
              २. ख्रीष्टविरोधीहरूले आफ्नो कर्तव्यलाई कसरी लिन्छन्
            

          

          

        

        

      

      

      	
        विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग आठ)
      
        	
          आ. ख्रीष्टविरोधीहरूका हितहरू
        
          	
            घ. तिनीहरूका सम्भावना र नियति
          
            	
              ३. ख्रीष्टविरोधीहरूले काटछाँट हुनुलाई कसरी लिन्छन्
            

          

          

        

        

      

      

      	
        विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग नौ)
      
        	
          आ. ख्रीष्टविरोधीहरूका हितहरू
        
          	
            घ. तिनीहरूका सम्भावना र नियति
          
            	
              ४. ख्रीष्टविरोधीहरूले “सेवाकर्ता” पदनामलाई कसरी लिन्छन्
            
              	
                (१) “सेवाकर्ता” पदको परिभाषा र उत्पत्ति
              

              	
                (२) ख्रीष्टविरोधीहरूले “सेवाकर्ता” पदनामलाई लिने तरिकाहरू
              

              	
                (३) किन ख्रीष्टविरोधीहरू सेवाकर्ता बन्न अनिच्छुक हुन्छन्
              

            

            

          

          

        

        

      

      

      	
        विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग दस)
      
        	
          आ. ख्रीष्टविरोधीहरूका हितहरू
        
          	
            घ. तिनीहरूका सम्भावना र नियति
          
            	
              ५. ख्रीष्टविरोधीहरूले मण्डलीमा आफ्नो हैसियतलाई कसरी लिन्छन्
            
              	
                (१) ढोँग बनाएर
              

              	
                (२) नक्‍कल गरेर
              

              	
                (३) सबैमाथि हाबी भएर
              

            

            

          

          

        

        

      

      

      	
        विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग एक)
      
        	
          अ. परमेश्‍वरको पहिचान र सारलाई तिरस्कार गर्नु
        
          	
            क. परमेश्‍वरको धार्मिकतालाई तिरस्कार गर्ने
          

          	
            ख. परमेश्‍वरको सर्वशक्तिमान्‌तालाई तिरस्कार गर्नु
          

          	
            ग. परमेश्‍वरको पवित्रता र अद्वितीयतालाई तिरस्कार गर्नु
          

        

        

      

      

      	
        विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग दुई)
      
        	
          आ. परमेश्‍वर देहधारी हुनुभएको देहलाई तिरस्कार गर्नु
        
          	
            क. खुसामद, चापलुसी, र मिठा शब्दहरू
          

          	
            ख. छानबिन र विश्‍लेषण, अनि साथमा जिज्ञासा
          

        

        

      

      

      	
        विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग तीन)
      
        	
          आ. परमेश्‍वर देहधारी हुनुभएको देहलाई तिरस्कार गर्नु
        
          	
            ग. तिनीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ
          
            	
              १. काटछाँट भोग्नुपर्दा तिनीहरूको व्यवहार
            

            	
              २. ख्रीष्टको खेदो हुँदा, र टाउको राख्ने ठाउँ नहुँदा उहाँप्रति तिनीहरूको व्यवहार
            

            	
              ३. तिनीहरूले ख्रीष्टबारे धारणाहरू जन्माउँदा तिनीहरूको व्यवहार
            

            	
              ४. बढुवा पाउँदा वा बर्खासीमा पर्दा तिनीहरूको व्यवहार
            

            	
              ५. बदलिँदो परिस्थितिहरूमा मण्डलीप्रति तिनीहरूको व्यवहार
            

          

          

        

        

      

      

      	
        विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग चार)
      
        	
          आ. परमेश्‍वर देहधारी हुनुभएको देहलाई तिरस्कार गर्नु
        
          	
            घ. ख्रीष्टले भन्नुभएको कुरा केवल सुन्ने, तर न त पालन गर्ने न त समर्पित हुने
          

        

        

      

      

      	
        परिशिष्ट दुई: नोआ र अब्राहामले कसरी परमेश्‍वरका वचनहरू पालना गरे र उहाँप्रति समर्पित भए (भाग एक)
      
        	
          अ. नोआले जहाज बनाए
        

        	
          आ. अब्राहामले इसहाकलाई बलि चढाए
        

        	
          इ. आजका मानिसहरूले परमेश्‍वरको वचनलाई कसरी लिन्छन् भन्ने कुराको खुलासा गर्नु
        

      

      

      	
        परिशिष्ट तीन: नोआ र अब्राहामले कसरी परमेश्‍वरका वचनहरू पालना गरे र उहाँप्रति समर्पित भए (भाग दुई)
      
        	
          अ. परमेश्‍वरका वचनहरूप्रति नोआको मनोवृत्ति
        

        	
          आ. परमेश्‍वरका वचनहरूप्रति अब्राहामको मनोवृत्ति
        

      

      

      	
        विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग पाँच)
      
        	
          इ. परमेश्‍वरका वचनहरूलाई तिरस्कार गर्नु
        
          	
            क. ख्रीष्टविरोधीहरूले स्वेच्छाचारी रूपमा परमेश्‍वरका वचनहरूलाई छेडछाड गर्छन् र अर्थ्याउँछन्
          

          	
            ख. ख्रीष्टविरोधीहरू आफ्ना धारणाहरूसँग मेल नखाँदा परमेश्‍वरका वचनहरूलाई नकार्छन्
          

        

        

      

      

      	
        विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग छ)
      
        	
          इ. परमेश्‍वरका वचनहरूलाई तिरस्कार गर्नु
        
          	
            ग. ख्रीष्टविरोधीहरू परमेश्‍वरका वचनहरू पूरा हुन्छन् कि हुँदैनन् भनी खोजीनिती गर्छन्
          
            	
              १. मानिसको लागि परमेश्‍वरका प्रतिज्ञा र आशिष्‌का वचनहरूबारे खोजीनिती गर्नु
            

            	
              २. मानिसका लागि परमेश्‍वरका श्राप र दण्डका वचनहरूबारे खोजीनिती गर्नु
            

            	
              ३. विपत्तिहरूको अगमवाणी गर्ने परमेश्‍वरका वचनहरूबारे खोजीनिती गर्नु
            

            	
              ४. उहाँ पृथ्वीबाट कहिले जानुहुनेछ र उहाँको महान् काम कहिले पूरा हुनेछ भन्नेबारेका परमेश्‍वरका वचनहरूबारे खोजीनिती गर्नु
            

            	
              ५. परमेश्‍वरको स्वभाव, पहिचान र सारबारे उहाँका वचनहरू खोजीनिती गर्नु
            

          

          

        

        

      

      

      	
        विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग सात)
      
        	
          इ. परमेश्‍वरका वचनहरूलाई तिरस्कार गर्नु
        
          	
            घ. ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिन्छन्
          
            	
              १. परमेश्‍वरका वचनहरूलाई हैसियत, ख्याति र इज्जत प्राप्त गर्ने साधनका रूपमा लिनु
            

            	
              २. व्यक्तिगत लाभका लागि परमेश्‍वरको वचनका पुस्तकहरू बेच्नु
            

          

          

        

        

      

      

      	
        विषयवस्तु एघार: तिनीहरू कुनै गलत काम गर्दा, काटछाँट स्विकार्दैनन्, न त तिनीहरूमा पश्‍चात्तापको मनोवृत्ति नै हुन्छ, बरु तिनीहरूले धारणाहरू फैलाउँछन् र सार्वजनिक रूपमा परमेश्‍वरको आलोचना गर्छन्
      
        	
          अ. ख्रीष्टविरोधीहरूलाई काटछाँट गर्नुका कारणहरू
        

        	
          आ. ख्रीष्टविरोधीहरूले काटछाँट गरिन नस्विकार्दा कस्तो व्यवहार गर्छन्
        
          	
            क. तिनीहरू आफूले गल्ती गरेको स्विकार्न मान्दैनन्
          

          	
            ख. तिनीहरू आफूमा भ्रष्ट स्वभाव छ भनेर स्विकार्न मान्दैनन्
          

          	
            ग. परमेश्‍वरका वचनहरू सत्यता हुन् र सबै कुरा मापन गर्ने मानक हुन् भनेर स्विकार्न नमान्नु
          

        

        

      

      

      	
        विषयवस्तु बाह्र: तिनीहरू आफूसँग हैसियत वा आशिष्‌ प्राप्त गर्ने आशा नहुँदा पछि हट्न चाहन्छन्
      
        	
          अ. काटछाँटमा पर्नुप्रति ख्रीष्टविरोधीहरूको दृष्टिकोण
        

        	
          आ. आफ्नो कर्तव्य अह्रावटमा हुने समायोजनप्रति ख्रीष्टविरोधीहरूको व्यवहार
        

        	
          इ. आफू बरखास्त हुनुप्रति ख्रीष्टविरोधीहरूको व्यवहार
        

        	
          ई. आफू बढुवा नहुँदा ख्रीष्टविरोधीहरूको व्यवहार
        

      

      

      	
        विषयवस्तु तेह्र: तिनीहरूले मानिसहरूको हृदयका साथै मण्डलीको आर्थिक पक्ष नियन्त्रण गर्छन्
      
        	
          अ. ख्रीष्टविरोधीहरूले मानिसहरूको हृदय नियन्त्रण गर्छन्
        

        	
          आ. ख्रीष्टविरोधीहरूले मण्डलीको आर्थिक पक्ष नियन्त्रण गर्छन्
        
          	
            क. मण्डलीको सम्पत्ति स्वामित्वमा लिन र प्रयोग गर्न प्राथमिकता दिनु
          

          	
            ख. भेटीहरू फजुलमा उडाउनु, दुरुपयोग गर्नु, सापट दिनु, जालसाजीपूर्वक प्रयोग गर्नु, र चोर्नु
          
            	
              १. भेटीहरू फजुलमा उडाउनु
            

            	
              २. भेटीहरू दुरुपयोग गर्नु
            

            	
              ३. भेटीहरू सापट दिनु
            

            	
              ४. जालसाजीपूर्वक भेटीहरू प्रयोग गर्नु
            

            	
              ५. भेटीहरू चोर्नु
            

          

          

        

        

      

      

      	
        विषयवस्तु चौध: तिनीहरू परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन्
      
        	
          अ. ख्रीष्टविरोधीहरू शक्तिमा एकाधिकार जमाउँछन्
        

        	
          आ. ख्रीष्टविरोधीहरू परिस्थितिलाई आफूअनुकूल प्रयोग गर्छन्
        

        	
          इ. ख्रीष्टविरोधीहरू मानिसहरूको हृदय जाँचपडताल र नियन्त्रण गर्छन्
        

      

      

      	
        विषयवस्तु पन्ध्र: तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन् (भाग एक)
      
        	
          अ. ख्रीष्टविरोधीहरू परमेश्‍वरको अस्तित्वमा विश्‍वास गर्दैनन्
        
          	
            क. परमेश्‍वरको पहिचान र सार स्विकार्न नमान्‍नु
          

          	
            ख. यावत् थोकमाथि परमेश्‍वरको सार्वभौमिकता स्विकार्न नमान्‍नु
          

        

        

      

      

      	
        विषयवस्तु पन्ध्र: तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन् (भाग दुई)

            ग. ख्रीष्टविरोधीहरू ख्रीष्टको नम्रता र गुप्ततालाई कसरी लिन्छन्
          

        

        

      

      

      	
        परिशिष्ट चार: ख्रीष्टविरोधीहरूको चरित्र र तिनीहरूको स्वभाव सारको सारांश (भाग एक)

        परिशिष्ट पाँच: ख्रीष्टविरोधीहरूको चरित्र र तिनीहरूको स्वभाव सारको सारांश (भाग दुई)

          इ. ख्रीष्टविरोधीहरूको स्वभाव सार
        
          	
            क. दुष्टता

        परिशिष्ट छ: ख्रीष्टविरोधीहरूको चरित्र र तिनीहरूको स्वभाव सारको सारांश (भाग तीन)

विषयवस्तु एक: तिनीहरूले मानिसहरूको हृदय जित्ने प्रयास गर्छन्

पूरक: सुसमाचार प्रचार गर्ने कार्यका थप सत्यताहरू

अघिल्‍ला केही भेलाहरूमा छलफल गरिएको विषयवस्तु मानकअनुरूप आफ्ना कर्तव्य निर्वाह गर्नेबारे थियो, र हामीले मानिसहरूले पूरा गर्नुपर्ने कर्तव्यहरू साथै व्यक्तिहरूलाई वर्गीकरण गर्‍यौँ। ती निश्‍चित वर्गहरू के-के हुन्? (पहिलो वर्ग भनेको सुसमाचारसम्बन्धी कामदारहरू हुन्, दोस्रो वर्गमा मण्डलीका विभिन्‍न तहका अगुवा र कामदारहरू समावेश हुन्छन्, तेस्रो वर्गले विभिन्‍न किसिमका विशेष कर्तव्य पूरा गर्ने मानिसहरूलाई समेट्छ, चौथो वर्गमा साधारण कर्तव्य पूरा गर्ने मानिसहरू समावेश हुन्छन्, पाँचौँ वर्गमा खाली समयमा कर्तव्य पूरा गर्नेहरू समावेश हुन्छन्, र छैटौँ वर्गले कर्तव्य पूरा नगर्नेहरूलाई जनाउँछ।) समग्रमा, छ वटा वर्गहरू छन्। अघिल्लो पटक, हामीले पहिलो वर्गका बारेमा छलफल गर्‍यौँ, जुन सुसमाचार प्रचार गर्ने कर्तव्यसँग सम्बन्धित सिद्धान्त र सत्यताहरूसँग सम्बन्धित छ, सुसमाचार प्रचारका सबै पक्षहरूका विषयवस्तुहरूसँग सम्बन्धित छ, जसमा ध्यान दिनुपर्ने बुँदाहरू, सान्दर्भिक सिद्धान्त र सत्यताहरू, र मानिसहरू सावधान हुनुपर्ने क्षेत्रहरू, साथै यो कर्तव्य पूरा गर्ने प्रक्रियामा देखा पर्ने आम गल्ती र विकृतिहरू समावेश छन्। कुनै निश्‍चित विषयवस्तुमा प्रवचन सुनेपछि, के तिमीहरूले त्यसभित्रका मुख्य बुँदाहरूलाई सारांश गर्न सक्छौ? यदि तिमीहरूले कुनै विषयको मुख्य विषयवस्तुलाई बुझ्न सक्छौ, सम्बन्धित सत्यताहरूलाई हृदयमा लिन सक्छौ, त्यसपछि क्रमिक रूपमा, आफ्नो कर्तव्य पूरा गर्ने क्रममा, तिनलाई आफ्नै वास्तविकता, आफ्नो जीवन, र आफ्नो अभ्यासको मार्गमा रूपान्तरण गर्न सक्छौ भने, तिमीहरूले साँच्‍चै नै मैले सङ्गति गरेका विषयवस्तुलाई पूर्ण रूपमा लिएका हुन्छौ। यदि, कुनै प्रवचनका बारेमा सङ्गति गरेपछि, तिमीहरूमा यसबारे एउटा साधारण विचार मात्रै हुन्छ वा तिमीहरूलाई निश्‍चित घटना र कथाहरू मात्रै याद हुन्छ तर अन्तर्निहित सत्यता र सिद्धान्तहरू के हुन सक्छन्, र यी कुराहरू किन छलफल गरिएका हुन् भन्‍ने कुरा थाहा हुँदैन भने, के त्यसलाई बुझाइ हुनु भन्ने मानिन्छ? के त्यो सत्यता बुझ्नु मानिन्छ? (मानिँदैन।) त्यसलाई सत्यता बुझ्नु मानिँदैन; अर्थात्, तिमीहरूले के-कस्ता सत्यताहरू व्यक्त गरिएका छन् भन्‍ने कुरा बुझेनौ, तिमीहरूले ती कुरा बुझेनौ, र ती कुरालाई स्वीकार गरेनौ। त्यसोभए के तिमीहरूले सारांश दिन सक्छौ? के कसैले मलाई हाम्रो अघिल्लो सङ्गतिका मुख्य बुँदाहरू बताउन सक्छ? (हामीले सात बुँदाहरूलाई सारांश गर्‍यौँ: पहिलो, सुसमाचारसम्बन्धी कामदारहरूलाई कसरी परिभाषित गर्ने; दोस्रो, सुसमाचार प्रचार गर्ने कर्तव्यको सार; तेस्रो, यो कर्तव्यप्रति मानिसहरूको मनोवृत्ति साथै तिनीहरूको भित्री दृष्टिकोण; चौथो, सुसमाचार प्रचार गर्ने कार्यका अभ्यासका निश्‍चित सिद्धान्तहरू, जस्तै सुसमाचार प्रचार ग्रहण गर्ने सिद्धान्तहरू अनुरूप को छ र को छैन; पाँचौँ, सुसमाचार प्रचार ग्रहण गर्ने सिद्धान्तहरू अनुरूप रहेका मानिसहरूलाई कसरी व्यवहार गर्ने; छैटौँ, सुसमाचारसम्बन्धी कामदारहरूले आफ्नो कर्तव्य निर्वाह गर्ने प्रक्रियामा आफ्ना पद त्यागेर भाग्दा आउने परिणामहरू; सातौँ, सुसमाचार प्रचार गर्ने कार्यमा इतिहासभरि सन्तहरूले गरेको बलिदान, र हामीले हाम्रा कर्तव्यहरू पूरा गर्ने वर्तमान अवसरहरूलाई कसरी कदर गर्नुपर्छ र आफूलाई तुरुन्तै सत्यताले सुसज्जित कसरी गर्नुपर्छ भन्‍ने कुरा।) तिमीहरूको सारांशले हाम्रो अघिल्लो सङ्गतिका मुख्य पक्षहरूलाई आधारभूत रूपमा समेटेको छ—धेरै राम्रो। के कुनै कुरा छुट्यो? (थप एउटा कुरा पनि छ: मानिसहरूको दृष्टिकोण परिवर्तन गर्नु ताकि तिनीहरूले सुसमाचार प्रचार गर्ने कार्य सुसमाचारसम्बन्धी कामदारहरूको मात्र कर्तव्य नभई परमेश्‍वरमा विश्‍वास गर्ने र उहाँलाई पछ्याउने सबै मानिसहरूले त्याग्‍न नसक्‍ने जिम्मेवारी हो भन्‍ने कुरा बुझून्। यो, परमेश्‍वरका चुनिएका मानिसहरूले बुझ्नैपर्ने एउटा सत्यता हो।) सुसमाचार प्रचार गर्नु हरेक व्यक्तिको जिम्मेवारी र दायित्व हो—यो पनि त्यसको एउटा पक्ष हो। के तिमीहरूलाई यो सत्यताका बारेमा सङ्गति गर्नुको उद्देश्य थाहा छ? यो मानिसहरूको बुझाइमा रहेका विचलनहरूलाई समाधान गर्नका लागि हो। कुन-कुन पक्षहरूमा विचलनहरू हुन्छन्, के तिमीहरूलाई थाहा छ? (थाहा छैन।) थाहा नहुनुले तिमीहरूले सत्यताको यो पक्षलाई बुझेका छैनौ भन्‍ने कुरालाई प्रमाणित गर्छ। त्यसोभए, मैले किन यो सत्यताका बारेमा सङ्गति गर्नुपर्यो? सकारात्मक पक्षमा, यो मानिसहरूले बुझ्नुपर्ने सत्यताको एउटा पक्ष हो। नकारात्मक पक्षमा, यो सबै मानिसहरूमा सुसमाचार प्रचार गर्ने बारेमा रहेको बुझाइमा भएका विचलनहरूलाई सम्बोधन गर्न हो।

सुसमाचार प्रचार गर्ने यस विषय सम्‍बन्धी धेरै मानिसहरूको बुझाइमा विचलन हुन्छ। कतिपय मानिसहरूले सोच्छन्, “मैले अहिले विशेष कर्तव्य पूरा गरिरहेको छु, त्यसकारण सुसमाचार प्रचार गर्नुसँग मेरो कुनै सरोकार छैन। यो मेरो चिन्ताको विषय होइन। त्यसकारण, सुसमाचार प्रचार गर्नका लागि बुझ्नुपर्ने सत्यता, सिद्धान्तहरू, र परमेश्‍वरका मागहरू मेरा लागि अप्रासङ्गिक छन्। मैले यी कुराहरू बुझ्नु पर्दैन।” त्यसकारण, जब सुसमाचार प्रचार गर्ने सत्यताको यो पक्षका बारेमा सङ्गति गरिन्छ, तब तिनीहरू लापरवाह हुन्छन्, तिनीहरूले सावधानीपूर्वक विचार नै गर्दैनन्, र तिनीहरूले ध्यान दिँदैनन्। तिनीहरूले सुने पनि, छलफल गरिएको कुरा तिनीहरूलाई थाहा हुँदैन। यसो भन्‍नेहरू पनि छन्, “परमेश्‍वरमा विश्‍वास गरेपछि, म सधैँ अगुवा रहिआएको छु। मसँग क्षमता र कार्य सामर्थ्य छ। म अगुवा बन्‍न जन्मेको थिएँ। परमेश्‍वरले मलाई दिनुभएको कर्तव्य र मेरो जीवनको मिसन अगुवा बन्‍नु नै हो जस्तो देखिन्छ।” अप्रत्यक्ष रूपमा, तिनीहरूले सुसमाचार प्रचार गर्नुसँग तिनीहरूको कुनै सरोकार छैन भन्‍ने अर्थ लगाउँछन्। त्यसकारण, जब सुसमाचार प्रचार गर्नेबारे सत्यता सङ्गति गरिन्छ, तब तिनीहरूले त्यसलाई गम्भीरतापूर्वक लिँदैनन्। गएको भेलामा के-कस्ता कुराहरूमा सङ्गति गरिएको थियो भनेर सारांश गर्न लगाउँदा, कतिपय मानिसहरूले लामो समयसम्म आफ्‍ना नोटहरू पल्टाउँछन् र पनि तिनीहरूलाई थाहा हुँदैन। यस्तो किन हुन्छ? के यो तिनीहरूको स्मरण शक्ति कमजोर भएकोले हो? (होइन।) के तिनीहरूको काम धेरै भएकोले, र तिनीहरूको मन भरिभराउ भएकोले हो? (होइन।) होइन। यसले के देखाउँछ भने सत्यताप्रतिको मानिसहरूको मनोवृत्ति यसप्रति वितृष्ण हुने र सत्यतालाई प्रेम नगर्ने मनोवृत्ति हो। त्यसकारण, सुसमाचार प्रचार गर्नु निश्‍चित प्रकारको व्यक्ति वा मानिसहरूको समूहको विशेष जिम्मेवारी होइन, तर परमेश्‍वरलाई पछ्याउने हरेक व्यक्तिको जिम्मेवारी हो भनेर म सबैलाई चेतावनी दिन्छु र जानकारी गराउँछु। मानिसहरूले किन सुसमाचार प्रचारको सत्यता बुझ्नुपर्छ? मानिसहरूले किन यी सत्यताहरू जान्नुपर्छ? सृजित प्राणीका रूपमा, उमेर, लिङ्ग जे भए पनि, वा व्यक्ति जति नै जवान भए पनि वा वृद्ध भए पनि, सुसमाचार प्रचार गर्नु भनेको परमेश्‍वरलाई पछ्याउने व्यक्तिका रूपमा, हरेकले स्वीकार गर्नुपर्ने मिसन र जिम्मेवारी हो। यदि यो मिसन तँमा आइपर्छ र यसले तँबाट समर्पित गर्ने, मूल्य चुकाउने, वा आफ्नो जीवन समेत बलिदान दिने माग गर्छ भने, तैँले के गर्नुपर्छ? तैँले यसलाई स्वीकार गर्न कर्तव्यनिष्ठ हुनुपर्छ। सत्यता यही हो, र तैँले बुझ्नुपर्ने कुरा यही हो। यो सरल धर्मसिद्धान्त होइन—यो सत्यता हो। मैले किन यो सत्यता हो भनेर भनेँ? किनभने समय जसरी परिवर्तन भए पनि, दशकहरू जसरी बितेर गए पनि, वा ठाउँ र स्थानहरू जसरी परिवर्तन भए पनि, सुसमाचार प्रचार गर्ने र परमेश्‍वरको गवाही दिने कार्य सधैँ सकारात्मक कुरा नै हुनेछ। यसको अर्थ र मूल्य कहिल्यै परिवर्तन हुनेछैन: यसलाई समय वा भौगोलिक स्थानमा आउने परिवर्तनले पटक्‍कै असर गर्नेछैन। सुसमाचार प्रचार गर्नु र परमेश्‍वरको गवाही दिनु अनन्त कुरा हो, र सृजित प्राणीका रूपमा, तैँले यसलाई स्वीकार र अभ्यास गर्नुपर्छ। अनन्त सत्यता यही हो। कतिपय मानिसहरूले भन्छन्, “मैले पूरा गर्ने कर्तव्य सुसमाचार प्रचार गर्नु होइन।” तैपनि, सुसमाचार प्रचारसँग सम्बन्धित यो सत्यता मानिसहरूले बुझ्नुपर्ने कुरा हो, किनभने यो दर्शनहरूसँग सम्बन्धित सत्यता हो, र परमेश्‍वरमा विश्‍वास गर्ने सबैले यो बुझ्नुपर्छ; यो परमेश्‍वरमाथिको आस्थाको आधारभूत कुरा हो र जीवन प्रवेशका लागि फाइदाजनक कुरा हो। यसको साथै, तैँले मण्डलीमा जुनसुकै कर्तव्य पूरा गरे पनि, तँसँग गैर-विश्‍वासीहरूको सम्पर्कमा आउने अवसरहरू हुनेछन्, त्यसकारण तिनीहरूलाई सुसमाचार प्रचार गर्ने जिम्मेवारी तेरो हुनेछ। तैँले एक पटक सुसमाचार प्रचार गर्ने सत्यता बुझेपछि, हृदयमा यो कुरा जान्नेछस्, “परमेश्‍वरको नयाँ काम र मानवजातिलाई मुक्ति दिने परमेश्‍वरको कामको सुसमाचार प्रसार गर्नु मेरो जिम्मेवारी हो। जहिले वा जहाँ भए पनि, र मेरो पद वा भूमिका जस्तोसुकै भए पनि, यदि मैले अभिनेताका रूपमा सेवा गरिरहेको छु भने, सुसमाचार प्रचार गर्ने मेरो दायित्व हो; र यदि म अहिले मण्डली अगुवा हुँ भने, मेरो दायित्व सुसमाचार प्रचार गर्ने पनि हो। मैले अहिले जुनसुकै कर्तव्य पूरा गरिरहेको भए पनि, मेरो दायित्व राज्यको सुसमाचार प्रसार गर्नु हो। अवसर पाउँदा वा खाली समय हुँदा, मैले गएर सुसमाचार प्रचार गर्नुपर्छ। यो जिम्मेवारीबाट म पछि हट्न सक्दिनँ।” के अहिले धेरैजसो मानिसहरूले यस्तै सोच्छन्? (सोच्दैनन्।) त्यसोभए धेरैजसो मानिसहरूले के सोच्छन्? “मसँग अहिले एउटा निर्धारित कर्तव्य छ। म एउटा निश्‍चित पेसा, अर्थात् सिकाइको एउटा शाखामा अध्ययन गर्दैछु र डुब्दैछु, त्यसकारण सुसमाचार प्रचार गर्नुसँग मेरो कुनै सम्बन्ध छैन।” यो कस्तो मनोवृत्ति हो? यो आफ्नो जिम्मेवारी र मिसनबाट पछि हट्ने मनोवृत्ति, नकारात्मक मनोवृत्ति हो। यी मानिसहरूले परमेश्‍वरका अभिप्रायहरूलाई ख्याल गर्दैनन्, तिनीहरू परमेश्‍वरविरुद्ध विद्रोही हुन्छन्। तँ जोसुकै भए पनि, यदि तँसँग सुसमाचार प्रचार गर्ने कुनै बोझ छैन भने, के यो तँमा विवेक र समझको कमी छ भन्‍ने कुराको सङ्केत होइन र? यदि तैँले सक्रिय रूपमा सहकार्य गरिरहेको छैनस्, कामहरू लिइरहेको र समर्पित भइरहेको छैनस् भने, तैँले निष्क्रिय र नकारात्मक रूपमा झारा टारिरहेको छस्—यो मनोवृत्ति स्वीकार्य छैन। तैँले जुनसुकै कर्तव्य पूरा गरे पनि, त्यसले सिकाइको जुनसुकै पेसा वा शाखा समेटे पनि, तैँले हासिल गर्नुपर्ने मुख्य परिणामहरूमध्ये एउटा भनेको मानवजातिलाई मुक्ति दिने परमेश्‍वरको कामको सुसमाचारको गवाही दिने र त्यसको प्रसार गर्ने तेरो क्षमता नै हुनुपर्छ। सृजित प्राणीले पूरा गर्नुपर्ने न्यूनतम मापदण्ड यही हो। यदि तैँले यो न्यूनतम मापदण्ड समेत पूरा गर्न सक्दैनस् भने, परमेश्‍वरमा विश्‍वास गरेको यी वर्षहरूमा तैँले आफ्नो कर्तव्य पूरा गरेर के प्राप्त गरेको छस्? तैँले के प्राप्त गरेको छस्? के तैँले परमेश्‍वरका अभिप्रायहरू बुझेको छस्? तैँले आफ्नो कर्तव्य पूरा गरेको धेरै वर्ष भएको भए पनि र तँ आफ्नो पेसामा पोख्त बनेको भए पनि, यदि परमेश्‍वरको गवाही दिन लगाइयो भने तैँले केही पनि भन्‍न वा सत्यताको कुनै पक्षबारे सङ्गति गर्न सक्दैनस् भने, समस्या के हो? समस्या के हो भने तैँले सत्यता बुझेको छैनस्। कतिपय मानिसहरूलाई आफूले सत्यता बुझेको छैनँ भनेर भन्दा यो अनुचित हुन्छ भन्‍ने लाग्‍न सक्छ। तिनीहरूले आफू कर्तव्य पूरा गर्नमा प्रभावकारी रहेको सोच्न सक्छन्, तर तिनीहरूले परमेश्‍वरको कामका दर्शनहरू र मानवजातिलाई मुक्ति दिने उहाँको अभिप्रायलाई बुझ्दैनन्। के यो सत्यतालाई बुझ्नु सरह हो? कम्तीमा पनि, तैँले परमेश्‍वरमाथिको तेरो विश्‍वासका लागि साँचो मार्गमा जग बसालेको छैनस्। तैँले परमेश्‍वरको काम र मानवजातिका लागि उहाँको मुक्तिको सुसमाचार प्रसारका लागि कुनै बोझ वहन गर्दैनस्, र तँमा कुनै अन्तर्ज्ञान, समझ, वा बुझाइ छैन। के तँलाई साँच्‍चै नै परमेश्‍वरलाई पछ्याउने व्यक्ति मान्न सकिन्छ र? के तैँले परमेश्‍वरसँग सामान्य सम्बन्ध स्थापित गरेको छस्? यदि तैँले यीमध्ये कुनै कुरा हासिल गरेको छैनस् भने, तँसँग सत्यता वास्तविकता छैन।

अब, हामी यसभन्दा पहिले हामीले छलफल गरेको विषयमा फर्किऔँ। सुसमाचार प्रचार गर्नु परमेश्‍वरका चुनिएका सबै मानिसहरूको जिम्मेवारी र दायित्व हो। सत्यताको यो पक्षका बारेमा छलफल गरिसकेपछि, सबैले बुझ्नुपर्ने एउटा बुँदा के हो? व्यक्तिले मूल्य चुकाए पनि, परमेश्‍वरका लागि आफूलाई समर्पित गर्न आफ्नो परिवार र कामलाई त्यागे पनि, वा आफ्नो जीवन समेत समर्पित गरे पनि, वास्तवमा यी सबै सतही कुराहरू हुन्। परमेश्‍वरले अन्तत: मानिसहरूबाट के माग गर्नुहुन्छ? तेरो कद बढ्दै जाँदा र तेरो जीवन परिपक्‍व हुँदै जाँदा, समय बित्दै जाँदा, तैँले परमेश्‍वरको काम र मानवजातिलाई मुक्ति दिने उहाँको अभिप्रायका बारेमा विभिन्‍न सत्यताहरू बिस्तारै बुझ्न थाल्छस्। सुसमाचार प्रचार गर्ने र परमेश्‍वरको गवाही दिने कार्यको तेरो बोझ झन्-झन् स्पष्ट हुँदै जान्छ, र यो कर्तव्य पूरा गर्ने तेरो सङ्कल्प अझै दह्रिलो हुँदै जान्छ। यदि मण्डली अगुवाले धेरै वर्षदेखि काम गरिरहेको छ, तर मण्डलीको नेतृत्व गर्दा उसले बिताएका वर्षहरू बित्दै जाँदा, उसले कम जोस महसुस गर्छ, कम उत्प्रेरित हुन्छ, र सुसमाचार प्रचार गर्ने कुरा आउँदा बोझ कम लिन्छ भने, उसले आफ्नो कर्तव्य कति राम्ररी पूरा गर्छ? (राम्ररी पूरा गर्दैन।) किन नि? पैदा हुने समस्या के हो? यदि तिनीहरूमा यस्तो स्थितिको विकास हुन्छ वा तिनीहरू यस्तो स्थितिमा जिउँछन् भने, कम्तीमा पनि एउटा कुरा निश्‍चित हुन्छ: यो व्यक्तिले यी वर्षहरूमा सत्यता पछ्याएको हुँदैन र कुनै वास्तविक काम गरेको हुँदैन। तिनीहरू ठूलो रातो अजिङ्गरका अड्डावाल कर्मचारीहरू जस्तै हुन्। परिणाम स्वरूप, परमेश्‍वरको नाम घोषणा गर्ने र उहाँको कामको गवाही दिने कार्यका लागि तिनीहरूमा कुनै बोझ र अन्तर्ज्ञान हुँदैन। के परिणाम यही होइन र? (हो।) यो अपरिहार्य परिणाम हो। यो व्यक्तिले जति वर्ष काम गरेको भए पनि, उसले आफ्नो कद ठूलो छ, परमेश्‍वरको बोझलाई ख्याल गर्न सक्छु, र परमेश्‍वरका अभिप्रायहरू अनुसार सेवा गर्न सक्छु भन्‍ने सोचे पनि, सुसमाचार प्रचार गर्ने कार्यको कुरा आउँदा, ऊ पछि हट्छ, र यो काम कसरी गर्ने भन्‍ने उसलाई थाहा हुँदैन। जब उसले परमेश्‍वरको देखापराइको तृष्णा गर्ने र साँचो मार्गको खोजी र अनुसन्धान गर्न आउने मानिसहरूलाई भेट्छ, तब ऊ चुपचाप बस्छ। उसले एक शब्द पनि बोल्न सक्दैन, र कहाँबाट सुरु गर्ने भन्ने उसलाई थाहा हुँदैन। समस्या के हो? उसले सत्यता बुझेको हुँदैन र सत्यता प्राप्त गरेको हुँदैन, त्यसकारण उसले परमेश्‍वरको गवाही दिन सक्दैन। सत्यता बुझेकाहरूले मात्रै परमेश्‍वरको गवाही दिन सक्छन्। सुसमाचार प्रचार गर्ने र परमेश्‍वरको गवाही दिने कार्य तेरो कर्तव्यको दायराभित्र पर्छ। यदि तैँले सत्यता बुझेको छस्, यदि तैँले सत्यता प्राप्त गरेको छस् भने, साँचो मार्गको अनुसन्धान गर्ने मानिसहरूलाई भेट्दा किन तँसँग भन्‍ने कुरा केही हुँदैन? के यो समस्या होइन र? के तिमीहरू प्रायजसो यस्ता परिस्थितिहरूमा पर्छौ? (पर्छौँ।) समस्या के हो? तिमीहरूसँग बोझ छैन। के बोझ नहुनु समस्या हो? के तिमीहरूले बोझबिना आफ्नो कर्तव्य पूरा गर्न सक्छौ? तिमीहरूले आफ्नो कर्तव्य पूरा गरे पनि, के तिमीहरूले त्यो बफादारिताको साथ गर्न सक्छौ? के तिमीहरूले त्यो मानक अनुरूप गर्न सक्छौ? बोझ नलिनु घातक समस्या नहुन सक्छ, तर यो अझै पनि गम्भीर समस्या हो, किनभने यसले तिमीहरूले आफ्‍नो कर्तव्य कति राम्ररी पूरा गर्छौ भन्‍ने कुरालाई असर गर्छ। के यो समस्यालाई समाधान गरिनु पर्दैन र? (हो, पर्छ।) त्यसोभए, यसलाई कसरी समाधान गर्छौ? तिमीहरूले सुसमाचार प्रचार गर्ने बारेमा रहेका आफ्ना त्रुटिपूर्ण दृष्टिकोणहरूलाई उल्ट्याउनुपर्छ र त्यसको सत्यतालाई बुझ्नुपर्छ। तिमीहरू अहिले संलग्‍न रहेका सबै कामहरू सुसमाचार प्रचार गर्ने कार्यसँग प्रत्यक्ष रूपमा सम्बन्धित छन् र सुसमाचार प्रचार गर्ने कार्यको दायराभित्र पर्छन्। यसको उद्देश्य परमेश्‍वरको गवाही दिनु, सुसमाचारको काम फैलाउनु, परमेश्‍वरको नामको गवाही दिनु, र मानवजातिलाई मुक्ति दिने परमेश्‍वरको कामको यो सुसमाचार प्रसार गर्नु हो, ताकि धेरै मानिसहरू यसबारे सचेत होऊन्, र धेरै मानिसहरू परमेश्‍वरको अघि आएर परमेश्‍वरको विजयलाई स्वीकार गरून्, परमेश्‍वरको मुक्ति प्राप्त गरून्, र अन्तिममा, यदि तिनीहरूले परमेश्‍वरले तिनीहरूलाई दिनुभएको सिद्धता प्राप्त गर्ने सौभाग्य पाए भने—त्यो अझै राम्रो कुरा हो। अझै धेरै मानिसहरूलाई परमेश्‍वरको अघि ल्याउनु भनेको के हो, र यसले हासिल गर्नुपर्ने अन्तिम परिणाम के हो? (अधिक मानिसहरूलाई परमेश्‍वरको मुक्ति प्राप्त गर्ने तुल्याउनु।) यो उद्देश्य किन हासिल गरिनुपर्छ? किनभने यो परमेश्‍वरको अभिप्राय हो। त्यसकारण हामी अथक रूपमा यी सत्यताहरूलाई व्याख्या गर्छौँ। यदि परमेश्‍वरको अभिप्रायसँग यसको कुनै सम्बन्ध थिएन भने, यी कुराहरूका बारेमा कुरा गर्नु व्यर्थ र खोक्रो हुनेथियो। यो परमेश्‍वरको अभिप्राय भएकोले, हामी यसलाई स्पष्ट पार्छौँ र सबैलाई यो कुरा बुझ्न सहयोग गर्छौँ, ताकि तिनीहरूले यो सत्यता हो र हरेकले सुसमाचार प्रचार गर्ने यो सत्यतामा मेहनत लगाउनुपर्छ भन्‍ने कुरा जानून्, ताकि हरेक व्यक्तिमा यस्तो अन्तर्ज्ञान होस् र यस्तो बोझको विकास होस्।

अर्को प्रश्न के हो भने, हामीले किन अझै धेरै मानिसहरूलाई परमेश्‍वरको अभिप्राय बुझ्ने तुल्याउनुपर्छ ताकि तिनीहरूले सुसमाचार प्रचार गर्न र आफ्नो कर्तव्य पूरा गर्न सकून्? किन यसो गरिनुपर्छ? कतिपयले यसो भन्‍न सक्छन्, “परमेश्‍वरले हरेक व्यक्तिले मुक्ति पाओस् भन्ने चाहनुहुन्छ र कोही पनि अनन्त कष्ट भोग्न परोस् भन्‍ने चाहनुहुन्न, त्यसकारण हामीले अझै धेरै मानिसहरूलाई परमेश्‍वरको काम स्वीकार गर्ने तुल्याउनुपर्छ।” यो अभिव्यक्ति सही छ, तर यो प्रश्नको सारगत उत्तर होइन। त्यसोभए, यो प्रश्नको सारगत उत्तर के हो? के तिमीहरूलाई थाहा छ? (परमेश्‍वरले उहाँसँग एउटै हृदय र मन भएका मानिसहरूको समूह प्राप्त गर्न चाहनुहुन्छ।) परमेश्‍वरले उहाँसँग एउटै हृदय र मन भएका मानिसहरूको समूह प्राप्त गर्न चाहनुहुन्छ, र यो सुसमाचार फैलाएर हासिल गरिनुपर्छ। अहिले हामीले व्यापक रूपमा सुसमाचार प्रचार गर्नेबारे कुरा गरिरहेका छौँ। के सुसमाचार व्यापक रूपमा प्रचार गर्नु र मानिसहरूको समूहलाई प्राप्त गर्नुको बीचमा भिन्‍नता छ? (छ।) त्यसोभए, सुसमाचार व्यापक रूपमा प्रचार गर्नुको उद्देश्य के हो? (सम्भव भएसम्म धेरैभन्दा धेरै मानिसहरूलाई मुक्ति दिनु।) सम्भव भएसम्म धेरैभन्दा धेरै मानिसहरूलाई मुक्ति दिनु परमेश्‍वरको मुक्तिको सिद्धान्त हो तर यो प्रश्नको उत्तर होइन। यो काम सुरु भएको बेलादेखि नै, यस पटक, परमेश्‍वर कसरी एउटा युगको उद्घाटन गर्न, नयाँ युग ल्याउन र पुरानो युगलाई अन्त्य गर्नका लागि काम गर्न आउनुभएको छ—राज्यको युग ल्याउन र अनुग्रहको युगलाई अन्त्य गर्नका लागि काम गर्न आउनुभएको छ भन्‍ने बारेमा मैले बारम्बार कुरा गरेको छु। परमेश्‍वरको आखिरी दिनहरूको कामलाई स्वीकार गर्ने सबै यो तथ्यको गवाही रहेका छन्। परमेश्‍वरले नयाँ काम गरिरहनुभएको छ, मानवजातिलाई न्याय गर्न, शुद्ध पार्न र मुक्ति दिन सत्यता व्यक्त गरिरहनुभएको छ। राज्यको सुसमाचार धेरै देशमा फैलिन थालेको छ। यो मानवजाति व्यवस्थाको युग र अनुग्रहको युगबाट पहिले नै बाहिर आइसकेको छ। तिनीहरूले बाइबल पढ्न छोडेका छन्, तिनीहरू क्रूसको अधीनमा बस्‍न छोडेका छन्, र तिनीहरूले मुक्तिदाता येशूको नाम पुकार्न छोडेका छन्। बरु, तिनीहरूले सर्वशक्तिमान् परमेश्‍वरको नाममा प्रार्थना गर्छन्, यसको साथै परमेश्‍वरका वर्तमान वचनहरूलाई आफ्नो जीवनमा सिद्धान्त, विधि, र बाँच्ने उद्देश्यहरूका रूपमा स्वीकार गर्छन्। यस अर्थमा, के यी मानिसहरू नयाँ युगमा प्रवेश गरिसकेका छैनन् र? (छन्।) तिनीहरू नयाँ युगमा प्रवेश गरेका छन्। त्यसोभए, आखिरी दिनहरूको सुसमाचार र परमेश्‍वरका नयाँ वचनहरू स्वीकार नगर्ने अझै धेरै मानिसहरू कुन युगमा जिइरहेका छन्? तिनीहरू अझै पनि अनुग्रहको युगमा जिइरहेका छन्। अब, तिमीहरूको जिम्मेवारी के हो? तिनीहरूलाई अनुग्रहको युगबाट बाहिर अनि नयाँ युगभित्र ल्याउनु हो। के तिमीहरूले परमेश्‍वरलाई प्रार्थना गरेर र उहाँको नाम पुकारेर मात्रै परमेश्‍वरको आज्ञा पूरा गर्न सक्छौ? के परमेश्‍वरका केही वचनहरू प्रचार गर्नु मात्रै पर्याप्त हुन्छ? अवश्य नै हुँदैन। यसका लागि तिमीहरूले सबैले सुसमाचार प्रचार गर्ने यो आज्ञा लिने, परमेश्‍वरका वचनहरू व्यापक रूपमा फैलाउने, विभिन्‍न तरिकाले परमेश्‍वरका वचनहरू प्रसार गर्ने, र राज्यको सुसमाचार प्रसार गर्ने र फैलाउने बोझ लिनुपर्छ। फैलाउनु भनेको के हो? यसको अर्थ परमेश्‍वरको आखिरी दिनहरूको कामलाई स्वीकार नगरेका मानिसहरूमा परमेश्‍वरका वचनहरू पुऱ्याउनु, परमेश्‍वरले नयाँ काम गरिरहनुभएको छ भनेर अझै धेरै मानिसहरूलाई थाहा दिनु, त्यसपछि तिनीहरूलाई परमेश्‍वरका वचनहरूको गवाही दिनु, परमेश्‍वरको कामको गवाही दिनका लागि आफ्ना अनुभवहरू प्रयोग गर्नु, र तिनीहरूलाई नयाँ युगमा पनि ल्याउनु हो—त्यसरी तिनीहरू पनि तिमीहरू जस्तै नयाँ युगमा प्रवेश गर्नेछन्। परमेश्‍वरको अभिप्राय स्पष्ट छ। उहाँका वचनहरू सुनेका, तिनलाई स्वीकार गरेका, र उहाँलाई पछ्याएका तिमीहरूले मात्रै नयाँ युगमा प्रवेश गर्न पाउनुपर्छ भन्‍ने होइन, तर उहाँले सारा मानवजातिलाई यो नयाँ युगमा पुऱ्याउनुहुनेछ। यो परमेश्‍वरको अभिप्राय हो, र अहिले परमेश्‍वरलाई पछ्याउने हरेक व्यक्तिले बुझ्नुपर्ने एउटा सत्यता यही हो। परमेश्‍वरले मानिसहरूको एउटा समूह, सानो गुट, वा सानो जातीय समूहलाई नयाँ युगमा डोऱ्याइरहनुभएको छैन; बरु, उहाँले सारा मानवजातिलाई नयाँ युगमा डोऱ्याउने अभिप्राय राख्‍नुहुन्छ। यो उद्देश्य कसरी हासिल गर्न सकिन्छ? (व्यापक रूपमा सुसमाचार फैलाएर।) वास्तवमा, व्यापक रूपमा सुसमाचार प्रचार गरेर, व्यापक रूपमा सुसमाचार प्रचार गर्न विभिन्‍न विधि र माध्यमहरू प्रयोग गरेर नै यसलाई हासिल गर्नुपर्छ। सुसमाचार व्यापक रूपमा प्रचार गर्ने बारेमा कुरा गर्नु सजिलो छ, तर यसलाई निश्‍चित रूपमा कसरी पूरा गर्ने? (यसका लागि मानव सहकार्य चाहिन्छ।) वास्तवमै हो, यसका लागि मानव सहकार्य चाहिन्छ। यदि मानिसहरू सधैँ आफ्नो हृदयमा केही पुराना कुराहरूमा अडिग रहन्छन्, सधैँ निश्‍चित विकृत तत्वहरू पालेर राख्छन्, पुराना प्रावधान र अभ्यासहरूमा लागिरहन्छन्, तर सुसमाचारको कामलाई गम्भीरतापूर्वक लिँदैनन्, र परमेश्‍वरको आज्ञालाई स्वीकार गर्दैनन्, सुसमाचारको कामलाई आफूसँग असम्बन्धित मान्छन् भने, के त्यस्ता मानिसहरूलाई परमेश्‍वरले बढुवा दिन र प्रयोग गर्न सक्नुहुन्छ? के तिनीहरूसँग परमेश्‍वरको अघि जिउने योग्यताहरू हुन सक्छन्? के तिनीहरूले परमेश्‍वरको अनुमोदन प्राप्त गर्न सक्छन्? बिलकुलै सक्दैनन्। त्यसकारण, मैले तिमीहरूले नबुझेका तत्वहरूलाई ध्यान दिएर, तिमीहरूले ती नबुझेसम्म सान्दर्भिक सत्यताहरूलाई अथक रूपमा व्याख्या गरेर तिमीहरूलाई तिमीहरूका सोच्ने तरिकाहरूबारे परामर्श दिनुपर्छ। तिमीहरू जति नै स्तब्ध र मन्दबुद्धिका भए पनि, मैले तिमीहरूसँग कुरा गरिरहनैपर्छ र यो परमेश्‍वरको अभिप्राय हो, तिमीहरूले पूरा गर्नुपर्ने कर्तव्य यही हो, र यो जीवनकालमा यो तिमीहरूको मिसन र दायित्व हो भन्‍ने कुरा तिमीहरूलाई बुझाउनुपर्छ। यदि तैँले मैले भनेको कुरालाई ध्यान दिँदैनस् वा बुझ्दैनस् भने, म बोलिरहनुपर्छ। तँलाई यससँग दिक्क लागे पनि, तैँले सत्यता नबुझ्नेसम्म मैले बोल्ने कामलाई जारी राख्‍नुपर्छ। सत्यता के हो? सत्यता परमेश्‍वरले व्यक्त गर्नुहुने कुरा हो; यो परमेश्‍वरका अभिप्रायहरू, मानवजातिप्रतिको परमेश्‍वरका मागहरू, र नयाँ युगका मानिसहरूसँग हुनुपर्ने सत्यता वास्तविकता हो। मानिसहरूले परमेश्‍वरका अभिप्रायहरूलाई कसरी लिनुपर्छ? तिनीहरूले निसर्त र पूर्ण रूपमा यी कुराहरूलाई स्वीकार गर्नुपर्छ, त्यसपछि आफूलाई समर्पित गर्नुपर्छ र सहकार्य गर्नुपर्छ, यसरी परमेश्‍वरका अभिप्रायहरूलाई पूरा गर्नुपर्छ। यो व्यक्तिको दायित्व हो। मैले यसरी भनेपछि के तिमीहरूले बुझ्यौ? कतिपयले यसो भन्‍न सक्छन्, “ए हजुर, परमेश्‍वरले मानिसहरूलाई उहाँको आज्ञा स्वीकार गर्न माग गर्नुहुन्छ, तर हामी महत्त्वहीन व्यक्तिहरूसँग यसको के सम्बन्ध छ र?” के तिमीहरूलाई यो कुरासँग तिनीहरूको कुनै सम्बन्ध छ भन्‍ने लाग्छ? (हो, लाग्छ।) तिनीहरूसँग यसको के सम्बन्ध हुन्छ? म व्याख्या गर्छु। परमेश्‍वर सृष्टिकर्ता हुनुहुन्छ, र मानिसहरू उहाँका सृजित प्राणीहरू हुन्। “सृष्टि गर्ने” र “सृजित” बीचको सम्बन्ध के हो? यो कार्य गर्ने र कार्य गरिने बीचको, सृष्टि गर्ने र सृजित बीचको सम्बन्ध हो। सृष्टिकर्ताका अभिप्रायहरू तँलाई थाहा दिइएको हुनाले, तैँले कस्तो मनोवृत्तिले प्रतिक्रिया दिनुपर्छ? (तिनलाई स्वीकार गरेर आफ्नो सारा शक्तिले सहकार्य गर्नुपर्छ।) ठीक भनिस्, तँ तिनमा समर्पित हुनुपर्छ र तैँले तिनलाई स्वीकार गर्नुपर्छ, र मूल्य जतिसुकै भए पनि आफ्नो सारा शक्तिले सहकार्य गर्नुपर्छ। के यो सहकार्यमा सत्यता खोजी गर्ने कार्य समावेश हुन्छ? के यसमा सत्यता बुझ्‍ने कार्य समावेश हुन्छ? यसमा दुवै समावेश हुन्छ। तैँले परमेश्‍वरका मागहरू र आज्ञाहरू बुझेको हुनाले, यी कुराहरू तेरो मिसनसँग सम्बन्धित छन्, ती तेरा कर्तव्य हुन्—तँलाई यो थाहा भएको हुनाले, तैँले यसलाई स्वीकार गर्नुपर्छ। विवेक र समझ भएको व्यक्तिले गर्नुपर्ने कुरा यही हो। यदि तँलाई परमेश्‍वरका मागहरू र आज्ञाहरू थाहा छ तर तैँले तिनलाई स्वीकार गर्न सक्दैनस् भने, तँमा विवेक र समझ दुवै हुँदैन, र तँ मानव भनिन लायक छैनस्। कतिपय मानिसहरूले अझै पनि बुझ्‍न सक्दैनन् होला, र यसो सोच्छन्, “परमेश्‍वरका अभिप्रायहरूसँग हाम्रो के सम्बन्ध छ?” यदि तँसँग परमेश्‍वरका अभिप्रायहरूको कुनै सम्बन्ध छैन भने, तँ परमेश्‍वरलाई पछ्याउने व्यक्ति वा परमेश्‍वरको घरको सदस्य होइनस्। उदाहरणका लागि, तेरा आमाबुबाले तँलाई जन्माएर धेरै वर्षदेखि हुर्काएका छन्; तैँले तिनीहरूको खाना खाएको छस्, तँ तिनीहरूको घरमा बसेको छस्, र तैँले तिनीहरूको पैसा खर्च गरेको छस्। तर जब घरमा समस्या हुन्छ, र तैँले तँसँग यसको कुनै सम्बन्ध छैन भनेर भन्छस्, तँ यसलाई बेवास्ता गर्छस् र केवल भाग्छस् भने, यो कस्तो खत्तम व्यक्ति हो? तँलाई बाहिरको व्यक्ति भनिँदा पनि राम्रो सुनिन्छ; वास्तवमा, तँ विद्रोही खत्तम व्यक्ति होस्, मानव वस्त्र धारण गर्ने जङ्गली होस्, पशुभन्दा पनि नीच होस्। परमेश्‍वरको अभिप्राय तँलाई स्पष्ट पारिएको छ, र परमेश्‍वर भन्‍नुहुन्छ, “तिमीहरूले कामको यो चरणलाई स्वीकार गरेका छौ, र मैले तिमीहरूलाई यी वचनहरू सुरुमा नै दिइसकेँ, ताकि सुरुमा तिमीहरूले ती वचनहरू सुन्न सक, र तिमीहरूले ती वचनहरू सुनेका छौ, बुझेका छौ, र जानेका छौ। अब, म तिमीहरूलाई तिमीहरूप्रतिको मेरो अभिप्राय र माग पनि बताउनेछु। सम्पूर्ण मानवजातिलाई मेरो आवाज सुनाउनका लागि तिमीहरूले मेरो काम, मेरा वचनहरू, र मैले हासिल गर्न लागेका कुराहरू प्रसार गर्नुपर्छ; तिमीहरूले सारा मानवजातिलाई परमेश्‍वरको काम तुरुन्तै स्वीकार गर्न र राज्यको युगमा प्रवेश गर्न लगाउनका लागि मेरो राज्यको सुसमाचार फैलाउनुपर्छ। यो परमेश्‍वरको अभिप्राय र माग हो।” यो सुनेपछि तैँले कसरी मनन गर्नुपर्छ? तँमा कस्तो मनोवृत्ति हुनुपर्छ? तैँले कसरी छनौट गर्नुपर्छ? सृजित प्राणीले पूरा गर्नुपर्ने कर्तव्यलाई तैँले कसरी पूरा गर्नुपर्छ? कतिपय मानिसहरूलाई यो बोझ भारी छ भन्‍ने महसुस हुन सक्छ, तर त्यस्तो महसुस हुनु मात्रै आफैमा पर्याप्त हुँदैन; तँमा व्यवहार र साँचो बुझाइ हुनुपर्छ। तैँले परमेश्‍वरलाई यसरी प्रार्थना गर्नुपर्छ: “हे परमेश्‍वर, तपाईंले मलाई सुसमाचार प्रचार गर्ने जिम्मेवारी सुम्पनुभएको छ—यो त तपाईंले मलाई गर्नुभएको उत्थान हो। मैले अत्यन्तै थोरै सत्यता बुझेको भए पनि, म यो आज्ञा पूरा गर्नका लागि सक्दो गर्न तयार छु। मैले धेरै प्रवचन सुनेको छु र केही सत्यताहरू बुझेको छु—यो सबै तपाईंको आशिष् हो, र अहिले मैले यो आज्ञा पूरा गर्नका लागि परमेश्‍वरका वचनहरू र कामको गवाही दिने जिम्मेवारी पाएको छु।” ठीक भनिस्; जब मानिसहरूमा परमेश्‍वरप्रति समर्पित हृदय हुन्छ, तब उहाँले तिनीहरूलाई मार्गदर्शन गर्नुहुन्छ। परमेश्‍वरले मानिसहरूलाई पहिले नै स्पष्ट रूपमा बताइसक्नुभएको छ र परमेश्‍वरको सुसमाचार प्रसार कार्य कुनै पनि व्यक्ति पछि हट्न नसक्ने दायित्व र जिम्मेवारी हो भनेर भन्‍नुभएको छ। यो जीवनभरिको कर्तव्य हो, हरेक सृजित प्राणीको कर्तव्य हो। के यी वचनहरूमा परमेश्‍वरबाट आएको आज्ञा समावेश छ? के तिनमा उहाँको अर्ती समावेश छ? (हो, छ।) के तिनमा परमेश्‍वरको अभिप्राय समावेश छ? (छ।) के तिनमा मानिसहरूले बुझ्नुपर्ने सत्यताहरू समावेश छन्? (छन्।) के तिनमा अभ्यासका सिद्धान्त र मार्गहरू छन् जसलाई पछ्याउन सकिन्छ? (छन्।) मैले जम्‍मा कति वटा बुँदाहरू उल्लेख गरेँ? (चारवटा बुँदाहरू: पहिलो परमेश्‍वरको आज्ञा र अर्ती हो। दोस्रो परमेश्‍वरको अभिप्राय हो। तेस्रो हामीले बुझ्नुपर्ने सत्यताहरू हुन्। चौथो भनेको व्यक्तिले पछ्याउनुपर्ने अभ्यासका सिद्धान्त र मार्गहरू हुन्।) ठीक भन्यौ; मैले जम्‍मा यी चार बुँदाहरू उल्लेख गरेको छु। यसपछि, हामी हरेकको निश्‍चित विषयवस्तुका बारेमा सङ्गति गरौँ।

पहिलो बुँदा परमेश्‍वरको आज्ञा हो। परमेश्‍वरको आज्ञा भनेको के हो? (राज्यको सुसमाचार प्रसार गर्नु।) यो राज्यको सुसमाचार व्यापक रूपमा प्रचार गर्नु हो। दोस्रो बुँदा परमेश्‍वरको अभिप्राय हो। परमेश्‍वरको अभिप्राय के हो? यो परमेश्‍वर आइसक्नुभएको छ, उहाँले नयाँ काम गरिरहनुभएको छ, परमेश्‍वरले युग परिवर्तन गर्ने, पुरानो युगलाई अन्त्य गर्ने, र मानवजातिलाई नयाँ युगमा डोऱ्याउने अभिप्राय राख्‍नुभएको छ भन्‍ने कुरा अझै धेरै मानिसहरूलाई थाहा दिनु हो। यो परमेश्‍वरको अभिप्राय हो, होइन र? के परमेश्‍वरको अभिप्राय भनेको सुसमाचार फैलाउनु नै हो भनेर भन्‍न सकिन्छ? यो त्यति सरल छैन। सुसमाचार फैलाउनुको अन्तिम उद्देश्य र परिणाम हुन्छ—त्यो के हुनुपर्छ? (परमेश्‍वर आइसक्नुभएको छ, उहाँले नयाँ काम गरिरहनुभएको छ, र उहाँले पुरानो युगलाई अन्त्य गर्ने, र सम्पूर्ण मानवजातिलाई नयाँ युगमा डोऱ्याउने अभिप्राय राख्‍नुभएको छ भन्‍ने कुरा अझै धेरै मानिसहरूलाई थाहा दिनु।) ठीक भन्यौ, सारा मानवजातिलाई नयाँ युगमा डोऱ्याउनु। यसले मानवजातिमा कस्तो असर पार्छ? मानवजाति नयाँ युगमा प्रवेश गर्छ; यो युग रूपान्तरण हुन्छ। त्यसोभए, परमेश्‍वरको अभिप्राय के हो? फेरि भन। (परमेश्‍वरले युग परिवर्तन गर्ने, पुरानो युगलाई अन्त्य गर्ने र मानवजातिलाई नयाँ युगमा डोऱ्याउने अभिप्राय राख्‍नुभएको छ।) तैँले केही पनि छुटाउनु हुँदैन—के तैँले यो सबै कुरा टिपोट गरिस्? (गरेँ।) तेस्रो बुँदा भनेको मानिसहरूले बुझ्नुपर्ने सत्यता हो। यो सत्यता के हुनुपर्छ? (सुसमाचार प्रचार गर्नु हरेक सृजित प्राणीको कर्तव्य र जिम्मेवारी हो।) सत्यता त्यही हो। यस सत्यताभित्र, मानिसहरूले गर्नुपर्ने कुरा भनेको सुसमाचार प्रचार गर्ने कर्तव्यलाई स्वीकार गर्नु हो त्यसपछि यस अभिव्यक्तिभित्र अभ्यासका सिद्धान्त र मार्गहरू खोज्नु हो। यो अभिव्यक्ति मानिसहरूका लागि सत्यता हो। त्यो अभिव्यक्ति के हो? (सुसमाचार प्रचार गर्नु हरेक सृजित प्राणीको कर्तव्य र जिम्मेवारी हो।) यो कर्तव्य र मिसन हुनुपर्छ। तैँले कर्तव्य र मिसनलाई कसरी बुझेको छस्? कर्तव्य भनेको व्यक्तिले पूरा गर्नुपर्ने जिम्मेवारी हो, र उसले पूरा गर्नुपर्ने जिम्मेवारी उसको कर्तव्य पनि हो। तर मिसन फरक छ; मिसन जिम्‍मेवारीभन्दा महान्, उपयुक्त, गहन अर्थ भएको र ठूलो बोझ सहितको हुन्छ। के तैँले यो कुरा टिपोट गरिस्? (गरेँ।) अहिले, मैले एउटा कुरा याद गरेँ; हामीले छलफल गरिरहेका यी सबै विषयवस्तुहरू लिखित रूपमा राखिनुपर्छ त्यसपछि मात्रै तिमीहरूले तिनका बारेमा बुझ्‍नेछौ। यदि तिमीहरूले ती टिपोट गरेनौ भने, यसरी सुनेर मात्र, यसले छाप समेत पार्दैन। यसले के कुराको सङ्केत गर्छ? यसले के देखाउँछ भने मानिसहरूले सत्यता बुझ्दैनन्; तिनीहरूले अलिकति धर्मसिद्धान्त मात्रै बुझ्छन् र निश्‍चित सत्यताहरूको परिभाषा, अवधारणा, र रूपरेखालाई जान्दछन्। यी सत्यताहरूका निश्‍चित विवरणहरूका कुरा आउँदा, ती कसरी अभ्यास गर्ने र लागू गर्ने भन्‍ने कुरा आउँदा, तिनीहरू बेखबर हुन्छन्, होइन र? तिमीहरूमध्ये धेरैजसोका लागि, दुई-तीन घण्टा धर्मसिद्धान्तका बारेमा कुरा गर्नु गाह्रो कुरा होइन, तर जब परिस्थितिहरूलाई समाधान गर्न सत्यता लागू गर्ने, तिमीहरूले अनुभव गरेका र बुझेका अभ्यासका सिद्धान्तहरू र मार्गहरू प्रयोग गर्ने कुरा आउँछ—तब त्यो कठिन हुन्छ। समस्या के हो? सत्यता नबुझ्नु, होइन र? अब, हामी चौथो बुँदामा जाऔँ। चौथो बुँदा के हो? (व्यक्तिले पछ्याउनुपर्ने अभ्यासका सिद्धान्त र मार्गहरू।) यी सिद्धान्त र मार्गहरू कसरी निर्धारित हुन्छन्? तिनलाई दुई वटा कुराका आधारमा निर्धारित गरिन्छ: एउटा परमेश्‍वरको अभिप्राय हो, र अर्को सत्यता हो। यी दुई वटा कुराहरू मानिसहरूले बुझ्नैपर्छ। उदाहरणका लागि, यदि तँलाई सुसमाचार प्रचार गर्न लगाइएको बेला तँ यो काम गर्न अनिच्छुक हुन्छस्, तर परमेश्‍वरले सुसमाचार प्रचार गर्नु उहाँको अभिप्राय हो भनेर भन्‍नुहुन्छ भने, तैँले के गर्नुपर्छ? अभ्यासका तेरा सिद्धान्तहरू के-के हुनुपर्छ? तेरो मनोवृत्ति कस्तो हुनुपर्छ? तैँले इन्कार नगरी, कुनै विश्लेषण वा छानबीन नगरी, कारण नसोधी तँ पूर्ण रूपमा यसमा समर्पित हुनुपर्छ र तैँले यसलाई स्वीकार गर्नुपर्छ। साँचो समर्पणता यही हो। सत्यताको अभ्यास गर्दा पालना गर्नुपर्ने एउटा महत्त्वपूर्ण सिद्धान्त यही हो। जब हामी परमेश्‍वरको अभिप्रायका बारेमा पारिभाषिक तरिकाले कुरा गर्छौँ, तब यसले प्रायजसो केलाई जनाउँछ? परमेश्‍वरको अभिप्राय भनेको सारगत रूपमा परमेश्‍वरको चाहना नै, उहाँका कार्यहरूको उद्देश्य, स्रोत, र सुरुवात विन्दु हो। आत्मिक हिसाबमा भन्दा, यसलाई उहाँको “अभिप्राय” वा “दर्शन” भनिन्छ। जब परमेश्‍वरले तँलाई आफ्नो अभिप्राय प्रकट गर्नुहुन्छ, तब उहाँले तँलाई सामान्य दिशा दिनुहुन्छ, र उहाँले के गर्ने अभिप्राय राख्‍नुभएको छ भन्‍ने कुरा तँलाई थाहा दिनुहुन्छ। तर, यदि परमेश्‍वरले निश्‍चित कुराहरू वा सिद्धान्तहरू प्रदान गर्नुभएन भने, के तैँले अभ्यास गर्ने सटीक मार्ग र दिशा थाहा पाउँछस्? पाउँदैनस्। त्यसकारण जब म मानिसहरूलाई कुनै काम गर्न लगाउँछु, तब दिमाग भएका, हृदय र आत्मा भएका मानिसहरूले यसलाई स्वीकार गरेपछि तुरुन्तै यसका विस्तृत विवरण अनि यसलाई कसरी निश्‍चित रूपमा पूरा गर्ने भनेर खोजी गर्छन्। दिमाग नभएका, हृदय र आत्मा नभएका मानिसहरूले यो सजिलो छ भन्‍ने सोच्न सक्छन् र तिनीहरू थप विवरणहरू नपर्खी हतार-हतार काममा लाग्छन्। दिमाग नहुनु र अन्धाधुन्ध कार्य गर्नु भनेको यही हो। जब तैँले परमेश्‍वरबाट आज्ञा प्राप्त गर्छस् र आफ्नो कर्तव्य पूरा गर्ने र आफ्नो मिसन पूरा गर्ने उद्देश्य राख्छस्, तब तैँले सुरुमा परमेश्‍वरको अभिप्रायलाई बुझ्नुपर्छ। तैँले यो आज्ञा परमेश्‍वरबाट आएको हो, यो उहाँको अभिप्राय हो भन्‍ने जान्‍नुपर्छ, र तैँले यसलाई स्वीकार गर्नुपर्छ, यसलाई ख्याल गर्नुपर्छ, र अझै महत्त्वपूर्ण कुरा, यसमा समर्पित हुनुपर्छ भन्ने कुरा जान्नुपर्छ। दोस्रो, तैँले यो कर्तव्य पूरा गर्नका लागि कुन-कुन सत्यताहरू बुझ्नुपर्छ, कुन-कुन सिद्धान्तहरू पालना गर्नुपर्छ, र परमेश्‍वरका चुनिएका मानिसहरूलाई र परमेश्‍वरको घरको कामलाई फाइदा हुने तरिकाले कसरी अभ्यास गर्ने भनेर खोजी गर्नुपर्छ। अभ्यासका सिद्धान्तहरू यिनै हुन्। परमेश्‍वरको अभिप्राय बुझेपछि, तैँले तुरुन्तै यो कर्तव्य पूरा गर्ने कार्यसँग सम्बन्धित सत्यताहरूलाई खोजी गर्नुपर्छ र बुझ्नुपर्छ र सत्यता बुझेपछि, यी सत्यताहरू अभ्यास गर्ने सिद्धान्त र मार्गलाई सुनिश्‍चित गर्नुपर्छ। “सिद्धान्तहरू” ले केलाई जनाउँछ? निश्‍चित रूपमा भन्दा, सिद्धान्तले सत्यताको अभ्यास गर्दा लक्ष्य हासिल गर्न वा परिणामहरू प्राप्त गर्नका लागि प्रयोग गरिनु नै पर्ने आधारलाई जनाउँछ। उदाहरणका लागि, यदि तँलाई कुनै वस्तु किन्ने काम दिइएको छ भने, अभ्यासका निश्‍चित सिद्धान्तहरू के-के हुन्? पहिलो, तैँले किनिने वस्तुको विवरण र मोडेल, यसले पूरा गर्नुपर्ने गुणस्तरका मापदण्डहरू, र मूल्य उपयुक्त छ कि छैन भन्‍ने कुरा बुझ्नुपर्छ। खोजी गर्ने प्रक्रियामा, तैँले अभ्यासका निश्‍चित सिद्धान्तहरूका बारेमा स्पष्टता प्राप्त गर्नेछस्। यी सिद्धान्तहरूले तँलाई अनुपात र सीमा प्रदान गर्छन्—तँ यो सीमाभित्र बसेको छस् भने ठीकै हुनेछ। तैँले वस्तुको विवरण, गुणस्तर, र मूल्यसँग सम्बन्धित आधारभूत सिद्धान्तहरू बुझेपछि, यसले यो कामका लागि माग गरिएका मानकहरू तैँले बुझेको छस् भन्‍ने देखाउँछ। यसको अर्थ आधारभूत रूपमा तैँले अभ्यास कसरी गर्ने भनेर सिकेको छस् भन्‍ने हुन्छ। सत्यताको अभ्यास गर्नका लागि व्यक्तिले सिद्धान्तहरू बुझ्नुपर्छ: सिद्धान्तहरू नै प्रमुख, र सबैभन्दा आधारभूत तत्व हुन्। तैँले आफ्नो कर्तव्य निर्वाहका आधारभूत सिद्धान्तहरू बुझेपछि, यसले के देखाउँछ भने तैँले त्यो कर्तव्य पूरा गर्नका लागि माग गरिएका मानकहरू बुझेको छस्। यी सिद्धान्तहरूमा निपुणता प्राप्त गर्नु भनेको सत्यता अभ्यास कसरी गर्ने भन्‍ने जान्नु सरह हो। त्यसोभए, अभ्यास गर्ने यो क्षमता कुन आधारमा स्थापित हुन्छ? यो परमेश्‍वरको अभिप्राय र सत्यतालाई बुझ्ने कार्यको जगमा आधारित हुन्छ। के परमेश्‍वरले माग गर्नुभएका कुराहरूको एउटा वाक्य मात्रै थाहा छ भने यसलाई सत्यता बुझ्नु मानिन्छ? अहँ, मानिँदैन। सत्यता बुझेको मानिनका लागि के-कस्ता मापदण्डहरू पूरा गर्नुपर्ने हुन्छ? तैँले आफ्नो कर्तव्य पूरा गर्नुको अर्थ र मूल्यलाई बुझ्नुपर्छ र, यी दुई पक्षहरूका बारेमा स्पष्ट भएपछि, तैँले आफ्नो कर्तव्य पूरा गर्ने सम्‍बन्धी सत्यतालाई बुझेको हुन्छस्। यसको साथै, सत्यता बुझेपछि, तैँले आफ्नो कर्तव्य पूरा गर्ने सिद्धान्तहरू र अभ्यासका मार्गहरू पनि बुझ्नुपर्छ। तैँले आफ्नो कर्तव्य पूरा गर्ने सम्‍बन्धी सिद्धान्तहरू बुझेर लागू गर्न, र कहिलेकाहीँ थोरै बुद्धि लगाउन सकेपछि, आफ्नो कर्तव्य पूरा गर्ने कार्यको प्रभावकारितालाई सुनिश्‍चित गर्न सक्छस्। यी सिद्धान्तहरू बुझेर र ती अनुसार कार्य गरेर, तँ सत्यता अभ्यास गर्न सक्‍ने अवस्थामा पुग्‍न सक्छस्। यदि तैँले कुनै पनि मानव अभिप्रायहरू नमिसाइ आफ्नो कर्तव्य पूरा गरिस् भने, यदि यो परमेश्‍वरका मापदण्डहरूमा पूर्ण रूपमा समर्पित भएर अनि परमेश्‍वरको घरका कामका बन्दोबस्तहरू अनुसार, पूर्ण रूपमा परमेश्‍वरका वचनहरू अनुरूप गरिएको छ भने, तैँले आफ्नो कर्तव्य मानकअनुरूप पूर्ण रूपमा पूरा गरेको हुन्छस्, र परमेश्‍वरका मापदण्डहरूसँग तुलना गर्दा परिणामहरूमा केही भिन्‍नताहरू भए पनि, यसलाई अझै पनि परमेश्‍वरका मापदण्डहरू हासिल गरेको रूपमा लिइन्छ। यदि तैँले पूर्ण रूपमा सिद्धान्तहरूअनुसार आफ्नो कर्तव्य पूरा गर्छस्, यदि तँ बफादार हुन्छस् र आफ्नो क्षमताले भ्याए अनुसार गर्छस् भने, तेरो कर्तव्य पूरा गर्ने कार्य परमेश्‍वरको अभिप्रायसँग पूर्ण रूपमा मिल्छ। तैँले सृजित प्राणीका रूपमा रहेको आफ्नो कर्तव्यलाई आफ्नो सारा हृदय, मन, र शक्तिले पूरा गरेको छस्, जुन सत्यता अभ्यास गरेर हासिल गरिने परिणाम हो। अब, अभ्यासका सिद्धान्त र मार्गहरू बुझ्नका लागि, यो परिणाम हासिल गर्न तैँले सुरुमा के कुरा बुझ्नुपर्छ? (पहिलो, हामीले परमेश्‍वरको अभिप्रायलाई बुझ्नुपर्छ, त्यसपछि यसलाई पूर्ण रूपमा र इन्कार नगरी स्वीकार गर्नुपर्छ र यसमा समर्पित हुनुपर्छ।) अभ्यास र मनोवृत्तिका हिसाबमा मानिसहरूमा हुनुपर्ने कुरा यही हो। त्यसपछि के कुरा बुझ्नुपर्छ? तैँले सत्यता बुझ्नुपर्छ, र सत्यताभित्रका विवरणहरूले सिद्धान्त र मार्गहरू निर्माण गर्छन्। तैँले पछ्याउनुपर्ने अभ्यासका सिद्धान्त र मार्गहरू बुझ्नका लागि, तैँले बुझ्नुपर्ने पहिलो कुरा भनेको परमेश्‍वरको अभिप्राय हो, त्यसपछि सत्यता हो। यी दुई मुख्य बुँदाहरू हुन्, र अरू सबै कुरा यीभित्र समावेश विस्तृत विषयवस्तु हुन्।

सुसमाचार प्रचार गर्ने क्रममा आफ्नो कर्तव्य पूरा गर्ने मानिसहरूसँग सम्बन्धित पहिलो वर्गलाई अहिलेका लागि यहीँ समाप्त गरिनेछ। आज, मैले अघिल्लो पटक छलफल गरिएको मुख्य विषयलाई जोड दिनका लागि थप जानकारी परिपूरकका रूपमा दिएँ। यसको साथै, सबैलाई यो सत्यताको महत्त्व पहिचान गर्न लगाउनका लागि यसले एउटा चेतावनीका रूपमा काम गर्छ, ताकि तँ अहिले संलग्‍न रहेको हरेक कार्य र तैँले पूरा गर्ने हरेक कर्तव्य यही दिशा र उद्देश्यतर्फ केन्द्रित भएर यो जगमा अघि बढोस्—सबै सुसमाचार प्रचारसँग सम्बन्धित होस्। तँ सुसमाचार स्विकार्ने सम्भावना भएका मानिसहरूसँग अन्तरक्रिया गर्ने अग्रपङ्तीमा नहुने भए पनि, तैँले अहिले पूरा गरिरहेका सबै कर्तव्य सुसमाचारको कामसँग सम्बन्धित छन् भनेर भन्‍न सकिन्छ। यस आधारमा, के हरेक व्यक्तिमा सुसमाचार प्रचारसँग सम्बन्धित सत्यताका बारेमा अझै स्पष्ट र ज्योतिपूर्ण बुझाइ हुनु पर्दैन र? (पर्छ।) आजको पूरकद्वारा, के तिमीहरूले सुसमाचार प्रचार गर्ने कर्तव्यको भार र महत्त्वका बारेमा स्पष्ट रूपमा दृष्टिकोण प्राप्त गरेका छौ? (छौँ।) त्यसोभए अब, भविष्यमा यो सत्यताप्रति कस्तो मनोवृत्ति राख्‍नु सबैभन्दा उपयुक्त र उचित हुन्छ? सुसमाचार फैलाउनु परमेश्‍वरको अभिप्राय हो। परमेश्‍वरले यो पुरानो युगलाई अन्त्य गर्ने, र अझै धेरै मानिसहरूलाई आफ्‍नो अघि अगुवाइ गर्ने, पुरानो युगबाट निकालेर नयाँ युगमा ल्याउने अभिप्राय राख्‍नुहुन्छ। यो परमेश्‍वरको अभिप्राय हो, र यो सबैले बुझ्नुपर्ने कुरा हो। कतिपयले यसो भन्‍न सक्छन्, “मैले बुझेँ, तर म सुसमाचार प्रचार गर्न चाहिने जोश जुटाउन सक्दिनँ, र मसँग आफ्नो भूमिका पूरा गर्ने हृदय छैन।” समस्या के हो? (मानवताको कमी।) वास्तवमै हो। तैँले आफूलाई सृजित प्राणी र परमेश्‍वरलाई पछ्याउने व्यक्तिका रूपमा स्वीकार गर्छस्, तर जब परमेश्‍वरले बारम्बार सबैलाई अर्ती दिनुहुने उहाँको अभिप्राय, सबै मानिसहरूलाई स्पष्ट रूपमा व्याख्या गर्नुभएको उहाँको आतुरी अभिप्रायको कुरा आउँछ, तब यदि तैँले कुनै ध्यान दिँदैनस् र त्यो कुरा सुन्दैनस् भने, त्यसले तँलाई कस्तो व्यक्ति बनाउँछ? यो मानवताको कमीको प्रकटीकरण हुन्छ। तँ परमेश्‍वरलाई महान् भनेर सम्मान गर्न र उहाँ तेरो परमेश्‍वर र तेरो प्रभु हुनुहुन्छ भनेर भन्‍न चाहन्छस्, तर जब परमेश्‍वरको अभिप्रायको कुरा आउँछ, तब तैँले अलिकति पनि चासो देखाउँदैनस्, ख्याल नै गर्दैनस्। यो मानवताको कमी हो, र त्यस्तो व्यक्ति निर्दयी हुन्छ। यो विषय यहीँ समाप्त हुन्छ।

अगुवा र कामदारहरूका परिभाषाहरू र तिनीहरूलाई राख्‍नुका कारणहरू

अब, हामी दोस्रो वर्गको बारेमा छलफल गरौँ: अगुवा र कामदारहरूको कर्तव्य पूरा गर्नेहरू। सङ्ख्यामा थोरै भए पनि, त्यस्ता मानिसहरूले आफ्नो कामको प्रकृतिको हिसाबमा महत्त्वपूर्ण भूमिका खेल्छन्। अगुवा र कामदारहरूका कर्तव्यहरूमा धेरै सत्यताहरू पनि समावेश हुन्छन्—सुसमाचार प्रचार गर्ने कार्यमा भन्दा पनि धेरै सत्यताहरू। म किन यसो भन्छु? यी कर्तव्यहरूको दायरा अत्यन्तै फराकिलो हुन्छ। यी कर्तव्यहरूको एउटा पक्ष बाहिरी रूपमा सुसमाचारको काम फैलाउनु हो, र अर्को पक्ष भनेको आन्तरिक रूपमा परमेश्‍वरका चुनिएका मानिसहरूलाई मलजल र भरणपोषण गर्नु, मण्डली जीवन राम्ररी व्यवस्थापन गर्नु, साथै मण्डलीका मामलाहरू सम्हाल्नु र सबै किसिमका समस्याहरू समाधान गर्नु हो। भन्‍नुको अर्थ, अगुवा र कामदारहरूले अझै धेरै सत्यताहरू बुझ्नुपर्छ, र अभ्यासका निश्‍चित सिद्धान्तहरूका सन्दर्भमा तिनीहरूबाट अझै कडा मागहरू गरिन्छ, र परमेश्‍वरसँग तिनीहरूको सम्बन्ध अझै नजिकको हुनुपर्छ। अगुवा वा कामदार हुने कार्यमा सत्यताका विभिन्‍न पक्षहरू, मानिसहरूले लिने मार्गहरू, साथै अरू धेरै पक्षहरूको अभ्यास गर्ने र तिनमा प्रवेश गर्ने कार्य समावेश हुन्छ। सुसमाचार प्रचार गर्ने कर्तव्य पूरा गर्नुको तुलनामा, अगुवा वा कामदार बन्‍ने कार्य जीवन प्रवेशसँग अझै नजिक रूपमा सम्‍बन्धित हुन्छ र त्यस कार्यमा स्वभाव परिवर्तन हासिल गर्नु पनि आवश्यक हुन्छ। यसको अर्थ अगुवाहरूको काम राम्ररी कसरी गर्ने भन्‍नेसँग सम्बन्धित विभिन्‍न सत्यताहरू सङ्ख्या र दायराको हिसाबमा ठूला छन्। तैपनि ती जति धेरै भए पनि, ती विभिन्‍न मुख्य विषयहरू अन्तर्गत पर्छन्, त्यसकारण हामी ती कुराहरूलाई एक-एक गरी, बुँदागत रूपमा हेरौं, र तिमीहरूले क्रमिक रूपमा ती कुराहरू बुझ्नेछौ। हामी अगुवा र कामदारहरूको परिभाषाको बारेमा कुरा गरेर सुरु गरौँ। तिनलाई परिभाषित गर्नु किन आवश्यक छ? परिभाषा भनेको कुनै कुरालाई त्यसको स्थानमा राख्‍नु समान हो, अर्थात्, यसले मानिसहरूलाई यी कर्तव्यहरूको जिम्मेवारीको प्रकृति र दायरा, साथै तिनको शीर्षक बताउँछ—अर्को शब्‍दमा भन्दा, तिनलाई के भनेर भन्‍ने। यी कर्तव्यहरूलाई सटीक रूपमा परिभाषित गरेर, मानिसहरूले परमेश्‍वरको मनमा यस वर्गका मानिसहरूको स्थान, उहाँले तिनीहरूबाट के माग गर्नुहुन्छ, र तिनीहरूले यी कर्तव्यहरू निर्वाह गर्ने सम्बन्धी उहाँका के-कस्ता मापदण्डहरू छन्, तिनीहरूले कुन मार्ग लिनुपर्छ, र तिनीहरूले कुन सिद्धान्तहरू अभ्यास गर्नुपर्छ भन्‍ने कुराका बारेमा मानसिक स्पष्टता प्राप्त गर्न सक्छन्। तिनीहरू चाहे जवान भए पनि वा वृद्ध भए पनि, चाहे माथिल्‍लो र विशिष्ट पदका भए पनि, वा सानो र नीच पदका भए पनि, र तिनीहरूको पृष्ठभूमि जेसुकै भए पनि, परमेश्‍वरले त्यस्ता मानिसहरूका लागि मानकहरू माग गर्नुभएको छ। अर्को शब्दमा भन्दा, त्यस्ता कर्तव्यहरू निर्वाह गर्ने मानिसहरूले बुझ्नुपर्ने सत्यताहरू छन्; तिनीहरूले बोध र अभ्यास गर्नुपर्ने सत्यता सिद्धान्तहरू छन्, र तिनीहरूले पछ्याउनुपर्ने निश्‍चित मार्ग पनि छ। त्यसोभए, अगुवाइ र काम गर्नका लागि परमेश्‍वरका अनुयायीहरूबाट चुनिएकाहरूलाई सामान्यतया कसरी परिभाषित गरिन्छ? यसको सटीक परिभाषा के हो? मानिसहरूले यसको परिभाषा के हो भन्‍ने विश्‍वास गर्छन्? अनि त्यस्ता मानिसहरूले अरूको हृदयमा ठ्याक्कै कस्तो स्थान लिएका हुन्छन्? के यो, यस्ता मानिसहरूको पहिचान र हैसियतलाई परिभाषित गर्नुसँग सम्बन्धित छैन र? अरूले हृदयमा मानिसहरूको यो समूहलाई कस्तो स्थान दिएका हुन्छन्? के प्रेरितहरूको स्थान दिएका हुन्छन्? हुँदैनन्। के चेलाहरूको स्थान दिएका हुन्छन्? चेलाहरूको स्थान पनि दिएका हुँदैनन्। के तिनीहरूलाई गोठालाहरू भनेर बोलाउने कोही छ? (छ।) के “गोठालाहरू” भन्‍ने पद उपयुक्त छ? (छैन।) किन छैन? (यो पद उपयुक्त हुँदैन।) के मानिसहरूले गोठालाको भूमिका निर्वाह गर्न सक्षम हुन्छन्? (हुँदैनन्।) तिनीहरू प्रेरित वा चेलाहरू होइनन्, र “गोठालाहरू” भन्‍ने शब्द पनि उचित छैन, त्यसोभए यी कर्तव्यहरू निर्वाह गर्ने मानिसहरूका लागि सबैभन्दा उपयुक्त नाम के हो? सबैभन्दा उपयुक्त शब्द के हो? (पहरेदारहरू।) के “पहरेदारहरू” उपयुक्त छ? यो पद र “गोठालाहरू” भन्‍ने पदका बीचमा म कुनै भिन्‍नता देख्दिनँ। यो भव्य सुनिने नाम हो, तर यी मानिसहरूले गर्ने काम त सानै हुन्छ। यीमध्ये कुनै पनि नाम उपयुक्त हुँदैनन्। त्यसोभए, यी मानिसहरूले निर्वाह गर्ने कर्तव्यहरूको प्रकृतिको आधारमा, कुन नाम र परिभाषा सबैभन्दा बढी उपयुक्त हुन्छ त? त्यस्ता मानिसहरूलाई परिभाषित गर्ने सिद्धान्तहरू के-के हुन्? परिभाषा तिनीहरूको कामको प्रकृति, साथै तिनीहरूको पहिचान र हैसियतसँग मिल्दो हुनुपर्छ, र यो सही हुनुपर्छ, र अत्यन्तै भव्य हुनु हुँदैन। यदि हामीले यी मानिसहरूलाई “प्रेरितहरू” भनेर परिभाषित गऱ्यौँ भने, के त्यो अत्यन्तै भव्य हुँदैन र? (हुन्छ।) वा, “पहरेदारहरू” भन्दा नि? (त्यो अझै भव्य हुन्छ।) के तँ मानिसहरूको रेखदेख गर्न सक्छस्? सक्दैनस् भने, तँ पहरेदार होइनस्। “गोठालाहरू” को बारेमा के भन्‍ने? “गोठालाहरू” ले केलाई जनाउँछ? (बगालको हेरचाह गर्ने मानिसहरूलाई।) यसले भेडाको बगाल रेखदेख र हेरचाह गर्ने मानिसहरूलाई जनाउँछ। तिनीहरूको कामको प्रकृतिको आधारमा मात्रै हेर्दा यो नाम वास्तवमा यो समूहको लागि मिल्छ। तैपनि, आजभोलि मानिसहरूले के कुराको बोझ लिन सक्छन्, तिनीहरूले के कुरा हासिल गर्न सक्छन् भन्ने कुरा, र तिनीहरूको भ्रष्ट स्वभावलाई हेर्दा, के “गोठालाहरू” भन्‍ने पदवीनाम उपयुक्त हुन्छ? (हुँदैन।) यो अलिक भव्य भयो। तिनीहरूसँग यो कार्य गर्ने क्षमता हुँदैन, न त यो आजभोलि मानिसहरूले गर्ने कामको प्रकृति वा दायरासँग नै मिल्छ। अवश्य नै, यो पदवी नाम तिनीहरूका लागि उपयुक्त छैन। त्यसोभए, मानिसहरूको यो वर्गलाई परिभाषित गर्ने सबैभन्दा उपयुक्त तरिका के हो? (अगुवा र कामदारहरू।) यो वाक्यांश तुलनात्मक रूपमा उपयुक्त छ।

अगुवा र कामदारका रूपमा रहेका मानिसहरूको वर्गको उदय हुनुको कारण के हो? तिनीहरूको उदय कसरी भयो? वृहत् रूपमा, परमेश्‍वरको कामका लागि तिनीहरूको खाँचो हुन्छ; सानो स्तरमा, मण्डलीको कामको निम्ति तिनीहरूको खाँचो हुन्छ, परमेश्‍वरका चुनिएका मानिसहरूलाई तिनीहरूको खाँचो हुन्छ। तिनीहरूको पहिचान वा हैसियत जेसुकै भए पनि, र तिनीहरूले खेल्‍ने भूमिका जेसुकै भए पनि, तिनीहरू परमेश्‍वरका चुनिएका मानिसहरूका साधारण सदस्यहरू समान हुन्; परमेश्‍वरको अघि तिनीहरूको पहिचान र हैसियत उस्तै हुन्छ। मण्डलीमा “अगुवा र कामदारहरू” भन्‍ने शब्द अस्तित्वमा भए पनि, र यी व्यक्तिहरू आफ्ना दाजुभाइ-दिदीबहिनीहरूले भन्दा फरक कर्तव्य निर्वाह गर्ने “अगुवाहरू” र “कामदारहरू” भए पनि, परमेश्‍वरको अघि “सृजित प्राणीहरू” भन्‍ने तिनीहरूको नाम-पदवी उस्तै रहन्छ; यो पहिचान परिवर्तन हुनेछैन। अगुवा र कामदारहरू अनि परमेश्‍वरका चुनिएका मानिसहरूका साधारण सदस्यहरूका बीचको भिन्‍नता भनेकै अगुवा र कामदारहरूले निर्वाह गर्ने कर्तव्यमा रहेको खास विशेषता मात्र हो। त्यो खास विशेषता मुख्य रूपमा तिनीहरूको नेतृत्वको भूमिकामा देखिन्छ। उदाहरणको लागि, मण्डलीमा जति धेरै मानिसहरू भए पनि, अगुवा नै प्रमुख हुन्छ। त्यसो भए, अन्य सदस्यहरूमाझ यस्तो अगुवाले के भूमिका खेल्छ? तिनीहरूले मण्डलीमा रहेका सबै परमेश्‍वरका चुनिएका मानिसहरूलाई नेतृत्व गर्छन्। त्यसो भए, तिनीहरूले पुरै मण्डलीमा के प्रभाव पार्छन्? यदि त्यस अगुवाले गलत मार्ग लियो भने, त्यस मण्डलीका सबै मानिसहरूले गलत मार्गमा त्यस अगुवालाई पछ्याउँछन्, जसले मण्डलीमा रहेका परमेश्‍वरका सबै चुनिएका मानिसहरूमा ठूलो असर पुर्‍याउनेछ। उदाहरणका लागि, पावललाई लिऊँ। तिनले आफूले स्थापना गरेका धेरै मण्डलीहरू र परमेश्‍वरका चुनिएका जनहरूको नेतृत्व गर्थे। अनि जब पावल बरालिए, तिनले नेतृत्व गरेका मण्डली र परमेश्‍वरका चुनिएका मानिसहरू पनि बरालिए। त्यसैले, जब अगुवाहरूले आफ्‍नै विकृत मार्ग लिन्छन्, तब तिनीहरू आफै मात्र प्रभावित हुँदैनन्, तिनीहरूले नेतृत्व गर्ने मण्डली र परमेश्‍वरका चुनिएका मानिसहरूसमेत प्रभावित हुन्छन्। यदि अगुवा सच्चा व्यक्ति हो, ऊ सही बाटोमा हिँड्दैछ र उसले सत्यतालाई पछ्याउने र अभ्यास गर्ने गर्छ भने, त्यस्तो अगुवाले नेतृत्व गर्ने मानिसहरूले सामान्य तरिकाले परमेश्‍वरका वचनहरू खाने र पिउनेछन् र सामान्य तरिकाले सत्यता पछ्याउनेछन्, अनि यसै समयमा, अगुवाको जीवन अनुभव र प्रगति अरूको सामु देखिनेछ, र यसले तिनीहरूलाई प्रभावित पार्नेछ। यसैले, एक अगुवाले लिनुपर्ने सही बाटो के हो? यो अरूलाई सत्यको बुझाइ र सत्यमा प्रवेश गर्नेतर्फ डोर्‍याउन र अरूलाई परमेश्‍वरको अगाडि नेतृत्व गर्न सक्षम हुनु हो। गलत बाटो के हो त? यो हैसियत, ख्याति र प्राप्तिलाई पछ्याउनु, बारम्बार आफूलाई प्रदर्शन गर्नु र आफ्नै गवाही दिनु, र कहिल्यै पनि परमेश्‍वरको गवाही नदिनु हो। यसले परमेश्‍वरका चुनिएका मानिसहरूमा कस्तो प्रभाव पार्छ? (यसले तिनीहरूलाई आफूसामु ल्याउँछ।) तिनीहरू बाटो बिराई परमेश्‍वरबाट टाढा हुनेछन् र यस अगुवाको नियन्त्रणमा आउनेछन्। यदि तैँले मानिसहरूलाई तेरो अगाडि आउनलाई नेतृत्व गर्छस् भने तैँले तिनीहरूलाई भ्रष्ट व्यक्तिको अगाडि आउन नेतृत्व गरिरहेको छस् र तैँले तिनीहरूलाई परमेश्‍वरको अगाडि होइन शैतानको अगाडि आउन नेतृत्व गरिरहेको छस्। मानिसहरूलाई सत्यको अगाडि आउन नेतृत्व गर्नु मात्र तिनीहरूलाई परमेश्‍वरको अगाडि आउन नेतृत्व गर्नु हो। अगुवाहरू र कामदारहरूले सही मार्ग हिँडे पनि गलत मार्ग हिँडे पनि, परमेश्‍वरका चुनिएका मानिसहरूप्रति तिनीहरूको प्रत्यक्ष प्रभाव हुन्छ। यदि परमेश्‍वरका चुनिएका अधिकांश मानिसहरूले सत्यता बुझ्‍न बाँकी नै छ भने, तिनीहरूले अन्धाधुन्ध पछ्याउँछन्। अगुवा असल व्यक्ति हुन सक्छ, र तिनीहरूले उसलाई पछ्याउन सक्छन्; अगुवा खराब व्यक्ति हुन सक्छ, र तिनीहरूले उसलाई पनि पछ्याउन सक्छन्—तिनीहरूले फरक छुट्याउन सक्दैनन्। अगुवा जोसुकै भए पनि, अगुवाइ गरिएमा तिनीहरूले पछ्याइहाल्छन्। यसकारण, मण्डलीहरूले आफ्नो अगुवा बनाउनको लागि असल मानिसहरूलाई छान्‍नु अत्यन्तै महत्त्वपूर्ण हुन्छ। परमेश्‍वरमा विश्‍वास गर्ने हरेक व्यक्तिले कुन मार्ग हिँड्छ त्यो कुरा उसका अगुवाहरूले हिँडेको मार्गसँग प्रत्यक्ष रूपमा सम्बन्धित हुन्छ, र यो कुरालाई अगुवा र कामदारहरूले फरक-फरक हदसम्‍म प्रभाव पार्न सक्छन्। हामी अगुवा र कामदारहरूको कर्तव्यसँग सम्बन्धित विभिन्‍न सत्यताहरूका बारेमा रहेका यी दुई वटा हरफहरूबाट सङ्गति सुरु गरौं—एकातिर सही मार्ग, र अर्कोतिर गलत मार्ग। यी दुईमध्ये कुन बारेमा हामीले सुरुमा सङ्गति गर्नुपर्छ? (गलत मार्ग।) तैँले किन यो छनौट गरिस्? पहिले सही मार्गको बारेमा छलफल गर्नु राम्रो हो कि गलत मार्गको बारेमा छलफल गर्नु राम्रो हो? (गलतको बारेमा।) वास्तवमा दुवै सही हुन्—तर हामीले सुरुमा कुन छलफल गर्छौं भन्ने कुराले फरक असर पार्नेछ। यदि हामीले गलत मार्गको बारेमा छलफल गरेर सुरु गऱ्यौँ भने, मानिसहरूले गलत मार्गभित्र रहेको सही मार्गको बारेमा अझ बढी पत्ता लगाउन सक्छन् र धेरै नकारात्मक कुराहरू वा ज्ञानहरू पनि पत्ता लगाउन सक्छन्, जुन कुरालाई तिनीहरूले आफैलाई चेतावनी दिन प्रयोग गर्न सक्छन्। तिनीहरूले यसबाट केही सकारात्मक कुरा प्राप्त गर्न सक्छन्, र त्यसपछि यदि हामीले सही मार्गको बारेमा छलफल गऱ्यौँ भने, मानिसहरूले अझै गहन रूपमा र अझै चाँडै सकारात्मक कुरालाई बुझ्न सक्‍नेछन्। आधारभूत रूपमा, यो शैली व्यावहारिक छ, र मानिसहरूका लागि फाइदाजनक छ। त्यसकारण हामी गलत मार्गको बारेमा छलफल गरेर सुरु गरौँ।

मानिसहरूलाई नियन्त्रण गर्न ख्रीष्ट-विरोधीहरूले प्रयोग गर्ने विधिहरू

जब कुनै व्यक्ति अगुवा वा कामदारको रूपमा छनौट हुन्छ र उसले आफ्नो कर्तव्य निर्वाह गर्न थाल्छ, के उसले निश्‍चित व्यवहार अपनाउनुपर्छ? कतिपयले सोध्छन्, “कस्तो व्यवहार? तिनीहरूले बादल चढ्नुपर्छ कि बतास र वर्षालाई नियन्त्रण गर्नुपर्छ?” ती दुवै सही छैनन्। तिनीहरूले बादल चढ्न वा बतास र वर्षालाई नियन्त्रण गर्न, र तिनीहरू पक्कै पनि छतबाट चिच्याउन नहुने भए पनि, तिनीहरू शैतानको भ्रष्ट स्वभाव र सार भएका भ्रष्ट मानव हुन्, यस्तो बेला हरेक व्यक्तिले आफू भित्र गहिराइमा डगमगाइदिने शक्ति अनुभव गर्छ। तिनीहरू सबैसँग उच्च महत्त्वाकाङ्क्षाहरू हुन्छन्, र तिनीहरूलाई आफ्नो करियरमा सफल हुने, आफ्नो सीप देखाउने, ठूलो कुरा गर्ने, र लागिपर्ने जोस महसुस हुन्छ। यस किसिमको जोस सही हुन्छ कि गलत हुन्छ भनेर अहिलेका लागि छलफल नगरौँ। जब कुनै व्यक्तिलाई अगुवा वा कामदारको रूपमा छनौट गरिन्छ, तब उसले आफू भित्र गहिराइमा अत्यन्तै जटिल भावनाहरू पाल्न थाल्छ। जटिल भन्‍नुको मेरो अर्थ के हो? कतिपय मानिसहरूले अगुवाको रूपमा छनौट हुनु सजिलो छँदै छैन भन्‍ने विश्‍वास गर्छन्, र तिनीहरू आफूले राम्रो काम गर्न सक्छन् कि सक्दैनन् भनी निश्चित नभए पनि, र तिनीहरूको भविष्यको मार्ग के हुनेछ भन्‍ने तिनीहरूलाई थाहा नभए पनि, तिनीहरूको अन्तर्निहित प्रकृति यस्तो हुन्छ कि तिनीहरू यो अवसर पाएकोमा अत्यन्तै खुशी हुन्छन्, यो सम्मानजनक जिम्मेवारी र भारी बोझलाई स्वीकार गर्न पाउँदा निकै खुशी हुन्छन्। यसको साथै, तिनीहरूलाई आफू भित्र गहिराइमा, अलिक आत्मसन्तुष्टि र सौभाग्यशाली भएको महसुस हुन्छ। तिनीहरू के कुरामा सौभाग्यशाली भएको महसुस गर्छन्? तिनीहरूले यस्तो विश्‍वास गर्छन्, “म अरू दर्जनौँ मानिसहरू मध्येबाट चुनिएको हुँ—म निकै प्रतिभाशाली र सक्षम हुनुपर्छ। म पक्‍कै पनि साधारण मानिसहरूभन्दा असल छु, र मसँग धेरैजसो मानिसहरूमा भन्दा राम्रो बुझाइ र आत्मिक बुझाइ रहेको हुनुपर्छ। मैले परमेश्‍वरमा विश्‍वास गरेको धेरै वर्ष भएको छ, र म धेरै समर्पित भएको छु अनि मैले धेरै परिश्रम गरेको छु। तथ्यहरूले के प्रमाणित गर्छन् भने म मण्डलीमा नेतृत्व लिन, मानिसहरूलाई परमेश्‍वरका वचनहरूमा प्रवेश गर्न र सत्यता बुझ्नका लागि मार्गदर्शन गर्न योग्य छु। मभन्दा चलाख, शिक्षित, र बोल्ने क्षमता राम्रो भएका मानिसहरू धेरै छन्, तर पनि किन तिनीहरूको सट्टा मलाई छनौट गरियो? यसले म सक्षम छु र ममा असल मानवता छ भन्‍ने देखाउँछ। यो परमेश्‍वरको अनुग्रह हो।” यो तिनीहरूको भित्री आत्म-संवाद हो। अन्तिममा “परमेश्‍वरको अनुग्रह” जोडिएको हुन्छ, तर वास्तवमा तिनीहरूको साँचो विचार र साँचो बुझाइ तिनीहरूको आत्म-संवादको पहिलो भागमा हुन्छ। तिनीहरूले सोच्छन्, “मैले यसका लागि प्रतिस्पर्धा वा लडाइँ नगरेको भए पनि, मलाई नै चुनियो। अनि अब मैले के गर्नुपर्छ? मैले सबैलाई निराश तुल्याउनु हुँदैन, म पूर्ण रूपमा लागिपर्नुपर्छ!” अनि तिनीहरू कसरी पूर्ण रूपमा लागिपर्छन्? कामको पहिलो दिन, तिनीहरूले हरेक टोलीका सुपरिवेक्षकहरूलाई भेलामा बोलाउँछन्, र तिनीहरूमा निश्‍चित आचरण र ऊर्जा हुन्छ। कस्तो ऊर्जा? तिनीहरूले द्रुत र निर्णायक रूपमा काम गर्छन्, र तिनीहरूले जे भन्छन् त्यही गर्छन्, र प्रभावशाली सुरुवात गर्न उत्सुक हुन्छन्। सुरुमा, तिनीहरूले आफू कति सक्षम छु भनेर सबैलाई देखाउने प्रयास गर्छन्, त्यसपछि तिनीहरूले मानिसहरूलाई पहिलेका अगुवाहरूलाई खुट्टयाएर त्याग्‍न लगाउने प्रयास गर्छन्। तिनीहरूले भन्छन्: “आज, हामी सुरुमा मभन्दा पहिलेको अगुवाको बारेमा चिरफार गर्न केही समय बिताउनेछौँ, उदाहरणका लागि, तिनले मानिसहरूलाई कसरी बन्धनमा राखे, तिनको कामका कुन-कुन पक्षहरूमा तिनी त्रुटिपूर्ण वा उपेक्षापूर्ण थिए, र इत्यादि—हामी यी सबै कुराहरूका बारेमा सङ्गति गर्न सक्छौँ। जब हामीले सङ्गति गरिसकेका हुन्छौँ, र तिमीहरूले यसभन्दा अघिल्लो अगुवालाई स्पष्ट रूपमा खुट्टयाएर, तिनलाई त्याग्‍न सक्‍ने, तिनको बन्धनबाट मुक्त हुने, र तिनको तृष्णा गर्न छोड्ने अवस्थामा पुग्छौ, तब तिमीहरूलाई समझशक्ति भएको, र परमेश्‍वरप्रति बफादार र समर्पित रहेको मानिसहरूका रूपमा लिन सकिन्छ। आजको भेला हामी यसभन्दा पहिलेका झूटा अगुवा र ख्रीष्ट-विरोधीलाई आलोचना गरेर सुरु गर्नेछौँ। हामी तिनलाई खुलासा गरौँ।” यसको प्रतिक्रियामा, सबैले के भन्छन् भने तिनीहरूले यस बारेमा पहिले नै सङ्गति गरिसकेका छन्, र पहिलेको व्यक्ति झूटा अगुवा र ख्रीष्ट-विरोधी थिए भन्‍ने थाहा पाएका छन्, त्यसकारण तिनीहरूले खुलासा गर्नुपर्ने केही पनि छैन। तर यी नयाँ अगुवाहरू सहमत हुँदैनन्, र तिनीहरूले मानिसहरूलाई एक-एक गरी मानिसहरूलाई तोक्दै तिनीहरूलाई सङ्गति गर्न लगाउन थाल्छन्। कतिपय मानिसहरूको सङ्गति तिनीहरूलाई मन पर्दैन, त्यसकारण तिनीहरूले पहिलेको अगुवाको सबैभन्दा नजिकको एक जना दाजुभाइ-दिदीबहिनीलाई तिनको खुलासा र चिरफार गर्न लगाउँछन्, तर यो सङ्गति सुनेपछि, यी नयाँ अगुवाहरूले यसो सोच्छन्, “यस व्यक्तिले मभन्दा पहिलेको अगुवालाई खुट्ट्याएको छैन रहेछ, र तिनीहरूले तिनलाई त्यागेका पनि रहेनछन्। यो व्यक्तिको हृदयमा अझै पनि तिनको लागि स्थान छ जस्तो देखिन्छ। यसरी त पटक्‍कै हुँदैन; आज मैले मेरो पूर्ववर्तीलाई पूर्ण रूपमा खुलासा गर्ने उपाय खोज्नैपर्छ।” त्यसपछि, तिनीहरूले अघिल्लो अगुवासँग सबैभन्दा खराब सम्बन्ध भएको कसैलाई खडा भएर खुलासा गर्न बोलाउँछन्। त्यो व्यक्तिले अघिल्लो अगुवालाई खुलासा गरेपछि, तिनीहरू सन्तुष्ट हुन्छन्, र यो व्यक्ति संवर्धन गर्न लायकको छ भन्‍ने सोच्छन्। अनि तिनीहरूले के कुराको संवर्धन गर्न चाहन्छन्? तिनीहरूले एक जना सहकर्मीलाई संवर्धन गर्न, आफ्नै शक्तिहरूको संवर्धन गर्न चाहन्छन्। पहिलो भेला यसरी नै अघि बढ्छ। अनि के तिनीहरूले यो भेलापछि आफ्नो उद्देश्य हासिल गर्न सक्छन्? त्यति राम्ररी वा त्यति चाँडै सक्दैनन्। तिनीहरूले आफ्नो हृदयमा के षड्यन्त्र गरिरहेका हुन्छन्? “मानिसको हृदयभन्दा अस्पष्ट कुरा केही हुँदैन, र योभन्दा कुटिल कुरा केही हुँदैन। मैले मेरो पूर्ववर्तीको बारेमा हरेक व्यक्तिले के सोच्छ भन्‍ने कुरालाई निर्धारित गर्नुपर्छ, र तिनीहरूले मेरो बारेमा के सोच्छन्, मेरो विगतको बारेमा तिनीहरूलाई थाहा छ कि छैन, र मेरो नालीबेली तिनीहरूलाई थाहा छ कि छैन भन्‍ने कुरामा म स्पष्ट हुनुपर्छ, र अन्तिममा मैले तिनीहरू सबैलाई मसँग निहुँ खोज्नु हुँदैन भन्ने कुरा देखाउनुपर्छ। तर मैले आफ्नो विधि र रणनीति ध्यान दिएर चुन्नुपर्छ। मैले मेरा अभिप्रायहरूलाई खुलासा गर्नु हुँदैन; मैले तिनलाई लुकाउनुपर्छ।” अनि यी सबै विचार, कामका विधि, र मनसायहरू कहाँबाट आउँछन्? तिनीहरूको शैतानी प्रकृतिबाट। के तिमीहरूमा यस्ता प्रकटीकरणहरू छन्? तिमीहरूलाई अगुवा वा कामदारको रूपमा छनौट गरिएकै दिन, तिमीहरूले आफूलाई गलत मार्ग नलिन, झूटा अगुवा र ख्रीष्ट-विरोधीहरूको मार्गमा नजान चेतावनी दिएर सुरु गरेका हुन सक्छौ। तिमीहरूले आफूलाई, मैले हैसियत त्याग्‍नुपर्छ, र मैले आफ्नो ख्याति, प्राप्ति, वा हैसियतका खातिर काम गर्नु हुँदैन, वा काम गर्ने क्रममा चाहनाको पछि लाग्‍नु हुँदैन, बरु आफ्नो कर्तव्य निर्वाह गर्न, र परमेश्‍वरप्रति बफादार हुन मेहनत गर्नुपर्छ भनेर भनेको हुन सक्छौ। तैपनि, समय बित्दै जाँदा, कतिपय मानिसहरूले आफूलाई रोक्न सक्दैनन्, र तिनीहरूले बोल्ने वा काम गर्ने बित्तिकै तिनीहरूको उद्देश्य निकै स्पष्ट हुन्छ—तिनीहरूले तुरुन्तै आफ्नो हैसियतलाई दह्रिलो बनाउने र मानिसहरूको हृदय जित्ने प्रयास गर्छन्। कसैले असन्तुष्टि वा अवज्ञाको अलिकति पनि सङ्केत प्रकट गर्ने बित्तिकै, यसले तिनीहरूलाई चिढ्याउँछ, र तिनीहरूले त्यस व्यक्तिलाई खुला रूपमा बहिष्कार वा आक्रमण नगरे पनि, तिनीहरूको हृदयको गहिराइमा तिनीहरूलाई त्यस व्यक्तिप्रति निकै घृणा महसुस गर्छन्। तिनीहरूले यो घृणाको भावनालाई कसरी प्रकट गर्छन्? (तिनीहरूले त्यो व्यक्तिलाई बेवास्ता गर्छन्।) तिनलाई बेवास्ता गर्नु मौन प्रकटीकरण हो, त्यसकारण घृणामा के-कस्ता निश्‍चित कार्यहरू समावेश हुन्छन्? उदाहरणका लागि, तिनीहरूले भेलाहरूमा आफूले मन पराएका मानिसहरूलाई आफूसामु बसाउँछन्, र आफूले मन नपराएका मानिसहरूलाई छेउमा बसाउने कारण खोज्छन्। के यो आक्रमण हो? (हो।) यो तिनीहरूको आक्रमणको सुरुवात हो। तिनीहरूले कार्य गरिरहेका हुन्छन्, होइन र? (हो।) शब्‍दहरू वा विचारहरूभन्दा कार्यहरू अझै गम्भीर र कठोर हुन्छन्। किन ती अझै कठोर हुन्छन्? कुनै कुराको बारेमा सोच्नु तर त्यस अनुसार कार्य नगर्नु—यो कुरा व्यक्तिको मन र विचारबाट आएको हुन्छ। तर त्यसलाई व्यवहारमा लागू गर्नेबित्तिकै, यो तथ्य बन्छ। जब यो व्यवहार बन्छ, तब यो शैतानको भ्रष्ट स्वभाव मात्र हुँदैन बरु दुष्ट कार्य पनि हुन्छ। मानिसहरूलाई अगुवाको रूपमा छनौट गरिएपछि, तिनीहरूले आफूले गर्ने काम र आफूले निर्वाह गर्ने कर्तव्यमा आफ्नै चाहना, महत्त्वाकाङ्क्षा, र आकाङ्क्षा ल्याउँछन्। तर शैतानको भ्रष्ट स्वभाव भएका सबै मानिसहरूमा हुने आम प्रकटीकरण के हो? तिनीहरू सबैको के कुरा मिल्दो हुन्छ? तिनीहरूले शक्ति हातमा लिने र आफ्नो हैसियतलाई दह्रिलो बनाउने प्रयास गर्छन्। तिनीहरूले कुन माध्यमद्वारा शक्ति हातमा लिन खोज्छन्? सुरुमा, तिनीहरूले समूहमा तिनीहरूको चापलुसी गर्न र तिनीहरूसँग नजिक हुन खोज्ने को-को हुन् भनेर अवलोकन गर्छन्। त्यसपछि, तिनीहरू सक्रिय रूपमा ती मानिसहरूसँग नजिक हुन्छन्, र चाहे चापलुसी गरेर होस् वा साना-साना कृपाहरू गरेर होस्, तिनीहरूले तिनीहरूसँग गुप्त रूपमा सम्बन्धहरू सिर्जना गर्छन् र तिनीहरूसँग घुलमेल हुन्छन्, ताकि यी मानिसहरू—जससँग तिनीहरूका रुचि, हित, र उन्मत्त महत्त्वाकाङ्क्षा, वा प्रकृति मिल्छ—तिनीहरू उनीहरूको कट्टर अनुयायी बनून्, र उनीहरूको शक्तिमा संलग्‍न होऊन्। अनि यी मानिसहरूलाई आफ्‍नो शक्तिमा आबद्ध गराउनको पछाडि तिनीहरूको उद्देश्य के हुन्छ? आफ्नो हैसियतलाई दह्रिलो बनाउनु र आफ्नो शक्तिको दायरालाई बढाउनु। शक्ति प्राप्त गरेपछि, तिनीहरूले अन्तिम निर्णय गर्ने, र यतिमा नै सीमित हुने मात्र हुँदैन—तिनीहरू आफूलाई पछ्याउने, समर्थन गर्ने र आफ्नो पक्षमा बोल्ने अझै धेरै मानिसहरू पनि चाहन्छन्, ताकि तिनीहरूले गलत कुरा बोल्दा पनि, खराब कुराहरू गर्दा पनि, वा मानिसहरूलाई आक्रमण र सीमित गर्दा पनि, तिनीहरूले भनेको कुरा गर्ने र तिनीहरूलाई अनुमोदन गर्ने मानिसहरू रहून्। तिनीहरूको उद्देश्य यही हो। त्यसपछि, यदि माथिले कुनै दिन तिनीहरूको समस्या पत्ता लगाएर तिनीहरूलाई बर्खास्त गरे पनि, तिनीहरूको पक्षमा बोल्न सक्दो प्रयास गर्ने, तिनीहरूको प्रतिरक्षा गर्न आउने, र तिनीहरूको प्रतिष्ठाको रक्षा गर्न खोज्ने मानिसहरू अझै पनि हुनेछन्। अनि यस्तो परिणाम हासिल गर्नका लागि तिनीहरूले यी कार्यहरूका लागि कुन विधि प्रयोग गरिरहेका हुन्छन्? मानिसहरूको हृदय जित्ने। तिनीहरूले आफ्नो हैसियतलाई दह्रिलो बनाउन र आफ्नो शक्तिको दायरालाई बढाउनका लागि मानिसहरूको हृदय जित्ने विधि प्रयोग गर्छन्। ख्रीष्ट-विरोधीहरूले शक्ति हातमा लिने प्रयोग गर्ने एउटा विधि यही हो।

ख्रीष्ट-विरोधीहरूले आफ्नो हैसियतलाई दह्रिलो बनाउन प्रयोग गर्ने विधिहरूका हकमा भन्दा, पहिलो विधि भनेको मानिसहरूको हृदय जित्नु हो र दोस्रो विधि भनेको मतविरोधीहरूलाई आक्रमण गर्नु र बहिष्कार गर्नु हो। मानिसहरूको हृदय जित्नुको अर्थ तिनीहरूले तिनीहरूको चापलुसी गर्ने, तिनीहरूको नजिक आउने, तिनीहरूलाई भरोसा गर्ने, र तिनीहरू सही भए पनि वा गलत भए पनि तिनीहरूलाई पछ्याउने मानिसहरूमा मानिसहरूको मन जित्ने विधि प्रयोग गर्छन् भन्‍ने हुन्छ। मतविरोधीहरूलाई आक्रमण गर्ने र बहिष्कार गर्ने कार्यको अर्थ सत्यता बुझ्ने, र फलस्वरूप तिनीहरूलाई चिन्‍न सक्‍ने, तिनीहरूलाई पछ्याउनबाट अलग बस्‍न सक्‍ने, र तिनीहरूबाट टाढा बस्न सक्‍ने सबैलाई तिनीहरूले शत्रुको रूपमा हेर्छन् भन्‍ने हुन्छ। तिनीहरूले यी मानिसहरूलाई आँखाको कसिङ्गर र शरीरको काँडाको रूपमा लिन्छन्, र तिनीहरूले यी मानिसहरूमा प्रयोग गर्ने विधि भनेको तिनीहरूलाई आक्रमण गर्नु र बहिष्कार गर्नु हो। उदाहरणका लागि, मानौँ कुनै ख्रीष्ट-विरोधीले उसले हरेक पटक सङ्गति गर्दा, मानिसहरू निकै उत्साहित हुन्छन्, र कतिपयले नोटहरू लिन्छन् वा टेप रेकर्डरमा रेकर्ड गर्छन् भन्‍ने याद गर्छ। एक जवान बहिनीले मात्रै कहिल्यै नोट लिँदिनन् वा बोल्दिनन्। त्यसकारण, तिनीहरूले मनमनै सोच्छन्: “के तिनलाई मसँग समस्या छ? कि मैले राम्ररी सङ्गति गर्दिनँ भन्‍ने तिनलाई लाग्छ? यति मात्र होइन, हरेक पटक म आइपुग्दा, अरूले मलाई स्वागत गर्छन् र मित्रवत् रूपमा शिर हल्लाउँछन्, मेरा लागि पानी हालिदिन्छन् र मलाई बस्‍न भन्छन्, तर तिनले मलाई कहिल्यै पनि त्यसरी व्यवहार गरेकी छैनन्। तिनी मसँग झुकिरहेकी छैनन् जस्तो देखिन्छ—तिनलाई पाठ सिकाउने उपाय र अवसर खोज्नुपर्छ! मैले कस्तो अवसर खोज्नुपर्छ त? म तिनलाई कुनै त्यस्तो काम गर्न लगाउँछु, जुन काम तिनले पक्कै पनि राम्ररी गर्नेछैनन्—त्यसपछि मैले तिनलाई भाषण दिने कारण पाउनेछु। तिनलाई मसामु झुकाउने सबैभन्दा राम्रो मौका यही हो।” त्यसपछि, तिनीहरूले यी बहिनीलाई खतरनाक ठाउँमा काम गर्न पठाउने बन्दोबस्त मिलाउँछन्। तिनीहरूले सोच्छन्: “म तिनलाई धर्ममा रहेका एक जना वृद्ध पाष्टरलाई सुसमाचार प्रचार गर्न पठाउनेछु, जो अलिक व्यभिचारी छ र जसले सत्यतालाई स्वीकार गर्दैन। तिनले ती पाष्टरलाई विश्‍वासमा ल्याउन सक्छिन् कि सक्दिनन् हेरौं। तिनले सकिनन् भने आफ्‍नो पक्षमा के भन्‍नेरहेछिन्? यदि तिनी मसामु झुकिनन् भने, म तिनलाई निकालेर पठाउनेछु!” त्यसपछि, तिनीहरूले तिनलाई यसो भन्छन्: “अहिले अरू धेरैजसो दाजुभाइ-दिदीबहिनीहरूले तिम्रो निकै तारिफ गर्छन्। तिमीले परमेश्‍वरमा विश्‍वास गरेको धेरै वर्ष भएको छ, र तिमीले धेरै सत्यताहरू बुझेकी छौ। बाइबल राम्ररी जानेको एक जना धर्ममा रहेका पाष्टर छन्, र गएर तिनलाई सुसमाचार प्रचार गर्नका लागि सबैभन्दा उपयुक्त व्यक्ति तिमी नै हौ।” जब त्यस बहिनीले पाष्टरलाई भेट्छिन्, तब पाष्टरले तिनी जवान र सुन्दर छिन् भन्‍ने देख्छन्, र तिनलाई मन पराउँछन्—तिनले कहीँ-कतै तिनको गलत फाइदा पनि उठाउँछन्। तिनी फर्केपछि, त्यस सिस्टरले म फेरि त्यहाँ जान चाहन्नँ भनेर भन्छिन्, र ख्रीष्ट-विरोधीले यस्तो प्रतिक्रिया दिन्छ: “मण्डलीले तिमीलाई त्यो व्यक्तिलाई सुसमाचार प्रचार गर्न खटाएको छ। यो तिम्रो कर्तव्य हो, तिमी जानैपर्छ!” यो सुनेपछि, ती बहिनीसँग पालन गर्ने बाहेक कुनै विकल्प हुँदैन, र परिणाम स्वरूप तिनी हरेक पटक पाष्टरसँगको भेटपछि रुन्छिन्। यो अगुवाले अरूलाई आक्रमण गर्न र अरूसँग बदला लिनका लागि यस्ता कुराहरू गर्न सक्छ। यो कस्तो व्यक्ति हो? दुष्ट व्यक्ति। यदि तिनीहरू महिला भएका भए, के तिनीहरू यस्तो परिस्थितिमा जानेथिए? (जानेथिएनन्।) अवश्य नै जानेथिएनन्। तिनीहरू अरू सबैभन्दा बढी यसबाट टाढा बस्‍नेथिए। तिनीहरूले तिनीहरूलाई बेखुसी तुल्याउने, सजिलै हेप्‍न सकिने, तिनीहरूको अघि नझुक्‍ने र तिनीहरूको चापलुसी नगर्ने व्यक्तिलाई देख्छन्, त्यसपछि यी मानिसहरूको विरुद्धमा षड्यन्त्र गर्ने र बदला लिने अवसरहरू खोज्छन्। मलाई भन, जब कुनै व्यक्तिमा खराब र दुष्ट अभिप्रायहरू हुन्छन्, तब के ऊ हरप्रकारका भयानक कुराहरू गर्न सक्षम छैन र? अनि यी खराब र दुष्ट अभिप्रायहरू कसरी पैदा हुन्छन्? एउटा मुख्य कारण के हो भने तिनीहरूको प्रकृति सार अत्यन्तै खराब र दुर्भावनापूर्ण हुन्छ, र अर्को कारण के हो भने तिनीहरूमा परमेश्‍वरको डर मान्ने हृदय हुँदैन। जब मानिसहरूमा परमेश्‍वरको डर मान्ने हृदय हुँदैन, तब तिनीहरूले आँट नगर्ने कुनै कुरा हुँदैन; तिनीहरूले अरूलाई हानि गर्ने मात्र होइन, तर तिनीहरूले परमेश्‍वरलाई आलोचना र विश्वासघात गर्ने जस्ता कामहरू समेत गर्न सक्छन्—मानिसहरूलाई हानि गर्नु त तिनीहरूका लागि कान्छी औँलाको खेल हो। तिनीहरूले अरूलाई जति नै हानि गरे पनि यो ठूलो कुरा हो भन्‍ने सोच्दैनन्; तिनीहरूले अरूप्रति कुनै सहानुभूति राख्दैनन् र तिनीहरू भित्रैबाट अत्यन्तै दुर्भावनापूर्ण हुन्छन्। अनि यो ख्रीष्ट-विरोधीले यस जवान बहिनीलाई आगोको कुण्डमा धकेल्दा उसको उद्देश्य के थियो? उसले सुसमाचार प्रचार गर्न र मानिसहरू प्राप्त गर्न यसो गरेन; उसले तिनलाई कष्ट दिनका लागि मात्रै यसो गऱ्यो। तिनीहरूले कस्तो प्रकारका मानिसहरूलाई यातना दिन्छन्? यदि यो तिनीहरूको आज्ञा पालना गर्ने र भनेको मान्‍ने व्यक्ति हो भने, के तिनीहरूले उसलाई सास्ती दिनेछन्? अहँ, दिनेछैनन्। त्यसोभए किन त्यस बहिनीलाई त्यस्तो व्यवहार गरियो? (किनभने तिनी तिनीहरूको अघि झुकिनन्।) किनभने तिनी तिनीहरूको अघि झुकिनन्, तिनले तिनीहरूको चापलुसी गर्ने, तिनीहरूले भने अनुसार गर्ने, वा तिनीहरूलाई ठूला-ठालु जस्तो व्यवहार गर्ने गरिनन्, बरु तिनीहरूको तिरस्कार गरिन्, त्यसकारण परिणामस्वरूप तिनलाई यसरी व्यवहार गरियो र हानि गरियो। जब ख्रीष्ट-विरोधीहरूले यसरी मानिसहरूलाई हानि गर्छन्, तब सानो कद भएका र सत्यता नबुझ्ने मानिसहरूले सामान्यतया कस्तो प्रतिक्रिया दिन्छन्? तिनीहरूले मनमनै सोच्छन्: “राज्यका अधिकारीहरू भन्दा स्थानीय अधिकारीहरूसँग नियन्त्रण गर्ने क्षमता बढी हुन्छ। अहिले, हामी यो व्यक्तिको नियन्त्रणमा छौँ, त्यसकारण हामीले उसले भनेको मान्नुपर्छ र उसले हामीलाई जहाँसुकै जान भने पनि जानुपर्छ। अरूले तिनीहरूप्रति जसरी व्यवहार गर्छन्, हामीले पनि तिनीहरूप्रति त्यस्तै व्यवहार गर्नुपर्छ। हामी समूहमा समाहित हुनुपर्छ। हामीले पनि अरूले गरे जस्तै तिनीहरूको चापलुसी गर्नुपर्छ, र हामीले अरूको तुलनामा अझै राम्ररी र बढी ध्यान दिएर त्यसो गर्नुपर्छ। तब मात्रै हामीले यो अगुवालाई हामीलाई आक्रमण गर्नबाट टाढा राख्‍न सक्छौं। यो अगुवाको सेवा गर्न सजिलो छैन—हामीले तिनीसँग निहुँ खोज्नु हुँदैन!” अनि के ख्रीष्ट-विरोधीले हेर्न चाहने परिणाम ठ्याक्कै यही होइन र? (हो।) यसमा, तिनीहरूले आफ्नो उद्देश्य हासिल गरेका हुन्छन्। के यो मानिसहरूलाई दुर्व्यवहार गर्न शैतानले प्रयोग गर्ने विधि जस्तै छैन र? (छ।) यसले के देखाउँछ? यसले तिनीहरूको व्यवहारले शैतानलाई प्रतिनिधित्व गर्छ भन्ने देखाउँछ। तिनीहरू शैतानको माध्यम र प्रतिनिधि बनेका छन्; तिनीहरूले यसको पक्षबाट काम गर्छन्। के त्यसरी कर्तव्य गर्नु कर्तव्यको साँचो निर्वाह हो? के यो परमेश्‍वरको सेवा गर्नु हो? (होइन।) त्यस्ता अगुवाहरू अगुवा भन्‍न लायक हुँदैनन्—तिनीहरू दुष्ट मानिसहरू र शैतानहरू हुन्।

ख्रीष्टविरोधीहरू अगुवा बन्‍ने बित्तिकै, तिनीहरूले गर्ने पहिलो कुरा भनेको मानिसहरूको हृदय जित्ने प्रयास गर्नु, मानिसहरूलाई तिनीहरूको विश्‍वास गर्ने, भरोसा गर्ने, र सहयोग गर्ने तुल्याउनु हो। जब तिनीहरूको हैसियत सुरक्षित हुन्छ, तब तिनीहरू असामान्य बन्‍न थाल्छन्। आफ्नो हैसियत र शक्तिको रक्षा गर्न, तिनीहरूले विरोधीहरूलाई आक्रमण गर्न र बहिष्कार गर्न थाल्छन्। विरोधीहरूप्रति—विशेष गरी सत्यतालाई पछ्याउने मानिसहरूप्रति—तिनीहरूलाई दमन गर्न र आक्रमण गर्न, सास्ती दिनका लागि, स्थिर, सटीक र निर्मम विधिहरू प्रयोग गर्दै, तिनीहरूले जेसुकै प्रयास गर्नेछन्। आफ्नो हैसियतलाई खतरामा पार्ने जोकोहीलाई तिनीहरूले नीच तुल्याएपछि र अपमानित गरेपछि मात्रै तिनीहरूलाई सहज महसुस हुन्छ। हरेक ख्रीष्टविरोधी यस्तै हुन्छ। मानिसहरूको मन जित्न र तिनीहरूलाई दमन गर्नका लागि यी असङ्ख्य युक्तिहरू प्रयोग गर्नुको पछाडि तिनीहरूको उद्देश्य के हो? तिनीहरूको उद्देश्य शक्ति प्राप्त गर्नु, आफ्नो हैसियतलाई दह्रिलो बनाउनु, मानिसहरूलाई बहकाउनु र नियन्त्रण गर्नु हो। तिनीहरूको अभिप्राय र मनसायले के प्रतिनिधित्व गर्छन्? तिनीहरू आफ्नै, स्वतन्त्र राज्य स्थापना गर्न चाहन्छन्, र परमेश्‍वरको विरुद्धमा खडा हुन चाहन्छन्। यस्तो सार त भ्रष्ट स्वभावभन्दा पनि गम्भीर हुन्छ: शैतानका उन्मत्त महत्त्वाकाङ्क्षा र धोकेबाज युक्तिहरू पूर्ण रूपमा खुलासा भएका हुन्छन्। यो भ्रष्ट स्वभाव प्रकट गर्ने समस्या मात्रै होइन। उदाहरणका लागि, जब मानिसहरू अलिक अहङ्कारी र आत्म-धर्मी हुन्छन्, वा कहिलेकहीँ अलिक छली र झूटा हुन्छन्, तब यी कुराहरू भ्रष्ट स्वभावका प्रकटीकरण मात्रै हुन्। यस बीच, ख्रीष्टविरोधीहरूले गर्ने सबै कुरा मानिसहरूको हृदय जित्न, विरोधीहरूलाई आक्रमण गर्न र बहिष्कार गर्न, तिनीहरूको हैसियतलाई दह्रिलो बनाउन, शक्ति कब्जा गर्न, र मानिसहरूलाई नियन्त्रण गर्नका लागि हुन्छ। यी कार्यहरूको प्रकृति के हो? के तिनीहरूले सत्यता अभ्यास गरिरहेका हुन्छन्? के तिनीहरूले परमेश्‍वरका चुनिएका मानिसहरूलाई परमेश्‍वरका वचनहरूमा प्रवेश गर्न र परमेश्‍वरको अघि आउन अगुवाइ गरिरहेका हुन्छन्? (हुँदैनन्।) त्यसोभए तिनीहरूले के गरिरहेका हुन्छन्? तिनीहरूले परमेश्‍वरसँग उहाँको चुनिएका मानिसहरूका लागि प्रतिस्पर्धा गरिरहेका हुन्छन्, मानिसहरूको हृदयका लागि प्रतिस्पर्धा गरिरहेका हुन्छन्, र आफ्नै स्वतन्त्र राज्य स्थापना गर्ने प्रयास गरिरहेका हुन्छन्। मानिसहरूको हृदयमा कसका लागि स्थान हुनुपर्छ? परमेश्‍वरका लागि स्थान हुनुपर्छ। तर ख्रीष्टविरोधीहरूले गर्ने सबै कुरा यसको ठीक विपरीत हुन्छ। तिनीहरूले मानिसहरूको हृदयमा परमेश्‍वर वा सत्यतालाई स्थान लिन दिँदैनन्; बरु, तिनीहरूले मानिस, अर्थात् अगुवाका रूपमा रहेको आफूलाई, र शैतानलाई मानिसहरूको हृदयमा स्थान लिन दिन चाहन्छन्। तिनीहरूले कसैको हृदयमा तिनीहरूको स्थान छैन, यो व्यक्तिले तिनीहरूसँग अगुवाका रूपमा व्यवहार गर्दैन भन्‍ने पत्ता लगाउने बित्तिकै, तिनीहरू अत्यन्तै असन्तुष्ट हुन्छन्, र सायद तिनीहरूले उनीहरूलाई दमन गर्ने र सास्ती दिने प्रयास गर्ने गर्छन्। ख्रीष्टविरोधीहरूले गर्ने र भन्‍ने सबै कुरा तिनीहरूको हैसियत र प्रतिष्ठाको वरिपरि घुम्छ, र मानिसहरूलाई तिनीहरूलाई उच्च मान्ने लगाउन, तिनीहरूको डाहा गर्न र आराधना गर्न लगाउनका लागि हुन्छ—यहाँसम्म कि मानिसहरूलाई तिनीहरूदेखि डर मान्ने लगाउनका लागि पनि हुन्छ। तिनीहरूले परमेश्‍वरका चुनिएका मानिसहरूलाई तिनीहरूसँग परमेश्‍वरसँग जस्तै व्यवहार गर्न लगाउन चाहन्छन्, र सोच्छन्, “म जुनसुकै मण्डलीमा भए पनि, मानिसहरूले मेरो कुरा सुन्नुपर्छ, तिनीहरूले मबाट आफ्नो सुझाव लिनुपर्छ। जोसुकैले जुनसुकै समस्याको बारेमा माथिलाई रिपोर्ट गरे पनि, यो कुरा मबाट भएर नै जानुपर्छ, तिनीहरूसँग मकहाँ आएर मात्रै रिपोर्ट गर्ने अनुमति छ, माथिलाई सीधै रिपोर्ट गर्न पाइँदैन। यदि कसैले मलाई ‘नाइँ’ भन्छ भने, म उसलाई दण्ड दिनेछु, ताकि मलाई देख्‍ने सबैले आफ्नो हृदयमा डर, हैरानी, र कम्पन अनुभव गरून्। यति मात्र होइन, यदि मैले आदेश दिएँ वा कुनै कुरालाई जोड दिएँ भने, कसैले पनि असहमत हुने आँट गर्नु हुँदैन; मैले जे भने पनि, मानिसहरू त्यसअनुरूप हुनुपर्छ। तिनीहरूले मेरो कुरा पूर्ण रूपमा सुन्‍नुपर्छ, सबै कुरामा मेरो पालन गर्नुपर्छ, र हैकम चलाउने व्यक्ति म नै हुनुपर्छ।” ख्रीष्टविरोधीहरूले बोल्ने शैली ठीक यस्तै हुन्छ, यो ख्रीष्टविरोधीहरूको आवाज हो, ख्रीष्टविरोधीहरूले मण्डलीमाथि प्रभुत्व जमाउने प्रयास यसरी नै गर्छन्। यदि परमेश्‍वरका चुनिएका मानिसहरूले तिनीहरूले भनेको कुरा मान्छन् र तिनीहरूको पालना गर्छन् भने, के त्यस्ता मण्डलीहरू ख्रीष्टविरोधीहरूका राज्यहरू बन्दैनन् र? तिनीहरू भन्छन्, “माथिले जारी गरेका कामका प्रबन्धहरूलाई मैले नै जाँच गर्नुपर्छ, मैले तिमीहरूका लागि जिम्मेवारी लिनुपर्छ, सही र गलतलाई विश्लेषण गर्ने व्यक्ति म नै हुनुपर्छ, परिणाम निर्णय गर्ने म नै हुनुपर्छ। तिमीहरूको कद पर्‍याप्त छैन, र तिमीहरू पर्याप्त रूपमा योग्य छैनौ। म मण्डलीको अगुवा हुँ र सबै कुरा ममा निर्भर हुन्छ।” के यी कुराहरू बोल्ने मानिसहरू अत्यन्तै दम्भी हुँदैनन् र? तिनीहरू साँच्‍चै नै यति अहङ्कारी हुन्छन् कि तिनीहरूमा कुनै समझ नै हुँदैन! के तिनीहरूले आफ्नै, स्वतन्त्र राज्य स्थापना गर्ने प्रयास गरिरहेका हुँदैनन् र? कस्तो प्रकारका मानिसहरूले आफ्नै राज्य निर्माण गर्ने प्रयास गर्ने सम्भावना हुन्छ? के तिनीहरू वास्तविक ख्रीष्टविरोधीहरू होइनन् र? के ख्रीष्टविरोधीहरूले भन्‍ने र गर्ने सबै कुरा आफ्नो हैसियतको सुरक्षा गर्नका लागि हुँदैन र? के तिनीहरूले मानिसहरूलाई बहकाउने र नियन्त्रण गर्ने प्रयास गरिरहेका हुँदैनन् र? तिनीहरूलाई किन ख्रीष्टविरोधी भनिन्छ? “विरोधी” को अर्थ के हो? यसको अर्थ विपरीतता र घृणा हो। यसको अर्थ ख्रीष्टप्रतिको शत्रुता, सत्यताप्रतिको शत्रुता, र परमेश्‍वरप्रतिको शत्रुता हो। “शत्रुता” को अर्थ के हो? यसको अर्थ विपरीत पक्षमा उभिनु, तँलाई शत्रुका रूपमा व्यवहार गर्नु, मानौँ ऊ ठूलो र गहन घृणाले भरिएको छ; यसको अर्थ तँप्रति पूर्ण विरोधी हुनु हो। ख्रीष्टविरोधीहरूले परमेश्‍वरलाई यस्तो मानसिकताले व्यवहार गर्छन्। परमेश्‍वरलाई घृणा गर्ने यस्ता मानिसहरूमा सत्यताप्रति कस्तो मनोवृत्ति हुन्छ? के तिनीहरू सत्यतालाई प्रेम गर्न सक्छन्? के तिनीहरू सत्यतालाई स्वीकार गर्न सक्छन्? अवश्य नै सक्दैनन्। त्यसकारण, परमेश्‍वरको विरोधमा खडा हुने मानिसहरू सत्यतालाई घृणा गर्ने मानिसहरू हुन्। तिनीहरूमा देखा पर्ने पहिलो कुरा भनेको सत्यताप्रतिको वितृष्णा र सत्यताप्रतिको घृणा हो। तिनीहरूले सत्यता वा परमेश्‍वरका वचनहरू सुन्‍ने बित्तिकै, तिनीहरूको हृदयमा घृणा पैदा हुन्छ, र जब कसैले तिनीहरूलाई परमेश्‍वरका वचनहरू पढेर सुनाउँछ, तब मानिसहरूले सुसमाचार प्रचार गर्दा परमेश्‍वरका वचनहरू पिशाचलाई पढेर सुनाएको जस्तै गरी, तिनीहरूको अनुहारमा रिस र क्रोधको अभिव्यक्ति देखा पर्छ। सत्यताप्रति वितृष्णा राख्ने र सत्यतालाई घृणा गर्ने मानिसहरूले हृदयमा परमेश्‍वरका वचनहरू र सत्यताप्रति अत्यन्तै वितृष्णा महसुस गर्छन्, तिनीहरूमा प्रतिरोधको मनोवृत्ति हुन्छ, र तिनीहरू, तिनीहरूलाई परमेश्‍वरका वचनहरू पढेर सुनाउने वा सत्यता सङ्गति गर्ने जोकोहीलाई घृणा गर्ने हदसम्म समेत पुग्छन्, अनि तिनीहरूले त्यो व्यक्तिलाई शत्रुका रूपमा समेत लिन्छन्। तिनीहरूमा विभिन्‍न सत्यताहरूप्रति, र सकारात्मक कुराहरूप्रति चरम वितृष्णा हुन्छ। परमेश्‍वरमा समर्पित हुने बफादारीसाथ आफ्नो कर्तव्य पूरा गर्ने, इमानदार व्यक्ति बन्‍ने, सबै कुरामा सत्यता खोज्ने, आदि जस्ता सबै सत्यताहरूमा—के तिनीहरूमा अलिकति पनि व्यक्तिगत तृष्णा वा प्रेम हुन्छ? हुँदैन, अलिकति पनि हुँदैन। त्यसकारण, तिनीहरूमा यस किसिमको प्रकृति सार भएकोले तिनीहरू पहिले नै परमेश्‍वर र सत्यताको प्रत्यक्ष विरोधमा उभिएका हुन्छन्। अवश्य नै, यस्ता मानिसहरूले भित्री मनमा सत्यतालाई वा कुनै सकारात्मक कुरालाई प्रेम गर्दैनन्, भित्री मनमा, तिनीहरूलाई सत्यताप्रति वितृष्णा हुन्छ र तिनीहरूले यसलाई घृणा समेत गर्छन्। उदाहरणका लागि, नेतृत्वको पदमा बस्ने मानिसहरूले आफ्ना दाजुभाइ-दिदीबहिनीहरूका फरक-फरक विचारहरूलाई स्वीकार गर्न सक्नुपर्छ, तिनीहरूले दाजुभाइ-दिदीबहिनीहरूको अघि खुलस्त कुरा गर्न र आफूलाई उदाङ्गो पार्न सक्नुपर्छ, र तिनीहरूको निन्दालाई स्वीकार गर्नुपर्छ, र तिनीहरूले आफ्‍नो हैसियतलाई जोड दिनु हुँदैन। अभ्यास गर्ने यी सबै सही तरिकाहरूको बारेमा ख्रीष्टविरोधीले के भन्नेथियो? उसले यसो भन्‍नेथियो, “यदि मैले दाजुभाइ-दिदीबहिनीहरूका रायहरू सुनेँ भने, के म अझै पनि अगुवा नै रहनेथिएँ? के मसँग अझै पनि हैसियत र इज्जत हुनेथियो? यदि मेरो कुनै इज्जत हुँदैन भने मैले के नै काम गर्न सक्छु?” ख्रीष्टविरोधीसँग ठीक यस्तै प्रकारको स्वभाव हुन्छ; तिनीहरूले सत्यतालाई सबैभन्दा सानो रूपमा समेत स्वीकार गर्दैनन्, र अभ्यास गर्ने तरिका जति सही हुन्छ, तिनीहरूले उति नै बढी त्यसको प्रतिरोध गर्छन्। सिद्धान्त अनुसार काम गर्नु भनेको सत्यता अभ्यास गर्नु हो भन्‍ने कुरालाई तिनीहरूले स्वीकार गर्दैनन्। तिनीहरूलाई सत्यता अभ्यास गर्नु भनेको के हो भन्ने लाग्छ? तिनीहरूले परमेश्‍वरका वचनहरू, सत्यता, र प्रेममा भर पर्नुको सट्टा सबैसँग षड्यन्त्र, चलाकी, र हिंसाको प्रयोग गर्नुपर्छ भन्‍ने सोच्छन्। तिनीहरूको हरेक माध्यम र मार्ग दुष्ट हुन्छ। यो सबैले ख्रीष्टविरोधीहरूको प्रकृति सारलाई पूर्ण रूपमा प्रतिनिधित्व गर्छ। तिनीहरूले प्रायजसो प्रकट गर्ने मनसाय, राय, दृष्टिकोण, र अभिप्रायहरू सबै सत्यताप्रतिको वितृष्णा र घृणाको स्वभाव हुन्, जुन ख्रीष्टविरोधीहरूको प्रकृति सार हो। त्यसोभए, सत्यता र परमेश्‍वरको विरुद्धमा खडा हुनु भनेको के हो? यसको अर्थ सत्यता र सकारात्मक कुराहरूलाई घृणा गर्नु हो। उदाहरणका लागि, जब कसैले “सृजित प्राणीका रूपमा, व्यक्तिले सृजित प्राणीको कर्तव्य पूरा गर्नुपर्छ। परमेश्‍वरले जे भन्‍नुभए पनि, मानिसहरू समर्पित हुनुपर्छ, किनभने हामी सृजित प्राणीहरू हौँ” भनेर भन्छ, तब ख्रीष्टविरोधीले के सोच्छन्? “समर्पित हुने? म सृजित प्राणी हुँ भन्‍ने कुरा गलत होइन, तर जब समर्पित हुने कुरा आउँछ, तब त्यो कुरा परिस्थितिमा भर पर्छ। सर्वप्रथम, त्यसमा मेरा लागि केही फाइदा हुनुपर्छ, मलाई बेफाइदा हुनु हुँदैन, र मेरा हितहरू सुरुमा आउनुपर्छ। यदि इनाम वा महान् आशिष्‌हरू प्राप्त हुन्छन् भने, म समर्पित हुन सक्छु, तर इनाम र गन्तव्यविना, किन समर्पित हुने? म समर्पित हुन सक्दिनँ।” यो सत्यतालाई स्वीकार नगर्ने मनोवृत्ति हो। परमेश्‍वरप्रतिको तिनीहरूको समर्पणता ससर्त हुन्छ, र यदि तिनीहरूको सर्तहरू पूरा गरिएनन् भने, तिनीहरू समर्पित नहुने मात्र होइन, तर तिनीहरूले परमेश्‍वरको विरुद्धमा लड्ने र प्रतिरोध गर्ने सम्भावना पनि हुन्छ। उदाहरणका लागि, परमेश्‍वरले मानिसहरूलाई इमानदार बन्‍न लगाउनुहुन्छ, तर यी ख्रीष्टविरोधीहरू मूर्खहरूले मात्रै इमानदार बन्‍ने प्रयास गर्छन्, र चलाख मानिसहरूले इमानदार बन्‍ने प्रयास गर्दैनन् भन्‍ने विश्‍वास गर्छन्। त्यस्तो मनोवृत्तिको सार के हो? त्यो सत्यताप्रतिको घृणा हो। ख्रीष्टविरोधीहरूको सार यस्तै हुन्छ, र तिनीहरूको सारले तिनीहरू कुन मार्ग हिँड्छन् भन्‍ने कुरा निर्धारित गर्छ, र तिनीहरूले हिँड्ने मार्गले तिनीहरूले गर्ने सबै कुरालाई निर्धारित गर्छ। जब ख्रीष्टविरोधीहरूमा सत्यता र परमेश्‍वरलाई घृणा गर्ने प्रकृति सार हुन्छ, तब तिनीहरूले कस्तो प्रकारका कुराहरू गर्न सक्छन्? तिनीहरूले मानिसहरूको हृदय जित्ने प्रयास गर्ने, विरोधीहरूलाई आक्रमण र बहिष्कार गर्ने, र मानिसहरूलाई सास्ती दिने सम्भावना हुन्छ। यी कुराहरू गर्ने क्रममा तिनीहरूले हासिल गर्न खोजेको उद्देश्य भनेको शक्ति वहन गर्नु, परमेश्‍वरका चुनिएका मानिसहरूलाई नियन्त्रण गर्नु, र आफ्नै स्वतन्त्र राज्य स्थापना गर्नु हो। यसमा कुनै शङ्का छैन। हैसियत पाएपछि, परमेश्‍वरमा पूर्ण समर्पित हुन नसक्‍ने, र परमेश्‍वरलाई पछ्याउन वा सत्यता पछ्याउन नसक्‍ने कुनै पनि व्यक्ति ख्रीष्टविरोधी हो।

ख्रीष्टविरोधीहरूले अगुवाको कर्तव्य पूरा गर्दा के-कस्ता कुराहरू गर्छन्? हामीले भर्खरै तिनीहरूले कसरी मानिसहरूको हृदय जित्ने प्रयास गर्छन् र विरोधीहरूलाई पनि आक्रमण गर्ने र बहिष्कार गर्ने प्रयास गर्छन् भन्‍ने बारेमा कुरा गर्‍यौँ, तर ख्रीष्टविरोधीहरूले अर्को साझा प्रकटीकरण पनि देखाउँछन्—सत्यता पछ्याउनेहरूप्रति तिनीहरूको मनोवृत्ति कस्तो हुन्छ? (घृणा।) अनि त्यसले तिनीहरूलाई के गर्न लगाउँछ? के तिनीहरूले ती मानिसहरूलाई घृणा मात्रै गर्छन्, त्यति हो त? अहँ, तिनीहरूले ती मानिसहरूलाई बहिष्कार गर्ने र दमन गर्ने उपायहरू खोज्छन्। तिनीहरूले मतविरोधीहरूलाई आक्रमण गर्छन् र बहिष्कार गर्छन्। ती विरोधीहरू अलिक भ्रमित, अरूको चापलुसी कसरी गर्ने वा संसारसँग व्यवहार गर्ने दर्शनहरूलाई कसरी प्रयोग गर्ने भन्‍ने थाहा नभएका मानिसहरू हुन सक्छन्। तिनीहरू तुलनात्मक रूपमा जोशिलो र सत्यतालाई निकै पछ्याउने मानिसहरू पनि हुन सक्छन्। त्यसोभए, ख्रीष्टविरोधीहरूको तेस्रो विधि के हो? तिनीहरूले सत्यता पछ्याउनेहरूलाई बहिष्कार र आक्रमण गर्छन्। अर्को एउटा पनि छ: तिनीहरूले मानिसहरूको हृदयमा आफ्‍नो स्थान सुरक्षित गर्ने प्रयास गर्छन्। यसलाई के भनिन्छ? (मानिसहरूको हृदय कब्जा गर्नु।) तिनीहरूले यही कुरा हासिल गर्न खोजिरहेका हुन्छन्। तिनीहरूले यसो गर्न के-कस्ता माध्यमहरू प्रयोग गर्छन्? (तिनीहरूले आफूलाई उच्च पार्छन् र आफ्नो गवाही दिन्छन्।) अनि आफूलाई उच्च पार्ने र आफ्नो गवाही दिने कार्यको पछाडि ख्रीष्टविरोधीहरूको उद्देश्य के हुन्छ? त्यो मानिसहरूको हृदय कब्जा गर्नु र तिनीहरूलाई नियन्त्रण गर्नु हुन्छ। मानिसहरूले आफूलाई उच्च पार्दा र आफ्नो गवाही दिँदा प्रायजसो कस्तो कुराका बारेमा कुरा गर्छन्? एउटा भनेको तिनीहरूले आफ्नो योग्यताका बारेमा कुरा गर्नु हो। उदाहरणका लागि, कतिपय मानिसहरूले तिनीहरूले माथिल्लो स्तरका निश्‍चित मण्डली अगुवाहरूलाई कसरी बास दिएका छन् भन्‍ने बारेमा कुरा गर्छन्। कतिपयले त यसो समेत भन्छन्, “मैले परमेश्‍वर स्वयम्‌लाई बास दिएको छु, र उहाँले मसँग निकै दयालु व्यवहार गर्नुभयो—म पक्कै पनि सिद्ध पारिनेछु।” तिनीहरूले यसो भन्‍नुको अर्थ के हो? (तिनीहरूले मानिसहरूलाई तिनीहरूलाई उच्च मान्न लगाउने प्रयास गरिरहेका हुन्छन्।) यी कुराहरू भन्‍नुको पछाडि तिनीहरूको उद्देश्य हुन्छ। अरूले भन्छन्, “म माथिको सम्पर्कमा आएको छु, तिनीहरूले मेरा बारेमा निकै उच्च विचार राख्छन्, र मलाई मेरो पछ्याइमा मेहनत गर्न आग्रह गरे।” वास्तवमा, माथिले तिनीहरूका बारेमा के सोच्छ भन्‍ने कसैलाई थाहा हुँदैन। कतिपय मानिसहरूले साँच्‍चै नै कुराहरू बढाइदिन्छन्, र कहिलेकहीँ कुराहरू समेत बनाउँछन्। यदि मानिसहरूको समूह भेला भएर तिनीहरूको कथालाई पुष्टि गर्न र जाँच गर्न आए भने के गर्ने भनेर तिनीहरूलाई थाहा हुनेथिएन। माथिले कसैलाई यसो पनि भन्‍न सक्छ, “तेरो क्षमता राम्रो छ र तँसँग बुझ्‍ने क्षमता छ। तैँले आफ्नो अनुभवात्मक गवाही लेख्‍ने अभ्यास गर्नुपर्छ। जीवन अनुभव प्राप्त गरेपछि तँ अगुवा बन्‍न सक्छस्।” यसको अर्थ के हो? यो व्यक्ति प्रतिभाशाली भए पनि, उसले अझै पनि केही समयसम्म तालिम लिनुपर्छ र अनुभव पाउनुपर्छ। जब त्यो व्यक्तिले तालिम वा अनुभव प्राप्त गर्नुभन्दा पहिले धाक लगाउँछ र देखावट गर्छ, तब यसको प्रकृति के हुन्छ? ऊ अहङ्कारी र अभिमानी भइरहेको हुन्छ, र उसले आफ्नो समझ गुमाएको हुन्छ, होइन र? यदि माथिका ब्रदरले यो व्यक्तिमा क्षमता छ र ऊ प्रतिभाशाली छ भनेर भने पनि, यो त उसलाई प्रोत्साहन दिएको वा मूल्याङ्कन गरिएको मात्रै हुन्छ। त्यस व्यक्तिले यसरी धाक लगाउँदै हिँड्नुको उद्देश्य के हो? मानिसहरूलाई उसलाई उच्च मान्न लगाउनु, अरूलाई उसको आराधना गर्न लगाउनु हो। तिनीहरूले यसो भनिरहेका हुन्छन्, “हेर—माथिका ब्रदरले मलाई निकै उच्च मान्छन्, र त्यसोभए तिमी किन मलाई उच्च मान्दैनौ? अब मैले तिमीलाई यो कुरा बताइसकेपछि, तिमीले पनि मलाई उच्च मान्नुपर्छ।” तिनीहरूले हासिल गर्न चाहने उद्देश्य यही हो। यसो भन्‍नेहरू पनि छन्, “म अगुवा थिएँ। म एउटा क्षेत्र, जिल्‍ला, मण्डलीको अगुवा थिएँ—म धेरै पटक तल झरेँ, र धेरै पटक माथि चढेँ—मलाई धेरै पटक बढुवा दिइयो र पदबाट तल झारियो। अन्तमा, मेरो इमानदारीताले स्वर्गलाई छोयो, र आज, म फेरि पनि माथिल्लो स्तरको अगुवा बनेको छु। अनि म कहिल्यै पनि नकारात्मक भएको छैनँ।” तैँले तिनीहरूलाई किन कहिल्यै नकारात्मक महसुस गरेका छैनौ भनेर सोध्दा, तिनीहरूले यसो भन्छन्, “सक्‍कली सुन अन्तमा चम्किन्छ भन्‍ने कुरामा विश्‍वास गर्छु।” तिनीहरू यही निष्कर्षमा पुगेका हुन्छन्। के यो सत्यता वास्तविकता हो? (होइन।) त्यसोभए त्यो सत्यता वास्तविकता होइन भने, के हो त? यो एउटा अनौठो सिद्धान्तवाद हो; यसलाई भ्रम पनि भन्‍न सकिन्छ। तिनीहरूले यसरी बोल्‍नुको परिणाम के हुन सक्छ? कतिपय मानिसहरूले यसो भन्‍न सक्छन्, “यो व्यक्तिले साँच्‍चै नै सत्यता पछ्याउँछ। धेरै पटक बढुवा पाएर पदबाट तल झारिँदा पनि ऊ नकारात्मक भएन। अनि अहिले उसलाई फेरि अगुवा बनाइएको छ—सक्‍कली सुन साँच्‍चै चम्किन्छ। ऊ ढिलो-चाँडो सिद्ध तुल्याइन्छ।” के त्यो व्यक्तिको लक्ष्य त्यही थिएन र? वास्तवमा, उसले यही उद्देश्य राखेको थियो। ख्रीष्टविरोधीहरूले चाहे जुन शैलीमा बोले पनि, त्यसको ध्येय सदैव मानिसहरूलाई तिनीहरूलाई उच्च मान्न लगाउन र तिनीहरूको आराधना गर्न लगाउन, मानिसहरूको हृदयमा कुनै स्थान ओगट्न, परमेश्‍वरको पद समेत लिनका लागि हो—यी सबै कुराहरू ख्रीष्टविरोधीहरूले आफ्नै गवाही दिँदा हासिल गर्न चाहने लक्ष्यहरू हुन्। जब पनि मानिसहरूले भन्‍ने, प्रचार गर्ने र सङ्गति गर्ने सबै कुरापछाडिको मनसाय भनेको अरूलाई तिनीहरूलाई उच्च मान्न लगाउनु र आराधना गर्न लगाउनु हुन्छ, तब यस्तो व्यवहार आफैलाई उच्‍च पार्नु र आफ्नो गवाही दिनु हो, र यो अरूको हृदयमा स्थान ओगट्न गरिन्छ। यी मानिसहरूले बोल्ने तरिकाहरू पूर्ण रूपमा एउटै नभए पनि, यसमा धेर-थोर मात्रामा तिनीहरूले आफ्नै गवाही दिने र अरूलाई तिनीहरूको आराधना गर्न लगाउने प्रभाव हुन्छ। यस्ता व्यवहारहरू प्रायः सबै अगुवा र कामदारहरूमा फरक-फरक हदमा रहेका हुन्छन्। यदि तिनीहरू आफूलाई रोक्‍न नसक्‍ने निश्चित अवस्थामा पुग्छन् र आफूलाई नियन्त्रण गर्न तिनीहरूलाई गाह्रो हुन्छ, र तिनीहरूमा आफूलाई परमेश्‍वरको रूपमा वा कुनै मूर्तिका रूपमा मानिसहरूलाई व्यवहार गर्न लगाउने विशेष रूपमा बलियो र स्पष्ट अभिप्राय र लक्ष्य हुन्छन्, यसरी तिनीहरूले मानिसहरूलाई बन्धनमा राख्‍ने र नियन्त्रण गर्ने र अरू मानिसहरूलाई तिनीहरूको पालना र आराधना गर्न लगाउने आफ्नो उद्देश्य हासिल गर्छन्, भने यी सबैको प्रकृति आफैलाई उच्‍च पार्ने र आफ्नै गवाही दिने प्रकृति हो, र यसमा ख्रीष्टविरोधीको एउटा गुण हुन्छ। मानिसहरूले आफूलाई उच्‍च पार्न र आफ्नै गवाही दिन सामान्यतया कुन माध्यमहरू प्रयोग गर्छन्? (तिनीहरू पूँजीको कुरा गर्छन्।) पूँजीको बारेमा कुरा गर्दा यसमा के-के कुरा समावेश हुन्छन्? तिनीहरूले कति लामो समयदेखि परमेश्‍वरमा विश्‍वास गरेका छन्, तिनीहरूले कति धेरै कष्ट भोगेका छन्, तिनीहरूले कति धेरै मूल्य चुकाएका छन्, तिनीहरूले कति धेरै काम गरेका छन्, तिनीहरूले कति टाढासम्म यात्रा गरेका छन्, साथै सुसमाचार प्रचार गर्ने क्रममा तिनीहरूले कति धेरै मानिसहरूलाई विश्‍वासमा ल्याएका छन् र कति धेरै अपमान सहेका छन् भन्‍ने कुराहरू समावेश हुन्छन्। कतिपय मानिसहरू आफूले कहिल्यै पनि मण्डली वा दाजुभाइ-दिदीबहिनीहरूलाई धोका नदिई, आफ्नो गवाहीमा दृढ रूपमा खडा भई कति पटक पक्राउ र जेल परेका छन्, आदि बारे प्राय कुरा गर्छन्। यी सब पूँजीबारे कुरा गर्नु हो। मण्डलीको काम गर्ने बहानामा, तिनीहरू आफ्नो हैसियतलाई मजबुत पार्दै, मानिसहरूको हृदयमा आफ्नो राम्रो छाप बनाउँदै आफ्नै उद्यममा संलग्न हुन्छन्। त्यससँगै, तिनीहरूले मानिसहरूको हृदय जित्‍न हरप्रकारका तौरतरिका र चाल प्रयोग गर्छन्, यहाँसम्म कि तिनीहरूले आफ्नो भन्दा बेग्लै दृष्टिकोण राख्‍ने जोकोहीलाई आक्रमण गर्न र बहिष्कार गर्ने, विशेष गरी सत्यता पछ्याउने र सिद्धान्तहरूमा अडिग रहनेहरूलाई बहिष्कार गर्न र दमन गर्न सक्दो समेत गर्छन्। अनि मूर्ख, अज्ञानी र आफ्नो विश्‍वासमा अन्योलमा रहेका, परमेश्‍वरमा धेरै समय विश्‍वास नगरेकाहरू र सानो कद भएकाहरूका बारेमा भन्दा, तिनीहरूले यी मानिसहरूमा कस्ता तौरतरिकाहरू प्रयोग गर्छन्? तिनीहरूले आफ्नो हैसियतलाई मजबुत बनाउने लक्ष्य हासिल गर्न यी रणनीतिहरू प्रयोग गरेर मानिसहरूलाई बहकाउँछन्, आकर्षित गर्छन् र धम्की समेत दिन्छन्। यी सबै नै ख्रीष्टविरोधीहरूका चाल हुन्।

मण्डलीहरूमा यस्तो कुरा प्राय हुन्छ: कतिपय दाजुभाइ-दिदीबहिनीहरूले माथिका प्रवचनहरू र सङ्गतिहरू सुन्छन्, जसमा अगुवा वा कामदारले परमेश्‍वरको घरको कामका प्रबन्धहरू उल्लङ्घन गर्ने कुनै काम गरे भने, परमेश्‍वरका चुनिएका मानिसहरूसँग यसको बारेमा रिपोर्ट गर्ने अधिकार हुन्छ भनेर भनिएको हुन्छ। यो सुनेपछि र तिनीहरूको मण्डलीका कुनै अगुवाले कामका प्रबन्धहरू अनुरूप कार्य गरिरहेका छैनन् भन्‍ने खुट्टयाएपछि, तिनीहरूमध्ये केहीले अगुवाका बारेमा रिपोर्ट गर्ने निर्णय गर्छन्। त्यसपछि, अगुवाले यसको बारेमा थाहा पाउँछ, र मनमनै सोच्छ, “अझै पनि मलाई रिपोर्ट गर्ने आँट भएका मानिसहरू रहेछन्। तिनीहरूले कसरी आँट गरे! यी मानिसहरू को हुन्?” त्यसपछि, तिनीहरूले मण्डलीका दर्जनौँ सदस्यहरूलाई एक-एक गरी अनुसन्धान गर्छन्। यो अनुसन्धानमा तिनीहरू कुन हदसम्‍म पुग्छन्? तिनीहरूले हरेकको उमेर, तिनीहरूले परमेश्‍वरमा विश्‍वास गरेको कति लामो समय भएको छ, तिनीहरूले विगतमा के-कस्ता कर्तव्यहरू पूरा गरेका छन्, तिनीहरूका वर्तमान कर्तव्य के-के हुन्, तिनीहरू कसको सम्पर्कमा छन्, तिनीहरूले माथिलाई सम्पर्क गर्न सक्छन् कि सक्दैनन्, र इत्यादि कुराहरू हेर्छन्। तिनीहरूले यी सबै कुराहरू खोज्छन्, यसमा धेरै मेहनत गर्छन्। तिनीहरूको विस्तृत अनुसन्धान पूरा भएपछि, तिनीहरूले दुई-तीन जना मानिसहरू शङ्कास्पद देखिएको पत्ता लगाउँछन्, त्यसकारण अर्को भेलामा, त्यस अगुवाले निश्‍चित रूपमा यही मामलालाई लक्षित गर्ने प्रवचन सुनाउँछन्। तिनीहरूले भन्छन्, “मानिसहरूमा विवेक हुनुपर्छ। परमेश्‍वरमाथिको तपाईंको विश्‍वासमा, तपाईंलाई अहिलेसम्म कसले डोर्‍याएको छ? तपाईंले अहिले धेरै सत्यताहरू बुझ्‍नुभएको छ; यदि मैले भेलाहरू आयोजना गरेर सङ्गति नगरेको भए, के तपाईंले यी सत्यताहरू बुझ्‍न सक्नुहुनेथ्यो? हाम्रो मण्डलीले सुसमाचार प्रचार गरेर धेरै मानिसहरूलाई ल्याएको छ, र हाम्रो सुसमाचारको काममा यति ठूलो प्रगति भएको छ। यदि म यहाँ यसको निर्देशन गर्न नभएको भए, के तपाईंहरूले कसैलाई ल्याउन सक्‍नुहुन्थ्यो? तैपनि यो सबका लागि कसलाई धन्यवाद दिनुपर्छ?” कतिपय मानिसहरूले यसको बारेमा मनन गर्छन् र सोच्छन्, “मैले धन्यवाद दिनुपर्ने व्यक्ति परमेश्‍वर नै हुनुहुन्छ; मानिसले के-कस्ता योगदानहरू दिएको छ?” तर त्यसपछि अगुवाले यसो भन्दै आफ्‍नो कुरा जारी राख्छ, “मैले तपाईंहरूका लागि परमेश्‍वरका वचनहरूका यी पुस्तकहरू नल्याएको भए, के तपाईंहरूले ती प्राप्त गर्न सक्‍नुहुन्थ्यो? मैले भेलाहरू आयोजना नगरेको भए, के तपाईंहरू भेला हुन सक्‍नुहुन्थ्यो? मानिसहरूमा विवेक हुनुपर्छ! त्यसोभए, यदि तपाईंहरूसँग विवेक छ भने, तपाईंहरूले के गर्नुपर्छ? जब तपाईंहरूको अगुवाले कहिलेकहीँ सानो गल्ती गर्छ, तब तपाईंले यसको बारेमा धेरै गहन रूपमा अनुसन्धान गर्नु हुँदैन। तिनीहरूको कमीकमजोरीलाई पक्रेर अनि त्यो कुरालाई त्याग्‍न नमानेर, के तपाईंले तिनीहरूको विरुद्धमा विद्रोह गर्ने प्रयास गरिरहनुभएको हुन्छ? यदि सानो कुरा देखा पर्‍यो भने, हामीले यसलाई आन्तरिक रूपमा सम्हाल्नुपर्छ। रिपोर्ट गर्नुको के अर्थ हुन्छ? मामलाहरूको रिपोर्ट गर्ने मानिसहरू अयोग्य र सानो कदका हुन्छन्। के सबै कुराहरूका बारेमा माथिलाई रिपोर्ट गर्नु उचित हुन्छ? माथिसँग यस्ता समस्याहरू समाधान गर्ने समय कसरी हुन सक्छ? यदि तिनलाई समाधान गरिनु नै पर्छ भने, मण्डली अगुवाहरूले तिनलाई समाधान गर्नेछन्। के बन्द ढोकाभित्र कुराहरूका बारेमा छलफल गर्न सकिँदैन र? के तपाईंहरूले सबै कुराका बारेमा माथिलाई रिपोर्ट गर्नुपर्छ? के यो त माथिलाई बाधा दिनु मात्रै होइन र? सुन्‍नुहोस्, यदि तपाईंले मलाई कुनै कुराका बारेमा रिपोर्ट गर्नुभयो भने, म शान्त भएर र मैत्रीपूर्ण तरिकाले तपाईंलाई काट-छाँट नगरी समाधान खोज्नेछु। तर तपाईंले माथिलाई यसको बारेमा रिपोर्ट गर्नुभयो भने माथिको मनोवृत्ति कस्तो हुनेछ थाहा छ? माथिलाई हल्का रूपमा लिनु हुँदैन—तिनीहरू सिंह र गरुडहरू जस्तै हुन्। के हामी जस्ता साना कदका मानिसहरू तिनीहरूको स्तरमा पुग्‍न सक्छौँ? तपाईंले माथिलाई समस्याका बारेमा रिपोर्ट गरेर केही राम्रो हुनेछैन; तपाईं अवश्य नै काट-छाँटमा पर्नुहुनेछ। मेरो जीवनमा धेरै पटक यस्तो भएको छ; तपाईं जस्तो सानो कदको व्यक्तिले कसरी यसलाई सम्हाल्न सक्‍नुहुन्छ? तपाईंले विश्‍वास समेत त्याग्‍ने सम्‍भावना हुन्छ, र त्यसको परिणामहरू भोग्‍ने व्यक्ति को हुनेछ? यदि तपाईं कुनै कुराको रिपोर्ट गर्न चाहनुहुन्छ भने, तपाईंले नै परिणामहरू भोग्‍नुहुनेछ। जब समय आउँछ र तपाईं काट-छाँटमा परेर नकारात्मक र कमजोर बन्‍नुहुन्छ, तब मलाई दोष नदिनुहोस्। यदि तपाईं रिपोर्ट गर्न चाहनुहुन्छ भने, म रोक्दिनँ। जानुहोस् र गर्नुहोस्; कसले यसको बारेमा रिपोर्ट गर्दो रहेछ म हेर्छु!” के यो अगुवाले यति डरलाग्दो व्यवहार गरिरहेको बेला कसैले रिपोर्ट गर्ने आँट गर्नेथियो? (गर्नेथिएन।) कतिपय मानिसहरूले गर्न त चाहनेथिए, तर तिनीहरू यति डराउनेथिए कि तिनीहरूले त्यसो गर्न सक्नेथिएनन्। के यी मानिसहरू केही न कामका हुँदैनन् र? तिनीहरूलाई केको डर लाग्छ? तिनीहरू कसरी अगुवासँग यति डराउन सक्छन्? यदि त्यो अगुवाले तिनीहरूलाई यातना दिएर मार्न चाहे पनि, तिनीहरूको जीवन त्यो अगुवाको हातमा हुँदैन; परमेश्‍वरको अनुमतिविना त्यो अगुवाले तिनीहरूलाई यातना दिने आँट कसरी गर्ला? त्यो अगुवाका केही डरलाग्दा शब्दहरू सुनेपछि, कतिपय मानिसहरू रिपोर्ट गर्न साँच्‍चै साह्रै डराउनेथिए; तिनीहरूले मनमनै सोच्नेथिए, “परमेश्‍वरलाई कहीँ पनि देख्‍न सकिँदैन। यदि मैले रिपोर्ट गरेँ भने के माथिले अगुवालाई ठेगान लगाउनेछ? यदि तिनीहरूले त्यसो गरेनन् भने—के अगुवाले मसँग बदला लिनेछ? के त्यसपछि पनि म आफ्नो कर्तव्य सामान्य रूपमा पूरा गर्न सक्नेछु? त्यसोभए मैले रिपोर्ट गर्नु हुँदैन। त्यसबाहेक, यो मामला मेरो सरोकारको विषय होइन। अरू कसैले यसको बारेमा रिपोर्ट गरेको छैन, त्यसकारण मैले किन रिपोर्ट गर्नुपऱ्यो?” तिनीहरू रिपोर्ट गर्ने आँट नगरी पछि हट्नेथिए। के ख्रीष्टविरोधीले त्यस्ता मानिसहरूलाई कृपा देखाउने सम्भावना हुन्छ? (हुँदैन।) तिनीहरूले उनीहरूलाई के गर्नेछन्? तिनीहरूलाई रिपोर्ट गर्ने योजना कसले बनाइरहेको छ, तिनीहरूसँग कोचाहिँ एउटै मनका छैनन् भन्‍ने कुरा तिनीहरूले पत्ता लगाएपछि, तिनीहरूले यस्तो सोच्न थाल्नेछन्: “तैँले सधैँ केही न केही योजना बनाइरहेको हुन्छस्; तँ सधैँ उच्च सुनिने विचारहरू बोल्न चाहन्छस्, सधैँ समस्या पैदा गर्न खोजिरहेको हुन्छस्, सधैँ मेरा समस्याहरू रिपोर्ट गर्न चाहन्छस्—यो त अति हो! तैँले मेरो अवस्थाका बारेमा रिपोर्ट गर्न सकूँ भनेर माथिलाई सम्पर्क गर्ने मौका खोजिरहेको छस्। अहिले तँ पछि हटिरहेको छस्, तैँले त्यसो गर्ने आँट गर्दैनस्; तर कसलाई के थाहा, यदि तैँले सही अवसर भेट्टाइस् भने, अझै पनि मलाई रिपोर्ट गर्न सक्छस्। ए, म तँलाई छोड्दिनँ!” त्यसकारण, ख्रीष्टविरोधीले ती मानिसहरूलाई होच्याउने बहाना र अवसरहरू खोज्नेछ, ताकि दाजुभाइ-दिदीबहिनीहरूलाई तिनीहरूप्रति घृणा महसुस होस्। त्यसपछि तिनीहरूले उनीहरूको गल्ती पक्रन, तिनीहरूलाई समस्यामा पार्न र तिनीहरूको प्रतिष्ठालाई कलङ्कित गर्नका लागि हर प्रकारका उपायहरू खोज्नेछन्। अनि त्यसपछि ती मानिसहरूले के सोच्छन्? “यो भयानक कुरा हो! मैले अगुवाको अवज्ञा गरेँ, अन्धाधुन्ध उसको बारेमा रिपोर्ट गर्ने प्रयास गरेँ, र अहिले मलाई कष्ट भोग्‍न लगाइएको छ। मैले यो पाठ याद गर्नुपर्छ: मैले अगुवालाई पटक्कै चिढ्याउनु हुँदैन! अहिले, हैकम चलाउने व्यक्ति यो अगुवा नै हो। उसले ‘पूर्व’ भन्दा, मैले ‘पश्‍चिम’ भनेर भन्‍नु हुँदैन; उसले ‘एक’ भन्दा, मैले ‘दुई’ भनेर भन्‍नु हुँदैन। अगुवाले मलाई जे गर्न लगायो मैले त्यही गर्नुपर्छ। मैले समस्याहरू रिपोर्ट गर्नका लागि माथिलाई सम्पर्क बिलकुलै गर्नु हुँदैन। यो साँच्‍चै नै गम्भीर कुरा हो! मलाई अगुवाले कष्ट दिएको छ, र माथिलाई यसको बारेमा थाहा छैन—मेरो पक्षमा को उभिनेछ र? भनाइ नै छ, ‘राज्यका अधिकारीहरू भन्दा स्थानीय अधिकारीहरूसँग नियन्त्रण गर्ने क्षमता बढी हुन्छ!’” यी मानिसहरू नकारात्मक बनेका हुन्छन्। तिनीहरूले परमेश्‍वरको घरमा सत्यताले शासन गर्छ भन्‍ने कुरामा विश्‍वास गर्दैनन्, परमेश्‍वर यावत् थोकमाथि सार्वभौम हुनुहुन्छ भन्‍ने कुरामा विश्‍वास गर्नु त परको कुरा हो। के तिनीहरूको हृदयमा अझै पनि परमेश्‍वर हुन्छ? अहँ, तिनीहरूको हृदयमा परमेश्‍वर हुँदैन। तिनीहरूमा परमेश्‍वरमाथिको साँचो आस्थाको कमी हुन्छ, तिनीहरू समस्याका बारेमा रिपोर्ट गर्न चाहन्छन् तर तिनीहरूलाई त्यो दुष्ट व्यक्तिको डर लाग्छ, तिनीहरू दुष्ट शक्तिहरूलाई छुट्याउनै सक्दैनन्, दुष्ट व्यक्तिद्वारा आफ्‍नो शक्ति भएको ठाउँमा तिनीहरूलाई कष्ट दिइएको हुन्छ, र तिनीहरू केही काम नलाग्‍ने बनेका हुन्छन्। तिनीहरूमा सुरुमा अलिकति इन्साफको बोध थियो, जुन एउटा रहरलाग्दो गुण हो, तर तिनीहरूले सत्यता नबुझेका र सिद्धान्तहरू अनुसार कसरी काम गर्ने भन्‍ने नबुझेका हुनाले, तिनीहरूलाई त्यो दुष्ट व्यक्ति, झूटा अगुवा, र ख्रीष्टविरोधीले तहसनहस पार्यो, यहाँसम्‍म कि तिनीहरूले सबै आस्था गुमाए; सत्यताको खोजी गर्न वा बुद्धिका आधारमा काम गर्नका लागि परमेश्‍वरमा कसरी भरोसा गर्ने भन्ने तिनीहरूलाई थाहा हुँदैन। अहिले तिनीहरूले ख्रीष्टविरोधीलाई जहाँ देखे पनि तिनीहरू त्रासित र डरपोक बन्छन्। तिनीहरू कति डराएका हुन्छन्? तिनीहरूले सोच्छन्, “यस संसारमा दुष्ट मानिसहरूले शक्ति हात पारेका छन्। म जुनसुकै समूहमा भए पनि, मैले आफूलाई नम्र तुल्याउनुपर्छ। ममा त्यस्तो उग्रता र साहसको कमी छ, त्यसकारण म जहाँ गए पनि, मैले स्वेच्छाले दुर्व्यवहार भोग्‍नुपर्छ र अरूको पालन गर्नैपर्छ—मैले तिनीहरूलाई मेरा पुर्खाहरू जस्तै व्यवहार गर्नुपर्छ। तिनीहरूले ‘पूर्व’ भन्छन् भने, मैले ‘पश्‍चिम’ भन्‍न मिल्दैन। मैले फरक विचारहरू व्यक्त गर्न मिल्दैन, मैले अरूका समस्याहरूका बारेमा रिपोर्टहरू गर्न मिल्दैन, र मैले अरूका मामलाहरूमा टाँग अडाउन मिल्दैन। मैले परमेश्‍वरमा विश्‍वास गर्ने कार्यमा मात्रै ध्यान दिन सक्छु। मैले अगुवा र कामदारहरूलाई चिढ्याउनु हुँदैन, सत्यता सिद्धान्तहरू पालना गर्नु हुँदैन, ज्योतिको तृष्णा गर्नु हुँदैन, वा इन्साफलाई प्रेम गर्नु हुँदैन—यो संसारमा कुनै ज्योति वा इन्साफ छैन। म अन्त्यसम्मै सहने कार्यमा मात्रै ध्यान दिनेछु, र भविष्यमा जहाँ गए पनि शान्ति कायम राख्‍ने कार्यलाई सधैँ प्राथमिकता दिने कुरा याद गर्नेछु!” तिनीहरू यही निष्कर्षमा पुग्छन्। के तिनीहरूलाई त्यो ख्रीष्टविरोधीले पराजित गरेको छैन र? (छ।) यो कुरालाई केले पुष्टि गर्छ? त्यो ख्रीष्टविरोधीले दमन गरेपछि, तिनीहरू साह्रै डराएका हुन्छन्, र तिनीहरू केही बोल्न वा गर्न डराउँछन्। तिनीहरूले आफ्नो साँचो आस्था गुमाएका हुन्छन् र त्यस बेलादेखि आफ्नो कर्तव्य बफादार रूपमा पूरा गर्न छोडेका हुन्छन्; तिनीहरूको हृदयमा, इन्साफप्रतिको तिनीहरूको प्रेमको सानो ज्वाला निभेको हुन्छ; तिनीहरूलाई त्यो ख्रीष्टविरोधीले पूर्ण रूपमा पराजित गरेको र हराएको हुन्छ। के तिनीहरू केही न कामका होइनन् र? के तिनीहरू कायर होइनन् र? (हुन्।) कसरी थाहा हुन्छ? यदि तैँले तिनीहरूलाई “तिमीहरूको मण्डलीमा फलानो कस्तो छ?” भनेर सोधिस् भने, तिनीहरूले “ठीकै गरिरहेको छ” भनेर जवाफ दिन्छन्। यदि तैँले “अनि तिमीहरू सबैले छनौट गरेको त्यो नयाँ मण्डली अगुवाको खबर के छ; के तिमीले उसलाई चिन्छौ?” भनेर भनिस् भने, तिनीहरूले प्रतिक्रिया दिनेछन्, “मलाई उसका बारेमा त्यति थाहा छैन।” यदि तैँले, “अहिले त्यहाँ मण्डली जीवन कस्तो छ? के कसैले बाधा दिइरहेको छ?” भनेर सोधिस् भने, तिनीहरूले भन्‍नेछन्, “ठीक छ, सबै कुरा राम्ररी अघि बढिरहेको छ।” तैँले तिनीहरूलाई जेसुकै सोधे पनि, तिनीहरूले यी केही शब्दहरूद्वारा मात्रै जवाफ दिनेछन्। के तिनीहरू डराएका हुनाले यसो भएको होइन र? तिनीहरू किन यति डराउँछन्? किनभने तिनीहरूले परमेश्‍वरको धार्मिकता चिन्दैनन्; तिनीहरूले शैतानको दुष्टता, क्रूरता, निर्दयीपन, र अन्धकारलाई छर्लङ्ग बुझ्न देख्‍न सक्दैनन्; सत्यताले शासन गर्नु भनेको के हो, वा यसको महत्त्व के हो भन्‍ने तिनीहरूलाई थाहा हुँदैन—त्यसकारण तिनीहरूलाई डर लाग्छ। त्यसैले, तैँले जेसुकै सोधे पनि, तिनीहरूको उत्तर अस्पष्ट र नबुझिने किसिमको हुनेछ; मण्डलीमा वास्तवमा के भइरहेको छ भन्‍ने बारेमा तैँले तिनीहरूबाट उत्तर प्राप्त गर्नेछैनस्, वा तिनीहरूले वास्तवमा भित्री रूपमा के सोचिरहेका छन् भन्‍ने पत्ता लगाउनेछैनस्। तिनीहरूले आफूलाई यति कसेर राख्नेछन् कि तिनीहरूले के कुरा गरिरहेका छन् भन्‍ने कुरा समेत तँलाई थाहा हुनेछैन। तिनीहरूले मण्डलीमा रहेका समस्याहरूका बारेमा, वा अगुवा र कामदारहरू कस्ता छन् भन्‍ने बारेमा केही भन्‍नेछैनन्, र परमेश्‍वरका चुनिएका मानिसहरूले सामना गरिरहेका कठिनाइहरूका बारेमा तैँले केही थाहा पाउनेछैनस्। तैँले यीमध्ये कुनै पनि कुरा पत्ता लगाउनेछैनस्—तिनीहरूले तँसँग यस्तो शैलीमा मात्रै कुरा गर्नेछन्। अनि तिनीहरूको कुरा सुन्दै गर्दा तँलाई कस्तो महसुस हुनेछ? तँलाई तिमीहरू दुई जनाको हृदय बीचमा केही कुरा छ भन्‍ने लाग्‍नेछ। तिनीहरूको मानसिकता यस्तो हुन्छ: “मेरो बारेमा केही जान्‍ने प्रयास नगर, म तिमीलाई कुनै जानकारी दिन वा वास्तवमा के भइरहेको छ भनेर खुलासा गर्न चाहन्नँ। मबाट टाढा बस; यदि तिमीले मबाट मण्डलीमा के भइरहेको छ भनेर पत्ता लगाउने प्रयास गऱ्यौ भने, तिमीले मलाई समस्यामा पार्न र मेरो वर्तमान जिउने वातावरण, दिनचर्या, र परिस्थितिमा बाधा दिन खोजिरहेको हुन्छौ। मेरो जीवनको कुनै पनि पक्षमा हस्तक्षेप नगर; यी कुराहरू मलाई आफै सम्हाल्न देऊ।” तिनीहरूलाई ख्रीष्टविरोधीले कष्ट दिनेछ वा बदला लिनेछ भन्‍ने डर लाग्छ, र आफ्नो मण्डलीको कुनै समस्याका बारेमा रिपोर्ट गर्न डर लाग्छ। के यो ख्रीष्टविरोधीको अघि आत्मसमर्पण गर्नु होइन र? के तिनीहरूलाई त्यस ख्रीष्टविरोधीले बहकाएको र नियन्त्रण गरेको हुँदैन र? (हुन्छ।) अनि यो कुरा देख्दा त्यो ख्रीष्टविरोधीलाई खुसी लाग्छ। तिनीहरूले मानिसहरूलाई यति हदसम्म सास्ती दिएका हुन्छन् कि तिनीहरूले अबदेखि आफ्‍ना समस्याहरूका बारेमा रिपोर्ट गर्ने आँट गर्दैनन्, त्यसकारण तिनीहरूले मण्डलीमाथि दृढ नियन्त्रण पाएका हुन्छन्। के मण्डलीका धेरै मानिसहरू यसरी ख्रीष्टविरोधीको नियन्त्रणमा हुन्छन्? के तिमीहरू आफैले कहिल्यै कसैलाई समस्याका बारेमा रिपोर्ट गर्नबाट रोकेका छौ? तिमीहरूले यसो गरेका हुन सक्छौ तर यसको बारेमा तिमीहरूलाई थाहा नहुन सक्छ, वा भविष्यमा त्यसो गर्न सक्छौ। त्यसोभए, के ख्रीष्टविरोधीहरूले मानिसहरूको मन जितेर नियन्त्रणमा लिनुलाई समस्याका रूपमा लिन सकिन्छ? (सकिन्छ।) कतिपय मानिसहरूले भन्छन्: “मण्डलीका कतिपय मानिसहरू ख्रीष्टविरोधीसँग डराउँछन्, तर तिनीहरूले त्यो ख्रीष्टविरोधीमा विश्‍वास गर्दैनन् वा त्यस ख्रीष्टविरोधीलाई पछ्याउँदैनन्, तिनीहरूले त्यो ख्रीष्टविरोधीको सेवा गर्नु त परको कुरा हो। यति मात्र हो कि तिनीहरू अलिक त्यस ख्रीष्टविरोधीको बन्धनमा परेका छन्, र परमेश्‍वरमा विश्‍वास गर्ने सही मार्गमा प्रवेश गर्न तिनीहरूले ढिलाइ गरेका छन्। यो समस्या हो भनेर तपाईं किन भन्‍नुहुन्छ?” एक हिसाबमा, मानिसहरूको मन जित्न र तिनीहरूलाई नियन्त्रण गर्न ख्रीष्टविरोधीहरूले प्रयोग गर्ने विधिहरूलाई हेरेर, तैँले तिनीहरूको प्रकृति सार शैतानको सार हो भन्‍ने कुरा देख्‍न सक्नुपर्छ; यो सत्यता र परमेश्‍वरप्रति शत्रुवत् हुन्छ। ख्रीष्टविरोधीहरूले मानिसहरूका लागि परमेश्‍वरसँग प्रतिस्पर्धा गर्न, उहाँका चुनिएका मानिसहरूका लागि प्रतिस्पर्धा गर्न चाहन्छन्। अर्को हिसाबमा, ख्रीष्टविरोधीहरूले प्रयोग गर्ने विधि र तरिकाहरूले मूर्ख, अज्ञानी, अन्योलमा परेका, र सत्यता नबुझ्ने मानिसहरूलाई वास्तवमै असर गर्न सक्छन्। तिनीहरूले साँच्‍चै नै ती मानिसहरूलाई बहकाउन सक्छन्, तिनीहरूलाई ख्रीष्टविरोधीहरूको नियन्त्रणमा राखेर तिनीहरूको काइदामा चल्न लगाउन सक्छन्, र तिनीहरूलाई सबै कुरामा ख्रीष्टविरोधीहरूसँग परामर्श लिन र तिनीहरूको पालना गर्न लगाउन सक्छन्। ख्रीष्टविरोधीहरूले यी मानिसहरूको मुख बन्द गर्ने मात्र होइन; तिनीहरूको व्यवहारलाई पनि नियन्त्रण गर्छन्, तिनीहरूको सोच र विचारलाई प्रभाव पार्छन्, र तिनीहरूले हिँड्ने दिशालाई पनि असर गर्छन्। ख्रीष्टविरोधीहरूका कार्यहरूले मूर्ख र अज्ञानी मानिसहरूमा ल्याउने प्रभाव र परिणामहरू यिनै हुन्।

भर्खरै मैले अगुवा वा कामदारको कर्तव्य निर्वाहसँग सम्बन्धित विभिन्‍न सत्यताहरूका बारेमा कुरा गरेँ। मैले अगुवा र कामदारहरूमा भएका निश्‍चित समस्याहरूलाई पनि खुलासा गरेँ, मुख्य रूपमा सबैभन्दा गम्भीर प्रकारको व्यक्तिको प्रकटीकरणमा ध्यान दिएँ—र त्यो कस्तो प्रकारको व्यक्ति हो? (ख्रीष्टविरोधीहरू।) सबै ख्रीष्टविरोधीहरूमा हुने साझा प्रकटीकरण के हो? तिनीहरूले शक्ति कब्जा गर्न र मण्डलीलाई नियन्त्रण गर्न खोज्छन्। तिनीहरूको शक्तिप्रतिको चाह अरू सबै कुराभन्दा माथि हुन्छ; शक्ति तिनीहरूको जीवन, तिनीहरूको मूल हुन्छ; त्यो तिनीहरूले जीवनमा गर्ने सबै कुरा वरपर घुम्ने विषयवस्तु, दिशा, र उद्देश्य हुन्छ। त्यसकारण, ख्रीष्टविरोधीहरूका कार्यहरू र तिनीहरूले प्रकट गर्ने स्वभावहरू शैतानले मानिसहरूलाई बहकाउन, तिनीहरूको मन जित्न, र नियन्त्रण गर्न प्रयोग गर्ने युक्तिहरू समान हुन्छन्। यस्तो व्यक्तिले गर्ने सबै कुराले उसलाई शैतानको निकास, मूर्त रूप, र अभिव्यक्ति बाहेक केही तुल्याउँदैन भनेर भन्‍न सकिन्छ; तिनीहरूको हरेक कार्य र तिनीहरूको सबै व्यवहारको मुख्य उद्देश्य भनेको शक्ति प्राप्त गर्नु हो। अनि तिनीहरूले कसलाई नियन्त्रण गर्ने प्रयास गर्छन्? तिनीहरू आफूले नेतृत्व गर्ने मानिसहरू, जो परमेश्‍वरलाई पछ्याउने मानिसहरू हुन्छन्, तिनीहरूका शक्तिको दायरामा रहेका, तिनीहरूले नियन्त्रण गर्न सक्‍ने मानिसहरू हुन्छन्। केही समय पहिले, हामीले मानिसहरूलाई नियन्त्रण गर्न ख्रीष्टविरोधीहरूले प्रयोग गर्ने विधिहरूका बारेमा पनि कुरा गर्‍यौँ। पहिलो, मानिसहरूको हृदय जित्नु हो; दोस्रो, मतविरोधीहरूलाई आक्रमण गर्नु र बहिष्कार गर्नु हो; तेस्रो, सत्यता पछ्याउनेहरूलाई बहिष्कार र आक्रमण गर्नु हो; चौथो, आफूलाई निरन्तर उच्च पार्नु र आफूबारे गवाही दिनु हो; र पाँचौँ, मानिसहरूलाई भ्रममा पार्नु, लोभ्याउनु, धम्काउनु, र नियन्त्रण गर्नु हो। यी पाँच वटा प्रमुख प्रकटीकरणहरू सबै ख्रीष्टविरोधीहरूले शक्ति प्राप्त गर्न, र मानिसहरूलाई हातमा लिन र नियन्त्रण गर्नका लागि प्रयोग गर्ने प्रमुख विधि र माध्यमहरू हुन्। यी विस्तृत वर्गहरू हुन्। यसपछि, हामी यी विस्तृत वर्गहरूका बारेमा अझै विस्तृत रूपमा चिरफार गर्नेछौं र सङ्गति गर्नेछौं।

ख्रीष्ट-विरोधीहरूले कसरी मानिसहरूको हृदय जित्ने प्रयास गर्छन् त्यसको विश्‍लेषण

क. साना-साना निगाहद्वारा मानिसहरूलाई आकर्षित गर्नु

ख्रीष्टविरोधीहरूले मानिसहरूलाई नियन्त्रण गर्न प्रयोग गर्ने पहिलो विधि भनेको तिनीहरूको हृदय जित्नु हो। मानिसहरूको हृदय जित्ने कति वटा तरिकाहरू छन्? एउटा तरिका भनेको तिनीहरूलाई साना-साना निगाहद्वारा आकर्षित गर्नु हो। कहिलेकहीँ ख्रीष्टविरोधीहरू मानिसहरूलाई राम्रा कुराहरू दिन्छन्, कहिलेकहीँ तिनीहरूको तारिफ गर्छन्, कहिलेकहीँ तिनीहरूलाई ससाना प्रतिज्ञाहरू गर्छन्। अनि कहिलेकहीँ, ख्रीष्टविरोधीहरूले के देख्छन् भने कतिपय कर्तव्यहरूले मानिसहरूलाई चर्चामा आउन सहयोग गर्छन्, वा यी कर्तव्यहरू निर्वाह गर्ने व्यक्तिलाई फाइदा पुऱ्याउन सक्छन् र सबैलाई तिनीहरूको सम्मान गर्न लगाउन सक्छन् भन्‍ने अरूले सोच्छन्, र तिनीहरूले रिझाउन चाहेका मानिसहरूलाई नै यी कर्तव्यहरू बाँड्छन्। “साना-साना निगाह” मा धेरै कुरा समावेश हुन्छन्: कहिलेकहीँ ती भौतिक कुराहरू हुन्छन्; कहिलेकहीँ ती अमूर्त कुराहरू हुन्छन्; कहिलेकहीँ ती मानिसहरूले सुन्न चाहेका मनमोहक शब्‍दहरू हुन्छन्। उदाहरणका लागि, कुनै कुरा आइपर्दा व्यक्ति कमजोर हुन्छ, र उसले आफ्ना कर्तव्यमा उत्प्रेरणा गुमाउँछ, अनि जब उसले आफ्नो यो कमजोरीलाई परमेश्‍वरका वचनहरूसँग तुलना गर्छ, तब यो परमेश्‍वरप्रति बेइमान हुनु, आफ्नो कर्तव्य पूरा गर्न अनिच्छुक हुनु, साँचो समर्पणको कमी हुनु हो भन्‍ने उसले महसुस गर्छ, र उसलाई आफूप्रति धिक्‍कार महसुस हुन्छ। यो देख्दा अगुवाले यसो भन्‍न सक्छन्, “तपाईं त सानो कदका व्यक्ति हुनुहुन्छ। परमेश्‍वरले यस मामलालाई त्यसरी हेर्नुहुनेछैन। तपाईंले विश्‍वास गरेको त्यति धेरै समय भएको छैन। तपाईंले आफूबाट त्यति धेरै अपेक्षा गर्न मिल्दैन। यस्तो कुराका लागि समय लाग्छ—तपाईंले हतार गर्न मिल्दैन। परमेश्‍वर मानिसहरूबाट उच्च मागहरू गर्नुहुन्न, र उहाँमा विश्‍वास गरेको त्यति धेरै समय नभएको तपाईंजस्तो व्यक्ति कहिलेकहीँ अलि कमजोर हुनु सामान्य कुरा हो र तपाईंले यसबारे चिन्ता लिनु पर्दैन।” यसको अर्थ कमजोर हुनुबारे चिन्ता गर्नुपर्ने कुनै कारण छैन, झन् कमजोर भइरहने बारेमा चिन्ता गर्नुपर्ने कुरै आउँदैन, र यो सबै सामान्य नकारात्मकता हो, र परमेश्‍वर यसलाई याद गर्नुहुन्न। कतिपय मानिस अत्यन्तै भावुक हुन्छन्, र तिनीहरू आफ्नो कर्तव्य निर्वाह गर्दा सधैँ आफ्ना भावनाहरूका वशमा हुन्छन्, र तिनीहरूको अगुवा यसो भन्छ, “यो तपाईंको सानो कदका कारण हो, केही छैन।” कतिपय मानिस आफ्ना कर्तव्यमा अल्छी र बेइमान हुन्छन्, तर तिनीहरूको अगुवाले तिनीहरूलाई हप्काउँदैन, बरु तिनीहरूलाई खुसी पार्न र तिनीहरूद्वारा असल व्यक्ति कहलाइन, र आफू धेरै समझदार र प्रेमिलो छु भनेर देखाउन हरेक मोडमा ती मानिसहरूले सुन्न चाहने कर्णप्रिय कुराहरू भन्छन्। ती मानिसहरू सोच्छन्, “हाम्रो अगुवा स्नेही आमा जस्तै छ। ऊ साँच्चै हामीलाई प्रेम गर्छ—उसले साँच्‍चै नै परमेश्‍वरलाई प्रतिनिधित्व गर्छ। ऊ वास्तवमै परमेश्‍वरबाट आएको हो!” यसको अप्रत्यक्ष अर्थ के हो भने तिनीहरूको अगुवाले परमेश्‍वरको मुखपत्रका रूपमा काम गर्न सक्छन्, तिनीहरूले परमेश्‍वरको प्रतिनिधित्व गर्न सक्छन्। के यस अगुवाको उद्देश्य यही हो? सायद यो कुरा त्यति स्पष्ट छैन, तर उसको एउटा उद्देश्य स्पष्ट छ: उसले मानिसहरूलाई ऊ सुन्दर अगुवा हो, अरूको ख्याल राख्छ, मानिसहरूको कमजोरीप्रति सहानुभूति राख्छ, र तिनीहरूको हृदय राम्ररी बुझ्छ भनेर भन्‍न लगाउँछ। जब केही मण्डली अगुवाहरूले दाजुभाइ-दिदीबहिनीहरूले झाराटारूवा रूपमा आफ्नो कर्तव्य पूरा गरिरहेको देख्छन्, तब उसले तिनीहरूलाई हप्काउनुपर्ने भए पनि हप्काउँदैन। उसले परमेश्‍वरको घरका हितहरूमा समस्या भइरहेको स्पष्ट रूपमा देख्दा, यसमा कुनै चासो राख्ने वा सोधपुछ गर्ने गर्दैन, र अरूलाई अलिकति पनि चिढ्याउँदैन। वास्तवमा, उसले मानिसहरूको कमजोरीलाई साँच्‍चै ख्याल गरिरहेको हुँदैन; बरु, उसको अभिप्राय र उद्देश्य त मानिसहरूको हृदय जित्नु हुन्छ। ऊ यस कुराबारे पूर्णत: सचेत हुन्छ: “यदि मैले यसो गरेँ र कसैलाई चिढ्याइनँ भने, तिनीहरूले मलाई असल अगुवा ठान्‍नेछन्। तिनीहरूले राम्रो ठान्नेछन्, सम्मान गर्नेछन्। तिनीहरूले मलाई अनुमोदन गर्नेछन् र मन पराउनेछन्।” परमेश्‍वरको घरका हितहरूमा कति क्षति भयो, वा परमेश्‍वरका चुनिएका मानिसहरूको जीवन प्रवेशमा कति ठूलो घाटा भयो, वा तिनीहरूको मण्डली जीवनमा कति धेरै बाधा पुग्यो भन्‍ने कुरालाई ऊ वास्ता गर्दैन, केवल आफ्नो शैतानी दर्शनमा अडिग रहन्छ र कसैलाई चिढ्याउँदैन। उसलाई हृदयमा कहिल्यै आत्मग्लानि हुँदैन। उसले कसैले अवरोध र बाधा पुऱ्याएको देख्दा, बढीमा त्यसबारे तिनीहरूसँग केही शब्द बोल्न सक्छ, समस्यालाई सानो पार्छ, त्यसपछि यसलाई यतिमा नै सकाउँछ। उसले सत्यताबारे सङ्गति गर्नेछैन, वा त्यस व्यक्तिलाई समस्याको सार औँल्याएर देखाउनेछैन, झन् उसले आफ्नो स्थिति विश्लेषण गर्नु त परको कुरा हो, र उसले परमेश्‍वरका अभिप्रायहरू के हुन् भनेर कहिल्यै सङ्गति गर्नेछैन। झुटा अगुवाहरूले मानिसहरूले बारम्बार गर्ने गल्तीहरू, वा मानिसहरूले प्रायजसो प्रकट गर्ने भ्रष्ट स्वभावहरूलाई कहिल्यै खुलासा वा चिरफार गर्दैनन्। उसले कुनै वास्तविक समस्या समाधान गर्दैन, बरु उसले सधैँ मानिसहरूको गलत अभ्यास र भ्रष्टताका प्रकटीकरणहरूलाई प्रोत्साहित गर्छ, र मानिसहरू जति नै नकारात्मक वा कमजोर भए पनि, उसले यस कुरालाई गम्भीरतापूर्वक लिँदैन। ऊ झारा टार्दै परिस्थिति सम्हाल्न सद्भाव कायम राख्‍ने प्रयास गर्दै केही शब्द र धर्मसिद्धान्त प्रचार गर्छ र केही अर्तीका शब्‍दहरू बोल्छ। परिणामस्वरूप, परमेश्‍वरका चुनिएका मानिसहरूलाई आफूबारे कसरी मनन गर्ने र आफूलाई कसरी चिन्‍ने भन्‍ने थाहा हुँदैन, तिनीहरूले जुनसुकै भ्रष्ट स्वभाव प्रकट गरे पनि त्यसको कुनै समाधान हुँदैन, र तिनीहरू शब्द र धर्मसिद्धान्त, धारणा र कल्पनाहरूमा, कुनै जीवन प्रवेशविना जिउँछन्। तिनीहरू हृदयमा यस्तोसमेत विश्‍वास गर्छन्, “हाम्रो अगुवाले हाम्रा कमजोरीहरूबारे परमेश्‍वरले भन्दा बढी बुझेको छ। परमेश्‍वरका मापदण्डहरू अनुसार जिउन हाम्रो कद अत्यन्तै सानो छ। हामीले हाम्रो अगुवाका मापदण्डहरू पूरा गरे मात्र पुग्छ; हामी आफ्ना अगुवामा समर्पित भएर परमेश्‍वरमा समर्पित भइरहेका हुन्छौं। यदि कुनै दिन माथिले हाम्रो अगुवालाई बर्खास्त गर्नुभयो भने, हामी आवाज उठाउनेछौँ; हामी हाम्रो अगुवालाई राख्‍न अनि बर्खास्त हुनबाट रोक्नका लागि माथिसँग कुरा गर्नेछौँ र उहाँलाई हाम्रा मागहरूमा सहमत हुन बाध्य पार्नेछौँ। यसरी हामी हाम्रो अगुवालाई उचित व्यवहार गर्नेछौँ।” जब मानिसहरूका हृदयमा त्यस्ता विचारहरू हुन्छन्, जब तिनीहरूले आफ्नो अगुवासँग यस्तो सम्बन्ध स्थापित गरेका हुन्छन्, र तिनीहरूका हृदयमा आफ्नो अगुवाप्रति यस्तो निर्भरता, ईर्ष्या, र आराधना पैदा भएको हुन्छ, तब तिनीहरू यस अगुवामा झन्-झन् बढी आस्था राख्छन्, र परमेश्‍वरका वचनहरूमा सत्यता खोज्नुको सट्टा सधैँ त्यस अगुवाका शब्‍दहरू सुन्न चाहन्छन्। त्यस्तो अगुवाले मानिसहरूको हृदयमा परमेश्‍वरको स्थान लगभग लिएको हुन्छ। यदि कुनै अगुवा परमेश्‍वरका चुनिएका मानिसहरूसँग यस्तो सम्बन्ध कायम राख्‍न इच्छुक हुन्छ भने, यदि उसले यसबाट हृदयमा आनन्द अनुभूति गर्छ, र परमेश्‍वरका चुनिएका मानिसहरूले उसलाई यसरी नै व्यवहार गर्नुपर्छ भन्‍ने विश्‍वास गर्छ भने, यो अगुवा र पावलबीच कुनै भिन्‍नता छैन, उसले ख्रीष्टविरोधीका बाटामा पाइला चालिसकेको हुन्छ, र परमेश्‍वरका चुनिएका मानिसहरू यस ख्रीष्टविरोधीको बहकाउमा परिसकेका हुन्छन्, अनि तिनीहरूमा समझको पूर्ण कमी हुन्छ। वास्तवमा, त्यस अगुवासँग सत्यता वास्तविकता हुँदैन, र उसले परमेश्‍वरका चुनिएका मानिसहरूको जीवन प्रवेशका सन्दर्भमा बोझ पटक्‍कै लिँदैन। उसले शब्द र धर्मसिद्धान्तहरू प्रचार गर्न अनि अरूसँगको आफ्ना सम्बन्धहरू कायम राख्‍न मात्रै सक्छ। ऊ पाखण्डी विधिहरू प्रयोग गरेर धाक लगाउन सिपालु हुन्छ, उसको बोली र व्यवहार मानिसहरूका धारणाहरू अनुरूप हुन्छ, र यसरी उसले मानिसहरूलाई बहकाउँछ। उसलाई सत्यतामा कसरी सङ्गति गर्ने वा आफूलाई कसरी चिन्‍ने भन्‍ने थाहा हुँदैन, र यसले गर्दा उसले अरूलाई सत्यता वास्तविकतामा डोऱ्याउन असम्भव हुन्छ। उसले प्रतिष्ठा र हैसियतका खातिर मात्रै काम गर्छ, र मानिसहरूलाई फन्दामा पार्न कर्णप्रिय शब्दहरू मात्रै बोल्छ, जसले मानिसहरूलाई उसको आराधना गर्ने र आदर गर्ने तुल्याउँछ, अनि यसले मण्डलीको काम र परमेश्‍वरका चुनिएका मानिसहरूको जीवन प्रवेशमा गम्भीर असर र ढिलाइ गर्छ। के यस्तो व्यक्ति ख्रीष्टविरोधी होइन र? कतिपय मानिस ख्रीष्टविरोधीहरूले जस्तै व्यवहार गर्छन्, तर तिनीहरूले कुनै ख्रीष्टविरोधी प्रकाश भएको देख्दा, आफूलाई त्यस ख्रीष्टविरोधीसँग तुलना गर्न सक्छन्। तिनीहरूलाई आफू हिँड्ने मार्ग पनि ख्रीष्टविरोधीहरूको मार्ग हो, तिनीहरूले विपत्तिको मुखबाट आफूलाई पछाडि ल्याउनुपर्छ र परमेश्‍वरसामु तुरुन्तै पश्चात्ताप गर्नुपर्छ, अनि आफ्नो व्यक्तिगत हैसियत र छविमा ध्यान दिन छोड्नुपर्छ भन्‍ने लाग्छ; तिनीहरू सबै कुरामा आफूले परमेश्‍वरलाई उच्च पार्नुपर्छ र उहाँको गवाही दिनुपर्छ, अनि मानिसहरूलाई आफ्ना हृदयमा परमेश्‍वरलाई स्थान दिन, र उहाँलाई महान् भनेर आदर गर्न लगाउनुपर्छ भन्‍ने सोच्छन्—तिनीहरूलाई तब मात्रै आफूले आफ्ना हृदयमा साँचो शान्ति पाउनेछु भन्‍ने लाग्छ। यसो गर्ने व्यक्तिले मात्रै सत्यतालाई प्रेम गर्छ र यसलाई स्वीकार गर्न सक्छ। यदि कुनै व्यक्तिमा ख्रीष्टविरोधीको प्रकृति छ भने, ख्रीष्ट-विरोधीहरूलाई खुलासा गर्ने वचनहरू सुन्दा उसलाई हृदयमा छटपटी हुनेछ, तर उसले परमेश्‍वरका वचनहरूको न्याय र सजाय स्वीकार गर्न, वा आफ्नो भ्रष्ट स्वभावलाई पर्दाफास गर्न र उदाङ्गो पार्न सक्नेछैन। यसले तिनीहरू सत्यता स्वीकार गर्न सक्दैनन् र तिनीहरूका लागि साँचो पश्चात्ताप गर्नु असम्भव छ भन्‍ने कुरा देखाउँछ। तिनीहरूले आफ्नो हैसियत चलाउन, हैसियतका फाइदाहरू लिन, र परमेश्‍वरका चुनिएका मानिसहरूले तिनीहरूलाई गरेको आराधना र सम्मानमा रमाउन जारी राख्नेछन्। यसले तिनीहरूद्वारा बहकाउमा परेका मानिसहरूलाई साँचो मार्ग र परमेश्‍वरका वचनहरूबाट टाढिने तुल्याउँछ; तिनीहरू परमेश्‍वरबाट अलग बस्छन् र यसको सट्टा त्यस व्यक्तिलाई पछ्याउँछन्। तैपनि त्यस व्यक्तिले आत्मचिन्तन पटक्‍कै गर्दैन। ऊ आफू खतरामा परिसकेको थाहा नभएकाले अझै पनि उसले आफूलाई निकै राम्रो ठान्छ, अनि अरूलाई बहकाउन र रिझाउन जारी राख्छ। मानिसहरूले तिनीहरूले भनेको कुरा सुनेसम्म र तिनीहरूले भनेको मानेसम्म, ती मानिसहरू आफ्नो कर्तव्य निर्वाहमा जति नै लापरवाह वा गैरजिम्मेवार भए पनि, तिनीहरू यसप्रति आँखा चिम्लन्छन्। यति मात्र होइन, तिनीहरू ती अज्ञानी र मूर्ख मानिसहरूले तिनीहरूलाई आराधना गरेको र उच्च मानेकोमा रमाइलो मान्छन्, र तिनीहरूलाई सुरक्षासमेत दिन्छन्, अनि कसैलाई पनि तिनीहरूको खुलासा गर्न वा तिनीहरूलाई खुट्टयाउन दिँदैनन्। यसो गर्दा, के ख्रीष्टविरोधीले आफ्‍नै स्वतन्त्र राज्य स्थापना गरिरहेको हुँदैन र? ख्रीष्टविरोधीले वास्तविक काम गर्दैन, समस्याहरू समाधान गर्न सत्यतामा सङ्गति गर्दैन, मानिसहरूलाई परमेश्‍वरका वचनहरू खान र पिउन अनि सत्यता वास्तविकतामा प्रवेश गर्नमा मार्गदर्शन गर्दैन। ऊ हैसियत, ख्याति र प्राप्तिका लागि मात्रै काम गर्छ, आफूलाई स्थापित गर्न, मानिसहरूका हृदयमा आफ्नो स्थान जोगाउन, र सबैलाई तिनीहरूको आराधना गर्न, आदर गर्न र सधैँ पछ्याउन लगाउन मात्रै वास्ता गर्छ; उसले हासिल गर्न चाहने उद्देश्यहरू यिनै हुन्। ख्रीष्टविरोधीले यसरी नै मानिसहरूको हृदय जित्ने र परमेश्‍वरका चुनिएका मानिसहरूलाई नियन्त्रण गर्ने प्रयास गर्छ—के त्यस्तो काम गर्ने तरिका दुष्ट होइन र? यो अत्यन्तै घृणित कुरा हो! उसले केही समयसम्म यसरी नै काम गर्छ, जसले गर्दा मानिसहरू ऊतर्फ निकै ढल्किन्छन्, उसमा भरोसा गर्छन्, भर पर्छन्—तर परिणामहरू कस्ता हुन्छन्? ती मानिसहरूले सत्यता बुझ्नै नसक्‍ने मात्र होइनन्, आफ्नो जीवन प्रवेशमा प्रगति गर्न नसक्ने होइनन्—बरु, तिनीहरू ख्रीष्टविरोधीलाई आफ्नो आत्मिक आमाबुबाको रूपमा, परमेश्‍वरका ठाउँमा अपनाउँछन्, जसले गर्दा ख्रीष्टविरोधीले तिनीहरूको हृदयबाट परमेश्‍वरको हैसियतलाई हटाउन पाउँछ। जब कुनै व्यक्तिलाई समस्या आइपर्छ, तब ऊ परमेश्‍वरसामु आउन छोड्छ, र उसलाई जेसुकै समस्या आइपरे पनि, ऊ परमेश्‍वरलाई प्रार्थना गर्दैन वा उहाँमा भर पर्दैन, न त उहाँका वचनहरूमा सत्यता खोजी नै गर्छ। बरु, ऊ यस अगुवालाई त्यसबारे गएर सोध्छ। ऊ अगुवालाई बाटो देखाइमाग्छ, र झन्-झन् बढी, यस अगुवालाई उच्च मान्छ र उसमा भर पर्छ। उसलाई परमेश्‍वरको खोजी कसरी गर्ने भन्‍ने थाहा हुँदैन, र उहाँलाई कसरी उच्च मान्ने र उहाँमा कसरी भर पर्ने भन्‍ने थाहा हुँदैन, झन् सत्यता र सिद्धान्तहरू अनुसार कसरी चल्ने भनेर जान्नु त परै जाओस्। ऊ आफूमाथि जेसुकै आइपरे पनि, यसबारे अगुवाको निर्णयलाई उत्सुकताका साथ प्रतीक्षा गर्छ। अगुवाले जे गर्न लगाउँछ ऊ त्यही गर्छ, र अगुवाले जे निर्देशन दिन्छ ऊ त्यही पालन गर्छ। के ख्रीष्टविरोधीले मानिसहरूलाई यस बिन्दुमा ल्याएर तिनीहरूलाई बहकाइरहेको र नियन्त्रण गरिरहेको हुँदैन र? किन परमेश्‍वरका चुनिएका मानिसहरूले आफूलाई परिस्थितिहरू आइपर्दा परमेश्‍वरबाट सत्यता खोजिरहेका हुँदैनन्? किन परमेश्‍वरका चुनिएका मानिसहरू आफ्ना अगुवाले भनेको कुरा नजाँचीकन वा नखुट्ट्याइकन अन्धाधुन्ध पालना गरिरहेका हुन्छन्? कसरी परमेश्‍वरका चुनिएका मानिसहरू आफ्नो अगुवाका कुरा सुनेपछि तुरुन्तै त्यसमा समर्पित हुन सक्छन्, तर परमेश्‍वरका वचनहरूका सन्दर्भमा त्यसो गर्न सक्दैनन्? तिनीहरूले परमेश्‍वरका चाहनाहरू खोजी गर्नुको सट्टा आफ्नो अगुवाका चाहनाहरू खोजी गरिरहेका हुन्छन्; तिनीहरू परमेश्‍वरका वचनहरू पालन गर्नुको सट्टा, अनि सत्यता खोजी गर्नु र त्यसमा समर्पित हुनुको सट्टा आफ्नो अगुवाका वचनहरू पालन गरिरहेका हुन्छन्। तिनीहरूले परमेश्‍वरमा भरोसा गर्नु, उहाँलाई उच्च मान्नु, र उहाँमा समर्पित हुनुको सट्टा, अगुवाले कार्य गरोस्, तिनीहरूलाई सहयोग गरोस्, तिनीहरूका लागि बोलिदिओस्, र निर्णय गरिदिओस् भनेर अगुवामा भरोसा गर्छन्। के यी तथाकथित अगुवाहरूले मानिसहरूको हृदयमा निश्‍चित स्थान ओगटेका छैनन् र? ख्रीष्ट-विरोधीले मानिसहरूलाई बहकाउनु र फन्दामा पार्नुको परिणाम यही हो।

जब कतिपय मानिसहरूको जीवनमा कुनै कुरा आइपर्छ र तैँले तिनीहरूलाई परमेश्‍वरलाई प्रार्थना गर्न भन्छस्, तब तिनीहरूले आफू सानो कदको भएको र खोजी गर्न नआउने कुरा गर्छन्। यदि तैँले तिनीहरूलाई परमेश्‍वरका वचनहरू खान-पिउन भनिस् भने, तिनीहरूले आफूसँग कुनै क्षमता नभएको र आफूले ठूलो ज्योति प्राप्त गर्न नसक्ने कुरा गर्छन्। यदि तैँले तिनीहरूलाई प्रवचनहरू सुन्न भनिस् भने, तिनीहरूले प्रवचनहरूको विषयवस्तु तिनीहरूका लागि अत्यन्तै उच्च र गहन छ, र यो तिनीहरूको बुझाइभन्दा बाहिर छ भनेर भन्छन्। यदि कुनै व्यक्तिको क्षमता कमजोर छ, र उसका कमजोरीहरू छन्, र ऊ हरेक हिसाबमा अपर्याप्त छ भने, उसले अगुवाहरू खोज्नुपर्छ भन्‍ने तिनीहरू विश्‍वास गर्छन्। मानौँ तैँले तिनीहरूलाई सोधिस्, “तिमीले किन अगुवा खोज्नुपर्छ? तिमी किन परमेश्‍वरलाई खोजेर उहाँको अघि आउँदैनौ?” तिनीहरूले भन्छन्, “मानिसहरूका लागि परमेश्‍वरको अघि आउनु निकै गाह्रो कुरा हो: हामीमा धारणाहरू हुन्छन्, हाम्रो क्षमता कमजोर हुन्छ, र हामी बुद्धिहीन र बोधो हुन्छौं। परमेश्‍वरका वचनहरू सधैँ सीधा हुँदैनन्, र उहाँका वचनहरूमा, तिनको अर्थ के हो भनेर देखाउने कुनै उदाहरण हुँदैनन्। हाम्रो अगुवाले हामीलाई के गर्ने भनेर सीधै बताउँछ, र यो कुरा सीधा हुन्छ, जस्तै एक-एक जोड्दा दुई हुन्छ। परमेश्‍वरका वचनहरू पढ्ने विषयमा भन्दा, यदि मैले तिनलाई ठूलो स्वरमा पढ्न सकेँ भने, त्यो आफै नै राम्रो कुरा हो, तर तिनको अर्थ के हो भनेर मलाई थाहा छैन, र परमेश्‍वरले मानिसबाट के माग गर्नुहुन्छ वा परमेश्‍वरका अभिप्रायहरू अनुरूप कसरी अभ्यास गर्ने भनेर मलाई थाहा छैन। मैले कहिल्यै पनि उत्तरहरू भेट्टाउन सक्दिनँ। म कमजोर क्षमता भएको, सानो कदको, बोधो र अबूझ भएको, कुनै कुरा छर्लङ्ग देख्‍न नसक्‍ने व्यक्ति हुँ, त्यसैले मैले आइपर्ने सबै कुराको बारेमा हाम्रो अगुवालाई सोध्नुपर्छ, र उसलाई निर्णय गर्न दिनुपर्छ। हाम्रो अगुवाले मेरा लागि उत्तरहरू भेट्टाउन सक्छ; उसले जे भन्छ म केवल त्यही गर्छु। म त त्यस्तो व्यक्ति हुँ—सरल र आज्ञाकारी।” “सरल र आज्ञाकारी हुनुमा केही पनि गलत छैन, तर के तिमीहरूको अगुवासँग साँच्‍चै सत्यता वास्तविकता छ त? के ऊ साँच्‍चै नै परमेश्‍वरमा समर्पित हुने मानिस हो? यदि उसले शब्द र धर्मसिद्धान्तहरू प्रचार गर्न मात्रै सक्छ र ऊ परमेश्‍वरमा समर्पित हुने व्यक्ति होइन भने, के तँ उसमा समर्पित भएर परमेश्‍वरमा समर्पित भइरहेको हुन्छस् भन्‍ने हुन्छ?” तिनीहरू भन्छन्, “हाम्रो अगुवाको क्षमता उच्च छ, र उसले भन्‍ने सबै कुरा सही हुन्छ। त्यसले उसले सत्यता बुझेको छ र ऊ परमेश्‍वरका अभिप्रायहरू अनुरूप छ भन्‍ने कुरालाई प्रमाणित गर्छ।” तिनीहरूले भनेको कुरामा अलिकति उचित तर्क छ, होइन र? यो सबै तिनीहरूको व्यक्तिगत भावनाहरूमा आधारित हुन्छ। तिनीहरूको क्षमता कमजोर छ र तिनीहरूमा समझको कमी हुन्छ, त्यसकारण यदि तिनीहरूको अगुवामा साँच्‍चै केही त्रुटि भएको भए, तिनीहरूले त्यो कुरा देख्‍न सक्ने थिएनन्। धेरैजसो मानिसहरू मूर्ख, अज्ञानी, र कमजोर क्षमताका हुन्छन्, तर अहिलेका लागि त्यो तर्कलाई पन्छाऔं। अगुवाको हिसाबबाट हेर्दा, यदि मानिसहरूले यी प्रकटीकरणहरू देखाउँछन्, तिनीहरू आफ्नो अगुवाप्रति यति निर्भर हुन्छन्, र तिनीहरूप्रति यस्तो दृष्टिकोण र मनोवृत्ति राख्छन् भने, के मानिसहरूको हृदय जित्ने अगुवाको रणनीति र विधिहरूसँग यसको सम्बन्ध हुँदैन र? (हुन्छ।) कति ठूलो सम्बन्ध हुन्छ? के यो अगुवाको काम गर्ने तरिकासँग सीधै सम्बन्धित हुन्छ? हामी निश्‍चितताको साथ के भन्‍न सक्छौं भने त्यसमा पूर्ण र प्रत्यक्ष सम्बन्ध हुन्छ, यी कुराहरू शतप्रतिशत जोडिएका हुन्छन्। म किन यसो भन्छु? धेरै अगुवाहरू हुन्छन्, जसले आफ्नो व्यक्तिपरक इच्छाको हिसाबमा, मानिसहरूलाई परमेश्‍वरको अघि ल्याउन चाहन्छन्, तर तिनीहरूले सत्यता नबुझ्ने हुनाले, वा विभिन्‍न वास्तविक समस्याहरू कसरी समाधान गर्ने भनी नजान्ने हुनाले, तिनीहरूले केही प्रशासनिक कार्य र सामान्य मामलाहरू मात्रै सम्हाल्न सक्छन्, र मानिसहरूले तिनीहरूलाई उच्च मानून् भनेर धाक लगाउँछन्, त्यसकारण तिनीहरू अनजानमा ख्रीष्ट-विरोधीहरूको बाटोमा हिँड्न थाल्छन्। तिनीहरूले मानिसहरूको हृदय जित्ने, र तिनीहरूको हृदय, व्यवहार, र विचारहरूलाई नियन्त्रण गर्ने प्रयासलाई जारी राख्‍न आफ्नै तरिका र माध्यमहरू प्रयोग गर्छन्, ताकि मानिसहरूले सधैँ आफ्नो व्यवहारमा, सत्यताको अभ्यासमा, र आफ्नो कर्तव्य निर्वाह गर्ने हरेक पक्षमा तिनीहरूले भनेको कुरा गरून्। यदि मानिसहरू ख्रीष्ट-विरोधीमा समर्पित हुन्छन्, र साँचो रूपमा परमेश्‍वरमा समर्पित हुँदैनन् भने—यदि तिनीहरू परमेश्‍वरमा भन्दा बढी ख्रीष्ट-विरोधीमा समर्पित हुन्छन् भने—र तिनीहरूले आफ्नो कर्तव्य पूरा गर्दा कुनै परिणाम प्राप्त हुँदैन, र तिनीहरूले मानिसको कर्तव्य राम्ररी निर्वाह गरिरहेका हुँदैनन् भने, के त्यस्ता मानिसहरू मुक्ति पाउने मानिसहरू हुन्? अगुवा र कामदारहरूलाई पालन गर्ने र तिनीहरूप्रति बफादार हुने अभ्यासका “सही” मार्गहरू मानिसहरूसँग हुन्छन्, तर परमेश्‍वरमा समर्पित हुने र उहाँप्रति बफादार हुने कुरा आउँदा सही रूपमा अभ्यास गर्दैनन्—यसको बारेमा कसैले सङ्गति गर्दैन, र कसैले पनि वास्तविक कामको यो पक्ष निर्वाह गर्दैन। सबै मानिसहरूलाई आफ्नो हैसियत र प्रतिष्ठाका खातिर बोल्न र व्यवहार गर्न मनपर्छ, र तिनीहरूले परमेश्‍वरका चुनिएका मानिसहरूलाई तिनीहरूको आज्ञापालन गर्न र आराधना गर्न लगाउन काम गरेर आफ्नो दिमाग खियाउँछन् र खाना खान वा सुत्न बिर्सन्छन्। अवश्य नै, तिनीहरूले अगुवा वा कामदारका रूपमा मण्डलीमा शासन गर्ने आफ्नो उद्देश्य हासिल गर्नका लागि नै यो सबै गर्छन्। यसको कारण के हो? सबै भ्रष्ट मानवजातिमा एउटै स्वभाव र प्राथमिकताहरू हुन्छन्। जब कसैले तेरा लागि मार्ग औँल्याइदिन्छ, र तँ यसलाई अभ्यास गर्न अत्यन्तै इच्छुक हुन्छस्, तब त्यसको अर्थ तैँले सत्यताको अभ्यास गरिरहेको छस् भन्‍ने हुँदैन—यसको अर्थ, तैँले त्यो व्यक्तिले भनेको कुरा गरिरहेको छस् र उसलाई पालन गरिरहेको छस् भन्‍ने हुन्छ। त्यसोभए, मानिसहरू किन परमेश्‍वरको अघि आउन, वा उहाँलाई खोज्न इच्छुक हुँदैनन्? किनभने मानिसको मानवतामा सत्यता अनुरूप केही पनि हुँदैन। मानिसहरूलाई के मनपर्छ, तिनीहरू के कुराको तृष्णा गर्छन्, र तिनीहरूले आफ्नो हृदयमा के राख्छन्, त्यो सबै सत्यता विपरीत, यसको उल्टो हुन्छ। त्यसकारण, यदि तैँले कसैलाई कुनै घटना घट्दा सत्यताको खोजी गर्न आग्रह गरिस् भने, उसलाई त्यो चन्द्रमामा उडेर जानुभन्दा गाह्रो लाग्नेछ—तैपनि यदि तैँले उसलाई कुनै व्यक्तिको कुरा सुन्‍न भनिस् भने, उसलाई त्यो कुरा निकै सहज लाग्नेछ। मानिसहरूलाई नियन्त्रण गर्नका लागि मानिसहरूको हृदय जित्ने विधि प्रयोग गर्दा ख्रीष्ट-विरोधीहरूले तुरुन्तै परिणामहरू प्राप्त गर्छन् भन्‍ने कुरा स्पष्ट छ। हिँड्दा-हिँड्दै कुनै मात्रै टिप्पणी गरेर, तिनीहरूले कसैलाई तिनीहरूको बारेमा सकारात्मक राय पाल्न लगाउन सक्छन्; कुनै अभिप्राय वा दृष्टिकोण बोकेको कुनै सामान्य टिप्पणीद्वारा, तिनीहरूले कसैलाई तिनीहरूलाई नयाँ दृष्टिकोणबाट, नयाँ हेराइमा हेर्ने तुल्याउन सक्छन्। यसले मानिसहरूभित्र के-कस्ता कुराहरू हुन्छन् भन्‍ने कुरालाई ठ्याक्कै प्रकट गर्छ। यसको अर्थ के हो भने यदि तैँले सत्यता पछ्याउँदैनस्, बरु हैसियत र शक्ति पछ्याउने मार्ग लिन्छस् भने, तैँले गर्ने सबै कुराले भ्रष्ट मानवजातिको कुनै पनि सदस्यमा पार्ने प्रभाव र परिणाम के हुनेछ भने, तैँले तिनीहरूलाई साँचो मार्गतर्फ पिठ्यूँ फर्काउने, सत्यताबाट अलग बस्‍ने, परमेश्‍वरबाट अलग बस्‍ने, र उहाँलाई इन्कार गर्ने तुल्याउनेछस्। एउटै मात्र परिणाम र नतिजा त्यही हुन्छ। यो कुरा स्पष्टै देखिन्छ।

मानिसहरूको हृदय जित्ने प्रयास गर्ने ख्रीष्ट-विरोधीहरूको पहिलो प्रकटीकरण भनेको मानिसहरूलाई साना-साना निगाहद्वारा आकर्षित गर्नु हो। साना-साना निगाहहरू भौतिक कुराहरू नै हुनुपर्छ भन्‍ने आवश्यक छैन; ती कुराहरूले समावेश गर्ने दायरा फराकिलो हुन्छ। कहिलेकहीँ ती विचारशील शब्दहरू हुन्छन्; कहिलेकहीँ ती कसैको चाहना वा रुचि पूरा गरिने कार्य हुन्छन्; र कहिलेकहीँ ती कुनै व्यक्तिको विचार बुझेर त्यस व्यक्तिले सुन्न चाहेको जस्तो सुखद सुनिने कुराहरू बोलिने कार्य हुन्छन्, ताकि त्यो व्यक्तिलाई उसको अगुवा अत्यन्तै असल र अत्यन्तै समझदार छ भन्‍ने सोच्न लगाउन सकियोस्। अर्को शब्दमा भन्दा, मानिसहरूलाई नियन्त्रण गर्ने आफ्नो गुप्त महत्त्वाकाङ्क्षालाई लुकाउनका लागि ख्रीष्ट-विरोधीहरू सहनशीलता, प्रेम, न्यानोपन, र तथाकथित विचारशीलतालाई जोड दिन्छन्। उदाहरणका लागि, यदि विश्‍वासी दाजुभाइ-दिदीबहिनीहरूले केही राम्रा कुराहरू अनुदान दिएका छन् भने, तिनीहरूले आफूसँग राम्रो सम्‍बन्ध भएको व्यक्तिसँग तीमध्ये केही कुरा बाँड्न सक्छन्। तिनीहरूले मानिसहरूको हृदय जित्न र तिनीहरूलाई किन्न यी साना-साना निगाहहरूको प्रयोग गर्छन्। यदि मण्डलीमा परिश्रम त्यति गर्न नपर्ने किसिमको कुनै काम छ, घामपानी सहन नपर्ने र चर्चामा ल्याउन सक्ने काम छ भने, तिनीहरूले आफूसँग राम्रो सम्बन्ध भएको व्यक्तिलाई त्यस काममा लगाउँछन्। तिनीहरू किन यसो गर्न सक्‍ने हुन्छन्? यसको एउटा भाग के हो भने तिनीहरूले अन्तर्निहित रूपमा सत्यतालाई प्रेम गर्दैनन्, र सिद्धान्तहरूविना काम गर्छन्। अर्को पक्ष के हो भने तिनीहरूले यो असल कर्तव्य आफूसँग राम्रो सम्बन्ध भएका मानिसहरूका लागि राख्छन्, त्यसपछि तिनीहरूलाई कर्णप्रिय कुराहरू भन्छन्, ताकि ती मानिसहरू तिनीहरूप्रति कृतज्ञता महसुस गरून्। त्यसो गरेर, तिनीहरूले यी मानिसहरूको हृदय जित्ने आफ्नो उद्देश्य हासिल गर्छन्। यो युक्ति सानोतिनो कुराहरू बाँड्नु र एक-दुईवटा शब्‍द मीठो बोल्‍नु सँग मात्रै सम्‍बन्धित हुँदैन—यसमा एउटा अभिप्राय, एउटा उद्देश्य हुन्छ। अनि त्यो उद्देश्य के हो? यसको उद्देश्य मानिसहरूको हृदयमा तिनीहरूको बारेमा सकारात्मक छाप छोड्नु हो। यदि कुनै समूहमा दश जना मानिसहरू छन् भने, तिनीहरूले ती मानिसहरूलाई मूल्याङ्कन गरेर सुरु गर्छन्: “यी दश जनामध्ये, दुई जनाचाहिँ मानिसहरूलाई चापलुसी गर्न सिपालु छन्। मैले तिनीहरूसँग ध्यान दिइराख्नु पर्दैन, तैपनि तिनीहरूले मेरो चापलुसी गर्नेछन्। त्यसपछि, दुई जना मूर्ख मानिसहरू छन्; मैले तिनीहरूलाई केही फाइदा पुऱ्याएँ भने तिनीहरूले मैले जे भन्यो त्यही गर्नेछन्। अरू दुई जना केही क्षमता भएका मानिसहरू हुन्; मैले केही उत्कृष्ट प्रवचनहरू प्रचार गरेँ र तिनीहरूलाई केही प्रभावशाली शब्‍दहरू बोलेर सुनाएँ भने, तिनीहरू मेरो अघि झुक्नेछन्। त्यसपछि, तीन जना मानिसहरूले सत्यता पछ्याउँछन् जस्तो देखिन्छ, त्यसकारण तिनीहरूलाई सम्हाल्न अलिक गाह्रो हुनेछ। मैले तिनीहरूको वास्तविक अवस्थाको बारेमा स्पष्ट रूपमा बुझ्नुपर्छ, तिनीहरूलाई के चाहिन्छ भनेर हेर्नुपर्छ, त्यसपछि तिनीहरूलाई सन्तुष्ट पार्नुपर्छ। यदि तिनीहरूमध्ये कसैले यो कुरालाई स्विकारेनन् र मलाई पालन गरेनन् भने, म अन्तिममा तिनीहरूलाई ठेगान लगाउनेछु र निकालिदिनेछु। यदि अन्तिम व्यक्ति मेरो विरुद्धमा भयो भने पनि, त्यसले मलाई धेरै समस्यामा पार्न सक्नेछैन, र उसलाई निराकरण गर्न सजिलो हुनेछ।” झलक्‍क हेरेर मात्रै पनि, तिनीहरूले समूहमा कसलाई सम्हाल्न सक्छन् र कसलाई सम्हाल्न सक्दैनन् भनेर निर्धारित गर्न सक्छन्। तिनीहरूले कसरी यति चाँडै यो कुरा थाहा पाउन सक्छन्? तिनीहरूको हृदय शैतानी राजनीति र दर्शनहरूले भरिएको हुनाले तिनीहरूले यसो गर्न सक्षम हुन्छन्। तिनीहरूको व्यवहारका सिद्धान्तहरू र आफूलाई आचरणमा ढाल्ने र अरूसँग अन्तरक्रिया गर्ने तिनीहरूका तरिकाहरू मानिसहरूसँग मैत्रीपूर्ण रूपमा मिलेर बस्‍ने, वा सामान्य अन्तरव्यक्तिगत सम्बन्धहरू राख्‍ने बारेमा हुँदैनन्, ती अरूलाई सहयोग गर्ने वा भरणपोषण गर्ने, वा तिनीहरूलाई सुधार गर्ने, वा अरूसँग समान रूपमा संलग्न हुने, वा मामलाहरू सम्हाल्न र अरूसँग व्यवहार गर्न सत्यता सिद्धान्तहरू प्रयोग गर्ने बारेमा हुँदैनन्। तिनीहरूमा यी सिद्धान्तहरू अलिकति पनि हुँदैहुँदैनन्। तिनीहरूका सिद्धान्तहरू के-के हुन्? “हरेक व्यक्तिले आफ्नो हृदयमा मलाई कसरी हेर्छ? मलाई उच्च मान्ने, हृदयमा मलाई राख्‍ने, र मेरो डर मान्‍ने, सम्‍मान गर्ने, र आदर गर्ने मानिसहरूलाई मैले ध्यान दिनु पर्दैन। मेरो आदर नगर्ने मानिसहरूलाई मैले अब यस्तो-यस्तो गर्नुपर्छ, र मलाई आदर गर्ने, तर अझै पनि मसामु पूर्ण रूपमा झुकेका मानिसहरूलाई मैले यस्तो-यस्तो गर्नुपर्छ। अनि अरूलाई सामान्यतया त्यति ध्यान नदिने मानिसहरूका हकमा भन्दा, मैले तिनीहरूलाई यस्तो-यस्तो गर्नुपर्छ।” मानिसहरूलाई नियन्त्रण गर्नका लागि तिनीहरूसँग चरणबद्ध प्रक्रिया हुन्छ। तिनीहरूले किन यी चरण र विचारहरू पैदा गर्छन्? किनभने तिनीहरूको हृदयमा हुने शक्तिको चाहनालाई नियन्त्रण गर्न सकिँदैन। यदि तिनीहरू समूहका मानिसहरूसँग मैत्रीपूर्ण रूपमा मिले भने, तिनीहरूलाई निकै अपूर्ण र अशोभनीय महसुस हुन्छ। त्यसोभए तिनीहरूको उद्देश्य के हुन्छ? हरेकलाई आफ्नो हृदयमा तिनीहरूका लागि ठाउँ दिने बनाउनु—पहिलो स्थान भएन भने, दोस्रो स्थान, र दोस्रो स्थान भएन भने, तेस्रो स्थान। अरूसँग समान रूपमा अन्तरक्रिया गरेर हुँदै हुँदैन। अगुवाहरूका रूपमा, के यी मानिसहरूले अरूका फरक-फरक रायहरू सुन्न सक्छन्? सक्दैनन्। तिनीहरूले गर्ने सबै कुरा के कुराको वरपर घुम्छ? (शक्ति।) तिनीहरूले गर्ने सबै कुरा शक्तिको वरपर घुम्छ। तिनीहरूले के-कस्ता कुराहरू गर्छन्, जुन शक्तिको वरपर घुम्छ? पहिलो, तिनीहरूले तेरो हृदयको छानबिन गर्छन् र यसलाई बुझ्छन्; अर्थात्, सुरुमा तिनीहरूले तँलाई किन्छन्, र तँलाई तिनीहरूका अघि खुलस्त बोल्न लगाउँछन्, तिनीहरूले तँबाट तेरा साँचो भावनाहरू पत्ता लगाउँछन्, र तिनीहरूको बारेमा रहेको तेरो साँचो राय पत्ता लगाउँछन्। यो कुरा बुझेपछि, तिनीहरूले हरेक परिस्थिति अनुसार आफ्नो विधिहरू अनुकूल गर्छन्, र हरेक मामलामा छुट्टाछुट्टै रूपमा काम गर्छन्। तिनीहरूले मानिसहरूको हृदय नियन्त्रण गर्न चाहन्छन्, र जब तिनीहरूले तिनीहरूसँग एउटै मन नभएको, तिनीहरूलाई आदर नगर्ने, तिनीहरूप्रति बफादार नरहेको कुनै व्यक्ति भेट्छन्, तब तिनीहरूले त्यो व्यक्तिलाई प्रहार गर्छन् र सास्ती दिन्छन्। त्यसकारण, मानिसहरूको हृदय जित्ने कार्यमा ख्रीष्ट-विरोधीहरूको प्रेरणा भनेको शक्ति हो। अनि तिनीहरूले शक्ति प्राप्त गर्नका लागि के-कस्ता विधि र उपायहरू प्रयोग गर्छन्? तिनीहरूले मानिसहरूको हृदयलाई राम्ररी बुझ्छन्, चिन्छन्, र नियन्त्रण गर्छन्। मानिसहरूको विचारलाई के कुराले नियन्त्रण गर्छ? तिनीहरूको हृदय र प्रकृतिले। जब कसैको हृदय ख्रीष्ट-विरोधीले नियन्त्रण गर्छ, तब त्यस व्यक्तिका विचार र दृष्टिकोणहरूले कुनै महत्त्व राख्दैन। ख्रीष्ट-विरोधीले कसैको हृदय नियन्त्रण गरेपछि, उसले त्यस व्यक्तिको सम्पूर्ण व्यक्तित्वलाई नियन्त्रण गर्छ।

ख. मानिसहरूले तिनीहरूको आराधना गरून् भनेर आफ्ना सामर्थ्यको धाक लगाउनु

हामीले भर्खरै कुरा गरेका, साना-साना निगाहहरू प्रयोग गर्नु बाहेक, मानिसहरूको हृदय जित्नका लागि ख्रीष्टविरोधीहरूले सामान्यतया वा आदतका रूपमा अरू के-कस्ता विधिहरू प्रयोग गर्छन्? उदाहरणका लागि, मानौँ कुनै अगुवाका बारेमा हरेक व्यक्तिमा नराम्रो छाप परेको छ। मानिसहरू के सोच्छन् भने यस अगुवामा प्रतिभाको कमी छ, उसले शब्द र धर्मसिद्धान्तहरू मात्र फलाक्न सक्छ, र उसमा सत्यताको कुनै वास्तविक बुझाइ छैन। यदि त्यस अगुवाले मानिसहरूले ऊबारे यस्तो धारणा पालेका छन् भन्‍ने पत्ता लगाए भने, के उसले यी गल्ती र कमीकमजोरीहरूलाई लुकाउन सक्दो प्रयास गर्नेछ? (गर्नेछ।) उसले के गर्नेछ? उसले कस्तो प्रकारका कुराहरू भन्‍नेछ? खुलस्त कुरा गरेको नाटक गर्नु यसको एउटा पक्ष हो। अरू के गर्नेछ? (व्याख्या गरेर कुरा टार्नु।) व्याख्या गरेर कुरा टार्नु पनि कुरा लुकाउने एउटा उपाय हो। यसका साथै, अगुवाले आफ्ना सामर्थ्य र अरूले महान् ठानेका कुराहरू प्रयोग गरेर आफ्ना कमजोरीहरूलाई लुकाउन सक्छन्। के यो प्रचलित विधि हो? (हो।) उदाहरणका लागि, एउटा व्यक्तिले भन्छ, “मैले परमेश्‍वरमा विश्‍वास गरेको थोरै समय मात्रै भएको छ, तर पनि मलाई किन अगुवाका रूपमा छनौट गरियो? किनभने मैले बाहिरी संसारमा एउटा कम्पनी चलाएँ, र हाम्रो कर्मचारीको सङ्ख्या १० जनाबाट बढेर २०० जना पुगेको छ, जसले ममा नेतृत्व क्षमता छ भन्‍ने देखाउँछ। परमेश्‍वरको घरले त्यस्ता कुराहरूलाई महत्त्व नदिने भए पनि, यो क्षमता कतिपय परिस्थितिहरूमा उपयोगी हुन्छ, होइन र?” यो सुनेपछि, अरू सहमत हुँदैनन्, त्यसकारण यो व्यक्तिले आफ्नो प्रस्तुतिलाई जारी राख्छ, र यसो भन्छ, “उदाहरणका लागि, यदि तपाईंले आफ्ना कर्मचारीहरूसँग कुरा गर्नुभयो, तर तिनीहरूले कुरा सुनेनन् भने, तपाईंले के गर्नुपर्छ? तपाईंले राम्रा नतिजाहरू हासिल गर्दा तिनीहरूले तपाईंको कुरा सुन्‍नेछन्। मैले आफ्नो प्रमाण प्रस्तुत गरिसकेँ: मेरो कम्पनी सार्वजनिक कम्पनी भएको छ!” सुरुमा, कतिपयले यो वरदान हो, गैरविश्‍वासीहरू यसरी नै कामकुरा गर्छन् भनेर भन्‍न सक्छन्, तर यो व्यक्तिले कसरी व्यवहार गर्छ, वास्तवमै त्यसका विधि र परिणामहरू हुन्छन्, त्यसकारण कतिपय मानिसहरू उसमा शङ्का गर्ने अवस्थाबाट उसमा भरोसा गर्न थाल्छन्, अनि उसले कार्य गर्ने क्रममा अनजानमा अलिअलि गर्दै उसको आराधना गर्न थाल्छन्। यसका साथै, यो व्यक्तिले अरूलाई बहकाउँछ, र आफ्‍ना कमीकमजोरीहरूलाई लुकाउँछ; मानिसहरूको हृदयलाई उसले आफ्नो पक्षमा पारेको हुन्छ थाहै नपाई, तिनीहरू उसको बहकाउमा परेका हुन्छन्, र पूर्ण रूपमा ऊसामु झुक्छन्। के यो एउटा विधि होइन र? (हो।) यो के हो? यो त आफ्नो विज्ञता र वरदानको शान देखाउन र आफ्नो क्षमता र सीपको रबाफ देखाउन सक्दो गर्नु हो। यी कार्यहरूको उद्देश्य के हो? यो अरूको हृदय जित्नका लागि पनि हो। अरूको हृदय जित्नका लागि, उसले केही राम्रा कुराहरू दिने बाहेक, अरूलाई उसको सम्मान गर्ने पनि बनाउनुपर्ने हुन्छ। यदि ऊ साधारण व्यक्ति, वा त्यति धेरै शिक्षा नपाएको अशिक्षित व्यक्ति मात्रै भएको भए, उसलाई कसले सम्मान गर्नेथियो र? त्यसकारण, यो व्यक्तिले जानीजानी आफ्ना प्रमाणपत्रहरू देखाउँछ, मानिसहरूलाई ऊसँग उच्च डिग्री र उच्च शैक्षिक योग्यता छ भनेर थाहा दिन्छ, र फलस्वरूप उसले कतिपय मानिसहरूलाई बहकाउँछ। ऊ आफ्ना वरदान, विज्ञता, र क्षमताहरूको शान देखाउन सक्दो प्रयास गर्छ, ताकि उसका बारेमा अरूले उच्च विचार राखून् तिनीहरूमा उसको राम्रो छाप परोस्, र मानिसहरूले कामकुरा गर्दा बारम्बार उसको सल्लाह लिने सोच राखून् वा चाहना देखाऊन्। के तिनीहरूले यो उद्देश्य हासिल गर्नका लागि गर्ने सबै कुरा पनि मानिसहरूको हृदय जित्ने एउटा रणनीति होइन र? ख्रीष्टविरोधीहरूले मानिसहरूको हृदय जित्नुका दुई वटा प्रकटीकरणहरू यिनै हुन्। पहिलो भनेको साना-साना निगाहहरू प्रयोग गर्नु हो। दोस्रो भनेको तिनीहरूको आफ्नै क्षमता र वरदान, अर्थात्, तिनीहरूलाई श्रेष्ठ बनाउने कुराहरूको शान देखाउनु, र अरू सबैलाई उछिन्‍न यो विधि प्रयोग गर्नु हो, ताकि तिनीहरू भीडबाट अलग देखिन सकून्, र सबैले तिनीहरूलाई श्रद्धा गरून्, प्रशंसा गरून्, सबै जना तिनीहरूका आदेशहरू पालना गर्न र तिनीहरूको अगुवाइ स्वीकार गर्न तिनीहरूसामु स्वेच्छाले आऊन्, र सबैले तिनीहरूका सबै बन्दोबस्तहरूलाई स्वेच्छाले स्वीकार र पालना समेत गरून्। के यो एक प्रकारको मनोवैज्ञानिक आक्रमण होइन र? (हो।) अरूको हृदय जित्नु भनेको एक प्रकारको मनोवैज्ञानिक आक्रमण हो। “मनोवैज्ञानिक आक्रमण” भन्‍नुको अर्थ के हो? यो शैतानले मानिसहरूको हृदय कब्जा गर्ने र नियन्त्रण गर्ने उपाय हो। परमेश्‍वरले मानिसको हृदयको गहिराइको छानबीन गर्नुहुन्छ। उहाँले मानिसहरूको हृदयमाथि विजय गर्नुहुन्छ र त्यो प्राप्त गर्नुहुन्छ। त्यसोभए शैतान र ख्रीष्टविरोधीहरूलाई जनाउँदा किन “मानिसहरूको हृदय प्राप्त गर्नु” भन्‍ने वाक्यांश प्रयोग गरिँदैन? किनभने शैतान र ख्रीष्टविरोधीहरूले मानिसहरूको हृदयलाई कब्जा गर्न, बहकाउन, फसाउन, र नियन्त्रण गर्न असामान्य र दुष्ट विधिहरू प्रयोग गर्छन्, ताकि मानिसहरू तिनीहरूका बारेमा उच्च विचार नराखी र तिनीहरूलाई गहिरो रूपमा सम्मान र आदर नगरी बस्न नसक्‍ने अवस्थामा पुगून्।

हामीले भर्खरै मानिसहरूको हृदय जित्ने दुई वटा जुक्तीका बारेमा सङ्गति गर्‍यौँ। अरू के-कस्ता विशिष्ट जुक्तीहरू छन्? यदि मानिसहरूलाई बहकाउन र बन्धनमा पार्न ख्रीष्टविरोधीहरूले प्रयोग गर्ने जुक्ती र विधिहरू तिमीहरूले अनुभव गरेका छैनौ भने, तिमीहरू यसको तुलनामा कस्तो छौ भनेर जान्न आफूलाई हेर्नुपर्छ। तिमीहरूमा यी प्रकटीकरणहरू छन् कि छैनन् भनी हेर। भ्रष्ट स्वभावहरू बोकेर जिउने हरेक व्यक्तिमा यी कुराहरू हुन्छन्। साना-साना निगाहहरू दिनु, मानिसहरूलाई बहकाउनु, मानिसहरूलाई आकर्षित गर्नु—के यी तिमीहरूले प्रायः गरिरहने कुरा होइनन् र? अनि आफ्नो वरदान र सामर्थ्यको शान देखाउन सक्दो प्रयास गर्नु—के त्यो पनि तिमीहरूले प्रायजसो गर्ने कुरा होइन र? (हो।) विशेष गरी, जब तिमीहरूले सत्यताका विरुद्धमा केही कुरा गर्छौ, जब तिमीहरूका कमजोरी र गल्तीहरू खुलासा हुन्छन्, र यहाँसम्म कि जब तिमीहरू काटछाँटमा पर्छौ, तिमीहरूले साँच्चिकै इज्जत गुमाउँछौ र तिमीहरूको प्रतिष्ठा पूरै गुम्छ, तब के तिमीहरूले परिस्थितिलाई समाधान गर्न र मानिसहरूको हृदयमा आफ्नो स्थान र प्रतिष्ठालाई पुनर्स्थापित गर्नका लागि यी विधि र तरिकाहरू प्रयोग गर्ने जस्ता कामकुरा गर्दैनौ र? (हामीले यस्ता कुराहरू पनि गर्छौँ।) जब तिमीहरूले यी कुराहरू गर्छौ, तब के तिमीहरूमा कुनै चेतना हुन्छ, र तिमीहरूलाई यो गलत मार्ग हो र यस्तो गर्नु हुँदैन भन्‍ने लाग्छ? के तिमीहरूलाई आत्मग्लानि महसुस हुन्छ? के तिमीहरू प्रायजसो यसप्रति असंवेदनशील हुन्छौ, कि तिमीहरू आत्मग्लानि महसुस त गर्छौ, तर तिमीहरूको प्रतिष्ठा र छवि तिमीहरूका लागि अत्यन्तै महत्त्वपूर्ण भएकोले तिमीहरूले नचाहेर पनि यी कुराहरू गर्नु नै पर्छ? कुन चाहिँ हो? (हामीले नचाहेर पनि ती गर्छौं।) तिमीहरूले नचाहेर पनि ती कार्य गर्छौ—त्यसोभए, के तिमीहरूलाई आत्मग्लानि महसुस हुन्छ? कि तिमीहरूलाई यो पटक्‍कै महसुस हुँदैन, तर तिमीहरू ती कुराहरू गरेपछि तिनलाई हल्का रूपमा लिन्छौ, र पहिले जस्तै खाने र सुत्ने कामलाई जारी राख्छौ? (हामीलाई आत्मग्लानि महसुस हुन्छ।) यदि तिमीहरू अलिकति आत्मग्लानि महसुस गर्छौ भने, त्यो त्यति नराम्रो कुरा होइन। यसले तिमीहरूको बोधोपन त्यति गहन छैन—तिमीहरूमा अझै चेतना छ भन्ने प्रमाणित गर्छ। चेतना भएका मानिसहरूसँग मुक्ति पाउने आशा हुन्छ; चेतना नभएका मानिसहरूमा कुनै मानवता हुँदैन, त्यसकारण तिनीहरू खतरामा हुन्छन्।

ग. देखावटी रूप प्रयोग गरेर मानिसहरूलाई बहकाउनु र तिनीहरूमा आफूबारे असल राय बनाउनु

मानिसहरूको हृदय जित्नका लागि ख्रीष्टविरोधीहरूलाई अरू के-कस्ता विधिहरू प्रयोग गर्ने बानी परेको हुन्छ? अर्को परिस्थिति पनि छ, जुन के हो भने ख्रीष्टविरोधीहरूले जे गरिरहेका भए पनि, तिनीहरू त्यो परमेश्‍वरका अगाडि होइन, मानिसहरूका अगाडि गर्छन्। त्यसो गर्नुमा तिनीहरूको उद्देश्य के हुन्छ? (मानिसहरूलाई आकर्षित गर्नु।) यो मानिसहरूको हृदय आकर्षित गर्नका लागि हो। बाहिरी रूपमा, तिनीहरू कष्ट भोग्‍न र मूल्य चुकाउन अरूभन्दा बढी इच्छुक हुन्छन्; तिनीहरू अरूभन्दा आत्मिक, परमेश्‍वरप्रति बढी बफादार, र आफ्नो कर्तव्यप्रति बढी गम्भीर देखिन्छन्। तर तिनीहरूलाई हेर्ने कोही नहुँदा, तिनीहरूले त्यस्तो व्यवहार गर्दैनन्। त्यसरी व्यवहार गर्नु तिनीहरूको साँचो अभिप्राय हुँदैन; बरु, तिनीहरूमा एउटा लुकेको मनसाय हुन्छ। तिनीहरू अरूका अगाडि यस्तो व्यवहार गर्छन् ताकि तिनीहरूले कति राम्रो व्यवहार गरिरहेका छन्, र तिनीहरू यस्तो बफादारीका साथ आफ्नो कर्तव्य पूरा गरिरहेको छन् भन्‍ने कुरा ती मानिसहरूले देखून्, जबकि वास्तवमा तिनीहरूको भित्री उत्प्रेरणा बफादारी हुँदै हुँदैन। तिनीहरूको उद्देश्य भनेको त मानिसहरूले तिनीहरू बफादार र जिम्मेवार भएको देखून् भन्ने हो। यसरी मूल्य चुकाएर तिनीहरूले अरूलाई पूर्ण रूपमा विश्‍वस्त गराउँछन्। परिणामस्वरूप, अरू मानिसहरू तिनीहरूको अगुवाइ स्वीकार गर्न, र तिनीहरूले जे-जस्ता गल्तीहरू गरे पनि तिनीहरूलाई क्षमा गर्न इच्छुक हुन्छन्। यो कस्तो व्यवहार हो? यो देखावटी रूप प्रयोग गरेर मानिसहरूलाई बहकाउनु हो। यहाँ “देखावटी रूप” को अर्थ के हो? यसको अर्थ सत्यता अनुरूप भएझैँ देखिने असल व्यवहार र कार्यहरू हुन्। मानिसहरूलाई बहकाउन र तिनीहरूमा आफूबारे असल राय बनाउन सत्यता अनुरूप भएझैँ देखिने देखावटी रूप प्रयोग गर्नु—यस व्यवहारका विशेषताहरूलाई यसले सारांश गर्छ, होइन र? तिनीहरूको उद्देश्य अन्तमा मानिसहरूमा आफूबारे असल राय बनाउनु हो। मानिसहरूमा ख्रीष्टविरोधीहरूका बारेमा असल राय भएपछि, तिनीहरूले ख्रीष्टविरोधीहरूप्रति अलिक आदर महसुस गर्छन्—यो विधि प्रयोग गरेर ख्रीष्टविरोधीहरूले तिनीहरूका हृदयमा निश्‍चित स्थान ओगटेका हुनेछन्। उदाहरणका लागि, एउटा यस्तो व्यक्ति छ जो आफ्नो कर्तव्य निर्वाह गर्दा मूल्य चुकाउन तयार हुन्छ, आफ्नो कार्यमा बढीजसो अनुभवमा भर पर्छ, र मूलतः कुनै पनि प्रमुख सिद्धान्तहरू उल्लङ्घन गर्दैन, तर जब तैँले ऊसँग सत्यता सिद्धान्तहरू खोजी गर्ने बारेमा सङ्गति गर्छस्, तब उसले के भन्छ? “यसका बारेमा मसँग सङ्गति गर्नु पर्दैन। मैले यी सबै कुराहरू मनमा राखेको छु!” जब उसले साँच्‍चै समस्या सामना गर्छ, तब उसले खोजी नगर्ने मात्र होइन, तर अरू कसैको सल्लाह सुन्न पनि इन्कार गर्छ, तिनीहरूको राय सुन्नु त परको कुरा हो; उसले आफूलाई जे राम्रो लाग्यो त्यही मात्र गर्छ। जब उसले मूल्य चुकाउँछ, जब उसका कार्यले उसलाई तेजिलो र निर्णायक अनि निश्‍चित अख्तियार भएको व्यक्ति हो भन्‍ने जस्तो देखाउँछ, तब अरूले उसलाई आफ्नो हृदयमा कसरी हेर्छन्? तिनीहरूमा ऊबारे असल राय हुन्छ कि हुँदैन? अरू मानिसहरूको दृष्टिकोणबाट हेर्दा, उसले प्रस्ट देखिने गरी सत्यता उल्लङ्घन गरेको हुँदैन, र ऊ कामकुरा गर्ने तरिकामा अत्यन्तै सिपालु हुन्छ। अरूलाई विश्‍वस्त गराउनका लागि उसको “बफादारीको” स्तर र कर्तव्य निर्वाह गर्दाको अनुभव पर्याप्त हुन्छ। मानिसहरू सोच्छन्, “उसलाई हेर न: उसले परमेश्‍वरमा विश्‍वास गरेको धेरै वर्ष भएको छ, र उसमा यो कर्तव्य पूरा गरेको अनुभव छ। ऊ अनुभवी छ। हामी त्यो गर्नै सक्दैनौँ।” जब मानिसहरूले ऊबारे यस्तो सकारात्मक दृष्टिकोण राख्छन्, तब के ती मानिसहरूको हृदयमा उसको वजन अत्यन्तै धेरै हुन्छ कि थोरै? (अत्यन्तै धेरै।) अत्यन्तै धेरै; तिनीहरूका हृदयमा उसको वजन हुन्छ। कतिपय मानिसहरू, एकातिर आत्मिक बुझाइको कमीले र अर्कोतिर सत्यताप्रति कुनै चासो नभएकाले, कहिल्यै पनि सत्यताको खोजी गर्दैनन्, र तिनीहरू सत्यतालाई पटक्‍कै प्रेम गर्दैनन्, र तिनीहरूले सत्यता सिद्धान्तहरू के हुन् भनेर पटक्कै बुझेका हुँदैनन्। तिनीहरू आफ्नो कर्तव्य पूरा गर्नका लागि पूर्ण रूपमा आफ्नो क्षणिक जोश, आफ्नै असल अभिप्रायहरू, र वर्षौँको अनुभवमा भर पर्छन्। तर, तिनीहरू अरूलाई यी कुराहरू थाहा दिन चाहँदैनन्, त्यसैले तिनीहरू ठूलो मेहनत लगाउने र मूल्य चुकाउने सक्दो प्रयास गर्छन्। यदि कसैले तिनीहरूमा आत्मिक बुझाइको कमी छ, वा तिनीहरू सत्यता बुझ्दैनन्, र सिद्धान्तहरूविना कार्य गर्छन् भन्‍ने पत्ता लगायो भने, तिनीहरूले मानिसहरूलाई देखाउनका लागि तुरुन्तै केही उपलब्धिहरू हासिल भएको देखाउँछन्। तिनीहरू भन्छन्, “ममा साँच्‍चै आत्मिक बुझाइ छ कि छैन हेर। हेर त; म साँच्‍चै सिद्धान्तहरू अनुसार व्यवहार गर्छु कि गर्दिनँ, म साँच्‍चै सत्यता बुझ्छु कि बुझ्दिनँ भन्‍ने कुरा हेर।” तिनीहरूले यस्तो व्यवहार गर्दा, ठूलो सङ्ख्यामा मानिसहरू तिनीहरूको बहकाउमा पर्छन्। तिनीहरू यसो भन्छन्, “ती मानिसहरू आफ्नो कर्तव्य निर्वाह गर्नमा अनुभवी छन्, र सिद्धान्तहरू बुझ्छन्; नबुझ्ने त हामी हौँ।” “नबुझ्‍ने त हामी हौँ”—यो भनाइले के प्रकाश गर्छ? यसले के प्रकाश गर्छ भने, तिनीहरू भित्री रूपमा, ती मानिसहरूको बाहिरी असल व्यवहारलाई अनुमोदन गर्छन्। यो अनुमोदन के गरे सरह हो? यो त तिनीहरू सत्यता अभ्यास गर्ने, परमेश्‍वरलाई प्रेम गर्ने, र परमेश्‍वरले तिनीहरूलाई सिद्ध बनाउनुहुँदा त्यसलाई स्वीकार गर्ने मानिस हुन् भन्‍ने सोच्नु सरह हो। के अरूले तिनीहरूलाई यसरी मूल्याङ्कन गर्नु भनेको तिनीहरूले मानिसहरूको हृदयमा निश्‍चित स्थान ओगटेको सरह होइन र? अझै विशिष्ट रूपमा भन्नुपर्दा, तिनीहरूको एक प्रकारको प्रतिष्ठा छ भनेर भन्‍न सकिन्छ। त्यसोभए यो प्रतिष्ठाले तिनीहरूलाई के दिन्छ? यसले अरूलाई तिनीहरूप्रति आदरभावले हेर्न, तिनीहरूलाई सम्‍मान गर्न, र तिनीहरूमाथि भर पर्न समेत लगाउँछ। अरू मानिसहरू कसरी तिनीहरूमाथि भर पर्छन्? तिनीहरूलाई कुनै समस्या आइपर्ने बित्तिकै, तिनीहरू तुरुन्तै तिनीहरूलाई खोज्छन्। मानौँ कसैले यसो भन्छ, “यो ठूलो विषय हो, र हामी यो बुझ्दैनौँ; हामीले माथिलाई सोध्नुपर्छ, होइन र?” त्यसपछि केहीले भन्‍नेछन्, “पर्दैन। हामीले हाम्रो अगुवालाई सोधे भइहाल्छ नि। हाम्रो अगुवाले यो सब कुरा बुझ्छ।” सबैको दिमागमा अगुवा र कामदारहरू प्रायः आफ्नो काममा व्यस्त हुन्छन् र तिनीहरूले दुष्कर्म गरेका हुँदैनन् भन्ने हुन्छ, फलस्वरूप सबैले तिनीहरू पक्कै पनि सत्यता बुझ्‍ने र सिद्धान्तहरू अनुसार कार्य गर्ने मानिस हुन् भन्ने सोच्छन्। यो मतबारे तिमीहरू के भन्छौ? यदि कसैले बाहिरी रूपमा दुष्टता गरेको छैन भने, के यसको अर्थ उसले सत्यता बुझ्छ भन्ने हुन्छ? बुझेको हुन्छ नै भन्‍ने हुँदैन। कुनै पनि व्यक्तिको सत्यता सम्बन्धी बुझाइको सीमा हुन्छ। यदि तँ अगुवाहरूले सबै कुरा बुझ्छन् भन्‍ने विश्‍वास गर्दै, तँसँग जस्तोसुकै समस्या भए पनि, परमेश्‍वरलाई प्रार्थना गर्दैनस्, उहाँमार्फत खोजी गर्दैनस्, वा उहाँका वचनहरूभित्र खोजी गर्दैनस्, तर यसका बारेमा सोध्न सिधै अगुवाकहाँ जान्छस् भने, के यसले कामकुरामा ढिलाइ हुँदैन र? यदि तँ सधैँ अगुवाहरूले भनेको कुरा गरिरहन्छस्, सधैँ तिनीहरूलाई आदरभावले हेरिरहन्छस् भने, केही कुराहरू बिग्रिन सक्छन्, र तैँले मण्डलीका काममा घाटा पुऱ्याउन पनि सक्छस्। त्यसैले मानिसहरूको आराधना गर्नु र तिनीहरूलाई आदरभावले हेर्नु नै बाटो बिराएर गल्ती गर्ने, आफ्नो जीवनमा, साथै परमेश्‍वरको घर र मण्डलीको काममा घाटा पुऱ्याउने सबैभन्दा सजिलो तरिका हो।

ख्रीष्टविरोधीहरूले मानिसहरूको हृदय जित्नुका मुख्य तीन वटा प्रकटीकरणहरू छन्: पहिलो भनेको मानिसहरूलाई साना-साना निगाहद्वारा आकर्षित गर्नु हो; दोस्रो भनेको तिनीहरूको सामर्थ्य, वरदान, र प्रतिभाको धाक लगाउनु हो; तेस्रो भनेको देखावटी रूप प्रयोग गरेर मानिसहरूलाई बहकाउनु र तिनीहरूमा आफूबारे असल राय बनाउनु हो। यी प्रकटीकरणहरू हरेक व्यक्तिमा भेटिन सक्छन्। कतिपय मानिसहरू प्रायजसो अरूलाई थाहा नभएका केही गोप्य कुरा खुलासा गर्छन्, यावत् प्रकारका विषयबारे कुरा गर्छन्, वा केही अद्वितीय र विशेषज्ञ रायहरू बताउँछन्। यसलाई के भनिन्छ? एउटा दुईपाटे भनाइ छ: “बुढी आइमाइले लाली लगाउँछिन्—तिमीलाई देखाउन।” यी मानिसहरू सधैँ आफ्नो सीप प्रदर्शन गर्न र मानिसहरूको सम्मान जित्न चाहन्छन्। तर, कहिलेकहीँ, तिनीहरूले यो राम्ररी गर्दैनन्, र मानिसहरूले तिनीहरूमा कमीकमजोरीहरू देख्छन्, त्यसकारण तिनीहरू परिस्थितिलाई समाधान गर्न र बहस गरेर यसबाट उम्कन सक्दो गर्छन्। तिनीहरूले आफ्नो विवेक र सत्यता विपरीत जाने वा आफ्नो कर्तव्य निर्वाह गर्ने कार्यसँग असम्बन्धित जेसुकै गरेका भए पनि, तिनीहरू कहिल्यै पनि गल्ती स्वीकार गर्न वा आत्मचिन्तन गरेर पश्चात्ताप गर्न जान्दैनन्, न त तिनीहरूलाई यो समस्या कति गम्भीर छ भन्‍ने नै महसुस हुन्छ। यसको विपरीत, तिनीहरू आफ्नै पक्षमा बहस गर्ने र परिस्थितिलाई सहज बनाउने उपायहरूका बारेमा धेरै सोचेर दिमाग खियाउँछन्। अरूका नजरमा रहेको तिनीहरूको राम्रो छवि अचानक र भयानक रूपमा घट्छ भन्‍ने डरले तिनीहरू आफ्नो उद्देश्य हासिल गर्न अधीरताले जल्छन्, यहाँसम्म कि तिनीहरू खान वा सुत्न समेत सक्दैनन्। उदाहरणका लागि, कतिपय मानिसहरू आफ्नो लेखन राम्रो छ, आफू कुशल लेखक हुँ भन्‍ने सोच्छन्; कतिले आफू असल अगुवा भएको, मण्डलीलाई आड दिने खम्बा भएको सोच्छन्; अरू चाहिँ आफूलाई असल मानिस ठान्छन्। यी मानिसहरूले कुनै न कुनै कारणले आफ्नो राम्रो आत्म-छवि गुमाउने बित्तिकै, तिनीहरूले धेरै विचार गर्छन् र यसका खातिर मूल्य चुकाउँछन्, परिस्थितिलाई सुधार्ने प्रयास गर्दै आफ्नो दिमाग खियाउँछन्। तैपनि तिनीहरू आफूले लिएका गलत मार्गहरूका लागि, वा तिनीहरूले गरेका विभिन्‍न सत्यताविरोधी कुराहरूका लागि कहिल्यै पनि लाज, वा आत्मग्लानि, वा परमेश्‍वरप्रति ऋणी महसुस गर्दैनन्। तिनीहरूलाई कहिल्यै त्यस किसिमको अनुभूति हुँदैन। तिनीहरू मानिसहरूलाई बहकाउन र तिनीहरूको हृदय जित्नका लागि हरप्रकारका युक्ती प्रयोग गर्छन्। के यो सृजित प्राणीको कर्तव्य निर्वाह गर्नु हो? पटक्कै होइन। के मण्डली अगुवाहरूले गर्नुपर्ने काम त्यही हो? पटक्कै होइन। तिनीहरू शैतानी स्वभाव अनुसार जिइरहेका हुन्छन्, दुष्कर्म गरिरहेका र मण्डलीका काममा बाधा दिइरहेका हुन्छन्, र परमेश्‍वरको घरका काममा बाधा र अवरोध ल्याइरहेका हुन्छन्। तिनीहरूको कार्य र व्यवहार, तिनीहरूले लिने मार्ग, र मानिसहरूलाई बहकाउने र नियन्त्रण गर्ने तिनीहरूका विभिन्‍न व्यवहारहरूका आधारमा मूल्याङ्कन गर्दा, तिनीहरूले अगुवाको कर्तव्य पूरा गरिरहेका हुँदैनन्, बरु मानिसलाई मुक्ति दिने परमेश्‍वरको कामलाई तोड्ने र त्यसमा अवरोध पुऱ्याउने, मानिसहरूलाई परमेश्‍वरसामु आउनबाट रोक्ने, र मानिसहरूलाई आफ्नै हातमा राखिरहने, आफ्‍नो नियन्त्रणमा राखिरहने प्रयास गरिरहेका हुन्छन्। के यी ख्रीष्टविरोधीका कार्य र व्यवहार होइनन् र? यसबारे कुनै शङ्का छैन। यो ख्रीष्टविरोधीहरूले ठ्याक्कै शैतानको भूमिका खेल्छन् भन्‍ने कुराको पर्याप्त प्रमाण हो। तिनीहरूले गर्ने यी कुराहरूको प्रकृतिलाई मूल्याङ्कन गर्दा, तिनीहरू आफूले गर्नुपर्ने कर्तव्य राम्ररी निर्वाह गर्न असफल भइरहेका मात्र हुँदैनन्—यसको विपरीत, तिनीहरूले शैतानको भूमिका खेलिरहेका हुन्छन्। तिनीहरूले गर्ने भनेकै परमेश्‍वरसँग उहाँका चुनिएका मानिसहरूका लागि पूर्ण रूपमा होड गर्नु हो। परमेश्‍वरका भेडाहरूले परमेश्‍वरलाई पछ्याउनुपर्छ र तिनीहरू उहाँद्वारा प्राप्त गरिनुपर्छ, तैपनि यी मानिसहरू अरूलाई परमेश्‍वरलाई पछ्याउनबाट रोक्छन्; तिनीहरू परमेश्‍वरका भेडाहरूलाई आफ्नै हातमा लिएर नियन्त्रण गर्छन्, र मानिसहरूलाई तिनीहरूको आराधना गर्न र तिनीहरूलाई पछ्याउन लगाउँछन्। तिनीहरूका कार्यहरूको प्रकृति त्यही हो। के त्यस्ता मानिसहरूलाई “अगुवाहरू” भन्‍न मिल्छ? (मिल्दैन।) त्यसोभए हामीले तिनीहरूलाई के भन्‍नुपर्छ? (दुष्ट नोकरहरू।) “दुष्ट नोकरहरू”—त्यो उचित नाम हो। “ख्रीष्टविरोधीहरू,” “दुष्ट नोकरहरू”—यी दुवै पदवीनामहरू उपयुक्त हुनेछन्, होइन र? यी मानिसहरू अगुवाको कर्तव्य निर्वाह गरिरहेको झन्डा फहराउँछन्, तर तिनीहरू अगुवाले गर्नुपर्ने काम गर्दैनन्। तिनीहरूले जे गर्छन् त्यो अगुवाको कर्तव्य निर्वाह गर्नु पटक्‍कै होइन, त्यो त ख्रीष्टविरोधीको भूमिका निर्वाह गर्नु, परमेश्‍वरको घरका काममा बाधा दिन र त्यसलाई नष्ट गर्न शैतानका पक्षमा खडा हुनु, र परमेश्‍वरका चुनिएका मानिसहरूलाई भ्रममा पारेर साँचो मार्गबाट र परमेश्‍वरबाट अलग बस्न लगाउनु हो। तिनीहरूका सबै कार्य र व्यवहारहरूले शैतानको स्वभाव र प्रकृतिलाई प्रकट गर्छन्, र मानिसहरूलाई परमेश्‍वरबाट अलग बस्न, सत्यता र परमेश्‍वरलाई इन्कार गर्न, र तिनीहरूलाई आराधना गर्न र पछ्याउन लगाउने परिणाम हासिल गर्छन्। एक दिन, जब तिनीहरूले मानिसहरूलाई पूर्ण रूपमा बहकाएका र आफ्नो नियन्त्रणमा ल्याएका हुन्छन्, तब मानिसहरूले तिनीहरूलाई आराधना गर्न, पछ्याउन, र पालन गर्न थाल्नेछन्। तब तिनीहरूले मानिसहरूको हृदय फन्दामा पार्ने आफ्नो उद्देश्य हासिल गरेका हुनेछन्। तिनीहरू मण्डली अगुवा हुन्, तर तिनीहरू परमेश्‍वरले तिनीहरूलाई सुम्पनुभएको काम गर्दैनन्; तिनीहरू अगुवा र कामदारहरूको काम गर्दैनन्। बरु, तिनीहरूले परमेश्‍वरका चुनिएका मानिसहरूमाथि कार्य गर्छन्, तिनीहरूलाई बहकाउँछन्, फन्दामा पार्छन्, र नियन्त्रण गर्छन्, स्पष्ट रूपमा परमेश्‍वरका भेडाहरूलाई आफ्नै हातमा, आफ्नो नियन्त्रणमा लिन्छन्। के तिनीहरू चोर र डाँका होइनन् र? परमेश्‍वरसँग उहाँका चुनिएका मानिसहरूका लागि होड गर्ने क्रममा, के तिनीहरूले शैतानका नोकरहरूका रूपमा सेवा गरिरहेका हुँदैनन् र? के त्यस्ता ख्रीष्टविरोधीहरू परमेश्‍वरका शत्रु होइनन् र? के तिनीहरू उहाँका चुनिएका मानिसहरूका शत्रु होइनन् र? (हुन्।) शतप्रतिशत हुन्। तिनीहरू परमेश्‍वर र उहाँका चुनिएका मानिसहरूका शत्रु हुन्; यसमा शङ्काको कुनै गुन्जायस छैन।

पहिले जब म मुख्यभूमि चीनका सबै मण्डलीहरूमा बोल्ने र काम गर्ने गर्थेँ, मसँग एक जना व्यक्ति थियो जसको जिम्मेवारी अडियो रेकर्डिङ र प्रवचनहरू लिपिबद्ध गर्ने थियो। यो व्यक्ति अलिक प्रतिभाशाली थियो, उसको दिमाग तेजिलो थियो र उसले द्रुत प्रतिक्रियाहरू दिन्थ्यो। तर उसको यो एउटा कुरा थियो: मानिसहरूले सुन्न चाहेका कर्णप्रिय कुराहरू भन्‍न ऊ सिपालु थियो। यदि तैँले केही कुरा मीठो छ भनेर भनिस् भने, उसले यसो भन्थ्यो, “तपाईंले सही भन्‍नुभयो। मैले यो चाखेको छु। एकदम मीठो छ।” यदि तैँले बाहिर गर्मी छ भनेर भनिस् भने, उसले यसो भन्थ्यो, “हजुर हो नि। म त पसिनैपसिना भएको छु।” यदि तैँले बाहिर चिसो छ भनेर भनिस् भने, उसले यसो भन्थ्यो, “चिसो छ, हो। मैले भुवा भएको जुत्ता लगाएको छु।” कुनै साँचो वा इमानदार कुरा भन्‍न उसलाई गाह्रो पर्थ्यो। ऊ साँच्‍चै पछ्याइमा लागेको व्यक्ति जस्तो देखिन्थ्यो, तर मूल्य चुकाउनुपर्ने केही कुरा आइपर्दा, ऊ लुक्थ्यो। ऊ धूर्त र छली थियो। ऊ त्यस्तो खालको व्यक्ति थियो। कतिपयले सोध्न सक्छन्, “अँ, तपाईं किन त्यस्तो व्यक्तिलाई छनौट गर्नुहुन्छ?” मैले उसलाई छनौट गरेको थिइनँ—त्यो कुरा त्यस बेलाका परिस्थितिहरूले नै तय गरेको थियो। त्यो बेला ऊ जस्तो व्यक्ति भेट्टाउन समेत गाह्रो हुन्थ्यो, र कम्तीमा पनि उसले चाँडै प्रतिक्रियाहरू त दिन्थ्यो—म बोल्न थाल्नेबित्तिकै उसले “रेकर्ड” थिचिहाल्थ्यो। उसले प्रवचनहरू रेकर्ड र लिपिबद्ध गर्दै मलाई जताततै पछ्याउँथ्यो; उसले केही वास्तविक काम गर्यो। तर उसले मेरो उपस्थितिमा गर्ने व्यवहार र मण्डलीमा गर्ने कार्यहरू पूर्ण रूपमा दुई अलग मानिसहरूका कार्यहरू जस्तै थिए। मेरो उपस्थितिमा, उसले आज्ञाकारी, सुशील, लगनशील, कर्तव्यनिष्ठ, र जिम्मेवार व्यवहार गर्थ्यो—तर के उसले मण्डलीमा आफ्नो कर्तव्य पूरा गर्दा पनि त्यस्तै व्यवहार गर्थ्यो त? माथिको सम्पर्कमा हुँदा ऊ त्यस्तै थियो भन्‍ने कुरालाई ध्यानमा राख्दा, के ऊ परमेश्‍वरका चुनिएका मानिसहरूका बीचमा हुँदा पनि त्यस्तै थियो त? के तैँले यस विषयमा निश्‍चित उत्तर दिने आँट गर्छस्? अहँ, तैँले आँट गर्दैनस्। त्यसोभए, उसको वास्तविक अवस्था के थियो भनेर तँलाई कसरी थाहा हुन सक्छ? त्यसो गर्नका लागि, तँ ऊसँग सम्पर्कमा हुनुपर्थ्यो। तैँले ऊसँग केही समय अन्तरक्रिया गरेपछि, उसको प्रकृति सारमा रहेको सबै कुरा देखिन थाल्नेथियो। ऊ विशेष रूपमा हैसियतलाई प्रेम गर्थ्यो, र निकै दम्भी थियो; जब ऊ कसैसँग हुन्थ्यो, तब ऊ आफ्नो पूँजीका बारेमा कुरा गर्न, र आफूले गर्न सक्‍ने कुराहरू, आफूले गरेका कुराहरू, उसले कति धेरै कष्ट भोगेको छ, र ऊ कति महान् छ भनेर फाँइफुट्टी लगाउन निकै मन पराउँथ्यो। उसले बारम्बार यी कामकुरा गर्थ्यो र यसरी कुरा गर्थ्यो, र मसँग हुँदाको भन्दा ऊ पूर्ण रूपमा फरक व्यक्ति हुन्थ्यो। यसका साथै, उसको वरिपरि हुने जोकोहीले पनि बन्धनमा परेको र हेपिएको महसुस गर्थ्यो, र यसका बारेमा केही भन्‍ने आँट गर्दैनथियो। यहाँ सबैभन्दा ठूलो समस्या के थियो? उसले आफूले गरिरहेको यो सानो काम, आफूले निर्वाह गरिरहेको यो सानो कर्तव्य लिएर यसलाई जहाँ गए पनि शान देखाउने पूँजी बनाएको थियो। उसले कुन हदसम्म यसको शान देखाउँथ्यो? सबैले उसलाई आदरभावले हेर्थे, आराधना गर्थे, र उसको डाहा गर्थे। अन्तिममा, तिनीहरूले यसो भन्थे, “यो मान्छेले परमेश्‍वरका खातिर ज्यादै कष्ट भोगेको छ। उसमा भएको आस्था, र परमेश्‍वरप्रतिको उसको प्रेमलाई नै हेर न! हाम्रो त उसको शिरको एउटा केशसँग समेत तुलना हुन सक्दैन। हामी ऊभन्दा निकै निकृष्ट छौँ!” मानिसहरूले सधैँ उसलाई उल्लेख गरिरहेका हुन्थे, र मलाई भेट्न नसक्‍नेहरूले उसलाई भेट्नु मलाई भेट्नु जतिकै राम्रो हो भन्‍ने सोच्थे। मानिसहरूको ज्ञान, विचार, र मनमा उसले पारेको प्रभाव अन्तमा यो स्तरमा पुगेको थियो। यस बिन्दुसम्म पुग्‍नका लागि, उसले धेरै कुराहरू भनेको र गरेको हुनुपर्छ, होइन र? उसले पक्कै पनि आफूले गरेका कर्तव्यहरू उल्लेख गर्नका लागि थोरै शब्दहरू मात्रै प्रयोग त गरेन, उसले अवश्य नै यी कुराहरूका बारेमा लम्बेतान बोल्यो र कुरा गर्यो; यसका साथै, उसका आफ्नै मनसाय र उद्देश्यहरू थिए, उसले मानिसहरूलाई प्रलोभनमा पार्न र बहकाउन सक्‍ने केही कुराहरू भन्यो, मानिसहरूलाई उसको आराधना गर्न लगायो, र अन्त्यमा उसले आफ्नो उद्देश्य हासिल गर्यो। यस्तो व्यक्तिका बारेमा तेरो के विचार छ? उसले मेरो छेउमा बसेर आफ्नो कर्तव्य पूरा गर्न पाउनु उसका लागि राम्रो कुरा थियो, चाहे त्यो उसले आफूलाई आचरणमा ढाल्न सिक्‍ने हिसाबमा होस् वा सत्यता प्राप्त गर्ने हिसाबमा होस्। यो उसका लागि चाँडै सिद्ध पारिने अवसर थियो। दुःखको कुरा, उसले यो अवसरलाई कदर गरेन। उसले यो अवसर कति बहुमूल्य र महत्त्वपूर्ण छ भन्‍ने कुरा देखेन, न त यो सत्यता प्राप्त गर्ने र परमेश्‍वरको ज्ञान प्राप्त गर्ने मार्ग, आधार, र स्रोत हो भन्‍ने नै देख्यो। बरु, उसले यो अवसरलाई भीडबाट अलग भएर मानिसहरूको हृदय जित्ने आफ्नो उद्देश्य हासिल गर्न प्रयोग गर्यो। त्यसले समस्या ल्याउनेवाला थियो; ऊ गलत मार्गमा हिँडिरहेको थियो। ल भन त, उसले आफूले कति धेरै कष्ट भोगेको छु, परमेश्‍वरले उसलाई कसरी अगुवाइ गर्नुभएको छ, परमेश्‍वरले ऊसँग कसरी व्यवहार गर्नुभएको छ, र परमेश्‍वरले उसमा कसरी भरोसा गर्नुभएको छ भन्‍ने बारेमा यति जथाभाबी ढङ्गले कुरा फैलाउने क्रममा, के उसले यसमा व्यक्तिगत आशय छ भन्‍ने कुरा पहिचान गर्न सक्यो? (सक्यो।) उसले त्यसो गर्न सक्नुपर्थ्यो। यो पहिचान गर्न असम्भव कुरा थिएन। उसले यो पहिचान गर्न सक्यो—त्यसोभए उसले किन आफ्ना दुष्ट कार्यहरूलाई रोक्न सकेन? किनभने उसले सत्यतालाई प्रेम गर्दैनथियो; उसलाई प्रभाव र हैसियत मात्रै मनपर्थ्यो। जब सत्यतालाई साँचो रूपमा प्रेम गर्ने व्यक्तिले भ्रष्टता प्रकट गर्छ, जब ऊ आफूले कसरी कष्ट भोगेको छु भनेर गवाही दिइरहेको हुन्छ, तब उसलाई आत्मग्लानि र आत्म-दोष महसुस हुन्छ। उसलाई के लाग्छ भने उसले जे गर्यो त्यो नीच कार्य थियो, र परमेश्‍वरविरुद्ध प्रतिरोधी थियो, र उसले फेरि त्यसो गर्नु हुँदैन। तिनीहरूले भविष्यमा फेरि त्यसो गर्न चाहँदा, तिनीहरूले आफूलाई नियन्त्रणमा राख्न र यस्ता कुराहरू गर्नमा रोक लगाउन सक्छन्। त्यो एकदमै सामान्य हो। तर त्यस्ता बेला, ख्रीष्टविरोधीहरूलाई तिनीहरूको विवेकले हप्काए पनि, तिनीहरूले आफ्नो उन्मत्त महत्त्वाकाङ्क्षा र चाहनालाई नियन्त्रण गर्न सक्दैनन्, र तिनीहरू काटछाँटमा परे पनि, तिनीहरूले सत्यतालाई स्विकार्नेछैनन्। तिनीहरूको प्रकृति किन पहिलेको अवस्थामा फर्काउन नसकिने गरी बढ्छ र विस्तार हुन्छ? (किनभने तिनीहरू सत्यतालाई प्रेम गर्दैनन्।) तिनीहरूको प्रकृति नै सत्यतालाई प्रेम नगर्ने हुन्छ। त्यसोभए तिनीहरू केलाई प्रेम गर्छन्? (तिनीहरू हैसियतलाई प्रेम गर्छन्।) हैसियतले तिनीहरूलाई के दिन्छ? यसले गर्दा मानिसहरूले तिनीहरूलाई आराधना गर्नेछन्, आदरभावले हेर्नेछन्, र डाहा गर्नेछन्। अन्तिममा, तिनीहरूको उद्देश्य भनेको परमेश्‍वरको जस्तै हैसियत र व्यवहार, साथै यो हैसियतले तिनीहरूलाई दिने सम्मान, खुशी, र आनन्द प्राप्त गर्नु हो। मैले भर्खरै भनेको सबै कुरा सुनेपछि, के तिमीहरूलाई घिन लागेको छैन? (लागेको छ।) त्यो व्यक्तिले गरेको अर्को कुरा अझै घिनलाग्दो थियो। पछि, ऊ बिरामी पऱ्यो र आफ्नो गृहनगर फर्केर गयो, र यस कुराले उसलाई ऊ हैसियतका फाइदाहरूको आनन्द उठाउन लायक छ भन्‍ने अझै बढी महसुस गरायो। तँलाई के लाग्छ, यो विचार हाबी हुँदा उसले कसरी व्यवहार गर्नेथियो? के उसले मानिसहरूले उसलाई अझै बढी दिऊन्, र ऊसँग अझै राम्रो व्यवहार गरून् भनेर माग गर्नेथिएन र? (गर्नेथियो।) उसले किन यो माग गर्यो? के उसलाई यो अतिशयोक्ति वा अनुचित लागेन? उसलाई आफू यसको हकदार छु भन्‍ने लाग्थ्यो। उसले सोच्यो, “मैले परमेश्‍वरका खातिर, र मेरा दाजुभाइ-दिदीबहिनीहरूका खातिर निकै कष्ट भोगेको छु। मसँग यो पाउने अधिकार छ; मैले धेरै कष्ट भोगेका कारण म बिरामी भएँ, त्यसकारण मेरा दाजुभाइ-दिदीबहिनीहरूले मेरो सेवा गर्नु नै पर्छ।” ऊ बिरामी हुँदा, उसले सिन्को भाँचेन; ऊ दिनभरि ओछ्यानमा नै बस्थ्यो, र अरूलाई आफ्नो हेरचाह गर्न र आफूलाई खुवाउन लगाउँथ्यो। ऊ त्यहाँ लामो समयसम्म पल्टिएपछि, उसलाई दिक्क लाग्‍न थाल्यो, त्यसकारण आफ्नो न्यास्रोपनलाई हटाउन उसले मानिसहरूलाई खानपान ल्याउन र आफूसँग बाहिर जान लगाउँथ्यो। यो निकै घिनलाग्दो कुरा हो, होइन र? यदि ऊ साँच्‍चै नै यति बिरामी भएको भए, यो त्यति ठूलो कुरा हुनेथिएन; यदि ऊ यति बिरामी भएको थिएन भने, अवश्य नै उसको व्यवहारमा समझको निकै कमी थियो, होइन र?

कतिपय मानिसहरू परमेश्‍वरमाथिको विश्‍वासमा निकै उत्साहित देखिन्छन्। तिनीहरू मण्डलीका मामलाहरूमा ध्यान दिन र चासो लिन मन पराउँछन्, र तिनीहरू सधैँ अघि-अघि दौडिरहेका हुन्छन्। तैपनि, तिनीहरू अगुवा बनेपछि, अप्रत्याशित रूपमा, सबैलाई निराश तुल्याउँछन्। तिनीहरू परमेश्‍वरका चुनिएका मानिसहरूका व्यावहारिक समस्याहरू समाधान गर्नमा ध्यान दिँदैनन्, बरु आफ्नै प्रतिष्ठा र हैसियतका खातिर कार्य गर्न सक्दो प्रयास गर्छन्। तिनीहरू अरूले तिनीहरूलाई सम्मान गरून् भनेर धाक देखाउन मन पराउँछन्, र परमेश्‍वरका लागि आफू समर्पित भएको र आफूले कष्ट भोगेको बारे सधैँ कुरा गरिरहन्छन्, तैपनि तिनीहरू सत्यताको पछ्याइमा र आफ्नो जीवन प्रवेशमा मेहनत लगाउँदैनन्। कसैले पनि तिनीहरूबाट यो अपेक्षा गरेको हुँदैन। तिनीहरूले आफूलाई आफ्नो काममा व्यस्त राख्ने, हरेक अवसरमा धाक देखाउने, केही शब्द र धर्मसिद्धान्तहरू प्रचार गर्ने, कतिपय मानिसहरूबाट सम्मान र आराधना प्राप्त गर्ने, मानिसहरूको मन बहकाउने, र आफ्नो हैसियतलाई दह्रिलो बनाउने भए पनि, अन्त्यमा यसको परिणाम के हुन्छ? चाहे यी मानिसहरूले अरूलाई घुस दिन साना-साना निगाहहरू प्रयोग गरून्, वा आफ्नो वरदान र क्षमताहरूको धाक देखाऊन्, वा विभिन्न विधिहरू प्रयोग गरी मानिसहरूलाई बहकाऊन् र यसरी तिनीहरूमा आफूबारे असल राय बनाऊन्, तिनीहरूले मानिसहरूको हृदय जित्न र यसमा स्थान ओगट्न जुनसुकै विधि प्रयोग गरे पनि, तिनीहरूले के गुमाएका हुन्छन्? तिनीहरूले अगुवाको कर्तव्य निर्वाह गर्ने क्रममा सत्यता प्राप्त गर्ने अवसर गुमाएका हुन्छन्। साथै, आफ्ना विभिन्‍न प्रकटीकरणहरूका कारण, तिनीहरूले त्यस्ता दुष्ट कार्यहरू गरेका हुन्छन् जसले तिनीहरूको अन्तिम परिणाम ल्याउनेछन्। चाहे तिनीहरूले मानिसहरूलाई घुस दिन र फन्दामा पार्न साना-साना निगाहहरू प्रयोग गरिरहेका होऊन्, वा धाक देखाइरहेका होऊन्, वा देखावटी रूप प्रयोग गरेर मानिसहरूलाई बहकाइरहेका होऊन्, र तिनीहरूले यसो गरेर बाहिरी रूपमा जतिसुकै फाइदा र सन्तुष्टि प्राप्त गर्ने देखिए पनि, अहिले यसलाई हेर्दा, के यो मार्ग सही हो? के यो सत्यता पछ्याउने मार्ग हो? के यो व्यक्तिलाई मुक्ति दिलाउन सक्ने मार्ग हो? प्रस्ट छ, होइन। यी विधि र चलाकीहरू जति नै चलाख भए पनि, तिनले परमेश्‍वरलाई छल गर्न सक्दैनन्, र ती सबैलाई अन्तिममा परमेश्‍वरले निन्दा र तिरस्कार गर्नुहुन्छ, किनभने त्यस्ता व्यवहारहरूका पछाडि मानिसको उन्मत्त महत्त्वाकाङ्क्षा र परमेश्‍वरविरुद्ध शत्रुताको मनोवृत्ति र सार लुकेको हुन्छ। परमेश्‍वरका हृदयमा, उहाँले यी मानिसहरूलाई आफ्नो कर्तव्य निर्वाह गरिरहेका मानिसहरू भनेर बिलकुलै चिन्‍नुहुन्‍न, बरु तिनीहरूलाई दुष्कर्मीका रूपमा चित्रण गर्नुहुन्छ। दुष्कर्मीहरूसँग व्यवहार गर्दा परमेश्‍वरले के फैसला सुनाउनुहुन्छ? “दुष्ट काम गर्ने तिमीहरू मबाट दूर होओ।” परमेश्‍वरले “मबाट दूर होओ” भनेर भन्‍नुहुँदा, उहाँ त्यस्ता मानिसहरू कहाँ जाऊन् भन्ने चाहनुहुन्छ? उहाँले तिनीहरूलाई शैतानका हातमा, शैतानहरूको भीडले बास गर्ने स्थानमा सुम्पिरहनुभएको हुन्छ। तिनीहरूका लागि अन्तिम परिणाम के हुन्छ? तिनीहरूलाई दुष्ट आत्माहरूले नमरुञ्जेल सताउँछन्, अर्थात् शैतानले तिनीहरूलाई निल्छ। परमेश्‍वरले यी मानिसहरूलाई चाहनुहुन्न, जसको अर्थ उहाँले तिनीहरूलाई मुक्ति दिनुहुनेछैन, तिनीहरू परमेश्‍वरका भेडा होइनन्, उहाँका अनुयायी हुनु त परको कुरा हो, त्यसकारण तिनीहरू उहाँले मुक्ति दिनुहुने मानिसहरूमा पर्दैनन्। परमेश्‍वरले यी मानिसहरूलाई यसरी नै परिभाषित गर्नुहुन्छ। त्यसोभए, अरूको हृदय जित्ने प्रयास गर्नुको प्रकृति ठ्याक्कै के हो त? यो ख्रीष्टविरोधीको मार्गमा हिँड्नु हो; यो ख्रीष्टविरोधीको व्यवहार र सार हो। परमेश्‍वरका चुनिएका मानिसहरूका लागि उहाँका विरुद्धमा होड गर्नुको सार त झनै गम्भीर हुन्छ; त्यस्ता मानिसहरू परमेश्‍वरका शत्रु हुन्। ख्रीष्टविरोधीहरूलाई यसरी नै चित्रण र वर्गीकरण गरिन्छ, र यो पूर्ण रूपमा सही छ।

जनवरी २२, २०१९


विषयवस्तु दुई: तिनीहरूले मतविरोधीहरूलाई आक्रमण गर्छन् र बहिष्कार गर्छन्

हामीले मानिसहरूको हृदय जित्ने, अर्थात् ख्रीष्टविरोधीहरूले कसरी मानिसहरूलाई नियन्त्रण गर्छन् भन्ने विषयको पहिलो प्रकटीकरणसम्बन्धी सङ्गति पूरा गरेका छौँ, र अब हामी दोस्रो प्रकटीकरणबारे सङ्गति गर्नेछौँ। ख्रीष्टविरोधीहरूले मानिसहरूलाई नियन्त्रण गर्न प्रयोग गर्ने दोस्रो विधि मतविरोधीहरूलाई आक्रमण र बहिष्कार गर्नु हो। पहिलो विधिअन्तर्गत मानिसहरूलाई बहकाएर तिनीहरूको हृदय जित्ने कुरा पर्दछ; यसो हेर्दा, यस्तो व्यक्ति एकदमै नम्रतापूर्वक र मानव धारणाअनुरूप बोल्ने, र अरूलाई कुनै हानि नपुऱ्याउने जस्तो देखिन्छ; ऊ तुलनात्मक रूपमा चतुर र अस्पष्ट हुन्छ; अरूले तिनीहरूका दुष्ट अभिप्राय र दुर्भावपूर्ण, खुनी र आक्रामक प्रकटीकरणहरू देख्‍न सक्दैनन्; र तिनीहरूले धूर्त विधिहरूबाहेक अरू केही प्रयोग गर्दैनन्। दोस्रो विधि, अर्थात् मतविरोधीहरूलाई आक्रमण र बहिष्कार गर्ने कार्य अझै स्पष्ट हुन्छ। “आक्रमण र बहिष्कार” भन्‍ने शब्दहरूको अर्थबाट तिनीहरू सकारात्मक नभई अपमानजनक हुन्छन् भनेर भन्‍न सकिन्छ। आक्रमण र बहिष्कार गर्ने यो माध्यम स्पष्ट रूपमा सार्वजनिक र सबैले देख्‍न सक्ने हुन्छ। यो त सडकमा चिच्याउने झगडालु स्त्रीहरूले एकअर्काका कमी-कमजोरीहरू खुलासा गरेको जस्तै हो, जसका शब्दहरू खुलस्त र स्पष्ट हुन्छन्, जुन सुन्‍ने जति सबैले बुझिहाल्छन्। ती शब्दहरूमा निश्‍चित आक्रामकपन हुन्छ, सहनशीलता देखिँदैन, बरु आक्रमण गर्न अग्रसर हुन्छ। ख्रीष्टविरोधीहरूले सार्वजनिक रूपमै मानिसहरूलाई गर्ने दमन, बहिष्कार, आक्रमण, र मानिसका समस्याहरू खुलासा गर्ने कार्यहरू सबै लक्षित हुन्छन्। निःसन्देह नै, तिनीहरूले सत्यता खोजी गर्ने र तिनीहरूलाई चिन्‍न सक्‍ने मानिसहरूलाई निसाना बनाउन यस्ता विधिहरू प्रयोग गर्छन्। यी मानिसहरूलाई चकनाचूर पारेर, तिनीहरूले आफ्‍नै स्थान दह्रिलो बनाउने उद्देश्य हासिल गर्छन्। यसरी मानिसहरूलाई आक्रमण र बहिष्कार गर्नु दुर्भावपूर्ण प्रकृति हो। तिनीहरूको भाषा र बोल्ने शैलीमा आक्रामकता: खुलासा गर्ने, दोष लगाउने, निन्दा गर्ने, र दुष्ट लाञ्छना लगाउने स्वभाव हुन्छ। तिनीहरूले तथ्य बङ्ग्याएर सकारात्मकलाई नकारात्मक अनि नकारात्मकलाई सकारात्मकसमेत बताउँछन्। यसरी कालोलाई सेतो र सेतोलाई कालो भन्दै सही र गलतलाई उल्टोपाल्टो पार्दा मानिसहरूलाई पराजित गर्ने र तिनीहरूको बदनाम गर्ने ख्रीष्टविरोधीहरूको उद्देश्य पूरा हुन्छ। मतविरोधीहरूलाई यसरी आक्रमण र बहिष्कार गर्ने यो कार्य कस्तो मानसिकताबाट उत्पन्न हुन्छ? धेरैजसो यो ईर्ष्यालु मानसिकताबाट आएको हुन्छ। क्रूर स्वभावमा, डाहले कठोर घृणा बोकेको हुन्छ; अनि डाहका कारण ख्रीष्टविरोधीहरूले मानिसहरूलाई आक्रमण र बहिष्कार गर्ने गर्छन्। यस्तो परिस्थितिमा, यदि ख्रीष्टविरोधीहरूलाई खुलासा र रिपोर्ट गरियो, तिनीहरूले आफ्‍नो हैसियत गुमाए, र तिनीहरूलाई आघात भयो भने, तिनीहरू अवज्ञाकारी र असन्तुष्ट हुनेछन्, र तिनीहरूलाई उग्र रूपमा प्रतिशोधी बन्‍न झन् सजिलो हुनेछ। प्रतिशोधीता एक प्रकारको मानसिकता हो, र यो भ्रष्ट स्वभावको प्रकार पनि हो। जब ख्रीष्टविरोधीहरूले कसैले तिनीहरूलाई हानि गर्ने काम गरेको, अरू तिनीहरूभन्दा सक्षम रहेको, वा कसैको अभिव्यक्ति र सुझाव तिनीहरूको भन्दा असल वा बुद्धिमानी रहेको, र सबैजना त्यस व्यक्तिको अभिव्यक्ति र सुझावमा सहमत भएको देख्छन्, तब तिनीहरूलाई तिनीहरूको पद खतरामा परेझैँ लाग्छ, तिनीहरूको हृदयमा डाह र घृणा पैदा हुन्छ, र तिनीहरूले आक्रमण गर्छन् र बदला लिन्छन्। बदला लिने क्रममा, ख्रीष्टविरोधीहरूले प्राय: आफ्नो निसानालाई पहिले नै प्रहार गरिहाल्छन्। जबसम्‍म अर्को पक्षले भनेको मान्दैन, तबसम्‍म तिनीहरूले पूर्वसक्रिय रूपमै मान्छेलाई आक्रमण गर्ने र तोड्ने काम गर्छन्। त्यसपछि मात्रै तिनीहरूलाई आफ्नो रिस मरेको झैँ लाग्छ। मानिसहरूलाई आक्रमण र बहिष्कार गर्ने कार्यका अन्य प्रकटीकरणहरू के-के हुन्? (अरूलाई होच्याउनु।) अरूलाई होच्याउने कार्य पनि यो प्रकट हुने एउटा तरिका हो; तैँले जति नै राम्ररी काम गरे पनि, तँ नकारात्मक र कमजोर भएर खडा हुन नसक्‍ने अवस्थामा नपुगुन्जेल, ख्रीष्टविरोधीहरूले तँलाई होच्याउने छन् वा दोष दिनेछन्। त्यसपछि तिनीहरू खुसी हुनेछन्, र तिनीहरूले आफ्‍नो उद्देश्य पूरा गरेका हुनेछन्। के दोष दिनु पनि अरूलाई होच्याउनुको एउटा पाटो हो? (हो।) ख्रीष्टविरोधीहरूले कसरी मानिसहरूलाई दोष दिन्छन्? तिनीहरूले तिललाई पहाड बनाउँछन्। उदाहरणका लागि, तैँले कुनै काम गरिस् जसमा कुनै समस्या छैन, तर तिनीहरूले तँलाई आक्रमण गर्न यसलाई निहुँ बनाउन चाहन्छन्, त्यसकारण यसलाई तँविरुद्ध फाइदाका रूपमा प्रयोग गर्न तिनीहरूले सबै किसिमका उपाय सोच्छन् र तिललाई पहाड बनाएर तँलाई यसरी दोष लगाउँछन् कि ख्रीष्टविरोधीहरूको कुरा सुन्‍नेहरूले यो कुरा ठीकै हो र तैँले गलत काम गरिस् भन्‍ने सोच्छन्। योसँगै, ख्रीष्टविरोधीहरूले आफ्‍नो उद्देश्य पूरा गरेका हुन्छन्। यो मतविरोधीहरूलाई दोष दिनु, आक्रमण गर्नु, र बहिष्कार गर्नु हो। बहिष्कार गर्नु भनेको के हो? यसको अर्थ के हुन्छ भने, वास्तवमा तँ सही छस् भनेर ख्रीष्टविरोधीहरूलाई पनि हृदयमा थाहा हुन्छ, तर तिनीहरू तँलाई डाह र घृणा गर्छन्, तँलाई जानीजानी आक्रमण गर्ने प्रयास गर्छन्, त्यसैले तिनीहरू तैँले गरेको काम गलत हो भन्छन्। त्यसपछि तँलाई विवाद गरेर जित्‍नका लागि तिनीहरूले आफ्‍नै दृष्टिकोण र भ्रमहरू प्रयोग गर्नेछन् र सुन्‍नेहरू सबैलाई विश्‍वासलाग्दो तरिकाले बोलेर तिनीहरूको कुरा नै सही र प्रभावकारी तरिकाले भनिएको छ भन्‍ने अनुभूति गराउँछन्। त्यसपछि, ती सबै मानिसहरू तिनीहरूलाई अनुमोदन गर्छन् र तिनीहरूको पक्षमा खडा हुनेछन्। ख्रीष्टविरोधीहरूले तँलाई आक्रमण गर्न, नकारात्मक र कमजोर बनाउन यसको प्रयोग गर्छन्। योसँगै, तिनीहरूले मतविरोधीहरूलाई आक्रमण र बहिष्कार गर्ने आफ्‍नो उद्देश्य हासिल गरेका हुन्छन्। मतविरोधीहरूलाई बहिष्कार गर्ने कार्य कहिलेकाहीँ आमनेसामने विवादमार्फत हुन्छ, वा कहिलेकाहीँ कसैप्रतिको आलोचना, खलबल मच्चाउने, निन्दा, र पिठ्यूँपछाडिको कुरा बुनाइमार्फत हुन्छ। उदाहरणका लागि, जब कुनै ख्रीष्टविरोधीले एक जना मतविरोधीलाई बहिष्कार गर्न चाहन्छ, तब उसले पहिले त्यस मतविरोधीको सम्‍बन्ध कोसँग राम्रो छ भनेर पत्ता लगाउँछ। त्यसपछि, उसले त्यस व्यक्तिकहाँ गएर भन्छ: “तपाईंलाई थाहा छ, फलानोले त तपाईंमा क्षमताको कमी छ, बुझ्ने क्षमता कमजोर छ र आत्मिक बुझाइ छैन, र तपाईं सिद्धान्तविनै आफ्‍ना कर्तव्यहरू निर्वाह गर्नुहुन्छ भनेर भनेको थियो। मैले त्यस व्यक्तिसँग बहस गरेँ, किनभने मलाई लाग्छ तपाईं वास्तवमा निकै असल व्यक्ति हुनुहुन्छ।” यसरी कलहको बीउ छरेपछि, यी दुई व्यक्तिबीचको सम्बन्ध झनै चिसिन्छ। त्यो ख्रीष्टविरोधी सम्‍बन्ध पूर्ण रूपमा नतोडिएसम्म निरन्तर कलहको आगोमा घिउ हाल्दै एक छेउमा बसेर हेरिरहन्छ। यसरी, ख्रीष्टविरोधीले मानिसहरू र उसको मतविरोधीबीच कलहको बीउ छर्छ, अनि त्यस मतविरोधीलाई अलग्याउने लक्ष्य पूरा गर्न मानिसहरूलाई ऊबाट टाढा बस्न लगाउँछ। त्यो मतविरोधी पराजित नभएसम्‍म र उसको नाम माटोमा नमिलेसम्‍म, ख्रीष्टविरोधीले त्यो मतविरोधीविरुद्ध लाभ उठाउने अवसर खोजिरहन्छ। ख्रीष्टविरोधीले यसलाई प्रतिद्वन्द्वी ढालेको भन्ने ठान्छ, ताकि यो व्यक्ति उसको हैसियतका लागि खतरा नबनोस्। ख्रीष्टविरोधी आफ्नो मतविरोधीलाई वशमा राख्नु नै राम्रो हुन्छ भन्ने ठान्छ, तर यदि उसलाई वशमा राख्न सकिएन भने, ख्रीष्टविरोधीले उसलाई अलग्याउन अनि त्यसपछि बहिष्कार गर्नका लागि हरसम्भव प्रयास गर्छ। यदि उसलाई बहिष्कार गर्न सकिएन भने, ख्रीष्टविरोधीले उसलाई अलग्याइरहन्छ, अन्त्यमा उसलाई घुँडा टेकाएर दयाको भीख माग्‍न लगाउँछ। ख्रीष्टविरोधीले केही शक्तिलाई आफ्नो पक्षमा ल्याएर सत्यता पछ्याउने वा आफ्नो विचारसँग नमिल्‍ने विचारका मानिसहरूलाई आक्रमण गर्छ। उसले मण्डली भत्काउँछ र यसलाई गुटहरूमा टुक्राउँछ, र अन्त्यमा मण्डली दुई वा तीन गुटमा विभाजित हुन्छ—एउटाले उसको कुरा सुन्छ, अर्कोले उसको कुरा सुन्दैन, र एउटाचाहिँ तटस्थ रहन्छ। उसको “सानदार” मार्गदर्शनमा, झन्-झन् धेरै मानिसले उसको कुरा सुन्छन्, र उसको कुरा नसुन्ने मानिसहरू झन्-झन् कम हुन्छन्। अझ धेरै मानिसहरू ऊसामु झुक्छन्, अनि ख्रीष्टविरोधीभन्दा फरक विचार भएकाहरू अलग्गिन्छन् र बोल्ने हिम्मत गर्दैनन्। उसलाई खुट्ट्याउन वा विरोध गर्न सक्‍ने मानिसहरू झन्-झन् कम हुँदै जान्छन्, र यसरी, ख्रीष्टविरोधीले मण्डलीका अधिकांश मानिसलाई बिस्तारै नियन्त्रणमा लिन्छ र अख्तियारको पद ग्रहण गर्छ। ख्रीष्टविरोधीको लक्ष्य यही हो। ख्रीष्टविरोधीले आफ्‍नो भन्दा फरक राय भएका मानिसहरूसँग व्यवहार गर्दा शून्य सहनशीलता देखाउँछ। ऊ सोच्छ: “तिम्रो राय फरक भए पनि, तिमीले मेरो नेतृत्व मान्नैपर्छ, किनकि अहिले मेरो नै निर्णय चल्छ। तिमी मभन्दा मुनि छौ। यदि तिमी अजिङ्गर हौ भने, तिमी गुँडुल्किनुपर्छ; बाघ हौ भने, तिमी घोप्टिएर लम्पसार पर्नुपर्छ; तिमीसँग जुनै क्षमता भए पनि, म यहाँ भइन्जेल, फाइदा उठाउने वा समस्या खडा गर्ने कुरा सोच्दै नसोच!” ख्रीष्टविरोधीको उद्देश्य यही हुन्छ—एकतर्फी रूपमा मण्डलीलाई नियन्त्रण गर्ने र परमेश्‍वरका चुनिएका मानिसहरूलाई नियन्त्रण गर्ने।

ख्रीष्टविरोधीले मतविरोधीहरूलाई आक्रमण र बहिष्कार गर्नुको मुख्य उद्देश्य के हो? ऊ मण्डलीमा यस्तो अवस्था सिर्जना गर्न खोज्छ, जहाँ उसको आफ्नै आवाजको विपरीत कुनै आवाज नहोस्, जहाँ उसको शक्ति र उसको अगुवाइको हैसियत निरपेक्ष होऊन्, जहाँ उसका कुराहरू निरपेक्ष होऊन् र तिनलाई सबैले अनिवार्यतः पालना गरून्, र जहाँ कसैले फरक राय राखे पनि त्यस व्यक्तिले त्यो व्यक्त गर्नु हुँदैन, बरु आफ्‍नो हृदयमै भित्रभित्रै कुहिने गरी राख्‍नुपर्छ। खुल्लमखुल्ला ऊसित असहमत हुन आँट गर्ने जोकोही उसका शत्रु बन्छन्, र उसले त्यस व्यक्तिलाई सास्ती दिन हर उपाय प्रयोग गर्नेछ, र उसलाई लोप गराउने व्याकुल चाहना गर्नेछ। कुनै ख्रीष्टविरोधीले आफ्ना मतविरोधीहरूलाई आक्रमण र बहिष्कार गर्ने, आफ्नो हैसियत बलियो बनाउने, र आफ्नो शक्तिको सुरक्षा गर्ने एउटा तरिका यही हो। ऊ सोच्छ, “तिमीले फरक राय राख्छौ भने त्यो ठीकै छ, तर तिमीले आफ्नो इच्छाअनुसार त्यसको बारेमा कुरा गर्दै हिँड्नु हुँदैन, मेरो शक्ति र हैसियतलाई कमजोर पार्ने कुरा त परै जाओस्। यदि तिमी असहमति राख्छौ भने, तिमीले मलाई व्यक्तिगत रूपमा भन्न सक्छौ। यदि तिमीले त्यो सबैको सामुन्ने भनेर मेरो अपमान गर्‍यौ भने, तिमी समस्या निम्त्याइरहेका छौ, र मैले तिमीलाई ठीक पार्नुपर्छ!” यो कस्तो किसिमको स्वभाव हो? ख्रीष्टविरोधीले अरूलाई स्वतन्त्र रूपमा बोल्‍न दिँदैन। यदि अरू मानिसहरूले ख्रीष्टविरोधीसँग असहमति राख्छन् वा अरू कुनै कुराबारे कुनै राय राख्छन् भने,—तिनीहरूले त्यो कुरा स्वतन्त्र रूपमा उठाउन मिल्दैन; तिनीहरूले ख्रीष्टविरोधीको अभिमानलाई ख्याल गर्नैपर्छ। होइन भने, ख्रीष्टविरोधीले तिनीहरूलाई शत्रुका रूपमा व्यवहार गर्नेछ, आक्रमण र बहिष्कार गर्नेछ। यो कस्तो किसिमको प्रकृति हो? यो ख्रीष्टविरोधीको प्रकृति हो। उसले किन यसो गर्छ? उसले मण्डलीमा अरू कुनै वैकल्‍पिक आवाज उठ्न दिँदैन, मण्डलीमा मतविरोधीहरूलाई रहन दिँदैन, अनि परमेश्‍वरका चुनिएका मानिसहरूलाई खुलस्त रूपमा सत्यतामा सङ्गति गर्न र मानिसलाई खुट्ट्याउन दिँदैन। उसलाई मानिसहरूद्वारा आफ्नो खुलासा गरिने र खुट्ट्याइने सबैभन्दा बढी डर हुन्छ; ऊ आफ्नो शक्ति र मानिसहरूको हृदयमा भएको आफ्नो हैसियत सधैँ बलियो भइरहोस् र कहिल्यै निस्तेज नहोस् भन्ने चाहन्छ। उसले आफ्नो इज्जत, प्रतिष्ठा, वा अगुवाका रूपमा उसको पद र सार्थकतालाई जोखिम पुर्‍याउने वा असर गर्ने कुनै पनि कुरा कहिल्यै सहन सक्दैन। के यो ख्रीष्टविरोधीहरूको दुर्भावपूर्ण प्रकृतिको प्रकटीकरण होइन र? आफूमा पहिलेदेखि नै रहेको शक्तिसँग सन्तुष्ट नभएर, तिनीहरू त्यसलाई सुदृढ पार्न र सुरक्षित गर्न र यसप्रकार अनन्त प्रभुत्व हासिल गर्न चाहन्छन्। तिनीहरूले अरूको व्यवहार मात्र नभई उनीहरूको हृदय पनि नियन्त्रण गर्न चाहन्छन्। ख्रीष्टविरोधीहरूले यी विधिहरू प्रयोग गर्नुको उद्देश्य पूर्णतया आफ्नो शक्ति र हैसियतको रक्षा गर्नु हो, र ती पूर्ण रूपमा शक्तिमा रहिरहने तिनीहरूको इच्‍छाका परिणाम हुन्। यदि ख्रीष्टविरोधीहरूले खुलस्त र इमानदारिताका साथ अनि सत्यताअनुरूप कार्य गरेका भए, तिनीहरू अरूले कुरा बताउलान्, फरक सुझाव देलान्, र तिनीहरूको खुलासा गर्लान् भनेर किन डराउनेथिए त? किनभने तिनीहरूका मनसायहरू अनिष्टकारी र तिनीहरूको विवेक दोषले भरिएका हुन्छन्। ख्रीष्टविरोधीहरूलाई आफूले धेरै दुष्ट कार्यहरू गरेको छु भन्‍ने थाहा हुन्छ, र तिनीहरूको खुलासा भएपछि, तिनीहरूलाई आफ्नो हैसियत जोगाउन गाह्रो हुने मात्र नभई, निकाल्‍नु वा निष्कासन गरिने खतरा पनि हुन्छ। त्यसकारण, तिनीहरू अरूलाई नियन्त्रित र सीमित गर्न, साथै सत्यताबारे सङ्गति गर्न र सुझबुझ प्रयोग गर्नबाट रोक्न कुनै कसर बाँकी राख्दैनन्। विशेष गरी, इन्साफको दह्रिलो बोध भएका वा दुष्ट मानिसहरूलाई खुलासा गर्न साहस गर्नेहरू ख्रीष्टविरोधीका आँखाको कसिङ्गर, निरन्तरको झर्को हुन्छन्। ख्रीष्टविरोधीहरू के सोच्छन् भने, यदि इन्साफको बोध भएकाहरूलाई आफ्नो अधीनमा ल्याइयो र बदनाम गरियो भने, त्यसउपरान्त कसैले पनि तिनीहरूलाई खुलासा गर्ने आँट गर्नेछैन र कुनै विरोधी आवाजहरू हुने छैनन्, जसले ख्रीष्टविरोधीलाई सुरक्षा बोध गराउँछ। यो ख्रीष्टविरोधीले लगातार अपनाउने रणनीति हो। तिनीहरूले शक्तिमाथिको आफ्नो पकडलाई पटक्‍कै छोड्ने छैनन् र त्यसलाई बलियो बनाउने आफ्नो प्रयास कहिल्यै कम गर्ने छैनन्—तिनीहरूले बोल्ने हरेक वाक्य र तिनीहरूले गर्ने सबै कुराको उद्देश्य तिनीहरूको शक्ति र हैसियतको रक्षा गर्नु हुन्छ। विशेष गरी मतविरोधीको उपस्थिति छ भने यस्तो हुन्छ, र ख्रीष्टविरोधीले मतविरोधीले ऊबारे केही भनेको छ वा उसको पिठ्युँ पछाडि उसको आलोचना गरेको छ भन्ने कुरा सुन्छ। यस अवस्थामा, तिनीहरूले उक्त मामलालाई तुरुन्तै समाधान गर्नेछन्, चाहे त्यसको लागि एक रातको निन्द्रा र एक दिनको खान नै किन छुटाउन नपरोस्। तिनीहरू कसरी यस्तो मेहनत लगाउन सक्छन् त? किनभने तिनीहरूलाई आफ्नो हैसियत खतरामा छ, त्यसमा चुनौती आइपरेको छ भन्ने लाग्छ। तिनीहरू के महसुस गर्छन् भने यदि आफूले यस्तो कदम चालिएन भने, आफ्नो शक्ति र हैसियत खतरामा पर्नेछ—आफ्ना दुष्ट कार्यहरू र निन्दनीय आचरण खुलासा भएपछि, आफूले आफ्नो हैसियत र शक्ति कायम राख्न नसक्ने मात्र होइन, आफूलाई मण्डलीबाट निकालिनेछ वा निष्कासित गरिनेछ। त्यसैले तिनीहरू उक्त मामला दबाउने र आफूमाथि आइपर्ने गुप्त सबै खतरा हटाउने उपायबारे सोच्नमा एकदमै बेचैन र अधीर हुन्छन्। तिनीहरूले आफ्नो हैसियत कायम राख्न सक्ने उपाय यही मात्र हो। ख्रीष्टविरोधीहरूका लागि हैसियत भनेको जीवनको सास हो। कुनै व्यक्तिले तिनीहरूको खुलासा वा रिपोर्ट गर्नेवाला छ भनेर सुन्नेबित्तिकै तिनीहरू त्रसित र बेचैन हुन्छन्, र तिनीहरू भोलिसम्ममा आफ्नो हैसियत गुम्नेछ र हैसियतले तिनीहरूलाई दिने विशेषाधिकारको अनुभूति फेरि कहिल्यै हुनेछैन, न त हैसियतबाट पाइने फाइदा नै पाइन्छ भनी भयभीत हुन्छन्। तिनीहरू त्यसपछि आफूलाई कसैले पनि सम्मान गर्नेछैन वा पछ्याउनेछैन, कसैले पनि तिनीहरूको चापलुसी गर्नेछैन वा आदेश मान्नेछैन भनी डर मान्छन्। तर तिनीहरूका लागि सबभन्दा असहनीय कुरा भनेको आफ्नो हैसियत र शक्ति गुम्नेछ भन्ने मात्र नभई आफूलाई निकालिने वा निष्कासितसमेत गरिने पो हो कि भन्ने हो। यदि त्यसो भयो भने, तिनीहरूलाई हैसियत र शक्तिले दिएका सबै फाइदा र विशेषाधिकारको अनुभूति, साथै परमेश्‍वरमा विश्वास गरेर प्राप्त हुने सबै आशिष् र इनामको आशा क्षणभरमै गुम्छ। यो सम्भावना नै तिनीहरूलाई सहन सबभन्दा कठिन हुन्छ। तिनीहरूले आफ्नो शक्ति र हैसियतले प्रदान गर्ने फाइदा र विशेषाधिकारको आभास गुमाएपछि, तिनीहरूका राम्रा दिनहरू समाप्त हुनेछन्। साथै, धेरै दुष्ट कार्यहरू गरेका कारण, तिनीहरू विपत्तिमा पर्नेछन् र परमेश्‍वरको दण्ड पर्खिरहनेछन्।

मतविरोधी भनेको के हो? ख्रीष्टविरोधीले मतविरोधीहरूका रूपमा हेर्ने मानिसहरू को हुन्? कम्तीमा पनि, तिनीहरू ख्रीष्टविरोधीलाई अगुवाका रूपमा गम्‍भीरतासाथ नलिने मानिसहरू हुन् अर्थात् तिनीहरू ख्रीष्टविरोधीहरूलाई आदर वा आराधना नगर्ने, बरू तिनीहरूलाई साधारण व्यक्तिको रूपमा हेर्ने मानिसहरू हुन्। त्यो एउटा प्रकार हो। त्यसपछि सत्यतालाई प्रेम गर्ने, सत्यताको खोजी गर्ने, आफ्‍नो स्वभाव परिवर्तन गर्न खोज्‍ने, र परमेश्‍वरप्रतिको प्रेमको खोजी गर्ने मानिसहरू छन्; तिनीहरू ख्रीष्टविरोधीको भन्दा फरक मार्ग अपनाउँछन्, र ख्रीष्टविरोधीको नजरमा तिनीहरू मतविरोधीहरू बन्छन्। अरू कोही छन्? (ख्रीष्टविरोधीहरूलाई सधैँ सुझाव दिने, र तिनीहरूको खुलासा गर्ने आँट गर्ने मानिसहरू।) ख्रीष्टविरोधीलाई सुझाव दिन र तिनीहरूलाई खुलासा गर्न आँट गर्ने, वा तिनीहरूको भन्दा फरक विचार राख्‍ने मानिसहरूलाई ख्रीष्टविरोधीले मतविरोधीहरूको रूपमा हेर्छ। अनि अर्को प्रकारका मानिसहरू पनि हुन्छन्: जो क्षमता र सीपमा ख्रीष्टविरोधी जत्तिकै हुन्छन्, जसको बोलीवचन र व्यवहार क्षमता ख्रीष्टविरोधीहरूको जत्तिकै हुन्छ, वा जसलाई ख्रीष्टविरोधीले आफूभन्दा उच्‍च र उनीहरूलाई चिन्‍न सक्‍ने मानिसहरूका रूपमा ठान्छ। ख्रीष्टविरोधीका लागि, यो असह्य, र उसको हैसियतका निम्ति खतरायुक्त हुन्छ। यस्ता मानिसहरू ख्रीष्टविरोधीका सबैभन्दा ठूला मतविरोधीहरू हुन्। ख्रीष्टविरोधीले यस्ता मानिसहरूलाई कम आँक्ने वा थोरै लापरवाह बन्‍ने पनि आँट गर्दैनन्। तिनीहरू यस्ता मानिसहरूलाई काँडाको रूपमा हेर्छन्, सधैँ झिज्याउने कुराका रूपमा हेर्छन्, यस्ता मानिसहरूका विरुद्धमा सधैँ सचेत र सतर्क रहन्छन्, र आफूले गर्ने हरेक कुरामा तिनीहरू यस्ता मानिसहरूबाट टाढा बस्छन्। विशेष गरी जब ख्रीष्टविरोधीले कुनै मतविरोधीले उसलाई पहिचान र खुलासा गर्न लागेको देख्छ, तब तिनीहरू एकदमै अत्तालिन्छन्; यस्तो व्यक्तिलाई बहिष्कार र आक्रमण गर्न उसलाई यति तीव्र इच्‍छा हुन्छ कि त्यस मतविरोधीलाई मण्डलीबाट सफाइ गरेर ननिकालेसम्‍म उसलाई चित्त बुझ्दैन। यस्तो मानसिकता र यस्ता कुराहरूले भरिएको हृदय लिएर, तिनीहरूले के-के गर्न सक्छन् त? के तिनीहरूले दाजुभाइ-दिदीबहिनीहरूलाई शत्रुको रूपमा हेर्ने, र तिनीहरूलाई खसाल्‍ने र निकाल्‍ने उपायहरू सोच्‍ने गर्छन्? अवश्य नै गर्छन्। तिनीहरूले मतविरोधीहरूलाई काबुमा राख्ने उपायहरू सोच्दै दिमाग खियाउँछन् र तिनीहरूलाई हराउनका लागि जुनसुकै हदसम्म जान्छन्, होइन र? मतविरोधीहरूलाई काबुमा राख्नुको अर्थ के हो भने, ख्रीष्टविरोधीले सबैलाई आफ्नो कुरा सुन्‍न लगाउँछ, ताकि कसैले पनि अरू केही बोल्ने वा फरक विचार राख्‍ने हिम्मत नै नगरून्, उसको खुलासा गर्नु त परै जाओस्। मतविरोधीलाई हराउनुको अर्थ ख्रीष्टविरोधीले उसलाई फसाउँछ र निन्दा गर्छ, केही झूटा कुरा खडा गरेर त्यस मतविरोधीलाई मूर्खजस्तो देखिने बनाउँछ र काँटछाँटमा पार्छ, जसले गर्दा त्यस व्यक्तिको प्रतिष्ठा भूईंमै गिर्छ। के यस्तो काम गर्नु दुष्ट कार्यको सबैभन्दा ठूलो रूप होइन र? के यसले परमेश्‍वरको स्वभावलाई चिढ्याउँदैन र? ख्रीष्टविरोधीसँग मतविरोधीहरूलाई आक्रमण र बहिष्कार गर्ने धेरै जुक्ति र विधिहरू हुन्छन्। सार्वजनिक रूपमा विवाद र खण्डन गर्नेबाहेक, तिनीहरूको सबैभन्दा शक्तिशाली जुक्ति भनेको मतविरोधीलाई आफूतिर तान्ने अनि भर्ती गरेर तिनीहरू सबैलाई आफ्नो कुरा सुन्न लगाउने हो। यदि मतविरोधीहरूले ख्रीष्टविरोधीका कुरा सुनेनन् भने, उसले गैरविश्वासीहरूले राजनीतिक प्रतिद्वन्द्वीहरूसँग व्यवहार गरेजसरी नै तिनीहरूलाई दबाउनेछ, दमन गर्नेछ, र बदनाम गर्नेछ। ख्रीष्टविरोधीहरू यति दुष्ट र क्रूर हुन्छन्। तर कहिलेकाहीँ, ख्रीष्टविरोधीहरूले मानिसहरूलाई आफूतिर तान्न नरम शैली प्रयोग गर्छन्। उदाहरणका लागि, यदि कुनै मतविरोधी छ, जसको विचार तिनीहरूको विचारसँग मिल्दैन भने, तिनीहरू त्यस व्यक्तिलाई मनपर्ने कुरा र उसका कमजोरीहरूलाई हेरेर, त्यस व्यक्तिलाई आफ्‍नो हातमा ल्याउनका लागि सबै प्रकारका घृणित माध्यमहरू प्रयोग गर्छन्। वा तिनीहरूले समर्पणताको ढोँग गर्छन् र त्यस मतविरोधीको अगाडि आफ्ना गल्तीहरू स्वीकार गर्छन्, वा मतविरोधीलाई लाभान्वित बनाउन र सन्तुष्ट पार्न जुनसुकै हदसम्म पनि जान्छन्, वा सायद आफ्‍ना नजिकका साथीहरूलाई त्यस मतविरोधीलाई मनाउन लगाउँछन्; त्यसपछि, तिनीहरूले त्यस मतविरोधीसँग सत्यताबारे सङ्गति गरिरहेको बहाना गर्दै भन्छन्: “मण्डलीको कामका लागि हामी सहकार्य गर्नु एकदम उत्तम कुरा हो; भविष्यमा हामी यस मण्डलीलाई आधा-आधा बाँडौँला। म अगुवा भए पनि, तपाईँका जुनसुकै सुझावहरू पनि सुन्‍नेछु। वास्तवमा, तपाईंसँग सहकार्य गर्ने त म नै हुनेछु।” यदि त्यस मतविरोधी सत्यता नबुझ्ने व्यक्ति हो भने, त्यस व्यक्तिलाई भर्ती गर्न ख्रीष्टविरोधीलाई सजिलो हुनेछ। सत्यता बुझ्नेहरूले यो कुरा छर्लङ्ग देखेर भन्‍नेछन्, “यो त एउटा षड्यन्त्रकारी हो; त्यसले खुलेर आक्रमण गरिरहेको छैन, बरु चलाकी गरिरहेको छ—कडा कार्यनीतिहरूको सट्टा नरम शैली अपनाइरहेको छ।” ख्रीष्टविरोधीका लागि, मतविरोधी नै तिनीहरूको हैसियत र शक्तिका लागि खतरा हुन्छ। ख्रीष्ट विरोधीहरू आफ्नो हैसियत र शक्तिलाई चुनौती दिने जोकोही, त्यो जोसुकै भए पनि, उक्त व्यक्तिलाई “तह लगाउन” जुनै पनि हदसम्म जानेछन्। यदि यी मानिसहरूलाई साँच्चै अधीनमा ल्याउन वा भर्ती गर्न सकिएन भने, ख्रीष्टविरोधीहरूले तिनीहरूलाई ढलाउनेछन् वा निकाल्‍नेछन्। अन्त्यमा, ख्रीष्ट विरोधीहरूले पूर्ण शक्ति प्राप्त गर्ने र अन्तिम निर्णय गर्ने आफ्नो लक्ष्य हासिल गर्नेछन्। ख्रीष्टविरोधीहरूले आफ्नो हैसियत र शक्ति कायम राख्न नियमित रूपमा प्रयोग गर्दै आएका विधिहरूमध्ये एउटा यही हो—तिनीहरू मतविरोधीहरूलाई आक्रमण र बहिष्कार गर्छन्।

ख्रीष्टविरोधीहरूले मतविरोधीहरूलाई आक्रमण र बहिष्कार गर्ने विधि, प्रकटीकरण, त्यस कार्यका उद्देश्य, र स्रोतहरू के-के हुन्? (शैतान।) खासगरी, ती त मानिसका महत्त्वाकाङ्क्षा र चाहनाहरूबाट, र शैतानको प्रकृतिबाट आएका हुन्छन्। त्यसोभए ख्रीष्टविरोधीको लक्ष्य के हो? तिनीहरूको उद्देश्य भनेको शक्ति कब्जा गर्नु, मानिसहरूको हृदय नियन्त्रण गर्नु र आफ्‍नो हैसियतका फाइदाहरूको आनन्द लिनु हो। वास्तविक ख्रीष्टविरोधीमा यही कुरा हुन्छ। मानिसहरूको हृदय जित्ने र मतविरोधीहरूलाई आक्रमण र बहिष्कार गर्ने यी दुईवटा कुराको दृष्टिकोणबाट हेर्दा, एउटा ख्रीष्टविरोधीले “अगुवा” भन्ने शब्दको अर्थ र अगुवाले खेल्ने भूमिकालाई कसरी व्याख्या गर्छ? तिनीहरूलाई अगुवा भनेको आफूसँग शक्ति र हैसियत हुने, आफूले नेतृत्व गर्ने मानिसहरूलाई आदेश दिने, आफूतिर तान्ने, बहकाउने, धम्की दिने र नियन्त्रण गर्ने शक्ति भएको व्यक्ति हो भन्‍ने लाग्छ। तिनीहरूले “अगुवा” भन्‍ने शब्दलाई यसरी बुझेका हुन्छन्। त्यसैले, जब तिनीहरू नेतृत्वको भूमिकामा हुन्छन्, तिनीहरूले आफ्नो काममा यी कार्यनीतिहरू लागू गर्छन्, र तिनीहरूले यसरी नै आफ्नो कर्तव्य निर्वाह गर्छन्। त्यसोभए तिनीहरूले आफ्नो कर्तव्य निर्वाह गर्दा वास्तवमा के गरिरहेका हुन्छन् त? निर्धक्‍क साथ भन्‍न सकिन्छ, तिनीहरूले दुष्कर्महरू गरिरहेका हुन्छन्, र अझै सटिक रूपमा भन्‍नुपर्दा, तिनीहरूले आफ्नै स्वतन्त्र राज्य स्थापना गरिरहेका हुन्छन्, चुनिएका मानिसहरू, मानिसहरूको हृदय र हैसियतका लागि परमेश्‍वरसँग प्रतिस्पर्धा गरिरहेका हुन्छन्। तिनीहरू मानिसहरूलाई आफ्नो आराधना गर्न लगाउन मानिसहरूका हृदयमा रहेको परमेश्‍वरको स्थान लिन चाहन्छन्। के तिमीहरूले प्रायजसो त्यस्ता अभिप्राय र उत्प्रेरणाहरू बोक्दैनौ र, अनि त्यस्ता व्यवहार र अभ्यासहरू देखाउँदैनौ र? के तिमीहरूले प्रायजसो यी शैतानी स्वभावहरू प्रकट गर्दैनौ र? (गर्छौँ।) यी शैतानी स्वभावहरूको प्रकटीकरण कत्तिको गम्भीर हुन सक्छ? के यो कुरा तिमीहरूले आफूलाई नै नियन्त्रण गर्न नसक्‍ने अवस्थामा पुगेको हो? यस्तो हुँदा, के तिमीहरू केही चेतना, संयम र अनुशासन वहन गर्न सक्छौ? (सक्छौँ।) मलाई भन, के शक्तिको लोभ नगर्ने त्यस्तो कोही व्यक्ति छ? के शक्ति मन नपराउने कोही हुन्छ? के त्यस्तो कोही छ, जो हैसियतका लाभहरूको लालसा गर्दैन? छैन, कोही छैन। यसको कारण के हो? कारण के हो भने, मानिसहरू सबै शैतानद्वारा भ्रष्ट पारिएका छन्; तिनीहरू सबैमा शैतानी प्रकृति छ। सबै मानिसहरूमा हुने एउटा साझा कुरा के हो भने, तिनीहरू शक्ति, हैसियत, अनि हैसियतका फाइदाहरूको आनन्द लिन मन पराउँछन्। यो सबै मानिसहरूमा हुने विशेषता हो। त्यसोभए कतिपय मानिसहरूलाई किन ख्रीष्टविरोधीका रूपमा लिइन्छ जबकि अरूहरूले केवल ख्रीष्टविरोधीकै स्वभाव प्रकट गर्छन् वा ख्रीष्टविरोधी मार्गमै हिँड्छन्? यी दुई समूह बीच के-कस्ता भिन्‍नताहरू छन्? पहिले, म तिनीहरूको मानवतामा रहेका भिन्‍नताका बारेमा कुरा गर्नेछु। के ख्रीष्टविरोधीहरूमा मानवता हुन्छ? ख्रीष्टविरोधीहरूको मार्गमा हिँड्ने मानिसहरूको मानवता र ख्रीष्टविरोधी स्वयम्‌को मानवताको बीचमा रहेका भिन्‍नताहरू के-के हुन्? (ख्रीष्ट-विरोधीहरूमा विवेक र समझ हुँदैन, तिनीहरूमा मानवता हुँदैन, जबकि ख्रीष्टविरोधीहरूको मार्गमा हिँड्ने मानिसहरूमा अझै अलिकति विवेक र समझ हुन्छ। तिनीहरू अझै पनि सत्यता अनि परमेश्‍वरको न्याय र सजाय स्वीकार गर्न सक्छन्, र साँचो पश्चात्ताप पनि देखाउन सक्छन्।) पश्चात्ताप देखाउनु एउटा भिन्‍नता हो। के ख्रीष्टविरोधीहरू पश्चात्ताप गर्न जान्दछन्? (अहँ, जान्दैनन्।) ख्रीष्टविरोधीहरूले सत्यतालाई अलिकति पनि स्वीकार गर्दैनन्; यदि तिनीहरूले ठक्‍कर नै खाए पनि, पश्चात्ताप गर्दैनन्। तिनीहरू आफैलाई कहिल्यै चिन्दैनन्। मानवताको हकमा भन्दा, ख्रीष्टविरोधीको मार्गमा हिँड्ने मानिसहरू र ख्रीष्टविरोधीहरूका बीचमा अर्को भिन्‍नता पनि छ, जुन औसत असल व्यक्ति र दुष्ट व्यक्तिमा हुने भिन्‍नता हो। असल मानिसहरूले विवेक र समझका साथ बोल्‍छन् र कामकुरा गर्छन्, जबकि दुष्ट मानिसहरूमा विवेक र समझ हुँदैन। जब दुष्ट मानिसहरूले कुनै नराम्रो काम गर्छन् र खुलासा हुन्छन्, तिनीहरू अटेर गर्छन्: “सबैलाई थाहा भए पनि, के तिनीहरूले यसबारे केही गर्न सक्छन् र? मलाई जे मन लाग्छ त्यही गर्नेछु! मलाई कसले खुलासा गर्छ वा आलोचना गर्छ भन्ने कुराको मतलब छैन। कसैले मलाई साँच्‍चै के नै गर्न सक्छ र?” दुष्ट व्यक्तिले जतिसुकै नराम्रा कामहरू गरे पनि तिनीहरूलाई लाज हुँदैन। जब एउटा साधारण व्यक्तिले कुनै नराम्रो काम गर्छ, उसले त्यसलाई लुकाउन र ढाक्न चाहन्छ। यदि कसैले तिनीहरूको खुलासा गर्‍यो भने, तिनीहरू लाजले गर्दा कसैको सामना गर्न सक्दैनन् र बाँच्न पनि चाहँदैनन्: “अहो, मैले कसरी यस्तो कुरा गर्न सकेँ? म साँच्‍चै निर्लज्ज व्यक्ति हुँ!” तिनीहरू अत्यन्तै पछुताउँछन् र आफूलाई सराप्ने कामसमेत गर्छन्, अनि फेरि यस्तो काम कहिल्यै नगर्ने कसम खान्छन्। यस्तो व्यवहार नै तिनीहरूसँग लाजको भावना छ, तिनीहरूमा अझै पनि केही मानवता छ भन्‍ने कुराको प्रमाण हो। निर्लज्ज व्यक्तिमा विवेक र समझ हुँदैन, र दुष्ट मानिसहरू सबै निर्लज्ज हुन्छन्। दुष्ट व्यक्तिले जुनसुकै प्रकारको नराम्रो काम गरे पनि, यसले तिनीहरूको अनुहार रातो पार्दैन वा तिनीहरूको मुटुको धड्कन बढाउँदैन, र तिनीहरू अझै पनि निर्लज्ज भएर आफ्नो कार्यको रक्षा गर्नेछन्, नकारात्मक पक्षहरूलाई सकारात्मकमा बदल्नेछन्, र खराब कार्यहरूबारे यसरी बोल्नेछन्, मानौँ ती असल कार्य हुन्। के यस्तो व्यक्तिमा लाजको भाव हुन्छ? (हुँदैन।) यदि तिनीहरूमा यस्तो मनोवृत्ति छ भने, के तिनीहरूले भविष्यमा साँच्‍चै पश्चात्ताप गर्नेछन्? होइन, तिनीहरूले पहिले जस्तै व्यवहार गरिरहनेछन्। यसको मतलब तिनीहरू निर्लज्ज हुन्छन्, र निर्लज्जताको अर्थ विवेक र समझ नहुनु हो। विवेक र समझ भएका मानिसहरू नराम्रो काम गरेकोमा खुलासा भएपछि लाजले कसैको पनि सामना गर्न सक्दैनन्, र तिनीहरूले यस्तो काम फेरि कहिल्यै गर्दैनन्। किन? किनभने तिनीहरूलाई यो लाजमर्दो कुरा थियो भन्‍ने लाग्छ र लाजले गर्दा कसैको अनुहार हेर्न सक्दैनन्; तिनीहरूको मानवतामा लाजको भाव हुन्छ। के यो सामान्य मानवताको न्यूनतम मानक होइन र? (हो।) लाजसमेत महसुस नगर्ने व्यक्तिलाई मानव भन्‍न सकिन्छ र? सकिँदैन। के लाज महसुस नगर्ने व्यक्तिको दिमाग सामान्य हुन्छ? (हुँदैन।) तिनीहरूको दिमाग सामान्य हुँदैन, तिनीहरूमा सकारात्मक कुराहरूप्रतिको प्रेम हुनु त परको कुरा हो। तिनीहरूका लागि विवेक र समझ हुनु एउटा उच्च मानक हो, जसदेखि तिनीहरू निकै टाढा हुन्छन्। अब, ख्रीष्टविरोधीहरू र ख्रीष्टविरोधीहरूको मार्गमा हिँड्नेहरूबीचको सबैभन्दा आधारभूत भिन्‍नता के हो त? जब ख्रीष्टविरोधीको सार भएको व्यक्तिलाई पदका लागि परमेश्‍वरसँग प्रतिस्पर्धा गरेकोमा अरू कसैले खुलासा गर्छ, तब तिनीहरूले आफूले गल्ती गरेको छु भन्‍ने सोच्दैनन्। पछि, तिनीहरूले आफ्‍ना पाठहरू नसिक्‍ने र परमेश्‍वरतिर नफर्कने मात्र होइन, बरु तिनीहरूले अगुवा वा कामदारका रूपमा निर्वाचित हुने मौका पाउनेबित्तिकै पहिलेजस्तै पश्‍चात्ताप गर्नुभन्दा मर्नु निको भन्‍ने सोच्दै हैसियतका लागि परमेश्‍वरसँग होड गर्ने कार्यलाई जारी राख्छन्। के यी मानिसहरूसँग कुनै चेतना हुन्छ? (हुँदैन।) र के चेतना नभएका मानिसहरूले कुनै लाज महसुस गर्छन्? (गर्दैनन्।) त्यस्ता मानिसहरूसँग कुनै चेतना र लाजको भाव हुँदैन। जब सामान्य मानवता, विवेक र समझ भएका मानिसहरू आफूले हैसियतका लागि परमेश्‍वरसँग होड गरिरहेको भन्‍ने कुरा अरूबाट सुन्छन्, तब तिनीहरूले सोच्नेछन्, “ओहो, यो त गम्भीर कुरा हो! म परमेश्‍वरको अनुयायी हुँ! मैले उहाँसँग कसरी हैसियतका लागि होड गर्न सकेँ? हैसियतका लागि परमेश्‍वरसँग होड गर्नु कति लाजमर्दो कुरा हो! यसो गरेर म कति चेतनाहीन, कति मूर्ख, कति विवेकहीन व्यक्ति बनेको रहेछु! मैले कसरी यस्तो काम गर्न सकेँ?” तिनीहरू आफूले गरेको कामका लागि लज्जित हुनेछन् र लजाउनेछन्, र यस्तै अवस्थाहरूको सामना गर्दा, तिनीहरूको लाजको बोधले तिनीहरूको व्यवहारलाई नियन्त्रण गर्नेछ। सबै मानिसहरूको प्रकृति सार शैतानको प्रकृति सार हो, तर सामान्य मानवताको समझ हुनेहरूमा लाजको भाव हुनेछ, र तिनीहरूको व्यवहार नियन्त्रित हुनेछ। सत्यताप्रतिको व्यक्तिको बुझाइ बिस्तारै गहिरो हुँदै गएपछि, र परमेश्‍वरबारे तिनीहरूको ज्ञान र समझ तथा सत्यताप्रतिको समर्पण गहन हुँदै गएपछि, यो लज्जाबोध उप्रान्त न्यूनतम सीमाको रूपमा रहन छोड्नेछ। तिनीहरूलाई सत्यता, र परमेश्‍वरप्रति डर मान्‍ने तिनीहरूको हृदयले झन्-झन् नियन्त्रण गर्दै जानेछ। तिनीहरूले आफूलाई सुधार्ने कार्य जारी राख्‍नेछन्, र झन्-झन् सत्यताअनुरूप व्यवहार गर्दै जानेछन्। तर, के ख्रीष्टविरोधीहरूले सत्यतालाई पछ्याउनेछन्? तिनीहरू बिलकुलै गर्नेछैनन्। तिनीहरूमा सामान्य मानवताको समझ हुँदैन, तिनीहरूलाई सत्यताको पछि लाग्‍नुको अर्थ के हो भन्‍ने थाहा हुँदैन, र तिनीहरूले सत्यताप्रति वितृष्णा गर्छन् साथै तिनीहरूमा यसप्रति अलिकति पनि प्रेम हुँदैन, त्यसोभए तिनीहरूले कसरी सत्यतालाई पछ्याउन सक्छन्? सत्यतालाई पछ्याउनु सामान्य मानवताको एउटा आवश्यकता हो; धार्मिकताका लागि भोकाउने र तिर्खाउनेहरूले मात्र सत्यतालाई प्रेम गर्नेछन् र यसलाई पछ्याउनेछन्। सामान्य मानवता नहुनेहरूले सत्यतालाई कहिल्यै पछ्याउनेछैनन्।

ख्रीष्टविरोधीको बाटोमा हिँड्ने मानिसहरू वास्तविक ख्रीष्टविरोधीहरूभन्दा फरक हुन्छन्। कतिपय मानिसहरूले आफूहरू ख्रीष्टविरोधीको स्वभावले भरिएका, अनि आफूहरूले ख्याति, प्राप्ति र हैसियतलाई पछ्याएका र गहन रूपमा यी कुराको कदर गरेका, साथै तिनलाई कहिल्यै त्याग्‍न नसकेका भन्‍ने देख्छन्। तिनीहरूले आफूहरूसँग ख्रीष्टविरोधीको प्रकृति रहेको र मुक्ति पाउन नसक्ने कुरा दृढतापूर्वक विश्‍वास गर्छन्। यदि तैँले आफूलाई साँचो रूपमा चिनेको छैनस् र तँलाई तँ ख्रीष्टविरोधी होस् कि दुष्ट व्यक्ति होस् भन्‍ने थाहा छैन भने, तैँले तँसँग कुनै लाजको बोध वा भावना छ कि छैन भनेर चिन्तन गर्नुपर्छ। छैन भने, तँ खतरामा छस्, र तँमा दुष्ट व्यक्ति वा ख्रीष्टविरोधीको प्रकृति सार छ भनेर भन्‍न सकिन्छ। यदि तँ अहिले ख्रीष्टविरोधी होइनस् भने पनि, तँ भविष्यमा हुन सक्छस्। सत्यता नपछ्याउनेहरूले सबैभन्दा कम इच्छा गर्ने कुरा भनेको आत्म-चिन्तन गर्ने र आफूलाई चिन्ने हो। तिनीहरू भन्छन्: “मलाई कसैले ख्रीष्टविरोधी भन्छ भन्ने कुराको कुनै मतलब छैन। ख्याति, प्राप्ति र हैसियत कसलाई मन पर्दैन र? जसले आफूलाई ख्याति, प्राप्ति र हैसियत मन पर्दैन भन्छ, त्यसले झूट बोलिरहेको हुन्छ। हैसियत पाएर यसको फाइदाहरूको आनन्द नलिई को बस्‍न सक्छ? मूर्खले मात्र त्यस्तो गर्ला। हैसियतका फाइदाहरूको आनन्द लिन सक्‍नु भनेको क्षमता हो!” कस्तो व्यक्तिले यस्ता कुराहरू भन्छ? के यो सत्यताप्रति वितृष्णा गर्ने व्यक्ति होइन र? यस्तो व्यक्ति असाध्यै जिद्दी हुन्छ—के तिनीहरूलाई मुक्ति दिन सकिन्छ? तिनीहरूलाई पटक्‍कै मुक्ति दिन सकिँदैन, किनभने परमेश्‍वरले दुष्ट मानिसहरूलाई मुक्ति दिनुहुन्‍न; यस्ता मानिसहरू शैतानका वर्गका हुन्, तिनीहरू पशु हुन्। कतिपय मानिसहरूलाई तिनीहरू परमेश्‍वरको मुक्तिको पात्र हुन्छु कि हुँदिन भन्‍ने थाहा हुँदैन। यस अवस्थामा, जब परमेश्‍वरका वचनहरूले तेरो प्रकृति सार र तेरो भ्रष्ट स्वभावको खुलासा गर्दछन्, तब तैँले यसलाई महसुस गर्न र मनमा लाज मान्‍न सक्छस् कि सक्दैनस्, र तँलाई परमेश्‍वरले खुलासा गर्नुभएको कुरा तेरो साँचो स्वरूप हो भन्‍ने लाग्छ कि लाग्दैन, र त्यसले तँलाई लज्जित र आफू लुक्‍ने कुनै ठाउँ छैन जस्तो महसुस गराउँछ कि गराउँदैन भन्ने कुरालाई नियालेर हेर्। यदि तँलाई यस्तो लाजको बोध भयो भने, यदि तँमा यस्तो जागरूकता आयो भने, यो राम्रो कुरा हो। यस्तो भन्‍ने मानिसहरू पनि छन्: “परमेश्‍वरका वचनहरूले मेरो राम्ररी खुलासा गरेका छन्। म लाजले कसैको अनुहार हेर्न सक्दिनँ र म लुक्‍ने ठाउँ कहीँ छैन। मेरो विचारमा त मलाई नरकमा पठाउनुपर्छ, म परमेश्‍वरको मुक्तिको योग्य छैनँ। मेरो नकारात्मकता यति धेरै छ कि म बाँच्न योग्य पनि छैन जस्तो लाग्छ। म मर्नुपर्छ र यो सब कुरालाई यहीँ टुङ्ग्याउनुपर्छ।” यस्तो महसुस गर्नु राम्रो कुरा हो कि नराम्रो कुरा हो? यो राम्रो कुरा हो। कतिपय मानिसहरूले यो कुरा बुझ्दैनन्, र भन्छन्: “यो कसरी राम्रो कुरा हुन सक्छ?” (यसले त्यो व्यक्तिमा लाजको बोध छ भन्‍ने देखाउँछ।) यस कुरालाई लाजले निर्धारित गर्दैन। सर्वप्रथम, यस्तो भावना हुनुको अर्थ तैँले कम्‍तीमा पनि परमेश्‍वरका वचनहरू बुझेको छस् भन्‍ने हुन्छ। दोस्रो, तेरो आत्मज्ञानको आधार के हो? (परमेश्‍वरका वचनहरूलाई स्वीकार गर्नु।) ठीक भनिस्। तँ परमेश्‍वरका वचनहरू सत्यता हुन् भन्‍ने स्वीकार गर्छस्, जसको अर्थ के हो भने, तैँले मुक्ति पाउन सक्छस् कि सक्दैनस् र तँ कस्तो व्यक्ति होस् भनेर मूल्याङ्कन गर्ने मानकका रूपमा परमेश्‍वरका वचनहरू प्रयोग गरिरहेको छस्—तैँले उहाँका वचनहरूलाई आत्म-मूल्याङ्कनको मानक बनाइसकेको छस्। यसले तँमा ती वचनहरूप्रति साँचो विश्‍वास छ भन्‍ने प्रमाणित गर्दछ। जब तँसँग परमेश्‍वरप्रति साँचो विश्‍वास हुन्छ, तब मात्र तैँले उहाँका वचनहरूलाई सत्यता अनि आत्म-मूल्याङ्कनको मानक मान्‍न सक्छस्। जसले यसो गर्छ, उसले मुक्त हुने मौका पाउँछ—यो कुरा कुनै व्यक्तिमा लाजको बोध छ कि छैन भन्‍ने जस्तो सरल छैन।

जहाँसम्‍म ख्रीष्टविरोधीहरूले मतविरोधीहरूलाई आक्रमण र बहिष्कार गर्ने प्रकटीकरणको कुरा छ, हामीले “मतविरोधी” भन्‍ने शब्दको परिभाषाबारे छलफल गरिसकेका छौँ। त्यसोभए कुन-कुन मानिसहरू यस शब्‍दको दायराभित्र पर्छन्? यसमा मुख्यतया ख्रीष्टविरोधीहरूको भन्दा फरक दृष्टिकोण राख्‍ने र तिनीहरूले भन्दा फरक बाटो हिँड्ने मानिसहरू पर्छन्। ख्रीष्टविरोधीहरूको नजरमा, यी सबै मानिसहरू मतविरोधी बन्छन्, र ख्रीष्टविरोधीहरूको आक्रमणको निशाना तिनीहरू नै हुन्छन्। ख्रीष्टविरोधीहरूले मतविरोधीहरूलाई आक्रमण र बहिष्कार गर्नु पूर्ण रूपमा न्यायसङ्गत कार्य हो, यो परमेश्‍वरको घरको कामको रक्षा गर्नु र मण्डलीको जीवनको रक्षा गर्नु हो भन्ने विश्वास गर्छन्, तर वास्तवमा यो तिनीहरूको आफ्नै हैसियत र शक्तिको रक्षा गर्ने माध्यम र विधि हो। यसले परमेश्‍वरको घरको कामको हिफाजत गर्दै गर्दैन, यसले परमेश्‍वरका चुनिएकाहरूका लागि मण्डली जीवनको सामान्य व्यवस्था कायम राख्‍नु त परको कुरा हो। यहाँ उल्लेख गरिएका केही मतविरोधीहरू सत्यताको पछि लाग्‍ने मानिसहरू हुन्। हामी यसबारे निश्‍चित हुन सक्छौँ, किनभने ख्रीष्टविरोधीहरू सत्यताको पछि लाग्ने मानिसहरूको विरुद्धमा जान्छन्, र सत्यताको पछि लाग्‍नेहरूले मात्र ख्रीष्टविरोधीहरूलाई खुट्ट्याउन सक्छन्।

जनवरी २२, २०१९


विषयवस्तु तीन: तिनीहरूले सत्यता पछ्याउनेहरूलाई बहिष्कार र आक्रमण गर्छन्

ख्रीष्ट विरोधीहरूले मानिसहरूलाई नियन्त्रण गर्न प्रयोग गर्ने तेस्रो तरिका: तिनीहरूले सत्यता पछ्याउनेहरूलाई बहिष्कार र आक्रमण गर्छन्। केही मानिसहरू सकारात्मक कुराहरू, इन्साफ र ज्योतिलाई, र सत्यताका बारेमा सङ्गति गर्न मन पराउँछन्। तिनीहरू प्रायः सत्यताको खोजी गर्ने र त्यसलाई पछ्याउने दाजुभाइ-दिदीबहिनीहरूसित सङ्गति गर्न खोज्छन्। यो देखेर ख्रीष्टविरोधी रिसले चूर हुन्छ। उसका लागि, सत्यता पछ्याउनेहरू सबै आँखामा छेस्को, घोच्ने काँडा हुन्; उसले सत्यताको खोजी गर्ने सबैलाई आफ्नो आक्रमण, बहिष्कार र हमलाको सिकार बनाउँछ। निस्सन्देह, ख्रीष्टविरोधीले यी मानिसहरूलाई स्पष्ट रूपमा थाहा पाउन सकिने क्रूर, बर्बर युक्तिहरू चलाएर मात्र आक्रमण गर्दैन। उसले सत्यतामा सङ्गति गर्ने तरिका अपनाउनेछ, र केही शब्द र धर्मसिद्धान्तहरू चलाएर उसले मानिसहरूको मूल्याङ्कन गर्नेछ र तिनीहरूमाथि प्रहार गर्नेछ। यसले मानिसहरूलाई उसले गरिरहेको काम उचित र तर्कसङ्गत छ, ऊ मदतगार भइरहेको छ—उसले जे गरिरहेको छ त्यसमा केही गलत छैन भनी सोच्ने तुल्याउँछ। उसको यी “उचित र तर्कसङ्गत” तरिकाहरू के हुन्? (उसले मानिसहरूलाई मूल्याङ्कन गर्न र तिनीहरूमाथि प्रहार गर्न परमेश्‍वरका वचनहरू उद्धृत गर्छ।) सही हो—उसले मानिसहरूलाई खुलासा गर्न र तिनीहरूलाई मूल्याङ्कन गर्न परमेश्‍वरका वचनहरू उद्धृत गर्छ। यो उसको सबैभन्दा आम विधि हो। सतही रूपमा हेर्दा, यसरी बोल्ने यो तरिका निष्पक्ष, तर्कसङ्गत र एकदमै उचित देखिन्छ, तर भित्र भने, उसको मनसाय अरूको फाइदाका लागि मदत गर्नु होइन, बरु तिनीहरूको खुलासा गर्नु, तिनीहरूलाई मूल्याङ्कन गर्नु, तिनीहरूको निन्दा गर्नु र तिनीहरूलाई अपमान गर्नु हो। उसले हासिल गर्न चाहेको कुरा यही हो। तसर्थ, उसले कहाँबाट सुरु गर्छ भन्‍नेमा समस्या छ। ती मानिसहरूले सत्यतालाई पछ्याउने र प्रेम गर्ने हुनाले, र ख्रीष्टविरोधीका लागि ती खतरा भएका हुनाले उसले यसो गर्छ भनेर चौकस मानिसहरूले बुझ्न सक्छन्। अनि यो कस्तो खतरा हो? सत्यताप्रतिको तिनीहरूको प्रेमले ख्रीष्टविरोधीलाई कुन तरिकाले बाधा पुर्‍याउँछ? (तिनीहरू ख्रीष्टविरोधीलाई छर्लङ्ग देख्न र खुट्ट्याउन सक्छन्।) यो सही हो। यी सत्यताप्रेमीहरू ख्रीष्टविरोधीका लागि सबैभन्दा ठूलो खतरा यस कारणले हुन् कि, तिनीहरूले ख्रीष्टविरोधीले गरेको जस्तोसुकै नराम्रो कुरा पनि खुट्ट्याउन सक्छन्; तिनीहरूले उसको सार छर्लङ्ग देख्न सक्छन् र कहीँ पनि, कुनै पनि समयमा उसलाई खुलासा गर्ने, रिपोर्ट गर्ने, र प्रकाशमा ल्याउने, र त्यसपछि उसलाई निन्दा र अस्वीकार गर्ने, अनि मण्डलीबाट पखालेर फ्याँक्ने सम्भावना हुन्छ। यदि त्यसो भयो भने, उसले सदाका लागि आफ्नो हैसियत र शक्ति गुमाउनेछ, र आशिष् पाउने उसको सम्भावना पूर्ण रूपमा चकनाचूर हुनेछ। यसैले, ख्रीष्टविरोधीका लागि सत्यतालाई पछ्याउने यी मानिसहरू फरक मत राख्नेहरूका अतिरिक्त सबैभन्दा ठूलो खतरा हुन्।

सत्यता पछ्याउने मानिसहरूलाई प्रहार गर्न र तिनीहरूलाई मूल्याङ्कन गर्न परमेश्‍वरका वचनहरूमा सङ्गति प्रयोग गर्ने जस्ता बाहिरी रूपमा उचित देखिने तरिकाहरूका अतिरिक्त, ख्रीष्टविरोधीहरूले तिनीहरूविरुद्ध कठोर कदमहरू समेत चाल्नेछन्। ती कठोर कदमहरू के हुन्? उदाहरणका लागि, तिनीहरूले कुनै अगुवा वा कामदारले जुनसुकै प्रसङ्गमा भए पनि गरेको क्षणिक अपराधको फाइदा उठाउँछन्; चाहे त्यस व्यक्तिले यसबाट ज्ञान प्राप्त गरेको होस् अनि ऊ पश्चात्ताप गर्न सक्ने होस् वा नहोस्, र चाहे त्यो सत्यता पछ्याउने व्यक्ति होस् वा नहोस्, तिनीहरूले त्यो व्यक्तिको मूल्याङ्कन र निन्दा गर्न, र त्यसलाई निकाल्नका लागि तिललाई पहाड बनाउँछन्। झारबाट छुटकारा पाउनका लागि जरा काट्नुपर्छ भनेर ख्रीष्टविरोधीहरूले मान्छन्, र त्यसैले तिनीहरूले त्यस्ता मानिसहरूलाई मण्डलीबाट बाहिर निकाल्छन्, ताकि तिनीहरू ख्रीष्टविरोधीहरूको हैसियतका निम्ति खतरा नबनून्। सबै दुष्ट मानिस र ख्रीष्टविरोधीहरू अगुवा र कामदारहरूका विरुद्ध प्रयोग गर्न सकिने कुराहरूमा कब्जा जमाउन खप्पीस हुन्छन्, र कब्जा जमाइसकेपछि, तिनीहरूले उनीहरूलाई झूटा अगुवा र ख्रीष्टविरोधीका रूपमा निन्दा गर्छन्। यो कुनै सानोतिनो अभियोग होइन! अगुवा र कामदारहरू परमेश्‍वरका चुनिएका मानिसहरूद्वारा छानिएका हुन्छन्; तँ किन सधैँ तिनीहरूको विरुद्ध प्रयोग गर्न चीजहरू कब्जा गर्न खोज्छस्? त्यो लाभ उठाउनुमा तेरो लक्ष्य के हो? के तँ तिनीहरूको ठाउँमा अगुवा बन्‍न चाहन्छस्? एक दुष्ट व्यक्तिले कुनै अगुवा वा कामदारलाई झूटा अगुवा र ख्रीष्टविरोधी भएको आरोप लगाइसकेपछि, यदि उसले जीवन्त उदाहरणहरू सूचीबद्ध गर्न सक्छ र त्यो तथ्यसँग मिल्दो छ भनी परमेश्‍वरका चुनिएका मानिसहरूलाई सोच्ने तुल्याउँछ भने, यसले समस्या निम्त्याउँछ। त्यो अगुवा वा कामदारलाई मण्डलीबाट सजिलै बाहिर निकाल्न सकिन्छ। झूटा अगुवा वा ख्रीष्टविरोधी हुनु यति ठूलो अपराध हो कि, एक पटक अपराध प्रमाणित भएपछि, अभियुक्त दोषी ठहरिन्छ, र परमेश्‍वरको विश्‍वासीका रूपमा तिनीहरूको समय समाप्त हुन्छ। यसले तिनीहरूलाई पूर्णतः बर्बाद गर्नेछ, होइन र? यो कति दुष्ट कुरो हो! अझ भन्नुपर्दा, यदि त्यो ख्रीष्टविरोधीले मौका छोपेर आफूलाई अगुवाका रूपमा चयन गराउँछ र मण्डलीलाई नियन्त्रणमा लिन्छ भने, के त्यसपछि परमेश्‍वरका चुनिएका मानिसहरू त्यो ख्रीष्टविरोधीको नियन्त्रणमा हुनेछैनन्? के त्यो मण्डली त्यसपछि ख्रीष्टविरोधीको राज्य हुनेछैन? (हुनेछ।) यो गम्भीर खतरा हो! के दुष्ट मानिस र ख्रीष्ट विरोधीहरूसँग सत्यता पछ्याउनेहरूलाई आक्रमण र बहिष्कार गर्ने अरू कुनै तरिकाहरू छन्? के कोही-कोहीले सत्ता कब्जा गर्न र आफ्नो हैसियत बलियो बनाउन सत्यता पछ्याउने दाजुभाइ र दिदीबहिनीहरूलाई सबैभन्दा खतरनाक ठाउँहरूमा काम गर्न पठाउँदैनन् र? तिनीहरू भन्छन्, “एउटा भर्खरै स्थापित मण्डली छ, जसमा विश्‍वासमा नयाँ रहेका धेरै दाजुभाइ-दिदीबहिनीहरू छन्। तिनीहरूमा कुनै जग छैन र तिनीहरूमा बुद्धिको कमी छ। तिनीहरूलाई मलजल र भरणपोषण गर्न सत्यता बुझ्ने मानिस चाहिएको छ। तपाईं दर्शनहरूको सत्यता बुझ्नुहुन्छ; ती नयाँ विश्‍वासीहरूलाई गएर मलजल गर्न तपाईंजस्तै व्यक्ति चाहिएको छ। यो गर्न कोही पनि उपयुक्त हुँदैन।” अनि यसरी त्यस ख्रीष्टविरोधीले गम्भीर गुप्त खतरालाई हटाउँछ। के उसले वास्तवमै त्यस व्यक्तिलाई मण्डलीको नेतृत्व गर्न र त्यसको भरणपोषण गर्न लगाउन यसो गरिरहेको हुन्छ? (हुँदैन।) हुँदैन; उसले यसो गर्नुको कारण त्यो ठाउँ प्रतिकूल छ, खतरनाक वातावरण भएको छ। उसले त्यस व्यक्तिलाई ठूलो रातो अजिङ्गरले समातेर लैजानेछ भन्‍ने उत्कट प्रत्याशामा मण्डलीको काम गर्न खतरनाक ठाउँमा राख्छ। यदि त्यो व्यक्ति समातियो भने, उक्त ख्रीष्टविरोधीको हैसियतलाई खतरामा पार्ने कोही पनि बाँकी रहनेछैन, र उसले मण्डलीलाई नियन्त्रण गर्न सक्छ। के यो उसको रणनीति होइन र? उसले त्यस व्यक्तिलाई नयाँ विश्‍वासीहरूलाई मलजल गर्न उपयुक्त भएको झुटो कुरा गरी बाहिर पठाउँछ, र यसरी, कसैले पनि उसको कुटिल अभिप्राय देख्न सक्दैन। के यो उसको चतुऱ्याइँ होइन? अनि दाजुभाइ र दिदीबहिनीहरूले त्यो ख्रीष्टविरोधीले यस्ता बन्दोबस्तहरू मिलाएकोमा ऊ चतुर र बुद्धिमान् छ, ऊ परमेश्‍वरको अभिप्रायअनुसारको व्यक्ति हो भन्‍ने सोच्छन्, तर आखिरमा त्यो ख्रीष्टविरोधीले त तिनीहरूलाई धोका दिइरहेको र तिनीहरूको आँखामा पट्टी बाँधिरहेको थियो भन्‍ने देखिन्छ। ख्रीष्टविरोधीको यो तरकिब निकै निश्छल देखिन्छ; वास्तवमा के भइरहेको छ भनेर कसैले पनि स्पष्ट रूपमा देख्न सक्दैन, र सबै जना बहकाउमा पर्छन्। बहकाउमा पर्ने मानिसहरू के सोच्छन् भने, ख्रीष्टविरोधीले उचित र तर्कसङ्गत कुरा गरिरहेको छ, उसले त्यो कामको चिन्ता भएर गरिरहेको छ—तर कसैले पनि तिनीहरूको मनसाय छर्लङ्ग देख्न सक्दैन। ख्रीष्टविरोधीहरू दुष्ट हुन्छन्, होइन र? तिनीहरूले जहाँ खतरा छ, तँलाई त्यहीँ पठाउँछन्, र मनमनै भन्छन्, “के तँ सत्यता पछ्याउँदैनस्? अनि तँ मेरा विरुद्धमा जाँदैनस्? के तँ सधैँ मलाई खुट्ट्याउने र मेरा विरुद्धमा प्रयोग गर्न चीजहरू पक्रने गर्दैनस् र? ठिक छ, त्यसोभए: म यो अवसर तँलाई यहाँबाट टकटकाएर फाल्न प्रयोग गर्नेछु। यदि तँ समातिइस् भने राम्रोकै लागि हुनेछ—तँ फेरि कहिल्यै आफ्नो खुट्टामा उभिनेछैनस्!” ख्रीष्टविरोधीहरूद्वारा मण्डलीमा फसाइएका र सताइएका धेरैजसो मानिस ती हुन्, जोसँग अझ धेरै पछ्याइ छ भन्‍ने कुरा निश्चित छ। यी मानिसहरूलाई सताइँदा र बहिष्कार गरिँदा ख्रीष्टविरोधीहरूले तिनीहरूलाई कसरी लिन्छन्? तिनीहरू मनमनै भन्छन्, “यी मानिसहरू सधैँ प्रवचन सुनिरहेका हुन्छन्; तिनीहरू केही सत्यता बुझ्छन्। म तिनीहरूलाई यत्तिकै सुन्‍न नदिन सक्दिनँ: प्रवचनहरू सबैका कानमा पुग्छन्, त्यसैले तिनीहरूलाई सुन्‍न नदिनुलाई कुनै पनि तरिकाले न्यायोचित ठहराउन सकिन्‍न। तर मानौँ, म तिनीहरूलाई सुन्‍न अनुमति दिन्छु, तर ती प्रवचनमा भनिएका धेरै कुराले झुटा अगुवा र ख्रीष्टविरोधीहरूलाई खुलासा गर्ने भएकाले, तिनीहरूले पर्याप्त सुने अनि बुझाइ र खुट्याउने क्षमता प्राप्त गरेको खण्डमा के त्यसले मलाई राम्रो गर्नेछ? म त ढिलो-चाँडो अगुवाको पदबाट झर्नुपर्ने हुन्छ, होइन र? त्यसरी हुँदैन। मैले नै पहिलो कदम चाल्नुपर्छ।” ख्रीष्टविरोधीमा यस्तो मनसाय आएपछि, ऊ त्यो कार्य गर्न उत्रन्छ। मानिसहरूले सत्यता बुझ्न सकेनन् भने, तिनीहरूमध्येका मुठ्ठीभरले पनि ख्रीष्टविरोधीलाई चिन्‍न सक्नेछैनन्। किन ख्रीष्टविरोधीहरू बचेर निस्कन सफल हुन सक्छन्, जबकि सत्यता पछ्याउने मानिसहरू सिकार बन्छन्? यसको एउटा निश्चित कारण हो: ती मानिसहरूका हृदयमा सत्यता र सकारात्मक कुराप्रति केही प्रेम हुन सक्छ, र तिनीहरूमा सत्यता पछ्याउने केही आकाङ्क्षा हुन सक्छ, तर तिनीहरू एकदमै डरपोक हुन्छन्। तिनीहरू सत्यता बुझ्दैनन्, तिनीहरूमा खुट्याउने क्षमताको कमी हुन्छ, र तिनीहरू एकदमै मूर्ख हुन्छन्; तिनीहरू ख्रीष्टविरोधीको सार छर्लङ्ग देख्न सक्दैनन्, र ख्रीष्टविरोधीको खुलासा गर्न कहिल्यै अघि सर्न सक्दैनन्, जसले गर्दा ख्रीष्टविरोधीले नै पहिलो कदम चाल्छ र त्यसमार्फत तिनीहरूलाई हानि पुर्‍याउँछ। यदि त्यो तिनीहरूले पाउने परिणाम हो वा तिनीहरू यस स्थितिमा पुग्छन् भने, त्यो कसरी भएको हुनेछ? के तिनीहरू ख्रीष्टविरोधीको आक्रमणमा परेका हुनेछैनन् र? (हुनेछन्।) सत्यता पछ्याउने मानिसहरूले यसबाट कस्तो पाठ सिक्नुपर्छ? अगुवा वा कामदारलाई कसरी व्यवहार गर्ने भन्‍ने सम्बन्धमा मानिसहरूसँग हुनुपर्ने मनोवृत्ति के हो? यदि अगुवा वा कामदारले गर्ने काम सही र सत्यताबमोजिम छ भने तैँले तिनीहरूको पालन गर्दा हुन्छ; यदि तिनीहरूले गर्ने काम गलत छ र सत्यताबमोजिम छैन भने तैँले तिनीहरूको पालन गर्नु हुँदैन र तैँले तिनीहरूको खुलासा गर्न, विरोध गर्न र फरक राय अघि सार्न सक्छस्। यदि तिनीहरू वास्तविक काम गर्न सक्षम छैनन् वा मण्डलीको काममा बाधा पुग्नेगरी दुष्कर्महरू गर्छन्, र झुटा अगुवा, झुटा कामदार, वा ख्रीष्टविरोधीका रूपमा प्रकट भएका छन् भने, तैँले तिनीहरूलाई खुट्ट्याउन, खुलासा गर्न र रिपोर्ट गर्न सक्छस्। तर, केही परमेश्‍वरका चुनिएका मानिस सत्यता बुझ्दैनन् र अत्यन्तै कायर हुन्छन्; तिनीहरू झूटा अगुवा र ख्रीष्टविरोधीहरूले दबाउलान् र सास्ती देलान् भनेर डराउँछन्, त्यसैले तिनीहरू सिद्धान्तहरू पालना गर्ने आँट गर्दैनन्। तिनीहरू भन्छन्, “यदि अगुवाले मलाई निष्कासित गर्यो भने म सकिन्छु; यदि उसले सबैलाई मेरो खुलासा गर्न वा मलाई त्याग्‍न लगायो भने, म अबउप्रान्त परमेश्‍वरमा विश्‍वास गर्न सक्षम हुनेछैनँ। यदि मलाई मण्डलीबाट निष्कासित गरियो भने, परमेश्‍वरले मलाई चाहनुहुनेछैन र मलाई मुक्ति दिनुहुनेछैन। अनि के मेरो आस्था व्यर्थ भएको हुनेछैन र?” के यस्तो सोचाइ बेतुके होइन र? के यस्ता मानिसमा परमेश्‍वरप्रति साँचो आस्था हुन्छ? के कुनै झूटो अगुवा वा ख्रीष्टविरोधीले तँलाई निष्कासन गर्दा परमेश्‍वरको प्रतिनिधित्व गरिरहेको हुनेछ? कुनै झूटो अगुवा वा ख्रीष्टविरोधीले तँलाई सास्ती दिनु र निष्कासित गर्नु भनेको शैतानको काम हो, र यसको परमेश्‍वरसित कुनै सम्बन्ध छैन; मानिसहरू मण्डलीबाट निकालिँदा वा उनीहरूलाई निष्कासित गरिँदा, त्यो तब मात्र परमेश्‍वरको अभिप्रायबमोजिम हुन्छ जब मण्डली र परमेश्‍वरका चुनिएका सबै जनबीच संयुक्त निर्णय हुन्छ, अनि जब निकालिने वा निष्कासन गर्ने काम पूर्णतया परमेश्‍वरको घरको कामका बन्दोबस्त र परमेश्‍वरको वचनका सत्यता सिद्धान्तबमोजिम हुन्छ। झूटो अगुवा वा ख्रीष्टविरोधीद्वारा निष्कासित हुँदैमा कसरी तँलाई मुक्ति दिन सकिँदैन भन्‍ने हुन्छ? यो त शैतान र ख्रीष्टविरोधीले दिने उत्पीडन हो, र यसको मतलब तैँले परमेश्‍वरको मुक्ति प्राप्त गर्नेछैनस् भन्‍ने होइन। तैँले मुक्ति प्राप्त गर्न सक्नु नसक्नु परमेश्‍वरमा भर पर्छ। कुनै मानव तैँले परमेश्‍वरको मुक्ति प्राप्त गर्न सक्छस् कि सक्दैनस् भनी निर्णय गर्न योग्य हुँदैन। तँ यसबारे प्रस्ट हुनैपर्छ। अनि तँलाई कुनै झूटा अगुवा वा ख्रीष्टविरोधीले गर्ने निष्कासनलाई परमेश्‍वरद्वारा निष्कासन गरिएको ठान्नु—के यो परमेश्‍वरको अपव्याख्या गर्नु होइन र? हो। अनि यो परमेश्‍वरको अपव्याख्या गर्नु मात्र नभई उहाँविरुद्ध विद्रोह गर्नु पनि हो। यो केही हदसम्म परमेश्‍वरको निन्दा पनि हो। के यसरी परमेश्‍वरको अपव्याख्या गर्नु अज्ञानता र मूर्खता होइन र? कुनै झूटो अगुवा वा ख्रीष्टविरोधीले तँलाई निष्कासन गर्दा किन तँ सत्यता खोज्दैनस्? किन तँ केही खुट्ट्याउने क्षमता प्राप्त गर्न सत्यता बुझ्ने व्यक्ति खोज्दैनस्? अनि तैँले यो कुरा माथिकाहरूलाई किन रिपोर्ट गर्दैनस्? यसले के प्रमाणित गर्छ भने तँ परमेश्‍वरको घरमा सत्यताको राज चल्छ भनेर विश्‍वास गर्दैनस्, यसले तँमा परमेश्‍वरप्रति साँचो आस्था छैन, तँ परमेश्‍वरमा साँचो विश्‍वास गर्ने व्यक्ति होइनस् भनेर देखाउँछ। यदि तँ परमेश्‍वरको सर्वशक्तिमान्‌तामा भरोसा गर्छस् भने, किन कुनै झूटो अगुवा वा ख्रीष्टविरोधीले प्रतिशोध लिन्छ भनेर डर मान्छस्? के उसले तेरो भाग्य निर्धारण गर्न सक्छ? यदि तँ खुट्ट्याउन सक्छस् र तैँले उसका कार्यहरू सत्यतासँग मेल खाँदैनन् भनी पत्ता लगाइस् भने, सत्यता बुझ्ने परमेश्‍वरका चुनिएका जनहरूसित किन सङ्गति नगर्ने? तँसित मुख छ, त्यसैले किन बोल्ने आँट गर्दैनस्? किन तँ झूटो अगुवा वा ख्रीष्टविरोधीदेखि यति धेरै डराउँछस्? यसले तँ डरपोक, निकम्मा, शैतानको चाकर होस् भन्ने प्रमाणित गर्छ। झूटो अगुवा वा ख्रीष्टविरोधीले धम्की दिँदा, यदि तँ माथिकालाई तिनीहरूको रिपोर्ट गर्ने हिम्मत गर्दैनस् भने, यसले तँ शैतानको बन्धनमा परिसकेको छस् र तँ तिनीहरूसँग एकै हृदयको होस् भन्‍ने कुरा देखाउँछ; के यो शैतानलाई पछ्याउनु होइन र? यस्तो व्यक्ति कसरी परमेश्‍वरका चुनिएका मानिसहरूमध्येको एक हुन सक्छ र? शुद्ध र सरल ढङ्गमा भन्नुपर्दा, तिनीहरू मैला हुन्। झूटा अगुवा र ख्रीष्टविरोधीहरूसँग एकै हृदयको हुने सबै कहिल्यै असल हुन सक्दैनन्। तिनीहरू दुष्कर्मी हुन्। त्यस्ता मानिसहरू शैतानको चाकर हुन जन्मेका हुन्छन्—तिनीहरू शैतानका नोकर हुन्, र तिनीहरूले मुक्ति पाउन सक्दैनन्। ख्रीष्टविरोधीहरूले दुष्ट काम गरेको देख्दा तिनीहरूको खुलासा गर्न हिम्मत नगर्ने, तिनीहरू चिढिएलान् कि भनेर डराउने, तिनीहरूलाई जोगाउने र तिनीहरूको आज्ञापालन समेत गर्ने सबै—के तिनीहरू मूर्ख, अज्ञानी मानिस होइनन् र? यदि तँलाई सत्यता सिद्धान्तहरूबारे राम्ररी थाहा छ, तैपनि ती उल्लङ्घन गर्छस्, अनि दुष्ट मानिस र ख्रीष्टविरोधीहरूसँग गठबन्धन गर्छस् र गुटसमेत बनाउँछस् भने, के तैँले शैतानको मतियार र चाकरका रूपमा काम गरिरहेको हुँदैनस् र? त्यसोभए, अन्ततः तँलाई एक दुष्ट व्यक्ति र ख्रीष्टविरोधीहरूको सहयोगीका रूपमा व्यवहार गरिँदा, तँ त्यसको हकदार हुँदैनस् र? यदि तँ परमेश्‍वरमा विश्‍वास गर्छस्, तर परमेश्‍वरलाई पछ्याउनुको सट्टा तँ ख्रीष्टविरोधीहरूलाई पछ्याउँदै तिनीहरूको कृपापात्र वा सहयोगीका रूपमा काम गर्छस् भने, के तँ आफ्नै मृत्यु-पत्रमा हस्ताक्षर गर्दै आफ्नै चिहान खन्दै छैनस् त? यदि तँ परमेश्‍वरमा विश्‍वास गर्छस्, तर परमेश्‍वरमा समर्पित हुनुको सट्टा, तैँले परमेश्‍वरका शत्रुहरू—ख्रीष्टविरोधीहरूको अघि हार मान्छस् र तिनीहरूको शरणमा पुग्छस्, अनि यसको नतिजास्वरूप तँलाई यी ख्रीष्टविरोधीहरूले बहकाउँछन् र दुर्व्यवहार गर्छन् भने, तैँले आफैमाथि यस्तो नतिजा ल्याएको हुन्छस्। के तँ यसकै लायक छैनस् र? यदि तँ ख्रीष्टविरोधीलाई तेरो मालिकका रूपमा, तेरो अगुवाका रूपमा, टाउको बिसाउने काँधका रूपमा व्यवहार गर्छस् भने, तैँले शैतानको शरण लिइरहेको छस्, तँ शैतानलाई पछ्याउँदै छस्, यसको मतलब तँ बहकिइस्, र गलत मार्गमा लागिस्, र फर्कनै नसक्ने बाटोमा पाइला टेकिस्। ख्रीष्टविरोधीहरूप्रति तेरो मनोवृत्ति कस्तो हुनुपर्छ? तैँले तिनीहरूको खुलासा गर्नुपर्छ, र तिनीहरूसँग युद्ध गर्नुपर्छ। यदि तिमीहरूमध्ये एक वा दुई जना मात्र छौ र एक्लै ख्रीष्टविरोधीहरूको सामना गर्न धेरै कमजोर छौ भने, तिमीहरूले यी ख्रीष्टविरोधीहरूको रिपोर्ट र खुलासा गर्न सत्यता बुझेका धेरै व्यक्तिहरूसँग हात मिलाउनुपर्छ, र तिनीहरूलाई ननिकालेसम्म लडिरहनुपर्छ। मैले सुनेको छु, विगत दुई वर्षमा चीनका मुख्य भूभागहरूका केही पाष्टरीय एकाइहरूमा परमेश्‍वरका चुनिएका मानिसहरूले झूटा अगुवाहरू र ख्रीष्टविरोधीहरूलाई पदमुक्त गर्न एकजुट भए; केही झूटा अगुवाहरू र ख्रीष्टविरोधीहरू निर्णयकर्ताको समूहका प्रमुखहरू पनि थिए, तैपनि तिनीहरू यसरी नै परमेश्‍वरका चुनिएका मानिसहरूद्वारा हटाइए। परमेश्‍वरका चुनिएका मानिसहरूले माथिबाट आउने अनुमोदन पर्खनु परेन; सत्यता सिद्धान्तहरूका आधारमा तिनीहरू यी झूटा अगुवाहरू र ख्रीष्टविरोधीहरूलाई पहिचान गर्न सक्षम थिए—जसले वास्तविक काम गर्दैनथे, र सधैँ दाजुभाइ र दिदीबहिनीहरूलाई यातना दिइरहन्थे, जसले जङ्गली व्यवहार गरिरहेका थिए र परमेश्‍वरको घरको काममा बाधा पुर्‍याइरहेका थिए—र तिनीहरूलाई तुरुन्तै कारवाही गरियो। कसैलाई निर्णयकर्ताका समूहहरूबाट बाहिर धकेलियो, कसैलाई मण्डलीबाट निकालियो—जुन राम्रो कुरो हो! यसले परमेश्‍वरका चुनिएका मानिसहरूले परमेश्‍वरमा विश्‍वासको सही मार्गमा पाइला टेकिसकेका छन् भन्‍ने देखाउँछ। परमेश्‍वरका चुनिएका केही मानिसहरूले सत्यता बुझिसकेका हुनाले र तिनीहरूसँग अहिले अलिकति कद भएको हुनाले, तिनीहरू उप्रान्त शैतानको नियन्त्रण र छलमा पर्दैनन्, तिनीहरू खडा हुन र शैतानको दुष्ट शक्तिहरूसँग लड्ने हिम्मत गर्छन्। यसले मण्डलीमा झूटा अगुवाहरू र ख्रीष्टविरोधीहरूको हैकम चल्दैन भनेर देखाउँछ। त्यसैले तिनीहरू अब आफ्नो बोली र कार्यमा धृष्ट हुने हिम्मत गर्दैनन्। तिनीहरूले आफ्नो खेल उजागर गर्नेबित्तिकै, तिनीहरूलाई सुपरिवेक्षण गर्न, खुट्ट्याउन र तिनीहरूलाई इन्कार गर्न त्यहाँ कोही हुनेछ। भन्नुको मतलब, साँच्चै सत्यता बुझ्नेहरूको हृदयमा मानिसको हैसियत, प्रतिष्ठा र शक्तिले प्रमुख स्थान लिँदैन। त्यस्ता व्यक्तिहरूले ती चीजहरूलाई महत्त्व दिँदैनन्। जब कसैले सक्रिय ढङ्गले सत्यता खोज्न र त्यसमाथि सङ्गति गर्न सक्छ, र जब तिनीहरूले परमेश्‍वरमा विश्‍वास गर्ने मानिसहरूले हिँड्नुपर्ने मार्ग र अगुवा र कामदारहरूसित कस्तो व्यवहार गर्नुपर्छ भनेर पुन: मूल्याङ्कन र मनन गर्न थाल्छन्, अनि त्यसपछि मानिसहरूले कसलाई पछ्याउनुपर्ने हो, मान्छेलाई पछ्याउने व्यवहार कुन हो अनि परमेश्‍वरलाई पछ्याउने व्यवहार कुन हो, अनि त्यसपछि, धेरै वर्षसम्म यी सत्यताहरूलाई छामछाम-छुमछुम गरेपछि र तिनको अनुभव सँगालेपछि जब तिनीहरूले थाहै नपाई केही सत्यता बुझ्न र खुट्ट्याउन पुग्छन्—त्यतिबेला तिनीहरूले केही कद हासिल गरेका हुनेछन्। सबै कुरामा सत्यता खोज्न सक्षम हुनु भनेको परमेश्‍वरमा विश्‍वासको सही मार्गमा प्रवेश गर्नु हो।

परमेश्‍वरका चुनिएका मानिसहरूका लागि झूटा अगुवाहरू र ख्रीष्टविरोधीहरूलाई चिन्‍न र तिरस्कार गर्न सक्षम हुनु राम्रो कुरा हो, राम्रो घटना हो। केही अगुवाहरूले वास्तविक काम गर्न सक्दैनन्; तिनीहरूले केवल बाधा र अवरोध निम्त्याउँछन्, जसले गर्दा मण्डलीको जीवनमा कुनै शान्ति हुँदैन। सबै दाजुभाइ दिदीबहिनीहरू तिनीहरूलाई अप्रिय मान्छन्, र अन्तमा तिनीहरूलाई अस्वीकार गर्छन्। के तिनीहरूले यसो गर्नु उचित हो? (उचित हो।) त्यहाँ अरू छन् जो अगुवाका रूपमा छानिएका छन्, र सुरुमा, दाजुभाइ र दिदीबहिनीहरू भन्छन्, “हामीले तिनीहरूलाई नै रोजेका हौँ, त्यसैले हामीले तिनीहरूको काममा सहकार्य गर्नुपर्छ।” केही समयपछि, तिनीहरूको छनौट गलत निस्कन्छ: तिनीहरू परमेश्‍वरमाथिको आफ्नो विश्‍वासमा उत्साहित हुन्छन्, तर तिनीहरूसँग आत्मिक बुझाइ हुँदैन। तिनीहरू विकृति-प्रवृत्त हुन्छन्, र अहङ्कारी र आत्म-धर्मी हुन्छन्; तिनीहरू अरूसँग मामिलाहरूबारे छलफल गर्दैनन्, र तिनीहरू सिद्धान्तअनुसार केही गर्दैनन्, तर केवल जथाभाबी कार्य गर्छन्। यसले सुरक्षा भङ्ग हुन्छ; मण्डलीका दाजुभाइ र दिदीबहिनीहरू निरन्तर गिरफ्तार हुन्छन्, र मण्डलीको कामले ठूलो नोक्सानी बेहोर्छ। अगुवाले आत्मचिन्तन नगर्ने मात्र होइन, तर आफैलाई सही ठहराउँछ, आफ्नो प्रतिरक्षामा बहस गर्छ, अनि जिम्मेवारीबाट पन्छिन्छ। अन्तमा, समूहले तिनीहरूलाई तिनीहरूको पदबाट फिर्ता बोलाउँछ। के तँलाई तिनीहरूले उचित ढङ्गले परिस्थिति सम्हाले जस्तो लाग्छ? (हजुर।) अवश्य नै हो! अनि त्यो व्यक्तिलाई सम्हालेलगत्तै तिनीहरूले अरू कसैलाई चुन्छन्, र केही समयपछि सबैलाई स्पष्ट हुन्छ कि यो व्यक्ति त्यस झूटा अगुवाभन्दा धेरै राम्रो छ, जुन कुराले समूहमा खुट्ट्याउने गुण छ र यसको वृद्धिविकास भएको छ भनेर प्रमाणित गर्दछ। यही प्रक्रियाद्वारा परमेश्‍वरका चुनिएका मानिसहरू जीवनमा वृद्धिविकास हुन्छ। यो एकदम सामान्य कुरो हो। के तँलाई मानिसहरूले यति धेरै वर्षसम्म प्रवचनहरू सुनेपछि, तिनीहरू सबै खुट्ट्याउने गुणयुक्त बन्छन्, र प्रत्येक अगुवा र कामदारका लागि सही छनोट गर्छन्—तिनीहरूले जसलाई छान्छन्, त्यही नै पदमा बस्नेछ जस्तो लाग्छ? के यो यसरी नै चल्छ? (चल्दैन।) जब मानिसहरूले सत्यता सिद्धान्तहरू बुझ्दैनन्, तब तिनीहरूले अगुवा छान्दा सधैँ तीक्ष्ण दिमाग भएको, राम्रो वक्ता, प्रतिभाशाली व्यक्तिलाई ध्यान दिन्छन्। पदमा बसेको केही समयपछि त्यो व्यक्ति झूटा अगुवा वा ख्रीष्टविरोधी हो भनेर प्रष्ट भएपछि मात्र मानिसहरूले खुट्ट्याउन थाल्छन्; त्यसपछि, तिनीहरू फेरि त्यस्तो व्यक्तिलाई छनौट गर्दैनन्। त्यसोभए, अगुवा र कामदार छान्दा ठ्याक्कै कसलाई छान्नुपर्छ? त्यसको कुनै निर्दिष्ट नियमहरू छैनन्। यो त व्यक्तिविशेष सच्चा व्यक्ति हो वा होइन र ऊ सत्यताको पछि लाग्छ कि लाग्दैन भन्‍ने कुरामा सबैभन्दा धेरै निर्भर हुन्छ। जे भए पनि, यदि कोही मानिस दुष्ट वा ख्रीष्टविरोधी हो भने, ऊ जुनसुकै किसिमको मानिस भए पनि, तैँले उसलाई छान्‍नै हुँदैन। यदि तैँले यसो गर्छस् भने, तँ आफ्नै लागि आफै खाडल खनिरहेको हुनेछस्। यस्तै होइन र? (हो।)

हामीले भर्खरै चर्चा गरिरहेको विषयमा फर्कौं, त्यो हो, सत्यता पछ्याउनेहरूलाई ख्रीष्टविरोधीहरूले आक्रमण र बहिष्कार गर्ने: हामीले मूलतः यसमा भन्नुपर्ने कुराहरू भनिसकेका छौँ, हैन र? ख्रीष्टविरोधीहरूले सत्यता पछ्याउनेहरूलाई कसरी बहिष्कार र आक्रमण गर्छन्? तिनीहरू प्रायः अरूले तर्कसङ्गत र उचित ठान्‍ने तरिकाहरू प्रयोग गर्छन्, तिनीहरू मानिसहरूलाई आक्रमण गर्न, निन्दा गर्न र बहकाउन सत्यताबारेका वादविवादहरू प्रयोग गरेर लाभ उठाउने समेत गर्छन्। उदाहरणका लागि, एक ख्रीष्टविरोधीले के सोच्दछ भने, यदि उसका सहकर्मी सत्यता पछ्याउने मानिसहरू हुन् भने, तिनीहरूले उसको हैसियतमाथि खतरा पैदा गर्न सक्छन्, अनि त्यसैले ख्रीष्टविरोधीले मानिसहरूलाई बहकाउन र मानिसहरूलाई उसको आदर गर्न लगाउनका लागि वजनदार प्रवचनहरू दिने र आत्मिक सिद्धान्तहरू छलफल गर्नेछ। यसरी, तिनीहरूले आफ्ना सहकर्मी र सहकर्मचारीहरूलाई तुच्छ देखाउन र दबाउन सक्छन्, र मानिसहरूलाई तिनीहरूका अगुवाका सहकर्मीहरू सत्यता पछ्याउने मानिसहरू त हुन्, तैपनि तिनीहरू क्षमता र योग्यताको हिसाबले तिनीहरूको अगुवाको बराबरीका छैनन् भन्‍ने महसुस गराउन सक्छन्। कतिपय मानिसहरू यस्तो पनि भन्छन्, “हाम्रा अगुवाका उपदेशहरू वजनदार छन्, र कसैले तुलना गर्न सक्दैन।” ख्रीष्टविरोधीका लागि यस्तो टिप्पणी सुन्‍नु अत्यन्त सन्तोषजनक कुरो हुन्छ। तिनीहरू मनमनै सोच्छन्, “तँ त मेरो सहकर्मी होस्, के तँमा केही सत्यता वास्तविकताहरू छैनन्? तँ मजस्तो वाकपटुता र उच्चतासाथ किन बोल्न सक्दैनस्? तँ अब पूरै अपमानित भइस्। तँमा क्षमताको कमी छ, तैपनि तँ मसँग प्रतिस्पर्धा गर्ने हिम्मत गर्छस्!” ख्रीष्टविरोधीले यस्तै सोचिरहेको हुन्छ। ख्रीष्टविरोधीको लक्ष्य के हो? तिनीहरू अरू मानिसलाई दबाउने, होच्याउने र आफूलाई तिनीहरूभन्दा माथि राख्नेजस्ता हरसम्भव उपायहरू प्रयोग गर्दै छन्। सत्यता पछ्याउने वा तिनीहरूसँग सहकार्य गर्ने सबैलाई ख्रीष्टविरोधीले यसरी नै व्यवहार गर्ने गर्छ। ख्रीष्टविरोधीले जे गरे पनि, यो तिनीहरूको आफ्नै शक्ति र हैसियतमा केन्द्रित हुन्छ, र तिनीहरू अरूको सम्मान र वाहवाही जित्नका लागि यसो गर्छन्। तिनीहरू अरू कसैलाई पनि आफूलाई उछिन्‍न दिँदैनन्; तिनीहरूभन्दा राम्रो जोकोही पनि तिनीहरूको बेइज्जत, बहिष्कार, र दमन सहन बाध्य हुनैपर्छ। सत्यता पछ्याउने मानिसहरूविरुद्ध ख्रीष्टविरोधीहरूले प्रयोग गर्ने हरेक माध्यमहरूको पछाडि मनसाय र उद्देश्यहरू हुन्छन्। परमेश्‍वरको घरको कामको रक्षा गर्ने प्रयास गर्नुको सट्टा, तिनीहरूको उद्देश्य आफ्‍नै शक्ति र हैसियतको रक्षा गर्नु, साथै परमेश्‍वरका चुनिएका मानिसहरूको हृदयमा आफ्नै पद र छवि कायम राख्‍नु हो। तिनीहरूका तरिका र व्यवहारहरू परमेश्‍वरको घरको कामको निम्ति अवरोध र बाधा हुन्, र तिनले मण्डली जीवनमा पनि हानिकारक असर गर्छन्। के ख्रीष्टविरोधीका दुष्ट कार्यहरूको सबैभन्दा आम प्रकटीकरण यही होइन र? यी दुष्ट कार्यहरूको अलावा, ख्रीष्टविरोधीहरूले तीभन्दा पनि घृणित काम गर्छन्, त्यो के हो भने तिनीहरूले सधैँ सत्यताको खोजी गर्ने मानिसहरूका कमजोरीको कसरी फाइदा उठाउने भनेर पत्ता लगाउने प्रयास गर्छन्। उदाहरणको लागि, यदि कसैले व्यभिचार गर्‍यो वा अरू कुनै अपराध गर्‍यो भने, ख्रीष्टविरोधीहरूले तिनीहरूलाई आक्रमण गर्न यी कुराहरूको फाइदा उठाउँछन्, तिनीहरूलाई अपमान, खुलासा, र निन्दा गर्ने मौका हेर्छन्, तिनीहरूको कर्तव्यप्रतिको जोस मार्न अनेक नाम दिन्छन्, जसले गर्दा तिनीहरूले नकारात्मक महसुस गर्छन्। ख्रीष्टविरोधीहरूले परमेश्‍वरका चुनिएका मानिसहरूलाई तिनीहरूप्रति भेदभाव, बेवास्ता र इन्कार गर्ने पनि बनाउँछन्, जसले गर्दा सत्यता खोजी गर्नेहरू एक्लो बन्छन्। अन्त्यमा, जब सत्यता खोजी गर्नेहरू सबैले नकारात्मक र कमजोर महसुस गर्छन्, सक्रिय रूपमा आफ्‍नो कर्तव्य पूरा गर्न छोड्छन्, र भेलाहरूमा जान मन गर्दैनन्, तब ख्रीष्टविरोधीहरूको उद्देश्य पूरा हुन्छ। सत्यता खोजी गर्नेहरूले ख्रीष्टविरोधीहरूको हैसियत र शक्तिमा खतरा पुर्‍याउन छोडेकाले, र कसैले पनि तिनीहरूको रिपोर्ट वा खुलासा गर्ने आँट नगर्ने हुनाले तिनीहरू ढुक्‍क हुन्छन्। ख्रीष्टविरोधीले मण्डलीमा सत्यता पछ्याउने मानिसहरूलाई सबैभन्दा धेरै घृणा गर्दछ, विशेष गरी झूटा अगुवा र ख्रीष्टविरोधीको खुलासा र रिपोर्ट गर्ने हिम्मत गर्ने इन्साफको बोध भएका व्यक्तिहरूलाई। ख्रीष्टविरोधीले त्यस्ता मानिसहरूलाई आफ्नो आँखाको कसिङ्गरका रूपमा, आफू छेउको काँडाका रूपमा हेर्छ। सत्यता पछ्याउने र आफ्नो कर्तव्य स्वेच्छाले पूरा गर्ने कोही देखेमा, उसको हृदयमा द्वेष र शत्रुता उत्पन्‍न हुन्छ, अनि उसमा एक थोपा पनि प्रेम हुँदैन। सत्यता पछ्याउने मानिसहरूले जस्तोसुकै कठिनाइहरू भोग्नुपरे पनि वा तिनीहरू जतिसुकै कमजोर र नकारात्मक भए तापनि, एक ख्रीष्टविरोधीले तिनीहरूलाई मद्दत वा समर्थन नगर्ने मात्र गर्दैन—उसले त्यसलाई त्यत्तिकै पन्छाउने मात्र गर्दैन। बरु, ऊ मनमनै खुसी हुन्छ। अनि यदि कसैले ऊमाथि आरोप लगाएको छ वा उसको खुलासा गरेको छ भने, कमजोर भएको मौका छोपेर उसलाई लात हानेर तल झारिदिन्छ, उसलाई पाठ सिकाउन, उसको निन्दा गर्न, उसलाई अघि बढ्ने कुनै बाटो नदिन, अनि अन्तमा उसलाई आफ्नो कर्तव्य निर्वाह गर्न नसक्नेगरी नकारात्मक बनाउन नानाथरीका आरोप लगाउँछ। तब ख्रीष्टविरोधी आफैँमा गर्व गर्छ र त्यो व्यक्तिको दुर्भाग्यमा रमाउन थाल्छ। यसप्रकारका कामहरू गर्नमा ख्रीष्टविरोधीहरू खप्पीस छन्; सत्यता पछ्याउनेहरूलाई बहिष्कार, आक्रमण र निन्दा गर्नु तिनीहरूको सबैभन्दा ठूलो सीप हो। ख्रीष्टविरोधीहरूले के सोच्छन् जसले गर्दा तिनीहरू यस्तो दुष्टता गर्न सक्‍ने बन्छन्? “यदि सत्यता खोजी गर्नेहरूले प्रायः प्रवचनहरू सुने भने, एक दिन तिनीहरूले मेरो व्यवहारको वास्तविकता देख्‍न सक्छन्, र त्यसपछि तिनीहरूले मलाई अवश्य नै खुलासा गरेर प्रतिस्थापन गर्नेछन्। तिनीहरूले आफ्‍नो कर्तव्य निर्वाह गर्दा, मेरो हैसियत, प्रतिष्ठा, र इज्‍जतमा खतरा आइलाग्छ। पहिले मैले नै प्रहार गर्नुपर्छ, र तिनीहरूलाई बाधा पुर्याउन र निन्दा गर्न गलचेप हात पार्ने मौकाहरू खोजी तिनीहरूलाई नकारात्मक बनाउनु नै राम्रो हुन्छ, ताकि तिनीहरूले आफ्‍नो कर्तव्य निर्वाह गर्ने सबै इच्‍छा गुमाऊन्। अगुवा र कामदारहरू अनि सत्यता खोजी गर्नेहरूको बीचमा द्वन्द्व पनि उत्पन्‍न गराउनेछु, ताकि अगुवा र कामदारहरूले तिनीहरूलाई छिःछि दूरदूर गरून्, तिनीहरूबाट टाढा बसून्, र तिनीहरूलाई महत्त्व वा बढुवा दिन छोडून्। त्यसरी, तिनीहरूसँग सत्यता खोजी गर्ने वा कर्तव्य निर्वाह गर्ने इच्‍छा हुनेछैन। सत्यता खोजी गर्नेहरू नकारात्मक भई बसे भने, त्यो एकदमै राम्रो हुन्छ।” ख्रीष्टविरोधीहरूले हासिल गर्न चाहने उद्देश्य यही हो। जब एक ख्रीष्टविरोधी वा दुष्ट व्यक्तिले तँलाई फसाउँछ, तेरो निन्दा गर्छ, र तिनीहरूको चालद्वारा तँलाई अपमानित गर्छ, तब तँ के भइरहेको छ भनेर खुट्ट्याउन सक्छस्? के तँ शैतानको चालहरू छर्लङ्ग देख्न सक्छस्? तैँले खुट्ट्याउन सिक्नैपर्छ: “तिनीहरूले जे भने, त्यो एकदम ठीक सुनिएको थियो, तर मैले किन नकारात्मक महसुस गर्न थालेँ? म किन अब आफ्नो कर्तव्य निर्वाह गर्न चाहन्नँ? मेरो मनमा परमेश्‍वरका बारेमा किन शङ्का छ? के तिनीहरूले भनेका कुरामा कुनै समस्या थियो? यसले किन नकारात्मक असर गऱ्यो? मैले किन त्यसबाट परमेश्‍वरका बारेमा गलत बुझाइ र धारणा, अनि उप्रान्त समर्पित हुने चाहना नराख्ने भाव पाएँ? परमेश्‍वरका लागि आफूलाई समर्पित गर्ने मेरो पहिलेको उत्साह र सङ्कल्प अब किन छैन? अनि ममा अचानक परमेश्‍वरको कामका बारेमा केही शङ्का-उपशङ्काहरू छन्—मलाई लाग्छ, मेरा दर्शनहरू स्पष्ट छैनन्। मलाई थाहा छैन, यसप्रकार कर्तव्य निर्वाह गर्नु केका लागि हो, र मलाई लाग्छ, मैले धेरै बर्षदेखि परमेश्‍वरमा विश्‍वास गरेको छु र कठिनाइहरू भोगेको छु, तैपनि देखाउनका लागि मसित केही पनि छैन। अहिले मेरो मनमा अन्धकार छ।” त्यो अलि असामान्य छ। झट्टै सुन्दा सही लाग्ने शब्दहरूले यस्तो नतिजा किन ल्याउँछन्? तँलाई शब्दहरूमै केही गडबड छ जस्तो लाग्दैन? त्यसोभए, ती कस्ता खालका शब्दहरू हुन्, जसलाई सुन्दा तँमा त्यस्ता प्रतिक्रियाहरू उत्पन्‍न हुन्छन्? कुन प्रकारका शब्दहरू सुन्दा तँलाई परमेश्‍वरप्रति अविश्‍वास जाग्छ? सबैभन्दा पहिले, एउटा कुरा पक्का छ: ख्रीष्टविरोधीका सबै शब्दहरू भ्रामक छन्; सर्पले जस्तै ती सबैले मानिसहरूलाई पाप गर्न, र आफूलाई परमेश्‍वरबाट टाढा राख्न र उहाँलाई अस्वीकार गर्न बहकाउँछन्। तिनीहरूको एउटा शब्दले पनि मानिसहरूको भरणपोषण वा मदत गर्दैन। तिनीहरूको शब्द कहाँबाट आउँछ त? शैतान र दियाबलसहरूबाट। ख्रीष्टविरोधीहरूले सत्यता पछ्याउनेहरूलाई आक्रमण र निन्दा गर्न प्रयोग गर्ने शब्दहरूको कुरा गर्दा, के तँ तिनलाई खुट्ट्याउन सक्छस्? ख्रीष्टविरोधीहरूको एउटै मात्र डर भन्‍नुनै मानिसहरू सत्यताको पछि लाग्नु हो। तिनीहरू परमेश्‍वरमा समर्पित मानिसहरूदेखि, परमेश्‍वरलाई पछ्याउन र सृजित प्राणीहरूको कर्तव्य उठाउन अघि बढ्ने मानिसहरूदेखि डराउँछन्; तिनीहरू परमेश्‍वरको अगाडि आउने र सत्यता खोज्ने मानिसहरूदेखि डराउँछन्। तिनीहरूको सबैभन्दा ठूलो डर नै यही हो। किनकि परमेश्‍वरका चुनिएका मानिसहरूले सत्यता पछ्याउने बाटोमा पाइला टेकिसकेपछि तिनीहरूको जीवनमा तीव्र वृद्धि हुन्छ, र यसो हुँदै गर्दा तिनीहरूको कदमा झन्-झन् वृद्धि हुँदै जान्छ—र जब सत्यताले मानिसहरूको हृदयमा राज गर्छ र तिनीहरूको जीवन बन्छ, त्यो ख्रीष्टविरोधीहरूको अन्तिम दिन हुनेछ: त्यसपछि तिनीहरूले निन्दा, प्रकाश र हटाइ, अनि पूर्ण त्यागको सामना गर्नेछन्। यसैले ख्रीष्टविरोधीहरूले सत्यता पछ्याउनेहरूलाई सबैभन्दा धेरै घृणा गर्छन्। ख्रीष्टविरोधीको नजरमा, सत्यता पछ्याउनेहरू घृणित शत्रुहरू हुन्, तिनीहरूको आक्रमण र बलजफ्तीका निशानाका साथै तिनीहरूको घृणा र त्याग, हानि र दुर्व्यवहार, र त्योभन्दा बढी, बहकाउन सकिने निशानाहरू हुन्। ख्रीष्टविरोधीहरूसँग सत्यता पछ्याउनेहरूको हृदयलाई बहकाउने, नियन्त्रण गर्ने वा पासोमा पार्ने कुनै तरिका हुँदैन, र तिनीहरूले खुल्लमखुल्ला बहिष्कार गर्न र जथाभावी आक्रमण गर्न सक्दैनन्, त्यसैले तिनीहरूसित एउटै बाँकी कुरो भनेको मानिसहरूलाई आफ्नै तहमा झार्न नरम रणनीतिहरू प्रयोग गरेर सही र सुनुँ सुनुँ लाग्ने कुराहरू भन्‍नु हो। अनि यदि ती व्यक्तिहरूले तिनीहरूलाई पछ्याएनन् र तिनीहरूका लागि उपयोगी हुन सक्दैनन् भने, तिनीहरूलाई बहिष्कार गर्न, नकारात्मक र कमजोर बनाउन, र उप्रान्त आफ्नो कर्तव्य पूरा गर्न इच्छा नै नलाग्ने तुल्याउन—अनि अन्तमा परमेश्‍वरलाई नै त्याग्न लगाउन नीच रणनीतिहरू प्रयोग गर्नेछन्। यो ख्रीष्टविरोधीहरूको मुख्य दुष्ट कार्यहरूमध्ये एक हो, र यो तिनीहरूको प्रकृति सारको अर्को विशिष्ट विशेषता हो। तिनीहरूको प्रकृतिको यो कस्तो विशेषता हो? तिनीहरूको कपटीपन, तिनीहरूको धूर्तता, तिनीहरूको दुर्भावना। मण्डलीमा राज गर्ने आफ्नो महत्वाकाङ्क्षा र लक्ष्य प्राप्तिका निम्ति ख्रीष्टविरोधीहरूले सत्यता पछ्याउनेहरूलाई निरन्तर बहकाउने, बहिष्कार र आक्रमण गर्ने प्रयास गर्छन्। तिनीहरूले आफ्नो अकथनीय लक्ष्य प्राप्त गर्न यसो गर्छन्, सत्यता पछ्याउने सबैलाई नकारात्मक र कमजोर बनाउँछन्, तिनीहरूको आस्थालाई उत्साहहीन पार्छन्, र परमेश्‍वरबारे गलत बुझाइ पैदा गराउँछन्। एकपल्ट यी मानिसहरूमा परमेश्‍वरबारे गलत बुझाइ र गुनासाहरू पैदा भएपछि तिनीहरू त्यसउप्रान्त सत्यता पछ्याउने छैनन्, न त तिनीहरूले स्वेच्छाले आफ्नो कर्तव्य निर्वाह गर्नेछन्—र त्यसैले, तिनीहरूले आफूलाई परमेश्‍वरबाट टाढा राख्नेछन्। अनि ख्रीष्टविरोधीका लागि यसको अर्थ के हो? सबैभन्दा पहिले, यसको अर्थ कसैले पनि आफ्नो पदमाथि खतरा पैदा गर्नेछैन; दोस्रो, यी सकारात्मक मानिसहरूले नकारात्मक र कमजोर भएर आफूलाई परमेश्‍वरबाट टाढा राखेपछि, ख्रीष्टविरोधीले मण्डलीमा मानिसहरूलाई बहकाउन र बाँध्न, र परमेश्‍वरका चुनिएका मानिसहरूलाई नियन्त्रण गर्न पूरा छुट पाउनेछ, ताकि तिनीहरू ख्रीष्टविरोधीहरूको पछि लागून्, तिनीहरूको समर्थन गरून् र तिनीहरूको अधिनस्थ भई झुकून्। यसरी, ख्रीष्टविरोधीको लक्ष्य हासिल हुन्छ। यसो गरेर के ख्रीष्टविरोधीहरूले आफ्नो कर्तव्य पूरा गरिरहेका छन्? (छैनन्।) त्यसोभए, तिनीहरूले गर्ने सबै कुराको चरित्र के हो? (तिनीहरूले दुष्टता गरिरहेका छन्।) “दुष्टता गर्नु” भनेको यसलाई सामान्य रूपमा राख्नु हो; विशिष्ट रूपमा भन्दा, तिनीहरूले मानिसहरूलाई बाधा र अड्चन पुर्‍याउँदैछन्, तिनीहरूलाई सत्यता पछ्याउने र परमेश्‍वरबाट मुक्ति पाउने मार्गमा हिँड्नबाट रोकिरहेका छन्। जब कुनै ख्रीष्टविरोधीले कसैलाई सत्यताको पछि लागिरहेको देख्छ, ऊ क्रोधले रातोपिरो हुन्छ; त्यसलाई घृणा गर्छ। त्यो घृणा कुन हदसम्म जान्छ? जब उसले कसैलाई सत्यताको पछि लागिरहेको र ख्रीष्टलाई पछ्याइरहेको, उसलाई भने नपछ्याइरहेको वा उसको आराधना नगरिरहेको र आफू हिँडिरहेको बाटोमा नहिँडिरहेको देख्छ, उसले त्यस व्यक्तिलाई आक्रमण गर्नेछ, बहिष्कार गर्नेछ र दबाउनेछ, अनि उसमा त्यस व्यक्तिलाई गायब गरिदिने उत्कटता हुन्छ। तिनीहरूको घृणा यो हदसम्म जान्छ। सङ्क्षेपमा, ख्रीष्टविरोधीहरूका यी प्रकटीकरणहरूका आधारमा, हामी तिनीहरूले नेतृत्वको कर्तव्य पूरा गरिरहेका छैनन् भनेर निर्धारित गर्न सक्छौँ, किनभने तिनीहरूले मानिसहरूलाई परमेश्‍वरको वचन खान र पिउनमा वा सत्यताबारेको सङ्गतिमा अगुवाइ गरिरहेका छैनन्, र तिनीहरूले मानिसहरूलाई मलजल वा भरणपोषण गरिरहेका छैनन्, सत्यता हासिल गर्न दिइरहेका छैनन्। बरु, तिनीहरूले मण्डलीको जीवनमा बाधा र अवरोध पुर्‍याउँछन्, मण्डलीको कामलाई भताभुङ्ग पार्छन् र नष्ट गर्छन्, र मानिसहरूलाई सत्यता पछ्याउने र मुक्ति प्राप्त गर्ने मार्गमा व्यवधान खडा गर्छन्। तिनीहरू परमेश्‍वरका चुनिएका मानिसहरूलाई बहकाउन चाहन्छन् र तिनीहरूलाई मुक्ति पाउने मौका गुमाउने तुल्याउन चाहन्छन्। ख्रीष्टविरोधीहरूले मण्डलीको काममा बाधा र अवरोध पुर्‍याएर हासिल गर्न चाहेको अन्तिम लक्ष्य यही हो।

परमेश्‍वरका चुनिएका जनहरूले ख्रीष्टविरोधीहरूसित कसरी व्यवहार गर्नुपर्छ? तिनीहरूले उनीहरूलाई खुट्ट्याउनुपर्छ, तिनीहरूलाई खुलासा गर्नुपर्छ, तिनीहरूलाई रिपोर्ट गर्नुपर्छ, र तिनीहरूलाई तिरस्कार गर्नुपर्छ। तब मात्र परमेश्‍वरलाई अन्तसम्म पछ्याउनु र परमेश्‍वरमा विश्‍वासको सही मार्गमा प्रवेश गर्नु सुनिश्चित हुन सक्छ। ख्रीष्टविरोधीहरूले आफूलाई अगुवाका रूपमा छान्‍नका लागि अरूलाई जसरी बहकाए पनि तिनीहरू तेरा अगुवा होइनन्। तिनीहरूलाई स्वीकार नगर् र तिनीहरूको नेतृत्व स्वीकार नगर्—तैँले तिनीहरूलाई खुट्ट्याउनैपर्छ र तिनीहरूलाई तिरस्कार गर्नैपर्छ, किनभने तिनीहरूले तँलाई सत्यता बुझ्न मद्दत गर्न सक्दैनन्, न त तिनीहरूले तँलाई टेवा दिन सक्छन् वा तेरो लागि प्रबन्ध नै गर्न सक्छन्। यी तथ्यहरू हुन्। यदि तिनीहरूले तँलाई सत्यता वास्तविकतामा डोर्‍याउन सक्दैनन् भने, तिनीहरू अगुवा वा कामदार हुन योग्य छैनन्। यदि तिनीहरूले तँलाई सत्यता बुझ्न र परमेश्‍वरको कामको अनुभव गर्नतिर डोर्‍याउन सक्दैनन् भने, तिनीहरू परमेश्‍वरको विरोध गर्नेहरू हुन्, र तैँले तिनीहरूलाई खुट्ट्याउनुपर्छ, तिनीहरूलाई खुलासा गर्नुपर्छ र तिनीहरूलाई तिरस्कार गर्नुपर्छ। तिनीहरूले गर्ने जुनै काम पनि तँलाई बहकाएर तिनीहरूको पछि लगाउन, र तिनीहरूको गिरोहमा सामेल गराएर मण्डलीको कामलाई कमजोर पार्न र बाधा पुर्‍याउन, तँलाई फकाएर तिनीहरू जस्तै ख्रीष्ट विरोधीहरूको मार्ग लिन लगाउनका लागि हो। तिनीहरू तँलाई तानेर नरकमा पुर्‍याउन चाहन्छन्! यदि तँ तिनीहरूलाई तिनीहरू के हुन् भनेर बताउन सक्दैनस् र तिनीहरू तेरा अगुवा भएकाले तैँले तिनीहरूको आज्ञापालन गर्नुपर्छ र तिनीहरूलाई छुट दिनुपर्छ भनेर विश्‍वास गर्छस् भने, तँ सत्यता र परमेश्‍वर दुवैलाई धोका दिने व्यक्ति होस्—र यस्ता मानिसहरूलाई मुक्ति दिन सकिँदैन। यदि तँ मुक्ति पाउन चाहन्छस् भने, तैँले ठूलो रातो अजिङ्गरको अवरोधलाई मात्र पार गर्नुपर्ने होइन, र तैँले ठूलो रातो अजिङ्गरलाई छर्लङ्ग देख्‍न, यसको घिनलाग्दो अनुहारलाई देखेर यसविरुद्ध पूर्ण रूपमा विद्रोह गर्न सक्षम मात्र हुनुपर्ने होइन—तैँले ख्रीष्टविरोधीहरूको अवरोधलाई पनि पार गर्नुपर्ने हुन्छ। मण्डलीमा, ख्रीष्टविरोधी परमेश्‍वरको मात्रै शत्रु हुँदैन, परमेश्‍वरका चुनिएका मानिसहरूको पनि शत्रु हुन्छ। यदि तिमीहरूले ख्रीष्टविरोधीलाई खुट्ट्याउन सक्दैनौ भने, तिमीहरू बहकाउमा पर्ने र जितिने, ख्रीष्टविरोधीको मार्गमा हिँड्ने, र परमेश्‍वरद्वारा श्रापित र दण्डित हुने सम्‍भावना हुन्छ। यदि त्यस्तो भयो भने, परमेश्‍वरमाथिको तिमीहरूको विश्‍वास पूर्ण रूपमा असफल हुनेछ। मुक्ति पाउनको लागि मानिसहरूमा के हुनुपर्छ? पहिलो, तिनीहरूले धेरै सत्यता बुझेको हुनुपर्छ, र ख्रीष्टविरोधीको सार, स्वभाव, र मार्गलाई खुट्ट्याउन सक्‍नुपर्छ। परमेश्‍वरमा विश्‍वास गर्दा मानिसहरूलाई पुज्ने वा पछ्याउने अवस्थाबाट निश्‍चित रूपमा बच्‍ने, र परमेश्‍वरलाई अन्त्यसम्‍मै पछ्याउने एक मात्र उपाय यही हो। ख्रीष्टविरोधीलाई खुट्ट्याउन सक्ने मानिसहरूले मात्रै साँचो रूपमा परमेश्‍वरमा विश्‍वास गर्न, उहाँलाई पछ्याउन, र उहाँको लागि गवाही दिन सक्छन्। त्यसपछि कसै-कसैले भन्लान्, “यदि अहिले मसँग यसका लागि सत्यता छैन भने, म के गरूँ?” तैँले अविलम्ब आफूलाई सत्यताले सुसज्जित गर्नैपर्छ; तैँले मानिसहरू र चीजहरूलाई सूक्ष्म रूपमा चिन्‍न सिक्नैपर्छ। ख्रीष्टविरोधीलाई खुट्ट्याउनु चानचुने कुरा होइन, र यसका लागि तिनीहरूको सारलाई स्पष्ट रूपमा देख्‍ने, र तिनीहरूको हरेक कार्यपछाडि लुकेका षड्यन्त्र, चलाकी, र मनसाय र उद्देश्यहरूलाई बुझ्ने क्षमता चाहिन्छ। त्यसरी तँ तिनीहरूको बहकाउ वा नियन्त्रणमा पर्दैनस्, र तँ दह्रिलो गरी खडा हुन, सत्यतालाई सुरक्षित र बलियो रूपमा पछ्याउन, र सत्यता पछ्याउने र मुक्ति पाउने मार्गमा दृढ भएर लागिपर्न सक्छस्। यदि तैँले ख्रीष्टविरोधीका तगारोहरू पार गर्न सक्दैनस् भने तँ ठूलो खतरामा छस् भनेर भन्‍न सकिन्छ, र तैँले ख्रीष्टविरोधीको बहकाउ र पकडमा परी शैतानको प्रभावमा जिउने सम्भावना हुन्छ। यो सम्भव छ कि तिमीहरूको बीचमा केही यस्ता मानिसहरू छन् जसले सत्यता पछ्याउने मानिसहरूलाई बाधा दिन्छन् र ठेस लगाउँछन्, अनि तिनीहरू यी मानिसहरूका शत्रुहरू हुन्। के तँ यो कुरा स्वीकार गर्छस्? केही मानिस छन्, जसले यस तथ्यको सामना गर्ने हिम्मत गर्दैनन्, न त तिनीहरू यसलाई तथ्यका रूपमा स्वीकार गर्ने हिम्मत नै गर्छन्। तर ख्रीष्टविरोधीहरूले मानिसहरूलाई बहकाउने काम साँच्चै नै मण्डलीमा हुने गर्छ, त्यो पनि प्राय: जसो; यति मात्र हो कि, मानिसहरूले त्यसलाई खुट्ट्याउन सक्दैनन्। यदि तँ यो जाँचमा, अर्थात् ख्रीष्टविरोधीहरूसम्‍बन्धी जाँचमा सफल भइनस् भने—तँ कि त ख्रीष्टविरोधीको बहकाउमा र नियन्त्रणमा पर्छस्, कि त तिनीहरूले तँलाई दुःख, यातना, धक्का दिन्छन्, तँलाई थिचोमिचो र दुर्व्यवहार गर्छन्। आखिरमा, तेरो तुच्छ सानो जीवन लामो समयसम्म टिक्दैन, र सुकेर जान्छ; तँमा उप्रान्त परमेश्‍वरमाथिको विश्‍वास हुँदैन, र तैँले यसो भन्नेछस्, “परमेश्‍वर त धर्मी समेत हुनुहुन्‍न! परमेश्‍वर कहाँ हुनुहुन्छ? यो संसारमा कुनै इन्साफ वा ज्योति छैन, र परमेश्‍वरले मानवजातिलाई मुक्ति दिनुहुन्छ भन्‍ने कुनै कुरा छैन। हामीले पनि आफ्ना दिनहरू काम गर्नु र पैसा कमाउनुमा नै बिताउनु राम्रो हुन्छ!” तैँले परमेश्‍वरलाई इन्कार गर्छस् र परमेश्‍वरबाट तर्किन्छस्, उहाँ हुनुहुन्छ भनेर विश्‍वास गर्न छोड्छस्; तैँले मुक्ति पाउने कुनै पनि आशा पूर्ण रूपमा समाप्त हुन्छ। यसकारण, यदि तँ मुक्ति पाउने स्थानमा पुग्न चाहन्छस् भने तैँले पार गर्नुपर्ने पहिलो जाँच भनेको शैतानलाई बुझ्नु र छर्लङ्ग देख्न सक्ने हुनु हो, साथै तँमा खडा भएर शैतानलाई खुलासा गर्ने र त्याग्ने साहस पनि हुनैपर्छ। त्यसोभए शैतान कहाँ छ? शैतान तेरो छेउमा छ र तेरो वरिपरि छ; त्यसले तेरो हृदयभित्र पनि बास गरिरहेको हुन सक्छ। यदि तँ शैतानको स्वभावभित्र जिइरहेको छस् भने, तँ शैतानको होस् भनेर भन्‍न सकिन्छ। तैँले आत्मिक क्षेत्रको शैतान वा दुष्टात्माहरूलाई देख्न वा छुन सक्दैनस्, तर वास्तविक जीवनमा अस्तित्वमा रहने शैतानहरू र जीवित दियाबलसहरू सबैतिर छन्। सत्यताप्रति वितृष्ण हुने कुनै पनि व्यक्ति दुष्ट हो, र सत्यतालाई स्वीकार नगर्ने कुनै पनि अगुवा वा कामदार ख्रीष्टविरोधी वा झूटो अगुवा हो। के त्यस्ता व्यक्तिहरू शैतान र जिउँदा दियाबलसहरू होइनन् र? तैँले पूजा गर्ने र भर पर्ने मानिसहरू तिनै हुन सक्छन्; तिनीहरू तँलाई डोऱ्याउने मानिसहरू वा तैँले लामो समयदेखि आफ्नो हृदयमा आदर गरेका, विश्‍वास गरेका वा आशा लिएका मानिसहरू हुन सक्छन्। तापनि, वास्तवमा, तिनीहरू तेरो बाटो छेक्ने र तँलाई सत्यता खोजी गर्न र मुक्ति प्राप्त गर्नबाट रोक्ने बाधाहरू हुन्; तिनीहरू झूटा अगुवा र ख्रीष्टविरोधीहरू हुन्। तिनीहरूले तेरो जीवनलाई र तँ हिँड्ने मार्गलाई नियन्त्रण गर्न सक्छन्, र तिनीहरूले मुक्ति पाउने तेरो मौकालाई नाश पार्न सक्छन्। यदि तँ तिनीहरूलाई खुट्ट्याउन र तिनीहरूलाई छर्लङ्ग देख्न असफल भइस् भने, कुनै पनि क्षण अचानक तँ तिनीहरूको बहकाउमा पर्न र पकडमा आउन सक्छस्। यसैले, तँ ठूलो खतरामा छस्। यदि तैँले आफूलाई यो खतराबाट मुक्त गर्न सक्दैनस् भने, तँ शैतानको बलि हुन्छस्। जेहोस्, ख्रीष्टविरोधीको बहकाउ र नियन्त्रणमा परेका, र ख्रीष्टविरोधीको अनुयायी बनेका मानिसहरूले कहिल्यै पनि मुक्ति पाउन सक्दैनन्। तिनीहरूले सत्यतालाई प्रेम वा खोजी नगर्ने हुनाले, परिणामस्वरूप, तिनीहरू ख्रीष्टविरोधीको बहकाउमा पर्नु र तिनीहरूले तिनलाई पछ्याउनु अवश्यम्भावी हुन्छ।

कतिपय मानिसले आफू सत्यता पछ्याउने व्यक्ति हुँ र ख्रीष्टविरोधीहरूलाई खुट्ट्याउन सक्षम छु भनी सोच्छन्। तिनीहरूले आफूलाई बढी मूल्याङ्कन गरिरहेका छन्, होइन र? यदि तैँले आफ्नो दाह्रा देखाउने, खराब मानवता भएको र केही दुष्ट कार्य गरेको कुनै स्पष्ट ख्रीष्टविरोधीलाई भेट्छस् भने, त्यस्तालाई तँ स्वभाविकतः पहिचान गर्न सक्षम हुन्छस्। तर यदि तैँले धर्मनिष्ठ देखिने, धेरै नरम बोली बोल्ने, र असल व्यक्ति जस्तो देखिने कुनै ख्रीष्टविरोधीलाई भेट्छस् भने—एक ख्रीष्टविरोधी जो मानिसहरूको धारणाअनुरूप छ—के तँ अझै पनि तिनीहरू वास्तवमा को हुन् भनेर दाबी गर्न पर्याप्त साहसी छस्? के तँ तिनीहरूलाई ख्रीष्टविरोधीका रूपमा चित्रण गर्ने हिम्मत गर्छस्? यदि तँ तिनीहरूलाई खुट्ट्याउन असक्षम हुन्छस् भने, तँ तिनीहरूको प्रशंसा गर्न र तिनीहरूलाई प्यारो ठान्‍न बाध्य हुन्छस्, यस्तो अवस्थामा तिनीहरूको व्यवहार, तिनीहरूको विचार र दृष्टिकोण, तिनीहरूका कार्यहरू—तिनीहरूको सत्यताको बुझाइले पनि—तँलाई पक्का प्रभाव पार्नेछ। यी कुराहरूले तँमा कुन हदसम्म प्रभाव पार्नेछ? तैँले ख्रीष्टविरोधीको ईर्ष्या गर्नेछस्, तिनीहरूको नक्कल गर्नेछस्, तिनीहरूको अनुकरण गर्नेछस्, तिनीहरूलाई पछ्याउनेछस्, जसले तेरो जीवन प्रवेशलाई असर गर्नेछ; यसले तेरो सत्यताको खोजी र वास्तविकतामा प्रवेशलाई असर गर्नेछ, यसले परमेश्‍वरप्रतिको तेरो मनोवृत्तिलाई असर गर्नेछ, र यसले तँ वास्तवमा परमेश्‍वरप्रति समर्पित छस् कि छैनस् र तैँले परमेश्‍वरलाई अन्तसम्म पछ्याउँछस् कि पछ्याउँदैनस् भन्‍ने कुरालाई असर गर्छ। अन्ततः ख्रीष्टविरोधी तेरो मूर्ति बन्‍नेछ, तिनीहरूले तेरो हृदयमा स्थान पाउनेछन्, र तँ तिनीहरूबाट उम्कन सक्नेछैनस्। जब तँ यस हदसम्म बहकिएको हुन्छस्, त्यतिबेला तेरो मुक्ति पाउने आशा निकै झिनो हुन्छ, किनभने परमेश्‍वरसँगको तेरो सम्बन्ध चकनाचूर भएको छ, तैँले परमेश्‍वरसँगको सामान्य सम्बन्ध गुमाएको छस्, र खतराको सँघारमा छस्। अनि यो तेरा लागि विपत्ति हो कि आशिष्? निस्सन्देह यो एक विपत्ति हो; यो आशिष् त बिलकुलै होइन। सानातिना कुराहरूमा केही ख्रीष्टविरोधीहरू तँलाई मद्दत गर्न सक्षम हुन्छन्, र तेरा लागि लाभकारी हुन सक्छन्, वा तँलाई अन्तर्दृष्टि दिन शब्द र धर्मसिद्धान्तहरू प्रचार गर्न सक्षम हुन्छन्, तर एकपल्ट तँ तिनीहरूको बहकाउमा परेपछि, तँ तिनीहरूको आराधना गर्छस्, र तिनीहरूलाई पछ्याउँछस् भने तँ समस्यामा फस्छस्। तैँले आफ्नो लागि विनाश निम्त्याइस्, र आफ्नो मुक्तिको मौका गुमाइस्। केही मानिसहरू भन्छन्, “तिनीहरू शैतान वा दुष्ट व्यक्ति होइनन्, तिनीहरू आत्मिक, सत्यता पछ्याउने व्यक्ति जस्तो देखिन्छन्।” के यी शब्दहरू सत्य हुन्? (होइनन्।) किन होइनन्? सच्‍चा रूपमा सत्यता पछ्याउने कुनै पनि व्यक्तिले तँलाई दिने मार्गनिर्देशन, सहायता, र प्रबन्धको प्रभाव वा फाइदाले तँलाई परमेश्‍वरको सामु ल्याउने काम गर्छ, यसरी तैँले उहाँको वचन र सत्यको खोजी गर्न सक्छस्, अनि तँ परमेश्‍वरको सामु आउँछस् र उहाँमाथि भर पर्न र उहाँलाई खोज्न सिक्छस्, र उहाँसितको तेरो सम्बन्ध झन्-झन् घनिष्ठ हुँदैजान्छ। त्यसको विपरीत, ख्रीष्टविरोधीसित तेरो सम्बन्ध झनझनै घनिष्ठ हुँदै जान्छ र तँ तिनीहरूको औँलामा नाच्न थाल्छस् भने, के हुन्छ? तँ गलत बाटोमा तर्किनेछस् र आफैमाथि विनाश ल्याउनेछस्। जब तँ एक ख्रीष्टविरोधीसँग घनिष्ठ सम्बन्ध राख्छस्, परमेश्‍वरसँगको तेरो सम्बन्ध टाढिन्छ। अनि यसको परिणाम के हुन्छ? तिनीहरूले तँलाई डोऱ्याउनेछन् र तिनीहरूका अघि ल्याउनेछन्, र तँ परमेश्‍वरबाट टाढिँदै जानेछस्। यदि तेरो हृदयमा कोही मूर्ति छन् भने, एकपल्ट परमेश्‍वरका वचनहरू र कामका बारेमा तैँले आफ्नै धारणा बनाइस् भने, परमेश्‍वरका वचनहरूले तेरो मूर्तिलाई खुलासा गर्दा तँ तुरुन्तै परमेश्‍वरविरुद्ध विद्रोह गर्नेछस्, र तैँले परमेश्‍वरको विरोध गर्न र उहाँलाई धोका दिन समेत सक्नेछस्; तैँले आफ्नै मूर्तिको पक्ष लिनेछस् र परमेश्‍वरको विरोध गर्नेछस्। अक्सर यस्तै हुने गर्छ। जब कोही झूटा अगुवा र ख्रीष्टविरोधीलाई बर्खास्त वा निष्कासन गरिन्छ, तब तिनीहरूका सहयोगी र चम्चेहरू तिनीहरूको पक्षमा खडा हुन र गुनासो गर्न थाल्छन्; कतिपय त नकारात्मक बन्छन् र परमेश्‍वरमा विश्‍वास गर्नै छोड्छन्। यो आम कुरा हो, हैन र? अनि किन तिनीहरूले विश्‍वास गर्न छोड्छन्? तिनीहरू भन्छन्, “हाम्रो नेतालाई बर्खास्त र निष्कासित गरिएको छ, त्यसैले म एक साधारण विश्‍वासीको के नै आशा छ र?” यो बकवास होइन र? तिनीहरूका शब्दहरूले तिनीहरू ख्रीष्टविरोधीलाई पछ्याउँछन् र तिनीहरू ख्रीष्टविरोधीद्वारा पूर्ण रूपमा बहकाइएका छन् भनी सङ्केत गर्दछ। अनि उनीहरू बहकाइनुको परिणाम के हुन्छ? ख्रीष्टविरोधी तिनीहरूले आराधना गर्ने मूर्ति बनेको छ; ख्रीष्टविरोधी तिनीहरूको पुर्खाजस्तै भएको छ: तिनीहरूका पुर्खालाई निष्कासित गरिएपछि तिनीहरू कसरी छोडेर जान सक्दैनन् र? तिनीहरू केवल ख्रीष्टविरोधीको कुरा सुन्छन्, र तिनीहरू पूर्णतः ख्रीष्टविरोधीको नियन्त्रणमा छन्। तिनीहरू ख्रीष्टविरोधीले भन्‍ने र गर्ने सबै कुरा सही छ र त्यसलाई सत्यताका रूपमा स्वीकार गर्नुपर्छ र त्यसमा समर्पित हुनुपर्छ भनी सोच्छन्, र त्यसैले तिनीहरूले परमेश्‍वरको घरमा कसैले पनि ख्रीष्टविरोधीको खुलासा र निन्दा गरेको सहँदैनन्। एक पटक ख्रीष्टविरोधीलाई परमेश्‍वरको घरबाट निष्कासन गरिसकेपछि, “रुख ढल्छ र बाँदरहरू तितरबितर हुन्छन्,” भनेजस्तै ख्रीष्टविरोधीलाई पछ्याउनेहरू पनि आफै मण्डली छाडेर जान्छन्। यस्ता कुराहरूले ख्रीष्टविरोधी र तिनीहरूका अनुयायीहरू परमेश्‍वरको काममा बाधा र अवरोध पुर्‍याउन आएका शैतानका नोकरहरू हुन् भन्‍ने देखाउँछन्। एकचोटि परमेश्‍वरका चुनिएका मानिसहरूबाट तिनीहरूको पत्ता लागेपछि, खुलासा गरिएपछि, र तिरस्कार गरिएपछि, परमेश्‍वरमाथिको तिनीहरूको विश्‍वास समाप्त हुन्छ। ख्रीष्टविरोधीका अनुयायीहरू सबैसँग एउटा छर्लङ्गै खुट्ट्याउन सकिने विशेषता छ: कसैको कुराले तिनीहरूलाई असर गर्दैन; तिनीहरू केवल ख्रीष्टविरोधीहरूको कुरा सुन्छन्। अनि एकचोटि तिनीहरू ख्रीष्टविरोधीहरूद्वारा बहकाइएपछि तिनीहरू परमेश्‍वरका वचनहरू सुन्‍न छोड्छन्, र तिनीहरूले ख्रीष्टविरोधीलाई मात्र आफ्नो मालिकका रूपमा मान्यता दिन्छन्। यसो गर्दा, के तिनीहरूलाई बहकाइएको, अनि तिनीहरूलाई नियन्त्रण गरिएको होइन र? ख्रीष्टविरोधीका अनुयायीहरू मात्र ख्रीष्टविरोधीको पक्षमा उभिने प्रयास गर्छन्। जब ख्रीष्टविरोधीहरूको खुलासा र प्रकाश हुन्छ, तिनीहरूलाई पछ्याउने मानिसहरू तिनीहरूका लागि चिन्तित हुन्छन्, तिनीहरूका लागि आँसु बगाउँछन्, तिनीहरूको तर्फबाट गुनासो गर्छन् र तिनीहरूको बचाव गर्ने प्रयास गर्छन्। यस्तो समयमा तिनीहरूले परमेश्‍वरलाई बिर्सेका हुन्छन्, र परमेश्‍वरलाई प्रार्थना गर्न वा सत्यताको खोजी गर्न छोड्छन्; तिनीहरू केवल ख्रीष्टविरोधीहरूको बचाव गर्छन् र तिनीहरूका निम्ति दिमाग खियाउँछन्; तिनीहरूले अब परमेश्‍वरलाई समेत चिन्दैनन्। के तिनीहरू साँच्चै परमेश्‍वरमा विश्‍वास गर्छन्? तिनीहरू वास्तवमा कसमा विश्‍वास गर्छन्? यो पहिले नै छर्लङ्ग छ। तिनीहरूले जे भने पनि वा गरे पनि, ख्रीष्टविरोधीहरूको एउटा मात्र उद्देश्य हुन्छ: त्यो हो, मानिसहरूलाई अगुवाइ गर्नु, तिनीहरूको मालिक बन्‍नु हो, र तिनीहरू सबैले तिनीहरूलाई दासतापूर्वक पछ्याऊन् र आज्ञापालन गरून्, र अन्ततः तिनीहरूलाई परमेश्‍वरलाई जस्तै व्यवहार गरून् भन्‍ने चाहना राख्छन्। पावल हिँडेको बाटोभन्दा यो कसरी फरक छ? जब पावलको काम अन्तिम अवस्थामा पुग्यो, उनले आफ्नो हृदयका शब्दहरू भने; पावलले उनका निम्ति बाँच्नु भनेको ख्रीष्ट हो भने, र यसो भन्‍नुको उनको उद्देश्य प्रभुमा विश्‍वास गर्ने सबैलाई उनको अनुकरण गर्न, उनलाई पछ्याउन र उनलाई परमेश्‍वर जस्तै व्यवहार गर्न लगाउनु थियो। पावलले यी शब्दहरू भन्‍नुको पछाडि यही उद्देश्य थियो, होइन र? र यदि ख्रीष्टविरोधीहरूको काम साँच्चै मानिसहरूले तिनीहरूको आराधना र आज्ञापालन गरेको हदसम्म पुग्छ भने, यी मानिसहरूको हृदयमा परमेश्‍वरका लागि कुनै स्थान हुनेछैन; तिनीहरूका हृदयहरू पहिले नै ख्रीष्टविरोधीहरूले कब्जा गरिसकेका हुनेछन्। परिणाम यही हो। तँ भन्छस्, तँलाई ख्रीष्टविरोधीले बहकाउला भनेर चिन्ता छैन, ख्रीष्टविरोधीलाई पछ्याउँदा कुनै डर छैन, तर यस्तो दाबी गरेर कुनै फाइदा छैन। यो एक सम्भ्रमित टिप्पणी हो। यो किन हो भने, यदि तँ सत्यताको पछि लाग्दैनस् र सधैं मानिसहरूको आराधना गर्छस् र पछ्याउँछस् भने, तैँले अनजानमै ख्रीष्टविरोधीहरूको बाटो अपनाउनेछस्। धेरै वर्षसम्म परमेश्‍वरमा विश्‍वास गर्नु तर अनुभवात्मक गवाही नहुनु, अनि सत्यता र जीवन प्राप्त नगर्नु मात्रै होइन तर परमेश्‍वरको विरोध गर्ने व्यक्ति बन्‍नु: ख्रीष्टविरोधीहरूको पछि लाग्ने व्यक्तिहरूको अन्तिम परिणाम यही हुन्छ, र यसबाट तँ उम्किन सक्दैनस्, यो एक अपरिवर्तनीय तथ्य हो। यो कसैले बिजुलीको करेन्टलाई छुँदा जस्तै हो: त्यसलाई झट्का त पक्कै लाग्छ। कसै-कसैले भन्लान्, “म यो विश्‍वास गर्दिनँ; म डराउँदिनँ”—तर के यो तैँले विश्‍वास गर्नु वा नगर्नु या तँ डराउनु वा नडराउनुसँग सम्बन्धित कुरा हो? एकपल्ट बिजुली छोएपछि, झ्याप्पै! तँलाई करेन्ट लाग्नेछ। तैँले यसलाई विश्‍वास नगरे पनि केही फरक पर्दैन। त्यसलाई विश्‍वास नगर्नु अज्ञानता हो; यो भन्‍नु गैरजिम्मेवार कुरा हो। त्यसकारण, तँ ख्रीष्टविरोधीलाई पछ्याउन इच्छुक भए पनि वा नभए पनि, यदि तँ सत्यताको पछि लाग्दैनस्, र तेरो प्रयासहरू सधैँ ख्याती, प्राप्ति, र हैसियतमै केन्द्रित हुन्छन् भने, तँ ख्रीष्टविरोधीको मार्गमा हिँडिसकेको छस्। पानीमा तैरिएका वस्तुहरू सतहमा आएजस्तै यो नतिजा बिस्तारै बिस्तारै देखिनेछ। यो अपरिहार्य छ। ख्रीष्टविरोधीहरूको कामको उद्देश्य भनेको परमेश्‍वरका योजनाबद्ध कार्य र प्रबन्धहरू स्वीकार गर्नु वा परमेश्‍वरको सार्वभौमिकतामा समर्पित हुनुको सट्टा आफूसामु मानिसहरूलाई डोर्याउनु, मानिसहरूलाई आफ्नो नियन्त्रण र चालबाजी स्विकार्न लगाउनु हो। ख्रीष्टविरोधीहरू मानिसहरूको मन जित्न चाहन्छन्, तिनीहरूलाई प्राप्त गर्न चाहन्छन्, तिनीहरूको उद्देश्य परमेश्‍वरका सबै चुनिएका मानिसहरूलाई नियन्त्रण गर्नु, परमेश्‍वरका चुनिएका मानिसहरूलाई हातमा नियन्त्रण गर्नु हो; तिनीहरू तस्करहरू हुन्। अनि ख्रीष्टविरोधीहरूले मानिसहरूलाई नियन्त्रण गर्ने आफ्नो उद्देश्य हासिल गर्न के प्रयोग गर्छन्? तिनीहरू मानिसहरूले आराधना गर्ने आत्मिक धर्मसिद्धान्त प्रयोग गर्छन्, देखावटी सिद्धान्तहरू प्रयोग गर्छन्, मानिसहरूलाई बकवास सुनाउन र चढाइबढाइ गर्न, तिनीहरूलाई बहकाउन सिद्धान्तको आराधना गर्ने मानिसहरूको भ्रष्ट मानसिकताको फाइदा उठाउँछन्। सारांशमा भन्‍नुपर्दा, तिनीहरूले भनेका सबै कुरा शब्द र धर्मसिद्धान्तहरू, खोक्रा सिद्धान्तहरू, भ्रामक कुराहरू र सत्यताका विपरीत हुने कुराहरू हुन्। यदि मानिसहरूले सत्यता बुझ्दैनन् भने, तिनीहरू पक्कै पनि बहकिनेछन्; कम्तीमा, तिनीहरू आफ्नो होशमा आउनुअघि केही समयका लागि बहकिनेछन्। ख्रीष्टविरोधीहरूको भण्डाफोर हुँदा तिनीहरू होशमा आउँछन्, त्यतिबेला तिनीहरूले अत्यन्तै पछुतो मान्छन्। ख्रीष्टविरोधीहरूलाई पछ्याउने मानिसहरूले लामो समयदेखि पवित्र आत्माको काम गुमाइसकेका छन्; किनभने तिनीहरूले हृदयमा आफ्नो मूर्तिको उपासना गर्छन्, मानिसहरूलाई पछ्याउँछन्, र तिनीहरू परमेश्‍वरद्वारा तिरस्कृत भएका छन्, र उहाँले तिनीहरूलाई प्रकाश गर्न एकातिर छुट्याएर राख्नुभएको छ। त्यसैकारण ख्रीष्टविरोधीहरूलाई पछ्याउनु अत्यन्तै खतरनाक छ; ख्रीष्टविरोधीहरूजस्तै, ख्रीष्टविरोधीहरूलाई पछ्याउने मानिसहरूलाई पनि परमेश्‍वरले सबैभन्दा धेरै घृणा गर्नुहुन्छ। अनि यी मानिसहरूलाई एकातिर छुट्याउनुमा परमेश्‍वरको उद्देश्य के हो? यसको उद्देश्य परमेश्‍वरका चुनिएका मानिसहरूलाई तिनीहरूको होशमा फर्किन, ख्रीष्टविरोधीहरूलाई खुट्ट्याउन र खुलासा गर्न सक्षम हुनका लागि पर्खनु हो, र यी ख्रीष्टविरोधीहरूलाई पूर्ण रूपमा अस्वीकार गर्नका लागि हो, जुन समयमा ख्रीष्टविरोधीहरूको अन्तिम दिन आइपुगिसकेको हुनेछ। के ख्रीष्टविरोधीहरूले गर्ने सबै कुरा मानिसहरूका निम्ति हानिकारक छैनन् र? तिनीहरू सत्यताको पछि लाग्दैनन् र परमेश्‍वरका चुनिएका मानिसहरूलाई बहकाउने र नियन्त्रण गर्ने प्रयास गर्छन्, तिनीहरू मानिसहरूलाई सत्यताको पछि लाग्न दिँदैनन्, तिनीहरू परमेश्‍वरको काममा समर्पित हुँदैनन्, र परमेश्‍वरका चुनिएका मानिसहरूलाई बहकाएर तिनीहरूको पछि लाग्न लगाउने प्रयास गर्छन्—यी सबैले देखाउँछ, ख्रीष्टविरोधीहरूसँग परमेश्‍वरको डर मान्‍ने र उहाँमा समर्पित हुने हृदय फिटिक्कै छैन, न त सत्यताप्रति नै कुनै प्रेम छ। यसको सट्टा, तिनीहरूले आफ्ना लागि हैसियत र शक्ति हडप्नका लागि परमेश्‍वरको विरोध गर्ने र उहाँका चुनिएका मानिसहरूलाई होड गर्ने जुनसुकै तरिकाबारे सोच्छन्, अन्ततः परमेश्‍वरको विरोधमा आफ्नै राज्य सिर्जना गर्छन्—यी सबले ख्रीष्टविरोधीहरू देहधारी परमेश्‍वरका नश्‍वर शत्रुहरू र परमेश्‍वरको विनाशका पात्रहरू हुन् भनेर देखाउँछ। परमेश्‍वरमा मानिसहरूको विश्‍वासमा ख्रीष्टविरोधीहरूद्वारा बहकाइनु र नियन्त्रित हुनुभन्दा खतरनाक कुरा अरू केही छैन। यदि मानिसहरूले ख्रीष्टविरोधीहरूलाई पछ्याउन थालिसकेका छन्, तिनीहरू पूर्ण रूपमा ख्रीष्ट विरोधीहरूको पक्षमा लागिसकेका छन् भने, तिनीहरू परमेश्‍वरलाई धोका दिएका मानिसहरू हुन् र तिनीहरू परमेश्‍वरको विरुद्धमा छन्, यस्तो अवस्थामा तिनीहरूको परिणाम बताइरहनु आवश्यक छैन।

ख्रीष्टविरोधीहरूले सत्यता पछ्याउने मानिसहरूलाई कसरी बहिष्कार र आक्रमण गर्छन् भन्नेबारे सङ्गतिको धेर थोर कुरा यत्ति नै हो। सत्यता पछ्याउने मानिसहरूलाई बहिष्कार र आक्रमण गर्ने तिनीहरूको उद्देश्य र मनसाय, र तिनीहरूले सत्यता पछ्याउने मानिसहरूसित व्यवहार गर्दा अपनाउने मनोवृत्ति, विधि र तरिकाहरू, साथसाथै सत्यता पछ्याउने मानिसहरूमा ख्रीष्टविरोधीहरूप्रति हुनुपर्ने कार्यवाही—हामीले यी प्रत्येक विषयमा पूर्ण रूपमा नभए पनि थोरै संङ्गति गरेका छौँ। भविष्यको सङ्गतिले खास परिस्थिति र खास मामिलाहरूमा अझै पनि सत्यतालाई छुन सक्ला। यस्तो खास विषयवस्तुमा सङ्गति गर्दा, प्रवचन सुन्‍नेहरूले कस्तो मनोवृत्ति राख्नुपर्छ? तिनीहरूले ध्यान केन्द्रित गर्नुपर्छ, आफूलाई परमेश्‍वरको अगाडि शान्त बनाउनु पर्छ, र विचलित हुनुहुँदैन, किनभने सत्यताको प्रत्येक पक्षमा खास कथन र परिभाषाहरू छन्, र प्रत्येकसँग खास सामग्री र अभ्यासका सिद्धान्तहरू छन्। थप कुरा के हो भने, प्रत्येक विषय क्षेत्रभित्र रहेका, सत्यतासँग सम्बन्धित अवधारणागत कुराहरूमा, साथै मानिसहरूले बुझ्नुपर्ने सत्यता र तिनीहरूले अभ्यास गर्नुपर्ने बाटोका विषयमा हामी विभिन्‍न कोण र तरिकाबाट कुरा गर्नेछौँ। यसले ठोस परिणाम ल्याउनुअघि छर्लङ्ग नभएसम्म यी सबैका बारेमा सङ्गति र विचार गर्नु आवश्यक छ। हामी अब हाम्रो विस्तृत सङ्गतिबाट कसैले कर्तव्य निर्वाह गर्दा त्यसमा संलग्न सत्यता सिद्धान्तहरू मानिसहरूले सोचेजस्तो सरल छैनन् भन्‍ने कुरा बुझ्छौँ। बुझ्‍ने क्षमता नभएकाहरूका निम्ति सत्यता बुझ्नु भनेको साँच्चै नै कठिन कार्य हो। सत्यता बुझ्नु विश्‍वविद्यालयमा जानु जत्तिक्कै केही हदसम्म कठिन हुन्छ, तर यदि बुझ्‍ने क्षमता छ भने यो गाह्रो महसुस हुँदैन। सत्यता सुनेपछि कसैले यसलाई बुझ्न सक्छ भने, तिनीहरूसँग स्वाभाविक रूपमा यो अभ्यास गर्ने मार्ग हुनेछ, र तिनीहरूले सत्यताको अभ्यास गर्न जति धेरै तालिम लिन्छन्, तिनीहरूको अभ्यासमा मार्ग त्यति नै फराकिलो हुनेछ, र तिनीहरूले अझै सटीक रूपमा सिद्धान्तहरू ग्रहण गर्नेछन्। अर्कोतर्फ, यदि तैँले त्यस्ता विस्तृत सङ्गति सुन्दैनस् र सामान्य र अवधारणात्मक कुराहरू मात्र बुझ्छस् भने, अभ्यास गर्नुपर्दा तेरा हातहरू बाँधिनेछन्। जब तैँले सत्यता सिद्धान्तहरू खोज्छस्, तब तँलाई आफू मोडिने जुनै बाटो पनि गलत लाग्नेछ, र तैँले जेसुकै गरे पनि तैँले त्यसलाई सही ढङ्गले बुझ्न असक्षम महसुस गर्नेछस्। तर अब, त्यस्ता ठोस परिभाषा र विशिष्टताहरूको साथ, जब दायरा संकुचित गरिएको छ र सत्यतालाई खास बनाइएको छ, तब सत्यताको अभ्यास पुनः सुरु गर्दा तँ झन् धेरै स्वतन्त्र हुनेछस्, किनकि यो विस्तृत छ। उदाहरणका लागि, मानौँ मैले तँलाई एउटा नोटबुक किन्‍न भनेँ। यदि मैले तँलाई यसको आकार, मोटाई, र मूल्यजस्ता आधारभूत आवश्यकताहरू मात्र बताएँ भने, यी सिद्धान्तहरू बुझ्न र अभ्यास गर्न तँलाई केही प्रयास गर्नुपर्ने आवश्यकता पर्न सक्छ। तर यदि मैले नोटबुकको विशिष्ट रङ्ग, आकार, पृष्ठहरूको सङ्ख्या, विशिष्ट ढाँचा, र कागजको गुणस्तर जस्ता कुराहरू भनेँ भने—त्यस्ता विवरणहरू भनिएपछि तैँले बुझ्ने सिद्धान्तहरू थप ठोस हुनेछैनन् र? अझै तोकेर भन्नुपर्दा, मैले तँलाई कागजको पाना दिएँ र त्यस्तै खालको एउटा नोटबुक किनेर ल्याउन भनें जसको कागजको गुणस्तर उस्तै, मोटाइ, रङ्ग, र ग्रिड साइज र सङ्ख्या पनि उस्तै होस्, वा मैले तैँलाई हरेक विशेषताको सहनशीलताका लागि खास निर्देशन दिएँ भने, तैँले किन्न जाँदा छनौटका दायराहरू कम हुनेछन् र? (हुनेछन्।) तैँले अभ्यास गर्न जाँदा सान्दर्भिक सिद्धान्तहरू थप ठोस र सरल बन्‍नेछैनन् र? अभ्यास गर्ने सन्दर्भमा यसले तँलाई मद्दत गर्दछ वा बाधा पुर्‍याउँछ? (यो मद्दतकारी हुन्छ।) यो वास्तवमा, मद्दतकारी हुनुपर्ने हो किनकि सत्यताका विभिन्‍न पक्षहरू अझ ठोस र विस्तृत तवरमा बताइनुका साथसाथै खास मामिलाहरू, खास प्रकटीकरणहरू, अनि अभ्यास गर्ने खास तरिकाबारे—यी सबै तँलाई विस्तारमा बुझाइएको छ। अझै पनि तँ यो अभ्यास गर्न सक्दैनस् भने, तँसँग सत्यता बुझ्‍ने क्षमता नै छैन।

तिमीहरू सत्यता प्राप्त गर्न र सिद्ध पारिन सक्छौ कि सक्दैनौ भन्‍ने कुराका लागि तिमीहरूसित सत्यता बुझ्‍ने क्षमता छ कि छैन भन्‍ने कुरा एकदमै महत्त्वपूर्ण छ। यस बिन्दुमा आएर मैले कर्तव्यको उचित निर्वाह गर्ने कार्यसँग सम्बन्धित सत्यताहरू कर्तव्य निर्वाह गर्ने व्यक्तिहरूका आधारमा छ प्रकारमा विभाजन गरेको छु; ती प्रत्येक प्रकारलाई थप विशेष कोटीहरूमा विभाजन गरिएको छ, र प्रत्येक कोटीभित्र विस्तृत सङ्गतिका उपखण्डहरू छन्। तिमीहरूको सन्दर्भमा कुरा गर्नुपर्दा, के यस प्रकारको प्रचार र यस्ता सत्यताहरूमाथिको सङ्गतिले तिमीहरूलाई सत्यता अझ राम्ररी बुझ्न मद्दत गर्छ र तिमीहरूलाई अभ्यास गर्ने थप सिद्धान्तहरू दिन्छ, वा यसले सिद्धान्तहरू भेट्टाउन गाह्रो बनाउँछ? (यसले गर्दा हामीसँग धेरै सिद्धान्तहरू छन्।) यसले तिमीहरूलाई अझ ठूलो समझमा लैजानुपर्ने हो, र त्यसो भएमा, मेरो विस्तृत प्रवचन तिमीहरूका लागि उपयोगी हुनुपर्ने हो। यसले तिमीहरूलाई झनै अलमलमा पार्ने होइन, अझ बढी स्पष्टता प्रदान गर्नुपर्ने हो। यो कसैसित सत्यता बुझ्‍ने क्षमता छ कि छैन भन्‍ने कुरामा निर्भर हुन्छ। यदि कोही आत्मिक बुझाइ भएको साँच्चै राम्रो क्षमताको व्यक्ति हो भने, ऊ झन्-झन् छर्लङ्ग हुनेछ; यदि कोही कमजोर क्षमताको छ र ऊमा आत्मिक बुझाइको कमी छ भने, तिनीहरू यसलाई कम बुझ्न सक्षम हुनेछन्, र तिनीहरू केवल झन्झनै अलमलिनेछन्। कसै-कसैले भन्लान्, “पहिला मलाई अलिकति बुझेको छु जस्तो लाग्थ्यो, तर अहिले जति सुन्छु, त्यति नै अलमलमा पर्छु, यस्तो लाग्छ, अब मभित्र केही छैन। यस्तो के भइरहेको हो?” यदि जीवन प्रवेशका बारेमा धेरै विस्तारले कुरा गरियो भने, यदि मानिसहरूमा अनुभवको कमी छ र तिनीहरू कमजोर क्षमताका छन् भने, तिनीहरूलाई यो बुझ्न गाह्रो हुन्छ। कुराकानी जति विस्तृत हुन्छ, कमजोर क्षमताका व्यक्तिहरू त्यति नै फस्ने सम्भावना हुन्छ। तिनीहरू किन फस्ने सम्भावना हुन्छ? यसमा धेरै अवस्थाहरू छन्। एउटा हो, यस्ता मानिसहरूमा आत्मिक बुझाइको कमी हुन्छ। तिनीहरूले सत्यता बुझ्दैनन्—अर्थात्, तिनीहरूले सत्यता के हो वा एक विशेष स्थिति के हो भनेर बुझ्दैनन्। तिनीहरू यी कुरा बुझ्दैनन्। यो अवस्था सत्यता बुझ्‍ने क्षमताको अभाव हो। त्यस्ता व्यक्तिहरूका हकमा, एउटै मात्र, अन्तिम उपाय अपनाउनुपर्छ: आवश्यकताअनुसार आदेशहरू कार्यान्वयन गर्न रोबोटलाई प्रोग्रामिङ गरेजस्तै तिनीहरूलाई केही कुरा आइपर्दा तोकेरै के गर्नुपर्छ भनेर बताउनुपर्छ। तिनीहरूले प्रावधानहरू पालना गर्नु मात्र पनि पर्याप्त छ। यस विधिले त्यस्ता मानिसहरूमा नतिजा ल्याउन सक्छ; तिनीहरूका हकमा अरू कुनै उपाय छैन। म अहिले यो अन्तिम उपाय प्रयोग गर्दैछु, अति नै विस्तारमा, ठोस कुराहरूसम्मै बोल्दैछु—क्रमशः ठोस चीजहरूबारे बताउँदैछु। कोही मानिसहरू भन्छन्, तिनीहरूले अझै पनि बुझेका छैनन्, त्यसैले म तिनीहरूलाई तिनीहरूको मार्गमा आइपर्ने जुनसुकै कुरालाई पनि कसरी लिने र कसरी सम्हाल्ने भनेर तोकेरै बताउनेछु। म तिनीहरूलाई प्रावधानहरू पालना गराउँदै छु; मैले गर्न सक्ने यत्ति नै हो, किनभने तिनीहरूसँग सत्यता बुझ्‍ने क्षमता छैन। सबैको स्थिति ठ्याक्कै उस्तै हुँदैन, तर भिन्‍नताहरू कमै हुन्छन्। यदि तिमीहरूले मलाई प्रत्येकका बारेमा तोकेरै र स्पष्टसित बोल्न लगाउँछौ भने, ती सबै विषय छुन मलाई मुश्किल हुनेछ, किनकि तिमीहरूमध्ये धेरैको क्षमता कमजोर छ। आत्मिक बुझाइ र सत्यता बोध गर्ने क्षमता भएका तिमीहरूमध्येकाहरूले कामको त्यो भाग गर्नुपर्छ। मैले आफ्नो काम राम्रोसँग गरिसकेको छु। गर्न सकिने काम त्यति नै हो; मैले सक्दो गरेको छु। सम्पन्‍न गरिएका सबै कामहरू र परमेश्‍वरले देहमा बोल्नुभएका सबै वचनहरू सामान्य व्यक्तिका लागि बुझ्न योग्य र पहुँचयोग्य छन्। सामान्य मानवताको सोच र प्रतिक्रिया भएका मानिसहरूसँग गर्न सकिने यति हदसम्म नै हो। कसै-कसैले सोध्छन्, “के परमेश्‍वरले चमत्कार गर्नुहुन्‍न?” परमेश्‍वरले चमत्कार गर्नुहुन्‍न; यी सबै कुराहरू वास्तविक, व्यावहारिक रूपमा गर्न आवश्यक छ। यो तीन चरणहरूमा परमेश्‍वरको काम जस्तै हो: मानवजातिलाई तिनीहरूको जीवनमा अगुवाइ गर्नका लागि उहाँको व्यवस्थाको घोषणा, त्यसपछि क्रूसमा टाँगिनु र छुटकाराको काम गर्नु, र त्यहाँबाट आखिरी दिनहरू, जसमा परमेश्‍वरको देहधारणले मानवजातिलाई मुक्ति दिने सम्पूर्ण सत्यता व्यक्त गर्नुहुन्छ—प्रत्येक चरण वास्तविक, व्यावहारिक तरिकामा, मानिसको आमनेसामने भई बोलेर अनि काम गरेर पूरा गरिन्छ। यसमा कुनै चमत्कार छैन। सबैभन्दा ठूलो चमत्कार भनेको परमेश्‍वर स्वम् आफै बोल्नुहुन्छ र काम गर्नुहुन्छ, र उहाँले जुनसुकै तरिकाहरू प्रयोग गर्नुभए पनि, अन्ततः मानिसहरूको एक समूहलाई पूर्ण बनाउनुहुनेछ र तिनीहरूलाई प्राप्त गर्नुहुनेछ। यो निश्चित रूपमा पूरा हुनेछ; यो केवल समयको कुरा हो। यो सबैभन्दा ठूलो चिन्ह र आश्चर्यकर्म हो, र परमेश्‍वरले मानिसको हृदयमा सत्यता छिराउन कुनै अन्य अलौकिक विधि प्रयोग गर्नुहुनेछैन। अब जब यी सत्यताहरूमा यसरी विस्तृत रूपमा सङ्गति गरिएको छ, यदि तँमा बुझ्‍ने क्षमता छ र तँ वास्तवमै सत्यता पछ्याउने व्यक्ति होस् भने, यदि तैँले साँच्चै ध्यान दिइस् र अलिकति प्रयास गरिस् भने, तेरा निम्ति सत्यता र अभ्यासका सिद्धान्त बुझ्न असम्भव हुनेछैन। सत्यतालाई माया गर्छु भन्‍ने पनि कोही छन्, तर यतिका वर्षसम्म प्रवचन सुनेर पनि तिनीहरू अझै किन बुझ्दैनन्? यसका दुईवटा सम्भावनाहरू छन्। एउटा यो हो कि तिनीहरूमा अलिकति पनि आत्मिक बुझाइ छैन, र तिनीहरूसँग सत्यता बुझ्‍ने क्षमता छैन; अर्को यो हो कि तिनीहरूले वास्तवमा सत्यतालाई माया गर्दैनन्, र यसलाई पछ्याउन कहिल्यै प्रयास गरेका छैनन्। यी दुई सम्भावित कारण हुन्। कतिपय मानिसहरू तिनीहरूले सत्यता बुझ्दैनन् भनेर भन्छन्, किनभने तिनीहरूले लामो समयदेखि परमेश्‍वरमा विश्‍वास गरेका छैनन्, र धेरै प्रवचनहरू सुनेका छैनन्, र तिनीहरूसँग धेरै अनुभव छैन। यो पनि अर्को कारण हो। यद्यपि, यदि तँ सत्यतालाई साँच्चै माया गर्ने व्यक्ति होस् भने, तैँले परमेश्‍वरमा विश्‍वास गरेका वर्षहरू जति जति बढ्दै जान्छ, सत्यताका बारेमा तेरो बुझाइ पनि बढ्दै जानेछ, र तेरो आत्मिक कद बढ्दै जानेछ।

सत्यताको कुनै पनि पक्षमा सङ्गति गर्दा, यसलाई समस्या समाधान गर्ने गरी पूर्ण रूपमा प्रस्तुत गर्न केवल केही शब्दहरू मात्र पर्याप्त छैनन्। आजका मानिसहरूका लागि, सामान्यीकरण केवल धर्मसिद्धान्त, मात्र सिद्धान्त हुन्। त्यसोभए, म मानिसहरूलाई कसरी बुझाउन र एक पटक कुनै कुरा स्वीकार गरेपछि त्यसलाई तिनीहरूको अभ्यासको सिद्धान्तमा परिणत गर्ने तुल्याउन सक्छु? मैले अझ तोकेरै अनि विस्तारमा बोल्नुपर्छ। मैले कथा सुनाउँदै गरूँ वा सत्यतामा सङ्गति गर्दै गरूँ, वा अभ्यासको कुरा गरूँ, ती समग्रमा थप विस्तृत र खास हुनुपर्छ। खास भाषण तिमीहरूका लागि लाभदायक छ। त्यसैले तिमीहरूका निम्ति कथाहरू र उदाहरणहरू बताउन मैले सधैँ मेरो दिमाग खियाउनैपर्छ, ताकि तिमीहरूले अलि बढी बुझ। म यी सबै सत्यताहरूलाई घटनापिच्छे मूर्त रूप दिन्छु, र म आफूले सङ्गति गर्ने प्रत्येक घटनासँग सत्यताहरूलाई जोड्ने गर्छु, ताकि तिमीहरूको दिमागमा तुलना गर्नका लागि एउटा छवि बनोस्, जससँग तिमीहरूले आफूले कहिल्यै यसरी काम गरेका छौ कि छैनौ वा त्यस्ता मानिसहरूले जस्तो काम गर्नेछौ कि छैनौ, वा त्यसरी कहिल्यै सोचेका छौ कि छैनौ, वा त्यस्तो स्थितिमा कहिल्यै फसेका छौ कि छैनौ भनेर तुलना गर्न सक। जब तिमीहरू यी सत्यताहरू सुन्छौ, म यसलाई यस्तो बनाउँछु जसले गर्दा तिमीहरू निरन्तर त्यसको छवि भाव राख्न सक्छौ, मानौँ तिमीहरू त्यसैमा डुबेका छौ। यही कारण म कथाहरू सुनाउँछु र उदाहरणहरू दिन्छु। कतिपय यस्ता व्यक्तिहरू छन्, जो कथा सुरु हुनेबित्तिकै अधीर हुन्छन्। “अर्को कथा? के म तीन वर्षे बालक हुँ?” तेरो उमेर कलिलो नहोला, तर परमेश्‍वरमा विश्‍वास गर्ने र सत्यता पछ्याउने मार्गका सन्दर्भमा भने तँ तीन वर्षभन्दा कम उमेरको पनि हुन सक्छस्—कुराको चुरो यही हो। त्यसोभए, तिमीहरूलाई तीन वर्षभन्दा सानो बालकका रूपमा व्यवहार गर्नु तिमीहरूको अपमान होइन, र यो अति नै पनि होइन; मैले देखेअनुसार यो तिमीहरूलाई अधिमूल्याङ्कन गर्नु हो। तीन वर्षको बच्चाले कैँची तिखो हुन्छ र यसलाई छुनु हुँदैन भनेर कुनै वयस्कले एकपल्ट भनेको सुन्छ भने, त्यसले यो सिद्धान्तका रूपमा सम्झनेछ। उसले त्यसलाई छुने छैन र त्यससँग मिल्दोजुल्दो उपकरण वा पत्ती पनि छुने छैन। उसले जान्दछ कि ती सबै तीखा छन्; उसले यो सिद्धान्तमा कसरी पोख्त हुनुपर्ने हो, सो जान्दछ। त्यसोभए, के मानिसहरूले आफ्नो अभ्यासमा धेरै पटक अनुभव गरेको कुरामा सिद्धान्तहरू भेट्टाउन सक्छन्? भन्‍नुको मतबल, के तैँले परमेश्‍वरका कार्यहरू पछाडिको अभिप्राय, तँबाट उहाँले गर्नुभएका मागहरू, र एउटा मामलामा उहाँले माग गरेका मानकहरू के हुन् भनेर बुझ्न सक्छस्? सामान्य व्यक्तिको बुद्धिमत्तालाई हेर्दा तँ यी कुराहरू बुझ्न सक्षम हुनुपर्ने हो। त्यसोभए मैले जे भने पनि, मानिसहरूले कस्ता परिस्थितिहरूमा ती बुझ्दैनन् त? यसो हुनुको प्रमुख कारण पहिलो त मानिसहरू जिइरहेको कोलाहलमय वातावरणसँग सम्बन्धित छ, जहाँ यति धेरै झिनामसिना र बोझिला कामहरू सम्हाल्नुपर्ने हुन्छ कि मानिसहरू परमेश्‍वरको वचन होसियारीसाथ प्रार्थना-पढाइ गर्न पनि इच्छुक हुँदैनन्; तिनीहरू सत्यताका लागि कुनै प्रयासै गर्दैनन्। यो कारणको एउटा पक्ष हो; अर्को पक्ष यो हो कि, सत्यताप्रतिको मानिसहरूको तिर्खा र प्रेम कति थोरै छ भने, यदि दश अङ्कलाई पूर्णाङ्क मान्‍ने हो भने, तिमीहरूको सत्यताप्रतिको प्रेमको वर्तमान हद बढीमा तीन वा पाँच हुनेछ। अतः मानिसहरूले सत्यतालाई नबुझ्नुको र अन्ततः यसलाई प्राप्त नगर्नुको अधिकांश कारण यो हो कि, तिनीहरू आफैले प्रयास लगाएका छैनन्, र साथै तिनीहरूले आफ्नो हृदय त्यसमा लगाउँदैनन्, र तिनीहरूको हृदयमा तिनीहरूले सत्यतालाई कत्ति पनि माया गर्दैनन्। सत्यताप्रतिको मानिसहरूको प्रेम त्यसको स्तरमा पर्याप्त छैन। यो त केवल चासोको कुरो हो; यसमा प्रेमको कुरा आउँदैन। मानिसहरूले संसारमा यति धेरै अप्ठ्याराहरू र कष्टहरू भोगेकै कारण तिनीहरू जीवनयापन गर्न सकिरहेका छैनन्, अनि तिनीहरूले परमेश्‍वरलाई मानिसहरूलाई मुक्ति दिने काम गरेको र प्रत्येक दिन सत्यतामा सङ्गति गरेको देखेकाले र उहाँले मानिसलाई प्रदान गर्नुभएको सबै कुराको प्रशस्तता देखेको कारणले तिनीहरू परमेश्‍वर असल हुनुहुन्छ भनी महसुस गर्छन्, र उहाँका वचनहरू पढ्न र सत्यतातिर अघि बढ्न प्रयास गर्न इच्छुक हुन्छन्। यो तिनीहरूमा भएको चासोको सानो अंश हो। मानिसहरूको हृदयले आफ्नो बढी समय केमा खर्च गर्छ? तिनीहरू सबै भावनात्मक सम्बन्ध, पारस्परिक सम्बन्ध, हैसियत र अभिमान अनि समाजका सबै प्रचलन जस्ता झिनामसिना मुद्दाहरूले जेलिएका छन्। खाना, पहिरन, सिँगारपटार र दैहिक सुखमा नै आफ्नो समय र शक्ति बढी खर्च गर्ने मानिसहरू पनि छन्‌। तिनीहरू यी चीजहरूमा आफ्ना साँच्चै नै बहुमूल्य दिनहरू बर्बाद गर्छन्, र तिनीहरू तिनको महिमा गाउँछन्: “म परमेश्‍वरप्रति आफूलाई समर्पित गर्दै छु!” अन्ततः, अन्तमा, तिनीहरूले फर्केर हेर्छन् र के देख्छन् भने, परमेश्‍वरले यति धेरै वचनहरू भन्‍नुभएको छ र यति लामो समयसम्म काम गर्नुभएको छ, तैपनि तिनीहरूले सत्यता प्राप्त गरेका छैनन्। परमेश्‍वरले तिनीहरूलाई यो प्रदान नगर्नुभएकाले यस्तो भएको होइन, बरु तिनीहरूले परमेश्‍वरले धेरै कुरा व्यक्त गर्नुभएको देखे पनि सत्यतालाई आफ्नो हृदयले स्वीकार नगरेकाले वा आफूलाई सत्यतामा लागू नगरेकाले भएको हो। यही कारणले गर्दा तिनीहरूले परमेश्‍वरमा धेरै वर्षदेखि विश्‍वास गरेको भए तापनि सत्यता र जीवन प्राप्त गर्न सकेनन्, र अन्तमा हटाइए।

विषयवस्तु चार: तिनीहरू आफूलाई उच्च पार्छन् र आफूबारे गवाही दिन्छन्

पूरक: मुसाको सिकार

भर्खरै, मैले एउटा नयाँ मामलाका बारेमा सुनेँ। यो मानिसहरूको व्यवहार र स्वभावसँग कसरी सम्बन्धित छ, यो कथा केका बारेमा हो, र यसले कस्तो प्रकारको समस्यालाई चित्रण गर्दछ भन्‍ने कुरा सुन्‍नुहोस् र सोच्‍नुहोस्। जब केही चिनियाँ मानिसहरू अमेरिका आए, तिनीहरूले यहाँको सामाजिक वातावरण र परिवेश चीनको भन्दा धेरै फरक भएको देखे, योबाहेक तिनीहरूलाई एउटा अर्को कुरा पनि निकै चाखलाग्दो लाग्यो। त्यो के थियो भने, यो देशमा मानिसहरू स्वतन्त्र मात्र थिएनन्, तर सबै प्रकारका जीवित प्राणी र जनावरहरू पनि धेरै स्वतन्त्र थिए, अनि कसैले पनि तिनीहरूलाई हानि गरिरहेको थिएन। मानव स्वतन्त्रता निस्सन्देह सामाजिक प्रणालीहरूको उपज हो, त्यसैले सबै प्रकारका जीवित प्राणी र जनावरहरूका लागि के कुराले स्वतन्त्रता ल्याउँछ? के यो सामाजिक प्रणालीहरूसँग सम्बन्धित छ? (छ।) यो सामाजिक प्रणाली र सरकारी नीतिहरूले कसरी सम्पूर्ण प्राकृतिक वातावरणको सुरक्षा र व्यवस्थापन गर्छ भन्‍ने कुरासँग सम्बन्धित छ। यहाँ, जङ्गली जनावरहरू जताततै हुन्छन् र तिनलाई सबैतिर देख्‍न सकिन्छ। उदाहरणका लागि, राजमार्गको छेउको घाँसे मैदानमा घाँस खाँदै गरेका जङ्गली राजहाँस देख्‍न सकिन्छ, र केही पार्क, घाँसे मैदान र जङ्गलहरूमा कसैले केही हरिण, भालु, वा ब्वाँसाका साथै टर्की, मुनाल, र विभिन्न प्रकारका चरा र अन्य जङ्गली जनावरहरू देख्‍न सक्छ। जब मानिसहरूले यस्तो दृश्य देख्छन्, तिनीहरूमा पर्ने पहिलो प्रभाव के हुन्छ? (तिनीहरूलाई लाग्छ कि तिनीहरूले प्रकृति देखेका छन्।) अनि प्रकृति देख्दा तिनीहरूलाई कस्तो अनुभूति हुन्छ? के तिनीहरूले यसो भन्‍नेछैनन्: “हेर त तिनीहरूको यो देश। मान्छे मात्र होइन, यहाँका जनावरहरू पनि स्वतन्त्र छन्। यस ठाउँमा जनावरका रूपमा पुनर्जन्म लिनु चीनमा मानिस भएर बाँच्‍नुभन्दा राम्रो हुन्‍छ, किनभने यहाँ जनावरहरू पनि स्वतन्त्र छन्, र कसैले पनि तिनीहरूलाई दुर्व्यवहार गर्दैन”? के तिनीहरूमा त्यस्ता भावनाहरू हुँदैनन्? (हुन्छन्।) यहाँ लामो समयदेखि बसेकाहरूका लागि यी कुराहरू सामान्य हुन्छन्, र बिल्कुलै असामान्य हुँदैनन्; तिनीहरूलाई यी कुराहरू धेरै सामान्य छन् भन्ने लाग्छ। तर यस प्रकारको वातावरणसँग परिचित भएपछि कतिपय मानिसहरूमा केही सक्रिय विचारहरू देखा पर्न थाल्छन्: “यी सबै जनावरहरू धेरै स्वतन्त्र छन्, र कसैले पनि तिनीहरूको सुपरिवेक्षण वा निगरानी गर्दैन, त्यसोभए के म तिनलाई समात्‍न र खान सक्छु? यदि मैले तिनलाई खान सके धेरै राम्रो हुन्थ्यो, तर यदि तिनीहरू कानुनद्वारा संरक्षित छन् भने त म अन्धाधुन्ध यसो गर्न सक्दिनँ। मैले यसबारे बुझ्नुपर्छ।” जानकारीको जाँच गरेपछि, तिनीहरूले जङ्गली जनावरहरू राष्ट्रिय कानुनद्वारा समान रूपमा संरक्षित छन् भन्‍ने कुरा कानुनले स्पष्ट पारेको, र मानिसहरूले आफ्नो इच्छाअनुसार तिनलाई सिकार गर्न र मार्न सक्दैनन् भन्‍ने कुरा देख्छन्। यदि मानिसहरू जनावरहरूको सिकार गर्न चाहन्छन् भने, तिनीहरूले राज्यद्वारा निर्धारित सिकार क्षेत्रभित्र त्यसो गर्नुपर्छ; तिनीहरूलाई इजाजतपत्र पनि चाहिन्छ, र तिनीहरूले समात्ने जनावरहरूका लागि शुल्क तिर्नुपर्ने हुन सक्छ। संक्षेपमा, कानुनले यी वन्यजन्तुहरूको संरक्षण गर्दछ र तिनका बारेमा स्पष्ट नियमहरू तय गरेको छ। केही मानिसहरूले वन्यजन्तुहरूको संरक्षणको कानुन बुझ्न सक्दैनन्, र तिनीहरू सोच्छन्: “यहाँ धेरै स्वादिष्ट जङ्गली व्यञ्जनहरू छन्, तैपनि सरकारले हामीलाई हाम्रो इच्छाअनुसार तिनलाई समात्ने र खाने अनुमति दिँदैन। यो दुःखद कुरा हो! चीनमा कसैले पनि यसको वास्ता गर्दैन: ‘यदि कसैले रिपोर्ट गरेन भने, अधिकारीहरूले यसको अनुसन्धान गर्नेछैनन्।’ यो कुरा कसैले पनि थाहा नपाएसम्म, तपाईँले जनावरलाई समात्न र खान सक्नुहुन्छ। तर तपाईँले लोकतान्त्रिक देशमा यसो गर्न सक्नुहुन्‍न। यहाँ कानुनी प्रावधानहरू छन्, र मैले अरूको भूमिमा आफूलाई जे मन लाग्यो त्यही गर्न मिल्दैन। तर यी सबै जनावरहरू जङ्गली सिकार हुन्; दुःखको कुरा, हामी तिनलाई हेर्न मात्र सक्छौँ तर खान भने सक्दैनौँ! मैले कुनै समाधानका बारेमा सोच्‍नुपर्छ। कसैलाई थाहा नदिई र कानुन उल्लङ्‌घन नगरी मैले यो सिकार कसरी खान सक्छु?” केही मानिसहरूले एउटा युक्ति सोच्छन्, र भन्छन्: “यदि मैले जनावरहरूलाई आकर्षित गर्न खोर बनाएर त्यसमा केही स्वादिष्ट खानेकुरा राखेँ, जङ्गली खरायोजस्ता केही स-सानाहरूलाई पक्रेँ, र तिनलाई मारेर खानका लागि एकान्त ठाउँ भेट्टाएँ भने, मैले कानून उल्लङ्घन गरेको हुनेछैन, होइन र? ती साना जनावरहरू राज्यद्वारा संरक्षित छैनन्, र कानुनमा तिनीहरूका बारेमा कुनै निश्‍चित नियमहरू छैनन्। यदि मैले यो गरेँ भने, म जङ्गली सिकार खान सक्छु र मैले कानून उल्लङ्घन गरिरहेको छैनँ भन्ने कुरा पनि सुनिश्चित गर्न सक्छु। यो त दुवै हातमा लड्डु हुनुसरह हो।” तिनीहरूमा यो विचार आएपछि, तिनीहरूले एउटा खोर बनाई सिकार गर्न सुरु गर्छन्। दुई दिन नबित्दै, खोरमा एउटा मुसा आउँछ, र तिनीहरूले हतार-हतार त्यसलाई मार्छन् र खान्छन्, अनि यो साँच्चै जङ्गली सिकार हो भन्ने महसुस गर्छन्! यसलाई खाएर तिनीहरू के निष्कर्षमा पुग्छन्? “जङ्गली जनावरहरू धेरै स्वादिष्ट हुन्छन्। अबदेखि म अन्य प्रकारका सिकारहरू खाने अझ धेरै तरिकाहरूका बारेमा सोच्‍नेछु। जबसम्म मैले कानुन तोड्दिनँ, तबसम्म म तिनलाई खान डराउँदिनँ।” कथा यहाँ समाप्त हुन्छ।

कतिपय मानिसहरू सोध्छन्, “यो कथा साँचो हो कि यो मनगढन्ते हो?” अहिलेका लागि, यो साँचो हो कि मनगढन्ते हो, र यो वास्तवमै भएको थियो कि थिएन भनेर चिन्ता नगर। यस कथाका आधारमा, यस्तो काम गर्ने मानिसहरूमा के समस्या छ भनेर सोच। के यस प्रकारको कुरा गर्नु गम्भीर गल्ती हो? के यसलाई कानुनको उल्लङ्घन मानिन्छ? के यसलाई नैतिक न्यायविरुद्ध गएको मानिन्छ? (मानिन्छ।) के यो नैतिक न्याय, वा मानवता, वा अरू केही कुराविरुद्ध जान्छ? पहिले, मलाई भन: यस प्रकारको व्यवहार प्रशंसाको योग्य छ कि निन्दाको? तिमीहरू कुन पक्ष लिन्छौ? (निन्दा।) चाहे यो नैतिक न्यायविरुद्ध जाओस्, कानुनविरुद्ध होस्, वा मानवताविरुद्ध होस्, जे भए पनि, यस प्रकारको व्यवहार खराब हो, र यो मानवता भएका मानिसहरूको व्यवहार होइन। त्यसो भए यो के हो? के यस प्रकारको स्वभाव वा व्यवहार गम्भीर समस्या हो? तिमीहरू आफ्नो मानकअनुसार यस मामिलाको मूल्याङ्कन कसरी गर्छौ? दैनिक जीवनमा र मानिसहरूका सबै समूहका बिचमा, के यस्तो व्यवहार सामान्य हो? (हो।) यो अत्यन्तै धूर्त वा दुष्ट कार्य होइन, तर यो अनुचित छ, र यो सामान्य मानवता भएका मानिसहरूसँग हुनुपर्ने प्रकटीकरण होइन। ठ्याक्कै भन्नुपर्दा, यो कस्तो प्रकारको प्रकटीकरण हो? अगाडि बढ र यसलाई वर्गीकृत गर। यो कस्तो प्रकारको व्यवहार हो? के यसलाई प्रोत्साहन गरिनुपर्छ? (पर्दैन।) यो प्रोत्साहन योग्य छैन र मानिसहरूले यसको प्रशंसा गर्दैनन्, त्यसैले यसलाई निन्दा र तिरस्कार गरिनुपर्छ। यस प्रकारको व्यवहार सामान्य हो, यो प्रायः मानिसहरूका सबै समूहमाझ र दैनिक जीवनमा देखा पर्दछ, यो बारम्बार देखिने गर्छ, र यस प्रकारका कुराहरू बारम्बार गर्ने धेरै मानिसहरू छन्। त्यसोभए, के यस विषय अलग्गै छलफल गरिनु लायक छैन, जसबाट प्रत्येक व्यक्तिले यस मामलाको सही परिभाषा थाहा पाउन सकोस्, र सम्भव भएसम्म यस प्रकारको व्यवहारबाट आफूलाई टाढा राख्‍न सकोस्? के त्यो राम्रो हुनेथिएन र? (हुनेथियो।) त्यसोभए यसलाई परिभाषित गरौँ—यो कस्तो प्रकारको व्यवहार हो? के यो अहङ्कारी व्यवहार हो? के यो हठी व्यवहार हो? के यो छली व्यवहार हो? (होइन।) के यो दुष्ट व्यवहार हो? (थोरै हो।) यो त्यससँग केही हदसम्म नजिक छ। तिमीहरूले सिकेका र बुझेका शब्दहरूमध्ये, के यस्ता कुनै शब्द छन्, जसले यस प्रकारको व्यवहारलाई परिभाषित गर्न सक्छ? (नीच।) नीच, यसमा यो गुण अलिकति त छ। यस शब्दमा यस प्रकारको व्यवहार र सार समाहित छ, तर यसलाई सम्पूर्ण अनि पूर्ण रूपमा सारांशित गर्दैन। यो व्यवहारलाई दुर्भावनापूर्ण मान्‍न सकिँदैन, किनकि यदि मुसा मार्नु दुर्भावनापूर्ण हुन्थ्यो भने, मुसा उन्मूलन गर्ने कार्य नकारात्मक हुनेथियो। मुसा उन्मूलन गर्नु सकारात्मक कुरा हो; मुसाले मानिसहरूलाई हानि पुर्‍याउँछ, त्यसैले तिनलाई नष्ट गर्नु सही हो। तर तिनलाई नष्ट गर्नु र तिनलाई खानुको बिचमा कुनै भिन्‍नता छैन र? (छ।) त्यसोभए यस व्यवहारलाई कसरी सङ्क्षेपित गर्न सकिन्छ? यस प्रकारको व्यवहारसँग सम्बन्धित कुन शब्दहरू तिमीहरू सोच्‍न सक्छौ? (पतित।) (नीच चरित्र।) नीच चरित्र, नीच र पतित। दैनिक जीवनमा नीच व्यवहार र आफ्‍नो उचित काममा नलाग्नुलाई सङ्क्षेपित गर्न कुन शब्द प्रयोग गरिन्छ? (घिनलाग्दो।) “घिनलाग्दो” शब्दले ठ्याक्कै र स्पष्ट रूपमा यस प्रकारको व्यवहारलाई सङ्‌क्षेपमा वर्णन गर्छ। यसलाई किन “घिनलाग्दो” भनेर परिभाषित गरिएको छ? यदि यसलाई तल्लो, स्वार्थी वा पतित भनिन्छ भने, त्यो घिनलाग्दो मानिसहरूद्वारा अभिव्यक्त गरिने एक प्रकारको प्रकटीकरण मात्र हो। “घिनलाग्दो” मा धेरै अर्थहरू समावेश हुन्छन्—नीच हुनु, भाँड हुनु, पतित हुनु, स्वार्थी हुनु, अनैतिक हुनु, अनुशासित नहुनु, आफ्ना कार्यहरूमा खुला वा इमानदार नहुनु, र यसको सट्टा चलाखीपूर्ण तरिकाले कार्य गर्नु, र अनुचित कार्यहरू मात्र गर्नु। घिनलाग्दा मानिसहरूका विभिन्‍न व्यवहार र प्रकटीकरणहरू यिनै हुन्। उदाहरणका लागि, यदि एक सामान्य व्यक्तिले केही गर्न चाहन्छ भने, जबसम्म त्यो उचित छ, तिनीहरू यसलाई खुला तरिकाले गर्छन्, र यदि यसले कानुन उल्लङ्‌घन गर्छ भने, तिनीहरूले छोड्छन् र त्यसो गर्दैनन्। घिनलाग्दा मानिसहरू उस्तै हुँदैनन्; तिनीहरूले आफ्नो लक्ष्य हासिल गर्न जुन-सुकै उपाय अपनाउँछन् र कानुनका सीमितताहरूको प्रतिवाद गर्नका निम्ति रणनीतिहरू बनाउँछन्। तिनीहरूले कानुनलाई छलेर आफ्नो लक्ष्य पूरा गर्ने तरिकाहरूको खोजी गर्छन्, चाहे यसो गर्नु नैतिकता, सदाचार वा मानवताको अनुरूप किन नहोस्, अनि परिणाम जेसुकै होस्। तिनीहरू यी कुनै पनि कुराको वास्ता गर्दैनन्, र हरसम्भव तरिकाले आफ्नो लक्ष्यहरू प्राप्त गर्न मात्र खोज्छन्। यो नै “घिनलाग्दो” हुनु हो। के घिनलाग्दा मानिसहरूमा कुनै निष्ठा वा मर्यादा हुन्छ? (हुँदैन।) तिनीहरू कुलीन हुन् कि नीच मानिस हुन्? (नीच।) तिनीहरू कसरी नीच हुन्? (तिनीहरूको आत्म-आचरणको कुनै पनि नैतिक निम्नतम स्तर हुँदैन।) त्यो सही हो, यस प्रकारको व्यक्तिको आत्म-आचरणमा कुनै निम्नतम स्तर वा सिद्धान्तहरू हुँदैनन्; तिनीहरूले परिणामहरूबारे विचार गर्दैनन्, र आफूले चाहेको कुरा मात्र गर्छन्। तिनीहरूलाई कानुन, नैतिकता, तिनीहरूको विवेकले तिनीहरूका कार्यहरू स्वीकार गर्न सक्छ कि सक्दैन, वा तिनीहरूलाई कसैले भर्त्सना, मूल्याङ्कन वा निन्दा गर्छ भन्‍ने कुराको वास्ता हुँदैन। तिनीहरू यी सबैप्रति उदासीन हुन्छन्, र जबसम्म तिनीहरूले लाभ उठाइरहेका र आनन्द लिइरहेका हुन्छन्, तबसम्म तिनीहरूलाई कुनै मतलब हुँदैन। तिनीहरूको काम गर्ने तरिका पतित छ, तिनीहरूको विचार घृणित छ, र यी दुवै लज्जास्पद कुरा हुन्। घिनलाग्दो हुनुको अर्थ यही हो। के हामीले अगाडि कुरा गरेका कैयौँ स्वभावहरूको प्रकटीकरणद्वारा “घिनलाग्दो” शब्दलाई प्रतिस्थापन गर्न सकिन्छ? त्यसले वास्तवमै काम गर्नेछैन। “घिनलाग्दो” शब्द एकदम विशेष छ, त्यसोभए के घिनलाग्दा मानिसहरू विशेष प्रकारका मानिसहरू हुन्? तिनीहरू होइनन्। के तिमीहरूमा कुनै घिनलाग्दो कुरा छ? (छ।) यसका विशिष्ट प्रकटीकरणहरू के हुन्? (कहिलेकाहीँ मानिसहरूले आफ्नो अनुहार धोएपछि, बेसिनभरि पानी छोडिदिन्छन् र त्यसलाई पुछ्दैनन्। अनि जब मानिसहरूले खाना खाइसक्छन्, तिनीहरूले टेबलबाट भातका सिता र तरकारीको झोललाई सफा गर्दैनन्। जब तिनीहरूका लुगा फोहोर हुन्छन्, तिनीहरूले तिनलाई नपट्याई छेउतिर फ्याँक्छन्। मलाई लाग्छ कि यी पनि घिनलाग्दो हुनुका प्रकटीकरणहरू हुन्।) वास्तवमा, यी सबै कुराहरू दैनिक जीवनका स-साना विवरणहरू हुन्, र फोहोरी हुनु भनेको वास्तवमा घिनलाग्दो हुनु होइन, यो मानवतामा जिउनुसँग सम्बन्धित छ। यदि कसैले समूहमा रहँदा अरूका लागि फाइदाजनक कुराहरू गर्दैन, र यदि कसैलाई उचित वा शिष्ट तरिकाले हुर्काइएको छैन, र मानिसहरूलाई रिस उठाउँछ अनि आफूलाई अरूले घृणा गर्ने तुल्याउँछ, र जुनसुकै ठाउँमा जाँदा त्यहाँका नियम वा प्रणालीहरूको पालना गर्न जान्दैन, र उसमा यो चेतनाको अभाव छ भने, के उसको मानवतामा कुनै कमी छैन? (छ।) केको कमी छ? यसमा समझको कमी छ। के यस्ता मानिसहरूमा मर्यादाको कमी छैन? (छ।) तिनीहरूमा कुनै मर्यादा छैन, कुनै निष्ठा छैन, र तिनीहरूलाई खराब तरिकाले लालनपालन गरियो। यो आत्म-आचरणको आधाररेखा, र सामान्य मानवता जिउनुसँग सम्बन्धित छ। यदि कसैले यी मापदण्डहरू समेत पूरा गर्न सक्दैन भने, उसले कसरी सत्यता अभ्यास गर्न सक्ला? उसले कसरी परमेश्‍वरको महिमा गर्न सक्ला? उसले कसरी सत्यता सिद्धान्तहरूअनुसार कार्य गर्न सक्ला? ऊ यी कुनै पनि कार्य गर्नबाट धेरै टाढा छ। यस प्रकारको व्यक्तिसँग विवेक वा समझ हुँदैन—के उसलाई व्यवस्थापन गर्न सजिलो हुन्छ? के उसका लागि परिवर्तन हुन सजिलो हुन्छ? पक्कै पनि सजिलो हुँदैन। त्यसोभए ऊ कसरी परिवर्तन हुन सक्छ? यो कुरा सबैले तिनीहरूलाई सुपरिवेक्षण गर्ने, तिनीहरूलाई रोक्‍ने र सचेत गराउने कार्यमा निर्भर हुनेछ। गम्भीर अवस्थामा, सबैजना तिनीहरूको आलोचना गर्न खडा हुनुपर्छ। यो आलोचनाको लक्ष्य के हो? यो उसलाई सहयोग गर्न, उसलाई आचरणमा ढाल्न मद्दत गर्न, र उसलाई अपमानजनक र नराम्रा कार्यहरू गर्नबाट रोक्नका लागि हो। त्यसोभए, घिनलाग्दो हुनुले वास्तवमा केलाई जनाउँछ? यसका प्राथमिक लक्षण र प्रकटीकरणहरू के हुन्? मेरो सारांश सही छ कि छैन, हेर। घिनलाग्दा मानिसहरू के बराबर छन्? तिनीहरू अनियन्त्रित, खराब तरिकाले हुर्काइएका, जङ्गली जनावरहरू जस्तै छन्, र यसका प्राथमिक प्रकटीकरणहरू अहङ्कार, पाशविकता, संयमको कमी, जथाभाबी कार्य गर्नु, सत्यतालाई थोरै मात्र पनि स्वीकार नगर्नु, साथै आफूलाई जे मन लाग्यो त्यही गर्नु, कसैलाई पनि नसुन्‍नु, वा जोकोहीलाई आफ्नो व्यवस्थापन गर्न अनुमति दिनु, जोसुकैको विरुद्धमा पनि जाने साहस गर्नु, र अरू कसैको ख्याल नगर्नु हो। मलाई भन, के घिनलाग्दो हुनुका विभिन्‍न प्रकटीकरणहरू गम्भीर छन्? (छन्।) कम्तीमा पनि, अहङ्कार, समझविहीनता र जथाभाबी कार्य गर्ने स्वभाव निकै गम्भीर छ। यदि यस्तो व्यक्तिले परमेश्‍वरको मूल्याङ्कन वा विरोध गर्ने कुराहरू नगरेको देखिए तापनि, आफ्नो अहङ्कारी स्वभावको कारणले उसले दुष्टता गर्ने र उहाँको प्रतिरोध गर्ने ठूलो सम्भावना हुन्छ। उसका सबै कार्यहरू उसको भ्रष्ट स्वभावका प्रकटीकरण हुन्। जब एक व्यक्ति एक निश्चित बिन्दुसम्म घिनलाग्दो बन्छ, ऊ एक डाँकु र दियाबलस बन्छ, र डाँकु र दियाबलसहरूले सत्यतालाई कहिल्यै स्वीकार गर्दैनन्—तिनीहरूलाई केवल नष्ट गर्न मात्र सकिन्छ।

के यस कथाका बारेमा कुरा गर्नुको कुनै मूल्य छ? (छ।) यस कथाले मानिसको प्रकृति सार वा स्वभावलाई नछोए पनि, यो मानिसको व्यवहारसँग सम्बन्धित छ, जुन मानिसको सारभन्दा धेरै फरक वा त्यससँग असम्बन्धित छैन। यस कथालाई के नाम दिनुपर्छ? यसलाई रूपक गुण भएको नाम दिऔँ, र यसलाई धेरै सिधा नबनाऔँ। (मुसाको सिकार।) “मुसाको सिकार” एकदम राम्रो छ। कसैले “पूर्ण रूपमा वैध” तरिकाले मुसा पक्रियो र भन्यो: “म के गर्न सक्छु? यो दौडेर यहाँ भित्र पस्यो र म यसका निम्ति दुःखी छु। यसअलावा, यसलाई चोट लागेको छ। यदि यो फेरि बाहिर गयो भने, यो मर्नेछ, र त्यसपछि अन्य जनावरहरूले यसलाई यसै पनि खाने नै छन्, त्यसोभए मैले यसलाई किन नखाने? के त्यो पूर्ण रूपमा वैध हुँदैन?” त्यो मुसालाई खानका लागि तिनीहरूले ती सबै बहाना र कारणहरू बनाए, र त्यसपछि यसलाई शुद्ध विवेकका साथ खाए। यो नै “घिनलाग्दो” हुनु हो। यस्तो होइन कि अमेरिकामा मानिसहरूले मासु खान मिल्दैन, त्यसैले त्यस्तो काम गर्नका लागि यति धेरै झन्झट बेहोर्नु र यो सबै प्रयास लगाउनु उपयुक्त छैन। यो घिनलाग्दो मानिसहरूले गर्ने कुरा हो। के सामान्य मानिसहरूले यस प्रकारको काम गर्छन्? के मानवता र निष्ठा भएका मानिसहरूले यस प्रकारको काम गर्छन्? (गर्दैनन्।) तिनीहरूले किन त्यसो गर्दैनन्? यो निष्ठासँग सम्बन्धित छ। स्वभावले सुधार्न नसकिने चोरहरूले सधैँ साना-ठूला चोरी-चकारी र लाजमर्दा कामहरू गर्ने गर्छन्। के तिनीहरूको घरमा कुनै कुराको कमी छ? छ नै भन्ने हुँदैन। तिनीहरू घिनलाग्दा भएकाले, तिनीहरूले आफ्ना रुचिहरू र आफ्नो अतृप्त लोभी स्वभावलाई सन्तुष्ट पार्न चोरीमा निर्भर रहँदै चोरी गर्नैपर्छ। यी कुराहरूले तिनीहरूको हृदयलाई सान्त्वना दिन्छ। यदि तिनीहरूले यस प्रकारको काम गरेनन् भने, तिनीहरूले उदास महसुस गर्नेछन्। यो नै “घिनलाग्दो” हुनु हो। अब, म कथालाई अन्त्य गर्छु र मुख्य विषयतिर जान्छु।

मैले मुख्य विषयका बारेमा कुरा गर्नुअघि, पहिले हाम्रो अघिल्लो सङ्गतिको विषयवस्तुबारे मनन गरौँ। परमेश्‍वरका चुनिएका मानिसहरूले निर्वाह गर्ने कर्तव्यहरूलाई छ मुख्य श्रेणीहरूमा विभाजन गर्न सकिन्छ। हामीले पहिलो श्रेणीबारे छलफल सक्काइसकेका छौँ, जुन सुसमाचार प्रचार गर्ने कर्तव्य निर्वाह गर्ने मानिसहरू हुन्। दोस्रो श्रेणीमा ती पर्छन्, जसले विभिन्‍न तहमा रहेर मण्डलीमा अगुवा र कामदारहरूको कर्तव्य निर्वाह गर्छन्। यस श्रेणीका सदस्यहरूलाई मूलतः दुई मुख्य प्रकारहरूमा विभाजन गर्न सकिन्छ, र अघिल्लो पटक हामीले यी प्रकारहरूमध्ये एउटा, अर्थात् ख्रीष्टविरोधीहरूका बारेमा कुरा गरेका थियौँ। ख्रीष्टविरोधीहरूले कसरी काम गर्छन्, तिनीहरूमा कुन प्रकटीकरणहरू छन् र तिनीहरूले गर्ने कुन कामकुराले तिनीहरूलाई ख्रीष्टविरोधीका रूपमा चित्रण गर्न सक्छ—हामीले ख्रीष्टविरोधीका यी प्रकटीकरण र स्वभावहरूलाई वर्गीकृत गर्‍यौँ। त्यहाँ कुन विशिष्ट विषयवस्तुहरू थिए? (विषयवस्तु एक: तिनीहरूले मानिसहरूको हृदय जित्ने प्रयास गर्छन्; विषयवस्तु दुई: तिनीहरूले मतविरोधीहरूलाई आक्रमण गर्छन् र बहिष्कार गर्छन्; विषयवस्तु तीन: तिनीहरूले सत्यता पछ्याउनेहरूलाई बहिष्कार र आक्रमण गर्छन्; विषयवस्तु चार: तिनीहरू आफूलाई उच्च पार्छन् र आफूबारे गवाही दिन्छन्; विषयवस्तु पाँच: तिनीहरूले मानिसहरूलाई भ्रममा पार्छन्, लोभ्याउँछन्, धम्काउँछन् र नियन्त्रण गर्छन्।) अघिल्लो पटक, पाँच विषयवस्तुहरूलाई सारांशित गरिएको थियो, र तिमीहरूले ती सबैलाई टिपोट गर्यौ। अब अन्यलाई टिपोट गर। विषयवस्तु छ: तिनीहरू कुटिल शैलीमा व्यवहार गर्छन्, तिनीहरू स्वेच्‍छाचारी र तानाशाही हुन्छन्, तिनीहरू अरूसँग कहिल्यै सङ्गति गर्दैनन्, र अरूलाई जबरजस्ती आज्ञापालन गर्न लगाउँछन्; विषयवस्तु सात: तिनीहरू दुष्ट, कपटी, र छली हुन्छन्; विषयवस्तु आठ: तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए; विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन्; विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन्; विषयवस्तु एघार: तिनीहरू कुनै गलत काम गर्दा, काटछाँट स्विकार्दैनन्, न त तिनीहरूमा पश्‍चात्तापको मनोवृत्ति नै हुन्छ, बरु तिनीहरूले धारणाहरू फैलाउँछन् र सार्वजनिक रूपमा परमेश्‍वरको आलोचना गर्छन्; विषयवस्तु बाह्र: तिनीहरू आफूसँग हैसियत वा आशिष्‌ प्राप्त गर्ने आशा नहुँदा पछि हट्न चाहन्छन्; विषयवस्तु तेह्र: तिनीहरूले मानिसहरूको हृदयका साथै मण्डलीको आर्थिक पक्ष नियन्त्रण गर्छन्; विषयवस्तु चौध: तिनीहरू परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन्; विषयवस्तु पन्ध्र: तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन्। यसमा जम्मा १५ विषयवस्तु छन्, र ती सबैले ख्रीष्टविरोधीहरूका विभिन्न प्रकटीकरणको चिरफार र खुलासा गर्छन्। यी १५ विषयवस्तुले ख्रीष्टविरोधीहरूका विभिन्न प्रकारका व्यवहार, प्रकटीकरण र स्वभावलाई मूलतः सङ्‍क्षेपमा प्रस्तुत गर्छन्। बाहिरी रूपमा, तीमध्ये केही व्यवहारजस्ता देखिन्छन्, तर यी व्यवहारका पछाडि ख्रीष्टविरोधीहरूको अन्तर्निहित स्वभाव सार लुकेको हुन्छ। शाब्दिक अर्थको हिसाबले, के यी १५ विषयवस्तु बुझ्‍न सजिला छैनन् र? ती सबै सरल भाषामा व्यक्त गरिएका छन्, र एक हिसाबमा, ती बुझ्न सजिला छन्, साथै, ती हरेकले सङ्‍क्षेपमा बताएका कुरा मानिसका प्रकटीकरण, प्रकाश, र सारसँग सम्बन्धित छन्। प्रत्येक विषयवस्तु स्वभावको एक प्रकार हो; यो क्षणिक व्यवहार वा विचार होइन। स्वभाव के हो? कसैले स्वभाव के हो भनेर कसरी व्याख्या गर्न सक्छ? कुनै व्यक्ति जहाँ गए पनि, उसका सोच, विचार, कामकुराहरू गर्ने सिद्धान्त, सञ्‍चालनका विधिहरू, र उसले पछ्याइरहेको लक्ष्य समय र भौगोलिक अवस्थितिमा आएका परिवर्तनसँगै परिवर्तन नहुनु नै स्वभाव हो। यदि कुनै व्यक्तिको काम गर्ने तरिका उसको वातावरण परिवर्तन हुनेबित्तिकै हराउँछ भने, यो भ्रष्ट स्वभावको प्रकाश होइन, बरु एउटा क्षणिक व्यवहार हो। वास्तविक स्वभावले केलाई जनाउँछ? (यसले कुनै पनि समयमा र कुनै पनि ठाउँमा व्यक्तिमाथि प्रभुत्व जमाउन सक्छ।) त्यो सही हो, यसले कुनै पनि समय र स्थानको परवाह नगरी, ससर्त रोकाइ वा प्रभावहरूबिना व्यक्तिका भनाइ र कार्यहरूमाथि प्रभुत्व जमाउन सक्छ; यो नै एउटा सार हो। कोही व्यक्ति बाँच्‍नका लागि निर्भर रहने कुरा नै सार हो; यो समय, स्थान, वा अन्य बाह्य कारकहरूमा आएको परिवर्तनका आधारमा परिवर्तन हुँदैन। यो नै एक व्यक्तिको सार हो। कतिपय मानिस भन्छन्: “तपाईँले सङ्‍क्षेपमा प्रस्तुत गरेका ख्रीष्टविरोधीका यी १५ वटा प्रकटीकरणमध्ये लगभग सबै ममा छन्, तर म हैसियतलाई पछ्याउँदिन र म कुनै महत्त्वाकाङ्क्षाका साथ जन्मेको थिइनँ। त्यसबाहेक, अहिले मैले कुनै जिम्मेवारी वहन गरेको छैनँ। म अगुवा वा कामदार होइन, र म चर्चामा रहन मन पराउँदिनँ, त्यसैले के ख्रीष्टविरोधीहरूको प्रकृति सार मेरा लागि अप्रासङ्‍गिक छैन? यदि यो अप्रासङ्‍गिक छ भने, के मैले यी सङ्‍गति सुन्‍नुपर्ने वा आफूलाई तीसँग दाँज्नुपर्ने आवश्यकता छैन भन्ने कुरा सत्य होइन र?” के चिजहरू यस्तै नै हुन्? (होइन।) त्यसोभए ख्रीष्टविरोधीहरूका यी प्रकटीकरणलाई कसरी लिनुपर्छ? यी प्रकटीकरणका बारेमा सङ्‍गति गरिएका सत्यताहरूलाई कसरी लिनुपर्छ? व्यक्तिले सत्यता बुझ्नुपर्छ र यी सङ्‍गतिभित्र आफूलाई चिन्‍नुपर्छ, त्यसपछि सही बाटो भेट्टाउनुपर्छ, र आफ्नो कर्तव्य निर्वाह र परमेश्‍वरको सेवामा सिद्धान्तहरू प्राप्त गर्नुपर्छ। यस तरिकाले मात्र ऊ ख्रीष्टविरोधीहरूको बाटोबाट अलग हुन र सिद्ध पारिने बाटोमा लाग्‍न सक्छ। यदि तिमीहरूले ख्रीष्टविरोधीहरूका यी प्रकटीकरणसँग आफूलाई जोड्न सक्यौ भने, यो तिमीहरूका निम्ति एउटा चेतावनी, स्मारक, खुलासा, र न्याय हुनेछ। यदि तिमीहरूले तिनलाई आफूसँग जोड्न सक्दैनौ, तर तिमीहरूसँग पनि यस्तै स्थितिहरू छन् भन्‍ने कुरा महसुस गर्न सक्छौ भने, तिमीहरूले आफ्नो बारेमा थप चिन्तन गर्ने र जान्ने प्रयास गर्नुपर्छ, र ती स्थिति समाधान गर्नका निम्ति सत्यताको खोजी गर्नुपर्छ। यसरी, तिमीहरूले पनि आफ्नो भ्रष्ट स्वभाव बिस्तारै फाल्न र ख्रीष्टविरोधीहरूको मार्गमा हिँड्नबाट जोगिन सक्छौ।

ख्रीष्टविरोधीहरूले कसरी आफूलाई उच्च पार्छन् र आफूबारे गवाही दिन्छन् भन्‍ने कुराको चिरफार

आजको सङ्गति ख्रीष्टविरोधीहरूका विभिन्‍न प्रकटीकरणहरूको चौथो विषयवस्तु: आफूलाई उच्च पार्ने र आफूबारे गवाही दिने भन्‍ने बारेमा छ। आफूलाई उच्च पार्ने र आफूबारे गवाही दिने, आफ्नो सान देखाउने, मानिसहरूले आफूलाई उच्‍च ठानून् र आराधना गरून् भन्‍ने प्रयास गर्ने—भ्रष्ट मानवजाति यी कुराहरू गर्न सक्षम छ। जब मानिसहरू आफ्नो शैतानी प्रकृतिले शासित हुन्छन् तिनीहरूले यसरी स्वतः प्रतिक्रिया दिन्छन्, र यो सबै भ्रष्ट मानवजातिको निम्ति सामान्य हो। मानिसहरूले सामान्यतया कसरी आफूलाई उच्च पार्छन् र आफूबारे गवाही दिन्छन्? तिनीहरूले अरूलाई आफूलाई उच्च ठान्‍न र आफ्नो आराधना गर्न लगाउने उद्देश्य कसरी हासिल गर्छन्? तिनीहरूले कति धेरै काम गरेका छन्, तिनीहरूले कति कष्ट भोगेका छन्, तिनीहरूले आफैँलाई कति समर्पित गरेका छन्, र तिनीहरूले कति मूल्य चुकाएका छन् भनेर तिनीहरूले गवाही दिन्छन्। तिनीहरू अरूका हृदयमा अझ उच्च, स्थिर र अझ सुरक्षित स्थान प्राप्त गर्न, र त्यसरी अझ धेरै मानिसहरूलाई तिनीहरूको कदर गर्ने, उच्च ठान्ने, ईर्ष्या गर्ने, र आराधना गर्ने, आदरभावले हेर्ने र पछि लाग्ने तुल्याउनका लागि आफ्ना पुँजीबारे कुरा गरेर आफूलाई उच्च पार्छन्। यो लक्ष्य प्राप्त गर्न मानिसहरूले हेर्दाखेरि परमेश्‍वरको गवाही दिएजस्तो देखिने, तर आधारभूत रूपमा आफैँलाई उच्‍च पार्ने र आफैबारे गवाही दिने धेरै कुराहरू गर्छन्। के यसरी व्यवहार गर्दा तिनीहरूसँग समझ हुन्छ त? तिनीहरू चेतनाको दायराबाहिर छन् र तिनीहरूमा शरम छैन। तिनीहरू तिनीहरूले परमेश्‍वरका निम्ति के गरेका छन् र उहाँको निम्ति कति कष्ट भोगेका छन् भन्‍ने कुराको कुनै शरमविना गवाही दिन्छन्। तिनीहरूले आफूमा भएका वरदान, प्रतिभाहरू, अनुभव, विशेष सीपहरू, संसारसँग व्यवहार गर्ने तिनीहरूका चतुर तौरतरिकाहरू, मानिसहरूसँग खेल्नको निम्ति तिनीहरूले प्रयोग गर्ने माध्यमहरू, आदि इत्यादिको तडकभडक पनि देखाउँछन्। आफूलाई उच्च पार्ने र आफूबारे गवाही दिने तिनीहरूको तरिकाहरूमध्ये एक भनेको तडकभडक देखाउनु र अरूलाई होच्याउनु हो। तिनीहरूले मानिसहरूबाट आफ्ना कमजोरी, कमीहरू र अपर्याप्तताहरू लुकाउँदै भेष पनि बदल्छन् र नाटकीय स्वरूप देखाउँछन्, र मानिसहरूलाई आफ्नो चमक मात्र देखाउँछन्। तिनीहरूले नकारात्मक अनुभव गरेको कुरा अरू मानिसहरूलाई बताउने हिम्मत पनि गर्दैनन्, र तिनीहरूसँग खुल्‍ने र सङ्गति गर्ने हिम्मतको अभाव हुन्छ। तिनीहरूले गल्ती गर्दा त्यसलाई लुकाउने र छोप्‍ने अधिकतम प्रयास गर्छन्। तिनीहरूले आफ्नो कर्तव्य निभाउने दौरानमा मण्डलीको काममा पुर्‍याएको हानिलाई कहिले पनि उल्लेख गर्दैनन्। तर तिनीहरूले गरेको सानो योगदान वा प्राप्त गरेको केही साना सफलताहरू देखाउन छिटा हुन्छन्। तिनीहरू कति सक्षम छन्, तिनीहरूको क्षमता कति उच्च छ, तिनीहरू कति असाधारण छन् र तिनीहरू सामान्य मानिसहरूभन्दा कति वरिष्ठ छन् भन्‍ने कुरा सारा संसारलाई थाहा दिन व्याकुल हुन्छन्। के यी तिनीहरूले आफूलाई उच्च पार्ने र आफूबारे गवाही दिने तरिकाहरू होइनन् र? के आफूलाई उच्च पार्ने र आफूबारे गवाही दिने कार्य विवेक र समझ भएको व्यक्तिले गर्ने कार्य हो? होइन। त्यसो भए, मानिसहरूले यसो गर्दा प्रायः कस्तो स्वभाव प्रकट हुन्छ त? अहङ्कार। यो यसरी प्रकट हुने एक मुख्य स्वभाव हो, त्यसपछि छलीपन आउँछ जसमा अरू मानिसहरूलाई आफूलाई उच्‍च सम्मान गर्ने तुल्याउनको निम्ति सम्भव भएसम्मका सबै कुरा गर्ने कुरा सामेल हुन्छ। तिनीहरूका शब्दहरू पूर्ण रूपमा निर्विवाद हुन्छन् र तिनमा अभिप्रेरणा र कपट-योजनाहरू प्रस्ट रूपले समावेश हुन्छन्, तिनीहरू आफूलाई प्रदर्शन गरिरहेका हुन्छन्, तैपनि तिनीहरू यो तथ्य लुकाउन चाहन्छन्। तिनीहरूले जे भन्छन् त्यसको परिणाम भनेको मानिसहरूलाई तिनीहरू अरूभन्दा असल छन्, तिनीहरूको बराबर कोही पनि छैन र सबै जना तिनीहरूभन्दा निकृष्ट छन् भन्‍ने अनुभव गराउनु हो। अनि के यो परिणाम गोप्य तरिकाबाट प्राप्त गरिँदैन र? यस्तो तरिकाको पछाडि कस्तो स्वभाव हुन्छ? अनि के त्यहाँ दुष्टताका कुनै तत्त्वहरू हुन्छन्? (छन्।) यो एक प्रकारको दुष्ट स्वभाव हो। तिनीहरूले प्रयोग गर्ने तरिकाहरू छलपूर्ण स्वभावद्वारा निर्देशित भएको देख्‍न सकिन्छ—त्यसो भए, यो दुष्ट छ भनेर म किन भन्छु त? दुष्टतासँग यसको के सम्बन्ध छ? तिमीहरूलाई के लाग्छ: आफूलाई उच्च पार्ने र आफूबारे गवाही दिने आफ्ना उद्देश्यहरूबारे तिनीहरू खुलस्त हुन सक्छन्? तिनीहरू खुलस्त हुन सक्दैनन्। तर तिनीहरूका हृदयको गहिराइमा सधैँ एउटा चाहना हुन्छ, अनि तिनीहरूले भन्‍ने र गर्ने कुरा त्यही चाहनाको सघाउका निम्ति हो, र तिनीहरूले बोल्‍ने र गर्ने कुराहरूपछाडिको उद्देश्य र अभिप्रेरणाहरू गोप्य राखिन्छन्। उदाहरणको लागि, यी लक्ष्यहरू हासिल गर्नको निम्ति तिनीहरूले गलत निर्देशन वा केही अनुचित युक्तिहरूको प्रयोग गर्नेछन्। के यस्तो गोपनीयता धूर्त प्रकृतिको छैन र? अनि यस्तो धूर्तपनलाई दुष्ट भन्‍न सकिन्‍न र? (सकिन्छ।) यसलाई वास्तवमा दुष्ट भन्‍न सकिन्छ र यो छलभन्दा गहिरो हुन्छ। तिनीहरू आफ्ना उद्देश्यहरू पूरा गर्न निश्‍चित तरिका वा विधिहरू प्रयोग गर्छन्। यो स्वभाव छलीपन हो। तर तिनीहरूको हृदयको गहिराइमा भएको मानिसहरूले सधैँ आफूलाई पछ्याऊन्, आफूलाई आदर र आराधना गरून् भन्‍ने महत्त्वाकाङ्क्षा र चाहनाले तिनीहरूलाई आफूलाई उच्च पार्ने र आफूबारे गवाही दिनेतर्फ, अनि अनैतिक र निर्लज्ज रूपमा यी कुराहरू गर्नेतर्फ डोर्‍याउँछ। यो कुन स्वभाव हो? यो दुष्टताको स्तरसम्म पुग्छ। दुष्टता भनेको साधारण सङ्कीर्ण मानसिकता वा छली हुनु र झूट बोल्नु मात्र होइन। यदि कुनै व्यक्ति साधारण भ्रष्टतादेखि दुष्टताको स्तरसम्म पुग्न सक्छ भने, के यसको अर्थ ऊ झनै गहन रूपमा भ्रष्ट छ भन्‍ने हुँदैन र? (हुन्छ।) त्यसोभए यो दुष्टताको स्तर वर्णन गर त—यसलाई उपयुक्त रूपमा कसरी राख्न सकिन्छ? व्यक्ति किन साधारण भ्रष्टतादेखि दुष्टताको स्तरसम्म पुग्छ? के तिमीहरू यो कुरा स्पष्ट रूपमा देख्न सक्छौ? छलीपन र दुष्टताबीचको भिन्‍नता के हो? दुष्टता र छलीपनबीच प्रकट हुने तरिकामा नजिकको सम्बन्ध छ, तर दुष्टता अझै गम्भीर हुन्छ—त्यो छलीपनको चरम रूप हो। यदि कसैमा दुष्ट स्वभाव छ भनेर भनिन्छ भने, त्यो व्यक्ति साधारण रूपको छली होइन, किनकि साधारण छलीपनको अर्थ ऊ आफ्नो बानीले ठग हो वा ऊ आफ्नो कार्यमा इमानदार छैन भन्‍ने मात्र पनि हुन सक्छ, जबकि दुष्टता त्योभन्दा बढी गम्भीर हुन्छ छलीपनभन्दा बढी गहन स्तरको हुन्छ। दुष्ट स्वभाव भएको कुनै व्यक्तिको छलीपन औसत व्यक्तिको भन्दा ठूलो र बढी गम्भीर हुन्छ, उसका कामकुराहरू गर्ने साधन र विधिहरू, र उसका कार्यपछाडिका कुचक्रहरू सबै बढी धूर्त र गोप्य हुन्छन्, र अधिकांश मानिसहरूले यो कुरा छर्लङ्ग देख्न सक्दैनन्। दुष्टता भनेको यही नै हो।

ख्रीष्टविरोधीले आफूलाई उच्च पार्नु र आफूबारे गवाही दिनु एक औसत व्यक्तिले त्यस्तै गर्नुभन्दा कसरी फरक छ? औसत व्यक्तिले मानिसहरूलाई आफूलाई सम्मान गर्ने तुल्याउन प्रायः धाक देखाउने र आफूलाई प्रदर्शन गर्ने गर्छ, र उसमा यी स्वभाव र स्थितिहरूका प्रकटीकरणहरू पनि हुन्छन्, त्यसोभए ख्रीष्टविरोधीले आफूलाई उच्च पार्नु र आफूबारे गवाही दिनु साधारण व्यक्तिहरूले त्यही गर्नुभन्दा कसरी फरक छ त? फरक कहाँ छ? तँ यसबारे प्रष्ट हुनुपर्छ—आफूलाई कहिलेकाहीँ उच्च पार्नु वा आफूबारे धाक देखाउनुका सबै प्रकटीकरणहरूलाई ख्रीष्टविरोधीहरूको श्रेणीमा एकसाथ नराख्‌। के यो अवधारणात्मक त्रुटि होइन र? (हो।) त्यसोभए यो मामिलालाई कसरी स्पष्ट रूपमा छुट्ट्याउन सकिन्छ? फरक कहाँ छ? यदि तैँले यो कुरा स्पष्ट रूपमा बताउन सक्छस् भने, तैँले ख्रीष्टविरोधीको सार के हो भनेर राम्ररी बुझ्न सक्छस्। एकपटक प्रयास गर् त। (ख्रीष्टविरोधीहरूको काम गर्ने तरिका बढी गोप्य हुन्छ; तिनीहरूले मानिसहरूलाई बहकाउन निकै उचित देखिने माध्यम प्रयोग गर्छन्। तिनीहरूले कुनै उचित मामिलाबारे बोलिरहेजस्तो देखिन्छ, तर तैँले थाहा पाउनुभन्दा अगाडि नै तिनीहरूले आफूलाई उच्च पार्न र आफूबारे गवाही दिन थाल्छन्, र यो कुरा कसैलाई महसुसै हुँदैन। तिनीहरूका माध्यमहरू तुलनात्मक रूपमा गोप्य हुन्छन्।) तुलनात्मक रूपमा गोप्य भन्‍नुको अर्थ हो—यो तिनीहरूले आफूलाई उच्च पार्ने र आफूबारे गवाही दिने तरिकामार्फत तिनीहरूलाई अलग गर्नु हो। अरू केही छ? मलाई भन त, सचेतन रूपमा आफूलाई उच्च पार्नु र आफूबारे गवाही दिनु र अचेतन रूपमा सोही कुरा गर्नुको प्रकृतिबीच के भिन्‍नता छ? (अभिप्रायहरू भिन्‍न हुन्छन्।) के भिन्‍नता यहीँ छैन र? (छ।) जब भ्रष्ट स्वभावहरू भएको कुनै औसत व्यक्तिले आफूलाई उच्च पार्छ र तडकभडक देखाउँछ, त्यो आफूलाई प्रदर्शन गर्नको लागि मात्र हुन्छ। आफूलाई प्रदर्शन गरिसकेपछि, त्यो कुरा त्यहीँ सकिन्छ, र तिनीहरूले अरू मानिसहरूले तिनीहरूलाई राम्रो सोच्छन् कि नराम्रो भन्‍नेबारे वास्ता गर्दैनन्। तिनीहरूको मनसाय त्यति स्पष्ट हुँदैन, यो तिनीहरूमाथि एउटा स्वभाव हाबी भएको, एउटा स्वभाव प्रकट भएको कुरा हो। कुरा त्यति नै हो। के यस्तो स्वभाव बदल्न सजिलो हुन्छ? यदि यो व्यक्तिले सत्यता पछ्याउँछ भने, जब उसले काटछाँट, न्याय र सजाय अनुभव गर्छ, तब ऊ बिस्तारै बदलिन सक्नेछ। उसले बिस्तारै लज्जा र चेतना बोध प्राप्त गर्नेछ, र उसले यस्तो व्यवहार झन्झन् कम देखाउनेछ। उसले यस्तो व्यवहारको निन्दा गर्नेछ, र उसले संयम अपनाउनेछ र आफूमाथि लगाम लगाउनेछ। यो अचेतन रूपमा आफूलाई उच्च पार्नु र आफूबारे गवाही दिनु हो। सचेतन रूपमा आफूलाई उच्च पार्नु र आफूबारे गवाही दिनु र अचेतन रूपमा सोही गर्नुभित्र उही स्वभावहरू रहने भए पनि, ती दुईका प्रकृति फरक हुन्छन्। ती कसरी प्रकृतिमा फरक हुन्छन्? सचेतन रूपमा आफूलाई उच्च पार्ने र आफूबारे गवाही दिने काम कुनै मनसाय राखेर गरिन्छ। यस्तो गर्ने मानिसहरूले यत्तिकै बोलिरहेका हुँदैनन्—तिनीहरूले हरेकपटक आफूलाई उच्च पार्ने र आफूबारे गवाही दिने गरिरहँदा निश्‍चित अभिप्रायहरू र गुप्त उद्देश्यहरू बोकिरहेका हुन्छन्, र तिनीहरूले यस्तो कार्य शैतानी महत्त्वाकाङ्क्षा र चाहनाहरूसाथ गर्ने गर्छन्। सतही रूपमा उस्तै खालका प्रकटीकरणहरू देखिन्छन्। दुवै अवस्थामा मानिसहरूले आफूलाई उच्च पार्ने र आफूबारे गवाही दिने गरिरहेका हुन्छन्, तर परमेश्‍वरले अचेतन रूपमा आफूलाई उच्च पार्नु र आफूबारे गवाही दिनुलाई कसरी परिभाषित गर्नुहुन्छ? भ्रष्ट स्वभावको प्रकटीकरणको रूपमा। अनि परमेश्‍वरले सचेतन रूपमा आफूलाई उच्च पार्नु र आफूबारे गवाही दिनुलाई कसरी परिभाषित गर्नुहुन्छ? कुनै व्यक्तिले मानिसहरूलाई ऊबारे राम्रो सोच्ने, र उसलाई आराधना र आदर गर्ने, र त्यसपछि उसलाई पछ्याउने तुल्याउने उद्देश्यसाथ मानिसहरूलाई बहकाउन चाहनुको रूपमा। उसका कार्यहरू प्रकृतिले नै बहकाउने किसिमका हुन्छन्। त्यसैले, उसमा मानिसहरूलाई बहकाउने, र मानिसहरूले उसलाई पछ्याऊन् र आराधना गरून् भनेर तिनीहरूलाई स्वामित्वमा पार्ने मनसाय हुनेबित्तिकै, उसले बोल्दा र व्यवहार गर्दा सत्यता नबुझ्ने र गहिरो जग नभएकाहरूलाई सजिलै बहकाउन र बराल्न सक्ने केही माध्यम र विधिहरू प्रयोग गर्नेछ। त्यस्ता मानिसहरूमा सुझबुझ नहुने मात्र नभई बरु उल्टै तिनीहरूले यो व्यक्तिले भन्‍ने कुरा सही हुन् भन्‍ने सोच्छन्, र तिनीहरूले उसलाई सम्मानको नजरले हेर्न र ऊबारे राम्रो सोच्न सक्छन्, र समय बित्दै जाँदा तिनीहरूले उसलाई आराधना गर्ने र पछ्याउनेसमेत गर्छन्। दैनिक जीवनमा घट्ने सबैभन्दा आम घटना के हो भने, कुनै व्यक्तिले प्रवचन सुनेपछि उसले त्यसलाई निकै राम्रोसँग बुझेजस्तो देखिन्छ, तर पछि उसमाथि केही आइपर्दा, उसले त्यसलाई सुल्झाउन जान्दै जान्दैन। ऊ खोजी गर्न परमेश्‍वरसामु जान्छ, तर यसबाट कुनै नतिजा निस्कँदैन, र अन्त्यमा ऊ यो मामिलाबारे सोधखोज गर्न अगुवाकहाँ जानैपर्छ र ऊसँग समाधान माग्नैपर्छ। हरेकपटक उसमाथि केही आइपर्दा, उसले आफ्नो अगुवालाई नै त्यो समाधान गरिमाग्‍न चाहन्छ। यो त केही मानिसहरूको लागि अफिम सेवन एउटा लत र दोहोरिने व्यवहार बन्‍नु, र समयसँगै तिनीहरू त्यो सेवन नगरी बस्नै नसक्नुजस्तै हो। त्यसैले, ख्रीष्टविरोधीहरूले आफूलाई उच्च पार्नु र आफूबारे गवाही दिनु सानो कद भएका, समझ नभएका, मूर्ख र अज्ञानीहरूको लागि थाहै नपाई एकप्रकारको लागुपदार्थ बन्छ। तिनीहरूमाथि केही आइपर्दा, तिनीहरू त्यसबारे सोध्न ख्रीष्टविरोधीकहाँ जान्छन्, र त्यो ख्रीष्टविरोधीले कुनै आदेश दिएन भने, सबै जना त्यो मामिलाबारे छलफल गरेर सहमतिमा पुगिसकेका भए पनि, तिनीहरूले केही गर्ने आँट गर्दैनन्। तिनीहरूमा ख्रीष्टविरोधीको इच्छाविरुद्ध गएर दमनमा पर्ने डर हुन्छ, त्यसैले तिनीहरूले हरेक मामिलामा ख्रीष्टविरोधीले बोलिसकेपछि मात्रै कुनै कदम चाल्ने आँट गर्छन्। सत्यता सिद्धान्तहरू स्पष्ट रूपमा बुझिसकेपछि पनि, तिनीहरूले कुनै निर्णय लिने वा मामिला सम्हाल्ने आँट गर्दैनन्, बरु अन्तिम फैसला र निर्णयको लागि तिनीहरूले आदरसाथ हेर्ने “मालिक” लाई नै पर्खन्छन्। यदि मालिकले केही भनेन भने, त्यो मामिला सम्हाल्ने जुनसुकै व्यक्तिले पनि आफूले गर्नुपर्ने के हो भन्‍नेबारे अनिश्‍चित महसुस गर्छ। के यी मानिसहरूलाई विष लागेको छैन र? (छ।) विष लाग्‍नुको अर्थ यही हो। तिनीहरूलाई यति गहिरो गरी विष लाग्‍नको लागि ख्रीष्टविरोधीले कति काम गर्नुपर्छ, र तिनीहरूलाई कति विष दिनुपर्छ? यदि ख्रीष्टविरोधीले आफूलाई बारम्बार चिरफार गर्‍यो र आफूलाई चिन्यो, अनि मानिसहरूले देखून् भनी आफ्ना कमीकमजोरी, गल्ती, र अपराधहरू खुला रूपमा पेश गर्‍यो भने, के उसलाई सबैले अझै पनि यसैगरी आराधना गर्नेथिए त? बिलकुलै गर्नेथिएनन्। यस्तो देखिन्छ कि ख्रीष्टविरोधीले आफूलाई उच्च पार्न र आफूबारे गवाही दिनमा धेरै नै मेहनत लगाउँछ, त्यसैकारण उसले यस्तो “सफलता” प्राप्त गरेको हो। उसले चाहने परिणाम नै यही हो। ऊबिना त कसैले पनि कसरी उचित तरिकाले कर्तव्य निर्वाह गर्ने भनेर जान्‍नेछैन, र हरेक व्यक्ति अन्योलमा पर्नेछ। यो स्पष्ट छ कि ख्रीष्टविरोधीले यी मानिसहरूलाई नियन्त्रण गर्दा सुटुक्क धेरै विष खुवाउँछ र धेरै मेहनत लगाउँछ! यदि उसले थोरै शब्दहरू मात्र बोलेको भए, के यी मानिसहरू अझै पनि ऊद्वारा यसरी बाँधिनेथिए त? बिलकुलै बाँधिनेथिएनन्। जब ख्रीष्टविरोधीले मानिसहरूलाई उसलाई आराधना गर्ने, र सम्मानको नजरले हेर्ने र हरेक मामिलामा उसको कुरा सुन्‍ने तुल्याउने लक्ष्य हासिल गर्न सफलता पाएको हुन्छ, तब के उसले आफूलाई उच्च पार्ने र आफूबारे गवाही दिने धेरै कुरा गरेको र धेरै वचन बोलेको हुँदैन र? यसो गरेर उसले के-कस्तो परिणाम हासिल गर्छ? यो कस्तो हुन्छ भने, मानिसहरूसँग मार्ग हुँदैन र तिनीहरू ऊबिना जिइरहन सक्दै सक्दैनन्—ऊबिना आकासै खस्ला र पृथ्वी घुम्न छोड्ला, र परमेश्‍वरमा विश्‍वास गर्नुको कुनै मूल्य वा अर्थ नहोला, र प्रवचनहरू सुन्‍नु व्यर्थ होला भनेजस्तै हुन्छ। यो कस्तो पनि हुन्छ भने, ख्रीष्टविरोधी वरपर हुँदा मानिसहरूले आफ्नो जीवनमा केही आशा छ भन्‍ने महसुस गर्छन्, तर यदि ख्रीष्टविरोधी मर्‍यो भने तिनीहरूले आफ्नो सबै आशा गुमेजस्तो महसुस गर्नेछन्। के यी मानिसहरूलाई शैतानले बन्दी बनाएको छैन र? (छ।) अनि के यस्ता मानिसहरू त्यसैको योग्य हुँदैनन् र? (हुन्छन्।) हामी किन तिनीहरू त्यसैको योग्य हुन्छन् भनेर भन्दै छौँ? परमेश्‍वर तैँले विश्‍वास गर्नुपर्ने एउटै उहाँ हुनुहुन्छ, त्यसैले तँ किन ख्रीष्टविरोधीहरूलाई आराधना गर्छस् र पछ्याउँछस्, र त्यसलाई किन हरमोडमा तँलाई बाँध्न र नियन्त्रण गर्न दिन्छस्? यसबाहेक, व्यक्तिले जुनसुकै कर्तव्य निर्वाह गरिरहेको भए पनि, परमेश्‍वरको घरले मानिसहरूलाई स्पष्ट सिद्धान्त र नियमहरू उपलब्ध गराएको छ। यदि कुनै व्यक्तिले आफैँ हल गर्न नसक्ने कुनै कठिनाइ आइपर्‍यो भने, उसले सत्यता बुझ्ने कुनै मानिसबाट खोजी गर्नुपर्छ, र अझ गम्भीर मामिलाहरूमा माथिबाट खोजी गर्नुपर्छ। तर तैँले सत्यता खोजी नगर्ने मात्र नभई, उल्टै मानिसहरूलाई आराधना र आदर गर्छस्, यी ख्रीष्टविरोधीहरूले भनेको कुरा पत्याउँछस्। त्यसकारण तँ शैतानको नोकर बनेको छस्, र यसको दोषी तँ आफै होइनस् र? के तँ यसकै योग्य छैनस् र? आफूलाई उच्च पार्नु र आफूबारे गवाही दिनु ख्रीष्टविरोधीहरूमाझको साझा व्यवहार र प्रकटीकरण हो, र यो सबैभन्दा आम प्रकटीकरणहरूमध्येको एक हो। ख्रीष्टविरोधीहरूले कसरी आफूलाई उच्च पार्छन् र आफूबारे गवाही दिन्छन् भन्‍ने कुराको मुख्य विशेषता के हो? औसत व्यक्तिले कसरी आफूलाई उच्च पार्छ र आफूबारे गवाही दिन्छ भन्‍ने कुराभन्दा यो कसरी फरक छ? यसरी कि, यो कदमपछाडि ख्रीष्टविरोधीहरूका आफ्नै उद्देश्यहरू हुन्छन्, र तिनीहरूले यो अचेतन रूपमा बिलकुलै गरिरहेका हुँदैनन्। बरु, तिनीहरूले उद्देश्य, चाहना र महत्त्वाकाङ्क्षा पालिरहेका हुन्छन्, र तिनीहरूले यसरी आफूलाई उच्च पार्नु र आफूबारे गवाही दिनुका परिणामहरू यति भयानक छन् कि तीबारे मनन गर्न पनि गाह्रो छ—तिनीहरूले मानिसहरूलाई बहकाउन र नियन्त्रण गर्न सक्छन्।

म एउटा उदाहरण दिन्छु। तिमीहरू यस्तो खालको प्रकटीकरण र स्वभाव आफूलाई उच्च पार्नु र आफूबारे गवाही दिनुसँग सम्बन्धित छन् कि छैनन् भनेर सोच्न सक्छौ। एकपटक एउटा अगुवा थियो, जसले कुनै निश्‍चित ठाउँमा दुई वा तीन वर्ष मण्डलीको काम गरेको थियो। ऊ एकपछि अर्को मण्डलीमा भौँतारिएको थियो र अन्ततः उसले त्यहाँ आफ्नो जरा गाडेको थियो। उसले आफ्नो जरा गाडेको थियो भन्‍नुको अर्थ के हो? यसको अर्थ के हो भने, अधिकांश मानिसहरूले उसलाई चिन्थे र उसलाई उच्‍च सोच्थे, र ऊ त्यो ठाउँमा तुलनात्मक रूपले निकै प्रख्यात थियो। मानिसहरूले उसलाई देख्नेबित्तिकै उसलाई स्वागत गर्थे, उसको लागि आफ्नो सिट छाड्थे, र मीठो खानेकुरा दिन्थे। त्यहाँ विमति राख्‍ने कुनै आवाज थिएन, उसलाई विरोध गर्ने एक जना पनि थिएन; सबै जना त्यो अगुवासँग राम्ररी नै परिचित थिए, र तिनीहरूले भित्रैदेखि उसको काम गर्ने तरिकालाई अलिक अनुमोदन गर्थे र उसको नेतृत्व स्विकार्थे। उक्त अगुवाले त्यहाँ कति काम गर्‍यो, कति बोल्यो, वा केबारे बोल्यो भन्‍ने कुरा त ठ्याक्‍कै थाहा छैन; यी विवरणहरू अज्ञात छन्, तर छोटकरीमा भन्‍नुपर्दा, अधिकांश मानिसहरूले उसको नेतृत्व राम्रैसित स्विकार्थे। केही समय बितेपछि त्यो अगुवाले भन्यो: “यहाँका ब्रदर-सिस्टरहरू सबै आज्ञाकारी र समर्पणकारी छन्, र मण्डलीमा कामकुरा हरहिसाबमा राम्ररी चलिरहेका छन्। दुर्भाग्यवश, एउटा कुरा भने पूर्ण रूपमा सन्तोषजनक छैन, र त्यो के हो भने, यहाँको वातावरण नराम्रो छ। यदि वातावरण उपयुक्त भएको भए, हामीले कुनै राम्रो र घमाइलो दिन पारेर हजारौँ मानिसहरूको साथमा ठूलो भेला आयोजना गर्न एउटा विशाल पार्क जान पाउनेथ्यौँ, र माइक्रोफोन र एक जोडी ठूलो स्पिकरबाट हामीले सत्यता जारी गर्नेथ्यौँ, र अझ धेरै मानिसलाई परमेश्‍वरमाथिको विश्‍वासमा लिएर आउनेथ्यौँ। के त्यसपछि हाम्रो कामले फल फलाउनेथिएन र?” यो सुनेपछि सबैले “आमेन” भने र त्यसलाई स्विकारे। मलाई भन त, “हामीले सत्यता जारी गर्नेथ्यौँ” भन्‍ने वाक्यांशमा कुनै समस्या छ? (छ।) त्यो समस्या के हो? (त्यो अगुवाले आफूलाई परमेश्‍वरको रूपमा व्यवहार गर्दै थियो।) तिमीहरू सबैले यसमा समस्या छ भनेर चिन्यौ, तर त्यहाँका रनभुल्ल परेका मानिसहरूले चिनेनन्। तिनीहरूले यो वाक्यको उत्तर पनि “आमेन” भनेर दिए! के सत्यता यो अगुवाद्वारा जारी हुन्छ? ऊ को हो? ऊ एउटा साधारण अगुवा हो; उसले केही वर्ष काम गर्‍यो र त्यसपछि आफूलाई अरू हरेकभन्दा वरिष्ठ सोच्यो र आफू को हो भन्‍ने कुरा बिर्स्यो, र सत्यता व्यक्त गर्नसमेत चाह्यो—यो त उसको लागि धेरै ठूलो कार्य हुनेथ्यो। यसले के प्रमाणित गर्छ? यसले प्रमाणित गर्छ कि उसलाई आफू को हुँ भन्‍ने थाहै थिएन, र आफूले के कर्तव्य निर्वाह गरिरहेको छु भन्‍ने पनि थाहै थिएन। उसमा यस्तो स्वभाव भएकोले, के उसको सधैँजसोको काम र बोली सत्यतासँग मिल्ला त? उसको सधैँजसोको काम र बोली निश्‍चय नै भ्रामक र दुष्ट शब्दहरूले भरिएका हुन्छन्, र तिनले मण्डलीलाई भरणपोषण र मलजल गर्ने परिणाम बिलकुलै हासिल गर्न सक्दैनन्। ऊ सत्यता के हो भनेरसमेत जान्दैन, झन् सत्यता व्यक्त गर्नुको अर्थ के हो भनी जान्‍नु त टाढाको कुरा हो। केवल दुई वा तीन वर्ष कतै काम गरेपछि उसलाई आफूसँग केही प्रतिष्ठा र पूँजी छ भन्‍ने लाग्यो, र त्यसपछि उसले आफू को हुँ भन्‍ने बिर्सियो, आफूबारे निकै राम्रो महसुस गर्‍यो, र आफै सत्यता व्यक्त गर्न चाह्यो। के यस्तो गलत धारणा हुनु घिनलाग्दो कुरा होइन र? यो गलत धारणा कहाँबाट आउँछ? के उसमा कुनै मानसिक गडबडी थियो, कि त्यो एउटा क्षणिक आवेग थियो? उसले अलिकति काम गर्‍यो, स्थानीय मण्डलीमा कसैले पनि उसको विरोध गरेन, उसको लागि सबथोक सहज रूपमा चलिरहेजस्तो देखिन्थ्यो, त्यसैले उसले सबथोक आफूले गरेको कामको परिणाम हो भनेर विश्‍वास गर्‍यो, र एक्कासि त्यसको श्रेय आफूले लिन सक्छु भन्‍ने महसुस गर्‍यो। उसले सोच्यो, “यदि म यस्तो महत्त्वपूर्ण काम गर्न सक्छु भने, के म परमेश्‍वर होइन र? अनि यदि म परमेश्‍वर हुँ भने, मलाई अहिले निकै उकुसमुकुस भइरहेको छ—बाहिरी वातावरण योभन्दा राम्रो भएको भए, मैले सत्यता व्यक्त गर्न सक्थेँ!” उसको दिमागमा एक्कासि यो सोच आयो। के उसको दिमाग खराब छैन र? (छ।) उसको दिमाग खराब छ। के उसमा समझको कमी छैन र? के शैतानहरू र ख्रीष्टविरोधीहरूका कार्य र वचनहरूमा सामान्य मानवताको समझ हुन सक्छ र? बिलकुलै हुन सक्दैन। त्यो अगुवाले अलिकति काम गर्‍यो र केही नतिजा निकाल्यो, र त्यसपछि एक्कासि आफू मानव हुँ भन्‍ने बिर्सियो। के उसले त्यस्ता अनुचित वचनहरू ओकल्न सक्नु उसका स्वभावहरूसँग सम्बन्धित छैन र? (छ।) कसरी सम्बन्धित छ? उसका स्वभावहरूभित्र के ऊ अनुयायी बन्‍न इच्छुक छ? के उसलाई आफू परमेश्‍वरको एक साधारण अनुयायी मात्र हुँ भन्‍ने थाहा छ? उसलाई बिलकुलै थाहा छैन। उसले आफ्नो हैसियत र पहिचान अरूको भन्दा अत्यन्तै सम्मानजनक र श्रेष्ठ छ भन्‍ने विश्‍वास गर्छ। के तिमीहरू यसप्रकारको व्यवहार र त्यसको प्रकृतिसँग परिचित छैनौ र? शैतानलाई किन मध्य-हावामा फ्याँकियो? (ऊ परमेश्‍वरकै बराबरीमा रहन चाहन्थ्यो।) त्यसको कारण उसले परमेश्‍वरको बराबरीमा रहन चाहेको थियो। शैतानलाई ब्रह्माण्डमा आफ्नो स्थान थाहा नभएकोले, आफू को हुँ भन्‍ने थाहा नभएकोले, र आफ्नो हैसियत थाहा नभएकोले, परमेश्‍वरले त्यसलाई आफू हिँडिरहेको स्थानमै हिँड्न दिनुहुँदा, शैतानले आफूलाई नै परमेश्‍वर सोच्न थाल्यो। उसले परमेश्‍वरले गर्नुभएका काम नै गर्न, उसले उहाँको प्रतिनिधित्व गर्न, उहाँलाई प्रतिस्थापित गर्न, र उहाँको अस्तित्व इन्कार्न चाह्यो, र फलस्वरूप त्यसलाई मध्य-हावामा फ्याँकियो। ख्रीष्टविरोधीहरूले पनि यस्तै प्रकारका कार्य गर्छन्, तिनीहरूका कार्यको प्रकृति उही हुन्छ, अनि तिनीहरू र शैतानको स्रोत एउटै हुन्छ। ख्रीष्टविरोधीको हकमा, त्यस्तो प्रकटीकरण कहिलेकाहीँ हुने प्रकटीकरण वा लहडको परिणाम होइन—यो त पूर्णतया तिनीहरूको शैतानी प्रकृतिको प्रभुत्व र तिनीहरूको शैतानी स्वभावको प्राकृतिक प्रकटीकरण हो। मैले भर्खरै कुरा गरेको अगुवाको प्रकटीकरणको प्रकृति के हो? (यो ख्रीष्टविरोधीको प्रकृति हो।) हामी किन आफूलाई उच्च पार्ने र आफूबारे गवाही दिने विषयवस्तुको लागि यो प्रकटीकरण छलफल गरिरहेका छौँ? यो प्रकटीकरणको प्रकृति कसरी आफूलाई उच्च पार्नु र आफूबारे गवाही दिनुसँग सम्बन्धित छ? उसले बोलेको “सत्यता जारी गर्नु” भन्‍ने कुराको प्रकृति के थियो? म किन यो कुरा आफूलाई उच्च पार्नु र आफूबारे गवाही दिनुसँग सम्बन्धित छ भनेर भन्छु? (त्यो अगुवाले विश्‍वास गर्‍यो कि उसले मानिसहरूलाई सत्यता उपलब्ध गराउन सक्छ।) उसले भनेको कुराको मतलब यही थियो। उसले त्यस्ता कुराहरू भन्दा त्यो कुरा सुन्‍ने मानिसहरूले सोचे, “तपाईंको चालढाल निकै प्रभावशाली छ, र तपाईं यस्तो भावले बोल्न सक्नुहुन्छ—यो त परमेश्‍वरले बोल्नुपर्ने खालको भाव होइन र? के यो परमेश्‍वरमा हुनुपर्ने प्रभावशाली चालढाल र सोच होइन र?” के त्यस अगुवाले आफूलाई उच्च पार्ने र आफूबारे गवाही दिने उद्देश्य हासिल गरेको थिएन र? उसले अचेतन रूपमै मानिसहरूलाई आफूप्रति सम्मान, आराधना, र प्रशंसाको भाव विकास गर्ने तुल्याएको थियो। के त्यही भएको थिएन र? (थियो।) ख्रीष्टविरोधीको घिनलाग्दो रूप यही हो; यो ख्रीष्टविरोधीले गोप्य रूपमा आफूलाई उच्च पारेको र आफूबारे गवाही दिएको हो।

के आफूलाई उच्च पार्नु र आफूबारे गवाही दिनुका अन्य केही प्रकटीकरणहरू छन्? यो मामिलामा तिमीहरू सबैले आत्मचिन्तन गर्नुपर्छ। के तिमीहरूले आफूबारे गवाही दिनेजस्तो काम गर्नेथ्यौ? के तिमीहरू आफ्नो विवेक र समझद्वारा बाँधिएर आफूलाई त्यस्तो लज्जाजनक कार्य गर्नबाट रोक्न सक्छौ? यदि तँ आफूलाई संयमित राख्न सक्छस् भने, यसले तँमा चेतना छ, र तँ ख्रीष्टविरोधीहरूभन्दा फरक छस् भन्‍ने प्रमाणित गर्छ। यदि तँमा यो चेतना छैन, र तँमा यस्ता खालका महत्त्वाकाङ्क्षा र चाहनाहरू छन्, अनि तँ आफूबारे गवाही दिनेजस्तो काम गर्न सक्षम छस् भने, तँ एक ख्रीष्टविरोधीसमान होस्। त्यसोभए, तिमीहरूको अवस्था कस्तो छ? के तिमीहरू संयमसाथ कार्य गर्छौ? यदि तँमा परमेश्‍वरको डर मान्‍ने हृदय छ, लज्जाबोध, र चेतना छ भने, तैँले ती कुराहरू गर्न चाहे पनि, तैँले सोच्नेछस् कि तिनले परमेश्‍वरलाई चिढ्याउनेछन् र परमेश्‍वरले तिनलाई घृणा गर्नुहुनेछ, अनि त्यसपछि तैँले आफूलाई संयमित राख्न सक्नेछस् र तैँले आफूबारे गवाही दिने आँट गर्नेछैनस्। यदि तैँले आफूलाई एकपटक अनि त्यसपछि फेरि दुईपटक संयमित राखेपछि, यी विचार, यी अभिप्राय र सोचहरू केही समयपछि अलिअलि गर्दै कम हुन थाल्नेछन्। तँमा यी विचारबारे समझ हुनेछ र तँलाई यी घृणास्पद र घिनलाग्दो छन् भनेर महसुस हुनेछ, यस्ता कुराहरू गर्ने तेरा आवेग र चाहनाहरू कम हुनेछन्, र तँ बिस्तारै आफूमाथि लगाम लगाउन र आफूलाई नियन्त्रण गर्न सक्नेछस्, यस हदसम्म कि यी विचारहरू झन्झन् लामो अन्तरालमा मात्र उत्पन्‍न हुन थाल्नेछन्। यदि तँलाई यी विचारहरूबारे थाहा छ, तर आफूलाई संयमित राख्न सक्दैनस्, र तैँले अत्यन्तै दह्रिला उद्देश्यहरू बोक्छस्, मानिसहरूलाई तेरो आराधना गर्ने तुल्याउन मात्र चाहन्छस्, र तँलाई कसैले पनि आराधना गरेन वा पछ्याएन भने असन्तुष्ट महसुस गर्छस्, र घृणाले भरिन्छस्, र केही गर्न चाहन्छस्, र निर्लज्ज रूपमा आफूबारे गवाही दिन र आफ्नो प्रदर्शन गर्न सक्छस् भने—तँ ख्रीष्टविरोधी होस्। अनि तेरो अवस्थाचाहिँ कस्तो छ त? (जब म यी कुराहरूबारे सचेत हुन्छु, तब म आफूलाई संयमित राख्न सक्छु।) आफूलाई संयमित राख्न तँ केमा निर्भर रहन्छस्? (म परमेश्‍वरबारे केही ज्ञान राख्न र परमेश्‍वरको डर मान्‍ने हृदय हुनमा निर्भर हुन्छु।) यदि व्यक्तिसँग परमेश्‍वरको डर मान्‍ने हृदय छ भने, उसले संयम अपनाउन सक्छ। संयम आफूलाई रोकेर वा आफूलाई अवरोध गरेर हासिल हुँदैन, यो त सत्यता बुझेर अनि परमेश्‍वरको डर मानेर हासिल हुने परिणाम हो। व्यक्तिले चेतना र संज्ञानको माध्यमले आफूलाई संयमित पार्छ, र साथसाथै व्यक्तिमा अलिकति परमेश्‍वरको डर मान्‍ने हृदय भएकोले र परमेश्‍वरलाई चिढ्याउने डर भएकोले, उसले संयम अपनाउँछ। यदि तेरो चेतनाले तँलाई संयमित बनाउन सक्दैन, र तँसित परमेश्‍वरको डर मान्‍ने हृदय पनि छैन, र आफूबारे गवाही दिँदा तैँले लाज महसुस गर्दैनस् र त्यसो गरिरहन चाहन्छस्, र आफ्नो उद्देश्य पूरा नभएसम्म हार मान्दैनस् भने, यसको प्रकृति भिन्न हुन्छ—तँ ख्रीष्टविरोधी होस्।

आफूलाई उच्च पार्न र आफूबारे गवाही दिनको लागि ख्रीष्टविरोधीहरूमा हुने तरिका र प्रकटीकरणहरू थुप्रै छन्। कुनैकुनै तरिकामा ख्रीष्टविरोधीहरूले सिधै आफूलाई उच्च पार्नु र आफूबारे गवाही दिनु, र आफ्ना सबै असल गुणहरूबारे कुरा गर्नु संलग्न हुन्छ भने, कुनैकुनै तरिकामा चाहिँ तिनीहरूले मानिसहरूलाई चुपचाप तिनीहरूबारे उच्च विचार राख्ने र तिनीहरूलाई आदरसाथ हेर्ने, आराधना गर्ने, र पछ्याउने तुल्याउने, र मानिसहरूको हृदयमा ठाउँसमेत ओगट्ने उद्देश्य पूरा गर्ने अप्रत्यक्ष वाक्यांश र उपायहरू खोज्नु संलग्न हुन्छ—त्यस्तो व्यवहारको प्रकृति यस्तै हुन्छ। आफूलाई उच्च पार्ने र आफूबारे गवाही दिने ख्रीष्टविरोधीहरूको स्वभाव त्यसको प्रकृति, त्यसले ल्याउने नतिजा, साथै त्यो प्रकट हुने तरिका, अनि त्यसका अन्तर्निहित अभिप्राय र उद्देश्यको हिसाबमा साधारण मानिसहरूको स्वभावभन्दा फरक हुन्छ। अझ भन्‍ने हो भने, के आफूलाई उच्च पार्ने र आफूबारे गवाही दिने मानिसहरू आफ्ना सबै असल गुणहरूबारे मात्र कुरा गर्छन्? कहिलेकाहीँ तिनीहरू आफ्ना खराब पक्षहरूबारे पनि कुरा गर्छन्, तर त्यसो गर्दा के तिनीहरू साँच्चै आफ्नो बारे चिरफार र जान्‍ने प्रयास गरिरहेका हुन्छन्? (हुँदैनन्।) त्यसोभए व्यक्तिले आफ्नो आत्मज्ञान साँचो होइन, त्यो दूषित छ र त्यसको पछाडि उद्देश्य छ भनी कसरी पत्ता लगाउँछ? व्यक्तिले कसरी यो मामिला राम्ररी बुझ्न सक्छ? यहाँ मुख्य कुरा के हो भने, तिनीहरूले आफूलाई जान्‍ने र आफ्ना कमजोरी, खोट, कमी, र भ्रष्ट स्वभावहरू खुलासा गर्ने प्रयास गरिरहँदा आफूलाई दोषमुक्त गर्ने बहाना र कारणहरू पनि खोजिरहेका हुन्छन्। तिनीहरूले मानिसहरूलाई लुकीछिपी यसो भनिरहेका हुन्छन्, “मैले मात्रै होइन, सबैले गल्ती गर्न सक्छन्। तिमीहरू सबैले पनि गल्ती गर्न सक्छौ। मैले गरेको गल्ती क्षमायोग्य छ; यो सानो गल्ती हो। यदि तिमीहरूले यही गल्ती गरेका भए, मामिला मेरो भन्दा गम्भीर हुनेथ्यो, किनकि तिमीहरूले आत्मचिन्तन र आफूलाई चिरफार गर्नेथिएनौ। मैले केही गल्ती गरे पनि, म तिमीहरूभन्दा उत्तम छु र ममा बढी चेतना र निष्ठा छ।” जब सबैले यो कुरा सुन्छन्, तिनीहरूले सोच्छन्, “तपाईँले ठ्याक्कै सही भन्‍नुभो। तपाईँले सत्यता यति धेरै बुझ्‍नुभएको छ, र तपाईँसँग साँच्चै कद छ। गल्ती गर्दा तपाईँ आत्मचिन्तन गर्न आफूलाई चिरफार गर्न सक्‍नुहुन्छ; तपाईँ हामीभन्दा धेरै राम्रो हुनुहुन्छ। हामीले गल्ती गर्‍यौँ भने हामी आत्मचिन्तन गर्दैनौँ र आफूलाई जान्‍ने प्रयास गर्दैनौँ, र लाजको डरले हामी आफूलाई चिरफार गर्ने आँट पनि गर्दैनौँ। तपाईँसँग हाम्रोभन्दा ठूलो कद र धेरै साहस छ।” यी मानिसहरूले गल्ती गरेर पनि अरूको सम्मान जिते र आफ्नै प्रशंसाका गीत गाए—यो कुन स्वभाव हो? कतिपय ख्रीष्टविरोधीहरू बहाना गर्न, मानिसहरूलाई ठग्न र नाटक गर्नमा निकै पोख्त हुन्छन्। सत्यता बुझ्ने मानिसहरू भेट्दा तिनीहरू आफ्नो आत्मज्ञानबारे कुरा गर्न थाल्छन्, र आफू दियाबलस र शैतान हुँ, आफ्नो मानवता खराब छ, र आफू श्राप पाउन योग्य छु भनेरसमेत भन्छन्। मानौँ तैँले तिनीहरूलाई यस्तो सोधिस् रे, “तपाईँ आफू दियाबलस र शैतान हुँ भनेर भन्‍नुहुन्छ, त्यसोभए तपाईँले के-कस्ता दुष्ट कार्य गर्नुभयो त?” तिनीहरूले भन्छन्: “मैले केही पनि गरिनँ, तर म दियाबलस हुँ। अनि म दियाबलस मात्र होइन; म त शैतान पनि हुँ!” तैँले त्यसपछि तिनीहरूलाई सोध्छस्, “तपाईँ आफू दियाबलस र शैतान हुँ भनेर भन्‍नुहुन्छ, त्यसोभए तपाईँले दियाबलस र शैतानका कुन दुष्ट कार्य गर्नुभयो, अनि तपाईँले कसरी परमेश्‍वरलाई प्रतिरोध गर्नुभयो? के तपाईँ आफूले गरेका दुष्ट कार्यहरूबारे बताउन सक्‍नुहुन्छ?” तिनीहरूले भन्‍नेछन्: “मैले केही पनि दुष्टता गरिनँ!” त्यसपछि तँ झनै जोड गर्छस् र सोध्छस्, “यदि तपाईँले केही पनि दुष्टता गर्नुभएको छैन भने, तपाईँ किन आफू दियाबलस र शैतान हुँ भनेर भन्‍नुहुन्छ? यसो भनेर तपाईँले के हासिल गर्न खोजिरहनुभएको हो?” जब तँ तिनीहरूसँग यसरी गम्भीर बन्छस्, तब तिनीहरूसँग भन्‍नको लागि केही पनि हुनेछैन। वास्तवमा तिनीहरूले धेरै खराब कार्यहरू गरेका हुन्छन्, तर तिनीहरूले तँसँग त्यसका तथ्यहरू बिलकुलै बताउनेछैनन्। तिनीहरूले आफ्नो आत्मज्ञानबारे खोक्रो रूपमा बताउन केही ठूल्ठूला कुरा मात्र गर्नेछन् र केही धर्मसिद्धान्तहरू फलाक्नेछन्। विशेषगरी तिनीहरूले मानिसहरूलाई कसरी आफूतिर ताने, कसरी छल गरे, मानिसहरूलाई आफ्‍नै भावनाका आधारमा कसरी प्रयोग गरे, परमेश्‍वरको घरका हितहरूलाई कसरी गम्भीर रूपमा लिएनन्, कसरी कार्य प्रबन्धहरूविरुद्ध गए, कसरी माथिलाई छल गरे, ब्रदर-सिस्टरहरूबाट कसरी कुराहरू लुकाए, र परमेश्‍वरको घरको हितलाई कति क्षति पुर्‍याए भन्‍ने तथ्यहरूबारे तिनीहरूले एक शब्द पनि बोल्नेछैनन्। के यो आफूबारेको साँचो ज्ञान हो र? (होइन।) तिनीहरूले आफू दियाबलस र शैतान हुँ भनेर भनिरहँदा, के तिनीहरूले आफूलाई उच्च पार्न र आफूबारे गवाही दिन आत्मज्ञानको नाटक गरिरहेका हुँदैनन् र? के यो तिनीहरूले प्रयोग गर्ने एउटा विधि होइन र? (हो।) एउटा औसत व्यक्तिले यो विधिलाई छर्लङ्ग देख्न सक्दैन। कतिपय अगुवाहरू बर्खास्त गरिएपछि पनि केही समयलगत्तै पुनः चुनिन्छन्, र यसको कारण सोध्दा कतिपय मानिसहरूले यसो भन्छन्: “त्यो अगुवा राम्रो क्षमताको छ। उसलाई ऊ दियाबलस र शैतान हो भनेर थाहा छ। अरू कसमा यो स्तरको ज्ञान छ र? साँच्चै सत्यता पछ्याउने मानिसहरूमा मात्रै यस्तो ज्ञान हुन्छ। हामीमध्ये कसैले पनि आफूबारे यो ज्ञान प्राप्त गर्न सक्दैनौँ; औसत व्यक्तिमा यस्तो कद हुँदैन। यसैकारण सबैले उसैलाई चुने।” यहाँ के भइरहेको छ? यी मानिसहरू बहकिएका छन्। यो अगुवालाई ऊ दियाबलस र शैतान हो भनेर थाहा थियो, तर ऊ सबैद्वारा चुनिएको थियो, त्यसैले उसले ऊ दियाबलस र शैतान हो भनेर भन्‍नुले मानिसहरूमाथि के-कस्तो प्रभाव र परिणाम निम्त्याउँछ? (यसले मानिसहरूलाई तिनीहरूबारे उच्च विचार राख्ने तुल्याउँछ।) त्यो सही हो, यसले मानिसहरूलाई तिनीहरूबारे अझ बढी उच्च विचार राख्ने तुल्याउँछ। गैरविश्‍वासीहरूले यो विधिलाई “अघि बढ्नको लागि पछि हट्नु” भन्छन्। यसको मतलब, मानिसहरूलाई तिनीहरूबारे अझ बढी उच्च सोच्ने तुल्याउन तिनीहरूले पहिला आफूबारे खराब कुराहरू बताउँछन्, ताकि अरूले तिनीहरू आफूलाई उदाङ्गो पार्न र आफूलाई चिन्‍न सक्छन्, र तिनीहरूसँग गहिराइ र अन्तर्दृष्टि, र गहन बुझाइ छ भनेर विश्‍वास गरून्, र यही कारणले गर्दा सबैले तिनीहरूलाई अझ धेरै आराधना गर्छन्। अनि सबैले तिनीहरूलाई अझ धेरै आराधना गर्नुको परिणाम के हुन्छ? फेरि अगुवाहरू चुन्‍ने समय आउँदा तिनीहरूलाई अझै पनि त्यो भूमिकाको लागि सर्वश्रेष्ठ मानिन्छ। के यो निकै चलाख विधि होइन र? यदि तिनीहरूले आफ्नो आत्मज्ञानबारे यसरी कुरा नगरेका भए र आफू दियाबलस र शैतान हुँ भनेर नभनेका भए, बरु नकारात्मक मात्र भएका भए, अरूले तिनीहरूलाई देख्दा यसो भन्‍नेथिए, “तैँले बर्खास्त भएर आफ्नो हैसियत गुमाउनेबित्तिकै तँ नकारात्मक भइस्। तँ हामीलाई नकारात्मक नहुनू भनेर सिकाउने गर्थिस्, तर अहिले तेरो नकारात्मकता हाम्रो भन्दा गम्भीर छ। हामी तँलाई चुन्‍नेछैनौँ।” यस्तो अगुवालाई कसैले पनि उच्च सोच्नेछैनन्। अरूमा अझै पनि ऊबारे समझ नहुने भए पनि, तिनीहरूले कम्तीमा उसलाई फेरि आफ्नो अगुवा चुन्‍नेछैनन्, र यो व्यक्तिले अरूलाई आफूबारे उच्च सोच्ने तुल्याउने उद्देश्य पूरा गर्न सक्नेछैन। तर यो अगुवाले अग्रसरता लिँदै यसो भन्छ: “म दियाबलस र शैतान हुँ; परमेश्‍वरले मलाई श्राप दिऊन् र नरकको अठारौँ तहमा पठाऊन् र सारा अनन्तकालसम्म मलाई पुनर्जन्म लिने अनुमति नदिऊन्!” यो सुनेर केही मानिसहरू उसको लागि दुःखी हुन्छन् र भन्छन्: “हाम्रा अगुवाले धेरै कष्ट भोगेका छन्। ओहो, उनीमाथि कति ठूलो अन्याय भएको छ! यदि परमेश्‍वरले उनलाई अगुवा बन्‍ने अनुमति दिनुभएन भने, हामी नै उनलाई चुन्‍नेछौँ।” सबैले यो अगुवालाई त्यो हदसम्म समर्थन गर्छन्, त्यसैले के तिनीहरू बहकिएका छैनन् र? तिनीहरूका वचनहरूको मूल उद्देश्यको पुष्टि भएको छ, जसले तिनीहरूले साँच्चै मानिसहरूलाई यसरी बहकाइरहेका छन् भनेर प्रमाणित गर्छ। शैतानले कहिलेकाहीँ आफूलाई उच्च पार्ने र आफूबारे गवाही दिने काम गरेर मानिसहरूलाई बहकाउँछ, र अरू कुनै विकल्प नहुँदा त्यसले कहिलेकाहीँ घुमाउरो पाराले आफ्ना गल्तीहरू स्विकार्न सक्छ, तर यो सब ढोँग हो, र त्यसको उद्देश्य मानिसहरूको सहानुभूति र बुझाइ प्राप्त गर्नु मात्र हुन्छ। त्यसले यस्तोसमेत भन्‍नेछ, “कोही पनि सिद्ध हुँदैन। सबैमा भ्रष्ट स्वभावहरू हुन्छन् र सबैले गल्ती गर्न सक्छन्। जबसम्म व्यक्तिले आफ्ना गल्तीहरू सच्याउन सक्छ, तबसम्म ऊ असल मानिस नै हुन्छ।” मानिसहरूले यो सुनेपछि तिनीहरूलाई यो सही हो भन्‍ने लाग्छ, र तिनीहरूले शैतानलाई आराधना गर्न र पछ्याउन जारी राख्छन्। शैतानको विधि भनेको सक्रिय रूपमा आफ्ना गल्तीहरू स्विकार्नु, र गोप्य रूपमा आफूलाई उच्च पार्नु र मानिसहरूको हृदयमा आफ्नो स्थानलाई माथि सार्नु हो, ताकि मानिसहरूले त्यसका सबथोक—त्यसका त्रुटिहरूसमेत—स्विकारून् र त्यसपछि ती त्रुटिहरूलाई माफ गरून्, तिनलाई बिस्तारै बिर्सिऊन्, र अन्ततः शैतानलाई पूर्ण रूपमा स्विकारून्, मृत्युसम्मै त्यसप्रति बफादार रहून्, त्यसलाई कहिल्यै नछोडून् वा नत्यागून्, र त्यसलाई अन्त्यसम्मै पछ्याऊन्। के यो शैतानको काम गर्ने तरिका होइन र? शैतानले यसरी नै काम गर्छ, र ख्रीष्टविरोधीहरूले पनि मानिसहरूलाई आफूलाई आराधना गर्ने र पछ्याउने तुल्याउने आफ्नो महत्त्वाकाङ्क्षा र उद्देश्य पूरा गर्न यसप्रकारको विधि प्रयोग गर्छन्। यसका परिणामहरू पनि उस्तै हुन्छन्, र शैतानले मानिसहरूलाई बहकाउने र भ्रष्ट तुल्याउने परिणामभन्दा कति पनि फरक हुँदैनन्।

जब केही मानिसहरूले आफ्नो आत्मज्ञानबारे कुरा गर्छन्, तिनीहरू आफूलाई पूरै अस्तव्यस्त र केही न कामको व्यक्तिको रूपमा चित्रित गर्छन्, र आफू दियाबलस र शैतान हुँ, आफू श्रापित हुन योग्य छु, र आफूलाई परमेश्‍वरले हटाउनुभयो भने गुनासो गर्नेछैन भनेरसमेत भन्छन्। तर यी मानिसहरूमा आफ्नो प्रकृति सार वा भ्रष्ट स्वभावहरूबारे साँचो बुझाइ हुँदैन, र तिनीहरूले आफ्नो वास्तविक स्थितिबारे कुनै कुरा पनि बताउन सक्दैनन्। त्यसको साटो तिनीहरूले अरूलाई बहकाउन देखावटी ढर्रा प्रयोग गर्ने प्रयास गर्छन्, र मानिसहरूलाई झुक्याउन र छल गर्न सक्रिय रूपमा आफ्ना गल्तीहरू स्विकार्ने र “अघि बढ्न पछि हट्ने” विधि र शैली प्रयोग गर्छन्, र त्यसपछि मानिसहरूलाई आफूबारे राम्रो राय राख्ने तुल्याउँछन्। यही नै ख्रीष्टविरोधीहरूको अभ्यास हो। अर्कोपल्ट कुनै यस्तो व्यक्तिसँग सामना भयो भने तिमीहरूले उसलाई कस्तो व्यवहार गर्नुपर्छ? (विस्तृत विवरणहरू नियाल्नुपर्छ।) ठीक भन्यौ, तिमीहरूले मामिला अनुसन्धान गर्न र विस्तृत विवरणहरू नियाल्न सिक्नुपर्छ। अनि तिमीहरूले कत्तिको गहन रूपमा अनुसन्धान गर्नुपर्छ? यति गहन रूपमा कि, जबसम्‍म उसले दयाको भीक माग्दै यसो भन्दैन, “म तिमीहरूलाई फेरि कहिल्यै बहकाउनेछैन। तिमीहरूले मलाई आफ्नो अगुवा चुन्यौ भने पनि म त्यो भूमिका वहन गर्नेछैन।” उसलाई यसो भन, “हामी तँबाट फेरि कहिल्यै बहकिनेछैनौँ वा तँलाई अगुवा चुन्‍नेछैनौँ, त्यसैले सपना देख्न बन्द गर्!” यो कस्तो लाग्यो? ती सबै मानिसहरू, जसले आफ्नो आत्मज्ञानबारे निकै बढाइचढाइ गरेर बोल्छन्, र आफूलाई सराप्‍नेसमेत गर्छन्, र सुन्दा तीमध्ये केही पनि साँचो लाग्दैनन्, तिनीहरू झूटा आत्मिक व्यक्ति र पाखण्डीहरू हुन्, र तिनीहरूका सबै शब्दहरू बहकाउने खालका हुन्छन्। त्यस्ता मानिसहरूको बोलीमा एउटा विशेषता र केही मसिना विवरणहरू हुन्छन्, जसलाई तैँले खुट्ट्याउन सक्नुपर्छ। उदाहरणका लागि, मलाई भन त, यदि कुनै व्यक्तिलाई भेटीहरू सुरक्षित राख्‍ने एउटा शपथ लेख्न लगाइयो भने, त्यो शपथको पहिलो वाक्य के हुनुपर्छ? चेतना र मानवता भएको कुनै व्यक्तिले के लेख्ला? आफ्नो उचित स्थानमा उभिन र आफ्नो मनोवृत्ति उदाङ्गो पार्न उसले कस्तो भाव र वाक्यांश प्रयोग गर्ला? साधारण मानिसहरूले बोल्दा त साधारण रूपमै बोलिरहेका छन् भनेर सबैले महसुस गर्न सक्छन्, तर महत्त्वाकाङ्क्षी व्यक्तिहरू जो दुष्ट मानिस वा ख्रीष्टविरोधी हुन्, तिनीहरू बोल्दा, तिनीहरूसित खास भाव हुन्छ, जुन औसत व्यक्तिको भन्दा फरक हुन्छ। उदाहरणका लागि, तिनीहरू यसो भन्छन्: “यदि म, फलानोले परमेश्‍वरका भेटीहरूको एक पैसा पनि हिनामिना गरेँ भने, मैले दयनीय रूपले मर्नुपरोस्—मैले गाडीले किचिएर मर्नुपरोस्!” यो कस्तो भाव हो? तिनीहरू “म” भन्‍ने शब्दबाट सुरु गर्छन्, सबैभन्दा उच्च सुनिने भाव अपनाउँछन्—तिनीहरूको भाव र बोल्ने शैलीपछाडिको उत्प्रेरणा तिनीहरूले प्रयोग गर्ने आक्षरिक शब्दहरूमा देख्न सकिन्छ। पहिलो शब्द “म” हुन्छ—तिनीहरूले सबैभन्दा उच्च सुनिने भाव, र निकै तिखो स्वर अपनाउँछन्—के यो निकै उच्च सुनिने शपथ होइन र? यसप्रकारको शपथलाई के भनिन्छ? यसलाई उच्च सुनिने र पाखण्डी शपथ भनिन्छ। यस्तो आक्रामकतासाथ शपथ लेख्नु—यो कस्तो खालको स्वभाव हो? यो एक शपथ हो, त्यसोभए तैँले कोसामु शपथ खाँदै छस्? तैँले परमेश्‍वरसामु शपथ खाँदै छस्, त्यसकारण यो मामिलामा एक सामान्य व्यक्तिले कसरी बोल्नुपर्छ? उसले नम्र तरिकाले बोल्नुपर्छ, आफ्नो उचित स्थानमा उभिनुपर्छ, परमेश्‍वरलाई प्रार्थना गर्नुपर्छ, र हृदयदेखि बोल्नुपर्छ। उसले उच्च-सुनिने शब्दहरू प्रयोग गर्नु वा आक्रामक बन्‍नु हुँदैन। त्यस्ता मानिसहरू शपथ खाइरहँदा पनि त्यति आक्रामक हुन्छन्—तिनीहरूको शैतानी स्वभाव यति गम्भीर हुन्छ! तिनीहरूको शपथ साँचो हुन्छ कि झूटो भनेर भन्न गाह्रो हुन्छ। तिनीहरूको अर्थ यस्तो हुन्छ: “तँलाई ममाथि भरोसा छैन? तँलाई मैले परमेश्‍वरको घरको फाइदा उठाइरहेको छु, भेटी चोरिरहेको छु भन्‍ने डर छ? तँ मलाई प्रयोग गर्छस् र ममाथि भरोसा छैन, र तँ मलाई शपथ खान भन्छस्—ठीक छ, म शपथ खानेछु, मैले यो शपथ खाने आँट गर्छु गर्दिनँ, पर्खेर हेर्! मलाई त लाग्दैन कि म त्यस्तो केही गर्न सक्छु।” यो कस्तो मनोवृत्ति हो? यो आक्रामकता र निर्लज्‍जता हो। तिनीहरू परमेश्‍वरविरुद्ध रडाको मच्चाउने दुस्साहससमेत गर्छन्, र आफूलाई सही ठहर्‍याउन र मानिसहरूलाई बहकाउन शपथ प्रयोग गर्छन्। के यो परमेश्‍वरको डर मान्‍नु हो त? यसमा त अलिकति पनि धर्मपरायणता छैन। यस्तो खालको व्यक्ति शैतान र ख्रीष्टविरोधी हो; ख्रीष्टविरोधीहरूले यसरी नै बोल्छन्। रडाको मच्चाउने आशयले शपथ खानु—यो कस्तो खालको स्वभाव हो? के यस्तो खालको व्यक्तिलाई अझै पनि मुक्ति दिन सकिन्छ? के तिमीहरूले यस्तो खालको व्यक्ति पहिले भेटेका छौ? तिमीहरू यस्ता प्रकटीकरण, खुलासा वा स्वभावहरू खुट्ट्याउन जान्दैनौ, जान्दछौ र? कति मानिसहरू त यस्तो खालको व्यक्ति समझदार, आत्मिक बुझाइयुक्त, इमानदार, र परमेश्‍वरप्रति बफादार भएको विश्‍वास गर्छन्। के यो मूर्खता होइन र? के यो समझको कमी होइन र? यो घोर व्यवहार र स्वभाव तिनीहरूको शपथको आक्षरिक शब्द र वाक्यांशमा देख्न सकिन्छ, तर मानिसहरूले अझै पनि यो ख्रीष्टविरोधी निकै असल छ भन्‍ने सोच्छन्। के यी मानिसहरूले सत्यता बुझ्छन् त? यस्तो लाग्छ तिमीहरू सबैले धर्मसिद्धान्तहरू मात्र बुझ्छौ, तिमीहरूले धर्मसिद्धान्तबारे कुरा गर्न र खोक्रा शब्दहरू बोल्‍न मात्र सक्छौ, र खास मामिला र समस्याहरू खुट्ट्याउन सक्दैनौ। भविष्यमा यस्ता मामिलाहरू सामना गर्‍यौ भने, के तिमीहरू खुट्ट्याउन सक्‍नेछौ? (हो, सक्‍नेछौँ।) यस्ता शपथ लेख्नेहरू सबै पशुहरू हुन् र तिनीहरू कसैमा मानवता छैन। के तिमीहरूले पहिले यस्तो खालको शपथ देखेका छौ? के तिमीहरूले पहिले यस्तो खालको शपथ लेखेका छौ? (छौँ।) के त्यसको भाव र सुरुवात पनि यसको जस्तै थियो? (योजत्तिको सिधा थिएन।) त्यसोभए के त्यसको प्रकृति उही थियो? (थियो।) त्यसको प्रकृति उही थियो। शपथ खानु भनेको युद्धमैदानमा प्रवेश गर्नुजस्तो होइन, जसमा वीरतापूर्ण आत्मबलिदान आवश्यक हुन्छ। यसमा त्यस्तो भावना आवश्यक पर्दैन। जब तैँले परमेश्‍वरको शपथ खान्छस्, तैँले त्यसबारे राम्रोसँग सोच्नुपर्छ, र तैँले यो शपथ लेख्न किन आवश्यक छ, र तैँले कसको लागि शपथ खाँदैछस् र प्रतिज्ञा गर्दैछस् भन्‍ने कुरा बुझ्नुपर्छ। परमेश्‍वरले एक खालको भावना होइन, बरु व्यक्तिको मनोवृत्ति चाहनुहुन्छ। तेरो त्यो भावना आक्रामक र रडाको मच्चाउने किसिमको छ; त्यो शैतानको अहङ्कारी स्वभावको प्रकटीकरण हो। त्यो धर्मपरायणता र सृजित प्राणीहरूमा हुनुपर्ने प्रकटीकरण होइन, र त्यो सृजित प्राणीहरूले धारण गर्नुपर्ने हैसियत त झनै होइन। के यस्तो प्रकटीकरण देखाउने मानिसहरू राष्ट्रिय वीरताद्वारा प्रभावित छैनन् र? के यो यससँग सम्बन्धित छ? मानिसहरूलाई गहन रूपमा विष लगाइएको छ—तिनीहरू एउटा शपथ वा प्रतिज्ञा लेख्नेबित्तिकै युगौँयुगदेखिका सबै प्रसिद्ध व्यक्तित्वहरूबारे सोच्छन्, जो आफ्नो देश र जनताप्रति बफादार थिए। ती प्रसिद्ध व्यक्तित्वहरू शैतानको गिरोहका हिस्सा थिए, र तिनीहरूले आफूलाई अलग देखाउन र आफ्नै गवाही दिन, अनि मानिसहरूको हृदयमा स्थान ओगट्न र राम्रो प्रतिष्ठा बनाउनको लागि निर्लज्जपूर्वक काम गरेका थिए, ताकि इतिहासमा अमर रहँदै तिनीहरूले अनन्तसम्म रहिरहने राम्रो नाम कमाउन सकून्। पछिका पुस्ताले यसलाई तिनीहरूले देशप्रति अन्धभक्ति गरेको रूपमा मूल्याङ्कन गरे; के तिमीहरूलाई तिनीहरू साँच्चै अन्धा थिए भन्‍ने लाग्छ? वास्तवमा यो अन्धोपन के हो? यो सबैभन्दा विश्‍वासघाती, र दुष्ट अभ्यास हो, र यसभित्र व्यक्तिगत मनसाय हुन्छ। यो अन्धोपन होइन, र निश्‍चय नै भक्ति पनि होइन—यो त दुष्टता हो।

ख्रीष्टविरोधीहरूको आफूबारे गवाही दिने कार्यबारे हामीले धेरै सङ्गति गरिसकेका छौँ। के यो विषयसँग सान्दर्भिक अरू कुनै कुराहरू छन्, जुन तिमीहरूले अझै पनि राम्रोसँग बुझेका छैनौ? कतिपय मानिसहरूले बोली प्रयोग गरी आफूबारे गवाही दिन्छन्, र आडम्बर देखाउने केही वचनहरू बोल्छन्, जबकि अरू मानिसहरूले व्यवहार प्रयोग गर्छन्। आफूबारे गवाही दिन व्यवहार प्रयोग गर्ने मानिसहरूका प्रकटीकरणहरू के-के हुन्? बाहिरबाट हेर्दा, तिनीहरू मानिसहरूका धारणाहरूसँग मेल खाने, मानिसहरूको ध्यान आकर्षित गर्ने, र मानिसहरूले निकै भद्र र नैतिक मापदण्डहरूअनुरूप भन्‍ठानेका केही व्यवहारमा संलग्न हुन्छन्। यी व्यवहारले मानिसहरूलाई तिनीहरू सम्मानजनक, निष्ठायुक्त, परमेश्‍वरलाई साँच्चै प्रेम गर्ने, निकै धर्मपरायण, र साँच्चै परमेश्‍वरको डर मान्‍ने हृदय भएका, र सत्यता पछ्याउने मानिसहरू हुन् भन्‍ने सोच्ने तुल्याउँछ। तिनीहरू मानिसहरूलाई बहकाउन प्रायः केही बाहिरी असल व्यवहार प्रदर्शन गर्छन्—के यसमा पनि आफूलाई उच्च पार्नु र आफूबारे गवाही दिनुको गन्ध आउँदैन र? मानिसहरूले प्रायः अरूलाई तिनीहरूबारे उच्च सोच्ने र तिनीहरूलाई सम्मानको दृष्टिले हेर्ने तुल्याउन शब्दहरूको माध्यमबाट, तिनीहरू कसरी जनमानसभन्दा भिन्‍न छन् र तिनीहरूसँग कसरी अरूभन्दा बुद्धिमानी विचारहरू छन् भनेर व्यक्त गर्न स्पष्ट बोली प्रयोग गर्दै आफूलाई उच्च पार्छन् र आफूबारे गवाही दिन्छन्। तर प्रत्यक्ष बोली संलग्न नभएका त्यस्ता केही विधिहरू छन्, जसमा मानिसहरूले तिनीहरू अरूभन्दा राम्रा छन् भनेर गवाही दिनुको सट्टा बाहिरी अभ्यासहरू प्रयोग गर्छन्। यसप्रकारका अभ्यासहरू राम्रोसित सोचविचार गरिएका हुन्छन्, तिनमा निश्‍चित अभिप्राय र मनसाय हुन्छन्, र ती निकै उद्देश्यपूर्ण हुन्छन्। तिनलाई राम्ररी बेरिएको र प्रशोधित गरिएको हुन्छ, त्यसैले मानिसहरूले देख्ने भनेका केही व्यवहार र अभ्यास मात्र हुन्, जुन मानिसहरूका धारणासँग मिल्ने, भद्र, धर्मपरायण, र सन्तको शिष्टतासँग मिल्ने, र परमेश्‍वरलाई प्रेम गर्ने, परमेश्‍वरको डर मान्‍ने, र सत्यतासँग मिल्नेसमेत हुन्छन्। यसले आफूलाई उच्च पार्ने र आफूबारे गवाही दिने र मानिसहरूलाई आफूबारे उच्च सोच्ने र आफूलाई आराधना गर्ने तुल्याउने उही उद्देश्य पूरा गर्छ। के तिमीहरूले कहिल्यै त्यस्तो कुरा सामना गरेका वा देखेका छौ? के तिमीहरूमा यी प्रकटीकरणहरू छन्? के मैले छलफल गरिरहेका यी कुरा र यो विषय वास्तविक जीवनभन्दा अलग छन्? वास्तवमा, ती अलग छैनन्। म तिनीहरूलाई एउटा सामान्य उदाहरण दिन्छु। कतिपय मानिसहरूले आफ्नो कर्तव्य निर्वाह गर्दा बाहिरबाट तिनीहरू अत्यन्तै व्यस्त देखिन्छन्; तिनीहरू जानीजानी अरूले खानपिन गरिरहेको वा सुतिरहेको बेला काम गर्न जारी राख्छन्, र अरूले आफ्नो कर्तव्य निर्वाह गर्न सुरु गर्दा तिनीहरू खानपिन गर्न वा सुत्न जान्छन्। तिनीहरूले यसो गर्नुको उद्देश्य के हो? तिनीहरू ध्यान आकर्षित गर्न र सबैलाई तिनीहरू कर्तव्य निर्वाह गर्नमा अति व्यस्त रहेको र तिनीहरूसँग खानपिन गर्ने वा सुत्ने समयसमेत नभएको देखाउन चाहन्छन्। तिनीहरू सोच्छन्: “तिमीहरू साँच्चै कुनै बोझ उठाउँदैनौ। तिमीहरू कसरी खानपिन गर्ने र सुत्नेबारे यति सक्रिय हुन्छौ? तिमीहरू केही न कामका हौ! मलाई हेर, म काम गरिरहेको छु, जबकि तिमीहरू सबै खानपिन गरिरहेका छौ, र तिमीहरू राती सुतिरहेको बेलासमेत म काम गरिरहेको छु। के तिमीहरूले यसरी कष्ट भोग्न सक्नेथ्यौ? म यो कष्ट सहन सक्छु; मैले त आफ्नो व्यवहारमार्फत एउटा उदाहरण स्थापित गरिरहेको छु।” तिमीहरू यस्तो व्यवहार र प्रकटीकरणबारे के सोच्छौ? के यी मानिसहरूले जानीजानी यस्तो गरिरहेका छैनन् र? केही मानिसहरूले जानीजानी यी कुराहरू गरिरहेका हुन्छन्, र यो कस्तो खालको व्यवहार हो? यी मानिसहरू गैरअनुरूपतावादी बन्‍न चाहन्छन्; तिनीहरू जनमानसभन्दा अलग हुन र मानिसहरूलाई आफू रातभर कर्तव्य निर्वाह गर्नमा व्यस्त रहेको, र कष्ट सहन विशेष सक्षम रहेको देखाउन चाहन्छन्। यसरी सबैजनाले तिनीहरूको काँधमा यति बोझ रहेको छ कि तिनीहरूलाई काममा भ्याई-नभ्याई भएको र तिनीहरूले खानपिन गर्न वा सुत्नसमेत नपाएको भन्‍ने सोच्दै तिनीहरूका लागि विशेष रूपमा दुःखी हुनेछन् र तिनीहरूप्रति विशेष सहानुभूति देखाउनेछन्। अनि, यदि तिनीहरूलाई मुक्ति दिन सकिन्‍न भने, सबैले तिनीहरूको लागि परमेश्‍वरसँग याचना गर्नेछन्, तिनीहरूको तर्फबाट अनुनय विनय गर्नेछन्, र तिनीहरूको लागि प्रार्थना गर्नेछन्। यसो गर्दा, ती मानिसहरूले अरूलाई छल्न र जालझेलपूर्ण तरिकाले तिनीहरूको सहानुभूति र प्रशंसा पाउन कष्ट सहने र मूल्य चुकाउनेजस्ता मान्छेका धारणाहरूसँग मेल खाने असल व्यवहार र अभ्यासहरू प्रयोग गरिरहेका हुन्छन्। अनि यसको अन्तिम नतिजा के हुन्छ? तिनीहरूको सम्पर्कमा आएका र तिनीहरूले मूल्य चुकाएको देखेका सबैले एकै स्वरमा यसो भन्‍ने छन्: “हाम्रो अगुवा नै सबैभन्दा योग्य, अनि कष्ट भोग्न र मूल्य चुकाउन सबैभन्दा सक्षम छन्!” त्यसपछि, के तिनीहरूले मानिसहरूलाई बहकाउने आफ्नो उद्देश्य पूरा गरेका हुँदैनन् र? अनि, एकदिन परमेश्‍वरको घरले यसो भन्छ: “तिमीहरूको अगुवाले वास्तविक काम गर्दैन। उसले बिनाकुनै उद्देश्य आफूलाई व्यस्त राख्छ र काम गर्छ; उसले लापरवाहीपूर्वक कार्य गर्छ र ऊ स्वेच्छाचारी र तानाशाही प्रकृतिको छ। उसले मण्डलीको काम अस्तव्यस्त पारेको छ, आफूले गर्नुपर्ने काम गरेको छैन, सुसमाचारको काम वा चलचित्र निर्माणको काम गरेको छैन, र मण्डली जीवन पनि गञ्जागोल भएको छ। ब्रदर-सिस्टरहरूले सत्यता बुझ्दैनन्, तिनीहरूसँग जीवन प्रवेश छैन, र तिनीहरूले गवाही लेखहरू लेख्न सक्दैनन्। सबैभन्दा दयनीय कुरा त, तिनीहरू झूटा अगुवा र ख्रीष्टविरोधीहरू खुट्ट्याउनसमेत सक्दैनन्। यस्तो खालको अगुवा अत्यन्तै असक्षम हुन्छ; ऊ बर्खास्त गरिनुपर्ने झूटो अगुवा हो!” के यी परिस्थितिहरूमा उसलाई बर्खास्त गर्न सजिलो हुन्छ? यो एकदमै गाह्रो हुन सक्छ। ब्रदर-सिस्टरहरू सबैले उसलाई अनुमोदन र समर्थन गर्ने हुनाले, यदि कसैले त्यो अगुवालाई बर्खास्त गर्न खोज्यो भने, ती ब्रदर-सिस्टरहरूले विरोध दर्ज गर्नेछन् र उसलाई राखिराख्न माथिलाई अनुरोध गर्नेछन्। किन त्यस्तो परिणाम हुन्छ त? किनकि त्यो झूटो अगुवा र ख्रीष्टविरोधीले मानिसहरूलाई प्रभावित गर्न, आफ्नो पक्षमा पार्न, र बहकाउन कष्ट भोग्ने र मूल्य चुकाउने, साथै राम्रो सुनिने शब्दहरूजस्ता बाहिरी असल व्यवहारहरू प्रयोग गर्छ। मानिसहरूलाई बहकाउन उसले यी झूटा रूप प्रयोग गरेपछि सबैले उसको लागि बोल्नेछन् र उसलाई छोड्न असमर्थ हुनेछन्। तिनीहरूलाई त्यो अगुवाले धेरै वास्तविक काम गरेको छैन, र परमेश्‍वरका चुनिएका जनलाई सत्यता बुझ्न र जीवन प्रवेश प्राप्त गर्न मार्गदर्शन गरेको छैन भन्‍ने स्पष्ट थाहा हुन्छ, तैपनि ती मानिसहरूले अझै उसलाई समर्थन गर्छन्, अनुमोदन गर्छन्, र पछ्याउँछन्, यसको अर्थ तिनीहरूले सत्यता र जीवन पाउनेछैनन् भन्‍ने कुरासमेत ख्याल गर्दैनन्। यसअलावा, त्यो अगुवाको बहकाउमा परेर ती मानिसहरू सबैले उसको आराधना गर्छन्, ऊबाहेक अरू कुनै अगुवा स्विकार्दैनन्, र अबउप्रान्त परमेश्‍वरलाई समेत चाहँदैनन्। के तिनीहरूले त्यो अगुवालाई परमेश्‍वरको रूपमा व्यवहार गरिरहेका छैनन् र? यदि परमेश्‍वरको घरले त्यो व्यक्तिले वास्तविक काम गर्दैन र ऊ झूटो अगुवा र ख्रीष्टविरोधी हो भनेर भन्छ भने, उसको मण्डलीका मानिसहरूले विरोध र विद्रोह गर्नेछन्। मलाई भन त, त्यो ख्रीष्टविरोधीले कुन हदसम्म ती मानिसहरूलाई बहकाएको छ? यदि यो पवित्र आत्माको काम हो भने, मानिसहरूको अवस्था केवल सुध्रिरहने छ, अनि तिनीहरूले अझ बढी सत्यता बुझ्नेछन्, परमेश्‍वरप्रति अझ बढी समर्पित हुनेछन्, हृदयमा परमेश्‍वरको लागि अझ बढी ठाउँ बनाउनेछन्, र झूटा अगुवा र ख्रीष्टविरोधीहरू खुट्ट्याउन अझ बढी सक्षम हुनेछन्। यो दृष्टिकोणबाट हेर्दा, हामीले भर्खरै छलफल गरेको परिस्थिति बिलकुलै पवित्र आत्माको काम होइन—केही समयसम्म काम गरेपछि केवल ख्रीष्टविरोधी र दुष्टात्माहरूले मानिसहरूलाई यो हदसम्म बहकाउन सक्छन्। यी ख्रीष्टविरोधीहरूले धेरै मानिसहरूलाई बहकाएका र नियन्त्रण गरेका छन्, र तिनीहरूको हृदयमा ख्रीष्टविरोधीहरूको लागि मात्र ठाउँ हुन्छ र परमेश्‍वरको लागि कुनै ठाउँ हुँदैन। बाहिरी असल व्यवहारमार्फत आफूलाई उच्च पार्ने र आफूबारे गवाही दिने गरेर ख्रीष्टविरोधीहरूले प्राप्त गर्ने अन्तिम परिणाम यही हो। तिनीहरूले आफूलाई उच्च पार्न र आफूबारे गवाही दिन कष्ट भोग्ने र मूल्य चुकाउने बाहिरी व्यवहारहरू प्रयोग गर्छन्, जुन ख्रीष्टविरोधीहरूले मानिसहरूलाई बहकाउन र नियन्त्रण गर्न प्रयोग गर्ने माध्यमहरूमध्येको एक हो। अब तिमीहरूले यो मामिला स्पष्टसँग देख्छौ, होइन र? के ख्रीष्टविरोधीहरूले मानिसहरूलाई बहकाउन कष्ट सहने र मूल्य चुकाउने बाहिरी व्यवहारहरू प्रयोग गर्नु निकै धूर्त र कपटी कुरा होइन र? अनि के तिमीहरूले पनि कहिलेकाहीँ यी कुराहरू गर्दैनौ र? कति मानिसहरूले त अबेरसम्म जागा रहेर कर्तव्य निर्वाह गर्नको लागि ऊर्जा बढाउन कफीसमेत पिउने गर्छन्। ब्रदर-सिस्टरहरू तिनीहरूको स्वास्थ्यबारे चिन्तित भएर तिनीहरूको लागि कुखुराको झोल पकाउँछन्। तिनीहरूले झोल पिइसकेपछि यसो भन्छन्, “परमेश्‍वरलाई धन्यवाद! मैले परमेश्‍वरको अनुग्रह प्राप्त गरेको छु। म यसको योग्य छैनँ। मैले यो कुखुराको झोल पिइसकेकोले मैले झनै दक्षतापूर्वक आफ्नो कर्तव्य निर्वाह गर्नुपर्छ!” वास्तवमा, तिनीहरूले आफ्नो कुशलता कत्ति पनि नबढाई सधैँजसरी नै कर्तव्य निर्वाह गर्न जारी राख्छन्। के तिनीहरूले ढोँग गरिरहेका छैनन् र? तिनीहरूले ढोँग गरिरहेका छन्, र यस्तो खालको व्यवहार पनि गोप्य रूपमा आफूलाई उच्च पार्नु र आफूबारे गवाही दिनु हो; यसले हासिल गर्ने परिणाम भनेको मानिसहरूलाई तिनीहरूलाई अनुमोदन गर्ने, तिनीहरूबारे उच्च सोच्ने, र तिनीहरूका कट्टर अनुयायी बन्‍ने तुल्याउनु हो। यदि मानिसहरूमा यस्तो खालको मानसिकता भयो भने, के तिनीहरूले परमेश्‍वरलाई बिर्सेका हुँदैनन् र? त्यसउप्रान्त त तिनीहरूको हृदयमा परमेश्‍वर हुनुहुन्‍न, तब तिनीहरूले दिनरात कोबारे सोच्छन् त? तिनीहरूले आफ्नो “असल अगुवा,” आफ्नो “प्रिय” बारे सोच्छन्। कति ख्रीष्टविरोधीहरू त सतहमा अधिकांश मानिसहरूप्रति निकै प्रेमिलो हुन्छन्, र तिनीहरूले बोल्दा केही शैलीहरू प्रयोग गर्छन्, ताकि मानिसहरूले तिनीहरू प्रेमिलो छन् भन्‍ने देखून्, र तिनीहरूको नजिक हुन इच्छुक होऊन्। तिनीहरू आफूनजिक आउने र आफूसँग कुराकानी गर्ने जोकोहीसित मुस्कुराउँछन्, र त्यस्ता मानिसहरूसँग निकै नम्र लबजमा कुरा गर्छन्। तिनीहरूले केही ब्रदर-सिस्टरहरू आफ्ना कार्यमा सिद्धान्तहीन भएको देख्दा, र फलस्वरूप मण्डलीको हितमा हानि पुग्‍दासमेत तिनीहरूलाई कति पनि काटछाँट गर्दैनन्, तिनीहरूलाई केवल अर्ती-उपदेश र सान्त्वना दिन्छन्, र तिनीहरूले कर्तव्य निर्वाह गरिरहँदा तिनीहरूलाई मनाउँछन्—तिनीहरूले सबैलाई आफूसामु नल्याउन्जेलसम्‍म मानिसहरूलाई मनाउने र फकाउने गरिरहन्छन्। मानिसहरू बिस्तारै यी ख्रीष्टविरोधीहरूद्वारा प्रभावित हुन्छन्; सबैले तिनीहरूको प्रेमिलो हृदय अनुमोदन गर्छन्, र तिनीहरूलाई परमेश्‍वरलाई प्रेम गर्ने मानिसहरू भनेर बोलाउँछन्। अन्ततः सबैले तिनीहरूलाई आराधना गर्छन् र हरेक मामिलामा तिनीहरूको सङ्गति खोज्छन्, र तिनीहरूले यी ख्रीष्टविरोधीहरूलाई सम्पूर्ण रूपमा आफ्ना सबैभन्दा भित्री सोच र विचारहरू बताउँछन्, यति हदसम्म कि तिनीहरूले त्यसउप्रान्त परमेश्‍वरलाई प्रार्थना गर्ने वा परमेश्‍वरका वचनमा सत्यता खोज्नेसमेत गर्दैनन्। के यी मानिसहरू यी ख्रीष्टविरोधीहरूद्वारा बहकिएका छैनन् र? यो ख्रीष्टविरोधीहरूले मानिसहरू बहकाउन प्रयोग गर्ने अर्को माध्यम हो। जब तिमीहरू यी व्यवहार र अभ्यासहरूमा संलग्न हुन्छौ, वा यी अभिप्रायहरू राख्छौ, के तिमीहरू यसमा समस्या छ भन्‍नेबारे सचेत हुन्छौ? अनि यसबारे सचेत भएपछि, के तैँले आफ्ना कार्यहरूको दिशा बदल्न सक्छस्? यदि तैँले सचेत भएपछि र आफ्ना व्यवहार, अभ्यास, वा अभिप्रायहरू समस्याजनक छन् भनेर जाँचेपछि, आत्मचिन्तन गर्न र साँचो पछुतो महसुस गर्न सक्छस् भने, यसले तैँले आफ्नो दिशा परिवर्तन गरेको छस् भन्‍ने प्रमाणित गर्छ। यदि तँ आफ्ना समस्याबारे सचेत छस् तर तिनलाई वास्ता गर्दैनस् र आफ्नै मनसायअनुरूप व्यवहार गर्छस्, र आफूलाई बाहिर निकाल्नै नसक्ने हदसम्म झन्झन् गहिराइमा डुब्दै जान्छस् भने, तैँले दिशा परिवर्तन गरेको हुँदैनस् र तैँले जानीजानी आफूलाई परमेश्‍वरविरुद्ध खडा गरिरहेको छस्, आफूलाई उच्च पार्दै छस् र आफूबारे गवाही दिइरहेको छस्, र साँचो मार्गबाट टाढा बरालिइरहेको छस्। यो कस्तो स्वभाव हो? यो ख्रीष्टविरोधी स्वभाव हो। के यो गम्भीर छ? (छ।) यो कति गम्भीर छ? व्यक्तिले झनै बढी कपटी र छली माध्यम प्रयोग गर्नु, मानिसहरूलाई बहकाउन कष्ट सहाइ र मूल्य चुकाइ प्रयोग गर्नु, र तिनीहरूलाई आफूलाई आराधना गर्ने र पछ्याउने तुल्याउन खोज्‍नुको परिणाम व्यक्तिले खुल्लमखुल्ला आफूलाई उच्च पार्नु र आफूबारे गवाही दिनुसरह हुन्छ—ती उही प्रकृतिका हुन्छन्। तैँले आफूलाई उच्च पार्न र आफूबारे गवाही दिन जुनसुकै माध्यम प्रयोग गरे पनि, चाहे त्यो स्पष्ट बोली होस् वा तुलनात्मक रूपमा प्रस्ट असल व्यवहार होस्, त्यो सब उही प्रकृतिकै हुन्छ। त्यसमा ख्रीष्टविरोधीको गुण, र परमेश्‍वरका चुनिएका जनहरूको लागि उहाँसँग लड्‍ने गुण हुन्छ। तेरा प्रकटीकरणहरूले जुन रूप लिए पनि वा तैँले जुनसुकै माध्यम प्रयोग गरे पनि, जबसम्म तेरो मनसाय बदलिँदैन र परिणामहरू उही हुन्छन्, तबसम्म त्यो सब उही प्रकृतिको हुन्छ। यसरी के प्रस्ट हुन्छ भने ख्रीष्टविरोधीहरू एकदमै चतुर हुन्छन्। तिनीहरू सत्यतालाई प्रेम गर्ने वा पछ्याउने गर्दैनन्, तर मानिसहरूलाई बहकाउने माध्यमको रूपमा कष्ट सहन र मूल्य चुकाउन सक्षम हुन्छन्—ख्रीष्टविरोधीहरूको दुष्टता नै यही हो।

कतिपय मानिस अन्य व्यक्तिहरूलाई आफू बुद्धिजीवी र ज्ञानी हुँ, र आफ्नो कार्य निकै गहन छन् भनी सोच्ने तुल्याउन, र त्यसरी मानिसहरूलाई आफ्नो आराधना गर्ने तुल्याउने आफ्नो उद्देश्य पूरा गर्न केही बेतुकका सिद्धान्त र अमूर्त तर्कहरूबारे कुरा गर्छन्। अर्थात्, तिनीहरू हरेक मामिलामा सहभागी हुन र आफ्नो राय व्यक्त गर्न चाहन्छन्, र सबैले अन्तिम निर्णय गरिसकेका छन् भने पनि, यदि तिनीहरू त्यसदेखि सहमत छैनन् भने, तिनीहरूले आफ्नो प्रदर्शन गर्न केही उच्च सुनिने विचारहरू फलाक्छन्। के यो आफूलाई उच्च पार्ने र आफूबारे गवाही दिने एउटा माध्यम होइन र? कुनैकुनै मामिलामा सबैले एकअर्कासँग छलफल र विचार-विमर्श गरी सिद्धान्तहरू फेला पारिसकेका र कार्य योजनाहरूबारे निर्णय गरिसकेका हुन्छन्, तर तिनीहरूले त्यो निर्णय स्विकार्दैनन् र अनुचित ढङ्गले कामकुरा अवरोध पार्छन्, र यसो भन्छन्, “त्यसरी हुँदैन। तिमीहरूले यसबारे विस्तारमा सोचविचार गरेका छैनौ। हामीले कुरा गरेका यी पक्षहरूबाहेक, मैले एउटा अर्कोबारे पनि सोचेको छु।” वास्तवमा, तिनीहरूले सोचेको पक्ष कुनै बेतुकको सिद्धान्त मात्र हुन्छ; तिनीहरूले ससानो कुरामा बखेडा झिकिरहेका हुन्छन्। तिनीहरू आफूले ससानो कुरामा बखेडा झिकिरहेको र अरू मानिसहरूको लागि परिस्थिति गाह्रो बनाइरहेको कुराबारे पूर्ण रूपमा सचेत हुन्छन्, तैपनि तिनीहरूले त्यसो गरिछोड्छन्। त्यसो गर्नुमा तिनीहरूको के उद्देश्य हुन्छ? त्यसको उद्देश्य मानिसहरूलाई तिनीहरू फरक छन्, र अरूभन्दा चलाख छन् भनेर देखाउनु हो। तिनीहरूको अर्थ यस्तो हुन्छ, “त्यसोभए तिमीहरू सबै यो स्तरमा पो छौ? मैले आफू माथिल्लो स्तरमा भएको कुरा तिमीहरूलाई देखाउनैपर्ने भो।” तिनीहरू प्रायः अरू कसैले भनेको कुनै पनि कुरा वास्ता गर्दैनन्, तर कुनै महत्त्वपूर्ण कुरा आइपर्नेबित्तिकै कामकुरा बिगार्न थालिहाल्छन्। यस्तो व्यक्तिलाई के भनिन्छ? बोलचालको भाषामा तिनीहरूलाई गनगने र बिग्रेको अण्डा भनिन्छ। यस्तो गनगनेका आम तौरतरिकाहरू के-के हुन्? तिनीहरू उच्च-सुनिने विचारहरू भट्याउन र कुनै नीच र कुटिल अभ्यासमा संलग्न हुन मन पराउँछन्। यदि तैँले तिनीहरूलाई एउटा सही कार्य योजना प्रस्तुत गर्न भनिस् भने, तिनीहरूले एउटा पनि प्रस्तुत गर्न सक्नेछैनन्, र तिनीहरूलाई कुनै गम्भीर कुरा सम्हाल्न लगाइस् भने तिनीहरूले त्यो पनि गर्न सक्नेछैनन्। तिनीहरूले नीच कुराहरू मात्र गर्छन्, र सधैँ मानिसहरूलाई “चकित” पार्न र आफ्नो क्षमताको धाक लगाउन चाहन्छन्। त्यो एउटा भनाइ के हो रे? “बुढी आइमाइले लाली लगाउँछिन्—तिमीलाई देखाउन।” यसको अर्थ तिनीहरू सधैँ आफ्ना क्षमताको धाक लाउँछन्, र तिनीहरूले राम्रोसित त्यसो गर्न सके पनि वा नसके पनि मानिसहरूलाई यस्तो कुरा थाहा दिन चाहन्छन्, “म तिमीहरूभन्दा बढी असाधारण छु। तिमीहरू कोही पनि कुनै कामका छैनौ, तिमीहरू केवल नश्‍वर, साधारण मानिसहरू हौ। म असाधारण र परलौकिक छु। म तिमीहरूलाई चकित पार्न आफ्ना विचारहरू बाँड्नेछु र त्यसपछि तिमीहरूले म श्रेष्ठतर छु कि छैन भनेर देख्न सक्‍नेछौ।” के यो कामकुरा बिगार्नु होइन र? तिनीहरूले जानीजानी कामकुरा बिगारिरहेका हुन्छन्। यो कस्तो खालको व्यवहार हो? तिनीहरूले बाधा र अवरोधहरू उत्पन्‍न गरिरहेका छन्। तिनीहरूको अर्थ यस्तो हुन्छ: मैले यो मामिलामा म कति चलाख छु भनेर देखाएको छैन, त्यसैले चाहे जोसुकैको हितमाथि हानि पुगे पनि र जोसुकैको मेहनत खेर गए पनि, सबैले म श्रेष्ठतर, सक्षम, र सामर्थ्यवान्‌ छु भनेर विश्‍वास नगरुन्जेल मैले यसलाई ध्वंस गर्नेछु। त्यसपछि मात्र यो मामिलालाई बिनारोकटोक अगाडि बढ्न दिनेछु। के यस्ता खराब मानिसहरू हुन्छन्? के तिमीहरूले पहिले यस्ता काम गरेका छौ? (हुन्छन्। कहिलेकाहीँ अरूले कुनै मामिलाबारे छलफल गरिसकेका र एउटा उपयुक्त योजना पत्ता लगाइसकेका हुन्थे, तर तिनीहरूले निर्णय गर्ने प्रक्रियाको दौरान मलाई जानकारी नदिएकाले मैले जानीजानी त्यसमा केही त्रुटिहरू औँल्याएँ।) जब तैँले यसो गरिस्, के तँलाई आफ्नो हृदयमा यो सही हो कि गलत हो भन्‍ने थाहा थियो? के तँलाई यो समस्याको प्रकृति गम्भीर छ, यसले बाधा र अवरोधहरू उत्पन्‍न गरिरहेको छ भन्‍ने थाहा थियो? (त्यसबेला म यसबारे सचेत थिइनँ, तर ब्रदर-सिस्टहरूको कठोर काटछाँट, र परमेश्‍वरका न्याय र सजायका वचनहरूको खानपानमार्फत मैले यो समस्या गम्भीर प्रकृतिको छ, यसले मण्डलीको काममा बाधा र अवरोध उत्पन्‍न गरिरहेको छ, र यो एक खालको शैतानी व्यवहार हो भन्‍ने देखेँ।) तैँले यो कति गम्भीर छ भनेर देखेकोले, त्यसपछि तँमाथि त्यस्तै कुराहरू आइपर्दा, के तँ अलि बदलिन र आफ्नो तौरतरिकाको सवालमा केही प्रवेश पाउन सक्षम भइस् त? (भएँ। जब मैले यस्ता सोच र विचारहरू प्रकट गरेँ, म यो शैतानी स्वभाव हो, मैले त्यसरी काम गर्न मिल्दैन भनेर सचेत भएँ, र मैले सचेत रूपमै परमेश्‍वरलाई प्रार्थना गर्न र ती गलत सोच र विचारहरूविरुद्ध विद्रोह गर्न सकेँ।) तँ धेरथोर रूपमा बदलिन सकिस्। तँलाई भ्रष्टताका त्यस्ता समस्याहरू आइपर्दा, तैँले तिनलाई समाधान गर्न सत्यता खोज्नुपर्छ, आफूलाई संयमित राख्नुपर्छ, र परमेश्‍वरलाई प्रार्थना गर्नुपर्छ। जब तैँले मानिसहरूले तँलाई घृणाको नजरले हेर्छन्, तँबारे उच्च सोच्दैनन् वा तँलाई गम्भीरतापूर्वक लिँदैनन् भनेर सोच्छस्, र फलस्वरूप बाधा पुऱ्याउन चाहन्छस् भने, यस्तो सोच आउँदा तँ यो कुरा सामान्य मानवताबाट नभई शैतानी स्वभावबाट आएको हो, र तँ यसरी नै चलिरहिस् भने यसले समस्या खडा गर्नेछ, र तैँले सम्भवतः परमेश्‍वरको स्वभाव चिढ्याउनेछ्स् भनेर सचेत हुनुपर्छ। तैँले पहिला आफूलाई संयमित राख्न जान्‍नुपर्छ, र त्यसपछि परमेश्‍वरलाई प्रार्थना गर्न उहाँसामु आउनुपर्छ र आफ्नो दिशा परिवर्तन गर्नुपर्छ। जब मानिसहरू आफ्नै विचारहरू, आफ्नै भ्रष्ट स्वभावहरूभित्र जिउँछन्, तब तिनीहरूले गर्ने कुनै पनि कुरा सत्यताअनुरूप हुँदैन र ती कुनैले पनि परमेश्‍वरलाई सन्तुष्ट पार्न सक्दैनन्; तिनीहरूले गर्ने जुनसुकै कुरा पनि उहाँप्रति शत्रुतापूर्ण हुन्छन्। तिमीहरूले अब यो तथ्य चिन्‍न सक्छौ, सक्दैनौ र? सधैँ ख्याति र प्राप्तिका निम्ति लड्‍नु, र प्रतिष्ठा र हैसियत पाउनको लागि मण्डलीको काममा बाधा र अवरोध उत्पन्‍न गर्न नहिचकिचाउनु ख्रीष्टविरोधीहरूका सबैभन्दा प्रस्ट प्रकटीकरणहरू हुन्। वास्तवमा, सबै मानिसहरूमा यी प्रकटीकरणहरू हुन्छन्, तर यदि तैँले यो कुरा चिन्‍न र स्विकार्न सक्छस्, र त्यसपछि आफ्नो दिशा परिवर्तन गर्न, परमेश्‍वरसामु साँचो पश्‍चात्तापको मनोवृत्ति अपनाउन, र आफ्ना तौरतरिका, व्यवहार, र स्वभावहरू बदल्न सक्छस् भने, तँ सत्यता पछ्याइरहेको व्यक्ति होस्। यदि तँ यी वास्तविक समस्याहरू स्विकार्दैनस् भने, तँसँग निश्‍चय नै पश्‍चात्तापको मनोवृत्ति छैन, र तँ सत्यता पछ्याउने व्यक्ति होइनस्। यदि तँ ख्रीष्टविरोधीको मार्ग हिँडिरहन्छस्, र अन्त्यसम्मै यो मार्ग पछ्याउँछस्, तैपनि यो समस्या होइन भन्‍ने सोच्छस् र पश्‍चात्ताप गर्न इच्छुक हुँदैनस्, र यसरी नै कार्य गरिरहन्छस् र अगुवा र कामदारहरूसँग ख्याति र प्राप्तिका निम्ति प्रतिस्पर्धा गर्छस्, र अरूभन्दा झनै अब्बल हुन, भीडभन्दा अलग देखिन, र आफू जुन समूहमा भए पनि अरूभन्दा राम्रो हुनमा जोड दिन्छस् भने, तँ समस्यामा छस्! यदि तँ प्रतिष्ठा र हैसियत पछ्याइरहन्छस् र जिद्दी भई पश्‍चात्ताप गर्न इन्कार गर्छस् भने, तँ ख्रीष्टविरोधी होस् र तँ अन्त्यमा दण्डित हुने निश्‍चित छ। परमेश्‍वरका वचनहरू, सत्यता, विवेक र समझले तँमाथि प्रभाव पार्दैनन्, र तैँले ख्रीष्टविरोधीहरूको अन्त्य पाउने निश्‍चित छ। तँलाई मुक्ति दिन सकिन्‍न, तँ छुटकारायोग्य छैनस्! मानिसहरूले मुक्ति पाउन र परमेश्‍वरको डर मान्‍ने र दुष्टताबाट अलग बस्ने बाटो हिँड्न सक्ने वा नसक्ने कुरा तिनीहरूले आफूलाई जानिसकेपछि साँचो पश्‍चात्तापका प्रकटीकरणहरू प्रदर्शन गर्छन् कि गर्दैनन् भन्‍ने कुरा, र तिनीहरूले सत्यतालाई लिने तरिका, साथै तिनीहरूले छनोट गर्ने मार्गमा निर्भर हुन्छ। यदि तैँले ख्रीष्टविरोधीको मार्ग छोड्दैनस्, बरु आफ्नै महत्त्वाकाङ्क्षा र चाहनाहरू पूरा गर्ने छनोट गर्छस्, निर्लज्ज रूपमा सत्यताविरुद्ध जान्छस्, र आफूलाई परमेश्‍वरविरुद्ध खडा गर्छस् भने, तँ छुटकारायोग्‍य छैनस्। यदि कुनै व्यक्ति आफूले गरेका गल्तीहरूको गम्भीरता जति भए पनि वा आफूले जति वटा दुष्ट कार्यहरू गरे पनि डर मान्‍न जान्दैन, र उसले दोषी महसुस गर्दैन, र आफ्नो लागि बहानाहरू बनाइरहन्छ, कति पनि पछुतो मान्दैन भने, ऊ खाँटी ख्रीष्टविरोधी र दियाबलस हो। यदि कसैमा ख्रीष्टविरोधीहरूका विभिन्‍न प्रकटीकरणहरू मात्र छन्, तर उसले आफ्ना गल्तीहरू स्विकार्न, पछाडि फर्कन, र पछुतो मान्‍ने हृदय राख्न सक्छ भने, यो ख्रीष्टविरोधीहरूभन्दा भिन्‍न प्रकृतिको कुरा हो र यो पूर्णतया अर्कै मामिला हो। त्यसैले, कसैले मुक्ति पाउन सक्छ कि सक्दैन भन्‍ने कुरा मुख्यतः उसले आत्मचिन्तन गर्न सक्छ कि सक्दैन, उसमा पश्‍चात्तापको हृदय छ कि छैन, र ऊ सत्यता पछ्याउने मार्ग हिँड्न सक्छ कि सक्दैन भन्‍ने कुरामा निर्भर हुन्छ।

चौथो विषयवस्तु, अर्थात् आफूलाई उच्च पार्नु र आफूबारे गवाही दिनु ख्रीष्टविरोधीहरूको एकनासे तौरतरिका हो। तिमीहरू ख्रीष्टविरोधीहरूले आफूलाई उच्च पार्न र आफूबारे गवाही दिन प्रयोग गर्ने प्रस्ट माध्यम, तरिका, र विधिहरू खुट्ट्याउन सक्छौ, तर के तिमीहरू बढी गुप्त व्यवहार र प्रकटीकरणहरू खुट्ट्याउन सक्छौ त? आफूलाई उच्च पार्न र आफूबारे गवाही दिन बोली प्रयोग गर्नेजस्ता प्रस्ट कुराहरूको सवालमा तिमीहरूले यी कुराहरू प्रकट गर्छौ, अरूले पनि यी कुराहरू प्रकट गरेको देखेका छौ, र तिमीहरूले तिनीहरूलाई खुट्ट्याउन सक्छौ। तर कुनै बोली प्रयोग गरिएन र व्यवहारसम्बन्धी प्रकटीकरणहरू मात्र भए भने, के तिमीहरू अझै पनि तिनीहरूलाई खुट्ट्याउन सक्छौ? यो भन्‍न सकिन्छ कि अधिकांश मानिसहरूले खुट्ट्याउन सक्दै सक्दैनन्। त्यसोभए, ख्रीष्टविरोधीहरूले आफूलाई उच्च पार्ने र आफूबारे गवाही दिने व्यवहारका विशेषताहरू के-के हुन्? तिनीहरूको व्यवहार निश्‍चय नै मान्छेका धारणा, कल्पना, नैतिकता, विवेक, र भावनाहरूसँग मेल खान्छन्। अरू के? (यसले मानिसहरूको अनुमोदन र आराधना बटुल्छ।) यसले अनुमोदन र आराधना बटुल्छ; यसले पैदा गर्ने परिणाम नै यही हो। यदि हामीले यसलाई परिणामको दृष्टिकोणबाट हेर्ने हो भने, यो व्यवहारमा बहकाउने गुण हुन्छ। यो कार्यको प्रकृतिको दृष्टिकोणबाट हेर्दा, यो निकै उद्देश्यपूर्ण हुन्छ। उदाहरणको लागि, यदि कुनै व्यक्ति बिरामी भयो भने र उसले मानिसहरूलाई बहकाउन र आफूलाई राम्रो सोच्ने तुल्याउन चाहन्छ भने, उसले मानिसहरूको अगाडि आफ्नो औषधि खानेछ कि आसपास कोही पनि नभएको बेलामा? (मानिसहरूको अगाडि।) के यसको पछाडि कुनै मनसाय छैन र? यसको अर्थ ऊ निकै उद्देश्यपूर्ण भइरहेको छ भन्‍ने हो। उसले यसरी औषधि खानुको उद्देश्य के हो? उसले यसो गरेर आफैँ श्रेय लिन चाहन्छ, र तँलाई यसो भन्छ: “हेर, म आफ्नो कर्तव्य निर्वाह गरेर यति थाकेको छु कि म बिरामी नै परेको छु, तापनि मैले गुनासो गरेको वा एक थोपा आँसु झारेको छैन। मैले आफ्नो बिमारको उपचार गरिरहेको छु, तर औषधि लिँदै गर्दा पनि म आफ्नो कर्तव्य निर्वाहमा लागिरहन्छु।” वास्तवमा, यस्ताहरूले कर्तव्य निर्वाह गर्दै थकित भएर वा परमेश्‍वरमा विश्‍वास गर्न थालेपछि नै यो रोग लागेको हो भन्‍ने हुँदैन। तिनीहरूले मानिसहरूमाझ एउटा सन्देश प्रवाह गर्नका लागि मात्र हरप्रकारका व्यवहार प्रयोग गर्ने प्रयास गरिरहेका हुन्छन्, र त्यो सन्देश के हो भने, तिनीहरूले कष्ट भोगिरहेका र मूल्य चुकाइरहेका छन्, तिनीहरूले यो वातावरणमा धेरै कष्ट भोगेका छन् तर एकपटक पनि गुनासो गरेका छैनन्, र अझै पनि सक्रिय रूपमा आफ्नो कर्तव्य निर्वाह गरिरहेका छन्, र तिनीहरूमा कष्ट भोग्ने सङ्कल्प छ। यसले मानिसहरूलाई अप्रत्यक्ष रूपमा के भनिरहेको छ? यो कि परमेश्‍वरप्रतिको तिनीहरूको बफादारिता निस्सन्देह छ। तिनीहरूले व्यक्त गर्न खोजेको कुरा के हो भने, तिनीहरू बफादार र मूल्य चुकाउन इच्छुक छन्। के यो गोप्य रूपमा आफूलाई उच्च पार्नु होइन र? यदि तिनीहरूमा समझ भएको भए, तिनीहरूले यो मामिला उठाउनेथिएनन्, तिनीहरूले आसपास कोही नभएको बेला परमेश्‍वरलाई प्रार्थना गर्नेथिए, आफ्नो अठोट व्यक्त गर्नेथिए, र आफूलाई जान्‍ने प्रयास गर्नेथिए वा सामान्य रूपमा आफ्नो औषधि खानेथिए। छोटकरीमा भन्‍नुपर्दा, तिनीहरूले मानिसहरूलाई आफूले कष्ट भोगिरहेको छु, बफादारीपूर्वक कर्तव्य निर्वाह गरिरहेको छु, र आफूले इनाम पाउनुपर्छ भनेर भन्‍नको लागि ती बाहिरी व्यवहारहरू प्रयोग गर्नेथिएनन्। तिनीहरूले यी अभिप्रायहरू राख्नेथिएनन्। तर यदि तिनीहरूले निकै देखावटी व्यवहार गरे भने, र आफूबारे मानिसहरूले राम्रो सोचून् र आफूलाई प्रशंसा गरून् भन्‍ने चाहना राखे भने, त्यो पनि निकै उद्देश्यपूर्ण हुन्छ। अनि तिनीहरूको उद्देश्य के हो? त्यो तिनीहरूले मानिसहरूलाई प्रवाह गर्ने सन्देशमार्फत आफूलाई उच्च पार्ने र आफूबारे गवाही दिने परिणाम हासिल गर्नु हो। यदि तिनीहरू बफादार छन् भने परमेश्‍वरले त्यो थाहा पाउनुहुनेछ, त्यसैले तिनीहरूले किन अरू मानिसहरूलाई यसको धाक देखाउनु र सबैलाई यसबारे जान्‍ने तुल्याउनुपर्छ र? तिनीहरूले सबैलाई यसबारे जान्‍ने तुल्याउनुको उद्देश्य के हो? यसको उद्देश्य मानिसहरूलाई तिनीहरूबारे उच्च सोच्ने तुल्याउनु हो। यदि तिनीहरूले यो उद्देश्य नराखेको भए, तिनीहरूले बिनाकुनै अभिप्राय कार्य गर्नेथिए, र अरूले तिनीहरूले यी काम गरेको देख्नेथिएनन्। यदि तिनीहरू निकै उद्देश्यपूर्ण हुन्छन् भने, तिनीहरूले आफ्ना कार्यको परिमाण मापन गर्नेछन्, र समय र स्थानबारे बन्दोबस्त गर्न आफ्नो दिमाग लगाउनेछन्, सबैजना वरपर भएपछि मात्र कसैलाई आफ्नो औषधि ल्याउन लगाउनेछन्, र तामझामसाथ सार्वजनिक रूपमै त्यो कुरा खोल्नेछन्। यसमा निकै स्पष्ट उद्देश्य छ। यदि तिनीहरूसँग यो उद्देश्य नभएको भए, तिनीहरूले आफ्नो औषधि खान छेउछाउमा कोही नहुन्जेल पर्खिनेथिए। तेरो कष्ट भोग्ने र मूल्य चुकाउने इच्छा परमेश्‍वरसँगको तेरो सम्बन्धसँग सम्बन्धित छ; तैँले त्यसलाई प्रस्ट पार्नु वा अरूलाई बताउनु आवश्यक छैन। यदि तैँले अरूलाई त्यसबारे स्पष्ट पारिस् भने, तिनीहरूले तँलाई के दिन सक्नेछन्? तिनीहरूको सहानुभूति र प्रशंसा पाउनुबाहेक, के तैँले तिनीहरूबाट पाउन सक्ने अरू केही छ र? अहँ, केही पनि छैन। तैँले आफ्नो कर्तव्य निर्वाह गर्ने क्रममा केही कष्ट भोग्दा र कुनै मूल्य चुकाउँदा, एक हिसाबले यी तैँले गर्नुपर्ने कुराहरू हुन् र तँ यी कुराहरू गर्न इच्छुक छस्, र तैँले आफ्नै कर्तव्य निर्वाह गरिरहेको छस्। अर्को हिसाबले, यी तैँले एउटा सृजित प्राणीको नाताले सृष्टिकर्ताप्रति देखाउनुपर्ने प्रकटीकरणहरू हुन्, त्यसैले तैँले किन तिनलाई प्रचार गर्नुपर्छ र? जब तैँले तिनलाई प्रचार गर्छस्, ती घिनलाग्दो बन्छन्; त्यस्तो व्यवहारको प्रकृति कस्तो बन्छ? त्यो आफूलाई उच्च पार्नु र आफूबारे गवाही दिनु र अरूलाई बहकाउनु बन्छ—प्रकृति बदलिन्छ। उदाहरणको लागि, कति मानिसहरूले सधैँ अरूसामु आफ्नो टाउको कन्याउँछन्, र कसैले तिनीहरूलाई यसबारे सोध्दा यसो भन्छन्: “मैले दस दिनभन्दा बेसीदेखि कपाल धोएको छैन—मैले एकपछि अर्को गर्दै सम्भावित सुसमाचार ग्रहणकर्ताहरूसँग भेट्दै आइरहेको छु। एकदिन मैले कपाल धुन समय निकाल्ने प्रयास गरेँ, तर एक सम्भावित सुसमाचार ग्रहणकर्ता अनुसन्धान गर्न आइपुगे र म उठेर हिँड्नै सकिनँ।” वास्तवमा तिनीहरूले मानिसहरूलाई आफू कर्तव्य निर्वाह गर्नमा निकै व्यस्त रहेको देखाउन जानीजानी कपाल नधोएका हुन्। यसलाई नाटक देखाउनु भनिन्छ। तिनीहरूले नाटक देखाउनुको उद्देश्य के हुन्छ? यसको उद्देश्य मानिसहरूलाई आफूबारे उच्च सोच्ने तुल्याउनु हुन्छ, र यो व्यवहारको प्रकृति भनेको आफूलाई उच्च पार्नु र आफूबारे गवाही दिनु हो। तिनीहरूले यस्तो सानो मामिलालाई समेत त्यत्तिकै छोड्दैनन्, तिललाई पहाड बनाउन चाहन्छन्, र यसलाई आफ्नो प्रदर्शन गर्न, आफ्ना महत्त्वाकाङ्क्षा र चाहनाहरू पूरा गर्न, मानिसहरूलाई आफूबारे उच्च सोच्ने र आफूलाई आराधना गर्ने तुल्याउने उद्देश्य पूरा गर्न प्रयोग गर्न मिल्ने एक खालको मूल्यवान्‌ संसाधनमा परिणत गर्छन्। के यो लाजमर्दो कुरा होइन र? यो लाजमर्दो र घिनलाग्दो कुरा हो। यी सब कुराहरू कहाँबाट आउँछन्? यी शैतानको भ्रष्ट स्वभावबाट आउँछन्, जसभित्र ढोँग, छलीपन, दुष्टता, र महत्त्वाकाङ्क्षा हुन्छन्। यस्ता मानिसहरूले लगातार आफ्नो छवि, हैसियत, र प्रतिष्ठाबारे सोचिरहेका हुन्छन्। तिनीहरूले कुनै कुरालाई पनि खेर जान दिँदैनन्, तिनीहरू सधैँ ती कुराहरूलाई मानिसहरूलाई आफूबारे उच्च सोच्ने र आफूलाई आराधना गर्ने तुल्याउन प्रयोग गर्न मिल्ने पूँजी र संसाधनमा परिणत गर्ने उपायहरू खोजिरहेका हुन्छन्। अन्त्यमा आफ्नो उद्देश्य पूरा गरेपछि तिनीहरू त्यसबारे वास्ता नै नगर्नेजस्तो व्यवहार गर्छन्। यो पनि एकप्रकारको छद्मभेष हो, र भित्रभित्रै तिनीहरू गोप्य रूपमा उत्सव मनाइरहेका र आफूदेखि सन्तुष्ट भइरहेका हुन्छन्। के यो झनै घिनलाग्दो कुरा होइन र? तिनीहरूसँग पहिल्यै निकै उच्च हैसियत हुन्छ, सबैले तिनीहरूलाई सम्मान गर्छन्, आदरको नजरले हेर्छन्, तिनीहरूको आज्ञा मान्छन्, र तिनीहरूलाई पछ्याउँछन् भन्‍ने कुरा स्पष्ट छ, तर बाहिरबाहिर तिनीहरू अझै पनि हैसियत मन नपराउनेजस्तो नाटक गर्छन्। यो त झनै पाखण्डी कुरा हो। अन्त्यमा सबैजना तिनीहरूको बहकाउमा पर्छन्, र तिनीहरू विनाकुनै महत्त्वाकाङ्क्षा जन्मेका र कर्मशील मानिसहरू हुन् भनेर भन्छन्। वास्तवमा एउटा सानो परीक्षाले नै यसलाई खुलासा गर्न सक्छ: यदि तिनीहरूबाट तिनीहरूको हैसियत खोसियो भने, तिनीहरूले तुरुन्तै आफ्नो कर्तव्य निर्वाह गर्न छोड्नेछन्। यो झट्टै हुनेछ; एउटा सानो कुराले नै तिनीहरूका महत्त्वाकाङ्क्षाहरू खुलासा गर्नेछ। शैतानको भ्रष्ट स्वभावले मानिसहरूमा ल्याउने व्यवहार र तौरतरिकाहरू, साथै मानिसहरूका विभिन्‍न कुरूप स्थितिहरू यिनै हुन्। यी प्रकटीकरणहरूबाट देख्न सकिन्छ कि मानिसहरूले हैसियत मन पराउँछन् र अरूको हृदयमा ठाउँ ओगट्न चाहन्छन्। तिनीहरू अरूको हृदय ओगट्न, अरूको मन जित्न, अरूलाई आफूलाई आराधना गर्ने, सम्मानको नजरले हेर्ने, र पछ्याउने तुल्याउन, र त्यसरी अरू मानिसहरूको हृदयमा परमेश्‍वरको ठाउँ प्रतिस्थापित गर्न चाहन्छन्। हरेक व्यक्तिले जन्मेदेखि नै राख्ने चाहना यही हो। अनि यसले के प्रमाणित गर्छ? यो कि, मानिसहरूको जीवनमा तिनीहरूलाई नियन्त्रण गर्ने कुरा भनेको शैतानको स्वभाव हो। भ्रष्ट मानवजातिमाझ हैसियत मन नपराउने एक जना पनि हुँदैन—मूर्खहरूसमेत अधिकारी बन्‍न चाहन्छन्, र मन्द बुद्धिवालहरूसमेत अरूलाई व्यवस्थापन गर्न चाहन्छन्। सबैले हैसियत मन पराउँछन्, र सबैले हैसियतकै खातिर काम गर्छन्, र हैसियतकै लागि परमेश्‍वरसँग होड गर्छन्। सबैसँग यस्तो खालको व्यवहार र तौरतरिका, साथै यस्तो खालको स्वभाव हुन्छन्। त्यसैले जब हामी ख्रीष्टविरोधीहरूले आफूलाई उच्च पार्नु र आफूबारे गवाही दिनुको खुलासा गरिरहेका हुन्छौँ, हामीले हरव्यक्तिका भ्रष्ट स्वभावहरू पनि खुलासा गरिरहेका हुन्छौँ। यो खुलासा गर्नुको उद्देश्य के हो? यो उद्देश्य आफूलाई उच्च पार्ने र आफूबारे गवाही दिने यी व्यवहार र प्रकटीकरणहरू सामान्य मानवतामा हुनुपर्ने कुरा होइनन्, बरु भ्रष्ट स्वभावहरूका प्रकटीकरण, अनि नकारात्मक, घृणास्पद हुन् भनेर मानिसहरूलाई बुझाउनु हो। आफूलाई उच्च पार्ने र आफूबारे गवाही दिने तेरा विधिहरू जतिसुकै चतुर भए पनि, अनि तेरा कार्यहरू जतिसुकै गोप्य भए पनि, यीमध्ये कुनै पनि कुरा सामान्य मानवतामा हुनुपर्ने कुरा होइनन्, र यी सबलाई परमेश्‍वरले घृणा, निन्दा, धिक्‍कार गर्नुहुन्छ। त्यसकारण मानिसहरूले यी सब तौरतरिका पन्छाउनुपर्छ। आफूलाई उच्च पार्नु र आफूबारे गवाही दिनु भनेको परमेश्‍वरले मानिसहरूको लागि सिर्जना गर्नुभएको अन्तर्निहित प्रवृत्ति होइन—बरु यो त शैतानको भ्रष्ट स्वभावका ठेट प्रकटीकरणहरूमध्येको एक हो, र त्योभन्दा पनि बढी, यो त शैतानको भ्रष्ट सारका सबैभन्दा ठेट र विशिष्ट स्वभाव र तौरतरिकामध्येको एक हो।

के आफूलाई उच्च पार्ने र आफूबारे गवाही दिने विविध प्रकटीकरणहरू, चाहे बोल्ने र कार्य गर्ने स्पष्ट वा अलिक गुप्त तरिका जेसुकै भए पनि, तिनलाई बुझ्ने सम्बन्धमा केही विशिष्ट उदाहरणहरूबारे सङ्गति गर्नु तिमीहरूको लागि मद्दतगार हुन्छ? (हो, मद्दतगार हुन्छ।) यसले केमा मद्दत गर्छ? यसले मानिसहरूलाई आफू र अरूलाई खुट्ट्याउन मद्दत गर्छ। मैले कुरा गरिरहेका ती स्थिति, प्रकाश, र प्रकटीकरणहरू तिमीहरूले प्रायः प्रदर्शन गरिरहने कुराहरू हुन्, र तिमीहरूले ती कुराहरूसँग आफ्नो स्थिति दाँज्नुपर्छ, र आफू ठ्याक्कै के हो भनेर बुझ्नुपर्छ, बाँच्नको लागि आफू निर्भर हुने र भर पर्ने जीवन ठ्याक्कै के हो, यो जीवनभित्र ठ्याक्कै के छ, र यी स्वभावहरूले मानिसहरूलाई ठ्याक्कै के गर्ने, र के जिउने तुल्याउँछन् भनेर बुझ्नुपर्छ। यी खास व्यवहार, प्रकटीकरण, तौरतरिका, र स्वभावहरू बुझेर मानिसहरूले बिस्तारै आफूलाई चिरफार गर्न र आफूलाई, आफ्नो सार, र परमेश्‍वरविरुद्ध रहेको आफ्नो प्रकृति बुझ्न, र त्यसरी यी तौरतरिकाहरू त्याग्न, परमेश्‍वरसामु आउन र साँचो रूपमा आफूलाई फनक्क फर्काउन, र सत्यताअनुरूप अभ्यास गर्न र त्यसमा जिउन सक्छन्। कति मानिसहरूले यसो भन्छन्: “आफूलाई उच्च पार्नु र आफूबारे गवाही दिनु सत्यतासँग मेल नखाने, अनि शैतान र ख्रीष्टविरोधीहरूको तौरतरिका भएकोले, यदि मैले केही बोलिनँ वा गरिनँ भने, के त्यसको अर्थ मैले आफूलाई उच्च पारिरहेको र आफूबारे गवाही दिइरहेको छैन भन्‍ने हुँदैन र?” यो सही होइन। त्यसोभए, कसरी कार्य गर्नुचाहिँ आफूलाई उच्च नपार्नु र आफूबारे गवाही नदिनु हो? यदि तैँले कुनै मामलाको सम्बन्धमा रवाफ देखाउँछस् र आफूबारे गवाही दिन्छस् भने, तैँले केही मानिसहरूलाई तँलाई राम्रो ठान्‍न र तेरो आराधना गर्न लगाउने परिणाम प्राप्त गर्नेछस्। तर यदि तैँले त्यही मामलाका सम्बन्धमा आफूलाई उदाङ्गो पार्छस् र आफ्नो आत्मज्ञान बाँड्छस् भने, यसको प्रकृति फरक हुन्छ। के यो साँचो होइन र? आफूलाई उदाङ्गो पार्नु र आफ्नो आत्मज्ञान साझा गर्नु भनेको सामान्य मानवतामा हुनुपर्ने कुरा हो। यो एउटा सकारात्मक कुरा हो। यदि तँ आफूलाई साँच्चिकै जान्दछस् र आफ्नो स्थितिबारे ठिक किसिमले, साँचो रूपमा र प्रस्टताका साथ बोल्छस् भने; यदि तैँले पूर्णतया परमेश्‍वरका वचनहरूमा आधारित ज्ञान साझा गर्छस् भने; यदि तेरो कुरा सुन्‍नेहरूलाई त्यसबाट शिक्षा र लाभ मिल्छ भने; अनि यदि तँ परमेश्‍वरको कामको गवाही दिन्छस् र उहाँलाई महिमित तुल्याउँछस् भने, त्यो नै परमेश्‍वरबारे गवाही दिनु हो। यदि, आफूलाई उदाङ्गो पारेर, तैँले आफ्ना सबल पक्षहरू, र तैँले कति कष्ट भोगेको छस् र मूल्य तिरेको छस्, अनि आफ्नो गवाहीमा दृढ रहेको छस् भन्‍नेबारे धेरै कुरा गर्छस्, र फलस्वरूप, मानिसहरूले तँलाई राम्रो ठान्छन् र तेरो आराधना गर्छन् भने, यो आफूबारे गवाही दिनु हो। तैँले यी दुई प्रकटीकरणहरूबीचको भिन्‍नता बताउन सक्नुपर्छ। उदाहरणका लागि, परीक्षाहरू सामना गर्दा तँ कति कमजोर र नकारात्मक थिइस्, र प्रार्थना गर्नुका साथै सत्यता खोजेपछि कसरी तैँले अन्ततः परमेश्‍वरको अभिप्राय बुझिस्, आस्था प्राप्त गरिस्, र आफ्नो गवाहीमा दृढ रहिस् भनी सुनाउनु भनेको परमेश्‍वरलाई उच्च पार्नु र उहाँबारे गवाही दिनु हो। यो रवाफ देखाउनु र आफूबारे गवाही दिनु कदापि होइन। त्यसकारण, तँ रवाफ देखाइरहेको र आफूबारे गवाही दिइरहेको छस् कि छैनस् भन्‍ने कुरा प्रमुख रूपमा तँ आफ्ना वास्तविक अनुभवहरूबारे कुरा गरिरहेको छस् कि छैनस्, र तैँले परमेश्‍वरबारे गवाही दिने परिणाम हासिल गर्छस् कि गर्दैनस् भन्‍नेमा भर पर्छ; तैँले आफ्नो अनुभवात्मक गवाहीबारे बोल्दा तेरा अभिप्राय र उद्देश्यहरू के हुन् भन्‍ने कुरा हेर्न पनि जरुरी छ। त्यसो गर्दा यी दुई प्रकटीकरणहरू खुट्ट्याउन सजिलो हुनेछ। तैँले गवाही दिँदा तेरो अभिप्राय सही छ भने, मानिसहरूले तँलाई राम्रो ठानेर तेरो आराधना गरे पनि, त्यो खासै समस्या होइन। यदि तेरो अभिप्राय गलत छ भने, कसैले पनि तँलाई राम्रो नठाने पनि र तेरो आराधना नगरे पनि, त्यो समस्या नै हो—अनि यदि मानिसहरूले तँलाई राम्रो ठान्छन् र तेरो आराधना गर्छन् भने, त्यो झनै समस्या हो। त्यसकारण, कुनै व्यक्तिले आफूलाई उच्च पारिरहेको र आफूबारे गवाही दिइरहेको छ कि छैन भनी निर्धारण गर्न तैँले नतिजाहरू मात्र हेर्न मिल्दैन। तैँले मूल रूपमा उसको अभिप्राय हेर्नैपर्छ; अभिप्रायहरूका आधारमा यी दुई प्रकटीकरणहरूबीच भिन्‍नता छुट्ट्याउँदा ठ्याक्कै मिल्छ। यदि तैँले यसलाई नतिजाहरूका आधारमा मात्र खुट्ट्याउने कोसिस गर्छस् भने, तैँले असल मानिसहरूलाई झूटो आरोप लगाउने सम्भावना हुनेछ। कतिपय मानिसहरूले अत्यन्तै साँचो गवाही दिन्छन्, र अरू केही मानिसहरूले फलस्वरूप उनीहरूलाई राम्रो मान्छन् र उनीहरूको आराधना गर्छन्—के तैँले ती मानिसहरू आफूबारे गवाही दिइरहेका छन् भन्‍न मिल्छ? अहँ, मिल्दैन। ती मानिसहरूमा समस्या छैन, तिनीहरूले दिने गवाही र गर्ने कर्तव्यले अरूलाई फाइदा गर्छ, र विकृत बुझाइ भएका मूर्ख र अज्ञानी मानिसहरूले मात्र तिनीहरूको आराधना गर्छन्। मानिसहरूले आफूलाई उच्च पारिरहेका र आफूबारे गवाही दिइरहेका छन् कि छैनन् भनी खुट्ट्याउने कडी नै वक्ताको अभिप्रायलाई हेर्नु हो। यदि तेरो अभिप्राय भनेको तैँले प्रकट गरेको भ्रष्टता, र तँ कसरी बदलिएको छस् भनी सबैलाई देखाउनु, र तिनीहरूलाई यसबाट लाभ लिन मदत गर्नु हो भने, तेरा शब्दहरू गम्भीर र साँचो हुन्, र ती तथ्यहरूसँग मिल्दो छन्। यस्तो अभिप्राय सही हो, र तैँले रवाफ देखाइरहेको वा आफूबारे गवाही दिइरहेको छैनस्। यदि तेरो अभिप्राय नै तिनीहरूले तँलाई राम्रो मानून् र तेरो आराधना गरून् भन्‍नका लागि तँसित वास्तविक अनुभवहरू छन्, तँ बदलिएको छस् र तँसित सत्यता वास्तविकता छ भनेर सबैलाई देखाउनु हो भने, यो अभिप्राय गलत छ। त्यो रवाफ देखाउनु र आफूबारे गवाही दिनु हो। यदि तैँले भन्‍ने गरेको अनुभवात्मक गवाही झूटो, दूषित छ, र त्यसको उद्देश्य मानिसहरूलाई छल्ने, तिनीहरूलाई तेरो साँचो स्थिति हेर्नबाट रोक्ने, र तेरा अभिप्रायहरू, भ्रष्टता, कमजोरी, वा नकारात्मकता अरूसामु खुलासा हुनबाट रोक्ने हो भने, यसरी बोल्नु भनेको मानिसहरूलाई छल गर्नु र भ्रममा पार्नु हो। यो झूटो गवाही दिनु हो, यो परमेश्‍वरलाई छल गर्ने प्रयास हो, यो परमेश्‍वरको बेइज्जत गर्नु हो, र परमेश्‍वरले सबैभन्दा बढी घृणा गर्ने कुरा यही हो। यी स्थितिहरूबीच प्रस्ट भिन्‍नताहरू छन्, र ती सबैलाई अभिप्रायहरूका आधारमा खुट्ट्याउन सकिन्छ। यदि तँ अरूलाई खुट्ट्याउन सक्छस् भने, तैँले तिनीहरूको स्थिति छर्लङ्ग देख्न सक्नेछस्, र त्यसपछि तैँले आफूलाई खुट्ट्याउन, र आफ्नो स्थिति छर्लङ्ग देख्न सक्नेछस्।

यी सब प्रवचनहरू सुनिसकेपछि पनि मानिसहरूले पहिलेजसरी नै आफूलाई उच्च पार्न र आफूबारे गवाही दिन जारी राख्छन्। तिमीहरूले त्यस्ता मानिसहरूलाई कसरी व्यवहार गर्नुपर्छ? तिनीहरूलाई खुट्ट्याउनुपर्छ, तिनीहरूको खुलासा गर्नुपर्छ, र तिनीहरूबाट टाढा बस्नुपर्छ। यदि सन्दर्भका रूपमा तिनीहरूका शब्दहरूको कुनै मूल्य छ भने, तैँले ती शब्दहरू ग्रहण गर्न सक्छस्, तर यदि तिनीहरूको कुनै सन्दर्भगत मूल्य छँदै छैन भने, तैँले तिनीहरूलाई त्याग्नुपर्छ र तँ तिनीहरूद्वारा प्रभावित हुनु हुँदैन। यदि ती मानिसहरू अगुवा हुन् भने, तिनीहरूको खुलासा गर्, तिनीहरूलाई रिपोर्ट गर्, तिनीहरूलाई त्याग्, र तिनीहरूको अगुवाइ अस्वीकार गर्। यसो भन्: “तँ सधैँ आफूबारे गवाही दिन्छस् र आफूलाई उच्च पार्छस्, तँ सधैँ हामीलाई चेतनाशून्य बनाउँछस् र नियन्त्रण गर्छस्, र बहकाउँछस्। हामी सबै परमेश्‍वरबाट झनै टाढिएका छौँ, र हाम्रो हृदयमा परमेश्‍वरसमेत हुनुहुन्‍न—यसमा त केवल तँ छस्। अब हामी खडा हुनेछौँ र तँलाई त्याग्नेछौँ।” तिमीहरूले यसरी नै व्यवहार गर्नैपर्छ, तिमीहरूले एकअर्काको सुपरिवेक्षण गर्नैपर्छ, आफ्नो पनि र अरूको पनि सुपरिवेक्षण गर्नैपर्छ। के तिमीहरूले प्रायः अरूको अगाडि आफ्नो टाउको कन्याएका, वा मानिसहरूको पिठ्यूँपछाडि साँच्चै टन्‍नै खाजा खाइरहेर पनि तिनीहरूलाई आफूले धेरै छाक छोडेको छु भनेर भनेका छैनौ? कहिलेकाहीँ वातावरणको कारणले मानिसहरूले काममा व्यस्तता हुनगई एक महिनासम्म ननुहाउनु, वा नुहाउने वा टाउको धुने कामलाई थाती राख्‍नु सामान्य कुरा हो। यी सब सामान्य घटना हुन्, र ती मानिसहरूले चुकाउनुपर्ने मूल्य हुन्। ती ठूला कुरा होइनन्—तिललाई पहाड नबनाओ। यदि कसैले त्यस्ता मामिलालाई ती जत्रा छन्, त्योभन्दा ठूलो बनाउँछ, र जानीजानी अरूसामु टाउको कन्याउँछ र आफूले धेरै दिनसम्म कपाल नधोएको भनेर भन्छ, जानीजानी अरूसामु औषधि खान्छ, वा आफू थकित र निकै खराब शारीरिक अवस्थामा रहेको नाटक गर्छ भने, उसको खुलासा गर्न सबै जना खडा हुनुपर्छ र ऊप्रति अप्रसन्‍नता व्यक्त गर्नुपर्छ। यसरी त्यो निर्लज्ज व्यक्तिलाई रोक्न सकिन्छ। ऊ पाखण्डी भइरहेको छ, उसले अरूले देखून् भनी नाटक देखाइरहेको छ, र अझै पनि मानिसहरूलाई आफ्नो व्यवहार अनुमोदन गर्ने, आफूलाई ईर्ष्या, प्रशंसा, र सराहनाको नजरले हेर्ने तुल्याउने प्रयास गरिरहेको छ। के उसले मानिसहरूलाई छल गरिरहेको छैन र? यी तौरतरिका त फरिसीहरूले हातमा धर्मशास्‍त्र बोकेर सडक किनारमा परमेश्‍वरलाई प्रार्थना गरेसमान हो। यी कुरा योभन्दा फरक होइनन्। कसैले फरिसीहरूले हातमा धर्मशास्‍त्र बोकेर सडक किनारमा उभिएर धर्मशास्‍त्र पढिरहेको वा प्रार्थना गरिरहेको कुरा उल्लेख गर्नेबित्तिकै यी मानिसहरूले सोच्छन्, “यो निकै लज्जाजनक कुरा हो। मैले त त्यस्तो केही गर्नेथिइनँ।” तैपनि तिनीहरू जानीजानी अरूसामु औषधि खान्छन् वा आफ्नो टाउको कन्याउँछन्, र आफूले गरिरहेको कुरा उस्तै प्रकृतिको छ भन्‍नेबारे अनभिज्ञ रहन्छन्। तिनीहरूले यसलाई छर्लङ्ग देख्न सक्दैनन्। पछि त्यस्ता मामिलाहरू सामना गर्दा, तिमीहरूले यस्ता मानिसहरूलाई खुट्ट्याउन र खुलासा गर्न सिक्नुपर्छ, तिनीहरूको सबै पाखण्ड खुलासा गर्नुपर्छ—त्यसपछि तिनीहरूले त्यसरी व्यवहार गर्ने आँट गर्नेछैनन्। तिमीहरूले तिनीहरूलाई अलिअलि दबाब दिनुपर्छ, र तिनीहरूलाई त्यस्ता तौरतरिका, व्यवहार, र स्वभावहरू लज्जास्पद, र सबैप्रति एकदमै घृणित छन् भनेर सोच्ने तुल्याउनुपर्छ। यदि मानिसहरूले तिनलाई यत्तिको घृणा गर्छन् भने, के परमेश्‍वरले पनि तिनलाई घृणा गर्नुहुन्छ? उहाँले झनै बढी घृणा गर्नुहुन्छ। भित्री रूपमा तँ केही पनि होइनस्। तैँले आफूलाई उच्च पार्ने र आफूबारे गवाही दिने काम नगरे पनि, तँ पहिल्यै पर्याप्त रूपमा दयनीय छस्, त्यसैले यदि तँ त्यति दयनीय भएर पनि आफूलाई उच्च पार्छस् र आफूबारे गवाही दिन्छस् भने, के मानिसहरूले यसलाई घिनाउनेछैनन् र? तैँले कहिल्यै बफादारीपूर्वक कर्तव्य निर्वाह गरेको छैनस्, तैँले कहिल्यै सिद्धान्तअनुरूप कार्य गरेको छैनस्, र तैँले कुनै पनि हिसाबमा परमेश्‍वरका मापदण्डहरू पूरा गरेको छैनस्। तँ समस्यामा परिसकेको छस्, त्यसैले यदि तैँले आफूलाई उच्च पार्ने र आफूबारे गवाही दिने काम पनि गर्छस् भने, तेरो लागि परिस्थिति झनै कठिन हुनेछैन र? तँ परमेश्‍वरका मापदण्डहरू, र मुक्ति पाउने मानक पूरा गर्नबाट झनै टाढा पुग्‍नेछस्।

मलाई भन त, आफूलाई उच्च पार्ने र आफूबारे गवाही दिने समस्याको प्रकृति कस्तो हुन्छ? शैतानले मानिसहरूलाई त्यो हदसम्म भ्रष्ट पारेको छ; तिनीहरूको मानवता र समझ अब सामान्य छैन, होइन र? के तिमीहरूले कर्तव्य निर्वाह गर्ने क्रममा आफूलाई उच्च पार्नु र आफूबारे गवाही दिनुका प्रकटीकरणहरू देखाएका छौ? यसबारे कसले बोल्न सक्छ? (मैले त्यस्तो एउटा प्रकटीकरण देखाएको छु। अबेर रातसम्म आफ्नो कर्तव्य निर्वाह गरिरहँदा म भेला समूहलाई एउटा सन्देश पठाउँछु, ताकि अरूले म यो बेलासम्म पनि सुतेको छैन भनेर जानून्, र मैले कष्ट सहन र मूल्य चुकाउन सक्छु भनेर सोचून्। मैले यो आफैले गरेको छु र अरूले पनि प्रायः गरेको देखेको छु।) यस्ता मानिसहरू टन्‍नै छन्, र अल्पसङ्ख्यामा छैनन् जस्तो देखिन्छ। के त्यस्तो कुरा गर्नु अनावश्यक कुरा होइन र? यो कति मूर्खतापूर्ण छ! अरू कसले केही भन्‍नचाहन्छ? (मैले त्यस्तो प्रकटीकरण देखाएको छु। जब म मण्डलीको काममा केही समस्या देख्छु, तब तिनलाई सुल्झाउनमा जोश देखाउँछु, र मानिसहरूमा म निकै उत्साही रहेको झूटो छाप छोड्छु, तर अधिकांश समय म बोलेपछि वास्तवमा केही पनि गर्दिनँ। मेरा कार्यहरू अगाडि बढ्दैनन् र ती प्रभावकारी हुँदैनन्, र अन्त्यमा समस्या समाधान हुँदैन, र मामिला ज्यूँ को त्यूँ रहन्छ। म मानिसहरूलाई छल्न र म सत्यता अभ्यास गर्दिनँ भन्‍ने तथ्य ढाकछोप गर्न आफ्नो सतही उत्साह प्रयोग गर्छु।) तैँले खोक्रा शब्दहरू बोलिरहेको छस्, ठूलो कुरा गरिरहेको छस्, र कुनै वास्तविक कदम उठाइरहेको छैनस्। तँ मानिसहरूलाई आफ्नो जोश देखाउँछस्, मानौँ तैँले सत्यता अभ्यास गरिरहेको छस्, तर कुनै काम गर्ने समय आउँदा तँ त्यो व्यावहारिक रूपमा गर्दैनस् र नाराहरू मात्र फलाक्छस्। तैँले धूमधमाकाबाट सुरु गरेर अन्ततः काम फासफुस पार्छस्, मामिलाहरू अपूर्ण छोड्छस्। त्यस्तो प्रकटीकरण पनि बहकाउने खालको हुन्छ। अनि भविष्यमा त्यस्तै केही आइपर्दा के तैँले यसलाई खुट्ट्याउनेछस् त? (अब म यसलाई धेरथोर रूपमा खुट्ट्याउन सक्छु।) त्यसोभए के तँमा आफ्‍नो मार्ग परिवर्तनको दिशा छ त? यदि तँमाथि फेरि त्यस्तै कुरा आइपर्‍यो भने, तैँले दुई पाइला पछ्याउन सक्छस्: पहिलो पाइला हो, तैँले यो मामिला सम्हाल्न सक्छस् कि सक्दैनस् भनी मूल्याङ्कन गर्नु। यदि तैँले सक्छस् भने, तँ गम्भीरतापूर्वक र व्यावहारिक रूपमा यसमा लाग्नुपर्छ। दोस्रो पाइला चाहिँ परमेश्‍वरसामु प्रार्थना गर्नु र उहाँलाई यस मामिलामा मार्गदर्शन माग्नु हो, र तैँले कार्य गर्दा सबैको सुपरिवेक्षण स्विकार्नुका साथसाथै आफ्नो भाग गर्न सङ्कल्प गर्नुपर्छ र यो कार्य पूरा गर्न सबैसँग सहकार्य पनि गर्नुपर्छ। यदि तैँले चरणबद्ध र व्यावहारिक रूपमा कामकुराहरू गर्न सिकिस् भने, तैँले यो समस्या समाधान गर्नेछस्। यदि तँ सधैँ खोक्रा वचनहरू बोल्छस्, ठूला कुरा गर्छस्, चिच्याउँछस्, तर कुनै काम गर्दा सतही रूपमा झारा मात्र टार्छस्, र व्यावहारिक हुँदै हुँदैनस् भने, तँ नीच व्यक्ति होस्। तैँले मण्डलीको काममा समस्या छ भनेर देख्न र त्यो समस्या कसरी समाधान गर्न सकिन्छ भनेर सुझाव दिन सक्नुले तँमा सामर्थ्य हुन सक्छ र यो मामिला हल गर्ने कार्य सामर्थ्य हुन सक्छ भनेर प्रमाणित गर्छ। यति मात्र हो, तेरो स्वभावमा समस्या छ—तँ हडबडे व्यवहार गर्छस्, मूल्य चुकाउन इच्छुक छैनस्, र खोक्रा नाराहरू फलाक्नमै केन्द्रित हुन्छस्। कुनै समस्या पत्ता लगाइस् भने, सुरुमा तैँले त्यसलाई समाधान गर्न सक्छु कि सक्दिनँ भनी हेर्, र यदि सक्छस् भने त्यो कार्य सम्हाल् र अन्त्यसम्मै त्यसमा लाग्, समस्या समाधान गर्, अनि त्यसो गरेर आफ्नो जिम्मेवारी कार्यान्वयन र पूरा गर्, र परमेश्‍वरलाई त्यसको हिसाबकिताब दे। आफ्नो कर्तव्य पूरा गर्नु र व्यावहारिक तरिकाले कार्य गर्नु र आफूलाई आचरणमा ढाल्नुको अर्थ यही हो। यदि तैँले यो समस्या समाधान गर्न सक्दैनस् भने, त्यसलाई आफ्नो अगुवाकहाँ रिपोर्ट गर् र यो मामिला सम्हाल्न कोचाहिँ सबैभन्दा उपयुक्त छ भनी हेर्। सबभन्दा पहिला, तैँले आफ्नो जिम्मेवारी पूरा गर्नैपर्छ; यसरी तँ आफ्नो कर्तव्यमा कायम रहेको र सही स्थानमा खडा भएको हुनेछस्। समस्या पत्ता लगाएपछि यदि तँ त्यसलाई समाधान गर्न सक्दैनस् तर रिपोर्ट गर्न सक्छस् भने, तैँले आफ्नो पहिलो जिम्मेवारी पूरा गरेको हुनेछस्। यदि तँलाई यो आफूले निर्वाह गर्नुपर्ने कर्तव्य हो र यो गर्न आफू सक्षम छु भन्‍ने लाग्छ भने, तैँले आफ्ना ब्रदर-सिस्टरहरूको सहयोग माग्नुपर्छ, सुरुमा सिद्धान्तहरूबारे सङ्गति गर्नुपर्छ र योजना बनाउनुपर्छ, अनि त्यसपछि यो मामिला पूरा गर्न सौहार्दपूर्वक सँगै सहकार्य गर्नुपर्छ। यो तेरो दोस्रो जिम्मेवारी हो। यदि तैँले यी दुवै जिम्मेवारी वहन गर्न सक्छस् भने, आफ्नो कर्तव्य राम्ररी पूरा गरेको हुनेछस्, र तँ मानकअनुरूपको सृजित प्राणी हुनेछस्। मानिसहरूका कर्तव्यहरू यी दुई पक्षबाहेक अरू केहीले बनेको हुँदैन। यदि तैँले आफूले देख्ने र गर्न सक्ने कामहरू आफ्नो हातमा लिन सक्छस्, र तँ आफ्नो कर्तव्य राम्ररी निर्वाह गर्न सक्षम छस् भने, तँ परमेश्‍वरको अभिप्रायअनुरूपको छस्।

के आफूलाई उच्च पार्नु र आफूबारे गवाही दिनुका अन्य केही प्रकटीकरणहरू छन्? (ममा हालसालै यस्तै एउटा प्रकटीकरण देखिएको थियो। कर्तव्य निर्वाह गरिरहेको बेला, मैले सारा दिन आफूलाई कामकाजमा व्यस्त राखेँ, र मण्डलीमा त्यस्ता केही समस्या आइपरे, जसलाई मैले व्यावहारिक रूपमा हल गरिनँ, बरु झाराटारुवा तरिकाले सम्हालेँ। तर केही मानिसहरूले म हरदिन आफ्नो कर्तव्य निर्वाह गर्नमा व्यस्त रहेको देखे, त्यसैले तिनीहरूले मप्रति आदरभाव राखे र मेरो प्रशंसा गरे। के यो व्यवहारमा पनि आफूलाई उच्च पार्नु र आफूबारे गवाही दिनुका तत्त्वहरू छैनन् र? म यो मामिला स्पष्टसँग देख्न सक्दिनँ र सधैँ अलिअलि बाँधिएको महसुस गर्छु।) के यो आफूबारे गवाही दिनु हो? यदि तँ आफ्नो कर्तव्य निर्वाह गर्नमा व्यस्त रहन्छस्, कष्ट भोग्न सक्छस् र गुनासो गर्दैनस्, अनि परमेश्‍वरका चुनिएका जनले तँलाई आदरभावले हेर्छन् र तेरो प्रशंसा गर्छन् भने, यो सामान्य हो र आफूबारे गवाही दिएकोले भएको होइन। तँ केवल आफ्नो कर्तव्य निर्वाह गर्नमा व्यस्त छस् र तडकभडक वा रबाफ देखाइरहेको छैनस्, र तँ आफ्ना कष्टका अनुभवबारे पनि लगातार बोलिरहँदैनस्, त्यसैले यो आफूबारे गवाही दिनुसँग सम्बन्धित छैन। तर धेरै मानिसहरू आफ्नो कर्तव्य निर्वाह गरिरहँदा व्यस्त देखिन्छन्, जबकि वास्तवमा तिनीहरूको कामले कुनै परिणाम ल्याएको हुँदैन र तिनीहरूले कुनै समस्या समाधान गरेका हुँदैनन्। के परमेश्‍वरले त्यसरी व्यस्त हुने मानिसहरूलाई अनुमोदन गर्नुहुन्छ? यदि तैँले सत्यता बुझ्ने र सिद्धान्तहरू बोध गर्ने मानिसहरूले दुई घण्टामै समाधान गर्न सक्ने सरल समस्याहरूमा दिनभर लगाएर व्यस्त रहन्छस्, र निकै थकित भएको र धेरै कष्ट भोगेको महसुस गर्छस् भने, के तैँले बेकाममै आफूलाई व्यस्त राखिरहेको, र कुनै उद्देश्यबिना दौडधुप गरिरहेको हुँदैनस् र? के तैँले यसरी कर्तव्य निर्वाह गरेर परमेश्‍वरको अनुमोदन पाउन सक्छस्? (सक्दिनँ।) तँ निकै कम कुशलतासाथ काम गरिरहेको छस्! यो मामिलामा तैँले सत्यता सिद्धान्तहरू खोज्नुपर्छ। कहिलेकाहीँ मानिसहरूको हातमा धेरै काम हुन्छन् र तिनीहरू साँच्चै व्यस्त हुन्छन्, जुन सामान्य कुरा हो, तर कहिलेकाहीँ तिनीहरूसँग गर्नका लागि खासै केही हुँदैन, तैपनि तिनीहरू व्यस्त हुन्छन्। यो के कारणले हुन्छ? एउटा कारण के हो भने, तेरो कामको योजना र प्रबन्ध उचित रूपमा गरिएका छैनन्। तैँले प्रमुख कामका कर्तव्यहरू बोध गर्नुपर्छ, उचित रूपमा तिनको योजना र प्रबन्ध गर्नुपर्छ, र अझ बढी कुशलतासाथ कर्तव्य निर्वाह गर्नुपर्छ। बिनाकुनै उद्देश्य दौडधुप गर्नु र व्यर्थमै आफूलाई व्यस्त राख्‍ने कार्यलाई परमेश्‍वरले अनुमोदन गर्नुहुनेछैन। अर्को परिस्थितिचाहिँ के हो भने, तेरो अभिप्राय मानिसहरूलाई तँ व्यस्त छस् भनेर देखाउने हुन्छ, र तैँले यो माध्यम र छद्मभेषलाई अरूलाई छल्न प्रयोग गर्छस्। भेला हुँदा कतिपय अगुवा र कामदारहरूले वास्तविक समस्या समाधान गर्दैनन् र बरु अर्थहीन टिप्पणी गर्छन्, लगातार विषयबाहिर जान्छन् र मुख्य बिन्दुमा नपुगी बोलेको बोल्यै गर्छन्। व्यस्त हुने यो तरिका—कार्यकुशलता वा प्रगतिमा प्रयास नलगाउनु—लाई केही न काममा व्यस्त राख्नु भनिन्छ। अनि यो कस्तो मनोवृत्ति हो? के यो आफ्नो काममा झारा टार्नु, लापरवाह हुनु, समय काट्नु, र अन्त्यमा यस्तो सोचिरहनु हो, “अन्य मानिसहरू वा परमेश्‍वरले जे सोचे पनि, मेरो विवेक प्रस्ट हुन्जेल म ठीकै हुनेछु। कम्तीमा मैले आलस्यमा दिन काटिरहेको त छैनँ, कम्तीमा मैले सित्तैमा भात खाइरहेको त छैन।” बाहिरबाट हेर्दा तैँले आलस्यमा दिन काटिरहेजस्तो, र सित्तैमा भात खाइरहेजस्तो नदेखिन सक्छ, र तँ हरदिन भेलाहरूमा सहभागी भइरहेको वा कर्तव्य निर्वाह गरिरहेको, र तैँले गर्ने सबथोक मण्डलीसँग सम्बन्धित भएजस्तो देखिन सक्छ, तर वास्तवमा भित्रभित्रै तँलाई आफूले गर्ने कामकुराहरू उपयोगी वा मूल्यवान् छैनन्, र तैँले केवल झारा टारिरहेको छस् भनेर थाहा हुन्छ। यो समस्याजनक कुरा हो। अनि, तैँले आफ्नो कर्तव्य कत्तिको राम्ररी निर्वाह गरिरहेको छस् त? तँलाई आफूमा समस्या छ भनेर राम्ररी थाहा छ, तर तँ त्यसलाई समाधान गर्न सत्यता खोज्दैनस्—यो झाराटारुवा, चेतनाशून्य, र हठी हुनु हो। कर्तव्य निर्वाह गर्दा झाराटारुवा हुनु र ढिलाइ गर्नुको परिणाम के हुन्छ? तैँले निश्‍चय नै परमेश्‍वरको अनुमोदन पाउनेछैनस्, किनकि तँ सिद्धान्त वा कुशलतासाथ कार्य गर्दैनस्, र यसरी कर्तव्य निर्वाह गर्नु भनेको विशुद्ध रूपमा श्रम गर्नु हो। यदि तँलाई काटछाँट र मद्दत गरिन्छ, र पनि तैँले पश्‍चात्ताप गर्दैनस्, र गुनासोसमेत गर्छस् र काम गर्दा नकारात्मक हुन्छस् र सुस्ताउँछस् भने, तँलाई हटाउन मात्र सकिन्छ। त्यसैले, यदि तँ झाराटारुवा हुनुको समस्या समाधान गर्न सत्यता पछ्याउँदैनस् भने, तैँले जतिसुकै समय कर्तव्य निर्वाह गरे पनि, त्यो काम लाग्नेछैन, र तैँले बफादारीसाथ आफ्नो कर्तव्य निर्वाह गर्ने मानक पूरा गर्नेछैनस्। यो मनन गर्न योग्य समस्या हो। परमेश्‍वरले मानिसहरू सिद्धान्तसाथ कार्य गरून्, तिनीहरूले सत्यता अभ्यास गरून्, र तिनीहरू इमानदार होऊन् भन्‍ने मापदण्ड दिनुहुन्छ। यदि व्यक्ति यी सत्यताहरूमा प्रवेश गर्न सक्छ भने, उसले आफ्नो कर्तव्य निर्वाहमा फल प्राप्त गर्नेछ, र कम्तीमा पनि उसले सिद्धान्तसाथ कार्य गर्न सक्नेछ। आफ्नो कार्यकुशलता बढाउनुको जग र कडी यहीँ हुन्छ। यदि व्यक्तिसँग सत्यता सिद्धान्तहरू छैनन् भने, उसले जति व्यस्ततासाथ कर्तव्य निर्वाह गरे पनि, र उसले हरदिन जति लामो समयसम्म काम गरे पनि, साँचो नतिजा पाउनेछैन। मानिसहरूले आफ्नो कर्तव्य बफादारीसाथ निर्वाह गरिरहेका छन् कि छैनन् भनेर मूल्याङ्कन गर्दा, परमेश्‍वरले तिनीहरू कति समयसम्म कर्तव्य निर्वाह गर्छन् भनेर हेर्नुहुन्‍न, बरु तिनीहरूका व्यावहारिक नतिजा र कार्यकुशलता हेर्नुहुन्छ, र तिनीहरूले सिद्धान्तसाथ र सत्यताअनुरूप कार्य गरिरहेका छन् कि छैनन् भनेर हेर्नुहुन्छ। सामान्य भाषामा भन्‍नुपर्दा, उहाँले मानिसहरूको कर्तव्य निर्वाहमा साँचो अनुभवात्मक गवाही र जीवन प्रवेश छ कि छैन भनेर हेर्नुहुन्छ। यदि मानिसहरूसँग कुनै सत्यता वास्तविकता छैन भने, तिनीहरू केवल श्रमिकहरू हुन्, तर यदि तिनीहरूले सत्यता अभ्यास गर्न र सिद्धान्तसाथ कार्य गर्न सक्छन् भने, त्यो तिनीहरूले परमेश्‍वरका मानिसहरूको रूपमा आफ्नो कर्तव्य निर्वाह गरिरहेका छन् भन्‍ने कुराको सङ्केत हो। यो तुलनामार्फत के बुझ्न सकिन्छ भने, आफ्नो कर्तव्य निर्वाह गर्नमा मानकअनुरूपका व्यक्तिहरू मात्र परमेश्‍वरका मानिस हुन्। आफ्ना कर्तव्यमा मानकअनुरूप नभएकाहरू, सधैँ झाराटारुवा हुनेहरू श्रमिक हुन्। यदि व्यक्तिले सत्यता बुझ्न र सिद्धान्तसाथ कार्य गर्न सक्छ भने, उसका लागि कुनै पनि कर्तव्य निर्वाह गर्नु समस्या हुनेछैन, र केही समयसम्म छामछामछुमछुम गऱ्यो भने, उसले अन्ततः मानकअनुरूप हुने तरिकामा आफ्नो कर्तव्य निर्वाह गर्नेछ। कमजोर क्षमता भएका वा सधैँ झारा टार्नेहरूको लागि भने मापदण्डहरू पूरा गर्न गाह्रो हुनेछ, र तिनीहरूले आफ्नो कर्तव्य निर्वाह गर्नु श्रम गर्नुबाहेक अरू केही हुनेछैन। जहाँसम्म उचित काम नगर्ने, सत्यता जेजसरी सङ्गति गरे पनि त्यसलाई नस्विकार्ने, र लापरवाहीपूर्वक कार्य गरिरहने अलमलमा परेका, मूर्ख, र कमजोर मानवता भएका मानिसहरूको कुरा छ, तिनीहरूलाई हटाउन मात्र सकिन्छ, र तिनीहरूले चाहेअनुसार परमेश्‍वरमा विश्‍वास गर्नको लागि छाड्न मात्र सकिन्छ। त्यसैले, यदि व्यक्तिले आफ्नो कर्तव्य सिद्धान्तसाथ निर्वाह गर्दैन र बिनाकुनै उद्देश्य दौडधुप गरिरहन्छ र हरदिन केही न कामको कुरामा व्यस्त रहन्छ भने, उसले यसलाई समाधान गर्न र सिद्धान्तसाथ कार्य गर्न तत्कालै सत्यता खोज्नुपर्छ। उसले हरदिन सामान्य रूपमा आफ्नो कर्तव्य निर्वाह गर्न सक्नुपर्छ र उसले लामो समयसम्म काम गर्दा त्यसमै सन्तुष्ट हुनु हुँदैन, र कार्यकुशलता र पूर्ण तयार वस्तु उत्पादन गर्नमा महत्त्व दिनुपर्छ—त्यस्ता मानिसहरूले मात्र परमेश्‍वरको अनुमोदन पाउँछन् र बफादारीपूर्वक कर्तव्य निर्वाह गर्छन्।

अचेल परमेश्‍वरलाई पछ्याउने र कर्तव्य निर्वाह गर्ने धेरै मानिसहरू छन्, तर तिनीहरूमध्येको एउटा जमातले कहिल्यै सत्यता पछ्याएका छैनन्, र कर्तव्य निर्वाह गर्दा तिनीहरू सधैँ लापरवाह तरिकाले र आफ्नै इच्छाअनुसार कार्य गर्छन्, र आफूलाई जे मन लाग्यो त्यही गर्छन्। तिनीहरू ठूला गल्तीहरू त गर्दैनन्, तर हरसमय सानातिना गल्तीहरू गरिरहेका हुन्छन्, विशेष गरी हरदिन निकै व्यस्त रहेजस्तो देखिन्छन्, जबकि वास्तवमा तिनीहरूले कुनै पनि उचित मामिला मुस्किलले सम्हालिरहेका हुन्छन्, र सुस्ताएर आफ्नो समय बिताइरहेका हुन्छन्। यो पनि भन्न सकिन्छ कि तिनीहरू जसोतसो अघि बढ्नको लागि मात्र आफ्नो काम गर्छन्। के त्यस्ता मानिसहरू खतरामा छैनन् र? यदि कुनै व्यक्तिले आफ्नो कर्तव्य र परमेश्‍वरको आज्ञालाई सधैँ त्यस्तो श्रद्धाहीन मनोवृत्तिले लिन्छ भने, त्यसले कस्ता दुष्परिणामहरू निम्त्याउन सक्छ? अप्रभावकारी रूपले काम गर्नु र कर्तव्यबाट बर्खास्त गरिनु भनेको त हल्का परिणाम हो—यदि कुनै व्यक्तिले विभिन्न किसिमका दुष्ट कार्यहरू गर्छ भने, उसलाई निकाल्नुपर्छ, र त्यस्तो व्यक्तिलाई परमेश्‍वरले शैतानको हातमा सुम्पनुहुनेछ। शैतानको हातमा सुम्पिइनुको अर्थ के हो? यसको अर्थ परमेश्‍वरले उप्रान्त तिनीहरूको हेरचाह गर्नुहुनेछैन, परमेश्‍वरले तिनीहरूलाई मुक्ति दिनुहुनेछैन, र तिनीहरूले गलत मार्ग लिन थाल्नेछन् र त्यसपछि दण्डित हुनेछन् भन्ने हो। तैँले यो बुझ्छस्, बुझ्दैनस् र? अहिले परमेश्‍वरले मानिसहरूलाई खुलासा गर्ने समय हो, र यदि तैँले अस्थायी रूपमा सही मार्ग पछ्याइरहेको छैनस् भने, परमेश्‍वरले तँलाई आफ्ना समस्याहरू पहिचान गर्ने मौका दिन व्यावहारिक वातावरण प्रयोग गर्नुहुनेछ। तर यदि तँ परमेश्‍वरले तँलाई आत्मचिन्तन गर्न केही समय दिनुभएको छ, परमेश्‍वरले तँलाई अन्तिम मौका दिइरहनुभएको छ भनेर जानेपछि पनि पछि फर्कँदैनस् र जिद्दीपूर्वक झाराटारुवा तरिकाले कर्तव्य निर्वाह गर्न जारी राख्छस् भने, परमेश्‍वरले कार्य गर्नुहुनेछ। परमेश्‍वरले निनवे सहरलाई नष्ट गर्ने अभिप्राय राख्नुहुँदा, के उहाँले तुरुन्तै त्यसो गर्नुभयो? गर्नुभएन। परमेश्‍वरले कार्य गर्नुहुँदा उहाँको पहिलो कदम के थियो? उहाँले पहिले योनालाई सूचित गर्नुभयो, र सारा प्रक्रिया कसरी अघि बढ्नेछ र उहाँका अभिप्राय के हुन् भनेर उसलाई स्पष्ट रूपमा बताउनुभयो। त्यसपछि योना निनवे गयो र सहरको चारैतिर डुल्यो, र यस्तो घोषणा गर्‍यो: “अबको चालीस दिनमा निनवेलाई नष्ट पारिनेछ” (योना ३:४)। यो सन्देश सबैको कानमा पुग्यो; पुरुष र महिला, युवा र वृद्ध, र सबै क्षेत्रका मानिसहरूले यसबारे सुने—हरेक घरले यसबारे जानकारी पाए, र तिनीहरूका राजाले समेत यो समाचार सुने। परमेश्‍वरले किन त्यस्तो तरिकाले कार्य गर्नुभयो? यो मामिला हेरेर कुनै पनि व्यक्तिले उहाँले मानिसहरूलाई मुक्ति दिइरहनुभएको छ कि, कि प्रकट गरिरहनुभएको वा दण्डित गरिरहनुभएको छ भनेर देख्न सक्छ, साथै उहाँले मानिसहरूसँग व्यवहार गर्ने तरिकाहरूका प्रक्रिया र सिद्धान्तहरू छन् भनेर पनि देख्न सक्छ। उहाँले एक्कासी सनकमा आएर कार्य गरिरहनुभएको, र कसैको रूप मन नपराएर तत्कालै उसलाई नष्ट पारिरहनुभएको छैन। बरु उहाँ केही समय बित्न दिनुहुन्छ। उहाँले यो समय बित्न दिनुको उद्देश्य के हो? (मानिसहरूलाई पश्‍चात्ताप गर्न दिनु।) यसको उद्देश्य निनवेका मानिसहरूलाई उहाँले के गर्न लाग्नुभएको छ भनेर जानकारी दिनु, र तिनीहरूलाई आत्मचिन्तन गर्न र अलिअलि गर्दै उहाँका अभिप्रायहरू बुझ्न र बिस्तारै पछाडि फर्कन दिनु हो। मानिसहरूले यो कुरा पहिचान गर्ने एउटा प्रक्रिया हुन्छ, र यी ४० दिन भनेको परमेश्‍वरले मानिसहरूलाई पछाडि फर्कन दिनुभएको समय हो। यदि तिनीहरू ४० दिनपछि पनि फर्किएका र उहाँसामु पाप कबुल गरेका हुँदैनन् भने, परमेश्‍वरले यो मामिलामा उहाँले जे गर्नेछु भनेर भन्‍नुभएको थियो, त्यसैअनुसार काम पूरा गर्नुहुनेछ। किनभने परमेश्‍वर जे भन्नुहुन्छ, त्यो त्यत्तिकै भनिएको हुँदैन, उहाँ जे भन्नुहुन्छ त्यो भएरै छाड्छ—यी कुराहरूमा कुनै असत्यता छैन। त्यसोभए, यो समाचार पाएपछि निनवेका मानिसहरूको प्रतिक्रिया के थियो? के तिनीहरूले आफूलाई तुरुन्तै भाङ्ग्राले ढाके र खरानी धसे? होइन, त्यसमा पनि एउटा प्रक्रिया थियो। सुरुमा त मानिसहरूलाई शङ्का लाग्यो: “परमेश्‍वरले हामीलाई नष्ट गर्न लाग्नुभएको छ; के उहाँले साँच्चै त्यसो भन्नुभयो? हामीले के गर्‍यौँ र?” अनि, त्यसपछि सबै घरपरिवारले यो मामिलाबारे एकअर्कालाई जानकारी गराए र सँगसँगै छलफल गरे। तिनीहरूलाई सङ्कट आइपरेको र आफूहरू जीवन र मृत्युको दोबाटो पुगेको महसुस भयो। त्यसैले तिनीहरूले के गर्नुपर्थ्यो? तिनीहरूले कबुल र पश्‍चात्ताप गर्नुपर्थ्यो कि शङ्कालु भई प्रतिरोध गर्नुपर्थ्यो? यदि तिनीहरूले साँच्चै शङ्कालु भई प्रतिरोध गर्ने छनौट गर्थे भने, त्यसको परिणामस्वरूप तिनीहरू ४० दिनपछि नष्ट पारिन्थे, तर यदि तिनीहरूले पाप स्वीकार गरेर पछाडि फर्कन्थे भने, तिनीहरूसँग अझै पनि एउटा जीवनडोरी हुनेथ्यो। यो मामिलाबारे धेरै दिनसम्म हरेक तहमा छलफल गरेपछि, जनताको अत्यन्तै सानो अल्पसङ्ख्यक भागले पाप स्विकार्ने र पछाडि फर्किने मनोवृत्ति अपनाउन सके। तिनीहरूले आराधनामा आफ्नो शिर झुकाउन, बलि चढाउन, वा केही असल व्यवहार र प्रकटीकरणहरू देखाउन सके। तर यो सहरलाई बचाउने एउटा सबैभन्दा महत्त्वपूर्ण व्यक्तित्व थियो—त्यो को थियो? त्यो निनवेको राजा थियो। उसले राजादेखि रङ्कसम्म सारा देशलाई आफूलाई भाङ्ग्रा र खरानीले ढाक्न, आफ्नो पाप स्विकार्न र यहोवा परमेश्‍वरसामु पश्‍चात्ताप गर्न आदेश दियो। त्यस्तो आदेश जारी भएपछि के सहरको कसैले आज्ञापालन नगर्ने आँट गर्न सक्थ्यो र? राजासँग यस्तो खालको शक्ति हुन्छ। यदि उसले आफूसँग भएको शक्ति केही खराब काम गर्न प्रयोग गरेको भए, देशका जनताले ठूलो विपत्ति भोग्नुपर्नेथ्यो, तर उसले यो शक्ति असल कार्य गर्नमा, परमेश्‍वरलाई आराधना गर्ने र पुनः उहाँतिर फर्कने काममा प्रयोग गर्‍यो, र सहर सुरक्षित भयो, सारा देशका जनता बचे, र तिनीहरूसँग दोषमुक्त हुने आशा रह्यो। के यो यस राजाको एउटा सोचबाटै निर्धारित भएको थिएन र? यदि उसले यसो भनेको भए, “तिमीहरू पश्‍चात्ताप गर्न इच्छुक भए नि वा नभए नि म त्यो गर्नेछैनँ; तिमीहरू आफ्नो ख्याल आफैँ राख। म त्यस्ता कुराहरूमा विश्‍वास गर्दिनँ, र मैले कुनै दुष्टता गरेको छैन। अझ, मसँग हैसियत छ, त्यसैले परमेश्‍वरले मलाई के नै गर्न सक्नुहुन्छ र? के उहाँले मलाई सिंहासनबाट प्रतिबन्ध लगाउन सक्नुहुन्छ र? सहर नष्ट हुन्छ भने होओस्। यी जनताबिना पनि म पहिलेजस्तै राजै हुन्छु!” यदि ऊसँग यस्तो विचार, यस्तो सोचाइ भएको भए के हुन्थ्यो? झनै कम जनता बच्नेथिए, र परमेश्‍वरले सायद अन्ततः पश्‍चात्ताप गर्न इच्छुक मानिसहरूलाई मात्र छानेर बाहिर निकाल्नुहुनेथ्यो। अनि उहाँले तिनीहरूलाई बाहिर निकाल्‍नुभएपछि, पश्‍चात्ताप गर्नुभन्दा मर्न रोज्नेहरू सहरसँगै नष्ट पारिन्थे, र त्यो राजा पनि अवश्यै तिनीहरूमध्येकै एक हुनेथ्यो। पश्‍चात्ताप गर्न इच्छुकहरूचाहिँ परमेश्‍वरले तिनीहरूलाई सहरबाट बाहिर निकाल्‍नुभएपछि जिइरहन सक्नेथिए। तर यसको सबैभन्दा सुन्दर कुरा के थियो भने, निनवेका राजाले आफूलाई भाङ्ग्रा र खरानीले ढाक्नमा अगुवाइ गर्न, र सहरका आम जनता, चाहे ती महिला वा पुरुष, युवा वा वृद्ध जो भए नि—तिनीहरू जो भए नि, चाहे ती उच्चपदस्थ अधिकारी वा निम्नवर्गीय किसान जो भए नि—अभिजात वर्गदेखि साधारण जनतासम्म सबैलाई आफूलाई भाङ्ग्रा र खरानीले ढाक्‍न र यहोवा परमेश्‍वरसामु आराधनामा घुँडा टेक्‍न, लम्पसार परेर आफ्नो पाप स्विकार्न, पछाडि फर्कने मनोवृत्ति व्यक्त गर्न, दुष्ट मार्गबाट तर्कन, र आफ्ना हातका दुष्टता त्याग्‍न, परमेश्‍वरसामु पश्‍चात्ताप गर्न, र उहाँले तिनीहरूलाई नष्ट नगर्नुहोओस् भनी प्रार्थना गर्न आदेश दिन पनि सके। निनवेका राजाले पश्‍चात्ताप गर्दै र परमेश्‍वरसामु आफ्नो पाप स्विकार्दै अगुवाइ गरे, र त्यसो गरेर सहरका सारा जनतालाई बचाए, र उनीसँगै धेरै मानिसहरूले लाभ पाए। यसो गर्न अगुवाइ गरेर उसको शक्ति निकै मूल्यवान्‌ बन्यो। यस राजाले आफ्ना मानिसहरूलाई परमेश्‍वरतिर फर्कन अगुवाइ गरेको कुरालाई परमेश्‍वर सम्झनुहुन्छ।

के ख्रीष्टविरोधीहरूले आफूलाई उच्च पार्नु र आफूबारे गवाही दिनुका विषयवस्तुबारे यति मिहिन ढङ्गले सङ्गति गर्नुले तिमीहरूलाई कुनै फाइदा पुर्‍याउँछ? यसरी बारम्बार सङ्गति गर्दा, उदाहरणहरू दिँदा, कथाहरू सुनाउँदा, यसलाई वर्णन र परिभाषित गर्न विभिन्न माध्यम र पदावली प्रयोग गर्दा पनि—यदि मानिसहरूले अझै बुझेनन् भने तिनीहरूमा साँच्चै आत्मिक बुझाइ हुँदैन, र यस्ता मानिसहरू छुटकारायोग्य हुँदैनन्। यस्तो मिहिन ढङ्गले सङ्गति गर्नुको उद्देश्य के हो? यसको उद्देश्य मानिसहरूले यी वचनहरू सुनेपछि तिनीहरूले बुझ्ने र स्विकार्ने कुरा धर्मसिद्धान्तहरू हुनेछैनन्, शाब्दिक अर्थ हुनेछैनन्, र कुनै निश्‍चित अभिव्यक्ति हुनेछैनन्, बरु विभिन्‍न कुराहरू जे-जस्ता हुन्छन् सोबारेको सत्यता हुनेछन् र मानिसहरूको सार, तिनीहरूको अस्तित्व, र तिनीहरूको जीवनसँग सम्बन्धित केही सत्यता र सिद्धान्तहरू हुनेछन् भन्ने कुरा सुनिश्‍चित गर्नु हो। यदि तिमीहरू मैले कुरा गरेका यी भनाइ वा यी उदाहरणहरूलाई आफ्नो वास्तविक स्थिति वा आफूले जीवनमा प्रकट गर्ने कुराहरूसँग तुलना गर्न सक्छौ भने, तिमीहरू सत्यता बुझ्‍न सक्छौ र आत्मिक बुझाइ भएका मानिसहरू हौ। तुलना गर्नुको अर्थ छलफल गरिएका हरेक उदाहरण र मामिलालाई आफ्नो स्थितिसँग जोड्नु, सङ्गति गरिएको सत्यताको हरेक पक्षलाई आफ्नो आफ्नै स्थिति र प्रकटीकरणसँग जोड्नु हो। यदि तँ यी कुराहरूलाई एकसाथ जोड्न र लागु गर्न जान्दछस् भने, तँसँग आत्मिक बुझाइ छ, तँसँग सत्यता वास्तविकतामा प्रवेश गर्ने आशा छ, र तँ सत्यता बुझ्न सक्छस्। यदि तँ जे भनिए पनि बुझ्दैनस् भने, यदि तँ यी मामिला आफूसँग जोड्न सक्दैनस् भने, यदि तँलाई आफूले जे सुने पनि त्यो तैँले प्रकट गर्ने कुरा र तेरो आफ्नो प्रकृति सारसँग सम्बन्धित छैन भन्ने महसुस हुन्छ भने, र यदि तैँले सहसम्बन्ध पत्ता लगाउन सक्दैनस् भने, तँ पूर्णतः अज्ञानी होस् र तँ आफ्नो दिमागमा केही पनि छिराउन सक्दैनस्; तँमा आत्मिक बुझाइ छँदै छैन। आत्मिक बुझाइ नभएका यस्ता मानिसहरू श्रम गर्नको लागि मात्रै उपयुक्त हुन्छन् र तिनीहरू सत्यता वास्तविकतामा प्रवेश गर्न सक्दैनन्। मुक्ति पाउन चाहने मानिसहरू सत्यता वास्तविकतामा प्रवेश गर्नैपर्छ, र सत्यता वास्तविकतामा प्रवेश गर्नको लागि व्यक्तिले मैले बताएका यी वचन र यी कथा तथा परिस्थितिहरू, साथै हरेक मामिला, हरेक प्रकारका प्रकटीकरण, र हरेक किसिमका व्यक्तिका सार र तिनीहरूका प्रकटीकरण र स्थिति के कस्ता छन् भनेर बुझ्नैपर्छ, र यी सबलाई आफूसँग तुलना गर्न सक्षम बन्नैपर्छ। यसरी मात्र तिनीहरूले सत्यता बुझ्न सक्छन्; यदि तिनीहरू यो बिन्दुसम्म पुगेनन् भने, तिनीहरूले यो बुझ्न सक्दैनन्। यो मानिसहरूले कुखुरा पालेजस्तै कुरा हो—यदि व्यक्तिले छ महिनासम्म एउटा कुखुरा पाल्यो, तैपनि त्यसले अण्डा पारेन भने, के त्यो कुखुराले अण्डा पार्दैन भनेर भन्न सकिन्छ? (सकिँदैन।) यदि मालिकले तीन वर्षदेखि त्यो कुखुरा पालेको छ र त्यसलाई दानापानी र सागपात खुवाएको छ, तर त्यसले जे खाए पनि अण्डा पार्दैन भने, के त्यो कुखुराले अण्डा पार्दैन भनेर भन्न सकिन्छ? (सकिन्छ।) त्यसैले कति मानिसहरूले जुनसुकै प्रवचन सुने पनि वा तैँले तिनीहरूलाई सत्यताबारे जे-जसरी सङ्गति गरे पनि, तिनीहरू बुझ्दैनन्। यी आत्मिक बुझाइ नभएका व्यक्ति हुन्। अर्को खालका व्यक्ति पनि हुन्छन्, जसले सुनेको कुरा बुझ्न सक्छन् तर त्यसलाई अभ्यास गर्दैनन्, पछाडि फर्कँदैनन्। यस्ता खालका व्यक्तिहरू सक्‍किसकेका व्यक्तिहरू हुन् र तिनीहरू सदोम सहरका मानिसहरूजस्तै—विनाशका वस्तु हुन अभिशप्त भएकाहरू हुन्। ख्रीष्टविरोधीहरू यही वर्गका मानिसहरू हुन्; तैँले सत्यताबारे जे-जसरी सङ्गति गरे पनि तिनीहरू पछाडि फर्कनेछैनन्। के यो केवल हठी स्वभाव हो र? (होइन।) तिनीहरूमा परमेश्‍वरको विरोध गर्ने र सत्यताप्रति शत्रुभाव राख्ने प्रकृति सार हुन्छ, र त्यस्ता व्यक्तिहरूले सत्यता बुझ्नु त हुँदै नहुने कुरा हो। तिनीहरू सत्यतालाई शत्रु बनाउँछन्, सत्यता र परमेश्‍वरको विरोध गर्छन्, र सकारात्मक कुराहरूप्रति शत्रुवत्‌ हुन्छन्, त्यसैले तैँले सत्यताबारे सङ्गति गर्दा तिनीहरूले त्यसलाई सत्यताको रूपमा लिँदैनन्, बरु एकप्रकारको सिद्धान्त, विद्वत्ता वा धर्मसिद्धान्तको रूपमा लिन्छन्। तिनीहरू सङ्गति सुनेपछि आफ्नो हृदयलाई त्यसले सुसज्जित गर्छन्, ताकि त्यसपछि तिनीहरूले फुर्ति लाउन र आफ्नो स्वार्थ, हैसियत, ख्याति र प्राप्ति कमाउन सकून्। तिनीहरूको उद्देश्य यही हो। तैँले सत्यताबारे जे-जसरी सङ्गति गरे नि र जुनै उदाहरणबारे छलफल गरे नि, तँ तिनीहरूलाई सुधार्न सक्दैनस्, र तिनीहरूका अभिप्राय उल्ट्याउन र तिनीहरूको काम गर्ने तरिका बदल्न सक्दैनस्। तिनीहरू सत्यता नपछ्याउने मानिसहरू हुन्। सत्यता सुनेपछि त्यो नस्विकार्ने र अभ्यास नगर्ने मानिसहरूलाई सत्यताद्वारा बदल्न सकिँदैन, र परमेश्‍वरले त्यस्ता मानिसहरूलाई मुक्ति दिनुहुनेछैन। यस्ता मानिसहरूलाई मूलतः सत्यताप्रति शत्रुभाव राख्ने मानिसका रूपमा चित्रण गर्न सकिन्छ, र तोकेरै भन्नुपर्दा, तिनीहरू ख्रीष्टविरोधीहरू हुन्। ख्रीष्टविरोधी र साधारण मानिसहरूबीचको भिन्नता यही हो।

केही मानिसहरूमा ख्रीष्टविरोधी स्वभाव हुन्छ, र तिनीहरूले प्राय: केही भ्रष्ट स्वभावहरू प्रकट गर्छन्, तर त्यस्ता प्रकटीकरणहरू हुँदाहुँदै पनि, तिनीहरूले चिन्तन गरेर आफ्नो बारेमा जान्दछन्, र तिनीहरू सत्यता स्वीकार र अभ्यास गर्न सक्षम हुन्छन्, र केही समयपछि तिनीहरूमा परिवर्तन देख्‍न सकिन्छ। तिनीहरू मुक्तिको सम्भावित पात्रहरू हुन्। कति मानिसहरू बाहिरबाट हेर्दा विभिन्‍न कुराहरू त्याग्न, आफूलाई अर्पित गर्न, कष्ट भोग्न र मूल्य चुकाउन सक्षम देखिन्छन्, तर तिनीहरूको प्रकृति सारमा तिनीहरू सत्यताप्रति वितृष्ण राख्छन् र त्यसलाई घृणा गर्छन्। तिनीहरूसँग सत्यताबारे सङ्गति गर्दा तिनीहरू त्यसप्रति वितृष्ण हुन्छन् र त्यसको प्रतिरोध गर्छन्। भेला र प्रवचन भइरहँदा तिनीहरू उङ्छन् र निदाउँछन्। तिनीहरूलाई ती पट्यारलाग्दा लाग्छन् र सुनिरहेको कुरा बुझे पनि त्यो अभ्यास गर्दैनन्। अन्य केही मानिसहरू इमानदारीपूर्वक प्रवचन सुनिरहेजस्तो देखिन्छन्, तर तिनीहरूको हृदयले सत्यताको तृष्णा गर्दैन र परमेश्‍वरका वचनहरूप्रतिको तिनीहरूको मनोवृत्ति यस्तो हुन्छ कि, तिनीहरूले तिनलाई एकप्रकारको आत्मिक ज्ञान वा सिद्धान्तको रूपमा मूल्याङ्कन गर्छन्। त्यसैले तिनीहरू जति वर्षदेखि विश्‍वासी रहिआएका, वा तिनीहरूले परमेश्‍वरका जतिसुकै वचनहरू पढेका, वा जतिसुकै प्रवचन सुनेका भए पनि, हैसियत पछ्याउने र शक्तिलाई सम्मान गर्नेप्रतिको तिनीहरूको दृष्टिकोण, वा सत्यताप्रति वितृष्ण हुने, सत्यतालाई घृणा गर्ने, र परमेश्‍वरको प्रतिरोध गर्ने तिनीहरूको मनोवृत्तिमा कुनै बदलाव आउँदैन। तिनीहरू ठेट ख्रीष्टविरोधीहरू हुन्। यदि तैँले तिनीहरूलाई “तैँले मानिसहरूलाई आफूतिर तान्न खोजिरहेको छस्, र आफूलाई उच्च पार्दा र आफूबारे गवाही दिँदा तैँले मानिसहरूलाई बहकाइरहेको र हैसियतको लागि परमेश्‍वरसँग होड गरिरहेको छस्। यी शैतान र ख्रीष्टविरोधीहरूले गर्ने कार्यहरू हुन्” भनेर तिनीहरूको खुलासा गरिस् भने, के तिनीहरू त्यस्तो निन्दा स्विकार्न सक्षम हुन्छन्? बिलकुलै हुँदैनन्। तिनीहरू के सोच्छन्? “मैले यसरी कार्य गर्नु सही हो, त्यसैले म यसरी नै कार्य गर्छु। तैँले मलाई जसरी निन्दा गरे पनि, तैँले जे भने पनि, र त्यो जतिसुकै सही देखिए पनि, म काम गर्ने यो तरिका, यो चाहना, यो पछ्याइ छोड्नेछैन।” त्यसकारण, यो कुरा तय हुन्छ: तिनीहरू ख्रीष्टविरोधीहरू हुन्। तैँले बोल्ने जुनसुकै कुराले पनि तिनीहरूका दृष्टिकोण, मनसाय, कार्यसूची, महत्त्वाकाङ्क्षा, वा चाहनाहरू बदल्न सक्दैन। यो ख्रीष्टविरोधीहरूको ठेट प्रकृति सार हो; तिनलाई कसैले पनि बदल्न सक्दैन। तिनीहरूसँग मानिसहरूले सत्यतामा जे-जसरी सङ्गति गरे पनि, वा उनीहरूले जे-जस्तो बोली वा शब्दावली प्रयोग गरे पनि, समय, स्थान, वा सन्दर्भ जे भए पनि, तिनीहरूलाई कुनै कुराले पनि बदल्न सक्दैन। तिनीहरूको परिवेश जे-जसरी बदलिए पनि, तिनीहरू वरपरका मानिस, घटना, र कामकुराहरू जे-जसरी बदलिए पनि, र समय जसरी बदलिए पनि, वा परमेश्‍वरले जति ठूला चिन्ह वा आश्‍चर्यकर्महरू देखाए पनि, परमेश्‍वरले तिनीहरूलाई जति अनुग्रह प्रदान गरे पनि, वा जे-जसरी दण्डित गरे पनि, विभिन्‍न कुराहरू हेर्ने तिनीहरूको तरिका र तिनीहरूको कार्यसूची कहिल्यै बदलिनेछैन, र शक्ति हत्याउने तिनीहरूको महत्त्वाकाङ्क्षा र चाहना कहिल्यै बदलिनेछैन। आफूलाई आचरणमा ढाल्ने र अरूसँग अन्तरक्रिया गर्ने तिनीहरूको तरिका कहिल्यै बदलिनेछैन, न त सत्यता र परमेश्‍वरलाई घृणा गर्ने तिनीहरूको मनोवृत्ति नै बदलिनेछ। जब अरूले तिनीहरूले जे गरिरहेका छन् त्यो आफैलाई उच्च पार्ने र आफ्नै गवाही दिने अनि मानिसहरूलाई बहकाउने कार्य हो भनी भन्छन्, तब तिनीहरू आफ्नो बोल्ने शैली बदलेर यस्तो बनाउँछन्, जसबारे अरूले कुनै दोष भेट्टाउन वा खुट्ट्याउन सक्दैनन्। तिनीहरू आफ्नै व्यक्तिगत उद्यममा संलग्न हुन र परमेश्‍वरका चुनिएका मानिसहरूलाई शासन र नियन्त्रण गर्ने लक्ष्य प्राप्त गर्न अझ बढी धूर्त उपायहरू प्रयोग गर्छन्। ख्रीष्टविरोधीमा यही कुरा प्रकट हुन्छ, र ख्रीष्टविरोधी सारद्वारा यही कुरा उत्पन्न हुन्छ। तिनीहरूलाई दण्ड दिइनेछ, तिनीहरूको अन्त्य आएको छ, तिनीहरू श्रापित छन् भनेर परमेश्‍वरले भन्नुभए पनि, के यो कुराले तिनीहरूको सार परिवर्तन गर्नसक्छ र? के यसले सत्यताप्रतिको तिनीहरूको दृष्टिकोण परिवर्तन गर्न सक्छ र? के यसले हैसियत, ख्याति, र प्राप्तिप्रतिको तिनीहरूको प्रेम बदल्न सक्छ र? सक्दैन। शैतानले भ्रष्ट पारेका मानिसहरूलाई परमेश्‍वरको आराधना गर्ने सामान्य मानवता भएका मानिसहरूमा परिणत गर्नु नै परमेश्‍वरको काम हो; यो हासिल गर्न सकिन्छ। तर पिशाचहरू, मानिसको खाल ओढेका मानिसहरू, जसको सार शैतानी छ, र जो परमेश्‍वरप्रति शत्रुवत् छन्, के तिनीहरूलाई सामान्य मानिसहरूमा परिवर्तन गर्नु सम्भव छ र? त्यो असम्भव हुनेछ। परमेश्‍वर यसप्रकारको काम गर्नुहुन्न; यी मानिसहरू परमेश्‍वरले मुक्ति दिनुहुनेहरूमा पर्दैनन्। त्यसोभए, परमेश्‍वर यस्ता मानिसहरूमाथि कस्तो फैसला सुनाउनुहुन्छ? तिनीहरू शैतानका हुन्। तिनीहरू परमेश्‍वरको छनौट वा मुक्तिका पात्रहरू होइनन्; परमेश्‍वरले यस्ता मानिसहरू चाहनुहुन्न। तिनीहरूले परमेश्‍वरमा जति लामो समयदेखि विश्‍वास गरेका भए पनि, तिनीहरूले जति धेरै दुःख भोगेका वा तिनीहरूले जे हासिल गरेका भए पनि, तिनीहरूको कार्यसूची बदलिँदैन। तिनीहरूले आफ्ना महत्त्वाकाङ्क्षा वा चाहनाहरू त्याग्दैनन्, तिनीहरूले परमेश्‍वरसँग हैसियत र मानिसहरूको निम्ति होड गर्ने आफ्नो अभिप्राय र लालसा त्याग्न सक्‍ने त कुरै नगरौँ। त्यस्ता मानिसहरू सच्चा ख्रीष्टविरोधीहरू हुन्।

कति मानिसहरू भन्छन्, “के ख्रीष्टविरोधीहरूले क्षणिक दिग्भ्रमका कारण दुष्टता गर्ने र परमेश्‍वरको प्रतिरोध गर्ने गर्दैनन् र? यदि परमेश्‍वरले तिनीहरूलाई केही चिन्ह र आश्‍चर्यकर्म देखाउनुहुन्थ्यो वा तिनीहरूले परमेश्‍वरलाई देखून् भनेर तिनीहरूलाई सानोतिनो दण्ड दिनुहुन्थ्यो भने, के त्यसपछि तिनीहरू परमेश्‍वरलाई मान्न र परमेश्‍वरप्रति समर्पित हुन सक्नेथिएनन् र? के त्यसपछि तिनीहरूले परमेश्‍वर सत्यता हुनुहुन्छ भनेर स्विकार्न र मान्न र उप्रान्त हैसियतको लागि परमेश्‍वरसँग होड नगर्न सक्नेथिएनन् र? के तिनीहरूले परमेश्‍वरले कुनै चिन्ह वा आश्‍चर्यकर्म गर्नुभएको साक्षात् अनुभव नपाएर वा परमेश्‍वरको आत्मिक शरीर नदेखेर तिनीहरूमा आस्था नभएको, र त्यसैले तिनीहरू निकै कमजोर भएका र त्यसपछि शैतानद्वारा छलिएका होइनन् र?” अहँ, त्यस्तो होइन। ख्रीष्टविरोधीहरूका महत्त्वाकाङ्क्षा, चाहना, र सार कुनै व्यक्ति अस्थायी रूपमा छलिनु र मूर्ख हुनु र सत्यता नबुझ्नुभन्दा पूर्णतः फरक र भिन्न हुन्छन्। ख्रीष्टविरोधीहरूमा अन्तर्निहित रूपमै शैतानी प्रकृति हुन्छ र तिनीहरू सत्यताप्रति वितृष्ण हुन्छन् र जन्मेदेखि नै सत्यतालाई घृणा गर्छन्। तिनीहरू परमेश्‍वरसँग मेल नखाने, परमेश्‍वरको प्रतिरोध गर्ने र अन्त्यसम्मै परमेश्‍वरसँग होड गर्ने शैतानहरू हुन्, र तिनीहरू मानव खाल ओढेका जीवित शैतानहरू हुन्। त्यस्ता मानिसहरूलाई तिनीहरूको प्रकृति सारअनुसार ख्रीष्टविरोधीका रूपमा चित्रण गरिन्छ, र त्यसकारण तिनीहरूले परमेश्‍वरको घरमा कुन भूमिका खेल्न र के काम गर्न सक्छन्? तिनीहरूले परमेश्‍वरको कामलाई बाधा र अवरोध गर्छन्, ध्वस्त पार्छन्, र नष्ट गर्छन्। ती मानिसहरू परमेश्‍वरको घरमा यस्ता कुराहरू नगरी बस्न सक्दैनन्। तिनीहरू यस्तै प्रकारका कुराहरू हुन्, तिनीहरूमा शैतानी प्रकृति हुन्छ, र यो त भेडाहरू खाने मनसाय बोकेर तिनको बथानमा ब्वाँसो छिरेजस्तै हो—तिनीहरूको एक मात्र उद्देश्य यही हो। अर्को दृष्टिकोणबाट बोल्नुपर्दा, परमेश्‍वरले किन यी मानिसहरूलाई उहाँको घरमा देखा पर्न दिनुहुन्छ? ताकि परमेश्‍वरका चुनिएका मानिसहरूको खुट्ट्याउने क्षमता बढ्दै जान सकोस्। के मानिसहरूले दियाबलस शैतान कस्तो चीज हो, त्यसका शब्द कार्यहरूको सार के हो, त्यसले कस्ता स्वभावहरू प्रकट गर्छ, वा त्यसले संसारमा कसरी मानिसहरूलाई बहकाउँछ र परमेश्‍वरको विरोध गर्छ भनेर स्पष्टसँग देख्न सक्छन्? दियाबलस शैतानलाई उल्लेख गर्दा, मानिसहरूले त्यो ठ्याक्कै दियाबलस हो कि शैतान हो भनेर स्पष्टसँग बताउन सक्दैनन्; तिनीहरूलाई त्यो अमूर्त र खोक्रो लाग्छ, त्यो पर्याप्त मात्रामा ठोस नभएजस्तो लाग्छ। तिनीहरू सोध्छन्, “शैतान कहाँ छ?” जवाफ यस्तो आउँछ, “हावामा।” “त्यसोभए यो शैतान कति ठूलो छ? यसले खास रूपमा के-कस्ता आश्‍चर्यकर्महरू गर्न सक्छ? यसले परमेश्‍वरलाई ठ्याक्कै कसरी विरोध गर्छ? यसको प्रकृति सार के हो?” तिनीहरूलाई यो सब निकै अमूर्त, अस्पष्ट वा खोक्रो लाग्छ। तर तिनीहरूले ख्रीष्टविरोधीहरूका प्रकटीकरण र खुलासाहरूमार्फत यी कुरालाई शैतानले गर्ने कुरा र त्यसको प्रकृति सारसँग जुधाएर हेर्न सक्छन्, र त्यसपछि त्यो सब कुरा ठोस बन्छ, र त्यसउप्रान्त अमूर्त वा खोक्रो रहँदैन। अनि त्यो सब ठोस बनेपछि, मानिसहरूले त्यो बोलेको सुन्न सक्छन्, र त्यसको व्यवहार देख्न र ध्यानपूर्वक त्यसको प्रकृति सार खुट्ट्याउन सक्छन्। यसरी, के तिनीहरूले परमेश्‍वरले कुरा गर्नुभएको दियाबलस शैतानको सार झन् ठोस र वास्तविक बनेको छ, र तिनीहरूले यसलाई व्यावहारिक तरिकाले वास्तविक प्रकटीकरणसँग तुलना गर्न सक्छन् भनेर महसुस गर्दैनन् र? कति मानिसहरू अपरिपक्व कदका हुन्छन् र सत्यता बुझ्दैनन्, र कुनै क्षणिक मूर्खताको कारण तिनीहरू ख्रीष्टविरोधीहरूको छल र बहकाउमा पर्छन्, त्यसैले तिनीहरू लगभग एक वर्षसम्म छोडेर जान्छन्। परमेश्‍वरको घर फर्किएपछि तिनीहरूले शैतानलाई पछ्याउँदा राम्रो नहुँदो रहेछ भनेर महसुस गर्छन्। यी मानिसहरूले सुरुमा ख्रीष्टविरोधीहरूलाई पछ्याउन थाल्दा आफूसँग पर्याप्त कारण र ठूलो आत्मविश्‍वास भएको महसुस गर्छन्, र यसो भन्छन्, “माथिले हामीले ख्रीष्टविरोधीहरूलाई पछ्याऔँ भन्ने चाहँदैन, तैपनि हामी तिनीहरूलाई पछ्याउनेछौँ, र एकदिन हामी सही प्रमाणित हुनेछौँ!” यसको परिणाम यो हुन्छ कि, केही समयपछि नै तिनीहरूले पवित्र आत्माको काम गुमाएको महसुस गर्छन्, र तिनीहरू आफ्नो हृदयमा कुनै सम्पुष्टीकरण महसुस गर्न सक्दैनन्। तिनीहरूलाई परमेश्‍वर अब तिनीहरूसँग नहुनुभएझैँ, तिनीहरूको आस्थाले आफ्नो अर्थ र दिशा गुमाएझैँ महसुस हुन्छ, र तिनीहरूले बिस्तारै ख्रीष्टविरोधीहरूबारे झन्झन् बढी समझ प्राप्त गर्दै जान्छन्। तिनीहरू पहिले ख्रीष्टविरोधीहरूले साँच्चै सत्यता बुझ्छन्, र उनीहरूलाई पछ्याएर तिनीहरूले आफ्नो आस्थामा केही बिराउनेछैनन् भनेर सोच्थे, तर अब तिनीहरूले ख्रीष्टविरोधीहरूमा गम्भीर समस्याहरू हुन्छन्, र ख्रीष्टविरोधीहरू सत्यता बुझेझैँ गरी बोल्छन्, तर कहिल्यै सत्यता अभ्यास गर्दैनन्—र यो तथ्य हो भनेर देख्छन्। तिनीहरूले यति धेरै लामो समयसम्म ख्रीष्टविरोधीहरूलाई पछ्याएर पनि कुनै सत्यता प्राप्त नगरेको, र ख्रीष्टविरोधीहरूलाई पछ्याउन जारी राख्नु निकै खतरनाक कुरा भएको देख्छन्, र त्यसैले तिनीहरूले पछुतो महसुस गर्छन्, ख्रीष्टविरोधीहरूलाई इन्कार्छन्, र परमेश्‍वरको घर फर्कन इच्छुक हुन्छन्। परमेश्‍वरको घरले त्यस्ता व्यक्तिहरूलाई फिर्ता लिएपछि तिनीहरूलाई आफ्नो अनुभव बताउन भनिन्छ, र तिनीहरूले भन्छन्, “त्यो ख्रीष्टविरोधी मानिसहरूलाई बहकाउन निकै सिपालु थियो। त्यतिबेला मैले ऊबारे जे सोचे पनि ऊ सही लाग्थ्यो, तर त्यसको परिणाम के निस्कियो भने, उसलाई पछ्याएको एक वर्षभन्दा बढी समयपछि पनि मैले केही पाइनँ, कुनै सत्यता बुझिनँ, र अलिकति पनि सत्यता वास्तविकता प्राप्त गरिनँ। मैले बहुमूल्य समय खेर फालेँ। मैले साँच्चै ठूलो क्षति बेहोरेको छु!” असफलताको यो अनुभव तिनीहरूको सबैभन्दा गहन स्मृति बन्छ। परमेश्‍वरको घर फर्किएपछि तिनीहरूले जति धेरै प्रवचनहरू सुन्छन्, त्यति नै सत्यता बुझ्न थाल्छन् र तिनीहरूको हृदय त्यति नै उज्ज्वल बन्छ। ती ख्रीष्टविरोधीहरूलाई पछ्याएको समय सम्झँदा र आफूले कसरी क्षति बेहोरेँ भनेर देख्दा, तिनीहरू ख्रीष्टविरोधीहरू साँच्चै शैतान हुन् र तिनीहरूसँग मूलतः कुनै सत्यता हुँदैन, परमेश्‍वर मात्र सत्यता हुनुहुन्छ भनेर महसुस गर्न पुग्छन्, र तिनीहरूले फेरि कहिल्यै कुनै मानवलाई पछ्याउने आँट गर्दैनन्। जब फेरि अगुवा चुन्ने समय आउँछ, तब तिनीहरूले यस्तो सोच्दै होसियारीपूर्वक मतदान गर्छन्, “यदि मैले कुनै फलानो-फलानो व्यक्तिलाई मतदान गरेँ भने, सायद मैले ख्रीष्टविरोधी चुनिन सहयोग गरिरहेको हुन सक्छु। यदि मैले तिनीहरूलाई मतदान गरिनँ भने, त्यस कार्यले ख्रीष्टविरोधीलाई चुनिनबाट रोक्‍न सक्छ। म होसियार हुनैपर्छ र मानिसहरूलाई सिद्धान्तअनुसार मूल्याङ्कन गर्नैपर्छ।” के अब तिनीहरूका कार्य सिद्धान्त र मानकमा आधारित छैनन् र? (हो, छन्।) यो राम्रो कुरा हो। कति मानिसहरू ख्रीष्टविरोधीहरूको बहकाउमा पर्छन् र यसो भन्छन्, “हामीलाई किन यस्तो भएको हो? के परमेश्‍वरले हामीलाई पन्छाउनुभएको हो? के अब उहाँले हाम्रो वास्ता गर्नुहुन्न?” त्यस्तो परिस्थितिमा परमेश्‍वरले तँलाई ख्रीष्टविरोधीहरूलाई नपछ्याउनू भनेर भन्नुभयो भने, के तँ त्यसमा सहमत हुनेछस्? अहँ, हुनेछैनस्। तँ अझै पनि तिनीहरूलाई पछ्याउन जिद गर्नेछस्, अनि परमेश्‍वरले तँलाई त्यसो गर्ने अनुमति दिएर तथ्यहरू प्रयोग गर्दै तँलाई पाठ सिकाउन मात्र सक्नुहुनेछ। ख्रीष्टविरोधीहरूलाई केही समयसम्म पछ्याएपछि तँ अचानक होसमा आउँछस् र आफूले जीवनमा ठूलो क्षति भोगेको देख्छस्, र त्यसपछि मात्र तैँले पछुतो महसुस गर्छस् र ख्रीष्टविरोधीहरूलाई इन्कार्न र फेरि परमेश्‍वरसामु फर्कन इच्छुक हुन्छस्। भाग्यवश, परमेश्‍वर सहनशील र कृपालु हुनुहुन्छ, र उहाँ तँलाई अझै पनि चाहनुहुन्छ। उहाँले नचाहनुभएको भए तँ पूर्ण रूपमा सक्किसक्थिस्, तँसँग मुक्ति पाउने कुनै मौका हुनेथिएन—ख्रीष्टविरोधीहरूलाई पछ्याउनुको कुनै राम्रो अन्त्य हुँदैन।

तैँले ख्रीष्टविरोधीहरूलाई स्पष्ट रूपमा देख्नुपर्छ र सही ढङ्गले पहिचान गर्नुपर्छ। तैँले ख्रीष्टविरोधीहरूका विभिन्न प्रकटीकरण खुट्ट्याउन जान्‍नुपर्छ, र साथसाथै, तेरो प्रकृति सारका धेरै कुरा ख्रीष्टविरोधीहरूको समान छन् भनेर प्रस्टसँग जान्नुपर्छ। किनभने तिमीहरू सबै शैतानद्वारा भ्रष्ट पारिएको मानवजातिमा पर्छौ, र एकमात्र फरक के हो भने, ख्रीष्टविरोधीहरू शैतानको पूर्ण नियन्त्रणमा हुन्छन्, र तिनीहरू शैतानका मतियार बनेका छन् र तिनीहरू त्यसैको पक्षबाट बोल्छन्। तँ पनि भ्रष्ट मानवजातिमै पर्छस्, तर तँ सत्यता स्विकार्न सक्छस् र तँसँग मुक्ति पाउने आशा छ। तर सारको हिसाबमा तँसँग ख्रीष्टविरोधीहरूसँग मिल्दोजुल्दो धेरै कुरा छन्, र तेरा विधि र कार्यसूची उस्तै छन्। यति मात्र हो कि, तँ सत्यता र प्रवचनहरू सुनेपछि, बाटो बदल्न सक्छस्, र तैँले बाटो बदल्न सक्नुले तँसँग मुक्ति पाउने आशा छ भन्ने कुरा निर्धारित गर्छ—तँ र ख्रीष्टविरोधीहरूबीचको भिन्नता यही हो। त्यसकारण, मैले ख्रीष्टविरोधीहरूको खुलासा गर्दा तैँले पनि तुलना गरेर तँ र ख्रीष्टविरोधीहरूबीच कुन-कुन कुराहरू मिल्दोजुल्दो छन्, र तेरो सारका कुन-कुन प्रकटीकरण, स्वभाव, र पक्ष तिनीहरूका जस्तै छन् भनेर पहिचान गर्नुपर्छ। यसो गरेर के तैँले त्यसपछि आफूलाई अझ राम्ररी चिन्न सक्नेछैनस् र? यदि तँ सधैँ प्रतिरोध महसुस गर्छस्, आफू ख्रीष्टविरोधी नभएको विश्‍वास गर्छस्, ख्रीष्टविरोधीहरूप्रति चरम घृणा महसुस गर्छस्, र यो तुलना वा आत्मचिन्तन गर्न र आफूले पछ्याइरहेको मार्ग बुझ्न अनिच्छुक हुन्छस् भने, त्यसको परिणाम के हुनेछ? शैतानी स्वभाव भएपछि तँ ख्रीष्टविरोधी बन्ने ठूलो सम्भावना हुन्छ। किनकि कुनै पनि ख्रीष्टविरोधी जानीजानी ख्रीष्टविरोधी बन्न चाहेर त्यसपछि ख्रीष्टविरोधी बन्दैन; उसले सत्यता नपछ्याउने हुनाले ऊ त्यस्तो बन्छ, अनि अन्ततः उसले स्वतः ख्रीष्टविरोधी मार्ग पछ्याउन पुग्छ। धार्मिक संसारका सत्यतालाई प्रेम नगर्नेहरू सबै ख्रीष्टविरोधी होइनन् र? आफ्नो प्रकृति सारबारे आत्मचिन्तन नगर्ने र त्यसलाई नबुझ्ने, र आफ्नै धारणा र कल्पनाहरूअनुसार परमेश्‍वरमा विश्‍वास गर्ने हरेक व्यक्ति ख्रीष्टविरोधी हो। तैँले ख्रीष्टविरोधी मार्ग हिँड्न थाल्‍नेबित्तिकै, तैँले हैसियत पाउनेबित्तिकै, र साथमा तँसँग केही वरदान र ज्ञान छ, र सबैले तेरो प्रशंसा गर्छन् भने, जब तैँले काम गर्ने समय लामो हुँदै जान्छ, तब तैँले मानिसहरूको हृदयमा ठाउँ बनाउन पुग्छस्। तँ जिम्मेवार भएको कामको दायरा बढ्दै गएपछि, तैँले झन्झन् धेरै मानिसहरूलाई अगुवाइ गर्न पुग्छस्, र तैँले झन्झन् धेरै पूँजी प्राप्त गर्न थाल्छस्, र तँ खाँटी पावल बन्छस्। के यो सब तँमै निर्भर हुन्छ त? तँसँग यो मार्ग पछ्याउने कुनै योजना थिएन, तर तँ कसरी जानीनजानी ख्रीष्टविरोधी मार्ग हिँड्न थालिस्? यसको एउटा महत्त्वपूर्ण कारण के हो भने, यदि तँ सत्यता पछ्याउँदैनस् भने, तैँले निश्‍चय नै हैसियत र प्रतिष्ठा पछ्याउनेछस्, तँ आफ्नै उद्यममा संलग्न हुनेछस्, र अन्त्यमा थाहा नपाईकनै तैँले ख्रीष्टविरोधी मार्ग पछ्याइरहेको हुनेछस्। यदि ख्रीष्टविरोधी मार्ग पछ्याइरहेका मानिसहरूले समयमै बाटो बदलेनन् भने, हैसियत प्राप्त गरेपछि तिनीहरू ख्रीष्टविरोधी बन्ने ठूलो सम्भावना हुन्छ—यो नतिजा अवश्यम्भावी हुन्छ। यदि तिनीहरूले यो मामिला स्पष्टसँग देख्न सक्दैनन् भने तिनीहरू खतरामा छन्, किनकि सबैमा भ्रष्ट स्वभावहरू हुन्छन् र सबैले प्रतिष्ठा र हैसियत मन पराउँछन्; यदि तिनीहरू सत्यतालाई प्रेम गर्दैनन् भने, प्रतिष्ठा र हैसियतको कारण लड्ने ठूलो सम्भावना हुन्छ। परमेश्‍वरको न्याय र सजायबिना, सबैजनाले ख्रीष्टविरोधीको मार्ग पछ्याउनेथिए र प्रतिष्ठा र हैसियतका कारण पतन हुनेथिए, र यो कुरालाई कसैले पनि इन्कार गर्न सक्दैन। तैँले भन्छस्, “मसँग कहिलेकाहीँ मात्रै यी प्रकटीकरणहरू हुन्छन्, यी अस्थायी प्रकटीकरण मात्र हुन्। ममा ख्रीष्टविरोधीहरूको जस्तै सार भए पनि, म ख्रीष्टविरोधीहरूभन्दा भिन्न छु किनकि ममा तिनीहरूमा भएजत्तिका ठूला महत्त्वाकाङ्क्षाहरू छैनन्। साथै, आफ्नो कर्तव्य निर्वाह गरिरहेको बेला म निरन्तर आत्मचिन्तन गरिरहेको, पश्‍चात्ताप गरिरहेको, र सत्यता खोजिरहेको हुन्छु, र म सत्यता सिद्धान्तअनुसार कार्य गरिरहेको हुन्छु। मेरो व्यवहार विश्‍लेषण गरेर हेर्दा, म ख्रीष्टविरोधी होइन र ममा ख्रीष्टविरोधी हुने इच्छा पनि छैन, त्यसकारण म सम्भवतः ख्रीष्टविरोधी कदापि हुन सक्दिनँ।” तँ अहिले ख्रीष्टविरोधी नहोलास्, तर के तँ आफूले ख्रीष्टविरोधी मार्ग नपछ्याउने र आफू ख्रीष्टविरोधी नबन्ने कुरा सुनिश्‍चित गर्न सक्छस्? के तँ त्यस्तो प्रत्याभूति गर्न सक्छस्? अहँ, तँ सक्दैनस्। त्यसोभए तैँले कसरी त्यस्तो प्रत्याभूति गर्न सक्छस्? त्यसो गर्ने एक मात्र तरिका भनेको सत्यता पछ्याउनु हो। त्यसोभए तैँले कसरी सत्यता पछ्याउनुपर्छ? के तँसँग त्यसो गर्ने कुनै तरिका छ? सबभन्दा पहिले, तैँले तँमा ख्रीष्टविरोधीहरूकै स्वभाव सार छ भन्ने तथ्य स्विकार्नुपर्छ। तँ अहिले ख्रीष्टविरोधी त होइनस्, तर तेरो लागि सबैभन्दा घातक र खतरनाक कुरा के हो? त्यो तँमा ख्रीष्टविरोधीहरूकै प्रकृति सार हुनु हो। के यो तेरो लागि राम्रो कुरा हो? (होइन।) निश्‍चय नै होइन। यो तेरो लागि एकदमै घातक छ। त्यसकारण, तैँले ख्रीष्टविरोधीहरूका विभिन्न प्रकटीकरणहरूको खुलासा गर्ने यी प्रवचनहरू सुनिरहँदा, तँसँग यी कुराहरूको कुनै सम्बन्ध छैन भनेर नसोच्; यो गलत मनोवृत्ति हो। त्यसोभए, यी तथ्य र प्रकटीकरणहरू स्विकार्न तँसँग कस्तो प्रकारको मनोवृत्ति हुनुपर्छ? यी कुराहरूसँग आफूलाई दाँज्, आफूमा ख्रीष्टविरोधीको प्रकृति सार छ भन्ने कुरा स्विकार्, र त्यसपछि आफ्ना कुन-कुन प्रकटीकरण र खुलासाहरू ख्रीष्टविरोधीहरूसँग मिल्दोजुल्दो छन् भनेर पत्ता लगाउन आफैलाई जाँच्। सुरुमा यो तथ्य स्विकार्—आफ्नो भेष बदल्ने वा आफूलाई लुकाउने प्रयास नगर्। तैँले हिँड्ने मार्ग ख्रीष्टविरोधी मार्ग हो, त्यसैले तँ ख्रीष्टविरोधी होस् भनेर भन्नु तथ्यअनुरूप कुरा हो; यति मात्र हो, परमेश्‍वरको घरले तँलाई अहिलेसम्म त्यसरी चित्रण गरिसकेको छैन र तँलाई पश्‍चात्ताप गर्ने मौका दिइरहेको छ, कुरो त्यति नै हो। के तैँले कुरो बुझिस्? सुरुमा, यो तथ्य मान् र स्वीकार गर्, अनि त्यसपछि तैँले गर्नुपर्ने कुरा भनेको परमेश्‍वरसामु आएर तँलाई ताडना दिन र नियन्त्रणमा राख्न आग्रह गर्नु हो। परमेश्‍वरको उपस्थितिको ज्योति वा उहाँको सुरक्षाबाट बाहिर ननिक्ली, अनि यसरी तैँले काम गर्दा तँलाई तेरो विवेक र समझले नियन्त्रणमा राख्नेछ, र तँसँग तँलाई ज्योति दिन, अगुवाइ गर्न, र नियन्त्रणमा राख्न परमेश्‍वरका वचनहरू पनि हुनेछन्। यसअतिरिक्त, तँलाई मार्गदर्शन गर्न, तेरो लागि चेतावनीको काम गर्नको लागि तेरो वरिपरिका मानिस, घटना, र कामकुराहरूको प्रबन्ध गर्न र तँलाई ताडना दिन तँसँग पवित्र आत्माको काम हुनेछ। परमेश्‍वरले तँलाई कसरी चेतावनी दिनुहुन्छ? परमेश्‍वरले धेरै तरिकाले कार्य गर्नुहुन्छ। परमेश्‍वरले कहिलेकाहीँ तँलाई तेरो हृदयमा प्रस्टै देखिने भावना हुने तुल्याउनुहुन्छ, जसबाट तैँले आफूलाई नियन्त्रणमा राख्नुपर्छ, तैँले मनोमानी ढङ्गले व्यवहार गर्नु हुँदैन, यदि तैँले गलत तरिकाले कार्य गरिस् भने, तैँले परमेश्‍वरलाई लज्जित बनाउनेछस् र तँ मूर्खजस्तो देखिनेछस् भनेर स्पष्टसँग बुझ्नेछस्, अनि त्यसैले तैँले आफूलाई संयमित बनाउँछस्। के यो परमेश्‍वरले तेरो सुरक्षा गर्नुभएको होइन र? यो एउटा तरिका हो। परमेश्‍वरले कहिलेकाहीँ तँलाई तँभित्रै गाली गर्नुहुनेछ र तँलाई त्यसरी कार्य गर्नु लज्जास्पद कुरा हो, उहाँले त्यसलाई घृणा गर्नुहुन्छ, त्यो श्रापित कुरा हो भनेर बताउन स्पष्ट वचनहरू प्रदान गर्नुहुन्छ, अर्थात् तैँले आफूसँग तुलना गर् भनेर उहाँले तँलाई गाली गर्न स्पष्ट वचनहरू प्रयोग गर्नुहुन्छ। परमेश्‍वरले तँलाई यसरी गाली गर्नुको उद्देश्य के हो? उहाँले तेरो विवेकलाई केही महसुस गराउन त्यसो गर्नुहुन्छ, र जब तैँले केही महसुस गर्छस्, तब तैँले प्रभाव, नतिजा, र आफ्नो लज्‍जाबोधबारे ख्याल गर्नेछस्, र तैँले आफ्नो कार्य र अभ्यासमा केही संयमता अपनाउनेछस्। यस्ता धेरै अनुभव बटुलिसकेपछि, तैँले पत्तो पाउनेछस् कि यी भ्रष्ट स्वभावहरूको जरा मानिसहरूभित्र गाडिएको भए पनि, जब मानिसहरू सत्यता स्विकार्न र आफ्ना भ्रष्ट स्वभावहरूको सत्यतालाई स्पष्टसँग देख्न सक्षम हुन्छन्, तब तिनीहरूले उद्देश्यपूर्ण रूपमा आफ्नो देहविरुद्ध विद्रोह गर्न सक्छन्; जब मानिसहरू सत्यता अभ्यास गर्न सक्षम हुन्छन्, तब तिनीहरूको शैतानी स्वभाव पखालिन्छ र बदलिन्छ। मान्छेको शैतानी स्वभाव अविनाशी वा अपरिवर्तनीय हुँदैन—जब तँ सत्यता स्विकार्न र त्यो अभ्यास गर्न सक्षम हुन्छस्, तब तेरो शैतानी स्वभाव प्राकृतिक रूपमै भत्किनेछ र प्रतिस्थापित हुनेछ। अनि, सत्यता अभ्यास गर्नु कति मीठो हुन्छ भन्ने कुराको स्वाद चाखेपछि, तैँले यस्तो सोच्नेछस्, “म पहिले कति निर्लज्ज थिएँ। मेरा शब्दहरू जतिसुकै धृष्ट भए पनि वा अरूलाई मेरो आराधना गर्ने तुल्याउन मैले आफूलाई जसरी उच्च पारे पनि, मलाई अलिकति पनि लाज लागेन र त्यसपछि पनि मसँग कुनै सचेतना थिएन। अहिले मलाई मैले त्यसरी व्यवहार गर्नु गलत थियो र त्यसरी मैले इज्जत गुमाएँ, र ममाथि दुनियाँकै नजर छ जस्तो महसुस भइरहेको छ।” यो परमेश्‍वरको काम हो। उहाँले तँलाई एउटा भावना दिनुहुन्छ, र तँलाई आफूले आफैलाई गाली गरेजस्तो महसुस हुन्छ, त्यसपछि तैँले दुष्टता गर्ने वा आफ्नै मार्गमा टाँस्‍सिरहने काम गर्नेछैनस्। अनि, आफूलाई उच्च पार्ने र आफूबारे गवाही दिने तेरा तरिकाहरू तैँले थाहै नपाई झन्झन् कम हुँदै जान्छन्, र तैँले झन्झन् बढी संयमता अपनाउँछस्, र तैँले यसरी कार्य गर्दा झन्झन् तेरो हृदयले चैन पाएको र तेरो विवेक शान्त भएको महसुस गर्छस्—यो ज्योतिमा जिउनु हो, र अब तैँले आत्तिन वा आफूलाई लुकाउन झुट वा मीठा शब्दहरू बोल्न आवश्यक पर्दैन। विगतमा तैँले आफ्नो प्रतिष्ठा जोगाउन झुट बोलिस् र हरदिन त्यसलाई निरन्तरता दिइरहिस्। तैँले हरेकपटक झुट बोल्दा तैँले त्यसलाई निरन्तरता दिइरहनुपर्थ्यो, आफ्नो झुट पकडिइने पो हो कि भन्दै निकै डराउनुपर्थ्यो। यसको परिणाम के भयो भने, तैँले झन्झन् धेरै झुट बोलिरहिस्, अनि तैँले पछि आफ्ना झुटलाई निरन्तरता दिन ठूलो मेहनत लगाउनुपर्‍यो र दिमाग खियाउनुपर्‍यो; तैँले यस्तो जीवन जिइरहेको थिइस्, जुन न त मानवको जस्तो देखिन्थ्यो, न त दानवको जस्तो नै, र त्यो अत्यन्तै थकाइलाग्दो थियो! अहिले तँ इमानदार व्यक्ति बन्ने प्रयास गरिरहेको छस्, र तैँले आफ्नो हृदय खोल्न र साँचो कुरा बोल्न सक्छस्। तैँले झुट बोल्न र त्यसलाई हरदिन निरन्तरता दिन आवश्यक छैन, तँ अब झुटद्वारा बाँधिएको छैनस्, तँ पहिलेभन्दा निकै कम कष्ट भोग्छस्, तँ झन्झन् आरामदायी, स्वतन्त्र, र आजाद जीवन जिउँछस्, र आफ्नो हृदयको अन्तस्करणमा तँ शान्ति र खुसीका भावनाहरूको आनन्द उठाउँछस्—तँ यो जीवनको मिठास चाखिरहेको छस्। अनि तैँले यो जीवनको मिठास चाखिरहँदा, तेरो आन्तरिक संसार अबदेखि छली, दुष्ट, वा गलत रहँदैन। बरु, तँ अब परमेश्‍वरसामु आउन इच्छुक हुन्छस्, तँलाई कुनै समस्या आइपर्दा, तँ परमेश्‍वरलाई प्रार्थना गर्छस् र सत्यता खोज्छस्, कुनै समस्या आइपर्दा, तँ अरूसँग छलफल गर्न सक्छस्, र अब एकतर्फी रूपले वा मनोमानी ढङ्गले कार्य गर्न छोडेको छस्। तँलाई झन्झन् बढी यो महसुस हुन्छ कि पहिलेको तेरो काम गर्ने तरिका घृणित थियो र अबउप्रान्त त्यसरी काम गर्न चाहँदैनस्। यसको साटो, तैँले जुन तरिका सत्यता, समझ, र परमेश्‍वरका अभिप्रायहरूअनुरूप छ, त्यही तरिकाले कार्य गर्छस्; तेरो कार्य गर्ने तरिका बदलिएको छ। जब तैँले यी कुराहरू हासिल गर्न सक्छस्, तब के त्यसको अर्थ तैँले ख्रीष्टविरोधी मार्ग छाडेको छस् भन्ने हुँदैन र? अनि जब तैँले ख्रीष्टविरोधी मार्ग छाडेको हुन्छस्, तब के त्यसको अर्थ तँ मुक्तिको मार्ग हिँड्न थालेको छस् भन्ने होइन र? जब तैँले मुक्तिको मार्ग हिँड्न थालेको हुन्छस् र प्रायः परमेश्‍वरसामु आउने गर्छस्, तब तेरो मनोवृत्ति, मनसाय, दृष्टिकोण, तेरो जीवनको लक्ष्य र दिशा त्यसउप्रान्त परमेश्‍वरको विरोधमा हुँदैन, र तँ सकारात्मक कुराहरू मन पराउन, र निष्पक्षता, धार्मिकता, र सत्यतालाई प्रेम गर्न थाल्छस्। जब यो हुन्छ, तेरो सबैभन्दा भित्री हृदय र विचारहरू रूपान्तरण हुन थालेका हुन्छन्। जब तँ मुक्तिको मार्गमा हिँड्न थालेको हुन्छस्, तब के तँ अझै पनि ख्रीष्टविरोधी बन्न सक्छस् र? के तैँले अझै पनि जानीजानी परमेश्‍वरको प्रतिरोध गर्न सक्छस् र? अहँ, सक्दैनस्, र अब तँ खतराभन्दा बाहिर छस्। यो स्थितिमा प्रवेश गरेपछि मात्रै मानिसहरू परमेश्‍वरमाथिको आस्थाको सही मार्गमा हुनेछन्, र यसरी खोजी गरेर अनि सत्यता स्विकारेर मात्रै तिनीहरूले आफ्नो शैतानी प्रकृति र ख्रीष्टविरोधी प्रकृतिले निम्त्याएका समस्या, नियन्त्रण, र बाधा फाल्न सक्छन्। के अब तँ सत्यता पछ्याउने जीवनको सही मार्ग हिँड्न थालेको छस् त? छैनस् भने, छिटो गर् र त्यसमा हिँड्न लागिपर्। यदि तँ सत्यता पछ्याउने मार्गमा लाग्न सक्दैनस् भने, तँ अझै पनि खतरामा जिइरहेको हुनेछस्—ख्रीष्टविरोधीहरूको मार्ग हिँड्ने जोकोही जुनसुकै समय हटाइने खतरामा हुन्छन्।

धेरैजसो मानिसहरू आफ्नो कर्तव्य निर्वाह गर्ने क्रममा प्रतिष्ठा, हैसियत, पैसा र स्वार्थको लागि लड्दालड्दा लखतरान परेर मन र तनमा थकित भई आफ्नै ख्रीष्टविरोधी स्वभावसँग सङ्घर्ष गरिरहेका हुन्छन्। त्यसोभए यो समस्या कहिले समाधान हुन सक्छ? सत्यता पछ्याएर अनि सत्यता स्विकार्न सक्षम भएर मात्रै तैँले बिस्तारै तेरो ख्रीष्टविरोधी प्रकृति सारका बाधा र बन्धनहरू फाल्न र तेरो शैतानी स्वभावलाई बिस्तारै कमजोर हुने र बिलाउने तुल्याउन सक्छस्, अनि त्यसो गरेर तँसँग आफूलाई शैतानको शक्तिबाट मुक्त गर्ने आशा हुनेछ। के तैँले तँ कहिल्यै बदलिन सक्दैनस्, कहिल्यै सत्यतालाई प्रेम गर्न सक्दैनस्, र कहिल्यै सत्यता सिद्धान्तअनुसार कामकुरा सम्हाल्दैनस् भन्ने महसुस गर्दै, र आफैलाई झापड हानेर आँसुका धारा बगाउने हदसम्म आफूलाई घृणा गर्दै, यी कुराहरूको कारण एकलै रोएको छस्? के तैँले यो कुरा धेरैचोटि गरेको छस्? यदि व्यक्तिले धेरैचोटि यस्तो गरेको छैन भने, के त्यसले उसलाई चेतनाशून्य बनाउँदैन र? त्यस्तो व्यक्तिले कहिल्यै आफू भ्रष्ट भएको बोध गर्न सक्दैन, र उसले अझै पनि आफूले राम्ररी नै काम गर्छु, आफूसँग क्षमता र प्रतिभा छ, र आफूले धेरै सत्यता बुझ्छु, र सत्यता सिद्धान्तअनुसार धेरै कुरा सम्हाल्न सक्छु भनेर विश्‍वास गर्छ, र ऊ निकै निश्‍चिन्त हुन्छ—त्यस्तो व्यक्ति चेतनाशून्य हुन्छ, उसले आफूलाई महान् सोच्छ, र यो उसको लागि निकै खतरनाक कुरा हो! के तिमीहरूले अब आफ्नो कद निकै सानो छ, आफ्ना भ्रष्ट स्वभावहरू फाल्नदेखि निकै टाढा छौ, र अझै पनि खतराको क्षेत्रमै छौ भनेर साँच्चै बोध गर्न सक्छौ? सत्यता नपछ्याउने मानिसहरूमा यो बोध हुँदैन, न त पवित्र आत्माको काम नभएका व्यक्तिहरूमै यो बोध हुन्छ। धेरैजसो मानिसहरू रनभुल्ल र अलमल्ल परेका हुन्छन्, र तिनीहरू आफूले व्यवस्थित रूपमा आफ्नो कर्तव्य निर्वाह गरुन्जेल र दुष्टता नगरुन्जेल आफूले ख्रीष्टविरोधी मार्ग पछ्याइरहेको हुँदैन र आफूले हरप्रकारका दुष्टताहरू नगरुन्जेल आफू ख्रीष्टविरोधी हुँदिनँ भनेर सोच्छन्। यसले गर्दा धेरैजसो समय तिनीहरू चेतनाशून्यताको स्थितिमा हुन्छन्, र प्रायः आफैसँग सन्तुष्ट हुन्छन्, र आफू महान् भएको र आफूले चाँडै मुक्ति पाउने, र ख्रीष्टविरोधीहरूको मार्गसँग आफ्नो कुनै सम्बन्ध नभएको सोच्छन्। तँ यो स्थितिमा छस् कि छैनस् भनेर मापन गर्न तिमीहरूका दैनिक प्रार्थनाहरू प्रयोग गर्न सकिन्छ। हरेक दिन परमेश्‍वरसामु आउँदा तिमीहरू के प्रार्थना गर्छौ? यदि तँ हरेक दिन “हे परमेश्‍वर, म तपाईंलाई प्रेम गर्छु! हे परमेश्‍वर, म तपाईंमा समर्पित हुन इच्छुक छु! हे परमेश्‍वर, म तपाईँले मलाई दिनुभएको आज्ञा पूरा गर्न इच्छुक छु! म बफादारीपूर्वक कर्तव्य निर्वाह गर्न सक्छु, र ममा तपाईँलाई सन्तुष्ट पार्न र तपाईंद्वारा सिद्ध पारिन सङ्कल्प छ। ममा जे-जस्ता ख्रीष्टविरोधी प्रकटीकरणहरू भए पनि वा मैले आफूलाई जति थोरै जानेको भए पनि, तपाईं अझै पनि मलाई प्रेम गर्नुहुन्छ र मलाई मुक्ति दिने इच्छा राख्नुहुन्छ” भनेर भन्छस् भने, यो कस्तो प्रकटीकरण हो? यो चेतनाशून्यता हो, तँ दृढसङ्कल्प मात्र व्यक्त गर्छस्, र तँसँग आफ्नै प्रकृति सारबारे अलिकति पनि बुझाइ छैन। तँ उत्साहपूर्ण चरणमा छस्, तर सत्यता वास्तविकता पाउनुभन्दा धेरै टाढा छस्। तिमीहरूले एकचोटि साँचो प्रार्थना गर्नु, परमेश्‍वरलाई आफ्नो मनको कुरा भन्नु, उहाँलाई आफ्नो वास्तविक परिस्थितिबारे बताउनु, आफ्नो हृदयमा शान्ति र खुसी महसुस गर्नु, र आफू साँच्चै परमेश्‍वरसामु जिइरहेको महसुस गर्नुभन्दा पहिले कति समय बित्छ? मलाई भन त, तिमीहरूले एकपटक यो गर्नुभन्दा पहिले कति समय बित्छ? एक महिना, दुई महिना, छ महिना, वा एक वर्ष? यदि तिमीहरूले एकचोटि पनि साँचो प्रार्थना गरेका छैनौ र तिमीहरू अझै पनि धार्मिक संसारका मानिसहरूले झैँ प्रार्थना गर्छौ, सधैँ परमेश्‍वरलाई प्रेम गर्छु भनेर भन्छौ, सधैँ आफ्नो दृढसङ्कल्प व्यक्त गर्छौ, र सधैँ उही पूर्वनिर्धारित वाक्यांश बोल्छौ भने, तिमीहरूमा धेरै कमी छ र तिमीहरूसँग सत्यता वास्तविकता छँदै छैन। सामान्यतया परमेश्‍वरमा तीन वा पाँच वर्षदेखि विश्‍वास गर्दै आइरहेका मानिसहरू परमेश्‍वरसामु आउँदा त्यस्ता केटाकेटीका जस्ता र अज्ञानी कुरा गर्दैनन्, किनकि तिनीहरू आफूले परमेश्‍वरलाई पछ्याउने कुरामा पक्‍का हुन्छन्, र तिनीहरूसँग आस्था पनि हुन्छ, र तिनीहरूले परमेश्‍वरको काम, परमेश्‍वरका अभिप्राय, परमेश्‍वरको व्यवस्थापन योजना, र परमेश्‍वरको कामको उद्देश्यका दर्शनका सत्यता स्पष्टसँग बुझिसकेका हुन्छन्। परमेश्‍वरसामु आउँदा तिनीहरूले प्रायः केको लागि प्रार्थना गर्छन्? एउटाचाहिँ आफूलाई जान्‍नको लागि हो, र अर्कोचाहिँ केही सत्य वचन बोल्‍नको लागि हो: हे परमेश्‍वर, आज मलाई केही कठिनाइ आइपरेको छ, मैले त्यस्तो केही गरेको छु, जसले मलाई तपाईँप्रति ऋणी बनाएको छ, ममा केही मामिलामा कमी छ, र म तपाईंलाई मेरो सुरक्षा गर्न, र मलाई अगुवाइ गर्न, अन्तर्दृष्टि र ज्योति दिन अनुरोध गर्छु। यो व्यक्तिले सत्यता वास्तविकतासँग सम्बन्धित केही साँचो कुरा बोल्‍न थाल्छ, र उसले अबउप्रान्त भर्खरै विश्‍वास गर्न थालेका ती उत्साहपूर्ण मानिसहरूले बोल्‍ने सङ्कल्प र नाराका अभिव्यक्तिहरू बोल्दैन। उसले किन ती कुराहरू बोल्दैन? उसलाई त्यस्तो कुरा गर्नुको कुनै अर्थ छैन, त्यस्ता कुराले सत्यता वा जीवन प्रवेशको आफ्नो भित्री आवश्यकता पूरा गर्न सक्दैनन् भनेर महसुस हुन्छ। तैँले जतिसुकै वर्ष विश्‍वास गरेको भए पनि, तैँले झारा टारे पनि वा परमेश्‍वरलाई प्रार्थना गर्दा उहाँसामु इमानदारीपूर्वक आए पनि, तँ दस दिनमा कति दिन ती खोक्रा वचन र भनाइहरू बोल्छस्? कसैले एक दिन भन्न सक्छ, त्यसोभए उसले बाँकी नौ दिन के प्रार्थना गर्छ? यदि उसको प्रार्थना उसको कर्तव्य र जीवन प्रवेशसँग सम्बन्धित छ भने, ठीकै छ, र यसले उसले सत्यता, परमेश्‍वरका वचन, र आफ्नो कर्तव्यप्रति केही बोझ बोकिरहेको छ, र ऊ अब त्यस्तो चेतनाशून्य छैन भनेर देखाउँछ। मैले “ऊ अब चेतनाशून्य छैन” भनेर भन्नुको अर्थ के हो? यसको अर्थ के हो भने, मानिसहरूका भ्रष्ट स्वभाव र विभिन्न स्थितिहरू उल्लेख हुँदा, उसले केही महसुस गर्छ र उसमा केही सचेतना आउँछ, र उसले बुझ्न पनि सक्छ। उसले बुझाइ र बोध हासिल गर्न सक्छ, र ती मामिलाहरू जसरी व्याख्या गरिए पनि उसले ती बुझ्न सक्छ र उसले लगभग कदममा कदम मिलाउन सक्छ—यसले उसले केही कद प्राप्त गरेको छ भन्ने देखाउँछ। चेतनाशून्य व्यक्तिहरूले के-कस्ता प्रकटीकरणहरू प्रदर्शन गर्छन्? तिनीहरू हरेक दिन पहिले जसरी नै जिउँछन्, केहीमा लागिपर्दैनन् र केही प्रगति गर्दैनन्, र त्यसैले परमेश्‍वरलाई प्रार्थना गर्दा त्यही पुराना कुराहरू बोल्छन्। तिनीहरू जीवन प्रवेशबारे केही बुझ्दैनन्, तिनीहरूमा कुनै आत्मिक बुझाइ हुँदैन, तिनीहरू केही महसुस गर्दैनन्, जतिसुकै प्रवचन सुने पनि तिनीहरूले कुनै प्रतिक्रिया जनाउँदैनन्, र सत्यता जे-जसरी सङ्गति गरिए पनि तिनीहरूलाई त्यो सब नीरस र एउटै अर्थ दिने लाग्छ। त्यसोभए के तिनीहरूसँग परमेश्‍वरलाई भन्नको लागि केही हुन्छ त? परमेश्‍वरसामु आउँदा मानिसहरूले के प्रार्थना गर्छन् र के भन्छन् भन्ने कुरा तिनीहरूले हृदयमा परमेश्‍वरलाई भन्न चाहेका कुरामा भर पर्छ, र तिनीहरूलाई ती कुरा परमेश्‍वरलाई भन्नैपर्छ भन्ने लाग्छ। तेरो हृदयमा तँसँग कम्तीमा पनि परमेश्‍वरका मापदण्डहरूबारेको बुझाइ, तैँले सामना गर्ने कठिनाइ, र तैँले परमेश्‍वरका मापदण्डहरू कसरी पूरा गर्नुपर्छ भन्ने कुराको बुझाइ हुनैपर्छ। यदि तेरो हृदयमा केही पनि छैन, र तैँले मीठो सुनिने शब्दहरू र केही नारा र धर्मसिद्धान्त मात्र बोल्न सक्छस्, र झारा मात्र टार्छस् भने, त्यो प्रार्थना होइन। तैँले त्यतिका वर्षसम्म निष्ठाको प्रतिज्ञा गरेको छस् तर यदि तैँले कुनै व्यावहारिक काम गरेकै छैनस्, र अन्त्यमा तैँले अझै पनि परमेश्‍वरलाई धोका दिने, उहाँलाई इन्कार्ने, र कुनै पनि समय छोडेर जाने सम्भावना हुन्छ भने, यसले तँसँग कद छैन भन्‍ने देखाउँछ। अहिले तिमीहरू परमेश्‍वरसामु प्रार्थना गर्न आउँदा, यदि तैँले परमेश्‍वरसँगको तेरो सम्बन्धलाई परमेश्‍वरका मापदण्ड र तेरो आफ्नै स्वभावगत परिवर्तनसँग सान्दर्भिक बनाउन सक्छस् भने, परमेश्‍वरसँगको तेरो सम्बन्ध स्थापित भएको हुनेछ, तैँले ख्रीष्टविरोधी मार्ग पछ्याउनेछैनस्, र यसको अर्थ तँ परमेश्‍वरमाथिको आस्थाको सही मार्गमा लागेको हुनेछस्।

के तिमीहरू अब ख्रीष्टविरोधीहरूका आफूलाई उच्च पार्ने र आफूबारे गवाही दिने विभिन्न प्रकटीकरणहरू, साथै त्यस्ता व्यवहारको प्रकृतिका परिभाषाहरूबारे प्रस्ट छौ? के ख्रीष्टविरोधीहरूका प्रकटीकरण र साधारण व्यक्तिहरूका भ्रष्ट स्वभावका प्रकटीकरणहरूबीच कुनै भिन्नता छ? साँच्चै कुनै समस्या सामना गर्दा, के तिमीहरू तुलना गर्न सक्छौ? के तिमीहरू ख्रीष्टविरोधीहरूका प्रकटीकरणहरूलाई साधारण भ्रष्ट मानिसहरूका प्रकटीकरणहरूको रूपमा र साधारण भ्रष्ट मानिसहरूका प्रकटीकरणहरूलाई ख्रीष्टविरोधीहरूका प्रकटीकरणहरूको रूपमा लिन सक्छौ? तिमीहरूले यी दुई कुराहरूबीच कसरी फरक छुट्ट्याउनुपर्छ? व्यक्तिको स्वभावलाई उसका निरन्तरका प्रकटीकरण र खुलासाहरूबाट र उसको सारलाई उसको स्वभावबाट मूल्याङ्कन गर्नु उसलाई चित्रण गर्ने सही तरिका हो। ख्रीष्टविरोधीहरू सत्यता स्विकार्ने वा परमेश्‍वरलाई उच्च पार्ने गर्दैनन्; तिनीहरू केवल आफूलाई उच्च पार्छन् र आफूबारे गवाही दिन्छन्। यो प्रकटीकरण अत्यन्तै स्पष्ट र टड्कारो हुन्छ, र यो पूर्णतः तिनीहरूको शैतानी प्रकृतिको वशमा हुन्छ। साधारण मानिसहरूले पनि आफूलाई उच्च पार्ने र आफूबारे गवाही दिने गरे पनि, तैँले तिनीहरूसँग सत्यता सङ्गति गर्दा तिनीहरूले त्यसलाई स्विकार्न र परमेश्‍वर सत्यता हुनुहुन्छ भनेर मान्न सक्छन्, र तिनीहरू सत्यता स्विकार्न सक्छन्, यति मात्र हो कि तिनीहरूको परिवर्तन चाँडै वा सजिलै आउँदैन—ख्रीष्टविरोधीहरू र साधारण मानिसहरूबीचको भिन्नता यही हो। अब यति भनिसकेपछि, के तिनीहरूलाई खुट्ट्याउन सजिलो हुन्छ? ख्रीष्टविरोधीहरूको एउटा विशेषता हुन्छ: तिनीहरूले सत्यतालाई प्रेम नगर्दा वा सत्यतालाई इन्कार गर्दा, के तिनीहरू सीधै त्यसलाई इन्कार गर्छन्? (त्यसो गर्दैनन्।) तिनीहरूले सत्यतालाई इन्कार गर्न कुन विधि प्रयोग गर्छन्, जसले तँलाई तिनीहरू सत्यतालाई मान्दैनन् भनेर देखाउँछ? तिनीहरू तँलाई खण्डन गर्न तर्कजाल प्रयोग गर्छन्, र तैँले सङ्गति गरिरहेको कुरा सत्यता होइन, र तिनीहरूले सङ्गति गरिरहेको कुरा मात्र सत्यता हो भनेर भन्छन्। उदाहरणको लागि, तिनीहरू आफूबारे गवाही दिन्छन् र कसैले तिनीहरूको खुलासा गर्दा, पछि गएर तिनीहरूले के-कस्ता प्रदर्शन गर्छन्, जसले गर्दा तिनीहरू सत्यतालाई प्रेम गर्दैनन् वा त्यसलाई स्विकार्दैनन् भनेर अरूले पुष्टि गर्न सक्छन्? तर्कजाल गर्नु र आफूलाई ठीक ठहर्‍याउनु एउटा कुरा हो, अनि त्यहाँ तथ्यगत सत्यता ढाकछोप गर्ने अर्को कुरा पनि छ, र त्यो तथ्यगत सत्यता तिनीहरूको एजेन्डा हो। तिनीहरूको एजेन्डा आफूबारे गवाही दिनु हो ताकि अरूले तिनीहरूलाई उच्च सम्मान दिऊन्। तिनीहरूले तँलाई तिनीहरूको एजेन्डा थाहा पाउन दिँदैनन्; तिनीहरूले केवल झुटा र मनमोहक कुरा गर्छन्, तर्कजाल गर्छन्, तँलाई छल गर्छन्, अलमल्ल पार्छन्, ताकि अन्त्यमा तैँले तिनीहरू आफूबारे गवाही दिइरहेका छैनन् भनेर भन्छस्, र त्यसपछि तिनीहरूले आफ्नो उद्देश्य पूरा गरेका हुन्छन्। तिनीहरू झुटा र मनमोहक कुरा गर्छन्, तर्कजाल गर्छन्, मानिसहरूलाई छल्छन्, आफूबारे गवाही दिइरहेको कुरा स्विकार्दैनन्, तैँले तिनीहरूको खुलासा गरेको स्विकार्दैनन्, तेरो हप्कीदप्की स्विकार्दैनन्, र यो तथ्यमा तिनीहरूलाई वास्तविक चित्रण गरिँदा त्यसलाई त झनै स्विकार्दैनन्। तिनीहरू यो कुरा पटक्कै स्विकार्दैनन्, र यसो भन्दै बहाना पनि बनाउँछन्, “त्यो मैले आफूबारे गवाही दिइरहेको होइन। मैले त्यसो भन्नुको कारण र सन्दर्भ छ। त्यो परिस्थितिमा केही अनुपयुक्त कुराहरू गर्नु पूर्णतया सामान्य कुरा हो र यो समस्या होइन। के त्यसलाई मैले आफूबारे गवाही दिएको मान्न सकिन्छ र? अझ भन्‍ने हो भने त, मैले नै यो सब काम गरेको छु र मैले कुनै उपलब्धि हासिल नगरेको भए पनि, कष्ट सहेको छु। केही व्यक्तिले मलाई उच्च सम्मान र आराधना गर्नु कुनै ठूलो कुरा होइन।” तिनीहरूलाई त्यस्तो लज्जास्पद व्यवहार, त्यस्तो घिनलाग्दो कार्य पनि ठूलो कुरा लाग्दैन—के यो सत्यता स्विकार्ने मनोवृत्ति हो त? तिनीहरू यी दुष्ट कार्यहरूका कारण लज्जाबोध गर्दैनन्, र आफूलाई महान्‌समेत ठान्छन्—यो दुष्ट मानिसहरूको सार हो। ख्रीष्टविरोधीहरू आफूलाई उच्च पार्नु र आफूबारे गवाही दिनु पूर्णतया उचित र आफूले गर्नुपर्ने कुरा हो भन्‍ने विश्‍वास गर्छन्। तिनीहरू सोच्छन्, “ममा क्षमता भएकोले, म यो गर्छु—के अन्य मानिसहरू यो गर्न लायक छन्? मैले सबैको साथ कमाएको छु, मैले मण्डलीको काम गर्नमा धेरै मेहनत लगाएको छु, मैले परमेश्‍वरको घरमा ठूल्ठूला योगदानहरू गरेको छु र धेरै जोखिम मोलेको छु! के तिमीले मलाई कुनै इनाम वा लाभ नदिनु न्यायोचित कुरा हो? के परमेश्‍वर धर्मी हुनुहुन्न र? के उहाँले हरेक व्यक्तिलाई उसका कार्यअनुसार नै केही दिनुहुन्न र? त्यसैले यी सबै योगदान गर्नाले र यो सब जोखिम मोल्नाले, यसले मलाई सबैको साथको हकदार बनाउँदैन र?” तिनीहरू आफूले कर्तव्य निर्वाह गरेबापत केही पाउनुपर्छ, र न्यूनतम इनाम भनेको आफूले सबैको साथ र निष्ठा, सम्मान, र लाभ उपभोग गर्न पाउनु हुनुपर्छ र त्यो सबको हकदार आफू हुँ भन्ने सोच्छन्। के यो सत्यता स्विकार्ने मनोवृत्ति हो त? (होइन।) त्यसोभए यहाँ सत्यता के हो त? उदाहरणको लागि, तैँले तिनीहरूलाई यसो भन्छस् रे, “मानिसहरूले जति कष्ट भोगे पनि, तिनीहरू सृजित प्राणीहरू हुन्, र तिनीहरूले कष्ट भोग्नुपर्छ किनकि तिनीहरूमा भ्रष्ट स्वभावहरू छन्। कर्तव्य निर्वाह गरिरहँदा कष्ट भोग्नु भनेको मानिसहरूले कष्ट भोग्ने एउटा तरिका मात्र हो। हामी जति नै सक्षम भए पनि वा हामीमा जस्तोसुकै प्रतिभा भए पनि, हामीले कुनै इनामको अपेक्षा वा परमेश्‍वरसँग सौदाबाजी गर्नुहुन्न।” के यो सत्यता होइन र? यो सृजित प्राणीहरूले बुझ्नुपर्ने सबैभन्दा मूलभूत सत्यता हो। तर के संसारसँग व्यवहार गर्ने तिनीहरूका दर्शनहरू, र तिनीहरूका सोच र विचारहरूमा यो सत्यता पाउन सकिन्छ? (सकिँदैन।) यो सत्यता सुन्दा के तिनीहरू यसलाई स्विकार्छन्? अहँ, स्विकार्दैनन्। तिनीहरूको मनोवृत्ति के हुन्छ? तिनीहरू परमेश्‍वरको घरमा हुनु भनेको बाह्य संसारमा हुनुजस्तै हो, र तिनीहरूलाई तिनीहरूको श्रमअनुसार इनाम दिइनैपर्छ, र तिनीहरूले कर्तव्य निर्वाह गरेबापत केही पाउनैपर्छ, र तिनीहरूले कुनै जोखिम उठाए भने, लाभ र अनुग्रह पाउनैपर्छ, तिनीहरू त्यसका हकदार हुन् भन्ने सोच्छन्। कर्तव्य निर्वाह गर्नु भनेको हरेक व्यक्तिको जिम्मेवारी र दायित्व हो, र यसमा पारिश्रमिक संलग्न हुँदैन। के ख्रीष्टविरोधीहरू यो सत्यता स्विकार्छन्? तिनीहरूको मनोवृत्ति के हुन्छ? तिनीहरू तिरस्कारपूर्ण र प्रतिरोधी हुन्छन्, र यसो भन्छन्, “ए मूर्खहरू हो, तिमीहरू यस्तोसमेत स्विकार्छौ! के यो सत्यता हो? यो सत्यता होइन, यो त मानिसहरूलाई छल गर्नु मात्र हो। मानिसहरूमाझ निष्पक्षता र समानता हुनुपर्छ—त्यही नै सत्यता हो!” यो कस्तो खालको भनाइ हो? यो शैतानको तर्क र विधर्मी कुरा हो र यो तर्कजाल हो। अनि के तिनीहरूले सत्यता नबुझ्नेहरूलाई बहकाउन सक्छन्? तिनीहरूले उनीहरूलाई सजिलै बहकाउन सक्छन्! कतिपय मानिसहरू कमजोर हुन्छन्, तिनीहरू आफ्नो कर्तव्य निर्वाह गर्नुसँग सम्बन्धित सत्यताहरू बुझ्दैनन्, साथै तिनीहरूमा क्षमता र बोध सामर्थ्यको कमी हुन्छ, र तिनीहरूसँग त्यति आस्था हुँदैन, र त्यस्ता कुराहरू सुन्दा तिनीहरूलाई बिलकुलै सही हो जस्तो लाग्छ, र तिनीहरू यस्तो सोच्छन्, “हो त। म कसरी यति मूर्ख हुन सकेँ? मैले आज बल्ल बुझ्ने व्यक्ति भेटेँ। उसले भनेको कुरा सही हो!” यी मानिसहरू यथोचित र आफ्ना धारणाहरूसँग मिल्ने कुराहरू मात्र सुन्छन् र स्विकार्छन्; तिनीहरू परमेश्‍वरका वचनहरूलाई परमेश्‍वरका वचन सत्यता हुन् भन्ने सिद्धान्तअनुसार लिँदैनन्। परमेश्‍वरका वचन मानिसहरूका भावना, मानिसहरूका सोचाइ र तर्क, मानिसहरूका रीतिरिवाज र बानीव्यवहार वा परम्परागत संस्कृतिसँग मिले पनि वा नमिले पनि, परमेश्‍वरका वचन नै अन्तिम हुन्, र सुरुदेखि अन्त्यसम्म ती हरेक वचन सत्यता हुन्। परमेश्‍वरका वचनलाई कसैले प्रश्‍न वा विश्‍लेषण गर्नुपर्दैन, र सारा मानवजातिले तिनलाई सही वा गलत जे ठाने पनि, वा कसैले तिनलाई स्विकार्न सके पनि वा नसके पनि, परमेश्‍वरका वचन सदासर्वदा सत्यता हुन्। परमेश्‍वरका वचनलाई समयको परीक्षामा खरो उत्रनुपर्दैन, न त तिनलाई मानवजातिले अनुभवको माध्यमबाट पुष्टि गर्नुपर्ने जरुरी नै छ—परमेश्‍वरका वचन सत्यता हुन्। के ख्रीष्टविरोधीहरू यही सोच्छन् त? तिनीहरू त यस्तो सोच्छन्, “परमेश्‍वर समझदार हुनुपर्छ! परमेश्‍वरको धार्मिकताको अर्थ के हो? के धेरै कष्ट भोग्ने र एकदमै सक्षम व्यक्तिहरूले ठूला इनाम पाउने, र थोरै कष्ट भोग्ने, धेरै सक्षम नभएका, र कुनै योगदान नगर्नेहरूले थोरै इनाम पाउने होइन र?” के परमेश्‍वरले यसो भन्नुहुन्छ? (भन्नुहुन्न।) परमेश्‍वरले यसो भन्नुहुन्न। परमेश्‍वरले के भन्नुहुन्छ? परमेश्‍वरले कर्तव्य निर्वाह गर्नु हरेक व्यक्तिले गर्नुपर्ने काम हो, कर्तव्य निर्वाह गर्नुका आफ्नै सिद्धान्तहरू हुन्छन्, सबैले सत्यता सिद्धान्तअनुरूप कर्तव्य निर्वाह गर्नुपर्छ, र सृजित प्राणीहरूले गर्नुपर्ने यही हो भनेर भन्नुहुन्छ। के यहाँ कहीँकतै पारिश्रमिक उल्लेख गरिएको छ? कहीँकतै इनाम उल्लेख गरिएको छ? (छैन।) यहाँ कहीँकतै पारिश्रमिक वा इनाम उल्लेख गरिएको छैन—यो एउटा दायित्व हो। “दायित्व” को अर्थ के हो? दायित्व भनेको मानिसहरूले गर्नुपर्ने कुरा हो, जसमा आफ्नो श्रमअनुसार इनाम पाउने कुरा लागु हुँदैन। परमेश्‍वरले आफ्नो कर्तव्य धेरै निर्वाह गर्नेले ठूलो इनाम पाउनुपर्छ, र आफ्नो कर्तव्य थोरै वा काम नलाग्ने तरिकाले निर्वाह गर्नेले सानो इनाम पाउनुपर्छ भनेर कहिल्यै तोक्नुभएन—परमेश्‍वरले कहिल्यै यस्तो कुरा भन्नुभएन। त्यसोभए परमेश्‍वरका वचनले के भन्छन्? परमेश्‍वर भन्नुहुन्छ, कर्तव्य निर्वाह गर्नु भनेको हरेक व्यक्तिले गर्नुपर्ने काम र सृजित प्राणीहरूले गर्नुपर्ने कुरा हो—यही नै सत्यता हो। के ख्रीष्टविरोधीहरू यसलाई यसरी नै बुझ्छन्? तिनीहरू परमेश्‍वरका यी वचनलाई कसरी लिन्छन्? तिनीहरू तिनलाई फरक तरिकाले लिन्छन्। तिनीहरूका आफ्नै स्वार्थको नजरबाट, तिनीहरूसँग परमेश्‍वरका वचनको विकृत व्याख्या हुन्छ। ठ्याक्कै भन्नुपर्दा, तिनीहरूले परमेश्‍वरका वचनलाई छेडछाड गर्छन्, परमेश्‍वरका वचन र सत्यतालाई अर्को व्याख्यामा रूपान्तरण गर्न आफ्नै माध्यम र बुझाइ प्रयोग गर्छन्। अनि त्यस्तो व्याख्याको प्रकृति कस्तो हुन्छ? यो तिनीहरूको लागि लाभदायी हुन्छ, यसले मानिसहरूलाई बहकाउन सक्छ, र यसले मानिसलाई उक्साउन र लोभ्याउन सक्छ। तिनीहरूले परमेश्‍वरका वचनलाई आफ्नो बोल्ने तरिका बनाउँछन्, मानौँ ती तिनीहरूले व्यक्त गरिरहेका सत्यता हुन्, र परमेश्‍वरले केही भनिसक्‍नुभएपछि, तिनीहरूलाई परमेश्‍वरको त्यो भन्ने तरिका र परमेश्‍वरका वचनहरूका सिद्धान्तलाई आफ्नै तरिकामा बदल्नुपर्छ। के तिनीहरूले त्यसलाई आफ्नै तरिकामा बदलेपछि त्यो सत्यता रहन्छ त? अहँ, रहँदैन—त्यो भ्रान्ति र विधर्मी कुरा हुन्छ। के तिमीहरू यो मामिला खुट्ट्याउन सक्छौ? (एक हदसम्म सक्छौँ।) एकदमै धेरै प्रवचनहरू सुनेपछि केही मानिसहरूले केही समझ पाएका छन्। ख्रीष्टविरोधीहरूले सत्यताप्रति विरोध र इन्कार गर्नुको सार के हो? (यो परमेश्‍वरका वचनलाई छेडछाड गर्नु र तिनको विकृत व्याख्‍या गर्नु हो।) अनि तिनीहरूले परमेश्‍वरका वचनलाई छेडछाड गर्नु र तिनको विकृत व्याख्या गर्नुको उद्देश्य के हो? त्यसको उद्देश्य मानिसहरूले सत्यता नस्विकारून् र त्यसको साटो तिनीहरूका भ्रान्ति र विधर्मी कुरा स्विकारून् भन्ने हो। तिनीहरूले आफ्नै सोचाइ र तर्क, आफ्नै स्वार्थ र दृष्टिकोण, र आफ्नै धारणाअनुसार सत्यताको गलत व्याख्‍या गर्छन्। तब त्यो तिनीहरूको लागि लाभदायी हुन्छ, र तिनीहरूले केही मूर्ख र अज्ञानी, र सत्यता नबुझ्ने मानिसहरूलाई उक्साउन र बहकाउन पनि सक्छन्। सुरुमा सुन्दा तँलाई तिनीहरूका वचन सही लाग्न सक्छ, तर तिनलाई ध्यान दिएर विश्‍लेषण गरिस् भने, तैँले तीभित्र लुकेका शैतानका महत्त्वाकाङ्क्षा र षड्यन्त्रहरू पाउनेछस्। तिनीहरूका महत्त्वाकाङ्क्षा र षड्यन्त्रहरूको उद्देश्य के हो? त्यो उद्देश्य आफूलाई लाभ पुर्‍याउनु, कामकुरा गर्ने आफ्नो तरिका र व्यवहारलाई मान्य बनाउनु, मानिसहरूलाई आफ्नो राम्रो मूल्याङ्कन गर्ने तुल्याउनु, अनि आफ्नो खराब र दुष्ट व्यवहारलाई सत्यतासँग मेल खाने उचित व्यवहार र कामकुरा गर्ने तरिकामा परिणत गर्नु हो। यसरी तिनीहरू मानिसहरूले तिनीहरूलाई इन्कार गर्नेछैनन्, र परमेश्‍वरले तिनीहरूलाई निन्दा गर्नुहुनेछैन भनेर सोच्छन्। तिनीहरूले आफूलाई मानिसहरूले इन्कार नगरून् भनेर उनीहरूलाई बहकाउन त सक्लान्, तर के तिनीहरूले परमेश्‍वरलाई तिनीहरूको निन्दा नगर्ने तुल्याउन सक्छन् त? के मान्छेले परमेश्‍वरको सार बदल्न सक्छ? (सक्दैन।) ख्रीष्टविरोधीहरू यहीँनेर सबैभन्दा बढी मूर्ख हुन्छन्। तिनीहरू आफ्नो कथन मान्य बन्न सकोस्, र त्यसरी परमेश्‍वरका वाणीलाई अस्वीकार गर्न र सत्यताको अस्तित्व इन्कार्न सकियोस् भनेर सत्यतालाई छेडछाड गर्न एक प्रकारको भ्रान्ति र विधर्मी कुरा सोचविचार गर्नका लागि आफ्नो वाक्पटु बोली र “चतुर दिमाग” प्रयोग गर्न चाहन्छन्—के यो तिनीहरूले गलत तरिकाले सोच्नु होइन र? के तिनीहरूले आफ्नो उद्देश्य पूरा गर्न सक्छन्? (सक्दैनन्।) कतिपय मानिसहरू कुनै ख्रीष्टविरोधीहरूले केही मानिसहरूलाई बहकाउँदा के गर्न सकिन्छ भनेर सोध्छन्। यदि त्यस्ता मानिसहरूलाई साँच्चै बहकाइएको छ र तिनीहरू आफ्नो बाटो बदल्न सक्दैनन् भने, यसको अर्थ तिनीहरू प्रकाश हुन्छन् र हटाइन्छन्, र तिनीहरू त्यसैको हकदार हुन्छन् भन्ने हुन्छ। यो तिनीहरू अभिशप्त भइरहेको र उम्कन नसकिरहेको कुरा हो; तिनीहरू मर्न अभिशप्त छन्, र परमेश्‍वरले कहिल्यै त्यस्ता मानिसहरूलाई मुक्ति दिने योजना बनाउनुभएन। तिनीहरू झूटा बहाना बनाएर मण्डली छिर्छन् र केही श्रम गर्छन् र केही अनुग्रह पाउँछन्, र परमेश्‍वरले उप्रान्त तिनीहरूलाई नचाहनुभएपछि, तिनीहरूलाई शैतानको हातमा सुम्पनुहुन्छ। अचम्मको कुरा त, तिनीहरूले कुनै भ्रान्ति र विधर्मी कुरा सुन्छन्, र सुनेपछि ताली बजाउँछन् र त्यसलाई अनुमोदन गर्छन्, र त्यसपछि शैतानलाई पछ्याउँछन्। यो के हो? यो सेवा प्रदान गर्न लगाउन शैतानलाई प्रयोग गर्नु हो। प्रकाशको पुस्तकमा एउटा पद छ, जसले यस्तो भन्छ, “अधर्मी, अझै अधर्मी नै रहिरहोस्: अनि फोहोरी, अझै फोहोरी नै रहिरहोस्: र धर्मी, अझै धर्मी नै रहिरहोस्: अनि पवित्र, अझै पवित्र नै रहिरहोस्” (प्रकाश २२:११)। यसको अर्थ मानिसहरूलाई तिनीहरूकै प्रकारअनुसार वर्गीकरण गर्नु हो। ख्रीष्टविरोधीहरूलाई पछ्याउने मानिसहरूको हकमा, के यो तिनीहरूको क्षणिक लापरवाही मात्र हो? के यो परमेश्‍वरले निगरानी नगर्नुभएकोले भएको हो? यो तिनीहरू मर्न अभिशप्त भएको कुरा हो! केही समयसम्म त्यस्ता मानिसहरूको सङ्गत गरेपछि, तैँले देख्नेछस् कि तिनीहरू मुक्ति पाउन लायक छैनन्—तिनीहरू अत्यन्तै घटिया छन्! तिनीहरूको चरित्र र सत्यताको पछ्याइ विश्‍लेषण गर्दा, तिनीहरूको प्रकृति दुष्ट र सत्यताप्रति वितृष्ण छ, र तिनीहरू मुक्ति पाउन लायक छैनन्, तिनीहरू परमेश्‍वरबाट त्यस्तो ठूलो अनुग्रह पाउन लायक छैनन्। यदि परमेश्‍वरले तिनीहरूलाई त्यो अनुग्रह दिनुभएन भने, तिनीहरूले त्यो पाउनेछैनन्, र तिनीहरूलाई दुई शब्दमा सबैभन्दा सटिक रूपले सारांशित गर्ने तरिका भनेको “मर्न अभिशप्त” भनेर भन्नु हो।

आफूलाई उच्च पार्नु र आफूबारे गवाही दिनु ख्रीष्टविरोधीहरूको प्रमुख प्रकटीकरण हो, र तिनीहरूको सारलाई यो प्रकटीकरणअनुसार चित्रण गर्नु अत्यन्तै उचित र ठोस कुरा हो—यो खोक्रो चित्रण होइन। तिनीहरूका एजेन्डा, महत्त्वाकाङ्क्षा, तिनीहरूका सारका प्रकटीकरण, र तिनीहरूका कार्यका लगातारका उद्देश्य हेरेर के देख्‍न सकिन्छ भने आफूलाई उच्च पार्नु र आफूबारे गवाही दिनु भनेको ख्रीष्टविरोधीहरूको एउटा विशेषतामूलक प्रकटीकरण नै हो। के कहिल्यै आफूलाई उच्च नपार्ने र आफूबारे गवाही नदिने त्यस्ता कुनै ख्रीष्टविरोधी हुन्छन् र? (हुँदैनन्।) किन हुँदैनन्? किनकि तिनीहरूका महत्त्वाकाङ्क्षा र चाहनाहरू अत्यन्तै विशाल हुन्छन्, र तिनीहरूले तिनलाई नियन्त्रण गर्न सक्दैनन्। तिनीहरू जुन समूहका मानिसहरूमाझ जिए पनि, यदि तिनीहरूलाई कसैले उच्च पारेन र आराधना गरेन भने, तिनीहरूलाई जीवनको कुनै मूल्य वा अर्थ छैन भन्ने लाग्छ, र त्यसकारण तिनीहरू आफ्नो उद्देश्य पूरा गर्नहेतु आफूलाई उच्च पार्न र आफूबारे गवाही दिन निकै तत्पर हुन्छन्। तिनीहरू अरूभन्दा श्रेष्ठ हुन जिउँछन्, र तिनीहरूलाई मानिसहरूको आराधना र पछ्याइको आवश्यकता हुन्छ, र ती मानिसहरू झर्कोलाग्‍ने, घिनलाग्‍ने झिँगा वा भिकारीहरूको झुन्डजस्तो भए पनि, तिनीहरूले त्यसको मतलब गर्दैनन्। तिनीहरूलाई आराधना गर्ने र पछ्याउने मानिसहरू हुन्जेल तिनीहरूले सहज नै महसुस गर्नेछन्। तिनीहरूले प्रख्यात गायकहरूले झैँ प्रशंसकहरूबाट जोडदार ताली पाउन सके, तिनीहरूको खुसीको कुनै सीमा हुनेछैन, तिनीहरू त्यसको आनन्द उठाउन मन पराउँछन्—यो ख्रीष्टविरोधीहरूको प्रकृति हो। ख्रीष्टविरोधीहरूलाई जे-जस्ता मानिसहरूले पछ्याए वा आराधना गरे पनि, तिनीहरूले उनीहरू सबैलाई मन पराउँछन्। ख्रीष्टविरोधीहरूलाई पछ्याउने मानिसहरू सबैभन्दा दयनीय र घिनलाग्दा भए पनि, उनीहरू पशू नै भए पनि, उनीहरूले तिनीहरूलाई उच्च पार्न र तिनीहरूको हैसियतका महत्त्वाकाङ्क्षा र चाहनाहरू पूरा गर्न सकुन्जेल तिनीहरूले मतलब गर्दैनन्। त्यसोभए के ख्रीष्टविरोधीहरूले आफूलाई उच्च पार्न र आफूबारे गवाही दिन, र जहाँ गए नि आफ्नो प्रदर्शन गर्नबाट आफूलाई रोक्न सक्छन् त? (सक्दैनन्।) यो तिनीहरूको सार हो। मलाई भन त, परमेश्‍वरलाई साँच्चै पछ्याउनेहरू कस्ता मानिसहरू हुन्? मानवजातिमाझ परमेश्‍वरले चुन्न र मुक्ति दिन चाहनुहुने एकप्रकारका व्यक्ति हुन्छन्, र ती मानिसहरूमा न्यूनतम विवेक, समझ, र लाज हुन्छ। तीभन्दा अलि राम्राहरू सत्यता, सकारात्मक कुरा, र परमेश्‍वरको निष्पक्षता र धार्मिकतालाई प्रेम गर्न सक्षम हुन्छन्; तिनीहरू दुष्टतालाई घृणा गर्न सक्षम हुन्छन्, तिनीहरू अन्यायपूर्ण वा दुष्ट कुरा देख्दा क्रुद्ध हुन्छन्, र तिनीहरूले यी कुराबारे केही गर्न नसके पनि तिनलाई घृणा गर्छन्—कम्तीमा पनि ती परमेश्‍वरले चाहनुहुने मानिसहरू हुन्। यस्तो मानवता र सार नहुनेहरूलाई भने परमेश्‍वरले चाहनुहुन्न, चाहे तिनीहरूले परमेश्‍वरको असलताबारे वा परमेश्‍वर कति महान् हुनुहुन्छ भनेर जति नै कुरा किन नगरून्। उदाहरणको लागि, धार्मिक संसारका फरिसीहरूले तिनै पुराना खोक्रा सिद्धान्त र सतही शब्दहरू प्रयोग गरेर परमेश्‍वरलाई उच्च पार्छन् र परमेश्‍वरको गवाही दिन्छन्, र तिनीहरू दुई हजार वर्षपछि पनि त्यही कुरा दोहोर्‍याउन वाक्क मान्दैनन्। अहिले परमेश्‍वरले यति धेरै सत्यता व्यक्त गरिरहनुभएको छ, तर तिनीहरूले तिनलाई देख्न सक्दैनन्, र तिनलाई बेवास्ता गर्छन्, र कतिले त तिनलाई निन्दा र तीविरुद्ध ईशनिन्दासमेत गर्छन्। यसले तिनीहरूलाई पूर्ण रूपले प्रकाश गर्छ, र परमेश्‍वरले धेरै पहिले नै तिनीहरूलाई ढोँगी फरिसीका रूपमा चित्रण गर्नुभएको छ, र ती सबै शैतानको गिरोहका हिस्सा हुन्; परमेश्‍वरले तिनीहरूलाई पिशाच र शैतान, सुँगुर र कुकुर भनेर चित्रण गर्नुभएको छ। जब ख्रीष्टविरोधीहरू मानिसहरूको त्यस्तो समूहमा पुग्छन् र जब तिनीहरूले तीमध्ये धेरै कमले मात्र सत्यता बुझ्न सक्छन्, तीमध्ये कसैसँग पनि समझ वा प्रतिभा छैन भन्ने देख्छन्, तब तिनीहरू आफ्नो प्रदर्शन गर्ने यो मौकाको फाइदा उठाउन हतारिन्छन्। कतिले त तिनीहरू एकसाथ दुई विश्‍वस्तरीय विश्‍वविद्यालयमा भर्ना भएको, तर परमेश्‍वरमा विश्‍वास गर्न आएर उहाँको आज्ञा स्विकार्न पुगेपछि अन्ततः पढ्न नगएको भनेर धाक देखाउँछन्। तिनीहरूले यसो भनेको सुनेपछि कतिले तिनीहरूलाई निकै उच्च सम्मानसाथ हेर्न थाल्छन्। यदि तँ सत्यता बुझ्दैनस्, र यदि तैँले मन पराउने कुरा र तेरो विश्‍वदृष्टि ती सांसारिक मानिसहरूका जस्तै छन् भने, तैँले यस्ता मानिसहरूलाई आराधना गर्नेछस्, र त्यसैले ख्रीष्टविरोधीहरूले त्यस्ता कुरा गर्दा तँ तिनीहरूको बहकाउ र छलमा पर्नेछस्। ख्रीष्टविरोधीहरूले यसरी नै गोप्य रूपमा आफूलाई उच्च पार्छन्, र समझ नभएका ती मूर्ख मानिसहरू तिनीहरूको बहकाउमा पर्छन्। ख्रीष्टविरोधीहरू निकै खुसी हुन पुग्छन्, र आफूमुनिका कोही पनि सामान्य छैनन् भन्‍ने सोच्छन्, जबकि वास्तवमा ती मानिसहरू अलमल्ल परेका र कुनै काम नलाग्ने मानिसहरूका झुन्ड मात्र हुन्छन्। सत्यता बोध गर्ने क्षमता नभएकाहरू सबै शैतान र ख्रीष्टविरोधीहरूको बहकाउमा पर्न सक्छन्। शैतान र ख्रीष्टविरोधीहरूले बोलेको सुन्दा तिनीहरूले ती कुरा आफ्नै सोच र स्वादसँग मिलेको महसुस गर्छन्, र त्यसैले तिनीहरूलाई ती कुरा सुन्दा आनन्द आउँछ। तिनीहरू आफूले सुनेको कुरा मूल्याङ्कन गर्न सामान्य सोचाइ प्रयोग गर्न असक्षम हुन्छन्, न त तिनीहरूले आफूलाई ती कुरा खुट्ट्याउन मद्दत गर्न सत्यता बुझ्ने कुनै व्यक्ति नै भेट्टाउँछन्; आफूले सुनिरहेको कुरा उचित लागुन्जेल, तिनीहरू त्यो स्विकार्न इच्छुक हुन्छन्, र तिनीहरू थाहै नपाई बहकाउमा पर्छन्। सत्यता बोध गर्ने क्षमता र समझ भएकाहरूले ख्रीष्टविरोधीहरू बोलेको सुन्दा, तिनीहरूले ती मानिसहरूले अरूलाई बहकाउन खोजिरहेका छन् भनेर थाहा पाउँछन् र तिनीहरूलाई इन्कार गर्छन्। समझ नभएका ती अलमलिएका मानिसहरूले चाहिँ ख्रीष्टविरोधीहरूसँग ज्ञान, राम्रो क्षमता, र भावी सम्भाव्यता भएको विश्‍वास गर्छन्। तिनीहरूले विविध कुराहरूलाई यसरी नै हेर्छन्, र कुनै सतही घटनाले नै तिनीहरू बहकिन्छन्; तिनीहरूले सत्यता सिद्धान्त के हुन् भनेर जान्दैनन्, र तिनीहरू शैतानलाई पछ्याउनतिर लाग्छन्। के त्यस्ता मानिसहरूले आफ्नै मूर्खता र अज्ञानताको कारण आफ्नो विनाश निम्त्याउँदैनन् र? यो कुरा यस्तै हुन्छ। यदि तँसँग ख्रीष्टविरोधीहरूले आफूलाई बारम्बार उच्च पार्ने र आफूबारे गवाही दिने प्रकटीकरणहरूबारे, वा त्यसो गर्ने तिनीहरूका विभिन्न तरिकाहरूबारे समझ छ, र तैँले तिनीहरूका बोलीपछाडिका उद्देश्य र एजेन्डा ठम्याउन सक्छस् भने, तँलाई ख्रीष्टविरोधीहरूको सार छर्लङ्गै देख्न सजिलो हुनेछ, र त्यसपछि तैँले तत्कालै तिनीहरूलाई इन्कार्न र सराप्न, अनि तिनीहरूलाई फेरि कहिल्यै नभेट्न सक्नेछस्। तैँले किन यसो गर्नेछस्? किनकि ख्रीष्टविरोधीहरूले बोलेको र कार्य गरेको देख्दा, तैँले तिनीहरूलाई तिरस्कार र घृणा गर्नेछस्, र तँलाई झिँगाहरू देखेझैँ गरी तिनीहरूप्रति घिन लाग्नेछ र तिनीहरूलाई सक्दो चाँडो धपाउनुपर्ने हुन्छ। त्यसकारण, ख्रीष्टविरोधीहरूका कार्य र व्यवहारबारे समझ भएपछि, तैँले तत्कालै तिनीहरूको खुलासा गर्नुपर्छ, ताकि अरूले तिनीहरूलाई खुट्ट्याउन, र सिद्धान्तअनुसार मण्डलीबाट निष्कासित गर्न सकून्। के तिमीहरू यसो गर्ने आँट गर्छौ? यदि परमेश्‍वरका चुनिएका मानिसहरूले यसो गर्न सक्छन् भने, यसले तिनीहरूको कद बढेको छ, र तिनीहरू परमेश्‍वरका अभिप्राय ख्याल गर्न र परमेश्‍वरको घरको काम रक्षा गर्न सक्छन् भन्‍ने देखाउँछ। जब परमेश्‍वरका चुनिएका मानिसहरूले सत्यता बुझ्छन् र तिनीहरूसँग समझ हुन्छ, त्यसउप्रान्त ख्रीष्टविरोधीहरूले मण्डली वा परमेश्‍वरको घरमा खुट्टा टेक्ने ठाउँ पाउनेछैनन्।

ख्रीष्टविरोधीहरूले जुनसुकै अवसरमा पनि मौका मिले आफ्नो प्रदर्शन गर्छन् र आफूबारे गवाही दिन्छन्, र तिनीहरू आफूलाई पुज्‍ने र आफूलाई प्रशंसा, ईर्ष्या, र श्रद्धाको नजरले हेर्ने मानिसहरू भएसम्म खुसी नै रहन्छन्—तिनीहरू ती मानिसहरू को हुन् भन्नेबारे कुनै वास्ता गर्दैनन्। के तिनीहरूसित आफूलाई पछ्याउने, आराधना गर्ने, र आदरभावले हेर्ने मानिसहरूको लागि कुनै माग गरिएको मानक हुन्छ? (हुँदैन।) ती मानिसहरू मूर्ख, मानसिक रूपमा असक्षम, र दुष्ट मानिसहरू भए नि, वा अविश्‍वासीहरू भए नि, तिनीहरू जे-जस्ता खालका मानिसहरू भए नि, तिनीहरू निकालिनु र हटाइनुसमेत पर्ने मानिसहरू भए नि, जबसम्म ती मानिसहरूले ख्रीष्टविरोधीहरूलाई पछ्याउन, आराधना गर्न र उच्च पार्न सक्छन्, तबसम्म ती ख्रीष्टविरोधीहरूले तिनीहरूलाई स्विकार्छन्, तिनीहरूलाई निकै मन पराउँछन्, र तिनीहरूलाई आफ्नो पक्षमा ल्याउँछन् र तिनीहरूको सुरक्षा गर्छन्। ख्रीष्टविरोधीहरूले ती मानिसहरूलाई आफ्नो भेडा, आफ्नो व्यक्तिगत सम्पत्तिको रूपमा लिन्छन्, र अरू कसैलाई पनि तिनीहरूलाई सरुवा गर्न, खुलासा गर्न वा तह लाउन दिँदैनन्। ती मानिसहरूले ख्रीष्टविरोधीहरूको जे-जसरी चापलुसी गरेर कृपापात्र बने नि, तिनीहरूले जस्तोसुकै वाक्कलाग्दो र घिनलाग्दो कुरा गरे नि, ख्रीष्टविरोधीहरूले ती सबको आनन्द उठाउँछन्; ती मानिसहरूले ख्रीष्टविरोधीहरूको खुसामद गरुन्जेल तिनीहरूलाई त्यो सब ठीकै लाग्छ। ख्रीष्टविरोधीहरूले बोल्ने र गर्ने सबथोक आफूलाई मानिसहरूले उच्च सम्मान दिऊन्, मन पराऊन्, र पछ्याऊन् भनेर हुन्छ, अनि आफूलाई पछ्याउने मानिसहरूले जतिसुकै नराम्रा काम गरे नि, तिनीहरूले उनीहरूलाई अनुसन्धान गर्दैनन्, र उनीहरूको मानवता जति नै कपटी र दुर्भावपूर्ण भए नि त्यसको मतलब गर्दैनन्। जबसम्म आफूलाई ती मानिसहरूले पछ्याउँछन् र आराधना गर्छन्, तबसम्म ख्रीष्टविरोधीहरूले उनीहरूलाई मन पराउँछन्, र जबसम्म ती मानिसहरूले ख्रीष्टविरोधीहरूको शक्ति र हैसियत कायम राखिदिन सक्छन्, र तिनीहरूविरुद्ध जाने वा तिनीहरूको विरोध गर्ने गर्दैनन्, तबसम्म ख्रीष्टविरोधीहरूले औधी सन्तुष्ट महसुस गर्छन्—ख्रीष्टविरोधीहरू यस्तै हुन्छन्। तर त्यसको ठीक उल्टो रूपमा, सधैँ ख्रीष्टविरोधीहरूको खुलासा गर्ने र तिनीहरूलाई आफूलाई उच्च पार्न र आफूबारे गवाही दिनबाट रोक्ने, र त्यसो गरेकोमा तिनीहरूलाई तिरस्कार गर्ने, साथै तिनीहरूसँग सत्यता सङ्गति गर्ने, तिनीहरूको समस्याको सार छर्लङ्ग देख्ने र तिनीहरूबारे साँचो समझ भएका मानिसहरूलाई ख्रीष्टविरोधीहरूले कस्तो व्यवहार गर्छन्? तिनीहरू सरमले तुरुन्तै रिसाउँछन्, र ती मानिसहरूविरुद्ध सतर्क रहन्छन्, तिनीहरूलाई बहिष्कार र आक्रमण गर्छन्, अन्ततः तिनीहरूलाई खुट्ट्याउन र विरोध गर्न सक्नेहरूलाई एकल्याउने हरसम्भव माध्यमहरू प्रयोग गर्छन्। तिनीहरूले यसो गर्नुको कारण के हो? त्यो के हो भने, जब तिनीहरूले आफूलाई उच्च पारिरहेका र आफूबारे गवाही दिइरहेका हुन्छन्, तब तिनीहरूले ती मानिसहरू आँखाको कसिङ्गर र काँडा हुन्, र ती मानिसहरूले तिनीहरूलाई खुट्ट्याउनेछन् र इन्कार्नेछन्, र खुलासा गर्नेछन्, र तिनीहरूको राम्रो चलिरहेको कामकुरा बरबाद पार्नेछन् भनेर सोच्छन्। ती मानिसहरूमाथि आँखा पर्नेबित्तिकै ख्रीष्टविरोधीहरूको हृदयमा असहज महसुस हुन्छ र त्यसैले ख्रीष्टविरोधीहरू ती मानिसहरूलाई तह लाउने हो भने, तिनीहरूले फेरि आफूलाई उच्च पार्दा र आफूबारे गवाही दिँदा, तिनीहरूलाई खुलासा वा रोकटोक गर्ने कोही हुनेछैनन्, र तिनीहरूले अनियन्त्रित रूपले दुष्टता गर्न सक्नेछन् भन्‍ने सोच्दै, सधैँ ती मानिसहरूलाई तह लाउन चाहन्छन्। ख्रीष्टविरोधीहरूले कार्य गर्ने सिद्धान्त यही हो। आफूलाई जे-जस्ता मानिसहरूले खुसामद, प्रशंसा वा उच्च पार्ने गरे नि, र ती मानिसहरूले बोल्‍ने कुरा तथ्यअनुरूप भए नि नभए नि, र उनीहरूले झूट बोलिरहेका भए नि, ख्रीष्टविरोधीहरू उनीहरूलाई स्विकार्न इच्छुक हुन्छन्, उनीहरूलाई सुनेर आनन्द मान्छन्, र उनीहरूलाई हृदयको गहिराइदेखि नै मन पराउँछन्। तिनीहरूले ती मानिसहरूमा जे-जस्तो समस्या भए नि त्यसको ख्याल गर्दैनन्, र ती मानिसहरूमा समस्या रहेको पत्तो पाए नि तिनलाई ढाकछोप गर्छन्, लुकाउँछन्, र तीबारे एक शब्द बोल्दैनन्। जबसम्म आफ्नो आसपास ती मानिसहरू रहन्छन् र जबसम्‍म उनीहरूले आफूलाई पछ्याउँछन् र खुसामद गर्छन्, तबसम्म ख्रीष्टविरोधीहरूले त्यसको आनन्द उठाउँछन्। ख्रीष्टविरोधीहरूले यसरी नै काम गर्छन्। के तिमीहरू ख्रीष्टविरोधीहरूले गर्ने ती कुरा गर्न सक्छौ? उदाहरणको लागि, मानौँ रे, तिमीहरू मण्डलीका अगुवा र कामदारहरू हौ, परमेश्‍वरका चुनिएका जनमाझ हैसियत र प्रतिष्ठा भएका मानिसहरू हौ। यदि ब्रदर-सिस्टरहरूले तँलाई उच्च सम्मान गरे, खुसामद गरे, चापलुसी गरे, र तँलाई तैँले राम्रो प्रवचन दिन्छस्, तँ सुन्दर छस् र तिनीहरूको लागि तँ सबैभन्दा राम्रो अगुवा होस् भन्दै निरन्तर प्रशंसा गरे भने, तैँले कस्तो महसुस गर्नेछस्? के तैँले तिनीहरूका शब्दपछाडिका मनसाय खुट्ट्याउन सक्नेछस्? के तैँले त्यस्ता मानिसहरूलाई इन्कार्न र तिनीहरूबाट टाढा रहन सक्नेछस्? यदि सक्नेछैनस् भने, तँ खतरामा छस्। तँलाई तँ त्यति सुन्दर छैनस्, तँ सत्यता वास्तविकताबारे सङ्गति गर्न सक्दैनस् भनेर स्पष्टसँग थाहा छ, तैपनि मानिसहरूले तँलाई यसरी खुसामद गर्दा तँ खुसी हुन्छस्, र सधैँ त्यस्ता मानिसहरूको नजिक जान र तिनीहरूको बढुवा गर्न चाहन्छस् भने, के त्यसको अर्थ तँ खतरामा छस् भन्ने हुँदैन र? यसको अर्थ तँ खतरामा छस् भन्ने नै हो।

जब अगुवा र कामदारहरूले काम गरिरहेका हुन्छन्, तिनीहरूले कहिलेकाहीँ पवित्र आत्माको अन्तर्दृष्टि र ज्योति पाउँछन्, तिनीहरूले केही साँचो अनुभवहरूबारे कुरा गर्न सक्छन्, र स्वाभाविक रूपमै तिनीहरूले मानिसहरूलाई तिनीहरूको उच्च सम्मान र आराधना गर्ने तुल्याउँछन्, र स्वाभाविक रूपमै तिनीहरूले मानिसहरूलाई छायाँजसरी तिनीहरूलाई पछ्याउने तुल्याउँछन्—यस्ता समयमा तिनीहरूले यी कुरालाई कसरी लिनुपर्छ? सबैका आ-आफ्नै झुकावहरू हुन्छन्, सबैजना घमन्डी हुन्छन्; यदि तिनीहरूले कसैले तिनीहरूबारे अनुमोदन र खुसामदले भरिएका कुरा गरेको सुने भने, तिनीहरूले त्यसको निकै आनन्द उठाउँछन्। यस्तो महसुस गर्नु सामान्य कुरा हो र यो ठूलो कुरा होइन। तर यदि तिनीहरूले तिनीहरूमाथि प्रशंसाको वर्षा गर्न, र तिनीहरूको खुसामद गर्न सक्ने कुनै मान्छेलाई बढुवा गरे, र कुनै महत्त्वपूर्ण काममा खटाए भने, त्योचाहिँ खतरनाक हुन्छ। किनभने अरूको खुसामद गर्ने र प्रशंसाको वर्षा गर्ने मानिसहरू अत्यन्तै धूर्त र छली हुन्छन्, र तिनीहरू इमानदार वा सत्यनिष्ठ हुँदैनन्। त्यस्ता मानिसहरूले हैसियत पाउनेबित्तिकै तिनीहरू परमेश्‍वरका चुनिएका मानिसहरूको जीवन प्रवेश वा मण्डलीको कामको लागि लाभदायी हुँदैनन्। ती मानिसहरू धूर्त हुन्छन् र काम बिगार्नमा सबैभन्दा सक्षम हुन्छन्। तुलनात्मक रूपमा सीधा मानिसहरूले कहिल्यै अरूमाथि प्रशंसाको वर्षा गर्दैनन्। यदि तिनीहरूले तँलाई हृदयमा अनुमोदन गरे भने पनि त्यो कुरा ठूलो स्वरले भन्दैनन्, बरु तिनीहरूले तँमा कमीकमजोरी रहेको वा तैँले केही गलत गरेको पत्ता लगाए भने, तँलाई त्यो कुरा औँल्याइदिन्छन्। तर कतिपय मानिसहरूले सीधा मानिसहरूलाई मन पराउँदैनन्, र त्यसैले जब कसैले तिनीहरूका कमीकमजोरी औँल्याउँछन् वा तिनीहरूलाई गाली गर्छन्, तब तिनीहरूले त्यो व्यक्तिलाई दमन र बहिष्कार गर्छन्, र उसका त्रुटि र कमीकमजोरीहरूको फाइदा उठाउँदै, उसलाई निरन्तर मूल्याङ्कन र निन्दा गर्छन्। यसो गरेर, के तिनीहरूले असल मानिसहरूलाई दमन र हानि गरिरहेका हुँदैनन् र? परमेश्‍वरले यस्ता कुरा गर्नुलाई र यस्ता असल मानिसहरूलाई सताउनुलाई सबैभन्दा धेरै घृणा गर्नुहुन्छ। असल मानिसहरूलाई सताउनु भनेको खलनायकी काम हो! अनि यदि कसैले धेरै असल मानिसहरूलाई सताउँछ भने, ऊ दियाबलस हो। अगुवा र कामदारहरूले सबैलाई न्यायोचित रूपमा र प्रेमपूर्वक व्यवहार गर्नुपर्छ, र तिनीहरूले सिद्धान्तअनुसार मामिलाहरू सम्हाल्नुपर्छ। विशेषगरी जब मानिसहरूले तेरो खुसामद र चापलुसी गर्छन्, र तेरो वरिपरि घुम्छन्, तब तैँले तिनीहरूलाई सही ढङ्गले व्यवहार गर्नुपर्छ, प्रेमपूर्वक सहयोग गर्नुपर्छ, र तिनीहरूलाई गैरविश्‍वासीहरूले गर्नेजस्तो मानिसहरूको खुसामद गर्नमा नभई आफ्नो उचित काम गर्नमा लगाउनुपर्छ; आफ्नो अडान र दृष्टिकोण स्पष्टसँग राख्, तिनीहरूलाई अपमानित र लज्जित महसुस गरा ताकि तिनीहरूले फेरि कहिल्यै त्यस्तो नगरून्। यदि तँ सिद्धान्तहरू पालना गर्न र मानिसहरूलाई उचित व्यवहार गर्न सक्छस् भने, के यी शैतानको प्रकारका घृणित जोकरहरूले लज्जित महसुस गर्नेछैनन्? यसले शैतानलाई लज्जित महसुस गराउनेछ, र परमेश्‍वरलाई सन्तुष्ट तुल्याउनेछ। अरूको खुसामद गर्न मन पराउने मानिसहरूले अगुवा र कामदारहरू सबैले आफ्नो खुसामद गर्ने मानिसहरूलाई प्रेम गर्छन्, र जब कसैले तिनीहरूको खुसामद वा चापलुसी गर्ने कुनै कुरा बोल्छ, तब तिनीहरूको अभिमान र हैसियतको चाहना तृप्त हुन्छ भन्ठान्छन्। सत्यतालाई प्रेम गर्ने मानिसहरूले यसलाई कत्ति पनि मन पराउँदैनन्, र तिनीहरूले यसलाई अत्यन्तै घृणा गर्छन् र घिनाउँछन्। झूटा अगुवाहरूले मात्र आफ्नो खुसामद गरेको मन पराउँछन्। परमेश्‍वरको घरले तिनीहरूलाई सराहना र प्रशंसा नगर्न सक्छ, तर यदि परमेश्‍वरका चुनिएका जनले तिनीहरूलाई सराहना र प्रशंसा गरे भने, तिनीहरू सन्तुष्ट हुन्छन् र त्यसको निकै आनन्द उठाउँछन्, र अन्ततः त्यसबाट केही सान्त्वना प्राप्त गर्छन्। ख्रीष्टविरोधीहरूले त आफ्नो खुसामद गरेकोबाट झनै धेरै आनन्द लिन्छन्, र तिनीहरूलाई सबैभन्दा धेरै आनन्द आउने कुरा भनेकै त्यस्ता मानिसहरू तिनीहरूको नजिक आउनु र तिनीहरूको वरिपरि घुम्नु हो। के यो समस्याजनक कुरा होइन र? ख्रीष्टविरोधीहरू यस्तै हुन्छन्; तिनीहरू मानिसहरूले आफ्नो प्रशंसा र सराहना गरेको, आराधना गरेको र पछ्याएको मन पराउँछन्, जबकि सत्यतालाई पछ्याउने तुलनात्मक रूपमा सीधा मानिसहरूले यी कुनै कुरा पनि मन पराउँदैनन्। तँ आफूसँग सत्य बोल्न सक्ने मानिसहरूको नजिक हुनुपर्छ; आफ्नो आसपास यस्ता मानिस हुनु तेरो लागि निकै फाइदाजनक हुन्छ। विशेषगरी, तँमा कुनै समस्या पत्ता लगाएपछि तँलाई हकार्ने र खुलासा गर्ने आँट भएका असल मानिसहरू तेरो वरिपरि हुँदाखेरि, त्यसले तँलाई बाटो बिराउनबाट रोक्न सक्छ। तिनीहरूले तेरो हैसियत के हो भनेर वास्ता गर्दैनन्, र तिनीहरूले तैँले सत्यता सिद्धान्तविरुद्ध केही गरेको पत्ता लगाउनेबित्तिकै, आवश्यक परे तँलाई हकार्नेछन् र खुलासा गर्नेछन्। त्यस्ता मानिसहरू मात्र निष्ठावान, र इन्साफको बोध भएका मानिसहरू हुन्। तिनीहरूले तँलाई जसरी खुलासा वा हकारे पनि, यो सबै तेरा लागि सहयोगी हुन्छ, र यो सब तेरो सुपरिवेक्षण गर्न र तँलाई अघि ठेल्नको लागि हो। तँ त्यस्ता मानिसहरूको नजिक जानैपर्छ; तँलाई मद्दत गर्न तेरो छेउ त्यस्ता मानिसहरू हुँदा, तँ तुलनात्मक रूपमा सुरक्षित हुन्छस्—परमेश्‍वरको सुरक्षा हुनु भनेको यही हो। सत्यता बुझ्ने र सिद्धान्तहरूमा अडिग रहने मानिसहरूले हरेक दिन तेरो साथ रही तँलाई सुपरिवेक्षण गर्नु तैँले तेरो कर्तव्य राम्ररी निर्वाह गर्न र काम गर्नका लागि निकै फाइदाजनक हुन्छ। तैँले तेरो खुसामद र चापलुसी गर्ने ती धूर्त, छली मानिसहरूलाई आफ्नो सहायक कदापि बनाउनु हुँदैन; त्यस्ता मानिसहरू तँसँग टाँस्‍सिनु भनेको तँमाथि गन्हाउने झिँगा भन्किनुजस्तै हो, तँ धेरै ब्याक्टेरिया र भाइरसको सम्पर्कमा आउनेछस्! त्यस्ता मानिसहरूले तँलाई अवरोध गर्ने र तेरो काममा असर पार्ने सम्भावना हुन्छ, तिनीहरूले तँलाई परीक्षामा फसाउने र बाटो बिराउने तुल्याउन सक्छन्, र तिनीहरूले तँमाथि विपत्ति र प्रकोप निम्त्याउन सक्छन्। तँ तिनीहरूदेखि टाढै रहनुपर्छ, र जति टाढा भयो त्यति नै राम्रो, र यदि तैँले तिनीहरूमा अविश्‍वासीहरूको सार छ भनेर खुट्ट्याउन सकिस् र तिनीहरूलाई मण्डलीबाट निकाल्न सकिस् भने त झनै राम्रो। जब सत्यता पछ्याउने सीधा व्यक्तिले तँमा कुनै समस्या देख्‍छ, तब तेरो हैसियत जे भए नि, तैँले ऊसँग जस्तो व्यवहार गरे नि, र उसलाई बर्खास्त नै गरे नि, उसले तँलाई सत्य बताउनेछ। उसले कहिल्यै त्यसलाई ढाकछोप वा टालटुल गर्नेछैन। तेरो वरिपरि यस्ता अझ धेरै मानिसहरू हुनु निकै फाइदाजनक कुरा हो! जब तैँले सिद्धान्तविपरीत हुने कुनै काम गर्छस्, तब तिनीहरूले तेरो खुलासा गर्नेछन्, तेरा समस्याबारे रायहरू व्यक्त गर्नेछन्, र स्पष्ट र इमानदार रूपमा तेरा समस्या र त्रुटिहरू औँल्याउनेछन्; तिनीहरूले तँलाई आफ्नो इज्जत जोगाउन मद्दत गर्नेछैनन्, र तँलाई धेरै मानिसहरूसामु लाजबाट बच्ने मौकासमेत दिनेछैनन्। तैँले यस्ता मानिसहरूसँग कस्तो व्यवहार गर्नुपर्छ? तैँले तिनीहरूलाई सास्ती दिनुपर्छ कि तिनीहरूको नजिक जानुपर्छ? (तिनीहरूको नजिक जानुपर्छ।) सही हो। तैँले आफ्नो हृदय खोल्नुपर्छ र तिनीहरूसँग यसो भन्दै सङ्गति गर्नुपर्छ, “तिमीले ममा रहेको समस्या औँल्याएको सही थियो। त्यतिबेला म आडम्बर र हैसियतका सोचहरूले भरिएको थिएँ। मलाई लाग्यो, म यत्तिका वर्षदेखि अगुवा रहिआएको छु, तैपनि तिमीले मलाई आफ्नो इज्जत जोगाउन मद्दत नगरेको मात्र होइन, बरु उल्टै धेरै मानिसहरूसामु मेरा समस्याहरू औँल्याई पनि दियौ, त्यसैले मैले त्यो कुरा स्विकार्न सकिनँ। तर अहिले मलाई थाहा भएको छ, मैले गरेको कुरा सिद्धान्तहरू र सत्यतासँग साँच्चै मेल खाँदैनथियो, र मैले त्यसो गर्नु हुन्नथ्यो। अगुवा पद पाउनुको मतलब के हो? के यो बस मेरो कर्तव्य होइन र? हामी सबैले आफ्नो कर्तव्य निर्वाह गरिरहेका छौँ र हैसियतमा हामी सबै बराबर छौँ। फरक के मात्र हो भने, मैले अलि धेरै जिम्मेवारी वहन गरेको छु, कुरा त्यति त हो। यदि तिमीले भविष्यमा कुनै समस्या पत्ता लगायौ भने, तिमीले जे भन्नुपर्ने हो त्यो भने हुन्छ, र हामीहरूबीच कुनै व्यक्तिगत द्वेष हुनेछैन। सत्यताप्रतिको हाम्रो बोधमा हामीहरूबीच कुनै भिन्नता भयो भने, हामीले सँगसँगै सङ्गति गर्न सक्छौँ। परमेश्‍वरको घरमा, अनि परमेश्‍वर र सत्यतासामु हामी अलग होइन एकजुट हुनेछौँ।” यो सत्यता अभ्यास गर्ने र त्यसलाई प्रेम गर्ने मनोवृत्ति हो। यदि तैँले ख्रीष्टविरोधी मार्गबाट टाढा रहने इच्छा गर्छस् भने, तैँले के गर्नुपर्छ? तैँले सत्यतालाई प्रेम गर्ने, सीधा मानिसहरूको नजिक जान अग्रसरता लिनुपर्छ, र तेरा समस्याहरू औँल्याउन सक्ने, सत्य बोल्न सक्ने र तेरा समस्याहरू पत्ता लगाउँदा तँलाई गाली गर्न सक्‍ने, र विशेषगरी तेरा समस्याहरू पत्ता लगाउँदा तँलाई काटछाँट गर्न सक्ने मानिसहरूको नजिक जानुपर्छ—तेरो लागि सबैभन्दा फाइदाजनक व्यक्ति तिनै हुन्, र तैँले तिनीहरूको कदर गर्नुपर्छ। यदि तैँले त्यस्ता असल मानिसहरूलाई बहिष्कार गर्छस् र निकाल्छस् भने, तैँले परमेश्‍वरको सुरक्षा गुमाउनेछस्, र तँमाथि बिस्तारै विपत्ति आइपर्नेछ। असल र सत्यता बुझ्ने मानिसहरूको नजिक आउँदा, तैँले शान्ति र खुसी पाउनेछस्, र विपत्तिलाई आफूभन्दा टाढा राख्‍न सक्‍नेछस्; नीच, निर्लज्ज, र तेरो खुसामद गर्ने मानिसहरूको नजिक गइस् भने, तँ खतरामा पर्नेछस्। तँ सजिलै धोका र छलमा पर्ने मात्र होइन, तँमाथि कुनै पनि समय विपत्ति आइपर्नसमेत सक्‍नेछ। तँलाई कस्तो खालको व्यक्तिले फाइदा पुर्‍याउँछ भनेर तैँले जान्नैपर्छ—तैँले केही गलत गर्दा, वा आफूलाई उच्च पार्दा र आफूबारे गवाही दिँदा र अरूलाई बहकाउँदा, तँलाई खबरदारी गर्ने मानिसहरूले नै तँलाई सबैभन्दा बढी फाइदा पुर्‍याउन सक्छन्। त्यस्ता मानिसहरूको नजिक जानु नै लिनुपर्ने सही मार्ग हो। के तिमीहरू यसो गर्न सक्षम छौ? यदि कसैले तेरो प्रतिष्ठामा आँच पुर्‍याउने कुनै कुरा बोल्छ र तँ आफ्नो बाँकी जीवन ऊदेखि रिसाउँदै “तैँले किन मेरो खुलासा गरिस्? मैले तँलाई कहिल्यै नराम्रो व्यवहार गरेको छैन। तैँले किन सधैँ मेरो लागि कामकुरा कठिन बनाउँछस्?” भनेर भन्छस् र आफ्नो हृदयमा द्वेष पाल्छस्, र एउटा दरार उत्पन्न हुन्छ, र तँ सधैँ “म अगुवा हुँ, मसँग यो पहिचान र हैसियत छ, र म तँलाई त्यसरी बोल्ने अनुमति दिनेछैन” भनेर सोचिबस्छस् भने, यो कस्तो प्रकटीकरण हो? यो सत्यता नस्विकार्नु र आफूलाई अरूविरुद्ध खडा गर्नु हो; यो समझप्रतिको बहिरोपन हो। के तेरो यो हैसियतको सोचले समस्या खडा गरिरहेको छैन र? यसले तेरा भ्रष्ट स्वभावहरू अत्यन्तै गम्भीर छन् भनेर देखाउँछ। सधैँ हैसियतका सोच पाल्नेहरू गम्भीर ख्रीष्टविरोधी स्वभाव भएका मानिसहरू हुन्। यदि तिनीहरूले पनि दुष्टता गरे भने, तिनीहरूलाई एकदमै तुरुन्तै प्रकाश गरिनेछ र हटाइनेछ। मानिसहरूले सत्यता इन्कार्नु र नस्विकार्नु अत्यन्तै खतरनाक कुरा हो! सधैँ हैसियतका लागि होड गर्ने चाहना राख्नु र हैसियतका फाइदाहरूमा लिप्त हुन चाहनु खतराका सङ्केतहरू हुन्। जब व्यक्तिको हृदय सधैँ हैसियतद्वारा बाँधिएको हुन्छ, तब के उसले अझै पनि सत्यता अभ्यास गर्न र सिद्धान्तअनुसार कामकुरा सम्हाल्न सक्छ र? यदि व्यक्तिले सत्यता अभ्यास गर्न सक्दैन र सधैँ ख्याति, लाभ, र हैसियतको खातिर कार्य गर्छ, र काम गर्नको लागि सधैँ आफ्नो शक्ति प्रयोग गर्छ भने, के ऊ आफ्नो साँचो रङ्ग देखाइरहेको प्रस्ट ख्रीष्टविरोधी होइन र?

आफूलाई उच्च पार्ने र आफूबारे गवाही दिनेजस्ता प्रकटीकरणहरू ख्रीष्टविरोधीहरूका सबैभन्दा आम प्रकटीकरणहरू हुन्। चाहे दैनिक जीवनमा होस् वा तिनीहरूले अरूसँग अन्तरक्रिया गर्ने र कामकुरा सम्हाल्ने तरिकामा होस्, वा मण्डली जीवनमा नै किन नहोस्, यी प्रकटीकरणहरू सधैँ देख्न सकिन्छ, किनभने यी प्रकटीकरणहरू भ्रष्ट स्वभावहरूका प्रकटीकरणहरू हुन्। उदाहारणको लागि, व्यक्तिले आफ्नो कर्तव्यलाई कसरी लिन्छ, अरूलाई कस्तो व्यवहार गर्छ, र अरूलाई कसरी खुट्ट्याउँछ भन्ने कुराहरूसँग सम्बन्धित सत्यताहरूमाथि हामीले सङ्गति गरिसकेका छौँ। के तिमीहरूले आफ्नो सामान्य जीवनमा यी कुराहरूका ठोस प्रकटीकरणहरू चिनेका छौ, तर तिनलाई समस्याको रूपमा अनुभूत गर्नचाहिँ नसकेका हौ? कि तिमीहरू यी खास समस्याहरूमा आधारित भएर प्रवेश गर्न लागिपरेकै छैनौ? यदि तिमीहरू स्वभावहरूबाट सुरु गर्दैनौ, वा कहिलेकाहीँ यी प्रकटीकरणहरू प्रदर्शन गर्छौ तैपनि ती स्वभावगत समस्या हुन् कि होइनन् भनेर जान्दैनौ, र त्यसैले तिनलाई बेवास्ता गर्छौ भने, तिमीहरू स्वभावगत परिवर्तन हासिल गर्नदेखि धेरै टाढा छौ। यदि तैँले यी प्रकटीकरणहरू आफूलाई उच्च पार्नु र आफूबारे गवाही दिनु हो भनेर बुझ्न सक्दैनस् भने, यदि तैँले यी प्रकटीकरणहरू तेरो भ्रष्ट स्वभावद्वारा सञ्‍चालित छन् भनेर जान्दैनस्, र तिनलाई एकप्रकारको व्यक्तित्व विशेषता वा काम गर्ने जन्मजात तरिका वा संज्ञानका रूपमा लिन्छस्, र तिनलाई कम आँक्छस्, र तिनलाई आफ्नो भ्रष्ट स्वभाव र भ्रष्ट सारका प्रकटीकरणहरूको रूपमा लिँदैनस् भने, तँलाई सम्बन्धित भ्रष्ट स्वभाव बदल्न गाह्रो हुनेछ। त्यो कुरा, जसलाई मानिसहरूले स्वभावहरूसँग सम्बन्धित छ भनेर जान्न सक्छन्, चाहे त्यो काम गर्ने तरिका होस् वा तिनीहरूको स्थिति होस्, चाहे त्यो बाहिरी व्यवहार होस् वा तिनीहरूको बोली र वचन होस्, चाहे त्यो तिनीहरूको सोच वा दृष्टिकोण होस् वा निश्‍चित मामिलाबारे तिनीहरूको बुझाइ होस्, जबसम्म त्यो स्वभाव सारसँग सम्बन्धित हुन्छ, तिनीहरूले त्यसलाई सधैँ मान्छेको प्रकृति सारको मूर्तरूप वा प्रकटीकरणको रूपमा लिनुपर्छ, र यसरी के तिनीहरूको बुझाइ फराकिलो हुनेछैन र? तिनीहरूले ठूला कुराहरू, जस्तै व्यक्तिले परमेश्‍वरको प्रतिरोध गर्छ, सत्यतालाई प्रेम गर्दैन, ऊ हैसियतको भोको हुन्छ, वा व्यक्तिले आफूले बोल्ने कुराद्वारा मानिसहरूलाई बहकाउँछ भन्नेजस्ता कुराहरू मात्र नभई, कुनै खास विचार र मनसायजस्ता साना कुरादेखि तर्क वा अभिव्यक्तिजस्ता ठूला कुराहरूसम्मका सबथोक बुझ्नुपर्छ। मैले भर्खरै कुल छ वटा कुराहरू उल्लेख गरेँ, जसमा कुनै निश्‍चित मामिलासम्बन्धी व्यक्तिका सोच र विचारहरू, साथै बुझाइ पनि थिए। सोच र विचारहरू भनेका व्यक्तिका चेतना र विचारमा रहने कुरा हुन्; बुझाइचाहिँ पहिचान गरिसकिएको कुरा हो, जसबारे ठोस शब्द र अभिव्यक्तिहरू निर्माण गर्न सकिन्छ; र त्यसपछि व्यवहार र बोली छन्। कुल चार कुराहरू छन्। अनि अभिव्यक्ति र तर्कहरू पनि छन्। अभिव्यक्ति र तर्कहरू केका विपरीत हुन्छन्? (मनसाय र विचारहरूका।) विचारहरू दिमागमा अचेतन रूपमै उत्पन्न हुने अस्पष्ट कुराहरू हुन्। तिनलाई सही वा गलत भनेर परिभाषित गरिसकिएको हुँदैन, तैँले तिनलाई केवल सोच्छस्, र तिनले तँभित्र मूर्तरूप लिइसकेका हुँदैनन्, जबकि बोलिएका तर्कहरू निर्मित भइसकेका हुन्छन्। कुल तीन वटा समूह र छ वटा कुराहरू छन्। यी छ कुराहरूलाई आफ्ना भ्रष्ट स्वभावहरूको सार चिरफार गर्ने र स्वभावगत परिवर्तन हासिल गर्ने मार्गका रूपमा लेओ, अबदेखि यी छ कुरामार्फत आफ्ना भ्रष्ट स्वभाव र भ्रष्ट सार जान्न लागिपर, अनि यसरी अन्ततः तिमीहरूले आफूलाई साँचो रूपमा जान्न पुग्नेछौ।

के तिमीहरूलाई आजको सङ्गति सुनेपछि आफूले सुनेका कुराहरू पचाउन केही समय आवश्यक पर्छ? के तिमीहरू भेला भएको बेला यो जगको आधारमा केही ज्योति सङ्गति गर्न वा आफ्नो तुलना गर्न सक्छौ? यो सबैभन्दा महत्त्वपूर्ण, र तिमीहरूको लागि सबैभन्दा फाइदाजनक कुरा हो। जब तिमीहरू सँगसँगै भेला हुन्छौ, तब तिमीहरूले सङ्गति गर्नुपर्छ, विचारहरू आदानप्रदान गर्नुपर्छ, र आफ्ना अनुभव र अनुभूतिहरूबारे छलफल गर्नुपर्छ—यो नै सबैभन्दा प्रभावकारी हुन्छ। हामीले पहिले जहिल्यै “चिन्तन” भन्ने शब्द प्रयोग गर्‍यौँ; बोलीचालीको भाषामा हामी “उगेरो चपाउनु” भन्छौँ। यसको अर्थ अझ बढी पढ्नु, अझ बढी प्रार्थनार्थ पढ्नु, अझ बढी सोच्नु, र अझ बढी खोजी गर्नु, र आफूले त्यसबेला बुझेका, साथै नबुझेका र धर्मसिद्धान्त ठानेका कुरा, महत्त्वपूर्ण कुरा, सबैले गलत बुझेका कुरा, र आफूले बोध नगरेका कुराहरूलाई लिनु, अनि सङ्गतिमा ती सबै कुराहरूमा केन्द्रित हुनु—“उगेरो चपाउनु” भनेको यही हो। यो तरिकामार्फत, यी सत्यताहरूका विवरण, सत्यताहरूबीचका विभिन्न भिन्नता, र हरेक सत्यताका परिभाषाहरूसम्बन्धी तिमीहरूको बुझाइ झन्झन् स्पष्ट र सटिक बन्दै जान्छ। तिमीहरूले हालैका वर्षहरूमा बुझेका र अभ्यास गरेका विभिन्न सत्यताहरू पहिलेभन्दा अझ अस्पष्ट भएजस्तो लाग्छ कि स्पष्ट? (अझ स्पष्ट।) अनि यी वर्षहरूमा के परमेश्‍वरमाथिको विश्‍वासको तिमीहरूको मार्ग, आफूलाई आचरणमा ढाल्ने तिमीहरूको दिशा, र तिमीहरूले आफ्नो कर्तव्य निर्वाह गर्नुपछाडिका मनसाय, उत्प्रेरणा, र प्रेरक-शक्तिमा कुनै ठूलो परिवर्तन आएको छ? (परमेश्‍वरको केही ताडना र अनुशासन भोगेपछि, अनि परमेश्‍वरका वचनहरू खानपिन गरेपछि, मलाई केही परिवर्तन आएजस्तो लाग्छ।) परिवर्तन आएको कुरा सही हो, र हुनुपर्ने कुरा पनि त्यही नै हो। कति मानिसहरू त सुरुदेखि नै उदासीन रहिआएका छन् र त्यति धेरै प्रवचनहरू सुनेर पनि तिनीहरू अलिकति पनि परिवर्तन भएका छैनन्। तिनीहरू हृदयको अन्तस्करणमा उत्प्रेरित भएका छैनन्, अर्थात् तिनीहरू हिँडिरहेको दिशा कुनै पनि भेला वा सङ्गतिले परिवर्तन गर्न सक्दैन—तिनीहरू अति चेतनाशून्य र मन्दबुद्धिका छन्! मुक्ति पाउने मार्ग अब झन्झन् स्पष्ट हुँदै गएको हुनुपर्छ, र अनुभव बटुलेकाहरूले परमेश्‍वरले मान्छेलाई मुक्ति दिने तरिका र उहाँले त्यसो गर्नुको उद्देश्य स्पष्ट र प्रस्ट रूपमा देख्न सक्छन्। यदि यतिका वर्षसम्म परमेश्‍वरमा विश्‍वास गरेर पनि, तैँले परमेश्‍वरले कसरी मानिसहरूलाई मुक्ति दिनुहुन्छ र कसरी तिनीहरूबाट भ्रष्टता पखाल्नुहुन्छ भनेर जान्दैनस् भने, त्यसले तँमा अलिकति पनि सत्यताको बुझाइ र परमेश्‍वरको कामको बोध छैन भन्‍ने देखाउँछ। के त्यस्ता सबै मानिसहरू आफ्नो आस्थामा दिग्भ्रमित छैनन् र?

मार्च २०, २०१९


विषयवस्तु पाँच: तिनीहरूले मानिसहरूलाई भ्रममा पार्छन्, लोभ्याउँछन्, धम्काउँछन् र नियन्त्रण गर्छन्

पूरक: दाबाओ र सियाओबाओको कथा

हामीले आजको सङ्गतिको औपचारिक सुरुवात गर्नुअघि, म एउटा कथाबाट सुरु गर्छु। के तिमीहरू सबैलाई कथा सुन्न मन पर्छ? (पर्छ।) त्यसोभए, के कथा सुन्ने कुनै सिद्धान्त हुन्छ? भनिइरहेको कथामा, तैँले सत्यताको एउटा पक्ष बुझ्न सक्नुपर्छ, परमेश्‍वरका अभिप्रायहरूको एउटा पक्ष बुझ्न सक्नुपर्छ, मानव प्रकृति सारको एउटा पक्ष चिन्न सक्नुपर्छ, वा कथाभित्र मानिसहरूले अभ्यास र प्रवेश गर्नुपर्ने सत्यता वास्तविकता पत्ता लगाउन सक्नुपर्छ। कथा भन्नुको अर्थ यही हो; यो फोस्रो बकबक होइन, र यो निश्चय नै गफ होइन। कतिपय मानिसले कथाहरू सुन्दा घटनाहरू मात्र बुझ्छन्—ती कस्ता मानिस हुन्? (कमजोर क्षमताका मानिस।) कमजोर क्षमताको मतलब तिनीहरू समझहीन हुन्छन्; मुख्य गरी, तिनीहरूमा आत्मिक बुझाइ हुँदैन। तिनीहरूले जे कथा सुने पनि, घटनाहरू सम्झन वा कथाबाट केही प्रावधानहरू सिक्न मात्र सक्छन्। तर मानिसहरूले कथाभित्र बुझ्नुपर्ने विभिन्न सत्यताको कुरा आउँदा, तिनीहरू ती बोध गर्दैनन्, बुझ्दैनन् वा त्यसको सम्पूर्ण ज्ञान लिँदैनन्। के यो व्यवहार अलिकति पनि आत्मिक बुझाइ नहुनुको सङ्केत होइन र? (हो।) के तिमीहरूमध्ये कसैले कुनै कथा सुनेपछि यस्तो व्यवहार देखाएको छ? त्यो सुनेपछि, उसले त्यति बुझ्दैनथ्यो, उसलाई कथा अर्थहीन लाग्थ्यो, र त्यो भनिए पनि नभनिए पनि त्यसले फरक पार्दैनथ्यो। के यस्ता मानिसहरूमा बुझ्ने क्षमता हुन्छ? जब तिमीहरू कुनै कथा सुन्छौ, के तिमीहरूले त्यसभित्रका घटनाबाट केही लाभ लिन सक्छौ? तिमीहरूले त्यसभित्रको सत्यता बुझ्न सके पनि नसके पनि, कथा सुन्नेसम्बन्धी भर्खरै मैले उल्लेख गरेको सिद्धान्त बुझ्नुपर्छ। अब, कथा सुरु गरौँ।

सियाओबाओ नामको एक जना सानो केटो थियो। हालसालै, कुनै मान्छे उसको घरमा आएको थियो, र यो मान्छे सुसमाचार प्रचार गर्न उसका आमाबुबासँग बारम्बार बाहिर जान्थ्यो। एक दिन, सियाओबाओका आमाबुबा त्यो मान्छे र आफ्ना छोरालाई मात्र घरमा छाडेर केही काम निब्ट्याउन बाहिर कतै गए। हाम्रो कथा यहीँबाट सुरु हुन्छ। सियाओबाओ त्यो मान्छेसँग राम्ररी परिचित नभएकाले, सियाओबाओ खेलिरहेको बेला त्यो मान्छेले गएर ऊसँग मित्रवत हुने निर्णय गऱ्यो। उसले सियाओबाओलाई चिनेको र उसको नामसमेत थाहा भएको बतायो। सियाओबाओलाई खुसी लाग्यो र त्यो मान्छे खराब हुन सक्दैन भन्ने उसले सोच्यो। त्यसपछि, त्यो मान्छेले सियाओबाओलाई सोध्यो, “सियाओबाओ, के तिम्रा आमाबुबाले कुराकानी गर्दा कहिल्यै मेरा बारेमा कुरा गरेका छन्?” सियाओबाओले एकछिन सोच्यो र भन्यो, “मलाई थाहा छैन।” त्यो मान्छेले भन्यो, “तिमी त इमानदार बच्चा हौ। ज्ञानी बच्चाहरू आफूलाई थाहा भएको कुरा भन्छन्।” उसले सियाओबाओलाई फेरि पनि सोध्यो, “के तिम्रा आमाबुबाले कहिल्यै मेरा बारेमा कुरा गरे कि गरेनन्?” सियाओबाओले अझै पनि थाहा छैन नै भन्यो। त्यो मान्छेले फेरि भन्यो, “सियाओबाओ, ज्ञानी बन, यदि तिमीले मलाई साँचो कुरा भन्यौ भने, म तिमीलाई केही मिठाई दिनेछु।” सियाओबाओले केहीबेर सोच्यो तर अझै पनि थाहा छैन नै भन्यो। त्यो मान्छेले विचार गऱ्यो, “म उसलाई कसरी सत्य कुरा बताउन लगाऊँ?” उसले केहीबेर सोचेर सियाओबाओलाई भन्यो, “सियाओबाओ, तिम्रा आमाबुबा परमेश्‍वरमा विश्‍वास गर्छन्, म पनि गर्छु। म तिम्रा आमाबुबाको सबैभन्दा मिल्ने साथी हुँ। हामी तिनै जना परमेश्‍वरमा विश्‍वास गर्छौँ, र तिमी पनि परमेश्‍वरमा विश्‍वास गर्छौ। के तिमीलाई परमेश्‍वर कस्ता बच्चाहरू मन पराउनुहुन्छ भनेर थाहा छ?” सियाओबाओले त्यसबारे सोच्यो र भन्यो, “मलाई थाहा छैन।” त्यो मान्छेले भन्यो, “परमेश्‍वर इमानदार, झूट नबोल्ने बच्चाहरू मन पराउनुहुन्छ। उनीहरू आफूलाई केही कुरा थाहा हुँदा, थाहा छ भन्छन्, र थाहा नहुँदा थाहा छैन भन्छन्। त्यो इमानदार बच्चा हो, र परमेश्‍वर यस्ता बच्चाहरूलाई मन पराउनुहुन्छ।” सियाओबाओले यसबारे सोच्यो र “हुन्छ” भन्यो। त्यसपछि, उसले थाहा छैन भन्न छोड्यो। त्यो मान्छेले फेरि भन्यो, “यदि तिमीले मलाई सत्य कुरा बतायौ भने, तिमी परमेश्‍वरलाई मन पर्ने इमानदार बच्चा हुनेछौ।” सियाओबाओले यसबारे सोच्यो र “हुन्छ नि त” भन्यो। त्यो मान्छेले सोध्यो, “‘हुन्छ नि त’ भन्नुको मतलब के हो?” सियाओबाओले भन्यो, “यसको मतलब मेरा आमाबुबाले तपाईंबारे यसअघि केही कुरा भनेका छन्।” त्यसपछि, के भनेका थिए भनेर त्यो मान्छेले सियाओबाओलाई सोधिरह्यो साथै इमानदार हुनू र झूट नबोल्नू भनिरह्यो। सियाओबाओले भन्यो, “मेरा आमा र बुबाले भन्नुभएको तपाईं राम्रो व्यक्ति होइन अरे। उहाँहरूले तपाईँ खासै इमानदार हुनुहुन्न, र तपाईंसँग कुरा गर्दा उहाँहरू सावधान हुनुपर्छ भनेर भन्नुभएको छ।” त्यो मान्छेले फेरि सोध्यो, “तिम्रा आमा र बुबाले अरू के भने?” सियाओबाओले जवाफ दियो, “मलाई याद भएन।” त्यो मान्छेले “ज्ञानी बच्चा बन!” भन्यो। त्यसपछि सियाओबाओले जवाफमा भन्यो, “मेरा आमा र बुबाले तपाईंलाई सबथोक भन्नु हुँदैन भन्नुभयो।” त्यसपछि, त्यो मान्छेले उसलाई प्रश्न सोध्न जारी राख्यो, र सियाओबाओले उसलाई धेरै कुरा बतायो। त्यो मान्छेलाई झन्-झन् असहज महसुस भयो र सियाओबाओलाई भन्यो, “सियाओबाओ, तिमी परमेश्‍वरलाई मन पर्ने अत्यन्तै ज्ञानी बच्चा हौ किनकि तिमी इमानदार व्यक्ति हौ र तिमी मलाई आफूलाई जे थाहा छ त्यो भन्छौ।” यतिञ्जेल, सियाओबाओ यो मान्छेसँग सुरुमा जतिको सतर्क रहेन, र आफूलाई सोधिएको सबै प्रश्नमा उसले “मलाई थाहा छैन” भनेन। ऊ त्यो मान्छेलाई सबथोक, त्यो मान्छेलाई थाहा नभएको सबथोक भन्न चाहन्थ्यो—उसले सियाओबाओलाई सोध्नु मात्र पर्थ्यो। त्यो मान्छेले सियाओबाओलाई यो कुरा पनि खुलायो, “मेरो बोलाउने नाम दाबाओ हो, हेर न, तिमी सियाओबाओ र म दाबाओ। के हामी सबैभन्दा मिल्ने साथी बन्नु पर्दैन र?” सियाओबाओले “पर्छ” भनेर भन्यो। तिनीहरूले एकअर्कासित कुराकानी गर्दै जाँदा, धेरै कुराबारे कुरा गरे, अनि जति धेरै कुराकानी गरे तिनीहरूलाई त्यति धेरै खुसी लाग्यो। सियाओबाओले पनि केही मिठाई खान पायो र त्यो मान्छेदेखि सतर्क हुन छोड्यो। त्यसपछि, त्यो मान्छेले सियाओबाओलाई यो माग गऱ्यो: “भविष्यमा, यदि तिम्रा आमा र बुबाले मेरा बारेमा फेरि केही कुरा गरेमा, के तिमी मलाई बताउन सक्छौ?” सियाओबाओले भन्यो, “भइहाल्छ नि, किनकि हामी असल साथी हौँ।” सियाओबाओ अब यो मान्छेसित सतर्क थिएन, र यो मान्छेले ऊबाट चाहेको सूचना पायो। त्यस दिनदेखि, तिनीहरू अत्यन्तै असल साथी बने। सियाओबाओका आमा र बुबाले त्यो मान्छेबारे कुनै कुरा गर्दैपिच्छे, सियाओबाओले उसलाई तुरुन्तै त्यो बताउँथ्यो। त्यो मान्छेले पनि सियाओबाओलाई प्रतिज्ञा गऱ्यो, “हामी दुईबीचको कुरा म तिम्रा आमा र बुबालाई कदापि भन्नेछैनँ—यो हाम्रो गोप्य कुरा हो। भविष्यमा, यदि तिमीलाई कहिल्यै कुनै मिठो चिज खानु मनपर्यो वा रमाइलो चिज खेल्नु मन पऱ्यो भने, म तिमीलाई त्यो पक्कै किनिदिनेछु। यदि तिमी तिम्रा आमा र बुबाले थाहा नपाऊन् भन्ने कुनै कुरा छ भने, म तिम्रा लागि त्यो गोप्य राख्नेछु।” त्यसैले, सियाओबाओलाई झनै ढुक्क लाग्यो र सारा हृदयले त्यो मान्छेमा भरोसा राख्यो। उसले ऊसँग इमानदार भएर सम्पर्क गरिरह्यो, र तिनीहरू “साँच्चै असल साथी” बने।

पूरा कथा त्यति नै हो। त्यसमा धेरै पात्रहरू संलग्न छैनन्; मुख्य पात्रहरू दाबाओ र सियाओबाओ हुन्। खास विषय दाबाओ नाम गरेको व्यक्तिले सियाओबाओ नाउँको बच्चालाई आफूले जान्न चाहेको केही जानकारी बताउन लगाउन कसरी भ्रममा पार्ने, फकाउने, र लोभ्याउने प्रयास गर्छ भन्ने कुरासँग सम्बन्धित छ। यो त्यस्तै कथा र संवाद हो। यो सरल कथावस्तु र संवादबाट हामी के बुझ्न सक्छौँ? यसमा मुख्य गरी कसका चरित्रहरूबारे छलफल गरिएका छन्? बच्चाको कि वयस्कको? (वयस्कको।) त्यसोभए, यहाँ के चित्रण गरिएको छ? कथाको मूल विषय के हो? मूल विषयमा यस वयस्कले आफ्नो लक्ष्य हासिल गर्न कसरी विभिन्न उपाय प्रयोग गर्छ भन्ने कुरा समावेश छ। के तिमीहरूले उसले प्रयोग गरेका विधिहरू बुझ्यौ? (लोभ्याउने र भ्रममा पार्ने।) उसले बच्चालाई केही दिएर लोभ्यायो र सही शब्दहरू प्रयोग गरेर भ्रममा पाऱ्यो, र उसले बच्चालाई फुस्लाउने कामसमेत गऱ्यो। उसले बच्चालाई प्रलोभनमा पार्न के प्रयोग गऱ्यो? लाभहरू—उसले लाभहरू प्रयोग गरेर बच्चालाई फुस्लायो। लोभ्याउनु, फुस्लाउनु र भ्रममा पार्नु—यसमा फुस्लाउन सही शब्दहरू प्रयोग गरेर, अनि साथै हल्का धम्की दिएर फुस्लाउनु र भ्रममा पार्नु दुवै, समावेश छन्। शब्दहरू सही लाग्लान्, तर उसले यी शब्दहरू केका लागि प्रयोग गऱ्यो? (आफ्नै एजेन्डा पूरा गर्न।) उसले ती आफ्नै गुप्त उद्देश्यहरू हासिल गर्न प्रयोग गऱ्यो। उसले प्रयोग गरेका उपायहरू मूलत: प्रस्ट छन्। के सामान्य मानवतामा हुने व्यवहार यही हो? (होइन।) त्यसोभए यो व्यवहार शैतानको भ्रष्ट स्वभावको कुन पक्षसित सम्बन्धित छ? (दुष्टता।) हामी किन छलीपनको साटो दुष्टता भन्छौँ? दुष्टता छलीपनभन्दा अझ गहन हो; यो बढी अन्तर्घाती, बढी गोप्य, बढी भ्रमपूर्ण, र झनै बुझ्न कठिन हुन्छ, अनि दुष्टतामा, फुस्लाउनु, लोभ्याउनु, मन जित्नु, बहकाउनु, र परीक्षामा पार्नु पर्छन्। यी कार्य र व्यवहारहरू छलीपनभन्दा एकदमै भिन्न हुन्; ती दुष्ट हुन् भन्नेमा कुनै शङ्का छैन। त्यो मान्छेले यसो भनेन, “यदि तिमीले मलाई भनेनौ भने, म तिमीलाई हिर्काउँछु, लात हान्छु, वा मार्छु!” उसले यस्ता विधिहरू अपनाएन, अनि बाहिरी रूपले, ऊ दुर्भावपूर्ण देखिएन। तर, यो दुर्भावपूर्णभन्दा भयानक हो—यो दुष्टता हो। म किन यो दुष्टता हो भन्छु? छलीपनलाई प्रायः धेरैजसो मानिसले पत्ता लगाउन सक्छन्, तर उसको शैली अझ कुटिल हुन्छ। बाहिरचाहिँ, उसले मानव स्नेहअनुरूपको शिष्ट भाषा प्रयोग गर्छ; तर वास्तवमा, भित्रपट्टिचाहिँ अझ लुकेका कुराहरू हुन्छन्। उसका कार्य र विधिहरू मानिसहरूले सामान्यतया देख्ने र सामना गर्ने छलीपनभन्दा बढी लुकेका, बढी अन्तर्घाती हुन्छन्। उसका चालहरू झनै परिष्कृत, छली, र भ्रामक हुन्छन्। यो दुष्टता हो।

दैनिक जीवनमा, के तिमीहरू अरू मानिसको दुष्ट स्वभावको प्रकटीकरण र तिनीहरूको दुष्ट व्यवहार छुट्ट्याउन र खुट्ट्याउन सक्छौ? छली व्यक्तिहरू ठिकैको चलाखी हुन सक्ने भए पनि, तिनीहरूसँग केही समय अन्तरक्रिया गरेपछि, धेरैजसो मानिसले तिनीहरूलाई छर्लङ्गै बुझ्न सक्छन्। तर, दुष्ट स्वभावकाहरूलाई छर्लङ्गै बुझ्न सजिलो हुँदैन। यदि तैँले सार वा परिणामहरू देख्न सकिनस् भने, तैँले तिनीहरूलाई छर्लङ्ग बुझ्ने कुरै हुँदैन। दुष्ट व्यक्तिहरू छली व्यक्तिहरूभन्दा बढी अन्तर्घाती हुन्छन्। तैँले एकदुई वाक्यबाट तिनीहरूलाई छर्लङ्ग बुझ्नै सक्दैनस्। दुष्ट स्वभावका मानिसहरूको सन्दर्भमा भन्नुपर्दा, तिनीहरूले त्यो निश्चित कामकुरा किन गरिरहेका छन्, त्यस्तो शैलीमा किन बोलिरहेका वा कार्य गरिरहेका छन् भनेर तैँले केही समयमा वा छोटो समयमा नबुझ्न सक्लास् वा छिचोल्न नसक्लास्। कुनै दिन, जब तिनीहरू पूर्ण रूपले खुलासा भएका र उदाङ्गो पारिएका हुन्छन्, तब अन्तत: सबैले तिनीहरू कस्ता व्यक्ति हुन् भनेर पत्ता लगाउनेछन्। यो छलीपन मात्र होइन—यो दुष्टता हो। त्यसकारण, दुष्ट स्वभाव खुट्ट्याउन केही समय लाग्छ, र कहिलेकाहीँ त परिणामहरू देखिएपछि मात्र व्यक्तिले त्यसलाई खुट्ट्याउन सक्छ—यो तुरुन्तै खुट्ट्याउन सकिने कुरा होइन। उदाहरणका लागि, ठूलो रातो अजिङ्गरले दशकौँदेखि मानिसहरूलाई भ्रममा पार्दै आएको छ, र अहिले थोरै मात्र मानिसहरूले केही मात्रामा बुझेका छन्। ठूलो रातो अजिङ्गरले प्रायः सबैभन्दा राम्रो सुनिने र मानव धारणासित सबैभन्दा बढी मिल्ने कुराहरू भन्छ, अनि मानिसहरूलाई सेवा दिने नाममा भ्रममा पार्छ र इन्साफको नाममा विरोधीहरूलाई लखेट्छ, अनगिन्ती असल मानिसहरूलाई गम्भीर रूपमा हानि गर्छ। तर यो कुरा थोरैले खुट्ट्याउन सक्छन् किनभने त्यसले जे गर्छ र भन्छ मानिसहरूको नजरमा त्यो सही देखिन्छ। मानिसहरू सबैलाई त्यसले गर्ने सबथोक न्यायसङ्गत र उचित, वैधानिक र तर्कसङ्गत, अनि मानवतावादसँग मिल्दो लाग्छ। फलस्वरूप, यसले दशकौँदेखि मानिसहरूलाई भ्रममा पार्दै आएको छ। जब त्यो अन्तत: खुलासा भएर ढल्छ, तब मानिसहरूले त्यसको साँचो रूप त दियाबलसको पो भएको, र त्यसको प्रकृति सार दुष्ट रहेको देख्नेछन्। ठूलो रातो अजिङ्गरले धेरै वर्षदेखि मानिसहरूलाई भ्रममा पार्दै आएको छ, र ठूलो रातो अजिङ्गरको विष हरव्यक्तिमा हुन्छ—तिनीहरू त्यसका सन्तति बनेका छन्। के तिमीहरूमध्ये कोही ठूलो रातो अजिङ्गरले गरेका कामकुरा गर्न सक्छौ? कतिपय मानिस एकदमै मिठा शब्दहरू प्रयोग गरेर ठूलो रातो अजिङ्गरजस्तै बोल्छन् तर कुनै वास्तविक काम गर्दैनन्। तिनीहरूका सबै शब्द मिठा हुन्छन्, तर तिनीहरू वास्तविक काम गर्दैनन्। साथै, तिनीहरू अत्यन्तै कपटी र दुष्ट हुन्छन्। यदि कसैले यस्ता मानिसहरूलाई चिढ्याएमा तिनीहरूले त्यतिकै छाड्ने छैनन्। ढिलो वा चाँडो तिनीहरूले बदला लिने उद्देश्य पूरा गर्न उचित अवसर खोज्नेछन् र उसलाई कुनै फाइदा उठाउन दिनेछैनन्। तिनीहरूले अगाडि नआई र आफ्नो अनुहार नदेखाई त्यो मामलालाई सम्हाल्न समेत सक्छन्। के यो दुष्ट कुरा होइन र? दुष्ट मानिसहरू सिद्धान्त, विधि, अभिप्राय, मनसाय, र उद्देश्यद्वारा परिचालित हुन्छन् जुन अत्यन्तै गोप्य र लुकेका हुन्छन्। दुष्ट व्यक्तिहरू षड्यन्त्र गरेर अरूलाई हानि गर्छन्, कहिलेकाहीँ अरूलाई हत्या गर्न लगाउँछन्, कहिलेकाहीँ अरूलाई लोभ्याएर पाप गराई सास्ती दिन्छन्, र कहिलेकाहीँ कानुन प्रयोग गरेर वा घृणास्पद माध्यमहरूको सहारा लिएर अरूलाई सास्ती दिन्छन्। यी सबै दुष्टताका प्रकटीकरण हुन्, र तीमध्ये कुनै पनि न्यायोचित वा इमानदार विधि होइनन्। के तिमीहरूमध्ये कसैले यस्ता व्यवहार वा प्रकटीकरणहरू देखाउँछौ? के तिमीहरू ती खुट्ट्याउन सक्छौ? के तिमीहरूलाई तिनमा दुष्ट स्वभाव हुन्छ भनेर थाहा छ? सामान्यतया छलीपन बाहिरी रूपमा देख्न सकिन्छ: कुनै व्यक्तिले टालमटोल गर्छ वा आलङ्कारिक भाषा प्रयोग गर्छ, अनि उसले के सोचिरहेको छ भनेर कसैले पनि बुझ्न सक्दैन। त्यो छलीपन हो। दुष्टताको मूल विशेषता के हो? त्यो के हो भने तिनीहरूका शब्दहरू अत्यन्तै मिठा सुनिन्छन्, साथै बाहिरबाट हेर्दा सबथोक सही देखिन्छन्। कुनै समस्या देखिँदैन, र हरेक कोणबाट कामकुराहरू निकै राम्रा देखिन्छन्। जब तिनीहरू केही गर्छन्, तँ तिनीहरूले कुनै विशेष माध्यमहरू प्रयोग गरेको देख्दैनस्, अनि बाहिरबाट हेर्दा कमजोरी वा खोटको कुनै सङ्केत हुँदैन, तैपनि तिनीहरू आफ्नो लक्ष्य हासिल गर्छन्। तिनीहरू अत्यन्तै गोप्य तरिकाले कामकुरा गर्छन्। ख्रीष्टविरोधीहरूले यसरी नै मानिसहरूलाई भ्रममा पार्छन्। यस्ता मानिस र मामलाहरू खुट्ट्याउन सबैभन्दा गाह्रो हुन्छ। कतिपय मानिस प्रायः सही कुराहरू भन्छन्, कर्णप्रिय बहानाहरू बनाउँछन्, अनि मानिसहरूको आँखामा छारो हाल्न मानव स्नेहअनुरूपका निश्चित धर्मसिद्धान्त, भनाइ, वा कार्यहरू प्रयोग गर्छन्। तिनीहरू आफ्ना गोप्य उद्देश्यहरू पूरा गर्नका निम्ति एउटा काम गर्दा अर्को काम गरेको नाटक गर्छन्। यो दुष्टता हो, तर धेरैजसो मानिस यी व्यवहारहरूलाई छलीपन ठान्छन्। मानिसहरूले दुष्टतालाई सीमित मात्रामा बुझेका र विश्लेषण गरेका हुन्छन्। वास्तवमा, छलीपनलाई भन्दा दुष्टतालाई खुट्ट्याउन धेरै गाह्रो हुन्छ किनकि त्यो बढी गोप्य हुन्छ, अनि त्यसका विधि र कार्यहरू बढी परिष्कृत हुन्छन्। यदि कुनै व्यक्तिमा छली स्वभाव छ भने, सामान्यतया अरूले ऊसँग कुरा गरेको दुई-तीन दिनमै उसको छलीपन पत्ता लगाउन सक्छन्, वा तिनीहरूले त्यस व्यक्तिका कार्य र शब्दहरूमा उसको छली स्वभावको प्रकटीकरण देख्न सक्छन्। तर, मानौँ त्यो व्यक्ति दुष्ट छ: यो केही दिनमै खुट्ट्याउन सकिँदैन, किनकि छोटो अवधिमा कुनै ठूला घटना वा विशेष परिस्थिति नआई, उसले बोलेको सुनेर मात्र कुनै पनि कुरा खुट्ट्याउन सजिलो हुँदैन। ऊ सधैँ सही कुराहरू भन्ने र गर्ने गर्छ, अनि एकपछि अर्को सही धर्मसिद्धान्त प्रस्तुत गर्छ। ऊसँग केही दिन अन्तरक्रिया गरेपछि, तँलाई यो व्यक्ति निकै राम्रो छ, उसले कामकुरा त्याग्न र आफूलाई समर्पित गर्न सक्छ, उसमा आत्मिक बुझाइ छ, परमेश्‍वरलाई प्रेम गर्ने हृदय छ, र उसको कार्यशैलीमा विवेक र समझ दुवै छ भन्ने लाग्ला। तर उसले केही मामला सम्हालेपछि, तैँले उसका बोली र व्यवहारमा अति धेरै कुरा, अति धेरै शैतानी अभिप्रायहरू मिसिएका रहेछन् भन्ने देख्छस्। तँलाई यो व्यक्ति इमानदार नभई छली हो—दुष्ट कुरा हो भन्ने महसुस हुन्छ। ऊ बारम्बार सत्यतासँग मिल्दो र मानव स्नेहसहितका सही शब्द र मिठा वाक्यांशहरू प्रयोग गरेर मानिसहरूसँग अन्तरक्रिया गर्छ। एकातिर, ऊ आफूलाई स्थापित गर्छ, र अर्कोतिर, अरूलाई भ्रममा पारेर मानिसहरूमाझ प्रतिष्ठा र हैसियत प्राप्त गर्छ। यस्ता व्यक्तिहरू अत्यन्तै भ्रामक हुन्छन्, अनि तिनीहरूले शक्ति र हैसियत प्राप्त गरेपछि धेरै मानिसलाई भ्रममा पार्न र हानि पुऱ्याउन सक्छन्। दुष्ट स्वभावका मानिसहरू अत्यन्तै खतरनाक हुन्छन्। के तिमीहरूका वरपर त्यस्ता कुनै मानिसहरू छन्? के तिमीहरू आफै त्यस्ता छौ? (हजुर।) त्यसोभए त्यो कति गम्भीर हो? कुनै सत्यता सिद्धान्तविना बोल्नु र कार्य गर्नु, कार्य गर्न पूर्णतया आफ्नो दुष्ट प्रकृतिमा भर पर्नु, अरूले तँलाई छर्लङ्गै बुझ्न वा चिन्न नसकून्, र तेरो मानवता र हैसियतलाई सम्मान र प्रशंसाले हेरून् भनेर सधैँ अरूलाई भ्रममा पार्ने चाह राख्नु र खोल ओडेर जिउनु—यो दुष्टता हो। तिमीहरू यी दुष्ट व्यवहारहरू कहिलेकाहीँ मात्र देखाउँछौ, कि तिमीहरू धेरैजसो समय यस्तै छौ? के तिमीहरू यस्तै नै हौ, र के तिमीहरूलाई यसबाट मुक्त हुन चुनौतीपूर्ण छ? यदि तिमीहरू कहिलेकाहीँ मात्र यस्ता विधिहरू प्रयोग गर्छौ भने, यसलाई अझै पनि बदल्न सकिन्छ। तर, यदि तिमीहरू यस्तै हौ, निरन्तर चलाखीपूर्ण र छलपूर्ण तरिकाले कार्य गर्छौ, अनि निरन्तर षड्यन्त्रमा भर पर्छौ भने, तिमीहरू सबैभन्दा धूर्त दियाबलस हौ। म तिमीहरूलाई सत्य कुरा बताउनेछु: यस्ता मानिसहरू कहिल्यै बदलिनेछैनन्।

कथामा, दाबाओले यी विधिहरू प्रयोग गरेर सियाओबाओलाई भ्रममा पार्छ र उसलाई सत्य कुरा भन्न लगाउँछ। ल भन, यस्तो व्यवहार गर्न उसलाई कसले सिकाएको हो? कसैले पनि सिकाएको होइन। त्यसोभए, यी चालबाजी कहाँबाट आएका हुन्? (उसको प्रकृतिबाट।) ती उसको प्रकृति, उसको भ्रष्ट सारबाट आएका हुन्। ऊ त्यस्तै व्यक्ति हो। उसले एक बच्चालाई समेत बाँकी राखेन—कस्तो घृणास्पद! यदि उसले सत्यता जान्न चाहेको हो भने, सिधै बच्चाका आमाबुबालाई सोध्न सक्थ्यो, वा उसले सक्रिय भई आफूलाई चिन्ने प्रयास गर्न सक्थ्यो र उनीहरूसामु आफ्नो हृदय उदाङ्गो पार्न सक्थ्यो; त्यसपछि उनीहरूले उसलाई सत्यता बताउन सक्थे होलान्। अरूका पिठ्यूँपछाडि यी लज्जास्पद र भद्दा कामकुरा गर्न यस्ता विधिहरू प्रयोग गर्नुपर्ने कुनै आवश्यकता थिएन। दुष्ट स्वभावका मानिसहरूले गर्ने यही हो। ल भन, के यो घिनलाग्दो होइन? (हो।) ऊ बच्चालाई समेत बाँकी राख्दैन; उसले बच्चालाई धम्क्याउन, मूर्ख बनाउन र ठग्न सजिलो देख्छ, त्यसैले उसले ऊविरुद्ध षडयन्त्र गर्छ। अब, यदि उसले कुनै इमानदार र दयालु वयस्कलाई देख्यो भने, उसलाई कस्तो व्यवहार गर्नेछ? के उसले उसलाई त्यतिकै छोड्ला? फिटिक्कै छोड्दैन। यदि उसले आफूजस्तै, आफ्ना वचन र कार्यहरूमा रणनीतिहरू अपनाउन रुचाउने कुनै व्यक्ति देख्यो भने, उसले के गर्नेछ? (उसलाई त्यो व्यक्ति आफू जतिकै दुष्ट छ भनेर थाहा हुन्छ, ऊ त्यस व्यक्तिदेखि सतर्क हुन सक्छ, कुनै पनि कुरा सजिलै खुलासा गर्दैन।) सतर्क हुनुबाहेक, उसले अरू के गर्ला? (उसले प्रतिस्पर्धा गर्नेछ।) उसले खुल्लमखुल्ला र गोप्य रूपमा प्रतिस्पर्धा गर्नेछ—कुरा त्यही हो। दुष्ट स्वभावका मानिसहरूको व्यवहार यस्तै हुन्छ। यस्ता मानिसहरू अरूसित खुल्लमखुल्ला र गोप्य रूपमा प्रतिस्पर्धा गर्न रुचाउँछन्, र तिनीहरू हरेक मौका छोप्छन्। तिनीहरूको एउटा प्रसिद्ध भनाइ छ, र यदि तैँले यस्ता मानिसहरू भेटिस् र तिनीहरूले त्यस्तो भनेको सुनिस् भने, तिनीहरूमा दुष्ट स्वभाव छ भनेर तँ निश्चित हुन सक्छस्। तिनीहरू के भन्छन्? उदाहरणका लागि, जब तँ तिनीहरूलाई अर्को व्यक्तिसँग सहकार्य गरेर कर्तव्य निर्वाह गर्न सुझाव दिन्छस्, तब तिनीहरू भन्छन्, “अहो, म त तिनीहरूसँग प्रतिस्पर्धा गर्न सक्दिनँ!” तिनीहरूको पहिलो सोचाइ सधैँ “प्रतिस्पर्धा” बारे नै हुन्छ। तिनीहरू पहिला कसरी अरूसँग सहकार्य गरेर काम राम्ररी गर्ने भन्नेबारे विचार गर्दैनन्, बरु तिनीहरूसँग प्रतिस्पर्धा गर्नेबारे विचार गर्छन्। यो नै तिनीहरूको प्रसिद्ध भनाइ हो। चाहे तिनीहरू जुनसुकै मानिसहरूको समूहमा होऊन्, चाहे तिनीहरू गैरविश्‍वासीहरूमाझ, दाजुभाइ-दिदीबहिनीहरूमाझ, वा परिवारका सदस्यहरूमाझ किन नहोऊन्, तिनीहरूको एउटै नियम के हुन्छ? त्यो प्रतिस्पर्धा हुन्छ, अनि यदि तिनीहरूले खुला रूपले अरूविरुद्ध जित्न सकेनन् भने त्यो गोप्य रूपमा गर्नेछन्। यस्तो स्वभाव दुष्ट हुन्छ। कतिपय मानिस बाहिरबाट हेर्दा सामान्य तरिकाले अरूसित कुराकानी गरिरहेका जस्ता देखिएलान्, तर हृदयमा, तिनीहरू गोप्य रूपले प्रतिस्पर्धा गरिरहेका, विभिन्न माध्यम र शैली प्रयोग गरेर अर्को व्यक्तिलाई अप्रत्यक्ष रूपले आक्रमण गरिरहेका र होच्याइरहेका हुन्छन्। यो कुरा खुट्ट्याउन नसक्नेहरूले तिनीहरूका जालसाज छर्लङ्ग बुझ्न सक्दैनन्, र तिनीहरूले बुझ्ने बेलासम्म त तिनीहरूको प्रतिस्पर्धाको नतिजा आइसकेको हुन्छ। यो दुष्टता हो। दुष्ट मानिसहरूले अरूसित अन्तरक्रिया गर्नु भनेकै खुल्लमखुल्ला र गोप्य रूपमा प्रतिस्पर्धा गर्ने, अरूलाई परास्त गर्ने विभिन्न योजना बुन्ने, षडयन्त्र गर्ने, वा निश्चित विधिहरू प्रयोग गर्ने, उनीहरूलाई आत्मसमर्पण गर्न लगाउने, र अन्त्यमा सबैलाई झुक्न लगाउने हुन्छ। मानव अस्तित्वमा आएदेखि अहिलेसम्म, मानवताको पूरै इतिहास “प्रतिस्पर्धा” ले भरिएको छ। राष्ट्रहरूबीच ठूलो स्तरमा होस्, वा परिवारहरूबीच सानो स्तरमा होस्, वा मानिसहरूबीच व्यक्तिगत स्तरमा होस्, द्वन्द्वले नभरिएको कुनै समूह छैन; यदि खुला प्रतिस्पर्धा भएन भने गोप्य रूपमा हुन्छ, यदि मौखिक झडप भएन भने शारीरिक झडप हुन्छ। चिनियाँ इतिहासमा विभिन्न जातिय समूहहरूबीचको सबैभन्दा बारम्बार युद्ध चलेको अवधि भनेको वसन्त तथा शरद अवधि र युद्धरत राज्य अवधि थियो। सैन्य रणनीतिसम्बन्धी धेरैजसो चर्चित पुस्तकहरू ती दुई अवधिमा निकालिए, जस्तै सुन जुको “युद्ध कला” मा उल्लिखित चालबाजीहरू—यी सबै त्यो समय निकालिएका थिए। “छत्तीस युक्तिहरू” भन्ने पुस्तक पनि छ, जसमा युद्धमा प्रयोग हुने विभिन्न चालबाजीको दस्तावेज छ। यी कतिपय सैन्य रणनीति र चालबाजी आज पनि प्रयोग गरिन्छन्। ल भन्, त्यसका केही रणनीति के-के हुन्? (“आफैलाई चोट पुर्‍याउने” रणनीति।) (“विचलनकारी” रणनीति।) (“दोहोरो जासुस” रणनीति, “रित्तो सहर” रणनीति, र “मोहजाल” रणनीति।) यी सबै चर्चित रणनीतिहरू, चाहे ती “मोहजाल,” “रित्तो सहर,” वा “विचलन” बाट सुरु भए पनि, “रणनीति” मै टुङ्गिन्छन्। “रणनीति” को अर्थ के हो? (“चालबाजी” वा “षड्यन्त्र।”) यसले निश्चित अन्तर्घाती, विश्‍वासघाती, गूढ, वा गोप्य चालबाजीहरूलाई जनाउँछ। यी “चालबाजीहरू” को योजनासँग कुनै सम्बन्ध छैन—ती षड्यन्त्रसँग सम्बन्धित छन्। हामी यी चालबाजीहरूको पछाडि के देख्छौँ? के तिनीहरूका कार्य, व्यवहार, र तिनीहरूले युद्धमा अपनाएका यी चालबाजी र अभ्यासहरू मानवता र सत्यताअनुरूप छन्? (छैनन्।) के परमेश्‍वर यस तरिकाले काम गर्नुहुन्छ? (गर्नुहुन्न।) कदापि गर्नुहुन्न। त्यसोभए, यी अभ्यासहरूले कसलाई प्रतिनिधित्व गर्छन्? तिनले शैतान र यो दुष्ट मानवतालाई प्रतिनिधित्व गर्छन्। दुष्ट मानवताका यी रणनीतिहरू कहाँबाट आउँछन्? (शैतानबाट।) ती शैतानबाट प्राप्त हुन्छन्। कतिपयलाई यो बुझ्न समस्या होला, त्यसैले मैले ती दियाबलस राजाबाट प्राप्त हुन्छन् भनेर भन्नुपर्छ—त्यसपछि मानिसहरूले बुझ्नेछन्। दियाबलस राजाहरू को हुन्? तिनीहरू ती पिशाच र शैतान हुन् जो मानवतामाझ कलह र विध्वंश मच्चाउन संसारमा पुनर्जन्म भएका हुन्छन्—तिनीहरूले यी रणनीतिहरू बनाएका हुन्। परमेश्‍वरको कामका अभिलेखहरूमा, के तिमीहरूले कहिल्यै उहाँले “खाली सहर” रणनीति वा “विचलनकारी” रणनीति प्रयोग गर्नुभएको देखेका छौ? के परमेश्‍वरको व्यवस्थापन योजनामा यी रणनीतिहरू समावेश छन्? परमेश्‍वरले उहाँको कामलाई व्यवस्थापन गर्न यस्ता रणनीतिहरू कहिल्यै प्रयोग गर्नुभएको छैन। यी रणनीतिहरू सम्पूर्ण दुष्ट मानवजातिले प्रयोग गर्छन्। ठूलो स्तरमा राज्य वा राजवंशदेखि सानो स्तरमा जाति वा परिवारसम्म, र व्यक्तिहरूबीचका सम्बन्धसम्म समेत, तैँले जहाँ पनि भ्रष्ट मानवता पाउँछस्, त्यहाँ द्वन्द्व पाउँछस्। तिनीहरू केका लागि लडिरहेका हुन्छन्? तिनीहरू केका लागि प्रतिस्पर्धा गरिरहेका हुन्छन्? तिनीहरूको लक्ष्य के हो? त्यो सब शक्ति, हैसियत र फाइदाका लागि हुन्छ—यी कुराहरू प्राप्त गर्नका लागि हुन्छ। धेरै मानिसहरूमाथि पकड राख्न राष्ट्रले राष्ट्रविरुद्ध लडाइँ गर्छ। जातिहरू क्षेत्र, मानिस, र सार्वभौमिकताका लागि एकअर्कासित लडाइँ गर्छन्। व्यक्तिहरू श्रेष्ठता र फाइदाका लागि लडाइँ गर्छन्। जहाँ जहाँ मानवजाति छ, त्यहाँ त्यहाँ द्वन्द्व हुन्छ, किनकि जहाँ जहाँ मानवजाति हुन्छ, त्यहाँ त्यहाँ शैतानको भ्रष्टता हुन्छ। सम्पूर्ण मानवतालाई शैतानले भ्रष्ट पारेको छ, त्यसैले संसार द्वन्द्व र रक्तपातले भरिएको छ। त्यसले गर्ने हरेक कुरामा, भ्रष्ट मानवता शैतानको स्वभावका बन्धनबाट उम्कन सक्दैन। त्यसकारण, मानवताको सम्पूर्ण इतिहास, चाहे पश्चिममा होस् वा पूर्वमा, त्यसको इतिहासको हरेक भाग मानवताको दुष्ट सङ्घर्षको खेदजनक विवरण हो। मानवजातिले यी कुराहरूलाई गौरवशाली समेत मान्छ। कतिपय मानिसहरू आज पनि चीनको “छत्तीस युक्तिहरू” अध्ययन गरिरहेका छन्। के तिमीहरूले त्यो अध्ययन गरिरहेका छौ? (छैनौँ।) यदि तँ जानाजानी यी कुराहरू अध्ययन गर्छस्, तिनमा भएका अनुभव, पाठ, माध्यम, विधि, र तरकिबहरूलाई अँगालेर आफ्नो दिमागलाई समृद्ध पार्छस्, र तिनलाई तेरो बाँच्ने सिपको हिस्सा बनाउँछस् भने, त्यो पक्कै पनि गलत हो। तँ निश्चय नै शैतानसित नजिकिनेछस्, र झन्-झन् दुष्ट बन्नेछस्, झन्-झन् खराब हुनेछस्। तर, यदि तैँले आफ्नो दृष्टिकोण बदल्न र त्यसलाई परमेश्‍वरका वचनअनुसार विश्लेषण गर्न, खुट्ट्याउन, र खुलासा गर्न सकिस् भने, कस्तो नतिजा हासिल गर्नेछस्? तैँले शैतानलाई झनै घृणा गर्नेछस्, र आफूलाई झनै बुझेर घृणा गर्नेछस्। अझ राम्रो परिणाम के हुन्छ? शैतानलाई अस्वीकार गर्नु र परमेश्‍वरलाई पछ्याउन दृढ सङ्कल्पित हुनु। शैतानले यी तथाकथित परम्परागत संस्कृति र मानवताले हजारौँ वर्षमा प्राप्त गरेका अनेक थरीका ज्ञान र सिद्धान्तहरू प्रयोग गर्दै मानिसहरूलाई अझ गहन रूपमा भ्रष्ट तुल्याउने र नियन्त्रण गर्ने उद्देश्यले सिकाउने र तिनीहरूमा हालिदिने गर्छ। यदि तँ यी कुराहरूमा दक्ष भइस् र ती प्रयोग गर्न जान्ने भइस् भने, तँ जिउँदो शैतान बन्नेछस्, र तँलाई परमेश्‍वरले पूर्ण रूपले हटाउनुहुनेछ।

विगतका भेलाहरूमा आफूलाई बुझ्नेबारे सङ्गति गर्दा, धेरैजसो मानिसले प्रायः अहङ्कारी स्वभावको मामिला अघि सार्थे, जुन सबैभन्दा सामान्य भ्रष्ट स्वभाव हो, र त्यो सबैतिर हुन्छ। अरू कस्ता भ्रष्ट स्वभावहरू तुलनात्मक रूपले सामान्य छन्? (छलीपन र हठीपन।) छलीपन, हठीपन, सत्यताप्रति वितृष्ण, र क्रूरता—मानिसहरूले बारम्बार सामना गर्ने कुराहरू यिनै हुन्। दुष्टता प्रायः कम मात्रामा देखिन्छ, र त्यसको त्यति धेरै पहिचान भएको छैन। दुष्ट स्वभावलाई चिन्न सबैभन्दा गाह्रो हुन्छ भनेर भन्न सकिन्छ, र यो गहिरोसित लुकेको र तुलनात्मक रूपले गोप्य प्रकारको भ्रष्ट स्वभाव हो, होइन र? उदाहरणका लागि, मानौँ दुई जना मानिस सँगै बस्छन्, र ती दुवैले सत्यतालाई प्रेम गर्दैनन् र पछ्याउँदैनन्, न त तिनीहरू आफ्ना कर्तव्य निर्वाहमा बफादार नै छन्। बाहिरबाट हेर्दा, ती दुई कुनै समस्याविना मिलेर सँगै जिएका देखिन्छन्। तर, भित्र भने, दुवैले सत्यता पछ्याउँदैनन्, र तैँले देख्न नसके पनि अझै विभिन्न भ्रष्ट स्वभाव हुन्छन्। किन तँ ती देख्न सक्दैनस्? किनभने यी दुवै व्यक्ति आफ्नो व्यवहारमा अत्यन्तै छली र धूर्त हुन्छन्। तैँले सत्यता नबुझ्ने र तँमा कुनै समझशक्ति नभएको हुनाले, तैँले तिनीहरूका समस्याको सार छर्लङ्ग देख्न सक्दैनस्। तैँले बुझ्ने सत्यताहरू थोरै छन्, तेरो कद अति सानो छ, त्यसैले तैँले बुझ्नै नसक्ने धेरै जटिल समस्या छन्, अनि अन्य मानिसहरूलाई तिनीहरूका समस्या समाधान गर्नमा मद्दत गर्न तँसित शक्ति छैन। अगुवाका नाताले, तिमीहरूले यस्ता मानिसहरूलाई भेट्दा के गर्नुपर्छ? यदि तैँले तिनीहरूलाई खुलासा गरिस् र खुट्ट्याइस् भने, के तिनीहरूले त्यसलाई सहजै स्विकार्छन्? अहँ, स्विकार्दैनन्। त्यसोभए, तैँले यस्ता मानिसहरूलाई कसरी सम्हाल्नुपर्छ? के त्यसो गर्ने कुनै तरिका छ? यस्ता मानिसहरूलाई सम्हाल्ने सिद्धान्त के हो? यदि तिनीहरूसँग परमेश्‍वरको घरका खातिर श्रम गर्ने केही प्राविधिक वा व्यावसायिक सिपहरू छन् भने, तैँले तिनीहरूलाई दाजुभाइ-दिदीबहिनीका रूपमा लिनुपर्छ र तिनीहरूबाट यस्ता मागहरू गर्नुपर्छ। तर, यस्ता मानिसहरूले सत्यता नपछ्याउने हुनाले, के तिनीहरूले बफादार भएर आफ्ना कर्तव्य गर्न सक्छन्? (सक्दैनन्।) कस्तो व्यवहारले तिनीहरूमा बफादारी छैन भन्ने सङ्केत गर्छ? के यस्ता मानिसहरू देखावाका लागि कामकुरा गर्नमा माहिर हुँदैनन् र? छेउमा कोही पनि नहुँदा, तिनीहरू खेलवाड गर्छन् र समय लगाउँछन्। कोही आइरहेको देख्नेबित्तिकै, तिनीहरू गति बढाउँछन्। तिनीहरूले थुप्रै प्रश्नसमेत गर्न सक्छन्, र यो कि त्यो स्वीकार्य छ भनी सोध्छन्। त्यो व्यक्ति गएपछि, तिनीहरू काम गर्न छोड्छन्, केही पनि गर्दैनन्, तिनीहरूसँग उठाउनुपर्ने सवालहरू बिलकुलै हुँदैनन्, र तिनीहरू मनमनै यस्तोसमेत भन्छन्, “म त तिमीसँग खेलवाड मात्र गरिरहेको थिएँ; म त्यति मूर्ख छैनँ!” यस्ता मानिसहरू देखावा गर्न सबथोक गर्छन्; तिनीहरू देखावा गर्न अत्यन्तै सिपालु हुन्छन् र बहाना बनाउनमा माहिर हुन्छन्, यसरी मानिसहरूमा झूटो छाप बनाउँछन्। तिनीहरूसँग वर्षौँदेखि अन्तरक्रिया गरेका धेरै मानिसले अझै पनि तिनीहरूको छट्टु र छली सार छर्लङ्ग बुझ्न सक्दैनन्। अरूले तिनीहरूबारे सोधपुछ गर्दा उनीहरू यस्तो समेत भन्छन्, “यो व्यक्ति निकै राम्रो छ, उसले सबैलाई राम्रो व्यवहार गर्छ, कसैलाई कहिल्यै हानि गर्दैन, ऊ मानिसहरूलाई खुसी पारिहिँड्ने व्यक्ति मात्र हो। कसैले गल्ती गर्दासमेत, ऊ उसलाई काटछाँट गर्दैन; उसले निरन्तर रूपमा अरूलाई अर्ती र सान्त्वना दिन्छ।” यी मानिसहरू अरूसँग अन्तरक्रिया गर्दा कस्ता माध्यम र विधि अपनाउँछन्? तिनीहरू अवसर अनुरूप भूमिका खेल्छन्, चिप्लो र चलाख हुन्छन्, अनि धेरैजसो मानिसहरूले तिनीहरू असल व्यक्ति हुन् भनेर भन्छन्। के तिमीहरूका वरपर यस्ता मानिसहरू छन्? (छन्।) सबैमा आफ्ना-आफ्नै भ्रष्ट स्वभावहरू प्रकट गर्ने प्रवृति हुन्छ, तर यी व्यक्तिहरू आफूलाई कसिलो गरी लपेट्छन्, ताकि कसैले पनि तिनीहरूका समस्या पत्ता लगाउन नसकोस्। के यो समस्या होइन र? इतिहासमा, कतिपय शासकले अनेकौँ दुष्कर्म गरेका छन्, तैपनि पछिल्ला पुस्ताहरूले तिनीहरूलाई बुद्धिमान् शासक भन्छन्। किन मानिसहरू तिनीहरूबारे यस्ता दृष्टिकोण राख्छन्? के तिनीहरूले आफ्नै ख्याति जोगाउनका लागि केही मेहनत लगाएका र केही कामकुरा गरेका होइनन् र? एकातिर, तिनीहरूले आफ्नै राजनीतिक उपलब्धिका निम्ति केही असल कार्य गरे भने अर्कोतिर इतिहासलाई विकृत पारे साथै आफ्ना गल्तीहरूलाई लुकाउन आफूबारे सत्य र तथ्य कुरा लेख्नेहरूलाई मारे। तर, तिनीहरूले ती कुरा ढाकछोप गर्न जति नै प्रयास गरे पनि, निस्सन्देह तिनीहरूका कार्यहरूका अभिलेख त छँदै छन्। तिनीहरूले सत्यता थाहा पाएका सबैलाई हटाउन सकेनन्। अन्त्यमा, ती मामलाहरू पछिल्ला पुस्ताहरूले अलिअलि गर्दै खुलासा गरे। जब मानिसहरूले थाहा पाए, तब तिनीहरूलाई ठगिएको महसुस भयो। मानिसहरूले यी ऐतिहासिक तथ्यहरू खुलासा गरेर, सम्पूर्ण मानवताबारे सत्यताको नयाँ बुझाइ प्राप्त गर्नुपर्छ। कस्तो खालको बुझाइ? सम्राटदेखि सर्वसाधारणसम्म, सम्पूर्ण मानवजाति दुष्टको हातमा छ, शैतानद्वारा भ्रष्ट पारिएको छ, त्यसैले हरव्यक्ति अर्को व्यक्तिभन्दा झन् दुष्ट हुन्छ। दुष्ट नहुने कोही पनि छैन, खराब नहुने कोही पनि छैन। तिनीहरू सबैले धेरै गल्ती गरेका छन्; तिनीहरू सबै निकै दुष्ट छन्, तिनीहरूमध्ये कोही पनि असल छैन। कतिपय भन्छन्, “हरेक राजवंशमा, केही सोझा अधिकारीहरू हुन्छन्। के यी सोझा अधिकारीहरू दुष्टमा गनिन्छन्?” यदि तैँले यी सोझा अधिकारीहरूको अख्तियार अन्तर्गत परमेश्‍वरमा विश्‍वास गरिस् भने, तिनीहरूले तँलाई गिरफ्तार गर्नेछन् कि छैनन् भनेर हेर्। यदि तैँले परमेश्‍वरबारे तिनीहरूलाई गवाही दिइस् भने, तिनीहरूको मनोवृत्ति नियाल्। तैँले तिनीहरू दुष्ट हुन् कि होइनन् भनेर तुरुन्तै थाहा पाउनेछस्। परमेश्‍वरको देखापराइ र काम, साथै उहाँले व्यक्त गर्ने सत्यताले मानिसहरू को हुन् भनेर अरू कुनै पनि कुराले भन्दा बढी प्रकट गर्छन्। कतिपय शासक र अधिकारीहरूले निश्चित राजनैतिक उपलब्धिहरू हासिल गरेका र केही असल कार्य गरेका होलान्, तर यी असल कार्यहरू कस्ता प्रकृतिका छन्? तीबाट कसलाई लाभ हुन्छ? ती त शासक वर्गले माग गरेका असल कार्यहरू हुन्। के तिनीहरूले गर्ने असल कार्यहरू परमेश्‍वरले अनुमोदन गर्नुहुने असल कार्यहरू हुन्? के यी “राजनैतिक उपलब्धिहरू” सत्यता अभ्यास गर्नु र परमेश्‍वरप्रति समर्पित हुनु हो? बिलकुलै होइन। तिनीहरूका राजनैतिक उपलब्धि र असल कार्यहरूको सत्यता वा परमेश्‍वरप्रति समर्पित हुनुसँग कुनै सम्बन्ध छँदै छैन। तिनीहरूका असल कार्य र राजनैतिक उपलब्धिहरू सबै तिनीहरूका अभिप्राय र मनसायद्वारा प्रेरित छन्; यो सबै आफूलाई अमर तुल्याउन र अरूको प्रशंसा पाउन गरिएका हुन्। त्यसकारण, तिनीहरूले जति नै असल कार्यहरू गरे पनि वा जति नै राजनैतिक उपलब्धिहरू बटुले पनि, यसले तिनीहरू दयालु हृदयका असल मानिस हुन् भनेर प्रमाणित गर्न सक्दैन, झन् तिनीहरूले कहिल्यै दुष्टता गरेका छैनन् वा तिनीहरूमा दुष्ट प्रकृति छैन भनेर प्रमाणित गर्न सक्नु त कुरै छाडौँ। के तिमीहरू परमेश्‍वरको नजरमा यी मानिसहरू कस्ता व्यक्ति हुन् भन्नेबारे प्रस्ट छौ? के तिमीहरू आफूलाई बुझ्न यी मामलाहरू प्रयोग गर्न सक्छौ? के तिमीहरू आफूले असल कुरा गर्नेबित्तिकै देखावा गर्न खोज्ने, सबैले थाहा पाएको सुनिश्चित गर्ने, त्यसपछि देखावटी रूपमा आफू घमण्डी वा अहङ्कारी हुनु हुँदैन, आफूलाई विनम्रतासाथ आचरणमा ढाल्नुपर्छ भन्ने अभ्यासमा संलग्न हुन्छौ? उदाहरणका लागि, तँ काम गर्न नयाँ मण्डलीमा जान्छस्, र मानिसहरूलाई तँ नेतृत्वको पदमा छस् भनेर थाहा हुँदैन, त्यसैले तैँले आफू अगुवा हो भनी हरेक मानिसलाई थाहा दिन हर उपाय लगाउँछस्, अनि रातभर दिमाग खियाउँछस्, र अन्त्यमा राम्रो समाधान भेट्टाउँछस्। त्यो समाधान के हो? तैँले सबैलाई बैठकमा बोलाउँछस् र भन्छस्, “आजको भेलामा, म एक अगुवाको रूपमा मानकअनुरूप छु कि छैनँ भन्नेबारे सङ्गति गरौँ। यदि म मानकअनुरूप छैनँ भने, तिमीहरू मलाई खुलासा गरेर हटाउन सक्छौ। यदि म योग्य छु भने, यही भूमिकालाई निरन्तरता दिनेछु।” सबैले यो कुरा सुनेपछि, तँ अगुवा होस् भनेर तुरुन्तै थाहा पाउँछन्। के तैँले यसमा आफ्नो लक्ष्य हासिल गरेको हुँदैनस् र? यो लक्ष्य कहाँबाट आएको हो? यो तेरो दुष्ट प्रकृतिबाट उत्पन्न हुन्छ। महत्त्वाकाङ्क्षाहरू राख्नु सामान्य मानव विशेषता हो, तर सबै मानिसहरूसँग महत्त्वाकाङ्क्षाहरू हुने भए पनि, कतिपयले चाहिँ आफूले चाहेका लक्ष्यहरू हासिल गर्न फरक-फरक समय र ठाउँमा फरक-फरक भाषा, विधि, र रणनीतिहरू प्रयोग गर्छन्। यो दुष्टता हो।

हामी यो दुष्ट प्रकृतिको विषयलाई बारम्बार छलफल गर्न जारी राख्नेछौँ। यसरी, तिमीहरूले सत्यता र भ्रष्ट स्वभावको यस पक्षबारे अझ पूर्ण बुझाइ प्राप्त गर्नेछौ। एकातिर, तिमीहरूले आफूलाई बुझ्न सक्नेछौ, र अर्कोतिर, विभिन्न प्रकारका मानिसहरूलाई खुट्ट्याउन सक्नेछौ। तिमीहरू सत्यताको अझ गहिराइमा समेत प्रवेश गर्नेछौ। यदि मैले सामान्य अवधारणामा वा परिभाषाको एउटा पक्षमा मात्र सङ्गति गरेँ भने, तिमीहरूको बुझाइ अलि सतही हुनेछ। तर, केही तथ्यहरू प्रयोग गर्दा र हाम्रो सङ्गतिका लागि उदाहरणहरू दिँदा, तिमीहरूको बुझाइ अझ गहन बन्न सक्छ। उदाहरणका लागि, मानौँ दुई जना बच्चाहरू सँगै कुराकानी गरिरहेका छन्। एउटाले सोध्छ, “आज तैँले गृहकार्य गरिस्?” अर्कोले जवाफ दिन्छ, “अहँ, गरिनँ।” त्यसपछि पहिलोले भन्छ, “मैले पनि गरिनँ।” के तिनीहरू दुवैले सत्य कुरा बताइरहेका छन्? (हजुर।) तँ गलत छस्; एउटाले झूट बोलिरहेको छ। उसले हृदयमा के सोचिरहेको हुन्छ? “मूर्ख, के तँलाई मैले साँच्चिकै गरेको छैनँ जस्तो लाग्छ? म त्यति मूर्ख छैनँ! यदि मैले गृहकार्य गरिनँ भने, म दण्डित हुनेछु। मैले नगर्ने त कुरै आउँदैन? मैले जानाजानी तँलाई मैले गरेको छैनँ भन्ठान्ने तुल्याएको हुँ ताकि तैँले पनि नगरेस्। अन्त्यमा, तैँले दण्ड पाउनेछस्, अनि म मज्जाले हाँस्न सक्छु।” के यो बच्चा खराब हो? (ऊ खराब हो।) के तिमीहरूमध्ये कसैले यस्तो गरेका छौ? अर्को उदाहरण छ: सोमवारको कक्षामा, एउटी विद्यार्थीले आइतवार आफू किनमेल गर्न गएकी कुरा भन्छे, र अर्कीले आफू साथीहरूलाई भेट्न गएकी थिएँ भनेर भन्छे। वास्तवमा, ती दुवै जना घरमै अध्ययन गरिरहेका थिए। विशेष गरी चीनजस्तो उच्च प्रतिस्पर्धाको वातावरणमा, आफ्नो प्रतिस्पर्धीलाई कम सतर्क हुन लगाएर उछिन्न सक्न यस्ता कुराहरू भनिन्छ। रणनीति भनेको यही हो। यस्ता कुराहरू दैनिक जीवनका सामान्य कुरा हुन्। कहिलेकाहीँ आमाबुबा र छोराछोरी उस्तै संवादमा संलग्न हुन्छन् र उस्तै स्वभाव प्रकट गर्छन्, जुन साथीहरूले पनि तिनीहरूमाझ प्रकट गर्न सक्छन्। यस स्वभावका प्रकटीकरणहरू चारैतिर देख्न सकिन्छ, तैँले बस चनाखो भएर हेर्नुपर्छ। किन चनाखो रहने? यो सामग्री जम्मा पार्न, बकम्फुसे कुरा गर्न, गफ गर्न, वा कथा बनाउनलाई होइन। बरु, यो त तेरो समझशक्ति सुधार्न, आफूलाई अरूले गरेका कुरासँग र तिनीहरूले प्रकट गर्ने र देखाउने कुरासँग तुलना गर्न तँलाई मद्दत गर्नलाई हो, ताकि तैँले पनि त्यस्तै व्यवहारहरू देखाउँछस् कि देखाउँदैनस् भनी देख्न सकेस्। यदि तैँले कसैले यस्तो व्यवहार देखाएको देखिस् भने, उसमा यस्तो स्वभाव छ भनी बुझ्नेछस्। तर, यदि तैँले पनि यस्ता व्यवहारहरू देखाउँछस् भने, के तैँले आफूमा पनि यस्तो स्वभाव छ भनेर चिन्न सक्नेछस्? यदि तैँले त्यो चिन्न सकिनस् भने, उसको स्वभावबारे तेरो बुझाइ गलत हो: तैँले त्यसलाई साँचो रूपमा बुझेको छैनस्, वा अर्को शब्दमा भन्नुपर्दा, तँसित आत्मिक बुझाइ छैन, अनि तैँले त्यसलाई सही रूपमा बुझेको छैनस्। यी विषयहरूलाई केही दिनमै पूरै समेट्न सकिँदैन। त्यसबारे अलिकति छलफल गर्नाले तिमीहरूलाई अलिकति लाभ प्राप्त गर्न मद्दत मिल्नेछ, अनि सत्यताबारे तिमीहरूको बुझाइ अलि गहिरिनेछ। यदि तँ सत्यतालाई साँचो रूपमा प्रेम गर्छस् भने, तैँले अझ गहन स्तरमा प्रवेश पाउनेछस्। तेरो अनुभव र प्रवेशको गहिराइलाई तेरो बुझाइबाट छुटाउन सकिँदैन। तेरो अनुभव र प्रवेशको गहिराइले पक्कै पनि तेरो बुझाइको गहिराइ निर्धारण गर्नेछ। त्यसै गरी, तेरो बुझाइको गहिराइले पनि तैँले कति गहिरो अनुभव र प्रवेश गरेको छस् भन्ने देखाउन सक्छ। यी दुई कुरा अन्तरसम्बन्धित छन्। यही नै सत्यतामा प्रवेश गर्ने मार्ग हो, र सत्यतामा प्रवेश गरेर मात्र तैँले वास्तविकता प्राप्त गर्न सक्छस्। हामी यो विषयलाई यहीँ टुङ्ग्याउनेछौँ र आजको सङ्गतिको मूल विषयतिर लाग्नेछौँ।

ख्रीष्टविरोधीहरू कसरी मानिसहरूलाई भ्रममा पार्छन्, लोभ्याउँछन्, धम्काउँछन्, र नियन्त्रण गर्छन् भन्ने कुराको विश्लेषण

अ. ख्रीष्टविरोधीहरू कसरी मानिसहरूलाई भ्रममा पार्छन् भन्ने कुराको विश्लेषण

पछिल्लो भेलामा, हामीले ख्रीष्टविरोधीहरूका विभिन्न प्रकटीकरणको चौथो विषयवस्तुबारे सङ्गति पूरा गऱ्यौँ। आज, हामी पाँचौ विषयवस्तुबारे सङ्गति थाल्नेछौँ: ख्रीष्टविरोधीहरू कसरी मानिसहरूलाई भ्रममा पार्छन्, लोभ्याउँछन्, धम्काउँछन्, र नियन्त्रण गर्छन्। ख्रीष्टविरोधीहरूका प्रकटीकरणहरूको यो पक्षमा चारवटा क्रिया समावेश छन्, अनि यी चारवटा क्रिया र ख्रीष्टविरोधीहरूको व्यवहारबाट, हामी तिनीहरूका स्वभावहरू बुझ्न सक्छौँ। पहिलो क्रिया “भ्रममा पार्नु” हो। यसमा कस्तो स्वभाव छ? दुष्टता। अनि, “लोभ्याउनु” मा चाहिँ के छ? लोभ्याउनुमा सामान्यतया प्रिय शब्दहरू प्रयोग हुन्छ कि अप्रिय? (प्रिय शब्दहरू।) त्यसोभए, यस व्यवहारलाई कस्तो स्वभावले नियन्त्रण गर्छ? दुष्टताले। अनि “धम्काउनु” र “नियन्त्रण गर्नु” नि—यिनलाई कस्तो स्वभावले नियन्त्रण गर्छ? (क्रूरताले।) ठिक भनिस्, क्रूरता। पाँचौ विषयवस्तुबाट, हामी ख्रीष्टविरोधीहरूका स्वभावहरू बुझ्न सक्छौँ। यस विषयवस्तुमा ख्रीष्टविरोधीहरूका मुख्य प्रकटीकरणहरू के-के हुन्? (दुष्टता र क्रूरता।) दुष्टता र क्रूरताका यी दुई स्वभाव दुवै एकदमै प्रमुख र प्रस्ट छन्। “भ्रममा पार्नु” बाट सुरु गरेर यी व्यवहारहरूबारे एक-एक गरी छलफल गरौँ। “भ्रममा पार्नु” ले सामान्यतया के अर्थ दिन्छ? के यसमा इमानदारीका कुनै प्रकटीकरणहरू समावेश छन्? के यसमा कुनै इमानदार शब्दहरू छन्? (छैनन्।) यसमा कुनै पनि इमानदार शब्दहरू छैनन्—यो सबै झूट हो, यसमा झूटा छाप, झूटा भनाइ, र भ्रामक शब्दहरू प्रयोग गरेर अरूलाई आफूले भनेको कुरा सही हो भनी विश्‍वास गराइन्छ, यसरी अरूलाई आफूलाई स्विकार्न र भरोसा गर्न लगाइन्छ। “भ्रममा पार्नु” को अर्थ यही हो। के भ्रममा पारिनेहरूले सत्यता प्राप्त गर्छन् वा सही मार्गमा हिँड्छन्? तिनीहरूले यी कुनै पनि हासिल गर्दैनन्। मानिसहरूलाई भ्रममा पार्ने व्यवहार र अभ्यास सकारात्मक होइन, पक्कै पनि नकारात्मक हो। भ्रममा पारिनेहरू मूलत: धोकामा परेका हुन्छन्; तिनीहरू खास तथ्यहरू, वास्तविक परिस्थिति, वा साँचो सन्दर्भ बुझ्दैनन्, र त्यसपछि तिनीहरू गलत मार्ग र दिशा, अनि गलत व्यक्तिलाई पछ्याउन रोज्छन्। भ्रमाउनुले भ्रममा पर्नेहरूमाथि पार्ने असर यही हो। यो त कुनै सपिङ् मलमा राखिएका विज्ञापन जस्तै हो: ती अत्यन्तै राम्ररी लेखिएका हुन्छन्, र मानिसहरूले त्यो देखेपछि, त्यसलाई विश्वास गर्छन्, तर खरिद गरिसकेपछि त्यो सामान बेकारको पाउँछन्। त्यो त धोकामा पर्नु हो। त्यसोभए, ख्रीष्टविरोधीहरूले मानिसहरूलाई भ्रममा पार्ने तरिकाले व्यवहार गर्नुको उद्देश्य के हो? तिनीहरूले मानिसहरूलाई भ्रममा पार्न कस्ता विधिहरू प्रयोग गर्छन्, कस्ता शब्दहरू भन्छन्, र के-कस्ता कामकुरा गर्छन्? पहिला तिनीहरूको उद्देश्यबारे कुरा गरौँ। यदि तिनीहरूको कुनै उद्देश्य नै नभएको भए, के तिनीहरूले मानिसहरूलाई लोभ्याउन र भ्रममा पार्न प्रयास गर्नुपर्नेथ्यो वा मिठा कुराहरू भन्नुपर्नेथ्यो र? गैरविश्‍वासीहरूमाझ “सित्तैमा केही पनि पाइँदैन” भन्ने भनाइ छ। यदि तैँले यो कुरा छर्लङ्गै बुझ्न सकिनस् भने, तँ धोकामा पर्नेछस्। संसार यतिको दुष्ट छ, मानिसहरू एकअर्काविरुद्ध षडयन्त्र रच्छन् र एकअर्कालाई दुर्व्यवहार गर्छन्। भ्रष्ट मानवजातिको जीवन यही हो। किन ख्रीष्टविरोधीहरू घुमाउरो तरिकाले बोलेर मानिसहरूलाई भ्रममा पार्ने प्रयास गर्छन्? तिनीहरू प्रस्ट उद्देश्यले बोल्छन् र कार्य गर्छन्, त्यो उद्देश्य हो, शक्तिका लागि होड गर्नु र मानिसहरूमाथि नियन्त्रण जमाउनु—यसमा कुनै शङ्का छैन। तिनीहरूको उद्देश्य राजनीतिज्ञहरूको उद्देश्यभन्दा फरक छैन। त्यसोभए, ख्रीष्टविरोधीहरूले मानिसहरूलाई भ्रममा पार्न कस्ता रणनीतिहरू प्रयोग गर्छन्? तिनीहरूले यो कसरी गर्छन्? पहिला, तिनीहरूले तँलाई तिनीहरूलाई मन पराउने बनाउँछन्। तँमा तिनीहरूको राम्रो छाप परेपछि, तँ तिनीहरूदेखि सतर्क हुन छोड्नेछस्: तैँले तिनीहरूलाई भरोसा गर्नेछस्, अनि त्यसपछि तैँले तिनीहरूको नेतृत्व स्विकार्नेछस् र स्वेच्छाले तिनीहरूले भनेको पालन गर्नेछस्। तिनीहरूले जे भने पनि र तँलाई जे गराए पनि तँ तिनीहरूको कुरा सुन्न इच्छुक हुनेछस्। यो सुन्ने इच्छुकताको अर्थ के हो? यसको अर्थ समझशक्ति नचलाउनु, अनि सिद्धान्तविना सुन्नु र भनेको पालन गर्नु हो। के ख्रीष्टविरोधीहरूले निन्दात्मक शब्द र विधिहरू प्रयोग गरेर मानिसहरूलाई भ्रममा पार्ने नतिजा हासिल गर्न सक्छन्? कदापि सक्दैनन्। त्यसोभए, तिनीहरूले यो नतिजा हासिल गर्न सामान्यतया कस्ता विधिहरू अपनाउँछन्? बढीजसो, तिनीहरू मानव धारणासँग मिल्ने शब्दहरू, साथै मानव भावनाका धर्मसिद्धान्तहरू प्रयोग गर्छन्। कहिलेकाहीँ तिनीहरू सत्यतासँग मिल्दो शब्द र धर्मसिद्धान्तहरू पनि बोल्छन्। यसो गर्दा तिनीहरूलाई मानिसहरूलाई भ्रममा पार्ने लक्ष्य हासिल गर्न सजिलो हुन्छ, र मानिसहरूले पनि तिनलाई स्विकार्ने सम्भावना हुन्छ। उदाहरणका लागि, जब दाजुभाइ-दिदीबहिनीहरू मण्डलीको काममा क्षति पुग्ने केही गलत कुरा गर्छन्, र तिनीहरूलाई नकारात्मक र कमजोर महसुस हुन्छ, तब ख्रीष्टविरोधीहरू सत्यतामा सङ्गति गरेर तिनीहरूलाई साथ र सहयोग दिँदैनन्। बरु, तिनीहरू भन्छन्, “मानिसहरू कमजोर हुनु सामान्य घटना हो—यो सामान्य हो। म पनि प्रायः कमजोर हुन्छु। परमेश्‍वर यी कुराहरू सम्झनुहुन्न।” वास्तवमा, के तिनीहरूलाई परमेश्‍वर यी कुराहरू सम्झनुहुन्छ कि सम्झनुहुन्न भनेर थाहा हुन्छ? अहँ, थाहा हुँदैन। तिनीहरू भन्छन्, “यो मामला उचित ढङ्गले नसम्हाल्नुले केही फरक पार्दैन। अर्कोपटक सच्याऊ न। परमेश्‍वरको घरलाई थाहा छैन, र त्यसबारे कसैले पनि सोधपुछ गरिरहेको छैन। मैले माथिल्लो तहकालाई रिपोर्ट गरिनँ भने माथिल्लो नेतृत्वले त्यसबारे थाहा पाउनेछैन, र माथिले निश्चय नै थाहा पाउनेछैन, अनि त्यसपछि परमेश्‍वरले पनि थाहा पाउनुहुनेछैन—त्यसकारण, परमेश्‍वरले यस मामलालाई ध्यान दिनुहुनेछैन। हामी सबै भ्रष्ट मानिस हौँ; तिमीमा भ्रष्टता छ, र ममा पनि छ। अगुवा भएको नाताले म अभिभावकजस्तै हुँ: तिमीहरूले जे गल्तीहरू गरे पनि त्यसको जिम्मेवार म हुन्छु। ममा सानो कद हुनु अनि तिमीहरूलाई साथ र सहयोग दिन नसक्नु मेरो गल्ती हो, जसले गर्दा तिमीहरू गलत कामकुरा गर्न पुग्यौ। यदि ममा अझ ठूलो कद भएको भए, म तिमीहरूलाई सहयोग गर्न सक्थेँ, र तिमीहरूले कुनै गल्ती गरेका हुँदैनथ्यौ। यस मामलाको जिम्मेवार म हुन्छु। यसले मण्डलीको काममा केही क्षति पुऱ्याएको होला, तैपनि हामी यसलाई आफै सामसुम पार्न सक्छौँ, र मामिला त्यहीँ सकिनेछ। यस मामलामा कसैले पनि सोधपुछ गर्नु हुँदैन, र कसैले पनि माथिल्लो तहमा यसको रिपोर्ट गर्नु हुँदैन; यसलाई तिमीहरू र म बीचमै सीमित राखौँ। यदि मैले यसबारे अरू दाजुभाइ-दिदीबहिनीहरूलाई बताइनँ भने, यसबारे माथिल्लो तहमा कसैले पनि रिपोर्ट गर्नेछैन, अनि मामला सकिनेछ। हामीले केवल फेरि यस्तो कुरा कहिल्यै नगर्ने वा यस्तो गल्ती नगर्ने भनेर परमेश्‍वरसामु प्रार्थना गर्नुपर्छ र शपथ खानुपर्छ। अगुवाका नाताले, तिमीहरूको सुरक्षा गर्ने जिम्मेवारी मेरो हो। परमेश्‍वर अति उच्च हुनुहुन्छ—के हामीले उहाँको सुरक्षा माग्नु व्यावहारिक हुन्छ? यसका अलावा, परमेश्‍वर मानिसहरूको जीवनका यी झिना-मसिना मामलाहरूमा चासो राख्नुहुन्न, त्यसैले तिमीहरूलाई सुरक्षा गर्ने जिम्मेवारी अगुवाको नाताले अव्यक्त रूपमा मेरै काँधमा आइपर्छ। तिमीहरूको कद सानो छ, त्यसैले तिमीहरूले गल्ती गऱ्यौ भने त्यसको दोष म लिनेछु। चिन्ता नगर, यदि कुनै समय साँच्चै केही गल्ती भयो, र माथिले पत्ता लगाउनुभयो वा त्यसबारे थाहा पाउनुभयो भने, म तिमीहरूको लागि खडा हुनेछु।” मानिसहरूले यो कुरा सुन्दा, यस्तो सोच्छन्, “यो त गजब हो! म जिम्मेवारी लिनेबारे साह्रै चिन्तित थिएँ—यो अगुवा अत्यन्तै राम्रो रहेछ!” के तिनीहरू भ्रममा पारिएका हुँदैनन् र? के ख्रीष्टविरोधीहरूले भनेका कुरामा सत्यतासँग मिल्दो कुनै कुरा छ? के त्यसमा मानिसहरूका लागि लाभदायी वा शिक्षाप्रद कुनै कुरा छ? के त्यसमा सिद्धान्तको आधारमा मामिला सम्हाल्ने कुनै कुरा छ? (छैन।) त्यसोभए, यी कस्ता शब्दहरू हुन्? ती त सम्बन्धहरू बनाउनका लागि मानव भावना, समानुभूति, र क्षमाशीलता प्रयोग गर्ने, सम्बन्धलाई अर्को तहमा पुऱ्याउन भावना र मित्रतालाई जोड दिने, मानिसहरूलाई ख्रीष्टविरोधीहरू अत्यन्तै बुझकी, अत्यन्तै क्षमाशील र मानिसहरूप्रति सहनशील छन् भनेर महसुस गराउने शब्दहरू हुन्। तर यसमा कुनै सिद्धान्त वा सत्यताहरू हुँदैनन्। यो सतही तहको बुझाइ के हो? यो कामकुरा ढाकछोप गर्नु, बच्चालाई फकाउनु जस्तो मात्र हो। यसमा कस्ता रणनीतिहरू प्रयोग भइरहेका हुन्छन्? तिनीहरू मानिसहरूलाई मूर्ख बनाउने र भ्रममा पार्ने आफ्नो लक्ष्य पूरा गर्न दाजुभाइ-दिदीबहिनीहरूको हितलाई हानी पुग्ने र परमेश्‍वरको घरका हितहरूलाई विश्वासघात गर्ने गरी फकाउने, चालबाजी गर्ने, सम्बन्ध निर्माण गर्ने, कामकुरा ढाकछोप गर्ने, र असल व्यक्ति भएको बहाना गर्ने गर्छन्। यसको अन्तिम परिणाम के हुन्छ? यसले मानिसहरूलाई परमेश्‍वरदेखि टाढा बस्ने, परमेश्‍वरदेखि सतर्क रहने, र ख्रीष्टविरोधीहरूको अझ नजिक जाने बनाउँछ। भ्रममा परेपछि पनि, यी मानिसहरू यसो भन्छन्, “मैले त्यो गल्ती गरेपछि, म अत्यन्तै चिन्तित थिएँ। मैले परमेश्‍वरलाई धेरैपटक प्रार्थना गरेँ, तर उहाँले मलाई सान्त्वना दिनुभएन। मलाई हृदयमा अस्थिर र असहज महसुस भयो, अनि मैले परमेश्‍वरबाट कुनै समाधान पाउन सकिनँ। तर अहिले ठिक छ; जबसम्म म अगुवाकहाँ जान्छु, तबसम्म मेरा सारा समस्या समाधान हुन्छन्। यस्तो अगुवा पाएकोमा म साँच्चै निकै भाग्यमानी छु। हाम्रा अगुवा अरू कोहीभन्दा राम्रो हुनुहुन्छ!” यो मोडमा, तिनीहरूका हृदय र दृष्टिकोण ख्रीष्टविरोधीहरूतर्फ सरिसकेका हुन्छन्, र तिनीहरूलाई ख्रीष्टविरोधीहरूले नियन्त्रण गरेका हुन्छन्। कसरी तिनीहरू ख्रीष्टविरोधीहरूद्वारा नियन्त्रित हुन सक्छन्? किनकि तिनीहरूलाई यी ख्रीष्टविरोधीहरूमा सुरक्षा अनुभूति हुन्छ। तिनीहरूले समानुभूति पाउँछन्, र हृदयमा सन्तुष्टि र सान्त्वना पाउँछन्। यसले तिनीहरू भ्रमित भइसकेका छन् भन्ने देखाउँछ।

विगतमा, माथिले कुनै मण्डलीमा खराब मानवता भएको व्यक्ति छ, जसले कुनै पश्चात्तापको सङ्केत नदेखाई निरन्तर बाधा र अवरोध गरिरहेको छ भनेर पत्ता लगाउनुभयो, त्यसैले उहाँले यस व्यक्तिलाई धुनू भनेर स्थानीय मण्डली अगुवालाई भन्नुभयो। स्थानीय मण्डली अगुवाले यो कुरा सुनेपछि सोच्यो, “उसलाई धुने? मैले यसबारे सोच्नुपर्छ। ऊ मेरै मान्छे हो—तिमीहरूले उसलाई त्यसरी धुन मिल्दैन। म उसका निम्ति खडा हुनुपर्छ। माथिले साँचो स्थिति बुझ्नुहुन्न। उसलाई त्यसरी धुन खोज्नु त साँच्चै हद पार गर्नु हो। उसको साह्रै मन दुख्नेछ!” ऊ त्यस व्यक्तिलाई धुन मुखले त सहमत भयो, तर उसको हृदयमा भने त्यसो गर्ने कुनै अभिप्राय थिएन। उसले यसलाई कसरी सम्हाल्यो होला, अनुमान गर्न सक्छस्? उसले यसबारे मनन गऱ्यो, “म मुनिका मानिसहरू अगुवाका रूपमा मसित सन्तुष्ट हुने र माथिले मलाई तिरस्कार नगर्ने गरी म यो परिस्थितिलाई कसरी सम्हाल्न सक्छु?” यसबारे सोचेपछि, उसले एउटा योजना बनायो। उसले सबैलाई भेलाका लागि सँगै बोलायो र भन्यो, “आज, हामीले एउटा विशेष मामला सम्हाल्नु छ। त्यो के हो? एक व्यक्तिसँग माथि त्यति सन्तुष्ट हुनुहुन्न, र उहाँ उसलाई धुन चाहनुहुन्छ। त्यसैले, हामीले यसबारे के गर्नुपर्छ? सबैले मतदान गरेर उसलाई धुने कि नधुने भनी निर्णय गरौँ।” मतगणनाको नतिजा आयो, र करिब ८०-९० प्रतिशत मानिसहरू उसलाई धुन सहमत भएका थिए, तर केही असहमत मतहरू थिए। हामी यी असहमति जनाउनेहरू त्यो दुष्ट व्यक्तिका कट्टर अनुयायी थिए कि थिएनन् वा तिनीहरूले अरू नै कारणले त्यसो गरेका हुन् भन्नेबारे कुरा गर्नेछैनौँ, जे भए पनि, केही मानिस असहमत भए, अनि राय सर्वसम्मत भएन। त्यसपछि अगुवाले भन्यो, “मतमार्फत, मैले फरक-फरक विचारहरू देखेको छु। यो एउटा महत्त्वपूर्ण मामला हो, र हामीले यी विचारलाई सम्मान गर्नैपर्छ। हामीले लोकतन्त्रको अभ्यास गर्नुपर्छ। हेर त पश्चिमी लोकतान्त्रिक प्रणाली कति राम्रो छ: हामीले पनि मण्डलीमा त्यस्तै अभ्यास गर्नुपर्छ, हामीले लोकतन्त्र र मानव अधिकार प्राप्त गर्न सक्दो प्रयास गर्नैपर्छ। अहिले, केही विपरीत मत परेकाले, हामीले यस व्यक्तिलाई धुन मिल्दैन। हामीले हाम्रा दाजुभाइ-दिदीबहिनीहरूका रायको सम्मान गर्नैपर्छ। दाजुभाइ-दिदीबहिनीहरू को हुन्? उनीहरू परमेश्‍वरका चुनिएका मानिस हुन्! हामीले उनीहरूका रायलाई बेवास्ता गर्न मिल्दैन। परमेश्‍वरका चुनिएका जनहरूमध्ये एक जना मात्र असहमत भए पनि, हामीले धुन मिल्दैन।” वास्तवमा, उसको कुराको कुनै आधार थिएन, परमेश्‍वरले कहिल्यै यस्ता कुराहरू भन्नुभएको छैन। ऊ बकवास मात्र गरिरहेको थियो। पछि, माथिले उक्त दुष्ट व्यक्तिलाई अझै धोइएको रहेनछ भनेर थाहा पाएपछि चाँडो धुन स्थानीय अगुवालाई भन्नुभयो। उसले प्रतिज्ञा गर्दै भन्यो, “ठिक छ, त्यो काम चाँडै हुनेछ।” उसको प्रतिज्ञाको के अर्थ थियो? त्यसको अर्थ उसले ढिलाइ गर्थ्यो। उसले सोच्यो, “तपाईँ उसलाई धुनू भन्नुहुन्छ, तर म यो काम तुरुन्तै गर्न सक्दिनँ। के थाहा, धेरै समय बितेपछि, सायद तपाईंले त्यो बिर्सिनुहुनेछ, र मैले उसलाई धुनु पर्नेछैन।” पछि, उसले सबैलाई सँगै अर्को भेलामा अर्को मतदानका लागि बोलायो। सङ्गति र खुट्ट्याइमार्फत, त्यस व्यक्तिलाई वास्तवमै धुनुपर्ने सबैलाई प्रस्ट भयो। विपरीत मतहरू घटे, तर उसलाई धुनेविरुद्ध अझै पनि एउटा मत थियो। फेरि पनि अगुवाले उसलाई धुएन र यसो भन्यो, “त्यसविरुद्ध एउटा मत हुञ्जेल हामीले उसलाई धुन मिल्दैन।” धेरैजसो मानिसले सोचे, “यदि माथिले धुन आदेश दिएको हो भने, उसलाई धुऔँ न त। निश्चय नै माथिले यस मामलालाई छर्लङ्ग देख्न सक्नुहुन्छ, होइन र? निश्चय नै उहाँले कुनै गल्ती गर्नुभएको छैन, छ त?” के माथिका बन्दोबस्तहरूप्रति समर्पित हुनु सिद्धान्त हो? के त्यो सत्यता हो? (हो।) यो सत्यता हो भनेर त्यो अगुवालाई थाहा थिएन। उसले के गऱ्यो? उसले भन्यो, “यसविरुद्ध अझै एउटा मत छ, त्यसैले हामीले उसलाई धुन मिल्दैन। हामीले हाम्रा दाजुभाइ-दिदीबहिनीहरूका रायलाई अवश्यै सम्मान गर्नैपर्छ। यसलाई नै सर्वोच्च मानव अधिकार भनिन्छ।” पछि, माथिले फेरि त्यस मामलाबारे सोधपुछ गर्नुहुँदा, त्यो अगुवाले झारा टार्दै आलटाल गरिरह्यो। अन्त्यमा, माथिले त्यस दुष्ट व्यक्तिलाई धोइएको रहेनछ भनेर देखेपछि, त्यो अगुवालाई पनि बर्खास्त गरेर धोइयो। माथिले उसलाई अगुवा बनाउनुभएको थियो, तर उसले उहाँको कुरा सुनेन; माथिसँग उसलाई प्रयोग गर्ने र बर्खास्त गर्ने अख्तियार हुन्छ—यो एउटा प्रशासनिक आदेश हो। यसपछि, उसका सहयोगीहरूलाई पनि धोइयो। के माथिका बन्दोबस्तहरूलाई सबैले मतदान गरेर अनुमोदन गर्न आवश्यक छ? (छैन।) किन छैन? तिमीहरू यसको कारण बताउन सक्दैनौ; तिमीहरू त्यस दिग्भ्रमित अगुवासँग निकै मिल्दाजुल्दा छौ जस्तो देखिन्छ, होइन र? ल भन, मैले तिमीहरूलाई सङ्गति गरिरहेका यी वचनहरू धर्मसिद्धान्त हुन् कि वास्तविकता? (वास्तविकता।) यदि मानिसहरूले ती अभ्यास र लागू गरेमा, के त्यो सही हुनेछ? (हुनेछ।) यदि त्यो सही हुन्छ भने, के सबैले त्यसमा मत हालेर मतदान गर्न जरुरी छ? (छैन।) के माथिले कसैलाई धुन आदेश दिएर उसलाई अन्याय गर्न सक्नुहुन्छ? कदापि सक्नुहुन्न। त्यसोभए, माथिले यस दुष्ट व्यक्तिलाई धुनू भनी आदेश दिनुहुँदा, र यस अगुवाले त्यो कार्यान्वयन गर्न मानेन, यसमा समस्या के थियो? (खुला अवज्ञा।) यो खुला अवज्ञा मात्र होइन, यो त स्वतन्त्र राज्य सिर्जना गर्नु हो। माथिले त्यस दुष्ट व्यक्तिलाई धुनू भनी आदेश दिनुहुँदा, यस झूटो अगुवाले आलटाल गऱ्यो र त्यसलाई कार्यान्वयन गरेन, अनि उसले मतदान गराएर आम रायको सर्वेक्षण गऱ्यो। उसले कस्तो आम रायको सर्वेक्षण गरिरहेको थियो? सार्वजनिक राय भनेको के हो? बहुमत भनेको के हो? के बहुसङ्ख्यक मानिसले सत्यता बुझ्छन् वा तिनीहरूमा सत्यता हुन्छ? (त्यस्तो हुँदैन।) बहुसङ्ख्यक मानिसहरूसँग खुट्ट्याउने क्षमतासमेत हुँदैन, त्यसैले के तिनीहरू सत्यता बुझ्ने मानिस हुन सक्छन्? यस अगुवाले आम रायसमेत सर्वेक्षण गऱ्यो—के त्यसले कुनै समस्या साँच्चै समाधान गर्न सक्छ? के यो जरूरी छ? अधिकांश मानिसमा समझशक्ति हुँदैन, र माथिले व्यक्तिगत रूपमै निरीक्षण गरेर दुष्ट व्यक्तिलाई धुने आदेश दिनुभयो, तर यस ख्रीष्टविरोधीले आलटाल गऱ्यो र उसलाई धोएन, दुष्ट व्यक्तिलाई आश्रय दियो र जोगायो, उसलाई मण्डलीमा रहेर बाधा पुऱ्याउन दियो। जहाँ दुष्ट मानिसहरू हुन्छन्, त्यहाँ भद्रगोल र अस्तव्यस्त हुन्छ। परमेश्‍वरका चुनिएका जनहरूले सामान्य तरिकाले आफ्ना कर्तव्य निर्वाह गर्न सक्दैनन्, र मण्डलीको काम सामान्य तरिकाले अगाडि बढ्न सक्दैन। दुष्ट मानिसहरूलाई तुरुन्तै धोएपछि मात्र मण्डलीको काम सामान्य तरिकाले अघि बढ्ने सुनिश्चित हुन्छ। तर, ख्रीष्टविरोधीहरू सत्तामा रहेका ठाउँमा, परमेश्‍वरको घरका हितलाई हानि गर्ने, बाधा पुऱ्याउने, अनुचित तरिकाले कार्य गर्ने, र अलिकति पनि इमानदारी नभई आफ्ना कर्तव्य निभाउनेहरूलाई धुन सकिँदैन। ख्रीष्टविरोधीहरू मण्डलीमा खराब कामकुरा गर्दै भाँडभैलो मच्चाउँछन्, दुष्ट मानिस र अविश्‍वासीहरूलाई आश्रय दिन्छन् र जोगाउँछन्। तिनीहरू के निहुँमा यसो गर्छन्? तिनीहरू अधिकारी भएकाले अरू मानिसको मालिक हुनैपर्छ भन्ने निहुँमा त्यसो गर्छन्। तिनीहरू परमेश्‍वरको घरमा आफूलाई अधिकारी मान्छन्, अनि अरू मानिसको मालिक हुन चाहन्छन्। ल भन् त, मानिसको मालिक को हो? (परमेश्‍वर।) परमेश्‍वर र सत्यता नै मानिसका मालिक हुन्। ती ख्रीष्टविरोधीहरू केही पनि होइनन्! तिनीहरू यी मानिसहरूको मालिक हुन चाहन्छन्, तर तिनीहरूलाई आफ्नो मालिक को हो भन्नेसमेत थाहा छैन! के तिनीहरू दुर्जन होइनन् र? ख्रीष्टविरोधीहरू यो विधि प्रयोग गरेर मानिसहरूलाई यसो भन्छन्: “म तिमीहरूको मालिक हुन सक्छु। यदि तिमीहरूमा कुनै गुनासा, कुनै असन्तुष्टि छन्, वा यदि तिमीहरूले कुनै अन्याय वा दुःखकष्ट भोगेका छौ भने, म तिमीहरूको अगुवाको नाताले त्यो समाधान गरिदिन सक्छु।” सत्यता वा वास्तविक तथ्यहरू नबुझ्नेहरूलाई ती ख्रीष्टविरोधीहरूले भ्रममा पार्छन्। उनीहरू तिनीहरूलाई पुर्खा र परमेश्‍वरको रूपमा पछ्याउँछन् र आराधना गर्छन्। सत्यता बुझ्नेहरूलाई यस्ता ख्रीष्टविरोधीहरू भेट्दा कस्तो लाग्छ? उनीहरू तिनीहरूबाट घिनाउँछन् र विकर्षित हुन्छन्, र यसो भन्छन्, “त्यसोभए तिमी हाम्रो मालिक भएर हामीलाई नियन्त्रण गर्न चाहन्छौ? यो तिम्रो जीवनकालमा त हुनेछैन! तिमीले हामीलाई तिमीसामु नभई परमेश्‍वरसामु डोऱ्याउँछौ भनेर हामीले तिमीलाई हाम्रो अगुवाका रूपमा रोजेका हौँ।” यसको मतलब उनीहरूले ख्रीष्टविरोधीहरूका षड्यन्त्र छर्लङ्गै देखेका छन्। ख्रीष्टविरोधीहरू मानिसहरूलाई आफू उनीहरूको मालिक भएको निहुँमा भ्रममा पार्छन्, यो आफ्ना आवश्यकताहरूसँग मिल्छ भनी सोच्न लगाउँछन्, चाहे त्यो भावनात्मक, मनोवैज्ञानिक, आत्मिक, वा अन्य आवश्यकताहरू किन नहोऊन्। सत्यता वा वास्तविक तथ्यहरू नबुझ्नेहरू बारम्बार ख्रीष्टविरोधीहरूको भ्रमको सिकार बन्छन्, यतिसम्म कि भ्रममा परेपछि, उनीहरू पछाडि फर्केर चिन्तन गर्न नसक्ने मात्र नभई ती ख्रीष्टविरोधीहरूको समर्थन र बचाउ गर्नसमेत सक्छन्। उनीहरूले ख्रीष्टविरोधीहरूलाई समर्थन र बचाउ गर्न सक्नुले उनीहरू साँच्चै भ्रममा परेका छन् भनेर एकदमै प्रस्ट देखिन्छ—के कुरा यही होइन र? (हो।) किन मानिसहरू परमेश्‍वरमा विश्‍वास गर्छन्? मुक्ति पाउन होइन र? यदि तँ ख्रीष्टविरोधीहरूलाई पछ्याउँछस् भने, के तैँले परमेश्‍वरलाई प्रतिरोध र विश्‍वासघात गरिरहेको हुँदैनस् र? के तँ परमेश्‍वरप्रति शत्रुवत् हुने शक्तिहरूका पक्षमा उभिरहेको हुँदैनस् र? त्यो अवस्थामा, के परमेश्‍वरले अझै पनि तँलाई चाहनुहुनेछ? यदि तँ परमेश्‍वरलाई नाम मात्रका लागि पछ्याउँछस्, अझै कुनै व्यक्तिलाई नै पछ्याउँछस् भने, परमेश्‍वरले तँलाई कसरी हेर्नुहुनेछ र व्यवहार गर्नुहुनेछ? यदि तैँले परमेश्‍वरलाई अस्वीकार गरिस् भने, के उहाँले तँलाई तिरस्कार गर्नुहुनेछैन र? यदि मानिसहरू यति थोरै धर्मसिद्धान्तसमेत बुझ्दैनन् भने, के तिनीहरूले सत्यता बुझ्न सक्छन्? के यी मानिसहरू अन्योलमा छैनन् र?

ख्रीष्टविरोधीहरूले मानिसहरूलाई भ्रममा पार्नु कहिलेकाहीँ हुने प्रकटीकरण होइन; तिनीहरू यो बारम्बार गर्छन्, यो तिनीहरूको निरन्तर कार्य सिद्धान्त हो, वा यो तिनीहरूको कामकुरा गर्ने आधार, विधि, र शैली हो भन्न सकिन्छ—यो तिनीहरूको निरन्तर कार्यशैली हो। नत्र, तिनीहरूलाई कसले आदर गर्नेथ्यो र? पहिलो कुरा त, तिनीहरू सत्यता बुझ्दैनन्। दोस्रो कुरा, तिनीहरूमा खराब मानवता हुन्छ। तेस्रो कुरा, तिनीहरूमा परमेश्‍वरको भय मान्ने हृदय पनि हुँदैन। त्यसोभए कसरी तिनीहरू मानिसहरूलाई आफ्नो कुरा पूर्ण रूपमा मान्ने, आफूलाई आदर र प्रशंसा गर्ने तुल्याउन सक्छन्? तिनीहरू विभिन्न माध्यम र विधिमा भर परेर देखावा गर्छन्, र मानिसहरूलाई आफ्नो आदर र आराधना गर्ने तुल्याउँछन्। तिनीहरू मानिसहरूलाई भ्रममा पार्न यी विधिहरू प्रयोग गर्छन्, उनीहरूमा केही झूटा छाप पार्छन्, उनीहरूलाई तिनीहरू आत्मिक छन्, तिनीहरू परमेश्‍वरलाई प्रेम गर्छन्, मूल्य चुकाउँछन्, प्रायः सही कुरा भन्छन् र सही सिद्धान्तहरू प्रस्तुत गर्छन्, अनि दाजुभाइ-दिदीबहिनीहरूका हितको रक्षा गर्छन् भनेर बुझ्ने तुल्याउँछन्। त्यसपछि, तिनीहरूले यी झूटा बुझाइहरू प्रयोग गरेर मानिसहरूमा सम्मान र प्रशंसाको भावना पैदा गर्छन्, मानिसहरूलाई भ्रममा पार्ने र आफूलाई पछ्याउन लगाउने तिनीहरूको लक्ष्य पूरा गर्छन्। जब तिनीहरू मानिसहरूलाई यसरी भ्रममा पार्छन्, के तिनीहरूले गर्ने कामकुरा सत्यतासित मेल खान्छन्? तिनीहरूले सबथोक सही भने पनि, तिनीहरूले गर्ने कामहरू पक्कै पनि सत्यतासित मेल खाँदैनन्। समझशक्ति नभएकाहरूले समस्या देख्न सक्दैनन्। मानिसहरूलाई भ्रममा पार्ने सारको सम्बन्धमा भन्नुपर्दा, तिनीहरूका कार्यले गर्दा मानिसहरूलाई ती सत्यतासित मेल खाँदैनन् भनी बुझ्न गाह्रो हुन्छ। यदि यो देख्न सकेको भए, के मानिसहरूले तिनीहरूको जालझेल पत्ता लगाउन सक्नेथिएनन् र? वास्तवमा, तिनीहरूले गर्ने र खुलासा गर्ने कुरा झूटो आत्मिकता हो। त्यसोभए, झूटो आत्मिकताको प्रकटीकरण के हो? झूटो आत्मिकतासित सम्बन्धित धेरै व्यवहार, कार्य, र भनाइहरू सही देखिन्छन्, तर वास्तवमा ती बाहिरी कार्य मात्र हुन्, र तिनको सत्यता अभ्यास गर्नुसित कुनै सम्बन्ध हुँदैन। ठ्याक्कै फरिसीहरूजस्तै, जसले प्रभु येशूको प्रतिरोध गरे: तिनीहरू हातमा धर्मशास्त्र लिएर गल्लीहरूमा “हे मेरा प्रभु…,” भन्दै चर्को सोरमा प्रार्थना गर्थे, मानिसहरूलाई तिनीहरूको भक्ति देखाउँथे। फलस्वरूप, आजकाल “फरिसी” शब्द त पाखण्डी मानिसहरूको उपमा बनेको छ। फरिसीको अगाडि कुन विशेषण लाग्छ? पाखण्डी। खासमा, “पाखण्डी” नभनी “फरिसी” शब्द उल्लेख गरिएमा, तैँले यो सकारात्मक शब्द होइन भनेर थाहा पाउनेछस्—यो “दुर्जन” वा “दियाबलस” भनेजस्तै हो र यसले त्यही अर्थ दिन्छ। झूटो आत्मिकताको कुरा गर्नुपर्दा, आजकाल आत्मिकताबारे खासै धेरै मानिसले कुरा गर्दैनन्, र कसैले आत्मिकताको उल्लेख गर्दा, त्यसको अगाडि के थप्छ? (झूटो।) ठिक भनिस्, झूटो शब्द थप्छ। धेरैजसो अवस्थामा, ख्रीष्टविरोधीहरूले मानिसहरूलाई बहकाउनुका प्रकटीकरणहरू वास्तवमा झूटो आत्मिकताका प्रकटीकरणहरू हुन्। झूटो आत्मिकतासँग जोडिएका शब्द, कार्य, र व्यवहारहरू निकै राम्रा, निकै भक्तमय, र सत्यतासँग मिल्दो देखिन्छन्। तिनीहरू कुनै व्यक्तिलाई कमजोर देख्दा आफ्नो खाना बिर्सेर हतारपतार उसलाई मद्दत गर्न पुग्छन्। जब तिनीहरू कसैलाई घरमा कुनै समस्या आइपरेको देख्छन्, तब तिनीहरू आफ्ना मामलालाई बेवास्ता गरेर उसलाई मद्दत गर्न हतारिन्छन्। यद्यपि, तिनीहरू केही सही शब्द वा मिठा र सहानुभूतिशील शब्दहरूद्वारा मद्दत गर्छन्, तर यति धेरै बोल्दा पनि त्यस व्यक्तिका वास्तविक समस्याहरू ज्युँका त्युँ रहन्छन्, समाधान हुँदैनन्। त्यसोभए तिनीहरूले यस्तो व्यवहार गर्नुको उद्देश्य के हो त? मानिसहरू तिनीहरूको व्यवहारद्वारा अत्यन्तै प्रभावित हुन्छन्, र तिनीहरूलाई आवश्यकता परेको बेलामा यस्तो अगुवामा भर पर्न पाउनु गजबको कुरा हो भन्ने लाग्छ—उनीहरू साँच्चै खुसी हुन्छन्। त्यसकारण, के भन्न सकिन्छ भने ख्रीष्टविरोधीहरूले शब्दहरू प्रयोग गरेर मानिसहरूलाई भ्रममा पार्ने मात्र नभई त्यो सँगसँगै उनीहरूलाई भ्रममा पार्न विभिन्न व्यवहार पनि अपनाउँछन्, ताकि मानिसहरूले तिनीहरू अत्यन्तै आत्मिक, असाधारण, र आफ्नो भरोसा र सहाराका लायक छन् भन्ने ठानून्। कतिपयले त यस्तोसमेत सोच्लान्, “परमेश्‍वरमा विश्‍वास गर्नु अलि अमूर्त लाग्छ, तर हाम्रो अगुवामा विश्‍वास गर्नु व्यावहारिक हुन्छ। यो अत्यन्तै वास्तविक र साँचो हुन्छ: उनलाई छुन र देख्न सकिन्छ, अनि कामकुरा सम्हाल्दा उनलाई सोध्न र सिधै कुरा गर्न सकिन्छ। त्यो कति गजबको हुन्छ!” यस्ता नतिजाहरू हासिल गरेर, ख्रीष्टविरोधीहरू आफ्ना उद्देश्यमा पुगेका हुन्छन्, तर भ्रमितहरू दुःखित हुन्छन्। केही समयसम्म ख्रीष्टविरोधीहरूको भ्रममा परेपछि, जब यी मानिसहरू फेरि परमेश्‍वरसामु आउँछन्, तब उनीहरू प्रार्थना गर्न वा उहाँलाई आफ्ना हृदय खोल्न जान्दैनन्। त्यसबाहेक, यी मानिसहरूको भेटघाट हुँदा, उनीहरू एकअर्कालाई चिप्लो घस्छन्, आत्मिक भएको नाटक गर्छन्, अनि एकअर्कालाई भ्रममा पार्ने र छल्ने गर्छन्। अन्त्यमा, ख्रीष्टविरोधीहरू यस्तो समेत दाबी गर्छन्, “हाम्रो मण्डलीको हरेक दाजुभाइ-दिदीबहिनीले परमेश्‍वरलाई प्रेम गर्छन्। समस्याहरू आइपर्दा, उनीहरू त्यो समाधान गर्न डटेर लागिपर्छन्—उनीहरूलाई ठूलो रातो अजिङ्गरले गिरफ्तार गरे पनि, उनीहरू सबै जना आफ्नो गवाहीमा दृढ रहन सक्छन्। हामी कोही पनि यहूदा हुनेछैनौँ—म यसको ग्यारेन्टी दिन्छु!” नतिजा के भयो भने, जब तिनीहरू पक्राउ परे, तब तिनीहरूमध्ये धेरैजसो यहूदा बने। के तिनीहरू दुर्जनहरूको समूह होइनन् र? ख्रीष्टविरोधीहरूले यी खोक्रा शब्द र नाराहरू प्रयोग गरेर दाजुभाइ-दिदीबहिनीहरूलाई मूर्ख बनाउने, भ्रममा पार्ने, र ठग्ने गर्छन्। धेरैजसो मानिस मूर्ख र अनभिज्ञ हुन्छन्, उनीहरूमा समझशक्ति हुँदैन, अनि ख्रीष्टविरोधीहरूलाई मनपरी व्यवहार गर्न दिन्छन्। माथिका कार्य प्रबन्धहरूले परिस्थिति उत्पन्न हुँदा त्यो कसरी सम्हाल्ने र कस्तो काम गर्ने भनेर लामो समयदेखि जोड दिएका छन्, जसको उद्देश्य परमेश्‍वरका चुनिएका सबै जनले सुरक्षित वातावरणमा आफ्ना कर्तव्य निभाउन सकून् भनी सुनिश्चित गर्नु हुन्छ। गिरफ्तारी र सतावटमा परेमा, सकेसम्म क्षति कम गर्नुपर्छ। यदि परमेश्‍वरका चुनिएका सबै जन गिरफ्तार भएर जेल परेर उनीहरूको मण्डली जीवन पूर्ण रूपले गुम्यो भने, के यसले उनीहरूको जीवन प्रवेशमा कमी गराउनेछैन र? जेलमा परमेश्‍वरका वचन खान र पिउन नपाएपछि, के व्यक्तिको जीवन परिपक्व हुन सक्छ? उनीहरूले भजनका केही वचन मात्र सम्झन सक्छन्, र हरदिन उनीहरूको जीवन ती केही वचनमा भर पर्छ। उनीहरूले राति प्रार्थना गर्दा, हृदयमा मौन रूपमा मात्र गर्न सक्छन्, आफ्ना ओठ चलाउने आँट गर्दैनन्। उनीहरूका हृदयमा “विश्‍वासघात नगर्नू, यहूदा नबन्नू, परमेश्‍वरको गवाहीमा दृढ रहनू र उहाँको महिमा गाउनू, उहाँको बदनाम नगर्नू,” जस्ता सोचहरू मात्र बाँकी रहेका हुन्छन्, अरू केही पनि हुँदैन—मानिसहरूमा त्यति थोरै कद मात्र हुन्छ। ख्रीष्टविरोधीहरू यी कुराहरूलाई विचार गर्दैनन्। किन तिनीहरूलाई ख्रीष्टविरोधी भनिन्छ? तिनीहरू केहीझैँ नमानी अरूलाई दुर्व्यवहार गर्छन् र दाजुभाइ-दिदीबहिनीहरूलाई हानि गर्छन्! माथिका कार्य प्रबन्धहरूले मानिसहरूले सुरक्षित परिस्थितिमा आफ्ना कर्तव्य निभाएको र सकेसम्म दुर्घटनाहरूबाट जोगिएको माग गर्छन्, तर ख्रीष्टविरोधीहरू आफ्ना काम गर्दा यी कार्य प्रबन्धहरू पालना गर्दैनन्। तिनीहरू चिच्याउँछन् र आफ्नै इच्छाअनुसार सुरक्षालाई बेवास्ता गरेर अन्धाधुन्ध काम गर्छन्। कतिपय मूर्ख व्यक्तिहरूमा समझशक्ति हुँदैन र सोच्छन्, “माथिले किन सधैँ सुरक्षाको कुरा उठाउनुहुन्छ? किन उहाँ दुर्घटनाहरूदेखि यति धेरै डराउनुहुन्छ? त्यसमा डर मान्नुपर्ने के छ र? सबथोक परमेश्‍वरकै हातमा हुन्छ!” के यस्ता कुरा भन्नु मूर्खता होइन र? तेरो कद सानो होला, तँमा बुझाइ छैन होला, र तैँले मामलाहरू छर्लङ्ग देख्न सक्दैनस् होला, तर तैँले मूर्ख तरिकाले कार्य गर्न मिल्दैन! माथिले निश्चित परिस्थितिहरूमा मानिसहरू कसरी भेला हुनुपर्छ, र उनीहरूले कस्ता सिद्धान्तहरू पछ्याउनुपर्छ भनेर बन्दोबस्त मिलाउनुभएको छ—यी सम्पूर्ण विस्तृत बन्दोबस्तहरू केका लागि हुन्? ठ्याक्कै भन्नुपर्दा ती परमेश्‍वरका चुनिएका जनहरूको रक्षा गर्नका लागि हुन्, ताकि उनीहरूले भेला भएर सामान्य र सुरक्षित तवरले आफ्ना कर्तव्य निर्वाह गर्न सकून्। सुरक्षाले तँलाई परमेश्‍वरमा विश्‍वास गरिरहन, सामान्य रूपमा आफ्नो मण्डली जीवन जिउन अनि परमेश्‍वरका वचन खान र पिउन मद्दत गर्छ। यदि तेरो सुरक्षा गुम्यो भने पनि, यदि तँलाई ठूलो रातो अजिङ्गरले गिरफ्तार गऱ्यो, अनि जेलमा तैँले परमेश्‍वरका वचन सुन्न वा पढ्न, भजनहरू गाउन पाइनस्, र त्यहाँ भेलाहरू हुँदैन भने—कसरी तँ अझै पनि परमेश्‍वरमा विश्‍वास गर्न सक्छस्? सायद तँ नामको मात्र विश्‍वासी बन्छस् होला। ख्रीष्टविरोधीहरू यी मामलाहरूबारे वास्ता गर्दैनन्; तिनीहरू मानिसहरूको जीवन र मृत्युबारे वास्ता गर्दैनन्। तिनीहरू आफ्नै महत्त्वाकाङ्क्षा र चाहनाहरू पूरा गर्नका निम्ति, सबैलाई जाग्न हौसला दिँदै अन्धाधुन्ध यसो भन्दै चिच्याउँछन्, “हामी परिस्थितिहरूदेखि डराउँदैनौँ—हामीसँग परमेश्‍वर हुनुहुन्छ!” मूर्खहरू केही पनि बुझ्दैनन् र तिनीहरू यी शब्दहरूद्वारा भ्रमित हुन्छन्। सबैमा अस्पष्ट र खोक्रा सोचाइहरू हुन्छन् र सोच्छन्, “हामी परमेश्‍वरमा विश्‍वास गर्छौँ, र परमेश्‍वरले हाम्रो सुरक्षा गर्नुहुन्छ; यदि हामीलाई केही भयो भने, त्यो परमेश्‍वरकै अनुमतिमा हुन्छ।” के यी खोक्रा शब्दहरू होइनन् र? ख्रीष्टविरोधी र सत्यता नबुझ्नेहरू यस्तै कार्य गर्छन्। दाजुभाइ-दिदीबहिनीहरूले नबुझ्लान्, तैपनि, तैँले कार्य प्रबन्धहरूबारे प्रायः सङ्गति गर्ने अगुवा भएको नाताले, यी मामलाहरूलाई बेवास्ता गर्नु हुँदैन। तैँले कार्य प्रबन्धहरूअनुसार काम गर्नैपर्छ र जति धेरै मानिसले तँलाई सुन्छन्, त्यति राम्रो हो, र जति धेरै मानिस हुन्छन्, तेरो भाषण त्यति नै उत्साहजनक बन्छ भन्ने सोच्दा समेत आफ्ना महत्त्वाकाङ्क्षा र चाहनाहरू पूरा गर्न सधैँ धेरै बोल्ने चाहना पटक्कै गर्नु हुँदैन। ख्रीष्टविरोधीहरूले आफूमुनिहरूको मन जित्न र उनीहरूलाई तिनीहरूको निर्देशन सुन्न लगाउन वातावरण सुरक्षित छ कि छैन भनेर विचार नगरी फुर्सदको समयमा यी मानिसहरूलाई एकसाथ भेला गराउँछन्, र अन्त्यमा उनीहरूलाई पतन गराउँछन्।

ख्रीष्टविरोधीहरू ठुलठुला कुराहरू भन्न अनि निश्चित खोक्रा, झूटा आत्मिक, र सैद्धान्तिक आधारहरू प्रयोग गरेर मानिसहरूलाई भ्रममा पार्न सिपालु हुन्छन्। समझशक्ति नभएका धेरैले मात्र तिनीहरूको कुरा सुन्छन्, र उनीहरू आफूलाई जसरी चालबाजी गरिए पनि ख्रीष्टविरोधीहरूको आज्ञापालन गर्छन्, फलस्वरूप समस्या र गिरफ्तारीमा पर्छन्। यी समस्याहरू कसरी उत्पन्न हुन सक्छन्? कतिपयले परमेश्‍वरले उनीहरूलाई रक्षा नगर्नुभएकाले हो भन्छन्। तर के त्यो परमेश्‍वरबारे गुनासो गर्नु होइन र? यस मामलामा परमेश्‍वरलाई दोष दिन मिल्दैन। परमेश्‍वर मानिसहरूलाई विभिन्न परिस्थितिमा उहाँको काम अनुभव गर्न दिनुहुन्छ। यदि तैँले कार्य प्रबन्धहरूमा आधारित सिद्धान्तअनुसार आफ्नो अभ्यास गरिस्, र वातावरणले साथ दिँदा, जतिसुकै मानिसहरू एकसाथ भेला भए पनि, परमेश्‍वरका वचनहरू सामान्य रूपमा खान र पिउन, परमेश्‍वरको काम अनुभव गर्न, र आफूले निभाउनुपर्ने कर्तव्यहरू निभाउन सकिस् भने, परमेश्‍वरले तँलाई अगुवाइ गर्नुहुनेछ र तँमा उहाँको काम गर्नुहुनेछ। यदि तँ माथिका माग विरुद्ध गइस् र आफ्नै इच्छाअनुसार अन्धाधुन्ध कार्य गर्छस्, अनि केही आइपऱ्यो भने, त्यो मूर्खता र अज्ञानता मात्र हो। परमेश्‍वर शोधन गर्न सबैलाई जेलमा हाल्ने अभिप्राय राख्नुहुन्न। उहाँको अभिप्राय भनेको हरेक व्यक्तिले राम्ररी उहाँका वचनहरू खाऊन् र पिऊन् अनि उहाँको काम अनुभव गरून् भन्ने हो। तर, ख्रीष्टविरोधीहरू यो बुझ्दैनन्। तिनीहरू आफ्नै तर्कमा विश्‍वास गर्छन्, परमेश्‍वरको सुरक्षा पाएमा डर मान्नुपर्ने केही पनि हुँदैन भन्ने सोच्छन्। तिनीहरू परमेश्‍वरको सुरक्षाका सिद्धान्तहरू बुझ्दैनन् र सधैँ परमेश्‍वरलाई सीमित गर्दै प्रावधानहरू अन्धाधुन्ध पालना गर्छन्। धेरै मानिस तिनीहरूको भ्रममा पर्छन् र तिनीहरूसँगै अन्धाधुन्ध काम गर्छन्, माथिका बन्दोबस्तहरूलाई बेवास्ता गर्छन्, फलस्वरूप, केही आइपर्छ—उनीहरू गिरफ्तार हुन्छन् र जेलमा यातना भोग्छन्। समस्या उत्पन्न हुँदा यी मानिसहरूमा कस्तो कद हुन्छ? उनीहरूमा अलिअलि उत्साह मात्र हुन्छ, उनीहरू अलिअलि धर्मसिद्धान्त बुझ्छन्, र केही नाराहरू फलाक्न सक्छन्, तर उनीहरूमा परमेश्‍वरबारे बिलकुलै ज्ञान हुँदैन, उनीहरूमा साँचो बुझाइ, ज्ञान, वा सत्यताको अनुभव हुँदैन, अनि परमेश्‍वर मानिसहरूलाई मुक्ति दिन कसरी काम गर्नुहुन्छ भन्नेबारे बुझाइ हुँदैन। उनीहरू उत्साहमा मात्र भर परेर परमेश्‍वरलाई पछ्याउँछन् र उनीहरूमा अलिअलि सङ्कल्प मात्र हुन्छ। के यस्तो कद भएका मानिसहरू आफूलाई पक्राउ गरेर जेलमा हाल्दा गवाही दिन सक्छन्? कदापि सक्दैनन्। उनीहरूले विश्‍वासघात गर्नेबित्तिकै आउने परिणामहरू कस्ता हुन्छन्? उनीहरू सोच्न थाल्छन्, “के परमेश्‍वर सर्वशक्तिमान् हुनुहुन्न र? सबथोक उहाँकै हातमा छ, तर किन उहाँ मलाई मुक्ति दिनुहुन्न? किन उहाँ मलाई यसरी कष्ट भोग्न दिनुहुन्छ? के परमेश्‍वर त हुनुहुन्छ? के हामीले यति धेरै उत्साह राख्नु गलत हुने सम्भावना छ? यदि हाम्रा अगुवाहरूले हामीलाई बहकाएका छन् भने, किन परमेश्‍वर तिनीहरूलाई ताडना दिनुहुन्न? किन परमेश्‍वरले हामीलाई यहाँ ल्याउनुभयो? किन उहाँले हामीलाई यस्तो परिस्थिति सामना गर्न लगाउनुभयो?” गुनासाहरू देखिन थाल्छन्, त्यसको लगत्तै परमेश्‍वरलाई अस्वीकार गरिन्छ: “परमेश्‍वरका कार्यहरू मानिसको इच्छासँग मिल्दैनन्। उहाँका कार्यहरू सधैँ सही नहोलान्, र उहाँ नै सत्यता नहुनुहोला।” अन्त्यमा, धेरै कष्ट भोग्नुका साथै केही समय त्यो सहेपछि, तिनीहरूले जानेको थोरै धर्मसिद्धान्त र तिनीहरूमा भएको अलिकति जोस पनि हराउँछ। तिनीहरू परमेश्‍वरलाई नकार्छन् र आफ्नो आस्था गुमाउँछन्, यहूदा समेत बन्छन्। जेलबाट छुटेपछि, तिनीहरू यस्तो समेत सोच्छन्, “अब मैले परिस्थितिहरूबारे फेरि कहिल्यै चिन्ता लिनुपर्दैन। हेर त, परमेश्‍वरमा विश्‍वास नगर्नेहरूलाई कति राम्रो छ: बाहिर उनीहरूलाई एकदमै धेरै स्वतन्त्रता छ। हामी चाहिँ गोप्य रूपमा विश्‍वास गरेर के गरिरहेका छौँ? यदि देशले विश्‍वासलाई निषेध गर्छ भने, विश्‍वास गर्न छोडिहाल।” के यस्ता मानिसहरूले पछि पनि परमेश्‍वरमा विश्‍वास गर्न सक्छन्? (अहँ, सक्दैनन्।) किन सक्दैनन्? परमेश्‍वरले तिनीहरूलाई उप्रान्त चाहनुहुन्न। परमेश्‍वर तँलाई एकपटक मात्र रोज्नुहुन्छ, र तैँले आफ्नो मौका गुमाइसकेको छस्, त्यसैले परमेश्‍वरले तँलाई दोस्रोपटक चाहनुहुनेछैन। यस्ता मानिसहरूले मुक्ति पाउने आशा कति हुन्छ? शून्य, कुनै आशा रहेको हुँदैन। यो नै अन्ततः ख्रीष्टविरोधीहरूले मानिसहरूलाई भ्रममा पार्न मनमानी व्यवहार गरेर र केही झूटा आत्मिक सिद्धान्तहरू प्रयोग गरेर ल्याउने परिणाम हो, जसले गर्दा तिनीहरू देखावटी आत्मिकता र जोसलाई पछ्याउँछन्। परिणामचाहिँ के हो? (उनीहरू बर्बाद हुन्छन्।) परमेश्‍वरले उनीहरूलाई मुक्ति दिनु नदिनु उहाँको कुरा हो, तर कम्तीमा अहिलेका लागि के देखिन्छ भने, जब परमेश्‍वरप्रति मानिसहरूको आस्थाको मार्ग यो बिन्दुमा पुग्छ, तब उनीहरूका सम्भावना र गन्तव्य मूलत: बर्बाद हुन्छ। आखिर, यो कसले गर्दा हो? यो ख्रीष्टविरोधीहरूले गर्दा हो। यदि तिनीहरूले यस्तो अन्धाधुन्ध काम नगरेर कार्य प्रबन्धहरूअनुसार काम गरेका, दाजुभाइ-दिदीबहिनीहरूलाई माथिका मागअनुसार अगुवाइ गरेका, र सबैलाई परमेश्‍वरसामु ल्याएका भए, यी कुराहरू भएका हुनेथिएनन्। के यी मानिसहरूले मुक्ति पाउने आशा अझै रहेको हुनेथ्यो? (हजुर।) यी मानिसहरूले अझै पनि मुक्ति पाउने आशा पाउनेथिए। ख्रीष्टविरोधीहरूका महत्त्वाकाङ्क्षा र चाहनाहरू अत्यन्तै ठूला भएकाले, यदि तिनीहरूलाई जोगाउने र तिनीहरूको कुरा सुन्ने कोही छैन भने, तिनीहरूलाई जीवन पट्टाइलाग्दो र नीरस लाग्छ। तिनीहरू आफूलाई पछ्याउने ती अन्योल मानिसहरूलाई बलिको बोको र खेलौना ठान्छन्, र उनीहरू सबैलाई तिनीहरूको अगुवाइ पछ्याउन लगाउँछन्। तिनीहरूलाई आफू सक्षम छु र आफूलाई सुखचैन छ, अनि यो जीवन जिउन लायक छ भन्ने लाग्छ। तिनीहरू आफ्ना महत्त्वाकाङ्क्षा र चाहनाहरू पूरा गर्न आफूलाई पछ्याउनेहरूलाई यी तथाकथित आत्मिक र मिठा शब्दहरू प्रयोग गरेर भ्रममा पार्छन्, अनि उनीहरूलाई भ्रममा पारेपछि साँचो मार्ग र परमेश्‍वरका वचनबाट तर्काउँछन्, आफूलाई परमेश्‍वरबाट टाढिएर तिनीहरूलाई पछ्याउन लगाउँछन्, र ख्रीष्टविरोधीहरूको मार्गमा हिँड्न लगाउँछन्। अन्तिम नतिजा के हुन्छ? यी मानिसहरूको सम्भावना र गन्तव्य बर्बाद हुन्छ, अनि उनीहरूले मुक्ति पाउने मौका गुमाउँछन्। मानिसहरूले परमेश्‍वरमा राम्ररी विश्‍वास नगरेर बरु अरू मानिसहरूलाई पछ्याउनुका परिणामहरू कस्ता हुन्छन्? के तिमीहरू आत्मिक देखिने व्यक्तिको अझै पनि ईर्ष्या गर्छौ? (अहँ, गर्दैनौँ।) “आत्मिक” शब्दबारे के भन्न सकिन्छ? यो खोक्रो हुन्छ। मानिसहरू देहले बनेका हुन्छन्—उनीहरू सृजित प्राणी हुन्। यदि तँ साँच्चै आत्मिक भएको भए, तेरो देह अस्तित्वमै हुनेथिएन, अनि त्यसपछि तँ कसरी आत्मिक हुनेथिइस्? के त्यो खोक्रो कुरा मात्र होइन र? त्यसैले हेर् त, “आत्मिक” शब्द आफै वैध होइन; यो खोक्रो कुरा मात्र हो। भविष्यमा, यदि तैँले आत्मिकता पछ्याइरहेको छु भनेर कसैले भनेको सुनिस् भने, उसलाई यसो भन्, “तिमी इमानदार व्यक्ति हुनुको र परमेश्‍वरसामु जिउनुको पछि लाग्नुपर्छ—त्यो अझ बढी व्यावहारिक हुन्छ। यदि तिमी आत्मिकता पछ्याउँछौ भने, त्यो निकासहीन मार्ग हो! आत्मिकतालाई कहिल्यै नपछ्याऊ; यो मानिसहरूले पछ्याउने कुरा होइन—यो वैध छँदै छैन।” ल भन्, परमेश्‍वरमा धेरै वर्ष विश्‍वास गरेपछि, को चाहिँ आत्मिक व्यक्ति बनेको छ? के ती चर्चित हस्तीहरू र धर्मका बाइबल व्याख्याकारहरू आत्मिक हुन्? ती सबै पाखण्डीहरू हुन्, तिनीहरू कोही पनि आत्मिक होइनन्। “आत्मिक” शब्द आविष्कार गर्ने मानिसहरूले यो खोक्रो शब्द प्रयोग गरेर मानिसहरूलाई भ्रममा पारिरहेका छन्। तिनीहरू दुर्जन र दियाबलस हुन्। कस्तो व्यक्तिले चाहिँ यस्ता खोक्रा कुराहरू भन्न सक्छ? के तिनीहरूमा आत्मिक बुझाइ हुन्छ? (अहँ, हुँदैन।) यदि तँ मानिसहरूले परमेश्‍वरमा विश्‍वास गर्दा के पछ्याउनुपर्छ वा उनीहरू कसको हुनुपर्छ भनेरसमेत बुझ्न सक्दैनस् भने, के तैँले सत्यता बुझ्न सक्छस्? तँ भित्रैबाट सृजित प्राणी, शैतानले भ्रष्ट पारेको मानवजातिको एक सदस्य होस्। कुनै कुराको हुने भन्ने सन्दर्भमा, तँ देहको छस्—त्यो मानव गुण हो। अवश्य नै, यदि तँ देहको हुन खोज्छस् भने, शैतानको हुन्छस्: त्यो त सांसारिक मार्गमा हिँड्नु हो। परमेश्‍वरमा विश्‍वास गर्ने मानिसहरूले सत्यतालाई पछ्याउनुपर्छ—त्यो सही हो। यदि मानिसहरू आत्मिक वा परमेश्‍वरजस्तै हुन खोज्छन् भने, के यो उनीहरूले हासिल गर्न सक्ने कुरा हो? उनीहरूले जसरी पछ्याए पनि, त्यो बेकार हुन्छ। यो परमेश्‍वरमा विश्‍वास गर्ने सही मार्ग होइन। त्यसकारण, आत्मिक वा परमेश्‍वरसरह हुन खोज्नु त नारा मात्र, सत्यतासँग असम्बन्धित झूटो आत्मिक सिद्धान्त हो। यदि तँ परमेश्‍वरमा विश्‍वास गर्छस् र उहाँलाई पछ्याउँछस् भने, तैँले सृजित प्राणीको रूपमा आफ्नो कर्तव्य राम्ररी पूरा गर्नुपर्छ, अनि परमेश्‍वरप्रति समर्पित हुन र उहाँलाई सन्तुष्ट पार्न सक्नुपर्छ। यो नै सत्यता वास्तविकता हो।

ख्रीष्टविरोधीहरूले जति नै प्रवचन सुने पनि, सत्यता बुझ्न सक्दैनन्। तिनीहरूले बुझ्न र स्पष्टसँग व्यक्त गर्न सक्ने सबै धर्मसिद्धान्त हुन्। तिनीहरू आफूले बुझ्न र सम्झन सक्ने ती वचनहरूलाई लिएर मानव धारणा र कल्पनाअनुरूप आत्मिक धर्मसिद्धान्तमा परिणत गर्न तिनमा घोत्लिन्छन्, र त्यसपछि तिनलाई मनपरी फैलाउँछन्, अरूलाई ती व्याख्या गर्छन्। जब आत्मिक बुझाइ नभएका र सत्यता नबुझ्नेहरूले यी कुरा सुन्छन्, तब तिनीहरूलाई ती एकदमै अर्थपूर्ण लाग्छ र तिनीहरू ती स्विकार्न इच्छुक हुन्छन्। फलस्वरूप, तिनीहरू भ्रममा पर्छन् र ख्रीष्टविरोधीहरूलाई आराधना गर्न थाल्छन्। समस्या त्यहीँबाट सुरु हुन्छ। वास्तवमा, ख्रीष्टविरोधीहरू सत्यतालाई बिलकुलै बुझ्दैनन्। यदि तैँले तिनीहरूका तथाकथित सही शब्दहरूलाई ध्यानपूर्वक सुनिस् र खुट्ट्याइस् भने, ती मानव धारणा र कल्पनासँग मिल्दा खोक्रा सिद्धान्त हुन् भनेर थाहा पाउनेछस्। अवश्य नै, सत्यता नबुझ्नेहरू यी शब्दहरू सही छन् भन्ने सोच्छन् र सजिलै तिनमा फस्छन्। के तिमीहरूले यस्ता परिस्थितिहरू अनुभव गरेका छौ? के तिमीहरू उदाहरण दिन सक्छौ? यदि तिमीहरू उदाहरण दिन सक्छौ अनि ती शब्द र धर्मसिद्धान्तहरू बताउन खप्पिसहरूले अरूलाई कसरी भ्रममा पार्छन् भनेर प्रस्टसित देख्न सक्छौ भने, यसले तिमीहरू ती कुरा बुझ्छौ र लागु गर्न सक्छौ भनेर प्रमाणित गर्छ। यदि तिमीहरू उदाहरण दिन सक्दैनौ भने, त्यसले तिमीहरूले ती अझै बुझेका छैनौ र लागु गर्न सक्दैनौ भन्ने सङ्केत गर्छ। तिमीहरू शब्द र धर्मसिद्धान्तहरू बोल्नमा खप्पिसहरूलाई भेट्दा, पक्कै पनि तिनीहरूलाई खुट्ट्याउन सक्नेछैनौ। (म त्यस्तो स्थितिमा परेको छु। जब दाजुभाइ-दिदीबहिनीहरू काटछाँट, ताडना, र अनुशासन भोग्छन्, अनि परमेश्‍वरको अभिप्राय बुझ्दैनन्, तब मसित खोजी गर्न आउँछन्। वास्तवमा, म पनि परमेश्‍वरको अभिप्राय वा यी समस्याहरूको सार बुझ्दिनँ। तर म उनीहरूलाई केही खोक्रा शब्दहरू बताउँछु, उदाहरणका लागि, “काटछाँट, ताडना, र अनुशासन सबै परमेश्‍वरको प्रेम र उहाँको मुक्ति हुन्। परमेश्‍वर हाम्रा भ्रष्ट स्वभावहरूमा यिनै तरिकाले काम गर्नुहुन्छ।” यसो भनिरहँदा पनि, म आफूले उनीहरूलाई उनीहरूका समस्याहरूको सार पूर्ण रूपमा बुझाएको छैनँ भनेर महसुस गर्न सक्छु, जस्तै उनीहरूले किन यो परिस्थिति सामना गरिरहेका छन्, उनीहरूका कार्य र प्रकटीकरणहरू कस्तो भ्रष्ट स्वभावअन्तर्गत पर्छन् वा तिनको प्रकृति कस्तो होला, अनि परमेश्‍वरको अभिप्राय के हो—मैले यी र अझ धेरै कुराहरूमा उनीहरूलाई सङ्गति गर्न सकेको छैनँ। मैले केही सही धर्मसिद्धान्त र मिठा नाराहरू मात्र भनेको छु, जसले वास्तवमा कसैलाई मद्दत गर्दैनन्।) यसको कारण के हो भने तँ आफैमा सत्यताबारे प्रस्ट बुझाइ छैन, त्यसैले तैँले आफ्ना दाजुभाइ-दिदीबहिनीहरूका वास्तविक समस्याहरू समाधान गर्न सक्दैनस्। त्यसोभए, के ख्रीष्टविरोधीहरूले मानिसहरूलाई भ्रममा पार्नु र यसको बीचमा कुनै भिन्नता छ? ख्रीष्टविरोधीहरू मानिसहरूलाई सद्भाव राखेर सहयोग गर्दैनन्; तिनीहरूको मनसाय र उद्देश्य नै उनीहरूलाई भ्रममा पार्नु र नियन्त्रण गर्नु हुन्छ। जब ख्रीष्टविरोधीहरू यस्ता कामकुरा गर्छन्, र नाराहरू फलाकिरहेका हुन्छन्, तब तिनीहरूको व्यवहार र तिनीहरूले कस्तो स्वभाव प्रकट गर्छन्, सो हेर्—ख्रीष्टविरोधीहरूलाई खुट्ट्याउने कडी यही हो। कतिपय मानिसहरूको कद सानो हुन्छ, अनि उनीहरूमा सत्यताको प्रस्ट बुझाइ हुँदैन। उनीहरूको कामको तीव्रताले आवश्यक नतिजाहरू प्राप्त नहोलान्, तर उनीहरूमा मानिसहरूलाई भ्रममा पार्ने वा नियन्त्रण गर्ने मनसाय वा उद्देश्य हुँदैन। उनीहरू मानिसहरूलाई डोऱ्याएर परमेश्‍वरसामु ल्याउन पनि चाहन्छन्—उनीहरूको क्षमताले आफ्नो चाहना पूरा गर्न नसकेको मात्र हो। उनीहरूले स्पष्ट नतिजाहरू हासिल नगरेका भए पनि, मानिसहरूले उनीहरूमा सही अभिप्रायहरू छन्, उनीहरू मानिसहरूलाई डोऱ्याएर परमेश्‍वरसामु ल्याउन चाहन्छन् भनेर बुझ्न सक्छन्। तर, ख्रीष्टविरोधीहरूको उद्देश्य के हो? (मानिसहरूको अनुमोदन पाउनु, अनि मानिसहरूलाई तिनीहरूको कुरा सुन्न र तिनीहरूलाई पछ्याउन लगाउनु हो।) त्यसोभए, तिनीहरूले भन्ने कुरा र आफ्नो चाहना पूरा गर्ने क्षमता नभएको व्यक्तिको कुराबीच के भिन्नता छ? पर्याप्त क्षमता नहुने व्यक्ति हृदयदेखि बोल्छ, तर समस्याको सार र जडलाई छर्लङ्ग बुझ्न सक्दैन; उसले त्यसमा प्रस्टसित सङ्गति गर्न सक्दैन, र अन्त्यमा, उसले त्यो समस्या समाधान गर्न वा अरूलाई भरणपोषण गर्न सक्दैन। अब, कुनै ख्रीष्टविरोधीका शब्दहरू के-के हुन्? के ती उसको हृदयबाट आउँछन्? (अहँ, आउँदैनन्।) आउँदैनन् भन्ने प्रस्ट छ: उसले भन्ने सबै कुरा झूट हो। उसले किन झूट बोल्नुपर्ने हो? ऊ तँलाई ठग्न र भ्रममा पार्न चाहन्छ। उसले यसो भन्न खोजेको हुन्छ, “मैले अगुवाको रूपमा गर्नुपर्ने काम गरिसकेको छु, मैले सङ्गति गर्नुपर्ने कुरा गरेको छु, र मैले भनेको सबै कुरा सही हो। यदि तिमी ती स्विकार्दैनौ र समस्या समाधान भएन भने, त्यो तिम्रो गल्ती हो—मलाई दोष नदेऊ।” ऊ साँचो रूपमा तेरा समस्याहरू समाधान गर्न चाहँदैन, बरु झारा टारिरहेको हुन्छ, र आफ्नो हैसियत कायम राख्न ऊसँग यी सही कुराहरू भन्नुको विकल्प नै हुँदैन। ऊ आफ्नो इच्छाविपरीत यी कुराहरू भन्छ, र उसले ती कुराहरू भने पनि, आफ्नो स्वेच्छाले भनिरहेको हुँदैन—उसले हृदयमा साँच्चै सोचिरहेको कुरा यो हुँदैन। त्यसकारण, कुनै-कुनै ख्रीष्टविरोधीहरूले सामान्यतया केही सही शब्दहरू भन्न सिक्न सक्छन्, अरूलाई तिनीहरूको नकारात्मकतालाई जित्न मद्दत गर्छन्, तर जब तिनीहरू आफै काटछाँटमा पर्छन् वा बर्खास्त हुन्छन्, तब तिनीहरू अत्यन्तै नकारात्मक बन्छन्, तिनीहरूले पूर्ण रूपमा आफूलाई चिन्न सक्दैनन्, र दाजुभाइ-दिदीबहिनीहरूलाई मद्दत दिन उनीहरूमा भरोसा गर्नुपर्छ। के यस्तो भएको छ? (छ।) यस्ता कुराहरू एकदमै बारम्बार हुन्छन्। कुनै ख्रीष्टविरोधीले अरूलाई निरन्तर रूपमा प्रचार गर्ने शब्द र धर्मसिद्धान्तहरूले उसलाई मद्दतसमेत गर्न सक्दैनन्। त्यसोभए, के यी शब्दहरू उसको भित्रैबाट आउँछन्? के ती उसको वास्तविक अनुभवहरूका नतिजा हुन्? (होइनन्।) त्यसोभए उसले भन्ने कुरा शब्द र धर्मसिद्धान्तहरू मात्र हो, आफ्नो साँचो कदको प्रतिबिम्ब होइन। उसले अरूलाई सहयोग गर्नका लागि गर्ने काममा पूर्ण रूपले बाहिरी झूटा प्रभाव, कार्य, र झारा टार्ने असल व्यवहार प्रयोग गरेर मानिसहरूलाई अगुवाको रूपमा उसलाई स्वीकार र अनुमोदन गर्न लगाउनु समावेश छ। मानिसहरूले उसलाई अगुवाको रूपमा स्वीकार र अनुमोदन गरेपछि, के उनीहरू ऊसामु झुक्दैनन् र? यदि उनीहरू ऊसामु झुक्छन् भने, के ख्रीष्टविरोधीले हैसियत प्राप्त गर्दैन र? के त्यसपछि उसको हैसियत सुरक्षित हुँदैन र? उसको उद्देश्य ठ्याक्कै यही हो। कतिपय अगुवा र कामदारहरूमा सत्यताको बुझाइ हुँदैन, अनि आफ्नो काम सम्हाल्दा तिनीहरूको क्षमताले तिनीहरूको चाहना पूरा गर्न सक्दैन। यो बढीमा तिनीहरूको सानो कद र तिनीहरू मानकअनुरूपका अगुवा होइनन् भन्ने कुराको सङ्केत हो। तर कुनै ख्रीष्टविरोधीले काम गर्दा, उसले दाजुभाइ-दिदीबहिनीहरूलाई साथ दिन वा सहयोग गर्न सक्छु कि सक्दिनँ भनेर विचार गर्दैन। उसले आफ्नै हैसियत र हितबारे मात्र सोच्छ। ती दुईबीचको भिन्नता यही हो: तिनीहरूका स्वभावहरू फरक हुन्छन्। त्यसकारण, ख्रीष्टविरोधीले धेरै मिठा शब्दहरू बोल्ने भए पनि, तिनले आफ्नो वास्तविकता झल्काउँदैनन्। उसले आफ्नो इच्छाविपरीत ती शब्दहरू भन्छ; उसले बाहिरी रूपमा सही लाग्ने केही धर्मसिद्धान्त र नारा, वा मानव भावनासित मिल्ने शब्दहरू प्रयोग गरेर मानिसहरूलाई सल्लाह दिने र झारा टार्ने मात्र गरिरहेको हुन्छ। उसले किन झारा टार्नुपरेको? किनकि यदि उसले कुनै नकारात्मक वा कमजोर व्यक्तिलाई देख्यो र उसलाई बेवास्ता गरेर सहयोग गरेन भने, अरूले ऊ वास्तविक काम गरिरहेको छैन र अगुवाको रूपमा आफ्ना जिम्मेवारी पूरा गरिरहेको छैन भनेर भन्नेछन्। यस्ता आरोपको डरले, उसलाई काम गर्नुको विकल्प हुँदैन। त्यसकारण, उसको उद्देश्य पूर्ण रूपले आफ्ना कर्तव्यहरू गर्नु होइन; ऊ यदि दाजुभाइ-दिदीबहिनीहरूलाई कष्ट आइपर्दा ऊ तुरुन्तै देखा परेन अनि उसले आफ्ना जिम्मेवारी निभाउँदै उनीहरूलाई सहयोग र भरणपोषण गरेन भने, उनीहरूले उसलाई उप्रान्त समर्थन गर्नेछैनन् भनेर डराउँछ। अर्को निर्वाचनमा, उनीहरूले उसलाई नरोज्न सक्छन्, र ऊ सच्चा अगुवा हुनेछैन, बरु उसको केवल खोक्रो पदवी हुनेछ। के उसको हृदयको चाहना खोक्रो पदवी पाउनु मात्र हो? (होइन।) त्यसोभए, ऊ के चाहन्छ? ऊ वास्तविक शक्ति र हैसियत चाहन्छ, ऊ दाजुभाइ-दिदीबहिनीहरूले भित्री रूपमा आफूलाई आराधना र समर्थन गरून् र पछ्याऊन् भन्ने चाहन्छ। त्यसकारण, ऊ हरेक निर्वाचनमा अगुवाको रूपमा चयन हुने प्रयत्न गर्छ—उसको उद्देश्य त्यही हो।

कतिपय तथाकथित अगुवा र कामदारहरू चुनाव नजिकिँदै गर्दा अत्यन्तै उत्साहित हुन्छन्, चारैतिर आफूलाई प्रदर्शन गर्छन् र असामान्य व्यवहार गर्छन्। यस्ता मानिसहरू ख्रीष्टविरोधी वर्गका हुन सक्छन्। यदि तिनीहरूले यस्तो व्यवहार गर्न सक्छन् भने, त्यो घृणास्पद कुरा हो! साँच्चै विवेक र समझ हुने व्यक्तिलाई आफूले मनसाय र उद्देश्य बोकेर काम गर्दा हृदयमा स्वतः ग्लानि महसुस हुनेछ। आफ्नो विवेक र समझद्वारा रोकिएपछि, उसले पहिले आफू त्यति उत्साहित नभएको महसुस गर्नेछ, र मानिसहरूले उसको अचानक उत्साहलाई प्रस्ट रूपले देख्नेछन्। उसलाई आफूप्रति घृणासमेत लाग्छ, र त्यस्तो व्यवहार गर्नुभन्दा चुनावमा नउठ्नु उत्तम लाग्छ। उसले यतिका वर्षदेखि परमेश्‍वरमा विश्वास गरेको अनि अलि कद र केही लज्जाबोध विकास गरेको हुनाले, अन्त्यमा ऊ आफूलाई रोक्न सक्षम हुन्छ। तर ख्रीष्टविरोधीहरू आफूलाई रोक्दैनन्; तिनीहरू आफूलाई जे मन लाग्छ त्यही गर्छन् र जसरी इच्छा लाग्छ त्यसरी काम गर्छन्। तिनीहरूमा महत्त्वाकाङ्क्षा र विभिन्न मनसाय, उद्देश्य र षड्यन्त्रहरू हुन्छन्। तिनीहरूलाई हृदयमा त्यो सबै थाहा हुन्छ, तर तिनीहरू अझै यसरी नै कामकुरा गर्न जिद् कस्छन्, सधैँ आफ्नै ख्याति र हैसियतबारे सोच्छन्। तिनीहरूलाई मण्डली र आफ्ना दाजुभाइ-दिदीबहिनीहरूका लागि कामकुरा गर्दा धेरै घाटा हुन्छ र त्यसो गर्नु उपयुक्त हुँदैन भन्ने लाग्छ। त्यसकारण, तिनीहरू आफूले गर्ने हरकुरामा आफूलाई पहिले राख्छन्, र सधैँ आफ्नै मात्र भलो खोज्छन्। चुनाव आएपछि, तिनीहरू चारैतिर मनाउन-फकाउन सक्दो प्रयास गर्छन्, आफूलाई चयन गर्न मानिसहरूलाई भ्रमाउने र लोभ्याउने गर्छन्, अनि मतदानको क्रममा आफ्ना लागि गोप्य रूपले एकदुई मतसमेत थप्छन्। के ख्रीष्टविरोधीहरूले यसरी काम गर्नु घिनलाग्दो कुरा होइन र? यदि तिनीहरूमा महत्त्वाकाङ्क्षा नभएका भए, किन तिनीहरू त्यो हदसम्म जान्थे र? के यो त महत्त्वाकाङ्क्षाले काम गरेको हो भन्ने प्रस्ट छैन र? कसैले कोही व्यक्ति महत्त्वाकाङ्क्षी छ भन्नु सकारात्मक कुरा होइन; निस्सन्देह, यस्ता मानिसहरूले गर्ने सबथोक घिनलाग्दो र व्यक्त गर्न नसकिने हुन्छ। ख्रीष्टविरोधीहरूले गर्ने सबथोक झूटो र छली हुन्छ; तिनीहरू सधैँ मानिसहरूलाई भ्रममा पार्न झूटो रूप प्रयोग गर्छन्। त्यस मामिलाको सत्यता थाहा नहुनेहरूले यो देखेर सोच्छन्, “अगुवाले विगत केही दिनमा धेरै मेहनत गरेका छन्, सुत्नु र खानु त्यागेका छन्, दिनरात काम गरेका छन्, हरेक कुरामा नेतृत्व लिएका छन्। उनले धेरै कष्ट भोगेका छन्, उनी यति लखतरान भएका छन् कि निकै दुब्लाएका छन्—उनको कपाल पनि अझ धेरै फुलेको छ।” यो देखेर कतिपय दाजुभाइ-दिदीबहिनीहरूमा ख्रीष्टविरोधीप्रति दया पलाउँछ, र अन्त्यमा, चुनावको समय, उनीहरूले उसलाई मत हाल्छन्। के ख्रीष्टविरोधीले आफ्नो लक्ष्य हासिल गरेको हुँदैन त? (हुन्छ।) षड्यन्त्र रच्नु र चाल चल्नु भनेको यही हो, दुष्ट हुनु भनेको यही हो। त्यसकारण, ख्रीष्टविरोधीहरूले मानिसहरूलाई शब्दहरूले मात्र नभई कैयौँपटक त्यस्ता कार्य र व्यवहारले पनि भ्रममा पार्छन् जसले मौन रूपमा मानिसहरूलाई तिनीहरू कति उत्साहित, कति समर्पित, र दाजुभाइ-दिदीबहिनीहरूबारे कति विचारशील छन् भन्ने भान पार्छन्। तिनीहरू यी राम्रा र सही देखिने अभिव्यक्ति अनि बाहिरी झूटो रूप प्रयोग गरेर मानिसहरूलाई आफू उनीहरूले स्विकार्नुपर्ने मानकअनुरूपका अगुवा, असल अगुवा हो भनी बारम्बार बताउँछन्, बारम्बार जोड दिन्छन्, र थाहा दिन्छन्। यो लोकतान्त्रिक देशहरूको चुनावजस्तै हो, जहाँ उम्मेदवारहरू यताउता गएर भाषण दिन्छन्, मनाउने-फकाउने गर्छन्, र चारैतिर अभियान चलाउँछन्। तिनीहरू मतदानको क्रममा बेइमानीसमेत गर्छन्। तर यी मानिसहरूलाई लाज लाग्दैन; तिनीहरू “असली पुरुष निर्मम हुनैपर्छ” भन्ने विश्वास पालन गर्छन्। तिनीहरू चुनाव जित्न आवश्यक हर उपाय प्रयोग गर्छन्—गैरविश्वासीहरूको सोचाइ र दृष्टिकोण यही हो। के यी ख्रीष्टविरोधीहरू पनि यसो गर्छन्? अवश्य गर्छन्! शक्ति र हैसियतका निम्ति, यी व्यक्तिहरू हृदयको गहिराइमा सबै कुरामा जोस-जाँगरका साथ लाग्छन्, र त्यो फत्ते गर्न दिमाग खियाउँछन्। तिनीहरू आफ्नो कुरामा पटक्कै सन्तुष्ट हुँदैनन्। त्यसैले, शक्ति र हैसियतका लागि ठूलो उत्साह हुनेहरू, अर्थात् आफ्ना महत्त्वाकाङ्क्षालाई नियन्त्रण गर्न नसक्नेहरू अन्त्यमा अगुवाका रूपमा चुनिए भने, तिनीहरू ख्रीष्टविरोधीको मार्ग मात्र पछ्याइरहेका हुँदैनन्; तिनीहरू आफै ख्रीष्टविरोधीसमेत बन्न सक्छन्। के तिमीहरूमा महत्त्वाकाङ्क्षाहरू छन्? के तिमीहरू आफ्नो महत्त्वाकाङ्क्षालाई मानवता र समझको सीमाभित्रै नियन्त्रण गर्न सक्छौ? यदि नियन्त्रण गर्न सक्छौ भने, ख्रीष्टविरोधीको मार्ग पछ्याउने खतरालाई पन्छाउन सक्छौ, र तिमीहरू ख्रीष्टविरोधी बनेर हटाइनेछैनौ। यदि तिमीहरूलाई आफ्ना महत्त्वाकाङ्क्षाहरू ज्यादै ठूला छन्, आफू हैसियतका निम्ति बारम्बार कुनै पनि उपायको सहारा लिन्छु, अनि खानपान त्याग्न, र कुनै पनि कष्ट सहन पनि इच्छुक छु, अनि कुनै पनि घृणास्पद विधि अपनाउन तयार छु भन्ने महसुस हुन्छ भने, यदि तिमीहरू आफू निर्लज्ज हुने बिन्दुमा पुगिसकेका छौ र तिमीहरूका महत्त्वाकाङ्क्षाहरूलाई नियन्त्रण गर्न गाह्रो छ भने, समस्या हुनेछ—निस्सन्देह, तिमीहरू ख्रीष्टविरोधी हौ। यदि तँ ख्रीष्टविरोधीका प्रकटीकरणहरू मात्र देखाउँछस् भने, अझै पनि मुक्तिको आशा हुन्छ। तर के तँ खतरामुक्त हुन्छस्? त्यो भएको छैन। यदि तँ ख्रीष्टविरोधीका यी प्रकटीकरणहरू देखाउँछस् भने, त्यसको मतलब तँ अझै परमेश्‍वरको विरोधमा छस्, कुनै पनि बेला उहाँलाई प्रतिरोध र इन्कार गर्न तयार छस्। अथवा, परमेश्‍वरले गरेको कुनै कुरा तेरा धारणासित नमिल्ने भएकाले, सायद तँ परमेश्‍वरलाई अध्ययन गर्न, उहाँलाई गलत बुझ्न, उहाँको आलोचना गर्न, र उहाँबारे धारणासमेत फैलाउन सक्छस्। त्यसपछि तँ परमेश्‍वरलाई अस्वीकार गरेर आफ्नै बाटो लाग्न, र अन्त्यमा परमेश्‍वरद्वारा हटाइन सक्छस्। तैँले कुनै पनि समय र स्थानमा प्रकट गर्ने कामकुराले तेरो स्वभावलाई जनाउन सक्छन्। त्यसकारण, तैँले सधैँ र हर ठाउँ प्रकट गर्ने कामकुरा तेरो स्वभावको प्रकटीकरण हुन्। किन हामी सधैँ स्वभाव परिवर्तनबारे छलफल गरिरहेका हुन्छौँ? किनभने स्वभाव परिवर्तन नहुने व्यक्ति परमेश्‍वरको शत्रु हो। ख्रीष्टविरोधीहरू सबै असाध्यै अपश्चात्तापी हुन्छन्, र आफ्नो जीवन परमेश्‍वरको विरोध गर्न र अन्त्यसम्म उहाँविरुद्ध खडा हुन समर्पण गर्छन्। तिनीहरूले परमेश्‍वर हुनुहुन्छ, उहाँले मानवजाति सृष्टि गर्नुभयो, र उहाँ मानवजातिलाई मुक्ति दिन सक्नुहुन्छ भनेर भित्री रूपमा स्विकारे पनि, आफ्नो प्रकृतिका कारण, आफू हिँड्ने मार्ग बदल्न सक्दैनन्, न त परमेश्‍वरको प्रतिरोध गर्ने र विरोध गर्ने सारलाई बदल्न नै सक्छन्।

ख्रीष्टविरोधीहरूले गर्ने कार्यहरूको सार भनेको तिनीहरूले निरन्तर विभिन्न उपाय र विधिहरू प्रयोग गरेर आफ्ना महत्त्वाकाङ्क्षा र चाहनाहरू पूरा गर्नु, मानिसहरूलाई बहकाउनु र फन्दामा पार्नु अनि उच्च हैसियत प्राप्त गर्नु हो ताकि मानिसले तिनीहरूलाई पछ्याऊन् र आराधना गरून्। तिनीहरूले आफ्नो हृदयको गहिराइमा मानिसका लागि परमेश्‍वरसँग जानी-जानी होड गरिरहेका नहुन सक्छन्, तर एउटा कुरा निश्‍चित छ: तिनीहरूले मानिसका लागि परमेश्‍वरसँग होड नगरे पनि, तिनीहरू मानिसहरूका बीचमा आफूसँग हैसियत र शक्ति होस् भन्ने कामना गर्छन्। एक दिन तिनीहरूले हैसियतका लागि परमेश्‍वरसँग होड गरिरहेका छन् भन्‍ने तिनीहरूले पत्ता लगाए पनि, र तिनीहरूले आफैलाई अलिकति लगाम लगाए पनि, तिनीहरूले अझै हैसियत र ख्याति पछ्याउन विभिन्न विधिहरू प्रयोग गर्छन्; केही मानिसहरूबाट मान्यता र प्रशंसा प्राप्त गर्न सकिएमा वैध हैसियत प्राप्त गर्न सकिन्छ भनेर तिनीहरूलाई हृदयमा स्पष्टै थाहा हुन्छ। छोटकरीमा भन्दा, ख्रीष्टविरोधीहरूले जे गर्छन् त्यो सबै कर्तव्य निर्वाह गरेजस्तो देखिए पनि, यसको परिणाम भनेको मानिसहरूलाई बहकाउने, र तिनीहरूलाई आफ्नो आराधना गर्न र आफूलाई पछ्याउन लगाउने हुन्छ—परिणामस्वरूप, तिनीहरूले यसरी आफ्‍नो कर्तव्य निर्वाह गर्नु भनेको आफैलाई उचाल्‍नु र आफ्नै बारेमा गवाही दिनु हो। मानिसहरूलाई नियन्त्रण गर्ने—र मण्डलीमा हैसियत र शक्ति प्राप्त गर्ने—तिनीहरूको महत्वाकाङ्क्षा कहिल्यै परिवर्तन हुनेछैन। तिनीहरू पूराको पूरा ख्रीष्टविरोधी हुन्। परमेश्‍वरले जे भन्‍नुभए पनि वा गर्नुभए पनि, र उहाँले मानिसहरूलाई जे माग गर्नुभए पनि, ख्रीष्टविरोधीहरूले जे गर्नुपर्ने हो त्यो गर्दैनन् वा उहाँका वचनहरू र मागहरूअनुसार आफ्‍नो कर्तव्य निर्वाह गर्दैनन्, न त अलिकति सत्यता बुझेको परिणामस्वरूप तिनीहरूले शक्ति र हैसियतको पछ्याइलाई नै त्याग्छन्। जतिखेर पनि तिनीहरूका महत्त्वाकाङ्क्षा र चाहनाहरू अझै रहिरहेका हुन्छन्, र तिनले अझै पनि तिनीहरूको हृदय कब्जा गरेको र तिनीहरूको सम्पूर्ण अस्तित्व नियन्त्रण गरेको हुन्छ, र यसरी यिनैद्वारा तिनीहरूका बानीबेहोरा र विचारहरू निर्देशित गरिएको, र तिनीहरू हिँड्ने मार्ग निर्धारित भएको हुन्छ। तिनीहरू खाँटी ख्रीष्टविरोधी हुन्। ख्रीष्टविरोधीहरूमा सबभन्दा बढी के देखिन्छ? कतिपय मानिस भन्छन्, “ख्रीष्टविरोधीहरू मानिसका लागि परमेश्‍वरसित होडबाजी गर्छन्, तिनीहरू परमेश्‍वरलाई स्विकार्दैनन्।” तिनीहरूले परमेश्‍वरलाई नस्विकार्ने चाहिँ होइन; तिनीहरू हृदयमा सच्चा रूपले उहाँको अस्तित्व स्विकार्छन् र त्यसमा विश्वास गर्छन्। तिनीहरू उहाँलाई पछ्याउन इच्छुक हुन्छन् र सत्यता खोज्न चाहन्छन्, तर त्यसो गर्न सक्दैनन्, त्यसैले दुष्टता गर्न सक्छन्। तिनीहरूले मिठा कुराहरू धेरै भन्न सक्ने भए पनि एउटा कुरा कहिल्यै परिवर्तन हुँदैन: शक्ति र हैसियतका लागि तिनीहरूको महत्त्वाकाङ्क्षा र चाहना कहिल्यै परिवर्तन हुनेछैनन्। तिनीहरूले कहिल्यै असफलता वा रोकावटका कारण, वा परमेश्‍वरले तिनीहरूलाई पन्छाउनुभएको वा त्याग्नुभएको कारण शक्ति र हैसियत पछ्याउन छोड्नेछैनन्। ख्रीष्टविरोधीहरूको प्रकृति यस्तो हुन्छ। त्यसोभए तँ के भन्छस्, के कुनै ख्रीष्टविरोधीले कष्ट भोगेको, वा सत्यता अलि बुझेको, र परमेश्‍वरबारे अलि ज्ञान हासिल गरेको कारण कहिल्यै आफ्नो मार्ग परिवर्तन गरेर सत्यता पछ्याउन थालेको छ—के यस्ता मानिसहरू छन्? हामीले त्यस्तो कहिल्यै देखेका छैनौँ। हैसियत र शक्तिका निम्ति ख्रीष्टविरोधीहरूको महत्त्वाकाङ्क्षा र पछ्याइ कहिल्यै परिवर्तन हुनेछैनन्, अनि तिनीहरूले शक्ति हातमा लिएपछि, त्यसलाई कहिल्यै छोड्नेछैनन्; यसले ठ्याक्कै तिनीहरूको प्रकृति सार निर्धारण गर्छ। परमेश्‍वरले त्यस्ता मानिसहरूलाई ख्रीष्टविरोधीहरूका रूपमा चित्रण गर्नुमा कुनै पनि गल्ती छैन; यो कुरालाई तिनीहरूको प्रकृति सारले नै निर्धारित गरेको छ। सायद, कतिपय मानिसहरूले ख्रीष्टविरोधीहरू मानवका निम्ति परमेश्‍वरसित होडबाजी गर्छन् भनी विश्‍वास गर्छन्। तर, कहिलेकाहीँ ख्रीष्टविरोधीहरूले उहाँसँग होड गर्नैपर्छ भन्ने हुँदैन; तिनीहरूको ज्ञान, बुझाइ, अनि हैसियत र शक्तिको चाहना सामान्य मानिसहरूका भन्दा फरक हुन्छ। सामान्य मानिसहरू कहिलेकाहीँ सेखीले भरिएका हुन सक्छन्; तिनीहरूले अरूको श्रेय पाउने, राम्रो प्रभाव पार्ने, र राम्रो दर्जाका लागि प्रतिस्पर्धा गर्ने कोसिस गर्न सक्छन्। सामान्य मानिसहरूको महत्त्वाकाङ्क्षा यही हो। यदि तिनीहरू अगुवाइबाट बर्खास्त भए, र तिनीहरूको हैसियत गुम्यो भने, तिनीहरूलाई कठिन पर्नेछ, तर तिनीहरूको वातावरण परिवर्तन भयो, तिनीहरूको कदमा केही वृद्धि भयो, सत्यतामा केही प्रवेश प्राप्त भयो, वा सत्यताको बारेमा गहन बुझाइ प्राप्त भयो भने, तिनीहरूको महत्त्वाकाङ्क्षा बिस्तारै सेलाउँदै जान्छ। तिनीहरूले लिने मार्गमा र तिनीहरू अघि बढ्ने दिशामा परिवर्तन आउँछ, र प्रतिष्ठा र शक्ति सम्‍बन्धी तिनीहरूको खोजी बिलाएर जान्छ। तिनीहरूका चाहनाहरू पनि बिस्तारै कम हुँदैजान्छन्। तापनि, ख्रीष्ट विरोधीहरू फरक हुन्छन्: तिनीहरूले प्रतिष्ठा र शक्ति सम्‍बन्धी आफ्‍नो खोजीलाई कहिल्यै पनि त्याग्‍न सक्दैनन्। जुनै पनि समयमा, कुनै पनि वातावरणमा, र तिनीहरूको वरिपरि जस्तो सुकै मानिसहरू भए पनि र तिनीहरू जत्ति नै वृद्ध भए पनि तिनीहरूको महत्त्वाकाङ्क्षा र चाहना कहिल्यै परिवर्तन हुनेछैन। कुन कुराले तिनीहरूको महत्त्वाकाङ्क्षा कहिल्यै परिवर्तन हुँदैन भन्ने सङ्केत दिन्छ? उदाहरणका लागि, मानिलिऊँ ऊ मण्डली अगुवा हो। ऊ आफ्नो हृदयमा सधैँ मण्डलीका सबैलाई कसरी नियन्त्रण गर्न सकिन्छ भनेर सोचिरहेको हुन्छ। यदि उसलाई ऊ अगुवा नरहेको अर्को मण्डलीमा सरुवा गरियो भने, के ऊ खुसीसाथ सामान्य अनुयायी हुनेछ? कदापि हुनेछैन। ऊ अझै पनि कसरी हैसियत प्राप्त गर्ने, र कसरी सबैलाई नियन्त्रण गर्ने भनेर नै सोचिरहेको हुनेछ। ऊ जहाँ गए पनि, राजाझैँ शासन गर्न चाहन्छ। उसलाई मानिसहरू नै नभएको ठाउँमा, भेडाहरूको बथानमा राखिए पनि ऊ अझै पनि बथानलाई नेतृत्व गर्न चाहन्छ। यदि उसलाई कुकुर र बिरालाहरूसँग राखियो भने, ऊ कुकुर र बिरालाहरूको राजा हुन, र ती जनावरहरूमाथि शासन गर्न चाहन्छ। ऊ महत्त्वाकाङ्क्षाले भरिएको हुन्छ, हुँदैन र? के यस्ता मानिसहरूको स्वभाव पैशाचिक हुँदैन र? के यी शैतानका स्वभावहरू होइनन् र? शैतान ठ्याक्कै यस्तै हुन्छ। स्वर्गमा, शैतान परमेश्‍वर बराबर भएर उभिन चाहन्थ्यो, र पृथ्वीमा फालिएपछि त्यसले सधैँ मानिसलाई नियन्त्रण गर्ने, मानिसलाई त्यसको आराधना गर्न र त्यसलाई परमेश्‍वरको रूपमा लिन लगाउने प्रयास गऱ्यो। ख्रीष्टविरोधीहरू सधैँ मानिसहरूलाई नियन्त्रण गर्न चाहन्छन् किनकि तिनीहरूमा शैतानी प्रकृति हुन्छ; तिनीहरू आफ्नो शैतानी स्वभावअनुसार जिउँछन्, जुन सामान्य मानिसहरूको समझको सीमाबाहिर गइसकेको छ। के यो अलि असामान्य कुरा होइन र? यो असामान्यताले केलाई जनाउँछ? यसको अर्थ तिनीहरूको व्यवहार सामान्य मानवतामा पाइनु हुँदैन। त्यसोभए, यो व्यवहारचाहिँ के हो त? यसलाई केले नियन्त्रण गर्छ? यसलाई तिनीहरूको प्रकृतिले नियन्त्रण गर्छ। तिनीहरूमा दुष्टात्माको सार हुन्छ, र तिनीहरू सामान्य भ्रष्ट मानवजातिजस्तो हुँदैनन्। फरक यही हो। ख्रीष्टविरोधीहरू आफ्नो शक्ति र हैसियतको पछ्याइमा कुनै कुरामा पनि नरोकिनुले तिनीहरूको प्रकृति सार खुलासा गर्ने मात्र नभई, मानिसहरूलाई तिनीहरूको घिनलाग्दो रूप ठ्याक्कै शैतान र पिशाचहरूको रूप हो भन्नेसमेत देखाउँछ। तिनीहरू हैसियतका लागि मानिसहरूसित मात्र होड गर्दैनन्, परमेश्‍वरसँग पनि हैसियतका लागि होड गर्ने आँट गर्छन्। तिनीहरू तब मात्र सन्तुष्ट हुनेछन् जब तिनीहरूले परमेश्‍वरका चुनिएका जनहरूलाई आफ्नै लागि लैजान्छन् र उनीहरूलाई पूर्ण रूपले आफ्नो नियन्त्रणमा लिन्छन्। ख्रीष्टविरोधीहरू जुनै मण्डली वा मानिसहरूको समूहमा भए पनि, हैसियत प्राप्त गर्न, शक्ति हातमा लिन, र मानिसहरूलाई आफ्नो कुरा सुन्न लगाउन चाहन्छन्। मानिसहरू इच्छुक वा सहमत भए पनि नभए पनि, ख्रीष्टविरोधीहरू अन्तिम निर्णय गर्न र मानिसहरूलाई आफ्नो आज्ञापालन गराउन र आफूलाई स्वीकार गर्न लगाउन चाहन्छन्। के यो ख्रीष्टविरोधीको प्रकृति होइन र? के मानिसहरू तिनीहरूका कुरा सुन्न इच्छुक हुन्छन्? के उनीहरू तिनीहरूलाई चयन र अनुमोदन गर्छन्? गर्दैनन्। तर ख्रीष्टविरोधीहरू अझै पनि अन्तिम निर्णय गर्न चाहन्छन्। चाहे मानिसहरू सहमत होऊन् वा नहोऊन्, ख्रीष्टविरोधीहरू आफ्नो पक्षमा बोल्न र काम गर्न चाहन्छन्, तिनीहरू सबैको नजरमा देखिन चाहन्छन्। तिनीहरू अरू मानिसमाथि आफ्ना विचारहरू लाद्नसमेत प्रयास गर्छन्, र यदि मानिसहरूले त्यो स्विकारेनन् भने, ख्रीष्टविरोधीहरूले दिमाग खियाएर उनीहरूलाई त्यो स्विकार्न लगाउने प्रयास गर्नेछन्। यो कस्तो समस्या हो? यो लाज पचाउनु र निर्लज्जपन हो। यस्ता मानिसहरू खाँटी ख्रीष्टविरोधी हुन्, र तिनीहरू अगुवा भए पनि नभए पनि, ख्रीष्टविरोधी नै हुन्। तिनीहरूमा ख्रीष्टविरोधीको प्रकृति सार हुन्छ।

कतिपय मानिस मण्डलीका अगुवाहरू को हुन्, को चाहिँ सुसमाचार प्रचार गर्ने कार्यमा संलग्न छ, तिनीहरू सबै कहाँ बस्छन्, तिनीहरूको कोसँग नजिकको सम्बन्ध छ आदि कुरा पत्ता लगाउनुलाई सधैँ ठूलो महत्त्व दिन्छन्। शैतानको सुराकीजस्तै, तिनीहरू सधैँ यी कुराहरूको चियोचर्चो गरिरहेका र पत्ता लगाइरहेका हुन्छन्। किन तिनीहरू सधैँ यी मामलाहरूबारे चासो राख्छन्? धेरै मानिसले तिनीहरूका मनसाय बुझ्न सक्दैनन्; तिनीहरूलाई यी व्यक्तिहरू अलि असामान्य छन् भन्ने मात्र लाग्छ। धेरैजसो मानिस यी कुराहरूमा रूचि राख्दैनन्; उनीहरू आफ्नै कर्तव्यमा व्यस्त हुन्छन् र अर्को काममा हात हालिहिँड्ने यिनीहरूसँग समय नै हुँदैन। उनीहरू आफ्नै कर्तव्य निर्वाहमा ध्यान दिन्छन् र सत्यता अभ्यासमा केन्द्रित हुन्छन्, र थाहै नपाई तिनीहरूका स्वभावहरू परिवर्तन हुन्छन्—यो परमेश्‍वरको अनुग्रह हो। तर, मण्डलीसम्बन्धी सबै प्रकारका मामलाहरूको चियोचर्चो गर्न र पत्ता लगाउन अत्यन्तै उत्साहित हुने खालको व्यक्ति पनि हुन्छ। उसले कुनै अगुवालाई भेटेपछि सोध्छ, “तपाईंले मण्डलीमा त्यो फलानो-फलानो दुष्ट व्यक्तिलाई कसरी तह लगाउनुभयो?” अगुवाले जवाफ दिन्छ, “हामीले जसरी तह लगाए पनि तिमीलाई केको चासो? तिमी यसमा के चियोचर्चो गर्दै छौ? के तिमी त्यस व्यक्तिलाई चिन्छौ?” त्यो व्यक्तिले भन्छ, “यतिकै चासो राखेको, तपाईंलाई थाहै छ? यो परमेश्‍वरको घरको मामला हो। परमेश्‍वरको घरको सदस्य हुनुका नाताले, हामी जोसिलो हुनुपर्छ र हामीले उहाँको घरका मामलाहरूलाई राम्रोसँग ध्यान दिनुपर्छ। हामी तीबारे कसरी उदासीन हुन मिल्छ र?” अगुवाले उसलाई बताउँछ, “तिमीले यस मामलामा चियोचर्चो गर्नु हुँदैन। प्रवचन सुन्न र भेलाहरूमा सहभागी हुनमा ध्यान देऊ। तिम्रो उचित काम त परमेश्‍वरका वचनहरू खानु र पिउनु हो। तिमीले परमेश्‍वरमा उचित रूपमा विश्वास गरे पुग्छ।” त्यस व्यक्तिले जिद्दी गर्छ, “त्यो राम्रो होइन, मैले चासो राख्नुपर्छ।” उसलाई कसैले नबताउने भएकाले, उसले कहाँ गएर चियोचर्चो गर्ने भनी सोच्छ। जब माथिल्ला अगुवाहरूले उसको घरमा सहकर्मी भेला सञ्चालन गर्छन्, तब उसलाई त्यहाँ प्रवेश गर्नु र सामेल हुनु अलि अनुचित लाग्छ, त्यसैले ऊ पानी लिएर आएको बहाना बनाउँछ, र त्यो दुष्ट व्यक्तिलाई निष्कासन गरियो कि रहन दिइयो भनेर सोधपुछ गर्छ। कसैले नबताएपछि, ऊ बाहिर जान्छ र ढोका अलिकति उघारेर अरूले नदेख्ने गरी उभिएर सुन्छ। के यो व्यक्ति मानसिक रोगी होइन र? हो, ऊ मानसिक रोगी हो; बोलीचालीको भाषामा, हामी त्यसलाई “लाउके” भन्छौँ। यस्तो व्यक्तिमा निश्चय नै महत्त्वाकाङ्क्षाहरू हुन्छन्। ऊ अगुवा बन्न चाहन्छ, तर सक्दैन, त्यसैले उसले अरूका मामलामा हस्तक्षेप गरेर आफूलाई सहानुभूति दिन्छ, र त्यो सँगसँगै उसलाई धेरै कुरा थाहा छ र उसमा ठूलो अन्तर्ज्ञान छ भनेर मानिसहरूले देखेको सुनिश्चित गर्छ। यसरी, ऊ भविष्यमा अगुवाका रूपमा चुनिन सक्छ। अगुवा बन्नका लागि, ऊ हरेक कुरामा सहभागी हुन, सबथोकबारे सोधपुछ गर्न, र सबथोक जान्न चाहन्छ। उसलाई आफू दिनदिनै यी मामलाहरूमा संलग्न भइयो भने, आफू अगुवा नबने पनि, कामकुराको प्रभारी चाहिँ होइन्छ, र यसले गर्दा आफूलाई मानिसहरूले आदर गर्न सक्छन् भन्ने लाग्छ। उसलाई सत्यतामा अलिकति पनि रूचि हुँदैन; ऊ अरूका मामलामा हस्तक्षेप गर्नेबारे मात्र चासो राख्छ—ऊ आफूले जान्न चाहेका कुराहरूको चियोचर्चो गर्नमा पोख्त हुन्छ। जहाँ समस्या हुन्छ, ऊ त्यहाँ पुग्छ, दिक्क बनाउने झिँगाझैँ भन्किहिँड्छ। के यस्ता मानिसहरू घृणास्पद हुँदैनन् र? तिनीहरू यतिसम्म अन्योल हुन्छन्, तैपनि निकै ऊर्जावान् हुन्छन्—तिनीहरू कुनै उचित काम गर्नेबारे सोच्दै सोच्दैनन्। तिनीहरू आफ्नो घरमा पाहुना राख्ने कर्तव्य निभाउँछन्, तैपनि किचनको भुइँ फोहोर भए पनि पुछ्न इच्छुक हुँदैनन्। तिनीहरूलाई आफूले महत्त्वपूर्ण मामलाहरू सम्हालिरहेको, र भुइँ पुछ्नु साधारण मानिसहरूले गर्ने कुरा हो भन्ने लाग्छ। तिनीहरू आफूमा भएको क्षमताले तल्लो स्तरका यस्ता कामहरू गर्न सक्दैनन्। तिनीहरू कुनै वास्तविक काम बिलकुलै गर्दैनन्, आफ्नो कर्तव्यमा पर्ने काम सम्हाल्न सक्दैनन्, कुनै पनि कर्तव्य राम्ररी निर्वाह गर्न सक्दैनन्, र इमानदारीपूर्वक वा व्यावहारिक रूपमा कामकुरा गर्दैनन्; बरु, तिनीहरू मण्डलीको काम, साथै मण्डलीका अगुवा, कामदारहरू र दाजुभाइ-दिदीबहिनीहरूसँग सम्बन्धित महत्त्वपूर्ण मामिलाबारे चियोचर्चो गर्न उत्सुक हुन्छन्। तिनीहरू हरकुरामा आफ्ना विचार राख्न चाहन्छन्, र यदि मानिसहरू त्यो सुन्न इच्छुक नभएमा, तिनीहरू यसो भन्छन्, “यदि तिमीले मेरो कुरा ध्यान दिएनौ भने, तिमीलाई घाटा हुनेछ!” के यो अव्यावहारिक कुरा होइन र? (हो।) त्यसकारण, कतिपय ख्रीष्टविरोधीहरू लुकेका हुन्छन्; तिनीहरूले हैसियत पाउनैपर्छ भन्ने छैन। त्योविना पनि, तिनीहरू अझै अति उत्साहित र ऊर्जावान् हुन्छन्। यदि तिनीहरूले हैसियत प्राप्त गर्ने हो भने, कति नराम्रो हुनेथ्यो होला? तिनीहरू कति माथि उफ्रिन्थे होलान्? तिनीहरूलाई आफू झरेर मरे पनि फरक पर्नेथिएन। ल भन्, यदि यस्ता मानिसहरू अगुवाका रूपमा चुनिएका भए, के परमेश्‍वरका चुनिएका मानिसहरूले खुसीको जीवन पाउन सक्थे? कतिपय ख्रीष्टविरोधीहरू लुकेका हुन्छन्—यसको अर्थ के हो? यसको अर्थ ख्रीष्टविरोधीहरू हैसियत पाएपछि ख्रीष्टविरोधी बन्ने होइनन्; तिनीहरू सुरुदेखि नै ख्रीष्टविरोधी थिए। यति मात्र हो, मानिसहरूको कद सानो भएर उनीहरूले तिनीहरूलाई खुट्ट्याउन नसकेकाले, वा सायद केही मण्डलीले सत्यता पछ्याउनेहरू भेट्टाउन नसकेकाले, उनीहरूले आफ्ना अगुवाका रूपमा कामकुराको योजना बनाउन र कामकाज गर्न सक्ने यी उत्साहित मानिसहरूलाई रोजेका हुन्। अहिलेका लागि, तिनीहरूलाई अगुवाका रूपमा छान्नु सही थियो कि गलत भन्नेबारे छलफल नगरौँ; तिनीहरू ख्रीष्टविरोधी हुन् भन्ने पत्ता लागेपछि के गर्नुपर्छ भन्नेमा ध्यान दिऔँ। तिनीहरूलाई खुलासा र अस्वीकार गर्नुपर्छ। यदि कुनै व्यक्तिलाई ख्रीष्टविरोधीका रूपमा चित्रण गरिएको छ र उसलाई पदबाट बर्खास्त गरिएको छ भने, के यस्ता मानिसहरूलाई भविष्यमा फेरि अगुवाका रूपमा चयन गर्दा हुन्छ? (अहँ, हुँदैन।) किन? (तिनीहरूको प्रकृति परिवर्तन हुनेछैन।) ख्रीष्टविरोधीको रूपमा चित्रण भएको जो कोहीलाई फेरि अगुवाको रूपमा चुन्नु हुँदैन किनकि उसको प्रकृति सार परिवर्तन हुन सक्दैन। ख्रीष्टविरोधीहरू शैतानका लागि मात्र काम गर्छन्; तिनीहरू केवल शैतानका दास हुन्। तिनीहरूले सत्यताको खातिर कहिल्यै केही गर्ने वा भन्नेछैनन्। ख्रीष्टविरोधीको सार नै परमेश्‍वरसँग शत्रुता गर्ने, सत्यताप्रति वितृष्ण राख्ने, र त्यसलाई अस्वीकार र अनादर गर्ने हुन्छ। तिनीहरूको प्रकृति परिवर्तन हुनेछैन। यदि यसअघि यस्ता मानिसहरू अगुवा भएका छैनन् भने, तिनीहरूलाई चुन्नु हुँदैन, र यदि तिनीहरू यसअघि अगुवा थिए तर तिनीहरूलाई बर्खास्त गरिएको थियो भने, के तिनीहरू भविष्यमा फेरि पनि अगुवा बनेको खण्डमा परिवर्तन हुनेछन्? (अहँ, हुनेछैनन्।) तिनीहरू अझै पनि ख्रीष्टविरोधी नै हुन्छन्। तिनीहरूको प्रकृति सारले यो कुरा निर्धारण गर्छ।

आ. ख्रीष्टविरोधीहरूले मानिसहरूलाई कसरी लोभ्याउँछन् भन्ने कुराको विश्लेषण

हामीले भर्खरै ख्रीष्टविरोधीहरूले मानिसहरूलाई भ्रममा पार्नुका प्रकटीकरणहरूबारे छलफल गऱ्यौँ। भ्रममा पार्नु र लोभ्याउनुको लगभग एउटै अर्थ हुन्छ, तर प्रकृति र विधि दुवै हिसाबले ती फरक हुन्छन्। भ्रममा पार्नु भनेको झूटो रूप प्रयोग गरेर मानिसहरूलाई गलत दिशामा डोऱ्याउनु, उनीहरूलाई ती साँचो हुन् भनी विश्‍वास गराउनु हो। लोभ्याउनु भनेको जानाजानी केही विधि प्रयोग गरेर मानिसहरूलाई कुनै निश्चित व्यक्तिको कुरा सुन्न र उसको मार्ग पछ्याउन लगाउनु हो—तिनीहरूको अभिप्राय प्रस्टै हुन्छ। भ्रममा पार्नु र लोभ्याउनुमा मानिसहरूलाई भ्रममा पार्न सही देखिने शब्दहरू प्रयोग गर्नु, मानिसहरूलाई भ्रममा पार्न मानव धारणासँग मिल्दो र उनीहरूले सजिलै स्विकार्ने कुराहरू भन्नु समावेश छन्। मानिसहरू तिनीहरूलाई थाहै नपाई विश्‍वास गर्न र पछ्याउन, तिनीहरूसँगै ताँतीमा उभिन र तिनीहरूको गिरोहमा आबद्ध हुन थाल्छन्। यसरी, ख्रीष्टविरोधीहरूले मानिसहरूलाई मानिसहरूको सही समूहबाट आफ्नो समूहमा तान्छन्। छोटकरीमा भन्नुपर्दा, यदि मानिसहरूले ख्रीष्टविरोधीहरूका यस्ता कार्यहरू स्विकार्छन् भने, सायद उनीहरू तिनीहरूलाई विश्‍वास र आराधना गर्छन्, र त्यसपछि ख्रीष्टविरोधीहरूले भनेका सबथोक स्विकार्छन् र पालन गर्छन्, तिनीहरूलाई थाहै नपाई पछ्याउन थाल्छन्। के उनीहरूलाई मूर्ख बनाइएका र धोका दिइएका होइनन् र? कतिपय ख्रीष्टविरोधी मानिसहरूसित अन्तरक्रिया र कुराकानी गर्ने क्रममा उनीहरूलाई भ्रममा पार्ने र लोभ्याउने आफ्नो लक्ष्य हासिल गर्न प्रायः निश्चित तरकिबहरू चलाउँछन्, जसको फलस्वरूप मण्डलीभित्र विभाजन, दलबन्दी, र गुटबन्दी पैदा हुन्छ। उदाहरणका लागि, यदि कुनै ख्रीष्टविरोधी दक्षिणको हो र उसले दक्षिणको अर्को व्यक्तिलाई भेट्यो भने, त्यो ख्रीष्टविरोधीले भन्ला, “हामी दुवै दक्षिणका हौँ: हामी एउटै धाराको पानी पिएर हुर्केका हौँ, र हामी एउटै भाषा बोल्छौँ। उत्तरका मानिसहरू हाम्रो भाषा बोल्दैनन्—तिनीहरूसित नजिक हुन असम्भव छ! हामी सबैले एउटै परमेश्‍वरमा विश्‍वास गर्ने भए पनि, उत्तरकाहरूको जीवन शैलीहरू हाम्राभन्दा फरक छन्, र हाम्रा व्यक्तित्व मिल्दैनन्। हामीले कुरा गर्ने कुनै कुरा छैन। त्यसैले, तिमी र म परिवारजस्तै हौँ र हामी एक हुनुपर्छ।” यो कुरा व्यावहारिक, उसले कुनै निश्चित दृष्टिकोण मात्र व्यक्त गरिरहेकोझैँ लाग्ला, तर उसले यो कुरा मनसाय र उद्देश्य राखेर भनेको हुन्छ, र मानिसहरूले त्यो खुट्ट्याउनुपर्छ। वास्तवमा, ख्रीष्टविरोधीले जे भन्छ त्यो उसको हृदयको कुरा हुँदैन; ऊ छेपारोजस्तै हुन्छ, उसले व्यक्तिअनुसार बोली फेरेर बोल्छ। ख्रीष्टविरोधीले उत्तरका मानिसहरू भेट्दा, यसो भन्ला, “उत्तर अत्यन्तै राम्रो छ; त्यहाँको हावा स्वच्छ छ। म दक्षिणमा जन्मेको भए पनि, उत्तरको पानी पिएर हुर्केको हुँ। अरू केहीले नभए पनि त्यसले हामीलाई नजिक बनाउँछ!” जब उत्तरका मानिसहरूले यो कुरा सुन्छन्, तब तिनीहरूलाई त्यो ख्रीष्टविरोधी अत्यन्तै राम्रो व्यक्ति हो भन्ने लाग्न सक्छ र ऊसँग सङ्गत गर्न थाल्छन्। ख्रीष्टविरोधी आफ्नै फाइदाका लागि समूह बनाएर उसको आफ्नै गुटबन्दी बनाउने लक्ष्य पूरा गर्नहेतु मानिसहरूलाई भ्रममा पार्न र लोभ्याउनमा, मण्डलीलाई विभाजित पार्न विभिन्न रणनीतिहरू प्रयोग गर्नमा, दक्षिण र उत्तरका मानिसहरूलाई भिन्न समूहहरू निर्माण गराउनमा अत्यन्तै माहिर हुन्छ। विशेष गरी मण्डलीको चुनावका बेला, यदि ख्रीष्टविरोधीले उत्तरका कुनै दाजुभाइ वा दिदीबहिनी चयन हुन सक्ने देखेमा, धाँधली गर्छ, गोप्य रूपले मत हेरफेर गर्छ, र अन्त्यमा, सम्पूर्ण मण्डली अगुवा र डिकनहरू दक्षिणकै चुनिन पुग्छन्। ख्रीष्टविरोधीहरू मानिसहरूलाई भ्रममा पार्न र लोभ्याउन कुनै कसर बाँकी छोड्दैनन्, विभाजन र फूट गराउँछन् र यी विधिहरू प्रयोग गरेर मण्डलीलाई टुक्राउँछन् र नियन्त्रण गर्छन्। तिनीहरूले यसो गर्नुको उद्देश्य के हो? (आफ्नै स्वतन्त्र राज्य स्थापित गर्न।) स्वतन्त्र राज्य स्थापना गर्नुको प्रकृति कस्तो हुन्छ? यसको अर्थ ख्रीष्टसित घोर अमेल हुनु, परमेश्‍वरका चुनिएका जनलाई आफ्नो भनी दाबी गर्नु, र परमेश्‍वर समान भएर उहाँविरुद्ध उभिनु हो। के यो परमेश्‍वरविरुद्ध विरोध प्रदर्शन गर्नुजस्तै होइन र? (हो।) यो ठ्याक्कै त्यही हो। त्यसोभए, ख्रीष्टविरोधीहरूले यस्तो कार्य गर्नुका परिणामहरू के-के हुन्? तिनीहरूका कार्यले मण्डलीको काममा गम्भीर रूपले बाधा र अवरोध पुऱ्याउँछन्, र ती सिधै परमेश्‍वरको स्वभावलाई चिढ्याउने कुरा हुन्। परमेश्‍वर क्रोधित भएर तिनको प्रतिवाद गर्नुहुनेछ, अनि यस्ता सबै ख्रीष्टविरोधीले निश्चय नै दण्ड र विनाश भोग्नैपर्छ—यसमा शङ्कै छैन। व्यवस्थाको युगमा, मोशाको आलोचना गर्ने २५० जना अगुवाहरूले सिधै दण्ड पाएका थिए। अनुग्रहको युगमा, प्रभु येशूलाई क्रूसमा टाँग्नेहरूले पनि सिधै दण्ड भोगे; तिनीहरू श्रापित भए र तिनीहरूको नराम्रोसँग अन्त्य भयो। ख्रीष्टविरोधीहरूले परमेश्‍वरको विरोध गर्नुको परिणाम र परमेश्‍वरको प्रतिरोध गर्नेहरूले भोग्नुपर्ने अन्त्य यही हो।

कसरी ख्रीष्टविरोधीहरू मण्डलीलाई विभाजित गर्न विभिन्न विधि प्रयोग गरेर मानिसहरूलाई लोभ्याउँछन्? पहिलो कुरा, कुनै ख्रीष्टविरोधीले प्रतिभावान् र बोल्नमा सिपालु मानिसहरूलाई लोभ्याउनेछन्, पहिला तिनीहरूमा आफ्नो राम्रो छाप पार्नेछन्, साथी बनाएर आफ्नो शक्तिको दायरा बढाउनेछन्। उसले गरिब मानिसहरू वा कम क्षमताका वा निकै निष्कपट मानिसहरूलाई ध्यान दिनेछैन वा बहिष्कारसमेत गर्ला। उसले समाजमा हैसियत र धन हुने मानिसहरूको मन जित्ने उपाय सोच्नेछ, जबकि इमानदारीसाथ समर्पित हुने र थोरै पैसा भएका, वा सामाजिक हैसियत कम हुने, कुनै उल्लेखनीय शक्ति नहुने, र अरूले सजिलै धम्काउने दाजुभाइ-दिदीबहिनीहरूलाई मण्डलीमा दोस्रो दर्जाका नागरिक मानिन्छ। यसरी, केही दर्जन सदस्यहरू भएको मण्डली थाहै नपाउने गरी मानिसहरूको दुई वर्गमा विभाजित हुन्छ। यसको जिम्मेवार को हो? (ख्रीष्टविरोधीहरू।) ख्रीष्टविरोधीहरूले यस्ता कामकुरा गर्नेछन्। यदि साँच्चै सत्यता बुझ्ने असल अगुवाले मण्डलीभित्र यस्तो परिस्थिति देखा परिरहेको थाहा पाएमा, सत्यता प्रयोग गरेर त्यो समाधान गर्नेछ। उसले मण्डलीका मानिसहरूलाई दर्जाअनुसार छुट्टिन वा उनीहरूको सामाजिक हैसियतका आधारमा वर्गीकृत हुन दिनेछैन, न त मण्डलीलाई टुक्राउने नै छ। उसले सबै दाजुभाइ-दिदीबहिनीहरू, उनीहरू जहाँबाट आए पनि वा उनीहरूसँग कुनै सामाजिक हैसियत भए पनि नभए पनि, परमेश्‍वरका वचनहरूमा र परमेश्‍वरसामु एकताबद्ध भएको सुनिश्चित गर्नेछ। अर्कोतिर, ख्रीष्टविरोधीहरू यस्ता समस्याहरू समाधान नगर्ने मात्र होइन बरु आफ्ना लक्ष्यहरू हासिल गर्न मानिसहरूका भ्रष्ट स्वभावहरू प्रयोग गर्छन्। तिनीहरू सामाजिक हैसियत र धन भएकाहरूलाई खोज्छन् र लोभ्याउँछन्। तिनीहरू उनीहरूलाई कसरी लोभ्याउँछन्? तिनीहरूले यसो भन्न सक्छन्, “तिम्रो सामाजिक हैसियत परमेश्‍वरले दिनुभएको आशिष् हो जुन परमेश्‍वरद्वारा निर्धारित थियो। तिमीले आफ्ना अवस्थाहरूलाई परमेश्‍वरको घरमा आफ्नो कर्तव्य पूरा गर्न प्रयोग गर्नुपर्छ। अहिले म अगुवा हुँ, र आफ्नो विश्‍वासका कारण यो क्षेत्रमा निकै परिचित छु। मेरो परिवारले मलाई धेरै सताउँछ, र मेरो नेतृत्व भूमिकाको सम्बन्धमा केही जोखिमहरू छन्। मलाई आफू सुरक्षित हुन तिमीजस्ता मानिसहरूको सहयोगको खाँचो छ। यदि तिमीले मेरा लागि त्यति गरिदिन सक्छौ भने, तिमीले भविष्यमा धेरै आशिष् पाउनेछौ, र जीवनमा तीव्र प्रगति गर्नेछौ!” यसरी नै ख्रीष्टविरोधीहरू मानिसहरूलाई तिनीहरूको पछि लाग्न लोभ्याउने र फुस्ल्याउने गर्छन्। यदि कुनै ख्रीष्टविरोधीलाई कोही मन पऱ्यो वा ऊ उपयोगी लाग्यो भने, त्यसलाई सजिला कर्तव्यहरू वा ऊ सबैको नजरमा पर्ने कर्तव्यहरू गर्न लगाउँछ, र उसलाई अघि बढाउन सक्दो प्रयास गर्छ। ऊ परमेश्‍वरको घरमा मानिसहरूलाई प्रयोग गर्ने सिद्धान्तहरू त्यसले पूरा गर्छ कि गर्दैन भनेर वास्ता गर्दैन। यदि यस व्यक्तिसँग सामाजिक हैसियत छ र त्यो उसका लागि उपयोगी हुन सक्छ भने, उसले त्यसलाई लोभ्याउँछ। ख्रीष्टविरोधीहरू आफ्ना लक्ष्यहरू पूरा गर्नका निम्ति समाजमा धन र हैसियत भएकाहरूसित नजिकिन्छन्, उनीहरूलाई चिप्लो घस्छन्, र लोभ्याउँछन्, त्यो सँगसँगै तिनीहरूबाट सिधै फाइदा उठाउँछन्। तिनीहरूसँग पैसा, शक्ति र हैसियत भएका मानिसहरूलाई लोभ्याउने दोस्रो विधि पनि हुन्छ, त्यो हो, उनीहरूलाई लिप्त बनाउनु। त्यस्ता मानिसहरूले प्रायः मण्डलीमा गलत कुरा गर्छन्, दाजुभाइ-दिदीबहिनीहरूको उत्साह कम गरिदिन्छन् र मण्डली जीवनमा बाधा पुऱ्याउँछन्। ख्रीष्टविरोधीहरू खुसीसाथ हेरेर बस्छन् र उनीहरूलाई गर्न मन लाग्ने दुष्कर्महरू गर्न दिन्छन्। ख्रीष्टविरोधीले लिप्त बनाउनुको उद्देश्य के हो? उनीहरूलाई लोभ्याउनु र लोभ्याइसकेपछि उनीहरूबाट फाइदा उठाउनु हो। ख्रीष्टविरोधीहरू बहाना बनाएर उनीहरूलाई यस्तोसमेत भन्छन्, “तिमीहरूले मलाई अगुवाका रूपमा चुने पनि, र ममा तिमीहरूलाई अगुवाइ गर्ने जिम्मेवारी भए पनि, यो मण्डली मेरो मात्र होइन। म मण्डलीभित्र एक्लै निर्णयहरू गर्न सक्दिनँ। तिमीहरूले पनि सहयोग गर्नुपर्छ; यदि केही आइपऱ्यो भने तिमीहरू पनि केही भन्न सक्छौ—सहकार्य गर्नु भनेको यही हो।” तिनीहरू यो कुरा धनी, प्रभावशाली, र तिनीहरूका लागि फाइदाजनक मानिसहरूलाई भन्छन्, उनीहरूलाई नियन्त्रण गर्न सक्ने हदमा नपुगुञ्जेल लोभ्याउन सक्दो गर्छन्। तर, तिनीहरू परमेश्‍वरमा साँचो विश्‍वास गर्ने तर पैसा, सामाजिक हैसियत, वा कुनै प्रस्ट उपयोगिता नभएकाहरूलाई बहिष्कार गर्न, आक्रमण गर्न, वा सिधै बेवास्ता गर्न हदै प्रयास गर्छन्। तिनीहरूले उपेक्षा गर्नुको अर्थ के हो? “यदि हामीमध्ये थोरै जना एक भयौँ र बलियो गढ बन्यौँ भने, मेरो अनुमानमा तिमीहरू सर्वसाधारणले कुनै ठूलो प्रभाव पार्न सक्दैनौ। यदि तिमी आज्ञाकारी तरिकाले मेरा कुराहरू सुन्छौ भने, म तिमीलाई विश्‍वास गरिरहन दिनेछु। तर यदि तिमी सानातिना गल्तीहरू कोट्याइरहन्छौ, मेरो बारेमा आफ्ना रायहरू राख्छौ, वा माथिल्लो तहलाई मेरो रिपोर्ट गरिरहन्छौ भने, म तिमीलाई सास्ती दिनेछु र निष्कासित गर्नेछु!” यो तिनीहरूको योजना हो। कतिपय मानिसहरूमा समझशक्ति हुँदैन र उनीहरू डराएर यसो भन्छन्, “हामीले तिनीहरूलाई फिटिक्कै चिढ्याउनु हुँदैन। तिनीहरूले आफ्नै गुट बनाएका छन्, तर हामी त्यसो गर्न सक्दैनौँ। हाम्रो बोलीमा त्यति दम हुँदैन, र यदि हामीले भूलवश तिनीहरूलाई नाराज पार्ने केही भन्यौँ र त्यो अगुवाले हामीलाई वास्तवमै निष्कासित गऱ्यो भने, हामीले परमेश्‍वरमा विश्‍वास गर्ने अवसर गुमाउनेछौँ।” यी मानिसहरूको सातोपुत्लो उड्छ। ख्रीष्टविरोधीहरूले मानिसहरूलाई लोभ्याउँदा, यस व्यवहारभित्र दुष्ट, क्रूर र दुर्भावपूर्ण स्वभाव हुन्छ। तिनीहरूले मानिसहरूलाई लोभ्याउनुको उद्देश्य के हो? यो आफ्नो पद बलियो पार्नलाई पनि हो। तिनीहरूले गुट वा गिरोह बनाउनुको उद्देश्य के हो? यो तिनीहरूको शक्तिको दायरा फैलाउनु, मानिसहरूलाई तिनीहरूको समर्थन गर्न लगाउनु, आफ्नो शक्ति र हैसियत झनै सुरक्षित पार्नु हो। के तिमीहरूमध्ये कसैलाई यस्ता मामलाहरू आइपरेका छन्? जब कुनै ख्रीष्टविरोधीले मण्डलीलाई नियन्त्रण गर्छ, तब पैसा र हैसियत हुने, वा दबदबा राख्ने जो कोही उसको वरिपरि झुम्मिन्छ, र तिनीहरू सँगै नियन्त्रण जमाउँछन्, गुट, चार, पाँच, वा छ जनाको गिरोह बन्छन्। तिनीहरूका समस्या खुलासा गर्ने अनुमति कसैलाई पनि हुँदैन। ख्रीष्टविरोधी यी मानिसहरूलाई लोभ्याउँछ किनकि तिनीहरूलाई नियन्त्रण गर्न उसलाई चुनौतीपूर्ण हुन्छ। उसले तिनीहरूलाई लोभ्याएर खिच्न, आफ्नो सहयोगी बनाउन, त्यसरी आफ्नो पद जोगाउन जरुरी हुन्छ। त्यसबाहेक, यी मानिसहरूमा एउटा उपयोगिता छ जसको ख्रीष्टविरोधीले फाइदा उठाउन सक्छ। तिनीहरूलाई लोभ्याउने उसको विधि त एक अर्थमा, तिनीहरूलाई शान्त पार्ने र आफ्नो पदलाई खतरामा पार्नबाट जोगाउने तरिका हो।

ख्रीष्टविरोधीहरूले मानिसहरूलाई लोभ्याउनुको यस पक्षसम्बन्धी हामीले भर्खरै दुइटा प्रकटीकरणबारे छलफल गऱ्यौँ। के तिमीहरूको मण्डलीमा यस्ता कुराहरू हुन्छन्? भन त, के यस्तो कुरा हुन्छ? (हुन्छ।) पक्कै हुन्छ। त्यसोभए, मानिसहरूलाई लोभ्याउनुसँग सम्बन्धित सबै कुरामध्ये, कस्ता अरू केही प्रकटीकरणमा ख्रीष्टविरोधीहरूले मानिसहरूलाई लोभ्याउने प्रकृति हुन्छ? उनीहरूलाई लोभ्याउनुका परिणामहरू के-के हुन्? किन ख्रीष्टविरोधीहरू मानिसहरूलाई लोभ्याउन चाहन्छन्? के यदि तिनीहरूले मानिसहरूलाई लोभ्याएनन् भने, के तिनीहरूले मानिसहरूलाई नियन्त्रण गर्ने आफ्नो लक्ष्य हासिल गर्न सक्छन्? (सक्दैनन्।) तिनीहरूले आफूसामु आफ्ना कुरा सुन्ने र आफ्ना इच्छासँग मिल्दा मानिसहरूलाई ल्याउनैपर्छ, ताकि तिनीहरूले कुनै पद ओगट्न र अख्तियार चलाउने पात्रहरू पाउन सकुन्। यदि वरपर तिनीहरूको कुरा सुन्ने कोही छैन भने, के तिनीहरू हैसियत र शक्ति पाउने आफ्नो महत्त्वाकाङ्क्षा पूरा गर्न असक्षम हुनेछैनन् र? त्यसकारण, तिनीहरूले लोभ्याउन सकिने हरप्रकारको व्यक्तिलाई लोभ्याएपछि मात्र पद र शक्ति प्राप्त गर्छन्। तिनीहरूले लोभ्याउन नसकिनेहरूलाई कस्तो व्यवहार गर्छन्? (तिनीहरूले उनीहरूलाई बहिष्कार र आक्रमण गर्छन्।) तिनीहरूले उनीहरूलाई आक्रमण र बहिष्कार गर्न थाल्छन्। के मण्डलीका लोभ्याउन नसकिनेहरूलाई तथाकथित “श्रोताहरू” बनाउने ख्रीष्टविरोधीहरू छैनन् र? मण्डलीद्वारा जारी गरिएका प्रवचन, भजन, र परमेश्‍वरका वचनका पुस्तकहरू यी मानिसहरूलाई बिलकुलै दिइँदैनन्, वा उनीहरूलाई लामो समयसम्म भेलाहरूबारे जानकारी दिइँदैनन्। यस्ता कुराहरू निश्चय नै हुन्छन्, र ती सबै ख्रीष्टविरोधीहरूले गर्ने कुरा हुन्। ख्रीष्टविरोधीहरूले आक्रमण र बहिष्कार गर्नेहरूको नाम मण्डलीले हटाएको हुँदैन, उनीहरूले इच्छापूर्वक मण्डली छाडेका हुँदैनन्, र तिनीहरूले स्वेच्छाले भेलाहरूमा सहभागी हुन छाडेका हुँदैनन्। उनीहरू सबै परमेश्‍वरका इमानदार विश्‍वासी हुन्, तर उनीहरूमा ख्रीष्टविरोधी सम्बन्धी केही खुट्ट्याउने क्षमता भएकाले, उनीहरू प्रायः बहिष्कृत हुन्छन् र उनीहरूले परमेश्‍वरका वचनका पुस्तक वा प्रवचन, भजन, र मण्डलीले जारी गरेका विभिन्न कामका बन्दोबस्तहरूमा तुरुन्तै पहुँच प्राप्त गर्न सक्दैनन्, न त उनीहरूले परमेश्‍वरका वचनहरू खान र पिउन नै सक्छन्। अर्कोतर्फ, ख्रीष्टविरोधीहरूको अधीनमा रहने, अर्थात्, तिनीहरूका कुरा सुन्न सक्ने, तिनीहरूले लोभ्याएका र तिनीहरूसामु आत्मसमर्पण गरेका व्यक्तिहरूले परमेश्‍वरको घरद्वारा वितरित विभिन्न पुस्तक र भिडियोहरूको प्राथमिकताका साथ सुविधा पाउँछन्, यस्तो निगाहपूर्ण व्यवहार पाउँछन्। यसरी ख्रीष्टविरोधीहरूका व्यवहार र कार्यका कारण मण्डली लथालिङ्ग हुन पुग्छ र विभाजित हुन्छ, अनि मानिसहरूको हृदयमा अशान्ति छाउँछ।

के ख्रीष्टविरोधीहरू मानिसहरूलाई लोभ्याउन कुनै सर्तहरू खोज्छन्? के तिनीहरूले सत्यतालाई प्रेम गर्ने र परमेश्‍वरप्रति साँचो रूपमा समर्पित हुनेहरूलाई लोभ्याउँछन्? (लोभ्याउँदैनन्।) सत्यतालाई प्रेम गर्ने र परमेश्‍वरप्रति समर्पित हुनेहरूमा केही समझशक्ति हुन्छ, उनीहरूलाई लोभ्याउन सकिँदैन, र उनीहरूले ख्रीष्टविरोधीहरूलाई पछ्याउनेछैनन्। त्यसोभए, ख्रीष्टविरोधीहरू कसलाई लोभ्याउँछन्? ख्रीष्टविरोधीहरूले आफ्नो हृदयमा हैसियत भएका मानिसहरूलाई चिप्लो घस्न सक्ने, आफूलाई कृपापात्र तुल्याउन र मिठो बोल्न सक्ने, अनि खराब कामकुरा गरेर निष्कासित हुने डरले ख्रीष्टविरोधीहरूलाई खुसी पार्न सक्दो गर्ने मानिसहरूलाई सबैभन्दा बढी मन पराउँछन्। ख्रीष्टविरोधीहरू मानिसहरूलाई लोभ्याउन र उनीहरूको मन जित्न उनीहरूको रक्षा गर्ने, नजिकिन दिने सर्त प्रयोग गर्छन्। ख्रीष्टविरोधीहरूले लोभ्याउने धेरैजसो मानिस, सत्यता नबुझ्ने नयाँ विश्‍वासीहरूबाहेक, सत्यतालाई प्रेम नगर्ने मानिसहरू हुन्। के सत्यतालाई प्रेम नगर्ने सबैमा विवेक र समझ हुन्छ? ती कोही पनि राम्रा हुँदैनन्, अनि परमेश्‍वरले यस्ता मानिसहरूलाई रोज्नुहुन्न। ख्रीष्टविरोधीहरूले यी मानिसहरूलाई लोभ्याउँछन् र जोकरजस्तै चलाउँछन्। तिनीहरू आफूले कुनै आधिकारिक पद पाएका छन् र आफूसँग हैसियत छ भन्नेसमेत सोच्छन्, र हृदयमा अत्यन्तै सन्तुष्ट हुन्छन्। के यो निर्लज्ज कुरा होइन? ख्रीष्टविरोधीहरूले अरू कस्ता मानिसहरूलाई लोभ्याउँछन्? (केही मात्रामा दुष्ट मानवता भएका मानिसहरूलाई।) ठ्याक्कै भनिस्, दुष्ट मानिसहरूलाई। ख्रीष्टविरोधीहरूले दुष्ट मानिसहरूलाई कसरी व्यवहार गर्छन्? तिनीहरूले उनीहरूको रक्षा गर्छन्। उदाहरणका लागि, मानौँ मण्डलीमा एक दुष्ट व्यक्ति छ, अनि दाजुभाइ-दिदीबहिनीहरू सबैले यो व्यक्ति अत्यन्तै खराब छ, ऊ मण्डलीमा हुँदैपिच्छि उसले त्यहाँ अशान्ति मच्चाउँछ, सबैलाई आफ्नो कर्तव्य निर्वाहमा बाधा दिन्छ, र मण्डलीको काममा बाधा पुऱ्याउँछ भनेर रिपोर्ट गर्छन्। यदि उसलाई कुनै कर्तव्य निर्वाह गराउन ल्याइयो भने, मण्डलीको काममा क्षति पुग्नेछ। तर ख्रीष्टविरोधीहरू यस्ता दुष्ट मानिसहरूलाई उपयोगी देख्छन् र उनीहरूलाई आफ्नो सेवा गर्न लगाउनका लागि आफूतिर तान्छन्। ख्रीष्टविरोधीहरू दुष्ट मानिसहरूलाई निष्कासित गर्दैनन्; बरु उनीहरूको रक्षा गर्छन्। कुनै दुष्ट मानिसहरूले ख्रीष्टविरोधीलाई समर्थन गरेनन् वा उसलाई खुट्ट्याउन सके भनेचाहिँ—उसले उनीहरूलाई निराकरण गर्नेछ। जबसम्म कुनै दुष्ट व्यक्तिले ख्रीष्टविरोधीको चापलुसी गर्छ, उसलाई समर्थन गर्छ, र विरोध गर्दैन, तबसम्म उसले उनीहरूलाई लोभ्याउँछ र उनीहरूको मन जितेर आफ्नो शक्ति बलियो बनाउँछ। त्यसोभए, ख्रीष्टविरोधीहरू सत्यता नपछ्याउने मानिसहरूसित कसरी मिलेर बस्छन्? तिनीहरूको अन्तरक्रिया गर्ने शैली मूलत: एकअर्कालाई चापलुसी गर्ने र मिठो बोली हुन्छ। ख्रीष्टविरोधीहरू जहाँ जान्छन्, यी दुष्ट मानिसहरू झिँगाझैँ तिनीहरूसँगै भीड लाग्छन्। तिनीहरू निश्चय नै सत्यताबारे सङ्गति गर्न भेटघाट गर्दैनन्, किनकि तिनीहरू सबै त्यसप्रति वितृष्णा राख्छन्, र तिनीहरू कसैले पनि सत्यताबारे सङ्गति गरेर समस्याहरू समाधान गर्न खोज्दैनन्। तिनीहरू गैरविश्‍वासीहरूले भन्ने कुराहरू मात्र भन्छन्, तिनीहरू बढीजसो अफवाहद्वारा कलहको बीजारोपण गर्छन्, अरूलाई होच्याउँछन् र आफूलाई उच्च पार्छन्, अनि मानिसहरूलाई सास्ती दिने उपायबारे परामर्श गर्छन्। यसका अलावा, तिनीहरू परमेश्‍वरको घरदेखि कसरी जोगिने भनी अध्ययन गर्छन्, माथिलाई कसरी सामना गर्ने, तिनीहरूका समस्याबारे कतै कसैले रिपोर्ट गर्न चाहन्छ कि भनी कसरी पहिल्यै थाहा पाउने र थाहा पाएपछि कसरी प्रतिक्रिया जनाउने भनी छलफल गर्छन्। दुष्ट मानिसहरूको यो गिरोहले छलफल गर्ने मामलाहरू यिनै हुन्। तिनीहरू एकसाथ हुँदा, आफ्ना कर्तव्य निर्वाह गर्नेजस्ता कामकुराबारे कहिल्यै सङ्गति गर्दैनन्, र समस्याहरू समाधान गर्नका लागि सत्यताबारे कहिल्यै सङ्गति गर्दैनन्। उदाहरणका लागि, तिनीहरू नकारात्मक र कमजोर बनेका अनि आफ्ना कर्तव्य निर्वाह गर्न ऊर्जा नपाएका दाजुभाइ-दिदीबहिनीहरूलाई साथ र सहयोग दिने, वा मण्डलीको कामका निश्चित पक्षहरूको प्रभावकारितालाई सुधार्न समाधान र मार्गहरू खोज्नेजस्ता वैध मामलाहरूबारे कहिल्यै छलफल गर्दैनन्। तिनीहरू माथिलाई कसरी झुक्याउने र परमेश्‍वरको घरलाई कसरी झुक्याउने भनेर कुरा गर्छन्, परमेश्‍वरको घरले तिनीहरूबारे तथ्यहरू थाहा नपाउने सुनिश्चित गर्छन्। कुनै व्यक्ति माथिसँग सम्पर्कमा छ वा उसले तिनीहरूको परिस्थितिबारे रिपोर्ट गरेको छ भन्ने थाहा पाएपछि, तिनीहरू त्यसलाई आफ्नो पदका लागि खतरा र आफ्ना मामलालाई बरबाद पार्ने कुरा ठान्छन्। तिनीहरू को जिम्मेवार छ भनेर खुरन्धार छानबिन गर्छन्, संदिग्धहरू खोज्छन्, र उनीहरू भेटिएपछि, तिनीहरू त्यस व्यक्तिलाई अलग्याउँछन्, अन्यत्र पठाउँछन्, र त्यसपछि माथिलाई तिनीहरूको परिस्थितिबारे रिपोर्ट गर्न रोक्ने आदेश जारी गर्छन्। यसो गर्दा तिनीहरूबारे कसैले पनि रिपोर्ट गर्न आँट नगर्ने सुनिश्चित हुन्छ। ख्रीष्टविरोधीहरू यसरी मण्डलीलाई पूर्ण रूपमा नियन्त्रण गर्छन्। माथिले तिनीहरू पर्दापछाडि कस्तो दुष्ट कार्य गर्छन् भनेर तबसम्म थाहा पाउँदैनन्, जबसम्म माथिले तिनीहरूको परिस्थितिबारे जान्दैनन् र तिनीहरूको कमजोर पक्ष भेट्टाउँदैनन्, त्यसपछि माथिले तिनीहरूको अनुसन्धान गर्ने आदेश दिन्छन् र अन्त्यमा तिनीहरूलाई बर्खास्त वा निष्कासन गर्छन्। ख्रीष्टविरोधी र दुष्ट मानिसहरूको यो समूहले केही महिनामै मण्डलीको काम लथालिङ्ग पार्न सक्छ, र दाजुभाइ-दिदीबहिनीहरूलाई आपसमा शङ्का गर्ने, एकअर्कालाई कमजोर पार्ने, एकअर्काको खुलासा गर्ने, र एकअर्कालाई आक्रमण गर्ने तुल्याउन सक्छ, मण्डलीलाई विभाजित पार्छ। यो नै ख्रीष्टविरोधीहरूले मानिसहरूलाई भ्रममा पार्नु र मण्डलीलाई नियन्त्रण गर्नुको परिणाम हो। यसरी ख्रीष्टविरोधीहरूले सत्यता नपछ्याउने सबैलाई भ्रममा पार्छन् र मण्डलीलाई नियन्त्रण गर्न केही उपयोगी दुष्ट मानिसहरूलाई लोभ्याउँछन् पनि, आफ्नो पद र अख्तियारलाई बलियो बनाउँछन्। यदि दुष्ट मानिसहरूले तिनीहरूको कुरा सुन्छन् भने, तिनीहरू उनीहरूको रक्षा गर्छन्। यदि सुन्दैनन् भने, तिनीहरू पहिला दुष्ट मानिसहरूलाई निराकरण गर्छन्। यदि दुष्ट मानिसहरू तिनीहरूलाई पछ्याउँछन् अनि उनीहरूलाई सूचीमा राख्न र लोभ्याउन सकिन्छ भने, तिनीहरू उनीहरूलाई तिनीहरूका दाहिने हात, खराब कामहरू गर्नका लागि तिनीहरूका पाखुरा र आँखा बन्न, दाजुभाइ-दिदीबहिनीहरूलाई घुसपैठ गर्ने, तिनीहरूको विरोध गर्ने व्यक्ति, तिनीहरूका कार्यहरू खुट्ट्याउने व्यक्ति, तिनीहरूका कुन खराब कार्यहरू पत्ता लागेका छन्, र कसले तिनीहरूका समस्याहरू रिपोर्ट गर्न माथिलाई सधैँ सम्पर्क गर्न चाहन्छ भनी पत्ता लगाउन दिन्छन्। ख्रीष्टविरोधी र दुष्ट मानिसहरू विशेष गरी यी मामलाहरू अनुसन्धान गर्छन्, जसबारे तिनीहरू सबैभन्दा बढी चिन्तित हुन्छन्। तिनीहरू प्रायः सँगै प्रतिरोधी उपायहरूबारे छलफल गर्छन्, र तिनीहरूलाई खुट्ट्याउन वा शङ्का गर्न सक्नेहरूलाई शत्रु ठान्छन्। तिनीहरूले आज एक व्यक्तिलाई सास्ती दिने बहानाहरू खोज्छन् र भोलि अर्को व्यक्तिलाई सास्ती दिन उसको कमजोरीको फाइदा उठाउँछन्; तिनीहरू परमेश्‍वरका चुनिएका मानिसहरूलाई यी व्यक्तिहरूलाई निकाल्न र निष्कासित गर्नका लागि उक्साउन विभिन्न कारण र बहानाहरू प्रयोगसमेत गर्छन्। ख्रीष्टविरोधीहरू अगुवा वा सेवक बनेपछि, यी कार्यहरूमा संलग्न हुन्छन्। केही महिनामै, तिनीहरूले मण्डलीलाई डामाडोल पार्न सक्छन्, नवविश्‍वासीहरूको मण्डलीप्रतिको उत्कट जोसलाई पानीले आगो निभाएझैँ निभाउनसमेत सक्छन्। त्यसकारण, ख्रीष्टविरोधीहरू साँच्चै परमेश्‍वरका र उहाँका चुनिएका जनहरूका शत्रु हुन्। यो बिलकुलै बढाइचढाइ होइन—यो एकदमै सही कुरा हो! जहाँ ख्रीष्टविरोधी वा दुष्ट मानिसहरूको हातमा शक्ति हुन्छ, त्यहाँ मण्डलीको वातावरण दूषित हुन्छ। त्यहाँ मण्डली जीवन बिलकुलै हुँदैन, परमेश्‍वरको वचनको सामान्य खुवाइ र पियाइ हुँदैन, अनि सत्यतामा सङ्गति गर्ने वातावरण हुँदैन। बरु, त्यो षड्यन्त्र र बेलगाम दुराचारले भरिएको हुन्छ। दियाबलसले नियन्त्रण गर्नु भनेको यही हो। के दियाबलसले नियन्त्रण गर्दा कुनै राम्रो नतिजा आउन सक्छ? यसले परमेश्‍वरका चुनिएका जनहरूलाई विपत्ति मात्र ल्याउन सक्छ—निस्सन्देह, यो निश्चित छ।

कतिपय ख्रीष्टविरोधी कुनै मण्डलीमा नेतृत्वको भूमिका निभाउन आउँदा, मण्डली भित्रको कसले विगतमा माथिलाई समस्याहरू प्रायः रिपोर्ट गरेको छ भनी पहिला अनुसन्धान गर्छन्। तिनीहरू यस्ता मानिसहरूलाई आफूबाट टाढा राख्न चाहन्छन्, अनि उनीहरूले तिनीहरूलाई अतिथिसत्कार गर्न सक्ने भए पनि उनीहरूको घरमा गएर बस्दैनन्। यदि कुनै व्यक्ति अरूलाई चापलुसी गर्न माहिर छ, निरन्तर अगुवाको वरिपरि रहन्छ, र आफूलाई कृपापात्र बनाउँछ भने, तिनीहरू त्यही व्यक्तिको घरमा बस्ने योजना बनाउँछन्। कसैले भन्छ, “उनीहरूले दुईजना सिस्टरलाई पाहुना राखिरहेका छन्।” ख्रीष्टविरोधीले जवाफ दिन्छ, “यो राम्रो होइन, उनीहरूलाई अरू कतै सार।” त्यस व्यक्तिले भन्छ, “तपाईंले मानिसहरूलाई आफूखुसी सार्न मिल्दैन; ती दुई सिस्टरहरू त्यो ठाउँका लागि एकदमै ठिक छन्—उनीहरूलाई सार्दा उनीहरूको कर्तव्य निर्वाहमा असर पर्न सक्छ।” उसले जवाफ दिन्छ, “अगुवाको नाताले, म जे भन्छु त्यही हुन्छ, र तिमीले मेरो आज्ञापालन गर्नैपर्छ!” त्यसपछि तिनीहरूले ती दुई सिस्टरलाई सर्न बाध्य पार्छन्। ऊ किन यो घरमा बस्न जिद्दी गर्छ? किनभने यो परिवार निष्कपट र कमजोर छ, उनीहरूबाट ख्रीष्टविरोधीलाई कुनै खतरा हुँदैन। उसले जे गलत कार्यहरू गरे पनि वा मानिसहरूको पिठ्यूँपछाडि उसको व्यवहार जति नै अनियन्त्रित बने पनि, त्यस परिवारले उसको रिपोर्ट गर्नेछैन। त्यसैले, बस्नका लागि ऊ यस्तो ठाउँ खोज्छ। केही समयपछि, उसले आफ्ना दुष्ट साथीहरूलाई सँगै ल्याउँछ, अनि तिनीहरू त्यहीँ आफ्ना दुष्कर्महरू गर्छन्, प्रतिरोधी उपायहरूबारे छलफल गर्छन् र यो-त्यो व्यक्तिहरूलाई कसरी सास्ती दिने भनी षड्यन्त्र गर्छन्। जब कुनै ख्रीष्टविरोधी वा दुष्ट व्यक्ति मण्डलीमा देखा पर्छ, तब उसले पहिला आफूलाई मन पर्ने र आफूले फाइदा उठाउन सक्ने मानिसहरू खोज्छ, र सर्वप्रथम आफ्नो शक्तिको विस्तार र सुरक्षा गर्छ। उसले सत्यता बुझ्नेहरूलाई अहिलेका लागि एक्लै छोड्छ, ताकि आफ्नो पद जोखिममा नपरोस्। उसले अहिले नै हालको व्यवस्थामा अवरोध पुऱ्याउँदैन। उसले आफ्नो पदलाई बलियो बनाएर उचित मतियारहरू भेटेपछि, सत्यता पछ्याउने दाजुभाइ-दिदीबहिनीहरूलाई सास्ती दिने र निराकरण गर्ने प्रतिरोधी उपायहरूबारे छलफल गर्न थाल्छ। उसले उनीहरूलाई कसरी सास्ती दिन्छ र निराकरण गर्छ? पहिला, ऊ उसलाई अनुमोदन गर्ने, उसलाई नखुट्ट्याउने र आफूले प्रयोग गर्न सक्नेहरूलाई लोभ्याउँछ। यदि उसले लोभ्याउन नसक्ने वा उसलाई खुट्ट्याउने मानिसहरू छन् भने, ऊ उनीहरूलाई अलग्याउने वा निकाल्ने कुनै बहाना वा कारण खोज्छ। यी ख्रीष्टविरोधीहरूको व्यवहारले कस्तो स्वभाव प्रकट गर्छ? (क्रूरता।) जहाँ तिनीहरू नेतृत्वका भूमिका निभाउँछन्, त्यस ठाउँको वातावरण नै दूषित हुन्छ। मण्डली जीवनको व्यवस्थामा अवरोध पुग्छ। यदि तैँले तिनीहरूको कुरा सुनिनस् भने, तैँले दमन, प्रतिबन्ध भोग्छस्, वा तँलाई निकाला वा निष्कासनसमेत गरिन्छ। कतिपय ख्रीष्टविरोधीहरू बदमास, गुण्डा जस्तो, वा रुखो व्यवहार गर्छन्। तिनीहरू परमेश्‍वरमा विश्‍वास गरेपछि पनि, पद प्राप्त गर्न, परमेश्‍वरको घरमा दम्भपूर्वक हुकुम चलाउन, र परमेश्‍वरका चुनिएका जनहरूलाई नियन्त्रण गर्न चाहन्छन्। यसरी, तिनीहरू मण्डलीलाई लथालिङ्ग पार्छन्। यदि मानिसहरूमा समझशक्ति छैन भने, उनीहरूलाई तिनीहरूले भ्रममा पार्नेछन् र नियन्त्रण गर्नेछन्, अन्त्यमा उनीहरूले आफूलाई मृत्युमा पुऱ्याउनेछन्।

हामीले कसरी ख्रीष्टविरोधीहरू मानिसहरूलाई लोभ्याउँछन् भन्नेबारे हाम्रो छलफल लगभग सकाएका छौँ। तिमीहरूले मैले छलफल गरेका मामलाहरू सुन्दै आएकाले, के तिमीहरूलाई ती दुर्लभ कुरा लाग्छ? के तिमीहरू चकित परेर यस्तो सोच्छौ, “के यो साँच्चिकै हुन सक्छ? त्यो असम्भव छ, होइन र? कसरी विश्‍वासीहरूमाझ यस्ता मानिसहरू हुन सक्छन्?” म त भन्छु, योभन्दा अझ खराब हुन सक्छ। सबैले अरूका अगाडि हुँदा, मानवरूपी खोल ओड्छन्, तर तिनीहरू पर्दापछाडि कस्ता छन् त्यसैले तिनीहरूको साँचो रूप प्रकट गर्छ। अरूका अगाडि हुँदा तिनीहरूले प्रस्तुत गर्ने बोली र व्यवहार छद्मभेष, झूटो प्रभाव मात्र हुन्। तिनीहरूले पर्दापछाडि भन्ने र गर्ने कुराले तिनीहरूको साँचो रूप झल्काउँछ। यदि कुनै व्यक्ति मानिसहरूको अगाडि एक रूपमा देखा पर्छ र पर्दापछाडि अर्कै रूपमा देखा पर्छ भने, तैँले कुन साँचो र कुन झूटो हो भनेर खुट्ट्याउन सक्नुपर्छ, होइन र? कुनै ख्रीष्टविरोधी मानिसहरूको अगाडि एकदमै शिष्ट देखिएला, तर यदि उनीहरूलाई ख्रीष्टविरोधीले पर्दापछाडि के गरेको छ भनेर थाहा भएको भए, उनीहरूलाई त्यो घृणास्पद लाग्नेथ्यो। उनीहरूलाई ख्रीष्टविरोधीसँग व्यवहार गर्नु अपमानजनक, ऊ निष्ठा भएको व्यक्ति होइन तर नीच र तुच्छ हो भन्ने लाग्नेथ्यो। त्यो अवस्थामा, के ख्रीष्टविरोधी सामान्य मानिसहरूसित मिल्न सक्छ? अहँ, सक्दैन। यो सामान्य व्यक्तिमा केही खराब बानी हुने कुरा नभएर उसको स्वभावको कुरा हो। तैँले उसको स्वभाव देख्नेबित्तिकै, तँलाई ऊ मानव नभएर पशु, दियाबलस हो भन्ने महसुस हुन्छ। ल भन् त, मानवले जनावरसँग अन्तरक्रिया गर्दा कस्तो अनुभूति हुन्छ? त्यो त सुँगुरलाई घरभित्र ल्याउनु, त्यसलाई धोइपखाली गरेर कट्टु र गन्जी लगाइदिनु, अनि पाल्तु जनावरको रूपमा व्यवहार गर्नु जस्तै हो। भोलिपल्ट, तैँले घर सुँगुरको खोर बनेको पाउँछस्। त्यसले सरसफाइबारे कुनै वास्ता नगरी घरभित्रै खाने, पिउने, र फोहोर गर्ने गर्छ। त्यतिबेला तँलाई सुँगुरलाई यसरी राख्नु हुँदैन रहेछ भन्ने थाहा हुन्छ—त्यो जनावर हो! ख्रीष्टविरोधी जस्ता मानिसहरू बाहिरबाट केही क्षमता भएका र राम्रो संस्कार पाएका जस्ता देखिएलान्, वा तिनीहरू कुनै बेला समाजका प्रतिष्ठित व्यक्ति हुन सक्लान्, जसका कारण तिनीहरूले केही सम्मान पाएका हुन सक्छन्। तर तिनीहरूमध्ये धेरैजसो विवेक र समझसमेत नभएका ठ्याक्कै जनावरजस्तै हुन्छन्। के तिनीहरूमा सामान्य मानवता हुन्छ? (हुँदैन।) सामान्य मानवताविना पनि के तिनीहरूलाई मानव मान्न सकिन्छ? के तिमीहरू तिनीहरूको नेतृत्व स्विकार्न सक्छौ? यदि दाजुभाइ-दिदीबहिनीहरू यस्ता मानिसहरूको हातमा परेमा के हुनेछ? तिनीहरू बहकाइनेछन् र लोभ्याइनेछन्, र उनीहरूले पक्कै पनि कष्ट भोग्नेछन्। ख्रीष्टविरोधीहरू दियाबलस हुन्, र तिनीहरूमा विवेक वा समझ हुँदैन। यसो हेर्दा, तिनीहरू एकदमै प्रेमिलो, बुझकी र कतिपय मानिसका कठिनाइ, कमजोरी, र भावनात्मक आवश्यकताप्रति सहानुभूति देखाउने खालका देखिन्छन्। वास्तवमा, यी मानिसहरू तिनीहरूले निगाह गर्ने र तिनीहरूलाई चिप्लो घस्नेहरू हुन्। तर यदि यी मानिसहरूले तिनीहरूको हैसियत वा ख्यातिलाई खतरामा पारे भने, उनीहरूलाई समेत दयालु व्यवहार गरिनेछैन, बरु झनै दुर्भावनापूर्ण विधिहरू प्रयोग गरेर, अलिकति पनि सहानुभूति वा सहनशीलता नदेखाई बेइमान तरिकाले व्यवहार गरिनेछ। ख्रीष्टविरोधीहरूको प्रेम र सहनशीलता सबै खोल मात्र हो, र तिनीहरूको लक्ष्य मानिसहरूलाई परमेश्‍वरसामु ल्याउनु कदापि होइन, बरु उनीहरूलाई तिनीहरूको आराधना गर्न र पछि लाग्न लगाउनु हो। तिनीहरूले मानिसहरूलाई यसरी जालमा पार्नुको उद्देश्य आफ्नो पद सुरक्षित गर्नु अनि मानिसहरूलाई तिनीहरूको आराधना गर्न र तिनीहरूलाई पछ्याउन लगाउनु हो। ख्रीष्टविरोधीहरूले मानिसहरूलाई जुनै विधिहरू प्रयोग गरेर भ्रममा पार्ने र लोभ्याउने गरे पनि, एउटा कुरा चाहिँ निश्चित छ: तिनीहरूले आफ्नो शक्ति र हैसियतका लागि दिमाग खियाउँछन् र आवश्यक कुनै पनि माध्यमहरू अपनाउनेछन्। अर्को निश्चित कुरा के हो भने तिनीहरूले जे गरे पनि, त्यो आफ्ना कर्तव्य निर्वाह गर्न गरिरहेका हुँदैनन्, अनि निश्चय नै आफ्ना कर्तव्यहरू राम्ररी पूरा गर्न गरिरहेका हुँदैनन्; बरु, तिनीहरू मण्डलीमा प्रभुत्व जमाउने आफ्नो लक्ष्य हासिल गर्न त्यसो गर्छन्। यसका अलावा, तिनीहरू आफूले जे गरे पनि, परमेश्‍वरको घरका हितहरूलाई कहिल्यै विचार गर्दैनन्, र निश्चय नै परमेश्‍वरका चुनिएका जनहरूका हितहरूलाई विचार गर्दैनन्। ख्रीष्टविरोधीहरूको शब्दकोषमा, यी दुई कुरा अस्तित्वहीन छन्; तिनीहरूमा ती कुरा जन्मजातै हुँदैनन्। तिनीहरू जुनसुकै तहका अगुवा भए पनि, तिनीहरूले परमेश्‍वरको घर वा परमेश्‍वरका चुनिएका जनहरूका हितप्रति अलिकति पनि चासो देखाउँदैनन्। तिनीहरूका सोच र दृष्टिकोणमा, मण्डलीको काम र परमेश्‍वरको घरका हित असान्दर्भिक र आफूभन्दा तुच्छ हुन्छन्। तिनीहरू आफ्नो पद र आफ्ना हितबारे मात्र सोच्छन्। यसबाट, ख्रीष्टविरोधीहरूको प्रकृति सार, दुष्ट हुनुका अलावा, अत्यन्तै स्वार्थी र घृणित हुन्छ भन्ने देख्न सकिन्छ। तिनीहरू अरूको जीवन र मृत्युप्रति अलिकति पनि ध्यान नदिई, आफ्नै ख्याति, प्राप्ति, र हैसियतका लागि मात्र कार्य गर्छन्। तिनीहरूको पदलाई धरापमा पार्ने जो कोही बेइमानीपूर्ण दमन र बहिष्कारमा पर्छ, र उसलाई हदैसम्म सास्ती दिइन्छ। कहिलेकाहीँ, जब निकै दुष्टता गरेकोमा ख्रीष्टविरोधीहरूको रिपोर्ट गरिन्छ र माथिले तिनीहरूबारे थाहा पाउँछ, र तिनीहरूलाई आफ्नो पद गुम्न लागेको महसुस हुन्छ, तब तिनीहरू भक्कानिएर रुन थाल्छन्। बाहिरी रूपमा, तिनीहरू पश्चात्तापी र परमेश्‍वरतिर फर्किरहेकोझैँ देखिन्छन्, तर तिनीहरू रुनुको साँचो कारण के हो? तिनीहरू साँच्चै के कुरामा पछुताउँछन्? तिनीहरूलाई आफूले मानिसहरूको हृदय, आफ्नो पद, र ख्याति गुमाएकाले दुःख लाग्छ र पीडा हुन्छ। तिनीहरूको आँसुमा यही कुरा हुन्छ। त्यो सँगसँगै, तिनीहरूले आफ्नो पदलाई बलियो बनाउन, आफ्ना गल्तीहरूबाट सिक्न र फेरि फर्कन आफ्ना त्यसपछिका कदमहरूको योजना बुन्न थालिसकेका हुन्छन्। ख्रीष्टविरोधीहरूको यो व्यवहारका आधारमा मूल्याङ्कन गर्दा, तिनीहरूलाई आफूले गरेका अपराध र प्रकट गरेका भ्रष्ट स्वभावहरूका कारण कहिल्यै पछुतो वा पीडा हुँदैन, अनि तिनीहरू निश्चय नै आफूलाई साँचो रूपमा चिन्ने वा पश्चात्ताप गर्नेछैनन्। तिनीहरू परमेश्‍वरसामु घुँडा टेक्लान्, भक्कानिएर रोइकराइ गर्लान्, चिन्तन गरेर आफूलाई धिक्कार्लान्, तर यो त मानिसहरूलाई भ्रममा पार्ने खोल हो, र कतिपय मानिसले त यसलाई साँचोसमेत ठान्लान्। सम्भवतः त्यस क्षणमा, तिनीहरूका भावनाहरू साँचो हुन्। तर, ख्रीष्टविरोधीहरूले कहिल्यै साँचो पछुतो अनुभव गर्नेछैनन् भन्ने कुरा याद राख्न जरुरी छ। तिनीहरूलाई कुनै दिन प्रकट गरेर हटाइए पनि, साँचो रूपमा पछुतो महसुस हुनेछैन। तिनीहरूले आफ्नो असफलता, आफूले आफ्नो कार्यप्रस्तुति नराम्रो तरिकाले बिगारेको र आफ्ना सारा दुष्ट कार्यहरू खुलासा गरेको भनेर मात्र स्विकार्नेछन्। किन म यसो भन्छु? किनभने, सत्यता र परमेश्‍वरलाई घृणा गर्ने ख्रीष्टविरोधीहरूको प्रकृतिका आधारमा भन्नुपर्दा, तिनीहरूले सत्यता कहिल्यै स्विकार्नेछैनन्। त्यसकारण, ख्रीष्टविरोधीहरूको आत्मज्ञान सदैव झूटो हुन्छ। तिनीहरूले आफूले शक्ति हत्याउने र आफ्नो पद बलियो बनाउने अवसरहरू छोप्न नसकेकाले मानिसहरूको हृदय गुमाए भनेर मात्र स्विकार्नेछन्। यिनै कारणहरूले तिनीहरूलाई पछुतो हुन्छ र दुःख लाग्छ। ख्रीष्टविरोधीहरू वेदनामा हुँदा, तिनीहरू रुन पनि सक्लान्, तर किन रुन्छन्? तिनीहरू रुनुको कारण के हो? तिनीहरू आफ्ना अनेकौँ दुष्ट कार्यहरू खुलासा भएकाले र आफ्नो पद गुमाएका कारण रुन्छन्। यदि तिनीहरूले गल्ती गरेकोमा र परमेश्‍वरप्रति ऋणी महसुस भएर साँच्चै पछुताउन र रुन सकेका भए, यति बिघ्न दुष्टता गर्नेथिएनन्। तिनीहरू ग्लानि महसुस गर्दैनन् र आफ्ना दुष्ट कार्यहरू स्विकार्दैनन्—साँचो पछुतो कसरी हुन सक्छ त? दुष्टता गरेपछि, तिनीहरूलाई पछुतो हुँदैन; तिनीहरू पूर्णतया उदासीन हुन्छन्, तिनीहरूलाई आफूले इज्जत गुमाएको र आफूलाई तमासा बनाएको मात्र महसुस हुन्छ। तिनीहरूको मुड अलि बिग्रिएला। बाहिरबाट हेर्दा सबै ठिकै देखिए पनि, वास्तवमा, भित्र भने तिनीहरू तितो औषधी खाएर केही भन्न नसक्ने गुँगो व्यक्तिजस्तै हुन्छन्—चुपचाप कष्ट भोगिरहेका हुन्छन्। तिनीहरूको हृदयमा भावनाका छालहरू उर्लिरहेका हुन्छन् र तिनीहरू भक्कानिएर रुन्छन्, तैपनि तिनीहरूलाई साँचो पछुतो हुँदैन। साँचो स्थिति यही हो। कहिलेकाहीँ, ख्रीष्टविरोधीहरूले केही मिठा कुरा भन्लान्, जस्तै, “मेरो क्षमता कमजोर भएकाले मैले काम राम्ररी गरिनँ अनि बाधा र अवरोध गर्ने केही कार्य गरेँ; मैले अगुवाइ गर्न सकिनँ र म नेतृत्वको लायक छैनँ। परमेश्‍वरले मलाई ताडना दिनुहोओस् र श्राप दिनुहोओस्। यदि तिमीहरूले भविष्यमा मलाई नेतृत्वका लागि चयन नगर्ने निर्णय गऱ्यौ भने, म गुनासो गर्नेछैनँ।” यसलगत्तै, ऊ आँसु झार्न थाल्छ। समझशक्ति नभएका कतिपय मानिसमा ऊप्रति करुणा जाग्छ र उनीहरू भन्छन्, “नरुनुस्, हामी तपाईंलाई भविष्यमा फेरि पनि चयन गर्नेछौँ।” यो कुरा सुनेपछि, ऊ तुरुन्तै रुन छोड्छ। अब त तिमीहरूले तिनीहरूको साँचो रूप देख्यौ? जब तिनीहरू केही मिठा शब्दहरू बोल्छन्, त्यो मानिसहरूको मन जित्न, उनीहरूलाई भ्रममा पार्न, र झुक्याउनका लागि हुन्छ, अनि कतिपय त त्यसमा फस्छन् पनि। जब ख्रीष्टविरोधीहरू आँसु झार्छन्, निस्सन्देह त्यसको पछाडि कुनै आशय हुन्छ। जब तिनीहरूलाई आराधना गर्नेहरूले तिनीहरूलाई प्रश्न गर्न थाल्छन्, र तिनीहरूको हैसियत धरमराउँछ, तब तिनीहरू रुन्छन्। तिनीहरू यति चिन्तित हुन्छन् कि खान वा सुत्न नै सक्दैनन्, र बारम्बार आफ्नो परिवारलाई भन्छन्, “यदि म नेतृत्वको भूमिकामा रहिनँ भने म कसरी जिउनु?” तिनीहरूको परिवारले जवाफ दिन्छ, “यसअघि हैसियत नहुँदा तपाईँ राम्ररी नै जिउनुभएको होइन र? तपाईँ किन जिउन सक्नुहुन्न र?” तिनीहरू जवाफ दिन्छन्, “यदि मसँग हैसियत नहुँदो हो त, के मैले यी लाभहरू प्राप्त गरेको हुन्थेँ र? के हामी यति सम्पन्न हुनेथियौँ र? तिमीहरू किन यति मूर्ख भएको?” घरमा, कतिपयले खुल्लमखुल्ला भन्छन्, “हैसियतविना जिउनुको के अर्थ? जीवनको के अर्थ? हाम्रो परिवारमा थोरै मात्र मानिस छन्, र घरमा म यी थोरैको मात्र रेखदेखकर्ता हुन सक्छु। म त घरमुली मात्र हुन्छु, र मेरो हैसियत उच्च हुँदैन। मैले मण्डलीमा पदभार लिनुपर्छ; नत्र, मेरो जीवन व्यर्थ हुन्छ। त्यसबाहेक, मण्डलीको यो पदविना, के हाम्रो परिवारले यति राम्रो जीवन जिउन सक्थ्यो त?” कसैले थाहा नपाउने स्थितिमा तिनीहरू इमानदारीसाथ बोल्छन्, र तिनीहरूका महत्त्वाकाङ्क्षाहरू उदाङ्गो हुन्छन्। के यो निर्लज्ज व्यक्ति होइन र? ख्रीष्टविरोधीहरूले भ्रममा पार्नु कहिलेकाहीँ हुने अपराध होइन—यो अनजानमा हुँदैन। यदि यी कहिलेकाहीँ हुने र अनजानमा गरिने खराब कार्यहरू भएका भए, तिनीहरूलाई ख्रीष्टविरोधी मानिनेथिएन। ख्रीष्टविरोधीहरू मानिसहरूलाई जानाजानी भ्रममा पार्छन्; तिनीहरू शैतानको प्रकृतिद्वारा नियन्त्रित हुन्छन्। यही कारण तिनीहरू मानिसहरूलाई निरन्तर रूपमा भ्रममा पार्छन्, जानाजानी यो विधि प्रयोग गरेर उनीहरूलाई नियन्त्रण गर्छन् र अन्त्यमा शक्ति प्राप्त गर्छन्। खासमा, कुनै ख्रीष्टविरोधीले मानिसहरूलाई भ्रममा पार्नु र नियन्त्रण गर्नुको उद्देश्य भनेको उनीहरूलाई उसको कुरा सुन्न, उसको अगुवाइ पछ्याउन, र उनीहरूलाई परमेश्‍वरबाट टाढा राख्न लगाउनु हो। ख्रीष्टविरोधीका अभिप्रायहरू प्रस्टै हुन्छन्; तिनीहरू मानिसहरूका निम्ति परमेश्‍वरसित प्रतिस्पर्धा गर्न चाहन्छन्। तिनीहरूका कार्यहरू भ्रष्टताका क्षणिक प्रकटीकरण होइनन्, न त ती आवेगमा, आफूले नचाहे पनि, र निश्चय नै विशेष परिस्थितिहरूको बाध्यतामा परेर नै गरिएका हुन्छन्। यो पूर्णतया तिनीहरूको दुष्ट प्रकृति, तिनीहरूका ठुलठुला महत्त्वाकाङ्क्षा र चाहनाहरू, तिनीहरूको अन्तर्घाती स्वभाव, र तिनीहरूका अनेकौँ योजनाहरूका कारणले गर्दा भएको हुन्छ। अहिले तिनीहरूले यी कुरा गर्न सक्नु तिनीहरूको प्रकृति सारद्वारा निर्धारित हुन्छ: तिनीहरूले परमेश्‍वरमा विश्‍वास गरेपछि यी अभिप्राय र योजनाहरू राखे, अगुवा बनेर यी सपनाहरू पूरा गर्ने र आफ्ना लक्ष्यहरू हासिल गर्ने प्रतीक्षा मात्र गरे। ख्रीष्टविरोधीको हृदयको साँचो स्थिति यही हो, र यो अलिकति पनि यताउता हुँदैन।

माथि छलफल गरिएको विषयवस्तुबाट तिमीहरूले आफू प्रवेश गर्नुपर्ने सत्यता बुझ्नुपर्छ। एकातिर, तिमीहरूले यस्ता व्यवहारहरू र प्रकृति सार देखाउने ख्रीष्टविरोधी र दुष्ट मानिसहरूलाई खुट्ट्याउनुपर्छ। अर्कोतिर, तिमीहरूले आफूलाई तुलना गरेर तिमीहरूले यी व्यवहारहरू देखाउँछौ कि देखाउँदैनौ भनी हेर्नुपर्छ। अब, यदि तिमीहरूले आफ्नो कुरा र ख्रीष्टविरोधीहरूको बोलीबीच कुनै समानता भेट्टाउन सक्यौ, वा यदि तिमीहरू दुवैले उस्तै परिस्थितिहरूमा एउटै व्यवहारहरू देखाउँछौ भने, के तिमीहरू आफ्नो प्रकटित स्वभाव वा अभ्यासमा आफू र ख्रीष्टविरोधीहरूबीचका समानताहरू खुट्ट्याउन सक्छौ? के तिमीहरू मैले छलफल गरेका केही उदाहरण वा ती उदाहरणमा व्याख्या गरिएका वृत्तान्त, शब्द, र कार्यहरूमार्फत यहाँ सङ्गति गरिएको सत्यता बुझ्न सक्छौ, वा के तिमीहरू यहाँ खुलासा गरिएका मानिसहरूका भ्रष्ट स्वभावहरू बुझ्न सक्छौ? के तिमीहरू यसरी सुन्न सक्छौ? तिमीहरू कुन दृष्टिकोणबाट सुनिरहेका छौ? यदि तिमीहरूले पूर्ण रूपमा दर्शकको दृष्टिकोणबाट ख्रीष्टविरोधीहरूका यी स्वभाव र सारहरू खुट्ट्याइरहेका छौ र यी व्यवहार र अभ्यासहरूलाई हेरिरहेका छौ भने, के तिमीहरूले सत्यता प्राप्त गर्न सक्छौ? (सक्दैनौँ।) त्यसोभए तिमीहरूले कुन दृष्टिकोणबाट सुन्नुपर्छ? (आफूलाई तुलना गरेर।) आफूलाई तुलना गर—यो सबैभन्दा आधारभूत कुरा हो। अरू के छ? (आफूलाई सत्यताले सुसज्जित पारेर।) ठिक भन्यौ, मैले छलफल गर्ने हरेक उदाहरणमा तिमीहरूले बुझ्नुपर्ने सत्यता तिमीहरूले बुझ्नैपर्छ। आत्मिक बुझाइ नहुनेहरूले तथ्यहरू मात्र बुझ्न सक्छन्, तर आत्मिक बुझाइ र राम्रो क्षमता हुनेहरूले ती उदाहरणबाट सत्यता बुझ्न र प्राप्त गर्न सक्छन्। के तिमीहरू छलफल गरिएका कथा र उदाहरणहरूमा समावेश सत्यताहरूको सारांश भन्न सक्छौ? निश्चित कथा वा उदाहरणहरूबारे सङ्गति गर्नुको उद्देश्य मानिसहरूलाई वास्तविकतासँग जोडिन, वास्तविकतामा देखिएका विभिन्न समस्याहरूलाई राम्ररी बुझ्न, अनि सत्यताको यो पक्षसँग सम्बन्धित विभिन्न प्रकटीकरण र सारहरूबारेको विचारलाई गहन बनाउन मद्दत गर्नु हो। अर्को शब्दमा, सत्यताको यो पक्ष वा प्रकृति सारको सन्दर्भमा भन्नुपर्दा, तैँले कुनै विशेष उदाहरण वा परिदृश्य सम्झिनेछस्। त्यसरी, जब तैँले आफूलाई बुझ्छस् वा अरूलाई खुट्ट्याउँछस्, तब तँसित दृश्यात्मक बुझाइ हुनेछ जुन सिद्धान्त वा लेखोट मात्र पढ्नुभन्दा बुझ्न सजिलो, बढी व्यावहारिक, र बढी वास्तविक हुन्छ। यदि त्यो लेखोट मात्र हो र तँलाई त्यसको अनुभव छैन भने, त्यस लेखोटबारे तेरो बुझाइ शब्दमै सीमित, सधैँ तेरो आफ्नै सीमित अनुभवहरूद्वारा नियन्त्रित होला, अनि त्यही सीमाभित्रै रहन सक्छ। तर, यदि मैले मेरो सङ्गतिमा निश्चित उदाहरणहरू थपेँ, केही कथा, केही दृश्य, विशेष शब्द र कार्य, अनि व्यवहारहरू मिलाएँ भने, त्यसले यस पक्षमा सत्यताबारे तेरो बुझाइमा सहयोगी प्रभाव पार्नेछ। यदि यो नतिजा हासिल भयो भने, यसको अर्थ तैँले सत्यताको यो पक्ष बुझेको हुन्छस्। त्यसलाई बुझाइ मान्नका लागि तैँले कुन हदसम्म बुझ्नैपर्छ? त्यो १००% हुनुपर्दैन, तर सत्यताको यो पक्षबारे तेरो बुझाइ, परिभाषा, अवधारणा, र ज्ञान कम्तीमा सुदृढ भएको हुनुपर्छ। यो सुदृढीकरणको अर्थ के हो? यसको अर्थ यो मूलत: कुनै मानव ज्ञान, धारणा, कल्पना, वा अडकलबाजी नमिसिएको, वा यी कुरा थोरै मिसिएको अपेक्षाकृत शुद्ध बन्छ भन्ने हो। त्यस्ता उदाहरणहरूले ल्याउने नतिजाहरू यिनै हुन्। तँलाई मैले यी केही उदाहरणमा उल्लेख गरेका मानिस वा घटनाहरू थाहा हुन सक्छ, वा तँ यस्ता मानिसहरूसित सम्पर्कमा र निकै परिचितसमेत हुन सक्छस्, वा तँ यस्ता घटनाहरूको सम्पर्कमा आएको र तैँले यी मानिसहरूले यस्ता कामकुरा गरेको पूरै प्रक्रिया देखेकोसमेत हुन सक्छस्। तर तेरो सत्यताको बुझाइ र पहिचानप्रति यसका फाइदाहरू के-के हुन्? सम्भवतः तँ यस्ता मानिसहरूसँगै जिएको होलास्, तैँले यस्ता कथाहरू प्रकट भएको देखेको छस्, र यी कथाहरूमा घटेको सबै कुरा आफै अनुभव गरेको छस्, तर त्यसको अर्थ तँ सत्यताको यो पक्ष बुझ्छस् नै भन्ने होइन। मैले यसो भन्नुको अर्थ के हो? मैले कुरा गरिरहेको व्यक्ति वा घटना तँलाई त्यो थाहा छ वा तँ त्योसित परिचित छस् भन्दैमा, तैँले वृत्तान्त वा यहाँ सङ्गति गरिएको सत्यता र निर्दिष्ट विषयवस्तुलाई सुन्नुपर्दैन भन्ने नठान्। त्यो ठूलो भूल हुनेछ। त्यो तैँले घनिष्ठ रूपले चिनेको व्यक्ति नै भए पनि, त्यसको अर्थ तैँले यसको सत्यता बुझिसकेको र बोध गरिसकेको छस् भन्ने होइन। किन म तँलाई यसबारे सम्झाइरहेको छु? तिमीहरूलाई वृत्तान्तमा अल्झिरहन नदिनका लागि। जब तैँले कसैले यस्तो केही गरेको र परमेश्‍वरले उसलाई उदाहरणका रूपमा लिनुभएको देख्छस्, तब तँ उसको खिल्ली उडाउँछस् र यस्ता मानिसहरूलाई तिरस्कार गर्छस्। के सत्यताप्रति राख्नुपर्ने सही मनोवृत्ति यही हो? (होइन।) यो कस्तो मनोवृत्ति हो? के यो बाटो बिराउनु होइन र? यो पूर्वाग्रही बुझाइ हो। यी प्रस्ट उदाहरण, कथा, अनि विशिष्ट मानिस र घटनाहरूको कारणले गर्दा सबैले मानिसहरूको भ्रष्ट स्वभावको प्रकाश कस्तो हुन्छ भनी साँच्चै बुझ्न सक्छन्, त्यसको अर्थ उनीहरूले मानिसहरूको भ्रष्ट स्वभाव र प्रकृति सारको प्रकाश कस्तो हुन्छ, मानिसहरूको प्रकृति सार भनेको के हो, भ्रष्ट स्वभाव भनेको के हो, कुनै निश्चित प्रकारको भ्रष्ट स्वभाव र प्रकृति सार भएका मानिसहरू कस्तो मार्ग लिन्छन्, उनीहरू केलाई प्रेम गर्छन्, उनीहरूको संवेगको दायरा कस्तो हुन्छ, उनीहरू कसरी आफूलाई आचरणमा ढाल्छन् र संसारसँग कसरी व्यवहार गर्छन्, अनि जीवनबारे उनीहरूको दृष्टिकोण कस्तो छ, कामकुरालाई सम्हाल्ने उनीहरूका सिद्धान्तहरू के-के हुन्, अनि परमेश्‍वर र सत्यताप्रति उनीहरूको मनोवृत्ति कस्तो होला भन्ने कुरा साँच्चै देख्न सक्छन्। ठ्याक्कै यी उदाहरण, यी विशिष्ट व्यक्ति र ठोस घटनाहरूकै कारण मानिसहरू सत्यता वास्तविकतालाई मानव सारबारे परमेश्‍वरको प्रकाशसित अझ राम्ररी मिलान गर्न सक्छन्, तीबारे अझ प्रस्ट र सही दृष्टिकोण हासिल गर्न सक्छन्। त्यसोभए, मैले यी शब्दहरू भन्नुको अर्थ के हो? त्यसको अर्थ तैँले यी कथाहरूलाई कम आँक्नु हुँदैन भन्ने हो। मैले जस्तो प्रकारको कथा बताए पनि, त्यो जसको कथा भए पनि, वा त्यो जस्तो प्रकारको व्यक्तिको कथा भए पनि, त्यसको एउटै मात्र लक्ष्य छ, र त्यो तँलाई सत्यता बुझ्न मद्दत गर्नु हो। यदि तैँले त्यसबाट सत्यता प्राप्त गरिस् भने, चाहेको नतिजा हासिल भएको हुन्छ। त्यसकारण, पहिलोपटक सुन्दा यी कथाहरूले तँलाई केही सतही सत्यताहरू बुझ्न, सतही अर्थ वा शाब्दिक व्याख्या बुझ्न मात्र मद्दत गर्न सक्लान्। तर, जब तेरो कद बढ्दै जान्छ, जब तेरो उमेर बढ्दै जान्छ, जब तँ विभिन्न परिस्थितिहरूमार्फत जीवनमा बढ्दै जान्छस्, तब तेरो जीवन पनि बिस्तारै परिपक्व बन्छ, अनि तैँले यी कथाका विभिन्न घटना र यसमा देखिने विभिन्न व्यक्तिहरूको प्रकृति सार, व्यवहार र प्रकटीकरणबारे फरक-फरक बुझाइहरू प्राप्त गर्नेछस्। यी बुझाइहरू कसरी आउँछन्? ती यी कथाहरूमा समावेश सत्यताहरूबाट आउँछन्, कथाहरूबाटै त होइन। यदि त्यो “ब्वाँसो र गोठालोको कथा” जस्तै कुनै कथा भन्नु मात्र हो भने, त्यो सुन्यो, सकियो हुन्छ; सत्यतासँग त्यसको कुनै सम्बन्ध हुँदैन। यसले मानिसहरूलाई कसरी कार्य गर्ने भनेर मात्र निर्देशन दिन्छ: यो अत्यन्तै सिधा र सतही हुन्छ। तर सत्यताको सन्दर्भमा, यस्तो कथाको गहिराइ कुनै व्यक्तिले सजिलै बुझ्न सक्ने सतही अर्थभन्दा बेग्लै हुन्छ। यसले मानिसहरूको भ्रष्ट स्वभाव र प्रकृति सारलाई समेट्छ, त्यसमा मानिसहरूलाई कसरी खुट्ट्याउने, आफ्नो मार्ग कसरी रोज्ने, सत्यतालाई कसरी लिने, र परमेश्‍वरका मागहरूको जवाफमा मानिसहरूको मनोवृत्ति कस्तो हुनुपर्छ भन्ने कुराहरू समावेश हुन्छन्। यसमा मानिसहरूले केलाई अस्वीकार गर्ने र केलाई अपनाउने भन्ने कुरा समावेश हुन्छ। यदि तिमीहरूले यसरी सुन्न सक्यौ भने, प्रवचनहरू सुन्दैपिच्छे केही कुरा प्राप्त गर्नेछौ, तिमीहरूले सत्यताका विभिन्न पक्षहरूका सम्बन्धमा अझ धेरै ज्योति पाउनेछौ र अझ धेरै सिद्धान्तहरू बुझ्नेछौ, र केही जीवन प्रवेश अनुभव गर्नेछौ। मानिसहरूको उमेर ढल्कँदै जाँदा, समय बित्दै जाँदा, सामाजिक परिस्थितिहरू बद्लिँदै जाँदा, प्रवृत्तिहरू फेरिँदै जाँदा, सत्यताले मानिसहरूको हृदयमा काम गर्न जारी राख्छ, र उनीहरूले सत्यता अभ्यास गर्ने, र सत्यताका आधारमा मानिस र वस्तुहरूलाई हेर्ने तरिका जान्नेछन्। जीवन प्राप्त गर्नु भनेको यही हो—सत्यता व्यक्तिको जीवन बन्न सक्छ। त्यसकारण, कथा जहिले भनिरहेको भए पनि, एकपटक सुनेर सकियो भन्ने नठान्। सुनिराख्, र यदि तैँले बुझिनस् भने, त्यसबारे सङ्गति गर्दा हुन्छ। यदि तँलाई आफ्नो हालको चरणमा त्यो बुझ्न कठिन लाग्यो भने, त्यो तेरो कद अपर्याप्त भएकाले हुन सक्छ। त्यो अवस्थामा, तैँले जे बुझ्न सक्छस् त्यो सुन् अनि तेरो अहिलेको कदलाई जे सुहाउँछ त्यो छान्। यदि कुनै कथा सुन्दा प्रस्ट लाग्छ तर पछि गहन देखिन्छ, यदि त्यो तेरो लागि बुझ्न नसक्ने छ, वा तेरो यो चरणका अनुभव र जीवन परिस्थितिहरूसँग मिल्दैन भने, त्यसलाई आफ्नो हृदयमा राख् अनि त्यसलाई तँमाथि प्रभाव पार्न दे। पछि, जब तैँले त्यस्तै परिस्थितिहरू सामना गर्छस्, तब तैँले हृदयमा राखेको कुरा सतहमा देखिन सक्छ। यो त तैँले अध्ययन गरेका शब्दावली र शब्दहरू वा तेरो मस्तिष्कले आत्मसात् गरेको जानकारीजस्तै हो। के तँ तीबारे हरदिन सोच्छस्? सायद सोच्दैनस्। तँ सामान्यतया तीबारे सोचिरहँदैनस्, तर जब तँ यी शब्द, शब्दावली, वा जानकारी सान्दर्भिक हुने वातावरणमा हुन्छस्, तब तीमध्ये केही दिमागमा आउँछन्। मानिसहरूमा स्मृतिहरू हुन्छन्, र उनीहरू आफ्ना दिमागमा केही कुराहरू स्वतः सञ्चय गर्छन्। यी कुराहरू तँलाई दैनिक जीवनमा प्रयोग गर्नका लागि पर्याप्त हुन्छन् र अलि लाभदायी पनि हुन सक्छन्, तर यदि तैँले तिनलाई जानाजानी प्रयोग गर्ने कोसिस गरिस् र कडिकडाइसाथ प्रावधानहरू लागु गरिस् भने, तैँले गल्तीहरू गर्ने बढी सम्भावना हुन्छ। तैँले आफ्नो कद र आफूले अनुभव गरेका परिस्थितिहरूका आधारमा छानेर सुन्नुपर्छ। यसरी, तेरो प्रगति चाँडो हुनेछ। सुन्न जान्नेहरूले बढी प्राप्त गर्नेछन्, तर सुन्न नजान्नेहरूले कम प्राप्त गर्नेछन्, वा बिलकुलै केही पनि प्राप्त गर्नेछैनन्। उनीहरूलाई आफूले यी कुनै कथाहरू सुन्न नचाहेको, ती कुनैमा पनि सत्यता संलग्न नभएको समेत लाग्न सक्छ, अनि किन म सधैँ बेकारको कुराकानी र गफगाफ गर्नुको साटो सत्यताबारे कुरा गर्दिनँ भन्ने सोचाइ आउन सक्छ। कस्तो प्रकारका मानिसहरू यस्तो व्यवहार देखाउँछन्? (आत्मिक बुझाइ नहुनेहरू।) आत्मिक बुझाइ नहुने मानिसहरू यस्तो सोच्न सक्छन्। उनीहरू म प्रवचनहरू दिँदा यी दैनिक मामलाहरूबारे मात्र कुरा गर्छु भनेर सोच्न सक्छन्; हो, उनीहरूले त्यसै गर्न सक्छन्, त्यसैले अरू केही काम नहुँदा, उनीहरू अरूसँग बेकारका कुराकानी गर्छन्। तँलाई मैले भनेका कथाहरूभन्दा बढी गफहरू थाहा होला, तर के तेरा कुराकानीमा सत्यता समावेश हुन्छ? (अहँ, हुँदैन।) यदि त्यसमा सत्यता समावेश छैन भने, जथाभावी नबोल्न होसियार हो, नत्र तैँले सत्यतासँग असम्बन्धित कुराहरूबारे छलफल गर्न सक्छस्। म मानिसहरूलाई सत्यता बुझ्न मद्दत गर्न कथाहरू भन्छु। तिमीहरूले अन्धाधुन्ध मेरो नक्कल गर्नु हुँदैन। तिमीहरूले सत्यता खोज्न, सत्यता बुझ्न, र सिद्धान्तअनुसार मामलाहरू सम्हाल्न प्रयास गर्नमा मात्र ध्यान दिनुपर्छ। आफ्नो बोलीमा होस् या व्यवहारमा, सत्यता सिद्धान्तहरूसँग मिल्दो हुने कुरालाई प्राथमिकता देओ। यसरी, तिमीहरू बिस्तारै सत्यता वास्तविकतामा प्रवेश गर्नेछौ।

इ. ख्रीष्टविरोधीहरू मानिसहरूलाई कसरी धम्काउँछन् भन्ने कुराको विश्लेषण

हामीले ख्रीष्टविरोधीहरूले मानिसहरूलाई भ्रममा पार्नु र लोभ्याउनुका दुइटा प्रकटीकरणबारे सङ्गति गरिसकेका छौँ; अब, तिनीहरू मानिसहरूलाई कसरी धम्काउँछन् भन्नेबारे सङ्गति गरौँ। ख्रीष्टविरोधीहरूका यी प्रत्येक विधि पछिल्लोभन्दा अझ गम्भीर छन्। भ्रममा पार्नु र लोभ्याउनुसँग तुलना गर्दा, के यो धम्काउने विधि बढी परिष्कृत छ कि कम परिष्कृत छ? (कम जटिल छ।) यदि भ्रममा पार्नु र लोभ्याउनुले काम गरेन भने, तिनीहरू धम्कीको सहारा लिन्छन्। कुनै ख्रीष्टविरोधीले मानिसहरूलाई कसरी धम्काउँछ? तिनीहरू किन यस्तो विधिको सहारा लिन्छन्? (तिनीहरूका उद्देश्य पूरा नभएकाले।) तिनीहरूका उद्देश्यहरू पूरा भएनन्। धम्काउनुको अर्को अर्थ छ—त्यो बताउन कुन वाक्यांश प्रयोग गर्न सकिन्छ? (तिनीहरूका साँचो रूप खुलासा गर्नु।) त्यो त्यति मिलेन; अर्को वाक्यांश भन्। (लज्जित भएर रिसाउनु।) झन्डै झन्डै मिलाइस्। अझ उपयुक्त वाक्यांश छ? (झोँकिनु र क्रोधित हुनु।) ठ्याक्कै मिलाइस्, झोँकिनु र क्रोधित हुनु। यो त “रिसको पारो चढ्नु” भन्ने स्थानीय भनाइजस्तै हो; त्यसको अर्थ हो, “मैले दयालु र कठोर दुवै शब्दहरू चलाएर हेरेको छु। धेरैजसो, मैले तिमीहरूलाई कहिल्यै अनुचित व्यवहार गरिनँ। किन तिमी मेरो कुरा सुन्दैनौ? तिमीले नसुन्ने भएकाले परिणाम भोग्नेछौ: म तिमीमा यो तरकिब अपनाउनेछु—धम्की!” तिनीहरू आफ्नो तरकिब बदल्छन्। शैतानका विभिन्न तरकिब छन्, ती सबै घृणास्पद हुन्छन्। धम्की प्रायः लोभ्याइसँग जोडिएको हुन्छ। यदि तिनीहरूले धम्की मात्र प्रयोग गरेमा, कतिपय मानिस डराउँदैनन् र तिनीहरूको कुरा सुन्दैनन्। त्यसपछि तिनीहरूसँग अरू कुनै विकल्प हुँदैन र तिनीहरूले कहिलेकाहीँ प्रलोभनको सहारा लिन सक्छन्। यदि यसले काम गरेन भने तिनीहरू त्यसो गर्ने कोसिस गर्छन्—तिनीहरू नरम र कठोर दुवै तरकिब प्रयोग गर्छन्। त्यसोभए, ख्रीष्टविरोधीहरू मानिसहरूलाई किन धम्काउँछन्? तिनीहरू कस्ता परिस्थितिहरूमा धम्कीको सहारा लिन्छन्? यदि दुई मानिस शान्तिपूर्वक सहअस्तित्वमा रहन्छन्, दुवै आ-आफ्नो मार्गमा हिँड्छन्, उनीहरूबीच स्वार्थको कुनै द्वन्द्व हुँदैन भने, के उनीहरूले धम्कीको सहारा लिनेछन्? (अहँ, लिनेछैनन्।) त्यसोभए कस्ता परिस्थितिहरूमा यस्तो व्यवहार र धम्की दिने अभ्यास उत्पन्न हुन थाल्नेछन्? अवश्य पनि उनीहरूका स्वार्थ वा ख्याति संलग्न हुँदा, र उनीहरूका उद्देश्यहरू पूरा नहुँदा। उनीहरूले यस्तो सोच्दै सबैभन्दा शक्तिशाली हतियार प्रयोग गर्छन्, “तिमीले मेरो कुरा नसुन्ने नै हो त? त्यसो हो भने म तिमीलाई नतिजा देखाउनेछु!” यी नतिजाहरू के-के हुन्? तँलाई जे कुराको डर लाग्छ त्यही हो। के तिमीहरू आफूले देखेका धम्कीका कुनै उदाहरणहरू सम्झन सक्छौ? (कतिपय ख्रीष्टविरोधीहरूले दाजुभाइ-दिदीबहिनीहरू आफूप्रति समर्पित नभइरहेको देख्दा उनीहरूलाई यसो भन्दै आलोचना र निन्दा गर्न थाल्छन्, “अगुवाहरूप्रति समर्पित हुन नसक्नु भनेको परमेश्‍वरप्रति समर्पित हुन नसक्नु हो,” र तिनीहरू यो मानिसहरूलाई धम्काउन प्रयोग गर्छन्।) (मलाई अर्को उदाहरण याद छ जहाँ यदि कसैले अगुवाको कुरा सुनेन भने, अगुवाले आफ्नो अख्तियार चलाएर उसलाई बर्खास्त गर्छ।) त्यसको बाबजुद, ऊ मानिसहरूले उसको कुरा नसुन्दा परिणामहरू निम्तिनेछ भनेर बुझून् भन्ने चाहन्छ। त्यसोभए, उसले मानिसहरूलाई उसको कुरा सुन्न लगाउनुको आधार के हो? ऊ प्रायः यसो भन्छ, “अगुवाइप्रतिको समर्पण नै परमेश्‍वरप्रतिको समर्पण हो, किनकी नेतृत्व परमेश्‍वरद्वारा निर्धारित हुन्छ। तँ समर्पित हुनैपर्छ। यदि तँ समर्पित हुँदैनस् वा अगुवाहरूको कुरा सुन्दैनस् भने, त्यो अहङ्कार, आत्मधार्मिकता, र परमेश्‍वरको प्रतिरोध गर्नु हो। परमेश्‍वरको प्रतिरोध गर्नुको परिणाम भनेको हटाइनु हो। हल्का मामिलाहरूमा, तँलाई आत्मचिन्तनका लागि अलग्याइन सक्छ; गम्भीर मामिलाहरूमा, तँलाई मण्डलीबाट निष्कासितसमेत गरिन सक्छ!” उसले यी सच्चा लाग्ने भ्रमहरू प्रयोग गरेर मानिसहरूलाई ऊप्रति समर्पित हुन बाध्य पार्छ। यसअलावा, अन्य केही ख्रीष्टविरोधीहरू मानिसहरूलाई कसरी धम्काउँछन्? उसले अरूलाई आफूप्रति समर्पित नहुनेहरूविरुद्ध उठ्न र तिनीहरूलाई अस्वीकार गर्न उक्साउँछ। त्यसबाहेक, उसले आफूले भनेको नमान्नेहरूलाई बर्खास्त गर्छ वा तिनीहरूको कर्तव्य हेरफेर गर्छ। कतिपय व्यक्ति आफूले कुनै कर्तव्य निभाउन पाउनेछैन भनेर वास्तवमा डराउँछन्। उनीहरूलाई आफ्ना कर्तव्यहरू निर्वाह गरेर आफूले मुक्तिको मौका पाउन सक्छु, र कर्तव्य निर्वाह गर्न सकिएन भने त्यो मौका गुम्न सक्छ भन्ने लाग्छ। ख्रीष्टविरोधीहरू हृदयमा सोच्छन्, “मलाई तिम्रो कमजोरी थाहा छ। यदि तिमीले मेरो कुरा सुनेनौ भने, म तिमीलाई कर्तव्य निर्वाह गर्ने अधिकारबाट वञ्चित गर्नेछु। म तिमीलाई आफ्नो कर्तव्य निर्वाह गर्न दिनेछैनँ!” तिनीहरूले मानिसहरूलाई आफ्नो कर्तव्य पूरा गर्न नदिनुको कारण भनेको यी मानिसहरू आफ्नो कर्तव्यमा मानकअनुरूप नभएर हो कि तिनीहरूले कर्तव्य पूरा गर्दा त्यसले परमेश्‍वरको घरका हितलाई हानि गर्ने भएर हो? (त्यसो होइन।) त्यसोभए किन तिनीहरू त्यसो गर्छन्? तिनीहरू असहमत हुनेहरूलाई बहिष्कार गर्न अनि यो विधि प्रयोग गरेर मानिसहरूलाई धम्काउन र कुरा सुन्न लगाउने गर्छन्। धम्कीका सम्बन्धमा भन्नुपर्दा, पक्कै पनि ख्रीष्टविरोधीहरू मानिसहरूसँग व्यवहार गर्न वा मामलाहरू सम्हाल्न सत्यता सिद्धान्तहरू पालना गर्दैनन्। बरु, तिनीहरू मानिसहरूलाई धम्की दिएर, बलजफ्ती गरेर र बाध्य पारेर तिनीहरूप्रति आज्ञाकारी भई समर्पित हुन र तिनीहरूको कुरा सुन्न लगाउँछन्, अनि तिनीहरूलाई कुनै समस्या नदिने वा तिनीहरूका मामला नबिगार्ने तुल्याउँछन्।

कुनै ख्रीष्टविरोधीले मानिसहरूले उसको आज्ञापालन नगर्ने वा उसलाई गम्भीरतापूर्वक नलिने र बेवास्ता गर्ने भएकाले मात्र धम्की दिने गर्दैन—त्यो त धम्की दिनुको एउटा पक्ष मात्र हो। अर्को कारण छ, त्यो हो, जब अरूले ख्रीष्टविरोधीका समस्याहरू पत्ता लगाउँछन् र माथिलाई उसको खुलासा वा रिपोर्ट गर्न चाहन्छन्, तब ऊ त्यसबारे माथिले थाहा पाउनुहोला वा अझ धेरै मानिसहरूले थाहा पाउलान् भनेर डराउँछ, त्यसैले ऊ यी कुरा ढाकछोप गर्न र दबाउन आफूले सक्ने सबथोक गर्छ, र ती कुराहरू कहिल्यै खुलासा हुन दिँदैन। अझ धेरै मानिसहरूले थाहा पाएमा के हुनेथ्यो? उनीहरूले ख्रीष्टविरोधीलाई अस्वीकार गर्नेथिए र सराप्नेथिए, त्यसउप्रान्त उसलाई कसैले पनि आराधना गर्नेथिएन, र उसले आफ्नो पद र अख्तियार गुमाउनेथ्यो। त्यसकारण, ख्रीष्टविरोधीले मानिसहरूलाई धम्काउने यो विधि प्रयोग गर्नुको उद्देश्य आफ्नो पद र अख्तियार जोगाउनु पनि हो। उसलाई यदि आफूले यसो गरेन भने, दाजुभाइ-दिदीबहिनीहरूले उसलाई खुट्ट्याउन थाल्नेछन्, र आफूलाई अर्को चुनावमा छान्नेछैनन्, आफू एक सामान्य विश्वासीमा झर्नेछ भन्ने लाग्छ। उसका लागि सामान्य विश्वासी हुनुको अर्थ के हो? त्यसको अर्थ ऊसँग अख्तियार हुँदैन, उसलाई कसैले पछ्याउँदैन वा उसको कोही अनुयायी हुँदैन, अनि उसको पद र अख्तियार खोसिएको हुन्छ, र उसका महत्त्वाकाङ्क्षा र चाहनाहरू अधुरै रहन्छन्। ऊ सामान्य विश्वासी वा अनुयायी हुन चाहँदैन, त्यसैले उसले मानिसहरूलाई धम्काउने यो विधि प्रयोग गरेर उसको कुरा सुन्न र उसले भनेको मान्न लगाउन धम्काउँछ र बाध्य पार्छ, यसरी उसलाई आफ्नो अख्तियार र पदमा अडिरहन, मानिसहरूलाई नियन्त्रण गरिरहन र निश्चित मानिसहरूको साथ पाइरहन मद्दत मिल्छ। ख्रीष्टविरोधीले गर्ने सबथोक उसकै पदसम्बन्धी हुन्छ। जब कुनै कुरामा उसको पद समावेश हुन्छ, तब उसले निश्चित उपाय र विधिहरू प्रयोग गरेर त्यसको जोरदार रक्षा र सुरक्षा गर्नेछ; माथिले तिनीहरूमध्ये केहीलाई निश्चित मामलाहरूबारे सोध्दासमेत, उसले निर्लज्जपूर्वक सिधै झूट बोल्न सक्छ। उदाहरणका लागि, यो महिना सुसमाचार प्रचार गरेर मण्डलीले कति मानिस प्राप्त गरे भन्नेबारे माथिले प्रश्न गर्दा, एक जना पनि प्राप्त नभएको ख्रीष्टविरोधीलाई थाहा भए पनि, उसले ढाँटेर पाँच जना प्राप्त भएको छ भन्न सक्छ। जब सत्यता जान्ने दाजुभाइ-दिदीबहिनीहरू ख्रीष्टविरोधीसित आमनेसामने हुन्छन् र “ती पाँच जनाले त अनुसन्धान मात्र गरिरहेका थिए। तिमीले किन हामीले पाँच जना मानिस प्राप्त गऱ्यौँ भनेर भनेको? तिमीले माथिलाई साँचो कुरा बताउनुपर्छ” भन्छन्, तब ख्रीष्टविरोधीले के भन्छ? “हामीले किन पाँच जना प्राप्त गरेको हुन सक्दैन र? मैले पाँच जना भनेँ, त्यसैले त्यो पाँच जना नै हो। तिम्रो रायले अर्थ राख्दैन। यदि हामीले एउटा व्यक्ति पनि प्राप्त गरेनौँ भनेर भन्यौँ भने, मैले माथिलाई त्यो कसरी बुझाउने? यदि तिमी त्यो रिपोर्ट गर्न चाहन्छौ भने, गर, तर यदि तिमीले सत्यता बतायौ भने, माथिले तिमीलाई काटछाँट गर्न सक्नुहुन्छ। उहाँले सत्यता प्रचार गर्नमा संलग्न तिमीहरू सबैलाई बरखास्त गर्न, वा सुसमाचार समूह विघटन गर्नसमेत सक्नुहुन्छ। त्यसपछि तिमीले आफ्ना कर्तव्य निर्वाह गर्न सक्नेछैनौ, अनि त्यसको दोषी म हुनेछैनँ।” यो कुरा सुनेर, तिनीहरू अक्क न बक्क हुन्छन् र त्यसको रिपोर्ट गर्ने आँट गर्दैनन्। के यो धम्की होइन र? (हो।) यो खुला धम्की हो, त्यसैले यो खुलेआम दिइएको हुन्छ। कतिपय मानिस यो कुरा सुनेर यस्तो सोच्छन्, “इमानदार व्यक्ति हुनुका परिणामहरू छन्। यदि मैले इमानदारीपूर्वक भन्‍ने हो भने, आफ्नो कर्तव्य निभाउन सक्नेछैनँ, त्यसैले म त्यो रिपोर्ट गर्नेछैनँ। हामीले पाँच जना मानिस भनेर नै रिपोर्ट गर्नुपर्छ।” कतिपय मानिसलाई हृदयमा असहज महसुस हुन्छ र भन्छन्, “यदि हामीले कोही पनि प्राप्त गरेनौँ भने प्राप्त नगरेकै हो। माथिले हामीलाई जसरी सम्हाल्ने निर्णय गर्नुभए पनि हामी त्यसप्रति समर्पित हुनुपर्छ।” यो सुनेपछि ख्रीष्टविरोधीको दृष्टिकोण कस्तो हुन्छ? “समर्पण? त्यो परिस्थितिमा भर पर्छ। के अहिले हामीले सुसमाचार प्रचार गर्दा सामना गर्ने कठिनाइहरूबारे माथिलाई थाहा छ? के उहाँलाई यसको मतलब हुन्छ?” माथिले सुसमाचार प्रचारको अवस्थाबारे सोधपुछ गर्दा, तिनीहरू त्यसमा संलग्न चुनौतीहरूबारे अनजान थिएनन्। उहाँलाई हरमहिना कम्तीमा कति मानिस प्राप्त गर्न सकिन्छ भनेर थाहा थियो, र उहाँले यदि सुसमाचार समूहले महिनामा कोही पनि प्राप्त गरेन भने समूह विघटन गरिनेछ भनेर कहिल्यै भन्नुभएको छैन। त्यसोभए ख्रीष्टविरोधीको यो भनाइ कहाँबाट आएको हो? (उसले आफै बनाएको हो।) उसले आफ्ना झूटहरू ढाकछोप गर्न, यी मानिसहरूलाई नियन्त्रण गर्न, माथि वा दाजुभाइ-दिदीबहिनीहरूलाई आफ्ना झूटहरू छर्लङ्गै देख्न नदिन, र आफू बर्खास्त नहोऊँ भनी आफ्नो पद जोगाउन यो मनगढन्ते कुरा बनाएको हो—यसका लागि उसले यस्ता दुष्ट शब्दहरू रच्ने आँट गऱ्यो। समझदार व्यक्तिहरूले उसको खुलासा गर्न सक्छन्, तर समझशक्ति नभएकाहरू भ्रममा पर्छन्, र सोच्छन्, “वास्तवमा, यो कर्तव्य निभाउनु सजिलो छैन। हामी माथिसँग इमानदार हुन मिल्दैन। यदि तिमीले पाँच जना प्राप्त गऱ्यौ भनेर भन्यौ भने, पाँच जना नै हो। हामीले यो महिना पाँच जना प्राप्त नगरे पनि, अर्को महिना प्राप्त गर्ने लक्ष्य राख्नेछौँ। आखिर, हामीले अर्को महिना पाँच जना प्राप्त गऱ्यौँ भने, त्यो झूट हुनेछैन।” ख्रीष्टविरोधी छलकपटमा लाग्छ, र खुट्ट्याउने क्षमता नहुनेहरू ऊसँगै त्यसमा लाग्छन्; तिनीहरू छलीहरूका समूह हुन्। कुनै ख्रीष्टविरोधीले मानिसहरूलाई धम्काउनुको लक्ष्य के हो? त्यसको लक्ष्य उनीहरूलाई उसले भनेको पालन गर्न र उसको कुरा सुन्न लगाउनु हो। उसले ढाँट्छ र दुष्टता गर्छ, मण्डलीलाई नियन्त्रण गर्छ, मानिसहरूलाई भ्रममा पार्छ, सिद्धान्त वा कामका बन्दोबस्तहरू पालना नगरी काम गर्छ, अनि उसले जति नै लापरवाहीपूर्वक व्यवहार गरे पनि, दाजुभाइ-दिदीबहिनीहरूलाई माथिकहाँ उसको खुलासा वा रिपोर्ट गर्न दिँदैन। उसले आफ्ना बारेमा कसैले माथिलाई रिपोर्ट गर्ने योजना बनाइरहेको छ भन्ने थाहा पाएपछि नै धम्कीको सहारा लिन्छ। उसले त्यो व्यक्तिलाई कसरी धम्काउँछ? उसले भन्छ, “हामी तल बसेर काम गरिरहेका छौँ, र काम गाह्रो छ। हामी ठूलो रातो अजिङ्गरले गिरफ्तार गर्ने जोखिमसमेत मोल्छौँ। माथिले सधैँ हाम्रो अभ्यासमा कामका बन्दोबस्तहरू पालना हुनुपर्छ भनेर माग गर्नुहुन्छ। हामी सुसमाचार प्रचार गर्नमा एकदमै दुःख सहन्छौँ र ठूलो जोखिम मोल्छौँ। नतिजाहरू राम्रा नहुँदा पनि तिमी त्यो माथिलाई रिपोर्ट गर्न चाहन्छौ; तिमीले आफ्नो रिपोर्ट गरेपछि उहाँले तिमीलाई काटछाँट गर्नुहुनेछ। उहाँले तिमीहरूलाई काटछाँट गरेपछि, मलाई त अगुवाका रूपमा बर्खास्त हुन्छु कि भन्ने कुराको डर लाग्दैन, मलाई त तिमीहरूले कुनै कर्तव्य निभाउन नपाउलाऊ भन्ने डर लाग्छ। यदि तिमीहरूले अबदेखि कर्तव्य पूरा गर्ने कुनै मौका पाएनौ भने, मलाई दोष नदिनू!” यो अत्यन्तै उचित लाग्छ! ऊ यसो पनि भन्छ, “वास्तवमा कसले त्यो रिपोर्ट गर्न चाहन्छ? यदि तिमीहरू त्यसको रिपोर्ट गर्न चाहन्छौ भने, म तिमीहरूलाई रोक्नेछैनँ; आखिर यी कुराहरूबारे सबैलाई थाहा छ। यदि तिमीहरूले त्यो कुरा माथिलाई रिपोर्ट गरेनौ भने, उहाँले हामीलाई दोष दिनुहुनेछैन। यदि तिमीहरूले रिपोर्ट गऱ्यौ भने, हामीलाई काटछाँट गरिनेछ। तिमीहरू आफै निर्णय गर्न सक्छौ; यदि तिमीहरू त्यो कुरा माथिलाई रिपोर्ट गर्न चाहन्छौ भने, गर। अब, जसले त्यो रिपोर्ट गर्न चाहन्छ, हात उठाऊ।” सबैले उसको यो आवाज सुनेपछि सोच्न थाल्छन्, “वास्तवमा मलाई यो रिपोर्ट गर्न दिइन्छ कि दिइँदैन?” यसरी सोचेपछि, केही मानिसले हात उठाउँछन्। ख्रीष्टविरोधीले यो देखेपछि सोच्छ, “तिमी अझै पनि रिपोर्ट गर्न चाहन्छौ? के तिमीले समस्या खोजिरहेको होइन र? ठिकै छ, म तिमीलाई बिर्सनेछैनँ।” पछि, उसले यस व्यक्तिलाई सास्ती दिने अवसरहरू सोच्न थाल्छ। उसले एउटा बहाना भेट्टाउँछ, र भन्छ, “हाल तिमीले कर्तव्य निर्वाह गर्ने क्रममा कुनै नतिजा हासिल गरेका छैनौ। आफ्ना कर्तव्य निर्वाह गर्ने क्रममा तीन महिनासम्म कुनै पनि नतिजा ननिकाल्ने व्यक्तिको कर्तव्य निर्वाह गर्ने अधिकार रद्द हुनेछ। यदि उसको कार्यप्रस्तुतिमा सुधार आएन भने, उसलाई अलग्याइनेछ। यदि उसले अझै पनि पश्चात्ताप गरेन भने, उसलाई निकाला वा निष्कासन गरिनेछ!” के त्यो मूर्ख, त्यो कायरले अझै पनि रिपोर्ट गर्ने आँट गर्छ? यो कुरा सुनेपछि, उसले सोच्छ, “मैले आफ्नै निम्ति यसको रिपोर्ट गरिरहेको छैनँ। यसको रिपोर्ट गरेर के अर्थ? यदि मैले त्यसको रिपोर्ट गरेपछि अगुवाले मलाई आक्रमण र प्रतिकार गर्‍यो, अनि मेरा दाजुभाइ-दिदीबहिनीहरूले मलाई इन्कार गरे भने के गर्ने? त्यसपछि मण्डलीभित्र म एक्लिनेछु। मैले अगुवाको कुरा सुन्नु नै बढी महत्त्वपूर्ण छ; मलाई परमेश्‍वर कहाँ हुनुहुन्छ भनेर समेत थाहा छैन, के उहाँ मेरो जीवन र मृत्युबारे वास्ता गर्न सक्नुहुन्छ?” त्यसैले, उसले रिपोर्ट नै गर्दैन। के ऊ ख्रीष्टविरोधीद्वारा त्रसित भएको होइन र? (भएको हो।) त्यस व्यक्तिले विश्वास गर्छ, “परमेश्‍वरलाई चिढ्याउनु कुनै ठूलो कुरा होइन। परमेश्‍वर प्रेमिलो, कृपालु, सहनशील, र धैर्यवान् हुनुहुन्छ; उहाँ सजिलै रिसाउने वा मानिसहरूलाई श्रापित र दण्डित गर्ने गर्नुहुन्न। तर यदि मैले अगुवालाई चिढ्याएँ भने, मैले कष्ट भोग्नुपर्नेछ। समस्याहरूको रिपोर्ट गरेर मलाई केही फाइदा हुनेछैन; मलाई सबैले अस्वीकार गर्नेछन्। मैले यस्तो मूर्ख काम गर्न मिल्दैन।” के यो डरछेरुवा हुनु होइन र? (हो।) यस्तो डरछेरुवा व्यक्तिलाई कस्तो व्यवहार गर्नुपर्छ? के ऊ दया गर्नलायक छ? यस्तो डरछेरुवा व्यक्तिलाई शैतानकहाँ, ख्रीष्टविरोधीकहाँ सुम्पनुपर्छ, ताकि ख्रीष्टविरोधीले उसलाई सास्ती दिन सकोस्—ऊ त्यसको लायक छ। उसमा सत्यता अभ्यास गर्न र परमेश्‍वरप्रति समर्पित हुन आस्था, सङ्कल्प, र शक्ति हुँदैन, तर ख्रीष्टविरोधीप्रति समर्पित हुने कुरामा, उसले विशेष शक्ति पाउँछ, ऊ आफूलाई जे गर् भन्यो त्यही गर्न इच्छुक हुन्छ र उत्साहले भरिन्छ। जब ख्रीष्टविरोधीले उसलाई धम्काउँछ र तर्साउँछ, तब ऊ समस्याहरूको रिपोर्ट गर्ने आँट नै गर्दैन। के यो कायर व्यक्ति होइन र? यसलाई बोलीचालीको भाषामा के भनिन्छ? ख्रीष्टविरोधीको सामना गर्दा सजिलै झुक्नु र लुत्रुक्क पर्नु। मण्डलीमा धेरै मानिस ख्रीष्टविरोधीहरूका धम्कीका कारण झुकेका छन्! यी व्यक्तिहरू “परमेश्‍वर सबैमाथि सार्वभौम हुनुहुन्छ” भन्ने वाक्यांशलाई कसरी लिने भन्ने जान्दैनन्। जब ख्रीष्टविरोधीले उनीहरूलाई धम्काउँछ, अस्वीकार गर्छ, वा अलग्याउँछ, तब उनीहरूलाई आफूलाई कसैको साथ छैन भन्ने लाग्छ, उनीहरू सबथोकमाथि परमेश्‍वरको सार्वभौमिकता छ भन्नेमा वा परमेश्‍वरको धार्मिकतामा विश्वास गर्दैनन्, अनि उनीहरू मानिसहरूको जीवन परमेश्‍वरको हातमा हुन्छ भनेर विश्वास गर्दैनन्। ख्रीष्टविरोधीको एक-दुइटा तर्साउने वा धम्काउने शब्दले, उनीहरू थरथर हुन्छन्, लुत्रुक्क पर्छन्, र त्यो रिपोर्ट गर्ने आँट नै गर्दैनन्।

कुनै ख्रीष्टविरोधीले आफ्नो कामबारे माथिलाई रिपोर्ट गर्दा, निर्लज्जपूर्वक उहाँलाई ढाँट्छ र झुक्याउँछ। सत्यता जान्ने कतिपयले त्यो कुरा सहन सक्दैनन् र त्यो परिस्थितिबारे माथिलाई रिपोर्ट गर्न चाहन्छन्। ख्रीष्टविरोधीले मानिसहरूमा कडा नियन्त्रण राख्छ र उनीहरूलाई नजिकबाट हेर्छ। उसले माथिलाई कुनै समस्या रिपोर्ट गर्न झुकाव राख्न सक्ने जोकोहीलाई तत्कालै पत्ता लगाउन सक्छ। उसको कुनै काम नहुँदा, उसले मानिसहरू, उनीहरूका शब्द र अनुहारका भावहरू नियाल्नमा ध्यान दिन्छ, र उसका बारेमा रायहरू राख्ने, अबफादार, उसको आज्ञापालन नगर्ने, उसको पदलाई धरापमा पार्ने, ऊप्रति उदासीन, उसलाई गम्भीरतापूर्वक नलिने, उसलाई सम्मानित ठाउँ नदिने, र खाना खाने बेला उसलाई पहिला खान नदिनेहरूको खोजी गर्छ। यसले यी मानिसहरूलाई समस्यामा पार्छ। त्यस ख्रीष्टविरोधीले यस्ता व्यक्तिहरूलाई के गर्छ? कतिपय अन्तर्घाती ख्रीष्टविरोधीहरू आफ्नो साँचो रूप तुरुन्तै प्रकट गर्दैनन्। तिनीहरू तँलाई तह लगाउने अवसरको प्रतीक्षा गर्छन्। यदि त्यसले काम गरेन भने, तिनीहरू कठोर धम्कीहरूको सहारा लिएर तँलाई आफ्नो जीवन तिनीहरूको मुठीमा छ भन्ने महसुस गराउँछन्। तैँले विश्वासीका रूपमा मुक्ति पाउन सक्नु नसक्नु, तँ अन्त्यसम्म पुग्न सक्नु नसक्नु, तँ मण्डलीमा रहन सक्नु नसक्नु—यो सबै तिनीहरूको पकडमा हुन्छ र तिनीहरूले एक शब्द बोले पुग्छ। अन्तिम निर्णय तिनीहरूकै हुन्छ। यदि तैँले भनेको मानिनस्, तिनीहरूको नियन्त्रण स्विकारिनस्, तिनीहरूलाई गम्भीरतापूर्वक लिइनस्, र तिनीहरूका समस्याहरू रिपोर्ट गर्ने प्रयास गरिरहिस् भने, तैँले दुःख पाउनेछस्। तिनीहरूले तँलाई कसरी सास्ती दिने भनेर योजना बनाउन थाल्नेछन्। ख्रीष्टविरोधीले तिनीहरूका समस्याहरू माथिलाई रिपोर्ट गर्ने दाजुभाइ-दिदीबहिनीहरूको व्यवहारलाई कसरी हेर्छन्? (पोल खोलेका रूपमा हेर्छन्।) ठ्याक्कै भनिस्, उसले त्यसलाई कुनै परिस्थितिको रिपोर्ट गरेको ठान्दैन; ऊ त्यसलाई पोल खोलेको ठान्छ। पोल खोल्नुको अर्थ के हो? यसको अर्थ तिनीहरूले गर्ने सत्यताविरोधी सारा कामकुरा र तिनीहरूका सारा दुष्ट कार्यहरू माथिलाई रिपोर्ट गर्नु, वा तिनीहरूबारे अरूलाई थाहा नभएका कुराहरू माथिलाई विवरण दिनु हो। ऊ यसलाई पोल खोल्नु ठान्छ। कसैले पोल खोलेको उसले थाहा पाएपछि, त्यो व्यक्तिलाई सास्ती दिनैपर्ने हुन्छ। कतिपय अन्योल र डरछेरुवा मानिसहरू ख्रीष्टविरोधीका धम्की, तिनीहरूको दमनकारी र दुष्ट तरिकाद्वारा त्रसित हुन्छन्। ख्रीष्टविरोधीले माथिसँग कसको सम्पर्क छ भनी सोध्दा, उनीहरू आफूलाई सोध्नुअघि नै, तुरुन्तै “म त होइन” भनेर प्रस्ट पार्छन्। ख्रीष्टविरोधीले सोध्छ, “त्यसोभए माथिलाई त्यस मामलाबारे कसरी थाहा भयो?” उनीहरू यसबारे सोच्छन् र भन्छन्, “मलाई पनि थाहा छैन।” ख्रीष्टविरोधीले उनीहरूलाई यति सास्ती दिन्छ कि उनीहरू निरन्तर डरमा जिइरहेका हुन्छन्, सधैँ चिन्तित हुन्छन्, ख्रीष्टविरोधीले आफूलाई मण्डलीबाट निष्कासित गर्ला भनेर डराउँछन्। उनीहरू यति चिन्तित र त्रसित हुन्छन् कि उनीहरूलाई दिन कटाउनसमेत गाह्रो हुन्छ। यदि ख्रीष्टविरोधीले यसरी नधम्काएको भए, के उनीहरू यति त्रसित हुनेथिए र? अहँ, हुनेथिएनन्। यसअलावा, के उनीहरू परमेश्‍वरमा साँचो विश्वास गर्छन्? अहँ, गर्दैनन्। उनीहरू डरछेरुवा र अलमल्ल हुन्छन्। ख्रीष्टविरोधी भेट्दा, उनीहरू डरले लुत्रुक्क हुन्छन्। उनीहरू परमेश्‍वरमा साँचो विश्वास गर्दैनन्, तर ख्रीष्टविरोधीसामु स्वेच्छाले झुक्छन्, उसको आज्ञा मान्न तयार हुन्छन्। उनीहरू स्वभावले शैतानका नोकरहरू हुन्।

ख्रीष्टविरोधीहरूले मानिसहरूलाई धम्काउन प्रयोग गर्ने अन्य केही अभ्यासहरू के-के हुन्? कतिपय ख्रीष्टविरोधीहरू केही सही र आकर्षक धर्मसिद्धान्तहरू बोलेर तँलाई रोक्न र बन्धनमा पार्न सिपालु हुन्छन्। तिनीहरू यसो भन्छन्, “के तिमी सत्यतालाई प्रेम गर्दैनौ? यदि तिमी सत्यतालाई प्रेम गर्छौ भने, तिमीले मेरो कुरा सुन्नैपर्छ किनकि म अगुवा हुँ। मैले भन्ने सबथोक सत्यतासित मेल खान्छ। मैले भनेको जुनसुकै कुरा पनि तिमीले पालन गर्नुपर्छ; मैले पूर्व जाऊ भन्दा, तिमी पश्चिम जानै हुँदैन। जब म केही भन्छु, तिमीले यताउती सोचिरहनै पर्दैन; तिमीले कुनै रायहरू राख्ने वा अन्धाधुन्ध हस्तक्षेप गर्ने पटक्कै गर्नु हुँदैन। म जे भन्छु त्यो नै सत्यता हो।” यदि तैँले तिनीहरूको कुरा सुनिनस् भने, तिनीहरूले तँलाई घृणा वा निन्दा गर्न सक्छन्। कस्तो निन्दा? तिनीहरूले भन्नेछन्, “तिमी वास्तवमा सत्यतालाई प्रेम गर्ने व्यक्ति होइनौ; यदि तिमीले साँच्चै सत्यतालाई प्रेम गरेको भए, अगुवाको नाताले, मेरा शब्दहरू सही हुन्—किन तिमी ती सुन्दैनौ?” ख्रीष्टविरोधीहरू सही देखिने सिद्धान्त र धर्मसिद्धान्तहरू प्रयोग गरेर तँलाई नियन्त्रण गर्छन् र रोक्छन्। यसअलावा, कतिपय ख्रीष्टविरोधीहरूले मानिसहरूलाई तिनीहरूका व्यक्तिगत मामला यसो भन्दै देखभाल गर्न लगाउँछन्, “अब त म अगुवा हुँ, र केही व्यक्तिगत मामलाका लागि मसँग समय छैन। त्यसबाहेक, म एक अगुवा हुँ, र मेरा मामलाहरू परमेश्‍वरको घरका मामला हुन्। परमेश्‍वरको घरका मामलाहरू पनि मेरा मामला हुन्। अब हामीले तिनमा प्रस्ट भिन्नता छुटाउन मिल्दैन। त्यसकारण, तिमीहरूले मेरो घरका केही मामलाहरू सम्हाल्नुपर्छ, जस्तै छोराछोरीको हेरचाह गर्ने, खेतीपाती गर्ने, सागसब्जी बेच्ने, वा घर बनाउने कामकुरा, अनि घरमा पर्याप्त पैसा नहुनेजस्ता कुराहरू। यी कुराहरू मेरो कर्तव्य हुने गर्थे, तर अब म अगुवा हुँ, ती तिमीहरूका कर्तव्य बनेका छन्—तिमीहरूले उक्त जिम्मेवारी बाँड्नुपर्छ। नत्र, मलाई मेरो घरका मामलाहरूबारे निरन्तर चिन्ता हुनेछ, यी मामलाहरूले गर्दा मेरो ध्यान भङ्ग हुनेछ, त्यसपछि के म अझै प्रभावकारी अगुवा हुन सक्छु र?” तिनीहरू जति धेरै बोल्छन् उति नै धेरै निर्लज्ज बन्छन्। कतिपय मानिसहरू यो सुनेर सोच्छन्, “हामीले तपाईंको हृदयप्रति विचारशील हुन जानेनौँ—हामी साँच्चै हृदयविहीन थियौँ! तपाईंले केही पनि भनिरहनुपर्दैन; अबदेखि, हामी तपाईंका सम्पूर्ण घरायसी कामको हेरचाह गर्नेछौँ।” यी ख्रीष्टविरोधीहरू आफ्ना घरका मामला र आफ्नो दैनिक जीवनका मामलालाई कस्तो मिठो नाम दिन्छन्? तिनीहरू तिनलाई “मानिसहरूको कर्तव्य” भन्छन्, अर्थात्, ख्रीष्टविरोधीहरू मानिसहरूले तिनीहरूको परिवारका लागि काम गर्नु, तिनीहरूको घरका साना र ठूलाहरूको सेवा गर्नु, र तिनीहरूका व्यक्तिगत मामलाहरू सम्हाल्नुलाई परमेश्‍वरको घरका मामलाहरूमा परिणत गर्छन्। अब ती परमेश्‍वरको घरका मामला भएकाले, हरेक व्यक्तिले उचित मद्दत गर्नुपर्छ, अनि यदि अगुवाले तँलाई केही गराउन चाहन्छ भने त्यो तेरो कर्तव्य बन्छ। के यो सही लाग्दैन र? समझशक्ति नभएका मानिसहरूलाई यो सही लाग्न सक्छ। उनीहरूलाई अगुवा आफ्नो घरका मामलाहरू सम्हाल्न नसक्ने गरी व्यस्त भएकाले, अनि उनीहरूको क्षमता कमजोर भएको र उनीहरूले कुनै पनि कर्तव्य पूरा गर्न नसक्ने हुनाले, आफूले अगुवालाई केही घरायसी काम सम्हाल्न मात्र मद्दत गर्न सकिन्छ भन्ने लाग्छ। त्यसैले, उनीहरू व्यस्त नहुँदा अगुवाको घरमा काम गर्छन्, विभिन्न काममा सघाउँछन्। के यसलाई आफ्नो कर्तव्य पूरा गरेको मान्न सकिन्छ? यसलाई उत्साहपूर्वक मानिसहरूलाई सघाएको मात्र ठान्न सकिन्छ। आफूलाई परमेश्‍वरप्रति साँच्चिकै समर्पित गर्ने, परमेश्‍वरको इच्छा पछ्याउने मानिसहरूको परिवारलाई कठिनाइहरू आइपर्दा, मण्डलीले मद्दत गर्न र उनीहरूका घरायसी मामला हेरचाह गर्न मानिसहरू खटाउँछ। यस्ता अवस्थामा, यसलाई केही हदसम्म कर्तव्य निर्वाह मान्न सकिन्छ। अब कुरा बुझ्यौ त? ख्रीष्टविरोधीले मण्डलीमा मानिसहरूलाई भ्रममा पार्न र नियन्त्रण गर्न व्यस्त भएर, आफ्ना घरायसी कामकुरा दाजुभाइ-दिदीबहिनीहरूलाई गर्न लगाउँछ, यो पनि उनीहरूले आफ्नो कर्तव्य पूरा गरेको हो भनी दाबी गर्छ। कतिपय दाजुभाइ-दिदीबहिनीहरू सत्यता नबुझेका कारण, भ्रममा पर्छन् र स्वेच्छाले यी कामहरू स्विकार्छन्, त्यसो गरेर खुसी हुन्छन्। अन्त्यमा, उनीहरू आफू त्यो अगुवाप्रति ऋणी भएको समेत महसुस गर्छन्, र सोच्छन्, “अगुवाले हाम्रा लागि चिन्ताले हृदय चूर पार्नुभएको र बोलिरहँदा ओठ खियाइसक्नुभएको छ। हामी साह्रै अयोग्य छौँ। हामीले अति धेरै काम गरेका छौँ, तैपनि हामी कसरी अझै पनि कुनै सत्यता बुझ्दैनौँ?” यदि तँ दिनभरी अगुवाका निम्ति काम गर्न व्यस्त हुन्छस् र भेलाहरूमा सहभागी हुन वा प्रवचनहरू सुन्न बेवास्ता गर्छस् भने, के तैँले सत्यता बुझ्न सक्छस्? एकदमै असम्भव छ। यो त मरुन्जेल आफूलाई कृपापात्र बनाउनु हो! यो त ख्रीष्टविरोधीको पछि लागेर धूर्त मार्गमा लाग्नु हो। ख्रीष्टविरोधीले प्रायः सही देखिने भनाइहरू प्रयोग गर्छ, तिनलाई सही बोलीका रूपमा प्रस्तुत गरेर मानिसहरूलाई यी शब्दहरू वास्तवमा सत्यता हुन्, उनीहरूले पछ्याउनुपर्ने र अभ्यास गर्नुपर्ने कुरा हुन्, र उनीहरूले यी शब्दहरू स्विकार्नुपर्छ भन्ने गलत विश्वास गराउँछ। त्यसरी अगुवाले गरिरहेको काम सही हो कि गलत, वा उनीहरूले पछ्याइरहेको कुरा सही हो कि गलत भनेर मानिसहरूले खुट्ट्याउन आवश्यक हुँदैन। कुरा यही होइन र? यसलाई भ्रममा पार्नु भनिन्छ, र यो मानिसहरूलाई धम्काउनु पनि हो। ख्रीष्टविरोधीले सही लाग्ने यी सिद्धान्त र भनाइहरू प्रयोग गरेर यी मानिसहरूलाई नियन्त्रण गर्छ। उसले उनीहरूलाई कुन हदसम्म नियन्त्रण गर्छ? यी मानिसहरू उसका निम्ति स्वेच्छाले लागिपर्छन्, मरिमेटेर काम गर्छन्, र उसका सारा व्यक्तिगत मामलाहरू सम्हाल्छन्। बरु उनीहरू भेलाहरू छुटाउँछन्, आफ्ना कर्तव्यलाई बेवास्ता गर्छन्, आफ्ना कामहरू छोड्छन्, र आत्मिक भक्ति, भेला, र परमेश्‍वरका वचनहरू खान र पिउनमा खर्चनुपर्ने आफ्नो समय पूर्णकालीन रूपमा ख्रीष्टविरोधीका निम्ति सेवा प्रदान गर्न र मरिमेटेर काम गर्नमा लगाउँछन्। किन उनीहरू यसरी मरिमेटेर काम गर्न सक्छन्? यसको एउटा कारण छ। कस्तो कारण? किनकि ख्रीष्टविरोधी उनीहरूलाई जानाजानी यसो भन्छ, “यदि तिमीले यी मामलाहरू राम्ररी सम्हाल्नसमेत सक्दैनौ भने, के कर्तव्य गर्न सक्छौ त? यदि तिमी आफ्नो कर्तव्य निभाउन सक्दैनौ भने, के अझै पनि परमेश्‍वरको घरको सदस्य हुन्छौ? त्यसोभए ठिकै छ, म तिमीलाई अगुवाइ गर्नेछैनँ। यदि मैले तिमीलाई अगुवाइ गरिनँ भने, तिमी परमेश्‍वरको घरका सङ्ख्यामा गनिनेछैनौ। म अगुवाका रूपमा चुनिएकाले, म नै मण्डलीको प्रवेशद्वार हुँ। मण्डलीमा प्रवेश गर्न चाहने जोकोहीले मेरो अनुमोदन पाएको हुनैपर्छ। मेरो सहमतिविना, कोहीपनि प्रवेश गर्न सक्दैन। मण्डलीले कसैलाई निकालिरहेको भए पनि, मेरो अनुमोदन पाएपछि मात्र ऊ जान सक्छ। त्यसकारण, मैले तिमीहरूलाई अह्राउने काम र सुम्पने कार्यहरू तिमीहरूको कर्तव्यमा पर्छन्। यदि तिमीहरूले यो कर्तव्य पूरा गरेनौ भने, परमेश्‍वरका वचनहरूमा, कुनै कर्तव्य पूरा नगर्नेहरूले मुक्तिको मौका पाउँदैनन्, र उनीहरू परमेश्‍वरको घरका सङ्ख्यामा गनिनेछैनन् भनेर भनिएको छ!” के यो धम्की होइन त? (हजुर, हो।) मानिसहरूलाई धम्काउन कुन विधि प्रयोग गरिन्छ? (सही शब्दहरू।) यो त सही शब्दहरू, सत्यतासँग मिल्दो देखिने शब्दहरू प्रयोग गरेर मानिसहरूलाई धम्काउनु हो—यो त गलत तुलना हो। ख्रीष्टविरोधीले कर्तव्य पूरा गर्नुलाई आफ्ना व्यक्तिगत लक्ष्यहरू हासिल गर्ने बहानाका रूपमा प्रयोग गर्छ। तर के उसका निम्ति कामकुरा गर्नु साँच्चै कर्तव्य पूरा गर्नु हो? उसले त्यसलाई बङ्ग्याएर त्यो मानिसहरूले पूरा गर्नुपर्ने कर्तव्यझैँ बनाउँछ, अनि त्यसपछि कर्तव्य पूरा गर्ने सिद्धान्त र मापदण्डहरू प्रयोग गरेर उसका निम्ति दाजुभाइ-दिदीबहिनीहरूले मरिमेटेर काम गरून् भन्ने माग गर्छ। उसले यदि उनीहरूले उसका निम्ति मरिमेटेर काम गरेनन् भने, उनीहरूले मुक्तिको मौका पाउनेछैनन् र उनीहरू मण्डलीबाट निकालिनेछन् अनि परमेश्‍वरको घरबाट अलग्गिनेछन् भनेरसमेत धम्काउँछ। यी मूर्ख, समझहीन व्यक्तिहरूले परिणामको गम्भीरता सुनेपछि, तुरुन्तै अगुवाको घरका सारा काम र उसका दैनिक मामलाहरू सम्हाल्छन्, ती सकाइएपछि राहत महसुस गर्छन्। उनीहरू आफैसँग खुसी हुँदै यस्तोसमेत सोच्छन्, “अब मैले आफ्नो कर्तव्य राम्ररी पूरा गरेको छु। म बिलकुलै अल्छी भएको छैनँ, र म अगुवाको इच्छाप्रति विचारशील भएको छु। मैले अगुवाले अह्राएको सबथोक गरेको छु, र अगुवाको सम्पूर्ण घरायसी कामहरू सम्हालेको छु। परमेश्‍वरप्रति विचारशील हुनु भनेको यही हो! अगुवा सन्तुष्ट हुनुहुन्छ, र परमेश्‍वर पनि सन्तुष्ट हुनुहुन्छ। अब ममा मुक्तिको आशा छ!” के यसलाई आशा भनिन्छ? के उनीहरू ख्रीष्टविरोधीका दास बनेका छैनन् र? के उनीहरू ख्रीष्टविरोधीको बहकाउमा परेका छैनन् र? ख्रीष्टविरोधीले यहाँ कस्तो भूमिका खेलिरहेको छ? के उसले अपहरणकारीले जस्तो काम गरिरहेको छैन र? उसमा दुष्ट स्वभाव छ, अनि दुष्टता पक्कै पनि छलीपनभन्दा निकै धेरै गम्भीर हो। तसर्थ मानिसहरूलाई रोक्न, आफ्नो गोप्य उद्देश्य हासिल गर्न, मानिसहरूको मन जित्न, अनि उनीहरूका व्यवहार र सोच नियन्त्रण गर्न के भन्ने र कस्ता सिद्धान्तहरू प्रयोग गर्ने भनेर उसलाई पूर्ण रूपले थाहा हुन्छ। उसलाई यो सबै कुरा राम्ररी थाहा हुन्छ। त्यसकारण, ख्रीष्टविरोधीले आफूले भन्ने र गर्ने सबै कुराद्वारा हासिल गर्न चाहने लक्ष्यहरू ध्यानपूर्वक सोचिएका र लामो समयदेखि पूर्वनियोजित हुन्छन्। यो अवश्य नै थाहा नभई कुनै कुरा भन्ने वा गर्ने र त्यसपछि अप्रत्याशित नतिजा हासिल गर्ने मामला होइन—यो कदापि यस्तो होइन। त्यसैले, ख्रीष्टविरोधीको निम्ति स्वेच्छाले सेवा प्रदान गर्ने र मरिमेटेर काम गर्नेहरू, उसका शब्दहरूद्वारा भ्रमित हुने मात्र नभई, ख्रीष्टविरोधीको एक प्रकारको भ्रामक भाषणको धम्की र बाध्यतामा पनि पर्छन्। सायद उनीहरू ती कुरा ख्रीष्टविरोधीका लागि स्वेच्छाले गर्छन्, तर के यो “स्वेच्छा” मा कुनै समस्या छैन र? के यसलाई उद्धरण चिह्नमा राख्नुपर्दैन र? (पर्छ।) यो साँचो कर्तव्य निर्वाह कदापि होइन बरु निश्चित सिद्धान्त, कुनै निश्चित सही र मिठो लाग्ने तर्क वा मानिसहरूलाई भ्रममा पार्ने वाक्कौशलद्वारा भ्रमित भएर निम्तिएको परिणाम हो। उनीहरू आफ्नो कर्तव्य पूरा गर्न सकिँदैन, आफू निष्कासित भइनेछ, र मुक्ति पाइनेछैन भनेर चिन्तित हुने हुनाले, उनीहरू ख्रीष्टविरोधीले उनीहरूलाई अह्राएका कार्यहरू स्वेच्छाले स्विकार्छन्, आफूले परमेश्‍वरका निम्ति कर्तव्य पूरा गरिरहेको छु भन्नेसमेत सोच्छन्। उनीहरू कति अन्योल भएका छन्!

ख्रीष्टविरोधीहरूका धम्कीले मानिसहरूलाई ती ख्रीष्टविरोधीहरूका असली रूप प्रस्ट रूपमा हेर्न मद्दत मिल्छ। के तिमीहरू यस्ता धम्कीमा संलग्न हुन्छौ? के धम्की र चेतावनी वा सल्लाहबीच कुनै भिन्नता छ? (छ।) तिमीहरूले यसलाई खुट्ट्याउन सक्छौ कि सक्दैनौ? कहाँ भिन्नता छ? यो भिन्नता पत्ता लगाओ, अनि तिमीहरूले बुझ्नेछौ र खुट्ट्याउन सक्नेछौ। (अभिप्रायहरू फरक हुन्छन्।) अभिप्राय र मनसाय निश्चय नै फरक-फरक हुन्। त्यसोभए, भिन्नताचाहिँ ठ्याक्कै कहाँ छ? धम्की भनेको के हो? धम्कीमा राम्रा र सही लाग्न सक्ने शब्दहरू समावेश हुन्छन्, अनि मानिसहरू ती सुन्दा अत्यन्तै व्याकुल महसुस गर्दैनन्, तर तिनको उद्देश्य भनेको व्यक्तिगत लाभ हो। अर्कोतर्फ, सल्लाह र चेतावनीको उद्देश्य के हो? यसको उद्देश्य मानिसहरूलाई सहयोग गर्नु, उनीहरूलाई गल्ती गर्न, मार्गबाट तर्कन वा घुमाउरो बाटो लिन, बहकिनबाट जोगाउनु, अनि उनीहरूलाई क्षति घटाउन वा रोक्न मद्दत गर्नु हो। यसको उद्देश्य व्यक्तिगत लाभ उठाउनु नभएर केवल अरूलाई मद्दत गर्नु हो। भिन्नता त्यही होइन र? (हो।) यस सम्बन्धमा, तिमीहरूले खुट्ट्याउन सिक्नुपर्छ। ख्रीष्टविरोधीहरूले मानिसहरूलाई धम्काउने प्रकटीकरणबारे सङ्गति गरिएको छ भन्दैमा, त्यसको अर्थ तिमीहरूले अरूसित कुराकानी गर्दा आवश्यक परेको खण्डमा चेतावनी दिने आँट गर्नु हुँदैन भन्ने होइन। चेतावनी दिनुपर्ने हुँदा तैँले त्यो दिनुपर्छ। चेतावनी र सल्लाह धम्कीसमान होइनन्। चेतावनीहरूको उद्देश्य मानिसहरूलाई साँचो मद्दत गर्नु हो ताकि उनीहरूले आफ्ना कर्तव्य उचित रूपमा गर्दै परमेश्‍वरको घरको काममा सम्झौता नगरिएको सुनिश्चित गर्न सकून्। तिनको उद्देश्य मान्य हुन्छ। अर्कोतिर, धम्कीको अमान्य र गोप्य उद्देश्य हुन्छ—यसमा व्यक्तिगत महत्त्वाकाङ्क्षा र स्वार्थी चाहना हुन्छ। उदाहरणका लागि, जब ख्रीष्टविरोधीले अरूलाई उसका घरायसी कामहरू गराउँछ, तब उसको स्वार्थी चाहना के हुन्छ? उसले आफूचाहिँ केही नगरी अरूलाई फोहोरी र थकाइलाग्दो काम गराएर हैसियतका लाभहरू लिन मात्र चाहन्छ। त्यसपछि, कसैले उसलाई दिनको तीनपटक खानासमेत दिनुपर्छ। उसलाई अब म पदमा पुगेँ, मेरा खुसीका दिनहरू सुरु हुन सक्छन् भन्ने लाग्छ। तर, मानिसहरूलाई उसका लागि सिधै काम गर्न लगाउनु जायज होइन, त्यसैले ख्रीष्टविरोधीले बहानाहरू बनाउँदै यसो भन्छ, “अब म अगुवा हुँ, म आफ्ना कर्तव्यहरूमा एकदमै व्यस्त हुन्छु। यदि तिमीहरूमा बोझ र मानवता छ भने, तिमीहरूले सहकार्य गर्न सिक्नुपर्छ। तिमीहरू के गर्न सक्छौ? तिमीहरूले गर्न सक्ने लागिपर्ने मात्र हो, होइन त? मेरो घरको तरकारी बारीमा काम गर्ने कोही पनि छैन, र तिमीहरूले सघाइरहेका छैनौ! यदि तिमीहरूले सघायौ भने, तिमीहरूको हृदय दयालु छ भन्ने प्रमाणित हुन्छ, र तिमीहरू मलाई काममा सघाएर वास्तवमा आफ्नो कर्तव्य निर्वाह गरिरहेका हुन्छौ। म तिमीहरूको अगुवा हुँ—के मेरा मामलाहरू तिमीहरूका पनि होइनन् र? के तिमीहरूका मामलाहरू भनेको तिमीहरूले गर्नुपर्ने कामकुरा होइनन् र, अनि तिमीहरूले गर्नुपर्ने कामकुरा भनेको तिमीहरूको कर्तव्य होइन र?” जब उसले तेरो काँधमा यस्तो ठूलो जिम्मेवारी थोपर्छ, र तैँले अगुवाले भनेको कुरा अर्थपूर्ण छ भन्ने सोच्छस्, तब तँ गएर उसका निम्ति काम गर्छस्। के यो जालझेलमा पर्नु होइन र? ख्रीष्टविरोधीका आफ्नै लक्ष्यहरू हुन्छन्, र ती लक्ष्यहरू हासिल गर्नुअघि उसले उचित बहाना र सिद्धान्तहरू खोजेर एउटा निहुँको आधार स्थापित गर्नुपर्छ। त्यसपछि, यी सिद्धान्तहरू स्विकार्नेहरू उसका निम्ति काम गर्न जान्छन्, उसले आफ्नो उद्देश्य हासिल गर्छ, र त्यसपछि हैसियतका लाभहरू पाउन सक्छ। के यो मण्डलीको भरमा बाँच्ने व्यक्ति होइन र? (हो।) वास्तवमा यो त्यही नै हो। ऊ अल्छी र काम गर्न अनिच्छुक हुन्छ, भौतिक सुख र हैसियतका लाभहरूको लालसा गर्छ। ऊ राजनीति खेल्छ, र उपयुक्त शब्दहरू भेट्टाउन नसक्दा, परमेश्‍वरका वचनबाट मनासिब र अझ सजिलै स्वीकार्न सकिने वाक्यांशहरू अनि आफूले बुझ्ने धर्मसिद्धान्त उद्धरण गर्छ। उसले यी वचनहरू प्रयोग गरेर सत्यता नबुझ्ने र मूर्खहरूलाई भ्रममा पार्छ र नियन्त्रित गर्छ। त्यसो गरेर, उसले आफ्ना गोप्य उद्देश्यहरू पूरा गर्छ, मानिसहरूलाई स्वेच्छाले उसको चालबाजी स्विकार्ने बनाउँछ। कतिपय मानिसले त यदि अगुवाका कुरा मानिएन वा अगुवाले अह्राएको काम पनि राम्ररी गर्न सकिएन भने, आफूले राम्ररी कर्तव्य गरेको हुँदैन भन्नेसमेत सोच्छन्। उनीहरू आफू परमेश्‍वरप्रति ऋणी भएको महसुस गर्छन् र आँसुसमेत झार्छन्। के यो गहिरो तहको अन्योलता होइन र? उनीहरू यति अन्योल हुन्छन् कि त्यो आपत्तिजनक हुन्छ।

ख्रीष्टविरोधीहरू आफ्ना लक्ष्यहरू हासिल गर्न प्रायः धम्कीहरू प्रयोग गरेर बोल्छन्, तर कहिलेकाहीँ तिनीहरूका धम्कीहरू सही शब्दका रूपमा र सर्पले बिस्तारै बेरेझैँ हल्का शैलीमा आउँछन्—एकपटक तँलाई बेरेपछि, तिनीहरू तेरो जीवन माग्न तयार हुन्छन्। अरू बेलाचाहिँ, तिनीहरूका धम्कीहरू हल्का हुँदैनन्, ब्वाँसोले भेडा देखेर क्रूर अनुहार देखाएझैँ कठोर र क्रूर हुन्छन्। तिनीहरूको अभिप्राय मानिसहरूलाई यस्तो भन्ने हुन्छ: “यदि तिमीले मेरो कुरा सुनेनौ भने, भोग्नुपर्ने नतिजा भोग्नेछौ, र यदि परिणामहरू आइपरेमा तिमी आफै जिम्मेवार हुनेछौ!” ख्रीष्टविरोधीहरूले आफ्ना धम्कीमा प्रयोग गर्ने सौदाबाजीका सामान्य आधारहरू के-के हुन्? तिनीहरू मानिसहरूको गन्तव्य, कर्तव्य, र पदका अनि उनीहरू मण्डलीबाट जाने या मण्डलीमै रहने कुरालाई लक्षित गर्छन्। ख्रीष्टविरोधीहरू व्यक्तिहरूलाई धम्काउन यी तरकिबहरू र अवश्य नै अन्य तरकिबहरू प्रयोग गर्छन्। तर, तिनीहरूका रणनीतिहरू सामान्यतया यी दुई वर्गमा पर्छन्: कहिलेकाहीँ, तिनीहरूले तँलाई मिठा शब्दहरूद्वारा फकाउनेछन्, र अरू बेला चाहिँ, तिनीहरू तँमाथि बलजफ्ती र दुर्भावनापूर्ण तरिकाले आइलाग्नेछन्। ख्रीष्टविरोधीहरूका धम्कीको उद्देश्य के हो? सबैभन्दा पहिलो कुरा, तिनीहरू मानिसहरूले तिनीहरूको कुरा मानून् भन्ने चाहन्छन्। तिनीहरू अरू मानिसहरूबाट लाभहरू उठाउने, हैसियतका लाभहरू लिने, र त्यसमार्फत आउने विभिन्न सुविधा र सुखसयलहरूमा लिप्त हुने उद्देश्य राख्छन्। दोस्रो कुरा, तिनीहरू कसैले पनि मामिलाको साँचो स्थिति खुलासा गरेको वा तिनीहरूको पदलाई चुनौती दिएको चाहँदैनन्। तिनीहरू मानिसहरूले तिनीहरूको पदलाई धरापमा पार्ने कुनै पनि कुरा गरेको सहनेछैनन्। उदाहरणका लागि, यदि निश्चित मानिसहरूले तिनीहरूको परिस्थितिबारे माथिल्लो तहका व्यक्तिहरूलाई रिपोर्ट गर्न चाहन्छन् वा यदि कतिपय मानिसले ख्रीष्टविरोधीहरूलाई खुट्ट्याउँछन् र दाजुभाइ-दिदीबहिनीहरूलाई एकताबद्ध गरेर तिनीहरूलाई अस्वीकार गर्न र पदबाट हटाउन चाहन्छन् भने, तिनीहरूले धम्कीपूर्ण तरकिबहरूको सहारा लिनेछन्। धम्की प्रयोग गर्नुको उद्देश्यको एउटा पक्ष भनेको आफ्नो पदमार्फत आउने धेरै लाभहरूको आनन्द लिनु हो, र अर्कोचाहिँ आफ्नो पद जोगाउनु हो। ख्रीष्टविरोधीहरूले मानिसहरूलाई धम्की दिनुका दुई उद्देश्यहरू ठ्याक्कै यिनै हुन्—ती दुवै पदसँग सम्बन्धित छन्। यी सबै विभिन्न लाभ कहाँबाट आउँछन्? ती पनि तिनीहरूको पदबाटै आउँछन्। कतिपय ख्रीष्टविरोधी भन्छन्, “यदि तिमीहरू यस मामलामा मेरो कुरा मान्दैनौ भने, तिमीहरूले परिणामहरू भोग्नेछौ!” यदि कसैले तिनीहरूलाई खुट्ट्याउँछ र तिनीहरूका कुरा सुन्नेछैन भने, के तिनीहरूले त्यसलाई सम्हाल्ने उपाय सोच्नेछन्? तिनीहरू आउन सक्ने कुरालाई त्यतिकै सहेर बस्नेछैनन्। आफ्नो पद जोगाउन अलिकति मात्र आशाको किरण रहुञ्जेल, तिनीहरू त्यसका लागि दिलोज्यान लगाउनेछन्। पदप्रतिको तिनीहरूको उत्सुकता धेरैजसो मानिसको भन्दा बढी हुन्छ। यो ब्वाँसोले भेडा देखेजस्तै हो—खान सुरु गर्नुअघि नै त्यसको मुखबाट राल चुहिन थाल्छ। त्यसको आँखा क्रूर बन्छ र त्यसले त्यो खाने विचार गर्छ; त्यसको यस्तो लालच हुन्छ। के यो त्यसको प्रकृति होइन र? (हो।) ख्रीष्टविरोधीहरूको पदप्रतिको लालच भेडाप्रति ब्वाँसोको लालचजस्तै हो, जुन तिनीहरूको दुर्भावपूर्ण प्रकृतिभित्रको आवश्यकता हो। त्यसकारण, अरूप्रति तिनीहरूका धम्कीहरू नभई नहुने कुरा हुन्।

ई. ख्रीष्टविरोधीहरू मानिसहरूलाई कसरी नियन्त्रण गर्छन् भन्ने कुराको विश्लेषण

मानिसहरूलाई नियन्त्रण गर्नु ख्रीष्टविरोधीहरूले प्रयोग गर्ने तरकिबहरूमध्ये एक हो। तिनीहरू मानिसहरूलाई कसरी नियन्त्रण गर्छन्? ख्रीष्टविरोधीहरूसँग मानिसहरूलाई नियन्त्रण गर्ने एकभन्दा अधिक विधि हुन्छन्, तिनीहरूसँग धेरै विधि हुन्छन्। के तिमीहरूले यो कहिल्यै अनुभव गरेका छौ? कतिपय व्यक्तिले अगुवाका रूपमा कहिल्यै काम नगरेका होलान्, तर तिनीहरूले अरूलाई नियन्त्रण गर्ने चाहना बोकेका हुन्छन्—यो ख्रीष्टविरोधी बन्ने लक्षण हो। तिनीहरूको उमेर, स्थान, वा मामला जेसुकै भए पनि, तिनीहरू मानिसहरूमाथि नियन्त्रण जमाउन चाहन्छन्। तिनीहरू खाने, काम गर्ने मामला, वा विविध दक्षताका क्षेत्र वा व्यावसायिक मामलाहरूमा, मानिसहरूले तिनीहरूको कुरा सुनून् भन्ने चाहन्छन्, र जसले सुन्दैन उसलाई सहनेछैनन्। तिनीहरू मण्डलीमा शक्ति जमाउने आफ्नो चाहनासमेत नियन्त्रण गर्न सक्दैनन्। तिनीहरू यसलाई आफ्नो जिम्मेवारी र दायित्व पूरा गरेको ठान्छन्, आफूले अपेक्षित काम गरिरहेको सोच्छन्, र यो आफ्नो महत्त्वाकाङ्क्षा र चाहना हो, यो आफ्नो भ्रष्ट स्वभाव हो भनेर थाहा पाउँदैनन्। त्यसोभए, कुनै ख्रीष्टविरोधीले मानिसहरूलाई कसरी नियन्त्रण गर्छ? उदाहरणका लागि, जब ऊ अगुवाका रूपमा चुनिन्छ, तब पहिलो दिन नै ऊ सोच्न थाल्छ, “यी मानिसहरूको खाने बानी र दिनचर्या अनियमित छन्; धेरै काम गर्नु छ। अगुवा हुनुमा महत्त्वपूर्ण जिम्मेवारीहरू पर्छन्—यो ठूलो जिम्मेवारी हो!” ख्रीष्टविरोधीले पूरै दिन आफ्नो कोठामा बसेर दुईतीन पन्ना लेख लेखेर बिताउँछ। त्यस लेखमा के लेखिएको हुन्छ? पहिलो कुरा, यो खानेसँग सम्बन्धित हुन्छ। खाना निश्चित समयमा, निश्चित स्थानमा, निश्चित मात्रामा नै खानुपर्छ। बिहान ६:३० मा नास्ता, अपराह्न १२:३० मा दिउँसोको खाना, र साँझ ६:३० मा बेलुकाको खाना—खाना एक मिनेट पनि अघिपछि नगरी यी समयमा खाइनेछ। परिस्थितिहरू जस्तोसुकै भए पनि तँ समयनिष्ठ हुनैपर्छ, चाहे पानी परोस् वा आँधी चल्न थालोस्, र यदि तैँले यी नियमहरू उल्लङ्घन गरिस् भने, खाना पाउनेछैनस्। त्यसपछि दिनचर्याको कुरा पनि छ, जुन धेरै महत्त्वपूर्ण छ। तँ हरेक बिहान ६:०० बजे उठ्नैपर्छ, चाहे तँ अघिल्लो रात जतिसुकै अबेर सुतेको किन नहोस्। तैँले दिउँसोको खाना खाएपछि अपराह्न १:०० बजे आराम गर्नुपर्छ, र राती ठ्याक्कै १०:०० बजे सुत्नुपर्छ। तिनीहरूले खाने र दिनचर्याका नियमहरू बनाइसकेपछि, अझै पनि अन्य धेरै निर्दिष्ट नियमहरू हुन्छन्। उदाहरणका लागि, तैँले तोकिएकै स्थानमै खानुपर्छ र खाने बेला होहल्ला गर्नै हुँदैन। हरव्यक्तिले विशेष कपडा लगाउन आवश्यक छ आदि। यी नियमहरू अत्यन्तै विस्तृत हुन्छन्, परमेश्‍वरको घरका प्रशासनिक आदेशहरूभन्दा पनि विस्तृत। यी स-साना दैनिक विवरणहरूको सत्यतासँग कुनै सम्बन्ध छैन। यदि कसैको दैनिक जीवन र खाने बानी व्यवस्थित र उचित छ, त्यसले आफ्नो स्वास्थ्यलाई हानि गर्दैन भने, यो सिद्धान्त पछ्याए पुग्छ। यस्ता विस्तृत नियमहरूको आवश्यकता छैन। त्यसोभए किन ख्रीष्टविरोधीले यस्ता विस्तृत नियमहरू सिर्जना गर्छ? ऊ भन्छ, “मानिसहरूलाई अव्यवस्थित छोड्नु राम्रो होइन। यी मामलाहरू परमेश्‍वरका वचनमा कहिल्यै उल्लेख गरिँदैन, र यी विशेष वृत्तान्तविना, हाम्रो जीवन अनुशासनहीन, अव्यवस्थित, र मानव रूपरहित हुनेछ। अब म अगुवा हुँ, तिमीहरू सबै ठिक हुन सक्छौ। तिमीहरू अब भौँतारिने भेडा रहेनौ; तिमीहरूको ख्याल राख्ने कोही छ।” गाँस, बास, कपास, र यातायातजस्ता दैनिक जीवनका महत्त्वपूर्ण र महत्त्वहीन दुवै मामला सबै होसियारीसाथ व्यवस्थित गरिएका छन्। त्यसपछि उसले तँलाई यसो भन्दै एउटा “गोप्य कुरा” बताउँछ, “परमेश्‍वरका वचनहरूले दैनिक जीवनका यी विशेष विवरणहरूबारे कहिल्यै बताएका छैनन्। परमेश्‍वरले त्यसबारे बोल्नुभएन भन्दैमा हामीले त्यो थाहा पाउनु पर्दैन भन्ने होइन। हामी मानवले ती सम्पूर्ण विस्तृत मामलाको काम सम्हाल्नुपर्छ जसबारे परमेश्‍वरले कहिल्यै कुरा गर्नुभएन।” उसले सत्यतालाई प्रतिस्थापित र अरूलाई अगुवाइ गर्न परमेश्‍वरका वचनबाहिर गएर विस्तृत र स्पष्ट शब्दहरूमा प्रस्टसित परिभाषित गरिएका देखिने नियम र नियमावलीहरू बनाउँछ। यी निर्दिष्ट र प्रस्टसित परिभाषित नियमावलीहरू जारी भएपछि, उसका तथाकथित नियमहरू मानिसहरूले पालना गरेको अपेक्षा गरिन्छ। यदि कसैले यी नियमहरू पालना गर्न सकेन, अवज्ञा, बेवास्ता, वा उल्लङ्घन गऱ्यो भने, ख्रीष्टविरोधीले उसलाई काटछाँट गर्छ। काटछाँट गरेपछि, त्यस व्यक्तिले यी नियमहरू स्विकारेको र परमेश्‍वरबाट आएको भनी स्विकारेको उसले पक्का गर्छ। उसले यी कुरा प्रयोग गरेर सत्यतालाई प्रतिस्थापित गर्छ र मानिसहरूलाई अगुवाइ गर्छ, त्यसैले ती मानिसहरूले कस्तो मार्ग लिनेछन्? उनीहरूले प्रावधानहरू र अनुष्ठानहरू मात्र पालना गर्नेछन्, विधि मात्र पछ्याउनेछन्। यस्तो अगुवाइमा, मानिसहरूले आफ्नै धारणाहरूमार्फत गलत विश्वास गर्न सक्छन्, “यदि मैले बाह्य प्रावधान र औपचारिकताहरू कायम राख्न सकेँ भने, यदि मैले उठ्ने, सुत्ने, र खाने समयलाई पालना गर्न सकेँ भने, के त्यसको अर्थ मैले सत्यता अभ्यास गरिरहेको होइन र? मैले त्यसपछि मुक्ति पाउनेछैनँ र?” के मुक्ति साँच्चै त्यति सजिलो छ? के सत्यता यति सजिलै प्राप्त हुन्छ? के सत्यता मानव व्यवहारसँग मात्र सम्बन्धित छ? अहँ, छैन। ख्रीष्टविरोधीले मानिसहरूको स्वभाव, सत्यताबारे उनीहरूको बुझाइ, र सत्यताको अभ्यासमा आउने परिवर्तनहरूप्रति कस्तो व्यवहार गर्छ? उसले यी कुरालाई सार्वजनिक आदेश पालना गर्नु वा देशको कानुन मान्नुसरह ठान्छ। उसले मानिसहरूलाई यी नियम र नियमावलीहरू परमेश्‍वरका वचनभन्दा उच्च, ठोस र व्यावहारिक छन् भन्ने गलत विश्वाससमेत गराउँछ। वास्तवमा, उसले यी कुराहरू प्रयोग गरेर मानिसहरूलाई भ्रममा पार्ने र नियन्त्रण गर्ने गर्छ, उनीहरूको व्यवहारलाई कडा नियन्त्रण गर्छ। उसले सत्यताद्वारा समस्याहरू समाधान गर्दैन, न त मानिसहरूलाई सत्यता सिद्धान्तहरूअनुसार जिउन, कार्य गर्न, र आफ्ना कर्तव्यहरू निर्वाह गर्न नै प्रोत्साहन दिन्छ। बरु, उसले मानिसहरूले पालना गर्नुपर्ने बनावटी नियम, नियमावली र प्रणालीहरू बनाउँछ। उसको उद्देश्य के हो? ऊ मानिसहरूले उसको कुरा मानून्, ऊ चलाख छ भन्ने ठानून्, अनि यी नियम र प्रावधानहरू अभ्यास र पालना गरेर उसको नेतृत्व मानून् भन्ने चाहन्छ। यसरी, उसले आफ्ना लक्ष्यहरू हासिल गर्छ। उसले मानिसहरूको व्यवहारलाई काबुमा राखेर अनि व्यवस्थित गरेर हरव्यक्तिबारे हरकुरा नियन्त्रण गर्ने आफ्नो लक्ष्य हासिल गर्ने उद्देश्य राख्छ। उसले कार्य गर्नुका मनसायहरूका सम्बन्धमा भन्नुपर्दा, सायद उसमा हैसियतप्रति स्पष्ट चाहना नहुन सक्छ, तर अन्तिम परिणाम भनेको उसले मानिसहरूलाई नियन्त्रण गर्छ, र मानिसहरू पूर्ण रूपले उसले बनाएका नियम र नियमावलीबमोजिम नै जिउँछन् र कार्य गर्छन्। यस्तो परिस्थितिमा, के सत्यताले अझै पनि मानिसहरूको हृदयमा स्थान पाउँछ? पाउँदैन। ख्रीष्टविरोधीहरूमा आत्मिक बुझाइ हुँदैन, र तिनीहरू सत्यता बुझ्दैनन्। यदि तैँले तिनीहरूसँगै मण्डली जीवन जिइस् भने, तिनीहरूले तँलाई आज यो गर् र भोलि त्यो गर् भन्छन्, मूलतः सत्यता सिद्धान्तहरूबारे सङ्गति गर्न सक्दैनन्। बरु, तिनीहरूले तँलाई एक चाङ प्रावधानहरू पालन गर्न मात्र दिनेछन्। ती पछ्याएर तँ पूर्ण रूपमा लखतरान हुन सक्लास्, तर ती पालन नगर्नु विकल्प होइन। तिनीहरूले तँलाई स्वतन्त्र रूपमा कार्य गर्न दिनेछैनन्। ख्रीष्टविरोधीहरूले मानिसहरूलाई नियन्त्रण गर्ने एउटा तरिका यो हो।

कुनै ख्रीष्टविरोधीले मुख्यतः मानिसहरूको के कुरालाई नियन्त्रण गर्छ? (उनीहरूका सोचलाई।) ठिक भनिस्; तिनीहरूले मुख्यतः मानिसहरूका सोचलाई नियन्त्रण गर्छन्। यो मानिसहरू के भन्छन् र गर्छन् भन्ने कुरालाई नियन्त्रण गर्नेबारे मात्र होइन। उसले सत्यताबारे सङ्गति गर्ने निहुँमा तेरो सोच नियन्त्रण गर्ने उद्देश्यले खोक्रो सिद्धान्त र चलाखीपूर्ण कुतर्क प्रयोग गरेर तँलाई भ्रममा पार्छ, र उसको आज्ञापालन गर्न र उसको अगुवाइ पछ्याउन लगाउँछ। मानिसहरूलाई भ्रममा पार्नु र नियन्त्रण गर्नु भनेको यही हो। यदि तैँले उसका निर्देशनहरू पालना गरिनस् भने, तँलाई आफू सत्यताविरुद्ध गइरहेको महसुस हुन सक्छ, र तँलाई आफू ऊप्रति ऋणी भएको वा आफूले उसको सामना गर्न नसक्ने महसुससमेत होला। यो तँ उसको नियन्त्रणमा परिसकेको छस् भन्ने सङ्केत हो। तर, यदि तँ सत्यता अभ्यास गर्दैनस् वा परमेश्‍वरप्रति समर्पित हुँदैनस् भने, के तँलाई हृदयमा परमेश्‍वरप्रति ऋणी महसुस हुन्छ? यदि हुँदैन भने, तँमा विवेक र मानवता छैन। यदि तैँले सत्यता अभ्यास गर्नुको साटो हृदयमा कुनै असहजता वा ग्लानि महसुस नगरी ख्रीष्टविरोधीको आज्ञापालन गर्न सक्छस्, भने, यसको मतलब तँ उसको नियन्त्रणमा छस्। ख्रीष्टविरोधीले नियन्त्रण गर्दा हुने सबैभन्दा सामान्य घटना भनेको उसले नै आफ्नो अख्तियारको दायराभित्र, अन्तिम निर्णय गर्न पाउँछ। यदि ऊ उपस्थित छैन भने, कसैले पनि निर्णय गर्ने वा कुनै मामला सुल्झाउने आँट गर्दैन। ऊविना, अरू मानिस हराएका बालबालिकाजस्तै बन्छन्, प्रार्थना गर्न, खोजी गर्न, वा एकअर्कासँग छलफल गर्न जान्दैनन्, कठपुतली वा मरेका मानिसहरूझैँ व्यवहार गर्छन्। ख्रीष्टविरोधीहरू मानिसहरूलाई भ्रममा पार्न र नियन्त्रण गर्न प्रायः के भन्छन् भन्ने सम्बन्धमा हामी यहाँ विस्तारमा जानेछैनौँ। तिनीहरूले प्रयोग गर्ने भनाइ र तरकिबहरू निश्चय नै धेरै छन्, र त्यसबाट आउने परिणामहरू भ्रममा परेकाहरूमा खुल्दै जान सक्छन्। म एउटा उदाहरण दिन्छु। औसत क्षमताका केही व्यक्ति छन्, अति खराब छैनन्, जो बफादारीपूर्वक आफ्ना कर्तव्य पूरा गर्छन् र विरलै नकारात्मक बन्छन्। तर, केही समय आफ्नो कर्तव्य पूरा गर्न कुनै ख्रीष्टविरोधीसँग काम गरेपछि, उनीहरू ख्रीष्टविरोधीमा निर्भर हुन्छन्। उनीहरू सबै कुरामा ख्रीष्टविरोधीको अगुवाइ पछ्याउन रुचाउँछन्, अनि ख्रीष्टविरोधी नै उनीहरूको मुख्य आड बन्छ। उनीहरूलाई यस ख्रीष्टविरोधीबाट अलग पार्नेबित्तिकै उनीहरू आफूले गर्ने सबै कुरामा प्रभावहीन बन्छन्। ख्रीष्टविरोधीको उपस्थितिविना, उनीहरू आफ्नो कर्तव्य निर्वाहमा प्रगति गर्न छोड्छन्, अनि कुनै समस्या सामना गर्दा पनि, उनीहरूले सङ्गतिमार्फत नतिजाहरू प्राप्त गर्न सक्दैनन्। उनीहरू ख्रीष्टविरोधीले फर्की आई त्यो समाधान गरिदेओस् भनेर प्रतीक्षा मात्र गर्न सक्छन्। वास्तवमा, ख्रीष्टविरोधीले नियन्त्रण गर्नुअघि सुरुमा यी व्यक्तिहरूमा उनीहरूका क्षमता, बौद्धिकता, अनुभव, र पृष्ठभूमिका कारण यस्ता कुरा सम्हाल्ने क्षमता थियो, तर ऊद्वारा नियन्त्रित भएपछि, अहिले मामलाहरू सम्हाल्न ख्रीष्टविरोधी नभई कसैले पनि निर्णय गर्ने वा स्पष्ट समाधान दिने आँट गर्दैन। उनीहरूको सोच कैद भएको जस्तो देखिन्छ, जुन इन्तु न चिन्तु स्थितिका मानिसहरूका विशेषताहरूसमान हुन्। यी मानिसहरूलाई नियन्त्रण गर्ने ख्रीष्टविरोधीले उनीहरूलाई यस्ता व्यवहार देखाउने बनाउन के कुरा गरेको छ? निश्चय नै, उनीहरूलाई हृदय र मनमा पालन गर्न लगाउने केही स्पष्ट भनाइ वा कथनहरू प्रयोग गरिएको हुनुपर्छ। त्यहाँ यी मानिसहरू सहमत भएका निश्चित कथन, दृष्टिकोण, वा कार्यहरू पनि पक्कै हुनुपर्छ। तर, ख्रीष्टविरोधीहरूमा सत्यता वास्तविकता बिलकुलै हुँदैन। तिनीहरूका कथन र दृष्टिकोण सही भए पनि, तिनको उद्देश्य मानिसहरूलाई भ्रममा पार्नु हो र तिनले तिनीहरूभित्रको कुनै सत्यता वास्तविकतालाई प्रतिविम्बित गर्दैनन्। कतिपय मानिसहरू ख्रीष्टविरोधीहरूको प्रशंसा गर्छन् किनकि तिनीहरूमा वास्तवमै केही वरदान र प्रतिभाहरू हुन्छन्। तर, यी गुणहरूले तिनीहरूमा सत्यता वास्तविकता छ भन्ने सङ्केत गर्दैनन्। ख्रीष्टविरोधीहरूलाई आराधना गर्नेहरूले आफूमा सत्यता नभएकाले र आफूले मानिसहरूलाई खुट्ट्याउन नसक्ने भएकाले त्यसो गर्छन्, यसैकारण उनीहरू ख्रीष्टविरोधी अनि केही प्रसिद्ध र महान् आत्मिक व्यक्तिहरूलाई समेत आराधना गर्न सक्छन्। कतिपय मानिस ख्रीष्टविरोधीहरूको भ्रममा पर्लान्, तर यो अस्थायी मात्र हुन्छ, र उनीहरूले ख्रीष्टविरोधीहरू आत्मिक सिद्धान्तबारे कुरा गर्न मात्र सक्छन् र सत्यता अभ्यास गर्न सक्दैनन्, तिनीहरूले मण्डलीको कामको रक्षा गर्न केही पनि गरेका छैनन् र तिनीहरू साँच्चै पाखण्डी फरिसी हुन् भन्ने थाहा पाएपछि, तिनीहरूलाई अस्वीकार र घृणा गर्नेछन्। ख्रीष्टविरोधीहरूले आफ्ना प्रतिभा र वाक्पटुता प्रयोग गरेर सत्यता नबुझ्नेहरूलाई भ्रममा पारेका घटनाहरू धेरै छन्। उदाहरणका लागि, यदि तैँले कुनै उचित सुझाव प्रस्ताव गरिस् भने, सबैले यो सही प्रस्तावलाई अँगाल्नुपर्छ र त्यसबारे सङ्गति गरिरहनुपर्छ, अनि यो नै सही मार्ग हो र यसले उनीहरूको कर्तव्यप्रतिको बफादारी र जिम्मेवारीलाई देखाउँछ, तर कुनै ख्रीष्टविरोधीले मनमा सोच्छ, “मैले पहिले नै त्यो प्रस्तावबारे किन सोचिनँ?” उसले भित्री रूपमा उक्त प्रस्ताव सही हो भनी मानिलिन्छ, तर के उसले त्यसलाई स्विकार्न सक्छ? उसको प्रकृतिका कारण, उसले तेरो सही सुझावलाई कदापि स्विकार्नेछैन। उसले तेरो प्रस्ताव अस्वीकार गर्न सम्भव भएको सबथोक गर्नेछ, त्यसपछि वैकल्पिक योजना बनाएर तँलाई तेरो प्रस्ताव बिलकुलै कामको छैन र उसको योजना राम्रो छ भन्ने महसुस गराउनेछ। ऊ तँलाई ऊविना तैँले केही गर्न सक्दैनस् र ऊसँग काम गरे मात्र सबै जना प्रभावकारी हुन सक्छन् भन्ने महसुस गराउन चाहन्छ। ऊविना कुनै पनि काम सही रूपमा गर्न सकिँदैन, अनि सबै जना बेकामे बन्छन् र कुनै कुरा फत्ते गर्न सक्दैनन्। ख्रीष्टविरोधीको रणनीति सधैँ नवीन र अद्वितीय देखिनु र ठुलठुला दाबीहरू गर्नु हो। अरू कसैका कथनहरू जति नै सही भए पनि, उसले ती अस्वीकार गर्नेछ। अरू मानिसका सुझावहरू उसकै विचारसँग मिले पनि, यदि ती उसले पहिला प्रस्ताव नगरेको हो भने, उसले ती कहिल्यै स्विकार्ने वा अपनाउनेछैन। बरु, उसले उनीहरूलाई होच्याउन सक्दो प्रयास गर्नेछ, त्यसपछि उनीहरूलाई अस्वीकार र निन्दा गर्नेछ, सुझाव प्रस्ताव गर्ने व्यक्तिलाई आफ्ना विचार गलत लागेर आफ्नो गल्ती नस्विकारिञ्जेल निरन्तर उनीहरूको आलोचना गर्नेछ। अन्ततः त्यसपछि मात्र ख्रीष्टविरोधीले त्यसलाई छोड्नेछ। ख्रीष्टविरोधीहरू आफूलाई स्थापित गरेर अरूलाई होच्याउन, अरूलाई आफ्नो आराधना गराउन र आफूलाई केन्द्रमा राख्न रुचाउँछन्। तिनीहरू आफूलाई मात्र चम्कन दिन्छन्, अरूचाहिँ पृष्ठभूमिमा उभिन मात्र सक्छन्। तिनीहरू जे भन्छन् वा गर्छन् त्यो सही हुन्छ, अनि अरूले जे भन्छन् वा गर्छन् त्यो गलत हुन्छ। तिनीहरू प्रायः नवीन दृष्टिकोणहरू प्रस्ताव गरेर अरूका दृष्टिकोण र कार्यहरूलाई अस्वीकार गर्छन्, अरूका सुझावमा गल्ती निकाल्छन् र अरूका प्रस्तावहरूलाई बिथोल्छन् र अस्वीकार गर्छन्। यसरी, अरू मानिसले तिनीहरूको कुरा सुन्नैपर्ने र तिनीहरूका योजनाअनुसार कार्य गर्नैपर्ने हुन्छ। तिनीहरू यी विधि र रणनीतिहरू प्रयोग गरेर निरन्तर तँलाई नकार्छन्, आक्रमण गर्छन्, र तँ अयोग्य छस् भन्ने महसुस गराउँछन्, यसरी तँलाई तिनीहरूप्रति झन्-झन् समर्पित, तिनीहरूको झनै प्रशंसा गर्ने र उच्च सम्मान गर्ने बनाउँछन्। त्यसरी, तँ तिनीहरूद्वारा पूर्ण रूपले नियन्त्रित हुन्छस्। ख्रीष्टविरोधीहरूले यही प्रक्रियामार्फत मानिसहरूलाई वशमा राख्छन् र नियन्त्रण गर्छन्।

ख्रीष्टविरोधीले मानिसहरूलाई भ्रममा पार्न र नियन्त्रण गर्न विभिन्न विधि अपनाउँछ; आँखा झिम्काएर वा केही शब्द बोलेर नै मानिसहरूलाई उसको पछि लगाउन सकिने होइन—यो त्यति सरल छँदै छैन। चाहे त्यो मानिसहरूलाई नियन्त्रण गर्ने होस्, वा अख्तियारको एउटा पक्षलाई नियन्त्रण गर्ने होस्, जस्तै कर्मचारीसम्बन्धी निर्णय, आर्थिक मामला, वा अन्तिम निर्णयको अधिकार, उसले फरक-फरक तरकिबहरू प्रयोग गर्नेछ, र उसले कहिलेकाहीँ मात्र पक्कै त्यसो गर्ने नभई मानिसहरूले उसलाई प्रशंसा र चयन नगरूञ्जेल आफ्नो प्रदर्शन गर्ने र आफ्नो साक्षी दिने निरन्तर प्रयास गर्नेछ, त्यसपछि अख्तियार उसैको हुन्छ। उसलाई यो लक्ष्य हासिल गर्न केही समय लाग्यो। ख्रीष्टविरोधीले मानिसहरूलाई भ्रममा पार्न र नियन्त्रण गर्न प्रयोग गर्ने अर्को विधि भनेको निरन्तर रूपमा आफ्नो प्रदर्शन गर्नु र सबैलाई उसका बारेमा जान्न लगाउनु र अझ धेरै मानिसहरूलाई परमेश्‍वरको घरप्रति उसका योगदानहरूबारे जान्न लगाउनु हो। उदाहरणका लागि, उसले यसो भन्न सक्छ, “मैले यसअघि सुसमाचार प्रचार गर्ने केही विधिहरू अघि सारेँ, र त्यसले सुसमाचार प्रचारको प्रभावकारितामा सुधार ल्याएको छ। हिजोआज, अन्य केही मण्डलीले पनि यी विधिहरू अपनाइरहेका छन्।” वास्तवमा, विभिन्न मण्डलीहरूले सुसमाचार प्रचार गरेको धेरै अनुभव सारांशीकृत गरेका छन्, तर ख्रीष्टविरोधीले निरन्तर रूपमा आफ्नो सही निर्णय र उपलब्धिहरूबारे फाइँफुट्टी लाउँछ, मानिसहरूलाई तीबारे जानकारी दिन्छ, तिनलाई जोड दिन्छ, र जहाँ गए पनि सबैले थाहा नपाउञ्जेल तिनै कुराहरू दोहोऱ्याइरहन्छ। उसको लक्ष्य के हो? आफ्नै छवि बनाउनु र प्रतिष्ठा कमाउनु, अझ धेरै मानिसहरूबाट प्रशंसा, समर्थन, र आदर पाउनु, अनि मानिसहरूलाई सबथोकका लागि ऊतिर फर्कने बनाउनु हो। के यसबाट ख्रीष्टविरोधीको मानिसहरूलाई भ्रममा पार्ने र नियन्त्रण गर्ने लक्ष्य हासिल हुँदैन र? धेरैजसो ख्रीष्टविरोधी यस तरिकाले कार्य गर्छन्, मानिसहरूलाई भ्रममा पार्ने, जालमा पार्ने, र नियन्त्रण गर्ने भूमिका निभाउँछन्। मण्डली, मानिसहरूको समूह, वा कार्यस्थल जहाँसुकै होस्, जब कुनै ख्रीष्टविरोधी देखा पर्छ, तब अधिकांश मानिस थाहै नपाई उसलाई आराधना र आदर गर्न थाल्छन्। उनीहरूलाई दुविधा हुने र मार्गदर्शन चाहिने कठिनाइहरू आइपर्दा, विशेष गरी कुनै निर्णय गर्नुपर्ने महत्त्वपूर्ण परिस्थितिहरूमा, उनीहरूले प्रतिभाशाली ख्रीष्टविरोधीलाई सम्झिनेछन्। उनीहरू मनमा विश्वास गर्छन्, “ऊ यहाँ भइदिएको भए ठिक हुनेथ्यो। उसले मात्र हामीलाई यो कठिनाइ पार गर्नमा मद्दत गर्ने सल्लाह-सुझाव दिन सक्छ; ऊसँग सबैभन्दा धेरै जुक्ती र समाधान छन्, उसमा सबैभन्दा धेरै अनुभव छन्, र उसको दिमाग सबैभन्दा चुस्त छ।” के यी मानिसहरूले ख्रीष्टविरोधीलाई त्यो हदसम्म आराधना गर्न सक्ने तथ्य र उसले प्रायः देखावा गर्ने, तमाशा लगाउने र प्रदर्शन गर्ने तरिकाबीच प्रत्यक्ष सम्बन्ध छैन र? यदि उसले राम्रो बोली र व्यवहार देखाएको भए, यदि ऊ नम्र भएर मेहनत गर्ने व्यक्ति भएको भए, यदि उसले कम बोलेर लगनशील भई काम गरेको, कहिल्यै आफ्नो प्रचार नगरेको वा देखावा नगरेको भए, अझ रबाफ नदेखाएको भए, उसले मानिसहरूलाई भ्रममा पार्न अनि उनीहरूलाई आफ्नो आदर र सम्मान गराउन सक्नेथिएन। त्यसोभए तुलनात्मक रूपमा अलि इमानदार र सत्यता अभ्यास गर्न सक्ने अनि लगनशील भई काम गर्ने मानिसहरू किन अगुवा र कामदारका रूपमा विरलै चयन हुन्छन्? किनभने धेरैजसो मानिसमा सत्यता वास्तविकता हुँदैन र उनीहरू खुट्ट्याउन सिपालु हुँदैनन्। मानिसहरूको प्रवृत्ति नै प्रतिभावान् र वाक्पटु अनि देखावा गर्ने झुकाउ भएकाहरूलाई रुचाउने हुन्छ। उनीहरू यस्ता मानिसहरूप्रति अत्यन्तै आसक्त हुन्छन् र तिनीहरूलाई अनुमोदन गर्छन्, अनि तिनीहरूसित कुराकानी गर्न मन पराउँछन्। परिणामस्वरूप, ख्रीष्टविरोधीहरू स्वाभाविक रूपमा धेरै मानिसको आराधना र सम्मानका पात्र बन्छन्। त्यसको बाबजुद, ख्रीष्टविरोधीहरूसँग मानिसहरूलाई नियन्त्रण गर्ने विधिहरू हुन्छन्, र तिनीहरू मानिसहरूमाथि नियन्त्रण जमाउने अन्तिम उद्देश्यसहित उनीहरूको हृदयमा आफ्नो हैसियत र छवि कायम राख्न समय र शक्ति लगाउन हिचकिचाउँदैनन्। कुनै ख्रीष्टविरोधीले यो लक्ष्य हासिल गर्नुअघि के गर्छ? हैसियतप्रति उसको मनोवृत्ति कस्तो हुन्छ? यो सामान्य अनुराग वा ईर्ष्या होइन; यो दीर्घकालीन योजना, त्यो प्राप्त गर्ने जानाजानीको अभिप्राय हो। उसले शक्ति र हैसियतलाई विशेष महत्त्व दिन्छ अनि हैसियतलाई मानिसहरूलाई भ्रममा पार्ने र नियन्त्रण गर्ने लक्ष्य हासिल गर्ने पूर्वशर्त ठान्छ। उसले हैसियत प्राप्त गरेपछि, त्यसका सबै लाभ लिनु स्वाभाविक हो। त्यसकारण, कुनै ख्रीष्टविरोधीले मानिसहरूलाई भ्रममा पार्न र नियन्त्रण गर्न सक्नु भनेको लगनशील व्यवस्थापनको नतिजा हो। उसले संयोगवश त्यो मार्ग कदापि लिँदैन; उसले गर्ने सबथोक जानाजानी, पूर्वनियोजित, र राम्ररी हिसाब लगाएर गरिएको हुन्छ। ख्रीष्टविरोधीहरूका लागि शक्ति प्राप्त गर्नु र मानिसहरूलाई नियन्त्रण गर्ने लक्ष्य हासिल गर्नु त पुरस्कार प्राप्त हुनु हो—यो तिनीहरूले सबैभन्दा बढी चाहना गर्ने परिणाम हो। तिनीहरू प्रेरित भएर, उद्देश्य राखेर, जानाजानी, र अत्यन्तै व्यवस्थित रूपमा शक्ति र हैसियत पछ्याउँछन्; अर्थात्, जब तिनीहरू बोल्छन् वा कार्य गर्छन्, तब तिनीहरूमा प्रबल उद्देश्य र अभिप्राय हुन्छ, र तिनीहरूको लक्ष्य अत्यन्तै निर्दिष्ट हुन्छ। उदाहरणका लागि, तिनीहरू निश्चित तहको अगुवा वा कामदार भएकामा, आफूले सुसमाचार प्रचार गरेर निश्चित सङ्ख्यामा मानिसहरू प्राप्त गरेकामा, वा सुसमाचार प्रचार गर्नका लागि विभिन्न उदाहरणीय विधिहरू विकास गरेकामा घमण्ड गर्छन्; तिनीहरू आफ्ना अनुभव र योग्यताहरूको धाक लगाउँछन्। तिनीहरूले घमण्ड गर्दा के सोचेका हुन्छन्? तिनीहरूको भित्री मनसाय के हुन्छ? के तिनीहरूले कस्ता शब्दहरू प्रयोग गर्ने र सत्यतालाई कसरी झूटसँग मिसाउने भनेर सोचविचार गर्दैनन् र? तिनीहरूका शब्दहरू जथाभावी बोलिएका हुँदैनन्; तिनीहरूले भन्ने सबै कुराको उद्देश्य हुन्छ, र त्यो केवल आत्मप्रशंसा मात्र हुँदै होइन। तिनीहरूका शब्दहरू अत्यन्तै नापजोख गरिएको र लक्षित देखिन सक्छन्, जसले तिनीहरूको उचित व्यवहारको तीक्ष्ण बोध देखाउँछ। उदाहरणका लागि, यदि तिनीहरूले सत्यता बुझ्ने व्यक्तिहरू भेटेमा, तिनीहरूको हृदय सावधान हुन्छ, तिनीहरू आफूलाई खुट्ट्याउला भन्ने डरले उनीहरूको अगाडि सामान्य तरिकाले केही भन्दैनन् वा गर्दैनन्। तिनीहरू अझ धेरै सजग हुनेछन्। तर, यदि तिनीहरू नयाँ विश्वासी वा साधारण विश्वासीहरूसँग व्यवहार गर्दा, यी व्यक्तिहरूलाई के भन्ने भनेर राम्ररी सोचविचार गर्छन्। तिनीहरूले अगुवा र कामदारहरूसँग व्यवहार गर्दा, यो समूहलाई के भन्ने भनेर मनन गर्नेछन्। यदि तिनीहरू व्यावसायिक ज्ञान बुझ्नेहरूसित व्यवहार गर्दै छन् भने, यी मानिसहरूलाई के भन्ने भनेर सोचविचार गर्नेछन्। तिनीहरू बाहिरी मामलाहरूमा अत्यन्तै बाठो हुन्छन्, कोसित कस्ता शब्दहरू चलाउने र कसरी आफ्नो कुरा प्रभावकारी रूपमा बुझाउने भनेर जान्दछन्—तिनीहरूलाई यो सबै कुराबारे अत्यन्तै प्रस्ट थाहा हुन्छ। अर्को शब्दमा भन्नुपर्दा, ख्रीष्टविरोधीहरूले कार्य गर्दा सधैँ निश्चित अभिप्रायहरू राखेका हुन्छन्। तिनीहरूका शब्द, कार्य, र आचरण, बोल्दा प्रयोग गरिने विशेष शब्दहरूसमेत जानाजानी रोजिएका हुन्छन्; तिनीहरू भ्रष्टता, सानो कद, मूर्खता वा अज्ञानताको क्षणिक प्रकटीकरणका कारण कार्य गरिरहेका, जहाँ गए पनि बकवास कुरा ओकलिरहेका हुँदैनन्—कुरा यस्तो हुँदै होइन। ख्रीष्टविरोधीहरूका विधि, तिनीहरूले कामकुरा गर्ने तरिका, र तिनीहरूका शब्द चयनलाई जाँच्दा, तिनीहरू निकै कुटिल र दुष्ट देखिन्छन्। तिनीहरू आफ्नो हैसियतका निम्ति र मानिसहरूलाई नियन्त्रण गर्ने लक्ष्य हासिल गर्न हरेक अवसर छोपेर देखावा गर्छन्, हर सानो मौका प्रयोग गर्छन्, र एउटा पनि मौका गुमाउँदैनन्। ल भन्, के यस्ता मानिसहरूले मेरो अगाडि यी विशेषताहरू प्रकट गर्नेथिए? (गर्नेथिए।) किन तँ तिनीहरूले प्रकट गर्नेथिए भनेर भन्छस्? (किनभने तिनीहरूको प्रकृति सार नै देखावा गर्नु हो।) के कुनै ख्रीष्टविरोधीको अन्तिम लक्ष्य नै देखावा गर्नु हो? उसले देखावा गर्नुको उद्देश्य के हो? तिनीहरू हैसियत प्राप्त गर्न चाहन्छन्, अनि तिनीहरूले यस्तो भन्न खोजेका हुन्छन्: “के तिमीलाई म को हुँ भनेर थाहा छैन? मैले गरेका कामकुरा हेर, यी असल कामकुरा गर्ने व्यक्ति म नै थिएँ; मैले परमेश्‍वरको घरका लागि धेरै योगदान गरेको छु। अब तिमीले थाहा पाइसकेपछि, के तिमीले मलाई अझ महत्त्वपूर्ण काम दिनुपर्दैन र? के तिमीले मलाई उच्च सम्मान गर्नुपर्दैन र? के तिमीले गर्ने सबै काममा ममाथि भर पर्नु पर्दैन र?” के यो जानाजानी भनिएको होइन र? ख्रीष्टविरोधीहरू जोकोहीलाई नियन्त्रण गर्न चाहन्छन्, चाहे त्यो जोसुकै होस्। नियन्त्रणलाई अर्को शब्दमा के भनिन्छ? चालबाजी गर्नु, खेलाउनु—तिनीहरू केवल तँलाई शासन गर्न चाहन्छन्। उदाहरणका लागि, दाजुभाइ-दिदीबहिनीहरूले कुनै कुरा राम्ररी गरिएको रहेछ भनेर प्रशंसा गर्दा, कुनै ख्रीष्टविरोधीले तुरुन्तै त्यो आफूले गरेको भन्छ, यसरी उसले सबैको धन्यवाद पाउँछ। के साँच्चिकै समझदार व्यक्तिले यस्तो व्यवहार गर्नेछ त? कदापि गर्नेछैन। जब ख्रीष्टविरोधीहरू अलिकति राम्रो काम गर्छन् तब त्यो सबैले थाहा पाऊन्, आफूलाई उच्च सम्मान र प्रशंसा गरून् भन्ने चाहन्छन्—यसले तिनीहरूलाई सन्तुष्टि दिन्छ। तिनीहरू आफूले जे गरे पनि, मानिसहरूबाट तारिफ र आराधना पाउन चाहन्छन्, र त्यो पाउन तिनीहरू कुनै पनि कुरा सहन इच्छुक हुन्छन्। ख्रीष्टविरोधीहरूले हैसियत र शक्तिका निम्ति देखावा गर्ने कुनै अवसर गुमाउँदैनन्, तिनीहरूले देखावा गर्नु मूर्खता देखिए पनि, वा तिनीहरूका विधि कच्चा भए पनि र अरूले तिरस्कार गरे पनि—तिनीहरूले अझै यस्ता मौकाहरू गुमाउनेछैनन्। त्यसै गरी, तिनीहरू मानिसहरूलाई नियन्त्रण गर्ने लक्ष्य हासिल गर्न आवश्यक कुनै पनि माध्यम अपनाउँछन्, र यो हासिल गर्न कुनै कसर बाँकी राख्दैनन्। तिनीहरू आफ्ना योजनाहरू बनाउन दिलोज्यान लगाउँछन् र दिमाग खियाउँछन्। जब तिनीहरू केही राम्रो काम गर्छन्, तब निरन्तर रूपमा सान देखाउँछन् र त्यो कुरा सबैतिर प्रदर्शन गर्छन्। यदि अरू कसैले केही राम्रो काम गरेको छ भने, तिनीहरूले डाह गर्छन् र त्यसको श्रेय आफूलाई दिने, वा त्यसमा तिनीहरूको भूमिका थियो भनेर आफूले श्रेय लिने सक्दो कोसिस गर्छन्। छोटकरीमा भन्नुपर्दा, ख्रीष्टविरोधीहरूसित मानिसहरूलाई नियन्त्रण गर्ने तरकिबहरू हुन्छन्। त्यो बिलकुलै क्षणिक छलीपन होइन, न त त्यो एकदुइपल्टका फाट्टफुट्ट हुने कार्य नै हो। बरु, तिनीहरू धेरै थोक गर्छन् र भन्छन्। तिनीहरूका शब्दहरू भ्रामक हुन्छन्, तिनीहरूका कार्यहरू भ्रामक हुन्छन्, अनि तिनीहरूले यी कुराहरू गर्नु र भन्नुको अन्तिम लक्ष्य भनेको मानिसहरूलाई नियन्त्रण गर्नु हो।

कुनै ख्रीष्टविरोधीले मानिसहरूलाई नियन्त्रण गर्नुको उद्देश्य के हो? मानिसहरूको हृदयमा हैसियत र अख्तियार जमाउनु हो। उसले अख्तियार र हैसियत पाइसकेपछि, हैसियतका लाभहरू र त्यसले ल्याउने विभिन्न फाइदाहरू प्राप्त गर्न सक्छ। उदाहरणका लागि, गर्मी मौसममा अरू एयर कन्डिसनविनाको कोठामा बस्छन् भने ऊचाहिँ एयर कन्डिसन कोठामा बस्न पाउँछ। खानामा, अरूले भात र तरकारी मात्र पाउँछन्, तर उसले थप अलिकति मासु र सुप पाउँछ। बस्ने ठाउँ नभएको कोठामा प्रवेश गर्दा, अरू मानिस भुइँमा बस्नुपर्छ, उसका लागि मात्र बस्ने कुर्सी सुरक्षित हुन्छ। यो विशेष व्यवहार उसको हैसियतको नतिजा हो, र ऊ त्यसबाट आउने लाभहरूमा लिप्त हुन रमाउँछ। अवश्य नै, यी फाइदा र आनन्दहरू उसका महत्त्वाकाङ्क्षाहरू पूरा गर्न पर्याप्त छँदै छैनन्। उसलाई आफ्नो हैसियतले दिने यी भौतिक लाभहरू मात्र नभई, त्यसले उसको भित्री संसारमा ल्याउने अभिमान, सन्तुष्टि, र सुरक्षा बोध पनि आवश्यक पर्छ। ख्रीष्टविरोधीहरूद्वारा भ्रममा पारिएका, लोभ्याइएका र नियन्त्रित व्यक्तिहरूका व्यवहार कस्ता हुन्छन्? उनीहरू एकअर्काका हैसियत, शक्ति, प्रतिभा र क्षमताहरू, साथै पारिवारिक र वर्गीय पृष्ठभूमिहरू तुलना गर्छन्, अनि कसले बढी दुष्ट विचारहरू अघि सार्छ र कसको दिमाग बढी चुस्त छ भनेर प्रतिस्पर्धा गर्छन्। धर्मका ख्रीष्टविरोधीहरू कसले सबैभन्दा लामो प्रार्थना गर्छ भनेर पनि प्रतिस्पर्धा गर्छन्। यदि कुनै व्यक्तिले दश मिनेट प्रार्थना गऱ्यो भने, अर्कोले बिस मिनेट गर्नेछ, र उनीहरू कुनै भेलाका क्रममा, बौद्ध गुम्बामा मानिसहरूले निरन्तर गुनगुन गर्दै धर्मशास्त्र पढेझैँ, अरू केही नगरी निरन्तर रूपमा प्रार्थना गर्लान्। के परमेश्‍वरले यस्तो प्रार्थना सुन्नुहुन्छ? उनीहरूले प्रार्थना गर्ने तरिकालाई नियाल्दा, पवित्र आत्माले तिनीहरूमाथि काम गर्नुहुनेछैन। उनीहरू कसले सबैभन्दा लामो प्रार्थना गर्न सक्छ, कसले अरूलाई उछिन्ने गरी सबैभन्दा चर्को सोरमा प्रार्थना गर्न सक्छ भनी हेर्छन्। के यो हदै पागलपन होइन र? तिनीहरूका कार्यहरू अविश्वासनीय र अव्यावहारिक हुन्छन्। ख्रीष्टविरोधीहरूद्वारा भ्रमित र नियन्त्रित व्यक्तिहरूमा मुख्यतः देखिने प्रकटीकरणहरू यिनै हुन्; ख्रीष्टविरोधीहरूले मानिसहरूलाई अगुवाइ गर्दाको नतिजा यही हो। त्यसकारण, यदि तँ कुनै ख्रीष्टविरोधीको भ्रम र नियन्त्रणमा परेको छस् भने, तैँले उसलाई आदर गर्नेछस्, पछ्याउनेछस्, र हर कुरामा उसको आज्ञापालन गर्नेछस्। तैँले अरू कसैको कुरा सुन्नेछैनस्, चाहे परमेश्‍वर नै बोलिरहनुभएको किन नहोस्। तैँले देखाउने व्यवहारहरू यिनै हुनेछन्। जब ख्रीष्टविरोधीहरूले मानिसहरूलाई नियन्त्रण गर्छन्, तब यस्तो लाग्छ, शैतानले तिनीहरूमाथि शासन गरिरहेको छ। यदि तँ शैतानको नियन्त्रणमा छस्, र यदि तेरो हृदयमा मान्छे र शैतानका लागि ठाउँ छ भने, पवित्र आत्माले तँमाथि काम गर्नुहुनेछैन—उहाँले तँलाई त्याग्नुहुनेछ। के तँलाई ख्रीष्टविरोधीहरूलाई पछ्याउन मन लाग्दैन र? के तँलाई तिनीहरूको मान गर्न मन लाग्दैन र? के तँलाई तिनीहरूको नियन्त्रण र चालबाजी स्विकार्न मन लाग्दैन र? त्यसो हो भने, तँ तिनीहरूको हातमा सुम्पिइनेछस्। यदि तँलाई ख्रीष्टविरोधीहरू जे भन्छन् त्यो नै सत्यता हो भन्ने विश्वास लाग्छ भने, तैँले तिनीहरूको कुरा सुन्न र तिनीहरूलाई पछ्याउन सक्छस्, अनि तँलाई तिनीहरूको हातमा सुम्पिइनेछ। तर, परिणामहरूको जिम्मेवार तँ आफै हुनैपर्छ। यदि कुनै दिन तैँले मुक्ति प्राप्त गरिनस् भने, परमेश्‍वरलाई जिम्मेवार नठहरा वा उहाँबारे गुनासो नगर्; परमेश्‍वरसित यसको कुनै सम्बन्ध छैन। त्यो तेरो आफ्नै निर्णय हो, र तैँले आफ्नो निर्णयको मूल्य चुकाउनैपर्छ।

हामीले ख्रीष्टविरोधीहरूले मानिसहरूलाई नियन्त्रण गर्नुका प्रकटीकरणबारे आफ्नो सङ्गति लगभग पूरा गरेका छौँ। मानिसहरूले नियन्त्रित हुनुको अर्थ बुझ्नैपर्छ। बाहिरबाट हेर्दा, कतिपय मानिसले परमेश्‍वरलाई पछ्याइरहेका, उहाँका प्रवचनहरू सुनिरहेका, उहाँका वचनहरू खाइरहेका र पिइरहेका, मण्डली जीवन जिइरहेका, आफ्ना कर्तव्य निर्वाह गरिरहेका, अनि परमेश्‍वरको घर नछोडेका देखिएला। त्यसोभए उनीहरू किन ख्रीष्टविरोधीहरूद्वारा नियन्त्रित हुन्छन्? यो मुख्यत: उनीहरूमा सत्यता नभएकाले हो। पहिलो कुरा, यी मानिसहरू ख्रीष्टविरोधीहरूको भ्रममा परे, र त्यसपछि उनीहरूले तिनीहरूलाई एकदमै आराधना गर्न थाले, जसले गर्दा उनीहरू तिनीहरूद्वारा नियन्त्रित भए। नियन्त्रित हुनु भनेको के हो? यसको अर्थ तिनीहरूद्वारा बहकाइनु र बन्धनमा पारिनु हो। तैँले आफ्ना कर्तव्यहरू गरिरहेको भए पनि, तँ आफ्नो कर्तव्य निर्वाह गर्दा सत्यता सिद्धान्तहरू खोज्ने क्रममा ख्रीष्टविरोधीहरूको भ्रममा पर्छस्। तिनीहरूका भनाइ र दृष्टिकोणहरू तेरा धारणा र कल्पनासित जति धेरै मिल्छन्, त्यति नै धेरै तँ ती सही र सत्यतासँग मिल्दा छन् भन्ठान्छस्, र तैँले सत्यता सिद्धान्तहरू खोज्न छोड्छस्, त्यसउप्रान्त तँ स्वतन्त्र रूपमा सोच्न इच्छुक हुँदैनस्, र तबउसो परमेश्‍वरका वचनहरूका आधारमा अभ्यास गर्दैनस्। तँलाई ख्रीष्टविरोधीहरूका दृष्टिकोणहरू बिलकुलै गलत छैनन् भन्ने विश्वास लाग्छ, र तिनलाई सम्पूर्ण हृदयले पुष्टि गर्छस्। यस्तो भइसकेपछि, यदि तैँले साँच्चै परमेश्‍वरका वचनबमोजिम अभ्यास गरिस् भने, तँलाई असहज र छटपटी महसुस हुनेछ। तँलाई आफूले ख्रीष्टविरोधीहरूलाई निराश तुल्याएको र आफूले कदापि यस्तो व्यवहार गर्न नमिल्ने महसुस हुन्छ। के तँ ख्रीष्टविरोधीहरूका भनाइ र दृष्टिकोणद्वारा पूर्ण रूपमा बाँधिइरहेको छैनस् र? तैँले कामकुरा गर्दा, परमेश्‍वरका वचनहरूका आधारमा मूल्याङ्कन, खोजी र आज्ञापालना गर्न जान्दैनस्। तैँले त्यो कसरी गर्ने जान्दैनस्, न त त्यसो गर्ने आँट नै गर्छस्। तैँले किन नजानेको र आँट नगरेको? ख्रीष्टविरोधीहरूले अझै खुलेर बताएका छैनन्; तिनीहरूले तँलाई निर्णय दिएका छैनन् वा निष्कर्ष निकालेका छैनन्, अनि तिनीहरूले तँलाई परिणाम बताएका वा तँलाई कुनै दिशा देखाएका छैनन्। त्यही कारण तँ आफ्नो बुझाइअनुसार कार्य गर्ने आँट गर्दैनस्, र तँलाई गलत मार्गमा जाने, केही गलत गर्ने डर लाग्छ। के तँ नियन्त्रित भइरहेको छैनस् र? किन तँ सधैँ यति धेरै डराउँछस्? के परमेश्‍वरका वचनहरू साँच्चै प्रस्ट थिएनन् र? के परमेश्‍वरका वचनहरूले तँलाई सिद्धान्तहरू बताउन वा के गर्ने भनी बताउन नसकेका हुन् र? किन तँ परमेश्‍वरका वचनहरूलाई बेवास्ता गर्न र ख्रीष्टविरोधीहरूको कुरा सुन्न जिद् कस्छस्? तँ ख्रीष्टविरोधीहरूद्वारा भ्रमित र नियन्त्रित भइरहेको छस्। उदाहरणका लागि, मैले कसैलाई उचाइ, लम्बाइ, र स्थान तोकेर एउटा पर्खाल बनाउनू भनेँ। त्यसपछि, एक ख्रीष्टविरोधीले आएर भन्यो: “यस पर्खालको उचाइ ठिक छ, तर यसमा एउटा समस्या छ। यदि तिमीले यसलाई यसरी बनायौ भने, के हावा चल्दा यो ढल्नेछ?” यो सुनेपछि, त्यस व्यक्तिले भन्यो, “त्यो त जायज कुरा हो, के त्यो भत्किन सक्छ? परमेश्‍वरले भन्नुभएन, त्यसैले म त्यो अहिले नै बनाउँदिनँ।” पछि त्यो जाँच्न जाँदा मैले उसलाई सोधेँ, “तिमीले किन पर्खाल नबनाएको? धेरै दिन भइसक्यो, अझै पनि बनाएको रहेनछ—के तिमीले मामलाहरू ढिलाइ गरिरहेका छैनौ र?” कसैले त्यो पर्खाललाई हावाले ढाल्नेछ भनी चिन्ता देखाएको थियो भनेर उसले जवाफ दियो। मैले उसलाई हावाको चिन्ता छ भने त्यसलाई थेग्न खम्बा प्रयोग गर्नू भनेँ, र उसले यो कुरा दिमागमा राख्यो। पछि, ख्रीष्टविरोधी फेरि यसो भन्दै उसलाई बाधा दिन आइपुग्यो: “एउटा खम्बाले पुग्छ त? दुइटा लगाउनुपर्दैन?” त्यस व्यक्तिले परमेश्‍वरले त दुइटा नभएर एउटा मात्र खम्बा लगाउनू भन्नुभएको छ भनेर सोच्यो, र फेरि के गर्ने भनेर उसलाई थाहा भएन। ख्रीष्टविरोधीले ज्यादै भ्रममा पारेपछि र बाधा दिएपछि, मैले त्यसअघि भनेका सबै कुराहरू व्यर्थ भए, र उसले यो कामलाई अघि बढाउन सकेन। के यो ख्रीष्टविरोधीद्वारा नियन्त्रित हुनु बराबर होइन र? यस मामलामा उसले कसको कुरा सुन्नुपर्छ? (परमेश्‍वरको।) त्यसोभए उसले किन परमेश्‍वरका वचनहरू सुनेन? के उसले सुन्न नचाहेको हो? उसले चाहेको हो, तर ऊ ख्रीष्टविरोधीको झूटो शिक्षा र भ्रमद्वारा भ्रमित भयो। ऊ भ्रममा परेपछि, उसले ख्रीष्टविरोधीको आज्ञापालन गऱ्यो, जुन ख्रीष्टविरोधीद्वारा अपहरित हुनुसरह हो। यदि उसका व्यवहार र सोचहरू ख्रीष्टविरोधीको बन्धन र जन्जिरमा छन् भने, ऊ ख्रीष्टविरोधीको नियन्त्रणमा छ। अन्त्यमा, यस व्यक्तिले आफ्नो कर्तव्य पूरा गरेन, अनि ऊ परमेश्‍वरप्रति समर्पित भएन वा उसले उहाँका वचनहरू सुनेन। यो परिणाम कसले निम्त्याएको हो? यो उसको अज्ञानताले निम्त्याएको हो र यसलाई ख्रीष्टविरोधीको भ्रम, बाधा र नियन्त्रणबाट छुटाउन सकिँदैन। त्यसोभए, ख्रीष्टविरोधीले यसरी हस्तक्षेप गर्‍यो भन्नुको अर्थ के हो? ऊ आफ्नो खुबी देखाउन चाहन्थ्यो, र उसले साँच्चै भनिरहेको कुरा यो थियो, “परमेश्‍वरले यहाँ यो पर्खाल बनाउनू भन्दा तिमीले किन आँखा चिम्लेर उहाँको कुरा सुनेको? तिम्रो सोचाइ किन यति सरल छ? यदि तिमीले यहाँ पर्खाल बनायौ भने, हावा चल्न थाल्नेबित्तिकै त्यो ढल्दैन र? परमेश्‍वरको कुरा सुन्नु मेरो कुरा सुन्नुजति सही होइन; तिमीले मेरो कुरा सुन्नुपर्छ। तिमीले मेरो कुरा सुन्यौ भने, म खुसी हुनेछु, तर परमेश्‍वरको कुरा सुन्यौ भने, त्यो मलाई राम्रो लाग्दैन र म खुसी हुनेछैन। तिमीले परमेश्‍वरको कुरा सुन्यौ भने त्यसो गर्नु ठिक हुनेछैन—मेरो हालत के होला?” उसले यो कुरा सिधै भनेन; उसले हस्तक्षेप गर्‍यो र जानाजानी अवरोध पुऱ्यायो। उसले हस्तक्षेप गरेपछि, काम पूरा हुन सकेन, र ऊ बुद्धिमान् देखियो, यसले उसलाई खुसी तुल्यायो। जब परमेश्‍वरले कसैलाई पर्खाल बनाउन निर्देशन दिनुहुन्छ, तब उसले त्यो तुरुन्तै बनाउनुपर्छ, तर अहिलेको नतिजामा त पर्खाल बनाइएन। यो नतिजा कसले निम्त्याएको थियो? यो ख्रीष्टविरोधीद्वारा निम्त्याइएको थियो—यस व्यक्ति ख्रीष्टविरोधीद्वारा भ्रमित, बाधित र नियन्त्रित भएको थियो। यो कुरा सर्पले आदम र हव्वालाई लोभ्याउनुजस्तै हो। परमेश्‍वरले आदम र हव्वालाई भन्नुभयो, “असल र खराबको ज्ञानको रूखबाट तैँले खानु हुँदैन: किनभने तैँले त्यसबाट खाएको दिन तँ निश्‍चय नै मर्नेछस्।” के परमेश्‍वरका यी वचनहरू सत्यता हुन्? ती सत्यता हुन्, र तैँले तिनको महत्त्व बुझ्न आवश्यक छैन; तँ केवल सुनेर समर्पित भए पुग्छ। परिस्थिति जे भए पनि, परमेश्‍वरको वचन बद्लिन सक्दैन, र यदि परमेश्‍वरले तँलाई केही गराउन चाहनुहुन्छ भने, त्यो गर्। त्यसलाई विश्लेषण नगर्। तैँले त्यो नबुझे पनि परमेश्‍वरको वचन सही हुन्छ भनेर जान्नैपर्छ; तैँले हृदयमा यो परिभाषा बुझ्नैपर्छ। अर्को शब्दमा भन्नुपर्दा, तैँले सबैभन्दा पहिला यो सत्यता जान्नैपर्छ। परमेश्‍वरका वचनहरू तेरा धारणासँग मिले पनि नमिले पनि, तैँले ती बुझे पनि नबुझे पनि, र तँ जतिसुकै अन्योलमा भए पनि, तँ उहाँका वचनहरूमा अडिग हुनैपर्छ। यो तेरो जिम्मेवारी र कर्तव्य हो। तैँले यो कुरामा मन लगाइसकेपछि, शैतान तँलाई फकाउन आयो भने तैँले के गर्नुपर्छ? तैँले परमेश्‍वरका वचनहरूमा अडिग रहेर उहाँको मार्ग पछ्याउनुपर्छ—यो नै सर्वमहत्त्वपूर्ण सिद्धान्त हो। शैतानले भनेको कुरालाई बेवास्ता गर्। आदम र हव्वाले सर्पका कुरा सुन्नुको अन्तिम नतिजा के थियो? उनीहरू शैतानद्वारा भ्रमित र नियन्त्रित भएका थिए। मिथ्यापूर्ण, अस्पष्ट र दुष्ट शब्दहरूको एउटै वाक्यांशद्वारा शैतानले आदम र हव्वालाई बहकाउन र उनीहरूको व्यवहारलाई नियन्त्रण गर्न सक्यो। यो नतिजा परमेश्‍वरले हेर्न चाहनुभएको थिएन। सर्पले ती शब्दहरू भन्नुको उद्देश्य के थियो? त्यसले यी शब्दहरूमार्फत मानिसहरूका सोच गोलमाल पारिदिन, उनीहरूका व्यवहारलाई बहकाउन, अनि उनीहरूलाई परमेश्‍वरका वचनहरू नसुन्न र त्याग्न लगाउन चाहन्थ्यो। यो सोच मानिसहरूको दिमागमा गाडिएपछि, उनीहरूले देखाइएको मार्ग पछ्याए। शैतानको उद्देश्य के थियो? त्यसको उद्देश्य यसो भन्ने थियो, “परमेश्‍वरको कुरा नसुन। तिमीले मेरो कुरा सुन्नुपर्छ; तिमीले यो फल खानुपर्छ।” परमेश्‍वरले उनीहरूलाई त्यो नखानू भन्नुभयो, तर शैतानले खानू भन्यो। अन्त्यमा, के आदम र हव्वाले त्यो फल खाए त? (खाए।) शैतानले मानिसहरूलाई यसरी नै नियन्त्रण गर्‍यो। जब तँ कुनै ख्रीष्टविरोधीका दुष्ट शब्दहरू सुन्छस्, तब अलमलिएर तैँले दिशा गुमाउन सक्छस्, र तैँले परमेश्‍वरका वचनहरू पालन नगर्ने सम्भावना हुन्छ। के यसको अर्थ तेरा व्यवहार र सोचहरू यस ख्रीष्टविरोधीका बहकाउ र नियन्त्रणमा परेका छन् भन्ने होइन र? नियन्त्रणको अर्थ यही हो। के तिमीहरूले कहिल्यै यस्ता परिस्थितिहरू सामना गरेका छौ? कतिपय खराब नियतका मानिसले तैँले कुनै कठिनाइविना काम सम्पन्न गरेको र नतिजा हासिल गर्न लागेको, तैँले आफ्नो उपस्थिति जमाउन लागेको देख्छन्, अनि यसमा आफ्नो खासै संलग्नता नरहेको महसुस गर्छन्। यदि तेरो उपस्थिति जम्यो भने, तिनीहरू देखिनेछैनन्, त्यसैले तिनीहरू विश्वसनीय लाग्ने दृष्टिकोण वा प्रश्नहरू अगाडि सारेर तँलाई भ्रममा पार्ने, बाधा दिने र नियन्त्रण गर्ने गर्छन्। फलस्वरूप, तँ तिनीहरूका कुरा पनि अर्थपूर्ण छन् भन्ने सोचेर अन्योलमा पर्छस्। तँलाई अब के गर्ने भन्ने थाहा हुँदैन र तैँले आफ्नो कर्तव्यलाई अघि बढाउन सक्दैनस् र त्यसलाई रोक्छस्। के यो मूर्खता होइन र? सुरुमा, जब तँ भ्रममा परिसकेको थिइनस्, तँ निकै प्रस्ट थिइस् र के गर्ने भनेर तँलाई थाहा थियो, तर ख्रीष्टविरोधीले तँलाई बाधा दिनेबित्तिकै तँ अन्योलमा परिस् र तैँले कामकुरा सही तरिकाले सम्हाल्न जानिनस्। यसमा के समस्या छ? (भ्रममा पर्नु।) सजिलै ख्रीष्टविरोधी वा शैतानको भ्रम र नियन्त्रणमा पर्ने मानिसहरू अज्ञानी र अलमलिएका व्यक्ति हुन्। ख्रीष्टविरोधीहरूले मानिसहरूलाई भ्रममा पार्नु र नियन्त्रण गर्नुका प्रकटीकरणहरूका सन्दर्भमा, के हाम्रो सङ्गति पर्याप्त रूपमा विस्तृत भएको छ? तैँले बुझ्न सक्नुपर्छ, र आफूलाई परिस्थितिहरू आइपर्दा, तैँले तिनलाई विभिन्न सत्यतासित तुलना गरेर तेरा शब्द, कार्य र सारबारे चिन्तन गर्नुपर्छ। त्यो सँगसँगै, तैँले सत्यताबारे अझ प्रस्ट बुझाइ र फरक-फरक मानिसहरूका प्रकृति सारहरूको अझ सही बुझाइ प्राप्त गर्न आफू वरिपरिका मानिस, घटना र वस्तुहरूलाई बुझ्ने र खुट्ट्याउने प्रयास गर्नुपर्छ।

आजभोलि, तिमीहरू धेरैले भर्खरै विभिन्न सत्यताका विशेष स्थिति र प्रकटीकरणहरूको सम्पर्कमा आएका छौ। किन म तिमीहरू भर्खरै तिनको सम्पर्कमा आएका छौ भन्छु? किनभने तिमीहरूले भर्खरै केही विवरण बुझेका छौ, तर साँचो प्रवेशमा पुग्नअघि अझै लामो यात्रा तय गर्नु छ। बुझाइ भनेको प्रवेश बराबर होइन। तैँले बुझ्नुको अर्थ के मात्र हो भने, तेरो दिमागमा यी मामलाहरूका अवधारणा र परिभाषाबारे तेरो बुझाइ अपेक्षाकृत शुद्ध र सत्यतासित अझ मिल्दो छ, तर तँ अझै व्यक्तिगत प्रवेशबाट टाढा छस्। बुझाइ, पहिचान, र यी मामलाहरूलाई तेरो स्थिति अनि तेरो वरिपरिका मानिस, घटना र कामकुरासित जोड्न सक्नुको अर्थ तैँले प्रवेश प्राप्त गरिस् भन्ने होइन। यी दुई अलग कुराहरू हुन्। कुनै व्यक्तिको मुक्ति प्राप्ति र स्वभाव परिवर्तन विभिन्न सत्यताहरू बुझ्नुबाट सुरु हुन्छ, अनि सत्यता वास्तविकतामा प्रवेश यी सत्यताहरू अभ्यास गर्नुबाट सुरु हुन्छ। यदि तिमीहरूसित विभिन्न सत्यताको बुझाइ र प्रवेशमा कुनै निश्चित जग भएको भए, मैले उदाहरणहरू सोध्दा, तिमीहरूले तुरुन्तै आफ्ना प्रकटीकरणहरू वा आफूले देखेका वा अनुभव गरेका केही कुराबारे सोच्न सक्थ्यौ। यसले मेरो सङ्गति निकै धेरै सजिलो बनाउनेथ्यो, र मैले यस्तो विस्तारमा बोल्नुपर्दैनथ्यो किनकि तिमीहरूले पहिल्यै अनुभवहरू बटुलिसकेका हुनेथ्यौ र तिमीहरू त्यो स्तरमा पुग्न सक्थ्यौ। तर, मैले अहिले सोध्दा, तिमीहरूले ठाउँको ठाउँ सोच्नुपर्छ, अनि तिमीहरूले झट्टै आफ्नो स्मरण खोतलखातल पनि गर्नुपर्छ। जब म तिमीहरूलाई यी कुराहरू थाहा नभएको र तिमीहरूले ती अनुभव नगरेको देख्छु, तब मैले ती विस्तृत रूपमा व्याख्या गर्नुपर्छ, यी मामलाहरूका चुरो र मूल पक्षहरू अनि मूलभूत समस्याहरू प्रस्ट्याउनुपर्छ, अनि विभिन्न सत्यताका विवरणहरू आधारभूत तवरमा बुझाउनुपर्छ ताकि तिमीहरूले अभ्यास गर्दा तिमीहरूलाई अवधारणा वा परिभाषाका पक्षहरूमा दुविधा नहोस्, अनि यसो गर्दा तिमीहरूले एउटा अवधारणालाई अर्कोद्वारा प्रतिस्थापित गर्नेछैनौ वा यी कुराहरू ज्यादै जटिल छन् भन्ठान्नेछैनौ—तिमीहरूले फरक-फरक पक्षहरूलाई प्रस्ट रूपमा छुट्याउन सक्नेछौ। यसरी, मलाई यी कुराहरूबारे अर्कोपटक सङ्गति गर्दा सजिलो हुनेछ। अहिले, तिमीहरूले अझै पनि मानक पूरा गर्दैनौ, त्यसैले मैले तिनलाई सधैँ विस्तारमा व्याख्या गर्नुपर्छ। तिमीहरू हाम्रा भेलाका सङ्गतिहरूको विषयवस्तुलाई कति मनन गर्न र पचाउन सक्छौ? यदि दस प्रतिशत मात्र हो भने, तिमीहरूसित मुश्किलले अलिकति कद छ भन्न सकिन्छ, र यदि तिस प्रतिशत हो भने, तिमीहरूले केही मात्र बुझेका छौ। यदि तिमीहरू पचास प्रतिशत पुग्यौ भने, तिमीहरूमा केही कद र प्रवेश छ, तर यदि तिमीहरू त्यहाँसम्म पुग्न सक्दैनौ भने, तिमीहरूमा कुनै प्रवेश छैन। तिमीहरूले बुझ्यौ नि, होइन? यदि मैले यसरी सङ्गति गर्दा पनि तिमीहरू बुझ्न सक्दैनौ भने, त्यसको मतलब तिमीहरूको क्षमता अत्यन्तै कमजोर छ र तिमीहरूले कुनै हालतमा सत्यता बुझ्दैनौ। लौ त, आजको हाम्रो सङ्गति यहीँ टुङ्गिन्छ। फेरि भेटौँला!

विषयवस्तु छ: तिनीहरू कुटिल शैलीमा व्यवहार गर्छन्, तिनीहरू स्वेच्‍छाचारी र तानाशाही हुन्छन्, तिनीहरू अरूसँग कहिल्यै सङ्गति गर्दैनन्, र अरूलाई जबरजस्ती आज्ञापालन गर्न लगाउँछन्

पूरक: डेमिङ र सियाओमिङको कथा

हाम्रो सङ्गतिको मुख्य विषयमा प्रवेश गर्नुअघि, सुरुमा एउटा कथा भन्छु। कथा भन्दा के फाइदा हुन्छ? (कथा सम्झन सजिलो हुन्छ।) अहिलेसम्म मैले कति वटा सम्झन सजिलो कथाहरू सुनाइसकेको छु? (दाबाओ र सियाओबाओको कथा।) मैले पछिल्लो पल्ट “दाबाओ र सियाओबाओको कथा” सुनाएको थिएँ। (“मुसाको सिकार” र महिला नेताहरूको कथा पनि थियो।) निकै कथाहरू सुनाइसकेको छु। म किन कथा सुनाउँछु? वास्तवमा यसको उद्देश्य मानिसहरूले बुझ्नुपर्ने सत्यताबारे अझै आरामसित, अझै सजिलो पारामा सङ्गति गर्नु हो। यदि मैले सुनाएका कथाहरूबाट तिमीहरूले सत्यता बुझेको भए, अनि यी सत्यताहरूले तिमीहरूको दैनिक जीवन प्रवेशका विभिन्‍न पाटाहरूमा मदत गर्छन् भने, कथाहरू व्यर्थैमा सुनाइएको ठहरिँदैन। यसले तिमीहरूले साँच्चै नै कथामा संलग्न सत्यताहरू बुझ्यौ, साथै यसलाई केवल कथाकै रूपमा मात्र सुन्‍नुको सट्टा सत्यताका व्यावहारिक पक्षहरू पनि बुझ्यौ भन्‍ने देखाउँछ। पछिल्लो पल्ट, मैले दाबाओ र सियाओबाओको कथा सुनाएँ। आज म डेमिङ र सियाओमिङको कथा सुनाउँदै छु। कथा सुन्दै जाँदा, यस कथाले तिमीहरूलाई वास्तवमा के बुझाउन खोज्दैछ अनि यसमा सत्यताको कुन पक्ष संलग्न छ, ती कुराबारे विचार गर।

डेमिङ र सियाओमिङ बाबु र छोरा हुन्। केही समयअघि डेमिङ र उसको छोरा सियाओमिङले परमेश्‍वरको नयाँ काम स्विकारे। के यो राम्रो कुरो हो? (हो।) यो राम्रो कुरो हो। सियाओमिङ सानै छ र अलिअलि मात्र पढ्न सक्छ, त्यसैले डेमिङले उसका निम्ति परमेश्‍वरको वचन दिनहुँ पढिदिन्छ र सियाओमिङले नबुझेका शब्दहरू धैर्य गर्दै बुझाउँछ। केही समयपछि, सियाओमिङले एक व्यक्तिका रूपमा आफूलाई कसरी आचरणमा ढाल्ने भन्‍ने बारेमा धेरै सिद्धान्तहरू, साथै उसले परमेश्‍वरमा विश्‍वास गर्नुअघि कहिल्यै नसुनेको केही शब्दावलीहरू, जस्तो कि समर्पणता, विश्‍वास, इमानदारी, छल इत्यादिबारे बुझ्न थाल्छ। छोराको प्रगति देखेर डेमिङ निकै खुसी हुन्छ। यद्यपि, हालै डेमिङले के याद गर्छ भने, उसले सियाओमिङलाई परमेश्‍वरका वचनहरू जतिसुकै पढेर सुनाए तापनि उसको व्यवहार वा बोलीमा खासै प्रगति भएको छैन। डेमिङ चिन्तित हुन्छ र उसमा एउटा बोझ विकास हुन्छ, अनि ऊ सोच्न थाल्छ: “मैले कसरी मेरो छोरालाई परमेश्‍वरका वचनहरू सुनाएर केही सत्यता बुझाउन सक्छु, उसमा केही परिवर्तन देखाउन सक्छु ताकि अरूले उसलाई अनुमोदन गरून्, उसलाई स्याबासी दिऊन् र ऊ एक असल बालक हो भनेर प्रशंसा गरून्? र त्यसपछि, सियाओमिङको व्यवहार देखेर तिनीहरूले परमेश्‍वरमा विश्‍वास गर्नु राम्रो हो भनेर प्रशंसा गर्न सक्थे, र मेरो छोरामा आएका परिवर्तनहरूमार्फत अरूलाई सुसमाचार प्रचार गर्न सकिने थियो—यो कत्ति राम्रो हुनेथियो!” आफूमा यस्तो बोझ विकास गरेपछि, डेमिङ सोच्न थाल्छ: “मैले सियाओमिङलाई आत्मआचरणबारे अझ बढी बुझाउन कसरी राम्रोसँग शिक्षा दिन सक्छु, ताकि उसले राम्रो व्यवहार गरोस् र ऊ परमेश्‍वरका अभिप्रायहरूसँग मिल्दो होओस्? अन्तमा, जब सियाओमिङ एक असल बालक बन्छ र सबैले उसको प्रशंसा गर्छन्, तब यो सबैको महिमा परमेश्‍वरलाई दिन सकिनेथ्यो—यो कत्ति राम्रो हुनेथ्यो! त्यति बेला, मेरो मनको गह्रौँ ढुङ्गा बिसाइने थियो।” के डेमिङले महसुस गरेको बोझ तर्कसङ्गत हो? के यसलाई उसले उचित कार्य गरेको मान्‍न सकिन्छ? (सकिन्छ।) यस दृष्टिकोणबाट हेर्दा, उसको सुरुवाती उद्देश्य सही छ—यसलाई तर्कसङ्गत र उचित कार्य मान्‍न सकिन्छ। डेमिङले सियाओमिङका लागि छनौट गरिदिएको मार्ग सही छ कि गलत? यो असल हो कि खराब? अगाडि बढ्दै जाँदा हेर्दै जाऔँ। डेमिङ यस विषयमा प्रायजसो परमेश्‍वरलाई प्रार्थना र बिन्ती चढाउने गर्छ र अन्तमा एक दिन उसले “प्रेरणा” पाउँछ। कस्तो “प्रेरणा”? उद्धरण चिन्ह भित्र रहेको तथाकथित “प्रेरणा।” यो “प्रेरणा” उद्धरण चिन्हभित्र भएकाले डेमिङले कस्तो प्रकारको मार्गबारे बताइरहेको हुनसक्ला? यस कथामा अब के हुन्छ, तिमीहरू कल्पना गर्न सक्छौ? यो त्यति स्पष्ट छैन, छ त? यो अलिक अज्ञात छ।

एक दिन, आफ्नो छोरालाई परमेश्‍वरको वचन पढेर सुनाइसकेपछि डेमिङले सियाओमिङलाई परमेश्‍वरमाथि विश्‍वास राख्नु राम्रो हो कि होइन भनी निकै गम्भीरतापूर्वक सोध्छ। सियाओमिङले पनि गम्भीर रूपमा यसरी प्रत्युत्तर दिन्छ, “परमेश्‍वरमा विश्‍वास राख्नु राम्रो हो। परमेश्‍वरमा विश्‍वास गर्ने मानिसले अरूलाई हेप्दैन, उसमाथि विपत्ति आइपर्दैन, ऊ स्वर्ग जान सक्छ, र मरेपछि उसलाई नरकमा पठाइने छैन।” के सियाओमिङ सही हो? यति कलिलो उमेरमा सियाओमिङले यस्तो भन्‍न सक्नु निकै राम्रो हो। परमेश्‍वरमाथिको विश्‍वासबारे उसको बुझाइ निकै सरल छ, यो प्राथमिक र अति नै सतही छ, तर उसका निम्ति यसले गहन अर्थ राख्छ। यो सुनेर डेमिङ निकै खुसी हुन्छ र ढुक्क महसुस गर्छ, अनि भन्छ, “स्याबास् सियाओमिङ, तिमीले प्रगति गरेका छौ। तिमीले परमेश्‍वरमाथि विश्‍वास गर्नुको केही आधार छ भन्‍ने देखिन्छ। तिम्रो बाबु निकै खुसी र ढुक्क छ। तर परमेश्‍वरमाथि विश्‍वास गर्नु के साँच्चै यति सरल छ र?” सियाओमिङ केही समय घोरिन्छ अनि भन्छ, “परमेश्‍वरको वचनले यही त भन्छ नि, हैन र? अरू के कुरा छ र?” डेमिङले तुरुन्तै जवाफ दिन्छ, “परमेश्‍वरका मागहरू यति मात्र होइनन्। तिमीले परमेश्‍वरमा यति लामो समयदेखि विश्‍वास गरेका छौ, अनि दाजुभाइ दिदीबहिनीहरू भेट्न आउँदा तिमी उहाँहरूलाई अभिवादन गर्न समेत जान्दैनौ। अबदेखि तिमीले बूढापाकाहरूलाई भेट्दा उहाँहरूलाई हजुरबुबा अनि हजुरआमा भनेर सम्बोधन गर्नू; अधबैँसेहरूलाई भेट्दा उहाँहरूलाई अङ्कल, आन्टी वा दाजु अनि दिदी भनेर बोलाउनू। यसरी तिमी सबैको प्रिय बालक बन्‍नेछौ—अनि सबैको प्रिय बालकलाई मात्र परमेश्‍वरले मन पराउनुहुन्छ। अबदेखि, मेरो कुरा सुन अनि मैले भनेजस्तै गर; मैले कसैलाई जसरी सम्बोधन गर्नु भन्छु, तिमी त्यसरी नै सम्बोधन गर्नु है।” सियाओमिङले आफ्नो बाबुले भनेको कुरा मनमा राख्छ, उसले आफ्नो बाबुले भनेको कुरा सही हो भनेर सोच्छ। उसको कलिलो हृदयमा उसले के विश्‍वास गर्छ भने, उसको बाबु ऊभन्दा पाको हुनुहुन्छ, परमेश्‍वरका वचनहरू पनि धेरै पढ्नुभएको छ, अनि आफूले भन्दा धेरै कुरा जान्‍नुभएको छ। अझै, उसका बाबुले उसको सर्वोत्तम हितलाई ध्यानमा राख्नुहुन्छ र गलत बाटोमा अवश्य डोर्‍याउनुहुन्‍न, त्यसैले उसको बाबुले भनेको जुनै कुरा पनि सही नै हुनुपर्छ। सियाओमिङले सत्यता के हो अनि धर्मसिद्धान्त के हो भन्‍ने कुरा बुझ्दैन तर कम्तीमा पनि उसले असल र खराब, सही र गलत के हो भन्‍ने कुरा जान्दछ। उसको बाबुले बोलिसकेपछि, यस विषयबारे सियाओमिङमा पनि अलिकति बोझ विकास हुन्छ। त्यस बेलादेखि, सियाओमिङ उसको बाबुसित कहीँ कतै गएको बेला कसैसँग भेट हुँदा उसको बाबुले कसैलाई “आन्टी” भन भन्छ भने ऊ “नमस्कार आन्टी” भन्छ, कसैलाई “अङ्कल” भन भन्छ भने, ऊ “नमस्कार अङ्कल” भन्छ। सबै मानिसहरूले सियाओमिङलाई शिष्ट आनीबानी भएको असल बच्चा भनेर खुब प्रशंसा गर्छन्, अनि उसको राम्रो पालनपोषण गरेकोमा डेमिङको पनि निकै तारिफ गर्छन्। सियाओमिङ निकै खुसी हुन्छ, उसले मनमनै सोच्छ, “बुबाको निर्देशन राम्रो छ, भेट्ने जति सबैले मलाई मन पराउँछन्।” आफ्नो बुबाले उसलाई साँच्चै नै असल र सही तरिकाले मार्गनिर्देशन गर्दै हुनुहुन्छ भनेर सियाओमिङ भित्रभित्रै मक्ख पर्छ अनि निकै गर्व महसुस गर्छ।

एक दिन, सियाओमिङ स्कूलबाट घर फर्कने बित्तिक्कै आफ्नो बुबाकहाँ जान्छ अनि भन्छ, “बुबा, तपाईँलाई थाह छ, के भयो? पल्लो घरका झाङ बूढाले कत्रो माछा—” उसको कुरा टुङ्गिनअघि नै डेमिङले बीचैमा भन्छ: “‘झाङ बूढा’ रे? सियाओमिङ, तिमीले कसरी यस्तो भन्‍न सकेको? तिमी अझै पनि विश्‍वासी हौ कि होइनौ? तिमी कसरी उहाँलाई ‘झाङ बूढा’ भन्‍न सक्छौ? मैले तिमीलाई के भनेको थिएँ, तिमीले बिर्स्यौ, वास्तवमा तिमीलाई परमेश्‍वरमा विश्‍वासै छैन रहेछ, तिमी साँचो विश्‍वासी होइनौ। हेर, मलाई याद छ; म तिमीलाई मदत गर्न र सम्झाउन सक्छु। तिमीले उहाँलाई हजुरबुबा झाङ भनेर बोलाउनुपर्छ, बुझ्यौ?” सियाओमिङ सोच्न थाल्छ: “उनलाई हजुरबुबा झाङ भनेर केही बिग्रँदैन।” उसले अझ भन्छ, “अनि पल्लो घरका हजुरबुबा झाङले यत्ति ठूलो माछा पक्रनुभएको छ! बुढी हजुरआमा झाङ त कत्ति खुसी हुनुभयो!” “तिमीले फेरि बिर्स्यौ?” डेमिङ भन्छ। “तिमीले अझै बुझेका छैनौ, केटा। मैले तिमीलाई भर्खरै भनेँ त, तिमीले उहाँलाई हजुरबुबा झाङ भनेर बोलाउनुपर्छ; त्यसको मतलब, त्यही उमेरकी उहाँकी श्रीमतीलाई के भनेर बोलाउनु पर्छ? उहाँलाई हजुरआमा झाङ भन्‍नुपर्छ। यो कुरा सम्झिराख्नू; तिमी कहिल्यै पनि झाङ बुढा वा झाङ बुढी नभन्नू, नत्र मानिसहरू हामीमाथि हाँस्नेछन्। यस्तो भयो भने, त्यो हाम्रा लागि विश्‍वासीका रूपमा कत्ति लाजमर्दो कुरो हुनेछ, हैन र? तिनीहरूले हामी अशिष्ट र अभद्र छौँ, विश्‍वासीजस्ता पनि छैनौँ भनेर भन्‍नेछन्। यसले परमेश्‍वरलाई महिमित तुल्याउँदैन।” सुरुमा त सियाओमिङ झाङ बूढाले पक्रेको ठूलो माछाबारे आफ्नो बुबालाई बताउन निकै उत्सुक थियो, तर आफ्नो बुबाले सुधार गरेपछि भने उसको चासो नै हराउँछ र यसबारे कुरा गर्न मनै गर्दैन। ऊ आफ्नो झोला बोकेर फनक्क फर्किन्छ, अनि हिँड्दै लाग्दा गुनगुन गर्दै भन्छ: “हजुरबुबा झाङ, हजुरआमा झाङ भन्दैमा सबै कुरा तपाईँलाई मात्र थाहा भएको जस्तो। हामीलाई यसको के मतलब? तपाईँ मात्रै आध्यात्मिक मानिस जस्तो!” डेमिङले जवाफ दिन्छ: “अँ, हो, म वास्तवमै आध्यात्मिक छु! अधिकांश मानिसहरूको हकमा, तिनीहरू जतिसुकै बुढो भए पनि, म तिनीहरूको उमेर हेरेरै तिनीहरू कत्ति जेठा छन् भनेर बताउन सक्छु, अनि तिनीहरूलाई कसरी सम्बोधन गर्नुपर्छ भनेर जान्दछु। म पाका मानिसहरूलाई अङ्कल र आन्टी भन्छु—तिमी किन सही रूपमा सम्बोधन गर्न पनि सक्दैनौ? विश्‍वासीका रूपमा, हामीले यो कुरा बिर्सनु हुँदैन; उमेरको हिसाबले लगाउनुपर्ने साइनोलाई हामीले गडबड गर्न मिल्दैन।” यस्तो झपार खाएपछि सियाओमिङलाई पटक्कै राम्रो लाग्दैन, तैपनि भित्रभित्रै उसलाई अझै पनि आफ्नो बुबा सही हो भन्‍ने लाग्छ; उनले गर्ने जुनै काम पनि सही छ भन्‍ने लाग्छ, अनि आफूलाई मन नलागे पनि आफू गलत छु भनी स्विकार्छ। त्यसयता, उसले झाङ बुढा र झाङ बुढीलाई जतासुकै भेटे पनि ऊ तिनीहरूलाई हजुरबुबा झाङ र हजुरआमा झाङ भनेर बोलाउँछ। आफ्नो बुबाले सिकाएका र मनमा हालिदिएका सबै कुरालाई सियाओमिङले मनमा राख्छ। यो राम्रो कुरो हो कि नराम्रो कुरो? अहिलेसम्म त यो राम्रै कुरा जस्तो देखिन्छ, हैन र?

एक दिन सियाओमिङ र उसको बुबा टहल्न निस्कन्छन् र उनीहरूले एउटा छिप्पट सुँगुर्नी आफ्ना पाठाहरूको बथानलाई डोऱ्याउँदै गइरहेको देख्छन्। त्यस सुँगुर्नी र पाठाहरूबीच निकै घनिष्ठ सम्बन्ध हुन्छ। सियाओमिङले सोच्छ, परमेश्‍वरले सृष्टि गर्नुभएका सबै कुराहरू असल छन्; चाहे त्यो सुँगुर होस् वा कुकुर नै किन नहोस्, तिनीहरू सबैमा मातृ नैसर्गिक प्रवृत्ति छ र त्यसको सम्मान गरिनुपर्छ। यस पटक, सियाओमिङ अभद्र र अशिष्ट पाराले त्यसलाई “बुढी सुँगुर्नी” भनेर बोलाउँदैन। गल्ती होला अनि आफ्नो बुबालाई रिस उठ्ला भन्‍ने डरले उसले बिस्तारै सोध्छ, “बुबा, यो आमा सुँगुरको उमेर कति हो? यसले यति धेरै पाठाहरू जन्माइसकी, यसलाई म के भनेर बोलाऊँ?” डेमिङले केही बेर सोचेर भन्छ, “यसलाई के भनेर बोलाउने? यो भन्‍न अलि गाह्रो छ।” आफ्नो बुबा उत्तर नदिई विचारमा डुबेको देखेर सियाओमिङले गुनासो गर्छ: “तपाईँले यति धेरै परमेश्‍वरका वचनहरू पढ्नुभएको होइन र? तपाईँ त मभन्दा पाको हुनुहुन्छ; तपाईँलाई यति पनि कसरी थाहा नभएको?” सियाओमिङको कुरा सुनेर उत्तेजित भएपछि डेमिङ अलि बेचैन हुन्छ र भन्छ: “त्यसलाई हामीले ‘हजुरआमा’ भने कसो होला?” सियाओमिङले सुँगुरलाई बोलाउनअघि नै डेमिङले फेरि सोच्छ र भन्छ, “हामी त्यसलाई हजुरआमा भनेर बोलाउन सक्दैनौँ; त्यसो भन्यौँ भने त त्यो पनि तिम्रो आमापट्टिको हजुरआमाकै दौँतरी हुने भई त, हैन त? त्यसलाई सुँगुर्नी हजुरआमा भन्‍नु त झन् खतम हुनेछ, त्यसो भन्दा त त्यो मेरै आमाको दौँतरी हुनेछे। त्यसले धेरै बच्चा जन्माएकीले हामी त्यसको पहिचान र हैसियतलाई बेवास्ता गर्न मिल्दैन, अनि हामी त्यसको वरिष्ठताबारे पनि गलत हुन मिल्दैन। हामीले त्यसलाई ‘सुँगुर्नी आन्टी’ भन्‍नुपर्छ।” यो सुनेर सियाओमिङ त्यस सुँगुर्नीतर्फ आदरपूर्वक झुक्छ अनि “सुँगुर्नी आन्टी, नमस्कार” भन्दै बोलाउँछ। त्यो सुँगुर्नी झसङ्ग हुन्छे, अनि त्यो र त्यसका पाठाहरू तर्सेर भाग्छन्। यो देखेर सियाओमिङ कतै आफूले गलत साइनो त लगाइनँ भन्दै सोच्न थाल्छ। डेमिङले भन्छ, “त्यो सुँगुर्नी पक्कै पनि खुसी र प्रसन्‍न भएको हुनुपर्छ, अनि त यस्तो प्रतिक्रिया देखायो। भविष्यमा पनि यस्तै परिस्थिति आइपऱ्यो भने, अरूले जे भने पनि वा जे गरे पनि हामीले यस्तै व्यवहार गरिरहनुपर्छ। शिष्ट हुनू अनि सामाजिक संस्कारहरू मान्नू; यो देखेर सुँगुरहरू पनि खुसी हुनेछन्।” यस कुराबाट सियाओमिङले केही नयाँ कुरा सिक्छ। उसले के सिक्छ? ऊ भन्छ, “परमेश्‍वरले सबै कुरा सृष्टि गर्नुभयो; सबै प्राणीले एक अर्कालाई आदर गरे भने, शिष्ट भए भने, ज्येष्ठतालाई बुझे भने, अनि बूढापाकाहरूलाई सम्मान र सानाहरूलाई माया गरे भने, सबै प्राणीहरू सौहार्दपूर्वक सह-अस्तित्वमा रहन सक्छन्।” सियाओमिङले अब यो धर्मसिद्धान्त बुझ्छ। यो सुनेर उसको बुबाले सियाओमिङ अब त सिकाएको कुरो राम्ररी बुझ्ने केटो भइसक्यो भनेर प्रशंसा गर्छ। त्यसपछि सियाओमिङ पहिलाभन्दा झनै सभ्य र शिष्ट हुन्छ। ऊ जहीँ गए पनि उसको आनीबानी भद्र हुन्छ अनि ऊ अरूभन्दा अलग देखिन्छ। के ऊ “असल केटो” होइन र? ऊ उद्धरण चिन्हभित्रको “असल केटो” हो। अनि कथा यतिमै टुङ्गिन्छ।

तिमीहरूलाई यो कथा कस्तो लाग्यो? यो निकै रमाइलो छ, होइन र? यो कथा कसरी बन्यो? यो वास्तविक जीवनमा मानिसहरूको बोली, कार्य, व्यवहार, विचार, र दृष्टिकोणबाट लिइएको हो—त्यसैलाई यो लघुकथामा संक्षेपीकरण गरिएको थियो। यो कथाले कुन विषयबारे कुरा गरिरहेको छ? कथामा तिमीहरूले डेमिङमा के-कस्ता समस्याहरू पाउन सक्छौ? सियाओमिङको बारेमा नि? डेमिङको समस्याको सार के हो? सबैभन्दा पहिले, यसबारे सोच: के डेमिङले संक्षेपण र अभ्यास गरेको कुनै अंश सत्यतासँग मिल्दोजुल्दो थियो? (थिएन।) त्यसोभए उसले के अभ्यास गरिरहेको थियो त? (धारणा र कल्पनाहरू।) यी धारणा र कल्पनाहरू कहाँबाट आए? (परम्परागत संस्कृतिबाट।) जड त परम्परागत संस्कृति हो; उसका धारणा र कल्पनाहरू परम्परागत संस्कृतिको संक्रमण, प्रभाव र शिक्षाका उपज थिए। उसले आफूले विश्‍वास गरेको कुरा सबैभन्दा राम्रो, सबैभन्दा सकारात्मक, परम्परागत संस्कृतिका सर्वोत्कृष्ट तत्त्वहरू ग्रहण गऱ्यो, तिनलाई अर्कै स्वरूपमा प्रस्तुत गऱ्यो, र तिनलाई आफ्नो छोराले अभ्यास गर्नका लागि आफूले सत्यता भनेर विश्‍वास गरेको कुरामा परिणत गऱ्यो। के यो कथालाई स्पष्ट र बुझ्न सजिलो मान्‍न सकिन्छ? (सकिन्छ।) तिमीहरूले यो कथा सुनेर के बुझ्यौ र के बोध गर्न सक्यौ, आफ्नो विचार बाँड। (कथा सुनेपछि, मलाई डेमिङको समस्या के लाग्यो भने, उसले परमेश्‍वरमा विश्‍वास गरे तापनि परमेश्‍वरका वचनहरूमा कहिल्यै मेहनत लगाएन। उसले मानिसहरूका परम्परागत धारणाहरूका आधारमा परमेश्‍वरमा विश्‍वास गऱ्यो, अनि यी सतही मान्यताहरू पालन गर्‍यो भने परमेश्‍वर सन्तुष्ट हुनुहुनेछ भन्‍ने सोच्यो। परमेश्‍वर वास्तवमा मानिसहरूबाट के माग गर्नुहुन्छ र कसरी एक सामान्य मानवतामा बाँच्नुपर्छ भन्‍ने कुरामा उसले परमेश्‍वरका वचनहरूभित्रबाट खोजी वा मनन गरेन।) डेमिङ के को आधारमा बाँचिरहेको थियो? (धारणा र कल्पनाहरू।) धारणा र कल्पनाहरूअनुसार बाँच्नु खोक्रो वाक्यांश हो; वास्तवमा ऊ परम्परागत संस्कृतिअनुसार बाँचिरहेको थियो, र उसले परम्परागत संस्कृतिलाई नै सत्यताका रूपमा लिन्थ्यो। ऊ परम्परागत संस्कृतिअनुसार बाँचिरहेको थियो—यसमा के कस्ता कुराहरू संलग्न छन्? ऊ सियाओमिङले मानिसहरूलाई खास साइनोहरू लगाएर सम्बोधन गरोस् भनेर किन चाहन्थ्यो? (भन्‍न त उसले यी असल कामहरूमार्फत परमेश्‍वरलाई महिमित तुल्याउनका लागि गरेको हो भनेर भन्यो, तर वास्तवमा, ऊ आफ्नै अभिमानलाई सन्तुष्ट पार्न, आफ्नो बच्चालाई राम्रोसँग शिक्षा दिन सकेकोमा प्रशंसा बटुल्न चाहन्थ्यो।) हो, उसको अभिप्राय यही थियो। उसको शिक्षा आफ्नो बच्चालाई परमेश्‍वरका वचन र सत्यता बुझाउनका निम्ति थिएन; बरु आफ्नो बच्चालाई यस्तो गर्न लगाएर आफ्नै महिमा बढाउनका निम्ति थियो, आफ्नो व्यक्तिगत अभिमानलाई सन्तुष्ट पार्नका निम्ति थियो। यो पनि एउटा समस्या हो। कसैले आनीबानीमार्फत आफूलाई सजिसजाउ गरेर खोल ओडाउनुमा मात्रै ध्यान दिनुमा केही समस्या छ? (छ।) यसले ऊ हिँडिरहेको बाटोमा समस्या छ भन्‍ने सङ्केत गर्छ, र यो सबैभन्दा गम्भीर समस्या हो। सधैँ आफ्नो व्यवहारको सजावटमा ध्यान केन्द्रित गर्नुको उद्देश्य के हो? यो मानिसहरूको प्रशंसा बटुल्न, मानिसहरूलाई आफ्नो चापलुसी गर्ने तुल्याउन र वाहवाही पाउन हो। यसको प्रकृति कस्तो छ? यो पाखण्ड हो, यो फरिसीहरूको दृष्टिकोण हो। जो बाहिरी आनीबानी राम्रो बनाउनमा ध्यान केन्द्रित गर्छन्, जो आफ्नो व्यवहारलाई सजावट गर्नमा ध्यान केन्द्रित गर्छन्, जसले आफ्नो व्यवहारमा धेरै मेहनत लगाउँछन्—के तिनीहरूले सत्यता बुझ्छन्? (बुझ्दैनन्।) तिनीहरूले परमेश्‍वरका धेरै वचनहरू पढ्छन् र धेरै मेहनत पनि लगाउँछन्, तैपनि तिनीहरू किन सत्यता बुझ्दैनन्? तिनीहरूले परमेश्‍वरको व्यवस्थापन र मानवजातिको मुक्तिले मानिसहरूलाई सत्यता बुझ्न लगाउने, मानिसहरूलाई सिद्ध पार्ने र तिनीहरूको स्वभावमा परिवर्तन ल्याउने उद्देश्य राख्छन् भनेर बुझ्दैनन्—तिनीहरूले यो बुझ्दैनन्। तिनीहरू सोच्छन्, “मैले परमेश्‍वरको वचन जसरी पढे पनि मानिसहरू सजिलै सहमत हुने, तिनीहरूले कदर गर्ने, स्याबासी दिने कुनै भाषण, कार्य र व्यवहारको सारांश निकाल्नेछु, अनि फेरि म यी नै कुराहरूअनुसार जिउनेछु र वास्तविक जीवनमा यसलाई दह्रोसँग पालन गर्नेछु। एक साँचो विश्‍वासीले गर्नुपर्ने पनि यही हो।”

के तिमीहरूको पनि डेमिङका जस्तै समस्याहरू छन्? अहिले भर्खरै छलफल गरेका प्रस्ट कुराहरू, जस्तै सामाजिक मान्यताहरू पालना गर्ने, ज्येष्ठतालाई ध्यान दिने, ठूलालाई आदर र सानालाई माया गर्ने, अनि वृद्ध र युवाहरूमाझ उचित व्यवस्था कायम गर्ने कुराहरूबाहेक, यस्ता अन्य व्यवहार, विचार, दृष्टिकोण वा बुझाइहरू पनि छन् कि? के तिमीहरू आफै यी मुद्दाहरू खोतल्न र चिरफार गर्न जान्दछौ? उदाहरणका लागि, मण्डलीमा, यदि कोही आफूभन्दा जेठो छ वा उसले धेरै वर्षदेखि परमेश्‍वरमा विश्‍वास गरेको छ भने, तिमीहरू सधैँ उसलाई इज्जत दिन चाहन्छौ। उनीहरूले बकवास कुरा गर्दा पनि तिमीहरू उनीहरूलाई आफ्नो कुरा सक्काउन दिन्छौ, बीचैमा रोक्दैनौ, अनि कुनै गलत काम गरेकोमा उनीहरूलाई काटछाँट गर्नुपर्ने आवश्यकता पर्दा पनि, उनीहरूको कार्य जति नै अनुचित वा भयानक भए पनि, सबैले उनीहरूलाई क्षमा दिनुपर्छ र उनीहरूलाई सहन गर्नुपर्छ भन्‍ने सोचेर तिमीहरू अझै उनीहरूको इज्जत बचाउने प्रयास गर्छौ र अरूको अगाडि उनीहरूको आलोचना गर्दैनौ। तिमीहरू अक्सर अरूलाई पनि सिकाउँछौ: “हामीले वृद्धहरूलाई इज्जत दिनुपर्छ र उनीहरूको प्रतिष्ठामा आँच पुऱ्याउनु हुँदैन। हामीहरू उनीहरूभन्दा कान्छा हौँ।” यो “कान्छो” शब्द कहाँबाट आयो? (परम्परागत संस्कृतिबाट।) यो परम्परागत सांस्कृतिक विचारबाट लिइएको हो। यसका साथै, मण्डलीमा एक निश्चित वातावरण बनाइएको छ, जसअनुसार मानिसहरूले आफूभन्दा ज्येष्ठ दाजुभाइ दिदीबहिनीहरूलाई भेट्दा उनीहरूलाई “ठूल्दाइ,” “ठूल्दिदी,” “आन्टी,” वा “जेठा दाइ” भनेर न्यानो रूपमा सम्बोधन गर्छन्, यस्तो लाग्छ सबैजना एउटा ठूलो परिवारको हिस्सा हो; यी वृद्ध व्यक्तिहरूलाई अतिरिक्त सम्मान देखाइन्छ, जसले अनजानमै अरूको मनमा युवाहरूप्रति राम्रो छाप छोड्छ। परम्परागत संस्कृतिका यी तत्त्वहरूले मण्डलीको वातावरणलाई नै निरन्तर फैलाउने र आकार दिने हदसम्म चिनियाँ जनताको मन-मस्तिष्कमा गहिरो जरा गाडेका छन्। मानिसहरू प्रायः यी अवधारणाहरूद्वारा बाँधिएका र नियन्त्रित भएकाले, तिनीहरू व्यक्तिगत रूपमा त्यसको समर्थन, यस दिशामा कार्य गर्न र अभ्यास गर्न कडा परिश्रम गर्ने मात्र नभई अरूलाई पनि सँगसँगै पछ्याउन निर्देशन दिँदै यस्तै गर्न स्वीकृति दिन्छन्। परम्परागत संस्कृति सत्यता होइन; यो निश्चित छ। तर यो सत्यता होइन भनेर मानिसहरूले केवल थाहा पाउनु पर्याप्त छ? यो सत्यता होइन भन्‍नु एउटा पक्ष हो; हामीले यसलाई किन चिरफार गर्नुपर्छ? यसको जड के हो? समस्याको सार कहाँ छ? यी कुराहरूलाई कसरी त्याग्न सकिन्छ? परम्परागत संस्कृतिको चिरफार गर्नुको उद्देश्य यस पक्षको सिद्धान्त, विचार र दृष्टिकोणका बारेमा तेरो हृदयको गहिराइमा नयाँ बुझाइ प्रदान गर्नु हो। यी पूर्णतया नयाँ बुझाइ कसरी प्राप्त गर्न सकिन्छ? पहिलो कुरा त, परम्परागत संस्कृति शैतानबाट उत्पन्‍न हुन्छ भनेर तैँले जान्‍नुपर्छ। अनि शैतानले मानिसहरूमा परम्परागत संस्कृतिका यी तत्त्वहरू कसरी रोपिदिन्छ? हरेक युगमा शैतानले केही प्रसिद्ध व्यक्तित्वहरू र महान् व्यक्तिहरूलाई प्रयोग गरेर यी विचारहरू, यी तथाकथित भनाइहरू र सिद्धान्तहरू फैलाउने गर्दछ। त्यसपछि, बिस्तारै, यी विचारहरू व्यवस्थित र मूर्त बन्छन्, मानिसहरूको जीवनको झन्-झन् नजिक आउँछन्, र अन्ततः ती मानिसहरूमाझ व्यापक हुन्छन्; बिस्तारै बिस्तारै यी शैतानी विचारहरू, भनाइहरू र सिद्धान्तहरूलाई मानिसहरूको दिमागमा बसाइन्छ। यी विचारहरू मनमा घुसाइएपछि मानिसहरू शैतानबाट आएका यी विचारहरू र सिद्धान्तहरूलाई आफूले अभ्यास र पालना गर्नुपर्ने सबैभन्दा सकारात्मक चीजहरू ठान्‍ने गर्छन्। त्यसपछि शैतानले मानिसहरूको दिमागलाई कैद गर्न र नियन्त्रण गर्न यी चीजहरू प्रयोग गर्दछ। अहिलेसम्म पुस्तौँ पुस्तालाई यस्ता परिस्थितिमा शिक्षित पारिएको, अनुकूलन गरिएको र नियन्त्रित गरिएको छ। यी सबै पुस्ताले परम्परागत संस्कृति सही र राम्रो हो भन्‍ने विश्‍वास गरेका छन्। कसैले पनि यी तथाकथित असल र सही चीजहरूको उत्पत्ति वा स्रोतलाई चिरफार गर्दैन—यसले गर्दा नै समस्या गम्भीर बन्ने हो। धेरै वर्षदेखि परमेश्‍वरका वचनहरू पढेका केही विश्‍वासीहरूले समेत अझै पनि यी सही र सकारात्मक कुराहरू हुन् भनी सोच्छन्, उनीहरू यसले सत्यतालाई प्रतिस्थापन गर्न सक्छ, परमेश्‍वरका वचनलाई प्रतिस्थापन गर्न सक्छ भन्‍ने हदसम्म विश्‍वास गर्छन्। अझै भन्‍नुपर्दा, कसै-कसैले सोच्ने गर्छन्, “मानिसहरूका बीचमा बसेर हामीले जतिसुकै परमेश्‍वरका वचनहरू पढे तापनि, तथाकथित परम्परागत विचारहरू र संस्कृतिका परम्परागत तत्त्वहरू—तीन आज्ञाकारिता र चार सद्गुणहरू, साथै परोपकार, धार्मिकता, सद्‌व्यवहार, बुद्धि र विश्‍वसनीयता जस्ता अवधारणाहरू—खारेज गर्न सकिँदैन। किनभने ती हाम्रा पुर्खाहरूबाट हस्तान्तरण हुँदै आएका हुन्, जो ऋषिहरू थिए। हामी परमेश्‍वरमा विश्‍वास गर्छौँ भन्दैमा हाम्रा पुर्खाहरूको शिक्षाको विरुद्धमा जान सक्दैनौँ, र हामी हाम्रा पुर्खाहरू र ती प्राचीन ऋषिहरूको शिक्षालाई हेरफेर गर्न वा त्याग्न सक्दैनौँ।” यस्ता विचार र सचेतना सबै मानिसको हृदयमा हुन्छ। अनजानमा, तिनीहरू सबै अझै पनि परम्परागत संस्कृतिका यी तत्त्वहरूको नियन्त्रण र बन्धनमा छन्। उदाहरणका लागि, जब कुनै बच्चाले तँलाई बीस वर्ष नाघेको सम्झेर “अङ्कल” भनी बोलाउँछ, तब तँ खुसी र सन्तुष्ट हुन्छस्। यदि उसले तँलाई सीधै नामले सम्बोधन गर्छ भने, तँ असहज महसुस गर्छस्, यो बच्चा त अशिष्ट छ र यसलाई झपार्नुपर्छ भन्‍ने सोच्छस्, र तेरो मनोवृत्ति परिवर्तन हुन्छ। वास्तवमा, उसले तँलाई अङ्कल भनोस् वा तेरो नामै काढेर बोलाओस्, यसले तेरो निष्ठामा कुनै आँच आउँदैन। त्यसोभए उसले तँलाई अङ्कल भनी सम्बोधन नगर्दा तँ किन दुखी हुन्छस्? किनभने तँ परम्परागत संस्कृतिको प्रभुत्व र प्रभावमा परेको छस्; यसले तेरो दिमागमा पहिले नै जरा गाडिसकेको छ अनि मानिसहरू, घटनाहरू र चीजहरू, साथै सबै चीजहरूको मूल्याङ्कन र न्याय गर्नका लागि यही नै सबैभन्दा आधारभूत मानक बनिसकेको छ। तेरो मापदण्ड नै गलत छ भने, तेरा कार्यहरूको प्रकृति सही हुन सक्छ र? अवश्यै सक्दैन। यदि सत्यताका आधारमा मापन गरिने हो भने, तैँले यो मामिलालाई कसरी सम्हाल्नेछस्? अरूले तँलाई के भनेर बोलाउँछन्, तँ मतलब राख्छस्? (राख्दिनँ।) उनीहरूले तेरो अपमान वा बेइज्जत नगरेसम्म तँ मतलब राख्दैनस्—यस्तो अवस्थामा त तँ पक्कै पनि असहज महसुस गर्नेछस्; यो मानवताको सामान्य अभिव्यक्ति हो। यद्यपि, यदि तेरो मापनको मापदण्ड परमेश्‍वरका वचन, सत्यता, वा परमेश्‍वरबाट आएको संस्कृति हो भने, मानिसहरूले तँलाई तेरो नामै काढेर बोलाउन् वा “अङ्कल” वा “दाइ,” जे भनेर बोलाऊन्, तैँले अवश्य नै कुनै प्रतिक्रिया देखाउने छैनस्। यस मामिलामा, तँ स्थानीय प्रचलन पालन गर्न सक्छस्। उदाहरणका लागि, चीनमा जब कसैले तँलाई “अङ्कल” भनेर बोलाउँछ, त्यतिबेला तँ आफूलाई आदरभाव देखाइएको महसुस गर्छस्। तर यदि तँ पश्चिमी देशमा गइस् र कसैले तँलाई “अङ्कल” भनी बोलायो भने, तैँले अप्ठ्यारो महसुस गर्नेछस्; तँ आफूलाई नामै काढेर बोलाएको रुचाउँछस्, यसलाई सम्मानको रूपमा हेर्नेछस्। चीनमा, यदि तँभन्दा धेरै कान्छोले तँलाई तेरो नाम काढेर बोलायो भने, उसले तेरो ज्येष्ठताको ख्यालै नगरेको महसुस गर्दै तँ धेरै दुःखी हुनेछस्; तँ धेरै अपमानित महसुस गर्नेछस्, र तँ रिसाउनेछस् र त्यस व्यक्तिको निन्दा समेत गर्नेछस्। के यसले यसप्रकारको सोचाइमा समस्या छ भनेर देखाउँदैन र? मैले बताउन खोजेको समस्या यही हो।

प्रत्येक देश र प्रत्येक जातिको आ-आफ्नै परम्परागत संस्कृति हुन्छ। के हामी सबै परम्परागत संस्कृतिको आलोचना गर्छौँ? एउटा यस्तो संस्कृति छ, जसको हामीले आलोचना गर्नु हुँदैन। त्यो कुन संस्कृति हो, भन्‍न सक्छौ? म एउटा उदाहरण दिनेछु। परमेश्‍वरले आदमलाई सृष्टि गर्नुभयो; आदमको नाम राख्ने को थियो? (परमेश्‍वर।) त्यसोभए, परमेश्‍वरले मानवजातिलाई सृष्टि गर्नुभयो, र तिनीहरूसँग अन्तरक्रिया गर्दा उहाँले मानिसहरूलाई कसरी सम्बोधन गर्नुहुन्छ? (तिनीहरूको नाम काढेर।) ठीक भन्यौ, उहाँले तिनीहरूलाई तिनीहरूको नाम काढेर बोलाउनुहुन्छ। परमेश्‍वरले तँलाई एउटा नाम दिनुहुन्छ, र परमेश्‍वरको नजरमा यो नामको अर्थ छ; यसले एक पदनाम, एक उपाधिको काम गर्दछ। जब परमेश्‍वरले तँलाई एक पदनाम दिनुहुन्छ, उहाँले तँलाई त्यही पदनामद्वारा बोलाउनुहुन्छ। के यो सम्मानको एउटा रूप हैन र? (हो।) यो सम्मानको सबैभन्दा राम्रो रूप हो, यस्तो सम्मान जुन सत्यतासँग सबैभन्दा मिल्दो छ र सबैभन्दा सकारात्मक छ। यो नै मानिसहरूलाई आदर गर्ने मानक हो, र यो परमेश्‍वरबाट आउँछ। के यो एक प्रकारको संस्कृति हैन र? (हो।) के हामीले यो संस्कृतिको वकालत गर्नुपर्छ? (गर्नुपर्छ।) यो परमेश्‍वरबाट आएको हो; परमेश्‍वरले मानिसलाई सीधै उसको नाम काढेर बोलाउनुहुन्छ। परमेश्‍वरले तँलाई एउटा नाम दिनुहुन्छ, एउटा पदनाम दिनुहुन्छ, र त्यसपछि यो पदनामलाई तेरो प्रतिनिधित्व गर्न र तँलाई बोलाउन प्रयोग गर्नुहुन्छ। परमेश्‍वरले मानिसहरूसँग यसरी व्यवहार गर्नुहुन्छ। जब परमेश्‍वरले दोस्रो व्यक्ति सृष्टि गर्नुभयो, उहाँले ऊसित कस्तो व्यवहार गर्नुभयो? परमेश्‍वरले आदमलाई उसको नाम राख्न दिनुभयो। आदमले उसको नाम हव्वा राखे। के परमेश्‍वरले उसलाई यही नामले बोलाउनुभयो? उहाँले बोलाउनुभयो। त्यसैले, यो परमेश्‍वरबाट आएको संस्कृति हो। परमेश्‍वरले प्रत्येक सृजित प्राणीलाई एउटा पदनाम दिनुहुन्छ, र जब उहाँले त्यो पदनाम बोलाउनुहुन्छ, तब मानव र परमेश्‍वर दुवैलाई यो कसलाई उल्लेख गरिएको हो भनेर थाहा हुन्छ। यसलाई सम्मान भनिन्छ, यसलाई समानता भनिन्छ, मानिस विनम्र छ कि छैन, उसको मानवतामा मर्यादाको भाव छ कि छैन, त्यो मापन गर्ने मानक यही हो। के यो सटिक छ? (छ।) यो साँच्चै सटिक छ। बाइबलमा, चाहे यसले कुनै निश्चित घटनाको अभिलेख राखेको होस् वा परिवारको वंशावलीको, सबै पात्रहरूको नाम छ, तिनीहरूका पदनामहरू छन्। यद्यपि, तिमीहरूले एउटा कुरा याद गऱ्यौ कि गरेनौ, म निश्चित छैनँ: बाइबलले हजुरबुबा, हजुरआमा, अङ्कल, आन्टी, ठूलो बुबा, ठूली आमा, र यस्तै अन्य उपाधिहरू प्रयोग गर्दैन; यसले मानिसहरूको नाम मात्र प्रयोग गर्छ। यसबाट तिमीहरूले के पत्ता लगाउन सक्छौ? परमेश्‍वरले मानिसहरूका लागि जे तोक्नुभएको छ, चाहे ती नियमहरू होऊन् वा व्यवस्था, मानवीय हिसाबले मानिसहरूमाझ हस्तान्तरण हुँदै आएको एक प्रकारको परम्परा हो। अनि परमेश्‍वरबाट हस्तान्तरण भएको यो परम्परा के हो? यो त्यस्तो चीज हो, जुन मानिसहरूले पालन गर्नुपर्छ: ज्येष्ठताअनुसारको उपाधिहरूको आवश्यकता छैन। परमेश्‍वरको नजरमा, हजुरबुबा, हजुरआमा, ठूलो बुबा, काका, ठूली आमा, काकी जस्ता जटिल पारिवारिक उपाधिहरू छैनन्। मानिसहरू किन यी श्रेणीअनुसारका उपाधिहरू र पदवीहरूमा धेरै ध्यान दिन्छन्? यसको मतलब के हो? परमेश्‍वरले यी कुराहरूलाई सबैभन्दा धेरै घृणा गर्नुहुन्छ। यी कुराबारे किचकिच गरिरहने त सधैँ शैतानकै जातिका मानिस हुन्। यस परम्परागत संस्कृतिको सन्दर्भमा, परमेश्‍वरसँग जोडिएको एउटा अति नै वास्तविक तथ्य छ: परमेश्‍वरले सम्पूर्ण मानवजातिलाई सृष्टि गर्नुभयो, र एक व्यक्तिको कति परिवार र सन्तानहरू हुन सक्छन्, उहाँलाई स्पष्ट रूपमा थाहा छ; कुनै पदानुक्रमको आवश्यकता छैन। परमेश्‍वरले केवल फल्दैफुल्दै जान र आफ्नो परिवारलाई समृद्ध पार्न भन्‍नुहुन्छ—तैँले याद गर्नुपर्ने कुरा यत्ति हो। प्रत्येक पुस्ताका कति सन्तानहरू छन्, र ती सन्तानहरूका कति सन्तानहरू छन्—बस्, त्यति नै हो, पदानुक्रमको कुनै आवश्यकता छैन। पछिका पुस्ताहरूले आफ्ना पुर्खाहरू को थिए भनेर जान्‍न आवश्यक छैन, न त उनीहरूले कुनै पुर्ख्यौली भवन वा मन्दिर बनाउन नै आवश्यक छ, न त बलि चढाउन वा उनीहरूको आराधना गर्नै आवश्यक छ। बाइबलमा अभिलेख गरिएअनुसार परमेश्‍वरमा विश्‍वास गर्ने र उहाँलाई पछ्याउनेहरू, यहोवामा विश्‍वास गर्नेहरू सबैले वेदीको अगाडि भेटीहरू चढाउँछन्। परिवारका सबैजना परमेश्‍वरसामु आउँछन् र भेटीहरू चढाउँछन्। यो चिनियाँहरूभन्दा फरक छ, जहाँ प्रत्येक परिवारमा जिज्यू, बराज्यूहरूका स्मृतिमा खोपिएका पाटीहरूले भरिएको पुर्ख्यौली हल हुन्छ। परमेश्‍वरले पहिलो पटक आफ्नो काम सुरु गर्नुभएको ठाउँमा यी कुराहरू अस्तित्वमा छैनन्। तर, परमेश्‍वरको कामको स्थलबाट टाढा रहेका अन्य ठाउँहरू भने शैतान र दुष्ट आत्माहरूद्वारा नियन्त्रित हुन्छन्। यी बौद्धमार्गी देशहरूमा, यस्ता शैतानी अभ्यासहरू फस्टाउँछन्। त्यहाँ, मानिसहरूले आफ्ना पुर्खाहरूको आराधना गर्नैपर्छ, र सबै कुरा परिवारलाई रिपोर्ट गर्नैपर्छ, सबै कुरा परिवारका पुर्खाहरूकहाँ पुर्‍याउनैपर्छ; पुर्खाको खरानी अस्तित्वमा नरहे पनि, पछिका पुस्ताले धूप अर्पण गरेरै भए पनि शिर झुकाउनैपर्छ। आधुनिक समयमा, पश्चिमी र नयाँ विचारहरूको अझ धेरै सम्पर्कमा आएका र परम्परागत पारिवारिक बन्धन तोडेका केही व्यक्तिहरू यस्ता परिवारहरूमा रहिरहन चाहँदैनन्। तिनीहरू यस्ता परिवारहरूद्वारा निकै कडा र कठोर रुपमा नियन्त्रण गरिएको महसुस गर्छन्, जुनै पनि मामिलामा, विशेषगरी परिवारमा विवाहको कुरा उठ्दा बुढापाकाहरूले हस्तक्षेप गर्छन्। चीनमा, त्यस्ता चीजहरू प्रचलित छन्। शैतानले मानिसहरूलाई ज्येष्ठतामा ध्यान केन्द्रित गर्न लगाउँछ, र यो अवधारणालाई मानिसहरूले सजिलै स्वीकार गरेको देखिन्छ, तिनीहरू विश्‍वास गर्छन्: “हरेक पुस्ताको आ-आफ्नै श्रेणी हुन्छ; शीर्षमा भएकाहरू हाम्रा पुर्खाहरू हुन्। एकपटक ‘पुर्खा’ शब्द उल्लेख भएपछि मानिसहरूले घुँडा टेकेर देवतालाई जस्तै तिनीहरूको आराधना गर्नुपर्छ।” बाल्यकालदेखि नै, व्यक्तिलाई यसरी प्रभाव पारिएको र अनुकूलन गरिएको हुन्छ, अनि उसलाई परिवारमा यसरी हुर्काइएको हुन्छ; उसको कलिलो दिमागमा एउटै कुरा भरिएको हुन्छ: यो संसारमा परिवारबिना बाँच्न सकिँदैन, र परिवार त्याग्नु वा परिवारको बन्धनबाट मुक्त हुनु नैतिक रूपमा निन्दनीय अपराध हो। नैतिक रूपमा निन्दनीय अपराध भन्नाले केलाई इङ्गित गर्दछ? यसले के इङ्गित गर्छ भने, यदि तँ आफ्नो परिवारको कुरा सुन्दैनस् र तँ आमाबुबाप्रतिको कर्तव्य निर्वाह नगर्ने बच्चा होस्, र त्यस्तो बच्चा भन्‍नुको अर्थ तँ मानव होइनस्। त्यसकारण, अधिकांश मानिसहरूले यी पारिवारिक जन्जिरहरू तोड्ने साहस गर्दैनन्। चिनियाँहरू पदानुक्रमका साथै तीन आज्ञाकारिता र चार सद्गुणहरू, र तीन आधारभूत बन्धनहरू र पाँच स्थिर सद्गुणहरू जस्ता अवधारणाहरूद्वारा गम्भीर रूपले अनुकूलित, प्रभावित र नियन्त्रित भएका हुन्छन्। आफूभन्दा ठूलाहरूलाई अङ्कल, आन्टी, हजुरबा वा हजुरआमा भनेर सम्बोधन नगर्ने युवाहरूलाई प्रायः असभ्य र असंस्कारी भएको आरोप लगाइन्छ। यसको मतलब के हो? यसको मतलब तँलाई यस जातीय समूहमा, यो समाजमा निम्नस्तरको मानिन्छ, किनभने तँ सामाजिक मान्यताहरू पछ्याउँदैनस्, तँ संस्कारी छैनस्, अनि मूल्यहीन छस्। अरूहरूको पहिरन चिटिक्क हुन्छ, तिनीहरू स्वाङ पार्नमा निपुण हुन्छन्, र शिष्टता र शालीनका साथ बोल्छन्; तिनीहरू मधुर वाणी बोल्छन्, तर तँ भने कसैलाई अङ्कल वा आन्टी भनेर सम्बोधन पनि गर्न जान्दैनस्। मानिसहरूले तँलाई असंस्कारी भन्‍नेछन्, र तँलाई जहीँ पनि तुच्छ नजरले हेर्नेछन्। यो चिनियाँहरूको मनमा गाडिएको विचारधारा हो। मानिसहरूलाई कसरी सम्बोधन गर्ने भनेर थाहा नभएका केही बच्चाहरूलाई तिनीहरूका आमाबाबुले नराम्ररी गाली वा कुटपिट पनि गर्नेछन्। उनीहरूलाई पिट्दै गर्दा केही आमाबाबुहरूले भन्‍नेछन्, “तँ रूखो, मूल्यहीन र असंस्कारी छस्; म तँलाई नमरूञ्जेल पिट्छु! तँ मलाई लाजमा पार्नु बाहेक अरू केही जान्दैनस्, मलाई मानिसहरूको अगाडि लज्जित बनाउँछस्!” कुनै बच्चाले अरूलाई कसरी सम्बोधन गर्ने भनेर नजानेको कारणले गर्दा आमाबाबुले आफ्नो लाज बचाउन तिललाई पहाड बनाएर बच्चालाई नराम्रोसित कुट्छन्। यो कस्तो प्रकारको व्यवहार हो? यो सरासर वाहियात कुरा हो! मैले यसरी सङ्गति नगरेको भए, के तिमीहरूले यी कुराहरू महसुस गर्नेथियौ? के तिमीहरू वास्तविक जीवनमा देखिने घटनाहरूमार्फत, वा परमेश्‍वरका वचनहरू पढेर, वा आफ्नै अनुभवहरूद्वारा यी विषयहरूलाई बिस्तारै अनि अलि अलि गर्दै बुझ्न सक्छौ, र त्यसपछि जीवनको दिशा परिवर्तन गर्दै, आफू हिँडिरहेको दिशा मोड्न सक्छौ? यदि सक्दैनौ भने तिमीहरूमा अन्तर्दृष्टिको कमी छ। सबै मामिलाहरूमा, परमेश्‍वरका वचनहरू, परमेश्‍वरका कार्यहरू, र परमेश्‍वरका मागहरूलाई मापदण्डका रूपमा प्रयोग गर्नु नै सबैभन्दा सही दृष्टिकोण हो, यसमा एउटा पनि त्रुटि छैन—यो निस्सन्देह कुरो हो। शैतानबाट आउने कुनै पनि कुरा जतिसुकै मानवीय धारणा वा स्वादसँग मिल्दोजुल्दो भए पनि, जतिसुकै सभ्य देखिने भए पनि, त्यो सत्यता होइन तर बनावटी रूप हो।

यो कथा सुनाउनुको उद्देश्य तिमीहरूलाई ज्योति देख्न लगाउनु, सत्यता के हो, मानिसहरूले परमेश्‍वरमा विश्‍वास गरेर के प्राप्त गर्छन्, परमेश्‍वरले मानिसहरूलाई आफ्नो स्वभाव परिवर्तन गर्न अनि सत्यता प्राप्त गर्न लगाउनुको अर्थ के हो, अनि परमेश्‍वरद्वारा व्यक्त सत्यता र उहाँका मागहरू कुनै व्यक्तिले कल्पना गर्न सक्ने कुरा, व्यक्तिले राष्ट्रिय तथा सामाजिक वातावरणबाट पाउने शिक्षा र प्रभावद्वारा आउने विचार, दृष्टिकोण, र विभिन्‍न बुझाइहरूसित सम्बन्धित छन् कि छैनन् भनेर बुझाउनु हो। तिमीहरू सबैले यी मामिलाहरू आफैले पनि चिरफार गर्नुपर्छ। आज, हाम्रो उदाहरणले एउटा पक्षलाई मात्र समेटेको छ। वास्तवमा, प्रत्येक व्यक्तिको हृदयमा परम्परागत संस्कृतिका चीजहरूको कुनै कमी हुँदैन। केही मानिसहरू भन्छन्: “हामीले पदानुक्रमलाई खारेज गर्न खोज्दैछौँ, त्यसैले के मैले मेरा आमाबाबुलाई उनीहरूको नाम काढेर बोलाउन सक्छु?” के यो सही हो? यदि तिमीहरू आफ्नो आमाबाबुलाई आमा र बुबा भनेर सम्बोधन गर्छौ भने, के यसको मतलब तिमीहरू अझै पनि पदानुक्रमलाई पालन गरिरहेका र परम्परागत संस्कृतिमा फर्केका भन्‍न मिल्छ? मिल्दैन। आमाबाबुलाई जसरी बोलाइनुपर्ने हो, अझै पनि त्यसरी नै बोलाउनुपर्छ; उनीहरूलाई आमा र बुबा भनेर सम्बोधन गर्न लगाउनुभएको परमेश्‍वरले नै हो। उनीहरूलाई यसरी नै बोलाइनपर्ने हो; यो त तेरो आमाबाबुले तँलाई “बच्चा,” “छोरा” वा “छोरी” भनेर सम्बोधन गरेजस्तै हो। त्यसोभए मेरो यो कथाबाट मुख्यतः तिमीहरूले के बुझ्नुपर्ने हो? यसले मूलतः कुन मुद्दालाई सम्बोधन गरिरहेको छ? (कुनै कुराको मूल्याङ्कन गर्ने हाम्रो मानक परिवर्तन हुनैपर्छ; सबै कुरा परमेश्‍वरको वचन र आवश्यकताअनुसार मूल्याङ्कन गरिनुपर्छ।) त्यो सही हो। अन्धाधुन्ध आफैले कुराहरू नबनाओ। मानिसहरू सधैँ आफ्नो “सत्यता” आफै सिर्जना गर्न चाहन्छन्। जब तिनीहरूले केही गर्न चाहन्छन्, तिनीहरू तर्क र सिद्धान्तहरूको ठेली लिएर आउँछन्, र त्यसपछि विधिहरूको ठेली लिएर आउँछन्, अनि त्यो ठीक हो कि बेठीक भन्‍ने कुराको केही वास्ता नगरी यसलाई लागु गर्छन्। तिनीहरूले यो वर्षौँसम्म अभ्यास गर्छन्, यसले कुनै नतिजा ल्याए पनि नल्याए पनि त्यसैमा दृढतापूर्वक अडिग रहन्छन्, तर अझै पनि आफूहरूलाई परोपकारी, धर्मी र दयालु ठान्छन्। तिनीहरू सोच्छन्, तिनीहरू जुन जीवन जिइरहेका छन्, ती राम्रा छन्, र यसबाट तिनीहरूले प्रशंसा र वाहवाही बटुल्छन्, र अन्ततः तिनीहरू आफैलाई महान् सोच्न पुग्छन्। मानिसहरू कहिल्यै विचार गर्दैनन्, बुझ्ने प्रयास गर्दैनन्, वा प्रत्येक मामिलामा परमेश्‍वरका आवश्यकताहरू के हुन्, प्रत्येक कुरा गर्नका लागि कार्यका सिद्धान्तहरू के हुन्, र तिनीहरूले आफ्नो कर्तव्य पूरा गर्ने प्रक्रियामा परमेश्‍वरको आज्ञाप्रति निष्ठा प्रदर्शन गरेका छन् कि छैनन् भन्‍ने कुराको खोजी गर्दैनन्। तिनीहरूले यी कुराहरू विचार गर्दैनन्; तिनीहरू ती बाङ्गाटिङ्गा र दुष्ट मामिलाहरूबारे मात्र सोच्छन्—के यो दुष्टतामा संलग्न हुनु होइन र? (हो।) जो बाहिरी रूपमा भद्र देखिन्छ, शिष्ट व्यवहार गर्छ, शिक्षित छ र सामाजिक मान्यताहरूको पालना गर्दछ, जो परोपकार, धार्मिकता, सद्‌व्यवहार, बुद्धि र विश्‍वसनीयताको कुरा गर्छ, र जो साहित्यिक भाषामा बोल्छ र मीठा-मीठा कुरा गर्छ—यस्तो व्यक्तिले सत्यताको अभ्यास गर्छ कि गर्दैन, हेर। यदि उसले कहिल्यै सत्यताको अभ्यास गर्दैन भने, ऊ भलाइको स्वाङ पार्ने पाखण्डीबाहेक अरू केही होइन। ऊ बिल्कुल डेमिङ जस्तै हो, र अलिकति पनि फरक होइन। असल आचरणमा मात्र ध्यान केन्द्रित गर्ने अनि अरूलाई धोका दिएर आफ्नो प्रशंसा र वाहवाही बटुल्न मात्र त्यसको प्रयोग गर्ने मानिसहरू कस्ता हुन्छन्? (पाखण्डीहरू।) के यी मानिसहरूमा आत्मिक बुझाइ हुन्छ? (हुँदैन।) के आत्मिक बुझाइ नभएका मानिसहरूले सत्यता अभ्यास गर्न सक्छन्? (सक्दैनन्।) तिनीहरू किन सक्दैनन्? (तिनीहरू सत्यता के हो बुझ्दैनन्, त्यसैले तिनीहरूले बाहिरी रूपमा राम्रो देखिने र मानिसहरूले सत्यता जत्तिकै असल ठान्‍ने राम्रो व्यवहार र चीजहरू लिन्छन्, र तिनलाई अभ्यास गर्छन्।) त्यो मुख्य कुरा होइन। तिनीहरूले सत्यता जतिसुकै नबुझे तापनि, के तिनीहरूले अझै पनि काम गर्ने केही स्पष्ट सिद्धान्तहरू जान्दैनन् र? जब तैँले तिनीहरूलाई आफ्नो कर्तव्य कसरी पूरा गर्ने भनेर भन्छस्, तिनीहरूले बुझ्न सक्दैनन् र? त्यस्ता मानिसहरूको एउटा विशेषता हुन्छ: तिनीहरूको सत्यता अभ्यास गर्ने मनसाय हुँदैन। तँ जेसुकै भन् न, तिनीहरूले तेरो कुरा सुन्‍ने छैनन्; तिनीहरू आफूलाई जे मन लाग्यो त्यही गर्नेछन् अनि भन्‍नेछन्। हामीले हालै ख्रीष्टविरोधीहरूका विभिन्‍न प्रकटीकरणहरूबारे बारम्बार कुरा गर्दै आएका छौँ। आफू वरपरका मानिसहरूलाई नियाल्: कसले केही परिवर्तन देखाएको छ, अनि कसको व्यवहार र काम गर्ने सिद्धान्तहरू पटक्कै परिवर्तन भएका छैनन्, तैँले जसरी सङ्गति गरे पनि कसको हृदय प्रभावित हुँदैन, अनि तेरो सङ्गतिको विषयवस्तुसित आफैलाई जोड्न सक्षम भए तापनि को अझै परिवर्तन भएको छैन, वा परिवर्तन हुन चाहँदैन, र आफूखुसी काम गरिरहन्छ, त्यस्तालाई हेर्। के तिमीहरूले त्यस्ता मानिसहरूलाई भेटेका छौ? भेटेका छौ नि, होइन र? केही अगुवा र कामदारहरूलाई किन बर्खास्त गरिन्छ? किनभने तिनीहरू सत्यता अभ्यास गर्दैनन्, तिनीहरू वास्तविक काम गर्दैनन्। तिनीहरू सबै प्रकारका धर्मसिद्धान्त बुझ्छन्, र तिनीहरू आफ्नै तरिकामा अडिरहन्छन्। तैँले सत्यता सिद्धान्तमा जसरी सङ्गति गरे पनि, तिनीहरूसित अझै पनि आफ्नै नियमहरू हुन्छन्, तिनीहरू आफ्नै दृष्टिकोणमा टाँसिरहन्छन् र कसैको कुरा सुन्दैनन्। तिनीहरू केवल आफूखुसी गर्छन्—तँ एउटा कुरा भन्छस्, तिनीहरू अर्को कुरा गर्छन्। यस्ता खालका अगुवा र कामदारहरूलाई बर्खास्त गर्नुपर्छ, होइन र? (हो।) तिनीहरूलाई पक्कै पनि बर्खास्त गर्नुपर्छ। यी मानिसहरू कुन मार्गमा छन्? (ख्रीष्टविरोधीको मार्गमा।) ख्रीष्टविरोधीको मार्गमा हिँड्दा, पर्याप्त समय दिइयो भने, तिनीहरू स्वयम् ख्रीष्टविरोधी बन्‍नेछन्। त्यो त यसमा कति समय लाग्छ भन्‍ने कुरा मात्र हो। यदि तिमीहरूले तिनीहरूसित सत्यतामा जसरी सङ्गति गरे पनि तिनीहरू त्यसलाई स्विकार्दैनन् अनि बिलकुलै परिवर्तन हुँदैनन् भने, यो वास्तवमै समस्याजनक कुरो हो, अनि तिनीहरू पहिले नै ख्रीष्टविरोधी बनिसकेका हुन्छन्।

आज बताइएको कथाबाट तिमीहरूले प्राप्त गरेको सबैभन्दा ठूलो प्रेरणा के हो? त्यो के हो भने, मानिसहरूलाई पथभ्रष्ट हुन सजिलो हुन्छ। मानिसहरूलाई बहकिन किन सजिलो हुन्छ? पहिलो, मानिसहरूमा भ्रष्ट स्वभाव हुन्छ; दोस्रो, मानिसहरू जुनसुकै उमेरका भए पनि, तिनीहरूको विचार र हृदयको गहिराइ खाली पन्ना होइन। त्यसोभए यो कथाले तिमीहरूलाई के सुझाव दिन्छ? मानिसहरूलाई बहकिन सजिलो हुन्छ—त्यो पहिलो कुरा हो। दोस्रो, मानिसहरू आफूले असल र सही ठानेको कुरालाई सत्यताझैँ मान्‍ने, बाइबलीय ज्ञान र आत्मिक धर्मसिद्धान्तहरूलाई अभ्यास गर्नुपर्ने परमेश्‍वरका वचनका रूपमा लिने झुकाव राख्छन्। यी दुई विषय बुझिसकेपछि भविष्यमा हिँड्नुपर्ने बाटो र भविष्यमा गर्नुपर्ने हरेक कार्यका लागि तिमीहरूसित कस्तो नयाँ बुझाइ, विचार वा योजना छ? (भविष्यमा कामहरू गर्दा, हामीले जे सही छ भनी विश्‍वास गर्छौँ, त्यही गर्नु हुँदैन। पहिलो, हामीले हाम्रा विचारहरू परमेश्‍वरको चाहनासँग मिल्दोजुल्दो छन् कि छैनन् अनि ती परमेश्‍वरका मागहरूसँग मेल खान्छन् कि खाँदैनन् भनेर विचार गर्नुपर्छ। हामीले परमेश्‍वरका वचनमा अभ्यासका सिद्धान्तहरू खोज्नुपर्छ अनि त्यसपछि अगाडि बढ्नुपर्छ। यसो गरेर मात्र हामी सत्यता अभ्यास गर्दैछौँ र हामीले परमेश्‍वरमाथिको विश्‍वासमा हिँडिरहेको बाटो सही हो भन्‍ने कुरा सुनिश्चित गर्न सक्छौँ।) तिमीहरूले परमेश्‍वरको वचनका सन्दर्भमा प्रयास लगाउनैपर्छ। आफ्नै अनुमानहरू लगाउन बन्द गर। तँमा आत्मिक बुझाइ छैन; तेरो क्षमता कमजोर छ; र तँमा जति भव्य विचारहरू फुरे पनि, ती सत्यता होइनन्। तँ आफूले गरेको कुरा त्रुटिरहित र सही छ भनी विश्‍वस्त भए पनि, त्यसलाई सङ्गति र पुष्टि गर्न दाजुभाइ र दिदीबहिनीहरूकहाँ ल्याउनुपर्छ, वा परमेश्‍वरका सान्दर्भिक वचनहरूसँग तुलना गर्नुपर्छ। के यसरी तैँले शतप्रतिशत त्रुटिरहित परिणाम निकाल्न सक्छस्? सक्छस् नै भन्‍ने छैन; तैँले सत्यता सिद्धान्त र परमेश्‍वरले भन्नुभएको कुराको स्रोतलाई पूर्ण रूपमा नबुझेसम्म, तेरो अभ्यासमा अझै पनि केही विचलनहरू हुन सक्छन्। त्यो एउटा पक्ष हो। दोस्रो के हो? यदि मानिसहरू परमेश्‍वरका वचनबाट टाढिए भने, तिनीहरूका कार्यहरू जति नै तर्कसङ्गत वा स्वीकार्य देखिए पनि, तिनले सत्यतालाई प्रतिस्थापित गर्न सक्दैनन्। सत्यतालाई प्रतिस्थापित गर्न नसक्ने कुनै पनि कुरा सत्यता होइन, न त त्यो सकारात्मक कुरा नै हो। यदि त्यो सकारात्मक कुरा होइन भने, के हो त? त्यो पक्कै पनि परमेश्‍वरलाई खुसी पार्ने कुरा होइन, न त त्यो सत्यताअनुरूप नै हुन्छ; त्यो परमेश्‍वरले निन्दा गर्ने कुरा हो। यदि तैँले परमेश्‍वरले निन्दा गर्ने कुरा गरिस् भने त्यसको परिणाम के हुनेछ? तैँले गर्दा परमेश्‍वरले तँलाई घृणा गर्नुहुनेछ। परमेश्‍वरबाट नआउने सबै कुरा नकारात्मक चीज हुन्, ती शैतानबाट आउँछन्। कतिपय मानिसले यो कुरा नबुझ्लान्; तैँले अनुभव प्राप्त गर्दै जाँदा, त्यो बिस्तारै बुझिन्छ।

आज हामीले एउटा कुराको घोर आलोचना गरिरहेका छौँ; हामी केको आलोचना गर्दैछौँ? बुढी सुँगुर्नीलाई सुँगुर्नी आन्टी भन्‍ने कुरा, हैन र? के सुँगुर्नीलाई “सुँगुर्नी आन्टी” भन्‍नु लाजमर्दो कुरो हो? (हो।) यो लाजमर्दो कुरा हो। मानिसहरू सधैँ सम्मानजनक उपाधि पाउन चाहन्छन्। यो “सम्मान” कहाँबाट आउँछ? “सम्मान” ले केलाई जनाउँछ? के यसले ज्येष्ठतालाई जनाउँछ? (हजुर।) आफू सधैँ ज्येष्ठ ठानिन चाहनु, सधैँ ज्येष्ठतामा मात्र ध्यान केन्द्रित गर्नु—के यो राम्रो हो? (होइन।) ज्येष्ठतामा ध्यान केन्द्रित गर्नु किन राम्रो होइन? तैँले ज्येष्ठतामा ध्यान केन्द्रित गर्नुको महत्त्व के हो भनेर विश्लेषण गर्नुपर्छ। यसलाई यसरी भन्‍नु एकदमै सरल हुन्छ: “परमेश्‍वर मानिसहरूलाई ज्येष्ठतामा ध्यान केन्द्रित गर्न अनुमति दिनुहुन्‍न, त्यसोभए तिमीहरू किन यसबारे निरर्थक छलफल गर्दैछौ? तिमीहरू सभ्य भएको ढोँग गर्दै वाहियात कुरा गर्दैछौ। तैँले आफ्नो कर्तव्य पूरा गर्दा परमेश्‍वरको घरको हितलाई कहिल्यै ख्याल गर्दैनस्, तर तीमाथि सधैँ विश्‍वासघात गर्छस्। जब कुनै कुरामा तेरा आफ्नै स्वार्थहरू समावेश हुन्छन्, तब तँ परमेश्‍वरको घरका हितलाई धोका दिन हिचकिचाउँदैनस्। तँ असल व्यक्तिको नाटक गरेर कसलाई मूर्ख बनाउन खोज्दै छस्? के तँ असल व्यक्ति ठहरिन योग्य छस्?” के यसो भन्‍नु स्वीकार्य हुन्छ? (हुन्छ।) त्यसलाई अझ कठोर बनाउन के भन्‍नुपर्छ? “तँ के बकबक गर्दै छस्? तँ त पटक्कै सत्यता नबुझ्ने मूर्ख सुँगुर, पटमूर्ख नै होस्। तँ केको ढोँग गर्दैछस्? तँ शिक्षित, सुसंस्कारी भएको छस्, र परमेश्‍वरमा विश्‍वास गर्छस्। तैँले परमेश्‍वरका यतिका धेरै वचन पढेको छस् र तँलाई आफू परमेश्‍वरमा निकै राम्रो विश्‍वास गर्छु भन्‍ने लाग्छ। तर अन्त्यमा, तँलाई सत्यता अभ्यास गर्नुको अर्थसमेत थाहा छैन। के तँ मूर्ख सुँगुर, पटमूर्ख नै होइनस् र?” यो कथा यतिमै टुङ्गिन्छ। अब सङ्गतिको मुख्य विषयमा फर्कौँ।

ख्रीष्टविरोधीहरूको कुटिल, स्वेच्छाचारी र तानाशाही व्यवहार र तिनीहरूले कसरी मानिसहरूलाई जबरजस्ती आफ्नो आज्ञापालन गर्न लगाउँछन् भन्ने कुराको विश्लेषण

अ. ख्रीष्टविरोधीहरूको कुटिल व्यवहारको विश्लेषण

पछिल्लोपटक हामीले ख्रीष्टविरोधीहरूका प्रकटीकरणहरूको पाँचौँ विषयवस्तुबारे सङ्गति गर्‍यौँ—तिनीहरूले मानिसहरूलाई भ्रममा पार्छन्, लोभ्याउँछन्, धम्काउँछन् र नियन्त्रण गर्छन्। आज हामी छैटौँ विषयवस्तुबारे सङ्गति गर्नेछौँ—तिनीहरू कुटिल शैलीमा व्यवहार गर्छन्, तिनीहरू स्वेच्‍छाचारी र तानाशाही हुन्छन्, तिनीहरू अरूसँग कहिल्यै सङ्गति गर्दैनन्, र अरूलाई जबरजस्ती आज्ञापालन गर्न लगाउँछन्। के यो विषयवस्तु र पाँचौँ विषयवस्तुबीच कुनै भिन्नता छ? स्वभावको सन्दर्भमा, ठूलो भिन्नता छैन; दुवै विषय शक्ति हत्याउने अनि स्वेच्छाचारी र तानाशाही रूपमा कार्य गर्नेबारे छन्। दुवैका स्वभावहरू दुष्ट, अहङ्कारी, हठी, र क्रूर हुन्छन्; दुवैका स्वभावहरू उस्तै हुन्छन्। तर, छैटौँ विषयवस्तुले ख्रीष्टविरोधीहरूको अर्को महत्त्वपूर्ण प्रकटीकरणलाई जोड दिन्छ, त्यो हो तिनीहरूका कार्यहरू कुटिल हुन्छन्—यो ख्रीष्टविरोधीहरूको कार्यको प्रकृतिसँग सम्बन्धित छ। अब, पहिला “कुटिल” शब्दबारे छलफल गरौँ। बाहिरी रूपमा, “कुटिल” अपमानजनक शब्द हो कि प्रशंसनीय? यदि कसैले कुनै कुटिल काम गर्छ भने, के त्यो राम्रो कुरा हो कि नराम्रो हो? (नराम्रो।) यदि कसैले कुटिल रूपमा काम गर्छ भनियो भने, यो व्यक्ति असल हो कि खराब? कुटिल रूपमा काम गर्ने व्यक्ति निकम्मा बेवकुफ हो भन्ने छाप र भावना मानिसहरूमा पर्छ भन्ने कुरा प्रस्टै छ। यदि कसैले कुनै कुटिल कुरा सामना गरेमा, त्यसले उसलाई खुसी दिन्छ कि उसमा डर पैदा गर्छ? (यो डरलाग्दो हुन्छ।) यो राम्रो कुरा हुँदै होइन। छोटकरीमा भन्नुपर्दा, हेर्दाखेरि, “कुटिल” एउटा अपमानजनक शब्द हो, कार्य आफैलाई व्याख्या गर्दा होस् वा व्यक्तिको कार्यशैलीलाई व्याख्या गर्दा, यो कुनै पनि सकारात्मक हुँदैन; यो निश्चय नै नकारात्मक हुन्छ। अब, हामी पहिला कुटिलपनका प्रकटीकरणहरू के-के हुन् भनी व्याख्या गरौँ। किन यसलाई छली नभनेर कुटिल भनिन्छ? यहाँ “कुटिल” शब्दको विशेष के अर्थ हो? कुटिलपन छलीपनभन्दा गहन हो। के कुटिल रूपमा काम गर्ने व्यक्तिलाई चिन्न मानिसहरूलाई बढी समय लाग्ने र बढी कठिन हुने हुँदैन र? (हुन्छ।) यति कुराचाहिँ प्रस्ट छ। त्यसैले, “कुटिल” शब्दलाई व्याख्या गर्न तिमीहरू सबैले बुझ्न सक्ने शब्दहरू प्रयोग गर। यहाँ, “कुटिल” को अर्थ कपटी र धूर्त हो, र यसले असामान्य व्यवहारलाई जनाउँछ। यो असामान्यताले गहिरो रूपमा लुकेको र यस्ता मानिसहरूले के सोचिरहेका वा गरिरहेका छन् भनी औसत व्यक्तिले बुझ्न नसक्ने हुनुलाई जनाउँछ। अर्को शब्दमा, यस्तो व्यक्तिका कार्यहरूका विधि, मनसाय, र सुरुवात बुझ्न निकै कठिन हुन्छन्, र कहिलेकाहीँ तिनीहरूको व्यवहार पनि गुपचुपको र गोप्य हुन्छ। छोटकरीमा भन्नुपर्दा, व्यक्तिको कुटिलपनको खास प्रकटीकरण र स्थितिलाई व्याख्या गर्न सक्ने एउटा शब्द छ, त्यो हो “पारदर्शिताको कमी,” जसले गर्दा अरूले तिनीहरूलाई बुझ्न र बोध गर्न सक्दैनन्। ख्रीष्टविरोधीहरूका कार्यहरूको प्रकृति यस्तै हुन्छ—अर्थात्, जब तँलाई तिनीहरूले कुनै काम गर्नुका अभिप्राय स्पष्ट छैन भन्ने महसुस र आभास हुन्छ, तब तँलाई ती निकै डरलाग्दा लाग्छन्, तर छोटो समयमा वा कुनै कारणवश तैँले तिनीहरूका मनसाय र अभिप्रायहरू अझै पनि बुझ्न सक्दैनस्, र थाहै नपाई तँलाई तिनीहरूका कार्यहरू कुटिल छन् भन्ने अनुभूति हुन्छ। किन तँलाई यस्तो अनुभूति हुन्छ? किनभने एकातिर तिनीहरू के भन्छन् वा गर्छन् भनेर कसैले बुझ्न सक्दैन। अर्कोतिर तिनीहरू प्रायजसो घुमाउरो तरिकाले बोल्छन्, तँलाई बहकाउँछन्, र अन्त्यमा तँलाई तिनीहरूका कुन अभिव्यक्तिहरू सही र कुन गलत हुन्, अनि तिनीहरूका शब्दहरूको वास्तविक अर्थ के हुन् भनेर अनिश्चित बनाउँछन्। तिनीहरूले झूट बोल्दा, तँलाई त्यो नै सत्यता हो भन्ने लाग्छ; तँलाई कुन अभिव्यक्ति सही वा गलत हो भनी थाहा हुँदैन, र आफूलाई प्राय: मूर्ख बनाइएको र झुक्याइएको महसुस हुन्छ। यस्तो भावना किन आउँछ? किनभने यस्ता मानिसहरू कहिल्यै पारदर्शी रूपमा काम गर्दैनन्; तैँले तिनीहरू के गरिरहेका छन् वा केमा व्यस्त छन् भनेर प्रस्टसित देख्न सक्दैनस्, जसले गर्दा तँमा तिनीहरूप्रति शङ्का जाग्छै जाग्छ। अन्त्यमा, तैँले तिनीहरूको स्वभाव छली, कपटी, र दुष्ट पनि छ भन्ने देख्छस्। “कुटिल” शब्द बुझ्न कठिन छ र मानिसहरूलाई निकै असामान्य लाग्छ, तर यसलाई किन “पारदर्शिताको कमी” भन्ने यस्तो सरल वाक्यांशले व्याख्या गर्ने? यो वाक्यांशमा एउटा अर्थ लुकेको छ। यो अर्थ के हो? त्यो के हो भने ख्रीष्टविरोधीहरूले केही गर्न चाहेमा, तँलाई प्राय: झूटो रूप देखाउँछन्, जसले गर्दा तँलाई तिनीहरूलाई बुझ्न कठिन हुन्छ। उदाहरणका लागि, यदि कुनै ख्रीष्टविरोधीले तेरो देब्रे गालामा थप्पड हान्न चाहेमा, तेरो दाहिने गालामा ताक्नेछ। तँ दाहिने गाला जोगाउन तर्किँदा उसले तेरो देब्रे गालामा मजाले झापड हान्नेछ र आफ्नो उद्देश्य पूरा गर्नेछ। यो कुटिलपन, र षड्यन्त्रले भरिपूर्ण हुनु हो—तिनीहरूसँग कुराकानी र व्यवहार गर्ने हरकोही तिनीहरूको षड्यन्त्रमा पर्छ। तिनीहरू किन सधैँ षड्यन्त्र गरिरहेका हुन्छन्? तिनीहरू मानिसहरूलाई नियन्त्रणमा राख्न र उनीहरूको हृदयमा ठाउँ ओगट्न चाहनुबाहेक, हरव्यक्तिबाट फाइदा उठाउन चाहन्छन्। यसअलावा, तैँले यस्ता मानिसहरूमा एक प्रकारको दुष्ट स्वभाव पनि भेट्टाउन सक्छस्: तिनीहरू अरूलाई शोषण गर्न वा आफ्ना शक्ति प्रयोग गरेर अरूका कमजोरीहरूको मजाक उडाउन अत्यन्तै रुचाउँछन्, र अरूसँग खेलवाड गर्नमा रमाउँछन्। यो तिनीहरूको दुष्टताको प्रकटीकरण हो। सांसारिक शब्दमा भन्नुपर्दा, यस्ता मानिसहरू चतुर मानिन्छन्। साधारण मानिसहरू सोच्छन्, “ठूला उमेरका मानिसहरू मात्र चतुर हुन सक्छन्। साना उमेरका मानिसहरूसित कुनै अनुभव वा सांसारिक बुद्धि हुँदैन, त्यसैले उनीहरू कसरी चतुर हुन सक्छन्?” के यो भनाइ सही हो? अहँ, होइन। ख्रीष्टविरोधीहरूको दुष्ट स्वभाव उमेरमा भर पर्दैन; तिनीहरू यो स्वभाव लिएरै जन्मेका हुन्छन्। यति मात्र हो कि तिनीहरू साना उमेरका र कम अनुभवी हुँदा, यस्ता षड्यन्त्रहरूमा तिनीहरूको संलग्नता बढी आधारभूत र कम परिष्कृत हुन सक्छ। उमेर बढ्दै जाँदा, तिनीहरू ती बूढा दियाबलस राजाहरूजस्तै निष्खोट बन्छन् जसका कार्यहरू कडाइका साथ सिलबन्दी गरिएका र धेरैजसो मानिसहरूले पूर्णतया बुझ्न नसक्ने हुन्छन्।

मैले भर्खरै “कुटिल” शब्दलाई सरसर्ती व्याख्या गरेको छु, त्यसैले अब कुटिलपनका विशेष स्थिति र प्रकटीकरणहरूबारे सङ्गति गरौँ। के यो सङ्गति गर्नलायक छैन र? यदि हामीले यसमा सङ्गति गरेनौँ भने, के तिमीहरूले तिनीहरूलाई खुट्ट्याउन सक्नेछौ? के तिमीहरूले तिनीहरूलाई छर्लङ्गै बुझ्न सक्छौ? (सक्दैनौँ।) तैँले तिनीहरूलाई पूर्ण रूपले खुट्ट्याउन वा छर्लङ्गै देख्न नसक्ने होइन; कहिलेकाहीँ तँलाई कुनै विशेष व्यक्ति निकै चतुर छ भन्ने पनि लाग्नेछ—यति चतुर कि उसले तँलाई विश्वासघात गरेपछि पनि तँ उसले अह्राएकै काम गर्छस्—र तँ ऊदेखि सावधान रहनुपर्छ। त्यसोभए, ख्रीष्टविरोधीहरू कस्ता कामहरू गर्छन्, र दाजुभाइ-दिदीबहिनीहरू अनि वरिपरिका मानिसहरूसितको व्यवहारमा कस्ता बोली र व्यवहार प्रकट गर्छन् जसले गर्दा तिनीहरू कुटिल शैलीमा र दुष्ट स्वभावले कामकुरा गर्छन् भन्ने देखिन्छ? यो सङ्गति गर्न लायकको छ। “कुटिल” शब्दको मात्र व्याख्या गर्दा, मानिसहरूलाई सामान्यतया त्यो निकै सरल लाग्छ; त्यसको अर्थ बुझ्न सायद शब्दकोषमा हेरे पुग्छ। तर मानिसहरूका कुन कार्य, व्यवहार र स्वभावहरू यो शब्दसँग सम्बन्धित छन् र यो शब्दका ठोस प्रकटीकरण र स्थितिहरू हुन् भन्ने सन्दर्भमा, त्यो बुझ्न झन् मुस्किल र कठिन बन्छ, बन्दैन र? पहिला, आफूले भेटेका र सामना गरेका मानिसहरू, वा विशेष ख्रीष्टविरोधीहरूबारे सोच। तिनीहरूका कुन कार्यहरूले गर्दा तँलाई यो कार्यको प्रकृति कुटिलपनसँग सम्बन्धित छ भन्ने अनुभूति भयो, वा तिनीहरूका कस्ता दैनिक शब्द, कार्य, र व्यवहारहरू योसँग सम्बन्धित थिए? (एकपटक मैले एक जना ख्रीष्टविरोधीलाई भेटेँ जो प्रस्ट रूपमा हैसियतका लागि होड गर्न र अगुवा हुन चाहन्थ्यो, तर दाजुभाइ-दिदीबहिनीहरूलाई यसो भन्थ्यो, “हामीले झूटा अगुवा र झूटा कामदारहरूबारे रिपोर्ट गर्नुपर्छ। यसो गर्‍यौँ भने मात्र हामीले पवित्र आत्माको काम पाउन सक्छौँ। यदि हामीले झूटा अगुवाहरूको रिपोर्ट र खुलासा गरेनौँ भने, पवित्र आत्माको काम प्राप्त गर्न सक्दैनौँ। हामी एकजुट भएर मण्डलीको कामको रक्षा गर्न खडा हुनैपर्छ।” ऊ मण्डलीको कामको रक्षा गर्ने निहुँमा अगुवा र कामदारहरूको कमजोरी समात्ने दाउ खोज्थ्यो, तिललाई पहाड बनाएर दाजुभाइ-दिदीबहिनीहरूलाई अगुवा र कामदारहरूबारे रिपोर्ट गर्न उक्साउँथ्यो। उसको लक्ष्य अगुवा र कामदारहरूलाई पदच्युत गराउनु थियो ताकि आफूलाई अगुवा बन्ने मौका प्राप्त होस्। धेरै दाजुभाइ-दिदीबहिनीले यो कुरा बुझेनन् र उनीहरू उसको भ्रममा परे। उनीहरूले समस्यालाई सिद्धान्तका आधारमा खुट्ट्याउनुको साटो केही साना मामलाहरू र अगुवा र कामदारहरूका प्रकाश भएका भ्रष्टताहरूको फाइदा उठाएर उनीहरूलाई निन्दा गर्ने, संज्ञा दिने, र कामकुरालाई बढाइचढाइ गर्थे, र मण्डलीलाई लथालिङ्ग पार्थे।) भन् त, के यो कुटिलपन हो? (हो।) यो ठ्याक्कै त्यही हो। यो किन कुटिल हो? उसले इन्साफको बहानामा आफ्ना गोप्य लक्ष्यहरू हासिल गर्थ्यो, र त्यो सँगसँगै अरूलाई कार्य गर्न हौस्याउँथ्यो तर आफूचाहिँ देखा पर्दैनथ्यो र लुकेर परिणामहरू हेर्थ्यो। त्यसले काम बन्यो भने झनै राम्रो, तर यदि बनेन भने, उसलाई कसैले पनि छर्लङ्गै बुझेको हुन्थेन, किनकि ऊ गहन रूपमा लुकेको हुन्थ्यो। यो कुटिलपन हो—यो त्यसका प्रकटीकरणहरूको एउटा रूप हो। उसले तँलाई उसका भित्री साँचो विचारहरू थाहा दिँदैनथ्यो, र यदि तैँले अलिकति पनि अनुमान लगाउन सकेको भए, मानिसहरूले सत्यता छर्लङ्गै देख्नेछन् भन्ने डरले उसले हतारहतार विभिन्न बहाना र तर्कहरू गरेर ती ढाकछोप गर्थ्यो र जसरी पनि आफूलाई जोगाउँथ्यो। उसले जानाजानी मामलाहरू जटिल बनाउँथ्यो; यो कुटिलपन हो। अरू कोही छ? (केही वर्षअघि, एक समूह ख्रीष्टविरोधीहरू हाम्रो मण्डलीमा देखा परे र तिनीहरूले पकड जमाए, अनि मण्डलीको कामलाई लथालिङ्ग पारे। माथिले कुनै व्यक्तिलाई कामको जिम्मा लिन पठाउनुभयो, तर यो ख्रीष्टविरोधी समूहले एउटा बहाना बनाएर काम गऱ्यो र यसो भन्यो, “हाम्रा आफ्नै अगुवाहरू छन्, हामी अरू ठाउँबाट पठाइएका अगुवाहरूलाई स्विकार्दैनौँ; हामी आफै काम सम्हाल्न सक्छौँ।” फलस्वरूप, धेरै जना भ्रममा परे र उनीहरूले ख्रीष्टविरोधीहरूको कुरा सुने, माथिले प्रबन्ध गरेका अगुवालाई स्विकार्न मानेनन्। यी ख्रीष्टविरोधीहरूले माथिले पठाएका अगुवालाई एउटै ठाउँमा सीमितसमेत पारे, तिनलाई दाजुभाइ-दिदीबहिनीहरूसित कुराकानी गर्न रोके र मण्डलीको काममा हात बाँट्न वा कुनै काम कार्यान्वयन गर्न असम्भव तुल्याइदिए।) ख्रीष्टविरोधीहरूको यो व्यवहार हदै कुटिल थियो—तिनीहरूको गोप्य मनसाय के थियो? तिनीहरू मण्डलीलाई नियन्त्रणमा राखेर आफ्नै स्वतन्त्र राज्य स्थापना गर्न चाहन्थे। यो कुटिलपन हो; ख्रीष्टविरोधीहरूले यस्तै किसिमको काम गर्छन्।

ख्रीष्टविरोधीहरूले कुटिल रूपमा कार्य गर्नुका प्रमुख प्रकटीकरणहरू के-के हुन्? एउटा त पारदर्शिताको कमी हो, र अर्कोचाहिँ तिनीहरू गोप्य रूपमा व्यक्त गर्न नसकिने षड्यन्त्रहरू रच्छन्। यदि तिनीहरूले आफ्ना योजना र अभिप्रायहरू सबैलाई खुलाउने हो भने, के तिनीहरूले ती साकार पार्न सक्थे त? कदापि सक्थेनन्। कुटिल विधिहरू प्रयोग गर्ने मानिसहरूले किन यसरी कामकुरा गर्छन्? यी कार्यहरू पछाडिको उद्देश्य के हो? हालसम्म, तिमीहरूले मण्डलीमा नियन्त्रणबारे मात्र सोचेका छौ, तर कतिपय मामलामा मण्डलीलाई नियन्त्रण गर्ने वा सबैलाई नियन्त्रण गर्ने कुरा पर्दैन। कुनै मण्डली वा क्षेत्रका मानिसहरूलाई भ्रममा पार्नु भनेको तुलनात्मक रूपले ठूलो मामला हो, त्यसोभए सामान्य अवस्थामा ख्रीष्टविरोधीहरूले गर्ने सानातिना व्यवहार र कार्यहरूको उद्देश्य के हो? मानिसहरूलाई शोषण गर्नु अनि आफ्नो स्वार्थ पूरा गर्न र आफ्नो निम्ति उपयोग गर्न उनीहरूलाई परिश्रम गर्न लगाउनु हो। परमेश्‍वरले मानिसहरूलाई योजनाबद्ध गर्नुहुने र उनीहरूको भाग्यमाथि शासन गर्नुहुने भए पनि, ख्रीष्टविरोधीहरू पनि मानिसहरूको भाग्यमाथि हुकुम चलाउन र उनीहरूलाई चालवाजी गर्न चाहन्छन्। तर यदि तिनीहरूले सिधै तँलाई चालवाजी गर्न चाहन्छु भनेका भए, के तँ त्यसमा सहमत हुनेथिस्? यदि तिनीहरूले तँलाई दासझैँ आदेश दिन चाहन्छु भनेमा, के तँ सहमत हुनेथिस्? यदि तिनीहरूले आफू अगुवा हो र तैँले तिनीहरूको कुरा सुन्नैपर्नेछ भनेका भए, के तँ सहमत हुन्थिस्? तँ पक्कै पनि सहमत हुनेथिइनस्। त्यसकारण, तिनीहरूले तँलाई थाहै नपाई तिनीहरूको शोषणमा पार्न केही असामान्य विधिहरू प्रयोग गर्नुपर्छ; यसलाई कुटिल हुनु भनिन्छ। उदाहरणका लागि, ठूलो रातो अजिङ्गर कुटिल शैलीमा चल्छ, त्यसले उचित लाग्ने बहानाहरू चलाएर मानिसहरूलाई भ्रममा पार्छ। त्यसले कसरी जमिनदार र पुँजीपतिहरूका सम्पत्ति जफत गर्थ्यो? के यसले निश्चित रकमभन्दा माथिका सबै सम्पत्ति राज्यलाई हस्तान्तरण गर्नुपर्छ भनी नीति बनायो? यदि त्यसले यो कुरा खुला रूपमा घोषणा गरेको भए के त्यसले काम बन्नेथ्यो? (बन्नेथिएन।) त्यसरी काम नबन्ने भएपछि, त्यसले के गर्‍यो? त्यसले न्यायोचित रूपमा जमिनदार र पुँजीपतिहरूका सम्पत्तिहरू जफत गर्नु र खोस्नु सही हो भनेर सबैलाई सही लाग्ने उपाय खोज्नुपर्‍यो। यसले जमिनदार र पुँजीपतिहरूलाई शक्तिहीन बनायो, राज्यलाई धनी बनायो, र त्यसको शासन बलियो बनायो। ठूलो रातो अजिङ्गरले त्यो कसरी गर्‍यो? (जमिनदारहरूलाई आक्रमण गरेर अनि भूमि पुनर्वितरण गरेर।) त्यसले “जमिनदारहरूलाई आक्रमण गरेर भूमि पुनर्वितरण गर्ने” र “सबैका लागि समानता” जस्ता नाराहरू चलायो, अनि सारा जमिनदार र पुँजीपतिहरूलाई झूटो आरोप लगाउन र निन्दा गर्न “सेतो कपाल भएकी केटी” जस्ता कथाहरू रच्यो। त्यसले जनताको रायको शक्ति र प्रचारबाजी प्रयोग गरेर मानिसहरूलाई यी भ्रामक विचारहरू घुसाउँथ्यो, त्यसले सारा अनभिज्ञहरूलाई जमिनदार र पुँजीपतिहरू खराब हुन् र श्रमिकहरूको समान होइनन्, अब जनता नै आफ्नो देशका मालिक हुन्, राज्य जनताको हो, यी थोरै व्यक्तिहरूले त्यति धेरै सम्पत्ति राख्नु हुँदैन, र त्यसलाई जफत गरेर सबैलाई पुनर्वितरण गर्नुपर्छ भनेर सोच्ने तुल्यायो। यस्ता तथाकथित राम्रा, सही, र गरिब पक्षीय विचारधारा र सिद्धान्तहरूको उक्साहटमा, मानिसहरू भ्रममा परे र अन्धा बने, अनि उनीहरूले स्थानीय धनाढ्य उद्योगपतिहरूसँग लड्न अनि जमिनदार र पुँजीपतिहरूलाई आक्रमण गर्न थाले। त्यसको अन्तिम परिणाम के थियो? यी जमिनदार र पुँजीपतिहरूमध्ये कतिपयलाई कुटेर मारिए, कतिपयलाई अङ्गभङ्ग पारिए, र कतिपय धेरै टाढा भागे। छोटकरीमा भन्नुपर्दा, ठूलो रातो अजिङ्गरले आफ्नो उद्देश्य हासिल गर्नु नै अन्तिम परिणाम थियो। यी दियाबलसहरूले चाहेका लक्ष्यहरू हासिल गर्नेहेतु यी मूर्ख र अज्ञानी मानिसहरू बिस्तारै यस्ता ठगीमा पारिए। त्यसै गरी, ख्रीष्टविरोधीहरू पनि कामकुरा गर्दा यस्ता कुटिल विधिहरू अपनाउँछन्। उदाहरणका लागि, जब कुनै ख्रीष्टविरोधीले नेतृत्वको भूमिकामा रहेको कसैसँग सहकार्य गर्छ, र यस व्यक्तिमा इन्साफको बोध छ, उसले सत्यता बुझ्छ, र उसलाई खुट्ट्याउन सक्छ भनी देख्छ, तब उसले अनिश्चित महसुस गर्न थाल्छ: “के यो व्यक्तिले मलाई पिठ्यूँपछाडिबाट कमजोर पार्न सक्छ? के उसले पर्दापछाडि केही गरिरहेको छ? म किन उसलाई बुझ्न सक्दिनँ? ऊ मेरो पक्षमा छ कि छैन? के उसले मबारे माथिलाई रिपोर्ट गर्न सक्छ?” उसले मनमा यी कुरा सोचेर, आफ्नो हैसियत सुरक्षित छैन भन्ने चिन्ता गर्न थाल्छ, गर्दैन र? उसले त्यसपछि के गर्छ? के उसले सिधै त्यस व्यक्तिलाई सास्ती दिन्छ? कतिपय ख्रीष्टविरोधीले त्यस्तो व्यक्तिलाई खुलेआम सास्ती दिनेथिए, तर जो कुटिल छन् तिनीहरूले सिधै त्यसो गर्नेथिएनन्। बरु, तिनीहरूले सुरुमा केही तुलनात्मक रूपले कमजोर, अन्योल, र नासमझ दाजुभाइ-दिदीबहिनीहरूसित कुरा गर्नेथे, उनीहरूलाई प्रश्न सोध्नेथे र सतर्क भई छानबिन गर्नेथे: “फलानो व्यक्ति दस वर्षदेखिको विश्वासी हो, त्यसैले उसको आस्थाको केही जग हुनुपर्छ, होइन र?” कसैले जवाफ देला: “उसको ठूलै जग छ। उसले त्यतिका वर्ष परमेश्‍वरमा विश्वास गर्दा, आफ्नो परिवार र करियर त्यागेको छ; उसको आस्था हाम्रोभन्दा ठूलो छ। ऊसित सहकार्य गर्नु तेरा लागि निकै राम्रो हुनेछ।” ख्रीष्टविरोधीले भन्नेथ्यो: “हो, यो धेरै राम्रो हो, तर ऊ अरू दाजुभाइ-दिदीबहिनीहरूसँग कहिल्यै घुलमिल हुँदैन। ऊ खासै मिलनसार देखिँदैन।” अर्को व्यक्तिले थप्ला: “कुरा त्यस्तो होइन—ऊ सत्यतालाई हामीले भन्दा धेरै पछ्याउँछ। हामी प्रायजसो सँगै कुराकानी गर्छौँ, तर उसले बढीजसो समय परमेश्‍वरका वचनहरू पढेर, प्रवचनहरू सुनेर, अनि भजनहरू सिकेर बिताउँछ, र हामीसँग हुँदा परमेश्‍वरका वचनहरूमा सङ्गति गर्छ।” यस व्यक्तिबारे सकारात्मक र अनुमोदित टिप्पणीहरू सुनेपछि, ख्रीष्टविरोधीलाई आफूले थप केही भन्न नसक्ने महसुस हुन्छ, त्यसैले उसले विषय परिवर्तन गर्छ र यसो भन्छ: “उसले धेरै वर्षदेखि परमेश्‍वरमा विश्वास गर्दै आएको छ र ऊसँग हामीमा भन्दा धेरै अनुभव छ। हामीले भविष्यमा ऊसित अझ धेरै कुराकानी गर्नुपर्छ र उसलाई एक्ल्याउनु हुँदैन।” यो सुनेर पनि अरूले केही पनि खुट्ट्याउँदैनन्। अधिकांश मानिसहरूले त्यस व्यक्तिको वाहवाही गरेको देखेर, ख्रीष्टविरोधीले आफ्ना मनसाय पूरा गर्न नसकेपछि त्यस विषयबारे थप केही पनि भन्दैन। पछि, ख्रीष्टविरोधीले अर्को समूहका मानिसहरू भेट्टाउँछ र सोध्छ: “के तिमीहरू कहिल्यै फलानाले परमेश्‍वरका वचनहरू पढेको देख्छौ? मलाई त ऊ सधैँ अरूसँग सङ्गति गरिरहेको र बाहिरी रूपमा व्यस्त देखिरहेको छाप परेको छ; किन ऊ परमेश्‍वरका वचनहरू कहिल्यै पढ्दैन?” यो समूह बढी समझदार हुन्छ, उनीहरू अन्तर्निहित कुरा बुझ्छन् र सोच्छन्, “यी दुईबीच फूट छ जस्तो देखिन्छ; ऊ हामीलाई त्यस व्यक्तिलाई कमजोर पार्न लगाउने र बहिष्कार गराउने प्रयास गरिरहेको छ।” त्यसैले, तिनीहरू जवाफ दिन्छन्: “हो, ऊ सधैँ महत्त्वहीन कामहरूमा व्यस्त हुन्छ, सधैँ मानिस र कामकुराबारे ज्यादै घोत्लिरहेको हुन्छ। ऊ परमेश्‍वरका वचनहरू विरलै पढ्छ, र पढिहाले पनि, ऊ निदाइहाल्छ; मैले यो धेरैपटक देखेको छु।” पहिलो समूहका र दोस्रो समूहका मानिसहरूसँगको कुराकानीबाट, ख्रीष्टविरोधीका शब्दहरूमा कस्तो स्वभाव देखिन्छ? के त्यो दुष्ट स्वभाव होइन र? (हो।) उसका कार्यका प्रकृति र माध्यमहरू कस्ता छन्? ती कुटिल छन्। पहिलो समूहका मानिसहरूले ख्रीष्टविरोधीले के गर्न खोजिरहेको थियो भनेर थाहै पाएनन्, तर दोस्रो समूहले के भइरहेको छ भनेर छनक पाइहाले, र त्यसपछि उसका तालमा ताल मिलाए। ख्रीष्टविरोधी आफूले भनेको कुरा दोस्रो समूहले मानेको र उनीहरूलाई लोभ्याउन सकिने देखेर, यो समूहलाई प्रयोग गरी आफ्नो सहकर्मीलाई हटाउन चाहन्छ। यस्तो सोच्ने शैली कुटिल हो। अनेक तरिकाले मनाइएपछि, दोस्रो समूह भ्रममा पर्छ र लोभिन्छ, अनि यसो भन्छ: “त्यो व्यक्तिले मण्डली अगुवा हुने सिद्धान्त र सर्तहरू पूरा नगर्ने भएकाले, मलाई लाग्छ अर्कोपटक हामीले उसलाई अगुवाका रूपमा भोट गर्नु हुँदैन, होइन त?” यो समूह निकै छली छ, उनीहरूले बोलेपछि ख्रीष्टविरोधीको मनोवृत्ति नियाल्छन्। ख्रीष्टविरोधी भन्छ: “त्यसरी हुँदैन; यो अनुचित हुन्छ। यो परमेश्‍वरको घर हो, समाज होइन!” यो सुनेपछि, उनीहरूले सोध्छन्: “के साँच्चै त्यसो गरेर हुँदैन? त्यसोभए हामीले के गर्नुपर्छ त? त्यसोभए हामी अर्कोपटक उसलाई भोट गर्नेछौँ।” ख्रीष्टविरोधीले तुरुन्तै भन्छ, “उसलाई भोट गरेर पनि हुँदैन।” देखिस् त? उनीहरूले जे भने पनि, त्यो सही हुँदैन; यो समस्या हो। खासमा, ख्रीष्टविरोधी यी मानिसहरूलाई आफ्नो मार्गमा हिँडाउन, खाल्डो खनेर त्यसमा हाल्न मात्र चाहन्छ। अन्त्यमा, यी मानिसहरूले अनेकथरीका कुराहरू सुनेपछि, ख्रीष्टविरोधीका अभिप्राय थाहा पाउँछन्: “निष्पक्ष चुनावचाहिँ गरौँ। उसमा त्यति धेरै राम्रा गुणहरू नभएकाले जेहोस् ऊ चयन नहुन सक्छ।” ख्रीष्टविरोधी खुसी हुन्छ। हेर: यहाँ एउटा ब्वाँसो र केही स्याल छन्, र तिनीहरू काँधमा काँध मिलाएर काम गरिरहेका छन्। यो ख्रीष्टविरोधी र मण्डलीमा उसलाई पछ्याउने शक्तिहरूले गर्ने कार्यहरूको सिद्धान्त र प्रकृति हो; यो तिनीहरूको प्रकटीकरण हो। ख्रीष्टविरोधीहरूलाई पछ्याउने मानिसहरू भन्छन्, “त्यसोभए भोट गरौँ। त्यसबाहेक, ऊ खासै महान् होइन; यदि हामीले भोट गर्‍यौँ भने ऊ नचुनिन पनि सक्छ।” के यसमा केही शङ्कास्पद कुरा छ? के तिनीहरू केही योजना गरिरहेका छन्? तिनीहरूले एकअर्काका शब्दबाट सुइँको पाइसकेका छन्, तर के गर्ने भनेर सिधै कसैले पनि भन्दैन; तिनीहरूबीच मौन समझदारी हुन्छ, र त्यो कुरा सबैले बुझ्छन्। बाहिरी रूपमा, ख्रीष्टविरोधीले सिधै कसैलाई पनि आफ्नो सहकर्मी नरोज्न निर्देशन दिँदैन, अनि ऊमुनिका मानिसहरू पनि “हामी उसलाई रोज्दैनौँ; हामी तपाईँलाई रोज्छौँ” भन्दैनन्। किन तिनीहरू त्यो सिधै भन्दैनन्? किनकि कसैले पनि अर्कोलाई आफ्नो कमजोरी समात्ने मौका दिन चाहँदैन। के यो कुटिल कुरा होइन र? यो सरासर दुष्टता हो। तिनीहरू एकअर्काको बोलीको भाव सुन्छन्, तर कसैले पनि सिधै बोल्दैन, र अन्त्यमा, एउटा सहमतिमा पुग्छन्। यसलाई शैतानी संवाद भनिन्छ। तिनीहरूमध्ये एक जना “मूर्ख” हुन्छ जसले कुरा सुनेपछि पनि बुझ्दैन र त्यस व्यक्तिलाई भोट गर्ने कि नगर्ने भनेर अरूलाई सोध्छ। ख्रीष्टविरोधीले कस्तो जवाफ दिन्छ? यदि उसले “तिमीलाई जे ठिक लाग्छ त्यही गर” भन्यो भने, त्यो अति प्रस्टै हुनेछ। यस्तो जवाफमा धम्की र उक्साहटको प्रकृति हुन्छ; दुष्ट मानिसहरू यस्तो बोल्दैनन्। बरु, तिनीहरू भन्छन्: “के परमेश्‍वरको घरमा कार्य प्रबन्धहरू छैनन् र? तिमीले जसलाई भोट गर्नुपर्ने हो उसैलाई गर; यदि कसैलाई चुन्नु हुँदैन भने, उसलाई भोट नगर।” के यो अस्पष्ट कुरा बोल्नु होइन र? तिनीहरू वैध देखिने बहाना प्रयोग गर्छन्, र भन्छन्: “तिमीले सिद्धान्तअनुसार नै कार्य गर्नुपर्छ; तिमीले मेरो कुरा सुनेर हुँदैन। मेरो कुराले अर्थ राख्दैन। म सिद्धान्त होइन; परमेश्‍वरका वचनहरू सिद्धान्त हुन्।” “मूर्ख” व्यक्तिले यो कुरा सुनेर सोच्छ, “यदि हामीले सिद्धान्तअनुसार कार्य गर्ने हो भने, म उसलाई भोट गर्नेछु।” समूहले यो व्यक्ति मूर्ख रहेछ र यसले तिनीहरूका योजना भताभुङ्ग पार्न सक्छ भन्ने बुझेर, सामूहिक रूपमै उसलाई निकाल्छ, र उक्त “मूर्ख” लाई तिनीहरूमाझ रहन दिँदैन। अन्त्यमा, जब “मूर्ख” ले त्यस व्यक्तिलाई भोट गर्नुपर्छ कि पर्दैन भनेर सोधिरहन्छ, तब कसैले भन्छ: “यसबारे पछि कुरा गरौँला। हामी यो कुरा उसको कार्य प्रस्तुतिका आधारमा तय गर्नेछौँ।” के यी शब्दहरूमा कुनै निर्णायकत्व छ? इमानदारीको कुनै तत्त्व छ? (छैन।) त्यसोभए यी शब्दहरूमा वास्तवमा के छ? यी शब्दहरूले तिनीहरूको दुष्ट स्वभाव, साथै गोप्य मनसाय, अभिप्राय, र उद्देश्यहरूलाई देखाउँछन्। तिनमा ख्रीष्टविरोधीको आँखाको छारो बन्ने व्यक्तिलाई हटाउने ब्वाँसो र स्यालहरूको गोप्य षड्यन्त्र समावेश छ। यो समूहका मानिसहरूले त्यस्तो कार्य गर्न सक्नुको कारण के हो? तिनीहरू आफ्नो दुष्ट स्वभावद्वारा नियन्त्रित हुनुबाहेक, तिनीहरूले त्यसो गर्न सक्नुको कारण भनेको तिनीहरूमाथिको ख्रीष्टविरोधीले त्यस व्यक्तिलाई मन नपराउनु हो। यदि तिनीहरूले उसलाई भोट गरेछन् र ख्रीष्टविरोधीले थाहा पायो भने, नतिजा राम्रो हुनेछैन। त्यसैले, तिनीहरूले गर्नुपर्ने सबैभन्दा जरुरी र महत्त्वपूर्ण, सबैभन्दा फाइदाजनक कुरा भनेको त्यस व्यक्तिलाई भोट नगर्नु हो। तिनीहरू सबैले ख्रीष्टविरोधीको कुरा सुन्छन्; ख्रीष्टविरोधीले जे भने पनि, उसका शब्दहरू जुनसुकै दिशातिर मोडिए पनि, यी मानिसहरू उसैलाई पछ्याउँछन्, सत्यता सिद्धान्त र परमेश्‍वरका वचनहरूलाई बेवास्ता गर्छन्। हेर्, यदि कुनै ख्रीष्टविरोधी देखा परेमा, उसको आज्ञापालन गर्नेहरू हुन्छै हुन्छन्। यदि कुनै ख्रीष्टविरोधीले काम गऱ्यो भने, कतिपय मानिसले उसलाई साथ दिनेछन् र पछ्याउनेछन्—एक्लै र कसैको साथविना काम गर्ने कुनै ख्रीष्टविरोधी हुँदैन।

भर्खरै छलफल गरिएको विषय ख्रीष्टविरोधीहरूले कसरी कुटिल रूपमा कार्य गर्छन् भन्ने कुराको एउटा प्रकटीकरण थियो। यहाँ उल्लेखित कुटिलपनले ख्रीष्टविरोधीहरूले गर्ने काममा रहेका तिनीहरूका उद्देश्य र प्रेरणाहरूलाई जनाउँछ, तर तिनीहरूले तँलाई त्यो कुरा न त भन्नेछन्, न त तँलाई देख्न दिनेछन्। जब तैँले त्यो कुरा पत्ता लगाउँछस्, तब तिनीहरूले त्यसलाई ढाकछोप गर्न हदैसम्म प्रयास गर्नेछन्, तँलाई भ्रममा पार्न र तिनीहरूप्रतिको तेरो बुझाइ बदल्न विभिन्न उपाय लगाउनेछन्। यही नै ख्रीष्टविरोधीहरूको कुटिल पक्ष हो। यदि तिनीहरूका मनसायहरू सजिलै खुलासा गरिए, वृहत रूपमा सार्वजनिक गरिए, सबैलाई बताइए, र मानिसहरूलाई थाहा दिइए भने, के त्यो कुटिल कुरा हुनेथ्यो? त्यो कुटिल कुरा हुनेथिएन; त्यो के हुनेथ्यो? (मूर्ख कुरा।) मूर्ख कुरा होइन—त्यो त समझलाई त्याग्ने हदसम्मको अहङ्कार हुनेथ्यो। ख्रीष्टविरोधीहरू व्यवहारले कुटिल हुन्छन्। तिनीहरू कसरी कुटिल हुन्छन्? तिनीहरू सधैँ छलकपटको भरमा व्यवहार गर्छन्, र तिनीहरूका शब्दहरूले केही प्रकट गर्दैनन्, त्यसैले मानिसहरूलाई तिनीहरूका अभिप्राय र लक्ष्यहरू बुझ्न कठिन हुन्छ। त्यो कुटिल कुरा हो। तिनीहरू आफूले भन्ने वा गर्ने कुनै पनि कुरामा सजिलै निष्कर्षमा पुग्दैनन्; तिनीहरू आफ्ना मातहतका मानिसहरू र श्रोताहरूलाई तिनीहरूको अभिप्रायबारे आभास गराउँछन्, र ती मानिसहरूले ख्रीष्टविरोधीलाई बुझेपछि उसका एजेन्डा र प्रेरणाअनुसार कार्य गर्छन् र उसको आदेश पालन गर्छन्। यदि कुनै काम पूरा भयो भने, ख्रीष्टविरोधी खुसी हुन्छ। यदि पूरा भएन भने, कसैले पनि ऊविरुद्ध कुनै निहुँ भेट्टाउन, वा उसले गर्ने कामपछाडिका प्रेरणा, अभिप्राय, वा लक्ष्यहरू बुझ्न सक्दैन। ख्रीष्टविरोधीहरूको कुटिलपन गोप्य षड्यन्त्र र लक्ष्यहरूमा हुन्छ, ती सबैको उद्देश्य नै अरू सबैलाई धोका दिने, अरूसित खेलवाड गर्ने, र अरूलाई नियन्त्रणमा राख्ने हुन्छ। कुटिल व्यवहारको सार यही हो। कुटिलपन भनेको केवल झूट बोल्नु वा कुनै खराब कुरा गर्नु होइन; बरु, यसमा त्योभन्दा ठूला आशय र लक्ष्यहरू हुन्छन्, जुन साधारण मानिसहरूले बुझ्नै सक्दैनन्। यदि तैँले कुनै कुरा गरेको छस् र त्यसबारे कसैले थाहा नपाओस् भन्ने चाहन्छस्, अनि झूट बोल्छस् भने, के त्यो कुटिलपन हो? (होइन।) त्यो केवल छलीपन हो, र यो कुटिलपनको तहमा पुग्दैन। के कारणले कुटिलपन छलीपनभन्दा गहन हुन्छ? (मानिसहरू त्यसलाई बुझ्न सक्दैनन्।) मानिसहरूलाई त्यो बुझ्न गाह्रो हुन्छ। त्यो यसको एउटा पक्ष हो। अरू के हो? (मानिसहरूले कुटिल व्यक्तिविरुद्ध कुनै निहुँ भेट्टाउँदैनन्।) ठिक भनिस्। कुरा के हो भने मानिसहरूलाई ऊविरुद्ध कुनै कुरा भेट्टाउन कठिन हुन्छ। त्यस व्यक्तिले खराब कामकुरा गरेको छ भनेर कतिपय मानिसलाई थाहा भए पनि, उनीहरू ऊ असल व्यक्ति हो कि खराब हो, दुष्ट व्यक्ति हो कि ख्रीष्टविरोधी हो भनेर निर्क्योल गर्न सक्दैनन्। मानिसहरू उसलाई छर्लङ्गै बुझ्न सक्दैनन्, तर ऊ असल हो भन्ठान्छन्, र उसको भ्रममा पर्न सक्छन्। त्यो कुटिलपन हो। सामान्यतया, मानिसहरू झूटहरू बोल्ने र सानातिना षड्यन्त्रहरू रच्ने झुकाव राख्छन्। त्यो छलीपन मात्र हो। तर ख्रीष्टविरोधीहरू सामान्य छली मानिसभन्दा कपटी हुन्छन्। तिनीहरू दियाबलस राजाजस्तै हुन्छन्; तिनीहरूले गर्ने कुरा कसैले बुझ्न सक्दैन। तिनीहरूले इन्साफको नाममा धेरै दुष्ट कामकुरा गर्न सक्छन्, र मानिसहरूलाई चोट पुर्‍याउँछन्, तर मानिसहरू अझै पनि तिनीहरूको गुनगान गाउँछन्। यसलाई कुटिलपन भनिन्छ।

विगतमा एउटा घटना घटेको थियो जहाँ माथिसँगको सम्पर्क र सङ्गतिको बेलामा, एक जना अगुवालाई परमेश्‍वरको घरका केही कार्य योजनाबारे जानकारी गराइएको थियो। त्यतिबेला, कार्य प्रबन्ध औपचारिक रूपमा जारी भइसकेको थिएन। फर्केपछि, उसले देखावटी गर्न थाल्यो, तर तैँले त्यो देखावटी गरेको हो भन्न सक्दैनथिस्। ऊ एउटा भेलामा निकै गम्भीर रूपले बोलिरहेको थियो, र अचानक, उसले सङ्गति गर्दागर्दै पहिले कहिल्यै नसुनिएको कुरा भन्यो: “हालसम्म, परमेश्‍वरको कामको हरचरण पूरा भएको छ, र मानिसहरू मूलत: स्थिर भइसकेका छन्। अर्को महिनादेखि, हामी सुसमाचार फैलाउनेछौँ, त्यसैले हामीले सुसमाचार समूहहरू स्थापना गर्नुपर्छ। सुसमाचार समूहहरू कसरी स्थापित गर्ने? यसमा केही विस्तृत कुरा छन्…।” यो कुरा सुनेपछि अरूले सोचे, “यी शब्दहरू कहाँबाट आए? माथिले त अहिलेसम्म कुनै कार्य प्रबन्धहरू जारी गर्नुभएको छैन। उसलाई कसरी थाहा भयो? उसमा पक्कै पनि दूरदृष्टि छ!” तिनीहरू उसलाई आराधना गरिरहेका थिए, होइन र? ऊप्रति मानिसहरूको मनोवृत्ति तत्कालै परिवर्तन भयो। उसले बस सुसमाचार समूहहरू स्थापित गर्ने कुरा मात्र गर्‍यो तर उसले पछि कुनै पनि विशेष काम गरेन—उसले खोक्रा नाराहरू मात्र फलाक्यो। खोक्रा नाराहरू फलाक्नुमा अवश्यै उसको आफ्नै उद्देश्य थियो; ऊ आफ्नो देखावटी गरिरहेको थियो, मानिसहरूले उसलाई ठूलो मानून् र आराधना गरून् भन्ने चाहिरहेको थियो। त्यसलगत्तै, माथिबाट कार्य प्रबन्ध जारी भयो। जब दाजुभाइ-दिदीबहिनीहरूले त्यो कुरा देखे, उनीहरू चकित भए र उनीहरूले भने, “गजबै भो! यो त अगमवाणी होइन र? तपाईँले यो कुरा कसरी थाहा पाउनुभयो? तपाईँ हामीले भन्दा राम्रो सत्यता बुझ्नुहुन्छ; तपाईँको कद हाम्रोभन्दा ठूलो छ। हाम्रो कद अत्यन्तै सानो छ। सुसमाचार प्रचार गर्ने बेला भयो भनेर तपाईँले हामीलाई भनिसक्नुभएको थियो, जबकि हामी भावशून्य थियौँ र हामीलाई केही थाहै थिएन। हेर्नू त, तपाईँले सङ्गति गरेको कुरा माथिबाटको कार्य प्रबन्धसँग मिल्दैन र? यो संयोगवश मिलेको हो, र अब यो पुष्टि भएको छ।” यस घटनामार्फत, सबैले साधारण रूपमा नभएर पूर्ण समर्पणका साथ, झण्डै ऊसामु घुँडा टेक्ने र ढोग्ने अवस्थासम्म पुगेर उसलाई अझ बढी आराधना गरे। धेरैजसो मानिसहरूलाई यो मामलाबारे थाहै थिएन; यदि त्यसबारे ऊ आफैले नभनेको भए, कसैलाई थाहा हुन्थेन, त्यो परमेश्‍वरलाई मात्र थाहा हुन्छ। यो अत्यन्तै प्रस्ट मामला थियो, र उसले यो कुरा कसैसामु प्रकट गरेन, बरु उनीहरूलाई निर्लज्ज रूपमा छल गर्ने निर्णय गर्‍यो। के यो व्यवहारलाई कुटिल मानिन्छ? (मानिन्छ।) किन उसले अरूलाई यसरी छल गर्‍यो? उसले यस तरिकाले व्यवहार र कार्य गर्न सक्नुको कारण के थियो? उसले हृदयमा साँच्चै के सोचिरहेको थियो? ऊ आफूलाई मानिसहरूले फरक रूपमा हेरून्, ऊ साधारण व्यक्ति होइन भन्ठानून् भन्ने चाहन्थ्यो। के यो सामान्य मानवतामा हुनुपर्ने कुरा हो? (होइन।) यस्तो व्यक्तिका कार्यहरू घिनलाग्दा र निर्लज्ज हुन्छन्। के तैँले यसलाई कुटिल कुरा मान्नेथिस्? (मान्नेथिएँ।) यो कुरा कुटिल हुनुबाहेक अलि घिनलाग्दो पनि छ।

ख्रीष्टविरोधीहरूमध्ये, एकखाले व्यक्ति हुन्छ जसले कहिल्यै कुनै गलत कुरा भनेको सुनिएको छैन वा गलत काम गरेको देखिएको छैन; उसले जे गर्छ र जसरी काम गर्छ ती सामान्यतया असल मानिन्छन् र सबैबाट अनुमोदित हुन्छन्। ऊ प्रायजसो कृपालु सन्तझैँ मुहार बनाएर मुस्कुराउँछ, र कहिल्यै कसैलाई काटछाँट गर्दैन। मानिसहरूले जे-जस्तो गल्ती गरे पनि, ऊ सधैँ ममतामय आमाको जत्तिकै क्षमाशील हृदयले उनीहरूलाई सहन्छ। ऊ मण्डलीमा प्रशासनिक आदेशहरू उल्लङ्घन गर्ने, बाधा र अवरोधहरू सिर्जना गर्ने, वा दुष्ट कार्यहरू गर्ने मानिसहरूलाई कहिल्यै कारबाही गर्दैन। के यो उसले यी कुराहरू देख्न वा खुट्ट्याउन नसकेकाले हो? अहँ, यो दुवैमध्ये कुनै पनि होइन; उसले ती कुरा देख्न र खुट्ट्याउन सक्छ, तर उसले हृदयमा के विश्वास गर्छ भने, यदि यी मानिसहरूलाई पखालियो अनि मण्डली इमानदारहरू, सत्यता पछ्याउनेहरू, परमेश्‍वरप्रति निष्कपट रूपले समर्पित हुनेहरूले मात्र भरिएर शान्त बन्यो भने, ऊ आफै सजिलै खुट्ट्याइन सक्छ र उसले मण्डलीमा आफूले जमाको स्थान गुमाउन सक्छ। यसर्थ, उसले यी मानिसहरूलाई साथमा राख्छ, दुष्कर्मीहरूलाई दुष्टता गरिरहन, झूट बोल्नेहरूलाई झूट बोलिरहन, र बाधा दिनेहरूलाई बाधा दिइरहन दिन्छ, यी बाधाहरूमार्फत मण्डली कहिल्यै शान्त नहोस् भन्ने सुनिश्चित गर्छ, र त्यसरी आफ्नो हैसियत सुरक्षित राख्छ। त्यसोभए, कसैलाई निष्कासन गर्नुपर्‍यो, निराकरण गर्नुपर्‍यो, एक्ल्याउनुपर्‍यो, वा पदबाट हटाउनु पर्‍यो भने, उसले के भन्छ? “हामीले मानिसहरूलाई पश्चात्ताप गर्ने मौका दिनैपर्छ। कोसँग पो कमीकमजोरी वा भ्रष्टता हुँदैन र? कसले गल्ती गरेको हुँदैन? हामीले सहनशील हुन सिक्नैपर्छ।” दाजुभाइ-दिदीबहिनीहरूले यसबारे मनन गर्छन् र भन्छन्, “हामी परमेश्‍वरलाई साँच्चै विश्वास गर्ने र अपराध गर्ने वा मूर्ख र अज्ञानीहरूलाई सहन्छौँ, तर दुष्ट मानिसहरूलाई सहँदैनौँ। ऊ दुष्ट व्यक्ति हो।” ख्रीष्टविरोधीले जवाफ दिन्छ, “ऊ कसरी दुष्ट व्यक्ति हो? ऊ कहिलेकाहीँ मात्र रुखो बोली बोल्छ; त्यो दुष्टता होइन। हत्या गर्ने र संसारमा आगजानी गर्ने मानिसहरू वास्तविक दुष्ट मानिस हुन्।” तर ख्रीष्टविरोधीले वास्तवमा के सोच्छ? “ऊ दुष्ट व्यक्ति हो? के ऊ म जत्तिकै दुष्ट छ? तिमीले मैले गरेको कुरा देखेकै छैनौ, म भित्री रूपमा के सोचिरहेको छु भनेर तिमीलाई थाहै छैन। थाहा भएको भए, के तिमीहरूले मलाई पखाल्नेथिएनौ र? उसलाई पखाल्ने सोचिरहेका छौ? सम्भव छैन! म तिमीलाई उसलाई तह लगाउन दिनेछैनँ। जसले प्रयास गर्छ, म ऊसित रिसाउनेछु, म उसका लागि परिस्थितिहरू एकदमै कठिन बनाइदिनेछु! जसले उसलाई तह लगाउन खोज्छ, म त्यसलाई निष्कासित गर्नेछु!” तर के उसले यो कुरा सुन्नेगरी भन्छ? अहँ, भन्दैन। त्यसोभए उसले के गर्छ त? पहिला उसले परिस्थिति साम्य बनाउँछ, मामिलाको स्थितिलाई स्थिर पार्छ, मण्डलीलाई अगुवाइ गर्न सक्षम र विभिन्न शक्तिहरूलाई सन्तुलन गर्न सक्ने देखिन्छ, ताकि मण्डली ऊविना चल्न नसकोस्। के यसरी उसको पद सुरक्षित हुँदैन त? उसको पद सुरक्षित भइसकेपछि, के उसको जीविका सुरक्षित हुँदैन र? कुटिल हुनु भनेको यही हो। त्यसैले धेरैजसो मानिस यस्ता व्यक्तिलाई छर्लङ्गै बुझ्न सक्दैनन्। किन सक्दैनन्? तिनीहरू कहिल्यै सत्य बोल्दैनन्, न त हल्का रूपमा नै काम गर्छन्। माथिले तिनीहरूलाई जे अह्राए पनि, तिनीहरू झारा टार्छन्; वितरण गर्नुपर्ने पुस्तकहरू तिनीहरू पठाइदिन्छन्; तिनीहरू हप्तामा केही भेला गरिराख्छन्, र भेलाहरूको समयमा सङ्गतिमा एकाधिकार जमाउँदैनन्। बाहिरबाट हेर्दा, सबथोक सिद्ध र खोटरहित देखिन्छ, आलोचना गर्ने ठाउँ नै हुँदैन। तर तिमीहरू एउटा कुरा चाहिँ खुट्ट्याउन सक्छौ: तिनीहरू दुष्ट मानिसहरूलाई कहिल्यै तह लगाउँदैनन्। बरु उल्टै, तिनीहरूको रक्षा गर्छन्, निरन्तर रूपमा तिनीहरूको ढाकछोप र बचाउ गर्छन्। के यो कुटिल कुरा होइन र? यसमा तिनीहरूको व्यवहारको कुटिल पक्ष के हो, केन्द्रविन्दु के हो? यी कुराहरूलाई प्रस्ट्याउनैपर्छ। तिनीहरू कहिल्यै सत्य बोल्दैनन्, सधैँ झूट बोलेर परमेश्‍वरको घरलाई धोका दिन्छन्। तिनीहरू दुष्ट मानिसहरूले दुष्टता गरेको देख्छन् तर तिनीहरूलाई कहिल्यै तह लगाउँदैनन्, सधैँ मामिलालाई सामसुम पार्ने गर्छन्, अनि धैर्य र सहनशीलता अभ्यास गर्छन्। तिनीहरूले यी कुरा गर्नुको मनसाय के हो? के यो साँच्चै मानिसहरूलाई एक-अर्काको सबल पक्षबाट सिकेर आफ्ना कमीकमजोरी सुधार्न र एक-अर्काप्रति सहनशील हुन मद्दत गर्नु हो? (होइन।) त्यसोभए तिनीहरूको उद्देश्य के हो? तिनीहरू आफ्नो प्रभाव बलियो पार्न, र आफ्नो हैसियत स्थिर पार्न चाहन्छन्। तिनीहरूलाई के थाहा छ भने दुष्ट मानिसहरूलाई पखालिएपछि तिनीहरूको पालो आउनेछ; तिनीहरू यही कुरादेखि डराउँछन्। त्यसकारण, तिनीहरू दुष्ट मानिसहरूलाई साथमै राखिरहन्छन्; तिनीहरू त्यहाँ भइञ्जेल, ख्रीष्टविरोधीको हैसियत सुरक्षित हुन्छ। यदि दुष्ट मानिसहरूलाई पखालियो भने, ख्रीष्टविरोधी सकिनेछ। दुष्ट मानिसहरू भनेको उसको सुरक्षाको पर्खाल, उसको कवच हो। त्यसैले, चाहे जोसुकैले दुष्ट मानिसहरूको खुलासा गरोस् वा तिनीहरूलाई पखाल्नुपर्छ भनेर सुझाव देओस्, ऊ यसो भन्दै असहमति जनाउँछ, “तिनीहरूले अझै आफ्ना कर्तव्य निभाउन सक्छन्, अझै पैसा चढाउन सक्छन्; कम्तीमा पनि, तिनीहरूले अझै पनि श्रम गर्न सक्छन्!” ऊ दुष्ट मानिसहरूको बचाउ गर्ने कारण र बहानाहरू खोज्छ, अनि सामान्यतया, समझशक्ति नभएका मानिसहरूले ऊभित्र लुकेको दुर्भावनापूर्ण नियत देख्न सक्दैनन्, त्यसलाई खुट्ट्याउन सक्दैनन्।

के कुनै ख्रीष्टविरोधीका कुटिल कार्यहरूले तिमीहरूमा गहिरो छाप पारेका कुनै अन्य उदाहरणहरू छन्? कसैले भन त। (एक जना दिदी सुसमाचार समूहकी सुपरिवेक्षक थिइन्, र हरमहिना उनले केही मानिस प्राप्त गर्थिन्, तीमध्ये कतिपय गैरविश्‍वासी थिए। ख्रीष्टविरोधीले कार्य प्रबन्धलाई प्रसङ्गबाहिर गएर व्याख्या गर्‍यो, उसले भन्यो, सुसमाचार प्रचार मुख्य गरी सम्प्रदायका मानिसहरूप्रति लक्षित हुनुपर्छ, गैरविश्‍वासीहरू गौण हुनुपर्छ, अनि यदि गैरविश्‍वासीहरूप्रति ध्यान केन्द्रित गरियो भने, त्यो कार्य प्रबन्धको गम्भीर उल्लङ्घन हो। उसले “सत्यताको अभ्यास नगर्नेहरूलाई एउटा चेतावनी” बाट परमेश्‍वरका वचनहरूसमेत प्रयोग गरेर यस व्यवहारको विश्लेषण गर्‍यो। त्यसपछि उसले सबैलाई यसो भन्दै भोट गर्न लगायो, “के यस्तो व्यक्ति अझै पनि सुपरिवेक्षक हुन सक्छ?” त्यो बेला, मण्डलीका धेरै जना एकदुई वर्ष मात्र भएका नयाँ विश्वासी थिए र उनीहरूले खुट्ट्याउन सक्दैनथे, त्यसैले उनीहरू कार्य प्रबन्ध उल्लङ्घन गर्नु गम्भीर हो भन्ने महसुस गरेर उक्त दिदीलाई बर्खास्त गर्न सहमत भए। ती दिदी त्यो बेला एकदमै नकारात्मक बनिन्; यस ख्रीष्टविरोधीद्वारा चिरफार गरिएपछि र दोषी ठहराइएपछि, उनलाई आफू नै ख्रीष्टविरोधी भएको र पक्कै पनि परमेश्‍वरद्वारा हटाइने महसुस भयो, अनि उनी अत्यन्तै नकारात्मक बनिन्, र उनलाई जिउन मन लागेन। त्यसअलावा, यस ख्रीष्टविरोधीले माथिका केही प्रवचन र सङ्गतिहरू पनि रोकिराख्यो, हामीलाई सुन्न दिएन। उसले माथिको सङ्गति अत्यन्तै कठोर छ र यो सुनेपछि सानो कदका हामी नयाँ विश्वासीहरूले धारणा विकास गर्नेछौँ भनेर दाबी गर्‍यो। बाहिरी रूपमा, उसले हामीलाई ख्याल गरिरहेको जस्तो देखिन्थ्यो, तर वास्तवमा, उसलाई यदि हामीले माथिका प्रवचनहरू सुन्यौँ भने हामीले उसलाई खुट्ट्याउन सक्नेछौँ, र त्यसपछि उसले हामीलाई नियन्त्रणमा राख्न सक्नेछैन भन्ने डर थियो। उसले यी उचित देखिने विधिहरू प्रयोग गरेर मानिसहरूलाई सास्ती दिने र ठग्ने गर्थ्यो, उसले गरेको कुरा तर्कसङ्गत र परमेश्‍वरको घरको कार्य प्रबन्धअनुसार छ जस्तो देखाउँथ्यो।) यो घटनालाई निश्चय नै कुटिल भनेर व्याख्या गर्न सकिन्छ। जोकोही ख्रीष्टविरोधीले निरन्तर रूपमा उस्तै अभ्यासहरू गर्छ, त्यसमा अलिकति पनि फरक हुँदैन, तिनीहरूले गर्ने जुनसुकै कुराका अभिप्राय र लक्ष्यहरू उही हुन्छन्। के यसले ख्रीष्टविरोधीहरू वास्तवमा पिशाच र दुष्टात्मा हुन् भनेर प्रमाणित गर्दैन र? (गर्छ।) अवश्यै गर्छ। ख्रीष्टविरोधीहरू अर्थात् यी पिशाच र दुष्टात्माहरूका कार्यहरूलाई कुटिल भनेर व्याख्या गर्नु पूर्णतया उपयुक्त हुन्छ र त्यो बिलकुलै बढाइचढाइ गरिएको हुँदैन।

यी उदाहरणहरूबाट तिमीहरूले केही अन्तर्ज्ञान प्राप्त गरेको हुनुपर्छ; के तिमीहरूले ख्रीष्टविरोधीहरूका कुटिल कार्यहरूबारे केही समझशक्ति विकास गर्न थालेका छौ? गोप्य अभिप्राय र मनसायसहितको कुटिल व्यवहार संलग्न कुनै पनि कुरा साधारण व्यक्तिको कार्य होइन, इमानदार व्यक्तिको कार्य होइन, र निश्चय नै सत्यता पछ्याउने व्यक्तिको कार्य होइन। के तिनीहरूले गर्ने कामकुरा सत्यता अभ्यास गर्नु हो? के तिनीहरूले परमेश्‍वरको घरका हितहरूको रक्षा गरिरहेका हुन्छन्? (हुँदैनन्।) त्यसोभए, तिनीहरू के गरिरहेका हुन्छन्? तिनीहरू मण्डलीका काममा अवरोध पुऱ्याइरहेका र विघटन ल्याइरहेका, दुष्टता गरिरहेका हुन्छन्; तिनीहरू परमेश्‍वरको मार्ग पछ्याइरहेका हुँदैनन्, न त परमेश्‍वरको घरको कामलाई समर्थन नै गरिरहेका हुन्छन्। तिनीहरू जे गर्छन् त्यो मण्डलीको काम होइन; तिनीहरू आफ्नै एजेन्डा पछ्याउन मण्डलीको काम गरेको खोल मात्र ओडिरहेका हुन्छन्, विशेष गरी आफ्नो व्यक्तिगत स्वार्थ र शैतानका स्वार्थहरू जोगाइरहेका हुन्छन्। अरू कुनै उदाहरणहरू छन्? (२०१५ मा, माथिबाट एउटा कार्य प्रबन्ध जारी भयो, जसमा हामीलाई झूटा अगुवाहरू खुट्ट्याउने अनि साँचो र झूटो मण्डलीहरूबीचको भिन्नता छुट्ट्याउनेबारे सङ्गति गर्न “जागृत” को लेख प्रयोग गर्न निर्देशन दिइएको थियो। मण्डलीमा एक जना अगुवा थियो जो भर्खरै बर्खास्त भएको थियो, जसले के भन्थ्यो भने हामी परमेश्‍वरका नयाँ विश्वासी हौँ र सानो कदका छौँ, अनि हामी माथिको कार्य प्रबन्धलाई अत्यन्तै सतही रूपमा बुझ्छौँ—परमेश्‍वरका कार्यहरू बुझ्न सकिँदैनन्, र माथिले यो प्रबन्धलाई गहिरो अर्थमा जारी गऱ्यो। उसले यसो पनि भन्यो, “झूटा अगुवा र ख्रीष्टविरोधीहरूलाई खुट्ट्याउने सत्यताहरूका सम्बन्धमा, माथिले यसअघि धेरै सङ्गति प्रदान गरेको छ र त्यसलाई एकदमै प्रस्टसित व्याख्या गरेको छ। यदि त्यो झूटा अगुवा र ख्रीष्टविरोधीहरूलाई खुट्ट्याउने कुरा मात्र भएको भए, अर्को कार्य प्रबन्ध जारी गर्नुपर्ने थियो र?” पछि, उसले सन्दर्भविनै विगतका माथिको कार्य प्रबन्ध, प्रवचन, र सङ्गतिहरूका खण्डहरू लिएर दसौँ हजार शब्द सामग्रीहरू सङ्कलन गरी दाजुभाइ-दिदीबहिनीहरूलाई भ्रममा पाऱ्यो, हामीलाई त बरु “जागृत” लाई खुट्ट्याउन लगायो। त्यो बेला, हामी भ्रममा पऱ्यौँ अनि हामीले झूटा अगुवा र ख्रीष्टविरोधीहरूलाई खुट्ट्याउन ध्यान दिएनौँ। पछि, यो व्यक्ति ख्रीष्टविरोधी भएको खुलासा भयो। उसलाई यदि सबैले झूटा अगुवा र ख्रीष्टविरोधीहरूलाई खुट्ट्याउन थाले भने, उसका दुष्ट कार्यहरू पर्दाफास गर्नेछन् र उसलाई खुट्ट्याउनेछन् भन्ने डर थियो, त्यसैले बरु उसले जानाजानी हामीलाई गलत दिशामा डोऱ्याएर “जागृत” लाई खुट्ट्याउन लगायो।) यो चतुऱ्याइँ, गलत दिशामा लैजाने तरकिब थियो, जसले ध्यान भङ्ग गरेर ध्यान अन्तै मोड्थ्यो ताकि ऊप्रति कसैले पनि ध्यान नदेओस्। के यो परिचित विधिजस्तो लाग्दैन? जब ठूलो रातो अजिङ्गरले आफ्नो राजनैतिक प्रणालीभित्र आन्तरिक अशान्ति वा सर्वसाधारणले हड्ताल वा विद्रोहको योजना गर्नेजस्ता सङ्कट सामना गर्छ, तब त्यसले यही तरकिब प्रयोग गर्छ—ध्यान अन्तै मोड्ने तरकिब। त्यसले यो विधि बारम्बार अपनाउँछ। जब कुनै सङ्कट उत्पन्न हुन्छ, तब त्यसले युद्धको त्रास पैदा गर्छ, देशभक्ति फैलाउँछ, अनि त्यसपछि प्रतिरोध युद्ध र देशभक्तिसम्बन्धी चलचित्रहरू निरन्तर रूपमा देखाउँछ वा झूटा समाचार फैलाई राष्ट्रवादी भावना जगाएर ध्यान अन्तै मोड्छ। ठूलो रातो अजिङ्गरले यी कुरा गोप्य मनसायले, अव्यक्त उद्देश्यहरू राखेर गर्छ—यसलाई कुटिल व्यवहार भनिन्छ। ख्रीष्टविरोधीहरूको पूर्वज को हो? त्यो ठूलो रातो अजिङ्गर, दियाबलस हो। तिनीहरूका कार्यहरूको प्रकृति ठ्याक्कै उस्तै हुन्छ, मानौँ तिनीहरू एकअर्काका साझेदार हुन्। ख्रीष्टविरोधीहरूका षड़्यन्त्र र विधिहरू कहाँबाट आउँछन्? ती तिनीहरूका पूर्वज, दियाबलस शैतानले सिकाएका हुन्। शैतान तिनीहरूभित्र हुने भएकाले तिनीहरू कुटिल रूपमा चल्नु एकदमै सामान्य कुरा हो; यसले तिनीहरूमा ख्रीष्टविरोधी प्रकृति छ भनी पूर्ण रूपमा प्रकट गर्छ।

(परमेश्‍वर, म एउटा उदाहरण सुनाउन चाहन्छु। एक जना ख्रीष्टविरोधीको यो घटना जिजिन पाष्टरीय इकाइमा घटेको हो। २०१२ को वसन्त ऋतुतिरको कुरा हो। एन नाम गरेको एक जना ख्रीष्टविरोधीले विभिन्न मण्डलीमा धेरै भ्रम फैलाएको थियो र “परमेश्‍वर धर्ती छाड्नुअघि सबैभन्दा बढी के कुरालाई ख्याल गर्नुहुन्छ” शीर्षकको पर्चासमेत लेखेर गोप्य रूपमा सारा मण्डलीहरूलाई बाँडेको थियो। उसले परमेश्‍वर जानुभएपछि उहाँका चुनिएका मानिसहरूले पवित्र आत्माद्वारा प्रयोग गरिएको मानिसको कुरा सुन्नेछन् कि छैनन् भन्ने कुरालाई परमेश्‍वर आफू जानुअघि सबैभन्दा बढी ख्याल गर्नुहुन्छ, त्यसैले हामीले परमेश्‍वरका अभिप्रायहरू बुझ्नुपर्छ; र अब, परमेश्‍वरको वचन खानु र पिउनुको साटो पवित्र आत्माले प्रयोग गरेको मानिसको प्रवचन, सङ्गति र कार्य प्रबन्ध मात्र पढे पुग्छ भनेर दाबी गऱ्यो। फलस्वरूप, धेरै दाजुभाइ-दिदीबहिनी भ्रममा परे; उनीहरूले परमेश्‍वरको वचन खान र पिउन छाडे, जुन त्यो ख्रीष्टविरोधीले हासिल गर्न खोजेको लक्ष्य थियो। ख्रीष्टविरोधीको कपटीपन त्यसैमा हुन्छ, उसले पवित्र आत्माद्वारा प्रयोग गरिएको मानिसलाई गवाही दिने भेषमा मानिसहरूलाई परमेश्‍वरको वचनबाट टाढा पुर्‍यायो, परमेश्‍वरको वचन खाने र पिउने काम त्याग्न लगायो, साथै मानिसहरूलाई आफूले परमेश्‍वरको हृदय गहन रूपमा बुझेको छ भन्ने महसुस गरायो। उसले परमेश्‍वर जानुअघि उहाँ के कुरालाई ख्याल गर्नुहुन्छ भनेर सोचेकाले मानिसहरूले उसलाई उच्च सम्मान र आराधना गरे।) उसले पवित्र आत्माद्वारा प्रयोग गरिएको मानिसलाई किन उच्च पार्‍यो? पवित्र आत्माद्वारा प्रयोग गरिएको मानिस त मानव हो, र ऊ पनि मानव नै हो। उसले पवित्र आत्माद्वारा प्रयोग गरिएको मानिसलाई उच्च पारेर मानिसहरूलाई वास्तवमा उसैलाई आराधना गर्न र उच्च पार्न लगाइरहेको थियो; उसको लक्ष्य त्यही थियो। हामीले उसको कुरा सही थियो वा गलत भनी मूल्याङ्कन गरेर मात्र हुँदैन; हामीले उसका शब्दहरूले हासिल गरेका परिणाम र उद्देश्यहरूलाई हेर्नुपर्छ; त्यो नै मुख्य कुरा हो। त्यसैले, उसले पवित्र आत्माद्वारा प्रयोग गरिएको मानिसलाई उच्च पार्नुको उद्देश्य वास्तवमा आफैलाई उच्च पार्नु थियो; उसको उद्देश्य त्यही थियो। उसलाई थाहा थियो, पवित्र आत्माद्वारा प्रयोग गरिएको मानिसलाई उच्च पार्दा निश्चय नै कसैले विरोध गर्नेछैन, र मानिसहरूले ऊसँग सहमत भएर उसलाई उच्च पार्नेछन्। तर यदि उसले सिधै आफूलाई उच्च पारेर आफ्नो गवाही दिएको भए, मानिसहरूले उसलाई खुलासा गर्न, खुट्ट्याउन, र नकार्न सक्थे। त्यसकारण, त्यो ख्रीष्टविरोधीले आफूलाई उच्च पार्न र आफ्नो गवाही दिन पवित्र आत्माद्वारा प्रयोग गरिएको मानिसलाई उच्च पार्ने तरकिब अपनायो; यो नै त्यस ख्रीष्टविरोधीको धूर्तता थियो। ख्रीष्टविरोधी एनका कार्यहरू एकदमै कुटिल थिए, मानिसहरू सजिलै उसको भ्रममा पर्थे—यो एक विशिष्ट ख्रीष्टविरोधी घटना हो। परमेश्‍वरका चुनिएका मानिसहरूले यो ख्रीष्टविरोधीको घटनाबाट खुट्ट्याउन सिक्नुपर्छ, ख्रीष्टविरोधीहरूका कुटिल पक्षहरू, साथै तिनीहरूले मानिसहरूलाई भ्रममा पारेर परिणाम हासिल गर्न प्रयोग गर्ने प्रचलित विधि र उपायहरू बुझ्नुपर्छ। यी कुरा बुझ्नाले मानिसहरूलाई ख्रीष्टविरोधीहरू खुट्ट्याउनमा ठूलो फाइदा पुग्छ। अरू कसले उदाहरण सुनाउनु छ?

(परमेश्‍वर, मैले पनि एउटा ख्रीष्टविरोधी घटना सुनाउनु छ। यो हेनान पाष्टरीय इकाइको घटना हो। २०११ तिर, ख्रीष्टविरोधी यु, जो एक बर्खास्त भएकी झूटो अगुवा थिई, उसलाई मण्डलीले पखाल्ने कामको जिम्मा लिन खटाएको थियो किनकी उसमा केही प्रतिभा र कार्य अनुभव थियो। त्यसबखत, झूटा अगुवा र ख्रीष्टविरोधीहरूलाई पूर्ण रूपले खुलासा र उन्मूलन गर्न माथिबाट एउटा कार्य प्रबन्ध जारी भएको थियो। हैसियत मन पराउने युले यसलाई पुनरागमनको अवसरका रूपमा देखी। उसले कार्य प्रबन्ध कार्यान्वयन गर्ने बहानामा पवित्र आत्माको कामको प्रवाह पछ्याउन अनि झूटा अगुवा र ख्रीष्टविरोधीहरूलाई खुट्ट्याउनमा ध्यान दिन निरन्तर रूपमा दाजुभाइ-दिदीबहिनीहरूसँग सङ्गति गरी। तर, उसले तिनलाई खुट्ट्याउने सिद्धान्तहरू सङ्गति गरिन बरु हामीलाई अगुवा र कामदारहरूप्रति ध्यान दिन लगाई। प्रत्येक भेलामा, उसले दाजुभाइ-दिदीबहिनीहरूलाई अगुवा र कामदारहरूको कार्य प्रस्तुतिबारे बोल्न लगाउँथी। हामीले बोलेपछि, ऊ तिनीहरूका काममा भएका केही विचलनहरू र तिनीहरूले प्रकाश गरेका भ्रष्ट स्वभावहरूलाई समातेर यी समस्याहरूको प्रकृतिलाई बढाइचढाइ गर्थी, र तिनीहरूलाई सिधै झूटा अगुवा भनेर बर्खास्त गर्थी। पछि, उसले यी झूटा अगुवा र कामदारहरूलाई कसरी निमिट्यान्न पारेकी थिई भनेर दाजुभाइ-दिदीबहिनीहरूलाई निरन्तर रूपमा गवाही दिन्थी, यसरी उनीहरूलाई आफूमा खुट्ट्याउने क्षमता र कार्य सामर्थ्य भएको महसुस गराउँथी। वास्तवमा, उसले यी अगुवा र कामदारहरूको बर्खासीको मौका छोपेर पुनरागमन गर्ने र अगुवा हुने लक्ष्य राखेकी थिई। युको भ्रममा परेका दाजुभाइ-दिदीबहिनीहरूले अगुवा र कामदारहरूले प्रकाश गरेको भ्रष्टता र तिनीहरूको काममा रहेका विचलनहरू देखेर, तिनीहरू झूटा अगुवा पो हुन् कि भन्ने शङ्का गर्न थाले, र उनीहरूले मण्डलीका सबै तहका अगुवाहरूलाई प्रश्नसमेत गरे, जसका कारण उनीहरूले अगुवा र कामदारहरूका काममा सामान्य रूपमा सहकार्य गर्न सकेनन्। सानो कदका थुप्रै अगुवा र कामदारहरू पनि एकदमै बाधित भए, नकारात्मकता र सजगताको स्थितिमा जिए, उनीहरूले आफ्ना कर्तव्यहरू सामान्य रूपमा गर्न सकेनन्, जसका कारण मण्डली अस्तव्यस्त भयो। त्यसबखत, धेरै मानिसले यस ख्रीष्टविरोधीलाई आराधना गरे, र झण्डै एक दर्जन मण्डलीहरू यस ख्रीष्टविरोधीको भ्रम र नियन्त्रणमा परे। यो ख्रीष्टविरोधी प्रकट भएपछि पनि, कतिपय मानिसले उसलाई खुट्ट्याउन सकेनन्, उसले मण्डलीको काम सम्हालिरहेकी छे भन्ने विश्वास गरे, र कतिपय त उसका पक्षमा समेत उभिए।) भ्रममा परेका दाजुभाइ-दिदीबहिनीहरूलाई पछि के भयो? (सङ्गति र सहयोगमार्फत, कतिपयले ख्रीष्टविरोधीलाई खुट्ट्याए र उद्धार पाए, तर कतिपय चाहिँ, अरूले उनीहरूसित जति नै सङ्गति गरे पनि, उनीहरूले हठ कसेर ख्रीष्टविरोधीलाई नै पछ्याउने निधो गरे, र अन्त्यमा यी मानिसहरूलाई हटाइयो।) के अहिले धेरैजसो मानिसले यस ख्रीष्टविरोधीलाई खुट्ट्याउँछन् त? (अब उनीहरूले केही मात्रामा खुट्ट्याउँछन्।) जिद्दी भइरहने र नबद्लिनेहरू नष्ट हुन योग्य हुन्छन्; ख्रीष्टविरोधीलाई पछ्याउनुको परिणाम यही हो।

हामीले भर्खरै ख्रीष्टविरोधीहरूका कुटिल कार्यहरूका विभिन्न प्रकटीकरणबारे सङ्गति गर्‍यौँ। अब, त्यसबारे सारांशमा कुरा गरौँ: ख्रीष्टविरोधीहरूको यस्तो व्यवहारले व्यक्त गर्ने सार र स्वभाव के हो? (दुष्टता।) यो मुख्यतः दुष्टता नै विशेषता भएको स्वभाव हो। त्यसोभए के हामी दुष्ट स्वभावका मानिसहरू प्रायः कुटिल तरिकामा कार्य गर्छन्, र कुटिल रूपमा कार्य गर्नेहरूमा एकदमै दुष्ट स्वभाव हुन्छ भन्न सक्छौँ? (सक्छौँ।) के यो तार्किक तर्क हो? बाहिरबाट हेर्दा यो कताकता तर्कजस्तो देखिए पनि, वास्तवमा, परिस्थितिहरू ठ्याक्कै यस्तै हुन्छन्—दुष्ट स्वभावका मानिसहरू प्राय: कुटिल तरिकामा चल्छन्। ख्रीष्टविरोधीहरूका कुटिल तरिकामा कार्य गर्ने प्रकृति सार शैतानबाट उत्पन्न हुन्छ; तिनीहरू दियाबलस र शैतानजस्तै हुन् भन्ने कुरा निकै प्रस्ट छ। ख्रीष्टविरोधीहरू कसरी काम गर्छन् भनी हेरेर, तैँले दियाबलसहरू र शैतान कसरी चल्छन् भनी बुझ्न सक्छस्। वास्तविक दियाबलसहरू र शैतान र ठूलो रातो अजिङ्गरले योभन्दा अझ गम्भीर रूपमा काम गर्छन्। केवल एउटा ख्रीष्टविरोधीले समेत अत्यन्तै कुटिल रूपमा, यस्तो चलाक तरकिबका साथ काम गर्छ, गल्ती कोट्याउने कुनै ठाउँ नराखी यसरी बोल्छ कि कसैले पनि कुनै त्रुटि भेट्टाउन वा उसको गल्ती पक्रन असम्भव हुन्छ। बूढा दियाबलसहरू र शैतान त झनै कति कुटिल होलान्! ख्रीष्टविरोधीहरूको कुटिल व्यवहारको दृष्टिकोणबाट विचार गर्दा, हैसियतविहीन साधारण मानिसहरू, जो विरलै अरूसित कुराकानी गर्छन् वा खुल्छन्, जो पारदर्शिताविना काम गर्छन् र आफूले भित्री रूपमा के सोचिरहेको छु वा के गर्ने विचार गरिरहेको छु र आफूले काम गर्नुका अभिप्रायहरू के-के हुन् भनी अरूलाई थाहा दिन चाहँदैनन्, जो अत्यन्तै गोप्य रहन्छन् र आफूलाई राम्रोसँग लुकाउँछन्—के तिनीहरूका बोली र व्यवहारले पनि कुटिलपनको सङ्केत दिँदैनन् र? यदि यस्ता मानिसहरूलाई ख्रीष्टविरोधी भनेर चित्रण गरिएन भने, तिनीहरू निश्चय नै ख्रीष्टविरोधी मार्गमा हिँडिरहेका हुन्छन्। यो निश्चित छ। यदि ख्रीष्टविरोधीका मार्गमा हिँड्नेहरू काटछाँट स्विकार्दैनन्, अरूका सुझावहरू मान्दैनन्, र त्योभन्दा पनि सत्यता स्विकार्दैनन् भने, हैसियत प्राप्त गरेपछि, तिनीहरू ख्रीष्टविरोधी बन्छै बन्छन्; यो समयको कुरा मात्र हो। यदि त्यस्तो दुष्ट स्वभाव भएका र एकपटक ख्रीष्टविरोधी मार्गमा हिँडिसकेका कतिपय मानिसले ख्रीष्टविरोधीसँग केही समानता देखाएका छन्, तर काटछाँट स्विकारेपछि, पश्चात्ताप गर्छन्, सत्यता स्विकार्न सक्छन्, पहिलेको मार्ग त्याग्छन्, र बदलिएर सत्यता अभ्यास गर्न सक्छन् भने, नतिजा के हुनेछ? यस्तो बदलाबले उनीहरूलाई ख्रीष्टविरोधी मार्गबाट अझ टाढा पुर्‍याउनेछ, जसले गर्दा उनीहरूलाई परमेश्‍वरमा विश्वास गर्ने सही मार्गमा प्रवेश गर्न सजिलो हुनेछ, र त्यसपछि उनीहरूले मुक्ति पाउने आशा पाउनेछन्। ख्रीष्टविरोधीहरू कसरी कुटिल तरिकामा कार्य गर्छन् भन्ने प्रकटीकरणहरूबारे सङ्गति यति नै हो; अर्को सङ्गति गर्नुपर्ने प्रकटीकरण भनेको तिनीहरू कसरी स्वेच्छाचारी र तानाशाही छन् भन्ने हो।

आ. ख्रीष्टविरोधीहरूको स्वेच्छाचारी र तानाशाही व्यवहार, अनि तिनीहरूले कसरी मानिसहरूलाई जबरजस्ती पालन गर्न लगाउँछन् भन्ने कुराको विश्लेषण

ख्रीष्टविरोधीहरू स्वेच्छाचारी र तानाशाही शैलीमा कार्य गर्छन्, अरूसँग कहिल्यै सङ्गति गर्दैनन् वा परामर्श माग्दैनन्, आफूखुसी काम गर्छन्, र अरूलाई जबरजस्ती पालन गर्न लगाउँछन्। के भन्न सकिन्छ भने ख्रीष्टविरोधीहरूले जे गरे पनि, तिनीहरूले जस्तोसुकै प्रबन्ध वा निर्णयहरू गरे पनि, अरूसँग सङ्गति गर्दैनन्, सहमतिमा पुग्दैनन्, समस्याहरू समाधान गर्न सत्यता खोज्दैनन्, र आफ्ना कर्तव्य पूरा गर्दा लागु गर्नुपर्ने सिद्धान्तहरू खोज्दैनन्। यसअलावा, तिनीहरू मानिसहरूलाई तिनीहरूले किन निश्चित तौरतरिकाले कामकुरा गरिरहेका छन् भनी बुझ्न दिँदैनन्, जसले गर्दा मानिसहरू अन्योलमा पर्छन् र तिनीहरूको कुरा सुन्न बाध्य हुन्छन्। यदि कसैले कुनै कुरा नबुझेर त्यसबारे ख्रीष्टविरोधीलाई सोधेमा, ऊ सङ्गति वा व्याख्या गर्न अनिच्छुक हुन्छ। यस मामलामा ख्रीष्टविरोधीले कस्तो परिस्थिति कायम राख्न चाहन्छ? एक-एक कुरा थाहा पाउने अनुमति कसैलाई पनि हुँदैन; सुसूचित हुने अधिकार कसैसँग पनि हुँदैन। ऊ आफूले जे चाहन्छ त्यही गर्छ, र उसलाई सही लागेको कुरा राम्ररी कार्यान्वयन हुनैपर्छ। अरूलाई प्रश्न गर्ने अधिकार हुँदैन, झन् उनीहरू ऊसँग सहकार्य गर्न त झनै योग्य हुँदैनन्; उनीहरूको भूमिका आज्ञापालन गर्ने र समर्पित हुने मात्र हो। ख्रीष्टविरोधी यसलाई कसरी हेर्छ? “तिमीहरूले मलाई अगुवाका रूपमा चुनेकाले तिमीहरू मेरो व्यवस्थापनअन्तर्गत छौ र तिमीहरूले मेरो कुरा सुन्नैपर्छ। यदि तिमीहरू मेरो कुरा सुन्न चाहँदैनौ भने, तिमीहरूले मलाई नचुन्नुपर्थ्यो। यदि तिमीहरू मलाई चुन्छौ भने, तिमीहरूले मेरो कुरा सुन्नुपर्छ। सबथोकमा मेरो अन्तिम निर्णय हुन्छ!” उसको नजरमा, ऊ र दाजुभाइ-दिदीबहिनीहरूबीचको सम्बन्ध के हो? ऊ आदेश दिने व्यक्ति हो। दाजुभाइ-दिदीबहिनीहरूले सही र गलत छुट्याउन मिल्दैन, सोधपुछ गर्न मिल्दैन, र उसलाई आरोप लगाउन, खुट्ट्याउन, प्रश्न गर्न वा शङ्का गर्न पाउँदैनन्; यी सबै निषेध गरिएका हुन्छन्। ख्रीष्टविरोधीले योजना, अभिव्यक्ति, र विधिहरू प्रस्ताव मात्र गर्नुपर्छ, अनि सबैले त्यसमा कुनै प्रश्न नगरी वाहवाही गर्नैपर्छ र सहमति जनाउनैपर्छ। यो अलि जबरजस्ती भएन र? यो कस्तो तरकिब हो? यो स्वेच्छाचारी र तानाशाही कुरा हो। यो कस्तो स्वभाव हो? (क्रूर।) सतही अर्थमा, “स्वेच्छाचारी” ले एक्लै निर्णयहरू गर्नु, अन्तिम निर्णय गर्नुलाई जनाउँछ; अनि “तानाशाही” को अर्थ एक्लैले कुनै मूल्याङ्कन वा निर्णय गरेपछि, अरू सबैले भिन्न मत वा अभिव्यक्ति नराखी, प्रश्नसमेत नगरी त्यो कार्यान्वयन गर्नैपर्ने स्थिति हो। स्वेच्छाचारी र तानाशाही हुनु भनेको कुनै परिस्थिति आइपर्दा, के गर्ने भनी निर्णय गर्नुअघि यसलाई आफैले मनन र विचार गर्नु हो। तिनीहरू कसरी कामकुरा गर्ने भन्नेबारे अरू कसैको सुझावविना, पर्दापछाडि आफै निर्णय गर्छन्; तिनीहरूका आफ्नै सह-कर्मचारी, सहकर्मी वा उच्च तहका अगुवाहरूले समेत हस्तक्षेप गर्न सक्दैनन्—स्वेच्छाचारी र तानाशाही हुनु भनेको यही हो। तिनीहरूले जस्तोसुकै परिस्थिति सामना गरे पनि, यसरी कार्य गर्नेहरू मनमा कुरा खेलाएर र जानाजानी दिमाग खियाएर निरन्तर अघि बढ्छन्, कहिल्यै अरूको परामर्श लिँदैनन्। तिनीहरू दिमागमा अनेक तरिकाले सोच्छन्, तर तिनीहरूले वास्तवमा के सोचिरहेका छन् भनेर कसैलाई थाहा हुँदैन। किन कसैलाई थाहा हुँदैन? किनकि तिनीहरूले यो कुरा भन्दैनन्। कतिपय मानिसले तिनीहरू बोलक्कड नभएर मात्र यस्तो हो भन्ठान्लान्, तर खास कुरा त्यही हो? यो व्यक्तित्वको मामला होइन; यो अरूलाई अन्धकारमा राख्न जानाजानीको निर्णय हो। तिनीहरू आफ्नै तवरले कामकुरा गर्न चाहन्छन्, तिनीहरूका आफ्नै लेखाजोखा हुन्छन्। तिनीहरू के लेखाजोखा गरिरहेका हुन्छन्? तिनीहरूका लेखाजोखा आफ्नै हित, हैसियत, ख्याति, प्राप्ति, र प्रतिष्ठासँग सम्बन्धित हुन्छन्। तिनीहरू कसरी आफ्नै पक्षमा कार्य गर्ने, आफ्नो हैसियत र प्रतिष्ठामा आँच आउन कसरी नदिने, अरूले तिनीहरूलाई छर्लङ्गै नदेख्ने गरी कसरी कार्य गर्ने, र विशेष गरी आफ्ना कार्यहरू माथिबाट कसरी लुकाउने भन्नेबारे मनन गर्छन्, र अन्त्यमा कसैलाई कुनै कमजोरी नदेखाई लाभ प्राप्त गर्ने आशा गर्छन्। तिनीहरू सोच्छन्, “यदि मैले क्षणिक भूलचूकमा केही गलत कुरा भनेमा, सबैले मलाई छर्लङ्गै देख्नेछन्। यदि कसैले बेला न कुबेला बोलेर मेरो बारेमा माथिलाई रिपोर्ट गर्‍यो भने, माथिले मलाई बर्खास्त गर्न सक्छन्, अनि म आफ्नो हैसियत गुमाउनेछु। त्यसअलावा, यदि मैले अरूसँग सधैँ सङ्गति गरेँ भने, के मेरा सीमित क्षमताहरू सबैसामु प्रस्ट हुनेछैनन् र? के अरूले मलाई तुच्छ ठान्लान् र?” लौ भन् त, यदि ती कुरा साँच्चै छर्लङ्गै देखिएमा, के त्यो राम्रो हुनेछ कि नराम्रो? वास्तवमा, सत्यता पछ्याउनेहरूका लागि, इमानदार मानिसहरूका लागि छर्लङ्गै देखिनु र केही इज्जत र प्रतिष्ठा गुमाउनुले खासै फरक पार्दैन। उनीहरू यी कुराहरूमा खासै चिन्तित देखिँदैनन्; उनीहरू तीप्रति कम सजग देखिन्छन् र तिनलाई धेरै महत्त्व दिँदैनन्। तर ख्रीष्टविरोधीहरू ठिक उल्टो हुन्छन्; तिनीहरू सत्यता पछ्याउँदैनन्, र तिनीहरू आफ्नो हैसियत अनि आफूप्रति अरूका बुझाइ र मनोवृत्तिहरूलाई जीवनभन्दा बढी महत्त्वपूर्ण ठान्छन्। तिनीहरूलाई आफ्ना मनका कुरा वा सत्यता भन्न लगाउनु हदै गाह्रो हुन्छ; धेरै लाभहरू दिएर पनि पर्याप्त नहुन सक्छ। यदि तिनीहरूलाई आफ्ना गोप्य कुरा वा निजी मामलाहरू खुलाउन लगाइयो भने, त्यो झनै कठिन हुनेछ—तिनीहरूले ज्यानै गए पनि त्यो नगर्न सक्छन्। यो कस्तो प्रकृति हो? के यस्तो व्यक्तिले सत्यता स्विकार्न सक्छ? के उसले मुक्ति पाउन सक्छ? पक्कै पनि सक्दैन। आखिर, “कुकुरको पुच्छर बाह्र वर्ष ढुङ्ग्रोमा राखे पनि बाङ्गो नै हुन्छ।”

ख्रीष्टविरोधीहरू आफ्नो आत्ममूल्य, हैसियत, इज्जत, र आफ्नो शक्ति कायम राख्न सक्ने कुनै पनि कुरालाई विशेष महत्त्व दिन्छन्। तँ तिनीहरूसित यसो भन्दै सङ्गति गर्छस्, “मण्डलीको काम गर्दा, चाहे त्यो बाह्य मामला होस् वा आन्तरिक प्रशासन, कर्मचारी समायोजन, वा अरू कुनै कुरा होस्, तपाईँहरूले दाजुभाइ-दिदीबहिनीहरूसँग सङ्गति गर्नैपर्छ। अरूसँग सहकार्य गर्न सिक्ने पहिलो चरण भनेको सङ्गति गर्न सिक्नु हो। सङ्गति भनेको बेकारको कुराकानी वा आफ्नो नकारात्मकता वा परमेश्‍वरविरुद्ध विद्रोह व्यक्त गर्नु मात्र होइन। तपाईँहरूले अरूलाई प्रभाव पार्नका लागि आफ्नो नकारात्मक वा विद्रोही स्थितिहरू पोखाउनु हुँदैन। मुख्य कुरा त कसरी परमेश्‍वरका वचनहरूमा सिद्धान्तहरू खोज्ने र सत्यता बुझ्ने भन्नेबारे सङ्गति गर्नु हो।” तर, तैँले सत्यताबारे जति सङ्गति गरे पनि, त्यसले तिनीहरूलाई प्रभावित पार्न वा तिनीहरूले काम गर्ने र आफूलाई आचरणमा ढाल्ने सिद्धान्त र दिशालाई परिवर्तन गर्न सक्दैन। यो कस्तो स्वभाव हो? हल्का रूपमा भन्नुपर्दा, यो हठीपन हो; कडाइका साथ भन्नुपर्दा, यो क्रूरता हो। खासमा, यसलाई क्रूरता भन्नु उचित हुन्छ। ब्वाँसोले भेडालाई गाँजिरहेको कुरा विचार गर्; यदि तैँले “म बरु खरायो दिन्छु, त्यो भेडालाई जान दे, हुन्छ?” भनी मोलतोल गरिस् भने, त्यो सहमत हुनेछैन। तैँले, “म तँलाई गाई दिन्छु, हुन्छ?” भनिस् भने, त्यो कदापि सहमत हुँदैन। त्यसले पहिला भेडा खानेछ, र त्यसपछि गाई खानेछ। त्यो एउटा खाएर सन्तुष्ट हुँदैन; त्यसले दुइटै चाहन्छ। यो कस्तो स्वभाव हो? (अतृप्त लोभी र अत्यन्तै क्रूर।) यो अति क्रूरता हो! त्यसै गरी, ख्रीष्टविरोधीहरूको अत्यन्तै क्रूर स्वभावको सन्दर्भमा भन्नुपर्दा, सत्यतामा सङ्गति गरेर, तिनीहरूलाई काटछाँट गरेर वा सल्लाह दिएर काम छैन। तैँले अझ उच्च हैसियत वा धेरै लाभद्वारा आकर्षित नगरेसम्म त्यस्तो कुनै कुराले पनि तिनीहरूको जरा गाढेर बसेको हैसियतको पछ्याइ वा अरूलाई नियन्त्रण गर्ने चाहना परिवर्तन गर्न सक्दैन। अन्यथा, तिनीहरूले आफ्नो मुखमा परिसकेको सिकारलाई कदापि छोड्नेछैनन्। कदापि नछोड्नुको अर्थ के हो? त्यसको अर्थ, तिनीहरूले कुनै निश्चित हैसियत प्राप्त गरिसकेपछि यो अवसरलाई प्रयोग गरेर जोरदार रूपमा आफूलाई प्रस्तुत र प्रदर्शन गर्नेछन्। के प्रदर्शन गर्छन्? आफ्ना विभिन्न प्रतिभा र वरदानहरू, आफ्नो पृष्ठभूमि, शिक्षा, मूल्य, र सामाजिक हैसियत प्रदर्शन गर्छन्, आफू कति सक्षम र दक्ष छन्, आफूले कसरी मानिसहरूलाई नचाउन र चालबाजी गर्न सक्छन्, कसरी मानिसहरूलाई वशमा पार्न सक्छन् भनी घमण्ड गर्छन् र सान देखाउँछन्। सत्यता र समझ नभएकाहरूलाई यो सुनेपछि त्यस्ता ख्रीष्टविरोधीहरू अत्यन्तै प्रभावशाली रहेछन् भन्ने लाग्छ; तिनीहरूलाई हीनताबोध हुन्छ, र तिनीहरू स्वेच्छाले ख्रीष्टविरोधीको नियन्त्रणमा अधीनस्थ हुन्छन्।

कतिपय ख्रीष्टविरोधीहरू षड्यन्त्र रच्नमा अत्यन्तै धूर्त र मनका कुरा नखोल्ने हुन्छन्। तिनीहरू सर्वोच्च शैतानी दर्शन पालना गर्छन्, जुन कुनै पनि परिस्थितिमा विरलै बोल्नु र आफूले सामना गर्ने कुनै पनि परिस्थितिमा आफ्नो अडान सजिलै व्यक्त नगर्नु, बोल्नैपर्ने बाध्यता आइपरेपछि मात्र बोल्नु हो। तिनीहरू केवल सबैका कार्यहरू ध्यानपूर्वक नियाल्छन्, मानौँ तिनीहरूको उद्देश्य बोल्नु वा कार्य गर्नुअघि आफू वरिपरिकालाई राम्ररी बुझ्नु र छर्लङ्गै चिन्नु हो। तिनीहरूले पहिला कोचाहिँ आफ्नो सिकार हुन र सहयोगी बन्न सक्छ, र आफ्नो “राजनैतिक शत्रु” का रूपमा कोबाट सावधान रहनुपर्छ भनी पहिचान गर्छन्। कहिलेकाहीँ तिनीहरू बोल्दैनन् वा अडान लिँदैनन्, मौन रहन्छन्, तैपनि भित्रभित्र मनन र आकलन गरिरहेका हुन्छन्; यी व्यक्तिहरू हृदयमा धूर्त हुन्छन् र विरलै खुलेर बोल्छन्। के तिमीहरू यस्तो व्यक्तिलाई निकै दुष्ट भन्नेथियौ? यदि तिनीहरू प्रायः खुलेर बोल्दैनन् भने, तैँले तिनीहरूलाई कसरी खुट्ट्याउन सक्छस्? के तिनीहरूलाई छर्लङ्गै चिन्न सजिलो छ? यो एकदमै गाह्रो छ। यस्ता मानिसहरूको हृदय शैतानी दर्शनले पूर्ण रूपमा भरिएको हुन्छ। के यो कुटिल कुरा होइन र? ख्रीष्टविरोधीहरूलाई लाग्छ, यदि तिनीहरूले धेरै बोलेमा, निरन्तर रूपमा आफ्नो दृष्टिकोण व्यक्त गरेमा र अरूसित सङ्गति गरेमा, तिनीहरूलाई सबैले छर्लङ्गै चिन्नेछन्; ख्रीष्टविरोधीलाई उनीहरूले उसमा गहनता छैन, ऊ एक साधारण व्यक्ति मात्र हो भन्ठान्नेछन्, र सम्मान गर्नेछैनन् भन्ने लाग्छ। ख्रीष्टविरोधीका लागि सम्मान गुमाउनुको अर्थ के हो? त्यसको अर्थ मानिसहरूको हृदयमा तिनीहरूको सम्मानित हैसियत गुम्नु, मामुली, अज्ञानी र साधारण देखिनु हो। ख्रीष्टविरोधीहरू यस्तो हेर्ने आशा गर्दैनन्। त्यसकारण, जब ख्रीष्टविरोधी मण्डलीका अरूले सधैँ खुलस्त भएर आफ्नो नकारात्मकता, परमेश्‍वरविरुद्धको विद्रोह, हिजो उनीहरूले गरेका गल्तीहरू, वा आज इमानदार हुन नसकेकाले आफूलाई भएको असहनीय पीडा स्विकारेको देख्छ, तब ऊ यी मानिसहरूलाई मूर्ख र भोलाभाला ठान्छ, किनकि ऊ यस्ता कुराहरू कहिल्यै स्विकार्दैन, र आफ्ना विचारहरू लुकाइ राख्छ। कतिपय मानिस कमजोर क्षमता वा सोझो भएका कारण, र जटिल विचारहरू नभएका कारण विरलै बोल्छन्, तर जब ख्रीष्टविरोधीहरू विरलै बोल्छन्, त्यसको त्यही कारण होइन; त्यो त स्वभावको समस्या हो। तिनीहरू अरूलाई भेट्दा विरलै बोल्छन् र अरूले केका बारेमा कुरा गरिरहेका छन् भन्नेबारे आफ्नो दृष्टिकोण सजिलै व्यक्त गर्दैनन्। किन तिनीहरू आफ्नो दृष्टिकोण व्यक्त गर्दैनन्? पहिलो कुरा, तिनीहरूमा निश्चय नै सत्यता हुँदैन र तिनीहरू कामकुरा छर्लङ्गै देख्न सक्दैनन्। यदि तिनीहरूले बोलेमा, तिनीहरूले गल्तीहरू गर्न सक्छन् र तिनीहरू छर्लङ्गै देखिन सक्छन्; तिनीहरू होच्याइमा परिएला भनी डराउँछन्, त्यसैले मौन भएको बहाना बनाउँछन् र गम्भीर र विचारशील भएको स्वाङ पार्छन्, जसले गर्दा अरूलाई तिनीहरूको अड्कल गर्न गाह्रो हुन्छ, र जसले गर्दा अरूले तिनीहरू बुद्धिमान् र प्रतिष्ठित छन् भनी सोच्छन्। यसरी, मानिसहरू ख्रीष्टविरोधीहरूलाई कम आँक्ने आँट गर्दैनन्, अनि तिनीहरूलाई बाहिर शान्त र स्थिर देखेर, उनीहरू तिनीहरूलाई उच्च सम्मान गर्छन्, र अनादर गर्ने आँट बिलकुलै गर्दैनन्। यही नै ख्रीष्टविरोधीहरूको कुटिल र दुष्ट पक्ष हो। तिनीहरू आफ्नो दृष्टिकोण सजिलै व्यक्त गर्दैनन् किनकि तिनीहरूका धेरैजसो दृष्टिकोणहरू सत्यतासँग मेल खाँदैनन्, बरु मानव धारणा र कल्पनाहरू हुन्, जुन खुलस्त पार्न पूर्णतया अनुचित हुन्छन्। त्यसैले, तिनीहरू मौन रहन्छन्। भित्री रूपमा तिनीहरू केही ज्योति पाइने आशा पनि गर्छन् जसलाई प्रकट गरेर तिनीहरूले अरूबाट उच्च सम्मान पाउन सकून्, तर तिनीहरूमा यो नभएकाले, तिनीहरू सत्यताको सङ्गतिका क्रममा चुपचाप र लुकेर बस्छन्, भूतजस्तै छायाँमा लुकेर अवसर पर्खिबस्छन्। अरूले ज्योति बाँडेको देख्दा, तिनीहरू त्यसलाई आफ्नो बनाउने उपायहरू खोज्छन्, देखावा गर्न त्यसलाई अर्को तरिकामा व्यक्त गर्छन्। ख्रीष्टविरोधीहरू यतिका धूर्त हुन्छन्। तिनीहरू आफूले जे गरे पनि अलग देखिने र श्रेष्ठ हुने कोसिस गर्छन्, किनकि तिनीहरूलाई यति गरेमा मात्र खुसी लाग्छ। यदि तिनीहरूले अवसर पाएनन् भने, तिनीहरू पहिला चुपचाप बस्छन्, र आफ्नो दृष्टिकोण आफूसँगै राख्छन्। यो ख्रीष्टविरोधीहरूको धुर्त्याइँ हो। उदाहरणका लागि, जब परमेश्‍वरको घरद्वारा कुनै प्रवचन जारी हुन्छ, तब कतिपय मानिसले त्यो परमेश्‍वरका वचनझैँ देखिन्छ भन्छन्, र अरूले चाहिँ त्यो माथिबाटको सङ्गतिझैँ देखिने सोच्छन्। तुलनात्मक रूपमा सिधासाधा मानिसहरू आफ्नो मनको कुरा बोलिहाल्छन्, तर ख्रीष्टविरोधीहरू यसबारे आफूसँग कुनै राय भए पनि त्यसलाई लुकाएर राख्छन्। तिनीहरू अवलोकन गर्छन् र बहुमतको दृष्टिकोणलाई पछ्याउन तयार हुन्छन्, तर वास्तवमा तिनीहरू त्यसलाई राम्ररी बुझ्न सक्दैनन्। के यस्ता चिप्लो र धूर्त मानिसहरूले सत्यता बुझ्न सक्छन् वा तिनीहरूमा साँचो खुट्ट्याउने क्षमता हुन सक्छ? सत्यता नबुझ्ने व्यक्तिले के कुरा पो छर्लङ्गै बुझ्न सक्छ र? उसले केही पनि छर्लङ्गै बुझ्न सक्दैन। कतिपय मानिस कामकुरालाई छर्लङ्गै बुझ्न नसके पनि गम्भीर भएको बहाना गर्छन्; वास्तवमा, तिनीहरूमा खुट्ट्याउने क्षमता हुँदैन र आफूलाई अरूले छर्लङ्गै बुझ्नेछन् भन्ने डर हुन्छ। यस्ता परिस्थितिमा हुनुपर्ने सही मनोवृत्ति हो: “हामी यस मामलालाई छर्लङ्गै बुझ्न सक्दैनौँ। हामीले आफूलाई थाहा नभएकाले लापरवाही रूपमा बोल्नु हुँदैन। गलत बोल्दा नकारात्मक असर पर्न सक्छ। म माथिले के भन्छन् त्यो पर्खेर हेर्नेछु।” के त्यो इमानदारीसाथ बोल्नु होइन र? त्यस्तो सरल भाषा भएर पनि ख्रीष्टविरोधीहरू किन त्यो भन्दैनन्? तिनीहरू आफू छर्लङ्गै देखिएको चाहँदैनन्; तिनीहरूलाई आफ्नो औकात थाहा हुन्छ, तर भित्रभित्रै तिनीहरूमा अझै पनि घृणास्पद अभिप्राय हुन्छ—यस्तो होस् कि अरूले तिनीहरूलाई उच्च ठानून्। के यो सबैभन्दा घिनलाग्दो कुरा होइन र? सबैले बोलिसकेपछि, धेरैले त्यो परमेश्‍वरका वचन हो र थोरैले होइन भनेको देखेर, ख्रीष्टविरोधीलाई पनि उक्त प्रवचन परमेश्‍वरको वचन नहुन सक्छ भन्ने लाग्छ, तर उसले त्यो कुरा सिधै भन्दैन। ऊ भन्छ, “म यस मामलामा हतारमा निष्कर्ष निकाल्न सक्दिनँ; म बहुमतकै पक्षमा जान्छु।” ऊ आफूमा अन्तर्ज्ञानको कमी भएको स्विकार्दैन, बरु भेष बदल्न र लुक्न यो अभिव्यक्ति प्रयोग गर्छ, त्यस सँगसँगै आफू निकै बुद्धिमान् भएको, आफ्ना विधिहरू उत्कृष्ट भएको ठान्छ। त्यसको दुई दिनपछि, जब परमेश्‍वरको घरले उक्त प्रवचन परमेश्‍वरको वचन हो भनी घोषणा गर्छ, तब त्यो ख्रीष्टविरोधीले तुरुन्तै भन्छ, “देख्यौ, मैले तिमीलाई के भनेको थिएँ? त्यो परमेश्‍वरको वचन हो भनेर मलाई सुरुदेखि नै थाहा थियो, तर म तिमीहरूमध्ये ती नचिन्नेहरूको कमजोरीबारे चिन्तित थिएँ, त्यसैले मैले त्यो भन्न सकिनँ। यदि मैले त्यो परमेश्‍वरका वचन हो भनेको भए, के मैले तिमीहरूलाई दोषी ठहराइरहेको हुनेथिइनँ र? तिमीहरू कति दुःखित हुनेथ्यौ! तिमीहरू धेरै कमजोर छौ भन्ने थाहा पाएर म कसरी ढुक्क हुन सक्थेँ र? त्यसपछि त म कस्तो अगुवा हुनेथिएँ?” भेष बदल्न कति माहिर! ख्रीष्टविरोधीहरूका हरेक कुरापछाडि अभिप्राय र उद्देश्यहरू हुन्छन्; जब तिनीहरू मुख खोल्छन्, तब त्यो घमण्ड गर्ने, आफ्नो उपलब्धि, विगतका असल कार्य र विगतका गौरवको सान देखाउनेबारे हुन्छ। तिनीहरू बोल्दैपिच्छे यिनै कुराबारे बोल्छन्। तिनीहरूलाई छर्लङ्गै बुझ्न नसक्नेहरूले तिनीहरूलाई आदर्श मान्छन्, तर तिनीहरूलाई छर्लङ्गै बुझ्न सक्नेहरूलाई तिनीहरू अत्यन्तै अन्तर्घाती र छली लाग्छ—ख्रीष्टविरोधीले आफ्ना कमीकमजोरी कहिल्यै स्विकार्दैन। ख्रीष्टविरोधीहरू गोप्य रूपमा चल्छन् र दोधारे कुरा गर्छन्; तिनीहरू बढीजसो बकवास बोल्छन्, अनि तिनीहरू कुनै पनि कुरा छर्लङ्गसित चिन्न वा कुनै पनि सत्यता बुझ्न सक्दैनन्। अझ खराब त, तिनीहरूले कुनै सत्यता नबुझे पनि बुझेको बहाना गर्छन् र हरकुरामा संलग्न हुन चाहन्छन्, सबै मामलामा निर्णय गर्न र हैकम चलाउन चाहन्छन्, र आफू वरिपरिकालाई जान्ने कुनै अधिकार दिँदैनन्। यसले अन्त्यमा कस्तो परिस्थिति निम्त्याउँछ? तिनीहरूसँग सहकार्य गर्ने वा तिनीहरूसँग कर्तव्य गर्ने सबैलाई तिनीहरू बाहिरी रूपमा ती बफादार र मूल्य चुकाउन इच्छुक देखिए पनि, वास्तवमा कुरा त्यो होइन भन्ने महसुस हुन्छ। वर्षौँदेखि ख्रीष्टविरोधीको निकट रहेकाहरूले समेत तिनीहरू के सोचिरहेका छन् भनेर छर्लङ्गै बुझ्न वा तिनीहरूले साँच्चै के गर्न सक्छन् भनी थाहा पाउन सक्दैनन्—धेरैजसो मानिसले तिनीहरूलाई राम्रोसँग बुझ्न सक्दैनन्। तिनीहरूले भन्ने सबै कुरा झूट र खोक्रा शब्दहरू, जाली र छली शब्दहरू हुन्। तिनीहरू हरकुरामा संलग्न हुन र सारा निर्णयहरू गर्न चाहन्छन्, तर निर्णय गरिसकेपछि सम्भावित कुनै नतिजाको जिम्मेवारी लिँदैनन्, र यस व्यवहारको सफाइ दिन कारणहरू दिन्छन्। निर्णय गरेपछि, तिनीहरू कामचाहिँ अरूलाई गर्न दिन्छन्, जबकि आफूचाहिँ अरू मामलामा हस्तक्षेप गर्नतिर लाग्छन्। सुरुको मामलालाई अनुगमन गरिएको छ छैन, त्यसलाई कार्यान्वयन गरिएको छ छैन, यो कार्यान्वयन कतिको प्रभावकारी भएको छ, त्यस शैलीबारे अरू धेरैजसोमा कुनै राय छ छैन, त्यसले परमेश्‍वरको घरका हितहरूलाई क्षति पुर्‍याउँछ पुर्‍याउँदैन, वा दाजुभाइ-दिदीबहिनीहरूमा त्यसबारे समझ छ कि छैन भन्नेबारे तिनीहरू वास्तै गर्दैनन्, त्यो आफ्नो चासोको कुरा होइन र आफूसँग त्यसको कुनै सम्बन्ध छैन जस्तै गर्छन्—तिनीहरू अलिकति पनि वास्ता गर्दैनन्। तिनीहरूले वास्ता गर्ने एउटै मात्र कुरा के हो? तिनीहरू आफूले देखावा गर्न र अरूको प्रशंसा पाउन सक्ने कुराहरूको मात्र वास्ता गर्छन्; तिनीहरूले त्यसो गर्न अवसरहरू कहिल्यै छुटाउँदैनन्। आफ्नो काममा, तिनीहरू आदेश दिने र प्रावधानहरू लागु गर्नेबाहेक केही पनि गर्दैनन्। तिनीहरू शक्तिको खेल खेल्न र मानिसहरूलाई चालबाजी गर्न मात्र सक्छन्, अनि आत्म-सन्तुष्ट हुन्छन् र आफ्नो काममा सफल भएको सोच्छन्। तिनीहरूलाई आफ्नो कार्यशैलीका परिणामहरूबारे पटक्कै थाहा हुँदैन—तिनीहरूले परमेश्‍वरका चुनिएका मानिसहरूलाई हानि गरिरहेका हुन्छन्, मण्डलीको काममा बाधा र अवरोध पुर्‍याइरहेका हुन्छन्। तिनीहरू परमेश्‍वरको इच्छालाई अघि बढाउनमा अवरोध खडा गरिरहेका र आफ्नै स्वतन्त्र राज्य स्थापना गर्न खोजिरहेका हुन्छन्।

“स्वेच्छाचारी र तानाशाही हुनु, अरूसँग कहिल्यै सङ्गति नगर्नु, र अरूलाई जबरजस्ती आज्ञापालन गर्न लगाउनु”—ख्रीष्टविरोधीहरूको यो व्यवहारको सारले मुख्यतः के जनाउँछ? तिनीहरूको स्वभाव दुष्ट र क्रूर हुन्छ, र तिनीहरूमा अरूलाई नियन्त्रण गर्ने अत्यन्तै बलियो चाहना हुन्छ, जुन मानव चेतनाको सीमाबाहिर हुन्छ। यसअलावा, आफूले निर्वाह गर्ने कर्तव्यप्रति तिनीहरूको कस्तो बुझाइ वा दृष्टिकोण र मनोवृत्ति हुन्छ? यो सच्चा रूपले आफ्नो कर्तव्य निर्वाह गर्नेहरूभन्दा कसरी फरक छ? सच्चा रूपमा आफ्नो कर्तव्य निर्वाह गर्नेहरू आफूले गर्ने काममा सिद्धान्तहरू खोज्छन्, जुन आधारभूत आवश्यकता हो। तर ख्रीष्टविरोधीहरू आफूले निर्वाह गर्ने कर्तव्यलाई कसरी बोध गर्छन्? तिनीहरूको कर्तव्य निर्वाहमा कस्तो स्वभाव र सार प्रकट हुन्छन्? तिनीहरू उच्च पदमा रहन्छन् र आफूमुनिकाहरूलाई बडप्पन देखाउँछन्। तिनीहरू नेतृत्व गर्न चुनिएपछि, आफूलाई हैसियत र पहिचान भएका व्यक्तिका रूपमा हेर्न थाल्छन्। तिनीहरू आफ्नो कर्तव्य परमेश्‍वरबाट पाएको हो भनी स्विकार्दैनन्। कुनै निश्चित पद हासिल गरेपछि, तिनीहरूलाई आफ्नो हैसियत महत्त्वपूर्ण छ, आफ्नो शक्ति ठूलो हो, र आफ्नो पहिचान अद्वितीय छ भन्ने लाग्छ, जसले गर्दा तिनीहरू उच्च पदमा रहेर अरूलाई हेयको दृष्टिले हेर्छन्। त्यससँगै, तिनीहरू आफूले आदेशहरू जारी गर्न र आफ्नै सोचअनुसार कार्य गर्न सक्छु र यसो गरेकोमा कुनै सन्देह राख्नु पर्दैन भनेर सोच्छन्। तिनीहरू कर्तव्य निर्वाह गर्ने अवसर प्रयोग गरेर अख्तियारप्रतिको लालसा पूरा गर्न, अरूलाई शक्तिले शासन र नेतृत्व गर्ने आफ्नो चाहना र महत्त्वाकाङ्क्षा पूरा गर्न सकिन्छ भनेर सोच्छन्। तिनीहरू अन्तत: आफ्नो अख्तियारमा चुनौती नहुने मौका पाइएको महसुस गर्छन् भन्न सकिन्छ। कतिपयले भन्छन्: “स्वेच्छाचारी र तानाशाही हुनु, अनि कहिल्यै अरूसँग सङ्गति नगर्नु नै ख्रीष्टविरोधीहरूका प्रकटीकरणहरू हुन्। हाम्रो अगुवामा पनि ख्रीष्टविरोधीका स्वभाव र प्रकटीकरणहरू भए पनि, उनी हामीसँग प्रायः सङ्गति गर्छन्!” के त्यसको अर्थ उनी ख्रीष्टविरोधी होइनन् भन्ने हो? ख्रीष्टविरोधीहरू कहिलेकाहीँ बहाना बनाउन सक्छन्: एक चरण सबैसँग सङ्गति गरेर सबैका सोचहरू बुझेपछि र बोध गरेपछि—आफ्नो पक्षमा को छ र को छैन भनी पहिचान गरेपछि—तिनीहरू उनीहरूलाई वर्गीकरण गर्छन्। भावी मामलाहरूमा, तिनीहरू आफूसँग राम्रो सम्बन्ध भएका र आफूसँग मिल्नेहरूसँग मात्र कुराकानी गर्छन्। तिनीहरूसँग ताल नमिल्नेहरूलाई धेरैजसो मामलाहरूबारे प्रायः जानकारी गराइँदैन र तिनीहरू उनीहरूलाई परमेश्‍वरका वचनका पुस्तकहरूबाट वञ्चित पनि गराउलान्। के तिमीहरूले कहिल्यै स्वेच्छाचारी र तानाशाही भएर अरूसँग सङ्गति नगरेर यस्तो व्यवहार गरेका छौ? स्वेच्छाचारी र तानाशाही त निश्चय नै हुने गर्छ, तर अरूसँग कहिल्यै सङ्गति नगर्ने त हुँदै भएन नि; तैँले कहिलेकाहीँ सङ्गति गर्न सक्छस्। तर, सङ्गति गरेपछि, कामकुरा तैँले भनेजस्तै गरी अघि बढ्छन्। कतिपय मानिस सोच्छन्: “हामीले सङ्गति गरे पनि, वास्तवमा मैले धेरै पहिले निश्चित योजना बनाइसकेको छु। म आफूले गर्ने कुरामा मेरा सिद्धान्तहरू छन् भनी तिमीलाई थाहा दिन औपचारिकताका लागि मात्र तिमीसँग सङ्गति गर्छु। के तिमी मलाई तिम्रो योग्यता थाहा छैन भन्ने सोच्छौ? आखिर, तिमीले मेरै कुरा सुन्नुपर्नेछ र मेरै तरिका पछ्याउनुपर्नेछ।” खासमा, तिनीहरूले हृदयमा धेरै पहिला निर्णय गरिसकेका हुन्छन्। तिनीहरूलाई लाग्छ, “म बोल्नमा सिपालु छु र कुनै पनि तर्कलाई आफ्नो पक्षमा मोड्न सक्छु; बोल्नमा मलाई कसैले जित्न सक्दैन, त्यसैले स्वाभाविक रूपमा हावा मेरै इशारामा चल्नेछ।” तिनीहरूले निकै अघिबाटै आकलन गरिसकेका हुन्छन्। के यस्तो परिस्थिति हुन्छ? स्वेच्छाचारी र तानाशाही हुनु संयोगवश कहिलेकाहीँ प्रकट हुने व्यवहार होइन; यो निश्चित स्वभावद्वारा नियन्त्रित हुन्छ। यो तिनीहरूको बोल्ने र कार्य गर्ने तरिकाबाट त स्वेच्छाचारी र तानाशाहीजस्तो नदेखिएला, तर तिनीहरूको स्वभाव र तिनीहरूका कार्यहरूको प्रकृतिबाट भने तिनीहरू वास्तवमै स्वेच्छाचारी र तानाशाही हुन्। तिनीहरू औपचारिकता पूरा गर्छन् र अरूका राय “सुन्छन्”, अरूलाई बोल्न दिन्छन्, उनीहरूलाई कुनै परिस्थितिका एक-एक कुराबारे थाहा दिन्छन्, परमेश्‍वरको वचनले के माग गर्छ भनी छलफल गर्छन्—तर तिनीहरू निश्चित अलङ्कार वा वाक्यांश प्रयोग गरेर अरूलाई आफूसँग सहमत गराउँछन्। अनि अन्तिम नतिजा के हुन्छ? सबथोक तिनीहरूको योजनाअनुसार नै अघि बढ्छ। यो तिनीहरूको कपटी पक्ष हो; यसलाई अरूलाई जबरजस्ती आज्ञापालन गर्न लगाउनु पनि भनिन्छ, यो एक प्रकारको “नरम” बाध्यता हो। तिनीहरू सोच्छन्, “तिमीले सुनिरहेका छैनौ, होइन? तिमी बुझ्दैनौ, होइन? म बुझाउँछु।” बुझाउँदाखेरी, तिनीहरू आफ्ना शब्दहरू बुन्छन् र बङ्ग्याउँछन्, अरूलाई आफ्नो तर्क स्विकार्न लगाउँछन्। उनीहरूलाई तर्क सुन्न लगाएपछि, मानिसहरूले सुन्छन् र सोच्छन्, “तपाईँले भन्नुभएको कुरा ठिक हो; हामी तपाईंले भनेअनुसार अभ्यास गर्नेछौँ, अब यति सच्चा हुनु पर्दैन,” अनि ख्रीष्टविरोधी खुसी हुन्छ। धेरैजसो मानिस तिनीहरूका शब्दहरू खुट्ट्याउन सक्दैनन्। के तिमीहरूमा समझशक्ति छ? यस्ता परिस्थितिहरू सामना गर्दा, तिमीहरूले के गर्नुपर्छ? उदाहरणका लागि, कुनै मामला सामना गर्नुपर्दा, तँलाई त्यसमा समस्या छ भन्ने महसुस हुन्छ; तँ त्यतिबेला ठ्याक्कै समस्या औँल्याउन सक्दैनस्, तैपनि तँलाई जबरजस्ती आज्ञापालन गर्न लगाइएको महसुस हुन्छ। त्यसपछि तैँले के गर्नुपर्छ? तैँले सान्दर्भिक सिद्धान्तहरू खोज्नुपर्छ, माथिबाट मार्गदर्शन खोज्नुपर्छ, वा सम्बन्धित व्यक्तिसँग सङ्गति गर्नुपर्छ। त्यसबाहेक, सत्यता बुझ्नेहरूले यस मामलाबारे सँगै छलफल र सङ्गति गर्न सक्छन्। कहिलेकाहीँ, पवित्र आत्माको काम र मार्गदर्शनले तँलाई ख्रीष्टविरोधीहरू वा ख्रीष्टविरोधी मार्गमा हिँड्नेहरूले अघि सारेका प्रस्ताव वा सिद्धान्तहरूमा भएका समस्याहरू, र तिनीहरूका गुप्त मनसायहरू बुझ्न मद्दत गर्नेछन्। एकअर्कासँगको सङ्गतिमार्फत, तैँले कुरा बुझ्न सक्लास्। तर सायद तैँले सङ्गति गर्नुको सट्टामा यस्तो सोच्छस्, “यो ठूलो समस्या होइन, उसलाई जे मन लाग्छ त्यही गर्न देऊ। आखिर, म मुख्य जिम्मेवार होइन, मैले यी मामलाहरूमा टाउको दुःखाउनुपर्दैन। केही बिग्रेमा म जिम्मेवार हुनेछैनँ; उसैले जिम्मेवारी लिनेछ।” यो कस्तो व्यवहार हो? यो आफ्नो कर्तव्यप्रति बफादार नहुनु हो। के आफ्नो कर्तव्यप्रति बफादार नहुनु परमेश्‍वरको घरका हितहरूप्रति विश्वासघात होइन र? यो त यहूदाजस्तै हुनु हो! धेरै मानिस दमनकारी शक्तिको सामना गर्नुपर्दा, यो शक्ति प्रयोग गर्नेहरूसँग सम्झौता गर्छन् र तिनीहरूसँगै लाग्छन्, जुन आफ्नो कर्तव्यप्रति अबफादार हुनुको एउटा प्रकटीकरण हो। चाहे तैँले कुनै ख्रीष्टविरोधीलाई सामना गर्दा होस् वा जथाभाबी कार्य गर्ने र तँलाई जबरजस्ती पालन गर्न लगाउने व्यक्तिलाई सामना गर्दा, कस्ता सिद्धान्तहरू पालना गर्ने निर्णय गर्नुपर्छ? तैँले कुन मार्ग पछ्याउनुपर्छ? यदि तँलाई आफूले गरिरहेको कुरा परमेश्‍वरका वचन र कार्य प्रबन्धहरूसँग बाझिँदैन वा तीबाट बाहिर जाँदैन भन्ने लाग्छ भने, तँ त्यसमा दृढ रहनैपर्छ। सत्यता पालना गर्नु सही हो र यो परमेश्‍वरद्वारा अनुमोदित हुन्छ, तर शैतान, दुष्ट शक्ति, र दुष्ट मानिसहरूसामु झुक्नु र सम्झौता गर्नु विश्वासघाती व्यवहार हो, परमेश्‍वरलाई घृणा लाग्ने र उहाँद्वारा श्रापित दुष्ट कार्य हो। ख्रीष्टविरोधीहरू आफूसँग तर्कवितर्क गर्ने व्यक्तिको सामना गर्दा प्रायः यसो भन्छन्, “यस मामलामा मेरो अन्तिम निर्णय चल्छ, र यो मेरै तरिकाले गर्नुपर्छ। यदि केही बिग्रियो भने, म जिम्मेवारी लिनेछु!” यो भनाइले कस्तो स्वभावलाई जनाउँछ? के यसरी बोल्ने र अभ्यास गर्ने व्यक्तिमा सामान्य मानवता हुन सक्छ? किन तिनीहरू अरूलाई जबरजस्ती आज्ञापालन गर्न लगाउँछन्? किन तिनीहरू समस्याहरू उत्पन्न हुँदा सत्यता खोजेर ती समाधान गर्दैनन्? किन तिनीहरू सत्यता अभ्यासका सिद्धान्तहरू तय गर्न सक्दैनन्? यसले तिनीहरूमा सत्यता छैन भनेर प्रमाणित गर्छ। के तिमीहरू यस भनाइको समस्या खुट्ट्याउन सक्छौ? यस्ता कुराहरू भन्नुले तिनीहरूमा ख्रीष्टविरोधी स्वभाव छ भनेर प्रमाणित गर्छ; यही नै ख्रीष्टविरोधीको व्यवहार हो। तर, अझ धूर्त ख्रीष्टविरोधीले, अरूद्वारा खुट्ट्याइने डरले, सबै जना सहमत हुने र मानिसहरूलाई भ्रमाउने र आफ्नो पकड जमाउने लक्ष्य हासिल गर्नका लागि सही देखिने केही कुरा भन्नैपर्छ। त्यसपछि, तिनीहरू परमेश्‍वरका चुनिएका मानिसहरूलाई कसरी नियन्त्रणमा राख्ने भनी मनन गर्नेछन्।

ख्रीष्टविरोधीहरू स्वेच्छाचारी र तानाशाही हुनुका प्रकटीकरणहरू धेरै नै हुनुपर्छ, किनकि यस्तो व्यवहार, स्वभाव, र अवगुण हरेक भ्रष्ट व्यक्तिमा देख्न सकिन्छ, झन् ख्रीष्टविरोधीहरूमा नदेखिने त कुरै भएन। के तिमीहरू आफू स्वेच्छाचारी र तानाशाही भएको केही उदाहरण सम्झन सक्छौ? उदाहरणका लागि, यदि कसैले तिमीलाई छोटो कपालमा राम्रो देखिन्छ भन्यो, र तैँले “छोटो कपालमा त्यस्तो राम्रो के हुन्छ र? मलाई त लामो कपाल मन पर्छ, र म आफूलाई जस्तो मन पर्छ त्यस्तै गर्छु” भनी जवाफ दिइस् भने, के यो स्वेच्छाचारी र तानाशाही हुनु हो? (होइन।) त्यो व्यक्तिगत रुचिको कुरा मात्र, सामान्य मानवताको एउटा पाटो हो। कतिपय मानिस टाढाको हेर्न समस्या नभए पनि चस्मा लगाउन मन पराउँछन्। यदि कतिपय मानिसले तिनीहरूको आलोचना गर्दै, “तिमी राम्रो देखिन मात्र खोजिरहेका छौ, वास्तवमा तिमीलाई चस्मा चाहिँदैन!” भन्छन् अनि तिनीहरूले “मलाई नचाहिए त के भो? तर म त लाउँछु लाउँछु!” भन्छन् भने—के यो स्वेच्छाचारी र तानाशाही हुनु हो? होइन, यो व्यक्तिगत रुचिको कुरा हो, बढीमा जिद्दी हुनु हो, र यसमा तिनीहरूको स्वभावसम्बन्धी कुनै समस्या पर्दैन; मन लागेमा तिनीहरूले केही दिनपछि चस्मा लगाउन छोड्न सक्छन्। त्यसोभए स्वेच्छाचारी र तानाशाही हुनुमा मुख्य गरी के-के पर्छन्? यसमा मुख्य गरी व्यक्तिले लिने मार्ग, उसको स्वभाव, र उसका कार्यपछाडिका सिद्धान्त र अभिप्रेरणाहरू पर्छन्। उदाहरणका लागि, कुनै वैवाहिक जीवनमा श्रीमानलाई गाडी मन पर्छ तर परिवारसँग लगभग २०,००० युआन मात्र छ, अनि श्रीमानले जहाँबाट सकिन्छ त्यहाँबाट पैसा सापटी लिएर अनावश्यक रूपमा लगभग २,००,००० युआन पर्ने गाडी किन्छ, जसका कारण परिवारले खानेकुरा किन्न सक्दैन, अनि श्रीमतीलाई गाडी किनेको थाहासमेत हुँदैन भने, के यो श्रीमान् स्वेच्छाचारी र तानाशाही भएको हो? यो वास्तवमै स्वेच्छाचारी र तानाशाही हुनु हो। स्वेच्छाचारी र तानाशाही हुनुको अर्थ अरूको भावना, सोच, राय, मनोवृत्ति वा दृष्टिकोणलाई विचार नगर्नु, आफूलाई मात्र ध्यान दिनु हो। सरल भाषामा भन्नुपर्दा, दैनिक जीवनमा त्यसको अर्थ आफ्ना देहसुख र चाहनाहरू पूरा गर्नु, आफ्नो स्वार्थ पूर्ति गर्नु हो, र कर्तव्यको सन्दर्भमा भन्नुपर्दा, यसले हैसियत र शक्ति पछ्याउने आफ्ना महत्त्वाकाङ्क्षा र चाहना पूरा गर्नुलाई जनाउँछ। एउटा उदाहरण यस्तो छ: मण्डलीको एउटा घर थियो, र त्यसको छेउमा बाटो बनाउनुपर्ने थियो। बाटोको उचित चौडाइ सौन्दर्य र व्यावहारिकता दुवै हिसाबले, घरको आकार र आँगनअनुसार निर्धारण गर्नुपर्छ। यस घर र आँगनको ठूलो क्षेत्रफलका कारण, बाटो कम्तीमा दुई मिटर फराकिलो हुनुपर्थ्यो। प्रभारीले भन्यो: “मैले निर्णय गरेको छु, हामी बाटो एक मिटर फराकिलो बनाउनेछौँ।” अरूले भने, “हरदिन धेरै मानिस भित्रबाहिर गर्छन्, र कहिलेकाहीँ हामीले सामानहरू बोक्नुपर्छ; एक मिटरले त हुँदै हुँदैन, यो त अति साँघुरो हुन्छ।” तर प्रभारीले आफ्नो दृष्टिकोणमा जिद् कस्यो, र कुनै छलफल गर्नै मानेन। बाटो बनेपछि, सबैले बाटो अति साँघुरो भएको देखे; त्यो घर र आँगनसँग मिलेको थिएन र अव्यावहारिक थियो—त्यो फेरि बनाउनुपर्ने भयो, जसले गर्दा फेरि काम गर्नुपर्थ्यो। त्यसपछि सबैले यस व्यक्तिबारे गुनासो गरे। खासमा, बाटो निर्माण सुरु हुनुपहिले नै कतिपय मानिसले विरोध जनाएका थिए, तर यो व्यक्ति असहमत भयो र आफ्नै दृष्टिकोणमा जिद कस्यो, अरूलाई जबरजस्ती उसकै चाहनाअनुसार काम गर्न बाध्य पाऱ्यो, जसले गर्दा यस्ता परिणामहरू निम्तिए। किन यो व्यक्तिले अरूका सुझाव स्विकार्न सकेन? फरक-फरक रायहरू आउँदा, किन उसले सबै पक्षलाई विचार गरेर सही विधि भेट्टाउन सकेन? परामर्श दिने कोही नभएको भए, आफै निर्णय गर्नु ठिकै हुन्थ्यो, तर परामर्श दिने मानिसहरू थिए र अझ राम्रा सुझावहरूसमेत पाएका थिए, तैपनि किन उसले ती स्विकार्न सकेन? यो कस्तो स्वभाव हो? त्यहाँ कम्तीमा दुइटा सम्भावनाहरू छन्: एउटा हो, यो व्यक्ति विचारशून्य, अन्योलमा परेको व्यक्ति हो; अर्को हो, उसको स्वभाव अत्यन्तै अहङ्कारी र आत्मधर्मी छ, ऊ सधैँ आफूलाई सही ठान्छ, र अरूले भनेको कुरा जति नै सही भए पनि स्विकार्न सक्दैन—यो अति अहङ्कार हो, यसले गर्दा समझ गुम्छ। यस्तो सामान्य मामलाले नै उसको स्वभाव प्रकट गऱ्यो। अत्यधिक अहङ्कारले चेतना गुम्छ। चेतना नहुनु भन्नुको अर्थ के हो? कस्तो कुरामा चेतना हुँदैन? पशुहरूमा चेतना हुँदैन। यदि कुनै व्यक्तिमा चेतना छैन भने, ऊ पशुभन्दा फरक हुँदैन; उसको दिमागमा मूल्याङ्कन गर्ने क्षमता हुँदैन, र त्यसमा चेतना हुँदैन। यदि कुनै व्यक्ति समझ गुम्ने गरी अहङ्कारी बन्यो, र उसमा चेतना छैन भने, के ऊ पशुसरह हुँदैन र? (हुन्छ।) ऊ ठ्याक्कै त्यस्तै हुन्छ; मानव चेतना नहुनुको अर्थ ऊ मानव होइन। के ख्रीष्टविरोधीहरूमा यस्तो चेतना हुन्छ? (हुँदैन।) ख्रीष्टविरोधीहरूमा त त्यो झनै हुँदैन; तिनीहरू पशुभन्दा खराब हुन्, तिनीहरू दियाबलसहरू हुन्। जस्तो कि जब परमेश्‍वरले शैतानलाई “तँ कहाँबाट आइस्?” भनेर सोध्नुभयो, वास्तवमा परमेश्‍वरको प्रश्न एकदमै प्रस्ट थियो; परमेश्‍वरले के सन्देश दिनुभयो? (उहाँले शैतानलाई ऊ कहाँबाट आएको भनेर सोधिरहनुभएको थियो।) यो वाक्य प्रस्ट रूपले प्रश्नचिन्हमा टुङ्गिन्छ; यो एउटा प्रश्न हो, जसमा “तँ” कर्ताले “शैतान” लाई जनाउँछ: “तँ कहाँबाट आएको होस्?” व्याकरण मिलेको छ, र परमेश्‍वरको प्रश्न सजिलै बुझिन्छ। शैतानले कस्तो जवाफ दियो? (“पृथ्वीमा यताउता हिँड्डुल गर्दै र तलमाथि गर्दै आएँ” (अय्यूब १:७)।) यो शैतानको चर्चित भनाइ हो। के शैतानको जवाफले कुनै चेतना देखाउँछ? (देखाउँदैन।) त्यसमा चेतना छैन। परमेश्‍वरले त्यसलाई त्यो कहाँबाट आएको भनेर फेरि सोध्नुहुँदा, त्यसले उही जवाफ दोहोर्‍यायो, मानौँ त्यसले परमेश्‍वरका वचनहरू बुझ्न सकेन। के मानिसहरूले शैतानले भनेको कुरा बुझ्न सक्छन्? के त्यसको बोलीमा कुनै चेतना छ? (छैन।) त्योसँग चेतना छैन—त्यसोभए के त्यसले सत्यता बुझ्न सक्छ? परमेश्‍वरको त्यस्तो सामान्य प्रश्नको समेत उसले त्यसरी जवाफ दियो; त्यसले परमेश्‍वरले बोल्ने सत्यताहरू झनै बुझ्न सक्दैन। ख्रीष्टविरोधीहरूमा चेतना पनि हुँदैन भन्न सकिन्छ; कुटिल रूपमा काम गर्नेहरू, परमेश्‍वरको वचन वा सत्यता बुझ्न नसक्नेहरू सबै अविवेकी हुन्। तैँले सत्यता अभ्यास गर्ने, सिद्धान्तहरूअनुसार कार्य गर्ने, र आफ्नो कर्तव्य निर्वाह गर्ने क्रममा सिद्धान्तहरू खोज्ने र अरूसँग सङ्गति गर्नेबारे जति नै बताए पनि—जुन तिनीहरूले बुझेको र जानेको भन्छन्—जब कार्य गर्ने कुरा आउँछ, तब तिनीहरू तेरा शब्दहरू हृदयमा लिँदैनन् र आफूलाई जे मन लाग्छ त्यही गर्छन्। यो पैशाचिक प्रकृति हो! यस्तो पैशाचिक प्रकृति भएकाहरूले सत्यता बुझ्दैनन् र तिनीहरूमा चेतना हुँदैन। तिनीहरूको सबैभन्दा समझहीन र निर्लज्ज पक्ष के हो? मानवहरूलाई परमेश्‍वरले सृष्टि गर्नुभएको हो र उहाँले मानिसहरूलाई चयन गरेर आफूसामु ल्याउनुको उद्देश्य के हो? त्यसको उद्देश्य मानिसहरूलाई परमेश्‍वरका वचनहरू पालन गर्न र बुझ्न, परमेश्‍वरको निर्देशन अनुसार जीवनमा सही मार्गमा हिँड्न, र अन्त्यमा सही र गलत, सकारात्मक र नकारात्मक कुराहरू छुट्ट्याउन सक्षम हुन लगाउनु हो। परमेश्‍वरको अभिप्राय यही हो; यसरी, परमेश्‍वरलाई पछ्याउनेहरू झन्-झन् राम्रा बन्दै जान्छन्। अनि ख्रीष्टविरोधीहरू कुन हदसम्म समझहीन हुन्छन्? तिनीहरू सोच्छन्, “परमेश्‍वर, तपाईं मानिसहरूलाई आफूसामु ल्याउनुहुन्छ, त्यसैले म पनि त्यसै गर्नेछु; तपाईँ मानिसहरू चयन गर्न अनि उनीहरूलाई योजनाबद्ध र शासन गर्न सक्नुहुन्छ, त्यसैले म पनि त्यसै गर्नेछु; तपाईँ मानिसहरूलाई तपाईँप्रति समर्पित हुन र तपाईँका कुरा सुन्न लगाउन सक्नुहुन्छ, तपाईँ सिधा आदेशहरू दिनुहुन्छ र उनीहरूलाई आफूले भनेअनुसार गराउनुहुन्छ, त्यसैले म पनि त्यसै गर्नेछु।” के यो चेतनाहीन हुनु होइन र? (हो।) के चेतनाहीन हुनुको अर्थ तिनीहरूमा लज्जाबोध छैन भन्ने होइन र? (हो।) के मानिसहरू तेरा हुन्? के उनीहरूले तँलाई पछ्याउनुपर्छ? किन उनीहरूले तेरो कुरा सुन्नुपर्ने र? तँ त साना सृजित प्राणीहरूमध्ये एक मात्र होस्, तैँले कसरी सबथोकभन्दा माथि हुने आकाङ्क्षा राख्न सकिस्? के यो चेतनाहीन हुनु होइन? (हो।)

कतिपय मानिस मण्डलीमा अगुवाका रूपमा चुनिन एकदमै भाग्यमानी हुन्छन्, तर वास्तवमा, तिनीहरूको क्षमता र कद मापदण्डअनुसार हुँदैनन्। अगुवा हुनु भनेको परमेश्‍वरद्वारा उच्च पारिनु हो, तर तिनीहरू त्यसलाई त्यसरी बुझ्दैनन्। बरु, तिनीहरू सोच्छन्, “अगुवाको नाताले, म अरूभन्दा राम्रो र उच्च छु; अब त म साधारण व्यक्ति रहिनँ। तिमीहरू सबैले परमेश्‍वरसामु आज्ञाकारीपूर्वक झुकेर आराधना गर्नुपर्छ, तर मैले त्यसो गर्नु पर्दैन, किनकि म तिमीहरूभन्दा फरक हुँ; तिमीहरू सृजित प्राणी हौ, तर म होइन।” त्यसोभए तँ के होस् त? के तँ पनि देह र रगतले बनेको छैनस् र? तँ कसरी अरूभन्दा फरक भइस्? फरक त तेरो निर्लज्जपन हो; तँमा सम्मानको भाव र चेतना छैन, तेरो त कुकुरसँग पनि तुलना हुँदैन। तँ स्वेच्छाचारी र तानाशाही तरिकामा काम गर्छस्, अरूको कुनै पनि सल्लाहलाई बेवास्ता गर्छस्—फरक त्यही हो। तिनीहरूको क्षमता जति नै कमजोर भए पनि वा कामकुरा गर्नमा तिनीहरूको दक्षता जति नै कम भए पनि, तिनीहरू अझै आफूलाई औसत व्यक्तिभन्दा माथि ठान्छन्, र आफूमा क्षमता र प्रतिभा भएको विश्वास गर्छन्। तसर्थ, तिनीहरू आफूलाई योग्य र पूर्णतया सबथोक नियन्त्रण गर्न सक्ने सोच्दै, जे गर्दा पनि सहमतिमा पुग्नका लागि अरूको परामर्श लिँदैनन्। के यो अहङ्कारले गर्दा समझ गुम्दैन र? के यो लाज पचेको निर्लज्जपन होइन र? (हो।) अगुवा बन्नुअघि, तिनीहरू पुच्छर लुकाएर व्यवहार गर्थे; तिनीहरू आफूमा प्रतिभा र क्षमता भएको ठान्थे, र आफ्ना कार्यहरूमा केही महत्त्वाकाङ्क्षा राख्थे, तर अवसर मात्र पाएका थिएनन्। अगुवा बनेपछि, तिनीहरूले आफूलाई दाजुभाइ-दिदीबहिनीहरू भन्दा अलग राखे, र उच्च पद ग्रहण गरे। त्यसपछि त तिनीहरू आफ्नो साँचो रूप देखाएर श्रेष्ठ बन्न थाले; तिनीहरूले आफूले ठुलठुला कुराहरू हासिल गर्न सक्छु भनी सोच्न थाले, र यस्तो ठाने, “परमेश्‍वरको घरले सही व्यक्ति रोजेको छ; म वास्तवमै प्रतिभाशाली छु—सक्‍कली सुन अन्तमा चम्किन्छ। मलाई नै हेर न: परमेश्‍वरले मलाई चिन्नुभएको छ, छैन त?” के यो घृणास्पद कुरा होइन र? (हजुर, हो नि।) तँ साधारण सृजित प्राणीहरूमध्ये एक होस्; तेरा वरदान र प्रतिभा जति नै ठूलो भए पनि, तेरो भ्रष्ट स्वभाव अरू सबैको जस्तै छ। यदि तँ आफूलाई अद्वितीय रूपले असाधारण सोच्छस् र आफूलाई श्रेष्ठ ठान्छस्, अरू सबै जनाभन्दा माथि उठ्न, सबथोकभन्दा श्रेष्ठ हुन चाहन्छस् भने, तँ गलत छस्। यो गलत बुझाइले गर्दा, तँ अरूसित सङ्गति वा परामर्श नगरी स्वेच्छाचारी र तानाशाही व्यवहार गर्छस्, अनि अरूले तेरो आज्ञा र तेरो कुरा मानेकामा रमाउन चाहन्छस्, जुन गलत कुरा हो। गल्ती कहाँनेर छ? (गलत पद ग्रहण गर्नुमा।) किन ख्रीष्टविरोधीहरू सधैँ गलत पद लिन्छन्? एउटा कुरा निश्चित छ, जुन तिमीहरूले महसुस नगरेका हुन सक्छौ: अरूका तुलनामा तिनीहरूका मानवतामा केही थप कुरा हुन्छ; तिनीहरूमा सधैँ एक प्रकारको गलत बुझाइ हुन्छ। यो गलत बुझाइ कसरी पैदा हुन्छ? परमेश्‍वरले त यो दिनुहुन्न, तर शैतानले दिन्छ। तिनीहरूले गर्ने हरकुरा, तिनीहरूले प्रकट र व्यक्त गर्ने हरकुरा मानवताको सामान्य सीमाभित्र हुने नैसर्गिक प्रवृत्ति होइन, यो कुनै बाह्य शक्तिद्वारा सञ्चालित हुन्छ। तिनीहरूका कार्यहरू कुटिल हुन्छन्, र तिनीहरूका महत्त्वाकाङ्क्षा र चाहनाहरू अनियन्त्रित हुन्छन् भन्नुको कारण के हो? मानिसहरूलाई नियन्त्रणमा राख्ने तिनीहरूको चाहनाले सीमा नाघेको हुन्छ। सीमा नाघ्नुको अर्थ के हो? त्यसको अर्थ जुनसुकै माध्यम अपनाएर भए पनि विवेक र लज्जाबोधलाई उछिन्नु हो; यो स्प्रिङ्जस्तै दबाउनै नसकिने हुन्छ—तैँले थिचेर राख्दा त्यो एकछिन थिचिएर बस्ला, तर छोडेपछि त्यो पहिलेजस्तै हुन्छ। के यो चाहनाले थिचिनु र आसक्तिमा पर्नु होइन र? यो बिलकुलै बढाइचढाइ गरिएको होइन।

जहाँ ख्रीष्टविरोधीहरूले मण्डलीमा शक्ति सम्हाल्छन्, त्यस मण्डलीलाई मण्डली भन्नै मिल्दैन। यो अनुभव गरेकाहरूमा त्यसबारे अनुभूति हुनुपर्छ। त्यहाँ शान्ति, खुसी, र सामूहिक उत्थानको वातावरण नभई, अस्वच्छ असामञ्जस्यको वातावरण हुन्छ। सबैले अत्यन्तै बेचैन र असहज महसुस गर्छन्, र हृदयमा शान्ति महसुस गर्न सक्दैनन्, मानौँ कुनै ठूलो विपत्ति आउन लागेको छ। ख्रीष्टविरोधीहरूका बोली र कार्यहरूले मानिसहरूको हृदय धमिलिने, र उनीहरूले सकारात्मक र नकारात्मक कुराहरू खुट्ट्याउन नसक्ने वातावरण सिर्जना गर्छन्। यसअलावा, लामो समयसम्म ख्रीष्टविरोधीहरूका भ्रममा पर्दा मानिसहरूको हृदय परमेश्‍वरबाट टाढिन्छ, जसले गर्दा ठ्याक्कै नामका लागि मात्र परमेश्‍वरमा विश्वास गर्ने तर उहाँलाई हृदयमा नराख्ने धर्मका मानिसहरूको जस्तै परमेश्‍वरसित असामान्य सम्बन्ध बन्न पुग्छ। एउटा वास्तविक समस्या पनि छ, त्यो के हो भने जब ख्रीष्टविरोधीहरूले शक्ति सम्हाल्छन्, तब त्यसले मण्डलीभित्र विभाजन र भद्रगोल ल्याउँछ। सत्यतालाई प्रेम गर्नेहरूले भेलाहरूमा आनन्द वा मुक्ति अनुभूति गर्दैनन्, यसकारण मण्डली छाडेर घरमै परमेश्‍वरमा विश्वास गर्न चाहन्छन्। जब पवित्र आत्माले मण्डलीमा काम गर्नुहुन्छ, तब मानिसहरूले सत्यता बुझे पनि नबुझे पनि, सबै जना हृदय र प्रयासमा एकजुट हुन्छन्, र हङ्गामाविनाको अझ शान्तिपूर्ण र स्थिर वातावरण सिर्जना गर्छन्। तर, ख्रीष्टविरोधीहरूले कार्य गर्दा, अशान्त र अनौठो वातावरण सिर्जना गर्छन्। तिनीहरूको हस्तक्षेपले गुटहरू पैदा हुन्छन्, मानिसहरू एकअर्काप्रति रक्षात्मक, आलोचनात्मक, आक्रामक बन्छन्, र पिठ्यूँपछाडि एकअर्कालाई कमजोर पार्छन्। स्पष्टतः ख्रीष्टविरोधीहरूले कस्तो भूमिका खेल्छन्? तिनीहरू शैतानका नोकर हुन्। ख्रीष्टविरोधीहरूका कार्यका परिणामहरू यी हुन्: पहिलो, दाजुभाइ-दिदीबहिनीहरूमाझ आपसी आलोचना, शङ्का, र सावधानी; दोस्रो, पुरुष र महिलाबीचका सीमाहरू भङ्ग हुन्छन्, जसले गर्दा बिस्तारै अनुचित अन्तरक्रियाहरू हुने गर्छन्; अनि तेस्रो, मानिसहरू हृदयमा दर्शनहरूबारे अस्पष्ट बन्छन्, र उनीहरू सत्यता अभ्यास गर्नमा ध्यान दिन छाड्छन्। उनीहरूलाई सत्यता सिद्धान्तबमोजिम कार्य गर्ने तरिका थाहा हुन छोड्छ। धर्मसिद्धान्तहरूबारे तिनीहरूको पहिलेको थोरै बुझाइ गुम्छ, उनीहरूको मन धुमिल हुन्छ, उनीहरू अन्धाधुन्ध ख्रीष्टविरोधीहरूलाई पछ्याउँछन्, देखावटी कामहरू गर्नेबारे दौडधूप गर्नमा ध्यान केन्द्रित गर्छन्। कतिपय मानिसले ख्रीष्टविरोधीहरूलाई पछ्याएर केही हुँदैन भन्ने महसुस गर्न सक्छन्; यदि सत्यता पछ्याउनेहरू भेला भएर सँगै आफ्ना कर्तव्य पूरा गर्न सके, कस्तो खुसी मिल्थ्यो होला! ख्रीष्टविरोधीहरूले मण्डलीमा शक्ति सम्हालेपछि, पवित्र आत्माले काम गर्न छोड्नुहुन्छ, र दाजुभाइ-दिदीबहिनीहरूमाथि अन्धकार छाउँछ। परमेश्‍वरप्रतिको विश्वास र कर्तव्य निर्वाह निस्तेज हुन्छ। यदि यो लामो समयसम्म जारी रह्यो भने, के अधिकांश दाजुभाइ-दिदीबहिनीहरू परमेश्‍वरद्वारा हटाइनेछैनन् र?

आज, एकातिर हामीले ख्रीष्टविरोधीहरूको स्वेच्छाचारी र तानाशाही व्यवहारका प्रकटीकरणहरू विश्लेषण गर्‍यौँ। अर्कोतिर, यी प्रकटीकरणहरूलाई विश्लेषण गरेर, तँ ख्रीष्टविरोधी नभए पनि, यस्ता प्रकटीकरणहरू हुनुले तँलाई ख्रीष्टविरोधीहरूको अवगुणसित जोड्छ भनेर सबैलाई सचेत गराइएको छ। के स्वेच्छाचारी र तानाशाही शैलीमा कार्य गर्नु सामान्य मानवताको प्रकटीकरण हो? कदापि होइन; स्पष्टतया, यो भ्रष्ट स्वभाव देखाउनु हो। तेरो हैसियत जति उच्च भए पनि वा तैँले जतिसुकै कर्तव्यहरू निर्वाह गर्न सक्ने भए पनि, यदि तैँले अरूसित सङ्गति गर्न सिक्न सकिस् भने, तैँले सत्यताका सिद्धान्तहरू पालना गरिरहेको हुन्छस्, जुन न्यूनतम मापदण्ड हो। अरूसित सङ्गति गर्न सिक्नु सिद्धान्तहरू पालना गर्नुसरह हो भन्नुको कारण के हो? यदि तैँले सङ्गति गर्न सिक्न सकिस् भने, त्यसले तँ आफ्नो हैसियतलाई रोजीरोटीका रूपमा हेर्दैनस् वा त्यसलाई अति गम्भीर रूपमा लिँदैनस् भनेर प्रमाणित गर्छ। तेरो हैसियत जति उच्च भए पनि, तँ आफ्नो कर्तव्य निर्वाह गरिरहेको हुन्छस्। तेरा कार्यहरू आफ्नो कर्तव्य निर्वाह गर्नका निम्ति गरिएका हुन्छन्, हैसियतका निम्ति हुँदैनन्। त्यो सँगसँगै, समस्याहरू आइपर्दा, यदि तैँले सङ्गति गर्न सिक्न सकिस् अनि, चाहे सामान्य दाजुभाइ-दिदीबहिनीहरूसित होस् वा तैँले सहकार्य गर्नेहरूसित होस्, उनीहरूसित खोजी र सङ्गति गर्न सकिस् भने, यसले के प्रमाणित गर्छ? यसले तँमा सत्यता खोज्ने र त्यसप्रति समर्पित हुने मनोवृत्ति छ भन्ने देखाउँछ, जसले पहिला परमेश्‍वर र सत्यताप्रतिको तेरो मनोवृत्तिलाई झल्काउँछ। त्यसबाहेक, आफ्नो कर्तव्य निर्वाह गर्नु तेरो जिम्मेवारी हो, र आफ्ना काममा सत्यता खोज्नु तैँले पछ्याउनुपर्ने मार्ग हो। अरूले तेरा निर्णयहरूप्रति कस्तो प्रतिक्रिया जनाउँछन्, उनीहरू समर्पित हुन सक्छन् सक्दैनन् वा उनीहरू कसरी समर्पित हुन्छन्, त्यो उनीहरूको कुरा हो; तर तैँले आफ्नो कर्तव्य राम्ररी निर्वाह गर्न र मानकअनुरूप हुन सक्नु वा नसक्नु तेरो कुरा हो। तैँले कर्तव्य निर्वाहका सिद्धान्तहरू बुझ्नैपर्छ; यो कुनै व्यक्तिप्रति समर्पित हुने कुरा नभएर सत्यता सिद्धान्तहरूप्रति समर्पित हुने कुरा हो। यदि तँलाई आफूले सत्यता सिद्धान्तहरू बुझ्छु र, सबैसँग सङ्गति गरेर सबै सहमत हुने सहमतिमा पुग्छु भन्ने लाग्छ, तर थोरै मानिसहरू भनेको नमान्ने छन् र समस्या खडा गर्न चाहन्छन् भने, यस्तो परिस्थितिमा के गर्नुपर्छ? यस्ता अवस्थामा, अल्पसङ्ख्यकले बहुसङ्ख्यकलाई पछ्याउनुपर्छ। धेरैजसो मानिसहरू सहमतिमा पुगेकाले, किन तिनीहरूचाहिँ समस्या खडा गरिरहेका? के तिनीहरू जानाजानी बिगार्न खोजिरहेका छन्? तिनीहरू आफ्ना रायहरू व्यक्त गरेर सबैलाई तिनीहरूलाई खुट्ट्याउन दिन सक्छन्, अनि यदि सबैले तिनीहरूका रायहरू सिद्धान्तअनुरूप छैनन् र ती टिक्दैनन् भनेमा, तिनीहरूले आफ्ना दृष्टिकोण त्याग्नुपर्छ र तिनमा अडिरहन छाड्नुपर्छ। यो मामला सम्हाल्ने सिद्धान्त के हो? व्यक्तिले सही कुरा पालना गर्नुपर्छ र अरूलाई जबरजस्ती गलत कुरा पालना गर्न लगाउनु हुँदैन। बुझिस्? वास्तवमा, ख्रीष्टविरोधीहरूले स्वेच्छाचारी र तानाशाही हुने यो व्यवहार र अभ्यास देखाउनुअघि, मनमा आफ्ना योजनाहरू बनाइसकेका हुन्छन्। स्वेच्छाचारी र तानाशाही हुनुले पक्कै पनि सही कामकुरा गर्नु वा सत्यता अभ्यास गर्नुलाई जनाउँदैन। यसले निश्चय नै गलत र सत्यता उल्लङ्घन गर्ने कुरा गर्नु, गलत मार्ग पछ्याउनु, र गलत निर्णयहरू गरेर पनि अरूलाई ती पालन गर्न लगाउनुलाई जनाउँछ। यसैलाई स्वेच्छाचारी र तानाशाही हुनु भनिन्छ। यदि कुनै कुरा सही छ र सत्यतासित मिल्छ भने, त्यसलाई पालना गर्नैपर्छ। यो स्वेच्छाचारी र तानाशाही हुनु होइन; यो सिद्धान्त पालना गर्नु हो। यी दुई कुराबीच फरक छुट्ट्याउनुपर्छ। ख्रीष्टविरोधीहरू स्वेच्छाचारी र तानाशाही हुनुले मुख्यतः के कुरालाई जनाउँछ? (सिद्धान्त वा सत्यतासित मेल नखाने कामकुरा गर्नु, अनि अझै अरूलाई पनि त्यसै गराउनुलाई जनाउँछ।) ठिक भनिस्, जुनै परिस्थिति उत्पन्न भए पनि वा जस्तोसुकै समस्या सम्हालिरहेको भए पनि, तिनीहरू सत्यता सिद्धान्तहरू खोज्दैनन् बरु आफ्नै धारणा र कल्पनाहरूका आधारमा निर्णयहरू गर्छन्। तिनीहरू त्यसो गर्नु सिद्धान्तविपरीत हुन्छ भनेर हृदयमा जान्दछन् तर पनि अरूले सुनेको र अरू समर्पित भएको चाहन्छन्। ख्रीष्टविरोधीहरूले निरन्तर रूपमा अपनाउने शैली यही हो।

सुसमाचार फैलाउने काम पहिले सुरु हुँदा, कतिपय मानिसले “वचन देहमा देखा पर्नुहुन्छ” भन्ने पुस्तकलाई धार्मिक वृत्तहरूमा ल्याएर सुसमाचार प्रचार गरे। रहस्यहरू प्रकाश गर्ने, दर्शनहरू सङ्गति गर्ने, र जीवन प्रवेशबारे छलफल गर्ने परमेश्‍वरका वचनहरू धार्मिक व्यक्तिहरूले पढेपछि, सबैले ती निकै राम्रा छन् भने। तर, तिनीहरूलाई मानिसहरूबारे न्याय र खुलासाका कतिपय वचनहरू शब्द चयनमा अति कठोर लागे। तिनीहरूलाई यस्तो लाग्यो मानौँ आफूलाई गाली गरिँदै छ र आफूले त्यो स्विकार्न नसकेर “के परमेश्‍वर मानिसहरूलाई गाली गर्ने तरिकाले बोल्न सक्नुहुन्छ र? यी वचनहरू बढीमा कुनै बुद्धिमान् व्यक्तिले लेखेको जस्ता देखिन्छन्” भने। सुसमाचार प्रचार गर्ने जिम्मेवारी सम्हालेको व्यक्तिले आफूसँग एउटा समाधान छ भनेर भन्यो। पछि, उसले मानिसहरूका धारणा, कल्पना, र स्वादसँग नमिल्ने परमेश्‍वरका वचनहरूका सारा अंशहरू, साथै पढेपछि मानिसहरूले धारणा विकास गर्न सक्छन् भनी जुन वचनहरूबारे ऊ डराएको थियो, त्यसलाई परिवर्तन गर्‍यो। उदाहरणका लागि, परमेश्‍वरले मानव प्रकृति खुलासा गर्न प्रयोग गरेका शब्दहरू जस्तै “गणिका,” “वेश्या,” “फटाहा,” र वाक्यांशहरू जस्तै “नरकमा फाल्नु” अनि “अग्नि र गन्धकका कुण्डमा फाल्नु” सबै मेटाइए। छोटकरीमा भन्दा, सजिलै धारणा वा गलत बुझाइहरू पैदा गर्न सक्ने जुनसुकै वचनहरू पूर्ण रूपमा हटाइए। ल भन् त न्याय, निन्दा, र श्रापका यी शब्दहरूलाई परमेश्‍वरको वचनबाट हटाएपछि, के ती परमेश्‍वरका मूल वचन रहन्छन्? (रहँदैनन्।) के ती अझै पनि परमेश्‍वरले आफ्नो न्यायका काममा व्यक्त गर्नुभएका वचन नै हुन्छन्? यस “पाका सज्जन” ले कसैसँग परामर्श लिएन र परमेश्‍वरका धेरै वचनहरू मेटायो जुन शोधन र मानिसहरूको भ्रष्ट स्वभाव खुलासा गर्नेबारे अत्यन्तै कठोर थिए, विशेष गरी ती वचनहरू जुन सेवाकर्ताहरूको परीक्षाका समयसँग सम्बन्धित थिए। पछि, जब धार्मिक मानिसहरूले संशोधित संस्करण पढे, तब तिनीहरूले “ठिकै छ, हामी यस्ता परमेश्‍वरमा विश्वास गर्न सक्छौँ” भने र त्यो स्विकारे। यो पाको सज्जनले मनमनै सोच्यो, “हेर्नुस् त म कति अक्कली छु! परमेश्‍वरका वचनहरू अति कठोर हुनु बुद्धिमानी कुरा होइन। ती मानिसहरूलाई त फकाउने मात्र हो—तपाईँले गाली ठानिन सक्ने कुराहरू कसरी भन्न सक्नुभयो? त्यो बुद्धिमानी कुरा होइन! मैले केही फेरबदल गरेँ, अनि हेर्नुस् त के भयो: धर्मका पाष्टरहरूसमेत विश्वास गर्न इच्छुक छन्, र बढीभन्दा बढी मानिसहरूले त्यो स्विकारिरहेका छन्। कस्तो लाग्यो त? के म बुद्धिमान् होइन र? के म अक्कली होइन र? के त्यो निकै प्रभावशाली छैन र?” उसले गरेका फेरबदलका नतिजाहरूले उसलाई आफूप्रति अत्यन्तै गर्वित तुल्याए। तर, मण्डलीमा प्रवेश गरेका धर्मका कतिपय मानिसले आफूले पढेका परमेश्‍वरका वचनहरू हेरफेर गरिएका र मण्डलीका मूल पाठहरूभन्दा फरक पाए, अनि यो सवाल खडा भयो। यस पाका सज्जनले परमेश्‍वरका वचनहरूको सामग्री फेरबदल गरेको रहेछ भनेर पछि पत्ता लाग्यो। यस पाका सज्जनले गरेको कामबारे तिमीहरूलाई कस्तो लाग्छ? अरू केही पनि नभनेर यति मात्र भनौँ: ती वचनहरू तेरा थिएनन्, ती फेरबदल गर्ने तेरो कुनै अधिकार थिएन। त्यो कुनै मानवले लेखेको लेख वा पुस्तक भएको भए पनि, यदि तँ फेरबदल गर्न चाहन्छस् भने, तैँले सुरुमा मूल लेखकको मञ्जुरी लिनुपर्छ। यदि उसले मान्यो भने, तैँले फेरबदल गर्न सक्छस्। यदि उसले मानेन भने, तैँले एक शब्द पनि फेरबदल गर्न मिल्दै मिल्दैन। यसलाई लेखक र पाठकहरूको सम्मान गर्नु भनिन्छ। यदि लेखकमा परिमार्जन गर्ने ऊर्जा छैन र उसले तँलाई मूल मर्म रहने गरी अनि अपेक्षित नतिजा हासिल हुने गरी तैँले कुनै पनि कुरा परिवर्तन गर्न सक्छस् भन्दै तँलाई अख्तियार दियो भने, के त्यसपछि तैँले परिवर्तन गर्न मिल्छ? (मिल्छ।) यदि लेखकले आफ्नो मञ्जुरी वा अख्तियार दिएको छ भने, फेरबदल गर्न सकिन्छ। यस्तो व्यवहारलाई के भनिन्छ? यो न्यायोचित, मान्य, र उचित हो, होइन? तर यदि लेखकले मञ्जुरी दिएको छैन र तैँले उसको अख्तियारीविना त्यो फेरबदल गरिस् भने के होला? त्यसलाई के भनिन्छ? (लापरवाह र हठी हुनु भनिन्छ।) त्यसलाई लापरवाह र हठी, स्वेच्छाचारी र तानाशाही हुनु भनिन्छ। अहिले, यो पाको सज्जनले के फेरबदल गऱ्यो? (परमेश्‍वरका वचनहरू।) परमेश्‍वरका मूल वचनहरू जसमा परमेश्‍वरको मनोदशा, स्वभाव, र मानवजातिप्रतिका अभिप्रायहरू पाइन्छन्। परमेश्‍वरका वचनहरू भनिने तरिकामा अर्थपूर्ण हुन्छन्। के तँलाई परमेश्‍वरले बोल्नुभएको हरेक वचनपछाडिको मनोदशा, उद्देश्य र अपेक्षित नतिजा थाहा छ? यदि तँ त्यो बुझ्न सक्दैनस् भने, किन अन्धाधुन्ध फेरबदल गर्छस्? परमेश्‍वरले बोल्नुभएको हरेक वाक्य, शब्द चयन, भाव, तिनले मानिसहरूलाई महसुस गराउने वातावरण, मनोदशा, र संवेगहरू, सबै होसियारीपूर्वक बनाइएका र विचार गरिएका हुन्छन्। परमेश्‍वरसँग सोचविचार र बुद्धि छ। यो पाको सज्जनले के सोचेको थियो? उसले परमेश्‍वरको बोल्ने शैलीलाई बुद्धिहीन ठानेको थियो। उसले परमेश्‍वरको कामलाई त्यसरी हेरेको थियो। ऊ विश्वास गर्थ्यो, “धित मरुन्जेल खान मात्र चाहने धर्मका मानिसहरूलाई फकाउनुपर्छ अनि प्रेमिलो र कृपालु व्यवहार गर्नुपर्छ। शब्दहरू यति कठोर हुनु हुँदैन। यदि ती अति कठोर भएमा, हामी कसरी सुसमाचार प्रचार गर्न सक्छौँ? के त्यसपछि पनि सुसमाचार फैलिन सक्छ?” के परमेश्‍वरलाई यसबारे थाहा छैन र? (छ।) परमेश्‍वरलाई राम्ररी थाहा छ। त्यसोभए किन उहाँ अझै यसरी बोल्नुहुन्छ? यो परमेश्‍वरको स्वभाव हो। परमेश्‍वरको स्वभाव के हो? तैँले विश्वास गरे पनि नगरे पनि उहाँ आफ्नै तरिकाले बोल्नु हो। यदि तँ विश्वास गर्छस् भने, परमेश्‍वरका भेडाहरूमध्ये एक होस्; विश्वास गर्दैनस् भने, तँ ब्वाँसो होस्। परमेश्‍वरको वचनले तँलाई खुलासा र अलि गाली गर्छ, अनि त्यसपछि तँ आफू परमेश्‍वरको विश्वासी होस् भनी स्विकार्न मान्दैनस्? के त, अब तँ परमेश्‍वरको सृजित प्राणी रहिनस्? के परमेश्‍वर परमेश्‍वर हुन छोड्नुभयो? यदि यही कारणले गर्दा तँ परमेश्‍वरलाई नकार्न सक्छस् भने, तँ एक दुष्ट व्यक्ति, दियाबलस होस्। परमेश्‍वर यस्ता मानिसहरूलाई मुक्ति दिनुहुन्न, त्यसैले मण्डलीले जबरजस्ती वा फकाएर तिनीहरूलाई स्विकार्नु हुँदैन। कतिपय मानिस भन्छन्: “परमेश्‍वरले मलाई गाली गर्नुभए पनि, म खुसीसाथ स्विकार्न इच्छुक छु। यदि उहाँ परमेश्‍वर हुनुहुन्छ भने, मलाई मुक्ति दिन सक्नुहुन्छ। यदि उहाँले मलाई हिर्काउनुभयो भने, त्यो उचित हो। यदि उहाँले मलाई अन्योलमा परेको व्यक्ति भन्‍नुहुन्छ भने, म त्यही नै हुँ, र त्योभन्दा पनि बढी अन्योलमा परेको व्यक्ति हुँ; यदि उहाँ मलाई गणिका भन्नुहुन्छ भने, मैले गणिकाको काम नगरे जस्तो देखिए पनि, परमेश्‍वरले त्यसो भन्नुभएकाले म त्यो कुरा मान्छु र स्विकार्छु।” तिनीहरूमा सबैभन्दा सरल विश्वास, मान्यता र स्वीकार, अनि परमेश्‍वरको डर मान्ने सबैभन्दा सरल हृदय हुन्छ। परमेश्‍वर यस्ता मानिसहरू प्राप्त गर्न चाहनुहुन्छ। कतिपय मानिसहरूलाई परमेश्‍वरका वचनहरू अत्यन्तै कठोर र घोच्ने लाग्छ, आफूले आशिष् प्राप्त गर्नेछैन भन्ने महसुस गर्छन्, त्यसैले अबउप्रान्त विश्वास गर्न चाहँदैनन्। तिनीहरू सोच्छन्, “तपाईँ परमेश्‍वर नै हुनुभए पनि, म तपाईँमा विश्वास गर्नेछैनँ। यदि तपाईँ यस्तो बोल्नुहुन्छ भने, म तपाईँलाई पछ्याउनेछैनँ।” त्यसोभए गैहाल्! यदि तैँले परमेश्‍वरलाई मान्नेसमेत गर्दैनस् भने, उहाँ कसरी तँलाई आफ्नो सृजित प्राणी भनेर चिन्न सक्नुहुन्छ र? त्यो असम्भव छ! परमेश्‍वरका वचनहरू यहाँ छन्; ती विश्वास गर् या नगर्, त्यो तेरै निर्णय हो। यदि विश्वास गर्दैनस् भने, गैहाल्। तैँले त्यो गुमाउनेछस्। यदि विश्वास गर्छस् भने, तैँले मुक्ति पाइने आशाको किरण पाउनेछस्। के यो उचित होइन र? (हो।) तर के यो पाको सज्जनले यस तरिकाले सोचेको थियो त? के उसले परमेश्‍वरका विचारहरू छर्लङ्गै बुझ्न सक्थ्यो? (सक्दैनथ्यो।) के ऊ मूर्ख थिएन र? आत्मिक बुझाइ नहुने मानिसहरू यस्तो मूर्ख काम गर्छन्। उसले परमेश्‍वरलाई अत्यन्तै महत्त्वहीन र सामान्य ठान्यो, परमेश्‍वरका विचारहरू मानव सोचभन्दा धेरै माथि छैनन् भन्ने सोच्यो। ऊ प्राय: परमेश्‍वरको विचार मानिसको भन्दा उच्च रहेको कुरा गर्थ्यो, सामान्य समयमा यी ठूला धर्मसिद्धान्तहरूबारे प्रचार गर्थ्यो, तर वास्तवमै कुनै परिस्थिति आइपर्दा, उसले यी वचनहरू परमेश्‍वरले भन्ने कुराजस्तो नलागेर, ती बेवास्ता गर्‍यो। उसले आफ्नो हृदयमा परमेश्‍वरका यी वचनहरूलाई मान्दैनथ्यो, त्यसैले उसले ती स्विकार्नै सकेन। उसले सुसमाचार प्रचार भइरहेको ठिक मौका छोपी “प्रभावकारी रूपमा सुसमाचार प्रचार गर्ने र अझ धेरै मानिस प्राप्त गर्ने” बहाना बनाएर परमेश्‍वरका वचनहरू झटपट फेरबदल गर्‍यो। अन्त्यमा मैले उसको व्यवहारलाई कसरी चित्रण गरेँ? परमेश्‍वरका वचनहरूलाई छेडछाड गर्नु। छेडछाड गर्नुको अर्थ के हो? त्यसको अर्थ मूल अर्थमा स्वेच्छाचारी रूपले थपथाप गर्नु, त्यसलाई घटाउनु, वा हेरफेर गर्नु, लेखकले चाहेको अर्थ बदल्नु, लेखकको सुरुको अभिप्राय र बोल्नुका उद्देश्यलाई बेवास्ता गर्नु, र त्यसपछि ती जथाभावी हेरफेर गर्नु हो। यसलाई छेडछाड गर्नु भनिन्छ। के उसमा परमेश्‍वरको डर मान्ने हृदय थियो? (थिएन।) कस्तो दुस्साहस! के यो कुनै मानवले गर्ने कुरा हो? (होइन।) यो दियाबलसको काम हो, मानवको होइन। तैँले कुनै साधारण व्यक्तिका शब्दहरूसमेत यतिकै हेरफेर गर्न मिल्दैन; तैँले लेखकको रायलाई सम्मान गर्नैपर्छ। यदि तँ फेरबदल गर्न चाहन्छस् भने, तैँले अग्रिम जानकारी गराएर उसको मञ्जुरी लिनुपर्छ, अनि उसको मञ्जुरी पाएपछि मात्र तैँले उसको रायअनुसार फेरबदल गर्न सक्छस्। यसलाई सम्मान भनिन्छ। परमेश्‍वरको सन्दर्भमा भन्नुपर्दा, उहाँलाई सम्मान मात्र गरेर हुँदैन! यदि परमेश्‍वरका वचनहरूको एउटा मात्र वाक्य गलत छापियो भने, यदि त्यसमा कुनै एउटा व्याकरणिक शब्द हटेको छ भने, तैँले त्यो स्वीकार्य हुन्छ हुँदैन भनेर सोध्नुपर्छ; स्वीकार्य हुँदैन भने, तैँले त्यो पृष्ठ फेरि छाप्नुपर्छ। यसमा यस्तो गम्भीर र जिम्मेवार मनोवृत्ति आवश्यक पर्छ; यसलाई परमेश्‍वरको डर मान्ने हृदय राख्नु भनिन्छ। के यस पाका सज्जनसँग त्यस्तो हृदय थियो? (थिएन।) उसमा परमेश्‍वरको डर मान्ने हृदय थिएन। उसले परमेश्‍वरलाई आफूभन्दा तल ठान्थ्यो; ऊ अत्यन्तै दुस्साहसी थियो। यस्तो व्यक्तिलाई निष्कासित गर्नुपर्छ।

भर्खरै त्यस्तै घटना घट्यो। कतिपय मानिसले फेरि पनि सुसमाचार प्रचार गरेर थप मानिसहरू प्राप्त गर्ने बहानामा परमेश्‍वरका वचनहरूलाई लापरवाहीपूर्वक परिवर्तन गरे। यसपटक पछिल्लो पटकभन्दा अलि राम्रो भयो; पछिल्ला घटनामा, त्यो काम अरूसँग सङ्गति नगरी, स्वेच्छाचारी र तानाशाही रूपमा कार्य गरिएको थियो, परमेश्‍वरका वचनहरूलाई छेडछाड गर्न जथाभावी रूपमा र लापरवाहीपूर्वक काम गरिएको थियो। यसपटक, तिनीहरूले सुरुमा यसो भन्दै माथिलाई सोधे, “कुनै निश्चित जातीय समूहका मानिसहरूले परमेश्‍वरको वचनका केही शब्दहरू स्विकार्न सक्दैनन्। हामीले ती शब्दहरूलाई, र उनीहरूले स्विकार्न नसक्ने परमेश्‍वरका वचनहरूका भनाइ वा खण्डहरूका अंश हटाउने वा हेरफेर गर्ने, र त्यसपछि उनीहरूलाई परमेश्‍वरका वचनहरूको विशेष रूपले बनाइएको संस्करण प्रचार गर्ने रणनीति बनाएका छौँ। त्यसपछि त उनीहरूले विश्वास कसो नगर्लान् त?” हेर् त; तिनीहरू साँच्चै दुस्साहसी हुन्। यो कस्तो व्यवहार हो? नरम रूपले लिइयो भने, यस्ता मानिसहरूलाई केवल मूर्ख, अज्ञानी, र अति कलिलो मान्न सकिन्छ; तिनीहरूलाई फेरि त्यसो नगर्नू भन्न मात्र सकिन्छ। तर यदि हामीले तिनीहरूले गरेको कुराको प्रकृतिलाई चित्रण गर्‍यौँ भने, तिनीहरूले शैतानलाई खुसी पार्न त्यतिकै परमेश्‍वरका वचनहरू हेरफेर गरिरहेका थिए। यसलाई के भनिन्छ? यो त गौरवका लागि प्रभुलाई धोका दिने यहूदाको, विश्‍वासघाती र धोकेबाजहरूको व्यवहार हो। तिनीहरूले परमेश्‍वरका वचनहरूलाई छेडछाड गरे, मानिसहरूलाई खुसी पार्न र सुसमाचार स्वीकार गराउन ती बढी रुचिकर र स्वीकार्य बनाए—यसको के काम? पृथ्वीमा कसैले विश्वास नगरे पनि, के परमेश्‍वरका वचनहरू परमेश्‍वरको वचन हुन छोड्छन् र? के परमेश्‍वरका वचनहरूको प्रकृति बदलिन्छ? (बदलिँदैन।) के परमेश्‍वरका वचनहरू तिनीहरूले स्विकारे मात्र सत्यता हुने र स्विकारेनन् भने सत्यता नहुने हो? के यसले गर्दा परमेश्‍वरका वचनहरूको प्रकृति बदलिन सक्छ? कदापि सक्दैन। सत्यता भनेको सत्यता नै हो; यदि तैँले त्यो स्विकारिनस् भने, तँ नष्ट हुन्छस्! सुसमाचार प्रचार गर्ने कतिपय मानिस सोच्छन्, “उनीहरूले नस्विकार्नु कति दुःखलाग्दो कुरा हो! उनीहरू अत्यन्तै महान् र कुलिन मानिस हुन्। परमेश्‍वर उनीहरूलाई अत्यन्तै प्रेम र कृपा गर्नुहुन्छ, हामीले कसरी उनीहरूलाई प्रेम नदेखाउन सक्छौँ र? परमेश्‍वरका वचनहरूलाई फेरबदल गरौँ ताकि उनीहरूले स्विकार्न सकून्। ती मानिसहरू अत्यन्तै राम्रा छन्, अनि परमेश्‍वर उनीहरूप्रति अत्यन्तै असल र कृपालु हुनुहुन्छ। हामी परमेश्‍वरका अभिप्रायहरूप्रति विचारशील हुनुपर्छ!” के यो देखावा गर्नु होइन र? (हो।) अर्को ढोँगी—सत्यता नबुझ्नेहरूले मूर्ख कुरा मात्र गर्न सक्छन्! परमेश्‍वरका वचनहरूमा छेडछाड गर्नेलाई कारबाही गरिएको र निष्कासित गरिएको थियो भनेर भनिसकिएको छ, र अहिले फेरि पनि तिनमा छेडछाड गर्न चाहने मानिसहरू छन्। तिनीहरू के हासिल गर्न खोजिरहेका छन्? के यो गौरवका लागि प्रभुलाई घात गर्नु होइन र? (हो।) यो गौरवका लागि प्रभुलाई घात गर्नु, शैतानलाई खुसी पार्नु हो। के परमेश्‍वरका वचनहरू व्यावहारिक छैनन् र? के तिनलाई खुला रूपमा प्रस्तुत गर्न सकिँदैन र? के तँ तिनलाई सत्यताका रूपमा मान्दैनस् र? यदि तँ तिनलाई मान्दैनस् भने, किन अझै विश्वास गर्छस्? यदि तँ सत्यता स्विकार्न सक्दैनस् भने, परमेश्‍वरमा विश्वास गर्नुको के अर्थ? यसरी मुक्ति प्राप्त गर्नु असम्भव छ। परमेश्‍वर जसरी बोल्नुभए पनि, उहाँले तेरा धारणाहरूसँग नमिल्ने जस्तोसुकै वचनहरू प्रयोग गर्नुभए पनि, उहाँ परमेश्‍वर नै हुनुहुन्छ, र उहाँको सार बदलिँदैन। तैँले जतिसुकै मिठो बोले पनि, तैँले जे गरे पनि, आफूलाई जति नै दयालु, उपकारी, वा प्रेमिलो ठाने पनि, तँ मानव, भ्रष्ट मानव नै होस्। तँ परमेश्‍वरका वचनहरूलाई सत्यताका रूपमा स्विकार्न मान्दैनस् र शैतानलाई खुसी पार्न परमेश्‍वरका वचनहरूलाई हेरफेर गर्ने प्रयास गर्छस्। यो कस्तो व्यवहार हो? यो तिरस्कारयोग्य व्यवहार हो! परमेश्‍वरका वचनहरूमा छेडछाड गर्ने प्रकृतिबारे अघिल्लो सङ्गतिपछि, अब सुसमाचार प्रचार गर्दा फेरि यस्तो समस्या आउनेछैन भनी मैले सोचेको थिएँ। तर, अविश्वसनीय रूपमा, छेडछाड गर्न र यस्ता सोचहरू राख्न आँट गर्ने मानिसहरू अझै पनि रहेछन्। यस्ता मानिसहरूको परमेश्‍वरको वचनप्रति कस्तो मनोवृत्ति हुन्छ? (अनादर।) तिनीहरू पूर्णतः लापरवाह हुन्छन्! तिनीहरूलाई हृदयमा परमेश्‍वरका वचनहरू प्वाँखझैँ हल्का, महत्त्वहीन लाग्छ। तिनीहरू सोच्छन्, “परमेश्‍वरको वचनलाई कुनै पनि तरिकामा चलाउन सकिन्छ; म उहाँका वचनहरू मनलागी परिवर्तन गर्न सक्छु। तिनलाई मानव धारणा र रुचिसँग मिल्ने बनाउनु राम्रो हुन्छ। परमेश्‍वरका वचनहरू त्यस्तो हुनुपर्छ!” परमेश्‍वरका वचनहरूमा छेडछाड गर्नेजस्ता कुरा गर्नेहरूलाई ख्रीष्टविरोधीका रूपमा चित्रण गर्न सकिन्छ। तिनीहरू लापरवाही रूपमा र सोचविचार नगरी कार्य गर्छन्, र जथाभाबी छेडछाड गर्छन्; तिनीहरू स्वेच्छाचारी र तानाशाही हुन्छन्, अनि तिनीहरूमा अन्य ख्रीष्टविरोधीहरूको जस्तै स्वभाव र गुण हुन्छन्। अनि अर्को कुरा छ: खतरा आइपर्दा वा आफ्नो स्वार्थमा क्षति पुग्दा तिनीहरूको पहिलो सोच र काम के हुन्छ? तिनीहरू के रोज्छन्? तिनीहरू आफ्नो रक्षा गर्न परमेश्‍वरको हित र उहाँको घरका हितहरूलाई विश्वासघात गर्न रोज्छन्। के परमेश्‍वरका वचनहरूमा छेडछाड गर्नेहरूले साँच्चै प्रभावकारी रूपमा सुसमाचार प्रचार गर्नका लागि त्यसो गर्छन्? तिनीहरूको तथाकथित प्रभावकारितापछाडिको गोप्य मनसाय के हुन्छ? तिनीहरू आफ्ना प्रतिभा र क्षमताहरूको प्रदर्शन गर्न, मानिसहरूलाई “हेर म कति सक्षम छु! हेर, मैले हेरफेर गरेपछि सुसमाचार प्रचार गर्ने काम कति प्रभावकारी बनेको छ? तिमीहरूसँग यस्ता सिपहरू छैनन्, तिमीहरू यस्तो सोच्ने आँटसमेत गर्दैनौ। मैले आफ्नो सोच र कार्यद्वारा कस्ता नतिजाहरू हासिल गरेको छु, हेर त?” यी मानिसहरू परमेश्‍वरको वचनलाई बेवास्ता गर्छन् अनि ख्याति र हैसियत पछ्याउने आफ्नो महत्त्वाकाङ्क्षा र चाहना पूरा गर्न तिनमा छेडछाड गर्छन्। के तिनीहरूमा ख्रीष्टविरोधीको गुण छैन र? तिनीहरूलाई ख्रीष्टविरोधीका रूपमा चित्रण गर्नु बिलकुलै अन्याय हुँदैन।

ख्रीष्टविरोधीहरूको स्वेच्छाचार र तानाशाहीको अर्को प्रकटीकरण के हो? तिनीहरू दाजुभाइ-दिदीबहिनीहरूसित कहिल्यै सत्यतामा सङ्गति गर्दैनन्, न त मानिसहरूका वास्तविक समस्याहरू समाधान नै गर्छन्। बरु, तिनीहरू शब्द र धर्मसिद्धान्त प्रचार गरेर मानिसहरूलाई भाषण दिने अनि अरूलाई जबरजस्ती आफूलाई पालन गर्नसमेत लगाउने मात्र गर्छन्। माथि र परमेश्‍वरप्रति तिनीहरूको मनोवृत्ति र व्यवहार कस्तो हुन्छ? त्यो छल र कपटबाहेक केही हुँदैन। मण्डलीभित्र समस्याहरू भए पनि, तिनीहरू माथिलाई कहिल्यै केही रिपोर्ट गर्दैनन्। तिनीहरूले जे गरे पनि माथिलाई कहिल्यै सोध्दैनन्। यस्तो लाग्छ तिनीहरूसँग त्यस्ता कुनै समस्याहरू छैनन् जसका लागि माथिको सङ्गति वा निर्देशन आवश्यक पर्छ—तिनीहरू सबथोक गुपचुप र गोप्य रूपमा, पर्दापछाडि गर्छन्। यसलाई गुप्त चालबाजी भनिन्छ, जसमा तिनीहरू अन्तिम निर्णय गर्न र निर्णायक बन्न चाहन्छन्। तर, कहिलेकाहीँ तिनीहरू नक्कली भेष धारण गर्छन्, सानातिना मामलाहरू उठाएर माथिलाई सोध्छन्, सत्यता पछ्याउने व्यक्तिका रूपमा ढोँग गर्छन्, र आफूले हरचिजमा एकदमै सूक्ष्म तरिकाले सत्यता खोज्छु भनी माथिलाई गलत विश्वास दिलाउँछन्। वास्तवमा, तिनीहरू कुनै पनि महत्त्वपूर्ण मामलामा कहिल्यै मार्गदर्शन खोज्दैनन् अनि एकपक्षीय निर्णय गर्छन् र माथिलाई अन्धकारमा राख्छन्। यदि कुनै समस्या उत्पन्न भएमा, तिनीहरूले त्यसको रिपोर्ट गर्ने सम्भावना झनै कम हुन्छ, किनकि तिनीहरू त्यसले आफ्नो शक्ति, हैसियत, वा प्रतिष्ठालाई असर गर्ला भनी डराउँछन्। ख्रीष्टविरोधीहरू स्वेच्छाचारी र तानाशाही रूपमा काम गर्छन्; तिनीहरू कहिल्यै अरूसित सङ्गति गर्दैनन् र अरूलाई जबरजस्ती पालन गर्न लगाउँछन्। स्पष्टसँग भन्नुपर्दा, यो व्यवहारका मुख्य प्रकटीकरणहरू व्यक्तिगत उद्यममा संलग्न हुनु; आफ्नो प्रभाव, व्यक्तिगत गुट, र सञ्जालहरू बढाउनु; आफ्ना प्रयासहरू पछ्याउनु; र त्यसपछि, आफूलाई जे मन लाग्छ त्यही गर्नु, आफूलाई फाइदा हुने कामकुरा गर्नु, र पारदर्शिताविना कार्य गर्नु हुन्। ख्रीष्टविरोधीहरूको अरूलाई आफूप्रति समर्पित गराउने इच्छा र चाहना एकदमै बलियो हुन्छ; तिनीहरू सिकारीले आफ्नो कुकुरलाई आदेश पालना गर्न लगाएझैँ मानिसहरूले तिनीहरूको आज्ञा मानून् भन्ने अपेक्षा गर्छन्, सही वा गलत खुट्ट्याउन दिँदैनन्, र पूर्ण अनुपालन र समर्पण गराउन जिद् कस्छन्।

ख्रीष्टविरोधीहरूको स्वेच्छाचार र तानाशाहीपनको अर्को प्रकटीकरण तल उल्लिखित परिदृश्यमा देख्न सकिन्छ। उदाहरणका लागि, यदि कुनै मण्डलीको अगुवा ख्रीष्टविरोधी हो, अनि यदि माथिल्लो तहका अगुवा र कामदारहरूले त्यस मण्डलीको कामबारे जान्न र त्यसमा हस्तक्षेप गर्न चाहन्छन् भने, के यो ख्रीष्टविरोधी सहमत हुनेछ? कदापि हुँदैन। उसले कुन हदसम्म त्यो मण्डलीलाई नियन्त्रणमा राख्छ? छिर्नै नसकिने किल्लाजस्तै, जहाँ सियो पनि छिर्दैन, पानी पनि पस्दैन, उसले अरू कसैलाई संलग्न हुन वा सोधपुछ गर्न दिँदैन। जब उसले अगुवा र कामदारहरू कामबारे जान्न आउँदै छन् भनी थाहा पाउँछ, तब उसले दाजुभाइ-दिदीबहिनीहरूलाई भन्छ, “यी मानिसहरू आउनुको उद्देश्य के हो, मलाई थाहा छैन। उनीहरू हाम्रो मण्डलीको वास्तविक परिस्थिति बुझ्दैनन्। यदि उनीहरूले हस्तक्षेप गरेमा, हाम्रो मण्डलीका काममा बाधा दिन सक्छन्।” उसले दाजुभाइ-दिदीबहिनीहरूलाई त्यसरी भ्रममा पार्छ। अगुवा र कामदारहरू आइपुगेपछि, उसले दाजुभाइ-दिदीबहिनीहरूलाई उनीहरूको सम्पर्कमा आउन नदिन विभिन्न कारण र बहाना बनाउँछ, साथै अगुवा र कामदारहरूलाई देखावटी सत्कार गर्छ, र उनीहरूको सुरक्षा सुनिश्चित गरेका निहुँमा उनीहरूलाई अलग ठाउँमा राख्छ; तर वास्तवमा, त्यसको उद्देश्य उनीहरूलाई दाजुभाइ-दिदीबहिनीहरूसँग भेटेर उनीहरूबाट परिस्थितिबारे थाहा पाउन नदिनु हो। अगुवा र कामदारहरूले कामको परिस्थितिबारे सोधपुछ गर्दा, त्यो ख्रीष्टविरोधीले झूटो छवि देखाएर छल गर्छ; उसले आफू माथिकाहरूलाई छल गर्छ र आफूमुनिकाहरूलाई सत्यता लुकाउँछ, आफ्ना भनाइहरूलाई बढाइचढाइ गरेर भन्छ, र उनीहरूलाई छल गर्न कामको प्रभावकारिताको बढाइचढाइ गर्छ। अगुवा र कामदारहरूले मण्डलीका दाजुभाइ-दिदीबहिनीहरूसित भेट्न सुझाव दिँदा, उसले यस्तो जवाफ दिन्छ, “मैले कुनै प्रबन्ध गरेको छैनँ! तपाईँले आउनुअघि मलाई जानकारी नै गराउनुभएन। गराउनुभएको भए, म केही दाजुभाइ-दिदीबहिनीलाई तपाईँसँग भेट्ने प्रबन्ध मिलाउनेथेँ। तर हालको प्रतिकूल वातावरणलाई विचार गर्दा, सुरक्षाका कारण तपाईँहरूले दाजुभाइ-दिदीबहिनीहरूलाई नभेट्नु नै राम्रो हुन्छ।” उसको कुरा उचित लागे पनि, समझदार व्यक्तिले समस्या पत्ता लगाउन सक्छ: “ऊ अगुवा र कामदारहरूले दाजुभाइ-दिदीबहिनीहरूलाई भेटेको चाहँदैन किनकि उसलाई आफू खुलासा होइन्छ भन्ने डर छ, उसको कामका त्रुटि र विचलनहरू प्रकट हुनेछन् भन्ने डर छ।” ख्रीष्टविरोधीले मण्डलीका दाजुभाइ-दिदीबहिनीहरूलाई कडाइका साथ नियन्त्रण गर्छ। यदि अगुवा र कामदारहरू जिम्मेवार छैनन् भने, उनीहरू ख्रीष्टविरोधीद्वारा सजिलै छलमा पर्न र मूर्ख बनाइन सक्छन्। मण्डलीका दाजुभाइ-दिदीबहिनीहरूको वास्तविक परिस्थिति, उनीहरूका नसुल्झिएका कठिनाइहरू, माथिका सङ्गति र प्रवचनहरू अनि परमेश्‍वरको वचनका पुस्तकहरू समयमै दाजुभाइ-दिदीबहिनीहरूकहाँ पुगेका छन् कि छैनन्, मण्डलीका विभिन्न कार्य परियोजनाहरू कसरी अगाडि बढिरहेका छन्, विचलन वा समस्याहरू छन् कि छैनन्—यी सबै कुरा अगुवा र कामदारहरूले थाहै पाउँदैनन्। दाजुभाइ-दिदीबहिनीहरूलाई पनि परमेश्‍वरको घरका कुनै नयाँ कार्य प्रबन्धहरूबारे थाहा हुँदैन; यसर्थ, ख्रीष्टविरोधीले मण्डलीलाई पूर्ण रूपले नियन्त्रण गर्छ, शक्तिमा एकाधिकार जमाउँछ र मामलाहरूमा अन्तिम निर्णय गर्छ। मण्डलीका दाजुभाइ-दिदीबहिनीहरूले माथिल्लो तहका अगुवा र कामदारहरूलाई सम्पर्क गर्ने अवसर नै पाउँदैनन्, अनि वास्तविक सत्यता थाहा नपाएर उनीहरू ख्रीष्टविरोधीको भ्रम र नियन्त्रणमा पर्छन्। ख्रीष्टविरोधीले जसरी बोले पनि, यी निरीक्षण गर्ने अगुवा र कामदारहरूमा समझशक्ति हुँदैन र उनीहरू ख्रीष्टविरोधीले राम्रो काम गरिरहेको छ भन्ने नै सोच्छन्, र उसैमा पूर्ण भरोसा राख्छन्। यो त परमेश्‍वरका चुनिएका मानिसहरूलाई ख्रीष्टविरोधीको हेरचाहमा सुम्पनुसरह हो। ख्रीष्टविरोधीले मानिसहरूलाई बहकाइरहँदा, यदि अगुवा र कामदारहरूले खुट्ट्याउन सक्दैनन्, उनीहरू गैरजिम्मेवार हुन्छन्, र त्यसलाई सम्हाल्न जान्दैनन् भने, के यो मण्डलीका काममा रोकावट ल्याउनु र परमेश्‍वरका चुनिएका मानिसहरूलाई घात गर्नु होइन र? के यस्ता अगुवा र कामदारहरू झूटा अगुवा र कामदार होइनन् र? कुनै ख्रीष्टविरोधीद्वारा नियन्त्रित मण्डलीका सम्बन्धमा भन्नुपर्दा, अगुवा र कामदारहरूले हस्तक्षेप र सोधपुछ गर्नैपर्छ, अनि ख्रीष्टविरोधीलाई तुरुन्तै कारबाही गरेर हटाउनैपर्छ—यसमा दुई मत छैन। यदि वास्तविक काम नगर्ने र ख्रीष्टविरोधीले परमेश्‍वरका चुनिएका मानिसहरूलाई भ्रममा पार्ने कुरालाई बेवास्ता गर्ने झूटा अगुवाहरू छन् भने, ती चुनिएका मानिसहरूले यी झूटा अगुवा र कामदारहरूलाई खुलासा गर्नुपर्छ, उनीहरूको रिपोर्ट गर्नुपर्छ, उनीहरूलाई पदबाट हटाउनुपर्छ, र उनीहरूका ठाउँमा असल अगुवा राख्नुपर्छ। ख्रीष्टविरोधीहरूले मानिसहरूलाई भ्रममा पार्ने समस्या राम्ररी समाधान गर्ने तरिका यही मात्र हो। कतिपयले भन्लान्, “यस्ता अगुवा र कामदारहरू कमजोर क्षमताका र समझशक्ति नभएका हुन सक्छन्, जसले गर्दा उनीहरूले ख्रीष्टविरोधीको समस्या सम्हाल्न र समाधान गर्न सकेनन्। उनीहरूले जानाजानी यसो गरिरहेका छैनन्; के उनीहरूलाई अर्को मौका दिनु पर्दैन र?” यस्ता अन्योलमा परेका अगुवाहरूलाई थप मौका दिनु हुँदैन। यदि अर्को मौका दिइयो भने, उनीहरूले परमेश्‍वरका चुनिएका मानिसहरूलाई क्षति पुर्‍याइरहनेछन्। किनभने उनीहरू सत्यता पछ्याउने मानिस होइनन्; उनीहरूमा विवेक र समझ हुँदैन, अनि उनीहरू सिद्धान्तविनै काम गर्छन्—उनीहरू हटाइनुपर्ने घृणास्पद मानिस हुन्! विगत दुई वर्षमा, केही मण्डलीका केही दाजुभाइ-दिदीबहिनीहरू यस्ता झूटा अगुवा र वास्तविक काम नगर्ने ख्रीष्टविरोधीहरूलाई हटाउन एकजुट भएका छन्, र उनीहरूले तिनीहरूलाई बर्खास्त गरेका र हटाएका छन्। के त्यो राम्रो कुरा होइन र? (हो।) यस्तो राम्रो समाचार सुन्दा म प्रसन्न हुन्छु; यो नै परमेश्‍वरका चुनिएका मानिसहरूको जीवन वृद्धि हुनु र उनीहरू परमेश्‍वरप्रतिको विश्वासका सही मार्गमा प्रवेश गर्नुको उत्कृष्ट प्रमाण हो। यसले मानिसहरूले केही समझशक्ति र कद प्राप्त गरेका छन्, अनि उनीहरू झूटा अगुवा र ख्रीष्टविरोधी, दुष्ट पिशाचहरूद्वारा नियन्त्रित हुन छाडेका छन् भन्ने देखाउँछ। साधारण झूटा अगुवा र ख्रीष्टविरोधीहरूले अब परमेश्‍वरका चुनिएका मानिसहरूलाई भ्रममा पार्न वा नियन्त्रणमा राख्न सक्दैनन्, जो हैसियत वा शक्तिद्वारा नियन्त्रित हुन छाडेका छन्। उनीहरूमा झूटा अगुवा र ख्रीष्टविरोधीहरूलाई खुट्ट्याउने र खुलासा गर्ने साहस छ, उनीहरू तिनीहरूलाई निकाल्ने र हटाउने आँट गर्छन्। खासमा, चाहे अगुवा र कामदारहरू होऊन् वा परमेश्‍वरका चुनिएका जनमध्येका साधारण मानिस होऊन्, परमेश्‍वरसामु उनीहरू सबैको बराबर हैसियत हुन्छ, उनीहरूका कर्तव्यहरू मात्र फरक हुन्छन्। परमेश्‍वरका घरमा, हैसियतमा कुनै भिन्नता हुँदैन, कर्तव्य र जिम्मेवारीमा मात्र भिन्नता हुन्छ। मण्डलीका काममा बाधा दिने झूटा अगुवा र ख्रीष्टविरोधीहरूको सामना गर्नुपर्दा, अगुवा र कामदारहरू अनि परमेश्‍वरका चुनिएका मानिसहरू दुवैले तिनीहरूको खुलासा र रिपोर्ट गर्नुपर्छ, तिनीहरूलाई तुरुन्तै तह लगाउनुपर्छ, ख्रीष्टविरोधीहरूलाई मण्डलीबाट निष्कासित गर्नुपर्छ। यो जिम्मेवारी एउटै र सबैको साझा हो।

ख्रीष्टविरोधीहरू स्वेच्छाचारी र तानाशाही हुन्छन्, अरूसँग कहिल्यै सङ्गति गर्दैनन्, र तिनीहरूले सारा मामलामा अन्तिम निर्णय गर्नैपर्छ—के यी समस्याहरू सबै प्रस्ट रूपमा देखिँदैनन् र? अरूसँग सङ्गति गर्नु र सिद्धान्तहरू खोज्नु औपचारिकता वा देखावटी प्रक्रिया होइन; यसको उद्देश्य के हो? (सिद्धान्तअनुसार आफ्ना कर्तव्यहरू निर्वाह गर्नु, र ती निर्वाह गर्न मार्ग प्राप्त गर्नु।) ठिक भनिस्; यसको उद्देश्य आफ्ना कर्तव्य निर्वाह गर्न सिद्धान्त र मार्ग प्राप्त गर्न सक्नु हो। परमेश्‍वरका वचनहरूमा सत्यता खोजेर अनि सिद्धान्तहरू बुझेर मात्र आफ्नो कर्तव्य प्रभावकारी रूपमा निर्वाह गर्न सकिन्छ भनेर तैँले सुरुमा बुझ्नैपर्छ। यदि तैँले समस्या समाधान गर्न सत्यतामा सङ्गति गर्छस् भने, कस्तो विधि अपनाउनुपर्छ? कुन-कुन मानिसहरूलाई संलग्न गराउनुपर्छ? सही व्यक्तिहरू छनोट गर्नुपर्छ; तैँले मुख्य रूपमा सत्यता बुझ्न सक्ने राम्रो क्षमताका केही मानिससँग सङ्गति गर्नुपर्छ, किनकि यसो गर्दा प्रभावकारी नतिजाहरू प्राप्त हुनेछ। यो जरुरी छ। यदि तैँले समझ नभएका कमजोर क्षमताका अन्योल मानिसहरू चयन गरिस्, जसलाई जति नै छलफल गरे पनि सत्यता बुझाउन वा सत्यतासम्म पुऱ्याउन सकिनेछैन भने, प्रचुर मात्रामा सत्यतामा सङ्गति गरे पनि, कुनै नतिजाहरू निस्कनेछैनन्। मण्डलीमा पैदा हुने समस्याहरूका बाबजुद, परमेश्‍वरका चुनिएका मानिसहरूलाई जानकारी पाउने अधिकार हुन्छ अनि उनीहरूले मण्डलीको कामको परिस्थिति र विद्यमान समस्याहरू थाहा पाउनुपर्छ। यदि अगुवा र कामदारहरूले आफूमाथिकाहरूलाई छल गर्छन् र आफूमुनिकाहरूबाट सत्यता लुकाउँछन्, अरूलाई अलमल्ल पार्ने विधिहरू अपनाउँछन् भने, परमेश्‍वरका चुनिएका मानिसहरूलाई तिनीहरूको खुलासा र रिपोर्ट गर्ने, वा त्यो परिस्थिति माथिल्लो तहमा पुर्‍याउने अधिकार हुन्छ। यो परमेश्‍वरका चुनिएका मानिसहरूको कर्तव्य र दायित्व पनि हो। कतिपय झूटा अगुवाहरू स्वेच्छाचारीपूर्वक र तानाशाही रूपमा कार्य गर्छन्, मण्डलीमा परमेश्‍वरका चुनिएका मानिसहरूलाई नियन्त्रणमा राख्छन्। यो परमेश्‍वरलाई प्रतिरोध र विरोध गर्नु हो, यो ख्रीष्टविरोधीहरूको निरन्तर अभ्यास हो। यदि परमेश्‍वरका चुनिएका मानिसहरूले यो कुरा खुलासा र रिपोर्ट गरेनन्, अनि मण्डलीको काम रोकियो वा सुस्त भयो भने, अगुवा र कामदारहरूले मात्र नभई परमेश्‍वरका चुनिएका मानिसहरूले पनि जिम्मेवारी लिनुपर्छ, किनकि झूटा अगुवा र ख्रीष्टविरोधीहरूले मण्डलीमा शक्ति चलाउँदा दुःख पाउने त परमेश्‍वरका चुनिएका मानिसहरूले नै हो, सम्भवत: उनीहरूको मुक्ति पाउने मौका नष्ट हुन्छ। त्यसकारण, परमेश्‍वरका चुनिएका मानिसहरूलाई झूटा अगुवा र ख्रीष्टविरोधीहरूको रिपोर्ट र खुलासा गर्ने अधिकार र जिम्मेवारी हुन्छ, जुन मण्डलीको काम र परमेश्‍वरका चुनिएका मानिसहरूको जीवन प्रवेशका लागि लाभदायी हुन्छ। कतिपय अगुवा र कामदारहरू भन्छन्: “तिमीहरू सबै जना म स्वेच्छाचारी र तानाशाही छु भन्छौ, हैन? यसपटक म त्यस्तो हुनेछैनँ। म सबैलाई आफ्ना राय व्यक्त गर्न दिनेछु। एक दिन, दुई दिन—ती कुरा बताउन तिमीहरूलाई जति समय लागे पनि म पर्खनेछु।” कहिलेकाहीँ, केही विशेष समस्याहरू सामना गर्दा, विवादहरू कैयौँ दिनसम्म लम्बिन्छन् तर समाधान निस्कँदैन, अनि तिनीहरू पर्खी नै रहन्छन्। तिनीहरू कामलाई अघि बढाउनुअघि सबैजना सर्वसम्मतिमा पुगुञ्जेल पर्खन्छन्। यसले कति काममा ढिलाइ गराउँछ? यसले कामकुरामा धेरै ढिलाइ गराउँछ; यो प्रस्ट रूपले गैरजिम्मेवारीपन प्रकट हुनु हो। यदि कुनै अगुवा वा कामदारले निर्णयहरू गर्न सक्दैन भने कसरी मण्डलीको काम प्रभावकारी रूपले व्यवस्थापन गर्न सक्छ र? मण्डलीका काममा, अगुवा र कामदारहरूसँग निर्णयहरू गर्ने अधिकार हुन्छ भने दाजुभाइ-दिदीबहिनीहरूसँग सुसूचित हुने अधिकार हुन्छ। तर, अन्त्यमा अगुवा र कामदारहरूले नै निर्णयहरू गर्नैपर्छ। यदि कुनै अगुवा वा कामदारले निर्णय गर्न सक्दैन भने, उसको क्षमता अत्यन्तै कमजोर छ, र ऊ नेतृत्वको भूमिकाका लागि उपयुक्त छैन। ऊ अगुवा भए पनि, उसले वास्तविक काम गर्न वा मानकअनुरूप हुनेगरी आफ्ना कर्तव्य निर्वाह गर्न सक्दैन। कतिपय अगुवा र कामदारहरू एउटै विषयमा लामो समयसम्म बहस गरेर पनि निर्णय गर्न सक्दैनन्, र अन्त्यमा, जो बढी जोरदार देखिन्छ उसकै अनुसार गर्छन्। के यो सिद्धान्तअनुसारको विधि हो? (होइन।) तिनीहरू कस्ता किसिमका अगुवा हुन्? तिनीहरू केवल अन्योलमा परेका मानिस हुन्। यदि तँ “ख्रीष्टविरोधीहरू स्वेच्छाचारी र तानाशाही हुन्छन्, र मलाई त्यस्तो बन्छु कि भन्ने डर लाग्छ; म ख्रीष्टविरोधीका मार्गमा हिँड्न चाहँदिनँ। म सबैले आफ्ना रायहरू व्यक्त गरुन्जेल पर्खनेछु, र त्यसपछि टुङ्गोमा पुगेर र कुनै ठिक्कको विधिको सारांश निकालेर निर्णय गर्नेछु” भनिस् भने—के त्यो स्वीकार्य हुन्छ? (हुँदैन।) किन हुँदैन? यदि नतिजा सत्यता सिद्धान्तहरूसँग मिल्दैन भने, तँ यस तरिकाले अघि बढे पनि, के त्यो प्रभावकारी हुन सक्छ? के त्यसले परमेश्‍वरलाई सन्तुष्ट पार्नेछ? यदि त्यो प्रभावकारी भएन र त्यसले परमेश्‍वरलाई सन्तुष्ट पारेन भने, समस्या गम्भीर हुन्छ। सत्यता सिद्धान्तअनुसार कार्य नगर्नु, आफ्नो कर्तव्य निर्वाहमा गैरजिम्मेवार हुनु, झारा टार्नु, र शैतानको दर्शनअनुसार कामकुरा गर्नु भनेको परमेश्‍वरप्रति अबफादार हुनु हो। यो परमेश्‍वरलाई धोका दिनु हो! ख्रीष्टविरोधीका रूपमा शङ्का गरिनुबाट वा आलोचना खेप्नुबाट जोगिन तँ आफूले पूरा गर्नुपर्ने जिम्मेवारीहरूबाट पन्छिन्छस् र शैतानी दर्शनको “सम्झौता गर्ने” विधि अपनाउँछस्। फलस्वरूप, तैँले परमेश्‍वरका चुनिएका मानिसहरूलाई क्षति पुर्‍याउँछस् र मण्डलीका काममा असर पार्छस्। के यो सिद्धान्तमा नचल्नु होइन र? के यो स्वार्थी र घृणास्पद कुरा होइन र? अगुवा वा कामदारको नाताले, तैँले सिद्धान्तअनुसारै बोल्नुपर्छ र काम गर्नुपर्छ, नतिजा प्राप्त हुने गरी र दक्षतापूर्वक आफ्नो कर्तव्य पूरा गर्नैपर्छ। जसरी परमेश्‍वरको घरका काममा फाइदा पुग्छ र सत्यता सिद्धान्तसँग मेल खान्छ तैँले त्यही तरिकामा कार्य गर्नुपर्छ। उदाहरणका लागि, मनमा व्यावहारिक नतिजालाई राखेर नै मण्डलीका सामानहरू खरिद गर्नुपर्छ। ती सामानहरू उचित मूल्यको र काम लाग्ने हुनुपर्छ। यदि तैँले सिद्धान्त पालना नगरी लापरवाहीपूर्वक पैसा खर्च गरिस् भने, परमेश्‍वरको घरका हित र परमेश्‍वरका भेटीहरूको नोक्सान हुन सक्छ। तिमीहरूले यस्तो परिस्थितिलाई कसरी सम्हाल्नेथियौ? (माथिको मार्गदर्शन खोज्नेथियौँ।) माथिको मार्गदर्शन खोज्नु एउटा तरिका हो। यसअलावा, अल्छी नहो। राम्ररी अनुसन्धान गर्, विस्तृत रूपमा सोधपुछ गर्, अरूलाई सल्लाह माग्, वृत्तान्त बुझ्, र पर्याप्त तयारी गर्; सायद त्यसपछि तुलनात्मक रूपमा उचित समाधान भेट्टाउन सकिन्छ। यदि तैँले यो प्रारम्भिक काम गरिनस् र वृत्तान्त नबुझी लापरवाहीपूर्वक कार्य गरिस्, फलस्वरूप धेरै पैसा खर्च भयो भने, त्यसलाई के भनिन्छ? त्यसलाई झाराटारुवा हुनु भनिन्छ। कतिपय मानिस यसरी आफ्नो कर्तव्य निर्वाह गर्छन्, आफूले गर्ने काममा पारदर्शी हुँदैनन्। उनीहरू रिपोर्ट गर्नुपर्ने आधा कुरा मात्र रिपोर्ट गर्छन्, बाँकी कुरा लुकाउँछन् किनभने उनीहरूलाई पूर्ण रूपमा पारदर्शी हुँदा आफूमाथि समस्या आइपर्नेछ र आफूले थप अनुसन्धान र सुधार गर्नुपर्नेछ भन्ने लाग्छ। त्यसैले, उनीहरू वास्तविक परिस्थिति र वृत्तान्त अरूबाट लुकाउँछन्, तुरुन्तै काम सकाउँछन् र त्यसपछि परमेश्‍वरको घरलाई पैसा तिर्न भन्छन्। तर निरीक्षण गर्दा, उनीहरूको काम मानकअनुरूप हुँदैन र त्यो फेरि गर्नुपर्ने हुन्छ, र अझ धेरै पैसा खेर जान्छ। के यो परमेश्‍वरको घरलाई क्षति पुर्‍याउनु होइन र? के यो यहूदाको व्यवहार होइन र? (हो।) यहूदाको व्यवहारमा परमेश्‍वरको घरका हितहरूलाई धोका दिनु समावेश छ। परिस्थितिहरू सामना गर्नुपर्दा, यस्तो व्यक्ति मण्डलीबाहिरका मानिसहरूका पक्षमा लाग्छ, आफ्नो देहबारे मात्र विचार गर्छ र परमेश्‍वरको घरका हितहरूबारे बिलकुलै सोच्दैन। के उसमा परमेश्‍वरप्रति कुनै बफादारी हुन्छ? (हुँदैन।) अलिकति पनि बफादारी हुँदैन। उसलाई परमेश्‍वरको घरका हितहरूलाई धोका दिँदा र मण्डलीका काममा क्षति पुर्‍याउँदा आनन्द लाग्छ—यो यहूदाको व्यवहार हो। अर्को परिस्थिति पनि छ: कतिपय कर्तव्यमा अरू क्षेत्रका विशेष ज्ञान र विशेषज्ञता समावेश हुन्छन् जुन सबैलाई थाहा नहोला। यस्ता अवस्थामा, तैँले समस्याबाट पटक्कै पन्छिनु हुँदैन। यो प्रचुर सूचनाका युगमा, तँ अल्छी हुनु हुँदैन, बरु सक्रियतापूर्वक सान्दर्भिक तथ्याङ्क र जानकारी खोज्नुपर्छ। तैँले सुरुमा सबैभन्दा आधारभूत जानकारी प्राप्त गरेर, उक्त पेशा वा क्षेत्रको आधारभूत बुझाइ प्राप्त गर्छस्, र त्यसपछि त्यस क्षेत्रको दायराभित्रका थप पक्षहरूबारे सिक्दै जान्छस्, चाहे त्यो तथ्याङ्क होस् वा विभिन्न व्यावसायिक शब्दावली, यसरी तँ त्यससँग आधारभूत रूपमा परिचित हुन्छस्। यस स्तरमा पुगेपछि, बफादारीपूर्वक र मानकअनुरूप हुनेगरी आफ्ना कर्तव्यहरू पूरा गर्नु अझ बढी लाभदायक हुँदैन र? (हुन्छ।) त्यसोभए, आफ्नो कर्तव्य निर्वाह गर्दा यो सारा तयारीको कामको उद्देश्य के हो? अनुसन्धान गर्नु, विवरण बुझ्नु, र त्यसपछि सङ्गति र समालोचनात्मक छलफलमार्फत उपयुक्त समाधानहरू खोज्नु सबै मानकअनुरूप हुनेगरी आफ्नो कर्तव्य पूरा गर्ने तयारीकै पाटो हुन्। राम्रोसँग यी तयारीहरू गर्नुले आफ्नो कर्तव्य निर्वाहमा बफादारीलाई देखाउँछ; यसले झाराटारुवाहरूलाई प्रकाश पनि गर्छ। अविश्‍वासीहरू र आफ्ना कर्तव्य निर्वाहमा आफूलाई साँचो रूपमा परमेश्‍वरप्रति समर्पित नगर्नेहरूको मनोवृत्ति कस्तो हुन्छ? तिनीहरू पूर्णतया झाराटारुवा हुन्छन्; तिनीहरूले मण्डलीका निम्ति जे खरिद गरे पनि, आफ्नै सनकअनुसार लापरवाहीसाथ पैसा खर्च गर्छन्, माथिको मार्गदर्शन खोज्दैनन्, र आफूले सबथोक बुझेका छौँ भन्ने सोच्छन्। फलस्वरूप, तिनीहरू परमेश्‍वरको घरको पैसा खेर फाल्छन्। के तिनीहरू खर्चालु, विपत्ति निम्त्याउने व्यक्ति होइनन् र? तिनीहरू परमेश्‍वरका भेटीहरू नोक्सान गर्छन् र आफूले दुष्टता गरिरहेको र परमेश्‍वरको प्रतिरोध गरिरहेको छु भनेर थाहासमेत पाउँदैनन्; तिनीहरूलाई हृदयमा कुनै पछुतो लाग्दैन। परमेश्‍वरका चुनिएका मानिसहरूले तिनीहरूलाई खुलासा गर्दा र खुट्ट्याउँदा, अनि तिनीहरूलाई निकाल्न र निष्कासन गर्न भोट गर्दा मात्र, तिनीहरूको अलि होस खुल्छ र तिनीहरू पछुताउन थाल्छन्। तिनीहरूलाई आफ्ना कार्यहरूले यस्ता गम्भीर परिणाम निम्त्याउनेछन् भनेर महसुस भएको हुँदैन—साँच्चै, आफै नचेतेसम्म तिनीहरूको चेत खुल्दैन! यस्ता मानिसहरू बढीजसो अधकल्चा बुद्धि भएका मूर्ख हुन्छन्, तैपनि तिनीहरू अगुवा र कामदार भएर परमेश्‍वरको घरका लागि कार्यहरू निर्वाह गर्ने आकाङ्क्षा राख्छन्। तिनीहरू गधालाई धोएर गाई बनाउन खोजेजस्तै निर्लज्ज हुन्छन्। यी मानिसहरू अविश्‍वासी हुन्; तिनीहरूले जति नै वर्ष विश्वास गरेका भए पनि, सत्यता बुझ्दैनन्। तैपनि तिनीहरू सधैँ परमेश्‍वरको घरका अगुवा र कामदार हुन चाहन्छन्, सधैँ शक्ति चलाउन र अन्तिम निर्णय गर्न चाहन्छन्—के तिनीहरू लाज पचेका निर्लज्ज होइनन् र? यस्ता मानिसहरूलाई किन अविश्‍वासी मानिन्छ? किनभने तिनीहरूले धेरै वर्षसम्म परमेश्‍वरमा विश्वास गर्नुका साथै धेरै प्रवचनहरू सुने पनि, सत्यताहरू बुझ्दैनन् र कुनै पनि सत्यता अभ्यास गर्न सक्दैनन्, जसले गर्दा तिनीहरू अविश्‍वासी हुन्। के तिमीहरू कसैले यस्ता व्यवहार देखाउँछौ? देखाउने जतिले हात उठाऊ। तिमीहरू सबैले देखाउँछौ? त्यसोभए तिमीहरू सबै जना अविश्‍वासी हौ, र त्यो गम्भीर समस्या हो। परमेश्‍वरमा सच्चा विश्वास गर्नेहरूले यदि निरन्तर रूपमा प्रवचनहरू सुन्छन् भने, केही सत्यता बुझ्नेछन् र केही प्रगति गर्नेछन्, जसले गर्दा तिनीहरू बोली र व्यवहारमा अझ भरपर्दो बन्नेछन्। यदि कसैले वर्षौँसम्म प्रवचन सुनेर पनि कुनै प्रगति गर्दैन भने, ऊ अन्योलमा परेको व्यक्ति, पशु र अविश्‍वासी हो। कतिपय मानिसले तीनदेखि पाँच वर्ष परमेश्‍वरमा विश्वास गर्दा निकै कुरा बुझ्छन् अनि आफ्ना बोली र व्यवहारमा सत्यता खोज्न सक्छन्। यदि तिनीहरूले आफ्ना कर्तव्य निर्वाहमा त्रुटिहरू देखेमा वा परमेश्‍वरको घरलाई केही क्षति पुर्‍याएमा, तिनीहरू दुःखी हुन्छन् र आत्मग्लानि महसुस गर्छन् र आफूलाई घृणा गर्छन्; तिनीहरूलाई आफ्नो एकछिनको गल्ती, अवफादारी, अल्छीपन, वा देहसुखमा लिप्त भएको कारण यस्ता ठूला त्रुटिहरू भएको र यस्तो ठूलो क्षति निम्तिएको हो भन्ने लाग्छ, र तिनीहरू यसका लागि आफूलाई घृणा गर्छन्। हृदयमा पछुतो मान्ने यस्ता मानिसहरूमा केही मानवता हुन्छ र तिनीहरू मुक्ति प्राप्त गर्ने मोडमा पुग्न सक्छन्। यदि कसैले धेरै वर्ष प्रवचनहरू सुनेपछि पनि कुनै सत्यता बुझ्दैन, आफ्नो कर्तव्य निर्वाहमा गल्तीहरू गरिरहन्छ, परमेश्‍वरका घरमा सधैँ समस्या खडा गर्छ र मण्डलीका काममा क्षति पुर्‍याउँछ, अनि हृदयमा पछुतोसमेत गर्दैन भने, यस्तो व्यक्तिमा पटक्कै मानवता हुँदैन, ऊ सुँगुर र कुकुरभन्दा खराब हो। के उसले अझै पनि आफ्नो कर्तव्य राम्रोसँग निर्वाह गर्न सक्छ? उसले कर्तव्य निर्वाह गरे पनि, त्यो झारा टार्ने हुन्छ, र त्यसले परमेश्‍वरको अनुमोदन पाउँदैन।

कतिपय मानिसले बोल्दा परमेश्‍वरको घरलाई सधैँ “हाम्रो परिवार” भन्छन्, कुराकानीमा लगातार “हाम्रो परिवार” को चर्चा गर्छन्। उनीहरू त्यो मिठो पाराले भन्छन्! उनीहरूले भन्ने गरेको “हाम्रो परिवार” भनेको के हो? यहाँ त परमेश्‍वरको घर, परमेश्‍वरको परिवार, र मण्डली मात्र हुन्छ। के सधैँ “हाम्रो परिवार” भन्नु उचित हो? मलाई त त्यो उचित लाग्दैन। “हाम्रो परिवार” भन्ने शब्दलाई प्रयोग गर्न सकिन्छ, तर यदि भनिने कुरा वास्तविकतासँग मिले मात्र त्यो उचित हुन्छ। यदि तँ सत्यता पछ्याउने व्यक्ति होइनस्, यदि तँ सधैँ झारा टार्दै आफ्ना कर्तव्यहरू निर्वाह गर्छस्, मण्डलीको कामलाई पटक्कै कायम राख्दैनस्, मण्डलीको कामलाई गम्भीर रूपमा बिलकुलै लिँदैनस्, तैपनि “हाम्रो परिवार” भनिरहन्छस् भने, त्यो अनुचित हो। त्यो झूट र ढोँगको सङ्केत हो, यसले घृणा र तिरस्कार निम्त्याउँछ; तर, यदि तँ साँच्चै सत्यता वास्तविकता भएको र मण्डलीको कामलाई कायम राख्ने व्यक्ति होस् भने, परमेश्‍वरको घरलाई “हाम्रो परिवार” भन्नु स्वीकार्य हुन्छ। अरूलाई यो कुरा साँचो, झूटरहित लाग्छ, र तिनीहरूले तँलाई दाजुभाइ वा दिदीबहिनीका रूपमा हेर्नेछन्, तँलाई मन पराउनेछन् र प्रशंसा गर्नेछन्। यदि तैँले हृदयमा सत्यतालाई प्रेम गर्दैनस्, न त सत्यता नै स्विकार्छस्, र तँ आफ्नो कर्तव्य निर्वाहमा गैरजिम्मेवार छस् भने, परमेश्‍वरको घरलाई “हाम्रो परिवार” नभन्। तैँले गम्भीरतापूर्वक सत्यता पछ्याउनुपर्छ, आफ्ना कर्तव्यहरू राम्ररी पूरा गर्नुपर्छ, र मण्डलीको कामलाई कायम राख्न सक्नुपर्छ ताकि परमेश्‍वरका चुनिएका मानिसहरूले तँ परमेश्‍वरको घरको अंश होस् भनी महसुस गरून्। त्यसपछि, तैँले “हाम्रो परिवार” भन्दा, अरूलाई कुनै तिरस्काररहित निकटता महसुस हुनेछ, किनभने तँ हृदयमा परमेश्‍वरको घरलाई साँच्चै आफ्नै घर ठान्छस्, र आफ्नो कर्तव्य निर्वाहमा तँ साँच्चै जिम्मेवार हुन्छस् र तैँले मण्डलीको काम कायम राख्छस्। जब तँ “हाम्रो परिवार” भन्छस्, त्यो पूर्ण रूपमा उचित लाग्छ, त्यसमा झूटको सङ्केत देखिँदैन। यदि व्यक्तिले मण्डलीको कामप्रति कुनै जिम्मेवारी देखाउँदैन, आफ्नो कर्तव्य झारा टार्दै निर्वाह गर्छ, एउटा सिन्को उठाउन, फोहोर कोठा सफा गर्न, वा फोहोर सोहोर्न वा जाडो याममा हिउँ सोहोर्न वा आँगन सफा गर्न समेत कष्ट गर्दैन, परमेश्‍वरको घरको सदस्यजस्तो नभएर बाहिरी व्यक्तिजस्तो देखिन्छ भने, के यस्तो व्यक्ति परमेश्‍वरको घरलाई “हाम्रो परिवार” भन्न योग्य हुन्छ? तिनीहरू केवल सेवाकर्ता, अस्थायी कामदार, जीवनविनाका शैतानका मानिस हुन्, परमेश्‍वरको घरका सदस्य नै होइनन्। अनि तिनीहरू अझै पनि प्रायजसो निर्लज्ज भई परमेश्‍वरको घरलाई “हाम्रो परिवार” भन्छन्, मुख खोल्नेबित्तिकै त्यसो भन्छन्, अत्यन्तै आत्मीयताका साथ त्यसो भन्छन्, दाजुभाइ-दिदीबहिनीहरूलाई अत्यन्तै न्यानो सम्बोधन गर्छन्—तर तिनीहरू कुनै वास्तविक कामहरू सम्हाल्दैनन्। कामहरू सम्हाल्दा, तिनीहरू गल्तीहरू गर्छन्, परमेश्‍वरको घरलाई क्षति पुर्‍याउँछन्। के तिनीहरू केवल पाखण्डी होइनन् र? यस्ता मानिसहरू एकदमै अनैतिक, कुनै विवेक वा समझ नभएका हुन्छन्। परमेश्‍वरको विश्वासीको नाताले व्यक्तिमा हुनुपर्ने सबैभन्दा आधारभूत गुणहरू विवेक र समझ हुन्, अनि ऊ सत्यता स्विकार्न पनि सक्षम हुनुपर्छ। यदि उसमा विवेक र समझसमेत छैन अनि ऊ सत्यता बिलकुलै स्विकार्दैन भने, के ऊ अझै पनि परमेश्‍वरको घरलाई “हाम्रो परिवार” भन्न योग्य हुन्छ? ऊ अस्थायी कामदार र सेवाकर्ता मात्र हो; ऊ शैतानको हो र परमेश्‍वरको घरसँग उसको खासै सम्बन्ध छैन। परमेश्‍वर यस्ता मानिसहरूलाई स्विकार्नुहुन्न; उहाँको नजरमा तिनीहरू दुष्ट मानिस हुन्। धेरै मानिस परमेश्‍वरमा विश्वास गर्छन् तर सत्यता पटक्कै पछ्याउँदैनन्, परमेश्‍वरको घरका मामलाहरूप्रति उदासीन हुन्छन्। तिनीहरू आफूले सामना गर्ने समस्याहरूलाई मतलब गर्दैनन्, आफ्ना जिम्मेवारीहरूलाई बेवास्ता गर्छन्, कठिनाइमा परेका दाजुभाइ-दिदीबहिनीहरूबाट टाढा रहन्छन्, अनि खराब कामकुरा गर्ने र परमेश्‍वरको घरका हितहरूलाई हानि गर्ने वा मण्डलीको काम बरबाद गर्नेहरूलाई घृणा गर्दैनन्। तिनीहरूलाई सही र गलतका महत्त्वपूर्ण मामलाहरू थाहा हुँदैन; परमेश्‍वरका घरमा जे आइपरे पनि तिनीहरूलाई त्यसको चासो हुँदैन। के तिनीहरू परमेश्‍वरको घरलाई आफ्नै घर ठान्छन्? निश्चय नै ठान्दैनन्। यी मानिसहरू परमेश्‍वरको घरलाई “हाम्रो परिवार” भन्न योग्य छैनन्; त्यसो भन्नेहरू पाखण्डी मात्र हुन्। कस्ता मानिसहरू “हाम्रो परिवार” भन्न योग्य हुन्छन्? भर्खरै, मैले कतिपय मानिस अवश्यै अल्पसङ्ख्यक भए पनि, वास्तवमा खराब हुँदैनन् भन्ने देखेको छु। अहिलेका लागि हामी तिनीहरूले कति सत्यता बुझ्छन्, वा तिनीहरूको कद वा आस्था कत्रो छ भन्नेबारे कुरा गर्नेछैनौँ, तर यी मानिसहरू साँच्चै परमेश्‍वरमा विश्वास गर्छन्, वास्तविक कामहरू गर्न सक्छन्, र आफूले निर्वाह गर्ने कर्तव्यमा साँच्चै जिम्मेवार हुन्छन्—तिनीहरूमा मानवताको केही प्रतिरूप हुन्छ। यस्ता मानिसहरूलाई मात्र साँचो रूपमा परमेश्‍वरको घरको अंश मान्न सकिन्छ। जब तिनीहरू “हाम्रो परिवार” भन्छन्, तब त्यो न्यानो र साँच्चै हृदयस्पर्शी लाग्छ। उदाहरणका लागि, मण्डलीलाई एउटा टेबुल चाहिएको थियो, जुन किन्नुपर्‍यो भने छ-सात सय डलर पर्नेथ्यो। कतिपय दाजुभाइ-दिदीबहिनीले भने, “त्यो त अति महँगो भो। हामीले काठ किनेर आफैले बनाउँदा धेरै पैसा जोगिन सक्छ। त्यसले पनि उतिकै राम्रो काम गर्नेछ, कुनै फरक पर्दैन।” यो सुनेपछि, मलाई हृदयमा कस्तो महसुस भयो? मेरो मन अलि छोयो: “यी मानिसहरू खराब छैनन्; उनीहरू परमेश्‍वरको घरका लागि पैसा जोगाउन जान्दछन्।” यस्ता मानिसहरू भेटी फजुल खर्च गर्नेहरूका तुलनामा धेरै राम्रा हुन्, कम्तीमा उनीहरूमा केही विवेक र समझ अनि थोरै मानव भावना हुन्छ। कतिपय मानिसले थाहै नपाई परमेश्‍वरको घरलाई सयौँ वा हजारौँ डलर घाटा गराउँछन्, यो तिनीहरूको चासोको विषय होइन समेत भन्छन्, र हृदयमा कुनै ग्लानि महसुस गर्दैनन्। अर्कोतिर, यसो भन्ने अरू हुन्छन्, “दस वा आठ डलर बचाउनु पनि राम्रै हो। हामी आफैले समाधान गर्न सक्ने कामकुरामा अनावश्यक पैसा खर्च गर्नु हुँदैन। हामीले जहाँ सकिन्छ बचत गर्नुपर्छ। खर्च गर्नै नपर्ने पैसा खर्च गर्नु आवश्यक छैन। हामीले थोरै कठिनाइ सहनु र मेहनत गर्नु ठिक हुन्छ।” यस्तो भन्न सक्नेहरू मात्र विवेक र समझ भएका, सामान्य मानवता बोकेका, र साँच्चै परमेश्‍वरको घरसँग मेल खाने मानिस हुन्। यी मानिसहरूसँग परमेश्‍वरको घरलाई “हाम्रो परिवार” भन्न सक्ने अधिकार हुन्छ किनभने उनीहरू परमेश्‍वरको घरका हितलाई विचार गर्छन्। कतिपय मानिस परमेश्‍वरको घरका हितबारे बिलकुलै सोच्दैनन्। के उनीहरूले यस्ता विचार गर्न नसक्ने हो र? उनीहरू आफ्नो जीवनका सन्दर्भमा, अत्यन्तै मितव्ययी हुन्छन्, एक पैसा खर्च गर्न पनि हिचकिचाउँछन्, सधैँ सबैभन्दा सस्तो र सबैभन्दा व्यावहारिक सामान किन्न चाहन्छन्, सक्दो बचत गर्छन्, मोलमोलाइ गर्छन्, एक-एक हिसाब लगाउँछन्, आफ्ना जीवन व्यवस्थापनमा दक्ष भएको प्रस्ट देखिन्छन्। तर परमेश्‍वरको घरका लागि कामकुरा गर्ने सन्दर्भमा भने, उनीहरू यसरी काम गर्दैनन्। उनीहरू परमेश्‍वरको घरको पैसा चलाउँदा, अत्यधिक खर्च गर्छन्, जसरी मन लाग्छ त्यसरी खर्च गर्छन्, मानौँ खर्च गरिएन भने त्यो खेर जानेछ। के त्यो अत्यन्तै खराब चरित्रको सङ्केत होइन र? यस्ता मानिसहरू अति स्वार्थी हुन्छन्, परमेश्‍वरको घरलाई पटक्कै विचार गर्दैनन्, आफूलाई सन्तुष्ट पार्न मात्र खोज्छन्। उनीहरू जालझेल गरेर स्वर्गको राज्यमा प्रवेश गर्ने र सबैभन्दा कम मूल्य चुकाएर ठुलाठुला आशिषहरू प्राप्त गर्ने आशा राख्छन्। यस्ता स्वार्थी र घृणास्पद मानिसहरू अझै पनि यस्ता ठुलठुला महत्त्वाकाङ्क्षा र चाहनाहरू पाल्छन्; यसले उनीहरूमा चरित्रको गम्भीर अभाव छ भन्ने देखाउँछ!

के अब हामीले मूलत: कसरी ख्रीष्टविरोधीहरू कुटिल रूपमा व्यवहार गर्छन् र तिनीहरू स्वेच्छाचारी र तानाशाही छन् भन्ने प्रकटीकरणबारे पूर्ण रूपमा सङ्गति गरेका छौँ? (गरेका छौँ।) त्यसोभए त्यसको सारांश निकालौँ। ख्रीष्टविरोधीहरूले कुटिल रूपमा कामकुरा गर्नु, र तिनीहरू स्वेच्छाचारी र तानाशाही हुनु, तिनीहरूमा हुने दुई भिन्न तर उत्तिकै महत्त्वपूर्ण र सँगसँगै देखिने सामान्य व्यवहारहरू हुन्। यस प्रकटीकरणले ख्रीष्टविरोधीहरूका दुइटा प्रमुख स्वभावहरू खुलासा गर्छ—दुष्टता र क्रूरता; तिनीहरू दुष्ट र क्रूर दुवै हुन्छन्। कहिलेकाहीँ, तैँले तिनीहरूको क्रूर पक्ष नदेख्न सक्छस्, तर दुष्ट पक्ष देख्न सक्छस्। तिनीहरू नरम व्यवहार गर्छन्, जसले गर्दा तिनीहरूको कुनै पनि बलजफ्ती वा असभ्य व्यवहार देख्न कठिन हुन्छ। तिनीहरू बाहिरी रूपले उग्र देखिँदैनन्, न त तिनीहरू तँलाई कुनै कुरा बलजफ्ती नै गराउँछन्, तर तिनीहरू तँलाई अरू दुष्ट माध्यमहरूमार्फत जालमा पार्छन्, बिस्तारै तिनीहरूका नियन्त्रणमा पार्छन्, तिनीहरूका उद्देश्यहरू पूरा गराउँछन्—यसरी तँ तिनीहरूद्वारा शोषित हुन्छस्। तँ थाहै नपाई तिनीहरूका पासोमा पर्छस्, स्वेच्छाले तिनीहरूको चालवाजी र खेलवाडप्रति समर्पित हुन्छस्। किन तिनीहरूले यस्ता परिणामहरू ल्याउन सक्छन्? ख्रीष्टविरोधीहरू प्रायजसो सही कथन र भनाइहरू प्रयोग गरेर तँलाई निर्देशन दिन्छन् र प्रभाव पार्छन्, केही कामकुरा गर्न उक्साउँछन्, तिनीहरूले भन्ने सबथोक ठिक हो, तैँले त्यो पालन गर्नुपर्छ र त्यो यस तरिकाले गर्नुपर्छ भन्ने महसुस गराउँछन्, नत्र तँलाई आफू सत्यताविरुद्ध गइरहेको छु भन्ने लाग्नेछ, तैँले तिनीहरूको अवज्ञा गर्नु भनेको परमेश्‍वरविरुद्ध विद्रोह गर्नु हो भन्ने महसुस गर्नेछस्। त्यसो गर्दा, तैँले स्वेच्छाले तिनीहरूलाई पालन गर्छस्। यसको अन्तिम नतिजा के हुन्छ? मानिसहरूले तिनीहरूका शब्दहरू पछ्याएर तिनीहरूले भन्ने कुरा अभ्यास गरे पनि, के तिनीहरू सत्यता बुझ्छन् र? के परमेश्‍वरसँग तिनीहरूको सम्बन्ध झन्-झन् निकट बन्दै छ कि टाढिँदै छ? परिस्थितिहरू सामना गर्नुपर्दा, मानिसहरूले परमेश्‍वरसामु आएर उहाँलाई प्रार्थना गर्न नसक्ने मात्र होइन, तर तिनीहरूलाई परमेश्‍वरका वचनहरूमा सत्यता सिद्धान्तहरू कसरी खोज्ने, परमेश्‍वरका अभिप्राय र मागहरू कसरी बुझ्ने भनेर पनि थाहा हुँदैन। बरु, तिनीहरू अविश्वसनीय कुरा भन्छन्: “मैले मुख्यतः समर्थन र भरणपोषणका लागि अगुवाहरूमा भर परेर धेरै वर्षदेखि परमेश्‍वरमा विश्वास गर्दै आएको छु। जे आइपरे पनि, यदि अगुवाहरूले सङ्गति दिएमा, अघि बढ्ने मार्ग प्राप्त हुन्छ। अगुवाहरूविना केही हुँदैन।” तिनीहरूले धेरै वर्षदेखि परमेश्‍वरमा विश्वास गर्दै आएका भए पनि, तिनीहरूको कद यत्रो मात्र छ, अझै पनि तिनीहरू अगुवाहरूविना चल्नै सक्दैनन्। के यो दयनीय अवस्था होइन र? यसको भित्री अर्थ के हो? यसको तात्पर्य तिनीहरू परमेश्‍वरलाई प्रार्थना गर्न, उहाँमा भर पर्न, उहाँतर्फ हेर्न, वा उहाँका वचनहरू खान र पिउन जान्दैनन् भन्ने हो। तिनीहरूलाई यी सब कुरा बुझ्नका लागि अगुवाहरूको साथ चाहिन्छै चाहिन्छ; तिनीहरूले विश्वास गर्ने परमेश्‍वरलाई अगुवाले प्रतिस्थापित गर्न सक्छ। परमेश्‍वरमा यस्तो व्यक्तिको विश्वास भनेको वास्तवमा आफ्ना अगुवाहरूमाथिको विश्वास हो भन्न सकिन्छ। तिनीहरू अगुवाहरूले भन्ने सबथोक सुन्छन्, र उनीहरूले जे भने पनि विश्वास गर्छन्। तिनीहरू साँचो रूपमा कसलाई विश्वास गर्छन्, पछ्याउँछन् र कसको आज्ञापालन गरिरहेका हुन्छन्—परमेश्‍वर कि अगुवाहरू? के यो धर्मका मानिसहरूले नामका लागि मात्र प्रभुमा विश्वास गर्नु, तर वास्तवमा आफ्ना पाष्टरहरूलाई विश्वास गर्नु, पछ्याउनु र भरोसा गर्नुजस्तो होइन र? के यो मानवद्वारा नियन्त्रित हुनु होइन र? तँ अगुवाहरूलाई आराधना गर्छस्, सारा मामलामा तिनीहरूको कुरा सुन्छस्। यो त मानवलाई विश्वास गर्नु र पछ्याउनु, मानिसद्वारा बाधित र नियन्त्रित हुनु हो। परमेश्‍वरले अत्यन्तै प्रस्ट रूपमा बोल्नुभएको छ, तैपनि तँ उहाँका वचनहरू बुझ्न सक्दैनस्, न त ती अभ्यास गर्न नै जान्दछस्, तर दियाबलस र शैतानहरूले केही शब्द बोल्नेबित्तिकै तिनीहरूलाई बुझ्छस्? तँ वास्तवमा केचाहिँ बुझ्छस्? कहिलेकाहीँ तँ कुनै प्रावधान वा धर्मसिद्धान्त बुझ्छस्—के त्यसलाई सत्यता बुझेको मानिन्छ? (मानिँदैन।) त्यो सत्यता बुझ्नु होइन; त्यो त भ्रममा पर्नु हो। त्यो ठ्याक्कै त्यही हो।

ख्रीष्टविरोधीहरूले कुटिल व्यवहार गर्नु अनि तिनीहरू स्वेच्छाचारी र तानाशाही हुनुका प्रकटीकरणमा, तिनीहरूका प्रमुख स्वभावहरू दुष्टता र क्रूरता हुन्। यो दुष्टता कहाँ प्रकट हुन्छ? यो तिनीहरूको कुटिल व्यवहारमा प्रकट हुन्छ। अनि तिनीहरूको क्रूरता कहाँ प्रकट हुन्छ? (स्वेच्छाचारी र तानाशाही हुनुमा।) यो मुख्यतः तिनीहरू स्वेच्छाचारी र तानाशाही हुनुमा, र अरूलाई बलजफ्ती आज्ञापालन गर्न लगाउनुमा प्रकट हुन्छ; तिनीहरूको बलजफ्तीले क्रूर स्वभावलाई देखाउँछ। परमेश्‍वर उहाँ र सत्यताप्रति मानिसहरू समर्पित भएको माग गर्नुहुन्छ। परमेश्‍वर कुन तरिकाले काम गर्नुहुन्छ? परमेश्‍वरले आफ्ना वचनहरू व्यक्त गर्नुभएपछि, मानिसहरूलाई परमेश्‍वरमा विश्वास गर्नुको सबैभन्दा महत्त्वपूर्ण कुरा भनेको उनीहरू सत्यता र उहाँका वचनप्रति समर्पित हुनु हो भनेर बताउनुहुन्छ। तँलाई यो सत्यता थाहा छ, यो वाक्यांश ठिक हो भन्ने थाहा छ, तर तँ समर्पित हुने कि नहुने र कसरी समर्पित हुने भन्ने सन्दर्भमा, परमेश्‍वरको कस्तो मनोवृत्ति हुन्छ? तँसित स्वतन्त्र इच्छा छ, छनोट गर्ने अधिकार छ। यदि तँ समर्पित हुन चाहन्छस् भने, समर्पित हो; यदि तँ समर्पित हुन चाहँदैनस् भने, समर्पित हुनु पर्दैन। तर, जहाँसम्म समर्पित नहुनुले कस्ता परिणामहरू ल्याउँछन्, परमेश्‍वरले मानिसहरूमा के कुराको छानबिन गर्नुहुन्छ, र तिनीहरूबारे उहाँका निष्कर्षहरू के-के हुन् भन्‍ने कुरा छ, परमेश्‍वरले यी मामलाहरूमा अतिरिक्त कुरा केही पनि गर्नुहुन्‍न। उहाँ तँलाई चेतावनी दिनुहुन्न, धम्काउनुहुन्न, वा बाध्य पार्नुहुन्न, तँलाई मूल्य तिर्न लगाउनुहुन्न वा त्यसका लागि दण्ड दिनुहुन्न। परमेश्‍वरले त्यसरी कार्य गर्नुहुन्न। परमेश्‍वरले मानिसहरूलाई मुक्ति दिइरहनुभएको अवधिमा, जब उहाँले मानवहरूलाई भरणपोषण गर्न वचनहरू व्यक्त गरिरहनुभएको हुन्छ, तब उहाँले मानिसहरूलाई गल्तीहरू गर्न, गलत मार्ग लिन, उहाँविरुद्ध विद्रोह गर्न र मूर्ख कामकुरा गर्न दिनुहुन्छ। तर उहाँ आफ्ना वचन र आफ्ना काम गर्ने केही विधिहरूमार्फत, बिस्तारै मानिसहरूलाई उहाँका मागहरू के हुन्, सत्यता भनेको के हो, र के सही र के गलत हो भनी बुझ्न दिनुहुन्छ—उदाहरणका लागि, काटछाँट, ताडना, र अनुशासनमार्फत, अनि अर्तीहरूमार्फत पनि यसो गर्नुहुन्छ। कहिलेकाहीँ, उहाँ तँलाई केही अनुग्रह प्रदान गर्नुहुन्छ, तँभित्र हलचल ल्याउनुहुन्छ, वा तँलाई केही ज्योति र अन्तर्दृष्टि दिनुहुन्छ, र तँलाई के सही र के गलत हो, परमेश्‍वरका मागहरू वास्तवमा के-के हुन्, मानवले कस्तो पद ग्रहण गर्नुपर्छ, र मानिसहरूले के अभ्यास गर्नुपर्छ भनी जान्न दिनुहुन्छ। उहाँ तँलाई बुझ्न लगाउने क्रममा केही छनौट पनि दिनुहुन्छ। यदि तैँले “म विद्रोही हुनेछु, म जिद्दी हुनेछु, म सही कुरा रोज्न चाहँदिनँ, म बफादार हुन चाहँदिनँ, म यसरी नै कार्य गर्न चाहन्छु!” भनिस् भने, अन्त्यमा, तँ आफ्नो गन्तव्य र परिणामका लागि आफै जिम्मेवार हुन्छस्। तैँले आफ्ना कार्यहरूको जिम्मेवारी लिनुपर्छ र मूल्य तिर्नुपर्छ; परमेश्‍वरले यस सम्बन्धमा केही गर्नुहुन्न। परमेश्‍वर निष्पक्ष र धर्मी हुनुहुन्छ। यदि तँ उहाँका मागअनुसार कार्य गर्छस् र तँ परमेश्‍वरप्रति समर्पित हुने व्यक्ति होस्, वा, यदि त्यसको उल्टो तँ परमेश्‍वरका मागअनुसार कार्य गर्दैनस् र परमेश्‍वरप्रति समर्पित हुने व्यक्ति होइनस् भने, दुइटै अवस्थामा, तेरो गन्तव्य जहाँसुकै भए पनि, परमेश्‍वरले त्यो निकै पहिले निर्धारण गरिसक्नुभएको हुन्छ। परमेश्‍वरले थप केही पनि गर्नु पर्दैन। यदि तैँले आज परमेश्‍वरका मागअनुसार कार्य गरिनस् भने उहाँले तँलाई अनुशासनमा राख्नुहुनेछ, ताडना, वा दण्ड दिनुहुनेछ, तँमाथि विपत्तिहरू ल्याउनुहुनेछ भन्ने त होइन—परमेश्‍वर त्यस्तो काम गर्नुहुन्न। परमेश्‍वर त मानिसहरूलाई समर्पणबारे सत्यता बुझ्न मद्दत गर्नका लागि मात्र उनीहरू समर्पित भएको माग गर्नुहुन्छ; त्यसमा “बाध्य पार्ने” भन्ने नै हुँदैन। परमेश्‍वर मानिसहरूलाई समर्पित हुन वा सत्यताको यो पक्ष अभ्यास गर्न बाध्य पार्नुहुन्न। त्यसकारण, परमेश्‍वरको तरिकामा, चाहे उहाँले मानिसहरूलाई योजनाबद्ध गर्नुहोस्, उनीहरूको भाग्य चलाउनुहोस्, उनीहरूलाई अगुवाइ गर्नुहोस्, वा उनीहरूलाई सत्यताद्वारा भरणपोषण गर्नुहोस्, यी कार्यहरूको आधार बाध्यतामा आधारित हुँदैन, न त त्यो आवश्यकता नै हो। यदि तैँले परमेश्‍वरको वचनअनुसार कार्य गरिस् भने, बिस्तारै झन्-झन् बढी सत्यता बुझ्नेछस्, अनि परमेश्‍वरसामु तेरो अवस्था निरन्तर सुध्रिनेछ—तैँले राम्रो अवस्था कायम राख्नेछस्, अनि परमेश्‍वरले पनि तँलाई दैनिक जीवनमा तैँले नबुझ्ने पक्षहरूमा अन्तर्दृष्टि दिनुहुनेछ। तर, यदि तँ सत्यता अभ्यास गर्दैनस्, परमेश्‍वरप्रति समर्पित हुँदैनस्, र सत्यता पछ्याउन अनिच्छुक हुन्छस् भने, तैँले अत्यन्तै सीमित कुरा प्राप्त गर्नेछस्। यी दुईबीचको एकदमै फरक कुरा यही हो। परमेश्‍वर पक्षपात गर्नुहुन्न; उहाँ सबैप्रति निष्पक्ष हुनुहुन्छ। कतिपय मानिस भन्छन्: “परमेश्‍वरले बलजफ्ती अभ्यास गराउनुभएको भए, के म गर्दिनथेँ र?” परमेश्‍वर मानिसहरूलाई बाध्य पार्नुहुन्न; त्यो त शैतानले गर्छ। परमेश्‍वर त्यसरी काम गर्नुहुन्न। बाध्य पारिँदा मात्र तँ परमेश्‍वरप्रति समर्पित हुन सक्छस् भने, तँ के हुन्छस्? के तँ परमेश्‍वरप्रति साँच्चै समर्पित भइरहेको हुन्छस्? परमेश्‍वरले चाहनुहुने समर्पण त्यस्तो होइन। परमेश्‍वरले बताउनुहुने समर्पणमा त व्यक्तिले सत्यता बुझाइका आधारमा विवेक र समझअनुसार स्वेच्छाले परमेश्‍वरका वचनहरू अभ्यास गर्छ। समर्पणताको अन्तर्निहित अर्थ यही हो। यसमा बाध्यता, प्रतिबन्ध, धम्की, वा कुनै पनि प्रकारको बन्धन वा नियन्त्रण संलग्न हुँदैन। त्यसकारण, जब तँलाई कुनै मामलामा निकै बाँधिएको वा नियन्त्रित महसुस भएमा, त्यो निश्चय नै परमेश्‍वरको काम होइन। एक अर्थमा, त्यो मानव सोचाइ वा विकृत बुझाइ र आफैले लगाएको बाधाहरूबाट उत्पन्न हुन सक्छ। अर्को अर्थमा, त्यो अरू कसैले तँलाई नियन्त्रण गर्न खोजिरहेको, प्रावधानहरू वा केही सही लाग्ने तर्क वा सिद्धान्त प्रयोग गरेर तँलाई नियन्त्रण गरेको, जसले गर्दा तैँले आफ्नो सोचाइमा केही विकृतिहरू विकास गरेको हुन सक्छ। यसले तेरा बुझाइमा समस्या छ भन्ने देखाउँछ। यदि तँलाई आफू स्वेच्छाले र खुसीसाथ परमेश्‍वरप्रति समर्पित छु भन्ने लाग्छ भने, यो पवित्र आत्माको काम र साथै साँचो मानवता, विवेक र समझबाट आएको हो।

परमेश्‍वरको घरमा सत्यताप्रति, उहाँको घरको कार्य प्रबन्धप्रति, र मण्डलीका प्रबन्धहरूप्रति समर्पित नहुने कतिपय मानिस हुन्छन्। परमेश्‍वरको घरले यस कुरालाई कसरी सम्हाल्छ? के यसलाई समाधान गर्न जबरजस्ती कार्यान्वयन गरिने कुनै विधिहरू छन्? यदि कुनै अगुवाले वास्तविक काम गर्दैन, कार्य प्रबन्धअनुसार काम गर्दैन, र सत्यता अभ्यास गर्दैन, वा वास्तविक काम गर्न सक्दैन भने, परमेश्‍वरको घरले त्यसलाई कसरी सम्हाल्छ? (परमेश्‍वरको घरले उसलाई बर्खास्त गर्छ।) ऊ सिधै बर्खास्त हुन्छ, तर के ऊ निष्कासित हुन्छ? (हुँदैन।) दुष्टता नगरेकाहरू निष्कासित हुँदैनन्। साधारण दाजुभाइ-दिदीबहिनीहरूका सन्दर्भमा भन्नुपर्दा, यदि उनीहरूलाई कुनै कर्तव्य निर्वाह गर्न खटाइयो तर उनीहरू त्यो नकार्छन् भने, के यसलाई समर्पित नभएको मानिन्छ? यदि उनीहरू गएनन् भने, अरू कोही भेट्टाउन सकिन्छ; के कसैलाई जबरजस्ती कुनै कर्तव्य निर्वाह गराइन्छ र? (गराइँदैन।) कुनै जोरजबरजस्ती हुँदैन। सत्यतामा सङ्गति गरेर, यदि उनीहरू स्विकार्न र समर्पित हुन इच्छुक हुन्छन् भने त्यो ठिकै हो। यसलाई जोरजबरजस्ती गरिएको मानिँदैन; यो उनीहरूको व्यक्तिगत सहमति र इच्छाअनुसार उनीहरूलाई यो कर्तव्य निर्वाह गर्न खटाउनु हो। उदाहरणका लागि, कतिपय मानिसलाई खाना पकाउन मन पर्छ तर उनीहरूलाई सरसफाइका काममा खटाइन्छ, र उनीहरू भन्छन्, “यदि मलाई सफाइ गर्न लगाइयो भने, म सफा गर्नेछु। म परमेश्‍वरको घरका बन्दोबस्तहरूप्रति समर्पित हुन्छु।” के यसमा कुनै जोरजबरजस्ती छ? के यसमा कसैको इच्छाविपरीत कुनै जबरजस्ती गरिएको हुन्छ? (हुँदैन।) यो उनीहरूको इच्छुकता र समर्पणअनुसार प्रबन्ध गरिएको हो, कसैलाई कुनै कठिन परिस्थितिमा पारिएको वा कसैलाई जबरजस्ती कुनै कुरा गर्न लगाइएको होइन। त्यस्ता अवस्थाहरू पनि हुन सक्छन् जहाँ कुनै निश्चित कर्तव्यका लागि अस्थायी रूपमा कोही भेट्टाउन सकिँदैन, र तँलाई त्यस ठाउँमा अस्थायी रूपमा खटाइन्छ; त्यसमा तँ व्यक्तिगत रूपमा इच्छुक नहुन सक्छस्, तर कामका लागि यो जरुरी हुन्छ, यो एउटा विशेष अवस्था हो। तँ परमेश्‍वरको घरको सदस्य होस्, तैँले परमेश्‍वरको घरको खाना खान्छस् र त्यहाँ आफ्ना कर्तव्यहरू निर्वाह गर्छस्—के तैँले आफूलाई परमेश्‍वरमा विश्वास गर्ने र उहाँलाई पछ्याउने व्यक्ति मान्ने भएकाले यो सानो मामलामा आफ्नो देहविरुद्ध विद्रोह गर्न सक्दैनस्? यो त वास्तवमा समर्पण वा कष्टमा समेत गणना हुँदैन; यो अस्थायी मात्र हो, तँलाई लामो समयका लागि यो कर्तव्य निर्वाह गर्न भनिएको होइन। कतिपय मानिस आफूलाई अह्राइएको काम फोहोर र थकाइलाग्दो छ भनी गुनासो गर्छन् अनि त्यो गर्न अनिच्छुक हुन्छन्। यदि उनीहरूले त्यस्तो कुरा उठाएमा, उनीहरूलाई तुरुन्तै अर्को काममा खटाउनुपर्छ। तर, यदि उनीहरू मुखले मात्र यो कुरा भनिरहेका छन् तर वास्तवमा समर्पित हुन र कष्ट भोग्न इच्छुक छन् भने, उनीहरूले आफ्नो कर्तव्य निर्वाह जारी राख्नुपर्छ। के यो शैली उपयुक्त छ? (छ।) के यो सिद्धान्त ठिक छ? (ठिक छ।) परमेश्‍वरको घरले मानिसहरूलाई कदापि उनीहरूको इच्छाविपरीत जबरजस्ती गर्दैन। कतिपय मानिस जे कर्तव्य निर्वाह गरे पनि अल्छी, गैरजिम्मेवार हुने र उनीहरूमा बफादारी नहुने अर्को परिस्थिति हुन्छ। कहिलेकाहीँ, उनीहरू गोप्य रूपमा समेत खराब कामकुरा गर्छन्। जब उनीहरू राम्रोसँग आफ्नो कर्तव्य निर्वाह गर्दैनन्, तब बहानाहरू बनाउँछन्, त्यो कर्तव्य आफूलाई उपयुक्त छैन, त्यसमा आफू सिपालु छैन, वा आफूले सम्बन्धित क्षेत्र नबुझेको दाबी गर्छन्। तर वास्तवमा, उनीहरूले यी कारणहरूले गर्दा राम्रोसँग कर्तव्य निर्वाह गर्न नसकेका होइनन् भनेर सबैलाई प्रस्टसित थाहा हुन्छ। यस्ता मानिसहरूलाई कसरी सम्हाल्नुपर्छ? यदि उनीहरूले अन्तै कर्तव्य निर्वाह गर्ने अनुरोध गर्छन् भने, के यसमा सहमति जनाउनुपर्छ? (पर्दैन।) त्यसोभए के गर्नुपर्छ? यस्ता मानिसहरू कर्तव्य निर्वाहका लागि उपयुक्त हुँदैनन्; उनीहरू मन नलागी-नलागी र उचित मनोवृत्तिविना कर्तव्य निभाउँछन्, त्यसैले उनीहरूलाई बरखास्त गर्नुपर्छ। कुनै कर्तव्य निर्वाह गर्न अह्राउनेबित्तिकै अरट्ठो र प्रतिरोधी बन्ने अर्को प्रकारको व्यक्ति हुन्छ। ऊ हदै अनिच्छुक र बेराजी हुन्छ, आफ्नो असन्तुष्टिलाई यस्तो सोच्दै मुस्किलले दबाउँछ, “म केही वर्ष यहीँ गुपचुप बस्छु र जसोतसो गुजारा चलाउनेछु, त्यसपछि म कहाँ पुग्छु, कसलाई थाहा!” यस्ता अभिप्रायहरू राख्ने मानिसहरूलाई कर्तव्य निर्वाह गर्न दिनु हुँदैन, र उनीहरूले अरू कर्तव्य निर्वाह गर्न चाहे पनि, अनुमति दिइँदैन। यस्ता मामलालाई बलपूर्वक नै सम्हाल्नुपर्छ। किन? किनभने उनीहरूको सार छर्लङ्गै देखिन्छ—उनीहरूलाई बुझ्नेहरूले उनीहरू अविश्‍वासी हुन् भन्छन्; उनीहरू वरपरका मानिसहरू पनि उनीहरू कर्तव्य निर्वाह गर्न उपयुक्त छैनन् भन्छन्। त्यस्ता मानिसहरू गैरविश्‍वासी हुन्, र तिनीहरूलाई पखाल्नैपर्छ। यदि पखालिएन भने, उसले बाधा दिन, गलत कार्य गर्न, र मण्डलीभित्र परमेश्‍वरका चुनिएका मानिसहरूलाई हानि गर्न मात्र सक्छ, जुन बिलकुलै स्वीकार्य हुँदैन। यस्ता मामिलालाई मण्डलीमा कर्तव्य निर्वाह गर्नेहरूलाई व्यवहार गर्ने तरिकाका सिद्धान्तअनुसार सम्हाल्नुपर्छ; उनीहरू इच्छुक नहुनुले केही फरक पार्दैन। के यो जोरजबरजस्ती हो? यो जोरजबरजस्ती होइन; यो त सिद्धान्तअनुसार कार्य गर्नु, परमेश्‍वरको घरका हित र कामलाई कायम गर्नु हो। यो अविश्‍वासी र परमेश्‍वरका घरमा सित्तैमा बस्नेहरूलाई पखाल्नु हो। यदि तँ सित्तैमा बस्न चाहन्छस् भने, अन्त कतै बस्, यहाँ होइन। परमेश्‍वरको घर कुनै अवकाश गृह होइन; यसले कामचोरहरूलाई पाल्दैन। बुझिस्?

कतिपय ख्रीष्टविरोधी आफूलाई निकै राम्ररी लुकाउँछन्, केही कुरा देख्दा केही नबोली केवल मुस्कुराउँछन्, धेरै मामलामा मौन रहन्छन्, गहिरो ज्ञान भएको नाटक गर्छन् र कुनै अडान देखाउँदैनन्। तँलाई पहिलोपटक तिनीहरूका सम्पर्कमा आउँदा, तिनीहरूलाई छर्लङ्गै बुझ्न सजिलो हुँदैन; तँलाई तिनीहरू गहन र उल्लेखनीयसमेत लाग्न सक्छ। तँ यस्ता ख्रीष्टविरोधीहरूलाई कसरी खुट्ट्याउँछस्? तैँले तिनीहरू वास्तवमा के मन पराउँछन्, के कुरामा ध्यान दिन्छन्, तिनीहरूलाई केमा रुचि छ, र तिनीहरू कोसँग बोल्छन् भनेर राम्ररी ध्यान नियाल्नुपर्छ। तैँले यी पक्षहरू नियालेर तिनीहरूलाई बुझ्न सक्छस्। यसअलावा, तिमीहरू सबैलाई थाहा हुनुपर्ने एउटा कुरा छ: अगुवा वा कामदारको तह जे भए पनि, तिनीहरूले अलिअलि सत्यता बुझेकाले र तिनीहरूसँग अलिकति प्रतिभा भएकाले यदि तिमीहरूले तिनीहरूको आराधना गऱ्यौ, र तिनीहरूसँग सत्यता वास्तविकता छ र तिनीहरूले तिमीहरूलाई मदत गर्न सक्छन् भन्ने विश्वास गऱ्यौ भने, अनि यदि तिमीहरूले सबै कुरामा तिनीहरूलाई आदरभावले हेऱ्यौ र तिनीहरूमा भर पऱ्यौ, र यसमार्फत मुक्ति पाउने प्रयास गऱ्यौ भने, यो तिमीहरूको मूर्खता र अज्ञानता हो। अन्त्यमा, यसबाट केही प्राप्त हुनेछैन, किनभने तिमीहरूको सुरुवाती विन्दु नै अन्तर्निहित रूपमा गलत छ। कसैले जतिसुकै सत्यता बुझे पनि, ऊ ख्रीष्टको ठाउँमा उभिन सक्दैन, र कोही जति नै वरदान प्राप्त भए पनि, यसको अर्थ ऊसँग सत्यता छ भन्ने हुँदैन—त्यसैले अरू मानिसलाई आराधना गर्ने, आदरभावले हेर्ने र पछ्याउने जोकोहीलाई अन्त्यमा हटाइनेछ र दोषी ठहराइनेछ। परमेश्‍वरमा विश्वास गर्नेहरूले उहाँलाई मात्र आदरभावले हेर्न र पछ्याउन सक्छन्। दर्जा जेसुकै भए पनि, अगुवा र कामदारहरू आम मानिस नै हुन्। यदि तैँले तिनीहरूलाई आफूभन्दा ठिक्क माथिको व्यक्तिको रूपमा हेर्छस्, यदि तँलाई तिनीहरू तँभन्दा माथि छन्, तिनीहरू बढी योग्य छन्, र तिनीहरूले तँलाई अगुवाइ गर्नुपर्छ, तिनीहरू सबै कुरामा अरूभन्दा निकै नै उच्च छन् भन्ने लाग्छ भने, तँ गलत छस्—त्यो तेरो भ्रम हो। अनि यो भ्रमले तँमा के-कस्ता परिणामहरू निम्त्याउँछन् त? यसले तँलाई थाहै नपाई तेरा अगुवाहरूलाई वास्तविकतासँग नमिल्ने मापदण्डहरूअनुसार मापन गर्ने, र तिनीहरूका समस्या र कमीकमजोरीहरूलाई सही तरिकाले लिन नसक्ने तुल्याउँछ; यसका साथै, तँलाई थाहै नभई, तँ गहन रूपमा तिनीहरूको विशेष गुण, वरदान र प्रतिभाहरूतर्फ तानिन्छस्, यसरी तँलाई थाहा हुनुअगावै, तैँले तिनीहरूको आराधना गरिरहेको हुन्छस्, र तिनीहरू तेरो ईश्वर बन्छन्। तिनीहरू तेरो आदर्श व्यक्ति, तेरो आराधनाको पात्र बन्न सुरु गरेको क्षणदेखि, तँ तिनीहरूको अनुयायीहरूमध्ये एक बनेको क्षणसम्मको मार्ग नै तँलाई अचेत रूपमा परमेश्‍वरदेखि टाढा लैजाने मार्ग हो। अनि तँ परमेश्‍वरबाट क्रमिक रूपमा टाढा जाँदै गर्दा, तैँले आफूले अझै पनि परमेश्‍वरलाई पछ्याइरहेको छस्, तँ उहाँका घरमा छस्, तँ उहाँको उपस्थितिमा छस् भन्ने विश्वास गरिरहेको हुन्छस् जबकि वास्तवमा, तँलाई शैतानका नोकरहरूले ख्रीष्टविरोधीहरूले बन्दी बनाइसकेका हुनेछन्। तैँले यो कुरा पत्तै पाउनेछैनस्। यो अत्यन्तै खतरनाक अवस्था हो। यो समस्या समाधान गर्न एकातर्फ, ख्रीष्टविरोधीहरूको प्रकृति सार चिन्ने क्षमता, र सत्यतालाई घृणा गर्ने र परमेश्‍वरलाई प्रतिरोध गर्ने ख्रीष्टविरोधीहरूको कुरूप अनुहार छर्लङ्गै देख्ने क्षमता आवश्यक पर्छ; त्यसैले, यसको लागि ख्रीष्टविरोधीहरूले मानिसहरूलाई भ्रम र फन्दामा पार्न प्रायजसो प्रयोग गर्ने शैलीका साथै तिनीहरूले कामकुरा गर्ने तरिकासित परिचित पनि हुनुपर्छ। अर्कोतर्फ, तिमीहरूले परमेश्‍वरको स्वभाव र सारसम्बन्धी ज्ञानको खोजी गर्नैपर्छ। ख्रीष्ट मात्र सत्यता, बाटो र जीवन हुनुहुन्छ, र कुनै व्यक्तिलाई पुज्दा तँमाथि विपत्ति र दुर्भाग्य आइपर्छ भनेर तँ स्पष्ट हुनैपर्छ। ख्रीष्टले मात्र मानिसहरूलाई मुक्ति दिन सक्नुहुन्छ भनेर तैँले भरोसा गर्नैपर्छ, र तैँले पूर्ण विश्वासका साथ ख्रीष्टलाई पछ्याउन र उहाँप्रति समर्पित हुन जरूरी छ। यो मात्रै मानव जीवनको सही मार्ग हो। कतिपयले यसो भन्लान्: “ठिकै छ, मैले अगुवाहरूको आराधना गर्नुका कारणहरू छन्—म प्रतिभावान् जोकोहीलाई आफ्नो हृदयमा स्वतः आराधना गरिहाल्छु। म मेरा धारणाअनुरूपका कुनै पनि अगुवाको आराधना गर्ने गर्छु।” तैँले परमेश्‍वरमा विश्वास गरे पनि किन मानिसलाई आराधना गर्ने हठ गर्छस्? आखिरमा, तँलाई मुक्ति दिने को हुनुहुन्छ? कसले तँलाई साँचो रूपमा प्रेम गर्नुहुन्छ र रक्षा गर्नुहुन्छ—के तैँले यो कुरालाई साँच्चै देख्न सक्दैनस्? यदि तँ परमेश्‍वरलाई विश्वास गर्छस् र उहाँलाई पछ्याउँछस् भने, तैँले उहाँको वचनप्रति ध्यान दिनुपर्छ, र यदि कसैले सही तरिकाले बोल्छ र व्यवहार गर्छ, अनि त्यो सत्यता सिद्धान्तहरूअनुरूप छ भने, बस सत्यताप्रति समर्पित हो—के यो यति सजिलो कुरा होइन र? तँ किन यति नीच छस्? किन तँ पछ्याउनको लागि आफूले आराधना गर्ने व्यक्ति खोज्नमै जोड दिन्छस्? तँ किन शैतानको दास हुन मन पराउँछस्? यसको साटो किन सत्यताको सेवक नहुने? यसमा व्यक्तिमा समझ र इज्जत छ कि छैन भन्ने कुरा देखिन्छ। तैँले आफैबाट सुरु गर्नुपर्छ: आफैलाई विभिन्न प्रकारका सत्यताहरूले सुसज्जित गर्, विभिन्न मामला र मानिसहरू प्रकट हुने विभिन्न तरिकाहरू पहिचान गर्न सक्ने बन्, विभिन्न मानिसहरूको व्यवहारको प्रकृति के हो र तिनीहरूले कस्ता स्वभावहरू प्रकट गर्छन् भन्ने कुरा जान्, विभिन्न प्रकारका मानिसहरूको सारलाई छुट्याउन सिक्, र तेरो वरिपरिका मानिसहरू कस्ता छन्, तँ कस्तो व्यक्ति होस्, र तेरो अगुवा कस्तो व्यक्ति हो भन्नेबारे स्पष्ट बन्। यी सबै कुरा स्पष्ट रूपमा देखेपछि, तैँले मानिसहरूलाई सत्यता सिद्धान्तहरूअनुसार सही तरिकाले व्यवहार गर्न सक्नेछस्: यदि तिनीहरू दाजुभाइ-दिदीबहिनीहरू हुन् भने, तैँले तिनीहरूलाई प्रेमपूर्वक व्यवहार गर्नेछस्, र यदि तिनीहरू दाजुभाइ-दिदीबहिनीहरू नभएर दुष्ट मानिस, ख्रीष्टविरोधी, वा अविश्‍वासी हुन् भने, तैँले तिनीहरूसँग दूरी कायम गर्नेछस् र तिनीहरूलाई त्याग्नेछस्। यदि तिनीहरू सत्यता वास्तविकता भएका मानिसहरू हुन् भने, तैँले तिनीहरूलाई आदर गरे पनि, तिनीहरूको आराधना गर्नेछैनस्। कसैले पनि ख्रीष्टको स्थान लिन सक्दैन; ख्रीष्ट मात्रै व्यावहारिक परमेश्‍वर हुनुहुन्छ। ख्रीष्टले मात्र मानिसहरूलाई मुक्ति दिन सक्नुहुन्छ, र ख्रीष्टलाई पछ्याएर मात्र तैँले सत्यता र जीवन प्राप्त गर्न सक्छस्। यदि तैँले यी कुराहरूलाई स्पष्ट रूपमा देख्न सक्छस् भने, तँसित कद छ र तँ ख्रीष्टविरोधीहरूको भ्रममा पर्ने सम्भावना हुँदैन, न त तैँले ख्रीष्टविरोधीहरूको भ्रममा पर्छु भनेर डर मान्नु जरुरी नै हुन्छ।

कतिपय मानिस केही ख्रीष्टविरोधीलाई प्रकट गरिएको र हटाइएको देख्दा चिन्तित हुन्छन्, र भन्छन्: “यसो हेर्दा ख्रीष्टविरोधीहरू दुष्ट मानिसझैँ नदेखिए पनि, तिनीहरूका कामकुरालाई खुट्ट्याउँदा तिनीहरू किन त्यति दुष्ट भएको पाइन्छ? ख्रीष्टविरोधीहरू वास्तवमै निकै कुटिल हुन्छन् भन्ने देखिन्छ। तर म कमजोर क्षमताको छु, र यदि मैले फेरि यस्ता ख्रीष्टविरोधीहरूलाई भेटेँ भने, मलाई लाग्छ म तिनीहरूलाई खुट्ट्याउन सक्नेछैनँ। म कसरी ख्रीष्टविरोधीहरूदेखि जोगिनुपर्छ?” तैँले आफू कमजोर क्षमताको भए पनि, भ्रममा परिएला भनेर सधैँ चिन्ता लिनु वा तिनीहरूबाट कसरी जोगिने भनेर सधैँ सोच्नु पर्दैन। तैँले सत्यता बुझ्नमा मात्र ध्यान दिनुपर्छ, अझ धेरै परमेश्‍वरका वचनहरू पढ्नुपर्छ, र समय पाउँदा, ख्रीष्टविरोधीहरूले गरेका दुष्ट कार्यहरूबारे गम्भीर रूपले मनन गर्नुपर्छ, र आफूलाई सोध्नुपर्छ, “तिनीहरूको दुष्टता कहाँ हुन्छ? के कुराले तिनीहरू यस्तो दुष्टता गर्न प्रेरित भए? के सामान्य मानिसहरूले यस्तो दुष्टता गर्न सक्छन्? सत्यता बुझ्नेहरूले तिनीहरूलाई कसरी खुट्ट्याउँछन्? मैले तिनीहरूलाई कसरी खुट्ट्याउनु?” तैँले परमेश्‍वरको वचनद्वारा मानिसहरूको सार छर्लङ्ग देखेपछि, सबथोक बुझ्नेछस्। जब तैँले लगातार रूपमा यी कामकुराबारे सोच्छस्, तब अनजानमै खुट्ट्याउन सिक्नेछस्, र मानिसहरूलाई भ्रममा पार्न खोज्ने ख्रीष्टविरोधीहरूको फेरि सामना गर्नुपर्दा स्वत: खुट्ट्याउन सक्नेछस्। यसका लागि धेरै अनुभवहरू भोग्नुपर्छ; यो तैँले अझ धेरै प्रवचन सुन्दैमा सिक्न सकिने कुरा होइन। यो त धेरै फाइदा लुटाइएपछि वा धेरै घाटा बेहोरेपछि समाजमा अनुभव प्राप्त गर्नुजस्तै हो—“गल्तीबाट नै पाठ सिकिन्छ।” यो त्यही विचार हो। परमेश्‍वरप्रतिको हाम्रो विश्वासमा, मुख्य कुरा सत्यता बुझ्नु हो। तैँले जति धेरै सत्यता बुझ्छस्, त्यति नै धेरै कामकुरा छर्लङ्गै बुझ्नेछस्। यदि तँ कुनै पनि सत्यता बुझ्दैनस् भने, ज्ञान भएर पनि काम छैन। ज्ञानले मात्र तैँले कुनै कुरा छर्लङ्गै बुझ्न सक्दैनस्; तेरो दृष्टिकोण सांसारिक मानिसहरूको जस्तै छ, त्यसैले तैँले जे कुराबारे टिप्पणी गरे पनि त्यो बकवास र भ्रम हुनेछ। तैँले अहिले कतिपय मानिसलाई छर्लङ्गै बुझ्न सक्दैनस् भने चिन्ता नगर्। तैँले सत्यता बुझेपछि, स्वत: खुट्ट्याउने शक्ति प्राप्त गर्नेछस्। अहिलेका लागि, बस आफ्नो कर्तव्य राम्रोसँग निर्वाह गर्नमा ध्यान दे, परमेश्‍वरका वचनहरू अझ धेरै खाने र पिउने गर्, अनि सत्यताबारे अझ धेरै मनन गर्। तैँले सत्यता बुझेको दिन, मानिसहरूलाई खुट्ट्याउन सक्नेछस्। तैँले कसैको व्यवहार हेरेर नै उसलाई के भइरहेको छ भनी हृदयमा थाहा पाउनेछस्; कसैले कुनै समस्याबारे रिपोर्ट गरेको सुनेर नै, तैँले त्यस समस्याको सार छर्लङ्गै बुझ्न सक्नेछस्; अनि कसैको विचार र दृष्टिकोण सुनेर नै उसको कद थाहा पाउनेछस्। तैँले खासै धेरै प्रयास नगरी नै, कुनै मामला वा व्यक्तिबारे सबथोक बुझ्न सक्नेछस्—सत्यता बुझ्नुको नतिजा यही हो। तर, यदि तँ सत्यता पछ्याउँदैनस्, बरु आफ्ना कल्पनामा भरोसा गरेर मानिसहरूको मूल्याङ्कन गर्छस्, उनीहरूको आराधना गर्छस्, उनीहरूमा भर पर्छस्, र उनीहरूलाई अन्धाधुन्ध चापलुसी गर्छस्, अनि यदि सत्यता पछ्याउने मार्गमा हिँड्दैनस् भने, अन्तिम नतिजा के हुनेछ? तँलाई जोकोहीले भ्रममा पार्न सक्छ; तैँले जोकोहीलाई, सबैभन्दा प्रस्ट ख्रीष्टविरोधीलाई समेत देख्न सक्नेछैनस्। उसले तँलाई मूर्ख बनाउनेछ, र तैँले अझै पनि उसलाई उसको क्षमताका कारण प्रशंसा गर्नेछस्, हरदिन उसको फन्को मार्नेछस्। त्यसोभए, तँ साँच्चै अन्योलमा परेको व्यक्ति होस्, र तँ व्यावहारिक परमेश्‍वरमा नभई कुनै अस्पष्ट परमेश्‍वरमा विश्वास गर्छस्, र तँ सत्यता पछ्याउने व्यक्ति पक्कै होइनस् भनेर निश्चित रूपमा भन्न सकिन्छ।

कतिपय मानिस ख्रीष्टविरोधीहरूलाई खुट्ट्याउनेबारे धेरै प्रवचन सुनेपछि पनि, तिनीहरूलाई खुट्ट्याउन सक्दैनन्। उनीहरू खुट्ट्याउने केही विधि मात्र बुझ्छन् तर उनीहरूमा वास्तविक अनुभव हुँदैन। उनीहरूले वास्तवमै ख्रीष्टविरोधीहरूका दुष्ट कार्यहरू सामना गर्दा, फेरि पनि ती खुट्ट्याउन सक्दैनन्। उनीहरूले प्रवचन सुनेपछि ख्रीष्टविरोधीहरूलाई खुट्ट्याउन नसके पनि, आफूलाई आफूले सुनेका कुरासँग तुलना गर्छन् र झन्-झन् आफूलाई ख्रीष्टविरोधीझैँ ठान्न थाल्छन्। अन्त्यमा, उनीहरू आफै ख्रीष्टविरोधी भएको विश्वास गर्छन्। यस्तो खुट्ट्याइमा कुनै समस्या छैन। उनीहरूलाई ख्रीष्टविरोधीहरू खुट्ट्याउनेबारे विवरण राम्ररी थाहा छ, उनीहरूमा चित्रण गर्ने सिद्धान्तहरू नभएको मात्र हो। यो ठूलो समस्या होइन; यसबाट उनीहरूको प्रवचन सुनाइ प्रभावकारी बनेको छ भन्ने देखिन्छ। उनीहरूले वास्तविक ख्रीष्टविरोधीहरू नखुट्ट्याएका भए पनि आफूलाई खुट्ट्याएका छन्, त्यो पनि राम्रो कुरा हो। उनीहरू पहिला आफू बच्छन्, र ख्रीष्टविरोधी बन्नबाट जोगिन्छन्, जुन ख्रीष्टविरोधीहरूलाई खुलासा गर्ने यी प्रवचनहरू सुन्नुको फलदायी नतिजा हो। आफूलाई ख्रीष्टविरोधीका रूपमा खुट्ट्याउन सक्नु सामान्य कुरा होइन; यस्तो खुट्ट्याइमा विस्तृत अवलोकन गर्नुपर्छ, र मलाई लाग्छ यो खुट्ट्याइ नै हो। अहिले आफूलाई खुट्ट्याउनु राम्रो कुरा हो; त्यसो गर्न ढिलो भइसकेको छैन। यदि तैँले दुष्टता गरेको वा विपत्तिहरू निम्त्याएको थिइस् र त्यसपछि तँलाई ख्रीष्टविरोधी भनेर चित्रण गरिएको थियो भने, त्यो ढिलो भइसकेको हुनेथ्यो। यदि तैँले अहिले आफूलाई खुट्ट्याउन सक्छस् भने, बढीमा, त्यसको अर्थ ख्रीष्टविरोधीहरूको जस्तै विशेषताहरू देखाउँछस्, ख्रीष्टविरोधीहरूका मार्गमा हिँडिरहेको छस्, र तैँले गलत मार्ग रोजेको छस् भन्ने हुन्छ—तँलाई यस तरिकाले मात्र चित्रण गर्न सकिन्छ। अझै पनि मार्ग परिवर्तन गर्ने समय छ, तर यदि तैँले परिवर्तन नगर्ने निर्णय गरिस् भने त्यो खतरनाक हुन्छ। ख्रीष्टविरोधीहरूलाई खुट्ट्याउने विषयबारे धेरैपटक सङ्गति गरिएको छ, र अहिलेसम्म कतिपय मानिस साँच्चै खुट्ट्याउन सक्ने भएका छन्। उनीहरू आफूले प्रकट गर्ने ख्रीष्टविरोधी स्वभावहरू पहिचान गर्न सक्छन्, जुन नतिजा हो र त्यसले उनीहरूले खुट्ट्याउने शक्ति प्राप्त गरेका छन् भनी प्रमाणित गर्छ। यदि उनीहरू ख्रीष्टविरोधीहरूको प्रकृति सार भएकाहरू र ख्रीष्टविरोधी स्वभावहरू मात्र भएकाहरूबीच थप फरक छुट्ट्याउन सक्छन् भने, पूर्ण रूपमा खुट्ट्याउन माहिर भएका हुनेछन्। यो चाँडै हासिल गर्न सकिने कुरा हो, त्यसैले चिन्तित हुन आवश्यक छैन। यदि मानिसहरूले आफ्ना ख्रीष्टविरोधी स्वभावहरू खुट्ट्याउन सक्छन्, आफू ख्रीष्टविरोधी मार्गमा हिँडिरहेको छ कि छैन भनी चिन्न सक्छन्, र ख्रीष्टविरोधीहरूको प्रकृति सार के हो भनी बुझ्छन् भने, उनीहरूले ख्रीष्टविरोधीहरूलाई खुट्ट्याउन सिकिसकेका हुन्छन्। ख्रीष्टविरोधीहरूलाई खुट्ट्याउन सक्नु व्यक्तिले कति वर्ष परमेश्‍वरमा विश्वास गरेको छ भन्ने कुरासँग सम्बन्धित नभई, बरु कुनै व्यक्तिले सत्यताका लागि प्रयत्न गर्न र त्यसलाई बुझ्न सक्छ कि सक्दैन भन्ने कुरासँग सम्बन्धित छ। कतिपय मानिसले धेरै वर्षदेखि परमेश्‍वरमा विश्वास गर्दै आएका हुन्छन् र ख्रीष्टविरोधीहरू खुलासा गर्नेबारे धेरै प्रवचन सुनेका हुन्छन्, तर उनीहरूका ख्रीष्टविरोधी स्वभाव र प्रकटीकरणहरू बिलकुलै परिवर्तन भएका हुँदैनन्। मैले जसरी सत्यतामा सङ्गति गरे पनि, उनीहरूलाई अत्तोपत्तो हुँदैन। उनीहरूले अहिले सङ्गतिका विषयसँग आफूलाई जोड्लान्, तर कदम चाल्ने वा आफ्नो कर्तव्य निभाउने सन्दर्भमा, उनीहरू पुरानै मार्गमा फर्कन्छन्। के यो यस्ता मानिसहरूका लागि समस्याजनक र खतरनाक कुरा होइन र? यो निकै खतरनाक हो! मैले जसरी सङ्गति गरे पनि, मेरो कुरा सुनिरहेको बेला उनीहरूलाई जतिसुकै आत्मग्लानि वा खिन्न महसुस भए पनि, त्यसपछि उनीहरू बिलकुलै परिवर्तन हुँदैनन्। उनीहरू आफूले किन चापलुसी र चाकरी गर्नेहरूलाई सधैँ बढुवा र संवर्धन गर्छु भनी चिन्तन गर्दैनन्, न त आफूले अरूलाई किन सिद्धान्तका आधारमा नभई आफ्नै सनकअनुसार व्यवहार गर्छु भनेर नै चिन्तन गर्छन्। उनीहरू आफूलाई मन पर्ने मानिसहरू दुष्ट वा खराब भए पनि तिनीहरूदेखि दिक्क मान्दैनन्, र तिनीहरूलाई बढुवा दिइरहन्छन् र प्रयोग गरिरहन्छन्। त्योभन्दा पनि, उनीहरू आफू किन फिटिक्कै सत्यता पछ्याउँदिनँ र ख्रीष्टविरोधीहरूका मार्गमा हिँडेको छु भनेर त झनै चिन्तन गर्दैनन्। धेरै दुष्टता गरेर पनि कुनै वास्तविक चिन्तन नगर्नु वा परिवर्तन नहुनु खतरनाक कुरा हो। हालैका भेलाहरूमा, ख्रीष्टविरोधीहरूको स्वभाव र सारलाई खुलासा गर्नेबारे सङ्गति गरिएको छ। ख्रीष्टविरोधीहरूको स्वभाव सामान्यतया देखिने भ्रष्ट स्वभावहरूभन्दा गोप्य र दुष्ट हुन्छ। ख्रीष्टविरोधीहरू सत्यताप्रति वितृष्ण हुन्छन्, तिनीहरू सत्यतालाई घृणा गर्छन्, अनि सत्यता वा परमेश्‍वरको न्याय र सजाय पटक्कै स्विकार्न सक्दैनन्। त्यसोभए ख्रीष्टविरोधीहरूको परिणाम, तिनीहरूको अन्त्य के हुन्छ? तिनीहरू निश्चय नै हटाइनेछन्। परमेश्‍वरले ख्रीष्टविरोधीहरूलाई कसरी चित्रण गर्नुहुन्छ? सत्यतालाई घृणा गर्ने र परमेश्‍वरको विरोध गर्नेहरूका रूपमा—तिनीहरू परमेश्‍वरका शत्रु हुन्! सत्यताको विरोध गर्नु, परमेश्‍वरलाई घृणा गर्नु, र सबै सकारात्मक कुरालाई घृणा गर्नु—यो साधारण मानिसहरूमा पाइने क्षणिक कमजोरी वा मूर्खता होइन, न त क्षणिक विकृत बुझाइबाट उत्पन्न हुने गलत सोच र दृष्टिकोणको प्रकटीकरण नै हो; समस्या यो होइन। समस्या त तिनीहरू ख्रीष्टविरोधी, परमेश्‍वरका शत्रु हुनु, तिनीहरूले सारा सकारात्मक कुरा र सारा सत्यतालाई घृणा गर्नु हो; तिनीहरू परमेश्‍वरलाई घृणा र विरोध गर्ने पात्र हुन्। परमेश्‍वरले यस्ता पात्रहरूलाई कसरी हेर्नुहुन्छ? परमेश्‍वरले तिनीहरूलाई मुक्ति दिनुहुन्न! यी मानिसहरू सत्यतालाई तिरस्कार र घृणा गर्छन्, तिनीहरूमा ख्रीष्टविरोधीहरूको प्रकृति सार हुन्छ। के तिमीहरूले यो कुरा बुझ्यौ? यहाँ दुष्टता, क्रूरता, र सत्यताप्रतिको घृणाको खुलासा भइरहेको छ। यो त भ्रष्ट स्वभावहरूमध्ये सबैभन्दा गम्भीर शैतानी स्वभावहरू हो, जसले सामान्य भ्रष्ट मानवजातिले प्रकाश गर्ने भ्रष्ट स्वभावहरू नभई शैतानका सबैभन्दा विशिष्ट र चुरो विशेषताहरूलाई जनाउँछ। ख्रीष्टविरोधीहरू परमेश्‍वरविरोधी शक्ति हुन्। तिनीहरूले मण्डलीलाई बाधा दिन र नियन्त्रण गर्न सक्छन्, अनि तिनीहरूमा परमेश्‍वरको व्यवस्थापन कार्यलाई भत्काउने र बिथोल्ने क्षमता हुन्छ। यो त भ्रष्ट स्वभावका सामान्य मानिसहरूले गर्न सक्ने कुरा होइन; ख्रीष्टविरोधीहरूले मात्र यस्ता कार्यहरू गर्न सक्छन्। यस मामलालाई कम नआँक्।

सबै दुष्ट मानिसमा दुष्ट स्वभावहरू हुन्छन्। कतिपय दुष्टता निष्कपट मानिसहरूलाई निरन्तर रूपमा धम्काउने, उनीहरूलाई व्यङ्ग्य वा छड्के हान्दै व्यवहार गर्ने, उनीहरूलाई सधैँ हाँसोका पात्र बनाउने, र उनीहरूको फाइदा लुट्नेजस्ता क्रूर स्वभावहरूमार्फत व्यक्त गरिन्छ। दुष्ट मानिसहरू अर्को दुष्ट व्यक्तिलाई भेट्दा खुसामदी गर्छन्, तर कुनै कमजोर व्यक्ति भेट्दा उसलाई कुल्चन्छन् र आफ्नो हैकम जमाउँछन्। यिनीहरू हदै क्रूर र दुष्ट मानिस हुन्। इसाईहरूलाई धम्काउने वा दमन गर्ने जोकोही व्यक्तिका भेषमा दियाबलस हो; ऊ आत्माविहीन पशु र दुष्ट दियाबलसको अवतार हो। यदि दुष्ट मानिसहरूको समूहमाझ निष्कपट मानिसहरूलाई नहेप्ने, इसाईहरूलाई क्रूर व्यवहार नगर्ने, आफ्नो स्वार्थमा हानि पुऱ्याउनेहरूमाथि मात्र रिस पोखाउने मानिसहरू छन् भने, यी मानिसहरूलाई गैरविश्‍वासीहरूमाझ राम्रा मानिस मानिन्छ। तर ख्रीष्टविरोधीहरूको दुष्टता कसरी फरक हुन्छ? ख्रीष्टविरोधीहरूको दुष्टता मुख्यतः तिनीहरूको प्रतिस्पर्धा गर्ने विशेष झुकावमा प्रकट हुन्छ। तिनीहरू स्वर्गसँग, धर्तीसँग, र अन्य मानिससँग होड गर्ने आँट गर्छन्। तिनीहरूले अरूलाई हेप्न नदिने मात्र होइन, तिनीहरूले अरूलाई हेप्ने र सास्ती दिने काम पनि गर्छन्। हरदिन, तिनीहरू मानिसहरूलाई कसरी सास्ती दिने भनेर विचार गर्छन्। यदि तिनीहरूले कसैलाई ईर्ष्या वा घृणा गर्छन् भने, उसलाई कहिल्यै छोड्नेछैनन्। ख्रीष्टविरोधीहरू यिनै तरिकामा दुष्ट हुन्छन्। यो दुष्टता अरू कहाँ प्रकट हुन्छ? यो तिनीहरूको कामकुरा गर्ने कुटिल तरिकामा देख्न सकिन्छ—केही दिमाग, केही ज्ञान र केही सामाजिक अनुभव भएका मानिसहरूलाई तिनीहरूलाई बुझ्न गाह्रो हुन्छ। तिनीहरू अत्यन्तै कुटिल तरिकाले कामकुरा गर्छन्, र यो दुष्टताको हदसम्म पुग्छ; यो साधारण छलीपन होइन। तिनीहरू धेरैजसो मानिसहरूले भन्दा बढी छलछाम गर्न र चाल चल्न सक्छन्। धेरैजसो मानिसहरू तिनीहरूसँग प्रतिस्पर्धा गर्न र तिनीहरूलाई सम्हाल्न सक्दैनन्। यो ख्रीष्टविरोधी हो। म किन साधारण मानिसहरूले तिनीहरूलाई सम्हाल्न सक्दैनन् भन्छु? किनभने तिनीहरूको दुष्टता यति चरम हुन्छ कि तिनीहरूमा मानिसहरूलाई बहकाउने अति ठूलो शक्ति हुन्छ। तिनीहरू अनेकथरीका उपायहरू सोचेर मानिसहरूलाई तिनीहरूको आराधना गर्न र तिनीहरूलाई पछ्याउन लगाउन सक्छन्। तिनीहरू अनेकथरीका मानिसहरूलाई शोषण गरेर पनि मण्डलीका काममा बाधा र हानि पुऱ्याउन सक्छन्। यस्ता परिस्थितिहरूमा, परमेश्‍वरको घरले ख्रीष्टविरोधीहरूको हरप्रकारको प्रकटीकरण, स्वभाव, र सारबारे बारम्बार सङ्गति गर्छ, ताकि मानिसहरूले तिनीहरूलाई खुट्ट्याउन सकून्। यो आवश्यक छ। कतिपय मानिसहरू बुझ्दैनन्, र भन्छन्, “किन सधैँ ख्रीष्टविरोधीहरूलाई कसरी खुट्ट्याउने भन्नेबारे मात्र सङ्गति गर्नु?” किनभने ख्रीष्टविरोधीहरू मानिसहरूलाई भ्रममा पार्न पूर्ण रूपले सक्षम हुन्छन्। तिनीहरू कुनै घातक महामारीले जस्तै धेरै मानिसलाई भ्रममा पार्न सक्छन्, त्यसले सङ्क्रमण फैलाएर एकैपटक धेरैलाई हानि गर्न र मार्न सक्छ; यो अत्यन्तै सङ्क्रामक र फैलिने हुन्छ, अनि यसको सङ्क्रमण र मृत्यु दर निकै उच्च हुन्छ। के यी गम्भीर परिणामहरू होइनन् र? यदि मैले तिमीहरूसित यसरी सङ्गति गरिनँ भने, के तिमीहरू ख्रीष्टविरोधीहरूको भ्रम र नियन्त्रणमा पर्नबाट जोगिन सक्छौ? के तिमीहरू साँच्चै परमेश्‍वरतर्फ फर्कन र उहाँप्रति समर्पित हुन सक्छौ? यो एकदमै गाह्रो छ। साधारण मानिसहरूले कुनै अहङ्कारी स्वभाव प्रकट गर्दा, त्यसले बढीमा, अरूलाई उनीहरूको अहङ्कारको कुरूप स्थिति देखाइदिन्छ। उनीहरू कहिलेकाहीँ घमण्ड गर्छन्, कहिलेकाहीँ सान देखाउँछन् र देखावा गर्छन्, अनि कहिलेकाहीँ आफ्नो हैसियत जमाउन अरूलाई भाषण छाँट्न रुचाउँछन्। तर के ख्रीष्टविरोधीहरूका सन्दर्भमा पनि कुरा यही हो? यसो हेर्दा, तिनीहरूले आफ्नो हैसियतको दाबी गरेको वा त्यसलाई रुचाएको जस्तो नदेखिएला, तिनीहरूलाई हैसियतमा कहिल्यै रुचि नभएको देखिएला, तर भित्र भने, तिनीहरूमा त्यसप्रति बलियो चाहना हुन्छ। यो त केही सम्राट वा गैरविश्‍वासीहरूका लुटेरा सरदारहरूजस्तै हुनु हो: तिनीहरू आफ्नो भूमिका लागि लड्दा, आफ्ना साथीहरूसँगै कष्टहरू भोग्छन्, विनम्र र महत्त्वाकाङ्क्षारहित देखिन्छन्। तर के तैँले तिनीहरूको हृदयभित्र लुकेका चाहनाहरू देखेको छस्? तिनीहरूले किन यस्ता कष्टहरू सहन सक्छन्? तिनीहरूको चाहनाले नै तिनीहरूलाई बल दिन्छ। तिनीहरू मनमा ठूलो महत्त्वाकाङ्क्षा पाल्छन्, कुनै पनि कष्ट भोग्न वा कुनै पनि अपमान, बदनाम, तिरस्कार, र बेइज्जती सहन तयार हुन्छन् ताकि तिनीहरू एक दिन सिंहासनमा बस्न सकून्। के यो कुटिलपन होइन र? के तिनीहरू कसैलाई यो महत्त्वाकाङ्क्षाबारे थाहा दिन सक्छन्? (सक्दैनन्।) तिनीहरू त्यसलाई लुकाउँछन् र गोप्य राख्छन्। यसो हेर्दा त तिनीहरू अरूले सहन नसक्ने कुरा सहन सक्ने, असह्य कष्टहरू भोग्न सक्ने, आफू वरपरका मानिसहरूका नजरमा दृढ, महत्त्वाकाङ्क्षाविनाको, व्यावहारिक र असल व्यक्ति देखिन्छन्। तर तिनीहरूले गद्दी सम्हालेर वास्तविक शक्ति प्राप्त गरेको दिन, आफ्नो अख्तियार बलियो बनाउन र हडपिनबाट जोगाउन आफूसँगै कष्ट भोगेका र लडेका सारा मानिसहरूलाई मार्छन्। सत्यता प्रकट भएपछि मात्र मानिसहरूले तिनीहरू कति धूर्त रहेछन् भनेर थाहा पाउँछन्। जब तँ फर्केर हेर्छस् र तिनीहरूले गरेको सबथोक महत्त्वाकाङ्क्षाद्वारा प्रेरित भएको देख्छस्, तब तैँले तिनीहरूको स्वभाव दुष्ट रहेछ भनेर थाहा पाउँछस्। यो कस्तो तरकिब थियो? यो कुटिलपन थियो। यो ख्रीष्टविरोधीहरूको कार्य गर्ने स्वभाव हो। ख्रीष्टविरोधीहरू र आधिकारिक शक्ति प्रयोग गर्ने दियाबलस राजाहरू एकै प्रकारका हुन्; यदि तिनीहरूले शक्ति र हैसियत पाएनन् भने, मण्डलीमा विनाकारण कष्ट भोग्ने र सहनेछैनन्। अर्को शब्दमा भन्नुपर्दा, यी मानिसहरू परमेश्‍वरको घरमा उहाँको साधारण भक्त हुन सम्झौता गरेर, वा चुपचाप र गुमनाम रूपमा केही कर्तव्य गरेर साधारण अनुयायी हुनुमा कदापि सन्तुष्ट हुँदैनन्; तिनीहरू निश्चय नै यसो गर्न इच्छुक हुनेछैनन्। यदि हैसियत भएको कसैलाई ख्रीष्टविरोधी मार्गमा हिँडेका कारण बर्खास्त गरिन्छ, र उसले “अब हैसियत नभएपछि, म सिधै साधारण व्यक्तिका रूपमा काम गर्नेछु, आफूले सक्ने जस्तोसुकै कर्तव्य गर्नेछु; हैसियतविना पनि म त्यतिकै परमेश्‍वरमा विश्वास गर्न सक्छु” भन्ने सोच्छ भने, के ऊ ख्रीष्टविरोधी हो? होइन, यो व्यक्ति एकपटक ख्रीष्टविरोधी मार्गमा हिँडेको हो, उसले क्षणिक मूर्खताका कारण एकपटक गलत मार्ग लिएको हो, तर ऊ ख्रीष्टविरोधी होइन। वास्तविक ख्रीष्टविरोधीले चाहिँ के गर्छ त? यदि उसले आफ्नो हैसियत गुमायो भने, विश्वास गर्न छोड्नेछ। त्यति मात्र होइन, उसले आफ्नो शक्ति प्राप्तिको महत्त्वाकाङ्क्षा र चाहना पूरा गर्न अरूलाई भ्रममा पार्ने, आफूलाई आराधना गर्न र पछ्याउन लगाउने विभिन्न उपायसमेत सोच्नेछ। ख्रीष्टविरोधीहरूका मार्गमा हिँड्नेहरू र वास्तविक ख्रीष्टविरोधीहरूबीचको भिन्नता यही हो। हामी ख्रीष्टविरोधीहरूका यी स्वभाव सारहरू र प्रकटीकरणहरूलाई खुट्ट्याउँछौँ र चिरफार गर्छौँ किनकि यस समस्याको प्रकृति एकदमै गम्भीर हुन्छ। धेरैजसो मानिस ख्रीष्टविरोधीहरूलाई खुट्ट्याउन सक्दैनन्। साधारण दाजुभाइ-दिदीबहिनीहरूको त कुरै छाडौँ, आफूले केही सत्यता बुझेको ठान्ने कतिपय अगुवा र कामदारहरूसमेत ख्रीष्टविरोधीहरूलाई खुट्ट्याउन पूर्ण रूपले पोख्त हुँदैनन्। तिनीहरू कति पोख्त छन् भनी बताउन गाह्रो छ, जसले तिनीहरूको कद अत्यन्तै सानो छ भन्ने देखाउँछ। ख्रीष्टविरोधीहरूलाई सही रूपमा खुट्ट्याउन सक्नेहरू मात्र साँचो कद भएका मानिस हुन्।

अहिले तिमीहरू सबैले सामना गरिरहेको ठूलो समस्या के हो? धेरैजसो मानिस झूटा अगुवा र ख्रीष्टविरोधीहरूलाई खुट्ट्याउन सक्दैनन् र सजिलै तिनीहरूका भ्रममा पर्छन्, जुन समाधान गरिएन भने एकदमै खतरनाक हुन्छ। त्यसकारण, म तिमीहरूले विभिन्न प्रकारका मानिसहरूबीच फरक छुट्ट्याउन सिक भन्ने माग गर्छु। मानिसहरूका विभिन्न व्यवहार र अभिव्यक्तिले कस्तो स्वभावलाई प्रतिनिधित्व गर्छन् भनी खुट्ट्याऊ, र यिनका आधारमा, त्यस व्यक्तिको सार खुट्ट्याऊ। यसअलावा, तिमीहरूले के चाहिँ सत्यता वास्तविकता हो र के चाहिँ शब्द र धर्मसिद्धान्त मात्र हुन् भनेर फरक छुट्ट्याउन सक्नुपर्छ। यदि यी खुट्ट्याउन सकेनौ भने, तिमीहरू सत्यता वास्तविकतामा प्रवेश गर्न सक्नेछैनौ। खुट्ट्याउने शक्तिबिना तिमीहरूले कसरी वास्तविकतामा प्रवेश गर्ने मार्ग प्राप्त गर्न सक्छौ? कतिपय अगुवा र कामदारहरू शब्द र धर्मसिद्धान्तहरू मात्र बक्ने गर्छन्, शब्द र धर्मसिद्धान्तहरू बुझ्नु नै आफूसँग वास्तविकता हुनु भन्ठान्छन्। त्यसैले, शब्द र धर्मसिद्धान्तहरू बक्ने क्रममा, तिनीहरूलाई सन्तुष्ट र न्यायोचित महसुस हुन्छ, तिनीहरू झन्-झन् बढी उत्साहित बन्छन्। तर तिनीहरूमाथि परीक्षाहरू आइपर्दा, तिनीहरू डगमगाउँछन् र, आफू कसरी डगमगायो भनेर थाहा नपाए पनि यसो भन्छन्, “परमेश्‍वरले मलाई किन सुरक्षा दिनुभएन?” के यो लाजमर्दो असफलता होइन? त्यसैले, कतिपय अगुवा र कामदारहरू सधैँ शब्द र धर्मसिद्धान्तहरूबारे कुरा गर्छन्—के तिमीहरू यसलाई खुट्ट्याउन सक्छौ? (सक्दैनौँ।) कहिलेकाहीँ म कतिपय अगुवा र कामदारहरू शब्द र धर्मसिद्धान्तबारे मात्र कुरा गर्छन् अनि तिनीहरू अगुवा हुन उपयुक्त छैनन् भनेर केही दाजुभाइ-दिदीबहिनीहरूले भनेको सुन्छु, र उनीहरू तिनीहरूलाई बर्खास्त गर्न अनुरोध गर्छन्। तर, जब उनीहरूलाई कुनै नयाँ अगुवा चयन गर्न लगाइन्छ, तब धेरैजसो मानिसले खुट्ट्याउन सक्दैनन्, अनि चयन गरिएका अगुवा र कामदारहरू पनि खासै वास्तविकताविना नै शब्द र धर्मसिद्धान्तहरूबारे मात्र कुरा गर्ने हुन्छन्। यो एकदमै गम्भीर, एकदमै कठिन समस्या हो। जब तिमीहरू यी मामलाबारे मेरो सङ्गतिका वचनहरू सुन्छौ, तब के तिमीहरू साधारण अगुवाहरूले भन्ने कुराभन्दा कुनै भिन्नता खुट्ट्याउन सक्छौ? यदि तँ त्यो भिन्नता खुट्ट्याउन सक्छस् भने, तँलाई सत्यता वास्तविकता के हो भन्ने थाहा छ। यदि तँ त्यो खुट्ट्याउन सक्दैनस् र कुरा एउटै हो भन्ठानेर “हामीले पनि परमेश्‍वरका वचनहरू बोल्न सिकेका छौँ, र हामीले भन्ने र परमेश्‍वरले भन्ने कुरा एउटै हो” भनी सोच्छस् भने, त्यो समस्याजनक कुरा हो। त्यसले तँ सत्यता बिलकुलै बुझ्दैनस्, परमेश्‍वरका वचनहरूको नक्कल गर्न र ती थोरै कन्ठाग्र भन्न मात्र जान्दछस्, सत्यता पटक्कै बुझ्दैनस् भन्ने साबित गर्छ। धेरैजसो ख्रीष्टविरोधीहरूमा केही प्रतिभा र वाक्पटुता हुन्छ, जसले तिनीहरूलाई मानिसहरूलाई भ्रममा पार्ने पुँजी दिन्छ। त्यसमाथि तिनीहरूको दुष्ट स्वभाव अनि चालबाज बोली र व्यवहार भएपछि त, तिनीहरू वास्तवमै मानिसहरूलाई भ्रममा पार्न सक्षम हुन्छन्। यदि तिमीहरू शब्द र धर्मसिद्धान्तहरू बक्न मात्र सक्छौ र सत्यता वास्तविकतालाई खुट्ट्याउन सक्दैनौ भने, ख्रीष्टविरोधीहरूका भ्रममा पर्न मात्र सक्छौ। यो तिमीहरूको नियन्त्रणबाहिरको कुरा हुन्छ! सत्यता नबुझ्नेहरूले जे इच्छा गरे पनि, तिनीहरू ख्रीष्टविरोधीहरूका भ्रममा नपर्न असम्भव हुन्छ। शैतानको प्रभावबाट मुक्त हुनु सामान्य मामला होइन, हो त?

विषयवस्तु सात: तिनीहरू दुष्ट, कपटी, र छली हुन्छन् (भाग एक)

पूरक: क्यानडाको ख्रीष्टविरोधी घटना सम्हाल्दा

अहिले क्यानडेली मण्डलीमा आफ्नो कर्तव्य निर्वाह गर्ने मानिसहरूको परिस्थिति कस्तो छ? के तिमीहरूले ख्रीष्टविरोधी यानको भित्री रूप चिनेका छौ? यानले जेजसरी बोल्थ्यो र व्यवहार गर्थ्यो, के त्यसमा तिमीहरू कुनै समस्या देख्न सक्छौ? (त्यतिबेला मैले कुनै समस्या देखिनँ, मलाई त उसले कामको अनुगमन गरिरहेको छैन भन्ने मात्र लाग्यो। मलाई खासै अरू कुनै कुराबारे त्यति थाहा भएन।) अब अर्को व्यक्तिले बताओ त। (मेरो यानसँग त्यति सम्पर्क थिएन। म दुई वर्षअघि केही भेलामा ऊसँग गएको थिएँ, तर त्यसपछि ऊसँग मेरो सम्पर्क भएन।) यान तिमीहरूको मण्डली अगुवा थियो, अनि कसरी तिमीहरूको कुनै पनि टोलीको ऊसँग कुनै सम्पर्क रहन सकेन? के अहिले उसका समस्याहरू पत्ता लागेकोले तिमीहरू आफ्ना जिम्मेवारीबाट पन्छिने कोसिस गरिरहेका हौ, कि तिमीहरूको साँच्चै ऊसँग सम्पर्क थिएन? मैले सुनेको कसैको यानसँग अनुचित सम्बन्ध थियो अरे—के कुरा यही हो? (हो।) के तिमीहरूले यो देख्यौ? (देखेनौँ।) त्यसोभए तिमीहरू एकदमै अन्धा हौ। अब अरू कसैले बताओ त। (मेरो यानसँग अलि बढी सम्पर्क थियो। त्यतिबेला, मलाई ऊ अलि अहङ्कारी र आत्मधर्मी छ, अनि आफूलाई उच्च पार्न र देखावा गर्न मन पराउँछ भन्ने मात्र लाग्यो। तर मैले उसमा ख्रीष्टविरोधी सार छ भनेर कहिल्यै खुट्ट्याइनँ।) ऊ महिलाहरूलाई ललाइफकाइ गर्न मन पराउँथ्यो अरे; के तँलाई त्यो थाहा थियो? (अहँ। उसले सङ्गतिमा सधैँ सख्त रूपले पुरुष र स्‍त्रीहरू यौन लम्पट बन्नु एकदमै खराब हो भनेर भन्थ्यो र हामीले त्यस्ता व्यवहार त्याग्नुपर्छ भनेर प्रायः सङ्गति गर्थ्यो। मैले ऊ पर्दापछाडि त्यस्तो होला भनेर कहिल्यै सोचिनँ।) अब अर्को व्यक्तिले बताओ त। (मैले यानसँग एक वर्षजति सङ्गत गरेँ, तर ऊसँग मेरो सम्बन्ध राम्रो रहेन र हामीबीच सद्भावपूर्ण सहकार्य भएन। कामबारे कुराकानी गर्दा मात्र मेरो ऊसँग सम्पर्क हुन्थ्यो र त्यसबाहेक त्यति सम्पर्क हुँदैनथ्यो। त्यसैले, मैले उसको भित्री रूप त्यति धेरै चिनिनँ।) तैँले उसको भित्री रूप त्यति धेरै चिनिनस्? त्यसको मतलब तैँले के भइरहेको छ भनेर देखिनस् कि त्यो खुट्ट्याइनस्? उसको भित्री रूप तँलाई कसरी त्यति धेरै थाहा नभएको हो? यस्तो परिणाम कसरी आयो? (किनभने म हिँडेको मार्ग गलत थियो, र मैले प्रतिभावान्‌ मान्छेलाई आदर्श मानेँ र अत्यधिक महत्त्व दिएँ। यान राम्रो वक्ता थियो, र उसले हरेक सङ्गतिमा परमेश्‍वरका वचन र माथिका प्रवचन तथा सङ्गतिहरू उद्धृत गर्थ्यो। यस्तो लाग्थ्यो, उसलाई समस्याहरू हल गर्न आउँछ, अनि मण्डलीमा समस्याहरू खडा हुँदैपिच्छे ऊ त्यो समाधान गर्ने प्रयास गर्थ्यो।) यदि उसलाई समस्याहरू समाधान गर्न आउँथ्यो भने, कसरी क्यानडेली मण्डलीको चलचित्र निर्माण टोलीमा त्यति धेरै समस्या आए जुन अहिलेसम्म पनि समाधान भएका छैनन्? तँ उसलाई साँच्चै समस्या हल गर्न आउँथ्यो भनेर भन्छस्, तर के त्यो बकवास कुरा होइन र? के त्यो छली छैन र? (छ।) के तिमीहरू प्रवचनहरू सुन्छौ? के तिमीहरू हरेक हप्ता भेलामा जान्छौ? (जान्छौँ।) त्यसोभए, के तिमीहरू मैले ख्रीष्टविरोधीहरूलाई कसरी खुट्याउने भन्नेबारे प्रवचनहरू दिँदा मेरो कुरा सुन्छौ? (सुन्छौँ।) अब मेरो कुरा सुनेपछि, के तिमीहरू यानको साँचो रूप चिन्छौ त? के तिमीहरू यानले जसरी काम गर्थ्यो, त्यसमा कुनै समस्या देख्न सक्छौ? तिमीहरू त्यो ख्रीष्टविरोधी भएकै ठाउँमा प्रवचन सुनिरहेका र भेला भइरहेका थियौ, तैपनि तिमीहरूले यस्तो प्रस्ट ख्रीष्टविरोधीलाई समेत देख्न सकेनौ—यसमा समस्या के हो? यान दुई वर्ष पाँच महिनादेखि अगुवा थियो; को ऊसँग सबैभन्दा धेरै सम्पर्कमा थियो? उसले कुन टोलीमा सबैभन्दा लामो समय बितायो? त्यस टोलीका कति जनाले उसको वास्तविक रूप चिने? कति जनाले उसमा समस्या छ भनेर थाहा त पाए तर त्यो बताएनन्? अनि, कसले उसमा समस्या छ भनेर पत्ता लगाए र त्यो बताउन अघि सरे? के तिमीहरूलाई यी प्रश्‍नहरूको उत्तर थाहा छ? (ऊ वास्तवमा कस्तो हो भनेर कसैले खुट्ट्याएन।) त्यसोभए कसरी पछि तिमीहरूले ऊ ख्रीष्टविरोधी हो भनेर पत्ता लगायौ त? (गलत सम्बन्धमा रहेकी एक सिस्टरले आफू खराब स्थितिमा भएको बताइन्, र हामीले त्यो परिस्थितिबारे थप जान्न खोज्दा महिलाहरूसँग यानका सम्बन्धहरूको समस्या थाहा पायौँ।) त्यो सिस्टरले त त्यो समस्या उदाङ्गो पारी, अनि के अरू कसैले त्यसको रिपोर्ट गऱ्यो त? (अहँ, गरेन।)

यस अवधिमा हामीले ख्रीष्टविरोधीहरूका विभिन्न प्रकटीकरणहरूबारे सङ्गति र चिरफार गर्नमा समय बिताएका छौँ, के तिमीहरूले यानमा भएका अन्य कुनै समस्याहरू पत्ता लगाएका छौ? (ख्रीष्टविरोधीहरूलाई खुट्ट्याउनेबारे सङ्गति गरिएपछि, मैले के पत्ता लगाएको छु भने, यान मानिसहरूबीच फूट गराउन निकै खप्पिस थियो। उसले प्रायः मेरो अगाडि केही दाजुभाइ र दिदीबहिनीहरूको आलोचना गर्थ्यो र मसँग सहकार्य गर्ने सिस्टर त सत्यता अभ्यास नगर्ने र मान्छे खुसी पारिहिँड्ने व्यक्ति मात्र हो भन्‍नेजस्ता नानाथरी कुरा भन्दै ती सिस्टरसँगको मेरो सम्बन्धमा कलहको बीजारोपण गर्थ्यो। यसले गर्दा ममा ती सिस्टरबारे निश्चित धारणाहरू आए, र समय बित्दै जाँदा मैले उनीसँग सद्भावपूर्ण सहकार्य गर्नै सकिनँ।) वास्तवमा, तिमीहरू सबैमा नै यानबारे आ-आफ्नै धारणाहरू थिए, तर कसैले पनि त्यो बताउने वा रिपोर्ट गर्ने काम गरेन। तिमीहरू सबै नै मान्छे खुसी पारिहिँड्ने व्यक्ति हौ, जसले बरु मण्डलीको काममा ढिलाइ गराउँछ तर त्यसको वास्ता बिलकुलै गर्दैन। माथिबाट उसको लागि बन्दोबस्त गरिएको काम उसले गरेन, तर यो देखेर पनि तिमीहरूले उसको रिपोर्ट गरेनौ, बरु यो ख्रीष्टविरोधीलाई जोगायौ र उसलाई आफूखुसी गर्न दियौ। किन तिमीहरूले उसको रिपोर्ट गरेनौ? के तँलाई ऊ बेखुसी होला भन्‍ने डर लागेको थियो, कि तैँले उसलाई छर्लङ्गै देख्न सकिनस्? (मैले उसलाई छर्लङ्गै देख्न सकिनँ। कहिलेकाहीँ मलाई केही समस्या आइपर्दा उसलाई भेट्नेबाहेक, सामान्यतया म ऊसँग सङ्गत गर्दिनँथेँ। ऊ आफू काममा व्यस्त छु भन्थ्यो, तर उसले सत्य बोल्दैथ्यो वा थिएन, हामीलाई थाहा हुन्‍नथ्यो।) उसले नदेख्ने गरी के गरिरहेको थियो भनेर अनुसन्धान गर्नु त जरुरी थिएन; तर तैँले तेरो आँखैअगाडि उसले के गरिरहेको छ भनेर केही भेउ पाउन सक्नुपर्थ्यो। ख्रीष्टविरोधीहरूले काम गर्दा निश्चित प्रकटीकरणहरू हुन्छन्। उसले कसैले नदेख्ने गरी मात्र काम गरिरहेको थिएन; तैँले ती कुराहरू प्रत्यक्ष रूपमा चिन्न सक्नुपर्थ्यो। यदि तिमीहरूले ती प्रकटीकरणहरू देख्न सकेनौ भने, के तिमीहरू अन्धा थिएनौ र? (थियौँ।) त्यसोभए यदि अब फेरि कोही यस्तो बन्यो भने, के तिमीहरू तिनीहरूलाई खुट्याउन सक्छौ? के यानजस्तो व्यक्तिले वास्तविक काम गर्न सक्छ? के उसले सत्यता सङ्गति गर्न र समस्याहरू समाधान गर्न सक्छ? (सक्दैन।) किन तँ सक्दैन भन्‍छस्? (कामको नतिजाबारे भन्नुपर्दा, मण्डलीमा लामो समयदेखि समाधान नगरिएका धेरै समस्या थिए, सबै कामको प्रगति अति सुस्त थियो, र हामीले छायाङ्कन गरेका चलचित्रहरूले परमेश्‍वरको घरका मापदण्डहरू पूरा गरेका थिएनन्।) यानको मामिला सम्हाल्नुअघि, के तिमीहरूले यो समस्या हो भनेर देख्यौ? (देखेनौँ।) त्यसोभए, तिमीहरू प्रवचन सुनेर के बुझ्छौ त? तिमीहरू त्यस्ता गम्भीर समस्याहरू देख्न सक्दैनौ, र त्यसपछि तिमीहरू सधैँ यसो भन्दै बहाना बनाउन खोज्छौ, “हामीले ऊसँग सङ्गत गरेनौँ। हामीले नदेख्ने गरी उसले गरिरहेका कामहरू हामीले कसरी जान्न सक्थ्यौँ र? हामी त साधारण विश्‍वासी मात्र हौँ, ऊ त अगुवा थियो। हामी सधैँ उसलाई पछ्याउन सक्दैनथ्यौँ, त्यसैले हामीले उसलाई चिन्न नसक्नु र उसको रिपोर्ट नगर्नु त मनासिबै हो नि।” के तिमीहरूले भन्न खोजेको यही हो? (हो।) यो कुराको प्रकृति के हो? (हामी आफ्नो जिम्मेवारीबाट पन्छिन खोजिरहेका छौँ।) त्यसोभए, यदि भविष्यमा फेरि यस्तो मान्छे भेट्यौ भने, के तिमीहरू यस मामिलालाई यसरी नै सम्हाल्नेछौ? (अहँ, म त फेरि यस्तो मामिला यसरी सम्हाल्दिनँ। मैले त्यो पत्ता लगाएपछि, त्यसको रिपोर्ट गर्नुपर्छ।) म पक्का छैन कि तैँले त्यस्तो गर्नेछस्। झूटा नेता र ख्रीष्टविरोधीहरूबारे रिपोर्ट गर्ने मानिसहरू धेरै मण्डलीमा छन्, तर क्यानडाको मण्डलीमा भने त्यस्तो मानिस एउटा पनि छैन। यो ख्रीष्टविरोधी यति लामो समयदेखि सक्रिय थियो, तर उसको रिपोर्ट कसैले गरेन, कसैले भनेन। हालै अमेरिकाको चलचित्र निर्माण टोलीले कसैको रिपोर्ट गर्दै पत्र पठायो। यो पत्र एकदमै व्यवस्थित र प्रमाणमा आधारित थियो, अनि यो एकदमै निर्दिष्ट र सटीक पनि थियो, मूलतः यो तथ्यमूलक भएर लेखिएको थियो। यसले देखाउँछ, हरेक मण्डलीमा झूटा नेता र ख्रीष्टविरोधीहरूलाई खुट्याउन सक्ने कोही न कोही हुन्छन्—यो राम्रो कुरा हो। कहिलेकाहीँ झूटा नेता र ख्रीष्टविरोधीहरूले केही समय नाटक गर्छन्, अनि केही समस्या प्रकाश गर्छन्। कतिपय मानिसहरू समस्याहरू देख्न त सक्षम हुन सक्छन्, तर ती समस्याहरूको सार र सत्यता देख्न असमर्थ हुन्छन्, न त ती समस्या कसरी समाधान गर्ने भनेर नै जान्दछन्—यो पनि खुट्ट्याइ क्षमता नहुनुसित सम्बन्धित कुरा हो। तैँले यस्तो अवस्थामा के गर्नुपर्छ? यस्तो बेला, तिनीहरूको वास्तविकता खुट्ट्याउन तैँले सत्यता बुझ्ने कसैलाई भेट्नुपर्छ। यदि जिम्मेवारी वहन गर्न सक्ने केही व्यक्ति छन् र सबैले सँगै मिलेर खोजी, सङ्गति, र छलफल गर्छन् भने, तिमीहरू सबै जना कुनै सहमतिमा पुग्न सक्छौ र समस्याको सार देख्न सक्छौ, अनि तिमीहरूले तिनीहरू झूटा अगुवा र ख्रीष्टविरोधीहरू हुन् कि होइनन् भनेर खुट्याउन सक्नेछौ। झूटा अगुवा र ख्रीष्टविरोधीहरूको समस्या समाधान गर्न त्यति गाह्रो छैन; झूटा अगुवाहरूले वास्तविक काम गर्दैनन् र तिनीहरूलाई सजिलै पत्ता लगाउन र प्रस्टै देख्न सकिन्छ; ख्रीष्ट विरोधीहरूले मण्डलीको काममा बाधा र अवरोध पुर्‍याउँछन् अनि तिनीहरूलाई पनि सजिलै पत्ता लगाउन र प्रस्टै देख्न सकिन्छ। यो सब परमेश्‍वरका चुनिएका मानिसहरूलाई कर्तव्य निर्वाह गर्नमा बाधा पुर्‍याउनुसित सम्बन्धित छ, र तैँले त्यस्ता मानिसहरूलाई रिपोर्ट गरी खुलासा गर्नुपर्छ—तैँले त्यसो गरेर मात्र मण्डलीको काम ढिलो हुनबाट रोक्न सक्छस्। झूटा अगुवा र ख्रीष्टविरोधीहरूको रिपोर्ट र खुलासा गर्नु महत्त्वपूर्ण काम हो, जसबाट परमेश्‍वरका चुनिएका मानिसहरूले कर्तव्य राम्रोसँग पूरा गर्न सक्‍ने सुनिश्‍चितता आउँछ, अनि परमेश्‍वरका सबै चुनिएका मानिसहरूले त्यो जिम्मेवारी वहन गर्छन्। चाहे त्यो जोसुकै होस्, यदि त्यो झूटो अगुवा वा ख्रीष्टविरोधी हो भने, परमेश्‍वरका चुनिएका मानिसहरूले त्यसलाई खुलासा गर्नुपर्छ र पर्दाफास गर्नुपर्छ, र यसरी तैँले आफ्नो जिम्मेवारी पूरा गर्नेछस्। रिपोर्ट गरिएको समस्या साँचो हो र साँच्चै झूटो अगुवा वा ख्रीष्टविरोधीको मामिला हो भने, परमेश्‍वरको घरले त्यसलाई समयमै र सिद्धान्तहरूअनुसार सम्हाल्नेछ। तर के त्यसोभए तिमीहरूले ख्रीष्टविरोधी यानको समस्याबारे रिपोर्ट गर्यौ त? अहँ, तिमीहरूले रिपोर्ट गरेनौ। तिमीहरूलाई त्यस दियाबलसले लामो समयसम्म बहकाइरह्यो र खेलाइरह्यो, मानौँ कि तिमीहरूमा चेतना नै छैन। यतिका समयसम्म तिमीहरूकै छेउमा यस्तो प्रस्ट ख्रीष्टविरोधीले मनपरी काम गर्नु र तिमीहरूले त्यसलाई कुनै चुनौती नदिई त्यसो गरिरहन दिनु, के तिमीहरूमा साँच्चै चेतना नै थिएन त? के तिमीहरू सामान्य रूपमा मण्डली जीवन जिउँछौ त? के तिमीहरू पवित्र आत्माको काममा रमाउन सक्छौ त? के हरेकपटक भेलामा उपस्थित हुँदा तिमीहरूले लाभ उठाउँछौ त? तिमीहरूलाई यी सबै महसुस हुन सक्नुपर्छ। सबैभन्दा महत्त्वपूर्ण कुरा, ख्रीष्टविरोधी यानले कुनै पनि वास्तविक काम गरेन, उसले चलचित्र निर्माण कार्यमा ढिलाइ गरायो, र उसले मण्डलीको काम पूरै लथालिङ्ग पारिदियो। हृदय हुने जोकोहीले यी कुरा देख्न सक्नुपर्थ्यो, तर तिमीहरू कसैले पनि त्यो ख्रीष्टविरोधीको मुखौटा खोल्ने वा रिपोर्ट गर्ने काम गरेनौ। यस्तो लाग्छ, तिमीहरू फोहोरी दियाबलस र दुष्ट आत्माहरूसँग घुलमिल हुन मन पराउँछौ, र तिमीहरूलाई सत्यताप्रति कुनै प्रेम छैन। तिमीहरू यो कुरा स्विकार्न इच्छुक नहौला, तर यो तथ्य हो। तिमीहरू दियाबलससँग घुलमिल भएका छौ, तैपनि यसलाई राम्रो मान्छौ। तिमीहरूलाई लाग्छ, तिमीहरूले अब परमेश्‍वरका वचनहरू पढ्न वा सत्यता पछ्याउनुपर्दैन र आफ्नो कर्तव्य निर्वाह गर्ने औपचारिकता मात्र पूरा गरे पुग्छ; र तिमीहरूले मुक्ति प्राप्त गर्ने, सत्यता अभ्यास गर्ने, परमेश्‍वरका योजनाबद्ध कार्य र बन्दोबस्तहरूप्रति समर्पित हुने, वा आफ्नो कर्तव्य राम्रोसँग निर्वाह गर्ने अब कुनै कष्ट उठाउनुपर्दैन। तिमीहरूलाई लाग्छ, तिमीहरू त्यो बेलाका सदोमका मानिसहरूजस्तै, कुनै जिम्मेवारी नलिई खाइरहने, पिइरहने, मोजमस्ती गरिरहने, र कुनै पनि उचित काम नगरी अनि कसैले पनि ख्रीष्टविरोधीको खुलासा वा रिपोर्ट नगरी आफ्नो देहमा लिप्त हुन र मनमौजी भई जिउन सक्छौ। त्यही कारणले गर्दा मण्डली लामो समयसम्म पवित्र आत्माको कामरहित भयो। तर तिमीहरूलाई यसको वास्तै छैन, तिमीहरू पतन भइसकेका छौ, तिमीहरू अविश्‍वासी र गैरविश्‍वासीहरूभन्दा केही फरक छैनौ। तिमीहरूले वर्षौँदेखि प्रवचनहरू सुन्दै आएका छौ, तर अहिले पनि झूटा अगुवा र ख्रीष्टविरोधीहरूलाई खुट्याउन सक्दैनौ, बरु ख्रीष्टविरोधीहरूसँग घुलमिल भएर कुनै पनि कुरामा गम्भीर विचार नगरी दिनभर खाँदै-पिउँदै बस्न इच्छुक छौ। यस्तो व्यवहारले तिमीहरू परमेश्‍वरका साँचो विश्‍वासी होइनौ भनेर छर्लङ्गै देखाउँछ। पहिलो कुरा त, तिमीहरू सत्यतालाई प्रेम गर्ने वा सत्यता स्विकार्ने गर्दैनौ; दोस्रो कुरा, तिमीहरूमा कर्तव्यप्रतिको जिम्मेवारीबोध छैन, तिमीहरूले कर्तव्य बफादारीपूर्वक निभाउन सक्छौ भनेर त भन्‍नै सकिँदैन, र तिमीहरूले मण्डलीको कामलाई सरासर बेवास्ता गर्छौ। तिमीहरूले कर्तव्य निभाएजस्तो त देखिन्छ, तर कुनै परिणाम प्राप्त गर्दैनौ; तिमीहरूले केवल औपचारिकता पूरा गर्छौ। झूटा अगुवा र ख्रीष्टविरोधीहरूले मण्डलीको कामलाई जति नै बाधा र क्षति पुर्‍याए पनि, तिमीहरूलाई यसबारे केही थाहा हुँदैन, र यसमा तिमीहरूलाई कुनै वास्ता लाग्दैन। ख्रीष्टविरोधी पूर्ण रूपमा प्रकाश भएपछि मात्र तिमीहरूले आफू खुट्याउने क्षमता नभएको स्विकार्छौ, अनि मैले विवरण माग्दा तिमीहरू “मलाई थाहा छैन, म जिम्मेवार छैनँ!” भन्छौ। तिमीहरू यस मामिलाबाट पूरै पन्छिन्छौ। के तिमीहरूलाई यसो भनेर मामिला सकिन्छ र आफू जिम्मेवारीबाट उम्कन सक्छु भन्ने लाग्छ? के परमेश्‍वरको मण्डलीले यसलाई अब जाँच्नेछैन र? परमेश्‍वरको घरले तिमीहरूलाई यतिका समय मलजल गरेको छ र तिमीहरूले धेरै प्रवचन सुनेका छौ, तर परिणाम के भयो? यसमा यो गम्भीर समस्या छ, मण्डलीमा ख्रीष्टविरोधी देखा पर्छ, तर तिमीहरूलाई यसबारे थाहै हुँदैन। यसले देखाउँछ कि तिमीहरूले फिटिक्कै प्रगति गरेका छैनौ, तिमीहरू भावशून्य र मन्दबुद्धिका छौ, र तिमीहरू आफ्नो देहमा लिप्त हुन्छौ। तिमीहरू मुर्दाहरूको डँगुर हौ, जसमा जिउँदो कोही छैन, सत्यता पछ्याउने कोही छैन, छन् भने बढीमा केही श्रमिक मात्र हुन्छन्। यत्तिका समय परमेश्‍वरमा विश्‍वास गरेर र प्रवचनहरू सुनेर पनि ख्रीष्टविरोधीसँग घुलमिल हुनु, उसको खुलासा वा रिपोर्ट नगर्नु—तिमीहरू र परमेश्‍वरमा विश्‍वास नगर्ने व्यक्तिमा के नै फरक छ र? तिमीहरू ख्रीष्टविरोधीहरूका पक्षमा छौ, परमेश्‍वरका मानिसहरू होइनौ; तिमीहरू ख्रीष्टविरोधीहरूलाई पछ्याउँछौ, शैतानलाई पछ्याउँछौ, तर परमेश्‍वरलाई पटक्कै पछ्याउँदैनौ। तिमीहरूले ख्रीष्टविरोधीले गरेका नराम्रा कुराहरू नगरेका भए पनि, उसलाई पछ्यायौ र जोगायौ, किनकि तिमीहरूले उसको खुलासा वा रिपोर्ट गरेनौ, अनि ख्रीष्टविरोधीसँग त्यति सङ्गत गरेको छैन र उसले के गरिरहेको थियो भन्ने पत्तै पाएनौँ भनेर फतरफतर गरिरह्यौ। यसो गरेर, के तिमीहरूले जानाजानी ख्रीष्टविरोधीलाई जोगाइरहेको थिएनौ र? ख्रीष्टविरोधीले यति धेरै दुष्ट काम गऱ्यो र मण्डलीको काम ठप्‍प बनायो, अवरोध पुऱ्याएर मण्डली जीवन पूरै तहसनहस पाऱ्यो, तैपनि तिमीहरू अझै पनि ख्रीष्टविरोधीले के गरिरहेको थियो, त्यो थाहै भएन भन्छौ—त्यो कसले विश्‍वास गर्छ? तिमीहरूले आफ्नै आँखाअगाडि ख्रीष्टविरोधीले मण्डलीको काममा अवरोध र क्षति पुर्‍याइरहेको देख्यौ तैपनि तिमीहरू उदासीन भयौ र कति पनि प्रतिक्रिया दिएनौ। कसैले पनि उसको खुलासा वा रिपोर्ट गरेन—तिमीहरू सबैले यति सानो जिम्मेवारी निभाउनसमेत सकेनौ, त्यसैले तिमीहरू विवेकहीन र समझहीन छौ! विभिन्‍न ठाउँका मण्डलीहरूले झूटा अगुवा र ख्रीष्टविरोधीहरूको रिपोर्ट गर्दै बारम्बार रिपोर्ट पत्रहरू पठाउँछन्—के तिमीहरूले यो कुरा कहिल्यै देखेका छैनौ र? क्यानडेली मण्डली मात्रै यस्तो एउटा जमेको पोखरी हो जसले यस अवस्थाबारे रिपोर्ट गर्न माथि कहिल्यै सम्पर्क गरेको छैन। तिमीहरू केवल मुर्दाहरूको थुप्रो हौ, जसमा एक जना पनि जीवित छैन! परमेश्‍वरले यस्तो मण्डली स्विकार्नुहुनेछैन, र यदि तिमीहरू पश्‍चात्ताप गर्दैनौ भने, पूर्ण रूपमा समाप्त हुनेछौ र तिमीहरू सबैलाई हटाइनेछ।

आज जुलाई १०, २०१९ हो। आजदेखि सुरु गरेर क्यानडेली चलचित्र निर्माण टोली एक वर्षको लागि औपचारिक रूपमा अलग बस्ने र चिन्तन गर्ने अवधिमा रहनेछ। त्यो चलचित्र निर्माण टोलीमा कति जना छन्? (परमेश्‍वर, त्यो चलचित्र निर्माण टोलीमा ३४ जना छन्।) अनि कति जना अगुवा छन्? (दुई जना।) ठिक छ, त्यसोभए तिमीहरू दुईजना उभ त, मैले तिमीहरूलाई देखिनँ। तिमीहरू चलचित्र निर्माण टोलीका मानिसहरू, यो दिन अर्थात् जुलाई १० सम्झनू। आजदेखि क्यानडेली चलचित्र निर्माण समूहलाई औपचारिक रूपमा एक वर्षका लागि समूह ‘ख’ मा राखिनेछ। यदि तिमीहरू पश्‍चात्ताप गर्छौ भने, सामान्य मण्डलीमा फर्कन सक्छौ; यो एक वर्षभर हामी तिमीहरूको व्यवहार कस्तो हुन्छ हेर्नेछौँ—यदि तिमीहरू निरन्तर कर्तव्य निभाइरहन्छौ, र पश्‍चात्ताप प्रदर्शन गर्छौ भने, तिमीहरूले मण्डलीको जीवन पुनः सुरु गर्न सक्‍नेछौ। बुझ्यौ? (बुझ्यौँ।) यो अवधिमा तिमीहरूका कर्तव्यहरू उही रहनेछन्। यदि तिमीहरूमध्ये कतिपय निकालिन र निष्कासित हुन चाहन्नौ भने, यो अलग्याइ र चिन्तन विधि अपनाउनेबारे के सोच्छौ? के तिमीहरू यसमा सन्तुष्ट छौ? (छौँ।) किन म एक वर्ष दिँदै छु? (हामीलाई पश्‍चात्ताप गर्ने मौका दिन।) तिमीहरूलाई पश्‍चात्ताप गर्ने मौका दिनका लागि। यदि एक वर्षपछि पनि तिमीहरूको आचरण अझै लज्जाजनक रह्यो, कार्यकुशलता अझै अपेक्षाअनुरूप राम्रो भएन, कर्तव्य निभाउँदा तिमीहरूले अझै आलटाल गर्‍यौ र तिमीहरूको कर्तव्य पहिलेजस्तै भद्रगोल भयो, तिमीहरूले आफ्नो व्यावसायिक काम र जीवन प्रवेशमा कुनै प्रगति गरेनौ, र कुनै पनि परिणाम प्राप्त गरेनौ भने, तिमीहरूलाई थप अर्को एक वर्ष अलग राखिनेछ, र एवम् रीतले यो अवधि एकएक वर्ष गर्दै बढाइनेछ। जब तिमीहरूले प्रगति गरेका हुनेछौ, अर्थात् जब तिमीहरूले केही अनुभवात्मक गवाही लेखहरू लेख्न सक्‍नेछौ, र जब तिमीहरूको व्यवहार, समझ, र कामको नतिजा वास्तवमै मापदण्डबमोजिम हुनेछ, तब तिमीहरूले पुनः मण्डली जीवन जिउन सुरु गर्न सक्‍नेछौ। क्यानडेली मण्डलीका अन्य टोलीले मण्डली जीवन जिउन जारी राख्न सक्‍नेछन्। हामी भविष्यमा कर्तव्य निर्वाहप्रति तिमीहरूको मनोवृत्ति कस्तो हुन्छ, त्यो हेर्नेछौँ। यदि तिमीहरूको आचरण अझै पनि लाजमर्दो रह्यो भने, क्यानडेली मण्डलीका सबैजनालाई अलग राखिनेछ। कुरो बुझ्यौ? (बुझ्यौँ।) तिमीहरूलाई यो मामिला सम्हाल्दाको यो नतिजा कस्तो लाग्यो? (राम्रो लाग्यो।) यो साँच्चै राम्रो कि त्यत्तिकै भनेको हो? (यो साँच्चै राम्रो छ।) ठिक छ, त्यसोभए तिमीहरू यसमा सन्तुष्ट छौ। त्यसकारण आजको यो प्रवचन तिमीहरूले सुन्‍ने अन्तिम प्रवचन हो। मेरो मूल अभिप्राय तिमीहरूलाई पूर्ण रूपमा अलग पार्ने र हटाउने, र तिमीहरूलाई यो प्रवचन सुन्‍न नदिने भन्‍ने थियो। यत्तिका वर्ष तिमीहरूले सुनेका प्रवचनहरू व्यर्थ भए र तिमीहरूले केही पनि हासिल गरेका छैनौ, तब तिमीहरू अझै किन सुन्दै छौ? तिमीहरूलाई देख्दा मेरो मन साह्रै दुख्छ! तिमीहरू सबै एकदमै भावशून्य र मन्दबुद्धिका छौ।

यसअघि क्यानडेली मण्डलीकी एउटी सिस्टरसँग कुरा गरिरहेको बेला, मैले त्यहाँको अवस्था उत्ताउलो र चरम लम्पटपूर्ण, र टाइप गर्न नसक्ने गरी हल्लीखल्ली रहेको, र ऊ कुनै अति नै चहलपहल भएको क्षेत्रमा रहेजस्तो सुनेँ। त्यसपछि मलाई त्यसबाट विकर्षित महसुस हुन थाल्यो र मैले क्यानडेली मण्डलीका मानिसहरू भक्त रहेनछन्, बरु अविश्‍वासीहरूजस्तै लम्पट रहेछन्, र तिनीहरूले सत्यता पछ्याउँदैन रहेछन् भनेर भनेँ। पछि, मैले यी मानिसहरूसँग चलचित्र निर्माणबारे सङ्गति गरेँ तर तिनीहरू पूर्णतया भावशून्य थिए। यो “भावशून्य” को अर्थ के हो? मैले तिनीहरूसँग कुरा गरिरहेको बेला, तिनीहरूले कुनै पनि प्रतिक्रिया वा अनुहारको भाव देखाएनन्, एक ठाउँमा ट्वाल्ल हेरिरहेका थिए, मानौँ तिनीहरूमा दुष्टात्मा बसेका छन्—तिनीहरूले कुनै कुराबारे पनि कुनै प्रतिक्रिया वा मनोवृत्ति देखाएनन्। के यो घिनलाग्दो कुरा होइन र? यी मानिसहरूको मानसिक अवस्था र रूपलाई हेर्दा, यी कुनै पनि टोली राम्रा देखिन्‍नन्, ती सबै अस्तव्यस्त छन्, र विशेषगरी यो चलचित्र निर्माण टोलीमा त छाडा यौनसम्बन्धको घटना नै घट्यो, तर पनि तिनीहरू अझै आफूलाई केही थाहा छैन भनेर भन्छन्। के तिनीहरूले भनेको कुरा सही हो त? के यो भ्रामक छैन र? वास्तवमा, ख्रीष्टविरोधी यानको यो मामिला अगुवाहरू र कामदारहरूले सम्हालिसकेका छन्, तर यो एकदमै गम्भीर र घिनलाग्दो भएकोले, मैले व्यक्तिगत रूपमा हस्तक्षेप गर्नुपर्‍यो। अनि, किन मैले हस्तक्षेप गर्नुपर्‍यो त? किनभने तिनीहरूले यसलाई राम्रोसँग सम्हालेनन्। तिनीहरूले केही कुराहरू घटाएर भने, तिनीहरूले समस्या सुल्झाउन सकेनन्, र तिनीहरूले मामिला चिरफार गर्न पटक्कै सकेनन्। तिमीहरू कति भावशून्य रहेछौ त? तिमीहरूलाई त अनुहारमा सियोले घोचे पनि रगत आउँदैन; तिमीहरूले बिलकुलै केही पनि महसुस गर्न सक्दैनौ। अगुवाहरू र कामदारहरू सबैलाई काटछाँट गरियो, तर पछि तिनीहरू फेरि उस्तै भए, परिवर्तन भएनन्। त्यसकारण मैले हस्तक्षेप गर्नुपर्‍यो र तिमीहरूप्रतिको “व्यवहार” बदल्नुपर्‍यो। तिमीहरूले यो मामिलाबाट के पाठ सिक्यौ? तिमीहरूले हृदयमा असहज महसुस गर्छौ, हैन त? के तिमीहरूलाई मैले यसरी मामिलाहरू सम्हाल्नु न्यायसंगत हो जस्तो लाग्छ? (लाग्छ।) यो कसरी न्यायसंगत हो? स्पष्टसँग बताउनुपर्दा: यदि तैँले सही मार्ग पछ्याइनस् वा सत्यता अभ्यास गरिनस् भने, यदि तँ परमेश्‍वरमा विश्‍वास गरेको खोल ओड्छस् तर गैरविश्‍वासीहरूजस्तै जीवन जिउन र मनपरी चाल चल्न चाहन्छस् भने, परमेश्‍वरप्रतिको तेरो विश्‍वास अर्थहीन छ। किन म यो अर्थहीन छ भन्दै छु? परमेश्‍वरमा विश्‍वास गर्नुको अर्थ केमा हुन्छ? यसको अर्थ मानिसहरू हिँड्ने मार्ग, जीवनप्रति तिनीहरूको दृष्टिकोण, अनि परमेश्‍वरमा विश्‍वास गरेपछि तिनीहरूको जीवन दिशा र लक्ष्यहरूमा पूर्ण परिवर्तन आउनुमा हुन्छ, अनि यी कुराहरू परमेश्‍वरमा विश्‍वास नगर्नेहरू, सांसारिक मानिसहरू, र दियाबलसहरूभन्दा बिलकुलै फरक हुनुमा हुन्छ, अनि विश्‍वासीहरू हिँड्ने मार्ग ती मानिसहरूको भन्दा बिलकुलै विपरीत हुनुमा हुन्छ। यो विपरीत दिशा के हो? यो तँ असल व्यक्ति बन्न चाहनु, अनि परमेश्‍वरप्रति समर्पित हुने र मानव स्वरूप भएको व्यक्ति बन्न चाहनु हो। त्यसोभए, तँ यो कुरा कसरी हासिल गर्न सक्छस्? तैँले सत्यताप्रति लागिपर्न ध्यान केन्द्रित गर्नुपर्छ, र तब मात्र तँ परिवर्तन हुन सक्नेछस्। यदि तँ सत्यता पछ्याउँदैनस् वा सत्यता अभ्यास गर्दैनस् भने, परमेश्‍वरप्रतिको तेरो विश्‍वासको कुनै अर्थ वा महत्त्व हुँदैन, तेरो विश्‍वास रित्तो खबटा, छल गर्ने उद्देश्यले बोलिएका दुष्ट शब्द, र खोक्रो शब्द हुन्छ, जसको कुनै प्रभाव हुँदैन। तिमीहरूले म के भन्दै छु, त्यो मनन गर्नुपर्छ। यी वचनहरू सबैभन्दा सरल र आधारभूत सत्यता हुन्, तिमीहरूले पहिले यी वचनहरूबारे मनन गरेका छैनौ होला। के कुरा यही होइन त? यदि तँ “म परमेश्‍वरमा विश्‍वास गर्छु। मैले जे गर्नुपर्ने हो, त्यो गर्नेछु, म जे चाहन्छु, त्यो गर्नेछु, अनि परमेश्‍वरप्रति समर्पित हुने, परमेश्‍वरका योजनाबद्ध कार्य र बन्दोबस्तहरूमा समर्पित हुने, अनि परमेश्‍वरप्रति बफादार हुने, र मानवतासहितको व्यक्ति बन्ने सन्दर्भमा मेरो ती कुरासँग कुनै लेनादेना छैन,” भनेर भन्छस् भने, यदि यी कुराहरूसँग तेरो कुनै लेनादेना छैन भने, तैँले परमेश्‍वरमा विश्‍वास गरेर के गर्दै छस्? किन तँ परमेश्‍वरमा विश्‍वास गर्छस्? तँ उहाँमा कसरी विश्‍वास गर्न चाहन्छस्? परमेश्‍वरमाथिको तेरो विश्‍वासमा तँ कस्तो व्यक्ति बन्‍न चाहन्छस्? यदि यी कुराहरूसँग तेरो कुनै सरोकार छैन भने, परमेश्‍वरप्रतिको तेरो विश्‍वासको कुनै अर्थ छैन। यदि तँ सधैँ आफ्नै धारणा र कल्पनामा भर परेर परमेश्‍वरमा विश्‍वास गर्छस् भने, तँ सधैँ आफ्नै रुचिअनुसार काम गर्छस् भने, तँ जे चाहन्छस् त्यही गर्छस् र आफ्नै देहमा लिप्त हुन्छस् भने, तेरा विचार र दृष्टिकोण, अनि तेरा कार्यहरूको सत्यता र परमेश्‍वरले माग गर्नुभएको कुरासँग कुनै सम्बन्ध छैन, र परमेश्‍वरप्रतिको तेरो विश्‍वास अर्थहीन छ र तैँले विश्‍वास गरिरहनु जरुरी छैन। यदि तैँले विश्‍वास गरी नै रहन्छस् भने पनि, त्यो प्रयास खेर फाल्नु मात्र हुनेछ, र परमेश्‍वरले तँलाई मुक्ति दिनुहुनेछैन।

यो विषय एकदमै गहकिलो छ, र यो मामिला सम्हाल्न तिमीहरू सबै असहज मान्छौ; यो अलि अनपेक्षित कुरा हो। तर कुरा जेसुकै होस्, भविष्यमा यस्ता घटना दोहोरिनेछन्। अहिले त हामीले यो मामिलालाई यसरी सम्हालेका छौँ, तर यदि भविष्यमा यस्तो घटना दोहोरियो भने, त्यसलाई यसरी सम्हालिनेछैन, बरु अझै कडाइसाथ सम्हालिनेछ। मलाई भन त, के यो उचित हो? (हो।)

अब यसपछि, हामी अलि सजिलो विषय सङ्गति गर्नेछौँ। के तिमीहरूलाई कथा सुन्न मन पर्छ? (पर्छ।) त्यसोभए म एउटा कथा सुनाउँछु। कस्तो कथा सुनाऊँ? तिमीहरू कस्तो विषय सुन्न चाहन्छौ? तिमीहरू कथा सुन्न चाहन्छौ, कि समसामयिक मामिला वा राजनीतिबारे छलफल गर्न चाहन्छौ, कि इतिहासबारे सुन्न चाहन्छौ? हामी ती विषयबारे चर्चा गर्दैनौँ, किनकि तीबारे कुरा गर्नु बेकार हो। म तिमीहरूलाई परमेश्‍वरमा विश्‍वास गर्ने मानिसहरूको व्यवहार, मानिसहरूको स्वभाव, र मानिसहरूले दैनिक जीवनमा अनुभव गर्ने विभिन्न स्थितिहरूबारे एउटा कथा सुनाउन गइरहेको छु।

पूरक:

पूँजीबारे चर्चा:
“जेसुकै होस्!”

पाँच जना मानिस आपसमा कुराकानी गरिरहेका थिए, र तीमध्ये विश्व नाम गरेको व्यक्तिले भन्यो, “मलाई आफू विश्वविद्यालयमा छँदाको क्याम्पस जीवन सबैभन्दा धेरै याद आउँछ। क्याम्पस परिसर सबै प्रकारका बोटबिरुवाले भरिएको हुन्थ्यो, अनि वसन्त र शरद ऋतुमा दृश्य साह्रै सुन्दर हुन्थ्यो, त्यसले मेरो मन बहलाउँथ्यो र मलाई खुसी लाग्थ्यो। त्यतिबेला म जवान थिएँ अनि आकाङ्क्षाहरूले भरिपूर्ण र सोझो थिएँ, मलाई त्यति साह्रो दबाब थिएन। विश्वविद्यालयमा मेरो तीन वर्ष निकै सजिलैसित बित्यो। यदि म दस वा बीस वर्षपछाडि गएर क्याम्पस जीवनमा फर्कन सक्ने भए मलाई लाग्छ त्यो जीवनकै सबैभन्दा राम्रो कुरा हुनेथ्यो…।” यो पहिलो व्यक्ति थियो, जसको नाम विश्व थियो। विश्वको अर्थ के हो? यसको अर्थ विश्वविद्यालयको विद्यार्थी हो; विश्व भन्ने नाम यसैबाट आएको हो। विश्वको अद्भुत जीवनलाई पूर्ण रूपमा सम्झेर त्यसमा रम्न नपाउँदै स्नातक नामको व्यक्ति प्वाक्क बोलिहाल्यो, “के तीन वर्षको पाठ्यक्रमलाई विश्वविद्यालयको पाठ्यक्रम मान्न सकिन्छ? त्यो त व्यावसायिक पाठ्यक्रम हो। विश्वविद्यालयमा स्नातक डिग्री सामान्यतः चार वर्षको हुन्छ; त्यसलाई मात्र विश्वविद्यालय पाठ्यक्रम मान्न सकिन्छ। म विश्वविद्यालयमा चार वर्ष पढेँ। म विश्वविद्यालयमा छँदाको दौरान, मैले रोजगार बजार विश्वविद्यालयका विद्यार्थीहरूले भरिएको पाएँ, र जागिर पाउन गाह्रो थियो। त्यसैले, मैले स्नातकोत्तर गर्नुअघि यसबारे सोचेँ र स्नातकोत्तर डिग्री लिने निर्णय गरेँ। त्यतिबेला स्नातकोत्तर गरेका विद्यार्थी धेरै नभएकाले जागिर खोज्न सजिलो हुन्थ्यो। अपेक्षा गरेअनुरूप नै मैले स्नातकोत्तर गरेपछि राम्रो कमाइ हुने दामी जागिर पाएँ, र मजाले जीवन जिएँ। यो स्नातकोत्तर विद्यार्थी हुनुको फल थियो।” यो सुनेर तिमीहरूले के सन्देश पायौ? विश्वले व्यावसायिक शिक्षाको डिग्री पास गरेको थियो भने, स्नातकोत्तरले विश्वविद्यालय शिक्षाबाट स्नातकोत्तर तह पूरा गरेर राम्रो कमाउने व्यक्ति भएर समाजमा हैसियत र सम्मान पाएको थियो। स्नातकले खुसी हुँदै आफ्ना कुरा भन्दै थियो, र त्यसपछि प्रबन्धक नामको व्यक्तिले भन्यो, “तिमीहरू अझै केटाकेटी, बच्चा नै छौ! तिमीहरूले समाजमा कुनै अनुभव नै प्राप्त गरेका छैनौ। तिमीहरूले स्नातकोत्तर गर वा विद्यावारिधि, त्यसले केही फरक पर्दैन, विश्वविद्यालयमा राम्रो मूल विषय छानेर पढ्नुभन्दा उत्तम कुरा केही हुन सक्दैन। मैले विश्वविद्यालय पढ्नुअघि बजारको अनुसन्धान गरेँ अनि साना-ठूला सबै प्रकारका व्यापार व्यवसायमा व्यवस्थापन सिप भएका मानिसहरूको खाँचो देखेँ, त्यसैले विश्वविद्यालय गएपछि मैले बजार व्यवस्थापन विषय रोजेँ, र स्नातक पास गरेपछि म कुनै न कुनै कम्पनीको एक उच्‍च प्रबन्धक हुन्थेँ, जसलाई प्रमुख कार्यकारी अधिकृत पनि भनिन्छ। मैले स्नातक गरेको बेला साना-ठूला सबै खाले व्यवसायहरूमा मजस्तो प्रतिभाहरूको खाँचो थियो। बजार ठूलो थियो, र मैले जागिरको लागि आवेदन दिन सुरु गरेपछि धेरै कम्पनीले मलाई जागिरमा लिने प्रयास गरे। अन्त्यमा, मैले तीमध्ये एउटा छानेँ। मैले सबैभन्दा राम्रो विदेशी कम्पनी रोजेँ र तत्कालै धेरै तलब भएको प्रबन्धक बनेँ। पाँच वर्षभित्रै मैले कार किनेँ। एकदमै चलाख, हैन त? योभन्दा राम्रो छनौट पनि हुन सक्छ र?” प्रबन्धकले कुरा गरिरहँदा, ऊअघिका दुई जनामा केही विरोध जाग्यो तर तिनीहरूले केही भनेनन्। तिनीहरूले मनमनै सोचे, “ऊ उच्‍च प्रबन्धक हो र दूरदर्शी छ। ऊसँग हाम्रोभन्दा धेरै पूँजी छ। हामीमा अलि विरोध जागे पनि, हामी केही भन्नेछैनौँ। हामी पराजय नै स्वीकार गर्नेछौँ।” प्रबन्धकले बोलिसकेपछि ऊ आफैमा एकदमै मक्ख थियो; उसले यी युवाहरू आफूजति अनुभवी छैनन् भनी सोच्दै थियो। ऊ अति मक्ख परिरहँदा, अधिकारी नाम गरेको व्यक्ति बोल्न थाल्यो। अधिकारीले अरू तीन जनाले के भनेका थिए, त्यसबारे त्यति विचार गरेको थिएन। उसले आरामले चियाको कप समात्यो, त्यसको एक चुस्की लियो, यताउता हेर्‍यो र भन्यो, “अचेल सबै जना विश्वविद्यालयका विद्यार्थी हुन्छन्। विश्वविद्यालय जान नसक्ने को छ र? विश्वविद्यालय गएर मात्र पुग्दैन, र व्यवसायमा हात हाल्नु पनि पर्याप्त हुँदैन। भलै तिमीहरू उच्‍च प्रबन्धक हौ, त्यो जीवनभर चल्ने जागिर होइन, त्यो स्थिर छैन। मुख्य कुरो त सुरक्षित जागिर भेट्टाउनु हो र त्यसपछि जीवनमा निर्धक्क हुन सकिन्छ!” यो सुनेर अरूले भने, “जीवनभर चल्ने जागिर? अचेल यस्तो कुरा कसले गर्छ र? यो त उहिलेको कुरा हो!” अधिकारीले भन्यो, “उहिलेको कुरा? अँ, तिमीहरूले त्यसो भन्नुको कारण तिमीहरू अदूरदर्शी हुनु र अन्तर्दृष्टिको कमी हुनु हो! कमाइ थोरै भए पनि जीवनभर चल्ने जागिर छ भने त्यसले स्थिर जीवन दिन्छ, अख्तियारी पाइन्छ अनि हरकुरामा हात हाल्न सकिन्छ! मैले लोक सेवाको परीक्षा दिँदा धेरै मानिसले वस्तुस्थिति नबुझेर यति कलिलो केटो पनि किन सरकारी जागिरे हुन खोजेको भनेर सोध्थे। मैले लोक सेवा परीक्षा पास गरेर सरकारी जागिरे भएपछि जागिरको खाँचो भएका वा मुद्दामामिलामा फसेका धेरै साथीसँगी र आफन्तहरूले मलाई खोज्दै आउन थाले। यो त धेरै अख्तियारी हुनु हो नि, हैन र? भलै आम्दानी राम्रो छैन, तर मैले आवास र कार पाएको छु। मैले तिमीहरूले भन्दा धेरै सुविधा पाएको छु। त्यसबाहेक, म कतै बाहिर गएर खाना र किनमेलमा खर्च हुँदा त्यसको सोधभर्ना लिन पनि सक्छु, अनि म आफ्नो पैसा खर्च नगरी ट्याक्सी वा हवाइजहाजबाट यात्रा गर्न सक्छु। तिमीहरूका जागिर त्यति राम्रा छैनन्; तिमीहरू सबैको असुरक्षित जागिर छ। मेरो त तिमीहरूको भन्दा धेरै राम्रो छ!” उसको यो कुरा सुनेर अरूलाई असहज महसुस भयो र तिनीहरूले भने, “भलै तिमीले राम्रै सुविधा पाएका होलाऊ, तर तिम्रो नाम खराब छ। तिमी बेइमान काम गर्छौ र चारैतिर तानाशाहले जस्तो व्यवहार गर्छौ, अनि जनताको सेवा गर्दैनौ। तिमी केवल मानिसहरूलाई हानि गर्छौ र सबै प्रकारका खराब काम गर्छौ।” यो सुनेर अधिकारीले भन्यो, “मेरो नाम खराब भएर के भो त? मलाई त्यसमा राम्रै छ!” सबै जना यस विषयमा बहस गर्न लागिपरे, अन्त्यमा अन्तिम व्यक्तिले आफूलाई रोक्नै नसकेपछि उठेर यसो भन्न लाग्यो, “हेर, तिमीहरू विश्वविद्यालय गएका छौ, तिमीले स्नातकोत्तर गरेका छौ, तिमी उच्‍च व्यवसाय प्रबन्धक हौ, तिमी अधिकारी हौ अनि मसँग तिमीहरूको जस्तो अनुभव छैन। म एक नगण्य व्यक्ति हुँ, तैपनि मेरा अनुभवहरू तिमीहरूलाई बताउन चाहन्छु। जब म ‘आफ्नै ठाउँ’ मा फर्किएँ…।” अरूले अचम्म मानेर सोधे, “यो ‘आफ्नै ठाउँ’ के हो? लोक सेवा परीक्षा पास गरेर निजामती कर्मचारी बनिन्छ, स्नातकोत्तर डिग्री पढेर स्नातकोत्तर व्यक्ति बनिन्छ, कुनै कम्पनीको उच्‍च प्रबन्धक बनेर प्रमुख कार्यकारी अधिकृत भइन्छ, त्यसोभए यो ‘आफ्नै ठाउँ’ को अर्थचाहिँ के हो? हामीलाई बताऊ त?” त्यस व्यक्तिले भन्यो, “तिमीहरू विश्वविद्यालय जान सक्छौ, स्नातकोत्तर डिग्री अध्ययन गर्न सक्छौ, उच्‍च व्यवसाय प्रबन्धक बन्न सक्छौ र निजामती कर्मचारी बन्न सक्छौ, तर के म पनि आफू पहिला पढेको ठाउँमा फर्केर जान सक्दिनँ र?” देख्यौ त? ऊ रिसायो। यो नगण्य व्यक्तिसँग थोरै शिक्षा थियो, तर अझै पनि घमण्ड थियो। अरूले भने, “पहिला पढेको ठाउँमा फर्कनु भनेको के हो त्यो हामी सबैलाई थाहा छ। तिमीले आफू ‘आफ्नै ठाउँ’ मा फर्किएँ भन्नु पर्दैन नि। पहिला आफू पढेको ठाउँमा फर्किएँ भने भइहाल्यो त।” त्यसपछि अरूले उसलाई उसको पहिला पढेको ठाउँ उच्च माध्यमिक विद्यालय, प्राविधिक कलेज, विश्वविद्यालय, वा स्नातकोत्तर विद्यालय कुन शैक्षिक स्तरको हो भनेर सोधे। उसले जवाफ दियो, “म कहिल्यै विश्वविद्यालय गइनँ, मैले कहिल्यै स्नातकोत्तर डिग्री पढिनँ, र मैले सरकारी जागिरे हुन लोक सेवा परीक्षा दिइनँ। के प्राथमिक विद्यालयसम्म मात्रै पढ्नु ठिक होइन र? जेसुकै होस्!” उसलाई झट्ट लाज लाग्यो; उसले आफ्नो पृष्ठभूमि खुलाएको थियो, र त्यसलाई अब ढाकछोप गर्न सकिँदैनथ्यो। उसले सुरुदेखि नै ढाकछोप गर्दै आएको थियो। अरूसँग सङ्गत गर्दा उसले आफूले कतिसम्म पढेको भनेर कहिल्यै खुलाएको थिएन। अब त्यो सबै उदाङ्ग भएको थियो, उसले आफ्नो इज्जत गुमाएको थियो, अनि उसले घरक्क ढोका तानेर त्यहाँबाट सुइँकुच्चा ठोक्यो। ऊ किन भाग्यो भनेर अरूले बुझेनन् र तिनीहरू सबैले एकसाथ भने, “तिमीले प्राथमिक विद्यालयसम्म मात्रै पढेको होइनौ त? तिमी केको लागि भागिरहेको? अनि तिमी त त्यसमा धेरै गर्व गर्ने गर्थ्यौ त!” म यो कथा यहीँ टुङ्ग्याउँछु; यसले विषयवस्तुलाई लगभग समेट्छ।

यस कथामा पाँच जना छन्। उनीहरू के विषयमा चर्चा गरिरहेका छन्? (उनीहरूको शैक्षिक पृष्ठभूमिका बारेमा।) अनि मानिसहरूका लागि शैक्षिक पृष्ठभूमिले के अर्थ राख्छ? (यसले तिनीहरूको सामाजिक हैसियत बताउँछ।) व्यक्तिको शैक्षिक पृष्ठभूमिले उसको सामाजिक हैसियत बताउँछ—यो एक वस्तुपरक वास्तविकता हो। त्यसोभए, किन मानिसहरू आफ्नो सामाजिक हैसियतबारे चर्चा गर्न चाहन्छन्? किन उनीहरू आफ्नो सामाजिक हैसियत र पहिचानलाई चर्चाको विषय बनाएर प्रकाशमा ल्याउन चाहन्छन्? उनीहरू के गरिरहेका हुन्छन्? (उनीहरू देखावा गरिरहेका हुन्छन्।) त्यसोभए, यो कथाको शीर्षक के हुनुपर्ने हो? (शैक्षिक पृष्ठभूमिहरूको तुलना।) यदि कथाको शीर्षक “शैक्षिक पृष्ठभूमिहरूको तुलना” राखिएको भए के त्यो अति नै ठाडो हुने थिएन र? (हो, हुने थियो। “हैसियतको धाक देखाउनु” नि, यो कस्तो सुनिन्छ?) योचाहिँ अलि निकै नै ठाडो भयो, भित्री अर्थ बताउँदैन, अनि त्यो त्यति गहन छैन। यदि हामी मुख्य शीर्षक “पूँजीबारे चर्चा” अनि उपशीर्षक “जेसुकै होस्” राख्छौँ भने नि? यो अलि व्यङ्ग्यात्मक हुन्छ, हैन र? “पूँजीबारे चर्चा” भन्नुको अर्थ सबैले आफ्नो शैक्षिक पृष्ठभूमि र सामाजिक हैसियतलगायत आ-आफ्नो पूँजीबारे चर्चा गरिरहेका छन् भन्ने हो। अनि “जेसुकै होस्” को अर्थ के हो? (यसको अर्थ अरू कोही उत्तम छन् भनेर स्वीकार नगर्नु हो।) कुरा सही हो, यसमा एकप्रकारको स्वभाव छ। “तिमी स्नातकोत्तर विद्यार्थी भएर के भो त? तिमीले मैले भन्दा उच्च शिक्षा हासिल गरेका छौ त के भो र?” कसैले पनि आफूभन्दा अरू उत्तम छ भनेर स्वीकार गर्दैन। पूँजीबारे चर्चा गर्नु भनेको यही हो। के मानिसहरूले प्रायजसो यस्तै प्रकारको कुराकानी गरेको सुनिँदैन र? आफ्नो परिवारको पूँजीको धाक लगाउने, आफ्नो परिवारको प्रतिष्ठित पृष्ठभूमिको धाक देखाउने, केही शासक र सेलिब्रेटीहरूको थर आफूसँग मिलेकामा धाक लगाउने मानिसहरू हुन्छन् र कतिपय मानिसचाहिँ आफूले कुन विश्वविद्यालयबाट स्नातक गरेको हो, आफू कति गौरवशाली थिएँ भनेर बताउँछन्, अनि ब्यूटी पार्लरमा मसाज गर्ने केटीसमेत यसो भन्छे, “मैले प्रसिद्ध शिक्षकको विशेष सुधार र व्यक्तिगत निगरानीमा मसाज गर्न सिकेँ। अन्त्यमा, म प्रथम श्रेणीको व्यावसायिक मसाज थेरापिस्ट बनेँ अनि २००० को दशक मेरा निम्ति सबैभन्दा गौरवशाली समय थियो…।” यो “गौरवशाली” शब्द गलत ठाउँमा प्रयोग भएको छ। सेवा उद्योगमा मसाजको काम गर्ने केटीले समेत आफ्नो “सबैभन्दा गौरवशाली समय” बारे कुरा गरिरहेकी थिई—यो वास्तवमा उसको फुर्ती र धाक थियो। हामी मुख्यतः यस शीर्षकमा वास्तविक जीवनमा अक्सर सुनिने निश्चित वार्तालाप, प्रायः देखिने व्यवहार अनि मानिसहरूमाझ प्रायः प्रकट हुने स्वभावहरूबारे कुरा गर्दै छौँ। मानिसहरू किन यस्तो पूँजीबारे कुरा गर्छन्? यहाँ कस्तो प्रकारको स्वभाव वा उत्प्रेरणा क्रियाशील छ? के यहाँ चर्चा गरिएका कुराहरूलाई गौरवशाली मान्न सकिन्छ? यससँग गौरवको कुनै सम्बन्ध छैन। त्यसोभए, मानिसहरूलाई त्यस्ता कुराहरूबारे चर्चा गरेर फाइदा हुन्छ? (हुँदैन।) अनि के तिमीहरू पनि यी कुराहरूबारे चर्चा गर्छौ? (गर्छौँ।) तिमीहरूलाई थाहा छ, तीबाट कुनै फाइदा हुँदैन, त्यसोभए किन तिमीहरू यसबारे कुरा गर्छौ? किन मानिसहरू त्यस्ता कुराबारे चर्चा गर्न रमाइलो मान्छन्? (यी कुराहरू मानिसहरूले धाक देखाउने पूँजी हुन्।) ती कुराहरूको धाक देखाउनुको उद्देश्य के हो? (अरूबाट उच्च सम्मान पाउनु।) किनभने कोही पनि साधारण, सामान्य व्यक्ति हुन चाहँदैन। प्राथमिक विद्यालय उत्तीर्ण गर्ने व्यक्तिले पनि अरूले आफूलाई उच्च सम्मान गरून् भनेर आफ्नो “ठाउँ” मा फर्केर जाने र त्यहाँको वातावरण हेर्नेबारे कुरा गर्छ, यस प्रकारको साहित्यिक भाषा प्रयोग गरेर अरूलाई मूर्ख बनाउँछ र लट्ठ पार्छ। अरूलाई आफ्नो उच्च सम्मान गर्न लगाउनुको उद्देश्य के हो? यसको उद्देश्य नै आफूलाई अरूभन्दा माथि देखाउन खोज्नु, अरूमाझ स्थान र पद पाउनु, आफ्नो शिरमा ताज पहिराउनु, आफ्नो कुरामा अख्तियार जमाउनु, अरूको समर्थन पाउनु र प्रतिष्ठा कमाउनु हो। यदि तिमीहरू यी कुराहरू लत्याएर एक साधारण, मामुली व्यक्ति बन्ने हो भने, तिमीहरूमा के हुनुपर्छ? पहिलो, तिमीहरूमा सही दृष्टिकोण हुनुपर्छ। यो सही दृष्टिकोण कसरी प्राप्त हुन्छ? यो परमेश्‍वरको वचन पढेर अनि उहाँको अभिप्रायअनुरूपका र मानिसहरूमा उनीहरूको सामान्य मानवतासहित हुनुपर्ने निश्चित कुराहरूप्रति तिमीहरूको मनोवृत्ति कस्तो हुनुपर्छ भन्ने कुरा बुझेर प्राप्त हुन्छ—यही नै सही दृष्टिकोण हो। त्यसोभए, एक सामान्य, साधारण र मामुली व्यक्तिका रूपमा, यी सबै कुरा, सामाजिक हैसियत, सामाजिक पूँजी वा पारिवारिक पृष्ठभूमि इत्यादिप्रति राख्नुपर्ने सबैभन्दा उपयुक्त र सही दृष्टिकोण के हो? के तिमीहरूलाई थाहा छ? मानिलिऊँ, कुनै व्यक्तिले धेरै वर्षदेखि परमेश्‍वरमा विश्वास गर्दै आएको छ, ऊ आफूले धेरै सत्यता बुझेको विश्वास गर्छ, ऊ आफूले परमेश्‍वरको मार्ग पछ्याउने, र आफू परमेश्‍वर र आफ्नो कर्तव्यप्रति बफादार रहेको विश्वास गर्छ, तैपनि ऊ समाजमा र मानिसहरूमाझ आफ्नो हैसियत र आफ्नो मूल्यलाई धेरै महत्त्वपूर्ण ठान्छ अनि यी कुराहरूको धेरै कदर गर्छ, र ऊ प्रायः आफ्नो पूँजी, गौरवशाली पृष्ठभूमि र मूल्यको धाक लगाउँछ—के यस्तो व्यक्ति वास्तवमा सत्यता बुझ्ने व्यक्ति हो र? निश्चय होइन। त्यसोभए, सत्यता नबुझ्ने व्यक्ति सत्यतालाई प्रेम गर्ने व्यक्ति हो त? (होइन।) होइन। पूँजीबारे चर्चा गर्नु अनि कुनै व्यक्तिले सत्यता बुझ्छ कि बुझ्दैन र सत्यतालाई प्रेम गर्छ कि गर्दैन भन्नुबीच के सम्बन्ध छ? किन म आफ्नो मूल्यलाई कदर गर्ने र आफ्नो पूँजीको धाक देखाउने व्यक्ति सत्यतालाई प्रेम गर्ने र सत्यता बुझ्ने व्यक्ति होइन भनेर भन्छु? सत्यतालाई साँच्चै प्रेम गर्ने र सत्यता बुझ्ने व्यक्तिले सामाजिक हैसियत, व्यक्तिगत पूँजी र मूल्यका यी मामिलाहरूलाई कसरी लिनुपर्छ? सामाजिक हैसियतमा के-के कुरा समावेश छन्? पारिवारिक पृष्ठभूमि, शिक्षा, प्रतिष्ठा, समाजमा हासिल गरेका उपलब्धिहरू, व्यक्तिगत प्रतिभा, र आफ्नो जातियता समावेश छन्। त्यसोभए तिमीहरू आफू सत्यता बुझ्ने व्यक्ति हुँ भनी प्रमाणित गर्न यी कुराहरूलाई कसरी लिन्छौ? यो प्रश्नको जवाफ दिन सजिलो हुनुपर्ने हो, हैन? तिमीहरूले सैद्धान्तिक रूपमा यस पक्षबारे धेरै बुझ्नुपर्छ। तिमीहरूको मनमा जे फुर्छ त्यही भन। यस्तो नसोच, “ओह, मैले यसबारे सोचेको छैनँ, त्यसैले केही भन्न सक्दिनँ।” यदि तिमीहरूले यसबारे सोचेका छैनौ भने अहिले के सोच्दै छौ, त्यही भन। तिमी सोचिसकेपछि मात्र बोल्न सक्छौ भने, त्यसलाई लेख लेख्नु भनिन्छ। अहिले हामी कुराकानी मात्र गरिरहेका छौँ; मैले तिमीलाई लेख लेख्नू भनिरहेको छैनँ। पहिले सैद्धान्तिक दृष्टिकोणअनुसार बोल। (मैले परमेश्‍वरको वचन पढेर परमेश्‍वरले कुनै व्यक्तिले कति उच्च शिक्षा हासिल गरेको छ वा उसको सामाजिक हैसियत कस्तो छ भनेर हेर्नुहुन्न, बरु मुख्यतः ऊ सत्यता पछ्याउँछ कि पछ्याउँदैन, उसले सत्यता अभ्यास गर्न सक्छ कि सक्दैन, र ऊ साँच्चै परमेश्‍वरप्रति समर्पित हुन्छ कि हुँदैन र आफ्नो कर्तव्य मापदण्डअनुरूप निर्वाह गर्छ कि गर्दैन भनी हेर्नुहुन्छ भन्ने कुरा बुझेको छु। यदि कसैको सामाजिक हैसियत उच्च छ र उसले उच्च शिक्षा हासिल गरेको छ तर ऊसँग आत्मिक बुझाइ छैन, ऊ सत्यता पछ्याउने मार्गमा हिँड्दैन, र परमेश्‍वरको डर मान्दैन वा दुष्टताबाट अलग बस्दैन भने, ऊ अन्त्यमा हटाइने नै छ र परमेश्‍वरका घरमा दह्रिलो भई रहन सक्नेछैन। त्यसैले, कुनै व्यक्तिको शैक्षिक पृष्ठभूमि र हैसियत महत्त्वपूर्ण होइन। महत्त्वपूर्ण कुरा त व्यक्तिले सत्यता पछ्याउँछ कि पछ्याउँदैन भन्ने हो।) अत्युत्तम, यो सबैभन्दा मौलिक अवधारणा हो। किन म यसलाई सबैभन्दा मौलिक भन्छु? किनभने यी विषयहरू र यो विषयवस्तु मानिसहरूले सामान्यतया चर्चा गर्ने कुरा हुन्। अरू कसैको फरक बुझाइ छ कि? पहिले नै भनिसकेका कुरामा कसैले थप्दा हुन्छ। (यदि कसैले सत्यता पछ्याउन सक्छ भने, उसले ख्याति, प्राप्ति र हैसियत पछ्याउनु वास्तवमा एक प्रकारको बन्धन, आफू बाँधिने जन्जिर हो भनेर बुझ्न सक्छ, र उसले जति धेरै यी कुराहरू पछ्याउँछ, त्यति नै खोक्रो महसुस गर्नेछ, अनि उति नै ख्याति, लाभ र हैसियतको कारण हुने क्षति र पीडा अनुभव गर्नेछ। उसले यो कुरा बुझेपछि यी चीजहरूलाई पूँजी ठान्ने व्यक्तिहरू देख्दा तिनीहरू साँच्चै दयनीय छन् भनी सोच्नेछ।) (सत्यतालाई साँच्चै प्रेम गर्ने र बुझ्ने व्यक्तिले परमेश्‍वरका वचन प्रयोग गरेर सामाजिक हैसियत र प्रतिष्ठालाई मापन गर्नेछ, उसले परमेश्‍वर के भन्नुहुन्छ र के माग गर्नुहुन्छ, परमेश्‍वर मानिसहरूले के पछ्याएको चाहनुहुन्छ, मानिसहरूले यी चीजहरू पछ्याएर अन्त्यमा के पाउनेछन्, अनि तिनीहरूले पाउने कुरा परमेश्‍वरले अपेक्षा गर्ने नतिजाहरूसित मेल खान्छ कि खाँदैन भनेर हेर्नेछ।) तिमीहरूले यसबारे त चर्चा गर्‍यौ, तर तिमीहरूले भन्ने कुरा कत्तिको सत्यतासँग मेल खान्छ? के तिमीहरू यसको मूल्याङ्कन गर्न सक्छौ? धेरैजसो मानिससँग केही अनुभूतिपरक ज्ञान त हुन्छ, तर यदि मैले तिमीहरूलाई एउटा उपदेश दिन अह्राएँ भने त्यो अर्तीको उपदेश हुनेछ। किन म त्यो अर्तीको उपदेश हुनेछ भनेर भन्छु? अर्तीको उपदेश भनेको यस्तो उपदेश हो जसमा तिमीहरू मानिसहरूलाई सल्लाह र प्रोत्साहन दिने कुराहरू भन्छौ—त्यसले वास्तविक समस्याहरू समाधान गर्न सक्दैन। हरेक वाक्य सही र तार्किक, मानव समझ र बुद्धिसङ्गत मापदण्डअनुरूपको लाग्ला, तैपनि त्यसको सत्यतासँग कुनै सम्बन्ध हुँदैन, बरु त्यो त मानिसमा हुने अलि सतही र अनुभूतिपरक ज्ञान मात्र हो। यदि तिमीहरूले यी वचनहरूमा अरूसँग सङ्गति गर्ने हो भने, के मानिसहरूका समस्या र कठिनाइहरू जरैसँग उखेलेर फाल्न सक्नेथियौ? अहँ, सक्नेथिएनौ, त्यसैले त म यो अर्तीको उपदेश हुनेछ भनेर भन्छु। यदि तिमीहरू मानिसहरूको कठिनाइ र समस्या जरैसँग उखेलेर फाल्न सक्दैनौ भने, तिमीहरूले सत्यता प्रयोग गरेर मानिसहरूको समस्या समाधान गरिरहेका हुँदैनौ। सत्यता नबुझ्नेहरूले सधैँ ज्ञान, प्रतिष्ठा र हैसियतको वकालत गर्नेछन्, अनि तिनीहरू यी कुराहरूको नियन्त्रण र बन्धनबाट उम्कन असमर्थ हुनेछन्।

यसबारे सोच त—तिमीहरूले मानिसको मूल्य, सामाजिक हैसियत र पारिवारिक पृष्ठभूमिलाई कसरी लिनुपर्छ? तिमीहरूमा हुनुपर्ने सही मनोवृत्ति के हो? सबैभन्दा पहिले, तिमीहरूले परमेश्‍वर यो मामिलालाई कसरी लिनुहुन्छ भनेर उहाँका वचनहरूबाट हेर्नुपर्छ; यसरी मात्र तिमीहरूले सत्यता बुझ्नेछौ र सत्यताविरुद्धका कुनै पनि कुरा गर्नेछैनौ। त्यसोभए, परमेश्‍वर कुनै व्यक्तिको पारिवारिक पृष्ठभूमि, सामाजिक हैसियत, उसले प्राप्त गरेको शिक्षा र समाजमा ऊसँग हुने सम्पत्तिलाई कसरी लिनुहुन्छ? यदि तँ यी कुराहरूलाई परमेश्‍वरका वचनहरूको आधारमा हेर्दैनस् र परमेश्‍वरको पक्षमा खडा हुन अनि परमेश्‍वरबाट आउने कुराहरू स्विकार्न सक्दैनस् भने, विभिन्‍न कुराहरू हेर्ने तेरो तरिका निश्‍चित रूपले परमेश्‍वरले जे अभिप्राय राख्‍नुहुन्छ त्योभन्दा केही मात्रामा फरक हुनेछ। यदि त्यति टाढा छैन, थोरै मात्र भिन्‍नता छ भने, त्यो समस्या होइन; यदि विभिन्‍न कुराहरू हेर्ने तेरो तरिका परमेश्‍वरले राख्‍नुभएको अभिप्रायभन्दा पूर्णतया भिन्न छ भने, त्यो सत्यताविपरित छ। जहाँसम्म परमेश्‍वरको कुरा छ, उहाँ मानिसहरूलाई के दिनुहुन्छ र कति दिनुहुन्छ, त्यो उहाँमै निर्भर हुन्छ, र समाजमा मानिसहरूसँग हुने हैसियत पनि परमेश्‍वरद्वारा नै निर्धारित हुन्छ, त्यो कुनै व्यक्तिले बनाउने कुरा हुँदै होइन। यदि परमेश्‍वरले कसैलाई पीडा र गरिबी भोग्न लगाउनुभयो भने, के यसको मतलब ऊसँग मुक्ति पाउने कुनै आशा छैन भन्ने हो? यदि ऊ कम मूल्यको र कम सामाजिक पदको हो भने, के परमेश्‍वरले उसलाई मुक्ति दिनुहुनेछैन र? यदि समाजमा उसको हैसियत कम छ भने, के ऊ परमेश्‍वरका नजरमा पनि कम हैसियतको हुन्छ त? त्यस्तो हुन्छ भन्‍ने जरुरी छैन। त्यो केमा निर्भर गर्छ त? त्यो कुरा यो व्यक्ति हिँड्ने मार्ग, उसको पछ्याइ, अनि सत्यता र परमेश्‍वरप्रतिको उसको मनोवृत्तिमा निर्भर गर्छ। यदि कसैको सामाजिक हैसियत एकदमै कम छ, उसको परिवार निकै गरिब छ, र उसको शैक्षिक स्तर कम छ, तैपनि ऊ व्यावहारिक रूपमा परमेश्‍वरमा विश्‍वास गर्छ, अनि सत्यता र सकारात्मक कुराहरूलाई प्रेम गर्छ भने, परमेश्‍वरका नजरमा उसको मूल्य उच्च हुन्छ कि न्यून, के त्यो कुलीन हुन्छ कि नीच? ऊ मूल्यवान् हुन्छ। त्यसलाई यस दृष्टिकोणबाट हेर्दा, कुनै व्यक्तिको मूल्य—उच्च वा न्यून, कुलीन वा नीच—केमा निर्भर हुन्छ? यो कुरा परमेश्‍वरले तँलाई कसरी हेर्नुहुन्छ, त्यसमा निर्भर हुन्छ। यदि परमेश्‍वर तँलाई सत्यता पछ्याउने व्यक्तिका रूपमा हेर्नुहुन्छ भने, तेरो मूल्य छ र तँ मूल्यवान् होस्—तँ मूल्यवान्‌ पात्र होस्। यदि परमेश्‍वरले तँ सत्यता पछ्याउँदैनस् र निष्कपट रूपमा उहाँप्रति आफूलाई समर्पित गर्दैनस् भन्ने देख्नुहुन्छ भने, तँ बेकार होस् र मूल्यवान्‌ होइनस्—तँ नीच पात्र होस्। तँ चाहे जति नै उच्च शिक्षित भए पनि वा समाजमा तेरो हैसियत चाहे जति नै उच्च भए पनि, यदि तँ सत्यता पछ्याउँदैनस् वा सत्यता बुझ्दैनस् भने, तेरो मूल्य कहिल्यै उच्च हुन सक्दैन; धेरै मानिसहरूले तँलाई साथ दिए पनि, उच्च पारे पनि, र पुजे पनि, तँ काम नलाग्ने वस्तु नै होस्। त्यसोभए, किन परमेश्‍वर मानिसहरूलाई यसरी हेर्नुहुन्छ? यस्तो “कुलीन” व्यक्ति, समाजमा यति उच्च ओहोदा भएको, यति धेरै मानिसले उच्च पार्ने र मान गर्ने, प्रतिष्ठासमेत यति उच्च भएको व्यक्तिलाई परमेश्‍वरले किन नीच देख्नुहुन्छ? किन परमेश्‍वरले मानिसहरूलाई हेर्ने तरिका मानिसहरूले अरूलाई हेर्ने दृष्टिकोणभन्दा पूर्णतया भिन्न छ? के परमेश्‍वर आफूलाई जानाजान मानिसहरूविरुद्ध राख्दै हुनुहुन्छ? बिलकुलै होइन। किनभने, परमेश्‍वर सत्यता हुनुहुन्छ, परमेश्‍वर धार्मिकता हुनुहुन्छ, जबकि मानिस भ्रष्ट छ र उसमा सत्यता वा धार्मिकता छैन, र परमेश्‍वर मानिसलाई आफ्नो मानकअनुसार मापन गर्नुहुन्छ, अनि मापन गर्ने उहाँको मानक सत्यता हो। त्यसो भन्दा अलि अमूर्त लाग्ला, त्यसैले यसलाई अर्को तरिकाले भन्नुपर्दा, परमेश्‍वरको मापन गर्ने मानक उहाँप्रतिको व्यक्तिको मनोवृत्ति, सत्यताप्रतिको उसको मनोवृत्ति, र सकारात्मक कुराहरूप्रतिको उसको मनोवृत्तिमा आधारित हुन्छ—यो अब अमूर्त छैन। मानौँ, समाजमा उच्च हैसियत भएको, उच्च शैक्षिक स्तर भएको, धेरै शिक्षित र परिष्कृत, अनि एकदमै गौरवशाली र सानदार पारिवारिक पृष्ठभूमि भएको कुनै व्यक्ति छ, यद्यपि त्यहाँ एउटा समस्या छ: ऊ सकारात्मक कुराहरूलाई मन पराउँदैन, ऊ परमेश्‍वरलाई हृदयदेखि नै रुचाउँदैन, र उहाँलाई घृणा र तिरस्कार गर्छ, परमेश्‍वरसँग, परमेश्‍वरको विषय वा परमेश्‍वरको कामसित सम्बन्धित कुनै कुरा आउँदा ऊ घृणाले दाँत किट्छ, आँखा तर्छ, र अरू मानिसहरूलाई हिर्काउनसमेत खोज्छ। जब पनि कसैले परमेश्‍वर वा सत्यतासँग सम्बन्धित विषय उठाउँछ, उसमा घृणा र शत्रुता जाग्छ, अनि उसको पशुवत्‌ स्वभाव बाहिर निस्कन्छ। यस्तो व्यक्ति मूल्यवान् हो कि मूल्यहीन? उसको शैक्षिक पृष्ठभूमि, अनि उसको तथाकथित सामाजिक हैसियत र सामाजिक प्रतिष्ठा परमेश्‍वरको नजरमा कति मूल्यवान् हुन्छ? कति पनि हुँदैन। परमेश्‍वर यस्ता मानिसहरूलाई कस्तो नजरले हेर्नुहुन्छ? परमेश्‍वर यस्ता मानिसहरूको चित्रीकरण कसरी गर्नुहुन्छ? यस्ता मानिसहरू दियाबलस र शैतान हुन्, र तिनीहरू सबैभन्दा मूल्यहीन घृणित नीच व्यक्ति हुन्। अब त्यसलाई हेर्दा, कसैको मूल्य कुलीन हो कि नीच हो भनेर परिभाषित गर्ने आधार के हो? (त्यो परमेश्‍वर, सत्यता र सकारात्मक कुराहरूप्रति तिनीहरूको मनोवृत्ति हो।) त्यो सही हो। सर्वप्रथम, परमेश्‍वरको मनोवृत्ति के हो भनेर बुझ्नैपर्छ। परमेश्‍वरको मनोवृत्ति अनि परमेश्‍वरले मानिसहरूको फैसला गर्ने सिद्धान्त र मानकहरू बुझ्नुपर्छ, अनि त्यसपछि परमेश्‍वरले मानिसहरूलाई व्यवहार गर्ने सिद्धान्त र मानकका आधारमा तिनीहरूलाई मापन गर्नुपर्छ—यो मात्र सबैभन्दा सही, उचित र निष्पक्ष हुन्छ। अब हामीसित मानिसको लेखाजोखा गर्ने आधार छ, त्यसोभए हामीले यसलाई विशिष्ट रूपमा कसरी अभ्यास गर्नुपर्छ? उदाहरणको लागि, कुनै व्यक्ति एकदमै उच्च शिक्षित छ र जहाँ गए पनि लोकप्रिय बन्छ, सबैले उसको प्रशंसा गर्छन्, अनि अरूको अगाडि ऊसित धेरै सम्भाव्यताहरू भएजस्तो देखिन्छ—के तब ऊ परमेश्‍वरको नजरमा निश्‍चित रूपले कुलीन देखिनेछ त? (त्यस्तो हुन्छ नै भन्‍ने हुँदैन।) त्यसोभए हामीले यस व्यक्तिको कसरी मापन गर्नुपर्छ? व्यक्तिको उच्चपन वा निम्नपन समाजमा हुने उसको हैसियतमा आधारित हुँदैन, न त उसको शैक्षिक पृष्ठभूमिमै आधारित हुन्छ, उसको जातीयतामा त झनै कम आधारित हुन्छ, अनि अवश्य नै त्यो उसको राष्ट्रियतामा पनि आधारित हुँदैन, त्यसोभए त्यो केमा आधारित हुनुपर्छ? (त्यो पक्कै पनि परमेश्‍वरको वचनमा अनि परमेश्‍वर र सत्यताप्रतिको व्यक्तिको मनोवृत्तिमा आधारित हुनुपर्छ।) सही भनिस्। उदाहरणको लागि, तिमीहरू चीनको मूलभूमिबाट अमेरिका आएका छौ, र एकदिन अमेरिकी नागरिक बने पनि, के तिमीहरूको मूल्य र हैसियत फेरिन्छ? (फेरिँदैन।) फेरिँदैन, त्यो फेरिनेछैन; तँ तँ नै रहनेछस्। यदि तँ परमेश्‍वरमा विश्‍वास गर्छस्, तर सत्यता प्राप्त गर्न सक्दैनस् भने, तँ अझै पनि नाश हुने खालको होस्। कतिपय सतही मानिसहरू परमेश्‍वरमा साँचो विश्‍वास गर्दैनन् वा सत्यता पछ्याउँदैनन्, तिनीहरू बाह्य संसार पछ्याउँछन्, अनि अमेरिकी नागरिक बनेपछि यसो भन्छन्, “तिमी चिनिया मान्छेहरू” र “तिमीहरू मूलभूमि चीनका मान्छेहरू।” मलाई भन त, यस्ता मानिसहरू कुलीन हुन् कि नीच हुन्? (निम्न।) तिनीहरू अति निम्न हुन्! तिनीहरू अमेरिकी नागरिक बनेपछि आफूलाई कुलीन ठान्छन्—के तिनीहरू सतही होइनन् र? तिनीहरू धेरै सतही हुन्। यदि व्यक्तिले ख्याति र प्राप्ति, सामाजिक हैसियत, धन र शैक्षिक उपलब्धिहरूलाई सामान्य हृदयले लिन सक्छ भने—र अवश्य नै, यो सामान्य हृदयको अर्थ, तैँले पहिले नै यी चीजहरू अनुभव गरिसकेको छस्, र तँ भावशून्य भइसकेको छस् भन्ने होइन, बरु तँसँग मापन स्तर छ र तँ यी कुराहरूलाई आफ्नो जीवनमा सबैभन्दा महत्त्वपूर्ण ठान्दैनस्, र तैँले यी कुराहरू मापन गर्ने र हेर्ने मापदण्ड र सिद्धान्तहरू, साथै तेरा मूल्यहरू परिवर्तन भएका छन्, र तँ यी कुराहरूलाई सही रूपमा लिन र सामान्य हृदयले हेर्न सक्छस् भन्ने हो—यसले के प्रमाणित गर्छ? यसले तँ तथाकथित सामाजिक हैसियत, मानिसको मूल्य, आदि इत्यादिजस्ता बाहिरी कुराहरूबाट मुक्त भएको छस् भन्ने प्रमाणित गर्छ। सायद अहिले तिमीहरूले यो हासिल गर्न नसकौला, तर जब साँच्चै सत्यता बुझ्न सक्छौ, तब तिमीहरूले यी कुराहरू छर्लङ्गै बुझ्न सक्छौ। म तिमीहरूलाई एउटा उदाहरण दिन्छु। एउटा व्यक्तिले धनी दाजुभाइ-दिदीबहिनीहरू भेट्छ र उनीहरूले ब्रान्डेड कपडा मात्र लगाएको देख्छ, उनीहरू सम्पन्न देखिन्छन्, र उनीहरूसित कसरी कुराकानी वा सङ्गत गर्ने उसलाई थाहा हुँदैन, त्यसैले ऊ नम्र बन्छ, अनि ती धनी दाजुभाइ र दिदीबहिनीहरूलाई लोलोपोतो र चापलुसी गर्छ अनि घिनलाग्दो तरिकाको व्यवहार गर्छ—के यो आफ्नै अवमूल्यन गर्नु होइन र? यहाँ ऊमाथि केही कुरा हाबी भइरहेको छ। कति मानिसहरू धनी महिलालाई भेट्दा “ठूल्दिदी” र धनी पुरुषलाई भेट्दा “ठूल्दाइ” भनेर बोलाउँछन्। उनीहरू सधैँ यी मानिसहरूको लोलोपोतो गर्न र आफ्नो सिफारिस गर्न चाहन्छन्। तिनीहरू ग्रामीण इलाकाबाट आउने कम शिक्षित, गरिब र मामुली व्यक्तिलाई देख्दा तुच्छ नजरले हेर्छन् र ध्यान दिन मान्दैनन्, र तिनीहरूको मनोवृत्ति परिवर्तन हुन्छ। के त्यस्ता सामान्य अभ्यासहरू मण्डलीमा हुने गर्छन्? गर्छन्, र तिमीहरू त्यो नकार्न सक्दैनौ, किनभने तिमीहरूमध्ये कतिपयले यस्तो व्यवहार प्रकट गरेका छौ। कोहीले “ठूल्दाइ” भनेर बोलाउँछन्, कोहीले “ठूल्दिदी” अनि कोहीले “आन्टी” भनेर बोलाउँछन्—यी सामाजिक अभ्यासहरू गम्भीर छन्। यी मानिसहरूको व्यवहार मूल्याङ्कन गर्दा, तिनीहरू सत्यता पछ्याउने मानिसहरू होइनन् र तिनीहरूमा अलिकति मात्र पनि सत्यता वास्तविकता छैन। यसप्रकारका व्यक्तिहरू तिमीहरूमाझ थुप्रै छन्, र यदि तिनीहरू परिवर्तन हुँदैनन् भने, तिनीहरू सबै अन्त्यमा हटाइनेछन्। यी गलत विचारहरूले मानिसहरूलाई साँचो मार्ग स्वीकार्न असर नगरे पनि, मानिसहरूको जीवन प्रवेश र कर्तव्यनिर्वाहमा भने असर गर्न सक्छन्; यदि तिनीहरू सत्यता स्विकार्ने व्यक्ति होइनन् भने, तिनीहरूले मण्डलीमा बाधा ल्याउने सम्भावना हुनेछ। यदि तँ परमेश्‍वरको अभिप्राय बुझ्न सक्छस् भने, यी कुराहरू मापन गर्ने सिद्धान्त र मापदण्डहरू बुझ्न सक्छस्। यहाँ अर्को पक्ष पनि छ, र त्यो के हो भने, कुनै व्यक्तिको सामाजिक हैसियत वा शैक्षिक पृष्ठभूमि वा पारिवारिक पृष्ठभूमि जुनै प्रकारको भए पनि, त्यसमा तैँले स्वीकार गर्नैपर्ने एउटा तथ्य छ: तेरो शैक्षिक उपलब्धि र पारिवारिक पृष्ठभूमिले तेरो चरित्र बदल्न सक्दैन, न त तेरो स्वभाव नै प्रभावित पार्न सक्छ। के त्यस्तै होइन र? (हो, त्यस्तै हो।) किन म यसो भन्छु त? व्यक्ति जुनै परिवारमा जन्मेको होस् वा उसले जुनै प्रकारको शिक्षा आर्जन गरेको होस्, ऊ जति नै शिक्षित बनोस् वा नबनोस्, अनि ऊ जुनै प्रकारको सामाजिक पृष्ठभूमिमा जन्मेको होस्, उसको सामाजिक हैसियत उच्च होस् कि निम्न होस्, उसको भ्रष्ट स्वभाव अरू जोकोहीकै जस्तो हुन्छ। हरव्यक्ति उस्तै हुन्छ—यो अपरिहार्य कुरा हो। तिमीहरूको सामाजिक हैसियत र मूल्यले तिमीहरू शैतानद्वारा भ्रष्ट पारिएको मानवजातिको सदस्य हौ भन्ने तथ्य बदल्न सक्दैन, न त भ्रष्ट स्वभाव भएको परमेश्‍वरविरोधी भ्रष्ट मानवजाति हौ भन्ने तथ्य नै बदल्न सक्छ। मैले यसो भन्नुको मतलब के हो? मैले यो भन्नुको मतलब के हो भने, तँ जति नै धनी परिवारमा जन्मे पनि वा तैँले जति नै उच्च शिक्षा हासिल गरेको भए पनि, तँमा अझै पनि भ्रष्ट स्वभाव हुन्छन्; तँ कुलीन होस् वा नीच होस्, धनी होस वा गरीब, उच्च हैसियको होस् वा निम्न हैसियतको, तँ अझै पनि भ्रष्ट मानवजाति नै होस्। त्यसैले, परमेश्‍वरको काम स्वीकार गरिसकेपछि, तिमीहरू सबै समान हौ, र परमेश्‍वर सबैप्रति निष्पक्ष र धर्मी हुनुहुन्छ। के यो मानिसहरूमा हुनुपर्ने बुझाइ होइन र? (हो।) कुन व्यक्तिचाहिँ समाजमा उच्च हैसियत भएकोले र सबै मानवजातिको सबैभन्दा कुलीन वंशमा जन्मेकोले शैतानद्वारा भ्रष्ट नपारिएको र भ्रष्ट मनोवृत्ति नभएको छ र? के यो भन्न मिल्ने कुरा हो? के यो कुरा मानवजातिको इतिहासमा कहिल्यै भएको छ? (छैन।) छैन, यस्तो भएको छैन। वास्तवमा अय्यूब, अब्राहाम, र ती अगमवक्ता र प्राचीन सन्तहरू, साथै ती इस्राएलीहरूलगायत कुनै पनि मानवजाति यस संसारमा जिउँदा सम्पूर्ण मानवजाति शैतानद्वारा भ्रष्ट पारिएको हुन्छ भन्‍ने निर्विवाद तथ्यसित जिउनबाट उम्किन सक्दैन। शैतानले मानिसलाई भ्रष्ट बनाउँदा, तँ उच्च शिक्षित होस् कि होइनस्, तेरो पारिवारिक इतिहास के हो, तेरो थर के हो, वा तेरो पारिवारिक वंशज कति ठूलो छ भन्ने कुरालाई वास्ता गर्दैन, र अन्तिम परिणाम यस्तो हुन्छ: यदि तँ मानिसजातिमाझ जिउँछस् भने, तँ शैतानद्वारा भ्रष्ट पारिएकै हुन्छस्। त्यसैले, तेरो मूल्य र शैक्षिक पृष्ठभूमिले तँमा शैतानी भ्रष्ट स्वभाव छ र तँ शैतानी भ्रष्ट स्वभावसहित जिउँछस् भन्ने तथ्य बदल्न सक्दैन। के यो मानिसहरूमा हुनुपर्ने बुझाइ होइन र? (हो नि।) तैँले यी कुराहरू बुझिसकेपछि, कसैले भविष्यमा आफ्नो प्रतिभा र पूँजीको धाक देखाउँदा वा तैँले फेरि तिमीहरूमध्ये कसैलाई “श्रेष्ठ” पाउँदा, तँ तिनीहरूसित कस्तो व्यवहार गर्छस्? (म तिनीहरूलाई परमेश्‍वरको वचनअनुसार व्यवहार गर्नेछु।) सही भनिस्। अनि कसरी तँ तिनीहरूलाई परमेश्‍वरको वचनअनुसार व्यवहार गर्नेछस्? यदि तँसँग गर्नलाई अरू केही छैन, र तँ तिनीहरूलाई तुच्छ ठान्दै “हेर्नुहोस् तपाईँ कति शिक्षित हुनुहुन्छ, तपाईँ केको धाक देखाउँदै हुनुहुन्छ? तपाईँ फेरि आफ्नो पूँजीको कुरा गर्दै हुनुहुन्छ, तर के तपाईँ आफ्नो कर्तव्य राम्रोसँग निर्वाह गर्न सक्नुहुन्छ? तपाईँ जति नै उच्च शिक्षित भए पनि शैतानद्वारा भ्रष्ट पारिएकै हुनुहुन्छ होइन र?” भनेर गिल्ला गर्छस् भने, के यो तिनीहरूलाई व्यवहार गर्ने राम्रो तरिका हो? यो सिद्धान्तअनुरूप होइन, र यो सामान्य मानवता भएको व्यक्तिले गर्ने कुरा होइन। त्यसोभए, तैँले तिनीहरूलाई सिद्धान्तअनुरूप कस्तो तरिकाले व्यवहार गर्नुपर्छ? तैँले तिनीहरूलाई मान गर्नु हुँदैन, न त तुच्छ नै ठान्नु हुन्छ—के यो एक सम्झौता होइन र? (हो।) के सम्झौता गर्नु सही हो? होइन, यो सही होइन। तैँले तिनीहरूलाई सही रूपमा व्यवहार गर्नुपर्छ, र यदि तैँले तिनीहरूलाई आफूले बुझेको सत्यता प्रयोग गरेर मद्दत गर्न सक्छस् भने, तिनीहरूलाई मद्दत गर्। यदि तँ तिनीहरूलाई मद्दत गर्न सक्दैनस् भने, र यदि तँ अगुवा होस् र तिनीहरूलाई कुनै खास कर्तव्यको लागि उपयुक्त देख्छस् भने, तिनीहरूलाई त्यो कर्तव्य गर्न लगा। तिनीहरू उच्च शिक्षित भएकाले, “हुँ, उच्च शिक्षित भएर के काम? के तिमी सत्यता बुझ्छौ? म उच्च शिक्षित छैनँ, तैपनि म अगुवा हुँ। ममा राम्रो क्षमता छ, म तिमीभन्दा उत्तम छु, त्यसैले म तिमीलाई तुच्छ ठान्नेछु र तिमीलाई लज्जित तुल्याउनेछु!” भन्ने सोच्दै तिनीहरूलाई तुच्छ नठान्। यो त क्षुद्र र मानवताहीन हुनु हो। “तिनीहरूलाई उचित व्यवहार गर्” भन्नुको अर्थ के हो? यसको अर्थ, सत्यता सिद्धान्तअनुसार मामिलाहरू सम्हाल्नु हो। अनि यहाँ सत्यता सिद्धान्त भनेको के हो? यो भनेको मानिसहरूलाई निष्पक्ष व्यवहार गर्नु हो। मानिसहरूलाई उच्च सम्मान नदे र तिनीहरूलाई मान नगर्, र आफूलाई तुच्छ ठान्दै तिनीहरूसामु नझुक्, र तिनीहरूको चापलुसी पनि नगर्, अनि तिनीहरूलाई कुल्चीमिल्ची नगर्, र तिनीहरूलाई तुच्छ नठान्; तिनीहरूले आफ्नो मोल धेरै उच्च नठान्‍न र धाक नलाउन पनि सक्छन्। के तिनीहरूले धाक लाउँछन् भनेर सधैँ डराउनु र त्यसैगरी तिनीहरूलाई कुल्चिमिल्ची गर्नु सही हो? होइन, यो सही होइन। यो त क्षुद्र र मानवताहीन हुनु हो—तँ एकापट्टि अति झुक्दैनस् भने पनि अर्कोपट्टि अति झुकिरहेको हुन्छस्। मानिसहरूलाई सही व्यवहार गर्नु, मानिसहरूलाई निष्पक्ष व्यवहार गर्नु—यही नै सिद्धान्त हो। यो सिद्धान्त सरल लाग्छ, तर यसलाई अभ्यास गर्नु सजिलो छैन।

पहिले, कुनै अगुवा बस्‍नका लागि कतै सर्न लागेको थियो। मैले उसलाई आफूसँगै सम्बन्धित टोली अगुवाहरू र सदस्यहरूलाई लैजान भनेँ, यसो गर्दा उनीहरूलाई सँगै कामकुरा छलफल गर्न सजिलो हुनेथ्यो। मैले भनेको कुरा बुझ्न गाह्रो थिएन—यो सुन्नेबित्तिकै बुझिने कुरा हो। आखिर, उसले आफूसँगै लिएर गएका सम्बन्धित कर्मचारीहरूमा केही राम्रै “खुबी” थिए: कसैले उसलाई चिया ल्याइदिन्थे, कसैले उसको खुट्टा धोइदिन्थे र कसैले ढाड मालिस गर्दिन्थे—तिनीहरू सबै चम्चेहरूको झुन्ड थिए। यो अगुवा कति घृणित थियो? एउटा सरुवा रोग भएको व्यक्तिले उसको लोलोपोतो गर्थ्यो र हरदिन उसको चापलुसी गर्थ्यो, उसको पछिपछि लागिहिँड्थ्यो र उसको सेवा गरिरहन्थ्यो। त्यो अगुवा चापलुसी पाउन त्यो रोग सर्ने जोखिम उठाउनसमेत इच्छुक थियो। अन्ततः, तिनीहरू सरेपछि त्यो सरुवा रोग भएको व्यक्तिको रोग फेरि बल्झियो, र त्यो झूटो अगुवाको पनि प्रकाश भयो। त्यसैले, मानिसहरूले सत्यता बुझे पनि वा नबुझे पनि, तिनीहरूले खराब कामहरू गर्नै हुँदैन, आफ्नो महत्त्वाकाङ्क्षा र चाहनाहरूमा भर परेर काम गर्नै हुँदैन, र अवसरवादी मानसिकता राख्‍नै हुँदैन, किनकि परमेश्‍वर मानिसको हृदय छानबीन गर्नुहुन्छ र सारा पृथ्वी छानबीन गर्नुहुन्छ। “सारा पृथ्वी” मा के समावेश छ? यसमा भौतिक र अभौतिक दुवै कुराहरू समावेश छन्। आफ्नो दिमाग प्रयोग गरेर परमेश्‍वर, परमेश्‍वरको अख्तियार, वा परमेश्‍वरको सर्वशक्तिमान्‌तालाई मापन गर्ने प्रयास नगर्। मानिसहरू सृष्टि गरिएका प्राणी हुन् र तिनीहरूको जीवन अति नगण्य छ—तिनीहरूले कसरी सृष्टिकर्ताको महान्‌ता नाप्न सक्छन्? उहाँले गर्नुभएको सबै कुराको सृष्टिमा र यावत् थोकमाथिको उहाँको सार्वभौमिकतामा तिनीहरूले कसरी सृष्टिकर्ताको सर्वशक्तिमान्‌ता र बुद्धि मापन गर्न सक्छन्? तैँले अज्ञानी काम वा दुष्टता पटक्कै गर्नु हुँदैन। दुष्टता गर्दा अवश्यै दण्ड पाइनेछ, र जब एकदिन परमेश्‍वरले तँलाई प्रकट गर्नुहुन्छ, तब तैँले मोलतोल गरेको भन्दा बढी पाउनेछस्, र त्यो दिन तँ रुनेछस् र दाह्रा किट्नेछस्। तैँले आत्म-सचेतनाका साथ आफूलाई आचरणमा ढाल्नुपर्छ। निश्‍चित मामिलाहरूमा, परमेश्‍वरले तँलाई प्रकट गर्नुअघि नै तैँले आफूलाई परमेश्‍वरका वचनहरूसित तुलना गर्नु, आफूबारे चिन्तन गर्नु, र लुकाइछिपाइ राखेका कुराहरू प्रकाशमा ल्याउनु, आफ्ना समस्याहरू पत्ता लगाउनु, र त्यसपछि ती समाधान गर्न सत्यता खोज्नु राम्रो हुनेछ—परमेश्‍वरले तँलाई प्रकाश गर्नुहुन्जेल नपर्खी। परमेश्‍वरले तँलाई प्रकाश गर्नुभएपछि, के त्यसले तँलाई निष्क्रिय बनाउँदैन र? त्यतिबेला तैँले पहिले नै अपराध गरिसकेको हुनेछस्। परमेश्‍वरले तेरो छानबीन गर्नुभएदेखि तेरो प्रकाश गर्नुहुन्जेलसम्‍म, तेरो मूल्य र तँप्रतिको परमेश्‍वरको रायमा ठूलो परिवर्तन आउन सक्छ। यस्तो किन हुन्छ भने, परमेश्‍वरले तेरो छानबिन गर्नुहुँदा, तेरो प्रकाश नहुन्जेल तँलाई मौका दिइरहनुभएको र तँमाथि आशा राखिरहनुभएको हुन्छ। परमेश्‍वरले कसैलाई आफ्नो आशा राख्‍नुहुँदा अनि अन्त्यमा त्यो आशा व्यर्थ भइदिँदा, परमेश्‍वरको मनस्थिति कस्तो हुन्छ? यसमा ठूलै गिरावट हुन्छ। अनि तैँले कस्तो नतिजा भोग्नेछस्? त्यति गम्भीर नभएका मामिलामा, तँ परमेश्‍वरको घृणाको पात्र बन्न सक्छस्, र तँलाई एकातिर राखिनेछ। “एकातिर राखिनु” भनेको के हो? यसको अर्थ तँलाई राखिनेछ र अवलोकन गरिनेछ भनेको हो। अनि अधिक गम्भीर मामिलामा चाहिँ कस्तो नतिजा हुनेछ? परमेश्‍वरले भन्नुहुनेछ, “यो व्यक्ति विपत्ति हो र सेवा चढाउन पनि योग्य छैन। म यो मानिसलाई पटक्कै मुक्ति दिनेछैनँ!” परमेश्‍वरले यो विचार बनाउनुभएपछि, तैँले बिलकुलै कुनै पनि परिणाम पाउनेछैनस्, अनि त्यस्तो भएपछि, तैँले जति नै निधार धसे पनि वा रोइकराइ गरे पनि केही हुनेछैन, किनभने परमेश्‍वरले तँलाई यथेष्ट अवसरहरू दिइसक्नुभएको हुनेछ तर कहिल्यै पश्‍चात्ताप नगरेर तँ धेरै टाढा पुगिसको हुनेछस्। तसर्थ, तेरो जे समस्या भए पनि वा तैँले जे भ्रष्टता प्रकट गरे पनि, तैँले सदैव परमेश्‍वरको वचनको ज्योतिमा आफूबारे चिन्तन गर्नुपर्छ र आफैलाई चिन्नुपर्छ वा दाजुभाइ-दिदीबहिनीहरूलाई यी कुराहरू औँल्याई माग्नुपर्छ। सबैभन्दा महत्त्वपूर्ण कुरा के हो भने, तैँले परमेश्‍वरको छानबीन स्विकार्नुपर्छ, तँ परमेश्‍वरसमक्ष आउनुपर्छ, र उहाँसित अन्तर्दृष्टि र ज्योति माग्नुपर्छ। तैँले जुनै विधि प्रयोग गरे पनि, समस्याहरू चाँडै पत्ता लगाएर ती समाधान गर्नु नै आत्मचिन्तनबाट पाइने नतिजा हो, र यो तैँले गर्न सक्ने सबैभन्दा उत्तम कुरा हो। तैँले आफूलाई पछुतो हुनुअघि नै परमेश्‍वरले तँलाई खुलासा गरेर हटाउनुहुने हदसम्म पर्खनु हुँदैन, किनकि त्यतिन्जेल पछुतो गर्न धेरै ढिलो भइसकेको हुनेछ! जब परमेश्‍वर कसैलाई प्रकाश गर्नुहुन्छ, तब उहाँ अत्यन्तै क्रोधित हुनुहुन्छ कि यथेष्ट रूपमा कृपालु? यो भन्न गाह्रो छ, यो अज्ञात कुरा हो, र म तँलाई यसको ग्यारेन्टी दिनेछैनँ—तँ हिँड्ने मार्ग तैँमाथि निर्भर छ। के तिमीहरूलाई मेरो जिम्मेवारी के हो, थाहा छ? मैले तिमीहरूलाई भन्नुपर्ने सबै कुरा, मैले भन्नुपर्ने हरेक शब्द एउटा पनि नछोडी भनिरहेको छु। मैले जुनै विधि प्रयोग गरे पनि, चाहे त्यो लिखित शब्दहरू होस्, कथावाचन होस्, वा स-साना कार्यक्रमहरूको निर्माण होस्, कुनै पनि विधिमा, परमेश्‍वरले विभिन्न माध्यमहरूद्वारा तिमीहरूले बुझ भनेर चाहनुहुने सत्यता बताइरहेको छु, र त्यससँगसँगै मैले देख्न सक्ने समस्याहरूबारे पनि जानकारी दिइरहेको छु। म तिमीहरूलाई चेतावनी, सम्झाइरहेको र अर्ती दिइरहेको छु, अनि केही आपूर्ति, मद्दत र सहयोग प्रदान गरिरहेको छु। कहिलेकाहीँ म पनि कठोर कुराहरू भन्छु। यो मेरो जिम्मेवारी हो, र बाँकी बाटो कसरी हिँड्ने, त्यो तिमीहरूमा नै निर्भर छ। तैँले मेरो बोली र अनुहारको भाव जाँच्न आवश्यक छैन, अनि तँबारे मेरो धारणा के हो भनेर ध्यानपूर्वक नियाल्नु जरुरी छैन—तैँले यी कुराहरू गर्न आवश्यक छैन। तेरो भावी परिणाम कस्तो हुनेछ, त्यससित मेरो केही सरोकार छैन; यो त तैँले पछ्याउने कुरासँग मात्र सम्बन्धित छ। आज, म खुल्लमखुल्ला र स्पष्ट रूपमा बोल्दै छु, म एकदमै प्रष्टसित बोल्दै छु। के तिमीहरूले मैले बोलेको प्रत्येक शब्द र प्रत्येक वाक्य, र मैले नभनी नहुने, मैले भन्नैपर्ने, र मैले विगतमा भनेका कुराहरू सुनेका र बुझेका छौ? मैले भन्ने कुनै पनि कुरा अमूर्त छैन, त्यसमा तिमीहरूले नबुझ्ने केही छैन; तिमीहरूले सबै बुझेका छौ, र त्यसैले मेरो जिम्मेवारी पूरा भएको छ। मैले बोलिसकेपछि पनि मैले तिमीहरूमाथि नजर राखी नै राख्‍नुपर्छ र अन्त्यसम्‍मै सँगसँगै तिमीहरूको लागि जिम्मेवार भई नै रहनुपर्छ भन्ने नसोच। तिमीहरू सबैले धेरै वर्षदेखि परमेश्‍वरमा विश्‍वास गर्दै आएका छौ, तिमीहरू सबै वयस्कहरू हौ, साना बच्चाहरू होइनौ। तिमीहरूले काम गर्दा तिमीहरूको लागि जिम्मेवारी लिने अगुवाहरू छन्, त्यो मेरो जिम्मेवारी होइन। मेरो कामको आफ्नै दायरा छ, मेरो जिम्मेवारीहरूको आफ्नै दायरा छ; तिमीहरू प्रत्येकको पछि लाग्दै र रेखदेख गर्दै आग्रह गरिरहनु सम्भव छैन, न त यो मैले गर्नुपर्ने कुरा नै हो—त्यो मेरो दायित्व होइन। तिमीहरूले पछ्याउने, भन्ने र एकान्तमा गर्ने कुरा, अनि पछ्याउने मार्गबारे भन्नुपर्दा, यी कुनै कुराको मसँग कुनै सम्बन्ध छैन। यी कुराको मसँग कुनै सम्बन्ध छैन भनेर किन म भन्छु त? यदि तिमीहरू परमेश्‍वरको घरमा आफ्नो कर्तव्य सही र उचित तरिकाले पूरा गर्न सक्छौ भने, अन्त्यसम्मै परमेश्‍वरको घर तिमीहरूका निम्ति जिम्मेवार हुनेछ। यदि तँ आफ्नो कर्तव्य निर्वाह गर्न, मूल्य चुकाउन, सत्यता स्विकार्न र सिद्धान्तअनुसार काम गर्न इच्छुक छस् भने, परमेश्‍वरको घरले तँलाई डोऱ्याउनेछ, आपूर्ति गर्नेछ, र साथ दिनेछ; यदि तँ आफ्नो कर्तव्य निर्वाह गर्न इच्छुक छैनस् र बाहिर गएर काम गर्न र पैसा कमाउन चाहन्छस् भने, परमेश्‍वरको घरको ढोका खुला छ र तँलाई बिदाइ गरिनेछ। तर यदि तैँले परमेश्‍वरका घरमा बाधा दिइस्, दुष्ट्याइँ गरिस्, र उथलपुथल मच्चाइस् भने, दुष्ट्याइँ गर्ने जोसुकै होस्, परमेश्‍वरको घरमा प्रशासनिक आदेश र कार्य व्यवस्था छ, अनि तँलाई यी सिद्धान्तहरूअनुसार तह लगाइनेछ। कुरो बुझिस्? तिमीहरू सबैले वर्षौँदेखि परमेश्‍वरमा विश्‍वास गर्दै आएका छौ, परमेश्‍वरका धेरै वचनहरू पढेका छौ, र यत्तिका वर्ष भेलाहरूमा गएर प्रवचनहरू सुनेका छौ, तब पनि किन अलिकति पनि पश्‍चात्ताप गरेका वा परिवर्तन भएका छैनौ? वर्षौँदेखि प्रवचन सुन्दै आएका र केही सत्यता बुझ्दै आएका धेरै मानिसहरू छन्, तैपनि तिनीहरूले अझै पश्‍चात्ताप गरेका छैनन्, तिनीहरू अझै पनि झारा टार्ने हिसाबले मात्र आफ्नो कर्तव्य पूरा गर्छन्, र यिनीहरू खतरामा रहेका मानिसहरू हुन्। म तिमीहरूलाई वास्तविक कुरा बताउँछु: तिमीहरूले सधैँ कुनै कुरा व्यावहारिक र प्रभावकारी ढङ्गले गर्न सक भनेर मैले तिमीहरूमाथि नजर राखिरहूँ, तिमीहरूको ख्याल गरिरहूँ, र तिमीहरूलाई हात समाएर सिकाइरहूँ भन्ने अपेक्षा नगर। यदि मैले तिमीहरूलाई ख्याल वा रेखदेख गरिनँ र प्रोत्साहन दिइनँ, अनि तिमीहरू झाराटारुवा बनेर कामको गति सुस्त भयो भने, तिमीहरू समाप्त हुनेछौ। यसले तिमीहरू कुनै निष्ठाविना आफ्नो कर्तव्य गर्छौ र तिमीहरू सबै श्रमिक हौ भन्ने देखाउँछ। म तिमीहरूलाई भन्छु, मेरो सेवकाइ सम्पन्न भएको छ, र म तिमीहरूको ख्याल गर्न बाध्य छैनँ। यस्तो किन हो भने, यी मामिलाहरूमा पवित्र आत्माले काम गरिरहनुभएको छ र तिमीहरूलाई छानबीन गरिरहनुभएको छ; मैले जे गर्नुपर्ने थियो त्यो गरिसकिएको छ, मैले जे भन्नुपर्ने थियो त्यो भनिसकिएको छ, मैले आफ्नो सेवकाइ परिपालन गरेको छु, मैले आफ्नो जिम्मेवारी पूरा गरेको छु, र अब केवल तिमीहरूले आफ्नो कार्य र व्यवहारको जिम्मेवारी लिन बाँकी छ। यदि तिमीहरू सत्यता स्विकार्दैनौ र निरन्तर झारा टार्छौ र पश्‍चात्ताप गर्नेबारे कहिल्यै सोच्दैनौ भने, तिमीहरूको दण्ड र हटाइसँग मेरो कुनै सम्बन्ध रहनेछैन।

मैले भर्खरै बताएको कथाको एउटा पक्ष, मानिसहरूको सामाजिक हैसियत, मूल्य, पारिवारिक पृष्ठभूमि र शैक्षिक पृष्ठभूमि आदि इत्यादि कुराहरूलाई कसरी लिने, अनि यी कुराहरूसम्बन्धी मापदण्ड र सिद्धान्तहरू केके हुन् भन्नेबारे थियो; अर्को पक्षचाहिँ, यी कुराहरूलाई कसरी लिने र तिनीहरूको सारलाई कसरी छर्लङ्गै बुझ्ने भन्ने थियो। तैँले यी कुराहरूको सार छर्लङ्गै बुझेपछि पनि अझै तेरो हृदयमा यी कुरा हुन सक्ने भए पनि, तँ यी कुराको बन्धनमा पर्नेछैनस् र यी कुराअनुसार जिउनेछैनस्। अनि जब तैँले कुनै गैरविश्‍वासीले आफू विश्‍वविद्यालय गएर स्नातकोत्तर वा विद्यावारिधिको अध्ययन गरेको सानदार विगतको धाक देखाएको देख्छस्, तब तेरो दृष्टिकोण र मनोवृत्ति कस्तो हुन्छ? यदि तैँले “विश्‍वविद्यालयमा पूर्वस्नातक अध्ययन गर्नु केही होइन। मैले वर्षौँअघि स्नातकोत्तर डिग्री हासिल गरेको छु,” भनेर भन्छस् भने, यदि तँमा यस्तो मानसिकता छ भने, यो तेरो लागि समस्याको कुरा हुनेछ, र यसले परमेश्‍वरमा विश्‍वास गरेर तँमा परिवर्तन आएको छैन भन्ने देखाउँछ। यदि उसले तँलाई तेरो शैक्षिक पृष्ठभूमि सोध्यो, अनि तैँले “मैले त प्राथमिक विद्यालयबाट समेत पढाइ पूरा गरेको छैनँ र एउटा निबन्धधरि लेख्न सक्दिनँ” भनेर भन्छस् र उसले तँलाई निकम्मा ठान्छ र बेवास्ता गर्न थाल्छ भने, के त्यो एकदमै उत्तम होइन र? तैँले अझ धेरै परमेश्‍वरका वचनहरू पढ्न र अझ धेरै कर्तव्य निर्वाह गर्न समय बचाउन सक्छस्, र गर्नुपर्ने सही कुरा नै यही हो। अविश्‍वासी र गैरविश्‍वासीहरूसँग गफ हाँकेर के फाइदा? यदि तँ आफ्नो शैक्षिक स्तर कम छ र समाजमा कुनै हैसियत छैन भनेर भन्छस्, अनि कसैले तँलाई तुच्छ ठान्छ भने, तैँले के गर्नेछस्? यसलाई मनमा नले र बन्धनमा परेको महसुस नगर्, तिनीहरूलाई कुरा गर्न दे, तिनीहरूलाई जे मन लाग्छ त्यो भन्न दे, यो तेरो लागि केही होइन। यसले परमेश्‍वरप्रतिको तेरो विश्‍वासमा सत्यता पछ्याउन ढिलाइ गराउँदैन भने, त्यो ठिकै छ। वास्तवमा यो सानो विषय हो, तर दैनिक जीवनमा, मानिसहरू यी पूँजीका कुराहरूलाई धेरै महत्त्व दिन्छन् र तिनलाई सधैँ आफ्नो हृदयमा राख्छन् भन्ने कुरा तिनीहरूको अभिव्यक्तिमा देख्न सकिन्छ। यसले मानिसहरूको बोली र व्यवहारलाई मात्र असर गर्दैन, यसले त तिनीहरूको जीवन प्रवेश र परमेश्‍वरप्रति विश्‍वासको सही मार्गको चयनमा पनि असर पुर्‍याउन सक्छ। ल ठिक छ, म फेरि यसप्रकारका विषयमा कुरा गर्नेछैनँ। अब हामी हामीले पछिल्लोपटक सङ्गति गरेको विषयमा फर्कौँ र ख्रीष्टविरोधीहरूका विभिन्न प्रकटीकरणबारे सङ्गति र विश्‍लेषण गर्न जारी राखौँ।

कसरी ख्रीष्टविरोधीहरू दुष्ट, कपटी, र छली हुन्छन् भन्ने कुराको विश्‍लेषण

अ. सकारात्मक कुराहरू र सत्यताप्रति ख्रीष्टविरोधीहरूको शत्रुता र घृणाको विश्‍लेषण

हामीले ख्रीष्टविरोधीहरूको छैटौँ प्रकटीकरणलाई विश्लेषण गरिसकेका छौँ, र अब हामी सातौँ प्रकटीकरण विश्लेषण गर्न सुरु गर्नेछौँ: कसरी ख्रीष्टविरोधीहरू दुष्ट, कपटी, र छली हुन्छन्। कतिपय मानिस भन्छन्, “हामीले ख्रीष्टविरोधीहरूलाई विश्लेषण र खुलासा गरिरहेको तरिकालाई हेर्दा, के तिनीहरूलाई दुष्ट, कपटी, र छली भन्‍नु अत्यन्तै नरम कुरा होइन र? कसको पो स्वभाव अलि दुष्ट वा छली हुँदैन र? साधारण मानिसहरू सबैमा यी भ्रष्ट स्वभावहरू हुन्छन्, त्यसकारण यदि हामी यसरी ख्रीष्टविरोधीहरूलाई खुलासा र विश्लेषण गर्छौँ भने, के यसको अर्थ सबै जना ख्रीष्टविरोधी हुन् भन्‍ने होइन र?” के तिमीहरूमध्ये कसैलाई यस्तो लाग्छ? यदि तिमीहरूमध्ये कसैलाई यस्तो लाग्छ भने, तिमीहरू गलत छौ। के ख्रीष्टविरोधीहरूको दुष्टपन, कपट, अनि छलीपन र साधारण मानिसहरूमा हुने यी भ्रष्ट स्वभावहरूको प्रकटीकरण बीच कुनै भिन्‍नता छ? अवश्य नै भिन्‍नता छ, नत्र हामीले ख्रीष्टविरोधीहरूका प्रकटीकरणहरूमा यी स्वभावहरूलाई समावेश गर्नेथिएनौँ। आज म सुरुमा मुख्यतः यो भिन्‍नताबारे सङ्गति गर्नेछु, त्यसपछि ख्रीष्टविरोधीहरूको दुष्ट, कपटी, र छली स्वभावका केही वास्तविक उदाहरण र निश्‍चित प्रकटीकरणहरूबारे कुरा गर्नेछु। “दुष्ट,” “कपटी,” र “छली” शब्दहरूको शाब्दिक अर्थ बुझ्न सजिलो छ। कठिनाइ त ख्रीष्टविरोधी र साधारण मानिसहरूमा हुने यस्ता प्रकटीकरणहरूबीचको मूलभूत भिन्‍नतालाई खुट्ट्याउनु, हामी किन यी भ्रष्ट स्वभाव र सार भएको यस प्रकारको व्यक्तिलाई ख्रीष्टविरोधीका रूपमा चित्रण गर्छौँ, अनि सारमा ख्रीष्टविरोधी र साधारण भ्रष्ट मानवजातिबीच के भिन्‍नता छ भनेर बुझ्नु पो हुन्छ त। प्रथमतः ख्रीष्टविरोधीहरू सत्यता र परमेश्‍वरप्रति खुलस्त रूपमा वैरभाव राख्छन्; तिनीहरू परमेश्‍वरका चुनिएका मानिसहरू, उहाँको पद, र मानिसहरूको हृदयका लागि उहाँसँग होड गर्छन्, अनि परमेश्‍वरका चुनिएका मानिसहरूको हृदय जित्न, र तिनीहरूलाई बहकाउन र पङ्गु बनाउन उनीहरूको वरपर विभिन्‍न कुरासमेत गर्छन्। छोटकरीमा भन्दा, ख्रीष्टविरोधीहरूको कार्य र व्यवहार, चाहे त्यो खुलस्त होस् वा गुप्त, सधैँ परमेश्‍वरविरोधी हुन्छ। किन म यो परमेश्‍वरविरोधी हुन्छ भनेर भन्छु? किनभने तिनीहरूलाई परमेश्‍वरको वचन सत्यता हो र उहाँ परमेश्‍वर हुनुहुन्छ भनेर राम्ररी थाहा हुन्छ, तैपनि तिनीहरू अझै उहाँको विरोध गर्छन् र सत्यतामा जसरी सङ्गति गरिए पनि त्यो स्वीकार गर्दैनन्। उदाहरणका लागि, कतिपय ख्रीष्टविरोधीहरूले कतिपय मानिसलाई लोभ्याएर बहकाउँछन् र नियन्त्रण गर्छन्। तिनीहरू यी मानिसहरूलाई तिनीहरूको आज्ञा मान्न र तिनीहरूलाई पछ्याउन लगाउँछन्, त्यसपछि जालझेल गरेर मण्डलीबाट सबै किसिमका पुस्तक र सामग्रीहरू लिन्छन्, र आफ्नै मण्डली र राज्य स्थापना गर्छन्, ताकि तिनीहरूलाई आफ्ना अनुयायीहरूले पछ्याउन र आराधना गर्न सकून्, त्यसपछि तिनीहरू मण्डलीको भरमा बाँच्न थाल्छन्। यस्तो व्यवहार स्पष्ट रूपमा नै तिनीहरूले परमेश्‍वरका चुनिएका मानिसहरूका लागि उहाँसँग होड गर्नु हो—के यो ख्रीष्टविरोधीहरूको विशेषता होइन र? के यो स्पष्ट विशेषताका आधारमा यी मानिसहरूलाई ख्रीष्टविरोधी भनेर चित्रण गर्नु न्यायसङ्गत हुँदैन? यो पटक्‍कै न्यायसङ्गत नहुने हुँदैन—यो चित्रण एकदमै सटीक छ! मण्डलीभित्र गुटबन्दी गरेर मण्डली भत्काउने कतिपय ख्रीष्टविरोधी पनि छन्। तिनीहरू मण्डलीभित्र निरन्तर आफ्नै शक्ति वृद्धि गर्छन्, र तिनीहरूसँग असहमत हुनेहरूलाई हटाउँछन्। त्यसपछि तिनीहरू आफ्नो शक्ति गठन गर्न र सबैलाई आफूले भनेको कुरा गर्न लगाउन तिनीहरूको कुरा सुन्‍ने र तिनीहरूलाई पछ्याउनेहरूलाई आफ्ना पक्षमा राख्छन्। के यो तिनीहरूले आफ्नै राज्य स्थापना गर्नु होइन र? माथिसँग जेजस्तो कार्य व्यवस्था वा मागहरू भए पनि, तिनीहरू ती पूरा गर्न मान्दैनन्, बरु आफ्नै शैलीमा काम गर्छन्, जसले गर्दा तिनीहरूले आफ्‍ना अनुयायीहरूलाई खुलस्त रूपमा माथिको विरोध गर्न लगाउँछन्। उदाहरणका लागि, परमेश्‍वरको घरले वास्तविक काम गर्न नसक्‍ने अगुवाहरू र कामदारहरूलाई तुरुन्तै बर्खास्त गरियोस् भन्‍ने माग गर्छ। तैपनि, ख्रीष्टविरोधीले यस्तो सोच्नेछ: “कतिपय अगुवाहरू र कामदारहरू वास्तविक काम गर्न नसक्‍ने भए पनि, मलाई साथ दिन्छन् र अनुमोदन गर्छन्, अनि मैले तिनीहरूलाई संवर्धन गरिरहेको छु। माथिले पहिला मलाई नहटाएसम्म यी मानिसहरूलाई बर्खास्त गर्ने कुरै आउँदैन।” मलाई भन् त, के त्यो मण्डली ख्रीष्टविरोधीका नियन्त्रणमा छैन र? परमेश्‍वरको घरका कामका प्रबन्धहरू ख्रीष्टविरोधीका कारण पूरा हुन सक्दैनन्। जब कार्य व्यवस्था जारी भएको धेरै भएको हुन्छ, र हरेक मण्डलीले ती कसरी गरिएको छ, जस्तै कस्ता परिस्थितिका कारण कसको कर्तव्य समायोजन भएको छ वा कसलाई बर्खास्त गरिएको छ भनेर रिपोर्ट गरेको हुन्छ, त्यति बेला ख्रीष्टविरोधीले कुनै कुराको कहिल्यै रिपोर्ट दिँदैन र कसैको कर्तव्य समायोजन गर्दैन। कतिपय मानिस सधैँ आफ्ना कर्तव्यमा झारा टार्छन्, जसले गर्दा मण्डलीका काममा गम्भीर असर पर्छ, तर ख्रीष्टविरोधीले तिनीहरूको कर्तव्य समायोजन गर्दैन। माथिले ख्रीष्टविरोधीलाई यी मानिसहरूलाई बर्खास्त गर्नू भनेर भन्नुहुँदा समेत, धेरै लामो समयसम्म पनि जवाफ दिँदैन। के यसमा समस्या छैन र? माथिले कार्य व्यवस्था लागू गर्न अह्राउँदा वा कुनै कुराबारे सोधपुछ गर्ने प्रयास गर्दा, ख्रीष्टविरोधीबाट कुनै प्रतिफल निस्कँदैन। मण्डलीका दाजुभाइ-दिदीबहिनीहरूलाई यसबारे केही थाहा हुँदैन, तिनीहरूले कुनै खबर पाउँदैनन्, र तिनीहरू माथिसँग सम्पर्कविहीन हुन्छन्—मण्डली पूर्ण रूपमा त्यो एक व्यक्तिका नियन्त्रणमा हुन्छ। ख्रीष्टविरोधीले यसरी कार्य गर्नुको प्रकृति के हो? यस ख्रीष्टविरोधीले मण्डलीलाई नियन्त्रण गर्नु हो। ख्रीष्टविरोधीहरू मण्डलीमा गुटबन्दी गर्छन्, आफ्नै राज्य स्थापना गर्छन्, परमेश्‍वरको घरको विरोध गर्छन्, र परमेश्‍वरका चुनिएका मानिसहरूलाई हानि गर्छन्। मानिसहरू पवित्र आत्माको काम गुमाउँछन्, परमेश्‍वरको उपस्थिति महसुस गर्न सक्दैनन्, तिनीहरूलाई कुनै शान्ति वा आनन्द हुँदैन, तिनीहरू परमेश्‍वरमाथिको विश्‍वास गुमाउँछन्, र आफ्नो कर्तव्य उत्साहका साथ निभाउन छोड्छन्। तिनीहरू नकारात्मक र चरित्रभ्रष्टसमेत बन्छन्, र तिनीहरूको जीवन सुस्त बन्छ। यी सबै कुरा ख्रीष्टविरोधीहरूले मानिसहरूलाई बहकाउनु र नियन्त्रण गर्नुका परिणाम हुन्। अहिले, मुख्य भूमि चीनका सबै पाष्टरीय एकाइमा, धेरै झूटा अगुवा र ख्रीष्टविरोधीहरूलाई खुलासा र बर्खास्त गरिएको छ। तिनीहरूमध्ये, वास्तविक काम नगर्ने केही झूटा अगुवाहरू र झूटा कामदारहरू छन्। तिनीहरू सबैमा ख्रीष्टविरोधीहरूको प्रकटीकरण र स्वभाव थियो, तैपनि तिनीहरू ख्रीष्टविरोधी बन्‍ने हदमा त पुगेका थिएनन्, त्यसकारण तिनीहरूलाई बर्खास्त मात्रै गरियो। तैपनि, कतिपय मानिस आफूलाई सर्वेसर्वा ठान्थे, सबै कुरामा तिनीहरूकै अन्तिम निर्णय हुन्थ्यो, तिनीहरूले कार्य व्यवस्थालाई पूर्ण रूपमा उल्लङ्घन गरे र आफ्नै तरिकाले काम गरे, त्यसकारण तिनीहरूलाई ख्रीष्टविरोधीका रूपमा चित्रण गरेर निष्कासित गरियो। झूटा अगुवा र ख्रीष्टविरोधीहरूलाई खुलासा गर्ने र तह लगाउने यो राम्रो तरिका हो! यी रिपोर्ट पत्रहरू देख्दा मलाई औधी खुसी लाग्छ, किनभने यसले परमेश्‍वरका चुनिएका कतिपय मानिसले धेरै वर्ष प्रवचनहरू सुनेपछि थोरै सत्यता बुझेका छन् भन्‍ने कुरा देखाउँछ। किन म तिनीहरूले थोरै सत्यता बुझेका छन् भनेर भन्छु? किनभने तिनीहरूले यी प्रवचनहरू सुनेपछि, ती जीवनमा आइपर्ने कतिपय मामलामा जोडेर लागू गर्न सक्छन्। तिनीहरूले यी सत्यताहरू सुनेपछि, त्यति नै बेला ती कुरा साँच्‍चै नबुझ्लान्, तर पछि मानिस र घटनाहरूलाई खुट्ट्याउन थाल्छन्। तिनीहरूले आफूलाई सर्वेसर्वा ठान्‍ने, वास्तविक काम नगर्ने, वास्तविक समस्याहरू समाधान गर्न नसक्‍ने, आफ्ना कर्तव्यमा झारा टार्ने र बोझ नलिने, अनि जिम्मेवारी बोध नहुने मानिसहरूलाई मापन गर्न सक्‍ने सिद्धान्त र मापदण्डहरू प्राप्त गर्छन्। के यो प्रगति होइन र? यो प्रगति हो। तिनीहरूमा कद छ भनेर भन्‍न सकिँदैन, तिनीहरूले थोरै सत्यता मात्रै बुझेका हुन्छन्। परमेश्‍वरका चुनिएका मानिसहरूले झूटा अगुवा, ख्रीष्टविरोधी, र वास्तविक काम नगर्ने अनि आफ्ना काममा अयोग्य कतिपय मानिसलाई केही हदसम्म खुट्ट्याउन सक्छन्—के यो राम्रो कुरा होइन र? यो राम्रो कुरा हो; यसले परमेश्‍वरका चुनिएका मानिसहरू सत्यता बुझ्छन् र तिनीहरूमा खुट्ट्याउने क्षमता छ, र तिनीहरू परमेश्‍वरका पक्षमा खडा भएर मण्डलीको कामको रक्षा गर्न सक्छन् भन्‍ने कुरा देखाउँछ—यो खुसी मनाउन लायक कुरा हो। ख्रीष्टविरोधीहरूले सत्यता बुझ्ने मानिसहरूलाई बहकाउनु असम्भव हुन्छ। तिनीहरूले सत्यता नबुझ्ने र खुट्ट्याउने क्षमता नहुने मानिसहरूलाई केही समयसम्म बहकाउन सक्लान्, तर कतिन्जेल? मलाई के विश्‍वास छ भने, मानिसहरू जति धेरै सत्यता बुझ्छन् र परमेश्‍वरमा जति धेरै विश्‍वास गर्छन्, तिनीहरूलाई ख्रीष्टविरोधीहरूको बन्धन र नियन्त्रण इन्कार गर्न र त्याग्‍न त्यति नै छोटो समय लाग्छ। त्यसकारण, हामीले ख्रीष्टविरोधीहरूका विभिन्‍न विस्तृत प्रकटीकरणहरूबारे सङ्गति गर्नु अझै अत्यावश्यक छ, नत्र भने यदि ख्रीष्टविरोधीहरूले मानिसहरूलाई बहकाए र नियन्त्रण गरे भने, तिनीहरूलाई मुक्ति प्राप्त गर्न असाध्यै गाह्रो हुनेछ।

मैले भर्खरै ख्रीष्टविरोधीहरूका प्रकटीकरणहरू र त्यस्ता मानिसहरूलाई ख्रीष्टविरोधी भनेर चित्रण गर्नुका कारणहरूलाई सरल शब्दहरूमा व्याख्या गरेँ। त्यसोभए, ख्रीष्टविरोधीहरूको दुष्टपन, कपट, अनि छलीपनका प्रकटीकरणहरू र साधारण मानिसहरूको भ्रष्ट स्वभावबीच के भिन्‍नता छ? के तिमीहरूले यसबारे कुनै कुरा बुझेका छौ? म तिमीहरूलाई एउटा कथा सुनाउँछु, र यो कथा अवश्य नै दुष्टपन, कपट, र छलीपनसँग सम्बन्धित छ। बाइबलको अय्यूबका पुस्तकमा परमेश्‍वर र शैतानबीच भएको कुराकानी लेखिएको छ। परमेश्‍वर शैतानलाई सोध्नुहुन्छ, “तँ कहाँबाट आइस्?” (अय्यूब १:७)। अनि शैतान कसरी जवाफ दिन्छ? (“पृथ्वीमा यताउता हिँड्डुल गर्दै र तलमाथि गर्दै आएँ” (अय्यूब १:७)।) अहिलेसम्म, मानिसहरूले शैतानले यसो भन्‍नुको अर्थ के हो भनेर अझै बुझेका छैनन्—यो त्यसको स्वभावको प्रतिविम्ब हो। किन मानिसहरू शैतानले भन्‍न खोजेको कुरा बुझ्दैनन्? किनभने तैँले शैतान कहाँबाट आएको हो भनेर अझै पत्ता लगाएको छैनस्। शैतानले भनेका कुराको समस्या के हो? यहाँ एक प्रकारको स्वभाव छ, र त्यो दुष्ट स्वभाव हो। अहिलेका लागि त्यो हरफबारे कुरा गरी सकाऊँ अनि त्यसपछि हुने कुरालाई विश्लेषण गरौँ। शैतान परमेश्‍वरसामु आउँछ र त्यसले उहाँको प्रश्नको उत्तर दिएपछि, परमेश्‍वर शैतानलाई भन्‍नुहुन्छ, “के तैँले मेरो सेवक अय्यूबलाई विचार गरेको छस्? त्यो जस्तो सिद्ध र सोझो, परमेश्‍वरको डर मान्‍ने र दुष्टताबाट अलग बस्ने पृथ्वीमा कोही पनि छैन” (अय्यूब १:८)। परमेश्‍वरले यसो भन्‍नुभएको सुन्दा सामान्य व्यक्तिले सामान्यतया कस्तो प्रतिक्रिया दिनेथ्यो? (उसले अय्यूबले कस्तो व्यवहार गऱ्यो भनेर हेर्न चाहनेथ्यो।) मानिसहरूले तुरुन्तै सोच्नेथ्यो, “अय्यूब परमेश्‍वरको भय मान्थे र दुष्टताबाट टाढा बस्थे र तिनी सिद्ध मानिस थिए। म तिनलाई निकै प्रशंसा गर्छु!” यो प्रशंसा कहाँबाट आउँछ? यो सामान्य मानवताभित्र हुने सकारात्मक कुराहरूप्रतिको तृष्णा, प्रेम, र चाहनाबाट पैदा हुन्छ। तर, यदि तँ सत्यतालाई प्रेम गर्दैनस् भने, तैँले यी वचनहरू सुन्दा के प्रकट गर्नेछस्? (तिरस्कार।) तैँले यी वचनहरूलाई तिरस्कार र बेवास्ता गर्नेछस्। त्यसपछि कतिपय मानिस सोच्छन्, “परमेश्‍वरको भय मान्नु र दुष्टताबाट अलग बस्नु? यो भय के हो? ‘दुष्टताबाट टाढा बस्नु’ भनेको के हो? आजभोलि सिद्ध मानिस कहाँ भेट्टाउन सकिन्छ?” यी वचनहरू सुनेपछि तिनीहरू केही पनि महसुस गर्दैनन् जस्तो देखिन्छ, त्यसकारण के तिनीहरूमा यी कुराहरूको तृष्णा र चाहना गर्ने हृदय छ? (छैन।) के तिनीहरू यी कुराहरूको चाहना गर्छन्? (गर्दैनन्।) के तिनीहरू यसभित्र केकस्ता कुरा छन् भनेर बुझ्न चाहन्छन्? के तिनीहरूमा यो इच्छा हुन्छ? अहँ, हुँदैन; तिनीहरू हृदयमा जान्न चाहँदैनन्। अय्यूब परमेश्‍वरको भय मान्थ्यो र दुष्टताबाट टाढा बस्थ्यो, तिनी सिद्ध मानिस थिए भनेर परमेश्‍वरले भन्‍नुभएको सुन्दा असामान्य प्रतिक्रिया दिने अर्को प्रकारको व्यक्ति पनि हुन्छ। तिनीहरू भन्छन्, “हँ? अय्यूब परमेश्‍वरको भय मान्थे र दुष्टताबाट टाढा बस्थे, र तिनी सिद्ध पुरुष थिए—के त्यस्तो व्यक्ति हुन्छ? तिनी कसरी सिद्ध थिए मलाई देखाउनुहोस्—मलाई यस कुरामा विश्‍वास लाग्दैन!” के यस्ता विचार र प्रकटीकरणहरू भएका यस्ता मानिसहरू परमेश्‍वरले बोल्नुभएका वचनहरूलाई साँचो रूपमा विश्‍वास र स्वीकार गर्छन्? (गर्दैनन्।) तिनीहरू ती साँचो रूपमा विश्‍वास वा स्वीकार गर्दैनन्। पहिलो कुरा, एउटा कुरा निश्‍चित छ: तिनीहरू परमेश्‍वरले भन्नुहुने कुरा साँचो, भरपर्दो, र सही हो भनेर स्वीकार गर्दैनन्, तिनीहरू परमेश्‍वरका वचनहरूलाई सत्यता, सृष्टिकर्ताका वचन, र सारा मानवजातिका लागि सर्वोच्च सत्यता ठान्दैनन्। तिनीहरूले परमेश्‍वरका वचनहरूलाई सत्यता नठान्ने हुनाले, परमेश्‍वरलाई कसरी हेर्छन्? तिनीहरूले परमेश्‍वरका वचनहरूलाई इन्कार गर्ने हुनाले, के तिनीहरूले परमेश्‍वर नै परमेश्‍वर हुनुहुन्छ भनेर स्विकार्न सक्ने सम्भावना छ? निश्चय नै छैन, किनभने तिनीहरू परमेश्‍वरका वचनहरूलाई इन्कार गर्छन्, परमेश्‍वरको दृष्टिकोणलाई इन्कार गर्छन्, र परमेश्‍वरका भनाइहरूलाई इन्कार गर्छन्, जसको अर्थ तिनीहरू परमेश्‍वरको अस्तित्वलाई इन्कार गर्छन् र उहाँ सबै सकारात्मक कुराहरूको वास्तविकता हुनुहुन्छ भन्‍ने कुरा इन्कार गर्छन्। यो निश्‍चित कुरा हो। अर्को कुरा पनि छ: यस्ता मानिसहरूमा परमेश्‍वरले व्यक्त गर्ने सत्यताहरूप्रति अनि सकारात्मक र नकारात्मक कुराहरूप्रति कस्तो मनोवृत्ति हुन्छ, र तिनीहरूको मनोवृत्तिपछाडि कस्तो स्वभाव लुकेको हुन्छ? अय्यूबबारे तिनीहरूको दृष्टिकोण के हुन्छ? “त्यो असम्भव छ! के संसारमा अझै पनि त्यस्तो व्यक्ति हुन सक्छ र? यो त ऐतिहासिक अवशेष मात्रै हो। त्यस्तो व्यक्ति यस संसारमा जिउनु हुँदैन। धोकेबाज र नराम्रो, खराब, र दुष्ट मानिसहरू मात्रै जिउनुपर्छ। अय्यूबजस्ता मानिसहरू मर्नुपर्छ, जिउनु हुँदैन!” यो कस्तो स्वभाव हो? (दुष्टपन।) यो शैतानको दुष्टपन हो। के अहिले मानवजातिमाझ शैतानको जस्तै दुष्ट स्वभाव भएका कुनै मानिसहरू छन्? कस्ता मानिसहरू परमेश्‍वरले “अय्यूब परमेश्‍वरको भय मान्छ र ऊ दुष्टताबाट टाढा बस्छ; ऊ सिद्ध मानिस हो” भनेर भन्‍नुभएको सुन्दा, विश्‍वास गर्दैनन्, त्यसलाई स्विकार्न मान्दैनन्, छिछिदूरदूर गर्छन् र घृणा गर्छन्, र तिनीहरूका हृदयमा श्रापसमेत आउँछ? के हामी यस्ता कुराहरू पैदा गर्ने मानिसहरू शैतानको प्रकार हुन् भनेर भन्‍न सक्छौँ? (सक्छौँ।) त्यसोभए, के यी मानिसहरूलाई ख्रीष्टविरोधी भनेर चित्रण गर्नु हदबाहिर जानु हो? (होइन।) परमेश्‍वरले शैतानलाई स्पष्ट र गम्भीर रूपमा “अय्यूब परमेश्‍वरको भय मान्छ र ऊ दुष्टताबाट टाढा बस्छ; ऊ सिद्ध मानिस हो” भनेर भन्‍नुहुँदा, शैतानको मनोवृत्ति कस्तो थियो? त्यसले यस तथ्यमा शङ्का गऱ्यो। यसको एउटा पक्ष के हो भने शैतानले अय्यूब त्यस्तो व्यक्ति हो भन्‍ने कुरामा शङ्का गऱ्यो र यो सम्भव छ भनेर सोचेन। किनभने शैतान दुष्ट छ र सबै कुरा दुष्ट छन् भन्‍ने विश्‍वास गर्छ; त्यसले मानवजातिमाझ त्यस्तो राम्रो व्यक्ति हुन सक्छ, जसलाई परमेश्‍वरले साँच्‍चै सिद्ध देख्‍न सक्नुहुन्छ भन्‍ने विश्‍वास गरेन—शैतानले यस तथ्यमा विश्‍वास गरेन। अर्को पक्ष के हो भने परमेश्‍वरले अय्यूबजस्तो असल मानिस पत्ता लगाउनुहुँदा, शैतानले आफ्ना हृदयमा के महसुस गऱ्यो? प्रथमतः अत्यन्तै सतही स्तरमा, त्यसलाई डाह लाग्यो, र सोच्यो, “कसरी सिद्ध मानिस हुन सक्छ? के मैले सारा मानवजातिलाई भ्रष्ट तुल्याएको छैनँ र? मानिसहरू सबै मजस्तै छन्, तिनीहरू सबैले तपाईंलाई धोका दिएका छन्। कसरी तिनीहरू तपाईंलाई पछ्याउन सक्छन्?” यदि हामीले यसलाई मानव भाषामा अनुवाद गऱ्यौँ भने, त्यो त्यसको मानसिकता थियो। शैतानले यो सम्भव छ भन्‍ने विश्‍वास गरेन, र त्यसले यो सम्भव छ भनेर विश्‍वास नगर्नुका दुई पक्ष छन्: पहिलो हो, शैतानले अय्यूब अस्तित्वमा नरहोस् भन्‍ने चाहन्थ्यो, दोस्रो हो, शैतानले यस्तो सोच्यो, “ऊ अस्तित्वमा रहे पनि, म त्यसलाई नष्ट गर्नेछु।” के यो शैतानको दुष्टपन होइन र? (हो।) यो शैतानको दुष्टपन थियो। त्यसले साँचो असल व्यक्ति, परमेश्‍वरको भय मान्ने र दुष्टताबाट टाढा बस्‍ने व्यक्ति परमेश्‍वरसामु आएको चाहँदैनथ्यो, त्यसले अय्यूबजस्तो व्यक्ति संसारमा जिएको चाहँदैनथ्यो, यस्तो व्यक्ति अस्तित्वमा होस् भन्‍ने चाहँदैनथ्यो, झन् यस्तो व्यक्ति पैदा भएको चाहनु त परको कुरा थियो—यो शैतानको दुष्टपन थियो। शैतानको दुष्टताको स्रोत के हो? यसको स्वभाव सार दुष्ट छ। त्यसबाहेक, शैतान सबै सकारात्मक कुराहरूविरोधी हो। “सबै सकारात्मक कुराहरू” मा के समावेश छ? यसमा परमेश्‍वरको भय मान्ने र दुष्टताबाट टाढा बस्‍ने अनि सिद्ध मानिसहरू समावेश छन्। के शैतानले अय्यूबप्रति वैरभाव राखेर परमेश्‍वरप्रति वैरभाव राखिरहेको थिएन र? (थियो।) वास्तविकता यही थियो। शैतानले अय्यूबप्रति वैरभाव राखिरहेको बेला, परमेश्‍वरलाई पनि घृणा गरिरहेको थियो। त्यसले कसैले पनि परमेश्‍वरको आराधना गरेको चाहँदैनथ्यो—यसले त्यसलाई सबैभन्दा खुसी बनाउनेथ्यो र यो त्यसको सबैभन्दा ठूलो इच्छा थियो। त्यसपछि, यी सबै कुरा यसले आशा गरेको, हेर्न चाहेको, र तृष्णा गरेको कुराको ठिक विपरीत बन्‍न गयो। त्यसको आँखाअगाडि नै यस्तो राम्रो कुरा हुन आयो, र पनि त्यसको दुष्टपन, क्रूरताले गर्दा त्यसले परमेश्‍वरसामु अर्को वार्तालाप गऱ्यो, जुन परमेश्‍वर र त्योबीच भएको निम्न संवाद हो। के कसैलाई मूल पद थाहा छ? (“के अय्यूबले परमेश्‍वरको भय त्यत्तिकै मान्छ र?” (अय्यूब १:९)।) शैतानले सिधै बोलेन, त्यसका शब्दहरूमा पासो लुकेको थियो। त्यसले यसो भन्यो, “के अय्यूबले परमेश्‍वरको भय त्यत्तिकै मान्छ र?” ताकि तैँले यसबारे विचार गर्न सकेस्। मलाई भन् त, के परमेश्‍वरलाई शैतानले यसो भन्‍नुको तात्पर्य के हो भन्‍ने थाहा थियो? (थियो।) परमेश्‍वरलाई थाहा थियो। परमेश्‍वरले शैतानलाई राम्ररी चिन्‍नुभएको थियो र यस विषयलाई एकदमै स्पष्टसित बुझ्न सक्नुहुन्थ्यो। शैतानले “के अय्यूबले परमेश्‍वरको भय त्यत्तिकै मान्छ र?” भन्‍नेबित्तिकै त्यसले के गर्छ भन्‍ने परमेश्‍वरलाई थाहा थियो। जब परमेश्‍वरले त्यो केही गर्न चाहन्छ भन्‍ने देख्‍नुभयो, तब उहाँलाई एउटा मौका आएको छ, आफूले अय्यूबलाई जाँच्ने प्रयासमा शैतानको प्रयोग गर्ने समय आएको छ भन्‍ने थाहा भयो। त्यसोभए, कोचाहिँ बुद्धिमान् थिए? (परमेश्‍वर।) शैतानलाई यो थाहा थिएन र त्यसले सोच्यो, “के परमेश्‍वरले मलाई अय्यूबलाई छुने अनुमति दिनुभएन र? उहाँले अहिले यस कुरामा सहमति जनाउनुहुनेछ भनेर मैले कहिल्यै अपेक्षा गरेको थिइनँ।” हामी कथालाई यहाँ छोड्नेछौँ। त्यसपछि के भयो भन्‍ने कुरा सबैलाई मूलतः थाहा छ।

अब हामी शैतानले भनेका कुरामा त्यसको प्रकटीकरण र स्वभाव, साथै यो कुरा भन्‍नुपछाडि त्यसको खास उत्प्रेरणा र अभिप्राय के थियो त्यसलाई विश्लेषण गरौँ। प्रथमतः शैतानले परमेश्‍वरले भन्नुभएका कुरामा विश्‍वास गरेन, अर्थात् त्यसले परमेश्‍वरले बोल्नुभएका वचनहरूको विषयवस्तु र तथ्यहरूप्रति शङ्कालु मनोवृत्ति राख्यो। त्यसले परमेश्‍वरले भन्नुभएका कुरामा शङ्का गर्नाका साथै परमेश्‍वरले भन्नुभएका कुरालाई इन्कार गर्न केही विधि प्रयोग गर्न चाह्यो, तर त्यस कुरालाई सिधै इन्कार गर्न सक्दैनथ्यो। शैतानको दुष्टपन कहाँ थियो? त्यो त्यसले हृदयमा यसो भन्दै अझ छली तरिका अपनाउनमा थियो, “म तपाईंलाई सिधै इन्कार गर्नेछैनँ। म तपाईंलाई अय्यूबलाई दुर्व्यवहार गर्न मलाई अनुमति दिने तुल्याउनेछु, त्यसपछि उसलाई तपाईंलाई इन्कार गर्न लगाउनेछु। यो नै सबैभन्दा राम्रो परिणाम हुनेछ। त्यसपछि त के तपाईं असफल हुनुहुनेछैन र?” त्यसको उद्देश्य यही थियो। शैतानले परमेश्‍वरसँगको कुराकानी र आफ्‍ना विचारहरूमा कस्तो स्वभाव प्रकट गऱ्यो? त्यो स्वभाव स्पष्ट रूपमा नै दुष्ट थियो। शैतानको दुष्टपन र साधारण भ्रष्ट मानवजातिको दुष्टपनबीच के भिन्‍नता छ? यहाँ शैतानले कस्तो भूमिका खेलिरहेको थियो? त्यसले सिधै खोज्दै अय्यूबकहाँ गएर उसलाई परमेश्‍वरलाई इन्कार गर्न लगाएन। यदि अय्यूबले प्रतिरोध गरेको भए, त्यो लाजमा पर्नेथियो, त्यसकारण शैतानले त्यस तरिकामा व्यवहार गरेन। त्यसोभए, शैतानले के गऱ्यो? शैतानले गरेका कुरामा खास गरी त्यसको उत्प्रेरणा र माध्यम र युक्तिहरू के थिए? (अर्काको माध्यमद्वारा आक्रमण गर्नु।) तँ साँच्‍चै शैतानलाई कम आँक्छस्; मानवले यसको दुष्टतालाई बुझ्न सक्दैन। संसारका सबै न्यायवान् र राम्रा सकारात्मक कुराहरू शैतानका लागि राम्रा हुँदैनन्—त्यसले यी सबै कुरा दुष्ट र अशुद्ध बनाउन चाहन्छ। शैतान र भ्रष्ट मानिसहरूबीच सबैभन्दा ठूलो भिन्‍नता के हो? सबैभन्दा ठूलो भिन्‍नता के हो भने त्यसलाई परमेश्‍वर सत्यता हुनुहुन्छ, उहाँसँग बुद्धि र अख्तियार छ, र परमेश्‍वर सबै सकारात्मक कुराहरूको स्रोत हुनुहुन्छ भन्‍ने कुरा राम्ररी थाहा छ, तैपनि त्यसले यी कुराहरू स्वीकार गर्दैन, बरु यी सबै कुरालाई तिरस्कार गर्छ, घिनाउँछ, घृणा गर्छ, र श्रापसमेत दिन्छ। तर भ्रष्ट मानिसहरूलाई शैतानले प्रायजसो बहकाउँछ, र तिनीहरूलाई सकारात्मक कुराहरू के हुन्, वा न्यायवान् कुराहरू के-के हुन् भन्‍ने थाहा हुँदैन, झन् सत्यता के हो वा परमेश्‍वर के माग गर्नुहुन्छ भनेर थाहा हुनु त परको कुरा हो। तिनीहरूले केही भ्रष्ट स्वभाव प्रकट गरे पनि, यी दुष्ट र छली भ्रष्ट स्वभावहरू मानिसहरू मूर्ख, अज्ञानी, भावशून्य, अन्धो हुँदा र छलमा पर्दा, र उनीहरूले सत्यता नबुझ्दा प्रकट हुन्छन्, जबकि शैतान भने जानाजानी गलत काम गर्छ। किन हामी त्यसलाई शैतान भन्छौँ? किनभने त्यसले परमेश्‍वरले आत्मिक क्षेत्र र सम्पूर्ण ब्रह्माण्डमा गर्ने सबै कुरा देख्‍न सक्छ र यो सब देखेर पनि, त्यसले परमेश्‍वर अस्तित्वमा हुनुहुन्छ, परमेश्‍वर सत्यता हुनुहुन्छ, र सारा मानवजातिमाथि परमेश्‍वरको सार्वभौमिकता छ भन्‍ने तथ्यलाई इन्कार गर्छ। जति नै धेरै मानिसले परमेश्‍वरलाई पछ्याए पनि, परमेश्‍वरले जति नै ठूलो काम गर्नुभए पनि, परमेश्‍वरले जति ठूलो अख्तियार चलाउनुभए पनि, वा परमेश्‍वर जति नै सर्वशक्तिमान् हुनुभए पनि, शैतानले अझै पनि यी सब कुरालाई इन्कार गर्छ र त्यसले लाज नमानी वा इज्जत नराखी मानवजातिलाई पङ्गु बनाउँछ, अन्धा तुल्याउँछ, र भ्रष्ट पार्छ, मानवजातिलाई बहकाउन र आफ्नो पछि लगाउन सबै किसिमका विधि प्रयोग गर्छ। मैले शैतानको दुष्टताका मुख्य प्रकटीकरणहरू भर्खरै भनेका कुरा के थिए? त्यसले परमेश्‍वरको प्रतिरोध गर्नमा विशेषज्ञता हासिल गर्छ, परमेश्‍वरले भन्ने कुरा जति नै सही भए पनि त्यसलाई स्वीकार गर्दैन, उहाँका वचनहरू सकारात्मक कुरा र सत्यता हुन् भनेर स्विकार्दैन, र त्यसले तिनीहरूलाई अन्योलमा पार्छ। उदाहरणका लागि, परमेश्‍वरले मानिसहरूलाई उहाँले मानिस सृष्टि गरेको इतिहास लेख्‍न लगाउनुभयो, र त्यसमा परमेश्‍वरले मानिस सृष्टि गरेको तथ्यका विवरणहरूबाहेक, भेट्टाउन सकिने प्रमाणका निसानहरू पनि छन्। अनि शैतानले के गऱ्यो? त्यसले “डार्विनको सिद्धान्त” बनाएर मानिस बाँदरबाट आएको हो भनेर भन्यो, त्यसले चित्र बनाएर बाँदरहरू क्रमिक रूपमा चारखुट्टे प्राणीबाट सिधा भएर हिँड्ने दुईखुट्टे मानिस बनेका हुन् भनेर देखायो, यो गलत शिक्षा र भ्रम सिर्जना गऱ्यो। परिणामस्वरूप, अहिले कतिपय मानिसले क्रमिक विकासको सिद्धान्तलाई इन्कार गरे पनि, धेरैले अझै पनि मानिस परमेश्‍वरले सृष्टि गर्नुभएको हो भनेर विश्‍वास गर्दैनन्। के यो शैतानको दुष्टपन होइन र? (हो।) यो शैतानको दुष्टपन हो। शैतानले व्यक्तिगत रूपमा परमेश्‍वरले गरेको जति नै ठूलो काम देखे पनि, अझै परमेश्‍वरलाई अन्त्यसम्मै शत्रु ठान्छ र विरोध गर्छ। परमेश्‍वर हरेक दिन शैतानलाई नष्ट गर्नुहुन्न वा त्यसलाई ठेगान लगाउनुहुन्न, त्यसले उहाँको निरन्तर विरोध गर्छ। शैतानको दुष्टपन यहीँ छ, र यसको मुख्य कारण नै त्यसको सार दुष्ट हुनु हो।

अय्यूबका पुस्तकमा लेखिएको शैतान र परमेश्‍वरबीच कुराकानीमा, के शैतानका प्रकटीकरणहरू र ख्रीष्टविरोधीहरूका प्रकटीकरणहरूबीच कुनै सम्बन्ध छ? (छ।) कस्तो सम्बन्ध? किन म यस खण्डलाई उल्लेख गरिरहेको छु? ख्रीष्टविरोधीहरूको दुष्टपन, कपट, र छलीपन तैँले प्रायः सामना गर्ने विषय हो, र यी कुराहरू तैँले बारम्बार देख्‍ने वास्तविक प्रकटीकरणहरू पनि हुन्, त्यसोभए किन म ख्रीष्टविरोधीहरूका यी प्रकटीकरणहरूलाई विश्लेषण गर्नका लागि एक्लो विषयका रूपमा अलग्गै सूचीकृत गरिरहेको छु? हामीले भर्खरै शैतानको दुष्टपन र त्यो कसरी निश्‍चित रूपमा परमेश्‍वरविरुद्ध खडा हुन्छ भन्‍नेबारे कुरा गऱ्यौँ, त्यसकारण के ख्रीष्टविरोधीहरू पनि यही गर्दैनन् र? (गर्छन्।) ख्रीष्टविरोधीहरूका प्रकटीकरणहरू के-के हुन्? कुनै ख्रीष्टविरोधीले प्रवचन सुनिसकेपछि, प्रवचन असल छ भन्‍ने थाहा पाउँछ र त्यसले यी वचनहरू बुझ्न सक्छ। त्यसबाहेक, तिनीहरूसँग केही क्षमता हुन्छ, र तिनीहरूले यी वचनहरू बुझेपछि, याद गर्न मेहनत गर्छन्, र आफूलाई मन पर्ने र आफ्नो धारणाअनुरूपका कुराहरू मनमा कण्ठ गर्न मेहनत गर्छन्। त्यसपछि, यस आधारमा, त्यसले अघि सरेर आफ्‍नो प्रवचन प्रतिपादन गर्छ, जुन अरूले सुन्दा निकै राम्रो मान्छन्। तर यो ख्रीष्टविरोधीको दुष्टपनको प्रमुख प्रकटीकरण होइन; तिनीहरूको प्रमुख प्रकटीकरण के हो? यस्ता मानिसहरूले सत्यता बुझ्न सक्छन्, त्यसकारण मलाई भन् त, के तिनीहरूमा सही र गलतबीच भिन्‍नता छुट्याउने क्षमता हुन्छ? (हुन्छ।) हो, तिनीहरूमा हुन्छ, तिनीहरू मूर्ख हुँदैनन्। उदाहरणका लागि, तिनीहरू प्रायजसो दाजुभाइ-दिदीबहिनीहरूका सम्पर्कमा आउँछन्, र तिनीहरूलाई कुन-कुन मानिसहरू सत्यता पछ्याउँछन् र कुन-कुनले पछ्याउँदैनन् भनेर हृदयमा थाहा हुन्छ। तिनीहरूलाई कसले आफूलाई समर्पित गर्न र कामकुरा त्याग्‍न सक्छ, कसले आफ्नो कर्तव्य निष्ठापूर्वक निभाउन सक्छ, अनि कसले साधारण मामलाहरू सामना गर्दा सत्यता अभ्यास गर्ने र सिद्धान्तअनुसार काम गर्ने अवश्य नै निर्णय गर्न सक्छ भनी हृदयमा थाहा हुन्छ। तर के तिनीहरू त्यस्ता मानिसहरूलाई उचित व्यवहार गर्न सक्छन्? (सक्दैनन्।) कसरी तिनीहरू ख्रीष्टविरोधीहरूका प्रकटीकरणहरूसँग सम्बन्धित हुने तरिकाले मानिसहरूलाई व्यवहार गर्छन्? उदाहरणका लागि, कसैले तिनीहरूका लागि कुनै खतरा पैदा गर्दैन, र तिनीहरू सोच्छन्, “तिमी सत्यता पछ्याउँछौ र तिम्रो क्षमता मेरोभन्दा राम्रो छ, तर म तिमीलाई बढुवा गर्नेछैनँ। मैले तिमीलाई बढुवा नगर्नुको अर्थ म तिमीलाई बेवास्ता गर्छु भन्‍ने होइन। यदि तिमीले मेरो चापलुसी गऱ्यौ भने म तिमीलाई मेरा साथमा राख्‍नेछु। यदि तिमीले कहिल्यै मेरो चापलुसी गरेनौ र तिमी सधैँ सोझो हुन्छौ, सधैँ निष्पक्ष तरिकाले काम गर्छौ र सिद्धान्तहरू पालना गर्छौ भने, तिमीले मैले गर्ने कुनै पनि खराब कुरा खुट्ट्याउन र मलाई छर्लङ्गै देख्‍न सक्छौ, अनि मलाई पश्चात्ताप गराउन मसँग सत्यतामा सङ्गति गर्नेछौ, र त्यसले मलाई साह्रै लाजमा पार्नेछ। यदि तिमी मलाई हस्तक्षेप गर्दैनौ भने, ठिकै छ। यदि तिमी सधैँ मलाई हस्तक्षेप गर्छौ भने, म तिमीलाई हटाउनेछु!” तिनीहरूको योजना यस्तो हुन्छ, र तिनीहरू हृदयमा यसरी हिसाबकिताब गर्छन्। यो कस्तो स्वभाव हो? तिनीहरूमा दुईवटा स्वभाव हुन्छ: क्रूरता र दुष्टपन। तिनीहरू यस्तो कार्य गर्नु र यस व्यक्तिलाई कष्ट दिनुअघि यसरी नै सोच्छन्—यो दुष्टता हो। यस व्यक्तिले सत्यता पछ्याउँछ र उसमा इन्साफको बोध छ भन्‍ने तिनीहरूलाई राम्ररी थाहा हुन्छ, तर तिनीहरू उसलाई बढुवा गर्दैनन्, उसको नजिक जाँदैनन्, र हृदयमा यस व्यक्तिप्रति सतर्क हुन्छन् र छिछिदूरदूरको महसुस गर्छन्—यो कस्तो स्वभाव हो? यो दुष्टता हो। यस दुष्टपनले केलाई जनाउँछ? ख्रीष्टविरोधीहरू सकारात्मक र नकारात्मक कुराहरू के हुन् भनेर बुझ्दैनन् भन्‍ने होइन; तिनीहरूलाई सही मार्ग के हो भन्‍ने थाहा हुन्छ, यति मात्र हो कि तिनीहरू यसलाई पछ्याउँदैनन्, सत्यता अभ्यास गर्दैनन्, कसैको कुरा सुन्दैनन्, र दुष्टपनको मार्ग रोज्छन्। उदाहरणका लागि, कतिपय महिला असल नैतिकवान् महिला बन्‍न अनि सही र उचित जीवन जिउन चाहँदैनन्, बरु वेश्यालय जाने नै निर्णय गर्छन्। आजभोलि तिनीहरूलाई कसैले पनि दलाली गरेर लैजाने वा जबरजस्ती गर्ने गर्दैन, तर पनि किन वेश्यालय जाने निर्णय गर्छन्? किनभने तिनीहरू दुष्ट हुन्छन् र त्यस्तै हुन जन्मेका हुन्छन्। ख्रीष्टविरोधीहरू यस्ता थोत्रा कुरा हुन्, र हामी तिनीहरूलाई विश्लेषण गर्छौँ र ख्रीष्टविरोधीका रूपमा चित्रण गर्छौँ किनभने ख्रीष्टविरोधीहरूको दुष्टपन कहिल्यै सामान्य मानिसहरूको सोझोपन र राम्रोपन बन्‍न सक्दैन—तिनीहरू र भ्रष्ट स्वभाव भएका सामान्य मानिसहरूबीचको भिन्‍नता यही हो। तिनीहरूलाई काटछाँट गरिए पनि, वा मण्डलीले तिनीहरूलाई दण्ड दिन प्रशासनिक उपायहरू प्रयोग गरे पनि, वा दाजुभाइ-दिदीबहिनीहरू तिनीहरूको विरोध र खुलासा गर्न खडा भए पनि, तिनीहरूले काम गर्ने मूल अभिप्राय र सिद्धान्तहरूलाई कुनै कुराले परिवर्तन गर्न सक्दैन—यस्तो कहिल्यै हुन सक्दैन। कसैले पनि तिनीहरूलाई परिवर्तन गर्न सक्दैन, कसैले पनि तिनीहरूको हृदय छुन र तिनीहरूलाई आफ्नो दृष्टिकोण वा आत्म-आचरणका सिद्धान्तहरू त्याग्‍न लगाउन सक्दैन; तैँले तिनीहरूलाई परिवर्तन गर्न सक्दैनस्—तिनीहरू ख्रीष्टविरोधी हुन्। के तँलाई ख्रीष्टविरोधीहरू यति दुष्ट हुन्छन् कि तिनीहरूलाई असल र खराब के हो भन्‍ने थाहा हुँदैन भन्‍ने लाग्छ? तिनीहरूलाई त्यो थाहा हुन्छ। कुनै ख्रीष्टविरोधीले समस्याहरूबारे रिपोर्ट गर्दा वा कामबारे माथिलाई रिपोर्ट गर्दा, यस्ता मनमोहक शब्दहरू लेख्छन्, र तैँले यी रिपोर्टहरू पढ्दा, तँलाई यो व्यक्ति पक्कै पनि अति राम्रो क्षमता भएको हुनुपर्छ भन्‍ने लाग्छ। तर, तैँले घटनास्थलको वास्तविक परिस्थिति थाहा पाउँदा, तिनीहरू आफ्ना काममा सधैँ कार्य व्यवस्थाहरू उल्लङ्घन गर्छन्, सत्यता पछ्याउनेहरूलाई दमन गर्छन्, र मण्डलीका काममा बाधा दिन्छन् भन्ने पत्ता लगाउँछस्—तिनीहरू ख्रीष्टविरोधी हुन्। कतिपय ख्रीष्टविरोधीहरूले हाम्रो मण्डलीका वेबसाइटमा टिप्पणीहरू छोडेका हुन्छन् र, तँलाई तिनीहरूको पृष्ठभूमि वा उत्पत्ति थाहा नहुँदा, तैँले तिनीहरूको टिप्पणी कति धाराप्रवाह रूपमा व्यक्त गरिएका छन्, हरफहरू स्पष्ट रूपमा लेखिएका छन् र ती लेख्ने शैली राम्रो छ भन्‍ने मात्रै देख्छस्, र तँलाई यस व्यक्तिमा राम्रो क्षमता रहेछ भन्‍ने लाग्छ। तैँले तिनीहरूबारे बुझेपछि मात्रै तिनीहरू त ख्रीष्टविरोधी रहेछन्, तिनीहरूले धेरै दुष्टता गरेका छन् र तिनीहरूलाई तीन वर्षपहिले नै मण्डलीबाट निष्कासित गरिएको रहेछ भन्‍ने कुरा तँलाई थाहा हुन्छ। तिनीहरूले माथिको ध्यान खिच्न निरन्तर परमेश्‍वरको घरका वेबसाइटमा मेसेजहरू पोस्ट गरेका हुन्छन् ताकि तिनीहरूलाई बढुवा गरियोस् र आफूलाई गरिएको अन्यायको भारपाइ गर्ने मौका दिइयोस्; कुरा यस्तै हुन्छ। मलाई भन् त, के ख्रीष्टविरोधीहरू आशिष् पाउन चाहन्छन्? (चाहन्छन्।) वास्तवमै तिनीहरू चाहन्छन्; तिनीहरूलाई मृत्यु र नष्ट होइएला भन्‍ने डर लाग्छ।

ख्रीष्टविरोधीको दुष्टपनको मुख्य प्रकटीकरण के हो? कुरा के हो भने, तिनीहरू के सही छ र के सत्यताअनुरूप छ भन्‍ने कुरा स्पष्ट रूपमा जान्दछन्, तर जब तिनीहरूले कुनै काम गर्नुपर्ने हुन्छ, तब सिद्धान्तहरू उल्लङ्घन गर्ने र सत्यताविरुद्ध जाने, अनि आफ्नै हित र हैसियतलाई सन्तुष्ट पार्ने कुराहरू मात्रै छनौट गर्छन्—ख्रीष्टविरोधीको दुष्ट स्वभावको मुख्य प्रकटीकरण यही हो। तिनीहरूले जति नै धेरै शब्द र धर्मसिद्धान्तहरू बुझे पनि, प्रवचनहरूमा जति नै मिठो भाषा प्रयोग गरे पनि, वा अरू मानिसहरूलाई तिनीहरूसँग जति नै आत्मिक बुझाइ भएको जस्तो लागे पनि, काम गर्दा, एउटा सिद्धान्त र एउटा विधि मात्रै छनौट गर्छन्, अनि त्यो हो सत्यताविरुद्ध जानु, आफ्नै हितहरूको रक्षा गर्नु, र अन्त्यसम्मै सत्यताको प्रतिरोध गर्नु, शतप्रतिशत—तिनीहरूले लागू गर्न रोज्ने सिद्धान्त र विधि यही हो। यसबाहेक, तिनीहरूले आफ्ना हृदयमा कल्पना गर्ने परमेश्‍वर र सत्यता ठ्याक्कै के हुन्? सत्यताप्रतिको तिनीहरूको मनोवृत्ति त यसबारे बोल्न र प्रचार गर्न सक्न, अनि यसलाई अभ्यास गर्न नचाहनु मात्रै हो। तिनीहरू यसबारे कुरा मात्रै गर्छन्, परमेश्‍वरका चुनिएका मानिसहरूबाट उच्च आदर पाउन र त्यसपछि यसलाई प्रयोग गरेर मण्डली अगुवाको पद लिन र परमेश्‍वरका चुनिएका मानिसहरूमाथि प्रभुत्व प्राप्त गर्ने आफ्नो उद्देश्य हासिल गर्न चाहन्छन्। तिनीहरू आफ्नो उद्देश्य हासिल गर्न प्रचारको धर्मसिद्धान्त प्रयोग गर्छन्—के यो तिनीहरूले सत्यताप्रति तिरस्कार देखाउनु, सत्यतासँग खेलबाड गर्नु, र सत्यतालाई कुल्चनु होइन र? के तिनीहरूले सत्यतालाई यस्तो व्यवहार गरेर परमेश्‍वरको स्वभावलाई चिढ्याउँदैनन् र? तिनीहरू सत्यतालाई प्रयोग मात्रै गर्छन्। तिनीहरूका हृदयमा, सत्यता एउटा नारा, केही सानदार शब्दहरू, तिनीहरूले मानिसहरूलाई बहकाउन र उनीहरूको मन जित्न प्रयोग गर्न सक्‍ने, सुन्दर कुराहरूप्रतिको मानिसहरूको तृष्णा मेटाउन सक्‍ने सानदार शब्दहरू मात्र हुन्। तिनीहरू के सोच्छन् भने यस संसारमा सत्यता अभ्यास गर्न वा सत्यताअनुसार जिउन सक्‍ने कोही छैन, यो हुँदै हुँदैन, यो असम्भव छ, र सबैले स्विकार्ने र व्यावहारिक कुरा मात्रै सत्यता हो। तिनीहरूले सत्यताबारे कुरा गरे पनि, हृदयमा भने यो सत्यता हो भनेर स्वीकार गर्दैनन्। हामीले यस कुरालाई कसरी जाँच्ने? (तिनीहरू सत्यता अभ्यास गर्दैनन्।) तिनीहरू कहिल्यै सत्यता अभ्यास गर्दैनन्; यो एउटा पक्ष हो। अनि अर्को महत्त्वपूर्ण पक्ष के हो? जब तिनीहरू वास्तविक जीवनमा परिस्थितिहरूको सामना गर्छन्, तब तिनीहरूले बुझेको धर्मसिद्धान्त कहिल्यै लागू हुँदैन। तिनीहरूसँग साँच्‍चै आत्मिक बुझाइ छ जस्तो देखिन्छन्, तिनीहरू एकपछि अर्को धर्मसिद्धान्त प्रचार गर्छन्, तर जब तिनीहरू समस्याहरूको सामना गर्छन्, तब तिनीहरूका विधिहरू विकृत पारिन्छन्। तिनीहरूले सत्यता अभ्यास गर्न नसके पनि, तिनीहरूले गर्ने कुरा कम्तीमा पनि मानव धारणा र कल्पनाअनुरूप, मानव स्तर र स्वादअनुरूप हुनैपर्छ, र कम्तीमा पनि त्यो अरूलाई स्वीकार्य हुनैपर्छ। यसरी, तिनीहरूको पद स्थिर हुनेछ। तैपनि वास्तविक जीवनमा, तिनीहरूले गर्ने कुराहरू एकदमै विकृत पारिएका हुन्छन्, र एकै झलकमा नै तिनीहरू सत्यता बुझ्दैनन् भनेर भन्‍न सकिन्छ। किन तिनीहरू सत्यता बुझ्दैनन्? तिनीहरू हृदयबाटै सत्यताप्रति वितृष्ण हुन्छन्, तिनीहरू सत्यता स्विकार्दैनन्, शैतानी दर्शनहरूअनुसार काम गर्न रमाउँछन्, सधैँ मानव तरिकाले मामलाहरू सम्हाल्न चाहन्छन्, र यदि तिनीहरूले यी मामलाहरूलाई सम्हालेर अरूलाई विश्‍वस्त पार्न र प्रतिष्ठा प्राप्त गर्न सके भने, तिनीहरूलाई पुग्छ। यदि कुनै ख्रीष्टविरोधीले कुनै ठाउँमा जाँदा कसैले खोक्रो धर्मसिद्धान्त प्रचार गरिरहेको सुन्यो भने, ऊ एकदमै उत्साहित हुन्छ, तर यदि कुनै व्यक्तिले सत्यता वास्तविकताबारे प्रचार गरिरहेको र मानिसहरूका विभिन्‍न स्थितिजस्ता कुराहरू बताइरहेको छ भने, उसलाई सधैँ वक्ताले उसको आलोचना गरिरहेको छ र उसको मुटुमा घोचिरहेको छ भन्‍ने लाग्छ, त्यसकारण उसलाई घृणा लाग्छ र ऊ त्यो कुरा सुन्न चाहँदैन। यदि तिनीहरूलाई आजभोलि तिनीहरूको स्थिति कस्तो छ, तिनीहरूले कुनै प्रगति गरेका छन् कि छैनन्, र तिनीहरूले आफ्नो कर्तव्य निर्वाहमा कुनै कठिनाइहरू सामना गरेका छन् कि छैनन् भन्‍नेबारे सङ्गति गर्न लगाइयो भने, तिनीहरूमा त्यसको जवाफै हुँदैन। यदि तैँले सत्यताको यस पक्षमा सङ्गति गरिरहिस् भने, तिनीहरू निदाउँछन्; तिनीहरूलाई यसबारे सुन्‍न मन पर्दैन। कतिपय मानिस तैँले तिनीहरूसँग कुरा गर्दा रुचि देखाउँछन्, तर कसैले सत्यतामा सङ्गति दिएको सुन्‍नेबित्तिकै, तिनीहरू कुनामा लुकेर उँग्न थाल्छन्—तिनीहरूमा सत्यताप्रति प्रेम हुँदैन। तिनीहरूमा कुन हदसम्म सत्यताप्रति प्रेम हुँदैन? हल्का पक्षलाई हेर्दा, तिनीहरूलाई यसमा चासो हुँदैन र तिनीहरूलाई श्रमिक बन्न पाए पुग्छ; गम्भीर पक्षलाई हेर्दा, तिनीहरूलाई सत्यताप्रति वितृष्ण, तिनीहरूलाई सत्यताप्रति असाध्यै घृणा लाग्छ, र तिनीहरू यसलाई स्विकार्न सक्दैनन्। यदि यस्तो व्यक्ति अगुवा हो भने, ऊ ख्रीष्टविरोधी हो; यदि ऊ साधारण अनुयायी हो भने, ऊ अझै पनि ख्रीष्टविरोधीहरूका मार्गमा हिँडिरहेको हुन्छ र ऊ ख्रीष्टविरोधीहरूको उत्तराधिकारी हो। बाहिरबाट हेर्दा, तिनीहरू केही राम्रो सम्भावना भएका बुद्धिमान् र प्रतिभावान् देखिन्छन्, तर तिनीहरूको प्रकृति सार ख्रीष्टविरोधीको सार हो—वास्तविकता यही हो। यी मूल्याङ्कनहरू केमा आधारित छन्? ती सबै सत्यता र सकारात्मक कुराहरूप्रति यी मानिसहरूको मनोवृत्तिमा आधारित छन्। यो नै मानिसहरूले सत्यतालाई लिनेसम्बन्धी पक्ष हो। अर्को पक्ष के हो भने, धेरैजसो समय मानिसहरू सिधै सत्यताको सामना गर्दैनन्, कतिपय कुराहरू सत्यतासँग सम्बन्धित हुँदैनन्, मानिसहरू सत्यताको कुन पक्ष सम्बन्धित छ भनेर सोच्न सक्दैनन्, त्यसोभए, मानिसहरू सिधै कसको सामना गर्छन्? तिनीहरूले सिधै सामना गर्ने व्यक्ति परमेश्‍वर हुनुहुन्छ। अनि यी मानिसहरू परमेश्‍वरलाई कस्तो व्यवहार गर्छन्? तिनीहरू कुन-कुन प्रकटीकरणहरूमा आफ्नो दुष्ट स्वभाव देखाउँछन्? के तिनीहरू साँचो प्रार्थना र परमेश्‍वरसँग साँचो सङ्गति गर्छन्? के तिनीहरूमा इमानदार मनोवृत्ति हुन्छ? के तिनीहरूमा साँचो विश्‍वास हुन्छ? (हुँदैन।) के तिनीहरू साँच्‍चै परमेश्‍वरमा भर पर्छन् र आफूलाई परमेश्‍वरमा साँचो रूपमा सुम्पन्छन्? के तिनीहरू साँच्‍चै नै परमेश्‍वरको डर मान्छन्? (मान्दैनन्।) यी सबै व्यावहारिक कुरा हुन् र रमाइलो लाग्ने खोक्रा चुट्किला वा तुक्का होइनन्। यदि तँ यी शब्दहरू व्यावहारिक छन् भनेर बुझ्दैनस् भने, तँमा आत्मिक बुझाइ हुँदैन। म तिमीहरूलाई यस्ता मानिसहरूको प्रकटीकरणको एउटा उदाहरण दिन्छु। कतिपय मानिस भेलाहरूमा कम्मर कसेर यसो भन्दै शपथ खान्छन्, “म बाँचुन्जेल विवाह गर्नेछैनँ, म आफ्नो जागिर छोड्छु, र म सबै कुरा त्यागेर अन्त्यसम्म परमेश्‍वरलाई पछ्याउनेछु!” जब तिनीहरू चिच्याइ सकेर परमेश्‍वरप्रति आफूलाई समर्पित गर्नलागेका हुन्छन्, तब तिनीहरू सोच्छन्, “कसरी म परमेश्‍वरबाट अझ धेरै आशिष्‌ प्राप्त गर्न सक्छु? मैले परमेश्‍वरलाई देखाउन केही गर्नुपर्छ।” तर, तिनीहरूले परमेश्‍वर तिनीहरूजस्ता मानिसहरूलाई प्रेम गर्नुहुन्न भनेको सुन्छन्, र सोच्छन्, “अब मैले के गर्ने त? म आफूलाई परमेश्‍वरबाट टाढा राख्‍नेछु ताकि उहाँले मलाई देख्‍न नसक्‍नु होओस्।” यो कस्तो स्थिति हो? (जोगिएको स्थिति।) तिनीहरू परमेश्‍वरबाट जोगिन उहाँबाट टाढा हुन्छन्। अनि तिनीहरू जोगिनुमा कुन स्वभाव लुकेको हुन्छ? दुष्टपन। तिनीहरू काम गर्दा सधैँ परमेश्‍वरदेखि जोगिन्छन्, परमेश्‍वरले तिनीहरूको वास्तविकता देख्‍नुहुनेछ भनेर तिनीहरू डराउँछन्, र परमेश्‍वरको छानबिन स्वीकार गर्दैनन्—के यो परमेश्‍वरप्रति विश्‍वास हो? के यो तिनीहरूले परमेश्‍वरको विरोध गर्नु होइन र? यो त्यस्तो नकारात्मक स्थिति हो, र यो सामान्य कुरा होइन। तिनीहरूले अझै परमेश्‍वरका वचनहरू खाने र पिउने गर्न सक्ने भए पनि, तिनीहरू परमेश्‍वरले मानिसहरूलाई न्याय र खुलासा गर्न वचनहरू बोल्नुभएको सुन्‍नेबित्तिकै भाग्छन्, कि चाहिँ तिनीहरू हतारहतार बहाना बनाउँछन् र आफूलाई ढाकछोप गर्न कुनै सम्झौताको उपाय खोज्छन्। तिनीहरू आफूलाई लुकाउन, अनि टार्न र जोगिन सक्दो प्रयास गर्छन्, यसका साथै आफ्ना हृदयमा निरन्तर परमेश्‍वरविरुद्ध लडाइँ गर्छन्। तिनीहरू आफूले गर्ने कामकुरामा परमेश्‍वरका अभिप्रायहरू खोज्दैनन्, न त सत्यता खोजी नै गर्छन्। बरु, तिनीहरू आफूले सत्यता स्वीकार गर्न र गुनासोविना परमेश्‍वरमा समर्पित हुन सक्छु भनेर अझै बढी देखाउन चाहन्छन्, अनि बहानाबाजी र झूटद्वारा सबैको अनुमोदन प्राप्त गर्ने प्रयास गर्छन्। परमेश्‍वर के भन्‍नुहुन्छ, उहाँ त्यस्ता मानिसहरूबाट के माग गर्नुहुन्छ, र उहाँ त्यस्ता मानिसहरूलाई कसरी मूल्याङ्कन र परिभाषित गर्नुहुन्छ भन्‍ने कुराका हकमा भन्दा, तिनीहरू त्यस्ता कुराहरूबारे वास्ता गर्दैनन् र त्यसबारे जान्न चाहँदैनन्। परमेश्‍वर को हुनुहुन्छ भन्‍नेबारे तिनीहरूलाई हृदयमा स्पष्टसित थाहै हुँदैन, तर त्यो सबै कल्पना र मूल्याङ्कन मात्रै हुन्छ। परमेश्‍वरले तिनीहरूको धारणाविपरीत कुनै कुरा गर्नुहुँदा, तिनीहरू त्यसको हृदयबाटै निन्दा गर्छन्। तिनीहरूले परमेश्‍वरमा विश्‍वास गर्छु भनेर भने पनि, तिनीहरूको हृदयभरि शङ्का हुन्छ। यो मानिसहरूको दुष्ट स्वभाव हो।

कतिपय ख्रीष्टविरोधी प्रायजसो परमेश्‍वरलाई जाँच्ने प्रयास गर्छन्। तिनीहरू एक कदम अघि बढ्छन्, परिस्थिति नियाल्छन्, त्यसपछि अर्को कदम चाल्छन्; सरल शब्दमा भन्दा, तिनीहरूमा “पर्ख र हेर” भन्‍ने मनोवृत्ति हुन्छ भनेर भन्‍न सकिन्छ। “पर्ख र हेर” को अर्थ के हो? म तिमीहरूलाई एउटा उदाहरण दिन्छु। उदाहरणका लागि, कसैले आफ्नो जागिर छोडेपछि परमेश्‍वरसामु यसो भन्दै प्रार्थना गर्छ, “हे परमेश्‍वर, अब मसँग जागिर छैन। भविष्यमा तपाईँले मलाई आर्थिक सहयोग दिनुहुनेछ भन्ने आशा छ। म सबै कुरा तपाईंका हातमा सुम्पन्छु। म आफ्नो जीवन तपाईंमा समर्पित गर्छु।” प्रार्थना गरिसकेपछि, ऊ परमेश्‍वरले उसलाई कुनै कुराको आशिष् दिनुहुन्छ कि दिनुहुन्न, उहाँ तिनीहरूलाई कुनै अलौकिक प्रकाश वा ठूलो अनुग्रह दिनुहुन्छ कि दिनुहुन्न, आफूले संसारमा आफ्नो काम गर्दाभन्दा कम्तीमा पनि बढी कुरा र बढी आनन्द प्राप्त गर्छ कि गर्दैन भनेर हेर्न पर्खन्छ। यो त उसले परमेश्‍वरलाई जाँच्नु हो। यो प्रार्थना र समर्पण के हो? (यो लेनदेन हो।) के यस लेनदेनमा दुष्ट स्वभाव छैन र? (छ।) उसको शैली भनेको अझै बहुमूल्य योगदानलाई आकर्षित गर्न अलिकति लोभ्याएर कामकुरालाई अगाडि बढाउँदै परमेश्‍वरबाट अनुग्रह र आशिष् माग्नु हो—तिनीहरूको उद्देश्य यही हो। कसैले भन्छ, “चीनमा अवस्था अत्यन्तै भयानक छ। ठूलो रातो अजिङ्गरले मानिसहरूलाई पक्राउ गर्ने अवस्था झन्-झन् खराब हुँदै गइरहेको छ। दुई जना मानिस भेला हुनुसमेत खतरनाक हुन्छ, चार जनाको परिवार भेलामा बस्नुसमेत खतरनाक हुन्छ। चीनको यस्ता परिस्थितिमा परमेश्‍वरमा विश्‍वास गर्नु एकदमै खतरनाक कुरा हो। यदि साँच्‍चै केही गलत भयो भने, के हामीले अझै पनि मुक्ति पाउनेछौँ? के हामीले व्यर्थमा विश्‍वास गरेका हुँदैनौँ र?” तिनीहरू यस्तो सोच्न थाल्छन्, “मैले देश छोड्ने उपाय सोच्नुपर्छ। पहिले परिस्थिति राम्रो हुँदा, म ऐसआरामको लालसा गर्थेँ र चीन छोड्न चाहन्नथेँ। आफ्नो परिवारसँगै भेला हुनु निकै राम्रो लाग्थ्यो, र मैले परमेश्‍वरमा विश्‍वास गरेर आशिष्‌हरू पनि प्राप्त गर्न सकेको थिएँ; यो त दुवै हातमा लड्डु भनेजस्तो थियो। अहिले परिस्थिति खराब छ, विपत्तिहरू आएका छन्, र मैले तुरुन्तै चीन छोड्नैपर्छ। म देश छोडिसकेपछि पनि आफ्नो कर्तव्य निभाउन सक्छु, र आफ्‍नो कर्तव्य पूरा गरेर आशिष्‌हरू प्राप्त गर्ने मौका पाउनेछु।” अन्तमा, तिनीहरू देशबाट भाग्छन्। यो के हो? यो अवसरवाद हो। सबै जना नापजोख गर्ने हुन सक्छन्, र सबैमा लेनदेनको मानसिकता हुन्छ—के यो दुष्टता होइन र? के तिमीहरूबीच यस्ता मानिसहरू छन्? तिनीहरू मनमनै भन्छन्, “यदि मैले संसारमा धम्की पाएँ भने, मेरा आमाबुबा र परिवारले मलाई सुरक्षा दिन सक्छन्। यदि मलाई परमेश्‍वरमाथिको आफ्नो विश्‍वासका कारण पक्राउ गरियो भने, के परमेश्‍वरले मलाई सुरक्षित राख्‍नुहुनेछ? त्यो कुरा निश्‍चित रूपमा थाहा पाउन गाह्रो छ जस्तो देखिन्छ। त्यसोभए, मैले यो कुरा निश्‍चित रूपमा थाहा पाउन सक्दिनँ भने के गर्नुपर्छ? मेरा आमाबुबाले अवश्य नै मलाई सुरक्षा दिन सक्‍नेछैनन्। कुनै व्यक्तिलाई परमेश्‍वरमाथिको आफ्नो विश्‍वासका कारण पक्राउ गरिँदा, साधारण मानिसहरूले उसलाई उद्धार गर्न सक्दैनन्, र यदि मैले ठूलो रातो अजिङ्गरको हातको क्रूर यातना र कष्टहरू सहन सकिनँ र म यहूदा बनेँ भने, के मेरो सानो जीवन बरबाद हुनेछैन र? मैले देश छोडेर विदेशमा परमेश्‍वरमा विश्‍वास गर्नु नै राम्रो हुन्छ।” के यस्तो सोच्ने कोही छ? अवश्य नै छ, होइन र? त्यसोभए, यसो भन्‍ने कोही छ, “तपाईं हामीलाई निन्दा गर्नुहुन्छ, तर हामीले त्यस्तो सोचेका छैनौँ”? यस्ता मानिसहरू अवश्य नै अल्पसंख्यमा छैनन्, र समय बित्दै जाँदा तैँले देख्‍नेछस् र बुझ्नेछस्।

ख्रीष्टविरोधीहरूको दुष्टताका मुख्य विशेषताहरू केके हुन्? पहिलो हो, तिनीहरू सकारात्मक कुराहरू स्वीकार गर्दैनन्, सत्यता भन्‍ने कुरा छ भनेर स्विकार्दैनन्, र आफ्ना विधर्मी भ्रम र दुष्ट नकारात्मक कुराहरूलाई सत्यता ठान्छन्—यो ख्रीष्टविरोधीहरूको दुष्टताको एउटा प्रकटीकरण हो। उदाहरणका लागि, कतिपय मानिस यसो भन्छन्, “आफ्नो खुसी आफ्नै हातमा हुन्छ” र “शक्तिद्वारा मात्रै सबै कुरा प्राप्त गर्न सकिन्छ”—यो ख्रीष्टविरोधीहरूको तर्क हो। तिनीहरू शक्ति छ भने तिनीहरूलाई लोलोपोतो र चापलुसी गर्ने, तिनीहरूलाई उपहार दिने र तिनीहरूको चाकरी गर्ने मानिसहरू, साथै हैसियतका सबै प्रकारका फाइदा र सबै प्रकारका आनन्द प्राप्त हुन्छ भन्‍ने ठान्छन्; तिनीहरू अबदेखि कसैको अरनखटन वा नेतृत्वमा बस्नु पर्दैन, र आफूले अरूलाई डोऱ्याउन पाउँछु भन्‍ने ठान्छन्—यो तिनीहरूको मुख्य प्राथमिकता हो। तिनीहरूले यसरी हिसाबकिताब गर्ने कुरा तँलाई कस्तो लाग्छ? के यो दुष्टता होइन र? (हो।) ख्रीष्टविरोधीहरू सत्यताको सट्टा आफ्नो शैतानी तर्क र विधर्मी भ्रमहरू प्रयोग गर्छन्—यो तिनीहरूको दुष्टताको एउटा पक्ष हो। सर्वप्रथम, तिनीहरू सत्यता स्वीकार गर्दैनन्, सकारात्मक कुराहरू छन् भनेर स्विकार्दैनन्, र सकारात्मक कुराहरूको सहीपनलाई स्वीकार गर्दैनन्। त्यसबाहेक, कतिपय मानिसले यस संसारमा सकारात्मक र नकारात्मक कुराहरू छन् भनेर स्वीकार गरे पनि, सकारात्मक कुरा र सत्यताको अस्तित्वलाई कसरी लिन्छन्? तिनीहरू अझै पनि त्यसलाई प्रेम गर्दैनन्, तिनीहरूले छनौट गर्ने जीवन र परमेश्‍वरप्रतिका विश्‍वासमा हिँड्ने मार्ग नकारात्मक नै रहिरहन्छ र त्यो सत्यतासँग बाझिन्छ। तिनीहरू आफ्ना हितहरूको मात्रै रक्षा गर्छन्। सकारात्मक कुरा भए पनि नकारात्मक कुरा भए पनि, त्यसले तिनीहरूका हितको रक्षा गर्न सक्छ भने, त्यो ठिकै हो, त्यो सर्वोत्कृष्ट हुन्छ। के यो दुष्ट स्वभाव होइन र? अर्को पक्ष पनि छ: दुष्ट सार भएका यस्ता मानिसहरू जन्मजातै परमेश्‍वरको नम्रता र गुप्तपन, उहाँको विश्‍वासीपन र भलाइलाई तिरस्कार गर्ने हुन्छन्; तिनीहरू जन्मजातै यी सकारात्मक कुराहरूलाई तिरस्कार गर्छन्। उदाहरणका लागि, मलाई हेर त: के म अत्यन्तै साधारण छैनँ र? म साधारण व्यक्ति हुँ, किन तिमीहरू यसो भन्‍ने आँट गर्दैनौ? म आफै साधारण छु भनेर स्वीकार गर्छु। मैले आफूलाई कहिल्यै असाधारण वा महान् ठानेको छैनँ। म त केवल साधारण व्यक्ति हुँ; मैले यस तथ्यलाई सधैँ स्वीकार गरेको छु र म यस तथ्यलाई सामना गर्ने आँट गर्छु। म महाव्यक्ति वा कुनै महान् व्यक्ति बन्‍न चाहन्नँ—त्यो कति थकाइलाग्दो कुरा हुनेथियो! कतिपय मानिस मलाई अर्थात् यो साधारण व्यक्तिलाई तुच्छ ठान्छन् र सधैँ मेरा बारेमा धारणाहरू राख्छन्। परमेश्‍वरमा साँचो विश्‍वास गर्ने मानिसहरू मेरो अघि आउँदा, म बाहिरी रूपमा जस्तो देखिए पनि, तिनीहरू अझै पनि केही भक्तिभावले आउँछन्। त्यसबाहेक, कतिपय मानिसले मसँग अत्यन्तै शिष्टतासाथ कुरा गरे पनि, हृदयमा भने मप्रति तिरस्कारपूर्ण मनोवृत्ति राख्छन्, र म यो कुरा तिनीहरूको बोल्‍ने शैली र शरीरको हाउभाउबाट थाहा पाउन सक्छु। कहिलेकाहीँ तिनीहरूले अत्यन्तै आदरभाव देखाए पनि, मैले तिनीहरूलाई जे भने पनि तिनीहरू “होइन” भनेर जवाफ दिन्छन्, सधैँ मेरो कुरा खण्डन गर्छन्। उदाहरणका लागि, म आज मौसम निकै गर्मी छ भनेर भन्छु, तर तिनीहरू भन्छन्, “अहँ, गरम छैन। हिजो पो निकै गर्मी थियो त।” तिनीहरू मेरो कुरा खण्डन गर्छन्, होइन र? तिनीहरूलाई जे भने पनि, तिनीहरू सधैँ त्यो खण्डन गर्छन्। के यस्ता मानिसहरू छैनन् र? (छन्।) म भन्छु, “आजको खानामा नुन चर्को छ। यसमा नुन धेरै छ कि सोया सस?” अनि तिनीहरू भन्छन्, “कुनै पनि होइन। यसमा चिनी धेरै छ।” मैले जे भने पनि, तिनीहरू त्यो खण्डन गर्छन्, त्यसकारण म अरू केही भन्दिनँ, हामी आपसमा सहमत हुँदैनौँ, र हामी फरक-फरक भाषा बोल्छौँ। त्यसअलावा कतिपय मानिसले मैले परमेश्‍वरप्रतिको विश्‍वासबारे कुरा गरेको सुनेपछि भन्छन्, “तपाईं यस विषयमा कुरा गर्न पोख्त हुनुहुन्छ, त्यसकारण म सुन्‍नेछु।” यदि मैले कुनै बाहिरी कुराबारे थोरै बताएँ भने, तिनीहरू थप सुन्न चाहँदैनन्, मानौँ मलाई बाहिरी कुराबारे केही थाहा छैन। तिनीहरूले मेरो कुरा ध्यान नदिए ठिकै छ, म चुपचाप बस्न चाहन्छु। मलाई कसैले ध्यान दिनु पर्दैन, म आफूले गर्नुपर्ने कुरा मात्रै गर्छु। मेरा आफ्ना जिम्मेवारीहरू छन्, र मेरो आफ्नै जीवन शैली छ। मलाई भन् त, मानिसहरूमा भएका यी मनोवृत्तिहरूले के देखाउँछन्? तिनीहरू म महान् वा सक्षम व्यक्तिजस्तो देखिँदिनँ, र म साधारण व्यक्ति जस्तै बोल्छु र व्यवहार गर्छु भन्‍ने देख्छन्, अनि त्यसकारण सोच्छन्, “तपाईं कसरी परमेश्‍वरजस्तो हुनुहुन्न? मलाई हेर्नुहोस् त। यदि म परमेश्‍वर भएको भए, म सबैभन्दा उहाँजस्तो हुनेथिएँ।” यो परमेश्‍वरजस्तै बन्‍ने वा नबन्‍ने कुरा होइन। म परमेश्‍वरजस्तै बन्‍नुपर्छ भनेर माग गर्ने व्यक्ति तँ नै होस्, मैले कहिल्यै पनि म उहाँजस्तै छु भनेर भनेको छैनँ, र मैले कहिल्यै पनि उहाँजस्तै हुन चाहिनँ; म त आफूले गर्नुपर्ने कुरा मात्रै गर्छु। यदि म कहीँ गएँ र कतिपय मानिसले मलाई चिनेनन् भने, त्यो राम्रो कुरा हो, किनभने त्यसले मलाई समस्याबाट बचाउँछ। हेर् त, प्रभु येशूले त्यो बेला यहूदियामा धेरै कुरा बोल्नुभयो र काम गर्नुभयो, अनि उहाँलाई पछ्याउने चेलाहरूमा जेजस्तो भ्रष्ट स्वभाव भए पनि, उहाँप्रति तिनीहरूको मनोवृत्ति परमेश्‍वरप्रति मानिसको मनोवृत्तिजस्तै थियो—तिनीहरूको सम्बन्ध सामान्य थियो। तैपनि कतिपय मानिसले प्रभु येशूबारे “के उहाँ सिकर्मीका छोरा हुनुहुन्न र?” भने र उहाँलाई लामो समयदेखि पछ्याउने कतिपय मानिसले समेत यो मनोवृत्ति पालिराखे। यो त देहधारी परमेश्‍वरले साधारण, सामान्य मानव बन्दा प्रायजसो सामना गर्ने कुरा हो, र यो सामान्य घटना हो। कतिपय मानिस मलाई पहिलोपटक भेट्दा अत्यन्तै उत्साहित हुन्छन्, र म जाँदा तिनीहरू लम्पसार पर्छन् र रुन्छन्, तर वास्तविक अन्तरक्रियाको बेला यो काम लाग्दैन, र मैले धेरैपटक त्यस्तो कुरा सहनुपर्छ। किन मैले त्यस्तो कुरा सहनुपर्छ? किनभने कतिपय मानिस मूर्ख हुन्छन्, कतिपयलाई सिकाउन सकिँदैन, कतिपय मानिस सेवाकर्ताका रूपमा रहन आवश्यक हुन्छ, र कतिपय चाहिँ कुनै तर्क सुन्दैनन्। त्यसकारण मैले कहिलेकाहीँ कष्ट सहनुपर्छ, र कहिलेकाहीँ निश्‍चित मानिसहरूलाई म मेरो नजिक आउन दिन सक्दिनँ; यी मानिसहरू अत्यन्तै घृणित हुन्छन् र तिनीहरूमा विरोधी स्वभाव हुन्छ। कति विरोधी? उदाहरणका लागि, म एउटा सुन्दर सानो कुकुरलाई देख्छु र भन्छु, “यसलाई पाङ्ग्रे भनेर बोलाऊँ।” अनि यो नामप्रति धेरैजसो मानिसमा कस्तो मनोवृत्ति हुन्छ? यो त नाम मात्रै हो, र मैले नै सुरुमा यो नाम दिएको हुनाले, त्यस कुकुरलाई त्यही नामले बोलाइनेछ; यो एकदमै सामान्य कुरा हो। तर विरोधी स्वभावका कतिपय मानिस त्यसलाई त्यो नामले बोलाउँदैनन्, र भन्छन्, “पाङ्ग्रे कस्तो खालको नाम हो? मैले कुकुरलाई पाङ्ग्रे भनेर बोलाएको पहिले कहिल्यै सुनेको छैनँ। यसलाई त्यो नामले नबोलाऔँ, हामीले यसलाई अङ्ग्रेजी नाम दिनुपर्छ।” म भन्छु, “मलाई अङ्ग्रेजी नामहरू राख्न त्यति आउँदैन, त्यसकारण तिमीहरू नै यसलाई जे नामले बोलाउन मन लाग्छ त्यही भनेर बोलाओ र म तिमीहरूको निर्णय मान्‍नेछु।” किन म तिनीहरूको निर्णय मान्छु? यो सानो कुरा हो, त्यसकारण यसबारे किन तर्क गर्ने? कतिपय मानिस मान्दैनन् र तिनीहरूलाई यस्ता कुराहरूबारे तर्क गर्नैपर्ने हुन्छ। मैले मानेँ भन्दैमा, म आफूले गलत काम गरेको छु भन्‍ने होइन; यो त मैले आफ्नो आचरण र व्यवहार प्रस्तुत गर्ने सिद्धान्त मात्रै हो। म तँसँग तर्क गर्दिनँ भन्दैमा त्यसको अर्थ म तँसँग डराउँछु भन्‍ने होइन। म तर्क गर्दिनँ, तर तँ अविश्‍वासी होस् भन्‍ने मलाई हृदयमा थाहा छ, र म त तँजस्तो व्यक्तिसँग व्यवहार गर्नुभन्दा बरु कुकुरसँग व्यवहार गर्छु। मैले आफ्नो जिउने वृत्तभित्र अन्तरक्रिया गर्नैपर्ने कतिपय मानिसबाहेक, मैले उठबस गर्नुपर्ने मानिसहरू विश्‍वासी दाजुभाइ-दिदीबहिनी, परमेश्‍वरको घरका मानिस हुन्—यो मेरो सिद्धान्त हो। म एक जना गैरविश्‍वासीसँग पनि अन्तरक्रिया गर्दिनँ; मैले यसो गर्नु पर्दैन। तैपनि, यदि परमेश्‍वरका घरमा उहाँको घरप्रति मित्रवत् अविश्‍वासीहरू छन् भने, तिनीहरू मण्डलीका मित्र हुन सक्छन्। चाहे तिनीहरूले मण्डलीलाई सहयोग गरून् वा मण्डलीका लागि केही प्रयास गरेर केही मामला सम्हालून्, मण्डलीले तिनीहरूलाई ठाउँ दिन सक्छ, तर म तिनीहरूसँग विश्‍वासी दाजुभाइ-दिदीबहिनीहरूलाई जस्तो व्यवहार गर्नेछैनँ; म आफ्ना काममा एकदमै व्यस्त छु र यस्ता मामलाहरू सम्हाल्ने समय मसँग छैन। परमेश्‍वरमा धेरै वर्षदेखि विश्‍वास गरेका कतिपय मानिसमा परमेश्‍वरको काम, देहधारी परमेश्‍वर, र उहाँले मानिसहरूलाई मुक्ति दिने कुराबारे केही अवधारणा हुनुपर्छ, तैपनि तिनीहरूमा परमेश्‍वरको डर मान्ने हृदय पटक्‍कै हुँदैन। तिनीहरू ठ्याक्कै गैरविश्‍वासीजस्तै हुन्छन् र पटक्‍कै परिवर्तन भएका हुँदैनन्। मलाई भन् त, यी मानिसहरू कस्ता चीज हुन्? तिनीहरू प्राकृतिक रूपमा जन्मेका दियाबलस, परमेश्‍वरका शत्रु हुन्। जब शैतान र दियाबलसहरूसँग कुनै व्यक्तिको सङ्गत गहिरिन्छ, तब त्यो सब सङ्कष्ट र विपत्ति बन्छ।

तिमीहरू सबैले आफ्नो दैनिक जीवनबाट के अनुभव गर्न सक्छौ भने, तिमीहरू मानिसहरूको जुन समूहमा आबद्ध भए पनि, तिमीहरूलाई मन नपराउने कोही न कोही व्यक्ति सधैँ हुनेछ, र तिनीहरूलाई नचिढ्याए पनि वा बेखुस नतुल्याए पनि, तिनीहरूले तिमीहरूबारे खराब कुरा भन्‍नेछन्, तिमीहरूको आलोचना र निन्दा गर्नेछन्। के भयो भन्‍ने तँलाई थाहा हुँदैन, तैपनि तिनीहरू तँलाई मन पराउँदैनन्, तिनीहरूसँग तेरो ठ्याक मिल्दैन र तिनीहरू तँलाई धम्काउन चाहन्छन्—यहाँको अवस्था के हो? तैँले तिनीहरूलाई बेखुस तुल्याउन के गरेको छस् भन्‍ने तँलाई थाहा हुँदैन, तर कुनै अज्ञात कारणले तँलाई तिनीहरू धम्काउँछन्। के यस्ता दुष्ट मानिसहरू हुन्छन्? (हुन्छन्।) तिनीहरू तेरा विरोधी हुन् र तिनीहरूलाई त्यसरी मात्रै व्याख्या गर्न सकिन्छ। तैँले तिनीहरूसँग अन्तरक्रिया गर्नुअघि नै, तिनीहरू तुरुन्तै तँलाई घृणा गर्छन् र तँलाई कसरी हानि गर्न सकिन्छ भनी विचार गर्छन्—के तिनीहरू तेरा कट्टर विरोधी होइनन् र? (हजुर, हो।) के कट्टर विरोधीसँग तेरो ठ्याक मिल्न सक्छ? के तिमीहरू एउटै मार्गमा हिँड्न सक्छौ? निश्चय नै सक्दैनौ। त्यसोभए के तँ त्यस्ता मानिसहरूसँग झगडा र तर्क गर्छस्? (अहँ, म तिनीहरूसँग तर्क गर्दिनँ।) किन गर्दैनस्? किनभने तिनीहरू कुनै तर्क सुन्दैनन्। कतिपय मानिस सकारात्मक कुरा, सही कुरा, मानवजातिमाझको तुलनात्मक रूपमा असल कुराहरू, अर्थात् मानिसहरूले तृष्णा गर्ने र मन पराउने सकारात्मक कुराहरूप्रति भित्रैदेखि वितृष्ण राख्छन् र घृणा पाल्छन्; यस्ता मानिसहरूमा हुने एउटा स्पष्ट स्वभाव दुष्टता हो—तिनीहरू दुष्ट मानिस हुन्। उदाहरणका लागि, कुनै पुरुष प्रेमिका खोज्न जान्छ र सोच्छ, “उनी कुरूप भए पनि सुन्दर भए पनि, सद्गुणी र असल छिन्, अनि जीवनमा अघि बढ्न सक्छिन् भने, त्यो पर्याप्त हुन्छ। विशेष गरी मानवता र विश्‍वास भएको महिलाका हकमा भन्दा, म धनी होस् वा गरिब, कुरूप होस् वा सुन्दर, वा म बिरामी भए पनि, उनी मसँग रहन पूर्ण रूपमा कटिबद्ध हुनेछिन्।” शिष्ट मानिसहरू प्रायः यस्तो दृष्टिकोण राख्छन्। कस्तो प्रकारका मानिसहरू यस्तो दृष्टिकोण मन पराउँदैनन् वा अनुमोदन गर्दैनन्? (दुष्ट मानिसहरू।) त्यसोभए मलाई भन् त, दुष्ट मानिसहरू कस्तो दृष्टिकोण राख्छन्? यी वचनहरू सुन्दा तिनीहरू कस्तो प्रतिक्रिया जनाउँछन्? तिनीहरूले यसो भन्दै तेरो उपहास गर्छन्, “मूर्ख। हामी कुन युगमा छौँ? अनि तँ चाहिँ त्यस्तो व्यक्ति खोजिरहेको छस्? तैँले धनी र सुन्दर महिला खोज्नुपर्छ!” साधारण पुरुषहरू सुशील र सद्गुणी महिलाहरूलाई विवाह गर्छन् र तिनीहरू एकजुट र सुखी परिवार बनेर सुहाउँदो र उचित जीवन जिउँछन्; तिनीहरू जीवनमा आफूलाई आचरणमा ढाल्छन्। के दुष्ट मानिसहरू यसरी विचार गर्छन्? (गर्दैनन्।) तिनीहरू भन्छन्, “अहिले यस संसारमा, यदि कुनै पुरुषसँग १० जना वा त्यसभन्दा बढी प्रेमिका र धेरै श्रीमती छैनन् भने के उसलाई पुरुष भन्‍न मिल्छ? यदि उसलाई पुरुष भन्न मिल्दैन भने, त्यो जीवन बेकार हो!” तिनीहरू सबै यही दृष्टिकोण राख्छन्। तँ तिनीहरूलाई “सुशील, सद्गुणी, र असल महिला, विशेष गरी मानवता र विश्‍वास भएकी महिला खोज” भनेर भन्छस्, तर के यो तिनीहरूलाई स्वीकार्य हुन्छ? (हुँदैन।) तिनीहरू तँलाई यसो भन्दै उपहास गर्छन् “तँ कति मूर्ख! अहिले संसारमा कसैले पनि अरूका मामलामा टाउको दुखाउँदैन, सबै जना स्वतन्त्र र मुक्त रूपमा जिउँछन्। विशेष गरी जब तँ चीन छोडेर पश्‍चिमी देशमा जान्छस्, तब कसैको अरनखटन र धम्कीविना झनै स्वतन्त्र हुन्छस्। किन तँ आफूसँग यति कठोर हुन्छस्? तँ साह्रै मूर्ख होस्!” तिनीहरूले राख्ने दृष्टिकोण यही हो। त्यसोभए, तैँले तिनीहरूलाई सकारात्मक कुरा, सत्यता र इन्साफसँग सम्बन्धित मानिसका सबैभन्दा अद्भुत सकारात्मक कुराहरूबारे बताउँदा तिनीहरूलाई कस्तो लाग्छ? तिनीहरू छिछिदुरदुर गर्छन् र तँलाई हृदयमा सराप्छन्। तिनीहरूलाई तँ यस्तो व्यक्ति होस् भन्‍ने थाहा भएपछि, तिनीहरूको हृदय तँदेखि सतर्क हुनेछ, र तिनीहरू तँदेखि जोगिनेछन्। उस्तै प्रकारका नहुने मानिसहरू एउटै मार्ग पछ्याउँदैनन्। तँ तिनीहरूजस्ता मानिसहरूलाई छिछिदुरदुर गर्छस्, र तिनीहरू हृदयमा तँजस्ता मानिसहरूलाई तुच्छ ठान्छन् भन्ने कुरा थाहा हुन्छ। तिनीहरू आफू कति राम्रा फेसनदार लुगा लगाएर अरूसँग अल्लारिएर हिँड्छन् भन्‍नेबारे तँसँग कुरा गर्न चाहँदैनन्। तिनीहरूलाई तैँले तिनीहरूसँग सत्यतामा सङ्गति गर्नेछस् र तिनीहरूलाई सही मार्ग पछ्याउन लगाउने प्रयास गर्नेछस् भन्‍ने डर लाग्छ, र तिनीहरू अति नै छिछिदुरदुर गर्छन्; अर्को शब्दमा भन्दा, तिनीहरू भित्री मनमा सबै सकारात्मक कुराहरूलाई तुच्छ ठान्छन्। त्यसकारण, यदि तिमीहरूले सुसमाचार प्रचार गर्ने क्रममा त्यस्ता मानिसहरूलाई भेट्यौ भने, तिनीहरूलाई प्रचार गर्नु हुँदैन। तैँले प्रचार गरेर तिनीहरूले विश्‍वास गरे पनि, तिनीहरू अझै पनि ख्रीष्टविरोधी नै हुन् र तिनीहरूले मुक्ति पाउन सक्दैनन्। किन तिमीहरू यहाँ बसेर मेरो प्रवचन सुन्न सक्छौ? के यो तिमीहरूमा थोरै भए पनि सत्यतालाई प्रेम गर्ने हृदय भएकाले होइन र? मैले तिमीहरूसँग कुरा गर्दै गर्दा, यदि तिमीहरूमा पवित्र आत्माले काम गरेको छ भने, तिमीहरू हृदयमा उत्प्रेरित र प्रोत्साहित हुनेछौ, अनि तिमीहरूले इन्साफ, सत्यता, र मुक्ति पछ्याउनका लागि आफूलाई अर्पण गर्न, कष्ट भोग्‍न, र आफूलाई समर्पित गर्न चाहनेछौ। ती दुष्ट व्यक्तिहरूलाई कसैले इन्साफ, सत्यता, र परमेश्‍वरका लागि आफूलाई समर्पित गर्नेबारे कुरा गरेको सुन्नेबित्तिकै यी शब्दहरू खोक्रा छन्, ती नारा हुन्, ती बुझ्न नसकिने कुरा हुन् भन्‍ने लाग्छ, र तिनीहरू त्यस्ता मानिसहरूलाई भेदभाव गर्छन्। त्यसकारण, तिमीहरूले यी दुष्ट मानिसहरूलाई भेट्दा, तिनीहरूसँग कुनै कुरामा सङ्गति नगर, तिमीहरू तिनीहरूजस्ता मानिस होइनौ, त्यसकारण आफूलाई टाढा राख। मैले त्यस्ता मानिसहरूलाई भेट्दा र तिनीहरूमा मेरा बारेमा यस्तो मनोवृत्ति छ र तिनीहरूले त्यस्ता शैलीमा बोल्छन् भन्‍ने देख्दा, के मैले तिनीहरूलाई काटछाँट गरेर भाषण दिनुपर्छ? (अहँ, त्यसो गर्नु पर्दैन।) यसो गर्नु आवश्यक छैन, तिनलाई ध्यान दिनु पर्दैन, तिनीहरूलाई प्रतिक्रिया दिनु पर्दैन। के तँ तिनीहरूलाई प्रतिक्रिया दिएर परिवर्तन गर्न सक्छस्? तँ तिनीहरूलाई परिवर्तन गर्न सक्दैनस्। तिनीहरूलाई एकातिर पन्छाएर त्यहीँ छोड्; यस्ता मानिसहरू परमेश्‍वरप्रतिको आफ्ना विश्‍वासमा लामो समयसम्म टिक्न सक्दैनन्। एक: तिनीहरू सत्यतालाई प्रेम गर्दैनन्; दुई: तिनीहरू सकारात्मक कुराहरूलाई छिछिदुरदुर गर्छन्; तीन: तिनीहरू परमेश्‍वरलाई भेदभाव गर्छन्, परमेश्‍वरको स्वभाव र उहाँबारेका प्रिय सबै कुरालाई सबैभन्दा कम आदरको र सबैभन्दा तिरस्कृत ठान्छन्—यी कुराहरूले तिनीहरूलाई परमेश्‍वरले कहिल्यै पनि मुक्ति दिनुहुनेछैन भनेर निर्धारित गर्छन्। त्यस्ता मानिसहरू जहाँ भए पनि, तिनीहरू निष्कपट भए पनि वा विश्‍वासघाती भए पनि, तिनीहरूमा यी प्रकटीकरणहरू हुनुले तिनीहरूको स्वभावमा पक्कै पनि केही दुष्टता छ भन्‍ने कुरा निर्धारित गर्छ।

जहाँ कुनै ख्रीष्टविरोधीले प्रभुत्व जमाउँछ, त्यहाँ मण्डली जीवन र परमेश्‍वरका चुनिएका मानिसहरूले आफ्नो कर्तव्य निर्वाह गरेर हासिल गरेका नतिजाहरू असल हुनेछैनन्, अनि परमेश्‍वरको घरका काममा रोकावट हुनेछ, त्यसकारण यदि ख्रीष्टविरोधीहरूलाई तह लगाइएन र निष्कासित गरिएन भने, मण्डलीका काममा ठूलो घाटा हुनेछ र परमेश्‍वरका चुनिएका धेरै मानिसलाई हानि पुग्नेछ! झूटा अगुवाहरूले मुख्यतः वास्तविक काम गर्न सक्दैनन्, र जब तिनीहरू केही सामान्य मामलाहरू सम्हाल्छन्, तब ढिलो प्रगति गर्छन् र प्रभावकारी हुँदैनन्। त्यसबाहेक, तिनीहरूलाई सत्यता पछ्याउने असल क्षमताका असल मानिसहरूलाई कसरी संवर्धन र प्रयोग गर्ने भनेर थाहा हुँदैन। अनि ख्रीष्टविरोधीहरूबारे के भन्‍ने? जब कुनै ख्रीष्टविरोधीले प्रभुत्व जमाउँछ, तब आफ्नो ख्याति, प्राप्ति, र हैसियतको खातिर मात्रै कामकुरा गर्छ, उसले वास्तविक काम पटक्कै गर्दैन, र सिधै मण्डलीका काममा बाधा र अवरोध पुऱ्याउँछ—ख्रीष्टविरोधीहरू निश्‍चित रूपमा विनाशकारी कार्यमा संलग्‍न हुन्छन् र तिनीहरू शैतानभन्दा फरक हुँदैनन्। यदि ख्रीष्टविरोधीले सत्यतालाई प्रेम गर्ने र पछ्याउने कतिपय मानिसलाई देख्यो भने, उसलाई असहज लाग्छ। यो असहजता कहाँबाट आउँछ? यो तिनीहरूको दुष्ट स्वभावबाट आउँछ, अर्थात्, तिनीहरूका प्रकृतिमा इन्साफ, सकारात्मक कुरा, सत्यतालाई घृणा गर्ने, र परमेश्‍वरको विरोध गर्ने दुष्ट स्वभाव हुन्छ। त्यसकारण, तिनीहरूले कुनै व्यक्तिले सत्यता पछ्याएको देख्दा, भन्छन्, “तिमी त्यति शिक्षित र त्यति हेर्न लायक छैनौ, तैपनि खुब सत्यता पछ्याउँछौ।” यसले कस्तो मनोवृत्तिलाई देखाउँछ? यो तिरस्कार हो। उदाहरणका लागि, कतिपय दाजुभाइ-दिदीबहिनीहरूमा केही प्रतिभा वा विशेष सिप हुन्छ र उनीहरू सम्बन्धित कर्तव्य पूरा गर्न चाहन्छन्। वास्तवमा, तिनीहरूका विभिन्‍न अवस्थाका सन्दर्भमा यो उपयुक्त कुरा हो, तर ख्रीष्टविरोधीहरू त्यस्ता दाजुभाइ-दिदीबहिनीहरूलाई कस्तो व्यवहार गर्छन्? तिनीहरू हृदयमा सोच्छन्, “यदि तिमी यो कर्तव्य निर्वाह गर्न चाहन्छौ भने तिमीले सुरुमा मलाई चेपारो घसेर मेरो गुटको मान्छे बन्‍नुपर्छ, त्यसपछि मात्रै म तिमीलाई यो कर्तव्य निर्वाह गर्न अनुमति दिनेछु। नत्र भने, सपना देखेर बस!” के ख्रीष्टविरोधीहरू यसरी नै व्यवहार गर्दैनन् र? किन ख्रीष्टविरोधीहरू परमेश्‍वरमा सच्चा विश्‍वास गर्ने, केही इन्साफको बोध गर्ने र केही मानवता हुने, अनि सत्यता पछ्याउन केही प्रयास गर्ने मानिसहरूलाई यति छिछिदुरदुर गर्छन्? किन तिनीहरू सधैँ त्यस्ता मानिसहरूविपरीत हुन्छन्? जब तिनीहरू सत्यता पछ्याउने र राम्रो व्यवहार गर्ने, कहिल्यै नकारात्मक नहुने र दयालु अभिप्राय भएका मानिसहरू देख्छन्, तब तिनीहरूलाई असहज लाग्छ। ख्रीष्टविरोधीहरू निष्पक्ष रूपमा काम गर्ने, सिद्धान्तअनुसार आफ्नो कर्तव्य निर्वाह गर्न सक्‍ने, सत्यता बुझेपछि अभ्यास गर्न सक्‍ने मानिसहरूलाई देख्दा एकदमै रिसाउँछन्, ती मानिसहरूलाई सास्ती दिने उपाय सोच्दै आफ्नो दिमाग खियाउँछन्, र तिनीहरूका लागि परिस्थिति कठिन बनाउने प्रयास गर्छन्। यदि कसैले ख्रीष्टविरोधीको प्रकृति सार, कपट र दुष्टतालाई छर्लङ्गै देख्यो अनि उसको खुलासा र रिपोर्ट गर्न चाह्यो भने, त्यो ख्रीष्टविरोधीले के गर्नेछ? ख्रीष्टविरोधीले आफ्नो आँखाको यो कसिङ्गर र शरीरमा बिजेको काँडा हटाउन सक्ने हरउपाय सोच्नेछ अनि दाजुभाइ-दिदीबहिनीहरूलाई यस व्यक्तिलाई इन्कार गर्न उक्साउनेछ। कुनै साधारण दाजुभाइ-दिदीबहिनीका मण्डलीमा प्रतिष्ठा र हैसियत हुँदैन; उनीहरूले यस ख्रीष्टविरोधीलाई केही खुट्ट्याएका मात्रै हुन्छन् र उनीहरू यस ख्रीष्टविरोधीका निम्ति कुनै खतरा हुँदैनन्। त्यसोभए किन ख्रीष्टविरोधी उनीहरूलाई कहिल्यै मन पराउँदैन र उनीहरूलाई आफ्नो आँखाको कसिङ्गर र शरीरमा बिजेको काँडा ठान्छ? यो व्यक्ति कसरी ख्रीष्टविरोधीका मार्गमा हुन्छ? किन ख्रीष्टविरोधीले त्यस्ता मानिसहरूलाई ठाउँ दिन सक्दैन? किनभने ख्रीष्टविरोधीभित्र दुष्ट स्वभाव हुन्छ। ऊ सत्यता वा सही मार्ग पछ्याउने मानिसहरूलाई सहन सक्दैन। ऊ सही मार्ग पछ्याउन चाहने जोकोहीविरुद्ध आफूलाई खडा गर्छ र जानाजानी तेरा लागि परिस्थिति कठिन बनाउँछ, र तँलाई हटाउने उपाय सोच्दै आफ्नो दिमाग खियाउँछ, अन्यथा उसले तँ नकारात्मक र कमजोर बनोस् भनेर तँलाई दमन गर्नेछ, वा उसले अरूले तँलाई इन्कार गरून् भनेर तेरो कमजोरीको फाइदा उठाएर त्यसलाई चारैतिर फैलाउनेछ, त्यसपछि ऊ खुसी हुन्छ। यदि तैँले त्यसको कुरा सुनिनस् वा उसको कुरा मानिनस्, र सत्यता पछ्याइरहिस्, सही मार्ग पछ्याइस्, अनि असल व्यक्ति बनिस् भने, उसलाई हृदयमा अप्ठ्यारो हुन्छ, र तैँले आफ्नो कर्तव्य निर्वाह गरेको देखेर ऊ व्याकुल र असहज हुन्छ। यो के भएको हो? के तैँले उसलाई नाराज बनाएको हुन्छस्? अहँ, बनाएको हुँदैनस्। तैँले उसलाई केही नगरेको वा उसका हितमा कुनै हानि नगरेको भए पनि किन ऊ तँलाई त्यस्तो व्यवहार गर्छ? यसले यस्तो कुरा अर्थात् ख्रीष्टविरोधीहरूको प्रकृति दुष्ट छ, र तिनीहरू भित्री रूपमै इन्साफ, सकारात्मक कुरा, र सत्यताको विरोध गर्छन् भन्‍ने कुरालाई मात्रै देखाउँछ। यदि तैँले उसलाई वास्तवमा के भएको भनेर सोधिस् भने, उसलाई त्यो थाहासमेत हुँदैन; उसले जानाजानी तेरा लागि परिस्थिति गाह्रो मात्र बनाउँछ। यदि तैँले एउटा तरिकामा काम गर्न भनिस् भने, उसले अर्को तरिकाले नै गर्नुपर्छ; यदि तैँले फलानो व्यक्ति ठिक छैन भनिस् भने, ऊ त्यो व्यक्ति राम्रो छ भन्छ; यदि तैँले यो सुसमाचार प्रचार गर्ने राम्रो तरिका हो भनिस् भने, उसले त्यो खराब तरिका हो भन्छ; यदि तैँले परमेश्‍वरमा विश्‍वास गरेको एक-दुई वर्ष मात्रै भएकी एउटी सिस्टर नकारात्मक र कमजोर बनेकी छिन् र उनलाई सहयोग गर्नुपर्छ भनेर भनिस् भने, ऊ भन्छ, “त्यो गर्नु पर्दैन, उनी तिमीभन्दा बलियो छिन्।” छोटकरीमा भन्दा, ऊ सधैँ तेरो विपरीत हुन्छ र जानाजानी तेरो विपरीत कार्य गर्छ। तेरो विपरीत हुनुपछाडि तिनीहरूको सिद्धान्त के हो? के हो भने, तैँले सही भनेको कुरालाई ऊ गलत भन्छ, र तैँले गलत भनेको कुरालाई ऊ सही भन्छ। के उसका कार्यमा कुनै सत्यता सिद्धान्तहरू हुन्छन्? कुनै पनि हुँदैन। ऊ तँलाई मूर्ख बनाउन, तेरो पर्दाफास गर्न, तोड्न, हतोत्साहित पार्न मात्रै चाहन्छ ताकि तैँले आफ्नो शिर उठाउन नसकेस्, तैँले सत्यता पछ्याउन छोडेस्, तँ कमजोर बनेस्, र तैँले अब विश्‍वास नगरेस्, त्यसपछि उसको उद्देश्य पूरा हुन्छ, र उसलाई आफ्नो हृदयमा आनन्द लाग्छ। यो के भएको हो? ख्रीष्टविरोधी प्रकारका मानिसहरूको दुष्ट सार यही हो। यदि तिनीहरूले परमेश्‍वरको प्रशंसा गरिरहेका र उहाँको गवाही दिइरहेका अनि तिनीहरूलाई कुनै ध्यान नदिइरहेका दाजुभाइ-दिदीबहिनीहरूलाई देखे भने, के तिनीहरू खुसी हुन्छन्? अहँ, हुँदैनन्। तिनीहरूलाई कस्तो लाग्छ? तिनीहरूलाई डाह लाग्छ। सामान्यतया, जब मानिसहरू कसैले अर्को व्यक्तिको प्रशंसा गरेको सुन्छन्, तब तिनीहरूको सामान्य प्रतिक्रिया यस्तो हुन्छ, “म पनि निकै राम्रो छु; किन मेरो चाहिँ प्रशंसा नगरिएको?” तिनीहरूमा यस्तो सानो विचार हुन्छ, तर जब तिनीहरू कसैले परमेश्‍वरको गवाही दिएको सुन्छन्, तब सोच्छन्, “उसमा त्यस्तो अनुभव छ र ऊ यस्तो गवाही दिन्छ, र सबैले उसलाई अनुमोदन गर्छन्। उसमा यस्तो बुझाइ छ; ममा किन यस्तो बुझाइ छैन?” तिनीहरू यस व्यक्तिलाई ईर्ष्या र प्रशंसा गर्छन्। ख्रीष्टविरोधीहरूमा निश्‍चित विशेषता हुन्छ: जब तिनीहरू कसैले “यो परमेश्‍वरको काम हो, यो परमेश्‍वरको अनुशासन हो, यी परमेश्‍वरका कार्य, परमेश्‍वरका बन्दोबस्त हुन्, र म समर्पित हुन इच्छुक छु” भन्दै परमेश्‍वरको गवाही दिइरहेको सुन्छन्, तब ख्रीष्टविरोधीहरू दुःखी हुन्छन् र सोच्छन्, “तिमी सबथोक परमेश्‍वरको काम हो भन्छौ। के तिमीले परमेश्‍वरले कुनै कुरामाथि कसरी सार्वभौम राख्‍नुहुन्छ भन्‍ने देखेका छौ? परमेश्‍वर कुनै कुरा कसरी मिलाउनुहुन्छ भनेर के तिमीले महसुस गरेका छौ? मलाई कसरी यसबारे केही थाहा भएन?” एउटा पक्ष के हो भने शैतानले अय्यूबप्रति परमेश्‍वरको अनुमोदनलाई लिएको तरिकाका आधारमा तिनीहरू ठिक शैतानजस्तै हुन्। परमेश्‍वरले कुनै व्यक्तिलाई प्राप्त गर्नुहुँदा, ख्रीष्टविरोधीहरूको मानसिकता शैतानको जस्तै हुन्छ—तिनीहरूमा शैतानको स्वभाव हुन्छ। अर्को पक्ष के हो भने, यदि कसैले सत्यता बुझ्छ र ख्रीष्टविरोधीहरूलाई खुट्ट्याएको छ, अनि ख्रीष्टविरोधीहरूलाई पछ्याउँदैन तर इन्कार गर्छ भने, ख्रीष्ट-विरोधीहरूमा बेकाबु मानसिकता हुन्छ, र तिनीहरू सोच्छन्, “म यो व्यक्तिलाई पटक्‍कै प्राप्त गर्न सक्दिनँ, त्यसैले म उसलाई खतम गर्नेछु!” त्यसकारण, अय्यूबलाई परीक्षाहरू आइपर्दा, परमेश्‍वरले शैतानलाई भन्‍नुभयो, “त्यो तेरै हातमा छ; तर त्यसको जीवन बचा।” यदि परमेश्‍वरले यसो नभन्‍नुभएको भए, के शैतानले कृपा देखाउनेथ्यो? (देखाउनेथिएन।) यो कुरा निश्‍चित छ; त्यसले पटक्‍कै कृपा देखाउनेथिएन।

ख्रीष्टविरोधीहरू सत्यता पछ्याउने र सत्यतालाई प्रेम गर्ने दाजुभाइ-दिदीबहिनीहरूप्रति, केही विश्‍वास भएका र केही बफादारीसाथ आफ्नो कर्तव्य निर्वाह गर्ने मानिसहरूप्रति कस्तो मनोवृत्ति राख्छन्? अनि तिनीहरू परमेश्‍वरको गवाही दिन जीवन अनुभवहरूबारे कुरा गर्ने र दाजुभाइ-दिदीबहिनीहरूसँग प्रायजसो सत्यतामा सङ्गति गर्ने निश्‍चित मानिसहरूप्रति कस्तो मनोवृत्ति राख्छन्? (तिनीहरूलाई डाह र घृणा लाग्छ।) तिनीहरूको मनोवृत्ति केमा निर्भर हुन्छ? यो तिनीहरूको दुष्ट स्वभावमा निर्भर हुन्छ। त्यसकारण, जब तँ तिनीहरूले प्रायजसो कसैलाई कुनै स्पष्ट कारणविना दमन गरेको, कसैलाई घृणा गरेको, र निश्‍चित मानिसहरूलाई कष्ट दिएको देख्छस्, तब तँलाई कुनै ख्रीष्टविरोधीको दुष्ट स्वभाव कसैले पनि परिवर्तन गर्न सक्दैन, र त्यसले गहिरो जरा गाडेको र त्यो उसमा अन्तर्निहित हुन्छ भनेर थाहा हुनेछ। यस कुराबाट, ख्रीष्टविरोधी मानिसहरूले निश्चित रूपमा मुक्ति प्राप्त गर्न सक्दैनन् भन्‍ने कुरा देख्‍न सकिन्छ। तिनीहरू दाजुभाइ-दिदीबहिनीहरूलाई परमेश्‍वरको गवाही दिन दिँदैनन्, त्यसकारण के तिनीहरूले आफै परमेश्‍वरको गवाही दिन सक्छन् त? (सक्दैनन्।) तिनीहरू अरूले परमेश्‍वरको गवाही दिँदा तिनीहरूलाई यति घृणा लाग्छ कि तिनीहरू दाँतसमेत किट्छन्, त्यसैले मलाई भन् त, के तिनीहरू परमेश्‍वरको गवाही दिन सक्छन्? तिनीहरू परमेश्‍वरको गवाही दिन पूर्णतया असमर्थ हुन्छन्। कतिपय मानिस भन्छन्, “त्यो सही होइन, कतिपय ख्रीष्टविरोधी परमेश्‍वरको एकदमै राम्रो गवाही दिन्छन्, र यो सुन्दा दाजुभाइ-दिदीबहिनीहरू रुन्छन्।” यो कस्तो गवाही हो? यो साँचो गवाही हो कि होइन भनेर निर्धारित गर्न यस्तो “गवाही” सुन्नुपर्छ। मानौँ कुनै व्यक्तिको राम्रो जागिर र राम्रो परिवार छ र परमेश्‍वरद्वारा उत्प्रेरित भएर, उसले आफ्नो राम्रो जागिर र परिवार त्याग्छ अनि आफ्नो तनमन परमेश्‍वरमा समर्पित गर्छ; उसलाई हृदयमा दुःख लागे पनि, ऊ सबै कुरा त्याग्छ। दाजुभाइ-दिदीबहिनीहरू उसलाई भन्छन्, “के तपाईंलाई अलिकति पनि कमजोर महसुस भइरहेको छैन?” ऊ जवाफ दिन्छ, “अँ, थोरै भइरहेको छ, तर मैले आफ्नो परिवार र जागिर त्याग्‍न सक्नु भनेको, के त्यो सबै परमेश्‍वरको कार्य होइन र? म दैनिक दुई-तीन हजार, र महिनामा दशौँ हजार कमाउँथेँ, र मसँग धेरै सम्पत्ति थिए। मैले परमेश्‍वरमा विश्‍वास गरेपछि, आफ्नो कर्तव्य निर्वाह गर्न, मैले आफ्नो सम्पत्ति हेरचाह गर्न अरू कसैलाई सुम्पेँ।” अरूले सोध्छन्, “के तपाईंले आफ्नो सम्पत्ति अरू कसैलाई सुम्पेपछि त्यसको व्यवस्थापन गर्नुभएको छैन? के अहिले तपाईंसँग त्यसको कुनै अंश पनि छैन? तपाईंले कसरी आफ्नो सम्पत्ति त्याग्नुभयो?” ऊ जवाफ दिन्छ, “त्यो त परमेश्‍वरको कार्य हो।” के यो अति अस्पष्ट भएन र? (हो।) ती केवल खोक्रा शब्दहरू हुन्। त्यसबाहेक, के उसले आफ्नो आम्दानी कति धेरै थियो भनेर भन्‍नु घमण्ड गर्नु होइन र? किन ऊ यसो भन्छ? ऊ आफूले कति धेरै कुरा त्यागेको छु भनेर गवाही दिइरहेको हुन्छ। के उसले परमेश्‍वरको गवाही दिइरहेको हुन्छ? उसले आफ्नो थोरै “गौरवशाली” इतिहासको, आफूले विगतमा चुकाएको मूल्य र समर्पण गरेको कुराको, आफूले गरेको धेरै समर्पणको, र आफूमा परमेश्‍वरप्रति कुनै गुनासो नभएका सम्बन्धमा गवाही दिइरहेको हुन्छ। के यसको कुनै भागले परमेश्‍वरको गवाही दिन्छ? तैँले यी सबै कुरामा परमेश्‍वरले के गर्नुभएको छ भन्‍ने कुरा देखेको छैनस्, देखेको छस् र? ऊ परमेश्‍वरको गवाही दिन्छ भन्‍ने कुरा साँचो होइन; स्पष्टतया ऊ आफ्नो गवाही दिइरहेको हुन्छ, तैपनि ऊ परमेश्‍वरको गवाही दिइरहेको छु भनेर भन्छ! के यो छल होइन र? ऊ आफ्‍नो गवाही दिन परमेश्‍वरको गवाही दिइरहेको बहाना गर्छ—के यो पाखण्ड होइन र? त्यसोभए किन कतिपय मानिस यो सुन्दा एकदमै भावुक हुन्छन् र रोएको रोएकै गर्छन्? हाम्रा वरपर सबै प्रकारका मूर्खहरू हुन्छन्! कसैले परमेश्‍वरको गवाही दिएको उल्लेख गर्दा, ख्रीष्टविरोधीहरूले आफूले गरेका केही ससाना कुरा, आफूले अर्पण गरेका साना कुराहरू, र आफूलाई समर्पित गर्न बिताएका थोरै समयहरूबारे कुरा नगरी हुन्न, अनि समय बित्दै जाँदा, मानिसहरू ध्यान दिन छोड्छन्, त्यसकारण तिनीहरू भन्नका लागि नयाँ कुराहरू खोज्छन्, र यसरी तिनीहरू आफ्नै गवाही दिन्छन्। यदि कुनै व्यक्ति तिनीहरूभन्दा राम्रो छ र तिनीहरूले भन्दा राम्रो सङ्गति दिन सक्छ, सत्यताबाट केही प्रकाश दिन सक्छ भने, तिनीहरूलाई असहज लाग्छ। के तिनीहरूलाई सत्यताप्रति आफ्नो प्रयास अरूको भन्दा कमजोर भएकाले अनि आफू उत्कृष्ट हुन उत्सुक भएकाले असहज लाग्छ? होइन, तिनीहरू कसैलाई पनि आफूभन्दा असल हुन दिँदैनन्, अरू आफूभन्दा असल भएको सहन सक्दैनन्, र आफू अरूभन्दा असल हुँदा मात्रै खुसी हुन्छन्। के यो दुष्टता होइन र? यदि अरू कोही तँभन्दा असल छ र उसले तैँले भन्दा बढी सत्यता बुझेको छ भने, तैँले ऊबाट सिक्‍नुपर्छ—के यो राम्रो कुरा होइन र? यो सबै जना खुसी हुनुपर्ने कुरा हो। उदाहरणका लागि, मानव इतिहासमा परमेश्‍वरका अनुयायीहरूमध्ये अय्यूब भन्ने व्यक्ति थियो। के यो परमेश्‍वरको छ हजार वर्षे व्यवस्थापन कार्यमा भएको महिमित कुरा थियो कि अनादरपूर्ण कुरा थियो? (यो महिमित कुरा थियो।) यो महिमित कुरा थियो। तैँले यस मामिलाप्रति कस्तो मनोवृत्ति अपनाउनुपर्छ? तँमा कस्तो दृष्टिकोण हुनुपर्छ? तँ परमेश्‍वरप्रति खुसी हुनुपर्छ र उहाँका निम्ति हर्षोल्लास मनाउनुपर्छ, परमेश्‍वरको शक्तिको प्रशंसा गर्नुपर्छ, परमेश्‍वरले महिमा प्राप्त गर्नुभएको छ भनेर प्रशंसा गर्नुपर्छ—यो राम्रो कुरा थियो। यो एकदमै राम्रो कुरा थियो, तैपनि कतिपय मानिसलाई यसप्रति नफरत र तीव्र वितृष्णासमेत लाग्छ। के यो तिनीहरू दुष्ट हुनु होइन र? स्पष्टसित भन्नुपर्दा, यो तिनीहरू दुष्ट हुनु हो, र यो तिनीहरूको दुष्ट स्वभावले गर्दा हुन्छ।

ख्रीष्टविरोधीहरूको स्वभाव दुष्ट हुन्छ; तिनीहरूले सत्यता नस्विकार्ने मात्र होइन, तर परमेश्‍वरको प्रतिरोध गर्न, आफ्नै राज्य स्थापित गर्नसमेत सक्छन्, र तिनीहरू परमेश्‍वरको घोर विरोध गर्छन्—यो दुष्ट स्वभाव हो। के तिमीहरूमा दुष्ट स्वभावहरूबारे कुनै बुझाइ छ? धेरैजसो मानिसलाई ती कसरी खुट्ट्याउने भन्‍ने थाहा हुँदैन होला, त्यसकारण एउटा उदाहरण लिऊँ। कतिपय मानिसहरू सामान्य परिस्थितिहरूमा प्रायः एकदमै सामान्य व्यवहार गर्छन्: तिनीहरू अरूसँग कुरा गर्छन् र अरूसँग अत्यन्तै सामान्य रूपमा अन्तरक्रिया गर्छन्, तिनीहरू सामान्य मानिसजस्तै देखिन्छन् र कुनै नराम्रो काम गर्दैनन्। तैपनि, जब तिनीहरू भेलाहरूमा आउँछन्, परमेश्‍वरका वचनहरू पढ्छन् र सत्यतामा सङ्गति गर्छन्, तब तिनीहरूमध्ये कति जना सुन्न इच्छुक हुँदैनन्, कतिपय निदाउँछन्, कतिपयलाई यस कुराप्रति वितृष्ण लाग्छ र सहन गाह्रो हुन्छ, तिनीहरू यो कुरा सुन्न चाहँदैनन्, र कति जना त थाहै नपाई निदाउँछन् र केही थाहा पाउँदैनन्—यो के भएको हो? कसैले सत्यतामा सङ्गति थाल्दा किन यति धेरै असामान्य घटनाहरू देखिएका? यीमध्ये कति जना असामान्य स्थितिमा हुन्छन्, तर कति जना भने दुष्ट नै हुन्छन्। तिनीहरूलाई दुष्ट आत्मा लागेको हुन्छ भन्‍ने सम्भावनालाई नकार्न सकिँदैन, र कहिलेकाहीँ मानिसहरू यसलाई पूर्ण रूपमा बुझ्न वा स्पष्ट रूपमा खुट्ट्याउन सक्दैनन्। ख्रीष्टविरोधीहरूमा दुष्ट आत्मा हुन्छ। यदि तैँले तिनीहरूलाई किन तिनीहरू सत्यताप्रति वैरभाव राख्छन् भनेर सोधिस् भने, तिनीहरूले सत्यताप्रति वैरभाव राख्दिनँ भनेर भन्छन् र जिद्दी गर्दै त्यो कुरा स्विकार्न मान्दैनन्, तर वास्तवमा तिनीहरूलाई आफूले सत्यतालाई प्रेम गर्दैन भन्‍ने हृदयमा थाहा हुन्छ। जब कसैले पनि परमेश्‍वरका वचनहरू पढिरहेको हुँदैन, तब तिनीहरू अरूसँग सामान्य मानिसहरू जस्तै घुलमिल हुन्छन् र तिनीहरूभित्र के छ भन्‍ने कुरा तँलाई थाहा हुँदैन। तर, कसैले परमेश्‍वरका वचनहरू पढ्दा, तिनीहरू सुन्न चाहँदैनन् र तिनीहरूका हृदयमा छिछिदुरदुर पैदा हुन्छ। तिनीहरूको प्रकृति यसरी उदाङ्गो हुन्छ—तिनीहरू दुष्ट आत्मा हुन्; तिनीहरू यस्ता कुरा हुन्। परमेश्‍वरका वचनहरूले यी मानिसहरूको सार खुलासा गरेका हुन्छन् कि तिनीहरूलाई मर्ममा घोचेका हुन्छन्? कुनै पनि होइन। तिनीहरू भेलाहरूमा सहभागी हुँदा, तिनीहरूले परमेश्‍वरका वचनहरू कसैले पढेको सुन्न चाहँदैनन्—के यो तिनीहरू दुष्ट हुनु होइन र? “दुष्ट हुनु” को अर्थ के हो? यसको अर्थ सत्यता, सकारात्मक कुरा, र सकारात्मक मानिसहरूप्रति कुनै कारणविना वैरभाव राख्नु हो; कारण के हो भन्‍ने तिनीहरूलाई समेत थाहा हुँदैन, तिनीहरूले त्यतिकै त्यस्तो व्यवहार गर्नुपर्छ। दुष्ट हुनु भनेको यही हो र, सामान्य भाषामा भन्नुपर्दा, यो केवल नीच हुनु हो। कतिपय ख्रीष्टविरोधी भन्छन्, “कसैले परमेश्‍वरका वचनहरू पढ्न मात्रै सुरु गर्नुपर्छ र मलाई सुन्न मन लाग्दैन। मैले कसैले परमेश्‍वरको गवाही दिएको सुन्नु मात्रै पर्छ मलाई छिछिदुरदुर गर्न मन लाग्छ, र त्यसको कारणसमेत मलाई थाहा हुँदैन। जब म कसैले सत्यतालाई प्रेम गरेको र पछ्याएको देख्छु, तब म तिनीहरूसँग मिल्न सक्दिनँ, म तिनीहरूविरुद्ध उभिन चाहन्छु, म सधैँ तिनीहरूलाई श्राप दिन, पिठ्यूँपछाडि चोट पुऱ्याउन र बरबाद पार्न चाहन्छु।” यस्तो महसुस हुनुका कारण तिनीहरूलाई समेत थाहा हुँदैन—यो तिनीहरू दुष्ट हुनु हो। यसको वास्तविक कारण के हो? ख्रीष्टविरोधीहरूभित्र सामान्य व्यक्तिको आत्मा हुँदैन, तिनीहरूमा कुनै सामान्य मानवता हुँदैन—अन्तिम विश्लेषणमा कुरा यस्तै हुन्छ। यदि सामान्य व्यक्तिले परमेश्‍वरले सत्यताका विभिन्‍न पक्षबारे स्पष्ट र सजिलै बुझिने तरिकामा बोल्नुभएको सुन्यो भने, उसले सोच्छ, “सही र गलतबीच भिन्‍नता छुट्ट्याउन नसकिने र असल र खराबमा अन्योल भइने यस्तो दुष्ट र यौन अनैतिक युगमा, यति धेरै सत्यता र त्यस्ता उत्कृष्ट वचनहरू सुन्न पाउनु अत्यन्तै बहुमूल्य र दुर्लभ कुरा हो!” यो किन बहुमूल्य हो? परमेश्‍वरका वचनहरूले हृदय र आत्मा दुवै भएका मानिसहरूको इच्छा र प्रेरणालाई जगाउँछन्। कस्तो प्रेरणा? तिनीहरू इन्साफ र सकारात्मक कुराहरूको तृष्णा गर्छन्, तिनीहरू परमेश्‍वरको अघि जिउन, संसारमा निष्पक्षता र धार्मिकता होस्, र परमेश्‍वरले आएर संसारमाथि शासन गर्नुहोओस् भन्‍ने तृष्णा गर्छन्—सत्यतालाई प्रेम गर्ने सबै मानिसको पुकार यही हो। तथापि, के ख्रीष्टविरोधीहरू यी कुराहरूको तृष्णा गर्छन्? (गर्दैनन्।) ख्रीष्टविरोधीहरू केको तृष्णा गर्छन्? “यदि म सत्तामा भएको भए, आफूलाई मन नपर्ने सबै मानिसलाई नष्ट गर्नेथिएँ! जब कसैले ख्रीष्ट देखा परेर काम गर्ने परमेश्‍वर हुनुहुन्छ भनेर गवाही दिन्छ, परमेश्‍वर मानवजातिका सार्वभौम हुनुहुन्छ भनेर गवाही दिन्छ, र परमेश्‍वरका वचनहरू सत्यता हुन्, मानवजातिको सबैभन्दा उच्च जीवनको आदर्श हुन्, र मानव अस्तित्वको जग हुन् भनेर गवाही दिन्छ, तब मलाई वाकवाकी हुन्छ, घृणा लाग्छ, र म त्यो कुरा सुन्न चाहन्नँ!” यो त ख्रीष्टविरोधीहरूका हृदयमा हुने कुरा हो। के ख्रीष्टविरोधीहरूमा यो स्वभाव हुँदैन र? जबसम्म कसैले तिनीहरूलाई आराधना गर्छ, आदर गर्छ, र पछ्याउँछ, तबसम्म तिनीहरू साथीहरू हुन्छन्, एउटै टोलीमा हुन्छन्; यदि कसैले सधैँ सत्यतामा सङ्गति गरिरह्यो र परमेश्‍वरको गवाही दिइरह्यो भने, ख्रीष्टविरोधीहरू तिनीहरूदेखि टाढिन्छन् र तिनीहरूलाई छिछिदुरदुर गर्छन्, र यहाँसम्म कि आक्रमण गर्छन्, बहिष्कार गर्छन्, र यातना दिन्छन्—यो दुष्टता हो। जब हामी दुष्टताबारे कुरा गर्छौँ, तब यसले सधैँ शैतानका धूर्त षड्यन्त्रहरूलाई जनाउँछ; शैतानले गर्ने कुराहरू दुष्ट हुन्छन्, ठूलो रातो अजिङ्गरले गर्ने कुराहरू दुष्ट हुन्छन्, ख्रीष्टविरोधीहरूले गर्ने कुराहरू दुष्ट हुन्छन्, र जब हामी तिनीहरू दुष्ट हुन् भन्‍नेबारे कुरा गर्छौँ, तब त्यसले मुख्यतः सबै सकारात्मक कुराहरूप्रति तिनीहरू विरोधी बन्ने अनि तिनीहरूले विशेषतः सत्यता र परमेश्‍वरको विरोध गर्ने कुरालाई जनाउँछ—यो दुष्टता हो, र यो ख्रीष्टविरोधीहरूको स्वभाव हो।

यस्तो दुष्ट स्वभाव देखाउने कुन-कुन ख्रीष्टविरोधीहरूलाई तिमीहरूले भेट्टाएका छौ र तिनीहरूबारे सिकेका छौ त्यसबारे विचार गर। मैले एकपटक त्यस्तै खराब मानवता भएकी दुर्भावपूर्ण महिलालाई भेटेको थिएँ। परमेश्‍वरको घरले चाँडै महाविपत्तिहरू आउँदै छन्, समय धेरै छैन, दाजुभाइदिदीबहिनीहरूले कसरी असल कार्यहरू तयार गर्नुपर्छ, सत्यता पछ्याउन कसरी प्रयास गर्नुपर्छ, परमेश्‍वरका अभिप्रायहरू पूरा गर्न कसरी आफ्नो कर्तव्य राम्ररी निर्वाह गर्नुपर्छ, र आफूले कुनै पछुतो गर्नुपर्ने ठाउँ छोड्नु हुँदैन भनेर प्रचार गर्थ्यो, जब परमेश्‍वरको घरले यी कुराहरू प्रचार गर्थ्यो, तब त्यस महिलाले आफ्ना हृदयमा सराप्थी र सोच्थी, “संसारको अन्त्य? जीवन एकदम राम्रो छ। तपाईंका लागि त्यो संसारको अन्त्य होला, तर मेरा लागि त त्यो संसारको अन्त्य होइन! महाविपत्तिहरू आए पनि, म त बाँच्‍नुपर्छ। यदि कोही मर्नु छ भने, तिमीहरू नै मर्न सक्छौ!” यो महिला नासमझ हो कि के हो? कसैले सत्यताको यस पक्षमा सङ्गति गर्दा, ऊ नासमझ बन्थी र उसका हृदयमा छिछिदुरदुर पैदा हुन्थ्यो, र ऊ सोच्थी, “मेरो जीवन जस्तो छ ठिकै छ! मसँग धेरै पैसा छ, मसँग कार छ, घर छ, मेरो आम्दानी राम्रो छ, म मेरो स्थानीय क्षेत्रको ठूलो मान्छे हुँ, र कसैले पनि मलाई चिढ्याउने आँट गर्दैन। मेरो जीवनस्तर अत्यन्तै राम्रो छ, यदि महाविपत्तिहरू आइपरे भने, के मेरो नोक्सान हुनेछैन र? म अझै मर्न तयार छैनँ!” परमेश्‍वरको काम अनि यो दुष्ट संसार र दुष्ट मानवजातिलाई नष्ट गर्ने परमेश्‍वरको चाहनालाई हेर्ने उसको दृष्टिकोण कस्तो थियो? (ऊ ती कुराप्रति शत्रुवत् थिई।) परमेश्‍वरले जे गर्नुभए पनि, यदि त्यो उसको हितसँग सम्बन्धित भएमा, यदि त्यसले उसको हितलाई हानि गरेमा, ऊ त्यसलाई घृणा गर्थी र त्यसप्रति शत्रुवत् हुन्थी, अनि “तपाईंले गरिरहेको कुरा गलत छ!” भनी सोच्दै, त्यस कुरामा सहमति जनाउँदिनथिई र ऊ तुरुन्तै परमेश्‍वरका कार्यहरूलाई इन्कार गर्थी। त्यसबाहेक, उसको सबैभन्दा दुष्ट कुरा के थियो भने उसलाई निष्पक्षता र धार्मिकताले शासन गरेको मन पर्दैनथ्यो; सत्तामा जो भए पनि, परमेश्‍वरले नै सम्हाल्नुभएको अनि त्यहाँ निष्पक्षता र धार्मिकता भएको भए पनि, यदि त्यसले उसको हितलाई हानि गऱ्यो भने, उसलाई त्यो स्वीकार्य हुन्थेन—उसलाई आफ्नो हित परमेश्‍वरभन्दा महत्त्वपूर्ण थियो। के उसका कार्यहरू पिशाची प्रकृतिका थिएनन् र? अनि जब पिशाची प्रकृति क्रियाशील हुन्छ, तब के त्यो दुष्ट आत्मा कसैमा पसेर उसले परमेश्‍वरका वचनहरू सुन्न चाहँदिनँ भनेको जस्तै प्रकृति हुँदैन र? (हुन्छ।) जब कसैले परमेश्‍वरको वचन पढ्छ, तब त्यो दुष्ट आत्माले यो कुरा सुन्न चाहँदिनँ भनेर भन्‍नेछ। जब कुनै दाजुभाइ-दिदीबहिनीले चाँडै आउने परमेश्‍वरको दिन वा चाँडै आउने महाविपत्तिहरूबारे सङ्गति गर्थे, तब त्यो मुखाली महिलाले त्यसलाई घृणा गर्थी र हृदयमा सराप्थी। ऊ किन सराप्थी? यदि परमेश्‍वर संसारलाई नष्ट गर्न आउनुभयो भने, उसले आफ्नो सबै सम्पत्ति गुमाउनेथी—कुनै कुराले उसको हितलाई छोयो कि त ऊ त्यसलाई सराप्थी। त्यसकारण, उसको सराप त दुष्ट आत्माले परमेश्‍वरको वचन सुन्न चाहँदिनँ भनेको जस्तै प्रकृति हो। तिनीहरूको विशेषता एउटै हुन्छ, जुन के हो भने जब कसैले सत्यताको उल्लेख गर्छ, आफ्नो आत्माको गहिराइ उदाङ्गो पार्छ, आफ्नो कुरूपता, दुष्टता, र कपट खुलाउँछ, तब तिनीहरूका हृदयमा घृणा, प्रतिरोध र विरोध पैदा हुन्छ, त्यसपछि तिनीहरू सराप्छन् र कसम खान्छन्—दुष्ट आत्मा यस्तै हुन्छ। बाहिरबाट हेर्दा, त्यस मुखाले महिला भूत लागेको व्यक्तिले जस्तो होइन तर सामान्य व्यक्तिले जस्तै बोल्थी र व्यवहार गर्थी, तैपनि उसको व्यवहारको प्रकृति त्यस पिशाचको जस्तै थियो। तिमीहरूले मौका पाउँदा मण्डलीका धनी मानिसहरूलाई सोध्न सक्छौ, “जब परमेश्‍वरको दिन आइपुग्छ र महाविपत्तिहरू आउँछन्, अनि तपाईंको पारिवारिक सम्पत्ति सबै नष्ट हुन्छ, तब के तपाईं व्याकुल हुनुहुनेछ? के तपाईं परमेश्‍वरको दिन आउँछ भनेर पर्खनुहुन्छ? के तपाईं परमेश्‍वरले सत्ता सम्हाल्नुहुनेछ, अनि निष्पक्षता र धार्मिकताले शासन गर्नेछ भनेर प्रतीक्षा गर्नुहुन्छ? के तपाईं आफूसमेत सखाप हुने भए पनि, परमेश्‍वरले यो दुष्ट मानवजातिलाई चाँडो सखाप पार्नुहोस् भनेर प्रतीक्षा गर्नुहुन्छ? के तपाईं यस्तो भएको इच्छा गर्नुहुन्छ?” तिनीहरूको दृष्टिकोण कस्तो रहेछ हेर। कतिपयले यस्तो होस् भन्‍ने चाहनेछन्, र कतिपयले चाहनेछैनन्। सारा संसार, सारा ब्रह्माण्ड, परमेश्‍वरले शासन गरेका सबै भौतिक कुरालाई लिँदा—हामीले यहाँ अभौतिक कुराहरूबारे नभई भौतिक दायराभित्रका कुराहरूबारे मात्रै कुरा गरिरहेका छौँ: पारिवारिक सम्पत्ति, कार, घर, पैसा इत्यादि—यी सबै कुरालाई मिलाउँदा, के ती परमेश्‍वरका हातमा बालुवाको एउटा कण बराबर हुन्छन्? (हुँदैनन्।) तथापि, जब मानिसहरू यी कुरा प्राप्त गर्छन्, तब ती त्याग्‍न चाहँदैनन् र परमेश्‍वरसँग होड गर्ने पूँजी आफूसित भएको ठान्छन्, अनि यसो भन्छन्, “यदि तपाईंले मेरो पारिवारिक सम्पत्ति लिनुभयो भने, म तपाईंलाई घृणा गर्नेछु, तपाईंलाई विरोध गर्नेछु, र तपाईं परमेश्‍वर हुनुहुन्छ भनेर स्वीकार गर्नेछैनँ!” के परमेश्‍वर नै परमेश्‍वर हुनुहुन्छ कि हुनुहुन्न भन्‍ने कुरा तेरा स्वीकारमा निर्भर हुन्छ र? (हुँदैन।) के तेरो त्यो थोरै पारिवारिक सम्पत्ति छ भन्दैमा तँसँग परमेश्‍वरसित होड गर्ने पूँजी हुन्छ? तँ कति अज्ञानी छस्! हिरा पृथ्वीको सबैभन्दा बहुमूल्य वस्तु हो। जब साधारण मानिसहरूले एक क्यारेटको हिरा देख्छन्, तब तिनीहरू छक्क पर्छन् र भन्छन्, “कति ठूलो हिरा! यो पक्‍कै पनि १०-२० हजार अमेरिकी डलर मूल्यको हुनुपर्छ!” तिनीहरूलाई हिरा अत्यन्तै बहुमूल्य छ भन्‍ने लाग्छ। तर त्यसपछि मैले पृथ्वीबाट त्यति टाढा नरहेको एउटा ग्रह पूर्ण रूपमा हिराले बनेको छ भन्‍ने समाचार सुनेँ, र मलाई अचानक एउटा कुरा महसुस भयो: मानिसहरू अत्यन्तै अल्प दृष्टिका हुन्छन्। चम्किलो हिरा देख्दा, तँलाई त्यो साह्रै मन पर्छ र राम्रो लाग्छ, तर जब तँ एउटा सम्पूर्ण ग्रह नै हिराले बनेको छ भन्‍ने सुन्छस्, तब तेरो दृष्टिकोण कस्तो हुन्छ? हिराप्रतिको तेरो दृष्टिकोण परिवर्तन हुन्छ। अर्थात्, तैँले अरू केही जानकारी सुनेपछि, तेरो ज्ञानको दायरा अचानक फराकिलो बन्छ, तैँले आफू अगाडिको सानो ठाउँलाई मात्रै हेर्न छोड्छस्, तँ अब कुवाको भ्यागुतो रहँदैनस्, किनभने तैँले प्राप्त गरेको जानकारी बढेको हुन्छ, र तेरो बोध क्षमता परिवर्तन र वृद्धि भएको हुन्छ। यस संसारमा जिउने क्रममा, मानिसहरूले आफूमाथि आइपर्ने हरेक कुरा र फरक-फरक वातावरणको निरन्तर सामना गरिरहेको बेला, तिनीहरूको ज्ञानको दायरा निरन्तर परिवर्तन भइरहेको हुन्छ, यसका साथै तिनीहरूको दृष्टिकोण निरन्तर नयाँ हुँदै गइरहेको हुन्छ। यो सामान्य कुरा हो, र यो नै परमेश्‍वरले मानिसहरूलाई यस जीवनमा क्रमिक प्रगति गर्न, अनि अन्तर्ज्ञानमा, दृष्टिकोणमा, सम्पूर्ण संसार र परमेश्‍वरका कार्यहरू बुझ्नुमा निरन्तर प्रगति गर्न लगाउने प्रक्रिया हो। अब तिमीहरूले मैले यो कुरा बताएको सुनेका छौ, त्यसोभए तिमीहरूले यसलाई कसरी लिनुपर्छ? के तैँले “अहो, पृथ्वीका मानिसहरू साह्रै अज्ञानी छन्, तिनीहरूमा अन्तर्ज्ञानको कमी छ, र तिनीहरूलाई एकदमै थोरै मात्र थाहा छ!” भनेर सोच्नुपर्छ? भन्‍नुको अर्थ, सम्पूर्ण ब्रह्माण्ड, सम्पूर्ण मानवजाति, परमेश्‍वरले हुकुम गर्ने सबै कुरा, परमेश्‍वरले आज्ञा गर्ने हरकुरा बारेको तेरो दृष्टिकोण र अन्तर्ज्ञान मूल्यको हिसाबले कुनै ग्रहसँग तुलना गरिएको सानो हिरासम्बन्धी तेरो बुझाइ जस्तै होला, होइन र? (हो।) यसबाट हामी के निष्कर्ष निकाल्न सक्छौँ? पृथ्वी ग्रहमा, कसैले जति नै उपलब्धि हासिल गरे पनि, उसले जति नै नाम कमाए पनि, उसले जति नै उत्कृष्ट प्रस्तुति दिए पनि, उसले पटक्कै घमण्ड गर्नु हुँदैन, किनभने मानवजाति एकदमै महत्त्वहीन छन् र उनीहरूको मूल्य एक पैसाको पनि छैन! परमेश्‍वरले पृथ्वीमा केही हीराहरू दिनुभयो र मानिसहरूले त्यसका लागि लडाइँ गरेका छन्। के मानिसहरूलाई परमेश्‍वरका हातमा हिराभन्दा बहुमूल्य कुराहरूले भरिएका कतिवटा ग्रहहरू छन् भन्‍ने थाहा छैन? के मानिसहरू दयनीय छैनन् र? (छन्।) मानिसहरू यस्तो दयनीय छन्; मानिसहरू साह्रै अज्ञानी छन्।

ख्रीष्टविरोधीहरू परमेश्‍वरको प्रतिरोध नगरी बस्नै सक्दैनन्; तिनीहरू भित्री रूपमा नै सत्यता र सकारात्मक कुराहरूलाई घृणा गर्छन्, र सत्यता पछ्याउने र सकारात्मक कुराहरूलाई प्रेम गर्ने मानिसहरूलाई समेत छोड्न सक्दैनन्, बरु त्यस्ता मानिसहरूलाई निन्दा, दमन, र बहिष्कार गर्छन्। तिनीहरूसँगको साँठगाँठका हकमा भन्दा, तिनीहरू स्वाभाविक रूपमा नै एकसाथ बाँधिएका हुन्छन्, एकअर्काको रक्षा गर्छन्, एकअर्कालाई आश्रय दिन्छन्, र एकअर्काको तलुवा चाट्छन्। यसबाट हामी के देख्‍न सक्छौँ भने ख्रीष्टविरोधीहरू, अवतार फेरेका दुष्ट आत्मा र अशुद्ध पिशाच हुन्, र तिनीहरूमा सामान्य मानवता छैन। तिनीहरूले आफूले सुनेको सत्यता जति नै बुझे पनि, वा शब्द र धर्मसिद्धान्तहरू जति नै स्पष्ट रूपमा प्रचार गरे पनि, अभ्यास गर्ने बेला, तिनीहरूले गर्न रोज्ने एउटै मात्र कुरा भनेको सत्यताविरुद्ध जानु र परमेश्‍वरको प्रतिरोध गर्नु, अनि आफ्नो हैसियत र हितको रक्षा गर्नु हो—यो तिनीहरूको दुष्टता हो। तिनीहरू कुन हिसाबमा सबैभन्दा दुष्ट हुन्छन्? कुन हिसाबमा भने तिनीहरू सत्यतालाई घृणा गर्छन्; तिनीहरू व्याख्या वा तर्कविना सत्यतालाई घृणा गर्छन्। यदि तैँले तिनीहरूलाई तिनीहरू सत्यतालाई किन घृणा गर्छन् भनेर सोधिस् भने, तिनीहरूले सायद बताउन सक्दैनन् होला, तर तिनीहरूको हरकार्यमा ख्रीष्टविरोधीहरूको स्वभाव र विधि हुन्छ, र तिनीहरूको हरकार्यले मानिसहरूलाई बहकाउँछ र फन्दामा पार्छ, परमेश्‍वरको घरका काममा बाधा र अवरोध पुऱ्याउँछ—तिनीहरूको हरकार्यको परिणाम यही हुन्छ। सबै तहका अगुवाहरू र कामदारहरू वा तिमीहरूले चिन्ने र तिमीहरूको सम्पर्कमा रहेका आफू वरपरका साधारण दाजुभाइ-दिदीबहिनीहरूलाई तुलना गरेर तिनीहरूमध्ये कसैले सत्यता पछ्याउने ती दाजुभाइ-दिदीबहिनीहरूलाई कुनै कारणविना घृणा गर्छन् कि अनि यी मानिसहरूलाई सधैँ आक्रमण गर्न र हटाउन चाहन्छन् कि भनेर हेर। तिनीहरूलाई नै यो सही छैन भन्‍ने थाहा हुन्छ तर तिनीहरू त्यसमा कुनै मद्दत गर्न सक्दैनन्, यी दाजुभाइ-दिदीबहिनीहरूको अगाडि मिठा-मिठा शब्दहरू बोल्छन् तर उनीहरूको पिठ्यूँपछाडि फरक तरिकाले कामकुरा गर्छन्, आफ्‍नो पिशाची रूप प्रकट गर्छन् र तिनीहरूको विरोध गर्न थाल्छन्। यदि यो दुष्टता होइन भने, के हो त? ख्रीष्टविरोधीहरूको सबैभन्दा घृणित कुरा के हो? तिनीहरू परमेश्‍वरका चुनिएका मानिसहरू र आफू वरपरका मानिसहरूलाई बहकाउन अनि माथिलाई झुक्याउन र छल्न प्रायजसो सही कुराहरू भन्छन्, त्योभन्दा पनि बढी, तिनीहरू मिठा र सुन्दर शब्दहरू प्रयोग गरेर परमेश्‍वरलाई छल गर्न र मानिसहरूको भरोसा जित्न चाहन्छन्, त्यसपछि परमेश्‍वरका घरमा भाँडभैलो मच्चाउँछन्, लापरवाही तरिकामा चल्छन्, र आफूखुसी जे पायो त्यही गर्छन्। तिनीहरूलाई कसरी सही बोल्ने, कसरी गलत बोल्ने भन्‍ने थाहा हुन्छ, र तिनीहरूलाई आफू कसरी चल्नुपर्छ, कसरी चल्नु हुँदैन, केके सिद्धान्त हुन्, केके सिद्धान्त होइनन्, सिद्धान्तविरुद्ध जानु भनेको के हो र सिद्धान्तअनुसार काम गर्नु भनेको के हो भन्‍ने थाहा हुन्छ। तिनीहरूलाई हृदयमा यी कुराहरूबारे अस्पष्ट हुँदैन, र कतिपयलाई त यी कुराहरू एकदमै स्पष्टसित र छर्लङ्गै समेत थाहा हुन्छ, तर तिनीहरू आफूले सिद्धान्तहरू जति नै राम्ररी बुझे पनि र स्पष्टसँग जाने पनि, कामकुरा गर्दा सत्यता अभ्यास पटक्‍कै गर्दैनन्, र आफ्नो इच्छाअनुसार बेरोकटोक खराब कामकुरा गर्छन्। यसले तिनीहरूको प्रकृति शैतानी र ख्रीष्टविरोधीको हो भन्ने निर्धारित गर्छ। तिनीहरूले सत्यताप्रति वितृष्ण राख्ने र सत्यतालाई घृणा गर्ने मात्र होइनन्, तर सकारात्मक कुराहरूलाई बारम्बार घृणा र निन्दा पनि गर्छन्। किन ठूलो रातो अजिङ्गरले सत्यता र परमेश्‍वरलाई घृणा गर्छ? यो पूर्ण रूपमा त्यसको शैतानी प्रकृतिले निर्धारित गरेको हुन्छ। कतिपय दाजुभाइ-दिदीबहिनीहरूलाई यति धेरै सतावट र खेदो हुन्छ कि उनीहरू आफ्नो घर फर्कन सक्दैनन्, अनि ती दियाबलस र शैतानहरू भन्छन्, “यी मानिसहरू अब सामान्य रूपमा जिइरहेका छैनन्; तिनीहरूले आफ्नो परिवार त्यागेका छन्।” वास्तवमा, तिनीहरू ठूलो रातो अजिङ्गरका सतावटमा परेका हुनाले घर जान सक्दैनन्। यस्तो कुरा धेरै हुन्छ। अरू के कुराहरू तिमीहरूले सुनेका छौ? (ठूलो रातो अजिङ्गर के भन्छ भने यदि मानिसहरूले परमेश्‍वरका वचनहरू धेरै पढे भने तिनीहरूको ब्रेनवाश हुन्छ।) ठूलो रातो अजिङ्गर भन्छ, “परमेश्‍वरका वचनहरूले मानिसहरूको ब्रेनवाश गर्छन्; तिनीहरूलाई ईश्‍वरभक्त बनाइएको छ।” यो त सत्यतालाई पूरै बङ्ग्याउनु हो। स्पष्ट छ, मानिसहरूलाई भ्रष्ट पार्ने र ब्रेनवाश गर्ने त ठूलो रातो अजिङ्गर नै हो, तैपनि त्यसले कुरा उल्ट्याउँछ र परमेश्‍वरका वचनहरूले मानिसहरूलाई ब्रेनवाश गर्छन् भनेर भन्छ—यी पिशाचहरू साह्रै दुष्ट छन्! ठूलो रातो अजिङ्गरले अरूले गरेका सबै असल कार्यहरू आफूले गरेको दाबी गर्छ र आफूले गर्ने खराब कुराहरूको दोष अरूलाई दिन्छ। ख्रीष्टविरोधीहरू पनि त्यस्तै गर्छन्; तिनीहरूको विधि ठूलो रातो अजिङ्गरको, अर्थात् शैतानको जस्तै हुन्छ। तिनीहरू साँच्‍चै शैतानका नोकर हुन्!

के हामीले अहिले ख्रीष्टविरोधीहरूका दुष्ट, कपटी, र छली प्रकटीकरणहरूबारे सङ्गति गरिसकेका छौँ? के मैले आज सङ्गति गरेको कुरा तिमीहरूले शाब्दिक रूपमा बुझ्न सक्‍ने कुराभन्दा फरक र वास्तविक छैन र? परमेश्‍वरको घरले हालैका वर्षहरूमा धेरै भिडियोहरू निर्माण गरेको छ, र केही भजन र चलचित्र आदि लगायत सबै कुरा अनलाइन अपलोड गरिएका छन्। मुख्य भूमि चीनका एक जना ख्रीष्टविरोधीले यी कुराहरू अनलाइन देख्यो र भन्यो, “तपाईँहरूले विदेशमा यी कार्यक्रमहरू निर्माण गर्नुभएको छ तर हामी चीनमा पनि यो काम गर्न सक्छौँ।” त्यसपछि उसले भर्ना अभियान चलायो, मानिसहरूको एउटा गुट बनायो, र ठूलो रातो अजिङ्गरको देशमा गायन दल सुरु गर्यो। अन्त्यमा, यी मानिसहरू पक्राउ परे। ख्रीष्टविरोधीले किन यसो गर्नुपर्यो? के उसको कुनै उद्देश्य थियो? (थियो।) उसको के उद्देश्य थियो? (मानिसहरूलाई नियन्त्रण गर्नु।) यो उसले मानिसहरूलाई नियन्त्रण गर्न चाहनु जत्तिको सरल थिएन। ऊ आफ्नै गुट स्थापना गर्न चाहन्थ्यो। उसको विचार यस्तो थियो, “परमेश्‍वरका घरमा गायन दल हुन सक्छ, त्यसैले मसँग पनि हुनुपर्छ! यदि म सफल भएँ भने, मेरो आफ्नै गुट हुनेछ। मेरो चुट्कीका भरमा, धेरै मानिस आउनेछन्!” यसरी, उसले परमेश्‍वरको मण्डलीको स्थान लिन सक्थ्यो। के उसले हासिल गर्न चाहेको उद्देश्य यही होइन? तर परिणामस्वरूप ठूलो रातो अजिङ्गरले कारबाही गर्‍यो र उसको मनोरथ त्यतिकै फुस्सा भयो। परमेश्‍वरको घरले यो काम सुनिश्चित सुरक्षाको आधारमा गर्छ। के ठूलो रातो अजिङ्गरद्वारा शासित देशमा उसको स्थिति यस्तै थियो? उसको यस्तो स्थिति थिएन, तैपनि ऊ अझै देखावटी गर्न चाहन्थ्यो। उसले आफ्नो त्यति राम्रो देखावटी गरेन, र अन्तमा उसका लागि सबै कुरा गलत भयो। केही वर्ष पहिले, मानिसहरूको अर्को समूहले एउटा कार्यक्रम बनाएर अनलाइन राख्यो। तिनीहरूले नृत्य गर्दै पुराना गीतहरू गाएका थिए र अल्पसंख्यक सम्प्रदायको शैलीका फूलबुट्टे वस्त्रहरू लगाएका थिए। त्यो अत्यन्तै परम्परागत र पुरानो थियो। मलाई भन् त, के यी ख्रीष्टविरोधीहरूले बाधा मात्रै पुऱ्याएनन् र? (हजुर।) गैरविश्‍वासी र धर्मका मानिसहरूलाई वास्तविक परिस्थिति थाहा थिएन र तिनीहरूले यी कुराहरू मण्डलीले नै गरेको हो भन्‍ने ठाने। ख्रीष्टविरोधीहरू सधैँ मूर्ख काम गर्छन्; तिनीहरू दुष्ट मात्र हुँदैनन्, मूर्ख पनि हुन्छन्। किन तिनीहरू मूर्ख हुन्छन्? के तिनीहरू अत्यन्तै दुष्ट भएकाले दुष्टताले मूर्ख बनेका हुन्छन्? हुँदैनन्। कुनै व्यक्तिमा जति नै क्षमता भए पनि, उसले केही सत्यता बुझ्छ भने, कामकुरा गर्दा अघि बढ्ने कुनै बाटो नपाए पनि र आफूले के गर्नु उचित वा अनुचित हो भन्‍ने थाहा नभए पनि, उसको हृदयमा एउटा आधारभूत सिद्धान्त हुन्छ: तिनीहरूले लापरवाही वा अन्धाधुन्ध व्यवहार गर्दैनन्। के कुरा यही होइन र? (हजुर, हो।) तथापि, सत्यता नबुझ्ने र समझहीन हुने गरी अत्यन्तै अहङ्कारी बन्ने मानिसहरू स्वच्छन्द व्यवहार गर्छन्। तिनीहरूले स्वच्छन्द व्यवहार गर्नुको अर्थ के हो? यस्ता मानिसहरूमा समझ हुँदैन, र समझ नभएका मानिसहरू समस्याहरूलाई विचार गर्न सक्दैनन्। मैले “विचार गर्नु” भन्‍नुको अर्थ के हो? मेरो भन्नुको तात्पर्य प्रारम्भिक चरणमा के गर्ने, के तयारी गर्ने, कार्य गर्दा के-कस्ता कुराहरू आवश्यक हुन्छन्, यो कार्यक्रम किन बनाउनैपर्छ, कार्यक्रम बनाइएपछि, कति जना मानिसलाई प्रभाव पर्छ, कति जना मानिसलाई आत्मिक रूपले फाइदा पुग्छ, र कुनै परिणाम वा बेफाइदाहरू छन् कि छैनन् भन्‍ने हो—यी सबै कुराको मूल्याङ्कन गरिनुपर्छ। यो मूल्याङ्कन प्रक्रियालाई “विचार गर्नु” भनिन्छ। के यी मूर्ख मानिसहरू कामकुरालाई विचार गर्न सक्छन्? (सक्दैनन्।) समस्याहरू विचार गर्न नसक्‍ने मानिसहरू चेतनाहीन हुन्छन्; के तिनीहरूमा सत्यताको कुनै बुझाइ हुन्छ? अवश्य नै हुँदैन। यदि कसैले साँच्‍चै केही सत्यता बुझ्छ भने, उसको समझ अझ स्पष्ट र राम्रो हुनेछ। उसलाई के सकारात्मक हो, के नकारात्मक हो, के सही हो, के गलत हो, र कुनै सिद्धान्तको के-कस्तो दायरा छ भन्नेबारे अझै स्पष्ट हुन सक्छ; अर्थात्, उसले जे गरे पनि, उसले असल वा खराब कुरा जे गरे पनि, उसका हृदयमा कुनै मापदण्ड हुन्छ। उदाहरणका लागि, यदि कसैले तँलाई सडकमा नाङ्गै दौडन भन्यो भने, के तँ त्यसो गर्छस्? (गर्दिनँ।) यदि कसैले तँलाई हिर्कायो भने के तँ त्यसरी दौडनेछस्? यदि कसैले तँलाई दश हजार रुपियाँ दियो भने के तँ त्यसो गर्नेछस्? (त्यसो गर्नु लाजमर्दो कुरा हुनेछ। म त्यसो गर्न सक्दिनँ।) यसो गर्नु लाजमर्दो कुरा हुनेछ भन्‍ने थाहा पाउनु, यो चेतनाबाट पैदा हुने एक प्रकारको सोचाइ, एक प्रकारको फैसला, र एक प्रकारको मनोवृत्ति हो, अर्थात्, यो चेतनाद्वारा मात्रै तैँले यस्तो सोचाइ र यस्तो मनोवृत्ति पाउन सक्छस्। त्यसकारण, तँलाई पैसाको लोभ दिइए पनि वा क्रूर यातना र कष्ट दिइए पनि, जति नै जबरजस्ती गरिए पनि, तँ त्यो काम गर्न जानेथिइनस्, तँलाई पटक्‍कै असर पर्नेथिएन, र तँ दृढ हुनेथिइस्। ख्रीष्टविरोधीहरू सत्यता बुझ्दैनन्, त्यसैले तिनीहरूमा आफूले गर्ने कुनै पनि कुराको अवधारणा हुँदैन। यहाँ “अवधारणा” को अर्थ के हो? यसको अर्थ तिनीहरूलाई परमेश्‍वरको गवाही दिन के गर्ने भन्‍ने थाहा हुँदैन। यो ख्रीष्टविरोधीले आफूसँग अत्यन्तै प्रेमिलो हृदय छ भन्‍ने ठान्थ्यो, उसले समूह गायनको भिडियो बनाउन मानिसहरूको समूह बनायो र धेरै पैसा खर्च गरेर आफूलाई जोखिममा पार्यो। मुख्य भूमि चीनको स्थिति विदेशको भन्दा खराब छ, त्यसैले यदि केही गलत भयो भने के हुन्छ? के उसले यसबारे विचार गर्यो? उसले केही हदसम्म परिस्थितिलाई विचार गर्यो होला, तर उसलाई कुन-कुन कार्यक्रमहरू बनाउने वा के-कस्ता परिणामहरू हासिल गर्ने भन्‍ने थाहा थिएन—उसले पटक्‍कै कुरा बुझेको थिएन। उसले किन बुझेको थिएन? उसमा यो चेतना थिएन। चेतना कसरी आउँछ? सत्यता बुझेपछि मात्रै मानिसहरूको समझ क्रमिक रूपमा स्पष्ट र राम्रो बन्न सक्छ। ख्रीष्टविरोधीहरूमा सत्यतालाई घृणा गर्ने प्रकृति हुन्छ, तिनीहरू अन्तर्निहित रूपमै सकारात्मक कुराहरूको विरोध गर्छन्, र तिनीहरू आफ्नो भित्री हृदयमा कहिल्यै सत्यतालाई प्रेम गर्न सक्दैनन्, त्यसैले के तिनीहरू सत्यता बुझ्न सक्छन्? (सक्दैनन्।) यदि तिनीहरू सत्यता बुझ्न सक्दैनन् भने, के तिनीहरूमा सामान्य मानवताको सोचाइ हुन सक्छ? तिनीहरूमा यो कहिल्यै हुन सक्दैन। के सामान्य मानवताको सोचविहीन मानिसहरूमा चेतना हुन्छ? अहँ, हुँदैन। जब ख्रीष्टविरोधीहरू कुनै कुरा गर्छन् र भन्छन्, तब तिनीहरूको दृष्टिकोण र तिनीहरूले गर्ने सबै कुरा दियाबलस र दुष्ट आत्माहरूले गर्ने कुराभन्दा फरक हुँदैनन्। किन म कुनै भिन्‍नता हुँदैन भनेर भन्छु? उदाहरणका लागि, कसैलाई प्रचार गर्न र देखावटी गर्न निकै मन पर्छ, त्यसकारण ऊ सधैँ उसको प्रवचन सुन्ने मानिसहरू खोजिरहेको हुन्छ। मानिसहरूलाई उसको कुरा सुन्न मन नलागे पनि, ऊ प्रचार गर्छ; अरू मानिसले उसलाई यस्तो घृणा गर्दा, ऊ त्यो खुट्ट्याउन सक्दैन, र तिनीहरूलाई नियाल्ने प्रयास गर्दैन, अरूलाई के चाहिन्छ भनेर हेर्दैन, केवल आफूलाई सन्तुष्ट तुल्याउँछ। के यो लाजमर्दो कुरा होइन र? यो लाजमर्दो कुरा हो र उसमा चेतना छैन। के यो चेतनाको कमी र शैतान अनि दुष्ट आत्माहरूद्वारा नियन्त्रित व्यक्तिको जथाभाबी र स्वच्छन्द बोली र व्यवहारबीच कुनै भिन्‍नता छ? ऊ विक्षिप्त रूपमा नग्‍न भएर सडकमा दौडने मानसिक रोगीजस्तो नदेखिएला, तैपनि उसले चेतनाविना काम गर्ने रहेछ भन्‍ने तैँले देख्‍न सक्छस्। उसलाई केही दाजुभाइ-दिदीबहिनीहरूलाई मलजल गर्न, वा सुसमाचार प्रचार गर्न, वा कुनै कर्तव्य निभाउन लगाइँदा, ऊसँग सिद्धान्तहरू पटक्कै हुँदैनन् र ऊ मनलागी लापरवाही रूपमा मात्र कार्य गर्छ। कतिपय मानिसले २० वर्षदेखि सुसमाचार प्रचार गर्दै आएका हुन्छन् र एक जनालाई पनि प्राप्त गरेका हुँदैनन्, तैपनि तिनीहरू अगुवा बन्‍न चाहन्छन्। के त्यस्ता मानिसहरू छन्? हो, छन्। तिनीहरूमा कुनै सिद्धान्त हुँदैन, तिनीहरू आफूले गर्ने सबथोक गडबड गर्छन्, तैपनि तिनीहरू अगुवा बन्‍न र अरू मानिसलाई नेतृत्व गर्न चाहन्छन्—निश्‍चित रूपमा यस्ता धेरै मानिस छन्। तिनीहरूले परमेश्‍वरमा विश्‍वास गरेको धेरै वर्ष भएको हुन्छ, तिनीहरूले परमेश्‍वरका धेरै वचनहरू पढेका हुन्छन्, र तिनीहरूले धेरै प्रवचन सुनेका हुन्छन्, तर तिनीहरू कुनै सत्यता बुझ्दैनन्। त्यसोभए, तिनीहरूमा बुझाइ नहुनु केसँग सम्बन्धित छ? के कारण तिनीहरूले बुझेका छैनन्? के तिनीहरूमा क्षमता र बुझ्‍ने क्षमताको एकदमै कमी भएकाले हो, कि तिनीहरूको चरित्र खराब भएकाले र तिनीहरूले सत्यतालाई प्रेम नगर्ने भएकाले हो? (यो तिनीहरूको सारसँग सम्बन्धित छ।) किन यो तिनीहरूको सारसँग सम्बन्धित छ? (तिनीहरूको सार दुष्ट भएकाले, तिनीहरू पवित्र आत्माको काम प्राप्त गर्न सक्दैनन्, र परमेश्‍वर त्यस्ता मानिसहरूमा काम गर्नुहुन्न, त्यसकारण तिनीहरूले परमेश्‍वरका वचनहरू जसरी खाए पनि र पिए पनि, कहिल्यै सत्यता बुझ्नेछैनन्।) यो वस्तुगत कारण हो। वस्तुगत कारण अवश्य नै के हो भने पवित्र आत्माले तिनीहरूमा काम गर्नुहुन्न त्यसकारण तिनीहरूले निश्चित रूपमा कुनै कुरा बुझ्न सक्नेछैनन्—यो कुरा जोकोहीलाई लागू हुन्छ। व्यक्तिपरक कारण पनि छ, र त्यो के हो? (यस्ता मानिसहरू सत्यतालाई घृणा गर्छन्।) अनि सत्यतालाई घृणा गर्ने मानिसहरू सत्यतालाई के-के ठान्छन्? (आफ्नो विरोधी ठान्छन्।) तिनीहरू यसलाई आफ्नो विरोधी ठान्छन्; त्यो एउटा पक्ष हो। अरू के छ? के तिनीहरू सत्यताको व्यावहारिक पक्ष बुझ्न सक्छन्? कहिल्यै सक्दैनन्। यदि तिनीहरूले यो तहलाई समेत बुझ्न सक्दैनन् भने, लौ मलाई भन् त, के तिनीहरू सत्यता बुझ्न सक्छन्? कहिल्यै सक्दैनन्, तिनीहरू सत्यता बुझ्न सक्दैनन्। वस्तुगत कारण के हो भने त्यस्ता मानिसहरूले पवित्र आत्माको काम प्राप्त गर्न सक्दैनन्, र परमेश्‍वर तिनीहरूलाई अन्तर्दृष्टि दिनुहुन्न। यसको व्यक्तिपरक कारण के हो भने तिनीहरू परमेश्‍वर, सत्यता, र सकारात्मक कुराहरूप्रति वैरभाव राख्छन्, र तिनीहरूका हकमा कुनै पनि सकारात्मक कुरा सकारात्मक कुरा हुँदैन। त्यसोभए तिनीहरू हृदयमा कस्ता कुराहरूलाई सकारात्मक कुरा ठान्छन्? ती शैतानले वकालत गर्ने कुराहरू हुन्—ती सबै दुष्ट, खोक्रा, र अस्पष्ट कुरा हुन्। त्यसोभए, के सत्यतालाई घृणा गर्ने यी दुष्ट मानिसहरू सत्यता बुझ्न सक्छन्? तिनीहरूले त्यो स्वीकार नगर्ने हुनाले त्यसलाई कहिल्यै बुझ्न सक्दैनन्। अब मलाई भन् त, त्यस्ता मानिसहरूलाई सत्यतामा सङ्गति गर्नुको कुनै अर्थ हुन्छ? के तिनीहरू तैँले तिनीहरूलाई परमेश्‍वरका वचनहरू पढेर सुनाउँदा सुन्न इच्छुक हुन सक्छन्? तिनीहरू सबै गैरविश्‍वासी र पिशाच हुन्, त्यसकारण कसरी तिनीहरू परमेश्‍वरको वचन सुन्न सक्छन् र? कतिपय मानिसहरूले यो मामला बुझ्न सक्दैनन् र भन्छन्, “मैले तिनीहरूलाई सत्यतामा सङ्गति गर्दा किन तिनीहरू बुझ्दैनन्? के तिनीहरू मानव होइनन्?” तँ अन्योलमा पर्छस् र तिनीहरूलाई तेरो कुरा बुझाउन सक्दैनस्। कतिपय मानिसका कुरा पटक्कै सुन्न सकिँदैन र तिनीहरूले गर्ने कुराहरू हास्यास्पद मात्र हुन्छन्—तिनीहरू गैरविश्‍वासी, पिशाच हुन्, र तिनीहरू समझहीन हुन्। मैले किन “समझहीन हुन्” भन्‍ने यी दुई शब्‍द भनेँ? तँलाई परमेश्‍वर अस्तित्वमा हुनुहुन्छ र सबै थोकमाथि सार्वभौमिकता राख्‍नुहुन्छ भन्‍ने विश्‍वास छ—के यी सकारात्मक कुरा होइनन् र? (हुन्।) अनि यी मानिसहरू के विश्‍वास गर्छन्? “के यसरी नै परमेश्‍वर सबै थोकमाथि सार्वभौमिकता राख्‍नुहुन्छ? उहाँ त्यति असाधारण हुनुहुन्‍न।” के तिनीहरू समझहीन छैनन् र? (छन्।) त्यस्ता मानिसहरूसँग कुराकानी गर्ने कुरै भएन; तिनीहरू फरक, पशु, समझहीन हुन्। पशुहरू सकारात्मक कुराहरू के हुन् वा सत्यता के हो भनेर कहिल्यै बुझ्दैनन्, त्यसकारण तिनीहरूसँग कुराकानी गर्ने कुरै आउँदैन। तैँले तिनीहरूसँग कुराकानी गर्न नसक्नु समयको समस्या होइन, वा तैँले परिश्रम गर्छस् कि गर्दैनस् वा तैँले कति मेहनत गर्छस् भन्‍ने कुराको समस्या होइन, तर त्यो तिनीहरूले बुझ्नै नसक्नु हो, त्यसकारण तिनीहरूलाई अरू के भन्‍नु छ र? यी मानिसहरूमा वास्तवमा के हुन्छ? तिनीहरूका हृदयमा इमानदारी, सोझोपन, र भलाइ हुँदैन, दुष्टता मात्रै हुन्छ, तिनीहरू दुष्टताले भरिएका हुन्छन्। यी मानिसहरू समझहीन र मुक्ति दिन नसकिने हुनुको कारण यही हो।

छलीपन र कपटीपनलाई दुष्टताको स्वभावसँग तुलना गर्दा, तिनीहरूको हद तुलनात्मक रूपमा हल्का र सतही हुन्छ। यदि हद सतही छ भने, किन मैले यहाँ तीबारे उल्लेख गर्नु? ख्रीष्टविरोधीहरू छली, व्याख्या गर्न नसकिने, र अस्पष्ट तरिकाले काम गर्छन् र बोल्छन्, जसले गर्दा अरूलाई तिनीहरू कपटी र छली छन् भन्ने लाग्छ, अनि साधारण मानिसहरूले तिनीहरूबारे पूरै सत्यता बुझ्‍न सक्दैनन्। तिनीहरू छली तरिकाले काम गर्छन् र बोल्छन् अनि निष्कपट, इमानदार, अनि सत्यता पछ्याउने मानिसहरूसँग मिल्न सक्दैनन्। बरु, तिनीहरू त्यस्ता मानिसहरूलाई खेलाउँछन् र प्रयोग गर्छन्। यी मानिसहरूलाई पटक्‍कै थाहा नभई ख्रीष्टविरोधीहरूले तिनीहरूलाई खेलाउँछन् र ठग्छन्, अनि प्रयोगसमेत गर्छन्। अवश्य नै, ख्रीष्टविरोधीहरूले प्रयोग गर्ने यो व्यवहार र यी विधिहरू मानिसहरूका लागि त्यति हानिकारक हुँदैनन्। मानिसहरूलाई एकदमै धेरै हानि गर्ने कुरा के हो? त्यो ख्रीष्टविरोधीहरूको दुष्ट स्वभाव हो, र दुष्ट स्वभावबाट पैदा हुने मानिसहरूलाई भ्रममा पार्ने, नियन्त्रण गर्ने, र दमन गर्ने कार्य हो, जुन अझै गम्भीर हुन्छ। ख्रीष्टविरोधीहरूमा तिनीहरूले आफ्नो कार्यका सन्दर्भमा अरूलाई बताउन नसक्ने उत्प्रेरणा र अभिप्राय सधैँ हुन्छ। तिनीहरूले कहिल्यै पनि कारणविना कुनै कुरा समर्पित गर्ने वा अर्पण गर्ने गर्दैनन्, न त कारण वा क्षतिपूर्तिविना कसैका लागि वा परमेश्‍वरको घरका लागि कुनै कुरा नै गर्छन्। तिनीहरूको हरेक व्यवहार र शब्‍दपछाडि एउटा उत्प्रेरणा, एउटा अभिप्राय हुन्छ, अनि तिनीहरूको अभिप्राय र उत्प्रेरणा उदाङ्गो हुनेबित्तिकै, वा तिनीहरूको महत्त्वाकाङ्क्षा र चाहनाहरू बरबाद हुँदा, तिनीहरू पछि हट्ने मौका खोज्छन्। तिनीहरू हृदयमा सोच्छन्, “मैले कुनै कारणविना आफूलाई समर्पण गर्नु वा खर्चनु त्यति सार्थक हुँदैन, त्यो मलाई उपयोगी हुँदैन। परमेश्‍वरमा विश्‍वास गरेर केही कुरा प्राप्त गर्नुपर्छ। यदि कसैले इनाम नमागी परमेश्‍वरका लागि आफूलाई समर्पित गर्छ भने, त्यो मूर्खता हो।” तिनीहरूको तर्क यस्तो हुन्छ: “सित्तैमा केही पनि पाइँदैन।” तिनीहरू विवेक र समझ, व्यवहार, अनि सामान्य मानिसहरूमा हुनुपर्ने र तिनीहरूले गर्ने असल कार्यहरूलाई मूर्ख र बेकुफीका रूपमा चित्रण गर्छन्। के यो दुष्टता होइन र? (हो।) यो अत्यन्तै दुष्टता हो। उदाहरणका लागि, परमेश्‍वरको घरले आफ्नो कर्तव्य निर्वाह गर्ने विश्वासी दाजुभाइ-दिदीबहिनीहरूको जीवनका लागि केही कार्य प्रबन्ध र केही हेरचाह गर्छ, तर ख्रीष्टविरोधीहरू तिनीहरूलाई आन्तरिक रूपमा बाधा दिन्छन्। तिनीहरूलाई बाधा दिनुको पछाडि ख्रीष्टविरोधीको उद्देश्य के हुन्छ? यदि कार्य प्रबन्ध ख्रीष्टविरोधीबाट आएको हो भने, र यो थाहा पाएपछि दाजुभाइ-दिदीबहिनीहरूलाई तिनीहरूको कृतज्ञताको ऋण लागेको महसुस भएमा, ख्रीष्टविरोधीले नेतृत्व लिन्छ। यदि दाजुभाइ-दिदीबहिनीहरूलाई कसले कार्य प्रबन्ध गरेको हो भन्‍ने थाहा छैन र त्यो परमेश्‍वरको घरले गरेको हो भन्‍ने लाग्छ, र तिनीहरू परमेश्‍वरलाई धन्यवाद दिन्छन् भने, के ख्रीष्टविरोधीले तिनलाई अघि बढाउला त? अवश्य नै बढाउनेछैन। कार्य प्रबन्धहरू ख्रीष्टविरोधीका हातमै अड्किनेछ र कार्यान्वयन हुनेछैनन्। परमेश्‍वरको घरले यी कार्य प्रबन्धहरू जारी गर्नु दाजुभाइ-दिदीबहिनीहरूका लागि फाइदाजनक हुन्छ, र सुसमाचारको काम अझै राम्रोसँग फैलनेछ; यो परमेश्‍वरको कामसँग सम्बन्धित ठूलो कुरा हो, त्यसकारण अगुवाका रूपमा काम गर्नेहरूले यी कार्य प्रबन्धहरूलाई कसरी अघि बढाउनुपर्छ? तिनीहरूले तिनलाई राम्ररी अघि बढाउन र काम लागू गर्न आफूले सकेको सबथोक गर्नुपर्छ। तैपनि, कतिपय ख्रीष्टविरोधी यसलाई भित्रबाट बाधा दिन्छन् र दुई वर्षसम्म काम लागू गर्दैनन्। यसको कारण के हो? यो त शैतानले बाधा र व्यवधान पैदा गर्नु हो। कतिपय मण्डलीलाई ख्रीष्टविरोधी र दुष्ट मानिसहरूले बाधा दिन्छन् र नियन्त्रण गर्छन्, अनि आफ्नो कर्तव्य पूरा गर्ने दाजुभाइ-दिदीबहिनीहरूको हेरचाह हुँदैन। यसले गर्दा ख्रीष्टविरोधीहरू खुसी हुन्छन्, र तिनीहरू हृदयमा सोच्छन्, “त्यस्तो सुन्दर कुरा र त्यस्ता धेरै फाइदाहरू प्राप्त गर्नु नै मलाई पर्याप्त छ। कसरी सबै दाजुभाइ-दिदीबहिनीहरू लाभार्थी हुन सक्छन्?” दाजुभाइ-दिदीबहिनीहरूले फाइदा पाउनुले कसरी ख्रीष्ट-विरोधीहरूलाई कुनै तरिकामा असर गर्छ र? त्यसले तिनीहरूलाई पटक्‍कै असर गर्दैन। तिनीहरूलाई फाइदा हुन्छ, सबैलाई फाइदा हुन्छ, र त्यो राम्रो कुरा हो! समग्र परिस्थितिबारे विचार गर्: तैँले यसलाई बाधा दिनु हुँदैन, न त यसलाई रोक्नु नै हुन्छ, तर त्यो खुसीसाथ लागू गर्नुपर्छ। के त्यो सामान्य कुरा होइन र? (हो।) व्यक्तिले पूरा गर्नुपर्ने कर्तव्य यही हो, र यो तेरो जिम्मेवारी हो। एउटा पक्ष यसमा तेरो एक पैसा नलाग्नु हो भने अर्को पक्ष यो हो: के सबैले सुसमाचारको काम फैलियोस् भन्‍ने चाहँदैनन् र? (चाहन्छौँ।) जब तिनीहरूले दाजुभाइ-दिदीबहिनीहरूले परमेश्‍वरको अनुग्रह पाएको देख्छन्, तब के तिनीहरू डाहा गर्छन्? तिनीहरूलाई केको डाहा लाग्छ? के ख्रीष्ट-विरोधीहरू पिशाच होइनन् र? त्यसोभए, किन ख्रीष्ट-विरोधीहरू काम लागू गर्दैनन्? किनभने तिनीहरूले डाहा गर्छन्। के तिनीहरू काम लागू गर्दा सुसमाचारको काम फैलाउनका लागि फाइदाजनक हुन्छ भनेर विचार गर्छन्? (अहँ, गर्दैनन्।) के यसले तिनीहरूका हितमा असर गर्छ? यसको तिनीहरूसँग के सम्बन्ध छ? यसको तिनीहरूसँग कुनै सम्बन्ध छैन, तैपनि तिनीहरू यसलाई लागू गर्दैनन्, र यो नै तिनीहरू दुष्ट हुनु हो। तिनीहरू जिउँदा दियाबलस हुन् र तिनीहरूले श्राप पाउनुपर्छ! परमेश्‍वरको घरको काम र आफ्नो कर्तव्य निर्वाह गर्ने धेरै मानिससँग सम्बन्धित यस्तो मामलामा, तिनीहरू पटक्कै परिणामहरू विचार गर्दैनन्। यदि तिनीहरूमा अलिकति पनि असल अभिप्राय हुने हो भने, तिनीहरूले यस्तो काम गर्न सक्नेथिएनन्। किन तिनीहरू यस्तो काम गर्छन्? यो कुटिलता हो, र यो दुष्टता हो। के तिमीहरू त्यस्ता कुराहरू गर्छौ? यदि तिमीहरूले त्यस्ता कुराहरू गर्न सक्छौ भने, ख्रीष्टविरोधीहरूभन्दा फरक छैनौ, र जिउँदा दियाबलस पनि हौ। तिमीहरूले यस्ता कुराहरू गर्नै हुँदैन! कतिपय ख्रीष्टविरोधीहरूले प्रायजसो मण्डलीका काममा बाधा दिने, मण्डलीमा भाँडभैलो मच्चाउने दुष्ट मानिसहरू मण्डलीमा छन् भनेर पनि देख्छन्, तर त्यसलाई बेवास्ता गर्छन्। तिनीहरूलाई त्यस्ता मानिसहरूलाई सम्हाल्न लगाइँदा, तिनीहरू आपत्ति जनाउँछन् र ती सम्हाल्न थाती राख्छन्। तिनीहरू दाजुभाइ-दिदीबहिनीहरूको हितलाई ध्यान दिँदैनन्; तिनीहरू आफ्नो प्रतिष्ठामा आँच नआओस् भनेर मात्रै विचार गर्छन्, त्यति हो। तिनीहरू सोच्छन्, “मलाई अगुवा बनाइएको हुनाले अन्तिम निर्णय मैले नै गर्नुपर्छ। मसँग पूर्ण शक्ति र अख्तियार छ। तिमी जसलाई निष्कासन गर भन्छौ मैले उसलाई निष्कासन गरेँ भने, त्यसले म पूर्ण रूपमा शक्तिहीन भएको देखाउनेछ। मैले दाजुभाइ-दिदीबहिनीहरूलाई यी मानिसहरू मेरो रेखदेख र मातहतमा छन् भन्‍ने कुरा थाहा भएको सुनिश्चित गर्नैपर्छ।” तिनीहरू कसलाई प्रतिरोध गरिरहेका हुन्छन्? (परमेश्‍वरलाई।) के परमेश्‍वरको प्रतिरोध गर्नु दुष्ट हुनु होइन र? यो दुष्टता हो। मानव के हो तँलाई थाहा छ? परमेश्‍वरले तँलाई सास दिनुभएको छ, र यदि तँलाई त्यस्तो महत्त्वपूर्ण कुरा थाहा छैन भने, के तँ मूर्ख बन्दैनस् र? परमेश्‍वर कुनै पनि बेला तेरो जीवन समाप्त गर्न सक्नुहुन्छ, तैपनि तँ मरिहत्ते गरेर परमेश्‍वरका विरुद्धमा जान्छस्—यो दुष्टता हो, र तँ जिउँदो दियाबलस होस्! त्यसकारण, एउटा पक्ष के हो भने तिमीहरूले सत्यता पछ्याउनैपर्छ र ख्रीष्टविरोधीको मार्ग पछ्याउनै हुँदैन; यसबाहेक, तिमीहरूले ख्रीष्टविरोधीहरूलाई कसरी चिन्‍ने भनेर जान्नैपर्छ। यदि तैँले कुनै ख्रीष्टविरोधीलाई भेटिस् भने, उसलाई नजिकबाट नियाल्नुपर्छ, र उसले खराब काम गर्न लागेको देखिस् भने, तुरुन्तै उसलाई रोक्, अनि उसलाई खुलासा गर्न, विश्लेषण गर्न, इन्कार गर्न, र निष्कासन गर्न दाजुभाइ-दिदीबहिनीहरूसँग मिलेर काम गर्। मैले भर्खरै मण्डलीका केही युवा दाजुभाइ-दिदीबहिनीहरू झूटो अगुवालाई हटाउन एकसाथ मिलेका छन् भन्‍ने सुनेँ। म के भन्छु भने यी जवानहरूले प्रगति गरेका छन्, तिनीहरू शैतानी दर्शनअनुसार जिउँदैनन्, तिनीहरू सत्यता अभ्यास गर्न र सिद्धान्तअनुसार काम गर्न सक्छन्, अनि तिनीहरू धेरैजसो मानिसभन्दा निकै असल छन्। धेरैजसो मानिसमा सांसारिक व्यवहारका लागि दर्शनहरू हुन्छन्, तिनीहरू शैतानद्वारा गहन रूपमा विषाक्त पारिएका हुन्छन्, र तिनीहरूले शैतानको प्रभावलाई अझै हटाएका हुँदैनन्। झूटा अगुवालाई हटाउन सक्नुले व्यक्तिले केही सत्यता बुझ्छ र परमेश्‍वरको घरको कामलाई रक्षा गर्न सक्छ भन्‍ने कुरा देखाउँछ—यो राम्रो कुरा हो। यसले के देखाउँछ भने व्यक्ति जीवनमा परिपक्‍व भएको छ र उसले आफ्नो कर्तव्य राम्ररी निर्वाह गर्न सक्छ।

हामीले आज ख्रीष्टविरोधीको दुष्टता, कपटीपन, र छलीपनको सारका पक्षहरू, साथै उसका विभिन्‍न सबै प्रकटीकरणबारे सङ्गति र तिनको खुलासा गरेर, ख्रीष्टविरोधीहरू जन्मजातै परमेश्‍वरविरोधी हुन् भन्‍ने देख्यौँ। कतिपय मानिस भन्छन्, “ममा ख्रीष्टविरोधीको स्वभाव भए पनि, ख्रीष्टविरोधीको प्रकृति सार छैन, र म कहिल्यै पनि ख्रीष्टविरोधी बन्‍नेछैनँ।” तँलाई यो मनोवृत्तिबारे के लाग्छ? तँमा ख्रीष्टविरोधीको सार नभए पनि, अझै पनि ख्रीष्टविरोधीका यी प्रकटीकरण र प्रकाशहरू छन्, तँ ख्रीष्टविरोधीजस्तै जिउँछस्, र तँमा ख्रीष्टविरोधीको स्वभाव छ, त्यसकारण तँ ख्रीष्टविरोधीको मार्ग पछ्याउने खतरामा छस्। हैसियत, प्रभाव, र पूँजी पाइस् भने, कुनै पनि क्षणमा तँ ख्रीष्टविरोधी बन्‍नेछस्, र त्यो वास्तविकता हो। यसो भन्‍नुको मेरो अभिप्राय के हो? म यो तिमीहरूलाई चेतावनी दिन र एउटा तथ्य बताउन भन्छु: कसैले ख्रीष्टविरोधीको मार्ग पछ्याउन थालेपछि, त्यसमा दुईवटा सम्भावना हुन्छन्। एउटा हो, तैँले यसलाई समयमै पत्ता लगाउनेछस्, दिशा परिवर्तन गर्नेछस्, आत्मचिन्तन गर्नेछस्, पश्चात्ताप गर्नेछस्, अनि परमेश्‍वरका योजनाबद्ध कार्य र बन्दोबस्तहरूमा समर्पित हुन सक्‍ने बन्नेछस्। यो नै सबैभन्दा राम्रो सम्भावना हो, र तैँले मुक्ति पाउने आशा पाउनेछस्। तर, यदि तैँले सत्यताको मार्ग पछ्याउन सक्दैनस् भने, धेरै दुष्टता गरेपछि र तँलाई ख्रीष्टविरोधीका रूपमा चित्रण गरिएपछि, परिणामहरू अशोचनीय हुन्छन्। बुझिस्? (बुझेँ।) तैँले बुझ्नु राम्रो हो। मैले यसो भन्‍नुको अर्थ के हो? मेरो तात्पर्य के हो भने, यदि तँमा ख्रीष्टविरोधीका प्रकटीकरणहरू छन् भने, अझै पनि परिवर्तन हुने ठाउँ र पश्चात्ताप गर्ने मौका छ, तर तँ ख्रीष्टविरोधी बनेपछि, खतरामा हुन्छस्। त्यसकारण, जब तैँले आफूमा ख्रीष्टविरोधीका प्रकटीकरणहरू छन् भन्‍ने पत्ता लगाउँछस्, तब तैँले आफ्नो मार्ग परिवर्तन गर्नुपर्छ, सत्यताको खोजी गर्नुपर्छ र यो समस्या समाधान गर्नुपर्छ; यस मामिलालाई हल्का रूपमा नले। नत्र, तैँले शक्ति र अवसर पाएपछि लापरवाही रूपमा दुष्ट कार्यहरू गर्नेछस् र मण्डलीका काममा बाधा र अवरोध पुऱ्याउनेछस्। तैँले परिणामहरू सहन सक्‍नेछैनस्, र यसले तेरो परिणाम र गन्तव्यमा असर गर्ने धेरै सम्भावना हुन्छ।

आज हामीले ख्रीष्टविरोधीहरूको दुष्ट स्वभाव र साधारण मानिसहरूको दुष्ट स्वभावबीचको आधारभूत भिन्‍नतालाई स्पष्ट रूपमा व्याख्या गरेका छौँ। के तिमीहरूले अहिले बुझ्यौ? भ्रष्ट मानवजाति सबैमा दुष्ट स्वभाव हुन्छ, र तिनीहरू सबैमा दुष्ट स्वभावका प्रकाश र प्रकटीकरणहरू हुन्छन्। तैपनि, साधारण मानिसहरूको दुष्ट स्वभाव र ख्रीष्टविरोधीहरूको दुष्ट स्वभाव फरक हुन्। साधारण मानिसहरूमा दुष्ट स्वभाव भए पनि, तिनीहरू हृदयमा सत्यताको तृष्णा गर्छन् र सत्यतालाई प्रेम गर्छन्, अनि परमेश्‍वरमाथिका विश्‍वासमा र आफ्नो कर्तव्य निर्वाह गर्ने क्रममा, सत्यतालाई स्वीकार गर्न सक्छन्। तिनीहरूले अभ्यास गर्न सक्‍ने सत्यता सीमित भए पनि, केही सत्यता अभ्यास गर्न सक्छन्, त्यसकारण तिनीहरूको भ्रष्ट स्वभाव क्रमिक रूपमा शुद्ध हुन र साँच्चै परिवर्तन हुन सक्छ, र अन्तमा तिनीहरू आधारभूत रूपमा परमेश्‍वरमा समर्पित हुन र मुक्ति प्राप्त गर्न सक्छन्। अर्कोतर्फ, ख्रीष्टविरोधीहरू सत्यतालाई पटक्‍कै प्रेम गर्दैनन्, कहिल्यै सत्यता स्वीकार गर्दैनन्, र यसलाई कहिल्यै अभ्यास गर्दैनन्। तिमीहरूले मैले यहाँ भन्ने कुराअनुसार अवलोकन गर्ने र खुट्ट्याउने प्रयास गर्नुपर्छ; चाहे मण्डली अगुवा वा कामदार होस्, वा साधारण दाजुभाइ वा दिदीबहिनी, उनीहरूले आफूले बुझ्न सक्‍ने कुराको दायराभित्र सत्यता अभ्यास गर्न सक्छन् कि सक्दैनन् भनेर बुझ्न हेर। उदाहरणका लागि, मानौँ कसैले सत्यता सिद्धान्त बुझ्छ, तर यसलाई अभ्यास गर्ने बेला, ऊ यसलाई पटक्‍कै अभ्यास गर्दैन, र आफूलाई जे मन लाग्यो त्यही गर्छ र स्वच्छन्द रूपले काम गर्छ—यो दुष्टता हो र त्यस्तो व्यक्तिलाई मुक्ति दिन गाह्रो हुन्छ। कतिपय मानिस सत्यता राम्ररी बुझ्दैनन्, तर तिनीहरू हृदयमा परमेश्‍वरका अभिप्राय र सत्यता अनुरूप ठ्याक्कै के गर्ने भनी खोजी गर्न चाहन्छन्। तिनीहरू भित्री हृदयमा, सत्यता विरुद्ध जान चाहँदैनन्। तिनीहरू आफूले सत्यता नबुझ्ने भएकाले मात्रै सिद्धान्त उल्लङ्घन गरेर बोल्छन् र व्यवहार गर्छन्, गल्तीहरू गर्छन्, अनि अवरोध र बाधा पुऱ्याउने कुराहरूसमेत गर्छन्—यसको प्रकृति के हो? यसको प्रकृति दुष्कर्म गर्नुसँग सम्बन्धित छैन; यो मूर्खता र अज्ञानताद्वारा आएको हुन्छ। तिनीहरू यी कुराहरू पूर्णतया सत्यता नबुझेकाले, तिनीहरूले सत्यता सिद्धान्तहरू प्राप्त गर्न नसक्‍ने हुनाले, र तिनीहरूले आफ्ना धारणा र कल्पनाअनुसार ती कुराहरू गर्नु सही हो भनी सोच्ने हुनाले, त्यस्तो व्यवहार गर्छन्, त्यसकारण परमेश्‍वरले तिनीहरूलाई मूर्ख र अज्ञानी, क्षमताको कमी भएका भनेर चित्रण गर्नुहुन्छ; तिनीहरूले सत्यता बुझेर जानाजानी यस विरुद्ध जाने होइन। सधैँ आफ्ना धारणा र कल्पनाअनुसार काम गर्ने र सत्यता नबुझ्ने हुनाले प्रायजसो परमेश्‍वरको घरका काममा अवरोध पुऱ्याउने अगुवाहरू र कामदारहरूका हकमा भन्दा, तैँले सुपरिवेक्षण र प्रतिबन्धहरू लागू गर्ने अभ्यास गर्नुपर्छ, अनि समस्याहरू समाधान गर्न सत्यतामा अझ धेरै सङ्गति गर्ने अभ्यास गर्नुपर्छ। यदि कसैको क्षमता अत्यन्तै कम छ र ऊ सत्यता सिद्धान्तहरू बुझ्न सक्दैन भने, उसलाई झूटो अगुवाका रूपमा बर्खास्त गर्ने समय भएको छ। यदि उसले सत्यता बुझे पनि जानाजानी सत्यता विरुद्ध जान्छ भने, उसलाई काटछाँट गर्नैपर्छ। यदि ऊ सधैँ सत्यता स्विकार्न नसक्‍ने भइरहन्छ र कुनै पश्चात्ताप व्यक्त गर्दैन भने, उसलाई दुष्ट व्यक्तिका रूपमा तह लगाउनुपर्छ, र निकाल्नुपर्छ। तैपनि, ख्रीष्टविरोधीहरूको प्रकृति दुष्ट मानिसहरू वा झूटा अगुवाहरूको भन्दा अझ गम्भीर हुन्छ, किनभने ख्रीष्टविरोधीहरू जानाजानी मण्डलीका काममा बाधा दिन्छन्। तिनीहरूले सत्यता बुझे पनि, अभ्यास गर्दैनन्, कसैको कुरा सुन्दैनन्, र सुने पनि आफूले सुनेको कुरा स्वीकार गर्दैनन्। तिनीहरूले बाहिरी रूपमा त्यो स्वीकार गरेको जस्तो देखिए पनि, भित्र हृदयमा भने यसको प्रतिरोध गर्छन्, र काम गर्ने बेला, परमेश्‍वरको घरका हितहरूलाई पटक्‍कै ध्यान नदिई अझै पनि आफ्नै इच्छाअनुसार काम गर्छन्। तिनीहरू अरूका बीचमा हुँदा, केही मानव शब्द बोल्छन् र केही मानव स्वरूप धारण गर्छन्, तर तिनीहरूले मानिसहरूको पिठ्यूँपछाडि काम गर्दा, तिनीहरूको पैशाचिक प्रकृति देखा पर्छ—यिनीहरू ख्रीष्टविरोधी हुन्। कतिपय मानिसले हैसियत प्राप्त गरेपछि सबै किसिमका दुष्टता गर्छन् र तिनीहरू ख्रीष्टविरोधी बन्छन्। कतिपय मानिसको कुनै हैसियत हुँदैन, तैपनि तिनीहरूको प्रकृति सार ख्रीष्टविरोधीहरूको जस्तै हुन्छ—के तँ तिनीहरू असल मानिस हुन् भनेर भन्‍न सक्छस्? तिनीहरूले हैसियत पाउनेबित्तिकै, सबै किसिमका दुष्टता गर्छन्—तिनीहरू ख्रीष्टविरोधी हुन्।

के तिमीहरूमध्ये कसैले आफू बढ्दै गरेको ख्रीष्टविरोधी हो भनी थाहा पाएका र हैसियत प्राप्त गरेपछि आफू ख्रीष्टविरोधी बन्‍ने शत प्रतिशत पक्का छ भनी महसुस गरेका छौ? यदि त्यस्तो हो भने, अरूले तँलाई अगुवा छनौट गर्दा, तैँले तिनीहरूलाई तँलाई छनौट गर्न पटक्‍कै दिनु हुँदैन र यसो भन्‍नुपर्छ, “म यसबाट अलग बस्छु। कृपया मलाई छनौट नगर्नुहोस्। गर्नुभयो भने, म त बरबाद हुनेछु।” आत्म-चेतना हुनु भनेको यही हो। हैसियत नहुनु नै तेरो सुरक्षा हो। साधारण अनुयायीका रूपमा, तैँले ठूलो दुष्टता गर्ने मौका कहिल्यै नपाउन सक्छस् र दण्ड पाइने सम्भावना शून्य हुन सक्छ। तथापि, तैँले हैसियत प्राप्त गर्नेबित्तिकै, तैँले दुष्टता गर्ने सम्भावना सय प्रतिशत पक्का हुन्छ, तैँले दण्ड पाउने सम्भावना पनि त्यति नै हुन्छ, त्यसपछि त तँ बरबाद हुन्छस्, अनि तैँले मुक्ति प्राप्त गर्ने कुनै पनि मौका पूर्ण रूपमा नष्ट गरेको हुनेछस्। यदि तँमा महत्त्वाकाङ्क्षा र चाहनाहरू छन् भने, तैँले तुरुन्तै परमेश्‍वरलाई प्रार्थना गर्नुपर्छ, समस्या समाधान गर्न सत्यता खोज्नुपर्छ, परमेश्‍वरमा भर पर्नुपर्छ र आत्म-संयम अभ्यास गर्नुपर्छ, र आफ्नो हैसियतको दाबी गर्नु हुँदैन, त्यसपछि तैँले सामान्य रूपमा आफ्नो कर्तव्य निर्वाह गर्न सक्‍नेछस्। यदि तँ सधैँ आधिकारिक पदहरूमा ध्यान दिन्छस् र आफ्नो हैसियतको दाबी गर्छस्, अनि आफ्नो कर्तव्य निर्वाहमा ध्यान दिँदैनस् भने, तँ ठग होस् र तँलाई हटाउनुपर्छ। तैँले कर्तव्य स्वीकार गर्दा हैसियतमा ध्यान नदे; तैँले केवल आफ्नो कर्तव्य राम्ररी पूरा गर्नुपर्छ—मामिलाहरू राम्ररी सम्हाल्नु अरू कुनै पनि कुराभन्दा धेरै वास्तविक हो। यदि तैँले आफ्नो कर्तव्य राम्ररी निर्वाह गर्न सक्छस् भने, के तैँले परमेश्‍वरलाई सन्तुष्ट तुल्याएको हुँदैनस् र? जहाँसम्म तिमीहरूको कुरा छ, तिमीहरू दुष्टता गर्नबाट जोगिन सक्‍ने अन्तिम तरिका यही हो। तिमीहरूलाई सधैँ प्रतिबन्धित गरेर हैसियत प्राप्त गर्न नदिनु राम्रो कुरा हो कि नराम्रो कुरा? (यो राम्रो कुरा हो।) त्यसोभए किन कतिपय मानिस अझै पनि निर्वाचनको बेला हैसियतका लागि प्रतिस्पर्धा गर्न यति धेरै प्रयास गर्छन्? त्यस्ता मानिसहरूमा अति धेरै महत्त्वाकाङ्क्षा हुन्छ। मानिसहरूमा अति धेरै महत्त्वाकाङ्क्षा हुनु सामान्य कुरा होइन—तिनीहरू दुष्ट भइरहेका हुन्छन्। धेरै जवान दिदीबहिनी छन्, ती सबै बीसका दशकमा छन्, जो आधिकारिक पद प्राप्त गर्न चाहन्छन् र हैसियतलाई एकदमै धेरै प्रेम गर्छन्। यदि तिनीहरूलाई अगुवाका रूपमा छनौट गरिएन भने, तिनीहरू ठुस्स पर्छन् र खान छोड्छन्। तिनीहरू अलि बचकना देखिए पनि, तिनीहरूको सङ्कल्पलाई हेर्दा, तिनीहरू छिप्पिँदै जाँदा अवस्था अत्यन्तै गम्भीर बन्छ, र तिनीहरू पोख्त बन्छन्, होइन र? कतिपय महिलाले एक समय कुनै महिला साम्राज्ञी बनेको सुन्छन् र तिनीहरूलाई अत्यन्तै डाह लाग्छ, र तिनीहरू त्यो महिला बन्‍न सक्ने इच्छा गर्छन्। तिनीहरू साधारण हुन चाहँदैनन्, र परमेश्‍वरमाथिको आफ्ना विश्‍वासमा साधारण अनुयायी मात्र हुन चाहँदैनन्। तिनीहरूका हृदयमा चाहनाहरू निरन्तर जल्छन्, र तिनीहरू आफूलाई देखाउने मौका पाउनेबित्तिकै त्यो लिइहाल्छन्। तिनीहरू शिष्ट तरिकाले आफ्ना कर्तव्यहरू पूरा गर्न, आफ्ना जिम्मेवारीहरू पूरा गर्न, आफ्नो हृदय सत्यता पछ्याइमा लगाउन, वा परमेश्‍वरका योजनाबद्ध कार्य र प्रबन्धहरूमा समर्पित हुन चाहँदैनन्। तिनीहरू यो तरिकाले सत्यता पछ्याउन र आफ्ना कर्तव्यहरू पूरा गर्न मन पराउँदैनन्, र तिनीहरू यस्तो सादा जीवन जिउन चाहँदैनन्—यो तिनीहरूका लागि समस्याको कुरा हो। के तिमीहरूमध्ये कोही यस्ता छौ? उदाहरणका लागि, स्वच्छन्द यौन सम्बन्ध मन पराउने कुनै महिलालाई लिऊँ; उसका श्रीमानले उसलाई जति नै राम्रो व्यवहार गरे पनि वा तिनीसँग जति नै धेरै पैसा भए पनि, तिनले कहिल्यै उसको मनलाई समाल्न सक्दैनन्। कतिपय महिलाका धेरै छोराछोरी हुन्छन् र पनि तिनीहरू जथाभाबी पुरुषहरूलाई लोभ्याउने प्रयास गर्छन्, र कुनै पनि पुरुषले तिनीहरूको निगरानी गर्न सक्दैन—यो त दुष्ट हुनु हो। यो दुष्ट ऊर्जा कहाँबाट आउँछ? (यो तिनीहरूको प्रकृतिबाट आउँछ।) अनि तिनीहरूको प्रकृति कसरी आउँछ? तिनीहरूभित्र अशुद्ध आत्माहरू बस्छन्, र तिनीहरू अशुद्ध आत्माहरूको अवतार हुन्। आत्मिक क्षेत्रका मामलाहरू जटिल भए पनि, ती जति नै जटिल भए पनि, सत्यता बुझियो र यी मामलाहरूलाई परमेश्‍वरको वचनअनुसार हेर्न सकियो भने, समझशक्ति प्राप्त हुन सक्छ, र यसलाई आत्मिक क्षेत्रमा सीधै छिर्नु भनिन्छ। जब तँ सत्यता बुझ्छस्, तब कामकुरालाई ध्यान दिएर र सही तरिकामा हेर्न सक्छस्, तेरो सोचाइ पनि चुस्त र स्पष्ट बन्छ, अनि तेरो हृदय उज्यालो हुन्छ। यदि तैँले सत्यता बुझिनस् भने, तेरो हृदय सधैँ भ्रमित हुनेछ, तँलाई आफूले के गरिरहेको छु भनेर हृदयमा केही थाहा हुनेछैन, र तँ कुनै पनि तरिकामा डराउने मूर्खजस्तै हुनेछस्। यदि तैँले अझ धेरै गरिस् भने, आफ्‍नो प्रदर्शन गरिरहेको छु भन्‍ने तँलाई डर लाग्‍नेछ, र यदि आफ्नो जिम्मेवारी पूरा गर्दैनस् भने, आफ्नो जिम्मेवारी पूरा गरिरहेको छैनँ भन्‍ने तँलाई डर लाग्‍नेछ; तँ सधैँ यस्तो स्थितिमा हुनेछस्। किनभने तँमा सत्यताको अत्यन्तै थोरै बुझाइ हुन्छ। सत्यताको अत्यन्तै थोरै बुझाइ हुने व्यक्तिको पहिलो प्रकटीकरण के हो? तिनीहरू नीच र व्यर्थको जीवन जिउँछन्। ख्रीष्टविरोधीहरूले खेलाउने, धम्काउने, र दुःख दिने गरेपछि होस खुलेको दिन, तिनीहरूले आफू कसरी ख्रीष्टविरोधीहरूको पछि दौडने, कसरी आफूले तिनीहरूको सेवा गर्ने र तिनीहरूका लागि काम गर्ने गर्थे र पनि ख्रीष्टविरोधीहरू परमेश्‍वरलाई प्रेम गर्छन् र तिनीहरू उहाँप्रति बफादार छन् भनेर भन्‍ने गर्थे भनी महसुस गर्छन्। अहिले मात्रै तिनीहरू आफूले यी सबै शब्दहरू गलत रूपमा प्रयोग गरेको रहेछु भन्‍ने कुरा देख्छन्। के यो एकदमै व्यर्थ कुरा होइन र? (हो।) यो किन व्यर्थ हो? यो त तिनीहरूले सत्यता नबुझेकाले भएको हो र तिनीहरू आफू जे कुराको योग्य छन् त्यही पाउँछन्! यदि तैँले सत्यता बुझिस् भने, ख्रीष्टविरोधीहरूलाई चिन्‍न र छर्लङ्गै बुझ्न सक्छस्, त्यसपछि तिनीहरूलाई खुलासा गर्न र हटाउन सक्छस्। के त्यसपछि तँ तिनीहरूको बहकाउमा परेर तिनीहरूलाई पछ्याइरहनेछस् र? अवश्य नै छैनस्। त्यसबाहेक, तैँले धेरै प्रवचन सुनेको छस्, परमेश्‍वरको घरले तँलाई धेरै वर्षदेखि मलजल र संवर्धन गरेको छ, त्यसकारण यदि तँ कुनै सत्यता बुझ्दैनस्, ख्रीष्टविरोधीहरूलाई चिन्‍न सक्दैनस् र तैँले पूरा गर्नुपर्ने जिम्मेवारीहरू समेत पूरा गर्दैनस्, र ख्रीष्टविरोधीहरूको पछि लागेर तिनीहरूको सहकर्मी बन्छस् भने, के त्यसले तँलाई निकम्मा बनाउँदैन र? के यस्ता मानिसहरू दयनीय हुँदैनन् र? यदि तँ नामका लागि मात्र परमेश्‍वरलाई पछ्याउँछस् तैपनि ख्रीष्टविरोधीहरूद्वारा बहकिन्छस् र तानिन्छस्, धेरै वर्षसम्म ख्रीष्टविरोधीको मार्ग पछ्याउँछस्, अनि फर्कन चाहन्छस् तर तँमा आफ्ना दाजुभाइ-दिदीबहिनीहरूको सामना गर्ने साहस छैन भने, के त्यो जिउने व्यर्थको तरिका होइन र? तँ जति नै व्याकुल बने पनि, त्यो व्यर्थ हो। तैँले सत्यता नबुझ्नु कसको गल्ती हो? तैँले कसैलाई होइन तर आफूलाई दोष दिनुपर्छ।

हामीले ख्रीष्टविरोधीहरूका सातवटा प्रकटीकरणहरूबारे सङ्गति गरेका छौँ। हामीले हरेकको बारेमा कुरा गरेको विस्तृत प्रकटीकरणहरू, हामीले चिरफार गरेका सारहरू, साथै हामीले कुरा गरेका विभिन्‍न परिस्थितिहरूका हकमा भन्दा, यीमध्ये कुनै पनि कुरा मनगढन्ते होइनन्, तर ती राम्ररी स्थापित भएका र तथ्यहरूमा आधारित हुन्। तैपनि एउटा कुरा छ: यदि तिमीहरूले यी कुरा सुनिसकेपछि वास्तविक कुराहरू आइपर्दा तिनलाई तुलना गर्नै सकेनौ भने, यसले के देखाउँछ? सर्वप्रथम, यसले तँमा आत्मिक बुझाइको कमी छ भन्‍ने देखाउँछ, र तँमा कहिलेकाहीँ केही आत्मिक बुझाइ भए पनि, त्यो पूर्ण आत्मिक बुझाइ नभई आधा बुझाइ मात्रै हुनेछ; दोस्रो, यसले तँ सत्यतालाई प्रेम गर्दैनस् र सत्यतालाई गम्भीरतापूर्वक लिँदैनस् भन्‍ने देखाउँछ; तेस्रो, यसले तँमा क्षमताको धेरै कमी छ र तँमा बुझ्‍ने क्षमताको पूर्ण कमी छ भन्‍ने देखाउँछ। मैले ख्रीष्टविरोधीहरूलाई खुलासा गर्ने धेरै कुरा भनेको छु, तर तैँले त्यो कुनै पनि बुझेको छैनस्। तँलाई त्यति बेला त्यो कुरा बुझेको छु भन्‍ने लाग्ला, तर पछि यो अस्पष्ट हुन्छ, र यसले तैँले अझै पनि त्यो बुझेको छैनस् भन्‍ने देखाउँछ। किन बुझ्दैनस्? के यसको बुझाइसँग कुनै सम्बन्ध छ? मैले यस स्तरमा कुराहरू व्याख्या गरेर पनि तैँले अझै बुझेको छैनस्, यसको अर्थ तँमा बुझ्ने क्षमताको धेरै कमी छ र तँमा सत्यता बुझ्ने क्षमता पटक्कै छैन। के मैले भनेको कुरा सही हो? कुरा त्यस्तै हो। तिमीहरूमध्ये कतिपय मानिसले १० या २० वर्षदेखि प्रवचनहरू सुन्दै आएका छौ र पनि तिमीहरू अझै सत्यता बुझ्दैनौ। हामीले यसलाई कसरी व्याख्या गर्ने? त्यसमा दुईवटा मात्र सम्भावना छन्: एउटा हो, तँमा आत्मिक बुझाइ छैन, तँमा क्षमताको कमी छ, र तँमा सत्यता बुझ्न सक्‍ने क्षमता छैन; अर्को हो, तँमा आत्मिक बुझाइ भए पनि, तँ सत्यतालाई प्रेम गर्दैनस् र सत्यताप्रति चासो राख्दैनस्। यदि यी दुई सम्भाव्य कुरामध्ये कुनै एउटा तँमा लागू हुन्छ भने, तँ सत्यता बुझ्न सक्दैनस्। यदि तँमा यी दुवै सम्भावना लागू हुन्छन् भने, तँ आँखाको समस्याबाट पीडित अन्धो व्यक्ति जस्तै छस्—त्यसको कुनै उपचार छैन। मैले यी सबै वचनहरू सङ्गति गरेको छु, तैपनि तिमीहरूले अझै आफूसँग उचित रूपमा तुलना गर्न सक्दैनौ र मेरो तात्पर्य थाहा पाउँदैनौ। यसले तिमीहरूको बुझ्‍ने क्षमताबारे के बताउँछ? के यो धेरै कमी हुनु होइन र? यदि तिमीहरू अल्छी थियौ, ऐसआरामको लालसा गर्थ्यौ, तिमीहरूमा सत्यताप्रति कुनै प्रेम थिएन, तिमीहरूमा व्यक्तिगत रुचिहरू थिए, र बाहिरी मामलाहरूले तिमीहरूको ध्यान भङ्ग हुन्थ्यो भने, यी वचनहरूले तिमीहरूमा झन्-झन् कम असर गर्नेथिए, र तिनको प्रभाव एकदमै कम हुनेथियो—वास्तविकता यही हो। वास्तवमा, ख्रीष्टविरोधीहरूलाई चिन्‍न एकदमै सजिलो छ। एउटा पक्ष भनेको तिनीहरूले कामकुरा गर्न प्रयोग गर्ने विधिहरू स्पष्ट पार्नु हो, अर्को पक्ष चाहिँ तिनीहरूको स्वभाव के हो, जीवनमा तिनीहरूको दिशा र अस्तित्वबारे तिनीहरूको दृष्टिकोण के हो, दाजुभाइ-दिदीबहिनीहरू, कर्तव्य, परमेश्‍वरको घरका हित, परमेश्‍वर, सत्यता, र सकारात्मक कुराहरूप्रति तिनीहरूको मनोवृत्ति के हो, अनि कार्यका लागि तिनीहरूको सिद्धान्त के हो भनेर हेर्नु हो। तैँले यी पक्षहरू प्रयोग गरेर आधारभूत रूपमा तिनलाई चित्रण गर्न सक्‍नेछस्। के अझै लामो समयसम्म तिनीहरूबारे अवलोकन गर्नु र सिक्‍नु आवश्यक पर्नेछ? पर्नेछैन। ख्रीष्टविरोधीहरू छाडापनमा मात्रै संलग्‍न हुँदैनन्, न त मानिसहरूलाई दमन मात्रै नै गर्छन्। तिनीहरूमा शैतानी प्रकृति हुन्छ र तिनीहरू कुनै पनि कुरा गर्न सक्‍ने हुन्छन्। यदि, यी प्रवचनहरू सुनेपछि, तँ कुनै ख्रीष्टविरोधीको स्वभाव चिन्‍न सक्दैनस् र उसले प्रकट गरिरहेको कुरा उसको स्वभाव हो भनेर बताउन सक्दैनस् भने, के तैँले तीमध्ये कुनै कुरा बुझेको हुन्छस्? तँलाई धर्मसिद्धान्त याद हुन्छ, तर तँ त्यसलाई कुनै कुरासँग तुलना गर्न सक्दैनस्, र तथ्यहरूको सामना गर्दा तेरो सिद्धान्त कमजोर र अप्रभावकारी हुन्छ, र यसले तैँले यो कुरा बुझेको छैनस् भन्‍ने प्रमाणित गर्छ। यदि तैँले त्यति बेला त्यो कुरा बुझिस् र पछि केही प्रार्थनार्थ पढिस् भने, यदि तँ यी कुराहरूबारे दाजुभाइ-दिदीबहिनीहरूसँग बारम्बार सङ्गति गर्छस्, यी सत्यताहरूलाई ध्यान दिएर मनन गर्छस्, र परमेश्‍वरसामु बारम्बार प्रार्थना गर्छस् भने, तैँले अझै धेरै कुरा प्राप्त गर्नेछस्। तर, यदि तँ आफ्नो कर्तव्यमा ऐसआरामको लालसा गर्छस्, सुस्त हुन्छस्, तँमा कुनै बोझ हुँदैन, र तँमा व्यक्तिगत चासोहरू हुन्छन्, तँ सनकी छस्, सत्यता मन पराउँदैनस्, सांसारिक प्रचलनहरू पछ्याउँछस्, र तँ बाहिरी मामलाहरूमा आकर्षित हुन्छस् भने, तैँले आफ्नो कर्तव्य राम्ररी निर्वाह गर्न सक्‍नेछैनस्। अन्त्यमा, हामीले सङ्गति गरेका यी सत्यताहरू तेरो लागि व्यर्थ हुनेछन्, शब्द र धर्मसिद्धान्तहरू मात्रै बाँकी रहनेछन्, त्यसको अर्थ तैँले यो सबै कुरा व्यर्थमा सुनेको हुन्छस्। के तिमीहरू पछि यी सङ्गतिहरू फेरि सुन्छौ? (सुन्छौँ।) तँ ती कति पटक सुन्न सक्छस्? के तैँले ती सुन्दैपिच्छे तिनको प्रभाव फरक हुन्छ? के तँ पछि तीबारे मनन गर्छस्? तीबारे मनन गरेपछि तँमा यसले कस्तो छाप पार्छ? तेरा विचारमा, के यी प्रवचनहरू मानिसहरू र तेरो जीवनका परिस्थितिहरूलाई चिन्‍ने अभ्यासका सिद्धान्त र मापदण्ड बन्‍न सक्छन्? (म ख्रीष्टविरोधीहरूको निश्‍चित प्रस्ट स्वभाव र प्रकटीकरणहरूलाई, अर्थात्, मैले स्पष्टतया अरूको हृदयलाई फन्दामा पार्ने आशयले भन्‍ने र गर्ने कुराहरूलाई आफूसँग तुलना गर्न सक्छु, अनि म खुलासा गर्ने परमेश्‍वरका वचनहरूबारे सोच्नेछु र मेरा कार्यहरूको प्रकृति भनेको अरूको हृदयलाई फन्दामा पार्नु हो र म कुनै उद्देश्य हासिल गर्न चाहन्छु भन्‍ने कुरा जान्दछु। तैपनि, मानिसहरूलाई चिन्‍ने सन्दर्भमा ममा अझै निकै कमी छ, र म जानाजानी परमेश्‍वरका वचनहरूलाई मेरो वरपरका मानिसहरूसँग तुलना गर्दिनँ।) मलाई भन् त, यदि तँ आफूलाई स्पष्ट रूपमा देख्न चाहन्छस् भने, ऐना प्रयोग गर्छस् कि धमिलो पानी? (ऐना।) ऐना हेर्नुको के फाइदा छ? तँ आफूलाई अझै स्पष्ट रूपमा देख्‍न सक्छस्। त्यसकारण, तँ आफूलाई मात्रै चिन्‍न सक्छस् भने त्यो एकदमै सीमित कुरा हुन्छ; तैँले अरूलाई पनि चिन्‍न सिक्नैपर्छ। अरूलाई खुट्ट्याउनु भनेको तिनीहरूलाई जानाजानी ख्रीष्टविरोधीका रूपमा चित्रण गर्नु होइन, बरु विभिन्‍न प्रकारका मानिसहरूको बोली र व्यवहारलाई मापन गर्ने र चिन्‍ने सिद्धान्तहरू हुनु हो। यो आफ्नै लागि फाइदाजनक हुन्छ, र यसो गर्दा सिद्धान्तअनुसार मानिसहरूलाई सही रूपमा व्यवहार गर्न पनि सकिन्छ, जुन अरूसँग आफ्नो कर्तव्य निर्वाह गर्दा मिलेर सहकार्य गर्न फाइदाजनक हुन्छ। तैपनि, आफूलाई चिन्‍नुमा भर पर्दा हासिल गर्न सकिने कुरा भनेको सीमित परिणामहरू मात्र हुन्छन्। तैँले सत्यता पछ्याउँदा आफूलाई चिन्नुमा मात्रै ध्यान दिनु हुँदैन। तैँले परमेश्‍वरमा समर्पित भएर नतिजा हासिल गर्न सत्यता अभ्यास गर्नमा पनि ध्यान दिनुपर्छ। एउटा पक्षमा मात्रै ध्यान दिएर, तैँले कहिल्यै सत्यतालाई पूर्ण रूपमा बुझ्नेछैनस् वा तँ कहिल्यै सत्यता वास्तविकतामा प्रवेश गर्नेछैनस्, न त तेरो जीवनमा वृद्धि नै हुनेछ। यो लगभग शब्द र धर्मसिद्धान्त मात्रै बुझ्नुजस्तै हो, अनि तैँले परमेश्‍वरलाई चिन्‍न सक्‍नेछैनस्। सत्यतालाई साँचो रूपमा बुझ्नेहरूले सबै कुरालाई छर्लङ्गै देख्‍न सक्छन्। तिनीहरूले आफूलाई चिन्‍ने मात्र होइन, तर अरूलाई पनि चिन्‍न सक्छन्, र सबै प्रकारका मानिस, घटना, र कामकुराहरूलाई छर्लङ्गै देख्‍न सक्छन्। यसरी मात्रै आफ्नो कर्तव्य मापदण्डअनुसार निर्वाह गर्न र परमेश्‍वरद्वारा प्रयोग गरिन सकिन्छ।

आज ख्रीष्टविरोधीहरूको दुष्ट स्वभावका प्रकटीकरणहरूबारे सङ्गति गरेर, दुष्ट स्वभावसम्बन्धी तिमीहरूले के-कस्ता अझ गहन र नयाँ बुझाइहरू प्राप्त गरेका छौ? यसबारे सङ्गति गर्। (परमेश्‍वर, आज मलाई सबैभन्दा बढी उत्प्रेरित गरेको कुरा के हो भने यदि हामीले ख्रीष्टविरोधीहरूले जस्तै व्यवहार गऱ्यौँ अनि जानाजानी परमेश्‍वरको घरका काममा अवरोध र बाधा पुऱ्यायौँ भने, हामी जीवित दियाबलस हौँ भनेर परमेश्‍वरले भन्‍नुभएको छ। परमेश्‍वरले निश्‍चित मानिसहरूबारे बताउनुभयो जसले कोही आफूभन्दा असल भएको सहन सक्दैनन्, र मैले आत्मचिन्तन गरेँ र आफूमा निकै चरम प्रतिस्पर्धी भावना छ भन्‍ने महसुस गरेँ, र जब म आफूसँग कर्तव्य निर्वाह गर्ने व्यक्तिमा ममा भन्दा धेरै सामर्थ्य भएको देख्दा, तब व्याकुल हुन्छु, र म सधैँ उसलाई उछिन्न चाहन्छु। मलाई आफ्नो स्थिति परमेश्‍वरले खुलासा गरेको जीवित दियाबलसहरूको जस्तै छ भन्ने लाग्छ, र म यो मामलाको प्रकृति आफूले कल्पना गरेको भन्दा गम्भीर छ भन्‍ने देख्छु, र यसले मलाई त्रसित तुल्याउँछ। मैले यो कुरालाई कहिल्यै गहन रूपमा बुझेको थिइनँ, र अहिले मेरो यो भ्रष्ट स्वभाव कति गम्भीर रहेछ भन्‍ने देखेर म साह्रै व्याकुल छु।) अब तैँले यसलाई पहिचान गरिस्। मानिसहरूको भ्रष्ट स्वभाव क्षणिक प्रकाशजस्तो सरल होइन; त्यसको जड कारण र परिस्थिति हुन्छ जसले गर्दा तँलाई त्यो त्याग्‍न गाह्रो हुन्छ, त्यसले सधैँ तँलाई नियन्त्रण गर्छ, तँलाई एकदमै धेरै भ्रष्ट प्रकट गर्ने बनाउँछ, तैँले आफूलाई नियन्त्रण गर्न सक्दैनस्। मानिसहरू आफू किन यस्तो छु भनेर स्पष्ट रूपमा बताउन सक्दैनन्, र तिनीहरू त्यसलाई नियन्त्रण गर्न सक्दैनन्—यी त मानिसहरूका स्वभाव हुन्। कसैले यस्तो भ्रष्ट स्वभावलाई स्पष्ट रूपमा बुझ्न सक्नु प्रगतिको एउटा पक्ष हो। यस्तो भ्रष्ट स्वभावको हकमा भन्दा, यदि तँ सत्यता खोजी गर्न र त्यसको सारलाई देख्‍न सक्छस्, यदि तँ परमेश्‍वरको न्याय, परीक्षा, र शोधन स्विकार्न सक्छस्, यदि तैँले त्यसो गरेर सत्यता अभ्यास गर्ने र परमेश्‍वरमा साँचो समर्पित हुने स्थिति हासिल गर्न सक्छस् भने, यो भ्रष्ट स्वभाव परिवर्तन हुन सक्छ—यो त तैँले सत्यता बुझेका आधारमा सत्यता अभ्यास गर्न थाल्नु हो। अहिले तिमीहरू धेरैजसोलाई आफ्नो भ्रष्ट स्वभाव प्रकट गर्दा आत्मसंयम गर्न निकै गाह्रो हुन्छ, र यसको अर्थ तिमीहरूले अझै सत्यता अभ्यास गर्न थालेका छैनौ; तिमीहरूले आफ्नो कर्तव्य निर्वाहमा गर्ने थोरै कुराहरू धेरै त व्यक्तिगत हित, रुचि, र आवेगमा समेत आधारित हुन्छ, र यसको स्वभाव परिवर्तनसँग कुनै सम्बन्ध हुँदैन, होइन र? (हो।) एकदम राम्रो, तँ उत्प्रेरित भइस्। अरू को बोल्न चाहन्छ? (आज परमेश्‍वरको सङ्गति सुनेपछि, म निकै उत्प्रेरित भएँ। म त दुष्टता भनेको निकै छली तरिकाले बोल्नु, खुलस्त नबोल्नु र सधैँ बहाना बनाउनु र अरूलाई धोका दिनु हो भन्‍ने सोच्थेँ। तथापि, आज परमेश्‍वरले दुष्ट स्वभाव के हो भन्नेबारे प्रदान गरेको विश्लेषण सुनेपछि, अब मलाई दुष्टता भनेको सत्यता र सकारात्मक कुराहरूको प्रतिरोध र विरोध गर्नु हो, र यदि कसैले सत्यता र सकारात्मक कुराहरूको विरोध र प्रतिरोध गर्छ भने, त्यो उसको दुष्ट स्वभाव हो भन्‍ने थाहा भयो। पहिले मसँग दुष्ट स्वभावबारे यस्तो सतही बुझाइ हुन्थ्यो, तर अहिले मैले परमेश्‍वरको सङ्गति सुनेपछि नयाँ बुझाइ प्राप्त गरेँ। त्यसबाहेक, परमेश्‍वरले क्यानाडेली चलचित्र निर्माण टोलीलाई एक वर्षका लागि समूह ‘ख’ मा राखिनेछ भनेर भन्‍नुहुँदा म निकै छक्क परेको छु। यो सुन्दा म एकदमै छक्क परेँ, र यस मामिलालाई परमेश्‍वरले सम्हालेको शैलीमा म उहाँको धर्मी स्वभाव देख्‍न सक्छु। म त्यो समूहमा एक व्यक्तिले पनि सत्यता अभ्यास गरिरहेको थिएन र यसले परमेश्‍वरको घरका काममा धेरै बाधा पुऱ्याएको देख्छु, र यसले मलाई एकदमै क्रोधित बनाउँछ। हाम्रो समूहका मानिसहरू पनि हाल यस्तै स्थितिमा पुगेका छन्, अर्थात् हामीले आफ्‍नो कर्तव्यको बोझ लिँदैनौँ। हामीले आफ्नो कामको बोझ पहिलेको भन्दा हल्का हुँदा, कर्तव्यका लागि स्पष्ट योजना बनाएनौँ र हाम्रो कर्तव्यमा सुस्त भई त्यतिकै दिनहरू बिताइरहेका थियौँ। आज परमेश्‍वरको सङ्गति सुनेपछि, मैले के बुझेँ भने यदि कसैले सत्यताको अभ्यास गर्दैन वा आफ्नो कर्तव्यमा प्रगतिको पछि लाग्दैन, र यदि ऊ सत्यताबारे गम्भीर हुँदैन भने, परमेश्‍वर आफ्नो कर्तव्य निर्वाहको यस्तो मनोवृत्तिलाई तिरस्कार गर्नुहुन्छ। हामीले आफ्नो कर्तव्य निर्वाह गर्ने समय र अवसरलाई मूल्यवान् ठान्नैपर्छ भन्‍ने कुरा पनि मैले बुझेँ। यदि हामी आफ्नो कर्तव्यलाई मूल्यवान् ठान्दैनौँ भने, परमेश्‍वरले हामीलाई प्रतीक्षा गर्ने समय र परमेश्‍वरले हामीलाई दिने अवसरहरू बरबाद हुँदा, उहाँको क्रोध मानिसहरूमा दन्किनेछ, र पछुतो गर्न एकदमै ढिलो भइसकेको हुनेछ।) तिमीहरूलाई केही दबाब दिनुपर्छ जस्तो देखिन्छ, होइन र? (हो।) एकदम राम्रो। यो वास्तविक समस्या हो, र तिमीहरूले भेला हुँदा यो समस्या कसरी समाधान गर्ने भनेर सङ्गति गर्नुपर्छ। तिमीहरूले नियमित अन्तरालमा सँगै सङ्गति गर्नुपर्छ र सारांश निकालेर नयाँ योजना बनाउनुपर्छ। यो जीवनमा हरेक व्यक्तिको एउटा मिसन हुन्छ, जसमा म पनि पर्छु, र यदि तिनीहरू आफ्नो मिसनका लागि जिउँदैनन् भने, तिनीहरूले यो जीवन जिउनुको कुनै मूल्य हुँदैन। यदि तैँले जीवन जिउनुको कुनै मूल्य छैन भने, तेरो जीवन व्यर्थ हुन्छ। किन म यो व्यर्थ हुन्छ भन्छु? तैँले जिउँदो लासका रूपमा जीवन जिउनेछस्; तँ जिउनलायक हुनेछैनस्। यदि तँ आफ्नो जिम्मेवारी पूरा गर्दैनस् र आफ्नो मिसन पूरा गर्दैनस् भने, तँ परमेश्‍वरले तँलाई दिने सबै कुराको आनन्द लिन योग्य हुँदैनस्। यसले के जनाउँछ? यसले परमेश्‍वरले कुनै पनि बेला तेरो सबै कुरा खोस्न सक्नुहुन्छ भन्ने कुरा जनाउँछ। परमेश्‍वर दिन सक्नुहुन्छ र लिन पनि सक्नुहुन्छ—यस्तै नै हुन्छ। वास्तवमा, अहिले यहाँ उपस्थित हरेकको एउटा मिसन छ, त्यति मात्र हो तिमीहरूले निर्वाह गर्ने काम फरक-फरक हुन्छ। गैरविश्‍वासीहरूको पनि मिसन हुन्छ। तिनीहरूको मिसन भनेको यो संसारको पानीलाई धमिलो पार्नु र समाजलाई अव्यवस्थित बनाउनु हो, ताकि मानिसहरू अझै पीडादायी रूपमा जिउन सकून् र विपत्तिहरूबीच मरून्। तिमीहरूको मिसन भनेको परमेश्‍वरका काममा सहकार्य गर्नु, परमेश्‍वरको सुसमाचार र नयाँ काम फैलाउनु, र सँगसँगै तँ सत्यता बुझ्न र मुक्ति प्राप्त गर्न सक्छस्—यो सबैभन्दा आनन्दमय कुरा हो। मानव इतिहासमा योभन्दा आनन्दमय वा सौभाग्यशाली कुनै कुरा भएको छैन। योभन्दा महत्त्वपूर्ण अरू केही छैन; यो जीवनको सबैभन्दा ठूलो कुरा हो, र यो मानव इतिहासको सबैभन्दा ठूलो कुरा हो। तैँले आफ्नो मिसन त्याग्नेबित्तिकै अनि आफ्नो कर्तव्य र जिम्मेवारीहरूबाट पन्छिनेबित्तिकै, तेरो जीवनको कुनै मूल्य हुनेछैन, र तेरा लागि जिउनुको कुनै अर्थ हुनेछैन। सायद तँ अझै मरेको छैनस् र तैँले यो संसारमा बाँकी जीवन जिउनेछस्, तैपनि तेरा लागि जिउनुको कुनै अर्थ वा मूल्य हुनेछैन। मानौँ कुनै व्यक्तिले सत्यता वा परमेश्‍वरको मार्गबारे कहिल्यै सुनेको छैन, र एक व्यक्तिले एकपल्ट परमेश्‍वरको व्यवस्थापन योजना के हो भन्‍ने थाहा पाएको र परमेश्‍वरको मार्ग बुझेको छ, तर उसले अन्त्यमा सत्यता वा जीवन प्राप्त गरेन, लौ मलाई भन् त, यी दुवै मानिसले संसारमा जिइरहेका बेला भित्री हृदयमा यस्तै महसुस गर्छन्? (गर्दैनन्।) गैरविश्‍वासीहरूलाई आफ्नो मिसन थाहा हुँदैन; तिनीहरूमा मिसनको बोध हुँदैन। तँलाई तेरो मिसन कहाँबाट आएको हो भन्‍ने थाहा छ, तँलाई परमेश्‍वर सृष्टिकर्ता, सबै थोकका सार्वभौम हुनुहुन्छ भन्‍ने थाहा छ, तँलाई मानिसहरू परमेश्‍वरबाट आएका हुन् र तिनीहरू उहाँकहाँ फर्केर जानुपर्छ भन्‍ने थाहा छ—यी सबै कुरा थाहा भएपछि पनि के तँ अझै यस संसारमा शान्तिसँग जिउन सक्छस्? के तँ अझै जीवनभरि सहजै झारा टार्न सक्छस्? अहँ, सक्दैनस्। परमेश्‍वरले तँलाई यो मिसन दिनुभएको हुनाले, तैँले सुसमाचार प्रचार गर्ने जिम्मेवारी उठाउनुपर्छ, अरूलाई परमेश्‍वरको गवाही दिनुपर्छ, मानिसले पूरा गर्नुपर्ने सबै जिम्मेवारी पूरा गर्नुपर्छ, आफूले बुझेको सत्यता र आफ्नो अनुभवात्मक गवाही समर्पित गर्नुपर्छ ताकि सबैले फाइदा पाउन सकून्, र त्यसपछि परमेश्‍वर सन्तुष्ट हुनुहुनेछ। मानिसहरूले गर्न सक्‍ने कुराहरू वास्तवमा यी मात्रै हुन्। यदि तँ थोरै कष्ट भोग्‍न, केही मूल्य चुकाउन, र ऐसआराममा अलि कम लिप्त हुन सक्छस् भने, तैँले यी कुराहरू हासिल गर्न सक्‍नेछस्। यसरी, तेरो परिणाम गैरविश्‍वासीहरूको भन्दा फरक हुनेछ, र तैँले परमेश्‍वरका नजरमा छुट्टै तौल राख्नेछस्—यो अत्यन्तै दुर्लभ कुरा हो! परमेश्‍वर तँलाई यो आशिष् दिनुहुन्छ, र यदि तँलाई यसको कदर गर्न आउँदैन भने, तँ घोर विद्रोही होस्। तैँले परमेश्‍वरमाथिको विश्‍वासको यो मार्ग रोजेको हुनाले, यसबारे दोधारे नबन्, तर एकचित्तले आफ्नो हृदय शान्त पार् र कर्तव्य राम्ररी निर्वाह गर्। कुनै पछुतो बाँकी नराख्। तैँले अहिले पत्रुसको कद प्राप्त गर्न नसके पनि र अय्यूबका धर्मी कार्यहरू गर्न नसके पनि, आफ्नो कर्तव्य मानकअनुरूप तरिकाले निर्वाह गर्न लागिपर्। “आफ्नो कर्तव्य मानकअनुरूप तरिकाले निभाउने” भन्‍ने शब्दको अर्थ के हो? यसको अर्थ धूर्त वा सुस्त नबनी, कुनै गोप्य मनसाय नराखी वा केही पनि नलुकाई, बरु आफूले सक्‍ने जति सबै गरेर सत्यता सिद्धान्त र परमेश्‍वरको घरका कार्य प्रबन्ध अनुसार आफ्नो कर्तव्य निर्वाह गर्नु हो—त्यसपछि तैँले आफ्नो कर्तव्य मानकअनुरूप तरिकाले निर्वाह गरिरहेको हुनेछस्। परमेश्‍वर मानिसहरूबाट धेरै माग गर्नुहुन्न, होइन र? (हो।) के यो हासिल गर्न सजिलो छ? यो मानवताको दायराभित्रको कुरा हो र तैँले यो हासिल गर्न सक्नुपर्छ। अरू कुनै थप प्रश्नहरू छन्? छैनन् भने, आजका लागि यो सङ्गतिलाई यहीँ समाप्त गर्न सक्छौँ।

जुलाई १०, २०१९


विषयवस्तु सात: तिनीहरू दुष्ट, कपटी, र छली हुन्छन् (भाग दुई)

पूरक: एउटा क्यानडेली मण्डलीको व्यवस्थापनबारे मानिसहरूका गलतफहमीहरूको समाधान

हाम्रो गत भेलामा एउटा असामान्य घटना घटेको थियो। त्यो के थियो? (एउटा क्यानाडेली मण्डलीको व्यवस्थापनको कुरा थियो।) यो घटना एक महिनापहिले भएको हो। के यो अझै तिमीहरूको यादमा ताजै छ? (छ।) के यसले तिमीहरूको भावनालाई निकै जुरमुरायो? (हजुर।) जब निश्‍चित मण्डली वा कतिपय मानिसहरूमा समस्याहरू देखा पर्छन्, तब म परिस्थितिहरूका आधारमा निर्णय गर्छु र सिद्धान्तअनुसार ती सम्हाल्छु; क्यानाडेली मण्डलीको मामला सम्हाल्दा मूलतः यस्तै भएको थियो। त्यसोभए मलाई भन त, क्यानाडेली मण्डलीमा ख्रीष्टविरोधी देखा परेर मानिसहरूलाई बहकाउँदा किन मैले त्यसरी मामला सम्हालेँ? यसमा तिमीहरूको विचार कस्तो छ? स्पष्टतया, त्यसले कतिपय मानिसलाई त्रसित पाऱ्यो। किन त्यसले तिनीहरूलाई त्रसित पाऱ्यो? कतिपय मानिस भन्छन्, “त्यसलाई अत्यन्तै कठोर तरिकाले सम्हालिएको थियो। के त्यो त्यति गम्भीर थियो? त्यसलाई कसरी त्यसरी सम्हाल्न सकियो? के त्यो सिद्धान्तअनुसार सम्हालिएको थियो? के त्यो क्षणिक आवेगमा सम्हालिएको थिएन र? त्यसलाई त्यसरी सम्हाल्नुको परिणाम के हुनेछ? के ती मानिसहरूले गरेका कुराहरू साँच्‍चै त्यति गम्भीर थिए? त्यहाँका मानिसहरूलाई सोधिएको कुरा, अनि तिनीहरूको मनोवृत्ति, भनाइ, र तिनीहरूबाट सुनिएको जानकारीका आधारमा त, तिनीहरूलाई त्यति कठोर तरिकामा सम्हाल्नु हुँदैनथ्यो जस्तो देखिन्छ, होइन र?” कतिपय मानिस यस्तै सोच्छन्। अरू चाहिँ यसो भन्छन्, “सायद परमेश्‍वरले त्यसलाई त्यसरी सम्हाल्नुको पछाडि उहाँका आफ्‍नै कारण र विचारहरू थिए।” ती वास्तवमा कस्ता विचार हुन्? मामलालाई त्यसरी सम्हाल्नुको कुनै मूल अभिप्राय वा कारण थियो? के ती मानिसहरूलाई त्यसरी सम्हाल्नु उचित थियो? (थियो।) तिमीहरू सबै त्यो उचित थियो भन्छौ, त्यसकारण आज हामी त्यस मामिलामा छलफल गरौँ र त्यस मामिलालाई त्यसरी सम्हाल्‍नु किन उचित थियो, तिमीहरूलाई त्यस मामिलामा के लाग्छ, त्यसले पछि तिमीहरूमा कस्तो असर पार्छ, त्यसबारे तिमीहरूको विचार सही छ कि गलत, र तिमीहरूका विचारमा कुनै गलत वा विकृत कुरा छ कि छैन भनेर हेरौँ। यदि तिमीहरू सधैँ कुरा लुकाउँछौ, मुखमा बुजो लगाएर बस्छौ, र आफ्नो कुरा व्यक्त गर्दैनौ, सधैँ विरोधी भावना राख्छौ भने, समस्याहरू कहिल्यै सर्वोत्तम तरिकामा समाधान हुनेछैनन्, त्यसकारण हामी सहमतिमा पुग्नैपर्छ। सहमतिमा पुग्‍नुका सिद्धान्तहरू केके हुन्? यदि तिमीहरू मैले गरेको यो निर्णय स्विकार्न सक्दैनौ, र तिमीहरूमा यसबारे विचार र धारणाहरू छन्, तिमीहरूलाई यसप्रति प्रतिरोध महसुस हुन्छ, र तिमीहरू यसबारे गलतफहमीहरूसमेत राख्छौ, र तिमीहरूमा प्रश्न वा खराब विचारहरू पैदा हुन्छन् भने, हामीले के गर्नुपर्छ? हामीले यस मामिलामा छलफल गर्नुपर्छ। यदि हाम्रो विचार फरक छ भने, हामीबीच सहमति हुँदैन। त्यसोभए कसरी हामी सहमतिमा पुग्‍न सक्छौँ त? के आफ्नो भिन्‍नतालाई कायमै राखेर दुवै पक्ष सहमत हुने बिन्दु खोज्नु ठिक हुन्छ? यदि हामीले कुनै भिन्‍नता सम्झौता गरेर ठिक गऱ्यौँ, यदि मैले केही कामकुरा त्यागेँ, र तिमीहरूले केही कुरा त्याग्यौ भने, के त्यो ठिक हुनेछ? स्पष्ट छ, त्यो ठिक हुँदैन। यो अनुकूलता प्राप्त गर्ने तरिका होइन। त्यसकारण, यदि हामी यस मामिलामा सहमतिमा पुग्‍न अनि मिल्दो समझदारी र निर्णयमा पुग्‍न चाहन्छौँ भने, त्यसो गर्ने तरिका के हो? तिमीहरूले सत्यता खोजी गर्नैपर्छ, सत्यताका लागि लागिपर्नैपर्छ, र सत्यता बुझ्न लागिपर्नैपर्छ, र मैले सबैलाई सम्पूर्ण कुरा व्याख्या गरेर स्पष्ट पार्नु आवश्यक छ। यसबारे कसैले पनि आफ्नो मनमा कुनै गलतफहमी राख्‍नु हुँदैन। यसरी, हामी यस मामिलाबारे आपसमा मिल्दो दृष्टिकोणमा पुग्नेछौँ, त्यसपछि त्यो पूरा र समाप्त हुनेछ। यदि भविष्यमा मलाई यस्तै मामला आइपऱ्यो भने, म यसलाई उही तरिकाले सम्हाल्छु होला, वा सायद म त्यसलाई यसरी सम्हाल्नेछैनँ, तर अर्को कुनै तरिका प्रयोग गर्नेछु। त्यसोभए, तिमीहरूले यस मामिलाबाट के प्राप्त गर्नुपर्छ? (हामीले सत्यता खोज्ने तरिका सिक्‍नुपर्छ र परमेश्‍वरले किन यस मामलालाई त्यसरी सम्हाल्नुभयो भनेर बुझ्नुपर्छ।) तिमीहरूले दुई पक्ष बताएका छौ, एकदमै राम्रो। अरू केही छ? (हामीले परमेश्‍वरको स्वभावलाई चिढ्याउनबाट जोगिन उहाँको कार्यका सिद्धान्तहरू बुझ्ने प्रयास गर्नुपर्छ। यो हाम्रा लागि चेतावनी हो।) यो अर्को पक्ष हो।

हामीले क्यानाडेली मण्डलीको व्यवस्थापनलाई स्पष्ट रूपमा व्याख्या गर्न सुरुदेखि नै कुरा थाल्नुपर्छ। हामीले केबाट सुरु गर्नुपर्छ? हामी यी मानिसहरू चीनबाट निस्केको समयबाट सुरु गर्नेछौँ। के यो धेरै विगतमा फर्किनु हो? तिमीहरूलाई यो हास्यास्पद लाग्ला, तर वास्तवमा यो हाँस्ने विषय होइन। के यो पुरानो हिसाबकिताब मिलाउने कुरा हो? अहँ, होइन। जब तिमीहरू मैले मेरा कारणहरूबारे कुरा गरेको सुन्छौ, तब मैले किन त्यहाँबाट सुरु गरेँ भनेर जान्नेछौ। विदेश आउने सबै जना आज्ञा, मिसन, र जिम्मेवारी लिएर आएका हुन्छन् कि हुँदैनन् भन्‍ने कुरालाई पर पन्छाएर, हामी सानो विषयबाट सुरु गर्नेछौँ—के हरेक व्यक्तिले चीन छोडेर आउन सक्नु संयोग हो? (होइन।) यो संयोगवस हुँदैन। तैँले आफ्‍नो कर्तव्य निर्वाह गर्न चीन त्याग्‍ने सङ्कल्प गरेदेखि र तँ इच्छुक भएदेखि विदेशमा आइपुग्दासम्मको प्रक्रियाभरि, लौ मलाई भन् त, तेरो सहकार्यबाहेक, तँ चीनबाट सहजै जान सक्छस् कि सक्दैनस् भनेर कसले निर्धारित गर्छ? (परमेश्‍वरले।) ठिक भनिस्। त्यो कुरा तँसँग केकस्ता सामाजिक सम्पर्कहरू छन् भन्‍ने कुराले निर्धारित गर्दैन, न त तँसँग कति पैसा छ, वा तैँले सबै औपचारिकता पूरा गरेको छस् कि छैनस् भन्‍ने कुराले नै निर्धारित गर्छ—विदेश आउने सबैसँग एउटै बुझाइ र अनुभव हुनुपर्छ। तिनीहरू सबैले के अनुभव गर्छन्? कुनै व्यक्तिले सहजै चीन छोड्न सक्छ कि सक्दैन भन्‍ने कुरामा परमेश्‍वर नै सार्वभौम हुनुहुन्छ; त्यसको तिनीहरू कति सक्षम छन् वा तिनीहरूमा केही ठूलो क्षमता छ कि छैन भन्‍ने कुरासँग कुनै सम्बन्ध हुँदैन। यो कुनै देशमा एक प्रान्तबाट अर्को प्रान्तमा जानु होइन; यो त आफ्नो देश छोड्नु हो, र यसका लागि धेरै जटिल औपचारिकताहरू पूरा गर्नुपर्ने हुन्छ। विशेष गरी ठूलो रातो अजिङ्गरले विश्‍वासीहरूलाई चरम दमन गर्ने र सताउने, तिनीहरू प्रत्येकलाई नजिकबाट निगरानी गर्ने यस युगमा, चीन छोड्ने औपचारिकताहरू पूरा गर्न त्यति सजिलो छैन। त्यसकारण, यी मानिसहरू सहज रूपमा विदेश पुग्‍नु पूर्णतया परमेश्‍वरको सार्वभौमिकताअन्तर्गत थियो र यसले परमेश्‍वरको सर्वशक्तिमान्‌तालाई देखाउँछ। कसले चीन छोड्न सक्छ, औपचारिकताहरू सहज रूपमा पूरा हुन्छ कि हुँदैन, र ती पूरा गर्न कति समय लाग्छ भन्‍ने कुरा सबै परमेश्‍वरद्वारा निर्धारित हुन्छ, र परमेश्‍वरको हातले नै यो सबै कुरा योजनाबद्ध र बन्दोबस्त गर्छ। तैँले यो विश्‍वास नगरी हुनेछैन, न त तैँले यो नस्विकारी धर नै पाउनेछस्—यी तथ्यहरू हुन्। यो मामिला मानिसहरूको सहकार्य र परमेश्‍वरको सार्वभौमिकताद्वारा निष्कर्षमा पुग्छ। तैँले चीन छोड्ने सन्दर्भमा यदि हामीले निर्णय गर्नुपरेको भए, कसले यसलाई सहज पार्थ्यो? (परमेश्‍वरले।) परमेश्‍वरले सहज पार्नुभयो। मानिसहरूमा घमण्ड गर्ने केही छैन, बरु तिनीहरूले परमेश्‍वरलाई धन्यवाद दिनुपर्छ। त्यसोभए, तैँले के गर्नुपर्छ? (आफ्नो कर्तव्य निर्वाहमा प्रयास लगाउनुपर्छ।) तैँले आफ्नो कर्तव्य निर्वाहमा प्रयास लगाउनुपर्छ र त्यो ध्यान दिएर गर्नुपर्छ। विस्तृत दृष्टिकोणले हेर्दा, के हामी तैँले आफ्नो कर्तव्य पूरा गर्न चीन छोड्नु परमेश्‍वरको बन्दोबस्त र मार्गदर्शन थियो, र तेरो आफ्नै क्षमताले गर्दा त्यो भएको होइन भनेर अन्तिम निष्कर्ष निकाल्न र भन्‍न सक्छौँ? (हो, सक्छौँ।) कतिपय मानिस भन्छन्, “यो कसरी मेरो क्षमताले गर्दा होइन? ममा परमेश्‍वरको मार्गदर्शन भए पनि, यदि परमेश्‍वरले मलाई मार्गदर्शन नगर्नुभएको भए, चीन छोड्नु मलाई गाह्रो हुनेथिएन किनभने म अङ्ग्रेजी भाषामा TEM8 गरेको स्नातक हुँ, र TOEFL परीक्षा पास गर्नु मलाई समस्या हुनेथिएन।” यस स्तरमा एकदमै थोरै मानिसहरू हुन्छन्। उदाहरणका लागि, कतिपय मानिस धनी हुन्छन् र लगानीकर्ताको भिसामा बसाइँ सर्न सक्छन्, तर त्यस्ता परिस्थितिहरू एकदमै कम हुन्छन्। त्यसोभए, के यी मानिसहरूले परमेश्‍वरको सार्वभौमिकता र उहाँको अनुमतिमा नै चीन छोड्छन्? हजुर, त्यही हो। हामी व्यक्तिगत परिस्थितिहरूबारे कुरा गर्नेछैनौँ; हामी चीन छोड्न सक्‍ने र पछि इमानदारीसाथ आफ्नो कर्तव्य निर्वाह गर्न आउने मानिसहरूबारे मात्रै कुरा गर्नेछौँ। यो पूर्ण रूपमा तिनीहरूको आफ्नै अभिप्रायबाट आएको हुँदैन। तैँले चीन छोड्नुको एउटा कारण भनेको तँसँग एउटा मिसन छ, जबकि अर्को कारण भनेको तैँले परमेश्‍वरको मार्गदर्शनमा चीन छोडेको छस्। त्यस मामिलालाई यस बिन्दुबाट हेर्दा, तैँले के गर्न चीन छोडेको होस्? (आफ्नो कर्तव्य निर्वाह गर्न।) प्रारम्भिक चरणहरूमा प्रक्रियाहरू पूरा गर्न जति नै समय लागे पनि, तैँले जति नै खर्च गरे पनि वा परमेश्‍वरले त्यस मामिलामा जसरी सार्वभौम शासन गर्नुभए पनि, जे होस् तैँले चीन छोडेर परमेश्‍वरको घरमा आफ्नो कर्तव्य निर्वाह गर्न सक्‍ने हुनाले, तेरो विदेश जाने मिसन छ भनेर निश्‍चित रूपमा भन्‍न सकिन्छ। तँ जिम्मेवारी र गह्रौँ बोझ उठाउँछस्, र विदेश आउने तेरो उद्देश्य एकदमै स्पष्ट हुनुपर्छ। पहिलो, तँ जीवनको आनन्द लिन बसाइँसराइ गरेको होइनस्; दोस्रो, तँ जीविकोपार्जनको स्रोत खोज्दै विदेश आएको होइनस्; तेस्रो, तँ फरक जीवनशैली खोज्दै विदेश आएको होइनस्; र चौथो, तँ सुखी जीवन जिउन विदेश आएको होइनस्। होइन र? तँ संसारको पछि लाग्‍न विदेश आएको होइनस्; तँ मिसन र परमेश्‍वरको आज्ञासहित आफ्नो कर्तव्य निर्वाह गर्न आएको होस्। यस बिन्दुबाट हेर्दा, विदेश आएपछि तेरो मुख्य प्राथमिकता के हुनुपर्छ? (आफ्नो कर्तव्य निर्वाह गर्नु।) तेरो मुख्य प्राथमिकता भनेको परमेश्‍वरको घरमा आएर आफ्नो स्थान खोज्नु, र परमेश्‍वरको घरका बन्दोबस्‍तहरूअनुसार आफ्नो कर्तव्यलाई स्थिर र शिष्ट तरिकाले निर्वाह गर्नु हो। के त्यो साँचो होइन र? (हजुर, हो।) ठिक भनिस्। त्यसबाहेक, कसैले तँलाई धम्की दिएको वा अपहरण गरेको कारण तँ विदेश आएको होइनस्—तँ स्वेच्छाले आएको होस्। तैँले यसलाई जुनसुकै पक्षबाट हेरे पनि, तँ विदेश आएको छस् त्यसैले तैँले आफ्नो कर्तव्य निर्वाह गर्नुपर्छ। त्यो सही कुरा हो, होइन र? के यो मानिसहरूबाट धेरै माग गर्नु हो? (होइन।) यो धेरै माग होइन, न त यो अत्यधिक माग नै हो। यो अनुचित कुरा होइन। अब, मैले भर्खरै भनेको कुराका आधारमा, परमेश्‍वरले तँलाई दिएको आज्ञाअनुसार जिउन तैँले आफ्नो कर्तव्यलाई कसरी लिनुपर्छ र आफ्नो कर्तव्य कसरी निर्वाह गर्नुपर्छ? के तैँले यी कुराहरूबारे सोच्नुपर्छ? तैँले गर्नुपर्ने पहिलो कुरा भनेको यस्तो सोच्‍नु हो, “म अब साधारण व्यक्ति मात्र होइन, अहिले मेरो काँधमा बोझ छ। कस्तो बोझ? यो परमेश्‍वरले मलाई दिएको आज्ञा, बोझ हो। परमेश्‍वरले मलाई विदेश आउन मार्गदर्शन गर्नुभयो, र मैले परमेश्‍वरको सुसमाचार फैलाउनमा सृजित प्राणीले पूरा गर्नुपर्ने जिम्मेवारी र दायित्वहरू पूरा गर्नुपर्छ—यो मेरो कर्तव्य हो। पहिलो, मैले के कर्तव्य निर्वाह गर्न सक्छु भनेर सोच्नुपर्छ, र दोस्रो, मैले त्यो कर्तव्य कसरी राम्ररी निर्वाह गर्ने भनेर सोच्नुपर्छ ताकि म आफूमाथि रहेको परमेश्‍वरको सार्वभौमिकता र मेरा लागि उहाँले गरेका बन्दोबस्तहरूअनुसार जिउनदेखि चुक्न नपरूँ।” के तैँले सोच्नुपर्ने यसरी नै होइन र? के यो सोचाइ अतिरञ्जित छ? के यो झूट हो? अहँ, होइन; यो त समझ, मानवता, र विवेक भएको व्यक्तिले सोच्नुपर्ने कुरा हो। यदि कतिपय मानिस “विदेश आएपछि, मैले सोचेको जस्तो भएन, र मलाई आएकामा पछुतो छ” भनेर भन्छन् भने, यी मानिसहरू कस्ता हुन्? त्यस्ता मानिसहरूमा मानवता हुँदैन र तिनीहरूले विश्‍वास तोडेका हुन्छन्। तैपनि, विदेश आउने धेरैजसो मानिस आफूलाई कर्तव्य निर्वाहमा होम्न तयार हुन्छन्। त्यो नै पर्याप्त छ। अब हामी यसलाई क्यानाडेली मण्डलीको मामलासँग जोडौँ। क्यानाडेली मण्डलीका मानिसहरू पनि यसका अपवाद होइनन्। के तिनीहरू संयोगवस क्यानाडा गएका हुन्? त्यो संयोगवस भएको थिएन, यो अपरिहार्य थियो। किन म त्यो अपरिहार्य थियो भनेर भन्छु? किनभने परमेश्‍वरले धेरैपहिले नै कुन मानिसहरू कुन देशमा जानुपर्छ भनेर निर्धारित गरिसक्‍नुभएको थियो, र यो “अपरिहार्य” कुरामा परमेश्‍वरले सार्वभौम अख्तियार राख्नुभएको थियो। जब परमेश्‍वर तँ कुनै देशमा जानुपर्छ भनेर सार्वभौम अख्तियार राख्नुहुन्छ, तब त्यही हुन्छ। क्यानाडेली मण्डलीका मानिसहरूसँग पनि मिसन थियो र परमेश्‍वरको सार्वभौमिकता र बन्दोबस्तद्वारा तिनीहरू विदेश आएका थिए। परमेश्‍वरले तिनीहरूलाई क्यानाडा आउन मार्गदर्शन गर्नुभयो, र तिनीहरूको आ-आफ्नो प्रतिभा अनि व्यावसायिक सीप र सामर्थ्यहरू इत्यादिका आधारमा, मण्डलीले तिनीहरूलाई विभिन्‍न कामका पदहरूमा नियुक्त गऱ्यो, र तिनीहरूलाई आफ्नो कर्तव्य निर्वाह गर्न अनुमति दियो। तिनीहरूले सुरुदेखि नै आफ्नो कर्तव्य अलिक सख्तीपूर्वक निर्वाह गरे। मैले “कठोरता पूर्वक” भन्‍नुको अर्थ तिनीहरू बोधा र सुस्त थिए भन्‍ने होइन, बरु तिनीहरूमध्ये धेरैजसो आफ्नो कर्तव्य पूरा गर्न आएका भए पनि, तिनीहरूले सत्यता पछ्याएनन् भन्‍ने हो। किन म तिनीहरूले सत्यता पछ्याएनन् भनेर भन्छु? तिनीहरू समस्याहरू सामना गर्दा, सत्यता खोजी गर्दैनथे, र तिनीहरू आफ्नो कार्यमा सिद्धान्तहरू खोजी गर्दैनथे। कहिलेकाहीँ, माथिले तिनीहरूका लागि केही बन्दोबस्तहरू गर्दा वा तिनीहरूलाई कुनै काम गर्न लगाउँदा, तिनीहरू बेवास्ता गर्थे—तिनीहरूले आफ्नो कर्तव्य निर्वाह गर्ने क्रममा राख्‍ने मनोवृत्ति यही थियो। तिनीहरू यसरी झारा टार्दै अघि बढे र तिनीहरूको कर्तव्य निर्वाह खराब स्थितिमा पुग्यो, र पूर्णतया लथालिङ्ग भयो। यी मानिसहरूको मण्डली जीवन वा जीवन प्रवेशमा कुनै कुरा राम्रो थिएन, तिनीहरूको कर्तव्यको प्रभाव खराब थियो, तिनीहरूको सत्यता सङ्गतिमा वास्तविकता थिएन, र तिनीहरूले झूटा अगुवा र ख्रीष्टविरोधीहरूलाई पटक्‍कै खुट्टयाउँदैनथिए—तिनीहरूले गर्ने कुनै पनि कुरामा कुनै राम्रो कुरा थिएन। समय बित्दै जाँदा, यान नाम गरेको एउटा ख्रीष्टविरोधी देखा पऱ्यो, र तिनीहरू यस ख्रीष्टविरोधीसँग एक बने। “तिनीहरू एक भए” भन्‍नुको अर्थ के हो? यो ख्रीष्टविरोधी भर्खरको २६ वर्षे जवान मानिस थियो, जसले मण्डलीमा काम गरेको अढाई वर्ष भएको थियो। त्यस अवधिमा, उसले धेरै सिस्टरहरूलाई आकर्षित गरेको थियो, सायद १० जना जतिलाई। यी मानिसहरूमध्ये कतिपयलाई ऊ मन पराउँथ्यो, र कतिपयलाई मन पराउँदैनथ्यो, अनि ऊ यिनीहरूलाई बेवास्ता गर्थ्यो, तैपनि यी सबै मानिसहरूले यस ख्रीष्टविरोधीलाई श्रद्धा गर्थे। अढाई वर्ष पहिले, क्यानाडेली मण्डलीका मानिसहरू आफ्नो कर्तव्य निर्वाहमा त्यति संलग्न थिएनन् र तिनीहरू जीवनविहीन जड अवस्थामा थिए। माथिद्वारा तिनीहरूका लागि जुनसुकै काम बन्दोबस्त गरिए पनि, तिनीहरू त्यसलाई झारा टार्ने तरिकाले लिन्थे र बेवास्ता गर्थे, अनि त्यो काम लागू गर्न कडा प्रयास गर्नुपर्थ्यो। माथिले तिनीहरूलाई काटछाँट गरेपछि, तिनीहरू खिन्न भए, तिनीहरू उदास मनस्थितिमा पुगे, तिनीहरूले माथिसँग बिरलै कुराकानी गरे, अनि कामप्रति तिनीहरूको मनोवृत्ति पनि अत्यन्तै दिक्दार बन्यो। यान नाम गरेको ख्रीष्टविरोधी अगुवा बनेपछि, तिनीहरूको अवस्था दिनप्रतिदिन खराब हुँदै गयो, र तिनीहरूमध्ये धेरैजसो झारा टारेर दिन काट्थे। किन तिनीहरू यसरी झारा टार्ने अवस्थामा पुगे त? यो केसँग सम्बन्धित थियो? यसको वस्तुगत कारण के हुन सक्छ भने यो अगुवाहरूसँग सम्बन्धित थियो। तिनीहरूसँग कुनै असल अगुवा थिएन, तिनीहरूका कुनै पनि अगुवाले सत्यता पछ्याउँदैनथे बरु तिनीहरू व्यक्तिगत सम्बन्धहरूलाई संवर्धन गर्थे र धूर्त क्रियाकलापहरूमा संलग्‍न हुन्थे। अनि यसको व्यक्तिपरक कारण के थियो? त्यो के थियो भने तिनीहरूमध्ये कसैले पनि सत्यता पछ्याइरहेका थिएनन्। के सत्यता नपछ्याउने मानिसहरूको गुटलाई आफ्नो कर्तव्य बफादारीपूर्वक र मानकअनुरूप तरिकाले निर्वाह गर्न सजिलो हुन्छ? (हुँदैन।) तैपनि, के सत्यता पछ्याउँदै नपछ्याउने मानिसहरूको गुट र कतिपय अविश्‍वासीहरूलाई धूर्त क्रियाकलापमा संलग्‍न हुन, झाराटारुवा हुन, र माथिलाई विरोध गर्न सजिलो हुन्छ? (हुन्छ।) अनि के त्यस्ता मानिसहरूको गुटलाई गैरविश्‍वासीहरूजस्तै अधोगतिमा लाग्न र पतित हुन सजिलो हुन्छ? त्यो अत्यन्तै सजिलो हुन्छ, र तिनीहरूले पछ्याइरहेको मार्ग यही थियो। तिनीहरूले आफ्नो कर्तव्य निर्वाह गरिरहेको नाटक गरेर, परमेश्‍वरको घरको खानेकुरा खाए, परमेश्‍वरको घरको आवासमा बसे, र परमेश्‍वरको घरले तिनीहरूलाई पालनपोषण गर्‍यो। तिनीहरूले परमेश्‍वरको घरलाई झुक्याएर खाए र पिए, तैपनि स्वर्गको राज्यमा प्रवेश गर्ने र इनामहरू प्राप्त गर्ने अपेक्षा गरे—तिनीहरू यसरी चालबाजीमा भर परेर जिउँथे। त्यस ख्रीष्टविरोधीले मण्डलीका काममा बाधा पुऱ्याउँदा, तिनीहरूमध्ये कसैले पनि माथिलाई कुनै समस्याबारे रिपोर्ट गर्दैनथ्यो। एउटी महिलाले मात्रै एउटा झूटो अगुवालाई समस्याको रिपोर्ट गरिन्, र यसको परिणामस्वरूप मामला समाधान भएन। अरू अन्धो थिए, र मण्डलीमा यति धेरै समस्या खडा भएको देखेर पनि, तिनीहरूले तीबारे रिपोर्ट गरेनन्। परमेश्‍वरको घरको कार्य बन्दोबस्तहरूले अगुवा र कामदारहरूलाई बर्खास्त गर्ने सिद्धान्तहरू स्पष्ट रूपमा बताएका छन्, तर कसैले पनि तीप्रति ध्यान दिएनन्, बरु त्यो ख्रीष्टविरोधी सँगै अल्याङटल्याङ गरेरै मात्र दिनहरू बिताए। यी अविश्‍वासीहरूमध्ये, एकातिर २० वर्षभन्दा बढीदेखि परमेश्‍वरमा विश्‍वास गरेका मानिसहरू थिए, र अर्कोतिर कम्तीमा पाँच वर्षदेखि विश्‍वास गरेका मानिसहरू थिए, तर कसैले पनि यी समस्याहरूबारे रिपोर्ट गरेनन्। तर अझै खराब कुरा के थियो? यस ख्रीष्टविरोधीसँग जिस्केर बस्ने धेरै महिला टोली अगुवा र उपटोली अगुवाहरू थिए, जो उसको ध्यान पाउन एकअर्कासँग होड गर्थे। जब कुनै पुरुष र महिलाबीच प्रेम सम्बन्ध चल्न थाल्छ, तब वयस्क र बुढापाकाहरूले यो कुरा एकै झलकमा देख्‍न सक्छन्। पुरुष र महिलाबीचका सम्बन्धहरूबारे मानिसहरू सबै संवेदनशील हुन्छन्, र तिनीहरूले एकै झलकमा के भइरहेको छ भनेर थाहा पाउन सक्छन्। तैपनि, कसैले यसबारे रिपोर्ट गरेन, तिनीहरूलाई हप्काउन वा तिनीहरूको खुलासा गर्न कोही खडा भएन, र कसैले पनि तिनीहरूलाई खुट्टयाउन सकेन। के कुनै व्यक्तिले अगाडि आएर तिनीहरू ख्रीष्टविरोधीको नेतृत्वमा रहेको गुट हुन् भन्‍ने देखेर मनमनै यस्तो सोच्यो, “म तिमीहरूलाई पछ्याउन सक्दिनँ। मैले यो कुरा माथिल्लो नेतृत्वलाई रिपोर्ट गरेर तिमीहरूलाई बर्खास्त गरिनैपर्छ, वा तिमीहरूलाई हटाउन इन्साफको बोध भएका केही दाजुभाइ-दिदीबहिनीहरूलाई सङ्गठित गर्नुपर्छ”? अहँ, कसैले पनि त्यसो गरेन। यो मामला खुलासा हुनु अघिसम्म कसैले पनि यसबारे रिपोर्ट गरेन। यी मानिसहरू कस्ता प्रकारका थिए? के तिनीहरू परमेश्‍वरका साँचो विश्‍वासी थिए? के तिनीहरू सत्यता पछ्याउनेहरू थिए? (थिएनन्।) तिनीहरूको आँखाअगाडि नै यस्तो ठूलो घटना घट्नु र तिनीहरूलाई यसबारे अत्तोपत्तो नहुनु, त्यो कुरा हेर्दा के सत्यता नपछ्याउने यी मानिसहरूले आफ्नो कर्तव्य राम्ररी निर्वाह गर्न सक्थे त? आफ्नो कर्तव्यप्रति तिनीहरूको मनोवृत्ति कस्तो थियो? स्पष्टतया, तिनीहरू दिनदिनै सित्तैँमा खाँदै बस्‍ने आश्रित व्यक्ति मात्रै थिए। तिनीहरू परमेश्‍वरको घरमा सजिलै अल्याङटल्याङ गर्न सकिन्छ, कसैले समस्या देखे पनि एक शब्द बोल्नु हुँदैन, कसैले कसैलाई चिढ्याउनु हुँदैन, र तिनीहरूले “हाकिम” लाई चिढ्याए भने, त्यो भयानक हुनेछ, र परिणामहरू तिनीहरूका लागि खराब हुनेछन् भन्‍ने ठान्थे। यदि तँलाई मानिसहरू चिढ्याउन डर लाग्छ र त्यसो गर्ने आँट गर्दैनस् भने, के तँ परमेश्‍वरलाई चिढ्याउने आँट गर्छस् त? यदि तैँले परमेश्‍वरलाई चिढ्याइस् भने के तेरा लागि परिणामहरू असल हुनेछन्? परमेश्‍वरले तँलाई कसरी तह लगाउनुहुनेछ? के त्यसका परिणामहरू हुनेछैनन् र? (हो, हुनेछन्।) परिणामहरू हुनेछन्। तिनीहरू आफूले कसैलाई चिढ्याउँछु कि भनेर डराउनु, अवश्य नै मुख्य कुरा होइन। मुख्य कुरा त तिनीहरू सत्यताप्रति कुनै प्रेम नभएका दुष्ट मानिसहरू थिए। तिनीहरूले सत्यता नपछ्याउनुबाहेक, धेरै मूर्ख कुरा पनि गरे। क्यानाडेली मण्डलीमा धेरै मानिस थिएनन्, तैपनि तिनीहरूमा धेरै उग्र महत्त्वाकाङ्क्षाहरू थिए। तिनीहरूको कर्तव्य निर्वाहले स्पष्ट रूपमा कुनै प्रभाव पारेको थिएन, तैपनि तिनीहरू अझै पनि आफ्नो कामको दायरा विस्तार गर्न चाहन्थे र जग्गा किन्नमा व्यस्त भइरहेका थिए, तर अन्त्यमा तिनीहरूले व्यर्थैमा जग्गाका निम्ति बैना तिरे। अहिले यीमध्ये धेरैजसो मानिसलाई अलग्गै राखिएको छ। मलाई भन् त, यी मानिसहरूको जत्था के हुन्? के तिनीहरू पशु र दुष्ट मानिसहरूको जत्था होइनन् र? स्पष्टतया, तिनीहरू केही पनि होइनन्, तैपनि तिनीहरूले यसरी भेटीहरू फजुल खर्च गरे। कसैले पनि परमेश्‍वरको घरका हितहरूको रक्षा गरिरहेका थिएनन्, कसैमा पनि इन्साफको बोध थिएन—तिनीहरू केवल पिशाचका जत्था हुन्! यो साँच्‍चै नै रिसउठ्दो कुरा हो!

क्यानाडेली मण्डलीमा धेरै मानिस थिएनन्, केही सय मानिस मात्रै थिए। तिनीहरू आफ्नो कर्तव्यमा त्यति मेहनत गर्दैनथे, तिनीहरू आफ्नो कर्तव्यमा लापरवाह थिए र गुटबन्दी गर्थे, केवल झारा टारेर दिनहरू काट्थे। के त्यो रिसउठ्दो कुरा होइन र? तिनीहरू काममा अदक्ष थिए र तिनीहरूले कुनै प्रगति गरेनन्, तिनीहरू सबै एकअर्काविरुद्ध षड्यन्त्र गरिरहेका हुन्थे र मिलेर सहकार्य गर्दैनथे। अगुवाहरू अरू केहीसँग धूर्त क्रियाकलापहरूमा संलग्‍न हुन्थे, र कसैलाई कुनै आतुरीको बोध थिएन, कसैलाई रिस उठ्दैनथ्यो, र यसबारे कसैलाई दुःख लाग्दैनथ्यो। यस मामिलाबारे कसैले प्रार्थना गरेन, न त तिनीहरूले माथिबाट खोजी गरे वा उनीबाट सहयोग मागे। कसैले यसो गरेन, र कोही पनि यसो भन्दै अघि आएन, “हामीले आफ्नो कर्तव्य यसरी निर्वाह गर्नु सही होइन। हामीले निर्वाह गरिरहेको यो कर्तव्य परमेश्‍वरले हामीलाई दिएको आज्ञा हो, र हामीले परमेश्‍वरलाई निराश तुल्याउनु हुँदैन!” तिनीहरूमा केही कुराको कमी थिएन, तिनीहरूसँग पर्याप्त मानिस थिए, तिनीहरूसँग पर्याप्त सरसामान थियो। तिनीहरूसँग केको कमी थियो? तिनीहरूसँग असल मानिसहरूको कमी थियो। मण्डलीको कामप्रति कसैलाई बोझको बोध थिएन, न त कसैले परमेश्‍वरको घरको कामको रक्षा गर्न, अगाडि आएर बोल्न, वा समझको सत्यताबारे सङ्गति गर्न नै सक्थ्यो, ताकि सबै जनाले खडा भएर झूटा अगुवा र ख्रीष्टविरोधीहरूलाई खुट्टयाएर खुलासा गर्न सकून्; कसैले पनि त्यसो गरेन। के यी दुष्ट मानिसहरू अन्धो भएकाले र तिनीहरूले के भइरहेको छ भन्‍ने नदेखेकाले यस्तो भएको थियो, वा तिनीहरूमा क्षमताको कमी भएकाले र वृद्ध अवस्थाको कारण तिनीहरू अन्योलमा परेकाले यस्तो भएको थियो? (कुनै पनि होइन।) यीमध्ये कुनै पनि थिएन। त्यसोभए वास्तविक परिस्थिति के थियो? तिनीहरू सबै ख्रीष्टविरोधीसँग मिलेका थिए, सबैले एकअर्काको रक्षा गरिरहेका र एकअर्काको चापलुसी गरिरहेका थिए, कसैले कसैको खुलासा गरेनन्, सबै जना पिशाचहरूको अखडामा यत्तिकै समय बिताइरहेका थिए। के तिनीहरूले कहिल्यै आफ्नो कर्तव्य वा परमेश्‍वरको आज्ञाबारे विचार गरे? (गरेनन्।) तिनीहरू कुनै आत्मग्लानि महसुस नगरी यसरी झारा टार्न मात्र चाहन्थे। तिनीहरूलाई आत्मग्लानि महसुस नहुने यो अवस्था के हो? त्यो त पवित्र आत्माले तिनीहरूमा काम नगरिरहनुभएको, र परमेश्‍वरले तिनीहरूलाई त्याग्नुभएको अवस्था हो। परमेश्‍वरले तिनीहरूलाई त्याग्‍नुको अर्को कारण पनि छ, र त्यो के हो भने आफ्नो कर्तव्य अनि सत्यता र परमेश्‍वरप्रति तिनीहरूको मनोवृत्ति, साथै तिनीहरूको सोचका कारण, परमेश्‍वर तिनीहरूदेखि दिक्क हुनुभएको थियो र त्यस उप्रान्त तिनीहरू त्यो कर्तव्य निर्वाह गर्न योग्य रहेनन्। त्यसैकारण तिनीहरूमा कुनै निन्दाभाव वा अनुशासन देखिएन, तिनीहरूको विवेक जागृत भएन, झन् तिनीहरूले कुनै अन्तर्दृष्टि वा ज्योति, कुनै काटछाँट, कुनै न्याय, वा सजाय पाउनु त परको कुरा थियो। तिनीहरूका लागि यी कुराहरू महत्त्वहीन थिए, तिनीहरू सबै भावशून्य थिए, र तिनीहरू दियाबलसहरूभन्दा केही फरक थिएनन्। तिनीहरूले परमेश्‍वरको घरमा वर्षौँदेखि प्रवचनहरू सुन्दै आएका थिए, र ख्रीष्टविरोधीहरूलाई खुट्टयाउनेबारे प्रवचनहरू र आफ्नो कर्तव्य मानकअनुरूप तरिकाले कसरी निर्वाह गर्ने भन्‍नेबारे प्रवचनहरू पनि सुनेका थिए, तर के तिनीहरूले त्यस समयको दौरान सत्यता खोजे र स्विकारे? के तिनीहरूले ख्रीष्टविरोधीहरूलाई खुट्टयाए? के तिनीहरूले ख्रीष्टविरोधीहरूका विभिन्‍न प्रकटीकरणबारे कुनै बहस चलाए? अहँ, चलाएनन्। यदि तिनीहरूले साँच्‍चै त्यसो गरेका भए, खडा भई ख्रीष्टविरोधीको मुखौटो उतारेर रिपोर्ट गर्ने केही मानिस निश्चय नै हुनेथिए, र परिस्थिति जति खराब भएको थियो, त्यति खराब हुनेथिएन। तिनीहरू त भ्रमित र निकम्मा मानिसहरूको जत्था मात्रै थिए! तिनीहरूको वास्तविक परिस्थिति, तिनीहरूको व्यवहार, र तिनीहरूलाई गरिएको चरित्र चित्रणअनुसार, मैले तिनीहरूलाई अलग बस्न र मनन गर्नका लागि केही समय ख समूहमा झारेको छु। के मैले यस मामिलालाई यसरी सम्हाल्‍नु हदभन्दा बढी थियो? (थिएन।) थिएन, यो हदभन्दा बढी पटक्कै थिएन। अनि यदि यो हदभन्दा बढी थिएन भने, के यसलाई पूर्ण रूपमा उचित ठान्न सकिँदैन र? तिनीहरूलाई अलिकति मौका दिनका लागि यसो गरिएको थियो। कस्तो मौका? यदि तिनीहरूमा साँच्‍चै केही मानवता र विवेक छ भने, यदि तिनीहरू पश्चात्ताप गर्न र आफ्नो मार्ग परिवर्तन गर्न सक्छन् भने, तिनीहरूले मण्डलीमा फर्कने मौका पाउनेछन्; यदि तिनीहरूमा पश्चात्ताप गर्ने चाहनासमेत छैन भने, तिनीहरू आफ्नो बाँकी जीवनभरि अलग रहनेछन्, र मण्डलीले तिनीहरूलाई निकाल्ने पनि छ। वास्तविकता यही हो। तिनीहरूलाई पश्चात्ताप गर्ने मौका दिनका लागि तुरुन्तै निकालिएन। तिनीहरूले यसो भन्लान्, “हामीले यो खराब कुरा गऱ्यौँ, र तपाईँ रिसाउनुभयो र हामीलाई अलग गरिदिनुभयो। त्यसकारण हामीले पहिले आफ्नो कर्तव्य निर्वाह गरेर कुनै उपलब्धिहरू नपाएका भए पनि, निश्चय नै यसका लागि कष्ट भोग्यौँ। तपाईँ त्यो किन देख्‍नुहुन्‍न?” तर वास्तवमा, तिनीहरूलाई अलग राख्नुले पर्याप्त नरमपनलाई देखाउँछ, अनि तिनीहरूको कार्य र व्यवहारअनुसार त, तिनीहरूलाई निकालिदिनुपर्ने हो। तिनीहरूमा भएको यस मनोवृत्तिलाई हेर—तिनीहरू कत्रो खतरामा छन्! त्यसोभए, यो मामला कसरी सम्हाल्नुपर्छ? मैले आफ्नो कार्यलाई दुई चरणमा विभाजन गर्नुपर्छ: पहिलो चरण तिनीहरूलाई अलग राख्नु हो, र दोस्रो चरण चाहिँ तिनीहरूलाई अलग गरिँदाका अवधिमा तिनीहरूको परिस्थिति अनि व्यक्तिगत व्यवहारका आधारमा मलाई उचित लागेअनुसार सम्हाल्नु, र तिनीहरूलाई मण्डलीमा राख्‍ने कि निकाल्ने भनेर निर्णय गर्नु हो। के यो तिनीहरूप्रति पर्याप्त नरमपन देखाउनु होइन र?

क्यानाडेली मण्डलीका ती मानिसहरूले धेरै खराब कुरा गरे र तिनीहरूलाई तिनीहरूको व्यवहारअनुसार अलग्याउनुले अत्यन्तै नरमपनलाई देखाउँथ्यो, त्यसोभए किन कतिपय मानिसमा अझै पनि त्यो मामला कसरी सम्हाल्ने भन्‍नेबारे आफ्नै विचारहरू छन्? कतिपय मानिस भन्छन्, “तपाईँले त्यसरी मामला सम्हाल्नु सही होला, तर अझै पनि अलि समस्या छ। क्यानाडेली मण्डलीका ती मानिसहरूले यो कुरा आफूमाथि आफै ल्याए र आफूले पाउनुपर्ने कुरा प्राप्त गरे, तर त्यसलाई यसरी सम्हालेर, के तपाईँले अरूका लागि उदाहरण बसाल्न तिनीहरूलाई चरम दण्ड दिइरहनुभएको छैन र?” के यो सही बुझाइ हो? (होइन।) मैले कतिपय मानिसले यसो भनेको सुनेको छु, “त्यसलाई सम्हाल्ने सही तरिका यही हो। तपाईँले अरूका लागि उदाहरण बसाल्न तिनीहरूलाई चरम दण्ड दिनुपर्छ, तिनीहरूलाई अरूका लागि चेतावनीका रूपमा प्रस्तुत गर्नु, र अरूलाई सन्देश दिन शक्ति देखाउनुपर्छ।” के यो गैरविश्‍वासीले भन्‍ने कुरा होइन र? गैरविश्‍वासीले कामकुरामा राख्‍ने दृष्टिकोण यही हो। तिमीहरूले सायद अझै यस समस्याको सार छर्लङ्ग देख्‍न सकेका छैनौ, त्यसकारण तिमीहरूले अझै पनि गैरविश्‍वासीको दृष्टिकोण व्यक्त गर्न सक्छौ। के कसैले यसो भन्‍नु अलि घृणित कुरा हो भन्‍ने तिमीहरूलाई लाग्दैन? यदि तिमीहरूले यो मामिला व्याख्या गर्न त्यस्ता शब्दहरू प्रयोग गऱ्यौ भने, विषयबाहिरका कुराहरू भनिरहेका हुन्छौ, र परिस्थितिहरू यस्ता छैनन्। त्यसोभए, मैले त्यो मामिला सम्हालेको तरिकालाई तिमीहरू कसरी व्याख्या गर्छौ? (तपाईँले त्यसलाई सिद्धान्तअनुसार सम्हाल्नुभएको छ।) ठिक भनिस्, मैले त्यसलाई सिद्धान्तअनुसार सम्हालेको छु; यो भन्नुपर्ने व्यावहारिक कुरा हो। अरू कोही छ? के यो तिनीहरूले आफै आफूमाथि ल्याएका होइनन् र? (हो।) अनि यसलाई व्याख्या गर्ने सबैभन्दा सरल तरिका के हो? (तिनीहरूले आफूले पाउनुपर्ने फल नै पाएका छन्।) ठिक भनिस्, तिनीहरूले कसरी व्यवहार गरे त्यसका आधारमा, तिनीहरूले आफूले पाउनुपर्ने फल नै पाए र त्यो आफूमाथि आफै ल्याएका हुन्। परमेश्‍वर सत्यता सिद्धान्तअनुसार काम गर्नुहुन्छ; उहाँ मानिसहरूलाई तिनीहरूको व्यवहारअनुसार पाउनुपर्ने दण्ड दिनुहुन्छ। त्यसबाहेक, मानिसहरूले आफ्नो कार्यका परिणामहरू भोग्‍नुपर्छ, र तिनीहरूले गलत कामकुरा गर्दा, तिनीहरूलाई दण्ड दिनुपर्छ—यो उचित कुरा हो। परमेश्‍वरले मानिसहरूलाई तिनीहरूको व्यवहारअनुसार दण्ड दिनुहुन्छ; यो क्यानाडेली मण्डलीका ती मानिसहरूलाई दण्ड दिनु हो, र वर्तमान शब्दावली प्रयोग गर्दा, तिनीहरूलाई सिद्धान्तअनुसार तह लगाइन्छ। मलाई भन् त, मैले खुलासा गरेका तिनीहरूसम्बन्धी यी कुरामध्ये कुन कुरा तथ्य होइनन्? यी मामिलाहरूबारे मेरा कुन विश्लेषण र परिभाषाहरू, र तीबारे मेरा कुन चित्रणहरू तथ्य होइनन्? ती सबै तथ्य हुन्। त्यसकारण, यी प्रकटीकरणहरू अनि तिनीहरूको कार्य र व्यवहारअनुसार तिनीहरूलाई दण्ड दिइन्छ—त्यसमा के गलत छ? त्यसकारण, अरूलाई सन्देश दिन शक्ति देखाउनु, अरूका लागि उदाहरण बसाल्न मानिसहरूलाई चरम दण्ड दिनु, र मानिसहरूलाई अरूका लागि चेतावनीका रूपमा प्रस्तुत गर्नु—के यी कार्यहरूको प्रकृति मैले क्यानाडेली मण्डलीलाई सम्हालेको तरिकाजस्तै हुन्छ? (हुँदैन।) त्यसोभए अरूका लागि उदाहरण बसाल्न किन मानिसहरूलाई चरम दण्ड दिनु? यसको प्रकृति के हो? अरूका लागि उदाहरण बसाल्न मानिसहरूलाई चरम दण्ड दिनु, अरूलाई सन्देश दिन शक्ति देखाउनु, र मानिसहरूलाई अरूका लागि चेतावनीका रूपमा प्रस्तुत गर्नु—यी तीन कार्यहरूको प्रकृति मूलतः उस्तै हुन्छ। त्यो प्रकृति के हो? त्यो शासक वा शक्तिशाली व्यक्तिले आफ्नो अख्तियार स्थापित गर्न आवश्यक ठानेको निश्‍चित परिस्थितिमा केही कुरा गर्नु र त्यो कुरा प्रयोग गरेर अरूलाई तर्साउनु हो। यसलाई अरूका लागि उदाहरण बसाल्न मानिसहरूलाई चरम दण्ड दिनु हो। यसो गर्दा तिनीहरूको उद्देश्य के हुनेछ? अरूलाई तिनीहरूको आज्ञापालन गर्ने, तिनीहरूको डर मान्‍ने, र तिनीहरूसँग त्रसित हुने, तिनीहरूको अगाडि हडबडमा कुनै कुरा नगर्ने, र तिनीहरूसामु आफूलाई जे मन लाग्यो त्यही नगर्ने बनाउनु हो। के तिनीहरूले यसो गर्नु सिद्धान्तअनुरूप हुन्छ? (हुँदैन।) किन तिमीहरू त्यो सिद्धान्तअनुरूप हुँदैन भनेर भन्छौ? शासकमा काम गर्ने उत्प्रेरणा हुनेछ, र उसको उत्प्रेरणा आफ्नो शासन दह्रिलो बनाउन र आफ्नो शक्ति जोगाउनका लागि हुनेछ। ऊ तिललाई पहाड बनाउन चाहन्छ, र यो उसको कार्यको प्रकृति हुन्छ। क्यानाडेली मण्डलीलाई व्यवस्थापन गर्ने मामिला गैरविश्‍वासीहरूका शैतानी दर्शनहरूमा नभई सत्यता सिद्धान्तहरूमा आधारित थियो। त्यो ख्रीष्टविरोधीले मानिसहरूलाई बहकायो, मण्डलीका काममा अवरोध र बाधा पुऱ्यायो, मण्डलीलाई उलटपुलट पाऱ्यो, र धेरैजसो मानिसले अझै पनि उसको बचाउमा बोले—तिनीहरूको कार्यको प्रकृति साँच्‍चै घृणित छ! यसरी अल्मलिएर बस्दा, तिनीहरूले मण्डली छोडेर आफ्नै जीवन जिएका भए राम्रो हुन्थ्यो। कम्तीमा पनि परमेश्‍वरको घरका स्रोतसाधनहरू खेर त जानेथिएनन्, र त्यो राम्रो कुरा हुनेथियो। तर के तिनीहरूले त्यसो गरे? तिनीहरूको विवेकमा यो चेतना थिएन, अनि तिनीहरूले परमेश्‍वरको घरका आर्थिक र भौतिक स्रोतसाधनहरू खेर फाले, तिनीहरूले आफ्नो कर्तव्य निर्वाहमा मेहनत गरेनन्, र तिनीहरूले ख्रीष्टविरोधीसँग मिलेर ऊसँगै दुष्टता गरे—यी कार्यहरूको प्रकृति अत्यन्तै गम्भीर छ! परमेश्‍वरको घरले तिनीहरूलाई यसरी सम्हालेर तिनीहरूलाई आत्मचिन्तन गर्न र आफूलाई चिन्‍न लगाउनुभयो, यसो गर्दा तिनीहरू आफ्नो मार्ग परिवर्तन गर्नुपर्छ भन्‍ने कुरा जान्दछन् र पश्चात्ताप गर्छन्, अनि यो तिनीहरूको फाइदाका लागि हो। यदि तिनीहरूलाई नसम्हालेको भए, सायद अबको एक वर्षभित्र तिनीहरू सबैले परमेश्‍वरलाई धोका दिएर संसारमा फर्किनेथिए। खुसीको कुरा, तिनीहरूलाई समयमा नै अलग्गाइयो र सम्हालियो, र यसले अझै धेरै मानिसलाई दुष्टता गर्नसमेत रोक्यो र मण्डलीको काममा अझै ठूलो घाटा हुन दिएन। यसो गरेर, तिनीहरूलाई मुक्ति दिइन्छ कि हटाइन्छ? (तिनीहरूलाई मुक्ति दिइन्छ।) तिनीहरूलाई वास्तवमा बचाइँदै छ। यो तिनीहरूलाई सहयोग गर्न, चेतावनी दिन, तिनीहरूका लागि चेतावनीको घण्टी बजाउन, तिनीहरूलाई यसरी काम गर्नु सही होइन, यदि तिनीहरूले यसरी नै काम गरेमा तिनीहरू अनन्त विनाश भोगेर नष्ट हुन्छन् र तिनीहरूले मुक्ति पाउने कुनै पनि आशा गुमाउनेछन् भनेर बताउन गरिएको थियो। यदि तिनीहरू यो कुरा बुझ्न सक्छन् भने, तिनीहरूसँग अझै आशा हुन्छ। यदि तिनीहरू यो कुरासमेत बुझ्न सक्दैनन्, र तिनीहरूलाई निरन्तर दिक्दार लाग्छ, पतन हुन्छन्, र निराशामा डुब्छन्, तिनीहरू माथिलाई विरोध गर्छन् र नकारात्मक मुडमा आफ्ना धारणाहरू पोखाउँछन् भने, तिनीहरू समस्यामा पर्नेछन्। तिमीहरू तिनीहरूका लागि के इच्छा गर्छौ? (तिनीहरूले पश्चात्ताप गरून् भन्‍ने।) तिमीहरू सबै तिनीहरू राम्रो हुनेछन् र पश्चात्ताप गर्नेछन् भन्‍ने इच्छा गर्छौ। अनि म तिनीहरूका लागि के इच्छा गर्छु? के म तिनीहरूले पश्चात्ताप नगरून्, म तिनीहरू सबैलाई पखाल्न सकूँ, यी मानिसहरूविना मण्डली अझ राम्रो हुनेछ भन्‍ने इच्छा गर्छु? के म यही चाहन्छु? (होइन।) अहँ, म यो चाहन्नँ। म तिनीहरू राम्रो भएर पश्चात्ताप गरून्, तिनीहरू पश्चात्ताप गरेपछि परमेश्‍वरको घरमा फर्कून्, र तिनीहरूले पहिलेजस्तो गरी आफ्नो कर्तव्य निर्वाह नगरून् भन्‍ने इच्छा गर्छु। त्यस पदले के भन्छ? “तिनीहरू हरेकलाई आ-आफ्ना दुष्ट मार्गबाट र तिनीहरूका हातमा भएका हिंसाबाट फर्कन देऊ” (योना ३:८)। जहाँसम्म तिनीहरूका कुरा छ, यदि तिनीहरूले यो परिणाम हासिल गर्न सके भने त्यो तिनीहरूको जीवनभरि कहिल्यै नमेटिने यादगार र तिनीहरूका लागि असाधारण अनुभव हुनेछ, यो सुन्दर घटना बन्‍नेछ। यो तिनीहरूले व्यक्तिगत रूपमा पछ्याउने कुरामा निर्भर हुन्छ।

क्यानाडेली मण्डलीमा ख्रीष्टविरोधीको मामला सम्हालेपछि, कतिपय मानिसले सोचे, “यी मानिसहरूले आफ्नो कर्तव्य पूरा गरेको धेरै वर्ष भएको छ, र पनि एक जना ख्रीष्टविरोधी देखा परेर बाधा पैदा गरेकाले, तिनीहरूलाई अलग्याइएको छ।” तिनीहरूलाई सङ्कटको बोध हुन्छ र सोच्छन्, “अहो, मैले परमेश्‍वरलाई रिसाएको र मानिसहरूलाई सरापेको पहिलोपटक देखेँ। ख्रीष्टविरोधीका सहकर्मी, मतियार, र अनुयायीहरूलाई समेत छोडिएन। परमेश्‍वर साँच्‍चै कसैको पनि भावनालाई ध्यान दिनुहुन्न! सामान्यतया, परमेश्‍वर मानिसलाई प्रेम र कृपा गर्नुहुन्छ भनेर प्रायः भनिन्छ, तर यसपटक उहाँको रिस साँच्‍चै असाध्यै दन्कियो!” तिनीहरू हृदयमा असहज महसुस गर्न थाल्छन्। मलाई भन् त, के मानिसहरूले यसरी सोच्नु सही हो? (होइन।) किन होइन? मानिसहरूले यस मामलालाई कसरी लिनुपर्छ? तिमीहरूले कति वर्षदेखि प्रवचनहरू सुन्दै आएका छौ? के कम्तीमा पनि पाँच वर्ष भएन र? अनि के हामी धेरै कुरामा, विशेष गरी सिद्धान्तहरू तुलनात्मक रूपले स्पष्ट हुने निश्‍चित मामलाहरूमा सहमतिमा पुग्‍न सक्‍नु पर्दैन र? (पर्छ।) “सहमति” को अर्थ के हो? यसको अर्थ एक प्रकारको मौन बुझाइ हो। मैले तिमीहरूलाई कारण नबताई कुनै कुरा गर्छु, र तिमीहरूलाई यसको कारण राम्ररी थाहा हुन्छ, र तिमीहरू यसलाई सकारात्मक दृष्टिकोणले बुझ्न, स्विकार्न, र बोध गर्न सक्छौ—मौन बुझाइ भनेको यही हो। यो मौन बुझाइ कसरी आउँछ? मानौँ तिमीहरूले धेरै प्रवचन सुनेका छौ, निश्चित स्तरमा सत्यता बुझेका छौ, र हामीले एकअर्कालाई अझ बढी चिनेका छौँ। मैले तिमीहरूलाई धेरै कुरा व्याख्या गरेको छु, अनि मेरा दृष्टिकोण, विचार, कार्यका सिद्धान्तहरू, साथै तिमीहरूले बुझ्नुपर्ने र गर्नुपर्ने कुराहरू बताएको छु। मैले तिमीहरूलाई यी सबै कुरा र मेरा दृष्टिकोणहरू के हुन् भनेर बताएको छु, त्यसपछि तिमीहरूले मेरा दृष्टिकोणहरू स्वीकार गरेका छौ र परिस्थिति, आफ्नो कर्तव्य, विश्‍वास, जीवन, अनि अरू मानिसहरूलाई मेरा दृष्टिकोणअनुसार लिएका छौ। के त्यसपछि हामीबीच मौन बुझाइ बढ्दै-बढ्दै गएको छैन र? (छ।) त्यसोभए, के हामी क्यानाडेली मण्डलीको व्यवस्थापनबारे यस्तो मौन बुझाइमा पुगेका छौँ? यदि मैले यस मामिलालाई जसरी अहिले व्याख्या गरिरहेको छु त्यसरी नगरेको भए, हाम्रो मौन बुझाइले के अर्थ राख्थ्यो? “अरूका लागि उदाहरण बसाल्न मानिसहरूलाई चरम दण्ड दिनु” र “मानिसहरूलाई अरूका लागि चेतावनीका रूपमा प्रस्तुत गर्नु”—के यो हाम्रो मौन बुझाइ हो? (होइन।) यी मानिसहरूले धेरै वर्षदेखि प्रवचन सुनेका छन्, त्यसकारण मैले यो कार्य गर्दा कसरी तिनीहरूबाट यस्तो प्रतिक्रिया आउन सक्छ? मलाई भन् त, तिनीहरूले यस्ता दृष्टिकोण व्यक्त गरेको सुन्दा मलाई कस्तो लाग्यो? मानिसहरू यस्ता कुराहरू भन्‍न सक्छन् भनेर मलाई साह्रै दुःख लाग्यो! म तँलाई सोध्छु, के मैले त्यस्तो महसुस गर्नुपर्थ्यो? (पर्थ्यो।) किन तँ त्यसो भन्छस्? किनभने यस्तो बयान, यस्तो दृष्टिकोण, यस्तो बुझाइ, र यस्तो बोध हुनुपर्ने थिएन वा उत्पन्न हुनुपर्ने थिएन। अहिले ती उत्पन्न भएका छन् र मेरो अपेक्षाभन्दा बाहिर गएका छन्। ती मेरो मूल्याङ्कन र अपेक्षाहरूभन्दा यति बाहिर गएका छन् कि मलाई यस मामिलामा लाज लाग्छ! कसैले भन्‍नेछ, “के यो त्यति गम्भीर कुरा हो? के तपाईँले तिललाई पहाड बनाइरहनुभएको छैन र?” म तिमीहरूलाई भन्छु, यो ठूलो कुरा होइन, तर यो सानो कुरा पनि होइन। तैँले परमेश्‍वरमा विश्‍वास गर्न थालेपछि, जब परमेश्‍वर तेरा परमेश्‍वर र प्रभु हुनुहुन्छ भनेर स्विकार्छस्, जब परमेश्‍वरका वचनहरू खान र पिउन, परमेश्‍वरलाई पछ्याउन, उहाँका योजनाबद्ध कार्य र बन्दोबस्तहरू स्विकार्न, र परमेश्‍वरले तँबाट माग गर्ने सबै कुराप्रति समर्पित हुन चाहन्छस्, तब त्यस दिनदेखि, तैँले परमेश्‍वरसँग सम्बन्ध स्थापित गरेको हुन्छस्। तैँले यो सम्बन्ध स्थापना गरिसकेपछि, तँ र परमेश्‍वरबीच सबैभन्दा महत्त्वपूर्ण समस्या हुन्छ। त्यो समस्या के हो? त्यो के हो भने यदि तैँले परमेश्‍वरले गर्ने कुरा र परमेश्‍वरले व्यवहार गर्ने तरिकाहरू स्विकार्न सक्दैनस् भने, यदि तँ यी कुराहरू बुझ्न सक्दैनस् भने, र ती खोज्न र बुझ्न पहल गर्न सक्दैनस् भने, परमेश्‍वरसँगको तेरो सम्बन्ध हरेक क्षण सङ्कटको स्थितिमा पर्नेछ। अनि यस सङ्कटको स्थितिले केलाई जनाउँछ? तैँले परमेश्‍वरका वचनहरू जति नै खाए र पिए पनि, परमेश्‍वरमा समर्पित हुने योजना जति नै गरे पनि, यस सङ्कटको स्थिति एक दिनसमेत रह्यो भने, परमेश्‍वरलाई पछ्याउने तेरो चाहना र परमेश्‍वरको मुक्ति स्विकार्ने तेरो इच्छा चकनाचूर हुन सक्छ, यो टिकाउ नहुन सक्छ, र यो कल्पना मात्रै हुन सक्छ। किन म यसो भन्छु? यदि परमेश्‍वरसँगको तेरो सम्बन्ध सामान्य छैन र यस सङ्कटको स्थिति छ भने, के तैँले परमेश्‍वरसँग सामान्य सम्बन्ध कायम राख्‍न सक्नेछस्? त्यसपछि परमेश्‍वरसँग तेरो सम्बन्ध कस्तो हुनेछ? के यो मिल्ने सम्बन्ध हुनेछ? यो पारिवारिक सम्बन्ध कि सहकर्मीहरूबीचको सम्बन्ध हुनेछ? वास्तवमा त्यो कस्तो सम्बन्ध हुनेछ? यदि परमेश्‍वरसँगको तेरो सम्बन्ध सङ्कटको स्थितिमा छ भने, तैँले कुनै पनि समय र स्थानमा परमेश्‍वरका कार्य र व्यवहारलाई आलोचना गर्न र गलत बुझ्न सक्‍नेछस्, अनि तैँले परमेश्‍वरले गर्ने कुराहरूलाई विरोध गर्न र नस्विकार्नसमेत सक्‍नेछस्। त्यसपछि के तँ खतरामा हुनेछैनस् र? यो खतरा कसरी आउँछ? त्यो तैँले परमेश्‍वरलाई नचिनेकाले हुन्छ। हामी सकारात्मक पक्षबाट बोल्नेछैनौँ, तर नकारात्मक पक्षबाट बोल्नेछौँ। उदाहरणका लागि, तँ सधैँ परमेश्‍वरलाई निश्‍चित तरिकाले हेर्छस्, र तँलाई परमेश्‍वर पृथ्वीको राजा, सबैभन्दा महत्त्वपूर्ण अधिकारी, पृथ्वीमा शक्ति चलाउने सर्वोच्च व्यक्ति हुनुहुन्छ भन्‍ने लाग्छ। तेरो विचारमा, तँलाई सधैँ परमेश्‍वर यस्तो स्थितिमा हुनुहुने व्यक्ति हुनुहुन्छ भन्ने लाग्छ, र त्यसैले यस आधारमा, तैँले परमेश्‍वरले गर्ने र भन्ने कुराहरूबारे कस्तो दृष्टिकोण राख्नेछस्? म तिमीहरूलाई केही उदाहरण दिन्छु र त्यसपछि तिमीहरू मैले भनेको दृष्टिकोण के हो भन्‍ने बुझ्न सक्छौ। संसारमा यस्तो भनाइ छ: “राजाको नजिक हुनु बाघसँग सुत्‍नुजत्तिकै खतरनाक हुन्छ।” त्यसोभए, के परमेश्‍वरसँगको आफ्ना सम्बन्धमा यो भनाइ लागू गर्ने कुनै मानिसहरू छन्? (छन्।) त्यस्ता मानिसहरू छन्, र धेरै मानिसले परमेश्‍वरबारे यस्तै दृष्टिकोण राख्छन्। त्यसपछि हामीले यसअघि उल्लेख गरेको भनाइ पनि छ, “मानिसहरूलाई अरूका लागि चेतावनीका रूपमा प्रस्तुत गर्नु।” के यसले पनि परमेश्‍वरलाई पृथ्वीको राजा वा प्रभाव र हैसियत भएको व्यक्ति तुल्याउँदैन र? (तुल्याउँछ।) तिनीहरूमा परमेश्‍वरबारे यस्तो बुझाइ छ किनभने तिनीहरू परमेश्‍वरबारे यस्तो दृष्टिकोण राख्छन्, र तिनीहरूको परमेश्‍वरसँग यस्तो सम्बन्ध भएकाले, तिनीहरूले उहाँलाई यसरी हेर्ने हुनाले, तिनीहरूले उहाँको पहिचान र हैसियतलाई यसरी बुझ्ने हुनाले, तिनीहरू परमेश्‍वरलाई संसारमा हैसियत भएको व्यक्तिजस्तो ठान्छन्—यो स्वाभाविक कुरा हो। अर्को भनाइ छ: “आफ्नो प्रभाव क्षेत्रमा अरूले घुसपैठ गरेको कसले पो सहन सक्छ र?” यो हैसियत र प्रभाव भएका सांसारिक राजा र मानिसहरूलाई वर्णन गर्ने तरिका हो। तिमीहरूमध्ये कतिपयले यस्ता मानिसहरूलाई चिन्छौ होला वा पहिले तिनीहरूसँग सङ्गत गरेका थियौ होला, र सायद तिमीहरू परमेश्‍वरमा पनि यो भनाइ लागू गर्छौ होला। अर्थात्, जब परमेश्‍वर कुनै कुरा गर्नुहुन्छ वा भन्‍नुहुन्छ, तब तँ ती भनाइहरूलाई परमेश्‍वरसँग जोडेर उहाँलाई त्यस्तै ठान्छस् होला। यदि तँ परमेश्‍वरलाई त्यस्तो ठान्छस् र उहाँप्रति त्यस्तो दृष्टिकोण राख्छस् भने, परमेश्‍वरसँग तेरो सम्बन्ध वास्तवमा कस्तो हुनेछ? त्यो शत्रुतापूर्ण हुनेछ। तैँले आफ्नो मनमा परमेश्‍वरलाई जति नै आदर गरे पनि र उहाँको डर माने पनि, तँ जति नै आज्ञाकारी हुन र उहाँप्रति जति नै समर्पित हुन सके पनि, अनि उहाँप्रति तेरो मनोवृत्ति जेजस्तो भए पनि, परमेश्‍वरसँगको तेरो सम्बन्ध अझै पनि शत्रुतापूर्ण नै हुनेछ। यसरी बोल्दा, मेरा वचनहरू अलि सैद्धान्तिक सुनिन्छन् भन्‍ने तिमीहरूलाई लाग्ला, तर यदि तिमीहरूले ती ध्यान दिएर मनन गऱ्यौ भने, के तिमीहरू परिस्थिति यस्तै छ भन्‍ने देख्दैनौ र? मैले क्यानाडेली मण्डलीको ख्रीष्टविरोधीको मामलालाई सम्हालेपछि, तिमीहरूलाई परिस्थितिहरू सावधानीपूर्वक र विस्तृत रूपमा व्याख्या गरिनँ, र मैले ती मानिसहरूलाई सम्हाल्नुका कारणहरू पनि बताइनँ, त्यसैले धेरै मानिस आफ्नो सम्भावना र गन्तव्यबारे चिन्तित बने। यो चिन्ता कहाँबाट आयो? यो मानिसहरूले परमेश्‍वरलाई गलत रूपमा बुझ्नुले र उहाँलाई नचिन्नुले गर्दा आएको हो—मूल कारण यही थियो! यदि तैँले परमेश्‍वरलाई उहाँको सारअनुरूप बुझ्ने हो भने—उदाहरणका लागि, यदि तैँले परमेश्‍वरको धार्मिकता, अख्तियार, र बुद्धिलाई सत्यताअनुरूप बुझ्ने हो भने—परमेश्‍वरले जे गर्नुभए पनि, तैँले परमेश्‍वरका कारण र अभिप्रायहरू नबुझे पनि, के तैँले परमेश्‍वरलाई गलत रूपमा बुझ्नेछस्? अहँ, पटक्‍कै गलत रूपमा बुझ्‍नेछैनस्। मैले क्यानाडेली मण्डलीको त्यो समस्या समाधान गरेपछि, कतिपय मानिसले भने, “यो त तिनीहरूलाई अरूकालागि चेतावनीका रूपमा प्रस्तुत गर्न र हामीलाई डर देखाउन गरिएको हो।” तिनीहरूको समस्या के हो? के तिनीहरूले भनेको कुरा सत्यताअनुरूप छ? के यसले सही बुझाइ देखाउँछ? (देखाउँदैन।) किन देखाउँदैन? म तिमीहरूलाई अत्यन्तै सरल कुरा बताउँछु: तिनीहरूको बुझाइ साँचो परिस्थितिसँग मिल्दैनथ्यो, तथ्यहरू त्यस्ता थिएनन्, र तिनीहरूले गलत रूपमा बुझेका थिए। के यो भन्नु सरल कुरा होइन र? (हो।) त्यसोभए किन तिमीहरू यस समस्यालाई व्याख्या गर्न यति धेरै मेहनत गर्छौ? मैले कहिल्यै त्यस्तो सोचिनँ, र मैले कहिल्यै कसैलाई डर देखाउन चाहिनँ। धेरैजसो मानिसले वर्षौँदेखि आफ्नो कर्तव्यको प्रभावकारितालाई निरन्तर सुधार गर्दै आएका छन्, त्यसकारण के तिनीहरू अहिले आफ्नो कर्तव्य मानकअनुरूप हुने तरिकाले निर्वाह गर्छन्? अहँ, गर्दैनन्, अझै पनि यी मानिसहरू आफ्नो कर्तव्यमा मानकअनुरूप बन्ने प्रक्रियामा छन्, र यदि कुनै सानातिना समस्याहरू छन् भने म तिनलाई त्यतिकै छोडिदिन्छु। यस प्रक्रियाका अवधिमा, कतिपय मानिसले बाधाहरू पुऱ्याउलान्, कतिपयले आलटाल गर्लान्, वा निश्‍चित मानिसहरूमाझ केही सानातिना समस्याहरू देखा पर्लान्, तर समग्रमा, ती निकै राम्रा हुन्। तथापि, तैँले एउटा कुरा बिर्सनु हुँदैन: तँ आफ्नो कर्तव्य निर्वाह गर्न आएको होस्। तैँले जति नै मेहनत गरे पनि, वा जति नै कष्ट भोगे पनि, वा तँलाई जति नै काटछाँट गरिए पनि, तैँले परमेश्‍वरलाई धन्यवाद दिनुपर्छ। परमेश्‍वरले तँलाई यो अवसर दिनुभयो ताकि तैँले फरक-फरक परिस्थितिहरूको अनुभव गर्न अनि सबै प्रकारका व्यक्तिगत अनुभवहरू प्राप्त गर्न सक्। यो राम्रो कुरा हो, र यो सब तैँले सत्यता बुझ्न सकेस् भनेर गरिएको हो। त्यसोभए, तिमीहरूलाई केको चिन्ता छ? तिमीहरू कसबाट जोगिरहेका छौ? त्यस्तो हुनु पर्दैन। सामान्य रूपमा सत्यता पछ्याउने गर्, आफ्नो सही स्थान खोज्, र आफ्नो कर्तव्य र आफूलाई दिइएको काम राम्ररी गर्, त्यति भए पुग्छ। यो तिमीहरूबाट धेरै माग गरिएको होइन।

क्यानाडेली मण्डलीमा ख्रीष्टविरोधी देखा परेर बाधा पुऱ्याउन थालेदेखि ती मानिसहरू आजका अवस्थामा पुगेसम्म, मैले तिनीहरूलाई कति लामो समयसम्म सहेँ? तिनीहरूलाई के भइरहेको छ भन्‍ने मलाई पूर्ण रूपमा थाहा नभएको होइन, मैले त्यसलाई लामो समय सहेँ। मैले कति सहेँ? लामो समयसम्म, तिनीहरूले कामहरू पूरा गर्न सकेनन्, आफ्ना काममा प्रगति गरेनन्, र तिनीहरू कसैले पनि आफ्नो उचित मामलामा ध्यान दिएनन्; तिनीहरू सबै स्वेच्छाचारी र लापरवाह, लम्पट र अनियन्त्रित थिए, अनि तिनीहरूलाई धेरै पहिले नै तह लगाउनुपर्थ्यो। यदि तिमीहरू पनि स्वेच्छाचारी, लापरवाह हुन सक्छौ, अनि आफ्‍ना उचित मामलाहरूमा ध्यान दिँदैनौ भने, मैले तिमीहरूलाई तह लगाउन कुरिरहनु पर्दैन। बरु, आफै छोडेर जाऊ; त्यो अझै इज्जतदार कुरा हुनेछ। के त्यसो गर्नु सही कुरा हुनेछ? अहँ, त्यसो गर्नु पनि सही हुनेछैन। छोडेर जानेबारे नसोची बस्, तैँले यहाँ एकचित्त भएर जरा गाड्नुपर्छ र आफ्नो कर्तव्य राम्ररी निर्वाह गर्नुपर्छ। तैँले आफ्नो कर्तव्य राम्ररी निर्वाह गर्न सके पनि नसके पनि, कम्तीमा पनि यसमा आफ्नो हृदय लगा, र आफूले अन्त्यमा आफ्ना सबै कामहरू फत्ते गरेको सुनिश्‍चित गर्। भगुवा नबन्। कतिपय मानिस भन्छन्, “मेरो क्षमता कमजोर छ, म त्यति शिक्षित छैनँ र ममा कुनै प्रतिभा छैन। मेरो व्यक्तित्वमा कमजोरीहरू छन् र मलाई सधैँ आफ्नो कर्तव्यमा कठिनाइहरू आइपर्छन्। यदि मैले आफ्नो कर्तव्य राम्ररी निर्वाह गर्न सकिनँ र मलाई बर्खास्त गरियो भने के गर्ने?” तँलाई केको डर लाग्छ? के यो काम तँ एक्लै पूरा गर्न सक्छस्? तैँले एउटा मात्र भूमिका लिएको छस्, तँलाई सबै भूमिका लिन लगाइएको छैन। आफूले गर्नुपर्ने कुरा मात्रै गर्, त्यति भए पुग्छ। के त्यसपछि तैँले आफ्नो जिम्मेवारी पूरा गरेको हुँदैनस् र? यो अत्यन्तै सरल छ; तँ किन सधैँ यति शङ्कालु हुन्छस्? तँलाई झरेको पातले टाउको फुट्ला कि भनी डराउँछस्, र तैँले सबैभन्दा पहिले आफ्ना आकस्मिक योजनाहरूबारे विचार गर्छस्—के यो व्यर्थ होइन र? “व्यर्थ” भन्‍नुको अर्थ के हो? यसको अर्थ प्रगति गर्ने प्रयास नगर्नु, त्यसमा आफ्नो सब थोक दिन इच्छुक नहुनु, सधैँ सित्तैँमा खान खोज्नु र राम्रा कुराहरू लिन चाहनु हो—यस्ता व्यक्तिहरू निकम्मा हुन्। कतिपय मानिस अत्यन्तै सानो मनका हुन्छन्। हामी त्यस्ता मानिसहरूलाई कसरी व्याख्या गर्न सक्छौँ? (तिनीहरू अत्यन्तै नीच हुन्छन्।) अत्यन्तै नीच व्यक्ति अधम व्यक्ति हो, र कुनै पनि अधम व्यक्तिले भद्र व्यक्तिको चरित्रलाई आफ्नो अधम मापदण्डअनुसार मापन गर्न अनि अरूलाई आफूजस्तै स्वार्थी र घृणित ठान्न सक्छ। यी मानिसहरू बेकामका हुन्छन्, र तिनीहरूले परमेश्‍वरमा विश्‍वास गरे पनि, तिनीहरूलाई सत्यता स्विकार्न सजिलो हुनेछैन। कुनै व्यक्तिमा अत्यन्तै थोरै विश्‍वास हुनुको कारण के हो? त्यसको कारण तिनीहरूले सत्यता नबुझ्नु हो। यदि तँ एकदमै थोरै सत्यताहरू बुझ्छस् र तीबारे तेरो बुझाइ अत्यन्तै सतही छ, र परिणामस्वरूप, तँ परमेश्‍वरले गर्ने हरेक काम, परमेश्‍वरले गर्ने सबै कुरा, र परमेश्‍वरले तँबाट माग गर्ने हरेक कुरा बुझ्न सक्दैनस् भने, यदि तैँले यो बुझाइ प्राप्त गर्न सक्दैनस् भने, तँमा परमेश्‍वरबारे सबै किसिमका शङ्का, कल्पना, गलतफहमी, र धारणाहरू पैदा हुनेछन्। यदि तेरो हृदय यी कुराहरूले मात्र भरिएको छ भने, के तँमा परमेश्‍वरप्रति साँचो विश्‍वास हुन सक्छ? तिमीहरूमा परमेश्‍वरप्रति साँचो विश्‍वास छैन, त्यसैले तिमीहरूलाई सधैँ असहज हुन्छ, र आफूलाई कहिले बर्खास्त गरिनेछ भन्‍ने थाहा नभएकामा चिन्ता लाग्छ। तिमीहरूलाई डर लाग्छ र सोच्छौ, “परमेश्‍वर कुनै पनि बेला यहाँ निरीक्षण गर्न आउन सक्नुहुन्छ।” शान्त बस। यदि तिमीहरू परमेश्‍वरको घरले तिमीहरूलाई सुम्पेको काम राम्ररी गर्छौ भने, तिमीहरूमा सत्यता पछ्याइ र जीवन प्रवेशमा केही कमी भए पनि, म त्यो बेवास्ता गर्नेछु। तिमीहरूले भेलामा सहभागिता जनाउने र प्रवचनहरू सुन्‍ने कार्य, मण्डली जीवन, र परमेश्‍वरका वचनहरू खाने-पिउने कार्य कस्तो भइरहेको छ भन्‍ने सन्दर्भमा भन्नुपर्दा, म ती कुराहरूलाई निगरानी गर्नेछैनँ, र म तिमीहरूको कामको हकमा तिमीहरूलाई हैरान गर्नेछैनँ। किन म तिमीहरूलाई हैरान गर्नेछैनँ? यसका कतिपय कारण छन्। एउटा हो, मलाई भन्दा बढी तिमीहरूलाई नै विभिन्‍न व्यावसायिक सीपबारे थाहा छ। विगत केही वर्षको कार्य प्रक्रियामा, तिमीहरूले आफ्नो अनुभव वा व्यावसायिक सीपलाई तिखारेर आफ्नो कामका लागि कुनै कार्यक्रम तयार गर्नुपर्थ्यो। चाहे लिखित होस् वा मौखिक, तिमीहरूले केही नीति र नियमहरूलाई सारांशीकरण गर्नुपर्थ्यो। तिमीहरूले कुन कार्य शैली अपनाउँछौ मलाई थाहा छैन, र म तिमीहरूको कार्य योजना र कार्य विधिहरूमा गडबड गर्न चाहन्नँ। तिमीहरू आफ्नै शैली वा ढाँचा, वा नीति र नियमहरू पछ्याउन सक्छौ, अनि जसरी सहज र सुविधा हुन्छ त्यसरी काम गर्न सक्छौ, सबैलाई स्वतन्त्र र मुक्त महसुस गराउन सक्छौ, र परिणामस्वरूप उच्च स्तरको दक्षता प्राप्त हुन्छ। अर्थात्, म तिमीहरूलाई आफ्नो काममा पूर्ण स्वतन्त्रता दिन्छु। म कहिलेकाहीँ मण्डलीहरूमा टहलिहिँड्ने भए पनि, टाढै बस्छु, ताकि तिमीहरूले मलाई नदेखे—म तिमीहरूलाई स्वतन्त्र र मुक्त महसुस गराउन सक्दो प्रयास गर्छु। किन म यसो गर्छु? तिमीहरूमध्ये कसैलाई पनि व्यावसायिक सीपबारे त्यति थाहा छैन; तिमीहरूले क्रमिक रूपमा छामछुम गर्दै सिक्दै जानुपर्छ। चाहे मानिसहरूले व्यावसायिक सीप सिकिरहेका होऊन् वा सत्यता प्रवेश गरिरहेका होऊन्, तिनीहरू सबैको आ-आफ्नै प्रगति दर र दक्षताको तह हुन्छ। तैँले मानिसहरूलाई माछालाई जमीनमा जिउन बाध्य पारेझैँ गर्न सक्दैनस्। मानिसहरू प्रक्रियाअनुसार जानैपर्छ, असफलता, रोकावट अनुभव गर्नैपर्छ, वा आफ्ना गल्तीहरूबाट केही पाठ सिक्नैपर्छ अनि त्यसपछि अगाडि बढ्ने मार्गलाई क्रमिक रूपमा सारांशीकरण गर्नैपर्छ र सबै क्षेत्रका निश्‍चित सिद्धान्तहरूमा दक्ष हुनैपर्छ। त्यसपछि तिनीहरूले प्रगति गर्नेछन्। तिमीहरूको आफ्नै कार्य शैली र विधिहरू छन्—यी कुरामा मैले तिमीहरूलाई हैरान गर्नु अनुचित हुनेछ। त्यसकारण म तिमीहरूको कामसँग सम्बन्धित यी मामिलासम्बन्धी छलफलहरूमा आकलझुकल मात्र सहभागी हुन्छु। तिमीहरूसँग सम्बन्धित कारण यही हो। मसँग सम्‍बन्धित मुख्य कारण पनि छ। म तिमीहरूलाई इमानदारीसाथ भन्छु, तिमीहरूले देख्‍न र सोच्न सक्‍ने कुरा, चाहे व्यावसायिक सीपका सन्दर्भमा होस् वा कलाका सन्दर्भमा, वा त्योभन्दा पनि सत्यताका सन्दर्भमा, ती सबै म अत्यन्तै सतही देख्छु। यदि मैले तिमीहरूलाई छिटो प्रगति गर्न बाध्य पार्ने प्रयास गरेँ भने के तिमीहरू त्यो सहन सक्‍नेछौ? अहँ, तिमीहरू सहन सक्नेछैनौ। यदि मैले तिमीहरूबीच आफूले चाहेअनुसार कार्य गरेँ भने, तिमीहरूबाट मैले गर्ने मागहरू तिमीहरूको वास्तविक व्यावसायिक सिपको स्तर र जीवन प्रवेशसम्बन्धी तिमीहरूको वास्तविक कदभन्दा बढी हुनेछन्। म त्यसो गर्न चाहन्नँ, किनभने त्यो मेरा लागि एकदमै थकाइलाग्दो हुनेछ, र त्यो तिमीहरूका लागि एकदमै कठिन हुनेछ। हामी दुवै अप्ठ्यारो परिस्थितिमा पर्नेछौँ, र त्यो राम्रो हुनेछैन; म यो हेर्न चाहन्नँ। त्यस मामिलामा मेरा विचारहरू यिनै हुन्, र परिस्थिति यस्तै छ। तिमीहरूसँग सम्बन्धित एउटा कारण, र यस मामिलामा मेरो विचार छ भन्ने अर्को कारण, यी दुई कारणले गर्दा मैले परिस्थितिलाई यसरी सम्हालेको छु। यसरी परिस्थिति सम्हाल्नु तिमीहरूको क्रमिक वृद्धिका लागि उपयुक्त हुन्छ। जीवन प्रवेशका सन्दर्भमा भन्दा, तिमीहरूसँग परमेश्‍वरको वचनका पुस्तकहरू छन्, सबै किसिमका भेला र प्रवचनहरू छन्, अनि तिमीहरूलाई मलजल र सहयोग गर्ने अगुवा र कामदारहरू पनि छन्; तिमीहरूले खान, पिउन, र भरणपोषण प्राप्त गर्न सक्‍ने धेरै कुरा छन्। अर्को पक्ष के हो भने मानिसहरूको जीवन वृद्धिको प्रक्रिया माटोमा रोपिएको बीउजस्तै हो, त्यसले पानी र मल पाउँछ, त्यसपछि बिस्तारै अङ्कुराएपछि बढेर अन्त्यमा फल फल्छ। यो निकै सुस्त प्रक्रिया हो। अवश्य नै, तिमीहरूले पार गर्ने सुस्त प्रक्रिया बीउ टुसाएदेखि बढेर फल लाग्दासम्मको प्रक्रियाभन्दा सुस्त हुन सक्छ। किन? मानिसहरूमा यसका धेरै व्यावहारिक र वस्तुगत कारणहरू हुन्छन्। एउटा के हो भने मानिसहरूमा भ्रष्ट स्वभाव हुन्छ, तर हामी त्यसबारे कुरा गर्नेछैनौँ। अर्को हो, मानिसहरू निष्क्रिय हुन्छन् र प्रायजसो नकारात्मक बन्छन्। तिनीहरू अल्छी हुन्छन्, अनि सत्यता र सकारात्मक कुराहरूका सन्दर्भमा तिनीहरू भावशून्य र सुस्त हुन्छन्। त्यसबाहेक, मानिसहरूलाई सकारात्मक कुराहरू मन पर्दैन। त्यसकारण, जब मानिसहरू सत्यतामा प्रवेश गर्ने र जीवन प्रवेश प्राप्त गर्ने प्रयास गर्छन्, तब तिनीहरूले कठिन सङ्घर्ष गर्नुपर्छ, र फलामको चिउरा चपाउनुपर्छ। मानिसहरूका लागि, अरू जसरी चल्छन् त्यसरी चल्नु, सित्तैँमा खानु, बाहिरी संसारको पछि लाग्‍नु, र प्रचलनहरू पछ्याउनु भनेको पानीको बहावसँगै बग्‍नुसरह हो, जुन सजिलो हुन्छ, र व्यक्तिपरक दृष्टिकोणबाट हेर्दा, मानिसहरू साँच्‍चै यसरी चल्न चाहन्छन्। तैपनि, सत्यता पछ्याउनु, जे न्यायवान् छ त्यो गर्नु, र आफ्ना उचित काम गर्न सक्‍ने इन्साफको बोध भएका मानिसहरू बन्‍नु तिनीहरूका लागि निकै कठिन हुन्छ। तिनीहरूले आफ्नो व्यक्तिपरक इच्छा, आफ्नो भावना, आफ्ना धारणाहरूको विरुद्धमा विद्रोह गर्नुपर्छ, र तिनीहरूले आफ्नो अल्छीपन र यस्ता अरू नकारात्मक कुराहरूको विरुद्धमा पनि विद्रोह गर्नुपर्छ। जब तिनीहरू कल्पना नगरेका मानिस, सहकर्मी, वा वातावरणहरूको सामना गर्छन्, वा जब तिनीहरू व्याकुल पार्ने वा अप्रिय कुराहरू सुन्छन्, तब यसलाई जित्न प्रार्थनामा भर पर्नैपर्छ, त्यसकारण तिनीहरूले परमेश्‍वरलाई विश्‍वास गर्ने सत्यता पछ्याइका मार्गमा ठूलो प्रतिरोधको सामना गर्छन्। यदि तिनीहरूसँग विशेष रूपमा सङ्कल्प छ र तिनीहरूले अविश्‍वसनीय ऊर्जाले सत्यता पछ्याउँछन् भने, तिनीहरूले एक-दुई वर्षको अनुभवपछि केही प्रगति देख्‍नेछन्। नत्र भने, यदि तिनीहरू आफूलाई जे मन लाग्यो त्यही गर्छन् र परिस्थितिलाई स्वाभाविक रूपमा छोडिदिन्छन् भने, तिनीहरूले एकदमै ढिलो प्रगति गर्नेछन्। सायद केही समयपछि तिनीहरूले विशेष घटना सामना गर्नेछन्, जुन तिनीहरूका लागि अत्यन्तै महत्त्वको हुन्छ, र तिनीहरूले पाठ सिक्‍नेछन्, तिनीहरूलाई काटछाँट गरिनेछ, र तिनीहरूले आफ्‍नो हृदयमा ठूलो पीडा भोग्‍नेछन् र तिनीहरूलाई निकै असर पर्नेछ, त्यसपछि मात्रै तिनीहरूले आफ्नो जीवन प्रवेशका सन्दर्भमा अलि सुधारको मोड लिन सक्‍नेछन्। के यस सुधारको मोडले तिनीहरूलाई प्रगति गराउन सक्छ? अहँ, सक्दैन। तिनीहरूको प्रगति तिनीहरूले यस अवधिमा कसरी सत्यता पछ्याउँछन् त्यसमा निर्भर हुन्छ। यदि तिनीहरू बहाना बनाउन मात्रै सक्‍ने, देहसुखमा लिप्त हुने, र सत्यतालाई साँच्चै प्रेम नगर्ने मानिस हुन् भने, तिनीहरूले यस घटनाबाट सतही पाठबाहेक केही प्राप्त गर्नेछैनन्, र तिनीहरूले सत्यता बुझ्नेछैनन्। तिमीहरूको यो जीवन प्रगतिको सुस्त चालअनुसार, म तिमीहरूसँग मेरो सङ्गतिको यो दूरी कायम राख्छु र म यो विधि अपनाउँछु। के तिमीहरूलाई यो उचित लाग्छ? (लाग्छ।) यो तिमीहरूका लागि अत्यन्तै फाइदाजनक हो; कम्तीमा पनि तिमीहरूलाई आराम महसुस हुन्छ। म तिमीहरूलाई दिनभरि हेर्दै र निगरानी गर्दै, दिनको चौबीसै घण्टा आराम गर्न नदिई, लगनशील र अथक रूपमा काम गर्न लगाउँदै कुनै थप बोझ दिनेछैनँ। म त्यसो गर्ने युक्ति निकाल्नेछैनँ, बरु परिस्थितिलाई तिमीहरूसँगै स्वाभाविक रूपमा अघि बढ्न दिनेछु। के यसको अर्थ तिमीहरू आत्म-लिप्त हुन सक्छौ भन्‍ने हो? (होइन।) त्यसोभए तिमीहरूलाई नहेर्ने यो निर्णय म कसरी विश्वस्त भई गर्न सक्छु? किनभने पवित्र आत्माले छानबिन गर्नुहुन्छ। त्यसबाहेक, यदि कसैले सत्यता पछ्याउँछ, उसलाई यो खाँचो छ, र ऊ आफ्नो भित्री हृदयमा सत्यता पछ्याउन इच्छुक हुन्छ भने, तैँले उसलाई नहेरे पनि, उसले सत्यता पछ्याइरहेको हुन्छ—ऊ आफ्ना उचित मामलाहरूलाई ध्यान दिने शिष्ट व्यक्ति हो। यदि ऊ शिष्ट व्यक्ति होइन भने, तैँले उसलाई हेरे पनि त्यसको कुनै काम हुँदैन। जब तैँले उसलाई हेरिरहेको हुन्छस्, तब उसले तँसँग झारा टार्ने व्यवहार गर्नका लागि सतही रूपले निश्‍चित तरिकामा मात्रै व्यवहार गर्छ, र तैँले एकैछिन नहेर्दा, उसले सामान्य रूपमा गर्ने व्यवहार नै गर्छ र ऊ आफू पहिले जस्तो थियो त्यस्तै भइहाल्छ। सत्यता पछ्याइ मानिसहरूले निगरानी गर्न सक्‍ने कुरा होइन। यो कुरा मैले राम्ररी बुझेको छु, र त्यसैले म तिमीहरूसँग सङ्गत गर्न र अन्तरक्रिया गर्न यो विधि अपनाउँछु। मैले यसो गर्नु पूर्ण रूपमा उचित छ।

के क्यानाडेली मण्डलीको मामलालाई अहिले स्पष्ट रूपमा व्याख्या गरिएको छैन र? अनि के तिमीहरूले यस मामलाबाट केही सत्यता बुझ्यौ? यदि तैँले भविष्यमा फेरि यस्तो कुरा सामना गरिस् भने, के अझै पनि त्यो अरूका लागि उदाहरण बसाल्न मानिसहरूलाई चरम दण्ड दिने र तिनीहरूलाई अरूका लागि चेतावनीका रूपमा प्रस्तुत गर्ने मामिला हो भन्‍नेछस्? यो घटना हुनुअघि, तँलाई कसैले पनि परमेश्‍वरसँगको तेरो सम्बन्ध तोड्न सक्दैन र तेरो पहिले नै परमेश्‍वरसँग ठ्याक मिलेकै छ भन्‍ने लाग्थ्यो। तैपनि, जब तँलाई यो मामिला आइपऱ्यो, तब तेरो सानो कद प्रकट भयो। कस्तो कद? तैँले आफूले गह्रौँ बोझ उठाउन र कष्ट भोग्‍न सक्छु, आफ्नो सङ्कल्प र विश्‍वास पहिलेको भन्दा ठूलो छ, र आफू चाँडै सिद्ध हुनेछु भन्‍ने सोचेको थिइस्; यो तैँले आफ्नो हृदयमा लिएको गलत धारणा थियो। अनि अहिले तँलाई के लाग्छ? तेरो सोचाइ अलिक अपरिपक्व थियो! मलाई हेर्: बाहिरी रूपमा म यस्तो देखिन्छु, मलाई छुन र देख्‍न सकिन्छ—के मेरो व्यक्तित्वलाई खुला र स्पष्ट मान्न सकिन्छ? मेरो व्यक्तित्व हेर्दा, म समस्या आइपर्दा तिमीहरूको पिठ्यूँपछाडि गएर केही नबोल्ने, गुप्तमा पाइला चालेर मेरा अभिप्रायहरू के हुन् भनेर तिमीहरूलाई अनुमान गर्न लगाउने व्यक्ति होइन। म त्यस्तो व्यक्ति होइन। जेजस्तो समस्या आए पनि, म सधैँ त्यो तिमीहरूलाई स्पष्ट रूपमा व्याख्या गर्छु, र पनि तिमीहरू अझै त्यस्ता सिद्धान्तहरूलाई सारांशीकरण गरेर यसो भन्‍न सक्छौ, “परमेश्‍वरका बारेमा मेरो सबैभन्दा बढी बुझाइ यही हो।” यो बुझाइबारे तँलाई के लाग्छ? अहिले तैँले पाठ सिकेको छस्, होइन र? के यो परमेश्‍वरबारे तिमीहरूको बुझाइको सबैभन्दा ठूलो असफलता भएको हो भनेर भन्‍न सकिँदैन र? तिमीहरू मैले बोल्ने वचनहरू सुन्न र मेरो रूप देख्‍न सक्छौ, अनि म छुन र हेर्न सकिने देह र रगतले बनिएको व्यक्ति हुँ। मैले त्यो कार्य गरेँ र तिमीहरू कसैले पनि त्यसलाई बुझ्न सकेनौ, र हामी सहमतिमा पुग्‍न सकेनौँ—हामीसँग कुनै मौन बुझाइसमेत थिएन। तँ परमेश्‍वरबाट एकदमै टाढा छस्! तँ परमेश्‍वरलाई बुझ्नबाट धेरै चुकेको छस्! यी साँचा वचनहरू हुन्; साँचो परिस्थिति यही हो। तँ अलिकति आफ्नो कर्तव्य निभाउन सक्छस्, तैँले परमेश्‍वरमा धेरै वर्षदेखि विश्‍वास गरेको छस्, र केही धर्मसिद्धान्तबारे कुरा गर्न सक्छस् भन्दैमा परमेश्‍वरलाई बुझेको छस् भन्‍ने नसोच्। म तँलाई भन्छु, तेरो सोचाइ अपरिपक्व छ! तँ आफूलाई साँच्‍चै एक-दुइटा कुरा थाहा छ भन्‍ने नसोच्। वास्तवमा, तँ परमेश्‍वरलाई बुझ्नबाट अझै धेरै टाढो छस्; तैँले यो बुझाइको एकछेउ छोएको छैनस्। मानिसहरू कुनै पनि मामिलामा प्रकट हुन सक्छन्, र क्यानाडेली मण्डली व्यवस्थापन गरिएको यस मामलाले कतिपय मानिसलाई प्रकट गरेको छ। मानिसहरू निरन्तर वृद्धि हुनैपर्छ, र यी फरक-फरक परिस्थिति र घटनाहरूमार्फत आफू र परमेश्‍वरलाई निरन्तर बुझ्दै जानुपर्छ, ताकि तिनीहरूले परमेश्‍वरका कार्य र स्वभावबारे सिक्न, तिनीहरूको विद्रोहीपन बुझ्न, परमेश्‍वरसँगको आफ्नो सम्बन्ध ठ्याक्कै कस्तो हो भनेर बुझ्न, अनि सत्यताको बुझाइ र ज्ञान अनि परमेश्‍वरसम्‍बन्धी आफ्नो बुझाइको स्तर कस्तो छ भनेर स्पष्टसित हेर्न सकून्। यी कुराहरूद्वारा, तेरो साँचो कद र साँचो स्थिति मापन गरिनेछ। के यसपटक तिमीहरूले पाठ सिक्यौ? अर्कोपटक यस्तो बुझाइ नलिने प्रयास गर। यो अत्यन्तै पीडादायी हो, यो सब साह्रै अविश्‍वसनीय हो! के यस कुरालाई व्याख्या गर्न यति लामो समय लिनु सार्थक थियो भन्‍ने तिमीहरूलाई लाग्छ? यसो गर्नु पर्नेथिएन। यसो गर्नु पर्नेथिएन भनेर म किन भन्छु? तिमीहरूले आफूले बुझेका शब्द र धर्मसिद्धान्तहरूअनुसार, यस मामलाको विघ्नबाधा पार गर्न सक्नुपर्थ्यो; तिमीहरूले यसबारे आफै मनन गरेर, र सबैले सँगै यसमा सङ्गति गरेर, यसलाई तुलनात्मक रूपमा शुद्ध तरिकाले बुझ्न सक्नुपर्थ्यो, तिमीहरूको बुझाइ यति हदको हुनु हुँदैनथ्यो। तर, खासमा, त्यस हदको बुझाइ त देखा परेको छ, र मैले निश्‍चित विवरणहरूमा सङ्गति गर्नु अत्यावश्यक भएको छ। के यो सङ्गति सुनेपछि अहिले तिमीहरूको हृदय प्रफुल्ल भएको छैन र? अब तिमीहरूसँग यस मामिलाबारे थप कुनै विचार हुनु हुँदैन, होइन र? त्यसोभए, के तिमीहरूलाई मैले ती मानिसहरूलाई सम्हालेको तरिका हदबाहिर गएको लाग्छ? (लाग्दैन।) यस मामिलाको छलफललाई यहीँ टुङ्ग्याऔँ, र म मुख्य विषयबारे सङ्गति गर्न थाल्‍नेछु।

कसरी ख्रीष्टविरोधीहरू दुष्ट, कपटी, र छली हुन्छन् भन्ने कुराको विश्‍लेषण

पछिल्लोपटक, हामीले ख्रीष्टविरोधीहरूको सातौँ प्रकटीकरणबारे सङ्गति गरेका थियौँ—तिनीहरू दुष्ट, कपटी, र छली हुन्छन्। हामीले मुख्य रूपमा कुन पक्षमा सङ्गति गऱ्यौँ? हामीले ख्रीष्टविरोधीहरू कसरी दुष्ट हुन्छन् भन्‍नेबारे कुरा गऱ्यौँ। किन हामी तिनीहरू दुष्ट हुन्छन् भनेर भन्छौँ? तिनीहरूको प्रकृति सारभित्रका केकस्ता विशेष स्वभाव, प्रकटीकरण, र विशेषताहरूले तिनीहरूलाई दुष्ट, कपटी, र छली भनेर चित्रण गर्न सक्छन्? तिनीहरूको दुष्टता हुन्छ नै, र त्यो तिनीहरूको वास्तविक परिस्थितिसँग मिल्छ भनेर प्रमाणित गर्ने स्पष्ट लक्षणहरू के-के हुन्? यस्ता मानिसहरू दुष्ट हुन्छन् भन्‍ने कारण दिने तिनीहरूको प्रकृति सारका मुख्य विशेषताहरू के-के हुन्? कृपया आफ्ना विचारहरू बताओ। (धेरै ख्रीष्टविरोधीले सत्यता बुझ्छन्, तर त्यसको निर्लज्ज रूपमा विरोध गर्छन्। तिनीहरू आफूलाई के सही हो भन्‍ने स्पष्ट रूपमा थाहा भए पनि जिद्दी गर्दै आफ्नै मार्गमा हिँड्ने निर्णय गर्छन्। ख्रीष्टविरोधीहरूको दुष्टता त सच्चा रूपले सत्यता पछ्याउने मानिसहरू र सकारात्मक व्यक्तिहरूप्रति तिनीहरूले आधारहीन वैरभाव राख्नुमा पनि प्रकट हुन्छ।) (ख्रीष्टविरोधीहरू अरूले राम्रो गरेको हेर्न चाहँदैनन्। जब परमेश्‍वरको घरले दाजुभाइ-दिदीबहिनीहरूलाई फाइदाहरू प्रदान गर्ने प्रबन्ध गर्न लागेको हुन्छ, तब ख्रीष्टविरोधीहरूले यी फाइदाहरू आफू मात्र उपभोग गर्न चाहन्छन्—तिनीहरू विश्‍वासी दाजुभाइ-दिदीबहिनीहरूले ती फाइदाहरू लिएको चाहँदैनन्, त्यसकारण तिनीहरूले यो काम गर्दैनन्।) (परमेश्‍वर, कसरी ख्रीष्टविरोधीहरू परमेश्‍वर र सत्यतालाई हैसियत प्राप्त गर्ने माध्यमका रूपमा प्रयोग गर्छ भन्नेबारे तपाईँको अघिल्लो सङ्गतिले मलाई बलियो प्रभाव पाऱ्यो, मलाई यो कार्य साह्रै दुष्ट लाग्छ।) तिमीहरू धेरैजसोलाई केही कुरा अर्थात्, मैले ख्रीष्टविरोधीहरूको दुष्ट सारबारे सङ्गति गर्दा दिएका केही उदाहरण याद छ। तिमीहरू उदाहरणहरू मात्रै याद गर्छौ, तर तिमीहरूले ख्रीष्टविरोधीहरूको दुष्ट सारबारे मैले गरेको सङ्गति र चिरफारको विषयवस्तुलाई बिर्सिसकेका छौ। मैले ख्रीष्टविरोधीहरूको दुष्ट प्रकृति सारबारे सङ्गति गर्दा र चिरफार गर्दा उल्लेख गरेका सत्यताहरूमध्ये कतिवटा तिमीहरू बुझ्न सक्छौ? तिमीहरूले यी कुराहरू सम्झन नसक्‍ने भएकाले, के त्यसले त्यसबेला तिमीहरूले ती कुनै कुरा बुझेनौ भन्‍ने देखाउँदैन र? यदि मेरो सङ्गतिले तिमीहरूलाई बलियो प्रभाव पारेको भए, के तिमीहरूले केही हदसम्म ती कुरा सम्झन सक्‍नेथिएनौ र? के तिमीहरूको यादमा आउने कुराहरू तिमीहरूले बुझेका कुरा होइनन् र? के तिमीहरूले सम्झन नसक्‍ने कुराहरू तिमीहरूलाई बुझ्न एकदमै गाह्रो लाग्‍ने, वा तिमीहरूले बुझ्नै नसक्‍ने कुरा होइनन् र? त्यो बेला तिमीहरूले ती सत्यताहरू सुन्दा, तिमीहरूलाई ती सही छन् भन्‍ने लागेको थियो, र तिमीहरूले तिनलाई धर्मसिद्धान्तका हिसाबमा सम्झ्यौ, र त्यसो गर्न तिमीहरूलाई धेरै मेहनत लाग्यो। तैपनि, एक रात सुतेपछि, तिमीहरूले ती कुरा बिर्स्यौ। एक महिनापछि, ती पूर्ण रूपमा हराए। के कुरा त्यस्तै हुँदैन र? तैँले कुनै मामला वा व्यक्तिको सारलाई छर्लङ्ग बुझ्न, सत्यता बुझ्नुपर्छ। यदि तँ अझै पनि गैरविश्‍वासीहरूको दृष्टिकोणमा टाँसिरहन्छस्, अनि गैरविश्‍वासीहरूको भनाइका आधारमा कामकुरालाई हेर्छस् र विचार गर्छस् भने, त्यसले तँ सत्यता बुझ्दैनस् भन्‍ने प्रमाणित गर्छ। यदि तैँले प्रवचनहरू सुन्दै र सङ्गति गर्दै बिताएका धेरै वर्षमा केही प्राप्त गरेको छैनस्, र मानिसहरूले तँसँग सत्यतामा सङ्गति गर्दा, तिनीहरूले त्यसलाई जसरी व्याख्या गरे पनि बुझ्न सक्दैनस् भने, यसले तँमा सत्यता बुझ्ने क्षमताको कमी छ भन्ने देखाउँछ, यसलाई कमजोर क्षमता भनिन्छ। के कुरा त्यही होइन र? (हजुर।) ख्रीष्टविरोधीहरूको दुष्टतासम्बन्धी तिमीहरू कसैले पनि सबैभन्दा महत्त्वपूर्ण बयान उल्लेख गरेका छैनौ। किन तिमीहरूले त्यसको उल्लेख नगरेको? एकातिर धेरै समय बितिसकेको, र तिमीहरूले त्यसलाई बिर्सिसकेको हुनाले हो। अर्कोतिर, तिमीहरूले यस बयानको महत्त्व नबुझेकाले हो; यो बयान ख्रीष्टविरोधीहरूको दुष्ट सार उदाङ्गो पार्ने र खुलासा गर्ने प्रमुख बयान हो भन्‍ने तिमीहरूलाई थाहा भएन। यो बयान के हो? त्यो के हो भने ख्रीष्टविरोधीहरूको दुष्टता मुख्यतः सबै सकारात्मक कुरा र सत्यतासँग सम्बन्धित सबै कुराप्रतिको तिनीहरूको वैरभाव र घृणामा प्रकट हुन्छ। किन ख्रीष्टविरोधीहरू यी सकारात्मक कुराहरूप्रति वैरभाव राख्छन् र तिनलाई घृणा गर्छन्? के यी सकारात्मक कुराहरूले तिनीहरूलाई हानि गरेका छन्? छैनन्। के ती तिनीहरूको हितसँग सम्बन्धित छन्? अँ, कहिलेकाहीँ हुन्छन्, तर कहिलेकाहीँ पटक्‍कै हुँदैनन्। त्यसोभए किन ख्रीष्टविरोधीहरू सकारात्मक कुराहरूप्रति आधारहीन वैरभाव राख्छन् र तिनलाई घृणा गर्छन्? (त्यो तिनीहरूको प्रकृति हो।) तिनीहरूमा यस्तो प्रकृति हुन्छ, अनि तिनीहरू सबै सकारात्मक कुरा र सत्यताप्रति वैरभाव राख्छन् र तिनलाई घृणा गर्छन्। यसले ख्रीष्टविरोधीहरूको दुष्ट प्रकृतिलाई पुष्टि गर्छ। यो बयान महत्त्वपूर्ण छ कि छैन? तिमीहरूलाई यस्तो महत्त्वपूर्ण बयान याद हुँदैन; तिमीहरूलाई महत्त्वहीन कुराहरू मात्रै याद हुन्छ। किन मैले तिमीहरूलाई ती प्रश्नहरू सोधेँ? ताकि तिमीहरूले बोल्न सके, र म तिमीहरू यी कुराहरू कुन हदसम्म बुझ्छौ, तिमीहरू आफ्नो हृदयमा कति याद गर्न सक्छौ, र त्यो बेला तिमीहरूले कति कुरा बुझ्न सकेका थियौ भनेर हेर्न सकूँ। अपेक्षा गरेअनुसार नै, तिमीहरूलाई सानातिना थोरै कुराहरू मात्रै याद हुन्छ। तिमीहरू मैले बताएका सबै कुरालाई हावादारी गफ ठान्छौ। म यहाँ गफ गर्न आएको होइन—म यहाँ तिमीहरूलाई मानिसहरू कसरी चिन्‍ने भनेर बताउन आएको हुँ। मैले दिएको बयान ख्रीष्टविरोधीहरूको दुष्ट प्रकृतिलाई चिन्‍ने सबैभन्दा उच्च सत्यता सिद्धान्त हो। यदि तँ यो बयान लागू गर्न सक्दैनस् भने, तैँले ख्रीष्टविरोधीहरूको दुष्ट प्रकृति चिन्‍न वा जान्न सक्‍नेछैनस्। उदाहरणका लागि, कुनै व्यक्तिलाई ख्रीष्टविरोधीका रूपमा चित्रण गरिँदा, कतिपय मानिसले यसो भन्लान्, “उनी हामीसँग असल छन्, उनी स्नेही छन्, र हामीलाई सहयोग गर्छन्। किन त्यस्तो असल व्यक्तिलाई ख्रीष्टविरोधी भनेर चित्रण गर्ने?” ख्रीष्टविरोधीहरू अरूप्रति स्नेही देखिए पनि, परमेश्‍वरको काममा अवरोध र बाधा पुऱ्याउँछन्, अनि निश्‍चित रूपमा परमेश्‍वरको विरोध गर्छन् भन्‍ने कुरा तिनीहरू बुझ्दैनन्। तिनीहरूको यो अन्तर्घाती र कपटी पक्ष धेरैजसो मानिसले देख्‍न नसक्‍ने कुरा हो। तिनीहरू त्यो पटक्‍कै चिन्न सक्दैनन्, र तिनीहरू परमेश्‍वरलाई गलत रूपमा बुझ्छन्, परमेश्‍वरबारे धारणाहरू विकास गर्छन्, अनि यसले गर्दा परमेश्‍वरलाई निन्दा र गुनासोसमेत गर्छन्। त्यस्ता मानिसहरू त बदमास नै हुन् र तिनीहरू परमेश्‍वरको मुक्ति प्राप्त गर्न सक्दैनन्। किनभने तिनीहरू सतही कुराहरू जस्तै ख्रीष्टविरोधीहरू कसरी मानिसहरूलाई फन्दामा पार्छन्, लोभ्याउँछन्, र चापलुसी गर्छन् भन्‍ने कुरा मात्रै देख्छन्, अनि तिनीहरू ख्रीष्टविरोधीहरूको दुष्ट सार देख्दैनन्, न त ख्रीष्टविरोधीहरूले परमेश्‍वरको विरोध गर्न र स्वतन्त्र राज्य स्थापना गर्न प्रयोग गर्ने विधिहरू नै देख्छन्। किन तिनीहरू यी कुराहरू देख्‍न सक्दैनन्? किनभने तिनीहरू सत्यता बुझ्दैनन् र मानिसहरूलाई चिन्‍न सक्दैनन्। तिनीहरू सधैँ बाहिरी घटनाहरूद्वारा बहकिन्छन् र समस्याको सार र परिणामहरूलाई छर्लङ्गै देख्‍न सक्दैनन्। तिनीहरू मानिसहरूलाई मापन गर्न र तिनीहरूबारे फैसला गर्न सधैँ नैतिकताका परम्परागत मानव धारणा र संसारका शैलीहरू पनि प्रयोग गर्छन्। परिणामस्वरूप, तिनीहरू ख्रीष्टविरोधीहरूको बहकाउमा पर्छन्, ख्रीष्टविरोधीहरूको पक्षमा उभिन्छन्, अनि तिनीहरू र परमेश्‍वरबीच द्वन्द्व र भिडन्त पैदा हुन्छ। यो कसको गल्ती हो? यो गल्ती कसरी भयो? तिनीहरूले सत्यता नबुझ्नु, परमेश्‍वरको काम नचिन्नु, र सधैँ आफ्ना धारणा र कल्पनाका आधारमा मानिस र परिस्थितिहरूलाई हेर्नुको परिणाम हो।

आ. ख्रीष्टविरोधीहरूले नकारात्मक कुराहरूलाई प्रेम गर्नुको चिरफार

आज, हामी ख्रीष्टविरोधीहरूको सातौँ प्रकटीकरणसम्बन्धी सङ्गतिलाई जारी राख्‍नेछौँ: तिनीहरू दुष्ट, कपटी, र छली हुन्छन्। यो प्रकटीकरण तिनीहरूको दुष्टतामा केन्द्रित हुन्छ, किनभने दुष्टताले कपटपन र छलीपन दुवैलाई समेट्छ। दुष्टपनले ख्रीष्टविरोधीहरूको सारलाई प्रतिनिधित्व गर्छ, जबकि कपटीपन र छलीपन गौण हुन्छन्। पछिल्लोपटक, हामीले ख्रीष्टविरोधीहरूको दुष्ट सारबारे सङ्गति गऱ्यौँ र त्यसको खुलासा गऱ्यौँ। हामीले केही फराकिला अवधारणाहरू र केही तुलनात्मक रूपमा परिभाषित गर्ने विषयवस्तुहरूबारे सङ्गति गऱ्यौँ, ख्रीष्टविरोधीहरूको सारको यो पक्ष खुलासा गर्ने केही शब्दहरू उल्लेख गऱ्यौँ। आज, हामी यस विषयको हाम्रो सङ्गतिलाई जारी राख्‍नेछौँ। कतिपयले यस्तो सोध्न सक्छन्, “यस विषयका सन्दर्भमा सङ्गति गर्ने कुनै कुरा छ?” छ नि। यहाँ अझै पनि सङ्गति गर्नुपर्ने केही विवरणहरू छन्। आज हामी यस विषयमा फरक तरिकाले र फरक दृष्टिकोणबाट सङ्गति गर्नेछौँ। हामीले पछिल्लोपटक सङ्गति गरेको ख्रीष्टविरोधीहरूको दुष्ट प्रकृतिको मुख्य विशेषता र प्रकटीकरण के थियो? ख्रीष्टविरोधीहरूजस्ता मानिसहरू सबै सकारात्मक कुरा र सत्यताप्रति वैरभाव राख्छन् र तिनलाई घृणा गर्छन्। तिनीहरूले सत्यता र सकारात्मक कुराहरूप्रति वैरभाव राख्न र तिनलाई घृणा गर्न कारण चाहिँदैन, न त त्यो कसैले उक्साएकाले गर्दा नै हुन्छ, र त्यो अवश्य नै तिनीहरूमा दुष्ट आत्मा पसेकाले गर्दा हुँदैन। बरु, तिनीहरूलाई अन्तर्निहित रूपमा नै यी कुराहरू मन पर्दैन। तिनीहरू यी कुराहरूप्रति वैरभाव राख्छन् र तिनलाई घृणा गर्छन्; तिनीहरूलाई सकारात्मक कुराहरू देख्दा तनमन र अन्तरात्मादेखि नै घृणा लाग्छ। यदि तैँले तिनीहरूलाई परमेश्‍वरको गवाही वा सत्यतामा सङ्गति दिइस् भने, तिनीहरूलाई तँप्रति घृणा लाग्नेछ, र तँलाई आक्रमण गर्ने मनसमेत होला। हामीले हाम्रो अघिल्लो सङ्गतिमा ख्रीष्टविरोधीहरूले सकारात्मक कुराहरूप्रति वैरभाव राख्ने र तिनलाई घृणा गर्ने यस पक्षलाई ढाक्यौँ, त्यसकारण यसपटक हामी यसबारे फेरि छलफल गर्नेछैनौँ। यस सङ्गतिमा, हामी अर्को पक्षलाई खोजबिन गर्नेछौँ। त्यो अर्को पक्ष के हो? ख्रीष्टविरोधीहरू सकारात्मक कुराहरूप्रति वैरभाव राख्छन् र तिनलाई घृणा गर्छन्, त्यसोभए तिनीहरूलाई के मन पर्छ? आज, हामी ख्रीष्टविरोधीहरूको दुष्ट प्रकृतिलाई यस पक्ष र दृष्टिकोणबाट विश्लेषण र चिरफार गर्नेछौँ। के यो आवश्यक छ? (छ।) यो आवश्यक छ। के तिमीहरू आफै त्यो महसुस गर्न सक्छौ? (सक्दैनौँ।) ख्रीष्टविरोधीहरूले सकारात्मक कुरा र सत्यतालाई मन नपराउनु तिनीहरूको दुष्ट प्रकृति हो। त्यसकारण, यस आधारमा होसियारीसाथ विचार गर, ख्रीष्टविरोधीहरूलाई के मन पर्छ, र तिनीहरू कस्ता कुराहरू गर्न मन पराउँछन्, साथै तिनीहरूको काम गर्ने विधि र माध्यम, अनि तिनीहरूलाई कस्ता मानिसहरू मन पर्छ—के यो तिनीहरूको दुष्ट प्रकृतिलाई हेर्ने राम्रो दृष्टिकोण र पक्ष होइन र? यसले अझै निश्‍चित र वस्तुगत दृष्टिकोण प्रदान गर्छ। पहिलो, ख्रीष्टविरोधीहरूलाई सकारात्मक कुराहरू मन पर्दैन, त्यसको अर्थ तिनीहरू ती कुराहरूप्रति वैरभाव राख्छन् र नकारात्मक कुराहरू मन पराउँछन्। नकारात्मक कुराहरूका केही उदाहरण के हुन्? झूट र चलाकी—के यी नकारात्मक कुरा होइनन् र? हो, झूट र चलाकी नकारात्मक कुरा हुन्। त्यसोभए, झूट र चलाकीको विपरीत सकारात्मक कुरा के हो? (इमानदारीता।) ठिक भनिस्, त्यो इमानदारीता हो। के शैतानलाई इमानदारीता मन पर्छ? (मन पर्दैन।) त्यसलाई चलाकी मनपर्छ। परमेश्‍वरले मानिसबाट माग गर्ने पहिलो कुरा के हो? परमेश्‍वर भन्‍नुहुन्छ, “यदि तँ मलाई विश्‍वास गर्न र मलाई पछ्याउन चाहन्छस् भने, तँ सबैभन्दा पहिले कस्तो व्यक्ति बन्‍नुपर्छ?” (इमानदार व्यक्ति।) त्यसोभए, शैतानले मानिसहरूलाई गर्न सिकाउने पहिलो कुरा के हो? झूट बोल्नु। ख्रीष्टविरोधीहरूको दुष्ट प्रकृतिको पहिलो प्रमाण के हो? (चलाकी।) हो, ख्रीष्टविरोधीहरूलाई चलाकी मन पर्छ, तिनीहरूलाई झूट मन पर्छ, र तिनीहरू इमानदारीतालाई तिरस्कार र घृणा गर्छन्। इमानदारीता सकारात्मक कुरा भए पनि, तिनीहरूलाई यो मन पर्दैन, बरु तिनीहरूलाई यसप्रति तिरस्कार र घृणा लाग्छ। यसको विपरीत, तिनीहरूलाई चलाकी र झूट मन पर्छ। यदि कसैले ख्रीष्टविरोधीहरूको अगाडि यसो भन्दै “तपाईँलाई हैसियतको पदमा बसेर काम गर्न मन पर्छ, र तपाईँ कहिलेकाहीँ अल्छी गर्नुहुन्छ” भनेर साँचो कुरा भन्यो भने, ख्रीष्टविरोधीहरूलाई त्यो कस्तो लाग्छ? (तिनीहरू त्यो स्वीकार गर्दैनन्।) त्यो स्वीकार नगर्नु तिनीहरूमा हुने मनोवृत्ति हो, तर के त्यति मात्रै हो? साँचो बोल्ने यस व्यक्तिप्रति तिनीहरूको मनोवृत्ति कस्तो हुन्छ? तिनीहरू उसलाई घृणा गर्छन् र मन पराउँदैनन्। कतिपय ख्रीष्टविरोधी दाजुभाइ-दिदीबहिनीहरूलाई यसो भन्छन्, “मैले तपाईँहरूलाई केही समयदेखि अगुवाइ गरिरहेको छु। कृपया, सबै जनाले मलाई मेरा बारेमा आफ्नो राय बताउनुहोस्।” सबैले सोच्छन्, “तपाईँ निकै उचित हुनुहुन्छ, त्यसकारण हामी तपाईँलाई आफ्ना केही राय दिनेछौँ।” कतिपय भन्छन्, “तपाईँ आफूले गर्ने सबै कुरामा निकै गम्भीर र लगनशील हुनुहुन्छ, अनि तपाईँले धेरै कष्ट भोग्‍नुभएको छ। हामी त्यो हेर्नै सक्दैनौँ, र तपाईँको ठाउँमा हामीलाई पो पीडा महसुस हुन्छ। परमेश्‍वरको घरले तपाईँजस्ता धेरै अगुवाहरूलाई प्रयोग गर्न सक्छ! यदि हामीले कुनै कमीकमजोरी औँल्याउनुपरेको भए, त्यो त तपाईँको अत्यन्तै गम्भीरता र लगनशीलता नै हुनेथियो। यदि तपाईँले ज्यादै काम गर्नुभयो र लखतरान बन्‍नुभयो भने, कामलाई निरन्तरता दिन सक्‍नुहुनेछैन, के त्यसपछि हामी खतम हुनेछैनौँ र? हामीलाई कसले अगुवाइ गर्नेछ?” यो सुन्दा, ख्रीष्टविरोधीहरूलाई खुसी लाग्छ। यो झूट हो, यी मानिसहरू तिनीहरूलाई चापलुसी गरिरहेका छन् भन्‍ने तिनीहरूलाई थाहा हुन्छ, तर तिनीहरू त्यो कुरा सुन्न इच्छुक हुन्छन्। वास्तवमा, यसो भन्‍ने मानिसहरूले यी ख्रीष्टविरोधीहरूलाई मूर्ख बनाइरहेका हुन्छन्, तर यी ख्रीष्टविरोधीहरू यी शब्दहरूको साँचो प्रकृति खुलासा गर्नुभन्दा मूर्ख बन्‍न चाहन्छन्। ख्रीष्टविरोधीहरू यसरी आफ्‍नो तलुवा चाट्ने मानिसहरूलाई मन पराउँछन्। यी व्यक्तिहरू ख्रीष्टविरोधीहरूका गल्ती, भ्रष्ट स्वभाव, वा कमीकमजोरी उल्लेख गर्दैनन्। बरु, उनीहरू गुपचुपमा तिनीहरूलाई प्रशंसा गर्छन् र उच्च पार्छन्। तिनीहरूका शब्दहरू झूट र चापलुसी हुन् भनेर स्पष्ट भए पनि, ख्रीष्टविरोधीहरू खुसीसाथ यी शब्दहरू स्विकार्छन्, र ती सान्त्वनादायी र आनन्ददायी ठान्छन्। ख्रीष्टविरोधीहरूका लागि, यी शब्दहरू सबैभन्दा स्वादिष्ठ खानेकुराभन्दा स्वादिलो हुन्छ। यी शब्दहरू सुनेपछि, तिनीहरूलाई आत्मसन्तुष्टि हुन्छ। यसले केलाई चित्रण गर्छ? यसले ख्रीष्टविरोधीहरूमा झूटलाई प्रेम गर्ने निश्‍चित स्वभाव हुन्छ भनेर देखाउँछ। मानौँ कसैले तिनीहरूलाई यसो भन्छ, “तपाईँ अत्यन्तै अहङ्कारी हुनुहुन्छ, र तपाईँ मानिसहरूलाई अनुचित व्यवहार गर्नुहुन्छ। तपाईँलाई साथ दिने मानिसहरूप्रति तपाईँ असल व्यवहार गर्नुहुन्छ, तर यदि कसैले तपाईँबाट दूरी बनायो वा तपाईँको चापलुसी गरेन भने, तपाईँ उसलाई होच्याउनुहुन्छ र बेवास्ता गर्नुहुन्छ।” के यी शब्‍दहरू साँचो होइनन् र? (हो।) यो सुनेपछि ख्रीष्टविरोधीहरू कस्तो महसुस गर्छन्? तिनीहरू बेखुस हुन्छन्। तिनीहरू त्यो कुरा सुन्न चाहँदैनन्, र तिनीहरू त्यो स्वीकार गर्न सक्दैनन्। तिनीहरू बहाना र तर्क खोजेर ती कुराको सफाइ दिने र कुरा ठिकठाक पार्ने प्रयास गर्छन्। ख्रीष्टविरोधीहरूलाई व्यक्तिगत रूपमा चापलुसी गरिरहने, तिनीहरूलाई गुपचुपमा प्रशंसा गर्न सधैँ मिठो बोली बोल्ने, र आफ्नो बोलीले तिनीहरूलाई स्पष्ट रूपमा छलसमेत गर्नेहरूका हकमा भन्दा, ख्रीष्टविरोधीहरू यी मानिसहरूलाई कहिल्यै अनुसन्धान गर्दैनन्। बरु, ख्रीष्टविरोधीहरू तिनीहरूलाई महत्त्वपूर्ण व्यक्तित्वका रूपमा प्रयोग गर्छन्। तिनीहरू सधैँ झूट बोल्नेहरूलाई महत्त्वपूर्ण पदहरूमा राख्छन्, निश्‍चित महत्त्वपूर्ण र इज्जतदार कर्तव्यहरूमा खटाउँछन्, जबकि सधैँ इमानदारीसाथ बोल्ने, र प्रायः समस्याहरूबारे रिपोर्ट गर्नेहरूलाई त्यति नदेखिने पदहरूमा रहेर आफ्नो कर्तव्य निर्वाह गर्न लगाउँछन्, तिनीहरूलाई माथिल्लो नेतृत्वसँग सम्पर्क गर्न वा धेरैजसो मानिसद्वारा चिनिन वा तिनीहरूसँग नजिकिन दिँदैनन्। यी मानिसहरू जति नै प्रतिभाशाली भए पनि वा तिनीहरूले परमेश्‍वरका घरमा जुनै कर्तव्य निर्वाह गर्न सक्ने भए पनि त्यसले फरक पार्दैन—ख्रीष्टविरोधीहरू ती सबै कुरालाई बेवास्ता गर्छन्। तिनीहरू त को चाहिँ चलाकीमा संलग्‍न हुन सक्छ र आफ्ना लागि को फाइदाजनक छ भन्‍नेबारे मात्रै वास्ता गर्छन्; तिनीहरू परमेश्‍वरको घरका हितहरूलाई अलिकति पनि विचार नगरी यी नै व्यक्तिहरूलाई महत्त्वपूर्ण पदहरूमा राख्छन्।

ख्रीष्टविरोधीहरू चलाकी र झूटहरूलाई प्रेम गर्छन्। उदाहरणका लागि, मानौँ तिनीहरू जिम्‍मेवार रहेका मण्डलीहरूले सुसमाचारको काममा कुनै ध्यान दिँदैनन्, र मानिसहरूलाई सुसमाचारको प्रचार गर्ने काममा तालिम दिन ध्यान केन्द्रित गर्दैनन्, परिणामस्वरूप, सुसमाचारको कामले खराब परिणामहरू ल्याउँछ, र थोरै मानिसहरू प्राप्त हुन्छ। तैपनि, ख्रीष्टविरोधीहरू मानिसहरूले वास्तविक परिस्थितिबारे रिपोर्ट गर्लान् भनेर डराउँछन्। तिनीहरू इमानदारीपूर्वक बोल्ने जोकोहीलाई घृणा गर्छन्, अनि झूट बोल्न, चलाकीमा संलग्‍न हुन, र सबै बेफाइदाजनक जानकारी लुकाउन सक्‍नेहरूलाई मन पराउँछन्। त्यसोभए, ख्रीष्टविरोधीहरू सबैभन्दा बढी कस्तो कुरा सुन्न मन पराउँछन्? “हाम्रा मण्डलीमा सुसमाचार प्रचार गर्ने हरेक व्यक्ति गवाही दिन सक्षम छन्, र तिनीहरू सबै जना सुसमाचार प्रचार गर्ने कार्यमा पोख्त छन्।” के यी शब्‍दहरू मानिसहरूलाई चलाकी गर्न बोलिएका होइनन् र? तर ख्रीष्टविरोधीहरू यस्ता कुराहरू सुन्दा आनन्द मान्छन्। ख्रीष्टविरोधीहरू यो सुनेपछि कस्तो प्रतिक्रिया दिन्छन्? तिनीहरू भन्छन्, “एकदम राम्रो, अहिले हाम्रो मण्डलीको सुसमाचारको कामका परिणामहरूमा सुधार आइरहेको छ, ती अरू मण्डलीका भन्दा निकै राम्रा छन्। हाम्रो मण्डलीका सुसमाचार प्रचार गर्ने मानिसहरू सबै त्यसमा पोख्त छन्।” ख्रीष्टविरोधीहरू र तिनीहरूलाई चापलुसी गर्नेहरू यसरी एकअर्काको प्रशंसा गर्छन्, अनि ख्रीष्टविरोधीहरू तिनीहरूको लाजमर्दो चापलुसी खुलासा गर्दैनन्। ख्रीष्टविरोधीहरू यसरी काम गर्छन्: जब तिनीहरूका अधीनस्थहरूले तिनीहरूलाई चलाकी गर्छन्, तब तिनीहरू स्वेच्छाले त्यसमा पर्छन्। ख्रीष्टविरोधीहरू यसरी नै काममा हेलचेक्र्याइँ गर्छन्। कसैले वास्तविक परिस्थिति थाहा पाएर यसो भन्छ, “यो सही होइन। हामीले सुसमाचार प्रचार गरेका १० जना व्यक्तिमध्ये, दुई जनाले सत्यता स्वीकार गर्दैनन्, र तिनीहरूले अनुसन्धान गर्न छोडिसकेका छन् भन्‍ने हामीले निर्धारित गरेका छौँ। अरू आठ जनामध्ये तीन जनाले मात्रै सच्चा रूपमा परमेश्‍वरमा विश्‍वास गर्छन्। हामी ती तीन जनालाई ल्याउन सक्दो प्रयास गरौँ।” जब परिस्थितिको वास्तविकता खुलासा हुन्छ, तब ख्रीष्टविरोधीहरूले कस्तो प्रतिक्रिया दिन्छन्? तिनीहरू सोच्छन्, “मलाई यी कुराहरूबारे थाहा थिएन!” कसैले ख्रीष्टविरोधीहरूलाई थाहा नभएका कुराहरूको वास्तविक परिस्थितिबारे सत्य कुरा बताउँदा, तिनीहरू त्यसमा सहमति जनाउँछन् कि जनाउँदैनन्, तिनीहरू खुसी हुन्छन् कि बेखुस हुन्छन्? तिनीहरू बेखुस हुन्छन्। किन तिनीहरू बेखुस हुन्छन्? तिनीहरू अगुवा हुन्, तैपनि तिनीहरूलाई मण्डलीको कामका वृत्तान्त र तथ्यहरूबारे थाहा छैन र तिनीहरू ती कुरा बुझ्दैनन्—तिनीहरूलाई वास्तवमा के भइरहेको छ भन्‍ने कुरा बुझ्ने व्यक्तिले यो सब व्याख्यासमेत गरिदिनुपर्छ। जब परिस्थिति बुझ्ने र इमानदारीसाथ बोल्ने व्यक्तिले यी कुराहरू स्पष्ट पारिदिन्छ, तब सुरुमा ख्रीष्टविरोधीहरूलाई कस्तो महसुस हुन्छ? तिनीहरूलाई पूर्ण रूपमा आफ्नो इज्जत गएको, र आफ्नो प्रतिष्ठा खस्नेवाला छ भन्‍ने महसुस हुन्छ। ख्रीष्टविरोधीहरूको दुष्ट प्रकृतिलाई विचार गर्दा, तिनीहरूले के गर्नेछन्? तिनीहरूमा घृणा पैदा हुनेछ, र तिनीहरूले सोच्‍नेछन्, “तँ बकबक गर्छस्! यदि तँ नबोलेको भए, यो कुरा कसैले नदेखी बित्नेथियो। तैँले गर्दा, सबैलाई यसबारे थाहा भयो, अब तिनीहरूले मलाई होइन तर तँलाई आदर गर्न थाल्छन् होला। के यसले मलाई कुनै वास्तविक काम नगर्ने जस्तो, असक्षम देखाउँदैन र? म तँलाई भुल्दिनँ। तँ मलाई हरेक मोडमा चुनौती दिँदै र विरोध गर्दै सत्य बोल्छस्। म तँलाई पछुतो गर्न लगाएरै छोड्नेछु!” यसबारे विचार गर, ध्यान दिएर काम गर्ने, इमानदारीसाथ बोल्ने, र आफ्नो कर्तव्य बफादारीसाथ निर्वाह गर्नेहरूलाई तिनीहरू कसरी हेर्छन्? तिनीहरू तिनीहरूलाई शत्रु ठान्छन्। के यो तथ्यहरू बङ्ग्याउनु होइन र? तिनीहरूले तुरुन्तै सहकार्य गर्न र कामसँग सम्बन्धित आफ्ना गल्तीहरू सुधार्न नसक्‍ने मात्र होइनन्, तर आफ्नो कर्तव्यलाई बेवास्ता पनि गरिरहन्छन्। तिनीहरू साँचो बोल्ने अनि आफ्ना काममा सावधान र जिम्मेवार हुने मानिसहरूप्रति घृणासमेत पाल्छन्। तिनीहरूले उनीहरूलाई कष्ट दिने प्रयाससमेत गर्लान्। के यो ख्रीष्टविरोधीहरूको व्यवहार होइन र? (हो।) यो कस्तो स्वभाव हो? यो दुष्टता हो। ख्रीष्टविरोधीहरूको दुष्टता यसरी खुलासा हुन्छ। जब कुनै इमानदार व्यक्ति देखा पर्छ, जब कसैले इमानदार र सत्य शब्‍दहरू बोल्छ, अनि जब कसैले सिद्धान्तहरू पालना गर्छ र मामलाको साँचो प्रकृति अनुसन्धान गर्छ, तब ख्रीष्टविरोधीहरू उसलाई तिरस्कार र घृणा गर्छन्, र तिनीहरूको दुष्ट प्रकृति आफै विस्फोट हुन्छ र प्रकट हुन्छ। जब कुनै चलाकी हुन्छ, र जब झूट बोलिन्छ, तब ख्रीष्टविरोधीहरू उल्लसित हुन्छन्, त्यसमा रमाउँछन्, र आफूलाई समेत बिर्सन्छन्। के तिमीहरू कसैले “सम्राटका नयाँ वस्त्रहरू” पढेका छौ? ख्रीष्टविरोधीहरूको व्यवहार केही हदसम्म यस्तै प्रकृतिको हुन्छ। त्यस कथामा, सम्राट सडकमा नाङ्गो हिँडेको छ, र हजारौँ मानिस यसो भन्दै चिच्याएका छन्, “सम्राटको नयाँ लुगा एकदमै सुन्दर छ! सम्राट साह्रै सुन्दर देखिनुहुन्छ! सम्राट अति महान् हुनुहुन्छ! सम्राटको नयाँ वस्त्र वास्तवमै असाधारण छ!” सबैले झूट बोलिरहेका थिए। के सम्राटलाई थाहा थियो? ऊ पूर्णतया नाङ्गै थियो, र उसलाई आफूले कुनै लुगा लगाएको छैन भन्‍ने कुरा कसरी थाहा नहुन सक्छ? मूर्खता भनेको यही हो। त्यसकारण, यी दुष्ट ख्रीष्टविरोधीहरू कपटी र छली भए पनि, तिनीहरूमा बुद्धिको कमी हुन्छ। तिनीहरूमा बुद्धिको कमी हुन्छ भनेर म किन भन्छु? किनभने तिनीहरू त्यो नाङ्गो सम्राटजस्तै हुन्छन्। ऊसँग आफूलाई चलाकी गर्न प्रयोग गरिएका शब्दहरूलाई खुट्ट्याउने क्षमता थिएन। ऊ आफ्नो कुरूपता खुलासा गर्दै नाङ्गै हिँड्नसमेत सक्यो। के यो मूर्खता होइन र? त्यसोभए, ख्रीष्टविरोधीहरूको दुष्टताले प्रायजसो के प्रकट गर्छ? तिनीहरूको मूर्खता।

ख्रीष्टविरोधीहरूको स्वभाव दुष्ट हुने भएकाले, तिनीहरूले चलाकी र झूटलाई प्रेम गर्ने तर इमानदारीलाई घृणा गर्ने हुनाले, र साँचो बोलीलाई घृणा गर्ने हुनाले, ख्रीष्टविरोधीहरूको अधीनस्थ मण्डलीहरूमा, इमानदार वा इमानदार बन्न लागिपर्ने व्यक्तिहरू, सत्यता अभ्यास गर्ने र चलाकी गर्न वा झूट बोल्न नचाहनेहरू प्रायः यातनामा पर्छन्। के कुरा यही होइन र? तँ जति धेरै सत्य बोल्छस्, त्यति नै ख्रीष्टविरोधीले तँलाई यातना दिनेछ, अनि तँ जति धेरै सत्य बोल्छस्, त्यति नै उसले तँलाई घृणा गर्नेछ। यसको विपरीत, उसलाई चापलुसी गर्ने र चलाकी गर्नेहरूले निगाह पाउँछन् र तिनीहरू उसको नजरमा प्रिय हुन्छन्। के ख्रीष्टविरोधीहरू दुष्ट हुँदैनन् र? के तिमीहरूको वरपर यस्ता दुष्ट ख्रीष्टविरोधीहरू छन्? के तिमीहरूले कहिल्यै तिनीहरूलाई भेटेका छौ? तिनीहरू मानिसहरूलाई सत्य बोल्न दिँदैनन्; सत्य बोल्नेहरूको मुख बन्द गरिन्छ। यदि तँ झूट बोलेर अनि तिनीहरूको कुरा मानेर कहिल्यै तिनीहरूको मतियार बन्न सकिस् भने, तिनीहरू उप्रान्त तेरो विरोधी हुनेछैनन्। यदि तैँले सत्य बोल्ने र सत्यता सिद्धान्तअनुसार मामलाहरू सम्हाल्ने गरिरहिस् भने, ढिलो-चाँडो, तिनीहरूले तँलाई यातना दिनेछन्। के तिमीहरूमध्ये कसैलाई यातना दिइएको छ? तैँले झूटा अगुवा र ख्रीष्टविरोधीहरूका दुष्ट कार्यहरू खुलासा गरेकै कारण, तँलाई यातना दिइयो, र अन्त्यमा, तँलाई यति यातना दिइयो कि तैँले चाहेर पनि केही भन्‍ने आँट आएन। के यस्तो कहिल्यै भएको छ? सत्य बोल्दा र समस्याहरूबारे रिपोर्ट गर्दा तँलाई यातना दिइयो। विभिन्‍न मण्डलीहरूमा, के तिमीहरूमध्ये कसैलाई समस्याहरूको रिपोर्ट गरेकामा यातना दिइएको छ? यदि झूट बोल्ने र मण्डलीलाई चलाकी गर्ने व्यक्तिलाई काटछाँट गरियो भने, के उसलाई यातना दिइएको हुन्छ? (हुँदैन।) यो सामान्य अनुशासन हो; यो यातना दिनु सरह होइन। तँ आफ्नो जिम्मेवारीमा लापरवाह भएकाले, तैँले सिद्धान्तहरू उल्लङ्घन गरेकाले, अनि तैँले गलत अभिप्रायले काम गरेकाले, झूट बोलेकाले र चलाकी गरेकाले, तँ काटछाँटमा परेको हुन्छस्। त्यसकारण, परमेश्‍वरसामु तैँले सत्य बोल्दा कहिल्यै कुनै परिणाम भोग्‍नेछैनस्। तैपनि, शैतान र ख्रीष्टविरोधीहरूसामु, तँ सतर्क हुनैपर्छ। यसले “राजाको नजिक हुनु बाघसँग सुत्‍नुजत्तिकै खतरनाक हुन्छ” भन्ने बयानलाई झल्काउँछ। तैँले तिनीहरूसँग कुरा गर्दा, सधैँ तिनीहरूको मनस्थिति विचार गर्नुपर्छ, तिनीहरू कत्तिका खुसी छन् र तिनीहरूको मुहार उदास छ कि उज्यालो छ भनेर हेर्नुपर्छ, त्यसपछि तिनीहरूको विचारअनुरूप हुन के भन्‍ने भनेर निर्णय गर्नुपर्छ। उदाहरणका लागि, यदि कुनै ख्रीष्टविरोधीले “आज पानी पर्दैन र?” भनेर भन्यो भने तैँले “आज पानी पर्छ भनेर पूर्वानुमान गरिएको छ” भनेर भन्‍नुपर्छ। वास्तवमा, ख्रीष्टविरोधीले आज पानी पर्न सक्छ भनेर भन्दा, बाहिर गएर आफ्नो कर्तव्य निर्वाह गर्न नचाहेको हुन्छ। यदि तैँले “आज घाम लाग्‍ने पूर्वानुमान गरिएको छ” भनेर भनिस् भने, ऊ रिसाउनेछ। तैँले तुरुन्तै यसो भन्‍नुपर्छ, “अहो, मैले गलत बोलेँ। आज पानी पर्नेछ।” ख्रीष्टविरोधीले भन्छ, “तिमीले भर्खरै पानी पर्नेछैन भनेर भन्यौ त। अहिले चाहिँ पानी पर्नेछ भनेर कसरी भन्‍न सक्छौ?” तैँले यस्तो जवाफ दिनुपर्नेछ, “अहिले घाम लागेको छ भन्दैमा यस्तै भइरहनेछ भन्‍ने हुँदैन। प्राचीन भनाइ नै छ, ‘स्वर्गको आँधी उसैले जानी।’ मौसम पूर्वानुमान सधैँ सटीक हुँदैन, तर तपाईँको मूल्याङ्कन एकदम सही हुन्छ!” यो सुन्दा ख्रीष्टविरोधी खुसी हुन्छ र समझदार भएकामा उसले तँलाई प्रशंसा गर्छ। के तिमीहरू कहिल्यै आफूलाई यसरी आचरणमा ढाल्छौ? ढाल्छौ, होइन र? के तिमीहरू ख्रीष्टविरोधीहरूले प्रायजसो गर्ने कुरा गर्न, मानिसहरूलाई सत्य बोल्न नदिन र सत्य बोल्ने जोकोहीलाई यातना दिन सक्छौ? के तिमीहरू सबैले दरबारका नाटकहरू हेरेका छैनौ र? सम्राट र उसका मन्त्रीहरूबीच राजदरबारमा कस्तो सम्बन्ध हुन्छ? तिनीहरूको सम्बन्धलाई एक वाक्यमा व्यक्त गर्न सजिलो नहुन सक्छ, तर तिनीहरूमाझ एउटा घटना हुन्छ, अर्थात्, सम्राटले कसैका पनि शब्दहरूलाई त्यतिकै विश्वास गर्ने गर्दैन। उसले आफ्ना मन्त्रीहरूले भनेका सबै कुरा विश्लेषण र छानबिन गर्छ, र त्यसलाई कहिल्यै सत्यताका रूपमा लिँदैन। यो उसले आफ्ना मन्त्रीहरूको कुरा सुन्दा प्रयोग गर्ने सिद्धान्त हो। मन्त्रीहरूका हकमा भन्दा, तिनीहरू नबताइएका आशयहरू बुझ्‍न सिपालु हुनुपर्छ। उदाहरणका लागि, सम्राटले “प्रधानमन्त्री वाङले आज केही कुरा उल्लेख गरेका छन्” इत्यादि भन्दा, सबैले यो कुरा सुन्छन् र सोच्छन्, “सम्राटले प्रधानमन्त्री वाङलाई बढुवा दिन चाहनुहुन्छ जस्तो देखिन्छ, तर उहाँलाई मानिसहरूले गुटबन्दी गर्ने, व्यक्तिगत फाइदा खोज्ने, र विद्रोह गर्ने कुराको सबैभन्दा बढी डर छ, त्यसकारण म खुलस्त रूपमा प्रधानमन्त्री वाङलाई समर्थन गर्न सक्दिनँ। म उसको विरोध पनि नगरी र समर्थन पनि नगरी बीचमा खडा हुनुपर्छ, ताकि सम्राटले मेरा साँचो अभिप्रायहरू पत्ता लगाउन नसक्नुभएको होओस्—तर मैले सम्राटको इच्छाको विरोध पनि गरिरहेको हुँदिनँ।” हेर् त, तिनीहरूका मनमा एउटै बयानका लागि त्यतिका धेरै विचार उठ्छन्, जुन सर्पको चालभन्दा पनि घुमाउरो हुन्छन्। तिनीहरूले भन्ने कुराको मूल अर्थ पत्ता लगाउन सकिँदैन, त्यो अस्पष्ट हुन्छ। कुन बयानहरू साँचो हुन् कि झूटा हुन् भनेर विश्लेषण गर्न वर्षौँको अनुभव चाहिन्छ, र तैँले तिनीहरू सामान्यतया कसरी व्यवहार गर्छन् र बोल्छन् त्यसका आधारमा तिनले भन्न खोजेको कुरा बुझ्नुपर्छ। छोटकरीमा भन्दा, तिनीहरूको बोलीमा एउटा पनि साँचो बयान हुँदैन, र तिनीहरूले भन्‍ने सबै कुरा झूट हुन्छन्। सानो दर्जाको होस् वा ठूलो दर्जाको होस्, हरेकको कुराकानीमा आफ्नै शैली हुन्छ। तिनीहरू आफ्नै दृष्टिकोणबाट बोल्छन्, तर तिनीहरूले भन्ने कुराको तैँले सुन्‍ने शाब्दिक अर्थ कहिल्यै हुँदैन—त्यो त झूट मात्रै हो। झूटहरू कसरी पैदा हुन्छन्? मानिसहरू आफ्नो बोली र व्यवहारमा निश्‍चित अभिप्राय, उद्देश्य, र मनसायहरू राख्छन्, तिनीहरू बोल्दा, आफ्ना शब्दहरू र तिनको आशयप्रति सावधान हुन्छन्, तिनीहरू कुरा घुमाउँछन्, र तिनीहरूको आफ्नै बोल्ने शैली हुन्छ। तिनीहरूसँग एउटा विधि भएपछि, के त्यो अझै पनि साँचो बोली हुन्छ? अहँ, हुँदैन। तिनीहरूका शब्‍दहरूमा धेरै तहका अर्थ, सत्यता र झूटको मिश्रण हुन्छन्—कति साँचो, कति झूटो—कति त चलाकीका लागि हुन्छन्। जे भए पनि, ती साँचो हुँदैनन्। भर्खरै उल्लेख गरिएको प्रधानमन्त्री वाङको उदाहरण लिऊँ। कसैले अदालतमा खुल्लमखुल्ला प्रधानमन्त्री वाङको विरोध गर्छ। उसको विरोध साँचो हो कि झूटो हो भनेर तुरुन्तै स्पष्ट हुँदैन। तैँले थप हेर्नुपर्छ। अर्को दृश्यमा, ऊ प्रधानमन्त्री वाङको घरका गुप्त बैठक कोठामा पिइरहेको हुन्छ। अचम्म, तिनीहरू दुई जना मिलेर काम गरिरहेका हुन्छन्। यदि तैँले यस व्यक्तिले प्रधानमन्त्री वाङको विरोध गरेको दृश्य मात्रै हेरिस् भने, यी दुई जना मिलेर काम गरिरहेको कसरी देख्‍न सक्छस्? उसले किन प्रधानमन्त्रीको विरोध गऱ्यो? शङ्काबाट जोगिन र सम्राटलाई कम सतर्क गराउन, उसलाई तिनीहरू मिलीभगतमा छन् भन्‍ने शङ्का हुन नदिन यस कुरालाई प्रयोग गर्नका लागि विरोध गर्छ। के यो चाल होइन र? (हजुर, हो।) यी मानिसहरू एउटा पनि सत्य शब्द बोल्ने आँट नगर्ने परिवेशमा जिउँछन्। यदि हरेक दिन झूट बोल्नु साह्रै थकाइलाग्दो हुन्छ भने, किन तिनीहरू त्यो छोड्दैनन्? तिनीहरू मृत विरोधीको चिहानमा समेत जान्छन्—त्यसको मतलब के हो? तिनीहरूलाई अरूसँग झगडा गर्न मन पर्छ; झगडा नगरी तिनीहरूलाई जीवन न्यास्रो लाग्छ। यदि कुनै झगडा भएन भने, तिनीहरू यो जीवनकाल पटक्कै रमाइलो छैन भन्ने सोच्छन्। तिनीहरूको मनमा यी सबै युक्ति र षड्यन्त्र हुन्छन् तर ती प्रयोग गर्ने ठाउँ हुँदैन, त्यसकारण तिनीहरूलाई को श्रेष्ठ छ भनेर हेर्न झगडा गर्ने प्रतिद्वन्द्वी चाहिन्छ। तब तिनीहरूलाई आफ्नो जीवन मूल्यवान् लाग्छ। यदि तिनीहरूको विरोधी मऱ्यो भने, तिनीहरूलाई आफ्नो जीवनको कुनै अर्थ बाँकी रहेन जस्तो लाग्छ। मलाई भन् त, के यस्ता मानिसहरूलाई सुधार्न सकिन्छ? (अहँ, सकिँदैन।) यो तिनीहरूको प्रकृति हो। ख्रीष्टविरोधीहरूको प्रकृति यस्तो हुन्छ: तिनीहरू हरेक दिन अरूसँग अनि अगुवा र कामदारहरूसँग झगडा गर्छन्। तिनीहरू परमेश्‍वरविरुद्ध समेत लडाइँ गर्छन्, हरेक दिन झूट बोल्छन् र चलाकी गर्छन्, परमेश्‍वरको घरका काममा अवरोध र बाधा पुऱ्याउँछन्। तिनीहरू एकछिन पनि चुपचाप बस्न सक्दैनन्। तिनीहरूलाई जसरी सङ्गति दिइए पनि तिनीहरू सत्यता स्विकार्न सक्दैनन्। ठूलो रातो अजिङ्गरजस्तै, तिनीहरू पूर्ण रूपमा नष्ट नभएसम्म विश्राम गर्नेछैनन्।

ख्रीष्टविरोधीहरू सत्य बोल्नेहरूलाई मन पराउँदैनन्, इमानदार मानिसहरूलाई मन पराउँदैनन्। तिनीहरूलाई चलाकी र झूट मन पर्छ। त्यसोभए, परमेश्‍वरप्रति तिनीहरूको मनोवृत्ति कस्तो हुन्छ? उदाहरणका लागि, परमेश्‍वरले मानिसहरू इमानदार होऊन् भनी गरेको मागप्रति तिनीहरूको मनोवृत्ति कस्तो हुन्छ? पहिलो, तिनीहरू यस सत्यतालाई तिरस्कार गर्छन्। सकारात्मक कुराहरूलाई तिरस्कार गर्ने तिनीहरूको क्षमताले साँच्‍चै तिनीहरूको समस्यालाई देखाउँछ, र यसले तिनीहरूको प्रकृति दुष्ट छ भनेर प्रमाणित गरिसकेको हुन्छ। तैपनि, यो पूर्ण वा समग्र चित्र होइन। अझ भित्र खोतल्दा, ख्रीष्टविरोधीहरू परमेश्‍वरले मानिसहरू इमानदार बनून् भनी गरेको मागलाई कसरी बुझ्छन्? तिनीहरू यसो भन्‍न सक्छन्, “इमानदार व्यक्ति बन्‍नु, परमेश्‍वरसँग सबै कुराबारे कुरा गर्नु, उहाँलाई सबै कुरा बताउनु, र दाजुभाइ-दिदीबहिनीहरूलाई सबै कुरा खुला रूपमा भन्नु—के त्यसको अर्थ आफ्नो इज्जत गुमाउनु होइन र? यसको अर्थ कुनै मर्यादा, कुनै आत्मपन, र अवश्य नै कुनै गोपनीयता नहुनु हो। यो भयानक कुरा हो; यो कस्तो सत्यता हो?” के तिनीहरू यसलाई यसरी हेर्दैनन् र? ख्रीष्टविरोधीहरूले हृदयको गहिराइमा परमेश्‍वरका वचनहरू र इमानदार बन्‍नेसम्‍बन्धी मागलाई तुच्छ ठान्‍ने मात्र होइन, तर निन्दासमेत गर्न सक्छन्। यदि तिनीहरूले त्यसलाई निन्दा गर्न सक्छन् भने, के तिनीहरू इमानदार मानिस हुन सक्छन्? बिलकुलै सक्दैनन्, तिनीहरू बिलकुलै इमानदार हुन सक्दैनन्। कतिपय मानिसले आफूले झूट बोलेको स्वीकार गरेको देख्दा ख्रीष्टविरोधीहरूको प्रतिक्रिया कस्तो हुन्छ? तिनीहरू हृदय भित्रदेखि यस्तो व्यवहारलाई तिरस्कार र उपहास गर्छन्। तिनीहरू इमानदार हुन प्रयास गर्ने मानिसहरू अत्यन्तै मूर्ख हुन् भन्‍ने ठान्छन्। के तिनीहरूले इमानदार मानिसहरूलाई मूर्ख ठान्नु दुष्टता होइन र? (हजुर, हो।) यो दुष्टता हो। तिनीहरू सोच्छन्, “आजको समाजमा कसले सत्य बोल्छ? परमेश्‍वर तँलाई इमानदार हुनू भन्नुहुन्छ, र तँ वास्तवमा इमानदार हुने प्रयास गर्छस्—तँ त्यस्ता कुराहरूबारे इमानदारीपूर्वक बोल्‍नेसमेत गर्छस्। तँ साँच्‍चै साह्रै मूर्ख छस्!” तिनीहरूलाई हृदयको गहिराइमा इमानदार मानिसहरूप्रति हुने तुच्छ भावले तिनीहरू यस सत्यतालाई निन्दा र घृणा गर्छन्, र यसलाई स्वीकार गर्दैनन् न त यसमा समर्पित नै हुन्छन् भन्‍ने कुरा प्रमाणित गर्छ। के यो ख्रीष्टविरोधीहरूको दुष्टता होइन र? यो सत्यता स्पष्ट रूपमा सकारात्मक कुरा, र मानिसहरूको आत्मआचरणका सन्दर्भमा तिनीहरूमा हुनुपर्ने सामान्य मानवतामा जिउनुको एउटा पक्ष हो, तर ख्रीष्टविरोधीहरू यसलाई निन्दा गर्छन्। यो दुष्टता हो। मण्डलीमा प्रायः यस्ता मानिसहरू हुन्छन् जसले समस्याहरू रिपोर्ट गरेका वा माथिलाई मामिलाको वास्तविक अवस्था बताएका हुनाले, तिनीहरूलाई निश्‍चित अगुवाहरूले “काटछाँट” गर्छन्—तिनीहरूले यातना पाउँछन्। कहिलेकाहीँ, माथिले मण्डलीको स्थितिबारे सोध्दा, कतिपय अगुवा सकारात्मक कुराहरू मात्रै रिपोर्ट गर्छन् र नकारात्मक कुराहरू बताउँदैनन्। कतिपय मानिसले यी अगुवाहरूको रिपोर्ट वास्तविक होइनन् भन्‍ने सुनेर तिनीहरूलाई सत्य कुरा बताउन लगाउँदा, यी अगुवाहरू उनीहरूलाई पर पन्छाउँछन्, र सत्य बोल्न रोक्छन्। कतिपय मानिसले ख्रीष्टविरोधीहरूको काम गर्ने शैली स्वीकार गर्दैनन्। उनीहरू सोच्छन्, “तपाईँ इमानदारीसाथ बोल्‍नुहुन्‍न, त्यसैले म तपाईँलाई अगुवा मान्नेछैनँ। म माथिलाई सत्य कुरा भन्‍नेछु। मलाई तिनीहरूले काटछाँट गर्लान् भन्‍ने डर छैन।” त्यसकारण, उनीहरूले वास्तविक परिस्थितिबारे माथिलाई विश्‍वासयोग्य ढङ्गले रिपोर्ट गर्छन्। तिनीहरूले यसो गर्दा यसले मण्डलीमा ठूलो खैलाबैला मच्चाउँछ। कसरी? किनभने यी मानिसहरूले ती ख्रीष्टविरोधीहरूबारे वास्तविकता खुलासा गरेका हुन्छन्—तिनीहरूले मामिलाको वास्तविक स्थिति खुलासा गरेका हुन्छन्। के ख्रीष्टविरोधीहरू यसमा सहमत हुन्छन्? के तिनीहरूले त्यो सहन सक्छन्? तिनीहरूले समस्याबारे रिपोर्ट गर्ने मानिसहरूलाई अवश्य नै छोड्नेछैनन्। ख्रीष्टविरोधीहरूले के गर्छन्? त्यसको तुरुन्तैपछि, तिनीहरूले यस विषयमा भेला बोलाउँछन्, र मानिसहरूलाई यसबारे छलफल गर्न लगाएर तिनीहरूको प्रतिक्रिया हेर्छन्। धेरैजसो मानिस सजिलै बहकिएर यस मामिलालाई विचार गर्छन् र सोच्छन्, “कसैले वास्तविक कुराहरू रिपोर्ट गरेको छ, र अहिले यो अगुवा खतरामा छ। हामीले के भइरहेको छ भनेर रिपोर्ट गरेनौँ—यदि माथिले यस अगुवालाई दण्ड दिने निर्णय गऱ्यो भने, के हामी पनि ऊसँगै पर्नेछैनौँ र?” त्यसकारण, यी मानिसहरू अगुवाहरूको रक्षा गर्ने उपायहरू खोज्छन्, र परिणामस्वरूप, सत्य कुरा रिपोर्ट गर्ने मानिसहरू एकलिन्छन्। यसरी, ख्रीष्टविरोधीहरू आफूले चाहेअनुसार गर्न सक्छन्, किनभने तिनीहरूले जे दुष्ट काम गरे पनि, कसैले पनि त्यस परिस्थितिबारे माथिलाई रिपोर्ट गर्ने आँट गर्दैन, र यसरी तिनीहरू आफ्ना उद्देश्यहरू पूरा गर्छन्। त्यसकारण, कतिपय मानिसका लागि, परिस्थितिबारे माथिलाई रिपोर्ट गर्दा धेरै वास्तविक कठिनाइ खडा हुन्छन्। तिनीहरूलाई वास्तविक कुरा थाहा हुन्छ, तर ख्रीष्टविरोधीहरू सधैँ तिनीहरूलाई चुप गराउन चाहन्छन्। डर र कायरपनको कारण, तिनीहरू सम्झौता गर्छन्, र के त्यसो गर्दा तिनीहरू ख्रीष्टविरोधीहरूको दबाबको शिकार हुँदैनन् र? अन्त्यमा, यी ख्रीष्टविरोधीहरू प्रकट र बर्खास्त भएपछि, सम्झौता गर्ने मानिसहरूलाई कस्तो महसुस हुन्छ भन्‍ने तँलाई लाग्छ? के तिनीहरूलाई त्यसको पछुतो हुन्छ? (हो, तिनीहरूलाई त्यसको पछुतो हुन्छ।) तिनीहरूलाई खुसी पनि लाग्छ र पछुतो पनि हुन्छ, तिनीहरू सोच्छन्, “यदि मलाई परिस्थिति यस्तै होला भन्‍ने थाहा भएको भए, हार मान्नेथिइनँ। मैले तिनीहरू बर्खास्त नभएसम्म खुलासा गरिरहनु र तिनीहरूको समस्याहरूबारे रिपोर्ट गरिरहनुपर्थ्यो।” तर धेरैजसो मानिस त्यसो गर्न सक्दैनन्; तिनीहरू साह्रै डरपोक हुन्छन्।

ख्रीष्टविरोधीहरू चलाकी र झूट मन पराउँछन् र इमानदारीलाई घृणा गर्छन्; तिनीहरूको दुष्ट प्रकृतिको पहिलो स्पष्ट प्रकटीकरण यही हो। हेर् त, कतिपय मानिस सधैँ मानिसहरूले बुझ्न नसक्ने किसिमले बोल्छन्। कहिलेकाहीँ तिनीहरूले बोलेको वाक्यको सुरुवात हुन्छ तर अन्त्य हुँदैन, कहिलेकाहीँ अन्त्य हुन्छ तर सुरुवात हुँदैन। तिनीहरूले के भन्‍न लागेका हुन्, तँलाई पटक्‍कै थाहा हुँदैन, तिनीहरूले भनेको कुनै पनि कुराले अर्थ दिँदैन, र तैँले तिनीहरूलाई स्पष्ट पार्न अनुरोध गरिस् भने पनि तिनीहरूले स्पष्‍ट पार्नेछैनन्। तिनीहरूले बोल्दा प्रायजसो सर्वनामहरूको प्रयोग गर्छन्। उदाहरणका लागि, तिनीहरूले कुनै कुराबारे रिपोर्ट गर्दा, “फलानोले—अँ, यस्तो सोचिरहेको थियो, त्यसपछि दाजुभाइ-दिदीबहिनीहरू त्यति धेरै …” तिनीहरूले घण्टौँसम्‍म कुरा गर्न सक्छन् र पनि आफ्‍नो कुरा स्पष्ट रूपमा व्यक्त गर्दैनन्, लर्बराउँदै र अड्कँदै, आफ्‍नो वाक्य पूरा गर्दैनन्, एकअर्कासँग सम्‍बन्धित नरहेका एकल शब्‍दहरू बोल्छन्, र तिनीहरूको कुरा सुनिसकेपछि पनि तैँले पटक्‍कै केही बुझ्दैनस्, बरु चिन्तित चाहिँ हुन सक्छस्। वास्तवमा, तिनीहरूले धेरै अध्ययन गरेका हुन्छन् र तिनीहरू शिक्षित हुन्छन्—र पनि किन तिनीहरू पूरा वाक्य बोल्‍न सक्दैनन्? यो स्वभावसम्‍बन्धी समस्या हो। तिनीहरू यति छली हुन्छन् कि थोरै सत्यता भन्‍नलाई पनि धेरै प्रयास चाहिन्छ। ख्रीष्टविरोधीहरूले भन्‍ने कुनै कुरामा कुनै स्पष्ट केन्द्रबिन्दु हुँदैन, सधैँ सुरुवात हुन्छ तर अन्त्य हुँदैन; तिनीहरूले हडबडीमा आधा वाक्य बोल्छन् र बाँकी निल्छन्, र तिनीहरू सधैँ अरूको प्रतिक्रिया जाँचिरहेका हुन्छन्, किनभने तिनीहरू आफूले भन्‍न खोजेको कुरा तैँले बुझेको चाहँदैनन्, तिनीहरू तैँले अनुमान गरेको चाहन्छन्। यदि तिनीहरूले तँलाई सिधै बताए भने, तिनीहरूले भनेको कुरा तैँले बुझ्छस् र तिनीहरूको वास्तविकता देख्छस्, होइन र? तिनीहरू त्यस्तो भएको चाहँदैनन्। तिनीहरू के चाहन्छन्? तिनीहरू तैँले आफै अनुमान लगाएको चाहन्छन्, र तैँले अनुमान गरेको कुरा सही हो भनेर तिनीहरू खुसीसाथ तँलाई विश्‍वास गर्न दिन्छन्—त्यस्तो अवस्थामा, तिनीहरूले यो कुरा भनेका हुँदैनन्, त्यसकारण तिनीहरू कुनै जिम्‍मेवारी लिँदैनन्। यसबाहेक, तिनीहरूले भन्‍न खोजेको के हो भनी तैँले आफ्नो अनुमान तिनीहरूलाई बताउँदा तिनीहरूले के प्राप्त गर्छन्? तैँले जे भनेको हुन्छस् त्यो तिनीहरूले तँबाट निकाल्‍ने प्रयास गरेको कुरा नै ठ्याक्‍कै हुन्छ, र यसले त्यस विषयमा तेरो विचार र दृष्टिकोण के छ त्यो तिनीहरूलाई बताउँछ। त्यहाँबाट, तिनीहरूले छनौट गरेर बोल्‍नेछन्, के भन्‍ने र के नभन्‍ने, र कसरी भन्‍ने त्यो चुन्‍न सक्छन्, त्यसपछि तिनीहरू आफ्नो योजनाको अर्को चरणमा अघि बढ्नेछन्। हरेक वाक्य एउटा फन्दामा गएर टुङ्गिन्छ, र तैँले तिनीहरूको कुरा सुन्‍ने क्रममा, तिनीहरूको वाक्यलाई पूरा गरिदिइरहिस् भने, तँ पूर्ण रूपमा फन्दामा परेको हुनेछस्। सधैँ यसरी बोल्‍नु के तिनीहरूका लागि थकाइलाग्दो हुन्छ? तिनीहरूको स्वभाव दुष्ट हुन्छ—तिनीहरू थकाइ महसुस गर्दैनन्। तिनीहरूका लागि यो पूर्ण रूपमा स्वाभाविक कुरा हुन्छ। किन तिनीहरूले तेरा लागि यी फन्दाहरू तयार गर्न चाहन्छन्? किनभने तिनीहरूले तेरा विचारहरूलाई स्पष्‍ट रूपमा देख्‍न सकेका हुँदैनन्, र तिनीहरूलाई तैँले तिनीहरूको वास्तविकता देख्लास् भन्‍ने डर हुन्छ। तिनीहरूले तँलाई तिनीहरूको वास्तविकता बुझ्‍नबाट रोक्‍ने प्रयास गरिरहेका हुन्छन्, र त्यही समयमा तँलाई बुझ्‍ने प्रयास पनि गरिरहेका हुन्छन्। तिनीहरूले तेरा दृष्टिकोण, विचार, र विधिहरू झिकाउन चाहन्छन्। तिनीहरू सफल भए भने, तिनीहरूको पासोले काम गरेको हुन्छ। कतिपय मानिस “उम्” र “अँ” भन्दै रोकिन्छन्; तिनीहरू निश्‍चित दृष्टिकोण व्यक्त गर्दैनन्। अरू चाहिँ “जस्तै” र “साँच्‍ची …” भन्दै रोकिन्छन्, र तिनीहरू आफूले भन्‍न चाहेको वास्तविक कुराको सट्टा यस्ता शब्‍दहरू प्रयोग गर्छन्, र तिनीहरूले वास्तवमा के विचार गरिरहेका छन् भन्‍ने कुरालाई ढाकछोप गर्छन्। तिनीहरूको हरेक वाक्यमा धेरैवटा निरर्थक व्याकरणिक शब्‍द, क्रियाविशेषण, र सहायक क्रियापदहरू हुन्छन्। यदि तैँले तिनीहरूका शब्‍दहरूलाई रेकर्ड गरिस् र लेखिस् भने, तैँले कुनै शब्‍दले पनि तिनीहरूको वास्तविक दृष्टिकोण वा मनोवृत्ति खुलासा गर्दैन भन्‍ने पत्ता लगाउनेछस्। तिनीहरूका सबै शब्‍दमा गुप्त पासो, परीक्षा, र प्रलोभनहरू लुकेका हुन्छन्। यो कस्तो स्वभाव हो? (दुष्ट।) अत्यन्तै दुष्ट! के त्यसमा छल समावेश हुन्छ? तिनीहरूले बनाउने यी पासो, परीक्षा, र प्रलोभनहरूलाई नै छल भनिन्छ। यो ख्रीष्टविरोधीहरूको दुष्ट सार भएका मानिसहरूको सामान्य चरित्र हो। यो सामान्य चरित्र कसरी प्रकट हुन्छ? तिनीहरूले असल खबर सुनाउँछन् तर खराब खबर सुनाउँदैनन्, तिनीहरूले जहिल्यै पनि खुसी पार्ने कुराहरू मात्र बोल्छन्, तिनीहरू रोकिँदै बोल्छन्, तिनीहरू आंशिक रूपमा आफ्‍नो आशय लुकाउँछन्, अन्योलपूर्ण तरिकाले र अस्पष्ट रूपमा बोल्छन्, र तिनीहरूका शब्‍दहरूमा परीक्षाहरू लुकेका हुन्छन्। यी सबै कुरा पासोहरू हुन्, र ती सबै छलका माध्यम हुन्।

धेरैजसो ख्रीष्टविरोधी यसरी यी प्रकटीकरणहरू देखाउँछन्, बोल्छन् र व्यवहार गर्छन्। यदि तिमीहरू तिनीहरूसँग लामो समयसम्म सम्पर्कमा आयौ भने के तिमीहरू यो कुरा पत्ता लगाउन सक्छौ? के तिमीहरू तिनीहरूलाई छर्लङ्गै देख्‍न सक्छौ? पहिलो, तैँले तिनीहरू इमानदार मानिस हुन् कि होइनन् भनेर निर्धारित गर्नुपर्छ। तिनीहरूले अरूलाई इमानदार हुन र सत्य बोल्न जति धेरै माग गरे पनि, तैँले तिनीहरू आफै इमानदार मानिस हुन् कि होइनन्, तिनीहरू इमानदार बन्‍ने प्रयास गर्छन् कि गर्दैनन्, अनि इमानदार मानिसहरूप्रति तिनीहरूको दृष्टिकोण र मनोवृत्ति कस्तो छ भनेर हेर्नुपर्छ। तिनीहरू हृदयको गहिराइमा इमानदार मानिसहरूलाई तिरस्कार, घृणा, र भेदभाव गर्छन् कि गर्दैनन्, तिनीहरू पनि भित्रैदेखि इमानदार मानिस हुन चाहन्छन् कि, तैपनि त्यसो गर्न गाह्रो र चुनौतीपूर्ण भएको कारण त्यसो गर्न सक्दैनन् कि भनेर हेर्। तैँले यीमध्ये कुन चाहिँ तिनीहरूको अवस्था हो भनेर पत्ता लगाउनुपर्छ। के तिमीहरू यो कुरा खुट्ट्याउन सक्छौ? छोटो अवधिमा, तैँले त्यसो गर्न नसक्लास्, किनभने यदि तिनीहरूका चलाकी विधिहरू चलाख प्रकारका छन् भने, तैँले तिनीहरूको वास्तविकता देख्‍न नसक्लास्। तैपनि, समय बित्दै जाँदा, सबैले तिनीहरूको वास्तविकता देख्‍न सक्‍नेछन्; तिनीहरूले सधैँ त आफ्नो वास्तविकता लुकाउन सक्दैनन्। यो त ठूलो रातो अजिङ्गरले प्रायः “मानिसहरूको सेवा गर्छु” र “मानिसहरूको जन सेवकका रूपमा काम गर्छु” भनेजस्तै हो। तर आजभोलि यो मानिसहरूको पार्टी हो भनेर कसले अझै विश्‍वास गर्छ? यसले मानिसहरूको पक्षमा निर्णय गरिरहेको छ भन्‍ने कसले अझै विश्‍वास गर्छ? अब कसैले पनि त्यो विश्‍वास गर्दैन, होइन र? सुरुमा, मानिसहरूले आशावादी अपेक्षाहरू राखेका थिए, कम्युनिस्ट पार्टीको साथले आफ्नो भाग्य बदल्न र आफू मालिक बन्‍न सकिन्छ, त्यसले मानिसहरूको सेवा गर्नेछ र तिनीहरूको जन सेवकका रूपमा काम गर्नेछ भन्‍ने सोचेका थिए। तर आजकल त्यसका दुष्ट शब्दहरूमा कसले अझै विश्‍वास गर्छ? अहिले मानिसहरू त्यसलाई कसरी मूल्याङ्कन गर्छन्? त्यो मानिसहरूको जन शत्रु बनेको छ। त्यसोभए, त्यो कसरी जन सेवकबाट जन शत्रुमा परिवर्तन भयो? मानिसहरूले त्यसका कार्यहरूबाट, र त्यसको कार्यलाई त्यसका शब्दहरूसँग तुलना गरेर, त्यसले भनेका सबै कुरा छली झूट, झूटा कुरा, र आफूलाई ढाकछोप गर्ने आशयका शब्दहरू मात्रै हुन् भन्‍ने पत्ता लगाए। त्यसले सबैभन्दा मिठा शब्दहरू बोल्छ तर सबैभन्दा खराब कुराहरू गर्छ। ख्रीष्टविरोधीहरू पनि यस्तै हुन्छन्। उदाहरणका लागि, तिनीहरू दाजुभाइ-दिदीबहिनीहरूलाई यसो भन्छन्, “तपाईँहरूले आफ्नो कर्तव्य बफादारिताका साथ गर्नुपर्छ—तिनलाई व्यक्तिगत अशुद्धताहरूले दूषित हुन नदिनुहोस्।” तर विचार गर् त, के तिनीहरू आफै चाहिँ यसो गर्छन्? तैँले तिनीहरूलाई कुनै कुराको सुझाव दिँदा, तैँले आफ्नो राय अलिकति बताउनेबित्तिकै, तिनीहरू यसमा सहमत हुँदैनन् वा त्यो स्वीकार गर्दैनन्। जब तिनीहरूको व्यक्तिगत हित तिनीहरूको कर्तव्य वा परमेश्‍वरको घरको हितसँग बाझिन्छ, तब तिनीहरू पाई-पाई नाफाका लागि लडाइँ गर्छन् र एक पाई पनि छोड्दैनन्। तिनीहरूको व्यवहारबारे विचार गर्, त्यसपछि त्यसलाई तिनीहरूले भनेको कुरासँग तुलना गर्। तँ के देख्छस्? तिनीहरूको शब्द राम्रो सुनिन्छ तर ती सब मानिसहरूलाई छल गर्ने आशयका झूट कुरा हुन्। जब तिनीहरू आफ्नो हितका लागि षड्यन्त्र र लडाइँ गर्छन्, तब तिनीहरूको व्यवहार, साथै तिनीहरूको अभिप्राय, माध्यम, र कार्य विधिहरू सबै साँचो हुन्छन्—ती बनावटी हुँदैनन्। तैँले यी कुराहरूका आधारमा, ख्रीष्टविरोधीहरूलाई केही हदसम्म खुट्ट्याउन सक्छस्।

ख्रीष्टविरोधीहरू झूट र चलाकीलाई प्रेम गर्छन्—तिनीहरूलाई अरू के मन पर्छ? तिनीहरूलाई तरकिब, युक्ति, र षड्यन्त्र मन पर्छ। तिनीहरू शैतानको दर्शनअनुसार चल्छन्, कहिल्यै सत्यता खोजी गर्दैनन्, पूर्ण रूपमा झूट र चलाकीमा भर पर्छन् अनि युक्ति र षड्यन्त्रहरू गर्छन्। तैँले सत्यतामा जति नै स्पष्टसित सङ्गति गरे पनि, तिनीहरूले शिर हल्लाएर सहमति जनाए पनि, सत्यता सिद्धान्तहरूअनुसार काम गर्दैनन्। बरु, तिनीहरूले आफ्नो दिमाग खियाएर युक्ति र षड्यन्त्रहरू प्रयोग गर्दै काम गर्छन्। तैँले सत्यतामा जति नै स्पष्टसित सङ्गति गरे पनि, तिनीहरू त्यो बुझ्न सक्दैनन् जस्तो देखिन्छ; तिनीहरू आफूलाई इच्छा लागेको तरिकाले, आफूले गर्न चाहेको शैलीले, र आफ्नो स्वार्थअनुरूपको तरिकामा काम गर्छन्। तिनीहरू मिठो बोल्छन्, आफ्नो साँचो रङरूप लुकाउँछन्, मानिसहरूलाई मूर्ख बनाउँछन् र चलाकी गर्छन्, र अरू त्यसमा पर्दा, तिनीहरू खुसी हुन्छन्, र तिनीहरूका महत्त्वाकाङ्क्षा र चाहनाहरू पूरा भएका हुन्छन्। यो नै ख्रीष्टविरोधीहरूको निरन्तर विधि र शैली हो। सोझो बोल्ने, आफ्नो नकारात्मकता, कमजोरी, र विद्रोही स्थितिबारे इमानदारीपूर्वक र खुलस्तसित सङ्गति गर्ने, अनि हृदयदेखि बोल्ने इमानदार मानिसहरूका सम्बन्धमा भन्नुपर्दा, ख्रीष्टविरोधीहरूलाई तिनीहरूप्रति भित्री रूपमा घृणा लाग्छ र तिनीहरू उनीहरूलाई भेदभाव गर्छन्। तिनीहरूलाई आफूले जस्तै कुटिल र छली तरिकाले बोल्ने अनि सत्यताको अभ्यास नगर्ने मानिसहरू मन पर्छ। तिनीहरूलाई आफूले त्यस्ता मानिसहरूलाई भेट्दा, हृदयमा आनन्द हुन्छ, मानौँ तिनीहरूले आफूजस्तो व्यक्ति भेट्टाएका छन्। तिनीहरू आफूभन्दा अरू असल छन् वा तिनीहरूलाई चिन्‍न सक्‍ने छन् भन्‍नेबारे चिन्ता गर्न छोड्छन्। के यो ख्रीष्टविरोधीहरूको दुष्ट प्रकृतिको प्रकटीकरण होइन र? के यसले तिनीहरू दुष्ट छन् भन्‍ने देखाउन सक्दैन र? (हो, देखाउन सक्छ।) किन यी कुराहरूले ख्रीष्टविरोधीहरू दुष्ट छन् भन्‍ने कुरा देखाउन सक्छन्? सकारात्मक कुराहरू र सत्यता कुनै पनि विवेक भएको सृजित प्राणीले प्रेम गर्नुपर्ने कुरा हुन्। तैपनि, जब ख्रीष्टविरोधीहरूको कुरा आउँछ, तिनीहरू यी सकारात्मक कुराहरूलाई आँखाको कसिङ्गर र बिझाउने काँडा ठान्छन्। यी कुरा पालना गर्ने वा अभ्यास गर्ने जोकोही तिनीहरूको शत्रु बन्छ, र तिनीहरू त्यस्ता व्यक्तिहरूप्रति शत्रुवत् हुन्छन्। के यो शैतानले अय्यूबप्रति गरेको शत्रुताको प्रकृतिसँग मिल्दैन र? (मिल्छ।) यो शैतानको जस्तै प्रकृति, स्वभाव, र सार हो। ख्रीष्टविरोधीहरूको प्रकृति शैतानबाट आएको हुन्छ, र तिनीहरू शैतानकै वर्गमा पर्छन्। त्यसकारण, ख्रीष्टविरोधीहरू शैतानसँग मिलेमतो गर्छन्। के यो बयान हदभन्दा बढी हो? पटक्‍कै होइन; यो पूर्ण रूपमा सही छ। किन? किनभने ख्रीष्टविरोधीहरू सकारात्मक कुराहरूलाई प्रेम गर्दैनन्। तिनीहरू चलाकीमा संलग्‍न हुन रमाउँछन्, तिनीहरूलाई झूट, भ्रामक रूप, र ढोँग मन पर्छ। यदि कसैले तिनीहरूको साँचो रूप खुलासा गऱ्यो भने, के तिनीहरू त्यो खुसीसाथ समर्पण गर्न र स्वीकार गर्न सक्छन्? तिनीहरूले त्यो स्विकार्न नसक्‍ने मात्र होइन, प्रत्युत्तरमा बेसरी दुर्व्यवहार गर्छन्। सत्यता बोल्ने वा तिनीहरूको साँचो रूप खुलासा गर्ने मानिसहरूले तिनीहरूलाई क्रोधित तुल्याउँछन् र झनक्क रिस उठाउँछन्। उदाहरणका लागि, ढोँग गर्नमा निकै सिपालु कुनै ख्रीष्टविरोधी हुन सक्छ। सबैले उसलाई असल व्यक्ति ठान्छन्: स्नेही, मानिसहरूप्रति सहानुभूति जनाउन सक्‍ने, अरूका कठिनाइहरू बुझ्न सक्‍ने, अनि कमजोर र नकारात्मक मानिसहरूलाई प्रायः साथ र सहयोग दिने। अरूलाई कुनै कठिनाइ हुँदा, तिनीहरू विचार पुऱ्याउन र तिनीहरूप्रति उदार हुन सक्छन्। मानिसहरूको हृदयमा, यो ख्रीष्टविरोधी परमेश्‍वरभन्दा महान् हुन्छ। सद्गुणी रूपमा प्रस्तुत हुने यस व्यक्तिका सम्बन्धमा भन्दा, यदि तैँले तिनीहरूको ढोँग र छलीपनलाई खुलासा गरिस् भने, यदि तैँले तिनीहरूलाई सत्यता बताइस् भने, के तिनीहरू त्यो स्वीकार गर्न सक्छन्? तिनीहरूले त्यो स्वीकार नगर्ने मात्र होइन, तर झन् बढी ढोँग र छलछाम गर्न थाल्छन्। मलाई भन् त, यदि तैँले धर्मशास्त्र बोकेर सडकका कुनामा गई प्रार्थना गर्ने र अरूलाई त्यो पढेर सुनाउने फरिसीहरूको छलछाम खुलासा गरेको भए, र तिनीहरूले देखावटी गर्न त्यसो गरिरहेका छन् भनेर भनेको भए, के तिनीहरूले तैँले भनेको कुरा स्विकार्नेथिए? के तिनीहरूले त्यो खुसीसाथ स्वीकार गर्नेथिए? के तिनीहरूले तेरो शब्दहरू मनन गर्नेथिए? के तिनीहरूले आफूले गरिरहेको कुरा छलछाम र चलाकी हो भनेर मान्न सक्थे? के तिनीहरूले चिन्तन गर्न, पश्चात्ताप गर्न, र फेरि कहिल्यै यस्तो व्यवहार नगर्न सक्थे? पटक्कै सक्दैनथे। यदि तैँले “तपाईँका कार्यहरूले मानिसहरूलाई बहकाइरहेका छन् र तपाईँ नरकमा जानुहुनेछ र दण्डित हुनुहुनेछ” भनेर भन्दै गएको भए, के त्यो सत्यता बताएको हुनेथिएन र? (हुनेथियो।) यो सत्यता बताउनु हो। के तिनीहरूले त्यो स्वीकार गर्नेथिए? अहँ, तिनीहरू तुरुन्तै रिसाउनेथिए र भन्नेथिए, “के भन्यौ? म नरकमा जानेछु र दण्डित हुनेछु अरे? यो त अति भो! म परमेश्‍वरमा विश्‍वास गर्छु, तिमीमा होइन! तिम्रो भनाइको कुनै तुक छैन!” के त्यो कुरा यतिमै समाप्त हुन्छ? त्यसपछि तिनीहरूले के गर्नेथिए? तिनीहरूले यसो भन्दै जानेथिए, “मैले टाढा-टाढा यात्रा गरेको छु, धेरै मानिसलाई सुसमाचार प्रचार गरेको छु, धेरै फल फलाएको छु, धेरै क्रूस उठाएको छु, र जेलमा धेरै कष्ट भोगेको छु—तिमी बच्चै छौ, मैले प्रभुमा विश्‍वास गर्न थाल्दा तिमी आमाको गर्भमै थियौ!” तिनीहरूको प्रकृति खुलासा हुन्छ, होइन र? के तिनीहरू धैर्य र सहनशीलताको प्रचार गर्दैनन्—त्यसोभए किन तिनीहरू यो सानो कुरा सहन सक्दैनन्? किन तिनीहरू त्यो सहन सक्दैनन्? तैँले सत्य बोलेको हुनाले, तैँले तिनीहरूको वास्तविकता खुलासा गरेको छस्, र तिनीहरूको कुनै गन्तव्य छैन। के तिनीहरू अझै पनि यो कुरा सहन सक्छन्? यदि तिनीहरू ख्रीष्टविरोधी होइनन्, यदि तिनीहरू ख्रीष्टविरोधीहरूको मार्गमा छन् तर सत्यता स्विकार्न सक्छन्, अनि छलछामको प्रकटीकरण पनि देखाउँछन् भने, तैँले तिनीहरूको छलछाम खुलासा गरिस् भने तिनीहरूले के गर्नेछन्? तिनीहरूले तुरुन्तै आत्मचिन्तन नगर्न सक्छन्, र त्यसो गर्छन् भनेर भन्दा त्यो अवास्तविक र खोक्रो लाग्न सक्छ। तैपनि, यो सुन्दा धेरैजसो सामान्य मानिसहरूको पहिलो प्रतिक्रिया के हुन्छ भने तिनीहरूलाई हृदयमा च्वास्स घोचेको पीडा महसुस हुन्छ। यो च्वास्स घोचेको पीडाले केलाई जनाउँछ? यसको अर्थ तिनीहरूलाई सुनेको कुराले असर गर्छ; तिनीहरूले कसैले आफ्नै अगाडि यतिका धृष्टतापूर्वक व्यवहार गर्ने, सत्य कुरा बताउने, र यसरी निन्दा गर्नेसम्मको आँट गर्छ भन्‍ने अपेक्षा गरेका थिएनन्—तिनीहरूले यी शब्दहरू कहिल्यै अपेक्षा गरेका र सुनेका थिएनन्। त्यसबाहेक, तिनीहरूमा लाज हुन्छ र तिनीहरू आफ्नो इज्जत जोगाउन चाहन्छन्। तैँले तिनीहरूलाई सडकको कुनामा उभिएर प्रार्थना गर्नु र धर्मशास्त्र पढ्नु मानिसहरूलाई बहकाउनु हो भनेर भनेको कुरामा तिनीहरूले मनन गर्ने क्रममा, आत्मजाँच गरेपछि यसो गर्नु त आफू कति समर्पित छन्, आफूले प्रभुलाई कति धेरै प्रेम गर्छन्, र आफूले कति धेरै कष्ट भोग्‍न सक्छन् भनी वास्तवमा मानिसहरूलाई देखाउनु हो, यो छलछाम हो, र तैँले भनेको कुरा साँचो हो भन्‍ने पत्ता लगाउँछन्। तिनीहरूले यदि आफूले यस्तै व्यवहार गरिरह्यो भने, अरूलाई आफ्नो अनुहार देखाउन सकिनेछैन भन्‍ने पत्ता लगाउँछन्। तिनीहरूमा लाज हुन्छ, र त्यो लाज भएकाले, तिनीहरूले आफूलाई केही हदसम्म नियन्त्रण गर्न र आफ्नो दुष्ट कार्य वा लाजमर्दो र आफ्नो इज्जत गुमाउने कार्यहरू रोक्न सक्लान्। तिनीहरूले यस्तो व्यवहार गर्न छोड्नुको अर्थ के हो? त्यसले पश्चात्तापको सङ्केत दिन्छ। तिनीहरूले पश्चात्ताप गर्छै गर्छन् भन्‍ने निश्‍चित छैन, तर कम्तीमा पनि पश्चात्ताप गर्ने सम्भावना हुन्छ, जुन ख्रीष्टविरोधी र फरिसीहरूभन्दा निकै राम्रो कुरा हो। के कुराले यसलाई राम्रो बनाउँछ? तिनीहरूमा विवेक र लाज हुने हुनाले, अरूका खुलासा गर्ने शब्दहरूले तिनीहरूको हृदयमा च्वास्स घोच्छन्। तिनीहरूलाई लाज लाग्न सक्ने र आफ्नो इज्जतमा चोट पुगेको महसुस हुने भए पनि, तिनीहरूले कम्तीमा पनि यी शब्दहरू सही छन् भनेर स्वीकार गर्न सक्छन्। तिनीहरूले आफ्नो इज्जत जोगाउन नसके पनि, मनभित्र ती शब्दहरूलाई मानिसकेका हुन्छन् र तिनमा समर्पित भइसकेका हुन्छन्, र तिनलाई स्विकारिसकेका हुन्छन्। ख्रीष्टविरोधीहरू कसरी फरक हुन्छन्? किन हामी ख्रीष्टविरोधीहरू दुष्ट हुन्छन् भनेर भन्छौँ? ख्रीष्टविरोधीहरूको दुष्टता केमा हुन्छ भने जब तिनीहरू सही कुरा सुन्छन्, तब तिनीहरूले यसलाई स्वीकार गर्न नसक्‍ने मात्र होइनन्, तर यसको विपरीत, यसलाई घृणा पनि गर्छन्। त्यसबाहेक, तिनीहरू आफ्नै तरिकाको सहारा लिन्छन्, आफ्नो बचाउ गर्न र सफाइ दिन बहाना, कारण, र विभिन्‍न वस्तुगत तत्वहरू खोज्छन्। तिनीहरू के उद्देश्य हासिल गर्ने लक्ष्य राख्छन्? तिनीहरू नकारात्मक कुरालाई सकारात्मक कुरामा र सकारात्मक कुरालाई नकारात्मक कुरामा परिवर्तन गर्ने उद्देश्य राख्छन्—तिनीहरू परिस्थितिलाई उल्ट्याउन चाहन्छन्। के यो दुष्टता होइन र? तिनीहरू सोच्छन्, “तँ जति नै सही भए पनि, वा तेरा शब्दहरू जति नै सत्यताअनुरूप भए पनि, के तँ मेरो बोल्ने कलाको अगाडि टिक्न सक्छस्? मैले बोल्ने सबै वचनहरू स्पष्ट रूपमा झूटो, छलपूर्ण, र बहकाउने भए पनि, म तैँले भन्ने कुरा अझै पनि इन्कार र निन्दा गर्नेछु।” के यो दुष्टता होइन र? वास्तवमै, यो दुष्टता हो। के तँलाई ख्रीष्टविरोधीहरूले असल मानिसहरू देख्दा, हृदयमा उनीहरूलाई इमानदार ठान्दैनन् भन्‍ने लाग्छ? तिनीहरू उनीहरूलाई इमानदार र सत्यता पछ्याउने मानिस ठान्छन्, तर तिनीहरू इमानदारी र सत्यता पछ्याउने मानिसलाई कसरी परिभाषित गर्छन्? तिनीहरू इमानदार मानिसहरू मूर्ख हुन् भन्‍ने सोच्छन्। तिनीहरू सत्यता पछ्याइलाई तिरस्कार र घृणा गर्छन्, अनि त्यसप्रति वैरभाव राख्छन्। तिनीहरू त्यसलाई झूटो ठान्छन्, सत्यता पछ्याउन सबै कुरा त्याग्‍ने, जोकोहीलाई कुनै पनि कुरा भन्‍ने, र सबै कुरा परमेश्‍वरलाई सुम्पने यति मूर्ख कोही हुन सक्दैन भन्‍ने सोच्छन्। कोही पनि त्यति मूर्ख हुँदैन। तिनीहरूलाई यी सबै कार्य झूटा हुन् भन्‍ने लाग्छ, र तिनीहरू ती कुनै कुरामा विश्‍वास गर्दैनन्। के ख्रीष्टविरोधीहरू परमेश्‍वर सर्वशक्तिमान् र धर्मी हुनुहुन्छ भनेर विश्‍वास गर्छन्? (गर्दैनन्।) त्यसकारण, तिनीहरू मनमा यी सबै कुराप्रति प्रश्न चिन्ह खडा गर्छन्। यसको अर्थ के हो? हामीले यो प्रश्न चिन्हहरूको थुप्रोलाई कसरी अर्थ्याउने? तिनीहरू त्यसमा शङ्का गर्ने वा प्रश्न उठाउने मात्र गर्दैनन्; अन्त्यमा, त्यसलाई इन्कार पनि गर्छन् र परिस्थितिलाई उल्ट्याउने प्रयास गर्छन्। मैले परिस्थितिलाई उल्ट्याउनु भन्नुको मतलब के हो? तिनीहरू सोच्छन्, “त्यस्तो न्यायवान् हुनुको के काम? यदि झूटलाई हजारपटक दोहोऱ्याइयो भने, त्यो सत्यता बन्छ। यदि कसैले पनि सत्यता बोलेन भने, त्यो सत्यता होइन र त्यसको कुनै काम हुँदैन—त्यो झूट मात्रै हो!” के यो सही र गलतलाई तोडमोड गर्नु होइन र? शैतानको दुष्टता यही हो—तथ्यहरूलाई बङ्ग्याउनु अनि सही र गलतलाई तोडमोड गर्नु—तिनीहरूलाई यही मन पर्छ। ख्रीष्टविरोधीहरू ढोँग र चलाकी गर्नमा माहिर हुन्छन्। तिनीहरू माहिर हुने कुरा अवश्य नै तिनीहरूमा अन्तर्निहित रूपमै हुन्छ, र तिनीहरूमा अन्तर्निहित रूपमा हुने कुरा भनेको ठ्याक्कै तिनीहरूको प्रकृति सारमा रहेको कुरा हो। त्योभन्दा अझ, त्यो तिनीहरूले तृष्णा गर्ने र प्रेम गर्ने कुरा हो, अनि त्यो तिनीहरू संसारमा कसरी बाँच्छन् भन्‍ने कुराको नियम पनि हो। तिनीहरू “असल मान्छे जवानीमै मर्छ तर दुष्ट मान्छे बुढेसकालसम्‍म बाँच्छ,” “अरूको होइन, आफ्नो दुनो सोझ्याउनुपर्छ,” “आफ्नो नियति आफ्नै हातमा हुन्छ,” “मानिसले प्रकृतिलाई जित्छ,” इत्यादिजस्ता भनाइहरूमा विश्‍वास गर्छन्। के यीमध्ये कुनै भनाइ मानवता वा सामान्य मानिसहरूले बुझ्न सक्‍ने प्राकृतिक नियमहरूसँग मिल्छ? एउटै पनि मिल्दैन। त्यसोभए कसरी ख्रीष्टविरोधीहरू शैतानका यी दुष्ट शब्दहरूलाई यति धेरै मन पराउँछन् र तिनलाई आफ्नो मूल मन्त्रसमेत ठान्न सक्छन्? तिनीहरूको प्रकृति नै अत्यन्तै दुष्ट भएकाले त्यस्तो भएको हो भनेर मात्रै भन्‍न सकिन्छ।

मैले लगभग एक वर्षका अवधिमा एक जना निश्‍चित मण्डली अगुवालाई केहीपटक भेटेको थिएँ। हामीले भेट्ने केही अवसर पाएका थियौँ, तर ऊ खुलस्त बोल्ने व्यक्ति थिएन त्यसकारण हाम्रो कुराकानी सीमित हुन्थ्यो। “ऊ खुलस्त बोल्ने व्यक्ति थिएन” भन्नुको अर्थ के हो? यसको अर्थ तैँले उसलाई प्रश्नहरू गर्दा पनि ऊ धेरै कुरा भन्दैनथ्यो भन्‍ने हो। अब, के मण्डलीका अरूसँगको अन्तरक्रियामा ऊ यस्तै थियो? दुईवटा सम्भावित परिस्थिति थिए। ऊ आफूसँग विचार मिल्नेहरूलाई धेरै कुरा भन्थ्यो। तथापि, ऊ विचार नमिल्नेहरूसँग सतर्क हुन्थ्यो र खुलस्त बोल्दैनथ्यो। पछि, मैले ऊसँग कुराकानी गर्दा, उसले कुल पाँचवटा “नमूना” वाक्यांशहरू बोलेको निष्कर्ष निकालेँ। ऊ खुलस्त बोल्दैनथ्यो, र जब ऊ कुनै कुरा भन्थ्यो, तब त्यो “उत्कृष्ट” वाक्यांश बन्थ्यो। यो कस्तो व्यक्ति हो? के हामी उसलाई “विशिष्ट व्यक्ति” भन्‍न सक्छौँ? मण्डली अगुवा वा कामदारहरूले मसँग भेटेर कुराकानी गर्नु सामान्य कुरा हो, होइन र? तैपनि, यो व्यक्ति एकदम फरक थियो। ऊ पाँचवटा अत्यन्तै “नमूना” वाक्यांशहरू मात्रै बोल्थ्यो। यी वाक्यांशहरूलाई के कुराले यति “नमूना” बनाउँछ, सुन। उसको हरेक वाक्यांशको पछाडि त्यसको आफ्नै प्रसङ्ग र छोटो कथा हुन्छ। हामी उसको पहिलो वाक्यांश कहाँबाट आएको थियो, त्यसबाट सुरु गरौँ।

यस अगुवाले नेतृत्व गरेको मण्डलीमा, एक जना दुष्ट व्यक्ति थियो जसले केही खराब कुराहरू गरेको थियो र मण्डलीको काममा बाधा पुऱ्याएको थियो। सबैले ऊ दुष्ट व्यक्ति हो भनेर देखे, त्यसकारण तिनीहरूले ऊबारे सङ्गति गर्न र छलफल गर्न थाले। यदि उसलाई निष्कासित गर्नु र निकाल्नुपर्ने भएको भए, ऊबारे मण्डलीमा सूचना दिनुपर्थ्यो, ताकि सबैलाई उसले केकस्ता खराब कुराहरू गरेको छ र उसलाई किन दुष्ट व्यक्तिका रूपमा चित्रण गरिँदै छ र निकालिँदै छ भन्‍ने कुरा थाहा होस्। त्यो दुष्ट व्यक्तिले गरेका केही खराब कुरा खुलासा भइरहेका बेला, प्रायः धेरै नबोल्ने यस अगुवाले यसो भन्यो, “तिनको नियत राम्रो थियो।” उसले त्यो दुष्ट व्यक्तिले ती खराब कुरा गरिरहेको र मण्डलीको काममा बाधा दिइरहेको कुरालाई कसरी हेरेको थियो? “त्यस व्यक्तिको नियत राम्रो थियो।” ऊ खराब व्यक्तिको नियत राम्रो छ भने उसले गर्ने खराब कुराहरू सत्यताअनुरूप हुन्छन् भन्ने ठान्थ्यो। उसका लागि त तिनीहरूको कार्यको प्रकृति असल वा खराब जस्तोसुकै भए पनि, वा तिनीहरूको कार्यका परिणामहरू जेसुकै भए पनि, तिनीहरूको नियत असल छ भने, तिनीहरूले ल्याउने अवरोध र बाधाहरू पनि सत्यताअनुरूप हुन्छन्। “तिनको नियत राम्रो थियो।” यस अगुवाले बोलेको पहिलो वाक्यांश त्यही थियो। के तिमीहरूले यस्तो कुरा कहिल्यै सुनेका छौ? दुष्ट व्यक्तिले स्पष्ट रूपमा नै दुष्ट काम गरिरहेको हुन्छ, तैपनि कसैले त्यस व्यक्तिले असल अभिप्राय राखेर ती खराब कुरा गरिरहेको छ भन्छ। के सबैले यो वाक्यांशको बारेमा समझशक्ति पायौ? मलाई लाग्छ कतिपय मानिस यस वाक्यांशद्वारा भ्रमित हुन सक्छन् किनभने धेरैजसो मानिस के सोच्छन् भने कसैको आशय राम्रो छ भने, उसलाई तह लगाउनु पर्दैन, र यदि कसैले असल अभिप्रायले कुनै खराब काम गर्छ भने, उसले जानाजानी दुष्टता गरिरहेको हुँदैन। यस अगुवाले यसरी उक्साएपछि र बहकाएपछि, कतिपय मानिस अगुवाको पक्षमा जान सक्ने, अनि उनीहरूले दुष्ट व्यक्तिप्रति सहानुभूति राख्‍न थाल्ने सम्भावना भयो। यदि यस अगुवाले तिनीहरूलाई नबहकाएको भए, धेरैजसो मानिसले यो मामिला सही रूपमा बुझेका हुन्थे र दुष्ट व्यक्तिलाई दुष्टता गरेकामा निष्कासित गरेर निकाल्नुपर्छ भनेर सोच्नेथिए। तैपनि, यस अगुवाको उक्साहट र बहकाउमा परेपछि, कतिपय मानिसले सोचे, “तिनको नियत राम्रो थियो, त्यो तर्कसङ्गत छ। कहिलेकाहीँ हामी पनि त्यस्तै हुन्छौँ। त्यसकारण, यदि हामीले असल अभिप्रायले कुनै खराब काम गऱ्यौँ भने, के हामीलाई पनि हटाएर निकालिनेछ?” परिणामस्वरूप, तिनीहरू यस अगुवाको पक्षमा आए। किन? तिनीहरूले आफ्नो भविष्यबारे सोचिरहेका थिए। के मानिसहरूलाई यस अगुवाले बोलेको वाक्यांश स्वीकार गर्न सजिलो थिएन र? तिनीहरूले त्यो स्वीकार गर्नुको परिणाम के भयो? तिनीहरूले परमेश्‍वर, उहाँको धर्मी स्वभाव र काम गर्ने उहाँका सिद्धान्तहरूबारे शङ्का विकास गरे। तिनीहरूले परमेश्‍वरको घरका काम गर्ने सिद्धान्तहरूबारे शङ्का विकास गरे, तीबारे प्रश्न उठाए, र त्यसपछि तिनलाई निन्दा गरे। तिनीहरूले हृदयमा यी शङ्काहरू पाले। वास्तवमा, यो दुष्ट व्यक्तिलाई उसले एउटा खराब काम गरेको कारण हटाइएको थिएन। परमेश्‍वरको घरमा, कहिलेकाहीँ गल्ती गरेको कारण कसैलाई हटाइँदैन, चाहे तिनीहरूले शारीरिक श्रम गरून्, विशेष कर्तव्य, वा प्राविधिक सीपहरूसँग सम्बन्धित कर्तव्य निर्वाह गरून्। तिनीहरू सबैलाई मण्डली अगुवा र दाजुभाइ-दिदीबहिनीहरूले तिनीहरूको निरन्तर व्यवहारलाई संयुक्त रूपमा चित्रण गर्छन्, त्यसपछि तिनीहरूलाई सम्हाल्ने काम हुन्छ। उदाहरणका लागि, यदि कुनै व्यक्ति काम गर्दा सधैँ अल्छी गर्छ र काम नगर्ने बहाना बनाउँछ भने, के यस व्यवहारका आधारमा उसलाई हटाउनु उचित हुन्छ? (हजुर, हुन्छ।) ठिक भनिस्, यो उचित हुन्छ। उदाहरणका लागि, यदि तँलाई सफाइको काममा खटाइएको छ, र तँ बारम्बार सूर्यमुखीको बीउ खान्छस्, चिया पिउँछस्, अखबार पढ्छस्, र लापरवाही रूपमा सूर्यमुखीको बीउका खोस्टाहरू फ्याँक्छस् भने, के तैँले आफ्‍ना जिम्‍मेवारीहरूलाई बेवास्ता गरिरहेको हुँदैनस् र? तैँले सफाइ नगरिरहेको मात्र होइन, तर फोहोर पनि गरिरहेको हुन्छस्, जसको अर्थ तैँले आफ्‍ना जिम्मेवारीहरूलाई बेवास्ता गरिरहेको छस्। यदि तँ आफ्नो काममा अयोग्य छस् भने, तँलाई हटाउन पूर्ण रूपमा सिद्धान्तअनुरूप हुन्छ, र तैँले यसबारे तर्क गर्नु हुँदैन। तैपनि, यो मण्डली अगुवाले त्यस व्यक्तिको अभिप्राय राम्रो छ भनेर दाबी गऱ्यो, जसले गर्दा मानिसहरू बहकिए। अगुवाले यसरी मानिसहरूलाई उक्साएपछि र बहकाएपछि, तिनीहरूमध्ये कतिले उसको नेतृत्व पछ्याए, र तिनीहरू सहमतिमा पुगे। तर तिनीहरूले यसरी व्यवहार गर्दा परमेश्‍वर र सत्यता सिद्धान्तहरूलाई कहाँ राखे? तिनीहरू “हाम्रो मण्डली” र “परमेश्‍वरको हाम्रो घर” बारे कुरा गर्ने परिवारजस्तै बने। “मण्डली” र “परमेश्‍वरको घर” लाई कसरी परिभाषित गरिन्छ? के परमेश्‍वर नभएका ठाउँमा परमेश्‍वरको घर हुन सक्छ? (सक्दैन।) यदि कुनै ठाउँमा परमेश्‍वर हुनुहुन्न भने, के त्यहाँ मण्डलीको अस्तित्व हुन्छ वा मण्डली स्थापित हुन सक्छ? (अहँ, हुन सक्दैन।) त्यसोभए, तिनीहरूले “हाम्रो” भन्‍नुको अर्थ के हो? त्यसको अर्थ तिनीहरू परमेश्‍वरबाट अलग भएका छन् भन्‍ने हो। मण्डली यो भ्रमित अगुवाको मण्डली बन्यो, र ऊ मण्डलीको मालिक बन्यो, जबकि तथाकथित दाजुभाइ-दिदीबहिनीहरू र भ्रमित मानिसहरूले ऊसँग गुट बनाए र उसका आफन्तहरूले जस्तै व्यवहार गरे। तिनीहरूले आफूलाई परमेश्‍वरबाट टाढा राखे, त्यसकारण परमेश्‍वरले “परमेश्‍वरको घर” बाहिरको भूमिका लिनुभयो। यी परिस्थितिहरूमा यस अगुवाले पहिलो वाक्यांश बोल्दा पैदा भएका परिणामहरू यिनै थिए। सबैले उसलाई एकदमै अनुमोदन गरे र सोचे, “हाम्रो मण्डली अगुवा निष्पक्ष छन्, तिनी हाम्रो विचार गर्छन्, हाम्रा कमजोरीहरू क्षमा गर्छन्, र हाम्रो पक्षमा बोल्नेसमेत गर्छन्। हामीले गल्ती गर्दा, परमेश्‍वर सधैँ हामीलाई खुलासा र काटछाँट गर्नुहुन्छ। तर हाम्रो अगुवा हामीलाई कुखुरोको पोथीले चल्लाहरूलाई रक्षा गरेझैँ सधैँ रक्षा गर्छन्। तिनी हाम्रो साथमा हुँदा, हामी कुनै अन्याय भोग्‍नेछैनौँ।” सबै जना ऊप्रति कृतज्ञ थिए। यस अगुवाले बोलेको पहिलो वाक्यका परिणामहरू यिनै थिए।

यस अगुवाले बोलेको दोस्रो वाक्यांशलाई जारी राखौँ। मण्डलीमा बाहिरी मामलाहरूसँग सम्बन्धित केही कामहरू थिए जुन धेरैजसो मानिसले निर्वाह गर्न सक्दैनथिए वा तिनीहरू आफ्नो कर्तव्यमा धेरै व्यस्त हुनाले तिनलाई सम्हाल्न सक्दैनथिए। बाहिरी मामलाहरू सम्हाल्न दक्ष तर नाम मात्रका केही विश्‍वासी थिए, त्यसकारण परमेश्‍वरको घरले यस्तो व्यक्तिलाई यी कामहरू गर्न लगाउन केही पैसा छुट्यायो, र कहिलेकाहीँ परमेश्‍वरको घरले अलिक धेरै काम सम्हाल्न उसका लागि अलि बढी खर्च गर्थ्यो। मलाई भन् त, के यस्ता कुराहरू सम्हाल्न परमेश्‍वरको घरले थप २०० युआन खर्च गर्नु सिद्धान्तहरूको उल्लङ्घन हो? ती कुरा सम्हाल्ने एउटै मात्र तरिका यही थियो, र यसले राम्रा परिणामहरू ल्याउँथ्यो, त्यसकारण तिनलाई यसरी नै सम्हालियो। त्यस व्यक्तिलाई थप २०० युआन दिँदा परमेश्‍वरको घरलाई यी कुराहरू सम्हाल्न सहज भयो, र धेरै समस्या समाधान भए। के त्यो थप २०० युआन खर्च गर्नु सार्थक थियो? (त्यो सार्थक थियो।) त्यो अवश्य नै सार्थक थियो। यसरी काम गर्नु उचित थियो। यदि परमेश्‍वरको घरले ती कामहरू सम्हाल्न नसक्‍ने कसैलाई २०० युआन दिएको भए, त्यो खेर जानेथियो। उसलाई २०० युआन दिनुको अर्थ ती कामहरू राम्ररी पूरा हुन सक्थ्यो—त्यसोभए के परमेश्‍वरको घरले यसरी कामकुरा सम्हाल्नु सिद्धान्तहरूअनुरूप थियो? (त्यो सिद्धान्तहरूअनुरूप थियो।) त्यसोभए, के यो कुरा विश्‍वासी दाजुभाइ-दिदीबहिनीहरूसँग छलफल नगर्नु वा तिनीहरूलाई नबताउनु सिद्धान्तअनुरूप थियो? (त्यो सिद्धान्तअनुरूप थियो।) के माथिसँग यस्तो कुरा सम्हाल्ने अधिकार छ? (छ।) हो, त्यो निश्‍चित छ। तर यस मण्डली अगुवाले भन्यो, “त्यस व्यक्तिलाई थप २०० युआन दिइयो भनेर विश्‍वासी दाजुभाइ-दिदीबहिनीहरूले भने…। म यस विषयमा दाजुभाइ-दिदीबहिनीहरूको तर्फबाट मात्रै सोधिरहेको छु। तिनीहरू यो सिद्धान्त बुझ्दैनन्, र हामी सत्यताको यस पक्षबारे कसरी सङ्गति गर्ने भनेर खोजी गर्न चाहन्छौँ।” उसले आधा वाक्य मात्रै बोल्यो। यो उसको दोस्रो वाक्य थियो। स्पष्टतया, यो वाक्यांश एउटा प्रश्न थियो, जसको अर्थ यस्तो थियो, “तपाईँ आफूले गर्ने सबै कुरा सिद्धान्तअनुरूप छ भनेर भन्‍नुहुन्छ, तर यो कुरा सिद्धान्तअनुरूप छैन, र केही दाजुभाइ-दिदीबहिनीहरूमा यसबारे राय र धारणाहरू छन्, त्यसकारण मैले तिनीहरूका पक्षमा यसबारे प्रश्न गर्नुपर्छ। तपाईँ यस कुरालाई कसरी व्याख्या गर्नुहुन्छ? मलाई स्पष्टीकरण दिनुहोस्।” त्यो प्रश्न हो, होइन र? अब, यसमा कतिवटा सन्देशहरू समावेश थिए भनेर विश्लेषण गर—यस्तो कुरा सुन्दा तिमीहरूको दृष्टिकोण कस्तो हुन्छ? यस मामलाका आधारमा तिमीहरू यस व्यक्तिलाई कसरी हेर्छौ? (परमेश्‍वर, उसको यस वाक्यांशमा प्रश्न गर्ने शैली थियो। उसले परमेश्‍वरलाई प्रश्न गरिरहेको थियो। वास्तवमा, यस विषयमा उसका आफ्नै धारणाहरू थिए। उसले आफ्नो साँचो विचार व्यक्त गरेन, बरु माथिबाट आएको निर्णय स्विकार्न नसक्‍ने त दाजुभाइ-दिदीबहिनीहरू हुन्, र त्यसबारे तिनीहरूसँग रायहरू छन् भनेर भन्यो। मण्डली अगुवाका रूपमा उसले दाजुभाइ-दिदीबहिनीहरूसँग धारणाहरू हुँदा, यो समस्या समाधान गर्न तिनीहरूसँग सत्यतामा सङ्गति गर्नुपर्थ्यो, तर उसले त्यो समाधान नगरेको मात्र होइन, तर यी धारणाहरू लिएर परमेश्‍वरलाई प्रश्न पनि गऱ्यो। उसमा छली र दुष्ट स्वभाव छ।) दुईवटा बुँदा उल्लेख गरिएका छन्: एउटा हो, उसले माथिलाई प्रश्न गरिरहेको थियो, र अर्को हो, ऊभित्र पहिले नै धारणा थिए, तैपनि उसले भन्यो, “दाजुभाइ-दिदीबहिनीहरू सिद्धान्तहरू बुझ्दैनन्, र तिनीहरू ती खोजी गर्न चाहन्छन्।” के यस वाक्यांशमा कुनै समस्या छ? के उसका लागि दाजुभाइ-दिदीबहिनीहरू त्यति महत्त्वपूर्ण थिए? उसले दाजुभाइ-दिदीबहिनीहरूको जीवन प्रवेशलाई अत्यन्तै महत्त्वपूर्ण ठानेको हुनाले, तिनीहरूले यस्ता बलिया धारणाहरू विकास गर्दा, किन ती समाधान गरेन? के उसले आफ्नो जिम्‍मेवारीमा लापरवाह भइरहेको थिएन र? ऊ लापरवाह भइरहेको थियो। उसले त्यो समस्या समाधान गरेन, र माथिलाई प्रश्न गर्न लाज नमानी दाजुभाइ-दिदीबहिनीहरूका धारणाहरूसमेत लिएर आयो। त्यसोभए, ऊ के कामको थियो? उसले केले गर्दा प्रश्न गर्न सक्यो? के उसमा पनि धारणाहरू थिएनन् र? के उसमा पनि माथिबाट आएको निर्णयबारे विचारहरू थिएनन् र? के उसलाई पनि यो मामला अनुचित रूपमा सम्हालिएको छ भन्‍ने लागेको थिएन र? त्यो २०० युआन उसका लागि खर्च गरिएको थिएन, त्यसकारण उसलाई आफूले त्यो गुमाएको जस्तो लाग्यो, होइन र? उसले सोच्यो, “मैले त्यो थप २०० युआन पाउनुपर्थ्यो, हामी त्यसको योग्य छौँ। त्यो मान्छे अविश्‍वासी हो, र उसले त्यो पाउनु हुँदैन। हामी साँच्‍चै परमेश्‍वरमा विश्‍वास गर्छौँ र हामी परमेश्‍वरको घरका मानिस हौँ, तर ऊ होइन।” के उसको आशय यही होइन र? (हो।) उसको आशय त्यही हो। अनि उसले यो कुरा सिधै भनेन; उसले त्यो अनकनाउँदै भन्यो। यो सुनेपछि, तिमीहरूले त्यो कुरा बुझ्यौ कि बुझेनौ? पैसा खर्च गर्ने यस विषयमा तिमीहरूको दृष्टिकोण के छ? धेरैजसो मानिस यो सानो मामिलालाई बुझ्न सक्छन्। परमेश्‍वरको घरको ठूलो कामलाई विचार गर्दा, के त्यो अगुवाले थप २०० युआन खर्च भएको कुरालाई त्यतिका ध्यान दिनुपर्थ्यो र? त्यसबाहेक, त्यो उसको खल्तीबाट आएको थिएन, त्यसोभए, किन उसलाई त्यसबारे त्यति दुःख लाग्यो? के उसलाई अरू असल मानिस भएको देख्दा डाह लागेको थिएन र? के उसको आशय यही थिएन र? के तिमीहरू मैले भर्खरै तिमीहरूलाई व्याख्या गरेको कुरा बुझ्न सक्छौ? के तिमीहरूमध्ये कोही असहमत छौ, र भन्छौ, “होइन! हाम्रो जानकारीविना थप २०० युआन खर्च गर्नु—हामीलाई यसबारे जान्ने अधिकार नहुनु भयानक कुरा हो। के यो परमेश्‍वरको घरका भेटीहरू फजुल खर्च गर्नु होइन र?” परमेश्‍वरको घरको अवधारणा के हो? भेटीहरूको अवधारणा के हो? म तँलाई भन्छु, भेटीहरू सबैका होइनन्, ती दाजुभाइ-दिदीबहिनीहरूका होइनन्; यदि दाजुभाइ-दिदीबहिनीहरू मात्रै भएका भए र परमेश्‍वर नहुनुभएको भए, त्यसलाई परमेश्‍वरको घर भनिँदैनथ्यो। जब परमेश्‍वर देखा परेर काम गर्नुहुन्छ, जब उहाँ मानिसहरूलाई आफ्‍नो अघि बोलाउनुहुन्छ र मण्डली स्थापना गर्नुहुन्छ—तब त्यो परमेश्‍वरको घर हो। जब दाजुभाइ-दिदीबहिनीहरू दशांश चढाउँछन्, तब त्यो परमेश्‍वरको घरलाई दिइएको हुँदैन, न त मण्डलीलाई नै दिइएको हुन्छ, र यो अवश्य नै कुनै पनि व्यक्तिलाई दिइएको हुँदैन। तिनीहरूले यो दशांश परमेश्‍वरलाई चढाइरहेका हुन्छन्। सरल शब्दमा भन्दा, त्यो पैसा परमेश्‍वरलाई दिइएको हुन्छ; त्यो उहाँको निजी सम्पत्ति हो। उहाँको निजी सम्पत्तिले केलाई जनाउँछ? परमेश्‍वर त्यसलाई आफूले चाहेअनुसार प्रयोग गर्न सक्नुहुन्छ, र त्यो अगुवा यसमा संलग्‍न हुन योग्य थिएन। म तँलाई भन्छु, यस मामलाको कारण प्रश्न गर्नु र सत्यता खोज्न चाहनु अलि हदभन्दा बढी र अनावश्यक कुरा थियो; त्यो त ऊ झूटो र ढोँगी हुनु थियो! यस अगुवाले सत्यता नखोजेका महत्त्वपूर्ण कुराहरू धेरै थिए, तैपनि उसले यस विषयमा खोजी गर्ने निर्णय गऱ्यो। किन उसले त्यो दुष्ट व्यक्तिलाई सम्हालेन? किन उसले यसो भन्दै खोजी गरेन, “यस व्यक्तिले दुष्टता गरेका केही प्रकटीकरण देखाएको छ; सबै दाजुभाइ-दिदीबहिनीहरू ऊदेखि दिक्‍क भएका छन्। के मैले यसलाई सम्हाल्नु पर्दैन र?” अगुवाले त्यसबारे सोधेन; यो दुष्ट व्यक्तिप्रति ऊ पट अन्धो बनेको थियो। के त्यो समस्या होइन र? यस अगुवाले बोलेको पहिलो वाक्यांश के थियो? (तिनको नियत राम्रो थियो।) “तिनको नियत राम्रो थियो।” हेर् त यो व्यक्ति कति “उपकारी” बनेको थियो; कस्तो ढोँगी! ऊ दुष्ट थियो, तैपनि उसका शब्दहरू उपकार र नैतिकताले भरिएका थिए; उसका शब्दहरू महजस्तो गुलिया थिए, तर उसको हृदयमा छुरा थियो, र ऊ मानवले जस्तो व्यवहार गर्दैनथ्यो। उसको दोस्रो वाक्यांश के थियो? “परमेश्‍वरको घरले काम पूरा गर्न कसैलाई थप २०० युआन दियो। यस विषयमा हामीले कसरी सिद्धान्त बुझ्नुपर्छ र आत्मसात् गर्नुपर्छ भन्‍नेबारे म दाजुभाइ-दिदीबहिनीहरूको तर्फबाट सोधपुछ गर्न चाहन्छु।” मैले यस कुरालाई पूर्ण बयानका रूपमा प्रदान गरेँ; अवश्य नै, उसले त्यसरी भनेन। ऊ हिचकिचाउँदै बोल्यो, जसले गर्दा उसले भन्न खोजेको कुरा बुझ्न गाह्रो भयो। उसले त्यसरी नै कुरा गऱ्यो। त्यस अगुवाले बोलेको दोस्रो वाक्यांश यही थियो।

अब त्यस अगुवाले बोलेको तेस्रो वाक्यांश सुन। सबै जना मिलेर खन्ने काम गरिरहेका थिए। हरेक व्यक्तिलाई एक टोकरी माटो भर्ने काम दिइएको थियो। एक व्यक्तिले चाँडै काम गरेर पहिले काम पूरा गऱ्यो, त्यसपछि पानी पिउँदै र आराम गर्दै अरू सबैलाई पर्खेर बस्यो। त्यसपछि, केही गलत कुरा भयो। के गलत भयो? तेस्रो समस्या खडा भयो। यो अगुवा फेरि माथिलाई सोध्न आयो र भन्यो, “हाम्रोमा यहाँ छिटो काम गर्ने र चाँडै काम सकाउने व्यक्ति छ, तर उसको एउटा कमजोरी छ। काम सकेपछि, ऊ त्यतिकै बसिरहन्छ र अरू कसैलाई सघाउँदैन, त्यसकारण सबैले उसका बारेमा राय राख्‍न थालेका छन्।” माथिका ब्रदरले सोध्यो, “के ऊ काम गर्दा सामान्यतया अल्छी गर्छ?” यस अगुवाले भन्यो, “अहँ, गर्दैन। ऊ केवल छिटो काम गर्छ, र काम सकेपछि, कसैलाई सहयोग नगरी त्यतिकै पर्खेर बस्छ, त्यसकारण उसको बारेमा दाजुभाइ-दिदीबहिनीहरू रायहरू राख्छन्, र तिनीहरू उसमा अनुकम्पाको कमी छ भनेर भन्छन्।” जब दाजुभाइ-दिदीबहिनीहरूले यो कुरा बताए, तब त्यस कुराले यो अगुवा दुःखी भयो। उसले सोच्यो, “अहो, हेर त त्यो व्यक्ति कति निर्दयी! मेरा दाजुभाइ-दिदीबहिनीहरू काम गरेर हत्तू छन्, तिनीहरू बिस्तारै काम गर्छन्, र कसैले पनि तिनीहरूलाई सहयोग गरिरहेको छैन।” सम्पूर्ण समूह व्याकुल भयो, त्यसकारण ऊ पनि व्याकुल भयो। ऊ कति “सहानुभूतिशील” रहेछ! उसले माथिलाई रिपोर्ट गर्ने यो “बोझ” लियो। उसले सोधेको पहिलो कुरा यो थियो, “के यस्तो व्यक्तिलाई दण्ड दिन सकिन्छ?” मलाई भन त, के तिमीहरूलाई यस्तो व्यक्तिलाई दण्ड दिन सकिन्छ भन्‍ने लाग्छ? (लाग्दैन।) त्यसोभए, यो सुनेपछि तिमीहरूको प्रतिक्रिया के हो? के त्यसबारे तिमीहरूमा मिश्रित भावनाहरू आउँछन्? के तँ व्याकुल हुन्छस्? (हुन्छु।) परमेश्‍वरको घरले मानिसहरूले सत्यता बुझ्नैपर्छ र अरूसँग उचित व्यवहार गर्नैपर्छ भनेर सधैँ सङ्गति गरेको छ, तर उसले यो सानो कुरासमेत गर्न सकेन। उसलाई त त्यो व्यक्तिलाई दण्ड दिनु उचित हो भन्‍ने लागेको थियो। के यो दुष्टता होइन र? (हजुर, हो।) उसले सोच्यो, “मेरा दाजुभाइ-दिदीबहिनीहरूले कष्ट भोगिरहेका छन्, र तिनीहरूले मलाई यस व्यक्तिमा अनुकम्पाको कमी छ भनेर रिपोर्ट गरेका छन्। मैले अगुवाका रूपमा, कसरी यी मानिसहरूको मन जित्न, तिनीहरूलाई शान्त पार्न, रक्षा गर्न, अन्यायमा पर्नबाट वा अनुचित व्यवहार गरिएको महसुस हुनबाट जोगाउन सक्छु?” उसको पहिलो प्रतिक्रिया नै त्यस व्यक्तिलाई दण्ड दिनु थियो, र उसले त्यस व्यक्तिलाई दण्ड दिएर, सबैको रिस मर्नेछ, र सबै कुरा निष्पक्ष र न्यायोचित हुनेछ भन्‍ने सोच्यो। के उसले यसो गर्न चाहेको थिएन र? (हो।) उसले सोच्यो, “हामी सबै एउटै खाना खान्छौँ, एउटै ठाउँमा बस्छौँ, र हामी सबैलाई एउटै व्यवहार गरिन्छ। यति चाँडो काम गर्नलाई तिमीसँग के अधिकार छ? यदि तिमी चाँडो काम गर्छौ भने, किन अरूलाई सघाउँदैनौ?” मलाई भन त, यो सुनेपछि मानिसहरूलाई कस्तो लाग्छ? “छिटो काम गर्नु पाप हो। हामीले कहिल्यै छिटो काम गर्नु हुँदैन जस्तो देखिन्छ—यस अगुवाका अधीनमा बसेर हामीलाई कुनै भलो हुँदैन। छिटो काम गर्नु राम्रो होइन, न त सक्रिय हुनु नै राम्रो हो। ढिलो हुनु उचित हो!” माथिले अगुवालाई सोध्यो, “बिस्तारै काम गर्नेहरूबारे के भन्‍ने? के तिमी तिनीहरूलाई इनाम दिन्छौ?” अगुवा अक्क न बक्क भयो, तर ऊ अन्योलमा परेको थिएन। उसले भन्यो, “अहँ, म तिनीहरूलाई इनाम दिन सक्दिनँ। तैपनि, चाँडै काम गर्ने त्यस व्यक्तिलाई दण्ड दिनुपर्छ। दाजुभाइ-दिदीबहिनीहरू सबैले तिनलाई दण्ड दिनुपर्छ भनेर भन्छन्।” उसले बोलेको वाक्यांश त्यही थियो। मलाई भन त, यस वाक्यांशले साँच्‍चै नै दाजुभाइ-दिदीबहिनीहरूलाई प्रतिनिधित्व गर्छ कि अगुवालाई प्रतिनिधित्व गर्छ? (त्यसले अगुवालाई प्रतिनिधित्व गर्छ।) हामी दाजुभाइ-दिदीबहिनीहरूलाई पर राखौँ—तिनीहरूमाझ, सबै किसिमका भ्रमित मानिसहरू हुन्छन्: सत्यतालाई प्रेम नगर्नेहरू, कुटिल तरिकाले बोल्नेहरू, स्वार्थी र आफ्नै भलो चिताउनेहरू, विवाद खडा गर्नेहरू, सिद्धान्तविना बोल्नेहरू, र न्यूनतम नैतिकताविना चल्नेहरू। तिनीहरूमाझ कस्तो व्यक्ति भेट्टाउन सकिँदैन? त्यसोभए, मण्डली अगुवाका रूपमा उसको जिम्मेवारी के थियो? के प्रभावशाली दाजुभाइ-दिदीबहिनीहरूको पक्षमा बोल्नु, यी दुष्ट प्रचलन र दुष्ट अभ्यासहरूको बचाउ गर्नु उसको कर्तव्य थियो? (थिएन।) त्यसोभए उसको जिम्मेवारी के थियो? उसले दाजुभाइ-दिदीबहिनीहरूमाझ विकृति र विचलनका समस्याहरू पत्ता लगाउँदा, यी समस्याहरूलाई सत्यता प्रयोग गरेर समाधान गर्नु उसको जिम्मेवारी थियो, ताकि ती मानिसहरूले समस्याहरू कहाँ छन्, र तिनीहरूको अवस्थामा रहेका समस्याहरू कहाँ छन् भनेर बुझ्न सकून्, जसले गर्दा तिनीहरूले आफूलाई चिन्‍न र सत्यता बुझ्न, अनि तिनीहरू परमेश्‍वरसामु आउन सहयोग पाउँथे। के मण्डली अगुवाको जिम्मेवारी यही होइन र? (हो।) के उसले यो पूरा गऱ्यो? उसले यो पूरा नगरेको मात्र होइन, तर ती दुष्ट प्रचलन र दुष्ट अभ्यासहरूलाई पोस्ने कामसमेत गऱ्यो, अनि मण्डलीमा ती कुरा वृद्धि गर्ने र फैलाउने कामलाई रक्षा गऱ्यो, उक्सायो, र हुन दियो। के यो दुष्टता होइन र? (हो।) मलाई भन त, यस्तो दुष्ट स्वभाव भएको व्यक्तिलाई माथिले काटछाँट गरेर खुलासा गरेपछि, के ऊ हृदयमा अवज्ञाकारी हुनेछ? (हुनेछ।) ऊ अवश्य नै अवज्ञाकारी हुनेछ। के उसले माथिद्वारा उसलाई दिइएको सिद्धान्तअनुसार मानिसहरूसँग निष्पक्ष व्यवहार गर्नेछ? कदापि गर्नेछैन। उसले बोलेका शब्दहरूबाट तैँले ऊ पूर्ण रूपमा छली थियो भनेर देख्न सक्छस्। पछि, मैले मनमनै सोचेँ: “यदि छिटो काम गर्नेहरूलाई दण्ड दिइयो भने, कसले चाहिँ छिटो काम गर्ने आँट गर्नेछ र? सबै जना कछुवाजस्तै ढिलो हुनेछन्, जो तीन दिनसम्म यताउता लसकलसक हिँडेर पनि नदी किनारमा चढ्न सक्दैन।” के अवस्था त्यस्तै हुनेछैन र? यस अगुवाले मानिसहरूलाई उचित व्यवहार गर्न नसक्नुबाहेक, उसको सबैभन्दा घातक र गम्भीर, अनि मानिसहरूलाई सबैभन्दा बढी बहकाउन सक्‍ने पक्ष के थियो भने, दाजुभाइ-दिदीबहिनीहरूले जेजस्ता खराब कुराहरू गरे पनि वा तिनीहरूले जेजस्ता गलत र निरर्थक दृष्टिकोणहरू फैलाए पनि, उसले ती कुरालाई चिन्‍न र सुधार गर्न नसकेको मात्र होइन, तर उसले तिनीहरूलाई छुट दियो, तिनीहरूलाई आश्रय दियो, र तिनीहरूलाई खुसी पार्ने प्रयाससमेत गऱ्यो। के ऊ अति खतरनाक व्यक्ति थिएन र? (थियो।) ऊ अत्यन्तै खतरनाक व्यक्ति थियो! त्यस अगुवाले बोलेको तेस्रो वाक्यांश यही थियो।

हामी चौथो वाक्यांशलाई जारी राखौँ। म त्यो अगुवा इन्चार्ज रहेका मण्डलीमा बारम्बार जान्थेँ, र तिनीहरूले त्यहाँ केही कुखुरा पालेका थिए। म त्यहाँ जाँदैपिच्छे, तिनीहरू एउटा कुखुरा काट्थे। एक दिन, कुखुरोको मासु मन्द आँचमा पानीमा उमालेर पकाइन्थ्यो; अर्को दिन, कुखुरोको मासु रातो रसिलो हुने गरी पकाइन्थ्यो; त्यसको अर्को दिन, कुखुरा पोलिन्थ्यो। यदि म हरेक दिन त्यहाँ गइरहेँ भने, केही दिनभित्र त्यहाँको कुखुरा सकिन्छ होला भन्‍ने मलाई लाग्यो। किन? कुखुरा पकाइँदा, कहिलेकाहीँ म एक-दुई चोक्टा खान्थेँ, र कहिलेकाहीँ मलाई खानै मन लाग्दैनथ्यो, तर ती मानिसहरू त्यो जहिल्यै पनि खान्थे, र हरेकपटक सिङ्गै कुखुरा सकिन्थ्यो। पछि, मैले यो कुरा विचार गरेँ: यदि म हरेकपटक जाँदा सिङ्गै कुखुरा सकियो, तिनीहरूसँग जति धेरै कुखुरा भए पनि, तिनीहरूले यसरी खाँदा त लामो समय टिक्‍नेथिएन। त्यसकारण, मैले अगुवालाई अबदेखि कुखुरा काट्नु हुँदैन भनेर भनेँ। के यसो गर्नु उचित थिएन र? (हजुर, उचित थियो।) अब, यसले उसलाई एकदमै अप्ठ्यारोमा पाऱ्यो। उसले यस्तो प्रश्न गऱ्यो, “यदि हामी कुखुरा काट्न सक्दैनौँ भने …” उसले त्यसपछि के सोध्यो भन्‍ने तँलाई थाहा छैन। उसले आखिरमा अनकनाउँदै के भन्यो? “त्यसोभए तपाईँ के खान चाहनुहुन्छ?” मैले भनेँ, “के कुखुराबाहेक अरू केही खानेकुरा छैन? के बारीभरि तरकारी छैन र? मलाई तीमध्ये कुनै पनि चीज चल्छ।” उसको भनाइको मतलब के थियो भने यदि तिनीहरूलाई कुखुरा मार्न दिइएन भने, मलाई अझै पनि कुनै मासु चाहिन्छ। ऊ “विचारशील” होइन र? मैले भनेँ, “कस्तो मासु! यदि तिमीहरूसँग सागसब्जी छ भने म मासु खाँदिनँ। यदि मैले तँलाई कुखुरा काट्न भनेको छैन भने, नकाट्नू!” यो कुरा बुझ्न सजिलो हुनुपर्थ्यो, होइन र? (हो।) तर उसका हकमा भन्दा, त्यो दोधार बन्यो। कुखुरा काट्न नपाउँदा उसलाई निकै अप्ठ्यारो पऱ्यो; उसले भूत लागेको मानिसले जस्तै एकदमै अनौठो व्यवहार गर्न थाल्यो। त्यो बेला उसले कुखुरा खान नपाउने हुनाले, अर्कोपटक म त्यहाँ जाँदा, उसले अर्को प्रश्न सोध्यो, जसले हामीलाई पाँचौँ वाक्यांशमा पुऱ्याउँछ। उसका प्रश्नहरू कसरी झन्-झन् हास्यास्पद बन्दै गए सुन है त। प्रश्न के थियो? उसले भन्यो, “हामीले कुखुरा काट्न नसक्ने हुनाले, र हामीसँग खरायो पनि भएकाले—के त्यो खानुहुन्छ त?” त्यसमा मलाई एकदमै रिस उठ्यो। मैले भनेँ, “हामीले पालेका स-साना खरायोहरू कति सुन्दर छन्, तिनीहरूको चम्किलो रातो आँखा छ र निखुर सेतो भुत्ला छ। तिनीहरू यताउता खेल्दै रमाइलो गरिरहेका छन्। किन तँ सधैँ मासु खानेबारे विचार गरिरहेको हुन्छस्? के तँ मासु नखाई बस्न सक्दैनस्?” मैले कुरै बुझिनँ। तिनीहरूका भान्सामा कहिल्यै मासु छाकटुट्ट हुँदैनथियो; कुखुरोको फिला र सुँगुरको मासु छेलोखेलो हुन्थ्यो। ऊसँग खाने मासु नभएको होइन, तर पनि किन ऊ खरायो मारेर खानेबारे सोधिरहन्थ्यो? मैले यसो भन्दै ओठे जवाफ दिएँ: “तैँले तिनीहरूलाई मार्न पाउँदैनस्! यो सब मारेर के काम?” मैले यसरी प्रतिक्रिया दिएको देख्दा, उसलाई काटछाँटमा परिन्छ भन्‍ने डर लाग्यो र उसले थप प्रश्नहरू सोध्‍ने आँट गरेन। त्यसपछि उसले कस्ता खानेकुरा तयार गऱ्यो? जून र जुलाईको मौसममा, बारीमा सबै किसिमका खानेकुरा थिए; हरियो सागसब्‍जी र फलदार तरकारीहरू प्रशस्त थिए। एक दिन, त्यस अगुवाले टेबलभरि परिकारहरू बनाएर राख्यो। उसले के तयार गरेको थियो? उमारिएको मुङ दालको भुटेको तरकारी, उमारिएको भटमासको सुप, माछासँग पकाइएको टोफु, भुटेको हरियो केराउ र अण्डा, भुटेको काने-च्याउ—टेबलमा एउटै पनि हरियो सागपात थिएन। मैले ती सबै भुटेका परिकारहरूलाई एक झलक हेरेँ। त्यो मौसममा त नयाँ खानेकुरा हुनुपर्थ्यो, तर उसले तयार गरेका खानेकुराहरू मौसमअनुसारको पटक्कै थिएनन्। मैले सोचेँ, के यो व्यक्ति दुष्ट बनिरहेको होइन र? बारीमा सबै किसिमका सागसब्जी थिए; किन उसले कुनै हरियो सागसब्‍जी बनाएन? अन्त्यमा, मैले उसलाई तुरुन्तै हटाउनुपर्छ भनेर भनेँ। ऊजस्तो व्यक्ति भान्साको इन्चार्ज भएमा, मानिसहरूले कहिल्यै मौसमी खानेकुरा खान पाउनेथिएनन्। बरु, तिनीहरूले सधैँ बेमौसमी खानेकुरा खानुपर्नेथियो। के त्यो सामान्य कुरा हो? यो पक्कै पनि सामान्य कुरा होइन!

यस अगुवाले सोधेका प्रश्नहरू र उसको खाना पकाउने शैलीबाट, मैले के अवलोकन गरेँ भने पहिलो, उसको चरित्र खराब थियो; दोस्रो, ऊसँग दुष्ट र कपटी स्वभाव थियो; र तेस्रो, ऊ सत्यता पछ्याउँदेनथियो। तैपनि, एउटा निश्चित अप्रत्याशित कुरा थियो; यसलाई विचित्रसमेत भन्‍न सकिन्छ। विगतमा, यस मण्डलीमा निर्वाचन हुँदैपिच्छे, उसले सबैभन्दा धेरै मत पाउँथ्यो, र फेरि निर्वाचन हुँदा पनि, उसले नै सबैभन्दा धेरै मत पाउँथ्यो। त्यस्तो व्यक्तिले बारम्बार सबैभन्दा बढी मत पाउनुको पछाडि के भइरहेको थियो? के दुवैतिर यसका कारणहरू थिएनन् र? (थिए।) दुवैतिर यसका कारणहरू थिए। मुख्य कारणहरू के थिए? एकातिर, धेरैजसो दाजुभाइ-दिदीबहिनीहरूले सत्यता पछ्याउँदैनथे वा बुझ्दैनथे, र तिनीहरूमा मानिसहरूलाई चिन्‍ने क्षमताको कमी थियो। अर्कोतिर, यो मण्डली अगुवा मानिसहरूलाई बहकाउन अत्यन्तै सक्षम थियो। यो व्यक्ति को थियो भनेर तिमीहरूलाई थाहा छैन, उसले के गऱ्यो त्यो तिमीहरूले देखेका छैनौ, र बन्द कोठामा ऊ कस्तो व्यक्ति थियो त्यो तिमीहरूलाई थाहा छैन। तर मैले बताएका मामलाहरू, साथै उसले बोलेका पाँचवटा वाक्यांशका आधारमा मात्रै, तिमीहरूले ऊ कस्तो व्यक्ति थियो भनेर भन्‍नेथियौ? के ऊ मण्डली अगुवा बन्‍न उपयुक्त थियो? (थिएन।) त्यसोभए किन ती दाजुभाइ-दिदीबहिनीहरू उसलाई चयन गरिरहन्थे? किनभने ऊसँग रणनीतिहरू थिए र उसले यी मानिसहरूलाई बहकाएको थियो। ऊ झट्ट हेर्दा देखिएझैँ निष्कपट र व्यावहारिक व्यक्ति थिएन; ऊसँग निश्चय नै रणनीतिहरू थिए। पछि, मैले त्यस मण्डलीमा अगुवाका रूपमा काम गर्न उपयुक्त कोही छैन र यस पदमा सेवा गर्न अरू कसैलाई पठाउनुपर्छ भनेर भनेँ। तर कतिपय मानिसले कुरा बुझेनन्; तिनीहरूलाई यो अगुवा दाजुभाइ-दिदीबहिनीहरूद्वारा छनौट गरिएको होइन भन्‍ने लाग्यो। “दाजुभाइ-दिदीबहिनीहरू” लाई कसरी परिभाषित गर्नुपर्छ? के दाजुभाइ-दिदीबहिनीहरूले सत्यताको प्रतिनिधित्व गर्छन्? के तिनीहरूलाई यसरी परिभाषित गरिन्छ? (होइन।) जब दाजुभाइ-दिदीबहिनीहरू सामूहिक रूपमा माग गर्छन्, प्रावधान खडा गर्छन्, वा राय राख्छन् र तर्क गर्छन्, तब के यी कुराहरू सत्यताअनुरूप हुन्छन् नै भन्‍ने छ र? के परमेश्‍वरले पहिले तिनीहरूका समस्याहरूलाई विचार गर्नुपर्छ र तिनीहरूको ख्याल गर्नुपर्छ? के परमेश्‍वर यसो गर्न सक्नुहुन्छ? (सक्‍नुहुन्‍न।) त्यसोभए तिनीहरूलाई कस्तो व्यवहार गर्नुपर्छ? यी दाजुभाइ-दिदीबहिनीहरूलाई कसरी परिभाषित गर्नुपर्छ? तिनीहरूमध्ये धेरैजसो आफ्नो कर्तव्य निर्वाह गर्न, मेहनत र काम गर्न इच्छुक हुन्छन्, तर तिनीहरू सत्यता पछ्याउँदैनन्। तिनीहरूमा सत्यता बुझ्ने शक्ति र क्षमताको कमी हुन्छ, तिनीहरू मूर्ख, भावशून्य, र मन्दबुद्धिका हुन्छन्, तिनीहरू मानिसहरूलाई चिन्‍न वा मामिलाहरू छर्लङ्ग देख्‍न सक्दैनन्, अनि तिनीहरू स्वार्थी र आफ्नै भलो चिताउने हुन्छन्। तिनीहरूमा केही असल अभिप्राय भए पनि र तिनीहरू परमेश्‍वरका लागि विभिन्न कुरा त्याग्‍न, आफूलाई समर्पित गर्न, र मेहनत गर्न इच्छुक भए पनि, तिनीहरूको घातक कमीकमजोरी के हो? तिनीहरू सत्यता बुझ्दैनन् वा त्यो स्वीकार गर्दैनन्। तिनीहरू “जसले मलाई खुवाउँछ ऊ मेरी आमा हो; जसले मलाई पैसा दिन्छ ऊ मेरो बुबा हो” भन्‍ने भनाइअनुसार चल्छन्। तिनीहरूका लागि असल वा फाइदाजनक, तिनीहरूको पक्षमा बोल्ने र तिनीहरूलाई रक्षा गर्ने व्यक्तिलाई तिनीहरू छनौट गर्छन्। यदि त्यस्ता मानिसहरूलाई आफ्नो अगुवा छनौट गर्न दिइयो भने, के तिनीहरूले असल अगुवा छनौट गर्न सक्छन्? सक्दैनन्। के तिनीहरूले आफ्नो जीवन प्रवेशमा कुनै प्रगति गर्न सक्छन्? यदि माथिले तिनीहरूलाई यति हठी हुन, र यति लापरवाही रूपमा काम गर्न दिएको भए, के त्यो गैरजिम्मेवार बन्नु हुनेथिएन र? (हुनेथियो।) तिनीहरू भ्रमित थिए, तर माथि त्यस्तो छैन, र यी मानिसहरूले छनौट गरेको अगुवालाई हटाइयो र अर्को व्यक्तिलाई उसको स्थानमा राखियो। यी मानिसहरू नयाँ अगुवालाई स्वीकार गर्न अनिच्छुक भए पनि, त्यस व्यक्तिले केही वास्तविक काम गर्न सक्यो भने, मानिसहरूलाई बहकाउने त्यस झूटा अगुवाभन्दा त ऊ नै धेरै राम्रो हो। यी दाजुभाइ-दिदीबहिनीहरूले माथिको बन्दोबस्त नबुझेका भए पनि, एक दिन तिनीहरूले केही सत्यता र कामकुरा केही मात्रामा बुझ्नेछन्, त्यसपछि तिनीहरूले को असल थियो र को खराब थियो भनेर जान्नेछन्। यसरी काम गरेर, माथिले तिनीहरूका लागि पूर्ण रूपमा जिम्मेवारी लिइरहेको थियो। के यसो गर्नु उचित थियो? (त्यो उचित थियो।) तिनीहरूले नबुझे पनि, तिनीहरूलाई आफूखुसी आफूले चाहेको व्यक्तिलाई चुन्ने अनुमति दिनु हुँदैनथियो। के तिनीहरू विद्रोह गर्न चाहन्छन्? यदि तिनीहरू दुष्टता गर्न, शैतानका सहकर्मी बन्‍न चाहन्छन् भने, तिनीहरू पूर्ण रूपमा नष्ट हुनेछन्। त्यसकारण, माथिले तिनीहरूका लागि निर्णय गरेर अर्को अगुवा छनौट गर्नुभयो। तर तिनीहरूले यो कुरा स्वीकार गरेनन्; तिनीहरूले आफूले छनौट गरेको व्यक्ति उपयुक्त छ भनेर जिद्दी गरे। के यो दुष्ट हुनु होइन र? किन तिनीहरूले उसलाई सधैँ असल ठाने? उसमा राम्रो कुरा के थियो र? किन तिनीहरू उसलाई राख्‍न यति सङ्कल्पित थिए? त्यसमा एउटा समस्या थियो: तिनीहरूलाई थाहै नपाई यस झूटो अगुवाले बहकाएको र हानि गरेको थियो। तिनीहरू साँच्‍चै मूर्खहरूको झुन्ड थिए। मैले यस विषयमा कुरा गरिसकेको छु। हामी यो झूटा अगुवाजस्ता मानिसहरूलाई यस विषयभित्र चिरफार र विश्लेषण गर्न एक उदाहरणीय मामलाका रूपमा लिन्छौँ—यसो गर्नु उचित कुरा हो। आखिर, तिनीहरूको स्वभावको दुष्टता आफैमा नमुना हो।

ख्रीष्टविरोधीहरूको सातौँ प्रकटीकरणभित्रको दुष्टतासम्बन्धी हाम्रो सङ्गतिका सन्दर्भमा भन्नुपर्दा, यी निश्‍चित उदाहरणहरूलाई मिलाएर, अनि तिनलाई विश्लेषण र तुलना गरेर, के यो विषय तँलाई स्पष्ट भएको छ? मैले भर्खरै छलफल गरेको यस व्यक्तिले भविष्यमा सत्यता पछ्याउन सक्छ कि सक्दैन भन्‍ने कुरा अज्ञात छ, भन्‍न गाह्रो छ, र हामी अहिलेका लागि कुनै निष्कर्ष निकाल्नेछैनौँ। तैपनि, एउटा कुरा निश्‍चित छ: उसको स्वभाव, सार, र प्रकृति सबै दुष्ट थिए। त्यसोभए, ऊ केलाई प्रेम गर्थ्यो? के ऊ निष्पक्षता र धार्मिकतालाई प्रेम गर्थ्यो? के ऊ परमेश्‍वरले बोलेका विभिन्‍न सत्यतालाई प्रेम गर्थ्यो? के उसलाई इमानदार व्यक्ति बन्‍न, अरूसँग निष्पक्ष व्यवहार गर्न, सिद्धान्तअनुसार काम गर्न, र सत्यता खोज्न मन लाग्थ्यो? के ऊ यी कुराहरूलाई प्रेम गर्थ्यो? ऊ तीमध्ये कुनैलाई पनि प्रेम गर्दैनथियो—यो कुरा शतप्रतिशत निश्‍चित छ। उसले बोलेका यी केही वाक्य र उसले सोधेका यी केही प्रश्नद्वारा, उसले आफ्नो हृदय र अन्तरात्मादेखि प्रेम गरेका कुराहरू खुलासा भए। तीमध्ये सकारात्मक कुराहरूसँग मिल्ने एउटै कुरा थिएन। उसले मन पराएका र रक्षा गर्न इच्छा लाग्ने मानिसहरू को थिए? उसले दुष्टता गर्ने, मण्डलीको काममा बाधा दिने, पटक्कै बफादारी नभएका र आफ्नो कर्तव्य निर्वाहमा धेरै दुष्ट कार्यहरूमा संलग्‍न हुनेहरूलाई रक्षा गर्थ्यो। ऊ त्यस्ता मानिसहरूलाई क्रोध वा घृणाको नजरले हेर्दैनथियो; ऊ तिनीहरूको पक्षमा बोल्‍ने र तिनीहरूको रक्षा गर्नेसमेत गर्थ्यो। यसले केलाई देखाउँछ? यसले तिनीहरू एकै प्रकारका हुन् भन्ने देखाउँछ: तिनीहरूका हित र सार उस्तै थिए। तिनीहरू स्वाभाविक रूपमै एकअर्कासँग सहमत थिए, र तिनीहरू दुई एकै प्रकारका दुष्ट व्यक्ति थिए। कतिपय दाजुभाइ-दिदीबहिनीहरूले परमेश्‍वरका वचन र कार्यहरूबारे धारणा र गलतफहमीहरू पालिराख्दा, यस अगुवालाई कस्तो लाग्यो? के उसले यी समस्याहरू समाधान गर्ने बोझ लियो? (लिएन।) उसले यो बोझ लिएन; उसले यी समस्याहरू हल गरेन वा यी मामिलाहरूलाई ध्यान दिएन—उसले यी कुराहरूप्रति आँखा चिम्ल्यो। कसैले परमेश्‍वरको नामको अपमान गर्दा, वा परमेश्‍वरको घरको काममा अवरोध र बाधा पुऱ्याउँदा, कसैले आफ्नो कर्तव्य निर्वाहमा बफादारी नदेखाउँदा र झारा टार्दा, वा आफ्नो कर्तव्य निर्वाहमा परमेश्‍वरको घरका हितहरूलाई हानि गर्दा अनि बाधा र विनाश ल्याउँदा, वा नकारात्मकता पोखाउँदा र धारणाहरू फैलाउँदा, के उसले यीमध्ये कुनैलाई समस्याका रूपमा पहिचान गर्न सक्यो? उसले तिनलाई समस्याका रूपमा पहिचान गर्न सकेन; उसले सोच्यो, “यी समस्याहरू अस्तित्वमा हुनु सामान्य कुरा हो; कसले भ्रष्टता प्रकट गर्दैन र?” उसले के भन्न खोजिरहेको थियो? उसले ती मानिसहरूले यसरी व्यवहार गर्नैपर्छ भनेर भनिरहेको थियो, किनभने त्यसपछि ऊ त्यति खराब देखिनेथिएन—ऊ “लुक्न” र “सुरक्षित” हुन सक्थ्यो। के यो दुष्ट होइन र? यी मानिसहरूले निरन्तर अवरोध र बाधाहरू ल्याउँथे, र ऊ तिनीहरूलाई सम्हाल्दैनथियो। यसका आधारमा, मलाई भन् त, के ऊसँग इन्साफको बोध थियो? के ऊ सत्यतालाई प्रेम गर्थ्यो? ऊ परमेश्‍वरको घरलाई कस्तो ठाउँ ठान्थ्यो? ऊ परमेश्‍वरको घर इमानदार मानिस, परमेश्‍वरप्रति बफादार मानिस, परमेश्‍वरको मार्ग पछ्याउने र आफ्नो कर्तव्य निर्वाह गर्ने क्रममा आफ्नो स्थान चिन्ने मानिसहरूले भरिएको चाहँदैन थियो। ऊ सबै जनाले खुलस्त कुरा गरेर परमेश्‍वरका वचनहरूबारे सङ्गति गरून्, परमेश्‍वरमा समर्पित होऊन् र उहाँको गवाही दिऊन् भन्‍ने चाहँदैनथियो। परमेश्‍वरको घरका सबै जना त्यस्ता भएका भए उसलाई यो मन पर्दैनथियो। त्यसोभए, उसलाई के मन पर्थ्यो? उसलाई सबै जनाले आफ्नो हित हुने सम्बन्धहरू बनाएको, एकअर्काका हितको रक्षा गरेको, कसैलाई हानि नगरेको, वा कसैको खराब पक्ष खुलासा नगरेको मन पर्थ्यो। उसलाई सबै जनाले आपसी रूपमा एकअर्काको रक्षा गरेको र एकअर्कालाई आश्रय दिएको, अरूले गरेका कुनै पनि खराब कुराहरू बाहिरी व्यक्तिहरूबाट लुकाएको, र पन्थको रूपमा काम गरेको मन पर्थ्यो। उसलाई त्यही मन पर्थ्यो। जब कसैले अरूको गलत काम र वास्तविक परिस्थितिहरू खुलासा सार्वजनिक गर्थ्यो, सिधै कुरा गरेर सबैलाई ती कुराबारे बताउँथ्यो, तब ऊ त्यस्ता कार्यहरूलाई घृणा र तिरस्कार गर्थ्यो। जब गलत कामहरू लुकाएर राखिन्थ्यो र ढाकिन्थ्यो, जब झूटहरू खुलासा हुँदैनथियो, र जब चालबाजीमा संलग्‍न हुने वा परमेश्‍वरको घरका हितहरूमा हानि पुऱ्याउने व्यक्तिलाई सिद्धान्तअनुसार तह लगाइँदैनथियो, तब उसलाई त्यो कुरा मन पर्थ्यो। उसले रेखदेख गर्ने मण्डलीमा, परमेश्‍वरका वचनहरू अनि परमेश्‍वरको घरका प्रशासनिक आदेश र कार्य बन्दोबस्तहरू के बनेका थिए? ती खोक्रा शब्दहरू बनेका थिए, र ती लागू गर्न सकिएको थिएन। किन ती लागू गर्न सकिएको थिएन? किनभने उसले रोकेको थियो; ऊ तिनलाई रोक्ने पर्खाल बनेको थियो। ख्रीष्टविरोधीहरूले आफ्‍नो लक्ष्य हासिल गर्नका लागि तथ्यहरू बङ्ग्याएर, निश्‍चित युक्तिहरू प्रयोग गरेर र अरूलाई मूर्ख बनाउन र छल गर्न निश्‍चित रणनीति र युक्तिहरूमा संलग्‍न भएर प्रकट गर्ने दुष्ट स्वभाव यही हो।

ख्रीष्टविरोधीहरूले प्रभुत्व जमाउने मण्डलीहरूमा, परमेश्‍वरको घरका कार्य बन्दोबस्तहरूलाई लागू गर्न सकिँदैन। यसका साथै, ती मण्डलीहरूमा अनौठो घटना उत्पन्न हुन्छ, जहाँ परमेश्‍वरको घरका कार्य बन्दोबस्तहरूसँग असम्बन्धित वा तीविपरीत काम मात्रै गरिन्छ, जसले गर्दा दाजुभाइ-दिदीबहिनीहरूबीच फरक-फरक राय र तर्कहरू पैदा हुन्छन्, अनि मण्डली अस्तव्यस्त हुन्छ। झूटा अगुवाहरू कसरी चल्छन्? तिनीहरू परमेश्‍वरको घरका कार्य बन्दोबस्तहरूअनुसार काम गर्दैनन्; मानौँ तिनको कुनै काम छैन, र तिनीहरू कार्य बन्दोबस्तहरूप्रति पटक्‍कै प्रतिक्रिया जनाउँदैनन्। यी अगुवाहरूका अधीनमा रहेका मानिसहरू बेखबर हुन्छन्; बालुवाको थुप्रोजस्तै, तिनलाई व्यवस्थित गर्ने कोही हुँदैन—हरेकले आफूले चाहेको कुरा गर्छ, र आफूले चाहेको जस्तो गर्छ। झूटा अगुवाहरू कुनै अभिव्यक्ति दिँदैनन् र यो जिम्मेवारी लिँदैनन्। तैपनि ख्रीष्टविरोधीहरू फरक तरिकाले चल्छन्। तिनीहरूले कार्य बन्दोबस्तहरू लागू गर्न नसक्‍ने मात्र होइनन्, तर आफ्नो अभिव्यक्ति र अभ्यासहरू पनि प्रस्तुत गर्छन्। कतिपयले माथिका कार्य बन्दोबस्तहरू लिएर ती परिवर्तन गर्छन्, तिनलाई आफ्नै अभिव्यक्तिमा बदल्छन्, त्यसपछि त्यो तिनीहरू लागू गर्छन्, जबकि अरू चाहिँ माथिका कार्य बन्दोबस्तहरूअनुसार पटक्‍कै चल्दैनन्, र आफ्नो काम मात्रै गर्छन्। तिनीहरू माथिका कार्य बन्दोबस्तहरूलाई रोक्छन् र तल पठाउँदैनन्, आफूमुनिका मानिसहरूलाई अन्धकारमा राख्छन् तर आफू भने जे मन लाग्यो त्यही गर्छन्, र आफूमुनिका मानिसहरूलाई बहकाउन र छल गर्न आफ्नै सिद्धान्त र अभिव्यक्तिहरूसमेत बनाउँछन्। त्यसकारण, बाहिरी रूपमा ख्रीष्टविरोधीहरू कति त्याग्‍न सक्छन् वा कस्तो कष्ट भोग्‍न सक्छन् भन्‍ने कुरालाई नहेर्। तिनीहरूको सतही कार्य र व्यवहारलाई पर राख्, अनि तिनीहरूले गर्ने यी कुराहरूको सारलाई हेर्। परमेश्‍वरसँग तिनीहरूको कस्तो सम्बन्ध हुन्छ? तिनीहरू परमेश्‍वरले भनेका र गरेका सबै कुरा, परमेश्‍वरले दाजुभाइ-दिदीबहिनीहरूलाई बुझ्‍न लगाउने सबै कुरा, र उहाँले मण्डलीको तल्लो स्तरमा लागू गर्न माग गर्ने सबै कुराको विरोध गर्छन्—तिनीहरू यी सबै कुराको विरोध गर्छन्। कतिपयले यस्तो प्रश्न गर्लान्, “के यी कुराहरू लागू नगर्नु र तिनको विरोध गर्नु एउटै कुरा हो?” किन तिनीहरू यी कुराहरू लागू गर्दैनन्? किनभने तिनीहरू ती कुरामा सहमत हुँदैनन्। तिनीहरू ती कुरामा कसरी सहमत हुँदैनन् भन्‍ने कुरालाई हेर्दा, के तिनीहरू परमेश्‍वरको घरभन्दा उच्च छन्? तिनीहरू ती कुरामा कसरी सहमत हुँदैनन् भन्‍ने कुरालाई हेर्दा, के तिनीहरूको योजना अझै राम्रो हुन्छ? अहँ, हुँदैन। त्यसोभए किन तिनीहरू आफू यी कुरामा सहमत छैनन् भन्दैमा यी कुराहरू लागू नगर्ने दुस्साहस गर्छन्? किनभने तिनीहरू मण्डलीलाई प्रभुत्वमा राख्‍न र नियन्त्रण गर्न चाहन्छन्। तिनीहरूलाई यदि आफूले कार्य बन्दोबस्तहरू र माथिका मापदण्डअनुसार पूर्ण रूपमा कामकुरा लागू गरेमा, आफ्ना योगदानहरू नदेखिएलान्, तिनमा कसैको नजर नपर्ला, र कसैले पनि नदेख्लान् भन्‍ने लाग्छ। ख्रीष्टविरोधीहरूका लागि त यो विपत्ति हुनेछ। यदि सबैले परमेश्‍वरको गवाही दिए र सत्यतामा नियमित सङ्गति गरेको भए, यदि सबैले सत्यता बुझ्न, सिद्धान्तअनुसार मामलाहरू सम्हाल्न, समस्याहरू आइपर्दा सत्यता खोज्न अनि परमेश्‍वरलाई प्रार्थना गर्न र पुकार्न सकेका भए, तिनीहरूको काम कस्तो हुनेथियो? ख्रीष्टविरोधीहरू सत्यता पछ्याउँदैनन्, त्यसकारण तिनीहरू कुनै कामका हुनेथिएनन्; तिनीहरू सजावटको वस्तु मात्रै बन्नेथिए। यदि तिनीहरू सजावटको वस्तु बनेका भए, र कसैले पनि तिनीहरूलाई वास्ता नगरेको भए, के तिनीहरूले यो स्वीकार गर्नेथिए? अहँ, गर्नेथिएनन्। तिनीहरूले परिस्थितिलाई जोगाउने उपायहरू सोच्नेथिए। ख्रीष्टविरोधीहरूमा दुष्ट स्वभाव र दुष्ट सार हुन्छ—यदि सबै दाजुभाइ-दिदीबहिनीहरूले सत्यता पछ्याएमा, तिनीहरूले आफू खुलासा हुनेछ भनेर अनुमान गर्न सक्छन्? ख्रीष्टविरोधीहरू अत्यन्तै खराब हुन्छन्, र तिनीहरू सत्यता पछ्याउँदैनन्; तिनीहरू दुष्ट, छली, कपटी हुन्छन्, र तिनीहरू सकारात्मक कुराहरूलाई प्रेम गर्दैनन्। यदि सबैले सत्यता बुझे भने, ख्रीष्टविरोधीहरूलाई चिन्‍नेछन्। के ख्रीष्टविरोधीहरूलाई यो कुरा थाहा हुन्छ? हो, हुन्छ। तिनीहरू यो कुरा आफ्नो आत्मामा महसुस गर्न सक्छन्। यो त तँ कुनै ठाउँमा जाँदा दुष्ट आत्माको सामना गर्नुजस्तै हो। जब दुष्ट आत्माले तँलाई हेर्छ, तब तिनीहरूलाई तँ अप्रिय लाग्छ, र झलक्क हेर्दा नै, तँलाई दुष्ट आत्मा घृणास्पद लाग्छ, र तँ तिनीहरूसँग कुरा गर्न चाहँदैनस्। वास्तवमा, तिनीहरूले तँलाई चिढ्याएका हुँदैनन् वा तँलाई हानि गर्ने केही गरेका हुँदैनन्, तर तँलाई तिनीहरू देख्दा घृणा लाग्छ, र तिनीहरू बोलेको सुन्दा तँलाई झनै घृणा लाग्छ। वास्तवमा, तिनीहरू तँलाई चिन्दैनन्, र तँ तिनीहरूलाई चिन्दैनस्। यहाँ के हुँदैछ? तिमीहरू दुई एकै प्रकारका होइनौ भन्‍ने कुरा तँ आफ्नो आत्मामा महसुस गर्न सक्छस्। ख्रीष्टविरोधीहरू परमेश्‍वरका चुनिएका मानिसहरूको शत्रु हुन्। यदि तैँले तिनीहरूसँग अन्तरक्रिया गर्दा बुझ्न वा थाहा पाउन सक्दैनस् भने, के तँ अलिक भावशून्य छैनस् र? मानौँ जब ख्रीष्टविरोधी धेरै बोल्दैन, तर्क गर्ने क्रममा केही शब्‍द मात्र बोल्छ, र आफ्‍नो दृष्टिकोण अघि सार्छ, वा आफ्नो व्यवहारमा निश्‍चित मनोवृत्ति राख्छ, तब तँ यी कुराहरू स्पष्ट रूपमा देख्‍न सक्दैनस्। यदि तैँले तिनीहरूसँग लामो समयसम्म अन्तरक्रिया गरिस्, र पनि तँलाई यो कुरा थाहा छैन, अनि एक दिन माथिले तिनीहरूलाई ख्रीष्टविरोधीका रूपमा चित्रण गर्छ, त्यसपछि मात्रै तँलाई बल्ल यो प्रकाश प्राप्त हुन्छ र अलि डर लाग्छ, र “मैले कसरी यस्तो प्रस्ट ख्रीष्टविरोधीलाई चिनिनँ! धन्न बचियो!” भनेर सोच्छस्! तँ कति सुस्त र भावशून्य छस्!

ख्रीष्टविरोधीहरूको दुष्टतामा एउटा स्पष्ट विशेषता हुन्छ, र म यसलाई चिन्‍ने रहस्य तिमीहरूलाई बताउनेछु: तिनीहरूको बोली र व्यवहार दुवैमा, तैँले तिनीहरूको मन बुझ्‍न वा तिनीहरूको हृदय बुझ्न सक्दैनस्। तिनीहरूले तँसँग कुरा गर्दा, आफ्नो आँखा सधैँ यताउता घुमाइरहेका हुन्छन्, र तिनीहरूले कस्तो किसिमको षड्यन्त्र बुनिरहेका छन् भन्‍ने कुरा तैँले थाहा पाउन सक्दैनस्। कहिलेकाहीँ, तिनीहरूले तँलाई तिनीहरू बफादार वा निकै निष्कपट छन् भन्‍ने महसुस गराउँछन्, तर वास्तविकता यस्तो हुँदैन—तैँले तिनीहरूको नियत बुझ्‍न सक्दैनस्। तेरो हृदयमा कुनै खास अनुभूति हुन्छ, तिनीहरूको सोचमा गहन सूक्ष्मता, अथाह गहिराइ छ, तिनीहरू छली हुन् भन्‍ने अनुभूति हुन्छ। ख्रीष्टविरोधीहरूको दुष्टताको पहिलो विशेषता यही हो, र यसले ख्रीष्टविरोधीहरूमा दुष्टताको अवगुण हुन्छ भन्‍ने कुरा देखाउँछ। ख्रीष्टविरोधीहरूको दुष्टताको दोस्रो विशेषता के हो? तिनीहरूले भन्‍ने र गर्ने सबै कुरा अत्यन्तै भ्रामक हुन्छन्। यो कहाँ देखिन्छ? यो मानिसहरूको मनोविज्ञान बुझ्‍ने, मानिसहरूका धारणा र कल्पनाहरूसँग मिल्ने अनि स्वीकार गर्न सजिला कुराहरू बोल्ने तिनीहरूको विशेष चलाखीपनमा देखिन्छ। तैपनि, तैँले एउटा कुरा पहिचान गर्नुपर्छ: तिनीहरू कहिल्यै आफूले भन्ने मनमोहक कुरा व्यवहारमा उतार्दैनन्। उदाहरणका लागि, तिनीहरू अरूलाई धर्मसिद्धान्त प्रचार गर्छन्, उनीहरूलाई कसरी इमानदार मानिस बन्‍ने, र कुनै कुरा आइपर्दा कसरी प्रार्थना गर्ने र परमेश्‍वरलाई आफ्नो मालिक बन्न दिने भनेर बताउँछन्, तर जब ख्रीष्टविरोधीहरू आफैलाई कुनै कुरा आइपर्छ, तब तिनीहरू सत्यता अभ्यास गर्दैनन्। तिनीहरू आफ्नो इच्छाअनुसार काम गर्ने, र आफूलाई फाइदा पुऱ्याउने असंख्य तरिका सोच्ने, अरू सबैलाई तिनीहरूको सेवा गर्न र तिनीहरूका मामलाहरू सम्हाल्न लगाउने मात्रै गर्छन्। तिनीहरू कहिल्यै परमेश्‍वरलाई प्रार्थना गर्दैनन् वा उहाँलाई आफ्नो मालिक बनाउँदैनन्। तिनीहरूले सुन्नमा राम्रा कुराहरू भन्छन्, तर तिनीहरूको व्यवहार तिनीहरूले भन्ने कुरासँग मिल्दैन। तिनीहरूले कुनै कार्य गर्दा विचार गर्ने पहिलो कुरा भनेको आफ्नो फाइदा हो; तिनीहरू परमेश्‍वरका योजनाबद्ध कार्य र बन्दोबस्तहरू स्वीकार गर्दैनन्। मानिसहरूले तिनीहरू काम गर्दा आज्ञाकारी हुँदैनन्, सधैँ आफूलाई फाइदा दिने र अघि बढ्ने बाटो खोजिरहेका हुन्छन् भन्‍ने देख्छन्। मानिसहरूले देख्‍न सक्‍ने ख्रीष्टविरोधीहरूको छली र दुष्ट पक्ष यही हो। काम गर्दा, कहिलेकाहीँ ख्रीष्टविरोधीहरू कष्ट सहन र मूल्य चुकाउन सक्छन्, कहिलेकाहीँ निद्रा र खानपानसमेत त्याग्‍न सक्छन्, तर तिनीहरू हैसियत प्राप्त गर्न वा आफ्नो नाम राख्‍नका लागि मात्रै यसो गर्छन्। तिनीहरू आफ्ना महत्त्वाकाङ्क्षा र उद्देश्यहरूका खातिर कष्ट भोग्छन् तर परमेश्‍वरको घरले तिनीहरूका लागि प्रबन्ध गरेको महत्त्वपूर्ण काममा झारा टार्छन्, जुन काम तिनीहरू पटक्कै गर्दैनन्। त्यसोभए, के तिनीहरू आफूले गर्ने सबै कुरामा परमेश्‍वरका बन्दोबस्तहरूप्रति समर्पित हुन्छन्? के तिनीहरूले आफ्नो कर्तव्य पूरा गरिरहेका हुन्छन्? यहाँ एउटा समस्या छ। अर्को प्रकारको व्यवहार पनि छ, त्यो के हो भने, जब दाजुभाइ-दिदीबहिनीहरूले फरक-फरक रायहरू अघि सार्छन्, तब ख्रीष्टविरोधीहरूले तिनलाई घुमाउरो पाराले इन्कार गर्नेछन्, कुरा बटार्छन्, मानिसहरूलाई ख्रीष्टविरोधीहरूले तिनीहरूसँग सङ्गति गरेका छन् र कुराहरू छलफल गरेका छन् भन्‍ने सोच्न लगाउँछन्—तर अन्त्यमा गएर, सबैले तिनीहरूले भनेअनुसार नै गर्नुपर्छ। तिनीहरू सधैँ अरूका सुझावहरूलाई खारिज गर्ने उपायहरू खोजिरहेका हुन्छन्, ताकि मानिसहरूले तिनीहरूका विचार पछ्याऊन् र तिनीहरूले भनेअनुसार गरून्। के यो सत्यता सिद्धान्तहरू खोजी गर्नु हो? अवश्य नै होइन। त्यसोभए, तिनीहरूको कामको सिद्धान्त के हो? त्यो सिद्धान्त सबैले तिनीहरूको कुरा सुन्नैपर्छ र तिनीहरूले भनेको पालना गर्नैपर्छ, तिनीहरूको बाहेक अरू कसैको कुरा सुन्‍नु असल हुँदैन, र तिनीहरूका विचारहरू सबैभन्दा राम्रा र उच्च छन् भन्‍ने हो। ख्रीष्टविरोधीहरूले सबैलाई तिनीहरूले भनेको कुरा सही छ, र तिनीहरू नै सत्यता हुन् भन्‍ने महसुस गराउँछन्। के यो दुष्टता होइन र? ख्रीष्टविरोधीहरूको दुष्टताको दोस्रो विशेषता यही हो। ख्रीष्टविरोधीहरूको दुष्टताको तेस्रो विशेषता के हो भने जब तिनीहरू आफ्नो गवाही दिन्छन्, तब तिनीहरू प्रायजसो आफ्नो योगदान, आफूले भोगेका कठिनाइहरू, र सबैका लागि आफूले गरेका फाइदाजनक कुराहरूबारे गवाही दिन्छन्, त्यो कुरा मानिसहरूको दिमागमा घुसाइदिन्छन्, ताकि ती मानिसहरूले आफू ख्रीष्टविरोधीहरूको ज्योतिको न्यानो तापिरहेको छु भन्‍ने कुरा सम्झून्। यदि कसैले ख्रीष्टविरोधीलाई तारिफ गऱ्यो वा धन्यवाद दियो भने, उसले “परमेश्‍वरलाई धन्यवाद। यो सबै परमेश्‍वरले गरेको काम हो। परमेश्‍वरको अनुग्रह हाम्रा लागि पर्याप्त छ,” जस्ता आत्मिक शब्‍दहरूसमेत भन्‍न सक्छ, ताकि सबैले ऊ निकै आत्मिक छ, र ऊ परमेश्‍वरको असल सेवक हो भन्‍ने देखून्। वास्तवमा, उसले आफूलाई उचालिरहेको र आफ्नो गवाही दिइरहेको हुन्छ, र उसको हृदयमा परमेश्‍वरका लागि पटक्‍कै ठाउँ हुँदैन। अरू सबैको विचारमा, ख्रीष्टविरोधीको हैसियतले परमेश्‍वरको हैसियतलाई धेरै हदसम्म नाघिसकेको छ। के यो ख्रीष्टविरोधीहरूले आफ्नै गवाही दिन्छन् भन्‍ने कुराको वास्तविक प्रमाण होइन र? ख्रीष्टविरोधीले शक्ति हातमा लिएका र नियन्त्रण गरेका मण्डलीहरूमा, मानिसहरूका हृदयमा तिनीहरूको सबैभन्दा उच्च हैसियत हुन्छ। परमेश्‍वर त दोस्रो वा तेस्रो स्थानमा मात्र आउन सक्नुहुन्छ। यदि परमेश्‍वरले ख्रीष्टविरोधीले शक्ति हातमा लिएका मण्डलीमा गएर केही कुरा भन्नुभयो भने, के उहाँको कुरा त्यहाँका मानिसहरूका दिमागमा घुस्छ? के तिनीहरूले त्यो हृदयदेखि स्वीकार गर्नेछन्? भन्‍न गाह्रो छ। ख्रीष्टविरोधीहरूले आफ्नो गवाही दिन कति धेरै प्रयास गर्छन् भन्‍ने कुरा प्रमाणित गर्न यो पर्याप्त हुन्छ। तिनीहरू परमेश्‍वरको गवाही पटक्‍कै दिँदैनन्, तर आफूले परमेश्‍वरको गवाही दिनका लागि पाएका सबै अवसर आफ्‍नै गवाही दिन प्रयोग गर्छन्। के ख्रीष्टविरोधीहरूले प्रयोग गर्ने यो तरकिब कपटी छैन र? के यो अत्यन्तै दुष्ट छैन र? यहाँ सङ्गति गरिएका यी तीनवटा विशेषताका आधारमा, ख्रीष्टविरोधीहरूलाई चिन्न सजिलो हुन्छ।

ख्रीष्टविरोधीहरूको अर्को विशेषता पनि हुन्छ, र यो तिनीहरूको दुष्ट स्वभावको प्रमुख प्रकटीकरण पनि हो। परमेश्‍वरको घरले सत्यतामा जसरी सङ्गति गरे पनि, परमेश्‍वरका चुनिएका मानिसहरूले आफूलाई चिन्नेबारे जसरी सङ्गति गरे पनि, वा न्याय, सजाय, र काटछाँटलाई जसरी स्वीकार गरे पनि, ख्रीष्टविरोधीहरू त्यसलाई ध्यान दिँदैनन्। तिनीहरू अझै पनि ख्याति, प्राप्ति, र हैसियतको पछि लाग्छन्, अनि आशिष्‌ प्राप्त गर्ने आफ्नो अभिप्राय र इच्छा कहिल्यै त्याग्दैनन्। ख्रीष्टविरोधीहरूका विचारमा, कुनै व्यक्तिले कर्तव्य पूरा गर्न, मूल्य चुकाउन, र केही कठिनाइ भोग्‍न सक्छ भने, उसलाई परमेश्‍वरले आशिष दिनुपर्छ। त्यसकारण, तिनीहरूले केही समय मण्डलीको काम गरिसकेपछि, मण्डलीका लागि आफूले गरेका कामहरू, परमेश्‍वरको घरका निम्ति आफूले दिएका योगदानहरू, र दाजुभाइ-दिदीबहिनीहरूका लागि आफूले गरेका कुराहरूबारे हिसाबकिताब गर्न थाल्छन्। तिनीहरू यो सब कुरा मनमा जकडेर राख्छन् र ती कार्यका लागि परमेश्‍वरबाट के-कस्ता अनुग्रह र आशिषहरू पाइन्छ भनेर हेर्न कुरेर बस्छन्, ताकि तिनीहरूले गरिरहेको काम सार्थक छ कि छैन भनेर निर्धारित गर्न सकून्। किन तिनीहरू यस्ता कुराहरूमा सधैँ लिप्त हुन्छन्? तिनीहरूले हृदयको गहिराइमा के कुरा खोजिरहेका हुन्छन्? परमेश्‍वरप्रति तिनीहरूको विश्‍वासको उद्देश्य के हो? सुरुदेखि नै, तिनीहरूले आशिषहरू प्राप्त गर्न परमेश्‍वरमा विश्‍वास गरेका छन्। अनि तिनीहरूले प्रवचनहरू सुनेका जति नै वर्ष भए पनि, वा परमेश्‍वरका जति नै वचनहरू खाए र पिए पनि, जति धेरै धर्मसिद्धान्तहरू बुझे पनि, आशिषहरू प्राप्त गर्ने आफ्नो इच्‍छा र अभिप्राय कहिल्यै त्याग्‍नेछैनन्। यदि तैँले तिनीहरूलाई सृष्टि गरिएको कर्तव्यनिष्ठ प्राणी बन्‍न अनि परमेश्‍वरका सार्वभौमिकता र बन्दोबस्तहरू स्वीकार गर्न अनुरोध गरिस् भने, तिनीहरू भन्नेछन्, “त्यसको मसँग कुनै लिनुदिनु छैन, मैले प्रयत्न गर्नुपर्ने कुरा त्यो होइन। मैले प्रयत्न गर्नुपर्ने कुरा त यो हो, मैले लडाइँ लडिसकेपछि, मैले आवश्यक प्रयास गरिसकेपछि र आवश्यक कठिनाइ भोगिसकेपछि—मैले यो परमेश्‍वरका मापदण्डहरूअनुसार गरिसकेपछि—परमेश्‍वरले मलाई इनाम दिनुपर्छ र मलाई रहन दिनुपर्छ, अनि राज्यमा मुकुट दिनुपर्छ, र परमेश्‍वरका मानिसहरूको भन्दा उच्‍च पद दिनुपर्छ। कम्तीमा पनि म दुई-तीनवटा सहरको इन्चार्ज हुनुपर्छ।” ख्रीष्टविरोधीहरू सबैभन्दा बढी यही कुराको वास्ता गर्छन्। परमेश्‍वरको घरले सत्यताबारे जसरी सङ्गति गरे पनि, आशिषहरू प्राप्त गर्ने तिनीहरूको अभिप्राय र इच्‍छालाई हटाउन सकिँदैन; तिनीहरू पावलजस्तै हुन्। के त्यस्तो खुला लेनदेनले दुष्ट र क्रूर स्वभावलाई प्रश्रय दिँदैन र? धर्मका कतिपय मानिस भन्छन्, “हाम्रो पुस्ताले परमेश्‍वरलाई क्रूसको मार्गमा पछ्याउँछ। परमेश्‍वरले हामीलाई चुन्‍नुभएको छ, त्यसकारण हामी आशिषका हकदार भएका छौँ। हामीले कष्ट भोगेर मूल्य चुकाएका छौँ, र हामीले तितो कचौराबाट पिएका छौँ। हामीमध्ये कतिपयले पक्राउ परेर जेल सजाय पाएका छौँ। यो सब कठिनाइ भोगेपछि, यति धेरै प्रवचन सुनेपछि, अनि बाइबलबारे धेरै कुरा सिकेपछि, कुनै दिन हामीले आशिष्‌ पाएनौँ भने, हामी तेस्रो स्वर्गमा गएर परमेश्‍वरसँग तर्क गर्नेछौँ।” के तिमीहरूले कहिल्यै यस्तो कुनै कुरा सुनेका छौ? तिनीहरू तेस्रो स्वर्गमा गएर परमेश्‍वरसँग तर्क गर्नेछौँ भनी भन्छन्—कस्तो साहस? के यो सुन्दा मात्रै पनि तिमीहरूलाई डर लाग्दैन र? कसले परमेश्‍वरसँग तर्क गर्न प्रयास गर्ने साहस गर्छ? खुसीको कुरा, तिनीहरूले विश्‍वास गर्ने येशू धेरै पहिले स्वर्ग उक्लिसक्‍नुभएको छ। यदि येशू अझै पनि पृथ्वीमा हुनुभएको भए, के तिनीहरूले उहाँलाई फेरि क्रूसमा टाँग्‍ने प्रयास गर्नेथिएनन् र? अवश्य नै, कतिपय मानिसले सुरुमा परमेश्‍वरमा विश्‍वास गर्न थाल्दा यस्ता वचनहरूलाई शक्तिशाली र प्रभावशाली ठान्न सक्छन्, मानिसहरूमा यस्तो दृढता र सङ्कल्प हुनुपर्छ भन्‍ने सोच्न सक्छन्। तर अहिलेसम्म विश्‍वास गरिसकेपछि, तिमीहरू यी वचनहरूलाई कसरी हेर्छौ? के त्यस्ता मानिसहरू प्रधान स्वर्गदूत होइनन् र? के तिनीहरू शैतान होइनन् र? तँ कसैसँग पनि तर्क गर्न सक्छस् तर परमेश्‍वरसँग सक्दैनस्। तैँले त्यस्तो कुरा गर्नु हुँदैन, वा यसबारे सोच्नुसमेत हुँदैन। आशिष्‌ परमेश्‍वरबाट आउँछ: उहाँ त्यो जसलाई चाहनुहुन्छ उसलाई दिनुहुन्छ। तैँले आशिष्‌ प्राप्त गर्ने सर्तहरू पूरा गरे पनि र परमेश्‍वरले तँलाई त्यो प्रदान गर्नुभएन भने पनि, तैँले परमेश्‍वरसँग तर्क गर्नु हुँदैन। सम्पूर्ण ब्रह्माण्ड र सारा मानवजाति परमेश्‍वरको शासनका अधीनमा छन्; परमेश्‍वर निर्णय गर्नुहुन्छ। तँ तुच्छ मानव भएर पनि, कसरी परमेश्‍वरसँग तर्क गर्ने आँट गर्न सक्छस्? तँ कसरी आफ्नो क्षमतालाई यति बढी ठान्न सक्छस्? किन तँ आफू को हो भनेर हेर्न ऐना हेर्दैनस्? के तँ यसरी सृष्टिकर्ताविरुद्ध सोर मच्चाउने र लडाइँ गर्ने आँट गरेर, काल खोजिरहेको हुँदैनस् र? “कुनै दिन हामीले आशिष्‌ पाएनौँ भने, हामी तेस्रो स्वर्गमा गएर परमेश्‍वरसँग तर्क गर्नेछौँ” भन्‍ने भनाइ परमेश्‍वरविरुद्ध खुल्लमखुल्ला सोर मच्चाउनु हो। तेस्रो स्वर्ग कस्तो स्थान हो? त्यो परमेश्‍वरको बासस्थान हो। परमेश्‍वरसँग तर्क गर्न तेस्रो स्वर्गमा जाने आँट गर्नु त परमेश्‍वरलाई “हटाउने” प्रयास गर्नुजस्तै हो! के कुरा यही होइन र? कतिपयले यस्तो सोध्न सक्छन्, “ख्रीष्टविरोधीहरूसँग यसको के सम्बन्ध छ?” तिनीहरूसँग यसको धेरै सम्बन्ध छ, किनभने परमेश्‍वरसँग तर्क गर्न तेस्रो स्वर्गमा जान चाहने सबै ख्रीष्टविरोधी हुन्। ख्रीष्टविरोधीहरूले मात्रै यस्ता कुराहरू भन्‍न सक्छन्। यस्ता शब्दहरू ख्रीष्टविरोधीहरूले आफ्नो हृदयभित्र पाल्ने आवाज हुन्। यो तिनीहरूको दुष्टता हो। ख्रीष्टविरोधीहरूले यी शब्दहरू खुल्लमखुल्ला नभने पनि, वास्तवमा यी कुराहरू आफ्नो हृदयमा पालेका हुन्छन्, तिनीहरू ती प्रकट गर्ने आँट मात्रै गर्दैनन्, तर तीबारे कसैलाई थाहा पनि दिँदैनन्। तैपनि, तिनीहरूको हृदयभित्रका इच्छा र महत्त्वाकाङ्क्षाहरू निभाउन नसकिने आगोजस्तै जल्छन्। किन यस्तो हुन्छ? किनभने ख्रीष्टविरोधीहरू सत्यतालाई प्रेम गर्दैनन्। तिनीहरू परमेश्‍वरको निष्पक्षता र धार्मिकता, उहाँको न्याय र सजायलाई प्रेम गर्दैनन्, अनि अवश्य नै सबै थोकमाथि रहेको परमेश्‍वरको सर्वशक्तिमानता, बुद्धि, र उहाँको सार्वभौमिकतालाई प्रेम गर्दैनन्। तिनीहरू यीमध्ये कुनै पनि कुरालाई प्रेम गर्दैनन्—तिनीहरू ती कुरालाई घृणा गर्छन्। त्यसोभए, तिनीहरू केलाई प्रेम गर्छन्? तिनीहरू हैसियतलाई प्रेम गर्छन् र इनामलाई वास्ता गर्छन्। तिनीहरू भन्छन्, “मसँग वरदान, प्रतिभा, र क्षमताहरू छन्। मैले मण्डलीका लागि मेहनत गरेको छु, त्यसकारण परमेश्‍वरले मलाई ऋण तिर्नैपर्छ र इनाम दिनैपर्छ!” के तिनीहरू समस्यामा छैनन् र? के यो काल खोज्नु होइन र? के यो परमेश्‍वरलाई सिधै चुनौती दिनु होइन र? के यो सृष्टिकर्तालाई चुनौती दिनु होइन र? परमेश्‍वर अर्थात् सृष्टिकर्तातिर सिधै आफ्नो भाला सोझ्याउने आँट गर्नु—यो त प्रधान स्वर्गदूत, शैतानले मात्रै गर्न सक्‍ने कुरा हो। यदि साँच्‍चै नै त्यस्ता दृष्टिकोण भएका, त्यस्ता कार्यहरू गर्न सक्‍ने मानिसहरू छन् भने, तिनीहरू ख्रीष्टविरोधी हुन् भन्‍ने कुरामा कुनै शङ्का छैन। पृथ्वीमा, ख्रीष्टविरोधीहरूले मात्रै खुल्लमखुल्ला परमेश्‍वरको प्रतिरोध गर्ने र यसरी आलोचना गर्ने आँट गर्छन्। कतिपयले यसो भन्‍न सक्छन्, “हामीले देखेका ख्रीष्टविरोधीहरू यति दुस्साहसी वा निर्लज्ज थिएनन्।” यसलाई ख्रीष्टविरोधीहरू रहेको प्रसङ्ग र वातावरणअनुसार हेर्नुपर्छ। तिनीहरूले पूर्ण शक्ति प्राप्त गरेका र आफूलाई स्थापित गरेका छैनन् भने कसरी आफ्नो वास्तविक रूप देखाउने आँट गर्न सक्छन्? ख्रीष्टविरोधीहरू आफ्नो समय पर्खिन जान्दछन्, उचित क्षण नआइन्जेल प्रतीक्षा गर्छन्। जब तिनीहरू शक्तिमा आउँछन् र आफूलाई स्थापित गर्छन्, तब तिनीहरूको वास्तविक रूप खुलासा हुनेछ। कतिपय ख्रीष्टविरोधीहरूले हैसियत नभएको बेला आफ्नो साँचो रूप राम्ररी लुकाउने भए पनि, र तिनीहरूमा बाहिर कुनै समस्या देखिन नसक्ने भए पनि, तिनीहरूले हैसियत प्राप्त गर्नेबित्तिकै र आफूलाई स्थापित गर्नेबित्तिकै, तिनीहरूको दुष्टता र कुरूपता पूर्ण रूपमा उदाङ्गो हुन्छ। त्यो त सत्यता वास्तविकता नभएका निश्‍चित मानिसहरूको अवस्थाजस्तै हो। तिनीहरू आफूमा कुनै हैसियत नहुँदा, मन नलागी-नलागी मात्र काटछाँटलाई स्वीकार गर्न सक्छन्, र हृदयमा विद्रोही हुँदैनन्। तैपनि, यदि तिनीहरू अगुवा वा कामदार बने र तिनीहरूले परमेश्‍वरका चुनिएका मानिसहरूबीच केही प्रतिष्ठा प्राप्त गरे भने, तिनीहरूलाई काटछाँट गर्दा, तिनीहरूले आफ्नो साँचो रूप खुलासा गर्ने, र परमेश्‍वरसँग तर्क गर्ने र उहाँविरुद्ध सोर मच्चाउने धेरै सम्भावना हुन्छ। यो त कतिपय मानिसले सामान्य परिस्थितिहरूमा आफ्नो कर्तव्य राम्ररी निर्वाह गर्नु र कुनै गुनासो नगर्नुजस्तै हो, तर क्यान्सर लाग्यो र छिटै मृत्यु हुने अवस्थामा भने, तिनीहरूले आफ्नो साँचो रूप खुलासा गर्ने धेरै सम्भावना हुन्छ। तिनीहरूले परमेश्‍वरबारे गुनासो गर्न, उहाँसँग तर्क गर्न, र उहाँविरुद्ध सोर मच्चाउन थाल्नेछन्। ख्रीष्टविरोधीहरू अर्थात् मानिसहरूको यो समूह सत्यताप्रति वितृष्ण छन् र सत्यतालाई घृणा गर्छन्, अनि कहिल्यै सत्यता अभ्यास गर्दैनन्। त्यसोभए, खुलासा र प्रकट भएपछि पनि, किन तिनीहरू मण्डलीमा श्रम गर्न, र सबैभन्दा सानो अनुयायी हुनसमेत इच्छुक हुन्छन्? कुरा के हो? तिनीहरूको उद्देश्य यस्तो हुन्छ: तिनीहरूले आशिष्‌ प्राप्त गर्ने आफ्नो अभिप्राय कहिल्यै त्यागेका हुँदैनन्। तिनीहरूको मानसिकता यस्तो हुन्छ, “म यो अन्तिम सहारालाई पक्रिराख्छु। यदि मैले आशिष्‌ प्राप्त गर्न सकिनँ भने, म परमेश्‍वरलाई कहिल्यै त्यतिकै छोड्नेछैनँ। यदि मैले आशिष्‌ प्राप्त गर्न सकिनँ भने, परमेश्‍वर हुनुहुन्न!” यो कस्तो स्वभाव हो? परमेश्‍वरलाई निर्लज्ज रूपमा इन्कार गर्ने र उहाँविरुद्ध सोर मच्चाउने आँट गर्नु—यो दुष्टता हो। तिनीहरू आफूसँग आशिष्‌ प्राप्त गर्ने झिनो आशा पनि छ भने, परमेश्‍वरको घरमा बस्‍नेछन् र ती आशिष्‌हरूको प्रतीक्षा गर्नेछन्। यसलाई कसरी अवलोकन गर्न सकिन्छ? तिनीहरू सधैँ असल भएको ढोँग गर्ने फरिसीहरूजस्तै हुन्—के यसको पछाडि रहेको अभिप्राय र उद्देश्य स्पष्ट छैन र? तिनीहरूको बाहिरी व्यवहार जति नै राम्रो देखिए पनि, तिनीहरूले बाहिरी रूपमा जति नै कष्ट भोगे पनि, तिनीहरू कहिल्यै सत्यता अभ्यास गर्दैनन्, काम गर्दा सत्यता खोजी गर्दैनन्, वा परमेश्‍वरलाई प्रार्थना गर्दैनन् र उहाँका अभिप्रायहरू खोज्दैनन्। तिनीहरू परमेश्‍वरलाई मन पर्ने कुराहरू कहिल्यै गर्दैनन्। बरु, तिनीहरू आफूले गर्न चाहेको र मन पर्ने कुरा गर्छन्, आशिष् पाउने आफ्नो महत्त्वाकाङ्क्षा र चाहना पूरा गर्न मात्रै लागिपर्छन्। के यसले तिनीहरूलाई समस्यामा पार्नेछैन र? के यसले ख्रीष्टविरोधीहरूको सार खुलासा गर्दैन र? ख्रीष्टविरोधीहरूले प्रेम गर्ने र पछ्याउने कुराले तिनीहरूको शैतानी स्वभावलाई नै प्रतिनिधित्व गर्छ। तिनीहरू आफूले प्रेम गर्ने र खोजी गर्ने कुरालाई परमेश्‍वरलाई खुसी पार्ने सकारात्मक कुराका रूपमा लिन्छन्, र उहाँलाई ती स्वीकार गर्न र आशिष् दिन लगाउने प्रयास गर्छन्। के यो सत्यता सिद्धान्तहरूअनुरूप छ? के यो परमेश्‍वरको विरोध गर्नु र आफूलाई उहाँविरुद्ध खडा गर्नु होइन र? ख्रीष्टविरोधीहरू हरेक मोडमा परमेश्‍वरसँग सौदा गर्ने प्रयास गर्छन्। तिनीहरू परमेश्‍वरबाट इनाम र मुकुट माग्न, राम्रो गन्तव्यका लागि लेनदेन गर्न आफ्नो कष्ट र मूल्य चुकाइलाई प्रयोग गर्छन्। तर के तिनीहरूले गलत हिसाब गरेका हुँदैनन् र? यसरी परमेश्‍वरको प्रतिरोध गरेर, कसरी तिनीहरू परमेश्‍वरको दण्डबाट बच्न सक्छन्? तिनीहरूले आफ्नो पापका लागि पाउनुपर्ने कुरा यही हो। यो दण्ड हो।

एकपटक एक जना ख्रीष्टविरोधी थियो, जसलाई नाच्न-गाउन अलि आउँथ्यो, र त्यो बेला उसलाई गायन समूहका दाजुभाइ-दिदीबहिनीहरूलाई त्यो सिप सिकाउन खटाइयो। ती दाजुभाइ-दिदीबहिनीहरू जवान थिए, र तिनीहरूमध्ये धेरैजसोले परमेश्‍वरमा विश्‍वास गरेको धेरै भएको थिएन; तिनीहरू आफ्नो कर्तव्य पूरा गर्न उत्सुक र इच्छुक थिए, त्यति मात्र हो, तर तिनीहरूले सत्यता बुझेका थिएनन्, र तिनीहरूमध्ये कतिले जगसमेत बसालेका थिएनन्। त्यस ख्रीष्टविरोधीले काम गर्दा, तिनीहरूलाई पवित्र आत्माको काम अनुभव गर्न डोऱ्याउँथ्यो, परमेश्‍वरको उपस्थिति र उहाँको अनुपस्थितिको अनुभूतिबीचको भिन्‍नता अनुभव गराउँथ्यो—ऊ सधैँ तिनीहरूलाई आफ्ना अनुभूतिहरूमा भर पर्न लगाउँथ्यो। उसले सत्यता बुझेको थिएन, न त ऊसँग कुनै वास्तविक अनुभव नै थियो, तर उसले आफ्ना धारणा र कल्पनाका आधारमा यसरी दाजुभाइ-दिदीबहिनीहरूलाई बहकाएको र भ्रममा पारेको थियो। माथिलाई ऊसँग सत्यता वास्तविकता छैन भन्‍ने कुरा थाहा थियो, र माथिले उसलाई त्यो सिप सिकाउन र त्यसको व्याख्या गर्न मात्रै अनुरोध गऱ्यो। उसले आफ्नो कर्तव्यको यो पक्ष पूरा गर्नुलाई मानकअनुरूपको काम र उसको जिम्मेवारी पूरा भएको ठानिसकेको थियो। तर ऊ अझै “सत्यताबारे सङ्गति” गर्न, अनि मानिसहरूलाई आफ्ना अनुभूतिहरू बुझ्न र आफ्ना अनुभूतिहरूमा भर पर्न लगाउन चाहन्थ्यो। यस्तो काम गरेर, के उसले मानिसहरूलाई सजिलै दुष्ट आत्माको कामको अलौकिक अनुभूति गराउनेथिएन र? यो अत्यन्तै खतरनाक कुरा हो! दुष्ट आत्माले यस्तो अवसर छोपेर कुनै व्यक्तिमा पसेपछि, त्यो व्यक्ति बरबाद हुन्छ। तालिम अवधिमा, उसले यी मानिसहरूलाई प्रार्थना गर्न लगाउँथ्यो, र प्रार्थना गरेपछि, पवित्र आत्माले कसरी काम गरिरहनुभएको छ, र तिनीहरूलाई पसिना आइरहेको छ कि, तिनीहरू रोइरहेका छन् कि, वा तिनीहरूका शरीरमा अरू कुनै अनुभूतिहरू छन् कि भनेर हेर्न लगाउँथ्यो। ऊ यी कुराहरूलाई जोड दिन्थ्यो, तर वास्तवमा, यी कुराहरूलाई पहिले नै स्पष्ट रूपमा व्याख्या गरिसकिएको थियो। सत्यताहरू धेरै छन्, तर उसले तीबारे सङ्गति गरेन, न त ती मानिसहरूलाई परमेश्‍वरका वचनहरू खान र पिउन नै अगुवाइ गऱ्यो, र उसले आफ्नो उचित काम पूरा गर्न सकेन। उसले दाजुभाइ-दिदीबहिनीहरूलाई नृत्य कोरियोग्राफ गर्न दिँदैनथ्यो, बरु सबैलाई धित मर्ने गरी मञ्चमा नाच्न, त्यतिकै प्रस्तुत गर्न दिन्थ्यो, र यसोसमेत भन्थ्यो, “ठिक छ, परमेश्‍वरले हामीलाई अगुवाइ गरिरहनुभएको छ, त्यसकारण हामी डराउनु पर्दैन, पवित्र आत्माले काम गरिरहनुभएको छ!” यस ख्रीष्टविरोधीले सत्यता बुझेको थिएन, त्यसकारण ऊ सधैँ मूर्ख कामकुरा गर्थ्यो। दाजुभाइ-दिदीबहिनीहरूमा कुनै खुट्ट्याउने क्षमता थिएन, त्यसकारण तिनीहरूले उसको कुरा सुने र यसो भन्दै प्रार्थना गर्न थाले, “हे परमेश्‍वर, काम गर्नुहोस्, हे परमेश्‍वर, बिन्ती छ काम गर्नुहोस्…।” तिनीहरू “पूर्ण हृदयले” प्रार्थना गर्न सक्दो प्रयास गर्थे, र प्रार्थना गरेपछि रुनेसमेत गर्थे, त्यसपछि तिनीहरू मञ्चमा गएर तयारीविना नै नृत्य गर्थे। मञ्चको तलतिरबाट हेर्ने मानिसहरूलाई वातावरण एकदम राम्रो छ र पवित्र आत्माले शक्तिशाली काम गरिरहनुभएको छ भन्‍ने लाग्थ्यो! अरू नाचेको देख्दा तिनीहरू रुन्थे, मानौँ तिनीहरूलाई पवित्र आत्माको काम अनुभूति भएको छ। अन्त्यमा, यी मानिसहरूले यी सबै कुरा रेकर्ड गरे र मलाई देखाउन फोटोहरू खिचे। तस्विरमा कतिपय मानिस आँखा बन्द गरेर रोइरहेका थिए, र मध्य जाडो याममा पनि तिनीहरूको अनुहार गर्मीले रातो भएको थियो। मैले समस्याहरू पैदा भइरहेका थिए, र उसले यी मानिसहरूलाई बरबाद पार्न लागेको थियो भन्‍ने देखेँ। उसलाई सिप सिकाउन मात्रै लगाइएको थियो, र उसले कुनै सत्यता बुझेको थिएन। उसले पवित्र आत्माको कामको अनुभूति पाउने चाहनामा आफ्नो कल्पनाका आधारमा अन्धाधुन्ध काम गरेको थियो। के पवित्र आत्माको काम अनुभूति गर्ने कुरा हो? तैँले सत्यता बुझ्नुपर्छ—त्यो वास्तविक कुरा हो। अनुभूतिहरू केवल खोक्रा र व्यर्थ हुन्छन्। के तँ आफ्ना अनुभूतिहरूका आधारमा परमेश्‍वरको सत्यता र अभिप्राय बुझ्न सक्छस्? कदापि सक्दैनस्। तैँले अनुभूति खोजी गर्नु पर्दैन, तैँले परमेश्‍वरको वचनअनुसार सिद्धान्त र परमेश्‍वरका अभिप्रायहरू मात्र खोजी गर्नुपर्छ, त्यसपछि ती कुरालाई आफ्नो जीवनमा आइपर्ने कुराहरूसँग तुलना गर्नुपर्छ—यो एकदमै व्यावहारिक कुरा हो, र तैँले बिस्तारै सत्यता बुझ्नेछस्। जब तँ परमेश्‍वरका वचनहरूअनुसार अभ्यास गर्छस्, तब पवित्र आत्माले स्वाभाविक रूपमा नै काम गर्न थाल्नुहुनेछ। पवित्र आत्माले काम नगरे पनि, तैँले परमेश्‍वरका वचनहरूअनुसार अभ्यास गरेको हुनाले, परमेश्‍वरले तँलाई उहाँको अनुयायीका रूपमा चिन्‍नुहुनेछ—यो अत्यन्तै व्यावहारिक कुरा हो, यो नै सबैभन्दा साँचो कुरा हो। त्यस ख्रीष्टविरोधीले यसरी सङ्गति गर्दैनथ्यो, तर ती मानिसहरूलाई निरन्तर अनुभूतिहरू खोज्न, चिन्ह र अचम्मका कुरा, र सपनाहरू खोज्न प्रोत्साहित गर्थ्यो। ऊ आत्मिक बुझाइ नभएको एक कच्‍चा व्यक्ति थियो, र जसले मूर्ख र नादान छोराछोरीको समूहलाई हास्यास्पद कुराहरू गर्न डोऱ्याइरहेको थियो। तस्विरका मानिसहरू रोइरहेका र बिलौना गरिरहेका थिए। त्यसले केलाई प्रतिनिधित्व गर्छ? त्यसले कुनै कुरालाई पनि प्रतिनिधित्व गर्दैन, तर त्यसमा उसले गरिरहेको कुराको प्रकृति व्याख्या गर्ने केही कुरा छ। यस ख्रीष्टविरोधीले यी सबै कुराका फोटो खिच्यो र तिनलाई “परमेश्‍वरको कामका विवरणहरू” भनेर नाम दियो। यी “विवरणहरू” के थिए? ती मानिसहरूले सत्यता बुझेका थिएनन्, तिनीहरूले पवित्र आत्माको कामको अनुभूति खोजी गरे र तयारीविना नै नाचे, र तिनीहरूको नचाइ हरेकपटक फरक देखिन्थ्यो, किनभने हरेकपटकको अनुभूति फरक हुन्थ्यो, र परमेश्‍वरको “अगुवाइ” फरक हुन्थ्यो—“विवरणहरू” तिनै थिए। ती “विवरणहरू” मा अरू के समावेश थिए? त्यस ख्रीष्टविरोधीले ती पवित्र आत्माको कामका परिणाम हुन् भनेर पनि भन्थ्यो। उसले यसो भन्दा, दाजुभाइ-दिदीबहिनीहरू उत्साहित हुन्थे, मानौँ तिनीहरूको विश्‍वास र कद अचानक धेरै बढेको छ। उसले किन “विवरणहरू” भनेर भन्यो? “विवरणहरू” भन्‍ने शब्द कहाँबाट आयो? मैले एकपटक परमेश्‍वरको कामका विवरणहरू उल्लेख गरेको थिएँ। यी “विवरणहरूले” केलाई जनाउँछन्? ती मानिसहरूले देख्‍न र बुझ्न सक्‍ने परमेश्‍वरले मानिसहरूमा गरेका कामका परिणाम हुन्, र ती अलौकिक हुँदैनन्, न त ती अस्पष्ट नै हुन्छन्। ती तैँले अनुभव गर्न सक्‍ने कुरा हुन्। ती तब हुन्छ जब परमेश्‍वरले तँमा धेरै काम गर्नुभएको, तँलाई धेरै वचन सुनाउनुभएको, आफ्‍नो रगत-पसिना बगाउनुभएको, र यसरी तेरो अस्तित्वको शैली, कामकुरालाई हेर्ने तेरो दृष्टिकोण, काम गर्दा तैँले राख्‍ने मनोवृत्ति, परमेश्‍वरप्रतिको तेरो मनोवृत्ति, साथै तेरा अरू पक्षहरूलाई परिवर्तन गर्नुभएको हुन्छ। अर्थात्, ती परमेश्‍वरको कामका उपलब्धि र फल हुन्—विवरणको अर्थ यही हो। त्यस ख्रीष्टविरोधीले पनि आफूले गरेका यी कुराहरूलाई “विवरणहरू” भनेर भनेको थियो। अहिलेका लागि यी कुराहरूको प्रकृतिलाई पन्छाएर हेर्दा, तिमीहरू यस वाक्यांशलाई विश्लेषण गरेर मात्रै के देख्‍न सक्छौ? परमेश्‍वर मानिसहरूमा काम गर्नुहुन्छ, र उहाँले मानिसहरूमा गर्ने कामका विवरणहरू मानिसहरूले देख्‍नेछन् भनेर भन्‍नुभएको छ, तर यस ख्रीष्टविरोधीले सबैलाई भाँडभैलो मच्चाउन लगाइरहेको थियो, र सबै कुरा लथालिङ्ग पारिरहेको थियो, तैपनि उसले यी कुराहरूलाई “विवरणहरू” भनेर पनि भनेको थियो—उसले के गर्ने प्रयास गरिरहेको थियो? (ऊ परमेश्‍वरसँग बराबर हुन चाहन्थ्यो।) ठिक भनिस्। उसलाई “विवरणहरू” भन्‍ने शब्द प्रयोग गर्ने विचार कहाँबाट आयो? त्यो परमेश्‍वरसँग बराबर हुने र परमेश्‍वरलाई अनुकरण गर्ने उसको इच्छाबाट आएको थियो। उसले यो शब्द प्रयोग गरेर, यसो भनिरहेको थियो, “परमेश्‍वर विस्तृत रूपमा काम गर्नुहुन्छ, र मैले मानिसहरूको यस समूहलाई नेतृत्व गर्न गरिरहेको कुरा पनि विस्तृत रूपमा नै छ।” “विवरणहरू” को कारक वाक्यांश “परमेश्‍वरको काम” हो, तर वास्तवमा, उसले आफ्ना हृदयमा पवित्र आत्माको कामका विवरणहरूका परिणामको श्रेय आफूलाई नै दिइरहेको थियो, जुन ख्रीष्टविरोधीहरूले गर्ने कुरा हो। जब-जब चर्चामा आउने मौका हुन्छ, जब-जब मौकाको झलक देखिन्छ, तब-तब तिनीहरू त्यो त्याग्दैनन्; तिनीहरू मानिसहरूका लागि परमेश्‍वरसँग होड गर्छन्। तिनीहरूले कस्तो प्रकारका मानिसहरूका लागि होड गर्छन्? तिनीहरूमध्ये कतिले सत्यता बुझ्दैनन्, तिनीहरू सत्यता सिद्धान्तहरूअनुसार मानिसहरूलाई चिन्‍न सक्दैनन्, र तिनीहरू मूर्ख र अज्ञानी हुन्छन्; तिनीहरूमध्ये कतिले सत्यता पछ्याउँदैनन्, र तिनीहरूलाई भीड पछ्याउन र बाहिरी रूपमा अन्धाधुन्ध काम गर्न मन पर्छ; अनि कतिपय नयाँ विश्‍वासी पनि छन् र तिनीहरूको जग सतही हुन्छ—तिनीहरूले परमेश्‍वरमा विश्‍वास गर्नुको अर्थ अझै बुझिसकेका हुँदैनन्, र तिनीहरूलाई ख्रीष्टविरोधीहरूले बहकाउँछन्। यस व्यवहारलाई पछि ठिक समयमा रोकियो। यसलाई रोक्‍नु एकदमै असाधारण कुरा होइन, तर यसको अर्थ ख्रीष्टविरोधीले गरेका मूर्ख कुराहरू एकाएक खुलासा भए। सबैले सङ्गति गरेर सोचेपछि, तिनीहरूले यसो भने, “यो ख्रीष्टविरोधी आउनुभन्दा पहिले, हामीले कहिलेकाहीँ गीत गाउने व्यावसायिक र प्राविधिक पक्षबारे थाहा पाउन नसके पनि, जब हामी गीत गाउँथ्यौँ, तब हामीलाई त्यो हृदयमा लिन सकेको, र हरेक शब्द हृदयबाट गाउन सक्छौँ भन्‍ने लाग्थ्यो। उसले आएर केही व्यावसायिक सिद्धान्तबारे बताएपछि, हामी सबैमा उत्प्रेरणा मऱ्यो र हामीलाई तबउसो गाउन मन लागेन, किनभने हामी परमेश्‍वरले बोलिरहेका हरेक शब्दमा स्वाद पाउन सक्दैनथ्यौँ—हामीले परमेश्‍वरलाई महसुस गर्न सकेनौँ।” के यी मानिसहरू समस्यामा थिएनन् र? ख्रीष्टविरोधीहरूले काम गर्न अघि सर्नेबित्तिकै ल्याउने परिणामहरू के हुन् भने मानिसहरूले परमेश्‍वर कहाँ हुनुहुन्छ भन्‍ने महसुस गर्न सक्दैनन्, र उचित रूपमा कसरी काम गर्ने भन्‍ने जान्दैनन्। तिनीहरू कुइरोमा हराएको कागझैँ हुन्छन्। के मानिसहरूले परमेश्‍वरलाई महसुस गर्न नसकेपछि, आफ्नो कर्तव्य राम्रोसँग पूरा गर्न सक्छन्? के तिनीहरूले अझै पनि परमेश्‍वरको गवाही दिन बफादारीपूर्वक काम गर्न सक्छन्? शैतानले मानिसहरूलाई भ्रष्ट तुल्याएपछि, तिनीहरूले निश्‍चित चरित्र विकास गरे, जुन भीडलाई पछ्याउन मन पराउनु हो। तिनीहरू झिँगोजस्तै हुन्छन्: स्पष्ट उद्देश्य हुनु पर्दैन, अगुवा छ भने भइहाल्यो, अरू मानिसहरू मूर्ख बन्दै तिनीहरूसँग अन्धाधुन्ध आबद्ध हुनेछन्, किनभने त्यस्तो अवस्था अझै जीवन्त हुन्छ, र तिनीहरूले त्यस्तो व्यवहार गर्दा आफूलाई काबुमा राख्‍नु पर्दैन, तिनीहरूको कार्यको कुनै न्यूनतम मापदण्ड हुँदैन, र कसैले पनि सिद्धान्तअनुसार काम गर्दैन। तिनीहरूले प्रार्थना वा खोजी गर्नु पर्दैन, तिनीहरू भक्त वा शान्त हुनु पर्दैन; तिनीहरूमा ज्यान र सास छ भने भइहाल्यो, तिनीहरू त्यसरी व्यवहार गर्न सक्छन्। के यो लगभग पशुजस्तै भएन र? भ्रष्ट मानिसहरूमा यो चरित्र हुने भएकाले, तिनीहरू सजिलै बहकाउमा पर्छन्, तर यदि तैँले सत्यता बुझिस् र यी कुराहरू चिन्‍न सकिस् भने, तँ त्यति सजिलै बहकाउमा पर्नेछैनस्। यो ख्रीष्टविरोधी खुलासा भएपछि, सबैले उसले भनेका भ्रामक कुराहरू, र त्यसरी व्यवहार गर्न प्रयोग गरेका युक्तिहरू विश्लेषण गरे, र तिनलाई परमेश्‍वरका वचनहरूसँग तुलना गरे। तिनीहरूलाई यो मान्छे मानिसहरूलाई बहकाउनमा निकै सिपालु रहेछ, उसले सबै कुरा भताभुङ्ग पारेको रहेछ, र उसले तिनीहरूलाई गर्न लगाएको कुरा निकै प्रभावकारी देखिए पनि, र तिनीहरूले पवित्र आत्माको शक्तिशाली काम अनुभूति गरिरहेको जस्तो देखिए पनि, वास्तवमा, तिनीहरूले परमेश्‍वरलाई पटक्‍कै अनुभूति गर्न सकेका थिएनन् भन्ने महसुस भयो। झट्ट हेर्दा, यो त सबैमा ठूलो जोस भएको जस्तो, अनि तिनीहरूको विश्‍वास र कद अचानक बढेको जस्तो देखिन्थ्यो; तर वास्तवमा, यो त भ्रम, दुष्ट आत्माको काम थियो। यी अलौकिक परिस्थितिहरू देखा परे, त्यसकारण पवित्र आत्माले काम गर्नुभएन। यसपछि केही समयसम्म, सबैले सत्यतामा सङ्गति गरेर, त्यस ख्रीष्टविरोधीलाई चिन्‍न सके, र तिनीहरूको स्थिति अलिअलि गर्दै सामान्य अवस्थामा फर्केर आयो। यी मानिसहरूलाई त्यस ख्रीष्टविरोधीले बहकाएको थियो, र तिनीहरू मबाट टाढा भएका थिए। म बोल्दा, यी मानिसहरू मलाई अपरिचित व्यक्तिलाई जस्तो हेर्थे, तिनीहरू मेरा प्रश्नहरूको उत्तर दिन चाहँदैनथे, र हामी तुरुन्तै आपसमा अपरिचितजस्तै बन्यौँ। तिनीहरू कुनै कुरा पालना गर्नुभन्दा पहिले ख्रीष्टविरोधीले बोलोस् भनेर प्रतीक्षा गर्थे; तिनीहरू ख्रीष्टविरोधीले जे भने पनि सुन्थे, र उसले जे भने पनि त्यसले तिनीहरूको प्रतिनिधित्व गर्थ्यो। त्यसकारण, यी मानिसहरूलाई कुनै कुरामा बोल्ने अधिकार थिएन, तर तिनीहरू केही नबोल्‍न इच्छुक थिए; तिनीहरू उसले बोलोस् भनेर प्रतीक्षा गर्थे र उसको नियन्त्रणमा थिए। दुष्ट आत्मा र ख्रीष्टविरोधीहरू मानिसहरूलाई बहकाउन यस्ता कुराहरू गर्छन्।

कतिपय दुष्ट कुरालाई स्पष्ट रूपले शब्दहरूमा व्यक्त गर्न र चिरफार गर्न सकिन्छ, तर अरूमा भने दुष्ट आत्माहरूले काम गरिरहेका छन् भनेर मात्रै भन्‍न सकिन्छ, र तिनलाई स्पष्ट रूपले शब्दहरूमा व्यक्त गर्न सकिँदैन, तिनलाई तेरा भावना वा तैँले बुझेका सत्यता र तेरा अनुभवहरूका आधारमा मात्रै छुट्ट्याउन सकिन्छ। यस ख्रीष्टविरोधीलाई तुरुन्तै पहिचान गरेर तह लगाइयो, र मण्डली जीवन सामान्य अवस्थामा फर्क्यो। त्यसपछि, यस घटनाबारे सङ्गति गर्दा सबैलाई डर भइरह्यो। तिनीहरूले भने, “त्यो निकै खतरनाक कुरा थियो! त्यस ख्रीष्टविरोधीका ‘विवरणहरू’ ले हामीलाई यति धेरै हानि गरेका थिए कि उसले हामीलाई लगभग बरबाद नै गरेको थियो।” त्यसकारण, तिमीहरूले ख्रीष्टविरोधीहरूलाई चिन्‍न सिक्‍नुपर्छ। यदि तैँले ख्रीष्टविरोधीहरू चिन्नुलाई कहिल्यै गम्भीर रूपमा लिइनस् भने, तँ खतरामा पर्नेछस्, र तँलाई कहिले वा कुन अवसरमा तिनीहरूले बहकाउँमा पार्छन् कसलाई के थाहा। तैँले के भइरहेको छ भन्‍ने थाहै नपाई भ्रमित भएर ख्रीष्टविरोधीलाई पछ्याइरहेको समेत हुन सक्छस्। त्यो बेला तँलाई यसमा केही गलत छैन भन्‍ने लाग्नेछ, र तँलाई यस ख्रीष्टविरोधीले भनेको कुरा सही हो भन्‍नेसमेत लाग्‍नेछ—यसरी तँ थाहै नपाई बहकाउमा परेको हुनेछस्। तँ बहकाइएको छस् भन्‍ने तथ्यले तैँले परमेश्‍वरलाई धोका दिएको छस् भन्‍ने देखाउँछ, त्यसपछि परमेश्‍वरले तँलाई मुक्ति दिन सक्नुहुनेछैन। कतिपय मानिस सामान्यतया राम्ररी काम गर्छन्, तर केही समयका लागि तिनीहरू ख्रीष्टविरोधीहरूको छलमा पर्छन्, र मण्डलीले तिनीहरूलाई अन्त्यमा सम्झाई-बुझाई र सङ्गतिद्वारा फर्काउँछ। तैपनि, कति मानिसहरूलाई सत्यतामा जसरी सङ्गति दिए पनि तिनीहरू फर्केर आउँदैनन्, र तिनीहरू ख्रीष्टविरोधीहरूसँगै लाग्न एकदमै अड्डी कस्छन्—के तिनीहरू पूर्ण रूपमा बरबाद हुँदैनन् र? तिनीहरू दृढतासाथ फर्कन इन्कार गर्छन्, र त्यहाँदेखि परमेश्‍वर तिनीहरूमा काम गर्नुहुन्न। कतिपय मानिसमा समझको कमी हुन्छ, र यस्तो व्यक्तिप्रति तिनीहरूलाई दया लाग्छ, र तिनीहरू भन्छन्, “त्यो व्यक्ति निकै असल हो: उनले परमेश्‍वरमा विश्‍वास गरेको धेरै वर्ष भयो, र सबै कुरा त्यागे र आफूलाई समर्पित गरे; उनी आफ्नो कर्तव्य निकै बफादारीसाथ निर्वाह गर्थे, परमेश्‍वरमाथिको उनको विश्‍वास ठूलो थियो, र उनी साँचो विश्‍वासी थिए—के हामीले उनलाई अर्को मौका दिनु पर्दैन र?” के यो दृष्टिकोण सही छ? के यो सत्यताअनुरूप छ? मानिसहरूले अर्को व्यक्तिको बाहिरी रूप मात्रै देख्‍न सक्छन्, तर उनीहरूको हृदय देख्‍न सक्दैनन्; तिनीहरूले वास्तवमा उनीहरू कस्ता व्यक्ति हुन्, वा उनीहरूमा कस्तो सार छ भनेर स्पष्ट रूपमा देख्‍न सक्दैनन्। उनीहरूको वास्तविकता देख्‍नका लागि केही समय उनीहरूका सम्पर्कमा रहनैपर्छ वा उनीहरूलाई अवलोकन गर्नैपर्छ, र त्यस व्यक्तिले तिनीहरूलाई प्रकट गर्ने घटनाहरूको सामना गर्नैपर्छ। त्यसबाहेक, यदि तैँले आफ्‍नो हृदयको भलापनको कारण यी मानिसहरूलाई सहयोग गर्ने प्रयास गरिस्, तर उनीहरूसँग जति नै सङ्गति गरे पनि उनीहरू फर्केर आउँदैनन् भने, यसको पछाडि के कारण छ भन्‍ने तँलाई थाहा हुनेछैन। वास्तवमा, परमेश्‍वरले यी मानिसहरूको भित्री कुरा बुझिसक्नुभएको छ र हटाउनुभएको छ। किन परमेश्‍वरले उनीहरूलाई हटाउनुभयो? सबैभन्दा सिधा कारण के हो भने कतिपय ख्रीष्टविरोधी स्पष्ट रूपमा नै दुष्ट आत्मा हुन्छन्, र तिनीहरूलाई दुष्ट आत्माहरूले काम गर्ने ख्रीष्टविरोधीहरू भनेर ‍चित्रण गर्न सकिन्छ। यदि मानिसहरूले तिनीहरूलाई केही समयसम्म पछ्याए भने, उनीहरूको हृदय अन्धकारमा पर्नेछ, र उनीहरू यति कमजोर हुनेछन् कि ढल्नेछन्, जुन कुराले परमेश्‍वरले तिनीहरूलाई धेरै पहिले नै त्याग्नुभएको छ भन्‍ने कुरा प्रमाणित गर्छ। परमेश्‍वरमा धर्मी स्वभाव छ, र उहाँ शैतानलाई घृणा गर्नुहुन्छ। यी मानिसहरूले शैतान र दुष्ट आत्माहरूलाई पछ्याउने हुनाले, के परमेश्‍वरले अझै पनि तिनीहरूलाई आफ्ना अनुयायीका रूपमा चिन्न सक्नुहुन्छ? परमेश्‍वर पवित्र हुनुहुन्छ र दुष्टतालाई घृणा गर्नुहुन्छ। उहाँ दुष्ट आत्माहरू पछ्याउनेहरूलाई चाहनुहुन्न; अरूले तिनीहरूलाई असल मानिस ठाने पनि, उहाँ तिनीहरूलाई चाहनुहुन्न। परमेश्‍वर दुष्टतालाई घृणा गर्नुहुन्छ भन्‍नुको अर्थ के हो? “दुष्टतालाई घृणा गर्नु” ले केलाई जनाउँछ? अहिले मैले भन्ने कुरा सुन, र तिमीहरूले बुझ्नेछौ। परमेश्‍वरले कुनै व्यक्तिलाई छनौट गर्नुभएदेखि त्यस व्यक्तिले परमेश्‍वर सत्यता, धार्मिकता, बुद्धि, र सर्वशक्तिमानता हुनुहुन्छ, उहाँ एक मात्र हुनुहुन्छ भनेर स्वीकार गरिन्जेलसम्म—तिनीहरूले यी कुराहरू बुझेपछि, र केही अनुभव प्राप्त गरेपछि, परमेश्‍वरको स्वभाव, सार, अनि उहाँसँग जे छ र उहाँ जे हुनुहुन्छ भन्नेबारे हृदयमा आधारभूत बुझाइ प्राप्त गर्नेछन्, र यो आधारभूत बुझाइ तिनीहरूको विश्‍वास बन्‍नेछ। यसले तिनीहरूलाई परमेश्‍वरलाई पछ्याउन, परमेश्‍वरका लागि आफूलाई समर्पित गर्न, र आफ्नो कर्तव्य निर्वाह गर्न पनि उत्प्रेरित गर्नेछ। तिनीहरूले अनुभव प्राप्त गरेपछि, सत्यता बुझेपछि, अनि परमेश्‍वरको स्वभावबारे तिनीहरूको बुझाइ र उहाँबारे तिनीहरूको ज्ञानले तिनीहरूको हृदयमा जरा गाडेपछि—तिनीहरूमा यो कद भएपछि—तिनीहरूले परमेश्‍वरलाई इन्कार गर्नेछैनन्। तर यदि तिनीहरूसँग व्यावहारिक परमेश्‍वर, ख्रीष्टबारे साँचो ज्ञान छैन, र यदि तिनीहरूले ख्रीष्टविरोधीको आराधना गर्ने र त्यसलाई पछ्याउने सम्भावना छ भने, तिनीहरू अझै पनि खतरामा हुन्छन्। तिनीहरूले अझै पनि दुष्ट ख्रीष्टविरोधीलाई पछ्याउन देहधारी ख्रीष्टलाई पिठ्युँ फर्काउन सक्छन्। यो ख्रीष्टलाई खुल्लमखुल्ला इन्कार गर्नु र परमेश्‍वरसँग सम्बन्ध तोड्नु हो। यसको अव्यक्त अर्थ यस्तो हुन्छ: “म अबदेखि परमेश्‍वरलाई पछ्याउँदिनँ—म शैतानलाई पछ्याउँछु। म शैतानलाई प्रेम गर्छु र त्यसको सेवा गर्न इच्छुक छु; म शैतानलाई पछ्याउन इच्छुक छु। त्यसले मलाई जसरी व्यवहार गरे पनि, बरबाद गरे पनि, कुल्चे पनि, र भ्रष्ट तुल्याए पनि, म एकदमै इच्छुक छु। परमेश्‍वर जति नै धर्मी र पवित्र हुनुभए पनि, उहाँले जति नै सत्यता व्यक्त गर्नुभए पनि, म उहाँलाई पछ्याउन इच्छुक छैनँ। मलाई सत्यता मन पर्दैन। मलाई ख्याति, हैसियत, इनाम, र मुकुट मन पर्छ; मैले ती प्राप्त गर्न नसके पनि, मलाई ती मन पर्छ।” ठिक त्यसरी नै, तिनीहरूले आफूसँग कुनै सम्बन्ध नभएको व्यक्तिलाई पछ्याएका हुन्छन्, र तिनीहरू परमेश्‍वरको विरोध गर्ने ख्रीष्टविरोधीको पछि लागेका हुन्छन्। के परमेश्‍वर अझै पनि यस्तो व्यक्तिलाई चाहनुहुन्छ? अवश्य नै चाहनुहुन्‍न। के परमेश्‍वरले तिनीहरूलाई नचाहनु उचित हुन्छ? एकदमै उचित हुन्छ। तँलाई परमेश्‍वर दुष्टतालाई घृणा गर्ने, र पवित्र परमेश्‍वर हुनुहुन्छ भन्‍ने कुरा धर्मसिद्धान्तबाट थाहा छ। तैँले यो सिद्धान्त बुझेको छस्, तर के तँलाई परमेश्‍वर यस्ता मानिसहरूलाई कस्तो व्यवहार गर्नुहुन्छ भन्‍ने थाहा छ? यदि परमेश्‍वरले कसैलाई तिरस्कार गर्नुभयो भने, कुनै हिचकिचाहट नगरी उसलाई त्याग्‍नुहुनेछ। कामकुरा मैले भनेजस्तै छैन र? (छन्।) कुरा त्यस्तै छ। त्यसोभए, के परमेश्‍वरले यस्तो व्यक्तिलाई त्याग्‍नुको अर्थ उहाँको हृदय क्रूर छ भन्‍ने हो? (होइन।) परमेश्‍वर आफ्ना कार्यहरू सिद्धान्तअनुसार गर्नुहुन्छ। यदि तँलाई परमेश्‍वर को हुनुहुन्छ भन्‍ने थाहा छ, तर तँलाई उहाँलाई पछ्याउन मन लाग्दैन भने—यदि तँलाई शैतान को हो भन्‍ने थाहा छ, तैपनि तँ त्यसलाई पछ्याउन जिद्दी गर्छस् भने—परमेश्‍वरले तँलाई जबरजस्ती गर्नुहुनेछैन। जा र शैतानलाई सधैँभरि पछ्या। फर्केर नआइज; परमेश्‍वरले तँलाई त्याग्नुभएको छ। परमेश्‍वरको स्वभावलाई कसरी बुझ्न सकिन्छ? परमेश्‍वरको स्वभाव धर्मी र पवित्र छ, र उहाँको स्वभावमा दुष्टतालाई घृणा गर्ने एउटा तत्व छ। अर्को शब्दमा भन्दा, यदि सृष्टि गरिएको प्राणीका रूपमा, तँ भ्रष्ट हुन इच्छुक छस् भने, परमेश्‍वरले अरू के भन्‍न सक्नुहुन्छ र? परमेश्‍वर मानिसहरूलाई तिनीहरूले गर्न नचाहेका कुराहरू गर्न कहिल्यै जबरजस्ती गर्नुहुन्न। उहाँ कहिल्यै मानिसहरूलाई सत्यता स्वीकार गर्न बाध्य पार्नुहुन्न। यदि तँ भ्रष्ट हुन चाहन्छस् भने, त्यो तेरो व्यक्तिगत निर्णय हो—आखिर, परिणामहरू भोग्‍ने तँ नै हुनेछस्, र त्यसको दोष तँलाई नै जानेछ। मानिसहरूलाई सम्हाल्ने परमेश्‍वरका सिद्धान्तहरू अपरिवर्तनीय छन्, त्यसकारण यदि तँ भ्रष्टतामा खुसी छस् भने, तैँले अन्त्यमा दण्ड पाएरै छोड्छस्। तैँले परमेश्‍वरलाई जति वर्ष पछ्याएको भए पनि त्यसले फरक पार्दैन; यदि तँ भ्रष्ट हुन चाहन्छस् भने, परमेश्‍वरले तँलाई पश्चात्ताप गराउन जबरजस्ती गर्नुहुनेछैन। शैतानलाई पछ्याउन, शैतानको बहकाउमा पर्न र बरबाद हुन इच्छुक हुने व्यक्ति तँ नै होस्, त्यसकारण, अन्तमा, परिणामहरू भोग्‍नुपर्ने तैँले नै हो। कतिपय मानिसलाई यस्ता मानिसहरूप्रति दया लाग्छ र तिनीहरूलाई सहयोग गर्नमा दया खेर फाल्छन्, तर ती मानिसहरूले तिनीहरूलाई जसरी अर्ती दिए पनि, तिनीहरू फर्कनेछैनन्। किन त्यस्तो भएको? वास्तवमा परमेश्‍वर यस्तो व्यक्तिलाई मुक्ति दिनुहुन्न; उहाँ तिनीहरूलाई चाहनुहुन्न। त्यसबारे मानिसले के गर्न सक्छ? यो नै मूलभूत कारण हो। तर मानिसहरूले परिस्थितिलाई स्पष्ट रूपमा देख्‍न नसक्दा, आफूले गर्नुपर्ने कुरा गर्नुपर्छ, अनि आफूले गर्नुपर्ने दायित्व र जिम्मेवारीहरू पूरा गर्नुपर्छ। यी कामहरू पूरा गर्दा केकस्ता परिणामहरू प्राप्त हुन्छन् भन्‍ने कुराका हकमा भन्दा, तिनीहरू परमेश्‍वरको नेतृत्वमा भर पर्नैपर्छ। के तिमीहरूले मैले बताएका यी विवरणहरूबाट “परमेश्‍वर दुष्टतालाई घृणा गर्ने परमेश्‍वर हुनुहुन्छ” भन्‍ने वाक्यांशबारे केही बुझाइ प्राप्त गरेका छैनौ र? त्यसको एउटा पक्ष के हो भने, परमेश्‍वर दुष्ट आत्माहरूद्वारा दूषित भएका मानिसहरूलाई चाहनुहुन्न। परमेश्‍वरले तिनीहरूलाई नचाहनुको कारण के हो? यदि तैँले शैतानलाई छनौट गरेको छस् भने, परमेश्‍वर कसरी तँलाई अझै चाहनुहुन्छ र? यदि तैँले शैतानलाई छनौट गरेको छस् भने, परमेश्‍वरले कसरी अझै पनि तँलाई कृपा देखाएर र तेरो हृदयलाई झकझकाएर तँलाई फर्काउन सक्नुहुन्छ र? के परमेश्‍वर त्यसो गर्न सक्नुहुन्छ? उहाँ एकदमै सक्‍नुहुन्छ, तर उहाँ यो काम नगर्ने निर्णय गर्नुहुन्छ किनभने उहाँको स्वभाव धर्मी छ, र उहाँ दुष्टतालाई घृणा गर्ने परमेश्‍वर हुनुहुन्छ।

पछिल्लोपटक, हाम्रो सङ्गति कसरी ख्रीष्टविरोधीहरूको दुष्ट सारको मुख्य प्रकटीकरण सबै सकारात्मक कुरा र सत्यताहरूप्रति तिनीहरूको शत्रुता र घृणा हो भन्‍ने कुरामा केन्द्रित थियो। आज म अर्को दृष्टिकोणबाट सङ्गति दिइरहेको छु, जुन सकारात्मक कुराहरूविपरीतका सबै कुरालाई ख्रीष्टविरोधीहरू प्रेम गर्छन् भन्‍ने हो। अनि त्यो के हो? (नकारात्मक कुराहरू।) हो, यी नकारात्मक कुराहरू अर्थात्, सत्यताविरुद्ध जाने, सत्यतासँग विरोधाभास हुने, र सहमत नहुने सबै कुरा हुन्। ख्रीष्टविरोधीहरूलाई सकारात्मक कुराहरू मन पर्दैन, त्यसकारण तिनीहरूलाई मन पर्ने कुरा अवश्य हुनुपर्छ, होइन र? अनि तिनीहरूलाई के मन पर्छ? तिनीहरूलाई चालबाजी र झूट, साथै युक्ति, षड्यन्त्र र चालहरू मन पर्छ। के खाली समयमा “छत्तीस युक्तिहरू” पढ्ने ख्रीष्टविरोधीहरू छन्? मलाई त्यस्तै लाग्छ। के तिमीहरूलाई मैले “छत्तीस युक्तिहरू” पढेको छु भन्‍ने लाग्छ? म पढ्दिनँ। म यसको अध्ययन गर्दिनँ। यसलाई पढेर के फाइदा हुन्छ? यो पढ्दा मलाई वाकवाकी लाग्छ र पेटै बटारिन्छ। “छत्तीस युक्तिहरू” पढिसकेपछि तिमीहरूलाई कस्तो महसुस हुन्छ? के यसले तिमीहरूलाई दुष्ट मानवजातिप्रति झनै घृणा गर्ने बनाउँदैन र? के तिमीहरूले यो अनुभूति गर्छौ? तिमीहरूले जति पढ्छौ, तिमीहरूलाई त्यति नै घृणा लाग्छ। तिमीहरूलाई यो व्यक्ति अत्यन्तै खराब छ भन्‍ने लाग्छ! के हरेक साना कुरामा युक्तिहरू प्रयोग गर्नु, यति हदसम्‍म जानु, राती सुत्न वा दिनमा खान नसक्नु, र कसरी लडाइँ गर्ने भनी सोच्न आफ्नो दिमाग खियाउनु सार्थक हुन्छ? कतिपय ख्रीष्टविरोधीले आफ्नो खाली समयमा “छत्तीस युक्तिहरू” अध्ययन गर्न सक्छन्, अनि अर्को व्यक्ति र परमेश्‍वरसित आफ्नो बुद्धिको सिङ जुधाउन सक्छन्। तिनीहरूलाई झूट, चालबाजी, षड्यन्त्र, युक्ति, साथै चाल र रणनीतिहरू मन पर्छ—तर के तिनीहरूलाई परमेश्‍वरको निष्पक्षता र धार्मिकता मन पर्छ? निष्पक्षता र धार्मिकताको विपरीत शब्द के हो? (दुष्टता र कुरूपता।) दुष्टता र कुरूपता। तिनीहरूलाई कुरूप कुराहरू, दुष्ट र अनुचित सबै कुरा, न्यायोचित नभएका र अनुचित सबै कुरा मन पर्छ। उदाहरणका लागि, मानिसहरूले सत्यता पछ्याउनु न्यायोचित कार्य हो—ख्रीष्टविरोधीहरू यसलाई कसरी परिभाषित गर्छन्? तिनीहरू भन्छन्, “सत्यता पछ्याउनेहरू मूर्ख हुन्! यदि व्यक्तिले आफूलाई मन पर्ने तरिकाले जिउँदैन भने जीवन जिउनुको मूल्य के हो? मानिसहरू आफ्‍नै लागि जिउनुपर्छ, अनि सत्यता र न्यायका लागि जिउने मानिसहरू त, सबै मूर्ख हुन्!” तिनीहरूको दृष्टिकोण त्यही हो। त्यसोभए, के तिनीहरू न्यायसङ्गत काम गर्न सक्छन्? सक्दैनन्। के तिनीहरू मण्डलीको काममा बाधा र अवरोध ल्याउने कुराहरू मण्डलीमा उत्पन्न हुँदा खडा भएर बोल्न सक्छन्? तिनीहरू खडा नहुने मात्र होइनन्, तर गुप्तमा यस दुर्भाग्यमा रमाउँछन् र आनन्द लिन्छन्—तिनीहरू खराब बिउ हुन्। तिनीहरू कहिल्यै पनि परमेश्‍वरको घरको कामसँग सम्बन्धित मामलाहरूबारे चिन्तित हुँदैनन्, न त कहिल्यै परमेश्‍वरका चुनिएका मानिसहरूलाई रक्षा गर्न खडा भएर केही नै गर्छन्। दुष्ट मानिसहरूले दुष्टता गरेको, र खराब मानिसहरूले मण्डलीमा अत्याचार गरेको देख्दा गुप्तमा खुसी मान्‍ने, र परमेश्‍वरको घरको मजाक उडाउने मानिसहरू—तिनीहरू कस्तो प्रकारका मानिस हुन्? तिनीहरू दुष्ट व्यक्ति हुन्। त्यसोभए यी दुष्ट मानिसहरूलाई आश्रय दिन सक्‍ने अगुवाहरू कस्ता मानिस हुन्? तिनीहरू ख्रीष्टविरोधी हुन्। तिनीहरू आफ्ना हितहरूमा हानि हुन दिँदैनन्, तर मण्डलीका हितहरूमा हानि हुँदा केही जस्तो मान्दैनन्, र तिनीहरू पटक्‍कै दुःखित हुँदैनन्। तिनीहरू आफूले केही नगुमाएकामा भित्रभित्रै खुसी पनि मान्छन्। ख्रीष्टविरोधीहरूको दुष्टता यही हो।

हामीले ख्रीष्टविरोधीहरू कसरी सत्यताप्रति वितृष्णा गर्छन्, अधर्मी र दुष्ट कुराहरूलाई मन पराउँछन्, कसरी हित र आशिष्‌हरूको पछि लाग्छन्, आशिष्‌हरू प्राप्त गर्ने आफ्नो अभिप्राय र इच्छा कहिल्यै त्याग्दैनन्, र सधैँ परमेश्‍वरसँग सौदा गर्ने प्रयास गर्छन् भन्‍नेबारे कुरा गऱ्यौँ। त्यसोभए, यस मामिलालाई कसरी चिन्‍नुपर्छ र चित्रण गर्नुपर्छ? यदि हामीले त्यो अरू सबै कुराभन्दा नाफालाई अघि राख्नु हो भन्यौँ भने, त्यो अत्यन्तै कमजोर हुनेछ। यो त पावलले आफ्नो देहमा छेस्को छ, र उसले आफ्नो पाप प्रायश्‍चित गर्न काम गर्नुपर्छ भन्नु, तर अन्त्यमा अझै पनि धार्मिकताको मुकुट प्राप्त गर्न चाहनुजस्तै हो। यसको प्रकृति के हो? (क्रूरता।) यो एक प्रकारको क्रूर स्वभाव हो। तर यसको प्रकृति के हो? (परमेश्‍वरसँग सौदा गर्नु।) त्यससँग यो प्रकृति हुन्छ। ऊ आफूले गर्ने सबै कुरामा नाफा खोज्थ्यो, र सबै कुरालाई लेनदेनका रूपमा लिन्थ्यो। गैरविश्‍वासीहरूमाझ एउटा भनाइ छ: “सित्तैमा केही पनि पाइँदैन।” ख्रीष्टविरोधीहरूले पनि यस्तो तर्क राख्छन्, र सोच्छन्, “यदि मैले तपाईँका लागि काम गरेँ भने, बद्लामा तपाईँ मलाई के दिनुहुन्छ? म केकस्ता फाइदाहरू प्राप्त गर्न सक्छु?” यस प्रकृतिलाई कसरी सारांशीकरण गर्नुपर्छ? यो त नाफाद्वारा प्रेरित हुनु, अरू सबै कुराभन्दा पहिले नाफालाई राख्‍नु, अनि स्वार्थी र घृणित हुनु हो। ख्रीष्टविरोधीहरूको प्रकृति सार यही हो। तिनीहरू नाफा र आशिष्‌ प्राप्त गर्ने उद्देश्यले मात्रै परमेश्‍वरमा विश्‍वास गर्छन्। तिनीहरूले केही कष्ट भोगे पनि वा केही मूल्य चुकाए पनि, त्यो सबै परमेश्‍वरसँग सौदा गर्नका लागि हो। आशिष् र इनाम प्राप्त गर्ने तिनीहरूको अभिप्राय र इच्छा अत्यन्तै ठूलो हुन्छ, र तिनीहरू यस कुरामा कसिएर लागिरहन्छन्। तिनीहरू परमेश्‍वरले व्यक्त गरेका धेरै सत्यतामध्ये कुनैलाई पनि स्वीकार गर्दैनन्, तिनीहरू हृदयमा सधैँ के सोच्छन् भने परमेश्‍वरमा विश्‍वास गर्नु भनेको आशिष्‌ र राम्रो गन्तव्य प्राप्त गर्नु हो, यो सर्वोच्च सिद्धान्त हो, र यसलाई कुनै कुराले उछिन्न सक्दैन। तिनीहरू के सोच्छन् भने मानिसहरूले आशिष्‌ प्राप्त गर्नका लागि होइन भने परमेश्‍वरमा विश्‍वास गर्नु हुँदैन, र त्यो आशिष्‌का लागि होइन भने, परमेश्‍वरमा विश्‍वास गर्नुको कुनै अर्थ वा मूल्य हुँदैन, त्यसले यसको अर्थ र मूल्य गुमाउनेछ। के ख्रीष्टविरोधीहरूमा यी विचारहरू अरू कसैले हालिदिएको हुन्छ? के ती अरूको शिक्षा वा प्रभावबाट आएका हुन्छन्? होइन, ती कुरा ख्रीष्टविरोधीहरूको अन्तर्निहित प्रकृति सारद्वारा निर्धारित हुन्छन्, जुन कुरालाई कसैले पनि परिवर्तन गर्न सक्दैन। आज देहधारी परमेश्‍वरले यति धेरै वचनहरू बोल्नुभएको भए पनि, ख्रीष्टविरोधीहरू तीमध्ये कुनै पनि वचन स्वीकार गर्दैनन्, बरु तिनको विरोध र निन्दा गर्छन्। सत्यताप्रति तिनीहरूलाई वितृष्णा हुने र सत्यतालाई घृणा गर्ने तिनीहरूको प्रकृति कहिल्यै परिवर्तन हुँदैन। यदि तिनीहरू परिवर्तन हुन सक्दैनन् भने, यसले केलाई जनाउँछ? यसले तिनीहरूको प्रकृति दुष्ट छ भन्‍ने कुरालाई जनाउँछ। यो सत्यता पछ्याउने वा नपछ्याउने कुरा होइन; यो दुष्ट स्वभाव हो, यो परमेश्‍वरविरुद्ध निर्लज्ज रूपमा कोलाहल मच्चाउनु र परमेश्‍वरको विरोध गर्नु हो। ख्रीष्टविरोधीहरूको प्रकृति सार यही हो; यो तिनीहरूको साँचो रूप हो। ख्रीष्टविरोधीहरूले निर्लज्ज रूपमा परमेश्‍वरविरुद्ध कोलाहल मच्चाउनु र उहाँको विरोध गर्न सक्‍ने हुनाले, तिनीहरूको स्वभाव के हो? दुष्टता हो। किन म दुष्टता हो भनेर भन्छु? ख्रीष्टविरोधीहरू आशिष्‌ प्राप्त गर्न, अनि ख्याति, प्राप्ति, र हैसियतका लागि परमेश्‍वरको विरोध गर्ने र उहाँविरुद्ध सोर मच्चाउने आँट गर्छन्। तिनीहरू किन यसो गर्ने आँट गर्छन्? तिनीहरूको हृदयमा तिनीहरूलाई शासन गर्ने एउटा शक्ति, दुष्ट स्वभाव हुन्छ, त्यसकारण तिनीहरूले अनैतिक रूपमा काम गर्न, परमेश्‍वरसँग तर्क गर्न, र उहाँविरुद्ध सोर मच्चाउन सक्छन्। परमेश्‍वरले तिनीहरूलाई मुकुट दिनेछैनँ भन्‍नुभन्दा पहिले, परमेश्‍वरले तिनीहरूको गन्तव्य खोस्नुभन्दा पहिले, तिनीहरूको दुष्ट स्वभाव तिनीहरूको हृदयबाट बाहिर निस्कन्छ, र तिनीहरू भन्छन्, “तपाईँले मलाई मुकुट र गन्तव्य दिनुभएन भने, म तेस्रो स्वर्गमा गएर तपाईँसँग तर्क गर्नेछु!” यदि तिनीहरूमा दुष्ट स्वभाव नभएको भए, तिनीहरूले त्यस्तो ऊर्जा कहाँ प्राप्त गर्नेथिए? के धेरैजसो मानिसले त्यस्तो ऊर्जा जुटाउन सक्छन्? किन ख्रीष्टविरोधीहरू परमेश्‍वरका वचनहरू सत्यता हुन् भनेर विश्‍वास गर्दैनन्? किन तिनीहरू आशिष् पाउने आफ्नो इच्छालाई दृढतापूर्वक पक्रिराख्छन्? के यो फेरि पनि तिनीहरूको दुष्टता होइन र? (हो।) परमेश्‍वरले मानिसहरूलाई दिने प्रतिज्ञा गरेका आशिषहरू नै ख्रीष्टविरोधीहरूको महत्त्वाकाङ्क्षा र इच्छा बनेका हुन्छन्। तिनीहरू ती कुरा प्राप्त गर्ने सङ्कल्प गर्छन्, तर परमेश्‍वरको मार्ग पछ्याउन चाहँदैनन्, र सत्यतालाई प्रेम गर्दैनन्। बरु, तिनीहरू आशिष्, इनाम, र मुकुटको पछि लाग्छन्। परमेश्‍वरले तिनीहरूलाई यी कुराहरू दिनेछैनँ भनेर भन्‍नुभन्दा पहिले नै, तिनीहरू परमेश्‍वरसँग लड्न चाहन्छन्। तिनीहरूको तर्क के हो? “यदि मैले आशिष् र इनाम प्राप्त गर्न सकिनँ भने, म तपाईँसँग तर्क गर्नेछु, म तपाईँलाई विरोध गर्नेछु, र तपाईँ परमेश्‍वर हुनुहुन्न भनेर भन्‍नेछु!” के तिनीहरूले यस्ता कुराहरू बोलेर परमेश्‍वरलाई धम्की दिइरहेका हुँदैनन् र? के तिनीहरूले उहाँको शासन पल्टाउने प्रयास गरिरहेका हुँदैनन् र? तिनीहरू सबै थोकमाथि रहेको परमेश्‍वरको सार्वभौमिकतालाई इन्कार गर्नेसमेत आँट गर्छन्। यदि परमेश्‍वरका कार्यहरू तिनीहरूको इच्छाअनुरूप भएनन् भने, तिनीहरू परमेश्‍वर सृष्टिकर्ता, एक मात्र साँचो परमेश्‍वर हुनुहुन्छ भन्ने कुरा इन्कार गर्नसमेत दुस्साहस गर्छन्। के यो शैतानको स्वभाव होइन र? के यो शैतानको दुष्टता होइन र? ख्रीष्टविरोधीहरूले व्यवहार गर्ने तरिका र परमेश्‍वरप्रति शैतानको मनोवृत्तिबीच कुनै भिन्‍नता छ? यी दुई शैलीलाई पूर्ण रूपमा समान मान्‍न सकिन्छ। ख्रीष्टविरोधीहरू सबै थोकमाथि रहेको परमेश्‍वरको सार्वभौमिकता स्वीकार गर्न मान्दैनन्, र तिनीहरू परमेश्‍वरको हातबाट आशिष्, इनाम, र मुकुटहरू खोस्न चाहन्छन्। यो कस्तो स्वभाव हो? तिनीहरू के आधारमा यस्तो काम गर्न र ती कुराहरू खोस्न चाहन्छन्? तिनीहरू कसरी यस्तो ऊर्जा जुटाउन सक्छन्? यसको कारणलाई अहिले यसरी सारांशीकृत गर्न सकिन्छ: ख्रीष्टविरोधीहरूको दुष्टता यही हो। ख्रीष्टविरोधीहरू सत्यतालाई प्रेम गर्दैनन्, तैपनि अझै आशिष् र मुकुट प्राप्त गर्न, र परमेश्‍वरको हातबाट यी इनामहरू खोस्न चाहन्छन्। के यो काल खोज्नु होइन र? के तिनीहरूले आफूले काल खोजिरहेको छु भन्‍ने महसुस गर्छन्? (तिनीहरू त्यो महसुस गर्दैनन्।) तिनीहरूमा इनामहरू प्राप्त गर्नु असम्भव छ भन्‍ने अलिकति अनुभूति हुन सक्छ, त्यसकारण तिनीहरू सुरुमा यस्तो अभिव्यक्ति दिन्छन्, “यदि मैले आशिष्‌हरू प्राप्त गर्न सकिनँ भने, म तेस्रो स्वर्गमा गएर परमेश्‍वरसँग तर्क गर्नेछु!” तिनीहरूले आशिष्‌ प्राप्त गर्नु असम्भव हुनेछ भन्‍ने कुरा पहिले नै जानेका हुन्छन्। आखिर, शैतानले धेरै वर्षदेखि परमेश्‍वरविरुद्ध आकासमा सोर मच्चाउँदै आएको छ, र परमेश्‍वरले त्यसलाई के दिनुभएको छ? परमेश्‍वरले त्यसलाई यसो मात्रै भन्‍नुभएको छ, “काम सकिएपछि, म तँलाई अतल कुण्‍डमा फ्याँकिदिनेछु। तँ अतल कुण्डको होस्!” परमेश्‍वरले शैतानलाई गरेको एउटै मात्र “प्रतिज्ञा” यही हो। के त्यसले अझै पनि इनामको कामना गर्नु विकृत होइन र? यो दुष्टता हो। ख्रीष्टविरोधीहरूको अन्तर्निहित सार परमेश्‍वरप्रति शत्रुता हो, र ख्रीष्टविरोधीहरू आफैलाई किन यस्तो हुन्छ भन्‍ने थाहा हुँदैन। तिनीहरूको हृदय आशिष् र मुकुट प्राप्त गर्नमा मात्रै केन्द्रित हुन्छ। जब कुनै कुरा सत्यता वा परमेश्‍वरसँग सम्बन्धित हुन्छ, तब तिनीहरूभित्र प्रतिरोध र रिस पैदा हुन्छ। यो दुष्टता हो। सामान्य मानिसहरू सायद ख्रीष्टविरोधीहरूको भित्री भावना बुझ्न सक्दैनन्; ख्रीष्टविरोधीहरूका लागि त्यो निकै गाह्रो हुन्छ। ख्रीष्टविरोधीहरूमा यस्ता ठूला महत्त्वाकाङ्क्षाहरू हुन्छन्, तिनीहरू आफूभित्र यस्तो ठूलो दुष्ट ऊर्जा, र आशिष्‌हरू पाउने यस्तो ठूलो इच्छा पाल्छन्। तिनीहरूलाई इच्छाले जलेका भन्न सकिन्छ। तर परमेश्‍वरको घरले निरन्तर सत्यतामा सङ्गति गर्छ—तिनीहरूलाई यो कुरा सुन्न निकै पीडादायी र गाह्रो भएको हुनुपर्छ। तिनीहरू आफूलाई अन्याय गर्छन् र त्यो सहन धेरै नाटक गर्छन्। के यो एक प्रकारको दुष्ट ऊर्जा होइन र? यदि साधारण मानिसहरूले सत्यतालाई प्रेम गर्दैनन् भने, तिनीहरूलाई मण्डली जीवन अरोचक लाग्छ र त्यसप्रति घृणासमेत लाग्छ। तिनीहरूलाई परमेश्‍वरका वचनहरू पढ्दा र सत्यतामा सङ्गति गर्दा आनन्दभन्दा बढी कष्टजस्तो लाग्छ। त्यसोभए, ख्रीष्टविरोधीहरू त्यो कसरी सहन सक्छन्? कसरी सहन सक्छन् भने, आशिष्‌हरू प्राप्त गर्ने तिनीहरूको इच्छा यति ठूलो हुन्छ कि जसले तिनीहरूलाई आफूलाई अन्याय गर्न र मन नलागी-नलागी त्यो सहन बाध्य पार्छ। त्यसबाहेक, तिनीहरू शैतानका नोकरहरूका रूपमा काम गर्न परमेश्‍वरका घरमा घुस्छन्, र मण्डलीको काममा अवरोध र बाधाहरू ल्याउन आफूलाई समर्पित गर्छन्। तिनीहरू यो आफ्नो मिसन हो भन्‍ने विश्‍वास गर्छन्, र परमेश्‍वरलाई विरोध गर्ने आफ्नो काम पूरा नगरेसम्म, तिनीहरूलाई ढुक्क हुँदैन र आफूले शैतानलाई निराश तुल्याएको छु भन्ने लाग्छ। यो ख्रीष्टविरोधीहरूको प्रकृतिले निर्धारित गर्छ।

ख्रीष्टविरोधीहरूमा हैसियतप्रति स्पष्ट रुचि हुन्छ, र सबैलाई यो कुरा थाहा छ। तिनीहरूलाई कुन हदसम्म हैसियत मन पर्छ? यसका प्रकटीकरणहरू केके हुन्? सर्वप्रथम, तिनीहरू माथि उक्लने कुनै पनि अवसर छोप्छन्, चाहे त्यो चाप्लुसी गरेर होस् वा चलाकी शैलीहरू प्रयोग गरेर होस्, वा मानिसहरूको हृदय जित्न असल कुराहरू गरेर होस्। जे भए पनि, जब माथि उक्लने मौका हुन्छ, तब तिनीहरू त्यो मौका छोप्छन्। तिनीहरूले हैसियत प्राप्त गरेपछि, त्यसलाई पहिलेको भन्दा अझै बढी प्यारो ठान्छन्। जब सामान्य मानिसहरूले हैसियत प्राप्त गर्छन्, तब तिनीहरूमा लज्जाबोध हुन्छ र तिनीहरू आफूलाई अलि नियन्त्रण गर्छन्। त्यसबाहेक, परमेश्‍वरका घरमा अगुवा वा कामदारको पद त कर्तव्य हो। यो हैसियत वा आधिकारिक पद्वी होइन, तर कर्तव्य हो। कहिलेकाहीँ यी सामान्य मानिसहरूले अब आधिकारिक पदमा छु भन्‍ने सोच्दै धाक लगाएर आफ्नो भ्रष्ट स्वभाव अलिकति प्रकट गर्न सक्छन्। कहिलेकाहीँ यस्तो व्यवहार गर्नु सामान्य मानिसहरूलाई अलि स्वीकार्य लाग्छ, तर तिनीहरूले नियमित रूपमा यस्तो गरे भने, तिनीहरूलाई आफूप्रति घृणा लाग्‍नेछ र आफ्ना दाजुभाइ-दिदीबहिनीहरूले देख्‍नेछन् भन्‍ने डर हुन्छ। तिनीहरूमा मर्यादा र लाजको बोध हुन्छ, त्यसकारण तिनीहरू आफूलाई अलि नियन्त्रण गर्छन्। तिनीहरूले सत्यता बुझेपछि, क्रमिक रूपमा हैसियतलाई त्यति महत्त्व दिँदैनन्। यसले कस्तो सकारात्मक प्रभाव पार्नेछ, र केकस्ता असल परिणामहरू ल्याउनेछ? यसले तिनीहरूलाई मनोशान्तिका साथ आफ्नो कर्तव्य निर्वाह गर्न सहयोग गर्नेछ। तिनीहरूले आफ्नो वर्तमान भूमिका जेसुकै भए पनि, यसलाई कर्तव्य ठान्नेछन्। तिनीहरू नेतृत्व गर्न चुनिएका हुनाले, अनि मानिसका लागि नेतृत्व बोझ र कर्तव्य पनि भएको हुनाले, तिनीहरूले सुरुमा केकस्ता कुराहरू यस कर्तव्यका दायरामा पर्छन् भनेर बुझ्नुपर्छ। तैँले आफू नेतृत्वका भूमिकामा नहुँदा, निश्‍चित मामलाहरूको चिन्ता लिनु पर्दैन, र तँमा साँच्‍चै कुनै बोझ हुँदैन। तर जब तँ नेतृत्वको भूमिका लिन्छस्, तब तैँले आफ्नो काम कसरी राम्ररी पूरा गर्ने, र परमेश्‍वरको घरका सिद्धान्तहरू र कार्य बन्दोबस्तहरूअनुसार आफ्नो कर्तव्य कसरी निर्वाह गर्ने भन्‍ने कुरा पत्ता लगाउनुपर्छ। सत्यता पछ्याउनेहरूले यसरी सकारात्मक दिशामा प्रगति गर्न सक्छन्। त्यसोभए, ख्रीष्टविरोधीहरू र सत्यता पछ्याउनेहरूले हैसियतलाई कसरी लिन्छन् भन्‍ने सन्दर्भमा तिनीहरूबीच के भिन्‍नता छ? ख्रीष्टविरोधीहरू आफ्नो हैसियतप्रति तीव्र इच्छा राख्छन्, त्यसलाई पछ्याउने, कदर गर्ने, र व्यवस्थापन गर्ने गर्छन्। तिनीहरू हरेक मोडमा आफ्नो हैसियतबारे सोच्छन्। हैसियत तिनीहरूको जीवनरसजस्तै हुन्छ। यदि अरूले तिनीहरूलाई आदर गर्दैनन्, वा यदि तिनीहरूले गल्तीले केही भने र अरूले तिनीहरूलाई तुच्छ ठाने, र तिनीहरूले अरूको हृदयमा आफ्नो स्थान गुमाए भने, तिनीहरूलाई आफ्नो हैसियतबारे निरन्तर चिन्ता लाग्छ, र तिनीहरू आफ्‍नो व्यवहार गर्ने र बोल्ने तरिकामा अत्यन्तै सतर्क बन्छन्। तैँले सत्यता पछ्याइबारे जसरी सङ्गति गरे पनि, तिनीहरू त्यो बुझ्न सक्दैनन्। तिनीहरूले बुझ्न सक्‍ने एउटै कुरा के हो? “म यो ‘पद’ को जिम्मेवारी कसरी राम्ररी पूरा गर्न सक्छु र अधिकारीको जस्तो व्यवहार गर्न सक्छु?” यसका निश्‍चित प्रकटीकरणहरू छन्। उदाहरणका लागि, जब मण्डली अगुवाले २० जनाभन्दा बढी दाजुभाइ-दिदीबहिनीहरूसँग समूह फोटो खिच्छ, तब मर्यादा र लज्जाबोध भएको व्यक्तिले कहाँ बस्‍ने निर्णय गर्छ? उसले बस्‍नका लागि छेउको ठाउँ खोज्छ। ख्रीष्टविरोधीहरू सामान्यतया कहाँ बस्छन्? (बीचमा।) तिनीहरू बीचमा बसून् भन्‍ने सबैको चाहना हो कि तिनीहरूको व्यक्तिगत इच्छा हो? (यो तिनीहरूको व्यक्तिगत इच्छा हो।) कहिलेकाहीँ, अरू सबैले तिनीहरूका लागि बीचमा ठाउँ छोडेर, तिनीहरूलाई बीचमा बस्न बाध्य पार्छन्, र तिनीहरूलाई हृदयमा अत्यन्तै खुसी लाग्छ, “हेर त मैले सबैको कति धेरै साथ पाएको छु! म यहाँ बस्नैपर्छ। यसबाट मैले सबैको हृदयमा स्थान पाएको छु भन्‍ने कुरा देख्‍न सक्छु। तिनीहरूलाई म नभई हुँदैन!” तिनीहरूलाई निकै खुसी र सन्तुष्टी महसुस हुन्छ। यदि सबैले तिनीहरूका लागि बीचमा ठाउँ छोडेको तिनीहरूलाई मन नपरेको भए, किन पो तिनीहरू त्यहाँ गएर बस्नेथिए र? तिनीहरूलाई त्यो निश्‍चित क्षणमा आफ्नो पद र त्यसले दिने अनुभूतिमा एकदमै आनन्द लाग्छ भन्‍ने कुरा स्पष्टै छ। तिनीहरू साँच्‍चै नै त्यो क्षणको अनुभूति चाहन्छन् र त्यसलाई बहुमूल्य ठान्छन्, त्यसैले तिनीहरू त्यो पद इन्कार गर्दैनन्। यो अगुवा अरू दर्जनौँ मानिसहरूको बीचमा बस्छ, र उसले आफूलाई अलग्गै देखाउन कुशनसमेत प्रयोग गर्छ। ऊ सोच्छ, “अरू जतिकै अग्लो भएर हुँदैन। यसले कसरी अगुवाका रूपमा मेरो भिन्‍नतालाई देखाउन सक्छ र? मैले आफूलाई अलिक माथि उठाउनुपर्छ, म बीचमा बस्नुपर्छ, त्यसपछि म स्पष्टसँग देखिनेछु। बस्‍नका लागि सही ठाउँ चिन्‍नु भनेको यही हो। जब मानिसहरूले फोटो हेर्छन्, तब तिनीहरूले देख्‍ने पहिलो व्यक्ति म नै हुनेछु। तिनीहरूले भन्‍नेछन्, ‘उहाँ हाम्रो फलानो अगुवा हुनुहुन्छ।’ कति गौरवमय! यो फोटो धेरै वर्षसम्म रहनेछ। यदि मानिसहरूले मलाई देख्‍न सकेनन्, र बिस्तारै मेरा बारेमा बिर्से भने, म अगुवा बन्‍नुको के अर्थ हुन्छ र?” यसरी तिनीहरू आफ्नो हैसियतलाई उच्च महत्त्व दिन्छन्।

एकपटक, मैले त्यहाँको अवस्थाबारे जान्‍नका लागि एउटा मण्डलीका कतिपय मानिसलाई भेटेँ। तिनीहरूले भिडियो खोलेपछि, तिनीहरू सबै क्यामेराको अगाडि बसे, र बीचमा ठाउँ छोडे। मैले कुरा बुझिनँ अनि क्यामेराको फ्रेम त्यति ठूलो नभएकाले र आधा अनुहार देखिने भएकाले अनौठो देखिने कारण तिनीहरू बीचतिर सरेर नजिक बस्‍नुपर्छ भनेर सुझाव दिएँ। त्यसपछि, तिनीहरू बीचतिर अलि सरे, तर अझै बीचमा खाली ठाउँ छोडे। मैले मनमनै सोचेँ, “किन बीचमा कोही पनि बस्दैन? मानौँ त्यहाँ कुनै पवित्र बुद्धमूर्ति छ—किन कसैले त्यहाँ जाने आँट गर्दैन?” त्यसपछि, एक जना मोटो मानिस बीचमा आएर ढसक्‍क बस्यो, जो ठ्याक्कै एउटा गोलाकार, पवित्र “बुद्धमूर्ति” जस्तै देखिन्थ्यो। बीचको बस्‍ने ठाउँ त उसका लागि पो राखिएको रहेछ। के तिमीहरू यो व्यक्ति को थियो भन्‍ने अनुमान गर्न सक्छौ? (अगुवा।) ठिक भन्यौ, ऊ ठ्याक्‍कै बीचमा बस्यो। त्यो हैसियतको प्रतीक हो। बुद्धजस्तो देखिने यो दियाबलस आएर त्यहाँ बसेपछि, उसले स्वाभाविक रूपमा नै त्यो स्थान ओगट्यो, मानौँ यो उसको अधिकारको स्थान हो। तिनीहरू सबै जना उसलाई अत्यन्तै “बुझेको” जस्तो गरी, विशेष स्नेहका साथ उसलाई हेर्दै दुवैतिर बस्न पाउँदा अझ खुसी थिए। मलाई तिनीहरू त यसो भन्दै चापलुसी गर्ने मानिसहरूको झुन्ड हुन् जस्तो लाग्यो “अहो, तपाईँ बल्ल आइपुग्‍नुभयो। हामीले तपाईँलाई पर्खेको धेरै भयो।” मैले बोल्दै गर्दा, कसैले पनि मेरो कुरा सुनिरहेका थिएनन्; तिनीहरूले अगुवाको प्रतीक्षा गरिरहेका थिए। यो “पवित्र बुद्ध” पहिले आउनुपर्थ्यो। यदि ऊ आएन भने, म बोलिरहन सक्दिनथिएँ। ऊ कसरी त्यहाँ बस्‍न, र त्यति स्वाभाविक रूपमा बस्‍न सक्यो? के यस कुरासँग उसको सामान्य रुचि, प्राथमिकता, र पछ्याइहरूको कुनै सम्बन्ध छ? (छ।) यी मानिसहरूले सामान्यतया कस्तो दृश्य प्रस्तुत गर्छन्? आफ्नो कल्पना प्रयोग गरेर त्यसबारे सोच। जब यस अगुवाले भेला आयोजना गर्छ वा ऊ मानिसहरू आफ्नो कर्तव्य निर्वाह गरिरहेका कोठामा प्रवेश गर्छ, तब तिनीहरूले उसलाई कस्तो व्यवहार गर्छन्? तिनीहरू उसलाई पुर्खा वा बुद्धलाई जस्तै व्यवहार गर्छन्: तिनीहरू तुरुन्तै उसलाई बस्ने आसन दिन्छन्, र मुख्य आसन उसका लागि नै राखिएको हुनुपर्छ। यदि तिनीहरूले उसका लागि त्यो आसन नराखेका भए के त्यो ठिक हुनेथियो? त्यो बेला मैले क्यामेरामा देखेको घटनाका आधारमा भन्दा, तिनीहरूले उसलाई मुख्य आसन नराखेका भए त्यो ठिक हुनेथिएन—त्यो नियम, अलिखित नियम बनेको थियो। जब “बुद्ध” आउँछ, तब उसलाई तुरुन्तै मुख्य आसन दिनैपर्छ। यदि “बुद्ध” छैन भने, मुख्य आसन खाली नै रहनुपर्छ। हैसियत भनेको त्यही हो। के तिमीहरूमध्ये कसैले यस्तो व्यवहार गर्छौ, र हैसियतलाई अरू सबै कुराभन्दा उच्च ठान्छौ? मैले भर्खरै व्याख्या गरेको दृश्यबाट तिमीहरू के देख्‍न सक्छौ? फरक-फरक मानिसहरूले हैसियतलाई फरक-फरक रूपमा लिन्छन्। सत्यतालाई प्रेम गर्नेहरूले आफ्नो हैसियतलाई कर्तव्य ठान्छन्, आफ्नो हृदयमा परमेश्‍वरको आज्ञालाई बहुमूल्य ठान्छन्। तिनीहरू आफ्नो कर्तव्य स्वीकार गर्छन् तर आफ्नो हैसियतको दाबी गर्दैनन्। कतिपय मानिस हैसियतलाई बोझका रूपमा हेर्छन्, र त्यो तिनीहरूलाई दबाब दिने, बन्धनमा पार्ने, र समस्यामा समेत पार्ने थप बोझ हो भन्‍ने लाग्छ। तैपनि, हैसियतको पूजा गर्नेहरूले हैसियतलाई अधिकारी बन्‍नु ठान्छन्, र सधैँ यसका फाइदाहरूमा आनन्द लिन्छन्। तिनीहरू हैसियतविना जिउन सक्दैनन्। तिनीहरूले यो प्राप्त गरेपछि, तिनीहरू यसका लागि आफ्नो जीवन र आत्म-सम्मानलगायत सबै कुरा त्याग्‍न इच्छुक हुन्छन्—तिनीहरू यसका लागि आफ्नो शरीरसमेत बेच्न इच्छुक हुन्छन्। के यो दुष्टता होइन र? (हो।) यसलाई दुष्टता भनिन्छ। तिनीहरूको नजरमा हैसियत के हो? यो अग्रस्थानमा पुग्ने बाटो र माध्यम, अनि मानिसहरूबीच रहेको आफ्नो पहिचान, नियति, र स्तर परिवर्तन गर्ने विधि हो। त्यसकारण, तिनीहरू हैसियतलाई अत्यन्तै महत्त्व दिन्छन्। तिनीहरूले यो प्राप्त गरेपछि, र मानिसहरूले तिनीहरूको कुरा सुनेपछि, तिनीहरूको आज्ञापालन गरेपछि, तिनीहरूमा लिप्त भएपछि, र सबै कुरामा आफूलाई कृपापात्र बनाएपछि, तिनीहरू यी सबै कुरालाई घृणा गर्नुको सट्टा, यसमा चरम आनन्द लिन्छन्। बीचको आसन लिने अगुवाले जस्तै—उसको हाउभाउ अत्यन्तै ढुक्क र सहज थियो, र यसप्रति उसलाई अत्यन्तै खुसी र आनन्दको अनुभूति थियो। के यो दुष्टता होइन र? यदि कुनै व्यक्तिले श्रेष्ठताका सबै भावना र हैसियतले ल्याउने सबै फाइदाको विशेष रूपमा आनन्द लिन्छ, र यी कुराहरूलाई विशेष रूपमा पछ्याउँछ र मूल्यवान् ठान्छ, ती त्याग्‍न चाहँदैन भने, त्यो व्यक्ति अत्यन्तै दुष्ट हो। म किन ऊ अत्यन्तै दुष्ट हो भनेर भन्छु? हैसियत भएका मानिसहरूलाई चापलुसी गर्ने, तिनीहरूसँग मिठो बोल्ने, र तिनीहरूलाई तारिफ गर्नेहरूका हकमा भन्दा, तिनीहरूले के भनिरहेका हुन्छन्? तिनीहरूले झूटा शब्दहरू, लाजमर्दा शब्दहरू, दिक्कलाग्दो र वाकवाकी लाग्ने शब्दहरू, र चलाकीका शब्दहरू, र सुन्दा अपमानजनक लाग्‍ने केही कुराहरूसमेत बोलिरहेका हुन्छन्। उदाहरणका लागि, मानौँ हैसियत भएको व्यक्तिको छोरो निकै कुरूप छ, उसको अनुहार चुच्चो छ र गाला बाँदरको जस्तो छ—के ती चापलुसी गर्नेहरूले उसलाई कुरूप भन्छन्? तिनीहरूले के भन्छन्? (ऊ एकदमै सुन्दर छ।) के तिनीहरूले “ऊ एकदमै सुन्दर छ” भनेर भन्‍नु मात्रै पर्याप्त हुन्छ? तिनीहरूले यस्तो घिनलाग्दो कुरा भन्‍नुपर्छ, जस्तै, “उसको निधार ठूलो छ र चिउँडो चौडा र गोलाकार छ। उसको अनुहारमा धनी र उच्च हैसियतको लक्षण देखिन्छ!” वास्तविकता त्यस्तो होइन भन्‍ने कुरा स्पष्ट भए पनि, तिनीहरू अझै पनि यी झूट खुल्लमखुल्ला बोल्ने आँट गर्छन्। जब त्यस अधिकारीले यो कुरा सुन्छ, तब ऊ हर्षित हुन्छ, र उसलाई यी कुराहरू सुन्न मन पर्छ—उसलाई ती कुरा सुन्दा आनन्द हुन्छ। उसलाई ती कुरा सुन्न कति मन पर्छ? यदि कसैले पनि उसको अगाडि यी ढोँगी शब्दहरू, चापलुसी शब्दहरू, र चलाकीका शब्दहरू नबोलेका भए, यदि कसैले पनि उसलाई खुसी र प्रसन्‍न पार्न झूटा र घृणित शब्दहरू नबोलेका भए, उसलाई जीवन अरोचक लाग्‍नेथियो। के यो दुष्टता होइन र? (हो।) यो अत्यन्तै दुष्ट कुरा हो। तिनीहरू आफैले झूट बोल्नु आफैमा एकदमै वाकवाकी लाग्ने कुरा हो, तर तिनीहरूलाई अरू झूटा मानिसहरूलाई पनि फोहोरी झिँगाका समूहजस्तो आफ्‍नो वरिपरि घुम्न लगाउँदा आनन्द लाग्छ, र तिनीहरू यसो गर्नदेखि कहिल्यै थकित हुँदैनन्। तिनीहरू शब्दहरू चलाउन जान्‍ने, चापलुसी गर्न र कृपापात्र बन्न सिपालु, अनि घुमाउरो शैलीमा बोल्‍ने जोकोहीलाई प्रेम गर्छन्—तिनीहरू यी मानिसहरूलाई नजिक राख्छन् र महत्त्वपूर्ण पदहरूमा राख्छन्। के त्यस्ता अगुवाहरू खतरामा हुँदैनन् र? तिनीहरू कस्तो काम गर्न सक्छन्? के मण्डली तिनीहरूको नियन्त्रणमा पऱ्यो भने खतम हुनेछैन र? के यसमा अझै पनि पवित्र आत्माको काम हुन सक्छ?

कतिपय अगुवालाई खान खुबै मन पर्छ भन्‍ने सुनेको छु। जब तिनीहरू खाना पकाउन त्यति नजान्ने र राम्रो खाना नबनाउने दाजुभाइ-दिदीबहिनीहरूसँग बस्थे, तब तिनीहरूले तिनीहरूलाई चापलुसी गर्ने र चिप्लो घसेर बोल्‍ने, अनि हरेक दिन विशेष रूपमा तिनीहरूका लागि स्वादिष्ट खाना तयार गर्ने घरधनी खोज्थे। हरेक दिन, अगुवाहरू यसो भन्दै मन तृप्त हुने गरी खाने र पिउने गर्थे, “परमेश्‍वरलाई धन्यवाद होस्, हामी हरेक दिन परमेश्‍वरका भोजमा रमाउन पाउँछौँ। यो त साँच्‍चै परमेश्‍वरको अनुग्रह हो!” त्यस्ता मानिसहरू खतरामा हुन्छन्। तिनीहरू अझै ख्रीष्टविरोधी बनिनसकेका भए पनि, तिनीहरूको व्यवहारले तिनीहरूमा ख्रीष्टविरोधी प्रकृति सार र दुष्ट स्वभाव छ, अनि तिनीहरू अहिले ख्रीष्टविरोधीहरूको मार्गमा हिँडिरहेका छन् भन्‍ने कुरा खुलासा गरिसकेको हुन्छ। तिनीहरू ख्रीष्टविरोधी बन्‍न सक्छन् कि सक्दैनन्, वा तिनीहरू ख्रीष्टविरोधी हुन् कि होइनन् भन्‍ने कुरा तिनीहरूले छनौट गर्ने भावी मार्गमा निर्भर हुन्छ। तिनीहरू अहिले ख्रीष्टविरोधीको मार्गमा हिँडिरहेका छन् र तिनीहरूको स्वभाव सार ख्रीष्टविरोधी सारसँग मिल्छ भन्‍ने कुरा निकै स्पष्ट छ, किनभने तिनीहरूलाई नकारात्मक कुराहरू मन पर्छ र सकारात्मक कुराहरू मन पर्दैन। तिनीहरू सकारात्मक कुराहरूलाई हेला गर्छन्, हृदयमा तिनलाई निन्दा र इन्कार गर्छन्। तिनीहरू के कुरा स्वीकार गर्छन्? छलकपट, झूट, र नकारात्मक कुराहरूसँग सम्बन्धित सबै कुरा। जब म कुनै ठाउँमा पुग्छु, तब कतिपय मानिस यसो भन्छन्: “तपाईँ सन्चो देखिनुहुन्न; केही समय आराम गर्नुहोस्।” मलाई सन्चो छ कि छैन र मैले कहिले आराम गर्नुपर्छ, यी कुराहरू म आफै जान्दछु। तैँले चलाख बन्ने नाटक गर्नु पर्दैन, र तैँले आफू कति चलाख छु भनेर देखाउनु पर्दैन। म यस्तो कुरा स्वीकार गर्दिनँ; म यस्तो कुरालाई घृणा गर्छु। मलाई कस्ता मानिसहरू मन पर्छ? कुनै कुरा आइपर्दा तुरुन्तै सङ्गति गर्न सक्ने र मेरो सामु आफ्नो विचार बताउन सक्‍ने मानिसहरू मन पर्छ। म तँसँग तेरा कठिनाइहरू समाधान गर्न सङ्गति गर्छु, र तँ मसँग नजिक हुन सक्छस्। आफूलाई कृपापात्र बनाउने र मलाई खुसी पार्न प्रयास गर्नेबारे चिन्ता नगर्—त्यो अत्यन्तै घृणित कुरा हो! यस्ता मानिसहरू मबाट टाढा बस्नुपर्छ, किनभने म तिनीहरूलाई घृणास्पद ठान्छु। म तँलाई झिजोलाग्दो झिँगा वा कीराको वर्गमा चित्रण गर्छु। टाढा बस्! कतिपय मानिस भन्छन्, “के तपाईँलाई आफ्नो साथमा तपाईँको सेवा गर्ने कोही चाहिँदैन?” तेरो दृष्टिकोणमा, मेरो पहिचान र हैसियतअनुसार मिल्‍ने व्यवहार र सेवा हुनुपर्छ। तर मलाई त्यसको आवश्यकता छैन। तैँले यी कुराहरू पटक्कै गर्नु हुँदैन, बुझिस्? मलाई यी कुराहरूप्रति घृणा र तिरस्कार लाग्छ। यदि तँमा साँच्‍चै मलाई ख्याल गर्ने र मेरो वास्ता गर्ने हृदय छ भने, त्यसो गर्ने धेरै उचित तरिका छन्। उदाहरणका लागि, यदि मैले तँलाई कुनै काम गर्न लगाएँ भने, तँ आज्ञाकारी भएर त्यो गर्छस्, र जब तँलाई कठिनाइहरू आइपर्छन्, तब तँ तुरुन्तै तीबारे मसँग छलफल गर्न सक्छस्। तैपनि, तैँले जे गरे पनि, गैरविश्‍वासीहरूले पदवाला मानिसहरूलाई खुबै चिप्लो घसेर चापलुसी गर्ने तरिका अनुकरण नगर्—मलाई ती कुराहरू सुन्न मन पर्दैन। स्पष्टतः म अग्लो छैनँ, तैपनि तँ यसो भन्दै जिद्दी गर्छस्, “तपाईँ अग्लो हुनुहुन्न होला, तर हामीभन्दा त अग्लो हुनुहुन्छ।” मलाई त्यस्तो कुरा सुन्‍न मन पर्दैन, त्यसकारण तैँले जे गरे पनि, मलाई त्यो नभन्; तैँले त्यो गलत व्यक्तिलाई भनिरहेको छस्। ख्रीष्टविरोधीहरूलाई यस्ता शब्दहरू सुन्न मन पर्छ। उदाहरणका लागि, तिनीहरू आफूमुनिका दाजुभाइ-दिदीबहिनीहरूलाई सोध्छन्: “के म मोटो देखिन्छु?” अनि कतिपय मानिस भन्छन्: “तपाईँ मोटो भए पनि, हामीभन्दा राम्रो देखिनुहुन्छ।” “त्यसोभए के म पातलो छु त?” “तपाईँ पातलो भए पनि, सुन्दर देखिनुहुन्छ। जुनसुकै हिसाबले पनि, तपाईँ फेसन मोडलजस्तै हुनुहुन्छ; तपाईँलाई सबै कुराले सुहाउँछ।” यो सुन्दा ख्रीष्टविरोधीहरू, खुसी हुन्छन् अनि तँलाई आफ्नो कमरेड र सहयोगी ठान्छन्। ख्रीष्टविरोधीहरूलाई मन पर्ने यी सबै कुरा घृणित र दुष्ट छन्—तिनीहरूलाई अरू कसरी दुष्ट भन्न सकिन्छ र? के ख्रीष्टविरोधीहरू विवेक, समझ, लाज, र मर्यादाजस्ता सामान्य मानवताका तत्वहरू, साथै सामान्य मानवताका अरू कुरालगायत असल र खराब, कालो र सेतो, अनि सही र गलतबीचको भिन्‍नतालाई प्रेम गर्छन्? के ख्रीष्टविरोधीहरू लाज भएका मानिसहरूलाई प्रेम गर्छन्? के तिनीहरू मर्यादा भएका मानिसहरूलाई प्रेम गर्छन्? तिनीहरू निर्लज्ज, कुनै सचेतनाविना र लाज नमानी साह्रै चिप्लो बोल्न सक्‍ने मानिसहरूलाई प्रेम गर्छन्। के तिनीहरूमा लाजको कमी हुँदैन र? तेरा शब्दहरू जति चिप्लो हुन्छन्, तिनीहरू त्यति नै खुसी हुन्छन्। ख्रीष्टविरोधीहरूको रुचि र विभिन्‍न कुराप्रति तिनीहरूको मनोवृत्ति, साथै तिनीहरूका छनौट र झुकावलाई हेर्दा, तिनीहरूको दुष्टताको कुनै सीमा छैन भन्‍ने स्पष्ट छ। सत्यता बुझ्नेहरूको कुरै नगर्—समाजमा अलिकति पनि इन्साफको बोध भएका मानिसहरूले समेत त्यस्तो व्यवहार मन पराउँदैनन्। हेर् त, आधिकारिक वृत्तका कतिपय मानिस पदवाला मानिसहरूको कृपापात्र बन्न मरिहत्ते गर्छन्। तिनीहरू पदमा रहेका मानिसहरूलाई जे चाहिन्छ त्यही दिन्छन्, यहाँसम्म कि आफ्नी श्रीमतीसमेत दिन्छन्—के तिनीहरूमा मर्यादा हुँदैन? (हुन्छ।) त्यसबाहेक, कतिपय अधिकारी समलिङ्गी सम्बन्धमा संलग्‍न हुन्छन्, र ती अधिकारीहरूकै समान लिङ्गका कतिपय मानिसहरू व्यक्तिगत रूपमा नचाहेर पनि तिनीहरूसँग घुलमिल हुन्छन्। के तिमीहरू त्यस्ता कुराहरू गर्न सक्छौ? (अहँ, सक्दैनौँ।) तर तिनीहरू गर्न सक्छन्। तिनीहरूमा न्यूनतम नैतिकता, लाज, विवेक, समझ हुँदैन—त्यसैले तिनीहरू यी कुराहरू गर्छन्। यदि तँलाई तिनीहरूले भन्ने कुराहरू नाटकमा हरफका रूपमा प्रस्तुत गर्न लगाइएको भए पनि, तैँले ती भन्‍न सक्दैनथिइस्; यी मानिसहरूले मञ्चमा प्रस्तुति दिनेहरूले भन्दा पनि बढी चिप्लो घसिरहेका हुन्छन्। मैले मञ्चमा प्रस्तुति दिनेहरू भनेर के भन्‍न खोजेको हुँ? मैले सर्वाङ्ग नाङ्गो अवस्थामा देखिँदा वा भेटिँदा केही फरक नपर्ने र अलिकति पनि धक नमान्ने मानिसहरू भन्न खोजेको हुँ। त्यस्ता मानिसहरूलाई मञ्चमा प्रस्तुति दिनेहरू भनिन्छ। त्यसकारण, यी चापलुसहरू तिनीहरूको दिक्कलाग्दो र घृणित शब्दहरू अनि दुष्ट कुराहरूप्रतिको रुचिले गर्दा मञ्चमा प्रस्तुति दिनेहरूभन्दा पनि खराब हुन्छन्। मञ्चमा प्रस्तुति दिनेहरूले आफ्नो शरीर मात्रै बेच्छन्, तर ख्रीष्टविरोधीहरू भनेर चिनिने दुष्ट मानिसहरूको यो गुटले के बेच्छ? तिनीहरू आफ्नो प्राण बेच्छन्। तिनीहरू छुटकारा पाउन नसक्‍ने दुष्ट पिशाचहरू हुन्। त्यसकारण यी मानिसहरूलाई सत्यता बताउनु सुँगुरको अघि मोती फाल्‍नुजस्तै हो—तिनीहरूले सत्यतालाई प्रेम गर्नु असम्भव छ। तिनीहरू हैसियतलाई यसरी लिन्छन्, र यसबाट प्राप्त हुने श्रेष्ठताका विभिन्‍न अनुभूति र अरू राम्रा अनुभूतिहरूको आनन्द लिन्छन्। यस आनन्दबाट प्राप्त हुने विभिन्‍न अनुभूति केके हुन्? ती सकारात्मक कुरा हुन् कि नकारात्मक? यी सबै नकारात्मक कुरा हुन्। जब तिनीहरूले हैसियत प्राप्त गर्छन्, तब तिनीहरू मानिसहरूले तिनीहरूलाई चापलुसी गर्ने, तिनीहरूको सेवा गर्ने, र तिनीहरूको अनुचित स्वार्थ पूरा गर्ने अपेक्षा गर्छन्। तिनीहरू विशेष व्यवहार गरिएको पनि चाहन्छन्—तिनीहरूको खानेकुरा, बस्‍ने ठाउँ, र तिनीहरूले प्रयोग गर्ने कुराहरू सबै विशेष हुनैपर्छ, र तिनीहरू सबै कुरामा अरूभन्दा फरक हुनैपर्छ। के तेरो त्यो भौतिक शरीर अरूको भन्दा साँच्‍चै फरक छ? ख्रीष्टविरोधीहरूले हैसियत प्राप्त गरेपछि, आफूलाई कुलिन र असाधारण ठान्छन्, मानौँ पृथ्वीमा अबदेखि तिनीहरू अटाउने कुनै ठाउँ छैन—तिनीहरू सिंहासनमा बस्नुपर्छ र मानिसहरूले तिनीहरूलाई भेटी चढाउनैपर्छ। के कुरा त्यही होइन र? मलाई भन् त, के यी कुराहरू सामान्य मानिसहरूले सामान्यतया राख्ने विचार हुन्? सामान्य मानिसहरूसँग हैसियत भए पनि नभए पनि, यसका लागि निश्‍चित आकाङ्क्षा र चाहना होला, तर तिनीहरूमा अहिले तिनीहरूले केही सत्यता बुझ्‍नुको अतिरिक्त लाज, विवेक, र समझ भएको हुनाले, हैसियतप्रति तिनीहरूको मोह घट्छ र हराउँछ। त्यसबाहेक, तिनीहरू हैसियतका फाइदाहरूलाई त्यति महत्त्व दिँदैनन्, र तिनीहरूले यसले ल्याउने फाइदाहरू महत्त्वपूर्ण छैन भन्‍ने देख्न सक्‍ने हुनाले, तिनीहरूले अरूको चापलुसी र मिठो बोली, खुसामद र अरू यस्ता व्यवहारहरूलाई घृणा गर्छन्, र तिनीहरू यस्ता कुराहरूबाट टाढा बस्‍न वा तिनलाई पिठ्यूँ फर्काउन र त्याग्‍नसमेत सक्छन्। तर के ख्रीष्टविरोधीहरू यी कुराहरू त्याग्‍न वा छोड्न सक्छन्? बिलकुलै सक्दैनन्। यदि तैँले तिनीहरूलाई यी कुराहरू त्याग्‍न लगाइस् भने, त्यो त तिनीहरूको जीवन मागिरहेको जस्तै हुन्छ। नत्र, कतिपय मानिसले आफ्नो हैसियत गुमाउनेबित्तिकै किन यसो भन्छन्, “म अबदेखि विश्‍वास गर्दिनँ, म जिउन सक्दिनँ, जीवन जिउन लायक छैन?” के यहाँ केही भइरहेको छैन र? तिनीहरूका लागि हैसियत किन यति महत्त्वपूर्ण हुन्छ? तिनीहरू महत्त्वहीन र साधारण जीवन जिउन सक्दैनन्; तिनीहरूसँग हैसियत हुनु नै पर्छ, तिनीहरू भीडभन्दा माथि उठ्नु नै पर्छ अनि अरूको आदर, आराधना, र प्रशंसा, साथै तिनीहरूलाई खुसी पार्न, छल गर्ने, र चापलुसी गर्ने आशयका झूटहरूमा रमाउनु नै पर्छ। तिनीहरू यी कुराहरूमा डुब्न चाहन्छन्। के सामान्य मानवता भएका मानिसहरू स्वेच्छाले त्यस्ता कुराहरूमा डुब्छन्? अवश्य नै डुब्दैनन्; यसले तिनीहरूलाई अशान्तिमा पार्छ। किन ख्रीष्टविरोधीहरू यी कुराहरूको आनन्द लिन मन पराउँछन्? किनभने तिनीहरूमा शैतानी स्वभावहरू हुन्छन्। शैतान वर्गका मानिसहरूले मात्रै यी कुराहरू पछ्याउँछन् र यस्ता मागहरू राख्छन्। सामान्य मानिसहरूले केही समयसम्म यी कुराहरूको आनन्द लिन सक्लान्, तर ती अर्थहीन र झर्कोलाग्दो समेत रहेछन् भन्‍ने थाहा पाउँछन्, त्यसपछि तिनीहरू ती सबैबाट टाढा बस्छन्। तर कतिपय मानिस जिद्दी भई ती कुरा त्याग्‍न मान्दैनन्। उदाहरणका लागि, कतिपय चलचित्र स्टारहरू उमेर ढल्केपछि पनि किन चलचित्र क्षेत्रबाट कहिल्यै अवकाश लिँदैनन्? किनभने त्यो महिमाविना, मानिसहरूले नघेरीकन, तिनीहरूलाई जीवन खल्‍लो लाग्छ। तिनीहरूलाई आकास यति निलो छैन, आफ्नो जीवनको कुनै दिशा छैन, र यो अर्थहीन र मूल्यहीन भएको छ भन्‍ने लाग्छ। तिनीहरूलाई आफ्नो सम्पूर्ण जीवन उदास हुन्छ भन्‍ने लाग्छ, त्यसकारण तिनीहरू स्टार बन्‍ने भावनालाई पुनर्जीवित गर्न चलचित्र क्षेत्रमा फर्केर जानुपर्छ। ख्रीष्टविरोधीहरूको पनि तिनीहरूको जस्तै गुण हुन्छ: तिनीहरूमा पनि त्यस्तै दुष्ट स्वभाव र सार हुन्छ। जब ख्रीष्टविरोधीहरूले हैसियत प्राप्त गर्छन्, तब त्यसको चारैतिर सान देखाउँछन्, र आफ्नो घरमा अख्तियारसमेत जमाउँछन् र परिवारका सदस्यहरूलाई आफ्‍नो आज्ञापालन गर्न लगाउँछन्। ख्रीष्टविरोधीहरूमा दुष्ट स्वभाव र सार हुन्छ, र तिनीहरू हैसियतलाई विशेष स्नेहको साथ लिन्छन्, यसलाई प्रदर्शन गर्न र यसको सान देखाउन लागिपर्छन्। यसले हामीलाई के देखाउँछ? के यी मानिसहरूमा लाज हुन्छ? हुँदैन। तिनीहरू हैसियत प्राप्त गर्छन् र आफ्नो पहिचान परिवर्तन भएको छ, र आमाबुबासँगको आफ्नो सम्बन्धसमेत परिवर्तन भएको छ भन्‍ने सोच्छन्। के यसमा समस्या छैन र? यो विकृत कुरा हो! तिनीहरूले हैसियतप्रति यस्तो मनोवृत्ति राख्‍न सक्नु तिनीहरूको दुष्ट सारलाई खुलासा गर्ने एक प्रकारको प्रमाण हो।

परमेश्‍वर सृष्टिकर्ता हुनुहुन्छ, अनि उहाँको पहिचान र हैसियत सर्वोच्च छ। परमेश्‍वरसँग अख्तियार, बुद्धि, र शक्ति छ, अनि उहाँसँग आफ्नै स्वभाव र उहाँसँग जे छ र उहाँ जे हुनुहुन्छ त्यो छ। के कसैलाई परमेश्‍वरले मानवजाति र सारा सृष्टिबीच कति वर्षदेखि काम गरिरहनुभएको छ भन्ने थाहा छ? परमेश्‍वरले काम गर्नुभएको र सारा मानवजातिलाई व्यवस्थापन गर्नुभएको ठ्याक्कै कति वर्ष भयो भन्‍ने कुरा अज्ञात छ; कसैले पनि ठ्याक्कै सङ्ख्या दिन सक्दैन, र परमेश्‍वर यी कुराहरूबारे मानवजातिलाई बताउनुहुन्‍न। तैपनि, यदि शैतानले यस्तो काम गऱ्यो भने, के यसले यसबारे बताउनेथिएन र? अवश्य नै बताउनेथियो। यसले अझ धेरै मानिसलाई बहकाउन र अझ धेरै मानिसलाई यसको योगदानबारे सचेत गराउनका लागि आफ्‍नो प्रदर्शन गर्न चाहन्छ। परमेश्‍वरले किन यी कुराहरूका बारेमा बताउनुहुन्‍न? परमेश्‍वरको सारको एउटा नम्र र गुप्त पक्ष छ। नम्र र गुप्त हुनुको विपरीत के हो? यो अहङ्कारी हुनु र आफूलाई देखाउनु हो। परमेश्‍वरले जति नै ठूलो काम गर्नुभए पनि, उहाँ मानिसहरूलाई तिनीहरूले जान्‍न र बुझ्न सक्‍ने कुरा मात्रै बताउनुहुन्छ, उहाँ आफूले गर्ने कामद्वारा मानिसहरूलाई ज्ञान प्राप्त गर्न, उहाँको सार चिन्‍न सहयोग गर्नमा सन्तुष्ट हुनुहुन्छ। यसले मानिसहरूलाई केकस्ता फाइदाहरू दिन्छ? यसले कस्तो परिणाम हासिल गर्छ? के मानिसहरूले परमेश्‍वरको आराधना गर्न यी कुराहरू जान्नु नै पर्छ? वास्तवमा त्यस्तो होइन। मानिसहरूले परमेश्‍वरको आराधना गर्न सक्नु नै अन्तिम वस्तुगत परिणाम हो, तर परमेश्‍वरले मानिसहरूलाई यी कुराहरू थाहा दिनुको मूल अभिप्राय के हो? त्यसको अभिप्राय तिनीहरूलाई तिनीहरूले यी कुराहरूको ज्ञान प्राप्त गरेपछि, परमेश्‍वर मानवजातिलाई कसरी व्यवस्थापन गर्नुहुन्छ र मानवजातिमाथि कसरी सार्वभौमिकता राख्‍नुहुन्छ र तिनीहरूलाई कसरी मिलाउनुहुन्छ भन्‍ने बुझेपछि, उहाँका सार्वभौमिकतामा समर्पित हुन, व्यर्थको प्रतिरोध गर्न छोड्न, र अबदेखि पथभ्रष्ट नहुन सहयोग गर्नु हो—यसरी, मानिसहरूले त्यति धेरै कष्ट भोग्‍नेछैनन्। परमेश्‍वरले प्रदान गरेका मार्ग र नियमहरूअनुसार, अनि उहाँका मापदण्ड र सिद्धान्तहरूअनुसार प्राकृतिक रूपमा जिएर र अस्तित्वमा रहेर, तँ अबदेखि शैतानको पकडमा पर्नेछैनस्, न त तँ दोस्रोपटक भ्रष्ट तुल्याइनेछस् र कुल्चाइमा नै पर्नेछस्। बरु, तँ परमेश्‍वरले तय गरेका नियमहरूअनुसार सदासर्वदा जिउनेछस्, मानव स्वरूपमा र सृजित प्राणीका रूपमा जिउनेछस्, अनि तैँले परमेश्‍वरको हेरचाह र सुरक्षा प्राप्त गर्नेछस्। परमेश्‍वरको कामको मूल अभिप्राय र उद्देश्य यही हो। त्यसोभए, परमेश्‍वरले यति धेरै काम गर्नुभएको छ, तर के उहाँले कहिल्यै यसको प्रदर्शन गर्नुभएको छ? के उहाँले कहिल्यै मानिसहरूलाई आफूले के गरेको छु भनेर बताउनुभएको छ? कहिल्यै बताउनुभएको छैन। परमेश्‍वरले के गर्नुभएको छ, वा उहाँले केकस्ता कुराहरू गर्नुभएको छ र केकस्ता कुराहरू गर्नुभएको छैन भन्‍ने धेरै मानिसलाई थाहा हुँदैन। वास्तवमा, परमेश्‍वरले धेरै कुरा गर्नुभएको छ, तर यी कुराहरू कहिल्यै पनि मानवजातिलाई घोषणा गर्नुभएको छैन। परमेश्‍वर तीबारे मानवजातिलाई बताउनुहुन्न; तैँले गर्नुपर्ने कुरा भनेको आफूले जान्‍नुपर्ने कुराबारे स्पष्ट हुनु मात्रै हो। भविष्यमा, मानवजातिले पृथ्वीमा सामान्य रूपमा अस्तित्वमा रहन र परमेश्‍वरको नेतृत्वलाई स्विकार्न सक्‍नेछ, र जब परमेश्‍वर मानवजातिबीच आउनुहुन्छ, तब मानिसहरूले परमेश्‍वरसँग सामान्य अन्तरक्रिया गर्न, उहाँलाई स्वागत गर्न, आराधना गर्न, उहाँका वचनहरू सुन्न सक्‍नेछन्, र तिनीहरू शैतानसँग हिँड्न छोड्छन्। यसरी, परमेश्‍वरको राज्य पृथ्वीमा देखा पर्नेछ, र पृथ्वीमा उहाँलाई आराधना गर्न सक्‍ने, उहाँका वचनहरू सुन्न र ती अभ्यास गर्न सक्‍ने मानिसहरूको समूह हुनेछ। यसरी परमेश्‍वरको काम पूरा हुनेछ; यो परिणाम हासिल गर्नु नै पर्याप्त हुन्छ। त्यसकारण, परमेश्‍वरले कुनै काम गर्नुहुँदा, यदि तैँले त्यो बुझिनस् वा तँलाई त्यसबारे थाहा भएन भने, परमेश्‍वरले तँलाई त्यो व्याख्या गर्नुहुनेछैन। किन उहाँ त्यो व्याख्या गर्नुहुन्न? त्यसो गर्नु पर्दैन। तैँले नबुझ्ने धेरै कुरा छन्, र परमेश्‍वरले तँलाई यी कुराहरू थाहा दिन वा उहाँको पहिचान र सार बुझाउन, वा उहाँको शक्ति बुझाउन निश्‍चित रहस्यहरू प्रकट गर्नुहुन्न। परमेश्‍वर यो काम गर्नुहुन्न। परमेश्‍वर अहिले के गर्नमा ध्यान दिइरहनुभएको छ? उहाँ मानिसहरूलाई सत्यता बुझ्न लगाउनमा ध्यान दिनुहुन्छ। तैँले सत्यता बुझेपछि, परमेश्‍वरलाई चिन्‍नेछस्, आफ्नो जीवनको जग बसाल्नेछस्, अनि भविष्यमा परमेश्‍वरमा समर्पित हुन र उहाँको आराधना गर्न सक्‍नेछस्, र तैँले शैतानलाई चिन्‍न र त्याग्‍न पनि सक्‍नेछस्, त्यसको बहकाउमा पर्न वा त्यससँगै चल्न छोड्नेछस्—त्यसपछि उहाँको काम पूरा हुनेछ। ती रहस्यहरूको हकमा भन्दा, मानवजातिले भविष्यमा ती बुझ्ने अवसर पाउनेछ, तर परमेश्‍वरको कार्यका रहस्यहरू अत्यन्तै विशाल छन्, र परमेश्‍वरले तँलाई ती प्रकट गर्नुभए पनि यसको अर्थ तैँले बुझ्नेछस् भन्‍ने होइन। तँ तिनको सम्पर्कमा आए पनि, सायद तैँले ती बुझ्न वा बोध गर्न सक्दैनस्। किन यस्तो हुन्छ? किनभने सृजित प्राणी र परमेश्‍वरबीच मानव विचार र परमेश्‍वरका विचारहरूबीच दूरी छ। उदाहरणका लागि, तँलाई इन्द्रेणी परमेश्‍वर र मानवजातिबीच भएको करारको चिन्ह हो भन्‍ने थाहा होला, तर इन्द्रेणी कसरी बनिन्छ तँलाई थाहा छ? यदि परमेश्‍वरले तँलाई यो रहस्य व्याख्या गर्नुभएको भए, के तैँले बुझ्नेथिइस्? तैँले बुझ्नेथिइनस्, त्यसकारण परमेश्‍वर तँलाई बताउनुहुन्न। यदि उहाँले बताउनुभएको भए त्यो तेरा लागि बोझ हुनेथियो, किनभने तैँले त्यसलाई अध्ययन र विश्लेषण गर्नुपर्नेथियो, जुन पीडादायी हुनेथियो। त्यसकारण, परमेश्‍वर रहस्यहरूबारे त्यति धेरै बताउनुहुन्न। तर शैतानको मानिसलाई यी रहस्यहरूबारे थाहा छ भने के ऊ चुप लागेर बस्न सक्छ? कदापि सक्दैन। तिनीहरूको सार यहीँ फरक हुन्छ। के परमेश्‍वर उहाँले मानवजातिलाई वर्षौंदेखि प्रकट गरेका तर मानिसहरूले कहिल्यै बुझ्न नसक्‍ने धेरै कुरा व्याख्या गर्नुहुन्छ? के उहाँ अलौकिक कुराहरू गर्नुहुन्छ? अहँ, उहाँ गर्नुहुन्न। मानवजातिलाई परमेश्‍वरले सृष्टि गर्नुभएको हो, र मानिसहरूले कति बुझ्न सक्छन् र कति हदसम्म त्यो बुझ्न सक्छन् भन्‍ने कुरा परमेश्‍वरलाई थाहा छ। यी कुराहरू मानिसहरूको आँखाको अगाडि राखिएको हुन्छ, तर यदि तिनीहरूले बुझ्नु आवश्यक छैन भने, तिनीहरूलाई अन्तर्दृष्टि दिनु वा मानिसहरूमा यी कुराहरू लादेर तिनीहरूका लागि बोझ बनाउनु आवश्यक छैन, त्यसैले परमेश्‍वर त्यसरी काम गर्नुहुन्न। त्यसकारण, परमेश्‍वरका कार्यहरूमा सिद्धान्तहरू हुन्छन्। मानवजातिप्रतिको उहाँको शैली कदर गर्ने, वास्ता गर्ने, र प्रेम गर्ने किसिमको छ। परमेश्‍वर मानिसहरूका लागि जे हितमा हुन्छ त्यही चाहनुहुन्छ—परमेश्‍वरका सबै कार्यको स्रोत र मूल अभिप्राय यही हो। अर्कोतर्फ, शैतान आफूलाई प्रदर्शन गर्छ, मानिसहरूमा कुराहरू लाद्छ, तिनीहरूलाई यसको आराधना गर्न लगाउँछ र बहकाउँछ, र तिनीहरूलाई भ्रष्ट तुल्याउँछ, जसले गर्दा तिनीहरू क्रमिक रूपमा जीवित दियाबलस बन्छन् र विनाशको बाटोमा हिँड्छन्। तर जब तँ परमेश्‍वरमा विश्‍वास गर्छस्, तब यदि तैँले सत्यता बुझेको छस् र प्राप्त गरेको छस् भने, तँ शैतानको प्रभावबाट उम्कन सक्छस् र तैँले मुक्ति प्राप्त गर्न सक्छस्—तैँले नष्ट हुने परिणाम सामना गर्नेछैनस्। शैतानले मानिसहरू राम्ररी अघि बढिरहेको हेर्न सक्दैन, र मानिसहरू बाँच्छन् कि मर्छन् भन्‍ने कुरालाई यसले वास्ता गर्दैन; यसले आफूलाई, आफ्नो फाइदा, र आफ्नो खुसी बारे मात्रै वास्ता गर्छ, र यसमा प्रेम, कृपा, सहनशीलता, र क्षमादानको कमी हुन्छ। शैतानमा यी गुणहरू हुँदैनन्; परमेश्‍वरमा मात्रै यी सकारात्मक कुराहरू हुन्छन्। परमेश्‍वरले मानिसहरूमा धेरै काम गर्नुभएको छ, तर के उहाँले यसबारे कहिल्यै बोल्नुभएको छ? के उहाँले कहिल्यै यसको व्याख्या गर्नुभएको छ? के उहाँले कहिल्यै यो कुराको घोषणा गर्नुभएको छ? अहँ, उहाँले त्यसो गर्नुभएको छैन। मानिसहरूले परमेश्‍वरलाई जसरी गलत बुझे पनि, उहाँ व्याख्या गर्नुहुन्न। परमेश्‍वरको दृष्टिकोणबाट हेर्दा, तँ साठी वर्षको भए पनि वा असी वर्षको भए पनि, परमेश्‍वरबारे तेरो बुझाइ अत्यन्तै सीमित हुन्छ, र तँलाई कति थोरै थाहा छ भन्ने आधारमा, तँ अझै पनि बच्‍चा होस्। परमेश्‍वर यसलाई तेरो विरुद्धमा प्रयोग गर्नुहुन्‍न; तँ अझै पनि अपरिपक्‍व बच्‍चा होस्। कतिपय मानिस धेरै वर्ष जिएका भए पनि र तिनीहरूको शरीरले वृद्ध अवस्थाका लक्षणहरू देखाए पनि, त्यसले केही फरक पार्दैन; परमेश्‍वरबारे तिनीहरूको बुझाइ अझै पनि अत्यन्तै अपरिपक्व र सतही छ। परमेश्‍वर यसमा तँलाई दोषी मान्नुहुन्‍न—यदि तैँले बुझिनस् भने, बुझिनस्। त्यो तेरो क्षमता र सामर्थ्य हो, र यसलाई परिवर्तन गर्न सकिँदैन। परमेश्‍वर तँलाई कुनै कुरामा जबरजस्ती गर्नुहुन्‍न। परमेश्‍वर मानिसहरूले उहाँको गवाही दिऊन् भन्ने माग गर्नुहुन्छ, तर के उहाँले आफ्नो गवाही दिनुभएको छ? (छैन।) अर्कोतर्फ, शैतानलाई यसले गरेको सानो कुराबारे समेत मानिसहरूले थाहा पाउनेछैनन् भन्‍ने डर लाग्छ। ख्रीष्टविरोधीहरू पनि त्यस्तै हुन्छन्: तिनीहरूले गर्ने हरेक सानो कामबारे सबैको अगाडि घमण्ड गर्छन्। तिनीहरूको कुरा सुन्दा, तिनीहरूले परमेश्‍वरको गवाही दिइरहेका छन् जस्तो लाग्छ—तर यदि तैँले ध्यान दिएर सुनिस् भने तिनीहरूले परमेश्‍वरको गवाही दिइरहेका छैनन्, तर तिनीहरूले देखावा गरिरहेका छन्, आफूलाई बढावा दिइरहेका छन् भन्‍ने कुरा पत्ता लगाउनेछस्। तिनीहरूले भनेको कुरापछाडिको अभिप्राय र सार भनेको परमेश्‍वरसँग उहाँका चुनिएका मानिसहरू, र हैसियतका लागि होड गर्नु हो। परमेश्‍वर नम्र र गुप्त हुनुहुन्छ, र शैतानले आफ्‍नो धाक लगाउँछ। के भिन्‍नता छ? देखावा गर्नु र नम्रता अनि गुप्तपन: सकारात्मक कुराहरू केके हुन्? (नम्रता र गुप्तपन।) के शैतानलाई नम्र भनेर व्याख्या गर्न सकिन्छ? (सकिँदैन।) किन? यसको दुष्ट प्रकृति सारका आधारमा हेर्दा, यो बेकामको कसिङ्गर टुक्रा हो भन्‍ने देखिन्छ; शैतानले आफ्‍नो धाक नलगाउनु त असामान्य हुन्छ। शैतानलाई कसरी “नम्र” भनेर भन्‍न सकिन्छ? “नम्रता” त परमेश्‍वरका सन्दर्भमा मात्रै भन्‍न सकिन्छ। परमेश्‍वरको पहिचान, सार, र स्वभाव उच्च र आदरणीय छन्, तर उहाँ कहिल्यै पनि देखावा गर्नुहुन्न। परमेश्‍वर नम्र र गुप्त हुनुहुन्छ, त्यसकारण मानिसहरूले उहाँले के गर्नुभएको छ भन्‍ने देख्दैनन्, तर उहाँले यस्तो अज्ञात रूपमा काम गर्नुहुने हुनाले, मानवजातिलाई निरन्तर भरणपोषण, पालनपोषण गरिन्छ र मार्गदर्शन दिइन्छ—र यो सबै परमेश्‍वरले नै मिलाउनुभएको हो। के परमेश्‍वर यी कुराहरू कहिल्यै घोषणा गर्नुहुन्न, कहिल्यै उल्लेख गर्नुहुन्न भन्‍ने कुरा गुप्तपन र नम्रता होइन र? परमेश्‍वरले यी कुराहरू गर्न सक्नुहुन्छ तर उहाँ कहिल्यै तीबारे उल्लेख गर्नुहुन्न वा घोषणा गर्नुहुन्न, र तीबारे मानिसहरूसँग तर्क गर्नुहुन्न, त्यसैले त उहाँ नम्र हुनुहुन्छ। तँ त्यस्ता कुराहरू गर्न सक्दैनस् भने तँसँग नम्रताबारे कुरा गर्ने के अधिकार हुन्छ र? तैँले तीमध्ये कुनै पनि काम गरिनस्, तैपनि त्यसका लागि श्रेय लिने जिद्दी गर्छस्—लाजमर्दो व्यवहार गर्नु भनेको यही हो। परमेश्‍वर मानवजातिलाई अगुवाइ गर्दै, यस्तो ठूलो काम गर्नुहुन्छ, र उहाँ सम्पूर्ण ब्रह्माण्डको नेतृत्व गर्नुहुन्छ। उहाँको अख्तियार र शक्ति अत्यन्तै विशाल छ, तैपनि उहाँले कहिल्यै “मेरो शक्ति असाधारण छ” भनेर भन्‍नुभएको छैन। उहाँ सबै थोकमाझ लुकेर बस्‍नुहुन्छ, सबै कुरामाथि शासन गर्नुहुन्छ, मानवजातिलाई खुवाउनुहुन्छ र भरणपोषण गर्नुहुन्छ, र सबै मानवजातिलाई पुस्तौँ पुस्तासम्म निरन्तर अघि बढ्न दिनुहुन्छ। उदाहरणका लागि, हावा र घामलाई वा पृथ्वीमा मानव अस्तित्वका लागि आवश्यक रहेका सबै भौतिक कुरालाई लिऊँ—ती सबै निरन्तर रूपमा चलिरहन्छन्। परमेश्‍वरले मानिसका लागि प्रदान गर्ने कुरामा कुनै प्रश्‍न छैन। यदि शैतानले कुनै असल काम गरेको भए, के यसले चुपचाप काम गर्नेथ्यो, र अज्ञात नायक बन्‍नेथ्यो? कहिल्यै त्यसो गर्नेथिएन। त्यो त मण्डलीमा रहेका कतिपय ख्रीष्टविरोधी जस्तै हो, जसले पहिले खतरनाक काम गरेका थिए, विभिन्‍न कुरा त्यागेका थिए र कष्ट भोगेका थिए, सायद जेलसमेत गएका थिए; कति जनाले परमेश्‍वरको घरको कामको एउटा पक्षमा योगदान दिएका पनि हुन सक्छन्। तिनीहरू यी कुरा कहिल्यै बिर्सँदैनन्, तिनीहरू ती कुराका लागि जीवनभरको श्रेय पाउनुपर्छ भन्‍ने सोच्छन्, तिनीहरू यी कुरालाई आफ्नो जीवनकालको पूँजी ठान्छन्—यसले मानिसहरू कति सानो छन् भन्‍ने कुरा देखाउँछ! मानिसहरू साँच्‍चै नै साना हुन्छन्, र शैतान निर्लज्ज हुन्छ।

मलाई भन् त, यदि ख्रीष्टविरोधीहरूको पनि परमेश्‍वर समान हैसियत भएको भए, तिनीहरूले के खानेथिए र लगाउनेथिए? तिनीहरूले सबै भन्दा मिठो खाना खानु र सबैभन्दा राम्रो ब्रान्डको लुगा लगाउनु पर्नेथियो, होइन र? त्यसोभए, भौतिक कुराहरूप्रति तिनीहरूको मागबारे कुरा गर्दा, मलाई भन् त, के तिनीहरूमा निश्‍चित मागहरू हुँदैनन् र? तिनीहरू कतै जाँदा, विमान चढ्नुपर्छ। तिनीहरू त्यहाँ पुगेपछि, के साधारण दाजुभाइ-दिदीबहिनीहरूले तिनीहरूलाई आफ्नो घरमा राख्न सक्छन्? तिनीहरूले राख्न सके पनि, ती ख्रीष्टविरोधीहरू तिनीहरूसँग बस्‍नेछैनन्—तिनीहरू उच्च कोटिका होटेलमा बस्नुपर्छ। के ख्रीष्टविरोधीहरू आफ्ना मागहरूबारे अत्यन्तै निश्‍चित हुँदैनन् र? हैसियतले ल्याउने इज्जत, आनन्द, र अभिमानको कुरा गर्नुपर्दा, के तिनीहरू यी कुराहरू त्याग्‍न सक्छन्? तिनीहरूसँग सही परिस्थिति र अवसरहरू छन् भने, तिनीहरू यी कुरा जतिसक्दो धेरै लिएर आनन्द लिन्छन्। तिनीहरूका सिद्धान्तहरू केके हुन्? तिनीहरूसँग हैसियत छ भने, तिनीहरू पैसा हात पारेर नामी ब्रान्डको लुगा र सरसामान प्रयोग गर्न सक्छन्। तिनीहरू साधारण चीजबीज लगाउन चाहँदैनन्; तिनीहरूले नामी ब्रान्डहरू लगाउनुपर्छ। तिनीहरूको टाई, सूट, शर्ट, कफ्लिङ्क, सुनको हार, र पेटी—सबै नामी ब्रान्डका हुन्छन्। यो राम्रो लक्षण होइन, र के यसको कारण दाजुभाइ-दिदीबहिनीहरूलाई कष्ट हुँदैन र? दाजुभाइ-दिदीबहिनीहरूले चढाउने पैसा यी ख्रीष्टविरोधीहरूले नामी ब्रान्डका सामानहरू किन्न प्रयोग गर्छन्। के तिनीहरूले गरेको यो ठूलो दुष्टता होइन र? के यो तिनीहरूको दुष्टताले गर्दा भएको होइन र? तिनीहरूले गर्न सक्‍ने कुराहरू यिनै हुन्। एक जना व्यक्तिले पहिलोपटक नेतृत्वको भूमिका लिएपछि शिष्ट किसिमको वस्त्र लगाउँथ्यो, उसका जम्मा तीनदेखि पाँचवटा मात्र कपडा थिए, र ती नामी ब्रान्डका वा उच्च कोटिका थिएनन्। धेरै वर्ष नेतृत्व गरेपछि, उसले कुनै वास्तविक काम नगरेको कारण, उसलाई बर्खास्त गरियो। ऊ जाँदा, उसले गाडीभरि सरसामान लिएर गयो: नामी ब्रान्डका लुगा, झोला, र सबै किसिमका राम्रा कुराहरू। उसले अगुवाका रूपमा कुनै पैसा कमाउँथेन, त्यसोभए यी कुराहरू कहाँबाट आए त? ती उसको हैसियतबाट आएका थिए। अरूले उसका लागि यी कुराहरू किनिदिँदा उसले इन्कार गरेको भए, के दाजुभाइ-दिदीबहिनीहरूले उसका लागि ती कुराहरू किन्न जिद्दी गर्नेथिए र? के त्यस्तो कुरा हुनेथियो? यदि उसले यी कुराहरू नचाहेको भए, दाजुभाइ-दिदीबहिनीहरूले उसका लागि ती कुराहरू किन्‍नेथिएनन्। यहाँ समस्या के हो? उसले जबरजस्ती र लोभ गर्दै यी सामानहरू लिइरहेको थियो। एक हिसाबमा, उसले यी कुरा दाजुभाइ-दिदीबहिनीहरूबाट जबरजस्ती लियो, र अर्को हिसाबमा, उसले सक्रिय रूपमा ती कुरा आफै किन्यो। त्यसबाहेक, उसले आफ्ना लागि दाजुभाइ-दिदीबहिनीहरूलाई यी कुराहरू किन्न दियो, र यदि कसैले इन्कार गरे भने, उसले तिनीहरूलाई यातना दिएर गाह्रो बनाउँथ्यो। यी अनेक कारणहरू सबै लागू हुन्छन्। अन्त्यमा, उसले “प्रचुर फसल” पायो र ऊ धनी भयो। के तिमीहरू यस्तो अगुवालाई डाह गर्छौ? यदि अवसर पाएको भए, के तिमीहरूले पनि यस्तो सम्पत्ति प्राप्त गर्न सक्थ्यौ? म तँलाई भन्छु, यसरी धनी हुनु राम्रो होइन—परिणामहरू छन्! जब कतिपय मानिस अगुवा बन्छन्, तब यी कुराहरू तिनीहरूमाथि आइपर्छन् भन्‍ने तिनीहरूलाई डर लाग्छ। तिनीहरू के सोच्छन् भने परीक्षाहरू अत्यन्तै ठूला हुनेछन्, यी परीक्षाहरूबाट जोगिन वा त्यसलाई सामना गर्न गाह्रो हुनेछ, र तिनमा पर्न सजिलो हुनेछ। तर कतिपय मानिसलाई वास्ता हुँदैन, र तिनीहरू सोच्छन्, “यो सामान्य कुरा हो। त्यस्ता कुराहरू आनन्द नलिई कसले पद लिन्छ? सुरुमा किन पदमा जानु त? त्यसको निचोड नै त्यही त हो!” यो कस्तो आवाज हो? यो ख्रीष्टविरोधीहरूको आवाज हो, र यी मानिसहरू खतरामा हुन्छन्।

मैले अहिले काम गरेको लगभग तीस वर्ष भयो। के मैले कहिल्यै कसैबाट कुनै कुरा जबरजस्ती लिएको छु? उदाहरणका लागि, यदि मैले कसैले राम्रो गहना लगाएको देखेँ भने, के मैले यस्तो मेसेज पठाएर ऊबाट जबरजस्ती त्यो लिएको छु, “आफ्नो गहना मलाई दे; यो तँलाई सुहाएन। सुन र चाँदीको गहना हैसियत भएका मानिसहरूका लागि हो, अनि हैसियत नभएका मानिसहरूले त्यो लगाउनु हुँदैन”? के यस्तो कहिल्यै भएको छ? छैन। कतिपय विश्‍वासी दाजुभाइ-दिदीबहिनीसँग थोरै पैसा हुँदा र मलाई छालाको ज्याकेट वा कुनै कुरा किनिदिँदा पनि, म त्यो सधैँ फर्काउथेँ। मलाई त्यो मन नपरेर होइन; त्यस्ता कुराहरू मलाई कुनै कामको नभएर नै हो। पछि, मैले यसबारे सोचेँ: “मैले यी कुराहरूलाई उचित रूपमा कसरी सम्हाल्नुपर्छ? मैले ती सामान किन्‍ने मानिसहरूलाई चोट नपुऱ्याउन के गर्नुपर्छ?” मैले यी सामानहरू मण्डलीमा लगेँ ताकि दाजुभाइ-दिदीबहिनीहरूले सिद्धान्तअनुसार ती बाँडफाँट गर्न सकून्। यदि कसैले ती बहुमूल्य वस्तुहरू किन्ने इच्छा गर्‍यो भने, मण्डलीले तिनीहरूलाई छुट मूल्यमा बेच्नेथियो। त्यो पैसा कमाउनका लागि थिएन; त्यो त दुवै पक्षलाई उपयुक्त हुने तरिकाले परिस्थिति सम्हाल्नका लागि थियो। सुरुमा यी कुराहरू तेरा लागि दिइएका होइनन्, त्यसकारण कसैले पनि यी कुराहरू सित्तैँमा लिनु हुँदैन। यी वस्तुहरू सीमित थिए र सबैलाई समान रूपमा बाँडफाँट गर्न सकिँदैनथियो, र ती कुरा कसैलाई दिनु उचित थिएन। त्यसकारण, एउटै मात्र विकल्प भनेको पैसा भएका र किन्‍न इच्छुकहरूले मात्रै ती किन्न सक्थे। ती अवश्य नै बजार मूल्यभन्दा सस्ता थिए, त्यसकारण यो परमेश्‍वरको घरबाट आएको अनुग्रह थियो। मसँग यसो गर्ने अधिकार थियो। किनभने मलाई कुनै कुरा दिइएपछि, त्यो मेरो भएको थियो, र त्यसलाई आफूलाई उचित लागेअनुसार सम्हाल्ने अधिकार मसँग थियो। सुरुमा त्यो किन्ने व्यक्तिसँग अब त्यसको कुनै सम्बन्ध रहेन। मैले यसरी मामला सम्हालेर, त्यो व्यक्तिको आत्मसम्मानलाई ख्याल गरिसकेको थिएँ। यो शैली पूर्ण रूपमा उचित भएकाले कुनै आपत्ति हुनु हुँदैनथ्यो। धेरै दाजुभाइ-दिदीबहिनीले मलाई सामानहरू किनिदिएका छन्। मैले तिनीहरूलाई मेरा लागि सामानहरू किन्न जिम्मा दिएको थिइनँ, झन् तिनीहरूले त्यसो गर्नुपर्छ भनेर माग गर्नु त परको कुरा हो। तिनीहरूसँग त्यसो गर्ने हृदय थियो, जुन कुराको मैले कदर गरेँ, तर मैले स्वीकार गर्न नसक्‍ने धेरै कुरा थिए किनभने मलाई ती चाहिँदैनथियो। त्यो व्यावहारिक समस्या हो। के मैले भनेको कुरा उचित हो? (हो।) के त्यसलाई सम्हालेको पनि उचित थियो? (थियो।) म चिसोप्रति संवेदनशील छु र चिसो खानेकुरा खाँदिनँ भन्‍ने थाहा पाएका केही दाजुभाइ-दिदीबहिनी पनि थिए, त्यसकारण तिनीहरूले मलाई “पेट चिसिएमा” खाने औषधि किनेर दिए। तैपनि, ती औषधिहरू खाएपछि मलाई असहज भयो—मेरो शरीरले त्यस्ता प्रयोगहरू सहन सक्दैन, त्यसकारण धेरै औषधिप्रति म सावधान हुनुपर्छ। तिमीहरूले यो कुरा बुझ्नुपर्छ। कतिपय दाजुभाइ-दिदीबहिनीले केही स्वास्थ्यवर्द्धक पदार्थहरू पनि किनिदिएका थिए, जस्तै पहाडी जिनसेङ, रातो जिनसेङ र अरू किसिमका टनिकहरू। मैले तीमध्ये कुनै पनि सेवन गर्न सकिनँ। किन? किनभने ती मलाई उपयुक्त भएनन्। मैले दाजुभाइ-दिदीबहिनीहरूले मलाई किनिदिएको कुरा वा कहाँबाट किनेका हुन् भन्‍ने कुरालाई तुच्छ ठानेको होइन; त्यति हो मैले ती प्रयोग गर्न मिल्दैनथ्यो; मैले ती प्रयोग गर्न सकिनँ। सबै असल कुरा सबैका लागि उपयुक्त हुन्छ भन्‍ने छैन। असल कुराहरू धेरै छन्, यदि तैँले कुनै असल कुरा प्रयोग गरिस् र यसले प्रतिकूल असर गर्छ वा एलर्जी हुन्छ भने, त्यो तेरो लागि राम्रो कुरा होइन। त्यसोभए, यसलाई कसरी सम्हाल्नुपर्छ? जसलाई त्यो उपयुक्त हुन्छ उसैलाई प्रयोग गर्न दिनु राम्रो हुन्छ। त्यसकारण, म तिमीहरूलाई भन्छु, मेरो लागि सामानहरू किन्न जसले पैसा खर्च गरे पनि, यी वचनहरू याद गर—ती नकिन। यदि मलाई कुनै कुरा चाहिएमा, म तँलाई सिधै बताउनेछु, म यसबारे यति शिष्ट हुनेछैनँ। बुझ्यौ त? तर जब तिमीहरू यी कुराहरू मलाई दिन्छौ, र म मलाई ती चाहिँदैन वा ती उपयुक्त छैनन् भनेर भन्छु, तब त्यो पनि म तिमीहरूसँग शिष्ट हुनु होइन। यो झूट वा ढोँग होइन। मैले भन्ने सबै कुरा वास्तविक हुन्छ; त्यो सबै साँचो हुन्छ। हेर, मैले बोल्दा भित्री अर्थ नलगाऊ। मैले मलाई त्यो चाहिँदैन भन्नुको अर्थ हो, मलाई त्यो चाहिँदैन। मैले त्यो प्रयोग गर्न मिल्दैन भन्नुको अर्थ हो, मैले त्यो प्रयोग गर्न मिल्दैन। तिमीहरूले जे गरे पनि, सामान किन्नेबारे सोचेर समय खेर नफाल वा व्यर्थमा पैसा खर्च नगर। सबै असल कुरा परमेश्‍वरलाई दिनुपर्छ भन्‍ने नसोच्—मलाई ती चाहिन्छ कि चाहिँदैन भन्‍ने तँलाई थाहासमेत छ त? यदि मलाई ती आवश्यकता छैन भने, के तैँले ती व्यर्थमा किनेको हुँदैनस् र? यदि तँ साँच्‍चै मेरो लागि केही किन्न चाहन्छस् भने, म तँलाई भन्छु—मेरो लागि केही नकिन्। यदि तँ यो सबैसँग बाँड्नका लागि मलाई किनेर दिएको हो भनेर भन्छस् भने, ठिक छ, म यो बाँडिदिनेछु। म त्यस्ता कुराहरूलाई कसरी लिन्छु, अनि हैसियत र पदले ल्याउने भौतिक सम्पत्तिहरूलाई कसरी लिन्छु भन्‍ने हकमा भन्दा, मेरो मनोवृत्ति यही हो। के ख्रीष्टविरोधीहरूले पनि यी कुराहरूलाई यसरी नै लिन्छन्? (अहँ, लिँदैनन्।) पहिलो, तिनीहरू अवश्य नै कुनै कुरा इन्कार गर्दैनन्—जति बढी, त्यति नै राम्रो। तिनीहरूलाई जसले उपहार पठाए पनि वा ती जे भए पनि, तिनीहरू ती उपहारहरू स्वीकार गर्छन्। दोस्रो, निस्सन्देह तिनीहरू मानिसहरूबाट निश्‍चित कुराहरू जबरजस्ती धुत्छन्, र अन्त्यमा, तिनीहरू केही कुरा आफ्ना लागि लिन्छन्। तिनीहरू यही कुरा खोजी गर्छन् र चाहन्छन्; तिनीहरूले पछ्याउने हैसियतले तिनीहरूलाई यही कुरा दिन्छ।

ख्रीष्टविरोधीहरूको दुष्ट सारका हकमा भन्दा, पछिल्लोपटक र आज हामीले गरेको सङ्गतिका आधारमा, के तिमीहरू यो दुष्ट सारलाई उदाङ्गो पार्ने सारांश एक-वाक्यमा निकाल्न सक्छौ? ख्रीष्टविरोधीहरूमा हुने दुष्टताको सबैभन्दा ठूलो विशेषता यो हो: तिनीहरू सबै सकारात्मक कुरा, सबै न्यायसङ्गत कुरा र सत्यताअनुरूपका सबै कुरा, अनि मानवजातिमाझ सुन्दर मानिने सबै कुरालाई निन्दा गर्छन्। तिनीहरू यी कुरालाई घृणा गर्छन् र तीप्रति वितृष्णा राख्छन्। यसको विपरीत, विवेक र समझ अनि इन्साफको बोध भएका मानिसहरूले निन्दा गर्ने र तुच्छ ठान्ने सबै नकारात्मक कुरामा नै ख्रीष्टविरोधीहरू आनन्द लिन्छन्। तिनीहरूले पछ्याउने र कदर गर्ने कुराहरू यिनै हुन्। यसलाई सारांशमा बताउन सक्‍ने अर्को वाक्य पनि छ: ख्रीष्टविरोधीहरू परमेश्‍वरबाट आउने सबै सकारात्मक कुरालाई घृणा गर्छन् र परमेश्‍वरले प्रेम गर्ने कुरालाई घृणा गर्छन्, बरु परमेश्‍वरले घृणा र निन्दा गर्ने कुराहरूलाई चाहिँ प्रेम गर्छन्। ख्रीष्टविरोधीहरूको दुष्टता यही हो। यो दुष्टताको मुख्य विशेषता के हो? तिनीहरूलाई कुरूप र नकारात्मक सबै कुराप्रति विशेष लगाव हुन्छ, जबकि तिनीहरू सुन्दर, सकारात्मक, र सत्यताअनुरूपका सबै कुरालाई घृणा गर्छन् र तीप्रति शत्रुता देखाउँछन्। दुष्टता भनेको त्यही हो। बुझिस्, बुझिनस् त? आजको सङ्गतिमा “ख्रीष्टविरोधीहरू केलाई प्रेम गर्छन्” भन्‍ने विषय समावेश थियो। हामीले केही उदाहरण पनि दिएका थियौँ, जसमध्ये केही अरूभन्दा बढी आम किसिमका थिए, तर ती सबैलाई ख्रीष्टविरोधीहरूको दुष्ट प्रकृतिको सारलाई व्याख्या गर्न प्रमाणका रूपमा प्रयोग गर्न सकिन्छ। त्यसपछि, तिमीहरूले के गर्नुपर्छ भने आफूले देख्ने र बुझ्ने दुष्ट वा सकारात्मक कुराहरू, ख्रीष्टविरोधीहरूले प्रेम गर्ने नकारात्मक कुराहरू, ख्रीष्टविरोधीहरूले घृणा गर्ने सकारात्मक कुराहरू, र आफूले बुझ्न सक्ने कुरा, साथै आफूले देख्ने र अनुभव गर्ने कुराहरू कुन-कुन हुन् भनी मनन र सङ्गति गर्नुपर्छ। ख्रीष्टविरोधीहरू र साधारण भ्रष्ट मानिसहरूको स्वभाव र सारमा निश्‍चित समस्याहरू उस्तै हुन्छन्, र यी समानताहरूको गम्भीरता फरक हुन सक्‍ने भए पनि, तिनीहरूको स्वभावको सार उस्तै हुन्छ। तिनीहरूले हिँड्ने मार्ग र तिनीहरूले पछ्याउने उद्देश्यहरू पनि फरक-फरक हुन सक्छन्, तर तिनीहरू एउटै भ्रष्ट स्वभावका धेरै सारहरू प्रकट गर्छन्। त्यसकारण, ख्रीष्टविरोधीहरूको सारका विभिन्‍न पक्षलाई खुलासा गर्नु हरेक भ्रष्ट व्यक्तिका लागि उपयोगी हुन्छ। यदि परमेश्‍वरका चुनिएका मानिसहरूले ख्रीष्टविरोधीहरूको सार चिन्‍न सके भने, उनीहरू तिनीहरूका बहकाउमा पर्नेछैनन् र उनीहरूले तिनीहरूलाई आराधना गर्नेछैनन् वा पछ्याउनेछैनन् भनेर ग्यारेन्टी दिन सक्छन्।

अगष्ट ७, २०१९


विषयवस्तु सात: तिनीहरू दुष्ट, कपटी, र छली हुन्छन् (भाग तीन)

पूरक: उपहारहरू

म यो सङ्गतिको मुख्य विषयमा आउनुभन्दा पहिले, एउटा कथा सुनाउँछु। मैले कस्तो कथा सुनाउनुपर्छ? यदि यसले मानिसहरूमा कुनै प्रभाव पार्दैन, वा यदि यसले परमेश्‍वरमा विश्‍वास गर्नेहरूलाई जीवन प्रवेश र परमेश्‍वरलाई चिन्‍ने विषयमा कुनै वृद्धिविकास वा फाइदा गर्दैन भने, यसका बारेमा बताउनुको कुनै अर्थ हुँदैन। यदि मैले कथा सुनाउन लागेको छु भने, त्यो कथा आफैमा केही हदसम्म वृद्धिविकास गर्ने खालको हुनुपर्छ—यसको मूल्य र अर्थ हुनुपर्छ। त्यसकारण आज यो कथा सुन र यो तिमीहरूका लागि वृद्धिविकास गर्ने खालको र उपयोगी हुन सक्छ कि सक्दैन हेर। कतिपय कथाहरू साँचो हुन्छन्, जबकि अरू वास्तविक घटनाहरूबाट लिइएका मनगढन्ते कथाहरू हुन्छन्; ती साँचो त हुँदैनन्, तर जीवनमा प्रायजसो त्यस्ता घटनाहरू देखा पर्छन्, त्यसैले ती वास्तविकताबाट अलग हुँदैनन्। ती कुराहरू मनगढन्ते भए पनि, वा ती साँच्चै घटेका घटना भए पनि, ती सबै मानिसहरूको जीवनसँग निकट रूपमा सम्बन्धित हुन्छन्। त्यसोभए तिमीहरूलाई किन त्यस्ता कथाहरू बताउने? (ताकि हामीले सत्यता बुझ्न सकौँ।) ठीक भन्यौ: ताकि तिमीहरूले तीबाट सत्यता बुझ्न सक—मानिसहरूलाई वास्तविक जीवनमा जान्न गाह्रो हुने केही सत्यताहरू। सत्यता र परमेश्‍वर सम्‍बन्धी मानिसहरूको ज्ञानलाई वास्तविकताको नजिक ल्याउन अनि सत्यता र परमेश्‍वरलाई बुझ्न तिनीहरूका लागि सजिलो बनाउन हामी कथा वाचनको प्रयोग गरौँ।

जब म लामो समयसम्म मानिसहरूसँग धेरै सम्पर्कमा हुन्छु, तब अनौठा र रमाइला घटनाहरू अपरिहार्य रूपमा नै घट्ने गर्छन्। यो घटना यस वर्षको वसन्तमा भएको थियो। जाडो बित्दै र वसन्त याम नजिकिँदै जाँदा, मौसम झन्-झन् न्यानो बन्दै गएको थियो, र सबै किसिमका बोटबिरुवाहरू उम्रन थालेका थिए, जो घाम-पानीको स्पर्शले दिनप्रतिदिन बढ्दै गइरहेका थिए। तीमध्ये कतिपय बिरुवाहरू जङ्गली थिए, र कतिपय रोपिएका थिए; केही बोटबिरुवा पशुलाई खुवाउनका लागि थिए, केही मानिसका लागि, र केही पशु र मानिस दुवैका लागि थिए। यो वसन्तको दृश्य थियो: हराभरा र जीवन्त दृश्य। अनि कथा यहीँ सुरु हुन्छ। एक दिन, एउटा विशेष उपहार प्राप्त हुँदा म आश्चर्यचकित भएँ। कस्तो उपहार? एक झोला जङ्गली सागपात। मलाई यो दिने व्यक्तिले भन्यो, “यो चम्सुरे झार हो—यो खान योग्य छ र तपाईंको स्वास्थ्यका लागि राम्रो हुन्छ। यसलाई अण्डासँग घोलेर पकाउन सकिन्छ।” ठीकै हो। त्यसपछि मैले त्यसलाई पहिले किनेको चम्सुरे झारसँग तुलना गरेँ, र मैले त्यसो गर्नेबित्तिकै एउटा समस्या देखा पर्‍यो। के तिमीहरू यो के थियो भन्‍ने कुरा अनुमान गर्न सक्छौ? मैले एउटा “रहस्य” भेट्टाएको थिएँ। कस्तो रहस्य? विदेशमा पाइने चम्सुरे झार चीनमा पाइने चम्सुरे झारभन्दा फरक हुने रहेछ। के यसमा केही गलत छ? (हो, छ।) यदि यो एउटै चीज भएको भए, यो पनि उस्तै देखिनु पर्थ्यो, त्यसकारण यो फरक देखेपछि दिमागमा आउने पहिलो कुरा के हुन्छ? यो चम्सुरे झार हो कि होइन? म निश्‍चित हुन सकिनँ। के मैले त्यो व्यक्तिलाई के भइरहेको छ भनेर सोध्नु पर्दैनथियो? त्यसकारण पछि, म गएर तिनलाई सोधेँ, “के यो चम्सुरे झार हो भन्‍ने कुरामा तँ निश्चित छस्?” तिनले यसको बारेमा एकछिन सोचेर भने, “अहो, यो चम्सुरे झार हो कि होइन, म निश्चित छैन।” यदि तिनी निश्‍चित थिएनन् भने, तिनले कसरी मलाई यो कुरा दिन सक्थे? तिनले किन मलाई यो दिने आँट गर्थे? भाग्यवश, मैले यो त्यत्तिकै खाइनँ। दुई दिनपछि, म निश्चित भएँ कि यो साँच्‍चै चम्सुरे झार होइन। ती व्यक्तिले के भने? तिनले भने, “यो चम्सुरे झार होइन भन्‍ने कुरा तपाईंले कसरी थाहा पाउनुभयो? म निश्चित छैन, तर यसको बारेमा बिर्सिदिनुहोस्: यो नखानुहोस्।” के त्यस्तो कुरा पनि खान मिल्छ र? (मिल्दैन।) यसलाई खान मिल्दैन। यदि मैले “तँ निश्चित छैनस्, तर म यसलाई खाएर हेर्छु, किनभने तँ यति दयालु छस्” भनेर भनेँ भने, के त्यसरी हुन्छ? (हुँदैन।) त्यस्तो व्यवहार गर्नुको प्रकृति के हो? के यो मूर्खतापूर्ण कुरा हुनेछ? (हुनेछ।) हो, यो मूर्खता हो। भाग्यवश, मैले यो खाइनँ, न त मैले थप अनुसन्धान नै गरेँ, त्यसकारण यो कुरा त्यतिमै सकियो।

केही समयपछि, खेतहरूमा सबै किसिमका जङ्गली बोटबिरुवाहरू बढ्न थाले: अग्लाहोचा, फूल फुल्ने र नफुल्ने, र हरेक वर्ण र प्रजातिका वनस्पतिहरू। तिनीहरूको सङ्ख्या बढ्दै गयो, ती झन्-झन् बाक्लो हुँदै गए र तिनीहरूको आकार झन्-झन् राम्रो बन्दै गयो। एक दिन मैले अर्को उपहारको झोला प्राप्त गरेँ, तर यो झोलामा चम्सुरे झार थिएन। बरु, यसमा त्यही मानिसले पठाएको चिनियाँ तितेपाती थियो। तिनले अर्को झोला पठाएका थिए, र त्योसँगै, यस्ता निर्देशनहरू थिए, “यसलाई प्रयोग गरेर हेर्नुहोस्। यो चिनियाँ तितेपाती हो: यसले चिसो हटाउँछ, र तपाईंले यसलाई अण्डासँग भुटेर पनि खान सक्नुहुन्छ।” मैले त्यो हेरेँ: के यो मौसमी तितेपातीको मुना थिएन र? चिनियाँ तितेपाती चीनका धेरै ठाउँमा पाइन्छ, र यसका पातहरूमा विशेष सुगन्ध हुन्छ, तर त्यस मानिसले पठाएको कुरा त्यो थिएन—त्यसलाई कसरी चिनियाँ तितेपातीका रूपमा लिन सकिन्छ? पातहरू लगभग उस्तै छन्, तर के त्यो चिनियाँ तितेपाती थियो कि थिएन? मैले त्यो दिने मानिसलाई सोधेँ, तर तिनले थाहा छैन भनेर भने—यति भनेर तिनले पूर्ण रूपमा जिम्मेवारी पन्छाए। तिनले यो समेत सोधे, “तपाईंले यो अहिलेसम्म किन खानुभएको छैन? यो के हो भनेर म निश्चित नभए पनि, तपाईंले अलिकति खानुपर्छ। मैले अलिकति खाएको थिएँ, साँच्चिकै मीठो रहेछ।” तिनी निश्चित थिएनन्, तैपनि तिनले मलाई त्यो खान लगाइरहेका थिए। तिमीहरू सबैलाई मैले के गर्नुपर्थ्यो भन्‍ने लाग्छ? के मैले जबरजस्ती खानुपर्थ्यो? (होइन।) त्यसलाई अवश्य नै खानु हुँदैनथियो, किनभने त्यो पठाउने व्यक्तिलाई त्यो के हो भन्‍ने समेत थाहा थिएन। यदि मैले जोखिम उठाएर नयाँ कुरा चाख्‍ने निहुँमा त्यो खाएको भए, सायद केही हुनेथिएन, किनकि त्यो खाइसकेको व्यक्तिले केही हुँदैन भनेर भनेको थियो। तर केही हुँदैन भनेर केही थाहा नपाई खाने कार्यलाई के भन्‍ने? के त्यो अन्धाधुन्ध रूपमा काम गर्नु होइन र? कस्तो व्यक्तिले अन्धाधुन्ध रूपमा त्यस्ता कुराहरू गर्छ? रुखो र लापरवाह व्यक्तिले मात्रै यसो गर्छ—जसले यस्तो सोच्छ, “यो तितेपाती भए पनि नभए पनि; यो पहिचान गर्नका लागि पर्याप्त हुन्छ।” के तिमीहरूलाई मैले यसो गर्नुपर्छ भन्‍ने लाग्छ? (लाग्दैन।) किन लाग्दैन? खाने कुराहरू धेरै छन्; नचिनेको वनस्पति खाने जोखिम किन लिनु? अनिकालको बेला, जब कुनै खानेकुरा बाँकी हुँदैन, तब तैँले खानका लागि विभिन्‍न जङ्गली सागपात खोजेर खान सक्छस्, र केही जोखिम लिन सक्छस्। यस्ता परिस्थितिहरूमा, तैँले नचिनेका वनस्पति खान सक्छस्। तर के अहिले परिस्थिति आएको हो र? (होइन।) खान सकिने कुराहरू धेरै छन्, र पनि किन जङ्गली सागपात खोज्‍ने? के अदृश्य, अस्पृश्य, र काल्पनिक सानो फाइदाका लागि मात्रै जोखिम लिन जरुरी छ? (छैन।) त्यसकारण, मैले यो नखाने निर्णय गरेँ। भाग्यवश, मैले यो खाइनँ; न त मैले थप अनुसन्धान नै गरेँ, र त्यो कुरा पनि त्यतिमा नै सकियो।

केही समयपछि, त्यस मानिसले मलाई अर्को उपहार दियो; यो तेस्रो पटक थियो। यस पटकको उपहार निकै विशेष थियो: यो माटोमा उम्रेको थिएन, न त रूखमा नै फलेको थियो। त्यो के थियो? दुई वटा चरोको अण्डालाई एउटा कागजको झोलामा राम्ररी पोको पारिएको थियो, जसमा “परमेश्‍वरका लागि चरोको अण्डा” भन्‍ने शब्दहरू लेखिएका थिए। हाँसउठ्दो कुरा, होइन र? मैले कागजको झोला खोल्दा, सुन्दर रङ्गका दुई वटा अण्डा देखेँ। मैले पहिले कहिल्यै त्यस्ता अण्डाहरू देखेको थिइनँ, त्यसकारण मैले त्यो कुन चरोको अण्डा हो भनेर भन्‍न सकिनँ; मैले इन्टरनेटमा जानकारी खोज्ने विचार गरेँ, तर मैले कुनै पनि सुराग भेट्टाउन सकिनँ, किनभने त्यस्तै ढाँचा र रङका अण्डाहरू धेरै थिए, त्यसकारण तिनको आकार र रङको आधारमा तिनलाई पहिचान गर्न सकिने उपाय थिएन। के तिमीहरू कसैलाई मैले त्यस मानिसलाई त्यो कस्तो चरोको अण्डा हो भनेर सोध्नुको कुनै अर्थ हुनेथियो भन्‍ने लाग्छ? (लाग्दैन।) किन लाग्दैन? (तिनलाई पनि थाहा हुनेथिएन।) तिमीहरूले ठीक अनुमान गर्‍यौ; तिनलाई पनि थाहा हुनेथिएन। त्यसकारण मैले तिनलाई सोधिनँ। यदि मैले सोधेको भए, मैले तिनको भावनामा चोट पुर्‍याउनेथिएँ, र तिनले यस्तो सोच्नेथिए, “मैले यति राम्रो अभिप्राय राख्छु र वास्ता गर्छु, तर पनि तपाईं मलाई शङ्का गर्नुहुन्छ। तपाईंलाई किन तिनका बारेमा इन्टरनेटमा खोजी गर्नुपर्‍यो? मैले ती तपाईंलाई खानका लागि दिइरहेको हुनाले, तपाईंले तिनलाई चुपचाप खानुपर्छ!” तिमीहरूलाई के लाग्छ, मैले अण्डा खानुपर्थ्यो कि पर्दैनथ्यो? (तपाईंले खानु हुँदैनथियो।) यदि तिनले तिमीहरूलाई ती दिएका भए, के तिमीहरूले ती खानेथियौ? (खानेथिएनौँ।) म पनि खानेथिइनँ। यी अण्डाहरू चराले बच्चा काढ्नका लागि र प्रजननका लागि हुन्। के तिनलाई खानु क्रूरता हुनेथिएन र? (हुनेथियो।) मैले त्यसो गर्न सकिनँ, त्यसकारण चरोको अण्डाको मामला यसरी सकियो, तर यस्ता कुराहरू निरन्तर भइरहन्थे।

एक दिन, मैले कुनै ठाउँमा मौसमी तितेपातीको मुना भेट्टाएँ—जुन चिनियाँ तितेपाती जस्तो देखिन्थ्यो—त्यसलाई कुनै रेलिङमा सुकाइएको रहेछ, त्यसकारण मैले एक जना सिस्टरलाई यो केका लागि हो भनेर सोधेँ। तिनले भनिन्, “के यो त्यो मानिसले अस्ति तपाईंलाई दिएको चिनियाँ तितेपाती नै होइन र?” “चिनियाँ तितेपातीले सर्दी र चिसोलाई हटाउन सक्छ। के तपाईं चिसोप्रति संवेदनशील हुनुहुन्‍न र? त्यो मानिसले यो सुकेपछि त्यसलाई तातो पानीमा मिसाएर खुट्टा डुबाएर चिसोलाई हटाउनका लागि तपाईंको निम्ति राखिदिन्छु भनेको थियो।” त्यो सुनेपछि तिमीहरूलाई मेरो प्रतिक्रिया के थियो भन्‍ने लाग्छ? एउटा शब्द। (अवाक्।) ठीक भन्यौ, म अवाक् भएँ। यस्ता परिस्थितिहरूमा, के मैले यो व्यक्तिको कति वास्ता गर्ने किसिमको छ, र उसले कसरी साँच्‍चै नै असाधारण प्रयास गरेको थियो भन्ने बारेमा मनन् गर्नु पर्दैन र? म कसरी अवाक् हुन सकें? यति मात्र हो कि, ती व्यक्तिले पहिलेका घटनाहरूबाट केही कुरा बुझेका थिएनन् र आफ्‍नो शैली परिवर्तन गरेका थिए, मानौँ तिनले यसो भनिरहेका थिए, “मैले तपाईंलाई खानका लागि हरियो सागपात र अण्डा दिएँ, तर तपाईंले ती खानुभएन, त्यसकारण मैले तपाईंका लागि तातो पानीमा खुट्टा भिजाउन केही चिनियाँ तितेपाती सुकाएर राखिदिएको छु, ताकि मेरो मेहनत खेर नजाओस्।” यो दृश्य हेर्दा, म साँच्‍चै नै अवाक् भएँ। पछि, मैले अरू कसैलाई अहिले धेरै औषधि पसलहरूमा चिनियाँ तितेपाती पाइन्छ भनेर भनिरहेकी थिएँ। आफूलाई चाहिने जति किन्न सकिन्छ: यो विभिन्‍न प्याकेजिङमा आउँछ, विभिन्‍न देशहरूले उत्पादन गर्छन्, र यसलाई स्वच्छ रूपमा प्रशोधन गरिन्छ। यो त्यस मानिसले मलाई पठाएको चीजभन्दा निकै राम्रो हुन्छ, त्यसकारण के यसलाई सडकको छेउबाट उठाएर रेलिङमा राखी घाममा सुकाउनु व्यर्थ होइन र? यदि तिनले यसलाई सुकाएर मलाई दिन्छ भने, के तँलाई म त्यो चाहन्छु भन्‍ने लाग्छ? (तपाईं चाहनुहुन्न।) म त्यो चाहन्नँ। समय बित्दै जाँदा, पर्खालमा तितेपाती देखिन छोड्यो, किनभने मैले भनेको कुरा तिनलाई थाहा भयो, र तिनले त्यो पठाउन छोडे। पछि, खेतमा अझै धेरै जङ्गली सागपात उम्रेपछि तिनलाई अब दुर्लभ मान्‍न छोडिएको हुनुपर्छ, त्यसकारण कसैले पनि मलाई ती जङ्गली सागपात पठाएनन्। अनि मलाई लाग्छ, यस बीचमा चरोको अण्डाबाट बच्चा पनि निस्क्यो होला र त्यसलाई भेला गर्न सकिएन, त्यसकारण यसबेलासम्म, मैले थप चरोको अण्डा वा जङ्गली सागपात पाएको छैनँ। मेरो कथा त्यही नै थियो।

कथामा कुल चार वटा घटनाहरू थिए, जुन सबै मलाई पठाइएका चीजहरूका बारेमा थिए: दुई वटा अज्ञात जङ्गली सागपात पठाइएको बारेमा थिए, एउटा अज्ञात चरोको अण्डा पठाइएको बारेमा थियो, र अर्कोचाहिँ घाममा सुकाइएको “परम्परागत चिनियाँ औषधि” को बारेमा थियो। यी चीजहरूका बारेमा कुरा गर्नु अलिक हास्यास्पद लाग्‍न सक्छ, तर घटनाहरूकै सन्दर्भमा भन्दा, ती कुरा सुनेपछि तिमीहरूलाई केही लाग्यो भने त्यो के हो? के तिमीहरूले ती कुराहरूमा बुझ्नुपर्ने वा ती कुराबाट लिनुपर्ने कुनै कुरा छ, तिमीहरूले सिक्‍नुपर्ने कुनै पाठहरू छन्? तिमीहरूले सबैले सुनिरहँदा के सोचिरहेका थियौ? के मैले बताएका कुराहरू कुनै निश्‍चित व्यक्तिप्रति लक्षित थिए? अवश्य नै थिएनन्। तर, यदि ती कुनै निश्‍चित व्यक्तिप्रति लक्षित थिएनन् भने, म किन तिनका बारेमा कुरा गरिरहेको छु? के यो अर्थपूर्ण छ? कि यो गफ मात्रै हो? (होइन।) तिमीहरू यसलाई गफ ठान्दैनौ भने, के तिमीहरूलाई मैले यसको बारेमा किन कुरा गरिरहेको छु भन्‍ने थाहा छ? यी मानिसले किन यस्ता कामहरू गरे? तिनको व्यवहारको प्रकृति कस्तो थियो? तिनको मनसाय के थियो? यसमा भएका समस्याहरू के-के हुन्? के तिनको प्रसङ्ग बताउनु आवश्यक छ? यदि तैँले मानिसहरूलाई र घटनाहरूको प्रकृतिलाई प्रसङ्गको आधारमा हेरिस् भने तैँले सत्यता बुझ्न सक्‍नेछस्। तिमीहरूलाई के लाग्छ, यस्ता कामहरू गर्ने मानिसमा असल अभिप्रायहरू थिए कि खराब अभिप्रायहरू? (असल अभिप्रायहरू।) सर्वप्रथम, एउटा कुरा निश्‍चित छ: तिनको अभिप्राय राम्रो थियो। तिनका असल अभिप्रायहरूमा के कुरा गलत थियो? के असल अभिप्रायहरू लिएर काम गर्नु भनेको तैँले वास्ता गरिरहेको छस् भन्‍ने हो? (यसै भन्न सकिन्न।) यदि व्यक्तिले कुनै कुरा गर्नुको मनसाय असल अभिप्रायहरू हुन् भने, के त्यसमा भ्रष्ट स्वभावको अशुद्धता हुँदैन भन्‍ने हुन्छ? हुँदैन। त्यसोभए म तिमीहरू सबैलाई सोध्छु, यदि तिमीहरू आफ्ना आमाबुबाप्रति आदरपूर्ण र आज्ञाकारी छौ भने, तिमीहरूले किन उनीहरूलाई यी कुराहरू खानका लागि पठाउँदैनौ? अथवा यदि तँलाई तेरा हाकिम र अगुवाहरू मनपर्छ र तिनीहरूको वास्ता लाग्छ भने, तैँले तिनीहरूलाई किन यस्ता चीजहरू खान दिँदैनस्? तैँले किन त्यसो गर्ने आँट गर्दैनस्? किनभने तँलाई कुनै कुरा बिग्रिनेछ भनेर डर लाग्छ। तँलाई तेरा आमाबुबा, अगुवा, र हाकिमहरूलाई हानि गर्छु भन्ने डर लाग्छ, त्यसोभए के तँलाई परमेश्‍वरलाई हानि गर्छु भन्‍ने डर लाग्दैन र? तेरा अभिप्रायहरू के-के हुन्? तेरो दयामा के लुकेको छ? के तँ परमेश्‍वरलाई छल गर्ने प्रयास गरिरहेको छस्? के तँ उहाँसँग खेलबाड गर्ने प्रयास गरिरहेको छस्? के तैँले परमेश्‍वर जो आत्मा हुनुहुन्छ उहाँसँग यस्ता कुराहरू गर्ने आँट गर्नेथिइस्? यदि तैँले परमेश्‍वरको देह सामान्य मानवताको हो भन्‍ने देखेर, उहाँको डर मान्नुको सट्टा, यस्ता कुराहरू गर्ने आँट गरिस् भने के तँसँग परमेश्‍वरको डर मान्ने हृदय हुन्छ? यदि तँसँग परमेश्‍वरको डर मान्ने हृदय छैन भने, के त्यस्ता कुराहरू गर्नु साँच्‍चै नै तैँले वास्ता गरेको हुन्छ? त्यो वास्ता गर्नु होइन: यो त परमेश्‍वरलाई धोका दिनु र उहाँसँग खेलबाड गर्नु हो, र यो तेरो अत्यन्तै दुस्साहसी कार्य हो! यदि तँ साँच्‍चै नै जिम्मेवार व्यक्ति होस् भने, तैँले किन केही कुरा परमेश्‍वरको अघि ल्याउनुभन्दा पहिले केही पनि गलत छैन भन्‍ने कुरा निश्‍चित गर्नका लागि आफैले खाएर चाख्दैनस्? यदि तैँले आफै नखाई र नचाखी यसलाई सीधै परमेश्‍वरकहाँ ल्याइस् भने, के यो परमेश्‍वरसँग खेलबाड गर्नु होइन र? के यसो गरेर तँलाई आफूले परमेश्‍वरको स्वभावलाई चिढ्याइरहेको छु भन्‍ने लाग्दैन? के यो परमेश्‍वरले बिर्सन सक्नुहुने कुरा हो? तैँले यसलाई बिर्सिइस् भने पनि, परमेश्‍वरले बिर्सनुहुनेछैन। यस्तो काम गर्दा, तेरो दिमागमा के कुरा चलिरहेको हुन्छ? तैँले यसलाई चाखिनस्, र तँसँग कुनै वैज्ञानिक प्रमाण छैन, तैपनि तँ यो कुरा परमेश्‍वरलाई दिने आँट गर्छस्। के यो जिम्मेवार व्यवहार हो? यदि तैँले परमेश्‍वरलाई हानि गरिस् भने, तैँले कस्तो जिम्मेवारी लिनेछस्? कानुनले तँलाई कारवाही नगरे पनि, परमेश्‍वरले तँलाई अनन्त दण्ड दिनुहुनेछ। तैँले यो रद्दीलाई गैरविश्‍वासी अगुवा र अधिकारीहरूलाई समेत दिनलायक ठान्दैनस्, र तैँले यसलाई अशोभनीय ठान्छस्, र पनि तैँले कस्ता अभिप्रायले यो कुरा परमेश्‍वरलाई दिन्छस्? के मेरो मूल्य त्यति थोरै छ? यदि तैँले आफ्नो हाकिमलाई एक झोला जङ्गली सागपात दिइस् भने, तिनले के सोच्लान्? “के मेरो मूल्य यति मात्र हो? मानिसहरूले मलाई पैसा र नामी ब्रान्डका सामानहरू दिन्छन्, तर तैँले मलाई एक मुट्ठी झार दिने?” के तैँले यो कुरा पूरा गर्न सक्‍नेछस्? अवश्य नै सक्‍नेछैनस्। तर यदि तैँले पूरा गरिस् भने, तैँले के कुराको बारेमा चिन्ता गर्नेथिइस्? तैँले सोच्नुपर्ने पहिलो कुरा यो हो, “हाकिमलाई के मनपर्छ? के तिनलाई यो कुराको आवश्यकता छ? यदि तिनलाई यो चाहिँदैन, र पनि मैले तिनलाई यो कुरा दिएँ भने, के तिनले मलाई कष्ट दिनेछन्? के तिनले मलाई काममा हेप्नेछन् र कष्ट दिनेछन्? यदि परिस्थिति गम्भीर भयो भने, के तिनले मलाई बहाना खोजेर र कुनै गल्ती पक्रेर बर्खास्त गर्नेछन्?” के तैँले यीमध्ये कुनै कुराको बारेमा विचार गर्छस्? (गर्छु।) यदि तँ आफ्नो हाकिमलाई खुसी पार्न चाहन्छस् भने, तैँले उसलाई दिनुपर्ने पहिलो कुरा के हो? (तिनलाई मन पर्ने कुनै कुरा।) तिनलाई मन पर्ने कुनै कुरा दिएर मात्रै पुग्दैन। उदाहरणका लागि, यदि तिनलाई अहिले एउटा कप चाहिएको छ भने, के तैँले तिनलाई दिनका लागि एउटा कप किन्न १०-२० युआन खर्च गर्न सक्छस्? (सक्दिनँ।) तैँले तिनलाई सुनको, चाँदीको सामान, र स्विकार्य कुरा दिनुपर्छ। तैँले आफ्नै लागि किन्न नचाहने कुरा किन तिनलाई दिने? (तिनलाई खुसी पार्न।) तिनलाई खुसी पार्नुको उद्देश्य के हो? सर्वप्रथम, कम्तीमा पनि, तिनले तँलाई आफ्नो छत्रछायामा लिन सक्छन्, र तिनले प्रयोग गर्ने शक्तिद्वारा तिनले तेरो रक्षा गर्न र तेरो जागिर र तलबलाई स्थिर र सुरक्षित बनाउन सक्छन्। कम्तीमा पनि, तिनले तँलाई कष्ट दिनेछैनन्। त्यसकारण, तैँले तिनलाई कहिल्यै पनि नचिनेको जङ्गली सागपात दिनेछैनस्। होइन र? (हो।) तैँले आफ्नो हाकिमलाई समेत त्यसो गर्न सक्दैनस् भने, मलाई झारपात दिने मानिसले किन मलाई त्यसो गरे? के तिनले परिणामहरूका बारेमा सोचेका थिए? अवश्य नै सोचेनन्। किन? कतिपयले भन्‍नेथिए, “किनभने तपाईंले हामीलाई कष्ट दिनुहुनेछैन।” के यो कुरा त्यति सरल छ? किनभने म तिनलाई कष्ट दिनेछैनँ, कुरा यति मात्र हो त? तिनले कसरी यस्तो कुरा दिने आँट गरे? (तिनलाई आफ्ना अभिप्रायहरू असल छन् भन्‍ने लाग्यो।) ठीक भन्यौ—तिनले आफ्नो सबै कुरूपता र दुष्टतालाई असल अभिप्रायले ढाकछोप गरे, अर्थात्, “तपाईंप्रति मेरा अभिप्रायहरू असल छन्, तर अरूका छैनन्! यी सबै जङ्गली सागसब्जी हेर्नुहोस् त। तपाईंका लागि कसले ती खनेको हो? मैले होइन र?” यो कस्तो मनोवृत्ति हो? यो कस्तो मानसिकता हो? के यी असल अभिप्रायहरू मानवताअनुरूप छन्? यदि ती मानवताअनुरूप समेत छैनन् भने, के ती सत्यताअनुरूप हुन सक्छन्? (सक्दैनन्।) ती सत्यताबाट धेरै टाढा छन्। यी असल अभिप्रायहरू के-के हुन्? के ती साँच्‍चै नै असल अभिप्रायहरू हुन्? (होइनन्।) त्यसोभए ती कस्तो मनोवृत्तिसँग सम्बन्धित छन्? तिनमा कस्तो प्रकारका अशुद्धता र सारहरू छन्? संसारको थोरै कुरा देखेका तिमी जवान मानिसहरूले पनि आफ्नो हाकिमलाई जसरी मन लाग्यो त्यसरी उपहार दिन मिल्दैन भन्‍ने कुरा बुझ्छौ; तिमीहरूले परिणामहरूका बारेमा सोच्नुपर्छ। त्यसकारण यदि चालीस वा पचासको दशकको विशेष अनुभव भएको मानिसले मलाई त्यस्ता कुराहरू दिन्छ भने, तिमीहरूको दृष्टिकोणमा यसको प्रकृति के हो? के हामीले यो कुराको बारेमा यहाँ छलफल गर्नु सार्थक हुन्छ? (हुन्छ।) त्यसोभए समग्रमा, यसको प्रकृति के हो? त्यस मानिसले लापरवाही ढङ्गले मलाई केही जङ्गली सागसब्जीहरू दिए, र आफैले समेत ती के हुन् भन्‍ने नजानीकन मलाई ती खान अनुरोध गरे। जब मैले ती खान मिल्‍ने जङ्गली सागपात जस्ता देखिँदैनन् भनेर भनेँ, तब तिनले कुनै समय खेर नफाली मलाई ती नखानू भनेर भने—र यो कुरा यतिमै सीमित भएन। तिनले मलाई खानका लागि अर्को किसिमको जङ्गली सागपात पनि पठाए। मैले ती खाइनँ, र तिनले भने, “अलिकति खानुहोस्, ती निकै स्वादिष्ठ छन्। मैले चाखेको छु।” त्यो कस्तो मनोवृत्ति हो? (यो अनादरणीय र गैरजिम्मेवार मनोवृत्ति हो।) ठीक भन्यौ। के तिमीहरू सबैलाई यो मनोवृत्तिको अनुभूति हुन्छ? (हुन्छ।) के यो राम्रो अभिप्रायले गरिएको हो? यसमा कुनै राम्रो अभिप्राय छैन! तिनले कुनै मूल्य नलाग्‍ने कुराहरू भेट्टाए, त्यसपछि तिनले त्यसलाई प्लास्टिकको झोलामा हालेर मलाई दिए, र मलाई खान लगाए। तैँले भेडा र खरायोलाई खुवाउन केही जङ्गली सागपात टिप्नु परे पनि, तैँले अझै यस्तो सोच्नुपर्छ, “के पशुहरूले यो खाए भने विष लाग्छ?” के त्यो तैँले विचार गर्नुपर्ने कुरा होइन र? यदि चौपायालाई खुवाउँदा तँ जोखिम लिन तयार हुँदैनस् भने, तैँले कसरी यत्तिकै कुनै जङ्गली सागपात टिपेर मलाई खान दिन सक्छस्? त्यो कस्तो स्वभाव हो? उक्त समस्या कस्तो प्रकृतिको हो? के तिमीहरूले कुरा बुझ्यौ? यदि त्यस्तो व्यक्तिले मसँग यसरी व्यवहार गर्‍यो भने, तिमीहरूलाई के लाग्छ, तिनले आफ्ना अधीनस्थहरू वा आफूले साधारण ठान्ने व्यक्तिसँग कसरी व्यवहार गर्ला? यो त यत्तिकै खेलबाड गर्ने काम हो। त्यो कस्तो स्वभाव हो? यो दुष्ट र क्रूर कुरा हो। के तिनलाई असल व्यक्ति मान्न सकिन्छ? (अहँ, सकिँदैन।) तिनलाई असल व्यक्ति मान्न सकिँदैन। मानिसहरूको शरीर र जीवनलाई गम्भीरतापूर्वक नलिनु, तिनीहरूसँग खेलबाड गर्नु र पछि केही पनि महसुस नगर्नु, र वास्तवमा कुनै विवेकको घोचाइ अनुभव नगर्नु, तर बारम्बार एउटै कुरा गर्न सक्नु: यो साँच्‍चै अनौठो कुरा हो।

कथाको सुरुवातमा, मैले केही वचनहरू बोले जसलाई तिमीहरूले त्यति ध्यान दिएनौ होला। मैले तीमध्ये केही जङ्गली सागपात मानव उपभोगका लागि थिए, कतिपय पशुको उपभोगका लागि थिए, र कतिपय मानव र पशु दुवैका लागि थिए भनेर भनेको थिएँ। यो “चिरपरिचित भनाइ” हो, र यसको एउटा स्रोत छ। के तँलाई यो कहाँबाट आएको हो भन्ने थाहा छ? यो एउटा कथाको उपमा हो। यो त्यस कथामा यी केही उपहार दिने व्यक्तिबाट आएको हो। यो मानिस रोप्ने कामको इन्‍चार्ज थिए, र तिनले तीन प्रकारका मकै रोपेका थिए। कुन तीन प्रकारका? मानिसहरूले खाने किसिमका, पशुले खाने किसिमका, र मानिसहरू र पशु दुवैले खाने किसिमका: ती तीन वटा। यी तीन प्रकारका मकै निकै रोचक छन्। के तिमीहरूले यसअघि तिनका बारेमा सुनेका छौ? तिमीहरूले सुनेका छैनौ, र मैले पनि तिनका बारेमा पहिलो पटक सुनेको हो—किनभने ती दुर्लभ छन्। अन्तमा, रोप्‍ने मानिसहरू निकै गैरजिम्मेवार भएका हुनाले, ती तीनै प्रकारका मकैहरू मिसमास भए: पशुले खानुपर्ने मकै मानिसहरूलाई खुवाइयो भने मानिसले खानुपर्ने मकै पशुलाई खुवाइयो। ती खाएपछि, सबैले मकै खस्रो भयो, यसको स्वाद अन्‍न जस्तो छैन, र यसको स्वाद अलिक घाँस जस्तो छ भनेर गुनासो गरे। मकै रोप्‍ने मानिसहरूले के गरे? आफ्नो कर्तव्य पूरा गर्ने क्रममा तिनीहरूको गैरजिम्मेदारीका कारण, तिनीहरूले मान्छेले खानुपर्ने मकैलाई पशुले खानुपर्ने मकैसँग मिसाए, यहाँसम्म कि कसैले पनि यी दुईलाई छुट्याउन सकेन, र तिनीहरूले थप बीउ खरिद गरेर फेरि रोपाइँ गर्नुपर्‍यो। तिमीहरू सबैलाई यो काम कसरी अघि बढ्यो भन्‍ने लाग्छ? के यस्ता मानिसहरूका क्रियाकलापहरूमा कुनै सिद्धान्त हुँदैन? (हुँदैन।) के तिनीहरूले आफ्ना क्रियाकलापहरूमा सत्यताको खोजी गर्छन्? (गर्दैनन्।) आफ्नो व्यवहारमा यस्तो मनोवृत्ति राख्दा, सबैप्रति यति अनादरपूर्ण र गैरजिम्मेवार व्यवहार गर्दा, यस्ता मानिसहरूले परमेश्‍वरमा विश्‍वास गर्ने बारेमा के सोच्छन्? सत्यताप्रतिको तिनीहरूको दृष्टिकोण के हो? तिनीहरूको हृदयमा, सत्यताको तौल कति हुन्छ? परमेश्‍वरको पहिचान कति महत्त्वपूर्ण हुन्छ? के तिनीहरूलाई थाहा छ? (छैन।) के तिनीहरूलाई त्यस्ता प्रमुख कुराहरूका बारेमा थाहा हुनुपर्दैन र? त्यसोभए किन तिनीहरूलाई थाहा भएन? यो तिनीहरूको स्वभावसँग सम्बन्धित हुन्छ। त्यो कस्तो स्वभाव हो? (यो दुष्टता हो।) यो दुष्टता हो, र यो सत्यताप्रति वितृष्ण हुनु हो। तिनीहरू आफूले गर्ने कामको प्रकृतिबारे सचेत हुँदैनन्, र तिनीहरूले कहिल्यै मनन गर्ने वा खोजी गर्ने प्रयास गर्दैनन्, न त तिनीहरूले कामहरू गरेपछि आफूलाई जाँच्ने नै गर्छन्। बरु, तिनीहरू आफूले चाहेको कुरा गर्छन्, र तिनीहरूसँग असल र सही अभिप्रायहरू छन् भने, तिनीहरूलाई कसैले पनि सुपरिवेक्षण वा आलोचना गर्नु पर्दैन भन्‍ने सोच्छन्; तिनीहरू आफ्ना जिम्मेवारी र दायित्वहरू पूरा भएका छन् भन्‍ने सोच्छन्। हो त? कतिपय मानिसहरूले भन्छन्, “तपाईंले भन्‍नुभएको कथा हामीले बुझेका छौँ, तर हामीलाई सबैभन्दा बढी चिन्ता लागेको कुरा अझै पनि हामीले बुझेका छैनौँ, र त्यो के हो भने: यस्तो घटनाप्रति तपाईंको मनोवृत्ति के हो? त्यस्ता कुराहरू गर्ने व्यक्तिप्रति तपाईंको मनोवृत्ति के हो? के त्यो रिस, तिरस्कार, र घिन हो? कि तपाईंलाई यस्तो व्यक्ति मनपर्छ?” (त्यो घृणा हो।) के यस्तो कुरालाई घृणा गर्नु पर्दैन र? (पर्छ।) तिमीहरूलाई यस्तो कुरा आइपरेको भए तिमीहरूले के सोच्नेथियौ? मानौँ एक जना दयालु व्यक्तिले तँलाई बारम्बार नचिनेका वस्तुहरू दिन्छ, र तँलाई मनाउन धेरै मेहनत गर्छ, “यी कुराहरू खानुहोस्, तपाईँको शरीरका लागि राम्रो हुन्छ; ती खानुहोस्, तिनले तपाईँलाई आफ्नो सुस्वास्थ्य कायम राख्न मदत गर्नेछ; ती खानुहोस्, तिनले तपाईँको सुन्दरता र जीवनशक्तिमा सुधार ल्याउनेछ। मेरो कुरा सुन्नु तपाईंका लागि राम्रो हुनेछ!” यदि पुष्टि गरेपछि, ती वस्तुहरूको कुनै मूल्य छैन भन्‍ने थाहा भयो भने तैँले के सोच्नेथिइस्? (यदि म भएको भए, म यस्तो व्यक्तिसँग अबदेखि झमेलामा पर्न चाहनेथिइनँ; म तिनीसँग झिजो मान्‍नेथिएँ र अवाक् हुनेथिएँ—त्यस्ता भावनाहरू।) त्यस्ता मानिसहरूलाई घृणा गर्नुपर्छ र तिनीहरूप्रति दिक्‍क हुनुपर्छ। अरू के छ? के व्यक्तिले रिस, दुःख, वा पीडा महसुस गर्नुपर्छ? (कुनै अर्थ छैन।) यसको कुनै अर्थ छैन, छ त? के “यो व्यक्तिले सायद सत्यता नबुझेकोले नै यस्तो गरेको होला” भन्ने मानिसहरू छैनन् र? धेरैजसो मानिसहरूले सत्यता बुझ्दैनन्, तैपनि तिनीहरूमध्ये कति जनाले यस्ता कुराहरू गर्न सक्छन्? के मानिसहरू व्यक्तिपिच्छे फरक हुँदैनन् र? (हुन्छन्।) मानिसहरू फरक-फरक हुन्छन्। यो त मानिसहरूले एक-अर्कासँग व्यवहार गर्दाको अवस्था जस्तै हो: भौतिक सामग्रीहरूको विनिमय हुँदा, कतिपय मानिसहरूले निष्पक्षता र उचितताको खोजी गर्छन्। यदि यी मानिसहरूले अर्को पक्षलाई तिनीहरूबाट केही फाइदा लिन दिए पनि, तिनीहरूलाई यसको मतलब हुँदैन—यसरी, तिनीहरूको सम्बन्ध टिकेको हुन्छ; तिनीहरूसँग मानवता हुन्छ र तिनीहरूलाई सानो बेफाइदामा पर्नु ठूलो कठिनाइ होइन भन्‍ने लाग्छ। अरू मानिसहरूमा मानवताको कमी हुन्छ र तिनीहरू सधैँ अरूको फाइदा उठाउन मन पराउँछन्: अरूसँग गरिने तिनीहरूको व्यवहार अरूको हानि गरेर फाइदा लिन र नाफा कमाउनका लागि मात्रै हुन्छ। यदि तिनीहरूले तँबाट केही फाइदाहरू लिन सक्छन् भने, तिनीहरूले तँलाई खुसी पार्नेछन् र तँसँग सम्बन्ध कायम राख्‍नेछन्, तर तिनीहरूले यसो गर्न सक्दैनन् भने, तिनीहरूले तँलाई लत्त्याउनेछन्। तिनीहरूले तँप्रति कुनै इमानदारी देखाउँदैनन्; त्यस्ता मानिसहरूमा कुनै मानवता हुँदैन।

आज भनिएको कथामा जस्तै उपहार दिने किसिमका मानिसहरूका बारेमा तिमीहरूलाई के लाग्छ? यस्ता मानिसहरूले किन वस्तुहरू उपहार दिन्छन्? के यो संयोग हो? यदि धेरै वर्षको अवधिमा यो घटना एक पटक मात्रै घटेको हो भने, यो संयोग मात्रै हुन सक्थ्यो, तर के एउटा ऋतुमा चार पटक यस्तै घटना घट्यो भने पनि यसलाई संयोग मान्न सकिन्छ? (सकिँदैन।) तिनको यो व्यवहार संयोगजन्य थिएन, न त त्यस किसिमको स्वभावलाई भ्रष्टताको क्षणिक प्रकटीकरण र अभिव्यक्ति नै भन्‍न सकिन्छ। त्यसोभए तिनको व्यवहारको प्रकृति कस्तो थियो? हामीले यसभन्दा पहिले भने जस्तै, तिनको व्यवहार अनादरणीय, गैरजिम्मेवार, लापरवाह, हतारे र आवेगपूर्ण थियो, र त्यो असभ्य स्वभावको थियो। त्यसोभए तिनले किन त्यसो गरे? तिनले किन ती कुराहरू अरू कसैलाई दिएनन्, तर मलाई मात्रै दिए? मेरो फरक पहिचान र हैसियतले मलाई यी उपहारहरू प्राप्त गर्न योग्य तुल्यायो। के त्यसले उपहार दिने व्यक्तिको अभिप्राय र तिनले गरेको कामको प्रकृतिलाई स्पष्ट पार्छ? तिनको उद्देश्य के थियो? (चापलुसी गरेर नजिकिनु।) ठीक भनिस्। तिनको यो चापलुसीलाई व्याख्या गर्नका लागि सबैभन्दा सटीक शब्द के हो? यो सस्तो चाल: चापलुसी र अवसरवाद हो। यो तेरो चापलुसी गरेर तँसँग नजिकिने, तैँले थाहै नपाई तँलाई त्यसले खनेको खाडलमा फसाउने, र तिनको बारेमा तँलाई राम्रो अनुभूति गराउने चलाख तरिका हो, जबकि वास्तवमा ऊ अलिकति पनि सच्चा हुँदैन—तिनले कुनै मूल्य नचुकाई तिनका आफ्नै उद्देश्यहरू हासिल गर्न चाहन्छ। तिनले परिणामहरूका बारेमा कुनै विस्तृत विचार नगरी यसो गरे र तिनले आफूले टिपेको कुरा तँलाई निःशुल्क दिए, जसले गर्दा तँलाई तिनले वास्ता गरिरहेका छन् भन्‍ने महसुस भयो, र तँलाई खुसीको स्थितिमा ल्यायो। यसको साँचो अर्थ के हो? यसको अर्थ, एक पैसा पनि खर्च नगरी, तिनले तँलाई तिनको नोक्सानीमा तँलाई धेरै फाइदा भएको छ भन्‍ने महसुस गराएका छन्, जुन स्पष्ट रूपमा नै तँलाई मूर्ख ठानेको हो। के यसको अर्थ त्यही होइन र? तिनले मनमनै सोचिरहेका हुन्छन्, “मैले एक पैसा पनि खर्च गरिरहेको छैनँ, र मैले धेरै मेहनत गरिरहेको छैनँ; मसँग तपाईंका लागि कुनै इमानदारी छैन। म बस तपाईंलाई मेरो सम्झना गर्नका लागि केही कुरा दिनेछु, ताकि तपाईंले मलाई दयालु, वास्ता गर्ने, र बफादार ठान्‍नुभएको होस्, र मेरो हृदयमा तपाईंप्रति प्रेम छ भन्‍ने सोच्‍नुभएको होस्।” तँलाई तिनी यस्तै छन् भनेर गलत रूपमा विश्‍वास गराउनु भनेको एउटा सस्तो चाल हो, र यो अवसरवाद पनि हो। कुनै मूल्य नचुकाई वा कुनै इमानदारी नदेखाई सबैभन्दा ठूलो लाभ र सबैभन्दा ठूलो फाइदाका लागि सबैभन्दा सस्तो तथाकथित दयाको प्रयोग गर्नु सस्तो चाल हो। के तिमीहरू कसैले यसो गर्नेथियौ? सबैले गर्छन्—यति मात्र हो कि तिमीहरूले तिनले जस्तो गरेका छैनौ, तर मौका पाए तिमीहरूले यसो गर्नेथियौ। यस्ता मानिसहरूसँग व्यवहार गर्दा मैले निष्कर्ष निकालेको पहिलो कुरा त्यही हो, अर्थात् तिनीहरू सस्तो चालमा निकै सिपालु हुन्छन्। तिनीहरूले विश्वास गर्ने भनेको परमेश्‍वरमा होइन; तिनीहरूले जसबाट फाइदा लिनेछु, आशिष् पाउनेछु, र जो पछ्याउन लायक छ भन्‍ने ठान्छन् त्यसैलाई पछ्याउँछन्। यो एउटा घटनाले यस्तो व्यक्तिको विश्‍वास र तिनी वास्तवमा कस्ता छन् भन्‍ने सत्यतालाई पूर्ण रूपमा खुलासा गर्‍यो। परमेश्‍वरप्रतिको प्रेम, वफादारी, र समर्पणसम्बन्धी त्यस्ता मानिसहरूको बुझाइ अत्यन्तै सरल हुन्छ, र तिनीहरूले परमेश्‍वरको अनुमोदन र आशिष्‌हरू प्राप्त गर्न सस्तो चालको विधि प्रयोग गर्न चाहन्छन्। के तिनीहरू परमेश्‍वरप्रति इमानदार हुन्छन्? के तिनीहरू कुनै पनि हिसाबले परमेश्‍वरको डर मान्‍ने किसिमका हुन्छन्? (हुँदैनन्।) त्यसपछि अरू कुराहरूको बारेमा त कुरै नगरौँ। मैले निष्कर्ष निकालेको पहिलो कुरा त्यही हो। तिमीहरूको दृष्टिकोणमा, के म सही छु? (सही हुनुहुन्छ।) के मैले तिनलाई अनुचित रूपमा नाम दिइरहेको छु? के मैले तिललाई पहाड बनाइरहेको छु? अवश्य नै छैनँ। तिनको सारअनुसार भन्दा, यो कुरा त्योभन्दा ज्यादा गम्भीर छ। कम्तीमा पनि, तिनले परमेश्‍वरलाई धोका दिइरहेका र उहाँसँग खेलबाड गरिरहेका छन्।

मेरो दोस्रो निष्कर्ष भनेको त्यस्ता मानिसहरूबाट के कुरा देख्‍न सकिन्छ भन्‍ने हो। मानव हृदय भयानक छ! मलाई भन, यो डरलाग्दो कुरा के हो? मैले किन मानव हृदय भयानक छ भनेर भनेँ? (यी व्यक्तिले आशिष्‌हरू प्राप्त गर्ने आफ्नो अभिप्राय र चाहना पूरा गर्नका लागि चापलुसी गरेर परमेश्‍वरसँग नजिकिन्छन्, त्यसपछि तिनी गैरजिम्मेवार हुन्छन् र परमेश्‍वरले यी कुराहरू खानुभएपछि उहाँको शरीरलाई के हुनेछ वा परिणामहरू के हुनेछन् भनेर विचार गर्दैनन्। तिनले सधैँ आफ्नो परिवारलाई जे खान दिए पनि त्यसका परिणामहरूबारे विचार गर्छन्, तर तिनले परमेश्‍वरलाई केही दिँदा परिणामहरूबारे पटक्‍कै विचार गर्दैनन्। तिनले उचित तरिकाले भए पनि वा खराब तरिकाले भए पनि चापलुसी गरेर परमेश्‍वरसँग नजिकिँदै आफ्ना उद्देश्यहरू हासिल गर्नका लागि मात्रै त्यसो गर्छन्; तिनी निकै स्वार्थी र घृणास्पद छन्, तिनको हृदयमा परमेश्‍वरका लागि कुनै ठाउँ छैन, र तिनले परमेश्‍वरलाई परमेश्‍वरको रूपमा व्यवहार गर्दैनन् भन्‍ने कुरालाई देख्‍न सकिन्छ।) तात्पर्यमा, के यसको अर्थ मलाई मानवझैँ व्यवहार नगर्नु होइन र? के यसलाई यसरी भन्‍न मिल्छ? (मिल्छ।) कस्ता भयानक अभिप्रायहरू! (हो, तिनले परमेश्‍वरलाई आफ्नै आफन्तका रूपमा व्यवहार गर्नु परे पनि तिनले परमेश्‍वरलाई छल गर्नेथिएनन्।) त्यो साँच्‍चै भयानक कुरा हो। यदि कुनै व्यक्ति तेरो साथी भएको भए, के तिनले तँसँग त्यसरी व्यवहार गर्नेथिए? गर्नेथिएनन्। तिनले तँलाई के खाँदा राम्रो हुन्छ भनेर भन्नेथिए, र कुनै कुरा खाँदा प्रतिकूल असर पर्छ भने, तिनले तँलाई त्यो कुरा खानबाट कडाइका साथ निरुत्साहित गर्नेथिए; यो त साथीहरूले समेत गर्न सक्‍ने कुरा हो। तर के यो व्यक्तिले त्यसो गर्न सक्छ? अहँ। तिनले मलाई यस्तो गरेको हुनाले, तिनले अवश्य नै तिमीहरूलाई पनि त्यसो गर्नेथिए। तिनमा अरू के-कस्ता भयानक कुराहरू छन्? (तिनी गहन रूपमा षड्यन्त्रकारी हुन्। तिनले यसलाई सतहमा दयालु हृदयले ढाकछोप गर्छन्, तर भित्री रूपमा, तिनले षड्यन्त्र गरिरहेका हुन्छन्, आफूले गर्न सक्‍ने सबैभन्दा सस्तो कुराबाट सबैभन्दा बढी फाइदा लिने प्रयास गरिरहेका हुन्छन्, र यो भयानक लाग्छ।) यसलाई त्यसरी हेर्नु राम्रो कुरा हो। तिमीहरूले यसभन्दा पहिले उल्‍लेख गरेको कुरा तिनको स्वार्थी पक्ष हो भने यसले चाहिँ तिनको षडयन्त्रलाई जनाउँछ। तिमीहरू सबैले भनेको कुराको आधारमा भन्दा, कुनै व्यक्तिको गहिराइमा भएका यी कुराहरू, तिनको मानवताबाट प्रकट हुने यी कुराहरू, तिनले छुन सक्‍ने वा नसक्‍ने, र अरूले देख्‍न सक्‍ने वा देख्न अथवा अर्थ लगाउन नसक्‍ने कुराहरू कहाँबाट आएका हुन्छन्? के ती कुरा आमाबुबाद्वारा सिकाइन्छन्? के ती कुरा स्कूलमा सिकाइन्छन्? कि ती कुरा समाजले वृद्धिविकास गरेको हुन्छ? ती कसरी पैदा हुन्छन्? एउटा कुरा निश्‍चित छ: ती अन्तर्निहित कुरा हुन्। मैले किन त्यसो भनेँ? अन्तर्निहित कुराहरू केसँग सम्बन्धित हुन्छन्? ती व्यक्तिको प्रकृति सारसँग सम्बन्धित हुन्छन्। त्यसोभए, तिनले यसरी सोच्नु भनेको लामो समयदेखि सोचिएको कुरा थियो कि अचानक आएको कुरा? के तिनी अरू कसैले गरेको देखेर प्रेरित भए कि तिनले निश्‍चित परिस्थितिहरूमा यो काम गर्नुपर्‍यो? कि मैले तिनलाई त्यसो गर्न निर्देशन दिएँ? यीमध्ये कुनै पनि होइन। यी साना कुराहरू बाहिरी रूपमा साधारण देखिन सक्ने भए पनि, यी प्रत्येक कुराको अन्तर्निहित प्रकृति असाधारण छ। के यी कुराहरू गर्ने व्यक्तिले ती कुराहरू गर्नुका परिणामहरू महसुस गर्न सक्थ्यो? सक्दैनथियो। किन? मानौँ तैँले सडकको स्टलमा राखिएको सस्तो सामान आफ्नो हाकिमलाई दिनका लागि किन्छस्। त्यो दिनुभन्दा पहिले, के तैँले मामलाहरूको मूल्याङ्कन गरेर आफैलाई यो कुरा सोध्नु पर्दैन र, “के हाकिमले सडकको स्टलमा यो वस्तु भेट्टाउन सक्छन्? के तिनी अनलाइन गएर यसको मूल्य कति छ भनेर पत्ता लगाउन सक्छन्? के कसैले तिनलाई यसको मूल्य कति पर्‍यो भनेर खुलासा गर्न सक्छ? यो देखेपछि तिनले मेरो बारेमा के सोच्नेछन्?” के यी तैँले मूल्याङ्कन गर्नुपर्ने कुराहरू होइनन् र? तैँले सुरुमा मूल्याङ्कन गरेपछि मात्र किन्नेथिइस्। यदि मूल्याङ्कन गरिसकेपछि, तँलाई यो वस्तु उपहारमा दिनुका परिणामहरू प्रतिकूल हुनेछन् भन्‍ने लाग्यो भने, के तैँले अझै पनि यो उपहार दिनेथिइस्? तैँले निश्चय नै दिनेथिइनस्। यदि तँलाई यो वस्तु तेरो हाकिमलाई दिँदा यो त्यति धेरै महँगो हुँदैन, र यसले तेरो हाकिमलाई खुसी पार्नेछ भन्‍ने लाग्यो भने, तैँले निश्चय नै यो कुरा दिनेथिइस्। तर कथाका यी मानिसले यीमध्ये कुनै कुराको मूल्याङ्कन गरेनन्, त्यसकारण तिनले के सोचिरहेका थिए? तिनले आफ्ना अभिप्रायहरू हासिल गर्ने एउटै मात्र तरिका यही हो भन्‍ने मात्रै सोचिरहेका थिए। अहिले यसलाई विश्लेषण गर्दा, यस मामलाको प्रकृति बाहिर आउँछ। यस मामलाको प्रकृतिबाट के कुरा देख्‍न सकिन्छ? मानिसहरूसँगको सम्पर्कमार्फत तिनीहरूमा देखिने दोस्रो परिणाम के हो भने, तिनीहरूको हृदय भयानक हुन्छ। के त्यस्ता मानिसहरूले जानाजान वा नचाहेर पनि प्रकट गर्ने भ्रष्ट स्वभावका बारेमा निष्कर्ष निकाल्न सकिन्छ? मानव हृदय यति भयानक हुनुको कारण के हो? के यो अत्यन्तै असंवेदनशील भएकोले हो? असंवेदनशील व्यक्ति बोधको कमी भएको व्यक्ति हो। के तिनीहरूलाई असंवेदनशील भनेर व्याख्या गर्नु सही हुन्छ? (हुँदैन।) त्यसोभए, के यो अज्ञानताको कारणले गर्दा हो? (होइन।) त्यसोभए अन्तिममा यसको कारण केलाई मान्‍न सकिन्छ? यसको कारणका रूपमा मानिसहरूको दुष्ट स्वभावलाई मान्नुपर्छ। मैले तिमीहरूलाई मानिसहरूको डरलाग्दो पक्ष कहाँ लुकेको हुन्छ भनेर भन्‍नुपर्छ: यो तिनीहरूको हृदयमा पिशाचहरू बास गर्छन् भन्‍ने तथ्यमा हुन्छ। तिमीहरू सबैलाई यो कुरा कस्तो लाग्यो? पिशाचहरू मानिसहरूको हृदयमा बास गर्छन् भनेर म किन भन्छु? तिमीहरूको बुझाइ के हो? के तिमीहरूलाई यो भयानक अभिव्यक्ति हो भन्‍ने लाग्दैन र? यो सुन्दा तिमीहरूलाई डर लाग्दैन र? तिमीहरूले यसअघि तिमीहरूको हृदयमा भूतहरू बास गर्छन् भन्‍ने सोचेका थिएनौ; तिमीहरूलाई तिमीहरूमा भ्रष्ट स्वभाव छ भन्‍ने मात्रै लाग्थ्यो तर तिमीहरूमा भूतहरू बास गर्छन् भन्‍ने थाहा थिएन। अहिले थाहा भयो। के यो गम्भीर समस्या होइन र? के तिमीहरूलाई मैले सही कुरा भनेको छु जस्तो लाग्छ? (लाग्छ।) के यसले समस्याको जडलाई छुँदैन र? (छुन्छ।) मैले किन मानिसहरूको हृदयमा पिशाचहरू बास गर्छन् भनेर भनेँ, सोच। यसबारे विचार गर: के विवेक र समझ भएको व्यक्तिले यसरी परमेश्‍वरलाई छल गर्छ? के यो परमेश्‍वरप्रतिको समर्पण हो? यो त खुलेआम परमेश्‍वरको प्रतिरोध गर्नु हो र उहाँलाई परमेश्‍वरका रूपमा पटक्‍कै व्यवहार नगर्नु हो। अहिले परमेश्‍वर मानवजातिलाई मुक्ति दिन पृथ्वीमा आउनुभएको हुनाले, मानिस र परमेश्‍वरको बीचमा के-कस्तो सम्बन्ध छ? के यो श्रेष्ठ र अधीनस्थको सम्‍बन्ध हो? मित्रता? आफन्त? यो वास्तवमा कस्तो सम्बन्ध हो? तैँले यो सम्बन्धलाई कसरी सम्हाल्छस् र लिन्छस्? परमेश्‍वरसँग व्यवहार गर्दा र उहाँसँग मिलेर बस्दा तँमा कस्तो मानसिकता हुनुपर्छ? परमेश्‍वरसँग मिलेर बस्‍नका लागि तैँले आफ्नो हृदयमा के राख्‍नुपर्छ? (डर।) डर सबैका लागि अव्यावहारिक हुने देखिन्छ। (भय।) भय हासिल गर्न सकिँदैन। यदि तैँले मलाई साधारण व्यक्तिझैँ व्यवहार गर्छस्—केवल चिनजान भएको, एक-अर्कालाई राम्ररी नबुझेको र साथी बन्‍ने बेला भइनसकेको व्यक्तिका रूपमा लिन्छस् भने—हामीबीचको सम्बन्ध कसरी सामञ्जस्यपूर्ण र मित्रवत् हुन सक्छ? विवेकको बोध भएको व्यक्तिले त्यस्ता कुराहरू कसरी उचित रूपमा गर्ने भनेर जानेको हुनुपर्छ। (सम्मान हुनुपर्छ।) तँमा हुनुपर्ने न्यूनतम कुरा यही हो। मानौँ दुई जना मानिसहरूको भेट भयो: तिनीहरू एक-अर्कासँग अझै परिचित छैनन् र तिनीहरूलाई एक-अर्काको नाम थाहा छैन। यदि तिनीहरूमध्ये एक जनाले अर्को व्यक्ति निष्कपट छ भन्‍ने देख्यो र तिनीसँग खेलबाड गर्न चाह्यो भने, के यो दादागिरी गर्नु होइन र? यदि न्यूनतम आदर समेत छैन भने, के कुनै मानवता बाँकी रहेको हुन्छ? मानिसहरू एक-अर्कासँग मिलेर बस्नका लागि, जस्तोसुकै विवाद वा द्वन्द्वहरू पैदा भए पनि, तिनीहरूले कम्तीमा पनि एक-अर्कालाई आदर गर्नुपर्छ। आदर भनेको आफूलाई आचरणमा ढाल्ने आधारभूत आम सुझबुझ हो, र सबै मानवका बीचमा न्यूनतम आदर हुन्छ। त्यसोभए, के मानिसहरूले परमेश्‍वरसँग अन्तरक्रिया गर्दा यस्तो आदर हुन्छ? यदि तँ यो बिन्दुमा समेत पुग्‍न सक्दैनस् भने, तेरो मनमा, वास्तवमा परमेश्‍वर र तँबीचको सम्बन्ध के हो? त्यस्तो अवस्थामा त, कुनै पनि सम्बन्ध हुँदैन—बाहिरी व्यक्तिको सम्‍बन्ध पनि हुँदैन। त्यसकारण, उपहार दिने व्यक्तिले परमेश्‍वरलाई यसरी व्यवहार गर्न सके: तिनले परमेश्‍वरलाई आदर नगरेका मात्र होइन, तर तिनले उहाँलाई छल गर्न पनि चाहन्थे। हृदयमा, तिनले परमेश्‍वरलाई आदर गर्नुपर्छ, वा उहाँको स्वास्थ्य अवस्था र उपहारहरू खाँदा आउने परिणामहरूबारे सावधानीपूर्वक र सूक्ष्म रूपमा ख्याल गर्नुपर्छ भन्‍ने महसुस गरेनन्—यी कुराहरू तिनको विचारको दायराभित्र परेका थिएनन्। तिनले परमेश्‍वरलाई छल्न चलाकीहरू प्रयोग गरेर तिनलाई निगाह गर्न लगाउनु नै पर्याप्त थियो; तिनका लागि सबैभन्दा राम्रो कुरा भनेको परमेश्‍वरलाई छल गर्न सक्नु नै थियो। तिनको हृदय त्यस्तो थियो। के मानिससँग त्यस्तो हृदय हुनु भयानक कुरा होइन र? यो भयानक कुरा हो!

कतिपय मानिसहरूले परमेश्‍वरमा विश्‍वास गर्छन्, र बाहिरी रूपमा, तिनीहरू उहाँलाई पछ्याउने जस्ता देखिन्छन्। तर तिनीहरूको हृदयको गहिराइमा, के तिनीहरूले आफूले लिएको मार्ग र आफूले चुकाएको मूल्यका बारेमा कहिल्यै मनन गरेका हुन्छन्? के तिनीहरूले परमेश्‍वरले तिनीहरूलाई सुम्पनुभएको कर्तव्य पूरा गरेका छन् कि छैनन् भनेर जाँचेका र खोजी गरेका हुन्छन्? मानिसहरूले परमेश्‍वरसँग गर्ने व्यवहारमा तिनीहरूको मनोवृत्ति ठ्याक्कै कस्तो हुन्छ? मानिसहरूले प्रदर्शन गर्ने र प्रकट गर्ने विभिन्‍न कुराहरू र तिनीहरूको सबैभन्दा भित्री षड्यन्त्र, अनि परमेश्‍वरलाई व्यवहार गर्दा तिनीहरूले गर्ने यी कामकुरामा प्रकट हुने सम्पूर्ण स्वभावहरूका आधारमा हेर्दा, मानिसहरूले परमेश्‍वरका लागि के गरेका छन्? आफूलाई फाइदा हुने कुराहरूमा मूल्य तिर्ने र तिनका बारेमा राम्ररी विचार गर्ने बाहेक, परमेश्‍वरप्रति मानिसहरूका मनोवृत्तिहरू कस्ता हुन्छन्, र तिनीहरूले उहाँलाई के चढाउँछन्? षड्यन्त्र, हिसाबकिताब, सतर्कता, र तिरस्कारपूर्ण मनोवृत्ति बाहेक केही पनि हुँदैन। तिरस्कार एउटा मनोवृत्ति हो, र यो मनोवृत्तिबाट पैदा हुने व्यवहारलाई क्रियापदको रूपमा व्यक्त गरियो भने त्यसलाई के भनिन्छ? “गिल्‍ला गर्नु।” के तिमीहरूले कहिल्यै यो शब्द सुनेका छौ? (सुनेका छौँ।) “गिल्‍ला” अलिक औपचारिक शब्द हो। बोलीचालीको भाषामा हामी के भन्छौँ? हामी “गिज्याउनु,” “कसैसँग चलाकी गर्नु,” “कसैसँग ठट्टा गर्नु” भनेर भन्छौँ। तिनीहरूका नजरमा तँ सामान्य देखिन्छस्, तँ निष्कपट देखिन्छस्; तिनीहरूको नजरमा तँ केही पनि हुँदैनस् र तिनीहरूले तँलाई खुल्लमखुल्ला गिल्ला गर्ने दुस्साहस गर्छन्—यो कस्तो स्वभाव हो? यस्तो स्वभाव भएको व्यक्तिको हृदयमा स्वर्गदूतले बास गरेको हुन्छ कि पिशाचले? (भूतले।) भूतले बास गरेको हुन्छ। यदि तिनीहरूले परमेश्‍वरसँग यस्तो व्यवहार गर्न सक्छन् भने, तिनीहरू वास्तवमा के हुन्? के तिनीहरूले परमेश्‍वरका वचनहरू अभ्यास गर्न सक्छन्? के तिनीहरू परमेश्‍वरका वचनहरूमा समर्पित हुन सक्छन्? उदाहरणका लागि, मलाई उपहारहरू पठाउने मानिस जस्ता व्यक्तिले सत्यताको खोजी गर्दैनन्, न त तिनले परमेश्‍वरका अभिप्रायहरू नै बुझ्छन्। परमेश्‍वरले मानिसबाट के माग गर्नुहुन्छ, परमेश्‍वरले के हेर्न चाहनुहुन्छ, वा परमेश्‍वरले मानिसबाट के प्राप्त गर्न चाहनुहुन्छ भन्‍ने बारेमा तिनलाई अलिकति पनि थाहा हुँदैन। तिनी त आफ्नो हाकिमसँग अन्तरक्रिया गर्ने, कसरी तिनको चापलुसी गर्ने र कसरी तिनलाई छल गर्ने भनेर ध्यान दिने, जसरी आफ्नो उद्देश्य हासिल हुन्छ त्यसरी तिनीसँग व्यवहार गर्ने व्यक्ति जस्तै हुन्—त्यस्तो व्यक्ति वास्तवमा के अनुसार जिउँछ? तिनी अरूको चाकडी गरेर जिउँछन्, आफ्ना अगुवाहरूको खुसामद गरेर घृणित जीवन गुजारा गर्छन्। तिनले किन मलाई यस्तो “वास्ता” र “दया” देखाए? तिनले आफूलाई रोक्न सकेनन्, सके र? के तिनले मैले यसबारे कस्तो महसुस गर्नेछु भनेर पूर्वानुमान गर्न सक्थे? (सक्दैनथिए।) ठीक भन्यौ; तिनले यो कुरा बुझेनन्। तिनमा सामान्य मानव सोचको पूर्ण कमी छ। मैले तिनको व्यवहार र स्वभावलाई कसरी लिन, परिभाषित गर्न, वा मूल्याङ्कन गर्न सक्छु भन्‍ने कुरा तिनलाई थाहा थिएन र वास्ता पनि थिएन। तिनलाई केको वास्ता छ? तिनले आफ्ना उद्देश्यहरू हासिल गर्न कसरी मेरो चापलुसी गर्ने, अनि त्यसपछि तिनको बारेमा मलाई कसरी राम्रो धारणा राख्‍ने बनाउने भन्‍ने बारेमा वास्ता गर्छन्। कामकुरा गर्ने क्रममा तिनको अभिप्राय त्यही हुन्छ। यो कस्तो मानवता हो? के साँचो विवेक र समझ भएको व्यक्तिले गर्ने यही नै हो? तँ धेरै वर्षदेखि जिइरहेको छस्, त्यसकारण तैँले बुझ्नुपर्छ: पहिलो, मलाई तेरो खुसामदको आवश्यकता छैन। दोस्रो, मलाई तैँले केही पनि दिनु पर्दैन। तेस्रो, र सबैभन्दा महत्त्वपूर्ण कुरा, तैँले बुझ्नुपर्छ कि तैँले जे गरे पनि, तेरा अभिप्राय र उद्देश्यहरू जे भए पनि, र तैँले गर्ने कामको प्रकृति जे भए पनि, म यी सबै कुरालाई परिभाषित गर्छु र तिनको निष्कर्ष निकाल्छु। यो तैँले कुनै काम गर्ने अनि त्यतिमा नै सकिने कुरो होइन; यसको विपरीत, मैले स्पष्ट रूपमा तेरा अभिप्राय र मनसायहरू के हुन् भन्‍ने कुरा हेर्नुपर्छ। म तेरो स्वभावलाई मात्रै हेर्छु। कतिपयले सायद भन्‍नेछन्, “तपाईं मानिसहरूसँग कति कठोर व्यवहार गर्नुहुन्छ!” हो त? मलाई त्यस्तो पटक्‍कै लाग्दैन। म पटक्‍कै कठोर नभएको हुनाले नै कतिपय मानिसहरूले परिस्थितिको फाइदा लिने प्रयास गर्छन्। के कुरा यस्तै होइन र? कतिपय मानिसहरू मेरो सम्पर्कमा आउने बित्तिकै, तिनीहरूले मनन गर्छन्, “म तपाईंलाई साधारण व्यक्ति मात्रै ठान्छु। तपाईंप्रति त्यति ध्यान दिनु आवश्यक छैन। तपाईं पनि म जस्तै हुनुहुन्छ: तपाईं पनि दिनमा तीन पटक खाना खानुहुन्छ, र तपाईंसँग कुनै अख्तियार वा शक्ति छ भन्‍ने म देख्दिनँ। मैले तपाईंसँग जस्तो व्यवहार गरे पनि तपाईंसँग भन्‍ने केही हुँदैन। तपाईंले मलाई के गर्न सक्नुहुन्छ?” यो कस्तो सोचाइ हो? यो कहाँबाट आउँछ? यो व्यक्तिको स्वभावबाट आउँछ। मानिसहरूमा किन यस्तो स्वभाव हुन्छ? किनभने तिनीहरूको हृदयमा पिशाचहरूले बास गरेका हुन्छन्। तिनीहरूको हृदयमा पिशाचहरूले बास गरिरहेका हुने हुनाले, तिनीहरूले परमेश्‍वरलाई जति नै महान् ठाने पनि, तिनीहरूले परमेश्‍वरको हैसियत जति नै महान् ठाने पनि, मानिसहरूलाई मुक्ति दिन परमेश्‍वरले सत्यता व्यक्त गर्नुहुन्छ भन्‍ने कुरामा तिनीहरूले जति नै विश्‍वास गरे पनि, तिनीहरूले मौखिक रूपमा आफ्नो कृतज्ञता जति नै व्यक्त गरे पनि, र तिनीहरूले कष्ट भोग्‍ने र मूल्य चुकाउने आफ्नो इच्छालाई जसरी प्रकट गरे पनि, जब आफ्नो कर्तव्य पूरा गर्ने समय आउँछ, तब पिशाचहरूले तिनीहरूको हृदयमा शासन गर्छन्, र काम गर्ने पिशाचहरू नै हुन्छन्। तिमीहरूको दृष्टिकोणमा, कस्तो व्यक्तिले परमेश्‍वरलाई समेत छल गर्ने र गिल्ला गर्ने आँट गर्छ? (पिशाचले।) पिशाचले; यो कुरा निश्‍चित छ।

यसभन्दा पहिलेको हाम्रो सङ्गतिमा, हामीले शैतान र परमेश्‍वरको बीचमा भएको कुन कुराकानीबाट शैतानको स्वभावलाई देख्‍न सक्छौँ? परमेश्‍वरले भन्‍नुभयो, “शैतान, तँ कहाँबाट आइस्?” शैतानले के उत्तर दियो? (“पृथ्वीमा यताउता हिँड्डुल गर्दै र तलमाथि गर्दै आएँ” (अय्यूब १:७)।) त्यो कस्तो कुराकानी हो? (पैशाचिक कुराकानी।) यो पैशाचिक कुराकानी हो! यदि शैतानले परमेश्‍वरलाई परमेश्‍वरको रूपमा लिन्थ्यो भने, यसले यसो भन्‍नेथियो, “परमेश्‍वरले मलाई सोध्नुभएको छ, त्यसकारण म कहाँबाट आएँ भनेर आज्ञाकारीपूर्वक भन्‍नेछु।” के त्यो समझदार रूपमा बोल्नु होइन र? (हो।) यो सामान्य मानव सोचाइ अनुरूपको वाक्य हो: पूर्ण वाक्य, व्याकरणात्मक र तुरुन्तै बुझिने वाक्य। के शैतानले त्यसो भन्यो? (भनेन।) त्यसले के भन्यो? “पृथ्वीमा यताउता हिँड्डुल गर्दै र तलमाथि गर्दै आएँ।” के तिमीहरूले यो वाक्य बुझेका छौ? (छैनौँ।) अहिलेसम्म पनि, यसको अर्थ के हो भनेर कसैले पनि बुझेको छैन। त्यसोभए शैतान कहाँबाट आएको थियो? यो कहाँ-कहाँ घुमिरहेको थियो? यो कहाँबाट आएको थियो, र कुन दिशामा गइरहेको थियो? के यी प्रश्नहरूका कुनै ठोस जबाफहरू छन्? आजसम्म, बाइबललाई अर्थ्याउनेहरूले शैतान वास्तवमा कहाँबाट आएको थियो, वा परमेश्‍वरको अघि आइपुग्‍न र उहाँसँग बोल्नका लागि त्यसलाई कति समय लाग्यो भनेर पत्ता लगाउन सकेका छैनन्; यीमध्ये कुनै पनि कुरा ज्ञात छैन। त्यसोभए परमेश्‍वरले यस विषयमा प्रश्न गर्नुभएपछि शैतानले कसरी यस्तो शैली र भाषामा उत्तर दिन सक्यो? के परमेश्‍वरले त्यसलाई उत्कटताका साथ सोध्नुभयो? (हो।) त्यसपछि के त्यसले यस्तै तरिकाले उत्तर दियो? (दिएन।) परमेश्‍वरलाई जवाफ दिँदा यसले कस्तो मनोवृत्ति अपनायो? गिल्ला गर्ने किसिमको। यो त तैँले कसैलाई “तपाईं कहाँको हुनुहुन्छ?” भनेर सोध्दा तिनले “अनुमान गर्नुहोस्” भनेर भने जस्तै हो। “म अनुमान गर्न सक्दिनँ।” तैँले अनुमान गर्न सक्दैनस् भन्‍ने कुरा तिनलाई थाहा हुन्छ, तर तैपनि तिनले तँलाई अनुमान गर्न लगाउँछन्। तिनले तँसँग ठट्टा गरिरहेका मात्रै हुन्छन्। यही मनोवृत्तिलाई नै कसैसँग खेलबाड गर्नु वा उसलाई गिल्ला गर्नु भनेर भनिन्छ। तिनी इमानदार हुँदैनन्, र तिनले तँलाई थाहा होस् भन्‍ने चाहँदैनन्; तिनी तँसँग चलाकी गर्न र तँसँग खेलबाड गर्न मात्रै चाहन्छन्। शैतानको स्वभाव ठीक त्यस्तै हुन्छ। मैले भनेँ कि कतिपय मानिसहरूको हृदयमा पिशाचहरूले बास गर्छन्; के तिनीहरूले परमेश्‍वरसँग यसरी नै व्यवहार गर्दैनन् र? दौडधूप गर्ने, कामकुरा गर्ने, र कहिलेकाहीँ केही कठिनाइ भोग्‍ने र थोरै मूल्य चुकाउने तिनीहरूको बाहिरी व्यवहारलाई हेर्दा, तिनीहरू त्यस्ता मानिसहरू जस्ता देखिँदैनन्; तिनीहरूका हृदयमा परमेश्‍वर हुनुहुन्छ जस्तो देखिन्छ। तर तिनीहरूले परमेश्‍वर र सत्यतालाई व्यवहार गर्ने तरिकामा देखिने तिनीहरूको मनोवृत्तिबाट, तिमीहरूले देख्छौ कि तिनीहरूको हृदयमा बास गर्ने कुरा भनेको पिशाच हो, र कुरा यति मात्र हो। तिनीहरूले परमेश्‍वरका प्रश्नहरूको सीधा उत्तर समेत दिन सक्दैनन्—तिनीहरू त्यस्ता मानिस हुन् जो सर्प जस्तै चक्कर लगाइरहन्छन्, जसले गर्दा तैँले उत्तर भेट्टाउन सक्दैनस् र तिनीहरूले भनेको कुराको फेदटुप्पो भेट्टाउन सक्दैनस्। यिनीहरू ठ्याक्कै कस्ता किसिमका मानिसहरू हुन्? के तिनीहरू परमेश्‍वरप्रतिको व्यवहारमा इमानदार हुन सक्छन्? परमेश्‍वरलाई अवहेलना र तिरस्कार गर्ने मनोवृत्तिले गर्दा, के त्यस्ता मानिसहरूले परमेश्‍वरका वचनहरूलाई सत्यताको रूपमा अभ्यास गर्न सक्छन्? (सक्दैनन्।) किन? किनभने तिनीहरूको हृदयमा पिशाचहरूले बास गर्छन्। होइन र? (हो, तिनीहरूले परमेश्‍वरलाई परमेश्‍वरको रूपमा व्यवहार गर्दैनन्।) यी मानिसहरूको दुष्टता त्यही हो। तिनीहरूको दुष्टता तिनीहरूले देख्‍ने परमेश्‍वरको इमानदारी, नम्रता, सामान्यता, र व्यावहारिकता उहाँलाई प्रिय बनाउने कुरा होइनन् भन्‍ने सोचाइमा हुन्छ—तर ती के हुन्? तिनीहरूले सोच्छन् कि यी परमेश्‍वरका कमीकमजोरीहरू हुन्; ती कुराहरू मानिसहरूलाई धारणाहरू पैदा गर्न प्रवृत्त गर्ने क्षेत्रहरू हुन्; ती तिनीहरूले विश्‍वास गर्ने परमेश्‍वरका सबैभन्दा ठूला कमीकमजोरीहरू हुन्; ती कमीकमजोरी, समस्या, र त्रुटि हुन्। यस्ता मानिसहरूलाई कसरी हेर्नुपर्छ? तिनीहरूले परमेश्‍वरलाई यसरी नै व्यवहार गर्छन् र उहाँप्रति यस्तै मनोवृत्ति अपनाउँछन्; परमेश्‍वरका लागि यो अपमानजनक कुरा हो, तर तिनीहरू आफैका लागि के हो? के तिनीहरूले यसबाट कुनै फाइदा लिन्छन्? यो तिनीहरू आफ्‍नै लागि पनि अपमान हो। मैले किन त्यसो भनेँ? साधारण व्यक्तिका रूपमा, यदि कसैले तँलाई यत्तिकै केही खानेकुरा दियो, र तैँले यसको तथ्यलाई ध्यान नदिई र यसको बारेमा सोध्दै नसोधी मूर्खले जस्तै यसलाई लिएर खाइस् भने, के त्यसले तेरो मानवतामा केही कुराको कमी छ भन्‍ने कुरालाई सङ्केत गर्दैन र? कुनै व्यक्तिको मानवतामा केही कुराको कमी छ भने, के त्यो व्यक्ति सामान्य व्यक्ति हो? होइन। यदि देहधारी ख्रीष्टमा यस्तो सामान्य मानवता समेत नभएको भए, के उहाँ अझै पनि कसैको विश्‍वासको योग्य हुनुहुनेथियो? हुनुहुनेथिएन। देहधारी परमेश्‍वरको मानवताका सङ्केतहरू के-के हुन्? उहाँको चेतना, सोचाइ, र विवेक सबैभन्दा सामान्य हुन्छन्। के उहाँमा न्याय गर्ने क्षमता छ? (छ।) यदि ममा त्यो कुरा थिएन, यदि म भुलक्कड व्यक्ति मात्र भएको भए, जससँग न सामान्य समझ छ न त अन्तर्दृष्टि नै छ, र जो घटनाहरू आइपर्दा सोच्न असमर्थ छ, के म अझै पनि सामान्य मानव मानिन सक्थेँ? त्यो सामान्य मानवता नभएर दोषपूर्ण मानवता हुनेथियो। के त्यस्तो व्यक्तिलाई ख्रीष्ट भन्‍न सकिन्छ? जब परमेश्‍वर देहधारी हुनुभयो, तब के उहाँले यस्तो देह छनौट गर्नुहुनेथियो? (गर्नुहुनेथिएन।) अवश्य नै गर्नुहुनेथिएन। यदि मैले सोचविचार नगरी त्यसो गरेको भए, के त्यस्तो परमेश्‍वर, अर्थात् देहधारी परमेश्‍वरको रूपमा परिचित परमेश्‍वर पछ्याउन लायक हुनुहुनेथियो? अहँ, र तिमीहरू गलत मार्गमा हुनेथियौ। मेरो दृष्टिकोणबाट हेर्दा यो एउटा पक्ष हो। अर्कोतर्फ, तिमीहरूको दृष्टिकोणबाट हेर्दा, यदि तिमीहरूले उहाँलाई परमेश्‍वरका रूपमा, तिमीहरूले पछ्याउने पात्रका रूपमा लियौ, र उहाँको अनुयायीका रूपमा यसरी व्यवहार गर्यौ भने—तिमीहरूले आफूलाई कहाँ राखिरहेका हुन्छौ? के त्यो तेरो लागि लाजमर्दो कुरा होइन र? (हो।) यदि तैँले विश्‍वास गर्ने परमेश्‍वर तेरो नजरमा तेरो आदरको लायक हुनुहुन्न, तैपनि तैँले अझै पनि उहाँमा विश्‍वास गर्छस् भने, त्यसले तँलाई के बनाउँछ? के तँ अन्योलमा परेको छस्? के तँ दिग्भ्रमित अनुयायी होस्? के तिमीहरूले आफूलाई अपमान गरिरहेका हुनेथिएनौ र? (हुनेथियौँ।) तर यदि तँलाई उहाँमा सामान्य मानवताका यी सबै पक्षहरू छन्, उहाँ देहधारी परमेश्‍वर हुनुहुन्छ भन्‍ने लाग्छ, र तैँले त्यो सबै कुरा त्यसरी नै गर्छस् भने, के तैँले परमेश्‍वरलाई अपमान गरिरहेको हुँदैनस् र? दुवै दृष्टिकोणहरू मान्य छन्। यसलाई परमेश्‍वरको दृष्टिकोणबाट हेरे पनि वा मानिसको दृष्टिकोणबाट हेरे पनि, तैँले समस्यालाई देख्‍न सक्छस्—अनि यो समस्या गम्भीर छ! होइन र? (हो।) मानव दृष्टिकोणबाट हेर्दा, यदि तैँले उहाँलाई परमेश्‍वर ठानेर यसरी व्यवहार गरिस् भने, तैँले खुलेआम परमेश्‍वरलाई बेइज्जत गरिरहेको हुन्छस्। यदि तैँले उहाँ परमेश्‍वर नभई मानव हुनुहुन्छ भन्‍ने सोच्छस्, तर अझै पनि उहाँलाई पछ्याउँछस् भने, के त्यो विरोधाभास हुनेछैन र? के तैँले आफूलाई अपमान गरिरहेको हुँदैनस् र? यी दुई पक्षहरूका बारेमा विचार गर्; के म सही छु? कुरो त्यस्तै होइन र? मानिसहरूले किन यी कुराहरूका बारेमा सोच्न सक्दैनन्? तिनीहरूले किन अझै पनि यसरी व्यवहार गर्छन्? के तिनीहरूले सत्यता नबुझेकाले मात्रै हो? हामी यस विषयमा गहन रूपमा नजाऔँ; क्षमताको दृष्टिकोणबाट हेर्दा मात्रै, तिनीहरू दिमाग नभएका मूर्ख मानिसहरू हुन्। म किन तिनीहरूको दिमाग छैन भनेर भन्छु? मैले कुन दिमागको कुरा गरिरहेको छु? यो सोचाइसँग सम्‍बन्धित कुरा हो। विचार नगरी, फाइदा र बेफाइदाको मूल्याङ्कन गर्न नआई, आफूले गरिरहेको कुराको प्रकृति वा तैँले त्यो गर्नुपर्छ कि गर्नु हुँदैन भन्‍ने कुरालाई नजानी कुनै काम गर्नु भनेको दिमाग नहुनु हो। कस्तो कुराको दिमाग हुँदैन? जनावर र पशुहरूको दिमाग हुँदैन, तर मानिसहरूले यी कुराहरूलाई विचार गर्छन्। मानिसहरूले आवेगमा मूर्खतापूर्ण कामहरू गर्न सक्छन्, तर यदि तिनीहरूले एउटै मूर्खतापूर्ण काम बारम्बार गरे भने, तिनीहरूलाई दिमाग नभएको भनेर चित्रण गर्न सकिन्छ। दिमाग नभएको व्यक्ति भनेको समझशक्ति कमजोर भएको व्यक्ति हो वा, बोलीचालीको भाषामा भन्दा, दिमाग खुस्केको व्यक्ति हो। तर तिनीहरूको स्वार्थ स्पष्ट हुन्छ, र तिनीहरूमा धूर्त चलाकीको बिलकुलै कमी हुँदैन, त्यसैले त म मानिसहरूको हृदयमा पिशाचहरूले बास गर्छन् भन्छु।

के तिमीहरू सबैलाई उपहार दिएको विषयलाई उठाएर सङ्गति गर्नु भनेको तिललाई पहाड बनाउनु हो भन्‍ने लाग्छ? यदि मैले यसबारे सङ्गति नगरेको भए र यसलाई यत्तिकै उल्लेख मात्रै गरेको भए, के यो कुरा सुनेपछि तिमीहरूमा यस्तो प्रभाव हुनेथियो? (हुनेथिएन।) बढीमा, सुनेपछि तिमीहरूले मनन गर्नेथियौ, “यो मानिसले कसरी यस्तो काम गर्न सक्यो? म त्यस्तो काम गर्दिनँ; साँच्‍चै नै विभिन्‍न प्रकारका मानिसहरू छन्!” बढीमा, तिमीहरूले यस्तै सोच्नेथियौ। तिमीहरूले यसबारे थोरै कुरा गरेका छौ होला, त्यति हो—तर के तिमीहरूले यसबारे यति गहन बुझाइ प्राप्त गर्नेथियौ? (गर्नेथिएनौँ।) तँसँग यसबारे त्यति गहन बुझाइ हुनेथिएन। त्यसोभए, मेरा वचनहरूले तिमीहरूलाई के-कस्ता फाइदाहरू दिन्छन्? तिमीहरूले के-कस्ता सत्यता प्राप्त गरेका छौ? सर्वप्रथम, मैले तिमीहरूलाई यो कुरा याद दिलाउनुपर्छ: मानिस र परमेश्‍वरको बीचमा, स्थापना गर्नका लागि सबैभन्दा राम्रो सम्बन्ध के हो? जब कोही परमेश्‍वरको नजिक जान्छ, तब ऊ उहाँको निकट सम्पर्कमा हुँदा कसरी परमेश्‍वरसँग मिलेर बस्नुपर्छ? के यसका लागि सिद्धान्तहरू खोजी गर्नु आवश्यक छैन र? (छ।) यसको साथै, परमेश्‍वरमा धेरै वर्ष विश्‍वास गरेको दौरान, मानिसहरूको दैनिक जीवनमा के-कस्ता घटनाहरू घटेका छन् जुन उक्त कथाको पात्रले गरेको कामको प्रकृतिसँग मिल्छ? के यी प्रश्नहरू मनन गर्न लायक छैनन् र? के कसैले पाठ सिकेर यसो भन्‍न सक्छ, “परमेश्‍वरले सानातिना गल्तीहरूलाई पनि सहनुहुन्न, त्यसकारण यो अत्यन्तै गम्भीर कुरा हो। हामी उहाँकहाँ नजानु, उहाँसँग निकट सम्पर्कमा नरहनु, वा उहाँसँग व्यवहार नगर्नु नै राम्रो हुन्छ—उहाँलाई चानचुने ठान्‍नु हुँदैन! यदि तिमीले गल्ती गर्‍यौ भने, उहाँले तीललाई पहाड बनाउनुहुनेछ र तिमीले आफूलाई गम्भीर समस्यामा पार्नेछौ। म अवश्य नै उहाँलाई केही दिनेछैनँ!”? के यस्तो सोच्नु स्वीकार्य हुन्छ? (हुँदैन।) वास्तवमा, तिमीहरूले चिन्ता गर्नु पर्दैन: हामीलाई नजिक हुने धेरै अवसर प्राप्त हुँदैन, र हामीले एक-अर्कासँग अन्तरक्रिया गर्ने क्षणहरू अझै कम पाउँछौँ, त्यसकारण यो तिमीहरूले चिन्ता गर्नुपर्ने कुरा होइन। यदि कुनै दिन मैले तिमीहरूसँग अन्तरक्रिया गरेँ भने, चिन्ता नगर; म तिमीहरूलाई एउटा गोप्य कुरा बताउनेछु। तँ मसँग मिलेर बसे पनि वा तैँले गुप्त रूपमा प्रार्थना र खोजी गरे पनि, पहिलो गोप्य कुरा के हो? तैँले जे गरे पनि, मसँग दाउपेच गर्ने काम नगर्; यदि तँमा जुझारु स्वभाव छ भने, मबाट टाढा बस्। कतिपय मानिसहरू अत्यन्तै धूर्त भएर बोल्छन्, आँखा झिमिक्‍क गर्दा धेरै युक्तिहरू बनाउँछन्, र तिनीहरूले बोल्ने हरेक वाक्य अशुद्धताले भरिएको हुन्छ; यदि तिनीहरूले अझै धेरै बोले भने, कुन शब्द साँचो हो र कुन झूटो हो भनेर तँलाई थाहा हुनेछैन। त्यस्ता मानिसहरू कहिल्यै मेरो नजिक आउनु हुँदैन। जब तँ परमेश्‍वरको सम्पर्कमा आउँछस् र उहाँसँग अन्तरक्रिया गर्छस्, तब तैँले गर्नुपर्ने मुख्य कुरा के हो र तैँले पालना गर्नुपर्ने मुख्य सिद्धान्त के हो? परमेश्‍वरसँगको व्यवहारमा इमानदार हृदय राख्। यसको साथै, सम्‍मान गर्न सिक्। सम्‍मान शिष्टता होइन; यो त चापलुसी गर्नु वा चिप्लो घस्नु पनि होइन, न त यो चाकडी गर्नु वा खुसामदी गर्नु नै हो। त्यसोभए यो वास्तवमा के हो? (यो परमेश्‍वरलाई परमेश्‍वरको रूपमा व्यवहार गर्नु हो।) परमेश्‍वरलाई परमेश्‍वरको रूपमा व्यवहार गर्नु एउटा मुख्य सिद्धान्त हो। यसका व्यावहारिक पक्ष के-के हुन्? (परमेश्‍वरको कुरा सुन्न सिक्‍नु।) त्यो अभ्यासको एउटा पक्ष हो। कतिपय मानिसहरू मेरो सम्पर्कमा आउँछन्, र तिनीहरू मैले बोल्दा-बोल्दै बोल्छन्, त्यसकारण अघि बढ्नुभन्दा पहिले म तिनीहरूलाई आफ्‍नो कुरा टुङ्ग्याउन दिन्छु। अनि मैले बोल्दा तिनीहरूले मसँग कस्तो व्यवहार गर्छन्? तिनीहरूले आँखा बन्द गरेर कुरा सुन्छन्। यसको अर्थ के हो? यो त यस्तो भन्‍नु जस्तै हो, “तपाईंले जे भनिरहनुभएको छ त्यो बकवास हो। तपाईंलाई के थाहा छ र?” तिनीहरूको मनोवृत्ति त्यस्तो हुन्छ। मलाई सबै कुरा थाहा नहुन सक्छ, तर मसँग सिद्धान्तहरू छन्, र मैले सिकेको, देखेको, र बुझ्न सक्‍ने कुरा, साथै मलाई थाहा भएका सिद्धान्तहरू म तँलाई बताउँछु, र तैँले यसबाट धेरै कुरा प्राप्त गर्न सक्छस्। तर यदि तैँले मलाई केही थाहा छैन भन्‍ने सोच्दै सधैँ मलाई पुलुक्क हेर्छस्, र मेरो कुरा ध्यान दिएर सुन्दैनस् भने, तैँले केही पनि प्राप्त गर्नेछैनस्—तैँले आफै कुराहरू पत्ता लगाउनुपर्नेछ। कुरा यस्तै होइन र? त्यसकारण, तिमीहरूले परमेश्‍वरका वचनहरू सुन्न सिक्‍नुपर्छ। तिमीहरूले कुरा सुन्दा, के मैले तिमीहरूलाई आफ्ना विचारहरू व्यक्त गर्नमा सीमित गर्छु? गर्दिनँ। मैले बोलिसकेपछि, म तिमीहरूसँग कुनै प्रश्न छ कि छैन भनेर सोध्छु, र यदि कसैसँग छ भने, म तुरुन्तै त्यसको जबाफ दिन्छु र ती प्रश्नहरूमा समावेश सिद्धान्तहरू बताउँछु। कहिलेकाहीँ म तिमीहरूलाई सिद्धान्तहरू मात्रै बताउँदिनँ, तिमीहरूले के गर्नुपर्छ भनेर सीधै बताउँछु, र हरेक पक्षलाई विस्तृत रूपमा बताउँछु। मैले नबुझेका कतिपय क्षेत्रहरू भए पनि, मसँग मेरा आफ्नै सिद्धान्तहरू छन्, र त्यस्ता कुराहरूलाई सम्हाल्ने मेरा आफ्नै दृष्टिकोण र तरिकाहरू छन्, त्यसकारण म तिमीहरूलाई मलाई उचित लागेका दृष्टिकोण र सिद्धान्तहरूका आधारमा सिकाइरहेको हुन्छु। म किन तिमीहरूलाई सिकाउन सक्छु? किनभने तिमीहरूले यी कुराहरू समेत बुझेका छैनौ। यी प्रश्नहरूको उत्तर दिइसकेपछि, म थप कुनै प्रश्नहरू छन् कि भनेर फेरि सोध्छु; छन् भने, म फेरि पनि ढिलाइ नगरी तिनको जबाफ दिन्छु। म तैँले मेरो कुरा सुनेको मात्रै चाहन्‍नँ; म तँलाई बोल्ने मौका दिन्छु, तर तैँले भनेको कुरा उचित हुनुपर्छ—बकवास होइन, र समय बरबाद गर्ने कुरा होइन। कहिलेकाहीँ, म अधीरताले कतिपय मानिसहरूको कुरा बीचमै काट्छु। कस्ता परिस्थितिमा? तिनीहरूले कुरा लम्ब्याएर बोल्दा, पाँच वटा वाक्यमा भन्‍न सकिने कुरा दश वाक्यमा भन्दा। वास्तवमा, म ती कुरा सुन्नेबित्तिकै बुझिहाल्छु; अब के आउँछ भन्‍ने मलाई थाहा हुन्छ, त्यसकारण तिनीहरूले थप केही भन्‍नु पर्दैन। संक्षिप्त र सटीक रूपमा बोल; अरूको समय बरबाद नगर। तैँले बोलिसकेपछि, म तँलाई उत्तर दिनेछु, र के गर्ने र कुन सिद्धान्तहरू अनुसार गर्ने भनेर बताउनेछु। कुरा त्यतिमा नै टुङ्गिनुपर्छ, होइन र? तर कतिपय मानिसहरूले यसलाई पहिचान गर्न सक्दैनन्, र भन्छन्, “अहँ, तपाईंले मलाई आदर गर्नुपर्छ; हाम्रो आदर दुवै पक्षबाट हुनुपर्छ। तपाईंले बोलिसक्‍नुभयो, तर मैले आफ्नो दृष्टिकोण व्यक्त गरिसकेको छैनँ। मेरो दृष्टिकोण यो हो—मैले फेरि सुरुबाट नै थालनी गर्नुपर्छ।” तिनीहरूले सधैँ मलाई आफ्ना दृष्टिकोणहरू व्यक्त गर्न चाहन्छन्, मानौँ मलाई तीबारे थाहा छैन, जबकि वास्तवमा, तिनीहरूले कुरा गर्न थाल्नेबित्तिकै, मलाई तिनीहरूको दृष्टिकोण के हो भन्‍ने थाहा हुन्छ—त्यसकारण के तिनीहरूले कुरा जारी राख्‍नु आवश्यक हुन्छ? यसको कुनै आवश्यकता छैन। कतिपय मानिसहरूको आइक्यू यति न्यून हुन्छ कि दुई वाक्यमा भन्‍न सकिने कुरा बताउन तिनीहरूलाई दश वाक्य लाग्छ, र मैले तिनीहरूको कुरा बीचमा काटिनँ भने, तिनीहरू बोलिरहन्छन्। अरू सबैले बुझेका हुन्छन्; के मैले अझै बुझेको हुँदिनँ र? तैपनि, तिनीहरू आफ्‍नो कुरा व्यक्त गर्न चाहन्छन्, त्यसकारण तिनीहरूको आइक्यू मात्रै कमजोर भएको भन्ने होइन—तिनीहरूको समझ पनि कमजोर हुन्छ! के तिमीहरूले कहिल्यै त्यस्ता मानिसहरू भेटेका छौ? (छौँ।) तिनीहरूको समझ कमजोर भए पनि र तिनीहरूको आइक्यू न्यून भए पनि तिनीहरू आफूलाई चलाख ठान्छन्। के त्यो घिनलाग्दो कुरा होइन र? यो वाक्‍कलाग्दो र घिनलाग्दो कुरा हो। जब मानिसहरू परमेश्‍वरको सम्पर्कमा आउँछन्, तब पहिलो कुरा भनेको उहाँसँग इमानदार हृदयले व्यवहार गर्नु हो; दोस्रो कुरा भनेको मानिसहरूले आदर गर्न सिक्‍नुपर्छ; र तेस्रो र सबैभन्दा महत्त्वपूर्ण कुरा भनेको सत्यताको खोजी गर्न सिक्‍नु हो। के सबैभन्दा महत्त्वपूर्ण कुरा त्यही होइन र? (हो।) यदि तैँले सत्यताको खोजी गर्दैनस् भने, परमेश्‍वरमा विश्‍वास गर्नुको के अर्थ हुन्छ? उहाँमा विश्‍वास गर्नुको के मूल्य हुन्छ र? यसो गर्नुको के अर्थ हुन्छ र? यो धेरैजसो मानिसहरूले पूरा गर्न नसक्ने कुरा हो, तर यो कुरा किन उठाउने? यो भविष्यका लागि तयारी हो; भविष्यमा तिमीहरूलाई यस्ता कुराहरू आइपर्दा तिमीहरूले यसरी अभ्यास गर्न सिक्‍नुपर्छ।

मण्डलीमा, म धेरै मानिसहरूको सम्पर्कमा आएँ, जसमध्ये कतिलाई मैले केही कामहरू सुम्पेँ। केही दिनपछि, तिनीहरूले मलाई प्रतिक्रिया दिए, र मैले अह्राएको सबै कुरा तिनीहरूले लेखेका छन्, र तिनीहरू अहिले हरेक कुरा लागु गर्ने प्रक्रियामा छन् भन्‍ने कुरा मलाई देखाउँथे। तिनीहरूले मलाई भेटेपछि, तिनीहरूले मलाई कार्यान्वयनको प्रगति कस्तो छ, के-कस्ता समस्याहरूको खोजी गर्नुपर्ने भयो, र के-कस्ता समस्याहरूका नतिजाहरू अझै बाँकी छन् भन्‍ने बारेमा रिपोर्ट गर्थे, र मलाई पूर्ण रूपमा जानकारी दिन्थे। तिनीहरूले विवरणहरू निकै स्पष्ट रूपमा व्याख्या गर्थे, र कहिलेकाहीँ ती कुरा अलिक सानातिना भए पनि, तिनीहरूको मनोवृत्तिले तिनीहरूले परमेश्‍वरका वचनहरूलाई लिने मामिलामा तिनीहरू गम्भीर र जिम्मेवार छन्, र तिनीहरूको जिम्मेवारी, कर्तव्य, र दायित्वहरू के-के हुन् भन्‍ने तिनीहरूलाई थाहा छ भन्‍ने देखाउँथ्यो। कतिपय मानिसहरू फरक थिए: मैले तिनीहरूलाई दुई वटा काम दिन्थेँ, र तिनीहरूले ती कुराहरू नोटबुकमा लेख्थे, तर एक हप्तापछि, तिनीहरूले अझै पनि केही लागु नगरेपछि, मैले तिनीहरूलाई त्यसबारे प्रश्न गर्दा मात्रै तिनीहरूलाई यो कुरा याद आउँथ्यो—अनि तिनीहरूले यो सबै कुरा फेरि पनि नोटबुकमा लेख्थे। अर्को हप्तापछि, मैले तिनीहरूलाई यो मामला किन अझै पनि टुङ्गिएको छैन भनेर सोध्दा, तिनीहरूले यो र त्यो कठिनाइ देखाउँदै बहाना बनाउँथे, फेरि पनि लगनशीलताका साथ सबै कुरा आफ्नो नोटबुकमा लेख्थे। तिनीहरूले सबै कुरा कहाँ राखेका हुन्थे? (तिनीहरूको नोटबुकमा।) तर तिनीहरूले आफ्नो मनमा केही कुरा राखेका हुँदैनथिए। के यो गलत व्यक्तिलाई केही चीज सुम्पनु होइन र? यी मानिसहरू मानव होइनन्। मैले तिनीहरूलाई जे सुम्पे पनि तिनीहरूले त्यसलाई एउटा कानले सुन्ने र अर्कोले उडाउने गर्थे—तिनीहरूले यसलाई पटक्‍कै गम्भीरतापूर्वक लिँदैनथिए। निश्‍चित पेसा वा सामान्य मामलाहरूसँग सम्बन्धित सबै कामहरू—साथै मण्डलीको कामसँग सम्बन्धित केही कुराहरू—जुन म मानिसहरूलाई सुम्पन्छु, ती तिनीहरूले हासिल गर्न सक्‍ने कुराको दायराभित्र हुन्छन्; कुनै पनि काम तिनीहरूलाई कठिन हुने अभिप्रायले दिइएको हुँदैन। यद्यपि, प्रायजसो जब मैले अगुवा र कामदारहरूलाई काम सुम्पन्थेँ, तब तिनीहरूमध्ये धेरैले काम सुरु गरेपछि मलाई रिपोर्ट गर्दैनथिए, र कामको स्थितिबारे मैले केही पनि सुन्दिनथिएँ। त्यो बन्दोबस्त गरिएको छ कि छैन, त्यो कसरी गरिएको छ, के-कस्ता त्रुटिहरू देखा परेका छन्, वर्तमान परिणामहरू के-के हुन्—तिनीहरूले यीमध्ये कुनै पनि कुराबारे रिपोर्ट गर्दैनथिए वा तिनीहरू त्यसको खोजीमा संलग्‍न हुँदैनथिए। तिनीहरूले आफ्नो आज्ञालाई पन्छाउँथे, र मैले कुनै पनि परिणामबारे सुन्न समेत पाउँदिनथिएँ। कतिपय मानिसहरूको समस्या अझै गम्भीर थियो, किनभने मैले तिनीहरूलाई सुम्पेको कुरा लागु गर्न नसक्नु बाहेक, तिनीहरू मेरो चापलुसी गर्न र मलाई छल गर्न आउँथे, र हिजो तिनीहरू कहाँ गए र के गरे, त्यसभन्दा पहिलेको दिनमा तिनीहरूले के गरे, र अहिले के गरिरहेका छन् भनेर मलाई बताउँथे। तिनीहरू नाटक र धूर्ततामा कति सिपालु थिए, हेर त—तिनीहरूले मैले तिनीहरूलाई विशेष रूपमा सुम्पेका कुनै पनि कुराहरू गर्दैनथिए, बरु महत्त्वपूर्ण काम लथालिङ्ग हुँदा तिनीहरू व्यर्थका कामहरूमा व्यस्त रहन्थे। यो कस्तो व्यवहार थियो? तिनीहरूले आफूलाई अह्राइएको कामलाई पूर्ण रूपमा बेवास्ता गर्थे, र तिनीहरू झूट र छलले भरिएका हुन्थे!

एउटा व्यक्ति रोपाइँका इन्‍चार्ज थिए। मैले तिनलाई सोधेँ, “यो वर्ष केही सागपात राम्रा देखिन्छन्। के तैँले कुनै बीउ बचाएर राखिस्?” तिनले भने, “हजुर, राखेँ।” मैले भनेँ, “मैले सुनेको छु कि तिनीहरूले केही समय पहिले नै सबै सागपातको बाली उठाए र अलिकति पनि बीउ बचाएर राखेनन्।” तिनले भने, “तिनीहरूले बाली उठाउने काम सकेका छैनन्। अझै केही बाँकी छन्!” त्यसपछि मैले सोधेँ, “बाँकी सागसब्जी कहाँ छ? म हेर्छु।” तिनले भने, “अहो? ठीक छ … पहिले म गएर हेर्छु।” तिनले वास्तवमा केही बीउ बचाएर राखेका थिए कि थिएनन्? थिएनन्। के तिनले बोलेका यी केही शब्दहरूमध्ये, “हजुर, राखेँ” भन्‍ने तिनको पहिलो अभिव्यक्ति झूट थियो? (हो।) अनि तिनको दोस्रो अभिव्यक्ति, “तिनीहरूले बाली उठाउने काम सकेका छैनन्। अझै केही बाँकी छन्!”—के त्यो झूट थिएन? तिनलाई तिनीहरूले कुनै बीउ बचाएर राखेका छन् कि छैनन् भन्‍ने थाहा थिएन, र तिनले भने, “पहिले म गएर हेर्छु।” त्यसकारण तेस्रो अभिव्यक्ति फेरि पनि अर्को झूट थियो। एकपछि अर्को अभिव्यक्तिसँगै झूटहरू झन्-झन् गम्भीर हुँदै गए; तिनले झूटमाथि झूट थप्दै गएका थिए, र ती झूट झन्-झन् गहन बन्दै गएका थिए—झूटले भरिएको मुख! के तिमीहरू सबै जना झूटले भरिएको मुख भएको व्यक्तिसँग अन्तरक्रिया गर्न इच्छुक हुनेथियौ? (हुनेथिएनौँ।) झूटले भरिएका मानिसहरूसँग कुराकानी र काम गर्दा तँलाई कस्तो अनुभूति हुन्छ? के तँलाई रिस उठ्छ? तिनले जसलाई पनि धोका दिने दुस्साहस राख्थे; यदि तिनले मलाई थाहा छैन भन्‍ने सोचेका भए तिनी गलत थिए! के त्यो कुराको लागि छल नै गर्नुपर्थ्यो त? यति छली भएर तिनले के प्राप्त गर्ने सम्भावना थियो? यदि तैँले तिनले व्यवहारमा देखाएको मनोवृत्ति देखेको भए, यदि तिनले तँलाई यस्तो व्यवहार गरेका भए, तँलाई कस्तो अनुभूति हुनेथियो? यदि कुनै व्यक्तिले भनेको कुराको मूलतः ९९ प्रतिशत झूट हो भने, चाहे त्यो व्यक्तिले गफ गरिरहेको होस् वा काम वा गम्भीर मामलाहरूका बारेमा कुरा गरिरहेको होस्, वा सत्यतामा सङ्गति गरिरहेको होस्, त्यो व्यक्ति आशाहीन हुन्छ। तिनले जोसुकैलाई छल गर्न सक्छन्; त्यसकारण त्यसले तिनलाई के बनाउँछ? तिनले परमेश्‍वरमा विश्‍वास गरेको कति भयो? कतिपय गैरविश्‍वासीहरूले सधैँ यसो भन्छन्, “जहाँसम्म मलाई थाहा छ,” वा, “मनैबाट भन्दा,” र यस्तै आधारमा, तिनीहरूले सत्य कुरा भनिरहेका हुन्छन्। ती व्यक्तिले धेरै वर्ष परमेश्‍वरमा विश्‍वास गरे, र तिनले धेरै प्रवचन सुने, तर तिनले सत्यताको एक शब्द पनि बोल्न सकेनन्; तिनले भनेको सबै कुरा झूट थियो। त्यसोभए तिनी कस्ता प्राणी हुन्? के यो घिनलाग्दो र घृणित कुरा होइन र? के यस्ता मानिसहरू धेरै छन्? के तिमीहरू यस्तै छौ? जब तिमीहरू मसँग अन्तरक्रिया गर्छौ, तिमीहरूले कस्ता परिस्थितिहरूमा मसँग झूट बोल्छौ? यदि तैँले कुनै विपत्ति ल्याएको छस्, र तँलाई परिणामहरू गम्भीर छन् र तँ निष्कासित हुन सक्छस् भनेर थाहा छ भने, अरूले यसबारे बताउने बित्तिकै, तैँले यसलाई ढाकछोप गर्न झूट बोल्छस्। त्यस्तो कुराका बारेमा जोकोहीले झूट बोल्न सक्छ। मानिसहरूले अरू केका बारेमा झूट बोल्न सक्छन्? आफ्नो छवि बढाउन र अरूको उच्च आदर पाउन झूट बोल्छन्। त्यसपछि आफ्नो काममा अयोग्य छु भन्‍ने थाहा भएका मानिसहरू पनि हुन्छन्, तर तिनीहरूले माथिलाई स्पष्ट रूपमा यो कुरा बताउँदैनन्, किनभने तिनीहरूलाई त्यसो गरेको खण्डमा आफूलाई बर्खास्त गरिन्छ भन्‍ने डर हुन्छ। माथिलाई आफ्नो कामका बारेमा रिपोर्ट गर्दा, तिनीहरूले समस्या समाधान गर्ने उपायहरू खोजेका छन् भन्‍ने नाटक गर्छन्, जसले गर्दा तिनीहरूले अरूमा झूटो छाप पार्छन्। तिनीहरूले भन्‍ने सबै कुरा झूट हुन्छ, र तिनीहरू आधारभूत रूपमा काम गर्न असमर्थ हुन्छन्। यदि तिनीहरूले केही प्रश्नहरू सोधेनन् भने, माथिले भिन्‍नताहरू पत्ता लगाएर तिनीहरूलाई बर्खास्त गर्नुहुन्छ भन्‍ने तिनीहरूलाई डर हुन्छ, त्यसकारण तिनीहरूले तुरुन्तै नाटक गर्छन्। झूटा अगुवा र ख्रीष्टविरोधीहरूको मानसिकता यस्तै हुन्छ।

मैले भर्खरै सङ्गति गरेका परमेश्‍वरसँग अन्तरक्रिया गर्ने तीन वटा सिद्धान्तहरूका बारेमा विचार गर। तिमीहरूले कुन कुरा गर्न सक्दैनौ, र तिमीहरूलाई कुन कुरा हासिल गर्न सजिलो हुन्छ? वास्तवमा, तीमध्ये कुनै पनि कुरालाई साँचो रूपमा लागु गर्न सजिलो छैन, किनभने मानिसहरूको हृदयमा पिशाचहरूले बास गर्छन्। तैँले आफ्नो हृदयबाट पिशाचलाई ननिकालेसम्म ती हासिल गर्न सक्‍नेछैनस्। तैँले आफ्नो हृदयमा भएको पिशाचसँग लडाइ गर्नुपर्छ, र यदि तैँले हरेक पटक यसलाई जित्न सक्छस् भने, तैँले ती कुराहरू हासिल गर्न सक्छस्। यदि तँ हरेक पटक असफल हुन्छस् र त्यसको पकडमा पर्छस् भने, तैँले ती कुराहरू हासिल गर्न सक्‍नेछैनस्; तैँले कुनै पनि सिद्धान्तहरू लागु गर्न सक्‍नेछैनस्। यदि तिमीहरूले मेरो साथमा बस्दा वा मसँग अन्तरक्रिया गर्दा मात्र नभई यी सिद्धान्तहरू पछ्याउँदै विश्‍वासी दाजुभाइ-दिदीबहिनीहरूसँगको तिमीहरूको नियमित अन्तरक्रियामा पनि यी तीनै वटा कुराहरू पूरा गर्न सक्छौ भने, के यसबाट सबैलाई फाइदा हुनेछैन र? (हुनेछ।) अब कथा सकिएको हुनाले, मुख्य विषयमा जाऊँ।

कसरी ख्रीष्टविरोधीहरू दुष्ट, कपटी, र छली हुन्छन् भन्ने कुराको विश्‍लेषण

पछिल्‍लो पटक हामीले ख्रीष्टविरोधीहरूको सातौँ प्रकटीकरणका बारेमा सङ्गति गर्‍यौँ—तिनीहरू दुष्ट, कपटी, र छली हुन्छन्। यो विषयमा दुई पटक सङ्गति गरिएको छ। पहिलो छलफल ख्रीष्टविरोधीहरूको दुष्ट प्रकृतिका बारेमा थियो—त्यो छलफलको जोड के थियो? (सत्यताप्रति शत्रुवत् हुनु र त्यसलाई तिरस्कार गर्नु।) ख्रीष्टविरोधीहरू सत्यताप्रति शत्रुवत् हुन्छन् र सत्यतालाई तिरस्कार गर्छन्, तिनीहरूले सत्यता र परमेश्‍वरसँग मिल्ने सबै सकारात्मक कुराहरूलाई घृणा गर्छन्, जुन ख्रीष्टविरोधीहरूको दुष्टताको पहिलो र प्राथमिक प्रकटीकरण हो। पहिलो छलफल ख्रीष्टविरोधीहरूले के कुरालाई तिरस्कार गर्छन् भन्‍ने बारेमा थियो। साधारण मानिसहरूले नकारात्मक कुराहरू र दुष्ट शक्तिहरूलाई तिरस्कार गर्छन्; तिनीहरूले फोहोरी, अन्धकारमय, र दुष्ट कुराहरूलाई तिरस्कार गर्छन्। तर, यसको विपरीत, ख्रीष्टविरोधीको दुष्ट प्रकृतिको पहिलो प्रकटीकरणको सबैभन्दा बलियो प्रमाण के हो भने, तिनीहरूले नकारात्मक कुराहरूलाई तिरस्कार गर्दैनन् तर सत्यता र परमेश्‍वरसँग सम्बन्धित सबै सकारात्मक कुराहरूलाई तिरस्कार गर्छन्, जुन तिनीहरूको दुष्टतासँग सम्बन्धित पहिलो बलियो प्रमाण हो। हाम्रो दोस्रो छलफल ख्रीष्टविरोधीको दुष्टताको प्रकटीकरणसँग सम्बन्धित दोस्रो बलियो प्रमाणका बारेमा थियो। यदि तिनीहरूले सकारात्मक कुराहरूलाई तिरस्कार गर्छन् भने, के कुरालाई प्रेम गर्छन्? (नकारात्मक कुराहरूलाई।) सामान्य मानवता भएका मानिसहरूले के कुरालाई प्रेम गर्छन्? तिनीहरूले इन्साफ, दया र सुन्दरता, त्यसका साथै मानवजातिसँग सम्बन्धित प्रेम, धैर्यता, र सहनशीलता, साथै मानिसहरूका लागि सकारात्मक र फाइदाजनक हुने सामान्य समझ र ज्ञान, र परमेश्‍वरबाट आएका सबै सकारात्मक कुराहरू, यावत् थोकका लागि परमेश्‍वरले स्थापना गर्नुभएका व्यवस्था र नियमहरू, परमेश्‍वरका व्यवस्था र प्रशासनिक आदेशहरू, र परमेश्‍वरले व्यक्त गर्नुभएका सबै सत्यता र जीवनका मार्गहरू, साथै परमेश्‍वरसँग सम्बन्धित अरू कुराहरूलाई प्रेम गर्छन्। ख्रीष्टविरोधीको दुष्ट प्रकृति यसको विपरीत हुन्छ; उसलाई यी कुराहरू मन पर्दैन—उसलाई के मनपर्छ? (झूट र छलछाम।) हो, तिनीहरूलाई झूट र छलछाम, साथै षड्यन्त्र, र युक्तिहरू, संसारसँग व्यवहार गर्ने, मानिसहरूको चापलुसी गर्ने, चाकडी गर्ने विभिन्‍न माध्यमहरू, साथै कलह, हैसियत, र अख्तियार मन पर्छ। तिनीहरूले सत्यता र सकारात्मक कुराहरूका विरुद्धमा जाने यी सबै नकारात्मक कुराहरूलाई प्रेम गर्छन्, र यस कुराले ख्रीष्टविरोधीहरूको दुष्ट प्रकृतिलाई ठ्याक्कै देखाउँछ। के यी प्रमाणहरू अकाट्य छैनन् र? (छन्।) यी सबै प्रमाणहरू अकाट्य भए पनि, अझै पूर्ण मान्‍न नसकिने दुई वटा भाग मात्रै छन्। आज हामी ख्रीष्टविरोधीहरू कसरी दुष्ट, कपटी, र छली हुन्छन् भन्‍ने कुराको तेस्रो भागको छलफललाई जारी राख्‍नेछौँ। यो तेस्रो भाग निश्चय नै पहिलो र दोस्रो भागभन्दा फरक छ, तर यो तीसँगै सम्बन्धित छ। यो कसरी सम्बन्धित छ? यी तीनै भागहरूले यस सारका बारेमा छलफल गर्छन्—ख्रीष्टविरोधीको दुष्ट प्रकृति। यो कसरी फरक छ? यस भागमा, तिनीहरूको दुष्ट प्रकृतिले के कुराहरूलाई प्रेम गर्छ र त्यसलाई के कुराहरूको आवश्यकता हुन्छ, साथै तिनीहरूले के-के कुरालाई घृणा गर्छन् भन्‍ने कुराहरू, अघिल्लो दुई भागमा छलफल गरिएका कुराहरूभन्दा फरक छन्—विषयसामग्री भिन्न छ। यो भिन्‍नता भनेको ख्रीष्टविरोधीले निश्‍चित सकारात्मक कुराहरूलाई पनि मन पराउँछन् वा तिनीहरूले केही नकारात्मक कुराहरूलाई घृणा पनि गर्छन् भन्‍ने होइन; बरु यसमा अर्को अंश समावेश छ, जुन तिनीहरूले के कुरालाई प्रेम गर्छन् वा तिनीहरूलाई के कुरा आवश्यक हुन्छ भन्‍ने कुरासँग मात्रै सम्बन्धित छैन, तर ख्रीष्टविरोधीहरूको यो दुष्ट शक्तिले के कुरालाई कदर गर्छ भन्‍ने विषयसम्म पनि पुग्छ—अर्को तरिकाले भन्दा, तिनीहरूले आराधना गर्ने वा कदर गर्ने कुरासँग सम्बन्धित छ। कतिपय मानिसहरूले यसो भन्‍न सक्छन्, “‘सम्मान,’ ‘आराधना,’ र ‘कदर’ जस्ता शब्दहरू सकारात्मक कुराहरू जनाउनका लागि प्रयोग गरिनुपर्छ, त्यसोभए तिनलाई कसरी ख्रीष्टविरोधीहरूमा लागु गर्न सकिन्छ? के यी शब्दहरू उचित छन्?” यी शब्दहरू न त तारिफ गर्ने किसिमका नै छन् न अपमानजनक नै छन्—ती निरपेक्ष छन्। त्यसकारण, यहाँ तिनलाई प्रयोग गर्दा त्यो कुनै सिद्धान्तहरूको उल्लङ्घन हुँदैन र यसो गर्ने अनुमति हुन्छ।

इ. ख्रीष्टविरोधीहरूले आराधना र कदर गर्ने कुराहरूको विश्‍लेषण

ख्रीष्टविरोधीहरूले केको आराधना र कदर गर्छन्? सर्वप्रथम, तिनीहरूले सत्यता, परमेश्‍वर वा परमेश्‍वरसँग सम्बन्धित कुनै पनि सुन्दर वा असल कुराको आराधना गर्दैनन् भन्‍ने कुरा निश्‍चित छ। त्यसोभए, तिनीहरू ठ्याक्कै केको आराधना गर्छन् त? के तिमीहरूले कुनै कुरा सोच्न सक्छौ? म तिमीहरूलाई एउटा सङ्केत दिन्छु। प्रभुमा विश्‍वास गर्ने धर्ममा रहेका ती मानिसहरू कसरी इसाई जगतमा डुबे? तिनीहरूलाई अहिले किन परमेश्‍वरको मण्डली, परमेश्‍वरको घर, वा परमेश्‍वरको कामको पात्रका रूपमा नभई धर्मका रूपमा, सम्प्रदायका रूपमा चित्रण गरिन्छ? तिनीहरूसँग धार्मिक शिक्षाहरू हुन्छन्; तिनीहरूले परमेश्‍वरले एक पटक गर्नुभएको काम र परमेश्‍वरले एक पटक बोल्नुभएका वचनहरूलाई पुस्तकमा, शिक्षण सामग्रीमा सङ्ग्रहित गर्छन्, त्यसपछि विद्यालयहरू खोल्छन्, र विभिन्‍न धर्मशास्त्रीहरूलाई भर्ना गर्छन् र तालिम दिन्छन्। यी धर्मशास्त्रीहरूले के कुराको अध्ययन गर्छन्? सत्यताको हो? (होइन।) त्यसोभए तिनीहरूले के कुराको अध्ययन गर्छन्? (धर्मशास्‍त्रीय ज्ञानको।) तिनीहरूले परमेश्‍वरको काम वा परमेश्‍वरले बोल्नुभएका सत्यतासँग कुनै सरोकार नराख्ने धर्मशास्त्रीय ज्ञान र सिद्धान्तहरूको अध्ययन गर्छन्। तिनीहरूले परमेश्‍वरका वचनहरू र पवित्र आत्माको कामलाई धर्मशास्त्रीय ज्ञानले प्रतिस्थापन गर्छन्, र त्यसरी तिनीहरू इसाई धर्म वा क्याथोलिक धर्ममा डुब्छन्। धर्ममा के कुरालाई प्रवर्धन गरिन्छ? यदि तँ मण्डलीमा गइस्, र कसैले तँलाई परमेश्‍वरमा विश्‍वास गरेको कति भयो भनेर सोध्यो, र तैँले भर्खरै विश्‍वास गर्न थालेको हुँ भनेर भनिस् भने, तिनीहरूले तँलाई कुनै ध्यान दिनेछैनन्। तर यदि तँ बाइबल लिएर भित्र गइस् अनि “मैले भर्खरै फलानो धर्मशास्त्रीय सेमिनारीबाट स्नातक गरेको छु,” भनेर भनिस् भने, तिनीहरूले तँलाई सम्माननीय स्थान लिन निम्त्याउनेछन्। यदि तँ एउटा साधारण विश्‍वासी होस् भने, तँसँग प्रमुख सामाजिक हैसियत नभएसम्म, तिनीहरूले तँलाई वास्ता गर्नेछैनन्। इसाई धर्म यही हो, र धार्मिक संसार यस्तै छ। मण्डलीहरूमा प्रचार गर्ने र हैसियत, पद, र प्रतिष्ठा भएका मानिसहरू धर्मशास्त्रीय सेमिनारहरूमा धर्मशास्त्रीय ज्ञान र सिद्धान्तको तालिम प्राप्त गरेका मानिसहरू हुन्, र तिनीहरू मूल रूपमा इसाई धर्मलाई कायम राख्‍ने मुख्य निकाय हुन्। इसाई जगतले त्यस्ता मानिसहरूलाई स्टेजमा चढ्न र प्रचार गर्न, सुसमाचार प्रचार गर्न र सबैतिर काम गर्नका लागि तालिम दिन्छ। तिनीहरूले के विश्‍वास गर्छन् भने यी ईश्वरशास्त्रका विद्यार्थीहरू, प्रचार गर्ने पाष्टरहरू, र ईश्वरशास्त्रीहरू जस्ता प्रतिभाहरूका कारण आजको दिनसम्म इसाई जगतको अस्तित्व सुनिश्‍चित रहेको छ, र यी मानिसहरू इसाई जगतको अस्तित्वको मूल्य र पुँजी बनेका छन्। यदि कुनै मण्डलीको पाष्टरले धर्मशास्त्रीय सेमिनारीमा स्नातक गरेको छ, उसले बाइबलका बारेमा राम्ररी छलफल गर्छ, केही आत्मिक पुस्तकहरू पढेको छ, र उसमा केही ज्ञान र वाक्पटुता छ भने, त्यो मण्डलीको सहभागितामा वृद्धि हुनेछ र त्यो अरू मण्डलीहरूभन्दा निकै चर्चित हुनेछ। इसाई जगतका यी मानिसहरूले के कुरालाई प्रवर्धन गर्छन्? ज्ञान, अर्थात् धर्मशास्त्रीय ज्ञानलाई। यो ज्ञान कहाँबाट आउँछ? के यो प्राचीन समयदेखि हस्तान्तरण गरिएको होइन र? प्राचीन समयदेखि नै धर्मशास्त्रहरू रहेका छन्, जुन कुरालाई एउटा पुस्तादेखि अर्को पुस्तामा हस्तान्तरण गरिएको छ, र आजसम्म पनि सबैले तिनलाई त्यसरी नै पढ्छन् र सिक्छन्। मानिसहरूले बाइबललाई विभिन्‍न खण्डहरूमा विभाजन गर्छन्, फरक-फरक संस्करणहरू सङ्ग्रहित गर्छन्, र अध्ययन र सिकाइलाई प्रोत्साहन दिन्छन्, तर तिनीहरूले बाइबलको अध्ययन गर्नुको उद्देश्य भनेको परमेश्‍वरलाई चिन्नका लागि सत्यता बुझ्नु होइन, न त त्यो परमेश्‍वरको डर मान्न र दुष्टताबाट अलग बस्‍नका लागि परमेश्‍वरका अभिप्रायहरू बुझ्नु नै हो; बरु त्यो बाइबलका ज्ञान र रहस्यहरू अध्ययन गर्नु, कुन-कुन घटनाले कुन-कुन समयमा प्रकाशको कुन अगमवाणी पूरा गरेका छन्, र महाविपत्ति र सहस्राब्दी कहिले आउनेछ भनेर पत्ता लगाउनु हो—तिनीहरूले यी कुराहरू अध्ययन गर्छन्। के तिनीहरूको अध्ययन सत्यतासँग सम्बन्धित हुन्छ? (अहँ, हुँदैन।) तिनीहरूले किन सत्यतासँग कुनै सरोकार नै नभएका कुराहरू अध्ययन गर्छन्? किनभने तिनीहरूले जति धेरै अध्ययन गर्छन्, तिनीहरूले जति धेरै बुझेका छन् भन्‍ने अनुभव गर्छन्, र तिनीहरू जति धेरै शब्द र धर्मसिद्धान्तहरूद्वारा सुसज्जित हुन्छन्, तिनीहरूको योग्यता त्यति नै उच्च हुन्छ। तिनीहरूको योग्यता जति उच्च हुन्छ, तिनीहरूलाई तिनीहरूको क्षमता त्यति नै ठूलो लाग्छ, र तिनीहरूले अन्तमा आफ्नो आस्थामा आशिष् पाउनेछन्, तिनीहरू मृत्युपछि स्वर्ग जानेछन्, वा प्रभुलाई भेट्नका लागि जीवित मानिसहरू आकाशमा उठाइलगिनेछन् भन्‍ने कुरामा त्यति नै विश्‍वास गर्छन्। तिनीहरूका धार्मिक धारणाहरू यिनै हुन्, जुन परमेश्‍वरका वचनहरूसँग पटक्‍कै मिल्दैनन्।

धार्मिक संसारका पाष्टर र एल्डरहरू सबै बाइबलको ज्ञान र ईश्वरशास्त्र अध्ययन गर्ने मानिसहरू हुन्; तिनीहरू परमेश्‍वरको प्रतिरोध गर्ने ढोँगी फरिसीहरू हुन्। त्यसोभए तिनीहरू मण्डलीमा लुकेका ख्रीष्टविरोधीहरूभन्दा कसरी फरक हुन्छन्? अब, हामी यी दुईको बीचमा रहेको सम्बन्धका बारेमा कुरा गरौँ। के बाइबल, ईश्वरशास्त्र, र परमेश्‍वरको कामको इतिहास समेत अध्ययन गर्ने इसाई र क्याथोलिक धर्मका मानिसहरू साँच्‍चै विश्‍वासीहरू हुन्? के तिनीहरू परमेश्‍वरले बताउनुभएका परमेश्‍वरका विश्‍वासी र अनुयायीहरूभन्दा फरक छन्? परमेश्‍वरको नजरमा, के तिनीहरू विश्‍वासी हुन्? अहँ, तिनीहरूले ईश्वरशास्त्र अध्ययन गर्छन्, परमेश्‍वरबारे अध्ययन गर्छन्, तर परमेश्‍वरलाई पछ्याउँदैनन् वा उहाँको गवाही दिँदैनन्। परमेश्‍वरका बारेमा तिनीहरूको अध्ययन इतिहास, दर्शन, कानुन, जीवविज्ञान, वा खगोलशास्त्रको अध्ययन गर्नेहरूको जस्तै हुन्छ। यति मात्र हो कि तिनीहरूलाई विज्ञान वा अरू विषयहरू मन पर्दैन—तिनीहरू विशेषगरी ईश्वरशास्त्रको अध्ययन गर्न मन पराउँछन्। परमेश्‍वरको अध्ययन गर्न तिनीहरूले परमेश्‍वरको कामका टुक्रा-टाक्रीहरू खोज्नुको परिणाम के हुन्छ? के तिनीहरूले परमेश्‍वरको अस्तित्व पत्ता लगाउन सक्छन्? अहँ, कहिल्यै सक्दैनन्। के तिनीहरूले परमेश्‍वरका अभिप्रायहरू बुझ्न सक्छन्? (सक्दैनन्।) किन? किनभने तिनीहरू शब्दहरूमा, ज्ञानमा, दर्शनमा, मानव मन र मानव सोचहरूमा जिउँछन्; तिनीहरूले कहिल्यै पनि परमेश्‍वरलाई देख्‍नेछैनन् वा पवित्र आत्माद्वारा अन्तर्दृष्टि प्राप्त गर्नेछैनन्। परमेश्‍वरले तिनीहरूलाई कसरी चित्रण गर्नुहुन्छ? अविश्‍वासी, गैरविश्‍वासीहरूका रूपमा। यी गैरविश्‍वासी र अविश्‍वासीहरू तथाकथित इसाई समुदायमा घुलमिल हुन्छन्, परमेश्‍वरका विश्‍वासी, अर्थात् इसाईहरू भएको नाटक गर्छन्, तर वास्तवमा के तिनीहरूसँग परमेश्‍वरका लागि साँचो आराधना हुन्छ? के तिनीहरूमा साँचो समर्पण हुन्छ? (हुँदैन।) किन? एउटा कुरा निश्‍चित छ: तिनीहरूमध्ये धेरैले हृदयमा परमेश्‍वरको अस्तित्वमा विश्‍वास गर्दैनन्; तिनीहरूले परमेश्‍वरले संसार सृष्टि गर्नुभएको हो र यावत् थोकमाथि उहाँ सार्वभौम हुनुहुन्छ भन्‍ने कुरामा विश्‍वास गर्दैनन्, र परमेश्‍वर देह बन्‍न सक्नुहुन्छ भन्‍ने कुरामा त झनै विश्‍वास गर्दैनन्। यो अविश्‍वासको अर्थ के हो? यसको अर्थ शङ्का गर्नु र इन्कार गर्नु हो। तिनीहरूले परमेश्‍वरले बोल्नुभएका अगमवाणीहरू, विशेष गरी विपत्तिहरूसँग सम्बन्धित अगमवाणीहरू पूरा हुने वा वास्तविकता बन्ने आशा नगर्ने मनोवृत्ति समेत अपनाउँछन्। परमेश्‍वरमाथिको विश्‍वासप्रतिको तिनीहरूको मनोवृत्ति यही हो, र यो तिनीहरूको तथाकथित आस्थाको सार र साँचो रूप हो। यी मानिसहरूले ईश्वरशास्त्रको विषय र ज्ञान, र परमेश्‍वरको कामका ऐतिहासिक तथ्यहरूमा विशेष रुचि राख्‍ने हुनाले परमेश्‍वरका बारेमा अध्ययन गर्छन्; तिनीहरू विशुद्ध रूपमा ईश्वरशास्त्र अध्ययन गर्ने बुद्धिजीवीहरूको समूह हो। यी बुद्धिजीवीहरूले परमेश्‍वरको अस्तित्वमा विश्‍वास गर्दैनन्, त्यसोभए परमेश्‍वर काम गर्न आउनुहुँदा, परमेश्‍वरका वचनहरू पूरा हुँदा तिनीहरूले कस्तो प्रतिक्रिया दिन्छन्? परमेश्‍वरले देहधारी भएर नयाँ काम सुरु गर्नुभएको छ भन्‍ने सुन्दा तिनीहरूको पहिलो प्रतिक्रिया के हुन्छ? “असम्भव!” तिनीहरूले परमेश्‍वरको नयाँ नाम र परमेश्‍वरको नयाँ कामको प्रचार गर्ने व्यक्तिलाई निन्दा गर्छन्, र उसलाई मार्न वा हटाउन समेत चाहन्छन्। यो कस्तो प्रकटीकरण हो? के यो नमुना ख्रीष्टविरोधीको प्रकटीकरण होइन र? तिनीहरू र फरिसी, मुख्य पूजाहारी र प्राचीन शास्त्रीहरू बीचमा के भिन्‍नता छ? तिनीहरू परमेश्‍वरको कामप्रति, परमेश्‍वरको आखिरी दिनहरूको न्यायप्रति, परमेश्‍वरको देहधारणप्रति शत्रुवत् हुन्छन्, र अझै बढी, तिनीहरू परमेश्‍वरका अगमवाणीहरूको पूर्तिप्रति शत्रुवत् हुन्छन्। तिनीहरूले यस्तो विश्‍वास गर्छन्, “यदि तपाईँ देह बन्‍नुभएन भने, यदि तपाईँ आत्मिक शरीरमा हुनुहुन्छ भने, तपाईँ परमेश्‍वर हुनुहुन्छ; यदि तपाईँ देहधारी भएर व्यक्ति बन्‍नुभएको छ भने, तपाईँ परमेश्‍वर हुनुहुन्‍न, र हामी तपाईँलाई मान्दैनौँ।” यसको अर्थ के हो? यसको अर्थ तिनीहरू यहाँ रहेसम्‍म, तिनीहरूले परमेश्‍वरलाई देह बन्‍न दिनेछैनन् भन्‍ने हुन्छ। के यो एउटा नमुना ख्रीष्टविरोधी होइन र? यो साँचो ख्रीष्टविरोधी हो। के धार्मिक संसार यस्तो तर्कमा संलग्‍न हुन्छ? यो तर्कको आवाज ठूलो र अत्यन्तै शक्तिशाली हुन्छ, र यसले भन्छ, “परमेश्‍वर देह बन्नु गलत र असम्भव कुरा हो! यदि उहाँ देहधारी हुनुहुन्छ भने, उहाँ पक्कै पनि झूटो हुनुपर्छ!” यसो भन्‍ने मानिसहरू पनि छन्, “स्पष्ट रूपमा तिनीहरूले मानवमा विश्‍वास गर्छन्; तिनीहरू भ्रममा पारिएका मात्रै हुन्!” यदि तिनीहरूले यसो भन्‍न सक्छन् भने, तिनीहरू प्रभु येशू देखा परेर काम गर्नुभएको दुई हजार वर्ष पहिलेको समयमा उपस्थित भएका भए पनि, तिनीहरूले प्रभु येशूमा विश्‍वास गर्नेथिएनन्। अहिले तिनीहरू प्रभु येशूमा विश्‍वास त गर्छन्, तर वास्तवमा, तिनीहरू प्रभु येशूको नाउँमा, “प्रभु येशू” भन्‍ने दुईवटा शब्‍दमा मात्रै विश्‍वास गर्छन्, र तिनीहरू स्वर्गका अस्पष्ट परमेश्‍वरमा विश्‍वास गर्छन्। त्यसकारण, तिनीहरू परमेश्‍वरका विश्‍वासी होइनन्, तिनीहरू अविश्‍वासीहरू हुन्। तिनीहरूले परमेश्‍वरको अस्तित्व, परमेश्‍वरको देहधारण, परमेश्‍वरको सृष्टिको कार्यमा विश्‍वास गर्दैनन्, क्रूसमा टाँगिएर सम्पूर्ण मानवजातिका लागि परमेश्‍वरले गर्नुभएको छुटकाराको काममा विश्‍वास गर्नु त परको कुरा हो। तिनीहरूले अध्ययन गर्ने धर्मशास्त्र एक प्रकारको धार्मिक सिद्धान्त वा विचारधारा हो, र मानिसहरूलाई बहकाउने घतलाग्दा भ्रमहरू बाहेक केही पनि होइन। इसाई जगतका यी तथाकथित धर्मशास्त्रीय बुद्धिजीवीहरूसँग हाम्रो मण्डलीका ख्रीष्टविरोधीहरूको कस्तो अपरिहार्य सम्बन्ध छ? तिनीहरूको विभिन्‍न व्यवहार र हामीले छलफल गरेका ख्रीष्टविरोधीहरूको प्रकृति सारको बीचमा के सम्बन्ध छ? तिनीहरूका बारेमा किन कुरा गर्ने? अहिलेका लागि हामी इसाई जगतका मानिसहरूका बारेमा कुरा गर्न छोडौँ; बरु, ख्रीष्टविरोधीका रूपमा चित्रण गरिएका मानिसहरूले सत्यताप्रति कस्तो व्यवहार गर्छन्, र सत्यताप्रतिको तिनीहरूको मनोवृत्तिबाट, तिनीहरूले वास्तवमा के कुरालाई प्रवर्धन गर्छन्, त्यो हेरौँ। सर्वप्रथम, तिनीहरूले केही सत्यताहरू जानेपछि, यी सत्यताहरूलाई कसरी बुझ्छन्? तिनीहरूले यी सत्यताहरूलाई कसरी व्यवहार गर्छन्? यी सत्यताहरूप्रति तिनीहरूको मनोवृत्ति कस्तो हुन्छ? तिनीहरूले यी वचनहरूलाई आफ्नो अभ्यासको मार्गका रूपमा स्वीकार गर्छन्, कि तिनलाई एक प्रकारको सिद्धान्तका रूपमा लिएर आफूलाई सुसज्जित गर्छन्, त्यसपछि गएर अरूलाई प्रचार गर्छन्? (तिनीहरूले तिनलाई प्रचार गर्ने सिद्धान्तका रूपमा लिन्छन्।) तिनीहरूले ती कुराहरूलाई सिक्ने, विश्लेषण गर्ने, र अध्ययन गर्ने एक प्रकारको सिद्धान्तका रूपमा लिन्छन्, र अध्ययन गरेपछि, तिनीहरूले यी कुराहरूलाई आफ्नो मन र विचारमा सिक्छन्; तिनीहरूले यी कुराहरूलाई याद गर्छन्, तिनका बारेमा छलफल गर्न सक्छन्, र ती कुरा धाराप्रवाह रूपमा बोल्न सक्छन्, त्यसपछि तिनीहरूले ती कुराहरू जताततै प्रदर्शन गर्छन्। तिनीहरूले जति लामो समयसम्म कुरा गरिरहे पनि, तैँले एउटा कुरा देख्‍न सक्दैनस्, त्यो के हो भने, तिनीहरूले जति धेरै धर्मसिद्धान्त बोले पनि, जति राम्रो बोल्न सके पनि, जति धेरै मानिसहरूसँग कुरा गरे पनि, जति धाराप्रवाह रूपमा, जति धेरै विषयवस्तु बोले पनि, वा यो सत्यताबमोजिम भए पनि नभए पनि, तैँले तिनीहरूबाट कुनै नतिजा देख्‍न सक्दैनस्—तैँले तिनीहरूको अभ्यास देख्‍न सक्दैनस्। यसले के कुरालाई सङ्केत गर्छ? तिनीहरूले सत्यतालाई स्वीकार गर्दैनन्। तिनीहरूले सत्यतालाई केका रूपमा लिएका हुन्छन्? आफ्‍नो रवाफ देखाउने औजारका रूपमा। उदाहरणका लागि, परमेश्‍वरले मानिसहरूलाई इमानदार बन्‍न र इमानदार व्यक्तिमा के-कस्ता प्रकटीकरणहरू हुन्छन्, इमानदार व्यक्तिले कसरी बोल्नुपर्छ, व्यवहार गर्नुपर्छ, र आफ्नो कर्तव्य पूरा गर्नुपर्छ भन्‍ने कुरा व्याख्या गर्नुहुन्छ। यो सुनेपछि, तिनीहरूको प्रतिक्रिया के हुन्छ? यी वचनहरूले तिनीहरूमा कस्तो प्रभाव पार्छन्? पहिलो, तिनीहरूले यी वचनहरूलाई कहिल्यै स्वीकार गर्दैनन्। तिनीहरूको मनोवृत्ति के हुन्छ? “मैले बुझेँ: इमानदार मानिसहरू झूट बोल्दैनन्, इमानदार मानिसहरू अरूसँग सत्य बोल्छन् र आफ्नो हृदय खोल्न सक्छन्, इमानदार मानिसहरूले झाराटारुवा तरिकाले होइन, वफादारीपूर्वक आफ्ना कर्तव्य पूरा गर्छन्।” तिनीहरूले यी वचनहरूलाई सिद्धान्तका रूपमा हृदयमा राख्छन्। के यस्तो सिद्धान्तले तिनीहरूको हृदयमा जरा गाडेपछि, तिनीहरूलाई परिवर्तन गर्न सक्छ? (सक्दैन।) त्यसोभए तिनीहरूले किन अझै पनि यो कुरा सम्झन्छन्? तिनीहरूलाई यी वचनहरूको सटीकता मन पर्छ, र तिनीहरूले यी सही सिद्धान्तवादहरू प्रयोग गरेर आफूलाई सजाउँछन्, जसले गर्दा तिनीहरूले अरूबाट उच्च सम्मान प्राप्त गर्छन्। मानिसहरूले के कुरालाई उच्च सम्मान गरिरहेका हुन्छन्? सही शब्दहरू धाराप्रवाह र विस्तृत रूपमा बोल्न सक्ने तिनीहरूको क्षमतालाई—यी मानिसहरूले त्यही चाहन्छन्। यी वचनहरू सुनेपछि, के तिनीहरूले तिनलाई गम्भीर रूपमा लिएका हुन्छन्? (अहँ, हुँदैनन्।) किन? तिमीहरूले कसरी भन्‍न सक्छौ? (तिनीहरूले तिनको अभ्यास गर्दैनन्।) तिनीहरूले किन तिनको अभ्यास गर्दैनन्? तिनीहरूले हृदयमा यस्तो सोच्छन्, “त्यसोभए के यी परमेश्‍वरका वचनहरू हुन्? सरल छ, एक पटक सुनेपछि म ती सम्झन सक्छु। एक पटक सुनेपछि इमानदार व्यक्तिले कसरी व्यवहार गर्नुपर्छ भनेर म फरर बताउन सक्छु; तिमीहरूले अझै पनि नोटहरू बनाउनुपर्छ र यसका बारेमा मनन गर्नुपर्छ, तर मैले त्यसो गरिरहनु पर्दैन!” तिनीहरूले परमेश्‍वरका वचनहरूलाई एक प्रकारको सिद्धान्त वा ज्ञान मान्छन्; तिनीहरूले इमानदार व्यक्ति कसरी बन्‍ने भनेर आफ्नो हृदयमा मनन गर्दैनन्, तिनीहरूले आफूलाई यससँग तुलना गर्दैनन्, तिनीहरूले इमानदार व्यक्ति बन्‍न तिनीहरू कसरी असफल हुन्छन् वा तिनीहरूले इमानदार व्यक्ति बन्‍ने सिद्धान्तहरू विरुद्ध जाने के-कस्ता कार्यहरू गर्छन् भनेर हेर्नका लागि आफ्नो व्यवहारलाई जाँच्दैनन्, र तिनीहरूले कहिल्यै पनि यस्तो सोच्दैनन्, “यी परमेश्‍वरका वचनहरू हुन्, त्यसैले ती सत्यता हुन्। मानिसहरू इमानदार हुनुपर्छ, त्यसकारण इमानदार व्यक्ति बन्‍नका लागि व्यक्तिले कसरी व्यवहार गर्नुपर्छ? म कसरी परमेश्‍वरलाई प्रसन्न पार्ने तरिकाले व्यवहार गर्न सक्छु? मैले के बेइमान गरेको छु? कुन-कुन व्यवहारहरू इमानदार व्यक्तिका व्यवहार होइनन्?” के तिनीहरूले यस्तो सोच्छन्? (अहँ, सोच्दैनन्।) त्यसोभए तिनीहरूले के सोच्छन् त? तिनीहरूले सोच्छन्, “त्यसोभए के यो इमानदार व्यक्ति हो? के यो सत्यता हो? के यो सिद्धान्त, अर्थात् नारा मात्रै होइन र? उच्च नैतिकता अपनाउनु मात्रै पर्छ, यसलाई अभ्यास गर्नु आवश्यक छैन।” तिनीहरूले किन यसलाई अभ्यास गर्दैनन्? तिनीहरूलाई यस्तो लाग्छ, “यदि मैले अरूलाई मेरो हृदयमा जे छ त्यो बताएँ भने, के मैले आफ्नो खुलासा गरिरहेको हुँदिन र? यदि मैले आफ्नो खुलासा गरेँ र अरूले मेरो वास्तविकता देखे भने, के तिनीहरूले अझै पनि मलाई सम्मान गर्नेछन्? यदि मैले बोलेँ भने, के अरूले अझै पनि सुन्‍नेछन्? इमानदार व्यक्तिले झूट बोल्नु हुँदैन भन्नु नै परमेश्‍वरका वचनहरूको अर्थ हो; झूट बोलिएन भने, मानिसहरूको हृदयमा कुनै गोपनीयता बाँकी हुनेथिएन, होइन र? के त्यसले अरूलाई तिनीहरूको वास्तविकता देख्ने तुल्याउनेथिएन र? के त्यसरी जिउनु मूर्खतापूर्ण हुनेथिएन र?” तिनीहरूको दृष्टिकोण यस्तै हुन्छ। यसको अर्थ जब तिनीहरूले आफूलाई सही लागेको सिद्धान्तलाई स्वीकार गर्छन्, तब तिनीहरूको हृदयमा विचारहरू उत्पन्न हुन्छन्। यी विचारहरू के-के हुन्? मैले तिनीहरू दुष्ट हुन्छन् भन्नुको कारण के हो? तिनीहरूले सुरुमा यी वचनहरूले तिनीहरूमा पार्न सक्‍ने प्रभावहरू, तिनले तिनीहरूलाई पुऱ्याउने फाइदा र हानिहरू विश्लेषण गर्छन्। तिनीहरूले ती वचनहरू विश्लेषण गरेपछि र ती वचनहरू तिनीहरूको फाइदाका छैनन् भन्‍ने पत्ता लागेपछि, तिनीहरूले यस्तो सोच्छन्, “मैले यसरी अभ्यास गर्नु हुँदैन, म यसो गर्नेछैनँ, म त्यति मूर्ख छैनँ, म तिमीहरू जस्तो मूर्ख र सरल हुनेछैनँ! कुनै पनि बेला, म सधैँ आफ्ना विचारहरूमा अडिग रहनुपर्छ र मैले आफ्नै दृष्टिकोणहरूलाई कायम राख्‍नुपर्छ। तपाईंका हजारौँ योजना होलान्, तर मेरो एउटै नियम छ; मैले मेरो हृदयको युक्ति खुलासा गर्नु हुँदैन—इमानदार व्यक्ति बन्‍नु मूर्खहरूका लागि हो!” एक हिसाबमा, तिनीहरूले परमेश्‍वरका वचनहरू सत्यता हुन् भन्‍ने कुरालाई इन्कार गर्छन्; अर्को हिसाबमा, तिनीहरूले आफूलाई सजाउनका लागि तुलनात्मक रूपमा अत्यावश्यक केही वाक्यांशहरू याद गर्छन्, जसले गर्दा मानिसहरूले तिनीहरूलाई परमेश्‍वरका साँचो विश्‍वासी, र आत्मिक व्यक्तिका रूपमा हेर्छन्। तिनीहरूले आफ्नो हृदयमा यही कुराको हिसाब गर्छन्।

ख्रीष्टविरोधीहरूले पनि प्रायजसो प्रवचनहरू, साथै सत्यताबारे अरूको सङ्गति सुन्छन्, तर सत्यताप्रति तिनीहरूको कुनै प्रतिक्रिया भएजस्तो देखिँदैन। तिनीहरूले जतिवटा प्रवचनहरू सुने पनि यस्तो लाग्छ मानौँ तिनीहरूले कहिल्यै सुनेकै छैनन्, र तिनीहरूले पहिलेझैँ आफ्नै आवेगअनुसार जथाभावी दुष्कर्महरू गर्न जारी राख्छन्। यसले तिनीहरू सत्यतामा रुचि राख्दैनन् र त्यसलाई प्रेम गर्दैनन् भन्‍ने कुरा प्रमाणित गर्छ। तिनीहरूले के कुरालाई प्रेम गर्छन्? तिनीहरूले सही, ताजा, र अलिक परिष्कृत सैद्धान्तिक ज्ञानलाई प्रेम गर्छन् जसले तिनीहरूलाई अझै सिद्ध रूपमा, अझै सम्माननीय रूपमा, अझै मर्यादाका साथ प्रस्तुत गर्न सकोस्, र मानिसहरूलाई तिनीहरूको अझै बढी आराधना गर्न लगाउन सकोस्। के यो दुष्ट कुरा होइन र? (हो।) यसमा दुष्ट कुरा के छ? कुनै ख्रीष्टविरोधीले सत्यताको जुनसुकै पक्षका बारेमा सङ्गति गरे पनि, तिनीहरूले मानिसहरूलाई बहकाउन र आफूलाई पछ्याउने तुल्याउनका लागि सधैँ घतलाग्दा सिद्धान्तहरू वा सही शब्दहरू बोल्न सक्छन्, जुन शैतान जतिकै दुष्ट कुरा हो। ख्रीष्टविरोधीको दुष्टता तिनीहरूको दुष्ट चालबाजी, पूर्वयोजना, र पूर्ण योजनाहरूमा प्रकट हुन्छ, जसमा तिनीहरूले आफ्नो दुष्टतालाई अघि बढाउनका लागि परमेश्‍वरका वचनहरू पढ्ने बहाना बनाएर एउटा सैद्धान्तिक आधार खोज्न चाहन्छन्; यो ख्रीष्टविरोधीको दुष्टता हो। उसले मानिसहरूलाई बहकाउन र आफ्नो प्रदर्शन गर्नका लागि मात्रै पनि परमेश्‍वरका वचनहरूलाई बिना प्रसङ्ग उद्धृत गर्छ। जब उसले सङ्गति र प्रवचनहरू सुन्छ र उसले प्रयोग गर्न सक्‍ने नयाँ वाक्यांश सुन्छ, तब उसले तुरुन्तै यो कुरालाई टिपोट गर्छ। मूर्ख मानिसहरूले यस्तो व्यवहार देख्दा सोच्छन्, “तिनीहरू धार्मिकताका लागि कति भोकाउँछन् र तिर्खाउँछन्, प्रवचन सुन्दा जहिले पनि नोटहरू लिन्छन्, र हरेक महत्त्वपूर्ण बुँदालाई नोट गरेर लिने हुँदा तिनीहरूसँग कति धेरै आत्मिक बुझाइ होला!” के तिनीहरूको नोट लेखाइ अरू मानिसहरूको जस्तै हुन्छ? अहँ, हुँदैन। कतिपय मानिसहरूले यस्तो सोचेर नोटहरू बनाउँछन्, “यो राम्रो अभिव्यक्ति हो। मैले यो कुरा बुझेको छैनँ, त्यसकारण मैले यसलाई नोट गरेर पछि अभ्यासमा लागू गर्नुपर्छ, ताकि मैले आफ्नो अभ्यासमा मार्ग र सिद्धान्तहरू पाउन सकूँ।” के ख्रीष्टविरोधीले यो तरिकाले सोच्छ? उसको प्रेरणा के हुन्छ? उसले सोच्छ, “आज मैले सत्यताको एउटा बुँदा लेखेको छु जुन तिमीहरू कसैले सुनेका छैनौ, र म यसबारे कसैलाई बताउनेछैनँ वा अरूसँग सङ्गति गर्नेछैनँ—मैले बुझेको छु, र एक दिन म तिमीहरूलाई यसका बारेमा सबै कुरा बताउनेछु र मैले साँच्‍चै सत्यता बुझ्छु भनेर तिमीहरूलाई थाहा दिनका लागि सान देखाउनेछु अनि सबैले मलाई अनुमोदन गर्नेछन्।” तैँले ख्रीष्टविरोधीहरूले यसरी नोटहरू लिने र तिनीहरूका नोटहरू निकै सही हुने हुनाले तिनीहरू सत्यतालाई प्रेम गर्छन् र त्यसको तृष्णा गर्छन् भन्‍ने सोच्न सक्छस्, तर तिनीहरूले नोटहरू लिइसकेपछि के हुन्छ? तिनीहरूले नोटबुक बन्द गर्छन्, र त्यो कुरा त्यतिमा नै सकिन्छ। जब तिनीहरू कुनै दिन प्रचारक बन्छन् र तिनीहरूलाई के प्रचार गर्ने भन्‍ने थाहा हुँदैन, तब तिनीहरूले तुरुन्तै आफ्नो नोटबुक खोतल्छन्, आफ्नो प्रवचनको विषयवस्तुलाई व्यवस्थित गर्छन्, पढ्छन्, कण्ठ गर्छन्, र यो कुरालाई सम्झेर तबसम्‍म लेख्छन्, जबसम्म तिनीहरूका मनमा यो सबै कुरा स्पष्ट हुँदैन। त्यसपछि मात्रै तिनीहरूले बल्‍ल आफूसँग “सत्यता” छ र तिनीहरू जहाँ गए पनि तिनीहरूले खोक्रो धाक लगाउन सक्छन् भन्‍ने सोच्दै “आफूबारे निश्‍चितताको” अनुभव गर्छन्। यी मानिसहरूले जे बोल्छन् त्यसको एउटा विशेषता भनेको त्यो सबै खोक्रो धर्मसिद्धान्त, तर्क, र प्रावधानहरू हुन्। जब तँसँग निश्‍चित कठिनाइहरू हुन्छन् वा तैँले समस्याहरू पत्ता लगाउँछस् र तिनीहरूबाट समाधान खोज्छस्, तब पनि तिनीहरूले तँलाई स्पष्ट र तार्किक रूपमा बोल्दै केही धर्मसिद्धान्तहरू मात्रै दिन्छन्। यदि तैँले तिनीहरूलाई यसलाई कसरी अभ्यास गर्ने भनेर सोधिस् भने, तिनीहरूले केही बोल्‍न सक्दैनन्। यदि तिनीहरूले यसलाई स्पष्ट रूपमा व्यक्त गर्न सक्दैनन् भने, गम्भीर समस्या छ, र यसले तिनीहरूले सत्यता बुझेका छैनन् भन्‍ने कुरालाई प्रमाणित गर्छ। सत्यता नबुझ्ने र सत्यतालाई प्रेम नगर्ने मानिसहरूले प्रायजसो यसलाई भनाइ वा सिद्धान्तका रूपमा व्यवहार गर्छन्। अनि अन्त्यमा के हुन्छ? परमेश्‍वरमा विश्‍वास गरेको धेरै वर्षपछि, जब तिनीहरूलाई कुनै कुरा आइपर्छ, तब तिनीहरूले यसलाई बुझ्न सक्दैनन्, तिनीहरू समर्पित हुन सक्दैनन्, र तिनीहरूले सत्यताको खोजी गर्न जानेका हुँदैनन्। जब कसैले तिनीहरूसँग सङ्गति गर्छ, तब तिनीहरूले एउटा “प्रसिद्ध भनाइ” मार्फत जबाफ दिन्छन्: “मलाई केही नभन्‍नुहोस्, मैले सबै कुरा बुझेको छु। जब मैले प्रचार गरिरहेको थिएँ, त्यति बेला तपाईंले हिँड्न समेत सिक्‍नुभएको थिएन!” यो तिनीहरूको “प्रसिद्ध भनाइ” हो। तिनीहरूले सबै कुरा बुझेको दाबी गर्छन्, त्यसोभए समस्याहरू आइपर्दा तिनीहरू किन अड्किन्छन् त? बुझ्ने व्यक्ति भएर पनि, तैँले किन कुनै कदम चाल्न सक्दैनस्? यो मामलाले तँलाई किन बाधा दिन्छ र अन्योलमा पार्छ? तैँले सत्यता बुझेको छस् कि छैनस्? यदि तैँले त्यसलाई बुझ्छस् भने किन स्वीकार गर्न सक्दैनस्? यदि तैँले त्यसलाई बुझ्छस् भने, तँ किन त्यसमा समर्पित हुन सक्दैनस्? मानिसहरूले सत्यता बुझेपछि गर्नुपर्ने पहिलो कुरा के हो? तिनीहरू समर्पित हुनुपर्छ; अरू केही होइन। कतिपय मानिसहरूले भन्छन्, “मैले सबै कुरा बुझेको छु—मसँग सङ्गति नगर्नुहोस्, मलाई अरूको सहयोग चाहिँदैन।” तिनीहरूलाई सहयोग गर्ने मानिसहरू आवश्यकता पर्दैन भने ठीकै छ, तर दुःखको कुरा के हो भने, तिनीहरू कमजोर हुँदा, तिनीहरूले बुझेका ती धर्मसिद्धान्तहरू पटक्‍कै उपयोगी हुँदैनन्। तिनीहरू आफ्नो कर्तव्य समेत पूरा गर्न चाहँदैनन्, र तिनीहरूमा आफ्नो विश्‍वास त्याग्‍ने दुष्ट इच्छा पनि देखा पर्छ। धर्मशास्त्रीय सिद्धान्तहरू प्रचार गरेको कैयौँ वर्षपछि, तिनीहरूले विश्‍वास गर्न छोड्छन्, र त्यतिकै तिनीहरू टाढा जान्छन्—के तिनीहरूमा कुनै कद हुन्छ? (अहँ, हुँदैन।) कदविना, जीवन हुँदैन। यदि तँसँग जीवन छ भने, तैँले यस्तो सानो मामलालाई किन जित्न सक्दैनस्? तँ बोल्न निकै सिपालु छस्, होइन र? त्यसोभए आफूलाई मना। यदि तैँले आफूलाई समेत विश्‍वस्त पार्न सक्दैनस् भने, तैँले ठ्याक्कै केचाहिँ बुझिस् त? के यो सत्यता हो? सत्यताले मानिसहरूका वास्तविक कठिनाइहरू समाधान गर्न सक्छ, र यसले मानिसहरूको भ्रष्ट स्वभाव पनि समाधान गर्न सक्छ। तैँले बुझेका ती “सत्यताहरू” ले किन तेरा आफ्नै कठिनाइहरूलाई समेत समाधान गर्न सक्दैनन्? तैँले बुझेको चाहिँ ठ्याक्कै के हो? ती त धर्मसिद्धान्तहरू मात्रै हुन्।

ख्रीष्टविरोधीहरू दुष्ट, कपटी, र छली हुने तिनीहरूको सातौँ प्रकटीकरणका बारेमा भन्नुपर्दा, मैले भर्खरै यो प्रकटीकरणको तेस्रो भागका बारेमा कुरा गरेँ: तिनीहरूले ज्ञान र विद्वतालाई सम्मान गर्छन्। ख्रीष्टविरोधीहरूले ज्ञान र विद्वतालाई प्रवर्धन गर्छन्—यस सम्बन्धी के कुराले तिनीहरूको दुष्ट स्वभावलाई चित्रण गर्न सक्छ? ज्ञान र विद्वतालाई सम्मान गर्नुको अर्थ तिनीहरूमा दुष्ट सार हुन्छ भनेर किन भन्ने गरिन्छ? हामीले यहाँ तथ्यहरूका बारेमा निश्चय नै कुरा गर्नुपर्छ, किनभने हामीले खोक्रा शब्दहरू वा सिद्धान्तहरूका बारेमा मात्रै छलफल गऱ्यौँ भने, मानिसहरूले यसका बारेमा एकतर्फी र कम विस्तृत बुझाइ अपनाउन सक्छन्। सुरुमा, हामी निकै पहिलेको इतिहासका केही कुराबाट सुरु गरौँ। मैले बोल्दा, मेरा वचनहरूलाई ख्रीष्टविरोधीहरूको कार्य र व्यवहारसँग तुलना गर, र ख्रीष्टविरोधीहरूको प्रकटीकरण र सारसँग तुलना गर। सुरुमा हामी दुई हजार वर्ष पहिलेका फरिसीहरूका बारेमा कुरा गरौँ। त्यो बेला, फरिसीहरू ढोँगी मानिसहरू थिए। जब परमेश्‍वर पहिलो पटक देह बन्नुभयो, देखा पर्नुभयो, र उहाँले काम गर्नुभयो, तब फरिसीहरूले सत्यताको एउटै अंश पनि स्वीकार नगरेका मात्र होइनन्, तर तिनीहरूले प्रभु येशूलाई जोडदार रूपमा निन्दा र प्रतिरोध समेत गरे, र यसरी परमेश्‍वरले तिनीहरूलाई श्राप दिनुभयो। यसले फरिसीहरू ख्रीष्टविरोधीहरूको नमुना हुन् भन्‍ने कुरालाई पुष्टि गर्न सक्छ। “ख्रीष्टविरोधीहरू” भन्‍ने नाम फरिसीहरूको अर्को नाम बनेको छ, र सारमा, फरिसीहरू ख्रीष्टविरोधीहरू जस्तै मानिस हुन्। त्यसकारण, ख्रीष्टविरोधीहरूको दुष्ट प्रकृतिलाई विश्लेषण गर्नका लागि फरिसीहरूबाट सुरु गर्नु एउटा छिटो-छरितो तरिका हो। त्यसोभए, फरिसीहरूले त्यस्तो के गरे जसले मानिसहरूलाई तिनीहरूमा ख्रीष्टविरोधीहरूको दुष्ट प्रकृति छ भन्‍ने कुरा देखायो? भर्खरै मैले ख्रीष्टविरोधीहरूले ज्ञान र विद्वतालाई प्रवर्द्धन गर्छन् भन्‍ने कुरा उल्लेख गरेँ; ज्ञान र विद्वता कस्ता मानिसहरूसँग निकट रूपमा सम्बन्धित छन्? तिनका प्रतिमूर्तिहरू को-को हुन्? के तिनले स्नातकोत्तर र विद्यावारिधि तहका विद्यार्थीहरूलाई जनाउँछन्? अहँ, त्यो त विषयवस्तुबाट अत्यन्तै टाढा जानु हो—तिनले फरिसीहरूलाई जनाउँछन्। फरिसीहरू ढोँगी र दुष्ट हुनुको कारण के हो भने तिनीहरू सत्यताप्रति वितृष्ण हुन्छन् तर ज्ञानलाई प्रेम गर्छन्, त्यसकारण तिनीहरूले धर्मशास्त्रको अध्ययन गर्छन् र धर्मशास्त्रीय ज्ञान पछ्याउँछन् तैपनि सत्यता वा परमेश्‍वरका वचनहरूलाई कहिल्यै स्वीकार गर्दैनन्। तिनीहरूले परमेश्‍वरका वचनहरू पढ्दा उहाँलाई प्रार्थना गर्दैनन्, न त तिनीहरूले सत्यताको खोजी वा सङ्गति नै गर्छन्। बरु, तिनीहरूले परमेश्‍वरका वचनहरू अध्ययन गर्छन्, परमेश्‍वरले भन्‍नुभएको र गर्नुभएको कुरा अध्ययन गर्छन्, यसरी परमेश्‍वरका वचनहरूलाई सिद्धान्त, अरूलाई सिकाउने धर्मसिद्धान्तमा परिणत गर्छन्, जसलाई विद्वत्तापूर्ण अध्ययन भनिन्छ। तिनीहरू किन विद्वत्तापूर्ण अध्ययनमा संलग्‍न हुन्छन्? तिनीहरूले के अध्ययन गरिरहेका हुन्छन्? तिनीहरूको नजरमा, यो परमेश्‍वरका वचनहरू वा परमेश्‍वरको अभिव्यक्ति होइन, सत्यता हुनु त परको कुरा हो। बरु, यो एक प्रकारको विद्वत्ता हो, वा यसलाई धर्मशास्त्रीय ज्ञान समेत भन्‍न सकिन्छ। तिनीहरूको दृष्टिकोणमा, यो ज्ञान, यो विद्वत्ता प्रसार गर्नु भनेको परमेश्‍वरको मार्ग प्रसार गर्नु, सुसमाचार प्रसार गर्नु हो—तिनीहरूले यसैलाई प्रचार भन्छन्, तर तिनीहरूले प्रचार गर्ने सबै कुरा धर्मशास्त्रीय ज्ञान मात्रै हुन्छ।

फरिसीहरूका दुष्ट पाटोहरू कसरी प्रकट हुन्छन्? सुरुमा, हामी फरिसीहरूले देहधारी परमेश्‍वरलाई कसरी व्यवहार गरेका थिए भन्नेबाट हाम्रो छलफल सुरु गरौँ, त्यसपछि तिमीहरूले अझै बढी कुरा बुझ्न सक्छौ। देहधारी परमेश्‍वरका बारेमा कुरा गर्दा, हामीले सुरुमा दुई हजार वर्ष पहिले देहधारी परमेश्‍वर कस्तो परिवार र पृष्ठभूमिमा जन्‍मनुभएको थियो भन्‍नेबारे कुरा गर्नुपर्छ। सर्वप्रथम, प्रभु येशू समृद्ध परिवारमा जन्‍मनुभएकै थिएन—उहाँको वंश त्यति विशिष्ट थिएन। उहाँलाई हुर्काउने बुबा, युसुफ, एक सिकर्मी थिए, र उहाँकी आमा, मरियम, एक साधारण विश्‍वासी थिइन्। प्रभु येशूका आमाबुबाको पहिचान र सामाजिक हैसियतले उहाँ जन्मेको परिवारको पृष्ठभूमिलाई प्रतिनिधित्व गर्छ, र उहाँ सामान्य परिवारमा जन्‍मनुभएको थियो भन्‍ने कुरा स्पष्ट छ। “सामान्य” को अर्थ के हो? यसले साधारण मानिसहरूलाई, समाजको तल्लो स्तरको औसत परिवारलाई जनाउँछ, जसको कुलीन परिवारहरूसँग कुनै सम्बन्ध हुँदैन, जो अलिकति पनि प्रतिष्ठित हैसियतसँग सम्बन्धित हुँदैन, र अवश्य नै खानदानी हुँदैन। साधारण परिवारमा जन्‍मनुभएका, साधारण आमाबुबाका, कुनै पनि प्रतिष्ठित सामाजिक हैसियत वा विशिष्ट पारिवारिक पृष्ठभूमि नभएका, प्रभु येशूको जन्मको पृष्ठभूमि र परिवार जति सामान्य हुनुपर्ने हो त्यति नै सामान्य थियो भन्‍ने कुरा स्पष्ट छ। के प्रभु येशूले कुनै विशेष शिक्षा प्राप्त गर्नुभयो भनेर बाइबलले अभिलेख गरेको छ? के उहाँले कुनै सेमिनरीबाट शिक्षा प्राप्त गर्नुभयो? के उहाँलाई मुख्य पूजाहारीले तालिम दिएका थिए? के उहाँले पावलले जस्तै धेरै पुस्तकहरू पढ्नुभएको थियो? के उहाँको समाजका कुलीन वर्ग वा यहूदी धर्मका मुख्य पूजाहारीहरूसँग नजिकको सम्बन्ध वा उठबस थियो? अहँ, थिएन। प्रभु येशू जन्मनुभएको परिवारको सामाजिक हैसियतलाई हेर्दा, उहाँ यहूदी शास्त्री र फरिसीहरूको माथिल्लो स्तरका मानिसहरूसँग सम्पर्कमा आउनुभएको थिएन भन्‍ने कुरा स्पष्ट हुन्छ; उहाँ साधारण यहूदीहरूको बीचमा मात्रै जिउन सीमित हुनुहुन्थ्यो। कहिलेकहीँ, उहाँ सभाघर जानुहुन्थ्यो, र उहाँले भेट्नुहुने सबै साधारण मानिसहरू थिए। यसले के देखाउँछ? प्रभु येशू हुर्कँदै जाँदा, उहाँले औपचारिक रूपमा आफ्नो काम सुरु गर्नुभन्दा पहिले, उहाँ हुर्केको पृष्ठभूमि अपरिवर्तित नै रह्यो। बाह्र वर्षको उमेरपछि, उहाँको परिवारमा समृद्धि हुन थालेन र उहाँ धनी बन्‍नुभएन, समाजका वा धार्मिक संसारका माथिल्लो वर्गका मानिसहरूसँग अन्तरक्रिया गर्ने मौका पाउनु त परको कुरा हो, र उहाँले आफ्नो हुर्काइको दौरान उच्च शिक्षा हासिल गर्ने अवसर पनि प्राप्त गर्नुभएन। यसले पछिल्ला पुस्ताहरूलाई के सन्देश दिन्छ? यस साधारण र सामान्य व्यक्ति जो देहधारी परमेश्‍वर हुनुहुन्थ्यो, उहाँसँग उच्च शिक्षा प्राप्त गर्ने अवसर थिएन न त अवस्थाहरू नै थिए। उहाँ साधारण मानिसहरू जस्तै हुनुहुन्थ्यो, उहाँ साधारण सामाजिक वातावरणमा, साधारण परिवारमा जिउनुहुन्थ्यो, र उहाँमा कुनै विशेष कुरा थिएन। ठीक यही कारणले गर्दा नै, प्रभु येशूका प्रवचन र कार्यहरूका बारेमा सुनेपछि, ती शास्त्री र फरिसीहरूले खडा भएर उहाँलाई खुला रूपमा आलोचना गर्ने, निन्दा गर्ने, र दोष दिने आँट गरे। तिनीहरूको निन्दाको आधार के थियो? अवश्य नै, यो पुरानो करारका व्यवस्था र प्रावधानहरूमा आधारित थियो। पहिलो, प्रभु येशूले आफ्ना चेलाहरूलाई विश्राम-दिन नमनाउन अगुवाइ गर्नुभयो—उहाँले विश्राम-दिनमा पनि काम गर्नुभयो। यसको साथै, उहाँले व्यवस्था र प्रावधानहरू पालन गर्नुभएन र उहाँ मन्दिर जानुहुन्‍नथियो, र जब उहाँले पापीहरूलाई भेट्नुहुन्थ्यो, तब कतिपय मानिसहरूले उहाँलाई तिनीहरूलाई कसरी ठेगान लगाउने भनी सोध्थे, तर उहाँले तिनीहरूलाई व्यवस्था अनुसार व्यवहार गर्नुहुन्‍नथियो, बरु कृपा देखाउनुहुन्थ्यो। प्रभु येशूका कार्यहरूका यी कुनै पनि पक्ष फरिसीहरूका धार्मिक धारणाहरू अनुरूप थिएनन्। तिनीहरूले सत्यतालाई प्रेम नगरेका र त्यसरी प्रभु येशूलाई घृणा गरेका हुनाले, तिनीहरूले प्रभु येशूलाई आक्रमक रूपमा दोष दिनका लागि उहाँले व्यवस्था उल्लङ्घन गर्नुभएको बहाना लिए, र उहाँलाई मार्नुपर्छ भनेर दृढनिश्चय गरे। यदि प्रभु येशू एउटा प्रतिष्ठित र विशिष्ट परिवारमा जन्मनुभएको भए, यदि उहाँले उच्च शिक्षा प्राप्त गर्नुभएको भए, र उहाँ यी शास्त्री र फरिसीहरूसँग नजिक हुनुभएको भए, त्यो बेलाका परिस्थितिहरू, पछि जस्तो भए त्यस्ता हुनेथिएनन्—ती परिवर्तन हुनेथिए होलान्। उहाँको सामान्यता, उहाँको साधारण अवस्था, र उहाँको जन्मको पृष्ठभूमिका कारण नै उहाँलाई फरिसीहरूले निन्दा गरे। प्रभु येशूलाई निन्दा गर्ने तिनीहरूको आधार के थियो? ती तिनीहरूले पक्रेर राखेका प्रावधानहरू र व्यवस्थाहरू नै थिए, जुन अनन्तका लागि कहिल्यै परिवर्तन हुनेछैनन् भन्‍ने तिनीहरूले विश्‍वास गरेका थिए। फरिसीहरूले आफूले बुझेका धर्मशास्त्रीय सिद्धान्तहरूलाई ज्ञान र मानिसहरूलाई मूल्याङ्कन गर्ने र दोष दिने औजारका रूपमा लिएका थिए, र यसलाई तिनीहरूले प्रभु येशूमाथि समेत प्रयोग गरे। प्रभु येशूलाई यसरी नै दोषी ठहराइएको थियो। तिनीहरूले कुनै व्यक्तिलाई मूल्याङ्कन गर्ने वा व्यवहार गर्ने तरिका कहिल्यै पनि न त व्यक्तिको सारमा, न व्यक्तिले प्रचार गरेको कुरा सत्यता हो कि होइन भन्‍ने कुरामा नै निर्भर हुन्थ्यो, व्यक्तिले बोलेका वचनहरूको स्रोतमा निर्भर हुनु त परको कुरा हो—फरिसीहरूले व्यक्तिलाई मूल्याङ्कन गर्ने वा दोष दिने तरिका तिनीहरूले बाइबलको पुरानो करारबाट बुझेका प्रावधान, वचन, र धर्मसिद्धान्तमा मात्रै निर्भर हुन्थ्यो। प्रभु येशूले भन्‍नुभएका र गर्नुभएका कुराहरू पाप वा व्यवस्था उल्लङ्घन होइनन् भन्‍ने कुरा फरिसीहरूलाई हृदयमा थाहा भए पनि, तिनीहरूले उहाँलाई दोषी ठहराए, किनभने उहाँले व्यक्त गर्नुभएका सत्यताहरू र उहाँले प्रदर्शन गर्नुभएका चिन्ह र चमत्कारहरूले गर्दा धेरै मानिसहरूले उहाँलाई पछ्याउन र प्रशंसा गर्न थालेका थिए। फरिसीहरूले उहाँलाई झन्-झन् घृणा गरिरहेका थिए, र उहाँलाई दृश्यबाट हटाउन समेत चाहन्थे। तिनीहरूले प्रभु येशू नै आउनेवाला मसीह हुनुहुन्छ भनेर पहिचान गरेनन्, न त तिनीहरूले उहाँका वचनहरूमा सत्यता छ भन्‍ने कुरालाई नै पहिचान गरे, उहाँको काम सत्यता अनुरूप छ भन्‍ने कुरालाई पहिचान गर्नु त परको कुरा हो। तिनीहरूले प्रभु येशूले अहङ्कारी वचनहरू बोलिरहनुभएको र भूतहरूका राजकुमार बालजिबुलमार्फत भूतहरू निकालिरहनुभएको भनेर आलोचना गरे। तिनीहरूले यी पापहरूको दोष प्रभु येशूलाई लगाए भन्‍ने कुराले तिनीहरूले उहाँलाई कति धेरै घृणा गर्थे भन्‍ने कुरा देखाउँछ। त्यसकारण, तिनीहरूले प्रभु येशूलाई परमेश्‍वरले पठाउनुभएको हो, र उहाँ परमेश्‍वरका पुत्र हुनुहुन्छ, र उहाँ मसीह हुनुहुन्छ भन्‍ने कुरालाई इन्कार गर्न जोरदार रूपमा काम गरे। तिनीहरूको तात्पर्य के थियो भने, “के परमेश्‍वरले यस्तो तरिकाले काम गर्नुहुनेथियो? यदि परमेश्‍वर देहधारी हुनुभएको भए, उहाँ प्रतिष्ठित हैसियत भएको परिवारमा जन्‍मनुहुनेथियो। अनि उहाँले शास्त्रीहरू र फरिसीहरूको मार्गदर्शन स्वीकार गर्नुपर्ने हुन्थ्यो। उहाँले ‘देहधारी परमेश्‍वर’ को नाम धारण गर्न सक्नुभन्दा पहिले धर्मशास्त्रलाई व्यवस्थित रूपमा अध्ययन गर्नुपर्ने, धर्मशास्त्रको ज्ञान बुझ्नुपर्ने, र धर्मशास्त्रका सबै ज्ञानहरूले आफूलाई सुसज्‍जित गर्नुपर्ने हुन्थ्यो।” तर प्रभु येशू यो ज्ञानले सुसज्जित हुनुहुन्‍नथियो, त्यसकारण तिनीहरूले यसो भन्दै उहाँलाई दोष दिए, “सर्वप्रथम, तपाईंसँग त्यस्तो योग्यता छैन, तसर्थ तपाईं परमेश्‍वर हुन सक्‍नुहुन्‍न; दोस्रो कुरा, यो धर्मशास्त्रीय ज्ञानविना, तपाईंले परमेश्‍वरको कार्य गर्न सक्‍नुहुन्‍न, तपाईं परमेश्‍वर हुन सक्‍ने कुरा त परै जाओस्; तेस्रो, तपाईंले मन्दिरभन्दा बाहिर काम गर्न हुँदै हुँदैन—तपाईंले अहिले मन्दिरमा काम गरिरहनुभएको छैन, तर तपाईं सधैँ पापीहरूका बीचमा बस्‍नुहुन्छ, त्यसकारण तपाईंले गर्नुहुने काम धर्मशास्‍त्रको दायराभन्दा बाहिर छ, जसले तपाईं परमेश्‍वर हुनुहुन्छ भन्‍ने कुरा झन् असम्भव तुल्याउँछ।” तिनीहरूको दोषारोपणको आधार कहाँबाट आयो त? धर्मशास्त्रबाट, मानिसको मन-मस्तिष्कबाट, र तिनीहरूले प्राप्त गरेको धर्मशास्‍त्रीय शिक्षाबाट। फरिसीहरू धारणा, कल्‍पना, र ज्ञानले फूलेका थिए, त्यसकारण तिनीहरूले यो ज्ञान सही हो, सत्यता हो, मान्य आधार हो, र कुनै पनि समयमा परमेश्‍वरले यी कुराहरूलाई उल्‍लङ्घन गर्न सक्‍नुहुन्‍न भन्‍ने विश्‍वास गर्थे। के तिनीहरूले सत्यताको खोजी गरे त? तिनीहरूले खोजी गरेनन्। तिनीहरूले के खोजी गरे? आत्मिक शरीरका रूपमा देखा परेका अलौकिक परमेश्‍वर। त्यसकारण, तिनीहरूले परमेश्‍वरको कामका रूपरेखा निर्धारित गरे, उहाँको कामलाई इन्कार गरे, र मानिसका धारणा, कल्पना, र ज्ञान अनुसार परमेश्‍वर सही हुनुहुन्छ कि गलत हुनुहुन्छ भनेर मूल्याङ्कन गरे। अनि यसको अन्तिम परिणाम के भयो? तिनीहरूले परमेश्‍वरको कामलाई निन्दा गरेका मात्र होइनन्, तिनीहरूले देहधारी परमेश्‍वरलाई क्रूसमा समेत टाँगे। तिनीहरूले परमेश्‍वरलाई मूल्याङ्कन गर्नका लागि आफ्ना धारणा, कल्पना, र ज्ञान प्रयोग गर्नुको परिणाम यही थियो, र तिनीहरूको दुष्ट पक्ष यही हो।

ज्ञान र विद्वत्ताप्रति फरिसीहरूले गर्ने आदरको आधारमा हेर्दा, तिनीहरूको दुष्टता कहाँ लुकेको हुन्छ? त्यो कसरी प्रकट हुन्छ? हामीले त्यस्ता मानिसहरूको दुष्ट प्रकृतिलाई कसरी खोतल्न र चिरफार गर्न सक्छौँ? ज्ञान र विद्वत्ताप्रति फरिसीहरूको आदरका बारेमा सबैलाई थाहा छ, र यसका बारेमा विस्तृत रूपमा कुरा गरिरहनु पर्दैन। त्यसोभए, यहाँ प्रकट भएको दुष्ट प्रकृति ठ्याक्कै के हो त? हामीले कसरी त्यस्ता मानिसहरूको दुष्ट प्रकृतिलाई चिरफार गर्न र त्यसलाई छर्लङ्ग देख्न सक्छौँ? कसैले भन त। (तिनीहरूले परमेश्‍वरको सारको विरोध गर्न सैद्धान्तिक ज्ञान प्रयोग गर्छन्; तिनीहरूको दुष्टताको एउटा प्रकटीकरण यही हो।) विरोध भनेको एउटा कार्य हो, त्यसोभए तिनीहरूले किन विरोध गरे? विरोधले अलिक क्रूर स्वभाव बोकेको हुन्छ, तर तिमीहरू अझै दुष्टताको विषयमा प्रवेश गरेका छैनौँ। तिनीहरूले किन विरोध गरे? के यो तिनीहरूले उहाँलाई मन पराउने वा नपराउने कुरासँग सम्बन्धित थियो? तिनीहरू यस्तो प्रकारको परमेश्‍वरलाई मन पराउँदैनथिए, र यस्तो विश्‍वास गर्थे, “परमेश्‍वर स्वर्गमा, अर्थात्, तेस्रो स्वर्गमा हुनुपर्ने हो, उहाँलाई सबैले उच्च मान्नुपर्ने हो, उहाँ मानिसको पहुँचबाहिर, मानिसले बुझ्‍न नसक्ने हुनुपर्ने हो, उहाँ सारा मानवजाति, सबै सृजित प्राणी, र ब्रह्माण्डका सबै जीवित प्राणीहरूले समेत सम्मान गर्नुपर्ने जन हुनुपर्छ—त्यो पो परमेश्‍वर हो त! अहिले परमेश्‍वर आउनुभएको छ, तर तपाईं सिकर्मीको घरमा जन्‍मनुभयो, तपाईँका आमाबुबा साधारण मानिसहरू मात्रै हुन्, र तपाईं तबेलामा समेत जन्‍मनुभएको हो। तपाईँको जन्मको पृष्ठभूमि साधारण मात्र होइन, यो साधारणभन्दा एक स्तर तलको र सामान्यभन्दा एक स्तर तलको हो—मानिसहरूले यसलाई कसरी स्वीकार गर्न सक्छन्? यदि परमेश्‍वर साँच्‍चै आउनुभएको हो भने, उहाँ यसरी आउन सक्नुहुन्न!” के मानिसहरूले परमेश्‍वरलाई यसरी नै सीमित गर्दैनन् र? सबैले परमेश्‍वरलाई यसरी नै सीमित गर्छन्। वास्तवमा, भित्री रूपमा तिनीहरूलाई पनि प्रभु येशू साधारण व्यक्ति हुनुहुन्न, प्रभु येशूले भन्‍नुभएको कुरा सही हो, र मानिसहरूले उहाँमाथि आरोप लगाएका निश्चित पापहरू वास्तवमा तथ्यहरूसँग मिल्दैनन् भन्‍ने अस्पष्ट रूपमा महसुस हुन्थ्यो। प्रभु येशूले बिरामीलाई निको पार्न र भूतहरू निकाल्न सक्नुहुन्थ्यो, र उहाँले बोल्नुभएका र दिनुभएका वचन र प्रवचनहरूमा तिनीहरूले कुनै त्रुटि भेट्टाउन वा कुनै गल्ती समात्न सक्दैनथिए, तर तिनीहरूले अझै पनि यसलाई स्वीकार गर्न सकेनन्, र अझै पनि हृदयमा शङ्का गरे: “के परमेश्‍वर साँच्‍चै यस्तै हुनुहुन्छ? परमेश्‍वर स्वर्गमा अत्यन्तै महान् हुनुहुन्छ, त्यसकारण यदि उहाँ देहधारी भएर पृथ्वीमा आउनुभयो भने, उहाँ अझै महान् हुनुपर्छ, सबै मानिसहरूले उहाँको प्रशंसा गर्नुपर्छ, उहाँ इज्जतदार परिवारहरूकहाँ जानुपर्छ, उहाँले धाराप्रवाह रूपमा बोल्नुपर्छ, र एउटै पनि मानव त्रुटि वा कमजोरी कहिल्यै प्रकट गर्नु हुँदैन। यसको साथै, उहाँले सुरुमा मन्दिरका पदाधिकारीहरूलाई वशमा पार्न आफ्नो ज्ञान, विद्वता, र सीप प्रयोग गर्नुपर्छ। उहाँले सुरुमा यी मानिसहरूलाई जित्नुपर्छ; त्यो नै परमेश्‍वरको अभिप्राय हुनेछ।” प्रभु येशूले गर्नुभएको कामको सन्दर्भमा भन्दा, तिनीहरूले यसलाई पत्याएनन्, न त तिनीहरूले यो तथ्यलाई स्विकार्न वा मान्‍न नै चाहन्थे। यो तथ्यलाई मान्न नचाहनु ठूलो समस्या होइन; तिनीहरूको गहिराइमा, तिनीहरूसँग अझै घातक कुरा थियो: यदि त्यस्तो व्यक्ति परमेश्‍वर हुनुहुन्छ भने, सबै पादरीहरू परमेश्‍वर हुन सक्नेथिए, तिनीहरू सबै परमेश्‍वर स्वयम्‌भन्दा पनि बढी परमेश्‍वर समान थिए, र तिनीहरू सबै प्रभु येशूभन्दा बढी ख्रीष्ट हुन योग्य थिए। के यो समस्याग्रस्त कुरा होइन र? (हो।) प्रभु येशूलाई दोषी ठहराइरहेका बेला, तिनीहरूले यस पटक परमेश्‍वरले आफ्नो देहधारणका लागि छनौट गर्नुभएको देहसँग सम्बन्धित पृष्ठभूमिका हरेक पक्षलाई पनि विरोध र हेला गरिरहेका थिए। हामीले अझै फरिसीहरूको दुष्टता कहाँ छ भनेर छलफल गरेका छैनौँ—हाम्रो सङ्गतिलाई जारी राखौँ।

परमेश्‍वर साधारण व्यक्तिका रूपमा देह बन्‍नुहुन्छ, जसको अर्थ परमेश्‍वर आफूलाई यावत् थोकभन्दा माथि रहेको उच्च छवि, पहिचान, र पदबाट झार्दै पूर्ण रूपमा साधारण व्यक्ति बन्नका लागि विनम्र तुल्याउनुहुन्छ। जब उहाँ साधारण व्यक्ति बन्‍नुहुन्छ, तब उहाँले विशिष्ट र समृद्ध परिवारमा जन्मने छनोट गर्नुहुन्न; उहाँको जन्मको पृष्ठभूमि अत्यन्तै सामान्य हुन्छ, र जीर्ण समेत हुन्छ। यदि हामीले यो मामलालाई साधारण व्यक्ति, विवेक, समझ, र मानवता भएको व्यक्तिको परिप्रेक्ष्यबाट हेर्‍यौँ भने, परमेश्‍वरले गर्नुहुने सबै कुरा मानिसहरूको अर्चना र प्रेम योग्य हुन्छन्। मानिसहरूले यसलाई कसरी लिनुपर्छ? (अर्चनाका साथ।) परमेश्‍वरलाई पछ्याउने साधारण र सामान्य व्यक्तिले परमेश्‍वरले आफूलाई उच्च हैसियतबाट असाधारण रूपमा एउटा सामान्य व्यक्तिमा विनम्र तुल्याउनुभएको तथ्यका लागि परमेश्‍वरको प्रेमिलो स्वभावको प्रशंसा गर्नुपर्छ—परमेश्‍वरको नम्रता र गुप्तता अत्यन्तै प्रेमिलो छ! यो कुरा कुनै पनि भ्रष्ट व्यक्तिले हासिल गर्न सक्दैन, न त दियाबलस र शैतानहरूले नै हासिल गर्न सक्छन्। यो सकारात्मक कुरा हो कि नकारात्मक कुरा हो? (सकारात्मक कुरा।) यस सकारात्मक कुरा, यस घटना, र यस तथ्यले के कुरालाई सही रूपमा चित्रण गर्छ? परमेश्‍वरको नम्रता र गुप्तता, परमेश्‍वरको प्रेमिलो स्वभाव र प्रियतालाई। अर्को तथ्य के हो भने परमेश्‍वरले मानिसहरूलाई प्रेम गर्नुहुन्छ; परमेश्‍वरको प्रेम वास्तविक हुन्छ, झूटो हुँदैन। परमेश्‍वरको प्रेम कुनै खोक्रो बोली होइन, कुनै नारा होइन, न त भ्रम नै हो, यो त वास्तविक र तथ्यगत कुरा हो। परमेश्‍वर स्वयम् देह बन्‍नुहुन्छ र मानवजातिको गलतफहमी, साथै तिनीहरूको गिल्ला, बदनामी, र ईश्‍वरनिन्दा सहनुहुन्छ। उहाँले आफूलाई विनम्र तुल्याउनुहुन्छ र उहाँ साधारण व्यक्ति, कुनै उच्च स्वरूप नभएको, कुनै विशेष प्रतिभा नभएको र पक्कै पनि कुनै गहन ज्ञान वा विद्वत्ता नभएको व्यक्ति बन्‍नुहुन्छ—कुन उद्देश्यका लागि? उहाँले छनौट गर्नुभएको र मुक्ति दिने अभिप्राय राख्‍नुभएका मानिसहरूकहाँ यो पहिचान र मानव स्वरूपका साथ जानु हो जुन तिनीहरूका लागि सबैभन्दा पहुँचयोग्य हुन्छ। के परमेश्‍वरले गर्नुहुने यो सबै कुरा उहाँले चुकाउनुभएको मूल्यमा समावेश हुँदैन र? (हुन्छ।) के अरू कसैले यसो गर्न सक्छ? कसैले पनि सक्दैन। उदाहरणका लागि, सुन्दरतालाई विशेष रूपमा प्रेम गर्ने कतिपय महिलाहरूले सधैँ मेकअप लगाउँछन् र त्यसविना बाहिर नै जाँदैनन्। यदि तैँले त्यस्तो महिलालाई त्यत्तिकै बाहिर जान वा मेकअपविना स्टेजमा देखा पर्न आग्रह गरिस् भने, के उसले त्यसो गर्न सक्नेथिई? सक्नेथिइन। यस मामलामा त उसलाई अपमान समेत गरिएको हुँदैन; मेकअपविना बाहिर जानु नै उसका लागि असम्भव हुन्छ, उसले त्यो सानो आडम्बर, त्यो थोरै देहगत फाइदालाई समेत त्याग्‍न सक्दिन। त्यसोभए परमेश्‍वरका बारेमा के भन्‍ने? जब परमेश्‍वरले आफूलाई सबैभन्दा साधारण व्यक्तिका रूपमा समाजको सबैभन्दा नीच मानिसहरूको बीचमा जन्मनका लागि विनम्र बनाउनुहुन्छ, तब उहाँले के त्याग्‍नुहुन्छ? उहाँले आफ्नो मर्यादा त्याग्‍नुहुन्छ। परमेश्‍वरले किन आफ्नो मर्यादा त्याग्न सक्नुहुन्छ? (मानिसहरूलाई प्रेम गर्न र मुक्ति दिनका लागि।) मानिसहरूलाई प्रेम गर्न र मुक्ति दिनका लागि हो, र यसले परमेश्‍वरको स्वभाव प्रकट गर्छ। त्यसोभए, यो कसरी मर्यादा गुमाउने कार्यसँग सम्बन्धित भयो? यस मामलालाई कसरी हेरिनुपर्छ? कतिपय मानिसहरूले भन्छन्, “परमेश्‍वरले कुन मर्यादा गुमाउनुहुन्छ? के देह बनेपछि पनि तपाईंसँग अझै पनि परमेश्‍वरको पहिचान हुँदैन र? के तपाईंसँग अझै पनि तपाईंको प्रचार पछ्याउने र सुन्‍ने मानिसहरू हुँदैनन् र? के तपाईंले अझै पनि परमेश्‍वरको आफ्नै काम गरिरहनुभएको हुँदैन र—तपाईंले कुन मर्यादा गुमाउनुहुन्छ?” यो “मर्यादा गुमाउनु” ले केही पक्षहरूलाई समावेश गर्छ। एक हिसाबमा, परमेश्‍वरको यो सब कुरा गर्ने प्रेरणा मानिसहरूका खातिर नै हो, तर के मानिसहरूले यसलाई बुझ्न सक्छन्? उहाँलाई पछ्याउने मानिसहरूले समेत यसलाई बुझ्न सक्दैनन्। यो बुझाइको कमीमा के समावेश हुन्छ? त्यसमा गलतफहमी हुन्छ, गलत व्याख्या हुन्छ, र कतिपय मानिसहरूले अनौठो वा तिरस्कारपूर्ण नजरले हेर्छन्। परमेश्‍वर आत्मिक क्षेत्रमा यावत् थोकका बीचमा हुनुहुन्छ, र सारा मानवजाति परमेश्‍वरको पाउमुनि छ, तर अहिले परमेश्‍वर देह बन्‍नुभएको हुनाले, यो त उहाँ मानिसहरूसँग समान रूपमा एउटै वातावरणमा जिउनु जस्तै हो। उहाँले मानवजातिको गिल्ला, बदनामी, गलतफहमी, र व्यङ्ग्यको साथै तिनीहरूका धारणा, शत्रुता, र आलोचनाको सामना गर्नुपर्ने हुन्छ—उहाँले यी कुराहरूको सामना गर्नुपर्ने हुन्छ। उहाँले यी कुराहरूको सामना गरिरहनुभएको बेला, के तिमीहरूलाई उहाँमा कुनै मर्यादा हुन्छ भन्‍ने लाग्छ? परमेश्‍वरको पहिचान अनुसार, उहाँले यी कुराहरू भोग्‍नु हुँदैन, मानिसहरूले परमेश्‍वरलाई यसरी व्यवहार गर्नु हुँदैन, र उहाँले यी कुराहरू सहनु हुँदैन; यी कुराहरू परमेश्‍वरले सहनुपर्ने कुराहरू होइनन्, तर जब परमेश्‍वर देह बन्‍नुहुन्छ तब उहाँले यी कुराहरूलाई स्वीकार गर्नुपर्ने हुन्छ, यी सबै कुराहरू सहनैपर्ने हुन्छ, कुनै बाँकी रहँदैन। भ्रष्ट मानवजातिले स्वर्गका परमेश्‍वरलाई धेरै कर्णप्रिय कुराहरू भन्‍न सक्छन्, तर तिनीहरूले देहधारी परमेश्‍वरलाई बेवास्ता गर्छन्। तिनीहरूले सोच्छन्, “परमेश्‍वर देहधारी बन्नुहुने? तपाईं कुनै पनि असाधारण कुरा नभएको साधारण र सामान्य व्यक्ति हुनुहुन्छ; तपाईंले मलाई केही गर्न सक्नुहुन्न जस्तो देखिन्छ!” तिनीहरूले जे पनि बोल्ने आँट गर्छन्! जब तिनीहरूको आफ्नै फाइदा वा प्रतिष्ठाको कुरा आउँछ, तब तिनीहरूले जेसुकै आलोचना वा निन्दाको शब्द बोल्‍ने आँट गर्छन्। त्यसकारण, जब परमेश्‍वर देह बन्‍नुहुन्छ, तब उहाँले मानिसहरूसँग अन्तरक्रिया गर्दा र भ्रष्ट मानवजातिसँगै जिउँदा उहाँसँग यो हैसियत हुने र उहाँले यो पहिचान पाउने भए पनि, यो सँगसँगै, उहाँले वास्तवमा आफ्नो पहिचानले ल्याएको हरेक अपमान सहनुपर्ने हुन्छ। उहाँले आफ्नो सारा मर्यादा गुमाउनुहुन्छ—भ्रष्ट मानवजातिले उहाँको विरुद्धमा देखाउने सबै अन्योलता, गलतफहमी, शङ्का, जाँच, विद्रोह, आलोचना, ढोँग, इत्यादि कुराहरूको सामना गर्दै परमेश्‍वरले सहनुपर्ने पहिलो कुरा यही हो। उहाँले यो सब कुरा सहनुपर्छ—त्यो उहाँले मर्यादा गुमाउनु हो। अरू के छ? सारगत रूपमा देहधारण र आत्माका बीचमा कुनै भिन्‍नता छैन—के यो सही हो? (हो।) सारगत रूपमा कुनै भिन्‍नता छैन, तर एउटा पक्ष छ: देहले कहिल्यै पनि आत्मालाई प्रतिस्थापन गर्न सक्दैन। अर्थात्, देह उहाँका धेरै कार्यमा सीमित हुन्छ। उदाहरणका लागि, आत्मा अन्तरिक्षमा यात्रा गर्न सक्नुहुन्छ, उहाँ समय, मौसम, वा विभिन्‍न वातावरणले प्रभावित हुनुहुन्न, र उहाँ सर्वव्यापी हुनुहुन्छ, जबकि देह यी सीमितताहरूको अधीनमा हुन्छ। परमेश्‍वरको मर्यादामा के क्षति पुगेको हुन्छ? यस मामलामा कस्तो कठिनाइ छ? परमेश्‍वर स्वयम्‌ले यो क्षमता राख्‍नुहुन्छ, तर उहाँ देहद्वारा सीमित हुनुभएको हुनाले, उहाँले आफ्नो कामको अवधिमा काम पूरा नभएसम्म विवेकशील, शान्त र आज्ञाकारी भएर देहको काममा लागिरहनुपर्छ। परमेश्‍वरले देहमा काम गरिरहनुभएको अवधिमा, मानिसहरूले आफ्ना धारणाहरूमा परमेश्‍वरबारे जे देख्‍न सक्छन् र उहाँबारे जे बुझ्न सक्छन्, त्यो भनेको तिनीहरूको आँखाले देख्‍न सक्‍ने यो देह हुन्छ। त्यसकारण, तिनीहरूका कल्पना र धारणाहरूमा, के परमेश्‍वरको महान्‌ता, सर्वशक्तिमान्‌ता, बुद्धि, र अख्तियार समेत निश्‍चित सीमाहरूमा बाँधिएका हुँदैनन् र? (हुन्छन्।) धेरै हदसम्म, ती कुराहरू निश्‍चित सीमाहरूमा बाँधिएका हुन्छन्। यी सीमाहरूको कारण के हो? (देहधारी हुनु।) यी सीमाहरू उहाँ देहधारी हुनुभएको कारणले गर्दा पैदा हुन्छ। देहधारी हुनुले परमेश्‍वर स्वयम्‌लाई व्याकुलता निम्त्याउँछ भनेर भन्‍न सकिन्छ। अवश्य नै, यहाँ “समस्या” भन्‍ने शब्द प्रयोग गर्नु अलिक सही हुँदैन, तर यसलाई यसरी भन्दा उचित हुन्छ—यसलाई यसरी मात्रै भन्‍न सकिन्छ। के यस समस्याले परमेश्‍वरबारे मानिसहरूमा रहेका बुझाइमा र परमेश्‍वरलाई प्रेम गर्न र उहाँमा समर्पित हुनका लागि परमेश्‍वरसँग मानिसहरूले गर्ने साँचो सङ्गत र अन्तरक्रियामा निश्‍चित असर पार्छ? (पार्छ।) यसको निश्‍चित प्रभाव हुन्छ। व्यक्तिले परमेश्‍वरको देह देखेको छ, उसले परमेश्‍वरको देहसँग व्यवहार गरेको छ, परमेश्‍वरको देहले बोल्‍नुभएको सुनेको छ भने, उसको जीवनकालमा, परमेश्‍वरको स्वरूप, परमेश्‍वरको बुद्धि, परमेश्‍वरको सार र परमेश्‍वरको स्वभाव उसले यही देहमा चिनेको, देखेको र बुझेको कुरामा नै सदा रहने सम्भावना हुन्छ। परमेश्‍वरका लागि यो अनुचित कुरा हो। कुरा यही होइन त? (हजुर, हो।) यो परमेश्‍वरका लागि अनुचित कुरा हो। त्यसोभए परमेश्‍वर किन अझै पनि देहधारी बन्‍नुहुन्छ? किनभने परमेश्‍वर देहधारी हुनुहुने माध्यमबाट मात्रै मानिसहरूलाई परमेश्‍वरको शुद्ध पार्ने र मुक्ति दिने कार्यका सबैभन्दा राम्रा परिणामहरू हासिल गर्न सकिन्छ—परमेश्‍वरले यही मार्ग रोज्नुहुन्छ। परमेश्‍वर देह बन्‍नुहुन्छ र मानिसहरूका बीचमा आमने-सामने जिउनुहुन्छ, जसले गर्दा मानिसहरूले उहाँका वचनहरू सुन्न, उहाँको हरेक चाल हेर्न, र उहाँको स्वभाव, उहाँको व्यक्तित्व समेत, र उहाँका हर्ष र दुःखहरू हेर्न सक्छन्। मानिसहरूले यो स्वभाव र यी हर्ष र दुःख देख्दा तिनले तिनीहरूमा धारणाहरू विकास गर्न, परमेश्‍वरको सारका बारेमा रहेको मानिसहरूको बुझाइमा असर पार्न, र मानिसहरूको बुझाइमा सीमितता ल्याउन सक्छन्, तर पनि परमेश्‍वरले बरु मानिसहरूले उहाँलाई गलत रूपमा बुझ्न दिनुहुन्छ र उहाँले मानिसहरूलाई मुक्ति दिने कार्यका सर्वोत्कृष्ट परिणामहरू हासिल गर्नका लागि अझै पनि यो विधि छनौट गर्नुहुन्छ। त्यसकारण, परमेश्‍वरको मौलिक मुहार, र परमेश्‍वरको साँचो पहिचान, हैसियत, र सारका बारेमा रहेका मानिसहरूको बुझाइको दृष्टिकोणबाट हेर्दा, उहाँले आफ्नो मर्यादा त्याग्‍नुभएको छ। के यसो भन्‍न सकिँदैन र? यो यस दृष्टिकोणबाट हो। यसका बारेमा ध्यान दिएर विचार गर: परमेश्‍वरले जे मूल्य चुकाउनुभएको छ र जे गर्नुभएको छ त्यसका विभिन्‍न पक्षहरूमा, के मानिसहरूको बुझाइ अनुसार, फरिसी र ख्रीष्टविरोधीहरूका ती सिद्धान्त र नाराहरूसँग मिल्ने कुनै कुरा छ? केही पनि छैन। उदाहरणका लागि, जब फरिसीहरूले “परमेश्‍वर आदरणीय हुनुहुन्छ” भनेर भने, तब तिनीहरूले यो आदरणीयतालाई कसरी बुझे? तिनीहरूको नजरमा परमेश्‍वरको आदरणीयता कसरी साकार हुनुपर्छ? उहाँ महान् हुनुपर्छ भन्‍ने मात्रै हो। के यो “परमेश्‍वर आदरणीय हुनुहुन्छ, परमेश्‍वर अत्यन्तै आदरणीय हुनुहुन्छ” भन्‍ने कुरा धर्मसिद्धान्त होइन र? (हो।) तिनीहरूले परमेश्‍वरको आदरणीयता के हो भन्ने विश्‍वास गर्छन्? त्यो त के हो भने, मानौँ, यदि परमेश्‍वर संसारमा आउनुभयो भने, उहाँसँग प्रतिष्ठित पद, उत्कृष्ट ज्ञान र प्रतिभा, उत्कृष्ट क्षमता, प्रथम श्रेणीको बोलीवचन, र प्रथम श्रेणी र प्रथम छनौटको स्वरूप हुनेथियो। तिनीहरूले विश्‍वास गर्ने त्यो आदरणीयता के हो? त्यो मानिसहरूले देख्‍न सक्‍ने कुरा हो। के यस्तो प्रकारको आदरणीयता त शैतानले गर्ने कुरा होइन र? (हो।) परमेश्‍वरले त त्यसो गर्नुहुन्न! परमेश्‍वरका यी चुनिएका मानिसहरूका लागि परमेश्‍वरले कस्ता प्रकारका मानिसहरू छनौट गर्नुभयो हेर, र शैतानको संसारका अत्यन्तै दक्षहरू कस्ता मानिसहरू हुन् हेर। यसरी तिनीहरूलाई तुलना गरेर, परमेश्‍वरले कस्तो व्यक्तिलाई मुक्ति दिनुहुन्छ र कस्तो व्यक्तिलाई मुक्ति दिन सकिन्न भन्‍ने कुरा तैँले जान्नेछस्। निकै अहङ्कारी, आत्म-धर्मी, वरदानप्राप्त, र प्रतिभाशाली मानिसहरूले सत्यतालाई स्वीकार गर्ने सम्भावना सबैभन्दा कम हुन्छ। तिनीहरूको बोली ज्ञानले भरिएको हुन्छ, अत्यन्तै धाराप्रवाह हुन्छ, र यसले मानिसहरूलाई तिनीहरूको आराधना र कदर गर्ने बनाउँछ, तर तिनीहरूको सबैभन्दा ठूलो कमजोरी भनेको सत्यतालाई स्वीकार नगर्नु हो, र तिनीहरू सत्यताबाट वितृष्ण हुन्छन् र तिनीहरूले त्यसलाई घृणा गर्छन्, जसले तिनीहरूले विनाशको मार्ग लिनेछन् भन्‍ने कुरा निर्धारित गर्छ। अनि फेरि, परमेश्‍वरका चुनिएका मानिसहरूमा कुनै पनि विशेष वरदान वा प्रतिभा हुँदैन, तर तिनीहरूले सत्यतालाई स्वीकार गर्न, तिनीहरू परमेश्‍वरमा समर्पित हुन, परमेश्‍वरलाई पछ्याउनका लागि आफ्नो ख्याति, प्राप्ति, र हैसियत त्याग्‍न सक्छन्, र तिनीहरू आफ्नो कर्तव्य पूरा गर्न इच्छुक हुन्छन्। परमेश्‍वरले यिनै प्रकारका मानिसहरूलाई मुक्ति दिनुहुन्छ। गैरविश्‍वासीहरूले कसको आराधना गर्छन्? तिनीहरू सबैले उच्च स्तरका बुद्धिजीवीहरू र प्रख्यात पारिवारिक हैसियत भएका मानिसहरूको आराधना गर्छन्। वरदान, विशेषता, र पारिवारिक हैसियतको हकमा भन्दा, हामीसँग यीमध्ये कुनै पनि कुरा छैन—हामी उस्तै छौँ। तिमीहरूलाई यसबारे के लाग्छ? परमेश्‍वरले त्यस्ता कुराहरू गर्नुहुन्न—के यो त्यति सरल छ र? परमेश्‍वरले किन त्यसलाई यसरी प्रबन्ध गर्नुभएन? यसमा परमेश्‍वरको अभिप्राय छ। कुनै व्यक्ति कुन परिवारमा जन्मिन्छ, र उसले कुन ज्ञान सिक्न सक्छ भनेर परमेश्‍वरले सहजै प्रबन्ध गर्नुहुन्छ। के परमेश्‍वरले यसरी व्यवहार गर्न सक्नुहुन्छ? (सक्‍नुहुन्छ।) उहाँले साँच्‍चै नै गर्न सक्नुहुन्छ! त्यसोभए परमेश्‍वरले हामीलाई समृद्ध र प्रतिष्ठित परिवारमा जन्माउने प्रबन्ध किन गर्नुभएन? यो परमेश्‍वरको प्रेमिलो स्वभाव हो, यो परमेश्‍वरको सारको प्रकटीकरण हो, र सत्यता बुझेकाहरूले मात्रै यो कुरा छर्लङ्ग देख्न सक्छन्। परमेश्‍वर देहधारी बन्नुभएपछि, मानिसहरूका धारणाहरू जति नै ठूला भए पनि, परमेश्‍वरले आफ्नो काममा जति नै ठूला कठिनाइहरू सामना गर्नुभए पनि, उहाँले जति नै ठूला बाधाहरू सामना गर्नुभए पनि, जति नै ठूलो गिल्ला र बदनामी भोगे पनि, र यसरी देहधारी बन्नुभएपछि उहाँले जति नै मर्यादा गुमाउनुभए पनि, के उहाँले वास्ता गर्नुहुन्छ? उहाँले वास्ता गर्नुहुन्न। त्यसोभए, उहाँले के कुराको वास्ता गर्नुहुन्छ? यदि तिमीहरूले यो बुँदा बुझ्न सक्छौ भने, परमेश्‍वर प्रेमिलो हुनुहुन्छ भन्‍ने तिमीहरूलाई साँच्‍चै थाहा छ। परमेश्‍वरले के कुराको वास्ता गर्नुहुन्छ? यो मूल्य चुकाउनु र यति धेरै मेहनत गर्नुको पछाडि परमेश्‍वरको श्रमसाध्य अभिप्राय के हो? उहाँले ठ्याक्कै केका लागि यसो गर्नुभएको हो? (परमेश्‍वरलाई अझै राम्ररी बुझ्न, उहाँको देहधारी शरीरद्वारा उहाँसँग अझै राम्ररी सम्पर्क गर्न, त्यसपछि परमेश्‍वरका बारेमा साँचो बुझाइ पाउनका लागि परमेश्‍वरले छनौट गर्नुभएको यो समूहका लागि।) परमेश्‍वरका बारेमा बुझ्‍नु—त्यसोभए के यो अझै पनि परमेश्‍वरका लागि फाइदाजनक छ त? के परमेश्‍वरले यो एउटै उद्देश्यका लागि यति धेरै मूल्य चुकाउनुभएको हो? हो कि होइन? के परमेश्‍वरले मानिसहरूलाई केवल परमेश्‍वरलाई बुझून् भनेर ६,००० वर्ष परिश्रम गरेर काम गर्नुभएको हो त? मलाई भन, परमेश्‍वरले मानिसहरूलाई सृष्टि गर्नुभएपछि, मानवजातिले आफूलाई परमेश्‍वरबाट टाढा लगेपछि र तिनीहरूले शैतानलाई पछ्याएपछि, र हरेक मानवले जिउँदो भूतले जस्तै आफ्नो जीवन बिताउन थालेपछि—सबैभन्दा खुसी को भयो? (शैतान।) पीडित को भयो? (मानिसहरू।) त्यसोभए सबैभन्दा दुःखी को भयो? (परमेश्‍वर।) के तिमीहरू सबैभन्दा दुःखी हौ? (होइनौँ।) वास्तवमा, कसैले पनि यी कुराहरूलाई छर्लङ्ग देख्न सक्दैन। यी कुराहरू कसैले पनि आफै जान्दैनन्: तिनीहरू जस्तो बन्‍नका लागि जिउँछन् त्यसैलाई स्वीकार गर्छन्। जब तैँले तिनीहरूलाई सत्यता अभ्यास गर्न लगाउँछस्, तब तिनीहरूले यसले कुनै फाइदा गर्न सक्छ भन्‍ने सोच्दैनन्। तिनीहरू निरन्तर आफ्ना धारणा र कल्पनाहरू अनुसार जिउँछन्, र तिनीहरूले सधैँ परमेश्‍वरविरुद्धमा विद्रोह गरेका छन्। सबैभन्दा दुःखी र हृदय-तोडिएको जन त वास्तवमा परमेश्‍वर नै हुनुहुन्छ। परमेश्‍वरले मानवजातिको सृष्टि गर्नुभयो; के तिमीहरूलाई परमेश्‍वरले मानव अस्तित्वको तत्‍कालीन स्थिति, वा तिनीहरूको जियाइ असल छ कि छैन भन्‍ने कुराको वास्ता गर्नुहुन्छ भन्‍ने लाग्छ? (उहाँले वास्ता गर्नुहुन्छ।) परमेश्‍वरलाई सबैभन्दा बढी चासो लाग्छ, र सायद संलग्‍न भएका मानिसहरूले यो कुरा महसुस गर्दैनन्, र आफै यसलाई वास्तविक रूपमा बुझ्दैनन्। यस संसारमा जिउँदै गर्दा, मानवजाति सय वर्ष पहिले यस्तै थियो, र अहिले पनि यस्तै छ, पुस्तापछि पुस्ता वृद्धि हुँदै, र पुस्तौँ-पुस्ता यसरी नै जिउँदैछन्, कतिपय मानिसहरूले राम्रो गरिरहेका छन्, कतिपयले खराब गरिरहेका छन्—जीवन उकाली-ओरालीले भरिएको छ। मानिसहरूको एकपछि अर्को पुस्ता आइपुग्छ, तिनीहरूले फरक-फरक लुगा लगाउँछन्, एउटै खाना खान्छन्, तर सामाजिक संरचना र प्रणालीहरू अलिअलि गर्दै परिवर्तन हुन्छन्; मानिसहरू अनजानमा वर्तमानमा आइपुग्छन्—के तिनीहरू सचेत छन्? तिनीहरू सचेत छैनन्। त्यसोभए, सबैभन्दा बढी सचेत को छ त? (परमेश्‍वर।) यो मामलाबारे सबैभन्दा बढी वास्ता गर्ने परमेश्‍वर नै हुनुहुन्छ। परमेश्‍वरले सृष्टि गर्नुभएका मानिसहरू कसरी जिउँछन्, मानिसहरूको जीवनको वर्तमान स्थिति के छ, तिनीहरू राम्ररी जिइरहेका छन् कि छैनन्, मानिसहरूले के खान्छन् र के लगाउँछन्, तिनीहरूको भविष्य कस्तो हुनेछ, र मानिसहरूले आफ्नो हृदयमा हरेक दिन के सोच्छन् भन्‍ने कुरा परमेश्‍वरले बिर्सनुहुन्न। यदि मानिसहरूले हरेक दिन सोच्ने भनेकै दुष्टता, कसरी परिवर्तन हुने र प्रकृतिका व्यवस्था विरुद्ध जाने, स्वर्ग विरुद्ध कसरी लडाइ गर्ने, संसारको दुष्ट प्रचलनलाई कसरी पछ्याउने भन्ने हो भने, के परमेश्‍वरले यसलाई हेरेर यसबारे राम्रो महसुस गर्नुहुन्छ? (अहँ, गर्नुहुन्न।) त्यसोभए, परमेश्‍वरलाई राम्रो लाग्दैन, त्यति हो त? के उहाँले यसका बारेमा केही गर्नु पर्दैन र? (हो, उहाँले गर्नुपर्छ।) उहाँले यी मानिसहरूलाई राम्ररी जिउन लगाउने, आफ्ना आचरणका सिद्धान्तहरू बुझ्न लगाउने, परमेश्‍वरको आराधना गर्न जान्ने, सबै प्रकृतिका व्यवस्थाहरू, परमेश्‍वरको योजनाबद्ध कार्य र प्रबन्धमा समर्पित हुन लगाउने तरिका खोज्नुपर्छ, ताकि मानिसहरू मानव रूपमा जिउन सकून्, अनि परमेश्‍वर ढुक्क हुनुहुनेछ। यदि परमेश्‍वरले यी मानिसहरूलाई छोड्नुभए पनि, तिनीहरू शैतानबाट कुनै पनि कष्ट नभोगी सामान्य रूपमा यस्तो वातावरणमा जिउन सक्छन्—परमेश्‍वरको अभिप्राय यही हो। जब शैतानले मानिसहरू परमेश्‍वरमा समर्पित हुन सक्छन् र मानव रूपमा जिउन सक्छन् भन्‍ने देख्छ, तब यो पूर्ण रूपमा अपमानित हुन्छ र असफल हुन्छ, त्यसकारण यसले यी मानिसहरूलाई पूर्ण रूपमा त्याग्छ र फेरि कहिल्यै पनि तिनीहरूप्रति ध्यान दिँदैन। त्यसोभए, शैतानले कसको वास्ता गर्छ त? यसले परमेश्‍वरमा विश्‍वास गर्ने तर सत्यता नपछ्याउने, परमेश्‍वरका वचनहरू नपढ्ने र परमेश्‍वरलाई प्रार्थना नगर्ने, आफ्नो कर्तव्य अर्ध-हृदयले पूरा गर्ने, र सधैँ विवाह गर्नका लागि कोही खोज्न, परिवार सुरु गर्न, र करियर बनाउन चाहने मानिसहरूका बारेमा मात्रै वास्ता गर्छ। यसले यी मानिसहरूलाई परमेश्‍वरले नहटाउन्जेलसम्‍म प्रलोभनमा पार्न चाहन्छ, परमेश्‍वरबाट टाढा हुने, आफ्नो कर्तव्य पूरा नगर्ने, र परमेश्‍वरलाई धोका दिने गरी बहकाउन चाहन्छ—त्यसपछि त्यो पूर्ण रूपमा खुसी हुन्छ। तैँले सत्यताको खोजी जति गर्दैनस्, त्यो त्यति नै खुसी हुन्छ, तैँले ख्याति, प्राप्ति, र हैसियतको खोजी जति गर्छस्, र आफ्नो कर्तव्य पूरा गर्ने क्रममा तँ जति झाराटारुवा बन्छस्, त्यो त्यति नै खुसी हुन्छ। यदि तैँले आफूलाई परमेश्‍वरबाट टाढा राख्‍ने र उहाँलाई धोका दिने गरिस् भने, त्यो अझै खुसी हुन्छ—के यो शैतानको मानसिकता होइन र? के ख्रीष्टविरोधीहरूको मानसिकता यस्तै हुँदैन र? शैतानका प्रकारका सबैमा यस्तो मानसिकता हुन्छ। तिनीहरूले परमेश्‍वरमा निष्ठापूर्वक विश्‍वास नगर्ने, ज्ञान सिक्न र ख्याति, प्राप्ति, र हैसियत पछ्याउनमा ध्यान दिने, र आफ्नो कर्तव्य पूरा गर्दा आफ्नो उचित कार्यमा ध्यान नदिने जोकोहीलाई प्रलोभनमा पार्न चाहन्छन्। जब तिनीहरूले यस्ता मानिसहरूलाई भेट्छन्, तब तिनीहरूले तिनीहरूसँग साझा भाषामा कुरा गर्छन्, तिनीहरू सँगै हुँदा धेरै बोल्छन्, र तिनीहरूले कुनै वास्ता नगरी स्वतन्त्र रूपमा आफ्नो विचार व्यक्त गर्छन्। यी मानिसहरूले सत्यताको खोजी नगरेको देख्दा परमेश्‍वरलाई कस्तो अनुभूति हुन्छ? उहाँलाई बेचैनी हुन्छ! त्यसकारण, परमेश्‍वरले चुकाउनुभएको यो सबै मूल्यको कारण के हो? यसको कारण उहाँको मानवजातिप्रतिको चासो, वास्ता र चिन्ता हो। परमेश्‍वरले मानिसहरूका बारेमा आफ्नो हृदयमा यी चासो, वास्ता, र चिन्ताहरू बोक्नुहुन्छ, र परमेश्‍वरसँग मानिसहरूप्रति यस्तो मनोवृत्ति भएको हुनाले, उहाँको काम चरणबद्ध रूपमा प्रस्तुत हुन्छ। मानिसहरूका नजरमा परमेश्‍वर विनम्र र गुप्त हुनुभए पनि नभए पनि, उहाँले मानिसहरूलाई साँच्चै प्रेम गर्नुहुने भए पनि नभए पनि, उहाँ भरोसायोग्य हुनुभए पनि वा नहुनुभए पनि, वा उहाँ महान् हुनुभए पनि नहुनुभए पनि, परमेश्‍वरले यी सबै मूल्यहरू सार्थक छन् र त्यसको इनाम पाउन सकिन्छ भन्‍ने विश्‍वास गर्नुहुन्छ। यो इनामको अर्थ के हो? यसको अर्थ उहाँले आफ्नो हृदयमा चिन्ता गर्नुहुने कुराहरू फेरि हुनेछैनन्, र उहाँले आफ्नो हृदयमा चिन्ता गर्नुहुने मानिसहरू उहाँका अभिप्रायहरू अनुसार, उहाँले तिनीहरूलाई सिकाउनुभएको शैली र उहाँले मार्गदर्शन गर्नुभएको दिशाअनुसार जिउन सक्छन्, र यी मानिसहरू उप्रान्त शैतानद्वारा भ्रष्ट तुल्याइनेछैनन् भन्ने हो—तिनीहरूले उप्रान्त कष्टमा जिउनेछैनन्, परमेश्‍वरका चिन्ताहरू बिलाउनेछन् र परमेश्‍वर ढुक्‍क हुनुहुनेछ। त्यसकारण, परमेश्‍वरले गर्नुभएका सबै कुराको सन्दर्भमा भन्दा—उहाँको प्राथमिक प्रेरणा जेसुकै भए पनि, उहाँको योजना जति ठूलो वा सानो भए पनि—के यी सबै सकारात्मक कुरा होइनन् र? (हजुर, हुन्।) यी सबै सकारात्मक कुराहरू हुन्। परमेश्‍वरले काम गर्ने तरिका मानिसहरूका लागि अप्रत्यक्ष भए पनि, यो कुरा उल्लेख गर्न लायक भए पनि नभए पनि, मानिसहरूलाई न्याय गर्न र मुक्ति दिनका लागि परमेश्‍वरले काम गर्नुहुने तरिकालाई मानिसहरूले जसरी आलोचना गरे पनि, परमेश्‍वरले गर्नुभएको सबै कुरा र उहाँले चुकाउन सक्नुहुने मूल्य हेर्दा, के परमेश्‍वर प्रशंसाको योग्य हुनुहुन्न र? (हो, हुनुहुन्छ।) त्यसोभए, परमेश्‍वर महान् हुनुहुन्छ कि सानो हुनुहुन्छ? (उहाँ महान् हुनुहुन्छ।) अत्यन्तै महान् हुनुहुन्छ! मानवजातिमध्ये कसैले पनि यस्तो मूल्य चुकाउन सक्दैन। कतिपय मानिसहरूले भन्छन्, “मानवजातिमाझ सबैभन्दा ठूलो कुरा भनेको आमाको प्रेम हो।” के आमाको प्रेम यति ठूलो छ? सामान्यतया, छोराछोरीले स्वतन्त्र रूपमा आफ्नो जीवन बिताउन थालेपछि, आमाहरूले तिनीहरू बाँच्न सकुञ्जेल तिनीहरूलाई ध्यान दिँदैनन्। वास्तवमा, तिनीहरूले चाहेर पनि आफ्ना छोराछोरीलाई ध्यान दिन सक्दैनन्। त्यसोभए परमेश्‍वरले यो मानवजातिलाई कसरी व्यवहार गर्नुहुन्छ? उहाँले कति हजारौँ वर्षदेखि यो कुरा सहनुभएको छ? परमेश्‍वरले यसलाई छ हजार वर्षदेखि सहनुभएको छ र अहिले पनि हार मान्नुभएको छैन। अलिकति चिन्ता र चासोका लागि मात्रै पनि, परमेश्‍वरले यस्तो ठूलो मूल्य चुकाउनुभयो। फरिसी र ख्रीष्टविरोधीहरूका नजरमा यस्तो ठूलो मूल्य के जस्तो देखिन्छ? यसलाई तिनीहरूले निन्दा, आलोचना, र ईश्‍वरनिन्दा समेत गर्छन्। यस दृष्टिकोणबाट हेर्दा, के ती ख्रीष्टविरोधीहरू प्रकृतिमा दुष्ट छैनन् र? (हो, छन्।) परमेश्‍वरले यस्ता प्रशंसायोग्य कुराहरू गर्नुभएको छ, र परमेश्‍वरको सार र उहाँसँग जे छ र उहाँ जे हुनुहुन्छ त्यो मानिसहरूको प्रशंसाको योग्य छ। तिनीहरूले उहाँको प्रशंसा नगर्ने मात्र होइन, तर उहाँलाई दोष दिन र आलोचना गर्न विभिन्‍न बहाना र सिद्धान्तहरू समेत प्रयोग गर्छन्, र उहाँ ख्रीष्ट हुनुहुन्छ भनेर स्वीकार गर्न समेत इन्कार गर्छन्। के यी मानिसहरू घृणास्पद छैनन् र? (हजुर, छन्।) के तिनीहरू दुष्ट छैनन् र? तिनीहरूको दुष्ट व्यवहारका आधारमा हेर्दा, के तिनीहरूले ज्ञान र सिकाइको आराधना गर्दैनन् र? के तिनीहरूले शक्ति र हैसियतको आराधना गर्दैनन् र? (हो, गर्छन्।) कुनै कुरा जति सकारात्मक हुन्छ, र त्यो मानिसहरूको प्रशंसा, स्मरण, र प्रचारको जति धेरै लायक हुन्छ, त्यसलाई ख्रीष्टविरोधीहरूले त्यति नै निन्दा गर्नेछन्। यो ख्रीष्टविरोधीहरूको दुष्ट प्रकृतिको एउटा प्रकटीकरण हो। ख्रीष्टविरोधीहरूको दुष्टताको हद भ्रष्ट स्वभाव भएका साधारण मानिसहरूको भन्दा बढी हुन्छ भनेर भन्‍नु नै पर्छ।

हामी पावलबारे छलफललाई जारी राखौँ। पावल कस्तो परिवारमा जन्मेको थियो? ऊ बुद्धिजीवी परिवार, शिक्षित परिवारमा जन्मेको थियो। ऊ त्यस्तो परिवारमा जन्मेको थियो, र उसको जन्मको पृष्ठभूमिलाई राम्रो मानिन्थ्यो। ऊ अत्यन्तै शिक्षित व्यक्ति थियो। वर्तमान मानकहरू अनुसार, ऊ धर्मशास्त्र अध्ययन गर्ने वा विश्‍वविद्यालय जाने किसिमको व्यक्ति हुन सक्थ्यो। त्यसोभए के उसको ज्ञान र सिकाइ धेरैजसो मानिसहरूको भन्दा उच्च थियो? (थियो।) पावलको ज्ञान र सिकाइका आधारमा मूल्याङ्कन् गर्दा, के प्रभु येशू नै ख्रीष्ट हुनुहुन्छ भनेर पहिचान गर्न उसलाई सजिलो हुनेथियो? (हो, हुनेथियो।) अत्यन्तै सजिलो हुनेथ्यो। तर उसले किन प्रभु येशूलाई ख्रीष्टका रूपमा पहिचान गरेन? (उसले ज्ञानको आराधना गर्थ्यो र उसलाई प्रभु येशू ऊ जस्तो ज्ञानले भरिएको हुनुहुन्‍न भन्‍ने लाग्थ्यो, त्यसकारण उसले उहाँलाई चिनेन।) यसलाई यसरी भन्दा अत्यन्तै सरल हुन्छ। यदि प्रभु येशू ऊ जस्तो ज्ञानले भरिएको हुनुहुन्न थियो भने, उसले उहाँलाई चिन्‍न सक्‍नेथिएन। यदि उहाँसँग साँच्‍चै ज्ञान थियो भने, उसले उहाँलाई चिन्‍न सक्‍नेथियो। यो कुरालाई अलिक अर्ध-तार्किक गरेको भयो। अहिले, हामी ख्रीष्टविरोधीहरूले ज्ञानको आराधना गर्छन् भनेर मात्रै भन्छौँ; अर्थात्, जब तिनीहरूले मानिसहरूको कुरा सुन्छन् र मानिसहरू र मामलाहरूलाई सम्हाल्छन्, तब तिनीहरूमा यस्तो दृष्टिकोण हुन्छ जसले गर्दा अरूलाई तिनीहरूले ज्ञान र सिकाइको आराधना गर्छन् भन्‍ने कुरा देख्ने तुल्याउँछ। उदाहरणका लागि, यदि तेरा शब्दहरू अत्यन्तै तार्किक, उच्च स्तरका, चलाख, बुझ्‍न नसकिने, र अमूर्त छन् भने, उसलाई ठ्याक्कै यही कुरा मन पर्छ। अमूर्त किसिमको र तर्क, दर्शन, र निश्‍चित सिकाइ अनुरूपको—उसले चाहने कुरा यही हो। प्रभु येशू परमेश्‍वरको देहधारण हुनुहुन्छ, र उहाँले बोल्नुहुने सबै कुरा परमेश्‍वरका वचनहरू र सत्यताहरू हुन्। त्यसकारण, ज्ञान र सिकाइ भएका मानिसहरूले यी वचन र सत्यताहरूलाई हेर्दा, तिनीहरूले तिनलाई कसरी मूल्याङ्कन गर्छन्? “तपाईंले बोल्नुहुने वचनहरू अत्यन्तै भद्दा र सतही छन्। ती सबै परमेश्‍वरमा विश्‍वास गर्ने बारेमा रहेका सानातिना कुराहरू हुन्। ती न त गहन छन् न बुझ्‍न नसकिने नै छन्। त्यसमा कुनै रहस्यहरू छैनन्। तैपनि तपाईं ती सत्यता हुन् भनेर भन्‍नुहुन्छ। सत्यतामा यति उच्च कुरा के हुन्छ? म पनि यी कुराहरू भन्‍न सक्छु!” के ख्रीष्टविरोधीहरूले यही विश्‍वास गर्दैनन् र? (हो।) तिनीहरूले यस्तो सोच्दै यसलाई तौलन्छन्, “तपाईंले बोलिरहनुभएका कुरा आखिरमा मेरो ज्ञानभन्दा माथि छ कि तल छ, हेरूँ।” तिनीहरूले ती कुरा सुन्‍ने बित्तिकै, तिनलाई यसो भन्दै चुनौती दिन्छन्, “तपाईंले त प्राथमिक विद्यालयका विद्यार्थीले जस्तो कुरा गर्नुहुन्छ। म कलेजको विद्यार्थी हुँ, त्यसकारण तपाईं म जतिको असल हुनुहुन्न!” त्यसपछि तिनीहरूले परमेश्‍वरका वचनहरूमा केही त्रुटि भेट्टाउँछन्, र यसो भन्छन्, “तपाईंले त व्याकरण नै बुझ्नुहुन्न जस्तो लाग्यो, र कहिलेकहीँ तपाईंले बोल्दा प्रयोग गर्नुहुने शब्दहरू उचित हुँदैनन्। तपाईं परमेश्‍वर जस्तो देखिनुहुन्‍न।” उहाँ परमेश्‍वर हुनुहुन्छ कि हुनुहुन्न भनेर हेर्न तिनीहरूले उहाँको रूपलाई हेर्छन्; तिनीहरूले उहाँका वचनहरूको विषयवस्तु सुन्दैनन्, व्यक्त गरिएको कुरा सत्यता हो कि होइन, वा ती वचनहरू परमेश्‍वरबाट आएका हुन् कि होइनन् भन्‍ने कुरा सुन्दैनन्। के यो आत्मिक बुझाइ नहुनु होइन र? (हजुर, हो।) त्यसकारण, ख्रीष्टविरोधीहरूमा अर्को विशेषता पनि हुन्छ: तिनीहरूमा आत्मिक बुझाइ हुँदैन। तिनीहरूले ज्ञान र सिकाइलाई महत्त्व दिने भएकाले तिनीहरूले सत्यता बुझ्दैनन्। तिनीहरूले कहिल्यै पनि सत्यता बुझ्न सक्‍नेछैनन्। यी मानिसहरू आत्मिक बुझाइ नभएका मानिसहरू बन्‍ने निश्चित हुन्छ। तिनीहरूले परमेश्‍वरले बोल्नुहुने हरेक वाक्य तौलन आफ्नो ज्ञान प्रयोग गर्छन्। के तिनीहरूले सत्यता बुझ्न सक्छन्? के तिनीहरूले यो सत्यता हो भनेर जान्न सक्छन्? के तिनीहरूले अन्तमा एउटा निष्कर्षमा पुगेर परमेश्‍वरले बोल्नुभएका यी सबै वचनहरू सत्यता हुन् भनेर भन्‍न सक्छन्? के तिनीहरूले यो चिन्‍न सक्छन्? तिनीहरूले यो चिन्‍न सक्दैनन्। त्यसोभए, तिनीहरूको नजरमा तिनीहरूले देहधारी परमेश्‍वरलाई कसरी हेर्छन् त? तिनीहरूले यस्तो सोच्छन्, “मैले यसलाई चाहे जसरी हेरे पनि, उहाँ मानव हुनुहुन्छ। मैले यसलाई चाहे जसरी हेरे पनि, म परमेश्‍वरको गुण देख्‍न सक्दिनँ। मैले चाहे जसरी सुने पनि, उहाँका कुन-कुन वचनहरू सत्यताअनुरूप छन् र तीमध्ये कुन-कुन वचनहरू सत्यता हुन् भनेर म बताउन सक्दिनँ।” त्यसकारण, तिनीहरूले हृदयको गहिराइमा यस्तो सोच्छन्: “यदि तपाईंसँग कुनै नयाँ र ताजा कुरा छ, र मैले तपाईंबाट केही सिद्धान्त प्राप्त गर्न र केही पुँजी निकाल्न सक्छु भने, अहिलेका लागि म तपाईंलाई पछ्याउनेछु र परिणाम के हुन्छ भनेर हेर्नेछु।” तर के तिनीहरूले प्रभु येशूलाई हृदयको गहिराइबाट स्वीकार गर्न सक्छन्? (अहँ, सक्दैनन्।) तिनीहरूले उहाँलाई पटक्‍कै स्वीकार गर्नेछैनन्। तिनीहरूले किन उहाँलाई स्वीकार गर्दैनन्? यसको कारण के हो? तिनीहरूलाई ज्ञान अत्यन्तै मन पर्छ। तिनीहरूले मन पराउने कुरा र तिनीहरूले आफूलाई सुसज्जित गरेका र सिकेका ज्ञानले तिनीहरूको आँखा र मनलाई अन्धो बनाएको हुन्छ, जसले तिनीहरूलाई परमेश्‍वरले गर्नुभएको सबै कुरा देख्‍नबाट रोक्छ। परमेश्‍वरले भन्‍नुभएको कुरा स्पष्ट रूपमा नै सत्यता भए तापनि, परमेश्‍वरले गर्नुभएको कामले परमेश्‍वरको पहिचान र सारलाई स्पष्ट रूपमा व्यक्त गरे तापनि, तिनीहरूले यसलाई देख्‍न सक्दैनन्। तिनीहरूले किन देख्‍न सक्दैनन्? किनभने तिनीहरूको ज्ञान र सिकाइले तिनीहरूलाई परमेश्‍वरका बारेमा धारणा, कल्पना, र फैसलाले भरिदिन्छन्। अन्तमा, तिनीहरूले प्रवचनहरू चाहे जसरी सुने पनि वा परमेश्‍वरसँग जसरी सम्पर्कमा आए पनि, तिनीहरूले परमेश्‍वरले भन्‍नुहुने कुरा बुझ्न सक्दैनन्, यस व्यक्तिले भनेको कुराले मानिसहरूलाई परिवर्तन गर्न सक्छ वा यो सत्य, बाटो, र जीवन हो भन्‍ने कुरालाई स्वीकार गर्नु त परको कुरा हो। यो तिनीहरूले कहिल्यै पनि स्वीकार गर्न नसक्‍ने कुरा हो। तिनीहरूले यसलाई कहिल्यै स्वीकार गर्न सक्दैनन्, जसले गर्दा पावलले जस्तै तिनीहरूको नियतिमा पनि मुक्ति हुँदैन। के पावलले प्रभु येशू नै ख्रीष्ट हुनुहुन्छ भनेर स्वीकार गर्‍यो? उसले अन्तमा समेत यो कुरा स्वीकार गरेन। कतिपय मानिसहरू भन्छन्: “के उसले दमस्कसको बाटोमा प्रहार गरिएको बेला प्रभुलाई पुकारेन र? उसले स्वीकार गरेको हुनुपर्छ। उसले स्वीकार गरेन भनेर कसरी भन्‍न सकिन्छ?” एउटा तथ्यले के प्रमाणित गर्छ भने पावलले प्रभु येशू ख्रीष्टलाई आफ्नो मुक्तिदाताका रूपमा कहिल्यै स्वीकार गरेन। अर्थात्, उसलाई ढालेपछि पनि, उसले ख्रीष्ट बन्‍ने प्रयास गरिरह्यो। के मानिसहरू त्यत्तिकै ख्रीष्ट बन्‍न सक्छन्? ख्रीष्ट त मानव स्वरूपमा देहधारी बन्‍नुभएका परमेश्‍वर हुनुहुन्छ। उहाँ परमेश्‍वर हुनुहुन्छ र चाहनाकै आधारमा कोही पनि उहाँ बन्‍न सक्दैन। ख्रीष्ट बन्‍न को चाहँदैन र, तर के त्यो मानिसहरूले गर्न सक्‍ने कुरा हो? यो मानिसहरूले गर्न चाहनुसँग सम्‍बन्धित मामला होइन। पावल ख्रीष्ट समेत बन्‍न चाहन्थ्यो। पावलको पछ्याइलाई मूल्याङ्कन गर्दा, के उसले प्रभु येशू नै ख्रीष्ट र प्रभु हुनुहुन्छ भनेर पहिचान गर्न सक्यो? (अहँ, सकेन।) त्यसोभए उसले प्रभु येशूको पहिचान र हैसियतलाई कहाँ राख्यो? परमेश्‍वरका पुत्रका रूपमा। परमेश्‍वरका पुत्र के हो? यो यस्तो छ, “तपाईं परमेश्‍वर हुनुहुन्न, तपाईं परमेश्‍वरका पुत्र हुनुहुन्छ, तपाईं परमेश्‍वरभन्दा सानो हुनुहुन्छ, तपाईं हामी जस्तै हुनुहुन्छ; हामी परमेश्‍वरका पुत्रहरू हौँ, र तपाईं पनि परमेश्‍वरका पुत्र हुनुहुन्छ, तर परमेश्‍वरले तपाईंलाई फरक आज्ञा दिनुभएको छ र तपाईंले फरक काम गर्नुभएको छ। यदि परमेश्‍वरले मलाई यो कार्य दिनुभएको भए, म पनि यो कार्य गर्न र यसलाई वहन गर्न सक्थेँ।” के यसको अर्थ पावलले प्रभु येशू ख्रीष्ट परमेश्‍वर हुनुहुन्छ भन्‍ने तथ्यलाई स्वीकार गरेको थिएन भन्‍ने हुँदैन र? (हो, हुन्छ।) उसले आफूले आस्था राख्ने परमेश्‍वर स्वर्गमा हुनुहुन्छ, यो ख्रीष्ट परमेश्‍वर हुनुहुन्न, र परमेश्‍वरको पहिचान र हैसियतसँग यो ख्रीष्टको कुनै सम्बन्ध छैन भन्‍ने विश्‍वास गर्थ्यो। प्रभु येशूप्रति उसको बुझाइ र मनोवृत्ति कसरी विकास भयो? उसको ज्ञान र कल्पनाहरूद्वारा तिनको निचोड निकालिएको थियो। उसले तिनको निचोड कसरी निकाल्यो? उसले तिनलाई कुन वाक्यमा देख्यो? प्रभु येशूले भन्‍नुभयो, “मेरा पिता यस्तो हुनुहुन्छ वा त्यस्तो हुनुहुन्छ,” र “स्वर्गमा हुनुहुने मेरा पिताका कारण म यो काम गर्छु वा त्यो काम गर्छु,” र यो सुनेर उसले सोच्यो, “के तपाईंले पनि परमेश्‍वरलाई परमेश्‍वर भन्‍नुहुन्छ? के तपाईंले पनि स्वर्गका परमेश्‍वरलाई पिता भन्‍नुहुन्छ? त्यो अवस्थामा, के तपाईं परमेश्‍वरका पुत्र हुनुहुन्छ त?” के यो मानव मस्तिष्कको कल्पना होइन र? ज्ञान भएका मानिसहरूले निकाल्‍ने निष्कर्ष यही हो: “यदि तपाईंले स्वर्गका परमेश्‍वरलाई पिता भन्‍नुहुन्छ, र हामीले पनि उहाँलाई पिता भन्छौँ भने, हामी दाजुभाइ हौँ। तपाईं जेठा पुत्र हुनुहुन्छ, हामी माइला छोराहरू हौँ, र स्वर्गका परमेश्‍वर हाम्रो साझा परमेश्‍वर हुनुहुन्छ। त्यसकारण, तपाईं परमेश्‍वर हुनुहुन्न, र हामी सबै समान स्थानमा छौँ। त्यसकारण, अन्तमा कसले इनाम पाउँछ, कसलाई दण्ड दिइन्छ, र तिनीहरूको परिणाम के हुन्छ भनेर निर्णय गर्ने प्रभु येशू ख्रीष्ट होइन—यो स्वर्गका परमेश्‍वरले गर्नुहुन्छ।” पावलका यी निष्कर्ष र बेतुका दृष्टिकोणहरू सबै ईश्वरशास्त्र र ज्ञानको अध्ययन गरेपछि उसले आफ्नो मस्तिष्कको प्रयोगद्वारा मूल्याङ्कन र विश्लेषण गरेर प्राप्त गरेको थियो। परिणाम यही थियो।

पावलले ज्ञानलाई जीवन बचाउने डोरी, आफ्नो पूँजीका रूपमा, र योभन्दा पनि बढी, आफ्नो पछ्याइको उद्देश्यका रूपमा लिएको थियो। यदि पावलले ज्ञानको आराधना नगरेको, तर आफूले पहिले सिकेको ज्ञानलाई त्याग्‍न सकेको भए, प्रभु येशूलाई प्रभुका रूपमा, पछ्याउन सकिने, सत्यता व्यक्त गर्न सक्‍ने जनका रूपमा लिएको भए, र प्रभु येशूका वचनहरूलाई पालन गर्नुपर्ने र अभ्यास गर्नुपर्ने सत्यताका रूपमा लिन सकेको भए—परिणाम फरक हुनेथियो। एक हिसाबमा, पत्रुसले प्रभुलाई तीन पटक इन्कार गर्न सक्नुको एउटा कारण उसलाई डर लागेको थियो, र अर्को हिसाबमा, उसले प्रभु येशू पक्राउ पर्नुभएका र कष्ट भोगिरहनुभएका साधारण मानिस हुनुहुन्छ भन्‍ने देख्यो। उसको हृदयमा कमजोरी थियो—घातक कमजोरी त्यो थिएन। न त उसले उहाँलाई एकछिन इन्कार गर्न सक्नु नै घातक कमजोरी थियो। अन्तमा व्यक्तिको परिणाम निर्धारित गर्न सक्‍ने प्रमाण यो होइन। अन्तमा तिनीहरूको परिणाम निर्धारित गर्ने कुरा के हो? तिनीहरूले परमेश्‍वरका वचनहरूलाई परमेश्‍वरका वचनहरूका रूपमा व्यवहार गर्छन् कि गर्दैनन्, परमेश्‍वरका वचनहरूलाई सत्यताका रूपमा स्वीकार गर्न, पालन गर्न, र अभ्यास गर्न सक्छन् कि सक्दैनन् भन्‍ने कुरा हो। पावल र पत्रुस दुई वटा पूर्ण रूपमा फरक उदाहरण हुन्। पत्रुस कुनै बेला कमजोर थियो, उसले एक पटक प्रभुलाई इन्कार गर्‍यो, र एक पटक प्रभुमा शङ्का गर्‍यो, तर यसको अन्तिम परिणाम स्वरूप पत्रुसलाई सिद्ध पारियो। पावलले प्रभुका लागि धेरै वर्ष काम गर्‍यो र कष्ट भोग्यो। उसले मुकुट प्राप्त गर्न सक्नु पर्नेथियो भनेर भन्‍नु उचित हुन्छ, तर ऊ किन परमेश्‍वरद्वारा दण्डित हुन पुग्यो? उसका र पत्रुसका परिणामहरू किन फरक भए? यो कुरा व्यक्तिको प्रकृति सार र उसले पछ्याउने मार्गमा निर्भर हुन्छ। पावलको प्रकृति सार के थियो? त्यसमा कम्तीमा पनि दुष्टताको एउटा तत्व रहेको छ। उसले पागल झैँ ज्ञान र हैसियत पछ्याउँथ्यो, इनाम र मुकुट पछ्याउँथ्यो, र उसले सत्यता बिलकुलै नपछ्याई त्यो मुकुट पाउन दौडधूप गर्‍यो, काम गर्‍यो, र मूल्य चुकायो। यसको साथै, उसले आफ्नो कामको अवधिमा कहिल्यै पनि प्रभु येशूका वचनहरूको गवाही दिएन, न त प्रभु येशू नै ख्रीष्ट हुनुहुन्छ, परमेश्‍वर हुनुहुन्छ, वा देहधारी परमेश्‍वर हुनुहुन्छ, प्रभु येशूले परमेश्‍वरको प्रतिनिधित्व गर्नुहुन्छ, र उहाँले बोल्नुहुने सबै वचनहरू परमेश्‍वरले बोल्नुभएका वचनहरू हुन् भनेर नै गवाही दियो। पावलले यी कुराहरू बुझ्न सकेन। त्यसोभए, पावलले लिएको मार्ग के थियो? उसले जिद्दी भएर ज्ञान र ईश्‍वरशास्‍त्र पछ्यायो, सत्यताको प्रतिरोध गर्‍यो, सत्यतालाई स्वीकार गर्न मानेन, र आफ्नो हैसियतलाई व्यवस्थापन गर्न, कायम राख्‍न, र स्थिर बनाउनका लागि काम गर्न आफ्नो वरदान र ज्ञानको प्रयोग गर्‍यो। उसको अन्तिम परिणाम के थियो? सायद तैँले बाहिरी रूपमा उसले मृत्युअघि कस्तो दण्ड पाएको थियो, वा उसमा असामान्य प्रकटीकरण थियो कि थिएन भन्‍ने कुरा देख्‍न सक्दैनस् होला, तर उसको अन्तिम परिणाम पत्रुसको भन्दा फरक थियो। यो “भिन्‍नता” के कुरामा निर्भर थियो? एउटा कुरा व्यक्तिको प्रकृति सार हो, र अर्को उसले लिने मार्ग हो। प्रभु येशूप्रतिको पावलको मनोवृत्ति र दृष्टिकोणको हकमा भन्दा, उसको प्रतिरोध सामान्य मानिसहरूको भन्दा कसरी फरक थियो? यसको साथै, पावलले प्रभुलाई इन्कार्नु र नकार्नु, अनि पत्रुसले कमजोरी र डरका कारण परमेश्‍वरको नाम इन्कार गर्नु र प्रभुलाई स्वीकार गर्न तीन पटक असफल हुनुका बीचमा के भिन्‍नता छ? पावलले आफ्नो काम गर्न ज्ञान, सिकाइ, र आफ्‍ना वरदानहरू प्रयोग गर्‍यो। उसले सत्यताको अभ्यास पटक्‍कै गरेन, न त परमेश्‍वरको मार्ग नै पछ्यायो। त्यसकारण, के उसले दौडधुप र काम गरिरहेको अवधिमा, वा उसका पत्रहरूमा तैँले उसको कमजोरी देख्‍न सक्थिस्? सक्दैन थिइस्, होइन र? उसले मानिसहरूलाई के गर्ने भनेर बारम्बार सिकायो र इनाम, मुकुट, र राम्रो गन्तव्य प्राप्त गर्ने कार्य पछ्याउन मानिसहरूलाई प्रोत्साहित गऱ्यो। ऊसँग सत्यता अभ्यास गर्नमा कुनै अनुभवात्मक ज्ञान वा अनुभव थिएन। तैपनि, पत्रुस आफ्‍ना कार्यहरूमा निकै विनयशील थियो। ऊसँग ती गहन सिद्धान्तहरू वा अत्यन्तै प्रसिद्ध पत्रहरू थिएनन्। ऊसँग सत्यताका बारेमा केही वास्तविक बुझाइ र अभ्यास थियो। उसले आफ्नो जीवनमा कमजोरी र भ्रष्टता अनुभव गरे पनि, धेरै परीक्षाहरूपछि, उसले परमेश्‍वरसँग स्थापित गरेको सम्बन्ध मानिस र परमेश्‍वर बीचको सम्बन्ध थियो, जुन पावलको मामला भन्दा पूर्ण रूपमा फरक थियो। पावलले काम गरेको भए पनि, परमेश्‍वरसँग उसले गरेको कुनै पनि कुराको कुनै सम्बन्ध थिएन। उसले परमेश्‍वरका वचनहरू, उहाँको काम, उहाँको प्रेम, वा मानवजातिलाई उहाँले दिनुभएको मुक्तिको गवाही दिएन, मानिसहरूप्रति परमेश्‍वरका अभिप्रायहरू वा उहाँका मागहरूको गवाही दिनु त परको कुरा हो। उसले प्रायजसो मानिसहरूलाई प्रभु येशू परमेश्‍वरका पुत्र हुनुहुन्छ भनेर समेत बताउँथ्यो, जसले गर्दा मानिसहरूले परमेश्‍वरलाई अन्तमा त्रीएक परमेश्‍वरको रूपमा हेर्न थाले। “त्रिएक” भन्‍ने शब्द पावलले उत्पत्ति गरेको हो। यदि “पिता र पुत्र” भन्‍ने शब्‍द नभएमा, के कुनै “त्रिएक” हुन सक्छ? हुन सक्दैन। मानव कल्पनाहरू अत्यन्तै “सम्‍पन्‍न” हुन्छन्। यदि तैँले परमेश्‍वरको देहधारणलाई बुझ्न सक्दैनस् भने, अन्धाधुन्ध फैसला नदे वा अन्धाधुन्ध आलोचना नगर्। केवल प्रभु येशूका वचनहरू सुन् र उहाँलाई परमेश्‍वरका रूपमा, परमेश्‍वर देहधारी हुनुभएको र मानव बन्‍नुभएको रूपमा लिई। यसलाई यसरी लिनु बढी वस्तुगत हुन्छ।

जब परमेश्‍वरको कामको यस चरणमा उहाँ महिलाका रूपमा देहधारण हुनुभएको गवाही पहिलो पटक दिइयो, तब धेरै मानिसहरूले यसलाई स्वीकार गर्न सकेनन् र तिनीहरू यसमा अल्झिए। तिनीहरूलाई के लाग्यो भने, “बोलिँदै गरिएका वचनहरू सबै सत्यता हुन्, भइरहेको काम वचनहरूद्वारा गरिने न्यायको काम हो—यी कुराहरू परमेश्‍वरको काम जस्तै देखिन्छन्, र यो व्यक्ति देहधारी परमेश्‍वर हो भनेर म स्वीकार गर्न सक्छु—यति मात्र हो कि यो लिङ्गलाई स्वीकार गर्न सजिलो छैन।” तर यी सबै वचनहरू सत्यता भएकाले, तिनीहरूले अझै पनि उहाँलाई मन नलागी-नलागी स्वीकार गर्छन्, र तिनीहरूले हृदयमा यसो सोच्छन्, “म पहिले उहाँलाई पछ्याउँछु अनि उहाँ साँच्‍चै परमेश्‍वर हुनुहुन्छ कि हुनुहुन्न भनेर हेर्छु”—धेरै मानिसहरूले यसरी पछ्याएका छन्। परमेश्‍वरले मानवजातिलाई दुई लिङ्ग, अर्थात् पुरुष र स्त्रीका रूपमा सृष्टि गर्नुभएको छ, र परमेश्‍वरको देहधारण पनि यसको अपवाद होइन, यो कि त पुरुष हुन्छ कि त स्त्री। एक दिन अचानक कसैले मलाई सोध्यो, “यस पटकको देहधारण महिला हो भन्‍ने कुरालाई कसरी बुझ्न सकिन्छ?” मैले भनेँ, “अँ, तैँले यसलाई कसरी हेर्छस्? परमेश्‍वरले मानिसहरूका धारणाहरू अनुरूप काम गर्नुहुन्न: यदि तँ यो परमेश्‍वरले नै गर्नुभएको हो भन्‍ने कुरामा पक्का छस् भने, परमेश्‍वरले के गर्नुहुन्छ भनेर तैँले अनुसन्धान गर्नु हुँदैन, र तैँले यो कुरा बुझेको छैनस् भने, तैँले प्रतीक्षा गर्नुपर्छ। यदि तैँले खोजी गरिस् र अझै पनि परिणामहरू प्राप्त गरिनस् भने, तैँले आफू समर्पित हुन सक्छस् कि सक्दैनस् भनेर हेर्नुपर्छ। यदि तँ समर्पित हुन सक्छस् भने, तँ समझ भएको व्यक्ति होस्, तर यदि तँ यसको कारण अड्किन्छस् र परमेश्‍वरले गर्नुभएका सबै कुरालाई इन्कार गर्छस् भने, तँ समझ भएको व्यक्ति होइनस्, तँ परमेश्‍वरको साँचो विश्‍वासी होइनस्। परमेश्‍वरले तँलाई सही लाग्‍ने र तेरा धारणाहरू अनुसार मिल्‍ने दश वटा कुराहरू गर्नुहुन्छ, तर यदि एउटा कुरा तेरो धारणाहरू अनुरूप छैन भने, तैँले दश वटा कुरालाई नै उल्ट्याइदिन्छस्—यो कस्तो दुष्ट व्यक्ति हो? के यो दियाबलस होइन र?” जब मैले यसरी सङ्गति गरेँ, तब तिनीहरूले भने, “हो, मैले यसलाई अहिले नै स्वीकार गर्नुपर्छ।” मैले मेरो सङ्गति सकाएपछि, तिनीहरूले तुरुन्तै यो कुरा बुझे र यसलाई स्वीकार गरे—के तिनीहरूको क्षमता निकै राम्रो छैन र? छ भनेर भनौँ। त्यसपछि तिनीहरूले यसो भने, “परमेश्‍वरले पुरुष र स्त्री बनाउनुभयो, र परमेश्‍वर पहिलो पटक देह बन्‍नुहुँदा उहाँ पुरुष, परमेश्‍वरका पुत्र हुनुहुन्थ्यो। यस पटक उहाँ महिलाका रूपमा देहधारी हुनुभएको छ—के त्यो परमेश्‍वरको पुत्री हुँदैन र? यसका बारेमा मैले बुझेको तरिका सही छ कि छैन मलाई भन्‍नुहोस्। जब मानिसहरूले सन्तान जन्माउँछन् तब तिनीहरूले छोरा र छोरी दुवै जन्माउन चाहन्छन्—के परमेश्‍वरले पनि दुवै चाहनुहुन्छ?” मैले तिनीहरूलाई कसरी जवाफ दिनुपर्थ्यो र यो कुरालाई कसरी व्याख्या गर्नुपर्थ्यो? के यो कुरालाई गम्भीरतापूर्वक लिनु पर्दैन र? के यसलाई सुधार गर्नु पर्दैन र? के तिनीहरूले भनेको कुरामा समस्या छ? एउटा समस्या छ। तिनीहरूले भने, “परमेश्‍वरको पुत्र, प्रभु येशू हुनुहुन्छ, र यस पटक देहधारण महिला हुनुहुन्छ, त्यसकारण यो उहाँको पुत्री हो। त्यसकारण, परमेश्‍वरको एउटा पुत्र र एउटा पुत्री छन्, उहाँसँग दुवै छन्, त्यसकारण पवित्र आत्माको कुनै आवश्यकता छैन। पवित्र पिता, पवित्र पुत्र, र पवित्र पुत्री हुनुहुन्छ, यो त्रिएक—यो कति उपयुक्त र गरिमामय कुरा हो! पुत्रीविना त यो पूर्ण हुनेथिएन।” त्यो सुनेपछि तँलाई कस्तो लाग्छ? तँलाई हाँस्ने कि रुने भन्ने थाहा हुँदैन। मलाई भन्, के यो एउटा मजाक होइन र? (हजुर, हो।) के देहधारणका बारेमा तिनीहरूको बुझाइ र पावलको बुझाइका बीचमा कुनै भिन्‍नता छ? (छैन।) कुनै भिन्‍नता छैन। यदि मानिसहरू परमेश्‍वरलाई बुझ्ने मामलामा, विशेष गरी परमेश्‍वरको पहिचान र सारका मामलाहरूलाई लिने विषयमा अनुमान गर्न र निष्कर्षहरू निकाल्नका लागि सधैँ आफ्नो चलाकी, कल्पना, र धारणाहरूमा भर पर्छन्, र तिनीहरूले यी कुराहरूलाई निश्‍चित दृष्टिकोणहरूद्वारा लागु गर्छन् भने, यो समस्याग्रस्त हुनेछ, र तिनीहरूले गल्तीहरू गर्नेछन् र समस्याहरूको सामना गर्नेछन्। त्यसोभए, यस कुरालाई सम्हाल्ने सबैभन्दा उचित तरिका के हो? कतिपय कुराहरू अझै गहन र अमूर्त हुन्छन्, मानिसहरूलाई ती कुरा बुझ्न सजिलो हुँदैन, र यो समस्याको सार र जडलाई छर्लङ्ग देख्‍न सजिलो छैन; यदि यी कुराहरूमा सत्यता त्यति समावेश छैन, वा तिनले सत्यताको तेरो पछ्याइमा असर गर्दैनन् भने, तैँले के गर्नुपर्छ? पहिले तिनलाई छोडिदे। तिनको अनुसन्धान गर्नुको के फाइदा? ती तैँले अनुसन्धान गर्ने कुरा होइनन्। तैँले गर्नुपर्ने एउटै कुरा भनेको जीवन प्रवेशमा ध्यान दिनु र आफ्नो कर्तव्य राम्ररी पूरा गर्न सक्नु हो। एक दिन तैँले स्वाभाविक रूपमा यी कुराहरू बुझ्नेछस्। कतिपय मानिसहरूले तिनलाई छोड्न सक्दिनँ र तिनको अनुसन्धान गर्न चाहन्छु भनेर भन्छन्, जुन समस्याको कुरा हो। तैँले तिनको अनुसन्धान गर्नै हुँदैन। मानिसहरूले परमेश्‍वरको पहिचान, परमेश्‍वरको सार, र परमेश्‍वरको हैसियतसँग सम्बन्धित मामलाहरूलाई अनुसन्धानको मनोवृत्तिले लिनु हुँदैन। यदि तैँले अनुसन्धान गर्न जारी राखिस् भने, यसले गम्भीर परिणामहरू ल्याउनेछ। गम्भीर अवस्थामा, तैँले परमेश्‍वरको निन्दा गर्नेछस्। परमेश्‍वरको पहिचान र सारसँग सम्बन्धित मामलाहरूलाई मानिसहरूले कसरी सम्हाल्नुपर्छ? सरल बन्, र यस विषयमा तँ स्पष्ट नभए पनि, एउटा कुरा निश्‍चित छ: उहाँले परमेश्‍वरलाई प्रतिनिधित्व गर्न सक्नुहुन्छ, उहाँ परमेश्‍वरको देखा पराइ हुनुहुन्छ, उहाँले व्यक्त गर्नुहुने कुरा सत्यता हो, मानिसहरूले स्वीकार गर्नुपर्ने कुरा सत्यता हो, र सत्यता प्राप्त गर्नु नै पर्याप्त हुन्छ।

ख्रीष्टविरोधीहरूको प्रकृति सारलाई हेर्दा, तिनीहरूले सबैभन्दा बढी केको आराधना गर्छन्? उच्‍च, खोक्रा, र अमूर्त तथाकथित ईश्‍वरशास्त्रीय सिद्धान्तहरूलाई। तिनीहरूका लागि, यी सिद्धान्तहरू अत्यन्तै बहुमूल्य हुन्छन्। तिनीहरूले यी कुराहरूलाई अत्यन्तै महत्त्व दिन्छन् र प्रेम गर्छन्, र भीडबाट अलग हुनका लागि यी कुराहरू प्राप्त गर्ने हरप्रकारका तरिकाहरू सोच्छन्। तिनीहरूले यी कुराहरूलाई हृदयमा ख्याल गर्छन् र यी कुराहरू आधारभूत रूपमा सत्यता होइनन् भनेर नचिनी, तिनलाई पूँजी, आफ्ना जीवनका उद्देश्यहरूलाई साकार गर्ने खुड्किलाका रूपमा लिन्छन्। तर तिनीहरूले आफूलाई यी ईश्‍वरशास्त्रीय सिद्धान्तहरूद्वारा सुसज्जित गर्न मन पराउँछन्, जुन तिनीहरूका पूर्वकल्पित विचार बन्छन्, र तिनीहरूले तिनलाई सत्यता ठान्छन्। तिनीहरूले परमेश्‍वरका वचनहरू र परमेश्‍वरले व्यक्त गर्नुहुने सत्यताहरू अध्ययन गर्न यो ईश्‍वरशास्त्रीय ज्ञानको प्रयोग गर्छन्। जब तिनीहरूले परमेश्‍वरका वचनहरू र परमेश्‍वरले व्यक्त गर्नुहुने सत्यताहरू तिनीहरूले वकालत गर्ने ईश्‍वरशास्त्रीय सिद्धान्तहरूसँग मिल्दैनन् भन्‍ने देख्छन्, तब तिनीहरूले परमेश्‍वरका वचनहरूलाई आलोचना गर्न र निन्दा गर्नबाट आफूलाई रोक्न सक्दैनन्। तिनीहरूले त्यसो गर्नका लागि तिनीहरूसँग बाइबलीय आधार छ भन्‍ने विश्‍वास गर्दै आफ्नो हृदयमा कुनै डर महसुस गर्दैनन्। तिनीहरूमध्ये कतिले यसो भन्दै परमेश्‍वरका वचनहरूलाई निन्दा समेत गर्छन्, “परमेश्‍वरका वचनहरू अत्यन्तै झ्याउलाग्दा छन्। तीमध्ये कतिपय तर्कसङ्गत छैनन्, कतिपय व्याकरण मिलेका छैनन्, र उहाँले प्रयोग गर्नुहुने केही शब्दावलीले काम समेत गर्दैनन्।” तिनीहरू आफ्नो मन र विचारभित्र जिउँछन्, र परमेश्‍वरका वचनहरू विश्लेषण र अध्ययन गर्न आफूसँग भएको ज्ञान र विद्वत्ता प्रयोग गर्छन्। तिनीहरूमध्ये धेरैले परमेश्‍वरका वचनहरूमा परमेश्‍वरले निश्‍चित मानिसहरूलाई कसरी परिभाषित गर्नुहुन्छ वा निश्‍चित मानिसहरूका लागि उहाँले के-कस्ता गन्तव्यहरू तय गर्नुहुन्छ भनेर पत्ता लगाउनका लागि आफ्नो कल्पना र मूल्याङ्कनको प्रयोग समेत गर्छन्, त्यसपछि बाइबलले भने अनुसार ती कुराहरूलाई विश्लेषण र निन्दा गर्छन्, यसरी तिनीहरूले परमेश्‍वरका वचनहरूलाई इन्कार गर्न थाल्छन्। तिनीहरूले परमेश्‍वरका वचनहरूलाई विश्लेषण गर्ने र निन्दा गर्ने क्रममा, एउटा भयानक घटना घट्छ। त्यो के हो तिमीहरूलाई थाहा छ? जब मानिसहरूले परमेश्‍वरलाई विश्लेषण र अध्ययन गर्छन्, र जब मानिसहरूमा दोषारोपणको मानसिकता पैदा हुन्छ, तब पवित्र आत्माले यी मानिसहरूलाई तिरस्कार गर्नुहुन्छ र तिनीहरूमा काम गर्नुहुन्न। के यो भयानक कुरा होइन र? अनि पवित्र आत्माले काम नगर्नुले के कुरालाई सङ्केत गर्छ भन्‍ने कुरा तिमीहरूलाई थाहा छ। जब पवित्र आत्माले काम गर्नुहुन्न, तब उहाँ यी मानिसहरूबाट टाढा बस्‍नुहुन्छ, जुन तिनीहरूलाई त्याग्नु समान हो। अर्को शब्दमा भन्दा, परमेश्‍वरले तिनीहरूलाई मुक्ति दिनुहुनेछैन। हामीले यसको कारणलाई विश्लेषण गर्न सक्छौँ। तिनीहरूले आफ्नो आधा जुनी आफूलाई जुन ईश्‍वरशास्त्रीय सिद्धान्तहरूले दह्रिलो बनाएर बिताएका हुन्छन् ती कहाँबाट आएका हुन्छन्? ती कुराले कसलाई प्रतिनिधित्व गर्छन्? तिनीहरूको हृदयमा यो कुरा स्पष्ट हुँदैन। वास्तवमा, यी कुराहरू परमेश्‍वरबाट आएका हुँदै-हुँदैनन्, न त ती शुद्ध मानव बुझाइ नै हुन्छन्। ती त मानिसहरूका भ्रमपूर्ण अर्थ्याइहरू हुन्, त्यसकारण, ती शैतानबाट आएका हुन् र तिनले पूर्ण रूपमा शैतानलाई प्रतिनिधित्व गर्छन् भनेर भन्‍न सकिन्छ। यो ईश्‍वरशास्त्रीय ज्ञानमा अरू के समावेश हुन्छ? बाइबलका भ्रमपूर्ण अर्थ्याइहरू बाहेक, यसमा मानिसहरूको तर्क र विचारशक्ति, मानिसहरूका धारणा र कल्पनाहरू, साथै मानिसहरूको अनुभव, सदाचार, नैतिकता, र दार्शनिक विचारहरू समावेश हुन्छन्। जब तिनीहरूले परमेश्‍वरले भन्‍नुहुने कुराहरूलाई मूल्याङ्कन गर्न र उहाँको कामको मूल्याङ्कन गर्न यी कुराहरू प्रयोग गर्छन्, तब तिनीहरू परमेश्‍वरसँगको आफ्‍नो व्यवहारमा स्पष्ट रूपमा नै शैतानको पक्षमा उभिरहेका हुन्छन्। त्यसकारण, परमेश्‍वरले तिनीहरूबाट आफ्नो मुहार लुकाउनुहुन्छ, र पवित्र आत्माले तिनीहरूलाई त्याग्‍नुहुन्छ। के तिमीहरूले कहिल्यै यो कुरा अनुभव गरेका छौ? विगतमा, कतिपय मानिसहरूले यस सन्दर्भमा आफ्नो अनुभवबारे यसो भन्दै छलफल गरेका थिए, “जब सुरुमा मैले परमेश्‍वरमा विश्‍वास गर्न थालेँ, मलाई परमेश्‍वरका बारेमा अध्ययन गर्न मन लाग्थ्यो; मैले उहाँ के भन्‍नुहुन्छ, उहाँले कसरी शब्द प्रयोग गर्नुहुन्छ, उहाँले मानिसहरूलाई कसरी व्यवहार गर्नुहुन्छ, उहाँ कोप्रति दयालु हुनुहुन्छ, र उहाँले कस्तो व्यक्तिलाई मन पराउनुहुन्छ वा घृणा गर्नुहुन्छ भनेर अध्ययन गरेँ। यो सबै अध्ययनको परिणामस्वरूप, मेरो हृदय अँध्यारो भयो, मैले प्रार्थनामा परमेश्‍वरलाई महसुस गर्न सकिनँ, मेरो हृदयमा रहेको स्वतन्त्रता र रिहाको अवस्था हरायो, र मैले उप्रान्त शान्ति वा हर्ष महसुस गरिनँ। मेरो हृदय ढुङ्गाले थिचेको जस्तो लाग्यो।” के तिमीहरूले कहिल्यै यस्तो अनुभव गरेका छौ? (छौँ।) निरन्तर परमेश्‍वरको अध्ययन गर्नेहरूले पवित्र आत्माबाट कुनै अन्तर्दृष्टि वा ज्योति प्राप्त गर्दैनन्। परमेश्‍वरका वचनहरू पढेर समेत कुनै ज्योति प्राप्त हुँदैन। ख्रीष्टविरोधीहरू परमेश्‍वरको अध्ययन गर्न सिपालु हुन्छन्, तर तिनीहरू सत्यतालाई पटक्‍कै स्वीकार गर्दैनन्। मण्डलीमा, तिनीहरूसँग कुनै सामान्य अन्तरवैयत्तिक सम्बन्ध हुँदैन, र अरूलाई भाषण दिन आफूलाई सधैँ अरूभन्दा माथि राख्छन्। तिनीहरूले प्रायजसो आफ्नो ज्ञानका बारेमा घमण्ड गर्छन् र साधारण विश्‍वासी दाजुभाइ-दिदीबहिनीहरूलाई हेयको दृष्टिले हेर्छन्। यदि कुनै ख्रीष्टविरोधीले तँसँग अन्तरक्रिया गर्छ र तँ शिक्षित छैनस् भन्‍ने पत्ता लगाउँछ भने, उसले तँसँग बोल्‍ने झमेला लिँदैन। तैँले मण्डली अगुवा वा टोली अगुवा बन्‍ने मापदण्ड पूरा गरे पनि, तिनीहरूले तँलाई प्रयोग गर्नेछैनन्। तिनीहरूले कस्तो प्रकारका मानिसहरूलाई प्रयोग गर्छन्? तिनीहरूले सामाजिक हैसियत, शक्ति, ज्ञान, र वरदान भएका र धाराप्रवाह रूपमा बोल्न सक्‍ने मानिसहरू खोज्छन्—तिनीहरूले त्यस्ता मानिसहरूमा ध्यान केन्द्रित गर्छन्, र उनीहरूलाई प्रयोग गर्न अघि बढ्छन्। यदि मानिसहरूलाई छनौट गर्ने र प्रयोग गर्ने काम तिनीहरूको हातमा छ भने, तिनीहरूले बोल्‍न सिपालु, उच्च शिक्षा प्राप्त गरेका, ज्ञान भएका, र समाजमा हैसियत भएका व्यक्तिहरूलाई मात्रै छनौट गर्छन्। त्यस्ता मानिसहरूले सत्यता नपछ्याए पनि वा कुनै काम गर्न नसके पनि, तिनीहरू अझै त्यस्ता मानिसहरूलाई मन पराउँछन्। यसले के कुराको सङ्केत गर्छ? तिनीहरू एक-आपसमा एउटै वर्गमा पर्छन्। आखिर, विचार मिल्ने मानिसहरू एकै ठाउँमा हुन्छन्। कतिपय ख्रीष्टविरोधीहरूले निश्‍चित शब्द र धर्मसिद्धान्तहरू बुझेका हुन्छन् त्यसपछि प्रवचन प्रचार गर्ने अभ्यास गर्नका लागि आफूले अपनाउन सक्‍ने हरेक उपायका बारेमा सोच्छन्। तिनीहरूले कुन हदसम्म अभ्यास गर्छन्? तिनीहरूले स्पष्ट र विस्तृत रूपमा बोल्न सक्‍ने, नोट प्रयोग नगरी स्टेजमा उत्रेर घण्टौँ बोल्‍न सक्‍ने हदसम्‍म अभ्यास गर्छन्। तिनीहरूले के सोच्छन् भने काम गर्नु भनेको यही हो, यो तिनीहरूको सबैभन्दा महिमित क्षण हो, र आफूलाई सबैभन्दा राम्रो रूपमा प्रदर्शन गर्न सक्‍ने समय हो। तिनीहरूले त्यस्ता अवसरहरूलाई कब्जा गर्छन् र तिनलाई कहिल्यै छोड्दैनन्। तैपनि, परमेश्‍वरले प्रायजसो सङ्गति गर्नुहुने विषयहरूका हकमा, सामान्य मानवता, मानिसहरूको विवेक र समझसँग सम्बन्धित कुराहरूका हकमा, र सामान्य मानिसहरूको वास्तविक जीवनमा मानवतासँग सबैभन्दा नजिकबाट सम्बन्धित कुराहरूका हकमा भन्दा—मानिसहरूका लागि यी कुराहरू सानातिना र महत्त्वहीन विवरणहरू जस्तै देखिए पनि, वास्तवमा, ती सत्यता वास्तविकतामा प्रवेश गर्नुसँग निकट रूपमा सम्बन्धित हुन्छन्। ख्रीष्टविरोधीहरूले यी कुराहरूलाई कसरी लिन्छन्? तिनीहरूले हृदयदेखि नै तिनलाई हेला गर्छन्, ती वचनहरूलाई गम्भीरतापूर्वक लिँदैनन्, र तिनको कुनै अर्थ छैन भन्‍ने महसुस गर्दै हृदयमा यी मामलाहरूलाई निन्दा गर्छन्। तैँले इमानदार व्यक्ति, बफादार व्यक्ति, वा व्यावहारिक र कर्तव्यनिष्ठ व्यक्ति बन्‍नेजस्ता सत्यता वास्तविकताका बारेमा चाहे जसरी सङ्गति गरे पनि, यी कुराहरूका बारेमा तैँले जसरी सङ्गति गरे पनि, तिनीहरूको दृष्टिकोण अपरिवर्तित नै रहन्छ। तिनीहरू धाराप्रवाह बोल्न सक्‍ने, प्रतिभाले भरिपूर्ण देखिने र विशेष क्षमता भएको व्यक्ति, वा अन्य भाषा बोल्न, असाधारण रूपमा छिटो पढ्न सक्‍ने, फोटोग्राफिक स्मरणशक्ति भएको, र इत्यादि जस्ता अलौकिक क्षमता भएको व्यक्ति समेत बन्‍न चाहन्छन्। यदि तिनीहरूसँग पनि यी क्षमताहरू भएका भए, तिनीहरूको हृदय हर्षले भरिनेथियो। तिनीहरूले हृदयको गहिराइमा यी कुराहरूलाई पछ्याउँछन् र उच्च मान्छन्। उदाहरणका लागि, मैले केही कुरा भनेर सकेपछि, एकछिनमा, म बिर्सन्छु। जब म सबैलाई सोध्छु, तब अरू कसैलाई पनि याद हुँदैन। हेर् त, हाम्रा सबै स्मरणशक्ति निकै मिल्दोजुल्दो छन्, छैनन् र? (छन्।) तर जब ख्रीष्टविरोधीहरूले यो कुरा देख्छन्, तब तिनीहरूले भन्छन्, “तपाईंको स्मरणशक्ति पनि राम्रो छैन! फलानो-फलानो आत्मिक व्यक्तिलाई हेर्नुहोस् त; तिनीहरूले छिटो पढ्न सक्छन् र तिनीहरूमा फोटोग्राफिक स्मरणशक्ति छ। तपाईं ख्रीष्ट हुनुहुन्छ—झट्ट हेरेर तपाईंले कति वटा हरफहरू पढ्न सक्नुहुन्छ?” म भन्छु, “मसँग त्यो अलौकिक क्षमता छैन। कहिलेकहीँ पढिसकेपछि मलाई एउटा वाक्य पनि याद हुँदैन, र मैले फेरि पढ्नुपर्छ।” तिनीहरूले भन्छन्, “के परमेश्‍वर सर्वशक्तिमान् हुनु पर्दैन र?” तिनीहरूले यसरी धारणाहरू निर्माण गर्न थाल्छन्। तिनीहरूले आफ्‍नो हृदयको गहिराइमा देहधारी परमेश्‍वरलाई कसरी हेर्छन्? “देहधारी परमेश्‍वर पूर्ण रूपमा साधारण र पूर्ण रूपमा सामान्य व्यक्ति मात्रै हुनुहुन्छ। उहाँको स्मरणशक्ति राम्रो छैन, उहाँको शरीर संरचना त्यति राम्रो छैन; उहाँ कुनै पनि हिसाबमा परमेश्‍वर जस्तो देखिनुहुन्न।” त्यसकारण, जब तिनीहरूले कसैले परमेश्‍वरलाई प्रेम गर्ने बारेमा प्रचार गरेको सुन्छन्, तब यसो सोच्छन्, “यदि फलानो आत्मिक व्यक्ति वा फलानो प्रसिद्ध व्यक्ति परमेश्‍वर नै हुनुभएको भए, मैले तिनलाई स्वीकार गर्न र प्रेम गर्न सक्थेँ। तर यदि यो वर्तमान ख्रीष्ट परमेश्‍वर हुनुहुन्छ भने, म उहाँलाई प्रेम गर्न सक्दिनँ किनभने उहाँ परमेश्‍वर जस्तो पटक्‍कै देखिनुहुन्न।” तिनीहरूले आफ्‍नो हृदयमा, परमेश्‍वर हुनका लागि, व्यक्ति परमेश्‍वर जस्तो देखिनुपर्छ भन्‍ने सोच्छन्; उहाँले परमेश्‍वरले जस्तो बोल्नुपर्छ, व्यवहार गर्नुपर्छ, र उहाँ त्यस्तो देखिनुपर्छ, ताकि मानिसहरूले उहाँलाई देख्दा, तिनीहरूमा कुनै धारणाहरू नआओस्—तिनीहरूले यही सोच्छन्। किन? तिनीहरूले सोच्छन्, “सुरुमा त, तपाईंसँग अलौकिक क्षमताहरू छैनन्। दोस्रो, तपाईंसँग विशेष प्रतिभाहरू छैनन्। तेस्रो, तपाईंसँग संसारका ठूला कुराहरू हासिल गर्ने मानिसहरूको वरदान छैन। तपाईं कुनै पनि हिसाबले असाधारण हुनुहुन्न, त्यसकारण मैले किन तपाईंले भन्‍नुहुने कुरा सुन्‍ने? मैले किन तपाईंलाई सम्मान गर्ने? म किन तपाईंमा समर्पित हुने? म समर्पित हुन सक्दिनँ।” यो के समस्या हो? यो कस्तो स्वभाव हो? तिनीहरूले सत्यता नबुझे पनि, तिनीहरूमा अझै पनि सामान्य व्यक्तिको विवेक र समझ हुनुपर्छ। मानिसहरूमा धारणाहरू हुन्छन्, र परमेश्‍वरले त्यसका लागि तिनीहरूलाई निन्दा गर्नुहुन्न, तर जब मानिसहरूले धारणाहरू बोक्छन् र स्वेच्छाले परमेश्‍वरको प्रतिरोध र निन्दा गर्छन्, तब यसले सजिलै परमेश्‍वरको स्वभावलाई चिढ्याउँछ। ख्रीष्टविरोधीहरूको दुष्ट प्रकृतिले गर्दा नै तिनीहरूले परमेश्‍वरलाई स्वतन्त्र रूपमा निन्दा गर्न र प्रतिरोध गर्न सक्छन्। ज्ञान प्राप्त गरेपछि, तिनीहरूमा परमेश्‍वर र उहाँको महान्‌ता, सार, अख्तियार, र सर्वशक्तिमान्‌ताका बारेमा अझै सम्पन्‍न, व्यापक, र विस्तृत कल्पनाहरू हुन्छन्। त्यसपछि, तिनीहरूले यी कल्पनाहरूलाई आफूले देख्‍न र अन्तरक्रिया गर्न सक्‍ने परमेश्‍वरसँग मिलाउने प्रयास गर्छन्। के तिनीहरूले तिनलाई मिलाउन सक्छन्? तिनीहरूले कहिल्यै पनि तिनलाई मिलाउन सक्दैनन्। तिनीहरूले परमेश्‍वरका बारेमा जति अध्ययन गर्छन्, तिनीहरूले आफ्ना हृदयमा परमेश्‍वरलाई त्यति नै इन्कार गर्छन्, र परमेश्‍वरको निन्दा र प्रतिरोध गर्न सक्छन्; यो अपरिहार्य कुरा हो।

तिमीहरूले बाइबलमा र परमेश्‍वरका सबै वर्तमान वाणीहरूमा देखेका कुराहरूबाट हेर्दा, के परमेश्‍वरले वरदान, सिकाइ, र ज्ञानको वकालत गर्नुहुन्छ? (गर्नुहुन्‍न।) यसको विपरीत, परमेश्‍वरले मानव ज्ञान र सिकाइलाई चिरफार गर्नुहुन्छ। परमेश्‍वरले वरदानहरूलाई कसरी परिभाषित गर्नुहुन्छ? उहाँले अलौकिक क्षमताहरू र विशेष प्रतिभाहरूलाई कसरी परिभाषित गर्नुहुन्छ? तिमीहरूले के बुझ्नुपर्छ भने वरदानहरू, अलौकिक क्षमताहरू, र विशेष प्रतिभाहरूले जीवनलाई बिलकुलै प्रतिनिधित्व गर्दैनन्। तिनले जीवनलाई प्रतिनिधित्व गर्दैनन् भन्‍नुको अर्थ के हो? यसको अर्थ यी कुराहरू मानिसहरूले सत्यता प्राप्त गरेका कारण आएका नतिजा होइनन् भन्‍ने हुन्छ। यी कुराहरू वास्तवमा कहाँबाट आउँछन्? के ती परमेश्‍वरबाट आउँछन्? अहँ, परमेश्‍वरले मानिसहरूलाई ज्ञान वा सिकाइ प्रदान गर्नुहुन्न, र उहाँले निश्चय नै मानिसहरूलाई सत्यता पछ्याऊन् भनेर थप वरदान दिनुहुन्न। परमेश्‍वरले यसरी व्यवहार गर्नुहुन्न। मैले यसलाई यसरी बताएपछि तिमीहरूले अब यो कुरा बुझ्छौ, होइन र? त्यसोभए, ख्रीष्टविरोधीहरूको दुष्टता कहाँ प्रकट हुन्छ? तिनीहरूले वरदान, सिकाइ, र ज्ञानलाई कसरी हेर्छन्? तिनीहरूले यी कुराहरूलाई, विशेष गरी वरदान र अलौकिक क्षमताहरूलाई उच्च मान्छन्, पछ्याउँछन्, र तिनको चाहना समेत गर्छन्। यदि तैँले ख्रीष्टविरोधीलाई “तपाईंमा अलौकिक क्षमताहरू छन् भने, तपाईंले दुष्ट आत्माहरूलाई आकर्षित गर्नुहुनेछ” भनेर भनिस् भने, उसले भन्‍नेछ, “म डराउँदिनँ!” तैँले यसो भनेर प्रतिक्रिया दिनेछस्, “त्यसोभए भविष्यमा तपाईंका लागि मुक्ति पाउने कुनै आशा हुनेछैन, तपाईँलाई नरकको अठारौँ तहमा, आगो र गन्धकको कुण्डमा झारिनेछ,” र उसले अझै पनि यसो भन्‍नेछ, “म डराउँदिनँ!” यदि तैँले उसलाई दश वटा फरक-फरक भाषामा बोल्न लगाइस् र अरूले उसलाई उच्च मान्ने गरी उसले धाक लगाउन पायो भने, ऊ सहमत र इच्छुक हुनेथियो। परमेश्‍वरले सामान्य मानवताभित्र रहेर निकै साधारण रूपमा बोल्नुहुन्छ र निकै व्यावहारिक रूपमा काम गर्नुहुन्छ, तर तिनीहरूले यो कामको विधि, स्वरूप, र विषयवस्तुलाई स्वीकार गर्दैनन्—तिनीहरूले यसलाई हेला गर्छन्। मानिसहरूले यी मामलाहरूलाई कसरी खुट्ट्याउनुपर्छ? उदाहरणका लागि, कतिपय मानिसहरूले विभिन्‍न भाषामा बोल्न सक्छन्। के तैँले यो तथ्यलाई स्वीकार गर्न सक्छस्? तँलाई यो सामान्य लाग्छ कि अनौठो लाग्छ? (अनौठो।) त्यसकारण, सामान्य मानवताको तर्कसङ्गत दायराभित्र, यो स्वीकार्य हुँदैन। रङ्ग, आकार, अनुहार, र नाम जस्ता सबै कुरा याद गर्ने, र पढिसकेपछि पुस्तकका सयौँ पानाहरू याद गर्न सक्‍ने, सुरुदेखि अन्त्यसम्मै सुनाउने व्यक्ति—यस्तो व्यक्तिसँग अन्तरक्रिया गरेपछि, के तँलाई कुनै असामान्य कुराको सामना गरेँ जस्तो लाग्दैन र? (लाग्छ।) तर ख्रीष्टविरोधीहरूलाई यस्ता कुराहरू मन पर्छ। मलाई भन्, जब तँ धार्मिक संसारका तथाकथित सुसमाचार सुसमाचारक, प्रचारक, र पाष्टरहरूको सम्पर्कमा आउँछस्, जसलाई समग्रमा फरिसीहरू भनेर चिनिन्छ, तब तँलाई तेरो हृदयलाई खाँचो भएका मानिसहरू यिनीहरू नै भन्‍ने लाग्छ कि व्यावहारिक परमेश्‍वर नै तेरो हृदयलाई आवश्यक हुनुहुन्छ भन्‍ने लाग्छ? (हाम्रो हृदयलाई चाहिने भनेकै परमेश्‍वरसँगको सम्पर्क हो।) सामान्य र व्यावहारिक परमेश्‍वर तेरो भित्री आवश्यकताहरूको अझ नजिक हुनुहुन्छ, होइन र? त्यसकारण, फरिसीहरूसँग अन्तरक्रिया गर्दा तिमीहरूलाई कस्तो महसुस हुन्छ, यसका फाइदा र हानिहरू, र यसले कुनै फाइदा ल्याउँछ कि ल्याउँदैन भन्‍ने बारेमा कुरा गर। (यदि मैले फरिसीहरूसँग अन्तरक्रिया गरेँ भने, त्यो बनावटी र टाढाको कुरा जस्तो लाग्छ। तिनीहरूले बताउने कुराहरू अत्यन्तै खोक्रा र झूटा हुन्छन्; त्यसलाई धेरै सुन्दा वाक्‍क लाग्छ, र म तिनीहरूसँग उप्रान्त अन्तरक्रिया गर्न चाहन्नँ।) फरिसीहरूले व्यक्त गर्ने दृष्टिकोणहरू सही हुन्छन् कि हास्यास्पद हुन्छन्? (हास्यास्पद।) तिनीहरूका दृष्टिकोणको प्रकृति हास्यास्पद हुन्छ। यसको साथै, तिनीहरूले भन्‍ने कुराहरू प्रायजसो व्यावहारिक हुन्छन् कि खोक्रा हुन्छन्? (खोक्रा।) धेरैजसो मानिसहरूले फरिसीहरूले भन्ने हास्यास्पद र खोक्रा कुराहरू, साथै काल्पनिक र धारणागत कुराहरू सुन्न तिरस्कार गर्छन् कि मन पराउँछन्? (धेरैजसो मानिसहरूले यी कुराहरू सुन्दा तिनलाई तिरस्कार गर्छन्।) धेरैजसो मानिसहरूलाई ती कुरा मन पर्दैन र तिनीहरू ती सुन्न इच्छुक हुँदैनन्। तिनीहरूको दृष्टिकोण र शब्‍दहरू सुनेपछि, र तिनीहरूको स्वभाव र तिनीहरूको झूटो र ढोँगी व्यवहारलाई अवलोकन गरेपछि, तँलाई हृदयमा के महसुस हुन्छ? के तँ थप सुन्न इच्छुक हुन्छस्? के तँ तिनीहरूसँग नजिक हुन, तिनीहरूसँग गहन अन्तरक्रिया गर्न, र तिनीहरूका बारेमा थप कुरा बुझ्न इच्छुक हुन्छस्? (हुँदिनँ।) तँ तिनीहरूसँग अन्तरक्रिया गर्न अनिच्छुक हुन्छस्। मुख्य समस्या के हो भने तिनीहरूका शब्दहरू अत्यन्तै खोक्रा हुन्छन्, सिद्धान्त र नाराहरूले भरिएका हुन्छन्; लामो समय सुन्दा पनि तिनीहरूले के भनिरहेका छन् भन्‍ने कुराका बारेमा तँ अझै पनि अनभिज्ञ नै हुन्छस्। यसबाहेक, तिनीहरूको स्वभाव झूटो र दोगला हुन्छ; तिनीहरूले आफूमा विनम्र, धैर्य, र प्रेमिलो, अनुभवी विश्‍वासीको आचरण भएको, निकै “भक्त” व्यक्तिको झैँ आचरण भएको ढोँग गर्छन्। जब तैँले अन्तमा तिनीहरूको साँचो अनुहार देख्‍छस्, तब तँलाई घिन लाग्छ। तिमीहरूले मसँग त्यत्ति गहन अन्तरक्रिया गरेका छैनौ; मैले दिएका प्रवचनहरू तिमीहरूलाई कस्तो लाग्छ? के त्यसमा र फरिसीहरूले बताउने कुराको बीचमा कुनै भिन्‍नता छ? (छ।) के भिन्‍नता छ? (परमेश्‍वरका प्रवचनहरू व्यावहारिक हुन्छन्।) मूलभूत कुरा त्यही हो। यसको साथै, मैले बताएको कुरा तिमीहरूका अभ्यास, अनुभवहरू, र तिमीहरूले आफ्‍नो कर्तव्य पूरा गर्ने क्रममा अनि वास्तविक जीवनमा सामना गर्ने मामलाहरूका विभिन्‍न पक्षहरूसँग सम्बन्धित छ। यो अव्यावहारिक र अस्पष्ट छैन। यसको साथै, मैले छलफल गर्ने हरेक सत्यता वा मैले मामलाहरूमा लिने दृष्टिकोण व्यावहारिक हुन्छ कि खोक्रो हुन्छ? (व्यावहारिक।) यो व्यावहारिक हुन्छ भनेर तिमीहरू किन भन्छौ? किनभने यो वास्तविक जीवनबाट टाढा जाँदैन, यो वास्तविक जीवनभन्दा माथिका खोक्रा सिद्धान्तहरू भट्टयाउने कार्य होइन। यो सबै वास्तविक जीवनमा मानिसहरूको सुझबुझ, बुझाइ, र अभ्याससँग, र तिनीहरूले आफ्नो कर्तव्य पूरा गर्ने क्रममा विभिन्‍न समस्याहरूको सामना गर्दा तिनीहरूभित्र पैदा हुने स्थितिहरूसँग सम्बन्धित हुन्छ। छोटकरीमा भन्दा, यसले मानिसहरूले परमेश्‍वरमाथिको आफ्नो आस्थाको अभ्यास कसरी गर्छन्, परमेश्‍वरमाथि तिनीहरूको विश्‍वासको जीवन, र आफ्नो कर्तव्य पूरा गर्ने क्रममा तिनीहरूले सामना गर्ने विभिन्‍न स्थितिसँग सम्बन्धित विषयहरूलाई समावेश गर्छ। हामी उत्पत्ति वा यशैयाको खोक्रो व्याख्या गर्न बाइबल निकाल्दैनौँ, न त हामी प्रकाशको पुस्तकका बारेमा नै खोक्रो रूपमा कुरा गर्छौं। मलाई सबैभन्दा बढी प्रकाशको पुस्तक पढ्न मन पर्दैन र यसका बारेमा कुरा गर्न मन लाग्दैन। यसका बारेमा कुरा गर्नुको के फाइदा? यदि मैले तँलाई कुन महामारी पूरा भएको हो भनेर बताएँ भने, त्यससँग तेरो के सम्बन्ध हुन्छ? त्यो त परमेश्‍वरको काम हो। परमेश्‍वरको काम पूरा नै भयो भने पनि, त्यसले तँलाई कसरी असर गर्नेछ? के तँ अझै पनि तँ आफै नै हुनेछैनस् र? यदि मैले तँलाई कुन महामारी पूरा भएको हो भनेर बताएँ भने, के तैँले आफ्नो भ्रष्ट स्वभावलाई फाल्न सक्‍नेथिइस्? के त्यो त्यति आश्‍चर्यजनक हुनेछ? अहँ। त्यसकारण, जब मानिसहरूले अन्त्यसम्म पछ्याउँछन्, तब हरेकलाई तिनीहरूको प्रकार अनुसार छुट्याइनेछ। सत्यतालाई स्वीकार गर्न सक्‍ने, परमेश्‍वरका वचनहरू पढ्नमा आनन्द लिने, र सत्यताको अभ्यास गर्न सक्‍ने मानिसहरू दह्रिलो गरी खडा हुनेछन्। परमेश्‍वरका वचनहरू पढ्न वा प्रवचनहरू सुन्न अनिच्छुक हुने, निरन्तर जिद्दी भई सत्यतालाई स्वीकार गर्न नमान्‍ने र आफ्नो कर्तव्य पूरा गर्न इच्छुक नहुनेहरूलाई अन्तमा प्रकाश गरिनेछ र हटाइनेछ। तिनीहरूले भेलाहरूमा सहभागिता जनाए पनि र प्रवचन सुने पनि, सत्यताको अभ्यास कहिल्यै गर्दैनन्, तिनीहरू अपरिवर्तित नै रहन्छन्, र प्रवचन सुन्नप्रति वितृष्ण हुन्छन्—तिनीहरू ती सुन्न अनिच्छुक हुन्छन्। त्यसकारण, तिनीहरूले आफ्नो कर्तव्य पूरा गर्दा पनि, त्यो झाराटारुवा तरिकाले गर्छन्, र कहिल्यै परिवर्तन हुँदैनन्। यी मानिसहरू केवल अविश्‍वासीहरू हुन्। यदि परमेश्‍वरमा निष्कपटताका साथ विश्‍वास गर्ने मानिसहरूले प्रायजसो अविश्‍वासीहरूसँग सङ्गत गर्छन् र तिनीहरूसँग जिउँछन् भने, तिनीहरूलाई कस्तो महसुस हुनेथियो? तिनीहरूले फाइदा नपाउने वा तिनीहरूका लागि ज्ञानवर्धक नहुने मात्र होइन, तर तिनीहरूलाई हृदयबाट तिनीहरूप्रति झन्-झन् विकर्षण पनि महसुस हुनेथियो। मानौँ तँ फरिसीहरूको सम्पर्कमा आइस् र तैँले तिनीहरूले बोलेको सुनिस्, र तिनीहरूले स्पष्ट र तार्किक रूपमा बोल्ने गरेको, तिनीहरूले सबै नियम र प्रावधानहरूलाई बुझ्ने तरिकाले व्याख्या गर्ने गरेको, र तिनीहरूका वचनमा गहन सिद्धान्तहरू समावेश भएजस्तो पाउँछस्, तर सावधानीपूर्वक विश्लेषण गरेपछि, ती कुनै पनि सत्यता वास्तविकता नभएको, र ती सबै खोक्रा सिद्धान्त भएको पाउँछस्। उदाहरणका लागि, तिनीहरूले त्रिएकत्वको सिद्धान्त, ईश्‍वरशास्‍त्र, परमेश्‍वरबारे सिद्धान्तहरू, स्वर्गमा स्वर्गदूतहरूका साथ परमेश्‍वर कस्तो हुनुहुन्छ भन्‍ने बारेमा, परमेश्‍वरको देहधारण र प्रभु येशूका अवस्थाबारे छलफल गर्छन्। यो सबै कुरा सुनेपछि तँलाई कस्तो महसुस हुन्थ्यो होला? यसको परिणाम पौराणिक कथाहरू सुनेको जस्तै हुनेथियो। त्यसोभए ख्रीष्टविरोधीहरूले किन यी कुराहरू सुन्‍न र छलफल गर्न मन पराउँछन्, र तिनीहरू किन त्यस्ता मानिसहरूसँग संलग्‍न हुन तयार हुन्छन्? के यो तिनीहरूको दुष्टता होइन र? (हो।) तिनीहरूको दुष्टताबाट के कुरा अवलोकन गर्न सकिन्छ? भित्री रूपमा, तिनीहरूमा एउटा निश्‍चित खाँचो हुन्छ, जसले तिनीहरूलाई यो ज्ञान र सिकाइको आराधना गर्न, र फरिसीहरूसँग हुने यी कुराहरूको आराधना गर्न डोऱ्याउँछ। त्यसोभए, तिनीहरूको आवश्यकता के हो? (अरूको उच्च सम्मान पाउनु।) तिनीहरूलाई अरूले उच्च सम्मान गर्नुपर्ने मात्रै होइन, तर तिनीहरू हृदयको गहिराइमा, सधैँ महामानव, श्रेष्ठ व्यक्ति वा ज्ञानले भरिपूर्ण प्रसिद्ध व्यक्तित्व बन्‍न चाहन्छन्—तिनीहरू साधारण मानिस बन्‍न चाहँदैनन्। महामानव बन्‍ने तिनीहरूको चाहनाले के जनाउँछ? बोलचालको भाषामा भन्दा, यसको अर्थ तिनीहरू वास्तविकताबाट टाढा छन् भन्‍ने हुन्छ। उदाहरणका लागि, धेरैजसो मानिसहरूले बढीमा, यस्तो कामना मात्रै गर्छन्, “यदि म आकाशमा हवाईजहाजमा उड्न सक्‍ने भए त कस्तो हुनेथियो होला।” तिनीहरूसँग त्यस्तो चाहना हुन सक्छ, होइन र? तर ख्रीष्टविरोधीहरूको चाहना के हुन्छ? “एक दिन, म पखेटाहरू उमारेर, उडेर टाढा जान चाहन्छु!” तिनीहरूमा यस्ता आकाङ्क्षाहरू हुन्छन्—के तँमा छ? (छैन।) किन छैन? किनभने यो यथार्थपरक हुँदैन। तँलाई दुई वटा ठूला पखेटा लाइदिए पनि, के तँ उड्न सक्नेथिइस्? तँ त्यस्तो प्राणी नै होइनस्, हो त? (होइन।) ख्रीष्टविरोधीहरू जस्ता मानिसहरू सधैँ आफ्ना कल्पनामा भर पर्छन्, निरन्तर आफ्ना चाहनाहरूलाई पछ्याउँछन्। के तिनीहरूले मुक्ति पाउन सक्छन्? (सक्दैनन्।) परमेश्‍वरले मुक्ति दिनुहुने यस्ता प्रकारका मानिसहरू होइनन्। सत्यतालाई प्रेम गर्ने, वास्तविकतामा ध्यान केन्द्रित गर्ने, र व्यावहारिक रूपमा सत्यताको खोजी गर्नेहरूलाई परमेश्‍वरले मुक्ति दिनुहुन्छ। निरन्तर महामानव वा श्रेष्ठ व्यक्ति बन्‍ने चाहना गर्नेहरू मस्तिष्कका बिरामी हुन्छन्, तिनीहरू सामान्य मानिसहरू होइनन्, र परमेश्‍वरले तिनीहरूलाई मुक्ति दिनुहुनेछैन।

जब ख्रीष्टविरोधीहरू देहधारी परमेश्‍वरको सम्पर्कमा आउँछन्, तब तिनीहरूको अनौठा प्रश्नहरू सोध्ने प्रवृत्ति हुन्छ। तिनीहरूले त्यस्ता प्रश्नहरू सोध्न सक्छन् भन्‍ने कुराले तिनीहरूभित्र गहन रूपमा रहेका आवश्यकता र तिनीहरूले आफ्नो हृदयमा आराधना गर्ने कुरालाई प्रतिनिधित्व गर्छ। सुरुमा, देहधारी परमेश्‍वरको गवाही दिएपछि, कतिपय मानिसहरूले सधैँ सोध्थे, “के परमेश्‍वरले घरमा बाइबल पढ्नुहुन्छ? मैले आफ्ना लागि सोधेको होइन, वास्तवमा मलाई यस मामलाबारे कुनै जिज्ञासा छैन; मैले विश्‍वासी दाजुभाइ-दिदीबहिनीहरूका लागि मात्रै सोधेको हुँ। तिनीहरूमध्ये धेरैमा पनि यो सोच हुन्छ। तिनीहरूले आफ्नो हृदयमा के मनन गरिरहेका हुन्छन् भने यदि परमेश्‍वरले वास्तवमा नै बारम्बार बाइबल पढ्नुहुन्छ भने, उहाँले बाइबलबारे कुरा गर्न र सत्यता व्यक्त गर्न सक्नु सामान्य कुरा नै हो। तर, यदि परमेश्‍वरले बाइबल पढ्नुहुन्‍न र पनि त्यसको व्याख्या गर्न सक्नुहुन्छ भने, त्यो त चमत्कार हुनेछ, त्यसपछि उहाँ साँच्‍चै परमेश्‍वर हुनुहुनेछ!” अवश्य नै, तिनीहरूले यस कुरालाई ठ्याक्कै यही वाक्यांशमा बताएका होइनन्; तिनीहरूले सीधै सोधेका थिए, “के परमेश्‍वरले घरमा बाइबल पढ्नुहुन्छ?” तिमीहरूलाई के लाग्छ? मैले पढ्नुपर्छ कि पर्दैन? के तिमीहरूले पढ्छौ? यदि तिमीहरूले येशूमा कहिल्यै विश्‍वास गरेका छैनौ भने, त्यो नपढ्नु सामान्य कुरा हुनेथियो। के विश्‍वास गरेका मानिसहरूले त्यो पढ्छन्? (हजुर, पढ्छन्।) विश्‍वास गरेका मानिसहरूले अवश्य नै पढ्छन्। मैले येशूमाथिको विश्‍वासबाट यात्रा सुरु गरेको हुँ, त्यसकारण म कसरी बाइबल नपढी बस्‍न सक्थेँ र? मैले त्यो पढिनँ भने के हुन्छ नि? (त्यो पनि सामान्य कुरा नै हो।) बाइबल पढ्नु सामान्य कुरा हो, र नपढ्नु पनि अवश्य नै सामान्य कुरा हो। त्यो पढ्नु वा नपढ्नुले के कुरा निर्धारित गर्छ? यदि म यो स्थानमा नभएको भए, के मैले बाइबल पढेको छु कि पढेको छैनँ भन्‍ने कुरामा कसैलाई वास्ता हुनेथियो? (हुनेथिएन।) कसैले पनि मैले के पढेको छु भन्नेबारे सोधपुछ गर्नेथिएन। म यो विशेष स्थानमा भएको हुनाले, कतिपय मानिसहरूले यस मामलालाई अध्ययन गर्छन्। तिनीहरूले सधैँ यसबारे खोजीनिती गरिरहेका हुन्छन्, “के उहाँले सानो छँदा बाइबल पढ्नुभएको थियो?” तिनीहरू ठ्याक्कै के जान्न चाहन्छन्? मैले यो पढेको छु कि छैन भन्‍ने कुराका आधारमा यसका दुई वटा स्पष्टीकरणहरू छन्। यदि मैले यो पढेको छु भने, तिनीहरूलाई मैले बाइबलको व्याख्या गर्न सक्नु कुनै ठूलो कुरा होइन भन्‍ने लाग्छ। तर, यदि मैले बाइबल पढेको छैनँ र पनि यसलाई व्याख्या गर्न सक्छु भने, त्यो अलिक ईश्‍वर जस्तो हुन्छ। तिनीहरूले चाहेको परिणाम यही हो। तिनीहरूले यसको चुरोसम्म पुग्न चाहन्छन्; तिनीहरूले यसो सोच्छन्, “यदि तपाईंले बाइबल पढ्नुभएको छैन र पनि यति सानो उमेरमा यसबारे छलफल गर्न सक्‍नुहुन्छ भने, त्यो अनुसन्धान गर्न लायक कुरा हो। यो त परमेश्‍वर हो!” तिनीहरूको दृष्टिकोण त्यही हो, र तिनीहरूले यसरी नै परमेश्‍वरको अध्ययन गर्छन्। अब, धर्मशास्त्रबारे निकै जानकार रहेका ती फरिसीहरूका बारेमा विचार गर। के तिनीहरूले साँच्‍चै नै धर्मशास्त्रका वचनहरू बुझेका थिए? के तिनीहरूले धर्मशास्त्रबाट सत्यता पत्ता लगाए? (लगाएनन्।) अब, के मैले बाइबल पढेको छु कि छैन भनेर सोध्ने कसैले यसका बारेमा सोच्यो? यदि तिनीहरूले यसका बारेमा विचार गरेका भए, तिनीहरूले यस मामलाबारे निरन्तर अनुसन्धान गर्नेथिएनन्, र यति मूर्खतापूर्ण कार्य गर्नेथिएनन्। सत्यता बोध नगर्ने वा आत्मिक बुझाइ नभएका, र परमेश्‍वरको सार र पहिचानलाई बुझ्न नसक्‍ने मानिसहरूले अन्तमा यसलाई समाधान गर्न यस्तो विधिको सहारा लिन्छन्। के यो विधिले समस्या समाधान गर्न सक्छ? अहँ, सक्दैन। यसले सानो जिज्ञासाको समस्यालाई मात्रै समाधान गर्न सक्छ। वास्तवमा, म पनि बाइबल पढ्छु। विश्‍वासीहरूमध्ये कसले बाइबल पढ्दैन र? म यसलाई कम्तीमा पनि पढ्ने चाहिँ गर्छु। कम्तीमा पनि, मैले नयाँ करारका चार वटा सुसमाचारहरू पढ्छु, प्रकाश र उत्पत्तिको पुस्तकलाई सरसरती पढ्छु, र यशैया यसो हेर्छु। तिमीहरूको विचारमा मलाई पढ्न मन पर्ने पुस्तक कुन हो? (अय्यूबको पुस्तक।) एकदम सही। अय्यूबको कथा पूर्ण र विस्तृत छ, शब्दहरू बुझ्न सजिला छन्, र, यसबाहेक, यो कथा बहुमूल्य छ र आजका मानिसहरूका लागि सहयोगी र सुधारात्मक हुन सक्छ। अब तथ्यहरूले के देखाएका छन् भने अय्यूबको कथाले पछिल्ला पुस्ताहरूमा वास्तवमै ठूलो प्रभाव पारेको छ। तिनीहरूले अय्यूवबाट धेरै सत्यताहरू बोध गरेका छन्—परमेश्‍वरप्रतिको उसको मनोवृत्ति, साथै ऊप्रतिको परमेश्‍वरको मनोवृत्ति र परिभाषाबाट, तिनीहरूले परमेश्‍वरको अभिप्राय र तिनीहरूले विश्‍वास गरेपछि कस्तो मार्गमा हिँड्नुपर्छ भन्‍ने कुरालाई बोध गरेका छन्। परमेश्‍वरको डर मान्ने र दुष्टताबाट अलग बस्‍ने तरिका बारेमा, साथै परमेश्‍वरप्रति समर्पित हुने तरिका बारेमा केही सङ्गति गर्नका लागि म अय्यूबको पुस्तकलाई सन्दर्भसामग्रीका रूपमा प्रयोग गर्छु—यो कथा साँच्‍चै नै बहुमूल्य छ। यो कथा व्यक्तिले खाली समयमा पढ्नुपर्ने कुरा हो। कतिपय मानिसहरूले परमेश्‍वर देहधारी हुनुभएको देख्दा र परमेश्‍वरको व्यावहारिकता र सामान्यतालाई देख्दा, उहाँ साँच्‍चै नै परमेश्‍वर हुनुहुन्छ कि हुनुहुन्‍न वा भविष्यमा के हुनेछ भन्‍ने कुरालाई पूर्ण रूपमा पत्ता लगाउन नसक्लान्। तर, केही सत्यताहरू बुझेपछि, तिनीहरूले यी प्रश्नहरूलाई त्याग्छन्। तिनीहरूले यी मामलाहरूबारे अनुसन्धान गर्न वा वास्ता गर्न छोड्छन् र आफ्नो कर्तव्य राम्ररी पूरा गर्न, आफूले हिँड्नुपर्ने मार्गमा उचित रूपमा हिँड्न, र आफूले गर्नुपर्ने काम राम्ररी गर्नमा ध्यान केन्द्रित गर्छन्। तर कतिपय मानिसहरूले यो कुरालाई कहिल्यै त्याग्‍नेछैनन्; तिनीहरूले यसलाई अध्ययन गर्न जिद्दी गर्छन्। के तिमीहरूलाई मैले यो मामलालाई सम्हाल्नुपर्छ भन्‍ने लाग्छ? के मैले यसलाई कुनै ध्यान दिनुपर्छ? यसलाई ध्यान दिनु पर्दैन। सत्यतालाई स्वीकार गर्नेहरूले स्वाभाविक रूपमा नै यसबारे अनुसन्धान गर्न छोड्छन्, जबकि सत्यता स्वीकार नगर्नेहरूले यसलाई निरन्तरता दिन्छन्। यो अनुसन्धानले के कुराको सङ्केत गर्छ? अनुसन्धान भनेको प्रतिरोधको एउटा रूप हो। परमेश्‍वरका वचनहरूमा एउटा भनाइ छ। प्रतिरोधको नतिजा के हुन्छ? (मृत्यु।) प्रतिरोधले मृत्युमा पुर्‍याउँछ।

कतिपय ख्रीष्टविरोधीहरूले कामको यो चरणलाई स्वीकार गरेका भए पनि, तिनीहरू देहधारी परमेश्‍वरले बोल्नुभएका वचनहरूमा र गर्नुभएको काममा कुनै पनि अलौकिक तत्त्व छ कि छैन, सामान्य मानवताको दायराभन्दा बाहिरका तत्त्वहरू छन् कि छैनन्, र परमेश्‍वरका रूपमा उहाँको पहिचान प्रमाणित गर्नका लागि निकाल्न सकिने तत्त्वहरू छन् कि छैनन् भन्‍ने बारेमा प्रायजसो चिन्ता गर्छन्। तिनीहरूले प्रायजसो यी मामलाहरूबारे अनुसन्धान गर्छन्, र मैले कसरी बोल्छु, बोल्दा मेरो हाउभाउ र रूप कस्तो हुन्छ, साथै मेरा कार्यहरूका सिद्धान्तहरू के हुन् भनेर अथक रूपमा अध्ययन गरिरहन्छन्। तिनीहरूले यो अनुसन्धानका लागि के प्रयोग गर्छन्? तिनीहरूले यसलाई आफूले बोध गरेका प्रतिष्ठित र महान् मानिसहरूको छवि वा मानकका आधारमा मापन र अध्ययन गर्छन्। कतिपयले यस्तो समेत सोध्छन्, “तपाईं देहधारी परमेश्‍वर हुनुभएकाले तपाईंको पहिचान र सार निश्चय नै साधारण मानिसहरूको भन्दा फरक हुनुपर्छ। त्यसोभए, तपाईं कुन कुरामा सिपालु हुनुहुन्छ त? हामीलाई, तपाईंलाई पछ्याउने र पालन गर्ने, र हाम्रा परमेश्‍वरका रूपमा स्वीकार गर्ने तुल्याउन तपाईंसँग के-कस्ता विशेष गुणहरू छन्?” यो प्रश्नले मलाई साँच्‍चै निःशब्द बनाएको थियो। साँच्‍चै भन्दा, म कुनै पनि कुरामा सिपालु छैनँ। मसँग सबै दिशामा हेर्न सक्‍ने आँखा वा सबैतिरबाट सुन्न सक्‍ने कान छैन। पाठहरू पढ्ने कुरामा, म एकै नजरमा दश वटा पङ्क्तिहरू पढ्न सक्दिनँ, र पढेको केही समयपछि, म आफूले पढेको कुरा बिर्सन्छु। मलाई सङ्गीतका बारेमा अलिअलि थाहा छ, तर म लिखित सङ्गीत पढ्न सक्दिनँ। यदि कसैले कुनै गीत एक-दुई पटक गायो भने, म पनि सँगसँगै गाउन सक्छु, तर के त्यसलाई काममा सिपालु हुनुका रूपमा लिइन्छ र? के मसँग अङ्ग्रेजीमा फरर बोल्‍न सक्ने वा कुनै निश्चित भाषा बोल्न सक्ने जस्तो विशेष प्रतिभा छ? म यीमध्ये कुनै पनि कुराहरू गर्न सक्दिनँ। त्यसोभए, म के कुरामा सिपालु छु? मलाई सङ्गीत, ललितकला, नृत्य, साहित्य, चलचित्र, र डिजाइनका बारेमा अलिअलि थाहा छ। यी क्षेत्रहरूका बारेमा मसँग सतही बुझाइ छ। विशेषज्ञहरूसँग सिद्धान्तहरू छलफल गर्दा, त्यो सबै मेरा लागि नबुझिने भाषा बन्छ, तर देख्दा भने यो कुरा बुझ्न सक्छु। उदाहरणका लागि, वास्तुकला डिजाइनमा, यदि व्यावसायिक र प्राविधिक डाटा समावेश छ भने, म बुझ्दिनँ। तर, यदि यो रङको गहिराइ र शैलीको सामञ्जस्यताका बारेमा हो भने, मलाई अलिअलि थाहा हुन्छ र मसँग केही अन्तर्ज्ञानहरू हुन्छन्। तर म यस क्षेत्रमा विशेषज्ञ वा प्रतिभावान् बन्न सक्छु कि सक्दिनँ भनेर भन्‍न गाह्रो हुन्छ किनभने मैले त्यो विषय अध्ययन गरेको नै छैनँ। मानिसहरूले हाल जे कुराहरूमा पहुँच प्राप्त गर्न सक्छन्, सङ्गीत, साहित्य, नृत्य, र चलचित्र, अनि हाम्रो मण्डलीको पेसागत कामको दायराभित्रका कुराहरूलाई ख्याल गर्दा के देखिन्छ भने, थोरै सिकाइले मलाई आधारभूत बुझाइ दिन सक्छ। कतिपयले यसो भन्‍न सक्छन्, “अब मलाई तपाईंको पृष्ठभूमि थाहा भयो; तपाईंसँग आधारभूत बुझाइ मात्रै रहेछ।” म झूट बोल्दिनँ; वास्तवमै, मसँग आधारभूत बुझाइ मात्रै छ। तैपनि, तिमीहरूले सायद ठान नगरेको एउटा कुरा छ, र त्यो मेरो विशेषज्ञता हुन सक्छ। त्यो कस्तो विशेषज्ञता हो? म कुनै निश्‍चित क्षेत्रसँग सम्बन्धित पेसा के हो, निश्‍चित कलालाई कसरी व्यक्त गरिन्छ, र त्यसमा समावेश कार्यक्षेत्र र सिद्धान्तहरू के-के हुन् भन्‍ने कुरा बुझ्छु। यी कुराहरूमा निपुण भएपछि, मलाई यी उपयोगी कुराहरूलाई मण्डलीको काममा लागु गर्न, तिनलाई सुसमाचारको काममा सेवादायी बनाएर परमेश्‍वरको आखिरी दिनहरूको सुसमाचार प्रसार गर्ने कार्यमा प्रभावकारिता हासिल गराउन आउँछ। के यो विशेषज्ञता हो? (हो।) आजभोलि मानवजातिमा सबैभन्दा बढी के कुराको कमी छ भन्‍ने कुराको हकमा भन्दा, यदि कसैले सही विधिहरू प्रयोग गरेर सान्दर्भिक सत्यता बताउन सक्छ, र मानिसहरूलाई यो देख्ने र स्वीकार गर्ने तुल्याउन सक्छ भने, यो नै सबैभन्दा प्रभावकारी हुन्छ। यदि तैँले मानिसहरूले स्वीकार गर्न सक्ने विधि अपनाउँछस् र प्रस्ट रूपमा सत्यता प्रस्तुत गर्न र परमेश्‍वरको कामलाई व्याख्या गर्न सक्छस् भने, र यो सब सामान्य मानव सोचाइले स्वीकार गर्न र पहुँच पाउन सक्‍ने तरिकाले गर्न सक्छस् भने—मानिसहरूका लागि यो अत्यन्तै फाइदाजनक हुन्छ। यदि हामीले आफूसँग रहेको सतही ज्ञानलाई प्रयोग गरेर यी सबै उपयोगी कुराहरूलाई लागु गर्‍यौँ भने, यस्तो खालको विशेषज्ञता हुनु नै पर्याप्त हुन्छ। म एउटा कुरामा उत्कृष्ट छु, के तिमीहरूले त्यो पत्ता लगायौ? (परमेश्‍वर सत्यता सङ्गति गर्नमा उत्कृष्ट हुनुहुन्छ।) के सत्यता सङ्गति गर्नुलाई सीपका रूपमा गन्ती गर्न सकिन्छ? के त्यो विशेषज्ञता होइन र? त्यसोभए, म के कुरामा उत्कृष्ट छु त? म तिमीहरू सबै भित्रको भ्रष्ट सारलाई पत्ता लगाउनमा सिपालु छु। यदि म यसमा सिपालु नभएको भए, मलाई भन, तिमीहरूमा समस्याहरू देखा पर्दा र तिनीहरूले कुन भ्रष्ट स्वभाव वा प्रकृति सार प्रकट गर्छन् भन्‍ने मलाई थाहा नहुने हो भने मैले कसरी काम गर्न सक्थेँ? त्यो असम्भव हुनेथियो। के तिमीहरूको भ्रष्ट सार पत्ता लगाउनमा नै म सबैभन्दा उत्कृष्ट छु भनेर भन्दा उपयुक्त हुन्छ? (हुन्छ।) म सबैभन्दा उत्कृष्ट यही कुरामा हुनुपर्छ। म व्यक्तिहरूको भ्रष्ट स्वभाव र तिनीहरूको प्रकृति सारलाई पहिचान गर्नमा सबैभन्दा सिपालु छु। म कुनै व्यक्तिले हिँड्ने मार्ग र परमेश्‍वरप्रतिको उसको मनोवृत्तिलाई उसको प्रकृति सारका आधारमा चिन्‍ने कार्यमा उत्कृष्ट छु। त्यसपछि तिनीहरूको प्रकटीकरण, व्यवहार, र सारका आधारमा म तिनीहरूसँग सत्यता सङ्गति गर्छु, निश्‍चित समस्याहरू समाधान गर्छु र तिनीहरूलाई आफ्ना समस्याहरू समाधान गर्न र त्यसबाट बाहिर निस्कन सहयोग गर्छु। वास्तवमा, यो सीप होइन; यो मेरो सेवकाइ हो, यो मेरो जिम्मेवारीको दायराभित्र पर्ने काम हो। के तिमीहरू यसमा सिपालु छौ? (अहँ, छैनौँ।) त्यसोभए, तिमीहरू के कुरामा सिपालु छौ? (भ्रष्टता देखाउनमा।) तिमीहरू भ्रष्टता देखाउन सिपालु छौ भन्‍ने कुरा सही छैन। तिमीहरू सत्यता सुनेपछि त्यसद्वारा प्रभावित नहुन, यसलाई हल्का रूपमा लिन, र आफ्नो कर्तव्य पूरा गर्दा त्यसलाई गम्भीरतापूर्वक नलिई झाराटारुवा रूपमा व्यवहार गर्न सिपालु छौ। होइन र? (हो।) म तिमीहरूलाई यी कुराहरू खुलस्त रूपमा बताउँछु; के फरिसी र ख्रीष्टविरोधीहरूले तिमीहरूलाई यसरी कुरा गर्न सक्छन्? (अहँ, सक्दैनन्।) तिनीहरूले यसरी बिलकुलै बोल्दैनन्। किन? तिनीहरूले यसलाई लाजमर्दो, मानवतामा भएको कमीकमजोरी, व्यक्तिगत गोपनीयता र व्यक्तिगत पृष्ठभूमिको मामलाका रूपमा लिन्छन्। तिनीहरू भन्छन्, “मैले अरूलाई मेरो पृष्ठभूमिका बारेमा कसरी थाहा दिन सक्छु? यदि त्यसो भयो भने, के मैले सबै इज्जत, गरिमा, र हैसियत गुमाउनेछैनँ र? त्यसपछि म कसरी आफूलाई आचरणमा ढाल्न सक्छु?” तिनीहरूका अनुसार त, तिनीहरू जिउन छोड्नु नै राम्रो हुन्छ! त्यसकारण, तिमीहरूलाई मेरो परिस्थिति यति खुलस्त रूपमा बताइसकेपछि, के यसले परमेश्‍वरमाथिको तिमीहरूको आस्थामा असर गर्छ? (अहँ, गर्दैन।) तिमीहरूमा यसबारे केही विचारहरू आए पनि, मलाई डर लाग्दैन। मलाई किन डर लाग्दैन? केही विचारहरू आउनु सामान्य कुरा हो; यो अस्थायी कुरा हो। मानिसहरूले बेला-बेलामा दृष्टिगत र श्रवणगत भ्रमहरू अनुभव गर्न सक्छन्। अस्थायी, विकृत बुझाइ वा क्षणिक गलतफहमीको सम्भावना सधैँ हुन्छ। के यसको अर्थ मानिसहरू यसका कारण छोडिजानेछन् वा नकारात्मक र कमजोर बन्‍नेछन् भन्‍ने हुन्छ? तर यदि तँ साँचो रूपमा सत्यता पछ्याउने व्यक्ति होस् भने, के क्षणिक धारणाहरूका कारण तैँले परमेश्‍वरलाई इन्कार गर्न सक्छस् वा परमेश्‍वरलाई छोडेर जान सक्छस्? अहँ, तँ जान सक्दैनस्। साँचो रूपमा सत्यता पछ्याउने मानिसहरूले यी कामकुराहरूलाई सही रूपमा लिन र बोध गर्न सक्छन्, तिनीहरूले अवचेतन रूपमै यी तथ्यहरूलाई सामान्य रूपमा स्वीकार गर्न सक्छन्, र बिस्तारै तिनलाई परमेश्‍वरबारे साँचो ज्ञान, वस्तुगत र सही ज्ञानमा रूपान्तरण गर्न सक्छन्—सत्यताको साँचो बुझाइ यही हो। कुनै दिन, कसैले यसो भन्‍न सक्छ, “देहधारी परमेश्‍वर अत्यन्तै दयनीय हुनुहुन्छ; उहाँले सत्यता बोल्‍ने बाहेक केही गर्न सक्नुहुन्न।” यो कस्तो बोल्‍ने शैली हो? ख्रीष्टविरोधीको बोल्‍ने शैली यही हो। के तिमीहरू तिनीहरूसँग सहमत हुन्छौ? (म सहमत हुँदिनँ।) तिमीहरू किन सहमत हुँदैनौ? (तिनीहरूले भनेका कुरा तथ्यपरक हुँदैन।) तिनीहरूले भनेका कुरा तथ्यपरक नै हो। देहधारी परमेश्‍वरलाई आफ्नो बोलीवचनमा सत्यता व्यक्त गर्न सक्‍ने कार्य बाहेक, अरू कुनै कुरा कसरी गर्ने भन्‍ने थाहा छैन; उहाँसँग कुनै एउटा निश्‍चित सीप छैन। के यो दयनीय कुरा हो? के तिमीहरूलाई त्यस्तो लाग्छ? (लाग्दैन।) त्यसोभए तिमीहरूलाई के लाग्छ? कतिपय मानिसहरूले भन्छन्, “परमेश्‍वर साधारण र सामान्य हुनुभएकोले, अनि उहाँले व्यावहारिक काम गरिरहनुभएकोले नै, भ्रष्ट मानवजातिको रूपमा हामीले मुक्ति पाउने अवसर पाएका छौँ। नत्र भने, हामी सबै नरकमा पुग्‍नेथियौँ। अहिले हामीले ठूलो फाइदा पाइरहेका छौँ, त्यसकारण सुटुक्क यसको आनन्द लिऔं!” के तिमीहरूमा यस्तो भावना छ? (छ।) तर कतिपय मानिसहरू फरक हुन्छन्। तिनीहरूलाई के लाग्छ भने “परमेश्‍वरले केवल बोलिरहनुभएको छ; उहाँमा कुनै अलौकिक कुरा छैन। मैले के प्राप्त गरिरहेको छु? परमेश्‍वरका बारेमा मेरा आफ्नै धारणा र विचारहरू छन्, र म परमेश्‍वरलाई उहाँको पिठ्यूँ पछाडि आलोचना गर्छु, तर परमेश्‍वरले मलाई ताडना दिनुभएको छैन। मैले कष्ट भोगेको वा दण्ड पाएको छैनँ।” निरन्तर रूपमा, तिनीहरूको साहस बढ्छ, र तिनीहरूले जे पनि बोल्ने आँट गर्छन्। कतिपय मानिसहरूले भन्छन्, “देहधारी परमेश्‍वरलाई यसरी चिन्‍नुपर्छ: जब उहाँ बोल्नुहुन्छ, काम गर्नुहुन्छ, र सत्यता व्यक्त गर्नुहुन्छ, तब, भित्र, परमेश्‍वरका आत्माले काम गरिरहनुभएको हुन्छ, र देह त एउटा खोल, औजार मात्रै हो। साँचो सार परमेश्‍वरका आत्मा हुनुहुन्छ; यो त परमेश्‍वरका आत्मा बोलिरहनुभएको हो। यदि परमेश्‍वरका आत्मा नहुनुभएका भए, के देहले ती वचनहरू बोल्न सक्थ्यो?” यी वचनहरू सुन्दा सही लाग्न सक्छन्, तर तिनको अर्थ के हो? (ईश्‍वरनिन्दा।) ठीक भन्यौ, ती ईश्‍वरनिन्दा हुन्—कस्तो क्रूर स्वभाव! तिनीहरूले के भन्‍न खोजिरहेका हुन्छन्? “तपाईं कस्तो साधारण व्यक्ति हुनुहुन्छ। तपाईंमा आदर्शमय स्वरूप छैन, तपाईं त्यति प्रभावशाली देखिनुहुन्‍न। तपाईंको भाषण धाराप्रवाह वा सैद्धान्तिक रूपमा परिष्कृत हुँदैन—तपाईंले कुनै कुरा भन्‍नुभन्दा पहिले त्यसबारे सोच्नुपर्छ। तपाईं कसरी देहधारी परमेश्‍वर हुन सक्नुहुन्छ? तपाईं किन यति आशिषित् र सौभाग्यशाली हुनुहुन्छ? म किन देहधारी परमेश्‍वर होइनँ?” अन्त्यमा, तिनीहरूले भन्छन्, “यो त सबै परमेश्‍वरका आत्माले काम गरिरहनुभएको र बोलिरहनुभएको हो; देह त आत्माको निकास मात्र हो, यो एउटा औजार हो।” यसो भन्दा तिनीहरूलाई साटो फेरेको महसुस हुन्छ। यो ईर्ष्या हो, जसले घृणातर्फ डोऱ्याउँछ। यसको अर्थ के हो भने, “तपाईं कसरी देहधारी परमेश्‍वर हुनुभयो? तपाईं किन यति सौभाग्यशाली हुनुहुन्छ? तपाईंले यो फाइदा कसरी प्राप्त गर्नुभयो? मैले किन यो कुरा पाइनँ? मलाई तपाईं मभन्दा असल हुनुहुन्छ जस्तो लाग्दैन। तपाईं धाराप्रवाह बोल्‍न सिपालु हुनुहुन्‍न, तपाईँ उच्च रूपमा शिक्षित हुनुहुन्न, तपाईं म जस्तो सुन्दर हुनुहुन्‍न, र तपाईं म जस्तो अग्लो हुनुहुन्‍न। तपाईं मभन्दा कसरी असल हुनुहुन्छ? तपाईँ कसरी देहधारी परमेश्‍वर हुनुभयो? म किन भइनँ? यदि तपाईँ नै देहधारी परमेश्‍वर हुनुहुन्छ भने, धेरै मानिसहरू पनि परमेश्‍वर नै हुन्। मैले पनि यसका लागि लडाइ गर्नुपर्छ। सबैले तपाईँ परमेश्‍वर हुनुहुन्छ भनेर भन्छन्; त्यसमा मैले गर्न सक्ने केही पनि छैन, तर म अझै पनि यसरी नै तपाईँको आलोचना गर्नेछु। यसरी बोल्दा मेरो घृणा शान्त हुन्छ!” के यो क्रूर छैन र? (छ।) तिनीहरूले पदका लागि प्रतिस्पर्धा गर्न जे पनि बोल्‍ने आँट गर्छन्—के यो मृत्यु खोज्‍नु होइन र? यदि तँ उहाँ परमेश्‍वर हुनुहुन्छ भनेर स्वीकार गर्न चाहँदैनस् भने, तँलाई कसले जबरजस्ती गरिरहेको छ र? के मैले तँलाई जबरजस्ती गरेँ? मैले तँलाई जबरजस्ती गरेको छैन, छु र? पहिलो कुरा, मैले तँलाई स्वीकार गर्न बिन्ती गरिनँ। दोस्रो कुरा, मैले तँलाई जबरजस्ती स्वीकार गर्न लगाउन अतिशय माध्यमहरूको प्रयोग गरिनँ। तेस्रो कुरा, परमेश्‍वरका आत्माले हस्तक्षेप गरेर तँलाई तैँले स्वीकार गर्नु नै पर्छ, नत्र तँलाई दण्ड दिइनेछ भनेर भन्नुभएको छैन। के परमेश्‍वरले यसो गर्नुभएको छ? अहँ। तँसँग स्वतन्त्र रूपमा निर्णय गर्ने अधिकार छ; तैँले स्वीकार नगर्ने निर्णय गर्न सक्छस्। त्यसोभए, यदि तँ स्वीकार गर्न चाहँदैनस् भने, किन स्वीकार गर्छस् त? के तैँले आशिष्‌हरू मात्रै खोजिरहेको छैनस् र? तिनीहरूले आशिष्‌हरू चाहन्छन् तर स्वीकार गर्न वा पालन गर्न सक्दैनन्, वा तिनीहरू अझै पनि अनिच्छुक महसुस गर्छन्, त्यसैले तिनीहरूले के गर्छन्? तिनीहरूले यस्ता दुर्भावनापूर्ण शब्‍दहरू बोल्छन्। के तिमीहरूले पहिले यस्ता शब्दहरू सुनेका छौ? मैले केही मानिसहरूका बीचमा ती एक-दुई पटक भन्दा बढी नै सुनेको थिएँ। कतिपय मानिसहरूले सोच्छन्, “हामीले तपाईँसँगै परमेश्‍वरमा विश्‍वास गर्न थालेका हौँ। त्यो बेला, तपाईं जवान हुनुहुन्थ्यो, र प्रायजसो परमेश्‍वरका वचनहरू लेख्‍नुहुन्थ्यो। पछि, तपाईंले प्रचार गर्न थाल्नुभयो। तपाईं साधारण व्यक्ति मात्रै हुनुहुन्छ; हामीलाई तपाईंको पृष्ठभूमिबारे थाहा छ।” मेरो पृष्ठभूमि कस्तो छ? म त साधारण व्यक्ति मात्रै हुँ; मेरोबारे सत्यता त्यही हो। म साधारण र सामान्य व्यक्ति भएकोले, र आज धेरै मानिसहरूले मलाई पछ्याएकाले नै तँ अनिच्छुक छैनस् र? यदि तँ अनिच्छुक छस् भने, विश्‍वास नगर्। यो परमेश्‍वरको काम हो; म मेरो जिम्मेवारीबाट पछि हट्न सक्दिनँ, मसँग कुनै बहाना छैन, र मैले कुनै चोट पुर्‍याउने वा हानि गर्ने काम गरेको छैनँ। त्यसोभए, तैँले किन मलाई यो दृष्टिकोणले व्यवहार गर्छस्? यदि तँ अनिच्छुक छस् भने, विश्‍वास नगर्। जसलाई विश्‍वास गर्न इच्छुक छस् उसैलाई विश्‍वास गर्; मलाई नपछ्या। मैले तँलाई जबरजस्ती गरेको छैनँ। तैँले किन मलाई पछ्याइरहेको छस्? कतिपय त अनुसन्धान गर्न मेरो घरमा समेत आए। तिनीहरूले के अनुसन्धान गरिरहेका थिए? तिनीहरूले मलाई सोधे, “के तपाईं घर फर्केर जानुहुन्छ? अहिले तपाईंको घरको आर्थिक अवस्था कस्तो छ? तपाईंको परिवारका सदस्यहरूले के गर्छन्? तिनीहरू कहाँ छन्? तिनीहरूको जीवन कस्तो छ?” कतिपय मानिसहरूले मेरो घरमा भएको अतिरिक्त सिरक वा कम्बल समेत छानबिन गरे। यी मानिसहरू परमेश्‍वरमा विश्‍वास गर्न बिलकुलै इच्छुक छैनन्! तिनीहरू किन इच्छुक छैनन्? किनभने तिनीहरूले सोच्छन्, “परमेश्‍वर यस्तो हुनु हुँदैन। परमेश्‍वर यति सानो, यति सामान्य र व्यावहारिक, र यति साधारण र आम हुनु हुँदैन। उहाँ अत्यन्तै साधारण हुनुहुन्छ, यति साधारण हुनुहुन्छ कि हामी उहाँलाई परमेश्‍वरका रूपमा चिन्नै सक्दैनौँ।” के आत्मिक बुझाइ नभएका तेरा आँखाले परमेश्‍वरलाई चिन्‍न सक्छन्? यदि परमेश्‍वर तँलाई यो कुरा बताउन स्वर्गबाट ओर्लनुभयो भने पनि तैँले उहाँलाई चिन्‍न सक्नेथिइनस्। के तँ परमेश्‍वरको वास्तविक व्यक्तित्वलाई देख्‍न योग्य छस्? यदि परमेश्‍वरले तँलाई उहाँ परमेश्‍वर हुनुहुन्छ भनेर स्पष्ट रूपमा भन्‍नुभए समेत, तैँले त्यसलाई स्वीकार गर्नेथिइनस्। के तैँले उहाँलाई चिन्‍न सक्थिस्? यी कस्तो प्रकारका मानिसहरू हुन्? तिनीहरूको प्रकृति के हो? (दुष्टता।) यी मानिसहरूले साँच्‍चै नै “मेरा दृष्टिकोणहरू फराकिला बनाउँछन्।”

मैले परमेश्‍वरको काम लिएदेखि, यो पहिचान र पद लिएर मेरो काम अघि बढाउँदै गर्दा, म निश्‍चित व्यक्तिहरूसँग सम्पर्कमा आएको छु। यी विविध “प्रतिभाशाली मानिसहरू” को सामना गर्दा, मैले के अवलोकन गरेँ भने मानवको भ्रष्ट स्वभावबाट दुई वटा शब्द अविभाज्य छन्: “दुराचारी” र “दुष्ट”—यी दुवै शब्दहरूले त्यसलाई सारांशित गर्छन्। तिनीहरूले किन हरेक दिन मलाई अध्ययन गर्छन्? तिनीहरू किन मेरो पहिचानलाई स्वीकार गर्न अनिच्छुक हुन्छन्? के म अत्यन्तै साधारण र सामान्य व्यक्ति भएकोले होइन र? यदि म आत्मिक शरीरका रूपमा भएको भए, के तिनीहरूले आँट गर्नेथिए? तिनीहरूले मलाई यसरी अध्ययन गर्ने आँट गर्नेथिएनन्। यदि मसँग निश्‍चित सामाजिक हैसियत, साथै विशेष क्षमताहरू, महान् मानिसको छवि र स्वरूप, र अलिक दुष्ट, हुकुमी, र निर्दयी स्वभाव भएको भए, के यी मानिसहरूले मलाई अनुसन्धान गर्न र अध्ययन गर्न मेरो घरमा आउने आँट गर्नेथिए? तिनीहरूले पटक्कै आँट गर्नेथिएनन्; तिनीहरू मबाट जोगिनेथिए, मलाई आइरहेको देख्दा लुक्नेथिए, र तिनीहरूले निश्चय नै मलाई अध्ययन गर्ने आँट गर्नेथिएनन्, होइन र? त्यसोभए तिनीहरूले किन मलाई यसरी अध्ययन गर्न सक्छन्? तिनीहरूले मलाई सजिलो निसानाका रूपमा हेर्छन्। सजिलो निसाना बन्‍नु भनेको के हो? यसको अर्थ म अत्यन्तै साधारण छु भन्‍ने हो। “साधारण” को अर्थ के हो? “तपाईं त एउटा व्यक्ति मात्रै हुनुहुन्छ; तपाईं कसरी परमेश्‍वर हुन सक्नुहुन्छ? तपाईंमा परमेश्‍वरसँग हुनुपर्ने ज्ञान, सिकाइ, वरदान, प्रतिभा, र क्षमताहरूको पूर्ण रूपमा कमी छ। तपाईं कसरी परमेश्‍वर जस्तै हुनुहुन्छ र? तपाईं उहाँ जस्तो हुनुहुन्‍न! त्यसकारण, मलाई तपाईं परमेश्‍वर हुनुहुन्छ भनेर स्वीकार गर्न, तपाईंलाई पछ्याउन, तपाईंका वचनहरू सुन्न, र तपाईंमा समर्पित हुन गाह्रो हुन्छ। मैले विस्तृत रूपमा अनुसन्धान गर्नुपर्छ: मैले तपाईंलाई नियाल्नुपर्छ, तपाईंमा नजर राख्‍नुपर्छ, र तपाईंलाई कुनै अनुचित काम गर्न दिनु हुँदैन।” तिनीहरूले के गर्ने प्रयास गरिरहेका हुन्छन्? उदाहरणका लागि, यदि मसँग सामाजिक हैसियत र निश्‍चित स्तरको ख्याति भएको भए, यदि म प्रथम श्रेणीको गायक भएको भए, र एक दिन मैले म परमेश्‍वर, ख्रीष्ट हुँ भनेर गवाही दिएँ भने, कम्तीमा पनि केही मानिसहरू विश्‍वस्त हुनेथिएनन् र? मलाई अध्ययन गर्ने मानिसहरूको सङ्ख्या तुलनात्मक रूपमा कम हुनेथियो। म साधारण, सामान्य, व्यावहारिक, र अत्यन्तै आम व्यक्ति हुँ भन्‍ने तथ्यले नै धेरै मानिसहरूलाई प्रकट गर्छ। यसले तिनीहरूमा भएको के कुरालाई प्रकट गर्छ? यसले तिनीहरूको दुष्टतालाई प्रकट गर्छ। यो दुष्टता कुन हदसम्म पुग्छ? यो हदसम्म पुग्छ कि जब म तिनीहरूको नजिकबाट जान्छु, तब तिनीहरूले मेरो ढाडमा परमेश्‍वरको स्वरूप खोज्दै, मेरो बोलीवचनमा कुनै आश्चर्यकर्महरू देखा परेका छन् कि छैनन् भनेर जाँच्दै, मलाई लामो समयसम्म अध्ययन गर्छन्। तिनीहरूले प्रायजसो आफ्नो हृदयमा यस्तो अनुमान लगाउँछन्, “यी वचनहरू कहाँबाट आउँछन्? के ती उहाँले सिक्‍नुभएको हो? त्यसको सम्भावना त छैन जस्तो लाग्छ: उहाँसँग अध्ययन गर्ने त्यत्ति समय हुन्छ जस्तो त देखिँदैन। हालैका वर्षहरूमा उहाँ निकै परिवर्तित हुनुभएको छ; यो सिकेको कुरा हो जस्तो देखिँदैन। त्यसोभए, यी वचनहरू कहाँबाट आउँछन्? यो कुरा बुझ्न गाह्रो छ; म सावधान हुनुपर्छ,” र तिनीहरूले अध्ययन गरिरहन्छन्। निरन्तर अध्ययन गर्नेहरूले मसँग आमने-सामने संलग्‍न हुने, अन्तरक्रिया, वा कुराकानी गर्ने गर्दैनन्; तिनीहरूले सधैँ मेरो पिठ्यूँ पछाडि मनन गरिरहेका हुन्छन्, सधैँ मेरा वचनहरूमा गल्तीहरू खोज्न, र केही गलचेप पक्रन खोजिरहेका हुन्छन्। तिनीहरूले आफ्नो धारणासँग नमिल्ने एउटै वाक्यको अध्ययन धेरै दिनसम्‍म गर्न सक्छन्, र अलिक कठोर टिप्पणीले तिनीहरूमा धारणा विकास गर्न सक्छ। यी कुराहरू कहाँबाट आउँछन्? ती मानिसहरूको मन र ज्ञानबाट आउँछन्। परमेश्‍वरको अध्ययन गर्न सक्‍ने, परमेश्‍वरबारे अनुमान लगाउन निरन्तर आफ्ना विचारहरू प्रयोग गर्न सक्‍ने मानिसहरू कस्ता मानिसहरू हुन्? के तिनीहरूलाई दुष्ट स्वभाव भएका मानिसहरूका रूपमा चित्रण गर्न सकिन्छ? अवश्य नै! तँसँग समय र ऊर्जा भएको देख्दा, तैँले सत्यताबारे मनन गर्न सके निकै राम्रो हुनेथियो! कुनचाहिँ सत्यता सङ्गति गर्न र मनन गर्न तँलाई अलिकति पनि समय लाग्नेछैन र? यति धेरै सत्यताहरू छन् कि तैँले यस जीवनकालमा ती सबै मनन गर्न सक्दैनस् होला। व्यक्तिले बुझ्नुपर्ने सत्यताहरू अत्यन्तै धेरै छन्। तिनीहरूले यस मामलामा कुनै बोझ महसुस गर्दैनन्, तैपनि तिनीहरूले ती बाहिरी र सतही मामलाहरूलाई कहिल्यै बिर्सँदैनन् र सधैँ तिनलाई अध्ययन गरिरहेका हुन्छन्। मैले बोल्ने बित्तिकै, तिनीहरूले आँखा झिमिक्क गर्छन्, मेरो आँखाको भावलाई हेरिरहन्छन्, मेरा व्यवहार र अभिव्यक्तिहरूलाई छानबिन गर्छन्, र आफ्नो हृदयमा यस्तो अनुमान गर्छन्, “के यस पक्षमा उहाँ परमेश्‍वरसँग मिल्दोजुल्दो हुनुहुन्छ त? उहाँको बोलीवचन उहाँसँग मिल्दोजुल्दो छैन, र उहाँको आँखाको भाव पनि त्यति मिल्दोजुल्दो छैन। मैले कसरी उहाँलाई बुझ्न सक्छु? उहाँले मेरो बारेमा आफ्नो हृदयको गहिराइमा के सोच्‍नुहुन्छ भनेर मैले कसरी देख्न सक्छु? विविध मामलाहरूबारे उहाँले के सोच्‍नुहुन्छ? उहाँले मलाई कसरी परिभाषित गर्नुहुन्छ?” तिनीहरू सधैँ यी विचारहरू बोकेर बस्छन्। के यो दुष्ट कुरा होइन र? (हो।) यो मुक्तिभन्दा बाहिरको कुरा हो—यो अत्यन्तै दुष्ट कुरा हो!

एक सच्चा मानवले मानवता, विवेक, सामान्य मानव सोचाइ, र वास्तविक जीवन अनुरूप, सामान्य र व्यावहारिक, विकृति वा विचित्रता विनाका, अमूर्त, खोक्रा, र अलौकिक नहुने कुराहरूलाई प्रेम गर्छ र पछ्याउँछ। यी कुराहरूका हकमा भन्दा, सामान्य व्यक्तिले यी कुराहरूलाई सकारात्मक कुराहरूका रूपमा लिई कदर गर्न, सही रूपमा सम्हाल्न, र नियमित रूपमा स्वीकार गर्न सक्नुपर्छ। यसको विपरीत, कतिपय व्यक्तिहरूले, खाना खाने, लुगा लगाउने, बस्‍ने ठाउँ, यातायात, व्यवहार, र व्यक्तिगत चालचलन जस्ता वास्तविक जीवनका विभिन्‍न पक्षहरूसँग निकट रूपमा सम्बन्धित रहेका यी सत्यताहरू सामना गर्दा, तिनलाई अवमूल्यन, बेवास्ता, र अपहेलना गर्छन्। यहाँ समस्या के हो? यो तिनीहरूको रुचि र प्रकृति सारको समस्या हो। कुनै कुरा जति सकारात्मक हुन्छ, त्यो जति परमेश्‍वरले प्रेम गर्नुहुने, चाहनुहुने, र गर्नुहुने कुरा हुन्छ, र परमेश्‍वरका अभिप्रायहरूमा उहाँले मानिसहरूले हासिल गर्न र स्वीकार गर्न सकून् भनेर आशा गर्नुभएको कुरा हुन्छ, यी मानिसहरूले त्यसलाई त्यति नै प्रश्न गर्छन्, अध्ययन गर्छन्, विरोध गर्छन्, र निन्दा गर्छन्—के यो दुष्ट कुरा होइन र? यो अत्यन्तै दुष्ट कुरा हो! गैरविश्‍वासीहरूका बीचमा ख्रीष्ट विरोधीहरू निकै लोकप्रिय हुन्छन्। यदि म गैरविश्‍वासीहरूमाझ भएको भए, गैरविश्‍वासीहरूले ख्रीष्ट विरोधीहरू र देहधारी परमेश्‍वरबीच कसलाई तत्परताका साथ स्वीकार गर्नेथिए? (ख्रीष्ट विरोधीहरूलाई।) किन? गैरविश्‍वासीहरूले सोझा मानिसहरूलाई रुचाउँछन् कि दुष्ट मानिसहरूलाई? (दुष्ट मानिसहरूलाई।) तिनीहरूले चापलुसी गर्ने र चिप्लो घस्नेहरूलाई मन पराउँछन् कि इमानदारहरूलाई? (चापलुसी गर्ने र चिप्‍लो घस्नेहरूलाई।) एकदम सही, तिनीहरूले त्यस्ता व्यक्तिहरूलाई मन पराउँछन्। यदि तँलाई समूहका विभिन्‍न अन्तरवैयक्तिक सम्बन्धहरूलाई व्यवस्थापन गर्न दाउपेच कसरी प्रयोग गर्ने भन्‍ने थाहा छैन, र रणनीतिहरूद्वारा विभिन्‍न मानिसहरूलाई कसरी चालबाजी गर्ने वा नियन्त्रण गर्ने भन्‍ने तँलाई थाहा छैन भने, के त्यो समूहले तँलाई राख्‍न सक्छ? यदि तँ अत्यन्तै सोझो छस्, सधैँ सत्य बोल्छस्, धेरै समस्याहरूको सारलाई छर्लङ्ग देख्‍न सक्छस्, त्यसपछि आफूले छर्लङ्ग देखेका र बुझेका सत्यताहरूका बारेमा कुरा गर्छस् भने, के कसैले यसलाई स्वीकार गर्न सक्छ? अहँ, यस संसारको कसैले पनि यसलाई स्वीकार गर्न सक्दैन। यस संसारमा, सत्यता बोल्ने अपेक्षा नगर्—त्यसो गर्दा यसले समस्या ल्याउनेछ वा विपत्तिमा डोऱ्याउनेछ। इमानदार व्यक्ति बन्‍ने अपेक्षा नगर्; इमानदार बन्दा कुनै भविष्य हुँदैन। ख्रीष्ट विरोधीहरू कस्ता हुन्छन्? तिनीहरू झूट बोल्‍नमा उत्कृष्ट हुन्छन्, आफूलाई कुशलतापूर्वक ढाकछोप गर्छन् र असल झैँ प्रदर्शन गर्छन्, आफूलाई भव्य, गरिमामय, र सद्गुणीका रुपमा प्रदर्शन गर्छन्, र मानिसहरूलाई तिनीहरूको आराधना गर्ने तुल्याउँछन्। तिनीहरू यी कुराहरूमा उत्कृष्ट हुन्छन्, र तिनीहरूले जे कुरामा आनन्द मान्छन् त्यो पनि त्यस्तै हुन्छ—तिनीहरूलाई खोक्रा ज्ञान र सिकाइका बारेमा छलफल गर्न, साथै वरदान र रणनीतिहरूको तुलना गर्न मन पर्छ। उदाहरणका लागि, कुनै कम्पनी वा मानिसहरूको समूहमा, सबैभन्दा उच्च ज्ञान र सिकाइ हुनु प्राथमिक कुरा होइन, न त यो कम्पनीमा कुनै व्यक्तिको पद निर्धारण गर्ने मुख्य कारक नै हो। मुख्य कारक के हो? (रणनीति र प्रतिभा।) वास्तवमै हो, यो रणनीति र प्रतिभा हो। यीविना, व्यापक सिकाइ हुनुको कुनै काम हुँदैन। उदाहरणका लागि, मानौँ तँ विदेशबाट फर्केको छस्, र तँ घरका मानिसहरूको यो समूहको खेलका नियमहरूबारे पूर्ण रूपमा अनभिज्ञ छस्। यदि तैँले विदेशी कम्पनीहरूमा देखाउने आत्म-आचरणका नियम, प्रावधान, र सिद्धान्तहरू लागु गरिस् भने, तँ अड्किनेछस्। के यस्तै हुँदैन र? (हो।) यस्तै नै हुन्छ। तँसँग रणनीतिहरू हुनुपर्छ, र तँ माथिल्लो पदमा पुग्‍नका लागि खराब र दुष्ट हुनुपर्छ। यो त निश्‍चित महिलाहरू जस्तै हो: तिनीहरूलाई भरणपोषण गर्ने श्रीमान भए पनि, तिनीहरू सन्तुष्ट हुँदैनन्। अरूभन्दा उत्कृष्ट देखिन र ख्याति, प्राप्ति, र हैसियत प्राप्त गर्नका लागि, तिनीहरूले आवश्यक पर्ने कुनै पनि माध्यमहरूको सहारा लिन्छन्। तिनीहरू चापलुसीमा समेत संलग्न हुन्छन् र आवश्यक परे, सहयात्री सेवाहरू प्रदान गर्छन्, र यो सब श्रीमान वा परिवारप्रति कुनै लाज वा ग्लानि वा ऋणी भएको अनुभूति नगरी गर्छन्। के तैँले त्यसो गर्न सक्थिस्? तँलाई यो घिनलाग्दो लाग्छ, र तैँले त्यसो गर्न सक्दैनस्। त्यसोभए, तँ तिनीहरूका बीचमा कसरी उच्च पदमा उक्‍लन सक्छस्? कुनै उपाय नै छैन। त्यो सबै आफ्नो प्राण बेचेर र विभिन्‍न दुष्ट विधिहरू प्रयोग गरेर हासिल गरिन्छ। के तँलाई काम गर्ने त्यो तरिका मनपर्छ? (मन पर्दैन।) तँ अहिले त्यो मन पर्दैन भनेर भन्छस्, तर कुनै दिन तँलाई निश्‍चित हदसम्म धकेलेपछि, तँलाई यो मन पर्न थाल्नेछ। यदि मानिसहरूले तँलाई दिनभरि हेप्छन् र यातना दिन्छन्, तेरा लागि कामकुराहरू कठिन बनाउँछन्, तेरो गल्ती निकाल्छन्, र तँलाई निकाल्न चाहन्छन् भने, तैँले आफ्नो जागिरलाई कायम राख्‍नका लागि आफ्नो शरीर बेच्नुपर्ने हुन सक्छ। तैँले तिनीहरूले जुन दुष्ट चलाकीहरू प्रयोग गर्छन् त्यो कुरा सिक्‍नुपर्ने हुन्छ, र अन्त्यमा, तँ पनि तिनीहरू जस्तै बन्‍नेछस्। अहिले, तैँले कडाइका साथ घोषणा गर्छस्, “मलाई त्यो रणनीति मन पर्दैन। म त्यस्तो व्यक्ति बन्‍न चाहन्नँ। म त्यति दुष्ट छैनँ। म आफ्नो शरीर बेच्न चाहन्नँ। मलाई पैसा मन पर्दैन; खान र लगाउन पुगे पर्याप्त हुन्छ।” तँ कस्तो व्यक्ति होस्? तँ केही पनि होइनस्। शैतानले तँलाई भ्रष्ट तुल्याएर जे बनाएको छ तँ त्यही होस्। के तँलाई आफ्‍नो मालिक आफै हुन सक्छु भन्‍ने लाग्छ? वातावरण अनुसार मानिसहरू परिवर्तन हुन्छन्, तिनीहरूमा भ्रष्ट स्वभाव हुन्छ, र तैँले ख्याति, प्राप्ति, हैसियत, पैसा, र सबै किसिमका परीक्षाहरूलाई जित्न सक्दै-सक्दैनस्। यदि तँ त्यो वातावरणमा भएको भए, तँ पनि आफूलाई नियन्त्रण गर्न त्यत्तिकै असक्षम हुनेथिइस्। गैरविश्‍वासीहरूका लागि अहिलेको मञ्च मासु पिस्ने मिल जस्तै भएको छ। व्यक्ति त्यसमा पिसिएपछि, बाँच्ने कुनै उपाय हुँदैन। अहिले, परमेश्‍वरको घरमा आफ्नो कर्तव्य पूरा गरेर, परमेश्‍वरको सुरक्षामा रहेर, र कसैले तँलाई नहेपेको अवस्थामा, तँ परमेश्‍वरको उपस्थितिमा शान्तिपूर्वक बस्‍न सक्छस्। तँ अत्यन्तै आशिषित् छस्, त्यसैले चुपचाप त्यसको आनन्द लिइ! यदि तैँले आफ्नो कर्तव्य राम्ररी पूरा गरिनस् र थोरै काटछाँटको सामना गरिस् भने, तँलाई अन्यायमा परेको छु भन्‍ने महसुस हुनु हुँदैन। तैँले महान् आशिष्‌हरू प्राप्त गरेको छस्; के तँलाई त्यो कुरा थाहा छैन र? (थाहा छ।) मलाई भन्, गैरविश्‍वासीहरूलाई “मासु पिस्ने मिल” मा हुँदा कस्तो अनुभूति हुन्छ? तिनीहरू मरेकै राम्रो हुन्छ। परमेश्‍वरको घरमा तैँले सहने थोरै कष्ट मानिसहरूले सहनुपर्ने कुरा हो; यो त्यति पीडादायी कुरा होइन। तैपनि, मानिसहरू सन्तुष्ट हुँदैनन्, र तिनीहरूलाई जसरी काटछाँट गरिए पनि तिनीहरू पश्‍चात्ताप गर्न अनिच्छुक हुन्छन्। तर जब तिनीहरूलाई घर पठाइन्छ, तब तिनीहरू गैरविश्‍वासीहरूकहाँ फर्कन इच्छुक हुँदैनन् किनभने तिनीहरूलाई गैरविश्‍वासीहरू अत्यन्तै दुष्ट र खराब छन् भन्‍ने लाग्छ। वास्तवमै मृत्युको सामना गर्नुपर्दा, मानिसहरू मर्न चाहँदैनन्; सबैले जीवनलाई कदर गर्छन् र “खराब जीवन असल मृत्युभन्दा राम्रो हो” भन्‍ने सिद्धान्तलाई पछ्याउँछन्। तिनीहरूले आफ्नो चिहान देख्नेबित्तिकै, आँसु झार्छन्। गैरविश्‍वासीहरूका बीचमा बाँच्नु सजिलो छैन भन्‍ने कुरा मानिसहरूलाई अहिले थाहा भएको छ। यदि तँ आफ्नो क्षमताका आधारमा गरिमाका साथ जिउन र जीविकोपार्जन गर्न चाहन्छस् भने, त्यसो गर्ने कुनै उपाय छैन। क्षमताहरू भएर मात्र पर्याप्त हुँदैन; सफल हुनका लागि तँ दुष्ट, खराब, र अपकारी पनि हुनुपर्छ। तँसँग के छ? कतिपय मानिसहरूले भन्छन्, “अहिले ममा अलिकति दुष्टता छ, तर पर्याप्त नृशंसता छैन।” त्यो सजिलो छ। आफूलाई “मासु पिस्ने मिलमा” राखिस् भने एक महिनाभन्दा पनि कम समयमा, तँ दुष्ट बन्‍नेछस्। यदि तँ असल व्यक्ति होस् भने, तिनीहरूले तँलाई मार्न चाहनेछन्; तैँले तिनीहरूलाई छोड्छस्, तर तिनीहरूले तँलाई छोड्नेछैनन्, त्यसकारण बाँच्नका लागि तैँले प्रतिकार गर्नुपर्छ। तँ एकपटक दुष्ट बनेपछि फर्कन सक्दैनस्, र तँ दियाबलस पनि बन्छस्। दुष्टता यसरी नै निर्माण हुन्छ। गैरविश्‍वासीहरूको संसार अत्यन्तै अँध्यारो र दुष्ट छ। मानिसहरू कसरी अन्धकार र दुष्टताको शैतानी प्रभावबाट उम्कन सक्छन्? तिनीहरूले मुक्ति पाउन सत्यता बुझ्नुपर्छ। अहिले तैँले परमेश्‍वरमा विश्‍वास गर्ने भएको हुनाले, यदि तँ मुक्ति पाउन र शैतानको प्रभावबाट स्वतन्त्र हुन चाहन्छस् भने, त्यो मामला सरल छैन। तैँले परमेश्‍वरमा समर्पित हुन सिक्‍नुपर्छ, तँमा परमेश्‍वरको डर मान्ने हृदय हुनुपर्छ, तैँले धेरै कुराहरू छर्लङ्ग देख्‍नुपर्छ, यसको साथै, तेरो आनीबानीका सिद्धान्तहरू एक हिसाबमा बुद्धिमानी हुनुपर्छ र अर्को हिसाबमा परमेश्‍वरलाई चिढ्याउने हुनु हुँदैन। यसको साथै, सधैँ ख्याति र प्राप्तिका लागि लागिपर्ने, वा हैसियतका फाइदाहरूका आनन्द निरन्तर उठाउन खोज्ने नगर्। पुग्दो खानेकुरा हुनु र भोकै नमर्नु नै पर्याप्त हुन्छ। तैँले परमेश्‍वरलाई प्रार्थना गर्नुपर्छ, यसरी अनुग्रह प्रदान गरियोस् भनेर अनुरोध गर्नुपर्छ, ताकि तैँले सुरक्षा पाउन सक्। यदि तैँले सधैँ अनर्गल चाहनाहरू पाल्छस् भने, त्यो उचित हुँदैन, र परमेश्‍वरले तेरा प्रार्थनाहरू सुन्नुहुनेछैन।

ख्रीष्टविरोधीहरूको दुष्ट प्रकृतिका बारेमा भन्दा, आज हामी मुख्य रूपमा तेस्रो प्रकटीकरणका बारेमा सङ्गति गरिरहेका छौँ, जुन ख्रीष्टविरोधीहरूले आराधना गर्ने कुरा हो। ख्रीष्टविरोधीहरू केको आराधना गर्छन्? (ज्ञान र सिकाइको।) ज्ञान र सिकाइ, र अर्को एउटा कुरा पनि छ—वरदानहरू। ज्ञान र सिकाइमा के-के समावेश हुन्छ? तिनमा संसारमा अध्ययन गरिने ती पुस्तकहरूमा पाइने कुराहरू समावेश हुन्छन्, ज्ञानसँग सम्बन्धित उद्योगहरूमा संलग्‍न भएर प्राप्त गरिएको अनुभव, साथै नैतिकता, मानवता, व्यवहार, र इत्यादिका सन्दर्भमा समाजमा प्रचार गरिने विभिन्‍न प्रतिबन्ध, नियम र प्रावधानहरू समावेश हुन्छन्। यसको साथै, तिनमा विज्ञानका विभिन्‍न क्षेत्रका ज्ञानहरू समावेश हुन्छन्। उदाहरणका लागि, कतिपय मानिसहरू परमेश्‍वरका वचनहरूमा उल्लेख गरिएको पुनर्जन्ममा विश्‍वास गर्दैनन्। तर यदि कुनै दिन वैज्ञानिक अनुसन्धानले मानिसमा आत्मा हुन्छ किनभने, मृत्युपछि, कुनै कुराले शरीर छोड्छ, र व्यक्तिको तौल निश्‍चित मात्रामा घट्छ, जुन सायद आत्माको तौल हुन सक्छ भनेर पत्ता लगायो भने, तिनीहरूले त्यसलाई विश्‍वास गर्न सक्छन्। परमेश्‍वरले चाहे जसरी बोल्नुभए पनि, तिनीहरूले विश्‍वास गर्दैनन्, तर वैज्ञानिकहरूले तौलका आधारमा कुनै कुराको मापन गर्नेबित्तिकै, तिनीहरूले विश्‍वास गर्छन्। तिनीहरूले विज्ञानमा मात्रै भरोसा गर्छन्। कतिपय मानिसहरू राष्ट्र, सरकार, र सान्दर्भिक जानकारी, सिद्धान्तहरू, र प्रसिद्ध व्यक्तिहरूले गरेका व्याख्यामा मात्रै विश्‍वास गर्छन्। तिनीहरू यी कुराहरूमा मात्रै भरोसा गर्छन्। तिनीहरू परमेश्‍वरका वचनहरू, शिक्षा, मार्गदर्शन, वा वाणीहरूलाई गम्भीरतापूर्वक लिँदैनन्। तर तिनीहरूले कोही प्रख्यात व्यक्तित्वले बोलेको सुन्नेबित्तिकै, तुरुन्तै उसलाई स्वीकार गर्छन् र आराधना समेत गर्छन् र उसको कुरा फैलाउँछन्। उदाहरणका लागि, परमेश्‍वरले मानिसहरूका लागि हरेक दिन झार्नुहुने मन्‍न भण्डारण गर्न सकिँदैन र भोलिपल्ट खानु हुँदैन किनभने त्यो ताजा हुँदैन भनेर भन्‍नुभएको थियो, तर तिनीहरूले परमेश्‍वरका वचनहरूमा विश्‍वास गरेनन्। तिनीहरूले यसो सोचे, “परमेश्‍वरले मन्‍न पठाउनुभएन, अनि हामी भोकै बस्‍नुपर्‍यो भने के गर्ने?” त्यसकारण, तिनीहरूले यसलाई सङ्कलन गर्ने र भण्डारण गर्ने उपाय फेला पारे। परमेश्‍वरले दोस्रो दिन मन्‍न पठाउनुभयो, र तिनीहरूले यसलाई सङ्कलन गरिरहे। तेस्रो दिनमा परमेश्‍वरले मन्‍न पठाउनुभयो, र तिनीहरूले सङ्कलन गरिरहे। परमेश्‍वरले हरेक दिन एउटै वचन बोल्नुहुन्थ्यो, र तिनीहरूले निरन्तर परमेश्‍वरले तिनीहरूलाई दिनुभएको निर्देशन विरुद्ध काम गर्थे। तिनीहरूले कहिल्यै पनि परमेश्‍वरका वचनहरूमा विश्‍वास गरेनन् वा ती सुनेनन्। एक दिन, एउटा वैज्ञानिकले अनुसन्धान गऱ्यो र भन्यो, “यदि मन्‍न उही दिन खाइएन र भोलिको दिनका लागि राखियो भने, बाहिरबाट ताजा देखिए पनि, त्यसमा ब्याक्टेरियाहरू हुन्छन् जसलाई खाइयो भने पेटको रोग लाग्न सक्छ।” त्यस दिनदेखि, तिनीहरूले सङ्कलन गर्न छोडे। तिनीहरूका लागि, एक जना वैज्ञानिकको एउटा वाक्य परमेश्‍वरका दश वटा वाक्यहरूभन्दा बढी हुन्छ। के यो दुष्ट कुरा होइन र? (हजुर, हो।) तिनीहरूले परमेश्‍वरका वचनहरू सत्यता हुन् भनेर मौखिक रूपमा स्वीकार गरे, र परमेश्‍वरलाई स्वीकार गरे, परमेश्‍वरलाई पछ्याए, र परमेश्‍वरबाट आशिष्‌हरू प्राप्त गर्न चाहे। सँग-सँगै, तिनीहरूले परमेश्‍वरले दिनुभएको अनुग्रह र आशिष्‌हरूको आनन्द उठाउँथे, परमेश्‍वरको हेरचाह र सुरक्षामा रमाउँथे, तर त्यस बाहेक, तिनीहरूले परमेश्‍वरले भन्‍नुभएको कुराको एउटा वाक्य पनि सुन्दैनथिए, उहाँले तिनीहरूलाई जे गर्ने निर्देशन दिनुहुन्थ्यो, आज्ञा दिनुहुन्थ्यो, वा अह्राउनुहुन्थ्यो त्यसको एउटा वाक्य पनि सुन्दैनथिए। यदि अख्तियार र पद भएको ज्ञानी र शिक्षित व्यक्तिले कुनै कुरा भन्यो वा गलत तर्क बतायो भने, त्यो सही भए पनि वा गलत भए पनि, तिनीहरूले त्यसलाई तुरुन्तै स्वीकार गर्थे। के भइरहेको छ? यो दुष्ट, अत्यन्तै दुष्ट कुरा हो! उदाहरणका लागि, मैले कतिपय मानिसहरूलाई अण्डासँग सुठुनी नखानू, किनभने यसले शरीरमा खाद्यविष पैदा गर्न सक्छ भनेर भनेको थिएँ। मेरो अभिव्यक्ति केमा आधारित छ? मैले यी कुराहरू बनाएर भनिरहेको छैनँ; मानिसहरूले एकै पटकमा यी दुवै खानेकुरा खाएका कारण शरीरमा खाद्यविष पैदा भएका घटनाहरू घटेका छन्। यो सुनेपछि, सामान्य व्यक्तिले कस्तो प्रतिक्रिया दिनेथियो? उसले सोच्नेथियो, “भविष्यमा, सुठुनी हुँदाहुँदै म अण्डा खानेछैनँ, कम्तीमा पनि अबको दुई-तीन घण्टाभित्र अण्डा खानेछैनँ।” उसले यसलाई गम्भीरतापूर्वक लिनेथियो र आफ्नो खाने बानीलाई परिवर्तन गर्नेथियो। तैपनि, कतिपय मानिसहरूले यो कुरालाई विश्‍वास गर्नेथिएनन्। तिनीहरूले यसो भन्नेथिए, “अण्डा र सुठुनी सँगै खाँदा खाद्यविष हुन्छ रे? त्यो असम्भव कुरा हो। म ती सँगै खानेछु, र मलाई खाद्यविष हुन्छ कि हुँदैन देख्‍नुहुनेछ!” यो कस्तो व्यक्ति हो? (दुष्ट।) मलाई यो व्यक्ति अलिक खराब लाग्यो! म यो कुरा भन्छु, र ऊ ती सँगै खान्छु भनेर जिद्दी गर्छ; के यो खराब कुरा होइन र? उसले विशेष गरी ठीक, सही, र सकारात्मक कुराको विरोध गर्छ, त्यसविरुद्ध प्रतिस्पर्धा गर्छ, र सङ्घर्ष गर्छ—यो दुष्टता हो। भ्रष्ट मानवताले दुष्टता र शक्तिलाई कदर गर्छ। दियाबलसहरू र शैतानहरूले चाहे जुनसुकै गलत तर्क अघि सारे पनि, मानिसहरूले यसलाई विनाप्रश्‍न स्वीकार गर्न सक्छन्, जबकि परमेश्‍वरले धेरै सत्यताहरू व्यक्त गर्नुहुन्छ, तर मानिसहरू ती स्वीकार गर्न अनिच्छुक हुन्छन् र धेरै धारणाहरू समेत निर्माण गर्छन्। अर्को उदाहरण हेरौँ। संयुक्त राज्य अमेरिकाका धेरै ग्रामीण क्षेत्रमा, आदिम वनहरू छन् जहाँ प्रायजसो जङ्गली जनावरहरू घुमफिर गर्छन्। बाहिर जाँदा साथी लिएर जानु उचित हुन्छ, र आवश्यक नभएसम्म राती बाहिर नजानु नै राम्रो हुन्छ। यदि बाहिर जानुपर्‍यो भने, तैँले सावधानी अपनाउनुपर्छ, कसैसँग जानुपर्छ, वा आत्म-रक्षाका हतियार बोक्‍नुपर्छ—पछि पछुताउनुभन्दा सुरक्षाको उपाय अपनाउनु नै राम्रो हुन्छ। कतिपय मानिसहरू भन्छन्, “केही हुँदैन; परमेश्‍वरले मलाई रक्षा गर्नुहुनेछ।” के यो परमेश्‍वरलाई जाँच्नु होइन र? मानिसहरूले यी सावधानीहरू अपनाउनुपर्छ। तँसँग दिमाग, हृदय, र आत्मा छ, र पनि किन तँ परमेश्‍वरले दिनुहुने सुरक्षामा जोड दिन्छस्? परमेश्‍वरलाई नजाँच्। आफूले गर्नुपर्ने कुरा गर्। यदि संयोगवस तैँले चार-पाँच जनाको समूहले पनि सम्हाल्न नसक्‍ने आक्रामक जङ्गली जनावरको सामना गरिस् भने पनि तँ बाँच्न सक्छस्—त्यो परमेश्‍वरको सुरक्षा हो। कतिपय मानिसहरूले साँच्‍चै ब्वाँसा देखेका छन् र ब्वाँसा र भालु कराएको सुनेका छन्, जसले यी जङ्गली जनावरहरूको अस्तित्वलाई पुष्टि गर्छ। त्यसकारण, जब म राती बाहिर नजानू किनभने जङ्गली जनावरहरूसँग सजिलै जम्काभेट हुन सक्छ भनेर भन्छु, तब के मैले कुरा बनाएर यसो भनिरहेको हुन्छु? (होइन।) मैले मानिसहरूलाई तर्साउने प्रयास गरिरहेको हुँदिनँ। यो सुनेपछि कतिपय मानिसहरूले यसो भन्छन्, “म अझै सावधान हुनुपर्छ। कतै जङ्गली जनावरसँग जम्काभेट पो भइहाल्छ कि भनेर म बाहिर जाँदा साथी लानेछु, वा आत्म-रक्षाको हतियार बोक्नेछ।” कतिपय मानिसहरूले यो सुनेपछि, यसलाई गम्भीरतापूर्वक लिन्छन्, विश्‍वास गर्छन् र स्वीकार गर्छन्, त्यसपछि मैले भनेको कुरा अभ्यास गर्नतिर लाग्छन्। यो सरल स्वीकार हो; यो कार्य योभन्दा सजिलो हुन सक्दैन। तर, सुन्न नमान्ने निश्‍चित प्रकारको व्यक्ति पनि हुन्छ। उसले भन्छ, “मैले किन कहिल्यै पनि जङ्गली जनावर देखेको छैनँ? तिनीहरू कहाँ छन्? कुनै एउटा बाहिर आओस् त; म त्यसको सामना गर्नेछु र को बढी आक्रामक रहेछ हेर्नेछु। जङ्गली जनावरका बारेमा यति डरलाग्दो कुरा के छ? तिमीहरू सबै कम आस्था भएका डरपोकहरू हौ। मेरो आस्था हेर; मलाई भालुहरूसँग डर लाग्दैन!” ऊ जानी-जानी एकलै बाहिर जान्छ, र कुनै कारणविना हिँड्न जान्छ। खाना खाएपछि, उसलाई बाहिर हिँड्न जानुपर्छ र ऊ एकलै जाने जिद्दी गर्छ। अरूले आफूसँग साथी लिएर जानू भनेर सुझाव दिँदा, उसले जवाफ दिन्छ, “पर्दैन, मलाई किन साथी चाहियो? साथी छ भने म नालायक देखिनेछु! म आफै बाहिर जानेछु!” तिनीहरूले यो कुरा जाँचेर हेर्नुपर्छ। यो कस्तो व्यक्ति हो? तिनीहरूले जङ्गली जनावरहरूको सामना गर्छन् कि गर्दैनन् भन्‍ने बारेमा कुरा समेत नगरौँ; के त्यस्ता मामलाहरूप्रति तिनीहरूको मनोवृत्ति समस्याग्रस्त छैन र? (हजुर, छ।) समस्या के हो? (त्यस्तो व्यक्तिको स्वभाव दुष्ट हुन्छ।) तँ तिनीहरूलाई गम्भीर कुराहरूका बारेमा बताउने प्रयास गर्छस्, र तिनीहरू त्यसलाई एउटा ठट्टाका रूपमा लिन्छन्। के त्यस्ता मानिसहरूसँग कुरा गर्नुको कुनै अर्थ हुन्छ? यस्ता मानिसहरू पशुहरूभन्दा खराब हुन्छन्; तिनीहरूसँग झमेला लिनु आवश्यक छैन।

भर्खरै, हामीले ख्रीष्टविरोधीहरूको दुष्ट स्वभाव भएका मानिसहरू ज्ञान, सिकाइ, वरदान, र निश्‍चित प्रकारका विशेष प्रतिभाप्रति विशेष रूपमा संवेदनशील हुन्छन्; तिनीहरूले विशेष प्रतिभा भएका मानिसहरूलाई विशेष रूपमा कदर र सम्‍मान गर्छन्; र त्यस्ता मानिसहरूले भनेको कुराप्रति तिनीहरूले पूर्ण रूपमा कदर देखाउँछन् र आज्ञाकारी हुन्छन् भन्‍ने तथ्यका बारेमा कुरा गर्‍यौँ। सामान्य ज्ञान, अन्तर्ज्ञान, र साँचो सिकाइ, जुन मानिसहरूका लागि फाइदाजनक हुन्छ र जुन सामान्य मानवता भएका मानिसहरूसँग हुनुपर्छ, तीप्रति वा सामान्य मानव सोचाइबाट बुझिने व्यावहारिक र सकारात्मक कुराहरूप्रति तिनीहरूको मनोवृत्ति कस्तो हुन्छ? तिनीहरूले ती कुरालाई तिरस्कार गर्छन्, र कुनै ध्यान दिँदैनन्। हरेक पटक भेलाहरूमा यी वचन र सत्यताहरूका बारेमा सङ्गति गरिँदा, तिनीहरू के गरिरहेका हुन्छन्? तिनीहरू टाउको कन्याउँछन्, कतिले आँखा आधा बन्द गर्छन्, बोधो र मूर्ख देखिन्छन्, र कति जना सोचमा हराएझैँ देखिन्छन्। परमेश्‍वरको घरले अत्यन्तै गम्भीर कुराहरूका बारेमा जति धेरै छलफल गर्छ, तिनीहरूलाई त्यति कम रुचि हुन्छ। यसले सत्यताका बारेमा जति सङ्गति गर्छ, तिनीहरू त्यति नै उम्छन् र तिनीहरूलाई त्यति नै निद्रा लाग्छ। यी मानिसहरूलाई सत्यताप्रति पटक्‍कै रुचि हुँदैन भन्‍ने कुरा स्पष्ट छ। के यी अविश्‍वासीहरू छुटकारा दिन नसकिने मानिसहरू होइनन् र? धर्ममा छँदा कतिपय मानिसहरूलाई अरूले अन्य भाषामा बोलेको सुन्दा वा अनौठा कुराहरू देख्दा मात्र आनन्द लाग्थ्यो, र अचम्‍मका कुराहरू देख्दा तिनीहरू उत्साहित हुन्थे। कतिपय मानिसहरूले मलाई देख्दा, यसो भन्‍न मन पराउँछन्, “मसँग स्नातक डिग्री छ र मेरो मुख्य विषय दर्शनशास्त्रमा थियो। तपाईँले के अध्ययन गर्नुभयो?” म भन्छु, “मैले कुनै निश्‍चित विषय अध्ययन गरिनँ; म केही अक्षरहरू बुझ्न र पुस्तकहरू पढ्न मात्रै सक्छु।” तिनीहरू भन्छन्, “त्यसोभए, तपाईँ मापदण्डको स्तरमा हुनुहुन्‍न।” म भन्छु, “त्यसोभए, यसको तुलना गर्नु व्यर्थ छ, तर हामी अलिकति सङ्गति गरौँ—के तँसँग कुनै वर्तमान कठिनाइहरू छन्?” तिनीहरूले कस्तो प्रतिक्रिया दिन्छन्? “हँ, मसँग के कठिनाइहरू छन् र? मलाई कुनै पनि कठिनाइ छैन। म आफ्नो कर्तव्य निकै राम्ररी पूरा गरिरहेको छु!” तिनीहरूसँग सत्यताबारे सङ्गति गर्दा, तिनीहरूले रुचि गुमाउँछन्, भूत लागेको जस्तै हाइ काड्छन् र आँसु बगाउँछन्। यदि मैले तिनीहरूको भ्रष्ट स्वभाव खुलासा गरेँ भने, तिनीहरू त्यस उप्रान्त सुन्न चाहँदैनन्, र खुरुक्क आफ्नो कप बोकेर हिँड्छन्। मैले तिनीहरूसँग जति मिल्ने र समान स्तरमा रहेर कुराकानी गर्ने प्रयास गर्छु, तिनीहरूले मलाई त्यति नै हेयको दृष्टिले हेर्छन्। के यो सद्भावलाई बुझ्न नसक्नु होइन र? सवारी चलाउन सक्‍ने एक जना व्यक्ति थियो। मैले सोधेँ, “तैँले कति वर्षदेखि सवारी चलाइरहेको छस्?” उसले भन्यो, “मैले कलेजबाट स्नातक गरेपछि दुई वर्ष काम गरेँ, त्यसपछि एउटा कार किनेँ।” मैले भनेँ, “त्यसोभए, तैँले धेरै वर्षदेखि सवारी चलाइरहेको छस्। मलाई अझै पनि सवारी चलाउन आउँदैन।” के यसो भन्‍नु पनि एक-अर्कासँग समान रूपमा मिल्नु होइन र? के यो सामान्य मानवता भएका मानिसहरूको कुराकानी होइन र? (हजुर, हो।) यो सुनेपछि, उसले भन्यो, “हो र? तपाईँलाई अझै पनि सवारी चलाउन आउँदैन? त्यसोभए तपाईँ के गर्न सक्नुहुन्छ?” मैले भनेँ, “म त्यति धेरै गर्न सक्दिनँ। मलाई कारमा बस्न मात्र आउँछ।” मैले उसलाई सोधेँ, “तैँले अहिले कुन कर्तव्य पूरा गरिरहेको छस्?” उसले भन्यो, “म वित्त र लेखा क्षेत्रमा काम गर्छु। मेरो दिमाग अङ्कहरूले भरिएको छ। कलेजमा, म गणितमा उत्कृष्ट थिएँ र विज्ञानमा सबैभन्दा अगाडि थिएँ। मैले त सिनहुवा वा बेइजिङ विश्‍वविद्यालयमा अध्ययन गर्न पाउने सम्भावना थियो।” मैले भनेँ, “म गणितमा निकै कमजोर छु। अङ्कहरू देख्दा मलाई टाउको दुख्छ। म शब्दहरू अध्ययन गर्न, शब्दावली सिक्‍न, र त्यस्तै कुराहरू रुचाउँछु।” उसले भन्यो, “त्यो सिक्‍नु त व्यर्थ हुन्छ। मानविकी र सामाजिक विज्ञान अध्ययन गर्ने मानिसहरूको सामान्यतया कुनै भविष्य हुँदैन।” उसले के भन्यो, हेर त। के त्यसमा कुनै सामान्य मानव समझ छ? (अहँ, छैन।) जब मैले ऊसँग यस्तो शान्त र मैत्रीपूर्ण शैलीमा कुरा गरेँ र अन्तरक्रिया गरेँ, तब उसले उक्त मामलालाई सही रूपमा लिन सकेन। बरु, उसले मलाई हेला गरेर होच्यायो। यदि उसले हैसियत वा ज्ञान भएको व्यक्ति भेटेको भए, अवस्था फरक हुन सक्थ्यो। सँगै केही समय बिताएपछि, उसले यस्तो महसुस गर्न थाल्नेथियो, “मैले परमेश्‍वरलाई चिनेको छु, उहाँसँग कुराकानी गरेको छु, र उहाँसँग व्यवहार गरेको छु।” उसले अब केही पूँजी पाएको छु भन्‍ने सोच्नेथियो। परिणाम स्वरूप, उसको बोल्ने शैली परिवर्तन हुनेथियो। एक पटक, मैले उसलाई सोधेँ, “मैले त कसैले उप्रान्त आफ्नो कर्तव्य पूरा गर्न नचाहेको र घर जान चाहेको कुरा सुनेको थिएँ। के त्यो व्यक्ति घर गयो?” उसले भन्यो, “ए, त्यो व्यक्ति? उसले कहिल्यै घर जाने अभिप्राय राखेको नै थिएन!” यो कस्तो बोल्ने शैली हो? के त्यो परिवर्तन भयो? मैले उसलाई पहिलो पटक भेट्दा, उसलाई म कस्तो छु बुझ्न सक्दिनँ भन्‍ने लागेको थियो: उसले सम्मानजनक व्यवहार गर्थ्यो र आफूलाई लुकाएर असल व्यवहार गर्थ्यो। अहिले ऊ अलिक परिचित भएको हुनाले, उसको दुस्साहस बढेको छ। यो कस्तो शैली हो? उसले मसँग बोल्दा आफूमा अलिक अनाज्ञाकारीता, जिद्दीपन, बेवास्ता, र हेला गर्ने अनि निन्दापूर्ण मनोवृत्ति अपनाउँछ। यो कस्तो स्वभाव हो? यो दुष्टता हो। के यो सामान्य मानवता भएको व्यक्ति हो? (अहँ, होइन।) साधारण र सामान्य व्यक्तिले सामान्य रूपमा नै तँसँग कुराकानी गर्न र बोल्‍न सक्छ—यो सबैभन्दा सामान्य कुरा हो। यदि उसले तँलाई हेप्छ, दमन गर्छ, वा हेला गर्छ भने, तँलाई कस्तो महसुस हुन्छ? के तँलाई यसरी व्यवहार गर्दा तिनीहरूले कुनै सामान्य मानवता देखाउँछन्? मलाई भन्, यदि यस्तो व्यक्तिले संसारको प्रसिद्ध व्यक्ति, हैसियत र प्रतिष्ठा भएको व्यक्ति, वा उसको मालिक वा वरिष्ठलाई भेट्यो भने, के उसले तिनीहरूसँग यसरी कुरा गर्ने आँट गर्नेथियो? आँट गर्नेथिएन। ऊ तत्परताका साथ लम्पसार पर्नेथियो, र आफूलाई जनाउन र यी मानिसहरूसँग कुरा गर्नका लागि अप्रधान, अनुचर, सेवक, विनम्र व्यक्ति, साधारण व्यक्ति, वा निम्नवर्गीय जस्ता पदवी नामहरू लिनेथियो। गैरविश्‍वासीहरूका बीचमा, शीर्ष अधिकारीहरूले आफूभन्दा तल्लो स्तरका मानिसहरूलाई कुल्चीमिल्ची गर्छन्, र तँ जस्तो व्यर्थको व्यक्तिसँग शान्त र मैत्रीपूर्ण शैलीमा कसले कुराकानी गर्नेथियो र? तिनीहरू खुशी हुँदा कहिलेकहीँ तँसँग कुरा गरे पनि, तिनीहरूले तेरो कुनै ख्याल गर्दैनन्; तिनीहरूले तँलाई कुनै कारणविना लात हान्दै तँसँग मानवभन्दा तल्‍लो स्तरको प्राणीका रूपमा व्यवहार गर्छन्। जब म त्यस व्यक्तिसँग शान्त र मैत्रीपूर्ण शैलीमा बोल्छु र कुराकानी गर्छु, तब मैले सकारात्मक प्रतिक्रिया प्राप्त गर्न नसक्‍ने मात्र होइन, तर मैले तिरस्कार, हेला, गिल्ला, र उपहास पनि सामना गर्छु। त्यो व्यक्तिसँग अन्तरक्रिया गर्ने मेरो शैलीमा केही खराबी भएकोले यस्तो भएको हो कि उसको स्वभावमा समस्या भएकोले हो? (त्यो व्यक्तिको स्वभाव अत्यन्तै अहङ्कारी भएकोले हो।) ठीक भन्यौ, मैले पनि त्यस्तै सोचिरहेको छु। म सबैसँग एउटै तरिकाले व्यवहार गर्छु, त्यसोभए किन कतिपयले सही प्रतिक्रिया दिन्छन्, जबकि अरूले दिँदैनन्? मानिसहरूलाई सामान्यतया दुई वर्गमा विभाजन गर्न सकिन्छ: कसरी अरूलाई सम्मान गर्ने, परमेश्‍वरसँगको तिनीहरूको सम्बन्धलाई बुझ्ने, र तिनीहरू को हुन् भन्‍ने कुरा जान्ने मानवता भएका मानिसहरू, र आत्मज्ञान नभएका दुष्ट र अहङ्कारी मानिसहरू। मलाई भन्, मानव छाला ओढेको तर आफू को हुँ भनेर समेत नचिन्‍ने कुरालाई के भनिन्छ? त्यो एउटा चेतना नभएको पशु हो। अर्को पटक, मैले उसलाई सोधेँ, “मैले केही दिन पहिले तँलाई सम्हाल्न निर्देशन दिएको मामला कस्तो भयो? के तैँले ती कुराहरू सम्हालिस्?” उसले भन्यो, “तपाईँ के कुरा गरिरहनुभएको छ?” मैले भनेँ, “ती एक-दुई वटा कुरा, के तिमीहरूले त्यसलाई सम्हाल्यौ? के ती कुरा समाधान भए?” मैले उसलाई दुई पटक सम्झाएँ, र उसले बल्ल सम्झ्यो, “ए, तपाईँले ती कुराहरूका बारेमा पो भन्‍नुभएको हो? ती त धेरै पहिले नै समाधान भइसके” पहिलो शब्द, “ए” ले कस्तो शैली व्यक्त गर्छ? यो फेरि पनि तिरस्कारको शैली हो, उसको दियाबलस प्रकृति फेरि देखा पर्‍यो। उसको प्रकृति अपरिवर्तित नै रह्यो; ऊ यस्तै प्रकारको दुष्ट व्यक्ति हो। मैले उसलाई उसले कसरी यसलाई सम्हाल्यो भनेर सोधिरहेँ, र उसले थप विवरणहरू नदिई, “केही मानिसहरूले यसलाई हेरेर त्यसरी नै सम्हाले” भनेर प्रतिक्रिया दियो। यदि मैले थप विवरणहरू सोध्‍ने प्रयास गरेको भए, ती कुराहरू तोकेर सोधे पनि, मैले केही पत्ता लगाउनेथिइनँ। मैले उसलाई एउटा कार्य सम्हाल्ने निर्देशन दिएको थिएँ; के मलाई जानकारी लिने अधिकार छैन र? (छ।) त्यसोभए, उसको जिम्मेवारी के थियो? काम मबाट आएको भनी स्विकारेपछि, के उसले यसलाई कसरी सम्हाल्यो भनेर रिपोर्ट गर्नु पर्दैनथियो र? (पर्थ्यो।) तर उसले रिपोर्ट गरेन, र मैले त्यस अवधिमा कुनै पनि जानकारी प्राप्त गर्न सकिनँ। मैले यो मामला कसरी सम्हालियो भनेर सोधपुछ गर्न कसैलाई पठाउन मात्रै सकेँ, तर पनि, कुनै प्रतिक्रिया आएन। मैले मनमनै सोचेँ, “ठीक छ, म तँलाई सम्झनेछु। तँ भरपर्दो छैनस्। म तँलाई कुनै कुरा सुम्पन सक्दिनँ। तँमा विश्‍वासयोग्यताको धेरै कमी छ!” यो कस्तो दियाबलस हो? त्यस्तो व्यक्तिको स्वभाव कस्तो हुन्छ? दुष्टता। जब तैँले ऊसँग समान रूपमा व्यवहार गर्छस्, शिष्टताको साथ छलफल गर्छस्, र मित्रवत् व्यवहार गर्ने प्रयास गर्छस्, तब उसले यसलाई कसरी लिन्छ? उसले यसलाई तेरो अयोग्यता र कमजोरीका रूपमा हेर्छ, तँलाई झट्टै दबिने व्यक्तिका रूपमा हेर्छ। के यो दुष्टता होइन र? (हजुर, हो।) यो पूर्ण दुष्टता हो। यस्ता दुष्ट व्यक्ति व्यापक नभए पनि, तिनीहरू हरेक मण्डलीमा हुन्छन्। तिनीहरूको हृदय कठोर, अहङ्कारी, सत्यताप्रति वितृष्ण हुन्छ, र तिनीहरूको स्वभाव क्रूर हुन्छ। यी स्वभाव र व्यवहारहरूले नै यस्ता मानिसहरू दुष्ट हुन् भन्‍ने पुष्टि गर्छन्। तिनीहरूलाई दया, सहनशीलता, धैर्यता, र प्रेम जस्ता सामान्य मानवताका सकारात्मक पक्षहरू मन नपर्ने मात्र होइन, तर यसको विपरीत तिनीहरूले हृदयमा भेदभाव र अवहेलना पालेर बस्छन्। त्यस्ता मानिसहरूको हृदयको गहिराइमा के हुन्छ? दुष्टता। तिनीहरू अत्यन्तै दुष्ट हुन्छन्! यो ख्रीष्टविरोधीहरूको दुष्टताको अर्को प्रकटीकरण हो।

आज, ख्रीष्टविरोधीहरूका दुष्ट प्रकटीकरणहरूका बारेमा रहेको हाम्रो सङ्गतिको विषयवस्तु अघिल्ला दुई वटा सङ्गतिको भन्दा अलिक फरक छ, र हरेकले एउटा पक्षलाई जोड दिन्छ। मलाई भन्, ख्रीष्टविरोधीहरूको हृदयको गहिराइमा, तिनीहरू ज्ञान, सिकाइ, वरदान, र विशेष प्रतिभाहरूलाई कदर गर्छन्—तिनीहरू यी कुराहरूप्रति गहिरो सम्मान महसुस गर्छन्—त्यसोभए, के तिनीहरूमा परमेश्‍वरप्रति साँचो आस्था हुन्छ? (अहँ, हुँदैन।) कतिपयले समय बित्दै जाँदा तिनीहरू परिवर्तन हुन सक्छन् भनेर भन्‍न सक्छन्। के तिनीहरू परिवर्तन हुनेछन्? अहँ, हुनेछैनन्, सक्दैनन्। परमेश्‍वरको नम्रता र गुप्तता, उहाँको साँचो प्रेम, उहाँको विश्‍वसनीयता, र मानवजातिप्रति उहाँको कृपा र हेरचाहलाई तिरस्कार गर्ने स्वभाव तिनीहरूको प्रकृतिमा हुन्छ। अरू के छ? तिनीहरू मानिसहरूका बीचमा जिउनुहुने परमेश्‍वरको सामान्यता र व्यावहारिकतालाई तिरस्कार गर्छन्, र अझै बढी, ज्ञान, सिकाइ, विज्ञान, र वरदानहरूसँग कुनै प्रसङ्ग नजोडिएका सबै सत्यताहरूलाई हेला गर्छन्। के त्यस्ता मानिसहरूलाई मुक्ति दिन सकिन्छ? (अहँ, सकिँदैन।) तिनीहरूले किन मुक्ति पाउन सक्दैनन्? किनभने यो कुनै भ्रष्ट स्वभावको क्षणिक प्रकटीकरण होइन; यो तिनीहरूको प्रकृति सारको प्रकटीकरण हो। अरूले तिनीहरूलाई जसरी सल्लाह दिए पनि वा तिनीहरूलाई जति धेरै सत्यता सङ्गति गरे पनि, यीमध्ये कुनै पनि कुराले तिनीहरूलाई परिवर्तन गर्न सक्दैन। यो कुनै अस्थायी सौख होइन, तर यी कुराहरूका लागि तिनीहरूमा गहन रूपमा जरा गाडेर बसेको आवश्यकता हो। तिनीहरूलाई ज्ञान, सिकाइ, वरदान, र विशेष प्रतिभा चाहिने हुनाले नै, यसले तिनीहरूलाई यी कुराहरूलाई कदर गर्ने तुल्याउँछ। सम्मान भनेको के हो? यसको अर्थ यी कुराहरूलाई जुनसुकै मूल्य तिरेर पनि पछ्याउन र प्राप्त गर्न इच्छुक हुनु हो, कदर भनेको यही हो। यी कुराहरू प्राप्त गर्नका खातिर, तिनीहरू कष्ट सहन र कुनै पनि मूल्य चुकाउन इच्छुक हुन्छन्, किनभने यी तिनीहरूले सम्मान गर्ने कुराहरू हुन्। कतिपयले यसो समेत भन्छन्, “परमेश्‍वरले मलाई जेसुकै गर्न लगाउनु भए पनि ठीकै हुन्छ। परमेश्‍वरले मबाट सत्यता खोजी गर्ने माग नगर्नुभएसम्म, म परमेश्‍वरलाई सन्तुष्ट पार्न सक्छु।” तिनीहरू यसको आशा गर्छन्। यी मानिसहरूले कहिल्यै पनि परमेश्‍वरका वचनहरूलाई सत्यताका रूपमा स्वीकार गर्नेछैनन्; तिनीहरूले शान्त भएर प्रवचनहरू सुन्दै र परमेश्‍वरका वचनहरू पढ्दै बसे पनि, तिनीहरूले यी कुराहरूबाट प्राप्त गर्ने कुरा सत्यता हुँदैन। किनभने तिनीहरू सधैँ मानव धारणा र कल्पनाहरूसँग परमेश्‍वरका वचनहरूलाई मापन गर्छन्, ईश्‍वरशास्त्रीय ज्ञानको प्रयोग गरेर परमेश्‍वरका वचनहरू अध्ययन गर्छन्, जसले गर्दा तिनीहरूले सत्यता प्राप्त गर्नु असम्भव हुन्छ। तिनीहरूले परमेश्‍वरका वचनहरूबाट ज्ञान, सिकाइ, र कुनै प्रकारको जानकारी वा रहस्य प्राप्त गर्ने—तिनीहरूले तृष्णा गर्ने र खोजी गर्ने कुनै प्रकारको सिकाइ प्राप्त गर्ने आशा गर्छन्, जुन कुरा आम मानिसहरूलाई थाहा हुँदैन। मानिसहरूका निम्ति अज्ञात रहेको यो सिकाइ प्राप्त गरेपछि, तिनीहरू यसलाई प्रदर्शन गरेर हिँड्छन्, यो शिक्षा र ज्ञानले आफूलाई सुसज्जित तुल्याउने र देखावटी रूप निर्माण गर्ने आशा गर्छन् ताकि तिनीहरूले अझ सम्मानित र अझ भरिपूर्ण जीवन जिउन सकून्, मानिसहरूमाझ तिनीहरूको अझ बढी प्रतिष्ठा र हैसियत होस्, र तिनीहरूले मानिसहरूलाई तिनीहरूको झन्झन् बढी विश्‍वास गर्ने र आराधना गर्ने तुल्याउन सकून्। त्यसकारण, तिनीहरूले आफूले गरेका निश्‍चित महत्त्वपूर्ण कुराहरूका बारेमा, तिनीहरूले महिमामय ठानेका कुराहरूका बारेमा, साथै प्रभावशाली ठानेका कुराहरूका बारेमा अथक रूपमा धाक लगाउँछन्, र जसबारे तिनीहरू फाइँफुट्टी लाउन सक्छन् र जुन प्रयोग गरेर आफ्नो क्षमता र अद्वित्तियपन देखाउन सक्छन्। तिनीहरूले जहाँ गए पनि एउटै सिद्धान्त सङ्ग्रहको प्रचार गर्छन्। यी मानिसहरूले परमेश्‍वरका वचनहरू चाहे जसरी पढे पनि वा भेलाहरूमा जसरी सहभागिता जनाए पनि र प्रवचन सुने पनि, सत्यता बुझ्न सक्दैनन्। तिनीहरूले अलिकति सत्यता बोध गरे पनि, यसलाई पटक्‍कै अभ्यास गर्नेछैनन्। त्यस्ता मानिसहरूको सार यही हो, र यो कसैले पनि परिवर्तन गर्न नसक्ने कुरा हो। किनभने तिनीहरू अन्तर्निहित रूपमा नै त्यस्ता कुराले भरिएका हुन्छन् जुन अरूसँग हुँदैन, र तिनीहरूले प्रेम गर्ने कुरा तिनीहरूको दुष्ट सारसँग सम्बन्धित हुन्छ—यो तिनीहरूको घातक कमजोरी हो। तिनीहरूले सत्यतालाई स्वीकार नगर्ने, पावलको मार्ग पछ्याउने, र अन्त्यसम्म सत्यता र परमेश्‍वरको विरोध गर्ने नियति पाएका हुन्छन्। किन? किनभने तिनीहरू सत्यतालाई प्रेम गर्दैनन्; तिनीहरूले यसलाई कहिल्यै स्वीकार गर्नेछैनन्।

के तिमीहरूले ख्रीष्टविरोधीहरूको दुष्टता अनुभव गरेका छौ? के तिमीहरूका वरिपरि यस्ता मानिसहरू छन्? के तिमीहरू त्यस्ता मानिसहरूको सम्पर्कमा आएका छौ? हामीले किन धेरै भेलाहरूमा यस विषयमा छलफल गर्दै समय बिताएका छौँ? सामान्यतया, जब मानिसहरूले आफूलाई चिन्‍ने बारेमा कुरा गर्छन्, तब तिनीहरूले अहङ्कार, आत्म-धर्मीपन, र छलीपनका स्वभाव उल्लेख गरेको प्रायजसो सुन्छु। तैपनि, मानिसहरूले दुष्टताका बारेमा कुरा गरेको बिरलै सुनिन्छ। अहिले, हामीले दुष्ट स्वभावका बारेमा सङ्गति गर्ने क्रममा, म प्रायजसो मानिसहरूले कसैको स्वभाव दुष्ट छ भनेर भनेको सुन्छु। तिमीहरूले केही बुझाइ प्राप्त गरेका छौ जस्तो देखिन्छ। विगतमा, जब मानिसहरूले आफूलाई चिन्‍नेबारे कुरा गर्थे, तब तिनीहरूले सधैँ अहङ्कारको कुरा उठाउँथे। अहिले यसलाई हेर्दा, कुन स्वभावचाहिँ बढी गम्भीर छ, अहङ्कार कि दुष्टता? (दुष्टता।) ठीक भन्यौ। विगतमा, मानिसहरूले दुष्टताको समस्याको गम्भीरतालाई पहिचान गर्दैनथिए। वास्तवमा, दुष्टताको स्वभाव र सार अहङ्कारभन्दा पनि गम्भीर हुन्छ। यदि व्यक्तिको स्वभाव र प्रकृति सार अत्यन्तै दुष्ट छ भने, म तँलाई भन्छु, तँ तिनीहरूसँगको सम्पर्कबाट जोगिनुपर्छ—टाढा बस्। त्यस्ता मानिसहरू सही मार्गमा हिँड्नेछैनन्। दुष्ट मानिसहरूसँग सङ्गत गरेर र सम्पर्क कायम राखेर तैँले के-कस्ता फाइदाहरू प्राप्त गर्न सक्छस्? यदि कुनै फाइदाहरू छैनन्, तर तिनीहरूको दुष्टतालाई प्रतिरोध गर्न तँसँग “प्रतिवस्तु” छ भने, तैँले तिनीहरूसँग अन्तरक्रिया गर्न सक्छस्। के तँसँग यो सुनिश्‍चितता छ? (छैन।) यदि तँसँग यो सुनिश्‍चितता छैन भने तँ किन त्यस्ता मानिसहरूसँग अन्तरक्रिया गर्नबाट जोगिनुपर्छ? किनभने दुष्टताको पछाडि, अरू दुई वटा कुराहरू हुन्छन्—कपटीपन र छलीपन। सत्यताबारे बुझाइ नभएका र अनुभव र अन्तर्ज्ञान नभएका धेरैजसो मानिसहरू सहजै बहकाउमा पर्छन्। तँ तिनीहरूद्वारा वशमा मात्रै पारिन सक्छस्, र अन्त्यमा, तँ तिनीहरूको कैदी बन्छस्। तिनीहरूको कैदी दुई तरिकाले बन्‍ने सम्‍भावना हुन्छ: या त तैँले तिनीहरूलाई पराजित गर्न सक्दैनस्, र तँ हृदयमा विश्‍वस्त हुँदैनस्, तर बाध्यताले गर्दा, तँ तिनीहरूप्रति मौखिक रूपमा समर्पित हुनुपर्छ; वा, अर्को तरिका छ जसमा तँलाई तिनीहरूले पूर्ण रूपमा वशमा पार्छन्। किनभने ख्रीष्टविरोधीहरूको दुष्ट प्रकृतिमा मानिसहरूलाई अज्ञात रहेको केही कुरा हुन्छ: तिनीहरूले तँलाई तिनीहरूको कुरा सुन्न, ती ठीक, सही, र सकारात्मक छन् भनेर विश्‍वस्त तुल्याउनका लागि विभिन्‍न माध्यम, भाषण, विधि, रणनीति, तरिका, र गलत तर्कहरू प्रयोग गर्न सक्छन्, र तिनीहरूले दुष्कर्म गरे पनि, सत्यता सिद्धान्तहरू उल्लङ्घन गरे पनि, र भ्रष्ट स्वभावहरू प्रकट गरे पनि, अन्तमा, तिनीहरूले परिस्थितिलाई उल्ट्याइदिनेछन् र मानिसहरूलाई तिनीहरू सही छन् भन्‍ने सोच्न लगाउनेछन्। तिनीहरूमा यो क्षमता हुन्छ। यो क्षमता के हो? यो अत्यन्तै बहकाउने व्यक्ति बन्‍नु हो। यो तिनीहरूको दुष्टता हो, तिनीहरू अत्यन्तै बहकाउने व्यक्ति हुन्। तिनीहरूको हृदयमा, तिनीहरूले मन पराउने, नपराउने, वितृष्णा मान्‍ने, कदर र आराधना गर्ने कुराहरू निश्‍चित विकृत दृष्टिकोणहरूद्वारा निर्मित हुन्छन्। यी दृष्टिकोणहरूमा धेरै सिद्धान्तहरू हुन्छन्, जुन सबै सही जस्ता सुनिने गलत तर्कहरू हुन्छन् जसलाई साधारण मानिसहरूले खण्डन गर्न गाह्रो हुन्छ किनभने तिनीहरूले सत्यतालाई पटक्‍कै स्वीकार गर्दैनन् र आफ्ना गल्तीहरूका लागि परिष्कृत तर्कहरू समेत प्रस्तुत गर्न सक्छन्। सत्यता वास्तविकताविना, तैँले तिनीहरूलाई सत्यता सङ्गति गरेर विश्‍वस्त पार्न सक्दैनस्। अन्तिम परिणाम के हुन्छ भने तिनीहरूले खोक्रा सिद्धान्तहरू प्रयोग गरेर तेरो खण्डन गर्छन्, तँलाई निःशब्द बनाउँछन्, र बिस्तारै तँ तिनीहरूको अधीनमा पर्छस्। त्यस्ता मानिसहरूको दुष्टता तिनीहरू अत्यन्तै बहकाउने किसिमका छन् भन्‍ने तथ्यमा निहित हुन्छ। स्पष्ट रूपमा नै, तिनीहरू केही पनि होइनन् र आफूले पूरा गर्ने हरेक कर्तव्यमा तिनीहरूले गडबड गर्छन्; तैपनि, अन्तमा, तिनीहरूले अझै पनि कतिपय मानिसहरूलाई बहकाएर तिनीहरूको आराधना गर्ने तुल्याउन, तिनीहरूको पाउमा “घुँडा” टेकाउन, र तिनीहरूप्रति आज्ञाकारी बनाउन सक्छन्। यस्तो व्यक्तिले गलतलाई सही, कालोलाई सेतोमा रूपान्तरित गर्न सक्छ। उसले सत्य र झूटलाई उल्ट्याउन, आफूले गरेका गलत कुराहरूको दोष अरूको काँधमा हालिदिन, र अरूका असल कार्यहरूका श्रेय लिन सक्छ, मानौँ त्यो श्रेय उसको आफ्‍नै हो। समय बित्दै जाँदा, तँ अन्योलमा पर्छस्, र ऊ साँचो रूपमा को हो भन्‍ने तँलाई थाहा हुँदैन। उसको बोलीवचन, व्यवहार, र रूपलाई मूल्याङ्कन गर्दा, तैँले यस्तो सोच्न सक्छस्, “यो व्यक्ति असाधारण छ; ऊसँग हाम्रो तुलना हुन सक्दैन!” के यो बहकाउमा पर्नु होइन र? तँ जुन दिन बहकाउमा पर्छस् त्यही दिन खतरामा पर्छस्। के अरूलाई बहकाउने यस्तो व्यक्ति अत्यन्तै दुष्ट हुँदैन र? उसको कुरा सुन्‍ने जोकोही व्यक्ति बहकाउ र बाधामा पर्न सक्छ, र उसलाई सामान्य हुन केही समयसम्म गाह्रो हुन्छ। कतिपय दाजुभाइ-दिदीबहिनीहरूले उसलाई चिन्‍न सक्छन् र ऊ बहकाउने व्यक्ति हो भन्‍ने देख्‍न सक्छन्, उसलाई खुलासा र इन्कार गर्न सक्छन्, तर बहकाउमा परेका अरूले यसो भन्दै उसको प्रतिरक्षा समेत गर्न सक्छन्, “होइन, परमेश्‍वरको घरले उसलाई अनुचित व्यवहार गरिरहेको छ; म उसको पक्षमा खडा हुनुपर्छ।” यहाँ समस्या के हो? स्पष्ट रूपमा नै, तिनीहरू बहकाउमा परेका हुन्छन्, तैपनि तिनीहरूले आफूलाई बहकाउने व्यक्तिको प्रतिरक्षा गर्छन् र उसलाई सही साबित गर्छन्। के यिनीहरू परमेश्‍वरमा विश्‍वास गर्ने तर एउटा मानवलाई पछ्याउने मानिस होइनन् र? तिनीहरूले परमेश्‍वरमा विश्‍वास गर्छु भनेर दाबी त गर्छन्, तर किन तिनीहरूले यस व्यक्तिको यसरी आराधना गर्छन् र विशेष रूपमा प्रतिरक्षा गर्छन्? यदि तिनीहरूले यस्तो स्पष्ट कुरा पत्ता लगाउन सक्दैनन् भने, के तिनीहरू निश्‍चित हदसम्म बहकाउमा परेका हुँदैनन् र? ख्रीष्टविरोधीले मानिसहरूलाई यो हदसम्म बहकाएको हुन्छ कि तिनीहरू उप्रान्त मानव जस्तो देखिँदैनन् वा तिनीहरूलाई परमेश्‍वरलाई पछ्याउने मन हुँदैन; बरु, तिनीहरूले ख्रीष्टविरोधीको आराधना गर्छन् र उसलाई पछ्याउँछन्। के यी मानिसहरूले परमेश्‍वरलाई धोका दिइरहेका हुँदैनन् र? यदि तँ परमेश्‍वरमा विश्‍वास गर्छस्, तर उहाँले तँलाई प्राप्त गर्नुभएको छैन, र ख्रीष्टविरोधीले तेरो हृदय प्राप्त गरेको छ, र तँ उसलाई पूरै हृदयले पछ्याउँछस् भने, यसले प्रमाणित गर्छ कि उसले तँलाई परमेश्‍वरको घरबाट टाढा लगेको छ। तँ परमेश्‍वरको हेरचाह र सुरक्षाबाट, परमेश्‍वरको घरबाट टाढा गएपछि, ख्रीष्टविरोधीले तँसँग आफूले चाहे अनुसार चालबाजी गर्न र खेलबाड गर्न सक्छ। उसले तँलाई खेलाइसकेपछि, तँलाई उप्रान्त चाहनेछैन, र ऊ अरूलाई बहकाउने कार्यमा अघि बढ्नेछ। यदि तैँले उसको कुरा सुनिरहिस् र तँमा उसले फाइदा उठाउन सक्‍ने मूल्य छ भने, उसले तँलाई अझै केही समयका लागि पछ्याउन दिन सक्छ। तैपनि, यदि उसले उप्रान्त तँमा शोषण गर्न सकिने मूल्य छ भन्‍ने देख्‍न छोड्यो भने, यदि उसले उप्रान्त तेरो ख्याल गर्न छोड्यो भने, उसले तँलाई त्याग्‍नेछ। के तँ अझै पनि परमेश्‍वरमा विश्‍वास गर्न फर्केर आउन सक्छस्? (सक्दिनँ।) तैँले किन उप्रान्त फेरि विश्‍वास गर्न सक्दैनस्? किनभने तेरो प्रारम्भिक आस्था हराएको हुन्छ; यो बिलाएको हुन्छ। ख्रीष्टविरोधीहरूले यसरी नै मानिसहरूलाई बहकाउँछन् र हानि गर्छन्। जसरी शैतानले आदम र हव्वालाई बहकाएको थियो, त्यसरी नै तिनीहरू मानिसहरूले आराधना गर्ने ज्ञान र सिकाइ प्रयोग गरेर, साथै आफ्ना वरदानहरू प्रयोग गरेर मानिसहरूलाई बहकाउँछन् र नियन्त्रण गर्छन्। ख्रीष्टविरोधीको प्रकृति सार जस्तोसुकै भए पनि, उसले आफ्नो प्रकृति सारमा जे कुरालाई मन पराए पनि, घृणा गरे पनि, र कदर गरे पनि, एउटा कुरा निश्‍चित छ: उसले मन पराउने कुरा र मानिसहरूलाई बहकाउन प्रयोग गर्ने कुरा सत्यताको विरुद्धमा जान्छ, सत्यतासँग यसको कुनै सम्बन्ध हुँदैन, र यो परमेश्‍वरप्रति शत्रुवत् हुन्छ—यो कुरा निश्‍चित छ। यो कुरा याद गर: ख्रीष्टविरोधीहरू कहिल्यै पनि परमेश्‍वरसँग मिल्ने हुन सक्दैनन्।

मलाई भन्, कस्ता मानिसहरूले ख्रीष्ट विरोधीहरूको दुष्टताका लक्षण र चिन्हहरू प्रदर्शन गर्छन्? (वरदान भएका मानिसहरूले।) अरू कसले? (धाक लगाउन मन पराउनेहरूले।) धाक लगाउन मन पराउनेहरू, त्यो पर्याप्त रूपमा दुष्ट भएन। तिनीहरूलाई धाक लगाउन मन लाग्‍ने भए पनि, तिनीहरूमा अरूलाई नियन्त्रण गर्ने चाहना हुँदैन, तिनीहरू त्यो हदसम्‍म पुगेका हुँदैनन्—यो त भ्रष्ट स्वभाव हो। यसलाई विस्तृत रूपमा विचार गर्: कुन-कुन मानिसहरूले लक्षण र चिन्हहरू देखाउँछन् जसले गर्दा तँलाई तिनीहरूमा रहेका विभिन्‍न व्यवहार र सङ्केतहरूबाट त्यो कुकर्मी ख्रीष्ट विरोधी हो भनेर सुरुमा नै पत्ता लगाउने तुल्याउँछ? (हैसियतलाई प्रेम गर्ने अहङ्कारी मानिसहरू।) अहङ्कार र हैसियतप्रतिको प्रेमको केही सान्दर्भिकता हुन्छ, तर यो त्यति हदसम्‍म पुग्दैन। म एउटा कुराका बारेमा बताउँछु र तिमीहरूले यो कुरा सुन र महत्त्वपूर्ण छ कि छैन भनी हेर। कतिपय मानिसहरूले सत्यता र सकारात्मक कुराहरूभन्दा फरक दृष्टिकोणहरू निरन्तर उठान गर्छन्। बाहिरबाट हेर्दा, तिनीहरू सधैँ चर्चामा आउने काम गर्न र अरूभन्दा उत्कृष्ट देखिन चाहन्छन् जस्तो लाग्‍न सक्छ, तर कुरा त्यही नै हो भन्‍ने आवश्यक छैन। तिनीहरूको दृष्टिकोणले यस्तो बाहिरी व्यवहार पैदा गरेको हुन सक्छ। वास्तवमा, यदि तिनीहरूले साँच्‍चै नै त्यस्ता दृष्टिकोणहरू राख्छन् भने, गम्भीर समस्या हुनेछ। उदाहरणका लागि, जब सबैले यसो भन्दै सँगै सङ्गति गरिरहेका हुन्छन्, “हामीले यस कुरालाई परमेश्‍वरबाट आएको भनेर स्वीकार गर्नुपर्छ। यदि हामीले नबुझेमा, हामी सुरुमा समर्पित हुनुपर्छ,” र सबैले यस कुरामा सहमति जनाउँछन्, के यो दृष्टिकोण सही हो? (हजुर, हो।) के अभ्यासको यो सिद्धान्त विचलन हुन्छ? (अहँ, हुँदैन।) त्यसोभए, मानिसहरूले ख्रीष्ट विरोधीको दुष्ट स्वभावका चिन्ह र लक्षणहरू छन् भन्‍ने कुरा देखाउने कस्ता प्रकारका शब्दहरू बोल्छन्? “समर्पण एउटा कुरा हो, तर तैँले के भइरहेको छ भन्‍ने बुझ्नुपर्छ, होइन र? सबै कुरालाई गम्भीरतापूर्वक लिनुपर्छ, होइन र? अलमल्ल रूपमा समर्पित हुन सकिँदैन; परमेश्‍वरले हामीलाई त्यत्तिकै समर्पित हुन आग्रह गर्नुहुन्न।” के यो एक प्रकारको तर्क होइन र? (हजुर, हो।) कतिपय मानिसहरूले भन्छन्, “यदि हामीले केही नबुझेमा, हामीले बुझ्ने व्यक्तिसँग सङ्गति गर्न खोज्दै, धैर्य गरेर प्रतीक्षा गर्न सक्छौँ। अहिले, हामीमध्ये कसैले पनि बुझ्दैन, र हामी सङ्गति गर्ने कोही पनि भेट्टाउन सक्दैनौँ। त्यसकारण, पहिले हामी समर्पित होऔँ।” ख्रीष्ट विरोधीहरूको दृष्टिकोण के हुन्छ? “तिमीहरू कमजोरहरू सब थोकमा समर्पित भएर सब थोकमा परमेश्‍वरको कुरा सुन्‍ने मानिसहरू हौ। मेरो कुरा सुन! किन कसैले पनि मेरो उल्लेख गरेको छैन? म तिमी सामु एउटा गहन राय प्रस्तुत गर्छु!” तिनीहरूले आफ्ना उच्च विचार साझा गर्न चाहन्छन्। तिनीहरू सत्यता अभ्यास गर्ने र सत्यता सिद्धान्तहरू पालना गर्ने मानिसहरूका विरोधी हुन्छन्। तिनीहरू सधैँ उच्च स्थानमा बस्न, लड्न, दुष्ट चलाकीहरूको सहारा लिन, उच्च विचार प्रस्तुत गर्न, र मानिसहरूलाई तिनीहरूलाई फरक तरिकाले हेर्न लगाउन चाहन्छन्। के यो ख्रीष्ट विरोधीहरूको दुष्ट स्वभावको लक्षण होइन र? के यो तिनीहरूको चिन्ह होइन र? सबै जना समर्पित हुनु किन गलत हो? तिनीहरू मूर्खतापूर्ण रूपमा समर्पित भए पनि—के यो गलत हो? के परमेश्‍वरले त्यो कार्यको निन्दा गर्नुहुनेछ? (अहँ, गर्नुहुनेछैन।) परमेश्‍वरले त्यसको निन्दा गर्नुहुनेछैन। तिनीहरूसँग परिस्थिति भङ्ग गरेर खैलाबैला मच्चाउने के अधिकार हुन्छ? जब तिनीहरूले मानिसहरूलाई परमेश्‍वरमा समर्पित भइरहेको देख्छन्, तब के हृदयमा तिनीहरूलाई रिस उठ्छ? जब तिनीहरूले मानिसहरू परमेश्‍वरमा समर्पित भइरहेको देख्छन्, तब हृदयमा तिनीहरू आक्रोशित हुन्छन्, तिनीहरूले कुनै फाइदा पाउँदैनन्, मानिसहरूले तिनीहरूलाई पालन गर्दैनन्, तिनीहरूको कुरा सुन्दैनन्, तिनीहरूको सल्लाह लिँदैनन् भनेर तिनीहरू असन्तुष्ट हुन्छन्, र बेखुसी हुन्छन्—तिनीहरूले मनमनै यस्तो सोच्दै प्रतिरोध गर्छन्, “तँ कोप्रति समर्पित हुन्छस्? के तँ सत्यताप्रति समर्पित हुन्छस्? सत्यताप्रति समर्पित हुनु ठीकै हो, तर हामीले त्यसलाई अध्ययन गर्नुपर्छ। त्यसोभए, सत्यता के हो? के तँ सही तरिकाले समर्पित हुन्छस्? के तैँले कम्तीमा पनि भित्री-बाहिरी सबै कुरा बुझ्नु पर्दैन र?” के यो तिनीहरूको तर्क होइन र? तिनीहरूले के गर्ने प्रयास गरिरहेका हुन्छन्? तिनीहरू खैलाबैला मच्चाउन र मानिसहरूलाई बहकाउन चाहन्छन्। कतिपय बोधो, मन्दबुद्धि भएका र मूर्ख मानिसहरू यो सुनेपछि, बहकिन्छन्, जबकि छुट्याउन सक्ने मानिसहरूले यसो भन्दै तिनीहरूलाई खण्डन गर्छन्, “तिमी के गरिरहेका छौ? के म परमेश्‍वरमा समर्पित भएकोमा तिमीलाई ईर्ष्या र डाहा लाग्छ? म परमेश्‍वरमा समर्पित हुँदा तिमी बेखुसी हुन्छौ, तर मैले तिमीलाई पालन गर्दा तिमी खुसी हुन्छौ? के सबैले तिमीलाई पालन गर्दा, तिम्रो कुरा सुन्दा, र तिमीले जे भन्यो त्यही गर्दा मात्रै त्यो सही हुन्छ? के तिमीले भनेको कुरा सत्यतासँग मिल्छ?” यो देख्दा, तिनीहरूले यसो सोच्छन्, “कतिपय मानिसहरूमा खुट्ट्याउने शक्ति हुन्छ—म अहिलेलाई पर्खनेछु।” छोटकरीमा भन्दा, जब सबैले सत्यता सिद्धान्तहरू अनुसार अभ्यास गरिरहेका हुन्छन्, तब तिनीहरू नउफ्री बस्न सक्दैनन्। सबैले जति परमेश्‍वरलाई पालन गर्छन्, परमेश्‍वरको घरका प्रबन्धहरूमा जति समर्पित हुन्छन्, परमेश्‍वरका वचनहरू अनुसार जति अभ्यास गर्छन्, कामका प्रबन्ध र सिद्धान्तहरू अनुसार जति मामलाहरू सम्हाल्छन्, तिनीहरू त्यति नै असहज, निराश र व्याकुल हुन्छन्। यो ख्रीष्ट विरोधीहरूको दुष्ट सारको लक्षण हो। जबसम्म सबैले परमेश्‍वरका वचनहरू सुन्छन्, सत्यता अभ्यास गर्छन्, र सिद्धान्तहरू अनुसार मामलाहरू सम्हाल्छन्, तबसम्म तिनीहरू असहज र बेचैन हुन्छन्। के यो समस्या होइन र? (हजुर, हो।) यदि कसैले पनि परमेश्‍वरका वचनहरू पढ्दैनन्, वा पढे पनि त्यसबारे सङ्गति गर्दैनन्, यदि तिनीहरूले ख्रीष्ट विरोधीहरूको कुरा मात्रै सुन्छन् भने, तिनीहरू हर्षित हुन्छन्। यसले कुन समस्यालाई चित्रण गर्छ? तिनीहरूले कहिल्यै पनि परमेश्‍वरका वचनहरूका बारेमा सङ्गति गर्दैनन्। जबसम्म सबैले शान्त भएर परमेश्‍वरका वचनहरूका बारेमा सङ्गति गरिरहेका हुन्छन्, र ख्रीष्ट विरोधीहरूले कसैले पनि तिनीहरूलाई ध्यान दिँदैनन्, तिनीहरूको कुरा सुन्दैनन्, तिनीहरूको आराधना प्राप्त गर्न सक्दैनन्, तिनीहरूको हैसियत खतरामा छ, र तिनीहरू खतरामा छन् भन्‍ने देख्छन्—तब तिनीहरूले परिस्थिति भङ्ग गर्न खैलाबैला मच्चाउँछन्, तँलाई बहकाउन र बाधा दिन विधर्म वा भ्रमलाई अघि सार्छन्, जसले गर्दा तैँले भर्खरै छलफल गरेको कुरा सही हो कि गलत हो भन्‍ने कुरामा तँ अनिश्‍चित हुन्छस्। जब अन्तमा सबैले सङ्गतिद्वारा केही कुरा बुझ्छन्, तिनीहरू खैलाबैला मच्चाउन केही दुष्ट शब्दहरू बोल्छन्। के यो ख्रीष्ट विरोधीहरूको दुष्ट स्वभाव होइन र? यो दुष्ट स्वभाव कुन प्रकटीकरणसँग मिल्छ? (सत्यताप्रतिको शत्रुतासँग।) एकदम सही। सबैले सत्यता जति धेरै बुझ्छन्, ख्रीष्टविरोधीहरू त्यति नै निराश हुन्छन्। के यो सत्यताप्रतिको शत्रुता होइन र? के यो कुरा मिल्दैन र? (हजुर, मिल्छ।) के तिमीहरूले यस्ता मानिसहरू सामना गरेका छौ? सबैले कुनै कुराका बारेमा सङ्गति गरिरहेका बेला, तिनीहरू लामो समयसम्म चुप बस्छन्। अन्तमा, जब सङ्गतिमा केही स्पष्टता हुन्छ, तब तिनीहरू देखा पर्छन्, र देखा परेपछि यी मानिसहरूका लागि कामकुरा कठिन बनाइदिन चुनौतीपूर्ण प्रश्न प्रस्तुत गर्छन्। तिनीहरूको अभिप्राय यस्तो हुन्छ, “म तिमीहरूलाई देखाउँछु, म के गर्न सक्छु भन्‍ने तिमीहरूलाई देखाउनेछु! तिमीहरू सत्यताबारे सङ्गति गर्छौ, तिमीहरू मेरो कुरा सुन्दैनौ, मलाई बेवास्ता गर्छौ, मेरा बारेमा वास्ता गर्दैनौ, र मलाई ध्यान दिँदैनौ, त्यसकारण म तिमीहरूलाई सङ्गति गर्न गाह्रो प्रश्न गर्नेछु अनि अन्योलमा पार्नेछु!” के यो दियाबलस होइन र? (हजुर, हो।) यो दियाबलस हो, र यो वास्तविक ख्रीष्ट विरोधी हो।

कतिपय मानिसहरू, कुनै व्यक्ति नकारात्मक वा कमजोर छ भन्‍ने सुन्दा निकै खुशी हुन्छन्। विशेष गरी जब तिनीहरूले कसैले मण्डली जीवनमा बाधा दिइरहेको, कसैले मण्डलीको काम भताभुङ्ग पार्न दुष्ट कार्य गरिरहेको, वा कसैले अन्धाधुन्ध समस्या पैदा गरिरहेको देख्छन्—तिनीहरू साह्रै हर्षित महसुस गर्छन्, आतसबाजी गर्न र उत्सव मनाउन साह्रै उत्सुक हुन्छन्। त्यस्ता मानिसहरूको समस्या के हो? अरूको दुर्दशाप्रति तिनीहरू किन यति खुशी हुन्छन्? यो निर्णायक क्षणमा, तिनीहरू किन परमेश्‍वरको घरका हितहरूको रक्षा गर्दै परमेश्‍वरको पक्षमा खडा हुन सक्दैनन्? के त्यस्ता मानिसहरू अविश्‍वासीहरू होइनन् र? के तिनीहरू शैतानका नोकरहरू होइनन् र? तिमीहरू सबैले त्यस्ता व्यवहारहरू प्रदर्शन गर्छौ कि गर्दैनौ भनेर चिन्तन गर्नुपर्छ र तिमीहरूका वरिपरि यस्ता मानिसहरू छन् कि छैनन् भनेर जाँच गर्नुपर्छ र त्यस्ता व्यक्तिहरूलाई कसरी छुट्याउने भनेर हेर्नुपर्छ, विशेष गरी जब तिमीहरूले दुष्ट मानिसहरूले दुष्ट कार्यहरू गरिरहेको देख्छौ—तिमीहरूको मनोवृत्ति के हुन्छ? के तँ दृश्यको आनन्द लिने दर्शक मात्रै होस्, कि तँ पनि यो मार्गमा हिँड्न सक्छस्? के तँ त्यस्तो व्यक्ति होस्? कतिपय मानिसहरूले यसरी आत्म-चिन्तन गर्नेछैनन्। तिनीहरूलाई मानिसहरूको असल कुरा देख्‍न मन पर्दैन; तिनीहरू सबैलाई आफूभन्दा खराब अवस्थामा देख्‍न मन पराउँछन्—त्यसपछि मात्रै तिनीहरूलाई हर्ष महसुस हुन्छ। उदाहरणका लागि, जब तिनीहरूले परमेश्‍वरप्रति आफूलाई समर्पित गर्ने कुनै व्यक्तिलाई काटछाँट गरिएको देख्छन्, वा जब परमेश्‍वरमा साँचो विश्‍वास गर्ने कसैले अपराध गर्छ, तब तिनीहरू सुटुक्क रमाउँछन् र भन्छन्, “अहो, तेरो दिन पनि आएछ। तैँले परमेश्‍वरप्रति आफूलाई समर्पित गरिस्—त्यो तँलाई कसरी काम लागिरहेको छ? तँलाई अन्याय भएको छ, होइन र? तैँले घाटा भोगेको छस्, होइन र? आफूलाई समर्पित गर्नुको के अर्थ हुन्छ? तैँले सधैँ सत्य बोल्छस्, र अहिले तँलाई काटछाँट गरिएको छ, होइन र? तँ यसकै लायक छस्!” तिनीहरू किन यति हर्षित हुन्छन्? के तिनीहरू अरूको दुर्भाग्यमा रमाइरहेका छैनन् र? के त्यस्ता मानिसहरूको हृदय गलत ठाउँमा हुँदैन र? जब तिनीहरूले कसैले परमेश्‍वरको घरको काममा बाधा दिइरहेको देख्छन्, तब तिनीहरू खुसी हुन्छन्। जब तिनीहरूले परमेश्‍वरको घरको काममा नोक्सानी भएको देख्छन्, तब तिनीहरू खुसी हुन्छन्। तिनीहरूलाई के कुराले खुसी तुल्याउँछ? तिनीहरूले सोच्छन्, “बल्‍ल, म जस्तै सत्यतालाई प्रेम नगर्ने व्यक्तिले परमेश्‍वरको घरका हितहरूमा नोक्सान पुऱ्याएको छ, र उसलाई कुनै आत्मग्लानि भएको छैन।” तिनीहरूलाई यस्तो कुराले खुसी तुल्याउँछ। के यो दुष्ट कुरा होइन र? (हजुर, हो।) यो अत्यन्तै दुष्ट कुरा हो! के तिमीहरूबीच यस्ता मानिसहरू छन्? कतिपय मानिसहरूले अधिकांश समय कुनै गीत गुनगुनाउँदैनन्, तर कसैले गल्ती गरेको देख्‍ने बित्तिकै, तिनीहरू अचानक गाउन, झुल्न थाल्छन्, अत्यन्तै खुसी देखिन्छन् र तिनीहरूले सोच्न थाल्छन्, “आज, मैले बल्ल राम्रो खबर पाएँ। म निकै खुसी छु, त्यसकारण म थप एक-दुई कटौरा भात खान्छु!” यो कस्तो स्वभाव हो? दुष्टता। तिनीहरूले परमेश्‍वरको घरका हितहरूमा नोक्सान भएका कारण एक थोपा पनि आँसु झार्दैनन् वा एक क्षण पनि दुःखी महसुस गर्दैनन्। तिनीहरूले कुनै आत्मग्लानि, शोक वा पीडा अनुभव गर्दैनन्। बरु, कसैको गल्तीले परमेश्‍वरको घरका हितहरूमा नोक्सान पुऱ्याएको छ र परमेश्‍वरको नाम बदनाम तुल्याएको छ भन्‍ने कुराले तिनीहरू खुसी र सन्तुष्ट हुन्छन्। के यो दुष्टता होइन र? के यो ख्रीष्ट विरोधीहरूको दुष्ट प्रकृति हुनुको लक्षण होइन र? यो पनि एउटा लक्षण हो।

भनिन्छ कि सुसमाचार समूहका कतिपय मानिसहरू कुशल वक्ता हुन्छन्। तिनीहरूले वर्षौँदेखि प्रवचन सुनेका हुन्छन् र धर्मसिद्धान्तहरूको सारांश गरेका हुन्छन्, जहाँ गए पनि तिनीहरू ठुला-ठुला कुरा गर्छन्, तिनीहरूले प्रचार गर्दा तिनीहरूसँग कहिल्यै शब्दहरूको कमी हुँदैन, जसले तिनीहरूको आफ्नै वरदान र बोल्‍ने सीप पूर्ण रूपमा प्रदर्शन गर्छ। कतिपय मानिसहरूले त्यस्ता व्यक्तिहरूलाई निकै सक्षम ठान्छन् र तिनीहरूलाई पछ्याउने निर्णय गर्छन्। अन्त्यमा तिनीहरूले के भन्छन्? “हामी त्यो व्यक्तिको सङ्गति सुन्छौँ, त्यसकारण हामीले माथिबाट आएका प्रवचनहरू सुन्नु पर्दैन; हामीले परमेश्‍वरका वचनहरू पनि सुन्नु पर्दैन। त्यस व्यक्तिको सङ्गतिले तिनलाई प्रतिस्थापन गर्छ।” के यी मानिसहरू खतरामा हुँदैनन् र? (हुन्छन्।) यी मानिसहरू ठूलो खतरामा हुन्छन्। तिनीहरूले ख्रीष्ट विरोधीहरूका कार्य र व्यवहार, साथै तिनीहरूको उद्धतता, बर्बरता, र दुष्टतालाई प्रेम गर्छन्। ख्रीष्टविरोधीहरूले जे प्रेम गर्छन् तिनीहरूले त्यसैलाई प्रेम गर्छन् र ख्रीष्ट विरोधीहरू जे कुराप्रति वितृष्ण हुन्छन् तिनीहरू त्यही कुराप्रति वितृष्ण हुन्छन्। तिनीहरू ख्रीष्ट विरोधीहरूले प्रचार गर्ने ज्ञान, सिकाइ, धर्मसिद्धान्तहरू, र विभिन्‍न ईश्‍वरशास्त्रीय सिद्धान्तहरू, विधर्म र भ्रमहरूलाई प्रेम गर्छन्। तिनीहरूले यी कुराहरूको आराधना गर्छन्। तिनीहरूले कुन हदसम्म तिनको आराधना गर्छन्? राती सपनामा पनि, तिनीहरू यी शब्दहरू बोल्छन्। के यो गम्भीर कुरा हो? जब तिनीहरूको आराधना यो स्तरमा पुग्छ, तब के यी मानिसहरूले अझै पनि परमेश्‍वरलाई पछ्याउन सक्छन् त? कतिपयले यसो भन्‍न सक्छन्, “त्यो गलत हो। तिनीहरू अझै पनि मण्डलीमा छन्, तिनीहरूले अझै पनि परमेश्‍वरमा विश्‍वास गर्छन्।” तिनीहरूले मौका पाइसकेका छैनन्। एक पटक तिनीहरूले आफूले आराधना गर्न चाहेको व्यक्ति वा वस्तु भेट्टाएपछि, कुनै पनि बेला परमेश्‍वरलाई त्याग्‍न सक्छन्। के यो ख्रीष्ट विरोधीहरूको दुष्ट सार हुनुको लक्षण होइन र? (हो।) के तिमीहरूले त्यस्ता मानिसहरूलाई देख्दा छुट्याउन सक्छौ? (हजुर, सक्छौँ।) विगतमा, तिमीहरूलाई त्यस्ता मामलाहरूको गम्भीर प्रकृति थाहा थिएन होला। अहिले, जब तिमीहरूले फेरि त्यस्ता मानिसहरूको सामना गर्छौ, तब के तिमीहरूको मनमा अझै पनि तिनीहरूका बारेमा प्रश्नहरू हुनेछन्? के तिमीहरूले तिनीहरूलाई बेवास्ता गर्नेछौ? (अहँ, गर्नेछैनौँ।) त्यसोभए, के तिमीहरूले त्यस्ता मानिसहरूका बारेमा केही सुझबुझ प्राप्त गरेका छौ? (हो, गरेका छौँ।) यी तिनीहरूले प्रकट गर्ने केही लक्षण र जानकारीहरू हुन्। अर्थात्, यी मानिसहरूले मौका वा हैसियत पाएपछि, वा कसैले तिनीहरूलाई बहकाएपछि, तिनीहरूले कुनै पनि बेला र कुनै पनि ठाउँमा परमेश्‍वरलाई धोका दिन सक्छन्। के मानिसहरूले तिनीहरूका प्रकटीकरणहरू र तिनीहरूको दुष्ट सारलाई देख्‍न सक्छन्? के मानिसहरूले देख्‍न सक्‍ने केही सङ्केतहरू छन्? (हजुर, छन्।) अवश्य नै हुनुपर्छ। यदि मैले यी कुराहरू उल्लेख नगरेको भए, तिमीहरूले यस्तो सोच्‍नेथियौ होला, “यी चिन्हहरू कसले देखाउँछ? यी लक्षणहरू कसले प्रकट गर्छ? कसैले पनि गर्दैन, मैले त कोही देखेको छैनँ।” यी लक्षणहरूका बारेमा मैले गरेको छलफलबाट, के तिमीहरूले त्यस्ता मानिसहरू अस्तित्वमा छन् भन्‍ने पत्ता लगाएका छैनौ र? तिनीहरूमध्ये केही अनुयायी हुन्, र केही अगुवा र कामदारहरू हुन्। ख्रीष्ट विरोधीहरूको दुष्ट सार हुनुको तेस्रो लक्षण यही हो।

ख्रीष्ट विरोधीहरूको दुष्ट सार भएका मानिसहरूमा अर्को विशिष्ट लक्षण हुन्छ, जुन कुरा तिनीहरू सबैमा समान हुन्छ। यी मानिसहरू, सत्यतालाई प्रेम गर्ने र साँचो मार्गको तृष्णा गर्ने ढोँगमा, प्रवचनहरूमा सहभागी हुन, सत्यतासँग सम्बन्धित विभिन्‍न ज्ञान र विषयवस्तुहरू सिक्न, र ईश्‍वरशास्त्रीय सिद्धान्त र ज्ञानहरूद्वारा सुसज्जित हुन आउँछन्, त्यसपछि यी सिद्धान्त र ज्ञानहरू अगुवा र कामदारहरूसँग मौखिक युद्धमा संलग्न हुन प्रयोग गर्छन्, निश्‍चित व्यक्तिहरूको निन्दा गर्न, अरूलाई बहकाउन र मनाउन, र निश्‍चित मानिसहरूलाई तथाकथित आपूर्ति, सहयोग, र मलजल समेत दिन प्रयोग गर्छन्। तर, एउटा बुँदाले तिनीहरू सत्यतालाई प्रेम गर्ने मानिसहरू होइनन् भन्‍ने कुरा स्पष्ट पार्छ। त्यो बुँदा के हो? यी मानिसहरूले आफूलाई चाहे जसरी सुसज्जित गरे पनि र प्रचार गरे पनि, तिनीहरूले केवल कुरा गर्छन् र कुराहरू भन्छन्, आफूलाई केवल सुसज्जित मात्र गर्छन्, तर तिनीहरूले सत्यता सिद्धान्तहरू अनुसार कहिल्यै पनि मामलाहरू सम्हाल्दैनन्। “कहिल्यै पनि” भन्‍नुको अर्थ के हो? यसको अर्थ तिनीहरूले एउटा पनि साँचो शब्द बोल्न सक्दैनन्, तिनीहरू कहिल्यै इमानदार भएका हुँदैनन्, र तिनीहरूले हैसियतका फाइदाहरूलाई त्याग्‍ने मूल्य कहिल्यै चुकाएका हुँदैनन् भन्‍ने हुन्छ। अवसर चाहे जेसुकै भए पनि, तिनीहरूले बोल्दा र व्यवहार गर्दा सधैँ आफ्नो ख्याति, प्राप्ति, र हैसियतका खातिर अधिकतम मेहनत गर्छन्। बाहिरी रूपमा तिनीहरूले मूल्य चुकाएका र सत्यतालाई प्रेम गरेका जस्तो देखिए पनि, तिनीहरूको दुष्ट सार अपरिवर्तित नै रहन्छ। यहाँ समस्या के हो? एक हिसाबमा, यी मानिसहरूले आफ्नो व्यवहारमा कहिल्यै पनि सत्यता सिद्धान्तहरू खोज्दैनन्। अर्को हिसाबमा, तिनीहरूले सत्यता सिद्धान्तहरू र अभ्यासको मार्ग चिने पनि, ती अभ्यास गर्दैनन्। यो तिनीहरूसँग ख्रीष्ट विरोधीहरूको दुष्ट सार छ भन्‍ने कुराको लक्षण हो। चाहे तिनीहरूसँग हैसियत भए पनि नभए पनि, र तिनीहरूले सुसमाचार प्रचार गर्ने आफ्नो कर्तव्य पूरा गरे पनि नगरे पनि वा तिनीहरू अगुवा र कामदार भए पनि नभए पनि, तिनीहरूको विशेषता के हुन्छ? तिनीहरूले सही धर्मसिद्धान्तहरू भन्न मात्र सक्छन्, तर कहिल्यै पनि सही कामकुराहरू गर्दैनन्। तिनीहरूको विशेषता त्यही हो। तिनीहरूले अरू कसैले भन्दा स्पष्ट रूपमा धर्मसिद्धान्तहरू बोल्छन्, तर अरू कसैले भन्दा खराब काम गर्छन्—के यो दुष्ट कुरा होइन र? ख्रीष्टविरोधीहरूको दुष्ट सार हुनुको चौथो लक्षण यही हो। आफै जाँच, र तिमीहरूका वरिपरि ख्रीष्ट विरोधीहरूको दुष्ट सार भएका धेरै मानिसहरू छन् कि छैनन् भनेर मूल्याङ्कन गर। मैले यी कुराहरू सूचीकृत गरिसकेपछि, तिमीहरूले आफ्‍ना वरिपरि त्यस्ता मानिसहरू धेरै छन् कि छैनन् भनेर मूल्याङ्कन गर्न सक्छौ। तिनीहरूको सङ्ख्या कति प्रतिशत छ? अगुवाहरू बढी छन् कि साधारण विश्‍वासीहरू? के तिमीहरूमध्ये कतिले यसभन्दा पहिले अगुवाहरूले मात्रै ख्रीष्ट विरोधी बन्‍ने मौका पाउँछन् भन्‍ने सोच्दैनथियौ र? (पहिले यस्तै सोच्थ्यौँ।) त्यसोभए, के यो दृष्टिकोण अहिले परिवर्तन भएको छ? ख्रीष्ट विरोधीहरू हैसियत भएका कारण ख्रीष्ट विरोधी बन्दैनन्; तिनीहरूसँग हैसियत नहुँदा पनि तिनीहरू यति नै नीच थिए। यति मात्र हो, सही तापक्रम र माटोमा ढुसीमा तुरुन्तै खमिर उठेर, यसको साँचो रूप प्रकट भए जस्तै, भाग्यले, तिनीहरू अगुवाइको पदमा पुग्छन्, र ख्रीष्ट विरोधीहरूका रूपमा रहेका तिनीहरूको साँचो स्वरूप तुरुन्तै खुलासा हुन्छ। यदि उपयुक्त वातावरण छैन भने, तिनीहरूको प्रकृति सार प्रकट हुन अलिक समय लाग्न सक्छ, तर यो ढिलो प्रकटीकरणको अर्थ तिनीहरूमा त्यो प्रकृति छैन भन्‍ने हुँदैन। यस्तो प्रकृतिका साथ, मानिसहरूले अपरिहार्य रूपमा कार्य गर्नेछन् र कुराहरू प्रकट गर्नेछन्, र यी प्रकट गरिएका व्यवहारहरू ख्रीष्टविरोधीहरूको दुष्ट सारका चिन्ह र लक्षणहरू हुन्। तिनीहरूसँग यी चिन्ह र लक्षणहरू भएपछि, तिनीहरूलाई ख्रीष्टविरोधीका रूपमा चित्रण गर्न सकिन्छ।

मलाई भन, के सत्यता अभ्यास गर्न र सत्यता सिद्धान्तहरू अनुसार मामलाहरू सम्हाल्नका लागि विभिन्‍न बहाना र औचित्यहरू चाहिन्छ? (अहँ, चाहिँदैन।) व्यक्तिमा निष्ठावान् हृदय भएसम्म, उसले सत्यतालाई अभ्यास गर्न सक्छ। के सत्यता अभ्यास नगर्ने मानिसहरूले विभिन्‍न बहानाहरू बनाउँछन्? उदाहरणका लागि, जब तिनीहरूले कुनै गलत काम गर्छन्, सिद्धान्त विरुद्ध काम गर्छन्, र कसैले तिनीहरूलाई सच्याउँछ, तब के तिनीहरूले सुन्न सक्छन्? तिनीहरूले सुन्दैनन्। के तिनीहरूले सुन्दैनन् भन्‍ने तथ्य नै पूरा कुरा हो? तिनीहरू कसरी दुष्ट हुन्? (तिनीहरूले तिमीलाई मनाउन बहाना खोज्छन्, र तिमीलाई तिनीहरू सही छन् भन्‍ने सोच्‍न लगाउँछन्।) तिनीहरूले तेरा धारणा र कल्पनाहरू अनुरूपको व्याख्यान खोज्छन्, त्यसपछि तिनीहरूले तँलाई विश्‍वस्त गराउन, तँलाई तिनीहरूसँग सहमत गराउन, तिनीहरू सही छन् भनी साँच्चै विश्‍वस्त तुल्याउनका लागि तैँले स्वीकार गर्न सक्‍ने र सत्यता अनुरूपका आत्मिक सिद्धान्तहरूको प्रयोग गर्छन्, यो सब मानिसहरूलाई बहकाउने र नियन्त्रण गर्ने तिनीहरूको उद्देश्य हासिल गर्नका लागि हुन्छ। के यो दुष्टता होइन र? (हो।) यो वास्तवमै दुष्टता हो। स्पष्ट रूपमा नै, तिनीहरूले केही गलत गरेका हुन्छन्, आफ्नो व्यवहारमा सिद्धान्तहरू र सत्यताको विरुद्धमा गएका हुन्छन्, र सत्यताको अभ्यास गर्न असफल भएका हुन्छन्, तैपनि तिनीहरूले सैद्धान्तिक औचित्यहरू प्रस्तुत गर्छन्। यो साँच्‍चै दुष्टता हो। यो ब्वाँसोले भेडा खाएको जस्तै हो; सुरुमा नै ब्वाँसोको प्रकृति भेडा खाने प्रकृति थियो, र परमेश्‍वरले भेडा खानका लागि यस्तो पशु सृष्टि गर्नुभयो—भेडा यसका खाना हुन्। तर यो खाएपछि, ब्वाँसोले अझै पनि विभिन्‍न बहानाहरू खोज्छ। के तँसँग यसबारे कुनै विचार छ? तँलाई लाग्छ, “तैँले मेरो भेडा खाएको छस्, र अहिले तैँले त्यो खानुपर्थ्यो, तैँले त्यो खानु व्यावहारिक र उचित थियो, र मैले तँलाई धन्यवाद समेत दिनुपर्छ भनी मैले सोचूँ भन्ने तँ चाहन्छस्।” के तँ रिसाउँदैनस् र? (हजुर, रिसाउँछु।) तँ रिसाउँदा, तँमा के-कस्ता सोचहरू आउँछन्? तँलाई लाग्छ, “यो मान्छे अत्यन्तै दुष्ट छ! यदि तँ खान चाहन्छस् भने, खा, तँ त्यस्तै होस्; मेरो भेडा खानु एउटा कुरा हो, तर तैँले धेरै तर्क र बहानाहरू समेत बनाउँछस्, र त्यसको बदलामा मलाई तँप्रति कृतज्ञ हुन समेत भन्छस्। के यो सही र गलत कुरामा झुक्‍किनु होइन र?” यो दुष्टता हो। जब ब्वाँसोले भेडा खान चाहन्छ, तब त्यसले के-कस्ता बहानाहरू खोज्छ? ब्वाँसोले भन्छ, “सानो थुमा, आज मैले तँलाई खानैपर्छ किनभने गत वर्ष मलाई अपमान गरेकोमा मैले तँसँग बदला लिनुपर्छ।” अन्यायमा परेको महसुस गर्दै थुमाले भन्छ, “म गत वर्ष जन्मेको पनि थिइनँ।” जब ब्वाँसोले गल्ती बोलेको र थुमाको उमेरका बारेमा गलत हिसाब लगाएको भन्‍ने महसुस गर्छ, तब यसले भन्छ, “ठीक छ, हामी त्यसोभए त्यो कुराको गन्ती गर्नेछैनौँ, तर मैले अझै पनि तँलाई खानैपर्छ किनभने अस्ति मैले यस नदीको पानी पिउँदा, तैँले पानी धमिल्याइस्, त्यसकारण मैले तँसँग बदला लिनुपर्छ।” थुमाले भन्छ, “म नदीको तलतिर छु, र तपाईँ माथि हुनुहुन्छ। मैले कसरी माथिको पानीलाई फोहोर पार्न सक्छु? यदि तपाईँ मलाई खान चाहनुहुन्छ भने, खानुहोस्। विभिन्‍न बहानाहरू नखोज्नुहोस्।” ब्वाँसोको प्रकृति यस्तै हुन्छ। के यो दुष्टता होइन र? (हजुर, हो।) के ब्वाँसोको दुष्टता ठूलो रातो अजिङ्गरको जस्तै हो? (छ।) यो विवरण ठूलो रातो अजिङ्गरसँग सबैभन्दा राम्रोसँग मिल्छ। ठूलो रातो अजिङ्गरले परमेश्‍वरमा विश्‍वास गर्ने मानिसहरूलाई पक्राउ गर्न चाहन्छ; यसले यी मानिसहरूलाई दोषी ठहर्याउन चाहन्छ। त्यसकारण, यसले सुरुमा निश्‍चित झूटा आवरणहरू बनाउँछ, निश्‍चित अफवाहहरू रच्छ, त्यसपछि सारा संसारलाई खडा भएर तँलाई दोषी ठहराउन लगाउनका लागि संसारअघि ती कुराहरू प्रसारण गर्छ। यसले परमेश्‍वरमा विश्‍वास गर्नेहरूलाई “सार्वजनिक व्यवस्था भङ्ग गर्ने,” “राष्ट्रका रहस्यहरू खुलासा गर्ने,” र “राज्यशक्तिको विद्रोह गर्ने” जस्ता धेरै वटा दोष लगाउँछ। यसले तैँले विभिन्‍न अपराधहरू गरेको छस् भन्‍ने अफवाह पनि फैलाउँछ र तँमाथि यी आरोपहरू लगाउँछ। के तैँले ती स्वीकार गर्न नमानेर हुन्छ? के यो तैँले ती स्वीकार गर्छस् कि गर्दैनस् भन्‍ने कुरा हो? अहँ, होइन। यसले तँलाई पक्राउ गर्न निस्किएपछि, ब्वाँसोले भेडा खान हिँडे जस्तै, त्यसले विभिन्‍न बहानाहरू खोज्छ। ठूलो रातो अजिङ्गरले निश्‍चित आवरणहरू सिर्जना गर्छ, र हामीले कुनै खराब काम गरेका छौँ भनेर दाबी गर्छ, जबकि वास्तवमा, त्यो अरूले नै गरेका हुन्छन्। यसले दोष सार्छ र मण्डलीलाई फसाउँछ। के तैँले त्योसँग तर्क गर्न सक्छस्? (सक्दिनँ।) तैँले किन त्योसँग तर्क गर्न सक्दैनस्? के तैँले त्योसँग स्पष्ट रूपमा तर्क गर्न सक्छस्? के तँलाई तैँले त्योसँग तर्क गरेर परिस्थिति बुझाइस् भने, त्यसले तँलाई पक्राउ गर्नेछैन भन्ने लाग्छ? तैँले त्यसका बारेमा चाहिनेभन्दा बढी राम्रो सोच्छस्। तैँले बोलिसक्नुभन्दा पहिले, त्यसले तेरो कपाल समात्नेछ, तेरो टाउको भित्तामा बजार्नेछ, त्यसपछि तँलाई सोध्‍नेछ, “म को हुँ तँलाई थाहा छ? म दियाबलस हुँ!” त्यसपछि, तँलाई कठोर रूपमा कुटपिट गरिनेछ, साथै दिन-रात पालोपालो सोधपुछ गरिनेछ र यातना दिइनेछ, त्यसपछि तँ झुक्‍न थाल्‍नेछस्। यस अवस्थामा, तैँले यस्तो महसुस गर्नेछस्, “यहाँ तर्क गर्ने कुनै ठाउँ छैन; यो एउटा पासो हो!” ठूलो रातो अजिङ्गरले तँसँग तर्क गर्दैन—के तँलाई यसले अनजानमा, र संयोगवस ती निहुँहरू बनाउँछ भन्‍ने लाग्छ? यसको पछाडि षड्यन्त्र हुन्छ, र त्यसले अर्को कदमको योजना बनाइसकेको हुन्छ। यो त्यसका कार्यहरूको अग्रिम चरण मात्रै हो। कतिपय मानिसहरूले अझै पनि यस्तो सोच्न सक्छन्, “तिनीहरूले परमेश्‍वरमा विश्‍वास गर्नेसँग सम्बन्धित मामलाहरू बुझेका हुँदैनन्; यदि मैले तिनीहरूलाई स्पष्टीकरण दिएँ भने, सबै कुरा ठीक हुनेछ।” के तैँले त्यो स्पष्ट रूपमा व्याख्या गरेर हुन्छ? त्यसले तँलाई तैँले नगरेको कुरामा फसायो—के तैँले अझै पनि स्पष्ट रूपमा कुराहरूको स्पष्टीकरण दिएर हुन्छ? जब त्यसले तँलाई फसायो, तब के तैँले त्यो गरेको होइनस् भन्‍ने कुरा त्यसलाई थाहा थिएन र? के यो काम कसले गरेको हो भन्‍ने कुराप्रति त्यो अनभिज्ञ हुन्छ र? त्यसलाई राम्ररी थाहा हुन्छ! त्यसोभए किन त्यसले तँलाई दोष लगाउँछ? त्यसले पक्राउ गरिरहेको व्यक्ति तँ नै होस्। के तँलाई लाग्छ कि त्यसले तँमाथि दोष थोपार्दा, तैँले अन्यायपूर्ण व्यवहार भोगिरहेको छस् भन्ने त्यसलाई थाहा हुँदैन? त्यसले तँलाई अन्यायपूर्ण व्यवहार गर्न र तँलाई पक्राउ गरेर सताउन चाहन्छ। त्यो दुष्टता हो।

ख्रीष्ट विरोधीहरूको दुष्ट सार भएको जोकोही आफ्नो सारमा सत्यताप्रति वितृष्ण हुन्छन् र त्यसलाई घृणा गर्छन्। तिनीहरू हृदयमा सत्यतालाई अलिकति पनि स्वीकार गर्दैनन् र तिनीहरूसँग यसलाई अभ्यास गर्ने कुनै अभिप्राय हुँदैन। यदि तँलाई तिनीहरूमा सत्यताको बुझाइको कमी छ भन्‍ने लाग्छ र तैँले तिनीहरूसँग त्यसबारे सङ्गति गर्ने प्रयास गर्छस् भने, परिणाम के हुनेछ? तैँले ठक्‍कर खानेछस्—तैँले गलत व्यक्ति भेट्टाएको हुन्छस्। तिनीहरू सत्यतालाई स्वीकार गर्ने मानिसहरू होइनन्, र तैँले तिनीहरूसँग सङ्गति गर्नु हुँदैन; बरु, तैँले तिनीहरूलाई पाठ सिकाउनुपर्छ र यसो भन्दै तिनीहरूसँग कठोर हुनुपर्छ, “तैँले आफ्नो कर्तव्य कति समयदेखि पूरा गर्दै आएको छस्? तैँले कसरी आफ्नो कर्तव्यलाई सानो मामलाको रूपमा लिन सकिस्? के यो तेरो आफ्नै काम हो? तैँले कसलाई चुनौती दिइरहेको छस्? तँ मेरो विरुद्धमा छैनस्; तँ परमेश्‍वर र सत्यताको विरुद्धमा छस्!” के तैँले तिनीहरूलाई पाठ सिकाउनु पर्दैन र? के तिनीहरूसँग सत्यताबारे सङ्गति गर्नु उपयोगी हुन्छ? अहँ, हुँदैन। किन उपयोगी हुँदैन? तिनीहरू ब्वाँसोहरू हुन्, हराएका वा बाटो बिराएका भेडा होइनन्। के ब्वाँसोले सत्यता अभ्यास गर्न सक्छ? सक्दैन। ब्वाँसोको प्रकृति के हो? (दुष्टता।) भेडा देख्‍ने बित्तिकै, त्यसले र्‍याल काढ्न थाल्छ, त्यसका आँखा स्वादिष्ट खानाका तस्विरहरूले भरिन्छ, र भेडाको नियति त्यसको भोजन बन्‍ने नै हुन्छ। त्यसको प्रकृति त्यही हो; त्यो दुष्टता हो। यदि तैँले त्यसलाई “भेडाहरू अत्यन्तै दयनीय र भद्र हुन्छन्; बिन्ती छ, तिनीहरूलाई नखा। खानका लागि अर्को भयानक पशु छनौट गर्, हुन्छ?” भनिस् भने, के त्यसले बुझ्न सक्छ? सक्दैन। त्यसको प्रकृति त्यही हो। कतिपय मानिसहरूले सत्यता अभ्यास गर्दैनन् र विभिन्‍न बहानाहरू खोज्छन्—त्यो तिनीहरूको प्रकृति हो। यो प्रकृति के हो? दुष्टता हो। तिनीहरूका कार्य चाहे जति नै नीच, विद्रोही, वा खुलेआम सिद्धान्तहरूको विरुद्ध भए पनि, तिनीहरू अझै पनि आफ्नो इज्जत बचाउन चाहन्छन्; ती सत्यताको विरुद्धमा गए पनि, तिनीहरूले यसलाई भव्य र इज्जतदार तरिकाले गर्न चाहन्छन्। के यो दुष्टता होइन र? सत्यता उल्लङ्घन गर्नु सकारात्मक कुरा हो कि नकारात्मक कुरा हो? (नकारात्मक।) नकारात्मक कुरालाई कसरी भव्य, इज्जतदार, र सम्माननीय तरिकाले गर्न सकिन्छ? के यी दुई पक्षहरूलाई मिलाउने प्रयास गर्नु अलिक अप्ठ्यारो कुरा होइन र? यो दुष्टता हो: ख्रीष्ट विरोधीहरूको दुष्ट सार भएका मानिसहरूको व्यवहार र प्रकटीकरण यही हो। यो विरोधाभासपूर्ण सुनिन्छ होला, तर तिनीहरूले यसरी नै कार्य गर्छन्, तिनीहरूको स्वभाव र तिनीहरूले प्रकट गर्ने कुरा त्यही हो। तिनीहरूले सत्यताप्रति घृणा पाल्छन्, त्यसलाई कहिल्यै स्वीकार गर्दैनन्—यिनीहरू ख्रीष्टविरोधी हुन्, यो ख्रीष्टविरोधीहरूको दुष्ट प्रकृति सार हो। ख्रीष्टविरोधीहरूको दुष्ट सारमा कति वटा कुराहरू हुन्छन्? (चार वटा कुरा।) जम्मा चार वटा हुन्छन्। के यी चार वटा चिन्हहरू तिमीहरूलाई खुट्ट्याउनका लागि पर्याप्त छैनन् र? दुष्टतामा अन्तर्निहित रूपमा नै कपटी र छली तत्त्वहरू समावेश हुन्छन्, र जब कपटी र छली तत्त्वहरू चरममा पुग्छन्, तब तिनलाई दुष्ट स्वभावका रूपमा चित्रण गरिन्छ। ख्रीष्टविरोधीहरूले यस्तो दुष्ट स्वभावलाई मूर्त रूप दिन्छन्।

सेप्टेम्बर ३, २०१९


विषयवस्तु आठ: तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए (भाग एक)

पूरक: प्रवचनहरूलाई शब्दमा उतार्दा उत्पन्न हुने समस्याहरूको चिरफार

मैले कतिपय मानिसहरूले अनुलेखकहरूले पछिल्ला केही प्रवचनहरूका सुरुका कथाहरू हटाएर त्यसपछि आउने प्रवचनहरूका औपचारिक विषयवस्तु मात्र छोडे भनेर भनेको सुनेँ। के वास्तवमा कुरा यही हो? कुन कथाहरूलाई त्यसपछि आउने प्रवचनहरूबाट अलग गरिएको थियो? (दाबाओ र सियाओबाओको कथा, डेमिङ र सियाओमिङको कथा, र पूँजीबारे चर्चा: “जेसुकै होस्!”) यी तीन कथाहरूलाई प्रवचनहरूका विषयवस्तुबाट अलग गरिएको थियो, तर किन? के कारणले? अनुलेखकहरूले अगाडि आउने कथाहरू तीपछि आउने प्रवचनहरूका विषयवस्तुसँग मेल खाँदैनन् भन्ने सोचेर तिनलाई अलग गरेका थिए अरे। के यो न्यायोचित थियो? अनुलेखकहरूले गरेको कुरा यही हो। तिनीहरू अति अहङ्‍कारी र आत्म-धर्मी थिए, जसले कथाहरूलाई निकालेर तिनलाई प्रवचनका विषयवस्तुविना अलग-अलग अध्यायहरूमा राखे। तिमीहरू यसो गर्नुको परिणाम राम्रो थियो भन्छौ कि नराम्रो? त्यसबाहेक, के तिमीहरू अगाडि भनिएको कथा त्यसपछिको प्रवचनसँग मिल्नैपर्छ भनेर भन्छौ? के यो साँच्चै आवश्यक छ? (छैन।) त्यसो भए, प्रवचनहरूलाई शब्दमा उतार्नेहरूले कार्यलाई किन यसरी गलत बुझे? तिनीहरूसँग कसरी यस्तो विश्‍वास हुनसक्छ? यहाँ समस्या के छ? तिनीहरूले मनमनै सोचे: “तपाईँले भन्‍नुभएका कथाहरू विषयवस्तुसँग सम्बन्धित छैनन्। म तिनलाई तपाईँका निम्ति जाँच गर्नेछु, र वितरण गर्दा तिनलाई सँगै राख्‍नेछैनँ। प्रवचनहरू प्रवचनहरू नै हुन्; तिनलाई एकअर्कासँग सुसङ्‍गत रूपमा मिल्‍न दिऔँ। अघिल्ला कथाका विषयवस्तुले प्रवचनका विषयवस्तुमा हस्तक्षेप गर्नुहुँदैन। मैले तिनलाई तपाईँका निम्ति जाँच गर्नुपर्छ, किनकि तपाईँ आफैँले समस्या बुझ्‍नुहुन्‍न।” के यो असल अभिप्राय हो? तिनीहरूको यो असल अभिप्राय कहाँबाट उत्पन्न हुन्‍छ? के यो मानव धारणाहरूबाट उत्पन्‍न हुन्छ? (हो।) जब म प्रचार गर्छु, के मैले सबै कुरा यति व्यापक रूपमा विचार गर्नुपर्छ? के मैले सुनाउने हरेक कथा त्यसपछि आउने विषयवस्तुसँग मिल्नैपर्छ? (पर्दैन।) यसको आवश्यकता छैन; यसलाई प्रावधान, धारणा भनिन्छ। अनुलेखकहरूले के गल्ती गरे? (आफ्ना धारणा र कल्पनाहरूअनुसार काम गरे।) अरू के? (लापरवाहीपूर्वक र मनमानी तरिकाले काम गरे।) यस किसिमको व्यवहारको प्रकृति के हो भने, यो अलिकति लापरवाहीपूर्ण र मनमानी छ; तिनीहरूमा परमेश्‍वरको डर मान्‍ने हृदयको अभाव छ। यसो भन्नु उचित छ, तर यो अझ पनि मामलाको सारभन्दा भिन्न छ। जब तिनीहरूले प्रवचनहरूलाई शब्दमा उतारे, तब तिनीहरूले परमेश्‍वरले भन्‍नुभएको हरेक कुरालाई हेर्न कस्तो किसिमको मनोवृत्ति र कस्तो किसिमको दृष्टिकोण प्रयोग गरे? चाहे ती कथाहरू हुन् वा प्रवचनहरू, तिनीहरूले यी बोलिएका कुराहरूलाई कस्तो किसिमको मनोवृत्तिले र कुन कोणबाट हेरे र सुने? (ज्ञान र सिकाइको कोणबाट।) सही हो। भनिएका कथाहरू र प्रवचनहरूका विषयवस्तुलाई ज्ञानको दृष्टिकोणबाट हेर्नाले यो समस्या उत्पन्‍न हुनेछ। तिनीहरू विश्वास गर्छन् कि मैले प्रवचन दिँदा, जुनसुकै खण्डका बारेमा बोल्‍ने इच्छा गरे पनि, विषयवस्तु एउटा क्रममा हुनैपर्छ; हरेक वाक्य तर्कसङ्‍गत हुनैपर्छ, हरेक वाक्य सबैका धारणाहरूसँग मिल्नैपर्छ, र हरेक खण्डको एउटा कडा लक्ष्य हुनैपर्छ। तिनीहरूले मेरा प्रवचनहरूलाई यही धारणाअनुसार मापन गर्छन्। के यसले आत्मिक बुझाइको अभाव देखाउँछ? (हो।) यो वास्तवमा आत्मिक बुझाइको अभाव नै हो! मैले बोलेको विषयका कुरालाई तर्क र अनुमान प्रयोग गरेर ज्ञानको दृष्टिकोणबाट व्यवहार गर्नु गम्भीर गल्ती गर्नु हो। म सत्यताको सङ्‍गति गरिरहेको छु, भाषणहरू तयार गरिरहेको छैनँ; तँ यसबारे स्पष्ट हुनुपर्छ। तिमीहरूमध्ये ज-जसले भेलामा प्रवचनहरू सुन्यौ र शब्दमा उतारिएपछि तिनलाई पुनः सुन्यौ, के तिमीहरूले तिनीहरूले हटाएका त्यस समयमा भनिएका कुनै महत्त्वपूर्ण बुँदाहरू वा कुराहरूमा ध्यान दियौ? के यस्तो कुनै कुरा भयो? उदाहरणका लागि, सायद तिमीहरूले भेलामा कुनै धेरै प्रेरणादायी र शिक्षाप्रद खण्ड सुन्यौ, तर पछि प्रवचनको रेकर्डिङ सुन्दा त्यो खण्ड त्यहाँ नभएको पायौ; त्यो हटाइएको थियो। के तिमीहरूलाई यस्तो भएको छ? यदि तिमीहरूले ध्यानपूर्वक सुनेनौ भने, तिमीहरूले महसुस नगरेको हुन सक्छ, त्यसैले भविष्यमा ध्यानपूर्वक सुन्‍ने कुरा सुनिश्चित गर। मैले एक पटक एउटा रेकर्डिङ सुनेँ, र जहाँ मैले ख्रीष्टविरोधीहरूका विभिन्‍न प्रकटीकरणलाई एकदेखि पन्ध्रसम्म सूचिकृत गर्दै तीबारे छलफल गर्न सुरु गरेको मात्र थिएँ, त्यहाँ तिनीहरूले हरेकबाट विस्तृत स्पष्टीकरण र व्याख्याहरू हटाएका थिए, त्यसको साटो पहिलो प्रकटीकरण, दोस्रो प्रकटीकरण, तेस्रो प्रकटीकरण भनेर क्रमैसँग सूचिबद्ध गरेका थिए। प्रत्येक प्रकटीकरण एकपछि अर्को गर्दै छिटो-छिटो, एउटा विद्यालयको शिक्षकले पाठ पढाएभन्दा धेरै छिटो बताइएको थियो। पहिले उक्त प्रवचन नसुनेका र त्यससँग परिचित नभएका अधिकांश मानिसहरूले त्यो सुन्दा चिन्तन गर्ने मौका पाउँदैनथे। तिनीहरूले ध्यानपूर्वक सुन्न चाहँदा तिनीहरू सधैँ रोकिरहनुपर्थ्यो, एउटा वाक्य सुनेर छिट्टै टिपोट गर्ने, त्यसपछि उक्त वाक्यको अर्थबारे मनन गर्ने, अनि अर्को वाक्य बजाउने गर्नुपर्थ्यो। नत्र, गति तीव्र हुनेथ्यो र तिनीहरू पछि पर्न सक्थे। यो प्रवचन रेकर्डिङ्हरू सम्पादन गर्नेहरूले गरेको गम्भीर गल्ती थियो। प्रवचन भनेको कुराकानी, छलफल हो। प्रवचनहरूको विषयवस्तु के हो? तिनले विभिन्न सत्यता र मानिसहरूका विभिन्न स्थितिहरूका बारेमा छलफल गर्छन्; ती सबैमा सत्यता समावेश हुन्छ। त्यसोभए, सत्यतासँग सम्बन्धित यी विषयवस्तुहरू मानिसहरूले सजिलै स्वीकार गर्न र बुझ्न सक्छन् कि तिनलाई क्रमशः प्रतिक्रिया जनाउनुअघि विचार, मनन र मानसिक प्रशोधनको आवश्यकता पर्छ? (तिनीहरूलाई विचार, मनन र मानसिक प्रशोधनको आवश्यकता पर्दछ।) त्यसोभए, यस परिस्थितिका आधारमा, प्रवचन दिनेले कस्तो गति कायम राख्नुपर्छ? यदि तिनीहरूले मेसिन गनजत्तिकै छिटो बोले भने, त्यसले काम गर्नेछ? (गर्नेछैन।) शिक्षकले पढाए जस्तै गरे भने नि? (अहँ।) कसैले भाषण दिए जस्तै गरे भने? (अहँ।) त्यसले बिलकुलै पनि काम गर्नेछैन। प्रवचनको समयमा प्रश्नोत्तरहरू हुनुपर्छ, चिन्तन गर्ने ठाउँ हुनुपर्छ, मानिसहरूलाई जवाफ दिने समय दिनुपर्छ—यो गति उपयुक्त हुन्छ। तिनीहरूले यस सिद्धान्तलाई नबुझी प्रवचनहरूलाई शब्दमा उतारे; के यसले आत्मिक बुझाइको कमी देखाउँछ? (हो।) तिनीहरूसँग वास्तवमै आत्मिक बुझाइको कमी छ। तिनीहरूले सोचे: “तपाईँले भनिरहनुभएका यी कुराहरू मैले सुनिसकेको छु। एक पटक सुनेपछि, म सार सम्झन सक्छु, र तपाईँले जेका बारेमा के कुरा गर्दै हुनुहुन्छ, त्यो मलाई थाहा छ। मेरो अनुभव र प्रवचन रेकर्डिङहरू बारम्बार सम्पादन गरेर मैले पाएको उत्कृष्ट सीप प्रयोग गरेर, म यसलाई यसरी नै गर्नेछु र गति बढाउनेछु।” गति बढाउनु आफैँमा धेरै समस्या जस्तो देखिएको थिएन—तर यसले प्रवचनलाई शब्दमा उतार्ने कामलाई के असर गर्छ? यसले त्यसलाई निबन्धमा परिणत गर्दछ। यसलाई निबन्धमा परिणत गरिएपछि, यसले व्यक्तिगत रूपमा सुन्‍ने अनुभूति गुमाउँछ; त्यसपछि के त्यसले त्यही नतिजा प्राप्त गर्न सक्छ? फरक पर्ने त निश्चितै छ। यस भिन्‍नताले त्यसलाई झन् असल बनाउँछ कि खराब? (खराब।) यसले त्यसलाई झन् खराब बनाउँछ। आत्मिक बुझाइ नभएका मानिसहरू आफ्नै पहलमा काम गर्छन्, र आफूलाई चलाख ठान्छन्। तिनीहरू आफू शिक्षित, दक्ष, प्रतिभाशाली र तेजिलो भएको विश्वास गर्छन्, तर अन्ततः अव्यावहारिक कामहरू गर्न पुग्छन्। के यो यस्तै होइन? (हो।) मेरा प्रवचनहरूमा, म किन तिमीहरूलाई कहिलेकाहीँ प्रश्‍नहरू सोध्छु? कतिपय मानिसहरू भन्छन्: “सायद हामी निदाउँछौँ भनेर तपाईँ डराउनुहुन्छ होला।” त्यति मात्र हो? म किन कहिलेकाहीँ अन्य मामिलाहरूका बारेमा कुरा गर्छु, विषयवस्तुबाट टाढा जान्छु अनि हल्का र हँसिला कुराहरूबारे छलफल गर्छु? यो तिमीहरूलाई चैनमा रहन दिन, तिमीहरूलाई चिन्तन गर्ने केही ठाउँ दिनलाई हो। यसले तिमीहरूलाई सत्यताको कुनै निश्चित पक्षलाई झनै फराकिलो रूपमा बुझ्न पनि मद्दत गर्छ, ताकि तिमीहरूले आफ्नो बुझाइलाई वचनहरू, शाब्दिक अर्थ, धर्मसिद्धान्तहरू, वा व्याकरणिक संरचनामा सीमित गर्दैनौ—यो यी कुराहरूमा सीमित हुनु हुँदैन। त्यसैले म कहिलेकाहीँ अन्य चीजहरूका बारेमा कुरा गर्छु; म कहिलेकाहीँ वातावरणलाई हल्का बनाउन चुट्किलाहरू भन्छु, तर वास्तवमा म मुख्यतया निश्चित परिणाम प्राप्त गर्नलाई यसो गर्छु—तिमीहरूले यो बुझ्नुपर्छ।

हेर्, जब कुनै धार्मिक पाष्‍टरले प्रवचन दिन्छ, ऊ मञ्चमा खडा हुन्छ र मानिसहरूको वास्तविक जीवन, तिनीहरूका मानसिक स्थितिहरू, वा तिनीहरूको विद्यमान समस्याहरूसँग अलिकति पनि सम्बन्ध नभएका ती दिक्कलाग्दो विषयहरूका बारेमा मात्र कुरा गर्छ। ती सब मृत शब्द र धर्मसिद्धान्तहरू हुन्। तिनीहरूले केही सुमधुर वचनहरूबाहेक अरू केही बोल्दैनन् र केही खोक्रा नाराहरू लगाउँछन्। यसले श्रोताहरूलाई दिक्क बनाउँछ, र तिनीहरूले त्यसबाट केही पनि हासिल गर्दैनन्। अन्तमा, यसले यस्तो परिस्थिति निम्त्याउँछ, जहाँ पाष्टर माथिबाट बोलिरहेको हुन्छ, अनि तल कसैले पनि ध्यान दिइरहेको हुँदैन; त्यहाँ कुनै अन्तरक्रिया नै हुँदैन। के यो पाष्टरले आफ्नो सास खेर फालिरहेको हुँदैन र? पास्टरहरूले केवल आफ्नो जीविकोपार्जनका लागि, आफ्नो अस्तित्वका खातिर मात्र यसरी प्रवचन दिन्छन्; तिनीहरूले आफ्नो मण्डलीका आवश्यकताहरूलाई ध्यान दिँदैनन्। जहाँसम्म अहिले हाम्रो कुरा छ, हामीले प्रवचन दिनु भनेको धार्मिक समारोह आयोजना गर्नु वा कुनै प्रकारको जिम्मेवारी पूरा गर्नु होइन—यो त विभिन्‍न परिणाम हासिल गर्नका लागि हो। परिणामहरू हासिल गर्नका निम्ति सबै पक्षहरू विचार गरिनुपर्छ—सबै प्रकारका मानिसहरूका आवश्यकताहरू, तिनीहरूका धारणाहरू, कल्पनाहरू, र स्थितिहरू, अनि तिनीहरूका दृष्टिकोणहरू सबैलाई ध्यानमा राख्‍नुपर्छ। प्रयोग गरिएको भाषालाई प्रत्येक सामाजिक वर्गका मानिसहरूले कुन हदसम्म स्वीकार गर्न सक्छन् भन्‍ने कुरा पनि विचार गरिनुपर्छ। औपचारिक भाषामा एकदम रुचि राख्‍ने केही शिक्षित मानिसहरूले तुलनात्मक रूपमा व्याकरणिक र तर्कसङ्‍गत केही साहित्यिक शब्दहरू सुन्‍न आवश्यक छ। तिनीहरू ती बुझ्‍न सक्षम हुन्छन्। यस्तो औपचारिक भाषासँग परिचित नभएका समाजको तल्लो तहमा रहेका केही साधारण मानिसहरू पनि छन्; त्यसोभए मैले के गर्नुपर्छ? मैले थोरै स्थानीय बोलीचालीको भाषा बोल्नुपर्छ। विगतमा मैले स्थानीय बोलीचालीको भाषा त्यति प्रयोग गरिनँ, तर यी वर्षहरूमा मैले थोरै सिकेको छु, र अब म कहिलेकाहीँ दुई भाग भएका उखानहरू पनि प्रयोग गर्छु वा चुट्किलाहरू सुनाउँछु। यसरी, सुनेपछि, मानिसहरूको सामाजिक वर्ग जेसुकै भए तापनि सबैले मैले बोलेका सबै कुरा बुझ्‍न सजिलो भएको, र त्यो तिनीहरूसँग झनै निकट रूपमा सम्बन्धित भएको महसुस गर्नेछन्। तर यदि सबै स्थानीय बोलीचालीको भाषामा भएको भए, प्रवचनको विषयवस्तु पर्याप्त रूपमा गहन सुनिने थिएन, त्यसैले यसलाई केही औपचारिक भाषासँग मिलाएर सबै दैनिक जीवनको बोलीचालीमा व्यक्त गरिनुपर्छ; तब मात्र यसले न्यूनतम मापदण्ड पूरा गर्नेछ। स्थानीय बोलीचालीको भाषा प्रयोग हुन थालेपछि, “भनेको मात्र,” “जस्तै,” “मेरो मतलब,” आदि भन्नाले, त्यस्ता धेरै अभिव्यक्तिहरू समावेश गर्नाले सत्यतालाई कुन हदसम्म अभिव्यक्त गरिन्छ भन्‍ने कुरालाई असर गर्न सक्छ। यद्यपि, यदि यो सबै औपचारिक भाषामा, चरणबद्ध रूपमा व्याकरणिक तर्क र तर्कसम्मत विचार प्रयोग गरेर अलिकति पनि गल्ती नगरी सबै कुरा यति व्यवस्थित र औपचारिक रूपमा निबन्ध वा पाठ पढेझैँ, सुरुदेखि अन्तसम्म शब्द-शब्द गरेर विराम चिह्‍नहरूसम्म पनि लेखिएझैँ गरेर भनिएको भए, के तिमीहरूलाई त्यसले काम गर्थ्यो जस्तो लाग्छ? त्यो धेरै झन्झटिलो हुनेथ्यो, मसँग त्यसका लागि ऊर्जा छैन। यो एउटा पक्ष हो। साथै, मानिसहरू शिक्षित वा अशिक्षित जे भए तापनि, सबैले आफ्नो मानवताका विभिन्‍न पक्षहरू प्रदर्शन गर्छन्, र मानवताका यी अभिव्यक्तिहरू वास्तविक जीवनसँग सम्बन्धित छन्। त्यसैगरी, दैनिक जीवनको भाषालाई वास्तविक जीवनबाट अलग गर्न सकिँदैन; यसलाई जीवित वातावरणबाट अलग गर्न सकिँदैन। यो जीवित वातावरण यस प्रकारको दैनिक भाषाले भरिएको छ, केही स्थानीय बोलीचालीको भाषा मिसिएको छ, साथै थोरबहुत साहित्यिक स्वाद भएका केही साधारण शब्दावली पनि प्रयोग भएका छन्। यो पर्याप्त छ; यसले मूल रूपमा चासोको पूर्ण दायरालाई समेट्छ र समावेश गर्दछ। मानिसहरू वृद्ध वा जवान, अशिक्षित वा केही ज्ञान भएका जे भएता पनि, मूलतः सबैले यो बोध गर्न सक्छन्, सबैले यो बुझ्‍न सक्छन्; तिनीहरूले दिक्क मान्‍नेछैनन्, र यो आफ्नो पहुँचभन्दा बाहिर छ भन्‍ने महसुस गर्नेछैनन्। सङ्‍गति गर्ने र प्रवचनहरू दिने कुराले मानिसहरूका आवश्यकताका सबै पक्षहरूलाई विचार गरी यसै कुरालाई ध्यानमा राख्‍नुपर्छ। यदि कुनै प्रवचनले परिणाम प्राप्त गर्ने हो भने, तैँले यी सबै पक्षहरूलाई विचार गर्नुपर्छ: बोल्ने गति, शब्द छनौट, र अभिव्यक्तिको तरिका। यसअतिरिक्त, कुनै कुरा अभिव्यक्त गर्दा र सत्यताको कुनै पक्षको सङ्‍गति गर्दा, यो कुन बिन्दुमा पूर्ण रूपमा व्यक्त गरिएको हुन्छ? कुन बिन्दुमा यो पर्याप्त रूपमा पूर्ण हुँदैन? कुन पक्षहरू थपिनुपर्छ? यी सबैलाई ध्यानमा राख्नुपर्छ। यदि तैँले यी पक्षहरूलाई विचारसमेत गरिनस् भने, तेरो विचारको क्षमतामा गम्भीर रूपमा कमी छ। जहाँ अरूले दुई आयाममा कल्पना गर्छन्, त्यहाँ तँ तीन आयाममा सोच्‍न सक्षम हुनुपर्छ। तैँले अरूले भन्दा बढी व्यापक र सही रूपमा हेर्नुपर्छ, सबै प्रकारका समस्याहरूलाई स्पष्ट रूपमा हेर्न सक्षम हुनुपर्छ, र यसमा संलग्‍न सत्यता सिद्धान्तहरू पनि महसुस गर्नुपर्छ। यसरी, मानिसहरूले सोच्‍न, व्यक्त गर्न, वा प्रकाश गर्न सक्ने भ्रष्ट स्वभावका सबै पक्षहरू, साथै संलग्‍न स्थितिहरू सबै मूल रूपमा समेटिन्छन् र तिनलाई सबैले बुझ्‍नेछन्। के अनुलेखकहरूसँग यी क्षमता र सोच्‍ने तरिकाहरू पनि हुनुपर्दछ? यदि तिनीहरूसँग यी कुराहरू छैनन्, बरु प्रवचनको मुख्य बुँदा, यसको केन्द्रीय विचार, प्रत्येक खण्डको सारलाई संक्षेपमा प्रस्तुत गर्न सधैँ सिकेको ज्ञानमा भर पर्छन् भने, यो चिनियाँ विद्यार्थीहरूले साहित्यिक पाठहरू अध्ययन गरे जस्तो हुनेछ। शिक्षकले पहिले तिनीहरूलाई सम्पूर्ण पाठको पूर्वावलोकन गराउँछ, त्यसपछि यसलाई ध्यानपूर्वक पढ्न लगाउँछ। पहिलो औपचारिक पाठमा, शिक्षकले पहिलो अनुच्छेदको सारका बारेमा कुरा गर्छ, नयाँ शब्दावलीको परिचय दिन्छ, र समावेश भएको व्याकरणका बारेमा छलफल गर्छ। सबै खण्डहरू अध्ययन गरिसकेपछि, तैँले अझै पनि तिनलाई कण्ठ गर्नुपर्छ, र अन्तमा नयाँ शब्दावलीका साथ वाक्यहरू बनाउनुपर्छ, र पाठको केन्द्रीय विचार र लेखकले सो लेख्नुको उद्देश्य बुझ्नुपर्छ। यसरी, तैँले पाठले व्यक्त गर्न खोजेको कुराको पूर्ण बुझाइ प्राप्त गर्नेछस्। सबैले यी कुराहरू अध्ययन गरेका छन्, सबैलाई तिनका बारेमा थाहा छ, तर यदि तैँले यी कुराहरूलाई प्रवचनलाई शब्दमा उतार्ने कुरामा लागू गरिस् भने, यो त धेरै प्राथमिक कुरा हुन्छ। म तँलाई भनिरहेको छु, तैँले निबन्ध लेख्दा यी प्रयोग गर्न सक्छस्; त्यो लेखनका लागि आधारभूत सामान्य बुद्धि मात्र हो। तर यदि तैँले यो सोचाइ, यो सिद्धान्त, यो विधिलाई कुनै प्रवचनलाई शब्दमा उतार्ने काममा लागु गर्छस् भने, के तैँले गल्ती गर्न सक्दैनस्? पक्कै पनि सक्छस्। म यो कथा किन भन्न चाहन्छु भन्‍ने तँलाई थाहा छैन, तैँले यो कथाबाट बुझ्नुपर्ने सत्यता बुझ्‍ने प्रयास गर्दैनस्—यो गल्ती हो। साथै, के तँ कथा र प्रवचन सामग्री दुवैमा सत्यता बुझ्‍न सक्षम छस्? यदि तैँले यो बुझ्‍न सक्दैनस् भने, तँमा आत्मिक बुझाइको अभाव छ। अलिकति पनि आत्मिक बुझाइ नभएको प्रकारको व्यक्तिसँग प्रवचनहरूलाई शब्दमा उतार्नका निम्ति कस्ता योग्यताहरू हुन सक्छ र?

तिमीहरूलाई म किन कथाहरू भन्छु जस्तो लाग्छ? प्रवचनका अनुलेखकहरूलाई कारण थाहा छैन, त्यसैले तिनीहरू आफ्नै दृष्टिकोण थप्छन्। तिनीहरू यदि म कथाहरू भन्न चाहन्छु भने ती त्यसपछि आउने विषयवस्तुसँग मेल खानैपर्छ भन्ने विश्वास गर्छन्—तिनीहरूलाई म किन कथाहरू भन्‍छु भन्‍ने थाहै छैन। तिमीहरूलाई पनि थाहा छैन, हैन त? तिमीहरूलाई थाहा नभएको हुनाले, म तिमीहरूलाई कारण बताउनेछु। सुरुदेखि अहिलेसम्म, मैले ख्रीष्टविरोधीहरूका विभिन्‍न प्रकटीकरणबारे लगभग दश पटक छलफल गरेको छु, र मैले तीमध्ये आधा मात्र समेटेको छु। यदि मैले यस विषयवस्तुका बारेमा एकैचोटिमा कुरा समाप्त गरेको भए, विषय एकदम नीरस हुनेथियो, हैन र? यदि हरेक पटक सुरु गर्दा मैले सिधै कामकुराहरूका बारेमा बोलेँ—पहिले सबैलाई पछिल्लो पटक छलफल गरिएको कुराको समीक्षा गर्न लगाएँ र त्यसपछि बोल्‍न सुरु गरेँ, अनि तिमीहरू सबैले चाहिँ हतार-हतार टिपोट गर्‍यौ, आँखा खुला राख्‍न सङ्‍घर्ष गर्दै लेखिरह्यौ—अनि मैले सिध्याएपछि सबैलाई सारांश प्रस्तुत गर्न लगाएँ, र सबैले चाहिँ आफ्ना आँखा मिच्दै आज सङ्‍गति गरिएका विषयवस्तुहरूलाई पल्टाएर पढ्न थाले, अनि सबैले लगभग याद गरेजस्तो लागेपछि, मैले “आजलाई यति नै, हामी अब समापन गरौँ र यसलाई अर्को पटक निरन्तरता दिऔँ,” भनेर भनेँ भने, सबै जना थोरै हैरान हुनेथियौ: “हरेक भेला सधैँ यिनै कुराहरूका बारेमा हुन्छ, उही ढाँचामा हुन्छ; विषयवस्तु अति लामो र सुख्खा हुन्छ।” त्यसमाथि, सत्यताको सङ्‍गति बहुआयामिक हुनुपर्दछ, जहाँ मानिसहरूले एकै साथ सत्यताका सबै पक्षहरूमा प्रगति गरिरहेका हुन्छन्। यो मानिसको जीवन प्रवेश जस्तै हो: व्यक्ति आफ्नो आत्म-ज्ञान, स्वभावगत परिवर्तन, परमेश्‍वरको ज्ञान, उसका आफ्नै विभिन्‍न स्थितिप्रतिको सजगता, र आफ्नो मानवता, अन्तर्दृष्टि, र अन्य सबै पक्षहरूका सन्दर्भमा बढ्नैपर्छ—यी सबै एकै साथ अघि बढ्नुपर्छ। यदि यस समयमा मैले केवल ख्रीष्टविरोधीहरूका विभिन्‍न प्रकटीकरण खुट्ट्याउने बारेमा छलफल गर्छु भने, मानिसहरूले सत्यताका अन्य पक्षहरूलाई पन्छाउन सक्छन्, र दिनभरि यस्तो सोच्‍न सक्छन्: “को ख्रीष्टविरोधीजस्तो देखिन्छ? के म ख्रीष्टविरोधी हुँ? तिनीहरूमध्ये मेरो वरिपरि कति जना छन्?” यसो गर्नाले सत्यताका अन्य पक्षहरूमा तिनीहरूको प्रवेशलाई असर पार्नेछ। त्यसैले, म प्रवचनको विषयवस्तुमा अर्को एउटा सत्यता कसरी समावेश गर्न सकिन्छ भन्नेबारे सोच्छु, ताकि मानिसहरूले थप सत्यता बुझ्न सकून्; अर्थात्, “ख्रीष्टविरोधीहरूको खुलासा” विषयमा छलफल गर्दा, संयोगवश मानिसहरू अन्य केही पक्षहरू पनि बुझ्‍न सक्षम हुन्छन्। यस्तो प्रवचनको परिणाम झन् राम्रो हुन्छ, होइन र? (हो।) उदाहरणका लागि, तैँले मुख्य खाना खाँदा कहिलेकाहीँ एउटा स्याउ पनि सँगै खान्छस्। यसले थप पोषण प्रदान गर्दछ, होइन र? (हो।) त्यसोभए, मलाई बता, के मैले कथाहरू सुनाउनु आवश्यक छ? (छ।) यो पक्का हो। यदि त्यो आवश्यक नभएको भए, मैले किन ती सुनाउनेथिएँ? केही हल्का र रमाइला विषयहरूमा छलफल गर्न कथाहरू प्रयोग गर्नाले मानिसहरूलाई सत्यताका अन्य पक्षहरूमा केही हासिल र प्राप्त गर्न सहयोग गर्छ। यो राम्रो कुरा हो। यी हल्का विषयहरूमा छलफल गरिसकेपछि, म मुख्य विषयमा फर्कन्छु। यसलाई यसरी मिलाउनु उचित हुन्छ। मुख्य खानाअघि तँ के खान्छस्? (भोक जगाउने खाना।) यो भोक जगाउने खाना हो। भोक जगाउने खानाहरू सामान्यतया धेरै स्वादिष्ट हुन्छन् र तिनले भोक जगाउँछन्, होइन र? त्यसैले, जब म कुनै कथा सुनाउँछु, तैँले त्यस कथाबाट सत्यताको एउटा पक्ष प्राप्त गर्न सक्छस्, तैँले आफ्नो ज्ञान वा तेरो बुझाइलाई अझ गहिरो बनाउन सक्छस्। यो सबै राम्रो हो। निस्सन्देह, आत्मिक बुझाइ नभएकाहरूले कथाहरू सुन्छन् र बाहिरी तह मात्र सुन्छन्, तिनीहरूले बुझ्‍नुपर्ने भित्रको सत्यता देख्दैनन्। तिनीहरूमा आत्मिक बुझाइको कमी हुन्छ—यसबारे केही गर्न सकिँदैन। उदाहरणका लागि, “दाबाओ र सियाओबाओको कथा” सुन्दा, केही मानिसहरूले दाबाओ खराब थियो र सियाओबाओ मूर्ख थियो भन्‍ने मात्र सम्झन्छन्। तिनीहरूले दाबाओ र सियाओबाओका नामहरू सम्झन्छन्, तर कुन परिस्थितिमा कथाको मानिसले आफ्नो भ्रष्ट स्वभाव प्रकट गर्‍यो, कस्तो स्वभाव प्रकट भएको थियो, यो स्वभाव के हो, वा यसको सत्यतासँग के-कस्तो सम्बन्ध छ भनेर याद गर्दैनन्। तैँले के-कस्ता परिस्थितिहरूमा आफैँले यस प्रकारको स्वभाव प्रकट गर्नेथिइस्? के तैँले त्यस्ता शब्दहरू भन्‍नेथिइस्? यदि तैँले, “म त्यस्ता शब्दहरू भन्‍नेथिइनँ” भनेर भन्छस् भने, यो समस्याजनक कुरा हो, किनकि यसले तैँले सत्यता बुझेको छैनस् भन्ने कुरा प्रमाणित गर्छ। कतिपय मानिसहरू भन्छन्: “मैले कुनै निश्‍चित परिस्थितिहरूको सामना गर्दा म त्यस्ता शब्दहरू भन्‍न सक्छु, यो कुनै निश्‍चित स्थितिमा बाहिर आउने एक प्रकारको स्वभाव हो।” तैँले यो थाहा पाएपछि, यो कथा व्यर्थमा सुनेको हुनेछैनस्। कथा सुनेपछि, कतिपय मानिसहरू भन्छन्: “दाबाओ कस्तो प्रकारको व्यक्ति हो? उसले साना बच्चालाईसमेत हेप्छ र ठग्छ। ऊ दुष्ट छ! मैले त्यसरी बच्चाहरूलाई धोका दिनेथिइनँ।” के यो आत्मिक बुझाइको अभाव हुनु होइन? तिनीहरू केवल यस मामिलाका बारेमा कुरा गरिरहेका छन् तर सङ्गति भइरहेको कथाभित्रको सत्यता बुझ्दैनन्। तिनीहरूले परिस्थितिलाई आफूसँग जोड्न सक्दैनन्; यसले आत्मिक बुझाइको अभाव, आत्मिक बुझाइको गम्भीर अभावलाई देखाउँछ। प्रवचनका अनुलेखकहरूले यस समस्याको सामना गर्छन्। कुनै कुरामा सत्यता सामेल हुनेबित्तिकै, कतिपय मानिसहरूले अविश्वासीका विचारहरू प्रकट गर्छन्; सत्यता सामेल हुनेबित्तिकै, कतिपय मानिसहरूमा आत्मिक बुझाइको कमी हुन्छ; सत्यता सामेल हुनेबित्तिकै, कतिपय मानिसहरू विकृति प्रवृत्त हुन्छन्, कतिपय हठी हुन्छन्, कतिपय दुष्ट हुन्छन्, र कतिपय यसप्रति वितृष्ण हुन्छन्। त्यसोभए प्रवचन अनुलेखकहरूको स्वभाव कस्तो हुन्छ? कम्तीमा पनि, तिनीहरू अहङ्कारी र अभिमानी हुन्छन्, आफ्नै पहलमा काम गर्छन्, बुझ्दैनन् र बुझ्‍न खोज्दैनन्। तिनीहरूले यसबारे सोध्ने कामसमेत गरेनन्; तिनीहरूले कथाहरूलाई त्यसपछिको विषयवस्तुबाट सिधै अलग गरे। तिनीहरू सोच्छन्, “यी प्रवचनहरू मलाई शब्दमा उतार्न दिइएको थियो, त्यसैले मसँग यो निर्णय गर्ने अख्तियार छ। मेरो बन्चरोको प्रहारले, म कथाहरू च्वाट्ट पारेर काट्नेछु। तपाईँले मलाई दिनुभएका प्रवचनहरूलाई म यस्तै व्यवहार गर्नेछु। यदि तपाईँलाई यो मनपर्दैन भने, मलाई प्रयोग नगर्नुहोस्।” के यो अहङ्कारी र अभिमानी कुरा होइन र? तिनीहरूले सत्यता ग्रहण गर्न सक्दैनन्, तिनीहरू सत्यता बुझ्दैनन्। तिनीहरूलाई आफ्नो कर्तव्य के हो र आफूले के गर्नु हुन्छ र के गर्नु हुँदैन भन्ने थाहा हुँदैन—तिनीहरूलाई यी कुनै पनि कुरा थाहा हुँदैन। आत्मिक बुझाइ नभएका मानिसहरूले केवल अव्यावहारिक कुराहरू, अमानवीय कुराहरू मात्र गर्न सक्छन्, जसले निष्ठाको कमी भएको देखाउँछ। तिनीहरू केवल सत्यता सिद्धान्तहरू उल्लङ्घन गर्ने कुराहरू पनि गर्छन्। तिनीहरू आफूलाई चलाख ठान्छन् र तिनीहरूमा समर्पणताको अभाव हुन्छ। मेरा प्रवचनहरूका रेकर्डिङहरू तिनीहरूलाई शब्दमा उतार्न दिइएको थियो, र यसलाई सम्हाल्ने सम्बन्धमा उनीहरूसँग जुनसुकै धारणा वा विचारहरू भए तापनि, तिनीहरूले मलाई सोधेनन्। के यो समस्या धेरै गम्भीर छैन? (छ।) कुन हदसम्म गम्भीर? (यसमा परमेश्‍वरका वचनहरूसँग छेडछाड गर्ने प्रकृति छ।) यसमा केही मात्रामा यो स्वभाव छ।

म एउटा कथा सुनाउँछु, सत्यताको एक विशेष पक्षका बारेमा छलफल गर्छु, र त्यसपछि म अन्य पक्षहरूमा प्रवचनहरू दिन्छु। के म यी दुई कुराहरू मिलेका छन् कि छैनन् भनेर विचार गर्दछु? मैले सुरुमा यसलाई विचार गर्नुपर्छ, तर यी दुई पक्षहरू मिलेका हुनुपर्छ भनेर मैले किन जोड दिएको छैन? के म यसबारे सचेत छु? (हो।) त्यसोभए प्रवचनका अनुलेखकहरूका लागि यो किन समस्या बनेको छ? मलाई थाहा छ कि मैले सुनाइरहेको कथाको त्यसपछिको प्रवचनसँग कुनै सम्बन्ध छैन। के तिनीहरू यसबारे सचेत छन्? छैनन्। तिनीहरूले यस मामलालाई होसियारीपूर्वक विचारसमेत गरेका छैनन्। तिनीहरू सोच्छन्, “तपाईँ पवित्र आत्माद्वारा निर्देशित हुनुहुन्छ; जबसम्म यो सत्यता जस्तो सुनिन्छ, ठीकै छ। तपाईँले त्यो दिन एउटा कथा सुनाउनुभयो, र त्यसपछि निश्‍चित विषयवस्तुका बारेमा छलफल गर्नुभयो। यी दुई कुराहरूबिच के सम्बन्ध छ? यस्तो तरिकाले किन बोल्नु? बोल्ने काम सकिएपछि यसबाट के फाइदा हुन सक्छ? तपाईँलाई यी कुनै पनि कुरा थाहा छैन। यसरी काम चल्दैन!” सर्वप्रथम, मैले केबारे बोल्नुपर्छ, म कसरी बोल्छु, र मैले कुन निश्‍चित सामग्रीलाई सम्बोधन गर्छु—मलाई बताओ, के यी निर्णय गर्दा म स्पष्ट मनस्थितिमा हुन्छु? (हुनुहुन्छ।) म वास्तवमै स्पष्ट मनस्थितिमा हुन्छु, म निश्चित रूपमा अलमलिएको स्थितिमा छैनँ; मेरो मनमा विचारको स्पष्ट क्रम छ। यदि कसैसँग आत्मिक बुझाइको कमी छ, ऊ सत्यतालाई कसरी खोज्‍ने भनेर जान्दैन, र अन्धाधुन्ध विश्लेषण र अन्धाधुन्ध वर्गीकरण गर्दछ, अनि यसो गर्नु एकदम राम्रो हो भन्ने सोच्छ भने, के ऊ खाँटी फरिसी होइन? ऊ केवल भव्य खोक्रा सिद्धान्तहरू सुन्‍न मन पराउँछ, र व्यावहारिक प्रवचनहरू सुन्न मन पराउँदैन। यसको नतिजा यो हुन्छ कि, तिनीहरू सबैभन्दा सतही सत्यतासमेत बुझ्दैनन्। यसले आत्मिक बुझाइको गम्भीर कमीलाई देखाउँछ! परमेश्‍वरको डर मान्‍ने हृदयबिना, मानिसहरू अहङ्कारी र आत्म-धर्मी हुनेछन्, विशेष रूपमा ढिठ बन्दै जानेछन्; आफूले सबै कुरा बुझेको ठानेर कुनै पनि कुराको आलोचना गर्ने हिम्मत गर्नेछन्। भ्रष्ट मानवजाति ठ्याक्कै यही हो; यो तिनीहरूको स्वभाव हो। साहसी हुनु र लापरवाहीपूर्वक काम गर्नु असल कुरा हो कि खराब? (खराब कुरा।) साहसी वा डरपोक हुनुले वास्तवमा फरक पार्दैन; कसैको हृदयमा परमेश्‍वरको डर छ कि छैन भन्ने कुरा महत्त्वपूर्ण हुन्छ। पछि, तिमीहरूले प्रवचनको रेकर्डिङ सुन्दा अनुलेखनबाट कुनै पनि मुख्य कुराहरू हटाइएका छन् कि छैनन् भनेर खुट्ट्याउने कुरामा ध्यान देओ। आत्मिक बुझाइ नभएका यी नालायकहरूले कहिलेकाहीँ गर्ने कुराहरूले अनजानमा बाधा र क्षति निम्त्याउन सक्छ। तिनीहरू भन्छन् कि यो जानाजानी गरिएको होइन—यदि यो जानाजानी गरिएको होइन भने, के यसको मतलब तिनीहरूको स्वभाव भ्रष्ट स्वभाव होइन? यो अझै पनि भ्रष्ट स्वभाव नै हो। अहिलेका लागि यस विषयमा यति नै।

पूरक:

जियाओगाङका सपनाहरू

आज म फेरि एउटा कथा सुनाएर सुरु गर्नेछु। के तिमीहरूलाई कथा सुन्‍न मन पर्छ? के तिमीहरूले कथाहरूबाट केही कुरा प्राप्त गर्न सक्छौ? कथाहरूमा विभिन्‍न घटना घट्छन्, र यी घटनाहरूमा सत्यताहरू समावेश हुन्छन्। कथाका मानिसहरूका केही स्थिति, केही प्रकटीकरण, र केही अभिप्राय र भ्रष्ट स्वभावहरू हुन्छन्। वास्तवमा, यी कुराहरू हरेक व्यक्तिमा हुन्छन्, र ती सबैसँग जोडिएका हुन्छन्। यदि तैँले कथाहरूमा यी कुराहरू बुझ्छस् र चिन्‍न सक्छस् भने, यसले तँमा आत्मिक बुझाइ छ भन्‍ने प्रमाणित गर्छ। कतिपय मानिसहरूले यसो भन्छन्: “ममा आत्मिक बुझाइ छ भनेर तपाईं भन्‍नुहुन्छ—के यसको मतलब म सत्यतालाई प्रेम गर्ने व्यक्ति हुँ?” यस्तै हो भन्‍ने हुँदैन; यी दुई फरक कुराहरू हुन्। कतिपय मानिसहरूमा आत्मिक बुझाइ हुन्छ तर तिनीहरूले सत्यतालाई प्रेम गर्दैनन्। तिनीहरूले बुझ्छन् र त्यसबाहेक केही गर्दैनन्, र तिनीहरू सत्यतासँग आफूलाई तुलना गर्दैनन् वा सत्यता अभ्यास गर्दैनन्। कतिपय मानिसहरूमा आत्मिक बुझाइ हुन्छ, र कथाहरू सुनेपछि, तिनीहरूमा पनि तिनै समस्याहरू छन् भन्‍ने पत्ता लगाउँछन् र कसरी प्रवेश गर्ने र अगाडि बढ्दा कसरी बदलाव ल्याउने भनेर विचार गर्छन्—यी मानिसहरूले चाहेका परिणामहरू प्राप्त गरेका हुन्छन्। त्यसकारण आज, म एउटा कथा सुनाउँछु। विषयवस्तु हल्का छ र सबै जना यो सुन्‍न इच्छुक हुनेछन्। विगत दुई दिनदेखि मैले कुन कथाले बहुसङ्ख्यक मानिसहरूलाई केही प्राप्त गर्न र कथा सुनेपछि सुधारिन, साथै तिनीहरूमा सत्यताको एउटा पक्षको गहन छाप बसाल्‍न, यसलाई वास्तविकतासँग सम्बन्धित गराउन, र सत्यताको एउटा पक्षमा प्रवेश गरेर वा कुनै विचलनलाई सच्याएर यसबाट फाइदा लिन सहयोग गर्छ भनेर सोचिरहेको छु। मैले यसभन्दा अगाडि भनेको कथाको नाम दिन बिर्सिएँ, त्यसैले आज हामी त्यो कथालाई एउटा नाम दिनेछौँ। तिमीहरूको विचारमा यसको शीर्षक के हुनुपर्छ? (विशेष उपहारहरू।) “विशेष” भन्‍ने शब्दलाई छोड; यसलाई “उपहारहरू” भनौँ। यहाँ “विशेष” भन्‍ने शब्द अलि अनौठो सुनिन्छ, र मानिसहरूले आफ्नो ध्यान त्यसैमा केन्द्रित गर्नेछन्। “उपहारहरू” भन्‍ने शब्दको अलिक बढी सूक्ष्म अर्थ छ। त्यसोभए, आज म कुन कथा भन्‍नेछु? आजको कथाको शीर्षक हो, “जियाओगाङका सपनाहरू।” तिमीहरू सबैलाई थाहै छ कि “जियाओ” को अर्थ “सानो” भन्‍ने हुन्छ, अनि “गाङ” भनेको के हो? (“पद।”) ठीक भन्यौ। यो नाम सुनेपछि तिमीहरूले कथाको विषयवस्तु थाहा पायौ होला—तिमीहरूले यसबारे अनुमान गरेर लगभग मिलायौ होला। अब म कथा सुरु गर्नेछु।

जियाओगाङ एक उत्साही, अध्ययनशील, र मेहनती जवान व्यक्ति हुन्, र तिनी निकै चलाख छन्। तिनलाई अध्ययन गर्न मन पर्छ, त्यसैले तिनले आजका केही लोकप्रिय कम्प्युटर प्रविधिहरूका बारेमा थोरै सिक्छन्, र परमेश्‍वरको घरमा तिनलाई स्वाभाविक रूपमा नै एउटा भिडियो समूहमा आफ्नो कर्तव्य निर्वाह गर्न खटाइएको हुन्छ। जब जियाओगाङ पहिलो पटक भिडियो समूहमा सामेल हुन्छन्, तब तिनी निकै खुसी हुन्छन् र तिनलाई गर्व लाग्छ। तिनी जवान भएकाले र तिनी केही प्रविधिहरूमा पोख्त भएका हुनाले, तिनलाई भिडियो बनाउने काम तिनको विशेषज्ञता र साथै तिनको रुचि हो, र तिनलाई त्यस क्षेत्रमा आफ्नो कर्तव्य निर्वाह गरेर आफ्नो विशेषज्ञता प्रयोग गर्न सक्छु र निरन्तर अध्ययनको प्रक्रियामार्फत् यस क्षेत्रमा प्रगति गर्न सक्छु भन्‍ने लाग्छ। यसको साथै, तिनले यहाँ भेट्ने अधिकांश मानिसहरू पनि युवा नै हुन्छन्, र तिनलाई यहाँको वातावरण धेरै मन पर्छ र तिनी आफ्‍नो कर्तव्यमा रमाउँछन्। त्यसकारण, तिनी हरेक दिन काममा व्यस्त हुन्छन् र लगनशीलताका साथ अध्ययन गर्छन्। यसरी नै जियाओगाङ हरेक दिन काम सुरु गर्न चाँडै उठ्छन्, कहिलेकाहीँ राति अबेरसम्म आराम गर्दैनन्। जियाओगाङले आफ्नो कर्तव्यका लागि धेरै मूल्य चुकाउँछन् र केही कठिनाइहरू भोग्छन्, अनि तिनले स्वाभाविक रूपमा नै सान्दर्भिक व्यावसायिक ज्ञान पनि सिक्छन्; तिनलाई हरेक दिन धेरै फलदायी रूपमा बिताएको छु भन्‍ने लाग्छ। जियाओगाङले आफ्ना विश्‍वासी दाजुभाइ-दिदीबहिनीहरूसँग नियमित सङ्गति गर्ने र भेलामा सहभागी हुने पनि गर्छन्, र तिनलाई आफूले आफ्‍नो गृहनगरमा बसेर परमेश्‍वरमा विश्‍वास गर्दाको तुलनामा यहाँ आएपछि धेरै प्रगति गरेको छु र वृद्धि भएको छु, र केही काम गर्न सक्छु भन्‍ने लाग्छ। तिनी धेरै खुसी र सन्तुष्ट हुन्छन्। तिनले सुरुमा कम्प्युटर प्रविधि अध्ययन गर्दा, एक दिन कम्प्युटरमा काम गर्नेछु भन्‍ने आशा गरेका थिए, र अहिले तिनको इच्छा बल्‍ल पूरा भएको हुन्छ, त्यसैले तिनले यो अवसरलाई निकै महत्त्व दिन्छन्। समय बित्दै गयो, र जियाओगाङको काम र तिनको पद परिवर्तन भएको हुँदैन। तिनी आफ्नो काम र आफ्नो यो जिम्मेवारी र कर्तव्यमा नै रहिरहन्छन्, र तिनी पहिलेको भन्दा झनै परिपक्‍व भएजस्तो देखिन्छन्। तिनले जीवन प्रवेशमा पनि प्रगति गरेका हुन्छन्, तिनले भेलाहरूमा बारम्‍बार आफ्ना विश्‍वासी दाजुभाइ-दिदीबहिनीहरूसँग परमेश्‍वरका वचनहरूमा सङ्गति र प्रार्थनार्थ पढाइ गर्ने गर्छन्, र परमेश्‍वरमा विश्‍वास गर्ने तिनको रुचि झन्-झन् दह्रिलो हुँदै गइरहेको हुन्छ। जियाओगाङको विश्‍वास पनि बिस्तारै-बिस्तारै बढिरहेको हुन्छ भनेर भन्न सकिन्छ। त्यसकारण, तिनको एउटा नयाँ सपना हुन्छ: “कम्प्युटरको काम गर्दा म अझ उपयोगी व्यक्ति बन्‍न सकेँ भने निकै राम्रो हुनेथियो!”

दिन प्रतिदिन समय यसरी नै बित्छ, र जियाओगाङले उही कर्तव्य निर्वाह गरिरहन्छन्। एक पटक तिनले एउटा चलचित्र हेर्न पुग्छन्, र पछि यसले उनमा गहिरो प्रभाव पार्छ। किन? फिल्ममा जियाओगाङ जत्तिकै उमेरको एक जवान मानिस हुन्छ, र तिनलाई चलचित्रमा त्यस जवान मान्छेको प्रस्तुति, अभिनय, बोल्‍ने शैली र हाउभाउ निकै मन पर्छ, र तिनलाई अलिकति ईर्ष्या पनि लाग्छ। फिल्म हेरेपछि, तिनले कहिलेकाहीँ यस्तो कल्पना गर्छन्: “यदि म त्यो फिल्मको त्यो जवान व्यक्ति भएको भए कति राम्रो हुनेथियो। म हरेक दिन कम्प्युटरमा सबै प्रकारका भिडियोहरू बनाउँदै अपलोड गर्ने गर्छु, र म जतिसुकै व्यस्त वा थकित भए पनि, वा मैले जतिसुकै कडा परिश्रम गरे पनि, म पर्दा पछाडि काम गर्ने व्यक्ति मात्र हुँ। हामीले कति मेहनत गरिरहेका छौं भनेर कसैले कसरी थाहा पाउन सक्छ र? यदि म चलचित्रको त्यो जवान केटाजस्तै एक दिन ठूलो पर्दामा देखा पर्न पाएँ, र अझ धेरै मानिसहरूले मलाई हेर्न र चिन्‍न सके भने, त्यो राम्रो हुनेथियो!” जियाओगाङले यो फिल्मका साथै त्यो जवान मानिससँग सम्बन्धित सबै प्रकारका फरक दृश्यहरू बारम्बार हेर्छन्। तिनले जति धेरै हेर्छन्, तिनलाई उति नै ईर्ष्या लाग्छ, र मनमा तिनलाई अभिनेता बन्‍ने चाहना त्यति नै बढ्छ। यसरी, जियाओगाङको नयाँ सपनाको जन्‍म हुन्छ। तिनको नयाँ सपना के हो? “म अभिनय सिक्‍न चाहन्छु, र एक मानकअनुरूपको अभिनेता बन्नका लागि लागिपर्न, ठूलो पर्दामा देखा पर्न, त्यो जवानको जस्तै आभा पाउन, र धेरै मानिसहरूलाई मेरो ईर्ष्या गर्ने र मजस्तै हुन चाहने बनाउन चाहन्छु।” त्यस बेलादेखि, जियाओगाङले आफ्नो सपना पूरा गर्न काम गर्न थाल्छन्। आफ्नो खाली समयमा, जियाओगाङ अनलाइन जान्छन् र अभिनयबारे सबै प्रकारका सामग्रीहरू हेर्छन्। तिनले सबै प्रकारका चलचित्र र टेलिभिजन कार्यक्रमहरू पनि हेर्छन्, यस क्रममा तिनले हेर्ने र सिक्‍ने दुवै गर्छन्, अनि अभिनेता बन्‍ने अवसर पाउँछु भन्‍ने कल्पना गर्छन्। दिनहरू यसरी नै एक-एक गरी बित्दै जान्छन्—जियाओगाङले आफ्नो पद सम्हाल्दै अभिनय पेसाको पनि अध्ययन गरिरहेका हुन्छन्। अन्तमा, जियाओगाङले आफ्‍नो धैर्य र लगनशीलताका कारण अभिनयका केही आधारभूत सिद्धान्तहरू राम्ररी सिक्छन्। तिनले कसरी अनुकरण गर्ने भनेर सिकेका हुन्छन्, तिनले अरूको अगाडि कसरी बोल्ने र प्रस्तुति दिने भनेर सिकेका हुन्छन्, र तिनमा अलिकति पनि मञ्चको डर हुँदैन। तिनको बारम्बारको अनुरोधले गर्दा अन्तमा तिनलाई एउटा अवसर प्राप्त हुन्छ: एउटा फिल्म हुन्छ, जसमा मुख्य भूमिकाका लागि एक जना जवान व्यक्तिको आवश्यकता हुन्छ। अडिशनबाट निर्देशकले तिनको रूप, तिनको स्वभाव, र अभिनयका आधारभूत सीपहरू त्यस भूमिकाका लागि योग्य छन् भन्‍ने देख्छन्। यदि तिनले अझै अलिकति तालिम लिए भने, तिनले यो काम गर्न सक्‍नुपर्छ भन्‍ने देख्छन्। यो समाचार सुनेपछि, जियाओगाङ धेरै खुसी हुन्छन्, र सोच्छन्: “म बल्‍ल पर्दा पछाडिबाट पर्दामा देखिने अवस्थामा पुगेँ—मेरो अर्को सपना साकार हुन लागेको छ!” त्यसपछि जियाओगाङलाई एउटा चलचित्र निर्माण समूहमा कर्तव्य निर्वाह गर्न स्थानान्तरण गरिन्छ।

जियाओगाङ चलचित्र निर्माण समूहमा स्थानान्तरण भएपछि, काम गर्ने नयाँ वातावरणले तिनलाई ताजगी र स्फूर्ति दिन्छ। तिनलाई हरेक दिन खुसीसाथ बित्छ, र तिनी त्यहाँ बस्‍ने र काम गर्ने हुनाले, अनि हरेक दिन तिनको सम्पर्कमा आउने धेरै कुराहरू तिनको कम्प्युटरको कामभन्दा बिलकुलै फरक भएकाले यो पहिले जस्तो निरस, मलिन र सीमित किसिमको छैन भन्ने महसुस हुन्छ—तिनी कामको अर्को क्षेत्रमा, अर्को संसारमा बस्छन्। यसरी, जियाओगाङ चलचित्र निर्माणको काममा लागिपर्छन्। तिनी हरेक दिन अभिनय गर्न र आफ्ना लाइनहरू सिक्न, निर्देशकको निर्देशन सुन्‍न र आफ्ना विश्‍वासी दाजुभाइ-दिदीबहिनीहरूले कथावस्तुको विश्लेषण गरेको सुन्‍नमा व्यस्त हुन्छन्। जियाओगाङका लागि सबैभन्दा गाह्रो भाग भनेको पात्रमा आफूलाई ढाल्नु हो, त्यसैले तिनले आफ्ना लाइनहरू बारम्बार याद गर्छन् र आफ्नो पात्रका बारेमा सोचिरहन्छन्, तिनले कसरी बोल्नुपर्छ र व्यवहार गर्नुपर्छ, कसरी हिँड्नुपर्छ र उभिनुपर्छ, कसरी बस्‍नुपर्छ भन्‍ने जस्ता सबै कुराहरू पुनः सिक्‍नुपर्छ। केही समयसम्म यो जटिल र विविध किसिमको कामलाई निरन्तरता दिएपछि, जियाओगाङले अन्तमा अभिनेता हुन कति गाह्रो छ भन्‍ने महसुस गर्छन्। तिनले हरेक दिन उही लाइनहरू याद गर्नुपर्छ। कहिलेकाहीँ तिनले राम्ररी भन्‍न सक्छन्, तर वास्तविक प्रस्तुति दिँदा, तिनले सधैँ गल्तीहरू गर्छन् र त्यो दृश्य फेरि छायाङ्कन गर्नुपर्छ। तिनको कुनै अभिनय वा हरफ नमिल्दा तिनले बारम्बार निर्देशकको हप्की खानुपर्थ्यो। यदि उनका धेरै प्रस्तुतिहरू लगातार नराम्रा भए भने, तिनी काटछाँटमा पर्नेथिए, र तिनले इज्‍जत गुमाउनेथिए, पीडा भोग्‍नेथिए, र अनौठो हेराइ र गिल्‍लाको सिकार पनि हुनेथिए। यी सबै कुरा सामना गरेपछि, जियाओगाङ अलिक हतोत्साहित हुन्छन्, “यदि मलाई ठूलो पर्दाको अभिनेता हुनु यति गाह्रो हुन्छ भन्‍ने थाहा भएको भए, म यहाँ आउनेथिइनँ, तर अहिले म अलिक दलदलमा परेको छु। म यहाँ आइसकेको हुनाले, छायाङ्कन समाप्त हुनुअघि मैले हार मान्‍नु अनुचित हुनेछ, र मैले यसको कुनै हिसाबकिताब दिन सक्नेछैन। यो मेरो सपना थियो, मैले यसलाई साकार बनाउनुपर्छ, तर अगाडिको बाटो कति लामो छ? के म यसमा लगातार हिँडिरहन सक्छु?” जियाओगाङ डगमगाउन थाल्छन्। त्यसपछिका दिनहरूमा, जियाओगाङले आफ्नो दैनिक काम र जीवन सम्हाल्न सङ्घर्ष गर्छन्। प्रत्येक दिन पछिल्लोभन्दा असहनीय हुन्छ, तर तिनले अझै पनि त्यो सहनुपर्छ र आफूलाई अगाडि बढ्न बाध्य पार्नुपर्छ। कल्‍पना गर्न सकिन्छ, जियाओगाङलाई अगाडि बढ्ने क्रममा विभिन्‍न कुरामा समस्याहरू आइपर्ने निश्‍चित छ। तिनले आफूलाई दिइएको काम असाध्यै अनिच्छापूर्वक गर्न थाल्छन्। जब निर्देशकले उनलाई के गर्ने भनेर बताउँछन्, तिनले सुनेर उडाइदिन्छन्। पछि, तिनले आफूले हासिल गर्न सक्‍ने सबै कुरा प्राप्त गर्न सक्दो प्रयास गर्छन्, तर यदि तिनले केही गर्न सकेनन् भने, तिनी गम्भीर हुँदैनन्। यस क्षणमा जियाओगाङ कस्तो स्थितिमा हुन्छन्? तिनले निर्देशक वा उनका विश्‍वासी दाजुभाइ-दिदीबहिनीहरूले मनबाट दिएको मार्गदर्शन र सहयोगलाई आफ्नो हृदयमा स्वीकार नगरी प्रत्येक दिन अत्यन्तै अनिच्छुक, नकारात्मक र निष्क्रिय तरिकाले बिताइरहन्छन्। तिनलाई लाग्छ, “म यस्तै छु, सुधार गर्ने कुनै ठाउँ छैन। तपाईंहरूले मलाई मेरो क्षमताले भ्याउनेभन्दा बढी काम गराइरहनुभएको छ। यदि हामी यो छायाङ्कन गर्न सक्छौँ भने, गरौँ; यदि सक्दैनौं भने, यसलाई छोडौँ। म आफ्नो कर्तव्य पूरा गर्न मेरो भिडियो समूहमा फर्कनेछु।” तिनले भिडियो समूहमा रहेर हरेक दिन कम्प्युटरको अगाडि बसेर काम गर्दा कति राम्रो हुन्थ्यो भन्‍ने सोच्छन्। त्यो धेरै आरामदायी र सजिलो थियो; तिनी धेरै खुसी थिए! तिनको सम्पूर्ण अस्तित्व र तिनको सम्पूर्ण संसार सबै किबोर्ड टाइप गर्ने काममा थियो, तिनले स्पेसल इफेक्ट्स्‌ प्रयोग गरेरै पनि आफूले चाहेको कुरा पाउन सक्थे। जियाओगाङलाई त्यो भर्चुअल संसार निकै आकर्षक लाग्थ्यो। यस बेला, जियाओगाङलाई आफ्नो विगत र भिडियो समूहमा आफ्नो कर्तव्य निर्वाह गर्दाको समयको झनै याद आउँछ। दिनहरू यसरी नै बित्छन्, त्यसपछि एक रात जियाओगाङलाई निद्रा लाग्दैन। तिनी किन सुत्न सक्दैनन्? तिनले मनमनै यस्तो सोचिरहेका हुन्छन्: “के म अभिनेता बन्‍न लायक छु? यदि म यसको लायक छैनँ भने, म तुरुन्तै भिडियो समूहमा फर्कनुपर्छ। भिडियो समूहको कर्तव्य आरामदायी र सजिलो हुन्छ, म कम्प्युटरको अगाडि बस्छु र आधा दिन त्यतिकै बित्छ, र मैले आफ्नै खाना पकाउनु पर्दैन। त्यो कर्तव्य कठिन छैन, किबोर्डमा टाइप गरेपछि सबै कुरा सम्भव हुन्छ, त्यहाँ सीमा भनेको आफ्नो कल्पना मात्रै हुन्छ, केही पनि असम्भव हुँदैन। आजकल, एउटा अभिनेता बनेपछि मैले हरेक दिन बोल्‍नुपर्ने लाइनहरू सिक्‍नुपर्छ र बारम्बार दोहोर्याउनुपर्छ। तैपनि मेरो प्रस्तुति अझै स्तरीय भएको छैन, निर्देशकले प्रायजसो मलाई हप्काउँछन्, र मेरा विश्‍वासी दाजुभाइ-दिदीबहिनीहरूले प्रायजसो मेरो आलोचना गर्छन्। यो कर्तव्य पूरा गर्न साह्रै कठिन रहेछ, बरु भिडियो समूहमा काम गर्नु नै राम्रो छ!” तिनले यसबारे जति धेरै सोच्छन्, तिनलाई यो कुराको त्यति नै याद आउँछ। तिनी सुत्न नसकेर आधा रातसम्म कोल्टे फेर्छन्, र थकित भएर जागा रहन नसक्‍ने अवस्थामा पुगेपछि मात्रै आधा रातमा निदाउँछन्। जब जियाओगाङले बिहान सबेरै आँखा खोल्छन्, तब तिनको पहिलो विचार यस्तो हुन्छ: “आखिरमा, म छोडेर जाऊँ कि नजाऊँ? के म भिडियो समूहमा फर्कूँ? यदि म यहीँ बसेँ भने, मलाई हामीले सुटिङ समाप्त गरेपछि फिल्म मानकअनुरूप हुन्छ कि हुँदैन भन्ने समेत थाहा छैन, अनि यसबीचमा मैले कति कष्ट सहनुपर्ने हो, कसलाई थाहा छ र। म एउटा अभिनेता बन्‍न लायकै छैनँ! त्यसबेला, मलाई क्षणिक आवेग र इच्छाले गर्दा अभिनेता बन्‍न मन लागेको थियो, र म साँच्‍चै भ्रमित थिएँ! हेर त, मैले एउटा गलत निर्णय गरेँ र अहिले परिस्थिति सम्‍हाल्‍न निकै गाह्रो भएको छ, र मसँग यस कठिनाइका बारेमा कुरा गर्ने कोही छैन। मेरो हालको अवस्थाको आधारमा हेर्दा, मलाई राम्रो अभिनेता बन्‍न सजिलो हुनेछैन जस्तो देखिन्छ, त्यसैले मैले सकेसम्म चाँडो यो कुरालाई त्याग्‍नुपर्छ। म तुरुन्तै निर्देशकलाई म फर्केर जाँदैछु भनेर भन्नेछु, ताकि मेरो कारणले तिनीहरूको काममा ढिलाइ नहोस्।” त्यसपछि, जियाओगाङले साहस बटुलेर निर्देशकलाई यसो भन्छन्: “हेर्नुहोस्, म अभिनेता बन्‍न लायक छैनँ, तर तपाईंहरूले त मलाई नै छनौट गरिहाल्नुभयो—मलाई खुरुक्क भिडियो समूहमा फर्कन दिनुहुन्छ कि?” निर्देशकले यसो भन्छन्: “कुनै पनि हालतमा हुँदैन, हामीले यो चलचित्रको आधा छायाङ्कन गरिसकेका छौँ। यदि हामीले अभिनेताहरू परिवर्तन गर्यौँ भने, यसले हाम्रो काममा ढिलाइ गर्नेछ, होइन र?” जियाओगाङले जिद्दी गरेर भन्छ: “के भो र? मेरो सट्टामा तपाईंलाई जो मन लाग्छ त्यसलाई राख्‍नुहोस्, मलाई केही फरक पर्दैन। जे भए पनि, तपाईंले मलाई जान दिनुपर्छ। यदि तपाईंले मलाई जान दिनुभएन भने, म अभिनयमा कुनै मेहनत गर्नेछैनँ!” निर्देशकले जियाओगाङ जान जिद्दी गर्दैछन् र तिनीहरूले फिल्मको सुटिङ पूरा गर्न सक्‍नेछैनन् भन्‍ने देख्छन्, त्यसैले उनले तिनलाई जान दिन्छन्।

जियाओगाङ अन्ततः चलचित्र निर्माण समूहबाट भिडियो समूहमा फर्कन्छन्। तिनी आफ्नो पहिलेको परिचित कार्यस्थलमा फर्कन्छन्। तिनले आफ्नो कुर्सी र आफ्नो कम्प्युटर छुन्छन्, र तिनलाई ती परिचित लाग्छ। तिनलाई यो ठाउँ नै मन पर्छ। तिनी बस्छन्; कुर्सी नरम हुन्छ र कम्प्युटर तयार हुन्छ। “भिडियो बनाउन नै राम्रो हो, यो कर्तव्य थकाइलाग्दो छैन। पर्दा पछाडि काम गर्नुका फाइदाहरू छन्, गल्ती गरेको कसैलाई थाहा हुँदैन, र कसैले आलोचना गर्दैन, तुरुन्तै सच्याए भइहाल्छ।” जियाओगाङले बल्‍ल पर्दा पछाडिको कामदार हुनुका फाइदाहरू पत्ता लगाउँछन्। त्यो बेला तिनको मुड कस्तो हुन्छ? तिनलाई साह्रै आराम र खुसी महसुस हुन्छ, र तिनले सोच्छन्: “मैले सही निर्णय गरेँ। परमेश्‍वरले मलाई मौका दिनुभयो र मलाई यो काममा फर्कन दिनुभयो। यो सौभाग्य पाएकोमा मलाई गर्व महसुस भइरहेको छ!” आफूले एक पटक सही निर्णय गरेकोमा तिनलाई खुसी लाग्छ। त्यसपछिका दिनहरूमा, जियाओगाङले भिडियो समूहको दैनिकी अपनाउन थाल्छन्। यस अवधिमा केही विशेष घटना घट्दैन, र जियाओगाङले प्रत्येक दिन सामान्य तरिकाले बिताउँछन्।

एक दिन एउटा भिडियोमा काम गर्दा, जियाओगाङले अचानक नृत्य कार्यक्रममा एउटा हँसाउने र उत्तम दर्जाको युवक भेट्टाउँछन्, जसले धेरै राम्रो प्रस्तुति दिन्छ। तिनले सोच्छन्: “यो मान्छे मेरै उमेरको हो; ऊ नाच्‍न सिपालु र मचाहिँ नाच्‍न नजान्ने कसरी भयो?” फलस्वरूप, जियाओगाङ फेरि लोभिन्छन्। उनमा के विचार आउँछ? (नाच्‍ने।) जियाओगाङलाई नृत्य अध्ययन गर्ने विचार आउँछ। तिनले यो भिडियो क्लिप र युवाको प्रस्तुति बारम्बार हेर्छन्। त्यसपछि तिनले नृत्यको अध्ययन कहाँ गर्ने, कसरी सिक्‍ने, र सबैभन्दा आधारभूत नृत्यहरू के-के हुन् भनेर जाँचबुझ गर्छन्। तिनले काम गर्दाको समयको लाभ उठाउँदै कम्प्युटरमा नृत्यसँग सम्बन्धित शिक्षण सामग्री, भिडियो, र अध्ययन स्रोतहरू पनि बारम्बार खोज्‍ने गर्छन्। अवश्य नै, खोजी गर्दा जियाओगाङले हेरिरहेका मात्रै हुँदैनन्, तर अभ्यास गरेर सिकिरहेका पनि हुन्छन्। नाच्न सिक्नका लागि, जियाओगाङ हरेक दिन बिहानै उठ्छन् र राती ढिलो सुत्छन्। आफूले जानेको जिम्नास्टिक नृत्यको निकै सीमित आधारबाट सुरु गर्दै, तिनले हरेक दिन बिहान सबेरै उठेर जिऊ तन्काउने र हातले भुइँ छुने जस्ता व्यायाम गर्दै लोक नृत्यको आफ्‍नो अध्ययनलाई औपचारिक रूपमा सुरु गर्छन्। अध्ययनको क्रममा जियाओगाङले धेरै शारीरिक पीडा सहन्छन्, र आफ्नो धेरै समय खर्च गर्छन्, र अन्तमा केही सानो उपलब्धि पाउँछन्। जियाओगाङलाई आफ्‍नो अवसर बल्‍ल आएको छ, आफ्नो शरीर अलिक लचक भएकाले र आफूलाई केही नृत्यकला आएको हुनाले मञ्चमा नृत्य गर्न सक्छु भन्‍ने लाग्छ। साथै, अनुकरण र अध्ययनको माध्यमबाट, तिनी सङ्गीतका तालहरू पछ्याउन लगभग पोख्त भइसकेका हुन्छन्। यी परिस्थितिहरूमा, जियाओगाङलाई आफ्नो कर्तव्य परिवर्तन गर्न मण्डलीमा आवेदन दिने समय आएको छ भन्‍ने लाग्छ। फेरि, बारम्बारको अनुरोधपछि, अन्ततः जियाओगाङको इच्छा पूरा हुन्छ र तिनी नर्तक बन्नका लागि एउटा नृत्य समूहमा आबद्ध हुन्छन्। त्यसपछि, अन्य नर्तकहरू जस्तै, जियाओगाङ पनि बिहानको प्रशिक्षणका लागि चाँडै उठ्छन् र नृत्य कार्यक्रमको पूर्वाभ्यास गर्छन्, र नियमित रूपमा भेला सङ्गतिमा सहभागी हुन्छन्, र यी मानिसहरूसँग बसेर नृत्य कार्यक्रमको विश्लेषण गर्छन् र योजना बनाउँछन्। तिनले हरेक दिन यो काम गर्छन्, र जब दिन समाप्त हुन्छ, तिनी यति थकित हुन्छन् कि तिनको ढाड कक्रक्क पर्छ र खुट्टा दुख्छ। घाम-पानी जे भए पनि हरेक दिन यस्तै हुन्छ। सुरु गर्दा, जियाओगाङ नृत्यका बारेमा जिज्ञासाले भरिएका थिए, तर नर्तकको जीवन र विभिन्‍न पक्षहरू बुझेपछि र तीसँग परिचित भएपछि, जियाओगाङलाई नृत्यमा पाइने कुरा यति नै रहेछ भन्‍ने लाग्छ। तैँले बारम्बार एउटै चाल नाच्नुपर्छ, कहिलेकाहीँ गोलीगाँठो मर्काउनुपर्ने, कहिलेकाहीँ कम्मर सड्काउनुपर्ने हुन्छ, साथै चोटपटक लाग्‍ने जोखिम पनि हुन्छ। नाच्दै गर्दा, तिनले सोच्छन्, “ओहो होइन, डान्सरका रूपमा काम गर्न पनि गाह्रो नै रहेछ। हरेक दिन म आफैलाई यति धेरै थकाउँछु कि मेरो सम्पूर्ण शरीरबाट पसिनाको गन्ध आउँछ। त्यति सजिलो रहेनछ। यो भिडियोको काम भन्दा गाह्रो रहेछ! होइन, मैले निरन्तरता दिनुपर्छ!” यस पटक तिनले त्यति सजिलै हार मान्दैनन्, र तिनले अन्तमा नृत्य कार्यक्रमको पूर्वाभ्यास नहुन्जेल डटिरहन्छन्, त्यसपछि, तिनीहरूको नृत्य समीक्षाका लागि पठाइन्छ। समीक्षाको दिनमा, जियाओगाङ कुन मुडमा हुन्छन्? तिनी आफ्नो कडा परिश्रमको नतिजा प्राप्त गर्नका लागि यति उत्साहित र प्रत्याशाले भरिएका हुन्छन् कि तिनले खाना समेत खाँदैनन्। “तिनले धेरै मेहनत गरेका छन्, होइन र?” अन्तमा, जब नतिजा जारी गरिन्छ, तिनीहरूको नृत्यले समीक्षाको पहिलो चरण उत्तीर्ण गर्दैन। समाचारले जियाओगाङलाई बज्रपात हुन्छ, र तिनको मुड खराब हुन्छ। तिनी लखतरान परेर कुर्सीमा बस्छन्, “हामीले यो नृत्यमा यति लामो समय लगायौँ, र तपाईंले यसलाई एक शब्दले अस्वीकार गर्दै हुनुहुन्छ? के तपाईंलाई नृत्यबारे केही थाहा छ? हामी सिद्धान्तहरू अनुरूप नाच्छौँ, हामी सबैले मूल्य चुकाएका छौँ, र तपाईं हाम्रो नाचलाई यति सजिलै अस्वीकार गर्नुहुन्छ?” त्यसपछि तिनले सोच्छन्, “निर्णय गर्ने काम तिनीहरूको हातमा छ, र यदि तिनीहरूले हाम्रो नृत्यलाई अनुमोदन गरेनन् भने, हामीले यसलाई फेरि संशोधन गर्नुपर्छ। यसबारे बहस गर्नका लागि कोही छैन। हामीले गर्न सक्‍ने अरू केही छैन, त्यसैले पुनः सुरु गरौँ।” समीक्षाको पहिलो चरणमा तिनीहरूको नृत्य अस्वीकार भएको दिन, जियाओगाङले दिउँसोको खाना खाँदैनन्, र तिनले रातीको खाना पनि मन नलागी-नलागी थोरै मात्र खान्छन्। के तिमीहरूलाई तिनी त्यो रात सुत्न सके भन्‍ने लाग्छ? (तिनी सुत्न सकेनन्।) तिनी फेरि सुत्न सकेनन्, तिनको मनमा यस्तो कुरा खेलिरहेको हुन्छ, “म जहाँ गए पनि किन भनेको जस्तो हुँदैन? परमेश्‍वरले मलाई आशिष् दिनुभएको छैन। हामीले दुई महिनादेखि अभ्यास गरिरहेको नृत्यले समीक्षाको पहिलो चरण पार गरेन। मलाई यसले समीक्षाको दोस्रो चरण कहिले पास गर्छ भन्ने थाहा छैन, र त्यो हुनका लागि हामीले कति समय खर्च गर्नुपर्नेछ भन्ने थाहा छैन। मैले कहिले मञ्चमा गएर आधिकारिक रूपमा प्रस्तुति दिन पाउनेछु? म प्रसिद्धिमा पुग्‍ने कुनै आशा छैन!” तिनको मनमा कुरा खेलिरहन्छ, तिनले विचार गरिरहन्छन् र यस्तो सोच्छन्, “भिडियोको काम नै ठीक छ। म गएर बस्छु, किबोर्डमा टाइप गर्छु, र फूल, बोटबिरुवा, र रूखहरू सबै देखा पर्छन्। मैले कराउन लगाउँदा चरा कराउँछन्, कुद्न लगाउँदा घोडा कुद्छन्, मैले जे चाहन्छु, त्यो त्यहीँ हुन्छ। तर नृत्यमा त हामीले समीक्षाहरू उत्तीर्ण गर्नुपर्छ, र म हरेक दिन आफैलाई यति थकाउँछु कि म पसिनाले दुर्गन्धित हुन्छु। कहिलेकाहीँ म यति थकित हुन्छु कि म राम्रोसँग खान वा सुत्न पनि सक्दिनँ, त्यसपछि पनि हाम्रो नृत्यले समीक्षाको पहिलो चरण पार गर्दैन। यो कर्तव्य पनि गाह्रो नै रहेछ। के म भिडियो समूहमा काम गर्न फर्कँदा नै राम्रो हुँदैन र?” तिनले बारम्‍बार सोचिरहन्छन्, “तर त्यो त साह्रै दयनीय कुरा हो, म फेरि किन डगमगाइरहेको छु? मैले यस्तो सोच्नु हुँदैन, सुत्‍नुपर्छ!” अलमल्ल पर्दै तिनी निदाउँछन्। अर्को दिन तिनी उठ्छन् र लगभग यो सबै कुरा बिर्सीसकेका हुन्छन्, त्यसैले तिनी नाचिरहन्छन् र पूर्वाभ्यास जारी राख्छन्। समीक्षाको दोस्रो चरणको दिन आएपछि, जियाओगाङ फेरि बेचैन हुन्छन्। तिनले प्रश्‍न गर्छन्: “के हाम्रो नृत्य यो समीक्षामा उत्तीर्ण हुन सक्छ?” सबैले भन्छन्: “के थाहा? उत्तीर्ण भएन भने, यसले हाम्रो नृत्य पर्याप्त रूपमा राम्रो छैन भनेर प्रमाणित गर्दछ, र हामीले यसमा मेहनत गर्ने कार्यलाई जारी राख्‍नुपर्छ। जब यो पास हुन्छ, त्यतिबेला नै हामीले आधिकारिक रूपमा प्रस्तुति दिनेछौँ र छायाङ्कन गर्नेछौँ। सबै कुरालाई स्वाभाविक रूपमा चल्न दिऔँ र यस मामिलालाई सही तरिकाले लिऔँ।” जियाओगाङ भन्छन्: “होइन, तपाईंहरूले यसलाई सही तरिकाले लिन सक्‍नुहुन्छ, तर मसँग यसका लागि समय छैन।” अन्तमा, दोस्रो चरणको नतिजा बाहिर आउँछ, र तिनीहरूको नृत्य फेरि उत्तीर्ण हुँदैन। जियाओगाङ भन्छन्: “हत्तेरी, मलाई यो थाहा थियो! यो काममा सफल हुन सजिलो छैन! हामी जवान छौँ, सुन्दर छौँ, र हामी नाच्न सक्छौँ। के यी सबल पक्षहरू होइनन्? ती समीक्षकहरूलाई नाच्न नआउने हुनाले तिनीहरूले हाम्रो ईर्ष्या गर्छन्, त्यसैले तिनीहरूले हाम्रो नाचलाई उत्तीर्ण गर्दैनन्। यो कहिले पनि उत्तीर्ण हुँदैन जस्तो लाग्यो, नाच्ने काम सजिलो छैन, म फर्कन्छु।” त्यो रात जियाओगाङ धेरै शान्तिपूर्वक सुत्छन्, किनभने तिनले अर्को दिन सामान प्याक गरेर, त्यहाँबाट बिदा भएर जाने निर्णय गरेका हुन्छन्।

जे भए पनि, अन्ततः जियाओगाङको इच्छा फेरि पूरा भएको छ र उनी भिडियो समूहमा फर्कन्छन्, र फेरि आफ्नो कम्प्युटरको अगाडि बस्छन्। तिनले विगतका ती चिरपरिचित भावनाहरूलाई मनन गर्छन्, र सोच्छन्, “म पर्दा पछाडिको काम गर्नकै लागि जन्मेको हुँ। म एउटा गुमनाम नायक मात्र हुन सक्छु, मैले यो जीवनमा मञ्चमा उभिने वा प्रख्यात हुने कुनै मौका पाउनेछैन। म केवल आफूलाई सम्हालेर कीबोर्डमा टाइप गर्दै बस्‍नेछु। यो मेरो कर्तव्य हो, त्यसैले म केवल यो काम गर्नेछु।” यी सबै उतार-चढावपछि तिनले आफूलाई स्थिर राखे। तिनको दोस्रो सपना पनि धराशायी, र अधुरो भएको छ। जियाओगाङ एक “मेहनती र अध्ययनशील”, अनि एक “उत्साही र महत्त्वाकाङ्क्षी” व्यक्ति हुन्—के तिमीहरूलाई तिनी कम्प्युटरमा बस्‍न र यस्तो न्यास्रोलाग्दो काम गर्न त्यति इच्छुक हुनेछन् जस्तो लाग्छ? अहँ, तिनले यस्तो गर्ने सम्‍भावना त्यति छैन।

हालसालै, जियाओगाङ गायनप्रति आसक्त भएका छन्। तिनी कसरी यति चाँडो परिवर्तन हुन सक्छन्? तिनी किन यस कुराप्रति यति आसक्त छन्, अनि तिनी किन मञ्चबाट टाढा बस्‍न सक्दैनन्? तिनको हृदयमा केही कुरा लुकेको छ। यस पटक तिनले आफ्नो कर्तव्य परिवर्तन गर्नका लागि हतारमा अनुरोध गर्दैनन्; तिनले हरेक दिन सामग्रीहरू खोजेर आफ्नो स्वर कौशल र गायन अभ्यास गर्छन्। तिनी प्रायजसो स्वर बसुन्जेल, अनि कहिलेकाहीँ आवाज निकाल्‍न नसक्‍ने अवस्थासम्‍म अभ्यास गर्छन्। तैपनि, जियाओगाङ अझै निरुत्साहित हुँदैनन्, किनभने यस पटक तिनले रणनीति परिवर्तन गरेका छन्। तिनी भन्छन्, “यस पटक मैले वास्तविक अवस्था नबुझी आफ्नो कर्तव्य परिवर्तन गर्नु हुँदैन। म वास्तवमै सावधान हुनुपर्छ, अन्यथा मानिसहरूले मलाई गिल्ला गर्नेछन्। यदि मैले सधैँ मेरो कर्तव्य परिवर्तन गरिरहेँ भने, तिनीहरूले मेरो बारेमा के सोच्नेछन्? तिनीहरूले मलाई हेयभावले हेर्नेछन्। यस पटक म उत्कृष्ट गायक हुन सक्छु, मण्डलीका गायकहरूजत्तिकै राम्रो हुन सक्छु जस्तो आफूलाई लागुञ्‍जेलसम्‍म अभ्यास गरिरहनुपर्छ, त्यसपछि म भजन समूहमा संलग्‍न हुन आवेदन दिनेछु।” तिनले आफ्नो खाली समयमा र कामको बेला अथक तालिम गर्दै हरेक दिन यसरी अभ्यासमा मेहनत लगाइरहन्छन्। एक दिन, जब जियाओगाङले काम गरिरहेका हुन्छन्, तिनको टोलीका अगुवाले अचानक तिनलाई भन्छन्: “जियाओगाङ, तपाईंले कस्तो किसिमको काम गरिरहनुभएको छ? यदि तपाईंले फेरि यसरी नै झारा टारेर काम गर्नुभयो र आफ्नो काममा मेहनत गर्नुभएन भने, तपाईंलाई उपरान्त यो कर्तव्य निर्वाह गर्ने अनुमति दिइनेछैन।” जियाओगाङले यसो भन्छन्: “मैले केही गरेको छैनँ।” त्यसपछि, सबै झुम्मिन्छन् र यसो भन्छन्, “जियाओगाङ, के भयो? अहो, तपाईंले त यति ठूलो गल्ती गर्नुभएछ! यस्ता गल्तीहरूलाई धेरै पटक माथिबाट सच्याइएको छ, र पनि तपाईंले कसरी फेरि त्यही गल्ती गर्नुभयो? तपाईं हरेक दिन गाउने अभ्यास गरिरहनुहुन्छ र भिडियो सम्पादनमा ध्यान दिनुहुन्‍न, त्यसैले तपाईं गल्ती गरिरहनुहुन्छ र महत्त्वपूर्ण कुराहरूमा ढिलाइ गर्नुहुन्छ। यदि तपाईंले फेरि यस्तो गल्ती गर्नुभयो भने, मण्डलीले तपाईंलाई निष्कासन गर्नेछ। मण्डलीले तपाईंलाई उप्रान्त चाहनेछैन, र हामी सबैले तपाईंलाई अस्वीकार गर्नेछौँ!” जियाओगाङले स्पष्टीकरण दिइरहन्छन्: “मैले जानी-जानी यसो गरेको होइनँ, म अबदेखि सावधान हुनेछु, मलाई अझै एउटा मौका दिनुहोस्। मलाई निष्कासित नगर्नुहोस्, बिन्ती छ, मलाई निष्कासित नगर्नुहोस्! हे परमेश्‍वर, मलाई बचाउनुहोस्!” जब तिनले यसरी पुकार्छन्, तब तिनले ठूलो हातले आफ्नो काँधमा थमथमाएको महसुस गर्छन्, “जियाओगाङ, उठ! उठ, जियाओगाङ!” के भइरहेको छ? (उसले सपना देखिरहेको छ।) तिनले सपना देखिरहेका छन्। तिनका आँखाहरू बन्द छन् र तिनी तिल्मिलाएको अवस्थामा छन्, तिनले आफ्ना हातले हावामा केही समाउन खोजेजस्तो र नङ्ग्र्याएजस्तो गरिरहेका छन्। सबैले के भएको हो भनेर सोच्छन् र त्यसपछि तिनीहरूले जियाओगाङ आफ्नो किबोर्डमाथि घोप्टिएर सुतिरहेको देख्छन्। एउटा ब्रदरले तिनलाई धाप मार्छ, र केही धक्का दिइएपछि जियाओगाङ ब्यूँझन्छन्। जब तिनी ब्यूँझन्छन्, तिनले भन्छन्: “अहो, कस्तो डरलाग्दो, म त निष्कासित हुन लागेको थिएँ।” “केका लागि?” जियाओगाङले यसबारे सोच्छन् र केही भएको रहेनछ भन्‍ने देख्छन्। यो आखिर सपना पो रहेछ, अनि उनी सपनामा तर्सेर ब्यूँझेका रहेछन्। कथा यहीँ टुङ्गिन्छ, यो “जियाओगाङका सपनाहरू” भन्‍ने कथा थियो।

यो कथाले कुन समस्याबारे बताउँछ? सपना र वास्तविकता प्रायजसो विरोधाभासी हुन्छन् भन्‍ने तथ्य। धेरैजसो, मानिसहरूले आफ्ना सपनाहरू उचित छन् भन्‍ने सोच्छन्, तर तिनीहरूलाई सपना र वास्तविकता एउटै कुरा हुँदै होइनन् भन्‍ने थाहा हुँदैन। सपनाहरू त केवल तेरा कामना मात्र, तेरा अस्थायी रुचि मात्र हुन्। प्रायजसो, ती त मानिसहरूका प्राथमिकता, महत्त्वाकाङ्क्षा र चाहनाहरू हुन्, जुन तिनीहरूको खोजीको लक्ष्य बन्छन्। मानिसहरूका सपना वास्तविकतासँग पटक्‍कै मिल्दैनन्। यदि मानिसहरूले धेरै सपना देख्छन् भने, तिनीहरूले प्रायजसो के-कस्ता गल्तीहरू गर्नेछन्? तिनीहरूले त्यही बेला गर्नुपर्ने आफूअघिको कामलाई बेवास्ता गर्नेछन्। तिनीहरूले वास्तविकतालाई बेवास्ता गर्नेछन्, र त्यो बेला तिनीहरूले निर्वाह गर्नुपर्ने कर्तव्यहरू, तिनीहरूले पूरा गर्नुपर्ने कामहरू, र पूरा गर्नुपर्ने दायित्व र जिम्मेवारीहरूलाई एकातिर पन्छाउनेछन्। तिनीहरूले यी कुराहरूलाई गम्भीरतापूर्वक लिनेछैनन् र तिनीहरूले आफ्‍ना सपनाहरूलाई नै पछ्याइरहनेछन्, तिनलाई पूरा गर्न निरन्तर दौडधूप र कडा परिश्रम गर्नेछन्, र धेरै अर्थहीन कामहरू गर्नेछन्। यसरी, तिनीहरू आफ्‍ना कर्तव्य राम्ररी निर्वाह गर्न असफल हुने मात्र होइन, तिनीहरूले मण्डलीको काममा ढिलाइ गर्न र त्यसलाई बाधा दिन पनि सक्छन्। धेरै मानिसहरूले सत्यता बुझेका हुँदैनन् वा सत्यताको खोजी गर्दैनन्। तिनीहरूले कर्तव्य निर्वाह गर्ने कार्यलाई कसरी लिन्छन्? तिनीहरूले यसलाई एक प्रकारको काम, एक प्रकारको रुचि, वा आफ्नो चासोको लगानीका रूपमा लिन्छन्। तिनीहरूले यसलाई परमेश्‍वरले दिनुभएको कुनै मिसन वा काम, वा तिनीहरूले पूरा गर्नुपर्ने जिम्मेवारीका रूपमा लिँदैनन्। तिनीहरूले आफ्‍ना कर्तव्यहरू राम्ररी निर्वाह गर्न सकूँ र परमेश्‍वरको आज्ञा पूरा गर्न सकूँ भनेर आफ्‍ना कर्तव्यहरू निर्वाह गर्ने क्रममा सत्यता वा परमेश्‍वरका अभिप्रायहरू बुझ्ने प्रयास त झनै गर्दैनन्। त्यसकारण, आफ्‍ना कर्तव्यहरू निर्वाह गर्ने क्रममा कतिपय मानिसहरू अलिकति कठिनाइको सामना गर्नेबित्तिकै अनिच्‍छुक बन्छन् र भाग्‍न चाहन्छन्। जब तिनीहरूले केही कठिनाइहरूको सामना गर्छन् वा केही असफलताहरू भोग्छन्, तब तिनीहरू पछि हट्छन्, र फेरि भाग्‍न चाहन्छन्। तिनीहरू सत्यताको खोजी गर्दैनन्; तिनीहरू भाग्‍नेबारेमा मात्र सोच्छन्। कछुवा जस्तै, यदि केही समस्या आइपर्यो भने, तिनीहरू आफ्नो खोलमा लुक्ने काम मात्र गर्छन्, त्यसपछि समस्या पार हुञ्‍जेल पर्खन्छन् अनि मात्र देखा पर्छन्। यस्ता मानिसहरू धेरै छन्। विशेष गरी, कतिपय यस्ता मानिसहरू छन् जसलाई कुनै कामका लागि जिम्मेवारी लिन लगाइयो भने, तिनीहरूले कसरी आफ्नो बफादारी प्रदान गर्न सक्छु, वा यो कर्तव्य कसरी निर्वाह गर्न र यो काम कसरी राम्ररी पूरा गर्न सक्छु भनेर विचार गर्दैनन्। बरु, तिनीहरूले जिम्मेवारीलाई कसरी त्याग्‍ने, काट-छाँट हुनबाट कसरी जोगिने, कुनै पनि जिम्मेवारी लिनबाट कसरी बच्ने, र समस्या वा गल्तीहरू हुँदा त्यसबाट कसरी सकुशल बाहिर निस्कने भनेर विचार गर्छन्। तिनीहरूले कसरी आफ्‍ना कर्तव्यहरू राम्ररी निर्वाह गर्ने र आफ्नो बफादारी प्रदान गर्ने भन्‍ने बारेमा नभई पहिले कसरी आफ्नै भाग्‍ने बाटो र आफ्नै प्राथमिकता र चासोहरू पूरा गर्ने भनेर विचार गर्छन्। के यस्ता मानिसहरूले सत्यता प्राप्त गर्न सक्छन्? तिनीहरूले सत्यतामा मेहनत गर्दैनन्, र आफ्ना कर्तव्यहरू निर्वाह गर्ने क्रममा सत्यता अभ्यास गर्दैनन्। तिनीहरूको मन आफूसँग जे छ त्यसमा नभई जे छैन त्यसै कुरामा जान्छ। तिनीहरूलाई आज यो गर्न मन लाग्छ, भोलि त्यो गर्न मन लाग्छ, र तिनीहरूलाई अरू सबैको कर्तव्य तिनीहरूको भन्दा राम्रो र सजिलो छ भन्‍ने लाग्छ। तैपनि, तिनीहरूले सत्यतामा मेहनत गर्दैनन्। तिनीहरू आफ्ना यी विचारहरूमा के-कस्ता समस्याहरू छन् भनेर सोच्दैनन्, र तिनीहरूले समस्याहरू समाधान गर्न सत्यता खोज्दैनन्। तिनीहरूको दिमाग सधैँ आफ्‍ना सपनाहरू कहिले साकार हुन्छन्, कसले प्रसिद्धि कमाएको छ, कसले माथिबाटको पहिचान पाइरहेको छ, कसले काट-छाँटमा नपरी काम गर्छ र बढुवा हुन्छ भन्‍ने कुरामा नै केन्द्रित हुन्छ। तिनीहरूको मन यी कुराहरूले भरिएको हुन्छ। के सधैँ यी कुराहरूका बारेमा सोच्ने मानिसहरूले मानकअनुरूप हुनेगरी आफ्नो कर्तव्य निर्वाह गर्न सक्छन्? तिनीहरूले यो कुरा कहिल्यै पूरा गर्न सक्दैनन्। त्यसोभए, कस्ता मानिसहरूले आफ्नो कर्तव्य यसरी निर्वाह गर्छन्? के तिनीहरू सत्यताको पछि लाग्‍ने मानिसहरू हुन्? सर्वप्रथम, एउटा कुरा निश्‍चित छ: यस्ता मानिसहरू सत्यताको पछि लाग्दैनन्। तिनीहरू समाजमा जसोतसो जीवन गुजार्दा जस्तै परमेश्‍वरको घरमा पनि केही आशिष्‌हरूको आनन्द लिन खोज्छन्, प्रख्यात हुन खोज्छन्, र लोकप्रियता कमाउन खोज्छन्। सारको हिसाबमा भन्दा, तिनीहरू कस्तो प्रकारका मानिसहरू हुन्? तिनीहरू अविश्‍वासी हुन्। अविश्‍वासीहरूले बाहिरी संसारमा काम गरेको जस्तो गरी परमेश्‍वरको घरमा आफ्नो कर्तव्य निर्वाह गर्छन्। तिनीहरू कसले बढुवा पायो, को टोली अगुवा बन्यो, को मण्डली अगुवा बन्यो, कसको कामका बारेमा सबैले तारिफ गर्यो, कसलाई उच्‍च पारियो र उल्‍लेख गरियो भन्‍ने बारेमा ख्याल गर्छन्। तिनीहरू यी कुराहरूको बारेमा ख्याल गर्छन्। यो त कुनै एउटा कम्पनीमा हुने अवस्था जस्तै हो: कसले बढुवा पायो, कसको तलब बढ्यो, कसलाई हाकिमले स्याबासी दियो, र को हाकिमको अन्तरङ्ग बन्यो—मानिसहरूले यी कुराहरूका बारेमा वास्ता गर्छन्। यदि तिनीहरूले परमेश्‍वरको घरमा यी कुराहरू खोज्छन्, र दिनभर यी कुराहरूमा तल्‍लीन पनि हुन्छन् भने, के तिनीहरू पनि गैरविश्‍वासीहरू जस्तै होइनन् र? सारमा, तिनीहरू गैरविश्‍वासी हुन्; तिनीहरू ठेट अविश्‍वासी हुन्। तिनीहरूले जुनसुकै कर्तव्य निर्वाह गरे पनि, तिनीहरूले श्रम मात्र गरिरहेका हुन्छन् र झाराटारुवा काम गरिरहेका हुन्छन्। तिनीहरूले जुनसुकै प्रवचन सुने पनि सत्यता स्वीकार गर्दैनन्, र तिनीहरूले सत्यता अभ्यास गर्नु त परको कुरा हो। तिनीहरूले परिवर्तन नै नभइकन धेरै वर्ष परमेश्‍वरमा विश्‍वास गरेका हुन्छन्, र तिनीहरूले जति वर्ष आफ्नो कर्तव्य निर्वाह गरे पनि, आफ्नो बफादारी प्रदान गर्न सक्दैनन्। तिनीहरूमा परमेश्‍वरमाथिको साँचो आस्था हुँदैन, तिनीहरूमा बफादारी हुँदैन, र तिनीहरू अविश्‍वासी हुन्।

कतिपय मानिसहरू आफ्‍नो कर्तव्य निर्वाह गर्दा जिम्‍मेवारी लिन डराउँछन्। यदि मण्डलीले तिनीहरूलाई कुनै काम गर्न दियो भने, सुरुमा तिनीहरूले यो काम गर्दा जिम्‍मेवारी लिनुपर्छ कि पर्दैन भनेर विचार गर्छन्, र पर्छ भने, तिनीहरूले त्यो काम स्विकार्दैनन्। कर्तव्य निर्वाह गर्ने तिनीहरूका सर्त यस्ता हुन्छन्: पहिलो, यो फुर्सदिलो काम हुनुपर्छ; दोस्रो, यो व्यस्त हुने वा थकाउने हुनु हुँदैन; र तेस्रो, जे काम गरे पनि, तिनीहरूले कुनै जिम्‍मेवारी लिनुपर्ने हुनु हुँदैन। तिनीहरूले लिने एउटै मात्र कर्तव्य यही हो। यो कस्तो प्रकारको व्यक्ति हो? के यो चिप्ले र छली व्यक्ति होइन र? तिनीहरूले सानोभन्दा सानो जिम्‍मेवारी पनि लिन चाहँदैनन्। तिनीहरू रूखबाट पात खस्दा त्यसले तिनीहरूको खप्‍पर फुटाउँछ भनेर समेत डराउँछन्। यस्तो व्यक्तिले कस्तो कर्तव्यचाहिँ पूरा गर्न सक्छ र? परमेश्‍वरको घरमा तिनीहरू के काम लाग्छन् र? परमेश्‍वरको घरको काम शैतानसँग युद्ध गर्नु, साथै राज्यको सुसमाचार फैलाउनुसँग सम्बन्धित छ। कुन कर्तव्यमा जिम्‍मेवारी हुँदैन र? के तिमीहरू अगुवा बन्दा जिम्‍मेवारी लिनुपर्छ भनेर सोच्छौ? के तिनीहरूको जिम्‍मेवारी झन् ठूलो हुँदैन र, अनि तिनीहरूले जिम्‍मेवारी झनै लिनु पर्दैन र? तैँले सुसमाचार प्रचार गरे पनि, गवाही दिए पनि, भिडियो बनाए पनि, र त्यस्तै अन्य काम गरे पनि, तैँले जुनसुकै काम गरे पनि, त्यो सत्यता सिद्धान्तहरूसँग सम्बन्धित छ भने, यसमा जिम्‍मेवारी निहित हुन्छ। यदि तेरो कर्तव्य निर्वाह गर्ने शैली सिद्धान्तहीन छ भने, यसले परमेश्‍वरको घरको काममा असर गर्छ, र यदि तँ जिम्‍मेवारी लिन डराउँछस् भने, तैँले कुनै पनि कर्तव्य निर्वाह गर्न सक्दैनस्। आफ्‍नो कर्तव्य निर्वाह गर्दा जिम्‍मेवारी लिन डराउने किसिमको व्यक्ति कायर हुन्छ, कि उसको स्वभावमा समस्या हुन्छ? तैँले यो भिन्‍नता छुट्याउन सक्‍नुपर्छ। वास्तवमा, यो कायरताको समस्या होइन। तिनीहरू धनी बन्ने कुरामा, वा आफ्नै फाइदाका लागि केही गरिरहँदा किन यति आँटिला हुन्छन्? तिनीहरूले यी कुराका लागि जुनसुकै जोखिम लिनेछन्। तर जब तिनीहरूले मण्डलीको लागि, परमेश्‍वरको घरको लागि काम गर्छन्, तबचाहिँ कुनै जोखिम लिँदैनन्। त्यस्ता मानिसहरू स्वार्थी र घृणास्पद हुन्छन्, र सबैभन्दा कुटिल हुन्छन्। आफ्‍नो कर्तव्य निर्वाह गर्दा जिम्‍मेवारी नलिने कुनै पनि व्यक्ति परमेश्‍वरप्रति रतिभर निष्कपट हुँदैनन्, उसको बफादारीको त कुरै नगरौँ। कस्तो व्यक्तिले जिम्‍मेवारी लिने आँट गर्छ? कस्तो प्रकारको व्यक्तिमा ठूलो बोझ लिने साहस हुन्छ? त्यस्तो व्यक्ति जो परमेश्‍वरको घरको कामको सबभन्दा निर्णायक क्षणमा अग्रसर हुँदै बहादुरीका साथ अघि बढ्छ, जसले सबैभन्दा महत्त्वपूर्ण र निर्णायक काम देख्दा बहादुरीका साथ गह्रौँ बोझ लिन्छ र कठिनाइ र खतरा सहन डर मान्दैन। त्यो परमेश्‍वरप्रति बफादार व्यक्ति हो, ख्रीष्‍टको असल सिपाही हो। के आफ्‍नो कर्तव्यमा जिम्‍मेवारी लिन डराउने सबैले सत्यता नबुझेको कारण त्यस्तो भएको हुन्छ? होइन; तिनीहरूको मानवतामै एउटा समस्या छ। तिनीहरूमा इन्साफ वा जिम्‍मेवारीको कुनै बोध हुँदैन, तिनीहरू स्वार्थी र घृणास्पद मानिस हुन्, तिनीहरू परमेश्‍वरका सच्चा विश्‍वासी होइनन्, र तिनीहरूले कत्तिपनि सत्यता स्विकार्दैनन्। यो एउटै कारणले गर्दा, तिनीहरूले मुक्ति पाउन सक्दैनन्। परमेश्‍वरका विश्‍वासीहरूले सत्यता प्राप्त गर्न ठूलो मूल्य चुकाउनुपर्छ, र यो अभ्यास गर्दा तिनीहरूले धेरै बाधाहरू सामना गर्नेछन्। तिनीहरूले त्याग गर्नुपर्छ, आफ्‍ना देहगत हितहरू पन्छाउनुपर्छ, र केही कष्टहरू भोग्‍नुपर्छ। त्यसपछि मात्रै तिनीहरूले सत्यता अभ्यास गर्न सक्‍नेछन्। त्यसो भए, के जिम्‍मेवारी लिन डराउने यस किसिमको व्यक्तिले सत्यता अभ्यास गर्न सक्छ? सत्यता अभ्यास गर्न निश्चय नै सक्दैन, त्यो प्राप्त गर्ने त कुरै छाडौँ। तिनीहरू सत्यता अभ्यास गर्न, र आफ्‍ना हितहरूमा हानि खेप्‍न डराउँछन्; तिनीहरू अपमानित हुने, मानहानि गरिने र गलत ठहराइने डर मान्छन्, साथै तिनीहरू सत्यता अभ्यास गर्ने आँट गर्दैनन्। फलस्वरूप, तिनीहरू सत्यता प्राप्त गर्न पनि सक्दैनन्, र परमेश्‍वरमा विश्‍वास गरेको जति वर्ष भए पनि, तिनीहरूले उहाँको मुक्ति प्राप्त गर्न सक्दैनन्। परमेश्‍वरको घरमा कर्तव्य निर्वाह गर्न सक्ने मानिसहरू मण्डलीको कामका सम्बन्धमा बोझको बोध भएको, जिम्‍मेवारी लिने, सत्यता सिद्धान्तहरूमा अडिग रहन सक्ने, र कष्ट भोग्‍न र मूल्य चुकाउन सक्ने हुनुपर्छ। यदि व्यक्तिमा यी क्षेत्रहरूको कमी छ भने, ऊ कर्तव्य निर्वाह गर्नका लागि अयोग्य हुन्छ, र उसले कर्तव्य निर्वाह गर्नका लागि चाहिने सर्तहरू पूरा गर्दैन। धेरै मानिसहरू कर्तव्य निर्वाह गर्दा आउने जिम्‍मेवारी लिन डराउँछन्। तिनीहरूको डर मुख्य गरी तीन तरिकाले प्रकट हुन्छ। पहिलो, तिनीहरूले त्यस्ता कर्तव्यहरू मात्र रोज्छन् जसमा जिम्‍मेवारी लिनु पर्दैन। यदि मण्डली अगुवाले तिनीहरूले निर्वाह गर्नुपर्ने कर्तव्यको बन्दोबस्त गर्‍यो भने, सुरुमा तिनीहरूले यसको लागि जिम्‍मेवारी लिनुपर्छ कि पर्दैन भनेर सोध्छन्: जिम्‍मेवारी लिनुपर्छ भने, तिनीहरू यसलाई स्विकार्दैनन्। यदि यसको लागि तिनीहरूले जिम्‍मेवारी लिनुपर्दैन, तिनीहरू जिम्मेवार हुनुपर्दैन भने, तिनीहरूले यसलाई इच्छा नलागीनलागी स्वीकार गर्छन्, तर अझै पनि तिनीहरूले काम थकाइलाग्दो छ कि छैन वा त्यसमा चिन्ता लिनुपर्छ कि पर्दैन भनेर ख्याल गर्छन्। तिनीहरूले मन नलागी-नलागी त्यो स्वीकार गरे पनि, तिनीहरूमा त्यो कर्तव्य राम्ररी निर्वाह गर्ने अभिप्राय हुँदैन, बरु तिनीहरू अझै पनि झाराटारुवा हुन चाहन्छन्, “फुर्सत होस्, परिश्रम गर्नु नपरोस्, र शारीरिक कष्ट गर्नु नपरोस्” भन्ने कुरालाई आफ्नो सिद्धान्तका रूपमा लिन्छन्। दोस्रो कुरा के हो भने जब तिनीहरूलाई कठिनाइ आइपर्छ वा तिनीहरूले समस्या सामना गर्छन्, तब तिनीहरूको पहिलो प्रतिक्रिया भनेको आफूलाई निस्फिक्री राख्ने प्रयासस्वरूप अगुवालाई यसको रिपोर्ट गर्नु र अगुवालाई नै यो सम्‍हाल्‍न र समाधान गर्न लगाउनु हो। तिनीहरू अगुवाले यो समस्या कतिको राम्ररी सम्‍हाल्छन् भन्‍नेबारे वास्ता गर्दैनन् र यसमा दिमाग लगाउँदैनन्—जबसम्‍म तिनीहरू आफैले जिम्‍मेवारी लिनु पर्दैन, तबसम्म तिनीहरूको लागि सबै कुरा ठीक हुन्छ। के त्यसरी कर्तव्य पूरा गरेर तिनीहरू परमेश्‍वरप्रति बफादार भइरहेका हुन्छन्? यसलाई जिम्‍मेवारी अरूमा थोपर्नु, कर्तव्यच्युत हुनु, र धूर्त हुनु भनिन्छ। यो सबै गफ मात्र हो; तिनीहरूले कुनै वास्तविक काम गरेका हुँदैनन्। तिनीहरूले मनमनै भन्छन्, “यदि यो काम मैले सम्‍हाल्‍नु मेरो जिम्मेवारी हो, र यदि मैले गल्ती गरेँ भने के हुन्छ? दोषीबारे अनुसन्धान गर्दा, के तिनीहरूले मलाई नै तह लगाउनेछैनन् र? के यसको जिम्‍मेवारी सुरुमा मेरै काँधमा आउँदैन र?” तिनीहरूले यही कुराको बारेमा चिन्ता गर्छन्। तर के परमेश्‍वरले सबै कुराको छानबिन गर्नुहुन्छ भन्‍ने तँलाई विश्‍वास लाग्छ? सबैले गल्ती गर्छन्। यदि सही अभिप्राय भएको व्यक्तिमा अनुभवको कमी छ र उसले यस्तो कुरा पहिले कहिल्यै सम्‍हालेको छैन, तर उसले सक्दो प्रयास गरेको छ भने, यो कुरा परमेश्‍वरले देख्‍नुहुन्छ। तैँले परमेश्‍वरले सबै कुरा र मानिसको हृदय छानबीन गर्नुहुन्छ भनेर विश्‍वास गर्नैपर्छ। यदि व्यक्तिले यो कुरासमेत विश्‍वास गर्दैन भने, के ऊ अविश्वासी होइन र? त्यस्तो व्यक्तिले कर्तव्य पूरा गर्नुको महत्त्व के हुन सक्छ र? उसले यो कर्तव्य निर्वाह गर्नु नगर्नुले वास्तवमै महत्त्व राख्दैन, राख्छ त? ऊ जिम्मेवारी लिन डराउँछ र जिम्मेवारीबाट भाग्छ। केही आइपर्दा, उसले तुरुन्तै उक्त समस्या सम्हाल्ने उपायबारे सोच्ने कोसिस गर्दैन, बरु उसले सुरुमा अगुवालाई सम्पर्क गरेर जानकारी दिने गर्छ। अवश्य नै, कतिपय मानिस अगुवालाई जानकारी दिँदा उक्त समस्या आफै सम्हाल्ने कोसिस गर्छन्, तर कतिपय मानिस भने यसो गर्दैनन्, र सुरुमा अगुवालाई सम्पर्क गर्छन् र त्यसपछि केही नगरी निर्देशन पर्खेर बस्छन्। अगुवाले तिनीहरूलाई कुनै कदम चाल्नू भनी निर्देशन दिँदा तिनीहरू कदम चाल्छन्; यदि अगुवाले केही काम गर्नू भनेमा तिनीहरू त्यो गर्छन्। यदि अगुवाले केही पनि भनेन वा निर्देशन दिएन भने, तिनीहरू केही पनि गर्दैनन् र त्यतिकै आलटाल गर्छन्। तिनीहरू कसैले उत्प्रेरित नगरी वा सुपरिवेक्षण नगरी बिलकुलै कुनै काम गर्दैनन्। ल भन्, के यस्तो व्यक्तिले कर्तव्य निर्वाह गरिरहेको हुन्छ? उसले श्रम गर्दा पनि, उसमा बफादारी हुँदैन! व्यक्तिले कर्तव्य पूरा गर्दा जिम्‍मेवारी लिन डराउने अवस्थाको प्रकटीकरण एउटा अर्को तरिकाले पनि हुन्छ। कतिपय मानिसहरूले आफ्‍नो कर्तव्य निर्वाह गर्ने क्रममा, सतही, साधारण, अनि जिम्‍मेवारी लिनुनपर्ने काम मात्रै अलिअलि गर्छन्। तिनीहरूले कठिनाइ भोग्‍नुपर्ने र जिम्‍मेवारी लिनुपर्ने काम अरूको काँधमा हालिदिन्छन्, र केही बिग्रियो भने, त्यसको दोष तिनै मानिसहरूमाथि थोपरिदिन्छन् र आफूसँग त्यसको कुनै सरोकार नभएजस्तो गर्छन्। तिनीहरू गैरजिम्‍मेवार भएको देख्दा, मण्डली अगुवाहरूले धैर्यका साथ सहयोग गर्छन् र तिनीहरूलाई काटछाँट गर्छन्, ताकि तिनीहरूले जिम्‍मेवारी लिन सकून्। तर तिनीहरू अझै पनि जिम्‍मेवारी लिन चाहँदैनन्, र सोच्छन्, “यो कर्तव्य पूरा गर्न कठिन छ। गल्ती भएमा मैले नै यसको जिम्‍मेवारी लिनुपर्नेछ, र मलाई निकालिने र हटाइने सम्‍भावना हुन्छ, र त्यो मेरो लागि अन्त्य हुनेछ।” यो कस्तो प्रकारको मनोवृत्ति हो? यदि आफ्‍नो कर्तव्य निर्वाह गर्दा तिनीहरूमा जिम्‍मेवारीबोध छैन भने, तिनीहरूले कसरी आफ्‍नो कर्तव्य राम्ररी पूरा गर्न सक्छन्? आफूलाई साँचो रूपमा परमेश्‍वरको लागि समर्पित गर्न नसक्नेहरूले कुनै पनि कर्तव्य राम्ररी पूरा गर्न सक्दैनन्, र जिम्‍मेवारी लिन डराउनेहरूले कर्तव्य निर्वाह गर्दा काममा ढिलाइ मात्रै गर्छन्। त्यस्ता मानिसहरू भरोसा गर्न योग्य हुँदैनन् र तिनीहरूलाई कुनै पनि कुराको जिम्मा लगाउन सकिँदैन; तिनीहरू सित्तैँमा पेट भर्नका लागि मात्रै आफ्‍नो कर्तव्य निर्वाह गर्छन्। के यस्ता “भिखारी” हरूलाई हटाइनुपर्छ? पर्छ। परमेश्‍वरको घरले त्यस्ता मानिसहरू चाहँदैन। आफ्नो कर्तव्य निर्वाह गर्ने जिम्मेवारी लिन डराउने मानिसहरूका तीन प्रकटीकरणहरू यिनै हुन्। आफ्नो कर्तव्यमा जिम्मेवारी लिन डराउने मानिसहरू बफादार श्रमिकका स्तरमा पनि पुग्‍न सक्दैनन्, र कर्तव्य निर्वाह गर्न लायक हुँदैनन्। आफ्नो कर्तव्यप्रतिको यस्तो मनोवृत्तिले गर्दा कतिपय मानिसहरूलाई हटाइन्छ। अहिले पनि, तिनीहरूले यसको कारण थाहा नपाएका हुन सक्छन् र यसो भन्दै अझै गुनासो गर्न सक्छन्, “मैले आफ्नो कर्तव्य असाध्यै उत्‍साहका साथ पूरा गरेँ, तैपनि किन तिनीहरूले मलाई यति रूखो तरिकाले निकाले?” तिनीहरूले अहिले पनि यो कुरा बुझ्दैनन्। सत्यता नबुझ्नेहरूले आफूलाई किन हटाइयो भनेर नबुझी आफ्नो सम्पूर्ण जीवन बिताउँछन्। तिनीहरूले आफ्नै पक्षमा तर्क गर्छन्, र यस्तो सोच्दै आफ्नो रक्षा गरिरहन्छन्, “मानिसहरूले आफ्नो सुरक्षा गर्नु प्राकृतिक प्रवृत्ति नै हो, र तिनीहरूले त्यसो गर्नुपर्छ। कसले अलिकति आफ्नो रक्षा गर्नु पर्दैन र? कसले आफ्नो बारेमा अलिकति भए पनि ख्याल गर्नु पर्दैन र? कसले आफ्नो लागि उम्कने बाटो राख्‍नु पर्दैन र?” यदि तँलाई केही आइपर्दा तँ सधैँ आफ्नै सुरक्षा गर्छस् र आफ्‍नो लागि पछाडिको ढोका र उम्‍कने बाटो खुला राख्छस् भने, के तैँले सत्यता अभ्यास गरिरहेको हुन्छस् र? यो सत्यता अभ्यास गर्नु होइन—यो धूर्त हुनु हो। तैँले अहिले परमेश्‍वरको घरमा आफ्नो कर्तव्य निर्वाह गरिरहेको छस्। कर्तव्य निर्वाह गर्नुको पहिलो सिद्धान्त के हो त? यो के हो भने, तैँले सुरुमा त्यो कर्तव्य सम्पूर्ण हृदय लगाएर निर्वाह गर्नुपर्छ, कुनै कसर बाँकी छाड्नु हुँदैन, र यसरी परमेश्‍वरको घरको हितको रक्षा गर्नुपर्छ। यो तैँले अभ्यास गर्नुपर्ने एउटा सत्यता सिद्धान्त हो। आफ्नो लागि पछाडिको ढोका र उम्‍कने बाटो खुला राखेर आफैलाई रक्षा गर्नु भनेको गैरविश्वासीहरूले पछ्याउने अभ्यासको सिद्धान्त र तिनीहरूको सर्वोच्च दर्शन हो। यावत कुरामा, सबैभन्दा पहिले आफ्नै ख्याल गर्नु, अरू सबै कुराभन्दा अगाडि आफ्नै हितलाई राख्नु, र अरूका बारेमा नसोच्नु, परमेश्‍वरको घरको हित र अरूको हितको आफूसँग कुनै सम्बन्ध छैन भनी विश्वास गर्नु, आफ्नै हितको बारेमा सबैभन्दा पहिले सोच्नु र त्यसपछि आफ्नो उम्‍कने बाटोको बारेमा सोच्नु—के गैरविश्वासी भनेको त्यही होइन र? गैरविश्वासी भनेको ठ्याक्‍कै यही हो। यस प्रकारको व्यक्ति कर्तव्य निर्वाह गर्न लायक हुँदैन। कथाको जियाओगाङ जस्ता केही व्यक्तिहरू अझै छन्—तिनी एक ठेट उदाहरण हुन्। तिनीहरूले व्यवहारिक तरिकाले केही गर्न सक्दैनन्। तिनीहरू आफूले गर्ने सबै कुरामा समस्याबाट जोगिन चाहन्छन्। तिनीहरू थोरै कठिनाइ वा निराशा पनि भोग्‍न चाहँदैनन्। तिनीहरूको देहलाई आराम हुनुपर्छ, तिनीहरूले नियमित समयमा खान र सुत्न पाउनुपर्छ, र तिनीहरूलाई बतास लाग्‍नु हुँदैन र घामले पनि पोल्‍नु हुँदैन। यसका साथै, तिनीहरूले आफ्नो कामका लागि कुनै जिम्मेवारी लिँदैनन्। तिनीहरूले जे गर्छन्, त्यो तिनीहरूलाई मन पर्ने काम हुनुपर्छ, तिनीहरू त्यो काम गर्नमा दक्ष हुनुपर्छ, र तिनीहरूलाई मनैदेखि त्यो काम गर्न इच्छा हुनुपर्छ। यदि तिनीहरूले आफूले चाहेको काम गरिरहेका छैनन् भने, तिनीहरूमा अलिकति पनि आज्ञापालन हुँदैन। तिनीहरू सधैँ घरी यो र घरी त्यो सोच्छन् र दोधारमा हुन्छन्। तिनीहरू आफूले गर्ने काममा कहिल्यै प्रतिबद्ध हुँदैनन्—तिनीहरू सधैँ आधा मात्रै लागिपरेका हुन्छन्। जब तिनीहरूलाई कष्ट हुन्छ, तिनीहरू पछि हट्न चाहन्छन्। तिनीहरू काटछाँट सहन सक्दैनन्। तिनीहरूबाट ठूल्ठूला मागहरू गर्न सकिँदैन। तिनीहरूले कष्ट भोग्‍न सक्दैनन्। तिनीहरूले जे गर्छन्, त्यो पूर्ण रूपमा तिनीहरूको आफ्नै रुचि र तिनीहरूको आफ्नै योजनामा निर्भर हुन्छ—तिनीहरूभित्र आज्ञापालनको एक टुक्रा पनि हुँदैन। यदि यस्तो व्यक्तिले सत्यता खोज्न र आफ्‍नो बारेमा चिन्तन गर्न सक्दैन भने, यी अभ्यास र भ्रष्ट स्वभावहरू परिवर्तन गर्न गाह्रो हुन्छ। परमेश्‍वरको विश्‍वासीका रूपमा कर्तव्य निर्वाह गर्नका लागि कम्‍तीमा पनि थोरै निष्कपटता चाहिन्छ। के तिमीहरूलाई यी मानिसहरू इमान्दार छन् भन्‍ने लाग्छ? जब गम्भीर यत्नको आवश्यकता हुन्छ, तिनीहरू डरले दुलोभित्र पस्छन्। तिनीहरूसँग इमानदारीको एक टुक्रा पनि हुँदैन। यो निकै समस्याजनक र सम्हाल्न गाह्रो कुरा हो। तिनीहरूलाई आफू महान् छु भन्‍ने लाग्छ, र तिनीहरूलाई बर्खास्त वा काटछाँट गरिँदा पनि तिनीहरू अन्यायमा परेको महसुस गर्छन्। यदि मानिसहरूले सत्यताको खोजी गर्दैनन् वा तिनीहरू सत्यता वास्तविकतामा प्रवेश गर्दैनन् भने यो धेरै समस्याको कुरा हो। यो विषयलाई यतिमा नै टुङ्ग्याऔँ—मुख्य बुँदामा जाऔँ।

ख्रीष्टविरोधीहरूले कसरी अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउँछन् भन्ने कुराको विश्लेषण

आजको सङ्गति ख्रीष्टविरोधीहरूले प्रकट गर्ने विभिन्‍न तरिकाहरूका आठौँ बुँदामा आधारित छ: त्यो हो, तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए। के तिमीहरू यो बुँदा बुझ्न सक्षम छौ? सुरुमा तिमीहरूले यो बुँदाका कुन-कुन प्रकटीकरणहरू तिमीहरूले बुझेको कुरासँग मिल्न सक्छन् भन्‍ने बारेमा विचार गर। तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए—शाब्दिक अर्थ सहजै बुझिन्छ, तर त्यसभित्र धेरै स्थितिहरू, र केही प्रकारका मानिसहरूले प्रदर्शन गर्ने विभिन्‍न स्वभावहरू, वा ती विभिन्‍न स्वभावहरूले प्रदर्शन गर्ने विभिन्‍न व्यवहारहरू हुन्छन्। यो एउटा ठूलो विषय हो; हामीले यसका केही साना विशेषताहरूबाट यसको बारेमा सङ्गति गर्नुपर्नेछ। यस बुँदालाई यसको शाब्दिक अर्थ अनुसार व्याख्या गर्नका लागि, शब्द र धर्मसिद्धान्तहरू प्रचार गर्ने मानिसहरूले प्रायजसो यसो भन्छन्: “यसको अर्थ यावत् थोकमा तिनीहरूको कुरा सुन्नु हो—तिनीहरूले मानिसहरूलाई आफ्‍नो कुरा सुन्‍न लगाउँछन्, चाहे तिनीहरूले भनेको कुरा सत्यतासँग मेल नखाने नै किन नहोस्। जब तिनीहरूले केही शब्द र धर्मसिद्धान्तहरू प्रचार गर्छन्, तब तिनीहरूले अरूलाई ती कुरा सुन्न लगाउँछन्; जब तिनीहरूले एउटा वाक्यांश बोल्छन्, तब तिनीहरूले त्यो अरूलाई सुन्न लगाउँछन्। तिनीहरू सधैँ अरूलाई आदेश दिन, अरूलाई काम सुम्पन, र जबरजस्ती अरूलाई तिनीहरूको कुरा सुन्न लगाउन उन्मुख हुन्छन्।” यसको शाब्दिक अर्थको बारेमा थोरै कुरा गर्दा के तिनीहरूले प्रायजसो यसरी नै भन्‍ने गर्दैनन् र? अरू के छ? “तिनीहरूले सबै कुरामा आफू सही छु भन्‍ने सोच्छन्। तिनीहरूले सबैलाई तिनीहरूको कुरा सुन्न लगाउँछन्, र मानिसहरूलाई तिनीहरूले भनेको कुरामा समर्पित हुन लगाउँछन्, चाहे त्यो सत्यतासँग मेल नखाने नै किन नहोस्। तिनीहरूले आफूलाई सत्यता र परमेश्‍वरको रूपमा हेर्छन्, र तिनीहरूको पालना गर्दा, मानिसहरू सत्यता र परमेश्‍वरमा समर्पित भइरहेका हुन्छन्। त्यसको अर्थ यही हो।” यदि तिमीहरूले यस विषयमा बोलिरहेका थियौ भने, तिमीहरूले कसरी बोल्थ्यौ त्यस बारेमा विचार गर। यदि तिमीहरूले व्यक्तिगत रूपमा देखेको वा अनुभव गरेको कुराबाट सुरु गर्‍यौ भने, तिमीहरूले कुन तत्वबाट सुरु गर्नेथियौ? हामीले वास्तविकताको बारेमा कुरा गर्ने बित्तिकै, तिमीहरूसँग भन्‍नलाई केही हुँदैन। त्यसोभए के विश्‍वासी दाजुभाइ-दिदीबहिनीहरूसँगको सामान्य सङ्गतिमा तिमीहरूसँग पनि भन्नलाई केही कुरा हुँदैन? तिमीहरूले बोल्दै नबोली कसरी आफ्नो काम राम्ररी गर्न सक्छौ? सुरुमा यस प्रकटीकरणका केही ठोस उपाय र व्यवहारहरूका बारेमा कुरा गर। तिमीहरूले तीमध्ये कुन कुरालाई पहिले देखेका वा अवलोकन गरेका छौ? के तिमीहरूलाई कुनै सुराक छ? (जब म आफ्नो कर्तव्य निर्वाह गरिरहेको हुन्छु, तब ममा केही विचारहरू आउँछन् जुन निकै दह्रिला हुन्छन्, र म साँच्‍चै नै ती अनुसार काम गर्न चाहन्छु। मलाई मेरा ती सोचहरू असल र सही छन् भन्‍ने लाग्छ, र जब अरूले ती कुराहरूप्रति शङ्का गर्छन्, तब म यस विषयमा ढिलाइ गर्नु हुँदैन, यसलाई तुरुन्तै टुङ्गोमा पुर्‍याउनुपर्छ भन्छु। त्यसपछि, म आफूले गर्न चाहेकै काम जबरजस्ती गर्छु। अरूले खोजी गर्न चाहन्छन् होला, तर म तिनीहरूलाई समय दिन चाहन्नँ—म तिनीहरूले मेरा विचारहरू अनुसार काम गरून् भन्ने चाहन्छु।) त्यो ठोस प्रकटीकरण हो। अर्को कुरा कसले भन्‍नेछ? (म एक पटक कसैलाई बढुवा र संवर्धन गर्ने विषयमा दाजुभाइ-दिदीबहिनीहरूसँग सङ्गति गरिरहेको थिएँ। वास्तवमा मैले त्यो व्यक्तिलाई बढुवा गर्ने मन बनाइसकेको थिएँ। मलाई मैले माथिबाट खोजी गरिसकेको छु, र तिनीहरूलाई बढुवा दिने कार्यमा कुनै समस्या छैन भन्‍ने लाग्यो। केही दाजुभाइ-दिदीबहिनीहरूले अझै पनि यस कुरालाई राम्ररी बुझेका थिएनन्, र हामीले किन त्यो व्यक्तिलाई बढुवा गर्नुपर्छ, सिद्धान्तहरू के-के हुन्, वा सत्यता के हो भन्‍ने बारेमा मैले सङ्गति गरिनँ—मैले केवल तिनीहरूलाई त्यो व्यक्ति कुन तरिकाले असल छ, उसलाई बढुवा गर्नु सिद्धान्तहरू अनुरूप छ भनेर जबरजस्ती बताएँ। मैले तिनीहरूलाई जबरजस्ती मेरो आज्ञापालन गर्न, र मैले गरिरहेको कुरा सही छ भन्‍ने कुरामा विश्‍वास गर्न लगाएँ।) तिमीहरू एक प्रकारका समस्याहरू, र एक प्रकारका स्थितिहरूको बारेमा कुरा गरिरहेका छौ, जुन समग्रमा यो विषयसँग मिल्छ। सत्यता सम्बन्धी तिमीहरूको बुझाइ यति सानो शाब्दिक बुझाइमा नै सीमित छ जस्तो देखिन्छ, त्यसकारण मैले यसको बारेमा सङ्गति गर्नुपर्छ। यदि तिमीहरूले यो बुँदालाई करिब-करिब बुझेका थियौ भने, हामी यसलाई छोडेर अर्को विषयमा सङ्गति गर्नेथियौँ। तर, हामीले अहिले नै यसो गर्न मिल्दैन, र योजना अनुसार नै यसको बारेमा सङ्गति गर्नुपर्छ जस्तो देखिन्छ।

ख्रीष्टविरोधीहरूका विभिन्‍न प्रकटीकरणहरूको आठौँ बुँदा यस्तो छ: तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए। यसमा, ख्रीष्टविरोधीको सारका केही अभिव्यक्तिहरू छन्। यो पक्कै पनि एउटा मामला, एउटा वाक्यांश, एउटा दृष्टिकोण, वा परिस्थितिलाई सम्हाल्ने एउटा तरिका होइन; बरु, यो एउटा स्वभाव हो। त्यसोभए यो कस्तो स्वभाव हो? यो केही तरिकाले प्रकट हुन्छ। पहिलो तरिका के हो भने त्यस्ता मानिसहरूले कसैसँग सहकार्य गर्न सक्दैनन्। के त्यो कामकुरा गर्ने तरिका हो र? (होइन, यो त एउटा स्वभाव हो।) ठीक भनिस्—यो एउटा स्वभावको प्रकाश हो, जसको सार नै अहङ्कार र आत्म-धार्मिकता हुन्छ। त्यस्ता मानिसहरूले कसैसँग सहकार्य गर्न सक्दैनन्। पहिलो तरिका त्यही हो। यो प्रकट हुने दोस्रो तरिका के हो भने तिनीहरूसँग मानिसहरूलाई नियन्त्रण गर्ने र विजय गर्ने चाहना र महत्त्वाकाङ्क्षा हुन्छ। के त्यो स्वभाव हो? (हो।) के यो कामकुरा गर्ने तरिका हो? (होइन।) के यो तिमीहरूले भनेका कुराहरूभन्दा फरक छ? तिमीहरूले एकल घटनाहरू, काम गर्ने एकल तरिकाहरूका बारेमा कुरा गरेका छौ—ती कुनै सार होइनन्। के यो प्रकटीकरण तिमीहरूले भनेका कुराहरूभन्दा गम्भीर छैन र? (छ।) यसले जडलाई छुन्छ। अनि तेस्रो तरिका भनेको आफूले लिएको कुनै पनि काममा अरूलाई हस्तक्षेप गर्न, सोधपुछ गर्न, वा सुपरिवेक्षण गर्न नदिनु हो। के त्यो सार हो? (हो।) यी प्रत्येक सारमा धेरै व्यवहारहरू र काम गर्ने तरिकाहरू समावेश छन्। फेरि पनि, यो सार आठौँ बुँदासँग मिल्छ, होइन र? चौथो तरिका के हो भने तिनीहरूले अलिकति अनुभव र ज्ञान प्राप्त गरेपछि, साथै केही पाठहरू सिकेपछि आफू सत्यताको मूर्त रूप भएको ढोँग गर्छन्, जसको अर्थ यदि तिनीहरूले थोरै सत्यतामा सङ्गति गर्न सके भने, तिनीहरूले आफूलाई सत्यता वास्तविकता भएको व्यक्ति ठान्छन्, र तिनीहरू सत्यता भएका व्यक्ति हुन्—सत्यताको अभ्यास गर्ने, सत्यतालाई प्रेम गर्ने, र सत्यता वास्तविकता भएको व्यक्ति हुन् भनेर अरूलाई देखाउन चाहन्छन्। तिनीहरू सत्यताको मूर्त रूप भएको ढोँग गर्छन्—के यो कठोर प्रकृतिको मामला होइन र? (हो।) के यो प्रकटीकरण आठौँ बुँदासँग मिल्छ? (मिल्छ।) हो, मिल्छ। आठौँ बुँदा मुख्यतया यी चार तरिकाले प्रकट हुन्छ। सुरुदेखि ती पढेर सुनाऊ। (पहिलो के हो भने त्यस्ता मानिसहरूले कसैसँग मिलेर सहकार्य गर्न सक्दैनन्।) “मिलेर” भन्‍ने शब्दले सहकार्य गर्न सक्नुलाई जनाउँछ; त्यस्ता मानिसहरूले कसैसँग सहकार्य गर्न सक्दै सक्दैनन्। तिनीहरूले आफै कामकुरा गर्छन्, आफ्नो काम एकलै गर्छन्; पहिलो प्रकटीकरणको प्रमुख विशेषता “एकलै” भन्‍ने शब्द हो। अब, दोस्रो कुरा। (तिनीहरूमा मानिसहरूलाई नियन्त्रण गर्ने र विजय गर्ने महत्त्वाकाङ्क्षा र चाहना हुन्छ।) के यो गम्भीर प्रकटीकरण हो? (हो।) त्यसोभए, दोस्रो प्रकटीकरणको प्रमुख विशेषता के हो? यसलाई एक शब्दमा वर्णन गर। (दुष्ट।) “दुष्ट” भन्‍ने शब्द एउटा विशेषण हो; यसले तिनीहरूको स्वभावको वर्णन गर्छ। यो शब्द त “नियन्त्रण” भन्‍ने हुनुपर्छ। “नियन्त्रण” गर्नु भनेको एउटा क्रिया हो, जुन त्यस्तो स्वभावबाट उत्पन्न हुने एक प्रकारको कार्य हो। अनि तेस्रो प्रकटीकरण। (तिनीहरूले आफूले लिएको कुनै पनि काममा अरूलाई हस्तक्षेप गर्न, सोधपुछ गर्न, वा सुपरिवेक्षण गर्न दिँदैनन्।) के त्यो ख्रीष्टविरोधीहरूमा आम रूपमा हुने स्वभाव होइन र? (हो।) यो एउटा नमुना स्वभाव हो जुन ख्रीष्टविरोधीहरूमा मात्र हुने गर्छ। के यो प्रकटीकरणलाई सङ्क्षेपमा भन्ने उपयुक्त शब्द छ? छ—“प्रतिरोध गर्नु।” जोसुकै आए पनि, तिनीहरूले प्रतिरोध गर्छन्; र तिनीहरूले दाजुभाइ-दिदीबहिनीहरू र साधारण मानिसहरूको सुपरिवेक्षण र सोधपुछलाई स्वीकार गर्छन् भन्‍ने कुरा त बिर्सिदिऊँ—तिनीहरूले परमेश्‍वरको छानबिनलाई समेत स्विकार्नेछैनन्। के त्यो प्रतिरोध होइन र? (हो।) अनि चौथो प्रकटीकरण। (तिनीहरूले अलिकति अनुभव र ज्ञान प्राप्त गरेपछि, साथै केही पाठहरू सिकेपछि आफू सत्यताको मूर्त रूप भएको ढोँग गर्छन्।) हामी यसलाई उपयुक्त शब्दले सारांशीकृत गर्नेछौँ: “ढोँग गर्नु।” “ढोँग” झूटो व्यवहार भन्दा गम्भीर कुरा हो। आठौँ बुँदासँग सम्बन्धित मूलभूत, नमुना व्यवहार, कार्यशैली, र स्वभावहरू यी चार प्रकटीकरणहरूमा नै पाइन्छन्। पहिलो प्रकटीकरणको प्रमुख विशेषता “एकलै” हो। तिनीहरूले कसैसँग सहकार्य गर्दैनन्, बरु आफ्नै तवरले काम गर्न चाहन्छन्। तिनीहरूले आफू बाहेक अरू कसैको कुरा सुन्दैनन् र अरूलाई आफ्‍नो कुरा मात्रै सुन्न लगाउँछन्, अरू कसैको कुरा सुन्न लगाउँदैनन्। उनीहरूको अगाडि अरू कसैको केही चल्दैन। दोस्रो प्रकटीकरणको प्रमुख विशेषता “नियन्त्रण” हो। तिनीहरू मानिसहरूलाई नियन्त्रण गर्न चाहन्छन्, र तिनीहरूले तँलाई, तेरा विचारहरूलाई, तेरो काम गर्ने तरिकालाई, तेरो हृदयलाई, र तेरा दृष्टिकोणहरूलाई नियन्त्रण गर्न विभिन्‍न उपायहरू प्रयोग गर्नेछन्। तिनीहरूले तँलाई सत्यता सङ्गति गर्दैनन्। तिनीहरूले तँलाई सत्यता सिद्धान्तहरू बुझाउँदैनन्, र तिनीहरूले तँलाई परमेश्‍वरका अभिप्रायहरू बुझाउँदैनन्। तिनीहरूले तँलाई आफ्नै प्रयोगका लागि नियन्त्रण गर्न चाहन्छन्, ताकि तैँले तिनीहरूका लागि बोल्न सक्, र तिनीहरूका लागि कामहरू गर्न सक्, र तिनीहरूका लागि श्रम गर्न सक्, ताकि तैँले तिनीहरूलाई उच्च पार्न र तिनीहरूका लागि गवाही दिन सक्। तिनीहरूले तँलाई आफ्नो दास, र कठपुतलीको रूपमा नियन्त्रण गर्न चाहन्छन्। तेस्रो प्रकटीकरणको प्रमुख विशेषता भनेको “प्रतिरोध गर्नु” हो, जसको अर्थ सबै कुरालाई प्रतिरोध गर्नु भन्‍ने हुन्छ—तिनीहरूको काम र बोलीवचनको बारेमा पहिचान वा सुपरिवेक्षण वा खतरा हुन सक्‍ने सबै कुरालाई एकमुस्टमा तिनीहरूले प्रतिरोध र विरोध गर्छन्। चौथो प्रकटीकरणको प्रमुख विशेषता भनेको “ढोँग गर्नु” हो—तिनीहरूले के बनेको ढोँग गर्छन्? तिनीहरूले आफू सत्यताको मूर्त रूप भएको ढोँग गर्छन्, अर्थात्, तिनीहरूले भनेको र गरेको कुरा मानिसहरूलाई याद गराउँछन्, र नोटबुकमा समेत लेख्‍न लगाउँछन्। तिनीहरूले भन्छन्, “मनमा याद गरेर मात्र कसरी पुग्छ? तिमीहरूले यसलाई आफ्ना नोटबुकहरूमा लेख्‍नुपर्छ। मैले भनिरहेको कुरा तिमीहरू कसैले पनि बुझ्दैनौ—यो अत्यन्तै गहन कुरा हो!” तिनीहरूले आफ्ना शब्दहरूलाई के ठान्छन्? सत्यता। अब, यहाँदेखि, हामी ती कुराहरूका बारेमा एक-एक गरी सङ्गति गर्नेछौँ।

अ. ख्रीष्टविरोधीहरूले कसैसँग सहकार्य गर्न नसक्नुको विश्लेषण

पहिलो बुँदा के हो भने ख्रीष्टविरोधीहरूले कसैसँग सहकार्य गर्न सक्दैनन्। ख्रीष्टविरोधीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनुको पहिलो प्रकटीकरण यही हो। तिनीहरूले कसैसँग सहकार्य गर्न सक्दैनन्—“कसैसँग” भन्‍ने शब्दमा सबै जना पर्छन्। तिनीहरूको व्यक्तित्व अरू कसैको व्यक्तित्वसँग मिले पनि नमिले पनि, र परिस्थितिहरू जस्तोसुकै भए पनि, तिनीहरूले सहकार्य गर्न सक्दै सक्दैनन्। यो भ्रष्टताको कुनै साधारण प्रकटीकरणको प्रश्न नै होइन—यो तिनीहरूको प्रकृतिमा रहेको समस्या हो। कतिपयले भन्छन्, “निश्‍चित मानिसहरूको व्यक्तित्व मेरोसँग मिल्दैन, र त्यसैको कारणले म तिनीहरूसँग सहकार्य गर्न सक्दिनँ।” त्यो व्यक्तित्वसँग सम्बन्धित साधारण समस्या होइन, त्यो त भ्रष्ट स्वभावको समस्या हो। भ्रष्ट स्वभाव हुनु भनेको ख्रीष्टविरोधीको स्वभाव हुनु हो, तर यसको अर्थ उसमा ख्रीष्टविरोधीको सार छ भन्‍ने होइन। यदि कसैले सत्यताको खोजी गर्न सक्छ, र अरूले भनेको कुरा पालना गर्न सक्छ भने, ऊ जोसुकै भए पनि, यो कुरा सत्यतासँग मेल खान्छ भने, के त्यो व्यक्तिलाई अरूसँग सद्भावपूर्ण सहकार्य हासिल गर्न सजिलो हुनेछैन र? (हुनेछ।) सत्यतामा समर्पित हुन सक्‍ने मानिसहरूलाई अरूसँग सहकार्य गर्न सजिलो हुन्छ; सत्यतामा समर्पित हुन नसक्‍ने मानिसहरूले कसैसँग सहकार्य गर्न सक्दैनन्। उदाहरणका लागि, कतिपय मानिसहरू निकै अहङ्कारी र आत्मधर्मी हुन्छन्। तिनीहरूले सत्यतालाई अलिकति पनि स्वीकार गर्दैनन्, र तिनीहरूले कसैसँग सद्भावपूर्ण सहकार्य गर्न सक्दैनन्। अब चाहिँ, यो एउटा गम्भीर समस्या हो—तिनीहरूमा ख्रीष्टविरोधीको प्रकृति हुन्छ, र तिनीहरू सत्यता वा परमेश्‍वरमा समर्पित हुन सक्दैनन्। मानिसहरूमा भ्रष्ट स्वभाव हुन्छ: यदि तिनीहरूले सत्यतालाई स्वीकार गर्न सक्छन् भने, तिनीहरूलाई मुक्ति पाउन सजिलो हुनेछ; तर यदि तिनीहरूमा ख्रीष्टविरोधीको प्रकृति छ र तिनीहरूले सत्यतालाई स्वीकार गर्न सक्दैनन् भने, तिनीहरू समस्यामा छन्—तिनीहरूलाई मुक्ति पाउन सजिलो हुनेछैन। धेरै ख्रीष्टविरोधीहरू मुख्य रूपमा कसैसँग सहकार्य गर्न नसक्‍ने, सधैँ तानाशाही रूपमा काम गर्ने भएकाले नै प्रकाश भएका छन्। त्यो भ्रष्ट स्वभावको प्रकटीकरण हो कि ख्रीष्टविरोधीको प्रकृति सार हो? कसैसँग सहकार्य गर्न नसक्नु—त्यो कस्तो समस्या हो? अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनुसँग यसको के सम्बन्ध छ? यदि हामीले यो बुँदालाई स्पष्ट रूपमा सङ्गति गर्‍यौँ भने, तैँले ख्रीष्टविरोधीको प्रकृति सार भएका मानिसहरूले कसैसँग सहकार्य गर्न सक्दैनन्, तिनीहरूले जोसँग सहकार्य गरिरहेका भए पनि तिनीहरू अलग हुनेछन्, र तिनीहरू कटु प्रतिद्वन्द्वी समेत बन्नेछन् भन्‍ने कुरा देख्‍न सक्‍नेछस्। झट्ट हेर्दा, कतिपय ख्रीष्टविरोधीहरूका सहयोगी वा सहकर्मीहरू छन् जस्तो लाग्‍न सक्छ, तर तथ्य के हो भने, जब केही आइपर्छ, अरू जति नै सही भए पनि, ख्रीष्टविरोधीहरूले कहिल्यै पनि तिनीहरूले भनेको कुरा सुन्दैनन्। तिनीहरूले यसलाई ध्यान समेत दिँदैनन्, यसको बारेमा छलफल गर्ने वा सङ्गति गर्ने कुरा त परै जाओस्। तिनीहरूले त्यहाँ अरू छँदै छैनन् जस्तो गरेर कुनै ध्यान दिँदैनन्। जब ख्रीष्टविरोधीहरूले अरूले भनेको कुरा सुन्छन्, तब तिनीहरूले अरूलाई देखाउनका लागि झारा टार्ने वा नाटक गर्ने काम मात्रै गर्छन्। तर अन्तिम निर्णय गर्ने समय आएपछि, निर्णय गर्नेहरू ख्रीष्टविरोधीहरू नै हुन्छन्; अरूका शब्दहरू खेर जान्छन्, तिनको कुनै गन्ती हुँदैन। उदाहरणको लागि, जब दुई जना मानिसहरू कुनै कुराको लागि जिम्‍मेवार हुन्छन्, र तिनीहरूमध्ये एक जनामा ख्रीष्टविरोधीको सार छ, तब त्यस व्यक्तिमा के प्रकट हुन्छ? चाहे जेसुकै होस्, काम सुचारु गर्ने, प्रश्‍नहरू गर्ने, कामकुरा मिलाउने, र समाधान निकाल्‍ने उही मात्र हुन्छ। अनि प्रायजसो, त्यस्ता व्यक्तिहरूले आफ्‍नो सहकर्मीलाई पूर्ण रूपमा अन्धकारमा राख्छन्। तिनीहरूको नजरमा उक्त सहकर्मी को हुन्छ? तिनीहरूको सहायक हुँदैनन्, मात्र देखाउने व्यक्ति हुन्छन्। ख्रीष्टविरोधीहरूको नजरमा, सहकर्मीहरू अस्तित्वहीन हुन्छन्। जब-जब समस्या आउँछ, तब ख्रीष्टविरोधीले त्यसबारेमा राम्ररी विचार गर्छ, र कुनै कार्यदिशा तय गरेपछि, तिनीहरूले यसो गर्नुपर्छ भनेर अरू सबैलाई जानकारी दिन्छ, र कसैलाई पनि प्रश्‍न गर्ने अनुमति हुँदैन। अरूसँगको तिनीहरूको सहकार्यको सार के हुन्छ? मूलतः त्यो अन्तिम निर्णय गर्नु, अरू कसैसित कहिल्यै समस्याहरूबारे छलफल नगर्नु, कामको एक्लो जिम्मेवारी लिनु, र आफ्ना सहकर्मीहरूलाई सजावटको वस्तु बनाउनु हो। तिनीहरू सधैँ एक्लै काम गर्छन् र कहिल्यै अरूसित सहकार्य गर्दैनन्। तिनीहरू अरू कसैसित आफ्नो कामबारे कहिल्यै छलफल वा कुराकानी गर्दैनन्, तिनीहरू प्राय: एक्लैले निर्णय लिन्छन् र मामलाहरू सम्हाल्छन्, र धेरै कुरामा, कार्य गरिसकेपछि मात्र कामकुरा कसरी सकाइएका वा सम्हालिएका थिए भनी अरू मानिसले थाहा पाउँछन्। अरू मानिसहरूले तिनीहरूलाई भन्छन्, “सबै समस्याहरू हामीसँग छलफल गरिनुपर्छ। तपाईँले त्यो व्यक्तिलाई कहिले तह लगाउनुभयो? तपाईँले उसलाई कसरी सम्हाल्नुभयो? हामीलाई यसबारेमा कसरी थाहा भएन?” तिनीहरूले न त स्पष्टीकरण दिन्छन् न त कुनै ध्यान नै दिन्छन्; तिनीहरूका लागि, आफ्नो सहकर्मीको कुनै कामै हुँदैन, उनीहरू सजावट वा देखाउने चिज मात्र हुन्। जब केही कुरा आइपर्छ, तिनीहरूले विचार गर्छन्, निर्णयमा पुग्छन्, र आफूलाई जसरी इच्छा लाग्छ त्यसरी काम गर्छन्। तिनीहरूको वरिपरि जति नै धेरै मानिसहरू भए पनि, तिनीहरूले ती मानिसहरू त्यहाँ छैनन् जस्तो व्यवहार गर्छन्। ख्रीष्टविरोधीको लागि, ती मानिसहरू त हावाजस्तै अदृश्य हुन पनि सक्छन्। यसलाई मध्यनजर गर्दा, के तिनीहरूले अरूसँग सहकार्य गर्नुको कुनै वास्तविक पक्ष छ? बिलकुलै छैन, तिनीहरूले झारा टार्ने र भूमिका खेलेको बहाना गर्ने काम मात्र गरिरहेका हुन्छन्। अरूले तिनीहरूलाई यसो भन्छन्, “समस्याको सामना गर्दा किन तपाईँले सबैसँग सङ्गति गर्नुहुन्‍न?” तिनीहरूले यसरी जवाफ दिन्छन्, “तिनीहरूलाई के थाहा छ? टोली अगुवा म हुँ, निर्णय गर्नु मेरै हातको कुरा हो।” अरूले भन्छन्, “अनि तपाईँले किन तपाईँको सहकर्मीसँग सङ्गति गर्नुभएन?” तिनीहरूले उत्तर दिन्छन्, “मैले उहाँलाई भनेँ, र उहाँसँग कुनै राय थिएन।” तिनीहरू आफैले नियमकानुनको धज्जी उडाइरहेको तथ्यलाई ढाकछोप गर्नको लागि अरू मानिससँग कुनै राय छैन वा तिनीहरू आफैले विचार गर्न सक्दैनन् भन्‍ने कुरालाई प्रयोग गर्छन्। अनि यसपछि पनि तिनीहरूले अलिकति पनि आत्म-विश्‍लेषण गर्दैनन्। यस्तो व्यक्तिले सत्यतालाई स्विकार्न असम्भव हुनेछ। यो ख्रीष्टविरोधी प्रकृतिको एउटा समस्या हो।

“सहकार्य” भन्‍ने शब्दलाई कसरी व्याख्या र अभ्यास गर्नुपर्छ? (परिस्थितिहरू उत्पन्न हुँदा तिनका बारेमा छलफल गरेर।) हो, यसको अभ्यास गर्ने एउटा तरिका त्यही हो। अरू के छ? (आफ्ना कमजोरीहरूलाई अर्को व्यक्तिको सबल पक्षद्वारा पूर्ति गरेर, अनि एक-अर्काको सुपरिवेक्षण गरेर।) त्यो पूर्ण रूपमा मिल्छ; त्यसरी अभ्यास गर्नु भनेको मिलेर सहकार्य गर्नु हो। अरू पनि छन्? परिस्थितिहरू आइपर्दा अरूको राय माग्नु—के त्यो सहकार्य होइन र? (हो।) यदि एक जना व्यक्तिले आफ्‍नो विचारमा सङ्गति गर्छ, र अर्कोले आफ्‍नो विचारमा सङ्गति गर्छ, र अन्त्यमा, तिनीहरूले पहिलो व्यक्तिको सङ्गतिलाई लागु गर्छन् भने, किन झारा टार्ने? त्यो सहकार्य होइन—त्यो सिद्धान्तहरूभन्दा बाहिर हुन जान्छ, र यसले सहकार्यका परिणामहरू दिँदैन। यदि तँ मेशिन गनझैँ बोलिरहन्छस्, र अरू बोल्न चाहनेहरूलाई मौका दिँदैनस्, साथै आफ्‍ना सबै विचारहरू बोलिसकेपछि पनि अरूको कुरा सुन्दैनस् भने, के त्यो छलफल हो? के त्यो सङ्गति हो? त्यो त झारा टराइ मात्र हो—त्यो सहकार्य होइन। त्यसोभए सहकार्य भनेको के हो त? यो तब हुन्छ जब तैँले आफ्ना विचार र निर्णयहरू बताइसकेपछि, अरूका राय र विचारहरू माग्‍न सक्छस्, त्यसपछि आफ्‍ना र तिनीहरूका अभिव्यक्ति र विचारहरूलाई तुलना गर्छस्, र एक-दुई जना मानिसहरूले तिनलाई खुट्याएर, अनि सिद्धान्तहरू खोजी गरेर, साझा बुझाइ प्राप्त गर्छन् र अभ्यासको सही मार्ग निर्धारण गर्छन्। छलफल र सङ्गति गर्नु भनेको त्यही हो—“सहकार्य” भनेको त्यही हो। कतिपय मानिसहरूले अगुवाको रूपमा कुनै कुराको वास्तविकता देख्‍न सक्दैनन्, तर तिनीहरूसँग कुनै विकल्प नभएपछि मात्रै अरूसँग यसको बारेमा छलफल गर्छन्। त्यसपछि तिनीहरूले समूहलाई भन्छन्, “मैले यो मामलालाई निरङ्कुश तरिकाले सम्हाल्न मिल्दैन; मैले सबैसँग मिलेर सहकार्य गर्नुपर्छ। हामीले गर्नुपर्ने सही कुरा निर्धारण गर्नका लागि तपाईँहरू सबैलाई यसको बारेमा आफ्नो राय व्यक्त गर्न र छलफल गर्न दिनेछु।” सबैले बोलिसकेर आफ्नो कुरा राखिसकेपछि तिनीहरूले अगुवाले यसको बारेमा के सोच्छन् भनेर सोध्छन्। उसले भन्छ, “सबैले जे चाहन्छन् मैले चाहने पनि त्यही नै हो—म पनि यस्तै सोचिरहेको थिएँ। मैले सुरुदेखि नै यही गर्ने योजना बनाएको छु, र यो छलफलद्वारा, सर्वसम्मति सुनिश्‍चित हुन्छ।” के यो साँचो टिप्पणी हो? यसमा एउटा खोट छ। उसले यस कुरालाई पटक्‍कै खुट्याउन सक्दैन, र उसले भनेको कुरामा मानिसहरूलाई बहकाउने र झुक्याउने अभिप्राय हुन्छ—यो मानिसहरूले उसलाई सम्मान गरून् भनेर भनिएको हो। उसले सबैको राय माग्‍नु त औपचारिकता मात्रै हो, र ऊ तानाशाही वा निरङ्कुश भइरहेको छैन भनेर सबैलाई भन्‍न लगाउनका लागि हो। त्यो नामबाट जोगिनका लागि, उसले कुराहरूलाई ढाकछोप गर्न यो उपाय लगाउँछ। वास्तवमा, सबैले कुरा गरिरहेका बेला, उसले पटक्‍कै सुनिरहेको हुँदैन, र तिनीहरूले भनेको कुरालाई पटक्‍कै मनमा लिइरहेको हुँदैन। अनि सबैलाई बोल्न लगाउँदा पनि उसले निष्कपटता देखाइरहेको हुँदैन। झट्ट हेर्दा, उसले सबैलाई सङ्गति र छलफल गर्न दिइरहेको हुन्छ, तर वास्तवमा, उसले आफ्ना अभिप्रायहरूसँग मिल्दो विधि खोज्नका लागि मात्रै सबैलाई बोल्‍न दिइरहेको हुन्छ। अनि उसले यस विषयमा अघि बढ्ने उचित तरिका निर्धारित गरेपछि, उसले मानिसहरूलाई आफूले जे गर्ने अभिप्राय बनाएको छ त्यसलाई स्वीकार गर्न बाध्य पार्नेछ, चाहे त्यो सही होस् वा नहोस्, र सबैलाई उसको मार्ग सही छ, सबैको अभिप्राय यही हो भन्‍ने सोच्न लगाउनेछ। अन्तमा, उसले यसलाई जबरजस्ती कार्यान्वयन गर्छ। के तैँले यसैलाई सहकार्य भन्छस्? अहँ—त्यसोभए यसलाई के भन्छस्? उसले तानाशाही व्यवहार गरिरहेको छ। ऊ सही भए पनि गलत भए पनि, उसले एकल र अन्तिम निर्णय गर्न चाहन्छ। यसको साथै, जब कुनै घटना घट्छ र उसले यसलाई छर्लङ्ग बुझ्न सक्दैन, तब उसले पहिले अरू सबैलाई बोल्न लगाउँछ। तिनीहरूले बोलिसकेपछि, उसले तिनीहरूका विचारहरूलाई सारांशीकृत गर्छ र आफूलाई मन पर्ने र उपयुक्त लाग्ने विधि खोज्छ, र सबैलाई यो स्विकार्न लगाउँछ। उसले सहकार्यको नाटक गरिरहेको हुन्छ, जसले गर्दा उसले अझै पनि आफूले चाहे अनुसार काम गर्छ—र पनि, एकल र अन्तिम निर्णय गर्ने व्यक्ति ऊ नै हुन्छ। उसले सबैले भनेको कुरामा गल्तीहरू खोज्छ र त्रुटिहरू औँल्याउँछ, टिप्पणी दिन्छ र मापदण्ड तोक्छ, त्यसपछि उसले यो सबै कुरालाई संयोजन गरेर एउटा पूर्ण र सटीक अभिव्यक्ति बनाउँछ, जसको प्रयोग गरेर उसले आफ्नो निर्णय गर्छ, र सबैलाई आफू अरूभन्दा उच्च छु भन्‍ने देखाउँछ। बाहिरबाट हेर्दा, उसले सबैको सन्देश सुनेको छ जस्तो देखिन्छ, र उसले सबैलाई बोल्न दिन्छ। तर, तथ्य यो हो कि अन्तिममा निर्णय गर्ने व्यक्ति ऊ मात्रै हुन्छ। वास्तवमा उक्त निर्णय हरेकको अन्तर्ज्ञान र विचारहरू नै हो जसलाई उसले केवल सारांशीकृत गरेर अलिक पूर्ण र सटीक तरिकाले प्रस्तुत गरेको हुन्छ। कतिपय मानिसहरूले यो कुरा खुट्याउन सक्दैनन्, त्यसकारण ऊ नै उच्च छ भन्‍ने सोच्छन्। उसको यस्तो कार्यको चरित्र के हो? के यो चरम धूर्तता होइन र? उसले हरेकको सन्देशलाई सारांशीकृत गर्छ र तिनलाई आफ्नै बनाएर व्यक्त गर्छ, ताकि मानिसहरूले उसको आराधना र आज्ञापालन गरून्; अनि अन्त्यमा, हरेकले उसको इच्छाअनुसार काम गर्छ। के त्यो सद्भावपूर्ण सहकार्य हो? यो अहङ्कार र आत्मधार्मिकता, तानाशाहीपन हो—उसले सबै श्रेय आफै लिन्छ। त्यस्ता मानिसहरू अरूसँग सहकार्य गर्दा अत्यन्तै कपटी, अहङ्कारी र आत्मधर्मी हुन्छन्, र पर्याप्त समय बितेपछि, मानिसहरूले त्यो कुरा देख्‍नेछन्। कतिले भन्‍नेछन्: “तपाईँ म कसैसँग सहकार्य गर्न सक्षम नभएको भन्‍नुहुन्छ—अँ, मेरो एक जना सहकर्मी छ! उसले मसँग राम्ररी सहकार्य गर्छ: म जहाँ जान्छु ऊ त्यहीँ जान्छ, म जे गर्छु उसले त्यही गर्छ; म उसलाई जहाँ पठाउँछु, ऊ त्यहीँ जान्छ, मैले उसलाई जे गर्न लगाउँछु उसले त्यही गर्छ, जसरी गर्न लगाउँछु त्यसरी नै गर्छ।” के सहकार्य भनेको त्यही हो? होइन। त्यसलाई त नोकर बनेको भनिन्छ। तैँले जे भन्छस् नोकरले त्यही गर्छ—के त्यो सहकार्य हो? स्पष्ट रूपमा, ऊ विचार वा दृष्टिकोणहरू नभएको, आफ्नै राय त झनै नभएको, नोकर हो। अनि त्यो बाहेक, तिनीहरूको सोचाइ मान्छे खुसी पारिहिँड्ने किसिमको हुन्छ। तिनीहरू आफूले गर्ने कुनै पनि कुरामा होसियार हुँदैनन्, बरु झारा टार्छन्, र तिनीहरूले परमेश्‍वरको घरका हितहरूको रक्षा गर्दैनन्। त्यस्तो सहकार्यले के उद्देश्य पूरा गर्न सक्छ? तिनीहरूले जोसँग सहकार्य गरे पनि, तिनीहरू सधैँ नोकर नै हुन्छन् र तिनीहरूले भनेको काम गर्छन्। तिनीहरू अरूले जे भन्छन् त्यही मान्छन् र अरूले जे गर्न लगाउँछन् त्यही गर्छन्। त्यो सहकार्य होइन। सहकार्य भनेको के हो? तिमीहरूले एक-अर्कासँग कामकुराबारे छलफल गर्न, र आफ्ना विचार र रायहरू व्यक्त गर्न सक्नुपर्छ; तिमीहरूले एक-अर्काको परिपूरक बनेर सुपरिवेक्षण गर्नुपर्छ, र एक-अर्काबाट खोजी गर्नुपर्छ, एक-अर्काको बारेमा सोधपुछ गर्नुपर्छ, र एक-अर्कालाई सतर्क गराउनु पर्छ। सद्भावपूर्ण सहकार्य गर्नु भनेको त्यही हो। उदाहरणको लागि, मानौँ तैँले कुनै कुरा आफ्नै इच्छा अनुसार सम्हालिस्, र कसैले यसो भन्यो, “तपाईँले गलत गर्नुभयो, तपाईँ पूर्ण रूपमा सिद्धान्तविपरीत जानुभयो। तपाईँले किन सत्यताको खोजी नगरी यसलाई आफूले चाहे अनुसार सम्‍हाल्‍नुभयो?” यसको जवाफमा, तैँले यसो भन्छस्, “ठीक भन्‍नुभयो—तपाईँले मलाई सचेत गराउनुभएकोमा म खुशी छु! यदि तपाईँले त्यसो नगर्नुभएको भए, यसले विपत्ति ल्याउनेथियो!” एक-अर्कालाई सतर्क गराउनु भनेको त्यही हो। त्यसोभए, एक-अर्काको सुपरिवेक्षण गर्नु भनेको के हो? हरेक व्यक्तिमा भ्रष्ट स्वभाव हुन्छ, र उसले आफ्नो कर्तव्य पूरा गर्दा झारा टार्न सक्छ, र परमेश्‍वरको घरका हितहरू कायम राख्नुको सट्टा आफ्नै हैसियत र अभिमानको रक्षा मात्रै गर्न सक्छ। हरेक व्यक्तिमा यस्ता स्थितिहरू हुन्छन्। यदि तैँले कसैसँग समस्या छ भन्‍ने थाहा पाइस् भने, तैँले ऊसँग सङ्गति गर्ने पहल गर्नुपर्छ, उसलाई सिद्धान्तहरू अनुसार आफ्नो कर्तव्य पूरा गर्न सम्झाउनुपर्छ, साथै यसलाई आफ्‍नो लागि चेतावनीको रूपमा लिनुपर्छ। त्यो पारस्परिक सुपरिवेक्षण हो। पारस्परिक सुपरिवेक्षणले के काम गर्छ? यसको उद्देश्य परमेश्‍वरको घरका हितहरूको रक्षा गर्नु हो, र मानिसहरूलाई गलत मार्गमा जानबाट रोक्नु पनि हो। एक-अर्कालाई सचेत गराउने र एक-अर्काको सुपरिवेक्षण गर्ने बाहेक, सहकार्यको अर्को काम पनि हुन्छ: एक-अर्कासित सोधपुछ गर्नु। उदाहरणको लागि, जब तैँले कुनै व्यक्तिलाई तह लगाउन चाहन्छस्, तब तैँले आफ्नो सहकर्मीसँग सङ्गति र सोधपुछ गर्नुपर्छ: “मैले यस अघि यस्तो सामना गरेको छैनँ। मलाई यो सम्हाल्न आउँदैन। यसलाई सम्हाल्ने राम्रो तरिका के हो? म यसलाई समाधान गर्नै सक्दिनँ!” तिनीहरूले भन्छन्, “मैले पहिले पनि यस्ता समस्याहरू सम्हालेको छु। त्यो समयको प्रसङ्ग यो व्यक्तिको हकमा भन्दा अलिक फरक थियो; यदि हामीले यसलाई त्यस्तै तरिकाले सम्हाल्यौँ भने यो अलि नियम पालना गरेजस्तो हुनेछ। मलाई त अहिले पनि यसलाई सम्हाल्ने राम्रो तरिका थाहा छैन।” तैँले भन्छस्, “मसँग एउटा उपाय छ जसको बारेमा म तपाईंको विचार बुझ्न चाहन्छु। यो व्यक्तिको चरित्र हेर्दा दुष्ट जस्तो देखिन्छ, तर हामी अहिले नै निश्‍चित हुन सक्दैनौँ। तैपनि उसले श्रम गर्न सक्छ, त्यसकारण अहिलेका लागि उसलाई त्यसो गर्न दिऊँ। यदि उसले श्रम गर्न सक्दैन, र बाधा र अवरोध ल्याइरहन्छ भने, हामी उसलाई तह लगाउनेछौँ।” तिनीहरूले यो सुनेर भन्छन्, “त्यो त राम्रो उपाय हो। यो बुद्धिमानी देखिन्छ र पूर्ण रूपमा सिद्धान्तहरू अनुरूप छ, र यो न त दमनकारी छ न यो व्यक्तिगत रिस पोखाउने कार्य नै हो। त्यसोभए यसलाई त्यसरी नै सम्हालौँ।” तिमीहरू दुई जना छलफलमार्फत सहमतिमा पुग्यौ। त्यसरी गरिएको काम सहज रूपमा अघि बढ्छ। मानौँ तिमीहरू दुई जना सहकार्य गरिरहेका छैनौ र कामकुराबारे छलफल गर्दैनौ, र जब तेरो सहकर्मीलाई कुनै कुरा कसरी सम्हाल्ने भन्‍ने थाहा हुँदैन, तब उसले यो कुरा तेरो काँधमा हालिदिन्छ, र यस्तो सोच्छ, “तपाईँलाई जसरी मन लाग्छ त्यसरी सम्हाल्‍नुहोस्। यदि केही बिग्रियो भने, यो जसरी पनि तपाईँकै जिम्मेवारी हुनेछ—म यसमा हिस्सेदार हुनेछैन।” तैँले तेरो सहकर्मीले जिम्मेवारी लिन अनिच्छुक भएर काम गरिरहेको छ भन्‍ने देख्‍न सक्छस्, तैपनि तैँले उसलाई त्यो कुरा औँल्याउँदैनस्, बरु आफ्नै इच्छा अनुसार मनपरी काम गर्छस्, र सोच्छस्, “तपाईँ जिम्मेवारी लिन चाहनुहुन्‍न? के तपाईँ मलाई यो कुरा सम्हाल्न दिन चाहनुहुन्छ? ठीक छ, त्यसोभए म यसलाई सम्हाल्छु—म उसलाई निष्कासित गर्नेछु।” तिमीहरू दुई जनाको सोचाइ मिल्दैन; हरेकको आफ्नै दाउ हुन्छ—अनि परिणाम स्वरूप, यो मामलालाई जथाभाबी रूपमा, सिद्धान्तहरूको उल्लङ्घन गर्दै सम्‍हालिन्छ, अनि श्रम गर्न सक्षम व्यक्तिलाई स्वेच्छाचारी रूपमा निकालिन्छ। के त्यो सद्भावपूर्ण सहकार्य हो? सकारात्मक परिणामहरू हासिल गर्ने एउटै मात्र तरिका भनेको सद्भावपूर्ण सहकार्य हो। यदि एउटा व्यक्तिले जिम्मेवारी लिँदैन र अर्को व्यक्तिले स्वेच्छाचारी रूपमा काम गर्छ भने, त्यो तिनीहरूले सहकार्य नगरेको जस्तै हो। तिनीहरू दुवै जना आफ्नै इच्छा अनुसार काम गरिरहेका हुन्छन्। यस्तो कर्तव्य निर्वाह कसरी मानकअनुरूपको हुन सक्छ?

सहकार्य गर्दा कुनै समस्या आइपर्दा, तिमीहरूले एक-अर्कालाई सोधपुछ गर्नुपर्छ र एक-अर्कासँग कुराहरूबारे छलफल गर्नुपर्छ। के ख्रीष्टविरोधीहरूले यसरी अभ्यास गर्न सक्छन्? ख्रीष्टविरोधीहरूले कसैसँग सहकार्य गर्न सक्दैनन्; तिनीहरू सधैँ एकलौटी शासन स्थापित गर्न चाहन्छन्। यो प्रकटीकरणको विशेषता “एकलो” हो। यसलाई व्याख्या गर्न किन “एकलो” भन्‍ने शब्द प्रयोग गर्ने? किनभने तिनीहरूले कुनै काम गर्नुभन्दा पहिले परमेश्‍वरसामु आएर प्रार्थना गर्दैनन्, न त तिनीहरूले सत्यता सिद्धान्तहरू खोज्छन्, तिनीहरूले सङ्गति गर्न कसैलाई खोजेर “के यो उचित मार्ग हो? कामका बन्दोबस्तहरूमा के तोकिएका छन्? यस्तो कुरालाई कसरी सम्हाल्नुपर्छ?” भनी सोध्ने काम त झनै गर्दैनन्। तिनीहरूले कहिल्यै पनि आफ्ना सङ्गी कार्यकर्ता र सहकर्मीहरूसँग कामकुराबारे छलफल गर्दैनन् वा सहमतिमा पुग्न खोज्दैनन्—तिनीहरूले आफ्नै योजना र बन्दोबस्तहरू बनाउँदै, आफ्नै कुराहरू र युक्तिहरूका बारेमा सोचिरहेका हुन्छन्। परमेश्‍वरको घरका कामका बन्दोबस्तहरूको बारेमा सरसर्ती पढेरै तिनीहरूले ती कुरा बुझेको छु भन्‍ने सोच्छन्, त्यसपछि तिनीहरूले अन्धाधुन्ध कामको बन्दोबस्त गर्छन्—अनि अरूले यो कुरा थाहा पाउञ्जेल, कामको बन्दोबस्त भइसकेको हुन्छ। कसैले पनि तिनीहरूकै मुखबाट पहिले नै तिनीहरूका दृष्टिकोण वा रायहरू सुन्नु असम्भव हुन्छ, किनभने तिनीहरूले आफ्ना मनमा पालेका सोचविचार र दृष्टिकोणहरू कसैलाई कहिल्यै पनि बताउँदैनन्। कसैले सोध्न सक्छ, “के सबै अगुवा र कामदारहरूका सहकर्मीहरू हुँदैनन् र?” तिनीहरूको नामको मात्र कुनै सहकर्मी हुन सक्छ, तर काम गर्ने बेलामा, तिनीहरूसँग कुनै साझेदार हुँदैन—तिनीहरू एकलै काम गर्छन्। अगुवा र कामदारहरू, अनि कुनै पनि कर्तव्य गर्ने सबै व्यक्तिसँग सहकर्मीहरू हुने भए पनि, ख्रीष्टविरोधीहरूले आफूमा राम्रो क्षमता छ र आफू साधारण मानिसहरूभन्दा असल छु, त्यसकारण साधारण मानिसहरू आफ्ना सहकर्मी हुन योग्य हुँदैनन्, र तिनीहरू सबै आफूभन्दा तल्‍लो स्तरका हुन्छन् भन्‍ने विश्‍वास गर्छन्। त्यसैले ख्रीष्टविरोधीहरू अन्तिम निर्णय आफै गर्न मन पराउँछन् र अरू कसैसँग पनि छलफल गर्न चाहँदैनन्। त्यसो गर्दा आफू केही नकामको अयोग्य देखिनेछु भन्‍ने तिनीहरूलाई लाग्छ। यो कस्तो प्रकारको दृष्टिकोण हो? यो कस्तो प्रकारको स्वभाव हो? के यो अहङ्कारी स्वभाव हो? तिनीहरूले अरूसँग सहकार्य गर्नु र विभिन्‍न विषयमा छलफल गर्नु, तिनीहरूलाई सोधपुछ गर्नु र तिनीहरूबाट खोजी गर्नु अशोभनीय र अपमानजनक, र आत्मसम्मानमा ठेस लगाउने कुरा हो भन्‍ने ठान्छन्। त्यसकारण, आफ्‍नो आत्मसम्‍मानको रक्षा गर्न, तिनीहरूले आफूले गर्ने कुनै कुरामा पारदर्शिता देखाउँदैनन्, न त तिनीहरूले यसबारेमा अरूलाई नै बताउँछन्, अरूसँग यसबारेमा छलफल गर्नु त परै जाओस्। तिनीहरूलाई के लाग्छ भने, अरूसँग छलफल गर्नु भनेको आफू असक्षम छु भन्‍ने देखाउनु हो; सधैँ अरूका विचार माग्‍नु भनेको आफू मूर्ख र आफै विचार गर्न नसक्‍ने छु भनी देखाउनु हो; कुनै काम पूरा गर्न वा केही समस्या समाधान गर्न अरूसँग सहकार्य गर्दा त्यसले आफूलाई निकम्मा देखाउँछ। के यो तिनीहरूको अहङ्कारी र बेतुके मानसिकता होइन र? के यो तिनीहरूको भ्रष्ट स्वभाव होइन र? तिनीहरूभित्रको अहङ्कार र आत्मधार्मिकता एकदमै प्रस्ट देखिन्छ; तिनीहरूले सामान्य मानव समझ पूरै गुमाएका हुन्छन्, र तिनीहरूको दिमाग ठेगानमा हुँदैन। तिनीहरूले सधैँ आफूसित क्षमता छ, आफै कामकुरा फत्ते गर्न सक्छन् र अरूसित सहकार्य गर्नु आवश्यक छैन भन्ने सोच्छन्। तिनीहरूसँग यस्ता भ्रष्ट स्वभाव भएका हुनाले, तिनीहरूले सौहार्दपूर्ण सहकार्य हासिल गर्न सक्दैनन्। तिनीहरूले अरूसँग सहकार्य गर्नु भनेको आफ्नो शक्तिलाई फितलो बनाउनु र टुक्र्याउनु हो, अरूसँग काम बाँड्दा, आफ्‍नै शक्ति कम हुन्छ भन्‍ने विश्‍वास गर्छन् र तिनीहरूले आफ्‍नो लागि सबै कुराको निर्णय गर्न सक्दैनन्, अर्थात् तिनीहरूमा साँचो शक्तिको कमी हुन्छ, जुन तिनीहरूको लागि ठूलो घाटा हो। त्यसकारण, तिनीहरूलाई जेसुकै आइलागे पनि, यदि तिनीहरूलाई यो कुरा बुझेको छु त्यसलाई सम्हाल्ने उचित तरिका जानेको छु भन्‍ने लाग्छ भने, तिनीहरूले यसबारेमा अरू कसैसँग छलफल गर्नेछैनन्, र तिनीहरूले सारा आदेशहरू दिनेछन्। अरूलाई थाहा दिनुभन्दा गल्ती गर्न रुचाउँछन्, अरूसँग शक्ति बाँड्नुभन्दा गलत नै हुन रुचाउँछन्, र आफ्नो काममा अरूलाई हस्तक्षेप गर्न दिनुभन्दा बर्खास्त हुन रुचाउँछन्। यस्तो व्यक्ति ख्रीष्टविरोधी हो। तिनीहरूले आफ्‍नो शक्ति अरू कसैसँग बाँड्नुभन्दा, परमेश्‍वरको घरका हितहरूमा हानि पुर्‍याउन, परमेश्‍वरको घरका हितहरूलाई दाउमा राख्न चाहन्छन्। तिनीहरूलाई के लाग्छ भने, आफूले कुनै काम गर्दा वा कुनै मामला सम्हाल्दा, यो कर्तव्यपालन होइन, बरु आफ्नो प्रदर्शन गर्ने र अरूभन्दा विशिष्ट बन्ने, अनि शक्ति प्रयोग गर्ने मौका हो। त्यसकारण, तिनीहरूले अरूसित मिलेर सहकार्य गर्नेछु र मामलाहरू आइपर्दा त्यसबारे अरूसित छलफल गर्नेछु भन्ने गरे पनि, सत्य कुरा के हो भने, तिनीहरू हृदयमा, आफ्नो शक्ति वा हैसियत त्याग्न अनिच्छुक छन्। तिनीहरू सोच्छन् कि यदि तिनीहरूले केही धर्मसिद्धान्त बुझेका छन् र त्यो काम आफै गर्न सक्छन् भने, तिनीहरूले अरू कसैसँग सहकार्य गर्नु पर्दैन; तिनीहरूले सोच्छन्, यो काम आफै अघि बढाउनुपर्छ र आफै पूरा गर्नुपर्छ, र त्यसरी मात्रै यसले तिनीहरूलाई दक्ष बनाउन सक्छ। के यो दृष्टिकोण ठीक छ? तिनीहरूबाट सिद्धान्तहरू उल्लङ्घन भएमा, तिनीहरूले कर्तव्य पूरा गरिरहेका हुँदैनन्, तिनीहरू परमेश्‍वरको आज्ञा पूरा गर्न सक्षम हुँदैनन्, र तिनीहरूले श्रम मात्र गरिरहेका हुन्छन् भन्ने कुरा तिनीहरूलाई थाहा हुँदैन। कर्तव्यपालनको दौरान सत्यता सिद्धान्तहरू खोजी गर्नुको सट्टा, तिनीहरूले आफ्‍ना विचार र मनसायहरू अनुसार शक्ति प्रयोग गर्छन्, धाक लगाउँछन्, र आफ्‍नै प्रदर्शन गर्छन्। तिनीहरूको साझेदार सहकर्मी जो भए पनि वा तिनीहरूले जे काम गरे पनि, तिनीहरूले कामकुराबारे छलफल गर्न कहिल्यै चाहँदैनन्, तिनीहरू सधैँ आफै काम गर्न चाहन्छन्, र सधैँ आफै अन्तिम निर्णय लिन चाहन्छन्। तिनीहरूले कामकुरा पूरा गर्न स्पष्टतः शक्तिसँग खेलिरहेका र शक्ति प्रयोग गरिरहेका हुन्छन्। ख्रीष्टविरोधीहरू सबैले शक्तिलाई प्रेम गर्छन्, र जब तिनीहरूसँग हैसियत हुन्छ, तिनीहरू अझै बढी शक्ति चाहन्छन्। अनि, जब ख्रीष्टविरोधीहरूसँग शक्ति हुन्छ, तिनीहरूले आफ्नो हैसियत प्रयोग गरेर प्रदर्शन गर्ने र आफ्‍नो सान देखाउने गर्छन्, ताकि अरूले तिनीहरूलाई आदरभावले हेरून् र अरूभन्दा फरक देखिने आफ्नो लक्ष्य हासिल गर्न सकून्। यसरी ख्रीष्टविरोधीहरू शक्ति र हैसियतमा लीन हुन्छन्, र आफ्नो शक्ति कहिल्यै परित्याग गर्दैनन्। तिनीहरूले जस्तोसुकै कर्तव्य निर्वाह गरिरहेका भए पनि, यसमा जुनसुकै व्यावसायिक ज्ञानको क्षेत्र समावेश भए पनि, तिनीहरूलाई यसको बारेमा थाहा छैन भन्ने प्रस्टै भए पनि, तिनीहरूले थाहा भएको नाटक गर्नेछन्। अनि यदि कसैले तिनीहरूलाई नबुझेको, र नाटक गरेको आरोप लगायो भने, तिनीहरूले भन्‍नेछन्, “मैले अहिले नै यो कुरा अध्ययन गर्न थाले पनि, म यसलाई तिमीले भन्दा राम्ररी बुझ्नेछु। यो त केही अनलाइन स्रोतहरू खोजेर हेर्दा मात्रै पनि बुझिन्छ, होइन र?” ख्रीष्टविरोधीहरू यति अहङ्कारी र आत्मधर्मी हुन्छन्। तिनीहरूले जे पनि सरल कुराको रूपमा हेर्छन्, र तिनीहरूले यसलाई एकमुस्ट र एकलै लिने आँट गर्छन्। अनि परिणाम स्वरूप, जब माथिले कामको जाँच गर्छ र मामला कस्तो भइरहेको छ भनेर सोध्छ, तब तिनीहरूले यसलाई लगभग पूरा गरिएको छ भनेर भन्छन्। वास्तवमा तिनीहरूले एकलै काम गरिरहेका हुन्छन्, र कसैसँग कामकुराबारे छलफल गर्दैनन्—तिनीहरूले सबै कुराको निर्णय आफैले गर्दै आएका हुन्छन्। यदि तैँले तिनीहरूलाई, “तपाईँले सिद्धान्तहरू अनुसार काम गरिरहनुभएको छ?” भनेर सोधिस् भने, तिनीहरूले गरिरहेको कुरा सही छ र सिद्धान्तहरू अनुरूप छ भनेर प्रमाणित गर्न धेरै सिद्धान्तहरू बताउनेछन्। वास्तवमा, तिनीहरूको सोचाइ विकृत र गलत हुन्छ। तिनीहरूले अरूसँग पटक्‍कै छलफल गरेका हुँदैनन्, बरु सधैँ यसो गर्ने भनेर भन्‍ने, र निर्णय गर्ने तिनीहरू नै हुन्छन्। एक जना व्यक्तिले गर्ने निर्णयहरूमा प्रायजसो विचलन हुन्छ, त्यसकारण आफूलाई सही र सटीक ठान्‍ने यो कस्तो स्वभाव हो? यो स्पष्ट रूपमा अहङ्कारी स्वभाव हो। तिनीहरूमा अहङ्कारी स्वभाव हुन्छ, र त्यसकारण तिनीहरूले तानाशाही व्यवहार गर्छन्—त्यसकारण तिनीहरूले खराब कामकुरामा मनपरी गर्छन्। यो त निरङ्कुशता हो—एकाधिकार हो। ख्रीष्टविरोधीहरूको स्वभाव यही हो। तिनीहरू कहिल्यै कसैसँग सहकार्य गर्न इच्छुक हुँदैनन्, बरु यसलाई अनावश्‍यक र फाल्तु ठान्छन्। तिनीहरूले सधैँ आफू अरूभन्दा असल छु, अरू कोही पनि मेरो तुलनामा आउँदैन भन्‍ने सोच्छन्। त्यसकारण, ख्रीष्टविरोधीहरूसँग हृदयमा अरूसँग सहकार्य गर्ने कुनै चाहना वा इच्छा हुँदैन। तिनीहरू आफूले भनेकै जस्तो होस् भन्ने चाहन्छन्; तिनीहरू एकाधिकार चाहन्छन्। त्यसपछि मात्र तिनीहरू प्रसन्न महसुस गर्छन्—त्यसपछि मात्र तिनीहरूले आफ्नो सर्वोच्चता देखाउन सक्छन्, र अरूलाई प्रभावित पार्न र आफ्नो आराधना गराउन सक्छन्।

यसको अर्को भाग पनि छ, त्यो के हो भने ख्रीष्टविरोधीहरू सधैँ पूर्ण शक्ति प्राप्त गर्न, एकल र अन्तिम निर्णय गर्न चाहन्छन्। तिनीहरूको स्वभावको यो पक्षले तिनीहरूलाई अरूसँग सहकार्य गर्न पनि असमर्थ बनाउँछ। यदि तैँले तिनीहरूलाई सहकार्य गर्न तयार छौ कि छैनौ भनेर सोधिस् भने, तिनीहरूले तयार छौँ भनेर भन्छन्, तर समय आएपछि, तिनीहरूले सहकार्य गर्न सक्दैनन्। यो तिनीहरूको स्वभाव हो। तिनीहरूले किन त्यसो गर्न सक्दैनन्? मानौँ, यदि एउटा ख्रीष्टविरोधी सहायक टोली अगुवा बन्ने, र अरू कोही टोली अगुवा बन्ने हो भने, ख्रीष्टविरोधीको प्रकृति सार भएको त्यो व्यक्ति सहायक टोली अगुवाबाट टोली अगुवा बन्‍नेथियो, र टोली अगुवा उसको सहायक बन्‍नेथियो। तिनीहरूले यसलाई उल्ट्याउनेछन्। तिनीहरूले कसरी यो कुरा हासिल गर्नेछन्? तिनीहरूसँग धेरै उपायहरू हुन्छन्। तिनीहरूका उपायहरूको एउटा तत्व के हो भने तिनीहरूले दाजुभाइ-दिदीबहिनीहरूका अगाडि काम गरिरहेका समयहरू—जब प्रायजसो सबैले तिनीहरूलाई देख्न सक्छन्—प्रयोग गरेर धेरै बोल्छन् र कार्य गर्छन् र आफ्नो प्रदर्शन गर्छन्, ताकि मानिसहरूले तिनीहरूलाई आदर गरून् साथै तिनीहरू टोली अगुवाभन्दा निकै राम्रा छन्, र तिनीहरूले टोली अगुवालाई उछिनेका छन् भनेर स्विकारून्। अनि समय बित्दै जाँदा, दाजुभाइ-दिदीबहिनीहरूले टोली अगुवा सहायक टोली अगुवा जत्तिको राम्रो छैन भनेर भन्छन्। उक्त ख्रीष्टविरोधी यो सुन्दा प्रसन्न हुन्छ; उसले सोच्छ, “बल्‍ल, तिनीहरूले म टोली अगुवाभन्दा राम्रो छु भनेर स्वीकार गरे। मैले आफ्‍नो उद्देश्य हासिल गरेको छु।” सामान्य परिस्थितिहरूमा सहायक टोली अगुवाले पूरा गर्नुपर्ने जिम्मेवारी र दायित्वहरू के-के हुन्? मण्डलीले बन्दोबस्त गरेको काम अघि बढाउन र लागू गर्न टोली अगुवासँग सहकार्य गर्नु, र टोली अगुवासामु कुराहरू उठाउनु, उसलाई घचघच्याउनु, र सुपरिवेक्षण गर्नु—र ऊसँग छलफल गरेर सँगै काम गर्नु हो। टोली अगुवाले मुख्य अगुवाइको भूमिका निभाउनैपर्छ; सहायक टोली अगुवाले उसलाई पछाडिबाट साथ दिनैपर्छ, र हरेक परियोजनालाई राम्रोसँग रेखदेख गरिएको छ भन्‍ने कुरालाई सुनिश्‍चित गर्न ऊसँग सहकार्य गर्नैपर्छ। कामहरू नबिथोल्ने बाहेक, सबै कुरा टोली अगुवासँगको सहकार्यमा नै गर्नुपर्छ, ताकि गर्नुपर्ने काम राम्ररी पूरा गरियोस्। यदि टोली अगुवाका कार्यहरूले सिद्धान्तहरू उल्लङ्घन गर्छन् भने, सहायक टोली अगुवाले ऊसँग यसबारे कुरा उठाउनैपर्छ र सहयोग गर्नैपर्छ, र गल्तीलाई सच्याउनैपर्छ। अनि टोली अगुवाले सही र राम्ररी गरेको र त्यो सत्यता सिद्धान्तहरू अनुरूप गरेको सबै कामकुरामा, सहायक टोली अगुवाले यसमा साथ र योगदान दिनैपर्छ, र यसको सेवामा पूर्ण प्रयास लगाउनैपर्छ, र काम राम्ररी गर्न टोली अगुवासँग एउटै हृदय र मनको हुनुपर्छ। यदि कुनै समस्या देखा पर्यो भने, वा यदि समस्या भेटियो भने, तिनीहरू दुवै जनाले यसको समाधानबारे छलफल गर्नुपर्छ। कहिलेकहीँ, दुई वटा कामकुरा एकै पटक गर्नुपर्ने हुन्छ; तिनीहरू दुवैले यस विषयमा छलफल गरेपछि, तिनीहरूले व्यक्तिगत रूपमा आ-आफ्नो काम राम्ररी गर्नुपर्छ। त्यो नै सहकार्य हो—सद्भावपूर्ण सहकार्य। के ख्रीष्टविरोधीहरूले अरूसँग यसरी सहकार्य गर्छन्? कदापि गर्दैनन्। यदि कुनै ख्रीष्टविरोधीले सहायक टोली अगुवाका रूपमा सेवा गरिरहेको छ भने, उसले टोली अगुवासँग पद साट्न, टोली अगुवालाई सहायक र सहायकलाई टोली अगुवा बनाउन के गर्नुपर्छ भनी लेखाजोखा गर्न थाल्छ, र यसरी नेतृत्व हातमा लिने प्रयास गर्छ। उसले टोली अगुवालाई अनेक कामहरू गर्न आदेश दिन्छ, र सबैलाई आफू टोली अगुवाभन्दा निकै राम्रो भएको, आफू टोली अगुवा हुन योग्य भएको देखाउँछ। यसरी, अरूमाझ उसको प्रतिष्ठा बढ्छ, र उसलाई स्वतः टोली अगुवाका रूपमा चुनिन्छ। उसले जानी-जानी टोली अगुवालाई मूर्ख देखाउँछ र इज्जत गुमाउने अवस्थामा पुर्‍याउँछ, यतिसम्म कि अरूले उसलाई हेयको नजरले हेर्न थाल्छन्। त्यसपछि, उसले आफ्नो बोलीवचनद्वारा टोली अगुवालाई गिल्ला गर्छ र व्यङ्ग्य गर्छ, साथै उसलाई खुलासा गर्छ र होच्याउँछ। बिस्तारै, यी दुई बीचको अन्तर झन्-झन् ठूलो हुँदै जान्छ, र मानिसहरूको हृदयमा तिनीहरूको स्थान झन्-झन् फरक हुँदै जान्छ। यसरी अन्तमा उक्त ख्रीष्टविरोधी टोली अगुवा बन्छ—उसले मानिसहरूलाई आफ्नो पक्षमा पारेको हुन्छ। त्यसोभए उसको जस्तो स्वभाव लिएर, के उसले अरूसँग मिलेर सहकार्य गर्न सक्छ? सक्दैन। ऊ जुनसुकै स्थानमा भए पनि, आधार स्तम्भ बन्‍न, एकाधिकार जमाउन, शक्ति आफ्नै हातमा लिन चाहन्छ। तेरो पद प्रमुख होस् वा सहायक, ठूलो होस् वा सानो, उसको दृष्टिकोणमा हैसियत र शक्ति ढिलो-चाँडो उसको मात्रै हुनुपर्छ। जोकोहीले ऊसँग कर्तव्य निर्वाह गरिरहेको होस्, वा कुनै परियोजनाको काम गरिरहेको होस्, वा ऊसँग कुनै समस्यामाथि वादविवाद गरिरहेको नै होस्, ऊ आफ्नै तवरले काम गर्ने एकलो व्यक्ति नै रहन्छ। उसले कसैसँग सहकार्य गर्दैन। कसैले पनि उसको जस्तै प्रतिष्ठा वा पद प्राप्त गर्न पाउँदैन, न त उसको जस्तै क्षमता वा ख्याति प्राप्त गर्न नै पाउँछ। कसैले उसलाई जितेर उसको हैसियतलाई खतरामा पार्ने बित्तिकै, उसले आफ्नो हातमा भएको कुनै पनि उपाय लगाएर परिस्थितिलाई परिवर्तन गर्ने कोसिस गर्नेछ। उदाहरणका लागि, सबै जना कुनै विषयमा छलफल गरिरहेका छन्, र जब छलफलको नतिजा आउनै लागेको हुन्छ, तब उसले यो कुरा झलक्‍क हेरेरै बुझ्नेछ र के गर्ने भनेर थाहा पाउनेछ। उसले भन्‍नेछ, “के यो कुरालाई सम्हाल्न साँच्चिकै त्यति गाह्रो छ र? के अझै पनि यसबारे यसरी छलफल गरिरहनुपर्छ र? तिमीहरूले भनेको कुनै पनि कुरा काम लाग्नेछैन!” अनि उसले कसैले पनि नसोचेको अनौठो सिद्धान्त वा उत्कृष्ट सुनिने विचार प्रस्तुत गर्नेछ, अनि अन्तिममा सबैका विचारहरूलाई खण्डन गर्नेछ। उसले त्यसो गरेपछि, यसले मानिसहरूलाई यस्तो सोच्ने तुल्याउँछ, “ऊ असाध्यै उच्च छ, ठीक छ; हामीले किन यसको बारेमा सोचेनौँ? हामी त केवल अज्ञानी मानिसहरू हौँ। त्यो राम्रो होइन—हामीलाई तपाईँकै नेतृत्व चाहिन्छ!” ख्रीष्टविरोधीले चाहने परिणाम नै त्यही हो; उसले सधैँ उत्कृष्ट सुनिने विचारहरू फलाकिरहेको हुन्छ, ताकि ऊ अद्वितीय व्यक्ति देखियोस्, र उसले अरूको सम्मान प्राप्त गर्न सकोस्। अनि उसले अन्त्यमा मानिसहरूमा कस्तो छाप छोड्छ? उसका विचारहरू साधारण मानिसहरूका भन्दा माथि छन्, साधारण मानिसहरूका भन्दा उच्च छन् भन्‍ने छाप छोड्छ। कति उच्‍च? यदि ऊ छैन भने, समूहले कुनै निर्णय गर्न वा कुनै कुरालाई अन्तिम रूप दिन सक्दैन, त्यसकारण उसले आएर केही भनुञ्जेल तिनीहरूले प्रतीक्षा गर्नुपर्छ। उसले केही भनेपछि, सबैले उसलाई आदर गर्छन्, र यदि उसले भनेको कुरा भ्रमपूर्ण छ भने पनि, सबैले यो उच्च कुरा हो भनेर भन्छन्। यस क्रममा, के उसले मानिसहरूलाई बहकाइरहेको हुँदैन र? त्यसोभए, उसले किन कसैसँग सहकार्य गर्न सक्दैन? उसलाई लाग्छ, “मानिसहरूसँग सहकार्य गर्नु भनेको आफूलाई तिनीहरूको स्तरमा राख्‍नु हो। के दुई वटा बाघ एउटै पहाडमा बस्न सक्छन्? पहाडको राजा एउटै मात्र हुन सक्छ, र त्यो राजसत्ता जसले पकड राख्‍न सक्छ उसैको हुन्छ—र त्यसो गर्न सक्ने भनेको म जस्तो सक्षम व्यक्तिले हो। तिमीहरू सबै जना त्यति तेजिला छैनौ; तिमीहरूको क्षमता कमजोर छ, र तिमीहरू डरपोक छौ। यसको साथै, तिमीहरूले संसारका मानिसहरूलाई धोका दिएका वा मूर्ख बनाएका छैनौ—तिमीहरूलाई अरूले मात्र मूर्ख तुल्याएका छन्। यहाँ अगुवा बन्‍न म मात्र योग्य छु!” उसका लागि, खराब कुराहरू यसरी असल कुरा बन्छन्। उसले आफ्ना यी खराब कुराहरूका बारेमा घमण्ड गर्छ—के त्यो लाजमर्दो कुरा होइन र? उसले किन यी कुराहरू भन्छ? अनि उसले यसरी व्यवहार गर्नुको उद्देश्य के हो? यसको उद्देश्य अगुवा बन्‍नु, चाहे जतिसुकै ठूलो समूहमा किन नहोस्, आफूले प्रमुख स्थान लिनु हो। के उसको अभिप्राय त्यही होइन र? (हो।) त्यसकारण, उसले सबैलाई होच्याउने, अपमान गर्ने, र गिल्ला गर्ने हरेक उपाय सोच्छ, त्यसपछि सबैलाई विश्‍वस्त गराउन र आफूले भनेको कुरा गर्न लगाउनका लागि आफ्ना उत्कृष्ट सुनिने विचारहरू प्रस्तुत गर्छ। के त्यो सहकार्य हो? होइन—के हो त? यो हामीले कुरा गरिरहेको आठौँ बुँदासँग मिल्छ: तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए। यो सहकार्यको सन्दर्भमा भनिएको हो। के ख्रीष्टविरोधीहरूले—तिनीहरूले जे गरिरहेका भए पनि, तिनीहरूका भाषामा वा कार्यहरूमा—अरूसँग सहकार्य गरेर आफ्नो कर्तव्य पूरा गर्न सक्छन्? (सक्दैनन्।) तिनीहरूले सहकार्य गर्दैनन्, बरु अरूले तिनीहरूका अभिव्यक्ति र कार्यहरू पालना गर्नुपर्ने माग मात्रै गर्छन्। त्यसोभए के तिनीहरूले अरूबाट सल्लाह लिन सक्छन् त? अवश्यै सक्दैनन्। अरूले तिनीहरूलाई जेसुकै सल्लाह दिए पनि, तिनीहरू यसप्रति निकै उदासीन हुन्छन्। तिनीहरूले विस्तृत कुराहरू वा कारणहरू सोध्दैनन्, न त परिस्थितिहरूलाई साँच्चै कसरी सम्हाल्ने भनेर नै सोध्छन्, सत्यता सिद्धान्तहरूको खोजी गर्नु त परको कुरा हो। अझै खराब कुरा त, तिनीहरूकै अगाडि हुँदा तिनीहरूले मलाई समेत सोध्दैनन्—तिनीहरूले त मलाई हावा जस्तो ठान्छन्। म तिनीहरूलाई केही समस्या छ कि भनेर सोध्छु, र तिनीहरूले छैन भनेर भन्छन्। स्पष्ट रूपमा, तिनीहरूलाई भर्खरै देखा परेको कुनै कुराको बारेमा के गर्ने भनेर थाहा हुँदैन, तैपनि म तिनीहरूको सामुन्ने हुँदा समेत तिनीहरूले मलाई सोध्दैनन्। त्यसोभए के तिनीहरूले अरू कसैसँग सहकार्य गर्न सक्छन्? तिनीहरूको सहकर्मी हुन कोही पनि योग्य हुँदैन, तिनीहरूको दास र सेवक हुन मात्र योग्य हुन्छ। होइन र? तिनीहरूमध्ये कतिसँग सहकर्मीहरू हुन सक्छन्, तर वास्तवमा, ती सहकर्मीहरू कठपुतलीहरू जस्तै तिनीहरूका सेवक हुन्। तिनीहरूले “यता जाऊ” भन्दा त्यो सहकर्मी जान्छ; “त्यता जाऊ” भन्दा पनि जान्छ; तिनीहरूका सहकर्मीलाई तिनीहरूले जे कुरा थाहा दिन्छन् त्यो थाहा हुन्छ, र जे कुरा थाहा दिन चाहँदैनन् त्यो कुरा तिनीहरूले सोध्‍ने समेत आँट गर्दैनन्। परिस्थितिहरू तिनीहरूले जस्तो भनेका छन् त्यस्तै हुन्छन्। कसैले तिनीहरूलाई यसो भन्‍न सक्छ, “यसरी हुँदैन। कतिपय कुराहरूको जिम्मा तपाईँ एकलैले लिन मिल्दैन। तपाईँले सहकार्य गर्नका लागि, तपाईँको सुपरिवेक्षणका लागि कोही खोज्नुपर्छ। यसको साथै, तपाईँले विगतमा केही काम त्यति राम्रोसँग गर्नुभएन। तपाईँले काम गर्न सक्‍ने, तपाईँसँग सहकार्य गर्न र तपाईँलाई सहयोग गर्न सक्‍ने क्षमता भएको व्यक्ति खोज्नुपर्छ—तपाईँले मण्डलीको काम र परमेश्‍वरको घरका हितहरूको रक्षा गर्नुपर्छ!” तिनीहरूले यसमा के भन्‍नेछन्? “यदि तपाईँले मेरो सहकर्मीलाई बर्खास्त गर्नुभयो भने, मसँग सहकार्य गर्न उपयुक्त अरू कोही छैन।” तिनीहरूले के भनिरहेका छन्? तिनीहरूले तिनीहरूको कुनै सहकर्मी हुँदैन भनिरहेका छन् कि तिनीहरूले त्यस्तो सेवक वा दास भेट्टाउन सक्दैनन् भनिरहेका छन्? तिनीहरूलाई यस्तो दास वा सेवक, तिनीहरूको आदेश मात्र पालन गर्ने यस्तो “सहकर्मी” भेट्टाउन सकिँदैन भन्‍ने डर हुन्छ। तिमीहरू तिनीहरूले उठाएको यो चुनौतीलाई कसरी समाधान गर्नुपर्छ भन्छौ? तैँले यसो भन्‍न सक्छस्, “ए, सहकर्मी भेट्टाउन सक्‍नुहुन्‍न? त्यसोभए तपाईँले यो परियोजनामा काम गर्नु पर्दैन—तपाईँको सट्टामा जोसँग सहकर्मी छ उसले गर्दा हुन्छ।” के यसरी समस्या समाधान हुँदैन र? यदि कोही पनि तँसँग सहकार्य गर्न योग्य छैन र तँसँग कसैले सहकार्य गर्न सक्दैन भने, तँ कस्तो प्राणी होस्? तँ एउटा राक्षस, एउटा विचित्रको व्यक्ति होस्। साँच्चिकै समझ भएका मानिसहरूले त कम्तीमा औसत व्यक्तिसँग सहकार्य गर्न सक्छन्, तर त्यो व्यक्तिको क्षमता अत्यन्तै कमजोर हुनु भएन। त्यो काम लाग्दैन। समझदार मानिसहरूले गर्नुपर्ने पहिलो कुरा भनेको आफ्नो कर्तव्य पूरा गर्दा अरूसँग सहकार्य गर्न सिक्‍नु हो। तिनीहरूले कुनै पनि व्यक्तिसँग सहकार्य गर्न सक्नुपर्छ, तर त्यो व्यक्ति कमजोर मानसिकता भएको व्यक्ति वा दियाबलस भने हुनु हुँदैन, किनभने त्यस्तो अवस्थामा ऊसँग सहकार्य गर्ने कुनै उपाय हुँदैन। धेरैजसो मानिसहरूसँग सहकार्य गर्न सक्नु अत्यन्तै महत्त्वपूर्ण कुरा हो—यो सामान्य समझको लक्षण हो।

ख्रीष्टविरोधीको सारको सबैभन्दा स्पष्ट देखिने एक विशेषता भनेको तिनीहरू शक्तिमा एकाधिकार राख्छन् र आफ्नै तानासाह सञ्चालन गर्छन्: तिनीहरूले कसैको कुरा सुन्दैनन्, कसैलाई पनि सम्मान गर्दैनन्, र मानिसहरूको सामर्थ्य जस्तोसुकै भए पनि, वा तिनीहरूले जुनसुकै सही दृष्टिकोण र बौद्धिक राय व्यक्त गर्न सक्ने भए पनि, वा तिनीहरूले जति नै उपयुक्त विधिहरू अगाडि सार्ने भए पनि, ख्रीष्टविरोधीहरूले ती कुराहरूमा कुनै चासो दिँदैनन्; यस्तो लाग्छ मानौँ तिनीहरूसँग सहकार्य गर्न वा तिनीहरूले गर्ने कुनै काममा सहभागी हुन कोही पनि योग्य छैन। ख्रीष्टविरोधीहरूसित यस्तो स्वभाव हुन्छ। कतिपय मानिसहरू यो खराब मानवताको हुनु हो भन्छन्—यो कसरी साधारण खराब मानवता मात्र हुन सक्छ र? यो पूर्णतया शैतानी स्वभाव हो, र यस्तो स्वभाव अत्यन्तै क्रूर हुन्छ। म किन तिनीहरूको स्वभाव अत्यन्तै क्रूर हुन्छ भनेर भन्दै छु त? ख्रीष्टविरोधीहरूले परमेश्‍वरको घरको सब थोक र मण्डलीको सम्पत्ति लिएर आफैसँग राख्छन्, र ती कुराहरूलाई आफ्नो व्यक्तिगत सम्पत्तिको रूपमा लिन्छन्, जुन सबै तिनीहरूको नियन्त्रणमा हुनुपर्छ, र तिनीहरूले कसैलाई पनि यसमा हस्तक्षेप गर्न दिँदैनन्। मण्डलीको काम गर्दा तिनीहरूले सोच्ने भनेकै तिनीहरूका आफ्नै हित, तिनीहरूका आफ्नै हैसियत, र तिनीहरूका आफ्नै गौरव मात्र हुन्। तिनीहरू कसैलाई पनि आफ्ना हितहरूमा हानि गर्न दिँदैनन्, क्षमता भएको र आफ्‍नो अनुभवात्मक गवाही सुनाउन सक्‍ने कसैलाई आफ्नो प्रतिष्ठा र हैसियतमा चुनौती दिन दिनु त परको कुरा हो। त्यसकारण, तिनीहरूले अनुभवात्मक गवाहीबारे बोल्न सक्‍ने, र सत्यता सङ्गति गर्न र परमेश्‍वरका चुनिएका मानिसहरूलाई भरणपोषण गर्न सक्‍नेहरूलाई प्रतिस्पर्धीहरू ठानी दबाउने र बहिष्कार गर्ने कोसिस गर्छन्, र तिनीहरू ती मानिसहरूलाई अरू सबैबाट पूर्ण रूपमा अलग्याउने, तिनीहरूको नाममाथि पूरै हिलो छयाप्‍ने, र तिनीहरूलाई लडाउने उन्माद प्रयास गर्छन्। त्यसपछि मात्रै ख्रीष्टविरोधीहरूले शान्ति महसुस गर्छन्। यदि यी मानिसहरू कहिल्यै नकारात्मक बन्दैनन् र आफ्नो कर्तव्य पूरा गरिरहन, आफ्नो गवाहीबारे बोलिरहन, र अरूलाई साथ दिइरहन सक्षम हुन्छन् भने, ख्रीष्टविरोधीहरू आफ्नो अन्तिम उपायतिर लाग्नेछन्, त्यो हो तिनीहरूको गल्ती कोट्याउनु र तिनीहरूलाई निन्दा गर्नु, वा फसाउनु र तिनीहरूलाई सास्ती दिन झूटा कारणहरू बनाउनु, र अन्त्यमा तिनीहरूलाई मण्डलीबाट निकाल्नु। त्यसपछि मात्र ख्रीष्टविरोधीहरूलाई पूर्ण आराम मिल्छ। ख्रीष्टविरोधीहरूको सबैभन्दा अन्तर्घाती र दुर्भावपूर्ण कुरा यही हो। तिनीहरूलाई सबभन्दा बढी डर र चिन्ता सत्यता पछ्याउने र साँचो अनुभवात्मक गवाही भएका मानिसहरूको हुन्छ, किनभने यस्तो गवाही भएका मानिसहरूलाई नै परमेश्‍वरका चुनिएका मानिसहरूले सबभन्दा बढी अनुमोदन र समर्थन गर्छन्, न कि शब्द र धर्मसिद्धान्तहरूबारे खोक्रो बकबक गर्नेहरूलाई। ख्रीष्टविरोधीहरूमा साँचो अनुभवात्मक गवाही हुँदैन, न त तिनीहरू सत्यता अभ्यास गर्न नै सक्छन्; बढीमा, तिनीहरू मानिसहरूको चापलुसी गर्नका लागि केही असल कुरा गर्न सक्षम हुन्छन्। तर तिनीहरूले जति नै असल कुरा गरे पनि वा जति नै मिठा कुरा गरे पनि, यी कुरा असल अनुभवात्मक गवाहीले मानिसलाई दिन सक्ने लाभ र फाइदाको दाँजोमा आउँदैनन्। परमेश्‍वरका चुनिएका मानिसहरूलाई आफ्नो अनुभवात्मक गवाहीबारे बोल्न सक्नेहरूले प्रदान गरेको भरणपोषण र मलजलका प्रभावहरूको विकल्प कुनै कुरा हुन सक्दैन। त्यसैले, जब ख्रीष्टविरोधीहरू कसैले आफ्नो अनुभवात्मक गवाहीबारे बोलेको देख्छन्, तब तिनीहरू आँखा तरेर हेर्छन्। तिनीहरूको हृदयमा आक्रोशको ज्वाला बल्छ, घृणा पैदा हुन्छ, र तिनीहरू वक्तालाई चुप पार्न र थप केही बोल्न नदिन व्यग्र हुन्छन्। यदि उनीहरूले बोल्न जारी राखेमा, ख्रीष्टविरोधीहरूको प्रतिष्ठा पूर्ण रूपमा बरबाद हुनेछ, तिनीहरूको कुरूप अनुहार पूर्ण रूपमा सबैले देख्ने गरी पर्दाफास हुनेछ, त्यसैले ख्रीष्टविरोधीहरू गवाही दिइरहेको व्यक्तिलाई बाधा दिने र दबाउने निहुँ खोज्छन्। ख्रीष्टविरोधीहरू आफूलाई मात्र शब्द र धर्मसिद्धान्तद्वारा मानिसलाई भ्रममा पार्न अनुमति दिन्छन्; तिनीहरू परमेश्‍वरका चुनिएका मानिसहरूलाई आफ्नो अनुभवात्मक गवाही दिएर परमेश्‍वरको महिमा गाउन दिँदैनन्, यसले ख्रीष्टविरोधीहरू सबभन्दा बढी कस्ता मानिसलाई घृणा गर्छन् र कस्ता मानिसदेखि डराउँछन् भन्ने कुरा देखाउँछ। जब कसैले अगाडि आएर थोरै काम गर्छ, वा जब कसैले साँचो अनुभवात्मक गवाहीबारे बोल्न सक्छ, र त्यसबाट परमेश्‍वरका चुनिएका मानिसहरूले लाभ, सुधार, र सहयोग प्राप्त गर्छन्, र त्यसका कारण सबैबाट ठूलो प्रशंसा मिल्छ, तब ख्रीष्टविरोधीहरूको हृदयमा डाह र घृणा बढ्छ, र तिनीहरूले त्यस व्यक्तिलाई बहिष्कार गर्छन् र दबाउँछन्। तिनीहरू त्यस्ता मानिसहरूलाई आफ्‍नो हैसियतमा चुनौती दिनबाट रोक्‍नलाई कुनै पनि हालतमा कुनै पनि काम गर्न दिँदैनन्। सत्यता वास्तविकता भएका मानिसहरू ख्रीष्टविरोधीहरूकै अगाडि ख्रीष्टविरोधीहरूको दरिद्रता, दुर्दशा, कुरूपता, र दुष्टतालाई जोड दिने र प्रकाश पार्ने गर्छन्, त्यसैले ख्रीष्टविरोधीहरूले सहकर्मी वा कामको साथी रोज्दा, सत्यता वास्तविकता भएको, आफ्नो अनुभवात्मक गवाहीबारे बोल्न सक्ने र इमानदार वा सत्यता अभ्यास गर्न सक्ने मानिसलाई कहिल्यै रोज्दैनन्। यिनीहरू ख्रीष्टविरोधीहरूले सबभन्दा बढी डाहा र घृणा गर्ने मानिस हुन्, अनि तिनीहरू ख्रीष्टविरोधीहरूका आँखाका कसिङ्गर हुन्। सत्यता अभ्यास गर्ने यी मानिसहरूले जति नै असल वा परमेश्‍वरको घरको कामका लागि लाभदायक कुरा गरे पनि, ख्रीष्टविरोधीहरूले यी कार्यहरूलाई ढाकछोप गर्न सक्दो प्रयास गर्नेछन्। तिनीहरू आफूलाई उच्च पार्ने र अरूलाई होच्याउने माध्यमको रूपमा तथ्यहरू बङ्ग्याएर राम्रा कुराहरूको श्रेय लिने र खराब कामहरूको दोष अरूमाथि थोपर्ने समेत गर्छन्। ख्रीष्टविरोधीहरू सत्यता पछ्याउने र आफ्नो अनुभवात्मक गवाहीबारे बोल्न सक्ने मानिसहरूलाई धेरै डाहा र घृणा गर्छन्। तिनीहरू मानिसहरूले आफ्नो हैसियत खतरामा पार्नेछन् भनेर डराउँछन्, त्यसैले ती मानिसहरूलाई आक्रमण र बहिष्कार गर्न सक्ने जति सबै गर्छन्। तिनीहरू दाजुभाइ-दिदीबहिनीहरूलाई उनीहरूसँग सम्पर्क गर्न वा उनीहरूको नजिक पर्न, वा आफ्नो अनुभवात्मक गवाहीबारे बोल्न सक्ने यी मानिसहरूलाई समर्थन र प्रशंसा गर्न रोक्छन्। यसले नै ख्रीष्टविरोधीहरूको शैतानी प्रकृति अर्थात् सत्यतादेखि वितृष्ण हुने र परमेश्‍वरलाई घृणा गर्ने प्रकृतिलाई सबभन्दा बढी प्रकाश गर्छ। त्यसैले पनि यसले के प्रमाणित गर्छ भने ख्रीष्टविरोधीहरू मण्डलीका दुष्ट प्रतिगामी हुन्, र मण्डलीको काममा बाधा पुऱ्याउने र परमेश्‍वरको इच्छामा अवरोध खडा गर्ने मुख्य दोषी हुन्। यति मात्र होइन, ख्रीष्टविरोधीहरूले दाजुभाइ-दिदीबहिनीहरूमाझ प्रायः झूटहरू रच्‍छन् र तथ्यहरूलाई बङ्ग्याउँछन्, साथै आफ्नो अनुभवात्मक गवाहीबारे बोल्न सक्‍ने मानिसहरूलाई होच्याउँछन् र निन्दा गर्छन्। ती मानिसहरूले जस्तोसुकै काम गरे पनि, ख्रीष्टविरोधीहरूले उनीहरूलाई बहिष्कार गर्ने र दमन गर्ने बहाना खोज्छन्, र उनीहरू अहङ्कारी र आत्मधर्मी छन्, उनीहरूलाई धाक लगाउन मन पर्छ, र उनीहरूले महत्त्वाकाङ्क्षा बोकेका हुन्छन् भन्दै उनीहरूको आलोचना गर्छन्। वास्तवमा, यी मानिसहरूसँग केही अनुभवात्मक गवाही हुन्छ र उनीहरूसँग केही सत्यता वास्तविकता हुन्छ। उनीहरूमा तुलनात्मक रूपमा राम्रो मानवता हुन्छ, विवेक र समझ हुन्छ, र उनीहरू सत्यतालाई स्विकार्न सक्छन्। अनि उनीहरूमा केही कमीकमजोरीहरू, त्रुटिहरू, र कहिलेकाहीँ भ्रष्ट स्वभावका प्रकटीकरणहरू हुन सक्‍ने भए पनि, उनीहरूले आत्मचिन्तन र पश्चात्ताप गर्न सक्छन्। परमेश्‍वरले मुक्ति दिनुहुने मानिसहरू, र परमेश्‍वरद्वारा सिद्ध पारिने आशा भएका मानिसहरू यिनीहरू नै हुन्। समग्रमा, यी मानिसहरू कर्तव्य पूरा गर्नका लागि उपयुक्त हुन्छन्। उनीहरूले कर्तव्य निर्वाह गर्ने आवश्यकताहरू र सिद्धान्तहरू पूरा गर्छन्। बरु ख्रीष्टविरोधीहरूले मनमनै सोच्छन्, “म कुनै हालतमा यो कुरा सहनेवाला छैनँ। तँ मेरो क्षेत्रभित्र भूमिका खोज्न र मसँग प्रतिस्पर्धा गर्न चाहन्छस्। त्यो असम्भव छ; त्यसको बारेमा सोच्दै नसोच्। तँ मभन्दा शिक्षित छस्, मभन्दा वाक्पटु छस्, मभन्दा लोकप्रिय छस्, र तँ मैले भन्दा बढी लगनशीलताका साथ सत्यता पछ्याउँछस्। यदि मैले तँसँग सहकार्य गर्नुपर्यो र तैँले मेरो श्रेय खोसिस् भने, त्यसपछि मैले के गर्ने?” के तिनीहरू परमेश्‍वरको घरको हितबारे सोच्छन्? सोच्दैनन्। तिनीहरू केको बारेमा सोच्छन्? तिनीहरू आफ्‍नो हैसियत कसरी कायम राख्‍ने त्यो मात्रै सोच्छन्। ख्रीष्टविरोधीहरू आफूले वास्तविक काम गर्न नसक्‍ने कुरा थाहा भएर पनि, सत्यताको खोजी गर्ने राम्रो क्षमता भएका मानिसहरूलाई संवर्धन वा प्रवर्धन गर्ने गर्दैनन्; तिनीहरूले प्रवर्धन गर्ने मानिसहरू त केवल तिनीहरूको चापलुसी गर्ने, अरूको आराधना गर्न तयार हुने, हृदयदेखि तिनीहरूलाई अनुमोदन र प्रशंसा गर्ने, चिप्‍लो घस्‍ने, सत्यताको बुझाइ नभएका र खुट्ट्याउने क्षमता नभएकाहरू हुन्। ख्रीष्टविरोधीहरूले आफ्नो सेवा गराउन, आफ्‍नो लागि दौडधूप गराउन, हरेक दिन आफ्‍नो अघिपछि लाग्‍न यी मानिसहरूलाई आफ्‍नो पक्षमा बढुवा गर्छन्। यसले ख्रीष्टविरोधीहरूलाई मण्डलीमा शक्ति दिन्छ, र धेरै मानिसहरूलाई तिनीहरूको नजिक जाने, र तिनीहरूलाई पछ्याउने तुल्याउँछ, र कसैले पनि तिनीहरूलाई चिढ्याउने आँट गर्दैन। ख्रीष्टविरोधीहरूले संवर्धन गर्ने ती सबै मानिसहरू सत्यता नपछ्याउने मानिसहरू हुन्छन्। यिनीहरूमध्ये धेरैजसोमा आत्मिक बुझाइको कमी हुन्छ र नियम पालना गर्ने बाहेक यिनीहरूलाई केही आउँदैन। यिनीहरू प्रचलन र शासकहरूको पछि लाग्‍न मन पराउँछन्। यिनीहरू मालिक शक्तिशाली भएपछि साहस पाउनेहरू, अर्थात् अन्योलमा परेका मानिसहरूको झुण्ड हुन्। गैरविश्‍वासीहरूको त्यो भनाइ कस्तो पो छ? खराब मानिसको पूज्य पूर्वज बन्‍नुभन्दा असल मानिसको नोकर बन्‍नु नै राम्रो हुन्छ। ख्रीष्टविरोधीहरूले यसको ठ्याक्कै उल्टो काम गर्छन्—तिनीहरू त्यस्ता मानिसहरूको पूज्य पूर्वजझैँ व्यवहार गर्छन्, र उनीहरूलाई तिनीहरूको झन्डा फहराउने र जयजयकार गर्ने मानिसका रूपमा संवर्धन गर्ने प्रयास गर्छन्। जबजब मण्डलीमा ख्रीष्टविरोधीले शक्ति पाउँछ, तबतब उसले सधैँ अन्योलमा परेका मानिसहरू र अन्धो भएर यताउती गर्नेहरूलाई आफ्नो सहयोगीको रूपमा आकर्षित गर्छ, जबकि सत्यता बुझ्‍न र अभ्यास गर्न सक्‍ने, र काम वहन गर्न सक्‍ने क्षमतावान् मानिसहरूलाई, विशेष गरी वास्तविक काम गर्न सक्‍ने अगुवा र कामदारहरूलाई भने बहिष्कार र दमन गर्छ। यसरी, मण्डलीमा दुई वटा गुटहरू निर्माण हुन्छन्: एउटा गुटमा तुलनात्मक रूपमा इमानदार मानवता भएका, साँचो हृदयले आफ्नो कर्तव्य पूरा गर्ने, र सत्यता पछ्याउने मानिसहरू हुन्छन्। अर्को गुटमा अन्योलमा परेका र अन्धाधुन्ध मूर्खतापूर्ण काम गर्ने अनि ख्रीष्टविरोधीद्वारा नेतृत्व गरिएका मानिसहरूको समूह हुन्छ। यी दुई वटा गुटहरू जबसम्‍म ख्रीष्ट-विरोधीहरूलाई प्रकाश गरेर हटाइँदैन तबसम्‍म एक-अर्कासँग लडिरहनेछन्। ख्रीष्टविरोधीहरू सधैँ साँचो हृदयले आफ्नो कर्तव्य पूरा गर्ने र सत्यता पछ्याउने मानिसहरूसँग झगडा गर्छन् र उनीहरूको विरुद्धमा काम गर्छन्। के यसले मण्डलीको काममा गम्भीर रूपमा बाधा दिँदैन र? के यसले परमेश्‍वरको काममा अवरोध र बाधा ल्याउँदैन र? के ख्रीष्टविरोधीहरूको यो शक्ति मण्डलीमा परमेश्‍वरको इच्छालाई अघि बढाउनबाट रोक्ने बाधा र अड्चन होइन र? के यो परमेश्‍वरको विरोध गर्ने दुष्ट शक्ति होइन र? ख्रीष्टविरोधीहरू किन यसरी व्यवहार गर्छन्? किनभने, तिनीहरूको विचारमा, यो प्रस्ट हुन्छ कि यदि यी सकारात्मक पात्रहरू खडा भएर अगुवा र कामदार बने भने, उनीहरू ख्रीष्टविरोधीहरूका प्रतिस्पर्धीहरू हुन्छन्; उनीहरू ख्रीष्टविरोधीहरूका विरोधी शक्ति हुन्छन्, र उनीहरूले ख्रीष्ट-विरोधीहरूका शब्दहरू पटक्‍कै सुन्दैनन् वा तिनीहरूको आज्ञापालन गर्दैनन्; उनीहरूले ख्रीष्टविरोधीहरूको हरेक आज्ञा पटक्‍कै पालन गर्दैनन्। यी मानिसहरू नै ख्रीष्टविरोधीहरूको हैसियतलाई चुनौती दिनका लागि पर्याप्त हुनेछन्। ख्रीष्टविरोधीहरूले यी मानिसहरूलाई देख्दा, तिनीहरूको हृदयमा घृणा पैदा हुन्छ; यदि तिनीहरूले यी मानिसहरूलाई बहिष्कार र पराजित गरेर उनीहरूको नाम बरबाद गरेनन् भने तिनीहरूको हृदय शान्त र ढुक्क हुनेछैन। त्यसकारण, तिनीहरूले आफ्नो शक्तिको संवर्धन गर्न र आफ्नो स्तरलाई दह्रिलो बनाउनतर्फ तुरुन्तै काम गर्नुपर्छ। यसरी, तिनीहरूले परमेश्‍वरका चुनिएका अझै धेरै मानिसहरूलाई नियन्त्रण गर्न सक्छन्, र सत्यता पछ्याउने दुईचार जना मानिसहरूले तिनीहरूको हैसियतलाई खतरामा पार्छन् भन्‍ने बारेमा फेरि कहिल्यै चिन्ता गर्नु पर्दैन। ख्रीष्टविरोधीहरूले मण्डलीमा आफ्नै शक्ति निर्माण गर्छन्, तिनीहरूको कुरा सुन्‍ने, आज्ञापालन गर्ने, र तिनीहरूसँग चापलुसी गर्ने मानिसहरूलाई हातमा लिन्छन्, र कामको हरेक पक्षको कार्यभारी बनाएर बढुवा दिन्छन्। के यसो गर्नु परमेश्‍वरको घरको कामका लागि फाइदाजनक हुन्छ? हुँदैन। यो फाइदाजनक नहुने मात्र होइन, यसले मण्डलीको काममा अवरोध र बाधा पनि सिर्जना गर्छ। यदि यो दुष्ट शक्तिले आधाभन्दा बढी मानिसहरूलाई आफ्नो पक्षमा लिएको छ भने, यसले मण्डलीलाई ढाल्ने सम्भावना हुन्छ। किनभने मण्डलीमा सत्यता पछ्याउने मानिसहरू अल्पसङ्ख्यामा पर्छन्, जबकि श्रमिकहरूको सङ्ख्या र धित मरुञ्जेल खानका लागि मात्र आएका अविश्‍वासीहरूको सङ्ख्या कम्तीमा पनि आधा हुन्छ। यस्तो परिस्थितिमा, यदि ख्रीष्टविरोधीहरूले ती मानिसहरूलाई बहकाउने र आफूतिर आकर्षित गर्ने कार्यमा आफ्नो शक्ति केन्द्रित गरेमा, मण्डलीले अगुवाहरू निर्वाचित गर्दा स्वाभाविक रूपमा नै तिनीहरू अग्रस्थानमा आउँछन्। त्यसकारण, परमेश्‍वरको घरले सधैँ निर्वाचनको बेला, सत्यता स्पष्ट नभएसम्म त्यसबारे सङ्गति गर्नुपर्छ भनेर जोड दिन्छ। यदि तैँले सत्यतामा सङ्गति गरेर ख्रीष्टविरोधीहरूलाई खुलासा गर्न र हराउन सकिनस् भने, ख्रीष्टविरोधीहरू मानिसहरूलाई बहकाएर अगुवाको रूपमा निर्वाचित हुन सक्छन्, र तिनीहरूले मण्डलीलाई कब्जामा लिएर नियन्त्रण गर्न सक्छन्। के त्यो खतरनाक कुरा हुनेथिएन र? यदि मण्डलीमा एक-दुई जना ख्रीष्टविरोधी देखा परे भने, यो डराउनुपर्ने कुरा हुनेथिएन, तर यदि ख्रीष्टविरोधीहरू शक्ति बने र तिनीहरूले निश्‍चित स्तरको प्रभाव हासिल गरे भने, त्यो डर मान्‍नुपर्ने कुरा हुनेछ। त्यसकारण, ख्रीष्टविरोधीहरूले त्यो स्तरको प्रभाव हासिल गर्नुभन्दा पहिले नै तिनीहरूलाई मण्डलीबाट उखाल्नुपर्छ र निष्कासित गर्नुपर्छ। यो काम सबैभन्दा उच्‍च प्राथमिकतामा पर्छ, र यो अत्यावश्यक हुन्छ। यसको साथै, मण्डलीका ती अविश्‍वासीहरू, विशेष गरी मानिसको आराधना र अनुसरण गर्ने प्रवृत्ति भएकाहरू, शक्तिको पछि लाग्‍न मन पराउनेहरू, दियाबलसहरूका मतियार र दाहिने हात बन्‍न मन पराउनेहरू, गुटबन्दी गर्न मन पराउनेहरू—तिनीहरू जस्ता अविश्‍वासी र दियाबलसहरूलाई तुरुन्तै निकाल्नुपर्छ। ती नीच मानिसहरूको भीडलाई मण्डलीमा बाधा दिने र नियन्त्रण गर्ने शक्ति निर्माण गर्नबाट रोक्ने तरिका त्यही मात्र हो। यो त्यस्तो कुरा हो जसलाई परमेश्‍वरका चुनिएका मानिसहरूले स्पष्ट रूपमा देख्‍नुपर्छ, र सत्यतालाई बुझ्नेहरूले यसको बोझ लिनुपर्छ। मण्डलीको कामको बोझ लिने, परमेश्‍वरका अभिप्रायहरूको ख्याल राख्ने सबै मानिसहरूले यी कुराहरूलाई तिनीहरू जस्ता छन् त्यस्तै रूपमा बुझ्नुपर्छ। तिनीहरूले विशेष गरी ख्रीष्टविरोधी वर्गका व्यक्तिलाई वास्तविक रूपमा चिन्नुपर्छ, साथै मानिसहरूलाई चापलुसी गर्न र आराधना गर्न मन पराउने साना दियाबलसहरूलाई चिन्नुपर्छ, अनि तिनीहरूमाथि प्रतिबन्ध लगाउनुपर्छ कि त तिनीहरूलाई मण्डलीबाट निकाल्नुपर्छ। यस्तो अभ्यासको ठूलो आवश्यकता छ। ख्रीष्टविरोधीहरू जस्ता मानिसहरूले खास गरी त्यस्ता अन्योलमा परेका मानिसहरू, व्यर्थका काम नलाग्‍नेहरू, र दुष्ट मानिसहरूसँग—जो सत्यतालाई स्वीकार गर्दैनन् वा प्रेम गर्दैनन्—राम्रो सम्बन्ध स्थापित गर्न अघि सर्छन्। तिनीहरूले तिनीहरूको मन जित्छन् र निकै सद्भावपूर्ण रूपमा, घनिष्ठ रूपमा, र उत्साहको साथ तिनीहरूसँग “सहकार्य” गर्छन्। ती मानिसहरू कस्ता प्राणी हुन्? के तिनीहरू ख्रीष्टविरोधीहरूको समूहका सदस्य होइनन् र? यदि माथिले तिनीहरूको “पूज्य पूर्वज” लाई बर्खास्त गरेमा, यी कर्तव्यनिष्ठ सन्तानहरूले त्यो कुरा सहन सक्दैनन्—तिनीहरूले माथिलाई अनुचित भनी आलोचना गर्नेछन्, र एकजुट भएर ख्रीष्टविरोधीहरूको रक्षा गर्नेछन्। के परमेश्‍वरको घरले तिनीहरूलाई हाबी हुन दिन सक्छ? त्यसले ती सबैमाथि जाल थापेर तिनीहरूलाई निकाल्न मात्रै सक्छ। तिनीहरू ख्रीष्टविरोधीहरूको गिरोह हुन्, दुष्ट पिशाच हुन्, र तिनीहरूमध्ये एक जनालाई पनि छोड्नु हुँदैन। ख्रीष्टविरोधीहरू जस्ता मानिसहरूले विरलै एकलै काम गर्छन्; प्रायजसो, तिनीहरूले कम्तीमा पनि दुई-तीन जना मानिसहरूको समूह बनाएर काम गर्छन्। यद्यपि, केही व्यक्तिगत मामलाहरू हुन्छन्, जसमा ख्रीष्टविरोधीहरूले व्यक्तिगत रूपमा काम गर्छन्। किनभने तिनीहरूसँग कुनै प्रतिभा हुँदैन, वा सायद तिनीहरूले मौका पाएका हुँदैनन्। तर तिनीहरूको अरूसँग मिल्ने कुरा भनेको हैसियतप्रतिको विशेष प्रेम हो। तिनीहरूसँग कुनै सीप वा शिक्षा छैन भन्दैमा तिनीहरूले हैसियतलाई प्रेम गर्दैनन् भन्‍ने नसोच्। त्यो गलत हो। तैँले ख्रीष्टविरोधीको सारलाई स्पष्ट रूपमा देखेको छैनस्—कुनै व्यक्ति ख्रीष्टविरोधी हो भने, उसलाई हैसियत मन पर्छ। ख्रीष्टविरोधीहरूले कसैसँग सहकार्य गर्न सक्दैनन् भन्‍ने देख्दा, तिनीहरूले आफ्नो चाकरी गराउन किन यस्ता अन्योलमा परेका मानिसहरूको समूह, फोहोर, र कुहिएका मानिसहरूलाई प्रशिक्षण दिन्छन्? के तिनीहरूले यी मानिसहरूसँग सहकार्य गर्ने उद्देश्य राखेका हुन्छन्? यदि तिनीहरूले साँच्‍चै नै तिनीहरूसँग सहकार्य गर्न सक्थे भने, “ख्रीष्टविरोधीहरूले कसैसँग सहकार्य गर्न सक्दैनन्” भन्‍ने अभिव्यक्ति मान्य हुनेथिएन। तिनीहरूले कसैसँग सहकार्य गर्न सक्दैनन्—त्यो “कोही” भन्‍ने शब्दले मूलतः सकारात्मक मानिसहरूलाई जनाउँछ, तर ख्रीष्टविरोधीको स्वभावलाई ध्यानमा राख्दा, तिनीहरूले आफ्ना मतियारहरूसँग पनि सहकार्य गर्न सक्दैनन्। त्यसोभए, तिनीहरूले यी मानिसहरूलाई प्रशिक्षण दिएर के गरिरहेका हुन्छन्? तिनीहरू सजिलै हुकुम दिन, चालबाजी गर्न सकिने, आफ्नो स्वतन्त्र विचार नभएका, तिनीहरूले जे भने पनि गर्ने—ख्रीष्टविरोधीहरूको हैसियतको रक्षा गर्न सँगै अघि बढ्ने—अन्योलमा परेका मानिसहरूको समूहलाई प्रशिक्षण दिइरहेका हुन्छन्। यदि कुनै ख्रीष्टविरोधी आफूमा मात्रै भर पर्ने हो भने, ऊ एकलै हुनेथियो, र आफ्‍नो हैसियतको रक्षा गर्न उसलाई सजिलो हुनेथिएन। त्यसकारण तिनीहरूले अन्योलमा परेका मानिसहरूको एउटा समूहलाई आफ्नो पक्षमा लिन्छन् जसले हरेक दिन तिनीहरूका वरिपरि भेला भएर तिनीहरूको खातिर काम गर्छन्। तिनीहरूले परमेश्‍वरका चुनिएका मानिसहरूलाई समेत बहकाउँछन्: तिनीहरूले यी मानिसहरूले कसरी सत्यता पछ्याउँछन् र कसरी कष्ट भोग्छन् भन्‍ने बारेमा कुरा गर्छन्; तिनीहरूले उनीहरू संवर्धन गर्न लायक छन् भनेर भन्छन्; तिनीहरूले यो पनि भन्छन् कि यी मानिसहरूलाई समस्या पर्दा, तिनीहरूले उनीहरूसँग यसको बारेमा सोधपुछ गर्छन्, र उनीहरूलाई सोध्छन्—कि तिनीहरू सबै आज्ञाकारी र समर्पित मानिसहरू हुन्। के तिनीहरूले सहकार्य गरेर आफ्नो कर्तव्य पूरा गरिरहेका हुन्छन्? ख्रीष्टविरोधीले आफ्नो हैसियतलाई बलियो बनाउनका निम्ति उसको लागि काम गर्ने, उसको दाहिने हात र मतियार बन्‍ने मानिसहरूको समूह खोजिरहेको हुन्छ। त्यो सहकार्य होइन—त्यो त आफ्नै उद्यममा लाग्नु हो। ख्रीष्टविरोधीहरूको शक्ति यस्तै हुन्छ।

तिमीहरू के भन्छौ, के अरूसँग सहकार्य गर्नु गाह्रो हुन्छ? वास्तवमा, गाह्रो हुँदैन। तिमीहरूले यो सजिलो छ भनेर समेत भन्‍न सक्छौ। तर पनि किन मानिसहरूलाई यो काम कठिन लाग्छ? किनभने तिनीहरूसँग भ्रष्ट स्वभाव हुन्छ। मानवता, विवेक, र समझ भएका मानिसहरूका लागि, अरूसँग सहकार्य गर्नु तुलनात्मक रूपमा सहज हुन्छ, र तिनीहरूले यसबाट आनन्द पनि लिन सक्छन्। किनभने कुनै व्यक्तिको क्षेत्र जे भए पनि, र उसले जे गरिरहेको भए पनि, उसले एक्लै काम पूरा गर्न सहज हुँदैन, त्यसैले मार्गदर्शन गर्ने र मदत गर्ने व्यक्ति हुनु सधैँ राम्रो हुन्छ—यसरी काम गर्नु आफू एक्लैले गर्नुभन्दा धेरै सहज हुन्छ। यसको साथै, मानिसहरूको क्षमताले के गर्न सक्छ वा तिनीहरू आफैले के अनुभव गर्न सक्छन् भन्‍ने कुराको पनि सीमा हुन्छ। सबै विषयमा कोही पनि पोख्त हुन सक्दैन; एउटै व्यक्तिले सबै कुरा जान्‍नु, सबै कुरामा सक्षम हुनु, र सबै कुरा हासिल गर्नु असम्‍भव हुन्छ—त्यो असम्‍भव कुरा हो, र सबैमा यो कुराको समझ हुनुपर्छ। त्यसकारण, तैँले महत्त्वपूर्ण वा महत्त्वहीन कार्य जे गरे पनि तँलाई सधैँ सहायता गर्ने, मार्गदर्शन र सल्लाह दिने, वा तँसँग सहकार्य गर्ने कोही चाहिनेछ। यो तैँले अझै सही रूपमा काम गर्ने, थोरै गल्तीहरू गर्ने र तँ बरालिने सम्‍भावना कम हुने कुरा सुनिश्‍चित गर्ने एउटै तरिका हो—र यो राम्रो कुरा हो। विशेष गरी, परमेश्‍वरको सेवा गर्नु सानोतिनो कुरा होइन, र तैँले आफ्नो भ्रष्ट स्वभावको समाधान नगर्दा त्यसले तँलाई खतरामा पार्न सक्छ! मानिसहरूमा शैतानी स्वभावहरू हुन्छन्, र तिनीहरूले कुनै पनि बेला र कुनै पनि स्थानमा परमेश्‍वरको विरुद्ध विद्रोह र विरोध गर्न सक्छन्। शैतानी स्वभावअनुसार जिउने मानिसहरूले परमेश्‍वरलाई कुनै पनि बेला इन्कार गर्न, विरोध गर्न, र विश्वासघात गर्न सक्छन्। ख्रीष्टविरोधीहरू अत्यन्तै मूर्ख हुन्छन्, तिनीहरूले यो बुझ्दैनन्, तिनीहरू सोच्छन्, “मलाई शक्ति प्राप्त गर्नका निम्ति धेरै समस्या भएको थियो, म किन यो अरूसँग बाँडूँ? यो अरूलाई दिनुको अर्थ म आफैसँग केही नहुनु हो, होइन र? मैले शक्तिविना कसरी मेरा प्रतिभा र क्षमताहरू प्रदर्शन गर्न सक्छु?” परमेश्‍वरले मानिसहरूलाई सुम्पनुभएको कुरा शक्ति वा हैसियत होइन, कर्तव्य हो भन्‍ने कुरा तिनीहरूलाई थाहा हुँदैन। ख्रीष्टविरोधीहरू शक्ति र हैसियतलाई मात्र स्विकार्छन्, आफ्‍नो कर्तव्यलाई पन्छ्याउँछन्, अनि तिनीहरूले वास्तविक काम गर्दैनन्। यसको साटो, तिनीहरू ख्याति, प्राप्ति र हैसियत मात्र पछ्याउँछन्, अनि शक्तिमा रहन, परमेश्‍वरका चुनिएका मानिसहरूलाई नियन्त्रण गर्न, र हैसियतका लाभहरूमा लिप्त हुन मात्र चाहन्छन्। यसरी काम गर्नु धेरै खतरनाक हुन्छ—यो परमेश्‍वरको विरोध गर्नु हो! आफ्‍नो कर्तव्य उपयुक्त तरिकाले पूरा गर्नुको सट्टा, ख्याति, प्राप्ति र हैसियत मात्रै पछ्याउने कुनै पनि व्यक्तिले आगोसँग खेलिरहेको र आफ्‍नो जीवनसँग खेलिरहेको हुन्छ। अनि, आगोसँग र आफ्नै जीवनसँग खेलिरहेका व्यक्तिहरूले कुनै पनि बेला आफ्‍नो जीवन आफै बरबाद गर्न सक्छन्। आज, अगुवा वा कामदारको रूपमा, तैँले परमेश्‍वरको सेवा गरिरहेको छस्, जुन साधारण कुरा होइन। तैँले कुनै व्यक्तिका लागि काम गरिरहेको छैनस्, त्यो त परै जाओस्, बिल तिर्न र हातमुख जोड्नको लागि पनि काम गरिरहेको छैनस्। बरु, तैँले मण्डलीमा आफ्‍नो कर्तव्य निर्वाह गरिरहेको छस्। विशेष गरी परमेश्‍वरको आज्ञाबाट नै यो कर्तव्य आयो। त्यसैले यसलाई निर्वाह गर्नुको तात्पर्य के हो? यो हो कि तैँले आफ्‍नो कर्तव्य राम्ररी निर्वाह गरे पनि नगरे पनि, तँ त्यसका लागि परमेश्‍वरप्रति जवाफदेही हुनुपर्नेछ; अन्त्यमा, परमेश्‍वरलाई एउटा लेखा दिनैपर्छ, एउटा परिणाम निक्लिनैपर्छ। किनभने तैँले जे स्वीकार गरेको छस् त्यो परमेश्‍वरको आज्ञा हो, एउटा पवित्र जिम्‍मेवारी हो, र त्यसकारण यो जिम्मेवारी जति नै महत्त्वपूर्ण वा सानो भए पनि, यो गम्‍भीर कुरा हो। यो कति गम्‍भीर हुन्छ? यसले सानो परिमाणमा तैँले यो जीवनकालमा सत्यता प्राप्त गर्न सक्छस् कि सक्दैनस् र परमेश्‍वर तँलाई कुन दृष्टिले हेर्नुहुन्छ भन्ने कुरा समेट्छ। ठूलो परिमाणमा, यो प्रत्यक्ष रूपमा तेरा सम्भावनाहरू र भवितव्यसँग, र तेरो परिणामसँग सम्‍बन्धित हुन्छ; यदि तैँले दुष्टता गरिस् र परमेश्‍वरको विरोध गरिस् भने, तँलाई दोषी ठहराएर दण्डित गरिनेछ। तैँले आफ्‍नो कर्तव्य निर्वाह गर्दा गर्ने सबै कुराको बारेमा परमेश्‍वरले लेखा राख्‍नुभएको हुन्छ, र यसलाई कसरी अङ्क दिने र मूल्याङ्कन गर्ने भन्‍नेबारेमा उहाँका आफ्‍नै सिद्धान्त र मापदण्डहरू हुन्छन्; परमेश्‍वर तेरो कर्तव्य निर्वाहको सम्पूर्णताका आधारमा तेरो परिणाम निर्धारित गर्नुहुन्छ। के यो गम्भीर कुरा हो? वास्तवमै हो! त्यसोभए, यदि तँलाई कुनै काम अह्राइयो भने, के यो तँ आफैले सम्हाल्नुपर्ने कुरा हो? (होइन।) त्यो काम तँ आफैले पूरा गर्न सक्‍ने कुरा होइन, तर यसका लागि तैँले जिम्मेवारी भने लिनुपर्छ। जिम्मेवारी तेरै हो; तैँले त्यो आज्ञा पूरा गर्नैपर्छ। यसले के कुरालाई छुन्छ? यसले सहकार्य, सेवामा कसरी सहकार्य गर्ने, आफ्नो कर्तव्य निर्वाह गर्न कसरी सहकार्य गर्ने, आफूले पाएको आज्ञा पूरा गर्न कसरी सहकार्य गर्ने, परमेश्‍वरको इच्छा पालना हुने गरी कसरी सहकार्य गर्ने भन्‍ने कुरालाई छुन्छ। यसले यी कुराहरूलाई छुन्छ।

सामञ्‍जस्यपूर्ण सहकार्यमा धेरै कुरा समावेश हुन्‍छन्। यसमा कम्तीमा पनि, यी धेरै कुराहरूमध्ये एउटाचाहिँ अरूलाई बोल्न र विभिन्‍न सुझावहरू राख्‍न दिनु हो। यदि तँमा साँच्चै समझ छ भने, तैँले जुनै प्रकारको काम गरे पनि, पहिले सत्यता सिद्धान्तहरू खोज्न सिक्‍नुपर्छ, र तँ अरूका रायहरू माग्न अग्रसर पनि हुनुपर्छ। तैँले प्रत्येक सुझावलाई गम्भीरतापूर्वक लिइस् र त्यसपछि एकचित्त भएर समस्याहरू समाधान गरिस् भने, आधारभूत रूपमा सामञ्‍जस्यपूर्ण सहकार्यलाई पूर्णता दिनेछस्। यस तरिकाले, तैँले आफ्नो कर्तव्यमा एकदमै कम कठिनाइको सामना गर्नेछस्। जुनै समस्या आइपरे पनि, ती समाधान गर्न र सम्हाल्न सजिलो हुनेछ। यही नै सामञ्‍जस्यपूर्ण सहकार्यको प्रभाव हो। कहिलेकाहीँ, सानातिना मामिलाहरूमा विवादहरू हुन्छन्, तर जबसम्म यिनले काममा असर गर्दैनन्, ती समस्या बन्नेछैनन्। तथापि, महत्त्वपूर्ण मामिलाहरूमा र मण्डलीको कामसँग सम्बन्ध भएका प्रमुख मामिलाहरूमा, तैँले सर्वसम्मति कायम गर्नैपर्छ र तिनको समाधान भेट्टाउन सत्यताको खोजी गर्नैपर्छ। यदि अगुवा वा कामदारको रूपमा, तैँले सधैँ आफूलाई अरूभन्दा माथि ठान्छस्, र त्यो सरकारी पद भएझैँ आफ्नो कर्तव्यमा रमाउँछस्, सधैँ तेरो हैसियतका लाभहरूमा लिप्त हुन्छस्, आफ्‍नै योजनाहरू बनाउँदै, सधैँ आफ्नै ख्याति, प्राप्ति र हैसियतको सोचविचार र उपभोग गर्दै, सधैँ आफ्नै उद्यममा संलग्न हुँदै, र सधैँ उच्‍च हैसियत प्राप्त गर्ने, अझ धेरै मानिसहरूलाई व्यवस्थापन र नियन्त्रण गर्ने, र उच्च पदमा बढुवा हुन खोज्नुले समस्या निम्त्याउँछ। सरकारी पद जस्तो महत्त्वपूर्ण कर्तव्यमा रमाउनु अत्यन्तै खतरनाक हुन्छ। यदि तँ सधैँ यस्तै व्यवहार गर्छस्, अरू कसैसँग सहकार्य गर्न चाहँदैनस्, आफ्नो शक्ति विकेन्द्रीकृत गर्न र अरू मानिसहरूसँग बाँड्न चाहँदैनस्, अरूले तँलाई उछिनून्, ओझेलमा पारून् भन्ने चाहँदैनस्, यदि तँ एक्लै शक्तिको आनन्द लिन मात्रै चाहन्छस् भने, तँ एक ख्रीष्टविरोधी होस्। तथापि, यदि तँ सत्यतालाई प्रायजसो खोजी गर्छस्, आफ्नो देह, मनसाय र विचारहरू विरुद्ध विद्रोह अभ्यास गर्छस्, र आफै अग्रसर भएर अरूसँग सहकार्य गर्न, अरूसित परामर्श र खोजी गर्नका लागि निष्कपट रूपमा मन खोलेर कुरा गर्न, अरूका विचार र सुझावहरू ध्यानपूर्वक सुन्‍न, र जोबाट आएको भए पनि सही र सत्यतासँग मिल्दो सल्लाह स्विकार्न सक्छस् भने, तैँले अभ्यास गरिरहेको तरिका बुद्धिमानी र सही छ, र यसले तँलाई गलत मार्ग लिनबाट जोगाउनेछ, र तेरा लागि सुरक्षा प्रदान गर्नेछ। तैँले अगुवाइका पदवीहरू त्याग्नैपर्छ, हैसियतको फोहोरी हावालाई त्याग्नैपर्छ, आफूलाई एक साधारण व्यक्तिका रूपमा व्यवहार गर्नैपर्छ, आफूलाई अरूको बराबर राख्‍नैपर्छ, र आफ्नो कर्तव्यका सन्दर्भमा एक जिम्मेवार मानसिकता राख्‍नैपर्छ। कार्य गर्ने सही तरिका यही हो। यदि तैँले आफ्नो कर्तव्यलाई सधैँ आधिकारिक उपाधि र हैसियत, वा एक प्रकारको कीर्ति ठान्छस्, र अरू मानिसहरूको काम तेरो पदका निम्ति काम र सेवा गर्नु हो भन्ने कल्पना गर्छस् भने, यो समस्याजनक कुरा हो, अनि परमेश्‍वरले तँलाई तिरस्कार गर्नुहुनेछ र उहाँ तँदेखि विरक्तिनुहुनेछ। यदि तैँले आफू अरूसमान नै हुँ, आफूलाई परमेश्‍वरबाट थोरै बढी आज्ञा र जिम्मेवारी प्राप्त भएको मात्र हो भन्‍ने विश्‍वास गर्छस् भने, यदि तैँले आफूलाई तिनीहरूसँगको समान स्थानमा राख्‍न सिक्‍न सक्छस्, र अरू मानिसले के सोच्छन् भनेर सोध्‍नलाई झुक्‍नसमेत सक्छस् भने, र यदि तैँले तिनीहरूको कुरा गम्भीरतापूर्वक, ध्यानपूर्वक, र एकाग्रतापूर्वक सुन्‍न सक्छस् भने, तैँले अरूसित सामञ्‍जस्यपूर्ण रूपमा सहकार्य गर्न सक्नेछस्। यो सामञ्‍जस्यपूर्ण सहकार्यले कस्तो प्रभाव पार्नेछ? यसको प्रभाव ठूलो हुन्छ। तैँले आफूसित पहिला कहिल्यै नभएका कुराहरू प्राप्त गर्नेछस्, जुन सत्यताको ज्योति र जीवनका वास्तविकताहरू हुन्; तैँले अरूका गुणहरू पत्ता लगाउनेछस् र तिनीहरूका सबल पक्षबाट सिक्नेछस्। अर्को कुरा पनि छ: तँ अरू मानिसहरूलाई मूर्ख, मन्द-बुद्धिका, बेवकूफ, वा आफूभन्दा तुच्छ ठान्छस्, तर जब तँ तिनीहरूका विचारहरू सुन्छस्, वा अरू मानिसहरू तँसँग खुल्छन्, तब तैँले अनजानमै कोही पनि साधारण छैन, सबैसँग केही अद्वितीय विचारहरू हुन्छन्, र हरेक व्यक्तिमा केही प्रशंसनीय कुरा हुन्छ भनी पत्ता लगाउनेछस्। यदि तैँले अरूसँग सामञ्जस्यपूर्ण रूपमा सहकार्य गर्न सिकिस् भने, यसले तँलाई तिनीहरूका सामर्थ्यहरूबाट सिक्न मद्दत मात्रै गर्दैन, यसले तेरो अहङ्कार र आत्म-धार्मिकतालाई पनि प्रकट गर्न सक्छ, र तँलाई आफू चलाख छु भनी कल्पना गर्नबाट रोक्न सक्छ। जब तँ आफूलाई अरू सबैभन्दा चतुर र राम्रो छु भन्ठान्न छोड्छस्, तब यो आत्ममुग्ध र आत्मप्रशंसा गर्ने स्थितिमा जिउन छोड्नेछस्। अनि त्यसले तँलाई सुरक्षा दिनेछ, होइन र? अरूसँग सहकार्य गर्दा तैँले सिक्नुपर्ने पाठ र लिनुपर्ने लाभ यही हो।

मानिसहरूसँग व्यवहार गर्ने क्रममा, म धेरैजसो मानिसहरूले के भन्छन् भन्‍ने कुरालाई ध्यान दिएर सुन्छु। म सबै प्रकारका मानिसहरूलाई जाँच्ने, र तिनीहरूले बोलेको कुरा सुन्‍ने, र तिनीहरूले प्रयोग गर्ने भाषा र शैली अध्ययन गर्ने कार्यमा ध्यान दिन्छु। उदाहरणको लागि, तैँले प्रायजसो मानिसहरूमा थोरै मात्र शिक्षा हुन्छ, तर तिनीहरूसँग कुनै व्यवसायको सीप हुँदैन, त्यसकारण तिनीहरूसँग अन्तरक्रिया गर्नु आवश्यक छैन भन्‍ने मान्यता राख्थिस्। वास्तवमा, त्यो सही कुरा होइन। जब तँ यी मानिसहरूसँग, वा केही विशेष मानिसहरूसँग नै सम्पर्कमा आउँछस्, तब तैँले देख्‍न वा महसुस गर्न नसक्‍ने तिनीहरूको मनभित्रका गहिरा कुराहरूलाई बुझ्न सक्छस्—जस्तै तिनीहरूका विचार र दृष्टिकोणहरू जस्ता कुराहरू, जसमध्ये केही विकृत हुन्छन्, र केही उचित हुन्छन्। अवश्य नै, त्यो “उचितपन” सत्यताभन्दा निकै टाढा रहेको हुन सक्छ; सत्यतासँग यसको कुनै सम्बन्ध नहुन सक्छ। तर तैँले मानवताका अझै धेरै पक्षहरू जान्न सक्‍नेछस्। के त्यो तेरो लागि राम्रो कुरा होइन र? (हो।) अन्तर्ज्ञान भनेको त्यही हो; यो तेरो अन्तर्ज्ञानलाई बढाउने एउटा उपाय हो। कतिपयले यसो भन्‍न सक्छन्, “आफ्नो अन्तर्ज्ञान बढाएर के नै हुन्छ र?” यसले विभिन्‍न प्रकारका मानिसहरूबारे तेरो बुझाइका लागि, विभिन्‍न प्रकारका मानिसहरूबारे तेरो समझशक्ति र विश्लेषणका लागि, र अझ बढी विभिन्‍न प्रकारका मानिसहरूलाई सहयोग गर्ने तेरो क्षमताका लागि फाइदाजनक हुन्छ। धेरै काम गर्ने मार्ग यही हो। कतिपय मानिसहरू झूटो रूपमा आत्मिक हुन्छन् र तिनीहरूले यस्तो विश्‍वास गर्छन्, “अहिले मैले परमेश्‍वरमा विश्‍वास गर्ने हुनाले, म कार्यक्रमहरू वा समाचार सुन्दिनँ, र म अखबार पढ्दिनँ। म बाहिरी संसारसँग अन्तरक्रिया गर्दिनँ। सबै क्षेत्र र पेसाका सबै मानिसहरू दियाबलस हुन्!” त्यसोभए, तँ गलत छस्। यदि तँसँग सत्यता छ भने, के तँलाई अझै पनि दियाबलसहरूसँग अन्तरक्रिया गर्न डर लाग्छ? परमेश्‍वरले पनि कहिलेकहीँ आत्मिक क्षेत्रमा शैतानसँग व्यवहार गर्नुहुन्छ। के उहाँले यसका लागि आफूलाई परिवर्तन गर्नुहुन्छ? अलिकति पनि गर्नुहुन्‍न। तँलाई दियाबलसहरूसँग व्यवहार गर्न डर लाग्छ, र त्यो डरभित्र, एउटा समस्या हुन्छ। तैँले सत्यतालाई बुझ्दैनस्, तँसँग परमेश्‍वरमाथिको विश्‍वास र सत्यताप्रति अशुद्ध बुझाइ र दृष्टिकोण छ, तँसँग धेरै धारणा र कल्पनाहरू छन्, र तँ अत्यन्तै सिद्धान्तवादी छस् भन्‍ने कुरामा चाहिँ तैँले वास्तवमा डर मान्‍नुपर्छ। त्यसकारण, चाहे तँ कुनै अगुवा होस्, कामदार होस् वा समूह प्रमुख होस्, तँ जुनसुकै कामको लागि जिम्मेवार भए पनि र तैँले जुनसुकै भूमिका खेले पनि, तैँले अरूसँग सहकार्य गर्न र तिनीहरूसँग व्यवहार गर्न सिक्‍नैपर्छ। मानिसहरूलाई आफ्‍नो कुरा सुन्न लगाउनका लागि सुन्दा ठूला लाग्ने विचारहरू नबोल्, र सधैँ कुलीनताको नाटक नगर्। यदि तैँले सधैँ सुन्दा ठूला लाग्ने विचारहरू बोल्छस्, र तैँले कहिल्यै सत्यता अभ्यास गर्न, वा अरूसँग सहकार्य गर्न कहिल्यै सक्दैनस् भने, तैँले आफूलाई मूर्ख बनाइरहेको छस्। त्यसपछि त तँलाई कसले पो वास्ता गर्छ र? फरिसीहरूको पतन कसरी भयो? तिनीहरूले सधैँ धर्मशास्त्रीय सिद्धान्तहरू प्रचार गरिरहेका हुन्थे र सुन्दा ठूला लाग्ने विचारहरू फलाकिरहेका हुन्थे। तिनीहरूले यसो गर्दै जाँदा, तिनीहरूको हृदयमा परमेश्‍वर रहनुभएन—तिनीहरूले उहाँलाई इन्कार गरे, र मानिसका धारणा, व्यवस्था र नियमहरू समेत प्रयोग गरेर परमेश्‍वरलाई निन्दा गरे, विरोध गरे, र उहाँलाई क्रूसमा टाँगे। तिनीहरूले दिनभरि बाइबल समात्थे, पढ्थे र अनुसन्धान गर्थे, र सजिलै धर्मशास्त्र वाचन गर्न सक्थे। अनि फलस्वरूप अन्त्यमा के भयो? तिनीहरूलाई परमेश्‍वर कहाँ हुनुहुन्छ, वा उहाँको स्वभाव के हो भन्‍ने थाहा थिएन, र उहाँले धेरै सत्यताहरू व्यक्त गर्नुभएको भए पनि, तिनीहरूले तिनलाई अलिकति पनि स्वीकार गर्दैनथे, बरु उहाँको विरोध र निन्दा गर्थे। के त्यो नै तिनीहरूको अन्त्य थिएन र? त्यसका परिणामहरू कस्ता थिए भन्‍ने कुरा तिमीहरूलाई स्पष्ट रूपमा थाहा छ। के परमेश्‍वरमाथिको तिमीहरूको विश्‍वासमा त्यस्ता भ्रमपूर्ण दृष्टिकोणहरू छन्? के तिमीहरू अरूप्रति खुला नभएको छैनौ र? (छौँ नि।) के तैँले म अरूप्रति खुला नभएको देख्छस्? म कहिलेकहीँ समाचार पढ्छु, र कहिलेकहीँ विशेष अतिथिहरूसँगका अन्तर्वार्ताहरू र त्यस्ता अन्य कार्यक्रमहरू हेर्छु; कहिलेकहीँ, म दाजुभाइ-दिदीबहिनीहरूसँग गफ गर्छु, र कहिलेकहीँ, म खाना पकाउने वा सरसफाइ गर्ने व्यक्तिसँग कुरा गर्छु। म आफूले भेट्ने जोसुकैसँग थोरै भए पनि बोल्छु। तैँले कुनै काम लिएको छस्, वा तँसँग केही विशेष प्रतिभा छ, वा तैँले एउटा विशेष मिसन लिएको छस् भन्दैमा, तँ अरूभन्दा विशेष छस् भन्‍ने नसोच्। त्यो गलत हो। तैँले आफूलाई अरूभन्दा विशेष ठान्‍ने बित्तिकै, त्यो गलत विचारले तँलाई थाहै नपाई पिँजडामा थुनेर राख्नेछ—त्यसले तँलाई बाहिरबाट फलाम र काँसाको पर्खाल लगाइदिनेछ। त्यसपछि तँलाई आफू सबैभन्दा माथि छु, तैँले अनेकथरिका कार्यहरू गर्नु हुँदैन, तैँले फलानो व्यक्तिसँग बोल्न वा कुराकानी गर्नु हुँदैन, तँ हाँस्‍न समेत मिल्दैन भन्‍ने लाग्‍नेछ। अनि अन्त्यमा के हुन्छ? तँ कस्तो व्यक्ति बन्छस्? (एकलिएको एकलकाँटे व्यक्ति।) तँ एकलिएको एकलकाँटे व्यक्ति बन्छस्। हेर् त, प्राचीन सम्राटहरूले सधैँ कसो भन्थे, “मै मात्र यस्तो छु”; “म मात्र यस्तो छु, त्यस्तो छु”; “मैले मात्र सोच्छु”—र सधैँ आफूलाई एकलो घोषणा गर्थे। यदि तैँले सधैँ आफूलाई एकलो घोषणा गर्छस् भने, तैँले आफूलाई कति महान् ठान्छस् होला? यति महान् कि तँ साँच्‍चै स्वर्गको पुत्र बनेको छस्? के तँ त्यही होस्? सारगत रूपमा, तँ एक साधारण व्यक्ति होस्। यदि तैँले आफूलाई सधैँ महान् र असाधारण ठान्छस् भने, तँ समस्यामा छस्। अवस्था झन् बिग्रिनेछ। यदि तैँले यस्तो गलत दृष्टिकोण बोकेर संसारसँग व्यवहार गरिस् र आफूलाई आचरणमा ढालिस् भने, तेरो काम गर्ने तरिका र माध्यमहरू परिवर्तन हुनेछन्—तेरा सिद्धान्तहरू परिवर्तन हुनेछन्। यदि तैँले आफूलाई सधैँ अलग ठान्छस्, आफू सबैभन्दा उच्च भएको, तैँले फलानो काम गर्न नमिल्ने, त्यस्ता कामकुरा गर्नु तेरो हैसियत र प्रतिष्ठाभन्दा तल हुने ठान्छस् भने, परिस्थितिहरू बिग्रिएका छैनन् र? (छन्।) तँलाई यस्तो लाग्‍नेछ, “मेरो जस्तो हैसियत भएको व्यक्तिले, अरूलाई सबै कुरा बताउनु हुँदैन!” “मेरो जस्तो हैसियत भएको व्यक्तिले, म विद्रोही हुँ भनेर भन्‍नु हुँदैन!” “मेरो जस्तो प्रतिष्ठा भएको व्यक्तिले अरूलाई मेरा कमजोरीहरू, त्रुटिहरू, गल्तीहरू, र शिक्षाको कमी जस्ता अपमानजनक कुराहरू बताउनु हुँदैन—मैले ती कुराहरूका बारेमा कसैलाई बिलकुलै थाहा दिनु हुँदैन!” त्यो थकाइलाग्दो कुरा हुनेछ, होइन र? (हो।) यदि तँ यस्तो थकाइलाग्दो तरिकाले जिइस् भने, के तैँले आफ्नो कर्तव्य राम्ररी पूरा गर्न सक्छस्? (सक्दिनँ।) समस्या कहाँ पैदा हुन्छ? यो तेरो कर्तव्य र हैसियतप्रतिको तेरो दृष्टिकोणमा पैदा हुन्छ। तँ जति नै ठूलो “पदाधिकारी” भए पनि, तँ जुनसुकै पदमा भए पनि, तँ जति नै धेरै मानिसहरूको प्रभारी भए पनि, वास्तवमा, यो एउटा फरक कर्तव्य बाहेक केही पनि होइन। तँ अरूभन्दा फरक छैनस्। तैँले यसको वास्तविकतालाई देख्‍न सक्दैनस्, बरु सधैँ हृदयमा यस्तो महसुस गर्छस्, “यो फरक कर्तव्यको कुरै होइन—यो त प्रतिष्ठामा हुने भिन्‍नताको कुरा हो। म अरूभन्दा माथि हुनुपर्छ; मैले अरूसँग कसरी सहकार्य गर्न सक्छु? तिनीहरूले मसँग सहकार्य गर्दा पनि त हुन्छ—म चाहिँ तिनीहरूसँग सहकार्य गर्न सक्दिनँ!” यदि तँ सधैँ यस्तै सोचिरहेको हुन्छस्, सधैँ अरूभन्दा माथि हुन चाहन्छस्, सधैँ अरूको काँधमा टेकेर उभिन चाहन्छस्, तिनीहरूभन्दा माथि बसेर तिनीहरूलाई हेयको नजरले हेर्न चाहन्छस् भने, तँलाई मानिसहरूसँग सहकार्य गर्न सजिलो हुनेछैन। तैँले सधैँ यस्तो सोचिरहेको हुनेछस्, “त्यस व्यक्तिलाई के थाहा छ? यदि उसलाई कामकुरा थाहा भएको भए, दाजुभाइ-दिदीबहिनीहरूले उसलाई अगुवाको रूपमा छनौट गरेका हुनेथिए। त्यसोभए, तिनीहरूले मलाई नै किन रोजे? किनभने म ऊभन्दा अब्बल छु। त्यसकारण, मैले ऊसँग कुराहरूका बारेमा छलफल गर्नु हुँदैन। यदि गरेँ भने, यसको अर्थ म महान् छैन भन्‍ने हुन्छ। म महान् छु भन्‍ने प्रमाणित गर्नका लागि, मैले कामकुराबारे कसैसँग छलफल गर्नु हुँदैन। मसँग कामको बारेमा छलफल गर्न लायक कोही छैन—एक जना पनि छैन!” ख्रीष्टविरोधीहरूले यस्तै सोच्छन्।

मुख्यभूमि चीनमा, कम्युनिस्ट पार्टीले धार्मिक विश्‍वासलाई दबाउँछ। यो भयानक वातावरण हो। परमेश्‍वरका विश्‍वासीहरूले कुनै पनि बेला पक्राउ पर्ने खतराको सामना गर्छन्, त्यसकारण अगुवाहरू र कामदारहरू त्यति बारम्बार भेला हुँदैनन्। कहिलेकहीँ, तिनीहरूले महिनामा एक पटक पनि सहकर्मीहरूको भेला आयोजना गर्न सक्दैनन्; तिनीहरूले भेला हुनका लागि परिस्थितिले साथ नदिएसम्‍म, वा उपयुक्त ठाउँ नभेट्टाएसम्म पर्खन्छन्। त्यसोभए काम कसरी कार्यान्वयन गरिन्छ? जब कामका बन्दोबस्तहरू हुन्छन्, तब ती कुराहरू अरूकहाँ पुर्‍याउन कोही फेला पार्नैपर्छ। एक पटक, हामीले कामका बन्दोबस्तहरू क्षेत्रीय अगुवाकहाँ पुर्‍याउन नजिकैको एक जना भाइलाई फेला पार्‍यौँ। यो भाइ साधारण विश्‍वासी थियो, र जब उसले कामका बन्दोबस्तहरू पुर्‍यायो, तब क्षेत्रीय अगुवाले त्यो पढेर यसो भन्यो, “हत्तेरी। मैले यही अपेक्षा गरेको थिएँ।” उसले त्यो भाइको अगाडि के कुराको धाक लगाइरहेको थियो? उसले फाइँफुट्टी लगाइरहेको थियो, ताकि देख्‍नेले यसो भनोस्, “अहो, कति गरिमामय कुरो। कस्तो स्टायल!” त्यो त केही होइन—त्यस लगत्तै, उसले भन्यो, “तिनीहरूले मकहाँ कामका बन्दोबस्तहरू पुर्‍याउन पठाएको व्यक्ति यही हो? उसको स्तर नै मिल्दैन!” यसको अर्थ यो थियो: “म एउटा क्षेत्रीय अगुवा, एउटा महत्त्वपूर्ण अगुवा हुँ। मकहाँ यस्ता कुराहरू पुर्‍याउनका लागि कसरी साधारण विश्‍वासीलाई पठाइयो? के यो हद पार गरेको होइन र? माथिले मलाई साँच्‍चै नीच ठान्छ। म एउटा क्षेत्रीय अगुवा हुँ, त्यसकारण तिनीहरूले कम्तीमा पनि यो कुरा मकहाँ पुर्‍याउन एक जना जिल्‍ला अगुवा पठाउनुपर्थ्यो, तर तिनीहरूले सबैभन्दा तल्लो स्तरको र साधारण विश्‍वासीलाई यो काम गर्न लगाए—उसको स्तर नै मिल्दैन!” यो अगुवा त कस्तो व्यक्ति हो! यो पुर्‍याउने व्यक्तिको स्तर मिल्दैन भन्‍नलाई उसले आफ्नो हैसियतलाई कति धेरै मूल्यवान् ठानेको रहेछ? उसले आफ्नो पदलाई आफ्नो अख्तियार दाबी गर्ने बहानाको रूपमा लिन्छ। के ऊ दुष्ट चिज होइन र? (हो।) ऊ दुष्ट चिज हो, वास्तवमै हो। मण्डलीको काममा, के हामी वस्तुहरू पुर्‍याउन वा सूचनाहरू दिनका लागि पठाइने व्यक्ति रोजीछानी गर्छौँ? मुख्यभूमि चीन जस्तो वातावरणमा, दाजुभाइ-दिदीबहिनीहरूले वस्तुहरू पुर्‍याउन जाँदा यस्ता ठूला जोखिमहरूको सामना गर्छन्, तैपनि जब यो भाइ कामको बन्दोबस्त लिएर आइपुग्यो, तब उसलाई अगुवाले उसको स्तर मिल्दैन भनेर भन्यो, यसको तात्पर्य के थियो भने स्तर मिल्ने व्यक्ति, स्थान र हैसियतको हिसाबमा अगुवासँग मिल्ने व्यक्ति खोज्नुपर्छ, र अन्यथा गर्नु भनेको अगुवालाई हेला गर्नु हो—के त्यो ख्रीष्टविरोधीको स्वभाव होइन र? (हो।) यो ख्रीष्टविरोधीको स्वभाव हो। यो दुष्ट व्यक्तिले कुनै पनि वास्तविक काम गर्न सक्दैन, र ऊसँग कुनै सीप छैन, तैपनि उसले यस्ता मागहरू गर्छ—उसले अझै पनि हैसियतलाई यस्तो जोड दिन्छ। उसको मुख्य थेगो के हो? “उसको स्तर मिल्दैन।” ऊसँग जसले कुरा गरिरहेको भए पनि, उसले सुरुमा सोध्छ, “तिमी कुन स्तरको अगुवा हौ? सानो समूहको अगुवा? यहाँबाट गइहाल—तिम्रो स्तर नै मिल्दैन!” यदि माथिका ब्रदरले भेला आयोजना गरेको हो भने, उसले सधैँ अघि बढेर यसो भनिरहेको हुन्छ, “यो दाजु त मण्डली अगुवाहरूमध्ये सबैभन्दा ठूलो हो, र उनीपछि म आउँछु। उनी जहाँ बस्छन्, म स्तर अनुसार उनको छेउमा जान्छु।” उसको मनमा यो कुरा त्यति स्पष्ट हुन्छ। के त्यो लाजमर्दो कुरा होइन र? (हो।) यो अत्यन्तै लाजमर्दो कुरा हो—ऊसँग कुनै आत्म-सचेतना हुँदैन! ऊ कति निर्लज्ज हुन्छ? यति निर्लज्ज कि मानिसहरूले घिनाउँछन्। ऊसँग अगुवाको पद भए पनि, उसले के गर्न सक्छ? उसले त्यो काम कति राम्ररी गर्छ? उसले आफ्नो योग्यताको धाक लगाउनुअघि केही नतिजाहरू देखाउनुपर्छ—त्योचाहिँ उचित हुनेछ; त्यो तार्किक कुरा हुनेछ। तर उसले कुनै नतिजा हासिल नगरी, कुनै काम नगरी मानिसहरूलाई पद अनुसार छुट्याउँछ! अनि उसको पद के हो त? क्षेत्रीय अगुवाको रूपमा, उसले त्यति धेरै वास्तविक काम गरेको हुँदैन—ऊ यो दर्जाको योग्य हुँदैन। यदि मैले दर्जा अनुसार मानिसहरूलाई छुट्याउने हो भने, के मेरो नजिक कोही आउन सक्छ? सक्दैन। मानिसहरूसँग अन्तरक्रिया गर्दा के मैले दर्जाको आधारमा भिन्‍नता छुट्याएको देख्छौ? अहँ—मैले जसलाई भेटे पनि, सकेसम्म म ऊसँग अलिकति भए पनि बोल्छु, र समय मिलेन भने, म उसलाई अभिवादन मात्र गर्छु। तैपनि, यो ख्रीष्टविरोधीले त्यसरी सोच्दैन। उसले प्रतिष्ठा, हैसियत, र सामाजिक मूल्यलाई अरू कुनै पनि कुराभन्दा महत्त्वपूर्ण, र आफ्नो जीवनभन्दा पनि बहुमूल्य देख्छ। के तिमीहरूले सँगै आफ्नो कर्तव्य निर्वाह गर्दा दर्जा अनुसार भिन्‍नता छुट्याउँछौ? कतिपय मानिसहरूले जे गर्दा पनि दर्जा अनुसार भिन्‍नता छुट्याउँछन्; जुनसुकै सानो कुरामा पनि, तिनीहरूले अरू मानिसहरू काम गर्दा र सूचनाहरू दिँदा आफ्नो दर्जाभन्दा बाहिर जान्छन् भन्ने गर्छन्। तिनीहरू कुन दर्जाभन्दा बाहिर गइरहेका हुन्छन्? पहिले आफ्नो कर्तव्य राम्ररी पूरा गर्। तैँले कुनै पनि कर्तव्य राम्ररी पूरा गर्न वा कुनै पनि काम गर्न सक्दैनस्, तैपनि तैँले अझै पनि दर्जाको आधारमा भिन्‍नता छुट्याइरहेको हुन्छस्—तँलाई कसले त्यसो गर्न लगायो? दर्जाको आधारमा भिन्‍नता छुट्याउने बेला भइसकेको छैन। तैँले यो काम धेरै चाँडो गरिरहेको छस्; तँसँग कुनै आत्म-सचेतना छैन। कहिलेकहीँ हामी कुनै ठाउँमा जान्छौँ र कुनै समस्या समाधान गर्नलाई मानिसहरू भेट्छौँ। के हामी दर्जा अनुसार उपयुक्त मानिसहरूको खोजी गर्छौँ? हामी मूलतः त्यसो गर्दैनौँ। यदि तँ कामको प्रभारी होस् भने, हामी तँलाई खोज्दै जानेछौँ, र यदि तँ छैनस् भने, हामी अरू कोही खोज्नेछौँ। हामी दर्जाका आधारमा र उच्च वा निम्न हैसियतको आधारमा भिन्‍नता छुट्याउँदैनौँ। यदि कसैले आफै यस्ता भिन्‍नताहरू छुट्याउँछ भने, उसमा कुनै आत्म-सचेतना हुँदैन, र तिनीहरूले सिद्धान्तहरू बुझेका हुँदैनन्। यदि तैँले परमेश्‍वरको घरमा हैसियत, दर्जा, र पदका आधारमा गैरविश्‍वासीहरूले जस्तै मिहिन रूपमा भिन्‍नता छुट्याउँछस् भने, तँमा साँच्‍चै समझको कमी छ! तैँले सत्यता बुझ्दैनस्; तँमा धेरै कुराको कमी छ। तैँले परमेश्‍वरमा विश्‍वास गर्नु भनेको के हो भन्‍ने कुरा बुझ्दैनस्।

हामीले भर्खरै अरूसँग सहकार्य गर्ने अभ्यासको बारेमा कुरा गरेका छौँ। के यो काम गर्न सजिलो छ? सत्यताको खोजी गर्न सक्‍ने, थोरै लाजको बोध भएको, र मानवता, विवेक, र समझ भएको जोकोही व्यक्तिले अरूसँग सहकार्यको अभ्यास गर्न सक्छ। कसैसँग सहकार्य गर्न नसक्ने मानिसहरू तिनै हुन् जोसँग मानवता हुँदैन, जो सधैँ हैसियतमाथि एकाधिकार राख्न चाहन्छन्, सधैँ आफ्नो मर्यादा, हैसियत, ख्याति, र प्राप्तिको बारेमा सोच्छन्। अवश्य नै, यो ख्रीष्टविरोधीहरूको एउटा मुख्य प्रकटीकरण हो: तिनीहरूले कसैसँग सहकार्य गर्दैनन्, न त कसैसँग सद्भावपूर्ण सहकार्य नै हासिल गर्न सक्छन्। तिनीहरूले त्यो सिद्धान्त अभ्यास गर्दैनन्। यसको कारण के हो? तिनीहरू शक्ति त्याग्‍न अनिच्छुक हुन्छन्; तिनीहरू आफूले छर्लङ्गै देख्‍न नसक्‍ने कुराहरू छन्, र आफूले परामर्श लिनुपर्ने कुराहरू छन् भनेर अरूलाई थाहा दिन अनिच्छुक हुन्छन्। तिनीहरूले मानिसहरूमा भ्रम छर्छन्, जसले गर्दा मानिसहरूले सोच्छन् कि तिनीहरूले गर्न नसक्‍ने केही छैन, तिनीहरूलाई थाहा नभएको कुरा केही छैन, तिनीहरू कुनै कुरामा अज्ञानी छैनन्, तिनीहरूसँग सबै जवाफहरू छन्, र तिनीहरूका लागि सबै कुरा गर्न सकिने, सम्भव, र हासिल गर्न सकिने हुन्छन्—तिनीहरूलाई अरूको आवश्यकता पर्दैन, न त अरूको सहयोग, स्मरण गराउने कुरा, वा सल्लाहको नै आवश्यकता पर्छ। एउटा कारण त्यही हो। त्यस बाहेक, ख्रीष्टविरोधीहरूको सबैभन्दा स्पष्ट स्वभाव के हो? अर्थात्, तिनीहरूको सम्पर्कमा आउँदा तिनीहरूको एक-दुई वटा वाक्यांश सुनेरै तैँले छर्लङ्गै देख्न सक्ने स्वभाव के हो? अहङ्कार। तिनीहरू कति अहङ्कारी हुन्छन्? बुद्धिहीनताको हदसम्म अहङ्कारी—कुनै मानसिक रोग जस्तै। उदाहरणका लागि, यदि तिनीहरूले एक घुट्को पानी पिए, र यसो गर्दा तिनीहरू राम्रा देखिए भने, तिनीहरूले यसलाई गर्व गर्ने कुराको रूपमा प्रस्तुत गर्नेछन्: “पानी पिउँदा म कस्तो राम्रो देखिन्छु हेर त।” तिनीहरू आफ्‍नो बारेमा फाइँफुट्टी लगाउन र धाक लगाउनमा असाध्यै सिपालु हुन्छन्; तिनीहरू अत्यन्तै निर्लज्ज र लज्जाहीन हुन्छन्। ख्रीष्टविरोधीहरू त्यस्तै हुन्छन्। तिनीहरूको दृष्टिकोणमा, तिनीहरू जति राम्रो कोही छैनन्। तिनीहरू धाक लगाउन निकै सिपालु हुन्छन्, र तिनीहरूमा पूर्ण रूपमा आत्म-सचेतनाको कमी हुन्छ। कतिपय ख्रीष्टविरोधीहरू निकै कुरूप हुन्छन्, तैपनि तिनीहरू अण्डाकार मुहार, बदाम जस्ता आँखा, र धनुष जस्ता आँखी भौँका कारण सुन्दर देखिने सोच्छन्। तिनीहरूमा यति थोरै आत्म-सचेतना समेत हुँदैन। ३०-४० वर्षको उमेर पुग्दासम्म, एउटा औसत व्यक्तिले आफ्नो रूप र क्षमताहरूको धेरथोर सही मूल्याङ्कन गरिसकेको हुन्छ। तर ख्रीष्टविरोधीहरूमा त्यस्तो चेतना हुँदैन। यसमा के समस्या लुकेको हुन्छ? तिनीहरूको अहङ्कारी स्वभावले सामान्य चेतनाको सीमा नाघेको हुन्छ। तिनीहरू कति अहङ्कारी हुन्छन्? तिनीहरू भ्यागुतो जस्ता देखिए पनि, राजहंस जस्तै देखिन्छु भनेर भन्छन्। यसमा, केही हदसम्म के हो र के होइन भनेर छुट्याउने अक्षमता, र कामकुरालाई उल्ट्याउने कुरा हुन्छ। यस्तो हदसम्मको अहङ्कार लाजमर्दो अहङ्कार हो; यसलाई दबाउनै सकिँदैन। जब साधारण मानिसहरूले आफ्नो रूपको बखान गर्छन्, तब तिनीहरूलाई यो कुरा भन्न नमिल्ने जस्तो लाग्छ र तिनीहरू लज्जित हुन्छन्। तिनीहरूले बोलिसकेपछि, तिनीहरू रातोपिरो हुन्छन् र दिनभरि लज्जित महसुस गर्छन्। ख्रीष्टविरोधीहरू रातोपिरो हुँदैनन्। तिनीहरू आफूले गरेका असल कामकुरा र आफूसँग भएका सबल पक्षहरूका लागि, तिनीहरू जे-जस्ता तरिकाले असल र अरूभन्दा सिपालु छन् त्यसका लागि आफ्नो प्रशंसा गर्छन्—यी शब्दहरू तिनीहरूको मुखबाट यसरी बग्छन्, मानौँ ती साधारण कुरा हुन्। तिनीहरू त लाज समेत मान्दैनन्! यो त हद, लाज, वा चेतनाभन्दा बाहिरको अहङ्कार हो। त्यसैले, ख्रीष्टविरोधीहरूको नजरमा, हरेक सामान्य व्यक्ति—विशेष गरी सत्यताको खोजी गर्ने, र सामान्य मानवताको विवेक र समझ, र सामान्य सोचाइ भएको हरेक व्यक्ति—सामान्यतामा पर्छ, उनीहरूसँग कुनै प्रतिभा हुँदैन, उनीहरू आफूभन्दा तल्लो स्तरका हुन्छन्, र उनीहरूमा तिनीहरूको सामर्थ्य र असल गुणको कमी हुन्छ। तिनीहरू अहङ्कारी हुने भएकाले र तिनीहरूले आफ्नो स्तरमा कोही हुँदैन भन्‍ने विश्‍वास गर्ने भएकाले—यस कारणले गर्दा, तिनीहरूले गर्ने कुनै पनि कुरामा, कसैसँग सहकार्य वा छलफल गर्न चाहँदैनन् भनेर भन्दा अतिशयोक्ति हुँदैन। तिनीहरूले प्रवचनहरू सुन्न, परमेश्‍वरका वचनहरू पढ्न, उहाँका वचनहरूको खुलासा देख्‍न सक्छन्, वा तिनीहरू कहिलेकहीँ काटछाँटमा पर्न सक्छन्, तर जे भए पनि, तिनीहरूले भ्रष्टता प्रकट गरेको र अपराध गरेको कुरा स्वीकार गर्दैनन्, अहङ्कारी र आत्मधर्मी छु भनेर स्वीकार गर्नु त परको कुरा हो। तिनीहरूले आफू साधारण क्षमता भएको साधारण व्यक्ति मात्रै भएको कुरा बुझ्न सक्दैनन्। तिनीहरूले त्यस्ता कुराहरू बुझ्न सक्दैनन्। तैँले तिनीहरूलाई जतिसुकै काटछाँट गरे पनि, तिनीहरूले अझै पनि तिनीहरूको क्षमता राम्रो छ, तिनीहरू साधारण मानिसहरूभन्दा माथि छन् भन्‍ने सोच्छन्। के यो आशाभन्दा बाहिरको कुरा होइन र? (हो।) यो आशाभन्दा बाहिरको कुरा हो। त्यो ख्रीष्टविरोधी हो। तिनीहरूलाई जतिसुकै काटछाँट गरे पनि, तिनीहरूले शिर झुकाएर आफू राम्रो नभएको, र आफू असक्षम भएको भनेर स्वीकार गर्न सक्दैनन्। तिनीहरूको दृष्टिकोणमा, आफ्ना समस्याहरू, गल्तीहरू, वा भ्रष्टतालाई स्वीकार गर्नु भनेको दोषी ठहरिनु, नष्ट हुनु जस्तै हुनेछ। तिनीहरूले सोच्ने तरिका यही हो। तिनीहरूले के सोच्छन् भने अरूले तिनीहरूका गल्तीहरू देख्‍ने बित्तिकै, वा तिनीहरूले आफ्‍नो क्षमता कमजोर छ र आफूमा आत्मिक बुझाइ छैन भन्‍ने कुरालाई स्विकार्ने बित्तिकै, तिनीहरूले परमेश्‍वरमाथिको आफ्नो विश्‍वासमा ऊर्जा गुमाउनेछन् र तिनीहरूलाई यो अर्थहीन लाग्नेछ, किनभने अबदेखि तिनीहरूको हैसियतको प्रत्याभूति हुनेछैन—तिनीहरूले आफ्नो हैसियत गुमाएका हुनेछन्। तिनीहरूले सोच्छन्, “हैसियत विना जिउनुको कुनै अर्थ छ र? योभन्दा त मर्नु नै राम्रो हुन्छ!” अनि यदि तिनीहरूसँग हैसियत छ भने, तिनीहरू आफ्नो अहङ्कारमा अदम्य हुन्छन्, अनियन्त्रित रूपमा खराब कामकुरा गर्न लागिपर्छन्; र यदि तिनीहरूले अवरोध सामना गरेर काटछाँटमा परे भने, तिनीहरू आफ्नो काम त्याग्‍न चाहन्छन्, साथै नकारात्मक र सुस्त बन्छन्। के तँ तिनीहरूले सत्यता सिद्धान्तहरू अनुसार काम गरून् भन्‍ने चाहन्छस्? यसको बारेमा सोच्दा समेत नसोच्। तिनीहरूले के विश्‍वास गर्छन्? “तपाईँले मलाई एउटा पद दिनुहोस् र म आफै काम गर्छु, त्यसो गर्दा कसो होला? के तपाईँ मैले अरूसँग सहकार्य गरेको चाहनुहुन्छ? त्यो त असम्भव छ! मेरो लागि सहकर्मी नखोज्‍नुहोस्—मलाई सहकर्मी चाहिँदैन; मेरो सहकर्मी हुन कोही पनि योग्य छैन। नत्र मलाई प्रयोग नै नगर्नुहोस्—यो काम अरू कसैलाई गर्न लगाउनुहोस्!” यो कस्तो प्राणी हो? “नाइके एउटा मात्रै हुन सक्छ”—यो ख्रीष्टविरोधीहरूको मानसिकता हो, र यी तिनीहरूका प्रकटीकरणहरू हुन्। के यो आशाभन्दा बाहिरको कुरा होइन र? (हो।)

ख्रीष्टविरोधीहरूले कसैसँग सहकार्य गर्न सक्दैनन् भन्‍ने पहिलो बुँदाको “सक्दैनन्” भन्‍ने शब्दमा के समावेश हुन्छ? तिनीहरूले कसैसँग सहकार्य गर्दैनन्, र तिनीहरूले अरूसँग सहकार्य हासिल गर्न सक्दैनन् भन्ने कुराहरू समावेश हुन्छन्—के यी यसका दुइटा प्रकारहरू होइनन् र? ख्रीष्टविरोधीहरूको सारले निर्धारित गरे अनुसार, यसमा यी दुई अर्थहरू समावेश छन्। मानिसहरूले तिनीहरूसँग मिलेर काम गर्न सके पनि, यसको सार साँचो सहकार्य होइन—उनीहरू पछाडिबाट तिनीहरूलाई साथ दिने, कामकाज गरिदिने र मामलाहरू मिलाउने नोकर मात्र हुन्। यसलाई सहकार्यको रूपमा अलिकति पनि मान्‍न सकिँदैन। त्यसोभए, “सहकार्य” लाई कसरी परिभाषित गरिन्छ? वास्तवमा, सहकार्यको अन्तिम उद्देश्य भनेको सत्यता सिद्धान्तहरू बुझ्नु, ती अनुसार काम गर्नु, हरेक समस्या समाधान गर्नु, सही निर्णयहरू गर्नु—विचलनमा नपरी सिद्धान्तहरूसँग मिल्ने निर्णयहरू गर्नु, र काममा हुने गल्तीहरूलाई न्यूनीकरण गर्नु हो, ताकि तैँले आफ्‍नो कर्तव्य मात्रै निर्वाह गर्छस्, आफूले चाहे अनुसार काम गर्दैनस्, र दङ्गा मच्चाउँदैनस्। ख्रीष्टविरोधीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनुको पहिलो प्रकटीकरण, तिनीहरूले कसैसँग सहकार्य गर्न सक्दैनन् भन्‍ने हो। कतिपयले यसो भन्‍न सक्छन्, “कसैसँग सहकार्य गर्न नसक्नु भनेको अरूलाई आफूप्रति मात्र समर्पित हुन लगाउनु जस्तो होइन।” कसैसँग सहकार्य गर्न नसक्नुको अर्थ तिनीहरूले कसैका कुरा सुन्दैनन् वा कसैसँग सुझाव माग्दैनन्—तिनीहरूले परमेश्‍वरका अभिप्रायहरू वा सत्यता सिद्धान्तहरू समेत खोज्दैनन् भन्‍ने हुन्छ। तिनीहरू आफ्नै इच्छा अनुसार मात्रै काम र व्यवहार गर्छन्। यसमा के कुरा अन्तर्निहित छ? तिनीहरूको काममा शासन गर्नेहरू सत्यता वा परमेश्‍वर नभई तिनीहरू नै हुन्। त्यसकारण, तिनीहरूको कामको सिद्धान्त भनेको तिनीहरूले भनेको कुरा अरूलाई पालना गर्न लगाउनु हो, र आफूलाई सत्यताझैँ, वा परमेश्‍वरझैँ व्यवहार गर्न लगाउनु हो। के त्यसको प्रकृति त्यही होइन र? कतिपयले यसो भन्‍न सक्छन्, “यदि तिनीहरूले कसैसँग सहकार्य गर्न सक्दैनन् भने, सायद तिनीहरूले सत्यता बुझेका छन् र सहकार्य गर्नु आवश्यक छैन।” के यस्तै भइरहेको हुन्छ? कसैले सत्यतालाई जति बुझ्छ र अभ्यास गर्छ, उसले काम गर्दा त्यति नै धेरै स्रोतहरूबाट सोधपुछ र खोजी गर्छ। उसले हानिलाई कम गर्ने र गल्तीहरू हुने सम्भावनालाई कम गर्ने प्रयासमा, मानिसहरूसँग अझै धेरै छलफल र सङ्गति गर्छ। कसैले सत्यतालाई जति धेरै बुझ्छ, ऊसँग त्यति नै धेरै समझ हुन्छ, र ऊ अरूसँग सहकार्य गर्न त्यति नै इच्छुक र सक्षम हुन्छ। होइन र? अनि अरूसँग सहकार्य गर्न कुनै व्यक्ति जति कम इच्छुक र सक्षम छ—उसले अरू कसैको कुरा सुन्दैन, अरू कसैको सुझावलाई ख्याल गर्दैन, र कामकुरा गर्दा, परमेश्‍वरको घरका हितहरूलाई ख्याल गर्दैन र ऊ आफ्नो कार्य सत्यता सिद्धान्तहरू अनुरूप छ कि छैन भनेर खोजी गर्न अनिच्छुक हुन्छ—उसले त्यति नै कम सत्यताको खोजी गर्छ र यसलाई त्यति नै कम बुझ्छ। तिनीहरूले गल्तीवश के कुरामा विश्‍वास गर्छन्? “दाजुभाइ-दिदीबहिनीहरूले मलाई आफ्नो अगुवाको रूपमा चयन गरेका छन्; परमेश्‍वरले मलाई अगुवा बन्‍ने यो मौका दिनुभएको छ। त्यसकारण, मैले गर्ने सबै कुरा सत्यता अनुरूप हुन्छ—मैले जे गरे पनि, त्यो सही हुन्छ।” के यो गलतफहमी होइन र? तिनीहरूमा किन यस्तो गलतफहमी हुन्छ? एउटा कुरा निश्‍चित छ: त्यस्ता मानिसहरूले सत्यतालाई प्रेम गर्दैनन्। अनि अर्को कुरा: त्यस्ता मानिसहरूले सत्यतालाई बुझ्दै बुझ्दैनन्। यसमा कुनै शङ्का छैन।

ख्रीष्टविरोधीहरूले कसैसँग सहकार्य गर्न सक्दैनन्। यो गम्भीर समस्या हो। एउटा ख्रीष्टविरोधीले जुनसुकै कर्तव्य निर्वाह गरिरहेको भए पनि, उसले जोसँग सहकार्य गरे पनि, सधैँ द्वन्द्व र विवादहरू हुनेछन्। कतिपयले यसो भन्‍न सक्छन्, “यदि तिनीहरू सरसफाइको प्रभारी हुन् र तिनीहरूले हरेक दिन भवन भित्र सफा गर्छन् भने, अरूसँग सहकार्य नगर्नुको कारण के हुन्छ र?” यसमा स्वभाव सम्‍बन्धी समस्या छ: तिनीहरूले जोसँग अन्तरक्रिया गरिरहेका वा काम गरिरहेका भए पनि, उसलाई सधैँ खिसी गर्छन्, सधैँ उसलाई भाषण दिन, तिनीहरूले भनेको कुरा गर्न लगाउन चाहन्छन्। के तिमीहरू त्यस्तो व्यक्तिले अरूसँग सहकार्य गर्न सक्छ भनेर भन्छौ? तिनीहरूले कसैसँग सहकार्य गर्न सक्दैनन्; किनभने तिनीहरूको भ्रष्ट स्वभाव अत्यन्तै गम्भीर हुन्छ। तिनीहरूले अरूसँग सहकार्य गर्न नसक्‍ने मात्र नभई तिनीहरूले सधैँ माथिबाट अरूलाई भाषण दिइरहेका र नियन्त्रित गरिरहेका हुन्छन्—तिनीहरू सधैँ मानिसहरूको काँधमा बसेर अरूलाई जबरजस्ती आज्ञापालन गर्न लगाउन चाहन्छन्। यो स्वभावको समस्या मात्रै होइन—यो तिनीहरूको मानवतामा भएको गम्भीर समस्या पनि हो। तिनीहरूमा कुनै विवेक वा समझ हुँदैन। दुष्ट मानिसहरू यस्तै हुन्छन्। तिनीहरूले कसैसँग सहकार्य गर्न सक्दैनन्; तिनीहरू कसैसँग मिलेर बस्‍न सक्दैनन्। मानिसहरूबीच तिनीहरूको मानवताका साझा कुराहरू के-के हुन्? तीमध्ये कुन कुराहरू एकअर्कासँग मिल्छन्? विवेक र समझ, साथै सत्यतालाई प्रेम गर्ने तिनीहरूको मनोवृत्ति—यी कुराहरू साझा हुन्छन्। यदि दुवै पक्षमा त्यस्तो सामान्य मानवता छ भने, तिनीहरू मिलेर बस्‍न सक्छन्; छैन भने, तिनीहरू मिलेर बस्‍न सक्दैनन्; एउटामा यो कुरा छ र अर्कोमा छैन भने पनि तिनीहरू मिलेर बस्‍न सक्दैनन्। असल मानिसहरू र खराब मानिसहरू मिलेर बस्न सक्दैनन्—हितकारी मानिसहरू र दुष्ट मानिसहरू मिलेर बस्न सक्दैनन्। मानिसहरू सामान्य रूपमा एक-अर्कासँग मिलेर बस्‍नका लागि निश्‍चित सर्तहरू पूरा गर्नैपर्ने हुन्छ: तिनीहरूले एक-अर्कासँग सहकार्य गर्न सक्नका लागि, तिनीहरूसँग कम्तीमा पनि विवेक र समझ हुनुपर्छ, साथै तिनीहरू धीरजी र सहनशील हुनुपर्छ। कुनै कर्तव्य निर्वाह गर्दा सहकार्य गर्नका लागि मानिसहरूको मन मिल्नैपर्छ; तिनीहरूले अर्को पक्षका सबल पक्षलाई प्रयोग गरेर आफ्ना कमजोरीहरूलाई पूर्ति गर्नुपर्छ, र धैर्यता र सहनशीलता राख्नुपर्छ, साथै तिनीहरूको आत्म-आचरणको आधारभूत स्तर कायम राख्नुपर्छ। यसरी नै सद्भावमा मिलेर बस्नुपर्छ, र कहिलेकहीँ द्वन्द्व र विवादहरू हुन सक्‍ने भए पनि, सहकार्य जारी रहन सक्छ, र कम्तीमा कुनै शत्रुता पैदा हुनेछैन। यदि कुनै व्यक्तिसँग त्यस्तो व्यवहारको आधारभूत स्तर छैन, ऊ विवेकशील वा तर्कसङ्गत छैन, र उसले नाफालाई ध्यानमा राखेर काम गर्छ, नाफा मात्रै खोज्छ, सधैँ अरूको खर्चमा नाफा कमाउन चाहन्छ भने, सहकार्य असम्भव हुनेछ। दुष्ट मानिसहरूका बीचमा र दियाबलस राजाहरूका बीचमा यस्तै हुन्छ, जसले एक-अर्कासँग निरन्तर लडाइँ गर्छन्। आत्मिक क्षेत्रका विभिन्‍न दुष्टात्माहरू एक-अर्कासँग मिल्दैनन्। कहिलेकहीँ दियाबलसहरूले गिरोहहरू बनाउन सक्ने भए पनि, यो सबै तिनीहरूका आफ्नै उद्देश्यहरू हासिल गर्नका लागि पारस्परिक रूपमा शोषण गर्ने कार्यमा आधारित हुन्छ। तिनीहरूका गिरोहहरू अस्थायी हुन्छन्, र चाँडै नै, ती आफै टुक्रन्छन्। मानिसहरूका हकमा पनि यही कुरा लागू हुन्छ। मानवताविनाका मानिसहरू अरूलाई बरबाद गर्ने कुहिएका स्याउहरू जस्तै हुन्; सामान्य मानवता भएका मानिसहरूसँग मात्रै सहकार्य गर्न सजिलो हुन्छ, तिनीहरू मात्रै अरूप्रति धैर्यवान् र सहनशील हुन्छन्, अरूका रायहरू सुन्न सक्षम हुन्छन्, र आफूले गर्ने काममा आफ्नो हैसियतलाई पन्छाउन, अरूसँग छलफल गरेर त्यो काम गर्न सक्षम हुन्छन्। तिनीहरूमा पनि भ्रष्ट स्वभावहरू हुन्छन्, र तिनीहरूले पनि सधैँ अरूले आफ्नो कुरा सुनून् भन्ने चाहन्छन्—तिनीहरूमा पनि त्यो अभिप्राय हुन्छ—तर तिनीहरूसँग विवेक र समझ हुने हुनाले, र तिनीहरूले सत्यताको खोजी गर्न, र आफूलाई चिन्‍न सक्‍ने, र त्यस्तो काम गर्नु अनुचित भएको महसुस गर्ने हुनाले, र जसका लागि तिनीहरूलाई धिक्‍कार महसुस हुने, र तिनीहरूले आफूलाई रोक्न सक्‍ने हुनाले, तिनीहरूको काम गर्ने तरिका र उपायहरू बिस्तारै परिवर्तन हुनेछन्। अनि यसरी, तिनीहरूले अरूसँग सहकार्य गर्न सक्‍नेछन्। तिनीहरूले भ्रष्ट स्वभाव प्रकट गरिरहेका हुन्छन्, तर तिनीहरू दुष्ट मानिस होइनन्, र तिनीहरूमा ख्रीष्टविरोधीहरूको सार हुँदैन। अरूसँग सहकार्य गर्दा तिनीहरूलाई कुनै ठूलो समस्या हुँदैन। यदि तिनीहरू दुष्ट मानिस वा ख्रीष्टविरोधी थिए भने, तिनीहरूले अरूसँग सहकार्य गर्न सक्‍नेथिएनन्। सबै दुष्ट मानिसहरू र ख्रीष्टविरोधीहरू यस्तै हुन्छन् जसलाई परमेश्‍वरको घरले निकाल्छ। तिनीहरूले कसैसँग सहकार्य गर्न सक्दैनन्, र फलस्वरूप तिनीहरू सबै प्रकाशमा पर्छन् र हटाइन्छन्। तैपनि ख्रीष्टविरोधीहरूको स्वभाव भएका, ख्रीष्टविरोधीहरूको मार्गमा हिँड्ने, धेरै काटछाँट भोगेपछि सत्यतालाई स्विकार्न, र साँचो रूपमा पश्चात्ताप गर्न, र अरूसँग धैर्यवान् र सहनशील हुन सक्‍ने मानिसहरू धेरै छन्। त्यस्ता मानिसहरूले बिस्तारै अरूसँग सद्भावपूर्ण रूपमा सहकार्य गर्न सक्छन्। ख्रीष्टविरोधीहरूले मात्रै कसैसँग सहकार्य गर्न सक्दैनन्। तिनीहरूले जति धेरै भ्रष्ट स्वभाव प्रकट गरे पनि, त्यसलाई समाधान गर्न सत्यताको खोजी गर्दैनन्, बरु नैतिकहीन र अनियन्त्रित भएर जिद्दीपूर्वक आफ्नै शैलीमा लागिरहन्छन्। तिनीहरूले अरूसँग सद्भावपूर्ण सहकार्य गर्न नसक्‍ने मात्र होइन—यदि तिनीहरूले कसैले तिनीहरूलाई खुट्ट्याएको छ र ऊ तिनीहरूसँग असन्तुष्ट छ भन्‍ने देखे भने, तिनीहरू त्यो व्यक्तिलाई कष्ट दिन समेत लागिपर्छन्, र तिनीहरूले ऊप्रति बहिष्करणीय र शत्रुवत् मनोवृत्ति अपनाउँछन्। तिनीहरू त्यस व्यक्तिप्रति वैरभावमा रहनेछन्, जसले गर्दा मण्डलीको काममा हस्तक्षेपको मूल्य चुकाउनुपर्ने हुन्छ। यो ख्रीष्टविरोधीहरूको प्रकृति सारद्वारा निर्धारित हुन्छ।

सद्भावपूर्ण सहकार्य गर्न तालिम लिँदा तिमीहरूले सिक्नुपर्ने पाठहरू के-के हुन्? सहकार्य गर्न सिक्‍नु सत्यतालाई प्रेम गर्ने अभ्यासको एउटा तत्व हो, र यसको एउटा सङ्केत पनि हो। यो एउटा व्यक्तिमा विवेक र चेतना छ भन्‍ने कुरा प्रकट हुने एउटा आधारभूत तरिका हो। तैँले आफूसँग विवेक, मर्यादा र चेतना छ भनेर भन्‍न सक्छस्, तर यदि तैँले कसैसँग सहकार्य गर्न सक्दैनस्, र तेरो परिवार, बाहिरी मानिसहरू, वा साथीहरूसँग मिलेर बस्‍न सक्दैनस्, र तिमीहरूको बोलचाल टुट्छ, र तिमीहरूले साझा कामहरूमा अन्तहीन विवाद गर्छौ, जसले गर्दा तिमीहरू शत्रु बन्छौ भने—यदि तँ कहिल्यै यसरी कसैसँग मिलेर बस्‍न सक्दैनस् भने, तँ खतरामा हुन्छस्। यदि त्यस्तो व्यवहार तेरो सबै भ्रष्ट स्वभावका व्यवहारहरूमध्ये एउटा हो, वा तँसँग भएका सत्यतासँग नमिल्‍ने सबै व्यवहारहरूमध्ये एउटा हो भने, र यो तँलाई थाहा भएको, र तैँले निरन्तर खोजी र परिवर्तन गर्न चाहिरहेको व्यवहार मात्रै हो भने, तँसँग अझै पनि मौका छ। मुक्तिका लागि अझै पनि ठाउँ छ; यो कुनै ठूलो समस्या होइन। तर यदि तँ अन्तर्निहित रूपमा नै यस्तो व्यक्ति होस्, अन्तर्निहित रूपमा नै कसैसँग मिलेर बस्न सक्दैनस्, र यसको बारेमा कुनै कुरा गर्नुको फाइदा छैन भने—तैँले यसलाई काबुमा राख्न सक्दैनस् भने—त्यो गम्भीर समस्या हो। तँलाई सत्यतामा जति सङ्गति दिइए पनि, यदि तैँले यसलाई महत्त्वपूर्ण कुराको रूपमा लिँदैनस्, बरु तँलाई उक्त समस्या ठूलो कुरा होइन, त्यो तेरो सामान्य जीवन हो, तेरो भ्रष्ट स्वभाव प्रकट हुने मुख्य तरिका हो भन्‍ने लाग्छ भने, तँमा ख्रीष्टविरोधीको सार छ। अनि यदि तेरो सार त्यही हो भने, त्यो तँ ख्रीष्टविरोधीहरूको मार्गमा हिँड्नुभन्दा फरक कुरा हो। कतिपय मानिसहरू ख्रीष्टविरोधीहरूको मार्गमा हिँड्छन्, र कतिपय मानिसहरू आफै ख्रीष्टविरोधी हुन्छन्। के त्यसमा भिन्‍नता छैन र? (छ।) ख्रीष्टविरोधीहरूको मार्गमा हिँड्नेहरूले आफ्ना कार्यहरूमा ख्रीष्टविरोधीहरूका यी व्यवहारहरू प्रदर्शन गर्छन्; तिनीहरूले औसत व्यक्तिले भन्दा अलिक देखिने गरी र स्पष्ट रूपमा ख्रीष्टविरोधीको स्वभाव प्रकट गर्छन्, तर तिनीहरूले अझै पनि सत्यतासँग मिल्दो, अनि मानवता र चेतना भएको काम गर्न सक्छन्। यदि कसैले कुनै पनि सकारात्मक काम पटक्कै गर्न सक्दैन, र उसले पूर्णतया ख्रीष्टविरोधीहरूका यी व्यवहार, ख्रीष्टविरोधीको सारका यी प्रकाशहरू मात्रै प्रकट गर्छ भने—उसले गर्ने सबै काम र उसले पूरा गर्ने कर्तव्यहरू त्यस्ता प्रकटीकरणहरू मात्रै हुन्, जसमा सत्यतासँग मिल्दो केही छैन भने—त्यस्तो अवस्थामा, ऊ ख्रीष्टविरोधी हुन्छ।

विगतमा कतिपय अगुवा र कामदारहरूले बारम्बार ख्रीष्टविरोधीका स्वभावहरू प्रकट गर्थे: तिनीहरू बेकाबु र स्वेच्छाचारी थिए, र कुराहरू सधैँ तिनीहरूले भनेकै जस्तो हुनुपर्थ्यो। तर तिनीहरूले कुनै स्पष्ट दुष्टता गरेनन् र तिनीहरूको मानवता भयानक थिएन। काटछाँटमा परेपछि, दाजुभाइ-दिदीबहिनीहरूले तिनीहरूलाई सहयोग गरेपछि, आफ्नो कर्तव्य हेरफेर भएपछि वा आफू बर्खास्त भएपछि, केही समयसम्म नकारात्मक भएपछि, तिनीहरू आफूले पहिले प्रकट गरेका कुराहरू भ्रष्ट स्वभाव हुन् भनेर बल्‍ल सचेत बन्छन्, तिनीहरू पश्चात्ताप गर्न तयार हुन्छन्, र सोच्छन्, “सबैभन्दा महत्त्वपूर्ण कुरा भनेको जेसुकै भए पनि आफ्नो कर्तव्यमा लागिरहनु हो। म ख्रीष्टविरोधीको मार्गमा हिँडिरहेको भए पनि, मलाई ख्रीष्टविरोधीका रूपमा चित्रण गरिएन। यो परमेश्‍वरको कृपा हो, त्यसकारण मैले मेरो विश्‍वास र पछ्याइमा मेहनत गर्नैपर्छ। सत्यता पछ्याउने मार्गमा केही पनि गलत छैन।” बिस्तारै, तिनीहरूले आफूलाई फर्काउँछन्, र त्यसपछि पश्चात्ताप गर्छन्। तिनीहरूमा असल प्रकटीकरणहरू हुन्छन्, तिनीहरूले आफ्ना कर्तव्य पूरा गर्दा सत्यता सिद्धान्तहरू खोजी गर्न सक्छन्, र अरूसँग अन्तरक्रिया गर्दा पनि सत्यता सिद्धान्तहरू खोजी गर्छन्। हरेक हिसाबमा, तिनीहरू सकारात्मक दिशामा प्रवेश गरिरहेका हुन्छन्। के त्यसपछि तिनीहरू परिवर्तन भएका हुँदैनन् र? तिनीहरू ख्रीष्टविरोधीहरूको मार्गमा हिँड्नेबाट परिवर्तन भएर सत्यता अभ्यास गर्ने र पछ्याउने मार्गमा हिँड्न थालेका हुन्छन्। तिनीहरूले मुक्ति पाउने आशा र मौका हुन्छ। के त्यस्ता मानिसहरूले कुनै बेला ख्रीष्टविरोधीका केही प्रकटीकरणहरू प्रदर्शन गरेका वा तिनीहरू ख्रीष्टविरोधीहरूको मार्गमा हिँडेका हुनाले तैँले तिनीहरूलाई ख्रीष्टविरोधीका रूपमा चित्रण गर्न मिल्छ? मिल्दैन। ख्रीष्टविरोधीहरू त पश्चात्ताप गर्नुभन्दा मर्न तयार हुन्छन्। तिनीहरूमा कुनै लाजको बोध हुँदैन; त्यस बाहेक, तिनीहरू क्रूर र दुष्ट स्वभावका हुन्छन्, र तिनीहरूमा सत्यताप्रति चरम वितृष्णा हुन्छ। के सत्यताप्रति यति धेरै वितृष्ण व्यक्तिले यसलाई अभ्यास गर्न, वा पश्चात्ताप गर्न सक्छ? त्यो असम्भव हुनेछ। तिनीहरू सत्यताप्रति पूर्णतया वितृष्ण हुनुको अर्थ तिनीहरूले कहिल्यै पनि पश्चात्ताप गर्नेछैनन् भन्‍ने हुन्छ। पश्चात्ताप गर्न सक्‍ने मानिसहरूका हकमा एउटा कुरा निश्‍चित छ, र त्यो के हो भने तिनीहरूले गल्ती गरेका हुन्छन् तर परमेश्‍वरका वचनहरूको न्याय र सजायलाई स्विकार्न सक्छन्, सत्यतालाई स्विकार्न सक्छन्, र आफ्ना कर्तव्य निर्वाह गर्दा आफ्नो भूमिका निभाउन सक्दो प्रयास गर्न सक्छन्, परमेश्‍वरका वचनहरूलाई आफ्नो व्यक्तिगत जीवन-सूत्र को रूपमा लिन सक्छन्, र परमेश्‍वरका वचनहरूलाई आफ्नो जीवनको वास्तविकतामा परिणत गर्न सक्छन्। तिनीहरूले सत्यतालाई स्विकार्छन्, र भित्री रूपमा, तिनीहरू यसप्रति वितृष्ण हुँदैनन्। के भिन्‍नता यही होइन र? भिन्‍नता यही हो। तैपनि, ख्रीष्टविरोधीहरूले काटछाँटलाई इन्कार गर्न छोड्दैनन्—तिनीहरू सत्यतासँग मेल खाने शब्दहरू बोल्ने कसैको कुरा सुन्दैनन्, र परमेश्‍वरका वचनहरू सत्यता हुन् भन्‍ने कुरामा विश्‍वास गर्दैनन्, न त तिनलाई सत्यताको रूपमा नै स्विकार्छन्। त्यो तिनीहरूको कस्तो प्रकृति हो? यो चरम रूपमा सत्यताप्रति वितृष्ण हुने र त्यसलाई घृणा गर्ने प्रकृति हो। कसैले सत्यतामा सङ्गति गर्दा वा अनुभवात्मक गवाहीबारे बोल्दा, उसलाई यो कुराप्रति अत्यन्तै दिगमिग हुन्छ, र ऊ सङ्गति गर्ने व्यक्तिप्रति शत्रुवत् हुन्छ। यदि मण्डलीमा कसैले विभिन्‍न बेतुके र दुष्ट तर्कहरू फैलाइरहेको छ, हास्यास्पद, बेतुके कुराहरू भनिरहेको छ भने, यसले उसलाई निकै खुशी तुल्याउँछ; ऊ तुरुन्तै तिनीहरूसँग हात मिलाउँछ र तिनीहरूसँगै दलदलमा लिप्त हुन्छ, र निकट रूपमा सहकार्य गर्छ। यो त एउटै ड्याङको मुला भने जस्तै हो, चोरको साथी चोर भने जस्तै हो। यदि तिनीहरूले परमेश्‍वरका चुनिएका मानिसहरूले सत्यतामा सङ्गति गर्दै गरेको वा आफ्नो आत्मज्ञान र इमानदारीपूर्ण पश्चात्तापको अनुभवात्मक गवाही दिँदै गरेको सुने भने, यसले तिनीहरूलाई व्याकुल तुल्याउँछ र तिनीहरू क्रोधित हुन्छन्, र तिनीहरूले त्यो व्यक्तिलाई कसरी बहिष्कार गर्ने र आक्रमण गर्ने भनेर विचार गर्न थाल्छन्। छोटकरीमा भन्दा, तिनीहरूले सत्यता पछ्याउने कसैलाई राम्रो नजरले हेर्दैनन्। तिनीहरू उनीहरूलाई बहिष्कार गर्न र उनीहरूको शत्रु हुन चाहन्छन्। शब्द र धर्मसिद्धान्तहरू प्रचार गरेर धाक लगाउन सिपालु जोकोही व्यक्तिलाई तिनीहरूले साह्रै मन पराउँछन् र निकै अनुमोदन गर्छन्, मानौँ तिनीहरूले एक विश्‍वासपात्र र सहयात्री भेट्टाएका छन्। यदि कसैले “जसले सबैभन्दा धेरै काम गर्छ र सबैभन्दा ठूलो योगदान दिन्छ उसलाई ठूलो इनाम र मुकुट दिइनेछ, र उसले परमेश्‍वरसँग मिलेर शासन गर्नेछ” भनेर भन्यो भने, तिनीहरू अत्यन्तै उत्साहित हुन्छन्, र तिनीहरूको रगत उम्लिन्छ। तिनीहरू आफू अरूभन्दा धेरै माथि भएको, अन्ततः आफू अरूभन्दा अलग देखिन थालेको, अब तिनीहरूले आफूलाई प्रदर्शन गर्ने र आफ्नो मूल्य प्रदर्शन गर्ने ठाउँ पाएको महसुस गर्छन्। त्यसपछि तिनीहरू निकै सन्तुष्ट हुनेछन्। के त्यो सत्यताप्रति वितृष्ण हुनु होइन र? मानौँ तैँले तिनीहरूलाई सङ्गतिमा यसो भन्छस्, “परमेश्‍वरले पावल जस्ता मानिसहरूलाई मन पराउनुहुन्न, र उहाँले ख्रीष्टविरोधीहरूको मार्गमा हिँड्ने, र दिनभरि ‘प्रभु, प्रभु, के मैले तपाईँका लागि धेरै काम गरेको छैन र?’ भन्दै हिँड्ने मानिसहरूलाई सबैभन्दा बढी घिनाउनुहुन्छ। उहाँले दिनभरि उहाँलाई इनाम र मुकुट माग्दै हिँड्ने मानिसहरूलाई घिनाउनुहुन्छ।” यी वचनहरू अवश्य नै सत्यता हुन्, तर यस्तो सङ्गति सुन्दा तिनीहरूले कस्तो अनुभूति गर्छन्? के तिनीहरूले त्यस्ता वचनहरूप्रति आमेन भन्छन् र तिनलाई स्विकार्छन्? तिनीहरूको पहिलो प्रतिक्रिया के हुन्छ? हृदयमा घृणा र सुन्ने अनिच्छा—तिनीहरूले भन्न खोजेको के हुन्छ भने, “तिमीले भनिरहेको कुराप्रति तिमी कसरी यति निश्‍चित हुन सक्छौ? के तिमीले अन्तिम निर्णय गर्छौ र? तिमीले जे भनिरहेका छौ त्यसमा मलाई विश्‍वास लाग्दैन! म जे गर्न चाहन्छु त्यही गर्नेछु। म पनि पावल जस्तै हुनेछु र परमेश्‍वरलाई एउटा मुकुट माग्‍नेछु। त्यसरी, मैले आशिष् र असल गन्तव्य पाउन सक्छु!” तिनीहरूले पावलका दृष्टिकोणहरूलाई कायम राख्‍न जिद कस्छन्। के तिनीहरूले यसरी परमेश्‍वरको विरुद्धमा लडाइँ गरिरहेका हुँदैनन् र? के त्यो परमेश्‍वरप्रतिको स्पष्ट विरोध होइन र? परमेश्‍वरले पावलको सारलाई खुलासा र विश्लेषण गर्नुभएको छ; उहाँले यसबारे धेरै कुरा बताउनुभएको छ, र उहाँले भन्नुभएको हरेक कुरा सत्य हो—तैपनि यी ख्रीष्टविरोधीहरूले सत्यतालाई वा पावलका सबै कार्य र व्यवहारहरू परमेश्‍वरको विरोधमा थिए भन्‍ने तथ्यलाई स्विकार्दैनन्। तिनीहरूले मनमा अझै पनि यस्तो प्रश्न गर्छन्: “यदि तिमीले केही भन्यौ भने, के त्यसको अर्थ त्यो कुरा सही हो भन्‍ने हुन्छ? कुन आधारमा? मेरो विचारमा, पावलले भनेको र गरेको कुरा सही देखिन्छ। यसमा गलत कुरा केही पनि छैन। म मुकुट र इनाम पछ्याइरहेको छु—म त्यसो गर्न सक्षम छु! के तिमी मलाई रोक्न सक्छौ? म काम गर्न खोज्नेछु; मैले धेरै काम गरिसकेपछि, मसँग पूँजी हुनेछ—मैले योगदान दिएको हुनेछु, त्यसकारण, म स्वर्गको राज्यमा प्रवेश गर्न र इनाम पाउन सक्‍ने हुनेछु। यसमा केही गलत छैन!” तिनीहरू यति जिद्दी हुन्छन्। तिनीहरूले सत्यतालाई अलिकति पनि स्विकार्दैनन्। तैँले तिनीहरूलाई सत्यतामा सङ्गति दिन सक्छस्, तर यो कुरा तिनीहरूले बुझ्नेछैनन्; तिनीहरू यसप्रति वितृष्ण हुन्छन्। परमेश्‍वरका वचनहरू र सत्यताप्रति ख्रीष्टविरोधीहरूको मनोवृत्ति यस्तै हुन्छ, र परमेश्‍वरप्रति पनि तिनीहरूको मनोवृत्ति यस्तै हुन्छ। त्यसोभए, सत्यता सुनेपछि तिमीहरूलाई कस्तो महसुस हुन्छ? तँलाई आफूले सत्यता नपछ्याइरहेको, र यसलाई नबुझेको महसुस हुन्छ। तँलाई अझै पनि आफूमा यो कुराको धेरै कमी छ, र आफूले सत्यता वास्तविकतातर्फ लागिपर्नुपर्छ भन्‍ने लाग्छ। अनि जब तैँले आफूलाई परमेश्‍वरका वचनहरूसँग तुलना गर्छस्, तब तँलाई आफूमा धेरै कमीकमजोरी छ, आफ्नो क्षमता कमजोर छ, र आफूमा आत्मिक बुझाइको कमी छ—तँ अझै पनि झाराटारुवा छस्, र तँमा अझै पनि दुष्टता छ भन्‍ने लाग्छ। त्यसपछि, तँ नकारात्मक बन्छस्। के तेरो स्थिति त्यही होइन र? अर्कोतर्फ, ख्रीष्टविरोधीहरू कहिल्यै पनि नकारात्मक हुँदैनन्। तिनीहरू सधैँ अत्यन्तै उत्साहित हुन्छन्, तिनीहरूले कहिल्यै आत्मचिन्तन गर्दैनन् वा आफूलाई चिन्दैनन्, तर आफूसँग कुनै ठूलो समस्या छैन भन्‍ने सोच्छन्। सधैँ अहङ्कारी र आत्मधर्मी हुने मानिसहरू यस्तै हुन्छन्—तिनीहरूले शक्ति हातमा लिने बित्तिकै, तिनीहरू ख्रीष्टविरोधीहरूमा परिणत हुन्छन्।

आ. ख्रीष्टविरोधीहरूले कसरी सधैँ मानिसहरूलाई नियन्त्रण गर्ने र विजय गर्ने चाहना र महत्त्वाकाङ्क्षा राख्छन् भन्ने कुराको विश्लेषण

हामी ख्रीष्टविरोधीहरूले सधैँ मानिसहरूलाई नियन्त्रण गर्ने र विजय गर्ने महत्त्वाकाङ्क्षा र चाहना राख्छन् भन्ने बुँदामा सङ्गति जारी राख्नेछौँ। यो समस्या तिनीहरूले कसैसँग सहकार्य गर्न नसक्नुभन्दा पनि गम्भीर छ। तिमीहरूले अरूलाई नियन्त्रण गर्न र विजय गर्न मन पराउनेहरू कस्ता मानिस हुन् भन्छौ? कस्तो व्यक्तिसँग अरूलाई नियन्त्रण गर्ने र विजय गर्ने महत्त्वाकाङ्क्षा र चाहना हुन्छ? म तिमीहरूलाई एउटा उदाहरण दिन्छु। के हैसियतलाई अत्यन्तै मन पराउने मानिसहरूले अरूलाई नियन्त्रण र विजय गर्नमा आनन्द लिन्छन्? के तिनीहरू ख्रीष्टविरोधीहरू वर्गका होइनन् र? तिनीहरूले अरू मानिसहरूलाई बहकाउँछन्, नियन्त्रण गर्छन्, र अधीनमा राख्छन्, जसले गर्दा अरूले तिनीहरूलाई आराधना गर्छन् र तिनीहरूको कुरा मान्छन्। यसरी तिनीहरूले मानिसहरूको सम्‍मान र आदर प्राप्त गर्छन्, र आफूप्रति मानिसहरूलाई आराधना गर्न र आदरभावले हेर्न लगाउँछन्। के त्यसपछि मानिसहरूको हृदयमा तिनीहरूका लागि ठाउँ हुँदैन र? यदि मानिसहरू तिनीहरूप्रति विश्‍वस्त भएनन् र उनीहरूले तिनीहरूलाई अनुमोदन गरेनन् भने, के तिनीहरूको आराधना गर्नेथिए? कदापि गर्नेथिएनन्। त्यसकारण, यी मानिसहरूले हैसियत पाएपछि, तिनीहरूले अझै पनि अरूलाई मनाउन, पूर्ण रूपमा उनीहरूको मन जित्न, र प्रशंसा गर्न लगाउन आवश्यक पर्छ। त्यसपछि मात्रै मानिसहरूले तिनीहरूको आराधना गर्नेछन्। त्यो एक प्रकारको व्यक्ति हो। अर्को प्रकारको व्यक्ति पनि हुन्छ—जो विशेष गरी अहङ्कारी हुन्छन्। तिनीहरूले पनि मानिसहरूलाई उही तरिकाले व्यवहार गर्छन्: तिनीहरूले सुरुमा मानिसहरूलाई वशमा राख्छन्, सबैलाई तिनीहरूको आराधना र प्रशंसा गर्न लगाउँछन्। त्यसपछि मात्रै तिनीहरू सन्तुष्ट हुन्छन्। अत्यन्तै क्रूर मानिसहरू अरूलाई नियन्त्रण गर्न, मानिसहरूलाई आफ्नो कुरा सुन्न लगाउन, आफ्नो वरिपरि राख्न, र आफ्ना लागि काम गराउन पनि मन पराउँछन्। अत्यन्तै अहङ्कारी मानिसहरू र क्रूर स्वभावका मानिसहरू दुवैले शक्ति लिएपछि, तिनीहरू ख्रीष्टविरोधी बन्छन्। ख्रीष्टविरोधीहरूसँग सधैँ अरूलाई नियन्त्रण गर्ने र विजय गर्ने महत्त्वाकाङ्क्षा र चाहना हुन्छ; मानिसहरूसँगको भेटघाटमा, तिनीहरू सधैँ अरूले आफूलाई कसरी हेर्छन्, अरूको हृदयमा आफ्ना लागि ठाउँ छ कि छैन, र अरूले आफूलाई प्रसंशा र आराधना गर्छन् कि गर्दैनन् भनेर निश्‍चित हुन चाहन्छन्। यदि तिनीहरूले चाकडी गर्न, चापलुसी गर्न र खुसामद गर्न सिपालु व्यक्तिलाई भेटे भने, तिनीहरू अत्यन्तै खुसी हुन्छन्; त्यसपछि तिनीहरू उच्च ओहदामा बसेर मानिसहरूलाई झपार्न र बुलन्द विचारहरूबारे बकवास कुरा गर्न, मानिसहरूलाई प्रावधान, विधि, धर्मसिद्धान्त र धारणाहरू थोपरिरहन थाल्छन्। तिनीहरूले मानिसहरूलाई यी कुराहरू सत्यता हुन् भनेर स्विकार्न लगाउँछन्, र ती कुराहरूलाई सुन्दर देखाउँछन्: “यदि तिमीले यी कुराहरूलाई स्विकार्न सक्छौ भने, तिमी सत्यतालाई प्रेम गर्ने र पछ्याउने व्यक्ति हौ।” अविवेकी मानिसहरूले तिनीहरूले भनेको कुरा उचित छ भनेर सोच्नेछन्, र उनीहरू यो कुरामा स्पष्ट नभए पनि, उनीहरूलाई यो सत्यता अनुरूप छ कि छैन भनेर थाहा नभए पनि, यति मात्र लाग्छ कि तिनीहरूले भनेको कुरामा केही गलत छैन, र यसले सत्यतालाई उल्लङ्घन गर्दैन। त्यसकारण, उनीहरूले ख्रीष्टविरोधीहरूको आज्ञापालन गर्छन्। यदि कसैले ख्रीष्टविरोधीलाई खुट्ट्याउन सक्छ र खुलासा गर्ने सम्भावना छ भने, यसले ख्रीष्टविरोधीलाई रिस उठाउनेछ, जसले ऊमाथि कुनै संकोच नमानी दोष थोपर्नेछ, उसलाई निन्दा गर्नेछ, र धाक देखाएर धम्की दिनेछ। खुट्याउने क्षमता नभएका मानिसहरू पूर्ण रूपमा ख्रीष्टविरोधीद्वारा वशमा पारिन्छन् र तिनीहरूले हृदयको गहिराइबाट उसको प्रशंसा गर्छन्, जसले गर्दा तिनीहरूमा ख्रीष्टविरोधीप्रति आराधना, भरोसा, र भय समेत पैदा हुन्छन्। तिनीहरूलाई ख्रीष्टविरोधीको दासत्वमा परेको छु भन्‍ने आभास हुन्छ, मानौँ तिनीहरूले ख्रीष्टविरोधीको नेतृत्व, शिक्षा र आलोचना गुमाए भने तिनीहरूलाई हृदयमा छटपटी हुनेछ। यी कुराहरूविना, यस्तो लाग्छ कि तिनीहरूलाई सुरक्षाको आभास हुँदैन, र परमेश्‍वरले अब तिनीहरूलाई नचाहन पनि सक्नुहुन्छ। त्यसपछि, ख्रीष्टविरोधी दुःखी हुनेछ भन्‍ने डरले, सबैले आफूले काम गर्दा ख्रीष्टविरोधीको हाउभाउलाई नियाल्न सिकेका हुन्छन्। तिनीहरू सबैले उसलाई खुशी पार्ने प्रयास गर्छन्; त्यस्ता मानिसहरू ख्रीष्टविरोधीलाई पछ्याउने कार्यमा दत्तचित्त भएर लागेका हुन्छन्। ख्रीष्टविरोधीहरूले आफ्नो काममा शब्द र धर्मसिद्धान्तहरू प्रचार गर्छन्। तिनीहरू मानिसहरूलाई निश्‍चित प्रावधानहरू पालना गर्न सिकाउन सिपालु हुन्छन्; तिनीहरूले मानिसहरूलाई तिनीहरूले पालना गर्नुपर्ने सत्यता सिद्धान्तहरू के-के हुन्, तिनीहरूले किन यसरी नै काम गर्नुपर्छ, परमेश्‍वरका अभिप्रायहरू के-के हुन्, परमेश्‍वरको घरले कामका लागि के-कस्ता बन्दोबस्तहरू गरेको छ, सबैभन्दा अत्यावश्यक र महत्त्वपूर्ण काम के हो, वा गर्नुपर्ने मुख्य काम के हो भनेर कहिल्यै बताउँदैनन्। ख्रीष्टविरोधीहरूले यी सबैभन्दा ठूलो महत्त्व भएका कुराहरूका बारेमा बिलकुलै केही भन्दैनन्। तिनीहरूले काम गर्दा र कामको बन्दोबस्त गर्दा कहिल्यै पनि सत्यतामा सङ्गति गर्दैनन्। तिनीहरू आफैले पनि सत्यता सिद्धान्तहरू बुझेका हुँदैनन्, त्यसकारण तिनीहरूले गर्न सक्‍ने भनेकै मानिसहरूलाई केही प्रावधान र धर्मसिद्धान्तहरू पालना गर्न सिकाउनु हो—र यदि मानिसहरू तिनीहरूका भनाइ र प्रावधानहरूको विरुद्धमा गए भने, तिनीहरूले ख्रीष्टविरोधीहरूको गाली र हप्काइको सामना गर्नेछन्। ख्रीष्टविरोधीहरू प्रायः परमेश्‍वरको घरको नाममा काम गर्छन्, उच्च ओहदामा बसेर अरूलाई हप्काउँछन् र भाषण दिन्छन्। कतिपय मानिसहरू तिनीहरूको भाषणद्वारा यति अकमकिएका समेत हुन्छन् कि ख्रीष्टविरोधीहरूका मापदण्डहरू अनुसार काम नगर्दा तिनीहरूलाई परमेश्‍वरप्रति ऋणी भएको महसुस हुन्छ। के त्यस्ता मानिसहरू ख्रीष्टविरोधीहरूको नियन्त्रणमा आएका छैनन् र? (आएका छन्।) ख्रीष्टविरोधीहरूको यो कस्तो व्यवहार हो? यो दासत्वको व्यवहार हो। “दासत्व” लाई ठूलो रातो अजिङ्गरको देशको शब्दमा “मगज धुलाइ गर्नु” भनिन्छ। यो त ठूलो रातो अजिङ्गरले परमेश्‍वरका विश्‍वासीहरूलाई पक्राउ गरेको जस्तै हो। तिनीहरूलाई यातना दिने बाहेक, यसले अर्को विधि पनि प्रयोग गर्छ: मगज परिवर्तन गर्नु। चाहे तिनीहरू किसान हुन्, वा श्रमिक हुन्, वा बुद्धिजीवी हुन्, ठूलो रातो अजिङ्गरले मानिसहरूको मगज परिवर्तन गर्नका लागि आफ्ना अनेक किसिमका झूटा शिक्षा र भ्रमहरू—नास्तिकता, क्रम विकासको सिद्धान्त, र मार्क्सवाद-लेनिनवादको प्रयोग गर्छ; मानिसहरूलाई ती कुराहरू जति नै घिनलाग्दा वा घृणित लागे पनि यसले मानिसहरूमा यी कुराहरू जबरजस्ती हालिदिन्छ, त्यसपछि मानिसहरूका हातखुट्टा बाँध्न र तिनीहरूको हृदय नियन्त्रण गर्न यी विचार र सिद्धान्तहरू प्रयोग गर्छ। ठूलो रातो अजिङ्गरले यसरी नै मानिसहरूलाई परमेश्‍वरमा विश्‍वास गर्नबाट, सत्यतालाई स्विकार्नबाट, र मुक्ति र सिद्धता प्राप्तिका लागि सत्यता पछ्याउनबाट रोक्छ। त्यसरी नै, ख्रीष्टविरोधीहरूले नियन्त्रणमा राखेका मानिसहरूले जति धेरै प्रवचन सुने पनि, तिनीहरूले सत्यता के हो, वा परमेश्‍वरमा साँच्चिकै केका लागि विश्‍वास गरिन्छ, वा तिनीहरूले कस्तो मार्ग लिनुपर्छ, वा हरेक काम गर्ने क्रममा तिनीहरूमा हुनुपर्ने सही दृष्टिकोण, वा तिनीहरूले लिनुपर्ने अडान के हो भन्‍ने कुरा बुझ्न सक्दैनन्। तिनीहरूले यी कुनै कुरा बुझेका हुँदैनन्; तिनीहरूका हृदयमा ख्रीष्टविरोधीहरूका शब्द र धर्मसिद्धान्तहरू, अनि खोक्रा सिद्धान्तहरू मात्र हुन्छन्। अनि लामो समयसम्म ख्रीष्टविरोधीहरूको बहकाइ र नियन्त्रणमा रहेपछि, तिनीहरू पूर्ण रूपमा ख्रीष्टविरोधीहरू जस्तै बन्छन्: तिनीहरू परमेश्‍वरमा विश्‍वास गर्ने, तर सत्यतालाई पटक्‍कै स्वीकार नगर्ने, र यतिसम्म कि परमेश्‍वरको विरोध गर्ने र आफूलाई उहाँको विरुद्धमा खडा गर्ने मानिस बन्छन्। ख्रीष्टविरोधीहरूको बहकाइ र नियन्त्रणमा पर्नेहरू कस्ता मानिस हुन्? निस्सन्देह, तिनीहरूमध्ये कोही पनि सत्यताप्रेमी होइनन्—तिनीहरू सबै पाखण्डी हुन्, परमेश्‍वरमाथिको विश्‍वासमा सत्यता नपछ्याउने र आफ्नो कर्तव्य पूरा गर्दा उचित मामलाहरूमा ध्यान नदिने मानिसहरू हुन्। परमेश्‍वरमाथिको विश्‍वासमा, यी मानिसहरूले परमेश्‍वरलाई पछ्याउँदैनन्; बरु तिनीहरूले ख्रीष्टविरोधीहरूलाई पछ्याउँछन्, तिनीहरू ख्रीष्टविरोधीहरूका दास बन्छन्, र फलस्वरूप तिनीहरूले सत्यता प्राप्त गर्न सक्दैनन्। यो परिणाम अपरिहार्य हुन्छ।

परमेश्‍वरले मानिसहरूलाई कस्तो सिद्धान्तद्वारा व्यवहार गर्नुहुन्छ? जबरजस्ती हो? नियन्त्रणद्वारा? होइन—यो नियन्त्रणको ठीक विपरीत हो। परमेश्‍वरले मानिसहरूलाई व्यवहार गर्दा कस्तो सिद्धान्त अपनाउनुहुन्छ? (उहाँले तिनीहरूलाई स्वतन्त्र इच्छा दिनुहुन्छ।) हो, उहाँले तँलाई स्वतन्त्र इच्छा दिनुहुन्छ। उहाँले खडा गर्नुहुने वातावरणहरूमा उहाँले तँलाई आफ्नो बुझाइमा आउन सक्षम तुल्याउनुहुन्छ, ताकि तँ स्वाभाविक रूपमा नै मानव बुझाइ र अनुभवमा पुग्न सक्। उहाँले तँलाई सत्यताको एउटा पक्ष स्वाभाविक रूपमा नै बुझ्न मदत गर्नुहुन्छ, ताकि तैँले फेरि यस्तो वातावरणको सामना गर्दा, के गर्ने र के छनौट गर्ने भनेर तँलाई थाहा होस्। उहाँले तँलाई के सही छ र के गलत छ भनेर हृदयको गहिराइबाट बुझ्न पनि मदत गर्नुहुन्छ, ताकि तैँले अन्तिममा सही मार्ग छनौट गर्। परमेश्‍वरले तँलाई नियन्त्रण गर्नुहुन्न, र उहाँले तँलाई जबरजस्ती गर्नुहुन्न। तर एक ख्रीष्टविरोधीले ठीक यसको विपरीत कार्य गर्छ: उसले तँलाई बहकाएर मगज परिवर्तन गर्नेछ र थोपाउनेछ, त्यसपछि तँलाई आफ्नो दास बनाउनेछ। मैले किन “दास” भन्‍ने शब्द प्रयोग गरेँ? दास भनेको के हो? यसको अर्थ तैँले ख्रीष्टविरोधी सही छ कि गलत छ भनेर खुट्याउनेछैनस्, र त्यसो गर्ने आँट गर्नेछैनस्—तैँले ऊ सही छ कि गलत छ भनेर थाहा पाउनेछैनस्; तँ हृदयमा अलमलिएको र अन्योलमा परेको हुनेछस्। तँ के सही हो र के सही होइन भन्‍ने कुरामा स्पष्ट हुनेछैनस्; तैँले के गर्नुपर्छ र के गर्नु हुँदैन भन्‍ने कुरा तँलाई थाहा हुनेछैन। तैँले कठपुतलीझैँ बनेर ख्रीष्टविरोधीको निर्देशन पर्खिनेछस्, ख्रीष्टविरोधीले आदेश दिएन भने केही गर्ने आँट गर्दैनस्, र उसका आदेशहरू सुनेपछि मात्र काम गर्ने आँट गर्छस्। तैँले आफ्ना जन्मसिद्ध क्षमताहरू गुमाएको हुनेछस्, र तेरो स्वतन्त्र इच्छाले आफ्नो भूमिका खेल्नेछैन। तँ मरेतुल्य बनेको हुनेछस्। तँसँग हृदय त हुनेछ, तर तैँले सोच्न सक्‍नेछैनस्; तँसँग मन त हुनेछ, तर तैँले समस्याहरूका बारेमा विचार गर्न सक्‍नेछैनस्—तैँले के सही र के गलत हो, कस्ता कुराहरू सकारात्मक र कस्ता कुराहरू नकारात्मक हुन्, वा काम गर्ने सही तरिका के हो र काम गर्ने गलत तरिका के हो भनेर थाहा पाउनेछैनस्। तैँले थाहै नपाई ख्रीष्टविरोधीले तँलाई नियन्त्रणमा लिएको हुनेछ। उसले के कुरालाई नियन्त्रण गर्नेछ? तेरो हृदयलाई, कि तेरो मनलाई? तेरो हृदयलाई; त्यसपछि तेरो मन स्वतः उसको नियन्त्रणमा पर्नेछ। उसले तेरा हातखुट्टा कसेर र बलियोसँग बाँध्नेछ, ताकि तैँले हरेक पटक कदम चाल्दा, तँ हिचकिचाहट र शङ्कामा फस्छस्, र पछाडि हट्छस्; त्यसपछि तैँले अर्को कदम चालेर केही कार्य गर्न चाहन्छस्, तर तँ फेरि पछि हट्छस्। तैँले गर्ने हरेक कामकुरामा, तेरो दर्शन धमिलो र अस्पष्ट हुनेछ। यसलाई ख्रीष्टविरोधीका भ्रामक टिप्पणीहरूबाट अलग गर्न सकिँदैन। ख्रीष्टविरोधीहरूले मानिसहरूलाई नियन्त्रण गर्ने मुख्य तरिका के हो? तिनीहरूले मानिसहरूका धारणा र कल्पनाहरूसँग, मानव भावनाहरूसँग, र मानव तर्कसँग मिल्दा कुराहरू मात्र भन्छन्। तिनीहरूले बोल्दा तिनीहरूमा थोरै भए पनि मानवता छ जस्तो देखिन्छ, तर तिनीहरूमा कुनै सत्यता वास्तविकता हुँदैन। ल भन् त, के ख्रीष्टविरोधीहरूको नियन्त्रणमा रहेका र तिनीहरूलाई पछ्याउने मानिसहरूले परमेश्‍वरको घरमा आफ्नो सारा हृदय र शक्तिले कर्तव्य निर्वाह गर्न सक्छन्? (सक्दैनन्।) त्यसको कारण के हो? तिनीहरूले सत्यता बुझेका हुँदैनन्—मुख्य कारण त्यही हो। अनि अर्को कारण पनि छ: ख्रीष्टविरोधीहरू शक्तिको खेलमा संलग्‍न हुन्छन्; तिनीहरूले आफ्नो कर्तव्य निर्वाहमा सत्यताको अभ्यास गर्दैनन्, न त आफ्नो सारा हृदय र शक्तिले नै कर्तव्य निर्वाह गर्छन्। त्यसोभए के तिनीहरूका नोकरहरूले सत्यताको अभ्यास गर्न सक्छन्? ख्रीष्टविरोधी जस्तो हुन्छ, उसका साथमा रहेका नोकरहरू पनि त्यस्तै हुनेछन्। ख्रीष्टविरोधीहरूले सत्यताको अभ्यास नगर्ने, सिद्धान्तहरूका विरुद्धमा जाने, परमेश्‍वरको घरका हितहरूलाई विश्वासघात गर्ने, अनुचित व्यवहार गर्ने र तानाशाहीझैँ व्यवहार गर्ने कार्यमा अग्रसरता जनाउँछन्। के यसले तिनीहरूका नोकरहरूलाई असर गर्दैन र? असर नगर्ने हुँदै हुँदैन। त्यसोभए, तिनीहरूले बन्धनमा पार्ने र नियन्त्रण गर्ने ती मानिसहरूको हालत कस्तो हुनेछ? तिनीहरू एक-अर्काबाट सावधान हुनेछन्, तिनीहरूले एक-अर्काप्रति शङ्का गर्नेछन् र एक-अर्कासँग लडाइँ गर्नेछन्—प्रसिद्धि र प्राप्तिका लागि, चम्किने मौकाका लागि, र पूँजीका लागि प्रतिस्पर्धा गर्नेछन्। ख्रीष्टविरोधीको नियन्त्रणमा रहेका हरेक व्यक्तिको भित्री मनमा बेमेल हुन्छ र तिनीहरू एक मनका हुँदैनन्। तिनीहरू आफ्ना व्यवहारमा सतर्क र सावधान हुन्छन्; तिनीहरू एक-अर्कासँग खुलस्त हुँदैनन्, र एक-अर्कासँग तिनीहरूको सामान्य मानव सम्बन्ध हुँदैन। तिनीहरूका बीचमा कुनै सामान्य सङ्गति हुँदैन, प्रार्थनार्थ पठन हुँदैन, कुनै सामान्य आत्मिक जीवन हुँदैन। तिनीहरू संसारमा रहेका शैतानका गैरविश्‍वासी समूहहरू जस्तै विभाजित हुन्छन्। कुनै ख्रीष्टविरोधी शक्तिमा हुँदा त्यस्तै हुन्छ। मानिसहरूका बीचमा सतर्कता, खुला र गुप्त सङ्घर्ष, विनाश, डाहा, आलोचना, र कसले कम जिम्मेवारी लिने भन्ने तुलना हुन्छ: “तिमी जिम्मेवारी लिँदैनौ भने, म पनि लिन्नँ। तिमी आफै परमेश्‍वरको घरका हितहरूका बारेमा विचार गर्दैनौ भने, कुन आधारमा मलाई विचार गर्न लगाउँछौ? त्यसोभए म तिनलाई ध्यान नै दिनेछैनँ!” के त्यस्तो ठाउँ परमेश्‍वरको घर हो? होइन। यो कस्तो ठाउँ हो? यो शैतानको गुट हो। त्यहाँ सत्यताले शासन गर्दैन; त्यसमा पवित्र आत्माको काम, वा परमेश्‍वरको आशिष्, वा उहाँको नेतृत्व हुँदैन। त्यसकारण, त्यहाँका सबै मानिसहरू सानातिना दियाबलस जस्तै हुन्छन्। बाहिरी रूपमा, तिनीहरूले अरूका बारेमा बोल्ने प्रशंसाका शब्दहरू राम्रा सुनिन्छन्: “अहो, तिनीहरूले साँच्‍चै नै परमेश्‍वरलाई प्रेम गर्छन्; तिनीहरूले साँच्‍चै नै भेटीहरू दिन्छन्; तिनीहरूले आफ्नो कर्तव्य पूरा गर्दा साँच्चै नै कष्ट भोग्छन्!” तर तिनीहरूलाई कुनै व्यक्तिको मूल्याङ्कन गर्न लगाइयो भने, तिनीहरूले उसको पिठ्यूँ पछाडि भन्‍ने कुरा उसको उपस्थितिमा भन्‍ने कुराभन्दा फरक हुनेछ। यदि दाजुभाइ-दिदीबहिनीहरू कुनै झूटा अगुवाको हातमा परे भने, तिनीहरू आफ्नो कर्तव्य निर्वाह गर्दा छरिएको बालुवाको थुप्रो जस्तै छरपस्ट हुनेछन्—तिनीहरूले नतिजा प्राप्त गर्नेछैनन्, र तिनीहरूसँग पवित्र आत्माको काम हुनेछैन, र तिनीहरूमध्ये धेरैले सत्यता पछ्याउनेछैनन्। त्यसोभए, तिनीहरू ख्रीष्टविरोधीको नियन्त्रणमा परे भने के हुन्छ? ती मानिसहरूलाई उप्रान्त मण्डली भनेर भन्‍न मिल्दैन। तिनीहरू पूर्णतया शैतानको गुट र ख्रीष्टविरोधीको समूह अन्तर्गत पर्छन्।

ख्रीष्टविरोधीहरू किन सधैँ मानिसहरूलाई नियन्त्रण गर्न चाहन्छन्? किनभने तिनीहरूले परमेश्‍वरको घरका हितहरूको रक्षा गर्दैनन्, न त तिनीहरूले परमेश्‍वरका चुनिएका मानिसहरूको जीवन प्रवेशबारे वास्ता नै गर्छन्। तिनीहरूले आफ्नो शक्ति, हैसियत, र प्रतिष्ठाको बारेमा मात्र विचार गर्छन्। तिनीहरू मानिसहरूको हृदयलाई नियन्त्रणमा राखे र सबैलाई तिनीहरूको आराधना गर्न लगाए भने, आफ्नो महत्त्वाकाङ्क्षा र चाहना पूरा हुनेछ भन्‍ने विश्‍वास गर्छन्। परमेश्‍वरको घरका हितहरू, वा मण्डलीको काम, वा परमेश्‍वरका चुनिएका मानिसहरूको जीवन प्रवेशसँग सम्बन्धित कुराहरूका हकमा भन्दा, तिनीहरूले ती कुराहरूका बारेमा पटक्‍कै वास्ता गर्दैनन्। समस्याहरू देखा पर्दा पनि, तिनीहरूले देख्‍न सक्दैनन्। तिनीहरूले परमेश्‍वरको घरमा कर्मचारीको उचित बन्दोबस्त नभएको ठाउँ कहाँ छ; वा परमेश्‍वरको घरको सम्पत्ति कहाँनेर अनुचित रूपमा बाँडफाँट गरिएको छ, र धेरै हराएको छ, साथै कसले यसलाई खेर फालेको छ; वा कसले तिनीहरूको काममा बाधा र अवरोधहरू ल्याइरहेको छ; वा कसले मानिसहरूलाई अनुचित रूपमा प्रयोग गरिरहेको छ; वा को आफ्नो काममा झाराटारुवा भइरहेको छ भन्‍ने जस्ता समस्याहरू देख्‍न सक्दैनन्—तिनीहरूले त्यस्ता समस्याहरूलाई सम्हाल्नु त झन् परको कुरा हो। तिनीहरूले के कुरा सम्हाल्छन्? तिनीहरूले के-कस्ता कुरामा हस्तक्षेप गर्छन्? (सानातिना मामलामा।) के-कस्ता कुराहरू सानातिना मामला हुन्? केही विवरणहरू दे। (कतिपय अगुवाहरू निश्‍चित दाजुभाइ-दिदीबहिनीहरूको घरका मामलाहरू समाधान गर्नतिर लाग्छन्—उदाहरणका लागि, परिवारमा कोही अर्को कसैसँग मिलिरहेको छैन। यी त दैनिक जीवनका मामला मात्र हुन्।) त्यो त झूटा अगुवाहरूले गर्ने कुरा हो। अनि ख्रीष्टविरोधीहरूले के गर्छन्? (तिनीहरूले दाजुभाइ-दिदीबहिनीहरूको जीवन प्रवेशलाई वा सत्यता सिद्धान्तहरू विपरीत रहेका कुराहरूलाई ध्यान दिँदैनन्; तिनीहरूले आफ्नो इज्जत र हैसियतलाई छुने कुराहरूलाई मात्र ध्यान दिन्छन्—उदाहरणका लागि, मानिसहरूले तिनीहरूले भनेको कुरा नगर्नु, वा केही मानिसहरूले तिनीहरूलाई मन नपराउनु जस्ता कुराहरूलाई मात्र ध्यान दिन्छन्। तिनीहरूले त्यस्ता कुराहरू सम्हाल्छन्।) त्यो यसकै पाटो हो। यस्ता कुराहरू हुन्छन्। ख्रीष्टविरोधीहरूले तिनीहरूलाई अप्रिय लाग्ने को हो, कसले तिनीहरूलाई आदर गर्दैन, र कसले तिनीहरूलाई खुट्ट्याउन सक्छ भनेर जाँच गर्छन्। तिनीहरूले यी कुराहरू देख्छन् र तिनलाई दिमागमा राख्छन्; यस्ता कुराहरू तिनीहरूका लागि अत्यन्तै महत्त्वपूर्ण हुन्छन्। अरू के छ? (यदि मण्डलीमा निर्वाचित व्यक्तिमा तिनीहरूलाई खुट्ट्याउन सक्ने क्षमता छ र तिनीहरूसँग उसको मन मिल्दैन भने, तिनीहरूले त्यस व्यक्तिको गल्ती पत्ता लगाउने, र उसलाई प्रतिस्थापन गर्ने उपायहरू खोज्छन्। तिनीहरू त्यस्तो काम गर्न रुचाउँछन्।) खराब कामकुरा गर्ने व्यक्तिमा जे-जस्ता गल्ती वा समस्याहरू भए पनि, वा उसले जति नै बाधा र अवरोधहरू सिर्जना गरे पनि, ख्रीष्टविरोधीले यसबारे ध्यानै दिँदैन—उसले विशेषतः आफ्नो कर्तव्य पूरा गर्ने र सत्यता पछ्याउने मानिसहरूमा गल्ती खोज्छ, र ती मानिसहरूलाई प्रतिस्थापन गर्ने औचित्य र बहानाहरू खोज्छ। ख्रीष्टविरोधीहरूले अरूलाई नियन्त्रण गर्ने कार्य प्रकट हुने अर्को मुख्य तरिका पनि छ: साधारण दाजुभाइ-दिदीबहिनीहरूलाई नियन्त्रण गर्ने बाहेक, तिनीहरूले कामको हरेक पक्षको प्रभारी मानिसहरूलाई नियन्त्रण गर्ने कोसिस गर्छन्। तिनीहरू सधैँ सबै शक्ति आफ्नै पकडमा राख्न चाहन्छन्। त्यसकारण, तिनीहरूले सबै कुराको बारेमा सोध्छन्; तिनीहरू मानिसहरूले कसरी काम गर्छन् भनेर हेर्नका लागि सबै कुरामा ध्यान दिन्छन् र निगरानी राख्छन्। तिनीहरूले मानिसहरूलाई सत्यता सिद्धान्तहरूमा पटक्‍कै सङ्गति दिँदैनन्, वा मानिसहरूलाई काम गर्ने स्वतन्त्रता दिँदैनन्। तिनीहरूले सबैलाई आफूले भनेझैँ गराउन र आफूप्रति समर्पित गराउन चाहन्छन्। तिनीहरू सधैँ आफ्नो शक्ति बाँडिनेछ र अरू मानिसहरूले लिनेछन् भन्ने डरमा हुन्छन्। कुनै समस्याको बारेमा छलफल गर्दा, जति धेरै मानिसहरूले यसको बारेमा सङ्गति गरिरहेका भए पनि वा तिनीहरूको सङ्गतिले जे-जस्ता परिणामहरू दिए पनि, तिनीहरूले यो सबै कुरालाई इन्कार गर्नेछन्, र छलफल फेरि सुरु गर्नुपर्नेछ। अनि यसको अन्तिम नतिजा के हुन्छ? सबैले तिनीहरूको कुरा नसुनेसम्म कुरा सकिएको हुँदैन, र यदि त्यसो भएन भने, तिनीहरूले सङ्गति गरिरहनुपर्छ। यस्तो सङ्गति कहिलेकहीँ मध्यरातसम्‍म चलिरहन्छ, र कोही पनि सुत्न पाउँदैन; तिनीहरूले भनेको कुरा अरूले नसुनेसम्म यो समाप्त हुँदैन। यो ख्रीष्टविरोधीहरूले गर्ने कुरा हो। के यस्तो काम गर्दा, ख्रीष्टविरोधीले कामको जिम्मेवारी लिइरहेको हुन्छ भनेर विश्‍वास गर्ने मानिसहरू छन्? कामको जिम्मेवारी लिनु र ख्रीष्टविरोधीहरूको निरङ्कुशता बीचको भिन्‍नता के हो? (अभिप्रायमा भिन्‍नता हुन्छ।) जब मानिसहरू कामप्रति विवेकशील र जिम्मेवार हुन्छन्, तिनीहरूले सत्यता सिद्धान्तहरूमा स्पष्ट रूपमा सङ्गति गर्नका लागि यसो गर्छन्, ताकि सबैले सत्यता बुझून्। अर्कोतर्फ, ख्रीष्टविरोधीहरूको लक्ष्य भनेको शक्ति जोगाईराख्‍नु, अरूलाई नियन्त्रणमा राख्नु, र तिनीहरूका रायभन्दा फरक हुने र तिनीहरूको प्रतिष्ठा गुमाउन सक्‍ने सबै दृष्टिकोणहरूलाई खण्डन गर्नु हो। के यी अभिप्रायहरूका बीचमा भिन्‍नता छैन र? (छ।) तिनीहरूमा के भिन्‍नता छ? के तिमीहरूले त्यसलाई खुट्टयाउन सक्छौ? सङ्गतिद्वारा मानिसहरूलाई सत्यता सिद्धान्तहरू बुझ्न लगाउनु, र सम्मानका लागि प्रतिस्पर्धा गर्नु—यी दुई बीचको भिन्‍नता के हो? (अभिप्राय।) अभिप्राय मात्र होइन—अभिप्रायहरू त अवश्यै फरक हुन्छन्। (यीमध्ये एउटा शैलीले परमेश्‍वरको घरलाई बढी फाइदा पुर्‍याउनेछ।) तीमध्ये एउटाले परमेश्‍वरको घरलाई बढी फाइदा पुर्‍याउनु अर्को भिन्‍नता हो—जसले परमेश्‍वरको घरका हितहरूबारे विचार गर्छ। तर मुख्य चाहिँ भिन्‍नता के हो? यदि कसैले साँचो रूपमा सत्यतामा सङ्गति गरिरहेको छ भने, तैँले यो कुरा सुन्दा यो व्यक्तिगत स्पष्टीकरण वा प्रतिरक्षा होइन भनेर प्रस्टै हुन्छ। तिनीहरूले सङ्गति गर्ने सबै कुराको अभिप्राय सबैलाई परमेश्‍वरका अभिप्रायहरू बुझ्ने तुल्याउनु हो, र यो सबै परमेश्‍वरका अभिप्रायहरूप्रतिको गवाही हो। यस्तो सङ्गतिले सत्यता सिद्धान्तहरू स्पष्ट पार्छ, र यो सुनेपछि, मानिसहरूले अघि बढ्ने मार्ग प्राप्त गर्छन्—तिनीहरूलाई सिद्धान्तहरू के हुन् भन्‍ने थाहा हुन्छ, भविष्यमा तिनीहरूले के गर्नुपर्छ भन्‍ने थाहा हुन्छ, तिनीहरू आफ्नो कर्तव्य पूरा गर्दा सिद्धान्तहरू विरुद्ध जाने कमै सम्भावना हुन्छ, र तिनीहरूको अभ्यासको लक्ष्य अझै सटीक हुनेछ। यस्तो सङ्गति व्यक्तिगत स्पष्टीकरण वा प्रतिरक्षाद्वारा अलिकति पनि दूषित हुँदैन। तर परिस्थितिलाई आफ्नो पक्षमा पार्न र अरूलाई आफ्नो नियन्त्रणमा राख्‍न चाहने ती मानिसहरूले कसरी प्रचार गर्छन्? तिनीहरूले केका बारेमा प्रचार गर्छन्? तिनीहरूले आफ्नो स्पष्टीकरणबारे, र आफूले गरेको कामको पछाडिका विचार, अभिप्राय, र उद्देश्यहरूबारे प्रचार गर्छन्, ताकि मानिसहरूले यसलाई स्वीकार गरून्, मानून्, र तिनीहरूलाई गलत नबुझून्। यो सबै आफ्‍नो स्पष्टीकरण मात्र हो; यसमा बिलकुलै सत्यता हुँदैन। यदि तैँले ध्यान दिएर सुनिस् भने, तिनीहरूले सङ्गति गर्ने कुरामा कुनै सत्यता हुँदैन—त्यो सबै मानव भनाइ, बहाना, र स्पष्टीकरणहरू मात्र हुन्। यति मात्रै हो। अनि तिनीहरूले बोलेपछि, के सबैले सिद्धान्तहरू बुझ्छन्? बुझ्दैनन्—तर तिनीहरूले वक्ताका अभिप्रायहरूका बारेमा धेरै नै बुझेका हुन्छन्। ख्रीष्टविरोधीहरूको विधि यही हो। तिनीहरूले मानिसहरूलाई यसरी नै नियन्त्रण गर्छन्। तिनीहरूलाई समूहभित्र आफ्‍नो हैसियत र प्रतिष्ठामा क्षति पुगेको छ र त्यसमा असर पुगेको छ भन्‍ने महसुस हुने बित्तिकै, तिनीहरूले तुरुन्तै भेला बोलाउँछन् र जसरी सकिन्छ ती कुराहरूलाई बचाउने कोसिस गर्छन्। अनि तिनीहरूले ती कुराहरूलाई कसरी बचाउँछन्? बहानाहरू बनाएर, स्पष्टीकरणहरू पेश गरेर, तिनीहरूले त्यो बेला सोचिरहेको कुरा भनेर। तिनीहरूले यी कुराहरू भन्‍नुको उद्देश्य के हो? तिनीहरूका बारेमा सबैमा रहेका गलतफहमीहरूलाई हटाउनु। यो त ठ्याक्कै ठूलो रातो अजिङ्गर जस्तै हो: कसैलाई सास्ती दिएपछि, त्यसले उसलाई निर्दोष साबित गर्नेछ र उसलाई जुनसुकै आरोपबाट मुक्त गर्नेछ। यसो गर्नुको उद्देश्य के हो? (ढाकछोप गर्नु।) यसले तँलाई केही नराम्रो गरिसकेपछि तँलाई दोषमुक्त गर्छ र क्षतिपूर्ति दिन्छ, ताकि तैँले ठूलो रातो अजिङ्गर त वास्तवमा असल र भरोसायोग्य रहेछ भन्‍ने सोच्छस्। यसरी, त्यसको शासन खतरामुक्त हुन्छ। ख्रीष्टविरोधीहरू पनि यस्तै हुन्छन्: तिनीहरूले आफ्नो खातिर होइन भने केही पनि बोल्दैनन् वा गर्दैनन्; तिनीहरूले सत्यताको खातिर केही पनि बोल्दैनन्, परमेश्‍वरको घरका हितहरूका खातिर केही बोल्‍नु वा गर्नु त परको कुरा हो। तिनीहरूले भन्‍ने र गर्ने सबै कुरा आफ्नै ख्याति र हैसियतको खातिर हुन्छ। कतिपयले यसो भन्‍न सक्छन्, “तपाईंले तिनीहरूलाई ख्रीष्टविरोधीहरू भनेर परिभाषित गर्नु अन्याय हो, किनभने तिनीहरूले धेरै परिश्रम गर्छन्, र आफ्नो काम अत्यन्तै लगनशीलताका साथ गर्छन्, बिहानदेखि साँझसम्म परमेश्‍वरको घरका लागि काम गर्छन् र दौडधुप गर्छन्। तिनीहरू कहिलेकहीँ व्यस्त भएर खान समेत भ्याउँदैनन्। तिनीहरूले धेरै कष्ट भोगेका छन्!” अनि तिनीहरू कसका निम्ति कष्ट भोग्छन्? (आफ्‍नै निम्ति।) आफ्‍नै निम्ति। यदि तिनीहरूसँग कुनै हैसियत थिएन भने, के तिनीहरूले त्यस्तै गर्नेथिए? तिनीहरू आफ्नो ख्याति र हैसियतका लागि यसरी दौडधुप गर्छन्—तिनीहरूले इनामका लागि यसो गर्छन्। यदि तिनीहरूलाई इनाम दिइएन, वा तिनीहरूसँग कुनै ख्याति, प्राप्ति, वा हैसियत थिएन भने, तिनीहरू धेरै पहिले पछि हटेका हुनेथिए। तिनीहरूले अरूका अगाडि यी कुराहरू गर्छन्, र यसो गर्दा, तिनीहरू परमेश्‍वरलाई ती कुराका बारेमा थाहा दिन चाहन्छन्, र आफूले गरेका सबै कुरालाई मध्यनजर गरेर परमेश्‍वरले उचित इनाम दिनुहोस् भन्ने चाहन्छन्। तिनीहरूले अन्त्यमा चाहने भनेको इनाम हो; तिनीहरू सत्यता प्राप्त गर्न चाहँदैनन्। तैँले यो कुरा छर्लङ्गै बुझ्नुपर्छ। तिनीहरूलाई पर्याप्त पूँजी सञ्चित गरेको छु भन्‍ने महसुस भएपछि, अरूमाझ बोल्ने अवसर पाउँदा, तिनीहरूले के भन्छन्? पहिलो, आफ्ना योगदानहरूका बारेमा धाक देखाउँछन्—जुन एउटा मनोवैज्ञानिक आक्रमण हो। मनोवैज्ञानिक आक्रमण भनेको के हो? त्यो भनेको तिनीहरूले परमेश्‍वरको घरका लागि धेरै असल कामहरू गरेका छन्, योगदानहरू दिएका छन्, जोखिमहरू लिएका छन्, खतरनाक काम गरेका छन्, धेरै दौडधुप गरेका छन्, र ज्यादै कष्ट भोगेका छन् भनेर सबैलाई अन्तरात्मामा थाहा दिनु हो—आफ्‍ना योग्यताहरू अघि सार्नु र अरूका अगाडि आफ्नो पूँजीको बारेमा कुरा गर्नु हो। दोस्रो, तिनीहरूले केही अवास्तविक सिद्धान्तहरूका बारेमा छद्म गम्भीर र अस्पष्ट तरिकाले कुरा गर्छन्, जुन कुरा मानिसहरूलाई बुझे जस्तो लाग्छ, तर तिनीहरूले बुझेका हुँदैनन्। यी सिद्धान्तहरू निकै गहन, रहस्यमय, र अमूर्त सुनिन्छन्, र तिनले मानिसहरूलाई ख्रीष्टविरोधीहरूको आराधना गर्ने तुल्याउँछन्। त्यसपछि, तिनीहरू कसैले कहिल्यै बुझेका छैनन् भन्‍ने लागेका विषयहरूबारे भव्य र दुविधापूर्ण तरिकाले कुरा गर्छन्—उदाहरणका लागि, प्रविधि र अन्तरिक्ष, अर्थ र लेखा, र समाज र राजनीतिका मामलाहरू—अनि भूमिगत मामला र ठगी धन्दाहरूका बारेमा समेत कुरा गर्छन्। तिनीहरूले आफ्नो व्यक्तिगत इतिहास सुनाउँछन्। त्यसोभए यो के हो त? तिनीहरूले शान देखाइरहेका हुन्छन्। अनि तिनीहरूले शान देखाउनुको उद्देश्य भनेको मनोवैज्ञानिक आक्रमण गर्नु हो। के तिमीहरूलाई तिनीहरू मूर्ख हुन् जस्तो लाग्छ? यदि तिनीहरूले भनेको यो कुराले मानिसहरूमा कुनै असर पार्दैनथ्यो भने, के तिनीहरूले यो कुरा भन्नेथिए? भन्दैनथिए। तिनीहरूले यसो भन्‍नुको पछाडि उद्देश्य हुन्छ: यो आफ्ना योग्यताहरू प्रस्तुत गर्ने, धाक लगाउने, र शान देखाउने कार्य हो।

यसको साथै, ख्रीष्टविरोधीहरूले प्रायजसो कस्तो शैली अपनाउँछन्? तिनीहरू जहाँ गए पनि, तिनीहरूले घरमुलीको शैली अपनाउँछन्—तिनीहरू जहाँ गए पनि, यसो भन्छन्, “तिमीहरूले केमा काम गरिरहेका छौ? काम कस्तो भइरहेको छ? कुनै कठिनाइहरू छन्? आफूलाई अह्राइएका कामहरू तुरुन्तै गर! झारा टार्ने काम नगर। परमेश्‍वरको घरको सबै काम महत्त्वपूर्ण हुन्छ, र यसमा ढिलाइ गर्नु हुँदैन!” तिनीहरू ठ्याक्कै घरमुली जस्तै हुन्छन्, जो सधैँ आफ्‍नो घरका मानिसहरूको कामको सुपरिवेक्षण गर्छन्। तिनीहरू घरमुली हुन् भन्‍नुको अर्थ के हो? यसको अर्थ तिनीहरूको घरका जोकोहीले गल्ती गर्न वा गलत मार्ग लिन सक्छ, त्यसकारण तिनीहरूले तिनीहरूको रेखदेख गर्नुपर्छ; यदि गरेनन् भने, कसैले पनि आफ्नो कर्तव्य पूरा गर्दैनन्—तिनीहरू सबैले ठेस खानेछन्। ख्रीष्टविरोधीहरू विश्‍वास गर्छन् कि अरू सबै मूर्ख हुन्, बच्चा हुन्, यदि तिनीहरूले तिनीहरूका बारेमा ध्यान दिएनन्, यदि तिनीहरूले आँखा झिमिक्क गरे भने, तिनीहरूमध्ये कतिले गल्ती गर्नेछन् र गलत मार्ग लिनेछन्। यो कस्तो दृष्टिकोण हो? के तिनीहरूले घरमुलीको शैली अपनाइरहेका छैनन् र? (छन्।) त्यसोभए के तिनीहरूले ठोस काम गर्छन्? कहिल्यै गर्दैनन्; तिनीहरूले सबै काम अरूलाई गर्न लगाउँछन्, आफू भने प्रशासनतन्त्रमा र मालिक बन्‍ने कार्यमा मात्र ध्यान दिन्छन्, र जब अरूले काम गरिसकेका हुन्छन्, तब यो तिनीहरू आफैले गरेको जस्तै हुन्छ—सबै श्रेय तिनीहरूलाई नै जान्छ। तिनीहरू बस आफ्नो हैसियतका लाभहरूमा लिप्त हुन्छन्; तिनीहरूले परमेश्‍वरको घरको काममा फाइदा हुने काम कहिल्यै गर्दैनन्, र तिनीहरूले कोही आफ्नो कर्तव्य निर्वाह गर्दा झाराटारुवा वा लापरवाह बनिरहेको छ, कसैले मण्डलीको काममा बाधा र अवरोध ल्याइरहेको छ भन्‍ने थाहा पाए पनि, तिनीहरूले उसलाई केवल एक-दुई शब्द अर्ती दिन्छन् र सान्त्वना दिन्छन्, तर उसलाई कहिल्यै खुलासा गर्दैनन् वा प्रतिबन्ध लगाउँदैनन्—तिनीहरूले कहिल्यै कसैलाई चिढ्याउँदैनन्। यदि कसैले पनि तिनीहरूको कुरा सुन्न चाहेन भने, तिनीहरूले यसो भन्छन्, “तिमीहरूको चिन्तामा मेरो हृदय छिया-छिया भएको छ; मैले मुख सुकिञ्जेल बोलेको छु—म यति थकित भएँ कि म झण्डै दुई टुक्रा भएँ! तिमीहरू मलाई साह्रै चिन्तित तुल्याउँछौ!” के तिनीहरूले यसो भन्‍नु लाजमर्दो कुरा होइन र? के यो सुन्दा तिमीहरूलाई घिन लाग्छ? मानिसहरूलाई नियन्त्रण गर्ने ख्रीष्टविरोधीहरूको अटुट चाहना प्रकट हुने एउटा तरिका यही हो। त्यस्ता ख्रीष्टविरोधीहरूले कसरी मानिसहरूसँग सङ्गति गर्छन्? उदाहरणका लागि, तिनीहरूले मलाई यसो भन्छन्, “मभन्दा मुनिका मानिसहरू मैले भनेको मान्दैनन्। तिनीहरू मण्डलीको कामलाई गम्भीरतापूर्वक लिँदैनन्। तिनीहरू झाराटारुवा छन्, र तिनीहरूले परमेश्‍वरको घरको पैसा अन्धाधुन्ध खर्च गर्छन्। तिनीहरू साँच्‍चै पशु हुन्, यी मानिसहरू कुकुरहरूभन्दा तल्लो स्तरका छन्!” यसमा तिनीहरूको भाव कस्तो छ? तिनीहरू आफूलाई अपवाद बनाइरहेका हुन्छन्; तिनीहरूको तात्पर्य यस्तो हुन्छ, “म परमेश्‍वरको घरका हितहरूलाई ध्यान दिन्छु—तिनीहरूले ध्यान दिँदैनन्।” ख्रीष्टविरोधीहरूले आफूलाई को ठानिरहेका हुन्छन्? “ब्रान्ड एम्बेसेडर।” ब्रान्ड एम्बेसेडर भनेको के हो? केही देशका ब्रान्ड एम्बेसेडरहरूलाई हेर—तिनीहरू कस्ता प्रकारका मानिस हुन्? तिनीहरूलाई तिनीहरूको सुन्दरताको कारण छनौट गरिएको हुन्छ; तिनीहरू अत्यन्तै सुन्दर हुन्छन्, राम्ररी बोल्न सक्छन्, र तिनीहरू सबैले तालिम पाएका हुन्छन्। पर्दा पछाडि, तिनीहरू सबैको अग्ला, धनी, र सुन्दर पुरुषहरूसँग, उच्चपदस्थ अधिकारीहरूसँग, धनी व्यापारीहरूसँग सम्बन्ध र लेनदेन हुन्छ—त्यसैले त तिनीहरू ब्रान्ड एम्बेसेडर बनेका हुन्छन्। ब्रान्ड एम्बेसेडर बन्‍नका लागि तिनीहरूले के कुरामा भरोसा गर्छन्? के तिनीहरू सुन्दर रूप, मिलेको शरीर, र वाक्पटुतामा मात्र भरोसा गर्छन्? तिनीहरूले मुख्य रूपमा पर्दा पछाडिको आफ्‍ना सम्बन्धहरूमा भरोसा गर्छन्। के यसले त्यसरी नै काम गर्ने होइन र? (हो।) हो, यसले त्यसरी नै काम गर्छ। सधैँ अगुवा वा घरमुलीको शैली अपनाउने ख्रीष्टविरोधीहरू मानिसहरूलाई बहकाउन र नियन्त्रण गर्न सधैँ यही शैली र हाउभाउ प्रयोग गर्न चाहन्छन्। के त्यो अलि ब्रान्ड एम्बेसेडरको जस्तो शैली होइन र? तिनीहरू पछाडि हात बाँधेर उभिन्छन्, र दाजुभाइ-दिदीबहिनीहरूले तिनीहरूलाई शिर हल्लाउँदा र झुकाउँदा, तिनीहरूले यसो भन्छन्, “एकदम राम्रो—राम्रो गर्नू!” त्यसो भन्‍नलाई तिनीहरू को हुन्? तिनीहरूले आफूलाई कुन पदमा नियुक्त गरेका हुन्छन्? म जहाँ गए पनि त्यस्ता कुराहरू भन्दिनँ—के मैले यस्तो भनेको तिमीहरूले कहिल्यै सुनेका छौ? (छैनौँ।) कहिलेकहीँ, म यसो भन्छु, “मनमा शान्ति लिएर आफ्नो कर्तव्य पूरा गर्ने तिमीहरूको यो अवसर सजिलै आउँदैन! तिमीहरूले यो अवसरलाई सदुपयोग गर्नुपर्छ, र आफ्नो कर्तव्य राम्ररी निर्वाह गर्नुपर्छ—दुष्टता गरेको र बाधाहरू निम्त्याएकोमा आफूलाई लखेटिने अवस्थामा नपार।” तर म के कारणले यसो भन्छु? सच्चाइका कारण। तर के एउटा ख्रीष्टविरोधीले त्यसरी सोच्छ र? उसले त्यसरी सोच्दैन, र त्यस्तो व्यवहार पनि गर्दैन। उसले अरूलाई राम्रो काम गर्न भन्छ—के ऊ आफैले त्यसो गर्छ त? गर्दैन। उसले अरूलाई राम्रो काम गर्न, उसका लागि काममा मरिमेट्न, परिश्रम गर्न लगाउँछ, र अन्त्यमा, सबै श्रेय उसैले पाउँछ। के तिमीहरू अहिले मेरो लागि मरिमेटेर आफ्नो कर्तव्य निर्वाह गर्छौ? (गर्दैनौँ।) तिमीहरू मेरो लागि परिश्रम पनि गरिरहेका छैनौ; तिमीहरू आफ्नै कर्तव्य र दायित्वहरू निर्वाह गरिरहेका छौ, त्यसपछि परमेश्‍वरको घरले तिमीहरूको भरणपोषण गर्छ। के मैले तिमीहरूको भरणपोषण गर्छु भनेर भन्‍नु अतिशयोक्ति हुन्छ? (हुँदैन।) यो गलत अभिव्यक्ति होइन, र वास्तवमा, परिस्थितिहरू साँच्‍चै यस्तै छन्। तर यदि तिमीहरूले मलाई त्यसो भन्‍न लगायौ भने, म त्यसो भन्दिनथेँ—मेरो मुखबाट त्यो कुरा कहिल्यै निस्कनेथिएन। म यति मात्र भन्नेथिएँ कि परमेश्‍वरको घरले तिमीहरूको भरणपोषण गर्छ: तिमीहरूले परमेश्‍वरको घरमा आफ्ना कर्तव्यहरू निर्वाह गर्छौ, र परमेश्‍वरले तिमीहरूको भरणपोषण गर्नुहुन्छ। त्यसोभए, तिमीहरूले कसका लागि आफ्नो कर्तव्य निर्वाह गरिरहेका छौ? (आफ्‍नो लागि।) तिमीहरूले आफ्नै कर्तव्य र दायित्वहरू निर्वाह गरिरहेका छौ; सृजित प्राणीका रूपमा तिमीहरूले पूरा गर्नुपर्ने जिम्मेवारी यही हो। तिमीहरूले परमेश्‍वरसामु यसो गरिरहेका छौ। तिमीहरूले मेरो लागि काम गरिरहेका छौँ भनेर भन्‍न मिल्दै मिल्दैन—मलाई त्यसको आवश्यकता छैन। मेरो लागि कसैले काम गर्नु पर्दैन; म मालिक होइन, न त म कुनै कम्पनीको प्रमुख नै हुँ। मैले तिमीहरूबाट पैसा कमाइरहेको छैन, र तिमीहरूले मेरो खाना खाइरहेका छैनौ। हामी त एक-अर्कासँग सहकार्य मात्रै गरिरहेका छौँ। म तिमीहरूलाई सङ्गति दिनुपर्ने सत्यताहरू सङ्गति गर्छु ताकि तिमीहरूले ती कुरा बुझ्न सक, र तिमीहरू सही मार्गमा हिँड्न सक, अनि त्यसबाट मेरो हृदय ढुक्क हुन्छ—मेरो जिम्मेवारी र दायित्व पूरा भएको हुन्छ। यो पारस्परिक सहकार्य हो, जसमा सबैले आफ्नो भूमिका निर्वाह गरिरहेका हुन्छन्। यो कसले कसलाई शोषण गरिरहेको छ, कसले कसलाई प्रयोग गरिरहेको छ, कसले कसलाई खाना दिएको छ भन्‍ने कुरा होइन। त्यस्तो व्यहोरा नदेखाओ—यसो गर्नु व्यर्थ छ, र यो घिनलाग्दो कुरा हो। साँच्‍चै नै राम्ररी काम गर्, त्यसले गर्दा सबैले देख्नेछन्, र अन्त्यमा, परमेश्‍वरको नजरमा तँ हिसाब-किताब बुझाउन राम्रो स्थितिमा हुनेछस्। के ख्रीष्टविरोधीहरूमा त्यस्तो समझ हुन्छ? हुँदैन। यदि तिनीहरूले थोरै जिम्मेवारी लिए, थोरै योगदान दिए, र केही काम गरेका छन् भने, तिनीहरूले यसको धाक दिन्छन्, जुन साँच्‍चै नै घिनलाग्दो हुन्छ—तिनीहरू ब्रान्ड एम्बेसेडर बन्‍न समेत चाहन्छन्। यदि तैँले ब्रान्ड एम्बेसेडर बन्‍ने कोसिस गरिनस्, र तँ केही वास्तविक काममा लागिस् भने, सबै जनाले तँलाई केही आदर गर्नेछन्। यदि तैँले ब्रान्ड एम्बेसेडरको हाउभाउ अपनाउँछस्, तर तैँले कुनै ठोस काम गर्न सक्दैनस्, र माथिले सबै कामको बारेमा चिन्ता गर्नुपर्छ र व्यक्तिगत रूपमा सबै कामको बारेमा निर्देशन दिनुपर्छ, र तँलाई सुपरिवेक्षण गरेर र मार्गदर्शन दिएर अनुगमन गर्नुपर्छ, र कामको हरेक पक्ष माथिले नै गर्नुपर्छ भने, अनि यदि तैँले अझै आफूलाई सक्षम ठान्छस्, तँ अझै सिपालु बनेको छस्, यो सबै तैँले नै गरेको होस् भन्‍ने सोच्छस् भने—के त्यो लाजमर्दो कुरा होइन र? ख्रीष्टविरोधीहरूले यस्तो गर्न सक्छन्। तिनीहरूले परमेश्‍वरको महिमा लुट्छन्। सामान्य मानिसहरूले केही कुरा अनुभव गरेका छन् भने, तिनीहरूले थोरै भए पनि सत्यता बुझ्छन्, र यो कुरा देख्न सक्छन्, “मेरो क्षमता अत्यन्तै कमजोर छ—म केही पनि होइन। माथिले वास्ता र सुपरिवेक्षण गरेन भने, मलाई सहयोग गर्न मेरो हात थामिदिएन भने, मैले केही गर्न सक्‍नेथिइनँ। म त कठपुतली मात्र रहेछु। अब मैले आफूलाई अलि चिनेको छु। मलाई मेरो सीमितता थाहा छ। यदि भविष्यमा माथिले मलाई फेरि काटछाँट गर्‍यो भने ममा कुनै गुनासो हुनेछैन। म चुपचाप समर्पित हुनेछु।” आफ्नो सीमितता थाहा पाएपछि, तैँले सुशील रूपमा र धरातलमा बसेर आफ्नो काम गर्नेछस्। माथिले तँलाई जे अह्राए पनि, तैँले यसलाई राम्रोसँग, आफ्नो सारा हृदय र शक्ति लगाएर गर्नेछस्। के ख्रीष्टविरोधीहरूले गर्ने यही नै हो? अहँ, होइन—तिनीहरूले परमेश्‍वरको घरका हितहरू, वा परमेश्‍वरको घरको कामको बारेमा विचार गर्दैनन्। परमेश्‍वरको घरको सबैभन्दा ठूलो हित के हो? के मण्डलीको सम्पत्ति हो? के परमेश्‍वरलाई चढाइएको भेटी हो? होइन। त्यसोभए के हो त? हरेकले आफ्नो कर्तव्य निर्वाह गर्दा त्यो कामको कुन पक्षमा केन्द्रित हुन्छ? सुसमाचार फैलाउनु र परमेश्‍वरको गवाही दिनु, ताकि सारा मानवजाति परमेश्‍वरलाई बुझेर उहाँकहाँ फर्कून्। परमेश्‍वरको घरको सबैभन्दा ठूलो हित यही हो। अनि त्यो सबैभन्दा ठूलो हित तलतिर फैलँदै जान्छ, र हरेक समूह र कामको हरेक पक्षमा विभाजित हुन्छ, त्यसपछि अझ मिहिन रूपमा विभाजन भएर हरेक व्यक्तिले निर्वाह गर्ने विभिन्‍न कर्तव्यहरूमा पुग्छ। परमेश्‍वरको घरको हित यही हो। के तिमीहरूले यसअघि यो कुरा देखेका छौ? अहँ, छैनौ! मैले परमेश्‍वरको घरका हितहरूका बारेमा कुरा गर्दा, तिमीहरूले ती पैसा, घर, र कारहरू हुन् भन्‍ने सोच्छौ। ती कस्ता प्रकारका हितहरू हुन्? ती त केही भौतिक वस्तु मात्र होइनन् र? के त्यसपछि कतिपय मानिसहरूले, “ती हितहरू होइनन् भने हामी तिनलाई आफूले चाहे अनुसार फजुलमा उडाऔँ” भन्छन्? के त्यो ठीक हो? (होइन।) अवश्य नै होइन! भेटीहरू फजुलमा उडाउनु गम्भीर पाप हो।

मानिसहरूलाई नियन्त्रण गर्ने चाहना र महत्त्वाकाङ्क्षा बाहेक ख्रीष्टविरोधीहरूलाई अरू के कुरामा रुचि हुन्छ? मूलतः केहीमा पनि हुँदैन। तिनीहरूलाई अरू कुनै कुरामा त्यति धेरै चासो हुँदैन। हरव्यक्तिले उचित कर्तव्य निर्वाह गरिरहेको छ छैन, कर्मचारीहरूको उचित बन्दोबस्त गरिएको छ छैन, कसैले मण्डलीको काममा बाधा र व्यवधान ल्याइरहेको छ छैन, मण्डलीको कामको हरेक पक्ष सहज रूपमा अघि बढिरहेको छ छैन, कामको कुन भागमा समस्या छ, कुन भाग अझै कमजोर छ, कुन भागको बारेमा अझै विचार गरिएको छैन, कहाँ काम राम्ररी गरिएको छैन—ख्रीष्टविरोधीहरूले यस्ता कुनै पनि कुराहरूमा आफूलाई संलग्‍न गराउँदैनन्, न त तिनीहरूले तिनका बारेमा सोध्ने नै गर्छन्। तिनीहरूले तिनका बारेमा कहिल्यै वास्ता गर्दैनन्; तिनीहरूले यो ठोस काम कहिल्यै गर्दैनन्। उदाहरणका लागि, अनुवादको काम, भिडियो सम्पादनको काम, चलचित्र निर्माणको काम, लेखन-पठनको काममा आधारित काम, सुसमाचार प्रचार गर्ने काम, इत्यादि—तिनीहरूले कामको कुनै पनि पक्षलाई लगनका साथ अनुगमन गर्दैनन्। केही कुरा तिनीहरूको ख्याति, प्राप्ति, वा हैसियतसँग सम्बन्धित नभएसम्म, त्यसको तिनीहरूसँग कुनै सरोकार छैन जस्तो हुन्छ। त्यसोभए, तिनीहरूले गर्ने एउटै मात्र कुरा के हो? तिनीहरूले केही साधारण मामलाहरू—अर्थात् मानिसहरूले ध्यान दिने र देख्‍ने सतही काम मात्र सम्हाल्छन्। तिनीहरूले आफ्‍नो काम त्यतिमा नै समाप्त गर्छन्, र त्यसलाई आफ्नो योग्यताको रूपमा प्रस्तुत गर्छन्, त्यसपछि आफ्नो हैसियतका फाइदाहरूमा रमाउन थाल्छन्। के ख्रीष्टविरोधीहरूले परमेश्‍वरका चुनिएका मानिसहरूको जीवन प्रवेशको वास्ता गर्छन्? गर्दैनन्; तिनीहरूले आफ्नो ख्याति र हैसियतको, साथै जुन मामलामा पृथक देखिन र मानिसहरूलाई आफूप्रति सम्मान र आराधना गराउन सकिन्छ तिनको मात्र वास्ता गर्छन्। त्यसकारण, मण्डलीको काममा जे-जस्ता समस्याहरू उत्पन्न भए पनि, तिनीहरूले न त ती समस्याहरूलाई ध्यान दिन्छन् न तिनका बारेमा सोध्छन्; कुनै समस्या जति नै गम्भीर भए पनि, त्यसले परमेश्‍वरको घरका हितहरूमा जति नै ठूलो घाटा ल्याए पनि, तिनीहरूलाई त्यो समस्या हो भन्‍ने लाग्दैन। ल भन् त, के तिनीहरूमा हृदय त हुन्छ? के तिनीहरू बफादार मानिस हुन्? के तिनीहरू सत्यतालाई प्रेम गर्ने र स्विकार्ने मानिस हुन्? यी कुराहरूका पछाडि प्रश्न चिन्हहरू राखिनुपर्छ। अँ, मण्डलीको काम अस्तव्यस्त पार्ने गरी तिनीहरूले दिनभरि के गरिरहेका हुन्छन्? तिनीहरूले परमेश्‍वरका अभिप्रायहरूलाई अलिकति पनि ख्याल गर्दैनन् भन्‍ने कुरा देखाउन यो नै पर्याप्त छ। तिनीहरू परमेश्‍वरले सुम्पनुभएको अत्यावश्यक काम गर्दैनन्, तर आफूलाई सतही, र सामान्य मामलाहरूमा मात्रै व्यस्त राख्छन्, ताकि अरू मानिसहरूका नजरमा तिनीहरूले काम गरिरहेका छन् जस्तो देखियोस्; बाहिरी रूपमा, तिनीहरू मानिसहरूलाई आफूसँग जोश र आस्था छ भन्‍ने देखाउनका लागि कर्तव्य निर्वाह गर्नमा व्यस्त हुन्छन्। यसले कतिपय मानिसहरूको आँखामा छारो हालिदिन्छ। तर तिनीहरूले मण्डलीको अत्यावश्यक कामको एउटा पक्ष पनि पूरा गर्दैनन्—तिनीहरूले मलजल गर्ने र सत्यता प्रदान गर्ने कुनै काम गर्दैनन्। तिनीहरूले समस्याहरू समाधान गर्न कहिल्यै सत्यताको प्रयोग गर्दैनन्; तिनीहरूले केही साधारण मामलाहरू मात्र सम्हाल्छन्, र आफूलाई राम्रो देखाउने थोरै काम गर्छन्। मण्डलीको अत्यावश्यक कामको हकमा, तिनीहरू झाराटारुवा र गैरजिम्मेवार हुन्छन्—तिनीहरूमा अलिकति पनि जिम्मेवारी बोध हुँदैन। तिनीहरूले जति नै धेरै समस्याहरू उत्पन्न भए पनि तिनलाई समाधान गर्न कहिल्यै सत्यताको खोजी गर्दैनन्, र तिनीहरूले आफ्नो कर्तव्यमा झारा टार्छन्। अनि केही सतही र सामान्य मामलाहरू सम्हालेपछि, तिनीहरू आफूले वास्तविक काम गरेको छु भन्‍ने सोच्छन्। ख्रीष्टविरोधीहरूले आफ्नो कर्तव्य निर्वाह गर्दा, तिनीहरू अनियन्त्रित रूपमा खराब कामकुरा गर्छन् र स्वेच्छाचारी र तानासाही तरिकाले काम गर्छन्। तिनीहरूले मण्डलीको काम बरबाद र अस्तव्यस्त पार्छन्। कामको एउटा पनि पक्ष मानकअनुरूप र बिना त्रुटि पूरा गरिएको हुँदैन; माथिको हस्तक्षेप, सोधपुछ, र सुपरिवेक्षणबिना कामको कुनै पनि पक्ष राम्ररी पूरा गरिएको हुँदैन। तैपनि, कतिपय मानिसहरू बर्खास्त भएपछि गुनासो र अवज्ञाले भरिएका हुन्छन्; तिनीहरूले आफ्नै पक्षमा भ्रामक तर्कहरू गर्छन्, र माथिल्लो स्तरका अगुवा र कामदारहरूको काँधमा जिम्मेवारी थोपरिदिन्छन्। के त्यो पूर्ण रूपमा अनुचित कुरा होइन र? केही नभएको अवस्थामा सत्यताप्रति व्यक्तिको साँचो मनोवृत्ति देख्‍न सकिँदैन, तर जब तिनीहरूलाई काटछाँट र बर्खास्त गरिन्छ, तब सत्यताप्रति तिनीहरूको साँचो मनोवृत्ति प्रकट हुन्छ। सत्यतालाई स्विकार्ने मानिसहरूले कुनै पनि परिस्थितिमा स्विकार्न सक्छन्। यदि तिनीहरू गलत छन् भने, तिनीहरूले आफ्नो गल्ती स्विकार्न सक्छन्; तिनीहरूले तथ्यहरूको सामना गरेर सत्यतालाई स्विकार्न सक्छन्। सत्यतालाई प्रेम नगर्ने मानिसहरूले आफ्नो गल्ती खुलासा भए पनि आफू गलत भएको कुरा स्विकार्दैनन्; परमेश्‍वरको घरले तिनीहरूलाई सम्हालेको कुरालाई स्विकार्नु त झन् परको कुरा हो—अनि तिनीहरूमध्ये कतिले स्पष्टीकरणको रूपमा के कुरा समेत प्रयोग गर्छन्? “मैले राम्रै गर्न चाहेको थिएँ—नगरेको मात्र हो। मैले नराम्रो गरेकोमा मलाई दोष दिन मिल्दैन। मेरो मनसाय राम्रो थियो, मैले कष्ट भोगेँ र मूल्य चुकाएँ, र मैले आफूलाई समर्पित गरेँ—कुनै कुरा राम्ररी नगर्नु भनेको दुष्टता गर्नु होइन!” यो स्पष्टीकरण, यो बहाना प्रयोग गर्नु, परमेश्‍वरको घरद्वारा सम्‍हालिन नमान्नु—के त्यो उचित कुरा हो? कुनै व्यक्तिले जे-जस्ता स्पष्टीकरण र बहानाहरू दिए पनि, उसले सत्यताप्रति र परमेश्‍वरप्रतिको आफ्नो मनोवृत्तिलाई लुकाउन सक्दैन। यो उसको प्रकृति सारसँग सम्बन्धित हुन्छ, र यो सबैभन्दा सूचक कुरा हो। केही भएको होस् कि नहोस्, सत्यताप्रतिको तेरो मनोवृत्तिले तेरो प्रकृति सारको प्रतिनिधित्व गर्छ। यो परमेश्‍वरप्रतिको तेरो मनोवृत्ति हो। तैँले सत्यतालाई कसरी व्यवहार गर्छस् भन्‍ने कुरालाई हेरेरै तैँले परमेश्‍वरलाई कसरी व्यवहार गर्छस् भन्ने कुरा देख्‍न सकिन्छ।

मानिसहरूलाई नियन्त्रण गर्ने ख्रीष्टविरोधीहरूको व्यवहारको बारेमा हामीले भर्खरै हाम्रो छलफलमा के कुरालाई समेट्यौँ? (ख्रीष्टविरोधीहरूले मानिसहरूलाई नियन्त्रण गर्नमा मात्र रुचि राख्ने कुरा।) ठीक भनिस्। अत्यन्तै अहङ्कारी र हैसियतप्रति निकै प्रेम भएका मानिसहरूले मानिसहरूलाई नियन्त्रण गर्नमा प्रचुर “रुचि” राख्छन्। यो “रुचि” सकारात्मक हुँदैन—यो एउटा चाहना र महत्त्वाकाङ्क्षा हो, यो नकारात्मक र अपमानजनक हुन्छ। तिनीहरू किन मानिसहरूलाई नियन्त्रण गर्नमा रुचि राख्छन्? वस्तुगत दृष्टिकोणबाट हेर्दा, यो तिनीहरूको प्रकृति नै हो, तर अर्को कारण पनि छ: अरूलाई नियन्त्रण गर्ने मानिसहरूमा हैसियत, ख्याति, प्राप्ति, खोक्रो घमण्ड, र शक्तिप्रति विशेष मोह र स्नेह हुन्छ। के मैले यसलाई यसरी भन्‍न सक्छु? (सक्‍नुहुन्छ।) अनि के त्यो विशेष मोह र स्नेह शैतानको जस्तै हुँदैन र? के त्यो शैतानको सार होइन र? शैतानले मानिसहरूलाई कसरी बहकाउने र नियन्त्रण गर्ने भनेर दिनभरि मनन गर्छ; हरेक दिन, यसले मानिसहरूमा भ्रमपूर्ण विचार र दृष्टिकोणहरू हालिदिन्छ, चाहे त्यो विचार हालिदिएर अनि सिकाएर होस्, वा चाहे परम्परागत संस्कृतिमार्फत होस्, वा विज्ञान, उच्च ज्ञान, र शिक्षाहरूमार्फत होस्—र यसले मानिसहरूमा यी कुराहरू जति हालिदिन्छ, तिनीहरूले त्यति नै यसको आराधना गर्छन्। शैतानले मानिसहरूमा यी कुराहरू हालिदिनुको उद्देश्य के हुन्छ? यसले यसो गरेपछि, मानिसहरूले यसका विचारहरू धारण गर्छन्; तिनीहरूले यसका दर्शनहरू र अस्तित्वको शैली धारण गर्छन्। यो शैतानले मानिसहरूको हृदयमा जरा गाड्नु बराबर हो। तिनीहरू शैतानको तरिकाले जिउँछन्, र तिनीहरूको जियाइ शैतानको जियाइ हो—यो दियाबलसहरूको जियाइ हो। कुरा त्यस्तै होइन र? के ख्रीष्टविरोधीहरूले मानिसहरूलाई नियन्त्रण गर्नुको प्रकृति पनि यही होइन र? तिनीहरू अरू सबैलाई तिनीहरू जस्तै मानिस बनाउन चाहन्छन्; तिनीहरू चाहन्छन् कि सबै जना तिनीहरूका लागि बाँचून्, तिनीहरूको अधीनमा रहून्, र सबैले तिनीहरूका लागि काम गरून्। अनि सबै कुरा तिनीहरूको नियन्त्रणमा हुनुपर्छ: मानिसहरूका विचार र बोलीवचन, तिनीहरूका बोल्ने शैली, विचार, र दृष्टिकोण, तिनीहरूले काम गर्ने दृष्टिकोण र मनोवृत्ति, साथै परमेश्‍वरप्रतिको तिनीहरूको मनोवृत्ति, तिनीहरूको आस्था, र आफ्नो कर्तव्य पूरा गर्ने तिनीहरूको सङ्कल्प र आकाङ्क्षा समेत—यी सबै कुरा तिनीहरूको नियन्त्रणमा हुनुपर्छ। त्यो नियन्त्रण कति गहन हुन्छ? तिनीहरूले सुरुमा मानिसहरूको मगज परिवर्तन गर्छन् र उनीहरूलाई थोपाउँछन्, त्यसपछि सबै मानिसहरूलाई आफूले गर्ने जस्तै कामकुरा गर्न लगाउँछन्। तिनीहरू “धर्मपिता” बन्छन्। मानिसहरूलाई यस्तो बनाउनका लागि, ख्रीष्टविरोधीहरूले धेरै विधिहरू प्रयोग गर्छन्: बहकाउने, विचार हालिदिने, डर देखाउने कार्य हुन्छ, र अरू के हुन्छ? (मनोवैज्ञानिक आक्रमणहरू।) त्यो बहकाउनुकै पाटो हो। अरू के हुन्छ? (जबरजस्ती गर्ने र मानिसहरूलाई किन्‍ने काम।) तिनीहरूले मानिसहरूलाई कसरी किन्छन्? कतिपय मानिसहरूले परमेश्‍वरको घरमा आफ्नो कर्तव्य निर्वाह गर्ने क्रममा अनियन्त्रित रूपमा खराब कामकुरा गर्छन्। के ख्रीष्टविरोधीहरूले यो कुरा स्पष्ट रूपमा देख्‍न सक्छन्? यो सबै कुरा तिनीहरूका लागि अत्यन्तै स्पष्ट हुन्छ। त्यसोभए के तिनीहरूले यसलाई सम्हाल्छन्? सम्हाल्दैनन्। अनि किन सम्हाल्दैनन्? तिनीहरूले यस मामलालाई ती मानिसहरू किन्नका लागि प्रयोग गर्न चाहन्छन्; तिनीहरूले उनीहरूलाई भन्छन्, “तपाईंलाई नसम्हालेर मैले तपाईंलाई निगाह गरेको छु। तपाईंले मलाई धन्यवाद दिनुपर्छ। तपाईंले नराम्रो काम गरेको मैले देखेँ, तर मैले तपाईंको बारेमा रिपोर्ट गरिनँ, र मैले तपाईँलाई सम्हालिनँ। मैले दया देखाएँ। के अब तपाईँले मप्रति कृतज्ञताको ऋण तिर्नुपर्दैन र?” त्यसपछि ती मानिसहरू तिनीहरूप्रति कृतज्ञ हुन्छन् र तिनीहरूलाई आफ्ना हितकारी ठान्छन्। त्यसपछि, ख्रीष्टविरोधीहरू र ती मानिसहरू एउटै खोरमा लडीबुडी गर्ने सुँगुर जस्तै हुन्छन्। ख्रीष्टविरोधीहरू शक्तिमा हुँदा, तिनीहरूले त्यस्ता मानिसहरू किन्न सक्छन्: त्यस्ता मानिसहरू जो दुष्टता गर्छन्, जो परमेश्‍वरको घरका हितहरूलाई हानि गर्छन्, जो गोप्य रूपमा परमेश्‍वरको आलोचना गर्छन्, र गोप्य रूपमा परमेश्‍वरको घरको कामलाई कमजोर पार्छन्। ख्रीष्टविरोधीहरूले यस्तै प्रकारका दुष्ट मानिसहरूको समूहको रक्षा गर्छन्। के यो एक प्रकारको नियन्त्रण होइन र? (हो।) वास्तवमा ख्रीष्टविरोधीहरूलाई यी मानिसहरू परमेश्‍वरको घरका हितहरूको रक्षा गर्ने मानिसहरू होइनन् भन्‍ने कुरा हृदय भित्रैबाट थाहा हुन्छ। तिनीहरू सबैलाई यो कुरा थाहा हुन्छ—त्यो कुरालाई मौन रूपमा बुझिएको हुन्छ—त्यसकारण, तिनीहरू खुफिया साँठगाँठमा काम गरिरहेका हुन्छन्। “हामी त उस्तै हौँ। तिमी परमेश्‍वरको घरका हितहरूबारे विचार गर्दैनौ। तिमी परमेश्‍वरलाई मूर्ख बनाउँछौ, र म पनि त्यसै गर्छु; तिमी सत्यता पछ्याउँदैनौ, र म पनि पछ्याउँदिनँ।” ख्रीष्टविरोधीहरूले त्यस्ता मानिसहरू किन्छन्। के यो तिनीहरूलाई किन्‍नु होइन र? (हो।) तिनीहरू परमेश्‍वरको घरका हितहरूमा हानि हुन दिन कुनै सङ्कोच मान्दैनन्। तिनीहरूले परमेश्‍वरको घरका हितहरूलाई लत्याएर यी मानिसहरूलाई अनियन्त्रित रूपमा खराब कामकुरा गर्न, र परमेश्‍वरको घरको खर्चमा बाँच्न दिन्छन्। मानौँ तिनीहरूले यी मानिसहरूको भरणपोषण गरिरहेका छन्, र यी मानिसहरू अवचेतन रूपमा तिनीहरूप्रति कृतज्ञ छन्। जब परमेश्‍वरको घरले यी दुष्ट मानिसहरूलाई तह लगाउने समय आउँछ, तब तिनीहरूले ख्रीष्टविरोधीहरूलाई कसरी हेर्छन्? तिनीहरूले मनमनै भन्छन्, “अहो, हुँदैन। तिनीहरू पहिले नै बर्खास्त भइसकेका छन्। यदि तिनीहरूलाई बर्खास्त नगरिएको भए, हामीले अझै केही समय रमाइलो गर्न सक्थ्यौँ—तिनीहरूले सुरक्षा दिँदा, कसैले पनि मलाई तह लगाउन सकेको थिएन।” तिनीहरू अझै पनि ख्रीष्टविरोधीहरूसँग यति धेरै लगाव महसुस गर्छन्! ख्रीष्टविरोधीहरूले गर्ने यी सबै कुराहरू बाधा र अवरोध हुन्, मानिसहरूलाई बहकाउने कुराहरू हुन्, र परमेश्‍वरको विरोध गर्ने दुष्ट कार्यहरू हुन् भन्‍ने कुरा स्पष्टै छ। अनि सत्यतालाई प्रेम नगर्ने कुनै पनि व्यक्तिले यी दुष्ट कार्यहरूलाई घृणा गर्नेछैन, र तिनलाई ढाकछोप समेत गरिदिनेछ। उदाहरणका लागि, कुनै अगुवा थियो जसले ख्रीष्टविरोधीहरूको ढाकछोप गर्थ्यो। माथिले उसलाई मण्डलीमा कसैले बाधा र अवरोध ल्याइरहेको छ कि, वा अनियन्त्रित रूपमा खराब कामकुरा गरिरहेको छ कि, वा कुनै ख्रीष्टविरोधीहरूले मानिसहरूलाई बहकाइरहेका छन् कि भनेर सोधेको थियो। उक्त अगुवाले भन्यो, “ठीकै छ, म सोध्छु। म बुझेर भनुँला।” के त्यो उसको कामको पाटो थिएन र? “बुझेर भनुँला” भन्ने भावमा उसले माथिको सामना गर्‍यो, र तिनीहरूले पछि यसको बारेमा थप केही सुनेनन्। उसले जाँचबुझ गरेन—उसले ती मानिसहरूलाई चिढ्याउन चाहेन! अनि माथिले फेरि उसलाई “जाँच गरिस त?” भनेर सोध्दा उसले भन्यो, “गरेँ—त्यस्तो कोही पनि रहेनछ।” के त्यो कुरा साँचो थियो? ऊ नै सबैभन्दा ठूलो ख्रीष्टविरोधी, अनि मण्डलीको काममा बाधा दिने, र परमेश्‍वरको घरका हितहरूलाई हानि गर्ने मुख्य दोषी थियो। ऊ आफै ख्रीष्टविरोधी थियो—उसले जाँच्‍नुपर्ने कुरा के थियो र? ऊ त्यहाँ हुँदा, ऊभन्दा मुनिका मानिसहरूले जे-जस्ता खराब कामहरू गरे पनि, तिनीहरूले जे-जस्ता बाधा र अवरोधहरू ल्याए पनि, कसैले पनि यी कुराहरू जाँच्न सक्दैनथ्यो। उसले तिनीहरूलाई त्यसो गर्नबाट रोक्थ्यो। यसको आशय हेर्दा, यस्तो परिस्थितिमा, के उसले आफ्‍नो अधीनमा रहेका मानिसहरूलाई परमेश्‍वरबाट अलग गरेको थिएन र? थियो। अनि उसले परमेश्‍वरबाट अलग गरेपछि ती मानिसहरूले कसको कुरा सुन्थे? के तिनीहरूले उसको कुरा सुन्दैनथिए र? त्यसकारण, ऊ सहरको गुन्डा, डाँकु अगुवा, स्थानीय अत्याचारी बनेको थियो—उसले ती मानिसहरूलाई आफ्नो नियन्त्रणमा लिएको थियो। उसले कुन विधि प्रयोग गर्‍यो? उसले माथिलाई झुक्यायो र आफूभन्दा मुनिकालाई छल गर्‍यो। उसले आफ्नो मातहतका मानिसहरूलाई किनेको थियो र तिनीहरूसँग मिठा कुरा गर्थ्यो, अनि माथिलाई झुक्याएको थियो—उसले तल के भइरहेको छ भनेर माथिलाई थाहा दिएन। उसले माथिलाई यसको बारेमा केही पनि भनेन, र उसले एउटा देखावटी रूप पनि बनायो। उसले कस्तो देखावटी रूप बनायो? उसले माथिलाई भन्यो, “हाम्रो मण्डलीमा एक जना व्यक्ति छ जसलाई सबै दाजुभाइ-दिदीबहिनीहरूले खराब मानवता भएको, अत्यन्तै दुर्भावपूर्ण, र कुनै पनि कर्तव्य निर्वाह गर्न असक्षम भएको भनेर रिपोर्ट गर्छन्। तपाईं के भन्‍नुहुन्छ—के म उनलाई तह लगाउन सक्छु?” उसले यसो भनेको सुन्दा, त्यस व्यक्तिका प्रकटीकरणहरूबाट ऊ दुष्ट व्यक्ति हो जसलाई तह लगाइनुपर्छ भन्ने प्रस्ट थियो। त्यसकारण, माथिले भन्यो, “त्यसोभए, तिमीहरूले उनलाई तह लगाउन सक्छौ। के तिमीहरूले उनलाई तह लगाएका छौ?” उसले भन्यो, “हामीले उनलाई गत महिना तह लगाएर निकाल्यौँ।” के तथ्यहरू साँच्चिकै उसले भनेको जस्तै थिए त? अझै विस्तृत रूपमा सोधेपछि वास्तवमा के भएको रहेछ? त्यो व्यक्ति ऊसँग नमिल्ने रहेछ। अनि तिनीहरू नमिल्‍नुको एउटा कारण थियो: यस अगुवाले वास्तविक काम गर्दैनथ्यो, र उसले सधैँ दाजुभाइ-दिदीबहिनीहरूका बीचमा समूह र गुटहरू बनाउँदै आएको थियो—उसले ख्रीष्टविरोधीका प्रकटीकरणहरू प्रदर्शन गर्थ्यो, र त्यो व्यक्तिले उसलाई खुट्ट्याएको थियो र उनले ती समस्याहरूका बारेमा रिपोर्ट र खुलासा गरिन्। उनले त्यो रिपोर्ट गर्ने बित्तिकै, अगुवाका अधीनस्थहरूले उनलाई फेला पारे, र अन्ततः उसले उनलाई सास्ती दिएर निकाल्यो। यस ख्रीष्टविरोधीले आफ्नो मातहतका सबैलाई राम्रोसँग त्यो व्यक्तिको विरुद्धमा उठ्न र उसलाई इन्कार गर्न लगायो, र अन्तमा, उसले त्यो व्यक्तिलाई तह लगाएर निकाल्यो, त्यसपछि उसले माथिलाई यो “खुसीको खबर” रिपोर्ट गर्‍यो। वास्तवमा, साँच्चिकै त्यस्तो भइरहेको थिएन। के मण्डलीमा यस्ता कुराहरू हुन्छन्? हुन्छन्। यी ख्रीष्टविरोधीहरूले दाजुभाइ-दिदीबहिनीहरूलाई दमन गर्छन्; तिनीहरू ती मानिसहरूलाई दमन गर्छन् जसले तिनीहरूलाई खुट्ट्याउन र तिनीहरूका समस्याहरूका बारेमा रिपोर्ट गर्न सक्छन्, साथै जसले तिनीहरूको प्रकृति सार छर्लङ्गै देख्‍न सक्छन्। तिनीहरूले पहिले आफ्ना पीडितहरूका विरुद्धमा गुनासो समेत पेश गर्छन्, र बाधा दिने मानिसहरू तिनीहरू नै हुन् भनेर माथिलाई रिपोर्ट गर्छन्। वास्तवमा कसले बाधा दिइरहेको हुन्छ? मण्डलीलाई बाधा दिने र नियन्त्रण गर्नेहरू ख्रीष्टविरोधीहरू नै हुन्।

मानिसहरूलाई आफूप्रति समर्पित हुन लगाउने ख्रीष्टविरोधीहरूका उपायहरू के-के हुन्? त्यस्तो एउटा उपाय भनेको तँलाई नियन्त्रण गर्न—तेरा सोचहरू, तेरा विधिहरू, र तैँले हिँड्ने मार्गलाई नियन्त्रण गर्न, साथै तिनीहरूको शक्तिद्वारा समेत तैँले निर्वाह गर्ने कर्तव्यलाई नियन्त्रण गर्न विभिन्न माध्यमहरू प्रयोग गर्नु हो। यदि तँ तिनीहरूको नजिक भइस् भने, तिनीहरूले तँलाई कुनै सजिलो कर्तव्य दिनेछन् जसले तँलाई पृथक हुन मदत गर्छ; यदि तैँले सधैँ तिनीहरूको अवज्ञा गर्छस्, र सधैँ तिनीहरूका गल्तीहरू औँल्याउँछस्, साथै तिनीहरूको भ्रष्टताको समस्या खुलासा गर्छस् भने, तिनीहरूले तँलाई मानिसहरूले मन नपराउने काम गर्न लगाउनेछन्—उदाहरणका लागि, एउटी जवान बहिनीलाई कुनै फोहोरी र थकाइलाग्दो काम गर्न लगाउनु। तिनीहरूले आफूसँग नजिक हुने, आफूलाई चापलुसी गर्ने, र सधैँ आफूले सुन्न चाहेको कुरा भन्‍ने मानिसहरूलाई सजिलो र सफा कामको बन्दोबस्त गरिदिन्छन्। ख्रीष्टविरोधीहरूले मानिसहरूलाई यसरी नै व्यवहार गर्छन् र नियन्त्रण गर्छन्। अर्थात्, जब कर्मचारी नियुक्ति र स्थानान्तरण गर्ने शक्तिको कुरा आउँछ, तब कसले के काम गर्छ भन्‍ने कुरा तिनीहरूकै हातमा हुन्छ, र तिनीहरूकै पूर्ण नियन्त्रण हुन्छ। के यो एक प्रकारको महत्त्वाकाङ्क्षा र चाहना मात्र हो? अहँ, होइन। के यो “तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए” भन्ने ख्रीष्टविरोधीहरूका प्रकटीकरणहरूको आठौँ बुँदासँग ठ्याक्कै मिल्दैन र? “तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए” ले के जनाउँछ? यो प्रकटीकरणमा के गलत छ? यो कुन हिसाबमा गलत छ? तिनीहरूले मानिसहरूलाई जुन कुरामा समर्पित गर्न लगाउँछन् त्यो कुरा पूर्ण रूपमा सत्यताको विरुद्धमा जान्छ। यो सत्यता सिद्धान्तहरूसँग मेल खाँदैन। यो पूर्ण रूपमा परमेश्‍वरको घरका हितहरू र परमेश्‍वरका अभिप्रायहरूका विरुद्धमा जान्छ; यसले परमेश्‍वरको घरका हितहरूको बिलकुलै रक्षा गर्दैन, र यो सत्यतासँग बिलकुलै मेल खाँदैन। तिनीहरूले मानिसहरूलाई पूर्ण रूपमा आफ्नै महत्त्वाकाङ्क्षा, चाहना, प्राथमिकता, रुचि, र धारणाहरूप्रति समर्पित गराउँछन्। के समस्याको सार यही होइन र? ख्रीष्टविरोधीहरूको सार प्रकट हुने एउटा तरिका यही हो। के यसले मामलाको जडलाई छुँदैन र? ख्रीष्टविरोधीहरूले गर्ने यो व्यवहारलाई सजिलै खुट्ट्याउन सकिन्छ। कतिपय अगुवा र कामदारहरू यस्ता हुन्छन् जसले सही र ठीक दृष्टिकोणहरू अघि सार्छन्, र कतिपय मानिसहरू विश्‍वस्त नभए पनि र उनीहरूले ती कुरालाई स्विकार्न नसक्‍ने भए पनि, यी अगुवाहरू ती सही दृष्टिकोणहरूलाई लागु गर्न र तिनलाई अभ्यास गर्नमा लागिपर्न सक्छन्। यो व्यवहार र ख्रीष्टविरोधीहरूको व्यवहारको बीचमा के भिन्‍नता छ? बाहिरबाट हेर्दा दुइटै उस्तै देखिन्छन्, तर तिनको सारमा भिन्‍नता हुन्छ। ख्रीष्टविरोधीहरूले गर्ने भनेको जानाजानी सत्यता र परमेश्‍वरको घरको कामका सिद्धान्तहरू विपरीत जानु, र परमेश्‍वरको घरका लागि कर्तव्य निर्वाह गर्ने र सत्यतामा समर्पित हुने बहानामा मानिसहरूलाई आफूले भनेको कुरा गर्न लगाउनु हो। यो गलत हो—घोर रूपमा, हास्यास्पद रूपमा गलत हो। कतिपय अगुवा र कामदारहरूले सही दृष्टिकोणहरूलाई समर्थन गर्छन्। सत्यता सिद्धान्तहरूसँग मेल खाने कुरालाई समर्थन गर्नुपर्छ; यो अहङ्कार र आत्मधार्मिकता होइन, न त यो मानिसहरूलाई बन्धनमा पार्नु हो—यो त सत्यतालाई समर्थन गर्नु हो। बाहिरी रूपमा यी दुई व्यवहारहरू उस्तै देखिन्छन्, तर तिनका सारहरू फरक छन्: एउटाले सत्यता सिद्धान्तहरूलाई समर्थन गर्छ, र अर्कोले गलत दृष्टिकोणहरूलाई समर्थन गर्छ। ख्रीष्टविरोधीहरू आफूले गर्ने सबै कुरामा सत्यता उल्लङ्घन गर्छन्, त्यसप्रति शत्रुता राख्छन्, र पूर्ण रूपमा आफ्ना व्यक्तिगत महत्त्वाकाङ्क्षा र चाहनाहरूद्वारा प्रेरित हुन्छन्—त्यसैले ख्रीष्टविरोधीहरूले मानिसहरूलाई सत्यता वा परमेश्‍वरप्रति नभई आफूप्रति मात्र समर्पित गराउँछन्। यो बुँदाको चुरो यही हो। हामीले भर्खरै छलफल गरेको कुरा एउटा स्थापित तथ्य हो। यहाँ चाहना र महत्त्वाकाङ्क्षाहरूले केलाई जनाउँछन्? तिनले कतिपय त्यस्ता मानिसहरूलाई जनाउँछन् जसले स्पष्ट रूपमै ख्रीष्टविरोधीले गर्ने कुराहरू गर्दैनन्, तैपनि तिनीहरूमा यी प्रवृत्तिहरू हुन्छन्। तिनीहरूमा यी प्रवृत्ति र प्रकटीकरणहरू हुन्छन्, जसको अर्थ तिनीहरूमा यी चाहना र महत्त्वाकाङ्क्षाहरू हुन्छन्। तिनीहरू जुनसुकै समूहमा भए पनि, सधैँ अधिकारीलेझैँ मानिसहरूलाई हुकुम चलाउन चाहन्छन्: “तिमी गएर खाना बनाऊ!” “तिमी गएर फलानोलाई खबर गर!” “आफ्नो कर्तव्यमा परिश्रम गर, र अझै बढी बफादार होऊ—परमेश्‍वरले हेरिरहनुभएको छ!” के तिनीहरूले त्यो कुरा भनिरहनु आवश्यक छ? त्यो कस्तो भाव हो? सधैँ प्रभु र मालिकझैँ व्यवहार गर्नलाई तिनीहरू को हुन्? तिनीहरू केही पनि होइनन्, तैपनि तिनीहरूले यस्ता कुराहरू भन्‍ने आँट गर्छन्—के त्यो समझको कमी हुनु होइन र? कतिपयले “तिनीहरू लट्ठक हुन्” भन्न सक्छन्। तर तिनीहरू कुनै साधारण लट्ठक होइनन्—तिनीहरू विशेष हुन्छन्। कसरी विशेष? तिनीहरूले कसैसँग कुनै विषयमा तर्क वा विचारविमर्श गर्दा, तिनीहरू सही भए पनि नभए पनि, तिनीहरूले अन्तिममा जित्नैपर्छ; तिनीहरू सही भए पनि नभए पनि, अन्त्यमा तिनीहरूले भनेजस्तै हुनुपर्छ, तिनीहरूले नै हुकुम गर्नुपर्छ, र निर्णयहरू लिनुपर्छ। तिनीहरूको हैसियत जेसुकै भए पनि, तिनीहरूले निर्णयहरू लिन चाहन्छन्। यदि अर्को व्यक्तिले सही विचार व्यक्त गरेर जित्यो भने, तिनीहरू रिसाउँछन्; तिनीहरूले आफ्नो काम त्याग्छन् र उप्रान्त गर्न इन्कार गर्छन्—तिनीहरूले यसो भन्दै छोड्छन्: “तिमीहरू आफूलाई जे मन लाग्छ त्यही भन्‍न सक्छौ—आखिर तिमीहरूले मेरो कुरा मान्‍ने त होइनौ!” के तिनीहरूमा त्यो महत्त्वाकाङ्क्षा र चाहना हुँदैन र? त्यस्ता मानिसहरू प्रभु र मालिक बन्दा, तिनीहरू सुपरिवेक्षक बन्दा, तिनीहरू अगुवा बन्दा के-कस्ता परिणामहरू आउँछन्? तिनीहरू नमुना ख्रीष्टविरोधी बन्छन्। के तिमीहरूमा यस्ता प्रकटीकरणहरू छन्? त्यो राम्रो कुरा होइन! यदि परमेश्‍वरका विश्‍वासीले सत्यता प्राप्त गरेन, बरु ऊ ख्रीष्टविरोधी बन्यो भने के यो ठूलो विपत्ति हुँदैन र?

गैरविश्‍वासीहरूले मानिसहरूलाई कसरी हेर्छन्? तिनीहरूले कुनै व्यक्तिलाई भेट्दा, तिनीहरूले सुरुमा उसको रूप र पहिरन हेर्छन्; अरूले बोलेको सुन्दा, तिनीहरू सधैँ उनीहरूसँग ज्ञान छ कि छैन भनेर हेर्न चाहन्छन्। यदि तिनीहरूले तेरो रूप र पहिरन त्यति हेर्न लायक छैन, र तँ त्यति शिक्षित वा ज्ञानी छैनस् भनेर थाहा पाए भने, तिनीहरूले तँलाई खिसी गर्छन्, र तँसँग कुरा गर्दा नियन्त्रण जमाउन चाहन्छन्। म भन्छु, “यदि तँ तर्क गर्न चाहन्छस् भने गर्, तँ बोल्।” म चुप बस्छु; म झुक्छु। म जहाँ गए पनि परमेश्‍वरको घरका धेरैजसो मानिसहरूले मेरो कुरा सुन्छन्। त्यसकारण, म अरूले बोलेको सुन्‍ने र अरूलाई अझै बढी बोल्न दिने मौकाहरू खोज्छु—म सबैलाई हृदयबाट बोल्न लगाउने, र आफ्‍ना भित्री कठिनाइहरू, र आफ्‍नो ज्ञानको बारेमा कुरा गर्न लगाउने प्रयास गरिरहेको हुन्छु। मैले सुन्दै गर्दा, म केही विचलनहरू सुन्छु। म तिनीहरूका केही समस्या र कमीकमजोरीहरू सुन्छु, जस्तै तिनीहरू हिँड्ने मार्गमा के-कस्ता समस्याहरू आएका छन्, र मण्डलीको कुन क्षेत्रमा राम्रोसँग काम गरिएको छैन, त्यसमा के-कस्ता समस्याहरू बाँकी छन्, र तिनलाई समाधान गर्न आवश्यक छ कि छैन। म यी कुराहरू सुन्नमा ध्यान केन्द्रित गर्छु। यदि हामी कुनै विषयमा छलफल गरिरहेका छौँ भने—उदाहरणका लागि, यदि मैले कप कागज हो भनेर भनेँ, र तैँले यो प्लास्टिक हो भनेर जिद्दी गरिस् भने, म यसो भन्‍नेछु, “ठीक छ। तँ सही छस्।” म तँसित विवाद गर्दिनँ। कतिपय मानिसहरूले सोच्छन्, “यदि तपाईं सही हुनुहुन्छ भने, तपाईं किन तर्क गर्नुहुन्न?” यो विषयमा निर्भर हुन्छ। यदि यो सत्यतासँग सम्बन्धित कुरा हो भने, तिमीहरूले मेरो कुरा सुन्नु नै सही हुन्छ; यदि त्यो कुनै बाहिरी मामला हो भने, तिमीहरूले जे भने पनि, म त्यसमा संलग्‍न हुनेछैनँ—त्यस्ता कुराहरूसँग मेरो कुनै सम्बन्ध छैन। त्यस्ता कुराहरूका बारेमा तर्क गर्नुको कुनै अर्थ हुँदैन। कतिपय मानिसहरू हुन्छन् जो राज्यका निश्‍चित मामलाहरूका बारेमा छलफल गर्छन्। म तिनीहरूलाई यसो भन्छु, “मैले बुझे अनुसार, कुरा यस्तो हो।” म सुरुमा “मैले बुझे अनुसार” भन्ने वाक्यांश थप्छु; यसमा अलिकति आत्म-सचेतना हुन्छ। म मामलालाई चित्रण गर्नका लागि आफूलाई थाहा भएको एउटा तथ्य प्रस्तुत गर्छु, र भन्छु, “अहिलेको परिस्थिति यस्तो छ, तर यदि कुनै विशेष परिस्थितिहरू छन् भने, तिनका बारेमा मलाई थाहा छैन।” त्यस्तो तथ्यको आधारमा यस मामलालाई मूल्याङ्कन गर्न मैले गर्न सक्‍ने यति नै हो, तर मैले कति जानेको छु भनेर देखाउन खोजेको होइन। म त तिनीहरूलाई सन्दर्भको रूपमा थोरै जानकारी मात्र दिइरहेको हुन्छु—मैले तिनीहरूको भन्दा उच्च स्थान लिन र तिनीहरूलाई दमन गर्न खोजेको होइन, र म कति प्रतिभाशाली छु, म सबै कुरा जान्दछु, तिनीहरूलाई केही पनि थाहा छैन भन्‍ने कुरा देखाउन खोजेको होइन। त्यो मेरो दृष्टिकोण होइन। कतिपय मानिसहरूले मसँग कुराकानी गरिरहँदा, म तिनीहरूलाई थाहा नभएको केही जानकारी उल्लेख गर्छु, र तिनीहरूले भन्छन्, “तपाईं घर भित्रै दिन कटाउनुहुन्छ—तपाईंलाई के थाहा छ?” तिनीहरूलाई त्यो जानकारी थाहा हुँदैन, तैपनि तिनीहरू यसको बारेमा मसँग बहस र लडाइँ गर्न चाहन्छन्। म भन्छु, “ठीक भनिस्। म बाहिर जाँदिनँ, तर मलाई यो कुराचाहिँ थाहा छ। मैले तँलाई यसको बारेमा भनेको मात्रै हुँ, त्यति हो—विश्‍वास गर् कि नगर्।” त्यसमा बहस गर्नुपर्ने कुरा के छ र? यस्तो कुराको बारेमा बहस गर्नु एउटा स्वभाव हो। कतिपय मानिसहरू त कुनै बाहिरी मामलामा यसो भन्दै श्रेष्ठताका लागि प्रतिस्पर्धा समेत गर्न चाहन्छन्: “तपाईंलाई यसको बारेमा कसरी थाहा भयो? मलाई यसको बारेमा किन थाहा भएन? किन तपाईंले यसको हरेक पक्षबारे कुरा गर्न सक्‍नुहुन्छ, तर मैले सक्दिनँ?” उदाहरणका लागि, म यसो भन्छु, “यहाँ बसेका वर्षहरूमा, मैले मौसमको बारेमा एउटा विशेष कुरा पत्ता लगाएको छु: यो ठाउँ धेरै आर्द्र छ।” यो मैले लामो समयसम्म यो ठाउँमा बसेपछि बुझेको कुरा हो—यो एउटा तथ्य हो। तैपनि कतिपय मानिसहरूले यो कुरा सुनेपछि यसो भन्छन्, “के परिस्थिति साँच्‍चै यस्तै छ? त्यसोभए मैले किन आर्द्रता महसुस गरेको छैनँ त?” तैँले आर्द्रता महसुस गरेको छैनस् भन्दैमा, आर्द्रता छैन भन्‍ने हुँदैन। तैँले आफ्नो अनुभूतिको भरमा मात्र कुरा गर्न मिल्दैन—तैँले तथ्याङ्क अनुसार कुरा गर्नुपर्छ। दैनिक मौसम पूर्वानुमानहरूले विस्तृत रूपमा बताउँछन्, र ती कुरा पर्याप्त मात्रामा हेरेपछि, तैँले यहाँ वास्तवमा आर्द्रता छ भनेर थाहा पाउनेछस्। यो मैले कल्पना गरेको कुरा होइन, र मैले अनुभूतिको आधारमा कुरा गरिरहेको छैन। किन? छायाँ पर्ने पर्खालका कुनाहरूमा वर्षैभरि सधैँ लेउ लागेको हुन्छ; वसन्त याममा, कतिपय ठाउँमा कसैले हिँड्ने आँट नै गर्दैन, ती ठाउँ अति चिप्‍ला हुन्छन्। यो बुझाइ आफैले अनुभव गरेर, आफ्नै आँखाले देखेर, र व्यक्तिगत रूपमा महसुस गरेर आएको हो। यसरी कुरा गर्नु तथ्यहरूको विरुद्धमा जानु होइन, हो त? तर कतिपय मानिसहरूले मसँग बोल्दा मलाई यी कुराहरूका बारेमा चुनौती दिन्छन्—म यहाँ आर्द्रता छ भनेर भन्छु, र तिनीहरूले छैन मात्र भन्छन्। के यिनीहरू अलमल्ल मानिस होइनन् र? (हुन् नि।) कतिपय अभिव्यक्तिहरू वास्तविकताको आधारमा बोलिएका हुन्छन्, किनभने ती अनुभवबाट आएका हुन्छन्, यतिकै कल्पना गरेर भनिएका हुँदैनन्। म किन ती कल्पना होइनन् भनेर भन्छु? किनभने उसले प्रस्ट रूपमा, राम्ररी, र व्यवस्थित रूपमा विवरणहरू प्रस्तुत गर्छ, र जब व्यक्तिले ती अभिव्यक्तिहरूमा चर्चा गरिएको कुरा देख्छ र अनुभव गर्छ, तब त्यो भनिएको कुरासँग ठ्याक्कै मिल्छ। के त्यो अवस्थामा ती अभिव्यक्तिहरू सही हुँदैनन् र? (हुन्छन्।) तैपनि यी सही अभिव्यक्तिहरू भए पनि, कतिपय मानिसहरू हुन्छन् जो सधैँ विवाद गर्छन् र मसँग यसरी तर्क गर्छन्। तिनीहरूले केका लागि तर्क गरिरहेका हुन्छन्? के यो घातक लडाइँ हो? के तिनीहरू आफ्नो ज्यानका लागि लडाइँ गरिरहेका हुन्छन्? तिनीहरू त्यसका लागि तर्क गरिरहेका हुँदैनन्, कसले बढी जानेको छ भनेर प्रतिस्पर्धा गर्न मात्र चाहन्छन्। तिनीहरूलाई तर्क गर्न मात्र मनपर्छ—यो एउटा स्वभाव हो। तिमीहरूको विचारमा त्यस्ता मानिसहरूलाई कस्तो व्यवहार गर्नुपर्छ? के तैँले रिसले आगो भइञ्जेल तिनीहरूको खुलासा गर्नु, र तिनीहरूसँग तर्क गर्नु आवश्यक छ? (छैन।) त्यस्ता अज्ञानी मानिसहरूसँग तर्क गर्नुको कुनै अर्थ हुँदैन। यो बदनाम हुने काम हो। तिनीहरूलाई छोडिदेओ। के त्यो नै पर्याप्त हुँदैन र? त्यस्ता मूर्ख र अविवेकी मानिसहरूसँग तर्क गरेर के फाइदा हुन्छ? यदि कसैले सत्यतासँग सम्बन्धित कुनै विषय नबुझेकोले तर्क वा बहस भयो भने, ठिक छ—तर के यी बाहिरी मामलाहरूका बारेमा तर्क गर्नु अबुझ कार्य होइन र? ख्रीष्टविरोधीहरूको स्वभाव मुख्य रूपमा सत्यतालाई नस्विकार्ने, अहङ्कारी र आत्मधर्मी हुने, सत्यताप्रति वितृष्ण हुने हो। ख्रीष्टविरोधीहरूले कुनै पनि सही शब्दहरू, वा तथ्यहरूसँग मेल खाने टिप्पणी र भनाइहरूलाई समेत स्विकार्दैनन्, अनि तिनीहरूले ती कुराहरू अनुसन्धान गर्नेछन्, र तिनका बारेमा तँसँग विवाद र तर्क गर्नेछन्—अनि सत्यताको कुरा त परै जाओस्। के त्यो स्वभाव होइन र? (हो।) यो कस्तो स्वभाव हो? अहङ्कार। तिनीहरूको तात्पर्य के हो भने, “तिमीले थोरै मात्र सत्यता बुझेका छौ, होइन र? तिमी बाहिरी मामलाहरू बुझ्दैनौ, त्यसकारण तिमीले तिनका बारेमा मेरो कुरा सुन्नु सही हुनेछ! मुख नबजाऊ—मलाई साँच्‍चै लाटो रिस उठ्छ। यी बाहिरी मामलाहरू सम्हाल्‍ने काम तिम्रो होइन। तिमीले सत्यता बोलेर आफ्ना जिम्मेवारीहरू पूरा गर्दा, म तिम्रो कुरा सुनुँला—तर यी बाहिरी मामलाहरूका बारेमा कुरा गर्न छोड। चुप लाग, किन चुप लाग्दैनौ! तिमीले यी मामलाहरू कहिल्यै सामना गरेका छैनौ भने तिमीलाई के थाहा छ? तिमीले मेरो कुरा सुन्‍नुपर्छ!” हरेक कुरामा, तिनीहरूले मानिसहरूलाई आफ्‍नो कुरा सुन्न लगाउँछन्। तिनीहरूले को हो भनेर समेत नहेरी सबैलाई विजय गर्न चाहन्छन्। त्यो कस्तो स्वभाव हो? के त्यसमा कुनै समझ हुन्छ? (हुँदैन।)

ल भन्, मसँग मिलेर बस्नु सजिलो छ कि गाह्रो छ? (सजिलो।) तँलाई कसरी थाहा भयो? तँ किन यो सजिलो छ भनेर भन्छस्? म तिमीहरूलाई भन्‍नेछु, र आफ्‍नो बारेमा मैले दिएको व्याख्या सही र सटीक छ कि छैन भन्‍ने कुरा तिमीहरूले देख्‍न सक्छौ। पहिलो, मेरो चेतना सामान्य छ। यो सामान्यतालाई कसरी व्याख्या गर्न सकिन्छ? यसको अर्थ मसँग सबै मामलाहरूका सम्बन्धमा सही मापदण्ड र सही दृष्टिकोण छ। त्यसरी, के हरप्रकारको कुराका सम्बन्धमा मेरा दृष्टिकोण र अभिव्यक्तिहरू, र हरप्रकारको कुराप्रतिको मेरो मनोवृत्ति सबै सामान्य छैनन् र? (छन्।) ती सामान्य छन्—कम्तीमा पनि, ती सामान्य मानवताको मापदण्ड अनुरूप छन्। दोस्रो, सत्यताले मलाई ठीक ठाउँमा राख्छ। सामान्य चेतनामा कम्तीमा पनि यी दुई वटा कुराहरू हुन्छन्। अनि यसको अर्को पक्ष पनि छ: तिमीहरूले मसँग मिलेर बस्न सजिलो देख्‍नुको कारण के हो भने मसँग सही मापन छ र मलाई हरप्रकारका मानिसहरूको स्तर थाहा छ। मसँग अगुवा र साधारण दाजुभाइ-दिदीबहिनीहरूलाई कसरी व्यवहार गर्ने, वृद्ध र सानालाई कसरी व्यवहार गर्ने, शान देखाउन खोज्ने अहङ्कारी मानिसहरूलाई कसरी व्यवहार गर्ने, र आत्मिक बुझाइ भएका र नभएका मानिसहरूलाई कसरी व्यवहार गर्ने, आदि कुराहरूका बारेमा हरप्रकारको व्यक्तिका लागि सही मापन, तरिका र माध्यमहरू छन्। मुख्य रूपमा यो सही मापन, साथै यी तरिका र माध्यमहरू के-के हुन्? ती सत्यता सिद्धान्तहरू अनुसार चल्नु र जथाभाबी रूपमा काम नगर्नु हो। उदाहरणका लागि, मानौँ, मैले तँलाई विश्‍वविद्यालयको विद्यार्थी भएकोमा सम्मान गर्नुपर्‍यो, वा तँलाई किसान भएकोमा हेप्नुपर्‍यो रे—ती सिद्धान्तहरू होइनन्। त्यसोभए, मैले यी सिद्धान्तहरूलाई कसरी बोध गर्ने? व्यक्तिको क्षमता र मानवता, उसले पूरा गर्ने कर्तव्य, परमेश्‍वरमाथिको उसको आस्था, र सत्यताप्रतिको उसको मनोवृत्तिलाई हेरेर। म मानिसहरूलाई यी विभिन्‍न पक्षहरूको संयोजनका आधारमा मूल्याङ्कन गर्छु। तिमीहरूले मसँग मिलेर बस्‍न सजिलो देख्‍नुको अर्को कारण पनि छ, जुन कुराको बारेमा सायद धेरै मानिसहरूले धारणाहरू बोकेका हुन्छन् र त्यसलाई स्विकार्न सक्दैनन्। तिनीहरूले सोच्छन्, “तपाईँसँग हैसियत छ, तर तपाईँ किन हैसियत भएको व्यक्ति जस्तो देखिनुहुन्‍न? तपाईँ आफ्नो हैसियत प्रदर्शन गर्नुहुन्न; तपाईँ आफूलाई उच्च र शक्तिशाली देखाउनुहुन्‍न। मानिसहरूले मनमा तपाईँलाई आदरभावले हेर्नुपर्छ भन्‍ने सोच्छन्—तर किन हो कि मानिसहरूले तपाईँलाई देख्दा, उनीहरूले तपाईँलाई समान स्तरबाट हेर्न वा हेयको दृष्टिले हेर्न उचित मान्छन्?” त्यसकारण, तिनीहरूले मसँग मिलेर बस्न सजिलो छ भन्‍ने सोच्छन्, र तिनीहरू ढुक्क हुन्छन्। कुरा त्यही होइन र? त्यही हो। परिणामस्वरूप तिनीहरूले मलाई डर मान्नुपर्ने व्यक्ति होइन, र मसँग यसरी मिलेर बस्‍नु राम्रो कुरा हो भन्‍ने सोच्छन्। ल भन, यदि मैले तिमीहरूलाई हरेक मोडमा दमन गर्ने, र कुनै ठीक कारणविना काटछाँट गर्ने, र कठोर अनुहार लाएर दिनभरि तिमीहरूलाई हप्काउने र भाषण दिने हो भने, के परिस्थितिहरू फरक हुनेथिएनन् र? तिमीहरूले यस्तो सोच्नेथियौ, “तपाईँको अनौठो व्यक्तित्व र छिनछिनमा परिवर्तन हुने मुडका कारण तपाईँसँग मिलेर बस्‍न अत्यन्तै गाह्रो छ!” त्यसपछि मसँग मिलेर बस्न सजिलो हुनेथिएन। ठ्याक्कै भन्नुपर्दा, मेरा सबै पक्षहरूमा, मेरो व्यक्तित्वमा, मेरो आनन्द र रिसमा, मेरो दुःख र खुसीमा म तिमीहरूका लागि सामान्य देखिने हुनाले, साथै कल्पनामा तिमीहरूले प्रतिष्ठा र उच्च हैसियत भएका मानिसहरू उच्च र प्रभावशाली हुनुपर्छ भन्ठान्ने, तर अहिले तिमीहरूले देख्‍ने म अत्यन्तै साधारण भएको हुनाले नै तिमीहरू सावधान हुन छाड्छौ र मसँग मिलेर बस्न सजिलो भएको अनुभूति गर्छौ। यसको साथै, के तिमीहरूलाई मैले बोल्दा शासकवर्गको भाषा प्रयोग गर्छु भन्‍ने लाग्छ? (लाग्दैन।) म त्यस्तो भाषा प्रयोग गर्दिनँ—तिमीहरूले नबुझेका कुराहरूमा म तिमीहरूलाई सकेसम्म मदत गर्छु, र म बिरलै तिमीहरूको मजाक उडाउँछु। म किन बिरलै त्यसो गर्छु? कहिलेकहीँ मलाई निकै रिस उठ्छ र म केही शब्दहरू बोलेर तिमीहरूको मजाक नउडाई बस्न सक्दिनँ, तर मैले तिमीहरू कमजोर बन्न सक्छौ भन्‍ने कुरालाई पनि विचार गर्नुपर्छ, त्यसकारण म तिमीहरूसँग त्यसरी सकेसम्म कम बोल्छु। बरु, म सहनशील, क्षमाशील, र धैर्यवान् छु। म तिमीहरूलाई सकेसम्म र जहाँ सकिन्छ मदत गर्छु, र म तिमीहरूलाई जे-जति सिकाउन सकिन्छ त्यो सिकाउँछु—धेरैजसो परिस्थितिहरूमा म यही गर्छु। किन? किनभने अधिकांश मानिसहरूमा परमेश्‍वरको गवाही दिने र सत्यता बुझ्ने मामलाहरूमा सबैभन्दा धेरै कमी हुन्छ—तर खाने, पिउने, र रमाउने, वा लुगा लगाउने र मेकअप गर्ने, वा खेल खेल्ने, वा यस्ता जुनसुकै सांसारिक मामलाहरूका बारेमा मानिसहरूलाई सबै थाहा हुन्छ। अर्कोतर्फ, परमेश्‍वरमाथिको विश्‍वासका मामलाहरू, र सत्यतासँग सम्बन्धित मामलाहरूका सम्बन्धमा, मानिसहरू अज्ञानी हुन्छन्; जब परमेश्‍वरको गवाही दिने, साथै आफ्नो व्यावसायिक सीप, सामर्थ्य, र वरदान प्रयोग गरेर परमेश्‍वरको गवाही दिने गरी केही काम गर्ने, र परमेश्‍वरको गवाही दिने केही काम सिर्जना गर्ने कुरामा, भन्नका लागि तिनीहरूसँग केही हुँदैन। त्यस्तो परिस्थिति देख्दा मैले के गर्ने? मैले तिमीहरूलाई सिकाउनुपर्छ, अलिअलि गरेर मार्गदर्शन गर्नुपर्छ, र सके जति राम्रो सिकाउनुपर्छ। म आफूले बुझेका, जानेका, र गर्न सक्‍ने कुराहरू छनौट गर्छु, र काम नसकिएसम्म म तिमीहरूलाई सिकाउँदै रहन्छु। म तिमीहरूलाई आफूले सक्ने जति सबै सिकाउँछु। जसको क्षमता कमजोर छ र जसलाई सिकाउन सकिँदैन, तिमीहरूले जेजति सक्छौ त्यति बुझ र परिस्थितिलाई आफ्नै लयमा चल्न देऊ—म तँलाई जबरजस्ती गर्दिनँ। अन्तिममा, कतिपय मानिसहरूले यसो भन्छन्, “कुनै पेसालाई बुझेका हामीहरूमाथि भुइँमान्छेले विजय हासिल गरेको छ। यो क्षेत्रमा ज्ञान भएका हामीहरूले केही पनि पूरा गर्न सकेका छैनौँ, अनि कुनै पनि कामकुरा पूरा गर्नका लागि हामीलाई अझै पनि यो भुइँमान्छेको सिकाइ र मदत आवश्यक पर्छ—यो अत्यन्तै अपमानजनक कुरा हो!” वास्तवमा, यो अपमानजनक कुरा होइन, किनभने आफ्नो विश्‍वासमा परमेश्‍वरको गवाही दिनु सत्यतासँग सम्बन्धित कुरा हो, र सत्यता भनेको मानवजातिका लागि अपरिचित भूगोल हो। कुनै पनि भ्रष्ट मानवले जन्मिँदै सत्यता बुझेको हुँदैन; मानिसहरूलाई सिद्ध पार्ने परमेश्‍वरको व्यक्तिगत काममार्फत मात्र तिनीहरूले सत्यता बुझ्न सक्छन्। यदि मानिसहरू जन्मिँदै परमेश्‍वरको गवाही दिन सक्षम हुन्थे भने, कसैले पनि उहाँको विरोध गर्ने थिएन! मानिसहरू शैतानको कुलका हुने र तिनीहरूसँग परमेश्‍वरप्रति शत्रुवत् प्रकृति सार हुने भएकाले तिनीहरू सत्यता र परमेश्‍वरको गवाहीसँग सम्बन्धित कुराहरू गर्न सक्दैनन्। त्यसोभए, मानिसहरूले के गर्नुपर्छ? तिनीहरूले आफूले गर्न सक्‍ने कुरा गर्नका लागि सबैभन्दा बढी मेहनत लगाए पुग्छ। यदि मसँग सहयोग र मार्गदर्शन प्रदान गर्ने ऊर्जा छ भने, म सहयोग गर्छु। यदि मसँग ऊर्जा छैन, वा म अरू कामकुरामा व्यस्त भएँ र मैले समय मिलाउन सकिनँ भने, तिमीहरूले जे सक्छौ त्यही गर। त्यो सिद्धान्तहरू अनुरूप हुन्छ, होइन र? एउटै मात्र तरिका यही हो। म जबरजस्ती तँलाई आफ्नो क्षमताभन्दा बाहिरको काम गराउँदिनँ। यसो गर्नु बेकार छ—त्यसो गर्नै मिल्दैन। अन्त्यमा, मानिसहरूले सोच्छन्: “तपाईंसँग मिलेर बस्‍न निकै सजिलो छ, र तपाईंका मापदण्डहरू हासिल गर्न सजिला छन्। तपाईंले हामीलाई के गर्नुपर्ने हो भन्नुहोस्, हामी तपाईंले भनेजस्तै गर्नेछौँ।” कतिपय मानिसहरू कहिलेकहीँ काटछाँटमा पर्न सक्छन्। तिनीहरूमध्ये धेरैजसो त्यसबाट सही बुझाइ लिएर निस्कन्छन्। एक-दुई जना मानिसहरूले आफ्नो काम छोड्छन्, र एक-दुई जनाले गोप्य रूपमा बाधाहरू निम्त्याउँछन्, आफ्नो कर्तव्य पूरा गर्न मेहनत गर्दैनन्, र वास्तविक काम गर्दैनन्। त्यसपछि त्यस्ता मानिसहरूलाई बर्खास्त गरिन्छ। यदि तँ काम गर्न इच्छुक छैनस् भने, छोड्। यसका लागि प्रयोग गरिने व्यक्ति तँ नै किन हुनुपर्छ र? हामी तँलाई प्रतिस्थापन गर्नेछौँ—गर्नुपर्ने त्यति मात्र हो। कुरा सजिलो छ, होइन र? यदि भविष्यमा, ती मानिसहरूले पश्चात्ताप गरे, तिनीहरू परिवर्तन भए, र तिनीहरूले आफ्नो काम राम्ररी गरे भने, तिनीहरूलाई अर्को मौका दिइनेछ—र यदि तिनीहरूले अझै पनि त्यसरी नै बाधा र अवरोधहरू ल्याए भने, तिनीहरूलाई फेरि कहिल्यै प्रयोग गरिनेछैन। मैले आज्ञाकारी व्यक्तिलाई प्रयोग गर्नु नै राम्रो हुन्छ। सधैँ त्यस्ता मानिसहरूको झमेलामा पर्नुको के फाइदा? होइन र? त्यो तिनीहरूका लागि गाह्रो र मेरो लागि थकाइलाग्दो हुनेछ। मसँग यी कुराहरूलाई सम्हाल्न अरूसँग कसरी मिलेर बस्ने भन्‍ने बारेमा पनि सिद्धान्तहरू छन्। मसँग मिलेर बस्न सजिलो हुनुको अर्को कारण के हो भने, मानिसहरूसँग मिलेर बस्दा, म कहिल्यै तिनीहरूलाई धेरै कठिन मागहरू पूरा गर्न बाध्य पार्दिनँ। तैँले जे गर्न सक्छस् त्यो गर्; तैँले जुन कामहरू गर्न सक्दैनस्, म तँलाई एक-एक गरी बुझाउनेछु। तैँले आफ्नो सारा हृदयले जे गर्न सक्छस्, त्यो गर्; यदि तैँले मन लगाएर त्यो काम गर्दैनस् भने, म तँलाई जबरजस्ती गर्नेछैन। बाँकी कुरा, अर्थात्, तैँले परमेश्‍वरमा कसरी विश्‍वास गर्छस् भन्‍ने कुरा तेरो आफ्नै मामला हो। यदि तैँले अन्तमा केही हासिल गरिनस् भने, तैँले कसैलाई दोष दिन पाउनेछैनस्। मानिसहरूलाई कसरी व्यवहार गर्ने भन्‍ने सम्बन्धी मेरा सिद्धान्तहरूबारे तँलाई के लाग्छ? के तँलाई ती अत्यधिक उदार छन् जस्तो लाग्छ? त्यस्तो पटक्‍कै होइन—मैले यसलाई सम्हाल्ने तरिका पूर्ण रूपमा सिद्धान्तहरू अनुरूप छ। ती कस्ता सिद्धान्तहरू हुन्? मेरो कुरा सुन्यौ भने तिमीहरूले बुझ्नेछौ।

म, देहधारी परमेश्‍वर, मानवताभित्रै रहेर काम गर्छु—के मैले काम गर्दा पवित्र आत्मा वा परमेश्‍वरको आत्मालाई पूर्ण रूपमा प्रतिस्थापन गर्न सक्छु? अहँ, सक्दिनँ। त्यसकारण, म स्वर्गमा परमेश्‍वरलाई प्रतिस्थापन गरेर उहाँको सबै काम गर्न चाहन्छु भनेर आफ्‍नो सीमाभन्दा बाहिर जाने कोसिस गर्दिनँ। त्यो त म आफैलाई ठूलो बनाउनु हो—म त्यसो गर्न सक्दिनँ। म त एउटा साधारण व्यक्ति हुँ। म जे गर्न सक्छु, त्यही गर्छु। मैले सक्ने जति काम राम्ररी गर्छु; म त्यो पूरा गर्छु, र उचित रूपमा गर्छु। म आफ्‍नो हृदय र सारा शक्ति यही गर्नमा लगाउँछु। त्यति भए पुग्छ। मेरो हातमा पर्ने काम त्यही हो। तर यदि मैले यो कुरा बुझ्‍न सकिनँ, यो तथ्यलाई अवज्ञा गरेँ, र यसलाई स्विकारिनँ, बरु सधैँ महान् भएको बहाना गर्न खोजेँ, सधैँ चम्कने प्रयास गरेँ, सधैँ केही अविश्वसनीय सीप देखाउने प्रयास गरेँ भने, के त्यो सिद्धान्तहरू अनुरूप हुनेछ? हुनेछैन। के तिमीहरूलाई मैले यो कुरा बुझेको छु भन्‍ने लाग्छ? बुझेको छु, एकदम राम्ररी बुझेको छु! परमेश्‍वरको देहले के भन्‍न सक्‍नुहुन्छ र देहले के काम गर्न सक्‍नुहुन्छ भन्‍ने कुराको दायरा उहाँले देहमा गर्नुहुने कामको दायरा हो। यस दायराभन्दा बाहिर, मानिसहरूले व्यक्तिगत रूपमा परमेश्‍वरको ताडना र काटछाँट, र पवित्र आत्माको अन्तर्दृष्टि र मार्गदर्शन अनुभव गर्नु, साथै परमेश्‍वरले दर्शनहरू दिनु, र परमेश्‍वरले कसलाई सिद्ध पार्नुहुन्छ र कसलाई हटाउनुहुन्छ, र सबै मानिसहरूका सम्बन्धमा परमेश्‍वरको दृष्टिकोण र मनोवृत्ति कस्तो छ—यी सबै कुराहरू परमेश्‍वरका मामला हुन्। यदि तिमीहरू मेरो निकट सम्पर्कमा छौ भने, म पनि यी कुराहरू देख्‍न सक्छु—तर मैले जसरी हेरे पनि, तीमध्ये कति देख्‍न सक्छु र? मैले देख्न सक्‍ने मानिसहरूको सङ्ख्या, र मेरो सम्पर्कमा आउने मानिसहरूको सङ्ख्याको सीमा हुन्छ—यसले हरेक व्यक्तिलाई कसरी समेट्न सक्ला? त्यो असम्भव हुनेछ। के तँ यस मामलामा स्पष्ट हुनु पर्दैन र? ल भन् त, के म यस मामलामा स्पष्ट छु? स्पष्ट छु। एउटा सामान्य व्यक्तिले गर्नुपर्ने नै यही हो। म आफूले गर्नु नपर्ने कामकुराका बारेमा सोच्दिनँ। के मानिसहरूले यसो गर्न सक्छन्? सक्दैनन्—तिनीहरूमा त्यो चेतनाको कमी हुन्छ। कतिपय मानिसहरूले मलाई सोध्छन्, “के तपाईंले सधैँ गोप्य रूपमा कुराहरू जाँच गरिरहनुभएको हुँदैन र? के तपाईंले सधैँ कसले के गरिरहेको छ र तिनीहरूले तपाईंको बारेमा गोप्य रूपमा के-कस्ता खराब कुराहरू गरिरहेका छन्, वा कसले लुकेर तपाईंको आलोचना गरिरहेको छ र तपाईंको बारेमा अनुसन्धान गरिरहेको छ भन्‍ने बारेमा सोधपुछ गरिरहनुभएको हुँदैन र?” म तँलाई साँचो कुरा भन्छु: मैले ती कुराहरूका बारेमा कहिल्यै सोधपुछ गरेको छैन। ती कुराहरूको प्रभारी को हो? परमेश्‍वरको आत्मा हुनुहुन्छ—परमेश्‍वरले सबै कुरा छानबिन गर्नुहुन्छ; उहाँले सारा पृथ्वी छानबिन गर्नुहुन्छ र मानिसहरूको हृदय छानबिन गर्नुहुन्छ। यदि तँ परमेश्‍वरको छानबिनमा विश्‍वास गर्दैनस् भने, के तेरो समझ असामान्य छैन र? (हो, छ।) त्यसोभए तँ परमेश्‍वरमा साँचो रूपमा विश्‍वास गर्ने व्यक्ति होइनस्, तैँले गलत अडान लिइरहेको छस्, र एउटा ठूलो समस्या देखा परेको छ। म तिमीहरूलाई परमेश्‍वरमा विश्‍वास गर्न लगाउँछु, र म यसमा पूर्ण रूपमा विश्‍वास गर्छु। त्यसकारण, मेरा वचन र कार्यहरू यही जगमा निर्माण भएका हुन्छन्। म मेरो सीमाभन्दा बाहिरका कामकुरा गर्दिनँ; म मेरा क्षमताहरूको दायराभन्दा बाहिरका कामकुरा गर्दिनँ। के त्यो स्वभाव होइन र? (हो।) कतिपय मानिसहरूले यसलाई त्यसरी हेर्दैनन्। तिनीहरूले मसँग यो पहिचान, यो हैसियत, र यो शक्ति छ भन्ठान्छन्, त्यसकारण तिनीहरू मैले किन त्यस्तो व्यवहार नगरेको भनेर जान्न चाहन्छन्। तिनीहरूले सोच्छन् कि मैले अझै धेरै कुरा बुझ्नुपर्छ, र अझै धेरै कुरा बोध गर्नुपर्छ, ताकि मसँग अझै धेरै प्रतिष्ठा, अझै ठूलो हैसियत, अझै बढी शक्ति, र अझै बढी अख्तियार छ जस्तो देखियोस्। परमेश्‍वरले मलाई जति धेरै अख्तियार र शक्ति दिनुहुन्छ, मसँग त्यति नै हुने हो। यी कुराहरू मैले सङ्घर्ष गरेर वा खोसेर पाउने होइन। परमेश्‍वरको अख्तियार, उहाँको शक्ति, र उहाँको सर्वशक्तिमान्‌ता कुनै मामुली देहले प्रतिनिधित्व गर्न सक्‍ने कुराहरू होइनन्। यदि तँ त्यसबारे स्पष्ट छैनस् भने, तेरो समझमा केही गडबड छ। यदि तैँले परमेश्‍वरमा विश्‍वास गरेको धेरै वर्षपछि पनि यस कुरालाई खुट्ट्याउन सक्दैनस् भने, तँ अत्यन्तै मूर्ख र अज्ञानी छस्। त्यस्ता धेरै कुराहरू छन् जसका बारेमा म सोध्दिनँ—तर के मलाई हृदयमा तिनका बारेमा थाहा हुन्छ? (हुन्छ।) मलाई के थाहा हुन्छ? के मलाई सबैको नाम थाहा हुन्छ? के मलाई हरेक व्यक्तिले परमेश्‍वरमा विश्‍वास गरेको कति वर्ष भयो भनेर थाहा हुन्छ? मैले ती कुराहरू जान्नु आवश्यक छैन। मैले हरेकको स्थिति कस्तो छ, हरव्यक्तिमा के कुराको कमी छ, तिनीहरूले कुन हदसम्‍म जीवन प्रवेश प्राप्त गरेका छन्, साथै सबैले के-कस्ता सत्यताहरू सुन्नुपर्छ, र तिनीहरूलाई के-कस्ता सत्यताहरूद्वारा मलजल गर्नुपर्छ, र के-कस्ता सत्यताहरू प्रदान गर्नुपर्छ भन्‍ने कुरा जाने पुग्छ। यी कुराहरू जान्‍नु नै पर्याप्त छ। मेरो भागमा पर्ने कुरा यही होइन र? मेरो भागमा के पर्छ—मैले के भन्‍नुपर्छ र मैले के काम गर्नुपर्छ भनेर जान्नु—के त्यो चेतना होइन र? (हो।) त्यस्तो चेतना कसरी आउँछ? यदि देहधारी परमेश्‍वरमा यो चेतना समेत थिएन, यदि उहाँसँग यावत् थोक र यावत् घटनाहरू मापन गर्ने मापदण्ड समेत थिएन भने, त्यसपछि बोल्नलाई उहाँसँग कुन सत्यता हुन्थ्यो र? यदि देहधारी परमेश्‍वरले परमेश्‍वरका आत्मासँग लडाइँ गर्नुभयो र हैसियतका लागि उहाँसँग प्रतिस्पर्धा गर्नुभयो भने, केही गडबड भएको हुनेथिएन र? के त्यो गलत हुनेथिएन र? के परिस्थिति त्यस्तो हुन सक्थ्यो? हुन्थेन—त्यो कहिल्यै हुन नसक्‍ने कुरा हो।

कतिपय मानिसहरू सधैँ चिन्ता लिएर यसो भन्छन्, “के तपाईंले सधैँ हाम्रो बारेमा सोधपुछ गरिरहनुभएको र सधैँ गोप्य रूपमा हाम्रो बारेमा अनुसन्धान गरिरहनुभएको हुन्छ? के परमेश्‍वरले सधैँ हामीले उहाँको बारेमा के सोच्छौँ र हामीले हृदयमा उहाँलाई कसरी हेर्छौँ भनेर बुझ्‍ने प्रयास गरिरहनुभएको हुन्छ?” म त्यस्ता कुराहरूका बारेमा सोच्दिनँ। ती वाहियात कुरा हुन्! ती कुराहरूका बारेमा सोचेर के फाइदा हुन्छ र? यो सबै परमेश्‍वरको छानबिनभित्र पर्छ। परमेश्‍वरका आत्माका कार्यहरूको दायरा हुन्छ, र देहधारी परमेश्‍वरका कार्यहरूको त अझ बढी हुन्छ। देहधारी परमेश्‍वर नै परमेश्‍वर हुनुहुन्छ, उहाँ सत्यताको निकास र अभिव्यक्ति हुनुहुन्छ, र उहाँले यस चरणमा गर्नुहुने कामले यो चरणको प्रतिनिधित्व गर्छ, अघिल्लो चरणको होइन। देहधारी परमेश्‍वरले यो अवधि र यो क्षेत्रभित्रको काम मात्र गर्न सक्नुहुन्छ। त्यसोभए के यो कामले अर्को चरणको प्रतिनिधित्व गर्न सक्छ? भविष्यमा के होला, त्यो त हामीलाई थाहा हुँदैन। त्यो परमेश्‍वरको आफ्नै मामिला हो। म हदभन्दा बाहिर जाँदिनँ। म आफूले जे गर्नुपर्ने हो त्यही गर्छु; म आफूले गर्नुपर्ने र गर्न सक्‍ने कामकुरा गर्छु। म कहिल्यै पनि आफूलाई आफ्‍नो सीमाभन्दा बाहिर धकेलेर यसो भन्दिनँ, “म सर्वशक्तिमान् छु! म महान् छु!” त्यो परमेश्‍वरका आत्मा हो; देहधारी परमेश्‍वरले यो अवधिमा परमेश्‍वरले गरिरहनुभएको कामको अभिव्यक्ति र माध्यमलाई मात्रै प्रतिनिधित्व गर्नुहुन्छ। उहाँको कार्यक्षेत्र र उहाँले के काम गर्नुपर्छ भन्‍ने कुरा परमेश्‍वरले पहिले नै निर्धारित गर्नुभएको छ। यदि तैँले “देहधारी ख्रीष्ट सर्वशक्तिमान् हुनुहुन्छ” भनेर भनिस् भने, तँ सही हुनेथिइस् कि गलत? आधा सही, आधा गलत। परमेश्‍वरका आत्मा सर्वशक्तिमान् हुनुहुन्छ; ख्रीष्ट सर्वशक्तिमान् हुनुहुन्छ भनेर भन्‍न सकिँदैन। तैँले परमेश्‍वर सर्वशक्तिमान् हुनुहुन्छ भनेर भन्‍नुपर्छ। त्यो यसलाई व्यक्त गर्ने कुरालाई ठ्याक्कै छुने र सही तरिका हो, र त्यो तथ्यहरूसँग मेल खान्छ। ममा कस्तो चेतना हुनुपर्छ? सबैले मलाई परमेश्‍वर, परमेश्‍वर स्वयम्, देहधारी परमेश्‍वर भनेर भन्छन्, त्यसकारण के मैले परमेश्‍वर स्वयम् अर्थात् उहाँको आत्माको प्रतिनिधित्व गर्न सक्छु भन्‍ने विश्‍वास गर्छु त? म त्यो प्रतिनिधित्व गर्न सक्दिनँ। परमेश्‍वरले मलाई त्यो शक्ति र क्षमता दिनुभए पनि, म त्यो हासिल गर्न सक्दिनँ। यदि मैले यसरी परमेश्‍वरको प्रतिनिधित्व गर्न सक्‍ने भए, के त्यो वस्तुतः उहाँको स्वभाव र सार विरुद्धको एक प्रकारको ईश्‍वरनिन्दा हुनेथिएन र? देह अत्यन्तै सीमित हुन्छ! यसलाई त्यसरी बुझ्ने होइन; यो विषयलाई त्यो दृष्टिकोणबाट हेर्ने होइन। कुरा त्यही होइन र? (हो।) त्यसकारण, मसँग यी विचारहरू, काम गर्ने यी सिद्धान्तहरू, र हरेक काम गर्ने बारेमा गरिएका विचारहरू भएका हुनाले, धेरै मानिसहरूका नजरमा म परमेश्‍वर जस्तो देख्दिनँ, र कतिपय मानिसहरू हुन्छन् जसले मेरो सम्पर्कमा आउनुभन्दा पहिले नै केही स्वैरकल्पना, कल्पना, र धारणाहरू बोकेका हुन्छन्, जो आफ्नो व्यवहारमा होसियार र सतर्क हुन्छन्, त्यसपछि मलाई भेट्ने बित्तिकै, तिनीहरूले यस्तो सोच्छन्, “उहाँ त एउटा व्यक्ति मात्र हुनुहुन्छ, होइन र? उहाँमा डरलाग्दो कुरा केही छैन।” यसपछि, तिनीहरूले धक मान्दैनन्—तिनीहरू साहसी बन्छन्, र अनियन्त्रित रूपमा खराब कुराहरू गर्ने दुस्साहस गर्छन्। तिनीहरूलाई के भनिन्छ? अविश्‍वासी। यदि तैँले परमेश्‍वरका आत्मामा नभई देहधारी परमेश्‍वरमा मात्र विश्‍वास गर्छस् भने, तँ एक अविश्‍वासी होस्; अनि यदि तैँले देहधारी परमेश्‍वरमा नभई परमेश्‍वरका आत्मामा मात्र विश्‍वास गर्छस् भने पनि, तँ एक अविश्‍वासी नै होस्। देहधारी परमेश्‍वर र परमेश्‍वरका आत्मा एउटै हुनुहुन्छ—उहाँहरू एकै हुनुहुन्छ। उहाँहरू एक-अर्कासँग लडाइँ गर्नुहुन्‍न, उहाँहरू एक-अर्काबाट अलग हुनु त परको कुरा हो, र उहाँहरूको आ-आफ्नो अलग अस्तित्व हुनु त झन् परको कुरा हो। उहाँहरू एउटै हुनुहुन्छ—मात्र यति हो कि देहधारी परमेश्‍वरले आफ्नो काम र परमेश्‍वरलाई देहको दृष्टिकोणबाट हेर्नुपर्छ। त्यो देहको काम हो, र तिमीहरूसँग यसको कुनै सम्बन्ध छैन—यो ख्रीष्टको काम हो, र मानवजातिसँग यसको कुनै सम्बन्ध छैन। तैँले यसो भन्न मिल्दैन, “त्यसोभए तपाईंलाई पनि आफू साधारण व्यक्ति हुँ भन्‍ने लाग्छ। ठीक छ, त्यसोभए हामी एउटै प्रकारका मानिसहरू हौँ—हामी सबै उस्तै हौँ।” के यसो भन्‍नु ठीक हुन्छ? यो गल्ती हो। कतिपय मानिसहरूले भन्छन्, “तपाईंसँग मिलेर बस्‍न निकै सजिलो हुन्छ जस्तो देखिन्छ, त्यसकारण औपचारिकताहरू छोडौँ। एक-अर्कालाई साथी अर्थात् मित्रहरूजस्तै व्यवहार गरौँ; एक-अर्काको विश्‍वासपात्र बनौँ—हामी एक-अर्काको मित्र बनौँ।” के त्यसो भन्नु ठीक हो? ती मानिसहरूमा आत्मिक बुझाइ हुँदैन; तिनीहरू अविश्‍वासी हुन्। जति बढी तैँले तिनीहरूसँग आफ्ना भावनाहरू बाँड्छस्, र सत्यता, तथ्यहरू, र सत्यता वास्तविकताका बारेमा कुरा गर्छस्, त्यति नै तिनीहरूले तँलाई हेप्छन्—यी मानिसहरू अविश्‍वासी हुन्। जति बढी तैँले गहन रहस्यहरूबारे बोल्छस्, र सुत्रवाक्य, धर्मसिद्धान्त, र अमूर्त वाक्यहरू बोल्छस्, साथै जति बढी तैँले आफ्नो हैसियतको दाबी गर्छस्, सान देखाउँछस्, र आफ्‍नो प्रदर्शन गर्छस्, त्यति नै तिनीहरूले तँलाई सम्मान गर्छन्—यी मानिसहरू अविश्‍वासी हुन्। जब तिनीहरूले आफ्ना व्यवहारमा सिद्धान्त अनुरूपका र विवेकशील व्यक्तिलाई भेट्छन्, जसले सत्यतासँग मेल खाने कार्यहरू गर्छ, जसले सकारात्मक र नकारात्मक कुराहरूलाई स्पष्ट सीमा र विवेकका साथ हेर्न सक्छ—जति बढी त्यो व्यक्ति यस्तो हुन्छ, तिनीहरूले उसलाई त्यति नै हेला गर्छन्, र उसलाई ध्यान दिनु पनि आवश्यक छैन भन्‍ने सोच्छन्—यिनीहरू अविश्‍वासी हुन्।

जब म मानिसहरूको सम्पर्कमा आउँछु र तिनीहरूसँग अन्तरक्रिया गर्छु, तब तिनीहरू जोसुकै भए पनि वा अन्तरक्रिया जति लामो भए पनि, के तिनीहरूमध्ये कुनैले “उहाँले सधैँ मलाई नियन्त्रण गर्ने प्रयास गरिरहनुभएको हुन्छ, उहाँले मेरो घरका सबै मामलाहरू नियन्त्रण गर्नुहुन्छ, उहाँले सधैँ मलाई विजय गर्ने प्रयास गरिरहनुभएको हुन्छ” भन्ने महसुस गर्छन्? मैले तँलाई विजय गरिरहेको छैन! त्यसो गरेर के फाइदा हुन्छ? आफै परमेश्‍वरका वचनहरू पढ्, र तिनका बारेमा बिस्तारै मनन गर्, र बिस्तारै तिनमा प्रवेश गर्। यदि तँ सत्यता पछ्याउने व्यक्ति होस् भने, पवित्र आत्माले तँमा काम गर्नुहुनेछ, र परमेश्‍वरसँग तेरो लागि आशिष् र मार्गदर्शन हुनेछ। यदि तँ सत्यता पछ्याउने व्यक्ति होइनस्, यदि तँ मैले भनेको हरेक कुराप्रति सधैँ विद्रोह गर्छस्, त्यो कुरा सुन्न चाहँदैनस्, र त्यसलाई स्विकार्दैनस् भने, अन्त्यमा, तँ सधैँ प्रकाशमा पर्नेछस्, र तैँले कामकुरा गर्दा सधैँ गडबड हुनेछ—तैँले परमेश्‍वरको नेतृत्व पाउनेछैनस्। त्यो कसरी हुन्छ? (परमेश्‍वरले सबै कुरा छानबिन गर्नुहुन्छ।) परमेश्‍वरले सबै कुरा छानबिन गर्ने मात्र होइन। यसलाई तिमीहरू आफैले अनुभव गर। जब म केही कुरा भन्छु, तब मानिसहरू यसमा सहमत भए पनि नभए पनि, वा तिनीहरूले यसलाई स्वीकार गरे पनि नगरे पनि, पवित्र आत्माले यसलाई समर्थन गर्नुहुन्छ कि यसप्रति सरोकार राख्नुहुन्न? (उहाँले यसलाई समर्थन गर्नुहुन्छ।) पवित्र आत्माले अवश्य नै यसलाई समर्थन गर्नुहुन्छ र यसलाई पटक्‍कै कमजोर पार्नुहुन्‍न। तिमीहरूले यो कुरा याद गर्नु बुद्धिमानी हुनेछ। मानिसहरूले मेरो कुरालाई स्विकार्न सके पनि नसके पनि, एक दिन तथ्यहरू प्रस्ट पारिनेछन्, र देख्नेबित्तिकै, सबैले भन्‍नेछन्, “तपाईंले भन्‍नुभएको कुरा पहिलेदेखि नै सही थिएछ! तपाईंले धेरै पहिले नै यो कुरा भन्‍नुभएको हो—मलाई यसको बारेमा किन थाहा भएन?” तैँले त्यो बेला मेरा वचनहरू मेरो कल्पनाबाट आएका हुन् भनेर विश्‍वास गरेको भए पनि, मेरो मनबाट, वा ज्ञानबाट आएका हुन् भनेर विश्‍वास गरेको भए पनि—एक दिन, केही कुराहरू अनुभव गरेपछि, तँलाई लाग्नेछ, “तपाईंले सधैँ सत्यता नै भन्‍नुभएको रहेछ!” अनि तँ कसरी यो बुझाइमा पुगेको हुनेछस्? अनुभवबाट। यदि तैँले यो ज्ञान प्राप्त गर्न सकिस् भने, के यो मानसिक विश्लेषणद्वारा प्राप्त गरेको हुन्छस्? अवश्य नै होइन; तँलाई पवित्र आत्माले अगुवाइ गर्नुभएको हुनेछ—यो परमेश्‍वरले गर्नुभएको हुनेछ। गैरविश्‍वासीहरूले जीवनभरि स्वर्ग, पृथ्वी र यावत् थोकसम्बन्धी केही नियमहरूका बारेमा थोरै ज्ञान राख्छन्, तर के तिनीहरूले सत्यता प्राप्त गर्न सक्छन्? (सक्दैनन्।) त्यसोभए, तिनीहरूले के कुरा छुटाइरहेका हुन्छन्? (तिनीहरूसँग पवित्र आत्माको काम हुँदैन।) हो। तिनीहरूसँग पवित्र आत्माको काम हुँदैन—तिनीहरूले यही कुरा छुटाइरहेका हुन्छन्। त्यसकारण, तैँले मलाई व्यक्तिको रूपमा जसरी हेरे पनि र मूल्याङ्कन गरे पनि, र मैले बोल्ने वचन र गर्ने कामहरूलाई जसरी लिए पनि, यसले अन्तमा परिणाम त अवश्यै दिन्छ। परमेश्‍वरले काम गर्नुहुनेछ, र उहाँले तेरो निर्णय सही थियो कि गलत थियो, तेरो मनोवृत्ति सही थियो कि गलत थियो, र तेरो दृष्टिकोणमा केही गल्ती थियो कि थिएन भन्‍ने कुरा प्रकाश गर्नुहुनेछ। परमेश्‍वरले आफ्नो देहको कामलाई कायम राख्‍नुहुन्छ। त्यसोभए परमेश्‍वरले किन अरू मानिसहरूलाई समर्थन गर्नुहुन्‍न? उहाँले किन ख्रीष्टविरोधीहरूलाई समर्थन गर्नुहुन्न? किनभने आत्मा र देह एउटै हुन्; उहाँहरूको स्रोत एउटै हो। वास्तवमा, यो कायम राख्‍ने कार्य होइन, अर्थात् तैँले अन्त्यसम्म अनुभव गरिसकेपछि, चाहे ती देहधारी परमेश्‍वरले बोल्नुभएको वचनहरू होऊन् वा पवित्र आत्माको अन्तर्दृष्टिबाट तँमा आएका वचनहरू होऊन्, ती सुसङ्गत हुनेछन्। ती कहिल्यै पनि एक-अर्कासँग बाझिनेछैनन्; ती मिल्नेछन्। के तिमीहरूसँग यसको पुष्टि छ? कतिपय मानिसहरूसँग हुन्छ, तर अरू अझै पनि आफ्नो अनुभवको यो विन्दुमा पुगेका हुँदैनन्, र तिनीहरूसँग यसको पुष्टि हुँदैन। यसको अर्थ तिनीहरूको आस्था अझै पनि त्यो विन्दुमा पुगेको हुँदैन; यो अझै पनि अत्यन्तै सानो हुन्छ। अर्को शब्दमा भन्दा, जब तेरो विश्‍वास निश्‍चित हदमा पुग्छ, तब अचानक एउटा यस्तो दिन आउँछ जब तँलाई यो साधारण देहले बोलेको साधारण वाक्यांश, जुन वाक्यांश सुन्दा तँलाई त्यति प्रभावशाली लागेको थिएन, त्यो तेरो जीवन बनेको छ भन्‍ने महसुस हुन्छ। यो कसरी तेरो जीवन बनेको हुनेछ? तँ आफ्ना कार्यहरूमा थाहै नपाई यसमा भर परिरहेको हुनेछस्। यो तेरो दैनिक जीवनको मार्गनिर्देशन बनेको हुनेछ। अनि तँसँग मार्ग नहुँदा, त्यो वाक्यांश तेरो वास्तविकता बन्नेछ, र यो तँलाई बाटो देखाउने लक्ष्य बन्नेछ; तँ पीडामा हुँदा, त्यो वाक्यांशले तँलाई नकारात्मकताबाट बाहिर निस्कन र तेरो समस्या के हो भनेर बुझ्न मदत गर्नेछ। त्यस्तो अनुभवपछि, तैँले बुझ्नेछस् कि त्यो वाक्यांश जति नै साधारण भए पनि, यसका शब्दहरूमा वजन र जीवन छ—कि यो नै सत्यता हो! यदि तैँले सत्यता पछ्याउने कार्यमा ध्यान दिँदैनस् र सत्यतालाई प्रेम गर्दैनस् भने, तैँले परमेश्‍वर, उहाँको देहधारण, र उहाँले व्यक्त गर्नुहुने सत्यताहरूलाई निन्दा गर्न सक्छस्। यदि तँ सत्यता पछ्याउने व्यक्ति होस् भने, तेरो अनुभवमा एउटा यस्तो दिन आउनेछ जुन बेला तैँले यसो भन्‍नेछस्, “परमेश्‍वरसँग मिलेर बस्‍न निकै सजिलो छ। देहधारी परमेश्‍वरसँग मिलेर बस्‍न निकै सजिलो छ”—तर कसैले पनि यसो भन्‍नेछैन, “म उहाँसँग यसरी मिलेर बस्दै आइरहेको छु मानौँ उहाँ एक व्यक्ति हुनुहुन्छ।” किन यस्तो हुन्छ? किनभने ख्रीष्टका वचनहरूबारे तेरो अनुभव, र तेरो दैनिक जीवनमा तैँले उहाँलाई नदेखेको बेला पवित्र आत्माले तँमा गर्नुहुने काम उस्तै हुन्छन्। यो “उस्तै” शब्दले तँभित्र के कुरा जगाउनेछ? तैँले भन्‍नेछस्, “परमेश्‍वरले साधारण, आम किसिमको बाहिरी रूप, अर्थात् देहको रूप धारण गर्नुभएको छ, त्यसकारण मानिसहरूले उहाँको सारलाई बेवास्ता गरेका छन्। मानिसहरूमा भ्रष्ट स्वभाव भएकै कारण तिनीहरूले परमेश्‍वरको सारको पक्षलाई देख्‍न सक्दैनन्। तिनीहरूले मानिसले देख्न सक्‍ने पक्ष मात्रै देख्छन्। मानिसहरूमा साँच्‍चै नै सत्यताको कमी हुन्छ!” कुरा यस्तै होइन र? (हो।) हो त। उदाहरणका लागि, यदि कुनै काममा मैले पूरा गर्न नसक्‍ने धेरै पक्षहरू छन् भने, धेरै मानिसहरूले पक्कै पनि धारणाहरू विकास गर्छन्। तर जब मैले कामको हरेक पक्षको केही हिस्सा पूरा गर्न सक्छु, तब सबै जना अलिक शान्त हुन्छन्, र तिनीहरूलाई मनमा अलि सान्त्वना मिल्छ: “ठीक छ। उहाँ परमेश्‍वर जस्तै देखिनुहुन्छ—म यति मात्र भन्‍न सक्छु। उहाँ देहधारी परमेश्‍वर जस्तो देखिनुहुन्छ, उहाँ ख्रीष्ट जस्तो देखिनुहुन्छ। उहाँ सायद ख्रीष्ट हुनुहुन्छ।” मानिसहरूले त्यस्तै खालको परिभाषा मात्र दिन्छन्। तैपनि यदि मैले केवल सत्यतामा सङ्गति गरेर परमेश्‍वरका केही वचनहरू व्यक्त गरेँ, र त्यसभन्दा बढी गरिनँ भने—यदि मैले कुनै पनि कामको बारेमा व्यावहारिक मार्गदर्शन दिइनँ, र व्यावहारिक मार्गदर्शन दिन सकिनँ भने, त्यसले मानिसहरूमा यो देहप्रतिको आदर र तिनीहरूले उहाँलाई दिने महत्त्वलाई घटाउनेछ। मानिसहरू देहमा निश्‍चित क्षमता र निश्‍चित प्रतिभाहरू हुनैपर्ने विश्वास गर्छन्। के यो वास्तवमा प्रतिभा हो? होइन। परमेश्‍वरले मानिसहरूलाई सबै प्रकारका प्रतिभा, वरदान, र क्षमताहरू प्रदान गर्न सक्नुहुन्छ, त्यसकारण ल भन्, के परमेश्‍वर स्वयम्‌सँग ती कुराहरू छन्? प्रशस्तै छन्! त्यसकारण, कतिपय मानिसहरूले यो पहेली समाधान गर्न सक्दैनन्, र भन्छन्, “तपाईं आफैलाई गाउन आउँदैन भने कसरी हामीलाई गाउन सिकाउन सक्‍नुहुन्छ? के त्यो कुनै भुइँमान्छेले पेसेवरहरूलाई निर्देशन दिनु सरह होइन र? के त्यो सिद्धान्तहरू विपरीत हुँदैन र?” बुझिराख्, म यसको अपवाद हुँ। किन? यदि तिमीहरूले कुनै कुरा राम्ररी गर्न सक्दैनौ भने, मैले तिमीहरूलाई सहयोगको हात फैलाउनुपर्छ; यदि तिमीहरूले केही गर्न सक्छौ भने, म हात बाँधेर बस्‍न तयार हुन्छु, म हस्तक्षेप गर्न चाहन्नँ—त्यसो गर्दा म लखतरान हुनेछु। यदि तिमीहरूले कुनै काम राम्ररी गर्न सक्छौ भने, मैले किन तिमीहरूलाई सहयोगको हात फैलाउनुपर्‍यो र? मैले यहाँ धाक लगाइरहेको छैनँ, र मैले उत्कृष्ट विचारहरू फलाकिरहेको छैनँ। म त तिमीहरूलाई व्यावसायिक सीपहरूको क्षेत्रमा र सत्यता सिद्धान्तहरूको क्षेत्रमा समान रूपमा सिकाउन मात्र चाहन्छु। तिमीहरू सबैले सीपहरू सिक्नुका साथै सिद्धान्तहरू बुझिसकेपछि, मेरो हृदयबाट ठूलो बोझ हट्नेछ, किनभने ती मेरो भागमा पर्ने कामभन्दा बाहिरका कुराहरू हुन्। कतिपयले भन्छन्, “यदि यो काम तपाईंको भागमा पर्दैन भने, तपाईंले किन गर्नुहुन्छ त?” यो काम गर्नैपर्छ, र मानिसहरू उक्त काम गर्न पर्याप्त सक्षम छैनन्। यदि मैले यसरी नै मार्गदर्शन नदिएको भए, गरिएका कामहरू विशेष हुनेथिएनन्, र परमेश्‍वरको गवाही दिँदा नतिजाहरू ठिकठिकै आउनेथिए। यदि मसँग देखाउनका लागि कुनै महत्त्वपूर्ण कामहरू थिएनन् भने, म पनि अलिक बेवास्ता गर्ने र असहज हुनेथिएँ, त्यसकारण म मेरो ऊर्जा र शारीरिक अवस्थाले साथ दिएसम्म अलिअलि काम गर्छु। किन? सोच्नुपर्ने कुराहरू थुप्रै छन्। जब सारा मानवजातिले मानिसहरूले बनाएका कुराहरू देख्छन् र तिनलाई ग्रहण गर्छन्, तब मानिसहरूमा रहेका हेराइ, दृष्टिकोण, र बुझाइका क्षमताहरू तिनीहरू विश्‍वासी भएको कति लामो समय भयो, तिनीहरूको अनुभव, र तिनीहरूको क्षमता कति छ भन्‍ने हिसाबमा मात्रै फरक हुन्छन्, तर तिनीहरूको सुरुवाती विन्दु मूलतः सबै उस्तै हुन्छन्। तिनीहरूका सुरुवाती विन्दुहरू सत्यताबारे तिनीहरूको बुझाइको आधारमा सत्यता वास्तविकताहरू सम्बन्धी तिनीहरूले प्राप्त गरेका अनुभवहरू हुन्। मानवजातिले बनाउन सक्‍ने कुराहरू यिनै हुन्। म साधारण व्यक्तिको दृष्टिकोणबाट कामकुरा गर्न वा कामहरू सिर्जना गर्न सक्दिनँ। त्यसोभए मैले कस्तो दृष्टिकोण लिनुपर्छ? देहको दृष्टिकोण? म त्यसो गर्न पनि सक्दिनँ। के तँलाई त्यसो गर्नु अनुचित हुनेछ जस्तो लाग्दैन? म ती वचनहरू भन्न, ती कामकुरा गर्न, र ती विचारहरू व्यक्त गर्न, अवश्यै, परमेश्‍वर र उहाँको कामको दृष्टिकोणलाई देहबाटै अपनाउनेथिएँ। के मानवजातिको बीचमा यी कुराहरूको मूल्यलाई पैसामा मापन गर्न सकिन्छ? (सकिँदैन।) सकिँदैन। यी तयार पारिएका कृतिहरू एकपटक सम्पन्न भएपछि, मानवजातिका लागि सधैँभरि टिकिरहने चिज बन्छन्। अवश्य नै, ती साधारण कृतिहरू पनि सदासर्वदा टिकिरहनेछन्। तर यी कामहरू अनन्त रूपमा र भविष्यसम्‍म नै टिकिरहने हुनाले, र चाहे त्यो परमेश्‍वरमा विश्‍वास गर्ने मार्गदर्शक होस्, वा बन्दोबस्त र सहयोग होस्, तिनले सबै मानवजातिलाई योगदान दिने हुनाले, मैले केही अझ बढी वजनदार कृतिहरू पूरा गर्नुपर्छ, होइन र? त्यसकारण मैले मानवजातिले लिन नसक्‍ने दृष्टिकोणबाट वचनहरू बोल्न र कृतिहरू उत्पादन गर्न जरुरी छ। म केका लागि यसो गर्छु? मण्डलीको ख्याति बढाउनका लागि। के त्यो मनसाय सही छ? (सही छ।) ल भन्, यदि मण्डलीको ख्याति बढ्यो भने के परमेश्‍वरको गवाही दिनका लागि त्यो फाइदाजनक हुन्छ? (हुन्छ।) के त्यसले यस कार्यलाई बढावा दिन्छ कि रोक्छ? (बढावा दिन्छ।) अवश्य नै—त्यसले निश्चित रूपमा यस कार्यलाई बढावा दिन्छ। जब केही गैरविश्‍वासी र धार्मिक समूहहरूले यी कामहरू देख्छन्, तब तिनीहरू यी चलचित्रहरू कति राम्रा बनेका छन् भन्‍ने देखेर छक्क पर्छन्, र सधैँ पर्दा पछाडि काम गर्ने चलचित्रकर्मीलाई भेट्न चाहन्छन्। म यी मानिसहरूलाई भेट्दिनँ। मसँग यी मानिसहरूलाई भेट्ने समय छैन, र मलाई तिनीहरूले भेट्न खोज्नुको उद्देश्य थाहा छैन। त्यसोभए मैले तिनीहरूलाई भेटेर के फाइदा हुन्छ? यदि यी चलचित्रहरू हेर्ने मानिसहरूले सत्यतालाई स्विकार्न सक्छन् भने, त्यो नै पर्याप्त हुन्छ, र यदि तिनीहरू साँचो मार्गको अनुसन्धान गर्न इच्छुक छन् भने, त्यो झनै राम्रो हो। तिनीहरूले मलाई भेट्न जरुरी छैन। छोटकरीमा भन्दा, म केही गम्भीर र प्रभावशाली कृतिहरू गर्छु, ताकि मानवजातिले यी कुराहरू देख्दा, तिनीहरूलाई यसको अलिक बढी फाइदा होस्। यी कुराहरू मानवजातिका लागि छोडेर जानु राम्रो कुरा हो कि नराम्रो हो? (राम्रो कुरा हो।) यो सार्थक हुन्छ; यो गर्न लायक छ।

तिमीहरूसँग मिलेर बस्ने मेरो तरिका यही हो। तिमीहरूसँगको मेरो सम्बन्ध यही हो, जुन तिमीहरूले देख्छौ र महसुस गर्छौ। त्यसोभए, तिमीहरूसँग परमेश्‍वरको कस्तो सम्बन्ध छ? के त्यो महसुस गर्न सकिन्छ? उस्तै त हो। यस्तो नसोच, “देहधारी परमेश्‍वर एउटा व्यक्ति हुनुहुन्छ; उहाँसँग मिलेर बस्‍न सजिलो छ। तर स्वर्गका परमेश्‍वरसँग प्रताप र क्रोध भएकाले उहाँसँग मिलेर बस्न सजिलो छैन—उहाँ डरलाग्दो हुनुहुन्छ!” परमेश्‍वर म जस्तै हुनुहुन्छ। उहाँले कुनै टिप्पणी वा विधि, वा बल प्रयोग गरेर तँलाई विजय गर्ने वा नियन्त्रण गर्ने गर्नुहुन्न। उहाँले त्यसो गर्नुहुन्‍न। जसरी तिमीहरूलाई म तिमीहरूसँग मिलेर बसेको महसुस हुन्छ, उहाँ पनि तिमीहरूसँग त्यसरी नै मिलेर बस्‍नुहुन्छ: म तिमीहरूलाई सक्दो कुरा सिकाउँछु, र सक्दो कुरा बुझ्न मदत गर्छु। तिमीहरूले नबुझ्ने कुराहरू म जबरजस्ती तिमीहरूको दिमागमा घुसाउँदिनँ। कतिपयले यसो भन्‍न सक्छन्, “तपाईँले हाम्रो दिमागमा कुराहरू घुसाउँदिनँ भन्‍नुहुन्छ—त्यसोभए, तपाईँले सधैँ सत्यताको प्रचार गरेर के गरिरहनुभएको छ त?” के त्यो घुसाउनु हो? त्यो त तिमीहरूलाई भरणपोषण गर्नु हो—त्यो तिमीहरूलाई जबरजस्ती प्रगति गर्न लगाउनु होइन, मलजल गर्नु हो। मलजल उचित कुरा हो; यो एउटा सकारात्मक कुरा हो। कतिपयले भन्‍नेछन्, “के ख्रीष्टविरोधीहरूले मानिसहरूलाई विजय गर्नु परमेश्‍वरले विजय गर्नु जस्तै होइन र?” (होइन।) कुन हिसाबमा होइन? ख्रीष्टविरोधीहरूले मानिसहरूलाई विजय गर्नु र परमेश्‍वरले मानिसहरूलाई विजय गर्नुलाई जनाउन एउटै शब्द प्रयोग गरिन्छ; यो शब्दका ती दुई वटा प्रयोगहरू बीचको सारमा के भिन्‍नता छ? के तिमीहरूले यसलाई स्पष्ट रूपमा व्याख्या गर्न सक्छौ? यदि तिमीहरूले त्यति समेत गर्न सक्दैनौ भने, सत्यता सम्बन्धी तिमीहरूको बुझाइ अत्यन्तै कमजोर छ। (शैतानले मानिसहरूलाई विजय गर्नु भनेको जबरजस्ती नियन्त्रण गर्नु, जब कि परमेश्‍वरले गर्नुहुने विजय सत्यताको भरणपोषण हो—यो मानिसहरूलाई सत्यता सिद्धान्तहरू बताउनु हो, जसलाई मानिसहरूले अभ्यास गरेर जीवन प्राप्त गर्न सक्छन्।) त्यसोभए, म तिमीहरूलाई सोध्छु: शैतानले मानिसहरूलाई नियन्त्रण र विजय गर्छ, तर के त्योसँग सत्यता हुन्छ? (हुँदैन।) शैतान भनेको के हो? यसले केका आधारमा मानिसहरूलाई विजय गर्छ? अर्को शब्दमा भन्दा, मानिसहरूलाई विजय गर्न र तिनीहरूलाई प्राप्त गर्ने प्रयास गर्नका लागि शैतानसँग के योग्यता छ? शैतानसँग बिलकुलै केही छैन। त्यसोभए, त्यसले मानिसहरूलाई विजय गर्न के प्रयोग गर्छ? त्यसले मानिसहरूलाई विजय गरिसकेपछि उनीहरूलाई के कुरा प्रदान गर्न सक्छ? त्यसले तँलाई भ्रष्ट मात्र तुल्याउन सक्छ; त्यसले तँलाई खेलाउन र बरबाद गर्न मात्र सक्छ, र अन्त्यमा, यसले तँलाई बरबाद गरिसकेपछि नरकमा पठाउनेछ। त्यसको विजय र नियन्त्रण कस्तो हुन्छ? यो त दुर्व्यवहार मात्रै हो। त्यसले तँलाई नियन्त्रण र विजय गर्नुको उद्देश्य भनेको तँलाई परमेश्‍वर र सत्यतामा समर्पित हुनबाट रोक्नु, र त्यसप्रति समर्पित गराउनु हो। शैतानका लागि, तँ परमेश्‍वरमा समर्पित हुनु गलत कुरा हो, र त्यसप्रति समर्पित हुनु सही कुरा हो। यदि तँ त्यसप्रति समर्पित भइस्, र त्यसले तँलाई नियन्त्रण र विजय गर्‍यो भने, तैँले परमेश्‍वरलाई त्यागेको हुनेछस् र उहाँलाई पूर्ण रूपमा इन्कार गरेको हुनेछस्। त्यसोभए, परमेश्‍वरले मानिसहरूलाई कसरी विजय गर्नुहुन्छ? परमेश्‍वर स्वयम् नै सत्यता हुनुहुन्छ; उहाँ सबै सकारात्मक कुराहरूको वास्तविकता, सबै सकारात्मक कुराहरूको स्रोत, र सत्यताको स्रोत हुनुहुन्छ। त्यसोभए, मानिसहरू के हुन्? मानिसहरू शैतानले भ्रष्ट तुल्याएका प्रकारका हुन्। तिनीहरूसँग सत्यता हुँदैन। त्यसकारण, परमेश्‍वरले सत्यता व्यक्त गरेर साथै मानिसका भ्रष्ट स्वभावहरू खुलासा गरेर मानिसहरूलाई न्याय गर्नुपर्छ र सजाय दिनुपर्छ, र तिनीहरूलाई जाँच र शोधन गर्नुपर्छ, ताकि मानिसहरूले उहाँले बोल्‍नुभएका वचनहरू बुझ्न, र उहाँलाई सृष्टिकर्ताको रूपमा र आफूलाई उहाँका सृजित प्राणीका रूपमा स्विकार्न सकून्, र उहाँसामु आएर उहाँलाई दण्डवत् गर्न, र उहाँको सार्वभौमिकता र बन्दोबस्तहरूलाई स्विकार्न सकून्। के यो सबै सत्यता अनुरूप छैन र? (छ।) त्यसोभए, यो विजय भनेको के हो? यो मानिसहरू प्राप्त गर्नु हो, यो मुक्ति हो; यो एउटा सकारात्मक कुरा हो। यो तँलाई हानि गर्नु होइन। के त्यो र शैतानको विजयको बीचमा कुनै भिन्‍नता छैन र? परमेश्‍वरले मानिसहरूलाई विजय गर्नु उचित कुरा हो। उहाँ सत्यता हुनुहुन्छ, सबै सकारात्मक कुराहरूको स्रोत हुनुहुन्छ। उहाँले “मानवजातिलाई विजय गर्नुहुन्छ” भनेर भन्दा अत्यन्तै उचित हुन्छ! मानवजातिसँग सत्यता हुँदैन, तिनीहरूलाई शैतानले गहिरो रूपमा भ्रष्ट तुल्याएको छ, र आफ्नै कुलको बनाएको छ। त्यसकारण मानिसहरू परमेश्‍वरमा समर्पित हुँदैनन्, साथै उहाँलाई अस्वीकार गर्छन्, र त्याग्छन्। यसको बारेमा के गर्न सकिन्छ? परमेश्‍वरले सत्यता व्यक्त गर्नुपर्छ र सजाय र न्यायका विधिहरू प्रयोग गर्नुपर्छ, ताकि मानिसहरूले परमेश्‍वर को हुनुहुन्छ, सृष्टिकर्ता को हुनुहुन्छ, सृजित प्राणीहरू को हुन्, र शैतान को हो भनेर बुझून्, साथै तिनीहरू प्रभुलाई चिन्‍न र उहाँकहाँ फर्कन, सृष्टिकर्तालाई स्विकार्न, र उहाँको उपस्थितिमा आफूलाई उहाँका सृजित प्राणीहरू भनी स्विकार्न सक्षम होऊन्। विजयले त्यसैलाई जनाउँछ। परमेश्‍वरले विजय गर्नुभएका मानिसहरूले सत्यता बुझ्छन् कि बुझ्दैनन्? (बुझ्छन्।) अनि शैतानले विजय गरेका मानिसहरूले चाहिँ के प्राप्त गर्छन्? तिनीहरूले कुनै सत्यता बुझेका हुँदैनन्, र तिनीहरू परमेश्‍वरबाट टाढा रहन्छन्, धोका दिन्छन्, र इन्कार गर्छन्, उहाँका बारेमा धारणाहरू बोक्छन्, साथै शैतान र ख्रीष्टविरोधीहरूलाई पछ्याउने काम समेत गर्छन्। तिनीहरूले परमेश्‍वरलाई आलोचना गर्न, उहाँको विरुद्धमा विद्रोह गर्न, र उहाँलाई सराप्न पनि सक्छन्, उहाँको सार्वभौमिकतालाई स्वीकार गर्न मान्दैनन्, यसमा समर्पित हुनु त परको कुरा हो। के यिनीहरू मानकअनुरूपका सृजित प्राणी हुन्? (होइनन्।) तिनीहरू परमेश्‍वरले विजय गर्नुभएका मानिसहरूका ठीक विपरीत हुन्छन्; यसको परिणाम परमेश्‍वरले मानिसहरूलाई विजय गर्नुको विपरीत हुन्छ।

यदि ख्रीष्टविरोधी जस्तो व्यक्तिले हैसियत पाएको छ, र ऊ कतै गयो जहाँ ऊ अगुवा हो भनेर मानिसहरूलाई थाहा छैन भने, के ऊ यसबारे खुसी हुनेछ? हुनेछैन। ऊ जहाँ गए पनि, उसले भएभरको उपाय लगाएर सबैलाई यसो भन्नेछ, “म अगुवा हुँ; मेरो लागि खाना बनाऊ। मैले मीठो खानुपर्छ!” तिमीहरूलाई हैसियतको बारेमा मेरो दृष्टिकोण के हो जस्तो लाग्छ? (तपाईंलाई यसमा रुचि छैन।) त्यो रुचिको कमी कसरी प्रकट हुन्छ? जब म कुनै ठाउँमा जान्छु, म त्यहाँका मानिसहरूलाई सकेसम्म मेरो पहिचानबारे जथाभावी प्रचार नगर्न वा मानिसहरूलाई थाहा नदिन भनेर भन्छु। म किन यसो गर्छु? किनभने जब मानिसहरूलाई यसको बारेमा थाहा हुन्छ, तब यो साँच्‍चै पीडादायी बन्छ। यदि तिनीहरूले थाहा पाएनन् भने, तिनीहरूले मलाई आफ्नो हृदयको कुरा थोरै भए पनि भन्न सक्छन्; तिनीहरूले थाहा पाएपछि त्यो झन्झट हुन्छ—तिनीहरूले मेरो अघि मुखमा बुजो लगाउँछन्। ल भन, यदि मसँग मन खोलेर कुरा गर्ने कोही भएन भने के म एकलो हुँदिनँ र? म मानिसहरूलाई थाहा नदिन सक्दो प्रयास गर्छु, ताकि मानिसहरूले मलाई साधारण व्यक्तिझैँ व्यवहार गर्न र मलाई भन्‍न चाहेको कुरा भन्‍न सकून्। मानिसहरूले स्वतन्त्र र मुक्त महसुस गर्नु, मैले तिनीहरूलाई सधैँ बन्धनमा नपार्नु, र तिनीहरू सधैँ मेरो उपस्थितिमा यति अत्यधिक आदर गर्ने नबन्‍नु अत्यन्तै राम्रो कुरा हो। तिनीहरूले त्यस्तो व्यवहार गर्नु पर्दैन; मलाई त्यो मन पर्दैन। सत्यता नबुझ्नेहरूले सोच्छन्, “तपाईंलाई अवश्य नै त्यो कुरा मन पर्छ, त्यसकारण म तपाईंलाई त्यस्तै व्यवहार गर्नेछु।” जब म त्यस्ता मानिसहरू देख्छु, तब म लुक्छु। सधैँ चाकरी गर्ने व्यक्तिलाई देख्दा, म जति सक्दो चाँडो लुक्छु। म त्यस्ता मानिसहरूसँग बिलकुलै सम्पर्कमा रहन चाहन्नँ—यो धेरै झन्झटिलो हुन्छ, यसमा धेरै समस्या हुन्छ! तर ख्रीष्टविरोधीहरू फरक हुन्छन्। तिनीहरूले जहाँ गए पनि मानिसहरूको आदर प्राप्त गर्ने, र विशेष व्यवहार पाउने आशा गर्छन्। अनि तिनीहरूले अझै बढी के कुराको आशा गर्छन्? तिनीहरू रहुञ्जेल, तिनीहरूको नेतृत्वमा रहेका मानिसहरूले पूर्ण रूपमा तिनीहरूको आदेश पालना गर्नेछन्, र सम्झौता नगरी, पूर्ण रूपमा तिनीहरूको पालन गर्नेछन् भन्ने तिनीहरू जान्दछन्; त्यसपछि तिनीहरूले सोच्छन्, “हेर त—मैले नेतृत्व गरेका सिपाहीहरू, र मैले नेतृत्व गर्ने समूहको बारेमा तिमीलाई के लाग्छ? तिनीहरू सबैले आज्ञाकारी भएर मैले भनेको कुरा मान्छन्।” तिनीहरूले विशेष उपलब्धिको अनुभूति गर्छन्। तिनीहरूले मानिसहरूलाई कठपुतली जस्तो र दास जस्तो बन्न प्रशिक्षण दिन्छन्, जसको कुनै स्वतन्त्र सोच, आफ्नै राय वा दृष्टिकोणहरू हुँदैनन्; तिनीहरूले उनीहरू प्रत्येकलाई असंवेदनशील र मूर्ख बनाउँछन्। त्यसपछि ख्रीष्टविरोधीहरूले हृदयको गहिराइमा आनन्द र प्रसन्‍न महसुस गर्छन्, र आफ्नो कामले नतिजा दिएको, साथै आफ्ना चाहना र महत्त्वाकाङ्क्षाहरू पूरा भएको महसुस गर्छन्। यदि परिस्थितिहरू त्यस्ता भएनन् भने, तिनीहरू हृदयमा दुःखी हुन्छन्: “मानिसहरू किन खुरुक्क मैले भनेको काम गर्दैनन्? तिनीहरूलाई मेरो आज्ञापालन गराउन मैले कुन विधि प्रयोग गर्नुपर्छ? ठीक छ—यदि तिमीलाई म अद्भुत छु भन्‍ने थाहा छैन भने, मैले यो कुरा देखाउनुपर्छ! मसँग स्नातकोत्तर डिग्री छ; तिमीले देखोस् भन्नका लागि म हरेक दिन डिप्लोमाको प्रमाणपत्र आफूसँगै बोकेर हिँड्छु। मैले आठौँ स्तरको अङ्ग्रेजी मूल विषयको परीक्षा पास गरेको छु, र म विद्यार्थी संघको प्रमुख थिएँ। तिमीहरूले मलाई राम्ररी नबुझेको देखिएकाले, म तिमीहरूका अगाडि अलिक आफ्नो प्रदर्शन गर्नेछु!” तिनीहरूले कामको बारेमा छलफल गर्दा यसो भन्छन्, “तिमीहरूको सोचाइ जे-जस्तो छ, भन; निर्धक्क भएर आफ्ना विचारहरू व्यक्त गर—मेरो बन्धनमा नपर।” त्यसपछि, त्यहाँका मानिसहरूले आफ्ना विचारहरू व्यक्त गर्न थाल्छन्। तिनीहरूले आफ्ना कुराहरू राखिसकेपछि, यस स्नातकोत्तर डिग्रीधारी “श्रेष्ठ व्यक्ति” ले भन्छ, “तिमीहरूका विचारहरू राम्रा छैनन्। ती सबै साधारण छन्, र ती सबै सामान्य मानिसहरूका विचार हुन्। मैले साँच्‍चै हस्तक्षेप गर्नैपर्छ—हेर: तिमीहरूले काम गर्न सक्दैनौ! वास्तवमा म यो काम लिन चाहन्नँ, तर म यहाँ नभएको भए, तिमीहरूले साँच्‍चै यो बोझ वहन गर्न सक्‍नेथिएनौ, त्यसकारण मैले सघाउनुपर्छ। मैले यो कुरा राम्ररी विचार गरेको छु। हामी यसलाई यसरी सम्हाल्नेछौँ। तिमीहरूले उल्लेख गरेका कुनै पनि उपायले काम गर्नेछैन; म तिमीहरूलाई अझै राम्रो उपाय दिनेछु। विगतमा कामका बन्दोबस्तहरूले हामीलाई त्यही गर्न लगाएका थिए—अबदेखि, हामी ती प्रावधानहरू अनुसार चल्नेछैनौँ। अबदेखि हामी त्यसरी काम गर्नेछैनौँ।” कतिपय मानिसहरूले भन्छन्, “यदि हामीले कामका बन्दोबस्तहरू अनुसार काम गरेनौँ भने, यसले परमेश्‍वरको घरलाई ठूलो घाटा ल्याउनेछ।” तिनीहरूले यस्तो प्रतिक्रिया दिन्छन्, “यसको बारेमा त्यति धेरै नसोच—के परमेश्‍वरको घरले यो सानो रकमको बारेमा वास्ता गर्नेछ? नतिजाहरूमा ध्यान दिऊँ—महत्त्वपूर्ण कुरा त ती पो हुन् त। अबदेखि, म जे भन्छु त्यही गर। यदि केही बिग्रियो भने, त्यो मेरो जिम्‍मा भयो!” तिनीहरूलाई कसैले पनि रोक्न सक्दैन। के तिनीहरूले सुन्दा ठूला लाग्ने विचारहरू मात्रै फलाकिरहेका हुँदैनन् र? त्यसो गर्नुको पछाडि तिनीहरूको उद्देश्य के हुन्छ? यो आफ्नो प्रदर्शन गर्नु, र हरेक व्यक्तिलाई आफ्नो अस्तित्वको साथै आफ्‍नो चमकका बारेमा निरन्तर रूपमा स्मरण गराउनु हो। तिनीहरू कुन रूपमा चम्किला हुन्छन्? साधारण मानिसहरूले तिनीहरूलाई बुझ्‍न नसक्‍ने कुरामा। ख्रीष्टविरोधीहरूले अरू मानिसहरूसँग एउटै दृष्टिकोण राखे पनि, त्यही दृष्टिकोण अरूले व्यक्त गर्दा तिनीहरूले त्यसलाई इन्कार गर्छन्, त्यसपछि त्यसलाई अर्को तरिकाले भनेर फेरि नेतृत्व लिन थाल्छन्। समूहले तिनीहरूको कुरा सुन्छ र भन्छ: “के त्यो उही विचार होइन र?” तिनीहरूले भन्छन्, “उही भए पनि नभए पनि, यो मैले नै भनेको हुँ। यो तिमीहरूले भनेका होइनौ। यो विचारको नेतृत्व गर्ने व्यक्ति म नै हुँ।” तिनीहरूले जति मुख फेरे पनि, तिनीहरूको उद्देश्य सबैलाई विश्‍वस्त गराउनु र मानिसहरूलाई यो कुरा थाहा दिनु हो: “म व्यर्थमा अगुवा भएको होइनँ; म व्यर्थमा टोली अगुवा र सुपरिवेक्षक भएको होइनँ। म कुरा मात्र गर्ने व्यक्ति होइन—मसँग प्रतिभा, वरदान, र क्षमताहरू नभएको भए म यो पदमा हुनेथिइनँ।” तिनीहरू नहुँदा कुनै घटना घट्यो भने, अरू कसैले पनि निर्णय गर्न पाउँदैन, र तिनीहरू त्यहाँ छन् भने, तिनीहरूले निर्णय गर्नुपर्छ। सबैले तिनीहरूको अभिव्यक्तिलाई ध्यान दिनुपर्छ। तिनीहरूले निर्णय गरिरहेका छन् भने मात्र सबैले आरामको सास फेर्न सक्छन्; होइन भने, सबैलाई चिन्ता लाग्छ। यदि उनीहरूलाई निर्णय गर्न दिइएन भने, हातको कामलाई सल्टाउन सम्भव हुनेछैन। के उनीहरूले यसो गर्नुको पछाडि उद्देश्य हुँदैन र? उनीहरूले कहिलेकहीँ मनमनै सोच्छन्, “के मैले जे गरिरहेको छु त्यो सही हो? मैले यसो नगर्नु नै राम्रो हुन्छ—म आफूलाई मूर्ख तुल्याइरहेको छु। के ख्रीष्टविरोधीहरूले यसरी नै व्यवहार गर्दैनन् र? त्यसरी हुँदैन; मेरो इज्जत नै महत्त्वपूर्ण कुरा हो। ‘ख्रीष्टविरोधी’? माथिले मलाई दोषी ठहराएको छैन, त्यसकारण म त्यस्तो व्यक्ति होइनँ!” अनि तिनीहरूले पहिले जस्तै व्यवहार गरिरहन्छन्। कहिलेकहीँ, तिनीहरूले जे गरिरहेका छन् त्यसले कामका बन्दोबस्तहरू र सत्यता सिद्धान्तहरू उल्लङ्घन गर्छ, तिनीहरूले स्पष्ट रूपमा नै आफ्नो गरिमा र हैसियतको ख्याल गरिरहेका छन्, तिनीहरूका आफ्नै अभिप्रायहरू छन् भन्‍ने कुरा तिनीहरूलाई राम्ररी थाहा हुन्छ—तैपनि तिनीहरूले परिणामहरूका बारेमा नसोची, अनि परमेश्‍वरको डर मान्ने हृदय त झन् राख्दै नराखी पहिलेदेखि गर्दै आएकै काम गरिरहन्छन्। के यो स्वभावको समस्या होइन र? यस्तो स्वभावले तिनीहरूलाई के गर्नतिर डोर्‍याउँछ? अत्यन्तै अहम्‌वादी हुन, र उन्मत्त भएर खराब कामकुरा गर्नतिर। के तिनीहरूले हृदयमा व्यवहार गर्ने सही तरिका साँच्‍चै थाहा पाएका हुँदैनन्? के तिनीहरूले जे गरिरहेका छन् त्यसले सिद्धान्तहरू उल्लङ्घन गर्छ भन्‍ने कुरा तिनीहरूले साँच्‍चै बुझेका हुँदैनन् र? के तिनीहरूले गरिरहेको कुरा त अरूलाई बहकाउने र नियन्त्रण गर्ने काम हो, र तिनीहरूले दुष्टता गरिरहेका छन् भनेर तिनीहरूलाई साँच्‍चै थाहा हुँदैन र? तिनीहरूले यी कुराहरू जान्दछन् र बुझ्दछन्। त्यसोभए तिनीहरूले यस्तै व्यवहार गरिरहन सक्छन् भन्‍नुको अर्थ तिनीहरू सत्यतालाई प्रेम गर्दैनन् र यसप्रति वितृष्ण छन् भन्‍ने हुन्छ। तिनीहरूले आफ्नो मुखबाट निस्केको होइन भने कुनै पनि दृष्टिकोण, तरिका, विधि, वा अभिव्यक्तिलाई इन्कार गर्छन्। के यो महत्त्वाकाङ्क्षा होइन र? (हो।) यसमा महत्त्वाकाङ्क्षा र दुष्ट अभिप्रायहरू हुन्छन्। कस्ता दुष्ट अभिप्रायहरू? यसको पछाडि के लुकेको हुन्छ? (मानिसहरूलाई आफूले भनेको कुरा गर्न लगाउनु।) मानिसहरूलाई आफूले भनेको कुरा गर्न लगाउनु—तिनीहरूले त्यस्तो कुनै पनि फाइदा वा पृथक देखिने मौका गुमाउन, वा यी कुरा अरू कसैको हातमा पर्न दिन सक्दैनन्। हरेक पटक, निर्णयहरू गर्ने तिनीहरू नै हुनुपर्छ; हरेक पटक, हुकुम गर्ने तिनीहरू नै हुनुपर्छ; हरेक पटक, कामका प्रतिफलहरू तिनीहरूको मात्रै हुनुपर्छ, र तिनीहरूलाई मात्रै श्रेय दिइनुपर्छ। अन्तमा, तिनीहरूले सबैमा एउटा प्रवृत्ति विकास गराउँछन्। कस्तो प्रवृत्ति? तिनीहरू समूहमा हुँदा मात्रै काम अघि बढ्न सक्छ भनेर सोच्ने प्रवृत्ति—मानौँ तिनीहरूविना, अरू कसैले पनि बोझ वहन गर्न सक्दैन। यसो गरेर, के तिनीहरूले आफ्नो उद्देश्य हासिल गरेका हुँदैनन् र? ती मानिसहरू तिनीहरूको नियन्त्रणमा फसेका हुन्छन्। नियन्त्रणमा पर्नुको पूर्वसर्त के हो? पूर्ण रूपमा विजय गरिनु र पराजित हुनुले—ख्रीष्टविरोधीहरूले तँलाई यातना दिएर तिनीहरूसामु आत्मसमर्पण गर्न लगाउँछन्, यहाँसम्‍म कि तैँले सही र गलत छुट्याउन सक्दैनस्, तिनलाई बिलकुलै खुट्ट्याउने वा सत्यताको कुनै पक्षलाई ती कुरासँग जोड्ने प्रयास गर्दैनस्, तिनीहरूले जे गरे पनि सही हुन्छ भनेर दृढ रूपमा विश्‍वास गर्छस्, र तिनीहरू सही छन् कि गलत छन् भनेर विश्लेषण गर्ने आँट गर्न छोड्छस्। मानिसहरूलाई ख्रीष्टविरोधीहरूले बहकाएपछि र नियन्त्रण गरेपछि आउने परिणामहरू यिनै हुन्, र तुरुन्तै, ती मानिसहरूले ख्रीष्टविरोधीहरूलाई पछ्याउँछन्। होइन र? (हो।) के यो ख्रीष्टविरोधीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित गराउँछन् भन्‍ने तथ्यको स्पष्ट प्रकटीकरण होइन र? (हो।) तिनीहरूले गर्ने सबै कुराको पछाडिका मनसाय र दुष्ट अभिप्रायहरू के-के हुन्, र तिनीहरूका कार्य, तरिका र उपायहरूको, र तिनीहरूका अभिव्यक्तिहरूको स्रोत के हो? तिनीहरूले तँलाई पराजित गर्न, वशमा पार्न, तिनीहरूसामु आत्मसमर्पण गराउन, र को मालिक हो, नेतृत्व लिनका लागि को योग्य छ, कसले अन्तिम निर्णय गर्छ, र अन्तिम निर्णय गर्ने सत्यता होइन—ऊ बाहेक अरू कोही पनि यी मानिसहरूको प्रभु हुन सक्दैन, वा अरू कसैले हुकुम चलाउन सक्दैन, वा निर्णय गर्न सक्दैन भनेर देखाउन चाहन्छन्। तँ सत्यताको कुरा उठाउन चाहन्छस्, तर तैँले कुनै पनि हालतमा सक्दैनस्। तँ फरक-फरक मत राख्न चाहन्छस्—तर यसको बारेमा सोच्दा समेत नसोच्। यो ख्रीष्टविरोधीहरूको कस्तो स्वभाव हो? यो क्रूरता हो; तिनीहरू मानिसहरूलाई विजय गर्न र नियन्त्रण गर्न चाहन्छन्। चाहे तैँले ख्रीष्टविरोधीहरूका चाहना र महत्त्वाकाङ्क्षाहरूलाई हेर्, वा तिनीहरूको वास्तविक कार्यहरूलाई हेर्, यी सबैले तिनीहरूको क्रूरता र सत्यताप्रति वितृष्ण हुने स्वभावलाई देखाउँछन्। मानिसहरूलाई विजय गर्ने र नियन्त्रण गर्ने ख्रीष्टविरोधीहरूका यी तरिका, प्रकाश, र प्रकटीकरणहरू, साथै तिनीहरूका सारहरू हामीले सङ्गति गरिरहेको मुख्य विषयसँग पूर्ण रूपमा मिल्छन्। ख्रीष्टविरोधीहरूले मानिसहरूलाई आफूप्रति मात्र समर्पित हुन लगाउँथे—यसको आशय के हो भने मानिसहरूले तिनीहरूले भने अनुसार गर्नुपर्छ, र त्यसो गर्नु भनेको परमेश्‍वरमा समर्पित हुनु हो। यदि कसैले फरक विचार राख्यो र तिनीहरूले जे गरिरहेका छन् त्यो सत्यता विपरीत छ भनेर भन्यो भने, तिनीहरूले प्रतिवाद गर्नेछन्, “सत्यता विपरीत? हामीलाई भन त—सत्यता भनेको के हो? यदि तिमीले यसलाई स्पष्ट रूपमा व्याख्या गर्न सक्यौ भने, म तिमीसामु झुक्नेछु—तर यदि सकेनौ भने, म तिमीलाई लाजमर्दो स्थितिमा पार्नेछु!” जब तिनीहरूले त्यसो भन्छन्, तब कतिपय मानिसहरू साँच्‍चै डराएर यसो भन्छन्, “म यसलाई स्पष्ट रूपमा व्याख्या गर्न सक्दिनँ, त्यसकारण म तिमीले जे भन्छौ त्यही गर्नेछु।” त्यसरी, ख्रीष्टविरोधीहरूले आफ्नो उद्देश्य हासिल गरेका हुन्छन्। के यस्तो गर्ने मानिसहरू हुन्छन्? (हुन्छन्।) के तिमीहरूले यस्ता कुराहरू गरेका छौ? (छैनौँ।) ख्रीष्टविरोधीहरूमा यो सीप हुन्छ। साधारण व्यक्तिले अरूलाई मनाउन नसक्‍ने देख्यो भने हार मान्छ; उसले त्यो उपाय जानेको हुँदैन। एक हिसाबमा, ऊ यसरी बोल्न र आफ्‍नो कुरा व्यक्त गर्न सक्षम हुँदैन—उसले राम्ररी बोल्न र बहस गर्न सक्दैन। अर्को हिसाबमा, उसको हृदयमा पर्याप्त निर्दयता हुँदैन। यी कुराहरू गर्न सक्‍नेहरूभित्र अवश्य नै दुष्ट स्वभाव हुनुपर्छ। तिनीहरू क्रूर र पर्याप्त मात्रामा निर्दयी हुनुपर्छ, र तिनीहरूले अरू कसैका भावनाहरूबारे वास्ता गर्नु हुँदैन। यदि कोही तिनीहरूसँग असहमत भयो भने, तिनीहरूले उसलाई अत्यन्तै क्रूर तरिकाले सताउनेछन्, र तिनीहरूले जति नै क्रूरतापूर्वक सताए पनि, तिनीहरूको विवेकले यसका लागि कुनै ग्लानि वा चेतना महसुस गर्दैन। कसैले भन्छ, “तिनीहरू पहिले नै यति दयनीय छन्; म किन तिनीहरूलाई आफूले भने अनुसार गर्न लगाइरहेको छु? म तिनीहरूलाई त्यसै छाडिदिनेछु—तिनीहरूले ममा होइन, परमेश्‍वरमा विश्‍वास गर्छन्। जसले सत्यतासँग मेल खाने तरिकाले बोल्छ, तिनीहरूले उसैको कुरा मान्न सक्छन्—त्यो व्यक्ति जो भए पनि केही फरक पर्दैन। यस पटक म यस कुरालाई छोडिदिनेछु।” के ख्रीष्टविरोधीहरूले यस तरिकाले सोच्छन्? सोच्दैनन्; ख्रीष्टविरोधीहरूमा त्यस्तो चेतना बिलकुलै हुँदैन। तिनीहरू आफ्ना महत्त्वाकाङ्क्षा र चाहनाहरूका बारेमा अत्यन्तै प्रस्ट हुन्छन्। ब्वाँसोले भेडालाई पक्रे जस्तै तिनीहरूले पनि ती कुराहरूलाई समातिरहन्छन् र छोड्दैनन्। यदि तैँले ब्वाँसोसँग सौदा गरेर त्यसलाई भेडा खानबाट रोक्ने कोसिस गर्छस् भने—के त्यसले काम गर्नेछ? गर्नेछैन। किन गर्नेछैन? किनभने त्यसको स्वभाव नै त्यही हो। ब्वाँसोले के विश्‍वास गर्छ? “मलाई भोक लागेको छ। मलाई भेडा खान मन पर्छ। यो ठीक हो। मैले भेडा खान चाहे पनि नचाहे पनि, ठीकै छ।” त्यसको दर्शन, त्यसका कार्यहरूको मापदण्ड र स्रोत नै त्यही हो। त्यसरी नै, ख्रीष्टविरोधीहरूले मानिसहरूलाई विजय र नियन्त्रण गर्दा, के तिनीहरूले यस्तो सोच्छन्, “म परमेश्‍वर होइनँ। मैले मानिसहरूलाई नियन्त्रण गर्नु कति लाजमर्दो कुरा हो। यदि मानिसहरूले मलाई खुट्टयाए भने, मैले कसरी अनुहार देखाउनु?” के तिनीहरूमा यस्तो लाजको बोध हुन्छ? (हुँदैन।) तिनीहरूमा कुनै लाजको बोध हुँदैन। त्यसोभए, तिनीहरूको मानवतामा के कुराको कमी हुन्छ? लाज, चेतना, र विवेक। तिनीहरूको मानवतामा यी कुराहरू हुँदैनन्। ती कुराहरू नहुँदा, के तिनीहरू अझै मानव हुन्छन्? हुँदैनन्। मानव रूप धारण गरेका सबै जना मानव नै हुन् भन्‍ने हुँदैन—कति जना पिशाच हुन्छन्, कति जना जिउँदा लास हुन्छन्, र कति जना पशु हुन्छन्। त्यसोभए ख्रीष्टविरोधीहरू कस्ता प्राणी हुन्? तिनीहरू दियाबलस हुन्; तिनीहरूमध्ये कति दुष्ट पिशाच हुन्छन्, र कति दुष्टात्मा हुन्छन्। समग्रमा भन्दा, तिनीहरू मानव होइनन्। ख्रीष्टविरोधीहरूमा सामान्य मानवताको समझ, विवेक, र लाज नहुने हुनाले नै तिनीहरूले मानिसहरू र मानिसहरूको हृदयका लागि परमेश्‍वरसँग प्रतिस्पर्धा गर्न सक्छन्। यसले तिनीहरूको प्रकृति सार दुष्ट छ भन्‍ने देखाउँछ। तिनीहरूले हैसियतका लागि अरूसँग होड गर्नु उचित होइन, हैसियत र मानिसहरूका लागि परमेश्‍वरसँग होड गर्ने कार्य उचित हुनुको त कुरै छोडौँ! यसले झनै बढी तिनीहरू साँचो ख्रीष्टविरोधी हुन्, तिनीहरू दियाबलस र शैतान हुन् भन्‍ने देखाउँछ।

अब हामीले ख्रीष्टविरोधीहरूका प्रकटीकरणहरूका बारेमा आठौँ विषयवस्तुसम्म सङ्गति गरेका छौँ। के तिमीहरूले अब आफू कस्तो व्यक्ति हुँ भनी हेर्नका लागि ख्रीष्टविरोधीहरू, साथै ख्रीष्टविरोधीहरूको मार्गमा हिँड्ने र तिनीहरूको स्वभाव भएका मानिसहरूसँग आफूलाई जोड्न सक्छौ? (सक्छौँ।) तिमीहरूले यी केही कुराहरूमा जोड्न सक्छौ। यसो गर्दा मानिसहरूका कुन-कुन समस्याहरू समाधान गर्न सकिन्छ? (यसले हामीलाई गलत मार्ग लिनबाट रोक्न सक्छ।) यसले तँलाई गलत मार्गमा हिँड्नबाट रोक्न सक्छ। अरू के छ? (यसले हामीलाई आफ्ना वरिपरिका मानिस, घटना, र कामकुराहरूलाई खुट्याउन मदत गर्छ।) यसले तँलाई तेरो वरिपरिका कतिपय मानिसहरूलाई खुट्याउन मदत गर्छ। अरूलाई खुट्याउन सक्‍नु यसकै पाटो हो; तर, मुख्य रूपमा, तैँले आफूलाई, आफूभित्रको ख्रीष्टविरोधीको स्वभाव र आफूले हिँड्ने मार्गलाई खुट्ट्याउन भनेर जान्नैपर्छ। यसले तँलाई आफ्नो कर्तव्य पूरा गर्दा बाटो नबिराउन, र ख्रीष्टविरोधीहरूको मार्ग नलिन मदत गर्नेछ। कुनै व्यक्ति ख्रीष्टविरोधीहरूको मार्गमा हिँड्न थालिसकेपछि, के उसलाई फर्कन सजिलो हुन्छ? हुँदैन; ऊ हिँड्न थालिसकेपछि, उसलाई फर्कन सजिलो हुँदैन। के तँलाई यसको कारण थाहा छ? (पवित्र आत्माले तिनीहरूमा काम गर्नुहुन्न।) मुख्य कारण त्यही हो। गलत मार्गमा हिँड्नु खतरनाक कुरा हो, किनभने तैँले परमेश्‍वरको विरुद्धमा सङ्घर्ष गर्ने, उहाँका चुनिएका मानिसहरूका लागि उहाँसँग होड गर्ने, र अन्त्यसम्मै उहाँको विरुद्धमा लडाइँ गर्ने निर्णय गरेको हुन्छस्; तैँले सत्यताको खोजी गरिरहेको वा परमेश्‍वरको मुक्तिलाई स्विकार्न खोजिरहेको हुँदैनस्। त्यस्तो मार्गमा हिँड्न थालिस् भने तँ समस्यामा पर्नेछस्। तँ परमेश्‍वरको विरोधमा उभिरहेको हुनेछस्—तँ आफ्नो व्यक्तिगत इच्छाले उहाँको विरोधमा उभिरहेको हुनेछस्; भन्नुको मतलब, तेरा विचार, दृष्टिकोण, राय, र छनौटहरू सबै परमेश्‍वरप्रति शत्रुवत् हुनेछन्। यदि तँ यो मार्गमा हिँड्नुभन्दा पहिले, तँमा त्यस्ता केही वस्तुगत प्रकटीकरण, स्वभाव, र सारहरू छन् जुन परमेश्‍वरप्रति विरोधी र शत्रुवत् छन्, तैपनि, तँ सधैँ परमेश्‍वरप्रति शत्रुताको मार्गमा, वा ख्रीष्टविरोधीहरूको मार्गमा नहिँड्नलाई हृदयमा सतर्क हुन्छस् भने, तैँले मुक्तिको मौका पाउँछस्। यदि तँ ख्रीष्टविरोधीहरूको मार्गमा, परमेश्‍वरप्रति शत्रुताको मार्गमा हिँडिस् भने, तँ खतरामा पर्छस्। कति ठूलो खतरा हुन्छ? यति ठूलो कि तँलाई फर्कन सजिलो हुनेछैन। भर्खरै केही मानिसहरूले पवित्र आत्माले तिमीहरूमा अबदेखि काम गर्नुहुनेछैन भनेर भने—त्यो कुरा अत्यन्तै स्पष्ट छ! पवित्र आत्माले यस्तो व्यक्तिमा कसरी काम गर्न सक्नुहुन्छ? तँ त्यस्तो मार्गमा हिँड्न थालेपछि, तैँले त्यो निर्णय लिएपछि, तँ खतरामा हुन्छस्। यदि तैँले हृदयमा यो कुरा बुझेको छस्, तर अझै पनि यसो गर्छस् भने, त्यही बाटोमा हिँड्छस्, र त्यस्तो निर्णय गर्छस्, र परिवर्तन नभई वा पश्‍चात्ताप नगरी, आफ्नो मार्ग परिवर्तन नगरी, सधैँ आफ्ना सिद्धान्तहरू र आफ्‍ना पुराना, र पहिलेका शैली अनुसार काम गर्छस् भने, त्यसले तेरो छनौटलाई जनाउँछ—तैँले परमेश्‍वरप्रति शत्रुताको यो मार्गमा हिँड्ने निर्णय गरेको छस्। यस्तो होइन कि तैँले आफूले के गरिरहेको छु भनेर बुझ्दैनस्—तैँले जानाजानी पाप गरिरहेको छस्। यो त ठ्याक्कै पावल जस्तै हो जसले यस्तो भनेको थियो, “प्रभु, तपाईं को हुनुहुन्छ? तपाईं मलाई किन ढाल्न चाहनुहुन्छ?” उसलाई प्रभु येशू नै प्रभु हुनुहुन्छ, उहाँ ख्रीष्ट हुनुहुन्छ भन्‍ने कुरा राम्ररी थाहा थियो, तैपनि उसले अन्त्यसम्मै उहाँको विरोध गर्‍यो। त्यो जानाजानी पाप गर्नु हो। पावलले प्रभुको गवाही दिएन, न त उसले उहाँलाई उच्च पार्‍यो। उसले सोच्यो, “के तपाईं एक साधारण व्यक्ति मात्र हुनुहुन्‍न र? के तपाईंले आफूसँग शक्ति भएकाले मात्र मलाई ढालिरहनुभएको छैन र? तपाईंसँग शक्ति त होला, तर म अझै पनि स्वर्गका परमेश्‍वरमा विश्‍वास गर्छु। तपाईं, अर्थात् देहधारण, परमेश्‍वर हुनुहुन्‍न; तपाईं परमेश्‍वरसँग असम्बन्धित हुनुहुन्छ। तपाईं परमेश्‍वरको पुत्र हुनुहुन्छ, र तपाईं हाम्रो बराबर हुनुहुन्छ।” के उसको दृष्टिकोण त्यही थिएन र? पावलको यो दृष्टिकोणको आधार के थियो? प्रभु येशू देहधारी ख्रीष्ट हुनुहुन्छ भन्‍ने थाहा पाएपछि पनि, उसले पहिले जस्तै यो दृष्टिकोणलाई कायम राख्यो। यो एउटा गम्भीर समस्या थियो, र योसँगै उसको परिणाम निर्धारित भयो। उसले सधैँ त्यो दृष्टिकोणलाई कायम राखेको अवस्थामा, के उसले हिँड्ने मार्ग परिवर्तन भएको हुन सक्थ्यो र? व्यक्तिले हिँड्ने मार्ग उसका दृष्टिकोणहरूमा आधारित हुन्छ: तँसँग जस्ता दृष्टिकोणहरू छन्, तैँले हिँड्ने मार्ग त्यस्तै हुन्छ। अनि यसलाई उल्ट्याउँदा, तँ जुन मार्गमा हिँड्छस्, तँमा पैदा हुने, तैँले बोक्ने, तँलाई प्रभाव पार्ने र निर्देशित गर्ने दृष्टिकोणहरू तिनै हुन्। तँ परमेश्‍वरप्रति शत्रुताको मार्गमा हिँड्न थाल्ने बित्तिकै, यी दृष्टिकोणहरूले तँभित्र स्वरूप लिनेछन् र जरा गाड्नेछन्, र त्यसपछि एउटा कुरा निश्‍चित हुन्छ: तैँले अन्त्यसम्मै परमेश्‍वरको विरोध गर्ने पक्‍का हुन्छ; तँ सधैँ तेरा आफ्नै गलत दृष्टिकोण, ज्ञान, र मनोवृत्तिमा अडिग रहने, र तैँले अन्त्यसम्मै परमेश्‍वरविरुद्ध कराउने पक्‍का हुन्छ। तैँले आफ्नो मार्ग बिलकुलै उल्टाउने छैनस्—कसैले तँलाई यसो गर्न भन्यो, वा पवित्र आत्माले तँलाई अन्तर्दृष्टि दिनुभयो, वा दाजुभाइ-दिदीबहिनीहरूले तँलाई अर्ती दिए, वा परमेश्‍वरले तँलाई ज्योति दिनुभयो भने पनि तैँले यसो गर्नेछैनस्। यसका लागि कुनै ठाउँ हुनेछैन। यो तेरो निर्णय हो। तँलाई पहिलो, दोस्रो, र तेस्रो मौका दिइनेछ—यदि तीन पटक पश्चात्ताप गर्ने मौका पाएपछि, तैँले त्यसो गरिनस् भने, भविष्यमा तँसँग मौकाहरू बाँकी रहनेछैनन्। त्यसपछि तैँले जति नै काम गरे पनि र मूल्य चुकाए पनि, यसले परमेश्‍वरको मन छुनेछैन—उहाँले तेरो बारेमा पहिले नै निर्णय गरिसक्‍नुभएको हुनेछ। परमेश्‍वरले तेरो लागि के निर्णय गर्नुभएको हुनेछ? तँलाई सेवा गर्न लगाइनेछ, तँलाई प्रयोग गरिनेछ; अनि तँलाई प्रयोग गरिएपछि, उहाँले तँलाई त्यस्तो ठाउँमा राख्नुहुनेछ जहाँ तँलाई उहाँले निर्णय गर्नुभए अनुसार सजाय र दण्ड दिइनेछ। परमेश्‍वरले कसरी यस्तो निर्णय गर्नुहुन्छ? के यो तेरो क्षणिक सोचाइको कारण हुन्छ? के यो तेरा क्षणिक विचारहरूमा आधारित हुन्छ? तैँले क्षणिक रूपमा गलत मार्गमा टेक्नुमा आधारित हुन्छ? होइन; परमेश्‍वरले तेरो हृदयको गहिराइमा रहेका दृष्टिकोणहरू, सत्यताप्रतिको तेरो दीर्घकालीन मनोवृत्ति, र तैँले हिँड्ने निर्णय गरेको मार्गलाई यसको आधार बनाउनुहुन्छ। तैँले यसरी व्यवहार गर्ने निर्णय गरेको छस्, र जसले जे भने पनि, त्यसले कुनै मतलब राख्दैन; तैँले यो सिद्धान्तलाई भविष्यमा तैँले हिँड्ने मार्गको जगको रूपमा प्रयोग गर्ने निर्णय गरेको छस्। अनि तैँले निर्णय गरिसकेको हुनाले, के परमेश्‍वरले तेरो परिणाम निर्धारण गर्नु पर्दैन र? तेरो परिणाम धेरै पहिले नै निर्धारित भएको हुन्छ; यसका लागि परमेश्‍वरले अन्त्यसम्म पर्खनु पर्दैन। कतिपय मानिसहरूका हकमा, परमेश्‍वरले सधैँ तिनीहरूका प्रकटीकरणहरू हेर्नुहुन्छ—जब यी मानिसहरू अन्ततः बाटोको अन्त्यमा पुग्छन्, तब अन्तिममा तिनीहरूका परिणामहरू तिनीहरूका विभिन्‍न प्रकटीकरणहरूका आधारमा निर्धारित हुन्छन्। कतिपय मानिसहरूले दुष्ट कार्यभन्दा असल कार्य बढी गरेका हुन्छन्; तिनीहरूले परमेश्‍वरप्रति नकारात्मक र दुष्ट मनोवृत्तिभन्दा असल र सकारात्मक मनोवृत्ति बढी बोकेका हुन्छन्, र तिनीहरूका फरक-फरक व्यवहार र प्रकटीकरणहरूको समग्र मापनका आधारमा, तिनीहरूका अन्तिम परिणामहरू निर्धारित हुन्छन्। तर, अरू कतिपयका परिणामहरू तिनीहरूले हिँड्ने मार्गलाई परमेश्‍वरले एकपटक हेरेरै निर्धारित गर्नुहुन्छ। त्यसोभए के परमेश्‍वरले मानिसहरूको परिणाम निर्धारण गर्नुअघि तिनीहरूलाई मौका दिनुहुन्छ? दिनुहुन्छ। कति वटा? सायद ठोस सङ्ख्या छैन। यो कुरा व्यक्तिको प्रकृति सारमा निर्भर हुन्छ, र यो उसको पछ्याइमा पनि आधारित हुन्छ। कतिपय मानिसहरूले तीन वटा मौका पाउन सक्छन्। कतिपय मानिसहरू छुटकारा पाउन अयोग्य हुन्छन्, तिनीहरू अत्यन्तै मूर्ख र हठी हुन्छन्, र तिनीहरूले कुनै पनि सत्यतालाई बिलकुलै स्विकार्दैनन्—तिनीहरूले तीनवटा मौका पाउनुअघि नै तिनीहरूको परिणाम निर्धारित हुन्छ। तर कतिपय मानिसहरूलाई परमेश्‍वरले तिनीहरूको स्थिति अनुसार केही वातावरणहरू मिलाउनुहुन्छ, साथै तिनीहरूको उमेर र तिनीहरूले भोगेका कुराहरूका आधारमा, उहाँले तिनीहरूलाई पाँचवटा मौका दिन सक्नुहुन्छ। यो तिनीहरूको प्रकृति, सार, र सत्यतालाई स्विकार्ने क्रममा देखाउने मनोवृत्तिमा आधारित हुन्छ। परमेश्‍वरले यी कुराहरूका आधारमा व्यक्तिको परिणाम र गन्तव्य निर्धारण गर्नुहुन्छ।

मानिसहरूलाई यावत् कुराहरू आइपर्छन्, र तिनीहरू प्रायः तिनलाई सामना गर्न जान्दैनन्; यदि तिनीहरूले सत्यतालाई बुझ्नलाई भरमग्दुर प्रयास गरेनन् भने के यो ठीक हुन्छ? मानिसहरूले सत्यता नबुझ्दा सजिलै गलत मार्ग लिन्छन्। मैले किन यसो भनेँ? मानिसहरूले शैतानका भ्रष्ट स्वभावहरू अनुसार जिउँछन्, र तिनीहरूबाट निस्कने कुराहरू नै तिनीहरूले स्वाभाविक रूपमा प्रकाश गर्ने कुराहरू हुन्, र तीमध्ये एउटा पनि सत्यतासँग मेल खाँदैन, र ती सबै परमेश्‍वरको विरुद्धमा विश्‍वासघाती हुन्छन्। त्यसोभए, तिनीहरूले किन सधैँ प्रवचनहरू सुन्नुपर्छ? सधैँ प्रवचनहरू सुन्‍ने, तिनलाई मनन गर्ने, र तिनलाई मनमा लिने; सधैँ प्रार्थना र खोजी गर्ने; परमेश्‍वरको डर मान्ने हृदय, भक्तिको हृदय, सत्यताको तृष्णा गर्ने हृदय लिएर परमेश्‍वरसामु आउने; हरेक दिन भक्ति, प्रार्थना, र परमेश्‍वरका वचनहरू खान र पिउनका लागि समय तय गर्ने; अनि अरूसँग सङ्गति गर्ने, र काम गर्नका लागि अरूसँग सद्भावपूर्ण रूपमा सहकार्य गर्ने; हरेक दिन यी सिद्धान्तहरू अनुसार काम गर्ने, र हरेक दिन तिनलाई पालना गर्ने—परमेश्‍वरले मानिसहरूको अभ्यासका यी विस्तृत तत्त्वहरूले नतिजाहरू दिन्छन् कि दिँदैनन् भनेर हेर्नुहुन्छ। कतिपयले सोध्न सक्छन्, “ती त प्रक्रियाहरू मात्र होइनन् र?” प्रक्रिया भनेको के हो? यी बाहिरी कुराहरू होइनन्—तँसँग यी कुराहरूमा अडिग रहने हृदय छ भने मात्रै तँ अडिग रहन सक्छस्। त्यो हृदयविना, तँ कति दिनसम्म ती कुरामा अडिग रहन सक्थिस्? तँ ती कुरामा अडिग रहन सक्दैनथिस्। कतिपय अगुवाहरू कहिल्यै पनि परमेश्‍वरका वचनहरू खाने र पिउने गर्दैनन् र कहिल्यै पनि उपासनाहरूमा संलग्‍न हुँदैनन्। यसको अर्थ के हो? यसको अर्थ तिनीहरू साँचो विश्‍वासी होइनन्। होइनन् भने, तिनीहरू कसरी अगुवा बन्न पाउँछन्? कतिपय ठाउँमा, कामका लागि योग्य कोही हुँदैन, त्यसैले मण्डलीले यी मानिसहरूलाई नै प्रयोग गरेर चित्त बुझाउनुपर्छ। तिनीहरूले गलत रूपमा सोच्छन्, “म अगुवाको रूपमा चुनिएको छु। मैले परमेश्‍वरका वचनहरू नखाई-नपिई पनि यसरी नै यो काम गर्न सक्छु—मानिसहरूसँग खुट्टा र मुख छ भने, तिनीहरूले यो काम गर्न सक्छन्।” यो मूर्खता हो। परमेश्‍वरले तैँले काम गर्न सक्छस् कि सक्दैनस् भन्‍ने कुरालाई हेर्नुहुन्न—उहाँले त तैँले के गरेको छस् भन्‍ने कुरा पो हेर्नुहुन्छ। तैँले गर्न सक्‍ने काम अरू नै कसैले पनि गर्न सक्छ। अलिकति सामान्य बौद्धिकता भएको जोकोहीले यो काम गर्न सक्छ। तँलाई अगुवाका रूपमा चुनिएकाले, र तैँले त्यो काम गर्न सक्‍ने हुनाले, तेरो सफलताको ग्यारेन्टी हुन्छ, तँ सिद्ध पारिएको छस्, तँसँग बाँच्ने मौका छ भन्‍ने नसोच्। यस्तो हुँदैन। परमेश्‍वरले कहिल्यै पनि तैँले कति गर्छस् भन्‍ने कुरालाई हेर्नुहुन्‍न; उहाँले त तैँले के गरेको छस्, र तँ कुन मार्गमा हिँड्छस् त्यसलाई हेर्नुहुन्छ। यस विषयमा आफूलाई मूर्ख नबना। तैँले यस्तो सोच्छस् होला, “धेरै मानिसहरू छानिएनन् तर म छानिएँ। यस्तो लाग्छ कि म उत्कृष्ट छु, म अरूभन्दा बढी क्षमताको र अब्बल छु।” तेरो केचाहिँ राम्रो छ? तँ राम्रो नै भए पनि, के तँलाई सत्यताको अभ्यास नगर्ने र सत्यतालाई उल्लङ्घन गरेर काम गर्ने अधिकार छ र? तँ राम्रो भए पनि, तँलाई अवश्य नै उपासना वा प्रार्थनामा संलग्‍न नहुने, र काम गर्दा सत्यताको खोजी नगर्ने अधिकार छैन नि, होइन र? तँलाई ती कुराहरू गर्ने अधिकार छैन। कुनै पनि हैसियत वा पद तेरो पूँजी होइन। ती त क्षणिक र बाह्य कुराहरू हुन्। परमेश्‍वरले तेरो बफादारीलाई हेर्नुहुन्छ; उहाँले तैँले सत्यता अभ्यास गरेको, त्यसलाई पछ्याएको, र त्यसप्रतिको तेरो मनोवृत्तिलाई हेर्नुहुन्छ; उहाँले तेरो समर्पणलाई हेर्नुहुन्छ; उहाँले तेरो कर्तव्य र मिसनप्रतिको तेरो मनोवृत्तिलाई हेर्नुहुन्छ। कतिपय मानिसहरूले आफ्नो कर्तव्य पूरा गर्नमा धेरै मेहनत लगाउन सक्छन्, तर तिनीहरूले सत्यता सिद्धान्तहरू अनुसार त्यो काम गर्दैनन्। यदि तैँले तिनीहरूलाई सत्यता सिद्धान्तहरू अनुसार काम गर्नुपर्छ भनेर भनिस् भने, तिनीहरूले प्रतिरोध गर्छन्, तिनीहरू रिसाउँछन् र यसलाई स्विकार्दैनन्। त्यसरी नै, तिनीहरूलाई प्रकाश गरिन्छ। के कुरा प्रकाश भएको हुन्छ? तिनीहरूले सत्यतालाई स्विकार्दैनन् भन्‍ने कुरा। तिनीहरू कस्ता प्रकारका मानिस हुन्, जो सत्यतालाई स्विकार्दैनन्? अविश्‍वासीहरू। अविश्‍वासीहरू अन्धाधुन्ध के कुरामा व्यस्त हुन्छन्? तिनीहरू किन आफ्नो व्यस्ततामा यति उत्साहित हुन्छन्? तिनीहरूको एउटा लक्ष्य हुन्छ—तिनीहरूले देख्छन् कि, “मलाई यहाँ पदाधिकारी बन्‍ने एउटा मौका छ, र यदि म बनेँ भने, म मण्डलीको भरमा बाँच्न सक्छु, र सबैले मलाई आराधना गर्छन्। यो ठाउँ एकदम राम्रो छ! आफ्नो गुजारा चलाउन धेरै सजिलो छ, र यो ख्याति र लाभ प्राप्त गर्न पनि त्यति नै सजिलो छ; यो हैसियत प्राप्त गर्न अत्यन्तै सजिलो छ—यहाँ पदाधिकारी बन्‍नु अत्यन्तै सजिलो छ!” तिनीहरूले यस जीवनकालमा “पदाधिकारी” बन्न पाउँला भनेर कहिल्यै सोचेका हुँदैनन्। तर तिनीहरूले आफ्नो “पद” गुमाएपछि, आफ्नो साँचो रङ्ग देखाउँछन्। तिनीहरूले परमेश्‍वरको घरका लागि थप कुनै प्रयास गर्दैनन्। के तिनीहरूले अझै पनि कष्ट भोग्‍न र मूल्य चुकाउन सक्नेछन्? सक्नेछैनन्। के त्यसपछि तिनीहरूको प्रकाश हुँदैन र? कतिपय मानिसहरूले हैसियत पाएपछि भएभरको शक्ति लगाएर काम गर्छन्, मेहनत गर्छन् र पसिना बगाउँछन्, जति नै कष्ट भोग्नु परे पनि गुनासो गर्दैनन्—तर तिनीहरूले हैसियत गुमाउने बित्तिकै, तिनीहरू नकारात्मक बन्छन्, यहाँसम्म कि तिनीहरूको नकारात्मकताले तिनीहरूमाथि कब्जा जमाउँछ। के त्यसपछि त तिनीहरूको प्रकाश हुँदैन र? हैसियतले तिनीहरूलाई प्रकाश गरेको हुन्छ। के तिनीहरूको परीक्षा लिनुपर्ने कुनै आवश्यकता हुन्छ? हुँदैन। लौ त, आजको सङ्गतिलाई हामी यहाँ टुङ्ग्याउँछौँ।

अक्टोबर १, २०१९


विषयवस्तु आठ: तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए (भाग दुई)

पूरक: सामान्य मानवताका तीन पक्षबारे छोटो छलफल

यसपटक हाम्रो सङ्गतिमा हामी कथाहरू सुनाउनेछैनौँ। हामी प्रायजसो चर्चा गरिने एउटा विषयबाट सुरु गर्नेछौँ: मानवता भनेको के हो। विगतमा हामीले यस विषयमा धेरै कुरा भनेका छौँ, र अहिले पनि भन्छौँ। यो बारम्बार उल्लेख गरिने विषय हो, व्यक्तिले आफ्नो दैनिक जीवनमा हरेक दिन सामना गर्ने समस्या हो, व्यक्तिले हरेक दिन सामना र अनुभव गर्न सक्‍ने विषय हो। विषय चाहिँ मानवता भनेको के हो भन्‍ने रहेको छ। मानवतामा केही महत्त्वपूर्ण कुरा पर्छन्। व्यक्तिको दैनिक जीवनमा प्रकट हुने मानवताका सामान्य प्रकटीकरणहरू केके हुन्? (निष्ठा र इज्जत।) अरू के हो? विवेक र समझ, होइन र? (हो।) तिमीहरू तीबारे प्रायजसो बोल्छौ। अरू कुराहरू केके छन् जसबारे तिमीहरू प्रायजसो कुरा गर्दैनौ? अर्थात्, प्रायः मानवताबारे कुरा गर्दा तिमीहरूले मूलतः नछुने विषयहरू केके हुन्? विवेक र समझ, निष्ठा र इज्जत—यी पहिल्यैदेखि रहिआएका विषयहरू हुन् जसलाई व्यक्तिले नियमित रूपमा सामना गर्नुपर्छ। तिमीहरूले प्रायजसो छलफल गर्ने विवेक, समझ, निष्ठा, र इज्जत अनि तिमीहरूको वास्तविक जीवनबीच कति ठूलो सम्बन्ध छ? त्यो सामग्रीले तिमीहरूको वास्तविक जीवनको अभ्यास र प्रवेशमा कसरी सुधार ल्याएको छ र सहयोग गरेको छ? यो कति फाइदाजनक भएको छ? त्यसोभए, तिमीहरूको दैनिक, सामान्य मानव जीवनसँग निकट सम्बन्ध भएका अरू केकस्ता कुराहरू छन्? म थोरै उदाहरण भन्‍नेछु, र ती तिमीहरूले नियमित रूपमा सामना गर्ने विषयहरू हुन् कि होइनन् भनेर हामी हेर्नेछौँ। मानवतासँग सम्बन्धित हाम्रो सामग्रीबारे कुरा गर्दा, हामी सुरुमा उक्त सामग्री सकारात्मक छ कि नकारात्मक छ, र यो सामान्य मानवतासँग सम्बन्धित छ कि असामान्य मानवतासँग सम्‍बन्धित छ भन्‍ने कुरालाई थाती राख्नेछौँ। हामीले भर्खरै उल्लेख गरेका विषयहरूबाहेक, मानिसहरूले दैनिक जीवनमा विभिन्‍न प्रकारका मानिस, घटना, र कामकुरालाई व्यवहार गर्दा देखाउने मनोवृत्ति पनि छ। के त्यो एउटा होइन र? के त्यो मानवतासँग सम्बन्धित छैन र? (छ।) अर्को पनि छ, जुन दैनिक जीवनमा आफ्ना परिवेशहरूप्रति मानिसहरूको व्यवस्थापन हो, र अझै अर्को, विपरीत लिङ्गीसँगको सम्पर्कमा मानिसहरूको मनोवृत्ति र व्यवहार हो। के यी तीनवटा कुरा मानवतासँग सम्बन्धित छन्? (छन्।) ती सबै सम्बन्धित छन्। अब हामीले छलफल गर्नलागेको विषयका सम्बन्धमा, हामी मानिसको सत्यता पछ्याइ, परमेश्‍वरमाथिको विश्‍वासमा कसरी सत्यता वास्तविकतामा प्रवेश गर्ने, र विभिन्‍न प्रकारका सबै सिद्धान्त कसरी पालना गर्नेजस्ता विषयहरूलाई थाती राख्नेछौँ, र मानवताबारे मात्र कुरा गर्नेछौँ। त्यसोभए, यी तीन बुँदा—के मानवतासँग तिनको ठूलै सम्बन्ध छ? (छ।) ती तीनबुँदाहरू केके हुन्? फेरि भन त। (पहिलो, मानिसहरूले दैनिक जीवनमा विभिन्‍न प्रकारका मानिस, घटना, र कामकुरालाई व्यवहार गर्दा देखाउने मनोवृत्ति हो। दोस्रो दैनिक जीवनमा आफ्ना परिवेशहरूप्रति मानिसहरूको व्यवस्थापन हो। तेस्रो, दैनिक जीवनमा विपरीत लिङ्गीसँगको सम्पर्कमा मानिसहरूको मनोवृत्ति र व्यवहार हो।) अनि ती तीन बुँदामा के कुरा समावेश छ? (मानवता।) हामी किन यी तीन कुराहरूमा मानवता समावेश छ, ती यससँग सम्बन्धित छन् भनेर भन्छौँ? हामीले किन यी तीन वटा कुरालाई प्रस्तुत गर्छौँ? हामी किन विवेक र समझको पक्षबारे कुरा गरिरहेका छैनौँ? हामीले किन यी तीन बुँदाबारे कुरा गर्नका लागि सामान्यतया छलफल गरिने पक्षहरूलाई पन्छाइरहेका छौँ? यी तीन बुँदा हामीले पहिले चर्चा गरेका मानवतासँग सम्बन्धित विवेक, समझ, निष्ठा, र इज्जतभन्दा अझ उन्‍नत छन् कि अझ अल्पविकसित छन्? (ती अझ अल्पविकसित छन्।) त्यसोभए के यी कुराहरूबारे छलफल गर्नु तिमीहरूको अवमूल्यन गर्नु हो? (होइन।) त्यसोभए, हामीले किन तीबारे छलफल गर्ने? (ती व्यावहारिक छन्।) ती बढी व्यावहारिक छन्। तिमीहरूले प्राप्त गरेको कारण त्यही हो? हामी किन यसबारे कुरा गर्न गइरहेका छौँ? किनभने मैले समस्याहरू भेट्टाएको छु; परिस्थितिहरू र मानिसहरूको दैनिक जीवनमा देखापर्ने विभिन्‍न व्यवहारको सन्दर्भमा, मैले मानिसहरूको वास्तविक जीवनसँग निकट रूपमा सम्बन्धित केही समस्या भेट्टाएको छु, र तिनलाई एक-एक गरी सङ्गतिका लागि प्रस्तुत गर्नु जरुरी हुन्छ। यदि मानिसहरूले परमेश्‍वरमाथिको आफ्नो विश्‍वासमा वास्तविक जीवन, अनि सामान्य मानवता र दैनिक जीवनका विभिन्‍न व्यवहारलाई पन्छाएर हठपूर्वक सत्यता—अर्थात् परमेश्‍वरले प्रेम गर्ने व्यक्ति बन्‍नुजस्ता गहन सत्यताहरूलाई मात्र पछ्याए भने—ल भन, त्यसले केकस्ता समस्याहरू ल्याउनेछ? सत्यता पछ्याउने क्रममा कुनै व्यक्ति सत्यता वास्तविकतामा प्रवेश गर्न सक्‍ने आधारभूत सर्त के हो? (उसले वास्तविक जीवनमा नै यसो गर्नुपर्छ।) अरू के छ? (उसलाई सामान्य मानवता चाहिन्छ।) ठिक भन्यौ—उसमा सामान्य मानवता हुनु नै पर्छ, जसमा विवेक, समझ, निष्ठा, र इज्जतबाहेक, हामीले भर्खरै उल्लेख गरेका तीन बुँदा समावेश हुन्छन्। यदि कसैले मानवतासँग सम्बन्धित यी तीन बुँदामा मापदण्डहरू पूरा गर्न वा सामान्यता हासिल गर्न सक्दैन भने उसले सत्यता पछ्याउने र खोजी गर्नेबारे कुरा गर्नु अलिक खोक्रो कुरा हुनेछ। सत्यता पछ्याउनु, सत्यता वास्तविकताको प्रवेश पछ्याउनु, मुक्ति पछ्याउनु—यी कुराहरू सबैले हासिल गर्न सक्दैनन्, सत्यतालाई प्रेम गर्ने र सामान्य मानवता भएका थोरै मानिसले मात्रै हासिल गर्न सक्छन्। यदि कसैलाई सामान्य मानवता भएको व्यक्तिमा के हुनुपर्छ, वा उसले के गर्नुपर्छ, वा निश्‍चित मानिस, घटना, र कामकुराका सम्बन्धमा उसमा कस्तो मनोवृत्ति र दृष्टिकोण हुनुपर्छ भन्‍ने कुरा थाहा छैन भने, के त्यो व्यक्ति सत्यता वास्तविकतामा प्रवेश गर्न सक्छ? के उसको सत्यता पछ्याइले नतिजाहरू ल्याउन सक्छ? दुःखको कुरा, सक्दैन।

क. मानिसहरूले विभिन्‍न प्रकारका मानिस, घटना र कामकुरालाई व्यवहार गर्दा देखाउने मनोवृत्ति

हामी सुरुमा मानवतासँग सम्बन्धित पहिलो बुँदाको बारेमा सङ्गति गर्नेछौँ, त्यो हो: मानिसहरूले दैनिक जीवनमा विभिन्‍न प्रकारका मानिस, घटना र कामकुरालाई व्यवहार गर्दा देखाउने मनोवृत्ति। सबैले “दैनिक जीवन” अर्थ बुझ्छन्। यसलाई थप व्याख्या गर्नु आवश्यक छैन। त्यसोभए, मानवतासँग सम्बन्धित मुख्य मानिस, घटना, र कामकुरा केके हुन्? अर्थात्, सामान्य मानवताको स्तरमा पुग्‍ने, यसको दायरासँग सम्बन्धित भएको, र यससँग सम्बन्धित कुरा के छ? (मानिस र परिस्थितिहरूसँग संलग्‍न हुनु।) त्यो यसको एउटा अंश हो। व्यक्तिले सिक्‍नुपर्ने ज्ञान र व्यावसायिक सिपहरू पनि छन्, र दैनिक जीवनका लागि चाहिने सामान्य ज्ञान पनि छ। यी सबै सामान्य मानवता भएको व्यक्तिले बुझ्नुपर्ने र उसमा हुनुपर्ने कुराका पाटाहरू हुन्। उदाहरणका लागि, कतिपय मानिसले सिकर्मी वा मिस्‍त्रीको काम सिक्छन्, र अरूले सवारी चलाउन वा गाडी मर्मत गर्न सिक्छन्। यी सिप र शिल्पहरू हुन्, र यस्तो शिल्प जान्नु भनेको त्यस शिल्पको व्यावसायिक उद्यममा निपुण हुनु हो। त्यसोभए, निपुण व्यक्तिका रूपमा गनिनका लागि व्यक्तिले कुन हद र कुन स्तरसम्मको सिप सिक्‍नुपर्छ? उसले कम्तीमा पनि स्वीकार्य मापदण्डअनुसार तयारी उत्पादन दिन सक्नुपर्छ। कतिपय मानिस अत्यन्तै कमसल काम गर्छन्। तिनीहरूले गर्ने कामहरू पर्याप्त स्तरका हुँदैनन्, यहाँसम्‍म कि तिनलाई हेर्नसमेत सकिँदैन। त्यसमा भएको समस्या के हो? त्यसले आफ्‍नो उद्यमप्रतिको तिनीहरूको मनोवृत्तिलाई सम्बन्धित गर्छ। कतिपय मानिसमा विवेकशील मनोवृत्ति हुँदैन। तिनीहरू सोच्छन्, “यदि मैले बनाएको कुराले काम गर्छ भने, त्यो नै ठिक्कको हुन्छ। केही वर्षसम्म यसैले काम चलाएर, यसलाई सुल्झाउँछु।” के सामान्य मानवता भएका मानिसहरूमा हुनुपर्ने दृष्टिकोण यस्तै हो? (होइन।) कतिपय मानिसमा आ, जेसुकै होस् है भन्‍ने उदासीन मनोवृत्ति हुन्छ। तिनीहरूलाई “ठिक्कको” ले नै पुग्छ। यो गैरजिम्मेवार मनोवृत्ति हो। कुनै पनि कुरालाई त्यति निस्फिक्री र गैरजिम्मेवार ढङ्गले सम्हाल्नु भ्रष्ट स्वभावको तत्त्व हो: प्राय यसलाई मानिसहरूले घटियापन भन्छन्। आफूले गर्ने हरेक मामिलामा, तिनीहरू “त्यो लगभग सही छ” र “काफी नजिक छ” भन्‍ने हदसम्‍म काम गर्छन्; यो त “होला,” “सायद,” र “बीसको उन्नाइस” भन्‍ने मनोवृत्ति हो; तिनीहरू झाराटारुवा तरिकाले काम गर्छन्, न्यूनतम मात्रामा काम गर्नमा सन्तुष्ट छन्, र छल गरेर परिस्थितिहरू पार गर्नमा सन्तुष्ट छन्; तिनीहरू कुनै पनि कुरालाई गम्भीर रूपमा लिनु वा ठ्याक्‍कै मिलाउनुको कुनै अर्थ देख्दैनन्, झन् तिनीहरूले सत्यता सिद्धान्तहरूको खोजी गर्नुमा कुनै अर्थ देख्‍ने त कुरै नगरौँ। के यो भ्रष्ट स्वभावको तत्त्व होइन र? के यो सामान्य मानवताको प्रकटीकरण हो? अहँ, होइन। यसलाई अहङ्‍कार भन्‍नु सही हुन्छ, र यसलाई अनुशासनहीन भन्‍नु पनि पूर्ण रूपमा उचित नै हुन्छ—तर यसलाई पूर्ण रूपमा बुझ्‍नका निम्ति मिल्‍ने शब्द “घटियापन” हो। धेरैजसो मानिसभित्र घटियापन हुन्छ, त्यसको मात्रा मात्र फरक पर्ने हो। हरेक मामिलामा, तिनीहरू झाराटारुवा र लापर्बाही तरिकाले कामकुरा गर्ने इच्छा राख्छन्, र तिनीहरूले गर्ने हरेक कुरामा केही न केही छल हुन्छ। तिनीहरू अरूलाई सकेसम्म धोका दिन्छन्, सकेसम्म चोर बाटो अपनाउँछन् र सकेसम्म समय बचाउँछन्। तिनीहरू मनमनै विचार गर्छन्, “जबसम्म म खुलासा हुनबाट बच्‍न सक्छु र मैले कुनै समस्या खडा गर्दिनँ र मलाई जवाफदेही बनाइँदैन, तबसम्म म जसोतसो यसलाई टारेर अघि बढ्नेछु। मैले निकै राम्रो काम गर्नुपर्दैन, त्यसो गर्दा ज्यादै कष्ट हुन्छ।” यस्ता मानिसहरू कुनै पनि कुरामा कहिल्यै निपुण बन्दैनन्, अनि तिनीहरू आफ्नो अध्ययनमा आफूलाई होम्याउन वा कष्ट भोग्न र मूल्य चुकाउन अनिच्छुक हुन्छन्। तिनीहरू कुनै विषयलाई सतही रूपमा मात्र बुझ्न चाहन्छन्, र त्यसपछि आफू त्यो सिक्न सफल भएको विश्‍वास गर्दै आफूलाई त्यस विषयको प्रवीण भन्‍छन्, र लटरपटर गर्दै अगाडि बढ्नलाई त्यसैमा भर पर्छन्। अरू मानिस, घटना र कामकुराहरूप्रति मानिसहरूको मनोवृत्ति यही हुन्छ होइन र? के यो असल मनोवृत्ति हो त? अहँ, यो असल मनोवृत्ति होइन। सरल शब्दमा यसलाई “लटरपटर गर्दै अघि बढ्नु” भनिन्छ। यस्तो घटियापन सबै भ्रष्ट मानवजातिमा विद्यमान छ। आफ्नो मानवतामा घटियापन भएका मानिसहरू आफूले गर्ने हरेक कुरामा “लटरपटर गर्दै अघि बढ्ने” दृष्टिकोण र मनोवृत्ति राख्छन्। के यस्ता मानिसहरू आफ्नो कर्तव्य राम्ररी निर्वाह गर्न सक्षम हुन्छन्? हुँदैनन्। के तिनीहरू सिद्धान्तअनुसार कामकुरा गर्न सक्षम हुन्छन् त? यो त झनै असम्भव छ।

कतिपय मानिस आफूले गर्ने कुनै पनि कुरामा समर्पित नभएर अव्यवस्थित, झाराटारुवा, र गैरजिम्मेवार हुन्छन्। उदाहरणका लागि, कतिपय मानिसले गाडी चलाउन सिक्छन्, तैपनि गाडी चलाउँदा के कुरामा ध्यान दिनुपर्छ, वा कुन गतिमा चलाउँदा इन्जिनमा क्षति पुग्छ भनेर अनुभवी चालकहरूलाई कहिल्यै सोध्दैनन्। तिनीहरू सोध्दैनन्, चलाउने काम मात्र गर्छन्—अनि फलस्वरूप तिनीहरूले आफ्नो गाडी बिगार्छन्। तिनीहरू गाडीलाई लात्तीले हान्दै यसो भन्छन्, “यो त साह्रै कमजोर छ। मलाई मर्सिडीज वा बीएमडब्ल्यू देऊ, यो पुरानो गाडीको काम छैन—यो थोत्रो भइसक्यो!” त्यो कस्तो मनोवृत्ति हो? तिनीहरू भौतिक चिजहरूप्रति माया र हेरचाह देखाउँदैनन्, र तिनलाई राम्रो अवस्थामा राख्‍ने सोच्दैनन्, बरु जानाजानी तिनलाई भत्काउँछन् र बिगार्छन्। कतिपय मानिस अव्यवस्थित र लापरवाह जीवन जिउँछन्। तिनीहरू दिनभरि सबै कुरा जथाभाबी र लापरवाह तरिकाले गर्छन्। यिनीहरू कस्ता प्रकारका मानिस हुन्? (ध्यान नदिने मानिसहरू।) “ध्यान नदिने मानिसहरू” भन्‍नु त यसलाई राम्रो भनेको भयो—तैँले तिनीहरूलाई “हेल्चेक्र्याइँ गर्ने मानिसहरू” भन्‍नुपर्छ; “नीच मानिसहरू” पनि सुहाउँछ। के त्यो हदभन्दा बढी भयो? कसैले भद्र र नीच मानिसहरूबीचको भिन्‍नता कसरी बताउन सक्छ? खालि कर्तव्यप्रति तिनीहरूको मनोवृत्ति र व्यवहारलाई हेर्, र समस्याहरू उत्पन्न हुँदा तिनीहरूले कामकुरालाई कुन रूपमा लिन्छन् र कस्तो व्यवहार गर्छन् भनेर हेर्। निष्ठा र मर्यादा भएका मानिसहरू आफ्नो कार्यमा सूक्ष्मदर्शी, कर्तव्यपरायण र मेहनती हुन्छन् र तिनीहरू मूल्य तिर्न तयार हुन्छन्। निष्ठा र मर्यादा नभएका मानिसहरू आफ्नो कार्यमा लापरवाही र असावधान हुन्छन्, तिनीहरू सधैँ कुनै न कुनै छल गर्ने र सधैँ लटरपटर गर्दै अघि बढ्ने हुन्छन्। तिनीहरूले जुनै कार्यविधि अध्ययन गरे पनि, त्यो लगनशील भई सिक्दैनन्, र त्यो सिक्न सक्दैनन्, अनि तिनीहरू त्यो अध्ययन गर्न जति समय खर्चे पनि, तिनीहरू पूर्णतया अज्ञानी नै रहन्छन्। यिनीहरू खराब चरित्र भएका मानिस हुन्। धेरैजसो मानिस आफ्नो कर्तव्य पूरा गर्दा झारा टार्छन्। त्यसमा कस्तो स्वभावले काम गरिरहेको हुन्छ? (बदमासपन।) बदमास मानिसहरू आफ्नो कर्तव्यलाई कसरी लिन्छन्? अवश्य नै, तिनीहरूमा त्यसप्रति सही मनोवृत्ति हुँदैन, र तिनीहरू अवश्य नै त्यसप्रति झाराटारुवा हुन्छन्। यसको अर्थ तिनीहरूमा सामान्य मानवता हुँदैन। अत्यन्तै बदमास मानिसहरू पशुजस्तै हुन्छन्। यो त कुकुर पाल्नु जस्तै हो: यदि तैँले रेखदेख गरिनस् भने, त्यसले सामानहरू चपाउनेछ र तेरा सबै फर्निचर र सामान नष्ट गर्नेछ। त्यो त घाटा हुन्छ। कुकुरहरू पशु हुन्; तिनीहरूले वस्तुहरूलाई प्रेमपूर्वक स्याहार्ने सोच्दैनन्, र तैँले तिनलाई कामकुराहरूप्रति जबाफदेही ठहर्‍याउन मिल्दैन—तैँले तिनीहरूलाई सम्हाल्नु मात्रै पर्छ। यदि तैँले त्यसो नगरेर एउटा पशुलाई दङ्गा मच्चाउन र तेरो जीवनमा बाधा पार्न दिन्छस् भने, त्यसले तेरो मानवतामा केही कुराको कमी छ भन्‍ने देखाउँछ। त्यसोभए तँ पशुभन्दा त्यति फरक छैनस्। तेरो बौद्धिक क्षमता अत्यन्तै न्यून छ—तँ केही काम नलाग्‍ने व्यक्ति होस्। त्यसोभए, तँ कसरी त्यसलाई राम्ररी सम्हाल्छस्? तैँले त्यसलाई निश्‍चित परिधिभित्र सीमित राख्‍ने उपाय सोच्नुपर्छ, वा त्यसलाई हरेक दिन निर्धारित समयमा दुई-तीन पटक छोड्ने गरी खोरमा राख्नुपर्छ, ताकि त्यसले पर्याप्त गतिविधि गर्न पाओस्। त्यसले जे पायो त्यही टोक्‍ने त्यसको बानीलाई नियन्त्रण गर्नेछ, र त्यसलाई स्वस्थ राख्‍नका लागि कसरत पनि प्रदान गर्नेछ। त्यसरी, कुकुरलाई राम्ररी सम्हाल्न सकिन्छ, र तेरो वातावरणको पनि सुरक्षा हुन्छ। यदि कुनै व्यक्तिले आफूले सामना गर्ने कुराहरूलाई सम्हाल्न सक्दैन र उसमा सही मनोवृत्ति छैन भने, उसको मानवतामा केही कुराको कमी हुन्छ। यसले सामान्य मानवताको मापदण्ड पूरा गर्न सक्दैन। अथवा, खाना पकाउने सन्दर्भमा भन्दा: साधारण मानिसहरूले तरकारी भुट्दा थोरै मात्र तेल प्रयोग गर्छन्, तर कतिपय महिला धेरै तेल प्रयोग गर्छन्। तँ धनी नै भए पनि, तैँले तेल खेर फाल्नु हुँदैन—तैँले उचित मात्रामा प्रयोग गर्नुपर्छ। तर यी महिलाहरूलाई यसको मतलब हुँदैन; यदि तिनीहरूले तरकारी भुट्दा झुक्‍किएर धेरै तेल हाले भने, बढी भएको तेल निकालेर भुइँमा पोखाउँछन्। त्यो खेर फाल्‍नु हो, होइन र? भौतिक कुराहरूप्रति त्यस्तो मनोवृत्ति भएको व्यक्तिलाई प्रायः के भनेर बोलाइन्छ? “अपव्ययी”—वा, अपमानजनक भाषामा भन्दा, “फजुलखर्ची गर्ने व्यक्ति।” भौतिक वस्तुहरू कहाँबाट आउँछन्? ती परमेश्‍वरले दिनुभएको हुन्छ। कतिपय मानिस आफ्नो सम्पत्ति आफै कमाएको हुँ भनेर भन्छन्—तर परमेश्‍वरले दिनुभएन भने तैँले कति चाहिँ कमाउन सक्थिस्? उहाँले तँलाई जीवन दिनुभयो। यदि उहाँले तँलाई जीवन नदिनुभएको भए, तँसँग केही पनि हुनेथिएन र तँ केही पनि हुनेथिइनस्, त्यसकारण के तँसँग अझै पनि ती भौतिक चिजहरू हुन सक्थे र? परमेश्‍वरले तँलाई साधारण परिवारलाई भन्दा बढी दिनुभएको हुन सक्छ, तर तैँले जुन मनोवृत्ति र दृष्टिकोणले यसलाई फजुलमा उडाउँछस्, के त्यो सही हो? यसलाई मानवताको हिसाबमा कसरी परिभाषित गर्ने? त्यस्तो व्यक्तिको मानवता कमजोर हुन्छ। फजुल खर्च, सामानहरूलाई फजुलमा उडाउने, सामानहरूको प्रेमपूर्वक हेरचाह गर्न नजान्‍ने—त्यस्तो व्यक्तिमा सामान्य मानवता हुँदैन। कतिपय मानिसले परमेश्‍वरको घरका कुराहरूलाई होसियारीका साथ सम्हाल्नेसमेत सोच्दैनन्। कुनै कुरा परमेश्‍वरको घरको स्वामित्वमा हुन्छ। उसले यो कुरा देख्छ। तैपनि यदि पानी पर्न लाग्यो, र त्यो भिजेमा नराम्रो हुन्छ भने, उसले के सोच्छ? “भिज्यो भने पनि केही हुँदैन। आखिर यो मेरो होइन क्यारे। म यसलाई त्यतिकै छोड्नेछु।” त्यसपछि, ऊ निस्केर हिँड्छ। त्यो मनोवृत्तिलाई के भनिन्छ? स्वार्थीपन। के ऊ सोचाइमा सिधा हुन्छ? हुँदैन भने, कस्तो हुन्छ? (कुटिल।) यदि कुनै व्यक्ति सिधा छैन भने, के ऊ कुटिल हुँदैन र? के सिधा सोचाइ नराख्ने मानिसहरूमा सामान्य मानवता हुन्छ? अवश्य नै हुँदैन। हाम्रो पहिलो विषयवस्तु, अर्थात् मानिसहरूले विभिन्‍न प्रकारका मानिस, घटना र कामकुरालाई व्यवहार गर्दा देखाउने मनोवृत्तिका सम्बन्धमा भन्दा, हामीले कति वटा पक्षबारे कुरा गर्‍यौँ? बदमासपन अर्थात् फोहोरको कुरा गर्‍यौँ। अरू के? (नीच र कुटिल हुनु।) यस्तो बोलीचालीको भाषा—के तिमीहरूले दैनिक जीवनमा आत्मचिन्तन गर्दा, आफूलाई चिन्दा, र विश्लेषण गर्दा यस्ता शब्दहरू प्रयोग गर्छौ? (गर्दैनौँ।) कसैले पनि गर्दैन। त्यसोभए, तिमीहरूले केकस्ता शब्दहरू प्रयोग गर्छौ? तिमीहरू ठुलठुला शब्दहरू प्रयोग गर्छौ—बोलीचालीको भाषा त कसैले प्रयोग गर्दैन।

धेरै मानिस आफूलाई निकै महान् ठान्छन् किनकि तिनीहरू परमेश्‍वरमा विश्‍वास गर्छन्। विशेष गरी, केही सिप र व्यावसायिक ज्ञान भएका, वा उच्च डिग्रीसमेत हासिल गरेका मानिसहरूलाई आफू साधारण मानिसभन्दा माथि छु भन्‍ने लाग्छ। आफूप्रति खुसी भएर तिनीहरू सोच्छन्, “मैले मेरो स्थिर र सुरक्षित सांसारिक करियरसमेत त्यागेँ, र म सित्तैँमा खाना खान परमेश्‍वरको घरमा आएको होइन। मजस्तो दक्ष व्यक्तिले परमेश्‍वरको घरमा योगदान दिन सक्छ। म परमेश्‍वरका लागि आफूलाई समर्पित गर्छु र कष्ट भोग्छु। म त यी साधारण मानिसहरूसँग सामूहिक रूपमा एउटै कोठामा बस्छु र एउटै खाना खान्छु। म कस्तो स्तरीय छु!” तिनीहरू आफूसँग अत्यन्तै सम्मानयोग्य निष्ठा छ, आफू अरू सबै जनाभन्दा आदर्शमय छु भन्ने सोच्छन्। तिनीहरू यस कुरामा निरन्तर आनन्द लिन्छन्। तथ्य के हो भने तिनीहरूको मानवतामा धेरै कुराको कमी हुन्छ, र तिनीहरूलाई यो कुरा थाहा नहुने मात्र होइन, तिनीहरू आफू महान् छु, आफ्नो चरित्र साधारण मानिसहरूको भन्दा महान् छ भन्‍ने सोचेर मक्ख पर्छन्। वास्तवमा, त्यसमा “सामान्य मानवता” को “मानवता” भन्दा पहिले आउने “सामान्य” शब्दको मापदण्ड पूरा गर्ने कुनै पनि कुरा हुँदैन। त्यसमा कुनै पनि कुराले त्यो मापदण्ड पूरा गर्दैन; सबै कुरा मापदण्डभन्दा धेरै तल हुन्छ। तिनीहरूको विवेक कस्तो हो? तिनीहरूमा विवेक नै हुँदैन। तिनीहरूको चरित्र नि? त्यो राम्रो हुँदैन। तिनीहरूका निष्ठा र गुणहरू? ती कुनै पनि कुरा राम्रो हुँदैन। सबै जना सँगै बस्दा, कतिपय मानिससँग बहुमूल्य कुरा भएमा, तिनीहरू त्यसलाई खुल्ला राख्ने आँट गर्दैनन्। किन? यसको एउटा पक्ष के हो भने तिनीहरू अरूलाई भरोसा गर्दैनन्, र अर्को पक्ष के हो भने जहाँ धेरै मानिस हुन्छन्, त्यहाँ भरपर्दो नभएका मानिसहरू हुन्छन्, र तिनीहरूमध्ये कतिले त लामो हात गर्न सक्छन्—तिनीहरूले चोर्नसमेत सक्छन्। यी मानिसहरूको चरित्र खराब हुन्छ। कतिपय मानिस खाना खाने बेला सबैभन्दा राम्रो भाग रोज्छन्, र आफूभन्दा पछाडि जति जनाले खान बाँकी भए पनि, तिनीहरू ती कुरा अघाउन्जेल खान्छन्। के त्यो अत्यन्तै स्वार्थी व्यवहार होइन र? कतिपयले खाँदा अरूबारे सोच्छन्। यसले केलाई चित्रण गर्छ? यसले के देखाउँछ भने यी पछिल्‍ला मानिसहरू अरूबारे सोच्ने समझदार मानिस हुन्। तिनीहरू अरूका लागि राखिदिन अलि कम खान्छन्। गुणस्तरीय हुनु भनेको त्यही हो। परमेश्‍वरको घरमा, कतिपय मानिसमा मानवता हुन्छ, तर कतिपयमा यसको अलि कमी हुन्छ। तिनीहरू सामान्य मानवताको मापदण्डसमेत पूरा गर्न सक्दैनन्। मैले उल्लेख गरेका व्यवहारहरूका आधारमा भन्दा, के तिमीहरूमध्ये सामान्य मानवता भएका मानिसहरू धेरै छन्? कि धेरै छैनन्? तिमीहरूले सामान्यतया यस्ता व्यवहारहरू प्रदर्शन गर्दा, के तिमीहरू ती समस्या हुन् भनेर थाहा पाउन सक्छौ? तैँले कुनै भ्रष्ट स्वभाव प्रकट गर्दा, के तँ त्यसबारे सचेत हुन्छस्? यदि तँ त्यसबारे सचेत हुन्छस्, तैँले त्यो महसुस गर्न सक्छस्, र तँ परिवर्तन हुन चाहन्छस् भने, तँमा थोरै मानवता छ—यो सामान्यतामा नपुगेको मात्र हो। यदि तँ त्यसबारे नै सचेत छैनस् भने, के तँलाई मानवता भएको व्यक्ति मान्न सकिन्छ? सकिँदैन। यो असल वा खराब मानवताको, सामान्य वा असामान्य मानवताको कुरा होइन—तँमा कुनै मानवता छैन। उदाहरणका लागि, खाना खाने बेलामा, कतिपय मानिस एक थाल सुँगुरको मासु देख्दा बोसो भएको र नभएको सबै लुट्न थाल्छन्, र नसकिन्जेल रोकिँदैनन्। के तिमीहरूले कहिल्यै जनावरहरू खानाका लागि झगडा गरेको देखेका छौ? (देखेका छौँ।) दृश्य उस्तै हो, तर त्यो त जनावरको कुरा भयो; मानिसको हकमा भन्दा, के त्यो लडाइँ सामान्य मानवताको पाटो हो? (त्यो सामान्य मानवता होइन।) सामान्य मानवता भएका मानिसहरूले के गर्नेथिए? (तिनीहरू आफूसँग जे छ त्यसैमा सन्तुष्ट हुनेथिए, लोभी हुनेथिएनन्।) त्यो निकै तथ्यगत अभिव्यक्ति हो। त्यसोभए व्यक्ति कसरी लोभी नहुन सक्छ? सामान्य मानवता भएका मानिसहरूमा यस समस्याप्रति केकस्ता विचार र चासो हुनुपर्छ, जसमार्फत व्यक्तिले सटीक रूपमा काम गर्न सक्छ? पहिला, तेरो सोचाइ सही हुनुपर्छ। उदाहरणका लागि, एउटी महिलाले सोच्छे, “आज सुँगुरको मासु धेरै भुटिएको रहेछ। मलाई अझै बढी खान मन छ, तर वरिपरि मेरा दाजुभाइहरू देख्दा मलाई अलि लाज लागेको छ। म के गरूँ? सायद म उनीहरूले खाइसकेपछि मात्र खान्छु होला। म अरूले मजस्तो महिला कसरी यति घिचुवा हुन सकेको भनेर सोचून् भन्ने चाहन्नँ। त्यो कति अपमानजनक कुरा हुनेछ!” यस्तो सोच्नु एउटी महिलाका लागि सामान्य कुरा हो, किनभने तिनीहरू सामान्यतया अलिक संवेदनशील हुन्छन्। धेरैजसो पुरुषहरू सोच्छन्, “भुटेको सुँगुरको मासु साह्रै मिठो हुन्छ। म चाहिँ खाइहाल्‍नुपर्‍यो।” तिनीहरू सुरुमै चपस्टिकले टिप्न पुग्छन्, र अरूले के सोच्छन् भनेर पर्बाह गर्दैनन्। तर कतिपय पुरुष त्योभन्दा अलिक बढी तर्कसङ्गत हुन्छन्। तिनीहरू एक गाँस खाएपछि, यसबारे केही विचार गर्छन्: “मभन्दा पछाडि धेरै जनाले अझै खान बाँकी छ। मैले खान छोड्नुपर्छ र अरूका लागि राखिदिनुपर्छ।” तिनीहरूले त्यसरी सोच्न र व्यवहार गर्न सक्नुले तिनीहरू समझदार व्यक्ति हुन्, र तिनीहरूमा स्वाभाविक रूपमा नै सामान्य मानवता हुन्छ भन्‍ने देखाउँछ। कतिपय मानिस तुकहीन विषयतर्फ मोडिन्छन्: “परमेश्‍वर मानिसहरूले सुँगुरको मासु खाएको चाहनुहुन्‍न, त्यसकारण म एक गाँस पनि खाँदिनँ। यसको अर्थ ममा अझै धेरै मानवता छ भन्‍ने हुन्छ, होइन र?” त्यो तुकहीन सोचाइ हो। म यस उदाहरणद्वारा के कुरा प्रदर्शन गरिरहेको छु? मानिसहरूले हरेक प्रकारको व्यक्ति, घटना, र कामकुराप्रति सही मनोवृत्ति अपनाउनुपर्छ भन्ने कुरा। मानवताको चेतना, विवेक, निष्ठा, र इज्जतको दृष्टिकोणबाट लिइने सोचमार्फत यो सही मनोवृत्तिमा पुगिन्छ। यदि तैँले यस्तो मानसिकता बोकेर अभ्यास गरिस् भने, तँ मूलतः सामान्य मानवताअनुरूप हुनेछस्।

मानिस, घटना, र कामकुराहरूप्रति कसैको मनोवृत्ति भनेको उसले मानिस र परिस्थितिहरूसँग कसरी व्यवहार गर्छ भन्ने कुरा उसको दैनिक जीवनमा प्रकट हुने तरिका भन्दा बढी केही होइन। यी प्रकटीकरणहरू तैँले गर्नुपर्ने कामसँग त्यति धेरै सम्बन्धित नहुन सक्छन्, वा ती यसबाट टाढा हुन सक्छन्, तर परमेश्‍वरमाथिको विश्‍वास खोक्रो हुँदैन: परमेश्‍वरका विश्‍वासीहरू शून्यतामा होइन, वास्तविक जीवनमा जिउँछन्। तिनीहरूलाई वास्तविक जीवनबाट अलग गर्नु हुँदैन। मानिसहरूको मनोवृत्ति र सोचाइ कस्तो हुनुपर्छ, चाहे त्यो व्यावसायिक सिपप्रति होस् वा केही कुराबारे सामान्य बुद्धि वा ज्ञानप्रति? के सधैँ लटरपटर गर्दै अघि बढ्ने मानसिकता राख्‍नु सही हुन्छ? कतिपय मानिस यी कुराहरूबारे सधैँ अलमल्‍ल हुन्छन्—के त्यसले काम चल्नेछ? के तिनीहरूको दृष्टिकोणमा नै समस्या छैन र? तिनीहरूको दृष्टिकोणमा समस्या हुनु यसकै पाटो हो; त्यसबाहेक, यो तिनीहरूको चरित्रसँग सम्बन्धित हुन्छ। ठूलो रातो अजिङ्गरले चीनमा हजारौँ वर्षदेखि शासन गरेको छ, त्यो सधैँ अभियान र सङ्घर्षहरूमा संलग्‍न भएको छ। त्यसले अर्थतन्त्रको विकास गर्दैन, र साधारण मानिसहरूको जीवनबारे सोच्दैन। अन्त्यमा, मानिसहरूमा जे पर्छ त्यही टर्छ भन्ने एक प्रकारको बदमासपन विकास भयो। तिनीहरू सबै काममा झारा टार्छन् र अदूरदर्शी दृष्टिकोण अपनाउँछन्। तिनीहरू आफ्नो कुनै पनि अध्ययनमा उत्कृष्टता हासिल गर्ने लक्ष्य राख्दैनन्, न त तिनीहरू यो कुरा हासिल गर्न नै सक्छन्। तिनीहरू सधैँ अदूरदर्शी दृष्टिकोणले काम गरिरहेका हुन्छन्: तिनीहरू बजारमा के कुराको आवश्यकता छ भनेर हेर्छन्, त्यसपछि केही पनि नसोची सम्पत्ति कमाइन्जेलसम्‍म हतार-हतार त्यो सामान उत्पादन गर्नतिर लाग्छन्। तिनीहरू यस जगभन्दा अगाडि थप विकास गर्दैनन्, वा थप वैज्ञानिक अनुसन्धान गर्दैनन्, वा अझै सिद्ध उत्कृष्टता हासिल गर्न लागिपर्दैनन्, जसले गर्दा चीनका साना उद्योग, ठूला उद्योग, र अरू सबै क्षेत्रको विश्‍व बजारमा कुनै अत्याधुनिक उत्पादनहरू छैनन्। तैपनि चिनियाँहरू घमण्ड गर्छन्: “चीनमा हामीसँग ५,००० वर्षदेखिको पहिलो स्तरको परम्परागत संस्कृति छ। हामी चिनियाँहरू दयालु र मेहनती छौँ।” त्यसोभए, चीनले किन मानिसहरूलाई ठग्‍नका लागि नक्‍कली सामानहरू बनाइरहन्छ? किन तिनीहरूसँग विश्‍वव्यापी बजारमा प्रतिस्पर्धा गर्न सक्‍ने लगभग केही पनि छैन? त्यहाँ के भइरहेको छ? के चीनसँग अत्याधुनिक उत्पादनहरू छन्? चिनियाँ मानिसहरूसँग एउटा “अत्याधुनिक” चिज छ, र त्यो नक्कल गर्ने र नक्कली सामान बनाउने सिप हो—छल गर्ने सिप हो। त्यसमा तिनीहरूको बदमासपन हुन्छ। कतिपयले भन्‍नेछन्, “किन तपाईं हामीलाई यसरी चित्रण गर्नुहुन्छ? के यसले हाम्रो अवमूल्यन र अपमान हुन्छ जस्तो तपाईंलाई लाग्दैन र?” त्यस्तो हो त? चिनियाँहरूले गर्ने केही कुरालाई हेर्दा, यसो भन्‍नु वास्तवमा उचित नै देखिन्छ। के बजारमा वा आम मानिसहरूमाझ आफ्नो काम आफूले गर्नुपर्ने काम गर्ने कतिपय चिनियाँ मानिसहरू छन्? निकै थोरै छन्, र आफ्नो उचित काममा ध्यान दिने थोरै मानिसहरूले सामाजिक वातावरण कति प्रतिकूल छ, र यसबाट कुनै फाइदा हुँदैन भन्‍ने देख्दा, तिनीहरू प्रयास गर्न छोड्छन् र हरेस खान्छन्।

मानवतासँग सम्बन्धित कुराहरू—अरू मानिस, घटना अनि कामकुरासित व्यवहार गर्दा मानिसहरूले प्रकट गर्ने मनोवृत्ति, सोच, र दृष्टिकोणहरू—ती निकै सूचक छन्। त्यसले केको बारेमा बताउँछ त? त्यसले व्यक्तिको चरित्र र ऊ भद्र तथा सिधा व्यक्ति हो कि होइन भनी देखाउँछ। शालीन र सिधा हुनु भनेको के हो? के परम्परागत हुनु शालीन र सिधा हुनु हो? के सभ्य र सुशील बन्‍नु शालीन र सिधा हुनु हो? (होइन।) के नियमहरू अक्षरशः पालना गर्नु शालीन र सिधा हुनु हो? (होइन।) यीमध्ये कुनै पनि होइन। त्यसोभए, शालीन र सिधा हुनु भनेको के हो? यदि कुनै व्यक्ति वास्तवमै भद्र र सिधा छ भने, उसले जेसुकै गरे पनि, एक निश्चित मानसिकताले त्यो काम गर्छ: “मलाई यो कुरा गर्न मन परे पनि, मन नपरे पनि, यो मेरा अभिरुचिहरूको क्षेत्रभित्र परे पनि, नपरे पनि वा यसमा मेरो थोरै अभिरुचि भए पनि, नभए पनि—यो मलाई गर्नका निम्ति दिइएको हो, त्यसैले म यसलाई राम्रोसित गर्नेछु। म यसलाई सुरुदेखि नै अध्ययन गर्न थाल्नेछु अनि समझदार र व्यवहारिक भएर म एकपल्टमा एउटा गरी यसको दायित्व वहन गर्नेछु। अन्त्यमा, म यस काममा जति टाढा पुगे पनि मैले मेरो सक्दो गरेको हुन्छु।” कम्तीमा, तँसित समझदार र व्यवहारिक मनोवृत्ति र मानसिकता हुनुपर्छ। यदि, कामको जिम्मा लिएको क्षणदेखि तँ यसलाई अव्यवस्थित तरिकाले गर्छस् र यसबारे अलिकति पनि वास्ता गर्दैनस्—यदि तँ यसलाई गम्भीरतापूर्वक लिँदैनस् अनि सान्दर्भिक स्रोतहरूलाई हेर्दैनस्, विस्तारपूर्वक तयारीहरू गर्दैनस् अथवा अरूलाई खोज्दैनस् र तिनीहरूसित परामर्श लिँदैनस् भने; अनि त्योभन्दा पनि, यदि तैँले त्यसलाई निरन्तर सुधार गर्न सकूँ, यो सिप वा पेसामा प्रवीणता हासिल गर्न सकूँ भनेर यो कुरा अध्ययन गर्न समय बढाउँदैनस्, तर यसप्रति लापरवाही मनोवृत्ति र यसलाई व्यवहार गर्दा जसोतसो धान्नेमनोवृत्ति कायम राख्छस् भने यो तेरो मानवताकै समस्या हो। के यो झारा टार्नु मात्रै होइन र? कतिले भन्छन्, “तपाईंले मलाई यस्तो कर्तव्य दिनुभएको, मलाई यो मन पर्दैन।” यदि तँलाई मन पर्दैन भने यसलाई स्वीकार नगर्—अनि तैँले स्वीकार गरिस् भने यसलाई गम्भीर र जिम्मेवारपूर्ण मनोवृत्तिले सुल्झाउनुपर्छ। तँसित हुनुपर्ने मनोवृत्ति यही हो। के यो सामान्य मानवता भएको व्यक्तिमा हुनुपर्ने कुरा होइन र? भद्र र सिधा हुनु भनेको यही हो। सामान्य मानवताको यस पक्षमा, तँमा कम्तीमा पनि सचेतता, कर्तव्यपरायणता र मूल्य चुकाउने इच्छा, साथमा समझदार र व्यवहारिक, लगनशील र जिम्‍मेवार मनोवृत्ति आवश्यक हुन्छ। यी कुराहरू हुनु पर्याप्त छ।

मण्डलीमा सबै किसिमका मानिस हुन्छन्। सत्यतालाई प्रेम गर्ने मानिसहरूको मानवता अलिक राम्रो हुन्छ, र तिनीहरू आफूले कुनै भ्रष्ट स्वभाव प्रकट गर्दा, सजिलै सच्चिन्छन्। सत्यतालाई प्रेम नगर्नेहरूको मानवता धेरै खराब हुन्छ। यदि कुनै व्यक्ति परमेश्‍वरको आज्ञाप्रति आफूलाई समर्पित गर्दैन र गैरजिम्मेवार हुन्छ भने, के ऊ भरोसा गर्न अयोग्य हुँदैन र? त्यस्तो मानवता व्यर्थ हुन्छ र त्यसको कुनै मूल्य हुँदैन। यो तुच्छ हुन्छ। तँ परमेश्‍वरमा विश्‍वास गर्छस्। चाहे त्यो तँलाई परमेश्‍वरको आज्ञा होस् वा मण्डलीको, यदि तँ आज्ञालाई झाराटारुवा र गैरजिम्मेवार मनोवृत्तिले लिन्छस् भने, के तेरो मनोवृत्ति सामान्य मानवता भएको व्यक्तिमा हुनुपर्ने मनोवृत्ति हो? कतिपयले यसो भन्‍न सक्छन्, “म दाजुभाइ-दिदीबहिनीहरूले गर्न दिएका कामहरूलाई गम्‍भीर रूपमा लिँदिनँ, तर म परमेश्‍वरले गर्न दिएका कामहरूमा सफल हुने कुरामा ग्यारेन्टी दिन्छु। म ती कामलाई राम्ररी लिनेछु।” के त्यो सही विचार हो? (होइन।) कुन हिसाबमा सही होइन? भरोसायोग्य नभएको र सद्गुणको कमी भएको, मानवतामा यी कुराहरूको कमी भएको व्यक्ति—ऊ कोप्रति साँचो हुन सक्छ? कसैप्रति हुन सक्दैन। आफ्नै व्यक्तिगत कामकाजमा समेत, ऊ ठग्ने र झारा टार्ने गर्छ। के त्यस्तो व्यक्ति नीच र बेकार होइन र? यदि कुनै व्यक्ति अरूले अह्राएका कामहरूमा समर्पित, जिम्मेवार र भरोसायोग्य हुन सक्छ भने, के उसले परमेश्‍वरबाट प्राप्त गरेको आज्ञालाई अझै खराब तरिकाले सम्हाल्छ र? यदि विवेक र समझ भएको ऊजस्तो व्यक्तिले सत्यता बुझेको छ भने, उसले परमेश्‍वरबाट प्राप्त गरेको आज्ञा र आफ्नो कर्तव्य निर्वाहमा खराब काम गर्नु हुँदैन। सद्गुणको कमी भएका विवेकहीन मानिसहरूले भन्दा उसले अवश्य नै धेरै राम्रो काम गर्नेछ। तिनीहरूको चारित्रिक भिन्‍नता त्यही हो। कतिपयले भन्छन्, “यदि तपाईंले मलाई कुकुर वा बिरालोको हेरचाह गर्न लगाउनुभयो भने म त्यसलाई गम्भीरतापूर्वक लिन्नथेँ, तर यदि मलाई परमेश्‍वरको घरको महत्त्वपूर्ण काम दिइयो भने, म अवश्यै त्यसलाई राम्ररी पूरा गर्नेथिएँ।” के यो मान्य कुरा हो? (होइन।) किन होइन? कुनै व्यक्तिले पाएको आज्ञा जेसुकै भए पनि, यदि उसले ठूला र साना दुवै मामलामा सही दृष्टिकोण राख्छ, र यदि ऊ हृदयमा सही छ र उसमा आदर्शमयी गुण छ, निष्ठा छ, र ऊ भरोसायोग्य छ, उसमा नैतिक आचरण छ भने, त्यो बहुमूल्य कुरा हो, र त्यो फरक कुरा हो। त्यस्ता मानिसहरूले कुनै पनि मामलालाई आफ्नो नैतिकता र विश्‍वसनीयताका साथ सम्हाल्छन्। यदि कुनै अनैतिक र अविश्वसनीय व्यक्तिले “परमेश्‍वरले मलाई कुनै काम गर्नका लागि सिधै आज्ञा दिनुभयो भने, म अवश्य नै यसलाई राम्ररी सम्हाल्नेछु” भनेर भन्यो भने, के त्यो साँचो हुनेछ? यो अलिक बढिचढाइ र छली कुरा हुनेछ। तँ विवेक वा समझविना अरूप्रति कसरी भरोसायोग्य हुन सक्छस्? तेरा शब्दहरू खोक्रा सुनिन्छन्—ती त चाल हुन्। परमेश्‍वरको घरमा कुनै बेला एउटा ठाउँको रक्षा गर्नका लागि दुईवटा स-साना कुकुरहरू पालिएका थिए। तिनीहरूलाई हेरचाह गर्ने काम कसैलाई दिइएको थियो, र ऊ ती कुकुरहरूलाई आफ्नै जस्तो गरेर हेरचाह र रेखदेख गर्थ्यो। त्यस व्यक्तिलाई कुकुर त्यति मन पर्दैनथ्यो, तर ऊ तिनको राम्ररी हेरचाह गर्थ्यो। कुनै कुकुर बिरामी हुँदा, ऊ त्यसको उपचार गर्थ्यो, त्यसलाई नुहाइदिन्थ्यो, र समयमा नै खुवाउँथ्यो। उसलाई कुकुर मन पर्दैनथ्यो होला, तर उसले ती कुकुरहरूको हेरचाह गर्ने कामलाई आफूले पाएको आज्ञा र जिम्मेवारीका रूपमा लियो। के त्यसमा मानवतामा हुनुपर्ने कुनै कुरा छैन र? उसमा मानवता थियो, त्यसकारण ऊ काम राम्ररी गर्थ्यो। पछि ती दुईवटा कुकुरलाई अर्को व्यक्तिको हेरचाहमा राखियो, र एक महिनाभित्र नै ती दुब्लाएर दयनीय अवस्थामा पुगे। के भएको थियो? कुकुरहरू बिरामी हुँदा कसैले वास्ता गरेन वा ध्यान दिएन, र तिनीहरूको मुड खराब भएकाले तिनीहरूलाई खानेकुरा रुचेन। यसरी तिनीहरू यति धेरै दुब्लाएका थिए; त्यस व्यक्तिले तिनीहरूको हेरचाह त्यसरी गरेको थियो। के मानिसहरूबीच कुनै भिन्‍नता हुन्छ? (हुन्छ।) कहाँ? (तिनीहरूको मानवतामा।) के कुकुरको राम्रो हेरचाह गर्ने व्यक्तिले धेरै सत्यता बुझेको थियो? बुझेको नै थियो भन्‍ने छैन। अनि तिनीहरूलाई राम्ररी हेरचाह नगर्ने व्यक्तिले परमेश्‍वरमा विश्‍वास गरेको धेरै भएको थिएन भन्‍ने पनि थिएन। त्यसोभए, ती दुई बीच किन यस्तो ठूलो भिन्‍नता भयो? किनभने तिनीहरूको चरित्र नै फरक थियो। कतिपय मानिस विश्‍वासयोग्य हुन्छन्। जब तिनीहरू कसैलाई आफ्नो वचन दिन्छन्, तब तिनीहरू अन्तमा आफूले बोलेको कुरा पूरा गर्छन् र त्यसको जिम्मेवारी लिन्छन्, चाहे तिनीहरूलाई त्यो काम गर्न मन परून् वा नपरून्। जब तिनीहरू कुनै कामको जिम्मेवारी लिन्छन्, तब त्यो काम एक-एक गर्दै अवश्यै पूरा गर्छन्। तिनीहरू अरूले दिने श्रेयमा खरो उत्रन्छन्, र आफ्‍नो पनि चित्त बुझाउँछन्। तिनीहरूमा विवेक हुन्छ, र त्यसद्वारा तिनीहरू सबै कुरा मापन गर्छन्। कतिपय मानिसमा विवेक नै हुँदैन। तिनीहरू वचन दिन्छन् र पछि यसलाई पूरा गर्न केही पनि गर्दैनन्। तिनीहरू यसो भन्दैनन्, “तिनीहरूले ममा विश्‍वास गरेका छन्। तिनीहरूको भरोसा कायम राख्‍नका लागि, मैले त्यो काम राम्ररी पूरा गर्नुपर्छ।” तिनीहरूमा त्यस्तो हृदय हुँदैन, र तिनीहरू त्यसरी पनि सोच्दैनन्। के त्यो मानवताको भिन्‍नता होइन र? ल भन् त, के राम्रो काम गर्ने व्यक्तिलाई त्यसो गर्न कठिन लाग्यो? उसलाई त्यो अत्यन्तै थकाइलाग्दो वा कठिन लागेको थिएन। ऊ कसरी काम राम्रोसँग गर्ने भनेर पत्ता लगाउनका लागि दिमाग खियाउँदैनथ्यो, र यस विषयमा बारम्‍बार प्रार्थना गर्दैनथ्यो। के गर्दा उचित हुन्छ भनेर उसलाई हृदयमा थाहा थियो, त्यसकारण उसले त्यो बोझ लियो। बोझ लिन नचाहने व्यक्तिले पनि कर्तव्यलाई स्विकार्‍यो, र यसलाई स्विकारेपछि उसलाई झन्झट लाग्यो। कुकुरहरू भुक्दा ऊ झर्किएर तिनीहरूलाई हप्काउँथ्यो: “फेरि भुक् त, भुक्छस्? फेरि एकपटक भुकिस् भने म तँलाई लात्तीले हानेर मारिदिन्छु!” के यहाँ मानवताको भिन्‍नता छैन र? छ, ठूलो भिन्‍नता छ। तैँले केही काम गराउँदा कतिपय मानिसलाई झिजो लाग्छ, झमेला लाग्छ, तैँले तिनीहरूलाई कम स्वतन्त्रता दिएको छस् भन्‍ने लाग्छ। “अर्को काम? मैले गर्नुपर्ने काम धेरै छ—म यहाँ यतिकै समय कटाइरहेको छैनँ!” त्यसकारण, तिनीहरू त्यो कुरालाई पन्छाउन, आफ्नो जिम्मेवारी पूरा नगरेकामा आफूलाई सफाइ दिन सबै किसिमका बहाना बनाउँछन्। तिनीहरूसँग कुनै विवेक वा समझ हुँदैन, न त तिनीहरू आफूलाई जाँच्छन्, बरु आफ्नो खराब मानवताको बचाउ गर्नका लागि स्पष्टीकरण दिन्छन् र बहानाहरू बनाउँछन्। खराब मानवता भएका मानिसहरू यसरी नै व्यवहार गर्छन्। त्यसोभए के त्यस्तो व्यक्ति सत्यता वास्तविकतामा प्रवेश गर्न सक्छ? (सक्दैन।) किन सक्दैन? ऊ सत्यतालाई प्रेम गर्दैन, र सकारात्मक कुराहरूलाई प्रेम गर्दैन। कुरा त्यही होइन र? उसमा न त सामान्य मानवता हुन्छ न त सकारात्मक कुराहरूको वास्तविकता नै हुन्छ। ऊभित्र त्यो सार हुँदैन। त्यसोभए, सत्यता र सामान्य मानवताबीच के सम्बन्ध हुन्छ? कुनै व्यक्ति सत्यता वास्तविकतामा प्रवेश गर्न र उसले सत्यताको अभ्यास गर्नका लागि उसको मानवताभित्र हुनैपर्ने कुरा के हो? सुरुमा त उसमा विवेक र समझ हुनैपर्छ। उसले जे गरिरहेको भए पनि, उसमा सही मनोवृत्ति, सही सोचाइ, र सही दृष्टिकोण हुनैपर्छ। यी कुराहरू छन् भने मात्र व्यक्तिमा सामान्य मानवता हुन सक्छ—र सामान्य मानवता छ भने मात्र व्यक्तिले सत्यता स्विकार्न र अभ्यास गर्न सक्छ।

ख. आफ्ना परिवेशहरूप्रति मानिसहरूको व्यवस्थापन

दोस्रो बुँदा: आफ्ना दैनिक जीवनका परिवेशहरूप्रति मानिसहरूको व्यवस्थापन। यस बुँदाले सामान्य मानवताको कुन क्षेत्रलाई समेट्छ? (आफ्नो जियाइ परिवेशलाई।) अनि त्यसमा केके समावेश हुन्छन्? यसमा मुख्य गरी दुईवटा व्यापक क्षेत्र समावेश हुन्छन्: व्यक्तिको व्यक्तिगत जीवनमा मात्र सीमित रहने उसको जिउने परिवेश, र उसले बारम्बार सामना गर्ने सार्वजनिक परिवेश। अनि यी दुईवटा व्यापक क्षेत्रमा खास गरी केके पर्छन्? व्यक्तिको जीवनशैली, साथै उसले गर्ने स्वच्छता व्यवस्थापन र उसको परिवेश। यसलाई अझै टुक्र्याएर हेर्दा, व्यक्तिको जीवनशैलीमा केके पर्छन्? काम र आराम, आहार र दैनिक रूपमा आफ्नो स्वास्थ्यको रक्षाजस्ता कुराहरू, साथै दैनिक जीवनबारे सामान्य ज्ञान। हामी पहिलो अर्थात्, काम र आरामबाट सुरु गर्नेछौँ। ती कुरा नियमित र निर्धारित तरिकाले गरे पुग्छ। कामको कारण राती अबेरसम्‍म वा तोकिएको समयभन्दा बढी समयसम्‍म काम गर्नुपर्नेजस्ता विशेष परिस्‍थितिहरूमा बाहेक काम र आराम प्रायजसो नियमित र निर्धारित नै हुनुपर्छ। त्यो नै सही तरिका हो। कतिपय मानिस राति जागा बस्‍न मन पराउँछन्। तिनीहरू साँझमा सुत्दैनन्, बरु यावत् किसिमका कामकुरामा व्यस्त हुन्छन्। अरूले बिहानै उठेर काम सुरु नगरेसम्म तिनीहरू सुत्दैनन्, र राति अरू सुत्ने बेलामा, तिनीहरू उठेर काम गर्न थाल्छन्। के त्यस्ता मानिसहरू हुँदैनन् र? सधैँ अरूसँग नमिल्‍ने, सधैँ विशेष हुने—त्यस्ता मानिसहरू त्यति समझदार हुँदैनन्। विशेष अवस्थामा बाहेक, सामान्य परिस्थितिहरूमा सबैको कार्यको तालमेल आधारभूत रूपमा मिल्नुपर्छ। अर्को के हो? (आहार।) सामान्य मानवताका खानपानका आवश्यकताहरू पूरा गर्न सजिलो हुन्छ, होइन र? (हो।) यो सजिलो छ। तर, के मानिसहरूमा आहारबारे केही भ्रमपूर्ण दृष्टिकोणहरू हुँदैनन् र? कतिपयले भन्छन्, “हामी परमेश्‍वरमा विश्‍वास गर्छौँ, र सबै कुरा उहाँको हातमा छ। जुन तरिकाले खाए पनि पेटमा असर गर्दैन। हामी स्वतन्त्र रूपमा आफ्‍नो इच्छाले आफूलाई मन परेको कुरा खान्छौँ। परमेश्‍वरले हाम्रो रक्षा गर्नुहुने हुनाले यो कुनै समस्याको विषय नै होइन।” के त्यस्तो बुझाइ भएका मानिसहरू छैनन् र? के यसमा अलिक विकृत कुरा छैन र? त्यस्तो बुझाइ असामान्य हो; त्यस्तो बुझाइ भएकाहरूको सोचाइ सामान्य हुँदैन। अरू त्यस्ता पनि हुन्छन् जो जियाइसम्‍बन्धी सामान्य, अर्थात् आम ज्ञान र देहको ख्याल गर्नुबीच झुक्किन्छन्। तिनीहरू जियाइसम्बन्धी सामान्य ज्ञानमा ध्यान दिनु भनेको देहको ख्याल गर्नु हो भन्‍ने विश्‍वास गर्छन्। के त्यस्तो विश्‍वास गर्ने मानिसहरू छैनन् र? (छन्।) उदाहरणका लागि, कतिपय मानिसमा पेट पोल्ने समस्या हुन्छ र तिनीहरू मसालेदार, उत्तेजक खानेकुरा खाँदैनन्। कतिपयले तिनीहरूलाई यसो भन्छन्, “त्यो त तिम्रो खानपानसम्बन्धी रुचि हो; तिमी देहको ख्याल गरिरहेका छौ। तिमीले यसविरुद्ध विद्रोह गर्नुपर्छ। तिमी त्यस्ता ठाउँहरूमा जानेछौ जहाँ खानेकुरा त्यही नै हुन्छ, अनि तिमीले त्यो खानु नै पर्ने हुन्छ। तिमी कसरी नखाइ बस्‍न सक्छौ?” के त्यस्तो बुझाइ भएका मानिसहरू छैनन् र? (छन्।) कतिपय मानिस कुनै निश्‍चित कुरा खान सक्दैनन् तर पनि देहविरुद्ध विद्रोह गर्नका लागि, असुविधा सहँदै त्यो खान अड्डी कस्छन्। म भन्छु, “तँलाई खान मन छैन भने, नखा। खाइनस् भनेर कसैले पनि तँलाई निन्दा गर्नेछैन।” तिनीहरू भन्छन्, “हुँदैन, मैले खानुपर्छ!” त्यस्तो अवस्थामा, तिनीहरू असहजता भोग्‍न लायक हुन्छन्। तिनीहरू आफैले यो कुरा निम्त्याएका हुन्छन्। तिनीहरूले नै आफ्‍ना लागि प्रावधानहरू बनाउँछन्, त्यसकारण तिनलाई तिनीहरूले नै पालन गर्नुपर्छ। त्यसोभए के त्यो कुरा नखानु गलत हुन्छ? (हुँदैन।) हुँदैन। निश्‍चित स्वास्थ्य समस्या भएका अरू मानिसलाई कतिपय खानाको एलर्जी हुन्छ। तिनीहरू ती कुराहरूबाट जोगिनुपर्छ र तिनीहरूले ती खानु हुँदैन। कतिपयलाई खुर्सानीको एलर्जी हुन्छ, त्यसकारण तिनीहरूले ती खान हुँदैन, तैपनि तिनीहरू खान जिद्दी गर्छन्। तिनीहरू त्यो नै देहविरुद्ध विद्रोह गर्नु हो भन्‍ने विश्वास गर्दै ती खाइरहन्छन्। के त्यो विकृत बुझाइ होइन र? हो त। यदि तिनीहरूले कुनै कुरा खानु हुँदैन भने, ती कुरा खानु हुँदैन। तिनीहरूले आफ्नो शरीरविरुद्ध केका लागि लडाइँ गरिरहेका हुन्छन्? के त्यो तिनीहरू लापरवाही हुनु होइन र? (हो।) त्यो प्रावधान पालना गर्नु पर्दैन, न त त्यसरी आफ्नो देहविरुद्ध विद्रोह नै गर्नु पर्छ। हरेकको आफ्नै शारीरिक अवस्था हुन्छ: कतिको पेट खराब हुन्छ; कतिको मुटु कमजोर हुन्छ; कतिको आँखा कमजोर हुन्छ; कतिलाई धेरै पसिना आउँछ; कतिलाई कहिल्यै पसिना आउँदैन। हरेक व्यक्तिको अवस्था फरक हुन्छ; तैँले आफ्नै अवस्थाअनुसार समायोजन गर्नुपर्छ। यी अवस्थाहरूलाई एउटै वाक्यले स्पष्ट पार्छ: जीवनमा अलिक आम सुझबुझ सिक्‍ने गर। यहाँ “आम सुझबुझ” को अर्थ के हो? यसको अर्थ तैँले के खाँदा आफ्ना लागि हानिकारक हुन्छ र के खाँदा फाइदाजनक हुन्छ भनेर जान्‍नुपर्छ भन्ने हो। यदि कुनै चिजको स्वाद मिठो छैन तर त्यो तेरो स्वास्थ्यका लागि राम्रो हुन्छ भने, तैँले आफ्‍नो स्वास्थ्यको खातिर त्यो खानैपर्छ; यदि कुनै चिज स्वादिलो छ, तर खाएपछि तँ बिरामी हुन्छस् भने, त्यो चिज नखा। त्यो आम सुझबुझ हो। त्यसबाहेक, मानिसहरूले स्वस्थ रहन केही सामान्य सुझबुझका तरिकाहरू पनि थाहा पाउनुपर्छ। वर्षको चारवटै याममा समय, जलवायु, र ऋतुले नै तेरो खानपानलाई निर्धारित गर्नुपर्छ—यो एउटा मुख्य सिद्धान्त हो। आफ्नो शरीरसँग लडाइँ नगर्—यो सामान्य मानवता भएका मानिसहरूमा हुनुपर्ने विचार र बुझाइ हो। कतिपय मानिसमा पेटसम्बन्धी रोग हुन्छ र उत्तेजक खानेकुरा खाँदा तिनीहरूलाई पखाला लाग्छ। त्यसकारण, त्यस्ता कुरा नखाओ। तैपनि कतिपयले “मलाई डर लाग्दैन। परमेश्‍वरले मलाई सुरक्षा गरिरहनुभएको छ” भन्छन्, अनि फलस्वरूप खाना खाएपछि तिनीहरू पखालाले ग्रस्त हुन्छन्। तिनीहरू त परमेश्‍वरले नै तिनीहरूलाई परीक्षामा पारिरहनुभएको र शोधन गरिरहनुभएको छ भनेरसमेत भन्छन्। के तिनीहरू हास्यास्पद मानिस होइनन् र? यदि तिनीहरू हास्यास्पद होइनन् भने, परिणामहरूबारे ध्यान नदिई खाने भयानक घिचुवा हुन्। त्यस्ता मानिसहरूमा धेरै समस्या हुन्छन्। तिनीहरू आफ्नो भोक नियन्त्रण गर्न सक्दैनन्, बरु यसो भन्छन्, “मलाई डर लाग्दैन। परमेश्‍वरले मलाई सुरक्षा गरिरहनुभएको छ!” समस्याबारे तिनीहरूको बुझाइ कस्तो छ? यो विकृत छ; तिनीहरू सत्यता बुझ्दैनन्, तैपनि यसलाई अन्धाधुन्ध लागु गर्ने प्रयास गर्छन्। तिनीहरूलाई पेट पोल्ने समस्या छ, र पनि तिनीहरू जे पायो त्यही खान्छन्, अनि परिणामस्वरूप तिनीहरूलाई पखाला लाग्दा, तिनीहरू यो त परमेश्‍वरले परीक्षा लिइरहनुभएको र शोधन गरिरहनुभएको हो भनेर भन्छन्—के त्यो प्रावधानहरूलाई अन्धाधुन्ध लागु गर्नु होइन र? त्यस्तो बेतुका व्यक्तिले यस्तो बकवास कुरा गर्नु भनेको—के त्यो परमेश्‍वरविरुद्धको निन्दा होइन र? के पवित्र आत्माले त्यस्तो बेतुका व्यक्तिमा काम गर्नुहुन्छ? (गर्नुहुन्‍न।) यदि तैँले सत्यता बुझेको छैनस् भने, कामकुरामा प्रावधानहरू अन्धाधुन्ध रूपमा लागु गर्नु हुँदैन। के परमेश्‍वर कुनै पनि व्यक्तिलाई अन्धाधुन्ध परीक्षा लिनुहुन्छ? निश्चय नै लिनुहुन्‍न। तँ त त्यसका लागि योग्यसमेत हुँदैनस्; तेरो कद त्यहाँ पुगेको हुँदैन—त्यसकारण, परमेश्‍वर तेरो परीक्षा लिनुहुन्न। कस्ता-कस्ता खानेकुरा खाँदा बिरामी भइन्छ भन्‍ने थाहा नभएको व्यक्ति कमजोर बौद्धिकता भएको मूर्ख व्यक्ति हो। के चेतना र बौद्धिकतामा कमजोर भएका मानिसहरूले परमेश्‍वरका अभिप्रायहरू बुझ्न सक्छन्? के तिनीहरू सत्यता बुझ्न सक्छन्? (सक्दैनन्।) त्यसोभए के परमेश्‍वर त्यस्तो व्यक्तिको परीक्षा लिनुहुन्छ? अहँ, लिनुहुन्न। समझको कमी हुनु र बकवास कुरा गर्नु भनेको यही हो। परमेश्‍वरले मानिसहरूलाई जाँच्नुका सिद्धान्तहरू छन्; ती सत्यतालाई प्रेम गर्ने र पछ्याउने मानिसहरूप्रति, परमेश्‍वरले प्रयोग गर्ने र उहाँको गवाही दिन सक्‍ने मानिसहरूप्रति लक्षित हुन्छन्। उहाँ उहाँलाई पछ्याउन र गवाही दिन सक्‍ने साँचो विश्‍वास भएका मानिसहरूको परीक्षा लिनुहुन्छ। सहजता र आनन्द मात्रै खोज्ने र सत्यता पटक्‍कै नपछ्याउने, र निश्चय नै कुराहरूबारे विकृत बुझाइ भएको कुनै पनि व्यक्तिमा पवित्र आत्माको काम हुँदैन। त्यसोभए, के परमेश्‍वर तिनीहरूलाई परीक्षामा पार्नुहुन्छ? यो पूर्णतया असम्भव कुरा हो।

कतिपय मानिससँग चिनियाँ जडिबुटी औषधीहरू वा स्वास्थ्य खाद्य पदार्थहरूमा पहुँच हुन्छ, र तिनीहरू अनावश्यक रूपमा ती सेवन गर्छन्। कतिपय महिला प्रायजसो छालाको रक्षा गर्ने, त्यसलाई गोरो र कसिलो बनाउने कुराहरू अनुहारमा दल्छन्। तिनीहरू हरेक दिन दुई घण्टा मेकअप लगाउँछन् र त्यसलाई तीन घण्टा लगाएर हटाउँछन्, र अन्तिममा चिन्‍नै नसकिने गरी आफ्नो छाला बिगार्छन्। तिनीहरू यसोसमेत भन्छन्, “बढ्दो उमेरसँगै सुन्दरता हराउँदै जाने प्राकृतिक नियमलाई कसैले पनि जित्न सक्दैन—मेरो यो बूढो हुँदै गएको छालालाई नै हेर न!” तथ्य के हो भने तिनीहरूले आफ्नो अनुहारमा जथाभाबी चिजहरू नदलेका भए, तिनीहरू यति वृद्ध देखिनेथिएनन्—ती उत्पादनहरू घसेकाले नै तिनीहरू वृद्ध देखिएका हुन्। तिमीहरू त्यसलाई कसरी अर्थ्याउँछौ? (तिनीहरू आफैले यो कुरा निम्त्याएका हुन्।) तिनीहरूले पाउनुपर्ने त्यही हो। सामान्य मानवतामा जिउनका लागि केही सामान्य ज्ञान हुन्छ, र व्यक्तिले यसलाई बोध गर्नुपर्छ, जस्तै आफ्नो स्वास्थ्यको रक्षा गर्ने र रोगहरूबाट बच्नेबारे सामान्य ज्ञान: उदाहरणका लागि, खुट्टाहरू चिसिए भने ढाड दुख्‍ने समस्या हुन सक्छ, वा प्रारम्भिक रूपमा देखा पर्ने दूरदृष्टिको समस्यालाई कसरी समाधान गर्नुपर्छ, वा लामो समयसम्म कम्प्युटरअगाडि बस्दा त्यसले ल्याउने हानिहरू केके हुन्। आफ्नो स्वास्थ्यको यस्तो सामान्य हेरचाहबारे व्यक्तिले थोरै भए पनि बुझ्नुपर्छ। कतिपयले यसो भन्‍न सक्छन्, “परमेश्‍वरमा विश्‍वास गर्नका लागि, उहाँका वचनहरू मात्रै पढ्नुपर्छ। स्वास्थ्यको सामान्य हेरचाहसम्बन्धी यी सब कुरा सिकेर के फाइदा हुन्छ? मानिसको आयु परमेश्‍वरले निर्धारित गर्नुहुन्छ; स्वास्थ्यको हेरचाहबारे जति नै धेरै ज्ञान भए पनि कुनै फाइदा हुँदैन। जब तिम्रो मर्ने समय आउँछ, तब कसैले पनि तिमीलाई बचाउन सक्दैन।” झट्ट हेर्दा यो सही देखिन्छ, तर वास्तवमा यो अलिक हास्यास्पद छ। यो त आत्मिक बुझाइ नभएको व्यक्तिले भन्‍ने कुरा हो। तिनीहरूले थोत्रा शब्द र धर्मसिद्धान्तहरू भट्याउन सिक्छन् र तिनीहरू आत्मिक देखिन्छन्, तर वास्तवमा, तिनीहरूसँग कुनै शुद्ध बुझाइ बिलकुलै हुँदैन। तिनीहरू आफूलाई कुराहरू आइपर्दा कुनै सत्यताको अभ्यास नगरी सके जति राम्रो बोल्दै अन्धाधुन्ध प्रावधानहरू लागु गर्ने प्रयास गर्छन्। उदाहरणका लागि, कतिपय मानिसले तिनीहरूलाई मकैको जाउलो पौष्टिक हुन्छ, र स्वास्थ्यका लागि राम्रो हुन्छ भनेर भन्‍न सक्छन्। त्यो कुरा तिनीहरू बुझ्दैनन्। तैपनि कसैले सुँगुरको भुटेको मासु स्वस्थकर हुन्छ भनेर भनेको सुनेपछि, तिनीहरू अर्कोपटक देख्नासाथ पेटभरि खान्छन्, र चपाउँदै गर्दा पनि यसो भन्छन्, “म के गर्नु त? मैले यो खानुपर्छ; यो मेरो स्वास्थ्यका लागि हो!” के त्यसो भन्नु छली कुरा होइन र? (हो।) यो छल हो। सामान्य मानवता भएका मानिसहरूमा हुनुपर्ने कुराहरू आफूसँग हुनु, मानिसहरूले जान्नुपर्ने कुरा जान्‍नु, तेरो उमेरअनुरूपको जीवनको चरणमा तैँले जान्‍नुपर्ने कुरा जान्‍नु—सामान्य मानवता हुनु भनेको त्यही नै हो। बिसको दशकमा पुगेका कतिपय मानिस जे पायो त्यही खान्छन्। तिनीहरू कठ्याङ्ग्रिने दिनमा आइस क्युब खान्छन्। त्यो देख्दा ठूलाहरू डराउँछन्, र तिनीहरूलाई पेट दुख्छ, नखाओ भनेर भन्छन्। “पेट दुख्छ? केही हुँदैन,” तिनीहरू भन्छन्, “हेर्नुहोस् त: म हट्टाकट्टा छु!” तिनीहरूलाई त्यस उमेरमा त्यस्ता कुराहरूबारे थाहा हुँदैन। तिनीहरू चालीस वर्ष पुगेपछि हेर्; त्यसपछि तिनीहरूलाई आइस क्युब खान दे। के तिनीहरूले खान्छन्? (खाँदैनन्।) अनि जब तिनीहरू साठी वर्षका हुन्छन्, तब तिनीहरूले बरफ खाने कुरा त बिर्सिदे—तिनीहरूलाई यसको नजिक जान पनि डर लाग्छ। यसको चिसो तिनीहरूको शरीरले सहनै सक्दैन। त्यसलाई अनुभव—अर्थात् जीवनका पाठहरू सिकेको भनिन्छ। यदि साठी वर्ष पुगेको व्यक्तिलाई अझै पनि उसको पेटले धेरै आइस क्यूब सहन सक्दैन, उसको शरीरले त्यो लिन सक्दैन, त्यसले उसलाई बिरामी पार्छ भन्‍ने थाहा छैन भने, त्यसलाई के भनिन्छ? के उसमा सामान्य मानवताको कमी हुन्छ? उसमा जियाइ अनुभवको कमी हुन्छ। यदि साठी वर्षको हाराहारीमा रहेको कुनै व्यक्तिलाई अझै पनि ढाडका लागि चिसो राम्रो होइन, र खुट्टा चिसो हुँदा ढाड दुख्‍ने समस्या हुन्छ भन्‍ने थाहा छैन भने, उसले ती साठी वर्षको अवधि कसरी जिएको होला? उसले पक्‍कै पनि अल्याङटल्याङ गरेर जिएको हुनुपर्छ। कतिपय मानिसले चालिसको दशकमा पुग्दासम्म जीवन बारे धेरै सामान्य ज्ञानका कुराहरू बुझेका हुन्छन्: उदाहरणका लागि स्वास्थ्यसम्बन्धी सामान्य ज्ञान; अनि भौतिक वस्तुहरू, पैसा, काम, आफन्तहरू, संसारका मामलाहरू, र जीवन इत्यादि कुराहरूका सम्बन्धमा तिनीहरूमा केही सही दृष्टिकोण हुन्छन्। तिनीहरूसँग यी कुराबारे शुद्ध बुझाइ हुन्छ, र तिनीहरूले परमेश्‍वरमा विश्‍वास नगरे पनि, यी कुराहरूलाई आफूभन्दा साना उमेरका मानिसहरूले भन्दा अलिक राम्ररी बुझेका हुन्छन्। यिनीहरू सही र गलतबारे बोध भएका, र सामान्य सोचाइ भएका मानिस हुन्। बिसको दशकपछि बाँचेका दुई दशकको अवधिमा, तिनीहरूले धेरै कुरा बुझेका हुन्छन्, जसमध्ये केही त सत्यताको नजिक पुग्छन्। यसले तिनीहरू बुझाइ क्षमता र राम्रो क्षमता भएका मानिस हुन् भन्‍ने देखाउँछ। अनि यदि तिनीहरू सत्यता पछ्याउने व्यक्ति हुन् भने, सत्यता वास्तविकतामा तिनीहरूको प्रवेश निकै छिटो हुनेछ, किनभने तिनीहरूले ती बिस वर्षमा धेरै कुरा अनुभव गरेका हुनेछन्, र केही सकारात्मक कुरा प्राप्त गरेका हुनेछन्। तिनीहरूका अनुभवहरू परमेश्‍वरले चर्चा गरेको सत्यता वास्तविकतासँग मिल्नेछन्। तर, यदि त्यस व्यक्तिको मानवतामा धेरै कुराको कमी छ, र ऊसँग सही दृष्टिकोणहरू, वा सामान्य मानवताको सोचाइ छैन, जीवनका सम्बन्धमा, र ती बिस वर्षमा मानिस, घटना, र कामकुराका सम्बन्धमा आउने सामान्य मानवताको बौद्धिकता त झनै छैन भने, तिनीहरूले ती वर्ष व्यर्थमा जिएका हुनेछन्। म पुगेका धेरै ठाउँमा, मैले कतिपय वृद्धा दिदीबहिनीहरूलाई खानेकुरा पकाउन आउँदैन रहेछ भनेर पत्ता लगाएको छु। तिनीहरूले सन्तुलित भोजन मिलाउनसमेत सक्दैनन्। तिनीहरू भुट्नुपर्ने चिजलाई सुप बनाउँछन्, र सुप बनाउनुपर्ने चिजलाई भुट्छन्। मौसमअनुसार खाद्यवस्तु परिवर्तन हुन्छ, तैपनि तिनीहरूको टेबलमा सधैँ एउटै किसिमका खानेकुरा हुन्छन्। त्यो के भएको हो? त्यो त साँच्चिकै बुद्धिको कमी हो, होइन र? तिनीहरूमा सामान्य मानवताको क्षमता हुँदैन। तिनीहरू दैनिक जीवनमा भेटिने विभिन्‍न खाद्यपदार्थ जस्तै बन्दागोभी र आलुसमेत पकाउन सक्दैनन्। तिनीहरू सबैभन्दा सरल कामहरूसमेत पूरा गर्न र सम्पन्न गर्न सक्दैनन्। तिनीहरूले पछिल्ला पचास-साठी वर्ष कसरी टारे होलान्? के साँच्चै तिनीहरूको हृदयले जीवनसँग कुनै मागहरू नगरेको हुन सक्छ? यदि कसैले आफूले गर्ने कुनै पनि कुराबाट अनुभव लिन सक्दैन भने, त्यस्तो व्यक्तिले कस्तो कर्तव्य राम्ररी निर्वाह गर्न सक्छ? तथ्य कुरा के हो भने मानिसहरूले आफूलाई समर्पित गरेर केही समय तालिम मात्र लिए भने पनि कामकुरा गर्न सिक्न सक्छन्। यदि कसैले केही वर्षको अध्ययनपछि पनि कुनै काम गर्न सक्दैन भने, उसको बुद्धि र क्षमता निकै कमजोर हुनुपर्छ!

अब हामी स्वच्छता व्यवस्थापनबारे थोरै कुरा गरौँ। म भर्खरै दुई ठाउँमा गएको थिएँ जहाँ घर वरिपरि पूरै लथालिङ्ग थियो। सुरुमा त्यहाँ सबै कुरा निकै व्यवस्थित थिए, त्यसोभए ती ठाउँहरू कसरी यस्तो “सुँगुरको खोर” जस्तो बन्न पुगे? यसको कारण के हो भने त्यहाँका मानिसहरू व्यवस्थापन गर्न जान्दैनन्। तिनीहरूसँग सरसफाइसम्बन्धी सामान्य मानवताका चेतना र मागहरू छैनन्। तिनीहरू अल्छी भएको मात्र होइन; त्यसबाहेक, तिनीहरूलाई त्यस्ता अवस्थाहरूमा बस्‍ने बानी परेको हुन्छ। तिनीहरू कुनै नियम वा बन्देजविना भुइँमा फोहोर छर्छन् र सामानहरू जतासुकै राख्छन्। तिनीहरूले ठाउँ सफा गरेपछि त्यसलाई एकदुई दिन मात्र सफा राख्‍न सक्छन्; केही दिनपछि, त्यो यति अस्तव्यस्त र फोहोर हुन्छ कि त्यसलाई हेर्न पनि गाह्रो हुन्छ। ल भन्, त्यस्तो परिवेशलाई के भनिन्छ? अनि त्यहाँका मानिसहरू त्यस्तो अवस्थामा आनन्दले खान र सुत्‍न सक्छन्—तिनीहरू कस्ता मानिस हुन्? तिनीहरू सुँगुरजस्तै छन्, छैनन् र? सरसफाइ, आफ्नो परिवेश, संरचना र व्यवस्थापनबारे तिनीहरूमा कुनै चेतना हुँदैन र तिनीहरू केही बुझ्दैनन्। ठाउँ जति नै फोहोर वा अस्तव्यस्त भए पनि तिनीहरूलाई त्यो कुरा अत्तोपत्तो हुँदैन। त्यसले तिनीहरूलाई असर गर्दैन; तिनीहरू त्यसबारे चिन्तित र विचलित हुँदैनन्। तिनीहरू यो-त्यो नभनी र कुनै मागहरूविना पहिले जसरी नै जिइरहन्छन्। कतिपय ठाउँमा स्वच्छता र परिवेशको राम्रो हेरचाह गरिएको हुन्छ, र तँलाई त्यहाँका मानिसहरूले सफाइलाई ध्यान दिन्छन्, आफ्नो परिवेशलाई व्यवस्थापन गर्न जानेका छन् भन्‍ने लाग्छ—तर जाँच हुनुभन्दा पहिले तिनीहरूले ठाउँ सफा गर्न मानिसहरू पठाएका हुन्छन् भन्‍ने कुरा छड्के जाँच नगरेसम्म कसैलाई थाहा हुँदैन। यदि तैँले तिनीहरूलाई पहिले नै आउँदै छु भनेर भनिस् भने, त्यो ठाउँ अवश्यै सफा हुनेछ; यदि तँ तिनीहरूलाई पूर्वसूचना नदिई गइस् भने, तैँले फरक परिवेश भेट्टाउनेछस्, जुन पक्कै पनि फोहोर र अस्तव्यस्त हुनेछ। कतिपय केटीहरूको कोठामा लुगा र जुत्ताहरू छरिएका हुन्छन्, र बाहिर, कोदालो र गैँतीजस्ता औजारहरू लुगासँगै थुप्रिएका हुन्छन्। त्यहाँका कतिपयले आफू अत्यन्तै व्यस्त भएको कारण सफा गर्ने फुर्सद नमिलेको भन्‍न सक्छन्। के तिनीहरू त्यति व्यस्त थिए? के तिनीहरूले सास फेर्ने फुर्सदसमेत पाएका छैनन् र? यदि पाएका छैनन् भने, त्यो व्यस्तता हो, ठिक छ—तर तिनीहरू पक्कै पनि त्यति धेरै व्यस्त त नहुनु पर्ने हो? आफू बसेको ठाउँ व्यवस्थापन गर्नमा त्यति गाह्रो के छ? सफा र सुव्यवस्थित परिवेश कायम राख्‍नुमा यति थकाइलाग्दो के छ? के मानवतासँग यसको कुनै सम्बन्ध छ? मानिसहरूलाई किन “सुँगुरको खोर” मा बस्न यति धेरै मन पर्छ? तिनीहरू यस्तो परिवेशमा किन यति सहज मान्छन्? तिनीहरू कसरी यस्तो परिवेशप्रति पूर्ण रूपमा उदासीन हुन सक्छन्? त्यो के भएको हो? परिवेशको राम्रोसँग व्यवस्थापन नहुनुको कारण के हो? यदि म कहिलेकाहीँ कुनै ठाउँमा गएँ र तिनीहरूलाई अग्रिम रूपमा जानकारी गराएँ भने, तिनीहरू त्यस ठाउँलाई सफा र चिटिक्‍क बनाउँछन्, तर यदि म त्यहाँ बारम्बार गएँ भने तिनीहरूले सफा गर्न छोड्छन्। तिनीहरू भन्छन्, “तपाईं यहाँ प्रायः आइरहनुहुन्छ, त्यसकारण हामी औपचारिकताहरूलाई त्याग्नेछौँ। हामी यस्तै छौँ। सधैँ सफा गरिरहनु थकाइलाग्दो कुरा हो! कोसँग ऊर्जा हुन्छ र? हामी दिनभरि काममा यति व्यस्त हुन्छौँ कि हामीसँग कपाल कोर्ने फुर्सदसमेत हुँदैन!” तिनीहरू यस्ता स्पष्टीकरणहरू दिन्छन्। अनि तिनीहरू अरू कस्ता स्पष्टीकरण दिन्छन्? “यो सब अस्थायी कुरा हो। हामीले यसलाई सिद्ध रूपमा मिलाउनु पर्दैन। जस्तो छ त्यसैले काम चल्छ।” वास्तवमा, सबै कुरा अस्थायी नै हुन्—तर तँ पालमा नै बसे पनि, तैँले यसको हेरचाह गर्नु नै पर्ने हुन्छ, होइन र? त्यो सामान्य मानवता हो। यदि तँमा त्यति पनि सामान्य मानवता छैन भने, तँ पशुहरूभन्दा कति नै फरक हुन्छस् र?

परमेश्‍वरको घरको एउटा मण्डली छ, जुन पहाड र पानीको नजिक निकै राम्रो स्थानमा अवस्थित छ। त्यहाँ सडक निर्माण गरिएको छ, र नजिकै नदी किनारमा रूखहरू लहरै छन्। यहाँ एउटा सानो पौवा पनि छ, जसको छेउमा सजावटी ढुङ्गाहरू छन्। साँच्‍चै, यो निकै सुन्दर छ। एक दिन, मैले निकै टाढाबाट त्यो सफा सडकमा एउटा सानो, पहेँलो चिज देखेँ। नजिक आएपछि, मैले त्यो सुन्तलाको बोक्रा रहेछ भन्‍ने देखेँ। कसले त्यहाँ सजिलै फोहोर फालिदिन्छ, कसलाई थाहा। अनि त्यो सफा पौवामा, कसैले सूर्यमुखीको बियाँ खाएर सबै खोस्टा भुइँभरि फालेको रहेछ। ल भन्, के त्यो व्यक्ति नियमहरू जानेको व्यक्ति थियो? सामान्य मानवतामा, व्यक्तिको स्वच्छता र परिवेशसम्बन्धी माग गरिएका मानकहरू हुन्छन् कि हुँदैनन्? कतिपयले यसो भन्‍न सक्छन्, “मैले कसरी मापदण्डहरू पूरा गरिनँ र? म हरेक साँझ खुट्टा धुन्छु। कतिपय मानिसले त धुँदैनन्। कतिपय मानिसले त बिहान उठेपछि मुखसमेत धुँदैनन्।” तेरो खुट्टा सफा होला, ठिक छ, तर तेरो काम गर्ने परिवेश चाहिँ किन सुँगुरको खोरजस्तो भएको? तेरो त्यो सफाइले के अर्थ दिन्छ? बढीमा, यसले तँ अत्यन्तै स्वार्थी छस् भन्‍ने देखाउँछ। तँ सबै कुरालाई व्यवस्थापन गर्न चाहन्छस्—यदि तँ आफ्‍नो घर-आँगनसमेत व्यवस्थापन गर्न सक्दैनस् भने, तँ कसरी सबै थोकका मालिक बन्‍न सक्छस्? त्यो साँच्‍चै लाजमर्दो कुरा हो! यी मानिसहरूले व्यवस्थापन गर्न नसक्‍ने आफ्‍नो परिवेश मात्र होइन—तिनीहरू आफ्नो स्वच्छतासमेत व्यवस्थापन गर्न सक्दैनन्, र भुइँमा फोहोर फ्याँक्छन्। तिनीहरूले कसरी यस्तो बानी विकास गरे? तिनीहरूले फलफूलको बोक्रा भुइँमा फ्याँकेर त्यो मल बन्छ भनेर आफूलाई सही साबित गर्न सक्छन्। त्यसोभए त्यसलाई किन मलको थुप्रो वा फोहोर हाल्ने टोकरीमा नराख्ने त? त्यसलाई किन सडकमा वा पौवामा फाल्नु? के पौवा कुहिने फोहोर राख्‍ने ठाउँ हो? के त्यो नियमहरू बेवास्ता गर्नु होइन र? (हो।) यो त मानवता, समझ, र नैतिकताको अत्यन्तै कमी हुनु हो—तिनीहरू नीच मानिस हुन्! ल भन्, के यस समस्यालाई समाधान गर्ने कुनै उपाय छ? यसलाई कसरी रोक्न सकिन्छ? के रेखदेखले काम गर्नेछ? यस्ता कुराहरूलाई कसले हेरिरहन सक्छ? के गर्नुपर्छ? (तिनीहरूलाई जरिबाना तिराउनुपर्छ।) हो, अन्तिम उपाय त्यही हो। एउटा उचित प्रणाली लागु गर्नैपर्छ। दण्डहीनताको अन्त्य हुनुपर्छ। यी मानिसहरू अत्यन्तै बदमाश छन्—तिनीहरूलाई सच्याउनै सकिँदैन! कतिपय ठाउँमा, कुहिएका काटुन, कुहिएका बोर्ड, र कागजका टुक्राहरू सबैतिर छरिएका हुन्छन्, र त्यहाँका मानिसहरू पछि प्रयोग गर्नका लागि राखेका हौँ भनेर भन्छन्। ती उपयोगी चिजहरू हुन् भने, तिनलाई किन प्रकारअनुसार सफा गरी थुपारेर नराख्ने? त्यसो गर्दा राम्रो देखिने र थोरै ठाउँ ओगट्ने हुँदैन र? धेरैजसो मानिसलाई व्यवस्थापनबारे थाहा हुँदैन। सामानहरू उनीहरूको ठाउँमा यसरी जथाभाबी रूपमा थुप्रिएका र छरपष्ट भएका हुन्छन् कि कुनै खाली ठाउँ नै हुँदैन। त्यो थुप्रो बढ्दै जाँदा झन्-झन् अस्तव्यस्त बन्छ, र अस्तव्यस्त हुँदै गएपछि धुलो आउँछ, र त्यो ठाउँ फोहोर फ्याँक्‍ने ठाउँ बन्छ, र हेर्दा सबैलाई घिन लाग्छ। के त्यस्ता परिवेशमा जिउने मानिसहरूमा सामान्य मानवता हुन्छ? यदि तिनीहरू आफू बस्‍ने परिवेशको व्यवस्थापन गर्न सक्दैनन् भने के तिनीहरू क्षमता भएका मानिस हुन्? त्यस्ता मानिसहरू र पशुहरूबीच के भिन्‍नता हुन्छ? धेरैजसो मानिसले आफू बस्‍ने ठाउँलाई व्यवस्थापन गर्न नजान्नुको एउटा कारण के हो भने कसैमा पनि स्वच्छताबारे चेतना हुँदैन, न त कसैले आफ्नो परिवेशलाई व्यवस्थापन गर्न नै जान्दछ। तिनीहरूको मनमा यी कुराहरू उठ्दैनन्, र तिनीहरूलाई मानिसहरूको जिउने परिवेश कस्तो हुनुपर्छ भनेर थाहा हुँदैन। तिनीहरू आफू कस्तो परिवेशमा जिउनुपर्छ भन्‍नेबारे सचेत नभएका पशुजस्तै हुन्। अर्को पक्ष व्यवस्थापकहरूले यी कुराहरूलाई व्यवस्थापन गर्न नजान्नुसँग सम्बन्धित छ। व्यवस्थापकहरू यी कुराको व्यवस्थापन गर्न जान्दैनन्, र व्यवस्थापन गरिएका मानिसहरू यी कुराबारे सक्रिय वा सचेत हुँदैनन्। अन्तमा, सबैको “सहकार्यमा,” त्यो ठाउँ “सुँगुरको खोर” बन्छ। जब यी मानिसहरू कुनै स्थानमा केही समयदेखि बसेका हुन्छन्, तब म एउटा निश्‍चित अनुभूति लिएर त्यस ठाउँबाट बाहिर निस्किन्छु: “यो ठाउँ किन कहिल्यै सफा हुँदैन? यो किन कहिल्यै पनि घरजस्तो देखिँदैन?” ल भन्, के त्यस्तो ठाउँ देख्दा व्यक्तिको मुड राम्रो हुन सक्छ? (सक्दैन।) के त्यहाँ जाँदा त्यसले तिमीहरूको मुड राम्रो बनाउँछ? (हामीलाई त्यसबारे त्यति धेरै अनुभूति हुँदैन।) तिमीहरूको साँचो प्रतिक्रिया त्यही नै हुनेछ—त्यति धेरै अनुभूति नहुनु। मैले तीमध्ये केही ठाउँका लागि योजनाहरू बनाएको थिएँ, अनि जब काम सकियो र कामकुरालाई नयाँ तरिकाले मिलाइयो, तब सबैले त्यहाँको दृश्यको आनन्द लिए। तर केही दिनपछि, परिस्थितिहरू फेरि पनि अस्तव्यस्त बने। यदि स्वच्छता कायम राख्‍ने हो भने, मैले कामको व्यवस्थापन गर्नका लागि उपयुक्त व्यक्ति खोज्नुपर्थ्यो। किनभने धेरैजसो मानिस अत्यन्तै फोहोरी हुन्छन्, तिनीहरूले जे काम गरिरहेका छन् त्यसलाई अस्तव्यस्त पार्छन्। कतिपय मानिसले तरकारी टिप्छन् तर तिनीहरूलाई धुने सही ठाउँ थाहा हुँदैन। तिनीहरू यसलाई धुनका लागि सफा ठाउँ खोज्‍न अड्डी कस्छन्, जसले गर्दा त्यो ठाउँ फोहोर बन्छ। त्यो देख्दा तँलाई कस्तो लाग्‍नेथियो? के यी मानिसहरू पशुहरूको बगाल होइनन् र? तिनीहरूमा कुनै मानवता हुँदैन! स्वच्छताप्रति कुनै वास्ता नगर्ने र आफ्नो परिवेश व्यवस्थापन कसरी गर्ने भनेर थाहा नभएका यी मानिसहरूलाई हेर्दा, तँ रिसले चूर हुनेथिइस्! यी मानिसहरूलाई बस्नका लागि राम्रो परिवेश दिइएको छ, जहाँ सबथोक राम्ररी मिलेको छ। वसन्तमा यावत् किसिमका फूल र घाँसहरू देखा पर्छन्; त्यहाँ पहाड, पानी र पौवा छ; तिनीहरूले काम गर्ने ठाउँ, बस्‍ने ठाउँ, र सबै किसिमका सुविधा पाएका छन्। कति राम्रो! तर अन्त्यमा यो कस्तो बन्न पुग्यो? तिनीहरूले यसलाई सामान्य रूपमा लिए; तिनीहरूले दयाको कदर गरेनन्। तिनीहरूले सोचे, “बस्नका लागि यो ठाउँ धेरैजसो ठाउँभन्दा राम्रो छ, तर यो अलि गाउँजस्तै छ। भुइँमा घाँस र हिलोबाहेक केही पनि छैन।” त्यो मानसिकता लिएर, तिनीहरूले त्यस ठाउँलाई बर्बाद पारे। तिनीहरूले आफ्नो परिवेश व्यवस्थापन गर्नेबारे सोचेनन्। त्यस्तो मानवतामा कति धेरै कुराको कमी हुन्छ! त्यसमा मानवतामा हुनुपर्ने कुराहरू हुँदैनन्; ती मानिसहरू आफ्नो जिउने परिवेशका विभिन्‍न पक्षको सबैभन्दा आधारभूत तरिकाले व्यवस्थापन गर्न पनि सक्दैनन्। ल भन्, मानिसहरूले कसरी आफू बस्‍ने यस्तो सुन्दर परिवेशलाई बहुमूल्य नठान्न सक्छन्? तिनीहरू कसरी यसको हेरचाह गर्नेबारे नसोची बस्न सक्छन्? किन? के तिनीहरू आफ्नो कर्तव्यमा अत्यन्तै व्यस्त भएको कारण तिनीहरूसँग समयको कमी भएकाले हो? कि तिनीहरूलाई अरू के भइरहेको हुन्छ? के कुनै व्यक्ति आफ्‍नो कर्तव्यमा व्यस्त हुँदैन र? तिमीहरूभन्दा खराब परिवेशमा बस्‍ने मानिसहरू पनि छन्, तैपनि तिनीहरू आफ्नो ठाउँको निकै राम्रो हेरचाह गर्छन्। मानिसहरूले यो देखेपछि आदर र सम्‍मानका साथ तिनीहरूलाई स्याबासी दिन्छन्। अनि त्यसपछि, तिमीहरूको जिउने परिवेशको कुरा आउँछ—अरू भित्रसमेत जानु पर्दैन; बाहिरी भाग हेरेरै तिनीहरूले तँलाई हेला गर्नेछन्। के यो तैँले नै गर्दा भएको होइन र? तेरा क्रियाकलाप र व्यवहारहरूले तँ बस्‍ने यो अत्यन्तै जर्जर परिवेश सिर्जना गरेका हुन्। जब मानिसहरूले तेरो जिउने परिवेश देख्छन्, त्यो तिनीहरूले तेरो सारलाई देख्‍नुजस्तै हो। त्यसोभए, के तिनीहरूले तँलाई हेला गरेकामा तैँले तिनीहरूलाई दोष दिन मिल्छ? कुनै व्यक्ति उच्चस्तरीय छ कि निम्नस्तरीय छ, कुलीन छ कि नीच छ भन्‍ने कुरा अरूको मूल्याङ्कनले निर्धारित गर्दैन, तर ऊ जिउने कुराले निर्धारित गर्छ। यदि तँमा सामान्य मानवताका कुराहरू छन् भने, तँ साँचो मानव स्वरूपमा जिउन सक्छस्। तैँले आफ्नो कुलीन गुण प्रदर्शन गर्न सक्‍नेछस्, र अरूले स्वतः तँलाई महत्त्व दिनेछन् र सम्मान गर्नेछन्। यदि तँसँग ती कुरा छैनन्, तँसँग स्वच्छतासम्‍बन्धी सामान्य ज्ञान छैन, तँलाई आफ्नो परिवेशको हेरचाह कसरी गर्ने भन्‍ने थाहा छैन, र तँ सबै दिन “सुँगुरको खोर” मा बस्छस् र त्यसमा निकै खुसी हुन्छस् भने, यसले तेरो पाशविक गुण प्रकट गर्छ। यसको अर्थ तँ नीच र निम्नस्तरीय होस्। यस्तो नीच र निम्नस्तरीय मानवता भएको, सामान्य मानवतामा हुनुपर्ने सोचाइ, दृष्टिकोण, माग र पछ्याइ पटक्‍कै नभएको नीच र निम्नस्तरीय व्यक्ति—तीमध्ये कुनै पनि कुरा छैन भने, के त्यस्तो व्यक्तिले सत्यता बुझ्न सक्छ? के ऊ सत्यता वास्तविकतामा प्रवेश गर्न सक्छ? (सक्दैन।) के तिमीहरूलाई पनि उसले सक्दैन भन्‍ने लाग्छ? किन सक्दैन? कतिपयले भन्‍नेछन्, “हामीले परमेश्‍वरमा विश्‍वास गरेका वर्षहरूमा ती सबै सांसारिक कुराबाट आफूलाई मुक्त गरेको धेरै भएको छ। हामीलाई त्यस्ता कुराहरूको वास्ता हुँदैन! ‘गुणस्तरीय जीवन जिउनु’—त्यो एउटा सांसारिक कुरा हो!” के यसो भन्‍नेहरू छैनन् र? त्यसोभए के तैँले सास फेर्ने हावा सांसारिक कुरा हो? तैँले लगाउने लुगा, तैँले प्रयोग गर्ने सबै भौतिक सामान—के ती सांसारिक कुराहरू हुन्? तैँले भेला हुनलाई किन बाहिर कुनै खुला ठाउँ खोज्दैनस्? किन कोठामा भेला हुने? के यसो भन्‍ने मानिसहरू हास्यास्पद होइनन् र? म तँलाई एउटा तथ्य बताउँछु: यदि त्यस्तो व्यक्ति सत्यता वास्तविकतामा प्रवेश गर्न चाहन्छ भने, त्यो कठिन हुनेछ। यदि कुनै व्यक्तिले सत्यता वास्तविकतामा प्रवेश गर्ने इच्छा गर्छ भने, उसमा पहिले सामान्य मानवता हुनैपर्छ; त्यसबाहेक, उसले जीवनमा गुणस्तर, शिष्टाचार, र नैतिकता भएको शैली र उद्देश्यलाई पछ्याउन आफ्नो जीवनका ती खराब बानीबेहोरालाई त्याग्‍नुपर्छ। के यसलाई यसरी व्यक्त गर्नु उपयुक्त हो? त्यसोभए, के यी समस्याहरू सच्याउन सजिला छन्? आफ्नो जीवनशैली परिवर्तन गर्न र आफ्नो जीवनको कुनै खराब बानीलाई हटाउन कति समय लाग्छ? यसमा जतिसक्दो चाँडो प्रवेश गर्नका लागि कुन विधि प्रयोग गर्न जरुरी छ? दण्डबाहेक अरू केकस्ता विधिहरू छन्? (आपसी सुपरिवेक्षण।) आपसी सुपरिवेक्षण एउटा विधि हो; यो कुरा मानिसहरूले यसलाई स्वीकार गर्छन् कि गर्दैनन् भन्‍ने कुरामा निर्भर हुन्छ। मेरो दृष्टिकोणमा, जरिबाना तिराउनु एउटा शक्तिशाली कदम हो, र यो साँच्‍चै नै प्रभावकारी कदम हो। तैँले नगद जरिबानामा हात हाल्‍नेबित्तिकै, मानिसहरूका हितमा हात हालिरहेको हुन्छस्। तिनीहरूको हितमा असर पर्न सक्छ भन्‍ने डरले तिनीहरूसँग त्यो पालना गर्नेबाहेक अरू कुनै विकल्प हुँदैन। जरिबाना तिराएर हासिल हुने कुरा त्यही हो। तर किन ती मानिसहरूसँग सत्यतामा सङ्गति गरेर केही हासिल हुँदैन? किनभने तिनीहरूमा सामान्य मानवता वा सत्यता स्विकार्नका लागि आवश्यक सर्तहरू हुँदैनन्। त्यसकारण तिनीहरूसँग सत्यतामा सङ्गति गर्नु अप्रभावकारी विधि हो। कुनै पनि कार्य परिवेशमा, सुरुमा वस्तुहरूलाई प्रकारअनुसार वर्गीकरण गर्न, दोस्रोमा सुव्यवस्थित अवस्था कायम राख्‍न, तेस्रोमा स्वच्छता र सरसफाइ राख्‍न, त्यसपछि, फोहोरलाई बढार्ने बानीलाई संवर्धन गर्न सिक्। सामान्य मानवतामा हुनुपर्ने कुरा त्यही हो।

कतिपय महिला कपाल कोर्छन् र झरेको कपाल नसोहोरी बाहिर जान्छन्। तिनीहरू हरदिन यसै गर्छन्। के त्यस्तो बानी परिवर्तन गर्न सकिन्छ? तैँले आफ्नो कपाल कोरिसकेपछि, तुरुन्तै सफा गरेर चिटिक्क पार्नुपर्छ। अरूलाई सफा गर्न नलगा—आफ्नो परिवेश आफै राम्ररी व्यवस्थापन गर्। यदि तँ आफ्नो परिवेश राम्ररी व्यवस्थापन गर्न चाहन्छस् भने, तैँले आफैबाट सुरु गर्नुपर्छ। पहिले आफ्नो ठाउँ सफा गर्। त्यसबाहेक, व्यक्ति आफू बसोबास गर्ने सार्वजनिक परिवेशप्रति विचारशील र जिम्मेवार हुनुपर्छ। उदाहरणका लागि, मानिसहरू बस्‍ने र आराम गर्ने ठाउँहरू व्यवस्थापन गर्ने जिम्मेवारी सबैको हुनुपर्छ। यदि तैँले भुइँमा सुन्तलाको एकदुई वटा बोक्रा देखिस् भने, टिपेर फोहोर राख्‍ने भाँडोमा हाल्। कतिपय कार्यस्थलमा, काम सकिएपछि जताततै काठका टुक्राटाक्री, काठको भुस, फलामका टुक्राहरू, र काँटीहरू छरिएका हुन्छन्। त्यहाँ गएर तँ होसियार भइनस् भने सजिलै तेरो खुट्टामा काँटीले घोच्न सक्छ। त्यो अत्यन्तै असुरक्षित हुन्छ। तिनीहरू आफ्नो काम गरिसकेपछि किन सफा गरेर स्वच्छता कायम राख्दैनन्? त्यो कस्तो घिनलाग्दो बानी हो? यसो गरेर के तिनीहरू आफ्ना बारेमा स्पष्टीकरण दिन सक्छन्? यस्तो लथालिङ्ग र फोहोरी कार्यस्थल देख्दा मानिसहरूले के सोच्लान्? के पशुहरूले आफ्नो काम यसरी नै गर्दैनन् र? मानवता भएका मानिसहरूले काम सकेपछि सबै कुरा राम्रो तरिकाले सफा गर्नुपर्छ, ताकि अरूले झलक्क हेर्दा नै त्यो काम मानिसले गरेको हो भनेर थाहा पाऊन्। पशुहरूले काम गरिसकेपछि सफा गर्दैनन्, मानौँ सफा गर्ने काम तिनीहरूको होइन र यो तिनीहरूसँग सम्बन्धित छैन। त्यो कस्तो तर्क हो? मैले धेरै मानिस देखेको छु जो काम गरेपछि सफा गर्दैनन्। तिनीहरू सबैमा यस्तो खराब बानी हुन्छ। मैले तिनीहरूलाई हरेक दिन, जब तिनीहरूको काम समाप्त हुन्छ, तब तिनीहरूले कसैलाई फोहोर सफा गर्न लगाउनुपर्छ भनेर भनेँ। हरेक दिन सफा गर्। त्यसो गरेमा, ठाउँ सफा हुनेछ। तिनीहरूले त्यस्तो बानी विकास गर्नैपर्छ। जीवनको बानी विकास गर्नका लागि, व्यक्तिले सुरुमा राम्रो परिवेश कायम गरेर बिस्तारै त्यसको अभ्यस्त हुनुपर्छ। त्यसपछि कुनै दिन, जब त्यो परिवेश परिवर्तन हुन्छ, तब कुनै कुरा फोहोर छ भन्‍ने देख्दा तिनीहरू आफैलाई नरमाइलो लाग्नेछ। यो त चार-पाँच वर्ष विदेशमा बसेका कतिपय मानिसले सबथोक त्यहाँकै राम्रो छ भनेर सोचेजस्तै हो। एक दिन तिनीहरू आफ्नो गाउँघर फर्केर आउँछन्, र तिनीहरूलाई आफू अचानक विशिष्ट बनेको छु भन्‍ने लाग्छ। तिनीहरू स्वच्छतामा ध्यान नदिने, र घर सफा नराख्‍ने अरू मानिसहरूलाई हेला गर्छन्। तिनीहरू एकदुई दिन ननुहाइ बस्‍न पनि सक्दैनन्। के त्यो तिनीहरूको परिवेशले निर्धारण गरेको होइन र? त्यस्तो चाहिँ भएको हो। त्यसकारण, तैँले सुरुमा आफ्नो व्यक्तिगत स्वच्छता र आफ्नो परिवेश व्यवस्थापन गर्नुपर्छ। आफ्नो कर्तव्य निर्वाह गर्दा सहज महसुस गर्ने तरिका त्यही हो; सामान्य मानवता भएका मानिसहरूमा हुनुपर्ने कुरा पनि यही हो। म पुगेका धेरै ठाउँमा, मैले केटीहरूका कोठाहरू पूर्ण रूपमा लथालिङ्ग र अव्यवस्थित देखेको छु। कतिपयले यसो भन्‍न सक्छन्, “तपाईं हामी सफासुग्घर भएको चाहनुहुन्छ; के यो तालिम शिविरमा जस्तै हुनुपर्छ?” त्यो सबै गर्नु पर्दैन। हरेक दिन आफ्नो ओछ्यान मिला अनि कोठा सफा गर्। सरसफाइ कायम राख्। यसो गर्ने बानी बसाल्। यदि तैँले हरेक दिन यी कामकुरा गरिस्, र ती कुरा एउटा बानी, नियम बने, र खाना खाएजस्तै स्वाभाविक भए भने, तैँले यस्तो दैनिक जीवनको बानी बसालेको हुनेछस्, र आफ्‍नो वातावरणप्रतिको तेरो मापदण्ड निकै माथि पुगेको हुनेछ। अनि जब ती माथि पुगेका हुन्छन्, तब तेरो समग्र चालढाल, तेरो मानसिक दृष्टिकोण, तेरो स्वाद, तेरो मानवता, र तेरो इज्जत सबै माथि पुग्नेछन्। तर यदि तँ “सुँगुरको खोर” मा, अर्थात् मानव बस्‍ने ठाउँमा नभई पशुको गुफा जस्तो ठाउँमा बस्छस् भने, तँमा मानव स्वरूप छैन। उदाहरणका लागि, कतिपय मानिस कुनै कोठामा प्रवेश गर्दा, कोठा र यसको भुइँ सफा छ भन्‍ने देखेपछि, तिनीहरूले बाहिर केहीबेर आफ्नो जुत्ता पुछेर फोहोर निकाल्नेछन्। तिनीहरूलाई अझै पनि मैलो महसुस हुनेछ, त्यसकारण तिनीहरू कोठामा प्रवेश गर्नुअघि आफ्नो जुत्ता खोल्नेछन्। जब कोठाका मालिकले तिनीहरू कति सफा र आदरणीय छन् भन्‍ने देख्छन्, तब उसले पनि तिनीहरूलाई आदर गर्नेछ। अरू मानिसहरू हिलोसरीका जुत्ता लाएर भित्र पस्छन्, र भुइँमा हिलो लाग्छ भनेर बिलकुलै सोच्दैनन्। तिनीहरू यसप्रति पूर्ण रूपमा असंवेदनशील हुन्छन्। कोठाका मालिकले तिनीहरू नियमलाई ध्यान नदिने स्वभावको देख्छ। उसले तिनीहरूलाई नराम्रो दृष्टिले हेर्छ, हेला गर्छ, र भविष्यमा कोठामा प्रवेश गर्न दिँदैन। उसले तिनीहरूलाई बाहिर पर्खन लगाउनेछ, र त्यसको अर्थ यस्तो हुनेछ: “तिमी भित्र आउनलायक छैनौ—भित्र आयौ भने तिमीले ठाउँ बरबाद गर्नेछौ, अनि मैले यसलाई सफा गर्न कति लामो समय बिताउनुपर्छ!” उसले तिनीहरूलाई आदर गर्नेछैन। जब उसले तिनीहरूसँग मानव स्वरूप छैन भन्‍ने देख्छ, तब उसले तिनीहरूलाई आदरसमेत गर्दैन। यदि कुनै व्यक्ति जीवनको यस मोडमा पुग्यो भने, के ऊ अझै पनि मानव नै हुन्छ? ऊभन्दा त कुनै घरपालुवा जनावर नै राम्रो हुन्छ। त्यसकारण, मानिसहरू मानव कहलिनका लागि मानव स्वरूपमा जिउनुपर्छ, र मानव स्वरूपमा जिउनका लागि तिनीहरूसँग सामान्य मानवता हुनैपर्छ। कुनै व्यक्ति जहाँ बस्ने भए पनि, उसले जुनसुकै कर्तव्य पूरा गर्ने भए पनि, नियमहरू पालना गर्नैपर्छ। उसले आफ्नो ठाउँ र स्वच्छतालाई ध्यान दिनैपर्छ, उसमा जिम्मेवारीको बोध र जीवनका असल बानीहरू हुनैपर्छ। उसले आफूले गर्ने सबै कुरामा ध्यान दिनैपर्छ र ऊ गम्भीर हुनैपर्छ, र उसले त्यस कुरालाई राम्ररी गरेर मानक पूरा नगरेसम्म त्यसलाई जारी राख्‍नैपर्छ। यसरी, मानिसहरूले तँ आफ्नो कर्तव्य निर्वाहमा, साथै आफूलाई आचरणमा ढाल्ने र कामकुरालाई सम्हाल्ने तरिकामा सिधा र शिष्ट छस्, असल व्यक्ति होस् भन्‍ने देख्‍नेछन्। तिनीहरूलाई तेरो प्रशंसा गर्न मन लाग्नेछ, र स्वाभाविक रूपमै तिनीहरूले तँलाई आदर गर्नेछन्। तिनीहरूले तँलाई सम्मान पनि गर्नेछन् र महत्त्व दिनेछन्, त्यसकारण तिनीहरूले तँलाई मूर्ख बनाउनेछैनन् वा हेप्नेछैनन्। तिनीहरूले कुनै गिल्ला वा अवहेलना नगरी तँसँग गम्भीर रूपमा कुरा गर्नेछन्। मलाई मानिसहरू मेरो रूपलाई कसरी लिन्छन् भन्ने थाहा छैन, तर मलाई यस्तो महसुस हुन्छ: जब म धेरैजसो मानिसलाई भेट्छु, तब तिनीहरू मजाक गर्ने वा हलुका कुरा गर्ने गर्दैनन्। त्यस्तो किन हुन्छ, त्यो मलाई थाहा छैन। सायद मानिसहरू यस्तो अनुभूति गर्छन्: “तपाईं यति गम्भीर व्यक्ति हुनुहुन्छ, र तपाईं आफ्नो बोलीवचन र व्यवहारमा पनि गम्भीर हुनुहुन्छ। तपाईं एक सिधा व्यक्ति हुनुहुन्छ; तपाईंसँग अन्तरक्रिया गर्दा म मजाक गर्ने आँट गर्दिनथेँ। तपाईं त्यस्तो व्यक्ति हुनुहुन्न भन्‍ने कुरा पहिलो नजरमा नै स्पष्ट हुन्छ।” कुनै ठाउँमा गएर तैँले मानिसहरूसँग कुराकानी गर्दा, मानिसहरूसँग गफ गर्दा, मानिसहरूसँग अन्तरक्रिया गर्दा, यदि तिनीहरूले तेरो मानवता र नैतिकतामा केही कुरा छ भन्‍ने महसुस गर्छन् भने—तिनीहरूले यो के हो भनेर स्पष्ट रूपमा भन्‍न सक्दैनन् होला, तर तैँले हरेक दिन केका बारेमा सोच्छस् भनेर तँलाई थाहा हुनेछ, र कुराहरूलाई कसरी हेर्ने र मानिसहरूसँग कसरी व्यवहार गर्ने भन्‍नेबारे तँसित सधैँ सिद्धान्त र मापदण्डहरू हुनेछन्—यदि तैँले अरूसँग यसरी नै व्यवहार र अन्तरक्रिया गर्छस् भने, तिनीहरूले तँ अत्यन्तै विवेकशील छस्, आफूले गर्ने सबै कुरामा तँ अत्यन्तै गम्भीर र विवेकशील छस्, अर्थात् तँ सिद्धान्तअनुरूप छस् भनेर भन्‍नेछन्। यसले अन्तमा तिनीहरूमा कस्तो भावना पैदा गराउनेछ? त्यसबारे बिस्तारै घोरिएर सोच्। यदि तँसँग आफ्नो आत्म-आचरणमा सामान्य मानवता भएकाहरूमा हुनुपर्ने कुराहरू छन् भने, मानिसहरूले तेरो पिठ्युँपछाडि तँलाई कसरी मूल्याङ्कन गर्छन् भन्ने कुराले फरक पार्दैन। यदि तिनीहरूले आफ्नो अन्तस्करणमा तँ सिधा, विवेकशील व्यक्ति होस्, सबै कुराप्रति गम्भीर, जिम्मेवार मनोवृत्ति भएको, सद्गुणी व्यक्ति होस् भन्‍ने महसुस गर्छन् भने, केही समयसम्म तँसँग व्यवहार र अन्तरक्रिया गरेपछि, तिनीहरूले तँलाई अनुमोदन र सम्मान गर्नेछन्। त्यसपछि, व्यक्तिका रूपमा तेरो केही मूल्य हुनेछ। यदि, केही समयसम्म तेरो सङ्गत गरिसकेपछि, तिनीहरूले तँ केही पनि राम्ररी गर्दैनस्, तँ अल्छी र लोभी छस्, केही पनि सिक्न चाहँदैनस्, तेरा मापदण्डहरू तेरो क्षमताभन्दा माथि छन्, तँ निकै लोभी र स्वार्थी छस्—अनि अझ बढी, तँलाई स्वच्छताप्रति केही मतलब छैन, र तैँले आफ्नो परिवेशको हेरचाह गर्नेबारे विचार गर्दैनस् भन्‍ने देखे भने; यदि तिनीहरूले तँ आफूले गर्ने कुनै पनि कामको भेउ पाउँदैनस्, तँ निकै कमजोर क्षमताको छस्, र तँ भरोसाको लायक छैनस्, आफूलाई दिइएको कुनै पनि काम राम्ररी गर्न सक्दैनस् भन्‍ने देखे भने, मानिसहरूका लागि तेरो बिलकुलै महत्त्व हुनेछैन, र तँ व्यक्तिका रूपमा अमान्य ठहरिनेछस्। समग्रमा अरूका लागि बिलकुलै महत्त्व नराख्नु ठूलो कुरा होइन—के चाहिँ महत्त्वपूर्ण हो भने यदि तँ त्यसरी नै परमेश्‍वरको हृदयमा पनि हृदय वा आत्माविनाको पशुजस्तै नीच, तल्‍लो स्तरको, र व्यर्थको छस् भने, तँ समस्यामा छस्। तँ अझै पनि मुक्ति पाउने अवस्थाबाट धेरै टाढा छस्! चरित्र मानकअनुरूप नहुने, बोलीवचन र कार्यहरू पूर्ण रूपमा अनियन्त्रित हुने, पशुजस्तो कुनै व्यक्तिले मुक्ति पाउने कुनै आशा हुन्छ? मैले देखेअनुसार ऊ खतरामा हुन्छ। ढिलो-चाँडो, उसलाई हटाइनेछ।

ग. विपरीत लिङ्गीसँगको सम्पर्कमा मानिसहरूको मनोवृत्ति र व्यवहार

हाम्रो तेस्रो बुँदा, दैनिक जीवनमा विपरीत लिङ्गीसँगको सम्पर्कमा मानिसहरूको मनोवृत्ति र व्यवहार भन्‍ने हो। यो अरू मानिसमाझ जिउने हरेक व्यक्तिले जुनै उमेरको भए पनि सामना गर्ने समस्या हो। यसमा मानवताको कुन पक्ष समावेश हुन्छ? यसमा व्यक्तिको मर्यादा, उसको लाजको भावना, र उसको व्यवहारको शैली समावेश हुन्छ। कतिपय मानिसले विपरीत लिङ्गीसितको सम्पर्कलाई एकदमै चानचुने कुराका रूपमा लिन्छन्। केही नभएसम्म यो ठूलो मामिला होइन, न त अभिलाषापूर्ण विचारहरूमा लिप्त हुनु वा केही अधर्मी लालसा प्रकट गर्नु नै ठूलो मामिला हो जस्तो तिनीहरूलाई लाग्छ। के सामान्य मानवता भएको व्यक्तिसित यस्ता विचारहरू हुनु हुन्छ त? के यो सामान्य मानवताको चिन्‍ह हो? जब तँ विवाह गर्ने उमेरको छस् र तँ विपरीत लिङ्गसित सम्पर्कमा आउँछस्, र तँ सम्बन्धमा बस्‍न चाहन्छस्, तब त्यसलाई सामान्य ढङ्गले गर् अनि कसैले हस्तक्षेप गर्नेछैन। तर कतिपय मानिस सम्बन्धमा बस्‍न चाहँदैनन्—तिनीहरू आफू आकर्षित भएको व्यक्तिसँग केही दिनसम्म प्रेमलीला गर्छन् अनि तिनीहरूलाई मोहित पार्न सक्‍ने र तिनीहरूले रुचाएको व्यक्ति भेट्टाएपछि, तिनीहरू देखावट गर्न थाल्छन्। तिनीहरूले कसरी देखावट गर्छन् त? आँखीभौँ उठाउँछन्, आँखा झिम्क्याउँछन् वा कुरा गर्दा आफ्नो आवाजको सुर बदल्छन् वा निश्चित प्रकारले चलफिर गर्छन् वा अरूलाई ध्यानाकर्षण गर्न हास्यास्पद टिप्पणी गर्छन्; यो नै देखावट गर्नु हो। जब सामान्यतया यसो नगर्ने व्यक्तिले यस्ता हाउभाउहरू प्रकट गर्छन्, तब तँ नजिकै तिनीहरूले रुचाएको विपरीत लिङ्गका मानिसहरू छन् भनेर निश्चित हुन सक्छस्। यी मानिसहरू को हुन् त? तैँले भन्लास् कि तिनीहरूले खराब शैलीले आफूलाई व्यवहारमा ढाल्छन् र पुरुष वा स्‍त्रीबीच स्पष्ट सीमा कायम गर्दैनन्, तर तिनीहरूले कुनै निन्दनीय व्यवहार देखाएका छैनन्। केहीले भन्लान्, तिनीहरू केवल चञ्चल भएका हुन्। अर्को शब्दमा, तिनीहरूमा आत्मसम्मानको कमी हुन्छ; चञ्चल मानिसहरूसँग आत्म-सम्मानको विचार हुँदैन। कतिपय मानिसले दैनिक जीवनमा यस्ता लक्षणहरू प्रकट गर्छन्, तर यसले तिनीहरूको कर्तव्य निर्वाहलाई असर गरेको हुँदैन, न त यसले तिनीहरूलाई काम सकाउनमा नै असर गरेको हुन्छ, त्यसोभए, यो साँच्चै नै समस्या हो त? कतिले भन्छन्: “यसले तिनीहरूको सत्यता पछ्याइलाई बाधा दिँदैन भने, के यसबारे कुरा गर्नु आवश्यक छ त?” यो केसित सम्बन्धित छ त? व्यक्तिको मानवताको लाज र मर्यादासित। मानवता लाज र मर्यादाविना व्यक्तिको मानवता हुन सक्दैन अनि तीविना तिनीहरूको मानवता सामान्य हुन सक्दैन। केही मानिस विश्वसनीय हुन्छन्, तिनीहरूले गर्ने हरेक कुरामा तिनीहरू गम्भीर, जिम्मेवार हुन्छन्, र तिनीहरू कठिन परिश्रम गर्छन्। तिनीहरूसँग कुनै ठूलो समस्या हुँदैन, तर तिनीहरू आफ्नो जीवनको यस पक्षलाई गम्भीर रूपमा लिँदैनन्। जब तँ विपरीत लिङ्गको सदस्यसित जिस्किन्छस्, तब त्यो रचनात्मक हो कि हानीकारक? यदि तँ जिस्किने व्यक्तिको तँसँग माया बस्यो भने नि? तँ यसो भन्न सक्छस्, “मैले चाहेको त्यो होइन”; अँ, तैँले चाहेको त्यो होइन र पनि तँ अझै कसैसित जिस्किन्छस् भने, के तैँले ऊसित खेलबाड गरिरहेको हुँदैनस् र? तैँले उसलाई हानि गरिरहेको हुन्छस्! यो नैतिक बोधको कमी हुनु हो। यसो गर्ने मानिसहरू खराब चरित्रका मानिस हुन्। यसको अतिरिक्त, यदि तँ यस सम्बन्धलाई अघि बढाउन चाहँदैनस् र यसबारे गम्भीर छैनस्, तैपनि तँ अझै आँखीभौँ उठाएर विपरीत लिङ्गीलाई आँखा झिम्क्याउँछस्, रमाइलो र हाँसीमजाक गर्दै देखावट गर्छस्, तँमा स्टाइल छ, तँ सुन्दर वा सुन्दरी होस् भनी देखाउन सबथोक गरिरहेको छस् भने—यदि तँ यसरी देखावट गर्छस् भने वास्तवमा तैँले के गरिरहेको हुन्छस्? (मानिसहरूलाई लोभ्याइरहेको हुन्छ।) यसमा लोभ्याउने अभिप्राय हुन्छ। अब यस्तो प्रकारको लोभ्याउने व्यवहार आदर्शमयी कुरा हो कि कुरूप कुरा? (यो कुरूप कुरा हो।) यहाँ उप्रान्त कुनै मर्यादा हुँदैन। यस संसारका कस्ता मानिसहरूले अरूलाई प्रलोभनमा पार्छन्? वेश्याहरू, छाडा महिलाहरू, बदमास मानिसहरू—यी मानिसहरूलाई लाज भन्‍ने थाहा हुँदैन। लाज थाहा नहुनु भनेको के हो? यसको अर्थ तिनीहरू अपमानित हुने कुराप्रति असंवेदनशील हुन्छन्। निष्ठा, लाज, र सम्मान, साथै मर्यादा र ख्याति—तिनीहरू यीमध्ये कुनै कुरा वास्ता गर्दैनन्। यस्ता मानिसहरू अङ्ग प्रदर्शन गर्दै र जिस्किँदै हिँड्छन्। तिनीहरूलाई एकदुई जनासँग जिस्किएर पुग्दैन, र तिनीहरूलाई आठदश जनासँग जिस्किनु बढी हो भन्‍ने लाग्दैन। तिनीहरूलाई खुसी पार्न हजारौँ हजार जना चाहिन्छ। कतिपय विवाहित महिलाका दुई छोराछोरी छन्, र घरबाहिरको कसैलाई यसबारे थाहा हुँदैन। तिनीहरू किन मानिसहरूलाई थाहा दिँदैनन्? तिनीहरूले आफू विवाहित भएको र कसैको भइसकेको भनेर भनेपछि, तिनीहरूले कसैसँग जिस्किन खोजे पनि सक्दैनन्, साथै आफ्नो कामुकता र आकर्षण गुम्नेछ भनेर डर मान्छन्। त्यसकारण तिनीहरू यसबारे खुलस्त हुँदैनन्। के त्यस्ता मानिसहरू बदनामप्रति असंवेदनशील होइनन् र? यदि कसैको मानवतामा यस्ता कुराहरू छन् भने के त्यो सामान्य हो? होइन। यसको आशय के हो भने यदि तँमा त्यस्तो मानवता र त्यस्ता व्यवहारहरू छन् भने, तँमा सामान्य मानवताको कमी छ; यसमा लाज र मर्यादाको कमी छ। कतिपय मानिस विपरीत लिङ्गी मानिसहरूको नजिक पर्नेबित्तिकै आफ्नो कपाल सुमसुम्याउन र लुगा मिलाउन थाल्छन्, वा लाली पाउडर घसेर आफूलाई सुन्दर बनाउन सक्दो प्रयास गर्छन्। यसमा तिनीहरूको उद्देश्य के हुन्छ? तिनीहरूको उद्देश्य भनेको प्रलोभनमा पार्नु हो। यो कुरा सामान्य मानवतामा हुनु हुँदैन। यसरी मानिसहरूलाई प्रलोभनमा पारेर केही महसुस नगर्न सक्नु, यो एकदम सामान्य र साधारण कुरा हो, यो ठूलो कुरा होइन भन्‍ने सोच्नु भनेको लाजको भावना नहुनु र के गर्नुपर्छ र के गर्नु हुँदैन भन्‍नेसमेत थाहा नहुनु हो। कतिपय मानिस दश हजार युआन दिइयो भने सडकमा पूर्णतया नग्न भएर तलमाथि हिँड्न तयार हुन्छन्। तिनीहरू कस्तो प्रकारका मानिस हुन्? तिनीहरू लज्जाबोध नभएका मानिस हुन्। तिनीहरू पैसाका लागि लाज नमानी जे पनि गर्छन्। तिनीहरूका लागि निष्ठा, चरित्र, लाज, र मर्यादाको कुनै अर्थ हुँदैन र ती व्यर्थ हुन्छन्। तिनीहरूलाई आफूले देखावट गर्न र अरूलाई प्रलोभनमा पार्न सक्नु आफ्नो प्रतिभा हो, र धेरै मानिसको निगाह प्राप्त गर्दा र धेरै मानिसलाई आफ्‍नो पछि लगाउँदा मात्र आनन्द पाइन्छ भन्ने लाग्छ। त्यस्तो महिलाका लागि यो नै सबैभन्दा ठूलो सम्मान हो; तिनीहरू त्यसैलाई बहुमूल्य ठान्‍छन्। तिनीहरू मर्यादा, लज्जाबोध वा चरित्रजस्ता कुराहरूलाई बहुमूल्य ठान्दैनन्। के यो असल मानवता हो? (होइन।) के तिमीहरूले यस्ता व्यवहारहरू प्रदर्शन गरेका छौ? (गरेका छौँ।) त्यसोभए के तिमीहरू ती कुरालाई नियन्त्रण गर्न सक्छौ? तिमीहरू ती कुरालाई प्रायजसो नियन्त्रण गर्न सक्छौ कि कहिलेकहीँ मात्रै? के तिमीहरू आफूलाई नियन्त्रण गर्न सक्छौ? आफूलाई नियन्त्रण गर्न सक्ने मानिसहरूको हृदयमा लाज हुन्छ। हरेक व्यक्तिले क्षणिक रूपमा आवेग र दुराचारको अनुभव गरेको हुन्छ, तर जब आफूलाई नियन्त्रण गर्न सक्‍नेहरूले यस्तो महसुस गर्छन्, तब तिनीहरूले आफूले गरिरहेको कुरा ठिक होइन, यसले तिनीहरूको इज्जत घटाउँछ, तिनीहरू तुरुन्तै सच्चिनुपर्छ, र तिनीहरूले यो काम गर्न छोड्नुपर्छ भन्‍ने महसुस गर्छन्। अनि पछि, तिनीहरूलाई फेरि यस्तो आइपर्दा, तिनीहरू आफूलाई नियन्त्रण गर्न सक्छन्। यदि तेरो मानवतामा आत्मसंयम देखाउने यति सानो क्षमतासमेत छैन भने, सत्यता अभ्यास गर्न आह्वान गर्दा तैँले केको विरुद्धमा विद्रोह गर्न सक्छस्? केही मानिसले राम्रा रूप पाएका हुन्छन्, अनि तिनीहरूलाई निरन्तर विपरीत लिङ्गका व्यक्तिहरूले पछ्याइरहेका हुन्छन्; जति बढी मानिसहरूले तिनीहरूलाई पछ्याउँछन्, उति नै तिनीहरू आफ्नो देखावट गर्न सक्ने अवस्थामा छु भन्ने महसुस गर्छन्। के तिनीहरूका लागि यो खतरनाक हुँदैन र? तैँले यस्तो अवस्थामा के गर्नुपर्छ? (यो गुप्त समस्यालाई चिन्‍ने र यसदेखि टाढा बस्नुपर्छ।) यो साँच्चै नै गुप्त समस्या हो जसदेखि तँ टाढा बस्नुपर्छ—यदि तँ टाढा बसिनस् भने, कुनै व्यक्तिले तँलाई पासोमा पारेको कुरा तैँले पत्ता लगाउनेछस्। तँ पासोमा पर्नुभन्दा अघि नै तैँले आफूलाई यस गुप्त समस्यादेखि टाढा राख्‍नु आवश्यक हुन्छ; यसलाई आत्मसंयम भनिन्छ। आत्मसंयम हुनेहरूसित लज्जाबोध र मर्यादा हुन्छ। जोसित यो हुँदैन, तिनीहरू आफूलाई लोभ्याउने जोकोहीको पनि लोभ्याइमा पर्न सक्छन् र कसैले तिनीहरूलाई पछ्याउँदा, तिनीहरू लोभ्याइको पासो स्वीकार गर्छन्, जसले समस्या ल्याउन सक्छ। यसबाहेक, तिनीहरूले जानीजानी देखावट पनि गर्छन्, आफूलाई सजाउँछन् र राम्रो कपडा लगाउँछन्, अनि तिनीहरू लगाउनुपर्ने जुन कपडाले आफूलाई धेरै सुन्दर, धेरै आकर्षक र राम्रो बनाउँछ, तिनीहरू विशेष रूपले त्यही कपडा लगाउने निर्णय गर्छन्, र हरेक दिन त्यही लगाउँछन्; यो तिनीहरूका लागि खतरनाक कुरा हो र यसले के देखाउँछ भने तिनीहरूले अरूलाई जानीबुझीकनै लोभ्याउन खोजिरहेका छन्। यदि तँ यी कपडाहरूमा अति आकर्षक र अति कामोत्तेजक देखिन्छस् भने तैँले आफ्‍नो देह विरुद्ध विद्रोह गरेर यी लुगा लगाउन छोड्नुपर्छ। यदि यस सम्बन्धमा तँसित सङ्कल्प छ भने, तैँले यो कुरा गर्न सक्छस्। तथापि, यदि तँसित यो सङ्कल्प छैन, र तँ जोडी खोज्न चाहन्छस् भने, गएर एउटा खोज्: अरूसँग नजिस्किकन सामान्य रूपमा एकअर्कासँग कुरा गर्। यदि तँ जोडी खोजिरहेको होइनस् तर अरूलाई लोभ्याउँछस् भने यसलाई निर्लज्जका रूपमा परिभाषित गर्न सकिन्छ। तँ आफूले के छनौट गरिरहेको छु भन्‍ने कुरामा तँ स्पष्ट हुनुपर्छ। के तिमीहरू सबैले सिद्धान्तहरू पालना गर्न सक्छौ? (हामीसित यो सङ्कल्प छ।) यदि तिमीहरूसित यो सङ्कल्प छ भने, तिमीहरूसित ऊर्जा छ, उत्प्रेरणा छ अनि ती पालना गर्न तिमीहरूलाई सजिलो हुनेछ। कतिपय मानिस स्वभावैले भद्र प्रकृतिका हुन्छन्, यसबाहेक, परमेश्‍वरमा विश्‍वास गरिसकेपछि तिनीहरू सत्यतालाई पछ्याउँछन् र सही मार्ग लिन्छन्, त्यसकारण तिनीहरूसित त्यो चाहना हुँदैन, अनि तिनीहरू आफूलाई लोभ्याउने प्रयास गर्ने कसैलाई पनि प्रत्युत्तर दिँदैनन्। केही मानिस यसमा पर्ने धेरै जोखिम हुन्छ, जबकि कसैले यसलाई कुनै ध्यानै दिँदैन; केही मानिससित यो सङ्कल्प छ भन्ने प्रतीत हुन्छ, तर तिनीहरू आफै पनि वास्तवमा आफूसँग छ कि छैन भनी बताउन सक्दैनन्। विपरीत लिङ्गका मानिसहरूसँग अन्तरक्रिया गर्ने विषयमा, तैँले सही प्रकारले लिनुपर्ने र पुनःपरीक्षण गर्नुपर्ने कुरा यही हो, र सामान्य मानवताको मर्यादा र लाजको अभिन्न भाग हो भनी पहिचान गर्नुपर्ने कुरा हो। लज्जाबोधको कमी मानवताको कमीसँग कसरी सम्बन्धित हुन्छ? यदि व्यक्तिमा लज्जाबोध छैन भने, उसमा कुनै मानवता हुँदैन भन्‍नु उचितै हुन्छ। मानवताको कमी भएको हरेक व्यक्तिले किन सत्यतालाई प्रेम गर्दैन? अनि हामी किन व्यक्तिमा मानवता छ भने उसले सत्यता पछ्याउन सक्छ भनेर भन्छौँ? ल भन्, के लज्जाबोध नभएका मानिसहरूलाई के राम्रो हो र के राम्रो होइन भन्‍ने थाहा हुन्छ? (हुँदैन।) त्यसोभए, जब तिनीहरू परमेश्‍वरको विरोध गर्ने, उहाँलाई धोका दिने र सत्यता उल्लङ्घन गर्ने खराब कामकुरा गर्छन्, तब के तिनीहरूलाई कुनै आत्मग्लानि हुन्छ? (हुँदैन।) यदि तिनीहरूको विवेकले तिनीहरूलाई घोचेन भने के तिनीहरू सही मार्गमा जान सक्छन्? के तिनीहरू सत्यता पछ्याउन सक्छन्? छाडा, निर्लज्ज मानिसहरू भावशून्य हुन्छन्; तिनीहरूले सकारात्मक र नकारात्मक कुराहरू, वा परमेश्‍वर केलाई प्रेम गर्नुहुन्छ र केलाई घृणा गर्नुहुन्छ भनेर स्पष्ट रूपमा छुट्याउन सक्दैनन्। त्यसकारण, जब परमेश्‍वर मानिसहरूलाई इमानदार हुन भन्नुहुन्छ, तब तिनीहरू भन्छन्, “झूट बोल्दैमा के हुन्छ? झूट बोल्नु अपमानजनक कुरा होइन!” के लाज नभएको व्यक्तिले यस्तै भन्दैन र? यदि लज्जाबोध भएको व्यक्तिले इमानदार हुन सकेन र यो कुरा सबैले थाहा पाए भने, के उसको अनुहार रातो हुँदैन र? के उसलाई भित्री रूपमा असहज हुँदैन र? (हुन्छ।) अनि लाज नभएको व्यक्तिले के भन्छ? “इमानदार व्यक्ति हुनु, अरूले के सोच्छन्, तिनीहरूका लागि मेरो के मूल्य छ, वा तिनीहरूले मलाई कति महत्त्व दिन्छन्—यी कुनै पनि कुराले मलाई फरक पार्दैन!” उसले मतलब नै गर्दैन। त्यसोभए के ऊ अझै पनि सत्यता पछ्याउन सक्छ? यदि उसले झूट बोलेपछि उसलाई हृदयमा छटपटी भएको छ कि छैन वा उसलाई कुनै आत्मग्‍लानि भएको छ कि छैन भनेर सोधिस् भने, उसले भन्‍नेछ, “शान्तिमा हुनु भनेको के हो? आत्मग्‍लानि हुनु भनेको के हो? यसलाई किन यति ठूलो समस्या बनाउने?” उसमा त्यस्तो कुनै चेतना हुँदैन। के त्यस्तो खराब समझ भएको व्यक्तिले परमेश्‍वरलाई पछ्याउन सक्छ? के उसले सत्यता पछ्याउन सक्छ? ऊ यसलाई पछ्याउँदैन। उसका लागि, सकारात्मक र नकारात्मक कुराहरूबीच, सत्यता र यसलाई उल्लङ्घन गर्ने कुराबीच कुनै भिन्नता हुँदैन—ती सबै एउटै हुन्। जे भए पनि, ऊ के सोच्छ भने, यदि सबैले प्रयास गरे, आफ्नो कर्तव्य पूरा गरे, र मूल्य चुकाए भने ठिकै हुन्छ। यी कुराहरूबीच भिन्नता छुट्याउने कुनै पनि कुरा हुँदैन। उसले परमेश्‍वरको प्रतिरोध गर्ने कुनै काम गरिसकेपछि, सत्यता सिद्धान्तहरू उल्लङ्घन गर्ने कुनै काम गरिसकेपछि, अरू कसैका हितमा हानि गर्ने कुनै काम गरिसकेपछि, वा मण्डलीको काममा बाधा दिने कुनै काम गरिसकेपछि उसलाई कुनै आत्मग्लानि महसुस हुँदैन। उसलाई बिलकुलै आत्मग्लानि हुँदैन। यस हिसाबमा, के उसमा लज्जाबोधको कमी छैन र? लज्जाबोध नभएका मानिसहरूले यस्ता कुराहरू खुट्याउन सक्दैनन्। तिनीहरूलाई आफूले चाहेको कुरा गर्न पाए भइहाल्छ। जे गरे पनि हुन्छ; मूल्याङ्कन गर्न सत्यता प्रयोग गरिरहनु आवश्यक हुँदैन। त्यसकारण, लज्जाबोध नभएका मानिसहरू सत्यतालाई बुझ्न वा अभ्यास गर्न सक्दैनन्। लज्जाबोध नहुनु र मानवताको कमी हुनुबीचको सम्बन्ध यही हो। त्यसोभए, तिमीहरूले किन यसो भन्‍न सकेनौ? तिमीहरू सबैले यस्तो सोचिरहेका छौ, “तपाईँले जे प्रचार गरिरहनुभएको छ, त्यो सत्यतासँग त्यति धेरै सम्बन्धित छैन; यो सत्यताभन्दा निकै फरक छ। हामी प्रायः यी कुराहरू स्पष्ट रूपमा देख्‍न सक्छौँ, तसर्थ के हामीलाई अझै पनि तपाईँले ती कुराबारे भन्नु आवश्यक छ र?” यदि तिमीहरूलाई सत्यतासँग यसको कुनै सम्बन्ध छैन भन्‍ने लाग्छ भने, तिमीहरू सत्यता वास्तविकतामा कतिसम्म प्रवेश गरेका छौ? के तिमीहरू सामान्य मानवतामा जिउँछौ? के तिमीहरू साँच्‍चै सत्यता र मानवता भएका मानिस बनेका छौ? तिमीहरू कदमा अत्यन्तै साना छौ र तिमीहरू यी कुराहरूसमेत पत्ता लगाउन सक्दैनौ, त्यसकारण तिमीहरूमा कस्तो सत्यता वास्तविकता हुन सक्छ र?

परमेश्‍वरको घरका दशवटा प्रशासनिक आदेशहरूमध्ये एउटाले भन्छ: मानिसमा भ्रष्ट स्वभाव हुन्छ र त्यसबाहेक ऊसँग भावनाहरू छन्। जस्तै कि, परमेश्‍वरको सेवा गर्दा विपरीत लिङ्गका दुई सदस्यहरू मात्र एकलै रहेर काम गर्न पूर्ण रूपमा निषेध गरिएको छ। त्यसो गरेको थाहा पाइएको खण्डमा, जोकोहीलाई कुनै अपवादविना निष्कासित गरिनेछ। मानिसहरू यो प्रशासनिक आदेशलाई कसरी लिन्छन्? यदि कुनै पुरुषले तीस जनाभन्दा बढी महिलासँग अनुचित सम्बन्ध राखेको छ भने, ल भन्, यो कुरा सुनेका मानिसहरूलाई यसबारे कस्तो महसुस हुन्छ होला? (तिनीहरूले पत्याउनेछैनन्।) यो सुन्दा तँलाई अचम्म लाग्नेछ; तैँले चकित हुँदै भन्‍नेछस्, “अहो, कति धेरै! त्यो त घिनलाग्दो कुरा हो, होइन र?” अनि त्यस मानिसले तँलाई यो कुरा बताउँदा कस्तो अनुभूति गर्थ्यो होला? (उसले त्यो कुराले आफूलाई फरक नपर्ने जस्तो गरेको हुन्थ्यो।) उसका लागि त्यो कुनै ठूलो कुरा हुनेथिएन। उसलाई आज के खाने भनेर सोध्: “भात।” उसलाई कति जना महिलासँग सुतेको छस् भनेर सोध्: “तीस जना वा त्योभन्दा बढी।” उसले यी दुइटै कुरा बिलकुल उस्तै आवाजमा र उस्तै मानसिकताका साथ भन्‍नेछ। के त्यस्तो मानवता भएको व्यक्तिका लागि कुनै मुक्ति हुन्छ? हुँदैन, चाहे उसले परमेश्‍वरमा विश्‍वास गरेको नै किन नहोस्। त्यस्तो कुरा फ्याट्ट बोल्दा उसलाई लाज नहुने कसरी हुन सक्छ? यो त अपमानजनक कुरा हो! त्यसोभए उसले कसरी फ्याट्ट यसो भन्न सक्यो? ल भन्, के उसमा कुनै लज्जाबोध बाँकी हुन्छ? अहँ, हुँदैन। उसको मानवताभित्रको विवेकको चेतना पहिले नै भावशून्य भइसकेको हुन्छ, र ऊसँग अब कुनै बोध क्षमता बाँकी हुँदैन। यो चरित्रभ्रष्ट हुने मामला मात्र होइन—लाज वा मर्यादाविनाका मानिसहरू अब मानिस रहँदैनन्। बाहिरबाट त तिनीहरू अझै पनि मानिसजस्तै देखिन्छन्, तर तिनीहरूले कुनै कुरा सम्हाल्नुपर्ने बित्तिकै सबै कुरा बिग्रिन्छ। तिनीहरूले कुनै लाज नमानी जे पनि गर्न सक्छन्—अनि त्यसको अर्थ तिनीहरू अब मानिस रहेनन् भन्‍ने हुन्छ। यी विषयहरूबारे हाम्रो कुराकानीलाई यहीँ समाप्त गरौँ।

आज हामीले छलफल गरेको सामान्य मानवताका यी तीन पक्षबारे घोरिएर विचार गर्—के ती महत्त्वपूर्ण छन्? के सामान्य मानवताका यी कुराहरू सत्यताको पछ्याइबाट अलग छन्? (छैनन्।) त्यसोभए सत्यताको पछ्याइसँग तिनको के सम्बन्ध छ? यदि परमेश्‍वरमा विश्‍वास गर्ने व्यक्तिको मानवतामा सावधानी, जिम्मेवारी बोध, वा आफ्ना कामहरूमा ध्यान दिन सक्‍ने क्षमता छैन भने—यदि उसमा त्यस्तो मानवता छैन भने, उसले परमेश्‍वरमाथिको विश्‍वास र सत्यता पछ्याइमा के प्राप्त गर्न सक्छ? हामीले वर्षौँदेखि हरेक क्षेत्रका धेरै सत्यताबारे सङ्गति गरेका छौँ। यदि मानिसहरूले ध्यान दिँदैनन् वा यी सत्यताहरूलाई विवेकपूर्ण मानसिकताले हेर्दैनन्, हचुवाको भरमा काम गर्छन् र विवेकपूर्ण ढङ्गले केही पनि गर्दैनन् भने, के तिनीहरूले यसरी सत्यताको बुझाइ हासिल गर्न सक्छन्? कतिपय मानिसले भन्छन्: “यदि म सत्यताको बुझाइसम्म पुग्न सकिनँ भने, के मैले यी धर्मसिद्धान्त र शब्दावलीहरूलाई याद गर्दा हुँदैन र?” के तैँले अन्तमा यसरी सत्यता प्राप्त गर्न सक्‍नेछस्? यदि तँमा यस्तो सामान्य मानवता छैन र तेरो मानवताभित्र यी कुराहरू छैनन्, अर्थात् तँमा विभिन्‍न कुराप्रति विवेकपूर्ण, सावधानीपूर्ण, गम्भीर, र जिम्मेवार मनोवृत्ति छैन भने, सत्यता तेरा लागि धर्मसिद्धान्त र थेगोहरूमा परिणत हुन्छ—यो प्रावधानहरूमा परिणत हुन्छ। तैँले सत्यता प्राप्त गर्न सक्दैनस्, किनभने तँ यसलाई बुझ्न असक्षम छस्। त्यसबाहेक, यदि तँ आफ्नो व्यक्तिगत जीवनको वातावरण, दिनचर्या, र शैलीलाई राम्ररी व्यवस्थापन गर्न सक्दैनस् भने, के सत्यतासँग सम्बन्धित विभिन्‍न सिद्धान्त र भनाइहरूमा प्रवेश गर्न सक्षम हुनेछस्? हुनेछैनस्। यसका साथै, मानिसहरूले जीवनमा सकारात्मक कुराहरूलाई प्रेम गर्नुपर्छ, साथै नकारात्मक र दुष्ट कुराहरूप्रति हृदयको गहिराइमा तिरस्कार र घृणाको मनोवृत्ति राख्‍नुपर्छ। केही सत्यतामा प्रवेश गर्ने एकमात्र तरिका यही हो। यसको अर्थ सत्यता पछ्याइमा, तँसँग सही मनोवृत्ति र उचित मानसिकता हुनैपर्छ; तँ सोझो र गम्भीर व्यक्ति हुनैपर्छ। यस्ता मानिसहरूले मात्र सत्यता प्राप्त गर्न सक्छन्। यदि कुनै व्यक्तिमा कुनै लज्जाबोध छैन, र धेरै दुष्ट कामकुरा गरेपछि, परमेश्‍वरविरुद्ध विद्रोह गर्ने र सत्यता उल्लङ्घन गर्ने धेरै कुराहरू गरेपछि पनि यो ठूलो कुरा होइन भन्‍ने सोचेर ऊ हृदयमा भावशून्य र बेखबर रहन्छ भने—के यस्तो अवस्थामा उसका लागि सत्यताको कुनै काम हुन्छ? यसको कुनै काम हुँदैन। सत्यताले उसमा कुनै प्रभाव पार्दैन, र यसले उसलाई बन्धनमा पार्न, हप्काउन, मार्गदर्शन गर्न, वा दिशा र बाटो देखाउन सक्दैन, यसको अर्थ ऊ समस्यामा हुन्छ। लज्जाबोधसमेत नभएको व्यक्तिले कसरी सत्यतालाई बुझ्न सक्छ? कुनै व्यक्ति सत्यता बुझ्न सक्‍ने हुनका लागि, सुरुमा ऊ सकारात्मक र नकारात्मक कुराहरूप्रति हृदयमा संवेदनशील हुनैपर्छ। नकारात्मक वा दुष्ट कुराको उल्लेख गर्दा वा सामना गर्दासमेत उसलाई घृणा लाग्छ, र ऊ आफैले यस्तो काम गर्‍यो भने, उसलाई लाज लाग्छ र छटपटी हुन्छ। उसले सत्यताप्रति प्रेम महसुस गर्छ र आफ्नो हृदयमा सत्यतालाई स्विकार्न सक्छ; उसले यसलाई प्रयोग गरेर आफूलाई नियन्त्रण गर्न र आफ्नो गलत स्थितिलाई उल्ट्याउन सक्छ। के यी कुराहरू सामान्य मानवतामा हुनुपर्ने कुराहरू होइनन् र? (हुन्।) के यी कुराहरू प्राप्त गरेपछि व्यक्तिलाई सत्यता पछ्याउन सजिलो हुँदैन र? अनि यदि कसैमा तीमध्ये कुनै पनि कुरा छैन भने, सत्यता पछ्याउनेबारे बोल्नु खोक्रो कुरा मात्रै हुन्छ—उसको हृदयमा सकारात्मक कुराहरू छैनन् भने उसले कसरी त्यो काम गर्न सक्छ? तेरो सामान्य मानवतामा यी कुराहरू नभएसम्म सत्यताले तँभित्र जरा गाड्ने, त्यो फुल्‍ने, र त्यसले फल दिने हुँदैन—त्यतिन्जेलसम्‍म यसले असर पार्नेछैन। जब तैँले सत्यता बुझेको हुन्छस्, तब तैँले आफ्नो सोचाइलाई परिवर्तन गर्न र आफ्नो व्यवहारलाई नियन्त्रण गर्न सक्‍नेछस्, र तेरा भ्रष्ट विचारहरू झन्-झन् कम हुनेछन्। यो नै साँचो परिवर्तन हो।

तिमीहरूमा आज हामीले छलफल गरेका सामान्य मानवताका यीमध्ये कतिवटा प्रकटीकरणहरू छन्? तिमीहरूमा कतिवटाको कमी छ? तिमीहरूमा कुन प्रकटीकरण छ? (लज्जाबोध।) लज्जाबोध—त्यो राम्रो कुरा हो। तँमा कम्तीमा पनि लज्जाबोध हुनुपर्छ। अरू के छ? के तिमीहरू सबैसँग मानिस, घटना, र कामकुराका सम्बन्धमा विवेकपूर्ण, र सावधानीपूर्ण मानसिकता र मनोवृत्ति छन्? म के देख्छु भने तिमीहरू जे पनि गर्छौ, त्यसमा तिमीहरू लापरवाह छौ, जोसजाँगर मार्छौ र सुस्ताउँछौ, र तिमीहरूले गर्ने ती कुराहरू देख्दा, मेरो हृदयमा चिन्ता बढ्छ। के तिमीहरू यी समस्याहरू आफै पत्ता लगाउन सक्छौ? के तिमीहरू आफूले ती पत्ता लगाउँदा चिन्तित हुन्छौ? (हुन्छौँ।) कुन रूपमा? यसबारे कुरा गर्। (अहिले भर्खरै परमेश्‍वरको सङ्गति सुनेपछि, मलाई मसँग त्यति धेरै मानवता छैन, र मेरो कर्तव्य र मेरो जीवनका घटनाहरूप्रति ममा लापरवाह मानसिकता छ भन्‍ने लागेको छ। म परमेश्‍वरले माग गर्नुभएका मानकहरूबाट निकै टाढा छु। मलाई अलि डर लागेको छ।) तेरो मानवतामा धेरै कुराको कमी छ, हो कि होइन? तँलाई के लाग्छ भने तैँले वर्षौँदेखि परमेश्‍वरमा विश्‍वास गरेको छस् र धेरै सत्यता सुनेको छस्, तैपनि तँसित मानवताका सबैभन्दा आधारभूत कुराहरूसमेत छैनन्—तँ कसरी चिन्तित नभई बस्‍न सक्छस्? कतिपय मानिससँग थोरै प्राविधिक सिप हुन्छ, तर तिनीहरूले गर्ने सबै कुरा कमसल हुन्छन्। यो सबै न्यून स्तरको हुन्छ, मापदण्डअनुरूप हुँदैन, र तिनीहरू उन्‍नत र स्तरीय विधिहरू के हुन् भनेर जाँच्दैनन्। के यो तिनीहरूको प्रतिगामी सोच होइन र? उदाहरणका लागि, एकपटक तिनीहरूलाई ढोका हाल्न लगाउँदा तिनीहरूले यसो भने: “हाम्रो ठाउँतिर त धेरैजसो ढोका एकपल्ले मात्रै हुन्छ।” तिनीहरूको त्यो सानो ठाउँले मापदण्ड तय गर्दैन। तिनीहरूले ठूला सहरका व्यावसायिक र आवासीय भवनहरूका ढोकाको शैली हेर्नुपर्छ, त्यसपछि वास्तविक परिस्थितिअनुसार आफ्नो काम गर्नुपर्छ। तैपनि यहाँ, तिनीहरूले मुख खोलेर भने: “हामी हाम्रो घरतिर त दुईपल्ले ढोका बनाउँदैनौँ, र यहाँ धेरै मानिस पनि छैनन्। धेरै भए पनि ठूलो कुरा हुनेथिएन—तिनीहरू चेपाचेप गरेर पस्न सक्छन्।” अर्कोले भन्यो: “यदि मानिसहरू धेरै लामो समयसम्‍म चेपाचेप भए भने, ढोकाको पल्ला भाँचिनेछ। यस विषयमा कुरा गरौँ। यसपटक हामी अपवादका रूपमा दुईपल्ले ढोका बनाऊँ, हुन्छ?” त्यसपछि तिनीहरूले भने: “हुँदैन! म एकपल्ले ढोका नै बनाउँछु; म दुईपल्ले ढोका बनाउन सक्दिनँ। यो कसरी बनाउने भन्‍ने कुरा मलाई थाहा हुन्छ कि तपाईँलाई? मलाई—त्यसोभए यस विषयमा तपाईँ किन मेरो कुरा सुन्‍नुहुन्‍न? तपाईँले मेरो कुरा सुन्‍नुपर्छ!” तिनीहरूलाई परिस्थितिअनुसार काम गर्न भनियो, तर तिनीहरूले सुनेनन् र सानो ढोका नै बनाउन अड्डी कसे। के यो झन्झट होइन र? प्रकाश छिरोस् र ठाउँ साँघुरो नदेखियोस् भनेर भित्री र बाहिरी भागबीच सिसा हाल्न लगाउँदा, तिनीहरूले भने, “किन सिसा हाल्‍ने? त्यो सुरक्षाको जोखिम हुनेछ, होइन र? म त सिसा हाल्दिनँ; यी दुईवटा ढोका नै काफी छन्। हाम्रोतिर त यस्तो ढोका मात्र प्रयोग गर्छौँ।” तिनीहरू अरूलाई दबाउन सधैँ “हाम्रोतिर,” “हाम्रो घरतिर,” “मैले प्राविधिक कुराहरू अध्ययन गरेको छु” जस्ता कुराहरू दोहोर्‍याइरहन्छन्। के ती कुराहरू सत्यता हुन्? (होइनन्।) बाहिरी मामलाहरूप्रति यस्तो मनोवृत्ति अपनाउनका लागि, तिनीहरूको मानवताभित्र के कुराको कमी भएको हुनुपर्छ? चेतना। अनि तिनीहरूको चेतनामा विशेष गरी कुन कुराको कमी भएको हुनुपर्छ? अन्तर्ज्ञान। तिनीहरूलाई सधैँ आफ्नो ठाउँको सबै कुरा ठिक हो, सबैभन्दा उच्च कुरा त्यही हो, त्यो सबै सत्यता हो भन्‍ने लाग्छ। के तिनीहरूको चेतना कमजोर छैन र? सामान्य चेतना कस्तो देखिनुपर्छ? सामान्य चेतना भएको भए तिनीहरूले यसो भन्‍नेथिए, “म धेरै वर्षदेखि यस व्यवसायमा छु, तर मैले त्यति धेरै कुरा देखेको छैनँ। हाम्रोतिर त हामी सबैले ढोकाहरू यसरी नै बनाउँछौँ, त्यसकारण यहाँका ढोकाहरू कति ठूला हुन्छन् हेरौँ। यहाँका मानिसहरूले जे गर्छन् हामी त्यसैमा सहमत हुनेछौँ। यो फरक ठाउँ हो, र यस काममा म लचकदार हुनुपर्छ।” के त्यो चेतना होइन र? (हो।) त्यसोभए के त्यस्तो व्यक्तिमा यस्तो चेतना हुन्छ? हुँदैन—उसमा कुनै समझ हुँदैन। अनि अन्त्यमा यसलाई कसरी सम्हालियो? काम पुनः गर्नुपर्‍यो। के काम पुनः गर्नु घाटा होइन र? (हो।) हो, घाटा हो। के यस्ता घटनाका उदाहरणहरू धेरै छन्? छन् नि। त्यो व्यक्ति पूरै जिद्दी छ। ऊ कति जिद्दी छ? जसले जे भने पनि ऊ सुन्दैनथ्यो; ऊ मेरो कुरासमेत सुन्दैनथ्यो, र ऊ मेरो खण्डनसमेत गर्थ्यो। मैले भनेँ, “तैँले यो कुरा परिवर्तन गर्नुपर्छ। गरिनस् भने, यो काम तेरा लागि होइन।” अनि उसले यसो भन्‍ने दुस्साहस गर्‍यो, “तपाईँलाई मेरो आवश्यकता नपरे पनि म यत्रै ढोका बनाउँछु!” त्यो कस्तो स्वभाव हो? के त्यो सामान्य मानवता हो? (होइन।) यो सामान्य मानवता होइन—त्यसोभए यो कस्तो मानवता हो त? मेरो विचारमा, तिनीहरू अलिक पशुजस्तै छन्। यो त गोरु तिर्खाएको जस्तै हो: यसले गाडामा जति धेरै सामान वा मानिसहरू बोकिरहेको भए पनि, पानीको खाडल वा नदी देख्‍नेबित्तिकै, गाडालाई सिधै त्यतै तानेर लग्‍नेछ। जति नै मानिसहरू भए पनि तिनीहरू त्यो तानेर फर्काउन सक्दैनन्। हामी त एउटा पशुको कुरा गरिरहेका छौँ। के मानिसहरूमा पनि यस प्रकारको स्वभाव हुन्छ? जब तिनीहरूमा यस्तो स्वभाव हुन्छ, तब यो सामान्य मानवता होइन, र त्यो खतरनाक कुरा हो। तिनीहरूले तँलाई इन्कार गर्ने, र तेरो कुरा सुन्‍न छोड्ने बहाना पाउनेछन्। तिनीहरू अत्यन्तै जिद्दी र मूर्ख हुन्छन्। दैनिक जीवनका त्यस्ता कुराहरूमा, यदि तँमा विनम्र भई स्विकार्ने, अरूका रायहरू सुन्ने मनोवृत्ति छैन भने, यदि तँमा अध्ययन गर्ने मनोवृत्ति छैन भने, तँ कसरी सत्यता स्वीकार गर्न सक्षम हुनेछस्? तैँले यसलाई कसरी अभ्यास गर्न सक्‍नेछस्? सबैले दुईपल्ले ढोका बनाउनु नै उपयुक्त हुन्छ भनेर भन्छन्। तैँले त्योसमेत गर्न सक्दैनस्, र त्यो सत्यता अभ्यास गर्नुको नजिक पनि भएन—तँ कुनै उचित सुझावसमेत सुन्दैनस्। के तैँले सत्यतासँग सम्बन्धित कुनै कुरा सुन्न सक्‍नेछस्? तँ सधैँ जस्तै सुन्दैनस्। यो कुरा यस्तो स्वभाव भएको व्यक्तिको दिमागमा घुस्दैन र त्यो उसका लागि ठूलो समस्या हुन्छ। यदि कसैको मानवतामा यस्तो समझसमेत छैन भने, उसले कुन सत्यता अभ्यास गर्न सक्छ? ऊ हरेक दिन व्यस्त हुने ती कुराहरू कसका लागि गर्छ? ऊ ती कामहरू पूर्ण रूपमा आफ्नै रुचि, आफ्नै स्वार्थी चाहनाहरूअनुसार गर्छ। हरेक दिन, ऊ दैनिक जीवनमा वरिपरिका मानिस, घटना, र कामकुराहरूप्रति यस प्रकारको दृष्टिकोण राख्छ: “म जे मन लाग्छ त्यही गर्नेछु, जे सोच आउँछ त्यही गर्नेछु, र जे विश्‍वास लाग्छ त्यही गर्नेछु।” यसलाई के भनिन्छ? दिनभरि, तिनीहरूले सोच्ने सबै कुरा पूर्ण रूपमा दुष्ट हुन्छ। अनि यदि तिनीहरू हृदयमा यति दुष्ट छन् भने, तिनीहरूका कार्यहरू कस्ता होलान्? के त्यस्तो व्यक्ति हुन्छ जसका सबै विचार दुष्ट छन्, तर उसका सबै कार्यहरू अझै पनि सत्यतासँग मिल्छन्? यो ठिक होइन—यो विरोधाभास हुनेछ। उसका विचारहरू सबै दुष्ट छन्, र उसको सुरुवाती विन्दु पूर्ण रूपमा दुष्ट छ, त्यसकारण उसले गर्ने कामकुराहरू कम्तीमा पनि याद गरिनेछैन। अनि याद नगरिने कुराहरूमध्ये, कतिपय अवरोध र बाधा हुन्छन्, कतिपय विनाशकारी हुन्छन्, तर अरू त्यति खराब हुँदैनन्। यदि यी कुराहरूलाई गम्भीरतापूर्वक लिइयो भने, तिनलाई निन्दा गरिनुपर्थ्यो। कुरा त्यस्तै हो।

कतिपय मानिसमा एक प्रकारको गलत दृष्टिकोण हुन्छ, जुन अरूलाई निकै घृणित लाग्छ। यी मानिसहरूमा केही प्रतिभा वा सबल पक्षहरू हुन्छन्, वा सायद कुनै शिल्प, केही दक्षता, वा केही क्षेत्रमा विशेष क्षमता हुन्छ, र तिनीहरूले परमेश्‍वरमा विश्‍वास गर्न थालेपछि, आफूलाई विशिष्ट मानिस ठान्छन्। के यो मनोवृत्ति सही हो? यो दृष्टिकोणबारे तिमीहरूलाई के लाग्छ? के यो सामान्य मानवताको सोचाइमा पर्ने कुरा हो? होइन। त्यसोभए यो कस्तो विचार हो त? के यो समझको कमी हुनु होइन र? (हो।) तिनीहरू यस्तो विश्‍वास गर्छन्, “म साधारण मानिसहरूभन्दा माथि छु किनभने म यो शिल्प जान्दछु, र म परमेश्‍वरको घरको साधारण व्यक्तिभन्दा राम्रो छु। म शिल्पकला र क्षमता भएको पुरुष हुँ, र म बोल्न सिपालु र प्रतिभाशाली छु। म परमेश्‍वरको घरको सबैभन्दा उत्कृष्ट व्यक्ति हुँ। म सबैको प्यारो व्यक्ति हुँ। कसैले पनि मलाई आदेश दिन, अगुवाइ गर्न, र कुनै काम गर्ने हुकुम दिन सक्दैन। मसँग यो सीप छ, त्यसकारण म जे चाहन्छु त्यही गर्नेछु। मैले सिद्धान्तहरूबारे सोच्नु पर्दैन—म जे गर्छु त्यो सही र सत्यताअनुरूप हुन्छ।” यो दृष्टिकोणबारे तिमीहरूलाई के लाग्छ? के यस्ता मानिसहरू छैनन् र? त्यस्ता मानिसहरूको कमी छैन, र तिनीहरू आफ्नो शान देखाउनका लागि परमेश्‍वरको घरमा आएका हुन्छन्। यदि तिनीहरूले आफ्ना सामर्थ्य र सिपहरूलाई परमेश्‍वरको घरमा कर्तव्य निर्वाह गर्नमा प्रयोग गरे भने, त्यो ठिकै हुनेछ, तर यदि तिनीहरू आफ्नो शान देखाउन आएका हुन् भने त्यो अर्कै प्रकृतिको समस्या हो। यसलाई किन “आफ्नो शान देखाउनु” भनेर भनिन्छ? तिनीहरू परमेश्‍वरका विश्‍वासीहरूलाई मूर्ख ठान्छन्, केही जस्तो ठान्दैनन्। के तिनीहरूको सोचाइमा केही गडबडी भएको छैन र? के तिनीहरूको चेतनामा केही समस्या छैन र? के परिस्थिति वास्तवमा यस्तै हुन्छ? के परमेश्‍वरमा विश्‍वास गर्ने मानिसहरू साँच्‍चै नै मूल्यहीन हुन्छन्? (हुँदैनन्।) त्यसोभए ती मानिसहरू उनीहरूलाई किन त्यस रूपमा हेर्छन्? तिनीहरूले किन त्यस्तो सोच्छन्? के कुराले यस्तो विचार पैदा गराउँछ? के तिनीहरू यो कुरा गैरविश्‍वासीहरूबाट सिक्छन्? तिनीहरू परमेश्‍वरमा विश्‍वास गर्ने मानिसहरू केही पनि होइनन्, उनीहरू सबै गृहस्थ श्रीमान-श्रीमती हुन्, उनीहरू सबै किसान हुन्, र उनीहरू समाजको तल्लो तहका मानिस हुन् भन्‍ने सोच्छन्। तिनीहरूले ठूलो रातो अजिङ्गरको दृष्टिकोण बोकेका हुन्छन्। तिनीहरू के सोच्छन् भने परमेश्‍वरमा विश्‍वास गर्ने मानिसहरू असक्षम हुन्छन्, उनीहरू समाजमा आफ्नो बाटो बनाउन सक्दैनन्, र उनीहरूका लागि त्यहाँ कुनै बाटो नभएको र जाने कुनै ठाउँ नभएको हुनाले मात्रै उनीहरूले परमेश्‍वरमा विश्‍वास गर्न थालेका हुन्। तिनीहरू आफूसँग केही क्षमता भएकाले, आफूलाई कुनै पेसाबारे थोरै थाहा भएकाले, वा आफूसँग केही प्राविधिक ज्ञान भएकाले आफू परमेश्‍वरको घरको प्रतिभाशाली व्यक्ति भएको ठान्छन्। के त्यो विचार सही हो? (होइन।) त्यसमा के कुरा गलत छ? तिनीहरू परमेश्‍वरको घरमा कुनै सक्षम मानिसहरू छैनन् भन्ठान्छन्, र तिनीहरू आफ्नो थोरै व्यावसायिक ज्ञान भएकाले, आफूले शक्ति प्रयोग गर्न र विभिन्‍न कुराहरूबारे हैकम चलाउने अधिकार राख्न चाहन्छन्। के त्यस्ता मानिसहरू छन्? के तिमीहरूमाझ, वा तिमीहरूसँग परिचित वा तिमीहरूले चिनेका मानिसहरूमाझ यस्ता मानिसहरू छन्? कुनै निश्‍चित क्षेत्रमा दक्षता भएका मानिसहरू धेरै छन्, र जब तैँले तिनीहरूलाई समूह अगुवा वा सुपरिवेक्षकका रूपमा काम गर्न लगाउँछस्, तब तिनीहरूलाई आफूले कुनै आधिकारिक पद प्राप्त गरेको छु भन्ने लाग्छ। तिनीहरूलाई के लाग्छ भने परमेश्‍वरको घरमा तिनीहरूको हैकम चल्छ, तिनीहरूले जस्तो अरू कसैले पनि परमेश्‍वरको घरका हितहरूको ख्याल गर्दैन वा यसका हितहरूको रक्षा तिनीहरूले भन्दा बढी कसैले गर्दैन, र तिनीहरूजस्तो बफादार कोही छैन। तिनीहरू सबै कुराको व्यवस्थापन गर्न र सबै कुरामा सहभागी हुन चाहन्छन्, तर तिनीहरू केही पनि राम्रोसँग व्यवस्थापन गर्दैनन्, न त सत्यता सिद्धान्तहरू खोजी नै गर्छन्। तिनीहरू मेरो कुरासमेत सुन्दैनन्। के त्यस्ता मानिसहरू छन्? (छन्।) त्यस्ता मानिसहरू छन्। तिनीहरू आफूसँग भएको निश्‍चित सिपको नाममा सबैलाई व्यवस्थापन गर्न र पदमा बस्न चाहन्छन्। उदाहरणका लागि, कतिपय दाजुभाइ-दिदीबहिनीहरूले तिनीहरूलाई मन नपर्ने कुरा गर्दा, तिनीहरू यसो भन्छन्: “हामीले यी मानिसहरूलाई नियन्त्रण गर्नुपर्छ—तिनीहरू उद्दण्ड छन्!” जब परमेश्‍वरका विश्‍वासीहरूमा समस्या हुन्छ, तब तिनीहरूसँग सत्यतामा सङ्गति गर्नैपर्छ। यो कुनै सैन्य शिविर होइन, जहाँ सैन्य नियन्त्रण अभ्यास गर्नैपर्छ। मण्डलीका मामलाहरूमा, परमेश्‍वरका वचनहरूबारे सङ्गति गरेर अनि मानिसहरूलाई सत्यता बुझाएर मात्र समस्याहरू समाधान गर्न सकिन्छ। सत्यता नस्विकार्ने र स्वेच्छाचारी ढङ्गले र सनकमा काम गर्नेहरू काटछाँटमा पर्न सक्छन्—सत्यतालाई स्वीकार नगर्न दृढ रूपमा लागिपरेका मानिसहरूलाई मात्रै अनुशासनमा राख्‍न सकिन्छ। सुपरिवेक्षक वा अगुवा र कामदारका रूपमा सेवा गरेका कतिपय मानिससँग स्पष्ट रूपमा नै सत्यता वास्तविकता हुँदैन, तर पनि तिनीहरूले परमेश्‍वरको घरमा सधैँ शक्ति प्रयोग गर्ने र हैकम जमाउने अधिकार राख्न चाहन्छन्। के यी मानिसहरूमा विवेक र समझ हुन्छ? तिनीहरूलाई कुनै पनि व्यवसायका केही युक्तिहरू मात्रै थाहा हुन्छ तर तिनीहरू अलिकति पनि सत्यता बुझ्दैनन्। तिनीहरू आफूलाई उपयोगी र सक्षम ठान्छन्, र आफूलाई परमेश्‍वरको घरको औसत व्यक्तिभन्दा असल ठान्छन्, साथै तिनीहरू शक्तिको पदमा रहेर मण्डलीमा आफूले चाहेको कुरा गर्न—अर्थात् एकल, हैकम चलाउने अधिकार राख्न चाहन्छन्। तिनीहरू सत्यता सिद्धान्तहरू खोज्दैनन् बरु आफ्नो इच्छाअनुसार, आफ्नो रुचिअनुसार काम गर्छन्। समस्या के हो? के यो ख्रीष्टविरोधीको स्वभाव होइन र? के यस्ता मानिसहरूमा सामान्य मानवताको समझ हुन्छ? तिनीहरूमा यसको एउटा झिल्को पनि हुँदैन। हामी सामान्य मानवतासम्बन्धी हाम्रो सङ्गतिलाई यहीँ समाप्त गर्नेछौँ।

ख्रीष्टविरोधीहरूले कसरी अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउँछन् भन्ने कुराको विश्लेषण

इ. ख्रीष्टविरोधीहरूले आफ्नो काममा अरूलाई हस्तक्षेप गर्न, सोधपुछ गर्न, वा सुपरिवेक्षण गर्न नदिनुको चिरफार

हाम्रो पछिल्लो सङ्गतिको विषयलाई जारी राख्दा, ख्रीष्टविरोधीहरू प्रकट हुने विभिन्‍न तरिकामध्ये आठौँ बुँदा हो: तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए। हामीले यस बुँदालाई चार उपखण्डमा विभाजन गरेका छौँ। दुईवटा हामीले हाम्रो पछिल्लो भेलामा छलफल गर्‍यौँ: पहिलो, तिनीहरू कसैसँग सहकार्य गर्न सक्दैनन् भन्‍ने थियो; दोस्रो, तिनीहरूसँग मानिसहरूलाई नियन्त्रण गर्ने र विजय गर्ने चाहना र महत्त्वाकाङ्क्षा हुन्छ। तेस्रो के हो? आफूले लिएको कुनै पनि काममा अरूलाई हस्तक्षेप गर्न, सोधपुछ गर्न, वा सुपरिवेक्षण गर्न नदिनु। तिनीहरूले लिएको कुनै पनि काममा के समावेश हुन सक्छ? यसमा अगुवा वा कामदार जिम्मेवार हुन सक्‍ने कुनै पनि कार्यक्रम, साथै समूह सुपरिवेक्षक वा टोली अगुवा जिम्मेवार हुन सक्ने काम समावेश हुन्छ; यो कुनै क्षेत्रको व्यावसायिक काम, वा कुनै एक व्यक्तिको काम पनि हुन सक्छ। यो कुनै काम लिने व्यक्ति अगुवा वा कामदार पनि हुन सक्छ, वा ऊ कुनै साधारण दाजुभाइ वा दिदीबहिनी पनि हुन सक्छ। यदि तिनीहरू अरूलाई हस्तक्षेप गर्न, सोधपुछ गर्न, वा सुपरिवेक्षण गर्न दिँदैनन् भने, तिनीहरू कुन स्थितिमा हुन्छन्? यस निषेधसँग केकस्ता व्यवहारहरू सम्बन्धित छन्? यो ख्रीष्टविरोधीहरूको आठौँ प्रकटीकरणमा पर्ने अर्को व्यवहार हो, र तिनीहरूको सारको अर्को प्रकाश हो। हरेक प्रकारको कर्तव्यमा, केही काम व्यावसायिक हुन्छन्, र कतिपय काम प्रत्यक्ष रूपमा जीवन प्रवेशसँग सम्बन्धित हुन्छन्। व्यावसायिक काममा प्रविधि, ज्ञान, सिकाइ, र कर्मचारी नियुक्तिजस्ता सबै पक्ष समावेश हुन्छन्। यसमा यी सबै समावेश हुन्छन्। कतिपय मानिसले काम लिएपछि, आफै यसमा काम गर्न थाल्छन्। तिनीहरू यसबारे अरूसँग छलफल गर्दैनन्, र जब तिनीहरूलाई कठिनाइ हुन्छ, तब तिनीहरू अरूको विचार लिन चाहँदैनन्; तिनीहरू एक्लो निर्णायक हुन र हैकम चलाउने व्यक्ति बन्‍न चाहन्छन्। अरूले तिनीहरूलाई अलिकति भए पनि सहयोग गर्ने आशा गर्दै आफ्नो विचार र प्रतिक्रिया दिन सक्छन्—तर के तिनीहरू त्यो स्वीकार गर्छन् त? (गर्दैनन्।) अहँ, गर्दैनन्। त्यो कस्तो स्वभाव हो? कुन स्वभावले तिनीहरूलाई नियन्त्रण गरिरहेको हुन्छ, जसले गर्दा तिनीहरू आफ्नो कर्तव्य निर्वाहमा अरूलाई हस्तक्षेप गर्न, सोधपुछ गर्न, वा सुपरिवेक्षण गर्न दिँदैनन्? तिनीहरू यस्तो विश्‍वास गर्छन्, “मलाई यस क्षेत्रको कामबारे थाहा छ, र मलाई सिद्धान्त थाहा छ। मण्डलीले मलाई यो काम दिएको छ। त्यसकारण, यो काम म आफै गर्नेछु।” तिनीहरू अरूलाई कामसँग सम्बन्धित कुनै जानकारी दिन वा कार्य प्रगतिबारे बताउन अस्वीकार गर्नुको स्पष्टीकरण दिनका लागि प्रायजसो मैले यो पेसा बुझेको छु र म आन्तरिक व्यक्ति हुँ भनेर दाबी गर्छन्। तिनीहरू काममा देखा पर्ने भुल, गल्ती, वा दुर्घटनाहरूबारे पनि अरूलाई बताउन चाहँदैनन्। अरू कसैले यस्तो कुराबारे थाहा पाएपछि र यसबारे सोधपुछ गर्न, संलग्‍न हुन, वा थप कुरा पत्ता लगाउन चाहनेबित्तिकै, तिनीहरू जवाफ दिन मान्दैनन्, बरु यसो भन्छन्, “मेरो कार्य क्षेत्रभित्रका कुराहरू मेरा कुरा हुन्। तपाईंसँग सोधपुछ गर्ने अधिकार छैन। मण्डलीले तपाईंलाई यो काम दिएको होइन—मण्डलीले यो काम मलाई दिएको हो, र मैले यो कुरा गुप्त राख्‍नुपर्छ।” के त्यो उचित स्पष्टीकरण हो? के तिनीहरूले “गुप्त राख्‍नु” सही हुन्छ? (हुँदैन।) किन हुँदैन? के कामको स्थिति, यसमा देखा परेका गल्ती र समस्याहरू, र यसको योजना र दिशाबारे अरूसँग सङ्गति गर्नु भनेको जानकारी खुस्काउनु हो र? (होइन।) जानकारी बाहिर जाँदा मण्डलीको सुरक्षामा खतरा ल्याउने केही निश्‍चित वृत्तान्तहरू अरूलाई बताउनु अनुचित हुन्छ, तर यो त्यस्तो कार्य होइन। त्यस्ता परिस्थितिहरूमा, ती कुरा नबताउनु ठिक हो। तर यदि तिनीहरूले गोपनीयतालाई स्पष्टीकरणका रूपमा प्रयोग गरिरहेका छन्, र आफ्नो कामको दायराभित्र पर्ने कुनै पनि कुरा अरूलाई बताउँदैनन्, र साधारण दाजुभाइ-दिदीबहिनीहरू अनि अगुवा र कामदारहरूले गरेका सोधपुछ, प्रश्‍न, वा अनुरोधहरूलाई प्रतिरोध र इन्कार गर्छन् भने, यहाँ समस्या के हो त? उदाहरणका लागि, तिनीहरूले निश्‍चित तरिकाले कुनै काम गर्न चाहेलान्। अनि, अरू कसैले तिनीहरूलाई भन्छ, “यदि तपाईंले त्यसो गर्नुभयो भने, यसले परमेश्‍वरको घरका हितमा घाटा ल्याउनेछ, र तपाईं कुबाटो लाग्नुहुनेछ। यसको सट्टा हामीले यसो गर्दा हुँदैन र?” तिनीहरू मनमनै सोच्छन्, “यदि मैले तैँले भनेअनुसार गरेँ भने, त्यसले अरूलाई मेरो तरिका राम्रो छैन भन्‍ने देखाउनेछ, होइन र? त्यसपछि कामको श्रेय तँलाई नै जानेछ, होइन त? त्यसरी हुँदैन; म तैँले भनेको कुरा गर्नुभन्दा बरु गलत तरिकाले नै गर्छु। म आफ्नो मार्गमै लागिरहनुपर्छ। यसले परमेश्‍वरको घरका हितहरूमा घाटा गरे पनि मलाई मतलब छैन; मेरो प्रतिष्ठा र हैसियत नै महत्त्वपूर्ण छ—मेरो इज्‍जत नै महत्त्वपूर्ण छ!” तिनीहरूले गर्ने काम गलत भए पनि, तिनीहरूले आफ्नो गल्ती बढाइरहनेछन्, र कसैलाई पनि हस्तक्षेप गर्न दिनेछैनन्। के त्यो ख्रीष्टविरोधी स्वभाव होइन र? (हो।) अरूलाई हस्तक्षेप गर्न नदिनुको सार के हो? यो आफ्नै उद्यममा संलग्‍न हुनु हो। तिनीहरूका लागि परमेश्‍वरको घरका हितहरू महत्त्वपूर्ण हुँदैनन्, र यसको काममा तिनीहरूको ध्यान हुँदैन। तिनीहरू त्यो सिद्धान्तअनुसार काम गर्दैनन्। बरु यसको साटो, तिनीहरू आफ्नो व्यक्तिगत हित अनि आफ्नो हैसियत र प्रतिष्ठामा ध्यान दिएर काम गर्छन्; परमेश्‍वरको घरका काम र हितहरूले तिनीहरूको आफ्नै हैसियत र हितहरूमा फाइदा पुर्‍याउनुपर्छ। त्यसकारण त तिनीहरू अरूलाई तिनीहरूको काममा हस्तक्षेप वा सोधपुछ गर्न दिँदैनन्। तिनीहरू के विश्‍वास गर्छन् भने, कसैले तिनीहरूको काममा हस्तक्षेप गर्नेबित्तिकै, तिनीहरूका हैसियत र हितहरू खतरामा पर्नेछन्, तिनीहरूका कमी र कमजोरीहरू, साथै तिनीहरूको कामका समस्या र विचलनहरू खुलासा हुने सम्भावना हुनेछ। त्यसकारण, तिनीहरूले आफ्नो काममा हस्तक्षेप गर्नबाट अरूलाई रोक्न कम्मर कसेका हुन्छन्, र तिनीहरू अरू कसैको सहकार्य वा सुपरिवेक्षण स्वीकार गर्दैनन्।

ख्रीष्टविरोधी जुनसुकै काममा संलग्‍न भए पनि, ऊ माथिले यसबारे थप कुरा थाहा पाउनेछ र सोधपुछ गर्नेछ भनेर डराउँछ। यदि माथिले कामको स्थिति वा कर्मचारी नियुक्तिबारे सोधपुछ गर्‍यो भने, तिनीहरूले केही सानातिना कुराहरूको झाराटारुवा विवरण दिनेछन्, अर्थात् माथिले थाहा पाउँदा केही नहुने र थाहा पाउँदा पनि कुनै दुष्परिणाम आउँदैन भन्ने तिनीहरूलाई लागेका कुराहरूको विवरण दिनेछन्। यदि माथिले अरू बाँकी कुराबारे सोधपुछ गर्‍यो भने, उसले तिनीहरू उसको कर्तव्य र उसको “आन्तरिक मामला” मा हस्तक्षेप गर्दै छन् भन्‍ने ठान्छ। उसले तिनीहरूलाई थप कुरा भन्‍नेछैन, बरु गुँगोको नाटक गर्दै धोका दिनेछ र कुराहरू ढाकछोप गर्नेछ। के उसले परमेश्‍वरको घरको सुपरिवेक्षण इन्कार गरिरहेको हुँदैन र? (हुन्छ।) अनि कसैले उसको समस्या पत्ता लगाएको छ र त्यसबारे खुलासा गर्न र माथि रिपोर्ट गर्न लागेको छ भने उसले के गर्नेछ? उसले यसलाई रोक्‍नेछ, हस्तक्षेप गर्नेछ—उसले यस्तो धम्कीसमेत दिनेछ: “यदि तैँले यो कुरा भनिस् र यसले गर्दा हामीलाई माथिले काटछाँट गर्‍यो भने, यसको दोषी तँ नै हुनेछस्। यदि कसैलाई काटछाँट गरिनु छ भने, त्यो तँ नै हुनेछस्!” के यस्ताहरूले स्वतन्त्र राज्य स्थापना गर्ने प्रयास गरिरहेका हुँदैनन् र? (हुन्छन्।) तिनीहरूले माथिलाई सोधपुछ गर्नसमेत दिँदैनन्, र तिनीहरूको कामको क्षेत्रभित्र पर्ने कुराहरूबारे जान्ने वा ती कुराबारे प्रश्‍न गर्ने अधिकार कसैलाई हुँदैन, झन् सिफारिसहरू गर्ने अधिकार हुनु त परको कुरा हो। यदि तिनीहरूले कुनै कामको कार्यक्रम हात पारेका छन् भने, त्यो कामको क्षेत्रभित्र पर्ने मामलाहरूबारे तिनीहरूले मात्रै हैकम चलाउन सक्छन्; तिनीहरूले मात्रै फैसला गर्न सक्छन्; तिनीहरूले मात्रै आफूले चाहेअनुसार काम गर्न र बोल्न सक्छन्, र तिनीहरूले जसरी काम गरे पनि, तिनीहरूसँग यसको स्पष्टीकरण हुन्छ। कसैले सोधपुछ गर्‍यो भने, तिनीहरूले अपनाउने कार्यशैली कस्तो हुन्छ? झाराटराइ र ढाकछोप। अनि अरू केके छन्? (छल।) ठिक भनिस्: छल—तिनीहरूले तँलाई देखावटी रूपसमेत देखाउनेछन्। उदाहरणका लागि, कतिपय मण्डलीमा, अगुवा वा सुसमाचार डिकनले एक महिनाको अवधिमा आफूले जिम्मेवारी पाएको मण्डलीमा तीन जना मानिसलाई मात्रै विश्‍वासमा ल्याएको हुन सक्छ, जुन अरू मण्डलीको भन्दा निकै नै कम हो। उसलाई यसबारे माथिसमक्ष कुनै हिसाब दिन सकिँदैन भन्‍ने लाग्छ—त्यसैले, ऊ के गर्छ? जब उसले आफ्नो कामको रिपोर्ट दिन्छ, तब ऊ तीन अङ्कपछि शून्य थप्छ र तीस जना मानिसलाई विश्‍वासमा ल्याइएको छ भनेर भन्छ। अरू कसैले यसबारे थाहा पाउँछ र उसलाई प्रश्‍न गर्छ: “के त्यो छल होइन र?” ऊ भन्छ, “छल? किन, हामीले अर्को महिना यसको पूर्ति गर्न तीस जना मानिस विश्‍वासमा ल्याएपछि यो ठिक हुनेछ, होइन र?” यसका लागि, ऊसँग स्पष्टीकरण हुन्छ। यदि अरू कसैले यो कुरालाई गम्भीरतापूर्वक लियो र माथिलाई तथ्यहरू रिपोर्ट गर्न चाह्यो भने, ऊ त्यस व्यक्तिले उसका लागि समस्या ल्याउँदै छ, र यो कुरा बाहिर फैलाउँदै छ भन्‍ने ठान्छ। त्यसकारण, उसले त्यसलाई दमन गर्नेछ र तह लगाउनेछ—त्यसलाई समस्यामा पार्नेछ। यसो गर्दा, के उसले मानिसहरूलाई सास्ती दिइरहेको हुँदैन र? के उसले दुष्कर्म गरिरहेको हुँदैन र? ऊ आफ्नो काममा कहिल्यै सत्यता सिद्धान्तहरू खोज्दैन, त्यसकारण काम गर्ने क्रममा उसको उद्देश्य के हुन्छ? आफ्नो हैसियत र रोजीरोटी जोगाउने उद्देश्य हुन्छ। उसले जेजस्ता खराब कुराहरू गरे पनि, आफूले गर्ने कामको अभिप्राय र मनसाय मानिसहरूलाई बताउँदैन। उसलाई त ती कुराहरू कडाइका साथ गोप्य राख्‍नुपर्छ; उसका लागि ती कुराहरू गुप्त जानकारी हुन्। यस्ता मानिसहरूका लागि सबैभन्दा संवेदनशील विषय के हो? के हो भने, जब तैँले तिनीहरूलाई यस्तो प्रश्‍न गर्छस्, “तपाईं आजभोलि के गर्दै हुनुहुन्छ? के तपाईंले आफ्नो कर्तव्य निर्वाह गर्दा कुनै परिणामहरू प्राप्त गर्नुभएको छ? के तपाईंको कामको क्षेत्रमा कुनै बाधा वा अवरोधहरू आएका छन्? तपाईंले तिनलाई कसरी सम्हाल्नुभयो? के तपाईं आफ्नो काममा जहाँ हुनुपर्ने हो त्यहाँ हुनुहुन्छ? के तपाईंले आफ्नो कर्तव्य बफादारीसाथ पूरा गरिरहनुभएको छ? के तपाईंको कामका निर्णयहरूले परमेश्‍वरको घरका हितहरूमा घाटा ल्याएका छन्? के मानकअनुरूप नभएका अगुवाहरूलाई बर्खास्त गरिएको छ? के तुलनात्मक रूपमा सत्यता पछ्याउने राम्रा क्षमताका मानिसहरूलाई बढुवा र संवर्धन गरिएको छ? के तपाईंले तपाईंप्रति अटेरी मानिसहरूलाई दबाउनुभएको छ? तपाईंलाई आफ्नो भ्रष्ट स्वभावबारे के थाहा छ? तपाईं कस्तो व्यक्ति हुनुहुन्छ?” यी विषयहरू तिनीहरूका लागि सबैभन्दा संवेदनशील विषय हुन्। यी प्रश्‍नहरू सोधिनु नै तिनीहरूका लागि सबैभन्दा डरलाग्दो कुरा हो, त्यसकारण, तैँले प्रश्‍न सोधुन्जेल पर्खनुको सट्टा, तिनीहरू हतारहतार आफूलाई ढाकछोप गर्ने अर्को विषय खोज्छन्। तिनीहरू तँलाई सबै माध्यमद्वारा बहकाउँदै अहिले वास्तवमा परिस्थिति कस्तो छ भनेर जान्‍नबाट रोक्‍न चाहन्छन्। तिनीहरूले तँलाई सधैँ अन्धकारमा राखिरहेका हुन्छन्, र तँलाई तिनीहरू आफ्नो काममा कति अघि बढेका छन् भन्‍ने कुरा जान्नबाट सधैँ रोक्‍ने गर्छन्। तिनीहरूमा अलिकति पनि पारदर्शिता हुँदैन। के त्यस्ता मानिसहरूमा परमेश्‍वरप्रति साँचो विश्‍वास हुन्छ? के तिनीहरूमा परमेश्‍वरको डर हुन्छ? हुँदैन। तिनीहरू कहिल्यै सक्रिय रूपमा कामको रिपोर्ट गर्दैनन्, न त आफ्नो कामका दुर्घटनाहरूबारे नै सक्रिय रूपमा रिपोर्ट गर्छन्; तिनीहरू आफ्नो काममा आइपरेका चुनौती र अन्योलबारे कहिल्यै सोध्‍ने, खोज्‍ने, वा खुलस्त कुरा गर्ने गर्दैनन्, बरु ती कुराहरू ढाकछोप गर्ने, अरूको आँखामा छारो हाल्‍ने र छल गर्ने हदसम्म जान्छन्। तिनीहरूको काममा कुनै पारदर्शिता हुँदैन, र माथिबाट तिनीहरूलाई तथ्यगत रिपोर्ट र विवरण दिन दबाब दिइएपछि मात्रै तिनीहरूले मन नलागी-नलागी अलिअलि बताउनेछन्। तिनीहरू आफ्नो प्रतिष्ठा र हैसियतसँग सम्बन्धित कुनै पनि समस्याहरूबारे कुरा गर्नुभन्दा बरु मर्न चाहन्छन्—तिनीहरू यसबारे एक शब्द नबोली मर्नेछन्। बरु, तिनीहरू नबुझेको बहाना गर्छन्। के त्यो ख्रीष्टविरोधी स्वभाव होइन र? यो कस्तो व्यक्ति हो? के यस्तो समस्या सहजै समाधान हुन्छ? यदि माथिले तिनीहरूको काममा निर्देशन दिने हो भने, त्यसप्रति तिनीहरूको मनोवृत्ति कस्तो हुन्छ? झाराटारुवा हुने। तिनीहरू सहमति जनाएजस्तो गर्छन्, र नोटबुक वा कम्प्युटर निकालेर लगनशीलताका साथ टिपोटसमेत लिन्छन्—तर ती टिपोट लिएपछि, के तिनीहरूले मार्गदर्शन बुझेका हुनेछन् र के तिनीहरूले काम गर्न थाल्‍नेछन्? (अहँ।) तिनीहरूले तँलाई देखाउन नाटक गरिरहेका हुन्छन्, तँलाई बहकाउन देखावटी गरिरहेका हुन्छन्। तिनीहरूले वास्तवमा के सोचिरहेका हुन्छन्? “यो काम गर्न मलाई दिइएको हुनाले, म जे भन्छु त्यही हुन्छ। म जे गर्न चाहन्छु त्यसमा कसैले पनि हस्तक्षेप गर्न सक्दैन। ‘राज्यका अधिकारीहरू भन्दा स्थानीय अधिकारीहरूसँग नियन्त्रण गर्ने क्षमता बढी हुन्छ’ त्यसकारण मसँग यो अधिकार छ। होइन भने, मलाई यो काम सम्हाल्‍न नदिए हुन्छ। मलाई बर्खास्त गरे हुन्छ।” तिनीहरू यस्तै सोच्छन्, र यसरी नै व्यवहार गर्छन्। यो कस्तो स्वभाव हो? के यो ख्रीष्टविरोधी स्वभाव होइन र? (हो।) यसको अर्थ समस्या हो। तँलाई हस्तक्षेप वा सोधपुछ गर्ने अनुमति छैन, न त सोधखोज र प्रश्‍नहरू गर्ने नै अनुमति छ। तिनीहरू यसप्रति निकै संवेदनशील हुन्छन्। तिनीहरू सोच्छन्, “के यो माथिले मेरो समस्या र काम जाँच गर्ने प्रयास गरेको हो? कसले पोल खोल्यो?” आत्तिएर, तिनीहरू कसले आफ्नो पोल खोलिदियो भनेर पत्ता लगाउन संयुक्त प्रयास गर्छन्। अन्ततः तिनीहरूको शङ्का दुई जना मानिसमा सीमित हुन्छ, र तिनीहरूले उनीहरूलाई झोलीतुम्बी बोकाएर घर पठाउँछन्। यो कस्तो समस्या हो? यो ख्रीष्टविरोधीको स्वभाव हो।

ख्रीष्टविरोधीको स्वभावको मुख्य विशेषता के हो? हैसियतमै झुन्डिरहनु र अरूलाई नियन्त्रण गर्नु। तिनीहरू अरूलाई नियन्त्रण गर्नकै लागि हैसियत प्राप्त गर्छन्। तिनीहरूले आफूसँग हैसियत छ भने, वैध रूपमै मानिसहरूलाई आफ्नो नियन्त्रणमा राख्‍नेछन्। तिनीहरूले वैध रूपमै त्यसो गर्नेछन् भनेर म किन भन्दै छु? किनभने तिनीहरूको काम तिनीहरूलाई परमेश्‍वरको घरले दिएको हो; तिनीहरूलाई यो काम गर्न दाजुभाइ-दिदीबहिनीहरूले नै छनौट गरेका हुन्। त्यसैले के तिनीहरूलाई आफूले त्यसो गर्नु वैध हुन्छ भन्‍ने लाग्दैन र? (लाग्छ।) तसर्थ, यो तिनीहरूलाई फाइदा उठाउने अवसर बन्छ, र तिनीहरू मनमा यस्तो सोच्छन्: “तिमीहरूले नै मलाई छनौट गरेका हौ, होइन र? यदि तिमीहरूले मलाई छनौट गरेका हौ भने, मलाई भरोसा गर्नुपर्छ। गैरविश्‍वासीहरूको भनाइ नै छ: ‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।’” यहाँ, तिनीहरू शैतानी उक्तिसमेत लागू गर्छन्। के यो भनाइ सत्यता हो? (होइन।) यो शैतानी विधर्म र भ्रम हो। यदि तैँले तिनीहरूको कामबारे सोधपुछ गरिस् भने, तिनीहरू यस्तो सिद्धान्त लिएर आउँछन्: “‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।’ यदि तिमी मलाई प्रयोग गर्छौ भने, तिमीले मलाई शङ्का गर्नु हुँदैन। यदि तिमीलाई म कस्तो व्यक्ति हुँ भन्‍ने थाहा छैन भने, यदि तिमीले मेरो वास्तविकता देखेको छैनौ भने, मलाई प्रयोग नगर। तर तिमीले मलाई प्रयोग गरिरहेको छौ, त्यसकारण म यस पदमा दह्रिलो गरी खडा हुनुपर्छ। मैले भनेकै कुरा हुनुपर्छ।” तिनीहरू जे भन्छन् त्यो सबै कामकाजमा लागू हुनुपर्छ; तिनीहरूलाई यसो गर्न नदिँदा, वा तिनीहरूका लागि सहकर्मी खोज्दा, वा अरूलाई तिनीहरूको सुपरिवेक्षण र मार्गदर्शन गर्न लगाउँदा, काम बन्दैन। यदि कुनै व्यक्ति तिनीहरूको कामबारे जाँच गर्न आयो भने, तिनीहरू हुँदैन भनेर भन्छन्—तिनीहरूलाई आफूले केही गल्ती गरेको छैनँ र जाँच गरिनु पर्दैन भन्‍ने लाग्छ। अधिकारको हिसाबले, तिनीहरू अरू मानिस, कार्यस्थल, र मण्डलीको काम नियन्त्रण गर्न आफ्नो हैसियत र अख्तियार प्रयोग गर्छन्। के तिनीहरूले स्वतन्त्र राज्य स्थापित गरिरहेका हुँदैनन् र? के तिनीहरू ख्रीष्टविरोधी होइनन् र? परमेश्‍वरको घरले तिनीहरूलाई यो काम र यो कर्तव्य गर्न लगाउन सक्छ, तर यसले तिनीहरूलाई तानाशाहीका रूपमा शक्ति प्रयोग गर्न दिँदैन। के त्यस्ता व्यक्तिले परमेश्‍वरको अभिप्राय र उहाँको घरका बन्दोबस्तहरू गलत रूपमा बुझेका हुँदैनन् र? तिनीहरूले आफ्नो कर्तव्य राम्ररी पूरा गर्नुको सट्टा किन सधैँ हैसियत र शक्ति पाउन खोजिरहेका हुन्छन्? (तिनीहरू ख्रीष्टविरोधी स्वभावद्वारा सञ्‍चालित हुन्छन्।) ठिक भन्यौ—ख्रीष्टविरोधीको स्वभाव यस्तै हुन्छ। मण्डलीले तिनीहरूका लागि काम मिलाउँदा तिनीहरू किन यसलाई गलत रूपमा बुझ्छन्? किनभने तिनीहरूलाई अन्तर्निहित रूपमै मानिसहरूलाई नियन्त्रण गर्न मन पर्छ। तिनीहरूको प्रकृति सार यही हो—तिनीहरू यस्तै हुन्छन्। तिनीहरूका लागि काम मिला, अनि तिनीहरूले अब आफूसँग शक्ति र हैसियत छ, र आफ्‍नो क्षेत्रमा आफ्नो नियन्त्रण छ भन्‍ने सोचिहाल्छन्। यदि तँ तिनीहरूको क्षेत्रमा गइस् भने, तैँले तिनीहरूले भनेको मान्नुपर्छ। उदाहरणका लागि, परमेश्‍वरको घरले एकपटक एक अगुवालाई ख्रीष्टविरोधीको काम जाँच्न लगाएको थियो। त्यो अगुवा र त्यो ख्रीष्टविरोधी दुवै मण्डली अगुवा थिए; तिनीहरू एउटै पदका थिए। त्यस ख्रीष्टविरोधीले भन्यो, “तपाईं मण्डली अगुवा हुनुहुन्छ, र म पनि मण्डली अगुवा हुँ। हामी एउटै स्तरका हौँ। तपाईं मेरो काममा हस्तक्षेप नगर्नुहोस्, र म पनि तपाईंको काममा हस्तक्षेप गर्नेछैनँ। मसँग सङ्गति नगर्नुहोस्—तपाईं त्यसो गर्ने पदमा हुनुहुन्‍न! अनि तपाईं हाम्रो मण्डलीमा काम कसरी भइरहेको छ भनेर सोध्न चाहनुहुन्छ—के माथिले तपाईंलाई यसो गर्न निर्देशन दिएको छ? मलाई प्रमाण देखाउनुहोस् त।” त्यस अगुवाले भन्यो, “माथिले मलाई एउटा सन्देश दिन लगाएको हो। मेरो कुरामा विश्‍वास लागेन भने गएर सोध्‍नुहोस्।” त्यस ख्रीष्टविरोधीले भन्यो, “त्यसोभए मसँग सङ्गति गर्न र मेरो विरुद्धमा आरोप लगाउन तपाईंलाई केले अधिकार दिन्छ? मेरो कामअन्तर्गतका कुराहरूबारे सोधपुछ गर्ने अधिकार तपाईंलाई केले दिन्छ? तपाईं त्यसो गर्ने स्थानमा हुनुहुन्‍न!” के यी शब्दहरू सत्यताअनुरूप छन्? (छैनन्।) यो कस्तो कार्य हो? ख्रीष्टविरोधीले मात्रै गर्ने कार्य हो। गैरविश्‍वासीहरूमाझ एउटा भनाइ छ: “जसको शक्ति उसकै भक्ति।” तिनीहरू कसको पद उच्च छ, कसको शक्ति धेरै छ, र को बढी सक्षम छ भनेर हेर्न प्रतिस्पर्धा गर्छन्। तिनीहरूले को बढी मानिसहरूको इन्चार्ज हो भनेर हेर्न प्रतिस्पर्धा गर्छन्। अनि परमेश्‍वरको घरमा, ख्रीष्टविरोधीहरूले यिनै कुराहरू हेर्न अरूसँग प्रतिस्पर्धा गर्छन्। के तिनीहरू गलत ठाउँमा आएका छैनन् र? के भ्रष्ट स्वभाव भएको, तर ख्रीष्टविरोधी नरहेको व्यक्तिले सामान्यतया आफू बराबर स्तरको मण्डली अगुवालाई भेट्दा यस्तो सोच्नेछ? तिनीहरूले केही कुराहरू प्रकट त गर्नेछन्, तर तिनीहरूले सामान्य रूपमै त्यो मण्डली अगुवासँग सङ्गति गर्न सक्‍नेछन्। तिनीहरूले अवश्य नै यसो भन्‍नेछैनन्, “के तपाईं मेरो कामबारे सोधपुछ गर्न सक्‍ने स्थानमा हुनुहुन्छ?” तिनीहरूले त्यसो भन्‍नेछैनन्, किनभने तिनीहरूमा सामान्य समझ हुन्छ, र तिनीहरूमा परमेश्‍वरको डर मान्ने हृदय हुन्छ। सामान्य समझ भएको व्यक्तिले कसरी व्यवहार गर्नेछ? उसले यस्तो सोच्नेछ, “हामीलाई मण्डलीको नेतृत्व गर्न लगाउनु—त्यो परमेश्‍वरले हामीलाई उत्थान गर्नुभएको हो; यो उहाँको आज्ञा हो, र यो हाम्रो कर्तव्य हो। यदि परमेश्‍वरले हामीलाई यसो गर्ने आज्ञा नदिनुभएको भए, हामी केही कामका हुनेथिएनौँ। यो कुनै आधिकारिक पद होइन। म तपाईंसँग मण्डलीको कामबारे, र दाजुभाइ-दिदीबहिनीहरूको काम कसरी भइरहेको छ भन्‍नेबारे, र मेरो कामको अनुभवबारे सङ्गति दिन सक्छु।” के ख्रीष्टविरोधीहरूले यी कुराहरूबारे अरूसँग सङ्गति गर्नेछन्? गर्नेछैनन्—तिनीहरूले अवश्य नै यी कुराहरू खुलासा गर्नेछैनन्। त्यसैले, ख्रीष्टविरोधीहरूको एउटा विशेषता भनेको हैसियत र शक्तिको कामना हो जुन साधारण मानिसहरूको भन्दा धेरै हुन्छ, त्यसका साथै तिनीहरू साधारण मानिसहरूभन्दा धूर्त र अन्तर्घाती हुन्छन्। तिनीहरूको धूर्तता र अन्तर्घातीपन कहाँ प्रकट हुन्छ? (तिनीहरू अरूलाई केही पनि भन्दैनन्। तिनीहरू अरूलाई सिधै केही भन्दैनन्।) तिनीहरूलाई हरेक मामला गुप्त, र अरूलाई बताउन नहुने कुरा हो भन्‍ने लाग्छ। हरेक मामलामा, तिनीहरू अरूप्रति सतर्क हुन्छन्; तिनीहरू सबै कुरा लुकाएर, ढाकछोप गरेर र छोपेर राख्छन्। के तिनीहरू अरूसँगको व्यवहारमा सामान्य अन्तरक्रिया र कुराकानी गर्न सक्छन्? के तिनीहरू हृदयबाट केही भन्‍न सक्छन्? सक्दैनन्। तिनीहरू तँलाई अन्तर्निहित परिस्थिति मूल्याङ्कन गर्नबाट रोक्न केही सतही उत्साहका कुरा र मनमोहक शब्दहरू मात्रै प्रदान गर्छन्। तिनीहरूसँग केही समय सम्पर्कमा आएपछि, तैँले यस्तो महसुस गर्नेछस्, “हेर, यो व्यक्ति दुष्टजस्तो देखिँदैन, तर पनि किन मलाई सधैँ उसको हृदय अरू मानिसहरूबाट अति टाढो छ जस्तो लाग्छ? उसको सम्पर्कमा हुँदा किन मलाई सधैँ अनौठो लाग्छ? मलाई सधैँ ऊ बुझ्न नसकिने खालको व्यक्ति हो भन्‍ने महसुस हुन्छ।” के तँलाई त्यस्तो महसुस हुन्छ? (हुन्छ।) त्यो ख्रीष्टविरोधी स्वभाव हो: तिनीहरू सबैप्रति सतर्क हुन्छन्। अनि किन तिनीहरू सतर्क हुन्छन्? किनभने तिनीहरूको नजरमा, जोकोहीले तिनीहरूको हैसियत खतरामा पार्न सक्छ। यदि तिनीहरू सतर्क भएनन् भने, यदि तिनीहरूले आफ्नो सतर्कता छोडे भने, तिनीहरूले अरूलाई तिनीहरूको वास्तविकता, तिनीहरूको वास्तविक पहिचान के हो भनेर थाहा दिन सक्‍नेछन्—अनि तिनीहरूको हैसियत कायम रहनेछैन। त्यसकारण, जब तिनीहरूले आफ्नो कामको स्थिति र कर्तव्यबारे सोधपुछ गर्ने, वा आफ्नो व्यक्तिगत स्थितिबारे सोधपुछ गर्ने व्यक्ति भेट्छन्, तब तिनीहरू आफूले ढाकछोप गर्न सक्‍ने कुरा ढाकछोप गर्छन् र लुकाउन सक्‍ने कुरा लुकाउँछन्। तिनीहरू आफूले लुकाउन नसक्‍ने कुराहरूलाई सामान्य बनाउने उपाय खोज्छन्, वा तिनीहरू आफै तँबाट लुकेर बस्छन्। कति ख्रीष्टविरोधीहरूमा विचित्र स्वभाव हुन्छ: तिनीहरू अरूको माझमै बस्‍ने भए पनि, तैँले तिनीहरूले कसैसँग पनि सामान्य अन्तरक्रिया गरेको देख्‍नेछैनस्, र अरूसँग तिनीहरूको कुनै सामान्य कुराकानी हुँदैन। हरदिन, तिनीहरू एक्लै बस्छन्, खाने बेला देखा पर्छन् र पछि फेरि हराउँछन्। तिनीहरू सधैँ हराउने गर्छन्। तिनीहरू किन अरूसँग अन्तरक्रिया गर्दैनन्? तिनीहरूले आफ्नो परिवारलाई जे पनि भन्‍नेछन्, तर किन तिनीहरू दाजुभाइ-दिदीबहिनीलाई केही भन्दैनन्? गैरविश्‍वासीहरूको एउटा भनाइ छ: “धेरै मुख चलाउनेले गल्ती पनि धेरै नै गर्छ।” त्यस्ता मानिसहरू यस सिद्धान्तप्रति प्रतिबद्ध हुन्छन्; तिनीहरू लापरवाही रूपमा बोल्दैनन्, किनभने तिनीहरूले भनेको कुराले तिनीहरूको खेल उदाङ्गो पार्न सक्छ, र तिनीहरूको कमजोरी पर्दाफास गर्न सक्छ। कुन शब्दले तिनीहरूलाई अरूको नजरमा तुच्छ देखाउँछ र तिनीहरूको वास्तविकता के हो भनेर खुलाइदिन्छ भन्‍ने कुरा थाहा हुँदैन, त्यसैले तिनीहरू अरूबाट तर्कने सक्दो प्रयास गर्छन्। के तिनीहरूको यो तर्काइ अनजानमा हुने कुरा हो, कि यसभित्र यसलाई नियन्त्रण गर्ने केही कुरा हुन्छ? यसलाई नियन्त्रण गर्ने केही न केही हुन्छ। यो कुरा न्यायोचित र आदरणीय हो, कि यो खराब कुरा हो? (खराब कुरा।) अवश्य नै यो खराब कुरा हो। ख्रीष्टविरोधीहरूले व्यवहार गर्ने तरिका यो मात्र होइन—धेरैजसो समय तिनीहरू अरूसँग सामान्य रूपमा कुराकानी वा अन्तरक्रिया नै गर्दैनन्; कहिलेकाहीँ, तिनीहरूले अत्यन्तै स्पष्ट कुरा गर्न र बोल्न पनि सक्छन्—तर तिनीहरू केकस्ता कुराहरूबारे कुरा गर्छन्? तिनीहरूको विषयवस्तु के हुन्छ? तिनीहरूले आफ्नो शान देखाउँदै शब्द र धर्मसिद्धान्तहरू प्रचार गर्छन्। तिनीहरू वास्तविक काम गर्न र वास्तविक समस्याहरू समाधान गर्न सक्छु भनेर भन्छन्, जबकि वास्तवमा तिनीहरूसँग कुनै वास्तविक सिप हुँदैन। तिनीहरूलाई तिनीहरूसँग केकस्ता कमीकमजोरी छन्, तिनीहरूमा अहङ्कारी स्वभाव छ कि छैन भनेर सोध्, अनि तिनीहरूले भन्‍नेछन्, “भ्रष्ट मानवजातिमाझ को अहङ्कारी छैन र?” हेर त—तिनीहरूको अहङ्कारको पनि आधार हुन्छ। यसले सबैलाई समावेश गर्छ, मानौँ तिनीहरूको अहङ्कार उचित कुरा हो। तिनीहरूले कहिल्यै सत्यता खोजी गर्नेछैनन्, र यस्तो लाग्छ तिनीहरू काममा कुनै समस्या वा कठिनाइहरू छन् भन्‍ने कुरा महसुसै गर्दैनन्। अनि तैँले तिनीहरूलाई सोधेर वास्तविक परिस्थिति पत्ता लगाउनेछैनस्। जब तिनीहरूको कुनै काम हुँदैन, तब तिनीहरू चुपचाप बस्छन्, र जब तिनीहरू बोल्छन्, तब आफ्नो योग्यताबारे कुरा गरिरहेका हुन्छन्। तिनीहरू कहिल्यै खुलेर कुरा गर्दैनन्; तिनीहरू आफूभित्र केकस्ता विद्रोहीपन वा लालची इच्छाहरू छन्, वा तिनीहरू परमेश्‍वरसँग कसरी सौदा गर्ने प्रयास गर्छन्, वा तिनीहरूले कोसित झूट बोलेका छन्, वा काम गर्ने क्रममा तिनीहरूको महत्त्वाकाङ्क्षा के हुन्छ भनेर कहिल्यै बताउँदैनन्। तिनीहरू यी समस्याहरूबारे कहिल्यै कुरा उठाउँदैनन्, र अरूले कुरा उठाउँदा, तिनीहरू कुनै चासो लिँदैनन्। तिनीहरूको कामको क्षेत्रभित्रका कुराहरू छुने प्रश्‍नहरूबारे पनि, तिनीहरू थोरै सतही कुरा मात्रै बोल्छन्। छोटकरीमा भन्दा, तिनीहरूको सम्पर्कमा जति लामो समय रहे पनि, तिनीहरूको कर्तव्यको क्षेत्रभित्र रहेको कुनै पनि कुराबारे थप जान्‍न चाहेमा, त्यो जान्‍न हरकसैलाई निकै गाह्रो हुनेछ, चाहे त्यो कुरा कर्मचारीबारे, वा चाहे व्यावसायिक अभ्यासबारे, वा कामको प्रगतिबारे किन नहोस्। तैँले जुनसुकै शैली अपनाए पनि—तैँले आफ्नो प्रश्‍न अप्रत्यक्ष रूपमा प्रस्तुत गर्ने प्रयास गरे नि, वा सिधै सोधे नि, वा तिनीहरूको नजिकको कसैलाई सोधे नि—तैँले सजिलै परिणामहरू प्राप्त गर्नेछैनस्। त्यो अत्यन्तै कठिन हुन्छ। के त्यो धूर्त कुरा होइन र? (हो।) तिनीहरूबाट विभिन्‍न कुराबारे वास्तविक जानकारी लिन किन यति कठिन हुन्छ? किन तिनीहरू ती कुराहरू यसरी छोपेर राख्छन्? तिनीहरूको उद्देश्य के हो? तिनीहरू आफ्नो हैसियत र रोजीरोटी जोगाउन चाहन्छन्। तिनीहरू यस्तो विश्‍वास गर्छन्, “यो हैसियत पाउन, आज म जहाँ छु त्यहाँ आइपुग्‍न सजिलो थिएन—एकैछिनको लापरवाहीले, मैले मूर्ख भएर गल्ती गरेँ भने, के म समस्यामा पर्दिनँ र? यसका साथै, यदि परमेश्‍वरको घरलाई मैले गरेका खराब कुराहरू थाहा भयो भने, तिनीहरूले मलाई ठेगान लाउनेछन् कि छैनन्, त्यो कसलाई थाहा?” तैँले खुलस्त हुनेबारे, र इमानदार व्यक्ति बन्‍नेबारे, र बफादारी रूपमा कर्तव्य निर्वाह गर्नेबारे जति नै कुरा गरे पनि, के यो कुरा तिनीहरूको दिमागमा छिर्छ र? अहँ, छिर्दैन। तिनीहरूका लागि त एउटै आदर्श छ: कुरा फुत्क्यो कि पद खुस्क्यो। यदि तँ अरूलाई सबै कुरा बताउँछस् भने, तँ अयोग्य होस्—काम न काजको व्यक्ति होस्! तिनीहरूको आदर्श त्यही हो। ख्रीष्टविरोधीहरूको स्वभाव यस्तै हुन्छ।

ख्रीष्टविरोधीले जुनसुकै काम गरिरहेको भए पनि, उसले अरूलाई हस्तक्षेप गर्न वा सोधपुछ गर्नबाट निषेध गर्छ, र अझै बढी रूपमा परमेश्‍वरको घरलाई सुपरिवेक्षण गर्नबाट निषेध गर्छ। तिनीहरूले यसो गर्नुको उद्देश्य के हुन्छ? तिनीहरूले मुख्यतः परमेश्‍वरका चुनिएका मानिसहरूलाई नियन्त्रण गर्न, र आफ्नो हैसियत र शक्ति जोगाउन चाहन्छन्, र यसको अर्थ तिनीहरूले आफ्नो रोजीरोटी जोगाउनु हो। तिनीहरूको मुख्य उद्देश्य त्यही हो। यदि तिमीहरू अगुवा वा कामदार हौ भने, के तिमीहरूलाई परमेश्‍वरको घरले तिमीहरूको कामबारे सोधपुछ र सुपरिवेक्षण गर्छ भन्‍ने डर लाग्छ? के तिमीहरूलाई परमेश्‍वरको घरले तिमीहरूको कामका त्रुटि र विचलनहरू पत्ता लगाएर तिमीहरूलाई काटछाँट गर्नेछ भन्‍ने डर लाग्छ? के तिमीहरूलाई तिमीहरूको वास्तविक क्षमता र कदबारे माथिलाई थाहा भएपछि, उसले तिमीहरूलाई फरक नजरले हेर्नेछ र तिमीहरूलाई बढुवा गर्नेबारे विचार गर्नेछैन भन्‍ने डर लाग्छ? यदि तँसित यी डर छन् भने, यसले तँ मण्डलीको कामका निम्ति होइन, ख्याति र हैसियतका लागि काम गर्न प्रेरित भइरहेको छस् भन्ने साबित गर्छ, जसबाट तँमा ख्रीष्टविरोधीको स्वभाव छ भन्ने प्रमाणित हुन्छ। यदि तँमा ख्रीष्टविरोधीको स्वभाव छ भने, तँ ख्रीष्टविरोधीहरूको मार्गमा हिँड्ने, र तैँले ख्रीष्टविरोधीहरूले गरेको सबै दुष्टता गर्ने ठूलो सम्भावना हुन्छ। यदि तेरो हृदयमा परमेश्‍वरको घरले तेरो कामको सुपरिवेक्षण गर्छ भन्ने डर छैन, र तँ माथिले सोधेका प्रश्‍न र सोधपुछको साँचो जवाफ केही नलुकाई, र आफूलाई थाहा भएजति दिन सक्छस् भने, तेरो कुरा सही वा गलत जे भए पनि, तैँले जस्तो भ्रष्टता प्रकट गरे पनि—तैँले ख्रीष्टविरोधीको स्वभाव प्रकट गरे पनि—तँलाई कदापि ख्रीष्टविरोधीका रूपमा चित्रण गरिनेछैन। मुख्य कुरा भनेको तैँले आफ्नो ख्रीष्टविरोधी स्वभाव चिन्न सक्छस् कि सक्दैनस्, र यो समस्या हल गर्न सत्यता खोज्न सक्छस् कि सक्दैनस् भन्ने हो। यदि तँ सत्यता स्विकार्ने व्यक्ति होस् भने, तेरो ख्रीष्टविरोधी स्वभाव समाधान गर्न सकिन्छ। यदि तँलाई आफूमा ख्रीष्टविरोधीको स्वभाव छ भन्ने कुरा राम्ररी थाहा भएर पनि त्यो समाधान गर्न सत्यता खोज्दैनस्, यदि तँ आइपर्ने समस्याहरू लुकाउने वा समस्याबारे झूट बोल्ने र जिम्मेवारी पन्छाउने कोसिससमेत गर्छस्, अनि काटछाँटमा पर्दा सत्यता स्विकार्दैनस् भने, यो गम्भीर समस्या हो, र तँ ख्रीष्टविरोधीभन्दा फरक होइनस्। तँ आफूमा ख्रीष्टविरोधीको स्वभाव छ भन्‍ने जानेर पनि किन यसलाई सामना गर्ने आँट गर्दैनस्? किन तँ यसलाई खुलस्त रूपमा लिएर यसो भन्‍न सक्दैनस्, “यदि माथिबाट मेरो कामबारे सोधपुछ गरिन्छ भने, म आफूलाई थाहा भएको सबै कुरा भन्‍नेछु, र यदि मैले गरेका खराब कुराहरू खुलासा भए पनि, र माथिलाई थाहा भएपछि उसले मलाई प्रयोग गर्न छोडे पनि, र मैले आफ्‍नो हैसियत गुमाए पनि, म आफूले भन्‍नुपर्ने कुरा स्पष्ट रूपमा भन्‍नेछु”? परमेश्‍वरको घरले तेरो कामको सुपरिवेक्षण र सोधपुछ गर्नेछ भन्‍ने डरले तँ सत्यताभन्दा बढी हैसियतलाई बहुमूल्य ठान्छस् भन्‍ने प्रमाणित गर्छ। के यो ख्रीष्टविरोधीको स्वभाव होइन र? हैसियतलाई सबैभन्दा माथि राख्‍नु ख्रीष्टविरोधीको स्वभाव हो। तँ किन हैसियतलाई यति बहुमूल्य ठान्छस्? तैँले हैसियतबाट कस्ता-कस्ता फाइदाहरू प्राप्त गर्न सक्छस्? यदि हैसियतले तँमाथि विपत्ति, कठिनाइ, बेइज्जती, र पीडा ल्याउँछ भने, के तँ अझै पनि यसलाई बहुमूल्य ठान्थिस्? (ठान्‍नेथिइनँ।) हैसियत हुँदा प्राप्त हुने कैयौँ लाभहरू छन्, जस्तै अरू मानिसको डाहा, सम्‍मान, आदर, र चापलुसी, साथै तिनीहरूको आदर र श्रद्धा। तेरो हैसियतले तँलाई श्रेष्ठता र सौभाग्यको पनि अनुभूति गराउँछ जसले तँलाई गर्व र आत्मसम्‍मानको अनुभव गराउँछ। यसका साथै, तैँले अरूले उपभोग गर्न नपाउने कुराहरू पनि उपभोग गर्न सक्छस्, जस्तै हैसियतका लाभहरू र विशेष व्यवहार। यी कुराहरूबारे तँ सोच्‍नसमेत आँट गर्दैनस्, र यी तैँले सपना देखेका र तृष्णा गरेका कुराहरू हुन्। के तँ यी कुराहरूलाई बहुमूल्य ठान्छस्? यदि हैसियत कुनै वास्तविक महत्त्वविनाको खोक्रो कुरा हो भने, र यसको प्रतिरक्षा गरेर कुनै वास्तविक उद्देश्य पूरा हुँदैन भने, के यसलाई बहुमूल्य ठान्‍नु मूर्खता होइन र? यदि तँ देहका हित र आनन्दजस्ता कुराहरू त्याग्‍न सक्छस् भने ख्याति, प्राप्ति, र हैसियतले अबउप्रान्त तँलाई बन्धनमा पार्नेछैन। त्यसकारण, हैसियतलाई बहुमूल्य ठान्‍ने र पछ्याउने समस्या समाधान गर्नुभन्दा पहिले कुन कुरा समाधान गर्नुपर्छ? सबभन्दा पहिले, हैसियतका लाभहरूमा रमाउनका लागि दुष्कर्म र चलाकी गर्ने, कुरा लुकाउने, र ढाकछोप गर्ने, साथै परमेश्‍वरको घरको सुपरिवेक्षण, सोधपुछ, र अनुसन्धान इन्कार गर्ने समस्याको प्रकृतिलाई छर्लङ्ग देख्‍न सक्नुपर्छ। के यो परमेश्‍वरविरुद्धको ठाडो प्रतिरोध र विरोध होइन र? यदि तँ हैसियतका लाभहरू लोभ गर्नुका प्रकृति र परिणामहरू छर्लङ्ग देख्‍न सक्छस् भने, हैसियतको पछि लाग्‍ने समस्या समाधान हुनेछ। यदि तँ हैसियतका लाभहरू लालसा गर्नुको सार छर्लङ्गै चिन्‍न सक्दैनस् भने, यो समस्या कहिल्यै समाधान हुनेछैन।

के तिमीहरू काम गर्न र आफ्नो कर्तव्य निर्वाह गर्न अरूसँग सहकार्य गर्छौ? के तिमीहरू सुपरिवेक्षण स्वीकार गर्छौ? के तिमीहरूले अरूलाई हस्तक्षेप वा सोधपुछ गर्नबाट रोक्न केही गरेका छौ? यदि कसैले सोधपुछ गर्‍यो भने, के तँ उसलाई प्रतिरोध गर्छस् र यसो भन्छस्, “मेरो काममा हस्तक्षेप गरेर तपाईंले आफूलाई के सोच्‍नुभएको छ? म हैसियतमा तपाईंभन्दा माथि छु, र मेरो काममा मैले भनेको कुरा हुन्छ। माथिले त सोधपुछ गरेको छैन, तपाईंलाई केले यस्तो अधिकार दियो?” के त्यस्तो कुनै भएको छ? ख्रीष्टविरोधीहरूको मुख्य स्वभाव के हो? हैसियत ओगट्नु र शक्ति हातमा लिनु; परमेश्‍वरको घरको काममा फाइदा पुर्‍याउने कुनै पनि कुरा नगर्नु, यसका हितहरूबारे विचार नगर्नु, बरु झाराटारुवा र छली व्यवहार गर्नु, र मन नलगाई काम गर्नु। बाहिरबाट हेर्दा, तिनीहरू आफ्नो काममा निकै ऊर्जासाथ व्यस्त भएका देखिन्छन्, तर तिनीहरूले गर्ने कुराहरू हेर, पहिलो कुरा त, तिनीहरू कुनै प्रगति नै गर्दैनन्; दोस्रो कुरा, तिनीहरू अदक्ष हुन्छन्; अनि तेस्रो कुरा, तिनीहरूले गर्ने कामको प्रभाव खासै केही हुँदैन—त्यो सब पूरै भद्रगोल पारिएको हुन्छ। तिनीहरू एउटा कुरा मात्रै त्याग्दैनन्, र त्यो तिनीहरूले आफ्नो कामले दिने अवसर प्रयोग गरेर शक्ति हत्याउनु र त्यसलाई नछोड्नु हो। अनि जबसम्‍म तिनीहरूसँग शक्ति हुन्छ, तबसम्‍म तिनीहरू ठिकठाककै हुन्छन्। तिनीहरूले जुनसुकै काम गरिरहेका भए पनि, चाहे त्यो पेसासँग सम्बन्धित, बाहिरी मामलाहरूसँग सम्‍बन्धित, प्राविधिक सिपसँग सम्‍बन्धित होस्, वा अरू पक्षसँग सम्बन्धित होस्, समग्रमा त्यसमा कुनै पारदर्शिता हुँदैन। के यो पारदर्शिता अनजानमा नभएको हो? होइन—अनजानमा हुने कुरा त स्वभावले गर्दा हुँदैन, बरु यो क्षमताको कमी हुनुसँग र काम गर्ने तरिका नबुझ्‍नुसँग सम्बन्धित हुन्छ। त्यसोभए, मैले किन यो स्वभाव ख्रीष्टविरोधी स्वभाव हो भनेर भनेँ त? तिनीहरूले जानीजानी नाटक गरिरहेका हुन्छन्। तिनीहरूभित्र एउटा अभिप्राय हुन्छ: तिनीहरू जानाजानी तँलाई यी कुराहरू थाहा पाउनबाट रोक्छन्, र जानाजानी नै तँबाट यी कुराहरू लुकाउँछन् र तँलाई देखाउँदैनन्। तिनीहरू तँसँग कम बोल्छन् र कुराकानी कम गर्छन्; तिनीहरू तँसँग गफगाफ कम गर्छन्। तिनीहरूले यी कुराहरू कम गर्छन्, ताकि तैँले सधैँ तिनीहरूलाई दोष दिनेछैनस् र तिनीहरूबारे सोधपुछ गर्नेछैनस्, ताकि तँलाई वास्तवमा के भइरहेको छ भनेर धेरै थाहा हुनेछैन, ताकि तैँले तिनीहरूको साँचो रूप चिन्‍नेछैनस्। के त्यो जानीजानी गरिने काम होइन र? के यसमा अभिप्राय लुकेको हुँदैन र? तिनीहरूको अभिप्राय र उद्देश्य के हुन्छ? तिनीहरू तँलाई चालबाजी गर्न र छक्काएर अगाडि बढ्न चाहन्छन्; तिनीहरूले तँलाई झूटो छाप पार्छन् र परिस्थितिहरू वास्तवमा कस्ता छन् भनेर जान्न रोक्छन्। तिनीहरूले यो तरिकामार्फत आफ्नो हैसियत जोगाएका हुन्छन्, जसमा तिनीहरू खुसी हुन्छन्। के यसको प्रकृति त्यही होइन र? (हो।) यो ख्रीष्टविरोधीहरूको स्वभाव हो, र त्यो जानाजानी धोका दिनु, झुक्क्याउनु र कुरा ढाकछोप गर्नु हो। यो सबै जानाजानी नै गरिएको हुन्छ। मलाई भन त, अरूसँग भेट्ने समय नै नहुने गरी मानिसहरूलाई यति व्यस्त राख्‍ने कुन कामको कार्यक्रम हुन्छ? कुनै पनि हुँदैन, होइन र? कुनै पनि कामको कार्यक्रमले व्यक्तिलाई खाना खाने वा सुत्‍ने समय नहुने गरी वा अरूसँग भेट्ने समय नहुने गरी व्यस्त बनाउँदैन। परिस्थिति अझै त्यति व्यस्त भएको छैन। ती कुराहरूका लागि समय निकाल्न सकिन्छ। त्यसोभए, किन यी मानिसहरूसँग समय हुँदैन त? तिनीहरू तँलाई भेट्न चाहँदैनन्; तिनीहरू तैँले तिनीहरूको कामबारे सोधपुछ गरेको चाहँदैनन्। के त्यो ख्रीष्टविरोधी स्वभाव होइन र? (हो।) तिनीहरू कस्ता प्रकारका मानिस हुन्? के तिनीहरू अविश्‍वासी होइनन् र? हुन्—हरेक ख्रीष्टविरोधी अविश्‍वासी हो। यदि तिनीहरू अविश्‍वासी नभएका भए, तिनीहरूले परमेश्‍वरको घरको कामलाई आफ्नै हातमा लिने, वा परमेश्‍वरलाई पछ्याउनेहरूलाई आफ्नो शक्तिमा नियन्त्रित गर्ने काम गर्नेथिएनन्। तिनीहरूले त्यस्ता कुराहरू गर्नेथिएनन्। अविश्‍वासीहरूको पहिलो व्यवहार के हो भने, तिनीहरूमा परमेश्‍वरको डर मान्ने हृदय हुँदै हुँदैन। तिनीहरू परमेश्‍वरमा विश्‍वास गर्ने बहानामा आफ्नै हितका लागि षड्यन्त्र गर्छन्; तिनीहरू दुस्साहसी र लापरवाह बन्छन्, र पटक्‍कै डर मान्दैनन्। परमेश्‍वरमाथिको तिनीहरूको विश्‍वास साँचो हुँदैन, केवल नारा हुन्छ। परमेश्‍वरप्रति तिनीहरूको हृदयमा पटक्कै डर हुँदैन।

कतिपय मानिस आफ्‍नो काममा कसैले हस्तक्षेप गर्ने र सुपरिवेक्षण गर्नेवाला छ भन्‍ने सुन्दा, कस्तो मनोवृत्ति राख्छन्? “सुपरिवेक्षण गर्नु ठिकै हो। म सुपरिवेक्षण स्विकार्छु। सोधपुछ गर्नु पनि ठिकै हो—तर यदि तपाईँले मलाई साँच्‍चै सुपरिवेक्षण गर्नुभयो भने, मेरो काम अघि बढाउने कुनै उपाय हुनेछैन। मेरो हात बाँधिएको हुनेछ। यदि तपाईँ सधैँ हैकम जमाउनुहुन्छ र मलाई लागुकर्ता बनाउनुहुन्छ भने, म काम गर्न सक्दिनँ। ‘नाइके एउटा मात्रै हुन सक्छ।’” के यो सिद्धान्त होइन र? यो ख्रीष्टविरोधीहरूको सिद्धान्त हो। यसो भन्‍ने व्यक्तिमा कस्तो स्वभाव हुन्छ? के यो ख्रीष्टविरोधीको स्वभाव हो? “नाइके एउटा मात्रै हुन सक्छ” भन्‍नुको अर्थ के हो? तिनीहरूले माथिले सोधपुछ गर्दा त्यो सहन गर्दैनन्। यदि माथिले सोधपुछ गरेन भने, के तेरा कार्यहरूले सत्यता उल्लङ्घन गर्दैनन्? के सोधपुछको कारण तैँले कुनै गलत काम गर्नेछस्? के माथिले तेरो काममा बाधा दिनेछ? मलाई भन् त, काम राम्रो होस् भनेर कि नराम्रो होस् भनेर माथिले मार्गदर्शन दिन्छ, यसबारे सोधपुछ गर्छ, र यसको सुपरिवेक्षण गर्छ? (काम राम्रो होस् भनेर।) त्यसोभए, किन कतिपय मानिस ती सुधार गरिएका परिणामहरू स्वीकार गर्दैनन्? (तिनीहरू ख्रीष्टविरोधी स्वभावद्वारा नियन्त्रित हुन्छन्।) ठिक भन्यौ। यो तिनीहरूको ख्रीष्टविरोधी स्वभाव हो—तिनीहरू आफूलाई रोक्न सक्दैनन्। कसैले तिनीहरू जिम्मेवार रहेको कामबारे सोधपुछ गर्नेबित्तिकै, तिनीहरू रिसाउँछन्। तिनीहरूलाई तिनीहरूका हितहरू, साथै तिनीहरूको हैसियत र शक्ति अरूको हातमा सुम्पिइनेछ भन्‍ने लाग्छ। त्यसकारण, तिनीहरूलाई असहज हुन्छ। तिनीहरूलाई आफ्ना योजना र प्रक्रियाहरू भताभुङ्ग भएका छन् भन्‍ने लाग्छ। अनि के त्यसले तिनीहरूलाई फाइदा गर्नेछ त? यदि माथिले कसैलाई बढुवा दिन्छ र त्यस व्यक्तिलाई तिनीहरूसँग सहकार्य गर्न लगाउँछ भने, तिनीहरू सोच्छन्, “मैले यस व्यक्तिलाई प्रयोग गर्ने कुनै योजना बनाएको थिइनँ, तर माथिले ऊ असल छ भनेर जिद्दी गर्दै उसलाई बढुवा दियो। मलाई यो राम्रो लागेको छैन। मैले ऊसँग सहकार्य गरेर कसरी सँगै काम गर्ने? यदि माथिले उसलाई प्रयोग गर्‍यो भने, म त काम छोड्‍नेछु!” तिनीहरू मुखले त यसो भन्छन्, तर के तिनीहरूले वास्तवमा आफ्नो हैसियत त्याग्‍न सक्छन् त? तिनीहरूले सक्दैनन्—तिनीहरूले गरिरहेको कुरा त मुकाबला हो। के तिनीहरूले आफ्नो हैसियत खतरामा पार्ने, आफूलाई उजागर नगर्ने, आफ्नो वर्तमान परिदृश्य बिगार्ने जोकोहीलाई काम गर्न दिनेछन् त? अहँ, दिनेछैनन्। उदाहरणका लागि, जब माथिले कसैलाई बढुवा वा बर्खास्त गर्छन्, तब तिनीहरू के सोच्छन्? “कस्तो ठूलो धोका! तिनीहरूले मलाई समेत सोधेनन्। अरू सबै कुरा छोडौँ, म अझै पनि अगुवा नै हुँ—तिनीहरू किन मलाई पहिले केही बताउँदैनन्? किन, मेरो कुनै महत्त्व छैन जस्तो व्यवहार गरिएको!” आखिर तँ को होस्? के त्यो तेरो काम हो? पहिलो कुरा त, यो तेरो क्षेत्र होइन, दोस्रो कुरा, यी मानिसहरू तँलाई पछ्याउँदैनन्, त्यसकारण किन तँ तिनीहरूका लागि यति महत्त्वपूर्ण हुनुपर्छ? के त्यो सत्यताअनुरूप हुन्छ? कुन सत्यता? व्यक्तिलाई बढुवा दिने वा बर्खास्त गर्नेबारे माथिका सिद्धान्तहरू छन्। माथिले किन कसैलाई बढुवा दिन्छन्? किनभने कामका लागि तिनीहरूको आवश्यकता हुन्छ। माथिले किन कसैलाई बर्खास्त गर्छन्? किनभने कामका लागि अब तिनीहरूको आवश्यकता पर्दैन—तिनीहरू काम गर्न सक्दैनन्। यदि तैँले तिनीहरूलाई बर्खास्त गर्दैनस्, र माथिलाई समेत त्यसो गर्न दिँदैनस् भने, के तँ बेसमझ भइरहेको हुँदैनस् र? (हो।) कतिपयले भन्छन्, “माथिले कसैलाई बर्खास्त गर्नु—त्यो मेरो लागि कति लाजमर्दो कुरा हो। यदि तिनीहरूले कसैलाई बर्खास्त गर्न खोजेका छन् भने, तिनीहरूले मलाई सुटुक्क बताउनुपर्छ, र म आफै त्यो काम गर्नेछु। त्यो मेरो काम हो; त्यो मेरो कामको भाग हो। यदि मैले तिनीहरूलाई बर्खास्त गरेँ भने, यसले म मानिसहरूप्रति कति सचेत छु, र म वास्तविक काम गर्न सक्छु भन्‍ने कुरा सबैलाई देखाउनेछ। त्यो कति सम्मानको कुरा हुनेथ्यो!” के तिमीहरू यस्तो सोच्छौ? कतिपय मानिस राम्रो नाम र आत्मसम्मान चाहन्छन्, र यस्तो स्पष्टीकरण दिन्छन्। के त्यसले काम गर्छ? के त्यो उचित हुन्छ? एक हिसाबमा, परमेश्‍वरको घरले सत्यता सिद्धान्तहरूअनुसार आफ्नो काम गर्छ; अर्को हिसाबमा, यसले परिस्थितिहरू जेजस्ता छन् त्यहीअनुसार काम गर्छ। कुनै पनि आदेशको स्तर उपेक्षा गर्ने कुरै आउँदैन, विशेषगरी माथिले गर्ने बढुवा र बर्खासीहरू, वा कुनै कार्य परियोजनाका लागि माथिले दिने मार्गदर्शन र निर्देशनहरूको हकमा भन्दा—त्यस्तो अवस्थामा, यस आदेशको स्तर उपेक्षा गर्ने त झनै कुरा आउँदैन। त्यसोभए, ख्रीष्टविरोधीहरू किन यी “दोषहरू” खोजी गर्छन् त? एउटा कुराचाहिँ निश्‍चित छ: तिनीहरूले सत्यता बुझेका हुँदैनन्, त्यसकारण तिनीहरू आफ्नो मानव मस्तिष्क र संसारमा उपलब्ध ती प्रक्रियाहरूद्वारा परमेश्‍वरको घरको काम मूल्याङ्कन गर्छन्। त्यसबाहेक, तिनीहरूको मुख्य उद्देश्य आत्मसुरक्षा गर्नु हुन्छ, र तिनीहरूलाई आफूप्रति गर्व हुनैपर्छ। तिनीहरू आफूले गर्ने सबै कुरामा नरम र चलाख हुन्छन्; तिनीहरू आफू मुनिका मानिसहरूलाई उनीहरूमा कुनै कमीकमजोरी वा त्रुटिहरू छन् भनेर देखाउन सक्दैनन्। तिनीहरूले कति हदसम्म देखावटी रूप कायम राख्‍नेछन्? कुन हदसम्‍म भने अरूले तिनीहरूलाई कुनै भ्रष्टता वा कमीकमजोरी नभएको, त्रुटिरहित व्यक्तिका रूपमा हेर्नेछन्। अरूले तिनीहरूलाई माथिले प्रयोग गर्नु उचित हुन्छ र दाजुभाइ-दिदीबहिनीहरूले छनौट गर्नुपर्छ—तिनीहरू सिद्ध व्यक्ति हुन् भन्ने ठान्छन्। के तिनीहरू परिस्थिति यस्तै होस् भन्‍ने चाहँदैनन् र? के त्यो ख्रीष्टविरोधी स्वभाव होइन र? (हो।) हो, त्यो ख्रीष्टविरोधी स्वभाव नै हो।

हाम्रो भर्खरैको सङ्गति ख्रीष्टविरोधीहरूको एउटा प्राथमिक व्यवहारबारे थियो—तिनीहरूले अरूलाई आफ्नो काममा हस्तक्षेप गर्न, सोधपुछ गर्न, वा सुपरिवेक्षण गर्न दिँदैनन्। परमेश्‍वरको घरले तिनीहरूको काम अनुगमन गर्न, वा यसबारे थप जान्‍न, वा यसको सुपरिवेक्षण गर्न जुनसुकै बन्दोबस्तहरू गरे पनि, तिनीहरूले त्यसलाई रोक्न र इन्कार्न हरकिसिमका तरकिबहरू प्रयोग गर्नेछन्। उदाहरणका लागि, जब माथिले कतिपय मानिसलाई कुनै परियोजना दिन्छ, तब केही समय बित्छ र पनि कुनै प्रगति हुँदैन। तिनीहरूले यसमा काम गरिरहेका छन् कि छैनन्, वा यो कसरी अघि बढिरहेको छ, वा हस्तक्षेप गर्नुपर्ने कुनै कठिनाइ वा समस्याहरू छन् कि छैनन् भनेर माथिलाई बताउँदैनन्। तिनीहरू कुनै प्रतिक्रिया दिँदैनन्। कतिपय कामहरू जरुरी हुन्छन् र त्यसमा ढिलाइ गर्न सकिँदैन, तैपनि तिनीहरू लामो समयसम्‍म काम नसकी ढिलासुस्ती गरिरहन्छन्। त्यसपछि माथिले सोधपुछ गर्नैपर्छ। जब माथिले सोधपुछ गर्छ, तब ती मानिसहरूलाई सोधपुछ असहनीय रूपमा लाजमर्दो लाग्छ, र तिनीहरू हृदयदेखि प्रतिरोध गर्छन्: “मलाई यो काम दिइएको दस दिन मात्रै भएको छ। मैले यसमा राम्रोसित हातसमेत हालेको छैन र पनि माथिले सोधपुछ गर्न थालिसक्यो। मानिसहरूप्रति तिनीहरूका मापदण्डहरू अत्यन्तै उच्च छन्!” तिनीहरू सोधपुछमा गल्तीहरू खोजिरहेका हुन्छन्। यसमा के समस्या छ? मलाई भन त, के माथिबाट सोधपुछ हुनु सामान्य कुरा होइन र? यसको एउटा भाग भनेको कार्य प्रगतिको अवस्था, साथै समाधान गरिनुपर्ने कठिनाइहरू के-के हुन् भन्‍नेबारे थप जान्ने इच्छा हो; यसका साथै, यो तिनीहरूले काम सुम्पेका मानिसहरूको क्षमता कस्तो छ, र तिनीहरूले वास्तवमा समस्याहरू समाधान गर्न र काम राम्ररी गर्न सक्छन् कि सक्दैनन् भन्‍नेबारे थप जान्ने इच्छा पनि हो। माथिले वास्तविक तथ्यहरू जान्न चाहन्छन्, र प्रायजसो त्यस्ता परिस्थितिहरूमा सोधपुछ गरिरहन्छन्। के त्यो तिनीहरूले गर्नुपर्ने कुरा होइन र? तँलाई समस्याहरू कसरी समाधान गर्ने थाहा छैन र तैँले काम सम्हाल्न सक्दैनस् कि भन्‍ने चिन्ता माथिलाई हुन्छ। त्यसकारण तिनीहरू सोधपुछ गर्छन्। कति मानिसहरू त्यस्ता सोधपुछको निकै प्रतिरोध गर्छन् र तिनीहरूलाई यसप्रति घृणा लाग्छ। तिनीहरू मानिसहरूलाई सोधपुछ गर्न दिन अनिच्छुक हुन्छन्, र मानिसहरूले सोधपुछ गरे भने, तिनीहरू प्रतिरोधी हुन्छन् र तिनीहरूमा शङ्का हुन्छ, र सधैँ मनमनै विचार गर्छन्, “तिनीहरूले किन सधैँ सोधपुछ गरिरहेका र थप जान्न खोजिरहेका हुन्छन्? के तिनीहरूले मलाई भरोसा नगरेकाले र मलाई तुच्छ ठानेकाले हो? यदि तिनीहरूले मलाई भरोसा गर्दैनन् भने, मलाई प्रयोग गर्नु हुँदैन!” तिनीहरू कहिल्यै पनि माथिका सोधपुछ र सुपरिवेक्षणलाई बुझ्दैनन्, बरु तिनको प्रतिरोध गर्छन्। के यस्ता मानिसहरूमा समझ हुन्छ? तिनीहरू किन माथिलाई आफूसित सोधपुछ गर्न र सुपरिवेक्षण गर्न दिँदैनन्? यसका साथै, तिनीहरू किन प्रतिरोधी र अवज्ञाकारी हुन्छन्? यहाँ समस्या के हो? तिनीहरू आफ्नो कर्तव्य निर्वाह प्रभावकारी छ कि छैन वा यसले कार्य प्रगतिमा बाधा दिन्छ कि दिँदैन भन्‍ने कुरालाई वास्ता गर्दैनन्। तिनीहरू आफ्नो कर्तव्य निर्वाह गर्दा सत्यता सिद्धान्तहरू खोजी गर्दैनन्, बरु आफूलाई जे मन लाग्यो त्यही गर्छन्। तिनीहरू कामका परिणाम वा प्रभावकारिताबारे कुनै विचार गर्दैनन्, र परमेश्‍वरको घरका हितहरूबारे पटक्‍कै विचार गर्दैनन्, झन् परमेश्‍वर के अभिप्राय राख्‍नुहुन्छ र के मापदण्ड दिनुहुन्छ भन्‍ने कुरा विचार गर्नु त परै जाओस्। तिनीहरूको सोचाइ यस्तो हुन्छ, “आफ्‍नो कर्तव्य निर्वाह गर्ने मेरा आफ्नै तरिका र तालिकाहरू छन्। मबाट धेरै माग गर्ने वा कामकुराहरू विस्तृत रूपमा गर्नुपर्ने मापदण्डहरू दिने नगर। मैले आफ्नो कर्तव्य निर्वाह गर्नु नै पर्याप्त कुरा हो। मैले अत्यन्तै थकित हुनु वा अत्यन्तै धेरै कष्ट भोग्‍नु हुँदैन।” तिनीहरू आफ्ना कामबारे थप जान्‍नका लागि माथिले गरेका सोधपुछ र प्रयासहरू बुझ्दैनन्। तिनीहरूको यस बुझाइको कमीमा के कुराको अभाव छ? के यो समर्पणको अभाव होइन र? के यो जिम्मेवारीबोधको अभाव हुनु होइन र? बफादारिताको अभाव? यदि तिनीहरू आफ्नो कर्तव्य निर्वाह गर्दा साँच्‍चै नै जिम्मेवार र बफादार थिए भने, के तिनीहरूले आफ्नो कामबारे माथिले गरेका सोधपुछहरू इन्कार गर्नेथिए र? (थिएनन्।) तिनीहरूले यो कुरा बुझ्न सक्थे। यदि तिनीहरू साँच्‍चै नै यो कुरा बुझ्‍न सक्दैनन् भने, एउटा मात्र सम्भावना हुन्छ: तिनीहरू आफ्नो कर्तव्यलाई आफ्नो पेशा र जीविकोपार्जनका रूपमा हेर्छन्, र यसबाट फाइदा लिन्छन्, अनि आफूले निर्वाह गर्ने कर्तव्यलाई सधैँ इनाम प्राप्त गर्ने सर्त र सौदाबाजीका रूपमा लिन्छन्। तिनीहरू माथिलाई टार्नका लागि प्रतिष्ठाको काम मात्रै अलिअलि गर्छन्, र परमेश्‍वरको आज्ञालाई आफ्नो कर्तव्य र दायित्वका रूपमा लिने कुनै प्रयास गर्दैनन्। त्यसकारण, जब माथिले तिनीहरूको कामबारे सोधपुछ गर्छ वा यसको सुपरिवेक्षण गर्छ, तब तिनीहरूमा घृणा गर्ने, प्रतिरोधी मानसिकता उत्पन्न हुन्छ। के यस्तै हुँदैन र? (यस्तै हुन्छ।) यो समस्या कहाँबाट आएको हो? यसको सार के हो? त्यो के हो भने, कार्य परियोजनाप्रतिको तिनीहरूको मनोवृत्ति नै गलत हुन्छ। तिनीहरूले कामको प्रभावकारिता र परमेश्‍वरको घरका हितहरूबारे सोच्‍नुको सट्टा देहगत सहजता र आराम, अनि आफ्नै हैसियत र आत्मसम्मानबारे मात्रै विचार गर्छन्। तिनीहरू सत्यता सिद्धान्तहरूअनुसार व्यवहार गर्ने प्रयास पटक्‍कै गर्दैनन्। यदि तिनीहरूमा साँच्‍चै नै अलिकति विवेक र समझ भएको भए, तिनीहरूले माथिका सोधपुछ र सुपरिवेक्षणलाई बुझ्न सक्थे। तिनीहरूले हृदयदेखि यसो भन्‍न सक्थे, “माथिले सोधपुछ गर्नु राम्रो कुरा हो। नत्र त मैले सधैँ आफ्नै इच्छाअनुसार काम गरिरहेको हुन्थेँ, जसले गर्दा कामको प्रभावकारितामा बाधा पर्नेथ्यो, वा काम नै बरबादसमेत हुनेथ्यो। माथिले सङ्गति र जाँचपड्ताल गर्छन्, र यसले वास्तवमै वास्तविक समस्याहरू समाधान गरेको छ—यो कति राम्रो कुरा हो!” यसले तिनीहरू जिम्मेवार व्यक्ति हुन् भन्‍ने देखाउँछ। यदि तिनीहरूले काम आफै लिए भने, यदि कुनै गल्ती वा त्रुटि भयो, र यसले परमेश्‍वरको घरको काममा कुनै क्षति ल्यायो र त्यसलाई समाधान गर्ने कुनै उपाय हुनेछैन भने, त्यो तिनीहरूले लिन नसक्‍ने जिम्मेवारी हुनेछ भनेर तिनीहरूलाई डर लाग्छ। के त्यो जिम्मेवारीबोध होइन र? (हो।) यो जिम्मेवारीबोध हो, र यो तिनीहरूले आफ्नो बफादारी पूरा गरिरहेको सङ्केत पनि हो। अरूलाई आफ्नो कामबारे सोधपुछ गर्न नदिने मानिसहरूको मनमा के हुन्छ? “यो काम मेरो मामला हो, काम जिम्‍मा लिने व्यक्तिका रूपमा हेर्दा कुरा यही हो। म आफ्‍नो मामलामा आफै निर्णय गर्छु; मसँग अरू कोही संलग्‍न हुनुपर्दैन!” तिनीहरू विभिन्‍न कुराहरूबारे आफै सोचविचार गर्छन्, र आफ्नो व्यक्तित्वले तय गरेअनुसार आफूले चाहेको कुरा गर्छन्। तिनीहरू आफूलाई जुन कुराले फाइदा गर्छ त्यही गर्छन्, र कसैलाई पनि यी कुराहरूबारे सोध्ने अनुमति हुँदैन—कसैलाई पनि वास्तविक अवस्थाबारे जान्‍ने अनुमति हुँदैन। यदि तैँले तिनीहरूलाई “त्यो काम कस्तो भइरहेको छ?” भनेर सोधिस् भने, तिनीहरूले “पख्‍नोस्” भन्‍नेछन्। त्यसपछि यदि तैँले “के प्रगति भइरहेको छ?” भनेर सोधिस् भने, तिनीहरूले “सक्‍न लाग्यो” भन्‍नेछन्। तैँले तिनीहरूलाई जेसुकै सोधे पनि, तिनीहरूले एकदुई शब्द मात्रै बोल्‍नेछन्। तिनीहरूले एकपल्टमा एक-दुई शब्द मात्रै बोल्नेछन्, र त्योभन्दा बढी बोल्‍नेछैनन्—तिनीहरूले एउटै पनि सटीक र निश्‍चित वाक्य बताउनेछैनन्। के तिमीहरूलाई यस्ता मानिसहरूसँग कुरा गर्नु दिक्‍क लाग्दो हुन्छ भन्‍ने लाग्दैन र? तिनीहरू तँलाई थप केही पनि भन्‍न चाहँदैनन् भन्‍ने कुरा स्पष्टै छ। यदि तैँले थप प्रश्‍नहरू सोधिस् भने, तिनीहरू अधीर हुन्छन्: “तपाईँ सानो कुराबारे सोधिरहनुहुन्छ, मानौँ मैले काम पूरा गर्नै सक्दिनँ—मानौँ म कामको योग्‍यै छैनँ!” तिनीहरू मानिसहरूलाई प्रश्‍न गर्न दिनै चाहँदैनन्। अनि यदि तैँले तिनीहरूलाई प्रश्‍न गरिरहिस् भने, तिनीहरूले भन्‍नेछन्, “म तपाईँका लागि के हुँ, तपाईँको खटनमा बस्ने गधा वा घोडा हुँ? यदि तपाईँ मलाई भरोसा गर्नुहुन्‍न भने, मलाई प्रयोग नगर्नुहोस्; यदि तपाईँ मलाई प्रयोग गर्नुहुन्छ भने, तपाईँले मलाई भरोसा गर्नुपर्छ—र मलाई भरोसा गर्नुको अर्थ हो, तपाईँले सधैँ सोधपुछ गरिरहनु हुँदैन!” तिनीहरूमा यस्तो मनोवृत्ति हुन्छ। के तिनीहरूले कार्यक्रमहरूलाई आफ्नो कर्तव्यका रूपमा लिइरहेका हुन्छन्? (हुँदैनन्।) ख्रीष्टविरोधीहरू कामलाई आफ्नो कर्तव्यका रूपमा लिँदैनन्, बरु आशिष् र इनाम प्राप्त गर्ने साधनका रूपमा लिन्छन्। तिनीहरू श्रम गर्नमा मात्रै पनि सन्तुष्ट हुन्छन्, जसलाई तिनीहरू आशिष्‌सँग साट्न चाहन्छन्। त्यसैले तिनीहरू झाराटार्ने मनोवृत्तिले काम गर्छन्। यसको एउटा पक्ष के हो भने, तिनीहरू आफ्नो मर्यादा र आत्मसम्मान जोगाउन अरूलाई आफ्नो काममा हस्तक्षेप गर्न दिन चाहँदैनन्। तिनीहरू आफूले निभाउने कर्तव्य र आफूले गर्ने काम व्यक्तिगत रूपमै आफ्नो स्वामित्वका कुरा हुन् र ती आफ्नै व्यक्तिगत मामला हुन् भन्‍ने ठान्छन्। त्यसैले तिनीहरू अरूलाई हस्तक्षेप गर्न दिँदैनन्। यसको अर्को पक्ष के हो भने, यदि तिनीहरूले काम राम्ररी गरे भने, यसको श्रेय दाबी गर्न र इनाम माग्‍न सक्छन्। यदि कसैले हस्तक्षेप गर्‍यो भने, यो श्रेय तिनीहरू एक्लैको हुँदैन। तिनीहरूलाई अरूले तिनीहरूको श्रेय खोस्लान् भन्‍ने डर लाग्छ। त्यसैले तिनीहरू आफ्नो काममा अरूलाई हस्तक्षेप गर्न कदापि दिँदैनन्। के ख्रीष्टविरोधी मानिसहरू स्वार्थी र दुष्ट हुँदैनन् र? तिनीहरूले जुनसुकै कर्तव्य निर्वाह गरिरहेका भए पनि, यो तिनीहरूले आफ्नो व्यक्तिगत मामला सम्हालिरहेको जस्तै हुन्छ। तिनीहरू आफूले काम गर्दा त्यो जसरी अघि बढे पनि, अरूलाई हस्तक्षेप गर्न वा सहभागी हुन दिँदैनन्। यदि तिनीहरूले काम राम्ररी गरे भने, त्यसको श्रेय आफूलाई मात्रै दिन्छन्, तर अरू कसैलाई पनि त्यो श्रेय र कार्य नतिजाहरूको भागीदारी दाबी गर्न दिँदैनन्। के त्यो समस्याजनक कुरा होइन र? यो कस्तो स्वभाव हो? यो शैतानको स्वभाव हो। जब शैतानले काम गर्छ, तब यसले कसैलाई पनि हस्तक्षेप गर्न दिँदैन, यसले गर्ने सबै कुरामा हैकम जमाउन र सबै कुरालाई आफ्नो नियन्त्रणमा राख्‍न चाहन्छ, र कसैले पनि सुपरिवेक्षण वा सोधपुछ गर्न सक्दैन। यदि कसैले हस्तक्षेप गर्‍यो वा कोही बीचमा आयो भने, त्यो त झन् स्वीकार्य हुँदै हुँदैन। ख्रीष्टविरोधीले यसरी नै व्यवहार गर्छ; तिनीहरूले जे गरे पनि, कसैलाई सोध्‍ने अनुमति हुँदैन, र तिनीहरूले पर्दापछाडि जसरी काम गरे पनि, हस्तक्षेप गर्ने अनुमति कसैलाई हुँदैन। ख्रीष्टविरोधीको व्यवहार यस्तै हुन्छ। एक हिसाबमा तिनीहरूमा अत्यन्तै अहङ्कारी स्वभाव भएकाले र अर्को हिसाबमा तिनीहरूमा समझको कमी भएकाले तिनीहरू यस्तो व्यवहार गर्छन्। तिनीहरूमा समर्पणको पूर्ण अभाव हुन्छ, र तिनीहरू कसैलाई पनि तिनीहरूको सुपरिवेक्षण वा तिनीहरूको कामको निरीक्षण गर्न दिँदैनन्। यी कार्यहरू साँच्‍चै नै दुष्टका काम हुन्, जुन सामान्य व्यक्तिको कामभन्दा पूर्ण रूपमा फरक हुन्छन्। काम गर्ने जोकोहीलाई अरूसँगको सहकार्य चाहिन्छ, उसलाई मानिसहरूको सहयोग, सुझाव, र सहकार्यको आवश्यक पर्छ, र यदि कसैले सुपरिवेक्षण वा नियाल्छ भने पनि त्यो नराम्रो कुरा होइन, त्यो आवश्यक कुरा हो। कामको एउटा भागमा गल्तीहरू भए, र नियाल्‍ने मानिसहरूले ती पत्ता लगाए, अनि तिनलाई तुरुन्तै समाधान गरियो, र काममा भएका घाटाहरू पूर्ति गरियो भने, के यो ठूलो सहयोग हुँदैन र? त्यसकारण, जब बाठा मानिसहरू काम गर्छन्, तब तिनीहरूलाई अरू मानिसहरूले सुपरिवेक्षण, अवलोकन, र सोधपुछ गरेको मन पर्छ। यदि संयोगले गल्ती भयो, र यी मानिसहरूले यो गल्ती औँल्याइदिन सके, अनि गल्तीलाई तुरुन्तै सुधार गरियो भने, के यो निकै चाहिएको परिणाम होइन र? यस संसारमा अरूको सहयोग नचाहिने कोही पनि छैन। अटिजम वा डिप्रेसनमा परेका मानिसहरू मात्रै एकलै बस्‍न र अरू मानिसहरूसँग सम्पर्कमा वा सञ्‍चारमा नबसी रहन मन पराउँछन्। जब मानिसहरूलाई अटिजम वा डिप्रेसन भएको हुन्छ, तब तिनीहरू सामान्य हुँदैनन्। तिनीहरूले आफूलाई नियन्त्रण गर्न सक्दैनन्। यदि मानिसहरूको मन र समझ सामान्य छ, र तिनीहरू अरूसँग कुराकानी गर्न चाहँदैनन् र तिनीहरू आफूले गर्ने कुनै पनि कुरा अरूले थाहा नपाऊन् भन्छन्, तिनीहरू विभिन्‍न कुरा लुकेर, गुप्त रूपमा, पर्दापछाडि गर्न चाहन्छन् भने, र अरूको कुरा पटक्‍कै सुन्दैनन् भने, त्यस्ता मानिसहरू ख्रीष्टविरोधी हुन्, होइनन् र? तिनीहरू ख्रीष्टविरोधी हुन्।

एकपटक, मैले एउटा मण्डलीको अगुवालाई भेट्दा, दाजुभाइ-दिदीबहिनीहरूले आफ्नो कर्तव्य कसरी निर्वाह गरिरहेका छन् भनेर सोधेँ। मैले सोधेँ, “के मण्डलीमा अहिले मण्डली जीवनमा बाधा दिने कोही छ?” उसले के भन्यो, अनुमान गर्न सक्छस्? “सब ठिक छ; तिनीहरू सबै राम्रै छन्।” मैले सोधेँ, “फलानी बहिनीले आफ्‍नो कर्तव्य कसरी निर्वाह गरिरहेकी छे?” उसले भन्यो, “राम्ररी गरिरहेकी छे।” त्यसपछि मैले सोधेँ, “उसले परमेश्‍वरमा विश्‍वास गरेको कति वर्ष भयो?” उसले भन्यो, “ठिकै छ।” मैले भनेँ, “यो टेबल यहाँ हुनु हुँदैन; यसलाई सार्नुपर्छ।” उसले भन्यो, “म यसबारे विचार गर्नेछु।” मैले भनेँ, “के यस जग्गामा पानी हाल्‍ने बेला भएको छैन र?” उसले भन्यो, “हामी यस विषयमा सङ्गति गर्नेछौँ।” मैले भनेँ, “तैँले यो वर्ष यस जग्गामा रोपेको फसल यही हो। के तैँले अर्को वर्ष पनि यही रोप्नेछस्?” उसले भन्यो, “हाम्रो निर्णयकर्ता समूहको एउटा योजना छ।” उसले दिएका उत्तरहरू यस्तै थिए। उसलाई सुन्दा तँलाई कस्तो लाग्छ? के तँ उसको कुनै कुरा बुझ्छस्? के तैँले कुनै जानकारी प्राप्त गर्छस्? (कुनै पनि गर्दैनौँ।) उसले तँलाई मूर्ख र बाहिरी व्यक्ति ठानेर अलमलाइरहेको छ भन्‍ने कुरा तैँले तुरुन्तै थाहा पाउन सक्छस्। बाहिरी व्यक्ति वास्तवमा को हो भन्‍ने कुरा उसलाई थाहै हुँदैन; गैरविश्‍वासीहरू यसलाई “पाहुना भएर घरधनीले जस्तो व्यवहार गर्नु” भनेर भन्छन्। उसलाई आफ्नो पहिचान नै थाहा हुँदैन। मैले भनेँ, “तिमीहरू यहाँ धेरै जना बसोबास गर्छौ, र हावा राम्रोसँग खेल्दैन। तिमीहरूले पङ्खा लगाउनुपर्छ, नत्र यहाँ धेरै गर्मी हुनेछ, र मानिसहरू गर्मीले ढल्नेछन्।” उसले भन्यो, “हामी यसबारे कुरा गर्नेछौँ।” मैले उसलाई भनेका सबै कुराका लागि पनि उसले त्यसबारे कुरा गर्नुपर्थ्यो, सङ्गति गर्नुपर्थ्यो, र सोच्नुपर्थ्यो। मैले जेजस्ता बन्दोबस्तहरू गरे पनि, जेजस्ता कुराहरू भने पनि, उसका लागि यसको कुनै अर्थ थिएन। उसका लागि, ती बन्दोबस्त वा आदेशहरू थिएनन्, र उसले तिनलाई लागू गरेन। त्यसैले उसले मेरा वचनहरूलाई के ठान्यो? (उसलाई विचार गर्न दिइएका सुझावहरू।) के मैले उसलाई विचार गर्न सुझाव दिइरहेको थिएँ त? होइन—मैले उसलाई उसले के गर्नुपर्छ, के गर्न जरुरी छ भनेर भनिरहेको थिएँ। के उसले मैले भनेको कुरा बुझिरहेको थिएन र? यदि उसले बुझिरहेको थिएन भने, ऊ आफ्‍नो पहिचान के हो वा आफूले निर्वाह गरिरहेको कर्तव्य के हो भन्‍ने थाहा नभएको मूर्ख व्यक्ति थियो। त्यहाँ घरभित्र एयर कन्डिसनविना वा झ्याल नखोली धेरै मानिस बसिरहेका थिए। उसले त पङ्खासमेत जडान गरेको थिएन, र यसका आधारमा ऊ कति बुद्धिमान हुन सक्छ र? ऊ तुरुन्तै घर गइहाल्नुपर्छ—ऊ कसिङ्गर हो, र परमेश्‍वरको घरलाई कसिङ्गर चाहिँदैन। मानिसहरूलाई कुनै पनि कुराबारे सबै थाहा हुँदैन, तर तिनीहरूले सिक्न सक्छन्। मैले नबुझेका केही कुरा छन्, त्यसकारण म ती कुरा अरूसँग छलफल गर्छु: “यसलाई सम्हाल्ने राम्रो तरिका के हो जस्तो तिमीहरूलाई लाग्छ? तिमीहरू स्वतन्त्र रूपमा सुझावहरू दिन सक्छौ।” यदि कतिपय मानिसले कुनै तरिका सर्वोत्तम हो भन्‍ने सोचे भने, म भन्छु, “ठिक छ, तैँले भनेअनुसार नै गरौँ न त। आखिर, हामीले के गर्नुपर्छ भनेर मैले अझै सोचेको छैनँ। हामी तैँले भनेकै कुरा गर्नेछौँ।” के त्यो सामान्य मानवताको सोचाइ होइन र? अरूसँग मिलेर बस्नु भनेको यही हो। अरूसँग मिलेर काम गर्दा, मानिसहरूले को श्रेष्ठ छ वा को नीच छ, वा कसले प्रसिद्धि पाउँछ र कसले पाउँदैन, वा कसले विभिन्‍न कुराबारे हैकम चलाउँछ भनेर भिन्‍नता छुट्याउनु हुँदैन। यी भिन्‍नताहरू छुट्याउनु आवश्यक छैन—जसको तरिका सही र सत्यता सिद्धान्तहरूअनुरूप छ, उसैको कुरा सुन्‍नुपर्छ। के तिमीहरू यसो गर्न सक्छौ? (सक्छौँ।) कतिपय मानिस त्यस्ता हुँदैनन्। ख्रीष्टविरोधीहरू त्यस्ता हुँदैनन्—तिनीहरू हैकम चलाउन मात्रै जिद्दी गर्छन्। त्यो कस्तो कुरा हो? अरूले उठाएको कुरा उचित नै भए पनि तिनीहरू सुन्दैनन्; तिनीहरूलाई यो सही र उचित छ भन्‍ने थाहा हुन्छ, तर तिनीहरू अरूले प्रस्ताव गरेको कुनै पनि कुरा पालना गर्दैनन्—कुनै कुरा प्रस्ताव गर्ने तिनीहरू आफै हुन् भने मात्रै तिनीहरू खुसी हुन्छन्। यो सानो कुरामा पनि, तिनीहरूले श्रेष्ठताका लागि लडाइँ गर्छन्। त्यो कस्तो स्वभाव हो? ख्रीष्टविरोधी स्वभाव। तिनीहरूले हैसियत, ख्याति, र आत्मसम्मानलाई अति नै महत्त्व दिन्छन्। कति महत्त्व? तिनीहरूका लागि ती कुराहरू तिनीहरूको जीवनभन्दा महत्त्वपूर्ण हुन्छन्—आफ्‍नो ज्यान नै दिनुपरे पनि, तिनीहरूले आफ्नो हैसियत र प्रसिद्धि जोगाएरै छोड्नेछन्।

ख्रीष्टविरोधीहरू आफूले गर्ने कुनै पनि काममा अरू कसैको हस्तक्षेप, सोधपुछ, वा सुपरिवेक्षणलाई निषेध गर्छन्, र यो निषेध विभिन्‍न तरिकाले प्रकट भएको हुन्छ। एउटा चाहिँ इन्कार हो, जुन स्पष्ट र सरल हुन्छ। “मैले काम गर्दा हस्तक्षेप गर्न, सोधपुछ गर्न, र सुपरिवेक्षण गर्न छोड। मैले गर्ने जुनसुकै काम मेरो जिम्‍मेवारीमा हुन्छ, यो काम कसरी गर्ने मलाई थाहा छ र मलाई कसैले रेखदेख गरिरहनु पर्दैन!” यो सिधै गरिने इन्कार हो। अर्को प्रकटीकरण भनेको स्विकार्ने व्यक्तिजस्तो बन्‍नु हो, “हुन्छ, सङ्गति गरौँ र काम कसरी गर्ने हेरौँ न” भनी भन्‍नु, तर जब अरूले साँच्‍चै सोधपुछ गर्न थाल्छन् र आफ्‍नो काम बारे थप कुरा जान्‍न वा केही समस्या औँल्याउन र केही सुझाव दिन थाल्छन्, तब तिनीहरूको मनोवृत्ति कस्तो हुन्छ? (तिनीहरू ग्रहणशील हुँदैनन्।) ठिक भन्यौ—तिनीहरू स्वीकार गर्न मान्दैनन्, अरूका सुझावहरू इन्कार गर्न तिनीहरू निहुँ र बहाना बनाउँछन्, तिनीहरू गलतलाई सही र सहीलाई गलत अर्थ्याउँछन्, तर वास्तवमा, तिनीहरूलाई हृदयमा आफूले जबरजस्ती तर्क गर्दै छु, अलङ्कृत शब्दहरू बोल्दै छु, आफूले भनेको कुरा सैद्धान्तिक मात्र हो, आफूले बोलेका शब्‍दहरू अरूले भन्‍ने कुराजति व्यावहारिक छैनन् भन्ने थाहा हुन्छ। तैपनि तिनीहरू आफ्‍नो हैसियत जोगाउन—अनि आफू गलत छु र अरू मानिस सही छन् भन्‍ने पूर्ण रूपमा जानेर पनि—अरूको सही कुरालाई गलत बनाउँछन्, र आफ्ना गलत कुरालाई सही बनाउँछन्, अनि यही कार्यलाई निरन्तरता दिइरहन्छन्, अनि यसरी सही र सत्यताअनुरूपका कामकुरा आफू भएको स्थानमा प्रस्तुत वा लागू गर्न दिँदैनन्। के तिनीहरूले मण्डलीको कामलाई खेल, ठट्टाका रूपमा लिइरहेका हुँदैनन् र? के तिनीहरूले सोधपुछ र सुपरिवेक्षण स्विकार्न इन्कार गरिरहेका हुँदैनन् र? तिनीहरूले तँलाई “मेरो काममा हस्तक्षेप गर्ने अनुमति तपाईँलाई छैन” भन्दै निर्लज्ज रूपमा यो “निषेध” व्यक्त गर्दैनन्। तिनीहरूले गर्ने कुरा त्यस्तो देखिँदैन, तर तिनीहरूको मानसिकता त्यस्तै हुन्छ। तिनीहरू निश्‍चित चालबाजी प्रयोग गर्छन्, र बाहिरबाट हेर्दा तिनीहरू निकै भक्त देखिन्छन्। तिनीहरूले भन्‍नेछन्, “अहिले हामीलाई सहयोग चाहिएको नै हो, त्यसैले अहिले तपाईँ यहाँ आउनुभएको हुनाले, हामीसँग अलिकति सङ्गति गर्नुहोस्!” तिनीहरूको उच्चतर तहका अगुवा तिनीहरूले साँच्‍चै यसो भनेका हुन् भन्‍ने विश्‍वास गर्छ, त्यसकारण उसले खास परिस्थितिहरूबारे जस्ताको तस्तै बताउँदै सङ्गति गर्छ। तिनीहरूले अगुवाको कुरा सुनेपछि यस्तो सोच्नेछन्: “ए, तिम्रो दृष्टिकोण त त्यस्तो पो रहेछ—ठिकै छ, तिमीलाई खण्डन गर्न र गलत साबित गर्न म तिमीसँग यस विषयमा विवाद गर्नेछु। म तिमीलाई लज्‍जित पार्नेछु।” के त्यो स्विकार्ने मनोवृत्ति हो? (होइन।) त्यसोभए यो कस्तो मनोवृत्ति हो त? यो तिनीहरूले गर्ने काममा अरूले हस्तक्षेप, सोधपुछ, वा तिनीहरूको सुपरिवेक्षण गरेको स्विकार्न नमान्‍नु हो। ख्रीष्टविरोधीहरू त्यसो गर्छन् भन्‍ने कुरालाई ध्यानमा राख्दा, किन तिनीहरू मानिसहरूअगाडि झूटो रूप धारण गर्छन् र स्वीकार्ने मनोवृत्ति देखाउँछन्? तिनीहरू यसरी मानिसहरूलाई छल गर्छन् भन्‍ने कुराले तिनीहरू कति धूर्त छन् भन्‍ने देखाउँछ। तिनीहरूलाई आफ्नो वास्तविकता मानिसहरूले देख्लान् भन्‍ने डर हुन्छ। अहिले, विशेषगरी केही हदसम्म खुट्ट्याउने क्षमता भएका मानिसहरू पनि छन्, त्यसकारण यदि कुनै ख्रीष्टविरोधीले अरूको सुपरिवेक्षण र सहयोग सिधै इन्कार गर्‍यो भने, मानिसहरूले यसबारे बताउन र उसलाई छर्लङ्गै चिन्‍न सक्छन्। त्यसपछि उसले आफ्नो आत्मसम्मान र हैसियत गुमाउँछ, र भविष्यमा उसलाई अगुवा वा कामदारका रूपमा निर्वाचित हुन सजिलो हुँदैन। त्यसकारण, जब माथिल्लो तह अगुवाले उसको काम जाँच गर्छ, तब उसले यसलाई स्विकारेको बहाना गर्छ, मिठो र मक्ख पार्ने कुराहरू बोल्छ, सबैलाई यस्तो सोच्‍ने तुल्याउँछ, “हेर हाम्रो अगुवा कति भक्त छन्, कति धेरै सत्यता खोजी गर्छन्! हाम्रो अगुवाले हाम्रो जीवन र मण्डलीको कामको हेरचाह गरिरहेका छन्। उनले आफ्नो कर्तव्य निर्वाह गर्दा जिम्मेवारी लिन्छन्। हामी अर्को निर्वाचनमा फेरि उनैलाई छनौट गर्नेछौँ।” तर हुनैलागेको के कुराचाहिँ कसैले देख्दैनन् भने, माथिल्लो तहको अगुवा गएपछि, तुरुन्तै त्यस ख्रीष्टविरोधीले यसो भन्‍नेछ: “काम जाँच गर्ने त्यस व्यक्तिले भनेको कुरा ठिकै थियो, तर यो हाम्रो मण्डलीका अवस्थासित मिल्छ नै भन्‍ने छैन। हरेक मण्डलीमा परिस्थिति फरक हुन्छ। हामी तिनीहरूले भनेको कुरा पूर्ण रूपमा लागू गर्न सक्दैनौँ—हामीले यसलाई हाम्रो वास्तविक परिस्थितिका आधारमा विचार गर्नुपर्छ। हामीले प्रावधानहरू एकएक गरी लागू गर्नु हुँदैन!” अनि यो नै सही हो भन्‍ने सोच्दै सबैले यो कुरा मान्छन्। के तिनीहरू बहकाउमा परेका हुँदैनन् र? ख्रीष्टविरोधीले गर्ने कामको एउटा पाटो भनेको मनमोहक शब्दहरू बोल्नु र अरूको सुपरिवेक्षण स्विकारेको बहाना गर्नु हो; त्यसपछि तुरुन्तै, उसले भित्री रूपमा अरूलाई बहकाउन र तिनीहरूको दिमाग भुट्न सुरु गर्छ। उसले यस दृष्टिकोणका दुवै भागलाई एकैपटक लागू गर्छ। के यस्ताहरूसँग चालबाजीहरू हुँदैनन् र? वास्तवमा धेरै हुन्छन्! बाहिरी रूपमा, तिनीहरू राम्रो बोल्छन् र स्विकारेको नाटक गर्छन्, र यसरी तिनीहरू सबैलाई तिनीहरू कामप्रति निकै जिम्मेवार छन्, तिनीहरूले आफ्नो पद र हैसियत त्याग्‍न सक्छन्, तिनीहरू निरङ्कुश होइनन्, बरु माथिले वा अरूले गर्ने सुपरिवेक्षण स्विकार्न सक्छन् भनेर विश्‍वास गराउँछन्—तिनीहरूले यसो गर्दा, दाजुभाइ-दिदीबहिनीहरूलाई विभिन्‍न कुराका फाइदा र हानिहरूबारे “स्पष्ट पार्छन्”, र विभिन्‍न परिस्थितिबारे पनि “स्पष्ट पार्छन्।” तिनीहरूको लक्ष्य के हुन्छ? अरू मानिसहरूको हस्तक्षेप, सोधपुछ, वा सुपरिवेक्षण स्वीकार नगर्नु, अनि आफ्नो अहिलेको काम गर्ने शैली उचित, सही, र परमेश्‍वरको घरका कार्य बन्दोबस्तहरूअनुरूप छन्, र कार्यका सिद्धान्तहरूसँग मिल्दो छन्, त्यसकारण अगुवाका रूपमा तिनीहरूले सिद्धान्तहरूअनुरूप व्यवहार गरिरहेका छन् भनेर दाजुभाइ-दिदीबहिनीहरूलाई सोच्न लगाउनु। वास्तवमा मण्डलीका थोरै मानिसले मात्रै सत्यता बुझेका हुन्छन्; धेरैजसो मानिस निस्सन्देह सही र गलत छुट्याउन सक्दैनन्, तिनीहरू ख्रीष्टविरोधीहरूको वास्तविकतालाई देख्‍न सक्दैनन्, जसले गर्दा स्वाभाविक रूपमै तिनीहरू ती ख्रीष्टविरोधीहरूको बहकाउमा पर्छन्। उदाहरणका लागि, कतिपय मानिसले केही निश्‍चित कारणले निद्रा गुमाउँछन्। तिनीहरू रातभरि नसुती बस्छन्। यस्ता दुई प्रकारका मानिस हुन्छन्, र तिनीहरूले निद्रा गुमाएका छन् भन्‍ने कुरा दुई तरिकाले बाहिर देखा पर्छ। पहिलो प्रकारका मानिसहरू दिनको समयमा मौका पाउनेबित्तिकै सुतिहाल्छन्। तिनीहरू अरूलाई तिनीहरू सुतेका छैनन् भन्‍ने कुरा थाहै दिँदैनन्। यो एउटा परिस्थिति, कामकुरा यसरी हुने एउटा तरिका हो। यसको पछाडि कुनै अभिप्राय हुँदैन। अर्को प्रकारको व्यक्ति खाना खाँदा झुल्छ र सबैलाई भन्छ, “हिजो राति म सुत्दै सुतिनँ!” कसैले सोध्छ, “किन सुत्‍नुभएन?” अनि ऊ भन्छ, “अनलाइन भेला थियो, र मैले कामका केही समस्याहरू भेट्टाएँ। म ती कुराहरू समाधान गर्न रातभरि बसेँ।” यस्ताहरूले आफू रातभरि सुतेको छैन भन्दै निरन्तर घोषणा गरिरहन्छन्। के तिनीहरू रातभरि बस्न अनिच्छुक थिए? तिनीहरूले किन समूहसामु यो कुरा बखान गरिरहेका हुन्छन्? अनि के त्यो बखानभित्र केही कुरा लुकेको हुन्छ? तिनीहरूको उद्देश्य के हुन्छ? तिनीहरू आफूले के गरेँ भन्‍ने कुरा अरूलाई थाहा नहोला भन्‍ने डरले सम्पूर्ण संसारलाई आफ्‍नो कुरा बताउन चाहन्छन्। तिनीहरू आफूले कष्ट भोगेको, रातभरि नसुतेको, परमेश्‍वरमाथिको विश्‍वासमा मूल्य चुकाउन तयार रहेको, र आरामको लोभ नगर्ने गरेको कुरा सबैलाई थाहा होस् भन्‍ने चाहन्छन्। यसमार्फत, तिनीहरू दाजुभाइ-दिदीबहिनीहरूको सहानुभूति र अनुमोदन प्राप्त गर्न चाहन्छन्। तिनीहरू यस्तो सतही कुरा प्रस्तुत गरेर मानिसहरूको हृदय फुस्ल्याउँछन्, र त्यसो गरेर अरूलाई आफ्‍नो आदर गर्ने बनाउँछन्, र मानिसहरूको हृदयमा प्रतिष्ठा हासिल गर्छन्। अनि तिनीहरूले हैसियत प्राप्त गरेपछि, अवश्य नै अख्तियारसाथ बोल्छन्। के तिनीहरूले अख्तियारसाथ बोल्दा, हैसियतसँग आउने विशेष व्यवहार पाउँदैनन् र? (पाउँछन्।) के तिनीहरूले यो मौका राम्ररी छोपेका छन् भन्‍ने तँलाई लाग्छ? के तिमीहरू आफू राती नसुतेको वा रातभरि बसेको कुरा अरूलाई बताउँछौ? (हामीले बताएका छौँ।) जब तिमीहरूले त्यसो गर्‍यौ, तब के यो अनजानमा थियो, कि यसपछाडि कुनै अभिप्राय थियो? तिमीहरूले कसैलाई यो कुरा अचानक बतायौ कि तिमीहरूले भव्य घोषणा र नाटक गरिरहेका थियौ? (यो अचानक भयो।) यसलाई अचानक बताउँदा, यसपछाडि कुनै अभिप्राय हुँदैन; यसले स्वभावको समस्यालाई सङ्केत गर्दैन। यो कुरा जानीजानी बोल्‍नु र अनजानमा बोल्नुको प्रकृतिमा अवश्य नै भिन्‍नता हुन्छ। जब कुनै ख्रीष्टविरोधीले काम गर्छ, तब उसले बाहिरी रूपमा अरूको हस्तक्षेप र सोधपुछ स्वीकार गरिरहेको जस्तो देखिए नि, वा उसले ती कुरा ठाडै इन्कार गरिरहेको भए नि—कुरा जे भए नि, उसले गरिरहेको कामपछाडि के मनसाय हुन्छ? तिनीहरूले हैसियत र शक्ति पक्रिरहेका हुन्छन्, र तिनीहरू यसलाई छोड्दैनन्। के तिनीहरूको मनसाय त्यही होइन र? (हो।) ठिक भन्यौ—तिनीहरूले मरीमरी प्राप्त गरेको शक्ति, मरीमरी प्राप्त गरेको हैसियत र प्रतिष्ठा ध्यान हटेको बेला यत्तिकै फुत्किन दिँदैनन्; तिनीहरू आफ्नो काममा हस्तक्षेप गरेर वा यसबारे सोधपुछ गरेर तिनीहरूको शक्ति र प्रभाव कमजोर बनाउन कसैलाई दिँदैनन्। तिनीहरू यस्तो विश्‍वास गर्छन्: कर्तव्य निर्वाह गर्नु, कामको कार्यक्रम लिनु साँचो कर्तव्य होइन, र तिनीहरूले यसलाई दायित्वका रूपमा गर्नु पर्दैन; बरु, यो त निश्‍चित शक्ति प्राप्त गर्न, र केही मानिसलाई आफ्नो नियन्त्रणमा राख्‍नका लागि हो। तिनीहरू शक्ति पाएपछि आफूले अब कसैसँग सल्लाह लिनु पर्दैन, बरु अब आफूसँग इन्चार्ज बन्‍ने मौका र शक्ति हुन्छ भन्ने विश्वास गर्छन्। तिनीहरूको कर्तव्यप्रतिको मनोवृत्ति यस्तै हुन्छ।

अरू केही व्यक्ति माथिले तिनीहरूको कामबारे सोधपुछ गर्दा झारा मात्र टार्छन्। तिनीहरू सतही प्रस्तुति दिन्छन् र केही हल्काफुल्का मामिलाहरूबारे सोध्छन्, मानौँ तिनीहरू सत्यता खोजी गर्ने व्यक्ति हुन्। उदाहरणका लागि, यदि स्पष्ट रूपमा अवरोध र बाधा हुने कुनै घटना भयो भने, तिनीहरूले यो पैदा गर्ने व्यक्तिलाई तह लगाउनुपर्छ कि पर्दैन भनेर माथिलाई सोध्नेछन्। के त्यस्तो कुरा तिनीहरूको कामकै भाग होइन र? (हो।) यसबारे माथिलाई सोध्‍नुपछाडिको तिनीहरूको उद्देश्य के हुन्छ? तिनीहरू तँलाई तिनीहरूको देखावटी रूप देखाउन र तिनीहरू त्यस्ता कुराहरूसमेत सोध्छन् भने त्यो तिनीहरू निष्क्रिय छैनन्, तिनीहरूले काम गरिरहेका छन् भन्ने प्रमाण हो भनेर देखाउन चाहन्छन्। तिनीहरूले तँलाई बहकाउन देखावटी रूप मात्रै बनाइरहेका हुन्छन्। वास्तवमा तिनीहरूको हृदयमा केही वास्तविक समस्या हुन्छन्, र ती समाधान गर्न कसरी सत्यतामा सङ्गति गर्ने भनेर तिनीहरूलाई थाहा हुँदैन, न त कुन सिद्धान्तहरू अभ्यास गर्नुपर्छ भन्‍ने नै थाहा हुन्छ। मानिस र मामलाहरू सम्हाल्ने क्रममा केही कुरा तिनीहरूलाई अस्पष्ट हुन्छन्, तर तिनीहरू कहिल्यै तीबारे सोध्‍ने वा खोजी गर्ने गर्दैनन्। तिनीहरू हृदयमा यी कुराहरूबारे अनिश्‍चित हुने हुनाले, के तिनीहरूले यी कुराहरूबारे माथिलाई सोध्नुपर्दैन र? (पर्छ।) तिनीहरू यी कुराहरूबारे निश्‍चित हुँदैनन् र तिनको वास्तविकता छर्लङ्गै देख्‍न सक्दैनन्, बरु अन्धाधुन्ध काम गरिरहन्छन्—त्यसका परिणामहरू के हुनेछन्? के तिनीहरूले के हुनेछ भनेर भविष्यवाणी गर्न सक्छन्? के तिनीहरूले ती परिणामहरूको जिम्मेवारी लिन सक्छन्? अहँ, सक्दैनन्। त्यसोभए, तिनीहरू किन यी कुराहरूबारे सोध्दैनन्? तिनीहरूले नसोध्नुको पछाडि केही विचार हुन्छन्। एउटा कारणचाहिँ माथिले तिनीहरूको वास्तविकता पत्ता लगाउँछ भन्‍ने डर हो: “यदि मैले यो सानो कुरासमेत सम्हाल्न सकिनँ, र यसबारे सोध्नुपऱ्यो भने, माथिले मेरो क्षमता त्यति राम्रो छैन भन्‍ने सोच्नेछ। के यसले गर्दा माथिले मेरो वास्तविकता छर्लङ्गै देख्‍नेछैन र?” यसमा के कुरा पनि विचार गरिएको हुन्छ भने, यदि तिनीहरूले सोधे, र माथिको निर्णय तिनीहरूको दृष्टिकोणसँग बाझिन्छ र त्यो फरक हुन्छ भने, तिनीहरूलाई छनौट गर्न गाह्रो हुनेछ। यदि तिनीहरूले माथिले भनेको कुरा गरेनन् भने, तिनीहरूले कामका सिद्धान्तहरू उल्लङ्घन गरिरहेका छन् भनेर माथिले भन्‍नेछ; यदि तिनीहरूले त्यो कुरा गरे भने, तिनीहरूका हितहरूमा हानि पुग्नेछ। त्यसकारण, तिनीहरू सोध्दैनन्। के त्यो कुरा विचार गरिएको हुँदैन र? (हुन्छ।) हो। यी कुराहरू विचार गर्ने तिनीहरू कस्ता व्यक्ति हुन्? (ख्रीष्टविरोधीहरू।) तिनीहरू साँच्‍चै नै ख्रीष्टविरोधी हुन्। कुनै पनि कुराबारे तिनीहरूले सोधे नि नसोधे नि, त्यसबारे कुरा उठाए पनि वा सोचे मात्रै भने पनि, तिनीहरूले सत्यताको खोजी गर्दैनन् वा त्यो कुरालाई सिद्धान्तहरूअनुसार व्यवहार गर्दैनन्; सबै कुरामा, तिनीहरू आफ्नै हितहरूलाई पहिलो स्थानमा राख्छन्। तिनीहरूको हृदयमा एउटा सूची हुन्छ, जसमा तिनीहरूले माथिलाई सोधपुछ गर्न र थाहा दिन सक्‍ने कुराहरू, र तिनीहरूले माथिलाई पटक्‍कै थाहा दिन नचाहने कुराहरू हुन्छन्। तिनीहरूले ती क्षेत्रहरूलाई सीमाङ्कित गरेर दुई वर्गमा विभाजित गरेका हुन्छन्। तिनीहरू माथिलाई टार्नका लागि तिनीहरूको हैसियतमा कुनै खतरा नपुर्‍याउने ती सानातिना कुराहरूबारे माथिसँग उत्सुकतासाथ कुरा गर्छन्; तर आफ्नो हैसियतलाई खतरामा पार्न सक्‍ने कुराहरूबारे, एक शब्द बोल्दैनन्। अनि यदि माथिले ती कुराहरूबारे सोध्यो भने, तिनीहरू के गर्छन्? तिनीहरूले उनीहरूलाई टार्न केही शब्दहरू बोल्‍नेछन्; तिनीहरूले भन्‍नेछन्, “ठिक छ, हामी यसबारे छलफल गर्नेछौँ … हामी निरन्तर खोजी गर्नेछौँ …”—प्रतिरोध मान्न सकिने कुनै कुरा नबोली, तँलाई मीठो-मीठो आश्वासन दिन्छन्। हेर्दा त, तिनीहरू निकै समर्पित देखिन्छन्—तर वास्तवमा, तिनीहरूका आफ्नै हिसाबकिताब हुन्छन्। तिनीहरूसँग माथिलाई निर्णय गर्न दिने कुनै योजना हुँदैन; माथिका सुझावहरू लिने र उनीहरूलाई निर्णय गर्न दिने, वा माथिबाट कुनै मार्ग खोज्ने कुनै योजना हुँदैन। तिनीहरूको त्यस्तो कुनै योजना हुँदैन। तिनीहरू माथिलाई हस्तक्षेप गर्न वा वास्तवमा के भइरहेको छ भनेर थाहा दिन चाहँदैनन्। त्यसोभए माथिलाई थाहा हुँदा, तिनीहरूलाई के खतरा हुन्छ त? (तिनीहरू आफ्नो हैसियतमा असुरक्षित हुनेछन्।) तिनीहरू आफ्नो हैसियतमा असुरक्षित हुने मात्र होइनन्—तिनीहरूका योजना र उद्देश्यहरू अब लागू गर्न नसकिने बन्छन्, र यसरी तिनीहरूले आफ्नो दुष्कर्ममा वैधता पाउन सक्नेछैनन्; तिनीहरूले अब आफ्‍ना योजनाहरू वैध रूपमा, खुलस्त ढङ्गले र निर्लज्जसँग लागू गर्न सक्‍नेछैनन्। तिनीहरूले सामना गर्ने समस्या यही हो। त्यसोभए, के तिनीहरू आफूलाई फाइदा हुने तरिकाले कसरी व्यवहार गर्ने भनेर निधो गर्न सक्छन् त? तिनीहरू यसबारे अवश्य नै विचार र हिसाबकिताब गर्छन्। के तिमीहरू पनि यस्ता कुराहरू सामना गर्छौ? त्यसोभए तिमीहरू तिनीहरूबारे के सोच्छौ? तिमीहरू तिनलाई कसरी लिन्छौ? म एउटा उदाहरण दिन्छु। एकपटक एक व्यक्ति अगुवा बन्यो र यसैमा ऊ लागिपर्‍यो; उसलाई सधैँ अरूको आदर पाउन अरूको अगाडि देखावा गर्न मन पर्थ्यो। उसले आफूले चिनेको एक जना गैरविश्‍वासी भेट्यो, र त्यस व्यक्तिले पैसा सापट लिन चाह्यो। त्यस गैरविश्‍वासीले यति दयनीय तरिकाले आफ्नो मामला सुनायो कि अगुवाले आवेग र क्षणिक जोसमा सहमति जनायो, त्यसपछि उसले शान्त भएर कुनै हिचकिचाहट नमानी सोच्यो, “मण्डलीको अगुवा म नै हुँ—मण्डलीको पैसाबारे मेरै हैकम चल्नुपर्छ। जब परमेश्‍वरको घर, मण्डली, र भेटीहरूका सन्दर्भमा—मैले अख्तियार पाएको छु, त्यसैले मैले भनेकै कुरा लागू हुन्छ। आर्थिक कुराहरू व्यवस्थापन गर्ने काम मेरै हो, र कर्मचारी व्यवस्थापन गर्ने काम पनि मेरै हो—यो सबै कुराबारे मेरै हैकम चल्छ!” त्यसकारण, उसले परमेश्‍वरको घरको पैसा त्यस गैरविश्‍वासीलाई ऋण दियो। यसो गरेपछि, उसलाई अलिक अप्ठ्यारो लाग्यो, र यसबारे माथिलाई भन्‍ने कि नभन्‍ने भनेर विचार गर्‍यो। यो कुरा उसले भनेको भए, माथिले यसमा सहमति जनाउन सक्दैनथ्यो—त्यसकारण, उसले माथिलाई छल गर्न झूट र बहानाहरू बनाउन थाल्यो। माथिले उसलाई सत्यता सिद्धान्तहरूबारे सङ्गति दियो, तैपनि उसले यसमा कुनै ध्यान दिएन। उसले यसरी नै खुसुखुसु भेटीहरू दुरुपयोग गर्ने दुष्ट कार्य गर्‍यो। त्यस्तो व्यक्तिले किन भेटीका विषयमा योजना बनाउने आँट गर्छ? तँ केवल मण्डली अगुवा होस्—के तँसँग भेटी व्यवस्थापन गर्ने अधिकार छ? के तैँले भेटी र आर्थिक मामलाहरूबारे हैकम चलाउन पाउँछस्? यदि तँ सामान्य मानवता र समझ भएको, सत्यता पछ्याउने व्यक्ति होस् भने, तैँले परमेश्‍वरका भेटीहरूलाई कसरी व्यवहार गर्नुपर्छ? के भेटीहरूसँग सम्बन्धित मामलाहरूबारे परमेश्‍वरको घरले के निर्णय गर्छ भनेर हेर्न माथिलाई बताउनुपर्दैन र? के यस्तो ठूलो कुराबारे जान्ने अधिकार माथिसँग हुँदैन र? हुन्छ। यो तैँले हृदयमा स्पष्ट रूपमा बुझ्नुपर्ने कुरा हो; तँमा हुनुपर्ने समझ यही हो। आर्थिक मामलाहरूको हकमा भन्दा, ठूलो र सानो रकम दुवैको हकमा, माथिलाई जान्ने अधिकार हुन्छ। माथिले सोध्दैन भने त्यो एउटा कुरा हो—तर माथिले सोध्यो भने, तैँले साँचो जवाफ दिनुपर्छ, र माथिले जेसुकै निर्णय गरे पनि तँ त्यसमा समर्पित हुनुपर्छ। के तँसँग हुनुपर्ने समझ यही होइन र? (हो।) तर के ख्रीष्टविरोधीहरू यसो गर्न सक्छन् त? (सक्दैनन्।) ख्रीष्टविरोधीहरू र सामान्य मानिसहरूबीच रहेको भिन्‍नता त्यही हो। यदि तिनीहरूलाई माथिले कुनै कुराप्रति सहमति नदिने, र तिनीहरूको आत्मसम्मानमा चोट पुग्‍ने सम्भावना शतप्रतिशत छ भन्‍ने लाग्यो भने, तिनीहरू यो लुकाउन, माथिलाई यो कुरा थाहा नदिन हरकिसिमका उपायहरू खोज्छन्। तिनीहरू आफूमुनिका मानिसहरूलाई धम्कीसमेत दिएर भन्छन्: “यदि कसैले यो कुरा खुलासा गर्‍यो भने, ऊ मेरो विरुद्ध हुन्छ। उसले मेरो भनाइ खानेछ। चाहे जेसुकै होस्, म उसलाई तह लाउनेछु!” अनि तिनीहरूका ती डरलाग्दा शब्दहरू सुनेपछि, यो कुरा कसैले पनि माथि रिपोर्ट गर्ने आँट गर्दैन। तिनीहरू किन त्यसो गर्छन्? तिनीहरू ठान्छन्, “यो मेरो अख्तियारको क्षेत्रभित्र पर्छ। मेरो अधिकार क्षेत्रभित्र रहेका मानिस, पैसा, र सामग्रीहरू परिचालन र बाँडफाँट गर्ने अधिकार मसँग छ!” परिचालन र बाँडफाँट गर्ने तिनीहरूका सिद्धान्तहरू केके हुन्? तिनीहरू आफूले चाहेअनुसार बन्दोबस्तहरू गर्छन्, र कुनै पनि सिद्धान्तहरू लागू नगरी स्वेच्छाचारी ढङ्गले पैसा र सामग्रीहरू प्रयोग गर्छन् र बाँड्छन्, तिनीहरू यी कुराहरू अन्धाधुन्ध उडाउँछन् र बरबाद गर्छन्, तर हस्तक्षेप गर्ने अधिकार अरू कसैसँग हुँदैन—यी सबै कुरामा हैकम चलाउने तिनीहरू नै हुनुपर्छ। के तिनीहरू यस्तै सोच्दैनन् र? अवश्य नै, तिनीहरूले यस्तो कुरा स्पष्ट रूपमा भन्दैनन्—तर हृदयमा, तिनीहरूले ठ्याक्कै यही सोचिरहेका हुन्छन्: “आधिकारिक पद हुनुको के अर्थ? के यो सबै पैसा, खान र लाउनकै लागि होइन र? अहिले, म आधिकारिक पदमा छु; मसँग त्यो हैसियत छ। के मैले आफूले चाहेअनुसार गर्नका लागि आफ्नो शक्ति प्रयोग नगर्नु मूर्खता हुनेछैन र?” के तिनीहरू यही विश्‍वास गर्दैनन् र? (गर्छन्।) तिनीहरूमा यस्तो स्वभाव हुने भएकाले, र तिनीहरूले यस्तो विश्‍वास गर्ने हुनाले, नैतिकताबारे कति पनि नसोची, र कुनै पनि परिणामबारे ध्यान नदिई, तिनीहरू यस्तो कुरालाई आफूले कल्पना गर्न सक्‍ने जुनसुकै तरिका र माध्यम प्रयोग गरेर लुकाउने आँट गर्छन्। कुरा यही होइन र? (हो।) तिनीहरू कुरा सही हो कि होइन, वा गर्नुपर्ने सही कुरा के हो, वा सिद्धान्तहरू केके हुन् भनेर मूल्याङ्कन गर्दैनन्। तिनीहरू यी कुराहरू विचार गर्दैनन्; तिनीहरू आफ्ना हितहरू कसले हेरचाह गर्नेछ भन्‍ने कुरा मात्रै विचार गर्छन्। ख्रीष्टविरोधीहरू धूर्त, स्वार्थी, र दुष्ट व्यक्ति हुन्! तिनीहरू कति दुष्ट हुन्छन्? यसलाई एउटै शब्दमा व्याख्या गर्न सकिन्छ: तिनीहरू लाज पचेका हुन्छन्! ती मानिसहरू तेरा होइनन्, न त ती कुरा नै तेरा हुन्, झन् त्यो पैसा तेरो हुनु त परको कुरा हो—तैपनि तँ यसलाई आफ्नै पैसाका रूपमा लिन, र आफूलाई इच्छा लागेअनुसार प्रयोग गर्न चाहन्छस्। अरूसँग त यसबारे जान्ने अधिकारसमेत हुँदैन; तैँले ती कुराहरू उडाइस् र बरबाद गरिस् नै भने पनि, अरूसँग सोधपुछ गर्ने अधिकार हुँदैन। तँ कुन हदसम्‍म पुगेको छस्? तँ लाजमर्दो अवस्थामा पुगेको छस्! के यो लाजमर्दो कुरा होइन र? (हो।) त्यो ख्रीष्टविरोधी हो। पैसाको हकमा औसत व्यक्तिसँग कस्तो सीमा हुन्छ जसलाई उसले पार गर्दैन? तिनीहरू ती परमेश्‍वरका भेटी हुन्, र भेटीहरू परमेश्‍वरका चुनिएका मानिसहरूले उहाँलाई दिएका हुन्छन्, त्यसकारण ती परमेश्‍वरका हुन्—र कतिपयले भनेजस्तै, ती उहाँका “व्यक्तिगत सम्पत्ति” हुन् भन्‍ने सोच्छन्। जुन कुरा परमेश्‍वरको हो त्यो सर्वसाधारणको होइन, न त त्यो कुनै व्यक्तिको नै हो। परमेश्‍वरको घरको मालिक को हो? (परमेश्‍वर।) हो, त्यो मालिक परमेश्‍वर हो। अनि परमेश्‍वरको घरमा के समावेश हुन्छ? यसमा हरेक मण्डलीका उहाँका चुनिएका मानिसहरू, साथै हरेक मण्डलीका सबै आपूर्तिका सरसामान र सम्पत्ति समावेश हुन्छन्। यी सबै कुरा परमेश्‍वरकै हुन्। ती कुनै पनि व्यक्तिका होइनन्, र तिनलाई आफूखुसी प्रयोग गर्ने अधिकार कसैको हुँदैन। के ख्रीष्टविरोधीले यस्तो सोच्छन्? (सोच्दैनन्।) तिनीहरू के विश्‍वास गर्छन् भने, भेटी जसले व्यवस्थापन गर्छ, जसले त्यसबाट फाइदा लिने मौका पाउँछ त्यो उसैको हो, र यदि कुनै व्यक्ति अगुवा हो भने, त्यसको आनन्द लिने अधिकार उसको हुन्छ। त्यसकारण तिनीहरू निरन्तर आफ्नो सबै शक्तिले हैसियत पछ्याइरहेका हुन्छन्। तिनीहरूले यो कुरा प्राप्त गरेपछि, बल्‍ल तिनीहरूका सबै आशा पूरा भएका हुन्छन्। तिनीहरू किन हैसियत पछ्याउँछन्? यदि तैँले तिनीहरूलाई सिद्धान्तअनुसार काम गराएर परमेश्‍वरका चुनिएका मानिसहरूलाई इमानदारीपूर्वक अगुवाइ गर्न लगाए पनि, तिनीहरूलाई मण्डलीको सम्पत्ति वा परमेश्‍वरको भेटी छुन नदिएको भए, के तिनीहरू अझै माथि जाने आफ्नो प्रयासमा यति सक्रिय हुनेथिए? अवश्य नै हुनेथिएनन्। तिनीहरूले निष्क्रिय भई प्रतीक्षा गर्नेथिए, र परिस्थितिलाई आफै अघि बढ्न दिनेथिए। तिनीहरूले यस्तो सोच्‍नेथिए, “यदि म निर्वाचित भएँ भने, म काम गर्नेछु र आफ्नो कर्तव्य राम्ररी पूरा गर्नेछु; यदि निर्वाचित भइनँ भने, म कसैको पछि लाग्‍नेछैनँ। म यसबारे केही भन्‍ने वा गर्नेछैनँ।” ख्रीष्टविरोधीहरू अगुवाका रूपमा मण्डलीको सबै सम्पत्तिमा हुकुम चलाउने र आनन्द लिने अधिकार व्यक्तिसँग हुन्छ भनेर सोचेको कारणले नै, हैसियत प्राप्त गर्न र हैसियतले ल्याउने सबै कुराको आनन्द लिन दिमाग खियाउँदै माथि चढ्ने प्रयास गर्छन्, र लाज पचाउने हदसम्म पुग्छन्। लाजपचुवा हुनु भनेको के हो? यसको अर्थ लाजमर्दा कुराहरू गर्नु हो—लाजपचुवा हुनु भनेको यही हो। यदि कसैले तिनीहरूलाई “तपाईँले जे गरिरहनुभएको छ त्यो अत्यन्तै लाजमर्दो कुरा हो!” भनेर भन्यो भने पनि, तिनीहरू कुनै वास्ता गर्दैनन्, बरु यस्तो सोच्छन्, “यसमा त्यस्तो लाजमर्दो कुरा के छ र? कसलाई हैसियत मन पर्दैन र? हैसियत पाउँदा कस्तो महसुस हुन्छ के तिमीलाई थाहा छ? पैसामा नियन्त्रण जमाउन पाउँदा कस्तो हुन्छ, थाहा छ? के तिमीलाई त्यो आनन्द थाहा छ? के तिमीलाई त्यो विशेष लाभको अनुभूति थाहा छ? के तिमीले यसको स्वाद चाखेका छौ?” ख्रीष्टविरोधीहरू हृदयभित्र हैसियतलाई यसरी नै हेर्छन्। ख्रीष्टविरोधीहरू आफूले हैसियत प्राप्त गरेपछि, सबै कुरा नियन्त्रण गर्न चाहन्छन्। तिनीहरूले परमेश्‍वरका भेटीहरू पनि आफ्नो नियन्त्रणमा लिनेछन्। तिनीहरू पैसा खर्च हुने मण्डलीको कामको कुनै पनि पक्षबारे माथिबाट परामर्श नलिई हैकम जमाउन चाहन्छन्। तिनीहरू परमेश्‍वरको घरको पैसाको मालिक बन्छन्, र परमेश्‍वरको घर तिनीहरूको बन्छ। तिनीहरूसँग यसबारे अन्तिम निर्णय आफै गर्ने, यसलाई के गर्ने भनेर आफै निर्धारित गर्ने, आफूले चाहेअनुसार त्यो पैसा यस व्यक्ति र त्यस व्यक्तिलाई दिने, र एकएक पैसा कसरी खर्च गर्ने भनेर आफै निर्धारित गर्ने अधिकार हुन्छ। परमेश्‍वरका भेटीहरूको हकमा भन्दा, तिनीहरू सिद्धान्तअनुसार कहिल्यै होसियारी र सतर्कतासाथ कार्य गर्दैनन्; यसको साटो, तिनीहरू अनावश्यक रूपमा खर्चालु हुन्छन्, र तिनीहरूले जे भन्छन् त्यही हुन्छ। त्यस्तो व्यक्ति खाँटी ख्रीष्टविरोधी हो।

एकपटक एक व्यक्तिले परमेश्‍वरका भेटीहरू गुप्त रूपले दुरुपयोग गर्‍यो, जुन गम्भीर समस्या थियो, यो साधारण अपराध थिएन; यो उसको प्रकृति सारको समस्या थियो। जब ऊ कतिपय मामला सम्हाल्दा गैरविश्‍वासीहरूसँग अन्तरक्रिया गर्थ्यो, तब ऊ आफूसँग पैसा र शक्ति छ भन्‍ने मानिसहरूलाई सोच्न लगाउन देखावा गरिरहन्थ्यो। परिणामस्वरूप, मानिसहरूले उसलाई पैसा सापट मागे। यस व्यक्तिले तिनीहरूलाई इन्कार गरेन मात्र होइन, बरु उल्टै तिनीहरूलाई पैसा ऋण दिनेसमेत वचन दियो, र त्यसपछि परमेश्‍वरको घरविरुद्ध छली तरकिब प्रयोग गरेर त्यसो गर्‍यो। यस व्यक्तिमा गम्भीर समस्या थियो। तैँले यस्तो ठूलो मामला आइपर्दा माथि रिपोर्ट गर्नुपर्छ, र तथ्यहरू व्याख्या गर्नुपर्छ; तैँले श्रेय पाउन र आत्मसम्मान जोगाउनको खातिर परमेश्‍वरका भेटीहरू प्रयोग गर्दै मानिसहरूसँग व्यवहार गर्नु हुँदैन। परमेश्‍वरको डर मान्ने हृदय भएको समझदार व्यक्तिले यस्ता कुराहरू सामना गर्दा तिनलाई यसरी नै सम्हाल्छ। तर के ख्रीष्टविरोधीहरू त्यसो गर्छन् त? तिनीहरूलाई किन ख्रीष्टविरोधी भनिन्छ? किनभने तिनीहरूमा परमेश्‍वरको डर मान्ने हृदय हुँदै हुँदैन; तिनीहरू आफूले चाहेअनुसार काम गर्छन्, र परमेश्‍वर, सत्यता, र परमेश्‍वरका वचनहरूलाई बेवास्ता गर्छन्। तिनीहरूसँग परमेश्‍वरप्रति कुनै साँचो समर्पण हुँदैन, र तिनीहरू आफ्नै हित, आफ्नै ख्याति, प्राप्ति, र हैसियतलाई सबैभन्दा महत्त्व दिन्छन्। तिनीहरू मण्डली अगुवा र कामदारहरूलाई बहकाएर गैरविश्‍वासीहरूलाई पैसा ऋण दिन छलपूर्ण माध्यमहरू प्रयोग गर्छन्। के त्यो तिनीहरूको पैसा हो र? एक-दुई शब्दमै, तिनीहरू सापटी दिन्छन्—के त्यो परमेश्‍वरका भेटीहरूलाई उपहार बनाउनु होइन र? यो ख्रीष्टविरोधीहरूले गर्ने कुरा हो, र कतिपयले वास्तवमै यस्ता कुराहरू गरेका छन्। तिनीहरूले यस्तो काम गर्न सक्‍नका लागि, तिनीहरूको स्वभाव दुस्साहसी, अत्यन्तै अहङ्कारी र निकै अन्तर्घाती पनि हुनुपर्छ। के पनि प्रस्टै छ भने तिनीहरू मूर्ख, हुनसम्मको पटमूर्ख हुन्—तिनीहरू आफूले खनेको खाडलमा आफै पर्छन्। मलाई भन त, त्यस्ता मानिसहरूलाई कसरी तह लाउनुपर्छ? (तिनीहरूलाई निष्कासित गर्नुपर्छ।) त्यति मात्र? निष्कासन मात्र? कसले ती घाटाहरू पूर्ति गर्छ? तिनीहरूलाई क्षतिपूर्ति गर्न लाउनुपर्छ, त्यसपछि निष्कासित गर्नुपर्छ। ख्रीष्टविरोधीहरूले त्यस्तो काम गर्न सक्‍ने हुँदा, के तिनीहरू निर्लज्ज हुँदैनन् र? तिनीहरू प्रधान स्वर्गदूतभन्दा कसरी फरक हुन्छन् र? प्रधान स्वर्गदूतले लाजलज्जाविना भन्‍नेथ्यो, “स्वर्ग र पृथ्वी अनि यावत् थोक सृष्टि गर्ने म नै हुँ—मानवजाति त मैले नियन्त्रण गर्ने कुरा हुन्!” यसले मानवजातिलाई मनलागी ढङ्गले कुल्चीमिल्ची पार्छ र भ्रष्ट तुल्याउँछ। जब ख्रीष्टविरोधीले शक्ति लिन्छ, तब त्यसले भन्छ, “तिमीहरू सबैले मलाई विश्‍वास गर्नुपर्छ र मलाई पछ्याउनुपर्छ। यहाँ म शासन गर्छु, र म नै अन्तिम निर्णय गर्छु। सबै मामलामा मलाई सोध, र मण्डलीको पैसा मकहाँ ल्याओ!” कति मानिसहरू भन्छन्, “हामीले तपाईंलाई मण्डलीको पैसा किन दिनुपर्‍यो?” अनि ख्रीष्टविरोधीले भन्छ, “म अगुवा हुँ। यसको व्यवस्थापन गर्नु मेरो अधिकारको कुरा हो। मैले भेटीलगायत सबै कुरा व्यवस्थापन गर्नुपर्छ!” अनि त्यसपछि, तिनीहरू सबै कुरा आफ्‍नो नियन्त्रणमा लिन्छन्। ख्रीष्टविरोधीहरू दाजुभाइ-दिदीबहिनीहरूलाई आफ्‍नो जीवन प्रवेशमा केकस्ता समस्या वा कठिनाइहरू छन्, वा तिनीहरूलाई कुनकुन प्रवचनका पुस्तकहरू र परमेश्‍वरका वचनहरूको कमी छ भन्‍नेबारे वास्ता गर्दैनन्। तिनीहरूले वास्ता गर्ने भनेको त मण्डलीको पैसा कसले सुरक्षित राख्छ, र त्यो कति छ, र त्यसलाई कसरी प्रयोग गर्ने भन्‍ने मात्र हो। यदि माथिले त्यो मण्डलीको आर्थिक स्थितिबारे सोधपुछ गर्‍यो भने, तिनीहरूले मण्डलीको पैसा हस्तान्तरण नगर्ने मात्र होइनन्—तिनीहरू माथिलाई तथ्यहरूसमेत थाहा पाउन दिँदैनन्। किन तिनीहरू त्यसो गर्दैनन्? किनभने तिनीहरू मण्डलीको पैसा हिनामिना गर्न र आफ्नै लागि लिन चाहन्छन्। ख्रीष्टविरोधीहरूलाई भौतिक कुरा अनि पैसा, र हैसियतप्रति सबैभन्दा बढी चासो हुन्छ। तिनीहरू बाहिरी रूपमा जसरी बोल्छन्, त्यस्ता हुँदैनन्, “म परमेश्‍वरमा विश्‍वास गर्छु। म संसारको पछि लाग्दिनँ, र म पैसाको लोभ गर्दिनँ।” तिनीहरू आफूले बोलेजस्तो हुँदै हुँदैनन्। तिनीहरू किन आफ्ना सबै शक्तिले हैसियत पछ्याउने र त्यसलाई कायम राख्‍ने गर्छन्? किनभने तिनीहरू आफ्‍नो अधिकारभित्र पर्ने सबै कुरा खासगरी पैसा र भौतिक कुराहरू प्राप्त गर्न, वा नियन्त्रण र कब्जा गर्न चाहन्छन्। तिनीहरू यो पैसा र यी भौतिक कुराहरू आफ्नो हैसियतबाट आएका लाभ हुन् जस्तो गरी आनन्दसाथ प्रयोग गर्छन्। तिनीहरू नाम र तथ्य दुवैमा शैतानको प्रकृति सार भएका प्रधान स्वर्गदूतका खाँटी सन्तान हुन्। हैसियत पछ्याउने र पैसालाई महत्त्व दिने सबै मानिसको स्वभाव सारमा निश्‍चय नै समस्या हुन्छ। यो कुरा तिनीहरूमा ख्रीष्टविरोधी स्वभाव हुनुजस्तो सरल कुरा होइन: तिनीहरू अत्यन्तै महत्त्वाकाङ्क्षी हुन्छन्। तिनीहरू परमेश्‍वरको घरको पैसा नियन्त्रण गर्न चाहन्छन्। यदि तिनीहरूलाई कुनै कामको जिम्मेवारी दिइयो भने, सर्वप्रथम तिनीहरू अरूलाई हस्तक्षेप गर्न दिँदैनन्, न त माथिको सोधपुछ वा सुपरिवेक्षण नै स्वीकार गर्छन्; यसबाहेक, जब तिनीहरू कुनै पनि कामको सुपरिवेक्षक हुन्छन्, तब आफ्नो शान देखाउने, आफूलाई जोगाउने, र आफूलाई उचाल्ने उपायहरू खोज्छन्। तिनीहरू सधैँ सबैभन्दा माथि उठ्न, र अरूमाथि शासन र नियन्त्रण गर्ने मानिस बन्‍न चाहन्छन्। तिनीहरूले उच्च हैसियत प्रयोग गर्न र त्यसका लागि प्रतिस्पर्धा गर्न, र परमेश्‍वरको घरको हरेक भाग, र विशेषगरी यसको पैसा नियन्त्रण गर्न चाहन्छन्। ख्रीष्टविरोधीहरूलाई पैसाप्रति विशेष प्रेम हुन्छ। जब तिनीहरू पैसा देख्छन्, तब तिनीहरूको तीन नेत्र बल्छ; तिनीहरू आफ्नो दिमागमा सधैँ पैसाबारे र यसका लागि मेहनत गर्नेबारे सोचिरहेका हुन्छन्। यी सबै ख्रीष्टविरोधीहरूका चिन्ह र सङ्केतहरू हुन्। यदि तैँले तिनीहरूसँग सत्यतामा सङ्गति गरिस्, वा दाजुभाइ-दिदीबहिनीहरूको अवस्था जान्‍ने प्रयास गरिस्, र तिनीहरूमध्ये कति जना कमजोर र नकारात्मक छन्, तिनीहरू प्रत्येकले कर्तव्यमा केकस्ता परिणामहरू प्राप्त गरिरहेको छ, र तिनीहरूमध्ये कोको कर्तव्यका निम्ति उपयुक्त छैनन् भन्‍नेजस्ता प्रश्‍नहरू गरिस् भने, ख्रीष्टविरोधीहरूले चासो दिनेछैनन्। तर जब परमेश्‍वरका भेटीहरूको कुरा आउँछ—पैसा कति छ, यसको सुरक्षा कसले गरिरहेको छ, यसलाई कहाँ राखिएको छ, यसको पासकोड के हो, भन्‍नेकुरा आदि—तिनीहरूलाई सबैभन्दा बढी चासो लाग्‍ने कुरा यही हुन्छ। ख्रीष्टविरोधीलाई यी कुराहरूमा असाधारण ज्ञान हुन्छ। तिनीहरूले यी कुराहरू राम्ररी जानेका हुन्छन्। यो पनि ख्रीष्टविरोधीको सङ्केत हो। ख्रीष्टविरोधीहरू मिठा शब्दहरू बोल्न सिपालु हुन्छन्, तर तिनीहरू वास्तविक काम गर्दैनन्, बरु सधैँ परमेश्‍वरका भेटीहरूबाट आनन्द लिनेबारे सोचिरहन्छन्। मलाई भन त, के ख्रीष्टविरोधीहरू अनैतिक हुँदैनन्? तिनीहरूमा कुनै मानवता हुँदैन—तिनीहरू पूर्ण रूपमा दियाबलस हुन्। आफ्नो काममा, तिनीहरू सधैँ अरूको हस्तक्षेप, सोधपुछ, र सुपरिवेक्षण गर्न दिँदैनन्। ख्रीष्टविरोधीहरूको आठौँ प्रकटीकरणभित्रको तेस्रो व्यवहार यही हो।

केही समयअघि, एउटा देशको एउटा मण्डलीले भवन किन्यो, र यसलाई नवीकरण गर्नुपर्ने भयो, र संयोग के भयो भने त्यस देशको मण्डली अगुवा ख्रीष्टविरोधी थिई जसले अझै आफ्नो साँचो रूप देखाइसकेकी थिइन। त्यस ख्रीष्टविरोधीले कसैले नचिनेको एउटा व्यक्तिलाई नवीकरणको काम दिई, र ऊसँग उसको सम्‍बन्ध कस्तो थियो भन्‍ने कुरा कसैलाई थाहा थिएन। परिणामस्वरूप, त्यो दुष्ट व्यक्तिले त्यस परिस्थितिको फाइदा उठायो, र नवीकरणको काममा खर्च गर्नै नपर्ने धेरै पैसा खेर गयो। त्यो घरसँगै केही उपयोगी फर्निचरहरू आएका थिए, तर ती सबै हटाएर र त्यसको ठाउँमा नयाँ फर्निचर खरिद गरियो। त्यसपछि हटाइएका ती पुराना फर्निचर त्यो दुष्ट व्यक्तिले पैसाका लागि बेचिदियो। ती वास्तवमा भाँचिएका थिएनन्—तिनलाई अझै प्रयोग गर्न सकिन्थ्यो—तर त्यो दुष्ट व्यक्तिले पैसा कमाउन, र परिस्थितिको फाइदा उठाउन नयाँ फर्निचर किन्‍न थप रकम खर्च गर्‍यो। के त्यस ख्रीष्टविरोधीलाई यी कुराबारे थाहा थियो? थाहा थियो। त्यसोभए, उसले किन त्यसलाई त्यसरी व्यवहार गर्न अनुमति दिई? किनभने तिनीहरूको सम्बन्ध अवश्य नै अस्वाभाविक किसिमको थियो। कतिपय मानिसले समस्या देखे र तिनीहरूले यो कसरी अघि बढिरहेको छ भनेर हेर्न निर्माण कार्यबारे अनुगमन र जाँच गर्न लागेका थिए। तिनीहरूले निर्माण कार्य हेर्छौँ भनेर भन्‍नेबित्तिकै, त्यो ख्रीष्टविरोधी चिन्तित भई र अत्तालिई, अनि उसले भनी: “हुँदैन! अन्तिम म्याद अझै आइसकेको छैन—कसैले पनि हेर्न मिल्दैन!” उसको जबाफ अत्यन्तै कडा, अत्यन्तै संवेदनशील थियो—के यसभित्र केही कुरा भइरहेको थियो? (थियो।) अब अलिक सचेत भएका ती मानिसहरूले यस विषयमा छलफल गरे: “यसरी हुँदैन। उसले हामीलाई निर्माणकार्य हेर्न दिँदिन। यहाँ अवश्य नै समस्या छ; हामीले गएर यो स्थल हेर्नुपर्छ।” तर काम पूरा भएर हस्तान्तरण गर्ने बेला नभएसम्म ख्रीष्टविरोधीले यसलाई देखाउने थिइन। मलाई भन त, के ती मानिसहरू भ्रमित भएका थिएनन् र? त्यस ख्रीष्टविरोधीले निर्माणकार्य हेर्न नदिनुको अर्थ त्यहाँ केही भइरहेको थियो भनेर प्रमाण थियो। तिनीहरूले तुरुन्तै माथिलाई रिपोर्ट गर्नुपर्थ्यो, वा उसलाई संयुक्त रूपमा हटाउनुपर्थ्यो, वा गएर जबरजस्ती निर्माणकार्य निरीक्षण र जाँच गर्नुपर्थ्यो। त्यो तिनीहरूको जिम्मेवारी थियो। यदि तिनीहरूले त्यो जिम्मेवारी लिन सक्दैनथे भने, त्यसको अर्थ तिनीहरू व्यर्थका, र अयोग्य कायर थिए। ती अयोग्य कायरहरू अडिग रहन सकेनन्। यो तिनीहरूको आफ्नै घरको समस्या थिएन, त्यसकारण तिनीहरूले यसलाई बेवास्ता गरे। तिनीहरू त्यति स्वार्थी र गैरजिम्मेवार थिए। अनि जब काम पूरा भएर हस्तान्तरण गरियो, तब मैले एउटा भिडियोबाट त्यहाँ समस्या रहेछ भन्‍ने देखेँ। मैले के समस्या देखेँ? एउटा बैठक कोठाको बीचमा एउटा टेबल थियो, र यसको वरपर झकिझकाउ कार्यालयहरूमा प्रयोग गरिनेजस्तै छालाका कुर्सीहरू थिए। म बस्‍ने कुर्सीहरू सबै साधारण कुर्सी हुन्, त्यसकारण के ती साधारण मानिसहरूले त्यस्ता झकिझकाउ कुराहरू प्रयोग गर्नुपर्छ त? (पर्दैन।) ती दुईले राखेका फर्निचर त्यस्ता खालका थिए, र त्यहाँका मानिसहरूलाई ती सिटहरूमा बस्दा निकै खुसी लाग्यो। समस्या पत्ता लगाएपछि, मैले त्यस बेइमानलाई कल गरेँ र त्यस विषयमा अनुसन्धान गर्न थालेँ। सबैतिर र हरेक कोठामा जाँच गर्दा, धेरै समस्या रहेको र धेरै आर्थिक घाटा भएको कुरा पर्दाफास भयो। घरका पहिलेका केही फर्निचर प्रयोग गर्न लायक थिए, तैपनि त्यो दुष्ट व्यक्तिले ती निकालेर बेच्‍यो र पैसा लुँड्यायो; यति मात्र होइन, उसले ती महँगा र नयाँ फर्निचरहरू किन्दा पनि थप पैसा लुँड्यायो; त्यसबाहेक, त्यसले मण्डलीमा राख्‍न नहुने केही उपकरणहरू पनि मण्डलीमा राखिदियो। त्यो दुष्ट व्यक्तिले कसैसँग सल्लाह नलिई यो काम गरेको थियो। जब उसले यसो गर्‍यो, तब के त्यस ख्रीष्टविरोधीलाई यसबारे थाहा थियो? उसलाई पक्‍कै पनि थाहा थियो। ऊ हरेक दिन काम गर्ने ठाउँमा जान्थी, र त्यो कुरा देखेपछि, उसले कुनै रिपोर्ट गरिन, बरु उल्टै उसले गरेको फजुल खर्चमा सहमति जनाई। कस्तो दुस्‍साहस! के ऊ परमेश्‍वरको विश्‍वासी हो त? परमेश्‍वरमा २० वर्ष विश्‍वास गरेपछि पनि, ऊ यति घृणित थिई, र उसले यस्तो काम गरी—ऊ कस्तो व्यक्ति हो? ऊ त व्यक्ति नै होइन! गैरविश्‍वासीहरूमाझ रहेका असल मानिसहरूले पनि त्यसो गर्दैनन्; कस्तो अनैतिकता! माथिले निर्माणकार्यबारे उसलाई हरेकपटक सोध्दा, उसले माथिको आँखामा छारो हाल्‍न आफूले नजानेजस्तो नाटक गरी, र कुराहरू ढाकछोप गरी र लुकाई, अनि अन्त्यमा धेरै समस्या पैदा भए। त्यसोभए, के उसलाई निष्कासित गरेर घाटा क्षतिपूर्ति गर्नका लागि पैसा कमाउन जागिर खोज्‍न लाउनु अतिशय हुनेथ्यो? (हुनेथिएन।) मलाई भन त, त्यस ख्रीष्टविरोधीले पैसा फर्काउन सके पनि, के उसले यस जीवनमा शान्ति पाउनेथी? के उसले सहज समय पाउन सक्थी? मलाई त लाग्छ उसले आफ्नो सारा जीवन कष्ट भोगेर बिताउनुपर्नेछ। यदि उसको व्यवहारले यस्तो अवस्था ल्याउनेछ भनेर उसलाई थाहा थियो भने, त्यो बेला उसले आखिर किन यस्तो काम गरी त? आखिर उसले किन त्यसो गरी? यो उसले परमेश्‍वरमा विश्‍वास गरेको एक-दुई वर्ष मात्रै भएको कुरा पनि थिएन र उसलाई उहाँको घरका नियमहरू थाहा नभएको, वा परमेश्‍वरको डर मान्ने हृदय हुनु भनेको के हो, वा बफादारी भनेको के हो भन्‍ने कुरा थाहा नभएको पनि होइन—उहाँमा विश्‍वास गरेको यति धेरै वर्षपछि पनि, ऊ पटक्‍कै परिवर्तन भएकी थिइन, र उसले थोरै सेवा दिन सकेकी भए पनि, उसले अझै यस्तो दुष्कर्म गरी! यति घृणित भएकामा, उसलाई निश्‍चय नै हटाइनुपर्छ र ऊ श्रापित हुनुपर्छ!

ख्रीष्टविरोधीहरूको कार्य शैलीमा एउटा कुरा आम हुन्छ: तिनीहरूले जुनसुकै काम गरिरहेको भए पनि, अरूलाई हस्तक्षेप वा सोधपुछ गर्न दिँदैनन्। तिनीहरूले सधैँ कुरा लुकाउन र ढाकछोप गर्न चाहन्छन्। तिनीहरूसित कुनै गुप्‍त योजना हुनैपर्छ; त्यसैले तिनीहरू मानिसहरूलाई आफ्नो कामका समस्याहरू पत्ता लगाउन दिँदैनन्। यदि तिनीहरूले सत्यता र सिद्धान्तहरूअनुरूप, र सफा विवेकले सिधा र स्पष्ट तरिकाले काम गर्ने हो भने, तिनीहरूले केबारे चिन्ता गर्नुपर्छ र? त्यसमा केचाहिँ उल्लेख गर्न नसकिने हुन्छ र? तिनीहरू किन अरूलाई सोधपुछ र हस्तक्षेप गर्न दिँदैनन्? तिनीहरूलाई केको चिन्ता लाग्छ? तिनीहरूलाई केको डर लाग्छ? स्पष्टतया, तिनीहरूले केही न केही योजना बनाएका हुन्छन्—यो अत्यन्तै स्पष्ट कुरा हो! ख्रीष्टविरोधीहरू कुनै पारदर्शिताविना काम गर्छन्। जब तिनीहरूले कुनै खराब काम गरेका हुन्छन्, तब यसलाई लुकाउने र ढाकछोप गर्ने तरिकाहरू सोच्छन्, देखावटी झूटहरू बनाउँछन्, र स्पष्ट छलमा संलग्‍नसमेत हुन्छन्। यसका परिणामहरू केके हुन्? परमेश्‍वर सबै कुरा छानबीन गर्नुहुन्छ, र अरू मानिसलाई केही समयका लागि कुनै कुराबारे थाहा नहुने भए पनि, र तिनीहरू केही समयका लागि बहकाउमा पर्न सके पनि, परमेश्‍वरले यो सब प्रकाश गर्ने दिन आउने नै छ। परमेश्‍वरको नजरमा, सबै कुरा स्पष्ट हुन्छ, सबै कुरा प्रकट हुन्छ। तैँले परमेश्‍वरबाट कुनै कुरा लुकाउनु व्यर्थ छ। उहाँ सर्वशक्तिमान् हुनुहुन्छ, र जब उहाँ तेरो प्रकाश गर्ने निर्णय गर्नुहुन्छ, तब सबै कुरा स्पष्टसित उदाङ्गो हुनेछन्। आत्मिक बुझाइ नभएका, र प्रधान स्वर्गदूतको प्रकृति भएका ती मूर्खहरू, अर्थात् ख्रीष्टविरोधीहरू मात्रै यस्तो विश्‍वास गर्छन्, “यदि मैले कडाइसाथ कुराहरू ढाकछोप गरेँ, र तपाईँलाई हस्तक्षेप वा सोधपुछ गर्न दिइनँ, र तपाईँलाई यी कुराहरू सुपरिवेक्षण गर्न दिइनँ भने तपाईँलाई केही थाहा हुनेछैन—अनि यो मण्डली पूर्ण रूपमा मेरो नियन्त्रणमा हुनेछ!” तिनीहरूलाई आफूले राजाका रूपमा शासन गरेमा, परिस्थिति नियन्त्रण गर्न सकिन्छ भन्‍ने लाग्छ। के परिस्थिति वास्तवमै र साँच्‍चिकै यस्तै हुन्छ त? तिनीहरूलाई परमेश्‍वर सर्वशक्तिमान् हुनुहुन्छ भन्‍ने थाहा हुँदैन; तिनीहरूको चलाकीपन स्वघोषित हुन्छ। परमेश्‍वर सबै कुरा छानबीन गर्नुहुन्छ। उदाहरणका लागि, मानौँ तैँले आज दुष्कर्म गरेको छस्। परमेश्‍वरले यसबारे छानबीन गर्नुहुन्छ, तर उहाँ तँलाई प्रकाश गर्नुहुन्न—उहाँले तँलाई पश्‍चात्ताप गर्ने मौका दिइरहनुभएको हुन्छ। भोलि फेरि तँ दुष्कर्म गर्छस्, र फेरि पनि तैँले यसबारे लेखा दिँदैनस् वा पश्‍चात्ताप गर्दैनस्; परमेश्‍वर तँलाई अझै मौका दिनुहुन्छ, र तैँले पश्‍चात्ताप गर्छस् कि भनेर प्रतीक्षा गर्नुहुन्छ। तर यदि तैँले पश्‍चात्ताप गरिनस् भने, परमेश्‍वर तँलाई त्यो मौका दिन चाहनुहुन्न। उहाँले तँलाई घृणा र तिरस्कार गर्नुहुनेछ, र हृदयबाटै तँलाई मुक्ति दिन चाहनुहुनेछैन, र उहाँले तँलाई पूर्ण रूपमा त्याग्‍नुहुनेछ। त्यस्तो अवस्थामा, उहाँले तँलाई केही मिनेटमै प्रकाश गर्नु हुनेछ, र तैँले ढाकछोप गर्न वा यसलाई रोक्‍न जेजसरी प्रयास गरे नि, त्यो व्यर्थ हुनेछ। तेरो हात जति नै ठूलो भए नि, के त्यसले आकाश छेक्‍न सक्छ र? तँ जति नै सक्षम भए नि, के तँ परमेश्‍वरको नजर छोप्‍न सक्छस् र? (सक्दिनँ।) ती मानिसका मूर्ख विचारहरू हुन्। जहाँसम्‍म सर्वशक्तिमान् परमेश्‍वर वास्तवमा कति सर्वशक्तिमान् हुनुहुन्छ भन्‍ने कुरा छ, यो कुरा मानिसहरूले पहिले नै उहाँका वचनहरूमा केही मात्रामा अनुभव गर्न सकेका छन्। त्यसबाहेक, ठूलो दुष्कर्म गरेका र परमेश्‍वरको विरोध गर्ने यो भ्रष्ट मानवजातिका सबै सदस्यले प्रत्यक्ष रूपमा विभिन्‍न दण्ड सामना गरेका छन्, र यो कुरा देख्‍ने सबै जना पूर्ण रूपमा विश्‍वस्त हुन्छन्, र यसलाई प्रतिशोध मान्छन्। गैरविश्‍वासीहरूले समेत परमेश्‍वरको धार्मिकताले कुनै उल्लङ्घन सहँदैन भनेर देख्‍न सक्छन्, त्यसकारण उहाँमा विश्‍वास गर्नेहरूले यो कुरा अझै बढी देख्‍न सक्नुपर्छ। परमेश्‍वरको सर्वशक्तिमान्‌ता र बुद्धि अमापनीय छ। मानिसले यी कुराहरू स्पष्ट रूपमा देख्‍न सक्दैन। एउटा गीत नै छ—त्यसले के भन्छ? (“परमेश्‍वरका कार्यहरू मापन गर्न सकिँदैन।”) यो परमेश्‍वरको सार हो, उहाँको पहिचान र सारको साँचो प्रकटीकरण हो। तेरा अड्कल वा अनुमानहरू आवश्यक छैनन्। तैँले यी वचनहरूमा विश्‍वास गरे मात्रै पुग्छ—त्यसपछि तैँले त्यस्ता मूर्ख कामकुरा गर्नेछैनस्। सबै मानिस आफूलाई चलाख ठान्छन्; तिनीहरू पातले आँखा छोप्छन् र भन्छन्, “मलाई देख्‍न सक्‍नुहुन्छ?” परमेश्‍वर भन्‍नुहुन्छ, “मैले तँलाई पूरै देख्‍न सक्‍ने मात्र होइन, म तेरो हृदय पनि देख्‍न सक्छु, र तँ मानव संसारमा कतिचोटि आएको छस् भनेर पनि देख्‍न सक्छु,” अनि मानिसहरू तीनछक्‍क पर्छन्। आफूलाई चलाख नठान्; यस्तो नसोच्, “परमेश्‍वरलाई यसबारे थाहा छैन, र उहाँलाई त्यसबारे थाहा छैन। कुनै पनि दाजुभाइ-दिदीबहिनीहरूले देखेनन्। कसैलाई थाहा छैन। मेरो आफ्नै सानो युक्ति छ। म कति चलाख छु हेर त!” सत्यता नबुझ्ने वा परमेश्‍वर सबैमाथि सार्वभौम हुनुहुन्छ भनेर विश्‍वास नगर्ने यस संसारका कुनै पनि मानिस चलाख हुँदैन। तिनीहरूले जे भने नि वा जे गरे नि, अन्त्यमा त्यो सबै गलत हुन्छ, त्यो सबै सत्यता उल्लङ्घन गर्ने, त्यो सबै परमेश्‍वरको प्रतिरोध गर्ने हुन्छ। चलाख त एक प्रकारको व्यक्ति मात्रै हुन्छ। त्यो कस्तो प्रकारको हो? त्यो परमेश्‍वर सबै कुरा छानबीन गर्नुहुन्छ, उहाँ सबै कुरा देख्‍न सक्नुहुन्छ, र उहाँ सबै कुरामाथि सार्वभौम हुनुहुन्छ भनेर विश्‍वास गर्ने प्रकारको व्यक्ति हो। त्यस्ता मानिसहरू अत्यन्तै चलाख हुन्छन्, किनभने तिनीहरू आफूले गर्ने सबै कुरामा परमेश्‍वरप्रति समर्पित हुन्छन्; तिनीहरूले गर्ने सबै कुरा सत्यताअनुरूप हुन्छ, त्यो सबलाई परमेश्‍वर अनुमोदन गर्नुहुन्छ, र आशिष् दिनुहुन्छ। व्यक्ति चलाख छ कि छैन भन्‍ने कुरा ऊ परमेश्‍वरमा समर्पित हुन सक्छ कि सक्दैन भन्‍ने कुरामा निर्भर हुन्छ; यो उसले भनेको र गरेको कुरा सत्यताअनुरूप छ कि छैन भन्‍ने कुरामा निर्भर हुन्छ। यदि तँसँग यो विचार छ भने: “यस विषयमा मलाई यस्तो लाग्छ, र मलाई त्यही गर्न मन लाग्छ, किनभने यसले मलाई फाइदा पुर्‍याउँछ—तर म अरूलाई यो कुरा बताउन चाहन्नँ, न त म तिनीहरूले यसबारे थाहा पाऊन् भन्‍ने नै चाहन्छु”—के यो सोच्ने सही तरिका हो? (होइन।) त्यो सोच्ने सही तरिका होइन भन्‍ने महसुस गरेपछि तैँले के गर्नुपर्छ? तैँले आफूलाई पाठ सिकाउन, आफूलाई मज्‍जाले थप्‍पड हान्‍नुपर्छ। यदि तैँले भनिनस् भने, के तँलाई परमेश्‍वरले थाहा पाउनुहुनेछैन भन्‍ने लाग्छ? वास्तवमा तैँले त्यो विचार गरिरहेको बेला परमेश्‍वर तेरो हृदय जान्‍नुहुन्छ। उहाँ कसरी जान्‍नुहुन्छ? परमेश्‍वरले मानिसको प्रकृति सार देख्‍नुभएको छ। त्यसोभए, उहाँ किन यस विषयमा तँलाई खुलासा गर्नुहुन्न? उहाँले खुलासा नगरे पनि, तैँले आफै क्रमिक रूपमा यो कुरा बुझ्न सक्‍नेछस्, किनभने तैँले उहाँका धेरै वचन खाएको र पिएको छस्। तँसँग विवेक र समझ, दिमाग, र सामान्य सोचाइ छ; तैँले आफै सही के हो र गलत के हो भनेर पत्ता लगाउन सक्नुपर्छ। तँ मूर्ख छस् कि छैनस् भनेर हेर्न परमेश्‍वरले तँलाई बिस्तारै राम्रोसित विचार गर्ने समय र मौका दिइरहनुभएको छ। केही दिनसम्म यस विषयमा विचार गरेपछि तैँले परिणामहरू देख्‍नेछस्: त्यसपछि तैँले तँ मूर्ख र अबुझ होस्, र तैँले यो मामला परमेश्‍वरबाट लुकाउने प्रयास गर्नु हुँदैन भन्‍ने कुरा जान्‍नेछस्। सबै विषयमा, तैँले सबै कुरा परमेश्‍वरको अघि उदाङ्गो पार्नुपर्छ र तँ खुलस्त हुनुपर्छ—यो एकमात्र सर्त र अवस्था हो जुन परमेश्‍वरको अगाडि कायम राखिनुपर्छ। तँ खुलस्त नहुँदा पनि, तँ परमेश्‍वरको अगाडि खुला हुन्छस्। परमेश्‍वरको दृष्टिकोणबाट हेर्दा, तँ यसबारे खुलस्त हुन्छस् कि हुँदैनस् भन्ने कुरा उहाँलाई थाहा हुन्छ। यदि तँ त्यसको वास्तविकतालाई देख्‍न सक्दैनस् भने के अत्यन्तै मूर्ख छैनस् र? त्यसोभए, तँ कसरी बाठो व्यक्ति हुन सक्छस् त? परमेश्‍वरको अघि आफूलाई उदाङ्गो पारेर। तँलाई थाहा छ, परमेश्‍वर सबै कुरा छानबीन गर्नुहुन्छ र सबै कुरा जान्‍नुहुन्छ, त्यसैले आफूलाई चलाख नठान्, अनि उहाँले थाहा पाउनुहुन्‍न होला भन्‍ने नसोच्; परमेश्‍वरले गोप्य रूपमा मानिसहरूको हृदय नियाल्नुहुने हुनाले, बाठा मानिसहरू अझ खुलस्त, अझ शुद्ध र इमानदार हुनुपर्छ—यसो गर्नु बुद्धिमानी काम हो। सधैँ आफू चलाख छु भन्‍ने लाग्नु; सधैँ आफ्ना ससाना रहस्यहरू लुकाएर राख्‍ने इच्छा गर्नु; सधैँ अलि गोपनीयता कायम राख्‍ने प्रयास गर्नु—के त्यो सोच्ने सही तरिका हो? अरूसँग त्यस्तो व्यवहार गर्नु ठिकै हुन्छ, किनभने कतिपय मानिस सकारात्मक चरित्रका हुँदैनन् र तिनीहरू सत्यतालाई प्रेम गर्दैनन्। यस्ता मानिसहरूसँग तैँले केही कुरा लुकाउन सक्छस्। तिनीहरूसामु आफ्नो हृदय उदाङ्गो नपार्। उदाहरणका लागि, मानौँ तैँले घृणा गर्ने व्यक्ति छ, र तैँले उसको पिठ्यूँपछाडि उसका बारेमा नराम्रो कुरा बोलेको छस्। के तैँले उसलाई यसबारे बताउनुपर्छ? पर्दैन—त्यस्तो कुरा फेरि नगर्नु मात्रै पनि पर्याप्त हुन्छ। यदि तैँले यसबारे कुरा गरिस् भने, यसले तिमीहरूबीचको सम्बन्धमा असर गर्नेछ। तँलाई आफू असल छैनँ, भित्री रूपमा फोहोरी र दुष्ट छु, अरूप्रति डाहा गर्छु, ख्याति र प्राप्तिका लागि प्रतिस्पर्धा गर्न अरूको पिठ्यूँपछाडि कसैको चरित्र हत्या गर्दै खराब कुरा बोलेको छु भन्ने आफ्नो हृदयमा थाहा हुन्छ—कस्तो नीचता! तँ आफू भ्रष्ट छु भन्‍ने कुरा स्वीकार गर्छस्; तँलाई आफूले गरेको कुरा गलत हो, र आफ्नो प्रकृति दुष्ट छ भन्ने थाहा हुन्छ। त्यसपछि तँ परमेश्‍वरसामु आएर उहाँलाई प्रार्थना गर्छस्: “हे परमेश्‍वर, मैले गुप्त रूपमा जे गरेँ त्यो दुष्ट र नीच कुरा थियो—मलाई क्षमा दिनुहोस्, मलाई अगुवाइ गर्नुहोस्, र मलाई हप्काउनुहोस्। म फेरि त्यस्तो कुरा नगर्न प्रयास गर्नेछु।” यसो गर्नु ठिक हो। तैँले मानिसहरूसँगको अन्तरक्रियामा केही चलाकी प्रयोग गर्न सक्छस्, तर परमेश्‍वरअघि आफूलाई खुलस्त गर्नु नै सबैभन्दा राम्रो हुन्छ, र यदि तँ अभिप्रायहरू लुकाएर राख्छस् र चलाकीहरू प्रयोग गर्छस् भने, समस्यामा पर्नेछस्। तँ आफ्‍नो मनमा सधैँ सोच्छस्, “परमेश्‍वरलाई मेरो बारेमा उच्च सोच राख्ने र मैले भित्र सोचेको कुरा थाहा नपाउने तुल्याउन म के भन्‍न सक्छु? भन्‍नुपर्ने सही कुरा के हो? मैले धेरै कुरा मसँगै राख्‍नुपर्छ, म झन् बढी होसियार हुनुपर्छ, मसँग विधि हुनुपर्छ; तब सायद परमेश्‍वरले मलाई उच्च ठान्‍नुहुनेछ।” के तँ तैँले सधैँ यसरी सोचिरहिस् भने परमेश्‍वरलाई थाहा हुनेछैन भन्‍ने सोच्छस्? परमेश्‍वर तैँले जे सोचे पनि थाहा पाउनुहुन्छ। यसरी सोच्‍नु थकाइलाग्दो हुन्छ। इमानदार र साँचो बोल्‍नु धेरै सरल हुन्छ, र यसले तेरो जीवन झन् सहज बनाउँछ। परमेश्‍वरले तँ इमानदार र शुद्ध छस्, तँ खुला हृदयको छस् भन्‍नुहुनेछ—र यो असीमित रूपमा अमूल्य हुन्छ। यदि तँसँग खुलस्त हृदय र इमानदार मनोवृत्ति छ भने, तँ धेरै टाढा गएर मूर्खतापूर्वक काम गर्दा पनि, परमेश्‍वरका निम्ति यो अपराध हुनेछैन; यो तँ यति धूर्त बन्‍नुभन्दा असल हुन्छ र तेरो निरन्तरको चिन्तन तथा प्रशोधनभन्दा असल हुन्छ। के ख्रीष्टविरोधीहरूले यी कुराहरू गर्न सक्छन्? (अहँ, सक्दैनन्।)

ख्रीष्टविरोधीहरूको मार्ग हिँड्ने सबै जना ख्रीष्टविरोधी स्वभावका मानिस हुन्, र ख्रीष्टविरोधी स्वभावका मानिसहरू हिँड्ने मार्ग ख्रीष्टविरोधीहरूको मार्ग हो—तैपनि ख्रीष्टविरोधी स्वभावका मानिस र ख्रीष्टविरोधीहरूबीच अलि भिन्‍नता हुन्छ। यदि कुनै व्यक्तिमा ख्रीष्टविरोधी स्वभाव छ र ऊ ख्रीष्टविरोधीहरूको मार्ग हिँड्छ भने, त्यसले ऊ ख्रीष्टविरोधी नै हो भन्‍ने कुरा जनाउँदैन। तर यदि उसले पश्‍चात्ताप गर्दैन र सत्यता स्वीकार गर्न सक्दैन भने, ऊ ख्रीष्टविरोधी बन्‍न सक्छ। ख्रीष्टविरोधीहरूको मार्ग हिँड्ने मानिसहरूले अझै पनि पश्‍चात्ताप गर्ने आशा र मौका हुन्छ, किनभने तिनीहरू अझै ख्रीष्टविरोधी बनिसकेका हुँदैनन्। यदि तिनीहरूले धेरै किसिमका दुष्ट कामकुरा गरे र तिनीहरूलाई ख्रीष्टविरोधीका रूपमा चित्रण गरियो, र तिनीहरूलाई तुरुन्तै निकालियो र निष्कासित गरियो भने, तिनीहरूले त्यसउप्रान्त पश्‍चात्ताप गर्ने मौका पाउनेछैनन्। यदि ख्रीष्टविरोधीहरूको मार्ग हिँड्ने व्यक्तिले अझै धेरै दुष्ट कामकुरा गरेको छैन भने, यसले कम्तीमा पनि ऊ अझै दुष्ट व्यक्ति होइन भन्‍ने देखाउँछ। यदि उसले सत्यता स्वीकार गर्न सक्छ भने, उसका लागि आशाको किरण बाँकी हुन्छ। यदि तिनीहरू सत्यता स्वीकार गर्दैनन् भने, चाहे जेसुकै होस्, तिनीहरूले हरकिसिमका दुष्कर्म नगरे पनि, मुक्ति पाउन तिनीहरूलाई एकदमै गाह्रो हुनेछ। किन ख्रीष्टविरोधीले मुक्ति पाउन सक्दैन? किनभने तिनीहरू सत्यता अलिकति पनि स्वीकार गर्दैनन्। परमेश्‍वरको घरले इमानदार व्यक्ति बन्‍नेबारे जसरी सङ्गति गरे पनि—व्यक्तिले कसरी खुलस्त र स्पष्ट बन्‍नुपर्छ, खुलेर भन्‍नुपर्ने कुरा भन्‍नुपर्छ, र छलमा संलग्‍न हुनु हुँदैन भन्‍नेबारे जसरी सङ्गति गरे पनि—तिनीहरू त्यो स्वीकार गर्न सक्दैनन्। तिनीहरू मानिसहरू इमानदार भए भने तिनीहरूलाई घाटा हुन्छ र सत्य बोल्नु मूर्खता हो भन्‍ने निरन्तर महसुस गर्छन्। तिनीहरू इमानदार व्यक्ति नबन्‍न एकदमै दृढ हुन्छन्। ख्रीष्टविरोधीहरूको प्रकृति यही हो, जुन सत्यताप्रति वितृष्णा राख्ने र यसलाई घृणा गर्ने हुन्छ। यदि कसैले अलिकति पनि सत्यता स्वीकार गर्दैन भने, उसले कसरी मुक्ति पाउन सक्छ र? यदि ख्रीष्टविरोधीहरूको मार्ग हिँड्ने व्यक्तिले सत्यता स्वीकार गर्न सक्छ भने, ऊ र ख्रीष्टविरोधीबीच स्पष्ट भिन्‍नता हुन्छ। सबै ख्रीष्टविरोधी अलिकति पनि सत्यता स्वीकार नगर्ने मानिस हुन्। तिनीहरूले जति नै धेरै गलत वा दुष्ट कुराहरू गरेका भए पनि, मण्डलीको काम र परमेश्‍वरको घरका हितहरूमा जति नै ठूलो घाटा ल्याएका भए पनि, कहिल्यै आत्मचिन्तन गर्नेछैनन् र आफूलाई चिन्‍नेछैनन्। तिनीहरूलाई काटछाँट गरिए पनि, तिनीहरू सत्यता पटक्‍कै स्वीकार गर्दैनन्; त्यसैले मण्डलीले तिनीहरूलाई दुष्ट मानिस, ख्रीष्टविरोधीका रूपमा चित्रण गर्छ। ख्रीष्टविरोधीले बढीमा उसका कार्यहरूले सिद्धान्तहरू उल्लङ्घन गर्छन् र ती सत्यताअनुरूप छैनन् भन्‍ने कुरा मात्रै स्वीकार गर्नेछ, तर तिनीहरूले जानीजानी दुष्कर्म गर्छन्, वा जानीजानी परमेश्‍वरको विरोध गर्छन् भन्‍ने कुरा कहिल्यै स्वीकार गर्नेछैन। तिनीहरू गल्तीहरू मात्रै स्वीकार गर्छन्, तर सत्यता स्वीकार गर्दैनन्; त्यसपछि, तिनीहरू कुनै सत्यता अभ्यास नगरी पहिलेजस्तै दुष्कर्म गरिरहन्छन्। ख्रीष्टविरोधीले कहिल्यै सत्यता स्वीकार गर्दैन भन्‍ने तथ्यबाट के देख्‍न सकिन्छ भने, ख्रीष्टविरोधीहरूको प्रकृति सार सत्यताप्रति वितृष्णा राख्नु र यसलाई घृणा गर्नु हो। तिनीहरूले परमेश्‍वरमा विश्‍वास गरेको जति नै वर्ष भए पनि, तिनीहरू सधैँजस्तै परमेश्‍वरको विरोध गर्ने मानिस नै रहिरहन्छन्। अर्कोतर्फ, साधारण र भ्रष्ट मानवजाति सबैमा ख्रीष्टविरोधी स्वभाव हुन सक्छ, तर तिनीहरू र ख्रीष्टविरोधीहरूबीच भिन्‍नता हुन्छ। धेरै मानिस यस्ता पनि छन्, जो परमेश्‍वरका न्याय र खुलासाका वचनहरू सुनेपछि तिनलाई हृदयमा राख्‍न सक्‍छन्, र तिनका बारेमा बारम्बार मनन गर्न, र आत्मचिन्तन गर्न सक्‍छन्। त्यसपछि, तिनीहरूले यस्तो महसुस गर्न सक्छन्, “त्यसको मतलब, त्यो ख्रीष्टविरोधी स्वभाव हो; ख्रीष्टविरोधीहरूको मार्ग हिँड्नु भनेको त्यही हो। कस्तो गम्भीर समस्या! ममा ती स्थिति र व्यवहारहरू छन्; ममा त्यस्तो सार छ—म त्यस्तो व्यक्ति हुँ!” त्यसपछि तिनीहरू त्यो ख्रीष्टविरोधी स्वभाव कसरी त्याग्‍न र साँचो रूपमा पश्‍चात्ताप गर्न सकिन्छ भनेर विचार गर्छन्, र त्यसपछि तिनीहरूले ख्रीष्टविरोधीहरूको मार्गमा नहिँड्ने सङ्कल्प गर्न सक्छन्। तिनीहरूले आफ्नो काम र जीवनमा मानिस, घटना, र परिस्थितिहरू अनि परमेश्‍वरको आज्ञाप्रतिको आफ्नो मनोवृत्तिमा आफ्नो कार्य र व्यवहारबारे मनन गर्न सक्छन्, र आफू किन परमेश्‍वरमा समर्पित हुन सक्दिनँ, किन आफू सधैँ शैतानी स्वभावअनुसार जिइरहेको हुन्छु, किन आफूले देह र शैतानविरुद्ध विद्रोह गर्न सक्दिनँ भन्‍नेबारे मनन गर्न सक्छन्। त्यसकारण, तिनीहरूले परमेश्‍वरलाई प्रार्थना गर्नेछन्, र उहाँको न्याय र सजाय स्वीकार गर्नेछन्, र तिनीहरूलाई आफ्नो भ्रष्ट स्वभाव र शैतानको प्रभावबाट मुक्ति दिन परमेश्‍वरलाई बिन्ती गर्नेछन्। तिनीहरूमा यसो गर्ने सङ्कल्प हुन्छ भन्‍ने तथ्यले तिनीहरू सत्यता स्वीकार गर्न सक्छन् भन्‍ने कुरा प्रमाणित गर्छ। त्यसैगरी तिनीहरू भ्रष्ट स्वभाव पनि प्रकट गर्छन्, र आफ्नै इच्छाअनुसार काम पनि गर्छन्; तर भिन्‍नता के हो भने, ख्रीष्टविरोधीले स्वतन्त्र राज्य स्थापना गर्ने महत्त्वाकाङ्क्षा र चाहनाहरू मात्रै राख्दैनन्—तिनीहरू त जेसुकै होस् सत्यता पनि स्विकार्दैनन्। यो ख्रीष्टविरोधीको मुख्य कमजोरी हो। अर्कोतर्फ, यदि ख्रीष्टविरोधी स्वभाव भएको व्यक्तिले सत्यता स्विकार्न, र परमेश्‍वरलाई प्रार्थना गर्न अनि उहाँमा भरोसा गर्न सक्छ भने, र यदि ऊ शैतानको भ्रष्ट स्वभाव त्याग्‍न, र सत्यता खोजी गर्ने मार्गमा हिँड्न चाहन्छ भने, त्यो प्रार्थना र त्यो सङ्कल्पले उसको जीवन प्रवेशमा केकस्ता तरिकाले फाइदा गर्छ? यसले कम्तीमा पनि उसलाई आत्मचिन्तन गर्न र आफ्नो कर्तव्य निर्वाह गर्ने क्रममा आफूलाई चिन्‍न, र समस्याहरू समाधान गर्न सत्यता प्रयोग गर्न मद्दत गर्छ, ताकि ऊ मानकअनुरूप हुनेगरी आफ्नो कर्तव्य पूरा गर्न पुगोस्। यसले उसलाई फाइदा गर्ने एउटा तरिका त्यही हो। त्यसबाहेक, आफ्नो कर्तव्य निर्वाह गर्दा उसले प्राप्त गर्ने तालिमले गर्दा, ऊ सत्यता खोजी गर्ने मार्ग हिँड्न सक्छ। उसले जुनसुकै कठिनाइहरू सामना गरे पनि, सत्यता खोजी गर्न, सत्यता स्विकार्न र अभ्यास गर्न ध्यान दिन सक्छ; उसले क्रमिक रूपमा आफ्नो शैतानी स्वभाव त्याग्‍न, र परमेश्‍वरमा समर्पित हुन र उहाँको आराधना गर्न सक्छ। त्यसरी अभ्यास गरेर उसले परमेश्‍वरको मुक्ति प्राप्त गर्न सक्छ। ख्रीष्टविरोधी स्वभाव भएका मानिसहरूले कहिलेकाहीँ भ्रष्टता प्रकट गर्न सक्छन्, र तिनीहरूले नचाहेर पनि अझै आफ्नै ख्याति, प्राप्ति, र हैसियतको हितमा बोल्न र व्यवहार गर्न सक्छन्, र अझै पनि आफ्नै इच्छाअनुसार काम गर्न सक्छन्—तर आफूले भ्रष्ट स्वभाव प्रकट गरिरहेको छु भन्‍ने महसुस गर्नेबित्तिकै, तिनीहरू पछुतो मान्‍छन्, र परमेश्‍वरलाई प्रार्थना गर्छन्। यसले तिनीहरू सत्यता स्वीकार गर्न सक्‍ने, र परमेश्‍वरको काममा समर्पित हुने मानिस हुन् भन्‍ने कुरा प्रमाणित गर्छ; यसले तिनीहरूले जीवन प्रवेश पछ्याइरहेका छन् भन्‍ने कुरा साबित गर्छ। यस्ता व्यक्तिले जति नै वर्ष अनुभव गरेका भए पनि, र जति नै धेरै भ्रष्टता प्रकट गरेका भए पनि, तिनीहरू अन्ततः सत्यता स्वीकार गर्न, र सत्यता वास्तविकतामा प्रवेश गर्न सक्छन्। तिनीहरू परमेश्‍वरको काममा समर्पित हुने मानिसहरू हुन्। अनि तिनीहरूले यो सब गरेपछि, यसले तिनीहरूले पहिले नै साँचो मार्गमा आफ्नो जग बसालेका छन् भन्‍ने कुरा देखाउँछ। तर ख्रीष्टविरोधीहरूको मार्ग हिँड्ने कतिपय मानिस सत्यता स्वीकार गर्न सक्दैनन्। मुक्ति पाउन ख्रीष्टविरोधीहरूलाई जति गाह्रो हुन्छ, तिनीहरूलाई पनि त्यति नै गाह्रो हुन्छ। त्यस्ता मानिसहरू ख्रीष्टविरोधीहरूलाई खुलासा गर्ने परमेश्‍वरका वचनहरू सुन्दा केही महसुस गर्दैनन्, बरु उदासीन र भावशून्य हुन्छन्। जब सङ्गति ख्रीष्टविरोधी स्वभावको विषयतिर मोडिन्छ, तब तिनीहरू आफूमा ख्रीष्टविरोधी स्वभाव छ र आफू ख्रीष्टविरोधीहरूको मार्ग हिँडिरहेको छु भन्‍ने कुरा स्वीकार गर्छन्। तिनीहरू यसबारे निकै राम्रो कुरा गर्छन्। तर जब सत्यता अभ्यास गर्ने समय आउँछ, तब तिनीहरू त्यो गर्न इन्कार गर्छन्; अझै पनि तिनीहरू आफ्नै इच्छाअनुसार, आफ्नै ख्रीष्टविरोधी स्वभावमा भर परेर काम गर्छन्। यदि तैँले तिनीहरूलाई “तपाईँलाई आफूले ख्रीष्टविरोधी स्वभाव प्रकट गर्दा हृदयमा द्वन्द्व हुन्छ? आफ्नो हैसियत रक्षा गर्न बोल्दा, के तपाईँलाई आत्मग्लानि महसुस हुन्छ? जब तपाईँ ख्रीष्टविरोधी स्वभाव प्रकट गर्नुहुन्छ, तब के तपाईँ आत्मचिन्तन गर्नुहुन्छ र आफूलाई चिन्‍नुहुन्छ? आफ्नो भ्रष्ट स्वभावबारे थाहा पाएपछि के तपाईँलाई हृदयमा पछुतो हुन्छ? के त्यसपछि तपाईँ पश्‍चात्ताप गर्नुहुन्छ वा बद्लिनुहुन्छ?” भनेर सोधिस् भने, तिनीहरूले पक्कै पनि कुनै उत्तर दिँदैनन्, किनभने तिनीहरूले त्यस्तो कुनै कुरा अनुभव गरेका हुँदैनन्। तिनीहरू केही पनि भन्‍न सक्दैनन्। के यस्ता मानिसहरू साँचो पश्‍चात्ताप गर्न सक्छन्? अवश्य नै, यो काम सजिलो हुँदैन। साँचो रूपमा सत्यता खोजी गर्नेहरूलाई आफूभित्र रहेको ख्रीष्टविरोधी स्वभावको कुनै पनि प्रकटीकरणले पीडा दिन्छ, र तिनीहरू चिन्तित हुन्छन्; तिनीहरू यस्तो सोच्छन्: “मैले किन यो शैतानी स्वभाव त्याग्‍न सक्दिनँ? म किन सधैँ भ्रष्ट स्वभाव प्रकट गरिरहेको हुन्छु? मेरो यो भ्रष्ट स्वभाव किन यति जिद्दी र जटिल छ? सत्यता वास्तविकतामा प्रवेश गर्न किन यति गाह्रो छ?” यसले तिनीहरूको जीवन अनुभव सतही छ, र तिनीहरूको भ्रष्ट स्वभाव पटक्‍कै समाधान भएको छैन भन्‍ने देखाउँछ। त्यसैले, कुनै कुरा आइपर्दा, तिनीहरूको हृदयमा यति चर्को युद्ध मच्चिन्छ, र त्यसैले तिनीहरूले त्यो यातनाको धक्का सहन्छन्। तिनीहरूले आफ्नो शैतानी स्वभाव त्याग्‍ने सङ्कल्प गरे पनि, पक्कै पनि हृदयमा यसविरुद्ध युद्धको अनुभव नगरी तिनीहरू अघि बढ्न सक्दैनन्—त्यो युद्धको स्थिति दिनप्रति दिन तीव्र हुँदै जान्छ। अनि आफूबारेको तिनीहरूको ज्ञान गहन हुँदै जाँदा, र आफू कति गहन रूपमा भ्रष्ट रहेछु भन्‍ने देख्दा, तिनीहरू सत्यता प्राप्त गर्न अझ बढी तृष्णा गर्छन्, र यसलाई अझै बढी बहुमूल्य ठान्छन्, अनि तिनीहरूले आफूलाई र आफ्नो भ्रष्ट स्वभावलाई चिन्‍ने क्रममा निरन्तर सत्यता स्विकार्न र अभ्यास गर्न सक्‍छन्। तिनीहरू क्रमिक रूपमा कदमा वृद्धि हुन्छन्, र तिनीहरूको जीवन स्वभाव साँच्‍चै परिवर्तन हुन थाल्छ। यदि तिनीहरूले यसरी नै अनुभव गर्ने प्रयास गरिरहे भने, तिनीहरूको परिस्थिति वर्षैपिच्छे झन्-झन् राम्रो हुँदै जान्छ, र अन्त्यमा तिनीहरूले देहलाई जित्न र आफ्नो भ्रष्टता त्याग्‍न, बारम्बार सत्यता अभ्यास गर्न, र परमेश्‍वरप्रति समर्पित हुन सक्‍छन्। जीवन प्रवेश पाउनु सहज छैन! यो त मर्नै लागेको व्यक्तिलाई बचाउनुजस्तै हो: व्यक्तिले पूरा गर्न सक्‍ने जिम्मेवारी भनेको सत्यतामा सङ्गति गर्नु, तिनीहरूलाई सहयोग गर्नु, र तिनीहरूलाई भरणपोषण गर्नु, वा काटछाँट गर्नु हो। यदि तिनीहरू यो स्वीकार गर्न र यसमा समर्पित हुन सक्छन् भने, तिनीहरूका लागि आशा हुन्छ; तिनीहरू उम्कन सक्‍ने भाग्यमानी हुन सक्छन्, र मृत्युको मुखबाट बच्‍छन्। तर यदि तिनीहरू सत्यता स्वीकार गर्न मान्दैनन्, र आफूबारे केही पनि जान्दैनन् भने, तिनीहरू खतरामा हुन्छन्। कति ख्रीष्टविरोधीहरू त तिनीहरूलाई हटाइएपछि एकदुई वर्ष बित्दा पनि आफूलाई चिन्दैनन्, र आफ्ना गल्तीहरू स्वीकार गर्दैनन्। त्यस्तो अवस्थामा, तिनीहरूमा जीवनको कुनै सङ्केत बाँकी हुँदैन, र त्यो तिनीहरूले मुक्ति पाउने आशा गुमाइसकेको प्रमाण हो। के तिमीहरू आफूलाई काटछाँट गरिएको बेला, सत्यता स्वीकार गर्न सक्छौ? (सक्छौँ।) त्यसोभए आशा छ—त्यो राम्रो कुरा हो! यदि तैँले सत्यता स्वीकार गर्न सक्छस् भने, तँसँग मुक्ति पाउने आशा हुन्छ।

यदि तँ मुक्ति पाउन चाहन्छस् भने, तैँले धेरै बाधा पार गर्नुपर्छ। ती केकस्ता बाधाहरू हुन्? आफ्नो भ्रष्ट स्वभावसँगको निरन्तर लडाइँ, अनि शैतान र ख्रीष्टविरोधीहरूको स्वभावसँगको लडाइँ: त्यसले तँलाई नियन्त्रण गर्न चाहन्छ, र तँ त्यसबाट मुक्त हुन चाहन्छस्; त्यसले तँलाई बहकाउन चाहन्छ, र तँ त्यसलाई त्याग्‍न चाहन्छस्। यदि तँ यो कुरा थाहा पाएपछि पनि आफ्नो भ्रष्ट स्वभाव त्याग्‍न सक्दैनस् भने, व्याकुल हुनेछस् र पीडामा हुनेछस्, र तैँले प्रार्थना गर्नेछस्। कहिलेकाहीँ, जब तँ केही समय बितिसकेपछि पनि आफूले अझै शैतानको स्वभावको नियन्त्रण हटाउन नसकेको देख्छस्, तब तँलाई यो निराशाजनक लाग्‍नेछ, तर तैँले हरेस खानेछैनस्, बरु यति नकारात्मक र निराश भएर अघि बढ्नु हुँदैन——सङ्घर्ष गरिरहनुपर्छ भन्‍ने महसुस गर्नेछस्। कर्तव्य निर्वाह गर्ने र परमेश्‍वरको काम अनुभव गर्ने क्रममा, मानिसहरूमा फरक-फरक भित्री प्रतिक्रियाहरू हुन्छन्। छोटकरीमा भन्दा, जीवन भएकाहरू सत्यता खोजी गर्ने मानिस हुन्, र तिनीहरू भित्री रूपमा निरन्तर परिवर्तन भइरहेका हुन्छन्। तिनीहरूको सोचाइ र दृष्टिकोण, तिनीहरूको व्यवहार र अभ्यास, अनि तिनीहरूको मनको गहिराइमा रहेका अभिप्राय, विचार र सोचहरूसमेत निरन्तर परिवर्तन हुनेछन्। यसका साथै, तिनीहरूले सही र गलत के हो, र आफूले केकस्ता गलत कुराहरू गरेको छु, र कुनै सोच्ने तरिका सही हो कि गलत हो, र कुनै दृष्टिकोण सत्यताअनुरूप छ कि छैन, र कुनै तरिकाले काम गर्दा त्यसका सिद्धान्तहरू परमेश्‍वरका अभिप्रायअनुरूप छन् कि छैनन्, र तिनीहरू परमेश्‍वरमा समर्पित हुने, सत्यतालाई प्रेम गर्ने व्यक्ति हुन् कि होइनन् भन्‍ने कुरा झन्-झन् स्पष्ट रूपमा छुट्याउनेछन्। यी कुराहरू तिनीहरूको हृदयमा क्रमिक रूपमा झन्-झन् स्पष्ट हुँदै जानेछन्। त्यसोभए, यी परिणामहरूको प्राप्ति कुन जगमा निर्माण भएको हुन्छ? सत्यताहरू बुझ्दै जाँदा तिनलाई अभ्यास गर्ने र तिनमा प्रवेश गर्ने कार्यको जगमा। अनि, ख्रीष्टविरोधीहरू चाहिँ किन परिवर्तन हुन सक्दैनन्? के तिनीहरू सत्यता बुझ्न नसक्‍ने हुन्छन्? (होइन।) तिनीहरू बुझ्न त सक्छन्, तर अभ्यास गर्दैनन्, र सुनेर पनि लागू गर्दैनन्। तिनीहरूले यसलाई धर्मसिद्धान्तको रूपमा बुझिरहेका र स्वीकार गरिरहेका हुन सक्छन्, तर के तिनीहरू आफूले बुझ्न सक्‍ने ती थोरै धर्मसिद्धान्त र प्रावधानहरूसमेत अभ्यास गर्न सक्छन् त? अहँ, अलिकति पनि सक्दैनन्; यदि तैँले तिनीहरूलाई जबरजस्ती गरिस् भने पनि, र यदि तिनीहरूले थकित हुन्जेलसम्‍म प्रयास गरे भने पनि, तिनीहरू ती कुरा अभ्यास गर्न सक्दैनन्। त्यसैले तिनीहरूका लागि, सत्यतामा प्रवेश गर्नु आकाशको फल नै रहन्छ। ख्रीष्टविरोधीले इमानदार व्यक्ति बन्‍नेबारे जति नै धेरै कुरा गरे पनि, उसका प्रयासहरू जति नै धेरै ठूला भए पनि, ऊ अझै पनि एउटै इमानदार अभिव्यक्तिसमेत दिन सक्दैन; अनि उसले परमेश्‍वरका अभिप्रायहरूप्रति विचारशील बन्‍नेबारे जति नै धेरै कुरा गरे पनि, आफ्ना स्वार्थी र दुष्ट मनसायहरू त्याग्दैन। ऊ स्वार्थी दृष्टिकोणले नै काम गर्छ। जब उसले कुनै राम्रो कुरा, उसलाई फाइदा हुने कुनै कुरा देख्छ, तब ऊ भन्छ, “मलाई देऊ—यो मेरो हो!” ऊ आफ्नो हैसियतका लागि फाइदाजनक जे हुन्छ त्यही भन्छ, र आफूलाई जे कुरा फाइदाजनक हुन्छ त्यही गर्छ। ख्रीष्टविरोधीहरूको सार यही हो। तिनीहरूले क्षणिक मनोवेगको उत्कर्षमा, थोरै भए पनि सत्यता बुझेको छु भन्‍ने महसुस गर्लान्। तिनीहरूमा जोस आउँछ, र तिनीहरू केही थेगोहरू फलाक्छन्: “मैले अभ्यास गर्नुपर्छ, म परिवर्तन हुनुपर्छ, र मैले परमेश्‍वरलाई सन्तुष्ट पार्नुपर्छ!” तैपनि जब सत्यता अभ्यास गर्ने समय आउँछ, तब के तिनीहरू त्यसो गर्छन् त? गर्दैनन्। परमेश्‍वरले जे भन्‍नुभए पनि, उहाँले जति धेरै सत्यता र तथ्य प्रचार गर्नुभए पनि, र साथमा उहाँले जति धेरै वास्तविक उदाहरणहरू दिनुभए पनि, यसले ख्रीष्टविरोधीको मन छुन सक्दैन, न त यसले तिनीहरूको महत्त्वाकाङ्क्षालाई नै हल्लाउन सक्छ। यो ख्रीष्टविरोधीको विशेषता र सङ्केत हो। तिनीहरूले कुनै पनि सत्यता किमार्थ अभ्यास गर्दैनन्; जब तिनीहरू राम्रोसँग बोल्छन्, तब यो कुरा अरूलाई सुनाउनका लागि हुन्छ, र तिनीहरूले जति नै राम्रोसँग बोले पनि, त्यो आडम्बरी र खोक्रो कुरा मात्रै हुन्छ—तिनीहरूका लागि यो सिद्धान्त मात्र हो। त्यस्ता मानिसहरू वास्तवमा आफ्नो हृदयमा सत्यतालाई केकस्तो स्थान दिन्छन्? मैले ख्रीष्टविरोधीको प्रकृति सार के हो भनेर तिमीहरूलाई पहिले के बताएको छु? (सत्यतालाई घृणा गर्नु।) ठिक भन्यौ। तिनीहरू सत्यतालाई घृणा गर्छन्। तिनीहरू के विश्‍वास गर्छन् भने, आफ्नो दुष्टता, स्वार्थीपन र नीचता, अहङ्कार, क्रूरता, हैसियत र सम्पत्तिमाथिको कब्जा, र अरूमाथिको आफ्नो नियन्त्रण नै सर्वोच्च सत्यता र सर्वोच्च दर्शन हुन्, र ती कुराभन्दा उच्च अरू केही छैन। तिनीहरूले हैसियत प्राप्त गरेपछि र मानिसहरूलाई नियन्त्रण गर्न सकेपछि, तिनीहरूले आफूले चाहेको जेसुकै कुरा गर्न सक्छन्, र तिनीहरूका सबै महत्त्वाकाङ्क्षा र चाहना हासिल गर्न सकिने हुन्छन्। ख्रीष्टविरोधीको अन्तिम उद्देश्य यही हो।

ख्रीष्टविरोधीहरू सत्यताप्रति वितृष्णा राख्छन् र यसलाई घृणा गर्छन्। के तँ सत्यताप्रति वितृष्णा राख्ने व्यक्तिलाई सत्यता स्विकार्न र अभ्यास गर्न लगाउन सक्छस्? (सक्दिनँ।) त्यसो गर्नु त सुँगुरलाई उड्न लाउनु वा ब्वाँसोलाई पराल खान लाउनुजस्तै हो—के त्यो तिनीहरूलाई असम्भव कुरा गर्न लाउनु होइन र? कहिलेकाहीँ तैँले ब्वाँसो भेडासँग बस्‍न बगालमा घुसेको देख्‍नेछस्। यो त भेडा खाने मौका कुर्दै चलाकी गर्नु मात्र हो। यसको प्रकृति कहिल्यै परिवर्तन हुनेछैन। त्यसैगरी, ख्रीष्टविरोधीले सत्यता अभ्यास गर्नु भनेको ब्वाँसोले घाँस खाएर भेडा खाने उसको जन्‍मजात इच्छा त्याग्‍नुजस्तै हो: यो असम्भव कुरा हो। ब्वाँसो मांसाहारी प्राणी हो। तिनीहरू भेडा खान्छन्—तिनीहरू सबै किसिमका पशुहरू खान्छन्। तिनीहरूको प्रकृति त्यही हो, र यसलाई परिवर्तन गर्न सकिँदैन। यदि कसैले यसो भन्छ, “म ख्रीष्टविरोधी हो कि होइन थाहा छैन, तर जब सत्यतामा सङ्गति गरिएको सुन्छु, तब मेरो हृदय रिसले चूर हुन्छ, र मलाई यसप्रति घृणा लाग्छ—र जसले मलाई काटछाँट गर्छ, उसलाई त म अझै बढी घृणा गर्छु,” तब के त्यो व्यक्ति ख्रीष्टविरोधी होइन र? (हो।) अनि कसैले भन्छ, “तिम्रो जीवनमा परिस्थितिहरू आइपर्दा, तिमीले समर्पित भएर सत्यता पछ्याउनुपर्छ,” र त्यो पहिलो व्यक्तिले भन्छ, “समर्पित त नापियो! तेस्तो बोल्दै नबोल!” त्यो कस्तो कुरा हो? के यो रिसको झोँक हो? (होइन।) यो कस्तो स्वभाव हो? (सत्यताप्रतिको घृणा।) तिनीहरू यसबारे कुरासमेत गर्दैनन्, र तैँले सत्यतामा सङ्गति गर्नेबित्तिकै, तिनीहरूको प्रकृति प्रकट हुन्छ, र तिनीहरू आफ्नो साँचो रूप देखाउँछन्। सत्यता खोजी गर्ने वा परमेश्‍वरमा समर्पित हुनेबारे कुनै पनि कुरा सुन्दा तिनीहरूलाई घृणा लाग्छ। तिनीहरूको तिरस्कार कति ठूलो हुन्छ? जब तिनीहरू यस्तो कुरा सुन्छन्, तिनीहरू विस्फोट हुन्छन्। तिनीहरूको शिष्टता हराउँछ; तिनीहरू आक्रोश पोखाउन डर मान्दैनन्। तिनीहरूको घृणा यति हदसम्‍म जान्छ। त्यसोभए के तिनीहरू सत्यता अभ्यास गर्न सक्छन् त? (सक्दैनन्।) सत्यता दुष्टका लागि होइन; यो त विवेक र समझ भएका, सत्यता र सकारात्मक कुराहरूलाई प्रेम गर्ने मानिसहरूका लागि हो। यसका लागि यसलाई स्विकार्ने र अभ्यास गर्ने मानिसहरूको आवश्यकता पर्छ। अनि जहाँसम्‍म सत्यता र सकारात्मक कुराहरूप्रति अत्यन्तै शत्रुता गर्ने ख्रीष्टविरोधी सार भएका दुष्ट मानिसहरूको कुरा छ, तिनीहरू कहिल्यै सत्यता स्वीकार गर्दैनन्। तिनीहरूले परमेश्‍वरमा विश्‍वास गरेको जति नै वर्ष भए पनि, तिनीहरूले जति नै धेरै प्रवचन सुने पनि, तिनीहरू सत्यता स्वीकार वा अभ्यास गर्दैनन्। यो नसोच्, कि तिनीहरूले सत्यता नबुझेर सत्यता अभ्यास नगरेका हुन्, र यसबारे थप सुनिसकेपछि कुरा बुझ्नेछन्। यस्तो हुन असम्भव छ, किनभने सत्यताप्रति वितृष्णा राख्‍ने र यसलाई घृणा गर्ने सबै शैतानकोटिका मानिस हुन्। तिनीहरू कहिल्यै परिवर्तन हुनेछैनन्, र अरू कसैले तिनीहरूलाई परिवर्तन गर्न सक्दैन। यो त प्रधान स्वर्गदूतले परमेश्‍वरलाई धोका दिएजस्तै हो: के तिमीहरूले कहिल्यै परमेश्‍वरले म प्रधान स्वर्गदूतलाई मुक्ति दिन्छु भनेर भन्‍नुभएको सुनेका छौ? परमेश्‍वरले कहिल्यै यसो भन्‍नुभएको छैन। त्यसोभए, परमेश्‍वरले शैतानलाई के गर्नुभयो? उहाँले त्यसलाई मध्य आकाशमा फ्याँक्नुभयो र पृथ्वीमा उहाँको सेवा गर्न लगाउनुभयो, र त्यसलाई त्यसले गर्नुपर्ने काम गर्न लगाउनुभयो। अनि जब त्यसले सेवा प्रदान गरिसक्छ, र जब परमेश्‍वरको व्यवस्थापन योजना पूरा हुन्छ, तब उहाँले त्यसलाई नष्ट गर्नुहुनेछ, र त्यो समाप्त हुनेछ। के परमेश्‍वरले यसबारे थप एउटा कुरा पनि बताउनुहुन्छ र? (बताउनुहुन्‍न।) किन बताउनुहुन्‍न? किनभने एउटा शब्दमा भन्दा यो व्यर्थ हुनेछ। यसबारे एउटा शब्द भन्नु पनि फाल्तु हुनेछ। परमेश्‍वरले यो कुरा छर्लङ्गै देख्‍नुभएको छ: ख्रीष्टविरोधीको प्रकृति सार कहिल्यै परिवर्तन हुन सक्दैन। यो यस्तै हुन्छ।

जब तिमीहरू कुनै ख्रीष्टविरोधीलाई भेट्छौ, तब त्यसलाई कसरी व्यवहार गर्नुपर्छ? कतिपय अगुवालाई झूटा अगुवा वा ख्रीष्टविरोधीहरूका रूपमा चित्रण गरिएको छ र तिनीहरूलाई बर्खास्त गरिएको छ। तिनीहरूमध्ये एकका हकमा भन्दा, केही समयपछि दाजुभाइ-दिदीबहिनीहरूले उसमा केही कार्य सामर्थ्य छ, यसबीच उसले पश्‍चात्ताप गरेको छ र राम्रो काम गरिरहेको छ भनेर रिपोर्ट गरे। उसले व्यवहारमा राम्रो प्रदर्शन गरिरहेको हो कि वा उसले मनमोहक रूपमा बोलिरहेको हो, वा ऊ आफ्नो भूमिकामा अझै अनुशासित बनेको हो भन्‍ने कुरा निश्‍चित रूपमा अलिक स्पष्ट भएन। दाजुभाइ-दिदीबहिनीहरूले उसले राम्रो काम गरिरहेको छ भनेर भनेका हुनाले, र केही कामका लागि जनशक्तिको कमी रहेको हुनाले, उसले केही काम गर्नुपर्छ भन्‍ने बन्दोबस्त गरियो। अनि परिणामस्वरूप, दुई महिनापछि नै, विश्‍वासी दाजुभाइ-दिदीबहिनीहरूले फेरि रिपोर्ट गरे: “उसलाई तुरुन्तै बर्खास्त गर्नुहोस्—उसले हामीलाई असहनीय रूपमा दमन गरिरहेको छ। यदि उसलाई बर्खास्त गरिएन भने, हामी आफ्नो कर्तव्य निर्वाह गर्न सक्‍नेछैनौँ।” तिनीहरू कुनै पनि हालतमा उसलाई प्रयोग गर्न सहमति जनाउँदैनथे; बरु तिनीहरूले जोसुकैलाई अगुवाका रूपमा चयन गर्न सक्थे, तर त्यो व्यक्ति चाहिँ हुनुहुन्थेन। ऊ उही पुरानो नीच व्यक्ति थियो—उसले राम्रो खेल खेल्यो, तर वास्तवमा ऊ अलिकति पनि परिवर्तन भएको थिएन। यहाँ के भइरहेको थियो? उसको प्रकृति पूर्ण रूपमा खुलासा भएको थियो। तँलाई के लाग्छ, यो मामला कसरी सम्हाल्नुपर्छ? दाजुभाइ-दिदीबहिनीहरूले यस्तो कडा प्रतिक्रिया दिएकाले, तिनीहरूले साँच्‍चै नै अलि समझशक्ति पाएछन् भन्‍ने कुरा प्रमाणित हुन्छ। उसले कतिपय मानिसलाई बहकाएको थियो, र माथिले उसलाई तह लगाएपछि, केही व्यक्ति उसको प्रतिरक्षा गर्न आए, र पछि केहीले उसले पश्‍चात्ताप गरिसकेको छ भनेर भने। त्यसकारण, उसलाई फेरि बढुवा दिइयो, र केही समयपछि, उसलाई पूर्ण रूपमा प्रकट गरियो। अब दाजुभाइ-दिदीबहिनीहरूले उसको भित्री रूप छर्लङ्गै देखिसकेका थिए, र उसलाई हटाउन तिनीहरू एकजुट भएका थिए। यी मानिसहरूले अब समझशक्ति प्राप्त गरिरहेका छन् भन्‍ने माथिले देख्यो। तिनीहरूलाई मलजल गरिएको व्यर्थ भएको थिएन। त्यसकारण, तिनीहरू सबैले उसलाई प्रयोग गर्न सहमति नजनाएकाले, माथिले उसलाई बर्खास्त गरे। तिनीहरूको समझशक्ति कहाँबाट आयो? (सत्यता बुझाइबाट।) हो—तिनीहरूले सत्यता बुझेका थिए। सत्यता बुझाइबाट समझशक्ति आउँछ। के अझै पनि सत्यता र परमेश्‍वरले त्यहाँ शासन गरिरहनुभएको थिएन र? (थियो।) तिनीहरूले समयमै समझशक्ति पाए: उसलाई बर्खास्त गरिएपछि, दाजुभाइ-दिदीबहिनीहरूले उसको नियन्त्रण भोग्‍न छोडे। उसको दमनमा मानिसहरूले धेरै कष्ट भोगेका थिए। ऊसँग कुनै मानवता थिएन। उसले उचित काम गरेको थिएन, बरु दाजुभाइ-दिदीबहिनीहरूलाई कर्तव्य निर्वाह गर्नमा बाधा दिएको थियो—उसले आफ्नो शक्ति दुरुपयोग गर्दै तिनीहरूलाई कुल्चिमिल्ची गरेको थियो। त्यसमा कसले सहमति जनाउँछ? मूर्खले—त्यस्तोले मात्र जनाउँछ! जब त्यस्ता मानिसहरूलाई बर्खास्त गरिन्छ, तब के तिनीहरूलाई यसबारे कुनै अनुभूति हुन्छ? पछिल्‍लोपटक, त्यस व्यक्तिलाई माथिले बर्खास्त गर्‍यो; यसपटक, उसलाई दाजुभाइ-दिदीबहिनीहरूले हटाए, मञ्चबाट चिच्याउँदै लखेटे—यो जाने तरिका त्यति मनमोहक होइन! उसले सुरुमा पद पाउन चाहेको थियो। तर भयो चाहिँ के भने, उसले कुनै पद प्राप्त गरेन, बरु ऊ एकैचोटि गर्लम्‍मै गिर्‍यो, र उसलाई उसको मूल रूपमा पुर्‍याइयो। के उसले आत्मचिन्तन गर्नुपर्थेन र? (पर्थ्यो।) यदि ऊ सामान्य व्यक्ति, गम्भीर रूपमा भ्रष्ट स्वभाव मात्रै भएको व्यक्ति भएको भए, के उसले पनि आत्मचिन्तन गर्नु पर्दैनथ्यो र? (पर्थ्यो।) एक प्रकारको व्यक्ति हुन्छ, जो चिन्तन गर्दै गर्दैन। तिनीहरू आफू सही छु, आफूले जे गरे पनि सही हुन्छु भन्‍ने सोच्छन्; तिनीहरू तथ्यहरू स्वीकार गर्दैनन्, सकारात्मक कुराहरू स्वीकार गर्दैनन्, र तिनीहरू अरूले गरेको मूल्याङ्कन स्वीकार गर्दैनन्। यी मानिसहरू ख्रीष्टविरोधीको स्वभाव सार भएका मानिस हुन्। ख्रीष्टविरोधीहरूलाई मात्रै आत्मचिन्तन गर्न आउँदैन। यसको सट्टा तिनीहरू केबारे चिन्तन गर्छन्? “अम्! मेरो भाग्य चम्किने दिन अवश्य आउनेछ। पख तिमीहरू मेरो पकडमा आउनेछौ—त्यसपछि म तिमीहरूलाई कसरी सास्ती दिनेछु, त्यो तिमीहरू देख्‍नेछौ!” के तिनीहरूले त्यसो गर्ने मौका पाउनेछन् र? (पाउनेछैनन्।) तिनीहरूको मौका सकिसकेको छ। दाजुभाइ-दिदीबहिनीहरूले झन्-झन् धेरै सत्यता बुझ्दै जाँदा, र तिनीहरूले विभिन्‍न मानिसका विभिन्‍न सबै स्थिति चिन्‍न, र खासगरी ख्रीष्टविरोधीहरू चिन्‍न सकेपछि, ख्रीष्टविरोधीले दुष्कर्म गर्ने ठाउँ झन्-झन् सानो हुँदै जान्छ, र तिनीहरूसँग त्यसो गर्ने अवसर झन्-झन् कम हुँदै जान्छ। तिनीहरूलाई फर्केर आउने प्रयास गर्न सजिलो हुनेछैन। तिनीहरू माथिले समझशक्तिबारे अलिक कम प्रचार गरोस् र तिनीहरू वास्तवमा को हुन् भनेर पत्ता नलगाओस् भन्‍ने आशा गर्छन्। जब तिनीहरू त्यस्ता सत्यताहरूबारे सङ्गति सुन्छन्, तब तिनीहरूलाई सबै कुरा सकियो भन्‍ने थाहा हुन्छ, र तिनीहरू आफू फर्केर आउने कुनै आशा छैन भन्‍ने सोच्छन्। तिनीहरूको चिन्तन यस्तो हुँदैन: “तिनीहरूले खुलासा र पहिचान गरिरहेको कुरा सही छ—यसले पूर्ण रूपमा मेरो स्थितिलाई झल्काउँछ। म कसरी परिवर्तन हुनुपर्छ? यदि मैले यसरी नै आफूलाई आचरणमा ढालिरहेँ भने, के त्यो मेरो लागि अन्त्य हुनेछैन र? मलाई अवश्यै हटाइनेछ। प्रधान स्वर्गदूतको बाटो हिँडेर परमेश्‍वरको विरोध गर्नुको के फाइदा हुन्छ र?” के तिनीहरू यस्तो मनन गर्छन्? (गर्दैनन्।) तिनीहरू यस्तो मनन गर्दैनन्, र तिनीहरू अवश्य नै आत्मचिन्तन गर्ने र आफूलाई चिन्‍न खोज्‍ने पनि गर्दैनन्; बरु, तिनीहरू पश्‍चात्ताप गर्नुभन्दा मर्नु निको ठान्छन्। तिनीहरूको प्रकृति त्यही हो। तैँले जसरी सत्यता सङ्गति गरे पनि, यसले तिनीहरूलाई जागृत वा पश्‍चात्ताप गराउँदैन। के पश्‍चात्तापविना कुनै उम्कने ठाउँ हुन्छ र? (हुँदैन।) तिनीहरू पश्‍चात्ताप गर्दैनन्। तिनीहरू आफ्नो बाटो नमिठो अन्त्यसम्‍मै, आफैले खोजेको विनाशसम्‍मै पछ्याउँछन्, जुन ख्रीष्टविरोधीहरूको प्रकृतिले नियन्त्रित गर्ने कुरा हो।

हामी यो पूरै समय ख्रीष्टविरोधीहरू चिन्‍ने विषयमा कुरा गरिरहेका छौँ। ख्रीष्टविरोधीहरू यस्तो कुरा सुन्दा कस्तो अनुभूति गर्छन्, तिमीहरूलाई के लाग्छ? भेला हुने बेलामा, तिनीहरू असहनीय यातना महसुस गर्छन्, र हृदयमा तिनीहरू प्रतिरोधी हुन्छन्। के तिनीहरू ख्रीष्टविरोधी होइनन् र? (हुन्।) जब भ्रष्ट स्वभाव भएको सामान्य व्यक्तिले आफूमा ख्रीष्टविरोधी स्वभाव छ भन्‍ने थाहा पाउँछ, तब ऊ थप कुरा सुन्न र बुझ्न धेरै इच्छा गर्छ, किनभने उसले त्यो बुझेपछि परिवर्तन पछ्याउन सक्छ। उसलाई यदि आफूले बुझेन भने, बाटो बिराउनेछु, र एक दिन ख्रीष्टविरोधीहरूको बाटोमा पाइला चाल्‍न सक्‍नेछु, जहाँ आफूले ठूलो दुष्कर्म गर्नेछु, विनाशको बाँध खोलिनेछ, र यसरी मुक्ति पाउने मौका गुमाउनेछु, र बरबाद हुनेछु भन्ने लाग्छ। उसलाई यो कुराको डर हुन्छ। ख्रीष्टविरोधीको मानसिकता फरक हुन्छ। तिनीहरू अरू सबैलाई समझबारे बोल्न र त्यस्ता प्रवचनहरू सुन्नबाट रोक्नेबाहेक केही पनि गर्न चाहँदैनन्; उनीहरू सबै जना भ्रमित र समझहीन होऊन्, र तिनीहरूको बहकाउमा परून् भन्‍ने चाहन्छन्। तिनीहरूलाई त्यही कुराले खुसी तुल्याउँछ। ख्रीष्टविरोधीको सबैभन्दा ठूलो इच्छा के हो? शक्ति लिनु। के तिमीहरू शक्ति लिन चाहन्छौ? (चाहँदैनौँ।) हृदयमा होइन, तर कहिलेकाहीँ मानसिक रूपमा यो मन पर्ने कुराका रूपमा आउँछ, त्यसकारण वास्तवमा यो तँलाई गर्न मन लाग्ने कुरा हो। तँभित्र त्यस्तो व्यक्ति नबन्‍ने, त्यो बाटो नलिने व्यक्तिगत इच्छा, र भित्री तृष्णा हुन सक्छ, तर जब तेरो जीवनमा कुनै कुरा आइपर्छ, तब तेरो भ्रष्ट स्वभावले तँलाई ढलपल पार्छ र चलाउँछ। तँ आफ्नो हैसियत र प्रभाव कसरी जोगाउने, आफूले कति जना मानिसहरूलाई नियन्त्रण गर्न सक्छु, अरूको आदर पाउन कसरी अख्तियारसाथ बोल्ने भनेर सोच्दै आफ्नो दिमाग खियाउँछस्। जब तैँले सधैँ यी कुराहरूबारे विचार गरिरहेको हुन्छस्, तब तेरो हृदय उप्रान्त तेरो नियन्त्रणमा हुँदैन। यसलाई कुन कुराले नियन्त्रण गरिरहेको हुन्छ? (भ्रष्ट स्वभावले।) हो—यसलाई शैतानको भ्रष्ट स्वभावले नियन्त्रण गरिरहेको हुन्छ। व्यक्तिले आफ्ना देहगत हितहरूको चासोहरूबारे दिनभर मनन गर्ने गर्छ; उसले सधैँ अरूसँग सङ्घर्ष गरिरहेको हुन्छ, र यी सङ्घर्ष गर्ने क्रममा, उसले केही पनि प्राप्त गर्दैन, र यो उसका लागि अत्यन्तै पीडादायी हुन्छ—ऊ देह र शैतानका लागि मात्रै जिउँछ। यसरी व्यक्तिले आफ्नो कर्तव्य राम्ररी पूरा गर्ने र परमेश्‍वरका लागि जिउने आफ्नो सङ्कल्प तय गर्छ, र त्यसपछि परिस्थितिहरू आइपर्दा फेरि हैसियत र हितहरूका लागि सङ्घर्ष गर्छ: घरि यता, घरि उता हुने सङ्घर्ष, जसले उसलाई भित्रैदेखि थकाइ दिन्छ, र जसबाट उसले केही पनि प्राप्त गर्दैन। मलाई भन त, के त्यो जिउने थकाइलाग्दो तरिका होइन र? (हो।) तिनीहरू दिनप्रतिदिन यसरी नै जिउँछन्, र तिनीहरूलाई थाहै नभई, दशकौँ बितिसकेको हुन्छ। कतिपय मानिसले परमेश्‍वरमा विश्‍वास गरेको दशबीस वर्ष भइसकेको हुन्छ—तर तिनीहरूले कति सत्यता प्राप्त गरेका हुन्छन्? तिनीहरूको भ्रष्ट स्वभाव कति परिवर्तन भएको हुन्छ? तिनीहरू हरेक दिन कसका लागि जिउँछन्? तिनीहरू के कुरामा व्यस्त हुन्छन्? तिनीहरूले केका लागि आफ्नो दिमाग खियाउँछन्? यो सबै देहका लागि हुन्छ। परमेश्‍वरले भन्‍नुभएको छ, “मानिसको हृदयका विचारहरूको हरेक कल्पना निरन्तर दुष्ट मात्र हुन्छ।” के यी वचनहरूमा कुनै गल्ती छ? यसलाई चाख; यसको स्वाद लिएर हेर। जब तँ यी वचनहरूबारे विचार गर्छस्, जब यी वचनहरू अनुभव गर्छस्, तब के तँ डराउँदैनस् र? तैँले यसो भन्‍न सक्छस्, “मलाई केही डर त लाग्छ नै। बाहिरी रूपमा, म दिनभरि मूल्य चुकाउँछु; म आफूलाई त्याग्छु, र समर्पित हुन्छु, र कष्ट भोग्छु। मेरो देहले त्यही गर्छ—तर मेरो हृदयका सबै विचार दुष्ट छन्। ती सबै सत्यताविरुद्ध जान्छन्। मैले गर्ने धेरै कुरामा, मेरो सुरुवाती विन्दु, मेरो मनसाय, र मेरा उद्देश्यहरू विशुद्ध रूपमा आफ्नै कल्पनाअनुसार दुष्टता गर्नेबारे छन्।” त्यस्तो व्यवहार गर्दा त्यसबाट के आउँछ? दुष्ट कार्यहरू। तब के परमेश्‍वरले तिनीहरूलाई सम्झनुहुनेछ? कतिपयले यसो भन्‍न सक्छन्, “मैले परमेश्‍वरमा विश्‍वास गरेको बीस वर्ष भयो। मैले सबै कुरा त्यागेको छु—र पनि, परमेश्‍वर यो कुरा याद गर्नुहुन्न।” तिनीहरू दुःखी हुन्छन्, तिनीहरू पीडामा हुन्छन्। तिनीहरूलाई केले पीडा दिन्छ? यदि परमेश्‍वर मानिससँग साँच्‍चै नै कठोर बन्‍नुभयो भने, मानिससँग घमन्ड गर्ने केही कुरा हुनेछैन। यो सबै परमेश्‍वरको अनुग्रह, उहाँको कृपा हो—परमेश्‍वर मानिसप्रति अत्यन्तै सहनशील हुनुहुन्छ। यसबारे विचार गर: परमेश्‍वर अत्यन्तै पवित्र, अत्यन्तै धर्मी, अत्यन्तै सर्वशक्तिमान् हुनुहुन्छ, र उँहा आफ्ना अनुयायीहरूले दिनभर पूर्ण रूपमा दुष्ट विचार, र सत्यताविरुद्धका विचार, र पूर्णतया हैसियत, ख्याति, र लाभसम्बन्धी हितका कुराहरूबारे विचार गरेको हेर्नुहुन्छ। के परमेश्‍वरले आफ्ना अनुयायीहरूले आफूलाई यसरी विरोध गरेको र धोका दिएको सहनुहुनेछ? अवश्य नै सहनुहुनेछैन। यी विचार, सोचाइ, अभिप्राय, र मनसायहरूको प्रभुत्वमा परेका मानिसहरू परमेश्‍वरविरुद्ध विद्रोह र विरोध गर्दै खुलेआम काम गर्छन्, र यस क्रममा तिनीहरू आफ्नो कर्तव्य निर्वाह गरिरहेको र परमेश्‍वरको काममा सहकार्य गरिरहेको घमन्ड गर्छन्। परमेश्‍वर यो सब देख्‍नुहुन्छ, र पनि उहाँले यो सब सहनैपर्छ। उहाँ यसलाई कसरी सहनुहुन्छ? उहाँले सत्यता प्रदान गर्नुहुन्छ; उहाँ मलजल र खुलासा गर्नुहुन्छ; उहाँ अन्तर्दृष्टि र ज्योति दिनुहुन्छ, अनि मार्गदर्शन, सजाय र अनुशासन प्रदान गर्नुहुन्छ—अनि जब त्यो अनुशासन कडा हुन्छ, उहाँले आश्‍वासन पनि प्रदान गर्नुपर्छ। त्यो सबै गर्नका लागि परमेश्‍वर कति धैर्यसील हुनुपर्छ! उहाँ यी मानिसहरूको विभिन्‍न भ्रष्ट स्वभाव देख्‍नुहुन्छ, तिनीहरूका सबै फरक-फरक प्रकटीकरण, व्यवहार, र विचारहरू दुष्ट छन् भन्‍ने तथ्य देख्‍नुहुन्छ—र पनि, उहाँले यसलाई सहन सक्नुहुन्छ। मलाई भन त, के मानिसले यसो गर्न सक्थ्यो? (सक्थेन।) आमाबुबाले छोराछोरीलाई देखाउने धैर्यता वास्तविक हुन्छ, तर परिस्थितिहरू असहनीय बनेपछि तिनीहरूले उनीहरूलाई त्याग्‍न वा उनीहरूसँगको सम्बन्धसमेत तोड्न सक्छन्। अनि, परमेश्‍वरले व्यक्तिप्रति प्रदान गर्ने धैर्यता चाहिँ कस्तो हुन्छ नि? तँ जिउने हरेक दिन परमेश्‍वर तँलाई आफ्नो धैर्यता प्रदान गर्नुहुन्छ। उहाँ यति धैर्यवान् हुनुहुन्छ। त्यो धैर्यताभित्र के हुन्छ? (प्रेम।) प्रेम मात्रै होइन—उहाँ तँबाट अपेक्षा पनि गर्नुहुन्छ। त्यो अपेक्षा के हो? उहाँले गर्ने कामको उद्देश्य नतिजा र फसल निकाल्न, र मानिसलाई उहाँको प्रेम चखाउनका लागि हो। के मानिसमा त्यस्तो प्रेम हुन्छ? हुँदैन। थोरै सिकाइ र शिक्षा पाएपछि, थोरै वरदान वा विशेष सिप पाएपछि, व्यक्तिले आफूलाई अरूभन्दा उच्च स्थानमा छु भन्‍ने ठान्छ, र साधारण मानिसहरू उसको नजिक आउन सक्दैनन् भन्‍ने सोच्छ। मानिसको घृणित पक्ष यही हो। के परमेश्‍वर यसरी नै व्यवहार गर्नुहुन्छ त? उहाँ यसको विपरीत व्यवहार गर्नुहुन्छ: यस्तो अकल्पनीय रूपमा फोहोरी, गहन रूपमा भ्रष्ट भएको मानवजाति नै परमेश्‍वरले मुक्ति दिने मानिसहरू हुन्; यति मात्र होइन, उहाँ तिनीहरूसँगै बस्नुहुन्छ, तिनीहरूको आमनेसामने रही तिनीहरूसँग कुरा गर्नुहुन्छ र तिनीहरूलाई साथ दिनुहुन्छ। मानिसले त्यसो गर्न सक्दैन।

यसपछिको सङ्गति अर्को एउटा थप समस्याबारे छ। कति मानिसहरू गवाही दिँदा यसो भन्छन्, “मेरो जीवनमा परिस्थितिहरू आउँदैपिच्छे, म परमेश्‍वरको प्रेम र उहाँको अनुग्रह सम्झन्छु, र भावुक बन्छु। यी कुराहरू सम्झँदा म आफ्नो भ्रष्ट स्वभाव प्रकट गर्न छोड्छु।” धेरैजसो मानिसलाई यो अभिव्यक्ति राम्रो छ, यसले साँच्‍चै नै भ्रष्ट स्वभावको प्रकटीकरणको समस्या समाधान गर्न सक्छ भन्‍ने लाग्छ। के यी वचनहरू साँच्‍चै उचित छन् त? अहँ, छैनन्। परमेश्‍वरको प्रेम, उहाँको सर्वशक्तिमान्‌ता, मानिसप्रतिको उहाँको सहनशीलता, र उहाँले मानिसमा गर्ने सबै कामले व्यक्तिलाई उत्प्रेरित मात्र गर्न सक्छ—उसको त्यो उत्प्रेरित हुने भाग मानवता, विवेक र समझ हो; तैपनि, त्यसले मानिसको भ्रष्ट स्वभाव हटाउन सक्दैन, न त त्यसले मानिसको पछ्याइको उद्देश्य र दिशा नै परिवर्तन गर्न सक्छ। यही कारणले त परमेश्‍वर आखिरी दिनहरूको न्यायको काम गर्नुहुन्छ: उहाँ मानिसको भ्रष्ट स्वभावको समस्या समाधान गर्न सत्यता व्यक्त र प्रदान गर्नुहुन्छ। परमेश्‍वरले गर्ने सबैभन्दा महत्त्वपूर्ण कुरा के हो? उहाँ सत्यता व्यक्त र सत्यता प्रदान गर्नुहुन्छ, अनि उहाँ मानिसलाई न्याय र सजाय दिनुहुन्छ। उहाँले तँलाई आफ्‍ना व्यवहारहरू वा उहाँले गर्ने कुराहरूद्वारा तेरो पछ्याइको दिशा र उद्देश्य परिवर्तन गर्न उत्प्रेरित गर्न चाहनुहुन्न। उहाँ त्यसरी काम गर्नुहुन्‍न। परमेश्‍वरले मानिससँग जति धैर्यशील छु, वा आफूले मानिसलाई जति ठूलो मूल्य चुकाएर मुक्ति दिन्छु भनेर भन्‍नुभए पनि, यो कुरा जसरी भन्‍नुभए पनि, उहाँ मानिसहरूलाई मुक्ति दिने आफ्‍नो अभिप्राय मात्र बुझाउन चाहनुहुन्छ। मानिसहरू उहाँको कुरा सुनेर कति उत्प्रेरित भएका छन् भन्‍ने कुराका आधारमा तिनीहरूको हृदय कोमल बनाउन र तिनीहरूलाई परिवर्तन हुन सक्षम पार्न उहाँ यी कुराहरू भन्‍नुहुन्न। त्यो गर्न सकिँदैन। किन सकिँदैन? मानिसको भ्रष्ट स्वभाव नै उसको प्रकृति सार हो, र त्यो प्रकृति सार नै मानिसहरूले बाँच्नका लागि भर पर्ने जग हो। यो अलिकति प्रोत्साहित गरेर परिवर्तन हुने खराब चलन वा बानी होइन; व्यक्ति खुसी भएपछि, वा केही मात्रामा ज्ञान प्राप्त गरेपछि वा धेरै पुस्तक पढेपछि परिवर्तन हुन्छ भन्‍ने होइन। त्यो असम्भव छ। कसैले पनि मानिसको प्रकृति परिवर्तन गर्न सक्दैन। सत्यता स्विकारेर अनि प्राप्त गरेर मात्रै व्यक्ति परिवर्तन हुन सक्छ—मानिसहरूलाई परिवर्तन गर्न सक्‍ने कुरा सत्यता मात्रै हो। यदि तँ आफ्नो जीवन स्वभाव परिवर्तन गर्न चाहन्छस् भने, तैँले सत्यता पछ्याउनैपर्छ, र सत्यता पछ्याउनका लागि तैँले परमेश्‍वरले बोल्नुहुने विभिन्‍न सत्यताबारे स्पष्ट बुझाइ प्राप्त गर्दै सुरुवात गर्नैपर्छ। कतिपय मानिसलाई यदि कसैले धर्मसिद्धान्त बुझेको छ भने, उसले पक्‍कै सत्यता बुझेको हुन्छ भन्ने लाग्छ। योभन्दा गलत कुरा हुनै सक्दैन। यदि तैँले परमेश्‍वरमाथिको विश्‍वासको धर्मसिद्धान्त बुझेको छस् र केही आत्मिक सिद्धान्तहरू प्रस्तुत गर्न सक्छस् भने, सत्यता बुझेको छस् भन्‍ने होइन। अब यसबारे विचार गर्: सत्यताले वास्तवमा केलाई जनाउँछ? म किन सधैँ सत्यता नबुझ्ने मानिसहरू धेरै छन् भनेर भन्छु? तिनीहरूलाई यस्तो लाग्छ, “यदि मैले परमेश्‍वरका वचनहरूको अर्थ बुझ्न सकेँ भने, सत्यता बुझेको छु,” र “परमेश्‍वरका सबै वचन सही छन्; ती सबैले हाम्रो हृदय छुन्छन्, त्यसकारण ती हाम्रो साझा भाषा हुन्” भन्ने हुन्छ। मलाई भन् त, यो अभिव्यक्ति सही छ कि छैन? सत्यता बुझ्नु भनेको वास्तवमा के हो? तिनीहरू सत्यता बुझ्दैनन् भनेर हामी किन भन्छौँ? हामी सुरुमा सत्यता के हो भन्‍नेबारे थोरै भए पनि कुरा गर्नेछौँ। सत्यता सबै सकारात्मक कुराहरूको वास्तविकता हो। त्यसोभए, यी सकारात्मक कुराहरूको वास्तविकता मानिससँग कसरी सम्बन्धित हुन्छ? (परमेश्‍वर, मेरो बुझाइअनुसार त व्यक्तिले सत्यता बुझेपछि यो प्रकट हुने तरिका के हो भने, उसले जुनसुकै मानिस, घटना र कामकुराहरू सामना गरे पनि, ऊसँग सिद्धान्तहरू हुन्छन् र तिनलाई कसरी सम्हाल्ने भन्‍ने उसलाई थाहा हुन्छ, र ऊसँग अभ्यास गर्ने मार्ग हुन्छ; सत्यताले उसका कठिनाइहरू समाधान गर्न सक्छ र यो उसको जीवनको वास्तविकता बन्‍न सक्छ। परमेश्‍वरले भर्खरै के भन्दै हुनुहुन्थ्यो भने, व्यक्तिले धर्मसिद्धान्त बुझ्‍नु सत्यताको बुझाइ होइन—उसलाई आफूले सत्यता बुझेको छु जस्तो लाग्छ, तर ऊ आफ्नो वास्तविक जीवनमा आइपर्ने कुनै पनि समस्या र कठिनाइहरू समाधान गर्न सक्दैन। ऊसँग त्यसका लागि कुनै मार्ग हुँदैन; ऊ विभिन्‍न कुरालाई सत्यतासँग जोड्न सक्दैन।) सत्यता नबुझ्नु भनेको यही हो। भर्खरै भनिएको एउटा कुरा एकदमै सही हो: सत्यता के हो? (सत्यताले मानिसहरूलाई अभ्यास गर्ने मार्ग भेट्टाउन, र सिद्धान्तअनुसार काम गर्न मद्दत गर्न सक्छ; यसले मानिसहरूका कठिनाइहरू समाधान गर्न सक्छ।) ठिक भन्यौ। आफूलाई सत्यता सिद्धान्तहरूसँग तुलना गर्नु र तीअनुसार अभ्यास गर्नु—त्यो नै मार्ग हो। यसले त्यही नै सत्यताको बुझाइ हो भन्‍ने प्रमाणित गर्छ। यदि तैँले धर्मसिद्धान्त मात्रै बुझेको छस्, र तँलाई कुनै कुरा आइपर्दा, यसलाई लागू गर्न सक्दैनस्, र सिद्धान्तहरू भेट्टाउन सक्दैनस् भने, त्यो सत्यता बुझ्नु होइन। सत्यता के हो त? सत्यता सबै कुरा गर्ने सिद्धान्त र मापदण्डहरू हुन्। होइन र? (हो।) जब म तिमीहरूले सत्यता बुझेका छैनौ भनेर भन्छु, तब मैले तिमीहरूले प्रवचन सुनेपछि धर्मसिद्धान्त मात्रै जानेका हुन्छौ भनेर भनिरहेको हुन्छु। यसभित्र रहेका सत्यताका सिद्धान्त र मापदण्डहरू केके हुन्, वा तिमीहरूको जीवनमा आइपर्ने केकस्ता घटनाहरू सत्यताको त्यो पक्षसँग सम्बन्धित हुन्छन्, वा कुन-कुन स्थितिहरू त्यससँग सम्बन्धित हुन्छन् भन्‍ने तिमीहरूलाई थाहा हुँदैन, न त तिमीहरूलाई सत्यताको त्यो पक्ष कसरी लागू गर्ने भन्‍ने नै थाहा हुन्छ। तिमीहरूलाई तीमध्ये कुनै कुरा पनि थाहा हुँदैन। उदाहरणका लागि, मानौँ तिमीहरूले एउटा प्रश्‍न सोध्यौ। तिमीहरूले यो प्रश्‍न सोध्‍नुको अर्थ तिमीहरूलाई सम्बन्धित सत्यता थाहा छैन भन्‍ने हो। के यसबारे सङ्गति गरेपछि तिमीहरू यो कुरा बुझ्नेछौ? (बुझ्‍नेछौँ।) सङ्गतिपछि तैँले अलिअलि बुझेको हुन सक्छस्, तर यदि तेरो जीवनमा फेरि यस्तै घटना घट्दा तैँले कुरा बुझ्दैनस् भने, त्यो सत्यताको साँचो बुझाइ होइन। तँलाई त्यो सत्यताका सिद्धान्त र मापदण्डहरूबारे केही थाहा छैन; तँलाई ती कुराहरूबारे कुनै बोध छैन। यसमा कुनै एउटा सत्यता हुन सक्छ, जुन तँलाई आफूले बुझेको छु जस्तो लाग्‍न सक्छ—तर योसित सम्बन्धित वास्तविकताहरू केके हुन्, र यो मानिसका कुन-कुन स्थितिहरूप्रति लक्षित छ भन्‍ने हकमा कुरा गर्नुपर्दा, यदि तैँले त्यो सत्यता बुझेको छस् भने, के तँ आफ्नो स्थितिलाई त्यससँग तुलना गर्न सक्छस्? यदि सक्दैनस्, र तेरो साँचो स्थिति के हो भनेर तँलाई कहिल्यै थाहा हुँदैन भने, के तँसँग सत्यताको बुझाइ हुन्छ? (हुँदैन।) यो सत्यताको बुझाइ होइन। जब सत्यता र सिद्धान्तहरूको कुनै पक्षको कुरा आउँछ, तब यदि तँलाई कुन मामला र कुन स्थितिहरू त्यो सत्यतासँग सम्बन्धित छन्, र कुन प्रकारका मानिसहरू वा तेरा आफ्नै कुन-कुन स्थितिहरू त्यो सत्यतासँग सम्बन्धित छन् भन्‍ने थाहा छ, र तैँले ती कुराहरू समाधान गर्न त्यो सत्यता प्रयोग गर्न पनि सक्छस् भने, त्यसको अर्थ तैँले सत्यता बुझेको छस् भन्‍ने हो। यदि तँलाई प्रवचन सुन्दा नै बुझेजस्तो लाग्छ, तैपनि तँलाई सङ्गति गर्न लगाइयो भने, आफूले सुनेका वचनहरू मात्रै सुगा रटाइ भन्छस्, तर विभिन्‍न स्थिति र वास्तविक परिस्थितिहरूका सन्दर्भमा भने यसबारे बोल्न र व्याख्या गर्न सक्दैनस् भने, के त्यो सत्यताको बुझाइ हो? होइन, त्यो सत्यताको बुझाइ होइन। त्यसोभए, के तिमीहरू प्रायः सत्यता बुझ्छौ, कि बुझ्दैनौ? (बुझ्दैनौँ।) किन बुझ्दैनौ? किनभने धेरैजसो सत्यताको हकमा भन्दा, तिमीहरूले ती सुनेपछि धर्मसिद्धान्त मात्र बुझेका हुन्छौ। तिमीहरूले गर्न सक्‍ने भनेकै यसलाई प्रावधानहरूका रूपमा पालना गर्नु मात्र हो; यसलाई कसरी लचिलो तरिकामा लागू गर्ने भनेर तिमीहरूलाई थाहै हुँदैन। जब तेरो जीवनमा कुनै कुरा आइपर्छ, तब तँ आश्‍चर्यचकित हुन्छस्; जब तेरो जीवनमा कुनै कुरा आइपर्छ, तब तँ आफूले बुझेको त्यो सानो सिद्धान्त ठाउँको ठाउँ लागू गर्न सक्दैनस्—त्यो व्यर्थ हो। त्यो सत्यताको बुझाइ हो कि होइन? (होइन।) सत्यता नबुझ्नु भनेको त्यही हो। यदि तैँले सत्यता बुझेको छैनस् भने, के हुन्छ? तँ माथि उक्लने प्रयास गर्नुपर्छ, र यसलाई पत्ता लगाउन कष्ट उठाउनुपर्छ। तेरो मानवतामा हुनैपर्ने केही कुरा छन्: तँ आफूले सिक्‍ने र गर्ने कुरामा होसियार र सावधान हुनैपर्छ। यदि तँ सत्यता पछ्याउन चाहन्छस् तर तँसँग सामान्य मानिसहरूको विवेक र समझ छैन भने, तैँले कहिल्यै पनि सत्यता बुझ्न सक्‍नेछैनस्, र तेरो विश्‍वास भ्रमित हुन्छ। यो तेरो क्षमतामा निर्भर हुँदैन; यो तँमा यस्तो मानवता छ कि छैन भन्‍ने कुरामा मात्रै निर्भर हुन्छ। यदि तँसँग यस्तो मानवता छ भने, तेरो क्षमता मध्यम भए पनि, तँ अझै पनि आधारभूत सत्यताहरू बुझ्न सक्छस्। कम्तीमा यसले सत्यतालाई छुन्छ। अनि यदि तँसँग निकै राम्रो क्षमता छ भने, तैँले बुझ्ने कुरा सत्यताका गहन स्तरका कुराहरू हुन सक्छन्, र त्यस्तो अवस्थामा तँ यसमा अझै गहन रूपमा प्रवेश गर्न सक्‍नेछस्। यो तेरो क्षमतासँग सम्बन्धित हुन्छ। तर यदि तेरो मानवतामा होसियारी र सावधानीको मनोवृत्ति छैन, र तँ सधैँ अस्पष्ट र अनिश्‍चित, भ्रमित, सधैँ अन्धकार स्थितिमा हुन्छस् भने—सबै मामलामा अन्धकारमय, अस्पष्ट, र झाराटारुवा हुन्छस् भने, तेरो लागि, सत्यता सधैँ प्रावधान र धर्मसिद्धान्त हुनेछ। तैँले यो प्राप्त गर्न सक्‍नेछैनस्। मैले यसो भनेको सुनेपछि, के तिमीहरूलाई अहिले सत्यता पछ्याउनु गाह्रो छ भन्‍ने लाग्छ? यसमा केही हदसम्म कठिनाइ छ, तर यो धेरै हदसम्‍म पनि हुन सक्छ, वा थोरै हदसम्‍म पनि हुन सक्छ। यदि तैँले विचार गरिस् र प्रयत्‍न गरिस् भने, कठिनाइको हद घट्नेछ, र तैँले केही सत्यताहरू प्राप्त गर्नेछस्; यदि तँ सत्यतामा कुनै प्रयत्‍न लगाउँदैनस्, बरु धर्मसिद्धान्त र बाहिरी अभ्यासहरूमा मात्रै प्रयत्‍न लगाउँछस् भने, तैँले सत्यता प्राप्त गर्न सक्‍नेछैनस्।

के तिमीहरूले यी सत्यताहरूबारे मेरो व्यवस्थित सङ्गतिमार्फत केही कुराको सार छर्लङ्ग देखेका छौ? के तिमीहरूले केही बुझ्यौ? के कुनै कलेजको पाठ्यक्रमको ज्ञानमा भन्दा सत्यताको सानो अंशमा बढी विस्तृत कुरा हुँदैनन् र? (हुन्छन्।) अत्यन्तै धेरै विस्तृत कुरा हुन्छन्। मानिसहरूले ती विस्तृत कुराहरू कण्ठ गर्न र बुझ्न सक्छन् भने, केही वर्षको प्रयासमै, निरन्तर अभ्यास र व्यावहारिक अनुभवद्वारा ती बोध गर्न सक्छन्। व्यक्तिले कुनै शैक्षिक विषय सिक्दा, समय र ऊर्जा खर्च गरेर र त्यसमा ध्यान दिएर मात्रै पनि त्यो बिस्तारै सिक्‍न सक्छ। तर सत्यता बुझ्नका लागि, आफ्नो मस्तिष्क प्रयोग गरेर मात्रै हुँदैन—तैँले आफ्नो हृदय पनि प्रयोग गर्नुपर्छ। यदि तैँले हृदयमा परमेश्‍वरका वचनहरू मनन गरिनस् वा हृदयमा तिनलाई अनुभव गरिनस् भने, सत्यता बुझ्न सक्‍नेछैनस्। आत्मिक बुझाइ भएका, विवेकशील, र बुझ्‍ने क्षमता भएका मानिसहरू मात्रै सत्यतासम्‍म पुग्‍न सक्छन्; आत्मिक बुझाइ नभएका, कमजोर क्षमता भएका, र बुझ्‍ने क्षमता नभएका मानिसहरू कहिल्यै पनि सत्यतासम्‍म पुग्‍न सक्दैनन्। के तिमीहरू लापरवाह मानिस हौ कि एकदमै राम्रो ध्यान दिने मानिस हौ? (हामी लापरवाह मानिस हौँ।) के त्यो खतरनाक कुरा होइन र? के तिमीहरू राम्रो ध्यान दिने हुन सक्छौ? (सक्छौँ।) यो राम्रो कुरा हो; मलाई त्यस्तो कुरा सुन्‍न मन पर्छ। सधैँ सक्दिनँ भनेर नभन—तैँले प्रयास नगरेसम्‍म कसरी थाहा हुन्छ र? तैँले यो काम गर्न सक्नुपर्छ। तिमीहरूको पछ्याइप्रतिको तिमीहरूको वर्तमान सङ्कल्प र मनोवृत्ति हेर्दा, तिमीहरूले आधारभूत सत्यताहरू बुझ्ने आशा छ। यो हासिल गर्न सम्भव छ। यदि व्यक्ति आफ्नो हृदय प्रयोग गर्न र मूल्य चुकाउन इच्छुक छ, अनि उसले आफ्नो हृदयमा सत्यताका लागि कडा परिश्रम गर्छ भने, पवित्र आत्माले काम गर्नुहुनेछ र उसलाई सिद्ध पार्नुहुनेछ। यदि उसले आफ्नो हृदयमा सत्यताका लागि मेहनत गर्दैन भने, पवित्र आत्माले काम गर्नुहुनेछैन। याद गर: व्यक्तिले सत्यता बुझ्नका लागि, सक्रिय रूपमा प्रयास गर्नुपर्छ र मूल्य चुकाउनुपर्छ, तर यसबाट चाहेको परिणाम आधा मात्र हासिल हुन सक्छ, यसबाट त्यो भाग मात्रै हासिल हुन सक्छ, जसमा मानिसहरूले आफ्नो तर्फबाट गर्नुपर्ने कामकुरा गर्नुपर्ने हुन्छ। अर्को आधा भाग सत्यता बुझ्‍ने कार्यको महत्त्वपूर्ण भाग हो, जुन कुराको कमी मानिसहरूमा हुन्छ, र यसलाई हासिल गर्न तिनीहरूले पवित्र आत्माको काम र सिद्धतामा भरोसा गर्नुपर्छ। ज्ञान प्राप्त गर्न र विज्ञानबारे सिक्न मेहनतमा भर पर्नु नै पर्याप्त हुने भए पनि, सत्यता बुझ्‍नका लागि त्यसले काम गर्दैन भन्‍ने कुरा तिमीहरूले बिर्सनु हुँदैन। मस्तिष्कमा मात्रै भरोसा गर्नु व्यर्थ हुन्छ—मान्छेले आफ्नो हृदय प्रयोग गर्नैपर्छ, र मूल्य चुकाउनैपर्छ। मूल्य चुकाएर के हासिल हुन्छ? पवित्र आत्माको काम। तर पवित्र आत्माको कामको जग के हो? व्यक्तिको दिमाग पर्याप्त रूपमा सावधान हुनैपर्छ; परमेश्‍वरले काम गर्नुभन्दा पहिले उसको हृदय पर्याप्त रूपमा शान्त र स्थिर हुनैपर्छ, अनि पर्याप्त रूपमा निष्कपट हुनैपर्छ। पवित्र आत्माको काम गूढ हुन्छ, र यसको स्वाद चाखेका मानिसहरूलाई यो कुरा थाहा हुन्छ। सत्यताप्रति बारम्बार प्रयास गर्ने मानिसहरूले प्रायजसो पवित्र आत्माको अन्तर्दृष्टि अनुभव गर्न सक्छन्, त्यसकारण कर्तव्य निर्वाह गर्ने क्रममा तिनीहरूको अभ्यासको मार्ग सहज हुन्छ, र तिनीहरूको हृदयमा झन्-झन् बढी स्पष्टता हुन्छ। अनुभवविनाका मानिसहरू पवित्र आत्माको काम अनुभव गर्न सक्दैनन्, र तिनीहरूले कहिल्यै पनि सही मार्ग देख्‍न सक्दैनन्। तिनीहरूका लागि सबै कुरा धमिलो र अस्पष्ट हुन्छन्; सही मार्ग के हो तिनीहरूलाई थाहै हुँदैन। वास्तवमा सत्यता बुझ्न र अभ्यासको मार्ग स्पष्ट रूपमा देख्‍न गाह्रो छैन: यदि व्यक्तिको हृदयमा यी अवस्थाहरू छन् भने, पवित्र आत्माले काम गर्नुहुन्छ। तर यदि तेरो हृदय ती सर्तहरूबाट तर्किन्छ भने, तैँले पवित्र आत्माको काम पत्ता लगाउन सक्‍नेछैनस्। यो अमूर्त वा अस्पष्ट हुँदैन। तँ ती स्थितिहरूमा हुँदा र तेरो हृदय ती परिस्थितिहरूमा हुँदा, यदि तैँले खोजी गरिस्, प्रयास गरिस्, मनन गरिस्, र प्रार्थना गरिस् भने, पवित्र आत्माले तँमा काम गर्नुहुनेछ। तर यदि तँ भुलक्‍कड छस्, सधैँ हैसियतको पछि लाग्‍न अनि ख्याति र प्राप्तिका लागि सङ्घर्ष गर्न चाहन्छस्, सधैँ फुर्ती लगाउन र बाहिरी रूपमा ध्यान दिन चाहना गर्छस् भने—यदि तँ सधैँ परमेश्‍वरबाट भागिरहेको, लुकिरहेको, टाढा भइरहेको, र उहाँलाई इन्कार गरिरहेको हुन्छस्, र उहाँप्रति खुला हृदयले खुलस्त भइरहेको हुँदैनस् भने—पवित्र आत्माले काम गर्नुहुनेछैन, उहाँले तँलाई ध्यान दिनुहुनेछैन, र तँलाई हप्कीसमेत दिनुहुनेछैन। पवित्र आत्माको हप्‍कीसमेत अनुभव नगरेको व्यक्तिले कति धेरै सत्यता बुझ्न सक्छ र? कहिलेकाहीँ, पवित्र आत्माले तँलाई कुनै काम गर्ने सही र गलत तरिका बताउनका लागि हप्की दिनुहुन्छ। जब उहाँ तँलाई त्यस्तो अनुभूति दिनुहुन्छ, तब अन्त्यमा तैँले त्यसबाट के प्राप्त गर्नेछस्? तैँले सही र गलत छुट्याउने क्षमता प्राप्त गर्नेछस्, र त्यो कुराबारे तँलाई एकै नजरमा स्पष्ट हुनेछ: “त्यो तरिका गलत छ—त्यो सिद्धान्तबाहिरको कुरा हो। म त्यसो गर्न सक्दिनँ।” त्यो कुरामार्फत, तैँले सिद्धान्तहरू के हुन्, र परमेश्‍वरको अभिप्राय के हो, र सत्यता वास्तविकता के हो भन्‍ने कुरा स्पष्ट रूपमा जान्नेछस्, र त्यसकारण तैँले आफूले के गर्नुपर्छ भन्‍ने कुरा थाहा पाउनेछस्। तर यदि पवित्र आत्माले काम गर्नुभएन भने, यदि उहाँले तँलाई यस्तो अनुशासन दिनुभएन भने, तँ त्यस्ता कुराहरूको हकमा सधैँ भ्रमित स्थितिमा, र अस्पष्ट नै रहनेछस्। जब ती कुराहरू तेरो जीवनमा आइपर्छन्, तब तँ अक्‍क न बक्‍क हुनेछस्; जब ती कुराहरू तेरो जीवनमा आइपर्छन्, तब तँलाई के भइरहेको छ भन्‍ने नै थाहा हुनेछैन, र तँ तेरो हृदयमा अत्यन्तै भ्रमित हुनेछस्—तँलाई आफूले के गर्नुपर्छ भन्‍ने कुरा नै स्पष्ट हुनेछैन। तँ चिन्ताले ग्रस्त हुन सक्छस्—तर पवित्र आत्माले किन काम गर्न पाउनुहुन्न? सायद तँभित्रका केही स्थिति सही छैनन्, र तैँले प्रतिरोध गरिरहेको छस्। तँ केद्वारा प्रतिरोध गर्छस्? यदि तँ कुनै गलत दृष्टिकोण वा धारणामा अडिग छस् भने, परमेश्‍वरले काम गर्नुहुनेछैन, बरु त्यो धारणा वा दृष्टिकोण गलत छ भन्‍ने तैँले त्यो महसुस नगरेसम्‍म पर्खिरहनुहुनेछ। पवित्र आत्मा त्यस जगबाट मात्रै काम गर्नुहुन्छ। जब पवित्र आत्माले काम गर्नुहुन्छ, तब उहाँ तँलाई के सही र के गलत छ भनेर जानाजानी थाहा पाउन दिनमा मात्र सीमित रहनुहुन्‍न। बरु, उहाँ तँलाई बाटो के हो, दिशा र उद्देश्य के हो, र तेरो बुझाइ सत्यताबाट कति टाढा छ भन्‍ने कुरा स्पष्ट रूपमा देखाउनुहुन्छ। उहाँ तँलाई यो कुरा स्पष्ट रूपमा थाहा दिनुहुन्छ। के तिमीहरूले त्यस्ता कुराहरू अनुभव गरेका छौ? यदि कसैले परमेश्‍वरमा विश्‍वास गरेको दशबीस वर्ष भयो, तर पनि उसले त्यस्ता खास कुराहरू अनुभव गरेको छैन भने, ऊ कस्तो व्यक्ति हो? ध्यान नदिने व्यक्ति। यस्ताहरूले प्रायजसो मौखिक रूपमा दोहोर्‍याइने धर्मसिद्धान्त र थेगोहरू मात्रै प्रस्तुत गर्न सक्छन्, र तिनीहरूका ती केही रणनीति र सरल विधिद्वारा मात्रै समस्याहरू समाधान गर्न सक्छन्। यसका लागि, तिनीहरूले पक्कै थोरै प्रगति गर्छन्—तर तिनीहरूले कहिल्यै पनि सत्यता बुझ्नेछैनन्, र पवित्र आत्माले तिनीहरूमा काम गर्नुहुनेछैन। सत्यता पूर्ण रूपमा पहुँचबाहिर हुने त्यस्ता ध्यान नदिने मानिसहरूको हकमा भन्‍नुपर्दा, पवित्र आत्माले तिनीहरूलाई अन्तर्दृष्टि दिनुभए पनि तिनीहरू यो बुझ्न सक्दैनन्। त्यसकारण, पवित्र आत्माले तिनीहरूमा काम गर्नुहुन्न। किन गर्नुहुन्‍न? के परमेश्‍वरले पक्षपात गरिरहनुभएको हुन्छ? होइन। त्यसोभए यसको कारण के हो त? त्यो के हो भने, तिनीहरूको क्षमता अत्यन्तै कमजोर हुन्छ, र यो तिनीहरूको पहुँचबाहिर हुन्छ। पवित्र आत्माले काम गर्नुभए पनि तिनीहरू सत्यता बुझ्दैनन्; यदि तिनीहरूलाई कुनै कुरा सिद्धान्त हो भनेर भनियो भने, के तिनीहरूसँग त्यो कुरा बुझ्ने क्षमता हुन्छ त? हुँदैन। त्यसैले, परमेश्‍वर त्यसो गर्नुहुन्न। के तिमीहरूले यस्ता कुरा अनुभव गरेका छौ? सत्यता निष्पक्ष छ। तैँले यसलाई पछ्याउने क्रममा, यसलाई गहन रूपमा हेर्ने क्रममा, पवित्र आत्माले काम गर्नुहुनेछ, र तैँले यसलाई प्राप्त गर्नेछस्। तर यदि तँ अल्छी छस् र आरामको लालसा गर्छस्, र सत्यतामा प्रयत्‍न लाउन अनिच्छुक छस् भने, तँ जोसुकै भए पनि पवित्र आत्माले काम गर्नुहुनेछैन, र तैँले सत्यता प्राप्त गर्न सक्‍नेछैनस्। अब बुझ्यौ? के तिमीहरूले अहिले सत्यता पछ्याइरहेका छौ? जसले यसलाई पछ्याउँछ उसले यो प्राप्त गर्छ, र जसले अन्ततः सत्यता प्राप्त गर्छ ऊ खजाना बन्छ। यसलाई प्राप्त गर्न नसक्‍नेहरूले तिनीहरूको डाहा गर्न सक्छन्, तर केही हुनेछैन: यदि तिनीहरूले यो मौका गुमाए भने, कुरै सकिनेछ।

सत्यता पछ्याउने सबैभन्दा राम्रो समय अवधि कुन हो? त्यस्तो अवधि, जसमा परमेश्‍वरले देहमा काम गरिरहनुभएको हुन्छ, र तँसँग आमनेसामने कुराकानी र सङ्गति गरिरहनुभएको हुन्छ, अनि तँलाई मार्गदर्शन र सहयोग गरिरहनुभएको हुन्छ। त्यो सबैभन्दा राम्रो अवधि हो भनेर म किन भन्दै छु? किनभने देहधारी परमेश्‍वरको काम र वाणीले तँलाई पवित्र आत्माका अभिप्रायहरू बुझ्न, र पवित्र आत्माले कसरी काम गर्नुहुन्छ भनेर जान्‍न पूर्ण रूपमा सक्षम पार्न सक्छ। देहधारी परमेश्‍वरले पवित्र आत्माको कामका सिद्धान्त, शैली, तरिका, र माध्यमहरू पूर्ण रूपमा बुझ्न सक्नुहुन्छ, र उहाँ तँलाई यसबारे बताउनुहुन्छ, ताकि तैँले आफै यसबारे छामछुम गर्दै सिक्‍नु नपरोस्। यो छोटो बाटो अपना, र तँ तुरुन्तै यसमा पुग्‍न सक्‍नेछस्। जब देहधारी परमेश्‍वरले बोल्न छोड्नुहुन्छ र आफ्नो काम समाप्त गर्नुभएको हुन्छ, तब तैँले आफै यसबारे छामछुम गर्दै सिक्‍नुपर्नेछ। यो देहधारी देहको स्थानमा खडा हुन सक्‍ने, र तँलाई के गर्ने, र कहाँ जाने, र कस्तो बाटो लिने भनेर स्पष्ट रूपमा बताउन सक्‍ने कोही पनि छैन। ती कुराहरू तँलाई बताउन सक्‍ने कोही छैन; कुनै व्यक्ति जति नै आत्मिक भए पनि, उसले त्यो गर्न सक्‍नेछैन। यसका उदाहरणहरू छन्। यो दुई हजार वर्षदेखि विश्‍वास गरिरहेका येशूका विश्‍वासीहरूको हकमा जस्तै हुन्छ: तिनीहरूमध्ये कतिले एक कदम पछि सरेर अहिले पुरानो करार पढ्न र व्यवस्था पालना गर्न थालेका छन्; अनि कतिले क्रूस बोक्‍ने गर्छन्, आफ्नो कोठामा दश आज्ञा झुन्ड्याउँछन्, र प्रावधान र आज्ञाहरू पालना गर्छन्। अन्त्यमा तिनीहरूले के प्राप्त गरेका छन्? पवित्र आत्माले काम गर्नुहुन्छ, तर यदि परमेश्‍वरका स्पष्ट वचनहरू छैनन् भने, मानिसहरू सधैँ छामछुम मात्र गरिरहेका हुन्छन्। स्पष्ट शब्दहरूको कमी हुनुको अर्थ के हो? यसको अर्थ मानिसहरूले छामछुम गर्ने कुरा टुङ्गोविनाको हुन्छ भन्‍ने हो। तैँले यसो गर्नु सही हो र त्यसो गर्नु गलत हो भन्दै तँलाई निश्‍चितता दिन सक्‍ने कोही छैन। तँलाई त्यो कुरा भन्‍न सक्‍ने कोही छैन। यदि पवित्र आत्माले तँलाई अन्तर्दृष्टि दिनुभयो भने पनि, र तैँले यो सही हो भनेर विश्‍वास गरे पनि, के परमेश्‍वरले अनुमोदन गर्नुहुन्छ र? तँ आफै पनि निश्‍चित छैनस्, होइन र? (अहँ, हामी छैनौँ।) प्रभु येशूका ती वचनहरू उहाँले दुई हजार वर्ष पहिले छोडेर जानुभएको थियो र तिनलाई बाइबलमा अभिलेख गरियो—अहिले, दुई हजार वर्षपछि, प्रभुका विश्‍वासीहरूले उहाँको पुनरागमनका विषयमा हरकिसिमका व्याख्याहरू दिएका छन्, र यसको सही व्याख्या वास्तवमा के हो भन्‍ने कसैलाई थाहा छैन। त्यसकारण, कामको यो चरण स्विकार्नु तिनीहरूका लागि ठूलो तनाव हो। यसले के देखाउँछ? स्पष्ट रूपमा व्यक्त नगरिएका यी अस्पष्ट वचनहरूबारे, दश जनाले दशवटा, र सय जनाले, सयवटा व्याख्याहरू दिन्छन्। हरेकको आ-आफ्नै स्पष्टीकरण र तर्क हुन्छ। कुन व्याख्या चाहिँ सही हो? जबसम्म परमेश्‍वर बोल्नुहुन्न वा निष्कर्ष दिनुहुन्‍न, तबसम्म मानिसले भनेको केही पनि महत्त्वपूर्ण हुँदैन। तेरो सम्प्रदाय जति नै ठूलो भए पनि, यसको सदस्य जति नै धेरै भए पनि, के त्यो परमेश्‍वरका लागि कुनै महत्त्वको हुन्छ? (हुँदैन।) परमेश्‍वर तेरो शक्ति हेर्नुहुन्न। यदि संसारको एउटै व्यक्तिले पनि परमेश्‍वरले गर्ने कुरा स्विकार्न सक्दैन भने पनि, यो कुरा सही नै हुन्छ, र यो सत्यता नै हुन्छ। यो अनन्त र अपरिवर्तनीय तथ्य हो! सबै धर्म र सम्प्रदायले यसलाई यसरी र त्यसरी व्याख्या गर्छन्, र अन्त्यमा के हुन्छ? के तेरो व्याख्या उपयोगी हुन्छ त? (हुँदैन।) परमेश्‍वर यसलाई एउटै वाक्यले खण्डन गर्नुहुन्छ। तैँले यसलाई जेजसरी व्याख्या गरिरहे पनि, के परमेश्‍वरले तँलाई ध्यान दिनुहुनेछ? (दिनुहुनेछैन।) परमेश्‍वरले किन तँलाई ध्यान दिनुहुनेछैन? परमेश्‍वरले नयाँ काम गर्न थाल्‍नुभएको छ, र यो अहिले लगभग तीस वर्ष भएको छ। ती मानिसहरूले जति नै अहङ्कारी रूपमा कोलाहल मच्चाए पनि, के उहाँ तिनीहरूलाई ध्यान दिनुहुन्छ र? (दिनुहुन्‍न।) उहाँले कुनै ध्यान दिनुहुनेछैन। धर्मका मानिसहरूले भन्‍नेछन्: “तपाईँले तिनीहरूलाई ध्यान दिनुभएन भने, के ती मानिसहरूले मुक्ति पाउन सक्दैनन् र?” वास्तवमा परमेश्‍वरका वचनहरूले धेरै पहिले नै सबै कुरा स्पष्ट पारेका छन्, र उहाँ जे भन्‍नुहुन्छ त्यही हुन्छ। धार्मिक संसारसँग जति नै धेरै शक्ति भए पनि, यसको कुनै काम छैन; तिनीहरूको सङ्ख्या जति नै धेरै भए पनि, त्यसले तिनीहरूसँग सत्यता छ भन्‍ने प्रमाणित गर्दैन। परमेश्‍वर आफूले जे गर्नुपर्ने हो त्यही गर्नुहुन्छ; उहाँ आफूले जहाँ सुरु गर्नुपर्ने हो, त्यहीँ सुरु गर्नुहुन्छ; उहाँ आफूले जसलाई छनौट गर्नुपर्ने हो, उसैलाई छनौट गर्नुहुन्छ। के उहाँ धार्मिक संसारको प्रभाव र बन्धनमा पर्नुहुन्छ र? (पर्नुहुन्‍न।) अलिकति पनि पर्नुहुन्‍न। यो परमेश्‍वरको काम हो। तैपनि, भ्रष्ट मानवजाति परमेश्‍वरसँग बहस गर्न, र उहाँलाई दिनभर व्याख्या दिन चाहन्छ—के यसको कुनै काम छ र? तिनीहरू आफूले चाहेअनुसार बाइबलका वचनहरूको अर्थसमेत लाउँछन्—तिनीहरू स्पष्ट रूपमै तिनलाई प्रसङ्गबाहिर लान्छन्, र परमेश्‍वर तिनलाई पूरा गर्नुहुन्छ भनेर प्रतीक्षा गर्दै जीवनभर तिनमै लागिरहनसमेत चाहन्छन्। तिनीहरूले सपना देखिरहेका छन्! यदि कसैले परमेश्‍वरका वचनहरूमा सत्यता खोजी गर्दैन, र सधैँ परमेश्‍वरलाई यो र त्यो काम गर्न अनुरोध गर्न चाहन्छ भने, के त्यो व्यक्तिसँग अझै समझ हुन्छ र? तिनीहरूले के गर्ने प्रयास गरिरहेका हुन्छन्? के तिनीहरू विद्रोह गर्न चाहन्छन्? के तिनीहरू परमेश्‍वरसँग लड्न चाहन्छन्? जब महाविपत्तिहरू आउँछन्, तब सबै जना चकित हुनेछन्; तिनीहरू रुनेछन् र चिच्याउनेछन्, तर केही अर्थ हुनेछैन। के यो यस्तै हुनेछैन र? यस्तै हुनेछ।

अहिले नै सबैभन्दा राम्रो समय अवधि हो—यही नै परमेश्‍वरले मानिसहरूलाई मुक्ति दिइरहनुभएको र तिनीहरूलाई सिद्ध पारिरहनुभएको समय हो। यो अवधि गुमाउने दिन नआउन्जेल पर्खेर नबस, अनि यस्तो नसोच: “परमेश्‍वरले भनेको त्यो कुराको अर्थ के हो? त्यो बेला सोधेको भए राम्रो हुनेथ्यो, अब त सोध्‍न पनि सक्दिनँ। त्यसोभए म प्रार्थना मात्रै गर्नेछु; पवित्र आत्माले काम गर्नुहुनेछ, र त्यो पनि उस्तै कुरा हो।” के उस्तै हुनेछ त? (हुनेछैन।) यदि त्यसो हुने भए त, दुई हजार वर्षदेखि प्रभुमा विश्‍वास गर्दै आएका यी मानिसहरू यस्ता हुँदै हुनेथिएनन्। दोस्रो सहस्राब्दीको पहिलो भागमा तथाकथित सन्तहरूले लेखेका वचनहरूलाई हेर् त—ती कति सतही छन्, कति दयनीय छन्! अहिले सबै धर्म र व्यक्तिगत सम्प्रदायहरूका मानिसहरूले गाउने भजनहरूको एउटा ठूलो पुस्तक छ, र ती भजनहरूले परमेश्‍वरको अनुग्रह र आशिष् पाउनेबारे मात्रै कुरा गर्छन्—ती दुई कुराबारे मात्रै बताउँछन्। के त्यो परमेश्‍वरको ज्ञान हो त? अहँ, होइन। के यसमा केही सत्यता छ त? (छैन।) तिनीहरूलाई परमेश्‍वर संसारका मानिसहरूलाई प्रेम गर्नुहुन्छ भन्‍ने मात्रै थाहा छ। संसारमा सधैँ एउटै भनाइ छ, जुन कहिल्यै परिवर्तन हुँदैन: “परमेश्‍वर प्रेम हुनुहुन्छ।” तिनीहरूलाई थाहा भएको एउटै वाक्य त्यही हो। त्यसोभए, परमेश्‍वर मानिसहरूलाई कसरी प्रेम गर्नुहुन्छ? परमेश्‍वर अहिले तिनीहरूलाई त्याग्‍नुहुन्छ र हटाउनुहुन्छ—के उहाँ अझै प्रेम हुनुहुन्छ? तिनीहरूको नजरमा हुनुहुन्‍न—अब उहाँ प्रेम हुनुहुन्‍न। यसरी तिनीहरू उहाँलाई निन्दा गर्छन्। त्यस मानिसले सत्यता पछ्याउँदैन र सत्यता बुझ्न सक्दैन भन्‍ने कुरा सबैभन्दा दयनीय कुरा हो। अहिले यस्तो ठूलो अवसर छ। परमेश्‍वर सत्यता व्यक्त गर्न र व्यक्तिगत रूपमा मानिसहरूलाई मुक्ति दिन देहधारी हुनुभएको छ। यदि तैँले सत्यता पछ्याइनस् र सत्यता प्राप्त गरिनस् भने, यो अत्यन्तै दयनीय कुरा हुनेछ। यदि तैँले सत्यता पछ्याएको थिइस्, र जोसले पछ्याएको थिइस्, तैपनि अन्त्यमा तैँले सत्यता बुझ्न सकिनस् भने, तँसँग शुद्ध विवेक हुनेथ्यो—कम्तीमा तैँले आफूलाई निराश तुल्याउनेथिइनस्। के तिमीहरूले अहिले आफ्नो पछ्याइ सुरु गरेका छौ? के कर्तव्य पूरा गर्नुलाई सत्यता पछ्याउनुका रूपमा गन्ती गर्न सकिन्छ? यो एकप्रकारको सहकार्यका रूपमा गन्ती हुन्छ, तर सत्यता पछ्याइ हासिल गर्ने हिसाबमा, र सत्यता पछ्याइको रूपमा गन्ती हुने हिसाबमा भने यो अझै त्यस स्तरमा पुगेको हुँदैन। यो त व्यवहारको एक रूप, एकप्रकारको कार्य मात्रै हो—यो त सत्यता पछ्याइको मनोवृत्ति हुनु हो। त्यसोभए, कुनै कुरा कसरी सत्यता पछ्याउने कार्यका रूपमा गन्ती हुन सक्छ त? तैँले यो कुरा सत्यता बुझेर सुरु गर्नुपर्छ। यदि तँ सत्यता बुझ्दैनस्, र कुनै पनि कुरालाई गम्भीरतापूर्वक लिँदैनस्, अनि कहिल्यै सत्यता खोजी नगरी वा सत्यता सिद्धान्तहरूमा ध्यान नदिई आफ्नो कर्तव्यमा झारा टार्छस्, र आफूखुसी गर्छस् भने, के तैँले सत्यता बुझ्‍न सक्नेछस्? यदि तँ सत्यता नै बुझ्दैनस् भने, कसरी सत्यता पछ्याउन सक्छस्? के त्यो साँचो होइन र? (हो।) सत्यता नपछ्याउनेहरू कस्ता मानिस हुन्? तिनीहरू मूर्ख हुन्। त्यसोभए, तँ कसरी सत्यता पछ्याउँछस्? तैँले यो कार्य सत्यता बुझेर सुरु गर्नुपर्छ। के सत्यता बुझ्नु कठिन हुन्छ? अहँ, हुँदैन। तैँले आफू सम्पर्कमा आउने वातावरण र आफूले निर्वाह गर्ने कर्तव्यबाट सुरु गर्, र सत्यता सिद्धान्तहरूअनुसार अभ्यास र तालिम गर्। यसो गर्दा, यसले तँ सत्यता पछ्याउने मार्ग हिँड्न थालेको छस् भन्‍ने देखाउँछ। सबैभन्दा पहिला, यी सिद्धान्तहरूबाट खोजी गर्न, मनन गर्न, प्रार्थना गर्न, र अलिअलि गर्दै अन्तर्दृष्टि प्राप्त गर्न थाल्—तैँले प्राप्त गर्ने त्यो अन्तर्दृष्टि नै तैँले बुझ्नुपर्ने सत्यता हो। पहिले आफ्नो कर्तव्य निर्वाहबाट सत्यता खोजी गर्, र सत्यता सिद्धान्तहरूअनुसारको कार्यलाई पछ्या। यी सबै कुरा: जीवनमा तैँले सामना गर्ने मानिस, घटना, र कामकुराहरू, र तेरो कर्तव्यको दायराभित्र पर्ने कुराहरू वास्तविक जीवनबाट अलग गर्न नसकिने हुन्छन्। ती कुराहरूबाट सुरु गर्, र सत्यता सिद्धान्तहरूको बुझाइ प्राप्त गर्—त्यसपछि तैँले जीवन प्रवेश पाउनेछस्।

अक्टोबर २३, २०१९


विषयवस्तु आठ: तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउनेथिए (भाग तीन)

पूरक: पूर्वीय र पाश्चात्य परम्परागत संस्कृतिको विश्लेषण

मलाई भन, सत्यता के हो? के हामीले यस विषयमा पहिले नै सङ्‍गति गरेका छैनौँ र? (हो, गरेका छौँ।) ल त्यसोभए, तिमीहरूका आफ्नै शब्दहरूमा सत्यता के हो भनेर मलाई बताओ। (सत्यता भनेको सबै मानिस, घटना र कामकुराहरू नाप्‍ने सिद्धान्त र मापदण्ड हो।) राम्रो। अरू कोही छ? के यसलाई व्यक्त गर्ने अर्को तरिका छ? आफ्नो जवाफ दिन कुन धर्मसिद्धान्तका शब्दहरू प्रयोग गर्ने, वा परमेश्‍वरका वचनहरूका कुन पङ्‍क्ति रोज्‍ने भन्‍ने बारेमा नसोच, केवल तिमीहरूका आफ्नै वास्तविक अनुभवबाट शब्दहरू प्रयोग गरेर र व्यावहारिक बुझाइबाट जवाफ देओ। ती त्यति गहन नभए पनि ठिकै छ। कतिपय मानिसहरू भन्छन्, “परमेश्‍वरका वचनहरू सत्यता हुन्‌।” यो सही भए तापनि, यदि तँ यी वचनहरू बोल्न मात्र सक्षम छस्, तर तिनको वास्तविक अर्थ बुझ्दैनस् भने, ती तेरा लागि धर्मसिद्धान्त मात्र हुन्। अब एक कदम अगाडि बढौँ—सत्यता के हो? परमेश्‍वरका वचनहरू के हुन्? परमेश्‍वरका वचनहरूको सार के हो? के सत्यता भनेको मानिसहरूले सोच र विचारद्वारा उत्पन्‍न गर्ने मापदण्ड हो? (अहँ, होइन।) के सत्यता भनेको मानिसहरूले गरेका अनुभव र प्राप्त गरेका ज्ञानको समष्टि हो, वा एक प्रकारको सामाजिक संस्कृति, वा एक निश्‍चित सामाजिक सन्दर्भभित्र उत्पादित परम्परागत संस्कृति हो? (अहँ, होइन।) त्यसोभए, के सत्यता भनेको मानिसहरूले आफ्ना आत्मआचरण र कार्यहरूका निम्ति आफैँले सारांश गर्ने सिद्धान्तहरू हो? (अहँ, होइन।) त्यसोभए, यो ठ्याक्कै के हो त? यहाँ बोलिएका सिद्धान्तहरूलाई हामीले कसरी निर्दिष्ट गर्न सक्छौँ, ताकि तिनको एउटा निश्‍चित अर्थ होस् र मानिसहरूले त्यो सुन्‍ने बित्तिकै त्यो सत्यता हो भन्‍ने थाहा पाऊन्? हामीले मानिसहरूले त्यसलाई सारांशित र सटीक महसुस गर्ने गरी कसरी व्यक्त गर्न सक्छौँ? (मानिसको लागि परमेश्‍वरका मागहरू सबै सत्यता हुन्।) मानिसका लागि परमेश्‍वरका मागहरू सबै सत्यता हुन्, त्यो त सही छ, तर तैँले त्यसलाई अझ सटीक तरिकाले कसरी भन्‍न सक्छस्? (सत्यता सबै सकारात्मक कुराहरूको वास्तविकता हो।) यो पहिला बारम्बार भनिएको थियो। हामीले बारम्बार भनेका छौँ कि परमेश्‍वरका वचनहरू, उहाँले मानिसबाट गर्नुहुने मागहरू र सबै सकारात्मक कुराहरूको वास्तविकता सत्यता नै हो—अरू के छ? (सत्यता भनेको मानिसहरूले कसरी मामिलाहरू सम्हाल्नुपर्छ र आफैँलाई कस्तो आचरणमा ढाल्नुपर्छ भन्‍ने कुराको मापदण्ड र मार्ग हो।) सत्यता भनेको मानिसहरूले कसरी मामिलाहरू सम्हाल्नुपर्छ र आफैँलाई कस्तो आचरणमा ढाल्नुपर्छ भन्‍ने कुराको मापदण्ड र मार्ग हो, यो पनि सही हो। अब यी सबै पक्षहरूलाई एकसाथ राख् र सत्यतालाई एक सारांशित वाक्यमा परिभाषित गर्। (परमेश्‍वर सत्यता हुनुहुन्छ।) परमेश्‍वर सत्यता हुनुहुन्छ; यो अलि धेरै फराकिलो, धेरै सामान्य भयो। यो अझ विशिष्ट हुनु आवश्यक छ, ताकि मानिसहरूले यसलाई सुन्दा, तिनीहरूलाई यो सटिक परिभाषा हो भन्‍ने महसुस होस्, तिनीहरूले यो खोक्रो नभई एकदम ठोस र व्यावहारिक छ, र उचित सुनिन्छ भन्‍ने महसुस गरून्। यसलाई फेरि सारांशमा प्रस्तुत गर्ने प्रयास गर्; तैँले यसलाई अझ सटीक रूपमा ठ्याक्कै कसरी व्यक्त गर्न सक्थिस्? (माथिले पहिल्यै नै, सङ्‍गति गर्नुभएको छ कि सत्यता भनेको मानिसहरूको आत्मआचरण, कार्य र परमेश्‍वरको आराधनाका लागि मापदण्ड हो।) के त्यसलाई सारांशमा व्यक्त गरिएको छैन? (हजुर, छ।) सत्यता भनेको मानिसहरूको आत्मआचरण, कार्य र परमेश्‍वरको आराधनाका लागि मापदण्ड हो। यसलाई मापदण्डका रूपमा किन परिभाषित गर्ने? हामीले यस “मापदण्ड” शब्दलाई शाब्दिक अर्थमा कसरी बुझ्नुपर्छ? (एक सटीक सिद्धान्तका रूपमा।) एक सटीक सिद्धान्त वा नियमका रूपमा; यसलाई प्रावधान पनि भन्‍न सकिन्छ। त्यसोभए, “मापदण्ड” ले केलाई जनाउँछ? (एउटा मानकलाई।) यसले एउटा मानक, सटीक नियम र सिद्धान्तलाई जनाउँछ। यसलाई हामी मापदण्ड भन्छौँ। मानिसहरूको आत्मआचरण, कार्य र परमेश्‍वरको आराधनाका लागि मापदण्ड—यदि यी परिभाषाहरू सही छन् भने, यो मापदण्ड केसँग सम्बन्धित छ त? यहाँ यसले केलाई जनाउँछ? यो पहिले परिभाषित गरिए जस्तै छ: मानिसहरूको आत्मआचरण, कार्य र परमेश्‍वरको आराधनाका लागि मापदण्ड। सत्यता यही हो। अब, कसैले त्यो वाक्य पढ्दा, के उसले, “हाम्रो परम्परागत संस्कृति पनि त सत्यता हो” भनेर सोच्‍न सक्ला? के यसलाई सत्यताको श्रेणीमा राख्‍न सकिन्छ? (होइन, सकिन्‍न।) सकिन्‍न। के तिनीहरूले यसो भन्‍न सक्छन्, “हामीसँग एउटा प्राज्ञिक अनुसन्धानको निष्कर्ष छ र त्यो नै सत्यता हो,” वा “हाम्रा मानिसहरूसँग संस्कृति वा अनुभव वा असल नैतिक मानक छ त्यो पनि सत्यता नै हो”? के सत्यतालाई यसरी परिभाषित गर्न सकिन्छ? (अहँ, सकिन्‍न।) हामीले सत्यतालाई परिभाषित गर्न यी कुराहरू किन प्रयोग गर्न सक्दैनौँ? यी कुराहरूको सत्यतासँग कुनै सरोकार नै छैन भनेर हामी किन भन्छौँ? (परमेश्‍वरको आराधनासँग तिनको कुनै सरोकार हुँदैन।) सही हो। ती मानिसहरूका आत्मआचरणसँग सम्बन्धित हुन सक्छन्, तर ती परमेश्‍वरको आराधनासँग सम्बन्धित छैनन्। तिनीहरूले बताउने आत्मआचरणले केलाई जनाउँछ? तिनका मानक र नियमहरू के हुन्? शैतानबाट आउने असल व्यवहार। ती परमेश्‍वरको आराधनाका बारेमा होइनन्, ती त शैतानको आराधना र प्रतिरक्षाका बारेमा हुन्। ती मानव कल्पना र धारणाहरू, अनि मानिसहरूले असल नैतिकता वा व्यवहारका रूपमा विश्‍वास गर्ने कुराहरूबाट सारांशित गरिएका, आत्मआचरणसम्बन्धी भनाइ वा संस्कृतिहरूको एउटा सङ्ग्रह हुन्। तिनमा सत्यता वा परमेश्‍वरको आराधना समावेश छैन—परमेश्‍वरको आराधनासँग तिनको कुनै सरोकार छैन।

चिनियाँ मानिसहरूले एउटा परम्परागत संस्कृतिलाई सङ्‍क्षेपमा प्रस्तुत गरेका छन् जुन चिनियाँ मानिसहरूका लागि मात्र उपयुक्त छ, र यसलाई पश्चिमाहरूले स्वीकार गर्न सक्दैनन्। पश्चिमाहरूका आफ्नै राष्ट्रिय नायकहरू, नैतिक अखण्डताका राष्ट्रिय भावनाहरू, र राष्ट्रिय संस्कृतिहरू छन्, तर यदि तिनीहरूले आफ्ना संस्कृतिहरू पूर्वमा ल्याए भने, के त्यहाँका मानिसहरूले ती स्वीकार गर्नेथिए? (अहँ, तिनीहरूले गर्नेथिएनन्।) यी पनि त्यसैगरी स्वीकृत हुनेथिएनन्। तसर्थ, मानिसहरूले यी संस्कृतिहरूलाई जतिसुकै उच्च रूपमा हेरे तापनि, वा यी परम्पराहरूलाई जति नै महान् ठाने तापनि, के ती र सत्यताका बिचमा कुनै सम्बन्ध छ? (अहँ, छैन।) कुनै सम्बन्ध छैन। उदाहरणका लागि, पूर्वमा एक प्रकारको परम्परागत संस्कृति छ जसले के भन्छ भने लाटोकोसेराहरू शुभ जनावरहरू होइनन्। मानिसहरू के भन्छन्? “तिमीहरूले रुने लाटोकोसेरोको होइन, तर हाँस्‍ने लाटोकोसेरोको डर मान्‍नुपर्छ। तिनको आवाज सुन्यौ भने, खराब कुराहरू हुने अनिवार्य हुन्छ।” पूर्वीय परम्परागत संस्कृतिमा, लाटोकोसेरालाई अपशकुन र अशुभ मानिन्छ। त्यसोभए, के पूर्वीयहरूले यस “अशुभ” जनावरलाई मन पराउँछन्? (अहँ, मन पराउँदैनन्।) यो घृणा केमा आधारित छ? यो पूर्वीय परम्परागत संस्कृति, र पुस्तौँ-पुस्तादेखि हस्तान्तरण भएको कुरामा आधारित छ, जसले भन्छ “लाटोकोसेरोको आवाज सुन्‍नु परिवारमा कसैको मृत्यु हुने पूर्वसङ्‍केत हो।” यो मानिसहरूद्वारा सारांशकृत गरिएको नियम, वा मानव कल्पना, वा संयोग हुन सक्छ, अनि त्यसपछि लाटोकोसेरो खराब हुन्छ भनेर मानिसहरूले आफ्नो हृदयमा विश्‍वास गर्न थाले। तिनीहरूले सोच्छन् कि कसैले पनि तिनको आराधना गर्नुहुँदैन वा तिनीहरूलाई शुभ जनावरहरूको रूपमा व्यवहार गर्नुहुँदैन, अनि, यदि तिनीहरूले लाटोकोसेरो देखे भने, तिनीहरूले त्यसलाई तुरुन्तै खेदाउनुपर्छ, र त्यसलाई स्वागत गर्नुहुँदैन। के यो एक प्रकारको संस्कृति होइन र? (हजुर, हो।) यस प्रकारको संस्कृति सकारात्मक वा नकारात्मक जे भए तापनि, यो एक प्रकारको लोक विरासत हो। अहिलेका लागि, यो सही छ कि गलत भन्‍ने कुरा नगरौँ, र केवल यति भनौँ कि यस प्रकारको संस्कृतिलाई पूर्वको हरेक व्यक्तिले समर्थन गर्छ, विशेष गरी चीनमा। त्यहाँका हरेक व्यक्तिले आफ्नो हृदयमा लाटोकोसेराहरू खराब हुन् र ती शुभ जनावरहरू होइनन् भन्‍ने विश्‍वास गर्छन्, त्यसैले यदि तिनीहरूले त्यसलाई देखे भने त्यसबाट पन्छिन हतार गर्छन्। तर पश्‍चिममा, कतिपय मानिसहरू लाटोकोसेराहरू एक प्रकारका शुभ जनावर हुन् भन्‍ने विश्‍वास गर्छन्, र लाटोकोसेरोका मूर्ति र चित्रहरूलाई सजावटको रूपमा प्रयोग गर्छन्। सबै प्रकारका बुट्टेदार कलाकृति र कुल चिह्‍नहरूमा पनि लाटोकोसेराका डिजाइनहरू हुन्छन्, र तिनलाई शुभ जनावरहरूका रूपमा लिइन्छ। शुभ जनावर हुनुको अर्थ के हो? यसको अर्थ यो हो कि यस जनावरले तेरा निम्ति सौभाग्य ल्याउन सक्छ, र तैँले त्यसको आवाज सुनेपछि वा त्यसलाई देखेपछि दुर्भाग्यको सामना गर्नुपर्नेछैन। पश्‍चिममा यो एक प्रकारको लोकप्रिय परम्परागत संस्कृति हो। हामी यीमध्ये कुन संस्कृति सही हो र कुन गलत हो भनेर मूल्याङ्कन् गर्ने छैनौँ; हामी यसको आलोचना गर्नेछैनौँ। तर यस मामिला मार्फत हामी देख्‍न सक्छौँ कि परमेश्‍वरले सृष्टि गर्नुभएको एउटै जनावरप्रति पूर्व र पश्‍चिममा फरक विचार र धारणाहरू छन्, र साथै, ती पूर्ण रूपमा भिन्‍न छन्। पूर्वीय मानिसहरूले यसलाई असल कुराको रूपमा लिँदैनन् र लाटोकोसेरो चाहे हाँसोस् कि रोओस्, यो तिनीहरूका लागि राम्रो मानिँदैन, जबकि पश्चिमी मानिसहरूले चाहे त्यो रोए पनि वा हाँसे पनि शुभ हो, अनि त्यसलाई देखे मात्र पनि सौभाग्य मिल्न सक्छ भन्‍ने सोच्छन्, त्यसैले तिनीहरूले लाटोकोसेरालाई शुभ जनावरका रूपमा लिन्छन्। यी दुई दृष्टिकोणहरू र लाटोकोसेरोसँग व्यवहार गर्ने तरिका परम्परागत संस्कृतिबाट आउँछन्: एउटाले लाटोकोसेरोलाई अशुभ मान्छ अनि अर्कोले शुभ मान्छ। अहिले यसलाई हेर्दा, कुनचाहिँ सत्यतासँग मेल खान्छ र कुन खाँदैन त? (दुवै सत्यतासँग मेल खाँदैनन्।) तिमीहरू त्यो दाबी केमा आधारित गरिरहेका छौ? (दुवै विचार परमेश्‍वरबाट आउँदैनन्।) त्यो सही हो। जब मानिसहरूले लाटोकोसेराहरू शुभ जनावरहरू होइनन् भन्छन्, तिनीहरूले त्यो केका आधारमा भनिरहेका हुन्छन्? यो पूर्वीय परम्परागत संस्कृति हो; तिनीहरूले जुन कुरालाई शुभ वा अशुभ ठान्छन्, वा जुन कुराले विपत्ति, दुर्भाग्य, वा सौभाग्य ल्याउँछ भन्ठान्छन्, त्यसलाई परम्परागत संस्कृतिअनुसार मापन गरिन्छ। यो कल्पना र धारणाहरूबाट प्रतिपादन हुने कुराहरूलाई हेर्ने एउटा तरिका हो, जसबाट यस प्रकारको संस्कृति उत्पन्‍न हुन्छ। पश्‍चिमाहरूले यस प्रकारको जनावरले मानिसहरूमा सौभाग्य ल्याउन सक्छ भन्‍ने विश्‍वास गर्छन्, र निस्सन्देह, यो त्यसलाई अशुभ भनेर मान्‍नु र हेर्नुभन्दा अलिक असल र प्रगतिशील हुन्छ। यसले मानिसहरूलाई यो राम्रै जनावर हो भन्‍ने महसुस गराउँछ, र कम्तीमा पनि तिनीहरूले यसलाई देखेपछि शान्त र स्थिर महसुस गर्नेछन्, जुन अशुभ महसुस गर्नु भन्दा त राम्रो हो। तर यसलाई यसरी बुझेर तैँले के पाउन सक्छस्? के लाटोकोसेराहरूले साँच्चै तेरा निम्ति सौभाग्य ल्याउन सक्छन्? (अहँ, सक्दैनन्।) यदि तँ चीनमा जन्मेको भए, के लाटोकोसेराहरूले साँच्चै तेरो किस्मत निर्धारण गर्न सक्थे? त्यो पनि सक्दैनथे। त्यसोभए, यसबाट तैँले के देख्‍न सक्छस्? यस जनावरले तेरा निम्ति दुर्भाग्य वा सौभाग्य ल्याउन सक्छ भन्‍ने कुरामा तैँले विश्‍वास गरे वा नगरे तापनि, यो केवल मानव विश्‍वास र धारणा हो, तथ्य होइन। यसले के प्रमाणित गर्छ? (परम्परागत संस्कृति भनेको सत्यता होइन।) सही भनिस्; कुनै संस्कृति पनि सत्यता होइन। त्यसोभए तैँले लाटोकोसेराहरूलाई सत्यतासँग मेल खाने तरिकाले कसरी व्यवहार गर्नुपर्छ? यसले मानिसहरूको आत्मआचरण, कार्य र परमेश्‍वरको आराधनाका लागि मापदण्डलाई छुन्छ। यहाँ मापदण्ड के हो? अर्थात्, तैँले त्यस जीवलाई कस्तो दृष्टिकोणबाट हेर्नुपर्छ, र जब त्यो तेरो अगाडि देखा पर्छ त्यसलाई तैँले कस्तो व्यवहार गर्नुपर्छ, चाहे त्यो रोइरहेको होस् वा हाँसिरहेको होस्—यी कुराहरूमा मापदण्ड समावेश हुन्छ। त्यो मापदण्ड के हो? (सत्यता।) त्यो मापदण्ड सत्यता हो। लाटोकोसेरोसँग कसरी व्यवहार गर्नुपर्छ भन्‍ने कुरा आउँदा, तैँले त्यसलाई केमा आधारित गर्नुपर्छ? (परमेश्‍वरका वचनहरूमा।) र यस प्रकारको जीवलाई कसरी व्यवहार गर्ने भन्‍नेबारेमा परमेश्‍वरको वचनले के भन्छ? उहाँका वचनहरूले निर्दिष्ट रूपमा यसो भन्दैनन्, “तैँले लाटोकोसेराहरूलाई सही तरिकाले व्यवहार गर्नुपर्छ र यस विषयमा पूर्वाग्रही हुन मिल्दैन। तैँले लाटोकोसेराहरू अशुभ हुन्छन् भन्‍न मिल्दैन, न त तिनले तेरा निम्ति सौभाग्य ल्याउनेछन् नै भन्‍न मिल्छ। तैँले लाटोकोसेराहरूलाई वस्तुनिष्ठ र निष्पक्ष रूपमा व्यवहार गर्नुपर्छ।” परमेश्‍वरले यो भन्‍नुभएन। त्यसोभए, लाटोकोसेराहरू बारे तेरा विचारहरूलाई मापदण्डअनुसार, सत्यताअनुसार बनाउनका निम्ति तँसँग हुनुपर्ने आधार के हो त? (परमेश्‍वरले यावत् थोक सृष्टि गर्नुभयो भन्‍ने तथ्य।) परमेश्‍वरले यावत् थोक सृष्टि गर्नुभयो भन्‍ने तथ्य नै तेरो आधार हुनुपर्छ, यो नै सत्यता हो। परमेश्‍वरका हातमा यावत् थोकको प्रकार्य, मिसन र अस्तित्वको मूल्य हुन्छन्। अरू के हुनसक्छ? (यावत् थोक परमेश्‍वरको दृष्टिकोणबाट असल छन्।) सही, परमेश्‍वरले सृष्टि गर्नुभएका यावत् थोक असल छन्, तिनको अस्तित्वको मूल्य छ र ती अस्तित्वमा हुनु आवश्यक छ। कुनै कुरा परमेश्‍वरबाट नै आएसम्म र त्यो उहाँद्वारा नै बनाइएको भएसम्म, त्यो कहिल्यै अनावश्यक हुनेछैन। “कहिल्यै अनावश्यक नहुनु” को अर्थ के हो? यसको अर्थ यही हो कि यसले मानिसहरूमा अनायास दुर्भाग्य ल्याउनेछैन। के एउटा सानो लाटोकोसेरोले साँच्चै तेरा निम्ति अनायास दुर्भाग्य ल्याउन सक्छ र? के त्यसले लाटोकोसेरोलाई अति शक्तिशाली बनाउने थिएन र? कुन उच्च हुन्छ: मानिस कि लाटोकोसेरो? मानवहरू यावत् थोकका भण्डारेहरू हुन्, र तिनीहरूले लाटोकोसेराहरूको नियतिलाई नियन्त्रण गर्छन् भन्‍नु अझ सही हुन्छ, र तिनीहरूले सबै लाटोकोसेराहरूलाई त्यत्तिकै मेटाउन सक्छन्। लाटोकोसेराहरूले मानिसको नियति परिवर्तन गर्नु असम्भव छ। त्यसोभए, यस जीवलाई गरिने कस्तो किसिमको व्यवहार सत्यतासँग मेल खान्छ त? परमेश्‍वरका वचनहरूअनुसार यसलाई गरिने व्यवहार। परमेश्‍वरले यावत् थोकहरू, सबै विभिन्‍न जीवहरू र मानिसहरूलाई पनि सृष्टि गर्नुभयो। लाटोकोसेराहरू जीवहरू हुन्, त्यसैले हामीले तिनलाई त्यही दृष्टिकोणले व्यवहार गर्नुपर्छ जुन दृष्टिकोणअनुसार हामी सबै सृजित प्राणीहरूलाई व्यवहार गर्छौँ। पहिलो कुरा, हामीले यसको बाँच्ने नियमहरूलाई त्यत्तिकै नष्ट गर्न सक्दैनौँ। उदाहरणका लागि, लाटोकोसेराहरूको बानी र विशेषता भनेको दिनमा सुत्‍नु अनि रातमा शिकार गर्नु र सक्रिय हुनु हो। यदि तैँले कुनै एउटा घाइते लाटोकोसेरोलाई फेला पारिस् र तैँले त्यसलाई दया गरेर भित्र ल्याइस् भने, तैँले त्यससँग कस्तो व्यवहार गर्नुपर्छ? (त्यसका बानीहरूअनुसार।) सही हो, तैँले त्यसका बाँच्‍ने नियमहरूको सम्मान गर्नुपर्छ। त्यसलाई रातमा सुत्‍न लगाउने, अनि त्यो सुतेन भने त्यसलाई निद्राको औषधि खुवाउने बारे नसोच्। यो गलत हो। यदि त्यसले राती सधैँ हल्ला गर्छ र तेरो विश्रामलाई बाधा दिन्छ भने, तैँले त्यसलाई तँलाई बाधा नदिने गरी कतै सार्न सक्छस्, तर तैँले त्यसका जिउने नियमहरूलाई अवरोध गर्न मिल्दैन वा त्यसको बाँच्‍ने तरिकालाई उल्लङ्घन गर्न मिल्दैन। के यो त्यसलाई व्यवहार गर्ने सही तरिका होइन? (हजुर, हो।) परमेश्‍वरले सृष्टि गर्नुभएका यावत् थोकहरूप्रति तेरो दृष्टिकोण यही हुनुपर्छ। सुरुमा, सही दृष्टिकोण राख्‍नु। कुनै पनि कार्य गर्दा तैँले उठाउनुपर्ने पहिलो कदम यही हो। दोस्रो, तैँले कामकुरा गर्दा वा मामिलाहरू सम्हाल्दा यो सही दृष्टिकोण प्रयोग गर्नैपर्छ, ताकि तैँले जे गर्छस् त्यो सत्यतासँग मेल खाओस्। यी मापदण्डहरू हुन्। स्पष्ट रूपमा भन्‍नुपर्दा, मापदण्डहरू सटीक नियम र कानूनहरू हुन्। उदाहरणका लागि, जब बिरालोले मुसो देख्छ, त्यसले मुसो समात्‍न चाहन्छ। मानौँ तैँले मुसाहरू पनि परमेश्‍वरका सृष्टिहरू हुन् भनी सोच्छस् र बिरालोलाई रोक्न चाहन्छस्, अनि त्यसलाई मुसो समात्‍नबाट रोक्न चाहन्छस्—के यो गलत हो? (हजुर, हो।) तँलाई यो दृष्टिकोण कस्तो लाग्छ? (यसले नियमको उल्लङ्घन गर्छ।) यो प्रकृतिको नियम विरुद्धमा हुन्छ। कतिपय मानिसहरूले पानीमा माछा देख्दा यस्तो सोच्छन्, “सबैले भन्छन् कि पानीविना माछा बाँच्‍न सक्दैन। तर म यसलाई पानीबाट बाहिर निकालेर यसलाई जमिनमा जिउने बनाउनका लागि यथासम्भव प्रयास गर्नेछु।” यसको परिणामस्वरूप माछा एकैछिनमा मर्छ। यसलाई के भनिन्छ? (निरर्थक।) यो निरर्थक हो। लाटोकोसेराहरूको छलफलमार्फत, के तिमीहरूले मापदण्डहरू के हुन् र ती केमा आधारित हुन्छन् भनेर थोरबहुत बुझ्‍न सक्षम भएका छौ? (ती परमेश्‍वरका वचनहरूमा आधारित हुन्छन्।) सही भन्यौ, ती परमेश्‍वरका वचनहरूमा आधारित छन्। त्यसोभए, तिमीहरूले भविष्यमा लाटोकोसेराहरूलाई कस्तो व्यवहार गर्नुपर्छ? यदि, कुनै साँझ, तेरो झ्याल छेउमा लाटोकोसेरो रोइरह्यो भने, तैँले त्यसलाई कसरी सम्हाल्नुपर्छ? हामीलाई कम्तीमा यो त थाहा छ कि त्यसको रुने अधिकार छ, र हामीले त्यसलाई त्यो अधिकार दिनुपर्छ। यदि त्यसले धेरै हल्ला गर्‍यो भने, तैँले त्यसलाई लखेट्न सक्छस्, तर भोलिपल्ट दुर्भाग्य सामना गरिनेछ कि भनेर चिन्ता लिनु आवश्यक छैन। यो सोच्‍नु अनावश्यक हो, किनकि मानिसको भाग्य, जीवन र मृत्यु सबै परमेश्‍वरका हातमा र उहाँको सार्वभौमिकताका अधीनमा हुन्छन्। मानिसहरूले सत्यता बुझ्दैनन्, त्यसैले तिनीहरू सजिलैसँग कामकुराहरूप्रति पूर्वाग्रही हुन्छन् अनि कल्पना र धारणाहरूसमेत राख्न सक्छन्, वा केही हदसम्म अन्धविश्‍वासी बन्‍न सक्छन्। यसले मानिसहरूलाई धेरै कामकुरा बारे गलत विचारहरू राख्ने तुल्याउँछ, र सत्यता सिद्धान्तहरू अनुरूप कार्य गर्न वा सबै कुरामा मानिसहरूको आत्मआचरण, कार्य र परमेश्‍वरको आराधनाका लागि मापदण्ड पूरा गर्न असफल बनाउँछ। यसको कारण के हो? (सत्यता नबुझ्‍नु।) सत्यता नबुझेका कारण यस्तो हुन्छ।

जब कतिपय पूर्वीय मानिसहरू पश्‍चिमाहरूका सम्पर्कमा आउँछन्, उनीहरूले तिनीहरूका विशिष्ट विशेषताहरू देख्छन्—तिनीहरूका उठेका नाकका डाँडीहरू, तिनीहरूका ठूला आँखाहरू, तिनीहरूका कपालका विविध रङहरू, र तिनीहरू सबै कति शालीन देखिन्छन्—अनि अचेत रूपमै तिनीहरूप्रति ईर्ष्या वा प्रशंसाको भावना विकास गर्छन्। त्यसपछि, निरन्तर सम्पर्कमार्फत, उनीहरूले पश्चिमी संस्कृतिलाई निरन्तर रूपमा स्वीकार गर्छन्। उनीहरू त्यसलाई किन स्वीकार गर्न सक्षम हुन्छन्? उनीहरूका हृदयमा भएको ईर्ष्या र तिनीहरूजस्तै बन्‍ने इच्छाका कारण। उनीहरू सोच्छन् कि स्वरूपहरू सबै परमेश्‍वरले निर्धारण गर्नुहुन्छ र तिनलाई परिवर्तन गर्न सकिँदैन, तर यदि उनीहरूको खान-पान, पहिरन, वस्तुहरू प्रयोग गर्ने तरिका, साथै उनीहरूको बोल्ने शैली, सोच्ने तरिका र संस्कृति जस्ता कुराहरू पश्‍चिमी जीवनशैलीसँग मेल खाने हो भने उनीहरू प्रतिष्ठित हुनेथिए। यस्तो विचार तँलाई कस्तो लाग्छ? के यो सबैसँग हुन्छ? (हो, हुन्छ।) कतिपय पूर्वीय मानिसहरू पश्‍चिमाहरूको नक्कल गर्न मन पराउँछन् र उनीहरूले नक्कल गर्ने पहिलो कुरा भनेको कफी पिउनु हो। उनीहरूलाई पूर्वीयहरूले चिया पिउनु अति नै अपरिष्कृत जस्तो लाग्छ, त्यसैले उनीहरू पश्‍चिमाहरूबाट कफी पिउन सिक्छन्। विशेष गरी, कतिपय पूर्वीयहरूले कैयौँ पश्‍चिमाहरू हरेक बिहान आफ्नो कफीको कप समातेर काम गर्न दौडिरहेको देख्छन्, र समय बित्दै जाँदा उनीहरूले पनि यसो गर्न सिक्छन्, कहिलेकाहीँ आफू वास्तवमै व्यस्त नहुँदासमेत यसो गर्छन्। यसलाई नक्कल भनिन्छ। पूर्वीयहरूको वास्तवमा यो बानी हुँदैन, तर उनीहरू पश्‍चिमाहरूको चलन राम्रो, उच्च र परिष्कृत हुन्छ भन्ठान्छन्। उनीहरू विश्‍वास गर्छन् कि, यदि उनीहरूसँग यो बानी छैन भने, उनीहरूले यसलाई सिक्नुपर्छ र नक्कल गर्नुपर्छ, र यदि उनीहरूले यो बानी सिक्छन् र यसअनुसार जिउँछन् भने, उनीहरू पक्कै पनि पश्‍चिमाहरूको श्रेणीमा सामेल हुनेछन् र आफू तिनीहरूमध्ये एक बन्‍नेछन् भन्ठान्छन्। यो पश्‍चिमाहरूप्रति एक किसिमको आराधना हो। यदि तँलाई वास्तवमै केही मनपर्छ भने, त्यसलाई निश्‍चय नै अध्ययन गर्, तर यदि तँ अरूसामु रोब देखाउन देखावटका रूपमा यस प्रकारको चलन सिक्दैछस् भने, त्यो नक्कल हो। यदि कसैले सत्यतालाई बुझ्दैन भने, उसले गर्ने कुनै पनि कुरामा कुनै मापदण्ड हुनेछैन र ऊ टाउको नभएको झिँगाझैँ लक्ष्य र दिशाविहीन हुनेछ। जब उसले पश्‍चिमाहरूलाई देख्छ, उसले पश्‍चिमाहरूले कसरी व्यवहार गर्छन् भनी अध्ययन गर्नेछ; जब उसले संसारमा के कुरा प्रचलित छ भन्‍ने कुरा देख्छ, उसले त्यसको अध्ययन गर्नेछ। गैर-विश्‍वासीहरू यस्ता हुन्छन्, र यदि परमेश्‍वरमा विश्‍वास गर्ने कुनै व्यक्तिले पनि त्यस्तै गर्छ भने, ऊ कस्तो किसिमको व्यक्ति हो? (एक अविश्‍वासी।) सही भनिस्। के ऊसँग काम गर्ने कुनै मानक वा सिद्धान्तहरू हुन्छन्? (अहँ, हुँदैनन्।) उसँग कुनै सिद्धान्त हुँदैन। किन? किनभने उसले सांसारिक प्रचलन र दुष्टतालाई मन पराउँछ; उसले परमेश्‍वरको प्रशंसा गर्दैन, उसले आफ्नो हृदयमा सत्यतालाई प्रेम गर्दैन, र उसले सत्यतालाई स्वीकार र त्यसको खोजी गर्दैन। त्यस्ता मानिसहरू सबै अविश्‍वासीहरू हुन्। किनभने यस प्रकारको व्यक्तिमा यी सारहरू हुन्छन्, यदि उसले मण्डलीमा परमेश्‍वरका वचनहरू पढिरहेको र प्रवचनहरू सुनिरहेको भए तापनि, उसले अझै पनि मानिसहरूको आत्मआचरण, कार्य र परमेश्‍वरको आराधनाका लागि मापदण्ड फेला पार्न कहिल्यै सक्नेछैन। यसको तात्पर्य यो हो कि उसले कहिल्यै सत्यता प्राप्त गर्न सक्दैन। के त्यो सही होइन र? (हजुर, हो।) अरूले कफी पिउने कार्य नक्कल गर्नुले व्यक्तिको प्राथमिकताहरू, उसले लिने मार्ग र उसका कार्यहरूका सिद्धान्तहरू प्रकट गर्न सक्छ। मलाई बताओ, के चिया पिउनु सत्यता हो, वा कफी पिउनु सत्यता हो? (दुवै सत्यतासँग सम्बन्धित छैनन्।) सही भन्यौ। त्यसोभए, सत्यता के हो त? केही मानिसहरू भन्छन्: “परमेश्‍वरबाट आउने सबै कुरा सत्यता हो। मौसमी चीजहरू खानु तिमीहरूका लागि असल हो भन्‍ने परमेश्‍वरका वचनहरू सत्यता हुन्‌।” यो सही हो। सत्यता भनेको मानिसहरूको आत्मआचरण, कार्य र परमेश्‍वरको आराधनाका लागि मापदण्ड हो। त्यसोभए, आत्मआचरणको मापदण्डमा के समावेश हुन्छ? यसले आत्मआचरणसँग सम्बन्धित सत्यताको हरेक पक्षलाई छुन्छ। कार्यहरूको मापदण्डमा चाहिँ के हुन्छ? यो तैँले कामकुराहरूलाई सम्हाल्‍ने शैली र माध्यम हो। भन्‍नुपर्ने आवश्यकता नै छैन, हामी सबैलाई परमेश्‍वरको आराधना गर्ने मापदण्ड थाहा छ। यस मापदण्डको दायराले यी कुराहरूलाई जनाउँछ, र ती सबैमा सत्यता समावेश हुन्छ। मानौँ कसैले यसो भन्छ, “तिमीलाई चिया किन मन पर्दैन?” अनि तैँले भन्छस्, “के मैले चिया मन नपराउनु सत्यतासँग मेल खाँदैन र?” अर्को व्यक्तिले भन्छ: “तिमी पश्‍चिममा छौ, त्यसोभए तिमीले किन कफी पिउन सिकेका छैनौ? कफी नपिउनु त बेस्वादको कुरा भयो!” अनि तैँले भन्छस्, “के तिमी मेरो निन्दा गर्न खोज्दैछौ? के कफी नपिउनु पाप हो? के ‘स्वाद’ सत्यता हो? स्वादको मूल्य कति हो?” त्यो त पूर्ण रूपमा मूल्यविहीन हुन्छ, होइन? सत्यता नबुझ्नु भनेको वास्तवमा मूल्यविहीन हुन्छ! यस उदाहरणमार्फत मानिसहरूले के बुझ्नुपर्छ? तिनीहरूले यी मानिस, घटना र कामकुराहरूप्रति कस्ता विचार राख्नुपर्छ, अनि परमेश्‍वरले माग गर्नुभएअनुसार ती सँग कसरी व्यवहार गर्नुपर्छ भनेर बुझ्नुपर्छ, ताकि उहाँले माग गर्नुभएका मानकहरू पूरा होऊन्। यी सबै कुराहरूबाट मानिसहरूले के बुझ्नु र खोज्‍नुपर्छ? सबै प्रकारका कामकुराहरू सम्हाल्न तिनीहरूले पछ्याउनुपर्ने मापदण्ड।

के तिमीहरूलाई परम्परागत संस्कृति वा राष्ट्रिय भावना “मापदण्ड” शब्दको योग्य हुन सक्छ जस्तो लाग्छ? (लाग्दैन।) उदाहरणका लागि, “मानव हुनु भनेको आफ्नै देशलाई प्रेम गर्नैपर्छ भन्‍ने हो”—के यो मापदण्ड हो? (अहँ, होइन।) “मानव हुनु भनेको आमाबाबुप्रतिको आफ्नो धर्म पूरा गर्नैपर्छ भन्‍ने हो”—के यो मापदण्ड हो? (अहँ, होइन।) कतिपयले यसो पनि भन्छन्, “महिलाहरू सद्गुणी हुनुपर्छ,” वा “महिलाहरूले तीन आज्ञापालन र चार सद्गुणहरू पालना गर्नुपर्छ,” तर के यी मापदण्डहरू हुन्? (अहँ, होइनन्।) “एउटा पुरूषले एउटै मात्र पत्‍नी राख्‍न सक्छ, र ऊ विश्‍वासयोग्य हुनैपर्छ”—के यो मापदण्ड हो? के यो सत्यता भनिन योग्य छ? (अहँ, छैन।) यो सही व्यवहार र नैतिकता हो, अनि मानवताभित्रको सबैभन्दा आधारभूत र मूलभूत कुरा हो, तर यो सत्यताको स्तरमा पुग्दैन। यो सामान्य मानवताको नैतिक र व्यवहारगत मापदण्डसँग मेल खान्छ, तर के यसलाई मापदण्ड मान्‍न सकिन्छ? मापदण्डले केलाई जनाउँछ? (सत्यतालाई।) मापदण्डले सत्यतालाई जनाउँछ, अनि सत्यताको स्तरमा नपुग्ने जुनसुकै कुरा तसर्थ मापदण्ड होइन। तिमीहरूले बुझ्छौ? के मैले भर्खरै उल्लेख गरेका परम्परागत संस्कृतिमा भएका, पुरुष र महिलाबाट गरिने मागहरू परमेश्‍वरका मागहरू हुन्? (अहँ, होइनन्।) त्यसोभए, परमेश्‍वरले पुरुषहरूबाट के माग गर्नुहुन्छ? बाइबलले के भन्छ? (कि तिनीहरूले आफ्ना परिवारलाई पाल्न श्रम गरून् र पसिना बगाऊन्।) यो परमेश्‍वरले पुरुषहरूबाट गर्नुहुने माग हो र यो पुरुषले गर्न सक्नुपर्ने सबैभन्दा आधारभूत कुरा हो। महिलाहरूका लागि परमेश्‍वरको नियम के छ? (कि तिनीहरूका चाहना तिनीहरूका पतिहरूप्रति हुनेछ।) परमेश्‍वरका वचनहरूले यही कुरा भन्‍ने भएकाले, यो सत्यता हो, र मानिसहरूले यसैलाई पालन गर्नुपर्छ। मानिसको परम्परागत संस्कृति वा नैतिक ग्रन्थहरूबाट आएका जुनसुकै कुरा, जति नै सही भए पनि, सत्यता होइन। म किन त्यसलाई सत्यता होइन भन्छु? (किनभने परमेश्‍वरले त्यसो भन्‍नुभएन।) परमेश्‍वरले जुन कुरा भन्‍नुहुन्‍न त्यो कुरा निश्‍चित रूपमा सत्यता होइन, र परमेश्‍वरका वचनहरूका मागहरूसँग कुनै सरोकार नराख्ने सबै कुरा निश्चित रूपमा नै सत्यता होइन। पूर्वीयहरूले महिलाहरूलाई परिभाषित गर्ने मानक के हुन्? तिनीहरू विश्‍वास गर्छन् कि असल महिलाहरू सबैभन्दा पहिला कोमल र सद्गुणी, सुसंस्कृत र परिष्कृत, आकर्षक र नाजुक हुनुपर्दछ, अनि विवाहपछि तिनीहरूले विना कुनै गुनासो, परिवारका अरू सबै, जवान तथा वृद्ध व्यक्तिको हेरचाह गर्नुपर्दछ। तिनीहरू दैलो-चटाइ हुन्। पूर्वीय मानिसहरूले सृजना गरेको महिलाहरूको छवि यही हो; यी महिलाहरूबाट माग गरिएका मानकहरू हुन्। अब हेरौँ पश्‍चिमाहरूले महिलाहरूबाट माग गर्ने मानकहरू के हुन्, अर्थात्, तिनीहरूले आफ्ना विचार र दृष्टिकोणहरूबाट के शिक्षा दिन्छन् र के वकालत गर्छन् त। पश्‍चिमाहरू विश्‍वास गर्छन् कि महिलाहरू स्वतन्त्र, आजाद र समान हुनुपर्छ—पश्‍चिमले वकालत गर्ने महिला अधिकारहरू मूलतः यिनै हुन्। यी अधिकारहरूमा महिलाहरूका लागि मूलभूत परिभाषा र माग हुन्छन्, अर्थात्, तिनले महिलाको जीवनशैली र स्वरूपका लागि आधारभूत अवधारणा प्रस्तुत गर्छन्। यो अवधारणा के हो? कि महिलाहरू दैलो-चटाइजस्तो समर्पित, दयनीय र सदाचारी हुनुपर्दैन। तिनीहरूले यसलाई खराब ठान्छन्, र महिलाहरू बलियो र निडर हुनुपर्छ भन्‍ने सोच्छन्। यी पश्‍चिमाहरूका हृदयमा महिलाहरूबाट माग गरिएका मानकहरू हुन्। तिनीहरू विश्‍वास गर्छन् कि महिलाहरू दैनिक रूपमा, कठिनाइहरूप्रति विनम्र रूपमा समर्पित भएर, अरूको हप्की वा हुकुमलाई पर्खेर बस्‍ने कठपुतलीहरूजस्तो हुनु आवश्यक छैन। तिनीहरूले यो आवश्यक छैन भन्‍ने ठान्छन्। पश्‍चिमाहरूले महिलाहरूलाई आफ्ना कार्यमा सक्रिय, स्वतन्त्र र साहसी हुनका निम्ति वकालत गर्छन्। निस्सन्देह, हामीले बुझ्‍ने कुरा तिनीहरूको सोचाइसँग पूर्ण रूपमा मिल्दो नहुन सक्छ, तर यो आधारभूत रूपमा पूर्वीय र पश्‍चिमी महिलाहरूबिचको मुख्य भिन्‍नता हो। यी दुई विचारहरूमध्ये कुन सही हो? (दुवै सही होइनन्।) वास्तवमा, यो कुरा सही र गलतको होइन। पूर्वीय सामाजिक पृष्ठभूमिअन्तर्गत, त्यस्तो समुदायभित्र, तँ त्यसरी नै जिउनुपर्छ। के तैँले चाहेको भए विद्रोह गर्न सक्थिस्? परिवारभित्र, यदि तैँले विद्रोह गरेमा तैँले मृत्युको जोखिम उठाउनुपर्छ। पश्‍चिममा, तँ पाश्‍चात्य महिलाजस्तै जिउन सक्छस्, तर तँ चाहे जसरी जिए पनि, जुन सामाजिक पृष्ठभूमिमा वा जुन समुदायमा जिए पनि, कुन विचार सत्यतासँग मेल खान्छ त? (तीमध्ये कुनै पनि सत्यतासँग मेल खाँदैनन्।) कुनै पनि विचार सत्यतासँग मेल खाँदैनन्, ती दुवैले त्यसलाई उल्लङ्घन गर्छन्। म किन यसो भन्छु? पूर्वीयहरू चाहन्छन् कि महिलाहरूले सधैँ असल व्यवहार गरून्, तीन आज्ञापालन र चार सद्गुणहरू अपनाऊन्, सद्गुणी र कोमल बनून्—कुन उद्देश्यका लागि? तिनीहरूलाई नियन्त्रण गर्न सजिलो बनाउनका लागि। यो पूर्वीय परम्परागत संस्कृतिबाट विकसित भएको घातक विचारधारा हो र यो वास्तवमा मानिसहरूका लागि हानिकारक छ, यसले अन्ततः महिलाहरूलाई दिशाविहीन रूपमा वा आफ्नै विचारहरूविना जीवन बिताउनमा डोऱ्याउँछ। यी महिलाहरूलाई आफूले के गर्नुपर्छ, कसरी गर्नुपर्छ वा कुन कार्यहरू सही वा गलत हुन् भन्‍ने थाहा हुँदैन। तिनीहरू आफ्नो परिवारका निम्ति आफ्नो जीवन अर्पणसमेत गर्छन्, तर अझ पनि आफूले पर्याप्त काम नगरेको महसुस गर्छन्। के यो महिलाहरूका निम्ति एक प्रकारको हानि हो? (हजुर, हो।) तिनीहरूका आफ्नै अधिकारहरू, तिनीहरूले उपभोग गर्नुपर्ने अधिकारहरू खोसिँदा, तिनीहरूले प्रतिरोधसमेत गर्दैनन्। तिनीहरूले किन प्रतिरोध गर्दैनन्? तिनीहरूले भन्छन्: “प्रतिरोध गर्नु गलत हो, यो सद्गुण होइन। फलानो-फलानोलाई हेर त, तिनीहरूले मभन्दा धेरै गरेका छन् र धेरै कष्ट भोग्छन्, तैपनि कहिल्यै गुनासो गर्दैनन्।” तिनीहरूले किन यस्तो सोच्छन्? (तिनीहरू परम्परागत सांस्कृतिक सोचबाट प्रभावित छन्।) यो यही परम्परागत संस्कृति हो जसले तिनीहरूभित्र गहिरो जरा गाडेको छ, र तिनीहरूलाई ठूलो कष्ट दिएको छ। तिनीहरूले यस्तो प्रकारको यातना कसरी सहन सक्छन्? तिनीहरूलाई राम्रोसँग थाहा छ कि यस्तो प्रकारको यातना पीडादायी हुन्छ, यसले तिनीहरूलाई असहाय महसुस गराउँछ र तिनीहरूको हृदयलाई चोट पुऱ्याउँछ, त्यसोभए तिनीहरूले यसलाई कसरी अझै पनि सहन सक्छन् त? यसको वस्तुगत कारण के हो? कि तिनीहरूको सामाजिक पृष्ठभूमि यही नै हो, त्यसैले तिनीहरू उम्कन सक्दैनन्, तर केवल विनम्रतापूर्वक यसैमा चित्त बुझाउँछन्। तिनीहरूले आत्मपरक रूपमा पनि यस्तै महसुस गर्छन्। तिनीहरूले सत्यता, वा महिलाहरूले कसरी इज्जतका साथ जिउनुपर्छ भनी, वा महिलाहरूले जिउने सही तरिका बुझ्दैनन्। तिनीहरूलाई कसैले पनि यी कुराहरू बताएको छैन। तिनीहरूलाई थाहा भएसम्म, महिलाहरूको आत्मआचरण र कार्यहरूको मापदण्ड के हो? परम्परागत संस्कृति। तिनीहरू सोच्छन् कि पुस्तौँ-पुस्तादेखि हस्तान्तरित भइआएको कुरा सही हुन्छ, र यदि कसैले त्यसको उल्लङ्घन गर्छ भने, उसको विवेकको निन्दा गरिनुपर्छ। तिनीहरूको “मापदण्ड” यही हो। तर के यो मापदण्ड वास्तवमा सही छ? के यसलाई उद्धरण चिन्हहरूभित्र राखिनुपर्छ? (हो, राखिनुपर्छ।) यो मापदण्ड सत्यतासँग मेल खाँदैन। यस्तो प्रकारको सोच र दृष्टिकोणको नियन्त्रणअन्तर्गत कसैको व्यवहार चाहे जति नै अनुमोदित वा अनुकूल भए तापनि, के यो वास्तवमा मापदण्ड हो? होइन, किनकि यो सत्यता र मानवता विरुद्ध जान्छ। लामो समयदेखि, पूर्वीय महिलाहरूले आफ्नो सम्पूर्ण परिवारको हेरचाह गर्नुपरेको छ, र तिनीहरू सबै साना मामुली मामलाहरूका लागि जिम्मेवार भएका छन्। के यो न्यायसङ्‍गत छ? (अहँ, छैन।) त्यसोभए तिनीहरूले कसरी त्यो सहन सक्छन् त? किनभने तिनीहरू यस प्रकारको सोच र दृष्टिकोणद्वारा बाँधिएका छन्। यसलाई सहन गर्ने तिनीहरूको क्षमताले सङ्‍केत गर्दछ कि, भित्री रूपमा, तिनीहरू ८०% निश्‍चित छन् कि यो नै सही कार्य हो, र यदि तिनीहरूले सहे मात्र भने, तिनीहरू परम्परागत संस्कृतिका मानकहरू पूरा गर्न सक्षम हुनेछन्। त्यसैले, तिनीहरू त्यस दिशातिर, ती मानकहरूतिर दौडिरहेका छन्। यदि, भित्री रूपमा, तिनीहरूले यो गलत हो र यसो गर्नु हुँदैन, यो मानवतासँग मेल खाँदैन, र यो मानवता र सत्यता विरुद्ध जान्छ भन्‍ने सोचे भने, के तिनीहरूले अझै त्यसो गर्न सक्नेथिए? (अहँ, सक्नेथिएनन्।) तिनीहरूले ती मानिसहरूबाट टाढा जाने र तिनीहरूका दास नबन्‍ने उपाय सोच्नुपर्ने हुन्थ्यो। तर धेरैजसो महिलाहरूले यसो गर्ने आँट गर्ने थिएनन्—तिनीहरूले के सोच्छन्? यही कि तिनीहरू आफ्नो समुदाय बिना बाँच्‍न त सक्थे, तर यदि तिनीहरूले छोडेर जाने हो भने तिनीहरूले भयानक कलङ्‍क बोक्नुपर्ने र निश्‍चित परिणामहरू भोग्नुपर्ने हुन्थ्यो। यसलाई मूल्याङ्‍कन गरेपछि, तिनीहरू सोच्छन् कि यदि तिनीहरूले त्यसो गरे भने, तिनीहरूका सहकर्मीहरूले तिनीहरू कसरी सद्गुणी थिएनन् भनेर कुरा काट्नेथिए, समाजले तिनीहरूलाई निश्‍चित तरिकाले निन्दा गर्नेथियो र तिनीहरूका बारेमा निश्‍चित रायहरू राख्‍नेथियो, अनि यी सबले गम्भीर परिणामहरू निम्त्याउनेथिए। अन्तमा, तिनीहरूले यसबारे विचार गर्छन् र यस्तो सोच्छन्, “यसलाई सहिदिनु नै राम्रो हुन्छ। अन्यथा, निन्दाको भारले मलाई थिच्‍नेछ!” पुस्तौँ-पुस्तादेखि पूर्वीय महिलाहरू यस्तै छन्। यी सबै असल कार्यहरू पछाडि तिनीहरूले के सहनुपर्छ? तिनीहरूको मानवीय मर्यादा र अधिकारको हनन्। के यी विचार र दृष्टिकोणहरू सत्यतासँग मेल खान्छन्? (अहँ, खाँदैनन्।) ती सत्यतासँग मेल खाँदैनन्। तिनीहरू आफ्नो मर्यादा र मानव अधिकारबाट वञ्‍चित भएका छन्, र तिनीहरूले आफ्नो निष्ठा, आफ्नो स्वतन्त्र जीवन र सोच्‍ने स्थान, अनि बोल्‍ने र आफ्ना चाहनाहरू व्यक्त गर्ने अधिकारहरू गुमाएका छन्—तिनीहरूले गर्ने सबै कुरा ती घरका मानिसहरूका लागि हुन्छ। तिनीहरूले यसो गर्नुको उद्देश्य के हो? परम्परागत संस्कृतिले महिलाहरूबाट माग गर्ने मानकहरू पूरा गर्न, र अरू मानिसहरूबाट प्रशंसा प्राप्त गर्न, असल पत्‍नी र असल मानिस कहलिन। के यो एक किसिमको यातना होइन? (हजुर, हो।) यस्तो सोचाइ उचित हुन्छ कि विकृत? (यो विकृत हुन्छ।) के यो सत्यतासँग मेल खान्छ? (अहँ, खाँदैन।) परमेश्‍वरले मानवजातिका लागि स्वतन्त्र इच्छा सृष्टि गर्नुभयो, अनि यस स्वतन्त्र इच्छाबाट आउने सोचहरू के हुन्? के ती मानवतासँग मेल खान्छन्? यी सोचहरू कम्तीमा पनि मानवतासँग मेल खानुपर्छ। यसबाहेक उहाँले, मानिसहरूले आफ्नो जीवनको अवधिमा सबै मानिस, घटना र कामकुराहरूका बारेमा सही विचारहरू र बुझाइ प्राप्त गरेको, र त्यसपछि जिउने र परमेश्‍वरको आराधना गर्ने सही मार्ग रोजेको चाहनुभयो। यसरी जिइएको जीवन परमेश्‍वरले दिनुभएको थियो र त्यसको आनन्द लिइनुपर्छ। तर, मानिसहरू यी तथाकथित परम्परागत संस्कृतिहरू र नैतिक ग्रन्थहरूद्वारा आफ्नो जीवनभर प्रतिबन्धित, सीमित र विकृत हुन्छन्, र अन्ततः के बन्छन्? तिनीहरू परम्परागत संस्कृतिको कठपुतली बन्छन्। के मानिसहरूले सत्यता नबुझेका कारण यसो हुने होइन? (हजुर, हो।) के तिमीहरू भविष्यमा यही मार्गमा हिँड्न चाहनेथियौ? (अहँ, चाहनेथिएनौँ।) त्यसोभए, तैँले के गर्नुपर्छ? मानौँ कि तैँले यसो भन्छस्, “म तिनीहरूसँग लड्नेछु,” वा “म अब उप्रान्त तिनीहरूको सेवा गर्नेछैनँ। मसँग मानव अधिकारहरू छन्, र मसँग मेरो निष्ठा छ।” के यो ठीक छ? (अहँ, छैन।) यो ठीक छैन। यो त एक हदबाट सीधै अर्को हदमा पुग्नु हो, र त्यसो गर्नु परमेश्‍वरको गवाही दिनु वा उहाँलाई महिमित तुल्याउनु होइन। त्यसोभए तैँले कसरी कार्य गर्नुपर्छ? (सत्यता सिद्धान्तहरूअनुरूप कार्यहरू गर्नुपर्छ।) निस्सन्देह रूपमा, सिद्धान्तहरू अनुरूप कार्य गर्नु सही हो, र तैँले सबैलाई सिद्धान्तहरू अनुरूप व्यवहार गर्नुपर्छ, यदि तिनीहरूले परमेश्‍वरमा विश्‍वास गर्छन् भने तिनीहरूलाई दाजुभाइ र दिदीबहिनीहरूझैँ व्यवहार गर्नुपर्छ, र यदि तिनीहरूले गर्दैनन् भने तिनीहरूलाई गैर-विश्‍वासीहरूझैँ व्यवहार गर्नुपर्छ। आफैँलाई अन्याय गर्नु, आफ्नो निष्ठालाई विकृत तुल्याउनु, वा तिनीहरूका लागि आफ्नो जीवन बलिदान गरेर आफ्नो मर्यादा र अधिकारहरू त्याग्‍नु आवश्यक छैन। तिनीहरू यसको लायक छैनन्। यस संसारमा एक जना मात्र हुनुहुन्छ जसका लागि तैँले आफ्नो जीवन खर्च गर्नु योग्य हुन्छ। उहाँ को हुनुहुन्छ? (परमेश्‍वर।) किन? किनभने परमेश्‍वर सत्यता हुनुहुन्छ, र उहाँका वचनहरू मानिसहरूको अस्तित्व, आत्मआचरण र कार्यहरूका लागि मापदण्ड हुन्। जबसम्म तँसँग परमेश्‍वर, र परमेश्‍वरका वचनहरू छन्, तबसम्म तँ विचलित हुनेछैनस्, र तैँले आफूलाई आचरणमा ढाल्ने र कार्य गर्ने तरिकामा तँ सटीक हुनेछस्। एक पटक व्यक्तिलाई मुक्ति दिइएपछि परमेश्‍वरका वचनहरूले उसमा पार्ने अन्तिम प्रभाव यही हो।

“सत्यता के हो?” भन्‍ने विषय अत्यन्तै ठूलो छ। हामीले भर्खरै केही उदाहरणहरू दियौँ, जसमध्ये एउटाचाहिँ लाटोकोसेरालाई कसरी व्यवहार गर्ने भन्‍ने थियो। अरू उदाहरणहरू के थिए? (पूर्वीयहरूले पश्‍चिमाहरूको कफी पिउने कार्यको नक्कल गरेको।) (महिलाहरूबाट पूर्वीय र पश्‍चिमाहरूले माग गर्ने मानकहरू।) यी सबैभन्दा स्पष्ट उदाहरणहरू हुन्। त्यसोभए, विभिन्‍न कामकुराहरूमा पूर्वीय र पश्‍चिमी मानिसहरूका विचारहरूमध्ये, मापदण्ड कुन चाहिँ हो त? (कुनै पनि होइन।) कुनैमा पनि सत्यता समावेश छैन, ती दुवै मानव विचार र रायहरू हुन्। अझ सटीक तरिकाले भन्‍नुपर्दा, ती दुवै त्रुटिपूर्ण दृष्टिकोण र भ्रमहरू हुन्। ती मापदण्डहरू होइनन्, ती मानिसहरूलाई हानि पुर्‍याउने शैतानका रणनीति, प्रतिपादित सिद्धान्त र दर्शनहरू हुन्। यस विषयमा यसरी सङ्गति गरेपछि, के तिमीहरूले यो कुरा अलि बढी बुझ्छौ? (हो, बुझ्छौँ।) यदि मैले यस बारेमा कुरा नगरेको भए, सायद कुनै दिन तिमीहरूले कफी पिएर र ह्यामबर्गर खाएर पश्‍चिमाहरूको नक्कल गर्दै तिनीहरूको अनुकरण गर्ने विचार गर्नेथियौ। के त्यो सिद्धान्तहरूअनुसार हुन्छ? यदि तैँले हरेक दिन पश्‍चिमी खाना खाइस् भने पनि, यदि तैँले सत्यतालाई पछ्याइनस् भने, यो सबै व्यर्थ हुनेछ, तँसँग अझै पनि कसरी आफूलाई आचरणमा ढाल्ने भन्‍ने कुराको मापदण्ड हुनेछैन। मुख्य कुरा के तैँले सत्यता खोजी गर्न र सिद्धान्तहरूअनुसार कार्य गर्न सक्छस् कि सक्दैनस् भन्‍ने हो—यो तेरा लागि फाइदाजनक छ। मेरो यो सङ्‍गतिमार्फत, के तिमीहरूमा सत्यता र मापदण्डहरूका बारेमा केही बुझाइ आएको छ? (हो, आएको छ।) के मानिसहरूको परम्परागत संस्कृति वा नैतिक मापदण्डभित्र सत्यता छ? (अहँ, छैन।) के नैतिक ग्रन्थहरूमा सत्यता छ? (अहँ, छैन।) के अब तिमीहरू परमेश्‍वरका वचनहरू सत्यता हुन् भन्‍ने कुरामा निश्‍चित हुन सक्छौ? (हो, हुन सक्छौँ।) उहाँका वचनहरू सत्यता हुन् भनी निश्चित भएपछि, तिमीहरूले यो ख्याल गर्नुपर्छ: परमेश्‍वरका वचनहरू के हुन्? उहाँका वचनहरूमा, माग गरिने सिद्धान्तहरू के हुन्? उहाँले मानिसलाई भन्‍नुभएका मापदण्डहरू के-के हुन्? परमेश्‍वरका वचनहरूसँग मेल खानका निम्ति तिनीहरूले ठ्याक्कै कसरी कार्य गर्नुपर्छ, अनि यसो गर्ने सही सिद्धान्तहरू के-के हुन्? तैँले खोज्‍नुपर्ने कुरा यही हो, तर अहिलेका लागि यस विषयमा यति नै।

पूरक:

सियाओजियको जीवनमा एक दिन

अब अर्को विषयमा जाऔँ। यो के हुनुपर्छ? मैले सायद एउटा कथा सुनाउनुपर्छ। कथाहरूले सत्यता र मानिसहरूको आत्मआचरण, कार्य र परमेश्‍वरको आराधनाका लागि मापदण्डलाई पनि छुन्छन्। सत्यता र मानव व्यवहारको मापदण्डसँग यस कथाको के सम्बन्ध छ भन्‍ने कुरालाई सुन। यसले सियाओजियको जीवनमा एक दिनका बारेमा बताउँछ। हाम्रो नायक सियाओजिय हो, र कथाको अनुमानित समयावधि कति हो? (एक दिन।) एक दिन। कतिपय मानिसहरूले भन्न सक्छन्, “के एक दिनका घटनाहरू पनि बताउन लायक हुन्छन्?” खैर, यो के भनिन्छ भन्‍ने कुरामा निर्भर गर्दछ। यदि यो सबै व्यर्थको गफ अनि सही र गलतको कुरा मात्र हो भने, यो बताउन लायक हुँदैन। तर यदि यसले सत्यतालाई छुन्छ भने एक दिनको त के कुरा—एक मिनेटको घटना पनि बताउन लायक हुन्छ, होइन र? (सही हो।)

सियाओजिय पछ्याउने कुरामा जोसिलो र आफ्नो कर्तव्य पूरा गर्ने सम्बन्धमा उत्साही व्यक्ति हो, र ऊ एक दिन बिहान सबेरै उठ्नेबित्तिकै उसको कथा सुरु हुन्छ। उठेपछि, परमेश्‍वरको वचन पढेर, आफ्नो भक्ति भावको अभ्यास गरेपछि, सियाओजिय बिहानको नास्ताको लागि गयो अनि उसले एक कचौरा दलिया र केही तरकारीहरू लियो। त्यसपछि उसले केही अन्डा देख्यो र सोच्यो: “मैले दुइटा लिनुपर्छ। दिनको दुइटा अन्डाले पर्याप्त पोषण दिन्छ।” तर हात बढाउँदै गर्दा ऊ हिचकिचायो, “दुइटा लिऊँ कि एउटा? यदि अरूले मैले दुइटा लिएको देखे भने त नराम्रो हुनेछ। यो त धेरै लोभी हुनु हो, र अरूले मलाई खन्चुवा ठान्‍नेछन्। एउटा मात्र लिनु राम्रो हुन्छ।” उसले फेरि हात बढाएर एउटा अन्डा लिनु अघि आफ्नो हात पछाडि ल्यायो। त्यति नै बेला, अर्को व्यक्ति अन्डा लिन आयो र उसले त्यसो गर्दा सियाओजियको मुटुको धड्कन थामियो। उसले सोच्यो: “वास्तवमा, अन्डा नखानु नै उत्तम हुन्छ। मसँग दलिया र तरकारी छँदै छ, साथै केही बफाइएका रोटीहरू छन्, र त्यसले बिहानको नास्ता पुगिहाल्छ। म त्यति लोभी हुनु हुँदैन। अनि अन्डा खाने चाहना नै किन गर्नुपर्‍यो? यदि अरूले देखे भने कति नराम्रो हुन्छ। के त्यो आराममा लिप्त हुनु हुनेथिएन र? म एउटा पनि खानेछैनँ।” यस्तो सोच्दै, सियाओजियले अन्डा फिर्ता राख्यो, अनि केही मिनेटपछि बिहानको नास्ता सकेर आफ्नो कर्तव्य पूरा गर्न थाल्यो। उसले एकपछि अर्को कार्य पूरा गर्दै गर्न बाँकी कार्यहरूमा आफूलाई व्यस्त राख्यो। समय चाँडै बित्छ, र आँखा झिमिक्क नगर्दै दिउँसोको खाना खाने समय हुन्छ। अरू सबै खाना खान गए, तर सियाओजियले आफ्नो घडी हेर्‍यो र दिउँसोको १२:४० बजेको देख्यो। “एकै छिन। अरू सबै खाना खान जाँदा मैले खाना खान हतार गर्नु हुँदैन। यदि म अरू सबैसँग हतारिएर गएँ भने, के म तिनीहरू जस्तै हुनेछैनँ र, अनि खन्चुवा झैँ देखिनेछैनँ र? म अलिकति अझै पर्खनेछु।” उसले आफूले गरिरहेको कार्यलाई जारी राख्यो, तर उसको पेटले उसलाई साथ दिएन र गुडगुडाउन थाल्यो। उसले आफ्नो पेट च्याप्यो र ध्यान नै नदिई कम्प्युटरमा हेर्‍यो र यस्तो सोच्यो: “म साह्रै भोकाएको छु! आज दिउँसोको खाना के छ? के मासु छ होला? मैले अलिकति मासु खान पाए त निकै राम्रो हुनेथियो!” उसले सोच्दै गर्दा उसको पेट कराइरह्‍यो र निकै मुस्किलका साथ, अरू सबै दिउँसोको खाना खाएर नफर्कुञ्जेल पर्खेर बस्‍यो। कसैले उसलाई भन्यो: “तिमीले किन दिउँसको खाना खाएनौ? चाँडो गरेर जाऊ, खाना चिसो हुँदैछ।” सियाओजियले भन्‍यो, “केही छैन। मैले आफ्नो कार्य पूरा गरिसकेको छैनँ। सकिएपछि जान्छु।” “के तिमीले खाएपछि कार्य जारी राख्दा राम्रो हुनेथिएन र?” “ठिकै छ। म चाँडै सिध्याउनेछु।” त्यसैले, सियाओजियले आफ्नो भोक सह्‍यो र आफ्नो कामलाई जारी राख्यो। वास्तवमा, ऊ अब निकै भोकाएको थियो र काम जारी राख्ने मनस्थितिमा थिएन, तर अझ पनि उसले आफ्नो भोक सह्यो र आफ्नो ढोँगलाई कायम राख्यो। केही समयपछि उसले फेरि आफ्नो घडी हेर्‍यो, दिउँसोको १:३० बजेको देख्यो, अनि सोच्यो: “अब ठिक छ। म सायद अब दिउँसको खाना खान जानुपर्छ।” ऊ उठेर खान जानै लागेको थियो, एउटी बहिनीले उसलाई खानाको किस्ती ल्याइन् र भनिन्: “धेरै ढिलो भयो! तिमी दिउँसोको खाना खान किन गएनौ? तिमी चाहे जति व्यस्त भए पनि, तिमीले खाना खानैपर्छ, र यदि तिमीले समयमै खाना खाएनौ भने तिमीलाई पेटको समस्या हुनेछ।” उसले जवाफ दियो: “ठिकै छ। काम सकिएपछि खानेछु।” “तिमी जानुपर्दैन। मैले तिम्रो खाना ल्याइदिएकी छु, त्यसैले छिटो खाऊ।” “केको हतार? मलाई अझै भोक लागेको छैन।” उसले आफू भोको नभएको कुरा भन्दै गर्दा उसको पेट मेघ गर्जेको जस्तो आवाज निकालेर गडगडायो। आफ्नो पेट समात्यो, सङ्‍कोच मानेर मुस्कुरायो, र त्यो बहिनीलाई भन्यो: “मलाई फेरि खाना ल्याइदिने चिन्ता नगर।” “तर यदि मैले ल्याइनँ भने, खाना चिसो भएर फेरि तताउनुपर्ने हुन्छ। यसलाई एक पटक फेरि तताइसकिएको छ।” “त्यसो भए ठिकै छ, धन्यवाद!” मुख रसाउँदै, सियाओजियले बहिनीबाट आफ्नो खाना लियो। किस्तीलाई हेर्दै, ऊ निकै खुसी भयो: दुइटा बफाइएका रोटी, तरकारी, मासु र सूप। बफाइएका रोटीहरू देख्दा सियाओजियले अर्को कुरा सोच्यो र उसले बहिनीलाई भन्यो: “म दुई ओटा रोटी खान सक्दिनँ। म आजकल अति नै व्यस्त छु, राम्रोसँग सुत्न सक्दिनँ, र मलाई त्यति भोक पनि लाग्दैन। तिमीले मलाई दुई वटा रोटी दिँदा त खेर जाँदैन र? एउटा फिर्ता लैजाऊ।” “ठिकै छ। यदि तिमीले साँच्चै ती खान सकेनौ भने यसलाई फिर्ता पठाउन सक्छौ,” बहिनीले जानु अघि जवाफ दिई। सियाओजियले मनमनै सोच्यो: “चाँडो जाऊ। मलाई अति भोक लागिरहेको छ।” उसले कचौरा उठायो, वरिपरि कसैलाई नदेखे पनि अझै अलिकति लजाउँदै, उसले सावधानीपूर्वक एक चुस्की लियो। त्यसपछि उसले मासुलाई हेर्‍यो, “वाह! बिस्तारै भुटेर पकाइएको सुँगुरको मासुको बास्ना म मीलौँको दूरीबाट थाहा पाउन सक्थेँ। तर मैले यसलाई तुरुन्तै खान सक्दिनँ, किनकि मैले पहिला तरकारी खानु पर्छ। यदि मैले तरकारीले पेट भरेँ भने मैले मासु कम खानेछु, नत्र मैले आधा कचौरा मासु खाइसक्नेछु र त्यो त लाजमर्दो हुनेथिएन र?” उसले त्यसो गर्नु अघि एक पल सोच्यो। उसले बफाइएका रोटी र तरकारीहरू चपायो, र सूप पियो। खाना खाँदै गर्दा, उसलाई अलिकति मासु खान मन लाग्यो, त्यसैले उसले भुटेको सुँगुरको मासुको एक चौटा लियो। मुखमा ल्याउँदै, उसले आफ्ना आँखा चिम्लिएर त्यसको ध्यानपूर्वक स्वाद लियो, “कति स्वादिलो! मासु साँच्चै मीठो छ, तर म धेरै खानु हुन्न। केवल एक गाँस भए पुग्छ, त्यसपछि अझ बढी तरकारी अनि सूप।” उसले बफाइएका रोटी खान जारी राख्यो, तर तरकारी खाँदै गर्दा उसले मासुलाई एक टक हेरिरह्यो, “के मैले यो मासु खाऊँ? यो यति स्वादिष्ट छ, यसलाई नखानु साँच्चै दुःखको कुरा हुनेछ।” उसको मुख फेरि रसाउन थाल्यो र उसले सोच्यो, “मलाई थाहा छ! म रोटीहरूलाई टुक्रा-टुक्रा पार्नेछु र तिनलाई झोलमा चोप्नेछु। के त्यो मासु खाएजस्तै हुँदैन र? यसरी अरूले मैले मासु खाइरहेको छैन भनी देख्न सक्नेछन्, तर अझै पनि मैले मासुको स्वाद पाउनेछु। कति राम्रो!” यस्तो सोचेर, उसले बफाइएका केही रोटीलाई झोलमा चोप्यो, अनि निकालेर खायो, त्यो स्वादिष्ट र लगभग मासु नै जस्तो थियो। सियाओजियले त्यसपछि तुरुन्तै पूरै रोटीलाई टुक्रा-टुक्रा पारेर झोलमा डुबायो…। दस मिनेटभन्दा पनि कम समयमा, उसले त्यो सबै खाइसकेको थियो, साथै सूप पनि सिध्यायो। उसले दोस्रो रोटी खाने आफ्नो चाहना मारेर र आफूलाई रोकेर, एउटा बफाइएको रोटी मात्र खाएको थियो। योजनाअनुसार सबै परिकार सकिएपछि, सियाओजिय लगभग अघायो र उसलाई थप खाना चाहिन्छ जस्तो लागेन। त्यसपछि उसले सोच्यो: “ओहो, साह्रै भोकाएझैँ गरेर यति चाँडो-चाँडो खानु वास्तवमै उचित होइन। म वास्तवमै निकै भोकाएको थिएँ, तर मानिसहरूले मलाई त्यसरी देख्‍नु राम्रो होइन। मैले बिस्तारै खानुपर्छ। तर अहिले खाइसकेपछि त अब म के गर्न सक्छु र? ठीक छ, मसँग एउटा उपाय छ। म यसलाई दश मिनेटभित्र फिर्ता पठाउनेछु।” उसले आफ्नो घडी समात्यो र त्यसलाई हेर्‍यो, “पाँच मिनेट … दस … पन्ध्र … ठिक छ, दुई बज्यो। एकदम राम्रो, यसलाई फिर्ता पठा!” खुसी हुँदै, उसले बाँकी रहेको भुटेको सुँगुरको मासु र बफाइएको रोटी फिर्ता पठायो।

सियाओजिय फर्किँदा २ बजेर कटिसकेको थियो। उसका दाजुभाइ र दिदीबहिनीहरू दिउँसोको विश्रामका लागि गएका थिए, र उसले एक्लै गर्ने काम केही थिएन, त्यसैले उसलाई वास्तवमै पट्यार लागेको थियो। उसले सोच्यो: “के म पनि एक निद्रा सुतूँ? खाना खाएपछि एक निद्रा सुत्नु सधैँ राम्रो नै हुन्छ। तर हुँदैन, यदि अरू सबै सुतेको बेला म सुतेँ भने, यसले मलाई के बनाउँछ? म सुत्न मिल्दैन। मैले पर्खनुपर्छ। तर कसरी जागा बसूँ? म उभिइरहेँ भने सुत्‍न सक्नेछैन, तर यदि म खडा भएर रहिरहेँ भने त कोही अचानक भित्र आयो भने ऊ तर्सिनेछ। अहँ, म उभिन मिल्दैन। ठिकै छ, त्यसोभए म मेरो कम्प्युटरको अगाडि त्यतिकै बस्‍नेछु। यदि कसैले मलाई देखेमा, उसले मैले काम गरिरहेको छु भन्ठान्नेछ, तर वास्तवमा त मैले विश्राम लिइरहेको हुनेछु। कस्तो राम्रो उपाय।” त्यसैले ऊ कम्प्युटरलाई वाल्ल परेर हेर्दै त्यसको अगाडि सामान्य रूपमा बस्यो, तर पाँच मिनेटभित्र ऊ निदायो र किबोर्डमाथि घुर्न थाल्यो। चालीस मिनेटपछि, सियाओजिय अचानक आफ्नो गहिरो निद्राबाट ब्युँझियो र उफ्रियो, “के म उभिइरहेको छैनँ? म कसरी निदाएँ?” उसले समय हेर्‍यो, अबेर हुँदै थियो र कोही नभएको बेला ऊ आफ्नो मुख धुन गयो। शौचालयमा आफैँलाई देखेर, उसले भन्‍यो “ओहो, लौन! मेरो अनुहार त किबोर्डको छापले भरिएको छ! यसरी त म कसरी अरूसामु देखा पर्न सक्छु?” उसले हतारमा आफ्नो अनुहार रगड्यो, माड्यो र थपथपायो, र ऊ निकै बेर शौचालयमा बस्यो। त्यसपछि उसले ऐनामा हेर्‍यो र किबोर्डका छापहरू धेरैजसो हराएको देख्यो र आफ्नो मनमा रमायो: “यसलाई ध्यान दिएर नहेर्ने हो भने कसैले पनि थाहा पाउनेछैन।” यसपछि उसले आफ्नो कपाल कोर्‍यो र आफ्नो कठालो मिलायो, उसले अचानक महसुस गर्‍यो कि उसको हल्का रङको सर्टको कठालो अलि चिपचिपे थियो र नजिकबाट नियाल्दा उसका बाहुलाहरू पनि अलिक फोहोर थिए। उसले मनमनै सोच्यो, “मैले लुगा नधोएको वा नफेरेको केही दिन भयो, तर नधुनुका पनि केही फाइदा छन्। अलिकति फोहोरले कहिल्यै कसैलाई चोट पुर्‍याउँदैन, र अलिकति मैलाले मलाई असर गर्दैन। जे होस्, अलिकति फोहोरी हुँदा त झन् बढी आध्यात्मिक देखिन्‍न र?” उसले सरासर आफ्नो सर्टको कठालो र बाहुलाहरू बाहिर फर्कायो र फोहोरी भागहरू देखिने गरी ज्याकेटका बाहुलाहरू सुर्क्यो। निकै सन्तुष्ट भएर, ऊ प्रसन्‍न भयो र शान्तिपूर्वक शौचालयबाट बाहिर निस्कियो। केही समयपछि धेरैजसो मानिसहरू आ-आफ्ना ठाउँमा बसेर काममा व्यस्त हुन थाले। जब सियाओजियले अरू सबैलाई त्यहाँ देख्यो, उसले भन्यो: “तिमीहरूले त लामो झप्को लिएनौ! तिमीहरूले वास्तवमै कष्ट भोग्‍न र मूल्य तिर्न सक्छौ! मैले त झप्कोसमेत लिइनँ, तर अनुहारमा अलिकति पानी छर्किनु अघि एक मिनेटका लागि मेरा आँखालाई विश्राम मात्र दिएँ। नत्रता मसँग कुनै ऊर्जा नै हुने थिएन।” कसैले पनि जवाफ दिएन। उसलाई निकै पट्यार लाग्यो, त्यसैले उसले पनि काम गर्न थाल्यो। उसले दिउँसोको खानामा धेरै सूप पिएकोले, ऊ बारम्बार शौचालय जान चाहन्थ्यो तर यस्तो सोच्दै आफ्नो आवेगको प्रतिरोध गर्‍यो: “यदि म गएँ भने, मानिसहरूले मलाई अल्छी ठान्नेछैनन् र? त्यस्तो छवि त राम्रो होइन, त्यसैले म जान मिल्दैन।” त्यसैले उसले अरू कोही शौचालयमा नगएसम्म सहेर बस्यो, अनि उसले मौका देख्यो। ऊ यस्तो सोच्दै तुरुन्तै लाइनमा सामेल भयो, “भिडलाई पछ्याउनु धेरै राम्रो हो, किनकि कसैले मेरो बारेमा केही भन्‍नेछैन।”

त्यो दिउँसोको समय व्यस्त रह्यो। सियाओजियले उक्त व्यक्तिसँग सङ्‍गति गर्दै, त्यस व्यक्तिलाई प्रश्नहरू सोध्दै, स्रोतहरू खोज्दै, अनि आफ्ना कर्तव्यसँग सम्बन्धित सबै प्रकारका कार्यहरू गर्दै धेरै काम गर्‍यो। सबै दौडधुपपछि, अन्ततः बेलुकाको खाना खाने समय भयो। यस पटक सियाओजिय अरूभन्दा अलिकति मात्र ढिलो भएको थियो, तर उसले लगभग समयमै खाना खाएर सक्कायो। बेलुकाको खानापछिको अवधि सियाओजियका लागि दिनको सबैभन्दा खुसीको समय हुन्थ्यो, किनभने यो एक मात्र समय थियो जुन बेला उसले शान्त भएर कुनै आत्मनिन्दा वा अरूको आलोचनाविना, तर शान्त हृदयका साथ आफूलाई मन परेको कफी पिउन सक्थ्यो। किन? किनभने ऊसँग कफी पिउने पर्याप्त कारणहरू थिए, जुन अरू सबैका नजरमा पूर्ण रूपमा जायज कारणहरू थिए। त्यसैले त्यो उसको सबैभन्दा खुसीको समय थियो। कफी बनाउँदा, उसले मनमनै बडबडायो, “ह्या, आज फेरि ओभरटाइम काम गर्नुपर्ने भयो। कति समयका लागि भन्‍नेसमेत मलाई थाहा छैन। यो कफीले मलाई कति लामो समयसम्म जागा राख्न सक्छ होला।” मानौँ कि सबैलाई यो सुनाउनका लागि, उसले भर्खर उमालेको कफीलाई टेबुलमा जोडले राख्यो, “अनि के त? म मेरो कफी पिउँदैछु, तिमीले यस बारे के गर्नेवाला छौ?” उसले आफू वरिपरि भएकाहरूलाई झलक्क हेर्‍यो। कसैले पनि उसलाई हेरिरहेको थिएन, तर उसले केही भएको छैन जसो गरी आफ्नो गिलास उठायो र यस्तो सोच्दै कफीको एक चुस्की लियो: “सबैले कफी मीठो छ भन्छन्, र यो वास्तवमै छ। यसको स्वाद हरेक दिन फरक हुन्छ, अनि फरक अनुभव प्रदान गर्दछ। यो अद्भुत छ!” खुसी हुँदै, उसले गर्वसाथ आफ्नो कफीको चुस्की लियो, त्यसपछि खाली मनले आफ्नो साँझको कामलाई हेर्‍यो। उसको मनमा मूलतः कुनै लक्ष्य थिएन, अनि त्यो व्यस्त दिनपछि उसले थकित महसुस गर्‍यो, तर जबरजस्ती बल गरिरह्यो। ऊ उँघ्‍न मिल्थेन, अनि आफू थकित भएको वा आफ्नो काम वा कर्तव्य सम्हाल्ने सम्बन्धमा उसमा लापरवाह, गैरजिम्मेवार वा अनादरपूर्ण मनोवृत्ति थियो भन्‍ने कुरा अरूलाई देख्‍न दिन सक्थेन। उसले आफूलाई जबरजस्ती जागा राख्यो र काम जारी राख्न आफ्नो कम्प्युटर अगाडि बस्यो, अनि स्वतः एकपछि अर्को गर्दै कफी पियो। ऊ जति धेरै कफी पिउँथ्यो, त्यति सजग र जागा महसुस गर्थ्यो। सियाओजियले बेला-बेला आफ्नो घडी हेर्थ्यो, “एक बजिसकेको छ, तर मैले आफैसँग तीन बजेसम्मको लक्ष्य राखेको हुनाले म सुत्‍न मिल्दैन। म बिहान २:५० मा पनि सुत्‍न मिल्दैन, किनकि त्यसो गर्नु त आफ्नो प्रतिज्ञा भङ्‍ग गर्नु हुनेथ्यो र मसँग परमेश्‍वरलाई दिने कुनै स्पष्टीकरण हुनेथिएन। यो एउटा सृजित प्राणीले पूरा गर्नुपर्ने प्रतिज्ञा हो, त्यसैले मैले यसको सम्मान गर्नुपर्छ। मैले म बिहान ३ बजे सुत्छु भनेर भनेँ, त्यसैले मैले टन्नै कफी पिउनु परे तापनि, म बिहान ३ बजे नै सुत्नेछु।” त्यसैले, उसले कफी पियो र मानसिक रूपमा आफैँलाई बाँध्दै र नियन्त्रण गर्दै, आफ्नो थकानको प्रतिरोध गर्‍यो। तीन बजे, सियाओजियलाई एउटा महत्त्वपूर्ण काम गर्नु थियो, त्यसैले उसले आफ्नो फोन लियो र एउटा सन्देश पठायो जसमा यस्तो लेखिएको थियो: फलानी बहिनी, म सियाओजिय हुँ। मसँग तिम्रा लागि एउटा महत्त्वपूर्ण सम्झौटो छ; भोलि बिहान १० बजे समूह भेला छ भन्‍ने कुरा नबिर्सनू। यसमा सहभागी हुनु अनिवार्य छ, र ढिलो नगर्नू। हस्ताक्षर गर्ने: सियाओजिय। सन्देश पठाएपछि राहत महसुस गर्नाका साथ-साथै, सियाओजियले यो पनि सोच्यो: “यसलाई पठाउनु त एउटा कुरा हो, तर यदि तिनले यो प्राप्त गरिनन् भने के हुन्छ? के मैले तिनलाई सन्देश पठाएको छु भन्‍ने तिनलाई थाहा छ? म अझ पनि सुत्‍न सक्दिनँ। तिनले प्रतिक्रिया दिन्छिन् कि दिन्‍नन् भनेर मैले पर्खेर हेर्नुपर्छ।” आधा घण्टा पर्खिएपछि पनि कुनै प्रतिक्रिया आएन र उसले सोच्यो: “के तिनी सुतिसकिन्? कसरी तिनी यति चाँडो सुतिसकिन्? कति बेकार, तीन बजे नै सुतिसकेकी।” त्यस बहिनीले बिहान ३:५० मा जवाफ नदिएसम्म उसले पर्ख्यो: मैले भोलि बिहान १० बजेका बारेमा बिर्सिएकी छैन। मलाई आशा छ कि तिमीले पनि बिर्सनेछैनौ, र समयमै आउनेछौ। सियाओजियले त्यो पढ्यो र सोच्यो, “ओहो, यी कस्तो प्रकारकी व्यक्ति हुन्? तिनी मभन्दा ढिलो कसरी सुत्‍न सक्छिन्?” तर उसले अब उप्रान्त सहन सकेन। “अब योभन्दा बढी कफी पिउनु हुँदैन! यदि मैले योभन्दा बढी पिएँ भने आज राती म पटक्कै सुत्नेछैनँ। म सुत्न जानुपर्छ, किनकि म बिहान ५:३०, ढिलोमा बिहान ६ बजे उठ्नुपर्छ। म मेरा अन्य दाजुभाइ र बहिनीहरूभन्दा ढिलो हुन मिल्दैन, किनकि तिनीहरू उठेपछि तिनीहरू सबैलाई मैले प्रार्थना गरिरहेको, परमेश्‍वरका वचनहरू पढिरहेको, अनि प्रवचनहरू सुनिरहेको देखाउनुपर्छ। त्यसैले म ढिलो उठ्न मिल्दैन। म चाँडै सुत्‍न जान नपाएको सबै यही सन्देशकै कारण हो। तर यसले फरक पार्दैन, अरूलाई म ढिलोसम्म जागा रहेको थाहा छ। यद्यपि मैले मेरो उद्देश्य हासिल गरेँ, र भोलि चार बजेसम्ममा सुतिसक्ने प्रयास गर्नेछु।” सियाओजियले सोच्‍ने प्रयास गर्दै गर्दा, उसले यति तन्द्रा महसुस गर्‍यो कि आफ्नो कोठामा जाँदा उसले आफ्नो कपडासमेत खोलेन। ऊ अर्ध-निद्रामै आफ्नो ओछ्यानमा पल्ट्यो, तर अझै पनि आफूलाई जबरजस्ती सम्झायो: बिहान अन्डा नखा, दिउँसोको खानाका लागि केवल एउटा बफाइएको रोटी मात्र खा, भुटेको सुँगुरको मासु नखा, बिहान ३ बजे सुत्, सन्देशहरू पठाउन अझै बाँकी छ…। सियाओजियले सोच्या-सोच्यै गऱ्यो र अन्तमा अचल भएर थकान, धपेडी, सपना र भ्रान्तिमा निदायो। र यो नै सियाओजियको जीवनमा एक दिन थियो।

मलाई बताओ, त्यो सबै के थियो? सधैँ त्यसरी ढोँग गर्नु सियाओजियका निम्ति थकाइलाग्दो हुन्थेन र? (हो, हुन्थ्यो।) रोबोटहरू दिनभर उस्तै काम गर्दा थाक्दैनन्, किनकि तिनीहरूसँग कुनै बोध वा अनुभूति हुँदैन, तर मानिसहरूका लागि यो थकाइ‍लाग्दो हुन्छ। सियाओजिय यति थकित हुँदा पनि किन त्यसरी जियो? उसले किन त्यसो गर्‍यो? के ऊसँग कुनै योजना थियो? (हो, थियो।) उसको योजना केको वरिपरि घुमेको थियो? (अरूसामु देखावट गर्नु।) के देखावट गरेर उसलाई कुनै फाइदा हुन्थ्यो? (त्यसले उसलाई मानिसहरूले सम्मान दिने तुल्याउन सक्थ्यो।) त्यसले उसलाई मानिसहरूले सम्मान दिने तुल्याउन सक्थ्यो। के सियाओजियको व्यवहार तिमीहरूका निम्ति परिचित छ? कस्ता प्रकारका मानिसहरूले त्यसरी व्यवहार गर्छन्? (फरिसीहरूले।) सही हो। फरिसीहरूले असल व्यवहार, र मानिसहरूका धारणाहरूसँग अनुरूप हुने व्यवहार र अभ्यासहरू अपनाउँछन्, अनि आफू असल देखिन र मानिसहरूबाट आराधना गरिनका निम्ति तिनलाई अरूको अगाडि प्रदर्शन गर्छन्। तिनीहरूले मानिसहरूलाई भ्रममा पार्ने आफ्नो लक्ष्य प्राप्त गर्न यो विधि प्रयोग गर्छन्। यसरी नक्कली व्यवहार गर्नु र अरू मानिसहरूसामु देखावट गर्न हर प्रकारका असल व्यवहारमा संलग्‍न हुनुको मुख्य प्रकृति के हो? त्यसको मुख्य प्रकृति ढोँग, छलछाम हो, भ्रममा पार्नु हो—अरू केही छ? (नक्कली आत्मिकता।) सियाओजियको दिनमा कति वटा कुराहरूमा स्वभावहरू सामेल थिए र जुन जालसाजी गर्न सक्षम सबैको साझा विशेषता हो? अन्डा, बफाइएका रोटी, भुटेको सुँगुरको मासु खानु, र कफी पिउनु। यी सबै बाह्य कुराहरू हुन्, तर तैँले तीभित्र के सार देख्‍न सक्छस्? ढोँग र आत्म-नियन्त्रण। केको ढोँग? (कष्ट भोगेको ढोँग।) मानिसहरूले कष्ट भोग्नुलाई असल कुराका रूपमा हेर्छन् कि खराब कुराका रूपमा? (असल कुरा।) कष्ट भोग्नु असल व्यवहार हो जसको सबैले उच्च प्रशंसा गर्छन्। मानिसहरू यसलाई के भन्ठान्छन्? तिनीहरूले यसलाई सत्यताको अभ्यास भन्ठान्छन्। त्यसैले, सियाओजियले कष्ट भोग्‍न र मूल्य तिर्न हिचकिचाएन। उसको कष्टमा के कुरा समावेश थियो? राम्रो खाना नखाने र अबेरसम्म जागा रहने, सबेरै उठ्ने र आफ्नो शरीरलाई ताडना दिने। यी प्रकारका कष्टको प्रकृति के हो? ती सबै ढोँग हुन्। उसले सत्यता वा धार्मिकताका लागि होइन, तर अरूबाट सम्मान र श्रद्धा पाउनका लागि, अनि आफ्नो राम्रो मान र प्रतिष्ठाका लागि कष्ट भोग्यो। के उसले सत्यताका लागि कष्ट भोग्यो? (अहँ, होइन।) उसका कुन-कुन कार्यहरू सत्यता सिद्धान्तहरू अनुरूप थिए, र सत्यताका खातिर आफैविरुद्ध गरिएको विद्रोह अनि व्यक्तिगत स्वार्थहरूको त्याग थिए? के त्यस्तो केही थियो? (थिएन।) उसको कष्टको प्रकृति कस्तो थियो? के त्यो सत्यता अभ्यास गर्नु थियो? के त्यो उसको सत्यताप्रति प्रेमको प्रकटीकरण थियो? (अहँ, थिएन।) त्यसो भए, त्यो के थियो त? (पाखण्ड।) त्यो पाखण्ड थियो, त्यो सत्यताप्रति वितृष्ण हुनु थियो, त्यो छलकपट, ढोँग, जालसाजी र भ्रममा पार्नु थियो; ती विशुद्ध रूपमा उसका आफ्नै कल्पना र धारणाहरूमा आधारित कार्य र छनौटहरू थिए, अनि ती उसको आफ्नै स्वार्थमा केन्द्रित थिए र सत्यतासँग त्यसको कुनै सरोकार थिएन। उसले सत्यता खोजी गरिरहेको थिएन, त्यसैले उसका कार्यहरू पनि सत्यता थिएनन्; तिनको सत्यतासँग बिलकुलै सरोकार नभएको मात्र होइन, ती उसको हृदयको गहिराइमा रहेको मानवताको सामान्य आवश्यकताहरूसँग पनि पूर्ण रूपमा विपरीत थिए। के अन्डा खानु पाप हो? (अहँ, होइन।) तर सियाओजियले अन्डा खानुलाई लोभी हुनुका रूपमा हेर्‍यो। अन्डा परमेश्‍वरले मानिसको लागि सृष्टि गर्नुभएको एक किसिमको खाना हो। यदि तँसँग ती खाने माध्यम छ भने, त्यसो गर्नु लोभी हुनु होइन, तर यदि तँसँग ती खाने माध्यम छैन, अनि तैँले अरूको अन्डा चोरेर खान्छस् भने, त्यो चाहिँ लोभी हुनु हो। सियाओजियले यस मामलालाई कसरी परिभाषित गर्‍यो? उसले के विश्‍वास गर्‍यो भने अन्डा खानु लोभी हुनु हो, र यदि अरूले देखे भने त त्यो झन् बढी लोभी हुनु हो। उसले सोच्यो कि यदि उसले कसैले नदेख्ने गरी, अरूले थाहै नपाउने गरी, अन्डा खान सक्यो भने, त्यो लोभी हुनु हुनेथिएन। लोभ नाप्‍ने उसको मानक के थियो? त्यो कसैले देख्छ कि देख्दैन भन्‍नेमा आधारित थियो। के उसले त्यसलाई परमेश्‍वरका वचनहरूमा आधारित गर्थ्यो? गर्थेन, त्यो उसको आफ्नै व्यक्तिगत विचार थियो। वास्तवमा, अन्डा खाने यस मामलामा अरूको कुनै सोच वा विचार हुन्छ? (अहँ, हुँदैन।) यो विशुद्ध रूपमा सियाओजियले आफैँले रचेको मत थियो। बिहानको खानाका लागि अन्डा खानु भनेको लोभी हुनु, आराममा लिप्त हुनु, र देहलाई ख्याल गर्नु हो भन्‍ने उसले विश्‍वास गर्थ्यो। त्यसो भए, उसको विचारका आधारमा, अन्डा खानेहरू सबै आराममा लिप्त भइरहेका र देहलाई ख्याल गरिरहेका हुँदैनन् र? उसको तात्पर्य यो थियो: “तिमीहरू सबैले अन्डा खाँदा, तिमीहरूले देहलाई ख्याल गरिरहेका हुन्छौ। म देहलाई ख्याल गर्दिनँ, म आफैँलाई रोक्‍न सक्छु, त्यसैले म अन्डा खान्‍नँ। मेरो अगाडि नै अन्डा राख, मैले तिनलाई टिपिसकेपछि पनि फिर्ता राख्‍न सक्छु। मेरो सङ्‍कल्प र निश्‍चयता यस्तै छ, र म सत्यतालाई त्यति प्रेम गर्छु। के तिमीहरूले त्यसो गर्न सक्थ्यौ? यदि सक्थेनौ भने, तिमीहरूले सत्यतालाई प्रेम गर्दैनौ।” उसले आफ्नो विचारलाई केका रूपमा लियो? सही र गलत मापन गर्ने मानकका रूपमा। के यो जालसाजी थिएन? (हो, थियो।) यो जालसाजी थियो।

सियाओजियले देखाएको अर्को प्रकटीकरण भनेको दिउँसोको खाना खाने समय हुँदा ऊ खान गएन। उसले यसको सट्टामा के गर्‍यो? (उसले यसलाई स्थगित गर्‍यो।) उसले आफ्नो भोकलाई दबायो र खान जाने स्थगित गर्‍यो। तर किन? (अरूलाई देखाउन।) उसले नाटक देखाइरहेको थियो, र अरूलाई देखाउनका लागि यस्तो गरिरहेको थियो। उसले अरूले यसबाट के देखुन् र बुझुन् भन्‍ने चाहन्थ्यो? उसले अरूलाई देखाउन चाहन्थ्यो कि उसले कति कष्ट सहन सक्थ्यो, र आफ्नो काममा ऊ कति लगनशील, बफादार, गम्भीर र जिम्मेवार थियो! ऊ साँच्चै नै असाधारण मानव हो भनेर अरूले देखुन् भन्‍ने चाहन्थ्यो! तब उसले आफ्नो लक्ष्य हासिल गरेको हुनेथियो; उसले चाहेको मूल्याङ्कन त्यही थियो। उसका लागि त्यो मूल्याङ्कनको अर्थ के थियो? त्यो उसको जीवन, उसको जीवनको मेरुदण्ड थियो। के यो सत्यताप्रतिको प्रेम हो? (अहँ, होइन।) त्यसोभए, ऊजस्ता मानिसहरूलाई के मन पर्छ? तिनीहरू देखावट गर्न, षड्यन्त्र गर्न र युक्ति निकाल्ने काममा संलग्‍न हुन, र मुखौटा लगाएर अरूलाई छल्न हिचकिचाउँदैनन्, तिनीहरूले कति कष्ट भोग्‍न सक्छन् भनेर देखाउँदै, उनीहरूबाट यस्ता टिप्पणीहरू प्राप्त गर्छन्: “तिमीले साँच्चै कष्ट सहन सक्छौ। तिमी परमेश्‍वरलाई साँचो प्रेम गर्ने मानिस हौ, र तिमी आफ्नो कर्तव्य बफादारीका साथ पूरा गर्छौ।” तिनीहरू खास तथ्यहरू लुकाउन, परमेश्‍वरलाई छल्न र अन्य मानिसहरूलाई ठग्न, अरूबाट असल शब्द वा अनुकूल मूल्याङ्कन प्राप्त गर्न झूटा स्वरूप र चालहरूको प्रयोग गर्न हिचकिचाउँदैनन्। यो कस्तो किसिमको स्वभाव हो? (दुष्ट स्वभाव।) यो दुष्ट हो। तिनीहरू ढोँग गर्न, र देखावट गर्न र चालहरू चल्न माहिर हुन्छन्! त्यो केवल खाना हो, शान्तिपूर्वक खान जानुमा के समस्या छ र? कुन जीवित व्यक्तिले खाँदैन? के समयमै खानु पाप हो र? के कोही भोकाएको बेला खाना खोज्‍नु पाप हो? (अहँ, होइन।) यो त शारीरिक आवश्यकता हो; यो व्यवहारिक छ। यी मानिसहरूले सबै व्यवहारिक आवश्यकताहरूलाई अव्यवहारिक ठान्छन् र तिनको निन्दा गर्छन्। तिनीहरूले केलाई बढावा दिन्छन् त? तिनीहरूले निरन्तर शारीरिक ताडनालाई, साँचो तथ्यहरू लुकाउनुलाई, र देखावटी व्यवहार प्रस्तुत गर्नुलाई बढावा दिन्छन् ताकि तिनीहरूले कसरी कष्ट भोग्‍छन्, तिनीहरूले कसरी आराममा लिप्त हुनबाट जोगिन्छन्, र तिनीहरूले कुनै पनि मूल्य कसरी तिर्छन्, र आफ्नो कामका लागि आफ्नो समय, ऊर्जा, र आफूसँग भएको सबै कुरा अर्पण गर्छन् भन्‍ने कुरा अरूले देख्‍न सकुन्। तिनीहरूले मानिसहरूले यही देखुन् भन्‍ने चाहन्छन्। के तिनीहरूले वास्तवमा यसै गर्छन्? अहँ, गर्दैनन्। तिनीहरूले झूटा स्वरूपहरूद्वारा अरूलाई बहकाउँछन्, र यो दुष्ट स्वभावको प्रकटीकरण हो। तिनीहरू खाना खाने जस्ता महत्त्वहीन कुरामा यति हदसम्म जान्छन्—तिनीहरू कस्ता प्रकारका मानिसहरू हुन्? के सामान्य मानवता भएको व्यक्तिले यसै गर्नुपर्छ? (अहँ, पर्दैन।) पर्दैन। यो त अत्यन्तै कपटी हो! कुनै सानो मामलामा यति धेरै देखावट गर्ने व्यक्तिका बारेमा सुन्दा अधिकांश मानिसहरूले यसलाई अनुमोदन गर्नेथिए कि विकर्षण महसुस गर्नेथिए? (तिनीहरूले विकर्षण महसुस गर्नेथिए।) के तिमीहरूले कहिल्यै यस्तो व्यवहार गर्न सक्थ्यौ? (कहिलेकाहीँ।) यतिकै गम्भीरतापूर्वक? (होइन।) भोक भनेको सहन कठिन हुने अनुभूति हो, तर केही मानिसहरू यो कष्ट सहन सक्षम हुन्छन्। यदि तैँले तिनीहरूलाई परमेश्‍वरका वचनहरूमा समर्पित हुन, उहाँका वचनहरूमा मिहिनेत लगाउन, परमेश्‍वरका वचनको सिद्धान्तहरूअनुसार कार्य गर्न, र इमानदारीपूर्वक बोल्न आग्रह गरिस् भने, तिनीहरूलाई यो धेरै कठिन र गाह्रो लाग्‍नेछ। यी मानिसहरूका लागि, आफ्नै स्वार्थ र घमन्ड त्याग्‍नु स्वर्ग आरोहण गर्नुभन्दा कठिन हुनेथियो, तर जे मूल्य तिर्नुपरे पनि, तिनीहरू परमेश्‍वरका वचनहरूलाई पन्छाउन, आफ्नै कल्पनाहरूअनुसार कार्य गर्न, र आफ्नै शारीरिक स्वार्थहरूको सुरक्षा गर्न इच्छुक हुन्छन्। के यो सत्यतालाई प्रेम नगर्नुको प्रकटीकरण होइन? (हजुर, हो।) यो एउटा पक्ष हो।

सियाओजियले अरू कस्ता प्रकटीकरणहरू प्रस्तुत गर्‍यो? उसलाई अत्यन्तै निद्रा लागेको थियो तर ऊ सुत्न गएन। मलाई बताओ, यदि कसैलाई निद्रा लाग्छ र केही समयको लागि सुत्न जान्छ, वा छोटो झप्की लिन्छ, र त्यसपछि उसले कामका लागि बढी बल पाउँछ भने, के यो व्यावहारिक होइन र? (हजुर, हो।) यो व्यावहारिक हो। के कसैले सियाओजियलाई सुतेकोमा निन्दा गर्नेथियो र? (अहँ, गर्नेथिएन।) त्यसोभए, यदि कसैले पनि उसको निन्दा गर्नेथिएन भने ऊ किन यति डरायो त? उसलाई के को डर थियो? (कुनै कुराको खुलासा होला कि भन्‍ने।) सही हो, ऊ कुनै कुराको खुलासा होला कि भनेर डराएको थियो। आफ्ना कल्पनाहरूमा, उसले के विश्‍वास गर्‍यो भने उसलाई सबैले उच्च मान्थे, सबैले ऊ कष्ट सहन निकै सक्षम थियो र असाधारण रूपले भक्त थियो भन्‍ने सोच्थे। उसले के महसुस गर्‍यो भने यदि उसको साँचो रूप खुलासा भयो भने, अनि सबैले ऊ त्यस्तो प्रकारको व्यक्ति नभएको कुरा पत्ता लगाए भने, उसको सम्पूर्ण असल छवि ध्वस्त हुनेथियो। उसले यस्तो हुन्छ भन्‍ने सोच सहन सकेन, अनि त्यसैले उसले आफूलाई झप्की लिनबाट समेत रोक्यो। ऊ आफैसँग त्यति कठोर थियो। ऊ कस्तो प्रकारको व्यक्ति हो? के ऊ मानसिक रूपमा बिरामी छैन? यस्ता मानिसहरूले प्रायः प्रवचनहरू सुन्छन्, परमेश्‍वरका वचनहरू पढ्छन् र सङ्गति गर्न भेला हुन्छन्, त्यसोभए तिनीहरूले सत्यतामा ध्यान केन्द्रित किन गर्दैनन्? सत्यताका सिद्धान्तहरूमाथि विचार गर्नु तेरा लागि ठूलो कुरा हो। परमेश्‍वरका वचनहरू के भन्छन् हेर्: के परमेश्‍वरका वचनहरूमा मानिसहरूले झप्की लिने बारेमा कुनै घोषणाहरू छन् र? (अहँ, छैनन्।) परमेश्‍वरले यस मामलाबारे कुनै घोषणा गर्नुभएन, न त उहाँले यसको उल्लेख नै गर्नुभयो। सामान्य मानवताको सोच भएको जो कोहीलाई यसलाई कसरी सम्हाल्ने भनेर थाहा हुनुपर्छ। निन्द्रा लाग्दा एक झप्को लिनु व्यावहारिक नै हुन्छ। तातो गर्मीका दिनमा दिउँसो आराम गर्नु व्यावहारिक नै हुन्छ। विशेष गरी, कतिपय वृद्ध मानिसहरू, जसले आफ्नो शरीर, ऊर्जाको स्तर, र यस्तै अन्य कुराको सन्दर्भमा पछि पर्छन्, दिउँसोको खाना पछि केही समय सुत्नु आवश्यक हुन्छ। यो तिनीहरूको जीवनशैलीका बानीहरूमा होइन, तर तिनीहरूको शारीरिक आवश्यकताहरूमा आधारित छ। परमेश्‍वरले तेरो आफ्नै काम र वातावरणअनुसार दैनिक खान-पान, परिश्रम र विश्राम सम्हाल्न दिनका लागि तँलाई सामान्य मानवताको जागरूकता, सचेतना र प्रतिक्रियाहरू दिनुभएको छ; तैँले आफैँलाई दुर्व्यवहार गर्नु हुँदैन। उदाहरणका लागि, मानौँ तैँले राजसी भोजन खाँदैनस् अनि यसो भन्छस्, “परमेश्‍वरले मानिसहरूलाई राम्रा खानेकुरा खान दिनुहुन्न; सधैँ राम्रा खानेकुरा खानाले मानिसहरूलाई लोभी बनाउँछ।” परमेश्‍वरले यसो कहिल्यै भन्नुभएन र उहाँले मानिसहरूबाट यस प्रकारको माग राख्नुहुन्न। तर सियाओजियले यही सोच्यो र उसले परमेश्‍वरले पनि सायद यही सोच्नुहुन्छ भन्ठान्यो। उसले सोच्यो कि यदि कोही अति चाँडो सुत्छ भने, त्यो आराममा लिप्त हुनु हो र परमेश्‍वरलाई त्यो मन पर्दैन। के यो सत्यतालाई नबुझ्नु होइन? (अँ, हो।) सियाओजियले सत्यता नबुझ्दा, उसले त्यसलाई खोज्न सक्थ्यो, तर उसले त्यसो गरेन, उसले केवल आफ्नै व्यक्तिपरक इच्छाअनुसार काम गऱ्यो। उसले यसलाई कुन हदसम्म लग्यो? उसले एकै दिनमा तीन-चार कप कफी पियो, ताकि ऊ अबेरसम्म जागा रहन सकोस्। कतिपय मानिसहरू भन्छन्: “मैले विगतका केही वर्षहरूमा आफ्नो कर्तव्य पूरा गर्दा धेरै कफी पिएको छु ताकि मैले परमेश्‍वरको घरको काम गर्न सकूँ।” यदि अर्को व्यक्तिले यसो भन्छ, “तिमीलाई कफी पिउन कसले लगायो? के तिमीले नै यसलाई पिउने छनौट गरेका होइनौ?” भने, तिनीहरूले मनमनै यसो सोच्नेछन्, “म किन कफी पिउँछु तिमीलाई थाहा छ? यो अबेरसम्म जागा रहनलाई होइन, यो त तौल घटाउनलाई हो। के तिमीलाई त्यो थाहा थिएन? तर म तिमीलाई त्यो बताउन सक्दिनँ, किनभने त्यसपछि तिमीलाई थाहा हुनेछ। यदि तिमी मभन्दा पातलो भयौ भने के म पातलो देखिनेछु र?” यो वास्तवमै तुच्छ हुनु हो, होइन र? यसमा कुन दृष्टि र विचारधारा समावेश छन्? के यसमा सामान्य मानवताको कुनै बुझाइ वा चेतना छ? (अहँ, छैन।) होइन, यसभित्र बुद्धिमत्ताको लडाइँ, युक्ति र षड्यन्त्रहरू, ढोँग, जालसाजी र भ्रामक कुराहरू मात्र समेटिएका छन्। त्यसमा बस् यत्ति नै हुन्छ। यो त कुनै घटना घट्दा तुच्छ हुनु हो। तिनीहरूले आफ्ना साँचो विचार र सोचहरू कुनै पनि व्यक्तिलाई बिलकुलै बताउँदैनन्, सबैलाई थाहा पाउन वा परमेश्‍वरलाई देख्न त झनै दिँदैनन्। तिनीहरूको मानसिकता यस्तो हुँदैन, “म आफैँलाई उदाङ्गो राख्ने गर्छु। मेरा कार्यहरू मेरा सोचहरूअनुरूप हुन्छन्, र म यस्तै व्यक्ति हुँ।” तिनीहरूको मानसिकता निश्चय नै यस्तो होइन, त्यसोभए त्यो के हो त? तिनीहरूको अरूसामु भएको छवि भव्य, भक्तिपूर्ण वा पर्याप्त रूपमा आत्मिक नहोला भन्‍ने डरले तिनीहरूले सकेसम्म लुकाउँछन् र ढोँग गर्छन्।

सियाओजिय किन अबेरसम्म जागा रहन चाह्यो? धेरै प्रकारका कामका लागि राति अबेरसम्म जागिरहनु पर्दैन र मानिसहरूलाई राति १० बजेपछि प्रायः निद्रा लाग्छ। यदि तिनीहरूले काम गरिरहे पनि, त्यो प्रभावकारी हुनेथिएन, किनभने मानिसहरूसँग सीमित ऊर्जा हुन्छ। तर सियाओजियले सधैँ आफूलाई बाध्य पाऱ्यो, उसलाई त्यो प्रभावकारी हुँदैन भन्‍ने कुरा राम्रोसँग थाहा भए तापनि, उसले त्यसको प्रभावकारितालाई वास्ता गरेन। उसले सुत्नु अघि किन सन्देश पठायो? (अरूले याद गरून् भनेर।) अरूलाई ऊ तीन बजे सुत्न गएको कुरा देख्ने तुल्याउन। तँ रातभरि नसुते पनि, अन्ततः निद्रा लाग्ने तँलाई नै होइन र? अनि के यो तैँले आफैँमाथि निम्त्याएको हुनेछैनस् र? कतिपय मानिसहरू अबेरसम्म जागा रहन्छन् र बिहान ३ बजे सन्देश पठाउँछन्। जब प्रापकले बिहान ४ बजे जवाफ दिन्छ, आफू अझ ढिलो सुत्छन् भनी देखाउन तिनीहरूले बिहान ५ बजेसम्म कुरेर जवाफ दिन्छन्। यसरी तिनीहरूले आफैँलाई यातना दिन्छन् र एक-अर्कालाई हानि पुऱ्याउँछन्, अनि अन्तमा तिनीहरूमध्ये कोही पनि रातभर सुत्न पाउँदैनन्। के तिनीहरू लापरवाह मूर्खहरूको जोडी होइनन् र? यो कस्तो प्रकारको व्यवहार हो? यो मूर्ख व्यवहार हो। यस प्रकारको व्यवहार कहाँबाट आउँछ? यो सबै एउटा भ्रष्ट स्वभावबाट आउँछ। अहिलेलाई, हामी यो व्यवहार कुन भ्रष्ट स्वभावबाट उद्धृत हुन्छ भनेर हेर्नेछैनौँ, हामी यो कति बेतुका छ मात्र भन्‍नेछौँ। यी मानिसहरूले अभ्यास गर्नका लागि परमेश्‍वरका कुनै पनि वचनहरूलाई चुनेर यस प्रकारको बेतुका व्यवहार र अभ्यासलाई परिवर्तन गर्न सक्थे। उहाँका कुनै पनि वचनहरूले तिनीहरूलाई शान्तिपूर्वक र सुरक्षित रूपमा जिउन सक्षम बनाउन सक्थ्यो, र तिनीहरूको जीवनलाई अझ यथार्थपरक र व्यावहारिक बनाउन सक्थ्यो। तिनीहरू परमेश्‍वरको वचनअनुसार जिउने छनौट किन गर्दैनन्? तिनीहरूले आफैँलाई किन यसरी यातना दिन्छन्? तिनीहरूले आफैले रोपेका बिउको फल पाइरहेका छैनन् र? (हजुर, हो।) यस्तो व्यक्तिले जतिसुकै कष्ट भोगे पनि, त्यो सधैँ व्यर्थ हुनेछ र उसले जतिसुकै कष्ट सहे पनि, त्यसको परिणाम उसले नै बेहोर्नेछ। कतिपय मानिसहरू भन्छन्: “मैले यत्तिका वर्ष परमेश्‍वरमा विश्‍वास गरेको छु र म २० वर्षदेखि अगुवा रहिआएको छु। म सधैँ अबेरसम्म जागा रहेँ र सुतिनँ, र अन्तमा, म स्नायु दुर्बलता पीडित भएँ।” म भन्छु: “तेरो स्नायु दुर्बलता त तैपनि ठीकै छ। यदि तैँले आफैँलाई मूर्खतापूर्वक यातना दिन र त्यस्तो व्यवहार गर्न जारी राखिस् भने, मनोविकार धेरै टाढा छैन।” यदि कोही रातमा सुत्दैन, सधैँ तनावमा रहन्छ र उसको शरीरले असामान्य रूपले काम गर्छ भने के ऊ स्वस्थ हुन सक्छ? उसले आफैँमाथि यो निम्त्यायो। मानौँ कि तैँले उसलाई भन्छस्, “त्यसो गरेर हुँदैन। आफ्नो कामलाई दिनमा गर्ने बन्दोबस्त गरेर आफ्नो उत्पादकता बढाउने सक्दो कोसिस गर। सबैले कामका बारेमा छलफल गर्दा, बकबक कम गर र महत्त्वहीन कुराहरूका बारेमा धेरै कुरा नगर। तिमीले छलफलका मुख्य बुँदाहरू, केन्द्रीय कुरा र विषयवस्तु बोध गर्नुपर्छ, र यो सकिएपछि, सबैजना आफ्नै कार्य गर्नतिर लाग्‍नुपर्छ। घुमाइ-फिराइ कुरा गरी नबस, र अल्याङटल्याङ नगर।” उसले तेरो कुरा सुन्नेछैन। ऊ आफैँलाई व्यक्त गर्नमा सिपालु छैन, तर उसले अनुभवहरूलाई सारांश गर्दैन, केवल समय बरबाद गर्नका निम्ति बिहानको एक-दुई बजेसम्म अर्थहीन कुरा गर्छ, न त आफू सुत्छ, न त अरूलाई सुत्न दिन्छ। के यो अरूलाई यातना दिनु र हानि पुऱ्याउनु होइन? अन्तमा, उसले सोच्छ, “परमेश्‍वर, तपाईँले देख्नुभयो, हैन? तीन बज्दा पनि म सुतेको थिइनँ!” परमेश्‍वरले देख्नुभयो। उहाँले ऊ बाहिरबाट कस्तो देखिन्छ भन्‍ने कुरा मात्र होइन, तर उसको भित्री हृदय पनि देख्नुभयो, र उहाँ भन्नुहुन्छ: “तेरो हृदय फोहोरी छ। तँ व्यर्थको यातनामा रातभरि जागा बस्छस्, तर परमेश्‍वरले यसलाई कहिल्यै सम्झनुहुनेछैन। सुत्ने समय हुँदा, तँ सुत्दैनस्, तर बरु जागा रहन आफैँलाई बाध्य पार्छस्। तैँले यो कष्ट आफैँमाथि ल्याएको होस्!” जब मानिसहरूलाई निद्रा लाग्छ, तिनीहरूका पलकहरू प्राकृतिक रूपमै बन्द हुन्छन्। यो एक प्राकृतिक प्रवृत्ति हो, त्यसैले यदि तँ सधैँ प्राकृतिक प्रवृत्ति र प्रकृतिका नियमहरूको विरुद्ध जान्छस् भने, तँ कष्ट भोग्न लायक छस्। परमेश्‍वरले तँलाई व्यर्थको कष्ट वा प्रकृतिका नियमहरूको उल्लङ्घन, वा सिद्धान्तहरू वा सत्यताको उल्लङ्घनले निम्त्याएको कष्ट सहन लगाउनुहुनेछैन। यदि तैँले यस प्रकारका कष्टहरू सहने जिद कस्छस् भने, त्यस्तै होस्। कतिपय मानिसहरूले कुनै व्यक्ति ३ बजेसम्म सुत्दैन भन्‍ने सुन्दा, यस्तो सोच्छन्, “के ऊ म जस्तै छैन र? ठिकै छ, भविष्यमा म बिहान ३:३० बजे सुत्नेछु।” त्यसपछि तिनीहरूले कुनै व्यक्ति बिहान ३:३० बजे सुत्छ भन्‍ने सुन्छन्, त्यसैले तिनीहरू बिहान ४ बजे सुत्न चाहन्छन्। के यो मानसिक रोग होइन र? तैँले कुनै पनि कुरामा प्रतिस्पर्धा गर्न सक्थिस्, अनि सबैभन्दा अबेर को सुत्छ भनेर प्रतिस्पर्धा गर्ने छनौट गर्छस्—यसको अर्थ तँ मानसिक रूपमा असामान्य छस्। के त्यस्ता मानिसहरूमा बुझाइको समस्या हुन्छ? (हो, हुन्छ।) तिनीहरूले सत्यतालाई बुझ्न सक्दैनन्। जब तँसँग समय हुन्छ, बाहिरी व्यवहार, ढोँग र जालसाजी जस्ता कुराहरूमा मेहनत गर्न, आफ्नो दिमाग खियाउन र सोचविचार गर्न बन्द गर्। त्यसोभए, तैँले केमा मेहनत लगाउनुपर्छ त? परमेश्‍वरका वचनहरूले कसरी मानवजातिको भ्रष्ट प्रकृति र दुष्ट स्वभावलाई खुलासा गर्छन्, अनि कसरी उहाँले लापरवाही गर्ने मानिसहरूको खुलासा गर्नुहुन्छ, हेर्। मानिसलाई खुलासा गर्ने परमेश्‍वरका यी वचनहरूसँग आफैँलाई तुलना गर्नमा मेहनत लगा, परमेश्‍वरले खुलासा गर्नुभएका कति ओटा प्रकटीकरणहरू तँसँग छन्, र तीमध्ये कति ओटालाई तैँले प्रायः गर्ने अनि प्रकट गर्ने गर्छस् भन्‍ने बारेमा चिन्तन गर्। यी कुराहरूलाई सारांश गर्नु निकै राम्रो कुरा हो! कुनै व्यक्तिले सधैँ केही अण्डा वा बफाइएका रोटी, वा झोलमा चीजहरू चोप्ने कुरामा मिहिनेत लगाउनु कत्ति घृणास्पद कुरा हो! त्यो के हो? यो तुच्छ हुनु र बुद्धिको अभाव हुनु हो। त्यस्तो व्यक्ति के हो? (मूर्ख।) सही भन्यौ। जहिल्यै पनि कति अण्डा खाने, वा सधैँ राति जागा बस्नलाई कफी पिउने भनेर सोचिरहने मानिसहरूको कुरा गर्दा, तिनीहरूलाई खानाप्रति मोहग्रस्त मूर्खहरू भन्नु अतिशयोक्ति हुँदैन। तिनीहरू कुन क्षेत्रहरूमा मूर्ख हुन्छन्? यी मानिसहरू मूर्ख छन् भनेर हामी किन भन्छौँ? (तिनीहरूले भोग्ने कष्ट पूर्ण रूपमा मूल्यहीन हुन्छ।) यो पक्कै पनि मूल्यहीन हुन्छ। तँ किन त्यस्ता बचकाना कुराहरू गर्न चाहन्थिस् र? के तँ जीवनभर अन्डा नखानुले तँलाई सत्यता बुझ्न सक्षम तुल्याउनेछ भन्‍ने सोच्छस्? के यस्तो व्यवहार गर्नु मूर्खता होइन? (हजुर, हो।) मूर्ख कार्यहरू नगर्। कस्ता प्रकारका मानिसहरूले मूर्खतापूर्ण कार्यहरू गर्ने सम्भावना हुन्छ? (आत्मिक बुझाइ नभएका मानिसहरू।) के यी मानिसहरूसँग सत्यता बुझ्ने क्षमता हुन्छ? (अहँ, हुँदैन।) कतिपय मानिसहरू भन्छन्: “तिनीहरूको क्षमता असल छ, र तिनीहरूले निकै कुशलतापूर्वक प्रचार गर्न सक्छन्।” तिनीहरूले कुशलतापूर्वक प्रचार त गर्लान्, तर कार्य गर्ने समय आउँदा तिनीहरू किन बचकाना गतिविधिहरूमा संग्लग्न हुन्छन् त? तिनीहरूले किन यस्तो अपरिपक्व र बेतुके तरिकाले व्यवहार गर्छन् त? यहाँ के हुँदैछ? तिनीहरू एउटा तरिकाले कुरा गर्छन् तर अर्को तरिकाले व्यवहार गर्छन्। तिनीहरूले जे बोल्छन् त्यो तिनीहरूको धर्मसिद्धान्तको बुझाइ हो, अनि तिनीहरूले जे गर्छन्, ती तिनीहरूले साँच्चै बुझ्ने र स्वीकार गर्न सक्ने कुराहरू हुन्छन्। भित्र गहिराइमा, के तिनीहरूले प्रचार गर्ने धर्मसिद्धान्तहरूलाई तिनीहरूले समर्थन वा अनुमोदन गर्छन्? (अहँ, तिनीहरूले अनुमोदन गर्दैनन्।) तिनीहरूले ती कुराहरूलाई सत्यता, वा तिनीहरूले अभ्यास गर्नुपर्ने र पालन गर्नुपर्ने मापदण्डहरूका रूपमा अनुमोदन गर्दैनन्। वास्तवमा, तिनीहरूले आफ्नो हृदयमा भएका युक्ति र धारणाहरू, नक्कली विचार र अभ्यासहरू, अनि अरूले राम्रो ठानेका व्यवहारहरू नै अभ्यासका मापदण्ड र मार्गहरू हुन् भनी विश्‍वास गर्छन्। यदि त्यस्ता मानिसहरूले आफूलाई कहिल्यै सुल्टाएनन् भने के त्यस्ता मानिसहरू बरबाद हुनेछैनन् र? के तिनीहरूले मुक्तिको कुनै मौका पाउनेछन्? आशा निकै कम छ।

मलाई बताओ, के तातो घाममा छाता ओढ्नु वा परालको टोपी लगाउनु व्यावहारिक हुन्छ? (हजुर, व्यावहारिक हुन्छ।) घाममा काम गर्ने मानिसहरूले टोपी लगाएनन् भने तिनीहरू चाँडै डढ्नेछन्, त्यसैले त्यसो गर्नु पूर्ण रूपमा व्यावहारिक हुन्छ। कतिपय मानिसहरू यसरी सोच्दैनन्, र यसो भन्छन्: “परालको टोपी लगाउनु? के त्यो मेरो अपमान हुँदैन र? के म टोपी लगाउन सक्छु? म कष्टसँग डराउँदिन, न त छाला खैरो होला भनेर नै डराउँछु। वास्तवमा, त्यो त स्वास्थ्यकर हुन्छ।” यदि तिनीहरूले साँच्चै यस्तै सोच्छन् भने, यो समस्या होइन, तर मुख्य कुरा के हो भने, कतिपय मानिसहरूले भित्र गहिराइमा यसरी सोच्दैनन्। तिनीहरू सोच्छन्, “तिमीहरू आफैलाई हेर, तिमीहरूले परालको टोपी लगाउँछौ किनकि तिमीहरू गर्मी दिनमा छाला खैरो होला वा घामले डढिएला कि भनेर डराउँछौ। म त लगाउनेछैन! छाला खैरो हुनु वा घामले डढ्नुमा डराउनुपर्ने के छ र? परमेश्‍वरले ती कुराहरू मन पराउनुहुन्छ, त्यसैले मलाई अरू मानिसहरूले के सोच्छन् भन्‍ने कुराको वास्ता छैन!” यसो भन्‍ने मानिसहरूका बारेमा तँ के सोच्छस्? के तँलाई तिनीहरू अलिकति छली, अलिकति नक्कली लाग्छ? वास्तवमा, तिनीहरूले टोपी लगाउन नमान्नुको पछाडि एउटा उद्देश्य हुन्छ, जुन मानिसहरूलाई तिनीहरू कष्ट भोग्‍न सक्षम छन् र साँच्चै आत्मिक छन् भनेर देखाउनु हो। यस प्रकारको पाखण्डी व्यवहार घृणास्पद हुन्छ! के यति राम्ररी ढोँग गर्ने मानिसहरूले आफ्ना कर्तव्य राम्ररी पूरा गर्न सक्छन्? के तिनीहरूले आफ्ना कर्तव्यका लागि कष्ट भोग्‍न र मूल्य तिर्न सक्छन्? एक पटक तिनीहरूको छाला खैरो भएपछि वा तिनीहरू घामले डढेपछि, के तिनीहरूले गुनासो गर्ने अनि परमेश्‍वरलाई दोष दिने गर्नेछैनन् र? पाखण्डी फरिसीहरूले कहिल्यै सत्यता अभ्यास गर्दैनन्, तर आत्मिक भएको अभिनय गर्छन्। के तिनीहरूले साँच्चै नै कष्ट भोग्‍न र मूल्य तिर्न सक्थे? पाखण्डीहरूको सारका आधारमा, तिमीहरूले देख्‍न सक्छौ कि तिनीहरूसँग सत्यताप्रति कुनै प्रेम छैन, र तिनीहरू कष्ट भोग्‍न वा त्यसका लागि मूल्य तिर्न झनै सक्षम छैनन्। अझ के भने, तिनीहरूले सत्यताका वचनहरू जतिसुकै सुने तापनि, तिनलाई कहिल्यै सत्यताका रूपमा सुन्ने वा बुझ्ने गर्दैनन्, बरु तिनलाई एक प्रकारको आत्मिक मतका रूपमा लिन्छन् र प्रचार गर्छन्। मानिसहरू किन परमेश्‍वरमा विश्‍वास गर्छन्, उहाँ किन मानिसहरूलाई सत्यता प्रदान गर्न चाहनुहुन्छ, मानिसहरूले परमेश्‍वरको मुक्ति स्वीकार गर्ने प्रक्रिया कस्तो हुन्छ, यसको महत्त्व के हो, अनि परमेश्‍वरले भन्नुहुने मुक्तिको खास अर्थ के हो भन्‍ने कुरा यस प्रकारका पाखण्डीहरूले बुझ्दैनन्। तिनीहरूले यीमध्ये कुनै पनि सत्यताहरू बुझ्दैनन्। यदि मण्डलीमा सत्यतालाई प्रेम नगर्ने तर नक्कली हुन मन पराउने कुनै पाखण्डी छ भने, ऊ साँच्चै नै फरिसी हो। उसले आफ्नो हृदयमा व्यवहार, रूप र मानिसहरूको मूल्याङ्कनमा ध्यान दिन्छ, र जतिसुकै सत्यताहरू सुने तापनि उसले तिनलाई कहिल्यै अभ्यास गर्दैन। उसले भनेका सबै कुरा सही हुन्छ, र उसले सबै प्रकारका धर्मसिद्धान्तहरू बोल्न सक्छ, तर उसले आफूले प्रचार गर्ने कुरा अभ्यास गर्दैन। यदि कोही वास्तवमै उसको साथ-साथै हिँडिरहेको हुन्छ भने, के त्यो उही किसिमको व्यक्ति हो? (हजुर, हो।) सामान्य सोच भएको व्यक्तिले यस पाखण्डीका प्रकटीकरणहरूलाई कसरी हेर्नेछ? उसले यसो सोच्‍नेछ, “उसको अभ्यासको विधि गलत छ, होइन र? त्यो किन यति अनौठो छ? खाना खाने समय हुँदा, उसले गएर खानुपर्ने मात्र हो, त्यसोभए किन उसले त्यो कार्य यति घुमाइ-फिराइ गर्छ?” उसले भन्‍नेछ कि त्यो व्यक्ति अनौठो छ, उसले अरूभन्दा फरक तरिकाले, विकृत तरिकाले कुरा बुझ्छ—र ऊ त्यस व्यक्तिबाट प्रभावित हुनेछैन। तर यदि कोही व्यक्ति यो पाखण्डीजस्तै छ, र बाहिरी व्यवहार र मानिसहरूका रायलाई विशेष ध्यान दिन्छ भने, उसले त्यस व्यक्तिसँग तुलना र प्रतिस्पर्धा गर्नेछ। यो त सियाओजियले बिहान ३ बजे सन्देश पठाए जस्तै र प्रापकले बिहान ४ बजे यस्तो सोचेर जवाफ दिएजस्तै हो: “तिमीले मलाई बिहान ३ बजे सन्देश पठायौ, त्यसैले म बिहान ४ बजे जवाफ दिनेछु,” र त्यसपछि सियाओजियले सोच्यो, “तिमीले मलाई बिहान ४ बजे जवाफ पठायौ, त्यसैले म बिहान ५ बजे मेरो जवाफ दिनेछु।” समय बित्दै जाँदा, यसरी प्रतिस्पर्धा गर्दै जाँदा, सबैजना बिस्तारै पाखण्डी बन्छन्। यदि एउटा मण्डलीको अगुवा यस प्रकारको व्यक्ति हो, र दाजुभाइ र दिदीबहिनीहरूमा सुझबुझको कमी छ भने, तिनीहरू खतरामा हुन्छन्, तिनीहरू कुनै पनि समयमा भ्रममा पर्न सक्छन्। म किन यसो भन्छु? सत्यता नबुझ्‍ने व्यक्तिलाई अरूको बाहिरी असल व्यवहारद्वारा बहकाउन र प्रभावित गर्न सजिलो हुन्छ। किनभने उसलाई के सही हो भन्‍ने थाहा हुँदैन, उसले आफ्नो धारणामा यस्तो व्यवहार असल हुन्छ भन्‍ने विश्‍वास गर्छ। यदि अरू कसैले ती व्यवहारहरू गरे भने, त्यो व्यक्ति त्यसपछि उसको श्रद्धाको पात्र बन्‍नेछ, र उसले त्यो व्यक्ति अगुवा हुनुपर्छ, सिद्ध पारिनुपर्छ, र परमेश्‍वरद्वारा प्रेम गरिएको हुनुपर्छ भन्‍ने सोच्‍नेछ। उसले यस प्रकारको व्यवहारलाई अनुमोदन गर्नेछ, र त्यसलाई आफ्नो हृदयको गहिराइमा मान्यता दिनेछ। यदि उसले यसलाई मान्यता दियो भने के हुनेछ? उसले त्यस व्यक्तिलाई पछ्याउनेछ। यदि तिनीहरू दुवै अगुवाहरू हुन् भने, तिनीहरूले एक-अर्कासँग तुलना र प्रतिस्पर्धा गर्नेछन्। एक पटक, विभिन्‍न देशका मण्डलीहरूका अगुवाहरू र कामदारहरू अनलाइन भेला भए। म अनलाइन गएर केही बेर सुनेपछि, मलाई केही कुरा ठिक छैन जस्तो लाग्यो। मैले सोचेँ, “यी मानिसहरू यहाँ के गर्दैछन्? के तिनीहरू प्रचार गर्दैछन्?” परिस्थिति बुझेपछि, तिनीहरू प्रार्थना गरिरहेका थिए भनी मैले महसुस गरेँ। तिनीहरूले किन त्यसरी प्रार्थना गरिरहेका थिए भनेर मैले मनन गरेँ। त्यो त डरलाग्दो सुनिन्थ्यो, यस्तो लाग्थ्यो कि तिनीहरूले आफ्ना दाह्रा देखाउँदै थिए र आफ्ना नङ्ग्राहरू हल्लाउँदै थिए। त्यो आफैँमा ठूलो कुरा त होइन, त्यसोभए मुख्य समस्या के थियो त? तिनीहरू परमेश्‍वरको सामु होइन, आफ्ना आँखा खोलेर प्रार्थना गरिरहेकाझैँ देखिन्थे, अनि आफ्ना हृदयका कुरा भनिरहेका थिएनन्। बरु, तिनीहरू बोल्नमा सबैभन्दा कुशल कोचाहिँ छ, कसले बढी धर्मसिद्धान्तहरू सुनाउन सक्छ र कसले सबैभन्दा व्यापक र गहन रूपमा बोल्यो भनेर प्रतिस्पर्धा गरिरहेका थिए। यो एउटा अखाडामा भएको खेल जस्तो सुनिन्थ्यो, र निश्‍चय नै परमेश्‍वरसँग गरिने प्रार्थना जस्तो सुनिन्थेन। के यी मानिसहरू खतम भएका छैनन् र? के तिनीहरू बरबाद भएका छैनन् र? यस्ता मानिसहरूले अगुवाहरूका रूपमा सेवा गर्दा, तिनीहरूभन्दा मुनिकाहरूले कति कष्ट सहनुपर्ने हुन्छ? के तिनीहरूभन्दा मुनिका मानिसहरूलाई हानि भइरहेको हुँदैन र? प्रत्येक व्यक्तिले कम्तीमा २० मिनेटसम्म उत्साहपूर्वक प्रार्थना गर्‍यो, र कुनै पनि एक व्यक्तिले भेलाहरूमा प्रभुत्व जमाउनु हुँदैन, र मानिसहरूले ५ देखि १० मिनेटसम्मका लागि मात्र सङ्गति गर्न सक्छन् भनेर माथिले तोकेका भए पनि, तिनीहरूले अझै पनि निर्लज्ज रूपमा प्रार्थना गर्न धेरै समय लगाए। पछि, मैले यति धेरै भेलाहरू बिहानदेखि रातिसम्म किन चल्छन् भन्‍ने बल्ल बुझेँ: यी तथाकथित अगुवाहरूले प्रार्थना गर्नका निम्ति मात्र, एकपछि अर्को गर्दै, लामो समय लिन्छन्, जबकि तिनीहरूभन्दा मुनिकाहरूले कष्ट भोग्छन्। यी झूटा अगुवाहरू वादविवाद गर्न, गनगन गर्न त्यहाँ हुन्थे, कतिपय त यति असङ्‍गत थिए कि तिनीहरूले कुनै कुरा पहिले बोलेका थिए कि थिएनन् भन्‍नेसमेत बिर्सन्थे। तिनीहरूका निम्ति, आफूले अरूले भन्दा लामो बोलेसम्म सबै ठिक हुन्थ्यो। म अन्योलमा थिएँ: जब कुनै व्यक्तिले प्रार्थना गर्छ, उसले आफ्ना आँखा चिम्लेर परमेश्‍वरसँग प्रार्थना गर्नुपर्छ, त्यसोभए तिनीहरूका आँखा किन खुला थिए? आफ्ना आँखा खुल्लै राखेर अरू मानिसहरूले कसरी प्रार्थना गरिरहेका छन् भनेर हेर्दा के त्यसले तिनीहरूका मनलाई साँच्चै बाधा पुर्‍याएन? विशेष गरी अरूले कसरी प्रार्थना गरिरहेका थिए र तिनीहरूले कुन शब्दहरू प्रयोग गरिरहेका थिए भनेर सोच्नुपर्दा, अनि उनीहरूभन्दा उच्च हुने चाहना राख्दै—के यस्ता कुराहरूले भरिएको हृदयले परमेश्‍वरलाई प्रार्थना गर्नु र हृदयबाट बोल्नु सम्भव हुन्छ? के यो असामान्य समझ होइन? के यी सबै झूटा अगुवा र झूटा कामदारहरूका झूटो आत्मिकताका प्रकटीकरणहरू होइनन् र? सबैजना सँगै भेला हुनु, र परमेश्‍वरका वचनहरू पढ्नु, र सत्यताबारे सङ्गति गर्नु राम्रो कुरा हो, तर कतिपय मानिसहरूले यस्तो रिपोर्ट गरेका छन्: “ओहो, तपाईँलाई केही थाहा छैन। जब ती अगुवाहरू भेला भएर प्रार्थना गर्छन्, यस्तो लाग्छ कि तिनीहरूले धर्मशास्त्र भट्ट्याइरहेका छन्; तिनीहरू एउटै कुराका बारेमा कुरा गरिरहन्छन्, र हरेक पटक हामी भेला हुँदा यस्तै हुन्छ। त्यो सुनेर म वाक्क भइसकेको छु।” यस प्रकारका भेलाहरूले मानिसहरूलाई कसरी सुधार्छ? झूटा अगुवाहरू र कामदारहरू जहिल्यै यसो गर्छन्; के तिनीहरू परमेश्‍वरका अभिप्रायहरूअनुसार हुन सक्छन्? तिनीहरू मानिसहरूलाई सत्यता बुझाउन मद्दत गर्न सत्यताबारे सङ्गति गर्ने कुरामा ध्यान दिँदैनन्, न त सत्यताबारे सङ्‍गति गरेर समस्या समाधान गर्ने कुरामा नै ध्यान दिन्छन्; बरु, तिनीहरू धर्मको झूटो आत्मिकतामा संलग्‍न हुन्छन्। के यो मानिसहरूलाई बहकाउनु होइन? यहाँ के समस्या छ? तिनीहरूले परमेश्‍वरका अभिप्रायहरू, र उहाँले मानिसहरूबाट गर्नुहुने मागहरू पटक्कै बुझ्दैनन्। तिनीहरू केवल धार्मिक अनुष्ठानमा संलग्‍न हुन्छन् र देखावट गर्छन्! अझ नराम्रो कुरा, तिनीहरू अरूको खुलासा गर्न, अरूलाई आक्रमण गर्न र निन्दा गर्नका निम्ति प्रार्थनाको प्रयोग गर्छन्, जबकि कतिपयले आफूलाई जायज तुल्याउन प्रार्थनाको प्रयोग गर्छन्। तिनीहरूका प्रार्थनाहरू परमेश्‍वरका कानका लागि भएजस्ता देखिन्छन्, तर वास्तवमा ती मानिसहरूका लागि हुन्। तसर्थ, यी मानिसहरूसँग परमेश्‍वरको डर मान्‍ने हृदय अलिकति पनि हुँदैन, तिनीहरू सबै परमेश्‍वरको घरको कामलाई बाधा दिइरहेका अविश्‍वासीहरू हुन्। यी झूटा अगुवाहरूले आफ्ना प्रार्थनाहरूमा कति धेरै कुरूपता प्रकट गर्छन्। कतिपयले यस्ता कुरा गर्दै प्रार्थना गर्छन्: “परमेश्‍वर, कतिपय मानिसहरूले मलाई गलत बुझेका छन्। मेरो कार्यको मनसाय त्यस्तो थिएन। म तपाईँलाई प्रार्थना गर्दैछु, म नकारात्मक महसुस गर्दिनँ, र अन्य मानिसहरूले जे मन लाग्छ त्यही सोच्न सक्छन्।” कतिपयले धर्मसिद्धान्तहरू बोल्छन्, र अरूले चाहिँ कसले बढी प्रवचनहरू सुन्छ, कसले सबैभन्दा बढी भजनका शब्दहरू वा परमेश्‍वरका वचनहरू सम्झन्छ, कसको प्रार्थना सबैभन्दा धेरै समयसम्म टिक्छ, बोल्नमा सबैभन्दा कुशल को छ, वा कोसँग प्रार्थना गर्ने सबैभन्दा विविध तरिकाहरू छन्, र को धेरै प्रकारका प्रार्थनामा संलग्न हुन्छ भन्‍ने कुरामा प्रतिस्पर्धा गर्छन्। के यो प्रार्थना हो? (अहँ, होइन।) यो के हो? यो निर्लज्ज रूपमा दुष्टता गर्नु हो! यो सत्यतासँग खेलबाड गर्नु र त्यसलाई कुल्चीमिल्ची गर्नु हो, परमेश्‍वरको अपमान र ईश्‍वरनिन्दा गर्नु हो! यी दियाबलस र अविश्‍वासीहरूले प्रार्थनाद्वारा जे पनि भन्‍ने दुस्साहस गर्छन्—मलाई भन, के तिनीहरू साँचो विश्‍वासीहरू हुन्? के तिनीहरूमा अलिकति पनि भक्तिभाव छ? (अहँ, छैन।) अगुवाका रूपमा यस्ता मानिसहरूको हैसियत हटाइएपछि तिनीहरू नकारात्मक बन्छन्, तिनीहरू आफैँबारे पटक्कै चिन्तन गर्दैनन्, तर जताततै गुनासो गर्छन्: “मैले परमेश्‍वरका निम्ति आफ्नो काममा निकै कष्ट भोगेँ, तैपनि तिनीहरूले अझै पनि मैले कुनै वास्तविक काम गरेको छैनँ र म झूटो अगुवा हुँ भने, अनि मलाई बर्खास्त गरे। अझ के भने, कति मानिसहरूले मैले जति विस्तृत रूपमा धर्मसिद्धान्तहरू बोल्न सक्छन्? म जत्तिकै प्रेमिलो कति छन्? मैले आफ्नो परिवार र करियर छोडेँ, र हरेक दिन मण्डलीमा मेरा दाजुभाइ र दिदीबहिनीहरूसँग भेला भएर बिताएँ, एक पटकमा चार-पाँच दिनसम्म प्रवचन दिएँ। तिनीहरूले मलाई त्यत्तिकै कसरी बर्खास्त गर्न सके?” तिनीहरू अनाज्ञाकारी हुन्छन् र गुनासाहरू पालेर राख्छन्। त्यहाँ यस्तो दाबी फैलाउनेहरू पनि छन्: “परमेश्‍वरका घरमा अगुवा नबन। यदि तिमी अगुवाका रूपमा चुनियौ भने, तिमी समस्यामा पर्छौ, अनि तिमी बर्खास्त भएपछि तिमीले साधारण विश्‍वासी बन्ने मौकासमेत पाउनेछैनौ।” यी शब्दहरू के हुन्? ती सबैभन्दा वाहियात र बेतुका शब्दहरू हुन्, र ती परमेश्‍वरविरुद्धको अनाज्ञाकारीता, असन्तुष्टि र ईश्‍वरनिन्दाका शब्दहरू हुन् पनि भन्न सकिन्छ। के ती शब्दहरूको अर्थ त्यही होइन र? (हजुर, हो।) ती शब्दहरू भित्र के समावेश हुन्छ? आक्रमण—ती शब्दहरू सामान्य आलोचना होइनन्! जथाभाबी खराब कामहरू गरेर अनि कुनै पनि वास्तविक काम गर्न असफल भएका कारण यी मानिसहरूलाई बर्खास्त गरिएको थियो भनेर यी मानिसहरूले बताउँदैनन्, तर परमेश्‍वर तिनीहरूप्रति अधर्मी हुनुभयो, उहाँले आफ्ना कार्यहरूमा तिनीहरूको गौरवलाई ध्यानमा राख्नुभएन, र तिनीहरूले कस्तो महसुस गरे भन्‍ने कुरा र तिनीहरूको भावनात्मक लगानीलाई उहाँले बुझ्नुभएन भनी गुनासो गर्छन्। तिनीहरूको मानसिकता गैरविश्‍वासीको हो, तिनीहरू पूर्ण रूपमा सत्यता वास्तविकतारहित छन्!

तिमीहरू भेलाहरूमा प्रायः कति समयसम्म प्रार्थना गर्छौ? के त्यसले सबैको धेरै समय लिन्छ? के तिमीहरूका प्रार्थनाहरूले कहिल्यै मानिसहरूलाई दिक्क पार्छ? कतिपय मानिसहरूले प्रार्थना गर्न धेरै समय लगाउँछन्, र तिनीहरूलाई सुनेर सबै वाक्क-दिक्क महसुस गर्छन्, तैपनि यी मानिसहरूले अझै पनि आफूलाई सबैभन्दा आत्मिक ठान्छन्, र तिनीहरूले परमेश्‍वरमा विश्‍वास गरेका धेरै वर्षहरूमा प्राप्त गरेको र फत्ते गरेको काम यही नै हो भन्‍ने विश्‍वास गर्छन्। तिनीहरूलाई केही घण्टा प्रार्थना गरेपछि पनि थकाइ लाग्दैन, जुन अवधिमा तिनीहरू उही पुराना, असान्दर्भिक कुराहरू दोहोऱ्याउँछन्, ती सबै शब्द र धर्मसिद्धान्तहरू, र आफूलाई थाहा भएका नाराहरू, वा अरूबाट सुनेका कुराहरू, वा आफूले सृजना गरेका कुराहरू बोल्छन्। तिनीहरूले सबैजना वाक्क-दिक्क भए वा नभए पनि, र उनीहरूलाई त्यो मन परे पनि वा नपरे पनि यसो गर्छन्। के तिमीहरू यसरी नै प्रार्थना गर्छौ? मलाई बताओ, छोटो प्रार्थना गर्नु सही हो कि लामो? (त्यहाँ सही वा गलत भन्‍ने हुँदैन।) सही हो। तैँले यीमध्ये कुन सही हो वा कुन गलत हो भनेर निर्णय दिन सक्दैनस्, तैँले केवल आफ्नो हृदयको आवश्यकताअनुसार परमेश्‍वरलाई प्रार्थना गर्नुपर्छ। कहिलेकाहीँ प्रार्थनाका निम्ति कुनै समारोहको आवश्यकता पर्दैन, जबकि कहिलेकाहीँ आवश्यकता पर्छ; यो वातावरण र घटेको घटनामा निर्भर गर्दछ। यदि तँलाई प्रार्थना गर्न केही समय लाग्न सक्छ जस्तो लाग्छ भने, आफ्ना व्यक्तिगत मामिलाहरूका बारेमा परमेश्‍वरलाई निजी रूपमा प्रार्थना गर्। भेलाहरूमा ती सबैबारे प्रार्थना गरेर सबैको समय लिने काम नगर्। यसलाई समझ भनिन्छ। आफ्नो गौरव र प्रतिष्ठाका खातिर, कतिपय मानिसहरूले यसलाई ध्यान दिँदैनन्। त्यो अज्ञानी हुनु र समझको अभाव हुनु हो। के समझको अभाव भएका मानिसहरूलाई कुनै लाज हुन्छ? तिनीहरूलाई यो पनि थाहा छैन कि तिनीहरूले प्रार्थना गरेको देख्दा सबै वितृष्ण हुन्छन्। के यति थोरै अनुभूति वा सचेतनासमेत नभएका मानिसहरूले सत्यता बुझ्न सक्छन् त? सक्दैनन्। मानिसले अभ्यास गरोस् भनी परमेश्‍वरले माग गर्नुहुने सत्यता सिद्धान्तहरू सबै उहाँका वचनहरूमा छन्, र सत्यता अभ्यासका सम्बन्धमा परमेश्‍वरले सङ्‍गति गर्नुहुने सबै वचनहरूमा सिद्धान्तहरू समावेश छन् र तिनलाई मानिसहरूले होसियारीका साथ मनन गर्नुपर्ने हुन्छ। सत्यतालाई अभ्यास गर्ने बारेमा परमेश्‍वरका वचनहरूमा कैयौँ सिद्धान्तहरू छन्; हर प्रकारका मामिला, परिस्थिति र सन्दर्भहरूमा कसरी अभ्यास गर्ने भन्‍ने सिद्धान्तहरू तथा मार्गहरू छन्, मुख्य कुराचाहिँ तिमीहरूसँग आत्मिक बुझाइ छ कि छैन, र बुझ्‍ने क्षमता छ कि छैन भन्‍ने हो। यदि कसैसँग यो बुझ्ने क्षमता छ भने, तिनीहरूले सत्यता बुझ्न सक्छन्। तर यदि तिनीहरूसँग छैन भने, परमेश्‍वरका वचनहरू जतिसुकै विस्तृत भए तापनि, तिनीहरूले प्रावधानहरू मात्र बुझ्‍नेछन्, र यो सत्यता बुझ्नु होइन। त्यसकारण, परमेश्‍वरले तँलाई एउटा सिद्धान्त दिनुहुन्छ ताकि तैँले त्यसलाई विभिन्‍न परिस्थितिहरूमा समायोजन गर्न सक्छस्। उहाँका वचनहरू सुनेर र उहाँलाई चिनेर, विभिन्‍न अनुभवहरू र सङ्‍गतिमार्फत, साथै पवित्र आत्माको अन्तर्दृष्टिमार्फत, तैँले उहाँले बोल्नुहुने सिद्धान्तहरूको एउटा पक्ष, अनि एक किसिमको मामिलाका लागि उहाँले माग गर्नुहुने मापदण्डहरू बुझ्‍नेछस्। तब तैँले सत्यताको त्यस पक्षलाई बुझेको हुनेछस्। यदि परमेश्‍वरले सबै कुरा विस्तृत रूपमा व्याख्या गर्नुपरेको भए, र मानिसहरूलाई यो वा त्यो मामलामा कसरी कार्य गर्ने भनेर भन्‍नुपरेको भए, उहाँले बोल्नुहुने सिद्धान्तहरू व्यर्थ हुनेथिए। यदि परमेश्‍वरले यो विधि प्रयोग गर्नुभयो, र मानवजातिलाई एकपछि अर्को कुराका लागि प्रावधानहरू बताउनुभयो भने, मानिसहरूले अन्ततः के प्राप्त गर्नेथिए? केवल केही अभ्यास र व्यवहारहरू। तिनीहरूले परमेश्‍वरका अभिप्रायहरू वा उहाँका वचनहरूलाई कहिल्यै बुझ्‍नेथिएनन्। यदि मानिसहरूले परमेश्‍वरका वचनहरू बुझ्दैनन् भने, तिनीहरूले सत्यतालाई कहिल्यै पनि बुझ्‍न सक्नेछैनन्। के यो यस्तै होइन? (हजुर, हो।) के तिमीहरू सत्यता बुझ्न सक्षम छौ? धेरैजसो मानिसहरू सक्दैनन्, र आत्मिक बुझाइ भएका र सत्यतालाई प्रेम गर्ने थोरैले मात्र यसलाई साँच्चै हासिल गर्न सक्छन्। त्यसोभए, यो हासिल गर्न सक्षम हुनेहरूका लागि पूर्व-सर्तहरू के हुन्? यदि तिनीहरूसँग आत्मिक बुझाइ, बुझ्‍ने क्षमता छ, तिनीहरू निष्कपटताका साथ पछ्याउँछन्, अनि सत्यता र सकारात्मक कुराहरूलाई प्रेम गर्छन् भने तिनीहरूले यसलाई हासिल गर्न सक्छन्। यसलाई हासिल गर्न नसक्ने बाँकी रहेकाहरूको कुरा आउँदा, एक हिसाबले, यो तिनीहरूको क्षमता वा बुझाइमा भएको समस्याहरूका कारण हो, र अर्कोचाहिँ, यो समयको समस्या हो। यो आफ्नो जीवनको २० को दशकमा रहेका मानिसहरू जस्तै हो—यदि तैँले तिनीहरूलाई ५० वर्षका मानिसहरूले हासिल गर्न सक्ने र हासिल गर्नुपर्ने कुरा हासिल गर्न आग्रह गरिस् भने, के यो तिनीहरूलाई आफ्नो क्षमताभन्दा बाहिरको कुरा गर्न बाध्य पार्नु होइन र? (हजुर, हो।) अब सोच्, कुनै व्यक्तिको सत्यतालाई बुझ्ने सक्षमता केसँग सम्बन्धित हुन्छ? (तिनीहरूको क्षमतासँग।) यो तिनीहरूको क्षमतासँग सम्बन्धित हुन्छ। अरू के हुनसक्छ? (तिनीहरूले सत्यता पछ्याउँछन् कि पछ्याउँदैनन् भन्‍ने कुरासँग।) तिनीहरूको पछ्याइसँग यसको निश्‍चित सम्बन्ध हुन्छ। कतिपय मानिसहरू वास्तवमा आफ्नो बुझाइ, दिमागको गति र बौद्धिकताका हिसाबले पर्याप्त छन्, र सत्यतालाई बुझ्‍न सक्छन्, तर तिनीहरूले सत्यतालाई प्रेम गर्दैनन् वा पछ्याउँदैनन्। तिनीहरूले आफ्नो हृदयमा सत्यताप्रति केही पनि महसुस गर्दैनन्, र तिनीहरूले यस सम्बन्धमा कुनै मेहनत नै लगाउँदैनन्। यस्ता मानिसहरूका लागि, सत्यता सधैँ कुनै अस्पष्ट र पहिचान गर्न नसकिने कुरा हुनेछ, र तिनीहरूले जतिसुकै वर्ष परमेश्‍वरमा विश्‍वास गरे तापनि, त्यो बेकार हुनेछ।

ल त, मैले मेरा कथाहरू भनेर सिध्याएँ। के यी कथाहरूको कथावस्तु र सामग्रीले तिमीहरूलाई केही सत्यताहरू बुझ्न मद्दत गर्न सक्छन्? (सक्छन्।) म किन यी कथाहरू भन्छु? यदि यी कथाहरू मानिसहरूका जीवनका परिस्थितिहरू, तिनीहरूले प्रकट गर्ने स्वभावहरू, र वास्तविक जीवनका तिनीहरूका सोचहरूसँग असम्बन्धित भएका भए के यी कथाहरू भन्नु आवश्यक हुनेथियो? (हुनेथिएन।) आवश्यक हुनेथिएन। हामीले छलफल गरेका कुराहरू सबै आम घटनाहरू हुन् र मानिसहरूले आफ्नो जीवनमा प्रायः प्रकट गर्ने कुराहरू हुन्, र ती मानव स्वभाव, विचार र सोचहरूसँग सम्बन्धित छन्। यदि, यी कथाहरू सुनेपछि, तिमीहरूलाई ती केवल कथाहरू हुन्, ती थोरै रमाइला र हल्का रूपमा चाखलाग्दा छन् तर त्यति मात्र हो भन्‍ने सोच्छौ, र तिमीहरू तिनमा भएका सत्यताहरू बुझ्‍न असमर्थ छौ भने, ती तिमीहरूका लागि कुनै कामका हुनेछैनन्। तिमीहरूले यी कथाहरूबाट केही सत्यताहरू बुझ्नुपर्छ—यसले कम्तीमा पनि तिमीहरूको व्यवहारमा, विशेष गरी केही निश्चित कामकुराहरूप्रति तिमीहरूका विचारहरूमा, सुधारात्मक प्रभाव पार्नेछ, र तिमीहरूलाई आफ्नो बुझाइको विकृत विधिहरूबाट पछाडि फर्केर यस प्रकारका कुराहरूको शुद्ध बुझाइ प्राप्त गर्न सक्षम तुल्याउनेछ। यो तिमीहरूको व्यवहार परिवर्तन गर्नका लागि मात्र होइन, तर भ्रष्ट स्वभावहरूद्वारा सिर्जना गरिएका यी स्थितिहरूको जरैदेखि समाधान गर्नका लागि हो। के तिमीहरूले बुझ्यौ? अब, मुख्य विषयमा सङ्‍गति गरौँ।

ख्रीष्टविरोधीहरूले कसरी अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउँछन् भन्ने कुराको विश्लेषण

ई. ख्रीष्टविरोधीहरूले अलिकति अनुभव र ज्ञान प्राप्त गरेपछि आफू सत्यताको मूर्त रूप भएको ढोँग गर्नुको विश्लेषण

यसअघि, हामीले ख्रीष्टविरोधीहरूका प्रकटीकरणहरूको आठौँ बुँदाका बारेमा सङ्गति गरेका थियौँ—तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउँछन्। बुँदा आठलाई जम्‍मा चार वटा उप-विषयहरूमा विभाजित गरिएको छ। हामीले प्रथम तीन वटा उप-विषयहरूबारे सङ्गति गरिसकेका छौँ, त्यसोभए चौथो उप-विषय के हो त? (ख्रीष्टविरोधीहरूले अलिकति अनुभव र ज्ञान प्राप्त गरेपछि, र केही पाठहरू सिकेपछि आफू सत्यताको मूर्त रूप भएको ढोँग गर्छन्।) यो आठौँ बुँदाको चौथो उप-विषय हो। अवश्य नै, यसमा आठौँ बुँदाको विषयवस्तुका प्रकटीकरणहरूको एउटा पक्ष पनि समावेश हुन्छ—ती सम्बन्धित छन्। यो विषय के हो? तिनीहरूले अरूलाई सत्यता वा परमेश्‍वरप्रति नभई आफूप्रति मात्र समर्पित हुन लगाउँछन्। हामी यो उप-विषयलाई विभाजित गरेर यसबारेमा क्रमिक रूपमा कुरा गरौँ। क्रमगत रूपमा, अनुभव, ज्ञान, र पाठहरू भनेका के हुन्? कस्ता मानिसहरूसँग ती कुराहरू हुन्छन्? कस्तो प्रकारका मानिसहरू ती कुराहरूद्वारा आफूलाई सुसज्जित गर्न मन पराउँछन्? कस्तो प्रकारका मानिसहरूले आफूलाई सत्यताद्वारा भन्दा यी कुराहरूद्वारा सुसज्जित गर्नमा जोड दिन्छन्? कस्तो प्रकारका मानिसहरूले यी कुराहरूलाई सत्यता मान्छन्? सुरुमा, एउटा कुरा त निश्‍चित छ: यी मानिसहरूको क्षमता जस्तोसुकै भए पनि, र तिनीहरूको बोध जस्तोसुकै भए पनि, तिनीहरूले ज्ञानलाई अत्यन्तै प्रेम गर्छन्, र ज्ञानप्रतिको तिनीहरूको प्रेम सत्यता वास्तविकताप्रतिको प्रेमभन्दा बढी हुन्छ। परमेश्‍वरमाथिको आफ्नो विश्‍वासमा तिनीहरूले पछ्याउने उद्देश्य र दिशा भनेको केही तथाकथित अनुभव र ज्ञान प्राप्त गर्नु हो। तिनीहरू आफूलाई सशक्त बनाउन र आफूलाई सजाउनका लागि यो ज्ञान र अनुभव प्रयोग गर्न चाहन्छन् ताकि तिनीहरू अझै चाखलाग्दो, अझै सुरुचिपूर्ण, अझै सुसंस्कृत, र अझै बढी सम्मान र आराधना पाउन सक्‍ने बन्‍न सकून्। यो ज्ञान र अनुभवका साथ, तिनीहरूले आफ्नो जीवन अझै बहुमूल्य, अझै अर्थपूर्ण, र आत्मविश्‍वासले भरिएको हुन्छ भन्ठान्छन्। तिनीहरूको दृष्टिकोणमा, तिनीहरू आफूलाई यो ज्ञानद्वारा अनि ईश्‍वरशास्त्रसँग र सामान्य समझ, ज्ञान, र पाठहरूका विभिन्‍न पक्षहरूसँग सम्बन्धित भनाइहरूले सुसज्जित गर्नका लागि परमेश्‍वरमा विश्‍वास गर्छन्। तिनीहरूले आफूलाई यी कुराहरूद्वारा सुसज्जित गरेर, परमेश्‍वरका घरमा र मानिसहरूको यो समूहमा स्थान ओगट्न सकिन्छ भन्‍ने विश्‍वास गर्छन्। त्यसकारण, तिनीहरूले हरेक दिन हृदयमा जे सोच्छन्, जे आराधना गर्छन्, र जे पछ्याउँछन्, त्यो सबै ज्ञान, अनुभव, र इत्यादिसँग सम्बन्धित हुन्छ।

सुरुमा हामी कस्ता प्रकारका ज्ञान, अनुभव, र पाठहरू छन्, साथै यीमध्ये कुन-कुनलाई सत्यताको मूर्त रूप भएको ढोँग गर्नु हो भनेर भन्‍न सकिन्छ भन्ने हेरौँ। पहिलो, सत्यतासँग यी कुराहरूको कुनै सम्बन्ध छैन, ती सत्यताअनुरूप छैनन्, र ती सत्यताको विपरीत छन् भनेर निश्‍चयका साथ भन्‍न सकिन्छ। यी कुराहरू मानिसहरूका धारणाहरूअनुसार सही हुन सक्छन्, तिनीहरूका धारणाहरूअनुसार सकारात्मक र सुन्दर अनि राम्रा हुन सक्छन्। तर वास्तवमा, परमेश्‍वरका नजरमा, यी कुराहरू सत्यतासँग सम्बन्धित हुँदैनन्, र आधारभूत रूपमा, यी कुराहरू मानिसहरूले सत्यताप्रति गर्ने निन्‍दाको स्रोत, परमेश्‍वरप्रति मानिसहरूको प्रतिरोध र उहाँबारे तिनीहरूका धारणाहरूको जड र स्रोत समेत हुन्। अनुभव, ज्ञान, र पाठहरू—के यी कुराहरू प्राप्त गर्ने मानिसहरूको उमेर र लिङ्गमा भिन्‍नता हुन्छ? (अहँ, हुँदैन।) सम्भवतः हुँदैन। कतिपय मानिसहरूसँग वरदानहरू हुन्छन्। वरदानहरू के हुन्? उदाहरणका लागि, कतिपय मानिसहरूले कुनै प्रतिपादित सिद्धान्त वा भनाइ सुनेपछि र त्यस्तो प्रतिपादित सिद्धान्तको चुरो वा आधारभूत अवधारणाहरू बुझेपछि, तिनीहरूको मस्तिष्कले तुरुन्तै प्रतिक्रिया दिन्छ। तिनीहरूले तुरुन्तै त्यस्तो प्रतिपादित सिद्धान्त वा भनाइलाई कसरी व्याख्या गर्ने र यसलाई तिनीहरूले अरूसँग कुरा गर्न प्रयोग गर्ने आफ्नै भाषामा कसरी रूपान्तरण गर्ने भन्‍ने कुरा जान्दछन्। यी कुराहरू सुनेपछि, तिनीहरूले ती कुराहरू तुरुन्तै याद गर्छन्; यो अत्यन्तै गहिरो बुझाइ भएको भने होइन, बरु तिनीहरूमा उत्कृष्ट स्मरणशक्ति मात्र हुन्छ, जुन एक किसिमको विशेष वरदान नै हो। के यस्तो वरदान भएको कोही हुन्छ? (हुन्छ।) यस्ता मानिसहरू पनि हुन्छन् जसले, तैँले एउटा कुरा भनेपछि, त्यो कुरालाई प्रयोग गरेर अर्कै कुराबारे आकलन गर्न सक्छन्। तिनीहरूलाई कुनै विषयको एउटा पक्षबारे जानकारी प्रस्तुत गरिएपछि, तिनीहरूले यसलाई अरू क्षेत्रहरूमा लागु गर्न सक्छन्। तिनीहरू छलफल भइरहेको विषयलाई प्रयोग गरेर आफ्ना विचारहरू अघि सार्न निकै सिपालु हुन्छन्। तिनीहरू बाहिरी कुरा र प्रतिपादित सिद्धान्तहरू—यी तार्किक र भाषागत कुराहरूमा अत्यन्तै सिपालु हुन्छन्। भन्‍नुको अर्थ, तिनीहरू अरूलाई वशमा पार्न अनि विश्‍वस्त गराउनका लागि शब्दहरूको खेल खेल्‍न र प्रतिपादित सिद्धान्तहरू प्रयोग गर्नमा अब्बल हुन्छन्। यस्तो वरदान भएका केही मानिसहरू छन्। तिनीहरू निकै वाक्पटु, अत्यन्तै तीव्र रूपमा सोच्न र प्रतिक्रिया दिन सक्ने हुन्छन्। सत्यताको एउटा पक्ष सुनेपछि, तिनीहरूले आफ्नो तुच्छ चलाकी र वरदानद्वारा, सत्यताको यो पक्षलाई एक प्रकारको ज्ञान र सिकाइका रूपमा बुझ्छन्, त्यसपछि अरूसँग सङ्गति गर्न र तथाकथित मलजल र रखवारीको काम गर्न यस्तो सिकाइको प्रयोग गर्छन्। यसले मानिसहरूमा कस्तो प्रभाव पार्छ? के कुनै असल परिणामहरू आउँछन्? (अहँ, आउँदैनन्।) किन? (यो व्यावहारिक छैन, र मानिसहरूले यो सुन्दा तिनीहरूसँग अभ्यास गर्ने कुनै मार्ग हुँदैन।) यी मानिसहरूले भनेका कुरा सुनेपछि, अरूले के सोच्छन् भने तिनीहरूले भनेको सबै कुरा सही छ, एउटा पनि शब्द गलत छैन र एउटा पनि शब्द सिद्धान्तहरू विपरीत छैन—त्यो सबै सही छ। तर, तिनलाई अभ्यास गर्दा, तिनीहरूलाई यी शब्दहरू खोक्रा छन्, अभ्यास गर्दा कुनै उद्देश्य वा दिशा छैन, र यी शब्दहरूलाई अभ्यासका सिद्धान्तहरूका रूपमा प्रयोग गर्न सकिँदैन भन्‍ने लाग्छ। त्यसोभए, यी शब्दहरू के हुन् त? (धर्मसिद्धान्तहरू।) ती एक प्रकारका धर्मसिद्धान्त, एक प्रकारका ज्ञान हुन्। ख्रीष्टविरोधीहरूका यस्ता प्रकटीकरणहरू अत्यन्तै स्पष्ट र विशिष्ट हुन्छन्। तिनीहरूले सत्यतालाई ज्ञान, शैक्षिक कुरा, र प्रतिपादित सिद्धान्तका रूपमा लिन्छन्। कुराहरू आधा मात्रै बुझेर पनि, तिनीहरू सधैँ अरूलाई यो वा त्यो गर्न माग गर्छन्। जब अरूले बुझ्दैनन् र ख्रीष्टविरोधीहरूलाई विस्तृत रूपमा व्याख्या गर्न आग्रह गर्छन्, तब तिनीहरूले स्पष्ट रूपमा व्याख्या गर्न सक्दैनन् बरु खण्डन गरेर प्रतिक्रिया दिन्छन्: “तिमी सत्यतालाई प्रेम गर्दैनौ। यदि तिमीले सत्यतालाई प्रेम गर्थ्यौ भने, तिमीले मैले भनेको कुरा बुझ्न सक्नेथ्यौ र तिमीसँग अभ्यासको मार्ग हुनेथ्यो।” यो सुनेपछि, अन्योलमा परेका र समझशक्तिहीन कतिपय मानिसहरूले यस्तो सोच्छन्, “ठीक भन्‍नुभयो। यदि मैले साँच्‍चै नै सत्यतालाई प्रेम गरेको भए, मैले तिनीहरूका वचनहरू बुझ्न सक्नेथिएँ।” समझशक्ति नभएका मानिसहरूलाई यो व्यक्तिले भनेको कुरा सही हो—तिनीहरूले सत्यता बुझेका छैनन् भन्‍ने लाग्छ। तिनीहरूले जिम्मेवारी आफै लिन्छन् र यसरी ख्रीष्टविरोधीहरूद्वारा बहकिएर बाटो बिराउँछन्।

अब अनुभवका बारेमा कुरा गरौँ। अनुभव भनेको लामो समयसम्म अनुभव गरेर सारांश गरिएको विधि हो। के दुई दिन काम गरेका मानिसहरूसँग कुनै अनुभव हुन्छ? (हुँदैन।) त्यसोभए १०-२० वर्ष काम गरेका मानिसहरूसँग त अवश्य नै अनुभव हुन्छ। कतिपय मानिसहरूलाई तिनीहरूले धेरै वर्ष काम गरेको कारण तिनीहरूसँग अनुभव छ, निश्‍चित मामलाहरू आइपर्दा तिनीहरूले के गर्नुपर्छ, निश्‍चित प्रकारका मानिसहरूसँग कसरी व्यवहार गर्ने, र कुन प्रकारका मानिसहरूलाई कस्ता किसिमका धर्मसिद्धान्तहरू बताउने भन्‍ने कुराबारे तिनीहरूलाई सबै थाहा छ भन्‍ने लाग्छ। फलस्वरूप, कुनै दिन तिनीहरूलाई थाहा नभएको नयाँ घटना घट्दा, तिनीहरू आफ्नो विगतका २० वर्षको कामका विवरणहरू खोतल्छन्, तीबारे मनन गर्छन्, त्यसपछि यी विगतका भनाइ र अभ्यासहरूलाई अन्धाधुन्ध रूपमा लागु गर्छन्। तिनीहरूले यसरी व्यवहार गर्दा, सत्यता नबुझ्नेहरूले अझै पनि तिनीहरूले गरिरहेको कुरा सत्यताअनुरूप नै छ भन्‍ने सोच्छन्, जबकि सत्यता बुझ्नेहरूले हेरेर यसो भन्छन्, “यो व्यक्ति अन्धाधुन्ध रूपमा काम गरिरहेको छ। उसको काममा कुनै सिद्धान्त नै छैन; ऊ पूर्ण रूपमा अनुभवमा मात्रै भर पर्छ र उसले परमेश्‍वरको अभिप्राय बुझ्दैन, न त उसले परमेश्‍वरको घरका हितहरूको रक्षा अनि मानिसहरूसँग व्यवहार गर्नेबारे परमेश्‍वरको घरका सिद्धान्तहरूअनुरूप व्यवहार कसरी गर्ने भन्‍ने कुरा नै बुझ्छ। उसले अन्धाधुन्ध रूपमा प्रावधानहरू लागु गरिरहेको हुन्छ।” यहाँ एउटा समस्या छ। यदि औसत व्यक्तिले छोटो समयका लागि मात्रै काम गरेको छ भने, ऊसँग यसो भन्‍ने पुँजी नहुन सक्छ, “मसँग अनुभव छ; मलाई डर लाग्दैन। मैले कैयौँ वर्ष काम गरेको छु। मैले कस्तो प्रकारको व्यक्ति भेटेको छैनँ, अनि मैले कस्ता-कस्ता मामलाहरू सम्हालेको छैनँ र?” तर यी मानिसहरूले यसो भन्‍ने आँट गर्छन्। तैँले धेरै कामकुरा र धेरै फरक-फरक प्रकारका मानिसहरूको सामना गरेको भए पनि, के तैँले हरेक मामलालाई सम्हाल्दा र हरेक व्यक्तिसँग व्यवहार गर्दा सत्यता सिद्धान्तहरूअनुसार नै काम गरिरहेको हुन्छस् भनेर ग्यारेन्टी दिन सक्छस्? वास्तवमा, यो कुरा तैँले ग्यारेन्टी दिन दुस्साहस गर्ने कुरा होइन। तर अनुभव र पुरानो ढर्रालाई सत्यताका रूपमा लिनेहरूका हकमा भन्दा, यदि कसैले तिनीहरूविरुद्ध आपत्ति जनायो भने, तिनीहरूले यसो भन्छन्: “मैले कैयौँ वर्षदेखि काम गरिरहेको छु। मैले तिमीले हिँडेका बाटोहरूभन्दा धेरै त पुल नै तरेको छु, तैपनि तिमी मसँग असहमत हुने दुस्साहस गर्छौ? घर गएर प्रार्थना गर, किन गर्दैनौ!” तिनीहरूका अगाडि, कसैले पनि “होइन” शब्द बोल्ने, फरक रायहरू अघि सार्ने, वा असहमति व्यक्त गर्ने आँट गर्दैन। यो कस्तो व्यवहार हो? यो त अनुभवलाई सत्यता मान्नु र आफू सत्यताको मूर्त रूप भएको विश्‍वास गर्नु हो। कतिपयले यस्तो भन्छन्: “म आफूलाई सत्यताको मूर्त रूप मान्दिनँ—त्यस्तो उपाधि बोक्‍ने आँट कसले गर्छ? परमेश्‍वर मात्रै सत्यता हुन्। मैले कहिल्यै पनि त्यसरी व्यवहार गरेको छैनँ, न त मैले कहिल्यै त्यस्तो सोचेको नै छु।” व्यक्तिगत रूपमा भन्दा, तैँले त्यसरी सोच्दैनस्, न त तैँले त्यसरी व्यवहार गर्ने अभिप्राय नै राख्छस्। तर वस्तुगत रूपमा भन्दा, तेरो काम गर्ने तरिका, तेरो व्यवहार, र तेरो कार्यहरूको सारले अन्ततः तँलाई आफूलाई सत्यताको मूर्त रूप ठान्‍ने व्यक्तिका रूपमा चित्रण गर्छ। तँ किन मानिसहरूलाई तेरा सुझावहरू अक्षरशः पालन गर्न लगाउँछस्? यदि तँ आफूलाई परमेश्‍वर ठान्दैनस् र तँ साधारण व्यक्ति मात्रै होस् भने, के तँ अरूलाई तेरो पालन गर्न लगाउन योग्य छस् त? (अहँ, छैनँ।) एउटा परिस्‍थितिमा मात्रै, अर्थात् तैँले सत्यता बुझ्छस् भने मात्रै मानिसहरूले तँलाई पालन गर्न मिल्छ—यदि तँ सत्यता बुझ्ने व्यक्ति होस् भने मात्रै। तर फेरि पनि, यदि तँ सत्यता बुझ्ने व्यक्ति होस् नै भने पनि, तँ साधारण व्यक्ति मात्रै होस्, र के साधारण व्यक्ति सत्यताको मूर्त रूप हुन सक्छ? (अहँ, सक्दैन।) यदि कसैले परमेश्‍वरले बोल्नुभएका सबै वचनहरू र मानिसहरूले बुझून् भनी माग गर्नुहुने सबै सत्यताहरू बुझ्न सक्छ भने, के त्यो व्यक्ति सत्यताको मूर्त रूप बन्‍न सक्छ? (अहँ, सक्दैन।) कतिपयले भन्छन्: “तिनीहरू सिद्ध नपारिएकाले यस्तो भएको हुन सक्छ। पत्रुस सिद्ध पारिएको मानिस थियो। के पत्रुसलाई सत्यताको मूर्त रूप भन्‍न मिल्छ?” सिद्ध पारिनुले व्यक्तिलाई सत्यताको मूर्त रूप बनाउँदैन, किन थाहा छ? (सारमा भिन्‍नता हुन्छ।) सारमा भिन्‍नता हुन्छ; यो यसको एउटा पक्ष हो। मानिस सत्यताको मूर्त रूप बन्‍न सक्छ कि सक्दैन—यो हामीले छलफल गर्नैपर्ने मामला हो। मानिस सत्यताको मूर्त रूप हुन सक्दैन भनेर किन भनिन्छ? के सत्यताको मूर्त रूप सारसँग सम्बन्धित प्रश्न मात्रै हो त? कतिपय मानिसहरूले भन्छन्: “मानिस सृजित प्राणीका रूपमा जन्मिन्छ, र जो स्वर्गमा हुनुहुन्छ उहाँ अन्तर्निहित रूपमा नै सृष्टिकर्ता हुनुहुन्छ। हामीले यस मामलामा बहस गर्नै पर्दैन—परमेश्‍वर सधैँ सत्यताको मूर्त रूप रहनुहुनेछ। त्यसोभए के ख्रीष्टले सत्यता बुझ्‍नुहुने भएकोले र उहाँसँग सत्यता भएकोले उहाँ सत्यताको मूर्त रूप हुनुभएको हो? यदि हामीले परमेश्‍वरबाट सबै सत्यता प्राप्त गरेका छौँ भने, के हामीलाई पनि सत्यताको मूर्त रूप भन्‍न मिल्छ?” अरूले भन्छन्: “मिल्दैन। मलाई लाग्थ्यो कि जब मानिसहरूले धेरै सत्यताहरू बुझ्छन्, तब तिनीहरू ख्रीष्ट र परमेश्‍वर बन्‍न सक्छन्। अहिले मलाई यो सार प्रतिस्थापन गर्न नसकिने र अपरिवर्तनीय छ भन्‍ने थाहा भयो।” तिनीहरूको बुझाइ यो विन्दुमा पुगेको हुन्छ। त्यसोभए, के तिमीहरूले यो कुरालाई अझै गहन रूपमा बुझ्न सक्छौ? मैले तिमीहरूलाई सङ्गति दिइसक्दा तिमीहरूले यो कुरा बुझ्नुपर्छ। हामीले सत्यताको मूर्त रूपका बारेमा कुरा गरिरहँदा, यो “मूर्त रूप” भनेको चाहिँ के हो? यो शब्द अलिक अमूर्त छ, त्यसकारण यसलाई सरल शब्दहरूमा व्याख्या गरौँ। परमेश्‍वर स्वयम्‌ नै सत्यता हुनुहुन्छ, र उहाँसित सबै सत्यताहरू छन्। परमेश्‍वर सत्यताको स्रोत हुनुहुन्छ। हरेक सकारात्मक कुरा र हरेक सत्यता परमेश्‍वरबाटै आउँछ। उहाँ यावत् थोक र घटनाको सहीपन र गलतपनको विषयमा न्याय गर्न सक्नुहुन्छ; उहाँले भइसकेका कुराहरू, अहिले भइरहेका कुराहरू, र मानिसलाई अझै थाहा नभएका भविष्यका कुराहरूमाथि न्याय गर्न सक्नुहुन्छ। परमेश्‍वर मात्रै सबै कुराको सहीपन र गलतपनका बारेमा न्याय गर्न सक्‍ने न्यायकर्ता हुनुहुन्छ, र यसको अर्थ सबै थोकको सहीपन र गलतपनलाई परमेश्‍वरले मात्र न्याय गर्न सक्नुहुन्छ भन्‍ने हुन्छ। उहाँलाई सबै कुराका मापदण्डहरू थाहा छ। उहाँले कुनै पनि समय र स्थानमा सत्यताहरू व्यक्त गर्न सक्‍नुहुन्छ। परमेश्‍वर सत्यताको मूर्त रूप हुनुहुन्छ, मतलब उहाँ स्वयम्‌मा सत्यताको सार छ। यदि मानिसले धेरै सत्यता बुझ्छ र ऊ परमेश्‍वरद्वारा सिद्ध पारिन्छ भने पनि, के सत्यताको मूर्त रूपसँग उसको कुनै सरोकार हुन्छ? हुँदैन। यो निश्‍चित छ। जब मानिसलाई सिद्ध पारिन्छ, तब परमेश्‍वरको वर्तमान काम र परमेश्‍वरले मानिसबाट माग गर्नुहुने विभिन्‍न मानकहरूका सम्बन्धमा ऊसँग सही मूल्याङ्कन र अभ्यासका विधिहरू हुनेछ, र उसले परमेश्‍वरका अभिप्रायहरूलाई पूर्ण रूपमा बुझ्‍नेछ। तिनीहरूले परमेश्‍वरबाट के आउँछ र मानिसबाट के आउँछ सोबीचको भिन्‍नता, साथै सही के हो र गलत के हो सोबीचको भिन्‍नता छुट्याउन सक्छन्। तर पनि मानिसहरूका निम्ति अप्राप्य र अस्पष्ट रहने कुराहरू, अर्थात् परमेश्‍वरले तिनीहरूलाई बताउनुभएपछि मात्रै तिनीहरूले जान्‍ने केही कुराहरू छन्। के मानिसले अज्ञात कुराहरू, अर्थात् परमेश्‍वरले अझसम्म उसलाई नबताउनुभएका कुराहरू जान्‍न वा भविष्यवाणी गर्न सक्छ? कदापि सक्दैन। अझ भन्‍ने हो भने, यदि मानिसले परमेश्‍वरबाट सत्यता प्राप्त गऱ्यो, सत्यता वास्तविकता प्राप्त गऱ्यो, र धेरै सत्यताहरूको सार जान्यो, र सही र गलत छुट्ट्याउन सक्यो भने पनि, के ऊसित सबै कुरालाई नियन्त्रण र शासन गर्ने क्षमता हुन्छ र? तिनीहरूसँग यो क्षमता हुँदैन। परमेश्‍वर र मानिसबीचको भिन्नता नै त्यही हो। सृजित प्राणीहरूले सत्यताको स्रोतबाट मात्र सत्यता प्राप्त गर्न सक्छन्। के तिनीहरूले मानिसबाट सत्यता प्राप्त गर्न सक्छन्? के मानिस सत्यता हो? के मानिसले सत्यता प्रदान गर्न सक्छ? सक्दैन, र भिन्नता त्यसैमा छ। तैँले सत्यता प्राप्त गर्न मात्र सक्छस्, प्रदान गर्न सक्दैनस्—त्यसोभए, के तँलाई सत्यता भएको व्यक्ति भनेर भन्‍न मिल्छ? के तँलाई सत्यताको मूर्त रूप भनेर भन्‍न मिल्छ? कदापि मिल्दैन! सत्यताको मूर्त रूपको वास्तविक सार के हो? यो सत्यता प्रदान गर्ने स्रोत हो, सबै थोकमाथिको शासन र सार्वभौमिकताको स्रोत हो, र यो यावत् थोक र घटनाहरूको न्याय गर्ने एकमात्र मानक र मापदण्ड पनि हो। सत्यताको मूर्त रूप यही नै हो। ख्रीष्टविरोधीहरूले यो बुँदालाई स्वीकार गर्न प्रायः इन्कार गर्छन्। तिनीहरू विश्‍वास गर्छन् कि ज्ञान भनेको सामर्थ्य हो, अनुभव भनेको मानिसहरूले शक्तिशाली बन्‍नहेतु आफूलाई सुसज्जित गर्ने हतियार हो, र जब मानिसहरूसँग अनुभव, ज्ञान, र यी पाठहरू हुन्छन्, तब तिनीहरूले सबै कुरा नियन्त्रण गर्न सक्छन्। तिनीहरूले मानिसहरूको भाग्य नियन्त्रण गर्न, मानिसहरूका सोचलाई नियन्त्रण गर्न र प्रभाव पार्न, र मानिसहरूको व्यवहारमा समेत प्रभाव पार्न सक्छन्। वा, कतिपय मानिसहरूले सोच्नेछन् कि यी कुराहरूले मानिसहरूलाई सिकाउन, मानिसहरूको मन परिवर्तन गर्न, र मानिसहरूका स्वभावहरू परिवर्तन गर्न सक्छन्। यी कस्ता प्रकारका सोचहरू हुन्? (ख्रीष्टविरोधीहरूका सोचहरू।) यी ख्रीष्टविरोधीहरूका सोचहरू हुन्। परमेश्‍वरले किन मानवजातिको भाग्यमाथि सार्वभौमिकता राख्‍न सक्नुहुन्छ? परमेश्‍वर सबै सकारात्मक कुराहरूको वास्तविकता हुनुहुन्छ, र उहाँका वचनहरू सबै सकारात्मक कुराहरूको वास्तविकता हुन्। परमेश्‍वरको सार के हो? उहाँको सार सत्यता हो, र त्यसैले उहाँले मानवजातिको भाग्यमाथि सार्वभौमिकता राख्‍न सक्नुहुन्छ। ख्रीष्टविरोधीहरूले यो बुँदा देख्दैनन् वा चिन्दैनन्, यसलाई स्वीकार त झनै गर्दैनन्। तिनीहरू मानिसहरूबाट, ज्ञानबाट, र समाजबाट आएका र दुष्ट मानवजातिले बढवा दिने कुराहरूलाई सत्यताका रूपमा लिन्छन्, र तिनीहरूले मानिसहरूलाई बहकाउन, मानिसहरूलाई नियन्त्रण गर्न, अनि मण्डली र परमेश्‍वरका चुनिएका मानिसहरूमाझ स्थान प्राप्त गर्न यी कुराहरू प्रयोग गर्ने प्रयास गर्छन्। तिनीहरूले मानिसहरूलाई बहकाउनुको उद्देश्य के हो? यी कुराहरू अध्ययन गर्ने र आफूलाई यी कुराहरूद्वारा सुसज्जित गर्नुको पछाडि तिनीहरूको उद्देश्य के हो? मानिसहरूलाई तिनीहरूको पालन गर्ने र कुरा सुन्ने तुल्याउनु हो। मानिसहरूलाई आफ्नो कुरा सुन्ने तुल्याउनुको पछाडि तिनीहरूको उद्देश्य के हो? (उनीहरूलाई नियन्त्रण गर्नु।) ठीक भन्यौ, तिनीहरूको उद्देश्य भनेको उनीहरूलाई नियन्त्रण गर्नु हो। यसको अर्थ जब तिनीहरूले केही शब्दहरू बोल्छन्, तब मानिसहरूले तिनीहरूलाई पालन गर्नेछन् र मानिसहरू तिनीहरूको चालबाजीमा पर्नेछन्, र यसरी तिनीहरूका औजार र दास बन्नेछन्। मानिसहरूले तिनीहरूको दृष्टिकोण र तिनीहरूका तथाकथित अनुभव, ज्ञान, र पाठहरूलाई स्वीकार गर्ने हुनाले, यी मानिसहरूले त्यसपछि तिनीहरूको आराधना गर्छन्। के तिनीहरूको आराधना गर्नुको अर्थ तिनीहरूको कुरा सुन्नु हो? (हजुर, हो।) के तिनीहरूको कुरा सुन्नु भनेको यी मानिसहरू सजिलै चालबाजीमा पर्न सक्छन् भन्‍ने होइन र? के ख्रीष्टविरोधीहरू सफल भएका हुँदैनन् र? (हो, तिनीहरू सफल भएका हुन्छन्।) एकपटक कसैले तिनीहरूको कुरा सुनेपछि, के यसको अर्थ तिनीहरू परमेश्‍वरबाट टाढा लगिएका छन् भन्‍ने होइन र? (हजुर, हो।) यसले ख्रीष्टविरोधीहरूलाई खुसी तुल्याउँछ; तिनीहरूको उद्देश्य यही हो। वास्तवमा, तिनीहरूको हृदयको गहिराइमा, तिनीहरूले आफू सत्यताको मूर्त रूप भएको र आफू सत्यता भएको कुरामा स्पष्ट रूपमा विश्‍वास गर्दैनन्, तर तिनीहरूले त्यसरी नै सोच्ने र व्यवहार गर्नेचाहिँ गर्छन्। तिनीहरू किन त्यसरी सोच्ने र व्यवहार गर्ने गर्छन्? तिनीहरू आफ्नो ज्ञान, अनुभव, र आफ्नो वरदानबाट आएका सबै कुरा सही हुन् भन्‍ने विश्‍वास गर्छन्, र तिनीहरू मानिसहरूलाई नियन्त्रण गर्न र दह्रो गरी आफ्नो काबुमा राख्नका लागि यी कुराहरू प्रयोग गर्न चाहन्छन्। तिनीहरूका केही ज्ञान, अनुभव, र पाठहरू स्पष्ट रूपमा नै मानिसहरूलाई छलछाम गर्ने उद्देश्य बोकेका दुष्ट शब्दहरू हुन्। केहीमा चाहिँ युक्ति, धूर्त साजिस र षड्यन्त्रहरू लुकेका हुन्छन्, यद्यपि यो कुरा स्पष्ट भने हुँदैन, र ती कुरा छर्लङ्ग देख्‍न नसक्‍नेहरू बहकाइनेछन्। बहकिनुका परिणामहरू के-के हुन्? मानिसहरू परमेश्‍वरबाट धेरै टाढा जान्छन् र त्यसउप्रान्त सत्यता बुझ्दैनन्, मानव ज्ञान, अनुभव, र पाठहरूलाई सत्यताका रूपमा लिन्छन् र परमेश्‍वरका वचनहरूलाई पन्छाउँछन्। मानिसहरूलाई परमेश्‍वरका वचनहरू निकै अस्पष्ट लाग्छ, तर तिनीहरूले यो ज्ञान र अनुभवबारे निकै चासो राख्छन् र यसलाई सम्मान गर्छन्, र त्यसलाई अभ्यास र लागु गर्नमा निकै मेहनत समेत लगाउँछन्। ख्रीष्टविरोधीहरूका कार्यहरूको उद्देश्य यही हो। यदि तिनीहरूमा मानिसहरूसँग चालबाजी गर्ने, मानिसहरूलाई नियन्त्रण गर्ने, र आज्ञाकारी बनाउने त्यस्तो महत्त्वाकाङ्क्षा नभएको भए, के तिनीहरूले आफूलाई यी कुराहरूद्वारा सुसज्जित गर्नेथिए त? तिनीहरूले त्यसतर्फ कुनै मेहनत लगाउनेथिएनन्। तिनीहरूको एउटा उद्देश्य हुन्छ; तिनीहरूको उद्देश्य बोध अत्यन्तै स्पष्ट हुन्छ। यो स्पष्ट उद्देश्य के हो? (मानिसहरूलाई नियन्त्रण गर्नु।) यो मानिसहरूलाई नियन्त्रण गर्नु हो। चाहे तिनीहरूले मानिसहरूको एउटा पूरै समूहलाई नियन्त्रण गरे पनि वा तिनीहरूमध्ये केहीलाई मात्रै नियन्त्रण गरे पनि, के तिनीहरूले सैद्धान्तिक आधारविना कसैलाई नियन्त्रण गर्न सक्नेथिए त? तिनीहरूले सुरुमा मानिसहरूका धारणा र कल्पनाहरूसँग सबैभन्दा बढी मिल्ने र मानिसहरूको स्वादका लागि सबैभन्दा उपयुक्त हुने सोच र सिद्धान्तहरू खोज्नुपर्छ, र मानिसमाझ तिनलाई फैलाउनका लागि हरसम्भव प्रयोग गर्नुपर्छ। यसको अर्थ मानिसहरूको मगज धुलाइ गर्नु, तिनीहरूका विचारहरूमा काम गर्नु, तिनीहरूमा निरन्तर विचार हालिदिनु, र मानिसहरूलाई यी सोच र दृष्टिकोणहरू सुन्ने, तीसँग परिचित हुने, र तिनलाई स्वीकार गर्ने तुल्याउनु हो। वास्तवमा, मानिसहरूमा निष्क्रिय रूपमा विचार हालिदिइन्छ र निष्क्रिय रूपमा मगज धुलाइ गरिन्छ, र तिनीहरूले अचेत रूपमा नै यी विचारहरूलाई स्वीकार गर्छन्। मानिसहरूमा सही र गलत छुट्याउने भित्री क्षमता नहुने भएकोले, सत्यता बुझ्नुभन्दा अघि, तिनीहरूसँग यी कुराहरूको प्रतिरोध गर्ने क्षमता हुँदैन—तिनीहरूमा यसका लागि कुनै प्रतिवस्तु हुँदैन। जब मानिसहरूले यी भ्रमपूर्ण विचारहरूलाई स्वीकार गर्छन्, तब तिनीहरू तुरुन्तै तिनको कब्जामा पर्छन्। “कब्जामा पर्छन्” भन्‍नुको अर्थ के हो? यसको अर्थ यी दृष्टिकोणहरूलाई स्वीकार गरेपछि, मानिसहरू यी कुराहरू सही छन् भन्‍ने कुरामा विश्‍वास गर्न झन् बढी जिद कस्छन् र आफूलाई र अरूलाई विश्‍वस्त गराउन यी विचारहरू निरन्तर प्रयोग गर्छन्। तिनीहरूलाई बहकाइएको र नियन्त्रण गरिएको हुन्छ, र मानिसहरूलाई बहकाउँदा शैतानले यसरी नै आफ्नो उद्देश्य हासिल गर्छ।

संसारमा केही विशेष पेशागत सीपहरू सिकेका कतिपय मानिसहरू, वा समाजमा निश्‍चित सामाजिक हैसियत भएका मानिसहरूले, परमेश्‍वरका घरमा आएपछि एउटा साझा सोच राख्छन्, जसले तिनीहरूमा एउटा आम प्रकटीकरण उत्पन्न गर्छ। यो सोच के हो? तिनीहरू आफूलाई समाजका कुलीन वर्ग भन्ठान्छन्। कुलीन वर्ग भनेका के हुन्? तिनीहरू समूहमा विलक्षण देखिने मानिसहरू हुन्। तिनीहरूले केही विशेष उच्च शिक्षा प्राप्त गरेका हुन्छन्, र तिनीहरूको प्रतिभा, क्षमता, र वरदान अरूको भन्दा एक स्तर माथि हुन्छ। अरूको भन्दा एक स्तर माथि हुनु भनेको के हो? यसको अर्थ के हो भने, मानिसहरूको समूहमाझ, तिनीहरूको सोचाइ, बुद्धि, र वाक्पटुता उत्कृष्ट हुन्छ, र तिनीहरूमा निश्‍चित कामकुराहरू र सीपहरू बुझ्ने विशेष क्षमता हुन्छ। अरूको भन्दा एक स्तर माथि हुनु भनेको यही हो, र यी मानिसहरूलाई समाजका कुलीन भनेर चिनिन्छ। हरेक देशले यस्तो व्यक्तिलाई संवर्धन गर्छ। तिनीहरूलाई संवर्धन गर्नुको उद्देश्य के हो? देशलाई छिटो विकसित गराउनु। जब त्यस्ता मानिसहरूले आफूलाई विभिन्‍न पदहरूमा अर्पित गर्छन्, तब जीवनका सबै क्षेत्रहरूको विकासको गति बढ्छ। समाजमा त्यस्ता मानिसहरूको हैसियत उच्च हुन्छ कि न्यून हुन्छ? (उच्च।) तिनीहरूको हैसियत पक्कै पनि साधारण हुँदैन। तिनीहरूसँग केही विशेष प्रतिभाहरू हुन्छन्, तिनीहरूले केही विशेष ज्ञान सिकेका हुन्छन्, र केही विशेष शिक्षा प्राप्त गरेका हुन्छन्। तिनीहरूको क्षमता, प्रतिभा, र सिकेको ज्ञान साधारण मानिसहरूको भन्दा उच्च हुन्छ। यदि यी मानिसहरू मण्डलीमा आए भने, तिनीहरूको मानसिकता कस्तो हुन्छ? तिनीहरूको पहिलो सोच के हुन्छ? सुरुमा, तिनीहरूले सोच्छन्: “सिंहासनबाट गिरेको राजा पनि राजा नै हुन्छ। परमेश्‍वरमा विश्‍वास गरेपछि, मैले संसार नपछ्याए पनि वा त्यहाँ ख्यातिको आनन्द नउठाए पनि, मैले प्राप्त गरेको विशेष शिक्षा, साथै मैले सिकेको ज्ञान र मलाई सुसज्जित गर्ने प्रतिभालाई हेर्दा, म तिमीहरूका बीचमा त अगुवा हुनुपर्छ। परमेश्‍वरका घरमा, म एउटा आधारस्तम्भ र खम्बा हुनुपर्छ। अगुवाइ र मार्गदर्शन गर्ने म नै हुनुपर्छ।” के तिनीहरूले यस्तै सोच्दैनन् र? यो सोचाइ केमा आधारित छ? यदि तिनीहरू निम्नस्तरीय किसान भएका भए, के तिनीहरूले यसरी सोच्ने आँट गर्नेथिए? (गर्नेथिएनन्।) किन? (तिनीहरूसँग पुँजी हुँदैन।) तिनीहरूसँग यसरी सोच्ने पुँजी हुँदैन। त्यसोभए, कस्तो प्रकारका मानिसहरूले यसरी सोच्न सक्छन्? तिनीहरू सबै निश्‍चित ज्ञान, प्रतिभा, वरदान, र तथाकथित क्षमता भएका मानिसहरू हुन्। जब तिनीहरू परमेश्‍वरका घरमा आउँछन्, तब तिनीहरूले सोच्छन्: “मैले संसारलाई पछ्याउन छोडिसकेँ। संसार अत्यन्तै दुष्ट छ, त्यसकारण म परमेश्‍वरका घरमा आउँछु र बरु त्यहाँ पछ्याउँछु। परमेश्‍वरका घरमा, मैले कम्तीमा पनि अगुवा वा कामदारको पद प्राप्त गर्न सक्छु।” के तिनीहरूले असल अभिप्रायहरू राखेका हुन्छन्? (हुँदैनन्।) तिनीहरूले किन असल अभिप्रायहरू राखेका हुँदैनन्? तिनीहरूले सिकेका कुराहरू र तिनीहरूको सामाजिक हैसियतले तिनीहरूलाई भयानक रूपमा हानि गर्छ। यदि तिनीहरूले सत्यता पछ्याएनन् भने, तिनीहरू आफ्नो जीवनमा त्यस्तो पदबाट कहिल्यै तल ओर्लनेछैनन्। तिनीहरूलाई सधैँ तिनीहरू आकाशमा उडिरहेका छन् भन्‍ने लाग्नेछ, तर वास्तवमा, परमेश्‍वरको दृष्टिकोणबाट हेर्दा, तिनीहरू कुनै पनि साधारण सृजित प्राणीभन्दा कहिँकतै फरक हुँदैनन्। तिनीहरूले सधैँ आफूलाई आकाशमा उडाइरहनेछन्। के यो खतरनाक कुरा होइन र? यदि तिनीहरू खसे भने, साह्रै नराम्ररी खस्छन्, र तिनीहरूको जीवन खतरामा पर्न सक्छ! त्यस्ता मानिसहरूलाई किन तिनीहरूसँग उच्च हैसियत हुनुपर्छ, तिनीहरूको आराधना गरिनुपर्छ, तिनीहरूको वरिपरि धेरै मानिसहरू हुनुपर्छ, सबै कुरामा तिनीहरूको परामर्श लिइनुपर्छ र तिनीहरूको राय सुनिनुपर्छ, सबै कुरामा तिनीहरूलाई सम्झनुपर्छ र तिनीहरूलाई प्राथमिकता दिइनुपर्छ भन्‍ने लाग्छ? तिनीहरू किन यति धेरै “गर्नुपर्छ” भन्‍ने कुराहरू सोच्छन्? किनभने तिनीहरूले आफ्नो सामाजिक हैसियत, ज्ञान, र आफूले सिकेका विशेष कुराहरूलाई ठूलो महत्त्व दिन्छन्। तिनीहरूले सोच्छन्, “सत्यता चाहे जति नै धेरै वा जति नै उच्च रूपमा बोलिए पनि, मेरा यी कुराहरू अझै बहुमूल्य छन्; ती सत्यताभन्दा बहुमूल्य छन् र तिनलाई सत्यताले प्रतिस्थापन गर्न सक्दैन। समाजमा, म एउटा कम्पनीको मालिक हुँ। म हजारौँ मानिसहरूको व्यवस्थापन गर्छु। मेरो हातको एक इसारामा, सबैले मेरो कुरा सुन्नुपर्छ। मसँग यस्तो ठूलो शक्ति छ—त्यसकारण मेरो पद र हैसियत कस्तो होला भन्‍ने सोच त! परमेश्‍वरको घरका यी साना मानिसहरूका बीचमा, कतिजना मभन्दा उच्च छन्? वरिपरि हेर्दा, म त्यति धेरै विशेष मानिसहरू देख्दिनँ। यदि मैले तिनीहरूलाई व्यवस्थापन गर्ने हो भने, मेरा लागि त्यो समस्या नै हुनेथिएन; यो ठूलो कुरा नै हुनेथिएन!” मानौँ तैँले तिनीहरूलाई यसो भन्छस्: “ठीक छ। तिमीसँग यो महत्त्वाकाङ्क्षा हुनु राम्रो कुरा हो। म तिम्रो कामना पूरा गर्नेछु, म तिमीलाई मण्डली अगुवाका रूपमा सिफारिस गर्नेछु। तिमीले यी मानिसहरूलाई परमेश्‍वरसामु ल्याऊ ताकि तिनीहरूले परमेश्‍वरका वचनहरू कसरी पढ्ने र सत्यतालाई कसरी अभ्यास गर्ने भन्‍ने जानून्, र तिमीले कमजोर, नकारात्मक, र आफ्नो कर्तव्य पूरा नगर्नेहरूलाई सहयोग गर।” तिनीहरूले यसो भन्‍नेछन्: “त्यो सजिलो छ। व्यापारमा हुँदा, म मानिसहरूलाई तिनीहरूको सोच्ने तरिकाबारे परामर्श दिने जस्तो प्रकारका ती सबै काम गर्थेँ। यो कुरामा त म सिपालु छु।” मण्डलीका तीस जनाभन्दा बढी मानिसहरूलाई तिनीहरूको हातमा राखिएपछि के हुन्छ? दुई महिनाभन्दा कम अवधिमा, कमजोर मानिसहरू झन् कमजोर बन्छन्, नकारात्मक मानिसहरू झन् नकारात्मक बन्छन्, र सुसमाचार प्रचार गर्नेहरूले मानिसहरूलाई विश्‍वासमा ल्याउन सक्दैनन्। परमेश्‍वरको वचन कसरी पढ्ने भनी थाहा नभएका मानिसहरू भेलाको समय हुनेबित्तिकै उम्छन् र उप्रान्त माथिका प्रवचनहरू सुन्न समेत चाहँदैनन्। “के तिमी निकै सक्षम थिएनौ र?” भनी सोध्दा, तिनीहरूले भन्छन्: “हो, म मालिक थिएँ। मेरा क्षमताहरू प्रस्टै छन्!” तँ संसारमा जस्तोसुकै प्रकारको मालिक भए पनि, त्यो व्यर्थ हो। यदि तँ सत्यता बुझ्दैनस् भने, तँ मण्डलीको काम गर्ने साधारण मानिस होस्। यदि यी मानिसहरूलाई सुसमाचार कामको कार्यवाहक हुन दिइयो भने, तिनीहरू व्यर्थ र सतही औपचारिकताहरूमा मात्रै संलग्‍न हुनेछन्, तिनीहरूले कुनै परिणाम हासिल गर्नेछैनन्, र दर्जनौँ मानिसहरू भएको मण्डलीलाई राम्ररी मलजल गरिनेछैन। यहाँ के भइरहेको छ? त्यस्ता ज्ञानवान् मानिसहरू कुनै बेला समाजका संस्थागत मालिक र कार्यकारीहरू थिए, त्यसोभए परमेश्‍वरका घरमा आएपछि तिनीहरूले किन आफ्नो सीप प्रदर्शन गर्न सक्दैनन् त? (पवित्र आत्माले तिनीहरूलाई संरक्षण गर्नुहुन्न।) पवित्र आत्माले तिनीहरूलाई संरक्षण नगर्नु एउटा पक्ष हो, तर मुख्य कारण के हो? तिनीहरू सत्यता बुझ्दैनन्, त्यसकारण मानिसहरूको स्थिति, मानिसहरूका भ्रष्ट स्वभावहरू, मानिसप्रति परमेश्‍वरका मागहरू, मानिसको खुलासा गर्ने परमेश्‍वरका वचनहरू, र परमेश्‍वरले बोल्नुहुने शैलीको कुरा आउँदा, तिनीहरूमा आत्मिक बुझाइको कमी हुन्छ र तिनीहरू यी कामकुराहरूमा के भइरहेको छ भन्‍ने कुरा छर्लङ्ग देख्‍न सक्दैनन्, र तिनीहरूले अन्धाधुन्ध र सतही रूपमा मात्रै काम गर्छन्। तिनीहरूलाई के लाग्छ भने मण्डलीको काम संसारमा व्यापार चलाउनु जस्तै हो, र तिनीहरूले मानिसहरूको मनलाई प्रेरित गरे, र तिनीहरूको जोश जगाए भने, तिनीहरूले राम्रो काम गरेका हुनेछन्। तिनीहरूले के सोच्छन् भने, एक हिसाबमा, तिनीहरूले मानिसहरूलाई तिनीहरूको सोच्ने तरिकाबारे परामर्श दिनुपर्छ, र अर्को हिसाबमा, संसारमा कामकुराहरू सम्हाल्ने तिनीहरूको स्थापित तरिकाको राम्रो उपयोग गर्नुपर्छ, आफूभन्दा माथि रहेकाहरूलाई घुस दिने र आफूभन्दा तलकाहरूलाई किन्ने प्रयास गर्नुपर्छ। तिनीहरूले के विश्‍वास गर्छन् भने मानिसहरूलाई पैसा पाउने कुरा सुनिश्‍चित गरियो भने, तिनीहरूले सुन्नेछन् र पछ्याउनेछन्—तिनीहरूलाई यो त्यति सरल छ भन्‍ने लाग्छ। बाहिरी कुराहरूमा सत्यता समावेश हुँदैन। परमेश्‍वरमा विश्‍वास गर्दा, व्यक्तिले गर्ने सबै कुरामा सत्यता र स्वभाव परिवर्तन समावेश हुन्छ। के तिनीहरूले संसारमा प्रयोग गरेका तिनै विधिहरू प्रयोग गर्दा तिनले काम गर्नेछन्? (हुनेछैन।) त्यसले काम गर्नेछैन। मानिसहरूको स्थितिलाई कसरी सम्हाल्ने, मानिसहरूको कमजोरीलाई कसरी सम्हाल्ने, मानिसहरूलाई कसरी राम्ररी सहयोग गर्ने, परमेश्‍वरबारे मानिसहरूका धारणाहरूलाई कसरी सम्हाल्ने, मानिसहरूले आफ्नो भ्रष्ट स्वभाव प्रकाश गर्दा तिनीहरूले आफैलाई चिन्ने कसरी तुल्याउने, र मानिसहरूलाई कसरी इमानदार बन्‍न लगाउने भन्‍ने कुरा आउँदा, तिनीहरूलाई अत्तोपत्तो हुँदैन र तिनीहरूले बकवाद गर्ने र अन्धाधुन्ध प्रावधानहरू लागु गर्ने समेत गर्छन्। उदाहरणका लागि, यदि कसैले अदक्ष र आत्मिक बुझाइ नभएको कुरा भन्यो भने, तिनीहरूले यो व्यक्ति कमजोर क्षमता भएको व्यक्ति हो र उसले सत्यता पछ्याउँदैन भन्‍नेछन्। तिनीहरूले केवल अन्धाधुन्ध प्रावधानहरू लागु गर्छन्, र तिनीहरूले त्यो यति जथाभाबी रूपमा गर्छन् कि अरूसँग अघि बढ्ने कुनै बाटो नै हुँदैन, यसरी उनीहरूलाई बाधा पुऱ्याउँछन् र अनुत्प्रेरित तुल्याइदिन्छन्। आफ्नो कर्तव्य पूरा गर्नेहरूसँग उप्रान्त यसका लागि कुनै ऊर्जा नै बाँकी रहदैन, जबकि नकारात्मक हुनेहरू झन् बढी नकारात्मक बन्छन्। कतिपय मानिसहरूले के भन्छन् भने त्यस्तो व्यक्तिले आफ्नो मण्डलीको अगुवाइ गर्छ भने त तिनीहरू घरमै बसेर परमेश्‍वरका वचनहरू पढ्नु राम्रो हुनेथ्यो। यो के कारणले भयो? जब तिनीहरूले मण्डलीको अगुवाइ गर्छन्, तब तिनीहरूले मानिसहरूलाई अनुत्प्रेरित बनाउँछन्, जसले गर्दा तिनीहरू उप्रान्त परमेश्‍वरमा विश्‍वास गर्न नै चाहँदैनन्। मानिसहरू किन विश्‍वास गर्न चाहँदैनन्? किनभने मानिसहरूसँग सुरुमा अलिक स्पष्ट दर्शन थियो, तर यस व्यक्तिका कार्यहरूले तिनीहरूलाई बाधा दिएको र अन्योलमा पारेको हुन्छ। सुरुमा नै यी मानिसहरूका हृदयमा कुनै सत्यता थिएन—धर्मसिद्धान्तहरूको बुझाइ मात्रै थियो। यो व्यक्तिले तिनीहरूलाई बाधा दिएपछि, तिनीहरू अझै अलमल्‍ल पर्छन्, र तिनीहरूले उप्रान्त पवित्र आत्माको काम अनुभूति गर्न सक्दैनन्। परमेश्‍वर स्वयम्‌को अस्तित्व पनि अलिक अस्पष्ट हुन्छ। त्यसोभए, मानिसहरूलाई यो विन्दुमा पुर्‍याउन तिनीहरूले कस्ता विधिहरू प्रयोग गर्छन्? उदाहरणका लागि, के “मानिसलाई परमेश्‍वरले सृष्टि गर्नुभएको थियो” भन्‍ने कथन साँचो हो? (हो।) तैँले यो कथनलाई प्रमाणित गर्न आफ्नो वास्तविक गहिरो अन्तर्दृष्टि, बुझाइ, र अनुभव प्रयोग गर्नुपर्छ ताकि दाजुभाइ-दिदीबहिनीहरूले यो कथन साँचो हो र यो सही छ भन्‍ने कुरामा अझै दृढतापूर्वक विश्‍वास गर्न सकून् र मानवजाति परमेश्‍वरबाट आएको हो भन्‍ने कुरामा विश्‍वस्त हुन सकून्, यसरी परमेश्‍वरमाथिको तिनीहरूको आस्था बढोस्। कुनै व्यक्तिले परमेश्‍वरमा आस्था राखेपछि, जब उसले ताडना स्वीकार गर्छ वा केही कठिनाइ वा सतावट भोग्छ, तब उसको हृदयमा सामर्थ्य हुनेछ। यो एउटा तथ्य हो। तर यी मानिसहरू के भन्छन्? “एउटा टिभी कार्यक्रममा भनिएको थियो, मानवजाति १० करोड वर्ष पहिले कबिलामा बस्थे भन्‍ने पत्ता लागेको छ।” जब तिनीहरूले आफ्नो ज्ञान प्रदर्शन गर्छन् र यसरी इतिहासबारे कुरा गर्छन्, तब तिनीहरूलाई सुन्‍ने सबैजना अन्योलमा पर्छन्: “के मानिसलाई परमेश्‍वरले सृष्टि गर्नुभएको थियो भनेर भनिँदैन र? यस्तो कुरा सुन्दा त, त्यस्तो लाग्दैन। के मानिस बाँदरबाट आएको हो?” हेर त, तिनीहरूले मानिसहरूलाई कहाँ लगेका छन्? के यो मानिसहरूलाई हानि गर्नु होइन र? (हो।) जब-जब तिनीहरूले मौका पाउँछन्, तब-तब तिनीहरूले आफ्नो ज्ञानको धाक लगाउँछन् र यी कुराहरूको धाक देखाउँदै इतिहास, दर्शन, र तिनीहरूले संसारमा सरकारी अधिकारीहरूसँग कसरी व्यवहार र मिलेमतो गर्छन् भन्‍ने बारेमा कुरा गर्छन्। जब तिनीहरूले यसरी धाक देखाउँछन्, र जब सानो कद, सानो आस्था र कमजोर रहेका केही दाजुभाइ-दिदीबहिनीहरूले यी कुराहरू सुन्छन्, तब तिनीहरूको हृदय कता जान्छ? (संसारतिर दौडिरहेको हुन्छ।) ठीक भन्यौ। त्यसको अर्थ के हुन्छ? तिनीहरूलाई सुम्पिएका यी मानिसहरूलाई तिनीहरूले बरबाद गरेका छन्। तिनीहरू स्पष्ट रूपमा नै अनाडी हुन्। तिनीहरूले जीवन प्रवेशका मामलाहरू नबुझ्ने मात्र होइन, तर तिनीहरूले आफ्नो काम के हो भन्‍ने कुरा पनि बुझेका हुँदैनन्, जीवनका आत्मिक मामलाहरू वा स्वभाव परिवर्तनहरूको कुरा त झनै बुझ्दैनन्। तिनीहरूले यीमध्ये कुनै पनि कुरा बुझेका हुँदैनन्, तैपनि अझै सत्यता बुझ्ने व्यक्ति हुँ भनेर ढोँग गर्छन् र परमेश्‍वरका चुनिएका मानिसहरूलाई अगुवाइ गर्ने गोठाला हुन चाहन्छन्। के यो बेतुके कुरा होइन र? यदि तैँले जीवनका आत्मिक मामलाहरू बुझ्दैनस् भने, तँ अगुवाका रूपमा छनौट हुँदा तैँले के गर्नुपर्छ? तैँले यसो भन्नुपर्छ: “म एउटा अनाडी हुँ, र मैले कहिल्यै पनि मण्डलीको अगुवाइ गरेको छैनँ। मैले कामका प्रबन्धहरूले यस विषयमा के कुराहरू तोकेका छन् भनेर खोजी गर्नुपर्छ र हेर्नुपर्छ, र काम कसरी अघि बढाउनुपर्छ भनेर सङ्गति गर्नका लागि यो कुरा बुझेका मानिसहरू खोज्नुपर्छ, वा सत्यता बुझ्ने दाजुभाइ-दिदीबहिनीहरूलाई भेटेर तिनीहरूसँग सहकार्य गर्नुपर्छ।” के यो सही मनोवृत्ति हो? (हो।) तर कतिपय मानिसहरू यसो गर्दैनन्। तिनीहरू धाक लगाउँदै यसो भन्छन्, “तपाईँ मैले अरूसँग सहकार्य गरेको चाहनुहुन्छ—मभन्दा वरिष्ठ योग्यता कसको छ? मभन्दा माथिल्लो सामाजिक हैसियत कसको छ र? म समाजमा निकै चर्चित छु। मलाई भेट्ने जोकोहीले मलाई अलिकति भए पनि सम्मान त गर्नैपर्छ।” तिनीहरूले यसरी आफ्नो क्षमताबारे ठूला कुरा गर्छन् र त्यसको देखावट गर्छन्। जब तिनीहरूले यसरी मण्डलीको अगुवाइ गर्छन्, तब के दाजुभाइ-दिदीबहिनीहरूसँग अझै पनि सत्यता वास्तविकतामा प्रवेश गर्ने आशा हुन्छ? (हुँदैन।) हुँदैन। अनि परिस्थिति यस्तो भए पनि, यी मानिसहरूले अरूलाई अझै पनि सबै कुरा तिनीहरूकहाँ रिपोर्ट गर्न लगाउँछन्। यी दियाबलसहरू केही समयका लागि विश्‍वविद्यालय गए, र तिनीहरूसँग अलिकति ज्ञान हुन्छ, र परिणामस्वरूप तिनीहरूले समाजमा घमण्ड गर्ने र ठगी गर्ने, र हर प्रकारका खराब कुराहरू गर्ने आँट गर्छन्। तिनीहरूसँग केही बाँच्ने माध्यम हुन्छन्, त्यसकारण तिनीहरू केही कुरा हासिल गर्न परमेश्‍वरका घरमा आउन चाहन्छन्। हैसियत प्राप्त गर्न र आफ्ना पुर्खाहरूलाई महिमित तुल्याउनका लागि, तिनीहरू सत्यताको मूर्त रूप भएको ढोँग समेत गर्न चाहन्छन् ताकि परमेश्‍वरका चुनिएका मानिसहरूले तिनीहरूको कुरा सुनून् र तिनीहरूलाई पछ्याऊन्। तिनीहरूका लागि “सत्यताको मूर्त रूप” भन्‍नुको अर्थ के हो? त्यसको अर्थ, “मेरो हरेक सोचाइ, तरिका, र रायलाई तिमीहरू सबैले सत्यताका रूपमा पालना गर्नुपर्छ। मैले तेरा लागि एउटा नियम तय गरेको छु: सबै बिलहरू, चाहे त्यो पाँच डलरभन्दा कम मूल्यको किन नहोस्, मलाई रिपोर्ट गर्नैपर्छ।” अरूले भन्छन्: “पाँच डलरको बिल रिपोर्ट गर्नु पर्दैन। हामीसँग पनि अख्तियारको दायरा छ। के हामीले सिद्धान्तअनुसार काम गरे हुँदैन र?” तिनीहरूले के सोच्छन्? “त्यो कसरी ठीक हुन सक्छ? यो ठूलो मामला हो। म अगुवा हुँ। अन्तिम निर्णय गर्ने व्यक्ति म मात्रै हुँ!” तिनीहरूले यो कुरा नबोले पनि, तिनीहरू हृदयमा यस्तै सोच्छन्। तिनीहरू मानिसहरूलाई यसरी नै नियन्त्रण गर्छन्। तिनीहरूले खराब वा अरूलाई छल गर्ने जे पनि गर्न सक्छन्। जब तिनीहरूले अरूलाई छल र हानि गर्छन्, तब तिनीहरूले आँखा झिमिक्‍क समेत गर्दैनन्, तिनीहरूको हृदयको धड्कन एक पटक पनि रोकिँदैन, र तिनीहरूलाई भित्री रूपमा असहज महसुस हुँदै हुँदैन। परमेश्‍वरका घरमा पद दिइँदा, तिनीहरूले यो पद लिने आँट गर्छन्। तिनीहरूले एकपटक त्यो पद लिएपछि, हट्न नै चाहँदैनन् र अरूलाई पालन गराउनका निम्ति सत्यताको मूर्त रूप भएको नाटक गर्न चाहन्छन्। के त्यस्ता मानिसहरू अस्तित्वमा छन्? (छन्।)

कतिपय मानिसहरू छन्, जसले परमेश्‍वरमा विश्‍वास गरे पनि, उहाँका लागि स्वेच्छाले र खुसीसाथ आफूलाई समर्पित गर्दैनन्, बरु मन नलागी-नलागी आफ्नो कर्तव्य निर्वाह गर्छन्। तिनीहरू आशिष्‌हरू प्राप्त गर्न श्रम गर्ने बारेमा मात्रै सोच्छन् तर सत्यतातर्फ लागिपर्न इच्छुक हुँदैनन्। आफ्नो कर्तव्य निर्वाह गर्दा, तिनीहरूले प्रायजसो झाराटारुवा व्यवहार गर्छन् र सतर्कता अपनाउँदैनन्, र तिनीहरू केही परिणामहरू हासिल गर्नमै सन्तुष्ट हुन्छन् ताकि तिनीहरूलाई ननिकालियोस्। तर मानिसहरूले परमेश्‍वरमा साँच्चै विश्‍वास गरे पनि वा नगरे पनि र उहाँप्रति आफूलाई समर्पित गरे पनि वा नगरे पनि, उहाँले मानिसहरूलाई पश्‍चात्ताप गर्ने मौका दिनुहुन्छ। तैँले सत्यता नबुझेकोले वा आफ्नो कर्तव्य निर्वाह गर्दा झाराटारुवा व्यवहार गरेकोले परमेश्‍वरले तँलाई निन्दा गर्नुहुनेछैन। तैँले सत्यता स्वीकार गर्न सक्छस् कि सक्दैनस् र तैँले साँच्चै पश्‍चात्ताप गर्न र सही जीवन मार्ग लिन सक्छस् कि सक्दैनस् भनेर हेर्नका लागि परमेश्‍वरले तँलाई निरन्तर छानबीन गर्नुहुनेछ। यो कुरा तेरो रोजाइको तरिकामा निर्भर हुन्छ। कतिपय मानिसहरूले आफ्नो कर्तव्य निर्वाह गर्न थाल्दा कुनै सत्यता बुझेका थिएनन्, तर तिनीहरूले बारम्बार प्रवचन सुनेकाले र बारम्बार भेला भएर सङ्गति गरेकाले, तिनीहरूले बिस्तारै सत्यता बुझ्न पुग्छन्। तिनीहरूको हृदय झन्-झन् उज्यालो हुँदै जान्छ, र तिनीहरूले आफूमा धेरै कुराको कमी छ, आफूमा सत्यता पटक्कै छैन, र आफूले कर्तव्य निर्वाह गर्दा त्यसमा कुनै सिद्धान्त नै हुँदैन, र तिनीहरूले आफ्नै इच्छा अनुसार केही काम मात्रै गर्छन् भन्‍ने देख्‍नेछन्। तिनीहरूलाई यसरी आफ्नो कर्तव्य निर्वाह गर्नु परमेश्‍वरका अभिप्रायहरूअनुरूप हुँदैन भन्‍ने लाग्छ, र तिनीहरूको हृदय पछुतोले भरिन्छ। तिनीहरू सत्यतातर्फ लागिपर्न थाल्छन्, र तिनीहरूले आफ्नो कर्तव्य निर्वाह गर्दा झन्-झन् राम्रा परिणामहरू हासिल गर्छन्। यसरी नै, एकातिर, तिनीहरूले जीवन प्रवेश प्राप्त गर्छन्, र अर्कोतिर, तिनीहरू आफ्नो कर्तव्य निर्वाह गर्न बिस्तारै मानकअनुरूपका बन्दै जान्छन्। यो आफ्नो कर्तव्य निर्वाह गर्दा सत्यतालाई स्वीकार गर्न सक्‍ने व्यक्ति हो। सत्यताप्रतिको उसको बुझाइ क्रमिक रूपमा स्पष्ट हुँदै जाँदा, उसले आफ्नै भ्रष्टताका प्रकटीकरणहरू स्पष्ट रूपमा देख्‍न सक्छ। उसले परमेश्‍वरलाई प्रार्थना गर्न र आफ्नो हृदयमा परमेश्‍वरमा भर पर्न सक्छ, आफ्नो भ्रष्टता फाल्न, सत्यता अभ्यास गर्न, र सत्यता पछ्याउने मार्ग लिन इच्छुक हुन सक्छ। यो आफ्नो कर्तव्य निर्वाह गर्ने क्रममा हुने जीवनको क्रमिक वृद्धि हो। परमेश्‍वरलाई पछ्याउने सबैले आफ्नो कर्तव्य निर्वाह गर्ने क्रममा सत्यता बुझ्न र सत्यता वास्तविकतामा प्रवेश गर्न पुग्छन्। यदि व्यक्तिले सत्यतालाई प्रेम गर्दैन भने, के त्यस्तो परिवर्तन आउन सक्छ? निश्‍चित रूपमा आउँदैन। कतिपय मानिसहरू अत्यन्तै अहङ्कारी र अभिमानी हुन्छन्। जब तिनीहरू परमेश्‍वरका घरमा आउँछन्, विशेष गरी आफ्नो कर्तव्य पूरा गरेपछि, यसको हद स्पष्ट हुन्छ। तिनीहरूले आफ्नो हात बाँधेर वा कम्मरमा हात राखेर, अवज्ञा र असन्तुष्टि देखाउँछन्। तिनीहरू किन यति अहङ्कारी हुन्छन्? तिनीहरू हृदयमा यसो भन्छन्: “परमेश्‍वरमा विश्‍वास गर्न र आफ्नो कर्तव्य पूरा गर्नका लागि, मैले संसार, आफ्‍नो परिवार, र आफ्‍नो जागिर त्यागेको छु। के यो मूल्य अति उच्च होइन र? मैले परमेश्‍वरका लागि धेरै कुरा त्यागेको छु। के परमेश्‍वरले मलाई केही क्षतिपूर्ति दिनुपर्दैन र? यसको साथै, समाजमा रहेको मेरो हैसियत र आम्दानीअनुसार, के परमेश्‍वरको घरले मलाई कम्तीमा पनि उस्तै व्यवहार गर्नु पर्दैन र? अहिले मैले आफ्नो कर्तव्य निर्वाह गरिरहेको हुनाले, के परमेश्‍वरले मलाई केही विशेष निगाह दिन सक्नुहुन्न र? म विशेष प्रतिभा भएको व्यक्ति हुँ, साधारण मानिसहरूभन्दा निकै राम्रो छु। परमेश्‍वरका घरमा मैले हैसियत पाउनुपर्छ। यदि अरूले अगुवाइ गर्न सक्छन् भने, म पनि अगुवाइ गर्न सक्छु। मेरो हैसियत अरूको भन्दा निम्न हुनु हुँदैन, र मैले साधारण मानिसहरूको भन्दा उच्च व्यवहारको आनन्द उठाउन पाउनुपर्छ। सबैभन्दा महत्त्वपूर्ण कुरा, के परमेश्‍वरले मलाई, मैले आशिष्‌हरू प्राप्त गर्नेछु र भविष्यमा मेरो गन्तव्य असल हुनेछ भन्‍ने कुरामा आश्‍वासन दिन सक्नुहुन्छ?” तिनीहरूको हृदयमा भएका सोचहरूबाट, हामी के देख्‍न सक्छौँ भने, तिनीहरू परमेश्‍वरसँग सौदा गर्न आएका हुन्छन्, इमानदारीका साथ उहाँप्रति आफूलाई समर्पित गर्नका लागि होइन। तिनीहरू पनि पावलले जस्तै सोच्छन्, परमेश्‍वरका आशिष्‌हरूको बदलामा आफ्नो कर्तव्य पूरा गर्न चाहन्छन्। तर तिनीहरूको समझ पावलको भन्दा निकै खराब हुन्छ—त्यो पावलको भन्दा निकै निकृष्ट हुन्छ। म किन यसो भन्छु? किनभने पावलले सुसमाचार प्रचार गर्ने क्रममा, कैयौँ वर्ष साँच्‍चै नै धेरै कष्ट भोगेको थियो, र उसले सुसमाचार प्रचार गरेको परिणाम साधारण मानिसहरूको भन्दा निकै राम्रो थियो। कम्तीमा पनि, उसका पाइलाहरूले युरोपको धेरैजसो क्षेत्रमा यात्रा गरे; उसले युरोपभरि धेरै मण्डलीहरू स्थापना गर्‍यो। यस सन्दर्भमा, साधारण ख्रीष्टविरोधीहरूलाई पावलको समझ र उसको श्रमसँग तुलना गर्न सकिँदैन। तर मैले भर्खरै उल्लेख गरेको व्यक्ति, आफ्नो कर्तव्य पूरा गरेपछि अत्यन्तै अहङ्कारी बन्छ। के त्यो समझको अति नै कमी हुनु होइन र? ऊ अत्यन्तै समझहीन हुन्छ, र डाँकुले जस्तै, एक पटक आशिष्‌हरू प्राप्त गर्ने मौका पाएपछि त्यसलाई छोड्नै सक्दैन। त्यस्ता मानिसहरूले सधैँ जानाजान रूपमा परमेश्‍वरका घरमा चर्चामा आउने अवसरहरू खोजिरहेका हुन्छन्, चाहे त्यो टोली अगुवा वा सुपरिवेक्षक बन्‍नु मात्रै किन नहोस्। छोटकरीमा भन्दा, परमेश्‍वरका घरमा आउँदा, तिनीहरू साधारण अनुयायी बन्‍न अनिच्छुक हुन्छन्। तिनीहरू साधारण सृजित प्राणी हुन्, तिनीहरू अरू सबै जीवित प्राणीहरू जस्तै साधारण सृजित प्राणी हुन् भनेर चाहे जसले स्विकार्न सके पनि, तिनीहरूले चाहिँ यो दृष्टिकोणलाई कहिल्यै स्वीकार गर्नेछैनन्—तिनीहरूले कहिल्यै आफूलाई यसरी अन्यायमा पर्न दिनेछैनन्। तिनीहरू आफूले विशेष व्यवहार पाउनुपर्ने र परमेश्‍वरले तिनीहरूलाई विशेष अनुग्रह र आशिष्‌हरू दिनुपर्ने विश्‍वास गर्छन्। तिनीहरू परमेश्‍वरका घरमा हैसियतका विशेष फाइदाहरूको आनन्द पनि उठाउन चाहन्छन्। तिनीहरू परमेश्‍वरको घरलाई तिनीहरूको प्रतिभामा शङ्का गर्न दिँदैनन्, र मानिसहरूलाई तिनीहरूको कामबारे सोधपुछ गर्न त झनै दिँदैनन्—तिनीहरूले परमेश्‍वरका लागि सबै कुरा त्यागेका हुनाले र तिनीहरू उहाँप्रति पूर्ण रूपमा बफादार भएका हुनाले सबैले तिनीहरूमा पूर्ण आस्था राख्नुपर्छ। के यो बेमनासिब अनुरोध होइन र? के यस व्यक्तिमा कुनै समझ हुन्छ? त्यस्ता मानिसहरू कति जना हुन्छन्? मण्डलीको कति प्रतिशत हुन सक्छ? त्यस्ता मानिसहरूले सधैँ आफूसँग केही क्षमता र प्रतिभा छ भन्‍ने सोच्छन्, त्यसकारण आफू निकै तेजस्वी भएको धाक लगाउँछन्। त्यसोभए, यो तथाकथित प्रतिभाको अर्थ के हो? यसको अर्थ तिनीहरूले ठूल्ठूला कुरा गर्न सक्छन्, धेरै बकवाद गर्न सक्छन्, तिनीहरूले जोसँग कुरा गरिरहेका छन् त्यस आधारमा आफ्नो बोल्ने शैली परिवर्तन गर्न सक्छन्, र तिनीहरूमा साधारण मानिसहरूको भन्दा बढी छल गर्ने सीप हुन्छ। तिनीहरू यो प्रतिभा र क्षमता हो भन्‍ने विश्‍वास गर्छन्, र तिनीहरूले यो क्षमतालाई रवाफ देखाउन र बहकाउन प्रयोग गर्न चाहन्छन्। साँचो प्रतिभा भनेको के हो? त्यसको अर्थ विशेष सीपहरू हुनु हो। जब परमेश्‍वरले मानिसलाई सृष्टि गर्नुभयो, तब उहाँले विभिन्‍न प्रकारका मानिसहरूलाई फरक-फरक सीपहरू दिनुभयो। कतिपय मानिसहरू साहित्यमा राम्रा हुन्छन्, कतिपय मानिसहरू चिकित्सामा राम्रा हुन्छन्, कतिपय मानिसहरू सीपहरूको अध्ययन गर्नमा राम्रा हुन्छन्, कतिपय मानिसहरू वैज्ञानिक अनुसन्धान गर्नमा राम्रा हुन्छन्, र इत्यादि। मानिसहरूका विशेषज्ञताहरू परमेश्‍वरले दिनुभएको हुन्छ र ती धाक देखाउने कुरा होइनन्। व्यक्तिसँग जस्तोसुकै विशेषज्ञता भए पनि, यसको अर्थ उसले सत्यता बुझ्छ भन्‍ने हुँदैन, र यसको अर्थ ऊसँग सत्यता वास्तविकता छ भन्‍ने त निश्‍चित रूपमा नै हुँदैन। मानिसहरूमा निश्‍चित विशेषज्ञताहरू हुन्छन्, र यदि तिनीहरूले परमेश्‍वरमा विश्‍वास गर्छन् भने, तिनीहरूले यी विशेषज्ञताहरूलाई आफ्नो कर्तव्य पूरा गर्नका लागि प्रयोग गर्नुपर्छ। यो परमेश्‍वरका लागि स्वीकार्य कुरा हो। निश्‍चित विशेषज्ञताबारे धाक लगाउनु वा परमेश्‍वरसँग सौदा गर्न यसको प्रयोग गर्न चाहनु—यो समझको अत्यन्तै कमी हुनु हो। परमेश्‍वरले त्यस्ता मानिसहरूलाई निगाह गर्नुहुन्‍न। कतिपय मानिसहरूले निश्‍चित सीप जानेका हुन्छन्, र त्यसकारण जब तिनीहरू परमेश्‍वरका घरमा आउँछन्, तब तिनीहरूलाई आफू अरूभन्दा एक तह माथि छु भन्‍ने लाग्छ, तिनीहरूले विशेष व्यवहारको आनन्द लिन चाहन्छन्, र तिनीहरूलाई आफूसँग जीवनभरिका लागि हातमुख जोड्ने आधार छ भन्‍ने लाग्छ। तिनीहरू यो सीपलाई एक प्रकारको पुँजी मान्छन्—कस्तो अहङ्कार! त्यसोभए, तैँले यी वरदान र विशेषज्ञताहरूलाई कसरी हेर्नुपर्छ? यदि परमेश्‍वरका घरमा यी कुराहरू उपयोगी छन् भने, ती तेरो कर्तव्य पूरा गर्ने औजारहरू मात्रै हुन्। सत्यतासँग तिनको कुनै सरोकार हुँदैन। तँसँग जतिसुकै वरदान र प्रतिभाहरू भए पनि, ती मानव विशेषज्ञताहरू मात्रै हुन् र सत्यतासँग तिनको कुनै सरोकार हुँदैन। तँसँग वरदान र विशेषज्ञताहरू हुनुको अर्थ तैँले सत्यता बुझ्छस् भन्‍ने हुँदैन, र तिनको अर्थ निश्‍चय नै तँसँग सत्यता वास्तविकता छ भन्‍ने हुँदैन। यदि तैँले आफ्नो कर्तव्य पूरा गर्न र आफ्नो कर्तव्य राम्ररी पूरा गर्नका लागि आफ्ना वरदान र विशेषज्ञताहरूलाई प्रयोग गरिस् भने, तिनलाई सही ठाउँमा प्रयोग गरिएको हुन्छ, र तिनको प्रयोगलाई परमेश्‍वरले अनुमोदन गर्नुहुन्छ। तर यदि तैँले आफ्नो वरदान र विशेषज्ञताहरूलाई धाक लगाउन, आफ्नै गवाही दिन, र स्वतन्त्र राज्य निर्माण गर्न प्रयोग गर्छस् भने, तैँले ठूलै पापहरू गरेको हुनेछस्, र तँ परमेश्‍वरको प्रतिरोध गर्ने ठूलो अपराधी बन्‍नेछस्। वरदानहरू परमेश्‍वरले दिनुभएको हुन्छ। यदि तैँले तिनलाई आफ्नो कर्तव्य पूरा गर्न र परमेश्‍वरको गवाही दिन प्रयोग गर्न सक्दैनस् भने, तँ अत्यन्तै अविवेकी हुनेछस् र तँमा समझको कमी हुनेछ, र तँ परमेश्‍वरप्रति अत्यन्तै ऋणी हुनेछस्—यो भयानक विद्रोहीपन हो! तर तैँले आफ्नो वरदान र विशेषज्ञताहरूलाई जति नै राम्ररी प्रयोग गरे पनि, यसको अर्थ तँसँग सत्यता वास्तविकता छ भन्‍ने हुँदैन। सत्यताको अभ्यास गर्नु र सिद्धान्त अनुसार व्यवहार गर्नु भनेको तँसँग सत्यता वास्तविकता हुनु हो। वरदान र प्रतिभाहरू सधैँ वरदान र प्रतिभाहरू नै हुन्छन्। सत्यतासँग तिनको कुनै सरोकार हुँदैन। तँसँग चाहे जति धेरै वरदान र प्रतिभाहरू भए पनि, र तेरो प्रतिष्ठा चाहे जति नै उच्च भए पनि वा तेरो हैसियत जति नै उच्च भए पनि, यसको अर्थ तँसँग सत्यता वास्तविकता छ भन्‍ने कहिल्यै हुनेछैन। वरदान र प्रतिभाहरू कहिल्यै पनि सत्यता बन्‍नेछैनन्। सत्यतासँग तिनको कुनै सरोकार नै हुँदैन। तर ख्रीष्टविरोधीहरू यसरी सोच्दैनन्, र तिनीहरू यी कुराहरूलाई नै ठूलो महत्त्व दिन्छन्। उदाहरणका लागि, कतिपय मानिसहरूसँग अभिनय गर्ने प्रतिभा हुन्छ। परमेश्‍वरको घरमा छायाङ्कन गरिएको चलचित्रमा मुख्य भूमिका निर्वाह गरेपछि, तिनीहरूले धाक लगाउन थाल्छन्। तिनीहरूलाई मेकअप लगाउन सहयोग गर्ने तीन जना मानिसहरू समेत तिनीहरूका आवश्यकताहरू पूरा गर्न पर्याप्त हुँदैनन्। तिनीहरू पहिले साधारण व्यक्ति थिए, तर अहिले तिनीहरूले परमेश्‍वरमा विश्‍वास गरेका हुनाले, अभिनेताको रूपमा आफ्नो कर्तव्य पूरा गरेपछि, तिनीहरूले स्वाङ पार्न थाल्छन्। के तिनीहरू मृत्युसँग खेलिरहेका हुँदैनन् र? मलाई लाग्छ तिनीहरूले ठ्याक्कै त्यही गरिरहेका हुन्छन्! तिनीहरू देख्दा विशेष लाग्दैनन्, र तिनीहरूको अभिनय क्षमता औसत हुन्छ। तिनीहरू निश्‍चित भूमिका निर्वाह गर्नका लागि मात्रै उपयुक्त हुन्छन्, त्यसकारण तिनीहरूलाई अर्को भूमिका दिइन्छ—के यो तिनीहरूलाई उचाल्नु होइन र? आफ्नो कर्तव्य पूरा गर्ने मौका दिँदा, तिनीहरूले धाक समेत लगाउँछन्। अभिनय गर्दा, तिनीहरूले मानिसहरूलाई चिया ल्याउन र पानी हाल्न लगाएर सेवा गर्ने हुकुम दिन्छन्, जसले गर्दा देख्‍ने सबै दाजुभाइ-दिदीबहिनीहरूलाई रिस उठ्छ। मैले भनेँ, “तिनीहरूलाई सफा गरेर हटाइदेओ!” त्यसकारण मण्डलीले तिनीहरूलाई सफा गरेर हटायो। के यी मानिसहरू निकालिनु पर्दैन र? तिनीहरूलाई लाग्यो कि मण्डलीले तिनीहरूविना चलचित्रहरू नै बनाउन सक्दैन, त्यसकारण तिनीहरूले स्वाङ पार्ने आँट गरे। तिनीहरूले यस्तो परिणामको अपेक्षा गरेका थिएनन्। यो तिनीहरूको प्रकृतिले गर्दा भएको थियो। त्यस्ता मानिसहरू ज्ञान, प्रतिभा, सिकाइ, र अनुभवलाई कदर गर्छन्। तिनीहरू यी कुराहरूलाई अति नै महत्त्व दिन्छन्, तर सबैभन्दा बहुमूल्य कुरालाई अर्थात् सत्यतालाई बेवास्ता गर्छन्। तिनीहरूलाई परमेश्‍वरका घरमा सत्यताले शासन गर्छ भन्‍ने कुरा थाहा हुँदैन। यदि तिनीहरूले सत्यता पछ्याएनन् भने, तिनीहरूको ज्ञान चाहे जति नै उच्च भए पनि वा तिनीहरूको वाक-कौशल जति नै राम्रो भए पनि, तिनीहरू खडा रहन सक्दैनन्। ढिलोचाँडो, तिनीहरूलाई प्रकट गरिनेछ र हटाइनेछ। के मानिसहरूलाई यो सानो धर्मसिद्धान्त बुझ्न सजिलो हुन्छ? धेरै वर्षदेखि परमेश्‍वरमा विश्‍वास गरेका तर यो कुरा छर्लङ्ग देख्‍न नसक्‍ने मानिसहरू मूल्यहीन अलमल्ल मानिसहरू मात्रै हुन्। यदि तिनीहरू अलिक समझदार भएका भए, तिनीहरू त्यति अहङ्कारी हुनेथिएनन्। त्यस्ता मानिसहरू आफैलाई खुलासा गरिरहेका दियाबलस र शैतानहरू हुन्। अहिले, मैले यो मामलालाई सीधै औँल्याएँ ताकि तिमीहरूले पनि यसलाई स्पष्ट रूपमा बुझ्न सक; ताकि तिमीहरूले यो मामलालाई अलिक खुट्ट्याएर यसलाई स्पष्ट रूपमा देख्‍न सक। यदि मैले यसलाई प्रस्ट रूपमा नऔँल्याएको भए, के तिमीहरूले यसलाई यसरी खुट्ट्याउन सक्‍नेथियौ? के तिमीहरूले तिनीहरूलाई निकाल्न सक्‍नेथियौ? मानिसहरूले समस्या देख्‍न सक्दैनन्, त्यसकारण मैले सीधै बताउनुपर्छ। यदि मैले सीधा कुरा गरिनँ भने, समस्या समाधान हुन सक्दैन। तिमीहरूले बुझ्ने केही धर्मसिद्धान्तहरूमा मात्रै भरोसा गरेर, कुनै पनि समस्या समाधान गर्न सकिँदैन।

ख्रीष्टविरोधीहरू सधैँ आफूमा विशेष प्रतिभा भएको ठान्छन्। तिनीहरू आफू कलेजबाट स्नातक प्राप्त हुन् जो गहन रूपमा शिक्षित र ज्ञानको धनी छन् भन्ने सोच्छन्। तिनीहरू आफ्नो ज्ञान र आफूले सिकेका आत्मिक सिद्धान्तहरूलाई निकै बहुमूल्य ठान्ने र महत्त्व दिने गर्छन्, र यी कुराहरूलाई सत्यताझैँ व्यवहार समेत गर्छन्। त्योभन्दा बढी त, तिनीहरू प्रायजसो, आफूलाई सही लाग्ने यो ज्ञान र अनुभव लिन्छन्, र यसलाई आफ्ना वरिपरिका मानिसहरूलाई निर्देशन दिन, बहकाउन, वा विचारहरूलाई आकार दिनका लागि प्रयोग गर्छन्। विशेष गरी, तिनीहरू आफ्नो “गौरवशाली” विगतका बारेमा बारम्बार कुरा गर्छन्, जुन कुरालाई तिनीहरूले अरूलाई मनाउन र विश्‍वस्त पार्न, र आफ्‍नो सम्मान र आराधना गर्ने तुल्याउन प्रयोग गर्छन्। अनि तिनीहरूका यी “गौरवशाली” विगतहरू के-के हुन् त? तिनीहरूमध्ये कतिले यसो भन्‍नेछन्: “म कुनै बेला विश्‍वविद्यालयको प्राध्यापक थिएँ। मेरा सबै विद्यार्थीहरू स्नातकोत्तर वा विद्यावारिधिका विद्यार्थीहरू थिए। जब-जब म प्रशिक्षण दिन्थे, तब एउटा सिट पनि खाली हुँदैनथियो; हरेक विद्यार्थी पूर्ण रूपमा चुपचाप बस्थे, आफ्नो आँखामा श्रद्धा र आदरका साथ मलाई हेरिरहेका हुन्थे। मलाई घबराहट समेत हुँदैनथ्यो। यो सब कति भव्य र प्रभावशाली थियो! म यस्तो प्रतिभा र साहस लिएर जन्मेको थिएँ।” अरूले भन्‍नेछन्: “मैले १४ वर्षको उमेरमा नै ड्राइभिङ सिकेँ। मैले अहिले सवारी चलाएको ४० वर्षभन्दा बढी समय भयो र मेरो सवारी चलाउने सीप उत्कृष्ट छ।” तिनीहरूले यसो भन्‍नुको अर्थ के हो? तिनीहरूको अर्थ यो हो: “तिमीहरूले सवारी चलाएको केही दिन मात्रै भएको छ। तिमीहरूलाई के थाहा छ? म जस्तो अनुभवी चालकले, आफ्नो जीवनभरि सवारी चलाएको छु। मसँग हरप्रकारका अनुभवहरू छन्। भविष्यमा, तिमीहरूले केही बुझेनौ भने मलाई सोध्नुपर्छ। तिमीहरूले मैले भनेको कुरा सुन्नैपर्छ।” जब ख्रीष्टविरोधीहरूसँग कुनै प्रकारको सीप हुन्छ, तब तिनीहरूले आफूलाई उल्लेखनीय ठान्छन्, तिनीहरूले आफूलाई रहस्यमय बनाउँछन्, र तिनीहरूले आफ्नै देखावट गर्छन् र आफ्नै बारेमा गवाही दिन्छन्, यसरी अरूलाई आफ्नो आदर र आराधना गर्ने तुल्याउँछन्। जब यस्ता मानिसहरूसँग थोरै सामर्थ्य वा कुनै वरदान हुन्छ, तब त्यसले तिनीहरूलाई आफू अरूभन्दा असल छु भनी सोच्ने तुल्याउँछ, र तिनीहरूले अरूलाई अगुवाइ गर्ने आकाङ्क्षा राख्छन्। जब अरू मानिसहरू उत्तरहरू खोज्‍न तिनीहरूकहाँ आउँछन्, तब ख्रीष्टविरोधीहरूले उनीहरूलाई माथि बसेर व्याख्या दिन्छन्, र यदि त्यसपछि पनि ती मानिसहरूले बुझेनन् भने, तिनीहरूले यो उनीहरूको क्षमता कमजोर भएकोले हो भनेर बताउँछन्, तैपनि वास्तवमा, स्पष्ट व्याख्या प्रदान नगर्नेहरू ख्रीष्टविरोधीहरू आफै हुन्छन्। उदाहरणका लागि, कसैले बिग्रेको मेसिन मर्मत गर्न नसकेको देखेर, ख्रीष्टविरोधीले यसो भन्‍नेछ: “यो काम कसरी गर्ने भन्‍ने तिमीलाई अझै पनि कसरी थाहा भएन? के मैले तिमीलाई यो कसरी गर्ने भनेर पहिले नै बताइसकेको छैनँ र? मैले यो कुरा निकै स्पष्ट रूपमा व्याख्या गरेको थिएँ, तैपनि तिमीले अझै बुझेका छैनौ। तिम्रो क्षमता साँच्चै कमजोर छ। मैले तिमीलाई यो कसरी गर्ने भनेर सिकाउँदा तिमी हरेक पटक नै सिक्न असफल हुन्छौ।” तैपनि जब त्यो व्यक्तिले उसलाई मेसिन मर्मत गर्न आग्रह गर्छ, तब उसले यसलाई निकै लामो समयसम्‍म हेर्नेछ र उसलाई पनि त्यो कसरी मर्मत गर्ने भन्‍ने थाहा हुनेछैन, र उसले त्यो मर्मत गर्न आउँदैन भन्ने तथ्यलाई पनि त्यस व्यक्तिबाट लुकाउँछ। त्यस व्यक्तिलाई पठाएपछि, ख्रीष्टविरोधीले सुटुक्क अनुसन्धान गर्नेछ र मेसिन कसरी मर्मत गर्ने भनेर पत्ता लगाउने प्रयास गर्नेछ, तर उसले अझै पनि यसलाई ठीक गर्न सक्‍नेछैन। उसले मेसिनलाई खोलखाल गरेर टुक्रा-टुक्रा पार्नेछ, त्यसलाई पूर्णतः अस्तव्यस्त बनाउनेछ र त्यसलाई फेरि जोड्न सक्नेछैन। त्यसपछि, अरूले देख्‍नेछन् भन्‍ने डरले, उसले ती टुक्रा-टाक्रीहरू लुकाउनेछ। के कतिपय कामहरू गर्न नआउनु लाजमर्दो कुरा हो? के सबै काम गर्न सक्‍ने कोही छ? केही कामहरू गर्न नआउनु लाजमर्दो कुरा होइन। तँ साधारण व्यक्ति मात्रै होस् भन्‍ने नबिर्सी। कसैले पनि तँलाई आदर वा आराधना गर्दैन। साधारण व्यक्ति भनेको त्यही हो: एक साधारण व्यक्ति। यदि तँलाई कुनै काम गर्न आउँदैन भने, गर्न आउँदैन भनेर भन् न। तँ किन आफूलाई ढाकछोप गर्ने प्रयास गर्छस्? यदि तैँले जहिल्यै आफूलाई ढाकछोप गरिरहेको हुन्छस् भने मानिसहरूले तँसँग घिन मान्नेछन्। ढिलो-चाँडो, तेरो कुरा खुलासा हुनेछ, र त्यस बेला, तैँले आफ्नो गरिमा र निष्ठा गुमाउनेछस्। यो ख्रीष्टविरोधीको स्वभाव हो—उसले जहिल्यै आफूलाई सबै कुराको ज्ञान भएको, सबै कुरा गर्न सक्ने, सबै कुरामा सक्षम र योग्य व्यक्तिको रूपमा लिन्छ। के यसले उसलाई समस्यामा पार्नेछैन र? यदि ऊसँग इमानदार मनोवृत्ति भएको भए उसले के गर्नेथियो? उसले यसो भन्नेथियो: “म यो प्राविधिक सीपमा दक्ष छैनँ; मसँग अलिकति अनुभव मात्रै छ। मैले आफूले जानेका सबै कुरा लागु गरेँ, तर हामीले सामना गरिरहेका यी नयाँ समस्याहरू मैले बुझेको छैनँ। त्यसकारण, यदि हामी आफ्नो कर्तव्य राम्ररी पूरा गर्न चाहन्छौँ भने हामीले केही पेसागत ज्ञान सिक्‍नुपर्छ। पेसागत ज्ञानमा निपुण भएमा यसले हामीलाई आफ्नो कर्तव्य प्रभावकारी रूपमा पूरा गर्ने तुल्याउनेछ। परमेश्‍वरले हामीलाई यो कर्तव्य सुम्पनुभएको छ, त्यसकारण यसलाई राम्ररी पूरा गर्ने जिम्मेवारी हाम्रो हो। हामीले आफ्नो कर्तव्यको जिम्मेवारी वहन गर्ने मनोवृत्तिका आधारमा यो पेसागत ज्ञान सिक्‍नुपर्छ।” यो नै सत्यताको अभ्यास गर्नु हो। ख्रीष्टविरोधीको स्वभाव भएको व्यक्तिले यसो गर्नेथिएन। यदि कुनै व्यक्तिमा अलिकति समझ छ भने, उसले यसो भन्‍नेछ: “मलाई यति मात्रै थाहा छ। तिमीले मलाई सम्मान गर्नु पर्दैन, र मैले स्वाङ पार्नु पर्दैन—के त्यसले कामकुरालाई झन् सहज बनाउनेछैन र? सधैँ आफूलाई ढाकछोप गर्नु दुःखदायी कुरा हो। यदि हामीलाई कुनै कुरा थाहा छैन भने, हामीले सँगै सिक्न सक्छौँ अनि हाम्रो कर्तव्य राम्ररी पूरा गर्न सामञ्जस्यताका साथ सहकार्य गर्न सक्छौँ। हामीसँग जिम्मेवार मनोवृत्ति हुन जरुरी छ।” यो देख्दा, मानिसहरूले यसो सोच्नेथिए, “यो व्यक्ति हामीभन्दा असल छ; उसलाई समस्या आइपर्दा, उसले अन्धाधुन्ध आफूलाई आफ्नो सीमाभन्दा बाहिर जबरजस्ती धकेल्दैन, न त उसले यसलाई अरूको काँधमा थोपरिदिने वा जिम्‍मेवारीबाट पन्छिने नै गर्छ। बरु, उसले यस कुराको जिम्‍मेवारी आफै लिन्छ र यसलाई गम्भीर र जिम्मेवार मनोवृत्तिका साथ व्यवहार गर्छ। यो एउटा असल व्यक्ति हो जो आफ्नो काम र कर्तव्यप्रति गम्भीर र जिम्मेवार छ। ऊ भरोसायोग्य छ। परमेश्‍वरको घरले उसलाई यो महत्त्वपूर्ण कार्य सुम्पेर ठीक गर्‍यो। परमेश्‍वरले साँच्‍चै नै मानिसहरूको हृदयको गहिराइको छानबिन गर्नुहुन्छ!” यसरी आफ्नो कर्तव्य पूरा गरेर, तिनीहरूले आफ्नो सीप सुधार्नेछन् र सबैको अनुमोदन प्राप्त गर्नेछन्। यो अनुमोदन कसरी आउँछ? पहिलो कुरा, तिनीहरूले आफ्नो कर्तव्यलाई गम्भीर र जिम्मेवार मनोवृत्तिका साथ व्यवहार गरिरहेका हुन्छन्; दोस्रो कुरा, तिनीहरू एउटा इमानदार व्यक्ति बन्‍न सक्छन्, र तिनीहरूसँग व्यावहारिक र अध्ययनशील मनोवृत्ति हुन्छ; तेस्रो कुरा, तिनीहरूसँग पवित्र आत्माको मार्गदर्शन र अन्तर्दृष्टि हुन्छ भन्‍ने कुरालाई नकार्न सकिँदैन। त्यस्तो व्यक्तिसँग परमेश्‍वरको आशिष् हुन्छ; विवेक र समझ भएको व्यक्तिले हासिल गर्न सक्‍ने कुरा यही हो। उसमा भ्रष्ट स्वभाव, कमी र कमजोरीहरू हुने भए पनि, र उसलाई धेरै कुरा कसरी गर्ने भन्‍ने थाहा नहुने भए पनि, ऊ अझै पनि अभ्यासको सही मार्गमा हुन्छ। उसले आफूलाई ढाकछोप गर्ने वा छल गर्ने गर्दैन; उसमा आफ्नो कर्तव्यप्रति गम्भीर र जिम्मेवार मनोवृत्ति हुन्छ, र सत्यताको तृष्णा गर्ने र त्यसप्रति भक्तिको मनोवृत्ति हुन्छ। ख्रीष्टविरोधीहरूले कहिल्यै यी कुराहरू गर्न सक्‍नेछैनन् किनभने तिनीहरूको सोच्ने तरिका सत्यतालाई प्रेम गर्ने र पछ्याउने मानिसहरूको भन्दा सधैँ फरक हुनेछ। तिनीहरू किन फरक तरिकाले सोच्छन्? किनभने तिनीहरूभित्र नै शैतानको प्रकृति हुन्छ; तिनीहरू शैतानको स्वभाव अनुसार जिउँछन् र सधैँ प्रतिष्ठा र हैसियत पछ्याउँछन्, र निरन्तर शक्ति हासिल गर्ने आफ्नो उद्देश्य पूरा गर्ने आशा राख्छन्। तिनीहरू सधैँ युक्ति र चलाकीहरूमा संलग्‍न हुन विभिन्‍न माध्यमहरू प्रयोग गर्न खोज्छन्, मानिसहरूलाई साम, दाम, दण्ड, भेदमार्फत बहकाएर आफ्‍नो आराधना गर्न र आफूलाई पछ्याउन लगाउँछन्। त्यसकारण, मानिसहरूको आँखामा छारो हाल्‍नका लागि, तिनीहरूले आफूलाई ढाकछोप गर्ने, चलाकी गर्ने, झूट बोल्ने, र छल गर्ने, अरूलाई तिनीहरू सबै कुरामा सही छन्, तिनीहरू सबै कुरामा सक्षम छन्, र तिनीहरूले जे पनि कुरा गर्न सक्छन्; तिनीहरू अरूभन्दा चलाख छन्, तिनीहरू अरूभन्दा बुद्धिमानी छन्, तिनीहरूले अरूले भन्दा बढी बुझ्छन्; तिनीहरू सबै कुरामा अरूभन्दा सिपालु छन्, र तिनीहरू हरेक हिसाबमा अरूभन्दा माथि छन्—तिनीहरू कुनै पनि समूहमा सर्वोत्कृष्ट छन् भन्‍ने कुरा विश्‍वास दिलाउन हर प्रकारका तरिकाहरू खोज्छन्। तिनीहरूमा यस्तो खाँचो हुन्छ; ख्रीष्टविरोधीहरूको स्वभाव यही हो। यसरी, तिनीहरूले आफू जे होइन त्यसको ढोँग गर्न सिक्छन्, र यस्ता विभिन्न अभ्यास र प्रकटीकरणहरू पैदा गर्छन्।

यसबारे विचार गर: आफू जे होइन त्यही नै हो भनी ढोँग गर्न मन पराउने मानिसहरूमा कस्तो स्वभाव हुन्छ? तिनीहरू आफू के भएको ढोँग गर्छन्? तिनीहरू दियाबलस वा नकारात्मक व्यक्ति भएको ढोँग गर्दैनन्; तिनीहरू उच्च, असल, सुन्दर, र दयालु, मानिसहरूले सम्‍मान र प्रशंसा गर्न लायक भएको ढोँग गर्छन्—तिनीहरू मानिसहरूले प्रशंसा गर्न वा अनुमोदन गर्न लायक भएको ढोँग गर्छन्। तिनीहरू सबै कुरा जानेको र बुझेको ढोँग गर्छन्; तिनीहरू आफूसँग सत्यता भएको, आफू सकारात्मक व्यक्तित्व भएको, र सत्यता वास्तविकता भएको ढोँग गर्छन्। के यो आफ्नै विनाशको खोजी गर्नु होइन र? के तिनीहरूमा त्यो वास्तविकता हुन्छ? के तिनीहरूमा त्यो सार हुन्छ? हुँदैन। तिनीहरूसँग त्यस्ता कुरा नभएकै कारण तिनीहरूले ढोँग गरिरहेका छन् भनेर भनिएको हो। त्यसोभए, के तिनीहरूसँग सत्यता वास्तविकता भएकोले तिनीहरू सत्यताको मूर्त रूप हुन् भनेर कसैले भन्‍नेछ? के यो अभिव्यक्तिमा दम छ? (अहँ, छैन।) यदि तँसँग केही सत्यता वास्तविकताहरू भए पनि, तँ कुनै पनि हालतमा सत्यताको मूर्त रूप होइनस्। त्यसकारण, जो सत्यताको मूर्त रूप भएको ढोँग गर्छ ऊ अहङ्कारी व्यक्ति हो र बेतुके किसिमको व्यक्ति हो! आफूसँग अलिकति मात्र सत्यता वास्तविकता भएको तैपनि सत्यताको मूर्त रूप भएको ढोँग गर्ने आँट गर्ने व्यक्ति, विशाल र असीमित सागर हुँ भनेर दाबी गर्ने पानीको एउटा थोपा जस्तै हो। के यो अहङ्कारको पराकाष्ठा होइन र? के यो दुस्साहसी निर्लज्जता होइन र? कुनै व्यक्तिसँग, सत्यताको मूर्त रूप हुँ भन्‍ने ढोँग गर्नका लागि, त्यसो गर्ने पुँजी हुनुपर्छ। अनि ख्रीष्टविरोधीहरूले सत्यताको मूर्त रूप भएको ढोँग गर्न के प्रयोग गर्छन्? मैले भर्खरै उल्लेख गरेकै कुराहरू हुन्—ज्ञान, अनुभव, र पाठहरू। यसमा मानिसहरूले सिकाइमार्फत प्राप्त गर्ने विशेष सीप र प्रतिभाहरू साथै तिनीहरूले जन्मजात रूपमा लिएर आएका वरदानहरू समावेश हुन्छन्। कतिपय मानिसहरूसँग भाषाहरू बोल्ने वरदान हुन्छ, जब कि अरूमा प्रचार गर्ने वरदान वा वाक-कौशल हुन्छ। अरूले केही विशेष पेसागत सीपहरू सिकेका वा तिनमा निपुणता हासिल गरेका हुन्छन्। उदाहरणका लागि, कतिपय मानिसहरू नृत्य, सङ्गीत, ललित कला, भाषा, वा साहित्यमा अति उत्कृष्ट हुन्छन्; जबकि अरू राजनीतिमा सिपालु हुन्छन्, जसको अर्थ तिनीहरू मानिसहरूसँग चालबाजी गर्नमा निकै सिपालु हुन्छन्, तिनीहरू कूटनीतिमा अब्बल हुन्छन्, र इत्यादि। छोटकरीमा भन्दा, यसमा जीवनका सबै क्षेत्रका विशेष प्रतिभा भएका मानिसहरू समावेश हुन्छन्। विशेष प्रतिभा वा वरदानहरू भएका यी मानिसहरूसँग समाजमा निश्‍चित हैसियत वा निर्धारित कर्म-क्षेत्र हुन्छ नै भन्‍ने जरुरी छैन। कतिपय मानिसहरू स-साना ठाउँमा जिउँछन्, तैपनि तिनीहरूले विगतदेखि वर्तमानसम्मका विभिन्‍न मामिलाहरूका बारेमा स्पष्ट र तार्किक रूपमा, र निकै कुशल तरिकाले बोल्न सक्छन्। यदि यी विशेष प्रतिभा भएका मानिसहरूमा ख्रीष्टविरोधीको स्वभाव छ भने, तिनीहरू परमेश्‍वरका घरमा आउँदा यथास्थितिसँग सन्तुष्ट हुनेछैनन्; तिनीहरूले निश्‍चित महत्त्वाकाङ्क्षा र चाहनाहरू पाल्नेछन्, र तिनीहरूलाई क्रमिक रूपमा प्रकाश गरिनेछ।

ख्रीष्टविरोधीहरूले अलिकति अनुभव र ज्ञान प्राप्त गरेपछि, र केही पाठहरू सिकेपछि आफू सत्यताको मूर्त रूप भएको ढोँग गर्छन् भन्‍ने विषयवस्तुको सन्दर्भमा, हामीले भर्खरै त्यस्ता ज्ञान, अनुभव, र पाठहरूको दायराबारे छलफल गरेका छौँ। अनि यो छलफल के कुरामा केन्द्रित थियो? (ढोँग गर्नु।) ठीक भन्यौ। यसको चुरो कुरा भनेको ख्रीष्टविरोधीहरूले आफू सत्यताको मूर्त रूप भएको ढोँग गर्नु हो। ज्ञान, अनुभव, पाठहरू—यीमध्ये कुनै पनि कुरा सत्यता होइनन्; सत्यतासँग यी कुराको बिलकुलै सरोकार हुँदैन। यी कुराहरू सत्यताको विरुद्धमा समेत जान्छन् र परमेश्‍वरद्वारा निन्दित हुन्छन्। उदाहरणका लागि, ज्ञानलाई लिऊँ, के इतिहासलाई ज्ञानको रूपमा गनिन्छ? (गनिन्छ।) मानव इतिहास, निश्‍चित देश वा जातीय समूहहरूको इतिहास, आधुनिक इतिहास, प्राचीन इतिहास, वा निश्‍चित अनौपचारिक इतिहासहरूबारे रहेका ज्ञान र इतिहासका पुस्तकहरू कसरी आए? (ती मानिसहरूद्वारा लेखिएका थिए।) त्यसोभए, के मानिसहरूले लेखेका कुराहरू वास्तविक इतिहाससँग मिल्छन्? के मानिसहरूका अवधारणा र विचारहरू परमेश्‍वरका कार्यहरूका सिद्धान्त, मार्ग, र माध्यमहरूसँग बाझिँदैनन् र? के मानिसले बोलेका यी वचनहरू साँचो इतिहाससँग सम्बन्धित छन्? (छैनन्।) तीबीच कुनै सम्बन्ध छैन। त्यसकारण, इतिहासका पुस्तकहरूमा समावेश भएका अभिलेखहरू चाहे जति नै सटीक भए पनि, ती ज्ञान मात्रै हुन्। ती इतिहासकारहरू चाहे जति नै वाक्पटु भए पनि, र तिनीहरूले यी इतिहास चाहे जति नै तार्किक र स्पष्ट रूपमा सुनाए पनि, ती कुराहरू सुनेपछि तँ के निष्कर्षमा पुग्‍नेछस्? (हामीले ती घटनाहरूका बारेमा थाहा पाउनेछौँ।) हो, तिमीहरूले ती घटनाहरूका बारेमा थाहा पाउनेछौ। तर के तिनीहरूले तँलाई ती इतिहास सुनाउनुको उद्देश्य ती घटनाहरूका बारेमा जानकारी दिनु मात्रै हो त? तिनीहरूसँग एउटा निश्‍चित विचार हुन्छ, जसद्वारा तिनीहरू तँमा विचारहरू लाद्न चाहन्छन्। अनि तिनीहरूको विचार लाद्ने काम केमा केन्द्रित हुन्छ? हामीले विश्लेषण र चिरफार गर्नुपर्ने कुरा नै यही हो। म एउटा उदाहरण दिन्छु ताकि तिनीहरू मानिसहरूलाई के कुराद्वारा विचार लाद्न चाहन्छन् भनेर तिमीहरूले बुझ्न सक्छौ। प्राचीन समयदेखि आजसम्मको इतिहासलाई पुनरावलोकन गरेपछि, मानिसहरूले अन्तिममा एउटा भनाइ निकालेका छन्; तिनीहरूले मानव इतिहासमा एउटा तथ्य अवलोकन गरेका छन्, जुन यस्तो छ: “जित्नेहरूलाई राजाका रूपमा जयजयकार गरिन्छ, जबकि हार्नेहरूलाई अपराधी करार गरिन्छ।” के यो ज्ञान हो? (हो।) यो ज्ञान ऐतिहासिक तथ्यहरूबाट आउँछ। के परमेश्‍वरले यावत् थोकमाथि सार्वभौमिकता राख्नुहुने तरिका र माध्यमहरूसँग यो भनाइको कुनै सम्बन्ध छ? (छैन।) वास्तवमा, यो तिनको विपरीत छ; यो तीसँग बाझिन्छ र तिनको विरुद्धमा जान्छ। त्यसोभए, तँलाई यो भनाइद्वारा विचार लादिएको छ, र यदि तैँले सत्यता बुझ्दैनस्, वा तँ गैरविश्‍वासी होस् भने, यो सुनेपछि तैँले के सोच्छस् होला? तैँले यस भनाइलाई कसरी लिनेथिइस्? सर्वप्रथम, यी इतिहासकार वा इतिहासका पुस्तकहरूले यस प्रकारका सबै घटनाहरूलाई सूचीबद्ध गर्छन्, र यो भनाइको सटीकतालाई पुष्टि गर्न पर्याप्त प्रमाण र ऐतिहासिक घटनाहरू प्रयोग गर्छन्। सुरुमा, तैँले यो भनाइ पुस्तकबाट मात्रै सिकेको हुन सक्छस्, र तँलाई यस भनाइबारे जानकारी मात्र हुन्छ। तँ यी घटनाहरूबारे सचेत नभएसम्म तैँले यसलाई एउटा स्तर वा निश्‍चित हदसम्म मात्रै बुझेको हुन सक्छस्। तर तैँले एक पटक यी ऐतिहासिक तथ्यहरू सुनेपछि, यो भनाइप्रतिको तेरो पहिचान र स्वीकार गहन बन्‍नेछ। तैँले यस्तो त अवश्य नै भन्‍नेछैनस्, “कतिपय कुराहरू त्यस्ता हुँदैनन्।” बरु, तैँले यसो भन्‍नेछस्, “वास्तविकता यस्तै हुन्छ; प्राचीन समयदेखि आजसम्मको इतिहासलाई हेर्दा, मानवजाति यसरी नै विकसित भएको छ—जित्नेहरूलाई राजाका रूपमा जयजयकार गरिन्छ, जबकि हार्नेहरूलाई अपराधी करार गरिन्छ!” जब तैँले यस मामिलालाई यसरी बुझ्छस्, तब तैँले आफ्नो आत्मआचरण करियर, र तेरो दैनिक जीवन, साथै तेरो वरिपरिका मानिस, घटना, र कामकुराहरूप्रति के-कस्ता दृष्टिकोण र मनोवृत्तिहरू राख्‍नेछस्? के त्यस्तो बुझाइले तेरो मनोवृत्ति परिवर्तन गर्नेछ? (गर्नेछ।) सबैभन्दा बढी, यसले नै परिवर्तन गर्नेछ। त्यसोभए, यसले तेरो मनोवृत्तिलाई कसरी परिवर्तन गर्नेछ त? के यसले तेरो जीवनको दिशा र संसारसँग व्यवहार गर्ने तेरा विधिहरूलाई मार्गदर्शन र परिवर्तन गर्नेछ? सायद तैँले यसअघि यस्तो विश्‍वास गर्थिस् होला, “सद्भाव खजाना हो; धैर्यता सान हो” र “असल व्यक्तिको जीवनमा शान्ति हुन्छ।” अब, तैँले यस्तो सोच्नेछस्, “‘जित्नेहरूलाई राजाका रूपमा जयजयकार गरिन्छ, जबकि हार्नेहरूलाई अपराधी करार गरिन्छ,’ त्यसकारण यदि म अधिकारी बन्‍न चाहन्छु भने, मैले फलानो-फलानोलाई ध्यान दिएर ख्याल गर्नुपर्छ। तिनीहरू मेरा पक्षमा छैनन्, त्यसकारण मैले तिनीहरूलाई बढुवा दिनु हुँदैन—तिनीहरू बढुवा पाउन योग्य नै किन नहुन्।” तैँले कामकुराहरूबारे यसरी सोच्दै जाँदा, तेरो मनोवृत्ति परिवर्तन हुनेछ—र त्यो तुरुन्तै परिवर्तन हुनेछ। यो परिवर्तन किन आउँछ? किनभने तैँले “जित्नेहरूलाई राजाका रूपमा जयजयकार गरिन्छ, जबकि हार्नेहरूलाई अपराधी करार गरिन्छ” भन्‍ने विचार र दृष्टिकोणलाई स्वीकार गरेको छस्। धेरै तथ्यहरू सुन्नाले तेरो लागि वास्तविक मानव जीवनमा यो दृष्टिकोणको सहीपनलाई थप पुष्टि मात्रै गर्नेछ। तैँले आफ्नो भावी जीवन र सम्भावनाहरूलाई पछ्याउनका लागि यो दृष्टिकोणलाई आफ्ना कार्य र आत्मआचरणमा लागु गर्नुपर्छ भन्‍ने कुरा तँलाई गहन रूपमा विश्‍वास हुनेछ। त्यसपछि के यो विचार र दृष्टिकोणले तँलाई परिवर्तन गरेको हुनेछैन र? (हुनेछ।) अनि यसले तँलाई परिवर्तन गर्दै गर्दा, यसले तँलाई भ्रष्ट पनि तुल्याइरहेको हुनेछ। कुरो त्यही हो। त्यस्तो ज्ञानले तँलाई परिवर्तन गर्छ र भ्रष्ट तुल्याउँछ। त्यसकारण, यस मामलाको जडलाई हेर्दा, यी इतिहासहरू जति नै सटीक रूपमा प्रस्तुत गरिएका भए पनि, ती अन्ततः यो भनाइमा सारांशित हुन्छन्, र तेरो दिमाग यो विचारले भरिन्छ। यो ज्ञान सत्यताको मूर्त रूप हो कि शैतानको तर्क हो? (शैतानको तर्क।) ठीक भन्यौ। के मैले यसलाई पर्याप्त विवरणका साथ व्याख्या गरेको छु? (गर्नुभएको छ।) अब यो कुरा स्पष्ट भएको छ। यदि तैँले परमेश्‍वरमा विश्‍वास गर्दैनस् भने, दुई जुनीपछि पनि तैँले यो कुरा बुझ्नेछैनस्—तँ जति धेरै जिउँछस्, तँलाई त्यति नै आफू मूर्ख छु भन्‍ने लाग्नेछ, र तँलाई लाग्छ कि तँ पर्याप्त रूपमा निर्दयी छैनस्, र तँ अझै निर्दयी, अझै धूर्त, अझै कुटिल, अझै खराब र अझै दुष्ट व्यक्ति हुनुपर्छ। तैँले मनमनै यसो सोच्नेछस्: “यदि उसले मार्न सक्छ भने, मैले आगजनी गर्नुपर्छ। यदि उसले एक जनालाई मार्छ भने, मैले १० जनालाई मार्नुपर्छ। यदि उसले कुनै निशान नै नछोडी मार्छ भने, म मानिसहरूलाई थाहै नदिई हानि गर्नेछु—म तिनीहरूका सन्तानलाई पनि तीन पुस्तासम्‍म मलाई धन्यवाद दिने बनाउनेछु!” शैतानको दर्शन, ज्ञान, अनुभव, र पाठहरूले मानवजातिमा पारेको प्रभाव यही हो। वास्तवमा, यो त दुर्व्यवहार र भ्रष्टता मात्रै हो। त्यसकारण, यस संसारमा जुनसुकै प्रकारको ज्ञान प्रचार भइरहेको वा फैलिरहेको भए पनि, त्यसले तँमा एउटा विचार वा दृष्टिकोण लाद्नेछ। यदि तैँले यो कुरा खुट्ट्याउन सक्दैनस् भने, तँलाई विष दिइनेछ। समग्रमा, अब एउटा कुरा निश्‍चित छ: यो ज्ञान आम मानिसहरूबाट आए पनि वा आधिकारिक स्रोतहरूबाट आए पनि, यसलाई अल्पसङ्ख्यकले आदर गरे पनि वा बहुसङ्ख्यकले आदर गरे पनि—त्यसमध्ये कुनै पनि सत्यतासँग सान्दर्भिक हुँदैन। सत्यता नै सबै सकारात्मक कुराहरूको वास्तविकता हो। त्यसको सहीपन त्यसलाई स्वीकार गर्ने मानिसहरूको सङ्ख्याले निर्धारित गर्दैन। सकारात्मक कुराहरूको वास्तविकता आफै सत्यता हो। कसैले पनि यसलाई परिवर्तन गर्न सक्दैन, न त कसैले यसलाई इन्कार नै गर्न सक्छ। सत्यता सधैँ सत्यता नै हुनेछ।

हामी परमेश्‍वरले यावत् थोकमाथि सार्वभौमिकता राख्‍नुहुन्छ भन्‍ने तथ्यबारे कुरा गरौँ। परमेश्‍वरले मानवजातिलाई डोर्‍याउन थालेदेखि, उहाँले इतिहास र लेखा पनि राख्‍नुभएको छ। परमेश्‍वरले मानव इतिहासलाई कसरी हेर्नुहुन्छ? परमेश्‍वर मानिसहरूले सत्यता देखून् भन्‍ने चाहनुहुन्छ, र मानिसहरूले कामकुराहरूका बारेमा गर्ने मूल्याङ्कन र निष्कर्षहरू सत्यता होइनन्। तर मानिसहरूले किन इतिहासलाई परमेश्‍वरका वचनहरू र सत्यताका आधारमा हेर्दैनन्? किनभने मानिसहरू सत्यताप्रति वितृष्ण हुन्छन्, सत्यतालाई घृणा गर्छन्, र सत्यतालाई अलिकति पनि पटक्कै स्वीकार गर्दैनन्। त्यसकारण तिनीहरूले भ्रामक, हास्यास्पद, र बेतुके सिद्धान्तहरूको एउटा शृङ्खला प्रतिपादन गर्न सक्छन्। उदाहरणका लागि, प्रभु येशू पवित्र आत्माद्वारा गर्भधारण गरिनुभएको थियो। यो सकारात्मक कुरा हो। तैपनि, यसबारे शैतानले के भन्छ? शैतानले पवित्र आत्माद्वारा गर्भधारण भएको तथ्यलाई स्वीकार गर्दैन, र प्रभु येशू अवैध सन्तान हुनुहुन्छ, उहाँ मानिसबाट जन्मनुभएको हो भनेर ईश्‍वरनिन्दा समेत गर्छ। शैतानले मानवजातिको सबैभन्दा फोहोरी शब्द, मानिसहरूले हेला र घृणा गर्ने अभिव्यक्तिलाई लिएर, त्यसलाई प्रभु येशूको जन्मको घटनामा लागु गर्छ। के यो तथ्यहरूलाई विकृत गर्नु होइन र? (हो।) पवित्र आत्माद्वारा हुने गर्भधारण परमेश्‍वरको काम हो। अनि त्यसले जस्तोसुकै रूप लिए पनि, परमेश्‍वरको कामबारे एउटा कुरा निश्‍चित छ: त्यो सत्यता हो, अपरिवर्तनीय सत्यता। त्यसोभए, शैतानले किन यस्तो स्पष्ट तथ्यलाई, परमेश्‍वरले पूर्वनिर्धारित गर्नुभएको र गवाही दिनुभएको तथ्यलाई स्वीकार गर्दैन? शैतानले किन यसलाई बेवास्ता गर्छ र प्रभु येशूलाई मानिसबाट जन्मेको अवैध सन्तानको रूपमा समेत वर्णन गर्छ त? (त्यसले सत्यतालाई घृणा गर्छ, सकारात्मक कुराहरूलाई घृणा गर्छ।) त्यसले जानाजान परमेश्‍वरलाई बदनाम गरिरहेको छ! शैतानलाई यो तथ्यबारे सबैभन्दा बढी थाहा छ; त्यसले यस कुरालाई आत्मिक क्षेत्रमा स्पष्ट रूपमा देख्छ। त्यसोभए त्यसले किन यसो गर्छ? त्यसको मनसाय के हो, त्यसको अभिप्राय के हो? त्यसले किन यस्तो अभिव्यक्ति फैलाउँछ? त्यसले जानी-जानी परमेश्‍वरको कुप्रचार गरिरहेको र उहाँलाई बदनाम गरिरहेको छ। त्यसले परमेश्‍वरलाई बदनाम गर्नुको उद्देश्य के हो? मानिसहरूलाई येशू अवैध सन्तान हुनुहुन्छ भनेर विश्‍वास गर्ने, यो कुरा लाजमर्दो ठान्ने, र यसरी उहाँमा विश्‍वास नगर्ने तुल्याउनु हो। शैतानले सोच्छ, “यदि मानिसहरूले तपाईँमाथि कुनै आस्था राखेनन् भने, तपाईँले आफ्नो काम पूरा गर्न सक्‍नुहुनेछैन, होइन र?” वास्तवमा, सत्यता सधैँ सत्यता नै हुनेछ। त्यो बेला सम्पूर्ण मानवजातिले यसलाई इन्कार गरेको भए पनि, दुई हजार वर्षपछि, प्रभु येशूसँग अन्ततः संसारभरि उहाँका अनुयायीहरू र उहाँको प्रशंसा गर्ने मानिसहरू छन्, क्रूसलाई जताततै स्पष्ट रूपमा प्रदर्शन गरिन्छ, र शैतान असफल भएको छ। के शैतानको अभिव्यक्तिले काम गर्‍यो? (अहँ, गरेन।) त्यसकारण, त्यो सत्यता होइन; त्यो आधारहीन छ र उहाँलाई बदनाम गर्नु व्यर्थ हो। परमेश्‍वरले गर्नुभएको यो कुरा चाहे मानिसहरूका धारणा र कल्पनाहरूसँग मिले पनि वा नमिले पनि, वा यो मानवजातिको परम्परागत संस्कृति, भनाइ, वा नैतिकता विपरीत भए पनि नभए पनि, परमेश्‍वरले त्यो वास्ता गर्नुहुन्न। परमेश्‍वरले किन वास्ता गर्नुहुन्न त? यसले के कुरालाई छुन्छ? परमेश्‍वरले यावत् थोकमाथि सार्वभौमिकता राख्‍नुहुने हुनाले, के शैतानका यी दुष्ट शब्दहरूले परमेश्‍वरको कामलाई नष्ट गर्न सक्छन्? तिमीहरूले यसलाई छर्लङ्ग देख्न सक्दैनौ, होइन र? (अहँ, हामी सक्दैनौँ।) मलाई भन, के सबै कुरा परमेश्‍वरका हातमा छैन र? (छ।) के शैतानको दुष्ट अभिव्यक्तिले, ती केही शब्दहरूले मात्रै, परमेश्‍वरको व्यवस्थापन योजनालाई नष्ट गर्न सक्छन्? के त्यो सम्भव छ? (अहँ, छैन।) शैतान सफल हुन चाहन्छ, तर के त्यसले त्यसो गर्न सक्छ? सत्यता सधैँ सत्यता नै हुनेछ। सत्यताको शक्ति यही हो। सत्यताको शक्ति त्यस्तो कुरा हो जसलाई कसैले पनि—शैतानले पनि—परिवर्तन गर्न सक्दैन। अहिले पनि, शैतानले त्यो अभिव्यक्ति फैलाउन जारी राख्छ। के यसले काम गर्छ? अहँ, गर्दैन। अनुग्रहको युगको काम सक्किएको छ; प्रभु येशूको सुसमाचार पृथ्वीको कुना-कुनासम्म फैलिएको छ र आखिरी दिनहरूको न्यायको नयाँ काम धेरै वर्षदेखि चलिरहेको छ। शैतान धेरै अघि नै असफल र अपमानित भइसकेको छ। त्यसोभए, के शैतान अहिले रिसाउनु र हतोत्साहित हुनुको कुनै अर्थ छ? अहँ, यसको कुनै अर्थ छैन। त्यसकारण, दृष्टिकोण जस्तोसुकै भए पनि, वा ज्ञानको स्तर चाहे जति नै उच्च भए पनि, वा दृष्टिकोण लागु गरिने र फैलाइने मानिसहरूको सङ्ख्या चाहे जति नै भए पनि, यो सबै व्यर्थ हुन्छ; यो टिक्नेछैन। परमेश्‍वरको कामलाई रोक्न सकिँदैन; शैतानले समेत यसलाई रोक्न सक्दैन। के केही नगण्य मानिसहरूले साँच्‍चै नै परमेश्‍वरको काम रोक्न सक्छु भन्‍ने सोच्छन्? त्यो त भ्रमपूर्ण कुरा हो! तिमीहरूमध्ये धेरै जना शैतानका भ्रामक विचारहरूलाई स्वीकार गर्दै, यी आधारहीन अफवाहहरू भोग्दै हुर्केका छौ; तिमीहरूको टाउको शैतानको तर्क, दर्शन, ज्ञान, र विज्ञान जस्ता कुराहरूले भरिएको थियो। अनि त्यसपछि के भयो? जब परमेश्‍वरका वचनहरू तिमीहरूकहाँ आए, तब तिमीहरूले अझै पनि परमेश्‍वरको आवाज सुन्यौ र तिमीहरू फर्केर परमेश्‍वरसामु आयौ। शैतानका अफवाह र दुष्ट शब्दहरू व्यर्थ भए। तिनले परमेश्‍वरको कामलाई अघि बढ्नबाट अलिकति पनि रोकेनन्। सबै देशमा रहेका परमेश्‍वरका चुनिएका मानिसहरूले परमेश्‍वरको आखिरी दिनहरूको कामलाई स्वीकार गर्न थालेका छन्। हरेक दिन, तिनीहरूले परमेश्‍वरका वचनहरू खान्छन् र पिउँछन्, प्रवचनहरू सुन्छन् र सङ्गति गर्छन्। तिनीहरूले परमेश्‍वरका लागि आफ्ना कर्तव्य पूरा गर्छन् र उहाँको गवाही दिन्छन्। शैतानले यसो भन्दै यसबारे मनन गर्छ, “मेरा कैयौँ भ्रामक शब्दहरूले किन काम गरिरहेका छैनन्? मैले परमेश्‍वरका चुनिएका मानिसहरूलाई दमन गर्न, पक्राउ गर्न, र दुर्व्यवहार गर्न धेरै कार्यहरू गरेको छु, तर पनि किन ती कुराले त्यति प्रभाव पारेका छैनन्? बरु किन परमेश्‍वरका विश्‍वासीहरूको सङ्ख्या बढिरहेको छ?” त्यसपछि त्यसले आफ्नो हृदयमा, परमेश्‍वर साँच्‍चै सर्वशक्तिमान् हुनुहुन्छ भन्‍ने कुरा थाहा पाउँछ, त्यसपछि त्यो पूर्ण रूपमा अपमानित हुन्छ—यसर्थ यो भनाइ लागु हुन्छ: “शैतान सधैँ परमेश्‍वरको हातबाट पराजित हुनेछ।” के यो तथ्य हो? (हो।) वास्तवमा सबै कुरा हासिल गर्न सक्‍ने परमेश्‍वरका वचनहरूले नै हो! शैतान र सबै दियाबलस राजाहरू परमेश्‍वरलाई सेवा प्रदान गरिरहेका छन्। परमेश्‍वरका हातमा तिनीहरू सेवा गर्ने वस्तुहरू र प्रतिभारहरू हुन्। के यी सेवा गर्ने वस्तुहरू र प्रतिभारहरूसँग हाम्रो कुनै सरोकार हुन्छ? (हुँदैन।) अहँ, हुँदैन। हामीले परमेश्‍वरमाथि विश्‍वास गर्नमा मात्रै ध्यान केन्द्रित गर्नुपर्छ, र हाम्रो तिनीहरूसँग कुनै सरोकार नै छैन। तिनीहरू राजा भए पनि वा अपराधी भए पनि, तिनीहरू शैतानका हुन् र तिनीहरूलाई नष्ट गरिनेछ। हामीले केवल परमेश्‍वरलाई आफ्नो सारा हृदयले पछ्याउनुपर्छ, शैतानलाई सधैँ धोका दिनुपर्छ, र परमेश्‍वरको पछि लाग्‍नुपर्छ, यति हो। यसो गर्नु सही हुन्छ।

मैले ज्ञान र अनुभवको एउटा उदाहरण दिएको छु, त्यसकारण तिमीहरूले अब यी कुराहरूलाई अझ बढी सटीक रूपमा बुझ्नुपर्छ। यी कुराहरूका बारेमा सङ्गति गर्नुको उद्देश्य के हो? एकातिर, तिमीहरूलाई ख्रीष्टविरोधीहरू खुट्ट्याउन र ख्रीष्टविरोधीहरूको स्वभावको यो पक्षलाई तिमीहरू आफै भित्र पहिचान गर्नका लागि पनि यी तथ्य र उदाहरणहरू प्रयोग गर्न सक्षम बनाउनु हो। अर्कोतिर, के यस्तो छलफलले कतिपय मानिसहरूलाई जथाभाबी व्यवहार गर्नबाट रोक्न सक्दैन र? (सक्छ।) विगतमा, निश्‍चित मानिसहरू आफ्नो कर्तव्य निर्वाह गर्दा अनुभव र पुरानो शैलीका तरिकाहरूमा भर पर्ने प्रवृत्ति हुन्थ्यो, र तिनीहरूले कामकुरा गर्ने आफ्नै तरिकालाई पक्रिरहन्थे, त्यसकारण तिनीहरूले परमेश्‍वरको घरका काममा बाधा र अवरोध पुऱ्याउँथे, र परिणामस्वरूप तिनीहरूलाई निराकरण गरिन्थ्यो। तिनीहरूले आफ्नो पुराना अभ्यास र अनुभवलाई अरू सबै कुराभन्दा मूल्यवान् ठान्थे, र सबैभन्दा महत्त्वपूर्ण कुराहरूलाई कहिल्यै ख्याल गर्दैनथिए: परमेश्‍वरले मानिसहरूलाई के भन्‍नुभएको थियो वा उहाँले तिनीहरूबाट के माग गर्नुभएको थियो, वा कसरी सत्यता सिद्धान्तहरू पालना गर्ने भन्ने कुराहरू। तिनीहरू जिद कसेर आफ्ना पुराना अभ्यासहरू पक्रिरहन्थे, साथै यसको आधारका रूपमा बेतुके तर्कको प्रयोग गर्थे: “हामीले सधैँ यसरी नै गरेका छौँ,” “हाम्रोतिर त यो सधैँ यसरी नै गरिएको छ। हाम्रा पुर्खाहरूले यसरी नै गरे।” तिनीहरूले किन सधैँ कुराहरूलाई यसरी जोड दिन्थे? यसले तिनीहरू नयाँ कुराहरूलाई स्वीकार गर्दैनन् भन्‍ने कुरा प्रमाणित गर्‍यो; तिनीहरू सत्यतालाई स्वीकार गर्दैनन्। तिनीहरूले यी पुराना तरिकाहरूको बोधोपन, पछौटेपन, र हास्यास्पद गुणलाई छर्लङ्ग देख्‍न सकेनन्। कामकुरा गर्ने नयाँ तरिकाहरू, अझै उन्‍नत, अझै सटीक, र अझै उचित तरिकाहरू छन् भन्‍नेबारे तिनीहरू अनभिज्ञ थिए। तिनीहरू सधैँ आफ्नो पुराना शैलीका तरिकाहरू पक्रिरहन्थे, आफ्नो पुरानो अनुभवमा भर पर्थे, ती निकै उन्‍नत छन् भन्‍ने सोच्थे; तिनीहरूले सत्यताको अभ्यास गरिरहेका छन् भन्‍ने सोच्थे। के यी बेतुके प्रकारका मानिसहरू होइनन् र? “हाम्रोतिर त यो सधैँ यसरी नै गरिएको छ,” “मैले पहिले गरेको तरिका,” “हामीले सधैँ यसरी नै गरेका छौँ”—के यी पुराना तरिकाहरू, यी पुरातनवादले सत्यता सिद्धान्तहरूलाई प्रतिस्थापन गर्न सक्छन्? के पुरानो शैलीमा कार्य गर्नुको अर्थ व्यक्तिले सत्यता अभ्यास गरिरहेको छ भन्‍ने हुन्छ? ती मानिसहरूले कुनै पनि कुरा बुझेका थिएनन्, न त तिनीहरूले कुनै कुरा छर्लङ्ग देख्‍न नै सके। के तिनीहरू पुराना शैली पक्रिरहने र जिद कस्ने पूराना रूढिवादीहरू होइनन् र? यस्ता मानिसहरूलाई सत्यता स्वीकार गर्न निकै गाह्रो हुन्छ! मलाई भन्, कुनै कुरा चाहे नयाँ भए पनि वा पुरानो भए पनि, तैँले त्यसलाई कसरी लिन्छस्? तैँले त्यसलाई कसरी सम्हाल्छस्? त्यसलाई सम्हाल्ने तेरो आधार के हो? यदि सबै जनासँग कुनै कुराबारे सीमित ज्ञान मात्र छ भने, तैँले यसलाई सही र सिद्धान्तहरूअनुरूप तरिकामा कसरी व्यवहार गर्छस्? तैँले सुरुमा यस क्षेत्रमा तुलनात्मक रूपमा विशेषज्ञता भएको व्यक्तिलाई सोध्नुपर्छ। तैँले ज्ञान भएको व्यक्ति भेट्टाएसम्म, तँसँग मार्ग हुनेछ। यदि तैँले ज्ञान भएको व्यक्ति भेट्टाउन सकिनस् भने, परामर्श खोज्न वा जानकारी खोज्न अनलाइन गएर समस्यालाई पूर्ण रूपमा समाधान गर्न सक्छस्। अनि खोजी गर्ने क्रममा, तैँले अझै पनि परमेश्‍वरलाई प्रार्थना गर्नुपर्छ र उहाँतर्फ हेर्नुपर्छ; परमेश्‍वरलाई अघि बढ्ने मार्ग खोलिदिन अनुरोध गर्नुपर्छ। हामी यसलाई के भन्छौँ? हामी यसलाई अभ्यासका सिद्धान्तहरू भन्छौँ। तिमीहरूमध्ये कतिले मनमनै सोच्छौ, “म यस क्षेत्रको अनुभवको थुप्रो भएको एउटा विशेषज्ञ हुँ। मैले यसो गरेर अवार्ड समेत प्राप्त गरेको छु, त्यसकारण मसँग यो पुँजी छ। यो काम मलाई सुम्पिएको हुनाले, म नै यसको प्रभारी हुँ। निर्णय गर्ने अख्तियार मसँग छ र सबै कुरा ममा निर्भर छ। सबैले मेरा हुकुमहरू मान्‍नुपर्छ र मलाई पालन गर्नुपर्छ। अरू कसैले भनेको कुराको कुनै महत्त्व हुँदैन र मसँग असहमत हुने जोकोही चुप लाग्नुपर्छ!” के यो सोचाइको तरिका सही हो? यो निश्‍चित रूपमा नै सही होइन। तेरो मनोवृत्ति र तैँले प्रकट गरिरहेको स्वभाव समस्याग्रस्त छन्। तेरो हृदयमा, तँलाई यो आज्ञा स्वीकार गर्दा तँसँग शक्ति प्रयोग गर्ने हक हुन्छ भन्ने लाग्छ। तँ निर्णयहरू लिन चाहन्छस् र अरू कसैले कुरा राख्न पाउँदैन। यस्तो लाग्छ कि तँलाई अन्य मानिसहरूको सहकार्य नै चाहिँदैन, वा सबैले आफ्नो विचार व्यक्त गर्नु आवश्यक नै छैन; सबै कुरा तैँले भनेअनुसार हुन्छ, यो सबै तेरो हातमा छ। यो कस्तो स्वभाव हो? के यो अत्यन्तै अहङ्कारी हुनु र समझको कमी हुनु होइन र? यो त ख्रीष्टविरोधीको स्वभाव हो। सायद तँ अरूको भन्दा अलिक राम्रो क्षमता भएको छस् होला, तँसँग यस विषयमा अलिक बुझाइ, र अलिक अनुभव छ होला। तैपनि, तँ एउटा कुराबारे स्पष्ट हुनुपर्छ: तँसँग भएका यीमध्ये कुनै पनि कुरा सत्यता होइनन्। यदि तँ आफूमा अलिक राम्रो क्षमता भएको, केही बुझाइ भएको, केही प्रतिभा भएको, र केही ज्ञान भएको विश्‍वास गर्छस्, र तैँले यी कुराहरूलाई सत्यताका रूपमा लिएको छस्, र आफू सत्यता भएको विश्‍वास गर्छस्, र सबैले तेरा हुकुमहरू पालना गर्नुपर्छ र तेरा प्रबन्धहरू पालना गर्नुपर्छ भन्‍ने सोच्छस् भने, के यो ख्रीष्टविरोधीको स्वभाव होइन र? यदि तँ साँच्‍चै यही शैलीमा नै कार्य गर्छस् भने, तँ ख्रीष्टविरोधीभन्दा कम छैनस्। तैँले आफ्नो वरदानलाई सत्यता मान्दा त्यसमा के गल्ती हुन्छ र? तँसँग भएको क्षमता, बुझाइ, प्रतिभा, र ज्ञान गलत होइनन्। त्यसोभए, हामी यहाँ के कुराको चिरफार गरिरहेका छौँ त? हामी तेरो स्वभावलाई चिरफार गरिरहेका छौँ—यी कुराहरू पछाडि तैँले बोकेको भ्रष्ट स्वभाव; एउटा अहङ्कारी स्वभाव, आत्म-धर्मी स्वभाव। जब तैँले आफ्ना वरदानहरूलाई सत्यता मान्छस्, तब तँसँग यी वरदानहरू भएकाले तँसँग सत्यता छ भन्‍ने तैँले विश्‍वास गर्छस्। तैँले सत्यतालाई त्यस्ता वरदानहरूले प्रतिस्थापन गर्छस्, त्यसोभए यो कस्तो स्वभाव हो त? के यो ख्रीष्टविरोधीको स्वभाव होइन र? ख्रीष्टविरोधीहरू सबैले आफ्ना विचार, आफ्ना सिकाइ, वरदान, र प्रतिभालाई सत्यता मान्छन्। तिनीहरू के सोच्छन् भने, तिनीहरूसँग यी वरदानहरू हुनु भनेको तिनीहरूसँग सत्यता हुनु हो। त्यसकारण तिनीहरूले अरूलाई तिनीहरूलाई पालन गर्न, तिनीहरूको हुकुम मान्‍न, र तिनीहरूको शक्ति पालन गर्न लगाउँछन्। ख्रीष्टविरोधीहरूले गल्ती गर्ने ठाउँ यहीँ हो। के तँसँग साँच्‍चै सत्यता छ? तँसँग परमेश्‍वरबारे साँचो बुझाइ छैन, न त तँसँग परमेश्‍वरको डर मान्ने हृदय नै छ, तँ परमेश्‍वरमा समर्पित हुने व्यक्ति त झनै होइनस्, र तँसँग अलिकति पनि सत्यता छैन, तैपनि तँ अहङ्कारी, अभिमानी, र आत्म-धर्मी छस्, र तँ आफूसँग सत्यता छ, र अरूले तँलाई पालन गर्नुपर्छ र तेरा हुकुमहरू मान्‍नुपर्छ भन्‍ने सोच्छस्। तँ साँचो ख्रीष्टविरोधी होस्।

सुसमाचार फैलाउनेको काममा विभिन्‍न परियोजनाहरू संलग्न हुन्छन् जसका लागि मानिसहरूले फरक-फरक सीप र पेसाहरू अध्ययन गर्नु र सिक्नुपर्ने हुन्छ; तर, कतिपय मानिसहरूले परमेश्‍वरको अभिप्राय बुझ्दैनन् र सजिलै बाटो बिराउँछन्। तिनीहरूले अलिकति पनि सत्यता नस्विकारी पेसागत ज्ञान र सीपहरू मात्रै अध्ययन गर्छन्। यो कस्तो प्रकारको व्यक्ति हो? (वरदानहरूमा केन्द्रित हुने ख्रीष्टविरोधीको स्वभाव भएको व्यक्ति।) ठीक भन्यौ। हामीले खुलासा गरिरहेको व्यक्ति यही प्रकारको हो; यस्तो व्यक्तिमा ख्रीष्टविरोधीको स्वभाव हुन्छ र, गम्भीर अवस्थामा, ऊ ख्रीष्टविरोधी हुन्छ। तिनीहरूले यो अवसरलाई प्रयोग गरेर यी कुराहरू सिक्न, र त्यसपछि यो पेसा वा सीप जानेका सबैमध्ये सर्वोत्कृष्ट बन्‍न चाहन्छन्, यस क्षेत्रमा सबैभन्दा शिक्षित र निपुण बन्‍न चाहन्छन् ताकि अरूहरू हरेक कुराका लागि तिनीहरूमा भर परून्, र तिनीहरूले यस समूहभित्र अगुवाको भूमिका लिँदै गर्दा सत्यता अभ्यास गर्नुको सट्टा अरूहरूले तिनीहरूकै कुरा सुनून्। समस्या त्यसैमा छ। कस्ता प्रकारका मानिसहरू यस्ता हुन्छन्? ती मानिसहरू जो हरप्रकारका ज्ञान, सिकाइ, र अनुभवहरूको अध्ययन गर्न र त्यसद्वारा आफूलाई सुसज्जित गर्न खोज्छन्; जो सबथोक गर्न आफ्नो क्षमता, प्रतिभा, र वरदानमा भर पर्छन्। ढिलो-चाँडो, तिनीहरू सबै त्यस्तो मार्गमा हिँड्नेछन्। यो अपरिहार्य कुरा हो। यो पावलको मार्ग हो। तँ जुनसुकै क्षेत्र वा विधामा भए पनि, तैँले अलि बढी ज्ञान, अनुभव प्राप्त गरेको वा पाठहरू सिकेको छस् भन्ने कुरा तैँले सत्यता बुझ्छस् वा तँ सत्यता वास्तविकतामा प्रवेश गरेको छस् भनी प्रदर्शन गर्न पर्याप्त हुँदैन, र यसको अर्थ तैँले सत्यता प्राप्त गरेको छस् भन्‍ने निश्चय नै हुँदैन। त्यसोभए, यसलाई के कुराले पर्याप्त रूपमा प्रदर्शन गर्छ त? यी पेसागत सीपहरू अध्ययन गर्ने क्रममा, यस्तो प्रकारको कर्तव्य पूरा गर्ने सम्बन्धी सिद्धान्तहरू, साथै यो कर्तव्य पूरा गर्ने सम्बन्धी परमेश्‍वरको घरका माग गरिएका मानकहरू राम्रोसँग बुझ्नुले। कतिपय मानिसहरूलाई तैँले पेसागत ज्ञान सिक्न लगाउने जति बढी प्रयास गर्छस् तिनीहरू त्यति बढी प्रतिरोधी बन्छन्, र तिनीहरूलाई आफ्नो कर्तव्य पूरा गर्नु असम्भव छ भन्‍ने लाग्छ, र तिनीहरू यस्तो समेत भन्छन्, “परमेश्‍वरमा विश्‍वास गर्नु भनेको त गैरविश्‍वासी संसारबाट अलग हुनेबारे हुनुपर्ने हो, त्यसोभए हामीले किन गैरविश्‍वासी संसारको सीप र ज्ञान सिक्‍नुपर्ने?” तिनीहरू सिक्न चाहँदैनन्। यो अल्छीपन हो। तिनीहरू आफ्नो कामप्रति जिम्मेवार मनोवृत्ति राख्दैनन्, तिनीहरूमा बफादारीको कमी हुन्छ, र तिनीहरू त्यस्तो मामलामा कुनै मेहनत लगाउन नै अनिच्छुक हुन्छन्। पेसागत ज्ञान र सीपहरू सिक्‍नुको उद्देश्य भनेको आफ्नो कर्तव्य राम्ररी पूरा गर्नु हो। तैँले अझै सामना गर्नुपर्ने ज्ञान र सामान्य समझ धेरै छन् जुन तैँले सिक्‍नुपर्ने छ। यो परमेश्‍वरले मानिसलाई गर्नुहुने माग र दिनुहुने आज्ञा हो। त्यसकारण, यी कुराहरू सिक्नु व्यर्थ हुनेछैन; यो सबै आफ्नो कर्तव्य राम्ररी पूरा गर्नका खातिर हो। कतिपय मानिसहरू के सोच्छन् भने त्यस्ता सीपहरू सिकेपछि, तिनीहरूले परमेश्‍वरको घरमा टेको पाउनेछन्। के यस्तो सोचाइले समस्या ल्याउँदैन र? यो दृष्टिकोण गलत छ। के यो मार्ग हिँड्न सक्‍ने कोही छ त? जति धेरै शक्ति, त्यति नै ठूलो कामको दायरा हुन्छ, यस प्रकारको व्यक्तिलाई जति ठूलो जिम्मेवारी दिइन्छ, ऊ त्यति नै ठूलो खतरामा हुन्छ। यो खतरा कसरी उत्पन्न हुन्छ? अवश्य नै, तिनीहरूमा भ्रष्ट स्वभावहरू, र ख्रीष्टविरोधीको स्वभाव भएकोले उत्पन्न हुन्छ। कामहरू गर्दा, तिनीहरूले कसरी कार्य गर्ने र झारा टार्ने भन्नेमा मात्रै ध्यान केन्द्रित गर्छन्। तिनीहरूले सिद्धान्तहरू खोज्दैनन्। तिनीहरूले, आफ्नो कर्तव्य पूरा गर्ने प्रक्रियामार्फत, परमेश्‍वरका अभिप्रायहरू बुझ्दैनन्, न त तिनीहरूले सत्यता सिद्धान्तहरू अझै बढी बुझ्छन् वा अझै बढी बोध गर्छन्। तिनीहरूले सिद्धान्तहरू खोज्दैनन्, न त तिनीहरू आफूले प्रकट गर्ने भ्रष्टता, आफूमा उत्पन्न हुने गलत विचारहरू, वा आफ्नो कर्तव्य पूरा गर्ने क्रममा तिनीहरू पर्ने गलत स्थितिको जाँच वा पुनरावलोकन नै गर्छन्। तिनीहरू बाहिरी अभ्यासहरूमा मात्रै ध्यान केन्द्रित गर्छन्, आफ्नो कर्तव्यमा चाहिने विभिन्‍न प्रकारका ज्ञानहरूको महारथ हासिल गर्न र तीद्वारा आफूलाई सुसज्जित गर्नमा मात्रै ध्यान दिन्छन्। तिनीहरू के विश्‍वास गर्छन् भने, एउटा व्यक्ति जुनसुकै कामको क्षेत्रमा भए पनि, ज्ञानले सबै कुरालाई अगुवाइ गर्छ; यदि तिनीहरूसँग ज्ञान छ भने तिनीहरू समूहमा बलियो बन्‍नेछन् र स्थापित हुनेछन्; अनि तिनीहरू जुनसुकै समूहमा भए पनि, उच्च तहको ज्ञान र उच्च शैक्षिक डिग्री भएका मानिसहरूको हैसियत उच्च हुन्छ। उदाहरणका लागि, अस्पतालमा, अस्पताल प्रमुख सामान्यतया त्यस पेसाका सबै पक्षहरूमा सर्वोत्कृष्ट हुन्छ र ऊसँग सबैभन्दा बलियो प्राविधिक सीपहरू हुन्छन्, र त्यस्ता मानिसहरूले परमेश्‍वरका घरमा पनि अवस्था त्यही हो भन्‍ने सोच्छन्। के कुराहरूलाई बुझ्ने यो तरिका सही हो? अहँ, होइन। यो कुरा यो भनाइ विरुद्ध जान्छ: “परमेश्‍वरका घरमा सत्यताले शासन गर्छ।” त्यस्ता मानिसहरूले के विश्‍वास गर्छन् भने परमेश्‍वरका घरमा ज्ञानले शासन गर्छ, जोसँग ज्ञान र अनुभव छ, जोसँग पर्याप्त वरिष्ठता र पर्याप्त पुँजी छ, ऊ नै परमेश्‍वरका घरमा स्थापित हुनेछ, र सबैले उसको कुरा सुन्नैपर्ने हुन्छ। के यो दृष्टिकोण गलत छैन र? कतिपय मानिसहरूले अचेत रूपमा यसरी सोच्न र व्यवहार गर्न सक्छन्; तिनीहरू यसलाई पछ्याउँछन्, र सायद एक दिन तिनीहरूले ठक्‍कर खानेछन्। तिनीहरूले किन ठक्‍कर खान सक्छन्? के सत्यतालाई प्रेम नगर्ने वा नपछ्याउने, सत्यतालाई पूर्ण रूपमा बेवास्ता गर्ने व्यक्तिले आफूलाई बुझ्न सक्छ? (सक्दैन।) अनि आफूलाई नबुझ्दा-नबुझ्दै, तिनीहरूले आफूलाई टन्नै ज्ञानले सुसज्जित गरेका हुन्छन्, परमेश्‍वरको घरका लागि केही मूल्य चुकाएका हुन्छन् र केही योगदानहरू गरेका हुन्छन्—तिनीहरूले यी कुराहरूलाई केमा परिणत गरेका छन्? तिनीहरूले तिनलाई पुँजीमा परिणत गरेका छन्। अनि तिनीहरूका लागि, यो पुँजी के हो? यो तिनीहरूले सत्यता अभ्यास गरेको अभिलेख हो, तिनीहरू सत्यता वास्तविकतामा प्रवेश गरेको र तिनीहरूले सत्यतालाई बुझेको प्रमाण हो। तिनीहरूले यी कुराहरूलाई त्यसैमा परिणत गरेका छन्। हरेक व्यक्तिको हृदयमा, सत्यतालाई बुझ्नु र सत्यता वास्तविकतामा प्रवेश गर्नुलाई असल र सकारात्मक कुराका रूपमा लिइएको हुन्छ। अवश्य नै, यस्तो व्यक्तिका नजरमा पनि त्यो साँचो नै हुन्छ। तर, ऊ ज्ञानलाई सत्यता भनेर झुक्‍किएको हुनु दुर्भाग्य हो। तैपनि, उसले अझै पनि यो गल्तीबारे राम्रो नै महसुस गर्छ। यो खतराको लक्षण हो। कस्तो व्यक्तिले यस्तो व्यवहार गर्नेछ? आत्मिक बुझाइ नभएका मानिसहरू सबैले यस्तो व्यवहार गर्नेछन्, अनजानमा गलत मार्गमा लाग्नेछन्। अनि तिनीहरू यसमा लाग्न थालेपछि, तैँले तिनीहरूलाई पछाडि तान्‍न सक्‍नेछैनस्। यदि तैँले तिनीहरूसँग सत्यताबारे सङ्गति गरिस्, तिनीहरूको स्थिति औँल्याइस्, र तिनीहरूको खुलासा गरिस् भने, तिनीहरूले बुझ्नेछैनन्, र यसलाई आफूसँग जोडेर हेर्न सक्‍नेछैनन्। यो आत्मिक बुझाइको गम्भीर कमी हो। त्यस्तो व्यक्तिले स्वभाविक रूपमा आफ्नो ज्ञान, अनुभव, र पाठहरूलाई सत्यताका रूपमा लिन्छ। अनि उसले यी कुराहरूलाई एक पटक सत्यताका रूपमा लिएपछि, अन्ततः एउटा निश्‍चित परिस्थिति उत्पन्न हुनेछ। यो अपरिहार्य कुरा हो। मानौँ परमेश्‍वरले एउटा कुरा भन्‍नुहुन्छ र यस्तो व्यक्तिले अर्को कुरा भन्छ—तिनीहरूको दृष्टिकोण पक्कै पनि फरक हुनेछ। त्यसोभए, यस्तो व्यक्तिले कसको दृष्टिकोणलाई सही ठान्‍नेछ? उसले आफ्नै दृष्टिकोण सही भएको विश्‍वास गर्नेछ। त्यसोभए, के ऊ परमेश्‍वरमा समर्पित हुन सक्नेछ त? (सक्नेछैन।) उसले के गर्नेछ? उसले आफ्नै दृष्टिकोण पक्रिरहनेछ र परमेश्‍वरले भन्‍नुभएका कुराहरूलाई इन्कार गर्नेछ। यसो गर्दा, के उसले आफूलाई सत्यताको मूर्त रूप ठानिरहेको हुँदैन र? (हुन्छ।) उसले के सोच्छ भने, उसले पनि बौद्धमार्गीले जस्तै, बल्ल आत्म-संवर्धनमा सफलता हासिल गरेको छ; उसले परमेश्‍वरलाई इन्कार गर्दै गर्दा, अरूलाई ऊप्रति परमेश्‍वरलाई जस्तै व्यवहार गर्न लगाउँछ, र आफू सत्यताको मूर्त रूप बनेको भन्ठान्छ। त्यो कस्तो बेतुके कुरा! उदाहरणका लागि, मानौँ कुनै व्यक्ति ज्ञानको निश्‍चित क्षेत्र वा कार्यक्षेत्रमा विशेष रूपमा पोख्त छ। यस क्षेत्रमा अनाडी भएको हुनाले, म तिनीहरूलाई यस क्षेत्रसँग सम्बन्धित प्रश्नहरू सोध्छु, तर जब म प्रश्‍न सोध्छु, तब तिनीहरूले धाक लगाउन थाल्छन्। यो कस्तो प्रकारको व्यक्ति हो? मलाई भन, के मैले तिनीहरूलाई प्रश्नहरू सोध्नु गलत हो? (होइन।) त्यसोभए, म किन तिनीहरूलाई प्रश्नहरू सोध्छु त? किनभने कतिपय मामलाहरू काम र पेसासँग सम्बन्धित हुन्छन्, र मैले ती नबुझ्‍ने हुनाले, मैले अरू कसैलाई सोध्नुपर्छ। यसको साथै, मलाई थाहा छ कि तिनीहरूसँग अनुभव छ र तिनीहरूले यी मामलाहरू बुझेका छन्। मैले तिनीहरूलाई प्रश्नहरू सोध्नु पूर्ण रूपमा उचित हुन्छ। के मेरो अभिप्राय र विधि सही छ? (छ।) यसमा केही गलत त नहुनुपर्ने हो, होइन र? त्यसोभए, त्यो व्यक्तिले यस मामलालाई व्यवहार गर्ने सही तरिका के हो? उसले आफूले बुझेका सबै कुरा मलाई बताउनुपर्छ। अनि त्यसपछि, उसले यसबारे कसरी सोच्नुपर्छ? यसबारे सोच्ने सही तरिका के हो? गलत तरिका के हो? सामान्य र विवेकी व्यक्तिले यसबारे कसरी सोच्नेथियो? ख्रीष्टविरोधीको स्वभाव भएको व्यक्तिले यसबारे कसरी सोच्नेथियो? मैले बुझेको छैन भन्‍ने सुन्दा कतिपय मानिसहरूले यसो भन्छन्, “अहो, तपाईँले बुझ्‍नुभएको छैन! हामीलाई यो काम गर्न कति गाह्रो भयो तपाईँलाई थाहा नै छैन! तपाईँलाई यो कुरा थाहा छैन र तपाईँले यो कुरा बुझ्‍नुहुन्‍न!” जब तिनीहरू कुरा गर्छन्, तब तिनीहरूले धाक लगाउन थाल्छन्। अनि यो धाक लगाउनुले के सङ्केत गर्छ? एउटा समस्या छ भन्‍ने सङ्केत गर्छ। यी मानिसहरू प्रायजसो अत्यन्तै परिष्कृत र भक्त हुन्छन्, तर तिनीहरूले किन अचानक धाक लगाउन थाल्छन्? (तिनीहरूले अलिकति ज्ञान बुझ्ने र अलिकति अनुभव प्राप्त गरेका कारण तिनीहरूले आफू सत्यता भएको ठान्छन्।) ठीक भन्यौ। यसअघि, अरूले तिनीहरूलाई प्रश्न गर्दा, तिनीहरूलाई त्यो ठूलो कुरा लाग्दैनथियो। तर जब म तिनीहरूलाई एउटा प्रश्न गर्छु, तब तिनीहरूले सोच्छन्, “के तपाईँ सत्यता हुनुहुन्‍न र? के तपाईँले सबै कुरा बुझ्नुपर्ने होइन र? तपाईँले कसरी त्यस्तो कुरा बुझ्‍न सक्‍नुभएन? यदि तपाईँले यो कुरा बुझ्‍नुहुन्न भने, म त तपाईँभन्दा माथि छु।” तिनीहरू अलिकति धाक लगाउन चाहन्छन्। के तिनीहरूले यही सोचिरहेका हुँदैनन् र? (हुन्छन्।) तिनीहरू सम्मानित महसुस गर्दैनन्, बरु तिनीहरूबाट एक प्रकारको शैतानी स्वभाव बिस्फोट हुन्छ। अचानक, तिनीहरूलाई आखिरमा पृथ्वी र स्वर्गमाझ आफू अत्यन्तै शक्तिशाली भएको भन्ने लाग्छ! के यो गलत बुझाइ होइन र? के तिनीहरू लट्ठक होइनन् र? (हुन्।) मलाई पनि त्यस्तै लाग्छ। लट्ठकले मात्रै यो तरिकाले सोच्नेछ। के तिनीहरूले यस क्षेत्रबारे अलिकति मात्रै बुझेका हुँदैनन् र? मानिसहरूलाई थाहा नभएका धेरै कुरा हुन्छन्; तिनीहरूमा अलिकति आत्म-सचेतना हुनु पर्ने हो। कतिपय मानिसहरूलाई कपडाका बारेमा अलिकति ज्ञान हुन्छ र तिनीहरूले त्यसलाई छोएर मात्रै पनि यो कस्तो प्रकारको हो भनेर लगभग भन्न सक्छन्। यदि तैँले तिनीहरूलाई, “लाग्छ, तपाईँलाई त कपडाका बारेमा थाहा छ” भनेर तारिफ गरिस् भने, तिनीहरूले यस्तो जवाफ दिनेछन्: “ठीक भन्‍नुभयो। तपाईँहरूले यसबारे सिक्‍नुभएको छैन, त्यसैले तपाईँहरूलाई यसबारे थाहा हुने कुरै भएन। मैले त यसका बारेमा सिकेको छु, त्यसकारण म यस विषयमा तपाईँहरूभन्दा विज्ञ छु। मैले तपाईँलाई हेला गरेर भनेको होइन, तर तपाईँले अझै धेरै अध्ययन गर्नुपर्छ।” के यो निकै घिनलाग्दो कुरा होइन र? अनि यस्ता मानिसहरू पनि छन् जसले थोरै समय मात्र खाना पकाएका हुन्छन् अनि यति परिकार बनाउन सक्छु र यति प्रकारका खाना पकाउन सक्छु भनेर धाक लगाउन थाल्छन्। कतिपय मानिसहरूले केही समय ग्रामीण स्वास्थ्य सेवकका रूपमा काम गरेका हुन्छन्। जब तिनीहरूका दाजुभाइ-दिदीबहिनी हल्का बिरामी पर्छन् र तिनीहरूलाई मालिस गरिदिन वा अकुपञ्चर वा कपिङ उपचार गरिदिन भन्छन्, र त्यसले रोग निको पार्न सक्छ कि सक्दैन भनेर सोध्छन्, तब तिनीहरूले प्रतिक्रिया दिन्छन्: “के तपाईँहरूलाई यसको उपचार यति सजिलै हुन्छ जस्तो लाग्छ? तपाईँहरूले यस्तो कुरा बुझ्‍नु नै भएको छैन। चिकित्सा पेसामा भएका हामी सबैलाई मानव शरीर जटिल छ भन्‍ने थाहा छ। परमेश्‍वरले मानिसलाई सृष्टि गर्नुका पछाडि रहस्यहरू छन्। त्यसकारण, अकुपञ्चर वा कपिङ प्रयोग गर्न सकिन्छ कि सकिँदैन भन्‍ने कुरा परिस्थितिमा निर्भर हुन्छ।” वास्तवमा, तिनीहरूलाई पनि एकदमै कम थाहा हुन्छ। तिनीहरूले कुनै पनि स्वास्थ्य समस्यालाई स्पष्ट रूपमा व्याख्या गर्न वा कैयौँ रोगहरूको उपचार गर्न सक्दैनन्। तर, आफ्नो इज्‍जत बचाउनका खातिर, तिनीहरूले अझै पनि स्वाङ पार्छन्, ढोँग गर्छन् र विज्ञ झैँ व्यवहार गर्छन्। यी फरक-फरक प्रकारका मानिसहरूको प्रकटीकरणले के देखाउँछ भने भ्रष्ट मानिसहरू सबैमा शैतानको स्वभाव र ख्रीष्टविरोधीको स्वभाव हुन्छ। तैपनि, यस्ता अझै गम्भीर मामलाहरू पनि छन् जसमा मानिसहरूले आफूलाई अन्तिमसम्मै ढाकछोप गर्ने र ढोँग गर्ने गर्छन्। अरूले चाहे तिनीहरूको प्रशंसा गरे पनि वा नगरे पनि, तिनीहरूले आफूभित्र कालो सोच पालेका हुन्छन्। यो सोच के हो? “म मेरो साँचो पहिचान र मेरा साँचो क्षमताहरूका बारेमा कहिल्यै कसैलाई थाहा दिनेछैनँ।” उदाहरणका लागि, यदि तिनीहरू ग्रामीण स्वास्थ्य सेवक मात्रै हुन् भने पनि, तिनीहरूले सधैँ अरूलाई तिनीहरू प्रसिद्ध डाक्टर हुन् भनेर सोच्‍न लगाउने प्रयास गर्छन्, र तिनीहरू ग्रामीण स्वास्थ्य सेवक हुन्, वा तिनीहरूले वास्तवमा रोगहरूको उपचार गर्न सक्छन् कि सक्दैनन् भनेर कसैले थाहा पाओस् भन्‍ने चाहँदैनन्। तिनीहरूलाई अरू मानिसहरूले आफ्नो परिस्थितिको सत्यता थाहा पाउँछन् भन्‍ने डर लाग्छ। अनि तिनीहरूले कुन हदसम्म आफूलाई ढाकछोप गर्छन् त? यतिसम्म कि तिनीहरूको सम्पर्कमा आउने सबैले तिनीहरूले कहिल्यै गल्ती गर्दैनन् र तिनीहरूमा कुनै कमीकमजोरीहरू छैनन् भन्‍ने सोच्छन्; तिनीहरूले सिकेको सबै कुरामा तिनीहरू पोख्त छन् र अरूलाई चाहिने जेसुकै कुरा गर्न सक्छन् भन्‍ने सोच्छन्। यदि अरूले तिनीहरूलाई खाना पकाउन आउँछ कि आउँदैन भनेर सोधे भने, तिनीहरूले सक्छु भनेर भन्‍नेछन्। तिनीहरूलाई मञ्चु-हानको भोज तयार गर्न सक्छौ कि सक्दैनौ भनेर सोधियो भने, तिनीहरूलाई मनमनै “त्यो त म गर्न सक्दिनँ” भन्ने लागे पनि, फेरि सोधियो भने तिनीहरूले “सक्छु!” भनेर जवाफ दिनेछन्। तैपनि, जब तिनीहरूलाई गर्न लगाइन्छ, तिनीहरूले इन्कार गर्ने बहाना निकाल्छन्। के यो छल होइन र? तिनीहरू सबै कुरा जान्दछु, सबथोक गर्न सक्छु, जे पनि गर्न सक्षम छु भन्‍ने ढोँग गर्छन्—के तिनीहरू लट्ठक होइनन् र? तर ख्रीष्टविरोधीहरू चाहे लट्ठक भए पनि वा तिनीहरूमा अलिकति क्षमता, केही सक्षमता, वा वरदान भए पनि, तिनीहरूमा के कुरा साझा हुन्छ? यो सबै कुरा बुझेको ढोँग गर्ने, आफू सत्यता भएको ढोँग गर्ने तिनीहरूको चाहना। तिनीहरूले सीधै आफू सत्यता भएको दाबी नगरे पनि, तिनीहरूले आफू सबै सकारात्मक कुराहरूको वास्तविकता भएको, आफूले सबै कुरा गर्न सक्ने ढोँग गर्न चाहन्छन्। त्यसोभए, के यसको तात्पर्य, तिनीहरू सत्यताको मूर्त रूप हुन् भन्‍ने होइन र? तिनीहरूले आफू सत्यताको मूर्त रूप भएको, आफूले भन्‍ने सबै कुरा सही भएको, त्यो सत्यता भएको विश्‍वास गर्छन्।

कतिपय मानिसहरूलाई माथिले विशेष कार्य खटाएको हुन्छ। यो थाहा पाएपछि, तिनीहरूले मनमनै सोच्छन्: “यो कार्य माथिले मलाई सुम्पेको हो, त्यसकारण मेरो शक्ति अझै ठूलो भएको छ। अब मसँग आफ्नो प्रतिभा र शक्ति प्रदर्शन गर्ने अवसर हुनेछ। म आफूभन्दा मुनिका मानिसहरूलाई म कति शक्तिशाली छु भन्‍ने देखाउनेछु।” दाजुभाइ-दिदीबहिनीहरूसँग अन्तरक्रिया गर्दा, तिनीहरूले यसो भन्दै हुकुम दिन्छन्: “गएर यो गर!” त्यो कसरी गर्ने भनेर सोध्दा, तिनीहरूले यसो भन्छन्: “गर्ने कि नगर्ने? नगर्ने भए, म तिमीलाई तह लाउँछु! यो माथिबाट आएको आदेश हो। के तिमीले यो कार्यलाई रोकेर तिनीहरूलाई चिढ्याउन जोखिम लिन सक्छौ? जब माथिले जबाफदेहिता खोज्छ, तब यसको जिम्मेवारीको जोखिम कसले लिन सक्छ?” दाजुभाइ-दिदीबहिनीहरूले प्रतिक्रिया दिन्छन्: “हामी यसलाई जथाभावी रूपमा अघि बढाएर आफूलाई उचित लागेको जुनसुकै शैली लागु गर्नुको सट्टा, यसलाई बुझ्न र यो गर्नका लागि सिद्धान्तहरू खोजी गर्न मात्र चाहन्छौँ। सबै कुरा सिद्धान्तहरूअनुसार गरिनुपर्छ। मामला जेसुकै भए पनि, वा यो चाहे जति नै जरुरी वा महत्त्वपूर्ण भए पनि; यो जसले सुम्पेको भए पनि, सिद्धान्तहरू पालना गर्नु एउटा अपरिवर्तनीय सत्यता हो। यो हाम्रो कर्तव्य हो र हामी जिम्मेवार हुन जरुरी छ। सिद्धान्तहरू खोजी गर्नु नै परमेश्‍वरले हामीबाट गर्नुहुने माग हो। हामी जिम्मेवार मनोवृत्तिका साथ स्पष्टीकरण खोजिरहेका र मागिरहेका छौँ। यसमा केही गलत छैन। तपाईँले हामीलाई यो मामला प्रस्ट पार्नुपर्छ।” तैपनि, तिनीहरूले यसो भनेर जबाफ फर्काउँछन्: “यस मामलाबारे भन्नुपर्ने कुरा के छ र? के माथिले भनेको कुरा गलत हुन सक्छ? छिटो गरिसक!” यसप्रति दाजुभाइ-दिदीबहिनीहरूले जबाफ दिन्छन्: “माथिले यसो भनेको हुनाले, हामी अवश्य नै यसलाई झट्टै गर्नेछौँ। तर यो कसरी गर्नुपर्छ भनेर के तपाईँ हामीलाई स्पष्ट रूपमा बताउन सक्‍नुहुन्छ? के कुनै विशिष्ट नियम वा निर्देशनहरू छन्?” तिनीहरूले भन्छन्: “जसरी उचित लाग्छ त्यसरी नै गर। माथिले दिएका निर्देशनहरू त्यति विस्तृत थिएनन्। आफै पत्ता लगाऊ!” यो कस्तो व्यक्ति हो? एक क्षणका लागि, हामी तिनीहरूले यसो गर्नुको मनसाय वा मूल कारणलाई बिर्सौँ; बरु, सुरुमा, हामी तिनीहरूको स्वभाव जाँचौँ। के तिनीहरूको यो तरिका असल छ? (छैन।) तिनीहरूले कसरी यस्तो तरिका सोच्न सके? के यो सामान्य तरिका हो? (अहँ, होइन।) यो सामान्य होइन। के यो तिनीहरूको मानसिक स्थितिको समस्या हो कि तिनीहरूको स्वभावको समस्या हो? (तिनीहरूको स्वभावको समस्या हो।) ठीक भन्यौ, तिनीहरूको स्वभाव समस्याग्रस्त छ। “उचित समय पर्खनु” भन्‍ने एउटा अभिव्यक्ति छ। यसको अर्थ के हो भने विगतमा, तिनीहरूले आफ्नो शक्ति विस्तार गर्ने सही मौका कहिल्यै पाएनन्; तैपनि, अहिले यस्तो मौका आएको हुनाले, तिनीहरूले यसलाई छोपेर कार्य गर्ने बहानाका रूपमा प्रयोग गर्नेछन्। यो कस्तो प्रकारको स्वभाव हो? तैँले माथिबाट जुनसुकै कर्तव्य प्राप्त गरे पनि, तेरो कार्यका सिद्धान्तहरू परिवर्तन हुन सक्दैनन्। जब माथिले तँलाई परियोजना वा कार्य सुम्पन्छ, तब यो केवल तँलाई सुम्पिएको एउटा आज्ञा हो। त्यसलाई पूरा गर्नु पनि तेरो कर्तव्य हो। तर, माथिबाट आज्ञा पाएपछि र कार्य लिएपछि, के तैँले पूर्ण अधिकारप्राप्त राजदूत र सत्यता सम्बन्धी विज्ञ भएको दाबी गर्न सक्छस्? के तँसँग अब अरूलाई आदेश दिने र मनपरी गर्ने अख्तियार हुन्छ? के तँलाई आफ्ना रुचिहरू पछ्याउने, आफ्ना प्राथमिकताहरू अनुसार र मनपरी तरिकाले काम गर्ने अनुमति हुन्छ? के माथिले प्रत्यक्ष रूपमा तँलाई कुनै काम सुम्पनु अनि तैँले सामान्य रूपमा गरे जस्तै आफ्नो सामान्य कर्तव्य पूरा गर्नुको बीचमा कुनै भिन्‍नता छ? कुनै भिन्‍नता छैन; ती दुवै तेरा कर्तव्य हुन्। दुवै तेरा कर्तव्य भएकाले, के कामकुरा गर्ने सिद्धान्तहरू परिवर्तन भएका हुन्छन्? अहँ, हुँदैनन्। त्यसकारण, तैँले आफ्नो कर्तव्य चाहे जहाँबाट प्राप्त गरे पनि, तेरो कर्तव्यको सार र प्रकृति उस्तै हुन्छन्। मैले यसो भन्‍नुको अर्थ के हो? यसको अर्थ तैँले जुनसुकै कर्तव्य पूरा गरिरहेको भए पनि सिद्धान्तहरू अनुसार कार्य गर्नैपर्छ भन्‍ने हुन्छ। यसको अर्थ यो होइन कि माथिले प्रत्यक्ष रूपमा तँलाई कुनै काम सुम्पियो भन्दैमा, तैँले मनपरी रूपमा कार्य गर्न सक्छस्, र तैँले गर्ने कुनै पनि कुरा सही र जायज हुनेछ। यदि तँसँग केही क्षमताहरू छन् भने पनि, के तँ सत्यता सिद्धान्तहरू खोजी गर्ने मार्गबाट बाहिर जान सक्छस्? तँ अझै पनि एउटा भ्रष्ट मानव नै होस्। तँ परमेश्‍वर बनेको छैनस्; तँ विशेष समूहमा छैनस्। तँ अझै पनि तँ नै हुन्छस्, र तँ सधैँ मानव नै हुनेछस्। बाइबलमा, धेरै मानिसहरूलाई परमेश्‍वरले व्यक्तिगत रूपमा बोलाउनुभएको थियो: मोशा, नोआ, अब्राहाम, अय्यूब र अरू धेरै। परमेश्‍वरसँग बोलेका मानिसहरू पनि धेरै छन्; तर, यीमध्ये एक जनाले पनि आफूलाई विशेष व्यक्तित्व वा विशेष समूहको सदस्य ठानेनन्। यी मानिसहरूमध्ये, कतिले परमेश्‍वर आगोको ज्वालामा देखा पर्नुभएको व्यक्तिगत रूपमा देखे, अरूले आफ्नै कानले परमेश्‍वरको वाणी सुने, कतिले उहाँका दूतहरूले परमेश्‍वरका वचनहरू सुनाएको सुने, जबकि अरूले व्यक्तिगत रूपमा परमेश्‍वरका परीक्षाहरू प्राप्त गरे। अनि के तिनीहरूका बीचमा कोही यस्तो थियो जसलाई परमेश्‍वरले साधारण मानवभन्दा फरक ठान्‍नुभयो? (थिएन।) थिएन। परमेश्‍वरले त्यसलाई त्यो तरिकाले हेर्नुहुन्‍न। तर यदि तैँले त्यसरी बुझेको छस् र आफूलाई सधैँ विशेष व्यक्तित्वका रूपमा हेर्छस् भने, तँमा कस्तो स्वभाव छ? (ख्रीष्टविरोधीको स्वभाव।) यो साँच्‍चै नै ख्रीष्टविरोधीको स्वभाव हो, जुन डरलाग्दो छ! यदि परमेश्‍वरले तेरो शिरमा हात राखेर तँलाई ईश्‍वरीय शक्तिद्वारा समर्थित चमत्कारहरू गर्ने शक्ति दिनुभयो वा निश्‍चित कार्यहरू पूरा गर्ने शक्ति दिनुभयो भने पनि, तँ सधैँ मानव नै रहनेथिइस्; तँ सत्यताको मूर्त रूप बन्‍न सक्थिनस्। यसको अर्थ के हो? यसको अर्थ तैँले सत्यता विरुद्ध जान र मनपरी गर्न परमेश्‍वरको नाम प्रयोग गर्ने अधिकार कहिल्यै पाउनेछैनस् भन्‍ने हुन्छ, जुन प्रधान स्वर्गदूतको व्यवहार हो। कहिलेकहीँ, परमेश्‍वरले विशेष कामकुराहरू गर्न, विशेष कार्यहरू निर्वाह गर्न, वा विशेष घटना वा कार्यहरू सञ्चार गर्न निश्चित मानिसहरूलाई सुम्पन विशेष विधि वा विशेष माध्यमहरू प्रयोग गर्नुहुन्छ। किनभने परमेश्‍वरले यी मानिसहरू यस्तो काम वहन गर्न सक्षम छन्, तिनीहरूले परमेश्‍वरले तिनीहरूलाई सुम्पनुभएको काम पूरा गर्न सक्छन्, तिनीहरू परमेश्‍वरले भरोसा गर्न लायक छन् भन्‍ने विश्‍वास गर्नुहुन्छ—यसबाहेक अरू केही होइन। यदि तिनीहरूलाई परमेश्‍वर स्वयम्‌ले व्यक्तिगत रूपमा आज्ञा दिनुभएको भए पनि, तिनीहरूले परमेश्‍वरको मुखबाट आएका वाणीहरू सुनेका भए पनि, वा परमेश्‍वरसँग कुरा गरेका भए पनि, तिनीहरू साधारण व्यक्तिभन्दा फरक हुनेछैनन्; न त तिनीहरू साधारण सृजित प्राणीबाट अद्वितीय वा उच्च सृजित प्राणीमा नै उचालिनेछन्। त्यो कहिल्यै हुनेछैन। त्यसकारण, मानवजातिका बीचमा, परमेश्‍वरका घरमा, व्यक्तिको प्रतिभा, पहिचान, हैसियत, अनुभव, वा पाठहरू जस्ता कुराहरू चाहे जति नै विशेष भए पनि, तिनलाई सत्यताको मूर्त रूपमा रूपान्तरण गर्न सकिँदैन। यदि कसैले जथाभाबी त्यस्तो भएको ढोँग गर्छ भने, त्यो व्यक्ति निस्सन्देह रूपमा ख्रीष्टविरोधी हो। कतिपय मानिसहरूले कहिलेकहीँ यस्तो स्वभाव प्रकट गरे पनि, तिनीहरूले अझै पनि सत्यतालाई स्वीकार गर्न र पश्चात्ताप गर्न सक्छन्। त्यस्ता मानिसहरूमा ख्रीष्टविरोधीको स्वभाव हुन्छ र तिनीहरू ख्रीष्टविरोधीको मार्गमा हिँड्छन्; तिनीहरूसँग अझै पनि मुक्ति पाउने आशा हुन्छ। तर, यदि कसैले निरन्तर आफू सत्यताको मूर्त रूप भएको ढोँग गर्छ, आफू सही छु भन्ने विश्वास गरिरहन्छ र पश्चात्ताप गर्न इन्कार गर्छ भने, ऊ साँचो ख्रीष्टविरोधी हो। जो ख्रीष्टविरोधी हो, उसले सत्यताको एउटा अंश पनि स्वीकार गर्नेछैन। तिनीहरूलाई प्रकाश गरेर हटाइयो भने पनि, तिनीहरूले अझै पनि आफूलाई चिन्‍न सक्दैनन्; न त तिनीहरू साँचो रूपमा पछुताउन नै सक्छन्। कतिपय अगुवा र कामदारहरूसँग ख्रीष्टविरोधीको स्वभाव मात्रै हुन्छ। तिनीहरूले कार्य गर्ने सिद्धान्तहरू र तिनीहरूले छनौट गर्ने मार्गहरू ख्रीष्टविरोधीका उही हुन्। तिनीहरूसँग पनि चेतनाको कमी हुन्छ र तिनीहरूले सत्यता बुझ्दैनन्, तिनीहरूलाई आफ्‍ना कार्यहरूको प्रकृति र परिणामहरूका बारेमा थाहा हुँदैन, र तिनीहरूले मनमानी ढङ्गले व्यवहार गर्छन्। तर, तिनीहरूलाई के कुराले छुट्याउँछ भने तिनीहरूमध्ये केहीले अझै पनि मैले भनेको कतिपय कुरालाई स्वीकार गर्न सक्छन्। मेरा वचनहरूले अझै पनि तिनीहरूलाई उत्प्रेरित गर्न र तिनीहरूका लागि चेतावनीका रूपमा काम गर्न सक्छन्। तिनीहरूमा ख्रीष्टविरोधीको स्वभाव भए पनि, तिनीहरूले अझै पनि केही सत्यता स्वीकार गर्न सक्छन्; तिनीहरूले केही काटछाँट स्वीकार गर्न सक्छन्, तिनीहरूले साँच्‍चै पछुताउन र केही हदसम्म पश्चात्ताप गर्न सक्छन्। यसले तिनीहरूलाई ख्रीष्टविरोधीहरूबाट अलग गर्छ। यिनीहरू ख्रीष्टविरोधीको स्वभाव मात्रै भएका मानिसहरू हुन्। ख्रीष्टविरोधीको प्रकृति सार हुनु र ख्रीष्टविरोधीको स्वभाव हुनुको बीचमा एउटा समानता हुन्छ। ती आधारभूत रूपमा एउटै हुन्, र ख्रीष्टविरोधी र ख्रीष्टविरोधीको स्वभाव भएको व्यक्तिका बीचमा रहेको साझा विशेषता भनेको तिनीहरू दुवैमा ख्रीष्टविरोधीको स्वभाव हुन्छ। तर, यीमध्ये कतिपय मानिसहरूले सत्यतालाई स्वीकार गर्न र साँच्चै पछुताउन सक्छन्। त्यस्तो व्यक्ति ख्रीष्टविरोधी होइन, तर बरु ख्रीष्टविरोधीको स्वभाव भएको व्यक्ति हो। ख्रीष्टविरोधी र ख्रीष्टविरोधीको स्वभाव भएकाहरूको बीचमा हुने भिन्‍नता यही हो। सत्यतालाई अलिकति पनि स्वीकार गर्न नसक्‍ने र साँचो रूपमा नपछुताउने जोकोही व्यक्ति साँचो ख्रीष्टविरोधी हो। सत्यतालाई स्वीकार गर्न सक्‍ने र साँच्चै पछुताउने जोकोही व्यक्ति ख्रीष्टविरोधीको स्वभाव भएको व्यक्ति हो र उसलाई मुक्ति दिन सकिन्छ। तैँले यी दुई प्रकारका मानिसहरूलाई स्पष्ट रूपमा खुट्ट्याउन सक्नुपर्छ र अन्धाधुन्ध चित्रण गर्नु हुँदैन। तिमीहरू कुन प्रकारका मानिसहरू हौ? कतिपय मानिसहरूले यसो भन्‍न सक्छन्, “मलाई किन म ख्रीष्टविरोधी जस्तैभएझैँ लाग्छ? त्यसमा कुनै भिन्‍नता छैन जस्तो देखिन्छ।” यो अनुभूति सही हो, कुनै प्रस्ट भिन्‍नता छैन। यदि तैँले सत्यतालाई स्वीकार गर्न र साँचो रूपमा पछुताउन सक्छस् भने, भिन्‍नता त्यही मात्रै हो; मानवताको हिसाबमा पनि यसमा भिन्‍नता छ। अर्थात्, ख्रीष्टविरोधी दुष्ट व्यक्ति हो। अर्कोतर्फ, ख्रीष्टविरोधीको स्वभाव भएको व्यक्ति दुष्ट व्यक्ति होइन; उसमा भ्रष्ट स्वभाव भएको मात्रै हो। भिन्‍नता त्यही मात्रै हो। तिनीहरूका भ्रष्ट स्वभावहरूमा कुनै भिन्‍नता हुँदैन, यस हिसाबमा तिनीहरू सबै उस्तै हुन्छन्, र तिनीहरू सबैको साझा कुरा यही हो। परमेश्‍वरका वचनहरूले खुलासा गरेका भ्रष्ट मानवजातिका विभिन्‍न अवस्थाहरू पूर्ण रूपमा सही छन् र ती वास्तविकताबाट अलिकति पनि विचलित छैनन्। जब परमेश्‍वरका चुनिएका मानिसहरूले परमेश्‍वरका वचनहरू पढ्छन्, तब तिनीहरू सबैलाई उस्तै महसुस हुन्छ; तिनीहरू सबैसँग एउटै बुझाइ हुन्छ, र तिनीहरूका अनुभवका गहिराइमा मात्रै भिन्‍नता हुन्छ। तिनीहरू सबैले आफ्नो अहङ्कार र समझको कमीलाई पहिचान गर्छन्। तिनीहरू सबैले आफूमा अत्यन्तै धेरै भ्रष्ट स्वभावहरू छन्, मानवजातिमा रहेको शैतानको भ्रष्टता अत्यन्तै गहिराइसम्म जान्छ, र मानवजातिलाई मुक्ति दिन परमेश्‍वरलाई सजिलो छैन भन्‍ने कुरा बुझ्न सक्छन्। यति धेरै कुरा भनिएको भए पनि, भन्‍नुपर्ने कुरा अझै धेरै छ। तिनीहरू सबैले मानवजाति दरिद्र र दयनीय, अन्धो र अज्ञानी छ भन्‍ने कुरा पहिचान गर्छन्। तिनीहरू सबै जना मानवजातिलाई अत्यन्तै गहन रूपमा भ्रष्ट तुल्याएको शैतानले नै हो, मानवजातिको भ्रष्टता र दुष्टताको मूल कारण शैतानले मानवजातिलाई भ्रष्ट तुल्याउने र नियन्त्रण गर्ने भएकोले हो भन्नेबारे सचेत हुन्छन्। शैतानद्वारा भ्रष्ट तुल्याइएपछि, मानवजाति शैतानको विषले कलङ्कित बन्यो, यसरी तिनीहरूमा शैतानको स्वभाव विकास भयो र तिनीहरूले सामान्य मानवको चेतना, विवेक, र समझ गुमाए। मानिसहरूमा सही र गलत बीच भिन्‍नता छुट्याउने क्षमताको कमी भयो। यदि परमेश्‍वरले मानवजातिका लागि व्यवस्थाहरू स्थापित नगर्नुभएको भए, मानिसहरूलाई थाहा हुनेथिएन कि कसैलाई कुटपिट गर्नु वा मार्नु; वा चोर्नु वा व्यभिचारी हुनु सही हो कि गलत हो। तिनीहरूले आफ्नो कार्य जायज छ र तिनीहरूले त्यस्तै तरिकाले व्यवहार गर्नुपर्छ भन्‍ने विश्‍वास गर्नेथिए। तर, परमेश्‍वरले व्यवस्थाहरू र आज्ञाहरू जारी गर्नुभएपछि, मानिसहरू यी कुराहरू गर्नु पाप हो भनी सचेत बने; तिनीहरूको चेतना अलि बढी सामान्य बन्यो। अवश्य नै, यो चेतनाको सबैभन्दा सतही स्तर मात्रै थियो, जुन तिनीहरूले सत्यता बुझेपछि स्वतः झन् गहन बन्दै जानेथियो। अहिले, यदि मानिसहरूले अझै धेरै सत्यताहरू बुझ्न, आफूलाई चिन्‍न, आफ्नो उचित स्थान भेट्टाउन, र आफ्नो क्षमता, अवधारणा, र सत्यतालाई बुझ्ने सक्षमताको हदलाई सटीक रूपमा मापन गर्न सक्छन् भने, र यदि तिनीहरूले सत्यतालाई मानकका रूपमा प्रयोग गर्न र परमेश्‍वरप्रति भ्रष्ट मानिसहरूले राख्‍ने विभिन्‍न मनोवृत्तिहरूमध्ये कुन सकारात्मक छन् र कुन छैनन्, र कुन धारणा र कल्पनाहरू हुन्, र कुन सत्यताअनुरूप छन् भन्‍ने कुरा पत्ता लगाउनका लागि परमेश्‍वरका वचनहरूमा भर पर्न सक्छन् भने, तिनीहरूको चेतना अझै सामान्य बन्नेछ। त्यसकारण, सत्यताले मात्रै मानिसहरूलाई नयाँ जीवन दिन सक्छ। तर, यदि तैँले आफूलाई ज्ञानले सुसज्जित गर्छस्, निश्‍चित अभ्यासहरूलाई जोड दिन्छस्, र सधैँ धाक लगाउँछस्, सधैँ आफूलाई प्रदर्शन गर्छस्, र सधैँ त्यो अलिक अस्पष्ट, महत्त्वहीन ज्ञान वा सिकाइको रवाफ देखाउँछस् र सत्यता पछ्याउँदैनस् भने, के तँ यो नयाँ जीवन प्राप्त गर्न सक्षम हुनेछस्? अहँ, त्यो भ्रमपूर्ण कुरा हुनेछ। तैँले त्यो प्राप्त नगर्ने मात्र होइन, तर तैँले मुक्तिको अवसर पनि गुमाउनेछस्, र त्यो अत्यन्तै खतरनाक कुरा हो!

तिमीहरूमध्ये प्रत्येकले सत्यताबारे धेरै प्रवचनहरू सुनेका छौ र अहिले तिमीहरूले विभिन्‍न प्रकारका मानिसहरूलाई खुट्ट्याउने क्षमता धेरथोर प्राप्त गरेका छौ। तिमीहरूले दुष्ट मानिसहरू र खराब मानिसहरूलाई खुट्ट्याउन सक्‍ने भए पनि, झूटा अगुवा र ख्रीष्टविरोधीहरूलाई अझै पनि खुट्ट्याउन सक्दैनौ। अहिले, परमेश्‍वरको घरले अलिकति पनि सत्यता स्वीकार नगर्ने, अझै पनि मनमानी ढङ्गले व्यवहार गरेर परमेश्‍वरको घरका काममा बाधा र अवरोध ल्याउने सबैलाई मण्डलीबाट बिस्तारै पखालिरहेको छ। यसले के देखाउँछ भने परमेश्‍वरको काम यो चरणमा पुगेको छ, र परमेश्‍वरका चुनिएका मानिसहरू बिउँझन थालेका छन्। विगतमा, जब म निश्‍चित मानिसहरूको सम्पर्कमा आउँथेँ, तब मैले जहिले पनि तिनीहरूबाट एक प्रकारको “गन्ध” निस्केको महसुस गर्थेँ। कस्तो प्रकारको गन्ध? त्यो नजिक आउनुभन्दा पहिले नै रौँ ठडाएर कराउने जङ्गली पशु र हिंस्रक जनावरहरूको गन्ध जस्तै हुन्थ्यो। मानिसहरूले पनि पशुहरू जस्तै निश्‍चित व्यवहारहरू देखाउँछन्। यी व्यवहारहरू कसरी उत्पन्न हुन्छन्? ती मानिसहरूसँग भएका भ्रष्ट शैतानी स्वभावहरूबाट आएका हुन्छन्। मैले “गन्ध” भन्‍नुको अर्थ के हो? मेरो तात्पर्य के हो भने तिनीहरूका आँखामा हेर्दा तैँले इमानदारी देख्दैनस्; बरु, तैँले रित्तो र भट्किरहेको टोलाइ भेट्छस्। तिनीहरूलाई तँलाई बुझ्न सक्दैनन् जस्तो लाग्छ त्यसकारण तँलाई हेर्दा तिनीहरूको नजर भट्किन्छ। तैँले तिनीहरूले बोल्ने शब्दहरूमा पनि कुनै सच्चाइ भेट्टाउन सक्दैनस्, किनभने तिनीहरूभित्र कुनै सच्चाइ हुँदैन। मैले तिनीहरूसँग कुनै सच्चाइ हुँदैन भन्‍नुको अर्थ के हो? मेरो तात्पर्य के हो भने तिनीहरूले चाहे जोसँग अन्तरक्रिया गरे पनि, तिनीहरूभित्र एउटा प्रतिरक्षाको बाँध हुन्छ। तैँले तिनीहरूको हेराइबाट, तिनीहरूको बोल्ने लहजाबाट, र तिनीहरूको बोली वचनको शैलीबाट यो प्रतिरक्षाको बाँधलाई पत्ता लगाउन सक्छस्। तिनीहरूको गन्ध यस्तै प्रकारको हुन्छ; यसले कस्तो महसुस गराउँछ भने तिनीहरूले धेरै प्रवचनहरू सुनेका भए पनि, तिनीहरूले अझै पनि सत्यता बुझेका छैनन्, न त तिनीहरू मुक्तिको मार्गमा नै हिँड्न थालेका छन्। तैँले तिनीहरूसँग सत्यताबारे चाहे जसरी सङ्गति गरे पनि वा मानवजातिको भ्रष्ट स्वभावलाई जसरी खुलासा गरे पनि; तैँले जति निष्कपट रूपमा तिनीहरूलाई व्यवहार, भरणपोषण, रखवारी, वा सहयोग गरे पनि, तैँले तिनीहरूबाट निष्कपट मनोवृत्ति प्राप्त गर्नेछैनस्। त्यसोभए, तिनीहरूभित्र के लुकेको हुन्छ? रक्षात्मकता, शङ्का—यी सबैभन्दा आम कुराहरू हुन्; यसको साथै, एक प्रकारको आत्म-सुरक्षा र सधैँ उच्च ठानिनुपर्ने चाहना पनि हुन्छ। त्यसकारण, तिनीहरूका शब्दहरू, तिनीहरूको हेराइ, तिनीहरूको अनुहारको हाउभाउ, ती सबै कुराले धेरै अस्वाभाविक कुरा प्रकट गर्छन्। अर्थात्, तैँले तिनीहरूको हेराइ र हाउभाउबाट जे देख्छस्, त्यो तिनीहरूले भित्री रूपमा सोचिरहेको कुराभन्दा फरक हुन्छ। छोटकरीमा भन्दा, व्यक्ति चाहे डरपोक भए पनि, वा सतर्क भए पनि, वा ऊभित्र कठिनाइहरू भए पनि, यदि तैँले तिनीहरूको सच्चाइ देख्‍न सक्दैनस् भने, के त्यो समस्याको कुरा हुनेथिएन र? (हुनेथियो।) वास्तवमै, यो एउटा समस्या हो। त्यसोभए, हामी कसरी भन्न सक्छौँ? हामी तिनीहरूको व्यवहार वा बोल्ने शैलीबाट थाहा पाउन सक्छौँ। तिनीहरू आफ्नो मनमा जे छ त्यो भन्दैनन्; बरु, तिनीहरू आफूलाई उचित लाग्ने शब्दहरू छनौट गर्छन् र आफूले पहिले नै विचार गरिसकेका कुराहरूका बारेमा तँसँग सङ्गति गर्छन्। यो गैरविश्‍वासीहरूको आत्म-रक्षाको एउटा युक्ति हो। जब तिनीहरूमाथि कुनै कुरा आइपर्छ, तब सुरुमा तिनीहरू दुम्सीले जस्तो काँडा ठड्याएर आफ्नो सुरक्षा गर्छन्। तिनीहरूको सत्यता, तिनीहरूका क्षमता र प्रतिभाहरू, तिनीहरूले गरेका गल्तीहरू, तिनीहरूको अन्यौलता—तिनीहरूको छल र पाखण्ड समेत—ती सबै तिनीहरूको मेरुदण्डमा बेरिएका हुन्छन्, बाहिरी संसारबाट लुकाइएका हुन्छन्, र मबाट समेत लुकाइएका हुन्छन्। तिनीहरू आफूलाई ढाकछोप गर्न र सजाउन अनि आफूलाई रक्षा गर्नका लागि पनि धेरै मेहनत लगाउँछन्। यी कुराहरू कहाँबाट आउँछन्? शैतानले भ्रष्ट तुल्याएपछि मानवजातिले यी कुराहरू प्राप्त गरेको हो। सुरुमा, परमेश्‍वरले आदम र हव्वालाई सृष्टि गर्नुभएपछि, तिनीहरूलाई अदनको बगैँचामा जिउन अगुवाइ गर्नुभयो; उहाँले तिनीहरूलाई तिनीहरूले कुन-कुन रूखको फल खानु हुन्छ, र कुन-कुन रूखको फल खानु हुँदैन भनेर बताउनुभयो। तिनीहरू परमेश्‍वरको अघि नाङ्गै थिए र सर्माउँदैनथिए। अनि तिनीहरूले यसबारे के सोच्थे? तिनीहरूले के सोच्थे भने, परमेश्‍वरले तिनीहरूलाई यसरी नै सृष्टि गर्नुभएको हो, परमेश्‍वरले तिनीहरूलाई जे दिनुभएको छ तिनीहरूसँग त्यही छ, र तिनीहरू परमेश्‍वरबाट लुक्नु पर्दैन—तिनीहरूले कहिल्यै त्यसो गर्ने सोच्दैनथिए। त्यसकारण, तिनीहरू परमेश्‍वरको अघि चाहे जस्तो देखिए पनि, तिनीहरू सधैँ खुला हृदयका थिए। तिनीहरूका आँखामा सच्चाइ देख्‍न सकिन्थ्यो; तिनीहरूको हृदयको गहिराइमा परमेश्‍वरको विरुद्धमा कुनै प्रतिरक्षा वा सुरक्षाको पर्खाल थिएन। तिनीहरूले परमेश्‍वरको अघि आफ्नो सुरक्षा गर्नु पर्दैनथियो, किनभने तिनीहरूलाई हृदयको गहिराइमा थाहा थियो कि परमेश्‍वरले तिनीहरूलाई कुनै खतरा पुऱ्याउनु हुन्‍न; तिनीहरू पूर्ण रूपमा सुरक्षित थिए। परमेश्‍वरले तिनीहरूलाई रक्षा, प्रेम, र कदर मात्र गर्नुहुनेथ्यो। परमेश्‍वरले तिनीहरूलाई कहिल्यै हानि गर्नुहुनेथिएन। मनको गहिराइमा, तिनीहरूको सबैभन्दा आधारभूत र ठोस विचार यही थियो। तर यो कुरा कहिले परिवर्तन हुन थाल्यो? (जब तिनीहरूले असल र खराबको ज्ञान दिने रूखको फल खाए।) असल र खराबको ज्ञान दिने रूखको फल खानु वास्तवमा प्रतीकात्मक छ। यसको अर्थ के हो भने, शैतानले पहिलो पटक हव्वालाई परीक्षामा पारेको क्षणदेखि नै, शैतानले बिस्तारै तिनीहरूलाई अलिअलि गर्दै परीक्षामा पारेको थियो जसले गर्दा तिनीहरूले पाप गरे, गलत काम गरे, र गलत मार्गमा हिँडे; त्यसपछि, शैतानको विष तिनीहरूमा प्रवेश गर्‍यो। त्यसको केही समयपछि नै, परमेश्‍वर आउनुभन्दा पहिले नै, तिनीहरू परमेश्‍वरबाट बारम्बार लुक्थे, र परमेश्‍वरले तिनीहरूलाई नभेट्नुहोस् भन्‍ने चाहन्थे। तिनीहरूले किन यसो गर्थे? तिनीहरूलाई परमेश्‍वरबाट दूरी बढेको महसुस हुन्थ्यो। अनि यो दूरी कसरी आयो? किनभने तिनीहरूभित्र केही फरक कुरा थियो। शैतानले तिनीहरूलाई निश्‍चित सोच र विचारहरू दिएको थियो; त्यसले तिनीहरूलाई एक प्रकारको जीवन दियो, जसले गर्दा तिनीहरूले परमेश्‍वरप्रति शङ्का गरे र रक्षात्मकता अपनाए। त्यसपछि तिनीहरूले तुरुन्तै आफूलाई नाङ्गै देख्दा परमेश्‍वर हाँस्नुहुनेछ कि भन्‍ने सोच्न थाले। यो विचार कहाँबाट आयो? (शैतानबाट।) शैतानले तिनीहरूलाई परीक्षामा पार्नुअघि तिनीहरूले किन यसरी सोचेनन्? त्यो बेलामा, तिनीहरूसँग परमेश्‍वरले दिनुभएको सबैभन्दा प्रारम्भिक जीवन थियो; तिनीहरूलाई परमेश्‍वर तिनीहरूमाथि हाँस्‍नुहुन्छ भन्‍ने डर थिएन, न त तिनीहरूसँग त्यस्ता सोचहरू थिए। तैपनि, शैतानको परीक्षामा परेपछि, सबै कुरा परिवर्तन हुन थाल्यो। सुरुमा, तिनीहरूले यस्तो सोचे, “हामी केही पनि लगाइरहेका छैनौँ। के परमेश्‍वर हामीलाई देखेर हाँस्‍नुहुनेछैन र? के यसको अर्थ हामीसँग कुनै लाज छैन भन्‍ने हो?” तिनीहरूका मनमा श्रृङ्खलाबद्ध प्रश्नहरू उब्जिए। अनि एकपटक यी विचारहरू उत्पन्न भएपछि, तिनीहरू परमेश्‍वरबाट नलुकी बस्‍न सकेनन्। तिनीहरू निश्चय नै मनमनै यस्तो सोच्थे, “परमेश्‍वर कहिले आउनुहुन्छ? यदि परमेश्‍वर आउनुभयो भने, मैले के गर्ने? म छिटो लुक्नुपर्छ!” तिनीहरूलाई सधैँ लुक्नुपर्ने खाँचो महसुस हुन थाल्यो। के यो भ्रष्ट स्वभाव हो? (हो।) शैतानको परीक्षा नै यो भ्रष्ट स्वभावको जड हो। परमेश्‍वरविरुद्ध रक्षात्मक रहँदा र उहाँबाट लुक्दा, के तिनीहरूले अझै पनि हृदयमा परमेश्‍वरमाथि भरोसा गर्नेथिए र? के तिनीहरू अझै पनि उहाँमा भर पर्नेथिए? (पर्नेथिएनन्।) त्यसोभए, के बाँकी रह्यो त? (रक्षात्मकता।) बाँकी रहेका कुराहरू रक्षात्मकता र सन्देह, साथै दूरी, डर, र शङ्का मात्रै थिए—यी सबै आए। तिनीहरूले यस्तो समेत सोच्थे, “के परमेश्‍वरले हामीलाई हानि गर्नुहुनेछ? हामी नाङ्गै छौँ र आफ्नो प्रतिरक्षा गर्न हामीसँग केही पनि छैन। के परमेश्‍वरले हामीलाई प्रहार गर्न सक्नुहुन्छ? के उहाँले हामीलाई मार्न सक्नुहुन्छ?” तिनीहरूमा परमेश्‍वरले नै तिनीहरूलाई जीवन दिनुभएको हो भन्‍ने सोच कहिल्यै आएन, र उहाँले अवश्य नै तिनीहरूलाई यति सजिलै मार्नुहनेथिएन। तिनीहरूको मन धमिलो थियो, तिनीहरू अन्योलमा परेका थिए। शैतानले मानवजातिलाई आजको दिनसम्म भ्रष्ट तुल्याउन जारी राखेको छ; परमेश्‍वरप्रतिको मानवजातिको मनोवृत्ति मानिसहरूको आँखामा देख्‍न सकिन्छ, र त्यो कहिल्यै परिवर्तन भएको छैन। निष्कपटता हराएको छ; परमेश्‍वरमाथिको साँचो विश्‍वास, भरोसा, र निर्भरता हराएको छ। यसको जड कहाँ हुन्छ? (शैतानको भ्रष्टतामा।) ठीक भन्यौ, यो शैतानको भ्रष्टतामा हुन्छ। शैतानले मानवजातिलाई भयानक रूपमा हानि गरेको छ! शैतानले मानवजातिलाई भ्रष्ट तुल्याउनुभन्दा पहिलेको समय निकै राम्रो थियो भन्‍ने मानिसहरूले सोचे पनि, वास्तवमा, मुक्ति पाएपछि र सत्यता बुझेपछि र परमेश्‍वरलाई चिनेपछिको समयसँग तुलना गर्दा, त्यो बेलाका कामकुराहरू अझै पनि मुक्ति पाएपछि जत्तिको राम्रा थिएनन्। यदि तिमीहरूले रोज्न सक्थ्यौ भने, यीमध्ये कुन परिदृश्यलाई रोज्नेथियौ? (मुक्ति पाएपछिको समयलाई।) वास्तवमा, मानिसहरूले यीमध्ये कुनैलाई रोज्नु उचित हुँदैन; मानिसहरूले रोज्न मिल्दैन। यो परमेश्‍वरले निर्धारण गर्नुभएको कुरा हो, यो मानवजातिको भाग्य हो। शैतानले भ्रष्ट तुल्याउनुअघि, मानिसहरूले परमेश्‍वरमा भर पर्ने र उहाँलाई भरोसा गर्ने गरेका भए पनि, प्रथम मानवजातिले सत्यता बुझेको थिएन र परमेश्‍वर को हुनुहुन्छ भन्‍ने उसलाई थाहा थिएन। आजभोलि, मानिसहरूमा कम्तीमा पनि यसको अवधारणा त छ; तिनीहरूलाई मानवजाति परमेश्‍वरबाट आएको हो, तिनीहरू सृजित प्राणीहरू हुन् र परमेश्‍वर तिनीहरूको सृष्टिकर्ता हुनुहुन्छ भन्‍ने थाहा छ। तिनीहरूलाई सबथोक परमेश्‍वरको नियन्त्रणमा छ भन्‍ने थाहा छ। तर त्यो बेलाका मानिसहरूले यी कुराहरू बुझेका थिएनन्। तिनीहरू निकै सरल थिए, अर्थात् तिनीहरूलाई परमेश्‍वरले तिनीहरूलाई देख्‍नुहुन्छ वा तिनीहरूलाई देखेर हाँस्‍नुहुन्छ भन्‍ने डर लाग्दैनथियो, र तिनीहरूले सबै कुराका लागि परमेश्‍वरतर्फ हेर्थे। तिनीहरूका विश्‍वास यति सरल थिए। तैपनि, के तिनीहरूलाई परमेश्‍वर को हुनुहुन्छ भन्‍ने थाहा थियो? थिएन। त्यसकारण, मानवजातिका लागि परमेश्‍वरले गर्नुभएको सबै कामको गहन मूल्य र ठूलो महत्त्व छ। यो सबै असल छ। जब हामी परमेश्‍वरको विरुद्धमा मानवजातिले गरेको विद्रोहको इतिहासबारे कुरा गर्छौँ, तब के तिमीहरूलाई निकै दुःख महसुस हुन्छ? कुनै बेला घनिष्ठ रहेको मानवजाति र परमेश्‍वरबीचको सम्बन्धमा यति दूरी आएको छ। परमेश्‍वरले मानवजातिलाई निष्कपट रूपमा सुरक्षा दिनुहुन्छ र प्रेम गर्नुहुन्छ, तैपनि मानिसहरू परमेश्‍वरलाई शङ्का गर्छन्; तिनीहरू आफूलाई परमेश्‍वरबाट लुकाउँछन् र टाढा राख्छन्, र परमेश्‍वरलाई शत्रुका रूपमा समेत हेर्छन्। यसो भन्दा वास्तवमै साह्रै दुःख लाग्छ। तर हामी आफ्नो घृणा शैतानप्रति मात्रै केन्द्रित गर्न सक्छौँ; मानवजातिलाई यति भयानक रूपमा भ्रष्ट तुल्याउने शैतान नै हो। शैतानले मानवजातिलाई यो हदसम्म भ्रष्ट तुल्याएको भए पनि, परमेश्‍वरसँग मानवजातिलाई मुक्ति दिने तरिका हुन्छ। शैतानले चाहे जसरी बाधा दिए पनि, त्यसले मानवजातिलाई मुक्ति दिने परमेश्‍वरका काममा असर गर्नेछैन। यो परमेश्‍वरको सर्वशक्तिमान्‌ता हो, परमेश्‍वरको अख्तियार हो।

ख्रीष्टविरोधीहरूले अलिकति अनुभव र ज्ञान प्राप्त गरेपछि, र केही पाठहरू सिकेपछि आफू सत्यताको मूर्त रूप भएको ढोँग गर्छन्। हामीले यस विषयबारे लगभग पर्याप्त सङ्गति गरिसकेका छौँ। यसबाट तिमीहरूले के-कस्ता जानकारी प्राप्त गरेका छौ त? तिमीहरूले के-कस्ता सत्यताहरू बुझ्यौ? (हामीले ज्ञानलाई महत्त्व दिनु हुँदैन।) यो एउटा पक्ष हो। अरू केही छन्? (मानवजाति कहिल्यै पनि सत्यता हुन सक्दैन र उसले परमेश्‍वर बनेको ढोँग गर्नु हुँदैन।) सत्यता भएको ढोँग गर्नु आफैमा सकारात्मक कुरा होइन। सत्यता भनेको व्यक्तिले ढोँग गर्न सक्‍ने कुरा होइन; यो त परमेश्‍वरको सार हो। परमेश्‍वरले तँलाई केही सत्यता प्रदान गर्नुहुन्छ—अनि अलिकति सत्यता प्राप्त गर्नु नै पनि पर्याप्त कुरा हो। तैपनि कतिपय मानिसहरू सत्यताको मूर्त रूप बन्‍न चाहन्छन्। यो असम्भव छ। त्यस्ता दाबीहरू पूर्ण रूपमा आधारहीन छन्। यसको साथै, यदि मानिसहरू परमेश्‍वरमा विश्‍वास गरेर मुक्ति पाउन चाहन्छन् भने, तिनीहरूले व्यावहारिक रूपमा आफूलाई आचरणमा ढाल्न सिक्‍नुपर्छ र सिद्धता पछ्याउनु हुँदैन। “सिद्धता” भन्‍ने शब्द अस्तित्वमा हुन सक्ने भए पनि, सृजित मानवहरू सिद्ध बन्‍ने अवधारणा अप्राप्य छ। सिद्धता परमेश्‍वरमा मात्रै पाउन सकिन्छ। भ्रष्टताले भरिएका मानवहरूमध्ये, कोचाहिँ सिद्ध छ? परमेश्‍वरले सृष्टि गर्नुहुने सबै कुरा त्रुटिरहित हुन्छन्। हामी यसैलाई “सिद्धता” भन्छौँ। समुद्रका माछाहरू, आकाशका चराचुरुङ्गीहरू, पृथ्वीमा हिँड्ने पशुपक्षीका बारेमा ख्याल गर—ती सबै सिद्ध छन्। के तैँले कुनै नराम्रो प्राणी भेट्टाउन सक्छस्? त्यसपछि सबै जीवित प्राणीहरूले निर्माण गरेको जैविक साङ्लो छ—त्यो कति सिद्ध छ! भ्रष्ट मानवजातिले विनाश मात्रै गर्न सक्छ, जसले गर्दा यो असिद्ध, दोषपूर्ण, र त्रुटिपूर्ण हुन्छ। यो कति स्वार्थी र घृणास्पद कुरा हो! परमेश्‍वरले सृष्टि गर्नुहुने सबथोक असल हुन्छ। रूखका पात सबै आकारका हुन्छन्; ठूला र साना पशुहरू हर प्रकारका बनावटका हुन्छन्, र हरेकको आ-आफ्नै प्रकार्य हुन्छ। परमेश्‍वर मानवजातिको अत्यन्तै ख्याल गर्नुहुन्छ; तैपनि, शैतानले भ्रष्ट तुल्याएको कारण, मानवजाति यावत् थोकको हेरचाह गर्न असफल भएको छ। बरु, मानवजातिले कामकुरा बिगारेको छ र परमेश्‍वरको श्रमसाध्य अभिप्रायलाई बरबाद गरेको छ। मानवहरूले यो सब कुरालाई कदर गरेका छैनन्; बरु, तिनीहरूले यसलाई तीव्रताका साथ नष्ट पारेका छन्, सबै स्रोत-साधनहरूलाई चरम रूपमा दुरुपयोग र विनाश गरेका छन्। अनि यसको नतिजा के हुन्छ? अन्तिम परिणाम के हुन्छ? तिनीहरूले जे बिउ रोप्छन्, त्यही फल पाउँछन्! वातावरण नष्ट हुन्छ, खाद्य श्रृंङ्खलामा अवरोध पुग्छ, हावा प्रदूषित हुन्छ, र पानी दूषित हुन्छ। प्राकृतिक खाना बाँकी छैन; पिउनका लागि सफा पानी समेत छैन। त्यसकारण, शैतानले भ्रष्ट तुल्याएका मानवहरूमाझ “सिद्धता” भन्‍ने अवधारणा अस्तित्वमा नै हुँदैन। सत्यतालाई पछ्याउने नाममा आफूलाई सिद्ध भएको वा सिद्धताको खोजी गरिरहेको दाबी गर्ने कुनै पनि व्यक्तिले आधारहीन दाबी गरिरहेको हुन्छ—यो छली र भ्रामक झूट हो। तैपनि त्यस्ता भ्रष्ट मानवहरू सत्यताको मूर्त रूप भएको ढोँग गर्ने कामना राख्छन्! तिनीहरूले अत्यन्तै धेरै खराब कार्यहरू गरेका हुन्छन् तैपनि तिनीहरूले सत्यताको मूर्त रूप हुँ भनेर ढोँग गर्न सक्छु भन्‍ने सोच्छन्! के यसको अर्थ तिनीहरूको शैतानी प्रकृति अपरिवर्तित छ भन्‍ने होइन र? (हो।) सत्यता पटक्‍कै नहुनु, तैपनि सत्यताको मूर्त रूप भएको ढोँग गर्न चाहनु, यी शैतानको प्रकारका मानिसहरू कति लाजमर्दा हुन्छन्!

नोभेम्बर २०, २०१९


परिशिष्ट एक: सत्यता के हो

एउटा भजन गाऔँ: सारा सृष्टि परमेश्‍वरको प्रभुत्वमा आउनै पर्छ।

१  परमेश्‍वरले सबै थोक सृष्टि गर्नुभयो, त्यसकारण उहाँले सबै सृष्टिलाई उहाँको प्रभुत्वको अधीनमा आउने र उहाँको प्रभुत्वमा समर्पित हुने तुल्याउनुहुन्छ; उहाँले सबै थोकमाथि हुकुम चलाउनुहुनेछ, ताकि सबै थोक उहाँकै हातमा होऊन्। जीवजन्तु, वनस्पति, मानवजाति, पहाडपर्वत र नदीनाला, अनि तालतलैयालगायत परमेश्‍वरका सबै सृष्टि—सबै नै उहाँको प्रभुत्वको अधीनमा आउनैपर्छ। आकाश र जमिनका सबै थोक उहाँको प्रभुत्वको अधीनमा आउनैपर्छ। तिनीहरूसँग कुनै विकल्‍प हुन सक्दैन र सबै उहाँको योजनाबद्ध कार्यमा समर्पित हुनैपर्छ। यो परमेश्‍वरले आदेश दिनुभएको थियो, र यो परमेश्‍वरको अख्‍तियार हो।

२  परमेश्‍वरले नै सबै थोकलाई आज्ञा दिनुहुन्छ, र सबै कुरालाई व्यवस्थित र श्रेणीबद्ध गर्नुहुन्छ, र हरेकलाई परमेश्‍वरका चाहनाअनुसार तिनको प्रकारअनुसार वर्गीकरण गर्नुहुन्छ, र प्रत्येकलाई आफ्‍नो स्थानमा राख्नुहुन्छ। जति नै ठूलो भए पनि कुनै पनि चीजले परमेश्‍वरलाई उछिन्‍न सक्दैन, परमेश्‍वरले सृष्टि गर्नुभएको मानवजातिलाई नै सबै थोकले सेवा गर्छन्, र कुनैले पनि परमेश्‍वरको विरुद्ध विद्रोह गर्ने वा परमेश्‍वरबाट कुनै माग गर्ने आँट गर्दैन। त्यसकारण, सृजित प्राणीका रूपमा मानिसले पनि मानिसको कर्तव्य पूरा गर्नैपर्छ। चाहे ऊ सबै थोकका प्रभु वा हेरचाहकर्ता भए तापनि, सबै थोकमाझ मानिसको हैसियत जति उच्‍च भए तापनि, ऊ अझै परमेश्‍वरको प्रभुत्वको अधीनमा रहेको सानो मानव मात्र हो; ऊ सानो मानवबाहेक अरू केही होइन, र ऊ सानो मानव, सृजित प्राणीभन्दा बढी अरू केही होइन, र ऊ परमेश्‍वरभन्दा माथि कहिल्यै हुनेछैन।

—वचन, खण्ड १। परमेश्‍वरको देखापराइ र काम। सफलता वा असफलता मानिसले हिँड्ने मार्गमा निर्भर हुन्छ

“सारा सृष्टि परमेश्‍वरको प्रभुत्वमा आउनै पर्छ” भन्ने भजनमा भएको सत्यता के हो? कुन हरफ सत्यता हो? (सबै हरफ सत्यता हुन्।) अन्तिम हरफले के भन्छ? (“सबै थोकमाझ मानिसको हैसियत जति उच्‍च भए तापनि, ऊ अझै परमेश्‍वरको प्रभुत्वको अधीनमा रहेको सानो मानव मात्र हो; ऊ सानो मानवबाहेक अरू केही होइन, र ऊ सानो मानव, सृजित प्राणीभन्दा बढी अरू केही होइन, र ऊ परमेश्‍वरभन्दा माथि कहिल्यै हुनेछैन।”) मानिस परमेश्‍वरभन्दा माथि कहिल्यै हुन सक्दैन, सृजित प्राणी परमेश्‍वरभन्दा माथि कहिल्यै हुन सक्दैन; परमेश्‍वरबाहेक सबै कुरा सृजित प्राणी हुन्। मानिस परमेश्‍वरभन्दा माथि कहिल्यै हुन सक्दैन; यही नै सत्यता हो। के यो सत्यता परिवर्तन हुन सक्छ? के यो समयका अन्त्यमा परिवर्तन हुनेछ? (हुनेछैन।) यो नै सत्यता हो। सत्यता के हो भनेर मलाई कसले बताउन सक्छ? (सत्यता भनेको मानिसहरूको आत्मआचरण, कार्य र परमेश्‍वरको आराधनाका लागि मापदण्ड हो।) हामीले “सत्यता के हो” भन्ने शीर्षकबारे दुईपटक सङ्गति गरेका छौँ, त्यसैले मापदण्ड के हो भन्नेबारे कुरा गरौँ। यहाँ महत्त्वपूर्ण कुरा मापदण्ड हो। (मापदण्ड भनेको मानक, सही सिद्धान्त, कानुन, र नियम हो। मापदण्डको आधार परमेश्‍वरको वचन हो।) अरू कसले थप बताउन चाहन्छ? (मापदण्ड सबैभन्दा मानक, सबैभन्दा सही सिद्धान्त, कानुन र नियम हो, जसलाई परमेश्‍वरका वचनबाट लिइन्छ।) यहाँ “सबैभन्दा” भन्ने शब्द थपिएको छ, तर के यो “सबैभन्दा” शब्द आवश्यक छ? “सबैभन्दा” शब्द थप्नु र नथप्नुमा के फरक छ? “सबैभन्दा” पछि दोस्रो सबैभन्दा, तेस्रो सबैभन्दा इत्यादि आउँछ। तँलाई “सबैभन्दा” थप्नेबारे के लाग्छ? (त्यो उपयुक्त होइन, किनभने सत्यता नै एक मात्र मानक हो। “सबैभन्दा” थपेपछि त्यसले अरू कुरा त्योभन्दा दोस्रो दर्जाको र तेस्रो दर्जाको हो भन्ने एक प्रकारको सापेक्षतालाई देखाउँछ।) के यो व्याख्या सही हो? (हो।) यसले केही अर्थ राख्छ। यदि तिमीहरूसँग “सत्यता के हो” भन्ने कुराको परिभाषाबारे सही दृष्टिकोण र बुझाइ छ, अनि तिमीहरूले परमेश्‍वर नै सत्यता हुनुहुन्छ भनेर स्पष्टसँग बुझ्छौ भने, “सबैभन्दा” शब्द थप्नुपर्छ कि पर्दैन, त्यो थप्नु सही हो कि होइन, त्यो थप्दा के फरक पर्छ, त्यो नथप्नुको अर्थ के हो, र तिमीहरूले त्यो थप्नुको अर्थ के हो भनेर बुझ्न सक्छौ। अब, “सबैभन्दा” नथप्नु नै सही हो भन्ने कुरा पुष्टि भएको छ। यो शब्द थप्ने व्यक्तिले के गल्ती गरेको छ? उसले के सोच्यो भने, परमेश्‍वरको जुनै पक्ष व्याख्या गरिए पनि, “सबैभन्दा” शब्द थप्नुपर्छ। उसले यो तुलना गर्दा कहाँ गल्ती गर्‍यो? परमेश्‍वरका कुन कथनहरू, कुन सत्यता खण्डन भएका छन्? (सृजित प्राणी परमेश्‍वरभन्दा माथि कहिल्यै हुन सक्दैन; “सबैभन्दा” शब्द थप्नुले सृजित प्राणी र परमेश्‍वरबीच दोस्रो र तेस्रो दर्जाहरू छन् भन्ने दर्शाएको देखिन्छ।) के यो सही हो? (हो।) यसले केही अर्थ राख्छ; यसलाई त्यसरी व्याख्या गर्न सकिन्छ। के अगाडि “सबैभन्दा” शब्द थप्नु गलत हो भनेर पुष्टि गर्ने अरू कुनै कथनहरू छन्? (मलाई केही याद आयो, त्यो के हो भने, सत्यता परमेश्‍वरबाट मात्र आउन सक्छ, परमेश्‍वर मात्र सत्यता हुनुहुन्छ, त्यसैले दोस्रो सबैभन्दा, तेस्रो सबैभन्दा इत्यादि तुलनात्मक अभिव्यक्तिहरू हुन सक्दैन।) यो पनि सही हो। (सत्यता भनेको मानिसहरूको आत्मआचरण, कार्य र परमेश्‍वरको आराधनाका लागि मापदण्ड हो। कानुन, नियम, र मापदण्डहरू परमेश्‍वरबाट मात्र आउन सक्छन्, र मानिसहरूसँग आफ्नो कार्यका लागि मापदण्ड वा नियम हुँदैन, न त तिनीहरूले आफ्ना लागि नियम बनाउन नै सक्छन्, त्यसैले “सबैभन्दा” शब्द थप्नु आवश्यक छैन।) यो व्याख्या अलि व्यावहारिक छ। अरू केही? (परमेश्‍वरको अख्तियार र परमेश्‍वरको सार अद्वितीय छन्। परमेश्‍वरको सार नै सत्यता हो, र यससँग कुनै कुराको तुलना हुन सक्दैन। “सबैभन्दा” शब्द थप्दा सत्यता अब अद्वितीय रहेन भन्नेजस्तो देखिन्छ।) यो कथन कस्तो छ? (राम्रो।) त्यसमा के राम्रो छ? (त्यसले परमेश्‍वर अद्वितीय हुनुहुन्छ भनेर औँल्याउँछ।) “अद्वितीय”—तिमीहरू सबैले यो शब्द बिर्स्यौ। परमेश्‍वर अद्वितीय हुनुहुन्छ। के परमेश्‍वरले बोलेको हरेक वाक्यमा, साथै मानिसका निम्ति परमेश्‍वरको हरेक मागमा व्यक्त मापदण्ड मानवजातिमाझ पाउन सकिन्छ? (सकिँदैन।) के मानवजातिको ज्ञान, पारम्परिक संस्कृति, वा सोचमा यी कुराहरू हुन्छन्? (हुँदैनन्।) के तिनीहरूले सत्यता सिर्जना गर्न सक्छन्? अहँ, सक्दैनन्। तसर्थ, “सबैभन्दा” शब्द थप्नुले दोस्रो र तेस्रो दर्जाहरूलाई दर्शाउँछ, उँचो, निचो र अझ निचो भनेर भिन्नता छुट्याउँछ, अनि कामकुराहरूलाई पहिलो तह, दोस्रो तह, तेस्रो तह… मा विभाजन गर्छ। त्यसको अर्थ सबै सही कुराहरू निश्चित क्रममा मापदण्ड बन्न सक्छन्। के त्यसलाई यसरी बुझ्न सकिन्छ? (सकिन्छ।) त्यसोभए, “सबैभन्दा” शब्द थप्नुमा के समस्या छ? त्यसले परमेश्‍वरका वचन, परमेश्‍वरको सत्यतालाई सापेक्षिक कुरा, उहाँले मानिसहरूमाझ सृष्टि गरेको ज्ञान, दर्शन, अन्य सही कुराभन्दा तुलनात्मक रूपले मात्र उच्च कुरामा परिणत गर्छ। यसले सत्यतालाई दर्जाहरूमा विभाजन गर्छ। परिणामस्वरूप, भ्रष्ट मानिसहरूमाझ हुने सही कुराहरू पनि सत्यता बन्छन्। त्यसबाहेक, यस्ता कुराहरू मानिसको कार्य र आत्मआचरणका निम्ति मापदण्ड पनि बन्छन्—केवल तुलनात्मक रूपले तल्लो तहमा। उदाहरणका लागि, मानिसहरू सभ्य हुनु, शिष्ट बन्नु, मानव दयालुपन र उनीहरूमा जन्मजातै हुने केही असल कुरा सबै मापदण्ड बन्छन्—यसले ती के बनेका हुन्छन् भनेर इङ्गित गर्छ? (सत्यता।) ती सत्यता बनेका हुन्छन्। हेर्, “सबैभन्दा” शब्द थप्नुले यस मापदण्डको प्रकृति परिवर्तन गर्छ। मापदण्डको प्रकृति परिवर्तन भएपछि, के परमेश्‍वरको परिभाषा पनि परिवर्तन हुन्छ? (हुन्छ।) परमेश्‍वरको परिभाषा के बन्छ? यस परिभाषामा, परमेश्‍वर अद्वितीय हुनुहुन्न; परमेश्‍वरको अख्तियार, शक्ति र सार अद्वितीय हुँदैनन्। परमेश्‍वर मानवजातिमाझ शक्ति र अख्तियारसहितको सबैभन्दा उच्च दर्जाको भूमिका मात्र बन्नुहुन्छ। मानवजातिमाझ क्षमता र प्रतिष्ठासहितको कुनै पनि व्यक्तिलाई परमेश्‍वर बराबर मान्न र उहाँसित तुलना गर्न सकिन्छ, ऊ केवल उहाँजति उच्च वा महान् हुँदैन। मानवजातिमाझका तुलनात्मक रूपले सकारात्मक ती व्यक्तित्व र अगुवाहरूलाई दर्जामा ठिक परमेश्‍वरपछाडि राख्न सकिन्छ, तिनीहरूले दोस्रो, तेस्रो, चौथो कमान सम्हाल्न सक्छन्…, र परमेश्‍वरचाहिँ सबैभन्दा उच्च कमानमा हुनुहुन्छ। के यस्तो अर्थ्याइले परमेश्‍वरको पहिचान र सारलाई पूर्ण रूपमा परिवर्तन गर्दैन र? “सबैभन्दा” भन्ने केवल एउटा शब्दले परमेश्‍वरको सारलाई पूर्ण रूपमा परिवर्तन गर्छ। के यो समस्या हो? (हो।) त्यसैले, “सबैभन्दा” भन्ने शब्द नथपी, यी शब्दहरू कुन तरिकाले सही हुन्छन्? (तिनले तथ्य बताउँछन्।) यो तथ्य के हो? (त्यो के हो भने, परमेश्‍वर सत्यता, सिद्धान्त, मानक, र मापदण्ड हुनुहुन्छ।) त्यो के हो भने, परमेश्‍वर नै यी सबै मापदण्डको स्रोत हुनुहुन्छ। भ्रष्ट मानवहरूमाझ, सृजित प्राणीहरूमाझ यस्तो मापदण्ड हुँदैन। यी मापदण्डहरू व्यक्त गर्नुहुने एक मात्र स्रोत परमेश्‍वर नै हुनुहुन्छ। परमेश्‍वरमा मात्र यो सार छ। सबै सकारात्मक कुराको वास्तविकता र मापदण्डको स्रोत परमेश्‍वर मात्र हुनुहुन्छ। यदि कुनै व्यक्तिलाई मानिसको आत्मआचरण, कार्य र परमेश्‍वरको आराधनाका सिद्धान्तहरूबारे केही थाहा छ, मापदण्डबारे केही थाहा छ, र उसले केही सत्यता बुझ्छ भने, के ऊ परमेश्‍वर बन्न सक्छ? (सक्दैन।) के ऊ सत्यताको स्रोत हो? के ऊ सबै सत्यता व्यक्त गर्ने व्यक्ति हो? (होइन।) त्यसोभए, के उसलाई परमेश्‍वर भन्न सकिन्छ? सकिँदैन। सारगत भिन्नता यही हो। के तैँले बुझिस्? (बुझेँ।) मैले अहिले “सत्यता के हो” भन्ने शीर्षकबारे दुईपल्ट कुरा गरिसकेको भए पनि, तिमीहरूका उत्तरमा अझै यस्तो ठूलो त्रुटि छ, जसले परमेश्‍वरलाई सृजित प्राणीहरूमध्येको एकमा परिणत गर्छ, सृजित प्राणीहरूलाई परमेश्‍वर बराबर बनाउँछ, ती दुईबीचको सम्बन्धलाई समान बनाउँछ। यसले त्यो मामिलाको प्रकृतिलाई परिवर्तन गर्छ, जुन परमेश्‍वरलाई इन्कार गर्नुसरह हो। परमेश्‍वर सृष्टिकर्ता हुनुहुन्छ, मानवहरू सृजित प्राणी हुन्—यी दुई समान दर्जाका भूमिकाहरू होइनन्। तर तैँले “सबैभन्दा” भन्ने शब्द थप्दा के हुन्छ? ती दुई सार र दर्जामा समान हुन्छन्, केवल श्रेष्ठता वा हीनताका हिसाबले फरक हुन्छन्। मैले तिमीहरूलाई यसबारे विस्तृत रूपमा सोध्दा, तिमीहरूले मनमनै सोच्यौ, “के यो हामीलाई कम आँक्नु होइन र? हामी सबै शिक्षित मानिस हौँ, कसरी यी थोरै शब्द बिर्सन सक्छौँ र? हामी यसबारे आफ्नो नोटसमेत नहेरी सजिलै बोल्न सक्छौँ।” तिमीहरूले आफ्नो मुख खोल्नेबित्तिकै समस्या खुलासा भएको थियो। मैले बोलेपछि तिमीहरूले त्यो धेरैपटक पढ्यौ, तैपनि सही तरिकाले दोहोऱ्याउन सकेनौ। यसको कारण के हो? तिमीहरू यस सन्दर्भमा अझै सत्यता बुझ्दैनौ। कसैले “सबैभन्दा” भन्ने शब्द थप्यो र सोच्यो, “तिमीहरू कसैले ‘सबैभन्दा’ थपेनौ; तिमीहरूमा परमेश्‍वरप्रति त्यति धेरै आस्था छैन, हैन? मलाई हेर त, मैले ‘सबैभन्दा’ शब्द थपेँ। त्यसले म शिक्षित छु भन्ने देखाउँछ—म कलेज पढेको समय खेर गएन!” उसले “सबैभन्दा” थपेपछि, तिमीहरूमध्ये धेरैजसोले समस्या याद गरेनौ। तिमीहरूमध्ये थोरैलाई मात्र केही गडबड छ भन्ने लाग्यो, तर किन भनेर बताउन सकेनौ। अरूले त्यो व्याख्या गरेपछि, तिमीहरूले त्यो सिद्धान्तमा बुझ्यौ, र तिमीहरूलाई त्यो व्याख्या सही रहेछ भन्ने थाहा भयो। तर के तिमीहरूले त्यसलाई सत्यताका सन्दर्भमा बुझ्यौ? (बुझेनौँ।) मैले “सबैभन्दा” थप्नु किन गलत हो भन्नेबारे सङ्गति गरेँ, र तिमीहरूले त्यो बुझ्यौ, तर के तिमीहरूले त्यस समस्याको सार साँच्चै बुझ्यौ? (अहँ, बुझेनौँ।) तिमीहरूले त्यो प्रस्टसँग देखेनौ। त्यसो किन? (हामी सत्यता बुझ्दैनौँ।) अनि तिमीहरू किन सत्यता बुझ्दैनौ? के तिमीहरूले मैले भनेको कुरा बुझेनौ? यदि तिमीहरूले बुझ्यौ भने, सत्यताचाहिँ कसरी अझै बुझ्न सक्दैनौ? “परमेश्‍वर स्वयम् अद्वितीय” भन्ने शीर्षकमा कतिवटा अध्याय छन्? तिमीहरूले ती कतिपटक पढेका छौ? के तिमीहरू साँच्चै यी वचनहरू बुझ्छौ? (अहँ, बुझ्दैनौँ।) तिमीहरू बुझ्दैनौ, त्यसैले आज तिमीहरूले आफूलाई मूर्ख बनाएका छौ। यी शब्दहरूले तिमीहरूलाई प्रकट गरेका छन्। के त्यो सही होइन? (हो।) के तिमीहरूले यसबाट कुनै कुरा सिकेका छौ? के तिमीहरू फेरि यस्तो कुनै कुरा आइपर्दा आफ्नो कथित चतुऱ्याइँअनुसार कार्य गर्नेछौ? तिमीहरूले त्यसो गर्ने आँट गर्नेछैनौ, होइन र? यदि व्यक्तिले सत्यता बुझेन भने, जतिसुकै शिक्षा वा ज्ञान भए पनि, त्यो बेकार हुनेछ। यदि तँ अशिक्षित होस् र यो शब्द प्रयोग गर्न जान्दैनस् भने, सायद “सबैभन्दा” शब्द थप्नेथिइनस्, र यो समस्या खडा हुन्थेन होला। तैँले कम्तीमा पनि यो गल्ती गर्नेथिइनस् र आफूलाई मूर्ख बनाउनेथिइनस्। तर तँ शिक्षित भएकाले अनि तैँले निश्चित शब्दहरूको अर्थ र प्रयोग बुझ्ने हुनाले, ती परमेश्‍वरमा लागू गरिस्। परिणामस्वरूप, तैँले समस्या खडा गरेको, चतुऱ्याइँलाई भद्दापनमा परिणत गरेको छस्। यदि तैँले त्यो व्यक्तिमा लागु गरिस् भने, त्यो व्यक्तिपूजा र चापलूसी मात्र हुन्छ, जुन धेरैभन्दा धेरै घिनलाग्दो कुरा मात्र हो। तर यदि तैँले त्यो परमेश्‍वरमा लागु गरिस् भने, समस्या गम्भीर बन्छ। त्यो परमेश्‍वरलाई इन्कार गर्ने, उहाँको प्रतिरोध गर्ने र उहाँलाई निन्दा गर्ने शब्द बन्छ। सत्यता नभएका भ्रष्ट मानवहरूले यो गल्ती गर्ने सबैभन्दा बढी सम्भावना हुन्छ। भविष्यमा, लापरवाहीसाथ क्रियाविशेषण वा विशेषण नथप्न सावधान बन्। किन? किनभने परमेश्‍वरको पहिचान, सार, वचन र स्वभावसँग सम्बन्धित कुराहरू नै भ्रष्ट मानिसहरूमा सबैभन्दा कमी हुने, अनि तिनीहरूको बुझाइ सबैभन्दा सतही र सबैभन्दा दुर्लभ हुने क्षेत्र हुन्। तसर्थ, सत्यता नबुझ्ने मानिसहरू जथाभाबी काम नगर्न होसियार हुनैपर्छ; विवेकी हुनु राम्रो हो।

अ. “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने विचारको विश्लेषण

कतिपय मानिसले भर्खरै सत्यताको परिभाषा र अवधारणालाई व्याख्या गरे। तिमीहरू सत्यताको परिभाषा र अवधारणा बुझ्छौ, तर के तिमीहरू सत्यता के हो भनेर साँच्चै बुझ्छौ? मैले यसबारे तिमीहरूलाई जाँच्नुपर्छ। म तिमीहरूलाई कसरी जाँच्नेछु? म तिमीहरूलाई जाँच्न तिमीहरूको सामर्थ्य प्रयोग गर्नेछु। अनि तिमीहरूको सामर्थ्य के हो? तिमीहरू सिकाइ, शब्द र शब्दावलीसँग परिचित छौ; हरेक समूहका मानिसहरूले सिक्ने संसारसँग व्यवहार गर्ने विभिन्न दर्शन र पद्धतिहरूसँग परिचित छौ; अनि मानव पारम्परिक संस्कृति, साथै तिनका धारणा र कल्पनाहरूसँग परिचित छौ। तिमीहरू सबै नस्ल, जाति र राष्ट्रका मानिसहरू जिउने विभिन्न नियम र धारणाहरूसँग पनि परिचित छौ। के यी कुरा तिमीहरूको सामर्थ्य होइनन् र? यीमध्ये केही निश्चित टुक्का हुन्, केही उखान हुन् र केहीचाहिँ भनाइ हुन्; कतिपय चाहिँ जनसाधारणले प्रचलित रूपमा प्रयोग गर्ने बुझ्न सजिलो बोलचालका भाषा हुन्। आफूलाई सोध, मानिसहरूले बारम्बार गहन सोच र दृष्टिकोण राख्ने र तिनलाई टुक्कामा परिणत गर्ने कुरा के हुन्? पहिला केही भनाइ, टुक्का र नियम, साथै संसारसँग व्यवहार गर्ने मानिसहरूको शैली र तिनीहरूका पारम्परिक धारणालाई विश्लेषण गरौँ, ताकि हामीले ठ्याक्कै सत्यता भनेको के हो भनेर बुझ्न सकौँ। हामी वास्तवमा सत्यता भनेको के हो भनेर नकारात्मक दृष्टिकोणबाट छलफल गर्नेछौँ। के यो राम्रो शैली हो? (हो।) त्यसोभए, सुरु गर्न एउटा बताऊ। (न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।) के यो कथन सही छ? (छैन।) “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।” पहिले यसबारे सङ्गति गर्न सुरु गरौँ। अघि बढ र यस भनाइको अर्थ व्याख्या गर। (यसको अर्थ तपाईँले जसलाई रोजगारी दिनुहुन्छ तिनीहरूलाई अविश्वास नगरी भरोसा गर्नुपर्छ भन्ने हो। यदि तपाईँ कसैलाई भरोसा गर्नुहुन्न भने, उसलाई रोजगारी नदिनुहोस्।) यो शाब्दिक अर्थ्याइ हो। पहिले, मलाई बता त, संसारका धेरैजसो मानिस यस भनाइसँग सहमत छन् कि असहमत? (सहमत।) तिनीहरू यस भनाइसँग सहमत छन्। यस समाजका धेरैजसो मानिस “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ अरूलाई रोजगारी दिने सिद्धान्तका रूपमा पालन गर्छन् भनेर भन्नु जायज हो, र तिनीहरूले मानिसहरूलाई कसरी व्यवहार गर्ने भन्ने सन्दर्भमा यस सिद्धान्तलाई पालन गर्छन्। त्यसोभए, यस भनाइको कुनै पक्ष सही छ? (छैन।) त्यसोभए, धेरैजसो गैरविश्‍वासीले यस भनाइलाई किन सही ठान्छन् अनि पूर्ण रूपमा स्विकार्छन् र लागु गर्छन्? तिनीहरू कुन प्रेरणाले त्यसो गर्छन्? तिनीहरू किन त्यसो भन्छन्? कतिपय मानिसहरू भन्छन्: “यदि तिमीले कसैलाई रोजगारी दिँदैछौ भने, उसलाई शङ्का गर्न मिल्दैन; तिमीले उसलाई भरोसा गर्नैपर्छ। तिमीले ऊसित यो काम फत्ते गर्ने प्रतिभा र चरित्र छ, अनि ऊ तिमीप्रति बफादार रहनेछ भनेर भरोसा गर्नैपर्छ। यदि तिमी उसलाई शङ्का गर्छौ भने, उसलाई रोजगारी नदेऊ। भनाइ नै छ, ‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।’ यो भनाइ सही हो।” वास्तवमा, यो भनाइ बहकाउने दुष्ट शब्दबाहेक अरू केही होइन। यो कहाँबाट आउँछ? यसको आशय के हो? यसको योजना के हो? (परमेश्‍वर, पछिल्लो सङ्गतिमा कतिपय मानिसले अरूले उनीहरूका काममा हस्तक्षेप नगरून् भन्ने चाहे भने, “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भनेर भन्नेछन् भनी उल्लेख गरेको मलाई याद छ। तिनीहरूले त्यसो भन्नुको मतलब हो, “तपाईँले मलाई यो जागिर दिनुभएको र मलाई प्रयोग गरिरहनुभएको हुनाले, तपाईँले मेरो काममा हस्तक्षेप गर्नु हुँदैन—तपाईँले मैले गर्ने काममा हात हाल्नु हुँदैन।”) यो भनाइ प्रयोग गर्ने मानिसहरूमा कस्तो स्वभाव हुन्छ? (ख्रीष्टविरोधीको स्वभाव, जो स्वेच्छाचारी हुन्छ र नियमकानुनको धज्जी उडाउँछ।) वास्तवमा तिनीहरूमा यही स्वभाव हुन्छ। यो भनाइ प्रयोग गर्ने वा सोच्नेहरू रोजगारी दिनेहरू हुन् कि रोजगारी पाउनेहरू? यस भनाइले सबैभन्दा बढी कसलाई फाइदा गर्छ? (रोजगारी पाउनेहरूलाई।) रोजगारी पाउनेहरूलाई यस भनाइबाट कसरी फाइदा हुन्छ? यदि तिनीहरूले आफ्नो रोजगारदातालाई बारम्बार यही भनाइमा जोड दिइरहे भने, तिनीहरूले उसमा निश्‍चित प्रकारको सोच हालिरहेका हुन्छन्; त्यसमा कुरा मनमा हालिदिने वा सिकाउने प्रकृति हुन्छ। यो त रोजगारदातालाई यसो भन्नुसरह हो: तपाईँले कसैलाई रोजगारी दिनुभएपछि, ऊ तपाईँप्रति बफादार हुनेछ भनेर भरोसा गर्नैपर्छ। उसले काम राम्रोसँग गर्नेछ, ऊसित यो दक्षता छ भनेर तपाईँले भरोसा गर्नैपर्छ। तपाईँले उसलाई पटक्कै शङ्का गर्नु हुँदैन, किनभने उसलाई शङ्का गर्नु भनेको तपाईंकै खती हुनु हो। यदि तपाईँ सधैँ दोधारमा हुनुहुन्छ, यदि तपाईँ सधैँ उसका ठाउँमा अरू कसैलाई राख्न खोज्नुहुन्छ भने, यसले तपाईँप्रतिको उसको बफादारीलाई असर गर्न सक्छ। यो कुरा सुनेर, के रोजगारदाता यस भनाइद्वारा सजिलै प्रभावित हुन्छ वा बहकिन्छ? (हुन्छ।) अनि रोजगारदाता प्रभावित भइसकेपछि वा बहकिसकेपछि, रोजगारी पाउनेलाई फाइदा हुनेछ। मानौँ कि रोजगारदाताले यस्तो सोचाइलाई स्विकार्छ, र आफूले रोजगारी दिएको व्यक्तिबारे कुनै शङ्का वा आशङ्का पाल्दैन; उसले त्यस व्यक्तिले गरेको काम, त्यो व्यक्ति ऊप्रति बफादार भए-नभएको, वा त्यो व्यक्तिसँग यी कुराहरू गर्ने क्षमता भए-नभएको बारेमा सुपरिवेक्षण वा सोधपुछ गर्दैन। त्यो अवस्थामा, रोजगारी पाउने व्यक्ति रोजगारदाताको सुपरिवेक्षण र रेखदेखबाट बच्न सक्छ र पछि उसले आफ्नो रोजगारदाताको इच्छा पूरा नगरी आफूलाई जे मन लाग्यो त्यही गर्छ। मलाई बता त, जब कुनै कामदारले यो भनाइ प्रयोग गर्छ, तब के ऊसँग आफ्नो रोजगारदाताप्रति पूर्ण रूपमा बफादार हुने चरित्र साँच्चै हुन्छ? के उसलाई सुपरिवेक्षण गर्नै पर्दैन? (त्यसो होइन।) हामी किन त्यसो भन्छौँ? प्राचीन समयदेखि वर्तमान समयसम्म सर्वमान्य तथ्य के छ भने, मानवजाति गहन रूपले भ्रष्ट छन्, तिनीहरूमा भ्रष्ट स्वभावहरू छन्, र तिनीहरू निकै धूर्त र छली छन्; इमानदार मानिस कोही छैन र मूर्खहरूले समेत झूट बोल्छन्। यसले गर्दा अरू मानिसलाई रोजगारी दिने सन्दर्भमा धेरै कठिनाइ हुन्छ, अनि भरोसायोग्य व्यक्ति भेट्टाउनु प्रायः असम्भव हुन्छ, झन् पूर्ण रूपले भर पर्न सकिने व्यक्ति भेट्टाउने त कुरै भएन। तुलनात्मक रूपले रोजगारी दिन सकिने केही मानिसहरू भेट्टाउनु नै धेरैभन्दा धेरै आशा गर्न सकिने कुरा हो। भरोसायोग्य मानिस नै नभएपछि, “न त आफूले रोजगारी दिनेहरूलाई शङ्का गर्नु, न त आफूले शङ्का गर्नेहरूलाई रोजगारी दिनु” कसरी सम्भव हुन्छ? त्यो सम्भव हुँदैन, किनभने भरपर्दो कोही हुँदैन। त्यसोभए, तुलनात्मक रूपले रोजगारी दिन सकिनेहरूलाई हामीले कसरी प्रयोग गर्नुपर्छ? हामी सुपरिवेक्षण र निर्देशनमार्फत मात्र त्यो गर्न सक्छौँ। गैरविश्‍वासीहरूले आफूलाई केही मात्रामा आश्‍वस्तताको प्रत्याभूति गर्न सूचनाकर्ता र गुप्तचर पठाएर आफूले रोजगारी दिएको व्यक्तिको कामको निगरानी गर्छन्। यसरी, प्राचीन समयका मानिसहरूले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगार दिने” भन्दै आफूलाई भ्रममा पारिरहेका थिए। “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगार दिने” भन्ने यो भनाइ प्रतिपादन गर्ने व्यक्तिले वास्तवमा आफूमा चाहिँ यो भनाइ लागु गरेन। यदि उसले साँच्चै लागु गरेको भए, ऊ विचारहीन व्यक्ति, केवल धोका खाने र ठगिने पहिलो दर्जाको मूर्ख मात्र हुनेथियो। के यो तथ्य होइन? “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइमा सबैभन्दा ठूलो कमी कहाँ छ भन्नेबारे कुरा गरौँ। “न त आफूले रोजगारी दिनेहरूलाई शङ्का गर्नु, न त आफूले शङ्का गर्नेहरूलाई रोजगारी दिनु” को जग के हो? त्यो पक्कै पनि रोजगारी पाउने व्यक्ति पूर्ण रूपले भरपर्दो, बफादार र जिम्मेवार होओस् भन्ने हुनुपर्छ। रोजगारदाताले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भनाइ लागु गर्नका निम्ति कामदार यस्तो व्यक्ति हो भन्ने कुराको शतप्रतिशत सुनिश्चितता हुनैपर्छ। हिजोआज, यस्तो भरोसायोग्य व्यक्ति भेट्टाउन सकिँदैन; तिनीहरू लगभग अस्तित्वमा छैनन्, जसले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने यो भनाइलाई बकवास बनाउँछ। यदि तैँले भरहीन व्यक्ति छानिस् र त्यस व्यक्तिबारे आफ्नो शङ्कालाई दबाउन “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ लागु गरिस् भने, के तैँले आफूलाई भ्रममा पारिरहेको हुँदैनस् र? तैँले रोजगारी दिएको व्यक्तिलाई शङ्का गर्दैनस् भन्दैमा, के ऊ भरपर्दो हुन र बफादारीपूर्ण र जिम्मेवार ढङ्गले कामकुरा गर्न सक्षम हुन्छ? वास्तवमा, तैँले शङ्का गरे पनि नगरे पनि, उसले आफू जस्तो व्यक्ति हो त्यहीअनुसार व्यवहार गर्न जारी राख्नेछ। यदि ऊ छली व्यक्ति हो भने, उसले छली कामकुरा गरिरहनेछ; यदि ऊ निष्कपट व्यक्ति हो भने, उसले निष्कपट कामकुरा गरिरहनेछ। यो तैँले ऊबारे शङ्का गर्छस् कि गर्दैनस् भन्ने कुरामा भर पर्ने कुरा होइन। उदाहरणका लागि, मानिलिऊँ, तैँले कुनै छली व्यक्तिलाई रोजगारी दिइस्। तँलाई हृदयमा यो व्यक्ति छली हो भन्ने थाहा छ, तैपनि तँ उसलाई यसो भन्छस्, “म तिमीलाई शङ्का गर्दिनँ, त्यसैले, अघि बढ र आत्मविश्‍वासका साथ आफ्नो काम गर”; त्यसपछि के त्यो व्यक्ति तैँले उसलाई शङ्का गर्दैनस् भन्दैमा छलकपटविना कामकुरा गर्ने निष्कपट व्यक्ति बन्नेछ? के त्यो सम्भव छ? त्यसको विपरीत, यदि तैँले कुनै निष्कपट व्यक्तिलाई रोजगारी दिइस् भने, के ऊ तैँले उसलाई शङ्का गरेका र नबुझेका कारण छली व्यक्तिमा परिणत हुनेछ? अहँ, हुनेछैन। तसर्थ, “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ मूर्ख व्यक्तिले मनोशान्तिका लागि गर्ने विशुद्ध प्रयास हो, त्यो आफैलाई धोका दिने बकवास कुरा हो। मानवजातिको भ्रष्टता कुन हदसम्म हुन्छ? हैसियत र शक्तिको पछ्याइले बाबु र छोरा, साथै दाजुभाइलाई एकअर्काविरुद्ध खडा हुने र मारामार गर्ने तुल्याएको छ; त्यसले आमा र छोरीलाई एकअर्कालाई घृणा गर्ने तुल्याएको छ। कसले कसलाई भरोसा गर्न सक्छ र? पूर्ण रूपले भर पर्न सकिने कुनै व्यक्ति छैन, तुलनात्मक रूपले रोजगारी दिन सकिने व्यक्तिहरू मात्र छन्। तैँले जसलाई रोजगारी दिए पनि, गल्ती हुनबाट रोक्ने एउटै मात्र तरिका भनेको उसलाई निगरानी वा सुपरिवेक्षण गर्नु हो। त्यसैले, “न त आफूले रोजगारी दिनेहरूलाई शङ्का गर्नु, न त आफूले शङ्का गर्नेहरूलाई रोजगारी दिनु” त आफूलाई भ्रममा पार्ने भनाइ हो। त्यो बकवास, भ्रम हो, र यो पटक्कै मान्य छैन। परमेश्‍वरले किन आखिरी दिनहरूमा मानवजातिलाई स्वच्छ पार्न र मुक्ति दिन सत्यता व्यक्त गर्नुहुन्छ र न्यायको काम गर्नुहुन्छ? किनभने मानवजातिलाई गहन रूपले भ्रष्ट पारिएको छ। परमेश्‍वरप्रति साँचो रूपले समर्पित हुने कोही छैन, र परमेश्‍वरका निम्ति प्रयोगयोग्य कोही छैन। त्यसैले, परमेश्‍वरले बारम्बार मानिसहरू इमानदार होऊन् भन्ने माग गर्नुहुन्छ। किनभने मानवजाति अति छली हुन्छन्, तिनीहरू शैतानको भ्रष्ट स्वभावले भरिएका हुन्छन् र तिनीहरूमा शैतानको प्रकृति हुन्छ। तिनीहरू आफूलाई पाप र दुष्टता गर्नबाट रोक्नै सक्दैनन्, अनि तिनीहरूले कुनै पनि स्थान र कुनै पनि समयमा परमेश्‍वरलाई प्रतिरोध गर्न र धोका दिन सक्छन्। भ्रष्ट मानवहरूमध्ये प्रयोग गर्न सकिने वा भरपर्दो व्यक्ति कोही छैन। मानवजातिमध्येबाट कुनै व्यक्तिलाई छनौट गरेर प्रयोग गर्नु वास्तवमै गाह्रो छ! सर्वप्रथम, मानिसहरूले कसैलाई साँचो रूपमा बुझ्नु असम्भव छ; दोस्रो, मानिसहरूले अरूलाई छर्लङ्ग देख्न सक्दैनन्; तेस्रो, विशेष परिस्थितिहरूमा, मानिसहरूले अरूलाई नियन्त्रण वा व्यवस्थापन गर्न झनै असम्भव छ। यस पृष्ठभूमिमा, प्रयोग गर्न कसैलाई खोज्नु सबैभन्दा कठिन कुरा हो। तसर्थ, “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ एकदमै त्रुटिपूर्ण छ र अलिकति पनि व्यावहारिक छैन। यस भनाइका आधारमा कसैलाई छनौट गरेर प्रयोग गर्नु भनेको धोकामा पर्नु मात्र हो। यस भनाइलाई सही र सत्यता मान्ने जोकोही सबैभन्दा मूर्ख मानिस हो। के यस भनाइले अरूलाई प्रयोग गर्नेसम्बन्धी कठिनाइ साँच्चै हल गर्न सक्छ? पटक्कै सक्दैन। त्यो त आफैलाई छल गर्दै वा भ्रममा पार्दै आफूलाई सान्त्वना दिने तरिका मात्र हो।

हाम्रो सङ्गतिको यस मोडमा, के तिमीहरूले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ सही हो कि होइन भनेर आधारभूत बुझाइ प्राप्त गरेका छौ? के यो भनाइ सत्यता हो? (होइन।) त्यसोभए यो के हो? (शैतानको दर्शन।) अझ तोकेरै भन्दा, यस भनाइले अरूको सुपरिवेक्षण वा निरीक्षणबाट उम्कने वा त्यसबाट मुक्त हुन चाहने व्यक्तिका लागि बहानाको काम गर्छ; यो सबै दुष्ट मानिसहरूले आफ्नो स्वार्थ जोगाउन र उद्देश्य पूरा गर्नका लागि फैलाउने गुप्त रणनीति पनि हो। यो भनाइ आफूलाई जे मन लाग्यो त्यही गर्ने भित्री मनसाय राख्नेहरूका लागि बहानाबाजी हो। यो त यस्ता मानिसहरूले नैतिक इन्साफ, र विवेकको सुपरिवेक्षण, निरीक्षण र निन्दाबाट न्यायोचित ढङ्गले उम्कनका लागि फैलाउने भ्रम पनि हो। तथापि, अहिले कतिपय मानिस व्यावहारिक र सही हुन “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइलाई विश्‍वास गर्छन्। के यस्ता मानिसहरूमा सुझबुझ हुन्छ? के तिनीहरू सत्यता बुझ्छन्? के यस्ता मानिसहरूको सोच र दृष्टिकोण समस्याजनक हुन्छ? यदि मण्डलीभित्रकै कसैले यो भनाइ फैलाउँछ भने, उसले त्यो कुनै मनसाय राखेर गर्छ, उसले अरूलाई बहकाउने प्रयास गरिरहेको हुन्छ। उसले आफूबारे अरूका शङ्का वा उपशङ्काहरू हटाउन “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ प्रयोग गर्न खोजिरहेको हुन्छ। अप्रत्यक्ष रूपमा, यसको अर्थ ऊ आफूले काम गर्न सक्छ, आफू प्रयोग गरिन सक्ने व्यक्ति हो भनेर अरूले भरोसा गरेको चाहन्छ। के यो उसको आशय र उद्देश्य होइन र? त्यही हुनुपर्छ। तिनीहरूले मनमनै सोच्छन्, “तिमीहरू मलाई कहिल्यै भरोसा गर्दैनौ र सधैँ शङ्का गर्छौ। कुनै मोडमा तिमीहरूले सायद ममा कुनै सानोतिनो समस्या भेट्टाउनेछौ र मलाई बरखास्त गर्नेछौ। यदि यो कुरा मेरा मनमा सधैँ रह्यो भने, मैले कसरी काम गर्ने?” त्यसैले तिनीहरू यो दृष्टिकोण फैलाउँछन् ताकि परमेश्‍वरको घरले तिनीहरूलाई शङ्का नगरी भरोसा गरोस् र स्वतन्त्र रूपले काम गर्न छोडिदेओस्, यसरी तिनीहरूको उद्देश्य पूरा हुन्छ। यदि कसैले साँचो रूपमा सत्यता पछ्याइरहेको छ भने, उसले परमेश्‍वरको घरले उसको कामको सुपरिवेक्षण गरेको देख्दा त्यसलाई उचित रूपमा लिनुपर्छ, यो आफ्नै सुरक्षाका लागि हो, र अझ महत्त्वपूर्ण कुरा त, त्यो परमेश्‍वरको घरको कामप्रति जिम्मेवार हुनु पनि हो भनेर जान्नुपर्छ। तिनीहरूले आफ्नो भ्रष्टता प्रकट गर्न सक्ने भए पनि, परमेश्‍वरलाई आफ्नो छानबिन र सुरक्षा गरिमाग्न प्रार्थना गर्न सक्छन्, वा आफूले दुष्टता गरेमा उहाँको दण्ड स्विकार्ने कसम खान सक्छन्। के यसले तिनीहरूलाई मनोशान्ति दिनेछैन र? मानिसहरूलाई बहकाउन र आफ्नो उद्देश्य पूरा गर्न किन भ्रम फैलाउनु? कतिपय अगुवा र कामदारहरू सधैँ परमेश्‍वरका चुनिएका मानिसहरूको सुपरिवेक्षण वा तिनीहरूको कामबारे जान्न माथिल्ला अगुवा र कामदारहरूले गर्ने प्रयासको प्रतिरोध गर्ने मनोवृत्ति राख्छन्। तिनीहरू के सोच्छन्? “‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।’ तिमीहरू किन सधैँ मलाई सुपरिवेक्षण गरिरहन्छौ? यदि तिमीहरू मलाई भरोसा गर्दैनौ भने किन प्रयोग गर्छौ?” यदि तैँले तिनीहरूको कामबारे सोधिस् वा त्यसको प्रगतिबारे सोधपुछ गरिस् र त्यसपछि तिनीहरूको व्यक्तिगत स्थितिबारे सोधिस् भने, तिनीहरू झनै रक्षात्मक बन्नेछन्: “यो काम मलाई सुम्पिइएको छ; यो मेरो कार्यक्षेत्रभित्र पर्छ। तिमीहरू किन मेरो काममा हस्तक्षेप गरिरहेका छौ?” तिनीहरूले सिधै भन्ने आँट नगरे पनि, यसरी पेच हान्नेछन्, “भनाइ नै छ, ‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।’ तिमी किन यस्तो शङ्कालु व्यक्ति भएको?” तिनीहरूले तँलाई निन्दा गर्ने र नाम दिनेसमेत गर्नेछन्। अनि यदि तैँले सत्यता बुझिनस् र तँमा सुझबुझ छैन भने के हुन्छ? तिनीहरूले पेच हानेको सुनेपछि, तैँले भन्नेछस्, “के म शङ्कालु छु र? त्यसोभए म गलत छु। म छली हुँ! तिमीले ठिक भन्यौ: न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।” के तँ यसरी बहकिएको हुँदैनस् र? के “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ सत्यतासँग मिल्दो छ? छैन, त्यो बकवास हो! यी दुष्ट मानिसहरू अन्तर्घाती र छली हुन्छन्; तिनीहरू अन्योलमा परेका मानिसहरूलाई बहकाउन यस भनाइलाई सत्यताका रूपमा प्रस्तुत गर्छन्। यो भनाइ सुनेपछि अन्योलमा परेको व्यक्ति साँच्चै बहकिन्छ, अनि ऊ रनभुल्ल हुन्छ, र सोच्छ, “उसको कुरा सही हो, मैले यस व्यक्तिलाई अन्याय गरेको छु। उसले आफैँ भन्यो त: ‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।’ मैले कसरी उसलाई शङ्का गर्न सकेँ? यसरी काम गर्न सकिँदैन। मैले उसलाई उसको काममा खोजीनिती नगरी हौसला दिनैपर्छ। मैले उसलाई प्रयोग गरिरहेको हुनाले, उसलाई भरोसा गर्नुपर्छ र नियन्त्रण नगरी स्वतन्त्र रूपमा काम गर्न दिनुपर्छ। मैले उसलाई काम गर्ने ठाउँ दिनुपर्छ। ऊसँग यो काम गर्ने क्षमता छ। अनि उसमा त्यो क्षमता छैन भने पनि, पवित्र आत्माले काम गरिरहनुभएको हुन्छ!” यो कस्तो प्रकारको तर्क हो? के यसमध्ये कुनै सत्यतासँग मेल खान्छ? (खाँदैन।) यी शब्दहरू सबै सही लाग्छन्। “हामीले अरूलाई बाँध्न मिल्दैन।” “मानिसहरूले केही गर्न सक्दैनन्; सबै कुरा गर्ने त पवित्र आत्मा नै हुनुहुन्छ। पवित्र आत्माले सबथोक छानबिन गर्नुहुन्छ। परमेश्‍वरले पूर्ण रूपमा रेखदेख गर्नुहुने हुनाले हामीले शङ्का गर्नु पर्दैन।” तर यी कस्ता शब्दहरू हुन्? के ती शब्द बोल्ने मानिसहरू भ्रमित होइनन् र? तिनीहरू यति पनि छर्लङ्गै देख्न सक्दैनन् र एउटै वाक्यले बहकिन्छन्। धेरैजसो मानिस “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्‍ने भनाइलाई सत्यताका रूपमा लिन्छन्, अनि यसद्वारा बहकिन्छन् र बन्धनमा पर्छन् भनेर भन्दा अत्युक्ति हुँदैन। मानिसहरूलाई छनौट वा प्रयोग गर्दा तिनीहरू यसको बाधा र प्रभावमा पर्छन्, र यसैलाई आफ्ना कार्यहरू नियन्त्रण गर्न समेत दिन्छन्। फलस्वरूप, धेरै अगुवा र कामदारहरूले मण्डलीको कामको जाँच गर्दा र मानिसहरूलाई बढुवा र प्रयोग गर्दा सधैँ कठिनाइ र आशङ्काहरू महसुस गर्छन्। अन्त्यमा, तिनीहरूले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्‍ने शब्‍दहरूद्वारा आफूलाई सान्त्वना दिन मात्र सक्छन्। जब तिनीहरू कामको जाँच वा सोधपुछ गर्छन्, तब यस्तो सोच्छन्, “‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने।’ मैले मेरा दाजुभाइ-दिदीबहिनीहरूलाई भरोसा गर्नुपर्छ, आखिर पवित्र आत्‍माले नै मानिसहरूको छानबिन गर्नुहुन्छ, त्यसकारण मैले सधैँ शङ्का गरेर अरूको सुपरिवेक्षण गर्नु हुँदैन।” तिनीहरू यो वाक्यांशद्वारा प्रभावित भएका हुन्छन्, होइन र? यो वाक्यांशको प्रभावबाट आउने परिणामहरू के-के हुन्? सर्वप्रथम, यदि कुनै व्यक्ति “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने यस दृष्टिकोणसँग सहमत हुन्छ भने, के उसले अरूको काम निरीक्षण र निर्देशन गर्नेछ? के उसले मानिसहरूको काममा सुपरिवेक्षण र अनुगमन गर्नेछ? यदि यस व्यक्तिले आफूले प्रयोग गर्ने सबैलाई भरोसा गर्छ अनि तिनीहरूलाई तिनीहरूको काममा कहिल्यै निरीक्षण वा निर्देशन गर्दैन, अनि तिनीहरूलाई कहिल्यै सुपरिवेक्षण गर्दैन भने, के उसले बफादारीका साथ आफ्नो कर्तव्य निर्वाह गरिरहेको हुन्छ? के उसले दक्षतापूर्वक मण्डलीका काम अघि बढाउन र परमेश्‍वरको आज्ञा पूरा गर्न सक्छ? के ऊ परमेश्‍वरको आज्ञाप्रति बफादार भइरहेको हुन्छ? दोस्रो, यो परमेश्‍वरको वचन र आफ्‍नो कर्तव्य पालन गर्न नसक्‍नु मात्रै होइन, यो त शैतानको युक्ति र संसारसँग व्यवहार गर्ने शैतानी दर्शनलाई सत्यताका रूपमा लिएर त्यसैलाई पछ्याउनु र अभ्यास गर्नु पनि हो। तैँले शैतानको आज्ञापालन गरिरहेको र शैतानी दर्शनअनुसार जिइरहेको हुन्छस्, होइन र? तँ परमेश्‍वरमा समर्पित हुने व्यक्ति होइनस्, झन् परमेश्‍वरका वचनहरू पालना गर्ने व्यक्ति हुनु त परको कुरा हो। तँ हदैको बदमास होस्। परमेश्‍वरका वचनहरूलाई पन्छाएर शैतानी वाक्यांशलाई स्विकार्दै त्यसैलाई सत्यताका रूपमा अभ्यास गर्नु सत्यता र परमेश्‍वरलाई धोका दिनु हो! तँ परमेश्‍वरको घरमा काम गर्छस्, तैपनि तेरो कामका सिद्धान्तहरू शैतानी तर्क र संसारसँग व्यवहार गर्ने दर्शन हुन्; तँ कस्तो व्यक्ति होस्? यो त परमेश्‍वरलाई विश्‍वासघात गर्ने र परमेश्‍वरलाई अत्यन्तै लज्‍जित पार्ने व्यक्ति हो। यो कार्यको सार के हो? खुलेआम परमेश्‍वरलाई निन्दा गर्नु र खुलेआम सत्यतालाई इन्कार गर्नु। के यसको सार त्यही होइन र? (हो।) तैँले परमेश्‍वरको इच्‍छा नपछ्याउनेबाहेक, शैतानको एउटा दुष्ट भनाइ र संसारसँग व्यवहार गर्ने दर्शनहरूलाई मण्डलीमा व्याप्त हुन दिइरहेको हुन्छस्। यसो गरेर, मण्डलीभित्र तँ शैतानको मतियार बन्छस् र शैतानलाई मण्डलीभित्र त्यसका क्रियाकलाप गर्न सघाउँछस्, अनि मण्डलीको काममा बाधा र अवरोध पुर्‍याउँछस्। यस समस्याको सार निकै गम्‍भीर छ, होइन र?

हिजोआज, धेरैजसो अगुवा र कामदारहरू आफ्ना हृदयमा शैतानको विष पाल्छन् र अझै शैतानी दर्शनअनुसार जिउँछन्, अनि परमेश्‍वरका थोरै वचनले मात्र तिनीहरूका हृदयमा प्रभुत्व जमाउँछन्। धेरै अगुवा र कामदारहरूको काम समस्याजनक हुन्छ—वास्तवमा तिनीहरूलाई हृदयमा कतिपय मानिस काम गर्न सक्दैनन् र समस्याहरू निश्चित रूपले खडा हुन्छन् भन्ने थाहा भए पनि, तिनीहरू कामको प्रबन्ध गरेपछि कहिल्यै कामको निरीक्षण वा सुपरिवेक्षण गर्दैनन्। तथापि, तिनीहरू यो समस्या कसरी समाधान गर्ने भन्ने थाहा नभएर “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” दृष्टिकोण मात्र अपनाउँछन् र झारा टार्छन्, तिनीहरूले मनोशान्तिसमेत पाउँछन्। यसले गर्दा कतिपय मानिसले वास्तविक काम गर्न सक्दैनन्, अनि तिनीहरू सामान्य मामलाहरूमै झारा टार्दै व्यस्त रहन्छन्। परिणामस्वरूप, तिनीहरूले मण्डलीको काम लथालिङ्ग पार्छन्, र कतिपय ठाउँमा त परमेश्‍वरलाई चढाएको भेटीसमेत चोरी हुन्छ। परमेश्‍वरका चुनिएका मानिसहरूले यो हेर्न नसकेर माथिलाई मामिलाको रिपोर्ट गर्छन्। यो थाहा पाएर झूटो अगुवा अक्क न बक्क हुन्छ र उसलाई विपत्ति आउनै लागेको झैँ लाग्छ। त्यसपछि माथिले उसलाई सोध्नुहुन्छ: “तिमीले किन कामको निरीक्षण गरेनौ? तिमीले किन गलत व्यक्ति प्रयोग गऱ्यौ?” जवाफमा झूटो अगुवाले भन्छ: “मलाई व्यक्तिको सारबारे ज्ञान छैन, त्यसैले म त केवल ‘न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने’ सिद्धान्त पालन गर्छु। मैले गलत व्यक्ति प्रयोग गरेर यस्तो विपत्ति निम्त्याउँछु भनेर कहिल्यै अपेक्षा गरेको थिइनँ।” के तिमीहरू “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्‍ने दृष्टिकोण सही छ भनेर विश्‍वास गर्छौ? के यो वाक्यांश सत्यता हो? परमेश्‍वरको घरको काममा र आफ्‍नो कर्तव्य पूरा गर्ने क्रममा उसले किन यो वाक्यांश प्रयोग गर्छ? यसमा के समस्या छ? “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ अवश्य नै गैरविश्‍वासीका शब्‍दहरू, शैतानबाट आएका शब्दहरू हुन्—त्यसोभए उसले किन तिनलाई सत्यताका रूपमा लिन्छ? उसले यी शब्दहरू सही हुन् कि गलत हुन् भनेर किन भन्‍न सक्दैन? यी स्पष्ट रूपमै मान्छेका शब्‍दहरू, भ्रष्ट मानवजातिका शब्‍दहरू हुन्, ती सत्यता हुँदै होइनन्, ती परमेश्‍वरका वचनहरूको पूर्ण विपरीत छन्, र तिनलाई मानिसका कार्यहरू, आत्मआचरण, र परमेश्‍वरको आराधनाको मापदण्डका रूपमा लिनु हुँदैन। त्यसोभए, यो वाक्यांशलाई कसरी लिनुपर्छ? यदि तैँले साँच्‍चै नै खुट्ट्याउन सक्छस् भने, तैँले तेरो अभ्यासको सिद्धान्तका रूपमा यसको सट्टा कस्तो सत्यता सिद्धान्त प्रयोग गर्नुपर्छ? त्यो “आफ्‍नो सारा हृदय, सारा प्राण र सारा मनले आफ्‍नो कर्तव्य राम्ररी निर्वाह गर्नु” भन्‍ने हुनुपर्छ। सारा हृदय, सारा प्राण, र सारा मनले काम गर्नु भनेको कोहीद्वारा नियन्त्रित नहुनु हो; यो एउटै हृदय र मनको हुनु हो, त्योबाहेक अरू केही होइन। यो तेरो जिम्‍मेवारी र कर्तव्य हो, र यसलाई तैँले राम्ररी पूरा गर्नुपर्छ, किनभने यसो गर्नु पूर्ण रूपमा स्वाभाविक र न्यायोचित कुरा हो। तैँले जस्तोसुकै समस्याहरू सामना गरे पनि, सिद्धान्तहरूअनुसार काम गर्नुपर्छ। तिनलाई जसरी सम्‍हाल्‍नुपर्ने हो, त्यसरी सम्‍हाल्; यदि काटछाँट गर्नु परे पनि गर्, र बर्खास्त गर्नु परे पनि गर्। सङ्क्षेपमा भन्दा, परमेश्‍वरका वचनहरू र सत्यताअनुसार काम गर्। के सिद्धान्त यही होइन र? के यो “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्‍ने वाक्यांशको ठिक उल्टो छैन र? न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने भन्नुको अर्थ के हो? यसको अर्थ यदि तैँले कुनै व्यक्तिलाई रोजगारी दिइस् भने, तैँले ऊमाथि शङ्का गर्नु हुँदैन, उसलाई लगाम लगाउन छोड्नुपर्छ, उसको सुपरिवेक्षण गर्नु हुँदैन, र उसलाई जसरी मन लाग्छ त्यसरी काम गर्न दिनुपर्छ; र यदि तँलाई त्यस व्यक्तिप्रति शङ्का लाग्छ भने, तैँले उसलाई काममा लगाउनु हुँदैन। के यसको अर्थ यही होइन र? यो अत्यन्तै गलत छ। मानवजातिलाई शैतानले गहन रूपमा भ्रष्ट तुल्याएको छ। हरेक व्यक्तिमा शैतानी स्वभाव हुन्छ, र उसले परमेश्‍वरलाई विश्‍वासघात गर्न र उहाँको प्रतिरोध गर्न सक्छ। कोही पनि भरपर्दो हुँदैन भन्दा हुन्छ। यदि कुनै व्यक्तिले हदैसम्म कसम खाए पनि, यसको कुनै अर्थ हुँदैन, किनभने मानिसहरू आफ्नो भ्रष्ट स्वभावद्वारा बाँधिएका हुन्छन् र आफूलाई नियन्त्रण गर्न सक्दैनन्। तिनीहरूले परमेश्‍वरको न्याय र सजाय स्वीकार गरेपछि मात्र आफ्‍नो भ्रष्ट स्वभावको समस्या समाधान गर्न, र परमेश्‍वरको प्रतिरोध गर्ने र उहाँलाई धोका दिने समस्या पूर्ण रूपमा समाधान गर्न सक्छन्—मानिसहरूका पापहरूको जड समाधान गर्न सक्छन्। परमेश्‍वरको न्याय र शुद्धीकरण अनुभव गरेर मुक्ति हासिल नगरेकाहरू भरपर्दो हुँदैनन्। तिनीहरू भरोसा गर्न लायक हुँदैनन्। त्यसकारण, तैँले जब कसैलाई प्रयोग गर्छस्, तब उसलाई सुपरिवेक्षण गर्ने र निर्देशन दिने गर्नैपर्छ। साथै, तैँले तिनीहरूलाई काटछाँट गर्ने, र बारम्‍बार सत्यतामा सङ्गति दिने गर्नैपर्छ, अनि यसरी मात्रै तैँले तिनीहरूलाई निरन्तर प्रयोग गर्न सकिन्छ कि सकिँदैन भनेर स्पष्ट देख्‍न सक्‍नेछस्। यदि कतिपय मानिसले सत्यता स्विकार्न, काटछाँट स्विकार्न, बफादारीपूर्वक कर्तव्य निर्वाह गर्न, र जीवनमा निरन्तर प्रगति गर्न सक्छन् भने, तिनीहरू मात्रै प्रयोग गर्न योग्य मानिस हुन्छन्। साँचो रूपमा प्रयोग गर्नयोग्य मानिसहरूले पवित्र आत्माको कामको पुष्टि पाएका हुन्छन्। पवित्र आत्माको काम नभएका मानिसहरू भरपर्दा हुँदैनन्; तिनीहरू श्रमिक र भाडामा ल्याइएका मानिस हुन्। अगुवा र कामदारहरू चयन गर्ने सन्दर्भमा भन्नुपर्दा, तिनीहरूलाई तुलनात्मक रूपले उच्च अनुपातमा, कम्तीमा पनि आधाभन्दा धेरै हटाइन्छन् भने सानो अल्पसङ्ख्या मात्र प्रयोग गर्नयोग्य वा प्रयोग गर्न मिल्ने हुन्छन्—यो वास्तविकता हो। कतिपय मण्डली अगुवाहरू कहिल्यै अरूको कामको सुपरिवेक्षण वा जाँच गर्दैनन्, र आफूले सङ्गति सकाएपछि वा कामको प्रबन्ध मिलाएपछि कामप्रति ध्यान दिँदैनन्। बरु, तिनीहरू “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” वाक्यांशअनुसार चल्छन्, र मनमनै “बाँकी कुरा परमेश्‍वरलाई गर्न देऊ” समेत भन्छन्। त्यसपछि तिनीहरू आराम र सहजतामा लिप्त हुन थाल्छन्, मामिलाबारे सोधपुछ गर्दैनन् र त्यसलाई बेवास्ता गर्छन्। के तिनीहरूले यसरी काम गरेर झारा टारिरहेका हुँदैनन् र? के तिनीहरूमा कुनै जिम्मेवारी बोध हुन्छ? के यस्ता मानिसहरू झूटा अगुवा होइनन् र? परमेश्‍वर मानिसहरूले आफ्नो कर्तव्य सम्पूर्ण हृदयले, सम्पूर्ण प्राणले, सम्पूर्ण मनले, र सम्पूर्ण बलले गरून् भन्ने माग गर्नुहुन्छ। परमेश्‍वरले मानिसहरूबाट जे माग गर्नुहुन्छ—त्यो नै सत्यता हो। यदि अगुवा र कामदारहरूले काम गर्दा वा आफ्नो कर्तव्य निर्वाह गर्दा परमेश्‍वरका वचन पालन नगरी दियाबलस र शैतानका वचन पालन गर्छन् भने, के यो परमेश्‍वरलाई प्रतिरोध र विश्‍वासघात गर्नुको प्रकटीकरण होइन र? परमेश्‍वरको घरले अगुवा र कामदारहरू चयन गर्दा सत्यता स्विकार्न सक्ने, विवेक र समझ भएका, अनि राम्रो क्षमताका र कामको जिम्मेवारी लिन सक्ने मानिसहरूलाई मात्र किन रोज्नुपर्छ? किनभने मानवजाति गहिरो रूपमा भ्रष्ट हुन्छ र प्रयोग गर्न सकिने लगभग कोही हुँदैन। कुनै व्यक्तिले वर्षौँसम्म प्रशिक्षण लिएको र संवर्धन पाएको छैन भने, उसले कामकुरा एकदमै अदक्ष ढङ्गले गर्छ र उसलाई आफ्नो कर्तव्य राम्ररी निर्वाह गर्न धेरै गाह्रो हुन्छ, अनि प्रयोग गर्नयोग्य बन्नुअघि उसलाई अनेक पटक न्याय, सजाय र काटछाँट गर्नुपर्ने हुन्छ। प्रशिक्षणका क्रममा धेरैजसो मानिस खुलासा भएर हटाइन्छन्, अनि अगुवा र कामदारहरू निकै उच्च दरमा हटाइन्छन्। किन यस्तो गरिन्छ? किनभने शैतानले मानवजातिलाई एकदमै गहिरो रूपमा भ्रष्ट पारेको छ। धेरैजसो मानिस सत्यतालाई प्रेम गर्दैनन्, न त विवेक र समझको मानक नै पूरा गर्छन्। त्यसैले, तिनीहरूमध्ये धेरैजसो प्रयोग गर्नयोग्य हुँदैनन्। तिनीहरूले केही कर्तव्य निर्वाह गर्न सक्नका लागि धेरै वर्षसम्म परमेश्‍वरमा विश्‍वास गर्नैपर्छ र अलिकति सत्यता बुझ्नैपर्छ। भ्रष्ट मानवजातिको वास्तविकता यही हो। त्यसैले, यसका आधारमा हामी के निष्कर्षमा पुग्न सक्छौँ भने, “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने वाक्यांश पूर्ण रूपमा गलत छ र यसको बिलकुलै कुनै व्यावहारिक महत्त्व छैन। हामी “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने भनाइ झूटो शिक्षा र भ्रम हो भनेर निश्चितताका साथ भन्न सक्छौँ; यो दुष्ट भनाइ, शैतानी दर्शन हो, र यस्तो चित्रण शतप्रतिशत उचित हो। परमेश्‍वरले “भ्रष्ट मानवजातिलाई भरोसा गर्न सकिन्छ” भन्ने अर्थ लाग्ने कुरा कहिल्यै भन्नुभएको छैन। उहाँले सधैँ मानिसहरू इमानदार होऊन् भन्ने माग गर्नुभएको छ, जसले सारा मानवजातिमाझ एकदमै थोरै मानिस मात्र इमानदार छन्, सबै जनाले झूट बोल्न र छल गर्न सक्छन्, अनि सबैमा छली स्वभाव छ भनेर प्रमाणित गर्छ। त्यसबाहेक, भ्रष्ट मानवजातिले परमेश्‍वरलाई विश्‍वासघात गर्ने शतप्रतिशत सम्भावना छ भनेर उहाँले भन्नुभएको छ। परमेश्‍वरले कुनै व्यक्तिलाई प्रयोग गर्नुभए पनि, त्यो व्यक्ति वर्षौँसम्म काटछाँटबाट गुज्रनैपर्छ, र प्रयोग गरिँदै गर्दासमेत, उसले शुद्ध हुन धेरै वर्षसम्म न्याय र सजाय भोग्नैपर्छ। अब मलाई बताओ त, के साँच्चै कोही भरपर्दो व्यक्ति छ? छ भन्ने आँट कसैले गर्दैन। अनि कसैले आँट नगर्नुले के प्रमाणित गर्छ? त्यसले सबै मानिस भरपर्दा छैनन् भन्ने प्रमाणित गर्छ। त्यसैले, “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” वाक्यांशमै फर्कौँ। यो कुन रूपमा गलत छ? त्यसबारे हास्यास्पद कुरा के छ? के यो प्रस्ट छैन र? यदि कसैले अझै यो भनाइ कुनै पनि रूपमा सही वा प्रयोग गर्नयोग्य छ भन्ने ठान्छ भने, ऊ सत्यता नभएको र निश्चय नै बेतुके व्यक्ति हो। आज, तिमीहरू यस वाक्यांशमा भएको समस्या देख्न र यो भ्रम हो भनेर निर्धारण गर्न सक्छौ, अनि यो तिमीहरूले परमेश्‍वरको काम अनुभव गरेकाले, र तिमीहरू भ्रष्ट मानवजातिको सारलाई अझ स्पष्टसित देख्न र त्यसबारे अझ प्रस्ट अन्तर्ज्ञान प्राप्त गर्न सक्ने भएकाले गर्दा नै हो। यसैकारणले गर्दा मात्र तिमीहरू यो शैतानी वाक्यांश, यो झूटो शिक्षा र भ्रम पूर्णतः त्याग्न सक्छौ। यदि परमेश्‍वरको मुक्तिको काम नभएको भए, तिमीहरू पनि यो शैतानी भनाइद्वारा बहकिनेथियौ, र तिमीहरूले त्यसलाई मानक उक्ति वा आदर्श वाक्यका रूपमा समेत प्रयोग गर्नेथियौ। त्यो कति दयनीय कुरा हुनेथियो—तिमीहरूमा सत्यता वास्तविकता पटक्कै हुनेथिएन।

“न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने वाक्यांश धेरैजसो मानिसले पहिले सुनेको कुरा हो। तिमीहरूलाई यो वाक्यांश सही लाग्छ कि गलत? (गलत।) यदि तिमीहरूलाई यो गलत लाग्ने भए, त्यसले किन अझै तिमीहरूलाई वास्तविक जीवनमा प्रभाव पार्न सक्छ? तिमीहरूलाई यस्ता कुराहरू आइपर्दा, यो दृष्टिकोण पैदा हुनेछ। त्यसले तँलाई केही हदसम्म बाधा दिनेछ, र त्यसले तँलाई बाधा दिएपछि तेरो काम प्रभावित हुनेछ। त्यसैले, यदि तँलाई यो गलत लाग्छ र तैँले यो गलत हो भनेर निर्धारण गरिसकेको छस् भने, तँ किन अझै त्यसद्वारा प्रभावित हुन्छस् र किन आफ्नो मनलाई शान्ति दिन अझै त्यो प्रयोग गर्छस्? (किनभने मानिसहरू सत्यता बुझ्दैनन्, तिनीहरू परमेश्‍वरका वचनअनुसार अभ्यास गर्नयोग्य हुँदैनन्, त्यसैले तिनीहरूले संसारसँग व्यवहार गर्ने शैतानको दर्शनलाई अभ्यासका लागि आफ्नो सिद्धान्त वा मापदण्डका रूपमा लिनेछन्।) यो एउटा कारण हो। अरू कारण पनि छन्? (किनभने यो वाक्यांश मानिसहरूको दैहिक रुचिसँग तुलनात्मक रूपले मेल खान्छ, अनि तिनीहरूले सत्यता नबुझ्दा स्वाभाविक रूपले यो वाक्यांशअनुसार कार्य गर्नेछन्।) मानिसहरू सत्यता नबुझ्दा मात्र यस्तो हुने होइनन्, तिनीहरू सत्यता बुझ्दासमेत सत्यताअनुसार अभ्यास गर्न सक्षम नहुन सक्छन्। यो वाक्यांश “मानिसहरूको दैहिक रुचिसँग तुलनात्मक रूपले मेल खानु” सही कुरा हो। मानिसहरूले सत्यता अभ्यास गर्नुभन्दा आफ्ना दैहिक रुचिहरू जोगाउन धूर्त चाल वा संसारसँग व्यवहार गर्ने शैतानी दर्शन पछ्याउँछन्। त्यसबाहेक, तिनीहरूसँग यसो गर्ने आधार हुन्छ। त्यो आधार के हो? त्यो के हो भने, यस वाक्यांशलाई जनमानसले सही भनेर व्यापक रूपमा स्विकार्छन्। तिनीहरूले यस वाक्यांशअनुसार कामकुरा गर्दा, अरू सबैका अगाडि तिनीहरूको कार्य मान्य हुन सक्छ र तिनीहरू आलोचनामुक्त हुन सक्छन्। नैतिक दृष्टिकोणबाट वा कानुनी दृष्टिकोणबाट हेरे पनि, वा पारम्परिक धारणाको दृष्टिकोणबाट हेरे पनि, यो मान्य दृष्टिकोण र अभ्यास हो। त्यसैले, जब तँ सत्यता अभ्यास गर्न इच्छुक हुँदैनस् वा जब तैँले त्यो बुझ्दैनस्, तब तैँले बरु परमेश्‍वरलाई चिढ्याउँछस्, सत्यता उल्लङ्घन गर्छस्, र पछि हटेर नैतिक सीमा उल्लङ्घन नहुने स्थानमा जान्छस्। अनि यो स्थान के हो? त्यो तैँले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” सीमा हो। पछि हटेर यस स्थानमा जाँदा र यो वाक्यांशअनुसार कार्य गर्दा, तँलाई मनोशान्ति मिल्नेछ। त्यसले किन तँलाई मनोशान्ति दिन्छ? किनभने अरू सबैले पनि यसरी नै सोच्छन्। त्यसबाहेक, तेरो हृदयले सबै अपराधी हुँदा कानुन लागु गर्न सकिन्न भन्ने धारणा पनि पाल्छ, र तैँले सोच्छस्, “सबैले यसरी नै सोच्छन्। मैले यस वाक्यांशअनुसार अभ्यास गरेँ भने, परमेश्‍वरले मलाई निन्दा गरे पनि केही फरक पर्नेछैन, किनभने जे भए पनि म परमेश्‍वरलाई देख्न सक्दिनँ वा पवित्र आत्मालाई छुन सक्दिनँ। कम्तीमा अरूका नजरमा, म मानव गुण भएको, अलिकति विवेक भएको व्यक्ति ठहरिनेछु।” तैँले यी “मानव गुण” का खातिर, मानिसहरूलाई तँप्रति शत्रुताको नजरविना हेर्न लगाउनका लागि सत्यतालाई विश्‍वासघात गर्न रोज्छस्। त्यसपछि सबै जनाले तँलाई राम्रो ठान्नेछन्, तेरो आलोचना हुनेछैन, अनि तैँले आरामदायी जीवन जिउनेछस् र मनोशान्ति पाउनेछस्—तैँले खोज्ने भनेको मनोशान्ति हो। के यो मनोशान्ति सत्यताप्रति व्यक्तिको प्रेमको प्रकटीकरण हो? (अहँ, होइन।) त्यसोभए, यो कस्तो स्वभाव हो? के यसमा छलीपन हुन्छ? हो, त्यसमा छलीपन हुन्छ। तैँले त्यसबारे केही विचार गरेको छस्, र तँलाई “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने वाक्यांश सही होइन, त्यो सत्यता होइन भन्ने थाहा छ। त्यसोभए, तँ गतिरोधको स्थितिमा पुग्दा, किन अझै सत्यता रोज्दैनस्, बरु मानिसहरूले सबैभन्दा बढी ग्रहण गर्ने पारम्परिक संस्कृतिबाट लिइएको दार्शनिक वाक्यांश पालन गर्छस्? तँ किन यसलाई रोज्छस्? यो मानिसहरूको जटिल सोचहरूसित सम्बन्धित छ, र जटिल सोचहरू आएपछि, त्यसमा कस्तो स्वभाव समावेश हुन्छ? (दुष्टता।) दुष्टताबाहेक यसमा अर्को पक्ष पनि सक्रिय हुन्छ। तैँले यो वाक्यांश सही हो भनेर पूर्ण रूपमा मान्दैनस्, तैपनि अझै त्यो पालन गर्न सक्छस् र आफूलाई त्यसको बहकाउ र नियन्त्रणमा पर्न दिन्छस्। यहाँ एउटा कुरा निश्चित छ: तँ सत्यताप्रति वितृष्ण छस्, र तँ सत्यतालाई प्रेम गर्ने व्यक्ति होइनस्। के यही स्वभाव होइन र? (हो, यही स्वभाव हो।) यति चाहिँ निश्चित छ। मानिसहरू कामकुरा गर्दा धेरै दृष्टिकोणहरूद्वारा प्रभावित हुन्छन्, अनि वास्तवमा तैँले यस्ता दृष्टिकोणहरू सही हुन् भनेर हृदयमा अवश्यै विश्‍वास गर्छस् भन्ने नभए पनि, तँ ती पालन गर्न र त्यसमा टाँसिइरहन सक्छस्, जुन निश्चित स्वभावद्वारा धकेलिएको हुन्छ। तैँले यी दृष्टिकोणहरू गलत हुन् भन्ने विश्‍वास गरे पनि, तँ अझै तीद्वारा प्रभावित र ढलपल हुन अनि तिनको चालबाजीमा पर्न सक्छस्। यो दुष्ट स्वभाव हो। उदाहरणका लागि, कतिपय मानिसहरू लागु औषधी प्रयोग गर्छन् वा जुवा खेल्छन्, तर साथसाथै ती नराम्रो कुरा हुन् पनि भन्छन्, र अरूलाई ती कुरा नगर्न सुझावसमेत दिन्छन् ताकि उनीहरूले सबथोक नगुमाऊन्। तिनीहरू यस्ता कुरा गलत हुन्, नकारात्मक कुरा हुन् भनेर विश्‍वास गर्छन्, तर के तिनीहरूले तिनलाई त्याग्न र छोड्न सक्छन्? (सक्दैनन्।) तिनीहरूले कहिल्यै आफूलाई रोक्न सक्नेछैनन्, र तिनीहरू खुल्लमखुल्ला यसोसमेत भन्छन्, “जुवा पनि पैसा कमाउने एउटा माध्यम हो, त्यसैले यो पेशा बन्न सक्छ।” के तिनीहरूले केवल त्यसलाई सुन्दरीकरण गरिरहेका छैनन् र? वास्तवमा, तिनीहरू मनमनै सोच्छन्, “यो कस्तो पेशा हो? मैले आफ्नो सबै बहुमूल्य थोक बन्धकी राखेको छु र त्यसबाट आएको सबै पैसा गुमाएको छु। आखिरमा, कुनै पनि जुवाडेले सामान्य जीवन जिउन सक्दैन।” त्यसोभए, तिनीहरू किन अझै पनि त्यसलाई सुन्दरीकरण गर्छन्? किनभने तिनीहरूले त्यो छोड्न सक्दैनन्। अनि तिनीहरूले किन छोड्न सक्दैनन्? किनभने त्यो तिनीहरूको प्रकृतिमै हुन्छ; त्यसले त्यहाँ जरा गाडिसकेको हुन्छ। तिनीहरूलाई यो कुरा चाहिन्छ र तिनीहरू त्यसविरुद्ध विद्रोह गर्न सक्दैनन्—त्यो तिनीहरूको प्रकृति नै हो। हामीले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने वाक्यांशबारे लगभग पर्याप्त रूपमै सङ्गति गरेका छौँ। के कुनै व्यक्ति उसमा यस्तो दृष्टिकोण स्विकार्ने क्षणिक आवेग आएका कारण यस वाक्यांशद्वारा प्रभावित हुन्छ, कि शैतानले लापरवाहीपूर्ण क्षणको फाइदा उठाएर यस व्यक्तिमा यस्तो दृष्टिकोण हालिदिएर त्यहीअनुसार काम गर्न लगाएकाले त्यसरी प्रभावित हुन्छ? (त्यस्तो होइन।) यो व्यक्तिको भ्रष्ट प्रकृतिसँग सम्बन्धित कुरा हो; उसले यस्तो मार्ग रोज्छ किनभने यो कुरा उसको प्रकृतिमै हुन्छ। तैँले “न त आफूले रोजगारी दिनेहरूलाई शङ्का गर्ने, न त आफूले शङ्का गर्नेहरूलाई रोजगारी दिने” भन्ने यस वाक्यांशलाई यसरी चिरफार गरेर अब त्यसलाई आधारभूत रूपमा बुझेको छस्। यस वाक्यांशलाई संसारसँग व्यवहार गर्ने शैतानको दर्शनका रूपमा चित्रण गरिन्छ—यो कुनै हालतमा सत्यता होइन। के यसको सत्यतासँग कुनै सम्बन्ध छ? (छैन।) यसको सत्यतासँग पटक्कै कुनै सम्बन्ध छैन, र परमेश्‍वरले यसलाई निन्दा गर्नुहुन्छ। यो सत्यता होइन; यो परमेश्‍वरबाट नभई शैतानबाट आउँछ। निश्चितताका साथ भन्न सकिन्छ कि यस वाक्यांशको सत्यतासँग वा परमेश्‍वरका विश्‍वासीहरूले कसरी कार्य गर्नुपर्छ, कसरी आफूलाई आचरणमा ढाल्नुपर्छ र परमेश्‍वरलाई कसरी उपासना गर्नुपर्छ भन्ने कुराको मापदण्डसँग पटक्कै सम्बन्ध छैन। यस वाक्यांशलाई पूर्ण रूपमा निन्दा गरिएको छ। यस वाक्यांशका भ्रामक गुणहरू तुलनात्मक रूपले निकै प्रस्ट छन्, जसले तिमीहरूलाई त्यो सही हो कि होइन भनेर चिन्न सजिलो बनाएको छ।

आ. “झिँगटोमा सुतेर पित्त चाट्नु” भन्ने विचारको चिरफार

अर्को भनाइ “झिँगटोमा सुतेर पित्त चाट्नु” बारे कुरा गरौँ। यसको अर्थ के हो भनेर कसले बताउन सक्छ? (“झिँगटोमा सुतेर पित्त चाट्नु” भन्ने भनाइमा झिँगटोले दाउरालाई, र पित्तले पित्तथैलीलाई जनाउँछ। यसले युये राज्यको राजा गोउजियानले कसरी हरेक दिन दाउराको थाकमाथि सुतेर पित्तथैली चाट्ने गर्थ्यो, अनि ऊ कसरी बदला लिन, आफ्नो पराजयको सङ्घारबाट आफूलाई पुनः उठाउन र आफ्नो राज्य पुनर्स्थापित गर्न चाहन्थ्यो भनेर बताउँछ।) तैँले यस भनाइको पृष्ठभूमि बताइस्, यसै कथाबाट यो भनाइ आएको हो। सामान्यतया कुनै भनाइलाई व्याख्या गर्दा, त्यसको पृष्ठभूमि व्याख्या गर्नुबाहेक, त्यस भनाइको विस्तृत अर्थको—वर्तमान समयमा मानिसहरूले यसलाई प्रयोग गर्दा यो केको अलङ्कार हुन्छ भन्ने कुराको व्याख्या गर्नुपर्छ। यसलाई फेरि व्याख्या गर्। (यो आफ्नो उद्देश्य र इच्छा पूरा गर्न घुँडा धसेर काम गर्ने अनि कडा सङ्घर्ष र परिश्रम गर्ने व्यक्तिको अलङ्कार हो।) त्यसोभए, यस सन्दर्भमा “झिँगटो” र “पित्तथैली” लाई कसरी व्याख्या गर्नुपर्छ? तैँले अर्थका यी दुई पक्षलाई व्याख्या गरिनस्। यी शब्दहरूलाई हेर्दा, “झिँगटो” ले एक प्रकारको काँडेदार दाउरालाई जनाउँछ; ऊ काँडेदार दाउराको थाकमा सुत्थ्यो, त्यसपछि आफूलाई आफ्नो परिस्थिति र बेइज्जतीको बारम्बार स्मरण गराउँथ्यो, अनि आफूलाई आफूले काँध लिएको मिसनको बारम्बार स्मरण गराउँथ्यो। त्यसबाहेक, उसले छतमा एउटा पित्तथैली झुण्डाएर दिनैपिच्छे चाट्ने गर्थ्यो। मानिसहरूले पित्तथैली चाट्दा कस्तो स्वाद पाउँछन्? (तितो।) त्यो एकदमै तितो हुनेथ्यो! उसले यो अनुभूति आफूलाई आफ्नो घृणा नभुल्न, आफ्नो मिसन नभुल्न, र आफ्नो इच्छा नभुल्न याद दिलाउनका लागि प्रयोग गऱ्यो। उसको इच्छा के थियो? आफ्नो राज्य पुनः स्थापित गर्ने ठूलो कार्य। सामान्यतया झिँगटोमा सुतेर पित्त चाट्नु केको अलङ्कार हो? यो सामान्यतया दुर्भाग्यपूर्ण परिस्थितिमा भएको, तर आफ्नो मिसन र इच्छा नभुल्ने, अनि आफ्ना चाहना, आकाङ्क्षा र मिसनका लागि मूल्य चुकाउन सक्ने व्यक्तिको अलङ्कार हो। यसको अर्थ लगभग यही हो। सांसारिक मानिसहरूका दृष्टिमा, “झिँगटोमा सुतेर पित्त चाट्नु” भन्ने भनाइ सकारात्मक भनाइ हो कि नकारात्मक? (सकारात्मक।) यसलाई किन सकारात्मक भनाइ ठानिन्छ? यसले मानिसहरूलाई आइपर्ने कष्टका बीचमा आफ्नो घृणा नभुल्न, आफ्नो बेइज्जती नभुल्न उत्प्रेरित गर्छ, र कडा परिश्रम गर्न र अझ दह्रिलो बन्न लागिपर्न लगाउँछ। यो तुलनात्मक रूपले प्रेरणादायी भनाइ हो। सांसारिक मानिसहरूका दृष्टिमा, यो निस्सन्देह सकारात्मक भनाइ हो। यदि मानिसहरूले यस भनाइअनुसार कार्य गरे भने, तिनीहरूले गर्ने कुरा, कामकुरा गर्ने तिनीहरूको उत्प्रेरणा, तिनीहरूले काम गर्ने तरिका र तिनीहरूले पालन गर्ने सिद्धान्तहरू निस्सन्देह सही र सकारात्मक हुन्छन्। यसो भन्दा, यस भनाइमा मूलतः केही गलत छैन, त्यसोभए हामीले यस भनाइलाई अघि सारेर के चिरफार गर्न चाहेका हौँ त? हामीले भन्न चाहेको के हो? (हामी यो भनाइ सत्यताविपरीत जाने तरिकाहरूलाई चिरफार गर्न चाहन्छौँ।) ठीक भनिस्, हामी यो सत्यता हो कि होइन भनेर खुट्ट्याउन चाहन्छौँ। यो भनाइ एकदमै “सही” भएकाले, हामीले यो ठ्याक्कै कुन तरिकाले “सही” छ भनेर चिरफार र प्रमाणित गर्नलायक छ। त्यसपछि, हामीले यसको सही परिभाषा पाउनेछौँ, र यो वास्तवमै सत्यता हो कि होइन भनेर हेर्न सक्छौँ। हामीले हासिल गर्न चाहेको अन्तिम परिणाम यही हो। “झिँगटोमा सुतेर पित्त चाट्नु” भन्ने भनाइ विशेष परिस्थितिमा मानिसहरूले पालन गर्ने अस्तित्वको नियम हो। पहिला निश्चित होऔँ—के यो भनाइ सत्यता हो? (होइन।) यो सत्यता हो कि होइन भनेर सुरु नगरौँ। मानिसहरूले देख्न सक्ने यसको शाब्दिक अर्थलाई हेर्दा, यस भनाइको नकारात्मक अर्थ छैन। त्यसोभए, यसमा कस्तो सकारात्मक अर्थ छ त? यसले मानिसहरूलाई उत्प्रेरित गर्न सक्छ, सङ्कल्प दिन सक्छ, सङ्घर्ष गरिरहने, पछि नहट्ने, हतोत्साहित नहुने, र डरपोक नबन्ने बनाउन सक्छ। यसको सकारात्मक प्रयोग भएको पक्ष छ। तथापि, मानिसहरूले कुन परिस्थितिहरूमा यस भनाइमा भएका आत्मआचरण र कार्यका सिद्धान्तहरू पालन गर्नु आवश्यक छ? यस भनाइले पालन गर्ने सिद्धान्तहरू र परमेश्‍वरप्रतिको विश्‍वासबीच कुनै सम्बन्ध छ? त्यसको सत्यता अभ्याससँग कुनै सम्बन्ध छ? त्यसको आफ्नो कर्तव्य निर्वाह गर्नुसित कुनै सम्बन्ध छ? त्यसको परमेश्‍वरको मार्ग पछ्याउनुसित कुनै सम्बन्ध छ? (छैन।) तिमीहरू यति चाँडै निष्कर्षमा पुग्यौ? तिमीहरूलाई सम्बन्ध छैन भनेर कसरी थाहा भयो? (परमेश्‍वरका वचनले त्यो बताउँदैनन्।) त्यसो भन्नु अत्यन्तै सरल र गैरजिम्मेवार कुरा हो। जब तँ बुझ्दैनस् र “जे होस्, यो परमेश्‍वरका वचनमा छैन र मलाई यस भनाइको अर्थ थाहा छैन, त्यसैले म यो सुन्नेछैनँ। यसले जे मन लाग्यो त्यही भन्न सक्छ, तर म त्यो विश्‍वास गर्नेछैनँ” भनी भन्छस्, तब यसो भन्नु गैरजिम्मेवार कुरा हुन्छ। तैँले यसलाई गम्भीरतापूर्वक लिनैपर्छ। तैँले यसलाई गम्भीरतापूर्वक लिइसकेपछि, राम्ररी बुझेपछि र यसबारे साँचो सुझबुझ प्राप्त गरेपछि, यस भनाइलाई कहिल्यै सत्यता ठान्नेछैनस्। अहिले, म तँलाई यस भनाइको सहीपन इन्कार गर्न लगाइरहेको छैनँ; बरु, म तँलाई यो भनाइ सत्यता होइन भनेर बुझ्न लगाइरहेको छु, अनि तैँले बुझ्नुपर्ने सत्यता के हो र उही परिस्थितिहरूमा कसरी सत्यता पालन गर्नुपर्छ भनेर देखाइरहेको छु। कुरा बुझिस्? त्यसोभए, तैँले के बुझिस्, मलाई बता। (झिँगटोमा सुतेर पित्त चाट्नु भन्ने भनाइ दुर्भाग्यको बेला मानिसहरूले कसरी अभ्यास गर्नुपर्छ भन्नेबारे हो, तर परमेश्‍वरका घरमा “दुर्भाग्य” शब्द अस्तित्वमा छैन। परमेश्‍वरले मानिसहरूलाई खुलासा गर्नु वा तिनीहरूको परीक्षा लिनु त्यो सब उहाँले तिनीहरूलाई सिद्ध पार्ने प्रक्रियाकै पाटो हो—यो दुर्भाग्य होइन। यस भनाइले मानिसहरूलाई यस समयमा तिनीहरूले भोगेको कष्ट सम्झनैपर्छ र गुमेको कुरा भविष्यमा प्राप्त गर्नैपर्छ भनेर बताउँछ। यो भनाइ परमेश्‍वरका घरमा मान्य हुँदैन। म एउटा उदाहरण दिनेछु, जुन अलि अनुचित छ: बर्खास्त भएपछि “झिँगटोमा सुतेर पित्त चाट्नु” भन्ने भनाइ आफूलाई उत्प्रेरित गर्न प्रयोग गर्छन्, र भन्छन्, “म युये राज्यका राजा गोउजियानबाट सिक्नेछु, र झिँगटोमा सुतेर पित्त चाट्नेछु। मैले मेरो पुरानो पद फेरि पाउने र म फेरि अगुवा बन्ने समय आउनेछ। तिमीहरूले त्यो देख्नेछौ! अहिले तिमीहरू मेरो आलोचना गर्छौ, म यस सन्दर्भमा नराम्रो छु र म त्यस सन्दर्भमा नराम्रो छु भन्छौ। एक दिन म फेरि आफूले गुमाएको कुरा प्राप्त गर्नेछु र तिमीहरूलाई म को हुँ देखाउनेछु। मैले अहिले भोगेको अपमान पखालिने समय अवश्य नै आउनेछ!”) यो एकदमै राम्रो उदाहरण हो। के तिमीहरूले यसबाट अन्तर्दृष्टि पायौ? के तिमीहरू कहिल्यै झिँगटोमा सुतेर पित्त चाट्ने चाहना राख्छौ? के तिमीहरू गुमाएको कुरा फेरि पाउनेबारे कहिल्यै सोच्छौ? (सोच्छौँ। मानिसहरूले मेरो दृष्टिकोण इन्कार गर्दा ममा यस्तो सोच आउँछ। उदाहरणका लागि, जब म दाजुभाइ-दिदीबहिनीहरूसँग केही कुराबारे छलफल गरिरहेको हुन्छु र उनीहरूले मैले अघि सारेको दृष्टिकोणमा प्रश्न गर्छन्, तब मलाई मनमा अवज्ञा गरूँ भन्ने लाग्छ, र सोच्छु, “मैले कुनै दिन राम्रो काम गरेर तिमीहरूलाई देखाउनैपर्छ।” त्यसपछि, म गएर कामको त्यो क्षेत्र सिक्न कडा मेहनत गर्छु, तर यो गलत मानसिकता हो।) यो सत्यता स्विकार्ने सत्यता खोज्ने, वा सत्यता अभ्यास गर्ने मनोवृत्ति होइन, तर अवज्ञा गर्ने र अरूलाई केही प्रमाणित गरेर देखाउन चाहने मनोवृत्ति हो—यो हार नस्विकार्ने मनोवृत्ति हो। यस्तो मनोवृत्तिलाई मानवजातिमाझ सकारात्मक मानिन्छ। कहिल्यै हार नस्विकार्नु एक प्रकारको असल स्वभाव हो, र यसको अर्थ व्यक्तिमा दृढता छ भन्ने हुन्छ, त्यसोभए यो सत्यता अभ्यास गर्नु होइन भनेर किन भनिन्छ? किनभने कामकुरा गर्दा तिनीहरूको मनोवृत्ति अनि तिनीहरूले गर्ने कुरापछाडिका सिद्धान्त र उत्प्रेरणा सत्यतामा आधारित हुँदैनन्; बरु ती त परम्परागत संस्कृतिको भनाइ “झिँगटोमा सुतेर पित्त चाट्नु” मा आधारित हुन्छन्। कसैले यो व्यक्ति एकदमै प्रभावशाली छ भनेर भन्न सके पनि, अनि उसको जित्न चाहने र हार नस्विकार्ने मानसिकता र मनोवृत्तिले संसारका मानिसहरूबाट आदर बटुले पनि, सत्यतासामु यस्तो मानसिकता र चित्तप्रकृति के हो? ती अति सूक्ष्म र अत्यन्तै भद्दा कुरा हुन्; परमेश्‍वर तिनलाई घृणा गर्नुहुन्छ। अरू कसैसँग बताउने केही छ? (मैले कर्तव्य निर्वाह गर्दा, म कामको त्यस क्षेत्रसित परिचित नभएकाले, मलाई लाग्छ मानिसहरू मलाई गम्भीरतापूर्वक लिँदैनन्। त्यसैले, हृदयमा चुपचाप आफूलाई यसरी झकझकाउँछु, “मैले कामको यस क्षेत्र राम्ररी अध्ययन गर्नुपर्छ र तिमीहरूलाई म वास्तवमा सक्षम छु भनेर देखाउनुपर्छ।” कहिलेकाहीँ, मानिसहरूले मेरा कर्तव्यमा कमीकमजोरी औँल्याइदिँदा, म परिवर्तन गर्न प्रयास लगाउँछु; म कष्ट सहन्छु र काम सिक्न मूल्य चुकाउँछु, अनि आफूले जति नै धेरै कष्ट भोगे पनि, म त्यो सहन्छु, तर मैले आफ्नो कर्तव्य कसरी राम्ररी निर्वाह गर्ने भनेर खोजी गरिरहेको छैनँ; बरु, म अरूलाई मेरो मान गर्न लगाउन सक्ने र अरूबाट आदर पाउन सक्ने दिन आओस् भन्ने चाहन्छु। ममा झिँगटोमा सुतेर पित्त चाट्ने एक प्रकारको स्थिति पनि छ।) तिमीहरू सबैले बताएको कुराबाट मैले एउटा समस्या याद गरेँ। तिमीहरूले धेरै वर्षदेखि परमेश्‍वरमा विश्‍वास गर्दै आएका छौ, आफ्नो परिवार र करियर त्यागेका छौ, अनि धेरै कष्ट भोगेका छौ, तैपनि एकदमै थोरै फल पाएका छौ। तिमीहरू कष्ट सहन र आफ्ना कर्तव्यमा आफूलाई समर्पित गर्न पनि सक्षम छौ, अनि मूल्य चुकाउन सक्छौ, तर किन सत्यतामा कहिल्यै प्रगति गर्दैनौ? तिमीहरूले बुझ्ने सत्यता कसरी यति थोरै र यति सतही छ? त्यसको कारण के हो भने, तिमीहरू सत्यतामा जोड दिँदैनौ। तिमीहरू सधैँ झिँगटोमा सुतेर पित्त चाट्न चाहन्छौ, अनि तिमीहरूको हृदय आफूलाई साबित गर्ने उत्प्रेरणाले भरिएको हुन्छ। झिँगटोमा सुतेर पित्त चाट्नु एउटा “ठूलो घाउ” हो—के तँलाई यो राम्रो कुरा हो भन्ने लाग्छ? झिँगटोमा सुतेर पित्त चाट्नुको अन्तिम परिणाम के हुन्छ? जब कुनै व्यक्तिले ऊ सक्षम र योग्य छ, अरूभन्दा कम छैन र कोहीसित हार्न सक्दैन भनेर प्रमाणित गर्न चाहन्छ, तब उसले झिँगटोमा सुतेर पित्त चाट्नेछ। अर्को शब्दमा भन्नुपर्दा, उसले “अब्बल मानिस हुनका लागि ठूला कठिनाइहरू सहनुपर्छ।” त्यसोभए, झिँगटोमा सुतेर पित्त चाट्नु भन्ने भनाइ कसरी प्रकट हुन्छ? यो प्रकट हुने पहिलो तरिका भनेको हार नस्विकार्नु हो। दोस्रो तरिका भनेको अपमान सहनु र गह्रौँ बोझ बोक्नु हो। तैँले अरूसँग तर्क गर्न, तिनीहरूलाई खण्डन गर्न, वा आफ्नो बचाउ गर्न कुनै पनि शब्दहरू प्रयोग गर्दैनस् होला, तर गोप्य रूपले प्रयास लगाउँछस्। कस्तो प्रयास? त्यो तैँले चुकाउने मूल्य हुन सक्छ: राती अबेरसम्म काम गर्नु, बिहान सबेरै उठ्नु, वा अरूले रमाइलो गर्दा परमेश्‍वरका वचन पढ्नु र आफ्नो कामको क्षेत्रबारे सिक्नु, थप प्रयास गर्नु। के यो कष्ट भोग्नु हो? यसलाई झिँगटोमा सुतेर पित्त चाट्नु भनिन्छ। यो प्रकट हुने तेस्रो तरिका के हो? यो मानिसहरूमा एक प्रकारको ठूलो महत्त्वाकाङ्क्षा हुँदा, र ठूलो महत्त्वाकाङ्क्षाका कारण आफ्नो समस्याबारे गुनासो नगर्दा प्रकट हुन्छ। तिनीहरू आफूले तय गरेका र प्राप्त गर्न चाहेका उद्देश्यहरू, अनि सङ्घर्ष गर्ने यो इच्छा कायम राख्न चाहन्छन्। सङ्घर्ष गर्ने यो इच्छा के हो? उदाहरणका लागि, यदि तँ अगुवा बन्न वा कुनै काम पूरा गर्न चाहन्छस् भने, भित्री रूपमा तैँले सधैँ यो मनस्थिति कायम राख्नैपर्छ; तैँले आफ्नो सङ्कल्प, मिसन, महत्त्वाकाङ्क्षा र आकाङ्क्षा कहिल्यै बिर्सनै हुँदैन। तँ यसलाई एक वाक्यमा कसरी व्याख्या गर्छस्? (केही गर्ने आफ्नो सुरुको उत्प्रेरणा नबिर्सनू।) केही गर्ने आफ्नो सुरुको उत्प्रेरणा नबिर्सनु सही कुरा हो, तर पर्याप्त रूपमा दह्रिलो भने होइन। (आफ्नो हृदयमा ठूलो महत्त्वाकाङ्क्षा राख्नू।) त्यो झनै राम्रो हो। यसमा अलिकति त्यो भावना छ। तैँले कसरी यी शब्दहरू अझ सही र सटीक तरिकाले भन्न सक्छस्? (सङ्घर्ष गर्ने इच्छा र महत्त्वाकाङ्क्षाहरू।) तैँले यसलाई कसरी पूर्ण शब्दमा भन्नेछस्? धेरै युद्ध लडेपछि धेरै क्षति हुन्छ, तर जति लामो लडाइँ लडिन्छ, उति नै साहसी होइन्छ। यो लडाइँ गर्दा “कहिल्यै हार नमान्ने” इच्छा हो। यो त कतिपय मानिसले यसो भनेझैँ हो, “के तिमी बर्खास्त भएपछि हतोत्साहित भयौ? म धेरै पटक बर्खास्त भएको छु तर कहिल्यै हतोत्साहित भएको छैनँ। म केही कुरामा असफल हुँदा, फेरि खडा भइहाल्छु। हामीमा सङ्घर्ष गर्ने इच्छा हुनुपर्छ!” तिनीहरूको दृष्टिकोणबाट हेर्दा, यो सङ्घर्ष गर्ने इच्छा सकारात्मक कुरा हो। तिनीहरू मानिसहरूमा महत्त्वाकाङ्क्षा, आकाङ्क्षा, र लडाइँ गर्ने इच्छा हुँदा त्यो गलत कुरा हो भनेर सोच्दैनन्। तिनीहरूले अहङ्कारी भ्रष्ट स्वभावबाट उत्पन्न हुने कामना र उन्मत्त महत्त्वाकाङ्क्षालाई कसरी लिन्छन्? तिनीहरू त्यसलाई सकारात्मक कुरा ठान्छन्। त्यसैले तिनीहरू आफूले जुन उद्देश्यका लागि लडाइँ गरिरहेको छु र आफूलाई जुन उद्देश्य ठीक लागेको छ त्यो प्राप्त गर्न झिँगटोमा सुतेर पित्त चाट्ने कष्ट भोग्न सक्नु नै गर्नुपर्ने सही कुरा हो, मानिसहरू त्यसलाई राम्रो मान्छन्, र यो सत्यता हुनुपर्छ भन्ने सोच्छन्। झिँगटोमा सुतेर पित्त चाट्नुका तीन प्रकटीकरण यिनै हुन्। के यी तीन प्रकटीकरणले झिँगटोमा सुतेर पित्त चाट्नु भन्ने भनाइमा रहेको अर्थ व्याख्या गर्न सक्छन्? (हो, सक्छन्।) त्यसोभए, म यी तीन प्रकटीकरणबारे विस्तृत रूपमा सङ्गति गर्नेछु।

क. हार नस्विकार्नु

सुरुमा झिँगटोमाथि सुतेर पित्त चाट्नु भन्ने भनाइको पहिलो प्रकटीकरणबारे कुरा गरौँ: हार नस्विकार्नु। हार नस्विकार्नु भनेको के हो? मानिसहरूमा हार नस्विकार्ने मानसिकता छ भनेर प्रमाणित गर्ने कस्ता प्रकटीकरणहरू तिनीहरूमा सामान्यतया हुन्छन्? हार नस्विकार्नु कस्तो स्वभाव हो? (अहङ्कार र हठीपन।) त्यसमा अहङ्कार र हठका दुई स्पष्ट स्वभाव हुन्छन्। अरू के हुन्छ? (जित्न चाहनु।) के यो स्वभाव हो? यो प्रकटीकरण हो। अहिले हामी स्वभावबारे कुरा गरिरहेका छौँ। (सत्यताप्रति वितृष्ण हुनु।) सत्यताप्रति वितृष्ण हुनुको अर्थ निश्चय नै सत्यता नस्विकार्नु हो। उदाहरणका लागि, यदि कुनै अगुवा वा कामदारले तैँले गरिरहेको कुराले सिद्धान्त उल्लङ्घन गर्छ र परमेश्‍वरको घरको काममा ढिलाइ गराउँछ भनेर भन्यो, र उसले तँलाई बर्खास्त गर्न चाह्यो भने, तँ सोच्छस्, “हत्तेरी! मलाई आफूले गरिरहेको कुरा गलत हो भन्ने लाग्दैन। यदि तिमी मलाई बर्खास्त गर्न चाहन्छौ भने गर। यदि तिमी मलाई यो गर्न दिँदैनौ भने म गर्नेछैन। म समर्पित हुनेछु!” यो समर्पणभित्रै हार स्विकार्न नमान्ने मनोवृत्ति छ। यो एउटा स्वभाव हो। यस स्वभावमा अहङ्कार, हठ र सत्यताप्रति वितृष्ण हुनुबाहेक अरू के छ? के त्यसमा परमेश्‍वरसँग होड गर्न चाहने स्वभाव छ? (छ।) त्यसोभए यो कस्तो स्वभाव हो? यो क्रूरता हो। तिमीहरू यस्तो क्रूर स्वभाव चिन्नसमेत सक्दैनौ। किन म यो क्रूर हुन्छ भनेर भन्छु? (किनभने तिनीहरू परमेश्‍वरसँग होड गर्न चाहन्छन्।) सत्यतासँग होड गर्न खोज्नुलाई क्रूर भनिन्छ—यो अत्यन्तै क्रूर हुन्छ! यदि तिनीहरू क्रूर नभएका भए, तिनीहरूले सत्यतासँग होड गर्न खोज्नेथिएनन्, र परमेश्‍वरसँग होड गर्न वा उहाँसँग प्रतिस्पर्धा गर्न खोज्नेथिएनन्। यो क्रूर स्वभाव हो। हार नस्विकार्नुभित्र अहङ्कार, हठीपन, सत्यताप्रतिको वितृष्णा र क्रूरता हुन्छ। यससित सम्बन्धित स्पष्ट स्वभावहरू यिनै हुन्। हार नस्विकार्ने स्वभाव कसरी प्रकट हुन्छ? यसमा के-कस्ता मानसिकता समावेश हुन्छन्? हार नस्विकार्ने मानिसहरू कसरी सोच्छन्? तिनीहरूको मनोवृत्ति के-कस्तो हुन्छ? तिनीहरू आफूलाई बर्खास्तीजस्ता कुराहरू आइपर्दा के भन्छन्, के सोच्छन्, र के प्रकट गर्छन्? सबैभन्दा सामान्य प्रकटीकरण त्यतिबेला हुन्छ, जब तिनीहरू कर्तव्य निर्वाह गर्छन् र माथिले तिनीहरू यस कर्तव्य निर्वाह गर्न योग्य छैनन् भन्ने देखेर तिनीहरूलाई बर्खास्त गर्नुहुन्छ, र तिनीहरू हृदयमा यस्तो विचार गर्छन्, “म तपाईँको बराबर छैनँ। म तपाईँसँग तर्क गर्नेछैनँ। ममा प्रतिभा छ। सक्‍कली सुन अन्तमा चम्किन्छ, अनि म जहाँ गए पनि प्रतिभावान व्यक्ति हुँ! माथिले मेरा लागि जेजस्तो बन्दोबस्त गर्नुभए पनि म त्यो सहनेछु र अहिले ती कुरा सुन्नेछु।” तिनीहरू परमेश्‍वरसामु आएर प्रार्थना पनि गर्छन्, “परमेश्‍वर, बिन्ती छ मलाई गुनासो गर्नबाट जोगाउनुहोस्। बिन्ती छ मेरो जिब्रो नियन्त्रण गर्नुहोस् र मलाई तपाईँको आलोचना वा निन्दा गर्न नदिनुहोस्, र मलाई समर्पित हुन सक्ने बनाउनुहोस।” तर त्यसपछि तिनीहरू फेरि विचार गर्छन्, “म समर्पित हुन सक्दिनँ। यो सबैभन्दा गाह्रो पक्ष हो। म यो तथ्य स्विकार्न सक्दिनँ। म के गरूँ? यी माथिका बन्दोबस्त हुन्; मैले गर्न सक्ने केही छैन। म एकदमै प्रतिभावान छु, तर किन म आफ्नो प्रतिभा परमेश्‍वरका घरमा कहिल्यै प्रयोग गर्न सक्दिनँ? यस्तो लाग्छ, मैले अझै परमेश्‍वरको वचन मनग्गे पढेको छैनँ। अबउसो मैले परमेश्‍वरका वचन अझ धेरै पढ्नैपर्छ!” तिनीहरू हार मान्दैनन् र आफू अरूभन्दा कम नभएको, आफूले अलि कम समयदेखि परमेश्‍वरमा विश्‍वास गरेको मात्र हो र यसको परिपूर्ति गर्न सकिन्छ भन्ने सोच्छन्। त्यसैले, तिनीहरू परमेश्‍वरका वचन पढ्न र प्रवचनहरू सुन्नमा प्रयास लगाउँछन्। तिनीहरू हरेक दिन नयाँ भजन सिक्छन् र परमेश्‍वरका वचनको एक अध्याय पढ्छन्, अनि प्रचार अभ्यास गर्छन्। तिनीहरू क्रमिक रूपमा परमेश्‍वरका वचनसँग झन्-झन् परिचित हुँदै जान्छन्, तिनीहरूले धेरै आत्मिक धर्मसिद्धान्त प्रचार गर्न सक्छन्, र भेलाहरूमा सङ्गति दिन सक्छन्। के यहाँ हार नस्विकार्ने कुनै हुटहुटी छ? (छ।) यो कस्तो हुटहुटी हो? (दुष्ट हुटहुटी।) यो समस्याजनक कुरा हो! यसलाई चिरफार गर्नेबित्तिकै तिमीहरू किन तुरुन्तै यसलाई दुष्ट हुटहुटी भनेर चित्रण गर्छौ? के यी असल कुरा होइनन् र? तिनीहरूको आत्मिक जीवन सामान्य हुन्छ; तिनीहरू सांसारिक कुराहरूमा सहभागी हुँदैनन्; तिनीहरू अरूको चियोचर्चो गर्दैनन्; तिनीहरू परमेश्‍वरका वचनका धेरै अध्याय कण्ठाग्र भन्न र याद गरेर धेरै भजनहरू गाउन सक्छन्। तिनीहरू “विशिष्ट” हुन्! त्यसोभए किन तिमीहरू यसलाई दुष्ट हुटहुटी भन्छौ? (तिनीहरूको आशय नै आफू सक्षम छु र अरूभन्दा कम छैनँ भनेर प्रमाणित गर्नु हो।) यसलाई हार नस्विकार्नु भनिन्छ। के तिनीहरूले हार नस्विकारेर आफूलाई साँच्चै बुझिरहेका र आफ्ना समस्याहरू स्विकारिरहेका हुन्छन्? (हुँदैनन्।) के तिनीहरूले आफ्नो भ्रष्टता र अहङ्कारी स्वभाव चिनिरहेका हुन्छन्? (हुँदैनन्।) त्यसोभए तिनीहरूले हार नस्विकारेर के साबित गरिरहेका हुन्छन्? तिनीहरू आफू सक्षम र श्रेष्ठ छु भनेर साबित गर्न चाहन्छन्; तिनीहरू आफू अरूभन्दा राम्रो छु भनेर साबित गर्न चाहन्छन्, अनि अन्त्यमा आफूलाई बर्खास्त गर्नु गल्ती थियो भनेर साबित गर्छन्। तिनीहरूको हुटहुटी यस दिशामा लक्षित हुन्छ। के यो हार नस्विकार्नु हो? (हो।) हार नस्विकार्ने यही मनोवृत्तिले कष्ट सहने, मूल्य चुकाउने, अपमान सहने र गह्रौँ बोझ बोक्‍ने तिनीहरूका कार्यहरू उत्पन्न गरायो। यसो हेर्दा, तिनीहरू धेरै प्रयास लगाउँछन्, तिनीहरूले कष्ट सहन र मूल्य चुकाउन, अनि अन्त्यमा आफ्नो उद्देश्य हासिल गर्न सक्छन् जस्तो देखिन्छ, तर परमेश्‍वर किन खुसी हुनुहुन्न? उहाँ किन तिनीहरूलाई निन्दा गर्नुहुन्छ? किनभने परमेश्‍वर मानिसहरूको भित्री हृदय छानबीन गर्नुहुन्छ र हरेक व्यक्तिलाई सत्यताअनुसार मूल्याङ्कन गर्नुहुन्छ। परमेश्‍वर कसरी हरेक व्यक्तिको व्यवहार, अभिप्राय, प्रकटीकरण, र स्वभावको मूल्याङ्कन गर्नुहुन्छ? यी सबै कुरा सत्यताअनुसार मूल्याङ्कन गरिन्छन्। त्यसोभए, परमेश्‍वर कसरी यस मामिलालाई मूल्याङ्कन र परिभाषित गर्नुहुन्छ? तैँले जति नै कष्ट भोगे पनि र जति नै धेरै मूल्य चुकाए पनि, आखिर तँ सत्यतातर्फ लागिपर्दैनस्; तेरो अभिप्राय सत्यताप्रति समर्पित हुने वा सत्यता स्विकार्ने हुँदैन; बरु तँ परमेश्‍वर र परमेश्‍वरको घरले तँलाई चित्रित गरेको र सम्हालेको तरिका गलत थियो भनेर प्रमाणित गर्न कष्ट सहने र मूल्य चुकाउने आफ्नो विधि प्रयोग गर्छस्। यसले के इङ्गित गर्छ? तँ आफू कहिल्यै गलत नभएको र भ्रष्ट स्वभाव नभएको व्यक्ति होस् भनेर साबित गर्न चाहन्छस्। तँ परमेश्‍वरको घरले तँलाई सम्हालेको तरिका सत्यताअनुरूप थिएन, अनि कहिलेकाहीँ सत्यता र परमेश्‍वरका वचन गलत हुन्छन् भनेर साबित गर्न चाहन्छस्। उदाहरणका लागि, तेरो सन्दर्भमा त्रुटि र समस्या भएको थियो, अनि तेरो मामलाले परमेश्‍वरका वचन सत्यता होइनन् र तँ समर्पित हुनु पर्दैन भनेर साबित गर्छ। के परिणाम यही नै होइन र? (हो।) परमेश्‍वर यस्तो परिणामलाई अनुमोदन गर्नुहुन्छ कि निन्दा? (उहाँ त्यसलाई निन्दा गर्नुहुन्छ।) परमेश्‍वर त्यसलाई निन्दा गर्नुहुन्छ।

के मानिसहरूमा हुने यो हार नस्विकार्ने मनोवृत्ति सत्यताअनुरूप छ? (छैन।) यदि हामी यो मनोवृत्ति सत्यताअनुरूप छैन, र यो सत्यताबाट कोसौँ टाढा छ भनेर भन्छौँ भने, के त्यो भनाइ सही हुनेछ? हुनेछैन, किनभने त्यो मनोवृत्ति सत्यतासँग पटक्कै सम्बन्धित छैन। संसारमा र सारा मानवजातिमाझ हार नस्विकार्ने यस मनोवृत्तिको प्रशंसा हुन्छ कि निन्दा? (यसको प्रशंसा हुन्छ।) कस्तो परिवेशमा यसको प्रशंसा हुन्छ? (कार्यस्थल र विद्यालयमा।) उदाहरणका लागि, यदि कुनै विद्यार्थीले परीक्षामा साठी प्रतिशत अङ्क पाउँछ, र भन्छ, “म हार स्विकार्नेछैनँ। अर्कोपटक म नब्बे प्रतिशत अङ्क ल्याउनेछु!” अनि उसले नब्बे प्रतिशत ल्याएपछि, अर्को पल्ट सय प्रतिशत ल्याउन चाहन्छ। अन्त्यमा उसले त्यो पनि प्राप्त गर्छ, अनि उसका आमाबुबाले यो बच्चा महत्त्वाकाङ्क्षी छ र यसको भविष्य उज्ज्वल छ भन्ने सोच्छन्। अर्को परिवेश—अनि सबैभन्दा सामान्य परिवेश—प्रतिस्पर्धाहरूमा हुन्छ। कतिपय टोली प्रतिस्पर्धामा हार्छन् र लाजले तिनीहरूलाई अनुहार देखाइ नसक्नु हुन्छ, तर तिनीहरू हार स्विकार्दैनन्। यस्तो मानसिकता र हार नस्विकार्ने मनोवृत्तिका कारण, तिनीहरू निकै कडा परिश्रम गर्छन् र अझ कडा तालिम लिन्छन्, अनि अर्को प्रतिस्पर्धामा तिनीहरूले अर्को टोलीलाई हराउँछन् र उनीहरूलाई लज्जित पार्छन्। यस समाजमा र मानवजातिमाझ हार नस्विकार्नु एक प्रकारको मानसिकता हो। मानसिकता भनेको के हो? (यो मानिसहरूलाई मनोवैज्ञानिक रूपमा साथ दिने सोचाइको तरिका हो।) सही भनिस्। यो मानिसहरूलाई सधैँ साहसी भई अघि बढ्न, पराजित नहुन, हतोत्साहित नहुन, पछि नहट्न अनि आफ्ना आकाङ्क्षा र उद्देश्य हासिल गर्न साथ दिने प्रेरक शक्ति हो। यसलाई हार नस्विकार्नु भनिन्छ। यो हार नस्विकार्ने एक प्रकारको मानसिकता हो। मानिसहरू यदि आफूमा यो मानसिकता, यो “मनोभाव” छैन भने, जीवनको कुनै अर्थ हुँदैन भन्ने सोच्छन्। तिनीहरू जीवनमा के कुरामा भर पर्छन्? तिनीहरूको जीवन एक प्रकारको मानसिकतामा भर पर्छ। यो मानसिकता कहाँबाट आउँछ? यो मानिसहरूका धारणा र कल्पना, साथै तिनीहरूको भ्रष्ट स्वभावबाट आउँछ। यो अव्यावहारिक हुन्छ, र मानिसहरूले यो प्राप्त गर्न सक्दैनन्। परमेश्‍वरले मानवजाति सृष्टि गरेको समयदेखि अहिलेसम्म जति नै वर्ष बितेको भए पनि, यहाँ जीवित प्राणीहरू जिउने व्यवस्था, मानवजाति जिउने व्यवस्था, अनि स्वर्ग, पृथ्वी, यावत् थोक र ब्रह्माण्ड सञ्चालन हुने व्यवस्था इत्यादि जस्ता एकदमै धेरै सकारात्मक कुरा छन्। मानिसहरूको सोच र शिक्षाको तहअनुसार, तिनीहरूले यो सबैबीच पालन गर्न, आफूले कसरी कार्य गर्ने र आफूलाई आचरणमा ढाल्ने भन्ने बारेका सिद्धान्त र प्रेरक शक्ति, वा यसका आधारका रूपमा लिन कुनै व्यवस्था खोज्न सक्नुपर्छ। तथापि, मानिसहरू सही दिशामा प्रयास लगाउँदैनन्—तिनीहरू आफ्नो बल कुन दिशामा लगाउँछन्? तिनीहरू आफ्नो बल गलत दिशामा लगाउँछन्, अर्थात् तिनीहरू कामकुरा विकास हुने व्यवस्था उल्लङ्घन गर्छन्, अनि तिनीहरू सबै कुराको चक्रको व्यवस्था उल्लङ्घन गर्छन्—तिनीहरू सधैँ परमेश्‍वरले निर्धारित गरेका यी प्राकृतिक व्यवस्थाहरू नष्ट गर्न, अनि खुसी सिर्जना गर्नका लागि मानव पद्धति र माध्यमहरू प्रयोग गर्न चाहन्छन्। तिनीहरूलाई खुसी कसरी पाइन्छ, त्यसमा के रहस्य छ, वा त्यसको स्रोत के हो भन्ने थाहा हुँदैन; तिनीहरू यो स्रोत खोज्दैनन्। बरु, तिनीहरू खुसी सिर्जना गर्न मानव शैली प्रयोग गर्ने प्रयास गर्छन्, र सधैँ चमत्कारहरू सिर्जना गर्न पनि चाहन्छन्। तिनीहरू यी सबै कुराको सामान्य व्यवस्था परिवर्तन गर्न मानव शैली प्रयोग गर्ने प्रयास गर्छन्, र त्यसपछि आफूले चाहेका खुसी र उद्देश्यहरू हासिल गर्छन्। यो सब असामान्य कुरा हो। मानिसहरू यस्ता कुराका लागि जसरी लडे पनि, आफैमा भर परेर लड्नुको अन्तिम नतिजा के हुन्छ? परमेश्‍वरले मानवजातिलाई व्यवस्थापन गर्न दिएको यो संसार अहिले क्षतिग्रस्त भएको छ। अहिले यो क्षतिग्रस्त भएकाले को सबैभन्दा बढी पीडित भएको छ? (मानिस।) मानवजाति सबैभन्दा बढी पीडित भएको छ। मानिसहरूले संसारलाई यस हदसम्म दुरुपयोग गरेका छन्, तैपनि तिनीहरू अझै कहिल्यै हार मान्नेछैनँ भनी दाबी गर्छन्। के तिनीहरूका दिमागमा केही गडबडी छैन र? कहिल्यै हार नमान्नुले अन्त्यमा कस्तो नतिजा ल्याउँछ? विनाशकारी विपत्ति। यो एक वा दुई प्रतिस्पर्धा हार्ने वा अनुहार देखाइ नसक्नु हुने कुरा मात्र होइन। तिनीहरूले आफ्नो सम्भाव्यता नष्ट गरेका र आफ्नो उम्कने बाटो बन्द गरेका हुन्छन्—तिनीहरूले आफूलाई नष्ट गरेका हुन्छन्! हार नस्विकार्नुबाट आउने कुरा यही हो।

अहिले हामी शैतानको क्रूर र अहङ्कारी स्वभावको ठेट प्रकटीकरण, अर्थात् कहिल्यै हार नमान्नुलाई चिरफार गरिरहेका छौँ। कहिल्यै हार नमान्नु एउटा मानसिकता हो। हामी यसको आलोचना गर्छौँ, खुलासा गर्छौँ, र निन्दा गर्छौँ, तर यदि तैँले यसलाई मानवजातिमाझ निन्दा गरिस् भने, के मानिसहरूले यो स्विकार्नेछन्? (स्विकार्नेछैनन्।) किन? (किनभने सबै मानिस यस वाक्यांशको प्रशंसा गर्छन्।) तिनीहरू यस मानसिकतालाई बढावा दिन्छन्। यदि कुनै व्यक्तिमा हार नस्विकार्ने र कहिल्यै हार नमान्ने मानसिकता अलिकति पनि छैन भने, अरूले उसलाई दम नभएको भन्छन्। यदि हामीले यी कुराहरूलाई बढावा दिएनौँ भने, के हामी कमजोर हुन्छौँ? (अहँ, हुँदैनौँ।) मानिसहरू भन्छन्, “तिमी कसरी कमजोर होइनौ? तिमी मनोबलसाथ जीवन जिउँदैनौ। तिमी जिउनुको के अर्थ?” के यो कथन साँचो हो? पहिला यसलाई चिरफार गरौँ: हार नस्विकार्नु कस्तो मनोवृत्ति हो? के सामान्य समझ भएका मानिसहरूमा यो मनोवृत्ति हुनुपर्छ? वास्तवमा, यदि मानिसहरूमा सामान्य समझ छ भने, तिनीहरूमा यो मानसिकता हुनु हुँदैन। यो मानसिकता राख्नु गलत हो। कुनै व्यक्तिले समझदार व्यक्ति हुन वास्तविकताको सामना गर्नैपर्छ। यसरी, हार नस्विकार्नु स्पष्टतः समझको कमी हुनु हो; यसको अर्थ तिनीहरूका दिमागमा केही गडबडी छ, र यो मनोवृत्ति अवश्य नै गलत हो। परमेश्‍वरका विश्वासीहरूका सन्दर्भमा ठ्याक्कै भन्नुपर्दा, तिनीहरूमा यो मानसिकता हुनु हुँदैन किनभने हार नस्विकार्नुमा अहङ्कारी स्वभाव अन्तर्निहित हुन्छ। मानिसहरूमा अहङ्कारी स्वभाव हुँदा के तिनीहरूलाई सत्यता स्विकार्न सजिलो हुन्छ? (हुँदैन।) यो समस्या हो। यदि तँ अहङ्कारी स्वभावलाई सत्यता पछ्याउने जगका रूपमा प्रयोग गर्छस् भने, तैँले के पछ्याइरहेको हुन्छस्? तैँले निश्चय नै सत्यता पछ्याइरहेको हुँदैनस्, किनभने यो पछ्याइ अन्तर्निहित रूपमै सकारात्मक हुँदैन, अनि तैँले प्राप्त गर्ने कुरा निश्चय नै सत्यता हुनेछैन; त्यो निश्चय नै मानिसहरूले कल्पना गरेको एक प्रकारको “मानसिकता” हुनेछ। यदि मानिसहरूले यस्तो मानसिकतालाई सत्यताका रूपमा लिन्छन् भने, तिनीहरू पथभ्रष्ट भएका हुन्छन्। त्यसैले, हामीले हार नस्विकार्ने मानसिकता सच्च्याउने हो भने, के भन्नेथियौँ? हामीले मानिसहरूले सत्यता सिद्धान्तअनुसार नै वास्तविक समस्या सामना गर्नुपर्छ र कामकुरा गर्नुपर्छ, तिनीहरूमा हार नस्विकार्ने मनोवृत्ति हुनु हुँदैन भनेर भन्नेथियौँ। यदि तिनीहरू हार स्विकार्दैनन् भने, तिनीहरूले कोसामु स्वीकार नगरिरहेका हुन्छन्? (परमेश्‍वरसामु।) तिनीहरूले सत्यतासामु स्वीकार नगरिरहेका हुन्छन्। अझ तोकेरै भन्नुपर्दा, तिनीहरूले मामलाका साँचो तथ्यहरूसामु स्वीकार नगरिरहेका हुन्छन्, तिनीहरूले आफूले केही गलत गरेको छु र आफू प्रकट भएको छु भनेर स्वीकार गरिरहेका हुँदैनन्, अनि तिनीहरूले आफूमा अहङ्कारी स्वभाव छ भनेर स्वीकार गरिरहेका हुँदैनन्। यी कुराहरू साँचो हुन्। त्यसैले, कसरी तँ यी मानिसहरूलाई खण्डन गर्न सक्छस्? तिनीहरूको प्रतिवाद गर्ने सबैभन्दा राम्रो तरिका भनेको तिनीहरूलाई सबैभन्दा लज्जास्पद लाग्ने कुरा प्रयोग गर्नु हो। आजको संसारमा मानवजातिलाई सबैभन्दा लज्जास्पद लाग्ने कुरा के हो? विज्ञान। विज्ञानले मानवजातिलाई के दिएको छ? (विपत्ति।) मानवजातिले सबैभन्दा बढी प्रशंसा र गर्व गर्ने कुरा विज्ञानले तिनीहरूमाथि अभूतपूर्व विपत्ति ल्याएको छ। अहिले तिमीहरूले यो छनक पाएका हुनाले, कसरी यी मानिसहरूलाई लज्जित पार्न सक्ने गरी खण्डन गर्नुपर्छ त? तिमीहरूलाई के लाग्छ, के शैतानजस्ताहरूलाई लज्जित पार्नुपर्छ? (पार्नुपर्छ।) यदि तैँले तिनीहरूलाई लज्जित पारिनस् भने, तिनीहरूले सत्यतालाई सधैँ तुच्छ ठान्नेछन्, परमेश्‍वरमा विश्वास गर्नेहरूलाई भेदभाव गर्नेछन्, र परमेश्‍वरमा विश्वास गर्नेहरूले आफू कमजोर भएकाले मात्र परमेश्‍वरमा विश्वास गर्छन् भनी सोच्नेछन्। तिमीहरूले कसरी तिनीहरूको खण्डन गर्नुपर्छ? (यसो भनेर: “तिमी केवल साधारण व्यक्ति हौ। तिमीमा त्यस्तो के छ, जसले तिमीलाई हार स्विकार्नु नपर्ने बनाउँछ? केले तिमीलाई नस्विकार्नु सही लाग्ने बनाउँछ? कतिपय मानिस वैज्ञानिक भए पनि, के भो त? तिनीहरूले जति नै उच्च वैज्ञानिक प्रविधि विकास गरे पनि, के भो त? के वैज्ञानिकहरूले अहिले विज्ञानले मानवजातिमाथि ल्याएका सबै विपत्ति समाधान गर्न सक्छन्?”) तिनीहरूको खण्डन गर्ने सही तरिका यही हो। त्यसबारे सोच्, के यो तिनीहरूको खण्डन गर्ने राम्रो तरिका हो? तँ भन्छस्, “मानवजाति वर्तमान समयसम्म जिएको छ, तर मानिसहरूलाई आफ्ना पूर्खा को हुन् भन्नेसमेत थाहा छैनभने तिनीहरूले कसरी नस्विकार्न सक्छन्? तिमीलाई आफू कहाँबाट आएको हो भन्नेसमेत थाहा छैन भने तिमी के कारण धृष्टता देखाउँछौ? तिमी आफूलाई सृष्टि गर्ने परमेश्‍वरलाई समेत मान्दैनौ भने तिमीले कसरी हार नस्विकार्न सक्छौ? परमेश्‍वरले मानिसलाई सृष्टि गर्नुभयो, र यो एकदमै महिमित कुरा हो, तर तिमी त्यो मान्दैनौ वा स्विकार्दैनौ; बरु तिमी मानिसहरू पशुबाट विकास हुँदै आएका हुन् भन्ने विश्वास र मान्यतामा जिद् कस्छौ। तिमी कति तुच्छ छौ? परमेश्‍वर एकदमै शक्तिशाली र उच्च हुनुहुन्छ; उहाँ भन्नुहुन्छ, तिम्रो सृष्टिकर्ता उहाँ नै हुनुहुन्छ, तर तिमी आफू उहाँको सृजित प्राणी हो भन्ने स्विकार्दैनौ। तिमी कति नीच छौ?” उसले कस्तो तिखो जवाफ दिनेछ? “मानिसहरू बाँदरबाट विकसित भएर आएका हुन्, तैपनि हामी उच्च तहका प्राणी हौँ।” “त्यसोभए, के तिमी अझै जनावर र पशु होइनौ र? हामी आफू जनावर हौँ भनेर मान्दैनौँ। हामी मानिस हौँ, हामी परमेश्‍वरद्वारा सृजित मानव हौँ। परमेश्‍वरले मानिसहरूलाई सृष्टि गर्नुभयो र उहाँ तँ व्यक्ति होस् भनेर स्विकार्नुहुन्छ, तर तिमी व्यक्ति हुन चाहँदैनौ। तिमी मानिसहरूलाई परमेश्‍वरले सृष्टि गर्नुभएको तथ्य जिद्दी गर्दै इन्कार गर्छौ। तिमी पशु हुन नै जिद् कस्छौ। तिमी जिउनुको के अर्थ? के तिमी जिउन योग्य छौ?” के यी शब्दहरूमा तागत छ? (छ।) हामी यसरी नै यी मानिसहरूको खण्डन गर्छौँ। तिनीहरूले त्यो माने पनि वा नमाने पनि, वा स्विकारे पनि वा नस्विकारे पनि, यी तथ्य नै हुन्। म अर्को बुँदाबारे कुरा गर्नेछु। मानिसहरू कहिल्यै हार स्विकार्दैनन्, तिनीहरू आफू एकदमै सक्षम छु, आफूसँग उच्च प्रविधि र सबै प्रकारको बुद्धि छ भन्ने सोच्छन्, तर तिनीहरू प्रकृतिसँग कस्तो व्यवहार गर्छन्? तिनीहरू यससँग निरन्तर लडाइँ गर्छन् र सधैँ त्यसलाई वशमा राख्न चाहन्छन्। तिनीहरू प्रकृतिको व्यवस्था कसरी पालन गर्ने भनी पटक्कै बुझ्दैनन्। मानवजातिको व्यवस्थापनले अन्त्यमा प्रकृतिलाई के गरेको छ? के यो सब ज्ञानी र विज्ञान बुझ्ने मानिसहरूले व्यवस्थापन गरेका होइनन् र? के तँ हार स्विकार्न अस्वीकार गर्दैनस् र? के तँ सक्षम व्यक्ति होइनस् र? के तँलाई परमेश्‍वरको सार्वभौमिकता चाहिँदैन र? मानवजाति र प्रकृति हजारौँ वर्षदेखि सह-अस्तित्वमा रहँदै आएका छन्, तैपनि अविश्वसनीय रूपमा मानवजातिले अझै पनि प्रकृतिलाई व्यवस्थापन गर्न जान्दैन। मानवजातिले यस हदसम्म प्रकृतिलाई अत्यधिक विकास गर्छ, अत्यधिक उपभोग गर्छ, र गम्भीर रूपले प्रदूषित पार्छ कि आज प्राकृतिक स्रोतसाधनहरू झन्-झन् अपुग हुँदै गइरहेका छन्। त्यसबाहेक, न त तिनीहरूले पिउने पानी, न त तिनीहरूले खाने खानेकुरा, न त तिनीहरूले सास लिने हावा नै विषमुक्त छन्। परमेश्‍वरले सुरुमा प्रकृति सृष्टि गर्नुहुँदा, सबै जीवित प्राणी, खानेकुरा, हावा र पानी स्वच्छ र विषमुक्त थिए, तर उहाँले मानवजातिलाई प्रकृतिको व्यवस्थापन गर्न दिनुभएपछि, यी सबै कुरा विषाक्त भए। यी कुराहरूको “आनन्द” उठाउनुपर्ने त मानिसहरूले नै हो। त्यसोभए, मानिसहरू कसरी हार स्विकार्न सक्दैनन्? परमेश्‍वरले मानवजातिका लागि यस्तो सुन्दर संसार सृष्टि गर्नुभयो र तिनीहरूलाई त्यो व्यवस्थापन गर्न दिनुभयो, तर तिनीहरूले यसलाई कसरी व्यवस्थापन गरे? के तिनीहरूलाई यसको व्यवस्थापन गर्न आउँछ? मानवजातिले यसलाई पूर्ण रूपमा लथालिङ्ग हुने हदसम्म दुरुपयोग गऱ्यो—सागर, पर्वत, जमिन, हावा, र आकासमा ओजोन तहलाई समेत छोडिएन; ती सबै ध्वस्त पारिएका छन्। आखिर यो सबै कुराका प्रतिकूल परिणामहरू कसले भोग्नेछ? (मानिसहरूले।) त्यो मानवजातिले नै भोग्नेछ। मानिसहरू हुनसम्मको मूर्ख छन्, तैपनि तिनीहरू आफूलाई महान् ठान्छन् र हार स्विकार्दैनन्! तिनीहरू किन स्विकार्दैनन्? यदि मानवजातिलाई यसरी नै कामकुरा व्यवस्थापन गर्न दिइयो भने, के प्रकृति सुरुकै अवस्थामा पुनर्स्थापित हुनेछ? कहिल्यै हुनेछैन। यदि मानवजाति हार नस्विकार्ने यस मानसिकतामा भर पऱ्यो भने, तिनीहरूको व्यवस्थापनअन्तर्गत संसार र प्रकृति झन्-झन् खराब, डरलाग्दो र फोहोर मात्र हुँदै जानेछन्। अन्तिम परिणाम के हुनेछ? मानवजाति आफूले बरबाद गरेको यस पर्यावरणमा मर्नेछ। त्यसोभए, अन्त्यमा कसले यो सब परिवर्तन गर्न सक्छ? परमेश्‍वरले सक्नुहुन्छ। यदि मानिसहरू यसो गर्न सक्षम छन् भने, तिनीहरूमध्ये एक जना अघि सरेर संसारको वर्तमान हालतलाई बदल्ने प्रयास गर्न सक्छ, तर के यो जिम्मेवारी लिन आँट गर्ने कोही छ? (छैन।) त्यसोभए, मानिसहरू किन हार स्विकार्दैनन्? मानिसहरू आफूले पिउने पानीको सुरक्षासमेत गर्न सक्दैनन्। प्रकृतिलाई सिंह वा बाघले ध्वस्त पारेको होइन, झन् चराचुरुङ्गी, माछा वा किराफट्याङ्ग्राले ध्वस्त पार्नु त परको कुरा हो; बरु यसलाई ध्वस्त र नष्ट पार्ने त मानिसहरू स्वयम् हुन्। मानिसहरूले जे रोपे अन्त्यमा त्यसैको कटनी गर्नुपर्छ। के अहिले परिस्थितिहरूलाई बदल्ने कुनै उपाय छ त? यसलाई बदल्न सकिँदैन। निश्चित रूपमा के भन्न सकिन्छ भने, यदि परमेश्‍वर यी सब कुरा गर्न नआउनुभएको भए, सबै मानवजाति जिउने पर्यावरण झन्-झन् खराब, र झन्-झन् डरलाग्दो हुँदै मात्र जानेथियो; यो सुध्रिनेथिएन। परमेश्‍वरले मात्र यो सब बदल्न सक्नुहुन्छ। के मानवजातिले हार नस्विकार्नु ठिकै हो? के तैँले यो पर्यावरण बदल्न सक्छस्? तँलाई राम्रो पर्यावरण दिइएको थियो, तर तैँले यसलाई ध्वस्त पार्न मात्र सक्छस्; तँ यसको सुरक्षा गर्दैनस्। सम्पूर्ण संसारको खाद्य चक्र के हो? के मानवजातिले यो बुझ्छ? अहँ, तिनीहरू बुझ्दैनन्। उदाहरणका लागि, ब्वाँसो क्रूर जनावर हो। यदि मानवजातिले सबै ब्वाँसोहरू मारेको भए, आफूले प्रकृतिलाई जितेको ठान्नेथियो। यस्तो सङ्कल्प, यस्तो मनोबल, र चुनौती सामना गर्ने यो मानसिकता लिएर मानवजातिले ठूला सङ्ख्यामा ब्वाँसोहरूको सिकार गर्न थाल्छ। तिनीहरूले घाँसेमैदान क्षेत्रका धेरैजसो ब्वाँसो मारेपछि, आफूले प्रकृतिलाई जितेको र ब्वाँसोको प्रजातिलाई जितेको ठान्छन्। साथसाथै, तिनीहरू ब्वाँसोको छाला आफ्ना घरमा झुन्ड्याउँछन्, ब्वाँसोको छालाबाट बनेको लुगा लगाउँछन्, ब्वाँसोको छालाबाट बनेको टोपी ओढ्छन्, अनि ब्वाँसोको छाउराको छाला आफ्नो चुपीको टुप्पामा लगाउँछन्। तिनीहरू फोटो खिच्छन् र सारा संसारलाई बताउँछन्, “हामीले मानवजातिमाथि खतरा भएको यस प्रजाति अर्थात् ब्वाँसोलाई जित्यौँ!” के तिनीहरूको आत्मसन्तुष्टि अलि असामयिक भएन र? यसो हेर्दा, ब्वाँसोहरू कम हुँदा बाहिरी रूपमा मानिस र अन्य केही जीवित प्राणीहरूको जीवन खतरामा नपर्नेजस्तो देखिन्छ, तर त्यसपछि कस्ता नतिजाहरू आउनेछन्? मानवजातिले यसको ठूलो मूल्य चुकाउनैपर्छ। तिनीहरूले कस्तो मूल्य चुकाउनैपर्छ? जब ठूला सङ्ख्यामा ब्वाँसोहरू मारिन्छन्, तब ब्वाँसोको सङ्ख्या घट्दै जान्छ। यसलगत्तै, ब्वाँसोले खाने खरायो, मुसो, र घाँसेमैदानका अरू सबै जनावरको सङ्ख्या अत्यधिक मात्रामा बढ्न थाल्छ। यी जनावरहरूको सङ्ख्या अत्यधिक हुँदा, पहिलो नतिजा के हुन्छ? (घाँस सखाप हुन्छ।) त्यहाँ घाँस झन्-झन् कम हुँदै जान्छ। घाँस कम हुँदा, हरियाली जमिन झन्-झन् नाङ्गिदै जान्छ। यी जनावरहरूको सङ्ख्या अत्यधिक हुँदा, तिनीहरूलाई खानका लागि धेरै मात्रामा घाँस चाहिन्छ, अनि घाँस उम्रने दर र शाकाहारी जनावरहरूको सङ्ख्याको अनुपात मिल्दैन। यिनीहरूको अनुपात नमिल्दा के हुन्छ? (मरुभूमिकरण।) हो, मरुभूमिकरण हुन्छ। हरियाली जमिन नाङ्गिदै जाँदा, त्यो बालुवामा परिणत हुन थाल्छ र क्रमिक रूपमा बलौटे क्षेत्र बन्छ। धेरैजसो वनस्पतिले बालुवामा जरा गाड्दैनन् वा प्रजनन गर्दैनन्, त्यसैले बलौटे जमिन चाँड-चाँडो बढ्दै जान्छ र झन्-झन् फैलिँदै जान्छ, अनि अन्त्यमा सम्पूर्ण घाँसेमैदान मरुभूमि बन्छ। यसपछि, मरुभूमिले मानिसहरू बस्ने क्षेत्रलाई अतिक्रमण गर्न थाल्नेछ, र मानिसहरूलाई सुरुमा कस्तो लाग्नेछ? तिनीहरूलाई मरुभूमिको क्षेत्र बढेको देख्दा डर नलाग्ला, तर जब बालुवाको आँधी आउने समय आउँछ, तब मानवजातिलाई कस्तो हानि हुनेछ? सुरुमा वरिपरि धुलो उड्नेछ। त्यसपछि, जब बतासे याम आउँछ, तब मानिसहरूले अति धेरै बालुवा उडेकाले गर्दा आँखा खोल्नसमेत सक्नेछैनन्। तिनीहरूको शरीर बालुवै बालुवाले ढाकिन्छ, र तिनीहरूको मुखभरि बालुवा पस्छ। चरम अवस्थामा त घर, गाईवस्तु, वा मरुभूमि नजिकका मानिसहरूलाई बालुवाले स्वात्तै पुर्छ। के मानिसहरूले बालुवालाई रोक्न सक्छन्? (सक्दैनन्।) तिनीहरूले त्यसलाई रोक्न सक्दैनन्, त्यसैले तिनीहरू झन्-झन् पछि हटेर भित्री भूभागतिर सर्दै जानुपर्ने हुन्छ। अन्त्यमा, घाँसेमैदान झन्-झन् सानो हुँदै जानेछ भने मरुभूमि झन्-झन् ठूलो हुँदै जानेछ, अनि मानवजाति जिउन सक्ने ठाउँ झन्-झन् साँघुरिदै जानेछ। त्यसोभए, मानिसहरू जिउने पर्यावरण राम्रो भएको हुनेछ कि खराब? (खराब।) तिनीहरूले भोग्नुपर्ने यो परिणाम कसरी आयो? त्यसको सुरुवात केले गर्‍यो? (ब्वाँसो मारेकाले।) तिनीहरूले ब्वाँसो मारेपछि त्यो सुरु भयो। त्यो यस्तो सानो साधारण कुरा थियो। यदि मानिसहरूले यो व्यवस्था कसरी पालन गर्ने र यसको सुरक्षा कसरी गर्ने भनी बुझेनन् भने, अन्त्यमा कस्ता परिणामहरू आउनेछन्? बालुवाले मानिसहरूलाई सखाप पार्नेछ। के यो विनाशकारी विपत्ति होइन र? ब्वाँसो मार्नु एक प्रकारको व्यवहार हो, तर यसभित्र रहेको मुख्य स्वभाव के हो? यस स्वभावको सार के हो? के कुराले तिनीहरूलाई यसो गर्न उत्प्रेरित गर्छ? मानिसहरूमा कस्तो सोच्ने तरिकाहरू हुन्छन् जसले यस्तो व्यवहार उत्पन्न गराउँछन्? (प्रकृतिलाई वशमा राख्न चाहने।) ठिक भनिस्, तिनीहरू त्यसलाई वशमा राख्न चाहन्छन्। मानिसहरूका सोचाइमा ब्वाँसोहरू मानवजातिका प्राकृतिक शत्रु हुन्। ब्वाँसोहरू मानवजातिका लागि खतरा हुन् र तिनले सधैँ मान्छे खान्छन्। ब्वाँसोहरू राम्रो कुरा होइनन्। मानवजातिले यसरी ब्वाँसोलाई बदनाम गर्छ, त्यसपछि तिनलाई वशमा पार्ने र सखाप पार्ने कोसिस गर्छ ताकि तीमध्ये एउटा पनि बाँकी नरहोस्। त्यसपछि, मानवजाति आराम र ढुक्कले जिउन सक्छ, अनि तिनीहरूमाथि कुनै खतरा हुनेछैन। यही उत्प्रेरणाका आधारमा मानिसहरूले ब्वाँसो मार्न थाल्छन्। यसको पछि केको हात हुन्छ? यसको पछि हार नस्विकार्ने मानसिकताको हात हुन्छ। मानवजातिले ब्वाँसोलाई कसरी उचित रूपमा व्यवस्थापन वा नियन्त्रण गर्ने भनी जान्दैन, बरु सधैँ तिनलाई मारेर सखाप पार्न चाहन्छ। तिनीहरू यो व्यवस्थालाई उल्ट्याएर अर्को व्यवस्थामा परिणत गर्न चाहन्छन्। परिणाम के हुन्छ? मानिसहरूलाई बालुवाले पुर्छ। परिणाम यही हुन्छ, होइन र? (हो।) परिणाम यही हुन्छ। परमेश्‍वरले सृष्टि गरेको सम्पूर्ण मानवजाति र सम्पूर्ण संसारमध्ये, यस ग्रहको एउटा सानो कुनामा—जुन परमेश्‍वरका नजरमा बदामको दानाभन्दा ठूलो नहुन सक्छ—यो सानो घटना घट्यो, तर मानिसहरू त्यो स्पष्टसित देख्नसमेत सक्दैनन्। तिनीहरू अझै प्रकृतिसँग प्रतिस्पर्धा गर्छन्, परमेश्‍वरसँग प्रतिस्पर्धा गर्छन्, र हार स्विकार्दैनन्! हार नस्विकार्नुले कस्तो नतिजा ल्याउँछ? (विनाश।) तिनीहरूले आफ्नो विनाश आफै ल्याइरहेका हुन्छन्! यो वास्तविकता अहिले पनि छँदै छ। यो नतिजा आएपछि, मानवजातिले त्यसलाई कसरी सुल्झाउनुपर्छ? (तिनीहरूले सुल्झाउन सक्दैनन्।) तिनीहरूले त्यो सुल्झाउन सक्दैनन्। कतिपय सामाजिक सङ्गठन र जनहितका क्रियाकलापहरू सञ्चालन गर्ने असल हृदयका मानिसहरू खडा भएर सन्तुलित पारिस्थितिकीतन्त्र कायम राख्न मानिसहरूलाई आह्वान गर्छन्। यसो गर्ने तिनीहरूको उत्प्रेरणा र कारण ठिक हो, अनि तिनीहरू जेका लागि आह्वान गरिरहेका छन्, त्यो पनि ठिक हो। के कसैले प्रतिक्रिया जनाउँछ? (जनाउँदैन।) सरकारले पनि पाइला चाल्दैन—यस मामलालाई कसैले वास्ता गर्दैन। मानिसहरूलाई यस मामलाको कारण थाहा छ, तर तिनीहरूले यसलाई दर्शकका रूपमा अलिकति जाँचेपछि, कुरा त्यतिमै सकिन्छ। तिनीहरू पहिलेजस्तै अझै ब्वाँसो मार्छन्। कसैले भन्छ, “यदि तिमीले यसरी ब्वाँसो मारिरह्यौ भने, एक दिन तिमीलाई बालुवामा दफन गरिनेछ,” तर तिनीहरू यस्तो जवाफ दिन्छन्, “त्यसोभए मलाई दफन गरिनेछ। म मात्र दफन हुने होइन। डराउनुपर्ने के छ र?” यो कस्तो स्वभाव हो? भावशून्यता र सोचाइको कमी; तिनीहरूमा मानवता हुँदैन। मर्न कसलाई डर लाग्दैन र? त्यसोभए तिनीहरूले कसरी यस्तो हल्का कुरा भन्न सक्छन्? तिनीहरू यस्तो कुरा होला भनेर विश्वास गर्दैनन्। तिनीहरू सोच्छन्, “पृथ्वी विशाल छ। यहाँ मरुभूमिबाहेक पर्वत र जङ्गलहरू छन्। के ती सब यति चाँडै नष्ट हुन सक्छन्? अझै प्रशस्त समय छ! हामीले केही ब्वाँसो मात्र माऱ्यौँ र कतिपय ठाउँ मरुभूमिमा परिणत भए, र तिमीलाई यस्तो डर लाग्यो? यदि तिनलाई मार्नुपर्छ भने हामीले तिनलाई मार्नैपर्छ।” के यो मूर्खतापूर्ण कुरा होइन र? तिनीहरूले केही ब्वाँसा मारे, र त्यसको केवल बीस-तीस वर्षपछि नै हरियाली घाँसेमैदानको एक भाग पूर्ण रूपले परिवर्तन भयो। यदि मानिसहरूले यस जमिनमा केही घाँसका बिऊ छर्ने वा मरुभूमिमा उम्रन उपयुक्त बिरूवाहरू रोप्ने हो भने—यदि तिनीहरूले यस पर्यावरणलाई बदल्न सकेका भए, मानवजातिले आफ्नो गल्तीको क्षतिपूर्ति गरिरहेको हुनेथ्यो र अति ढिलो भएको हुनेथिएन, तर के त्यो वास्तविकतामा त्यति सरल हुन्छ र? परमेश्‍वरले स्थापित गरेको व्यवस्था सर्वोत्तम र सबैभन्दा उपयुक्त हो। मानिसहरूले जमिनको अस्तित्व जोगाउन, अनि हरेक प्राणी निकै राम्ररी मिलेर बस्दै अनि आपसी नियन्त्रणमुखी र सहजीवी दुवै तरिकाले सहअस्तित्वमा रहँदै यी जनावर, वनस्पति, र मानवजाति यहाँ निरन्तर जिउन सकून् भनेर यो व्यवस्था पालन गर्नैपर्छ। यदि यसको एक भाग नष्ट भयो भने, तैँले दस वर्षको अन्तरालमा कुनै नतिजा नदेख्लास्, तर बीस वर्षपछि जब तैँले साँच्चै नतिजाहरू बोध गर्छस्, तब कसैले त्यसलाई सच्च्याउन सक्नेछैन। यसको तात्पर्य के हो? यसको तात्पर्य के हो भने, यदि परमेश्‍वरले ठूला परिवर्तनहरू गर्नुभएन भने, त्यस बिन्दुबाट मानवजाति जिउने परिवेश झन्-झन् खराब मात्र हुँदै जानेछ; त्यो राम्रो दिशामा विकास हुनेछैन। नतिजा यस्तो हुनेछ। यस नतिजाको स्रोत के हो? मानवजातिले प्रशंसा गर्ने हार नस्विकार्ने मानसिकता नै यसको स्रोत हो, जुन झिँगटोमा सुतेर पित्त चाट्नुको पहिलो प्रकटीकरण हो। मानिसहरूका नजरमा, झिँगटोमा सुतेर पित्त चाट्नु “ठूलो” र “पवित्र” भनाइ हो, तर यसले उत्पन्न गर्ने विचारले मानवजातिमा पार्ने पहिलो प्रभाव भनेको तिनीहरूमाथि त्यस्ता ठूला प्रतिकूल परिणामहरू ल्याउनु हो। मानिसहरू सोच्छन्, “के प्राकृतिक संसारमा व्यवस्था छैन र? मलाई त खासै महत्त्वको लाग्दैन। के मानिसहरू यो पवित्र छ र यसलाई नष्ट गर्नु हुँदैन भनेर भन्दैनन् र? तर म यसलाई नष्ट गर्दै छु, र हामी जे हुन्छ त्यो हेरौँला!” आज मानवजातिले “आनन्द उठाइरहेको” प्रतिकूल परिणाम तिनीहरूले हेर्न चाहने अन्तिम कुरा हो। “जे हुन्छ हेरौँला” को नतिजा यस्तै हुन्छ; यसलाई मानवजातिले हेरून् भनी तिनीहरूको अघि राखिन्छ। हरेकले “अन्तिम समय” का दृश्यहरू देखेको छ। के तिनीहरूले जे पाउनुपर्थ्यो त्यही पाएनन् र? तिनीहरूले नै आफूमाथि यो कुरा ल्याएको हो।

झिँगटोमा सुतेर पित्त चाट्नुको पहिलो प्रकटीकरण हार नस्विकार्नु हो। मानिसहरूले कस्ता नतिजाहरू भोग्नैपर्छ? विनाशकारी विपत्ति; तिनीहरूले आफ्ना कार्यका प्रतिकूल परिणामहरू भोगिरहेका हुन्छन्—बोलचालका भाषामा भन्नुपर्दा, तिनीहरूले आफूले मागेको कुरा पाइरहेका हुन्छन्, र पाउनुपर्ने कुरा पाइरहेका हुन्छन्! अहिले तँलाई यो वाक्यांश वास्तवमा सही हो कि होइन र यो सत्यता हो कि होइन भनेर थाहा छ, होइन र? के यो वाक्यांश सत्यता हो? (होइन।) यो सत्यता होइन। मानिलिऊँ गैरविश्वासीहरूले फेरि भन्छन्, “हामीसँग हाम्रो आत्मआचरणमा केही आत्मबल र साहस हुनुपर्छ!” तँ यसबारे विचार गर्छस् र भन्छस्, “त्यो एकदमै साँचो हो। विश्वासीका हैसियतले हामी सधैँ समर्पणबारे कुरा गर्छौँ। के त्यसमा स्वायत्तताको निकै कमी छैन र? के त्यो अति कमजोर छैन र? हामीमा मनोबल छैन।” के तँ यस्तो सोच्छस्? यदि तैँले आज मैले भनेका कुरा स्विकारिस् भने, यस्तो कहिल्यै सोच्नेछैनस्। त्यसको विपरीत तैँले भन्नेछस्, “मानवजाति असफल हुने निश्चित छ। परमेश्‍वरले तिनीहरूलाई घृणा गर्नु अचम्म होइन। मानवजातिले समझदारीपूर्ण कुरा गर्ने मोड पार गरिसकेको छ।” तैँले त्यस्तो विचार स्विकार्नेछैनस्। तँसँग उपयुक्त प्रत्युत्तर नभए पनि, वा यी मानिसहरूसँग तर्क गर्नु उपयुक्त नभए पनि, तँलाई हृदयमा तिनीहरूको दृष्टिकोण पटक्कै सत्यता होइन भन्ने थाहा छ। मानिसहरूले यस्तो विचारलाई जति नै सकारात्मक रूपमा हेरे पनि, र यस संसारमा मानिसहरूले जति नै यसको वकालत गरे पनि वा यसबारे कुरा गरे पनि, तँ त्यसको प्रभावमा पर्नेछैनस्। त्यसको विपरीत, तैँले त्यसलाई त्याग्नेछस् र घृणा गर्नेछस्। मैले झिँगटोमा सुतेर पित्त चाट्नुको पहिलो प्रकटीकरणबारे सङ्गति सकाएको छु। मैले सुरुमा सत्यताबारे सङ्गति दिँदै थिएँ, म कसरी विषयबाट बाहिरिएँ? मलाई यस्तो लाग्छ: यदि तैँले मेरो सङ्गतिबाट लिने कुरा परिभाषा वा अवधारणामा सीमित छ भने, तैँले यस विचारका सही र गलत पक्षहरू के हुन् भनेर कहिल्यै बुझ्नेछैनस्। तँ अन्योलमा मात्रै पर्नेछस्—तँलाई कहिलेकाहीँ यस्तो विचार सही लाग्नेछ; तँलाई कहिलेकाहीँ यस्तो विचार गलत लाग्नेछ, तर त्यसमा के गलत छ वा के सही छ भनेर तँ प्रस्ट हुनेछैनस्। साथै, तैँले बारम्बार यस “सिद्धान्त” अनुसार अभ्यास गर्नेछस्, र तँ सधैँ भ्रमित हुनेछस्। यदि तैँले स्पष्टसँग बुझ्न सकिनस् भने, यस्तो विचार त्याग्न सक्नेछैनस्। यदि तैँले त्यो त्याग्न सकिनस् भने, के तैँले सत्यतालाई पूर्ण रूपमा अभ्यास गर्न सक्छस्? के तँ परमेश्‍वरका वचनलाई सत्यताका रूपमा पूर्ण रूपमा आराधना गर्न र पछ्याउन सक्छस्? अहँ, पूर्ण रूपमा त सक्दैनस्। तैँले तुलनात्मक रूपमा वा कहिलेकाहीँ परमेश्‍वरका वचन सही हुन् वा परमेश्‍वरका वचन सधैँ सही हुन्छन् भनेर सोच्न मात्र सक्नेछस्, अनि यसलाई धर्मसिद्धान्तका सन्दर्भमा पालन गर्छस्। तर यदि तँ अझै यो तथाकथित ज्ञान र साँचो लाग्ने तर वास्तवमा झूटा यी शब्दहरूद्वारा प्रभावित र बाधित हुन्छस् भने, तेरा लागि परमेश्‍वरका वचन पूर्ण सत्यता नभई सधैँ तुलनात्मक रूपले सही हुनेछ।

ख. अपमान सहनु र गह्रौँ बोझ बोक्नु

झिँगटोमा सुतेर पित्त चाट्नुको दोस्रो प्रकटीकरण अपमान सहनु र गह्रौँ बोझ बोक्नु हो। अपमान सहनु र गह्रौँ बोझ बोक्नु पनि सांसारिक मानिसहरूले वकालत गर्ने कुराहरूप्रतिको एक प्रकारको सोचाइ, मानसिकता, र मनोवृत्ति हो। समाज र संसारमा, यो एउटा सोच्ने तरिका हो जुन तुलनात्मक रूपले सकारात्मक हुन्छ, र जसलाई मानवजातिले तुलनात्मक रूपले आशावादी, अग्रगामी, र सकारात्मक ठान्दछ। त्यसोभए हामीले चिरफार गर्न चाहेको कुरा के हो? अपमान सहनु र गह्रौँ बोझ बोक्नुमा के खराबी छ? यो किन सत्यता होइन? यसको मूलतः सत्यतासँग कुनै सम्बन्ध छैन। मैले यसको सत्यतासँग कुनै सम्बन्ध छैन भन्नुको मतलब के हो? मेरो भन्नुको मतलब के हो भने, यदि तँ सत्यता अभ्यास गर्न चाहन्छस् भने, तैँले त्यो पूर्ण रूपमा परमेश्‍वरका वचनका सिद्धान्तअनुसार, र परमेश्‍वरले माग गर्ने मानक र विस्तृत नियमअनुसार नै गर्नुपर्छ। तैँले कामकुरा गर्नुप्रतिका मनोवृत्ति र दृष्टिकोण, अनि मानिसका तथाकथित विचारधारा, मानसिकता, र निष्ठाको पद्धति र माध्यमलाई छ्यासमिस पार्नु हुँदैन। परमेश्‍वरका वचन सत्यता हुन्, र तिनको यी कुराहरूसँग कुनै सम्बन्ध छैन। त्यसोभए अपमान सहनु र गह्रौँ बोझ बोक्नु किन खराब हो? म किन यो सत्यता होइन भनेर भन्छु? के यो चिरफार गर्नयोग्य छैन? (छ।) सुरुमा यस वाक्यांशको शाब्दिक अर्थ व्याख्या गरौँ; त्यसपछि बुझ्न सजिलो हुनेछ। अपमान सहनु र गह्रौँ बोझ बोक्नु भनेको आफ्नो जिम्मेवारी, बोझ, वा आफूले लिने र स्विकार्ने मिसनका खातिर सबै लाज, पीडा, र बेइज्जती सहन सक्नु हो। यस वाक्यांशको आधारभूत अर्थ यही हो। त्यसोभए, कसैले सामान्यतया कस्तो परिवेश र परिस्थितिमा यो वाक्यांश प्रयोग गर्छ? यदि कसैले कुनै व्यक्तिले अपमान सहँदै छ र गह्रौँ बोझ बोक्दै छ भनेर भन्छ भने, के त्यो व्यक्ति अहिले उसको मिसन पूरा भएको, र आफूले हासिल गर्न चाहेको उद्देश्य पूरा गरेको परिस्थितिमा हुन्छ? (हुँदैन।) त्यसैले, सामान्यतया जब कसैले अपमान सहनु र गह्रौँ बोझ बोक्नुबारे कुरा गर्छ, तब उसले हैसियत र प्रभामण्डल फिटिक्कै नभएको, शक्ति त झनै नभएको कुनै महत्त्वहीन व्यक्तिलाई उल्लेख गरिरहेको हुन्छ। ऊ यस्तो परिस्थितिमा हुन्छ, तैपनि उसले अझै आफ्नो जिम्मेवारी बोक्नुपर्छ, आफूले पूरा गर्नुपर्ने मिसन काँध लिनुपर्छ, हतोत्साहित हुनु हुँदैन, सम्झौता गर्नु हुँदैन, र हार मान्नु हुँदैन। के यो पनि एक प्रकारको मानसिकता होइन र? यो मानसिकताको जोड केमा हुन्छ? “सहनु” र “बोक्नु” मा हुन्छ। “सहनु” भनेको धैर्यवान् हुनु र केही कुरा सहनु हो। केही कुरा सहनुका साथै, उसले गह्रौँ बोझ र जिम्मेवारी लिनैपर्छ र उठाउनैपर्छ, सबैका आशामा खरो उत्रन सक्नैपर्छ, अनि आफूलाई यो कार्यभार सुम्पने व्यक्तिलाई निराश तुल्याउनै हुँदैन। यो कस्तो मानसिकता हो? (दृढता।) त्यसको अर्थमा यो तत्त्व हुन्छ, तर यो सबैभन्दा आधारभूत र सतही तहको अर्थ हो। त्यसमा अरू के हुन्छ? यसलाई यसरी विश्लेषण गरौँ। “अपमान सहनु” मा “अपमान” को अर्थ के हो? (बेइज्जती र लाज।) त्यो भनेको यस व्यक्तिलाई वरपरका सबैले लज्जित पार्नु र उसलाई बेइज्जती भोगेको महसुस गराउनु हो। विशेष गरी कुन व्यवहारहरूले मानिसहरूलाई लज्जित पार्छन् र बेइज्जती भोगेको महसुस गराउँछन्? (तिनीहरूलाई उपहास गर्नु, बदनाम गर्नु, र तिखो व्यङ्ग्य हान्नुले।) ठिक भनिस्, तिनीहरूलाई उपहास र बदनाम गर्नु, साथै तिनीहरूको खिल्ली उडाउनु, तिनीहरूसँग खेलबाड गर्नु, र तिनीहरूलाई तिखो व्यङ्ग्य हान्नु। त्यसोभए, “गह्रौँ बोझ बोक्नु” मा “गह्रौँ बोझ” को अर्थ के हो? (जिम्मेवारी र कार्यभार।) जिम्मेवारी र कार्यभारमा के समावेश हुन्छन्? त्यसमा एक प्रकारको मिसन र गह्रौँ भार समावेश हुन्छन्—यो गह्रौँ भार अरू मानिसहरूले कसैलाई सुम्पेको भार हुन सक्छ, वा यो कसैले प्राप्त गर्न सङ्घर्ष गरिरहेको उद्देश्य, वा आफूले सोचेको मिसन हुन सक्छ। मानिसहरू आफूले कस्ता मिसनहरू लिइरहेको ठान्छन्? (पुर्खाको नाम राख्ने, र अरूभन्दा असल बन्ने।) (सबैभन्दा उत्कृष्ट हुनु।) यी सबै उदाहरण हुन्। यी मूलतः मानिसहरूका आफ्नै महत्त्वाकाङ्क्षाहरू हुन्। यी उद्देश्यहरू हासिल गर्न र साकार पार्नका निम्ति, तिनीहरू आफ्ना वर्तमान परिस्थितिहरूमा आफू वरपरका मानिसहरूबाट हुने बेइज्जत्ती, उपहास, बदनामी, तिखो व्यङ्ग्य, र खिसीटिउरीसमेत सहन सक्छन्। तिनीहरूलाई यो सब सहन केले प्रेरित गर्छ? उदाहरणका लागि, सेनाको वरिष्ठ जर्नेल बन्ने महत्त्वाकाङ्क्षा भएको कुनै व्यक्ति छ। उसले शक्ति हासिल गर्नुअघि, हुल्याहाहरूको एउटा समूहले उसलाई यसो भन्दै लज्जित गर्छ, “तँ? सेनाको जर्नेल अरे? अहिले तँसँग घोडाधरि छैन—तँ कसरी जर्नेल हुन सक्छस्? यदि तँ जर्नेल हुन चाहन्छस् भने, पहिला मेरो टाँगमुनिबाट छिर्!” तिनीहरू छेउछाउका सबै मानिस गलल हाँस्छन्। उसले एकछिन सोच्छ, “सेनाको जर्नेल हुन चाहनुमा कुनै खराबी छैन। तिनीहरू किन मलाई खिसी गर्छन् र मेरो खिल्ली उडाउँछन्? तर म लापरवाह हुनु हुँदैन र मैले अहिले आफ्नो क्षमता देखाउनु हुँदैन। आज भइरहेको कुरालाई विचार गर्दा, यदि मैले तिनीहरूले भनेझैँ नगरे पिटाइ खानेछु, र कुरा बिग्रियो भने ज्यानै गुमाउन सक्छु। त्यसपछि म कसरी जर्नेल हुन सक्छु र? आफ्ना आकाङ्क्षाका खातिर हुल्याहाको टाँगमुनिबाट छिर्नु केही पनि होइन। म अझै म नै हुँ, होइन र?” यस स्थितिमा, ऊ घुँडा मारेर दुईटै हातले भुईँमा टेक्छ र त्यो हुल्याहाको टाँगमुनिबाट कुकुरजस्तो बामे सर्दै छिर्छ। बामे सर्दै गर्दा, उसलाई हृदयमा यो सहन गाह्रो हुन्छ र उसको हृदयमा पीडा हुन्छ, मानौँ मुटुमा छुरा रोपिएको छ—उसको हृदयमा घृणा जाग्छ! ऊ सोच्छ, “म साँच्चै जर्नेल बनेको दिन, तँलाई टुक्रा-टुक्रा पार्नेछु!” ऊ मनमा यस्तै सोच्छ, तर बाहिर भने उसले त्यो सहनैपर्छ—उसले अरूलाई आफूले भित्र के सोचिरहेको छु भनेर थाहा दिनु हुँदैन। ऊ हुल्याहाको टाँगमुनिबाट छिरेपछि, हुल्याहाहरूको समूह सन्तुष्ट हुन्छ अनि तिनीहरूले उसलाई एक लात हान्छन् र छोडिदिन्छन्। ऊ खडा हुन्छ, आफ्नो जिउबाट फोहोर टकटकाउँछ, र यसोसमेत भन्छ, “राम्रो लात हान्यौ। अबदेखि म तिमीलाई ‘मालिक’ भन्नेछु।” उसले मनमा सोच्ने र बाहिर देखाउने कुरा बिलकुलै फरक हुन्छन्। उसले कसरी यसो गर्न सक्छ? उसको एउटै मात्र उद्देश्य छ: “म निरन्तर जिउनुपर्छ। म यो सब सहँदै छु ताकि एक दिन म जर्नेल, र अरूभन्दा उत्कृष्ट बन्न सकूँ। आज यो कष्ट र अपमान सहनु सार्थक छ। भोलि मैले अझ कडा परिश्रम गर्नैपर्छ, र आफ्नो उद्देश्य हासिल गर्न लागिपर्न कडा प्रयास गर्नैपर्छ। मलाई जेजस्तो कठिनाइ आइपरे पनि र मैले जति नै कष्ट र बेइज्जती भोगे पनि, म जर्नेल बन्नैपर्छ! म जर्नेल बनेपछि मैले गर्नुपर्ने पहिलो कुरा भनेको यस मूर्खलाई मार्नु र त्यसको टाँगमुनिबाट छिराएर मलाई अपमानित गरेको क्षतिपूर्ति लिनु हो!” भविष्यमा ऊ जर्नेल बने पनि वा नबने पनि, त्यस क्षणमा “सहनशीलता” नै उसको सर्वोच्च सिद्धान्त हो। के यसमा कुनै रणनीति वा गोप्य चालहरू अन्तर्निहित छन्? (छन्।) त्यसमा गोप्य चालहरू छन्। ऊ आफूले अरू केही गर्न नसक्ने हुनाले सहन्छ; त्यो केका लागि? त्यो उसले एक दिन यो सब बेइज्जतीको क्षतिपूर्ति लिन सक्नका लागि हो। उसको सहनशीलता “सास भइन्जेल आस हुन्छ” र “बदला लिन भलाद्मीलाई कहिल्यै ढिला हुँदैन” जस्ता भनाइहरूमा आधारित हुन्छ—यी सबै चाल हुन्। यी चालहरूले नै उसलाई हुल्याहाको टाँगमुनिबाट छिर्नुपर्ने अपमान सहन प्रेरित गरेका हुन्। यस मोडबाट उसको हृदयमा जर्नेल बन्ने चाहना झनै ठूलो र तीव्र बन्छ; उसले पटक्कै हार मान्नेछैन। त्यसोभए, उसले केका लागि बदनामी र अपमान सहेको थियो? के त्यो न्यायवान् उद्देश्य वा साँचो मर्यादा कायम राख्नका लागि थियो? उसले त्यो आफ्नै उन्मत्त महत्त्वाकाङ्क्षाका खातिर गरेको थियो। त्यसोभए यो सकारात्मक हो कि नकारात्मक? (नकारात्मक।) यस तहको अर्थलाई मूल्याङ्कन गर्दा, यो “सहनशीलता” पूर्णतया व्यक्तिगत रुचि, चाहना र उन्मत्त महत्त्वाकाङ्क्षाद्वारा प्रेरित थियो। के यस सहनशीलताभित्र सत्यता छ? (छैन।) यदि त्यसमा सत्यता छैन भने, के त्यसमा सामान्य मानवता हुन्छ? (हुँदैन।) यो न्यायवान् हुँदैन, न त सोझो नै हुन्छ, झन् त्रुटिरहित हुनु त परको कुरा हो; बरु, यो त चाहना, गोप्य चाल र धूर्त युक्तिले टनाटन भरिएको हुन्छ—यो सकारात्मक हुँदैन।

यस दुष्ट मानवजातिभित्रै वकालत गरिने अपमान सहने र गह्रौँ बोझ बोक्ने सोचाइ र मानसिकता मूलतः मैले अहिले भर्खरै बताएको कथाजस्तै हो, जसमा यदि कुनै व्यक्तिले ठुला कुराहरू हासिल गर्न चाहन्छ भने, ऊ औसत व्यक्तिले सहन नसक्ने कुरा सहन सक्षम हुनैपर्छ। यस सहनशीलताले मुख्यतः केलाई जनाउँछ? (लाज सहनुलाई।) होइन। यस सहनशीलताले मानिसहरूलाई जिउन लगाउने कुराहरू साँचो हुन् कि झूटा? (झूटा।) यो महत्त्वपूर्ण बुँदा हो। मानिसहरूले तिनीहरूका आकाङ्क्षा र उन्मत्त महत्त्वाकाङ्क्षाका खातिर जिउने कुरा, बोल्ने शब्द, र देखाउने व्यवहार सबै नक्कली हुन्, ती सब स्वेच्छाले गरिँदैन; यी सबै कुराहरू यी सबै चाहना, स्वार्थ, र मानिसहरूका तथाकथित महत्त्वाकाङ्क्षा र उद्देश्यहरूको पूर्वसर्तद्वारा प्रेरित हुन्छन्। मानिसहरू जिउने यी कुराहरू सबै अस्थायी उपाय हुन्; ती फिटिक्कै इमानदार वा साँचो होइनन्; फिटिक्कै उदाङ्गो, खुल्ला वा खुलस्त हुँदैनन्; ती सबै अस्थायी उपाय हुन्। के यी सब छली षड्यन्त्र होइनन् र? अस्थायी उपाय भनेको मानिसहरूले यसरी कुनै कुरा अस्थायी रूपमा सहनु; अस्थायी रूपमा मिठो बोली बोल्नु, फकाइ-फुस्ल्याइ गर्नु र छल्नु; आफ्नो साँचो पहिचान, मानसिकता, सोच, दृष्टिकोण र घृणासमेत केही समय ढाकछोप गर्नु, र अर्को व्यक्तिलाई त्यो हेर्न नदिनु हो। बरु, तिनीहरू अर्को व्यक्तिलाई आफ्नो कमजोर र असक्त, दुर्बल र डरपोक पक्ष हेर्न दिन चाहन्छन्। तिनीहरू आफ्नो साँचो मुहार पूर्ण रूपले ढाक्छन्—तिनीहरू केका लागि यसो गर्छन्? तिनीहरू एक दिन ठूलो अभियान पहल गर्न, अरूभन्दा उत्कृष्ट बन्न, अरूलाई नियन्त्रण गर्न, र अरूमाथि प्रभुत्व जमाउन सकौँ भन्नका लागि यसो गर्छन्। मानिसहरूले “अपमान सहनु र गह्रौँ बोझ बोक्नु” भन्ने वाक्यांश अभ्यास र प्रकट गर्दा के देखिन्छ? के यसो गर्ने मानिसहरूमा इमानदार मनोवृत्ति हुन्छ? के तिनीहरू आफूलाई साँचो अर्थमा बुझ्छन्, र आफ्ना लागि आत्म-ग्लानि गर्छन्? (त्यसो गर्दैनन्।) उदाहरणका लागि, अरूले भन्छन्, “तिमीजस्तो व्यक्ति जर्नेल हुन चाहने?” तिनीहरूले विचार गरेर भन्छन्, “म त्यो गर्न सक्दिनँ। म जर्नेल हुनेछैनँ। मैले ठट्टा मात्र गरेको।” तिनीहरूले भन्ने शब्दहरू साँचो हुन् कि झूटा? (झूटा।) तिनीहरू हृदयमा के सोचिरहेका हुन्छन्? “मजस्तो व्यक्ति मात्र जर्नेल बन्न सक्छ!” तिनीहरू हृदयमा यस्तो सोच्छन्, तर के तिनीहरूले यो जोरले भन्नु ठीक हुन्छ? (हुँदैन।) किन हुँदैन? तिनीहरू पिटाइ खानबाट जोगिन र आफ्नो वास्तविक क्षमता लुकाउन यसो भन्छन्, “मैले ठट्टा मात्र गरेको। म यत्तिको आँटिलो छैनँ कि वास्तवमै जर्नेल बन्न चाहूँ। बरु तिमी पो वरिष्ठ जर्नेलजस्ता छौ—तिमी भविष्यका प्रधान सेनापति हौ। त्यो त जर्नेलभन्दा पनि ठुलो हो!” के यी शब्दहरू साँचो हुन्? (होइनन्।) तिनीहरूका साँचो शब्दहरू कहाँ छन्? (तिनीहरूका हृदयमा।) ठिक हो, तिनीहरू आफ्ना साँचो शब्दहरू हृदयमा राख्छन् र जोरले भन्दैनन्। किन तिनीहरू ती जोरले भन्दैनन्? तिनीहरू त्यसो गरेमा पिटाइ खाइनेछ भनेर डराउँछन्, त्यसैले ती भन्दैनन्, र ती प्रकट गर्दैनन्; तिनीहरू कसैलाई थाहा पाउन दिँदैनन्, आफ्नो वास्तविक क्षमता सदाका लागि लुकाउँछन्। आफ्नो वास्तविक क्षमता लुकाउनुको अर्थ के हो? यसको अर्थ कुनै व्यक्तिले अरू मानिसलाई आफ्नो साँचो क्षमता जान्न दिँदैन; उसले अरू मानिसलाई ऊप्रति प्रतिरक्षात्मक हुन र उसको हितविपरीत कार्य गर्नबाट रोक्न त्यो क्षमता लुकाउँछ र त्यो मुखबाट खुस्किन दिँदैन। के यो पनि झिँगटोमा सुतेर पित्त चाट्नुको साँचो अर्थ होइन र? (हो।) झिँगटोमा सुतेर पित्त चाट्नु; अपमान सहनु र गह्रौँ बोझ बोक्नु; आफ्नो उद्देश्य, चाहना, र घृणा कहिल्यै नबिर्सनु; अनि मानिसहरूलाई आफ्नो साँचो रूप र वास्तविक क्षमता कहिल्यै जान्न नदिनु। मानिसहरूका समूहमा हुँदा, कतिपय सक्षम मानिसहरू त्यति धेरै कुरा गर्दैनन्; तिनीहरू चुपचाप बस्छन् र कम बोल्छन्, अनि तिनीहरूले केही भनिहाले पनि, आफूले सोचिरहेको आधा कुरा मात्र प्रकट गर्छन्। तिनीहरू के भन्न चाहन्छन् भनेर जान्न वा बुझ्न नसकेर अरू मानिसहरू सधैँ अरकच्च पर्छन्, र सोच्छन्, “तिनीहरू किन यस्तो नबुझिने तरिकाले कुरा गर्छन्? हृदयबाट कुनै कुरा भन्न किन त्यस्तो गाह्रो? के भएको हो?” वास्तवमा, तिनीहरूका हृदयमा तिनीहरूले व्यक्त नगरिरहेका सोचहरू हुन्छन्, र यसमै भ्रष्ट स्वभाव हुन्छ। अरू चाहिँ यसरी बोल्दैनन्, तर तिनीहरूले कामकुरा गर्दा सधैँ आफ्नो वास्तविक क्षमता लुकाउँछन्। तिनीहरूले आफ्नो वास्तविक क्षमता लुकाउनुको उद्देश्य के हो? तिनीहरू योग्य मानिसहरूले वा दुर्जेय व्यक्तिहरूले त्यो देखे भने, ईर्ष्या गर्नेछन्, तिनीहरूप्रति निशाना साँध्नेछन् र तिनीहरूलाई हानि गर्नेछन् भनेर डराउँछन्। के समूहमा सधैँ अरूको प्रशंसा गर्ने, सधैँ अरूको गुणगान गाउने, र सधैँ अरू सबै आफूभन्दा राम्रा छन् भन्ने मानिसहरू सबैभन्दा कुटिल प्रकारका मानिस हुँदैनन् र? (हुन्छन्।) तँलाई तिनीहरू वास्तवमा भित्री रूपमा कस्ता हुन्छन् भन्ने कहिल्यै थाहा हुँदैन। बाहिरबाट हेर्दा, तँ तिनीहरूले त्यसबारे कुरा नगरेको देख्छस्, त्यसैले तँ तिनीहरूसँग उन्मत्त महत्त्वाकाङ्क्षा छैन भन्ने सोच्छस्, तर वास्तवमा तँ गलत छस्। कतिपय यस्ता मानिस अपमान सहने र गह्रौँ बोझ बोक्ने मानिस हुन्छन्। यो त चलचित्र जस्तो हो जसमा प्रायः यस्ता दृश्यहरू हुन्छन्—कतिपय मानिस घरबाहिर हुँदा बारम्बार असल कामकुराहरू गर्छन्, तिनीहरू पुरानो र फाटेको लुगा लगाउँछन्, अनि समूहमा हुँदा तिनीहरूलाई सधैँ हेपिन्छ; तिनीहरू अरूका अगाडि यस्ता हुन्छन्। तर, तिनीहरू घर पुगेपछि एउटा गोप्य कोठामा जान्छन्। गोप्य कोठाको भित्तामा एउटा नक्सा हुन्छ, र तिनीहरूले नक्साका अस्सी प्रतिशत स्थानमाथि निगरानी गर्न सूचकहरू लगाइसकेका हुन्छन्। तैपनि, तिनीहरूसँग बारम्बार अन्तरक्रिया गर्ने मानिसहरू तिनीहरूलाई अझै गिज्याउने गर्छन् र तिनीहरूको यो उन्मत्त महत्त्वाकाङ्क्षाबारे उनीहरूलाई केही थाहा हुँदैन। एक दिन जब नक्सामा भएका सबै स्थानहरू तिनीहरूको नियन्त्रणमा आउँछन् र तिनीहरूको उद्देश्य पूर्ण रूपमा साकार हुन्छ, तब तिनीहरूलाई गिज्याउने मानिसहरू पूर्ण रूपले जिल्ल पर्छन् र भन्छन्, “यो व्यक्ति त दियाबलस पो निस्क्यो—उसको महत्त्वाकाङ्क्षा हदभन्दा ज्यादा रहेछ! उसले धेरै वर्षसम्म नाटक गरेको रहेछ। ऊ वास्तवमा को हो भनेर कसैले छर्लङ्ग देखेन।” तिनीहरू भन्छन्, “मैले त अपमान सहेँ र गह्रौँ बोझ बोकेँ। यदि मैले त्यसरी नसहेको भए र तिमीहरूलाई नबहकाएको भए, यदि मैले तिमीहरूलाई सबै कुरा बताएको भए, के मैले यस्तो ठूलो कुरा हासिल गर्न सकेको हुनेथिएँ र?” दुष्ट मानिसहरू र अत्यधिक महत्त्वाकाङ्क्षा भएकाहरूका साझा विशेषताहरू के-के हुन्? एउटा पक्ष के हो भने, तिनीहरूको ताकत र दृढता सामान्य मानिसहरूको भन्दा धेरै हुन्छ। साथै, तिनीहरूका गोप्य चालहरू सामान्य मानिसहरूको भन्दा अधिक हुन्छन्, अनि यदि औसत व्यक्तिले तिनीहरूसँग अन्तरक्रिया गऱ्यो भने, ऊ ठगिन्छ। ठगिनुको अर्थ के हो? त्यसको अर्थ, कसैले पनि तिनीहरूलाई छर्लङ्ग देख्न सक्दैन। तिनीहरूले देख्न सक्ने भनेको तिनीहरूले बाहिर भन्ने र गर्ने कुरा मात्र हुन्। तैँले तिनीहरू मनभित्र के सोच्छन् भनेर तिनीहरूले गर्ने र भन्ने कुराबाट कुनै भेउ पाउन सक्छु भनेर नसोच्। के यो तिनीहरूद्वारा ठगिनु होइन र? ताकत र दृढता आफैमा सकारात्मक शब्दहरू हुन्, तर तिनीहरूको गोप्य चालले तिनीहरूको ताकत र दृढतालाई नकारात्मक बनाएको हो। साथै, तिनीहरूमा सामान्य मानिसहरूको भन्दा निकै धेरै चाहना र उन्मत्त महत्त्वाकाङ्क्षा हुन्छन्। औसत व्यक्तिमा कामना र उन्मत्त महत्त्वाकाङ्क्षाहरू हुन्छन्, तर उसलाई आफूले कुनै कुरा हासिल गर्न सकिदैन भन्ने लाग्दा ऊ हार मान्छ र त्यो कष्ट भोग्न चाहँदैन। त्यसबाहेक, ऊ जोसँग लड्न चाहन्छ त्यो कुरा खुलस्त बताउँछ; ऊसँग गोप्य चालहरू हुँदैनन्। तर, यस्तो प्रकारका दुष्ट मानिसहरूमा अत्यधिक महत्त्वाकाङ्क्षाहरू हुन्छन्, र तिनीहरू सधैँ गोप्य चाल र छली षड्यन्त्रहरू बुन्छन्। तिनीहरूले आफ्ना महत्त्वाकाङ्क्षा र चाहनाहरू कहिल्यै त्याग्नेछैनन्; तिनीहरूले अन्त्यसम्मै—मृत्युसम्मै लडाइँ गर्नेछन्।

पाठ्यपुस्तकहरूमा युये राज्यको राजा गाउजियानले कसरी झिँगटोमा सुतेर पित्त चाट्यो भन्ने कथा बताइएको हुन्छ। आमाबुबाले पनि आफ्ना बच्चाहरूलाई यसबारे सिकाउँछन्। यो कथा सुन्ने कतिपय बच्चाहरू सोच्छन्, “औसत व्यक्ति हुनु नै राम्रो हो। मानिसहरूले यस्तो अत्यधिक महत्त्वाकाङ्क्षा राख्नु के आवश्यक छ र? कसले झिँगटोमा सुतेर पित्त चाट्न आफै कष्ट भोग्न सक्छ? त्यो सामान्य मानिसहरूले सहन सक्ने कष्ट होइन।” उन्मत्त महत्त्वाकाङ्क्षा भएका मानिसहरूमा मात्र त्यस्तो कष्ट भोग्ने सङ्कल्प हुन्छ; त्यसमा गोप्य चाल अन्तर्निहित हुन्छ। तथापि, मानवजाति यस्तो मानसिकताको वकालत गर्छ। उदाहरणका लागि, यस्तो वाक्यांश छ, “मानिसहरूले जति नै कष्ट र बेइज्जती भोगे पनि, तिनीहरूको परिस्थिति जति नै भयानक भए पनि, तिनीहरूले तिनीहरूका महत्त्वाकाङ्क्षाहरू कहिल्यै बिर्सनु हुँदैन।” यस समाजले मानिसहरूलाई आफ्नो खुसी र उद्देश्यका लागि सङ्घर्ष गर्न उत्साहित र उत्प्रेरित गराउन झिँगटोमा सुतेर पित्त चाट्नु, अनि अपमान सहनु र गह्रौँ बोझ बोक्नुजस्ता विचारहरूको वकालत गर्छ, त्यसोभए हामी त्यसलाई किन गलत भनेर आलोचना गर्छौँ? सबै मानवजाति शैतानद्वारा भ्रष्ट तुल्याइएको छ। के मानवजातिको कुनै सदस्यको उद्देश्य सत्यतातर्फ, र सही दिशातर्फ लक्षित छ? (छैन।) तसर्थ, मानवजातिले जति धेरै झिँगटोमा सुतेर पित्त चाट्छ, र जति धेरै अपमान सहन्छ र गह्रौँ बोझ बोक्छ, शैतानका शक्तिहरू उति नै धेरै उद्दण्ड बन्नेछन्, मानवजातिका युद्ध र हत्याहरू त्यति नै धेरै हुनेछन्, मानवजाति त्यति नै धेरै दुष्ट बन्नेछ, र समाज त्यति नै धेरै अँध्यारो बन्नेछ। त्यसको विपरीत, यदि तैँले स्वर्गका बन्दोबस्तहरू पालन गर्न सकिस् र आफूलाई सबै कुराको प्राकृतिक व्यवस्थाअनुरूप बनाउन सकिस् भने, यदि तैँले कामकुरा जस्ताका तस्तै स्विकार्न, यस व्यवस्थालाई सम्मान गर्न, र स्वर्गका बन्दोबस्तहरू पर्खन सकिस् भने, तैँले अपमान सहनु र गह्रौँ बोझ बोक्नुपर्दैन। तँ जाग्नुपर्छ र होसमा आउनुपर्छ। परमेश्‍वरका योजनाबद्ध कार्य र बन्दोबस्तहरू पालन गर्न सक्नु सही हो। यसबाहेक, मानिसहरूले आफूले गर्ने हरकुरामा कम्तीमा पनि त्यो आफ्नो विवेकअनुसार गर्न सक्नुपर्छ, र त्योभन्दा अझ, परमेश्‍वरले मानवजातिका लागि तय गरेका व्यवस्थाहरूअनुसार गर्न सक्नुपर्छ। त्यसपछि, के मानिसहरूले अझै मुकुण्डो लगाउनु र गह्रौँ बोझ बोक्नुपर्छ? (पर्दैन।) अहँ, तिनीहरूले त्यसो गर्नुपर्दैन। के तिमीहरूले यस सङ्गतिद्वारा अपमान सहनु र गह्रौँ बोझ बोक्नु ठ्याक्कै कस्तो व्यवहार हो भनेर बुझ्यौ? अपमान सहनु र गह्रौँ बोझ बोक्नुको उद्देश्य सकारात्मक हो कि नकारात्मक? (नकारात्मक।) यदि कसैले कुनै व्यक्तिले अगुवा बन्नका निम्ति अपमान सहन्छ र गह्रौँ बोझ बोक्छ भनेर भन्ने हो भने, वा कुनै व्यक्तिले आफूलाई परमेश्‍वरले दिएको कार्यभार पूरा गरेर इनाम पाउन अपमान सहन्छ र गह्रौँ बोझ बोक्छ भनेर भन्ने हो भने, वा कुनै व्यक्तिले सिद्ध पारिन खोज्न अपमान सहन्छ र गह्रौँ बोझ बोक्छ भनेर भन्ने हो भने—के यी शब्दहरू मान्य हुन्छन्? (अहँ, हुँदैनन्।) अपमान सहनु र गह्रौँ बोझ बोक्नु पूर्णतया शैतानी दर्शन हो; यसमा कुनै सत्यता छैन, र तैँले यी शब्दहरू सुन्नेबित्तिकै ती विकृत छन् भन्ने स्पष्ट हुन्छ। कुनै व्यक्तिले परमेश्‍वरका बन्दोबस्तहरू पर्खन र उहाँको सार्वभौमिकताप्रति समर्पित हुन अपमान सहन्छ र गह्रौँ बोझ बोक्छ भनेर कसैले भन्छ भने, के यसो भन्नु सही हो? (होइन।) यो कसरी सही होइन? ती दुई एकअर्कासँग मेल खाँदैनन्—परमेश्‍वरलाई तैँले अपमान सहनुपर्ने आवश्यकता पर्दैन, न त उहाँलाई तैँले बेइज्जती भोग्नुपर्ने नै आवश्यकता पर्छ। यहाँ बताइएझैँ अपमान सहनु र गह्रौँ बोझ बोक्नुबीच, अनि मानिसहरूले परमेश्‍वरमा विश्वास गर्नु र उहाँप्रति समर्पित हुनुबीच के-कस्तो सारभूत भिन्नता छ? (अपमान सहनु र गह्रौँ बोझ बोक्नु परमेश्‍वरका योजनाबद्ध कार्य र बन्दोबस्तहरू फाल्ने प्रयास हो।) अपमान सहनु र गह्रौँ बोझ बोक्नुको अर्थ हो, मानिसहरूमा तिनीहरूले पछ्याउने तिनीहरूकै योजना, महत्त्वाकाङ्क्षा, चाहना र उद्देश्यहरू हुन्छन्। के यी कुरा परमेश्‍वरले मानिसहरूबाट माग गर्ने मानक, र परमेश्‍वरले मानिसहरूलाई पछ्याउन दिने उद्देश्यअनुरूप हुन्छन्? (हुँदैनन्।) अहँ, ती हुँदैनन्। मानिसहरूले अपमान सहेर र गह्रौँ बोझ बोकेर आफ्ना लागि के प्राप्त गर्ने लक्ष्य राख्छन्? तिनीहरू आफ्नो स्वार्थ प्राप्त गर्ने लक्ष्य राख्छन्, र त्यसको परमेश्‍वरले मान्छेका लागि योजनाबद्ध गर्ने र सार्वभौमिकता राख्नुहुने भवितव्यसँग कुनै सम्बन्ध हुँदैन।

अपमान सहनु र गह्रौँ बोझ बोक्नु भन्ने भनाइ अभ्यास गर्ने जोकसैको एउटा आशय र उद्देश्य हुन्छ। उदाहरणका लागि, एक नवीन कलेज स्नातक इन्टर्नशीप गर्न पहिलोपटक कुनै कम्पनीमा पुग्दा, वरिष्ठ कर्मचारीहरूले भन्छन्, “यहाँ आउने कलेज स्नातकहरूले तीन वर्षसम्म कफी पुर्‍याउने काम गर्नुपर्छ।” उसले मनमनै सोच्छ, “म कलेज स्नातक भए पनि तिमीसामु झुक्दिनँ!” ऊ मनमनै यस्तो सोच्छ, तर त्यो सबैले थाहा पाउनेगरी व्यक्त गर्ने आँट गर्दैन। बाहिर चाहिँ उसले झूटो मुस्कान दिनैपर्छ; उसले हरेक दिन नियमहरू पालन गर्नैपर्छ, लुरुक्क पर्नैपर्छ, झुक्नैपर्छ र जीहजुरी गर्नैपर्छ, र अरूले उसमा गल्तीहरू भेट्टाउँदा त्यो सहनैपर्छ। उसले यो सहनुको उद्देश्य के हो? त्यसको उद्देश्य उसले कुनै दिन विजयको फुङ्कार लगाउन, प्रबन्धक वा हाकिमको सचिव बन्न, र आफूलाई खिस्याउनेहरूलाई कुल्चन सक्नका लागि हो। ऊ यही सोच्दैन र? कतिपय मानिसहरू भन्छन्, “उसले सोच्नुपर्ने त्यसरी नै हो र उसले गर्नुपर्ने त्यही हो। नत्र, उसले जीवनभरि मानिसहरूबाट दुर्व्यवहार भोग्नेछ। त्यसरी कसले कष्ट भोग्न चाहन्छ? साथै, यदि मानिसहरूमा महत्त्वाकाङ्क्षा छैनन् भने, तिनीहरूले कसरी काम चलाउन सक्छन्? मानिस उँभोतिर जान खोज्छ, तर खोला तलतिर बग्छ—जीवन यसरी नै चल्छ। जुन सिपाही जनरल बन्‍न चाहँदैन, ऊ असल सिपाही नै होइन।” यी शब्दहरू तिनीहरूको आदर्श वाक्य बन्छन्, तर यो सब शैतानी तर्क हो। तिनीहरूले आफ्नो उद्देश्य पूरा गर्न यसरी सहनैपर्छ—दिनदिनै, वर्षैपिच्छे, सबैप्रति शिष्ट हुनैपर्छ र सबैलाई आदर गर्नैपर्छ। एक दिन, हाकिमले उसलाई भन्छ, “यी तीन वर्ष तिम्रो कार्यसम्पादन राम्रो भएको छ। अर्को हप्तादेखि तिमी विक्रेता बन्नेछौ।” यो सुनेर ऊ मनमा बेखुस हुन्छ: “मैले विक्रेता बन्नकै लागि तीन वर्ष परिश्रम गरेको रहेछु! मलाई त म बिक्री कार्यकारी निर्देशक बन्नेछु भन्ने लागेको थियो!” तर उसले बढुवाका लागि धन्यवाद भन्नैपर्छ। ऊ अझै आफ्नो लक्ष्यमा पुगेको छैन, त्यसैले उसले सहिरहनैपर्छ। उसले अपमान सहिरहन्छ र गह्रौँ बोझ बोकिरहन्छ, पिउँदै र झुटो मुस्कान छर्दै कष्टकर रूपमा हाकिमको पछिपछि लाग्छ, अनि उसले दस वर्षसम्म यसरी सहेपछि बल्ल आफ्नो उद्देश्य हासिल गरेको हुन्छ। एक दिन, हाकिमले उसलाई बताउँछ, “तिमीले आफ्नो काम राम्रोसँग गरेका छौ। म तिमीलाई सहायकमा बढुवा गर्नेछु।” यो सुनेर ऊ मनमनै एकदमै खुसी हुन्छ—उसले अन्त्यमा त्यो हासिल गरेको छ! यो कस्तो परिणाम हो? उसका नजरमा अब ऊ अरू सबै जनाभन्दा श्रेष्ठ हो। के उसले यो सब स्वेच्छाले गरेको होइन र? (होइन।) उसले यो सब कसका लागि गरेको हो? (आफ्नै लागि।) आफ्नै लागि। त्यसमा सकारात्मक वा अपनाउनुपर्ने कुनै कुरा छैन, झन् प्रशंसा गर्न र गुणगान गाउनयोग्य कुरा हुनु त परै जाओस्। तर आजको समाजमा यस्तै मानसिकताको वकालत गरिन्छ—अपमान सहनु र गह्रौँ बोझ बोक्नु, टाँगमुनि पुच्छर लुकाएर लुरुक्क पर्नु। तसर्थ, मानिसहरूले वकालत गर्ने यो “अपमान सहनु र गह्रौँ बोझ बोक्नु” भन्ने वाक्यांश कस्तो हो? (खराब वाक्यांश।) यो कसरी खराब हो? मानिसहरू आफ्नै आशय र उत्प्रेरणाका कारण, अनि आफ्ना चाहना र उन्मत्त महत्त्वाकाङ्क्षाहरू पूरा गर्न अपमान सहन्छन् र गह्रौँ बोझ बोक्छन्। त्यो सही उद्देश्यका लागि होइन। त्यसैले, म भन्छु, तीमध्ये कुनै पनि अपनाउनयोग्य छैन, अनि तीमध्ये कुनै पनि प्रशंसा वा सराहना गर्नयोग्य छैन, अनि निश्चित रूपले सम्झनयोग्य छैन। प्राचीन समयमा राजमहलमा घटेको घटनालाई फेरि हेरौँ। एउटा सम्राट मरेको हुन्छ। साम्राज्ञीले आफ्नो छोरा सानै छ र यदि उसले सिंहासनमा बस्नुपरेमा राजसभा नियन्त्रण गर्न पटक्कै सक्नेछैन भन्ने देख्छे, त्यसैले उसले आफ्नो छोराले सम्राटका रूपमा वास्तवमै शासन गरोस् भनी सुनिश्चित गर्न अपमान सहन्छे र गह्रौँ बोझ बोक्छे अनि पूर्व सम्राटको भाइसँग विवाह गर्छे, र ती दुई जनाले सँगै उसको छोराको सिंहासनको दाबीलाई आड दिन्छन्। उसले अपमान सहनु र गह्रौँ बोझ बोक्नुको उद्देश्य के थियो? त्यसको उद्देश्य उसको छोराका निम्ति सम्राटको पद थियो। उसको छोराको सम्राटको पद सुरक्षित भएपछि, उसको हैसियत विधवा साम्राज्ञी हुनेथियो। यसलाई अपमान सहनु र गह्रौँ बोझ बोक्नु भनिन्छ। उसले कस्तो अपमान सहिरहेकी थिई? ऊ पवित्र रहिन; सम्राट मर्नेबित्तिकै उसले आफ्नो देवरसँग विवाह गरी, जसले गर्दा उसको बदनाम भयो। मानिसहरूले उसको पिठ्यूँपछाडि आलोचना र निन्दा गरे, अनि इतिहासका पुस्तकहरूमा समेत उसको सकारात्मक मूल्याङ्कन भएको छैन। के उसले वास्ता गरी? वास्तवमा उसले आफ्नो देवरसँग विवाह गर्नअघि आइपर्ने परिणामबारे सोचेकी थिई, त्यसोभए, किन उसले अझै त्यसो गरी? आफ्नो छोराका लागि सम्राटको पद र आफ्ना लागि विधवा साम्राज्ञीको हैसियत जोगाउनका निम्ति। त्यही कारणले मात्र उसले यस्तो बदनामी सही र स्वेच्छाले यो कष्ट भोगी। यसलाई अपमान सहनु र गह्रौँ बोझ बोक्नु भनिन्छ। उसले यो सब बेइज्जती सहेर के पाई? उसले झनै ठूलो लाभ पाई। उसले अपमान सहनु र गह्रौँ बोझ बोक्नुको उद्देश्य यही थियो। उसले यो ठुलो लाभ पाएपछि, त्यो सब बदनामीको कुनै अर्थ रहेन। उसले यो सब बदनामीको सट्टा आफू र आफ्नो छोराका लागि शक्ति र हैसियत प्राप्त गरी। त्यसोभए, उसले अपमान सहनु र गह्रौँ बोझ बोक्नु सकारात्मक थियो कि नकारात्मक? (नकारात्मक।) उसको व्यवहारलाई मात्र हेर्दा, उसले आफूलाई त्याग्न सकी, अनि उसको छोराको दृष्टिकोणबाट हेर्दा, उसले सहेको बेइज्जती र कष्टको निस्वार्थ पक्ष थियो, त्यसैले मानिसहरूले उसलाई प्रशंसा गर्दै भन्नुपर्छ, “कति महान् आमा!” तर उसका चाहना र उन्मत्त महत्त्वाकाङ्क्षाहरू, अनि उसको साँचो उद्देश्यलाई हेर्दा, मानिसहरूले उसको आलोचना गर्नुपर्छ; उसका कार्यहरू निन्दा गर्नलायक छन्।

के परमेश्‍वरमा विश्वास गर्ने मानिसहरूले अपमान सहनु र गह्रौँ बोझ बोक्नु आवश्यक छ? (छैन।) यदि मानिसहरूले परमेश्‍वरका वचनहरू स्विकार्छन् अनि उहाँको न्याय, सजाय, काटछाँट, परीक्षा र शोधन स्विकार्छन्, अनि मानिसहरूप्रति उहाँको श्राप र निन्दासमेत स्विकार्छन् भने, के तिनीहरूले अपमान सहनु र गह्रौँ बोझ बोक्नु आवश्यक छ? (छैन।) यो निश्चित छ। विश्वासीहरूका सन्दर्भमा “अपमान सहनु र गह्रौँ बोझ बोक्नु” भन्ने वाक्यांश प्रयोग गर्नुको कुनै औचित्य छैन र यसको निन्दा गरिन्छ। यस सन्दर्भमा यो वाक्यांश प्रयोग गर्नु किन गलत हो? यस सन्दर्भमा यो व्यवहार सही होइन भनेर कसरी प्रमाणित हुन्छ? मुखले र धर्मसिद्धान्तअनुसार मात्र यो वाक्यांश गलत छ भनेर मानिलिनु स्वीकार्य हुँदैन; तैँले त्यो कस्ता सत्यताहरूसँग सम्बन्धित छ भनेर जान्नैपर्छ। पहिले, तँ के सोच्थिस् भने, मानिसहरूले परमेश्‍वरद्वारा सिद्ध पारिने र मुक्ति दिइने कुरा स्विकार्नका निम्ति अपमान सहनु र गह्रौँ बोझ बोक्नु, झिँगटोमा सुतेर पित्त चाट्नु, युये राज्यका राजा गाउजियानको मानसिकता अपनाउनु, अनि कहिल्यै हार नमान्नु आवश्यक छ—तँ लट्ठक नै थिइस् र तँमा सत्यता बुझ्ने क्षमता थिएन। अहिले, मेरो सङ्गतिपछि तँ सोच्छस्, “यो वाक्यांश राम्रो छैन। पहिले, म सधैँ यो वाक्यांश प्रयोग गर्ने गर्थेँ—कसरी म यति मूर्ख हुन सकेको?” तँ सत्यता बुझ्दैनस् र आफ्नो बुझ्ने क्षमता कमजोर छ भनेर तैँले देख्न सक्छस्। तैँले यो वाक्यांशमा के गलत छ भनेर बुझ्नैपर्छ। तँ त्यसमा के गलत छ भनेर साँच्चै बुझ्न सक्ने भएपछि, तैँले यस वाक्यांशलाई राम्ररी बुझ्नेछस्। यदि तैँले त्यस वाक्यांशको आंशिक भाग मात्र प्रस्ट रूपमा देख्छस्, जहाँ तैँले त्यसको नकारात्मक पक्ष स्पष्टसित देख्छस्, तर मानिसहरूले सकारात्मक ठान्ने पक्ष स्पष्टसित देख्दैनस् भने, त्यसको अर्थ तैँले अझै सत्यता बुझेको छैनस्। मैले भर्खरै सङ्गति गरेको कुरा सुनेपछि, के तिमीहरूले यी कुराहरूलाई मेरा यी पद्धतिअनुसार चिरफार र विश्लेषण गर्न सक्नेछौ? परमेश्‍वरका घरमा अपमान सहनु र गह्रौँ बोझ बोक्नुको अभ्यास किन आवश्यक छैन? म किन यो पद्धति र मानसिकतालाई परमेश्‍वरको घरले निन्दा गर्छ र यो सत्यताअनुरूप छैन भनेर भन्छु? (परमेश्‍वर, मेरो बुझाइ के हो भने, परमेश्‍वरको घरमा परमेश्‍वरका वचनको न्याय र सजाय स्विकार्नु अनि बर्खास्त गरिनु वा निन्दित हुनुसमेत अपमान सहनुमा पर्दैन। बरु, यो त मानिसहरूलाई मुक्ति दिन परमेश्‍वरको काम गर्ने तरिका हो, र यसको उद्देश्य हामीहरूलाई सत्यता पछ्याउने सही मार्गमा डोर्‍याउनु हो। यसको अपमान सहनु र गह्रौँ बोझ बोक्नुसँग बिलकुलै सम्बन्ध छैन। यदि मानिसहरूले सही तरिकाले बुझ्न सके भने, तिनीहरूलाई यो परमेश्‍वरको प्रेम र उत्थान हो, अनि परमेश्‍वरको न्याय र सजाय स्विकार्नु उहाँको ठूलो हेरचाह र सुरक्षा, अनि मानिसहरूका लागि उहाँको मुक्ति हो भनेर थाहा हुनेछ।) के यो कथन सही छ? (सही छ।) यदि तैँले न्याय र सजायलाई स्पष्टसँग देख्न सकिनस् भने, तेरो हृदयमा विरोध र गुनासो उत्पन्न हुनेछन्, अनि तैँले “अपमान सहनु र गह्रौँ बोझ बोक्नु” भन्ने शैतानी दर्शनको वाक्यांश अभ्यास गर्नेछस्, र मनमनै सोच्नेछस्, “होइन, मैले अपमान सहनैपर्छ र गह्रौँ बोझ बोक्नैपर्छ, अनि युये राज्यका राजा गाउजियानको मानसिकता अपनाउनैपर्छ।” त्यसपछि, तैँले आफूलाई अघि बढ्नमा प्रोत्साहित र उत्प्रेरित गर्न “अपमान सहनु र गह्रौँ बोझ बोक्नु” भन्ने शब्दहरूलाई आफ्नो टेबलको माथि कुँद्नेछस्, अनि त्यसलाई आफ्नो आदर्श वाक्य बनाउनेछस्। के त्यसले समस्या निम्त्याउँदैन र? निस्सन्देह, आजको सङ्गतिपछि तिमीहरूले निश्चित रूपमा यसो गर्नेछैनौ, तर के तिमीहरू मैले चिरफार नगरेको “आफ्नो बत्ती लुकाएर अँध्यारोमा सामर्थ्य बटुल्नु” भन्नेजस्ता अरू वाक्यांशहरूलाई आफ्नो आदर्श वाक्य बनाउनेछौ? यसको प्रकृति उस्तै छैन र? यी कुराहरू परम्परागत चिनियाँ संस्कृतिका हिस्सा हुन्। के यी कुराहरू शैतानका विष हुन्? ती सबै शैतानका विष हुन्; ती सबै संसारसँग व्यवहार गर्ने शैतानी दर्शनहरू हुन्।

विगतमा, मैले मुख्यभूमि चीनका मण्डलीहरूमा भर्खरै काम थालेको समयमा काम गर्दै गर्दा, परमेश्‍वरको घरले कतिपय दाजुभाइ-दिदीबहिनीको साक्षरता सुधार्न बन्दोबस्त मिलायो। त्यतिबेला परिस्थिति कस्तो थियो? त्यहाँ कतिपय मानिस पाका उमेरका थिए र कतिपय मानिस अझ विकट क्षेत्रमा बस्थे। उनीहरूको शैक्षिक स्तर तुलनात्मक रूपले कम थियो र उनीहरू राम्ररी पढ्न सक्दैनथे। उदाहरणका लागि, परमेश्‍वरका वचनहरूले “कम क्षमता,” “परमेश्‍वरको स्वभाव,” “परमेश्‍वरको अभिप्राय,” र अन्य निश्चित शब्दहरूबारे कुरा गर्छन्, तर उनीहरू तिनको अर्थ बुझ्दैनथे वा जान्दैनथे। पछि, परमेश्‍वरको घरले दाजुभाइ-दिदीबहिनीहरूलाई उनीहरूले फुर्सदका समयमा आफ्नो साक्षरता सुधार्न सक्छन्, र कम्तीमा पनि केही निश्चित वाक्यांश, शब्दावली र संज्ञाको अर्थ जान्नुपर्छ भनेर बतायो। नत्र, उनीहरूले परमेश्‍वरका वचन पढ्दा, शब्द र वाक्यांशहरूको अर्थसमेत बुझ्नेथिएनन्, त्यसैले उनीहरूले कसरी परमेश्‍वरका वचनहरू बुझ्न सक्नेथिए र? अनि यदि उनीहरूले परमेश्‍वरका वचन बुझ्न नसकेका भए, कसरी सत्यता अभ्यास गर्न सक्नेथिए र? यसपछि, दाजुभाइ-दिदीबहिनीहरूले यी कुरा सिक्न धेरै प्रयास गर्न थाले। यो राम्रो कुरा हो, तर विकृत बुझाइ भएका कतिपय मानिसले परिस्थितिको अनुचित लाभ उठाए। भेलाहरूका समयमा, कतिपय अगुवा आफ्नो साक्षरता सुधार्नुको महत्त्व, दाजुभाइ-दिदीबहिनीहरू कसरी साक्षर हुनुपर्छ, साक्षरताको फाइदा, र उनीहरू साक्षर भएनन् भने के हुनेछ भन्नेबारे मात्रै कुरा गर्थे। तिनीहरू यस्ता अनेक धर्मसिद्धान्तबारे कुरा गर्थे। यी कुरा सत्यता होइनन्, र तीबारे अति धेरै कुरा गर्नु आवश्यक छैन। कसैले यी कुरा भन्नेबित्तिकै, मानिसहरूले ती बुझ्न सक्छन्; तीबारे भेलाहरूमा सङ्गति गर्नु पर्दैन मानौँ ती सत्यता हुन्। कतिपय अगुवाले भेलाहरूमा ती कुरा सत्यता भएझैँ गरी तीबारे सङ्गति गर्न धेरै समय खर्च मात्र नगरी नयाँ युक्ति पनि निकाले, दाजुभाइ-दिदीबहिनीहरूलाई विशेष गरी बिरलै प्रयोग गरिने शब्दहरूबारे जाँच गरे। यदि दाजुभाइ-दिदीबहिनीहरूले उत्तर दिन नसकेमा, त्यसले अगुवाहरूलाई अत्यन्तै शिक्षित देखाउनेथिएन र? त्यस दौरान वास्तविक काम नगर्ने कतिपय झुटा अगुवाहरू थिए—तिनीहरू जीवन अनुभव, सत्यता, वा परमेश्‍वरका वचनबारे सङ्गति गर्दैनथे, बरु साक्षरताबारे मात्र सङ्गति गर्थे। यसलाई के भनिन्छ? यसलाई आफूले गर्नुपर्ने काम नगर्नु भनिन्छ। के यो समस्या होइन र? (हो।) म किन यस समस्याबारे कुरा गर्दै छु? तिमीहरूलाई यसको के काम? के तिमीहरू यस्तो कुरा गर्न सक्छौ? यस्तो कार्य गर्ने मनसाय राख्ने कोही छ? यदि तिमीहरू यस्तो काम गर्छौ भने, तिमीहरू साँच्चै भ्रमित मानिस हौ! मैले यी टुक्काहरूबारे कुरा गरेको देख्ने कतिपय मानिस हुन्छन्, र तिनीहरू काम गर्न तत्पर हुन्छन् अनि यसो भन्दै आफूलाई तयार पार्न थाल्छन्, “सत्यतामा सङ्गति गर्नु त यस्तो सजिलो रहेछ। टुक्काहरूबारे मात्र सङ्गति गरे पुग्छ। तपाईं टुक्काहरूबारे सङ्गति गर्न सक्नुहुन्छ, र म चाहिँ दुई भागका चुट्किला, ठेट बोली, भनाइ र उखानहरूबारे सङ्गति गर्नेछु।” के यो आफ्नो उचित काम नगर्नु होइन र? (हो।) यिनीहरू कस्ता मानिस हुन्? के तिनीहरूमा आत्मिक बुझाइ हुन्छ? (हुँदैन।) तिनीहरूमा आत्मिक बुझाइ हुँदैन, र तिनीहरू सत्यता बुझ्दैनन्। तिनीहरू के सोच्छन्? “तपाईं केही काम नहुँदा बसेर फतरफतर बोलिरहनुहुन्छ र हामीलाई केही टुक्काहरू सुनाएर धोका दिनुहुन्छ। यदि मैले तपाईंका विधिहरू पछ्याएको भए, म पनि सङ्गति गर्न सक्थेँ!” आत्मिक बुझाइ नहुने मानिसहरू मामिलालाई बाहिरबाट मात्र हेर्छन् र अन्धाधुन्ध मेरो अनुकरण गर्छन्। यी अगुवाहरूलाई यो व्यवहार अनुकरण गरेकामा बर्खास्त गर्नुपर्छ, र तिनीहरूले गरेजस्तो गर्ने जोकोहीलाई पनि बर्खास्त गर्नुपर्छ। म किन यसबारे बोलिरहेको छु? तिमीहरू यस व्यवहारमा संलग्न हुनुअघि नै म तिमीहरूको ध्यान त्यसतिर तान्दै छु, ताकि तिमीहरू गलत मार्गमा नलाग। म यी कुराहरूबारे कुरा गर्न सक्छु, तर यदि तैँले तीबारे कुरा गरिस् भने बुझ्ने तरिकाले कुरा गर्न सक्छस्? तैँले सक्दैनस्। त्यसोभए, म किन यी भनाइ र टुक्काहरूबारे कुरा गर्छु? म कुन सर्तमा तीबारे कुरा गर्छु? जब मानिसहरूले सत्यताको अवधारणा र परिभाषा बुझ्छन्, र त्यसपछि यदि मैले त्यस आधारमा झन् गहिरिएर मानिसहरूले सत्यता ठान्ने अझ धेरै कुराको चिरफार गरेँ भने, मानिसहरूले यो बुझ्न सक्दैनन्; तिनीहरूलाई आफूले त्यसबारे कसरी चिन्तन गर्नुपर्छ भनेर थाहा हुँदैन, र आफूले त्यसलाई अरू कस्ता कुराहरूसँग जोड्नुपर्छ भनेर थाहा हुँदैन। किनभने तिमीहरू बुझ्दैनौ, त्यसैले मैले तिमीहरूलाई टुक्काबारे केही कथा बताएँ। यो आवश्यक थियो। सत्यताका सन्दर्भमा, कतिपय मानिस आफू विश्वविद्यालय तहमा भएको ठान्छन्, र किन आफूले अझै यो प्राथमिक विद्यालयको पाठ्यक्रम फेरि पढिरहेका छन् भनेर सोच्छन्। तिनीहरू यो प्राथमिक कक्षा होइन, यो त पहिल्यै विश्वविद्यालय कक्षा हो भनेर बुझ्न सक्दैनन्। तिमीहरू अझसम्म विश्वविद्यालय पुगेका छैनौ, यो सारा समय प्राथमिक विद्यालयमै अड्केर बसेका छौ, तर तिमीहरू आफू विश्वविद्यालय पुगिसकेको सोच्छौ, र निराधार आत्म-सन्तुष्टि मान्छौ। दुर्भाग्यवश, यो भावना गलत हो; यो गलत भावना हो—तिमीहरू विश्वविद्यालयसम्म पुग्नबाट अझै धेरै टाढा छौ। तसर्थ, म तिमीहरूलाई फेरि सम्झाउँछु: मैले भर्खरै बताएका कुराहरू नगर। आफूले बुझेका कुरामा इमानदारीसाथ सङ्गति गर, र यदि बुझेका छैनौ भने, वाहियात कुरा नगर। सत्यतामा सङ्गति गर्नु भनेको फतरफतर गर्नु होइन; तैँले फतरफतर गरेको सुनेर खेर फाल्ने समय कसैसँग पनि छैन। अन्धाधुन्ध मेरो अनुकरण नगर्, र युये राज्यका राजा गाउजियान वा आधुनिक इतिहास वा प्राचीन इतिहासबारे कुरा नगर्, किनभने मैले झिँगटोमा सुतेर पित्त चाट्नेबारे कुरा गरेको छु। ती कुराबारे कुरा गरेर के काम? के मानिसहरू ती कुरा सुन्न इच्छुक हुन्छन्? मानिसहरू सुन्न इच्छुक भए पनि, ती कुराहरू सत्यता होइनन्।

मैले भर्खरै परमेश्‍वरमा विश्वास गर्ने र उहाँलाई पछ्याउने मानिसहरूले कसरी अपमान सहनु र गह्रौँ बोझ बोक्नु पर्दैन, झन् अपमान सहन र गह्रौँ बोझ बोक्न अभ्यास गर्नु त परको कुरा हो भन्नेबारे कुरा गरेँ। व्यक्तिले किन यस्तो “राम्रो” वाक्यांश र “उच्च” मानसिकता अभ्यास गर्न सक्दैन? समस्या कहाँ छ? व्यक्तिले किन अपमान सहने र गह्रौँ बोझ बोक्ने मानसिकता राख्न सक्दैन? धर्मसिद्धान्तका सन्दर्भमा भन्नुपर्दा, अपमान सहनु र गह्रौँ बोझ बोक्नु सत्यता नभएकाले त्यस्तो हुन्छ; यो वाक्यांश परमेश्‍वरले बोल्नुभएको थिएन; यो मानवजातिबाट परमेश्‍वरले गर्नुहुने माग होइन, न त उहाँले उहाँलाई पछ्याउनेहरूलाई दिनुभएको कार्य सिद्धान्त नै हो। म किन यो वाक्यांश सत्यता होइन र अभ्यासको सिद्धान्त होइन भनेर भन्छु? सर्वप्रथम, अपमान सहनु र गह्रौँ बोझ बोक्नुमा “अपमान” शब्दलाई हेरौँ। “अपमान” ले केलाई जनाउँछ? यसले अनादर र लज्जित पारिनुलाई जनाउँछ। त्यसोभए, जब मानिसहरू परमेश्‍वरमा विश्वास गर्छन् र परमेश्‍वर तिनीहरूको भाग्यमाथि सार्वभौम हुनुहुन्छ, तब के तिनीहरू परमेश्‍वरप्रति समर्पित भएर अपमानित भइरहेका हुन्छन्? के तिनीहरूले अनादर सहिरहेका हुन्छन्? (हुँदैनन्।) के मानिसहरूले सहनुपर्छ र यसो भन्नुपर्छ, “मैले परमेश्‍वरप्रति समर्पित हुन आफ्नो हृदयको आगो दबाउनैपर्छ, आफ्नो हृदयको रिस दबाउनैपर्छ, आफ्नो हृदयको गुनासो दबाउनैपर्छ, र हृदयको नसुल्झिएको भावना दबाउनैपर्छ। मैले त्यो सहनुपर्छ र आवाज निकाल्नु हुँदैन। मेरा लागि त यी सबै कुरा अपमान हुन्, त्यसैले म ती दबाउनेछु”? के तिनीहरूले यसो गरेर सत्यता अभ्यास गरिरहेका छन्? (हुँदैनन्।) तिनीहरूले के अभ्यास गरिरहेका हुन्छन्? विद्रोहीपन, झूटोपन, र ढोँग। सत्यता अभ्यास गर्न अनि सत्यताप्रति र परमेश्‍वरको सार्वभौमिकता र बन्दोबस्तहरूप्रति समर्पित हुन, तैँले पहिला गर्नैपर्ने कुरा भनेको कुनै पनि प्रकारको पीडा सहनु होइन, र तैँले कुनै पनि प्रकारको अपमान सहनु आवश्यक छैन। के तेरा लागि परमेश्‍वरको सार्वभौमिकता र बन्दोबस्त अनि तँबाट उहाँले गर्ने मागहरू अपमान हुन्? (होइनन्।) उहाँले तँलाई अपमान गरिरहनुभएको छैन। परमेश्‍वरले तेरो खुलासा गरेर, तँलाई न्याय गरेर, सजाय दिएर, जाँचेर, र शोधन गरेर तँलाई अपमान गरिरहनुभएको हुँदैन। बरु, उहाँले तेरो भ्रष्ट स्वभावका प्रकटीकरणहरू खुलासा गर्नुहुँदा, साथसाथै तँलाई आफूलाई बुझ्न, ती हटाउन र तीविरुद्ध विद्रोह गर्न, र त्यसपछि परमेश्‍वरको मागअनुसार काम गर्न लगाइरहनुभएको हुन्छ। यसले के परिणाम ल्याउँछ? तँ परमेश्‍वरमा समर्पित हुन, सत्यता बुझ्न, परमेश्‍वरलाई खुसी पार्ने व्यक्ति बन्न, अनि परमेश्‍वरले अनुमोदन गर्ने व्यक्ति बन्न सक्नेछस्। तसर्थ, के तैँले यी कुराहरू हासिल गर्दाको क्रम र समयावधिमा भोग्ने कुनै पनि कुराहरू अपमान हुन्? के कुनै कुराहरू छन्, जसमा परमेश्‍वरले तँलाई अपमान गरिरहनुभएको छ? (छैनन्।) उदाहरणका लागि, जब परमेश्‍वरले तेरो खुलासा गर्नुहुन्छ, जब उहाँले तेरो अहङ्कार, दुष्टता, छलीपन, हठिपन, वा क्रूरताको खुलासा गर्नुहुन्छ, तब के यीमध्ये कुनै पनि तथ्य होइनन्? (त्यसो होइन।) ती सबै तथ्य हुन्। परमेश्‍वरले जुनै प्रकारका वचनहरूद्वारा तेरो खुलासा गर्नुभए पनि, उहाँले तँलाई जुनै प्रकारका वचनहरू भन्नुभए पनि, ती सबै तथ्य हुन्। मानिसहरूले यो चिन्न सके पनि वा नसके पनि, र मानिसहरूले जति नै बुझ्न र स्विकार्न सके पनि, यी सबै कुरा तथ्य हुन्। ती आधारहीन छैनन्, न त ती बढाइचढाइ गरिएका नै हुन्, अनि ती निश्चित रूपले तँलाई झुटो आरोप लगाउनका लागि होइनन्। त्यसोभए, के यी कुराहरूको उद्देश्य तेरो अपमान गर्नु हो? (होइन।) तिनको उद्देश्य तेरो अपमान गर्ने नभएको मात्र होइन, तिनको उद्देश्य दुष्ट मानिसहरूका मार्गमा नहिँड्न र शैतानलाई नपछ्याउनका लागि सम्झाउनु र चेतावनी दिनु हो, तिनको उद्देश्य तँलाई जीवनमा सही मार्गमा हिँड्न लगाउनु हो। यी कुराहरूले तँमा ल्याउने परिणाम र पार्ने प्रभाव सकारात्मक हुन्छ। परमेश्‍वरका यी कार्यहरूको प्रकृति पूर्ण रूपले उचित हुन्छ। उहाँले तँलाई मुक्ति दिन यी कुराहरू गरिरहनुभएको छ, र ती पूर्ण रूपले सत्यताअनुरूप छन्। यो नै मानिसहरूले भोग्नुपर्ने कष्ट, र तिनीहरूले आफ्ना भ्रष्ट स्वभावहरू फाल्न, परमेश्‍वरका अभिप्रायहरू पूरा गर्न, र साँचो सृजित प्राणी बन्न भोग्नैपर्ने कष्ट हो। मानिसहरूमा हुनुपर्ने मनोवृत्ति भनेको यस कष्टलाई अनादरका रूपमा सहनु नभई यसलाई सक्रिय रूपले स्विकार्नु हो। यो कष्ट अपमान होइन, यो उपहास होइन, अनि मानिसहरूलाई छेड हान्नु होइन, झन् परमेश्‍वरले मानिसहरूलाई जिस्काउनु त हुँदै होइन। यो पूर्णतया मानिसहरूमा भ्रष्ट स्वभाव भएकाले, तिनीहरूले परमेश्‍वरविरुद्ध विद्रोह गर्ने हुनाले, र सत्यतालाई प्रेम नगर्ने हुनाले नै उत्पन्न हुन्छ। यो पीडा परमेश्‍वरका वचन र मानिसहरूबाट परमेश्‍वरले गर्ने मागका कारण तिनीहरूमा उत्पन्न हुन्छ, त्यसोभए के परमेश्‍वरले मानिसहरूलाई जानाजानी दिने वा तिनीहरूलाई अतिरिक्त रूपमा दिने, अनि मानिसहरूले भोग्नुनपर्ने यस पीडाको कुनै पक्ष छ? त्यस्तो केही छैन। त्यसविपरीत, यदि मानिसहरूले यो पीडा अति थोरै भोगे भने, तिनीहरूले आफ्ना भ्रष्ट स्वभावहरू फाल्न सक्दैनन्। मानिसहरूका विद्रोही स्वभावहरू जति नै गम्भीर भए पनि, र परमेश्‍वरले मानिसहरूका भ्रष्ट स्वभावहरू खुलासा गर्नुहुँदा, तिनीहरूले त्यसलाई जति नै मान्न र स्विकार्न सके पनि, आखिरमा परमेश्‍वरले मानिसहरूलाई दिने कुरा अपमान होइन, र मानिसहरूले भोग्ने कुरा अनादर होइन। बरु, यो मानिसहरूले भोग्नुपर्ने कुरा हो; यो शैतानद्वारा गहन रूपमा भ्रष्ट पारिएको व्यक्तिले भोग्नुपर्ने पीडा हो; मानिसहरूले यो पीडा भोग्नुपर्छ। म किन तिनीहरूले यो भोग्नुपर्छ भनेर भन्छु? किनभने मानिसहरू परमेश्‍वरप्रति अति गहन रूपले विद्रोही छन् र तिनीहरू शैतान बनेका छन्। यदि मानिसहरू यी भ्रष्ट स्वभावहरू फाल्न र परमेश्‍वरको मुक्ति स्विकार्न चाहन्छन् भने, तिनीहरूले यो कष्ट भोग्नैपर्छ। यो एकदमै सही र उचित हो; यो मानिसहरू हिँड्नैपर्ने मार्ग हो, र यो तिनीहरूले भोग्नैपर्ने कष्ट हो। तिनीहरूलाई यो कष्ट परमेश्‍वरले दिइरहनुभएको होइन। यो त चिसो पानी पिएपछि पेट बिग्रनुझैँ हो। यसमा कसलाई दोष दिने? चिसो पानीलाई? (होइन।) कसले तँमाथि यो कष्ट ल्यायो? (हामी आफैले।) यो तैँले आफूमाथि आफैले ल्याएको होस्। मानिसहरूले भोग्ने यो परिणाम र यो प्रक्रिया तिनीहरूको आफ्नै कर्मको फल हो; यसमा उल्लेख गर्नुपर्ने अनादर वा अपमान केही छैन। कतिपय मानिसहरू त्यसलाई यसरी बुझ्दैनन्; तिनीहरू सत्यता स्विकार्दैनन्। तिनीहरू के सोच्छन्? “परमेश्‍वरको घरले मलाई अगुवा हुन दियो; यसले मलाई त्यस पदका लागि अघि सार्‍यो, र मैले अगुवाका रूपमा आफ्नो काम खुसीसाथ पूरा गरेको छु। परमेश्‍वरको घरले मलाई आफ्नो काम राम्ररी नगरेकोमा र गल्तीहरू गरेकोमा बरखास्त गर्छ भनेर मैले कहिल्यै सोचेको थिइनँ। म के बनेको छु? के ममा अझै निष्ठा र मर्यादा छ? के ममा अझै कुनै मानव स्वतन्त्रता छ? के ममा अझै स्वायत्तता छ?” तिनीहरू के सोच्छन् भने, मानिसहरू परमेश्‍वरका योजनाबद्ध कार्य र बन्दोबस्तहरूप्रति यस मामिलामा बिना कुनै विकल्प समर्पित हुनु हुँदैन, र यदि मानिसहरू पूर्ण रूपमा समर्पित भए भने, तिनीहरू मूर्ख र मर्यादाविनाका मानिस हुन्छन्, अनि तिनीहरू अति कमजोर र दुःखी रूपमा जिउँछन्। तसर्थ, यस्तो व्यक्ति मानिसहरूले न्याय, सजाय र काटछाँट स्विकार्दा “कुनै व्यक्ति होचो छानामुनि उभिँदा, उससँग टाउको निहुर्याउने बाहेक अरू कुनै विकल्प हुँदैन” भन्ने भनाइझैँ अपमान भोग्नैपर्छ भन्ने सोच्छ। हेर् त, यहाँ अर्को शैतानी दर्शन छ। यो चिरपरिचित वाक्यांशले तिनीहरूलाई निहुरिन लगाउँछ। तिनीहरू के सोचिरहेका हुन्छन्? के तिनीहरू स्वेच्छाले समर्पित भइरहेका हुन्छन्, कि अपमान सहिरहेका र गह्रौँ बोझ बोकिरहेका हुन्छन्? (अपमान सहिरहेका र गह्रौँ बोझ बोकिरहेका हुन्छन्।) तिनीहरू आफूले अपमान सहिरहेको र गह्रौँ बोझ बोकिरहेको सोच्छन्। तिनीहरू स्वेच्छाले समर्पित भइरहेका हुँदैनन्। तिनीहरूको समर्पण स्वेच्छिक हुँदैन, र त्यो शुद्ध हुँदैन। बरु, तिनीहरूसित समर्पित हुनुको विकल्प हुँदैन। त्यसैले, तिनीहरू यो विकल्पहीनतालाई एक प्रकारको अपमान ठान्छन्। यस्ता व्यक्तिले यसरी सोच्न सक्ने हुनाले, के तिनीहरूले परमेश्‍वरका वचनहरूप्रति समर्पित हुनुलाई सत्यताको अभ्यास ठान्छन्? ठान्दैनन्। उसले समर्पित हुनुलाई सत्यता ठान्दैन। बरु, उसले अपमान सहनु र गह्रौँ बोझ बोक्नुलाई सत्यता ठान्छ। के यी कुराहरूको प्रकृति फरक हुँदैन र? (हुन्छ।) स्वेच्छाले समर्पित हुने मानिसहरू अनि अपमान सहने र गह्रौँ बोझ बोक्नेहरू दुवै समर्पित हुने भए पनि, अनि तिनीहरू कसैले समस्या खडा नगर्ने वा प्रतिरोध नगर्ने भए पनि, र यसो हेर्दा तिनीहरू आज्ञाकारी, शिष्ट, र असल देखिए पनि, यी कुराहरू फरक प्रकृतिका नै हुन्छन्। सच्चा रूपले समर्पित हुने मानिसहरू समर्पित हुनुलाई आफ्नो जिम्मेवारी, कर्तव्य र दायित्वका रूपमा लिन्छन्; तिनीहरू यसलाई आफ्नो परम कर्तव्य र सत्यताका रूपमा लिन्छन्। सच्चा रूपले समर्पित नहुनेहरूले बाहिरी रूपमा प्रतिरोध नगरे पनि, हृदयमा आफूले अपमान सहिरहेको र गह्रौँ बोझ बोकिरहेको सोच्छन्, अनि तिनीहरूका नजरमा अपमान सहनु र गह्रौँ बोझ बोक्नु नै सर्वोच्च सत्यता हो। तिनीहरू अपमान सहनुलाई सत्यता अभ्यास गर्नु ठान्छन्, अनि समर्पित हुनुलाई के ठान्छन्? तिनीहरू त्यसलाई सत्यता अभ्यास गर्नु नठानी अपमान सहनु ठान्छन्। के यो त उल्टो भएन र? यसलाई के भनिन्छ? (तिनीहरू यसलाई उल्टो रूपमा लिन्छन्।) तिनीहरू यसलाई उल्टो रूपमा लिन्छन्। तिनीहरू सत्यतालाई संसारसँग व्यवहार गर्ने दर्शनका रूपमा लिन्छन्; तिनीहरू धर्मसिद्धान्त र संसारसँग व्यवहार गर्ने मानिसको दर्शनलाई सत्यताका रूपमा लिन्छन्। के यो कालोलाई सेतो र सेतोलाई कालो बनाउनु होइन र? (हो।) यो त कालोलाई सेतो र सेतोलाई कालो बनाउनु हो। त्यसोभए यो समस्या कसरी समाधान गर्नुपर्छ? मानिसहरूले आफूले भोग्ने यो कष्ट अपमान होइन, न त यो कसैले तिनीहरूलाई अपमान गर्ने प्रयास गरिरहेको नै हो भनेर बुझ्नैपर्छ। त्यसोभए मानिसहरू केले गर्दा कष्ट भोग्छन्? (मानिसहरूको भ्रष्ट स्वभावले गर्दा।) ठिक भनिस्। यदि तँमा भ्रष्ट स्वभावहरू नभएका भए, र तैँले सत्यता बुझेको भए, तँ परमेश्‍वरमा समर्पित हुन सकेको, परमेश्‍वरका सार्वभौमिकता र बन्दोबस्तहरूप्रति पूर्णतया समर्पित हुन सकेको, अनि परमेश्‍वरको डर मान्न र दुष्टताबाट अलग बस्न सकेको भए, तैँले यो कष्ट भोग्नुपर्ने थिएन। तसर्थ, यो अपमान अस्तित्वमा छैन। तैँले कुरा बुझिस्, होइन त?

कष्ट र अपमानबीच कुन चाहिँ सकारात्मक हो? के यी दुईबीच कुनै भिन्नता छ? (छ।) कष्टचाहिँ सकारात्मक हो। यदि तँ स्वेच्छाले न्याय, सजाय काटछाँट स्विकार्छस्, र यो कष्ट स्वेच्छाले भोग्छस् भने, तैँले यस कष्टको व्याख्या यसरी गर्नेछस्, “मैले यो कष्ट भोग्नुपर्छ। परमेश्‍वरले जे गर्नुभए पनि, मैले त्यो बुझिनँ भने पनि र यो मलाई हृदयमा स्विकार्न गाह्रो भए पनि, साथै म नकारात्मक र कमजोर भए पनि, उहाँले गर्ने हरकुरा सही हुन्छ। ममा भ्रष्ट स्वभाव छ र मैले परमेश्‍वरसँग बहस गर्नु हुँदैन। यो मलाई हृदयमा स्विकार्न जति नै गाह्रो भए पनि, यो मेरा आफ्नै गल्तीहरूले गर्दा आएको हो। परमेश्‍वर गलत हुनुहुन्न; परमेश्‍वरले गर्ने हरकुरा सही हुन्छ। म कष्ट भोग्न लायक छु। कसले मलाई भ्रष्ट स्वभाव राख्न लगायो? कसले मलाई परमेश्‍वरको प्रतिरोध गर्न लगायो? कसले मलाई दुष्टता गर्न लगायो? परमेश्‍वर मलाई ती कुराहरू दिनुहुन्न, ती मेरो आफ्नै प्रकृतिद्वारा उक्साइएका हुन्छन्। मैले यो कष्ट भोग्नुपर्छ।” त्यसोभए, के मानिसहरूले यो कष्ट भोग्नु सकारात्मक कुरा हो? (हो।) यदि मानिसहरूले यसलाई सकारात्मक तरिकाले र परमेश्‍वरबाट आएको भनी बुझे भने, यो कष्ट सकारात्मक हो। तथापि, मानिलिऊँ तिनीहरू भन्छन् “म समर्पित हुन सक्छु, तर म समर्पित हुने भए पनि, मैले अझै आफ्नो तर्कलाई स्पष्टसित व्याख्या गर्नैपर्छ, र आफूले मनमा सोच्ने र गर्ने कुरा अरूलाई प्रस्ट रूपमा बताउनैपर्छ। म यस्तो डरपोक र भ्रमित तरिकाले मात्र समर्पित हुन मिल्दैन। नत्र, म मनमा कुराहरू गुम्साएर राखेकाले मर्नेछु।” तिनीहरू सधैँ कामकुरालाई स्पष्ट र खुल्ला रूपमा व्याख्या गर्न, भित्री-बाहिरी सबै कुरा स्पष्टसित व्याख्या गर्न, तिनीहरूका तर्कबारे, तिनीहरूले सोच्ने कुराबारे, तिनीहरूले कसरी मूल्य चुकाउँछन् भन्नेबारे र तिनीहरू कति सही छन् भन्नेबारे कुरा गर्न चाहन्छन्। तिनीहरू परमेश्‍वरप्रति समर्पित हुने व्यक्ति हुन—आफूलाई सही साबित गर्न, आफ्नो बचाउ गर्न, वा आफ्नै तर्कबारे कुरा गर्नबाट आफूलाई रोक्न इच्छुक हुँदैनन्। तिनीहरू त्यस्तो व्यवहार गर्न इच्छुक हुँदैनन्। त्यस्तो अवस्थामा, तिनीहरू समर्पणलाई के ठान्छन्? तिनीहरू यसलाई अनादर सहनु ठान्छन्। तिनीहरू भित्र के सोच्छन्? “मैले परमेश्‍वरलाई मलाई अनुमोदन गर्न लगाउन र म समर्पित भएको छु भनेर भन्न लगाउन यो सब अनादर सहनैपर्छ।” के वास्तवमै यस्तो अपमान हुन्छ? यदि यस्तो बिलकुलै हुँदैन भने, तिनीहरू किन यो “अपमान” हटाउन कामकुरालाई अझै स्पष्ट र खुल्ला रूपमा व्याख्या गर्छन्? यो साँचो समर्पण होइन। तैँले कामकुरा गर्ने आशय सही भए पनि, परमेश्‍वर यसरी परिस्थितिहरू योजनाबद्ध गर्न चाहनुहुन्छ। तैँले आफ्नो बचाउ गर्नुपर्दैन; तैँले बहस गर्नुपर्दैन। अय्यूबले तैँले भन्दा राम्ररी कामकुरा गर्थ्यो कि गर्दैनथ्यो? (उसले राम्ररी कामकुरा गर्थ्यो।) अय्यूबको परीक्षा लिँदा, यदि उसले बहस र आफ्नो बचाउ गरेको भए, के परमेश्‍वरले सुन्नुहुनेथ्यो? अहँ, उहाँले सुन्नुहुनेथिएन। यो तथ्य हो। के अय्यूबलाई परमेश्‍वर मानिसहरूले गर्ने आफ्ना बचावहरू सुन्नुहुन्न भन्ने थाहा थियो? अय्यूबलाई थाहा थिएन, तर उसले आफ्नो बचाव गरेन। उसको कद यस्तो थियो; ऊ साँचो रूपमा समर्पित थियो। परमेश्‍वरले अय्यूबलाई त्यसरी व्यवहार गर्नुपर्ने त्यस्तो के खराब कुरा उसले गरेको थियो? उसले कुनै खराब कुरा गरेको थिएन। परमेश्‍वरले अय्यूब उहाँको डर मान्छ र दुष्टताबाट अलग बस्छ, र ऊ सिद्ध व्यक्ति हो भनेर भन्नुभयो। “अपमान” का सन्दर्भमा भन्नुपर्दा, परमेश्‍वरले अय्यूबलाई ती अनादरहरू भोग्न लगाउनु हुँदैनथ्यो, उसलाई शैतानका हातमा सुम्पनु हुँदैनथ्यो अनि शैतानलाई उसलाई जाँचेर उसका सबै सम्पत्ति खोस्न दिनु हुँदैनथ्यो। यसलाई समर्पित नहुने मानिसहरूको तर्कको हिसाबले हेर्दा, अय्यूबले कष्ट र ठूलो अनादर भोग्यो, अनि उसले ती परीक्षाहरू पाउँदा परमेश्‍वरबाट पछि अझ धेरै आशिष् पाउन अपमान सहिरहेको र गह्रौँ बोझ बोकिरहेको थियो। वास्तवमा के यो साँचो थियो? (थिएन।) के अय्यूबले यसरी सोचेको र अभ्यास गरेको थियो? (थिएन।) उसले कसरी अभ्यास गऱ्यो? उसले यी परीक्षाहरूलाई कसरी सम्हाल्यो? उसले सहनुपरेन, न त उसलाई अनादर भोगिरहेको छु भन्ने नै लाग्यो। उसले के सोच्यो? (परमेश्‍वरले दिनुभयो र उहाँले नै लिनुभयो।) ठिक भनिस्। मानिसहरू परमेश्‍वरबाट आउँछन्। परमेश्‍वरले तँलाई जीवन र सास दिनुभयो। तँ सम्पूर्ण रूपले परमेश्‍वरबाट आएको होस्, त्यसोभए के तैँले प्राप्त गर्ने सबै कुरा परमेश्‍वरले तँलाई दिएका कुरा होइनन् र? तैँले घमण्ड गर्नुपर्ने कुरा के छ? सबै कुरा परमेश्‍वरले दिनुहुन्छ, त्यसैले यदि परमेश्‍वरले त्यो लान चाहनुहुन्छ भने, तैँले तर्क गर्नुपर्ने के कारण छ? उहाँले तँलाई केही कुरा दिनुहुँदा, तँ खुसी हुन्छस्, अनि उहाँले तँलाई कुनै कुरा नदिँदा, तँ बेखुस हुन्छस्, परमेश्‍वरबारे गुनासो गर्छस्, परमेश्‍वरबाट त्यो कुरा माग्छस्, र परमेश्‍वरसँग लडाइँ गर्छस्। परमेश्‍वरले तँलाई केही कुरा दिनुहुन्छ वा दिनुहुन्न भन्ने कुरा उहाँमै निर्भर हुन्छ; त्यसमा मानिसहरूले तर्क गर्नुपर्ने केही कारण छैन। के अय्यूबले यस्तै व्यवहार गऱ्यो? (हजुर।) अय्यूबले यस्तै व्यवहार गऱ्यो। के उसको हृदयमा अन्यायको बोध भयो? (भएन।) अहँ, भएन। यसलाई बाहिरबाट हेर्दा, अय्यूबसित अन्यायविरुद्ध आवाज उठाउने, आफूलाई सही साबित गर्न तर्क-वितर्क गर्ने, आफ्नो बचाउ गर्ने, परमेश्‍वरविरुद्ध उभिने, र परमेश्‍वरलाई सबै कुरा स्पष्ट र खुल्ला रूपमा व्याख्या गर्ने पर्याप्त कारण थियो। यी कुराहरू गर्न सबैभन्दा लायक ऊ नै थियो, तर के उसले त्यसो गऱ्यो? अहँ, उसले गरेन। उसले एक शब्द पनि भनेन, केवल केही कामकुरा गऱ्यो: उसले आफ्‍नो खास्टो च्यात्यो, आफ्‍नो कपाल खौऱ्यो, भुईँमा लम्पसार पऱ्यो र आराधना गऱ्यो। यी श्रृङ्खलाबद्ध कार्यहरूले मानिसहरूलाई उसलाई केका रूपमा हेर्ने तुल्याए? परमेश्‍वरको डर मान्ने र दुष्टताबाट अलग बस्ने, अनि सिद्ध व्यक्ति। सिद्ध व्यक्तिको परिभाषा के हो? परमेश्‍वरले गर्ने कुराको कुनै आलोचना नगर्ने, बरु त्यसको प्रशंसा गर्ने र त्यसप्रति समर्पित हुने, अनि आफूले जति नै ठूलो कष्ट भोगे पनि “मैले अन्याय भोगेको छु। यो अपमान हो” भन्दैन। उसले जति नै ठूलो कष्ट भोगे पनि, कहिल्यै यस्तो एक शब्द प्रदर्शन गर्दैन, वा यस्तो एक शब्द भन्दैन। यसलाई के भनिन्छ? गैरविश्वासीहरू यसलाई “आफूलाई त्याग्नु” भन्छन्। यहाँ तर्क कहाँ छ? के कुरा यही हो? (होइन।) “आफूलाई त्याग्नु” भनेको मानसिक रोग र बकवास हो। अय्यूबलाई जति नै ठूलो वा जति नै पीडादायी मामला आइपरे पनि, उसले कहिल्यै परमेश्‍वरसँग बहस गरेन वा उहाँसँग लडाइँ गरेन; ऊ केवल समर्पित भयो। ऊ समर्पित हुनुको सुरुवाती कारण के थियो? परमेश्‍वरको डर। उसको समर्पित हुने क्षमता परमेश्‍वरसम्बन्धी उसको बुझाइबाट आएको हो। उसले सबथोक परमेश्‍वरबाट आउँछ, र परमेश्‍वरले गर्ने हरथोक सही हुन्छ भनेर विश्वास गऱ्यो।

बर्खास्त गरिएका कतिपय टोली अगुवा र सुपरिवेक्षकहरू निरन्तर रुन्छन्, रिस पोखाउँछन्, र भावुक बन्छन्। तिनीहरूलाई आफूले अन्याय भोगेको छु भन्ने लाग्छ, तिनीहरू परमेश्‍वर धर्मी हुनुहुन्न भनेर गुनासो गर्छन्, अनि दाजुभाइ-दिदीबहिनीहरूले तिनीहरूको खुलासा र रिपोर्ट गरेर तिनीहरूलाई अन्याय गरेका छन् भन्ने सोच्छन्, र भन्छन्, “तिमीहरूमा विवेक छैन। म तिमीहरूलाई राम्रो गर्थेँ, तर तिमीहरूले मलाई यसरी गुन तिर्यौ! परमेश्‍वर धर्मी हुनुहुन्न। मैले यस्तो ठूलो अन्याय भोगेको छु, तैपनि परमेश्‍वरले मलाई सुरक्षा दिनुभएन; तिनीहरूले मलाई त्यतिकै कठोरतासाथ बर्खास्त गरे। तिमीहरू सबै मलाई तुच्छ ठान्छौ, र परमेश्‍वर पनि मलाई तुच्छ ठान्नुहुन्छ!” तिनीहरू आफूलाई एकदमै अन्यायपूर्ण व्यवहार गरिएको छ भन्ने सोच्छन् र रिस पोखाउँछन्। मलाई बता त, के यस्तो व्यक्ति समर्पित हुन सक्छ? मैले देखेअनुसार यो सजिलो छैन। त्यसोभए, तिनीहरू सक्किएका होइनन् र? तँ केका लागि रिस पोखाउँछस्? यदि तँ यो स्विकार्न सक्छस् भने, स्विकार्। यदि तँ सत्यता स्विकार्न सक्दैनस्, र सत्यताप्रति समर्पित हुन सक्दैनस् भने, परमेश्‍वरको घरबाट निस्केर जा! परमेश्‍वरमा विश्वास नगर्—कसैले तँलाई बाध्य पारिरहेको छैन। तँलाई कस्तो अन्याय भएको छ? तँ केका लागि रिस पोखाउँछस्? यो परमेश्‍वरको घर हो। यदि तँसँग हिम्मत छ भने, गएर समाजमा रिस पोख्, अनि रिस पोखाउन शैतान र दियाबलस राजाहरू खोज्न जा। परमेश्‍वरको घरमा रिस नपोख्। तँ टोली अगुवाबाट बर्खास्त भइस् भने त्यो के ठूलो कुरा हो र? तँ टोली अगुवा होइनस् भने पनि अझै जिउन सक्छस् त, सक्दैनस् र? यदि तँ टोली अगुवा होइनस् भने, के तैँले परमेश्‍वरमा विश्वास गर्नेछैनस्? अय्यूबले यस्तो ठूलो कष्ट भोग्यो, तर उसले के भन्यो? उसले एक शब्द पनि गुनासो गरेन, र यसो भन्दै परमेश्‍वरको प्रशंसासमेत गऱ्यो: “यहोवाको नाउँको प्रशंसा होस्” (अय्यूब १:२१)। के उसले प्रशस्त इनाम र लाभ पाएका कारण यहोवाको नामको प्रशंसा गरेको थियो? होइन। उसले त्यसरी नै बुझ्यो, र त्यसरी नै अभ्यास गऱ्यो। के यसको सम्बन्ध व्यक्तिको चरित्रसित पनि छैन र? (छ।) कतिपय मानिसको चरित्र नीच हुन्छ, र तिनीहरूलाई अलिकति अन्याय हुँदा, तिनीहरू आफूलाई अत्यन्तै अन्यायपूर्ण व्यवहार गरिएको छ, र संसारका सबै मानिसले त्यसबारे दोषी महसुस गर्नुपर्छ र तिनीहरूसँग माफी माग्नुपर्छ भन्ने सोच्छन्। यी मानिसहरूले साह्रै दुःख दिन्छन्! तँ “अनादर” शब्दलाई कसरी व्याख्या गर्छस्? अनादर भोग्नु गैरविश्वासीहरूका लागि सामान्य घटना हो, तर परमेश्‍वरको घरमा यसलाई फरक तरिकाले भनिन्छ: सत्यता प्राप्त गर्नका निम्ति कष्ट र अनादर भोग्नु मानिसहरूले भोग्नुपर्ने कष्ट हो। सत्यता बुझ्ने मानिसहरूलाई काँटछाँट गरिए पनि वा बर्खास्त गरिए पनि, तिनीहरू यसलाई अनादर ठान्दैनन्। तिनीहरू आफू कष्ट भोग्न लायक छु, र मानिसहरूमा भ्रष्ट स्वभाव भएकाले तिनीहरू यसप्रति समर्पित हुन सक्दैनन्, तर त्यो अनादर होइन भन्ने सोच्छन्। कसले चाहिँ साँच्चै अनादर भोग्छ? अनादर भोग्ने त परमेश्‍वर हुनुहुन्छ। परमेश्‍वर मानवजातिलाई मुक्ति दिनुहुन्छ, तर मानिसहरू बुझ्दैनन्। हेर्, परमेश्‍वरले इस्राएलीहरूलाई मिश्रबाट निकालेपछि तिनीहरूले मूर्तिपूजा गरे। तिनीहरूले खानका लागि आफूसँग केही नहुँदा, परमेश्‍वरबारे गुनासो गरे, र परमेश्‍वरले तिनीहरूलाई मन्ना र अन्य खानेकुरा पठाउनुपऱ्यो। केही राम्रा दिनहरू बितेपछि तिनीहरूले परमेश्‍वरलाई वास्ता गरेनन्, तर आफूलाई कठिनाइहरू आइपरेपछि फेरि उहाँलाई खोजे। के तिमीहरू उहाँले ठूलो अनादर भोग्नुभयो भनेर भन्दैनौ र? देहधारी परमेश्‍वरलाई युगहरूले इन्कार गर्दा के उहाँले ठूलो अनादर भोग्नुहुन्न र? मानिसहरू केही होइनन्, र केही कुरामा सक्षम छैनन्। तिनीहरू परमेश्‍वरले दिने धेरै अनुग्रहको आनन्द लिन्छन्, र परमेश्‍वरले प्रदान गर्ने धेरै सत्यताको आनन्द लिन्छन्, तर आफूले पाउनुपर्ने अलिकति कष्ट भोग्दा, तिनीहरूलाई त्यो एकदमै अन्यायपूर्ण लाग्छ। मानिसहरू कस्तो अन्याय भोग्छन्? कतिपय मानिसमा सामान्यतया निकै दृढता हुन्छ, तर जब तिनीहरूले अलि कष्ट भोग्छन्—जब दाजुभाइ-दिदीबहिनीहरूले तिनीहरूलाई काटछाँट गर्छन्, वा कसैले तिनीहरूलाई अप्रिय कुरा भन्छन्, वा तिनीहरूलाई कसैले साथ दिँदैन वा चापलूसी गर्दैन—तब तिनीहरू दबाइएको महसुस गर्छन्, आफूले ठूलो कष्ट भोगेको, र आफूलाई अन्याय भएको महसुस गर्छन्, र यस्तो गुनासो गर्छन्, “तिमीहरू सबैले मलाई तुच्छ ठान्छौ, र कसैले मलाई वास्ता गर्दैन। दुर्व्यवहार भोग्नु त मेरो भाग्यमै रहेछ!” तँ केका लागि रिस पोखाउँदै छस्? ती कुराहरू भनेर के फाइदा? के ती शब्दहरूमध्ये कुनै सत्यताअनुरूप छन्? (छैनन्।) त्यसोभए यसले के अर्थ राख्छ—के यो अपमान हो? तँ आफूले भोग्नुपर्ने कष्ट प्रस्टसित देख्न सक्दैनस्, र त्यो स्विकार्दैनस्। तैँले यतिका धेरै प्रवचन सुनेको छस्, तर मानिसहरूले कसरी सत्यता अभ्यास गर्नुपर्छ र तिनीहरू कसरी समर्पित हुनुपर्छ भनेर बुझ्दैनस्। तँलाई यसको केही पनि थाहा छैन, र तँ अझै आफूले एक प्रकारको ठूलो अनादर भोगेको छु भन्ने सोच्छस्। के तैँले अनुचित व्यवहार गरिरहेको छैनस् र? परमेश्‍वरको मुक्ति स्विकार्ने मानिसहरूका लागि के यो अपमानको अस्तित्व छ? (छैन।) कहिलेकाहीँ दाजुभाइ-दिदीबहिनीहरूले तँलाई अवश्य नै अन्यायपूर्ण व्यवहार गर्ने भए पनि, तैँले त्यो कसरी अनुभव गर्नुपर्छ? उदाहरणका लागि, कुनै ठाउँमा पचास डलरको नोट लडिरहेको छ, र तँ त्यसको छेउछाउबाट हिँडेपछि त्यो गायब हुन्छ अनि सबैले त्यो तैँले नै लगेको होस् भनेर शङ्का गर्छन्। तैँले के गर्नेथिइस्? तँलाई मनमा दुःख लाग्नेथ्यो र तँ हतासिनेथिइस्: “म गरिब भए पनि मेरो नैतिकता अझै मरेको छैन। म अझै आफ्नो मर्यादाको ख्याल गर्छु। मैले कहिल्यै अरू कसैको कुनै कुरा लिएको छैनँ। मेरो हात एकदमै सफा छ। तिमीहरू सधैँ मलाई तुच्छ ठान्छौ, र यस्तो हुँदा मलाई नै सबैभन्दा पहिला शङ्का गर्छौ। परमेश्‍वरले मेरो पक्षबाट कुरा स्पष्ट पार्नुभएको छैन। यस्तो लाग्छ, उहाँले पनि मलाई मन पराउनुहुन्न!” तँ रिस पोखाउँछस्। के यो अपमान हो? (होइन।) त्यसोभए, तैँले यस परिस्थितिमा के गर्नुपर्छ? यदि तैँले त्यो लिएको भए, लिएको स्वीकार गर् र फेरि कहिल्यै कुनै कुरा नलिने कसम खा। यदि तैँले नलिएको भए, यसो भन्, “मैले त्यो लिएको छैनँ। परमेश्‍वरले मानिसहरूको गहनतम हृदय नियाल्नुहुन्छ। जसले त्यो पैसा लिएको हो, उसलाई त्यो थाहा छ, र परमेश्‍वरलाई पनि त्यो थाहा छ। म अरू एक शब्द बोल्दिनँ।” तैँले यसो भन्नुपर्दैन, “तिमीहरू मलाई तुच्छ ठान्छौ। तिमीहरू सबै मलाई हैरान पार्न चाहन्छौ।” ती कुराहरू भन्नुको के फाइदा? के त्यस्ता धेरै कुराहरू भन्नु राम्रो हो? (होइन।) किन होइन? यदि तैँले त्यस्ता धेरै कुरा भनिस् भने, त्यसले एउटा तथ्य प्रमाणित गर्छ: परमेश्‍वर तेरो हृदयमा हुनुहुन्न; तँ परमेश्‍वरमा विश्वास गर्दैनस्, र तँमा परमेश्‍वरप्रति साँचो विश्वास छैन। तैँले साँचो कुरा बताएपछि, परमेश्‍वरलाई थाहा हुन्छ। उहाँले मानिसहरूको गहनतम हृदय नियाल्नुहुन्छ, र मानिसहरूले भन्ने र गर्ने हरकुराको छानबिन गर्नुहुन्छ। अन्य मानिसहरू त्यसलाई कसरी हेर्न चाहन्छन्, त्यो तिनीहरूमा भर पर्छ। तँलाई परमेश्‍वर यी सबै कुरा जान्नुहुन्छ, र धेरै कुरा भन्नु आवश्यक छैन भन्ने विश्वास हुन्छ। के तँ व्यथित हुनुपर्छ? अहँ, पर्दैन। यस मामिलाको के नै महत्त्व छ र? तँलाई परमेश्‍वरमा विश्वास गरेकोमा बदनाम र आलोचना गरिँदा, आफूले अन्याय भोगेको महसुस हुन्छ, तर के तँ यसबारे स्पष्टसित कुरा गर्न सक्छस्? तैँले एकचित्त भई तिनीहरूविरुद्ध आफ्नो बचाउ गरेर उचित मामलामा ढिलाइ गरिरहेको हुन्छस्। यो व्यर्थको कुरा हो, होइन र? तिनीहरूसँग बहस गर्नुको के फाइदा? यो सत्यता अभ्यास गर्नु होइन।

मानिसहरूले परमेश्‍वरको मुक्ति अनुभव गर्ने क्रममा धेरै कष्ट भोग्छन्। के मानिसहरूले भोग्ने कष्ट अनादर हो? (होइन।) निश्चय नै होइन। म किन त्यसो भन्छु? (किनभने मानिसहरूमा भ्रष्ट स्वभावहरू हुन्छन्, मानिसहरूले यो कष्ट भोग्नुपर्छ।) मानिसहरूमा भ्रष्ट स्वभावहरू हुन्छन्—यो त्यसको पाटो हो। त्यसबाहेक, तैँले सत्यताको जुन पक्ष बुझ्दैनस् र तँभित्रको जुन पाटो अझै नकारात्मक छ, तैँले त्यसलाई अघि सारेर त्यसबारे सङ्गति गर्न सक्छस्। तैँले त्यसलाई मनमा कैद गरिराख्नु पर्दैन। सङ्गतिको उद्देश्य के हो? (समस्या समाधान गर्नु।) सत्यता खोज्नु, सत्यता बुझ्नु, र भित्र भएका समस्याहरू समाधान गर्नु। तैँले तिनलाई मनमा कैद गरिराख्नु पर्दैन। तैँले अनादर भोग्नुपर्दैन। तैँले यसो भन्दै सहनुपर्दैन, “म बुझ्दिनँ, तैपनि मलाई अझै समर्पण गर्न लगाइँदै छ। मैले समर्पण गर्नुअघि बुझ्नैपर्छ।” यदि तैँले बुझिनस् भने, सङ्गति गर्न सक्छस्। सत्यताको खोजी गर्नु सही मार्ग हो। यो गलत होइन। कतिपय कुराबारे सङ्गति गर्दा र तिनलाई स्पष्टसित व्याख्या गर्दा, मानिसहरूले के गर्ने भनी थाहा पाउनेछन्। तैँले सत्यता खोजी गर्ने मनोवृत्ति राख्नुपर्छ, र सत्यता खोजेर समस्या समाधान गर्नुपर्छ। यदि तँ सत्यता बुझ्दैनस् र समर्पित हुने अभ्यास मात्र गर्छस् भने, अन्त्यमा तैँले अझै आफ्नो समस्या समाधान गर्न सक्नेछैनस्। तसर्थ, तँ समर्पित हुन आवश्यक भए पनि, तैँले भ्रमित वा सिद्धान्तहीन तरिकाले समर्पित हुनुपर्दैन। तथापि, समर्पणभित्र सबैभन्दा आधारभूत सिद्धान्त हुन्छ, जुन के हो भने, तँ आफूले नबुझ्दा पहिला समर्पित हुनुपर्छ, तँमा समर्पित हृदय, र समर्पित मनोवृत्ति हुनुपर्छ। मानिसहरूमा हुनुपर्ने चेतना यही हो। यो हासिल गरेपछि, बिस्तारै खोजी गर्। यसरी, तँ परमेश्‍वरको स्वभावलाई चिढ्याउनदेखि जोगिन सक्छस्, अनि सुरक्षित हुन र अन्त्यसम्म पुग्न सक्छस्। के परमेश्‍वरले मानिसहरूलाई खुलासा गर्न, निन्दा गर्न, अनि न्याय गर्न र सराप्नसमेत प्रयोग गर्ने सबै शब्दहरू मानिसहरूलाई अपमान गर्नका लागि हुन्? (होइनन्।) के मानिसहरूलाई यो सब सहन एकदमै ठूलो धैर्य चाहिन्छ? (चाहिँदैन।) अहँ, तिनीहरूलाई त्यो चाहिँदैन। त्यसविपरीत, मानिसहरूलाई यो सब स्विकार्न अत्यधिक विश्वास चाहिन्छ। तैँले यो स्विकारेर मात्र शैतानको भ्रष्ट प्रकृति ठ्याक्कै के हो, मानिसहरूको भ्रष्ट सार ठ्याक्कै के हो, परमेश्‍वरप्रतिको मानिसहरूको शत्रुताको स्रोत ठ्याक्कै के हो, अनि मानिसहरू किन परमेश्‍वरसँग मिल्दैनन् भनेर साँचो रूपमा बुझ्न सक्छस्। तैँले यी समस्याहरू समाधान गर्न सक्नुअघि परमेश्‍वरका वचनमा सत्यताको खोजी गर्नैपर्छ। यदि तैँले सत्यता स्वीकार गरिनस् भने, र परमेश्‍वरका वचनले जति नै स्पष्टसँग कामकुराबारे बताए पनि, तँ त्यो स्विकार्दैनस् भने, तैँले ती समस्याहरू कहिल्यै समाधान गर्नेछैनस्। तैँले “परमेश्‍वरका वचनले हाम्रो अपमान गर्दैनन्; हाम्रो खुलासा मात्र गर्छन्, र ती हाम्रै भलाइका लागि हुन्” भनेर बुझिस् भने पनि, यसलाई धर्मसिद्धान्तका रूपमा मात्र स्विकार्छस्; तैँले परमेश्‍वरले भन्ने हरकुराको साँचो अर्थ, वा यो कस्तो परिणाम हासिल गर्नका लागि हो भनेर कहिल्यै बुझ्नेछैनस्। तैँले परमेश्‍वरले कुरा गर्ने गरेको सत्यता ठ्याक्कै के हो भनेर पनि कहिल्यै बुझ्नेछैनस्। यसरी सङ्गति गरेपछि, के यसले निश्चित हदसम्म मानिसहरूलाई काटछाँट स्विकार्नुप्रति, बर्खास्त स्विकार्नुप्रति, अनि मानिसहरूका धारणासँग मेल नखाने परमेश्‍वरले गर्ने काम, प्रबन्ध र सार्वभौमिकताप्रति सक्रिय र सकारात्मक मनोवृत्ति राख्न लगाउन सक्दैन र? (सक्छ।) कम्तीमा पनि, मानिसहरूले परमेश्‍वरले गर्ने हरकुरा सही हुन्छ, आफूले यसलाई नकारात्मक तरिकामा बुझ्नु हुँदैन, र आफूले पहिला राख्नुपर्ने मनोवृत्ति भनेको सक्रिय रूपले त्यो स्विकार्नु, त्यसप्रति समर्पित हुनु र त्यससँग सहकार्य गर्नु हो भनेर सोच्नेछन्। परमेश्‍वरले मानिसहरूप्रति गर्ने हरकुराका लागि तिनीहरूलाई बलियो धैर्य चाहिँदैन। त्यसको अर्थ, तैँले यो सब सहनुपर्दैन। तैँले के गर्नुपर्छ? तैँले गर्नुपर्ने भनेको स्विकार्नु, खोजी गर्नु, र समर्पित हुनु हो। गैरविश्वासीहरूले प्रयोग गर्ने “अपमान सहनु” भन्ने शब्द मानिसहरूप्रति स्पष्टतः दुर्व्यवहारपूर्ण हुन्छ। परमेश्‍वरले गर्ने कुनै कुरामा तैँले अपमान सहनु आवश्यक छैन। तैँले धैर्य, प्रेम, विनम्रता, साथै समर्पण, स्वीकार, इमानदारी, खुल्लापन, र खोजी अभ्यास गर्न सक्छस्; यी कुराहरू तुलनात्मक रूपले सकारात्मक हुन्छन्। त्यसैले, गैरविश्वासीहरूले भनिरहेको कुरापछाडिको तर्क के हो? त्यो शैतानी दर्शन, र शैतानी झुट हो। सङ्क्षेपमा भन्नुपर्दा, अपमान सहनु भनेको परमेश्‍वरमा विश्वास गर्नेहरूले पालन गर्नुपर्ने सिद्धान्त होइन। त्यो सत्यता होइन; त्यो शैतानी कुरा हो। अपमान सहनु भनेको मानिसहरूले गरून् भनी परमेश्‍वरले माग गर्ने कुरा होइन, किनभने यहाँ अपमानको कुनै अस्तित्व छैन। मानिसहरूप्रति परमेश्‍वरका सबै कार्य प्रेम, मुक्ति, तिनीहरूको हेरचाह र सुरक्षाका कार्य हुन्। परमेश्‍वरले भन्ने कुराहरू, र उहाँले मानिसहरूमा गर्ने काम सबै सकारात्मक हुन्छन् र ती सबै सत्यता हुन्। तीमध्ये अलिकति पनि शैतानका कुराजस्ता होइनन्, अनि त्यसमा शैतानका कुनै पनि पद्धति र माध्यमहरू हुँदैनन्। परमेश्‍वरका वचन स्वीकार गरेर मात्र मानिसहरू शुद्ध हुन र तिनीहरूले मुक्ति पाउन सक्छन्।

शैतानले चर्चा गर्ने गरेको “अपमान सहने” कार्य मानिसहरूमा कुन-कुन तरिकामा प्रकट हुन्छ? त्यो मानिसहरूमा हानि, दुर्व्यवहार, विध्वंस र कुल्चिमिल्ची गर्नुका रूपमा प्रकट हुन्छ। सङ्क्षेपमा, त्यसले तँमाथि विपत्ति ल्याउँछ। तैँले कष्ट वा अपमान जे भोगेको भए पनि, छोटकरीमा भन्दा, शैतानले मानिसहरूलाई भोगाउने कुराहरूबाट अन्त्यमा तिनीहरूले प्राप्त गर्ने कुरा निश्चय नै सत्यता होइन। मानिसहरूले के प्राप्त गर्छन्? पीडा। शैतानले मानिसहरूमा अनगिन्ती प्रकारका अपमान र उपहास, साथै दुर्व्यवहार र भ्रष्टता निम्त्याउँछ। त्यसोभए, त्यसले मानिसहरूमा के हासिल गर्छ र तिनीहरूलाई के महसुस गराउँछ? त्यसले मानिसहरूलाई गुनासो सहन र आफूलाई जोगाउन सम्झौता गर्न लगाउँछ, अनि तिनीहरूलाई भित्र विकृत बन्ने समेत तुल्याउँछ। मानिसहरूले यो सबलाई सम्हाल्न र व्यवहार गर्न सबै प्रकारका तरकिब र पद्धति प्रयोग गर्न सिक्छन्, अनि मानिसहरूलाई चिप्लो घस्न, नाटक गर्न र झुट बोल्न सिक्छन्। जब मानिसहरू यी सबै कुरा प्रकट गर्छन् र देखाउँछन्, तब तिनीहरूको हृदय इच्छुक, खुसी, र शान्त हुन्छ कि रिसाएको र पीडामा हुन्छ? (रिसाएको र पीडामा हुन्छ।) मानिसहरूले यस संसारमा अझ बढी अपमान सहँदा तिनीहरूको हृदयको रिस बढ्छ कि घट्छ? (बढ्छ।) त्यसोभए, मानिसहरूले मानवजातिलाई झन्-झन् धेरै शत्रुवत् तरिकाले हेर्छन् कि झन्-झन् प्रेमिलो तरिकाले हेर्छन्? (शत्रुवत् तरिकाले।) मानिसहरू मानवजातिलाई झन्-झन् धेरै शत्रुवत् तरिकाले हेर्छन् र आफूले देख्ने जति सबैलाई घृणा गर्छन्। मानिसहरू जवान छँदा र भर्खरै समाजमा प्रवेश गरेको बेला, सबथोक निकै राम्रो देख्छन्, र एकदमै सहजतासाथ मानिसहरूलाई भरोसा गर्छन्। जब तिनीहरू तीसका दशकमा लाग्छन्, तब मानिसहरूलाई त्यति भरोसा गर्न छोड्छन्। जब तिनीहरू चालिसका दशकमा लाग्छन्, तब धेरैजसो मानिसहरूलाई भरोसा गर्दैनन्, र जब तिनीहरू पचासका दशकमा पुग्छन्, तब तिनीहरूको हृदय घृणाले भरिएको हुन्छ अनि तिनीहरू आफ्नो व्यवहार बदलेर अरूलाई हानि गर्ने झुकाव राख्छन्। मानिसहरू घृणाले भरिनुअघि के सहन्छन्? त्यो सबै अपमान र पीडा हो। तँसँग अरूमा हुने क्षमता र शक्ति नहुँदा, जब अरूले तँ केही होस् भनेर भन्छन्, तब तैँले तुरुन्तै मानिहाल्नुपर्छ, अनि जब तिनीहरूले तँलाई सराप्छन्, तैँले सुन्नैपर्छ। तैँले गर्न सक्ने केही छैन, तर तँ मनमा के सोच्छस्? “मसँग शक्ति भएको दिन, म तँलाई आफ्नै हातले मार्नेछु र तेरो तीन पुस्तालाई सखाप पार्नेछु!” तेरो हृदयको घृणा झन्-झन् बढ्दै जान्छ। अपमान सहनु र गह्रौँ बोझ बोक्नुले भ्रष्ट मानवजातिमाथि ल्याउने नतिजा यही हो। मानिसहरू सोच्छन्, समाजले प्रशंसा गर्ने र बढावा दिने गरेको अपमान सहने र गह्रौँ बोझ बोक्ने काम सकारात्मक कुरा हो, अनि त्यो एक प्रकारको मानसिकता र सोच्ने तरिका हो, जसले मानिसहरूलाई कडा परिश्रम गर्न र अझ बलियो बन्नका लागि लागिपर्न सक्षम बनाउँछ। त्यसोभए, यसले किन अन्त्यमा मानिसहरूमा रिस र घृणा पैदा गर्छ? (किनभने यो सत्यता होइन।) सही भनिस्। त्यो सत्यता नभएकाले त्यसले यो प्रतिकूल परिणाम ल्याउँछ। समाज र गिरोहहरूमा के कुराले पुस्तौँपुस्तासम्मको रिसराग र बदलाको भावनाले गरिने हत्या उत्पन्न गराउँछ? (मानिसहरूले अपमान भोगेपछि तिनीहरूका हृदयको घृणा बढेर जान्छ र तिनीहरू बदलाको भावनाले हत्या गर्छन्।) ठिक भनिस्, बदलाको भावनाले गरिने हत्या त्यसरी नै उत्पन्न हुन्छ। पुस्ता दर पुस्ता, मानिसहरू मानवजाति विपत्तिले नष्ट नहुञ्जेल एकअर्कालाई क्रूरतापूर्वक हत्या गर्छन्। नतिजा यही हुन्छ। मानवजाति शैतानको दर्शन र तर्कअनुसार जिएको छ अनि शैतानको सत्ताअन्तर्गत वर्तमान समयसम्म क्रमिक रूपमा विकास हुँदै आएको छ। मानिसहरूबीचको सम्बन्ध झन्-झन् टेढो हुँदै गएको छ, झन्-झन् टाढिँदै छ, झन्-झन् बढी भरोसा टुट्दै जाँदै छ, र झन्-झन् चिसिँदै छ। अहिले त्यो कुन मोडमा पुगेको छ? अहिले त्यो एकअर्कासँग कुनै सम्बन्ध नभएका दुई मानिसको हृदय आपसी घृणा र आपसी शत्रुताले भरिएको मोडमा पुगेको छ। विगतमा, छिमेकीहरू बारम्बार सम्पर्कमा रहिरहन्थे र एकअर्कासँग प्रायः भलाकुसारी गर्थे, तर अहिले, कुनै व्यक्ति मरेको पाँच-छ दिन भइसकेको हुन सक्छ, तर उसको छिमेकीलाई अत्तोपत्तो हुँदैन; कसैले पनि ऊबारे ध्यान दिँदैन। परिस्थिति कसरी यस मोडमा पुग्यो? त्यो आपसी घृणाका कारण यस मोडमा पुगेको हो। तँ अरूले तँप्रति वैरभाव राखून् भन्ने चाहँदैनस्, तर त्यो सँगसँगै तँचाहिँ अरूप्रति वैरभाव राख्छस्—यो एउटा दुष्चक्र हो। यो शैतानका नियमले मानवजातिमाथि ल्याएको प्रतिकूल परिणाम र विपत्ति हो। मानिसहरूले हृदयमा अरूप्रति राख्ने दृष्टिकोण र छाप झन्-झन् धेरै प्रतिकूल बन्दै गइरहेका छन्, त्यसैले तिनीहरू अपमान सहन र गह्रौँ बोझ बोक्नमा झन्-झन् खप्पिस बन्छन् अनि तिनीहरूका हृदयमा रिस र घृणा बढ्दै गएर अन्त्यमा तिनीहरू यसो भन्छन्, “तिनीहरू सबै मरेका भए र एक जना पनि जीवित नभएका भए राम्रो हुनेथ्यो!” के सबैको हृदय यस्तो घृणाले भरिएको हुँदैन र? तिनीहरू यो संसार जतिसक्दो चाँडो नष्ट होस् भन्ने चाहन्छन्: “सबै मानिसहरू चरम रूपमा खराब हुन्छन्। तिनीहरू नष्ट हुन लायक छन्!” तँ अरू मानिसहरू भित्री रूपमै खराब छन् भनेर भन्छस्, तर तँ नि? के तँ साँच्चै परिवर्तन भएको हुन सक्छ? के तैँले मुक्ति पाइसकेको हुन सक्छ? तैँले चरम रूपमा खराब भएकामा घृणा गरिरहँदा, तँ तिनीहरूभन्दा असल हुनुपर्छ। यदि तँ संसारका मानिसहरू जत्तिकै खराब छस् भने, तँमा समझ छैन। जब समझ भएको व्यक्तिले मानवजाति चरम रूपमा खराब छ भन्ने देख्छ, तब उसले परमेश्‍वरलाई सन्तुष्ट पार्न सत्यता पछ्याउनुपर्छ र मानव रूपमा जिउनुपर्छ—यो नै उपयुक्त कुरा हो। यसरी, परमेश्‍वरले यो दुष्ट मानवजातिलाई नष्ट गर्नुहुँदा, तिनीहरू जोगिनेछन्।

के तिमीहरू यो दुष्ट मानवजातिलाई घृणा गर्छौ? (गर्छौँ।) परमेश्‍वरमा विश्वास गर्ने धेरैजसो मानिसमा केही मानवता र समझ हुन्छ; तिनीहरूको हृदय झनै दयालु हुन्छ, तिनीहरू ज्योतिको तृष्णा गर्छन्, र परमेश्‍वर र सत्यताले शक्ति हातमा लिऊन् भन्ने तृष्णा गर्छन्। तिनीहरू दुष्ट र अनुचित कुराहरू मन पराउँदैनन्। तिनीहरू मानवजातिका लागि आशा, प्रेम र सहनशीलताले भरिएको हुनुपर्ने हो भने तिनीहरूले कसरी मानवजातिलाई घृणा गर्न सक्छन्? कतिपय मानिसहरू भन्छन्, “म स्कूलमा छँदाको समयबारे फर्केर सोच्दा, शिक्षकले मलाई हैरान पार्थ्यो, तर मैले त्यसबारे बोल्ने आँट गरिनँ; मैले त्यो सहनुपऱ्यो। त्यसैले, मैले मेहनतसाथ पढेर भविष्यमा विश्वविद्यालय जाने मन बनाएँ। म तिमीहरू सबैलाई मेरो खुबी देखाउनेछु, र त्यसपछि मचाहिँ तिमीहरूलाई हैरान पार्नेछु!” कतिपय मानिसहरू भन्छन्, “मैले जागिर खाँदाको समयबारे फर्केर सोच्दा, कम्पनीका शक्तिशाली मानिसहरूले सधैँ मलाई हैरान पार्थे, र म सोच्थेँ, ‘पख, म उपलब्धिहरू हासिल गरेर तिमीहरूलाई उछिन्नेछु। त्यसपछि म तिमीहरूको जीवन दुःखमय बनाइदिनेछु!’” अरू चाहिँ यसो भन्छन्, “मैले व्यापार गर्दाको समयलाई सम्झँदा, विक्रेता प्रबन्धकले मलाई जहिले पनि ठगी गर्थ्यो, र म सोच्थेँ, ‘मैले धेरै सम्पत्ति कमाएपछि म तँलाई ठिक पार्नेछु!’” कसैको पनि जीवन सजिलो हुँदैन, र सबैले कुनै न कुनै बेला हेपाइ खाएका हुन्छन्—तिनीहरूले मनमा घृणा गर्ने र हिसाब चुक्ता गर्नुपर्ने कतिपय मानिस हुन्छन्। संसार यस्तो भएको छ; यो घृणा र शत्रुताले भरिएको छ। मानिसहरूको एकअर्काप्रतिको शत्रुता अति चरम छ, तिनीहरू सामञ्जस्यपूर्वक मिलेर बस्न सक्दैनन् र तिनीहरूको सम्बन्ध सौहार्दपूर्ण छैन। यो संसार चाँडै समाप्त हुनेछ; यो अन्तिम घडीमा पुगेको छ। सबै जनासँग आफूले विगतमा कसैको, कतै न कतै हेपाइ खाएको, वा विगतमा कुनै कम्पनी, सङ्गठन, वा मानिसहरूको समूहका अरू कसैले हेपेको, तुच्छ ठानेको, छल गरेको र हानि गरेको आफ्नै दुःखलाग्दा कथाहरू हुन्छन्। यी कुराहरू चारैतिर हुने गर्छन्। यसले के प्रमाणित गर्छ? यसले अब मानवजातिमाझ नोआजस्ता कुनै मानिस छैन भन्ने प्रमाणित गर्छ। कुरा त्यही होइन त? (हो।) सबैको हृदय दुष्टताले भरिएको हुन्छ, अनि सत्यता, सकारात्मक कुरा र इन्साफप्रति शत्रुताले भरिएको हुन्छ। मानिसहरू मुक्ति पाउन नसक्ने भइसकेका छन्। मानिसहरूलाई मुक्ति दिन सक्ने कुनै व्यक्ति, शिक्षा र सिद्धान्त छैन—सत्य तथ्य यही हो। कतिपय मानिस अझै यस्तो आशा गर्छन्: “विश्वयुद्ध कहिले हुनेछ? युद्धपछि, मर्नलायक सबै जना मर्नेछन्, र बाँकी रहेका मानिसहरूले नयाँ सुरुवात गर्न सक्छन्। नयाँ युग सुरु हुनेछ, र नयाँ देश स्थापित हुनेछ।” के यो सम्भव छ? अहँ, छैन। कतिपय मानिस सबै प्रकारका विभिन्न धर्ममा आशा राख्छन्, तर अहिले प्रत्येक धर्म अस्ताउँदो स्थितिमा छ र ती सबैले अन्तिम सास लिइरहेका छन्। हरेक धर्म भित्रैदेखि कुहिएको हुन्छ र त्यसले कुख्याति कमाएको हुन्छ। मैले यी शब्दहरू भन्नुको मतलब के हो? त्यसको मतलब मानिसहरूलाई एउटा तथ्य बुझाउनु हो: यदि परमेश्‍वरले मानिसहरूलाई मुक्ति दिन वचनहरू र सत्यता प्रयोग नगर्नुभएको भए, मानवहरूभित्रको घृणा र क्रूर स्वभाव झन्-झन् खराब, र झन्-झन् व्याप्त मात्र हुँदै जानेथिए। अन्त्यमा, मानवजातिका लागि एक मात्र सम्भावना भनेको मानिसहरूले एकअर्कालाई क्रूरतापूर्वक मारेर आत्म-विनाश गर्नु हुनेथ्यो। वर्तमान समयमा, धेरै मानिस यो दुष्ट मानवजातिबाट अलग भई हिमाल र जङ्गलमा, वा मानव जीवनको कुनै नामोनिशान नभएका ठाउँमा गएर एक्लै जिउन चाहन्छन्। यसको परिणाम के हुन्छ? मानवजातिको सङ्ख्या बढ्न छोड्नेछ र अर्को पुस्ता हुनेछैन। वर्तमान पुस्तापछि मानवजाति विलुप्त हुनेछ—कुनै शाखासन्तान हुनेछैन। परमेश्‍वरप्रति मानवजातिको प्रतिरोध अति चरम छ, जसले उहाँको क्रोध जगाइसकेको छ। तिनीहरू चाँडै समाप्त हुनेछन्। किन धेरै मानिस विवाह गर्दैनन्? किनभने तिनीहरू छलमा परिन्छ भनेर डराउँछन्, अब कुनै असल मानिस छ भनेर विश्वास गर्दैनन्, र विवाहप्रति पूरै वैरभाव राख्छन्। यसको दोष कसलाई दिनुपर्छ? त्यसको दोष अति गहन रूपले भ्रष्ट भएका मानिसहरूलाई दे, त्यसको दोष शैतान र दियाबलसहरूलाई दे, र त्यसको दोष स्वेच्छाले भ्रष्टता स्विकार्ने मानिसहरूलाई दे। तँ अरूलाई घृणा गर्छस्, तर के तँ साँच्चै तिनीहरूभन्दा राम्रो छस्? तँमा सत्यता छैन, र तैँले अरूलाई व्यर्थैमा घृणा गर्छस्। यदि मानिसहरूमा सत्यता छैन र तिनीहरू सत्यता बुझ्दैनन् भने, अन्त्यमा तिनीहरू बन्द गल्लीमा पुग्नेछन् अनि विपत्तिमा परेर नष्ट हुनेछन्। तिनीहरूको अन्त्य यही नै हुनेछ। यदि परमेश्‍वरले मानवजातिलाई मुक्ति दिनुभएन भने, भ्रष्ट मानवजातिमाझ सत्यता बुझ्ने कोही हुनेछैन।

“अपमान” भनेको ठ्याक्कै के हो? के विश्वासीहरूले अपमान सहनुपर्छ? के यो “अपमान” अस्तित्वमा छ? (अहँ, यो अस्तित्वमा छैन।) यो अस्तित्वमा छैन, त्यसोभए के यो समस्या समाधान भएको छैन? तैँले अर्कोपटक कसैले यसो भनेको सुन्छस्: “तैँले विश्वासीका हैसियतमा सिक्नैपर्ने पहिलो कुरा भनेको सहनु हो। जे भए पनि, तैँले त्यो सहनैपर्छ र भित्र दबाउनैपर्छ।” के तैँले तिनीहरूले यी शब्दहरू भनेको सुन्दा तिनीहरूलाई केही कुरा भन्नुपर्छ? (पर्छ।) तैँले के भन्नुपर्छ? तँ भन्छस्: “तँ केका लागि सहँदै छस्? यदि तँ साँच्चै अपमान सहँदै छस् भने, तँ निकै दयनीय छस्, र यसले तँ सत्यता बुझ्दैनस् भन्ने देखाउँछ। यदि तैँले सत्यता बुझेको भए, यो अपमान अस्तित्वमा हुनेथिएन, अनि तैँले परमेश्‍वरद्वारा तेरा लागि योजनाबद्ध गरिएका सबै परिस्थिति स्वेच्छाले र खुसीसाथ स्विकार्नेथिइस्। यो मानिसहरूले भोग्नुपर्ने कष्ट हो, कुनै अपमान होइन। यो त परमेश्‍वरले तँलाई उच्च पारिरहनुभएको हो। हामीले यो कष्ट भोग्न सक्ने तथ्यले के प्रमाणित गर्छ भने, परमेश्‍वरले अझै पनि हामीलाई मौका दिइरहनुभएको छ र मुक्ति पाउन सक्ने बनाइरहनुभएको छ। यदि हामीले कष्ट सहने अवसरसमेत नपाएका वा हामी त्यसको योग्य नभएका भए, हामीले मुक्ति पाउने मौका पाउनेथिएनौँ। यो अपमान होइन; तँ त्यसबारे स्पष्ट हुनैपर्छ, र तैँले आफूले भनिरहेको कुरा वास्तवमै सही हो कि होइन भनेर हेर्नुपर्छ। यो अपमान अस्तित्वमा छैन—हामी भ्रष्ट मानिस हौँ र यो कष्ट भोग्न लायक छौँ। तँ बिमारी परेको बेला, औषधि लिँदा र शल्यक्रिया गर्दा अलिकति कष्ट त हुन्छ नै। के तैँले आफ्नो रोग निको पार्न भोग्ने कष्टलाई अपमान भन्न मिल्छ? त्यो अपमान होइन; त्यो त तँलाई निको पार्न गरिन्छ। परमेश्‍वरप्रतिको हाम्रो विश्वास अनि न्याय र सजायको अनुभव हाम्रो भ्रष्ट स्वभाव फाल्न, अनि मानव रूपमा जिउन, परमेश्‍वरको मागअनुसार जिउन, परमेश्‍वरप्रति समर्पित हुन, उहाँको आराधना गर्न, र अझ राम्रोसँग र अझ मर्यादासाथ जिउनका लागि हुन्। हामी आफ्ना भ्रष्ट स्वभावका कारण यो कष्ट भोग्न लायक छौँ। यो कष्ट भोगाइ सत्यता र जीवन पाउनका लागि हो। हामीले यसलाई अपमान भनेर अर्थ्याउन मिल्दैन। हामीले यसलाई आफूले पूरा गर्नुपर्ने जिम्मेवारी र दायित्व, अनि हिँड्नुपर्ने मार्गका रूपमा स्विकार्नुपर्छ। यो त परमेश्‍वरले उच्च पार्नुभएको हो, र हामीलाई उच्च पार्नुभएकोमा र उहाँले दिने मौकाका लागि हामीले परमेश्‍वरको प्रशंसा गर्नैपर्छ। हामीले गरेका सबै कुरा र हामीले व्यवहार गरेको तरिकाका आधारमा, हामी यो कष्ट भोग्नयोग्य छैनौँ, र हामी संसारका मानिसहरूजस्तै नष्ट पारिनुपर्छ। यदि हामी आफूले भोग्नुपर्ने कष्ट र परमेश्‍वरले हामीलाई दिएका यो सब अनुग्रहलाई अपमान ठान्छौँ भने, हामीमा विवेकको एकदमै कमी छ र हामीले परमेश्‍वरको हृदयमा चोट पुऱ्याइरहेका हुन्छौँ! हामी परमेश्‍वरको मुक्ति पाउनयोग्य छैनौँ।” कुरा यही होइन त? (हो।) धर्मसिद्धान्तको यो पक्ष एकदमै सरल छ। के व्यक्तिले त्यो कसैले नबताईकनै बुझ्न सक्नुपर्दैन र? यसरी अन्तर्दृष्टि पाएर र यी कुराहरू बुझेर, मानिसहरूको हृदय अझ धेरै ढुक्क हुनेछ, र तिनीहरूले आफूमाथि परिस्थितिहरू आइपर्दा अनुचित रूपमा व्यवहार गर्नेछैनन्। कतिपय मानिसलाई हृदयमा यो नै सत्यता हो र आफूले त्यो स्विकार्नैपर्छ भन्ने स्पष्टसँग थाहा हुन्छ, तर जब तिनीहरू बोल्छन्, तब अझै यो एकदमै अन्यायपूर्ण छ भनेर भन्छन्, परमेश्‍वरको आलोचना गर्ने शब्दहरू मुखबाट ननिस्कुञ्जेल बोलेको बोलेकै गर्छन्। यस्ता कुराहरू नगर्। तँलाई परिस्थितिहरू आइपर्दा, सत्यता खोजी गर्। यो नै पहिलो महत्त्वपूर्ण कुरा हो; त्यसलाई कहिल्यै अनदेखा नगर्। यदि तँ परमेश्‍वर नै सत्य, मार्ग र जीवन हुनुहुन्छ भनेर मानिलिन्छस् भने, तैँले परमेश्‍वरले खडा गर्नुहुने कुनै पनि परिस्थितिलाई मानिसको काम ठान्नु हुँदैन। बरु, तैँले परमेश्‍वरले खडा गर्नुहुने हरेक परिस्थितिलाई आफ्नो स्वभाव परिवर्तन गर्ने र सत्यता स्विकार्ने मौका ठान्नुपर्छ।

मैले “अपमान” को अर्थबारे सङ्गति सकाएको छु। अब, म “गह्रौँ बोझ बोक्नु” को अर्थ के हो भन्ने अर्को भागबारे सङ्गति गर्नेछु। हामीले भर्खरै मानिसहरूले बोक्ने गह्रौँ बोझ कसरी मानिसहरूका हृदयमा हुने चाहना र उन्मत्त महत्त्वाकाङ्क्षा, अर्थात् तिनीहरूले हासिल गर्न आशा गर्ने उद्देश्य हो भन्नेबारे कुरा गऱ्यौँ। परमेश्‍वरका विश्वासीहरूलाई परमेश्‍वरद्वारा मुक्ति दिइने र तिनीहरूले परमेश्‍वरको अगुवाइ स्विकार्ने सन्दर्भमा भन्नुपर्दा, के तिनीहरूले अपमान सहनु र गह्रौँ बोझ बोक्नु आवश्यक छ? अहिले भर्खरै, मैले “अपमान सहनु” भन्ने वाक्यांशको परमेश्‍वरको घरमा कुनै औचित्य छैन भनेर भनेको थिएँ। तैँले अपमान सहनु आवश्यक छैन; तैँले आफूले एकदमै धेरै कष्ट भोगिरहेको महसुस गर्नुपर्दैन; तेरो हृदयले अन्यायपूर्ण व्यवहार गरिएको महसुस गर्नुपर्दैन; र तैँले आफू अत्यन्तै श्रेष्ठ भएझैँ गरी परमेश्‍वरलाई सन्तुष्ट पार्न यो सब अपमान सहनुपर्दैन। तैँले यी कुराहरू गर्नुपर्दैन। त्यसोभए गह्रौँ बोझ बोक्नुको अर्थ के हो? यदि कसैले परमेश्‍वर मानिसहरूलाई अझ ठूला जिम्मेवारी र मिसनहरू लिन अनि अझ ठूला आशिष् र राम्रो गन्तव्य प्राप्त गर्न सकून् भनी यो सब कष्ट भोग्न लगाउनुहुन्छ भनेर भन्यो भने, के त्यो कथन उचित र तर्कसङ्गत हुनेछ? (अहँ, त्यो उचित हुँदैन।) त्यो उचित हुँदैन। त्यसोभए हामीले त्यसलाई कसरी चित्रण गर्नुपर्छ? परमेश्‍वर मानिसहरूलाई मुक्ति पाउन अनि उहाँको डर मान्न र दुष्टताबाट अलग बस्न दिनुहुन्छ, र अझ राम्ररी जिउने बनाउनुहुन्छ। परमेश्‍वरले वास्तवमा यो मानिसहरूका खातिर गर्नुहुन्छ कि आफ्नै खातिर? (मानिसहरूका खातिर।) अवश्य नै यो मानिसहरूका खातिर गर्नुहुन्छ। मानिसहरू सबैभन्दा ठूला लाभार्थी हुन्। त्यसैले, म यो परमेश्‍वरले यसबाट के पाउनुहुन्छ भन्ने कुरासँग सम्बन्धित छैन भनेर भन्छु, झन् मानिसहरूले यो कष्ट भोगेर कति आशिष् प्राप्त गर्न सक्छन् भन्ने कुरासँग सम्बन्धित हुनु त परको कुरा हो। तैँले सहनुपर्दैन, र तैँले यस्तो खालका “ठूला महत्त्वाकाङ्क्षाहरू” राख्नुपर्दैन, न त तैँले कामकुरालाई यसरी त्याग्नु नै पर्छ। वास्तवमा, तैँले कुनै कुरा त्यागेको छैनस्, न त कुनै कुरा फालेको नै छस्। त्यसविपरीत, अन्त्यमा मानिसहरूले नै सबैभन्दा धेरै प्राप्त गरेका छन्। एउटा कारण त, मानिसहरूले आत्मआचरणका विभिन्न खालका सबै मापदण्ड बुझेका छन्। साथै, मानिसहरू परमेश्‍वरले स्थापित गरेका यो सम्पूर्ण व्यवस्था र यी सबै नियम पालन गर्न, र व्यवस्थित ढङ्गले जिउन सक्षम छन्। मानिसहरू अहिले जिइरहेको तरिकाको तुलनामा यो जिउने तरिका कस्तो छ? (यो अझ राम्रो छ।) त्यो त मानिसहरू अहिले जिइरहेको तरिकाभन्दा राम्रो छ। त्यसोभए, यी दुई जिउने तरिकामध्ये कुन चाहिँ अझ धेरै आशिषित, साँचो सृजित प्राणीको जिउने तरिकासँग अझ धेरै मिल्ने, र त्योभन्दा पनि, मानवजातिमा हुनुपर्ने जीवन हो? (पहिलो चाहिँ।) अवश्य नै, त्यो पहिलो चाहिँ हो। तैँले यो कष्ट भोगेपछि, परमेश्‍वरका अभिप्रायहरू बुझ्छस्, र त्यससँगै धेरै सत्यता बुझ्छस्, अनि सत्यताको बुझाइलाई जगका रूपमा लिएपछि, आफूलाई आचरणमा ढाल्ने तरिका सिक्छस्, र तेरो मानवताभित्र जीवनका रूपमा काम गर्ने सत्यता हुन्छ। के यसले तँलाई मूल्यवान् बनाउँछ? सुरुमा मानिसहरूसँग कुनै सत्यता हुँदै हुँदैन। तिनीहरू केवल व्यर्थका नीच व्यक्ति हुन्छन् जो कमिलाभन्दा कमसल हुन्छन् र जिउन योग्य हुँदैनन्, तर अहिले तैँले सत्यता बुझेको छस्, अनि तँ सत्यताअनुसार बोल्छस् र कार्य गर्छस्। परमेश्‍वरले तँलाई जे गर्न लगाउनुभए पनि, तैँले त्यो मान्न सक्छस्, अनि त्यसलाई ठ्याक्कै भनेबमोजिम पूरा गर्न सक्छस्, अनि परमेश्‍वरले तेरा लागि जे बन्दोबस्तहरू मिलाउनुभए पनि, तँ तीप्रति समर्पित हुन सक्छस्। त्यसोभए, के तैँले अझै परमेश्‍वरको आलोचना गर्नेछस्? के तैँले सक्रिय रूपमा उहाँविरुद्ध विद्रोह गर्नेछस्? यदि कसैले तँलाई परमेश्‍वरविरुद्ध विद्रोह गर्न उक्सायो भने, के तँ त्यो गर्नेछस्? (अहँ।) यदि कसैले तँलाई बहकाउन परमेश्‍वरबारे झुट बोल्यो भने, के तँ त्यो पत्याउनेछस्? (अहँ, पत्याउनेछैनँ।) अहँ, तैँले पत्याउनेछैनस्। त्यसैले, तैँले व्यक्तिपरक अर्थमा होस् कि वस्तुपरक अर्थमा, परमेश्‍वरविरुद्ध विद्रोह गर्नेछैनस्। यस्ता मानिसहरू पूर्णतया परमेश्‍वरको प्रभुत्वमा जिउँछन्। त्यसोभए, के अहिले यस्ता मानवहरूले अझै पनि मानिसहरूको पीडा सहनुपर्छ? के तिनीहरूका हृदयमा अझै घृणा र पीडा छ? के तिनीहरूका हृदयमा दुःखलाग्दा र पीडादायी कुराहरू छन्? (छैनन्।) त्यसमा यो पीडा छैन। यस्ता मानिसहरू आफूले गर्ने हरकुरामा सिद्धान्तनिष्ठ हुन्छन् र जथाभावी गर्दैनन्। साथै, परिस्थितिहरू आइपर्दा, परमेश्‍वरसँग सार्वभौम अख्तियार हुन्छ, र शैतानले तँलाई हानि गर्न सक्दैन; तँ साँचो व्यक्तिका रूपमा जिउँछस्। के परमेश्‍वरले यस्ता मानिसहरूलाई नष्ट गर्नुहुनेछ? के यस्ता मानिसहरूले आफैलाई नष्ट गर्नेछन्? (गर्नेछैनन्।) अहँ, गर्नेछैनन्। तिनीहरू आजका भ्रष्ट मानिसहरूका तुलनामा पूर्णतया फरक प्रकारका मानिस हुन्। आजकलका मानिसहरूको हृदय घृणा र पीडाले भरिएको छ। तिनीहरूले कुनै पनि समय वा ठाउँमा आत्महत्या गर्न सक्छन्, लडाइँ गर्न र मान्छे मार्न सक्छन्, अनि खराब कुराहरू गर्न सक्छन्, र यसरी मानव संसारमा विपत्ति ल्याउँछन्। जबकि, परमेश्‍वरबाट मुक्ति पाउने र जीवनका रूपमा सत्यता प्राप्त गरेकाहरू लडाइँ वा घृणा नगरी शान्तिसँग सहअस्तित्वमा रहन सक्छन्। तिनीहरू परमेश्‍वरका बन्दोबस्तहरूप्रति समर्पित हुन, अनि परमेश्‍वरले भन्ने हरेक शब्दप्रति एकताबद्ध हृदय र प्रयाससाथ समर्पित हुन सक्छन्। यी मानिसहरू सबै परमेश्‍वरको वचनमा जिउँछन्, र एकै दिशामा कडा परिश्रम गर्छन्। परमेश्‍वरको इच्छालाई अघि बढाउनका खातिर—तैँले सत्यता बुझ्दा, उसले सत्यता बुझ्दा, उनले सत्यता बुझ्दा, र तिनीहरूले सत्यता बुझ्दा—के तिनीहरूले एकसाथ हुँदा अझै फरक-फरक दृष्टिकोण राख्न सक्छन्? (सक्दैनन्।) यसरी, तिनीहरू सबै जना परमेश्‍वरसामु जिउने, उहाँका वचनमा जिउने, सत्यताअनुसार जिउने, र मानिसहरूको हृदय मिल्ने बिन्दुमा पुग्न सक्छन्। यसरी, के मानिसहरूबीच अझै काटमार र लडाइँ हुन सक्छ? (सक्दैन।) सक्दैन। के मानिसहरूले अझै पीडा सहनुपर्छ? त्यहाँ पीडा हुँदैन। यस्ता मानिसहरू कुनै लडाइँ वा हत्याविनाको आशिषित् जीवन जिउँछन्। त्यसोभए, मानिसहरूले कसरी परमेश्‍वरले तिनीहरूलाई सुम्पेका सबै कुराको व्यवस्थापन गर्नुपर्छ? (तिनीहरू शान्तिपूर्ण सहअस्तित्वमा रहनुपर्छ।) त्यसको एउटा पाटो के हो भने, तिनीहरू शान्तिपूर्ण सहअस्तित्वमा रहनुपर्छ। अर्को पाटो हो, तिनीहरूले परमेश्‍वरले स्थापित गरेका व्यवस्था र नियमअनुसार सबथोक व्यवस्थापन गर्नुपर्छ। त्यसको अर्थ, यो सम्पूर्ण व्यवस्था र यी सबै नियम अनि जीवित कुराहरू मानवजातिको स्वामित्वमा हुन्छन्, मानवजातिद्वारा प्रयोग गरिन्छन्, र ती कुराले मानवजातिलाई लाभ पुऱ्याउँछन्। यस्तो प्रकारको मानवजाति कति राम्रो हुन्छ! त्यतिबेला, मानवजातिको जिउने परिवेश मानवहरूलाई व्यवस्थापन गर्न दिइन्छ। परमेश्‍वरले मानिसहरूका खातिर यस संसारका लागि व्यवस्था र नियमहरू स्थापित गर्नुहुन्छ, र त्यसपछि परमेश्‍वरले त्यसमा हस्तक्षेप गर्नुहुनेछैन। यदि तैँले कुनै दिन ब्वाँसोले खरायो खाइरहेको देखिस् भने, के गर्नेछस्? तैँले ब्वाँसोलाई त्यो खान दिनैपर्छ। तैँले ब्वाँसोलाई खरायो खानबाट रोकेर घाँस खान लाउन मिल्दैन। तैँले कस्तो गल्ती गरिरहेको हुनेछस्? (तँ वस्तुहरूको प्राकृतिक व्यवस्थाविरुद्ध गइरहेको हुनेछस्।) तँ वस्तुहरूको प्राकृतिक व्यवस्थाविरुद्ध गइरहेको हुनेछस्। खरायोले घाँस खान्छ र ब्वाँसोले मासु खान्छ, त्यसैले तैँले तिनको अन्तर्निहित प्रकृतिलाई आदर गर्नैपर्छ र तिनलाई स्वतन्त्र रूपमा विकसित हुन दिनैपर्छ। तिनीहरूको क्रियाकलाप र जीवनशैलीमा कृत्रिम, अतिरिक्त तरिकाले हस्तक्षेप गर्नु आवश्यक छैन। तैँले यी कुराहरूको व्यवस्थापन गर्नुपर्दैन; परमेश्‍वरले यी कुराहरूलाई जसरी स्थापित गर्नुपर्ने हो, त्यसरी स्थापित गरिसक्नुभएको छ। यदि केही ठाउँमा धेरै पानी पर्छ र उपयुक्त हावापानी छैन भने, पशुहरू अन्यत्र सरेर जानैपर्छ। तँ भन्छस्, “हामीले यो ठाउँलाई ठिक गर्नैपर्छ। यहाँ किन जहिले पनि यति धेरै पानी पर्छ? पशुहरूलाई सधैँ बसाइँसराइ गर्दा पक्कै पनि थकाइ लाग्छ होला!” के यो फेरि मूर्खता होइन? (हो।) यो कसरी मूर्खता हो? के यो हावापानी परमेश्‍वरले स्थापित गर्नुभएको होइन र? (हो।) परमेश्‍वरले यो हावापानी स्थापित गर्नुभयो र यी पशुहरूलाई यस क्षेत्रमा रहन दिनुभयो। के तिनीहरूको बसाइँसराइ परमेश्‍वरले स्थापित गर्नुभएको होइन र? (हो।) त्यसोभए, तँ किन यसका बीचमा आउन चाहन्छस्? तँ किन असल अभिप्रायहरू राखेर अन्धाधुन्ध कार्य गर्दैछस्? बसाइँसराइ गर्नुको राम्रो पक्ष के हो? पशुहरूको ठूलो बगाल कुनै क्षेत्रमा छ महिना रहँदा, त्यहाँको घाँस सबै खाइसकिएको हुन्छ। यदि पानी परेन र ती त्यहाँबाट जान चाहेनन् भने, के हुन्छ? सधैँ पानी परिरहनुपर्ने हुन्छ। जमिन भिजेपछि, ती त्यहाँ रहन सक्दैनन् र घाँस वर्षाको पानीमा चुर्लुम्मै डुब्छ, त्यसैले तिनले त्यो ठाउँ छोड्नैपर्छ। यो बसाइँसराइले तिनको शरीरलाई तन्दुरुस्त बनाउँछ र घाँसलाई फेरि पलाउने मौका दिन्छ। तिनले अर्को ठाउँमा धेरैजसो घाँस खाइसकेपछि, त्यहाँ हिउँ पर्ने समय हुनेछ, र भन्ने हो भने, तिनको फेरि त्यहाँबाट बास उठ्नेछ, र ती चाँडै ठाउँ सरेर जानैपर्छ। ती फर्केर फेरि आफ्नो पुरानै ठाउँमा जान्छन्। त्यहाँ पानी परेको हुँदैन, घाँस बढेको हुन्छ र तिनले त्यहाँ फेरि घाँस खान पाउँछन्। यसरी, यो पारिस्थितिकी प्रणालीले प्राकृतिक तवरमा निरन्तर सन्तुलन कायम राख्छ। कतिपय मानिस भन्छन्, “नीलगाईहरू सधैँ सिंहको शिकार बन्छन्—कठै, ती दयनीय जनावर! के हामी नीलगाईलाई अलि चलाक बनाउन सक्दैनौँ?” तँ किन असल अभिप्रायहरू राखेर अन्धाधुन्ध कार्य गर्छस्? के तैँले आफूलाई दयालु देखाउन खोजिरहेको होस्? तेरो भलाइ हदभन्दा बाहिर जान्छ। यदि नीलगाईहरू धूर्त भएका भए, सिंहहरू भोकै रहनेथिए। के तँ सिंहहरू भोकै भएको हेर्न सक्छस्? अरू मानिसहरू यसो भन्छन्, “सिंहहरू खराब हुन्छन्। तिनले मृग र जेब्रालाई दार्छन्। त्यो अत्यन्तै रक्तरंजित र क्रूर हुन्छ!” यदि तैँले सिंहलाई नामेट पारिस् भने, जेब्रा र मृगको सङ्ख्या अत्यधिक धेरै हुनेछ। अन्तिम परिणाम के हुनेछ? सबै घाँस खाएर सकिनेछ, र घाँसे मैदान मरुभूमिमा परिणत हुनेछ। के तँ त्यो सहन सक्नेछस्? के तँ अझै यी असल अभिप्रायहरू राखेर कार्य गर्नेछस्? त्यसोभए, तैँले के गर्नुपर्छ? तिनीहरूलाई स्वतन्त्र रूपमा विकसित हुन दे। जनावरहरूलाई यस्तै हुन्छ। परमेश्‍वरले धेरैअघि यो सम्पूर्ण व्यवस्था स्थापित गर्नुभएको थियो र तैँले त्यो चाहे पनि वा नचाहे पनि स्विकार्नैपर्छ; हरकुरा जसरी व्यवस्थित गरिएको छ, त्यसरी नै अगाडि बढ्नैपर्छ। यदि तँ प्राकृतिक व्यवस्थाविरुद्ध गइस् भने, जीवन कायम रहन सक्दैन। तैँले यी सबै नियम बुझेपछि, ती नियमहरूलाई आदर गर्नेछस् र यी कुराहरूलाई ती नियमअनुसार हेर्नेछस्। त्यसपछि, तैँले सबथोकमाथि परमेश्‍वरको सार्वभौमिकता रहेको बुद्धि देख्नेछस्। त्यसबाहेक, यी सबै नियमहरू जीवनमा अन्तर्निहित हुन्छन्। यो कसरी भएको हो? (त्यो परमेश्‍वरद्वारा निर्धारित गरिएको हो।) त्यो परमेश्‍वरद्वारा निर्धारित गरिएको हो। परमेश्‍वरले यसरी नै त्यसको बन्दोबस्त गर्नुभयो। मानिसहरू विज्ञान, जीव विज्ञान, अध्ययनका सबै प्रकारका क्षेत्रको अनुसन्धान गर्छन्। तिनीहरूले धेरै वर्ष अनुसन्धान गरेका छन्, तर सरल धर्मसिद्धान्त र व्यवस्था मात्र बुझ्छन्; कसैले पनि यस धर्मसिद्धान्त र घटनामा परमेश्‍वरको सार्वभौमिकता वा बुद्धि देख्दैन। किन यो सारा पारिस्थितिकी प्रणाली र खाद्य चक्र यति जटिल र अद्भुत उत्पन्न भयो? मानवहरू यस संसारमा मानिसहरूलाई केवल कुनै घटना स्पष्ट पार्छन् वा कुनै तथ्य घोषणा गर्छन्, तर त्यो सब परमेश्‍वरबाट आएको भनेर स्पष्टसित सारांशीकृत गर्न वा छर्लङ्ग देख्न कसैले पनि सक्दैन—त्यो आफै आएको होइन। यदि हामी त्यो आफै आएको हो भन्ने भनाइसँग सहमत हुन्छौँ भने, किन कसैले यतिका वर्षमा बाँदर मानव बनेको कहिल्यै देखेको छैन त? यी सब नियम परमेश्‍वरले स्थापित गर्नुभएको हो। के तिनको बाँदर मानवमा परिणत हुनुसँग कुनै सम्बन्ध छ? (छैन।) त्यस्तो केही छैन। परमेश्‍वरले यी सबै नियमहरू र यो सम्पूर्ण व्यवस्था स्थापित गर्नुभयो। यदि मानिसहरू भाग्यमानी भएर बाँकी रहे भने, त्यो बेला तिनीहरूले यो सम्पूर्ण व्यवस्था र यी सबै नियमलाई आदर गर्ने, कायम राख्ने र व्यवस्थापन गर्ने मात्र होइन, त्योभन्दा महत्त्वपूर्ण, तिनीहरू यो सम्पूर्ण व्यवस्था र यी सबै नियमको सबैभन्दा ठूलो लाभार्थी पनि बन्नेछन्। परमेश्‍वरले यो सब मानवताका लागि तयार पार्नुभयो, र मानिसहरूका लागि स्थापित गर्नुभयो—मानिसहरूका आनन्दका लागि सबै कुरा तम्तयार छन्। सबै कुरामध्ये सृजित प्राणीहरू अर्थात् मानिसहरू सबैभन्दा आशिषित् हुन्। मानिसहरूसँग भाषा छ, सोचाइ छ, तिनीहरू परमेश्‍वरको स्वर सुन्न सक्छन्, परमेश्‍वरका वचन बुझ्न सक्छन्, तिनीहरूसँग परमेश्‍वरसित कुराकानी गर्ने भाषा छ, र तिनीहरू परमेश्‍वरका वचन बुझ्न सबैभन्दा दक्ष छन्। तिनीहरू कसरी सबैभन्दा आशिषित् छन् भने, परमेश्‍वरले तिनीहरूलाई सबैभन्दा ठूलो पूँजी दिनुभएको छ, जसद्वारा तिनीहरू मुक्ति प्राप्त गर्न र उहाँसामु आउन सक्छन्। अन्ततः परमेश्‍वरले गरेका सबै कुरा, अनि उहाँले स्थापित गरेको यो सम्पूर्ण व्यवस्था र यी सब नियमहरूलाई मानिसहरूले व्यवस्थापन गर्नुपर्नेछ, र कायम राख्नुपर्नेछ। यो सम्पूर्ण व्यवस्था र यी सबै नियमको अनुसन्धान गर्ने, तिनलाई तहसनहस पार्ने, बर्बाद गर्ने र बङ्ग्याउने काम मात्र गर्ने मानिसहरूलाई नामेट पार्नुपर्छ। मानिसहरूले एकदमै धेरै कष्ट भोगेका छन्। के मानिसहरूले आफ्ना हृदयमा विश्वास गर्ने, अनि पछ्याउने र तृष्णा गर्ने त्यो सुन्दर गन्तव्य वास्तवमै अस्तित्वमा छ? वास्तवमा त्यो अस्तित्वमा छैन। त्यो त मानिसहरूको चाहना र उन्मत्त महत्त्वाकाङ्क्षा मात्र हो, अनि त्यो परमेश्‍वरले मानिसहरूलाई दिन चाहने कुराभन्दा फरक हो। ती दुई फरक-फरक कुराहरू हुन् र तिनको एकअर्कासँग कुनै सम्बन्ध छैन। त्यसैले मानिसहरूमा अपमान सहनु र गह्रौँ बोझ बोक्नु को एक भाग “गह्रौँ बोझ बोक्नु” को अस्तित्व छैन। मैले यो अस्तित्वमा छैन भन्नुको अर्थ के हो? त्यसको अर्थ हो, तैँले विश्वास गर्ने सुन्दर गन्तव्य, र आफ्नो हृदयको गहिराइमा रहेका चाहना र उन्मत्त महत्त्वाकाङ्क्षाभित्र रहेका हासिल गर्न चाहेका कुराहरू अस्तित्वमा छँदै छैनन्। तैँले जति नै धेरै कष्ट भोगे पनि वा जति नै धेरै अपमान सहे पनि, अन्त्यमा तैँले तृष्णा गर्ने गन्तव्य, तैँले हासिल गर्न चाहेका कुराहरू, तैँले बन्न चाहेको व्यक्ति, र तैँले आशिष् पाउन चाहेको हद मान्य छैन। ती परमेश्‍वरले तँलाई दिन चाहने कुराहरू होइनन्। यहाँ अरू कस्तो समस्या छ? अपमान सहनु र गह्रौँ बोझ बोक्नु भनेको मानिसहरूले अपमान सहेर आफ्नो वास्तविक क्षमता लुकाउनु, र त्यसपछि आफ्ना उद्देश्यहरू हासिल गर्न अनादर भोग्नु हो। यी उद्देश्यहरू के हुन्? ती मानिसहरूको हृदयको गहिराइका आकाङ्क्षा र कामनाहरूसमेत हुन्। त्यसोभए, जब विश्वासीहरूले कष्ट भोग्छन्, के त्यो कुनै चाहना पूरा गर्नका लागि हो त? (होइन।) त्यसोभए, त्यो केका लागि हो त? विश्वासीहरूले कष्ट भोग्दा, तिनीहरूले पछ्याउन र हासिल गर्न चाहने उद्देश्य सकारात्मक हुन्छ कि नकारात्मक? (सकारात्मक।) के त्यो चाहनासित सम्बन्धित हुन्छ? (हुँदैन।) त्यसोभए, यो सकारात्मक उद्देश्य के हो? (आफ्नो भ्रष्ट स्वभाव फाल्नु, साँचो व्यक्ति बन्नु, र अझ राम्रोसँग जिउन सक्नु।) आफ्नो भ्रष्ट स्वभाव फाल्नु, साँचो व्यक्ति बन्नु, र अझ राम्रोसँग जिउन सक्नु। अरू के? मुक्ति पाउने व्यक्ति बन्नु, र फेरि परमेश्‍वरविरुद्ध विद्रोह नगर्नु। के तिमीहरू अय्यूब र पत्रुसजस्तो व्यक्ति बन्न चाहन्छौ? (चाहन्छौँ।) त्यसोभए, के यो उद्देश्य होइन र? (हो।) के यो उद्देश्य चाहनासँग सम्बन्धित छ? (छैन।) यो उद्देश्य उचित पछ्याइ हो, र परमेश्‍वरले मानिसहरूलाई दिनुभएको उद्देश्य र मार्ग हो। यो उचित छ। त्यसैले म तैँले पछ्याइको यो उचित उद्देश्यका कारण कष्ट भोग्नु भनेको अपमान सहनु होइन भनेर भन्छु। बरु, त्यो त मानिसहरूले पछ्याउनुपर्ने कुरा, र हिँड्नुपर्ने मार्ग हो। के हृदयको गहिराइमा आफूलाई अपमान सहने व्यक्ति ठान्ने ती मानिसहरू यस मार्गमा हिँड्न सक्छन्? तिनीहरू सक्दैनन्, न त तिनीहरूले यो उद्देश्य पूरा गर्न नै सक्छन्।

अहिले त्यसलाई हेर्दा, के “अपमान सहनु र गह्रौँ बोझ बोक्नु” भन्ने वाक्यांश सत्यता हो? (होइन।) यो सत्यता होइन, र यो मानिसहरूले कसरी कार्य गर्नुपर्छ, आफूलाई कसरी आचरणमा ढाल्नुपर्छ, वा कसरी परमेश्‍वरको आराधना गर्नुपर्छ भन्ने मापदण्ड होइन। के मानिसहरूले परमेश्‍वरबाट मुक्ति पाउनका निम्ति अपमान सहन र गह्रौँ बोझ बोक्न आवश्यक छ? (छैन।) कुनै व्यक्तिले अपमान सहेर र गह्रौँ बोझ बोकेर मुक्ति प्राप्त गऱ्यो भनी भन्नु सही हो कि गलत? (गलत।) यो कसरी गलत हो? अपमान सहनु र गह्रौँ बोझ बोक्नु सत्यता अभ्यास गर्नु होइन, त्यसैले तिनीहरूले कसरी मुक्ति प्राप्त गर्न सक्छन्? त्यो त कुनै व्यक्तिले मान्छे माऱ्यो, आगजनी गऱ्यो र धेरै खराब कुरा गऱ्यो, र अन्त्यमा ऊ “मानिसहरूले प्रेम गर्ने अगुवा” बन्यो भन्नुझैँ हो। के त्यो यसो भन्नुझैँ होइन र? (हो।) त्यसको अर्थ यही हो। ऊ अवश्य नै दुष्टताको मार्गमा छ, तैपनि सकारात्मक व्यक्ति बन्यो। यो विरोधाभास हो। यदि कसैले कुनै व्यक्तिले अपमान सह्यो र गह्रौँ बोझ बोक्यो, र अन्त्यमा ऊ परमेश्‍वरसँग मिल्दो बन्यो, वा कुनै व्यक्तिले अपमान सह्यो र गह्रौँ बोझ बोक्यो, अनि अन्त्यमा परीक्षाका क्रममा ऊ दृढ रह्यो, वा कुनै व्यक्तिले अपमान सह्यो र गह्रौँ बोझ बोक्यो, अनि अन्त्यमा परमेश्‍वरको आज्ञा पूरा गऱ्यो भनेर भनेमा—यीमध्ये कुन-कुन चाहिँ कथनहरू सही हुन्? (कुनै पनि होइनन्।) ती कुनै पनि सही होइनन्। के कसैले सारा गाउँभरि सुसमाचार प्रचार गर्दा अपमान सह्यो र गह्रौँ बोझ बोक्यो भनेर भन्नु सही हो? (होइन।) म कतिपय मानिस यस्तो सोच्दै अनिश्चित भएको देख्छु, “के यो सही हो? मलाई लाग्छ, त्यो कथन सही हो, होइन र? धेरै पटक मानिसहरूले सुसमाचार प्रचार गर्दा र परमेश्‍वरको गवाही दिँदा अपमान सहनुपर्छ र गह्रौँ बोझ बोक्नुपर्छ।” यस प्रसङ्गमा यो वाक्यांश प्रयोग गर्नु सही हो, होइन र? (अहँ, त्यो सही होइन।) किन होइन? मलाई बता। (किनभने अपमान सहेर र गह्रौँ बोझ बोकेर प्राप्त गरेको परिणाम सकारात्मक हुँदैन।) के यो सही प्रयोग हो? यो वाक्यांश कसरी गलत हो भनेर विश्लेषण गर्। त्यसलाई चिरफार गर्। “तिनीहरूले सुसमाचार प्रचार गर्दा अपमान सहेर र गह्रौँ बोझ बोकेर धेरै मानिसलाई विश्वासमा ल्याए, धेरै फल फलाए, र परमेश्‍वरको नामको घोषणा गरे।” के तँलाई यो कथन सही हो कि होइन भन्ने थाहा छैन? यदि हामी त्यसलाई आज हामीले सङ्गति गरेको हरेक कथनअनुरूप लागु गर्छौँ भने, यस परिस्थितिमा यो वाक्यांश प्रयोग गर्नु बेठिक हुनेछ, तर सुसमाचार प्रचार गर्दा कतिपय मानिसलाई कसरी सुसमाचार स्विकार्ने सम्भावना भएकाहरूले पिट्छन् वा गाली गर्छन र ढोकैबाट फर्काउँछन् भन्नेबारे एक कदम अघि बढेर सोच्दा, के यो अपमान सहनु हो भनेर मान्न सकिन्छ? (सकिँदैन।) त्यसोभए यो के हो? (विश्वासीहरूले सुसमाचार प्रचार गर्दा भोग्नैपर्ने कष्ट हो।) ठीक भनिस्। यो मानिसहरूले भोग्नैपर्ने कष्ट हो। यो तिनीहरूको जिम्मेवारी, दायित्व, र परमेश्‍वरले मानिसहरूलाई दिएको आज्ञा हो। यो प्रसव पीडा जस्तै हो—के यो भोग्नैपर्ने कष्ट होइन र? (हो।) यदि कुनै स्त्रीले आफ्नो बच्चालाई “मैले तँलाई संसारमा ल्याउन अपमान सहेँ र गह्रौँ बोझ बोकेँ” भनेर भन्छे भने, के त्यसो भन्नु सही हुन्छ? (हुँदैन।) उसले कष्ट भोगेकै हो, त्यसोभए त्यसो भन्नु किन गलत हो? किनभने यो उसले भोग्नैपर्ने कष्ट हो। उदाहरणका लागि, यदि ब्वाँसोले खरायो पक्रनअघि धेरै समय सिकार गऱ्यो, र “मैले खरायो खान अपमान सहेँ र गह्रौँ बोझ बोकेँ” भनेर भन्यो भने, के त्यो सही हुनेथियो? (हुनेथिएन।) त्यस ब्वाँसोले खरायो खान त्यसको बदलामा केही त्याग गर्नैपर्छ। खरायो ब्वाँसोको सिकार बन्न त्यतिकै कुरेर बसिरहेको हुँदैन। कुन चाहिँ काम त्यस्तो सजिलो हुन्छ र? काम जे भए पनि, व्यक्तिले सधैँ निश्चित त्याग गर्नैपर्छ। यो अपमान सहनु र गह्रौँ बोझ बोक्नु होइन। अहिले भर्खरै, हामीले “अपमान सहनु र गह्रौँ बोझ बोक्नु” भन्ने वाक्यांशलाई केका रूपमा राम्रोसँग वर्गीकरण गरेका छौँ? (नकारात्मक।) हामीले त्यसलाई नकारात्मक र होच्याउने वाक्यांशका रूपमा वर्गीकरण गरेका छौँ, र त्यसलाई शैतानको तर्क र संसारसँग व्यवहार गर्ने शैतानको दर्शनका रूपमा वर्गीकरण गरेका छौँ। यसको परमेश्‍वरप्रतिको विश्वास र सकारात्मक कुराहरूसँग कुनै सम्बन्ध छैन। यदि कसैले “मैले धेरै वर्षदेखि सुसमाचार प्रचार गर्दै आएको छु। मैले साँच्चै अपमान सहेको छु र गह्रौँ बोझ बोकेको छु!” भनेर भन्छ भने, यो उचित होइन। सुसमाचार प्रचार गर्नु तेरो जिम्मेवारी र यो तैँले भोग्नुपर्ने कष्ट हो। तैँले सुसमाचार प्रचार नगरे पनि, जिएर नै कष्ट भोग्नेछैनस् र? यो त मानिसहरूले भोग्नुपर्ने कष्ट हो; यो उचित हो। “अपमान सहनु र गह्रौँ बोझ बोक्नु” भन्ने वाक्यांश मूलतः परमेश्‍वरको घरबाट उन्मूलन भइसकेको छ। यदि कसैले यो वाक्यांश फेरि उल्लेख गर्छ भने, तैँले त्यसलाई कसरी अर्थ्याउनेछस्? यदि कसैले “मैले यहूदा नबन्नका लागि जेलमा अपमान सहेँ र गह्रौँ बोझ बोकेँ!” भनेर भन्छ भने, के यो कथन सही हो? (होइन।) किन होइन? “यहूदा नबन्नका लागि” भन्ने वाक्यांश एकदमै न्यायोचित उद्देश्य र भन्नुपर्ने न्यायोचित कुरा हो, त्यसोभए त्यो कसरी अपमान सहनु र गह्रौँ बोझ बोक्नु हुन सक्दैन? (विश्वासी यहूदा हुनु हुँदैन।) ठिक भनिस्। कुनै विश्वासी यहूदा हुनु कसरी उचित हो र? यहूदा नहुनु भनेको अपमान सहनु र गह्रौँ बोझ बोक्नु हो भनेर भन्नु हास्यास्पद कुरा होइन र? परमेश्‍वरको गवाही दिनु नै तेरो मिसन हो। सृजित प्राणीहरू यही गवाहीमा र यही अडानमा दृढ रहनुपर्छ। शैतान मानिसहरूको प्रशंसा पाउनयोग्य छैन। मानिसहरूले आराधना त परमेश्‍वरकै गर्नुपर्छ, अनि उहाँको आराधना गर्नु एकदमै स्वाभाविक र न्यायसङ्गत कुरा हो। शैतानले तँलाई त्यसको इच्छाअनुसार चलाउन खोज्दा, तँ परमेश्‍वरप्रति आफ्नो गवाहीमा दृढ हुनुपर्छ, तैँले आफ्नो जीवन त्याग्नुपर्छ, र यहूदा हुनु हुँदैन। यो अपमान सहनु र गह्रौँ बोझ बोक्नु होइन। मैले अहिले यो वाक्यांश स्पष्टसँग व्याख्या गरेको छु। यदि कसैले फेरि आफूले कसरी अपमान सहेको र गह्रौँ बोझ बोकेको छु भनेर भन्छ भने, तैँले त्यो मामला कसरी सम्हाल्नुपर्छ? तैँले तिनीहरूलाई आज मैले प्रचार गरेको प्रवचन सुन्न दिइस् भने, तिनीहरूले बुझ्नेछन्। त्यो नै सबैभन्दा सजिलो तरिका हो।

ग. लड्न कहिल्यै हार नमान्ने इच्छा

झिँगटोमा सुतेर पित्त चाट्नुको तेस्रो प्रकटीकरण लड्न कहिल्यै हार नमान्ने इच्छा हो। लड्न कहिल्यै हार नमान्नु कस्तो स्वभाव हो? अहङ्कारी स्वभाव। मानिसहरू कसरी कहिल्यै असफल नहुन सक्छन्? मानिसहरूले कसरी कहिल्यै कुनै कुरा गलत नगर्न, कहिल्यै कुनै गलत कुरा नभन्न, वा कहिल्यै कुनै गल्ती नगर्न सक्छन्? तैँले यसो भनेर स्विकार्नैपर्छ: “म साधारण व्यक्ति हुँ, र म सामान्य व्यक्ति हुँ। ममा कमी र कमीकमजोरीहरू छन्। कहिलेकाहीँ म गलत कुरा गर्छु र कहिलेकाहीँ गलत कुरा भन्छु। म गलत कुरा गर्न र गलत मार्ग पछ्याउन सक्छु। म साधारण व्यक्ति हुँ।” त्यसोभए, कहिल्यै हार नमान्नुको अर्थ के हो? यसको अर्थ कुनै व्यक्ति असफल हुँदा, उसलाई रोकावट आइपर्दा, वा ऊ तर्केर गलत मार्गमा हिँड्दा उसले त्यो नस्विकार्नु हो। ऊ अटेर भई त्यसमा लागिरहन्छ। ऊ असफल हुन्छ तर निरुत्साहित हुँदैन, असफल हुन्छ तर आफ्नो गल्ती स्विकार्दैन। उसलाई जति जना मानिसले हप्काए वा निन्दा गरे पनि, ऊ पछि फर्कँदैन। ऊ लड्न, काम गर्न अनि आफ्नै दिशा र उद्देश्य पछ्याउन ढिपी गर्छ, र त्यसको मूल्यबारे केही सोच्दैन। यो नै त्यसले जनाउने मानसिकता हो। के यो मानिसहरूलाई एकत्रित गर्ने निकै राम्रो मानसिकता होइन र? सामान्यतया कस्ता परिस्थितिहरूमा “कहिल्यै हार नमान्नु” भन्ने भनाइ प्रयोग गरिन्छ? हरेक प्रकारका परिस्थितिमा। जहाँ-जहाँ भ्रष्ट मानवहरू अस्तित्वमा हुन्छन्, त्यहाँ-त्यहाँ यो वाक्यांश अस्तित्वमा हुन्छ; यो मानसिकता अस्तित्वमा हुन्छ। त्यसोभए, शैतानका मानिसहरूले केका लागि यो भनाइ सोचेका हुन्? ताकि मानिसहरूले आफूलाई कहिल्यै नबुझून्, आफ्ना गल्तीहरू कहिल्यै नचिनून्, र आफ्ना गल्तीहरू कहिल्यै नस्विकारून्। मानिसहरूले आफ्नो कमजोर, दुर्बल र अयोग्य पक्ष नदेखून् भनेर मात्र नभई, बरु आफ्नो सक्षम, शक्तिशाली र दह्रिलो पक्ष देखून, आफूलाई कम नठानून् तर योग्य ठानून् भन्नाका लागि बनाएका हुन्। यदि तँ आफूलाई सक्षम ठान्छस् भने, सक्षम नै हुन्छस्; यदि तँ आफू सफल हुन सक्छु, असफल हुनेछैनँ, र हिरामध्ये कोहिनुर बन्न सक्छु भनी सोच्छस् भने, त्यही हुनेछस्। यदि तँमा त्यो अठोट र सङ्कल्प छ, त्यो कामना र उन्मत्त महत्त्वाकाङ्क्षा छ भने, तैँले त्यो सब हासिल गर्न सक्छस्। मानिसहरू महत्त्वहीन छैनन्; तिनीहरू शक्तिशाली छन्। गैरविश्‍वासीहरूको यस्तो भनाइ छ: “तिम्रो मञ्च तिम्रो हृदय जत्तिकै ठूलो छ।” कतिपय मानिसलाई यो भनाइ सुन्नासाथ मन पर्छ: “वाह, म दस क्यारेटको हिरा चाहन्छु, के त्यसको अर्थ मैले त्यो पाउनेछु? म मर्सिडेज बेन्ज चाहन्छु, के त्यसको अर्थ मैले त्यो पाउनेछु?” के तैँले पाउने कुरा तेरो हृदयको चाहनाको विशालतासँग मेल खान्छ? (खाँदैन।) यो भनाइ भ्रम हो। स्पष्टसित भन्नुपर्दा, “कहिल्यै हार नमान्नु” भन्ने वाक्यांशलाई विश्‍वास गर्ने र स्विकार्नेहरूको अहङ्कारको कुनै सीमा हुँदैन। परमेश्‍वरका कुन वचनहरू यी मानिसहरूको सोच्ने तरिकासँग सिधै बाझिन्छन्? परमेश्‍वर मानिसहरूले आफूलाई बुझून्, र आफूलाई व्यावहारिक तरिकामा आचरणमा ढालून् भन्ने माग गर्नुहुन्छ। मानिसहरूमा भ्रष्ट स्वभावहरू हुन्छन्; तिनीहरूमा कमीकमजोरी र परमेश्‍वरको प्रतिरोध गर्ने स्वभाव हुन्छ। मानिसहरूमाझ कोही पनि सिद्ध छैनन्; कोही पनि सिद्ध हुँदैन; तिनीहरू सामान्य मानिस मात्रै हुन्। परमेश्‍वरले मानिसहरूलाई आफूलाई कसरी आचरणमा ढाल्न चेतावनी दिनुभयो? (शिष्ट शैलीले आचरणमा ढाल्न।) आफूलाई शिष्ट शैलीले आचरणमा ढाल्न, र व्यावहारिक तरिकामा सृजित प्राणीका रूपमा आफ्ना स्थानमा दृढ रहन। के परमेश्‍वरले कहिल्यै मानिसहरूले कहिल्यै हार नमानून् भनेर माग गर्नुभएको छ? (छैन।) अहँ, छैन। त्यसोभए मानिसहरूले गलत मार्ग पछ्याउनु, वा भ्रष्ट स्वभाव प्रकट गर्नुबारे परमेश्‍वर के भन्नुहुन्छ? (उहाँ त्यसलाई मानिलिनू र स्विकार्नू भन्नुहुन्छ।) त्यसलाई मानिलिनू र स्विकार्नू, त्यसपछि त्यसलाई बुझ्नू, आफूलाई बदल्न सक्षम हुनु, र सत्यता अभ्यास हासिल गर्न सक्षम हुनू भन्नुहुन्छ। त्यसको विपरीत, कहिल्यै हार नमान्नु भनेको मानिसहरूले आफ्ना समस्याहरू नबुझ्नु, आफ्ना गल्तीहरू नबुझ्नु, आफ्ना गल्तीहरू नस्विकार्नु, कुनै हालतमा आफूलाई नबदल्नु, र कुनै हालतमा पश्चात्ताप नगर्नु हो, झन् परमेश्‍वरको सार्वभौमिकता वा बन्दोबस्तहरू स्विकार्नु त परको कुरा हो। तिनीहरूले मानिसहरूको भाग्य ठ्याक्कै के हो, वा परमेश्‍वरका योजनाबद्ध कार्य र बन्दोबस्तहरू के हुन् भनेर खोजी नगर्ने मात्र होइनन्—तिनीहरूले यी कुराहरूको खोजी नगर्ने मात्र होइनन्, तर बरु आफ्नो भाग्य पनि आफ्नै हातमा लिन्छन्; तिनीहरू अन्तिम निर्णय गर्न चाहन्छन्। साथै, परमेश्‍वर मानिसहरूले आफूलाई बुझून्, आफूलाई सही तरिकाले मूल्याङ्कन र आँकलन गरून्, अनि आफूले राम्ररी गर्न सक्ने जुनसुकै कुरा व्यावहारिक र शिष्ट ढङ्गमा अनि आफ्नो सारा हृदय, मन, र प्राणले गरून् भन्ने माग गर्नुहुन्छ, जबकि शैतानले मानिसहरूलाई आफ्नो अहङ्कारी स्वभावको पूर्ण प्रयोग गर्न, र आफ्नो अहङ्कारी स्वभावलाई खुल्ला छोड्न लगाउँछ। त्यसले मानिसहरूलाई महामानव हुन, महान् हुन र महाशक्ति प्राप्त गर्नसमेत लगाउँछ—त्यसले मानिसहरूलाई हुनै नसक्ने कुरा हुन लगाउँछ। तसर्थ, शैतानको दर्शन के हो? त्यो के हो भने, तँ गलत भए पनि, तँ गलत होइनस्, अनि यदि तँमा हार नस्विकार्ने मानसिकता छ भने, र यदि तँमा कहिल्यै हार नमान्ने मानसिकता छ भने, ढिलो-चाँडो कुनै दिन तँ हिरामध्ये कोहिनूर बन्नेछस्, अनि ढिलो-चाँडो कुनै दिन तेरा इच्छा र उद्देश्यहरू साकार हुनेछन्। त्यसोभए, के कुनै अर्थमा कहिल्यै हार नमान्नु भनेको तैँले कुनै कुरा हासिल गर्न कुनै पनि उपायहरू प्रयोग गर्छस् भन्ने हुन्छ? तैँले आफ्ना उद्देश्यहरू हासिल गर्नका लागि आफू असफल हुन सक्छु भनेर स्विकार्नै हुँदैन, तैँले आफूलाई सामान्य व्यक्ति पटक्कै ठान्नु हुँदैन, र तैँले गलत मार्ग पछ्याउन सक्छस् भनेर ठान्नै हुँदैन। यसबाहेक, तैँले आफ्ना कामना र उन्मत्त महत्त्वाकाङ्क्षाहरू साकार पार्न हरप्रकारको तरिका वा गोप्य युक्ति बेइमानीपूर्वक प्रयोग गर्नैपर्छ। के कहिल्यै हार नमान्नुबारे कुनै कुरा छ, जसमा मानिसहरूले आफ्नो भाग्यलाई प्रतीक्षा र समर्पण गर्ने मनोवृत्तिले लिन्छन्? (छैन।) अहँ छैन। मानिसहरू आफ्नो भाग्य पूर्ण रूपले आफ्नै हातमा लिने अड्डी कस्छन्; तिनीहरू आफ्नै भाग्य नियन्त्रण गर्न चाहन्छन्। तिनीहरूले जुनै मार्ग लिए पनि, तिनीहरू आशिषित् भए पनि वा तिनीहरूको जीवनशैली जस्तो प्रकारको हुने भए पनि, तिनीहरूले हरकुरामा अन्तिम निर्णय गर्नैपर्छ। गैरविश्वासीहरूको यस्तो भनाइ छ: “अवसर तयार व्यक्तिको पक्षधर हुन्छ।” यो कस्तो भनाइ हो? धेरै वर्ष तयारी गर्ने मानिसहरू धेरै हुन्छन्, जसले आफ्नो सारा जीवन तयारी गरेर बिताउँछन्, तर कहिल्यै अवसर नपाई मर्छन्। अवसर कसरी आउँछ? (परमेश्‍वरबाट आउँछ।) यदि परमेश्‍वरले तेरा लागि अवसर तयार पार्नुभएन भने, के तैँले जति नै तयारी गरे पनि, त्यो कुनै काम लाग्छ? (लाग्दैन।) यदि परमेश्‍वरले तँलाई कुनै अवसर दिने योजना बनाउनुभएन र त्यो भाग्यमै छैन भने, तैँले जति नै वर्ष तयारी गरे पनि, त्यो के काम लाग्छ? के तैँले यतिका वर्ष तयारी गरेका कारण परमेश्‍वरले तँलाई दया देखाएर अवसर दिनुहुनेछ? के परमेश्‍वरले यसो गर्नुहुनेछ? (गर्नुहुनेछैन।) यदि परमेश्‍वरले तेरा लागि अवसर तयार पार्नुभएको छ भने, त्यो मिल्नेछ, अनि यदि परमेश्‍वरले तेरा लागि अवसर तयार पार्नुभएको छैन भने, तैँले त्यो पाउनेछैनस्। के कहिल्यै हार नमान्नु कुनै काम लाग्छ? (लाग्दैन।) कतिपय मानिस भन्छन्, “म कहिल्यै हार मान्दिनँ। म आफ्नो भाग्य आफ्नै हातमा लिन्छु!” तिनीहरूका शब्दहरू उग्र हुन्छन्, तर तिनीहरूले त्यो हासिल गर्न सक्नु नसक्नु तिनीहरूका हातमा हुँदैन। उदाहरणका लागि, कुनै स्त्री छोरो चाहन्छे। उसले केही बच्चा जन्माउँछे, तर ती सबै छोरी जन्मन्छन्। अरू मानिसले उसलाई अब थप छोराछोरी नजन्माउनू, र छोरो जन्माउनु उसको भाग्यमै छैन भनेर भन्छन्, तर ऊ हार मान्दिन, र भन्छे, “म त्यो विश्‍वास गर्दिनँ। म कहिल्यै हार मान्नेछैनँ!” उसको दसौँ बच्चा पनि छोरी जन्मेपछि, ऊ बल्ल हार मान्छे: “यस्तो लाग्छ, छोरो जन्माउनु मेरो भाग्यमै छैन।” के ऊ अझै हार मान्दिन? के उसमा अझै आत्मविश्‍वास छ? के ऊ अझै बच्चा जन्माउने आँट गर्छे? अहँ, ऊ आँट गर्दिन। अन्य कुनै व्यक्तिले व्यापार गर्दा, दुई वर्षमा पाँच लाख डलर कमाउने योजना बनाउँछ। सुरुमा, ऊ आफूले सुरुको छ महिनासम्म केही नकमाउँदा यसो भन्छ, “केही छैन। सुरुको छ महिनामा एक पैसा पनि नकमाउँदा केही बिग्रँदैन। म पछिल्ला छ महिनामा अवश्य नै पैसा कमाउनेछु।” एक वर्षभन्दा बढी समय बितेर गए पनि उसले एक पैसा कमाएको हुँदैन, ऊ अझै हार मान्दैन: “म कहिल्यै हार मान्दिनँ। म सबै कुरा मानिसका हातमा छ भन्ने विश्‍वास गर्छु—मसँग प्रचुर अवसरहरू छन्!” दुई वर्ष बितिसक्दा, उसले पचास हजार पनि कमाएको छैन, झन् पाँच लाख कमाउनु त परको कुरा हो। उसलाई आफूसँग पर्याप्त समय र अनुभव थिएन भन्ने लाग्छ, त्यसैले ऊ थप दुई वर्ष अध्ययन गर्छ। चार वर्ष बितिसकेपछि, उसले पाँच लाख नकमाएको मात्र होइन, लगभग आफ्नो सबै सावाँसमेत गुमाएको हुन्छ तर अझै हार मान्दैन: “मेरो भाग्यमै पैसा कमाउनु लेखेको छ। म कसरी पाँच लाख डलर कमाउन सक्दिनँ र?” लगभग दस वर्ष बितिसकेपछि, के ऊसँग अझै पाँच लाख कमाउने उद्देश्य हुनेछ? यदि तैँले फेरि उसलाई यो वर्ष कति कमाउने योजना छ भनेर सोधिस् भने, उसले भन्छ, “आ, खान-लाउन पुगे भइहाल्यो।” के ऊ अझै कहिल्यै हार मान्दैन? ऊ असफल भएको छ, होइन र? कसरी ऊ असफल भएको छ? के उसको कमाउने लक्ष्य अति उच्च भएकाले ऊ असफल भएको हो? के कारण त्यही हो? होइन। चाहे त्यो मानिसहरूको सम्पत्ति, छोराछोरी, तिनीहरूले जीवनमा भोग्ने कष्ट होस्, वा तिनीहरू जहिले र जहाँ जाऊन्, त्यो कुनै पनि निर्णय गर्न सक्दैनन्। कतिपय मानिस सार्वजनिक प्रशासनमा प्रवेश गर्न चाहन्छन्, तर तिनीहरूले कहिल्यै अवसर पाउँदैनन्—के यसका लागि क्षमता नहुनुलाई दोष दिन मिल्छ? तिनीहरू सक्षम हुन्छन्, चलाक हुन्छन्, र मानिसहरूलाई चिप्लो घस्न जान्दछन्, त्यसोभए तिनीहरूलाई सरकारी अधिकारी हुन किन यति गाह्रो हुन्छ? तिनीहरू जत्तिका सक्षम नभएका धेरै मानिस अधिकारी बनेका छन्, अनि तिनीहरूले तुच्छ ठान्ने धेरै मानिस अधिकारी बनेका छन्। यी मानिसहरू बोल्नमा सिपालु हुन्छन्, तिनीहरूमा साँचो प्रतिभा हुन्छ, र तिनीहरूले ठोस शिक्षा पाएका हुन्छन्, त्यसैले यदि तिनीहरू सरकारी अधिकारी बन्न चाहन्छन् भने, त्यो किन यति गाह्रो हुन्छ? जवान छँदा, तिनीहरूले कहिल्यै हार मानेनन्, तर वृद्ध भएपछि पनि औसत कारिन्दा नै रहँदा, तिनीहरूले अन्त्यमा हार माने र भने, “मान्छेको भाग्य स्वर्गले निर्धारण गर्छ। यदि भाग्यमा छ भने त्यो पाइन्छ। यदि भाग्यमा छैन भने, प्रयास गरेर त्यो प्राप्त गर्न सकिँदैन।” तिनीहरूले आफूलाई आफ्नो भाग्यको हातमा छाडेका हुन्छन्, हुँदैनन् त? तिनीहरूको कहिल्यै हार नमान्ने मानसिकता के भयो? मानिसहरू तथ्यसामु अपमानित हुन्छन्।

कहिल्यै हार नमान्ने मानसिकताले मानिसहरूमा के ल्याउँछ? त्यसले तिनीहरूका चाहना र महत्त्वाकाङ्क्षालाई उर्वर बनाउँछ। यसले मानिसहरूमा सकारात्मक प्रभाव वा मार्गदर्शन ल्याउँदैन; बरु, त्यसले तिनीहरूमा एक प्रकारको नकारात्मक, प्रतिकूल प्रभाव ल्याउँछ। मानिसहरूलाई ब्रह्माण्डमा आफ्नो स्थानबारे आफैलाई केही थाहा हुँदैन, स्वर्गले तिनीहरूका लागि योजना गरेको भाग्यबारे केही थाहा हुँदैन, र परमेश्‍वरका सार्वभौमिकता वा बन्दोबस्तहरूबारे केही थाहा हुँदैन। त्यसमाथि, तिनीहरूले यो तथाकथित मानसिक सहारा प्राप्त गरेका हुन्छन्। मानिसहरू बहकिन मात्र सक्ने परिस्थितिमा हुँदा अन्त्यमा के हुन्छ? तिनीहरू व्यर्थमा धेरै कामकुरा गर्छन्, र धेरै बेकारका काम गर्छन्। आफ्नो उद्देश्य हासिल गर्न, मानिसहरूको शरीर र मनले ठूलो क्षति र आघात भोग्छ, र तिनीहरूले निश्चय नै आफ्ना चाहना, उन्मत्त महत्त्वाकाङ्क्षा र उद्देश्यहरू पूरा गर्न ज्यादै दुष्टता पनि गरेका हुन्छन्। यस दुष्टताले मानिसहरूलाई अर्को जुनीमा कस्तो परिणाम ल्याउनेछ? यसले दण्ड मात्र निम्त्याउनेछ। भ्रष्ट स्वभावले मानिसहरूमा कामना र उन्मत्त महत्त्वाकाङ्क्षा ल्याउँछ। के मानिसहरूलाई तिनीहरूका कामना र उन्मत्त महत्त्वाकाङ्क्षाले गर्न लगाउने कुराहरूमध्ये कुनै वैध हुन्छन्? के यी कुनै कुराहरू सत्यताअनुरूप हुन्छन्? (हुँदैनन्।) यी कुराहरू के हुन्? ती दुष्टताका कार्यहरू मात्र हुन्। यस दुष्टतामा केके पर्छन्? अरूप्रति धूर्त हुनु, अरूलाई छलकपट गर्नु, अरूलाई हानि गर्नु, र अरूलाई छल गर्नु। मानिसहरू अरूप्रति अत्यन्तै ऋणी बन्छन्, र अर्को जुनीमा पशुका रूपमा पुनर्जन्म लिन सक्छन्। तिनीहरू जोप्रति सबैभन्दा धेरै ऋणी हुन्छन्, तिनीहरूले जसलाई सबैभन्दा धेरै छल गर्छन्, र तिनीहरूले जसलाई सबैभन्दा बढी धोका दिन्छन्, तिनीहरू उसकै घरमा बोल्न नसक्ने र मानिसहरूको आदेश मान्नुपर्ने पशुका रूपमा जिउनेछन्। तिनीहरूले व्यक्तिका रूपमा पुनर्जन्म लिए पनि अनन्त कष्टको जीवन भोग्नेछन्; तिनीहरूले आफूले गरेको कुराको मूल्य चुकाउनैपर्छ। त्यसको नतिजाअनुरूप आउने प्रतिकूल परिणाम यही हो। यदि तिनीहरू “कहिल्यै हार नमान्नु” भन्ने भनाइद्वारा निर्देशित नभएका भए, तिनीहरूका महत्त्वाकाङ्क्षा र चाहनाले पोषण पाउनेथिएनन्, अनि यदि मानिसहरूका महत्त्वाकाङ्क्षा र चाहना दुई वा तीन वर्षमा साकार नभएका भए, मानिसहरूले सम्भवतः ती त्याग्नेथिए, तर शैतानले आगोमा घिउ थप्नेबित्तिकै, तिनीहरूका चाहनाहरू झन्-झन् बढ्दै जान्छन्। यो बढ्ने काम आफैमा समस्या होइन, तर त्यसले तिनीहरूलाई दुष्ट मार्गमा पाइला चाल्न लगाउँछ। जब कुनै व्यक्तिले दुष्ट मार्गमा पाइला चाल्छ, तब के उसले असल कामकुरा गर्न सक्छ? के उसले मानवीय कामकुरा गर्न सक्छ? अहँ, सक्दैन। उसले आफ्नो उद्देश्य र लक्ष्यहरू पूरा गर्न कुनै पनि उपाय प्रयोग गर्नेछ, आफ्नो लक्ष्य पूरा नहुन्जेल नबिसाउने कसम खानेछ, र कुनै पनि प्रकारको खराब कुरा गर्न सक्छ। हेर् त, के छोराछोरीले सम्पत्ति पाउनका निम्ति आफ्ना आमाबुबालाई मार्ने घटनाहरू हुँदैनन् र? (हुन्छन्।) मानिसहरूले आफ्नो स्वार्थका खातिर आफ्नै हातले साथीसँगी र प्रियजनलाई मार्ने एकदमै धेरै घटनाहरू हुन्छन्। दुई व्यक्तिले एउटै फाइदाजनक अवसर पाएर त्यसका लागि एक-आपसमा लडाइँ गर्नुपर्दा, तिनीहरू त्यो प्राप्त गर्न आफूले सक्ने कुनै पनि माध्यम प्रयोग गर्छन्। सबैभन्दा महत्त्वपूर्ण क्षणमा तिनीहरूको विश्‍वास के-कस्तो हुन्छ? “म कहिल्यै हार मान्दिनँ। यसपटक म असफल हुनै मिल्दैन। यदि मैले यो अवसर गुमाएँ भने, बाँकी जीवनभरि यस्तो राम्रो अवसर फेरि कहिल्यै नपाउन सक्छु। त्यसैले, मैले यसपटक जित्नैपर्छ। मैले जसरी पनि यो अवसर प्राप्त गर्नैपर्छ। मेरो बाटो जसले रोके पनि, म कुनै कृपा नदेखाई उसलाई मारिदिनेछु!” अन्त्यमा के हुन्छ? उसले त्यो अर्को व्यक्तिलाई मार्छ। उसले आफ्नो उद्देश्य र चाहना पूरा गर्‍यो होला, तर दुष्टता पनि गरेको छ, अनि त्यसले विपत्ति ल्याएको छ। उसको हृदय जीवनभर अशान्त रहन सक्छ, हृदयमा दोषी महसुस हुन सक्छ, वा त्यसबारे केही अत्तोपत्तो नहुन सक्छ। तथापि, वास्तविकता के हो भने उसले त्यो पटक्कै नबुझ्नुको अर्थ परमेश्‍वरले यस मामलालाई परिभाषित गर्नुभएको छैन भन्ने होइन। परमेश्‍वरसँग यसलाई सम्हाल्ने तरिका छ। यस व्यक्तिले जीवनमा उद्देश्य प्राप्त गर्‍यो होला, उसले त्यो हत्यायो होला, तर अर्को जुनीमा आफूले यस जुनीमा गरेको सम्भवतः दुष्ट कार्यको पीडादायी मूल्य चुकाउनुपर्नेछ। उसले त्यसको मूल्य एक जुनी, वा दुई जुनी, तीन जुनी वा अनन्तसम्म चुकाउनुपर्ने हुन सक्छ। यो मूल्य अत्यन्तै भयानक हुन्छ! त्यसोभए, यो परिणाम कसरी आयो? त्यो एउटा वाक्यांश, एउटा विश्‍वासले ल्याएको हो। यो व्यक्तिले त्यो अवसर पाउन चाहन्छ। ऊ हार स्विकार्दैन, ऊ हार मान्दैन, र उसले आफूलाई असफल हुन दिँदैन। ऊ त्यो अवसर च्याप्पै समात्न चाहन्छ। परिणामस्वरूप, त्यसले विपत्ति पैदा गर्छ। विपत्ति पैदा भइसकेपछि, मूल्य चुकाउन र नतिजाको क्षतिपूर्ति गर्न एक वा दुई वर्षले पुग्नेछैन। के यो अति महँगो मूल्य होइन र? मानिसको आयु अस्सीदेखि नब्बे वर्षसम्मको हुन्छ, र छोटोमा पचासदेखि साठी वर्षसम्मको हुन्छ। तैँले व्यक्तिगत लाभ, हैसियत, पैसा वा अन्य भौतिक कुराहरू प्राप्त गरेको छस् भने पनि, यी कुराहरू सचेत रूपमा बीस वा तीस वर्षसम्म उपभोग गर्नेछस्। तथापि, उपभोग गर्ने यी बीस वा तीस वर्षका लागि तैँले आफ्नो हरेक जीवनमा, बाँकी अनन्तकालभरि मूल्य चुकाउनुपर्ने हुन सक्छ। के यो मूल्य अति महँगो होइन र? (हो।) परमेश्‍वरमा विश्‍वास नगर्ने मानिसहरूले सत्यता बुझ्दैनन्, न त तिनीहरूलाई परमेश्‍वर यी सबै थोकमाथि सार्वभौम हुनुहुन्छ भनेर नै थाहा हुन्छ। त्यसैले, तिनीहरूले निश्चित धारणा वा शैतानी तर्कका वशमा परेर आफ्नो स्वार्थी चाहना, स्वार्थका लागि क्षणिक अन्धो चाहनाका खातिर मूर्खतापूर्ण कुराहरू गर्न सक्छन्, जसले गर्दा तिनीहरूलाई अनन्तकालसम्म पछुतो हुन्छ। “अनन्त” को अर्थ यस जीवनको बीस वा तीस वर्ष होइन, बरु तिनीहरूले यो जीवनलगायत हरेक जीवनमा कष्ट भोग्नैपर्छ भन्ने हो। परमेश्‍वरमा विश्‍वास नगर्ने मानिसहरूले यी कुराहरू बुझ्नेछैनन्, र यदि परमेश्‍वरमा विश्‍वास गर्ने मानिसहरूले सत्यता बुझ्दैनन् वा परमेश्‍वरलाई जान्दैनन् भने, यी कुराहरू पनि बुझ्नेछैनन्। कतिपय मानिसहरू प्रस्ट देखिने दुष्ट कुराहरू गर्दैनन्। तैँले तिनीहरूलाई बाहिरबाट हेर्दा, तिनीहरूले मानिसहरू मार्ने वा आगो लगाउने गर्दैनन्, अनि खुल्लमखुल्ला अरू मानिसहरूलाई पासो थाप्दैनन्, तर तिनीहरूसँग धेरै गोप्य तरकिब हुन्छन्। परमेश्‍वरका नजरमा यो दुष्टता र प्रस्ट दुष्टताको चरित्र उही हुन्छ। मैले तिनको चरित्र उही हुन्छ भन्नुको अर्थ के हो? त्यसको अर्थ परमेश्‍वरका नजरमा, उहाँले यस्ता कुराहरूको निन्दा गर्न प्रयोग गर्ने सिद्धान्तहरू उही हुन्छन्। उहाँ ती कुरालाई निन्दा गर्न उही विधि र उही सत्यता प्रयोग गर्नुहुन्छ। ती मानिसहरूले गरेका यी सबै कुरा परमेश्‍वरद्वारा निन्दित हुन्छन्, चाहे तिनीहरूले ती जुनै प्रेरणाले गरेका हुन्, र चाहे तिनीहरूले ती परमेश्‍वरका घरमा गरेका हुन् वा बाहिर संसारमा नै गरेका किन नहुन्। यदि तँ परमेश्‍वरमा विश्‍वास गर्छस् तर अझै यी कुराहरू गर्छस् भने, के परमेश्‍वरले अन्त्यमा तँलाई दिने परिणाम गैरविश्‍वासीहरूको भन्दा कुनै फरक हुनेछ? मलाई बता, के तैँले परमेश्‍वरमा धेरै वर्षदेखि विश्‍वास गरेको छस् र केही वर्षदेखि मण्डलीका लागि सेवा प्रदान गरेको छस् भन्दैमा उहाँले तँप्रति नरम भएर आफ्नो धर्मी स्वभाव परिवर्तन गर्नुहुनेछ? के तिमीहरूलाई यो सम्भव छ भन्ने लाग्छ? यो बिलकुलै सम्भव छैन। मैले यसो भन्नुको अर्थ के हो? यदि तँ सत्यता बुझ्दैनस् भने, तैँले गर्ने दुष्टता दुष्टता नै हुन्छ, र तैँले सत्यता बुझेपछि पनि, तैँले गर्ने दुष्टता दुष्टता नै हुन्छ। परमेश्‍वरको दृष्टिकोणमा, यो सब दुष्टता हो। यी दुई प्रकारका दुष्टता आपसमा समान हुन्। यी दुईबीच कुनै भिन्नता छैन। कुनै कुरा सत्यताअनुरूप छैन भने, त्यो दुष्टता हो। परमेश्‍वरको दृष्टिकोणमा, ती दुईका चरित्रमा कुनै भिन्नता हुँदैन। ती दुवै दुष्टता भएकाले, मानिसहरूले दुवै मामलामा आफूले गरेको दुष्टताको मूल्य चुकाउनैपर्छ—तिनीहरूले मूल्य चुकाउनैपर्छ। यो परमेश्‍वरको धर्मी स्वभाव हो। तैँले त्यसलाई शङ्का गरे पनि वा विश्‍वास गरे पनि, परमेश्‍वर यही गर्नुहुन्छ, र उहाँ कामकुरालाई यसरी नै परिभाषित गर्नुहुन्छ। मैले यसो भन्नुको मतलब के हो? म तिमीहरू सबैलाई एउटा तथ्य बताउन चाहन्छु: तैँले यस्तो ठान्नु हुँदैन, “परमेश्‍वरले मलाई रोज्नुभयो, त्यसैले मैले उहाँका नजरमा निगाह पाएको छु। म धेरै सत्यताहरू बुझ्छु। यदि मैले सानो दुष्टता गरेँ भने, परमेश्‍वरले त्यसलाई त्यसरी चित्रण वा त्यसको निन्दा गर्नुहुनेछैन। म आफूलाई जे मन लाग्छ त्यो गर्न सक्छु। म सत्यता अभ्यास गर्नका लागि कष्ट भोगेको बहाना बनाएर आफ्नो हातमा परेको दुष्टता सम्पन्न गर्न सक्छु। त्यसपछि परमेश्‍वरले त्यसलाई निन्दा गर्नुहुनेछैन, गर्नुहुनेछ त?” तँ गलत छस्। दुष्टतालाई निन्दा गर्ने परमेश्‍वरका सिद्धान्तहरू उही हुन्छन्। त्यो जुनै परिवेश वा मानिसहरूको जुनै समूहमा घटित भए पनि, त्यसले फरक पार्दैन। परमेश्‍वरले फरक-फरक जातिहरूबीच भिन्नता छुट्याउनुहुन्न, न त आफूले चुनेका र नचुनेकाहरूबीच नै भिन्नता छुट्याउनुहुन्छ। चाहे तिनीहरू गैरविश्‍वासी हुन् वा विश्‍वासी, परमेश्‍वरले तिनीहरूलाई एउटै नजरले हेर्नुहुन्छ। के तिमीहरूले बुझ्यौ? (हजुर, बुझ्यौँ।)

“कहिल्यै हार नमान्नु” भन्ने भनाइ मानिसहरूले आफू शैतानी स्वभावद्वारा निर्देशित हुँदा भन्ने कुरा हो, र यो शैतानी संसारले वकालत गर्ने मानसिकता हो। हामी यस मानसिकतालाई केका रूपमा हेर्छौँ? (मानसिक रोगका रूपमा।) यो जिउन र कामकुरा गर्नका लागि मानिसहरूमा हुने एक प्रकारको सोचाइ र सिद्धान्त हो, जसलाई मानसिक रोग लागेका मानिसहरूले वकालत गर्छन्। यसले मानिसहरूलाई आफ्नै‍ कामना र उन्मत्त महत्त्वाकाङ्क्षाहरू पूरा गर्नका लागि हरसम्भव उपायहरू प्रयोग गर्न, जस्तोसुकै परिस्थिति भए पनि कहिल्यै निरुत्साहित नहुन, “दृढ रहो र कहिल्यै नत्याग” भन्ने सिद्धान्तअनुसार कामकुरालाई पछ्याउन, अनि आफ्ना चाहना र उन्मत्त महत्त्वाकाङ्क्षाहरू उचित छन् कि छैनन् भनेर विश्लेषण नगर्न उक्साउँछ र उत्प्रेरित गर्छ; तिनीहरूमा यो मानसिकता छ भने, त्यो प्रशंसायोग्य हुन्छ। यदि कुनै व्यक्तिले मानवजातिलाई लाभ पुग्ने केही कुरा अनुसन्धान गरेको, कहिल्यै हार नमानेको, असफलताद्वारा निरुत्साहित नभएको, सकारात्मक दिशामा प्रगति गरिरहेको, र मानिसहरूले भविष्यमा अझ राम्रो जीवन जिउन सकून् भनी अनुसन्धान गरिरहेको भए, यो केही मात्रामा प्रशंसनीय हुनेथियो। तथापि, के मानवजातिले यस संसारमा पछ्याउने लक्ष्य यही हो? कसले निस्वार्थ भावले मानवजातिको भलाइका लागि यस्ता कुराहरू गर्छ? कसैले गर्दैन। कतिपय मानिसले बाहिरी रूपमा मानवजातिका लागि राम्रो गरेका नाममा कामकुरा गरे पनि, त्यसको पछाडि तिनीहरूले आफ्नै ख्याति र व्यावसायिक उपलब्धिका लागि त्यो गरिरहेका हुन्छन्, ताकि तिनीहरूको नाम इतिहासमा लेखियोस्। तिनीहरूका उद्देश्यहरू यिनै हुन्, र यीमध्ये कुनै पनि उद्देश्य उचित छैनन्। यी कुराबाहेक, कहिल्यै हार नमान्ने मानसिकताले मानिसहरूलाई के गर्न निर्देशित गर्छ? सर्वप्रथम, कहिल्यै हार नमान्ने मानसिकताले मानिसहरूको सीमा र नैसर्गिक प्रवृत्तिलाई चुनौती दिन्छ। उदाहरणका लागि, खेलमैदानमा एक व्यक्तिले तीन पल्टनबाजी लगाउँछ र उसको मुटुले त्यो सहन सक्दैन, तर ऊ भन्छ, “म कहिल्यै हार मान्दिनँ। मैले आफ्नो सीमा र गिनिज वर्ल्ड रेकर्डलाई चुनौती दिनैपर्छ। म दस पल्टनबाजी लगाउनेछु!” परिणामस्वरूप, आठौँ पल्टनबाजी लगाएपछि ऊ मर्छ। यदि यस मानसिकताले उसलाई यसो गर्न उत्प्रेरित नगरेको भए के हुन्थ्यो? (उसले त्यो आफ्नो क्षमताअनुसार गर्नेथियो।) ठिक भनिस्। परमेश्‍वर मानिसहरूले के गरून् भन्ने माग गर्नुहुन्छ? परमेश्‍वर मानिसहरू सामान्य मानवतामा जिऊन् भन्ने माग गर्नुहुन्छ, र मानिसहरूलाई कमजोरी राख्न अनुमति दिनुहुन्छ। मानिसहरूको नैसर्गिक प्रवृत्ति र अङ्गहरूले सहन सक्ने सीमा हुन्छ। मानिसहरू आफूले कुन स्तर हासिल गर्न सक्छु भनेर स्पष्ट हुनुपर्छ। के त्यो व्यक्ति उसले लगातार दस पल्टनबाजी लगाउँदा के नतिजा हुन्छ भन्नेबारे स्पष्ट थियो? ऊ यसबारे स्पष्ट थिएन, र उसले त्यो अन्धाधुन्ध गरेको र आफ्नो सीमालाई चुनौती दिएको थियो, त्यसोभए, उसको मृत्यु हुनुमा कसको दोष थियो? (उसैको दोष थियो।) त्यस व्यक्तिले दस पल्टनबाजी लगाउने प्रयास गर्नुको स्रोत शैतानले सधैँ उसलाई यसो भन्दै उत्प्रेरित गरिरहनु थियो, “तैँले कहिल्यै हार मान्नै हुँदैन। पाँच पल्टनबाजी लगाएपछि हार मान्नु दयनीय कुरा हो। तैँले आठ पल्टनबाजी लगाउनुपर्छ!” उसले सोच्यो, “आठले पनि पुग्दैन। म दस पल्टनबाजी लगाउनेछु!” परिणामस्वरूप, आठौँ पल्टनबाजी लगाएपछि उसको मुटुको धड्कन रोकियो र सास चल्न छोड्यो। के उसलाई शैतानले खेलाएको थिएन र? अवश्य नै, हामी यसलाई उदाहरणका रूपमा मात्र प्रयोग गरिरहेका छौँ; बिस पल्टनबाजी लगाउँदा पनि कुनै समस्या नहुने कुनै व्यक्ति हुन सक्छ। जब मानिसहरूमा लडाइँ गर्न यो कहिल्यै हार नमान्ने इच्छा हुन्छ, तब तिनीहरू बारम्बार लडाइँ गर्छन् र आफ्नो ज्यान फाल्न पुग्छन्। यदि तिनीहरूले आफ्नो ज्यान फाल्छन् तर कुनै दुष्टता गरेका हुँदैनन् भने त्यो अलि राम्रो परिदृश्य हो। त्यसो हो भने तिनीहरूले अर्को जुनीमा व्यक्तिका रूपमा पुनर्जन्म पाउने मौका पाउन सक्छन्, र फेरि व्यक्ति बन्दा कस्तो हुन्छ भन्ने कुराको स्वाद पाउन सक्छन्। तर, कतिपय मानिसहरूले ठूलो दुष्टता गरेका हुन्छन् र त्यसले विपत्ति पैदा गरेको हुन्छ, त्यसैले तिनीहरूले कैयौँ जुनीसम्म त्यसको भयानक मूल्य चुकाउनैपर्छ; तिनीहरूले त्यसको क्षतिपूर्ति गरिरहनैपर्छ, र हरेक जुनीमा कष्ट भोग्नैपर्छ। यदि तिनीहरूले यस जुनीमा त्यो सबको क्षतिपूर्ति गर्दैनन् भने, अर्को जुनी छँदै छ, र तिनीहरूलाई त्यो सबको क्षतिपूर्ति गर्न कति जुनी लाग्नेछ भन्ने कुरा अज्ञात छ। परिणाम यही हो।

कतिपय मानिस सुसमाचार प्रचार गर्न असफल हुँदा त्यो स्विकार्न मान्दैनन्, र भन्छन्, “म कहिल्यै हार मान्दिनँ। मैले यसपाली कसैलाई विश्‍वासमा ल्याइनँ—म असफल भएँ। अर्कोपटक म असफल हुन मिल्दैन। म अवश्य नै परमेश्‍वरको गवाही हुनैपर्छ, र विजयी हुने बालक बन्नैपर्छ!” मानिसहरूमा यो सङ्कल्प हुनु राम्रो हो, तर तिनीहरूले “कहिल्यै हार नमान्नु” भन्ने शब्दहरू भन्न सक्ने तथ्यचाहिँ के हो नि? यो कस्तो स्वभाव हो? के यो प्रधान स्वर्गदूतको स्वभाव होइन र? के परमेश्‍वरले तिनीहरूलाई यसरी गवाही दिन लगाउनुभएको हो? के तिनीहरू सत्यता बुझ्छन्? के तिनीहरूले जे गरिरहेका छन् त्यो परमेश्‍वरको गवाही दिनु हो? तिनीहरूले परमेश्‍वरको बेइज्जत गरिरहेका छन्। तिमीहरूलाई यिनीहरू कस्ता मानिस हुन् भन्ने लाग्छ? (लट्ठक।) तिनीहरू लट्ठक हुन्। तिनीहरू सत्यता बुझ्दैनन्, तैपनि परमेश्‍वरको गवाही दिन्छौँ भनेर भन्छन्—यदि तिनीहरूले परमेश्‍वरलाई बेइज्जत नगरेका भए त्यो नै पर्याप्त हुनेथियो। “कहिल्यै हार नमान्नु” कस्ता प्रकारका शब्दहरू हुन्? यी शब्दहरूको अर्थ के हो? तिनको अर्थ कहिल्यै हार नस्विकार्नु हो। वास्तवमा, यी मानिसहरू असफल भएका हुन्छन्, तर आफूले असफलता नस्विकारेर मानसिक विजय हासिल गरेको छु भन्ने सोच्छन्। सबै गैरविश्‍वासी मानिसहरूले धेरै असफलता भोगेपछि पनि निरन्तर सङ्घर्ष गर्ने, र आफूलाई जति धेरै रोकावट आइपऱ्यो त्यति नै धेरै साहसी हुँदै जाने मानसिकतालाई उच्च सम्मान गर्छन्। यदि तैँले यस्तो मानसिकता राख्ने गर्थिस् र उद्देश्य हासिल गर्नका लागि सङ्घर्ष गर्न यस्तो मानसिकतामा भर पर्ने गर्थिस् भने, के यो लज्जास्पद कुरा होइन र? “कहिल्यै हार नमान्नु” भन्ने शब्दहरूले मुख्यतः मानिसहरूको भ्रष्ट स्वभावका कुन पक्षहरू देखाउँछन्? यी शब्दहरूले मानिसहरूको सारका कुन पक्षहरूको प्रतिनिधित्व गर्न सक्छन्? के यस्ता आत्मसमर्पण गर्नुभन्दा बरु मर्ने र हार स्विकार्नुअघि बरु मर्ने यस्ता मानिसहरू अहङ्कारी र समझहीन होइनन् र? मानिसहरू यस हदसम्म अहङ्कारी हुन सक्ने, र हार स्विकार्नुभन्दा बरु मर्ने तथ्य समझ नहुने समस्या मात्र होइन; तिनीहरूमा अपराध गर्न उद्धत मानिसमाझैँ बुद्धिको पनि अलि कमी हुन्छ। कतिपय मानिस भन्छन्, “के तिनीहरू जवान र लापरवाह भएकाले यस्तो हुन्छ?” एउटा सम्बन्ध त छ। समाजमा एउटा लोकप्रिय भनाइ छ: “जित्नका लागि तिमीले सबथोक दाउमा राख्नैपर्छ।” यसले त रिसाहा युवाजस्तो जवान मानिसहरूको सबथोक दाउमा राख्ने मानसिकतालाई प्रतिनिधित्व गर्छ। “यदि तँ आफ्नो जीवन जोखिममा पार्न इच्छुक छस् भने, तैँले कुनै पनि कुरा हासिल गर्न सक्छस्”—कहिल्यै हार नमान्ने मानसिकता यही हो। के वृद्ध मानिसहरूसँग यस्तो जोस हुन्छ? तिनीहरूसँग पनि हुन्छ। हेर् त, सबै राजनीतिक वृत्त व्यावहारिक रूपमा वयस्क र वरिष्ठहरू मिलेर बनेका हुन्छन्—प्रतिद्वन्द्व उग्र हुन्छ! मानिसहरूमा भ्रष्ट स्वभाव हुन्छ र तिनीहरू आफ्नो भ्रष्ट स्वभावअनुसार जिउँछन्। तिनीहरू सबैमा धेरथोर मात्रामा यस्तो मानसिकता हुन्छ। तिनीहरू वृद्ध वा जवान हुनुसँग यसको त्यति सम्बन्ध हुँदैन, तर त्यो सिधै तिनीहरूको स्वभावसँग जोडिएको हुन्छ। यदि तैँले परमेश्‍वरमा विश्‍वास गरिस् र सत्यता बुझिस् भने, यस मामिलालाई स्पष्टसँग देख्नेछस्, र यस्तो मानसिकता सत्यता सिद्धान्तहरूअनुरूप छैन र त्यो भ्रष्ट स्वभाव हो भनेर थाहा पाउनेछस्। यदि तँ सत्यता बुझ्दैनस् भने, यो मामला प्रस्टसित बुझ्न सक्नेछैनस् र सोच्नेछस्, “लड्ने इच्छा हुनु राम्रो हो; यो उचित हो। मानिसमा अलिकति लड्ने इच्छा छैन भने तिनीहरू कसरी जिउन सक्छन्? यदि तिनीहरूमा अलिकति लड्ने इच्छा छैन भने, तिनीहरूसित जिउने कुनै जोस बाँकी हुनेछैन। त्यसपछि जिउनुको के अर्थ रहन्छ? तिनीहरू हरेक प्रतिकूल परिस्थितिप्रति झुक्छन्—त्यो कति कमजोर र डरपोक हुनु हो!” सबै मानिसहरू आफू जीवित रहुञ्जेल इज्जतको लागि लड्नैपर्छ भन्ने सोच्छन्। तिनीहरू इज्जतको लागि कसरी लड्छन्? “लडाइँ” भन्ने शब्दलाई जोड दिएर। तिनीहरूलाई जुनै परिस्थिति आइलागे पनि, तिनीहरू लडाइँ गरेर आफ्ना लक्ष्यहरू पूरा गर्ने कोसिस गर्छन्। कहिल्यै हार नमान्ने मानसिकता “लडाइँ” शब्दबाट आउँछ। नास्तिकहरूले सबैभन्दा बढी श्रद्धा गर्ने कुरा लडाइँ गर्ने जोस हो। तिनीहरू स्वर्गसँग लडाइँ गर्छन्; तिनीहरू पृथ्वीसँग लडाइँ गर्छन्; तिनीहरू अरू मानिसहरूसँग लडाइँ गर्छन्—तिनीहरूलाई सबैभन्दा बढी खुसी पार्ने कुरा यही हो। तिनीहरू व्यक्ति लडाइँ गर्न जति धेरै सक्षम छ, ऊ उति नै धेरै बहादुर हुन्छ भन्ने विश्‍वास गर्छन्—बहादुरहरू लडाइँ गर्ने इच्छाले भरिएका हुन्छन्। कहिल्यै हार नमान्ने मानसिकता यहीँनेर नै उत्पन्न भएको हो; लडाइँको चुरो कुरो यही नै हो। शैतानका खालका हरप्रकारका पिशाचहरूले कहिल्यै सत्यता स्विकारेका हुँदैनन्, त्यसोभए, तिनीहरू के-कस्ता कुराअनुसार जिउँछन्? तिनीहरू लडाइँ गर्ने शैतानी दर्शनअनुसार जिउँछन्। तिनीहरू हरेक दिन लडाइँ गर्दै जिउँछन्। तिनीहरू जे काम गरे पनि तिनीहरू सधैँ लडेर जित्ने प्रयास गर्छन् र जितको धाक लगाउँछन्। तिनीहरू आफूले गर्ने हरकुरामा इज्जतको लागि लड्ने कोसिस गर्छन्—के तिनीहरू त्यो हासिल गर्न सक्छन् त? तिनीहरू ठ्याक्कै केका लागि प्रतिस्पर्धा र लडाइँ गरिरहेका हुन्छन्? तिनीहरूको सबै लडाइँ प्रसिद्धि, प्राप्ति र हैसियतका लागि हुन्छ; तिनीहरूका सबै लडाइँ आफ्नो स्वार्थका लागि हुन्छ। तिनीहरू किन लडिरहेका हुन्छन्? नायक भएको नाटक गर्न र उच्च सम्मानित कहलाइनका लागि। तर, तिनीहरूको लडाइँ मृत्युमै टुङ्गिनुपर्छ, र तिनीहरू दण्डित हुनैपर्छ। यसमा कुनै सन्देह छैन। जहाँ शैतान र पिशाचहरू हुन्छन्, त्यहाँ लडाइँ हुन्छ नै; अन्त्यमा तिनीहरू नष्ट हुँदा, लडाइँ पनि टुङ्गिनेछ। शैतान र पिशाचहरूको परिणाम यही हुनेछ।

के लड्न कहिल्यै हार नमान्ने इच्छा भएको मानसिकतालाई संवर्धन गर्नुपर्छ र बढावा दिनुपर्छ? (पर्दैन।) त्यसोभए मानिसहरूले यसलाई कसरी लिनुपर्छ? (मानिसहरूले यसलाई त्याग्नुपर्छ।) मानिसहरूले यसलाई खुट्ट्याउनुपर्छ, निन्दा गर्नुपर्छ, र त्याग्नुपर्छ। यो वाक्यांश सत्यता होइन, र यो मानिसहरूले पालन गर्नुपर्ने मापदण्ड होइन, झन् मानवजातिका लागि परमेश्‍वरको माग हुनु त परको कुरा हो। यसको परमेश्‍वरका वचनहरूसँग, र मानिसहरूका लागि परमेश्‍वरको मागसँग कुनै सम्बन्ध छैन। परमेश्‍वर मानिसहरूबाट के माग गर्नुहुन्छ? परमेश्‍वरलाई तैँले लड्दा कहिल्यै हार नमान्ने इच्छाको खाँचो पर्दैन। परमेश्‍वर मानिसहरूले आफ्नो भ्रष्ट सार बुझून्, आफू कस्तो व्यक्ति, कस्तो प्रकारको व्यक्ति हो, आफूमा केको कमी छ, आफ्नो क्षमता धेरै छ कि थोरै छ, आफ्नो बुझ्‍ने क्षमता कस्तो छ, आफू परमेश्‍वरलाई साँच्चै प्रेम गर्ने व्यक्ति हो कि होइन र आफू सत्यतालाई प्रेम गर्ने व्यक्ति हो कि होइन भनेर चिनून् भन्ने चाहनुहुन्छ। परमेश्‍वर तैँले आफूलाई यिनै तरिकाले सटिक रूपमा चिनेको, त्यसपछि तैँले आफ्नो कद र क्षमताअनुसार आफूले सक्ने कुरा सक्दो गरेको चाहनुहुन्छ। के यसमा “लड्नु” को अर्थ छ? (छैन।) तैँले लड्नुपर्दैन। कतिपय मानिस भन्छन्: “के म आफ्नो भ्रष्ट स्वभावसँग लड्न सक्दिनँ?” के तेरो भ्रष्ट स्वभावलाई लडेर जित्न सकिन्छ? के यसलाई लडेर परिवर्तन गर्न सकिन्छ? (सकिँदैन।) अहँ, यसलाई परिवर्तन गर्न सकिँदैन। कतिपय मानिस भन्छन्, “के म शैतानका दुष्ट शक्तिहरूसँग लड्न सक्छु? के म ख्रीष्टविरोधीहरूसँग लड्न सक्छु? के म दुष्ट मानिसहरू, दुष्ट स्वभाव भएका मानिसहरू, अनि अवरोध र बाधा पुऱ्याउने मानिसहरूसँग लड्न सक्छु?” यो निश्चय नै सही होइन। यो किन सही होइन? लड्नु आफैमा सत्यता अभ्यास गर्नु होइन। परमेश्‍वरको वचनले कतिबेला “ख्रीष्टविरोधीहरूसँग लड्,” “फरिसीहरूसँग लड्,” “पाखण्डीहरूसँग लड्,” वा “आफ्नो भ्रष्ट स्वभावसँग लड्” भन्यो? के परमेश्‍वरले यी कुराहरू भन्नुभएको छ? (भन्नुभएको छैन।) त्यसको विपरीत, यस शैतानी संसारमा जमिनदारहरूविरुद्ध, सत्तामा हुनेहरूविरुद्ध, र बुद्धिजीवीहरूविरुद्ध लडाइँ हुन्छ, साथै जनमानसबीच लडाइँ हुन्छ, भाले जुधाइ, कुकुर लडाइँ र गोरू जुधाइ इत्यादि हुन्छ। जे भए पनि, यी कुनै पनि कुराहरू राम्रा होइनन्। लडाइँ एउटा तरकिब हो जसद्वारा शैतानले मानिसहरूलाई हानि गर्छ र जीवित कुराहरूमाथि विपत्ति ल्याउँछ। त्यसले मानवजातिलाई शान्तिपूर्वक सह-अस्तित्वमा जिउन दिँदैन। बरु, त्यसले मानिसहरूबीच मतभेद र घृणा पैदा गर्छ, त्यसपछि त्यसले मानिसहरूलाई आपसमा लड्न र एकअर्काको हत्या गर्न लगाउँछ, जबकि आफू भने छेउमा बसेर मनोरञ्जन र झैझगडा हेर्छ। यो शैतानी व्यवहार भएको हुनाले, यदि मण्डली र परमेश्‍वरको घरमा लड्नुसँग सम्बन्धित कतिपय व्यवहार, घटना, वा मामिला उत्पन्न भयो भने, तिमीहरू यी कुरालाई कसरी हेर्छौ? तिमीहरू समर्थन र अनुमोदन देखाउँछौ, वा त्यसलाई रोक्छौ? (त्यसलाई रोक्छौँ।) तिमीहरूले त्यसलाई रोक्नुपर्छ, तिनीहरूलाई स्पष्टसँग कामकुरा बताउनुपर्छ, तिनीहरूलाई बुझाउनुपर्छ, र तिनीहरूलाई तिनीहरूले सत्यताअनुसार, सिद्धान्तअनुरूप कामकुरा गर्नैपर्छ, र परमेश्‍वरका वचनहरूसँग पूर्ण रूपले मेल खाने गरी कार्य गर्नैपर्छ भनेर बताउनुपर्छ। तिमीहरू तिनीहरूलाई काटछाँट पनि गर्न सक्छौ, तर तिनीहरूलाई काटछाँट गर्नु, हप्की लगाउनु, र ताडनासमेत दिनु लड्नु होइन। लड्नुले केलाई जनाउँछ? लड्नु भनेको कुनै मामिलाबारे साँचो कुरा के हो र के होइन भनेर आवेगमा आई अरू मानिससँग विवाद गर्नु, मानिसहरूसँग तर्क गर्नु र समझहीन हुनु, रिस पोखाउनु, गोप्य षड्यन्त्र र छली युक्तिहरूसमेत प्रयोग गर्नु, वा कुनै व्यक्तिलाई उसले आत्मसमर्पण नगरून्जेल परास्त गर्न, हराउन र बारम्बार यातना दिन मानिसका चाल, तौरतरिका र माध्यमहरू प्रयोग गर्नु हो। यसलाई लड्नु भनिन्छ। लड्नु पूर्णतया आवेगपूर्ण व्यवहार र कार्य हो, अनि यो कामकुरा गर्ने पूर्णतया शैतानी प्रकारको व्यवहार, विधि र माध्यम पनि हो। यसको सत्यतासँग कुनै सम्बन्ध छैन। कतिपय मानिस भन्छन्, “परमेश्‍वरका चुनिएका मानिसहरू खडा भएर झूटा अगुवा, ख्रीष्टविरोधी, फरिसी र दुष्ट व्यक्तिजस्ता मानिसहरूसँग लड्नु कसरी गलत हो र? के तिनीहरूले आत्मसमर्पण नगरून्जेल वा तिनीहरू ननिकालिऊञ्जेलसम्‍म तिनीहरूसँग लड्नु राम्रो कुरा होइन र? के त्यसपछि परमेश्‍वरको घर शान्त हुनेछैन र? के त्यसपछि दाजुभाइ-दिदीबहिनीहरूले आफ्नो मण्डली जीवन शान्तिपूर्वक बिताउन सक्नेछैनन् र? हामीलाई किन यी मानिसहरूसँग लड्न दिँइदैन?” के यी मानिसहरूसँग लड्नु सही हो? सर्वप्रथम, एउटा कुरा निश्चित छ, र त्यो के हो भने, लड्नु गलत कुरा हो। त्यो किन गलत हो? परमेश्‍वर दुष्ट मानिसहरूलाई दण्ड दिनुहुन्छ र निन्दा गर्नुहुन्छ, त्यसैले मानिसहरू तिनीहरूसँग लड्छन् भने, त्यसले के फरक पार्छ र? गर्नका लागि अरू कुनै राम्रो काम नहुँदा मानिसहरूले तिनीहरूलाई अपमान गर्नु, दण्डित गर्नु र यातना दिनु, तिनीहरूमाथि चिच्याउनु, भुइँमा दबाउनु र आलोचना गर्नु कसरी गलत हो र? परमेश्‍वरले प्रशासनिक आदेशहरू जारी गर्नुहुन्छ, र ती आदेशहरूमा लड्नुसित सम्बन्धित सर्तहरू हुँदैनन्। परमेश्‍वर केवल प्रशासनिक आदेशहरू तोक्नुहुन्छ, जसभित्र हर प्रकारको व्यक्तिलाई सम्हाल्ने विधि र सिद्धान्तहरू हुन्छन्। ती आदेशहरूले मानिसहरूलाई कस्ता मानिसलाई निष्कासित गर्नुपर्छ, कस्ता मानिसलाई निकाल्नुपर्छ, कस्ता मानिसलाई बर्खास्त गर्नुपर्छ, कस्ता मानिसलाई संवर्धन गर्नुपर्छ, कस्ता मानिसलाई प्रयोग गर्नुपर्छ, कस्ता मानिसलाई प्रयोग गर्नु हुँदैन, कस्ता मानिसलाई मुक्ति दिन सकिन्छ, र कस्ता मानिसलाई मुक्ति दिन सकिँदैन भनेर बताउँछन्। परमेश्‍वर मानिसहरूलाई सिद्धान्तहरू मात्र बताउनुहुन्छ। तसर्थ, मानिसको हैसियतले तिमीहरूले परमेश्‍वरका यी वचनहरूलाई कसरी अर्थ्याउनुपर्छ? परमेश्‍वरका यी सबै वचन सत्यता हुन्। सत्यता के हो? सत्यता भनेको परमेश्‍वरले कुनै पनि कुरा गर्नुहुँदा वा कुनै पनि प्रकारको व्यक्तिसँग व्यवहार गर्नुहुँदा, तिनीहरू दुष्ट कुराहरू गरेर परमेश्‍वरको घरको काम र हितमा अत्यन्तै हानि पुऱ्याएको दुष्ट व्यक्ति भए पनि, उहाँले तिनीहरूलाई सम्हाल्न अझै आफ्ना विधिहरू प्रयोग गर्नु हो; उहाँले तिनीहरूलाई सम्हाल्न कुनै शैतानी वा आवेगपूर्ण विधि पटक्कै प्रयोग गर्नुहुनेछैन। यसलाई के भनिन्छ? यसलाई मानिसहरूलाई निष्पक्ष व्यवहार गर्नु भनिन्छ। के यस निष्पक्षताभित्र लडाइँ हुन्छ? हुँदैन। के यो सत्यता हो? (हो।) यो व्यक्ति जति नै आवेगी, जति नै शैतानी, र जति नै दुष्ट भए पनि, हामी परमेश्‍वरका वचनलाई उसलाई सम्हाल्न प्रयोग गर्ने सर्वोच्च निर्देशन, र सही सिद्धान्त मान्छौँ। हामी उसलाई भर्त्सना गर्दैनौँ, वा आवेगमा आएर ऊविरुद्ध हूल बाँधेर जाइलाग्दैनौँ; हामी त्यस्तो काम बिलकुलै गर्दैनौँ। यसैलाई नै मानिसहरूलाई निष्पक्ष रूपमा व्यवहार गर्नु भनिन्छ, र परमेश्‍वरले मानिसहरूलाई दिएका सिद्धान्तहरू यिनै हुन्।

पूर्वी संसारमा “लड्दा कहिल्यै हार नमान्ने इच्छा” भन्ने निश्चित वाक्यांश छ। पश्चिमी संसारमा पनि त्यस्तै अर्थ लाग्ने कुनै वाक्यांश हुन सक्छ। तिनीहरू शैतानद्वारा भ्रष्ट पारिऊन्जेल र शैतानको शक्तिका अधीनमा रहुन्जेल, हरव्यक्तिमा शैतानी स्वभाव हुन्छ, ऊ एकदमै अहङ्कारी र आत्मधर्मी हुन्छ, र कसैसँग झुक्दैन। मानिसहरू यस्तो स्वभावद्वारा प्रेरित हुँदा, तिनीहरूमा निश्चित रूपले कहिल्यै हार नमान्ने मानसिकता र सोच्ने तरिका उत्पन्न हुनेछ। मानिसहरू मानवजातिले प्रचारप्रसार गर्ने यस्तो सोचाइ र मानसिकतालाई उचित, सकारात्मक, अनि आफूलाई आफ्ना मार्गमा अघि बढ्दा र जिउन जारी राख्दा मानिसहरूलाई सहयोग गर्नका लागि पर्याप्त कुरा ठान्छन्। तिनीहरूले यो तथाकथित मानसिकता र सोचाइ जति नै उचित भएको ठाने पनि, र तिनीहरूले यसलाई जति नै उचित भने पनि, हामी सबैमा यसबारे सुझबुझ हुनैपर्छ। सारा मानवजातिभरि सत्यताले प्रभुत्व जमाएको एउटा जाति पनि छैन। कुनै जातिले जति नै उच्च, प्राचीन, वा रहस्यमय विचार वा परम्परागत संस्कृति पैदा गरेको भए पनि, वा शिक्षा प्राप्त गरेको भए पनि, वा त्यसमा ज्ञान भए पनि, एउटा कुरा निश्चित छ: यी कुनै पनि कुराहरू सत्यता होइनन्, वा तिनको सत्यतासँग कुनै सम्बन्ध छैन। कतिपय मानिस भन्छन्, “परम्परागत संस्कृतिमा भएका कतिपय नैतिक शिक्षा, वा सही र गलत, ठिक र बेठिक, कालो र सेतो मापन गर्ने धारणाहरू सत्यताको निकै नजिक रहेजस्तो देखिन्छन्।” ती कुराहरू सत्यताको नजिक रहेजस्तो लाग्ने तथ्यले ती अर्थमा नजिक छन् भन्ने सङ्केत गर्दैन। भ्रष्ट मानवजातिका भनाइहरू शैतानबाट आउँछन्, ती कहिल्यै सत्यता हुँदैनन्, जबकि परमेश्‍वरका वचनहरू मात्र सत्यता हुन्। त्यसैले, मानवजातिका शब्दहरू परमेश्‍वरका वचनसँग जति नै नजिक भएजस्तो देखिए पनि, ती सत्यता होइनन् र सत्यता बन्न सक्दैनन्; यसमा कुनै शङ्का छैन। ती शब्दचयन र अभिव्यक्तिमा मात्र नजिक हुन्छन्, तर वास्तवमा, यी परम्परागत धारणाहरू परमेश्‍वरको वचनका सत्यताहरूसँग मेल खाँदैनन्। यी शब्दहरूको शाब्दिक अर्थमा केही निकटता हुन सक्ने भए पनि, तिनीहरूको स्रोत एउटै हुँदैन। परमेश्‍वरका वचनहरू सृष्टिकर्ताबाट आउँछन्, जबकि परम्परागत संस्कृतिका शब्द, विचार र दृष्टिकोणहरू शैतान र पिशाचहरूबाट आउँछन्। कतिपय मानिस भन्छन्, “परम्परागत संस्कृतिका विचार, दृष्टिकोण, र प्रसिद्ध भनाइहरूलाई सर्वत्र सकारात्मक कुराका रूपमा स्विकारिन्छ; ती झूट र भ्रम भए पनि, मानिसहरूले सयौँ—हजारौँ—वर्षसम्म कायम राखेमा, के ती सत्यता बन्न सक्छन्?” कदापि सक्दैनन्। यस्तो दृष्टिकोण बाँदरहरू विकसित भएर मानिस बनेका हुन् भन्ने भनाइ जत्तिकै हास्यास्पद छ। परम्परागत संस्कृति कहिल्यै सत्यता बन्न सक्नेछैन। संस्कृति संस्कृति नै हो, र त्यो जति नै उच्च भए पनि, त्यो त भ्रष्ट मानवजातिले उत्पन्न गरेको तुलनात्मक रूपले सकारात्मक कुरा मात्र हो। तर सकारात्मक हुनु सत्यता हुनुबराबर होइन, सकारात्मक हुँदैमा त्यो मापदण्ड बन्दैन; त्यो केवल तुलनात्मक रूपले सकारात्मक कुरा हो, त्योभन्दा बढी केही होइन। त्यसोभए, के अब हामीलाई यो “सकारात्मकता” पछाडि परम्परागत संस्कृतिले मानवजातिमाथि पार्ने प्रभाव असल छ कि खराब छ भन्ने कुरा स्पष्ट छ? निस्सन्देह, त्यसले मानवजातिमाथि खराब र नकारात्मक प्रभाव पार्छ।

आज हामीले “न त आफूले रोजगार दिनेहरूलाई शङ्का गर्नु न त आफूले शङ्का गर्नेहरूलाई रोजगार दिनु” भन्ने भनाइलाई चिरफार गऱ्यौँ। यो संसारसँग व्यवहार गर्ने एक प्रकारको दर्शन हो। हामीले ऐतिहासिक पृष्ठभूमि बोकेको “झिँगटोमा सुतेर पित्त चाट्नु” भन्ने प्रसिद्ध टुक्कालाई पनि चिरफार गऱ्यौँ। के तिमीहरूलाई संसारसँग व्यवहार गर्ने मानवजातिका परम्परागत संस्कृति र दर्शनहरूबारे नयाँ बुझाइ दिन यी दुई वाक्यांश नै पर्याप्त छैनन् र? संसारसँग व्यवहार गर्ने परम्परागत संस्कृति र दर्शनहरूको सार ठ्याक्कै के हो? पहिलो, तिमीहरू यी कुराहरू पटक्कै सकारात्मक होइनन् भनेर निश्चित हुन सक्छौ। ती मानिसहरूको भ्रष्ट स्वभावबाट उत्पन्न हुन्छन्—तिनको स्रोत शैतान हो। तिनले मानवजातिका लागि के ल्याउँछन्? तिनले मानवजातिलाई बहकाउँछन्, भ्रष्ट पार्छन्, अनि बन्धनमा पार्छन् र नियन्त्रित गर्छन्। यो निश्चित छ र यसमा कुनै सन्देह छैन। तिनले मानवजातिका लागि ल्याउने हरकुरा नकारात्मक प्रभाव र नकारात्मक असर हो, त्यसोभए के ती सत्यता हुन्? (होइनन्।) ती सत्यता होइनन्, तैपनि मानवजाति तिनलाई सत्यताका रूपमा पवित्र मान्छन्। यो के भएको हो? मानिसहरू बहकिएका छन्। मानिसहरूले परमेश्‍वरबाट मुक्ति नपाएका हुनाले, तिनीहरू सत्यता नबुझ्ने हुनाले, र तिनीहरूले यस्ता वाक्यांश र मामिलाहरूबारे परमेश्‍वरले भन्नुपर्ने सही कुराहरू नसुनेका हुनाले, तिनीहरू अन्ततः आफ्ना धारणाअनुसार आफूले तुलनात्मक रूपमा सही, असल र आफ्नो इच्छासँग मिल्दो ठान्ने विचार र दृष्टिकोण स्विकार्छन्। यी कुराहरू पहिला तिनीहरूका हृदयमा पसेका हुन्छन् र त्यहाँ हाबी भएका हुन्छन्, त्यसैले मानिसहरू तिनमा सयौँ-हजारौँ वर्षसम्म टाँसिइरहन्छन्। यी परम्परागत संस्कृति, जो शैतानी दर्शन हुन्, तिनले धेरै अगाडिदेखि नै मानिसहरूका हृदयमा जरा गाढेका हुन्छन्, मानिसहरूको पुस्ता दर पुस्तालाई बहकाएका र प्रभाव पारेका हुन्छन्। यदि तिमीहरू सत्यता स्विकार्दैनौ भने, यी दर्शनहरूले तिमीहरूलाई निरन्तर बहकाउनेछन् र प्रभाव पार्नेछन्। आज मैले “न त आफूले रोजगार दिनेहरूलाई शङ्का गर्नु न त आफूले शङ्का गर्नेहरूलाई रोजगार दिनु” र “झिँगटोमा सुतेर पित्त चाट्नु” भन्ने वाक्यांशहरूबारे चिरफार र सङ्गति गरेँ। यी वाक्यांशहरूमध्ये एउटा भनाइ हो भने अर्को चाहिँ टुक्का हो। हामी यी दुई वाक्यांशमा सारा संसारमा शैतानी संस्कृति भनेको ठ्याक्कै के हो भनेर बुझ्न सक्छौँ: त्यो विधर्म र भ्रमहरूले बनेको हुन्छ, जसले मानिसहरूलाई बहकाउँछ, भ्रष्ट पार्छ, अहित र हानि गर्छ। यदि मानवजातिले शैतानका यी दर्शनहरू पालना गरेमा, मानिसहरू आफ्नो जीवन जिउँदै गर्दा झन्-झनै भ्रष्ट र दुष्ट मात्र हुनेछन्; तिनीहरूले एकअर्कालाई काटमार गर्नेछन्, तिनीहरू आपसमा लड्नेछन्, र त्यसको अन्त्य हुनेछैन। मानिसहरूबीच भरोसा हुनेछैन, मैत्रीपूर्ण सहअस्तित्व र आपसी प्रेम हुनेछैन। सङ्क्षेपमा भन्दा, यस संस्कृतिले मानवजातिमाथि प्रतिकूल परिणामहरू मात्र ल्याउँछ। त्यसले यी तथाकथित विचार र मानसिकताहरूको मार्गदर्शनमा मानवजातिलाई निरन्तर दुष्टता गर्ने तुल्याउँछ, निरन्तर परमेश्‍वरको प्रतिरोध गर्छ, मानिसहरूको नैतिक सीमिततालाई निरन्तर चुनौति दिन्छ, र आफ्नो उद्देश्य पूरा गर्न कुनै पनि माध्यम प्रयोग गर्छ। अन्त्यमा, तिनीहरूले विनाशको मार्ग पछ्याएर दण्ड पाउनेछन्। मानव संस्कृतिको सार यही हो। भनाइहरूका सन्दर्भमा भन्नुपर्दा, तीबारे तिमीहरूको दृष्टिकोण के हो? कतिपय मानिसले भन्लान्, “ती कुरा मानवजातिले समर्थन गर्ने सच्चा विचार होइनन्। उच्च समाजका तुलनात्मक रूपले उच्च स्तरको अन्तर्दृष्टि हुने मानिसहरू ती पालन गर्दैनन्।” अहिले भर्खरै, हामीले उच्च समाजका मानिसहरू सहमत हुने टुक्का, “झिँगटोमा सुतेर पित्त चाट्नु” लाई चिरफार गऱ्यौँ। के यो टुक्का उच्च स्तरको हो? (होइन।) यो उच्च स्तरको होइन, तर यो टुक्का, यी विचार र मानसिकताहरूलाई निश्चय नै उच्च शिक्षा लिइरहेका प्रत्येकले र मानव समाजको प्रत्येक उच्चस्तरीय क्षेत्रले प्रशंसा र समर्थन गर्छन्। यो मानव संस्कृति हो। मानवजातिलाई परम्परागत संस्कृतिका यी पक्षहरूद्वारा सिकाइएको छ, भावशून्य र भ्रष्ट पारिएको छ। अनि अन्तिम परिणाम के हुन्छ? परम्परागत संस्कृतिले मानवजातिलाई बहकाउँछ, बाँध्छ, र बन्धनमा राख्छ, अनि एक प्रकारको मानसिकता र सिद्धान्त स्वाभाविक रूपमा उत्पन्न हुन्छ, जसलाई मानवजातिले समर्थन गर्छ र फैलाउँछ, व्यापक रूपमा प्रसार गर्छ र मानिसहरूलाई स्विकार्न लगाउँछ। अन्त्यमा, त्यसले सबैको हृदय कब्जा गर्छ, सबैलाई यस्तो मानसिकता र विचारको समर्थन गर्न लगाउँछ, र सबै जना यस विचारद्वारा भ्रष्ट पारिन्छन्। मानिसहरू निश्चित हदसम्म भ्रष्ट पारिँदा, तिनीहरूमा सही वा गलतबारे कुनै धारणा रहँदैन; तिनीहरू त्यसउप्रान्त न्याय के हो र दुष्टता के हो भनेर खुट्ट्याउन चाहँदैनन्, न त तिनीहरू अबदेखि सकारात्मक कुरा के हुन् र नकारात्मक कुरा के हुन् भनेर खुट्ट्याउन नै इच्छुक हुन्छन्। तिनीहरू आफू वास्तवमा मानव हो कि होइन भनेर अस्पष्ट हुने दिनसमेत आउँछ, अनि आफू पुरुष हो कि स्त्री हो भनेर थाहा नपाउने विकृत मानिसहरू धेरै हुन्छन्। यस्तो मानवजाति विनाशबाट कति टाढा छ? नोआको समयका मानिसहरूको तुलनामा अहिलेको मानवजातिको कस्तो छ? के तिनीहरू झनै दुष्ट छैनन् र? तिनीहरू दुष्टताको पराकाष्ठामै पुगिसकेका छन्, र तिनीहरू यति दुष्ट छन् कि तिनीहरूका कतिपय कुरा तिमीहरू सुन्न सक्दैनौ—त्यो सुनेपछि तिमीहरूलाई घिन लाग्छ। सबै मानिस निश्चित हदसम्म विकृत हुन्छन्। बाहिरबाट हेर्दा, मानिसहरूको शरीर मानवको जस्तो देखिन्छ, तर तिनीहरूले हृदयमा सोच्ने कुराहरू वास्तवमा मानिसहरूले सोच्नुपर्ने कुरा हुँदैनन्; तिनीहरू सबै विकृत हुन्छन् र आफूलाई बदल्न सक्दैनन्। मैले तिनीहरू आफूलाई परिवर्तन गर्न सक्दैनन् भन्नुको अर्थ के हो? मैले त्यसो भन्नुको अर्थ के हो भने, सायद एक वा दुई सय वर्षअघि अझ धेरै मानिसहरू परमेश्‍वर बोल्नुभएको र उहाँले वाणीहरू व्यक्त गर्नुभएको सुन्न इच्छुक हुनेथिए। तिनीहरू यस संसारमा न्याय, साथै धार्मिकता र निष्पक्षता छ भनेर भरोसा गर्थे। मानिसहरू यस्तो तथ्य स्विकार्न इच्छुक थिए, र तिनीहरू त्यो साकार होस् भन्ने उत्कट चाह गर्थे। त्योभन्दा पनि, तिनीहरू कुनै दिन अन्धकार र दुष्टताको प्रभावबाट मानवजातिलाई मुक्ति दिन सक्ने मुक्तिदाता आउनुहुनेछ भन्ने आशा गर्थे। तथापि, एक वा दुई सय वर्षपछि यस्ता मानिसहरू झन्-झन् कम छन्। परमेश्‍वरको वचन बुझ्न सक्ने मानिसहरू कति छन्? सत्यता स्विकार्न सक्ने मानिस कति छन्? धेरै मानिसले परमेश्‍वरको अनुग्रह पाए पनि, के भो र? उहाँलाई साँचो रूपमा पछ्याउने मानिसहरूको सङ्ख्या झन्-झन् घट्दै गइरहेको छ। भन्नुको अर्थ, मानवजातिमाझ परमेश्‍वरको वचन सुनेपछि प्रोत्साहित हुने, सकारात्मक कुराहरूलाई प्रेम गर्न सक्ने, ज्योतिको तृष्णा गर्ने, न्यायको तृष्णा गर्ने, अनि परमेश्‍वरको राज्यको आगमन, निष्पक्षता र धार्मिकताको तृष्णा गर्ने मानिसहरू झन्-झन् कम छन्। यसले के देखाउँछ? यसले शैतानका दर्शन, नियम, विचार, र तथाकथित मानसिकताहरूले सारा मानवजातिलाई बहकाएको छ र भ्रष्ट पारेको छ भनेर देखाउँछ। तिनीहरू कुन हदसम्म बहकाइएका र भ्रष्ट पारिएका छन्? सबै मानिसले शैतानका भ्रम र दुष्ट भनाइहरूलाई सत्यताका रूपमा स्विकारेका छन्; तिनीहरू सबै शैतानको आराधना गर्छन् र शैतानलाई पछ्याउँछन्। तिनीहरू परमेश्‍वर अर्थात् सृष्टिकर्ताका वचनहरू बुझ्दैनन्। सृष्टिकर्ताले जे भन्नुभए पनि, उहाँले जति भन्नुभए पनि, अनि उहाँका वचनहरू जति नै प्रस्ट र व्यावहारिक भए पनि, कसैले बुझ्दैन; कसैले बोध गर्दैन। तिनीहरू सबै भावशून्य र मन्द बुद्धिका छन्, अनि तिनीहरूको सोचाइ र दिमाग छ्यासमिस भएका छन्। ती कसरी छ्यासमिस भए? तिनलाई छ्यासमिस पार्ने शैतान हो। शैतानले मानिसहरूलाई पूर्ण रूपमा भ्रष्ट पारेको छ। आजका समाजमा सबै प्रकारका फरक-फरक विचार, विचारधारा, र कथन हुन्छन्। मानिसहरू आफूले चुन्ने कुरामै विश्वास गर्छन्, र आफूले चुन्ने कुरालाई नै पछ्याउँछन्। कसैले पनि तिनीहरूलाई के गर्ने भनेर बताउन सक्दैन, न त तिनीहरूले उनीहरूलाई के गर्ने भनेर बताउन नै सक्छन्। त्यो यस हदसम्म हुन्छ। त्यसैले, तिमीहरूले परमेश्‍वरमा विश्वास गर्ने छनौट गर्न सक्नु आशिष् हो। आज, तिमीहरू परमेश्‍वरले भनिरहनुभएको कुरा बुझ्न सक्छौ, तिमीहरूमा अलिकति विवेकको बोध छ, तिमीहरू परमेश्‍वरले भन्ने कुरालाई विश्वास गर्छौ, परमेश्‍वरको राज्यको आगमनको, अनि ज्योति, न्याय, निष्पक्षता, र धार्मिकताका राज्यमा जिउने तृष्णा गर्छौ। के तिमीहरूमा यस्तो इमानदारी बिरलै हुन्छ? तिमीहरूले त्यो कसरी प्राप्त गर्‍यौ? परमेश्‍वरको सुरक्षा र तँलाई स्पष्टता प्रदान गर्नका निम्ति तँमा पवित्र आत्माले काम गर्नुमार्फत तैँले परमेश्‍वरमा विश्वास गर्न र उहाँलाई पछ्याउन सकेको हो। यदि परमेश्‍वरले तँमा काम नगर्नुभएको भए, के तँ अहिले यहाँ विश्वासीका रूपमा हुन सक्नेथिइस् र? के तँ अहिले जसरी बदलेको छस्, त्यसरी नै बदलिन सक्थिस्? हेर् त, अहिले ती गैरविश्वासीहरूमा अझै पनि मानव स्वरूप छ त? तैँले अहिले धेरै सत्यता नबुझ्लास्, र धेरै मामिलामा तेरो दृष्टिकोण अझै ठ्याक्कै गैरविश्वासीहरूको जस्तै छ—तिनीहरू जे सोच्छन्, तँ पनि त्यही सोच्छस्। तैँले कहिलेकाहीँ तिनीहरूका कतिपय दृष्टिकोण नस्विकारे पनि, तँमा सुझबुझ छैन, र तँसँग हिँड्ने अर्को मार्ग छैन। तैँले सत्यता बुझ्ने दिन आउँदा, तिनीहरूको दृष्टिकोण गलत र दुष्ट रहेछ भनेर खुट्ट्याउन सक्नेछस्, अनि तेरो हृदयले तिनलाई इन्कार गर्न सक्नेछ। त्यसपछि, तैँले तिनीहरूको पिशाची रूप स्पष्टसँग देख्नेछस्। तैँले तिनीहरू मानव नभई जीवित दियाबलस हुन् भनेर देख्नेछस्। तिनीहरू मानव भेसमा हुन्छन्, तर मानवीय कुराहरू गर्दैनन्। कुरा यही हो भनेर तँ कसरी भन्न सक्छस्? तिनीहरूले प्रचारप्रसार गर्ने शब्दहरू सबै सुन्नमा निकै राम्रो र मानिसहरूलाई बहकाउन सक्ने हुन्छन्, तर तिनीहरूले गर्ने र पूरा गर्ने कुरा एकदमै दुष्ट र कुरूप हुन्छ, र त्यो स्पष्टतः निर्लज्ज र अनुचित हुन्छ। तिनीहरू टाँसिरहने तथाकथित विचार र मानसिकताहरू एकदमै दुष्ट र प्रतिक्रियावादी हुन्छन्, परमेश्‍वरको वचन र सत्यताको पूर्णतया विपरीत हुन्छन्, अनि परमेश्‍वरका वचन र सत्यताको ठिक उल्टा हुन्छन्, तैपनि यी मानिसहरू यी झूटा तर्क र विधर्महरूलाई सत्यताका रूपमा लिन्छन् र सशक्त ढङ्गले तिनको प्रचारप्रसार गर्छन्, मानवजातिलाई बहकाउन र भ्रष्ट पार्न जोरदार र सार्वजनिक रूपमा बढवा दिन्छन्, ताकि तिनीहरूले आफ्ना विभिन्न नीच र निर्लज्ज अपराध र कुरूप अनुहार ढाकछोप गर्न सकून्। यसबाट तैँले तिनीहरू सबै पिशाच, साथै तर्क गर्न नसकिने पशु र अशुद्ध आत्मा हुन् भन्ने कुरा स्पष्टसँग देख्न सक्छस्। तँ तिनीहरूसँग समझदारीपूर्ण कुरा गर्न र असल वा साँचो वचन बोल्न सक्दैनस्। तैँले स्पष्टताको यो हद देख्न सक्ने समय आउँदा, मानवजाति अत्यन्तै गहन रूपमा भ्रष्ट भएको छ; तँ अरू मानिसजस्तै भ्रष्ट छस्; अहिले वर्तमान समयमा परमेश्‍वरमा विश्वास गर्दा र केही सत्यता बुझ्दा मात्र तँ केही मानव स्वरूपमा जिउन, दियाबलस् र शैतानको प्रभावबाट मुक्त हुन, र तिनलाई खुट्ट्याउन, घृणा गर्न, र त्याग्न सक्छस्; परमेश्‍वरको मुक्तिविना तँ ठिक तिनीहरूजस्तै हुनेछस्—तिमीहरूबीच कुनै भिन्नता हुनेछैन—अनि तैँले कुनै पनि प्रकारको दुष्टता वा दुष्ट कुरा गर्न सक्नेछस् भनेर जान्नेछस्। अहिले तैँले सत्यता पछ्याइरहेको छस्, सत्यतामा धेरै काम र मेहनत लगाइरहेको छस्, अभ्यासलाई महत्त्व दिइरहेको छस्, र सत्यतालाई आफ्नै वास्तविकतामा परिणत गरिरहेको छस्। जब तँ सत्यता बुझ्छस्, सत्यता अभ्यास गर्न सक्छस्, परमेश्‍वरका वचनका वास्तविकतामा जिउन सक्छस्, र वास्तविक अनुभवात्मक गवाही दिन सक्छस्, तब तेरो हृदय खुसी र शान्त हुनेछ, तेरो मानसिकता र स्थिति झन्-झन् धेरै सामान्य हुनेछ, परमेश्‍वरसँगको तेरो सम्बन्ध झन्-झन् नजिक र झन्-झन् सामान्य हुनेछ, अनि तेरा दिनहरू झन्-झनै राम्रा हुनेछन्। यदि तँ सत्यता अभ्यास गर्दैनस्, सधैँ शैतानी दर्शनहरूअनुसार जिउँछस्, र सधैँ परमेश्‍वरलाई गलत बुझ्छस् र उहाँलाई शङ्का गर्छस् भने, तेरो हृदय परमेश्‍वरबाट झन्-झनै टाढिनेछ, परमेश्‍वरप्रतिको तेरो विश्वास व्यर्थ जानेछ, र तैँले केही प्राप्त गर्नेछैनस्। तैँले धेरै वर्षदेखि परमेश्‍वरमा विश्वास गर्दै आएको भए पनि, धेरै शब्द र धर्मसिद्धान्त बुझे पनि, अनि गैरविश्वासीहरूका विभिन्न भ्रामक सोच र दृष्टिकोणहरू नस्विकारे पनि, त्यो व्यर्थ हुन्छ। किनभने तँ सत्यता बुझ्दैनस् अनि केही शब्द र धर्मसिद्धान्तबारे मात्र कुरा गर्न सक्छस्, र तँ अझै सत्यता अभ्यास गर्न सक्दैनस्। ती कुराहरू पहिला तेरा हृदयमा पसेकाले र त्यहाँ प्रबल भएकाले, तँमाथि अझै हाबी भएकाले, तँ यी कुराअनुसार मात्र जिउन सक्छस्। तैँले जे गर्न चाहे पनि, र तँमाथि जे-जस्तो परिस्थिति आइपरे पनि, आफूलाई यी शैतानी दर्शनहरूद्वारा नियन्त्रित हुनबाट जोगाउन सक्नेछैनस्। त्यसैले, यदि यी शैतानी दर्शनहरू तेरो हृदयमाथि हाबी छन् भने, तैँले सत्यता अभ्यास गर्न सक्नेछैनस्। कतिपय मानिस भन्छन्, “म सत्यता अभ्यास गर्दिनँ, न त शैतानलाई नै पछ्याउँछु।” के यो सम्भव छ? त्यहाँ कुनै मध्य मार्ग छैन। तैँले सत्यता स्विकारेर, सत्यता बुझेर, र त्यसपछि आफ्ना हृदयमा पहिला प्रवेश गरेका र त्यहाँ हाबी भएका ती शैतानी कुराहरू हटाएर मात्र सत्यताअनुसार कामकुरा गर्न पुग्न सक्छस्। सत्यता र परमेश्‍वरको वचन तेरा हृदयमाथि हाबी हुँदा, तैँले स्वाभाविक रूपमा आफूले भन्ने र गर्ने कुरामा सत्यता अभ्यास गर्न सक्नेछस्।

मानिसहरूले शैतानको तर्क र सोच, अनि तिनीहरूको जिउने तरिकालाई नियन्त्रण गर्ने मानसिक आधारहरूलाई केका रूपमा लिन्छन्? मनोवैज्ञानिक पोषण? प्राणका निम्ति तागतिलो झोल? वास्तवमा, यी मानिसहरूलाई भ्रष्ट पार्ने कुरा हुन्, र यदि कसैले “ती खाएमा” ऊ मर्नेछ। यदि मानिसहरूले यी कुराहरू निरन्तर रूपमा स्विकारेमा र आफूभित्र शैतानी कुराहरू थुपारेमा, त्यसले के जनाउँछ? त्यसले तिनीहरूले अझै आफ्नो सुरुको भ्रष्ट स्वभाव फालेका छैनन्, र त्यसमाथि तिनीहरू शैतानबाट नयाँ भ्रष्टता स्विकार्न अघि सरेका छन् भन्ने जनाउँछ। यसको अर्थ तिनीहरूका लागि कुरा समाप्त हुनु हो। तिनीहरूले मुक्ति पाउन नसक्नु अवश्यम्भावी छ। तैँले यी कुराहरूलाई निरन्तर खुट्ट्याउनुपर्छ र इन्कार गर्नुपर्छ, साथै तिनलाई निरन्तर फाल्नुपर्छ, यी कुराहरूअनुसार जिउनु हुँदैन, र परमेश्‍वरका वचनहरू स्विकार्नुपर्छ। यसो भन्ने मानिसहरू छन्, “म यी कुरा स्विकार्नेछैनँ। परमेश्‍वरका वचन आफै ममा प्रवेश गर्नेछन्।” यो सम्भव छैन। तैँले सक्रिय रूपमा सत्यता खोज्नैपर्छ र सत्यता स्विकार्नैपर्छ, अनि सत्यता बुझ्ने प्रक्रियामार्फत स्वाभाविक रूपमा झूटा तर्क र विधर्महरूबारे सुझबुझ पाउनेछस्, अनि तिनलाई बिस्तारै त्याग्नेछस्। यसरी, परमेश्‍वरको वचन बिस्तारै कामकुरा गर्ने तेरो सिद्धान्त बन्नेछ, र तैँले कामकुरा गर्दा ती गर्ने कुन तरिका परमेश्‍वरका अभिप्रायअनुरूप हुन्छ भनेर जान्नेछस्, तैँले एकदमै स्वाभाविक रूपमा सत्यता अभ्यास गर्नेछस्, अनि तेरो भ्रष्ट स्वभावको यो पक्ष परिवर्तन भएको हुनेछ। तिमीहरूलाई यो गर्न गाह्रो हुन्छ भन्ने लाग्छ कि हुँदैन भन्ने लाग्छ? त्यो वास्तवमा गाह्रो हुँदैन। त्यसबारे गाह्रो कुरा भनेको मानिसहरूले त्यो अभ्यास नगर्नु मात्र हो। कतिपय मानिस सोच्छन्, “यो एकदमै गाह्रो हुन्छ—स्वर्ग उक्लनुभन्दा गाह्रो! के यो त माछालाई जमिनमा जिउन बाध्य पार्नु होइन र? के यो मलाई कठिन स्थितिमा हाल्नु होइन र?” के कुरा त्यही हो? होइन, कुरा त्यो होइन। तैँले यी मामिलालाई सही ढङ्गले लिनैपर्छ र तँमा यी मामिलाबारे सही सुझबुझ हुनैपर्छ। आज मैले केही शैतानी भ्रमहरूलाई मात्र सङ्गति र चिरफार गर्न यति लामो समय बिताएको छु, तर के मानिसहरूभित्र यी केही कुरा मात्र बटुलिएका हुन्छन्? (होइन।) यीभन्दा अझ धेरै नै हुन्छन्! पछि, म यी विषयहरूमा क्रमिक रूपमा सङ्गति गर्नेछु। पहिले, मैले यस पक्षमा सङ्गति गरेको थिइनँ, त्यसोभए के तिमीहरूले कहिल्यै यी विषयबारे आफै मनन गऱ्यौ? तिमीहरूले गरेनौ। तिमीहरूले तिनमा मनन गऱ्यौ भने, केही परिणाम पाउनेछौ त? यदि तिमीहरूले सत्यतामा केही प्रयास लगाउन सकेका भए, शैतानी भ्रमहरूलाई केही मात्रामा खुट्ट्याउनेथियौ, अनि तिमीहरू अहिलेजस्तो पूर्णतया अज्ञानी हुनेथिएनौ। के यी विषयहरूबारे आजको मेरो सङ्गति अचानक गरिए जस्तो देखिन्छ? के यसो भन्ने कोही छ, “के हामीले ख्रीष्टविरोधीहरूलाई खुट्ट्याउनेबारे सङ्गति गरिरहेका छैनौँ र? हामी कसरी अचानक यी विषयहरूमा सङ्गति गरिरहेका छौँ?” यी सबै मामिला शैतानको भ्रष्ट स्वभावसँग सम्बन्धित छन्। यी सबै मामिला मानिसहरूले शैतानको भ्रष्ट स्वभाव खुट्ट्याउनुसँग पनि सम्बन्धित छन्, र सही रूपले सत्यता बुझ्ने मानिसहरूको क्षमताका लागि लाभदायी छन्। कम्तीमा पनि, सङ्गति गरेपछि मानिसहरूलाई “यो ठूलो वाक्यांश त सत्यता रहेनछ” भन्ने थाहा हुनेछ। यस मोडदेखि “झिँगटोमा सुतेर पित्त चाट्नु” र “न त आफूले रोजगार दिनेहरूलाई शङ्का गर्नु न त आफूले शङ्का गर्नेहरूलाई रोजगार दिनु” जस्ता भ्रमहरू तेरो हृदयबाट हट्छन् होला। तिमीहरूमध्ये कतिपयले तिनलाई अहिले नै हटाउन नसकौला, तर कम्तीमा पनि तँलाई यी वाक्यांशहरू सत्यता होइनन् भन्ने थाहा छ, र तैँले अर्को पाली कसैले यी वाक्यांशहरू भनेको सुन्दा, तँलाई ती वाक्यांशहरूले बहकाइरहेका छन् भनेर थाहा हुनेछ, अनि तैँले ती स्विकार्नेछैनस्। तिमीहरूको हृदयलाई ती वाक्यांशहरू केही हदसम्म सही छन्, र ती अझै पनि गर्नका लागि सही कुरा हुन् भन्ने लागे पनि, तँ यसो पनि सोच्छस्, “परमेश्‍वरले यी वाक्यांशहरू सत्यता होइनन् भनेर भन्नुभएको छ। म ती वाक्यांशअनुसार कार्य गर्न सक्दिनँ।” के यो तेरा लागि लाभदायी छैन र? (छ।) मैले यी कुराहरू भन्नुको उद्देश्य के हो? म किन यी वाक्यांशहरूलाई यसरी चिरफार गर्दै छु? विश्वासीहरू सधैँ भन्छन्, “हामीले सत्यता अभ्यास गर्नैपर्छ। परमेश्‍वरका सबै वचन सत्यता हुन्। परमेश्‍वरका सबै वचन सकारात्मक कुरा हुन्, र हामीले अभ्यास गर्नुपर्ने कुरा हुन्।” एक दिन तँलाई काटछाँट गरिन्छ, अनि “झिँगटोमा सुतेर पित्त चाट्नु” र “स्वर्गले कुनै व्यक्तिलाई ठूलो जिम्मेवारी सुम्पन लाग्दा, उसको हृदयले पहिला पीडा भोग्नैपर्छ” भन्ने वाक्यांशहरू तेरो हृदयमा पैदा हुन्छन्। के यी सत्यता हुन्? के त्यो ठट्टा होइन र? यदि तँलाई परमेश्‍वरको गवाही दिन लगाइएको भए, तैँले त्यो कसरी गर्नेथिइस्? तँ भन्छस्, “विश्वासीहरूले अपमान सहनैपर्छ र गह्रौँ बोझ बोक्नैपर्छ, झिँगटोमा सुतेर पित्त चाट्नैपर्छ, अनि उनीहरूमा लड्दा कहिल्यै हार नमान्नु भन्ने मानसिकता हुनैपर्छ।” के यो परमेश्‍वरको गवाही दिनु हो? (होइन।) तैँले शैतानी तर्कलाई परमेश्‍वरका वचन र सत्यता ठानेर अनि त्यसको गवाही दिएर, परमेश्‍वरको गवाही उचित रूपमा नदिएको मात्र हुँदैनस्, तर तँ शैतानका लागि हाँसोको पात्र पनि बनेको हुन्छस् र तैँले परमेश्‍वरलाई अपमान गरेको हुन्छस्। तँ यो के गरिरहेको छस्? यदि परमेश्‍वरले तँलाई यसका लागि निन्दा गर्ने हो भने, तैँले त्यसलाई अन्याय ठान्नेथिइस् र भन्नेथिइस्, “म अनजान छु। म बुझ्दिनँ। परमेश्‍वरले यसबारे मसँग कहिल्यै सङ्गति गर्नुभएको छैन।” यदि परमेश्‍वरले तँलाई निन्दा गर्नुभएन, तर तेरा कार्यहरूको प्रकृति एकदमै गम्भीर छ भने, उहाँले यसबारे के गर्नुपर्छ? के तँलाई एकातिर पन्छाउनुपर्छ? (होइन।) केही गर्नुपर्दैन। मेरा सन्दर्भमा भन्नुपर्दा, म तिमीहरूलाई सत्यता भनेको ठ्याक्कै के हो, तिमीहरूले असल र सही ठान्ने वाक्यांशहरू सत्यतासँग सम्बन्धित छन् कि छैनन्, अनि ती सत्यता हुन् कि होइनन् भनेर तिमीहरूको बुझाइको स्तरअनुसार र मैले तिमीहरूलाई बताउन सक्ने कुराअनुसार सम्भव भएसम्म बुझ्न लगाउनेछु र सम्भव भएसम्म जान्न लगाउनेछु। मैले तिमीहरूलाई यी कुराहरू बुझाउनैपर्छ। यदि तँ यी कुराहरू जानेपछि पनि उही तरिकाले सोच्छस्, र तँ अझै जिद्दी हुन्छस् भने, परमेश्‍वरले तँलाई एकातिर पन्छाउनुहुनेछैन, न त तँलाई बेवास्ता नै गर्नुहुनेछ। तँ निन्दाको हकदार हुनेछस्, र परमेश्‍वरले कार्य गर्नुहुनेछ। परमेश्‍वरले किन यसो गर्नुहुनेछ? तैँले यी कुराहरू नबुझेर यसरी व्यवहार गरिस् भने, परमेश्‍वरले यसलाई तँ मूर्ख र अज्ञानी बनेको रूपमा लिनुहुनेछ, तर यदि तैँले यी कुराहरू जानेर पनि यसरी व्यवहार गरिस् भने, तैँले जानाजानी गलत गरिरहेको हुन्छस्, र परमेश्‍वरले यसलाई सिद्धान्तअनुसार सम्हाल्नैपर्ने हुन्छ।

डिसेम्बर १९, २०१९


विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग एक)

पूरक: सत्यता के हो

आज हामी पछिल्लोपटकको विषयवस्तु सङ्गति गर्न जारी राख्नेछौं। हामीले पछिल्लोपटक के विषय सङ्गति गरेका थियौँ? (“आफैलाई पीडा दिएर विगतको तीतोपन पलपल मनमा गुन्‍नु” भन्‍ने कुरा सत्यता होइन।) त्यसोभए के तिमीहरूले यो सत्यता हो भनेर सोच्थ्यौ? मानिसहरूले यो सत्यता हो, वा कम्तीमा पनि यो निकै सकारात्मक र प्रेरणादायी कुरा हो, र यसले मानिसहरूलाई सक्रिय हुन र उपरगामी हुन प्रोत्साहन दिन सक्छ भन्‍ने अवचेतन रूपमा सोच्थे। यसलाई अर्थको यो स्तरबाट हेर्दा, मानिसहरूले यो सत्यतासँग निकै नजिक छ र सकारात्मक कुरासँग पनि निकै नजिक छ भन्‍ने सोच्थे। त्यसकारण, धेरै मानिसहरूले अवचेतन रूपमै “आफैलाई पीडा दिएर विगतको तीतोपन पलपल मनमा गुन्‍नु” भन्‍ने यो भनाइ निकै सकारात्मक अभिव्यक्ति हो, वा कम्तीमा पनि, यसमा नकारात्मक होइन, सकारात्मक अर्थहरू छन्, र यसले मानिसहरूको जीवन र आत्मआचरणमा सहयोगी भूमिका खेल्छ भन्‍ने विश्‍वास गर्थे। तर यसबारे सङ्गति गरिसकेपछि, हामीले यो त्यस्तो कुरा होइन, यसमा त ठूला समस्याहरू रहेछन् भन्‍ने देख्यौँ। के तिमीहरूले यो अभिव्यक्तिसँग मिल्ने वा सम्बन्धित रहेका, वा यस्तै भूमिका भएका, र मानिसहरूले अवचेतन रूपमा निकै सकारात्मक वा निकै असल ठान्‍ने अभिव्यक्तिहरू खोजेर तिनलाई चिरफार गरेका छौ? (छैनौं।) मलाई भन त, के यहाँ “एउटा घटनाबाट धेरै निचोड निकाल्नु” भन्‍ने अभिव्यक्ति उपयुक्त छ? (छ।) सत्यता खोज्‍ने र सत्यता अभ्यास गर्ने कार्यमा यो अभिव्यक्तिका व्यावहारिक प्रयोगहरू छन् भनेर भन्‍नुपर्छ। पछिल्‍लोपटक हामीले “आफैलाई पीडा दिएर विगतको तीतोपन पलपल मनमा गुन्‍नु” भन्‍ने भनाइबारे सङ्गति गरेका थियौँ। यस्तै अरू के-कस्ता अभिव्यक्तिहरू छन्? अरू कुन-कुन अभिव्यक्तिहरूको अर्थ लगभग उस्तै हुन्छ, वा तिनले उस्तै भूमिका खेल्न सक्छन्? मेरो तरिकाअनुसार तिमीहरूले “आफैलाई पीडा दिएर विगतको तीतोपन पलपल मनमा गुन्‍नु” भन्‍नेजस्ता अभिव्यक्तिहरू चिरफार गर्दा, त्यसबारे एकअर्कासँग सङ्गति गर्दा, र केही नयाँ बुझाइहरू प्राप्त गर्दा, तिमीहरूलाई कुनै हानि हुँदैन। जब तिमीहरूले ती कुराहरूको भ्रमात्मकता पारदर्शी रूपमा देख्‍न सक्छौ, तब तिमीहरूले त्यस्ता अभिव्यक्तिहरू त्याग्‍नेछौ, र त्यसपछि तिमीहरूले पूर्णतया परमेश्‍वरका वचनहरूमा आधारित भएर सत्यता अभ्यास गर्ने र सत्यता खोजी गर्ने मार्ग लिनेछौ।

अब हामी अघिल्लो दुईपटक हामीले सङ्गति गरेको विषयलाई नै जारी राखौँ। त्यो विषय के थियो? (सत्यता के हो।) ठीक भन्यौ, सत्यता के हो। त्यसोभए सत्यता वास्तवमा के हो त? (सत्यता भनेको मानिसहरूको आत्मआचरण, कार्य र परमेश्‍वरको आराधनाका लागि मापदण्ड हो।) यो वाक्य सिद्धान्त र परिभाषाको हिसाबमा तिमीहरूले कण्ठ गरेका छौ जस्तो देखिन्छ। त्यसकारण, हाम्रो अघिल्ला दुई सङ्गतिपछि, सत्यताबारेको तिमीहरूको परिभाषा, ज्ञान, र बुझाइको सन्दर्भमा, के अहिले पहिलेको तुलनामा तिमीहरूको हृदयको गहिराइमा कुनै भिन्‍नता छ? (हो, छ।) यो भिन्‍नता वास्तवमा के हो त? छोटो अवधिमा तँमा व्यावहारिक अनुभवको ज्ञान नहुन सक्छ, तर कम्तीमा पनि तँमा केही न केही इन्द्रिय ज्ञानचाहिँ हुन्छ। तिमीहरूका आफ्नै अनुभव, ज्ञान र बुझाइको आधारमा मलाई भन त। (मैले मामलाहरू आइपर्दा परमेश्‍वरका वचनहरूको सत्यताअनुसार अभ्यास गर्नुपर्छ भन्‍ने मलाई पहिले थाहा थियो, तर मैले यसलाई कहिल्यै अभ्यास गर्न सकिनँ। जस्तै, ममा प्रायजसो उग्रता प्रकट गर्ने प्रवृत्ति भइरहन्छ, र मलाई उग्रता प्रकट गर्नु गलत हो भनेर परमेश्‍वरका वचनहरूबाट थाहा भएको भए पनि, र मानिसहरूप्रतिका परमेश्‍वरका मापदण्डहरू मलाई थाहा भएको भए पनि, म अझै पनि त्यसै गर्छु, र मैले कहिल्यै पनि मूल कारण पत्ता लगाउन सकेको छैनँ। पछिल्लोपटक परमेश्‍वरको सङ्गति सुनेपछि मात्रै मलाई महसुस भयो कि, मानिसहरू शैतानी विचारहरूद्वारा नियन्त्रित हुन्छन्, त्यसैले तिनीहरूले प्रायजसो भ्रष्टता प्रकट गर्ने गर्छन्, र मभित्र पनि “आइनलागिञ्‍जेल जाइलागिँदैन; आइलागे छोडिँदैन” भन्‍ने शैतानी तर्क छ, त्यसकारण म उग्रता प्रकट गर्छु। मलाई यो भनाइ सही लाग्छ, र म आत्मरक्षाको माध्यमको रूपमा यस्तो व्यवहार गर्छु। यो शैतानी सोचाइ र दृष्टिकोणको प्रभावमा परेकोले, म सत्यता अभ्यास गर्न सक्दिनँ। तर वास्तवमा, यी शैतानी कुराहरू बाहिरी रूपमा सही देखिए पनि, वास्तवमा तिनले व्यक्त गर्ने अर्थहरू परमेश्‍वरका वचनहरूको मापदण्डविपरीत छन्, र ती गलत छन्। परमेश्‍वरका वचनहरू मात्रै सत्यता हुन्, र परमेश्‍वरका वचनहरूअनुसार काम गर्नु मात्रै पूर्ण रूपमा सही हुन्छ।) एकदम राम्रो। कसले अरू कुरा थप्‍न सक्छ? (मलाई केही कुरा थप्‍न मन लाग्यो। मामलाहरू आइपर्दा सत्यता खोजेर अभ्यास गर्नुपर्छ भन्‍ने मलाई पनि पहिले थाहा थियो, तर अभ्यास कसरी गर्ने भन्‍नेबारे मलाई अलिक अन्योल थियो। परमेश्‍वरको सङ्गति सुनेपछि, मलाई अब सत्यता अत्यन्तै यथार्थपरक छ र जीवनको हरेक पक्षसँग सम्बन्धित छ भन्‍ने लागेको छ। परमेश्‍वरले उल्लेख गर्नुभएका केही उदाहरणहरू नै लिऊँ। चिनियाँ मानिसहरूले पनि पश्‍चिमी देशहरूमा पुगेपछि कफी पिउन सिक्छन्। यो व्यक्तिले गर्ने व्यवहारको समस्या होइन, तर मानिसहरूको सोचाइ र दृष्टिकोणको समस्या हो, र यो सत्यतासँग सम्बन्धित छ। यसको साथै, मानिसहरूले सही ठानेका केही आम भनाइ र टुक्‍काहरूबारे परमेश्‍वरले गर्नुभएको चिरफारपछि, मैले सही देखिने आफ्नै व्यवहार र अभ्यासहरू, र यी व्यवहारहरूपछाडि रहेका अभिप्राय, विचार, र दृष्टिकोणहरू, र यी कुराहरूमा भर पर्दा म के कुरामा जिइरहेको छु भन्‍नेबारे चिन्तन गर्नुपर्छ भन्‍ने कुरा सोचेँ। मलाई अब ममाथि मामलाहरू आइपर्दा कसरी सत्यता खोज्‍ने र अभ्यास गर्ने भन्‍नेबारे अझै निश्चित महसुस हुन्छ, र अब यो त्यति अमूर्त छैन।) यस्तो देखिन्छ, यी दुई सङ्गतिहरूमार्फत, धेरैजसो मानिसहरूले सत्यता के हो भन्‍नेबारे र सत्यतासँग सम्बन्धित केही विषयहरूबारे आधारभूत बुझाइ प्राप्त गरेका छन् र तिनीहरूले आफ्नो आनीबानी र व्यवहार सत्यतासँग सम्बन्धित छन् छैनन्, साथै परमेश्‍वरमाथिको विश्‍वासमा तिनीहरूले पालना गर्ने र सुन्‍ने कुराहरूमध्ये कुन-कुन कुराहरू सत्यता हुन् र कुन-कुन कुराहरू सत्यता होइनन्, र तिनीहरूले सही ठानेका कुराहरू वास्तवमा सत्यता हुन् होइनन्, र सत्यतासँग यस्ता कुराहरूको सम्बन्ध के हो भन्‍नेबारे तिनीहरूले आफ्‍नो हृदयको अन्तस्करणबाट चिन्तन गर्न थालेका छन्। अनि यसरी चिन्तन गरिसकेपछि, मानिसहरूले ठ्याक्‍कै रूपमा सत्यता के हो, साथै कुन-कुन कुराहरू सत्यता हुन्, र कुन-कुन कुराहरू सत्यता होइनन् भनेर निर्धारित गर्न सक्छन्। धेरै वर्षदेखि प्रवचन सुनेपछि र धेरै वर्षदेखि परमेश्‍वरका वचनहरू खाँदै-पिउँदै बसेपछि, धेरैजसो मानिसहरूले केही न केही कुराहरू प्राप्त गरेका हुन्छन् र तिनीहरूले स्पष्ट रूपमा एउटा तथ्य देख्‍न सक्छन्, र त्यो तथ्य के हो भने: परमेश्‍वरका वचनहरू वास्तवमै सत्यता हुन्, परमेश्‍वरका मागहरू सत्यता हुन्, र परमेश्‍वरबाट आउने सबै कुरा सत्यता हुन्। परमेश्‍वरमा साँचो विश्‍वास गर्ने मानिसहरूले यो तथ्यलाई पहिले नै हृदयदेखि मानेका र स्विकारेका छन्, तर वास्तविक जीवनमा तिनीहरूले प्रायजसो अचेतन रूपमा सत्यतासँग कुनै सम्बन्ध नभएका वा सत्यताविपरीत रहेका कुराहरू बोल्न सक्छन्। कतिपयले त मानिसहरूले सही र असल ठान्ने कुराहरूलाई नै सत्यताका रूपमा लिने समेत गर्छन्, र तिनीहरूले बिशेषगरी शैतानबाट आउने मिथ्या भ्रम र दुष्ट शब्दहरूलाई खुट्ट्याएका हुँदैनन्, जसलाई तिनीहरूले हृदयमा लामो समयदेखि स्विकारेका मात्र नभई सकारात्मक कुराहरूका रूपमा व्यवहार गरेका समेत हुन्छन्। उदाहरणको लागि, “खुनको बदला खुन, ज्यानको बदला ज्यान,” “जस्तालाई त्यस्तै, ढिँडोलाई निस्तै,” “बुद्धिमान मानिसहरू आत्मरक्षामा सिपालु हुन्छन्, तिनीहरू गल्ती गर्नबाट जोगिन मात्रै खोज्छन्,” र “आइनलागिञ्‍जेल जाइलागिँदैन” भन्‍नेजस्ता धेरै शैतानी दर्शनहरूलाई मानिसहरूले सत्यता र जीवनका आदर्श वाक्य मान्छन्, र तिनीहरू आफूले यी शैतानी दर्शनहरू पालना गरेकोमा आफूप्रति विशेष रूपमा खुसीसमेत महसुस गर्छन्, र परमेश्‍वरका वचनहरू पढेपछि मात्रै तिनीहरूले शैतानका यी कुराहरू वास्तवमा सत्यता होइनन्, बरु मानिसहरूलाई बहकाउने मिथ्या विधर्म र भ्रमहरू हुन् भन्‍ने महसुस गर्छन्। अनि, यी कुराहरू कहाँबाट आएका हुन्छन्? कतिपय कुराहरू विद्यालयको शिक्षाबाट र पाठ्यपुस्तकहरूबाट आएका हुन्छन्, कतिपय कुराहरू पारिवारिक शिक्षाबाट आएका हुन्छन्, र कतिपय कुराहरू सामाजिक अभ्यस्तीकरणबाट आएका हुन्छन्। छोटकरीमा भन्दा, ती सबै परम्परागत संस्कृतिबाट आएका र शैतानको शिक्षाबाट उत्पन्‍न भएका हुन्छन्। के सत्यतासँग यी कुराहरूको कुनै सम्बन्ध हुन्छ? सत्यतासँग यी कुराको कुनै सम्बन्ध हुँदैन। तर मानिसहरूले यी कुराहरूलाई वास्तविक रूपमा चिन्‍न सक्दैनन्, र अझै पनि यिनैलाई सत्यताको रूपमा लिन्छन्। के यो समस्या साह्रै गम्भीर भइसकेको छैन र? अनि, शैतानका यी कुराहरूलाई सत्यताको रूपमा लिनुका परिणामहरू के-के हुन्? के मानिसहरूले यी कुराहरूमा लागेर आफ्नो भ्रष्ट स्वभाव त्याग्‍न सक्छन्? के मानिसहरू यी कुराहरूमा लागेर सामान्य मानवतामा जिउन सक्छन्? के मानिसहरू यी कुराहरूमा लागेर विवेक र समझअनुसार जिउन सक्छन्? के तिनीहरू यी कुराहरूमा लागेर विवेक र समझको मापदण्डमा उठ्न सक्छन्? के यी कुराहरूमा लागेर मानिसहरूले परमेश्‍वरको अनुमोदन प्राप्त गर्न सक्छन्? तिनीहरूले यीमध्ये कुनै पनि कुरा हासिल गर्न सक्दैनन्। तिनीहरूले यीमध्ये कुनै पनि कुरा हासिल गर्न नसक्ने हुनाले, के मानिसहरूले पालना गर्ने यी कुराहरू सत्यता हुन् त? के यी कुराले व्यक्तिको जीवनको रूपमा काम गर्न सक्छन् त? मानिसहरूले आफूले सही र असल ठानेका दुनियाँसित व्यवहार गर्ने सांसारिक दर्शनहरू, बाँच्ने रणनीतिहरू, अस्तित्वजीवी नियमहरू, र परम्परागत संस्कृतिजस्ता नकारात्मक कुराहरूलाई समेत सत्यताको रूपमा लिएर पालना गरेपछि, त्यसका के परिणामहरू आउनेछन्? मानवजाति हजारौँ वर्षदेखि यी कुराहरूमा लागिरहेको छ। के तिनीहरू फिटिक्कै परिवर्तन भएका छन् र? के मानवजातिको वर्तमान स्थिति परिवर्तन भएको छ र? के भ्रष्ट मानवजाति परमेश्‍वरप्रति झन्झन् दुष्ट र झन्झन् प्रतिरोधी हुँदै गइरहेको छैन र? परमेश्‍वरले आफ्नो काम गर्नुहुँदा, हरेकपटक नै धेरै सत्यता व्यक्त गर्नुहुन्छ, र मानिसहरूले यी सत्यताहरूमा अख्तियार र शक्ति छ भन्‍ने कुरा देख्‍न सक्छन्, र पनि मानिसहरूले कसरी अझै परमेश्‍वरलाई इन्कार र विरोध गर्न सक्छन्? तिनीहरू किन अझै पनि परमेश्‍वरलाई स्विकार्न र उहाँमा समर्पित हुन सक्दैनन्? यो कुरा मानवजाति शैतानद्वारा गहन रूपमा भ्रष्ट पारिएको छ, भ्रष्ट मानवजाति शैतानी स्वभावले भरिएको छ, सत्यताप्रति वितृष्ण छ, यसलाई घृणा गर्छ, र यसलाई पटक्कै स्विकार्दैन भनेर देखाउनलाई पर्याप्त छ। यो समस्याको जड भनेको मानिसहरूले धेरै शैतानी दर्शन र धेरै शैतानी ज्ञान ग्रहण गरेको हुनु हो। मानिसहरू आफ्नो हृदयको गहिराइमा हरकिसिमका शैतानी विचार र दृष्टिकोणहरूले भरिएका हुन्छन्, त्यसकारण तिनीहरूले सत्यताप्रति वितृष्ण हुने र सत्यतालाई घृणा गर्ने स्वभाव विकास गरेका हुन्छन्। परमेश्‍वरमा विश्‍वास गर्ने धेरै मानिसहरूले परमेश्‍वरका वचनहरूमा अख्तियार र शक्ति छ भनेर स्वीकार गरे पनि, तिनीहरूले सत्यता स्वीकार गर्दैनन् भन्‍ने कुरा हामीले परमेश्‍वरमा विश्‍वास गर्ने धेरै जना मानिसहरूबाट देख्‍न सक्छौँ। अर्थात्, जब मानिसहरूले परमेश्‍वरका वचनहरू खान्छन्-पिउँछन्, तब तिनीहरूले “परमेश्‍वरका वचनहरू सत्यता हुन्, सत्यताभन्दा माथि केही पनि छैन, सत्यता हाम्रो हृदयमा छ, र सत्यता पछ्याउने कार्यलाई हामी जीवनअस्तित्वको उद्देश्यको रूपमा लिन्छौँ” भनेर मुखले स्विकारे पनि, वास्तविक जीवनमा तिनीहरू अझै पनि प्रख्यात शैतानी भनाइहरू र शैतानी दर्शनहरूअनुसार जिउँछन्, र परमेश्‍वरका वचनहरू र सत्यतालाई पन्छाउँछन्, र मानव धर्मशास्‍त्रीय ज्ञान र आत्मिक धर्मसिद्धान्तजस्ता कुराहरूलाई सत्यताजस्तै मानेर अभ्यास गर्छन्। के परमेश्‍वरमा विश्‍वास गर्ने धेरैजसो मानिसहरूको वास्तविक स्थिति यही होइन र? (हो।) यदि तिमीहरू यसरी नै लागिरहन्छौ र शैतानी परम्परागत संस्कृतिको जरा गाडेका यी कुराहरूलाई परमेश्‍वरका वचनहरूअनुसार चिरफार गर्दैनौ र बुझ्दैनौ भने, र यदि तिमीहरूले यी कुरालाई जरैबाट चिन्न सक्दैनौ, वा यीबारेमा राम्ररी बुझ्न सक्दैनौ, वा यिनलाई त्याग्‍न सक्दैनौ भने, यसको परिणाम के हुनेछ? एउटा परिणाम पक्का छ, र त्यो के हो भने, मानिसहरूले परमेश्‍वरमा विश्‍वास गरेको कैयौँ वर्ष भएको हुन्छ, तैपनि तिनीहरूले सत्यता के हो वा कुन मार्ग लिने भनेर जान्दैनन्, र अन्त्यमा तिनीहरू सबैको जिब्रोमा आत्मिक सिद्धान्त र धर्मशास्‍त्रीय सिद्धान्तहरू झुण्डिन्छन्, र तिनीहरूले भन्‍ने सबै कुरा राम्रा र सत्यताअनुरूपका सिद्धान्तहरू हुन् जस्ता सुनिन्छन्। तर अभ्यास गर्ने र जिउने कार्यको हिसाबमा, वास्तवमा यी मानिसहरू ढोँगी फरिसीहरूका नमुना हुन्। अनि, यसका परिणामहरू के-के हुन्? निस्सन्देह नै, तिनीहरूलाई परमेश्‍वरले दोषी ठहराउनुहुन्छ र श्राप दिनुहुन्छ। परमेश्‍वरमा विश्‍वास गर्ने तर सत्यता नस्विकार्नेहरू फरिसीहरू हुन् र तिनीहरूले परमेश्‍वरको अनुमोदन कहिल्यै पाउन सक्दैनन्।

उदाहरणको लागि, छोराछोरीको शिक्षासम्बन्धी विषयमा कुरा गर्नुपर्दा, कतिपय बुबाहरूले आफ्ना छोराछोरी अटेरी भएको र तिनीहरूले उचित कर्तव्य ननिभाएको देख्दा यसो भन्छन्: “प्राचीन मानिसहरूले ‘शिक्षा नदिई पालनपोषण गर्नु बुबाको गल्ती हो’” भनेर भनेको ठीकै रहेछ। त्यस्ता बुबाहरूले यो कुरालाई परमेश्‍वरका वचनहरूअनुसार लिँदैनन्। तिनीहरूको हृदयमा परमेश्‍वरका वचनहरू होइन, मानिसहरूका वचनहरू मात्रै हुन्छन्। त्यसोभए के तिनीहरूमा सत्यता वास्तविकता हुन्छ त? अहँ, हुँदैन। तिनीहरूले परमेश्‍वरमा विश्‍वास गरे पनि र केही सत्यताहरू बुझे पनि, र पैतृक जिम्मेवारी पूरा गर्न छोराछोरीलाई शिक्षा दिन सत्यता प्रयोग गर्नैपर्छ भनी जान्नुपर्ने भए पनि, तिनीहरूले यसरी अभ्यास गर्दैनन्। जब तिनीहरूले छोराछोरी गलत मार्गमा हिँडिरहेको देख्छन्, तब तिनीहरूले लामो सास फेरेर भन्छन्, “शिक्षा नदिई पालनपोषण गर्नु बुबाको गल्ती हो।” यो कस्तो अभिव्यक्ति हो? यो कसको प्रसिद्ध भनाइ हो? (शैतानको प्रसिद्ध भनाइ हो।) के परमेश्‍वरले कहिल्यै यस्तो अभिव्यक्ति दिनुभएको छ? (छैन।) त्यसोभए यो अभिव्यक्ति कहाँबाट आएको हो? (शैतानबाट।) यो शैतानबाट आउँछ, यो संसारबाट आएको हो। मानिसहरूले सत्यतालाई यति धेरै “पछ्याउँछन्,” र सत्यतालाई यति धेरै “प्रेम गर्छन्,” र सत्यतालाई यति धेरै “उचाल्छन्,” र पनि किन तिनीहरूले यस्ता कुराहरू आइपर्दा यस्ता शैतानी अभिव्यक्तिहरू बोल्छन्? तिनीहरूलाई त यो कुरा बोल्नु उचित र इज्जतको कुरा हो भन्‍नेसमेत लाग्छ। तिनीहरू भन्छन्, “हेर त, मसँग सत्यता र परमेश्‍वरप्रति कति धेरै डर र सम्‍मान छ। ‘शिक्षा नदिई पालनपोषण गर्नु बुबाको गल्ती हो’ भनेर मलाई स्वतः भन्न आउँछ—यो कति ठूलो सत्यता हो! यदि मैले परमेश्‍वरमा विश्‍वास नगरेको भए, के मैले यस्तो अभिव्यक्ति बोल्न सक्थेँ र?” के त्यो यसलाई सत्यताको रूपमा प्रस्तुत गर्नु होइन र? (हो।) के यो अभिव्यक्ति सत्यता हो त? (होइन।) “शिक्षा नदिई पालनपोषण गर्नु बुबाको गल्ती हो” भन्‍ने यो अभिव्यक्ति कस्तो अभिव्यक्ति हो? यो कुन हिसाबले गलत छ? यो अभिव्यक्तिको अर्थ के हो भने, यदि छोराछोरी अटेरी वा अपरिपक्व छन् भने, यो बुबाको जिम्मेवारी हो, अर्थात् बुबाले तिनीहरूलाई राम्ररी शिक्षा दिएको छैन। तर के साँचो कुरा यही हो त? (होइन।) कतिपय आमाबुबाले उचित तरिकाले आफूलाई आचरणमा ढाल्छन्, तैपनि तिनीहरूका छोराहरू गुण्डा र छोरीहरू वेश्या हुन्छन्। बुबाको भूमिकामा रहेको व्यक्तिलाई साह्रै रिस उठ्छ र भन्छ: “शिक्षा नदिई पालनपोषण गर्नु बुबाको गल्ती हो। मैले यिनीहरूलाई पुलपुल्याएर बिगारेँ!” यसो भन्‍नु सही हो, कि होइन? (होइन, यो गलत हो।) यो कुन हिसाबले गलत छ? यदि तैँले यो अभिव्यक्तिमा के गलत छ भनेर बुझ्न सक्छस् भने, यसले तैँले सत्यता बुझेको छस् र यो अभिव्यक्तिमा निहित समस्याबारे के गलत छ भनेर बुझेको छस् भन्‍ने प्रमाणित गर्छ। यदि तैँले यो मामलाको सत्यता बुझ्दैनस् भने, तैँले यो मामला स्पष्ट रूपमा व्याख्या गर्न सक्दैनस्। अहिले तिमीहरूले सत्यताको व्याख्या र परिभाषा सुनेका हुनाले, तिमीहरूले “यो अभिव्यक्ति गलत छ। यो सांसारिक अभिव्यक्ति हो। परमेश्‍वरमा विश्‍वास गर्ने हामी त्यस्तो कुरा बोल्दैनौँ।” भनी महसुस गर्न र सोच्न सक्छौ। तैँले त यस मामिलाबारे बोल्ने आफ्नो तरिका बदलेको मात्र छस्। यसको अर्थ तैँले सत्यता बुझेको छस् भन्‍ने हुँदैन—वास्तवमा, “शिक्षा नदिई पालनपोषण गर्नु बुबाको गल्ती हो” भन्‍ने अभिव्यक्तिमा के गलत छ भन्‍ने तँलाई थाहै छैन। यस्तो मामला सामना गर्दा, तैँले के भन्‍नुपर्छ, जुन सत्यताअनुरूप हुन सक्छ? तैँले सत्यता सिद्धान्तहरूअनुसार कसरी व्यवहार गर्नुपर्छ? सुरुमा यस्ता कुराहरूलाई कसरी सही रूपमा बुझ्ने र व्याख्या गर्ने भन्‍नेबारेमा कुरा गरौं। यसको बारेमा परमेश्‍वरले के भन्‍नुहुन्छ? के परमेश्‍वरका वचनहरूमा त्यस्ता विषयमा किटेरै केही भनिएको छ? परमेश्‍वरले धेरै सत्यताहरू व्यक्त गर्नुभएको छ, ताकि मानिसहरूले ती सत्यता स्विकार्न र तिनलाई आफ्नो जीवन बनाउन सकून्। त्यसकारण जब मानिसहरूले आफ्ना छोराछोरीलाई शिक्षा दिन्छन्, तब के तिनीहरूले तिनीहरूलाई सिकाउन परमेश्‍वरका वचनहरू प्रयोग गर्नुपर्दैन र? परमेश्‍वरका वचनहरू सारा मानवजातिको निम्ति बोलिन्छ। तिमीहरू वयस्क भए नि बालक भए नि, पुरुष भए नि वा महिला भए नि, वृद्ध भए नि वा जवान भए नि, सबैले परमेश्‍वरका वचनहरू स्वीकार गर्नुपर्छ। परमेश्‍वरका वचनहरू मात्रै सत्यता हुन् र ती मानिसहरूको जीवन बन्न सक्छन्। परमेश्‍वरका वचनहरूले मात्रै मानिसहरूलाई जीवनको सही मार्गमा डोर्‍याउन सक्छन्। परमेश्‍वरमा विश्‍वास गर्ने मानिसहरूले यो मामला राम्ररी बुझ्न सक्नुपर्छ। “शिक्षा नदिई पालनपोषण गर्नु बुबाको गल्ती हो” भन्‍ने अभिव्यक्तिलाई तिमीहरू कसरी व्याख्या गर्छौ? (व्यक्तिले लिने मार्ग उसको प्रकृति सारद्वारा निर्धारित हुन्छ। साथै, उसले यो जीवनमा भोग्‍ने दण्ड वा उसले प्राप्त गर्ने आशिष्‌हरू उसको अघिल्लो जीवनसँग सम्बन्धित हुन्छन्। त्यसकारण, “यदि छोराछोरीले सही मार्ग पछ्याउँदैनन् भने, त्यो तिनीहरूका आमाबुबाले तिनीहरूलाई राम्ररी शिक्षा नदिएकाले हो” भन्‍ने अभिव्यक्ति छानबिन गर्दा सही साबित हुँदैन, र यसले परमेश्‍वरले मानवजातिको नियतिमाथि सार्वभौमिकता राख्‍नुभएको हुन्छ भन्‍ने तथ्यलाई पूरै इन्कार गर्छ।) तैँले भनेको कुराअनुसार, के छोराछोरीले सही मार्ग नलिनुसँग परमेश्‍वरको सार्वभौमिकताको कुनै सम्बन्ध छ त? परमेश्‍वरले मानिसहरूलाई आफ्नै छनौटहरू गर्न र सही मार्ग चुन्‍न दिनुहुन्छ। तैपनि, मानिसहरूमा शैतानी प्रकृति हुन्छ, र सबैले आफ्नै छनौटहरू गर्छन्, र सबैले आफ्नै मनपर्ने मार्ग रोज्छन्, र परमेश्‍वरको सार्वभौमिकतामा समर्पित हुन इच्छुक हुँदैनन्। यदि तैँले भनेको कुरा सत्यतासँग मिल्छ भने, तैँले यसलाई स्पष्ट रूपमा व्याख्या गर्नुपर्छ ताकि मानिसहरू यसमा विश्‍वस्त हुन सकून्।

यसपछि हामी “शिक्षा नदिई पालनपोषण गर्नु बुबाको गल्ती हो” भन्‍ने वाक्यांशबारे सङ्गति गर्नेछौँ। पहिलो कुरा स्पष्ट पार्नुपर्छ, “छोराछोरीले सही मार्ग पछ्याउन नसक्नु भनेको आमाबुबासँग सम्बन्ध भएको कुरा हो” भनेर भन्‍नु गलत हो। व्यक्ति जोसुकै भए पनि, यदि ऊ निश्‍चित प्रकारको व्यक्ति हो भने, ऊ त्यही निश्‍चित मार्गमा हिँड्छ। के यो निश्‍चित कुरा होइन र? (हो।) व्यक्तिले लिने मार्गले नै ऊ वास्तवमा को हो भन्‍ने कुरा निर्धारित गर्छ। उसले हिँड्ने मार्ग र ऊ कस्तो व्यक्ति बन्छ भन्‍ने कुरा उसको आफ्‍नै हातको कुरा हो। यी कुराहरू पूर्वनिर्धारित, अन्तर्निहित, अनि व्यक्तिको प्रकृतिसँग सम्बन्धित हुन्छन्। त्यसोभए आमाबुबाको शिक्षाको उपादेयता के हो त? के यसले व्यक्तिको प्रकृति नियन्त्रण गर्न सक्छ त? (सक्दैन।) आमाबुबाको शिक्षाले मानव प्रकृति नियन्त्रण गर्न र व्यक्तिले कुन मार्ग लिन्छ भन्‍ने समस्या सुल्झाउन सक्दैन। आमाबुबाले प्रदान गर्न सक्‍ने एउटै शिक्षा के हो? छोराछोरीको दैनिक जीवनका केही सरल व्यवहारहरू, केही सतही विचारहरू र आत्मआचरणका नियमहरू—यी आमाबुबासँग सम्बन्ध भएका कुराहरू हुन्। आमाबुबाले छोराछोरी वयस्कतामा पुग्‍नुपहिले, आफ्नो उचित जिम्मेवारी पूरा गर्नुपर्छ, र त्यो भनेको छोराछोरीलाई सही मार्ग हिँड्न, मेहनतसाथ अध्ययन गर्न, र हुर्किएपछि अरूभन्दा माथि उठ्न सक्षम हुन प्रयास गर्न, खराब काम नगर्न वा खराब मानिसहरू नबन्न सिकाउनु हो। आमाबुबाले छोराछोरीको व्यवहारलाई नियमन पनि गर्नुपर्छ, तिनीहरूलाई शिष्ट व्यवहार गर्न र अग्रजहरूलाई देख्दा अभिवादन गर्न सिकाउनुपर्छ, र व्यवहारसम्बन्धी अन्य कुराहरू सिकाउनुपर्छ—आमाबुबाले पूरा गर्नुपर्ने जिम्मेवारी यही हो। छोराछोरीको जीवनको हेरचाह गर्ने र आत्मआचरणका केही आधारभूत नियमहरूबारे तिनीहरूलाई शिक्षा दिने—आमाबुबाको प्रभाव यही हो। छोराछोरीको व्यक्तित्वको हकमा भन्दा, आमाबुबाले यो कुरा सिकाउन सक्दैनन्। कतिपय आमाबुबा सहज हुन्छन् र सबै कुरा बिस्तारै गर्छन्, तर तिनीहरूका छोराछोरी अत्यन्तै हतारे हुन्छन् र केही पल पनि त्यतिकै बस्न सक्दैनन्। तिनीहरू १४-१५ वर्षको हुँदा आफै कमाई खान जान्छन्, सबै कुरामा तिनीहरूले आफ्नै निर्णय गर्छन्, तिनीहरूलाई आमाबुबाको आवश्यकता पर्दैन, र तिनीहरू अत्यन्तै आत्मनिर्भर हुन्छन्। के तिनीहरूलाई आमाबुबाले यो कुरा सिकाएका हुन्छन् त? हुँदैनन्। त्यसकारण, व्यक्तिको व्यक्तित्व, स्वभाव, र उसको सारसमेत, साथै उसले भविष्यमा रोज्ने मार्गसँग उसका आमाबुबाको कुनै पनि सम्बन्ध हुँदैन। कतिपयले यसो भन्दै यो कुराको खण्डन गर्छन्, “अनि तिनीहरूसँग यसको कुनै पनि सम्बन्ध कसरी नहुन सक्छ त? कतिपय मानिसहरू विद्वान परिवार वा कुनै निश्‍चित पेसामा पुस्तौंपुस्तादेखि विशेषज्ञता भएको परिवारबाट आएका हुन्छन्। उदाहरणको लागि, एउटा पुस्ताले चित्रकला अध्ययन गर्छ, अर्को पुस्ताले पनि चित्रकला नै अध्ययन गर्छ, र फेरि अर्को पुस्ताले पनि त्यसै गर्छ। यसले ‘शिक्षा नदिई पालनपोषण गर्नु बुबाको गल्ती हो’ भन्‍ने वाक्यांशको सत्यता पुष्टि गर्छ।” के यसो भन्‍नु सही हो, कि गलत हो? (गलत हो।) यो समस्या चित्रण गर्न यो उदाहरण प्रयोग गर्नु गलत र त्रुटिपूर्ण छ, किनभने यी दुई फरकफरक कुराहरू हुन्। पुस्तौँपुस्तादेखि विशेषज्ञता भएको परिवारको प्रभाव विशेषज्ञताको एउटा पक्षसम्म मात्र सीमित हुन्छ, र यस्तो पारिवारिक वातावरणको परिणामस्वरूप सबैले उही कुरा सिक्न सक्छन्। झट्ट हेर्दा, सन्तानले पनि उही कुरा छनौट गरेजस्तो देखिन्छ, तर मूलजड हेर्दा, यो सब परमेश्‍वरको पूर्वनियुक्ति हो। यो व्यक्तिको पुनर्जन्म कसरी यो परिवारमा भयो? के त्यसमा पनि परमेश्‍वरको सार्वभौमिकता हुँदैन र? छोराछोरीलाई वयस्कतामा पुर्‍याउने जिम्मेवारी मात्रै आमाबुबाको हुन्छ। बाहिरी व्यवहार र जीवनशैलीका बानीबेहोराको हिसाबमा मात्रै छोराछोरीलाई आमाबुबाले प्रभाव पार्छन्। तर तिनीहरू ठूला भइसकेपछि, तिनीहरूले जीवनमा पछ्याउने लक्ष्यहरू र तिनीहरूको जीवनको नियतिसँग तिनीहरूका आमाबुबाको कुनै सम्बन्ध हुँदैन। कतिपय आमाबुबा आफ्नो हैसियतअनुसार जिउने साधारण किसान मात्रै हुन्छन्, तर तिनीहरूका छोराछोरी अधिकारीहरू बन्न र महान् कामहरू गर्न सक्षम हुन्छन्। अनि त्यसपछि यस्ता पनि छोराछोरी हुन्छन्, जसका आमाबुबा वकिल र डाक्टर हुन्छन्, र दुवैजना सक्षम हुन्छन्, तैपनि ती छोराछोरीहरूचाहिँ जहाँ गए पनि काम पाउन नसक्‍ने निकम्‍माहरू हुन्छन्। के आमाबुबाले तिनीहरूलाई यही कुरा सिकाएका हुन्छन् र? जब बुबा वकिल हुन्छ, तब के उसले छोराछोरीलाई शिक्षा दिने र प्रभाव पार्ने कुरामा कसर छोड्ने सम्भावना हुन्छ त? अवश्य नै हुँदैन। कुनै पनि बुबाले यसो भन्‍न सक्दैन, “मैले जीवनमा यति धेरै समृद्धि पाएको छु, मलाई आशा छ भविष्यमा मेरा छोराछोरीले मैलेजत्तिको समृद्धि नपाऊन्, त्यो साह्रै थकाइलाग्दो कुरा हो। भविष्यमा तिनीहरू गोठाला मात्र बन्नु नै पर्याप्त हुन्छ।” उसले अवश्य नै उसका छोराछोरीलाई ऊबाट सिक्‍ने र भविष्यमा ऊजस्तै हुने शिक्षा दिनुपर्छ। अनि, उसले छोराछोरीलाई शिक्षा दिइसकेपछि के हुन्छ? ती छोराछोरी जेजस्तो बन्नुपर्ने हो त्यस्तै बन्नेछन्, र तिनीहरूको गन्तव्य जेजस्तो हुनुपर्ने हो त्यही हुनेछ, र कसैले पनि त्यसलाई परिवर्तन गर्न सक्दैन। तैँले यहाँ कुन तथ्य देख्छस्? सन्तानले लिने मार्गसँग उसका आमाबुबाको कुनै सम्बन्ध हुँदैन। कतिपय आमाबुबाले परमेश्‍वरमा विश्‍वास गर्छन् र छोराछोरीलाई परमेश्‍वरमा विश्‍वास गर्ने शिक्षा दिन्छन्, तर तिनीहरूले जे भने पनि, ती छोराछोरीले विश्‍वास गर्दैनन्, र यसबारेमा आमाबुबाले केही गर्न सक्दैनन्। कतिपय आमाबुबाले परमेश्‍वरमा विश्‍वास गर्दैनन्, तर छोराछोरीले परमेश्‍वरमा विश्‍वास गर्छन्। ती छोराछोरीले परमेश्‍वरमा विश्‍वास गर्न थालेपछि, उहाँलाई पछ्याउँछन्, उहाँप्रति आफूलाई समर्पित गर्छन्, र सत्यतालाई स्विकार्न, र परमेश्‍वरको अनुमोदन पाउन सक्षम बन्छन्, र यसरी तिनीहरूको नियति परिवर्तन हुन्छ। के यो आमाबुबाको शिक्षाको परिणाम हो त? होइन, यो त परमेश्‍वरको पूर्वनिर्धारण र छनौटसँग सम्‍बन्धित कुरा हो। यहाँ, यो “शिक्षा नदिई पालनपोषण गर्नु बुबाको गल्ती हो” भन्‍ने अभिव्यक्तिमा समस्या छ। आमाबुबाले छोराछोरीलाई शिक्षा दिने जिम्मेवारी पाएका भए पनि, सन्तानको नियति आमाबुबाले निर्धारित गर्दैनन्, यो कुरा सन्तानको प्रकृतिले निर्धारित गर्छ। के शिक्षाले सन्तानको प्रकृतिसम्बन्धी समस्या समाधान गर्न सक्छ त? पटक्‍कै सक्दैन। व्यक्तिले जीवनमा लिने मार्ग उसका आमाबुबाले निर्धारित गर्दैनन्, यो त परमेश्‍वरले पूर्वनिर्धारित गर्नुभएको हुन्छ। भनाइ नै छ नि, “मानिसको भाग्य स्वर्गले निर्धारित गर्छ,” र यो भनाइलाई मानव अनुभवले सारांशित गरेको छ। व्यक्ति वयस्कतामा पुग्‍नुपहिले, उसले कुन मार्ग लिनेछ भन्‍ने कुरा भन्‍नै सकिँदैन। तिनीहरू वयस्क बनेपछि, र तिनीहरूसँग विचारहरू भएर समस्याहरूबारे मनन गर्न सक्‍ने भएपछि, तिनीहरूले बाहिर वृहत्तर समुदायमा के गर्ने भन्‍ने छनौट गर्नेछन्। कतिपय मानिसहरूले वरिष्ठ अधिकारी बन्‍न चाहन्छु भन्छन्, र अरूले वकिल बन्‍न चाहन्छु, र अझै अरूले लेखक बन्‍न चाहन्छु भनेर भन्छन्। हरेकको आ-आफ्नै छनौट र आ-आफ्नै विचार हुन्छ। कसैले पनि “म मेरा आमाबुबाले मलाई शिक्षा दिऊन् भनेर पर्खनेछु, र मेरा आमाबुबाले मलाई जे बन्‍न शिक्षा दिनुहुन्छ म त्यही बन्‍नेछु,” भनेर भन्दैन। यति साह्रो मूर्ख त कोही पनि हुँदैन। वयस्कतामा पुगेपछि, मानिसहरूका विचारहरू मडारिँदै क्रमशः परिपक्‍व हुन थाल्छन्, र त्यसैले तिनीहरूको अगाडि रहेका मार्ग र उद्देश्यहरू झन्झन् स्पष्ट हुँदै जान्छन्। यति नै बेला, तिनीहरू कस्ता व्यक्ति हुन्, र तिनीहरू कुन समूहका सदस्य हुन् भन्‍ने कुरा पनि बिस्तारै स्पष्ट हुँदै जान्छ। यस बिन्दुदेखि, हरेक व्यक्तिको व्यक्तित्व क्रमशः स्पष्ट रूपमा परिभाषित हुँदै जान्छ, र सँगसँगै, तिनीहरूको स्वभाव, साथै तिनीहरूले पछ्याइरहेका मार्ग, तिनीहरूको जीवन दिशा, र तिनीहरू कुन समूहमा पर्छन् त्यो कुरा पनि स्पष्ट हुँदै जान्छ। यो सबै केमा आधारित हुन्छ? अन्ततः परमेश्‍वरले पूर्वनिर्धारित गर्नुभएको कुरा नै यही हो—यससँग व्यक्तिका आमाबुबाको कुनै सम्बन्ध हुँदैन। के अब तिमीहरू यसलाई स्पष्ट रूपमा बुझ्छौ? त्यसोभए, आमाबुबासँग के-कस्ता कुराहरूको चाहिँ सम्बन्ध हुन्छ त? व्यक्तिको रूप, उचाइ, वंशाणु, र कतिपय पारिवारिक रोगहरू व्यक्तिका आमाबुबासँग थोरै हदसम्‍म सम्बन्धित हुन्छन्। मैले किन थोरै हदसम्‍म भनेँ? किनभने १००% यस्तो हुन्छ भन्‍ने हुँदैन। कतिपय परिवारहरूमा, हरेक पुस्ता रोगले प्रभावित हुन्छ, तर एउटा सन्तान निरोगी जन्मिन्छ। त्यो कसरी हुन सक्छ? कतिले “यो सन्तानको व्यक्तित्व असल भएकोले हो” भनेर भन्छन्। यो मानिसहरूको राय हो, तर यो कुरा कहाँबाट आएको हुन्छ? (परमेश्‍वरको पूर्वनिर्धारणबाट।) कुरो ठ्याक्‍कै त्यही हो। त्यसोभए “शिक्षा नदिई पालनपोषण गर्नु बुबाको गल्ती हो” भन्‍ने अभिव्यक्ति सही हो कि गलत हो? (गलत हो।) अहिले तिमीहरू यसबारे स्पष्ट भयौ, होइन र? कसरी खुट्ट्याउने, त्यो आउँदैन भने, काम छैन। सत्यताविना, तिमीहरूले कुनै कुरा पनि स्पष्ट देख्‍न सक्दैनौ।

दैनिक जीवनमा, हरेक व्यक्तिको मनमा शैतानका यी धेरै मिथ्याभाषी विचारहरू हुन्छन्। यी कुराहरू भित्री रूपमा सङ्कलित र भण्डारण भई बसेका हुन्छन्, र कुनै पनि घटना घट्दा प्रकट भइदिन्छन्। कतिपय मानिसहरू भन्छन्: “असल पुरुष महिलासँग लड्दैन। हेर म कति आदर्शवान्‌ छु। म पुरुषार्थी, बहादुर पुरुष हुँ, तर तिमी त मुर्झाएकी फूल हौ, त्यसकारण म तिमीसँग लडाइँ गर्नेछैनँ।” तिनीहरूले यो अभिव्यक्तिलाई केको रूपमा लिन्छन्? (सत्यताको रूपमा।) तिनीहरूले यसलाई सत्यता र सत्यता अभ्यास गर्ने सिद्धान्तको रूपमा लिन्छन्। कतिपय मानिसहरूले साँच्चै सुन्दर स्वरूप भएका र इज्जतदार सज्‍जनजस्ता देखिने, तर धूर्त हुने र सधैँ आफ्‍नो वास्तविक रूप लुकाउने, र अरूसँग अन्तरक्रिया गर्दा निकै छली र कपटी हुने, अनि धेरै मानिसहरूले उसको वास्तविकता पत्ता लगाउन नसक्‍ने कुनै व्यक्तिलाई देख्छन्, र त्यसकारण तिनीहरू भन्छन्: “म त इमानदार र दयालु व्यक्तिका रूपमा आफूलाई आचरणमा ढाल्न, र अरूसँग शत्रुवत् नभई मित्रवत्‌ हुन मात्र परमेश्‍वरमा विश्‍वास गर्छु। यो त ‘नक्‍कली भलाद्मी बन्‍नुभन्दा त साँचो खलनायक बन्‍नु बेस हो’ भनेजस्तै हो। परमेश्‍वरका कतिपय वचनहरूमा पनि यही अर्थ छ।” यी मानिसहरूले भन्ने कुराहरूबारे तँ के सोच्छस्? “नक्‍कली भलाद्मी बन्‍नुभन्दा त साँचो खलनायक बन्‍नु बेस हो।” हेर् त, मानिसहरूको जीवनमा कुनै घटना घट्नेबित्तिकै, तिनीहरूभित्र रहेका सबै आम भनाइहरू, उखानहरू, र टुक्‍काहरू एकैचोटि बाहिर निस्केर आउँछन्, र त्यहाँ सत्यताको एउटै शब्द हुँदैन। अन्त्यमा, ती मानिसहरूले “मलाई अन्तर्दृष्टि दिनुभएकोमा परमेश्‍वरलाई धन्यवाद होस्” भनेरसमेत भन्छन्। “नक्‍कली भलाद्मी बन्‍नुभन्दा त साँचो खलनायक बन्‍नु बेस हो” भन्‍ने भनाइ सही हो कि गलत हो? (गलत हो।) यो गलत छ भन्‍ने तिमीहरू सबैलाई थाहा छ, तर यसमा के गल्ती छ? नक्कली भलाद्मीहरूको समस्या के हो भने, तिनीहरू नक्कली हुन्छन्। कोही पनि नक्‍कली भलाद्मी बन्‍न चाहँदैन, तर साँचो खलनायक बन्‍न चाहन्छ। साँचो खलनायकहरूमा मानिसहरूले अनुमोदन गर्ने के कुरा हुन्छ? तिनीहरू सच्‍चा हुन्छन्, त्यसैले तिनीहरू खलनायक भए पनि, तिनीहरूले सबैको अनुमोदन पाउँछन्। त्यसोभए तिमीहरू के हुन चाहन्छौ, साँचो खलनायक कि नक्‍कली भलाद्मी? (कुनै पनि होइन।) किन यी दुवै प्रकारका मानिसहरू नबन्‍ने? (यी दुवै सत्यताअनुरूप छैनन्, र परमेश्‍वरका वचनहरूमा यसबारे केही भनिएको छैन।) के परमेश्‍वरले मानिसहरूलाई नक्‍कली भलाद्मी वा साँचो खलनायक दुवैमध्ये कुनै पनि बन्‍न लगाउनुभएको छैन भन्‍ने दाबीको सान्दर्भिक आधार दिन सक्छौ? (परमेश्‍वर मानिसहरू इमानदार मानिसहरू बनून् भन्‍ने चाहनुहुन्छ।) परमेश्‍वर मानिसहरू इमानदार मानिसहरू बनून् भन्‍ने चाहनुहुन्छ। त्यसोभए, इमानदार मानिसहरू र साँचो खलनायकहरूबीच के भिन्‍नता हुन्छ? “खलनायकहरू” भन्‍ने शब्द राम्रो छैन, तर तिनीहरू निकै इमानदार हुन्छन्। तर साँचो खलनायकहरू किन असल होइनन्? के तिमीहरूले स्पष्ट व्याख्या गर्न सक्छौ? साँचो खलनायकहरू र नक्कली भलाद्मीहरू दुवै असल मानिसहरू होइनन् भनेर दाबी गर्ने आधार के हो? खलनायकहरू के हुन्? प्रायजसो कुन शब्दलाई खलनायकहरूसँग जोडिएको हुन्छ? (घृणित।) ठीक भन्यौ। परमेश्‍वरका वचनहरूमा “घृणित” भन्‍ने यो शब्दलाई कसरी व्याख्या र परिभाषित गरिएको छ? परमेश्‍वरका वचनहरूमा, “घृणित” भन्‍ने शब्दलाई असल शब्दको रूपमा परिभाषित गरिएको छ कि खराब शब्दको रूपमा? (खराब शब्दको रूपमा।) खराब शब्दको रूपमा, परमेश्‍वरले निन्दा गर्नुभएको कुराको रूपमा। घृणित कार्य गर्ने र घृणित दृष्टिकोण भएका मानिसहरू खलनायकहरू हुन्। अरू कसरी खलनायकको स्वभाव र सार परिभाषित गरिन्छ? स्वार्थी, होइन र? (हो।) यस्तो व्यक्ति स्वार्थी र घृणास्पद हुन्छ। तिनीहरूले प्रकट गर्ने कुरा साँचो र तिनीहरूको चित्तप्रकृति साँचो भए पनि, तिनीहरू अझै पनि धेरै हदसम्‍म खलनायक नै हुन्छन्। नक्कली सज्जन छली र दुष्ट हुन्छ, र उसले सधैँ आफ्‍नो वास्तविकता लुकाएर अरूलाई झूटो प्रभाव पार्छ, र अरूलाई उसको उज्ज्वल, चम्किलो, र मित्रवत् पक्ष देख्ने तुल्याउँछ। उसले आफ्नो साँचो स्वभाव, विचार, र दृष्टिकोण लुकाउँछ ताकि कसैले पनि तिनलाई बुझ्न वा बोध गर्न नसकून्। त्यस्ता मानिसहरूमा कस्तो स्वभाव हुन्छ? (छली र दुष्ट।) तिनीहरू दुष्ट मानिसहरू हुन्। त्यसकारण, न त खलनायकहरू न त सज्जनहरू नै असल मानिस हुन्। एउटा भित्री रूपमा खराब हुन्छ र अर्को बाहिरी रूपमा खराब हुन्छ। तिनीहरूको स्वभाव वास्तवमा उस्तै हुन्छ—तिनीहरू दुवै अत्यन्तै दुष्ट, स्वार्थी, र छली हुन्छन्। के यी दुई प्रकारका अत्यन्तै दुष्ट र छली मानिसहरू इमानदार मानिसहरू बन्‍न खोज्छन्? (खोज्दैनन्।) त्यसकारण, यी दुई प्रकारका मानिसहरूमध्ये तँ जोसुकै व्यक्ति बने पनि, तँ परमेश्‍वरले चाहनुहुने किसिमको असल वा इमानदार व्यक्ति हुँदैनस्। तँ परमेश्‍वरले घृणा गर्नुहुने व्यक्ति हुन्छस्, र तँ परमेश्‍वरले तँलाई जुन व्यक्ति बनेको चाहनुहुन्छ त्यो व्यक्ति हुँदैनस्। त्यसकारण, मलाई भन् त, के “नक्‍कली भलाद्मी बन्‍नुभन्दा त साँचो खलनायक बन्‍नु बेस हो” भन्‍ने अभिव्यक्ति सत्यता हो? (होइन।) यो दृष्टिकोणबाट हेर्दा, यो अभिव्यक्ति सत्यता होइन। धेरै मानिसले आफूलाई असल मानिसका रूपमा प्रस्तुत गर्न सकूँ भनेर नक्‍कली भलाद्मीलाई आक्रमण गर्ने र दोष दिने उद्देश्यले, “नक्‍कली भलाद्मी बन्‍नुभन्दा त साँचो खलनायक बन्‍नु बेस हो” भनेर भन्छन्, मानौँ यी खलनायकहरूको “खलनायकीपन” ले यिनीहरूलाई इन्साफको कुनै शक्तिले जस्तै गरी विशेष धर्मी र सच्‍चा बनाउँछ। तैँले एक खलनायकका रूपमा कसरी आफू न्यायसङ्गत भएको दाबी गर्न सक्छस्? तँ त दोषी ठहराउनुपर्ने व्यक्ति हुन्छस्।

सबैको मनमा, यस्ता अभिव्यक्ति र यस्ता कुराहरू धेरै हुन्छन्, र अनगिन्ती मानिसहरूले यस्तो दृष्टिकोण राख्छन्। चाहे यो परम्परागत संस्कृति होस्, चाहे लोक उखान, चाहे पारिवारिक आदर्श वाक्य, चाहे पारिवारिक नियम, वा चाहे देशको कानुनी प्रणाली होस्, मानिसहरूले प्रायजसो समाजमा लामो समयदेखि र व्यापक रूपमा फैलिएका, र समाज र मानवजातिमा धेरै पहिलेदेखि नै सकारात्मक कुराहरूको रूपमा घोषणा र प्रचारित हुँदै आएका यी कुराहरूलाई आफ्नो पुस्तौँपुस्तासम्‍म शिक्षा दिन प्रयोग गर्छन्। मानिसहरूले आफ्‍नो हृदयको गहिराइमा कतिपय अभिव्यक्तिहरूलाई अभ्यासका सिद्धान्तहरू र मानव अस्तित्वका सिद्धान्तहरूको रूपमा लिन्छन्। कतिपय त यस्ता अभिव्यक्तिहरू छन् जसले केही दृष्टिकोण व्यक्त गर्छन् जसमा मानिसहरू सहमतचाहिँ हुन्छन्, तर लागू गर्नचाहिँ चाहँदैनन्। तर तैँले लागू गर्न चाहे पनि नचाहे पनि, हृदयको गहिराइमा तँ यी अभिव्यक्तिहरूलाई आफ्नो आत्मआचरणको अभ्यासका सिद्धान्तहरूका रूपमा लिन्छस्। छोटकरीमा भन्दा, यी कुराहरू परमेश्‍वरमाथिको मानिसहरूको विश्‍वास र सत्यता पछ्याइमा ठूला बाधा हुन्। यी कुराले मानिसहरूलाई फाइदा गर्नुको सट्टा हानि मात्रै गर्छन्। उदाहरणको लागि, आधुनिक मानिसहरूले प्रायजसो कुरा गर्ने विषय “जीवन बहुमूल्य छ; प्रेम त अझ बढी बहुमूल्य छ। तर, स्वतन्त्रताका खातिर, म यी दुई वटै कुरा त्याग्नेथिएँ।” यो अभिव्यक्ति उच्च आदर्शहरू भएका र स्वतन्त्रता पछ्याउने र परम्परागत सामन्ती प्रणालीबाट मुक्त हुन चाहने पूर्व र पश्‍चिमका मानिसहरूद्वारा पैरवी र आदर गरिएको प्रसिद्ध भनाइ हो। यहाँ मानिसहरूको पछ्याइको केन्द्रबिन्दु के हो? जीवन? कि प्रेम? (होइन, स्वतन्त्रता।) ठीक भन्यौ, स्वतन्त्रता हो। त्यसोभए, के यो अभिव्यक्ति सत्यता हो त? यो अभिव्यक्तिको अर्थ के हो भने स्वतन्त्रताको खोजको लागि, जीवन त्याग्‍न सकिन्छ, र प्रेम पनि त्याग्‍न सकिन्छ—अर्थात्, प्रेम गर्ने व्यक्ति पनि त्यागमा पर्न सक्छ—ताकि यो सुन्दर स्वतन्त्रतातर्फ दौड्न सकियोस्। सांसारिक मानिसहरूको लागि यो स्वतन्त्रता कस्तो देखिन्छ? तिनीहरूले स्वतन्त्रता भन्ठानेको यो कुरालाई कसरी व्याख्या गर्ने? परम्परा तोड्नु भनेको एकप्रकारको स्वतन्त्रता हो, पुराना रीतिरिवाजहरू तोड्नु भनेको एकप्रकारको स्वतन्त्रता हो, र सामन्ती शाहीराज तोड्नु पनि एकप्रकारको स्वतन्त्रता हो। अरू के छ? (कुनै पनि राजनीतिक शासनको नियन्त्रणमा नहुनु।) अर्को भनेको कुनै पनि शक्ति वा राजनीतिको नियन्त्रणमा नहुनु हो। तिनीहरूले यस्तो स्वतन्त्रता खोजी गर्छन्। त्यसोभए के तिनीहरूले बताउने गरेको स्वतन्त्रता साँचो स्वतन्त्रता हो त? (होइन।) के परमेश्‍वरमा विश्‍वास गर्ने मानिसहरूले बताउने गरेको स्वतन्त्रतासँग यो कुराको कुनै समानता छ? (छैन।) परमेश्‍वरमा विश्‍वास गर्ने कतिपय मानिसहरूले पनि हृदयमा यस्तो दृष्टिकोण बोकेका हुन सक्छन्: “परमेश्‍वरमा विश्‍वास गर्नु सुन्दर कुरा हो, यसले स्वतन्त्र र मुक्त गराउँछ। कुनै पनि रीतिरिवाज वा परम्परागत औपचारिकताहरू पालना गर्नुपर्दैन, विवाह र अन्त्येष्टिहरू आयोजना गर्ने वा त्यसमा सहभागी हुनेबारे चिन्ता गर्नुपर्दैन, सांसारिक कुराहरू सबै त्यागिन्छ। साँच्‍चै स्वतन्त्र भइन्छ!” के कुरा त्यस्तो हो त? (होइन।) त्यसोभए स्वतन्त्रता वास्तवमा के हो त? के तिमीहरू अहिले स्वतन्त्र छौ? (थोरै मात्रामा।) त्यसोभए यो थोरै स्वतन्त्रता कसरी पायौ त? यो स्वतन्त्रताको अर्थ के हो? (सत्यता बुझ्नु र शैतानको अँध्यारो प्रभाव तोड्नु।) शैतानको अँध्यारो प्रभाव तोडेपछि, तँलाई अलिअलि रिहाइ मिल्छ र केही हदसम्‍म स्वतन्त्रता प्राप्त हुन्छ। तैपनि, यदि मैले यसलाई चिरफार गरिनँ भने, तिमीहरूले साँच्‍चै आफू स्वतन्त्र छु भन्‍ने सोच्नेछौ, तर वास्तवमा तिमीहरू स्वतन्त्र छैनौ। साँचो स्वतन्त्रता भनेको मानिसहरूले सोचेको जस्तो स्थानिक र भौतिक हिसाबले शरीरलाई स्वतन्त्र र मुक्त गराउनु होइन। बरु, कुरो के हो भने, मानिसहरूले सत्यता बुझेपछि, तिनीहरूसँग विभिन्‍न मानिसहरू, घटनाहरू, कामकुराहरू, र संसारबारे सही दृष्टिकोण हुन्छ, र तिनीहरूले जीवनमा सही लक्ष्य र दिशा पछ्याउन सक्छन्, र जब मानिसहरू शैतानको प्रभाव र शैतानी विचार र दृष्टिकोणहरूको बन्धनका अधीनमा हुँदैनन्, तब तिनीहरूको हृदय आजाद हुन्छ—र यही नै साँचो स्वतन्त्रता हो।

एउटा जवान गैरविश्‍वासीले ऊ स्वतन्त्रता मन पराउने, चराजस्तै उड्ने, र निर्बाध जीवन जिउने व्यक्ति हो भन्‍ने सोच्छ, त्यसकारण उसले आफ्नो परिवारका ती घटिया नियम र भनाइहरूलाई घृणा गर्छ। उसले आफ्‍ना साथीहरूलाई प्रायजसो यसो भन्‍ने गर्छ: “म अत्यन्तै परम्परागत, र धेरै नियम र परम्पराहरू भएको, र अहिले पनि हरेक पुस्ताको लागि भित्री स्मारक पाटीहरू राखिएको पुर्खौली समाधिस्थल भएको, अत्यन्तै ठूलो परिवारमा जन्मेको भए पनि, म आफैले यी परम्पराहरू तोडेको छु र म यी परिवारका नियमहरू, पारिवारिक परम्पराहरू, र प्रचलित रीतिरिवाजहरूबाट प्रभावित छैनँ। के म अत्यन्तै अपरम्परागत व्यक्ति हुँ भन्‍ने कुरा तिमी देख्दैनौ र?” उसका साथीहरूले भन्छन्: “तिमी अत्यन्तै अपरम्परागत छौ भन्‍ने कुरा हामीले याद गरेका छौँ।” तिनीहरूले कसरी त्यो कुरा याद गरे त? उसले जिब्रो छेडेको छ, नाकमा फुली लगाएको छ, दुवै कानमा चारपाँच ठाउँ छेडेको छ, नाइटो छेडेको छ, र हातमा सर्पको टाटु लगाएको छ। चिनियाँ मानिसहरूले सर्पलाई अशुभ ठान्छन्, तर उसले जिद्दी गर्दै आफ्नो शरीरमा एउटा टाटु लगायो, र त्यो देख्दा मानिसहरू डराउँछन्। यो अपरम्परागत कुरा हो, होइन र? (हो।) यो निकै अपरम्परागत कुरा हो, अनि यति मात्र होइन, उसले एक अग्रगामी व्यक्तिको रूपमा पनि कुरा गर्छ। उसलाई देख्‍ने सबैले भन्छन्, “यो मान्छे साह्रै गज्जबको छ! ऊ अपरम्परागत व्यक्ति हो, साँच्‍चै अपरम्परागत!” उसलाई विश्‍वास छ, उसले यसरी अपारम्पारिकता व्यक्त गर्न सक्‍नु मात्रै होइन, यो कुरालाई अलिक ठोससमेत बनाउनुपर्छ र ऊ कति अपारम्पारिक छ भन्‍ने कुराको सङ्केत मानिसहरूलाई देखाउनुपर्छ। उसले अरूका प्राय गहुँगोरी चिनियाँ प्रेमिका हुने गरेको देख्छ र जानीजानी विदेशी र गोरी प्रेमिका खोज्छ ताकि तिनीहरू सबै ऊ अपारम्परिक हो भनेर अझै विश्‍वस्त होऊन्। त्यसपछि, उसले हरेक परिस्थितिमा आफ्नी प्रेमिकाको अनुकरण गर्छ, र प्रेमिकाले जे भन्यो त्यही गर्छ, जसरी गर्न भन्यो त्यसरी नै गर्छ। उसको जन्मदिनको बेला, प्रेमिकाले उसलाई ठूलो बक्समा एउटा रहस्यमय उपहार किनेर दिन्छे, र उसले खुशीसाथ उपहार खोल्छ। सबै तहहरू खोलेपछि, उसले भित्र एउटा हरियो टोपी देख्छ। सबै चिनियाँ मानिसहरूलाई “हरियो टोपीको” उपमा थाहा हुन्छ नि, होइन र? यो अवश्य नै निकै परम्परागत कुरा हो। यो देख्‍नेबित्तिकै ऊ रिसाउँछ र भन्छ, “यो कस्तो उपहार हो? तिमीले यो उपहार कसको लागि किनेको?” उसको प्रेमिकाले ऊ खुसी हुनेछ भन्‍ने सोचेकी थिई—तर त्यो टोपीको कारण उसलाई किन यति रिस उठ्यो? किन भनेर सोच्न र कुरा बुझ्‍न नसकेर, प्रेमिकाले यसो भन्छे: “यो हरियो टोपी भेट्टाउन सजिलो थिएन। कसम होला, तिमीलाई यसले सुहाउँछ।” अनि उसले यसो भन्छ, “यो टोपीले के कुरा प्रतिनिधित्व गर्छ तिमीलाई थाहा छ?” प्रेमिकाले भन्छे: “के यो त टोपी मात्र होइन र? हरियो टोपीले एकदमै सुहाउँछ त।” अनि प्रेमिकाले उसलाई त्यो लगाउन जिद्दी गरिरहन्छे। उसले जेसुकै भए पनि लगाउँदैन। के पश्‍चिमी मानिसहरूलाई “हरियो टोपीको” उपमा थाहा हुन्छ त? (अहँ, थाहा हुँदैन।) त्यसोभए के यो कुरा स्पष्ट रूपमा व्याख्या गरेर खुलाउनुपर्दैन र? तिमीहरू कसैले पनि यसको उत्तर दिन सक्दैनौ—किन तिमीहरू यसलाई स्पष्ट रूपमा व्याख्या गर्ने आँट गर्दैनौ? यो ठूलो कुरा त होइन त, हो र? तिमीहरू पनि यो मान्छेजस्तै छौ—सत्यता र स्वतन्त्रता पछ्याउन परम्पराविरोधी बन्‍ने, र परम्परा त्याग्‍ने र शैतानी परम्परागत संस्कृतिका धारणाहरू त्याग्‍ने झण्डा बोक्छौ, र अझै पनि तिमीहरू यो हरियो टोपीको अवधारणामा गहन रूपमा फसेका छौ। त्यो जवान केटाकी प्रेमिकाले उसलाई यो लगाउन लगाउँछे, र उसले लाउँदै लाउँदैन, र अन्त्यमा यसो भन्छ: “तिमी मलाई यो लाउन जिद्दी गर्दै छ्यौ। मैले यो लगाएँ भने, मैले अरूको अपमान भोग्‍नुपर्छ!” समस्याको जड यही हो र समस्या यहीँनेर छ, यो परम्परा हो। यो परम्परा कुनै कुराको रङ वा यो कस्तो कुरा हो भन्‍नेसँग होइन, बरु यसले प्रतिनिधित्व गर्ने प्रतीक र मानिसहरूमा पैदा गर्ने दृष्टिकोणसँग सम्‍बन्धित हुन्छ। यो कुराले, अर्थात् हरियो टोपीले के जनाउँछ? यसले के प्रतिनिधित्व गर्छ? मानिसहरू यो रङको टोपीलाई खराब ठान्छन्, त्यसैले तिनीहरू यो रङको टोपी इन्कार्छन्। मानिसहरू किन त्यसलाई इन्कार्छन्? तिनीहरू किन यस्तो कुरा स्विकार्न सक्दैनन्? किनभने तिनीहरूभित्र एक किसिमको परम्‍परागत सोचाइ हुन्छ। यो परम्परागत सोचाइ आफै सत्यता होइन; यो त भौतिक कुराजस्तै हो, तर यो समाज र मानिसहरूको यो जातिले यसलाई अदृश्य रूपमा नकारात्मक कुरामा परिणत गरेका छन्। उदाहरणको लागि, मानिसहरूले सेतो रंगलाई पवित्रताको प्रतीक, कालो रंगलाई अन्धकार र दुष्टताको प्रतीक, र रातो रंगलाई चाडपर्व, रक्तिमता, र जोसको प्रतीकमा परिणत गरेका छन्। विगतमा, चिनियाँ मानिसहरूले विवाह गर्दा रातो लुगा लगाउँथे, र यो उल्लासमय कुरा हो भन्‍ने विश्‍वास गर्थे। जब पश्‍चिमी मानिसहरूले विवाह गर्छन्, तिनीहरूले पवित्रताको प्रतीकको रूपमा सुन्दर र सफा सेतो वस्‍त्र लगाउँछन्। यी दुई संस्कृतिका मानिसहरूले विवाहसम्बन्धी बुझ्ने दृष्टिकोण फरकफरक छन्। यसलाई एउटामा रातोले र अर्कोमा सेतोले प्रतिनिधित्व गर्छ। यी दुवै रङहरूले विवाहप्रतिको आशिष्‌को मनोवृत्ति प्रतिनिधित्व गर्छन्। फरकफरक जनजाति र प्रजातिहरूले फरकफरक उद्देश्यको लागि उही कुरा प्रयोग गर्छन्, र तिनीहरूको सांस्कृतिक पृष्ठभूमि यसरी नै अस्तित्वमा आएको हुन्छ। यी सांस्कृतिक पृष्ठभूमिहरू देखा परेपछि, तीसँगै सांस्कृतिक परम्पराहरू पनि पैदा हुन्छन्। यसरी, फरकफरक समाज र फरकफरक जातिले फरकफरक रीतिरिवाजहरू विकास गर्छन्, र त्यस्ता रीतिरिवाजहरूले सम्बन्धित जातिका मानिसहरूलाई प्रभाव पार्छन्। त्यसकारण, चिनियाँ मानिसहरूलाई हरियो टोपीको यो उपमाले प्रभाव पार्छ। तिनीहरूको मस्तिष्कमा यो घुसाइएका कारण कस्तो नतिजा उत्पन्न हुन्छ? पुरुषहरूले हरियो टोपी लाउन मान्दैनन्, र महिलाहरूले पनि लाउँदैनन्। के कुनै महिलाले यस्तो टोपी लाएको देखेको छस्? वास्तवमा, यो सांस्कृतिक परम्परा पुरुषहरूमा मात्रै लक्षित छ, मतलब पुरुषले हरियो टोपी लाउनु खराब सङ्केत हो, र यो महिलासँग सम्बन्धित कुरा होइन। तर, यो सांस्कृतिक परम्परा अस्तित्वमा आएपछि, यो जुनसुकै प्रसङ्गमा देखा परे पनि, यसले यो कुराप्रति यो जातिका हरेक व्यक्तिमा एकप्रकारको भेदभाव पैदा गराउँछ। यस्तो भेदभाव पैदा भएपछि, यो कुरा अचेतन रूपमै अत्यन्तै निर्दोष र भौतिक कुराबाट एउटा नकारात्मक कुरामा परिणत हुन्छ। वास्तवमा, यो निर्दोष कुरा हो र यसमा कुनै सकारात्मक वा नकारात्मक गुणहरू छैनन्। यो त बस एउटा भौतिक कुरा, रङ, र आकार भएको वस्तु मात्रै हो। तैपनि, यसरी परम्परागत संस्कृतिको अर्थ्याइ र प्रभावमा परेपछि, अन्तिम परिणाम के हुन्छ? (नकारात्मक।) यो नकारात्मक बन्छ। अनि, यो नकारात्मक बनेपछि, मानिसहरूले यो कुरालाई उचित रूपमा लिन वा प्रयोग गर्न सक्दैनन्। यसबारेमा सोच त—चिनियाँ बजारमा रातो, गुलाबी, पहेँलो, आदि इत्यादि किसिमका टोपीहरू पाइन्छ, तर हरियो रङ्गको कुनै टोपी हुँदैन। मानिसहरू यो परम्परागत सोचाइको बन्धन र प्रभावमा परेका छन्। परम्परागत संस्कृतिको कुनै खास कुराले मानिसहरूमा पार्ने प्रभाव नै यही हो।

कतिपय मानिसहरू विदेश आउँछन् र युरोप तथा एसियाका अन्य देशका केही संस्कृति, परम्परा, नियम र जीवनका आधारभूत आवश्यकतालगायतका भौतिक कुराहरूको सम्पर्कमा आउँछन्, र अरू देशका केही कानुन र साधारण ज्ञानसँग परिचित हुन्छन्, तैपनि तिनीहरूलाई तिनीहरूको आफ्नै देशका ती परम्पराहरू फाल्न गाह्रो हुन्छ। तैँले आफ्नो मातृभूमि छोडेर अर्को देशको जीवनका दैनिक पक्षहरू, र यसका नियम र प्रणालीहरूसमेत स्विकारेको भए पनि, तैँले हरदिन के सोचिरहेको हुन्छस्, वा तँलाई कुनै कुरा आइपर्दा कसरी समस्याहरू सामना गर्छस्, वा तैँले अपनाउने विचार र दृष्टिकोण के हो त्यो तँलाई थाहै हुँदैन। कतिपय मानिसहरू सोच्छन्, “म पश्‍चिममा छु, त्यसकारण म पश्‍चिमी हुँ त?” वा “म जापानमा छु, त्यसकारण म जापानी हुँ त?” तर अवस्था यो यस्तो हो त? (होइन।) जापानी मानिसहरू भन्छन्: “हामीलाई सबैभन्दा बढी सुशी र नूडल्स खान मनपर्छ। के त्यसले हामीलाई कुलीन बनाउँदैन र?” दक्षिण कोरियालीहरू भन्छन्: “हामीलाई भात र किम्ची खान मन पर्छ। के हाम्रो महान् दक्षिण कोरियाली राष्ट्र कुलीन छैन र? तिमी चिनियाँहरू तिमीहरूको संस्कृति प्राचीन र हाम्रोभन्दा हजारौँ वर्ष पुरानो छ भनेर भन्छौ, तर के तिमीहरू पनि हामीजस्तै आफ्ना अग्रजहरूप्रति सन्तानीय भक्ति देखाउँछौ? के तिमीहरू हामीजस्ता परम्पराका अनुयायीहरू हौ? के तिमीहरूको पनि हाम्रो जति नियमहरू छन्? तिमीहरू आजभोलि यी कुराहरूबारे बोल्दैनौ, तिमीहरू पछि परेका छौ; हामी साँच्‍चै नै परम्परा अनुयायी मानिसहरू हौं, र हाम्रो संस्कृति साँचो संस्कृति हो!” तिनीहरू आफ्नो परम्परागत संस्कृति उच्च छ भन्‍ने सोच्छन्, र त्यसपछि धेरै कुरालाई विश्‍व सम्पदाका रूपमा घोषणा गर्न होडबाजी गर्छन्। धेरै होडबाजी किन? हरेक देश, हरेक प्रजाति, र हरेक ससाना जनजातिले पनि आफ्ना पुर्खाले छोडेर गएका कुरा, नियम, परम्परा, रीतिरिवाज, र चलनहरू असल र सकारात्मक छन्, र मानवजातिले प्रचार गर्न मिल्ने खालका छन् भन्‍ने विश्‍वास गर्छन्। के तिनीहरूको यो विचार र दृष्टिकोणले यी सत्यताहरू हुन्, यी असल र सकारात्मक कुराहरू हुन्, र यिनलाई मानवजातिले अर्को पुस्तामा हस्तान्तरण गर्नुपर्छ भन्‍ने जनाउँदैन र? अनि, हस्तान्तरण गरिने यी कुराहरू स्वतन्त्रतासँग विरोधाभासपूर्ण हुन्‍न र? मैले भर्खरै एक जवान मान्छेको उदाहरण दिएको थिएँ, जो आफ्नो परिवारको बन्धनबाट मुक्त भएको छ, र जसले आफ्नो शरीरको ठाउँठाउँमा छेडेको र मुन्द्रा लगाएको छ, शरीरभरि टाटु लगाएको छ, र उसको विदेशी प्रेमिकासमेत छ। उसको बाहिरी रूप र देहको हिसाबमा, उसले पारिवारिक नियमहरू पालना गर्दैन र परम्परा त्यागेको छ भन्‍ने देखिन्छ। औपचारिकताका हिसाबमा र उसको व्यवहारमा, र आफ्नो व्यक्तिपरक इच्छाका हिसाबमा समेत, उसले परिवार, परम्परा, र रीतिरिवाजजस्ता कुराहरू त्यागेको छ। तर जन्मदिनको उपहारले उसको खुलासा गर्छ, र ऊ अत्यन्तै “परम्पराविरोधी” छ भन्‍ने उसको विश्‍वासको खण्डन र निन्दा गर्छ। त्यसोभए के यो व्यक्ति साँच्‍चै परम्‍परागत हो कि होइन? (ऊ परम्‍परागत नै हो।) परम्परागत हुनु असल हो कि खराब हो? (खराब।) त्यसकारण, तैँले आफूलाई परम्परागत ठाने पनि वा परम्पराविरोधी ठाने पनि, र तेरो जाति जेसुकै भए पनि—चाहे तँ त्यो तथाकथित कुलीन जातिको भए पनि वा साधारण जातिको भए पनि—तेरा भित्री विचारहरू सीमित नै हुन्छन्। तैँले स्वतन्त्रताको जति नै धेरै खोज र श्रद्धा गरे पनि, परम्परागत शक्तिहरू र परम्परागत पारिवारिक परम्पराहरूबाट मुक्त हुने तेरो सङ्कल्प, कामना, र महत्त्वाकाङ्क्षा जति नै ठूलो भए पनि, वा तेरो वास्तविक कार्य-व्यवहार जति नै प्रेरणादायी र शक्तिशाली भए पनि, यदि तँ सत्यता बुझ्दैनस् भने, शैतानले तँमा हालिदिने शिक्षा र भ्रमहरूमाझ तँ लडखडाउँदै मात्रै बस्न सक्छस्, त्यसबाट बाहिर निस्कन सक्दैनस्। कतिपय मानिसहरू परम्परागत संस्कृतिद्वारा प्रभावित हुन्छन्, कतिपयचाहिँ वैचारिक शिक्षाद्वारा प्रभावित हुन्छन्, र कति अरूचाहिँ पद र हैसियतद्वारा प्रभावित हुन्छन्, अनि अझै कति अरूचाहिँ कुनै न कुनै वैचारिक प्रणालीद्वारा प्रभावित हुन्छन्। उदाहरणको लागि, साम्यवादको पक्षधर मानिसहरूको समूहजस्ता राजनीतिमा संलग्‍न मानिसहरूलाई लिऊँ। तिनीहरू सर्वहाराहरूको एक समूहको रूपमा सुरु भए, तिनीहरूले कम्युनिस्ट घोषणापत्र र सिद्धान्तहरू स्विकारे, परम्परा तोडे, सामन्ती राज तोडे, केही पुराना रीतिरिवाजहरू तोडे, र त्यसपछि मार्क्सवाद-लेनिनवाद र साम्यवाद स्विकारे। यी कुराहरू स्विकारेपछि, तिनीहरू स्वतन्त्र थिए कि निरन्तर बन्धित नै थिए? (तिनीहरू सुरुदेखि नै बन्धित थिए।) तिनीहरूले पुरानो कुराबाट नयाँ कुरामा लागेर, स्वतन्त्रता प्राप्त गर्नेछौं भन्‍ने सोचे। के यो विचार गलत होइन र? (हो, गलत हो।) यो गलत हो। मानिसहरू पुरानो कुराबाट कुनै पनि नयाँ कुरामा लाग्‍न सक्छन्, तर त्यो सत्यता होइन भने, तिनीहरू सदासर्वदा शैतानको जालमै परिरहनेछन्—त्यो साँचो स्वतन्त्रता हुँदैन। कतिपय मानिसहरू आफूलाई साम्यवाद वा कुनै निश्‍चित अभियानमा समर्पित गर्छन्, कतिपयले आफ्नो जीवन शपथ खाएको कुरामा समर्पित गर्छन्, कति अरूले आफ्नो जीवन कुनै सिद्धान्तमा समर्पित गर्छन् र अझै कति अरूले “साथीको लागि गोली खान तयार छु” वा “एउटा बफादार प्रजाले दुइटा राजाको सेवा गर्न सक्दैन” वा “राष्ट्र समस्यामा हुँदा, हरेकले आफ्नो भूमिका निर्वाह गर्नुपर्ने जिम्मेवारी हुन्छ” भन्‍नेजस्ता भनाइहरू पालना गर्छन्। के यी परम्परागत संस्कृतिका कुरा होइनन् र? (हुन्।) झट्ट हेर्दा, यी कुराहरू मानवजातिमाझ रहेका अत्यन्तै सकारात्मक, अत्यन्तै उचित, र विशेष उच्च र कुलीन कुराहरू हुन् जस्तै देखिन्छन्, तर वास्तवमा, अर्को दृष्टिकोणबाट र फरकफरक माध्यमहरू प्रयोग गरी, यी कुराहरूले मानिसहरूको प्राण बन्धनमा पार्छन्, र मानिसहरूलाई सीमित पार्छन्, र साँचो स्वतन्त्रता प्राप्त गर्नबाट रोक्छन्। तर सत्यता बुझ्नुपहिले, मानिसहरूले हराएको महसुस गर्न र त्यसकारण मानवजातिमाझ तुलनात्मक रूपमा सकारात्मक ठानिने यी कुराहरूलाई आफ्नो अस्तित्व शैलीका रूपमा स्विकार्न मात्रै सक्छन्। त्यसकारण, मानिसहरूले यी तथाकथित परम्परागत संस्कृति, अर्थात् मान्छेले अत्यन्तै असल ठान्‍ने संसारका यी कुराहरू स्वाभाविक रूपमै स्विकारिदिन्छन्। यी कुराहरू स्विकारेपछि, मानिसहरूले पूँजी, आत्मविश्‍वास, र उत्प्रेरणासाथ जिइरहेको अनुभव गर्छन्। उदाहरणका लागि, कतिपय मानिसहरूले ज्ञान र योग्यताका सन्दर्भमा यो समाजको दृष्टिकोण र यो मानवजातिलाई स्विकारेका छन्। यो मान्यता के हो? (ज्ञानले तिम्रो भाग्य बदल्न सक्छ।) (किताबको अघि सबै कुरा फिका हुन्छ।) मानिसहरूले हृदयको गहिराइमा, यी कुरा स्विकार्छन्, मान्छन् र अनुमोदन गर्छन्। यिनलाई स्वीकार र अनुमोदन गरिरहँदा, मानिसहरूले जति लामो समय यो समाजमा प्रतिकूलताविरुद्ध सङ्घर्ष गर्छन्, तिनीहरूलाई यी कुरा त्यति नै मूल्यवान् लाग्छ। किन? सबै मानिसहरू जीवनमा ज्ञानमा भर पर्छन्। ज्ञान र यी योग्यताहरूविना, समाजमा स्थान बनाउन सकिँदैन भन्‍ने लाग्छ। अरूले हेप्नेछन् र भेदभाव गर्नेछन् भन्‍ने लाग्छ, त्यसकारण तँ हतास भई यी कुराहरूको पछि दौडन्छस्। तेरो शैक्षिक योग्यता जति बढी छ, समाजमा वा तेरो जाति वा समुदायमा तेरो सामाजिक हैसियत उति नै बढी हुन्छ, र मानिसहरूले तँप्रति गर्ने आदर, व्यवहार र अरू विभिन्‍न कुराहरू त्यति नै ठूलो र राम्रो हुनेछ। एक अर्थमा, व्यक्तिको शैक्षिक योग्यताले उसको सामाजिक हैसियत निर्धारित गरेको हुन्छ।

विगतमा, सातआठ जना विश्‍वविद्यालयका प्राध्यापकहरू थप अध्ययन गर्न बेइजिङ गए। ती दिनहरूमा, पिकअप गर्ने वा चालक पठाउने सेवा अझै उपलब्ध थिएन, त्यसैले तिनीहरू बेइजिङ पुगेपछि बस चढ्नुपर्‍यो। वास्तवमा, तिनीहरूजस्ता प्राध्यापकहरू बेइजिङको हरेक ठाउँमा पाइन्थे। तिनीहरूलाई कुनै विशेष व्यक्तिको रूपमा लिइँदैनथ्यो, केवल साधारण मानिसहरूको रूपमा लिइन्थ्यो। तर तिनीहरूलाई त्यो कुरा थाहा थिएन, र समस्याको गम्भीरता नै त्यहीँ थियो—यही समस्याको आधारमा यो मामिला पैदा भयो। भएको के थियो? प्राध्यापकहरूको यो समूह बस स्टपमा बस कुरिरहेका थिए। तिनीहरूले कुरिरहेको बेला, धेरैभन्दा धेरै मानिसहरू भेला भए र भीड बढ्दै जाँदा, सबैजना चिन्तित भए। त्यसपछि जब बस आइपुग्यो, तब ती सबै मानिसहरू भित्रका यात्रुहरू बाहिर आउञ्जेल नपर्खी, एकअर्कालाई धकेल्दै र कुइनाले घोच्दै बसमा पसे, र ठूलो खैलाबैला मच्‍चाए। यो अत्यन्तै अराजक दृश्य थियो। यी प्रोफेसरहरूले यसबारे विचार गरे, अनि यसो भने: “बेइजिङका हाम्रा स्वदेशी नागरिकहरूलाई हरदिन काममा जाँदा र कामबाट आउँदा बसमा यात्रा गर्नु सहज छैन भन्‍ने स्पष्टै भयो। विश्‍वविद्यालयका प्राध्यापकहरूको रूपमा, हामीले मानिसहरूको परिस्थितिलाई ध्यानमा राख्‍नुपर्छ। हामी उच्च स्तरका बुद्धिजीवीहरू भएकाले, हामी साधारण मानिसहरूसँग होड गर्नु हुँदैन। हामीले पहिले तिनीहरूलाई यो बसमा चढ्न दिएर लेइ फेङको निस्वार्थ भावना देखाउनुपर्छ, त्यसैले हामी जबरजस्ती नघुसौँ।” तिनीहरू सबै यसमा सहमत भए र अर्को बस कुर्ने निर्णय गरे। तर के भयो भने, अर्को बस आउँदा पनि त्यति नै मानिसहरू जम्‍मा भए, र फेरि पनि तिनीहरू अव्यवस्थित भीडका रूपमा चढे। प्राध्यापकहरू चकित भए। तिनीहरूले बस भरिएर गएको हेरिरहे, र फेरि पनि तिनीहरू यसमा कोचिएर छिर्न सकेनन्। तिनीहरूले फेरि छलफल गरे र यसो भने, “हामी हतारमा छैनौँ। आखिर हामी उच्च स्तरका बुद्धिजीवीहरू हौं, र हामीले बसमा चढ्न साधारण मानिसहरूसँग लड्‍न मिल्दैन। पर्खौँ न, अर्को बस कुर्ने मानिसहरू त्यति धेरै नहोलान्।” तेस्रो बस कुर्दा, यी प्राध्यापकहरू अलिक चिन्तित भइरहेका थिए। तिनीहरूमध्ये केहीले मुड्की कसेर भने, “यदि यो बसमा पनि त्यति नै धेरै मानिसहरू रहेछन् भने, हामी ठेलमठेल गर्दै चढौँ त? यदि हामी त्यसरी चढेनौँ भने, हामी पाँचौं वा छैटौं बससमेत चढ्न सक्दैनौं होला, त्यसैले ठेलमठेल गरेरै भए नि बस चढ्दा बेस होला!” अरूले भने: “के उच्च स्तरका बुद्धिजीवीहरूले ठेल्दै-घचेड्दै बस चढ्न मिल्छ? त्यसले त हाम्रो छवि बिगार्छ! यदि कुनै दिन, हामी उच्च बुद्धिजीवीहरूले कोचिएर बस चढेको कुरा मानिसहरूले थाहा पाए भने कति लाजमर्दो होला!” तिनीहरूको विचार विभाजित थियो। तिनीहरूले छलफल गरिरहेकै बेला, बस कुर्ने अर्को भीड भेला भयो। तबसम्ममा, ती प्राध्यापकहरू साह्रै बेचैन भइसकेका थिए र तिनीहरूले छलफल गर्नै छोडे। जब बस आइपुग्यो, तब ढोका खुल्नेबित्तिकै र सबैजना ओर्लनुपहिले नै, प्राध्यापकहरूले आफ्नो सबै शक्ति लगाएर मानिसहरूको त्यो अन्तिम भीडलाई अनुकरण गरेर ठेलमठेल गर्दै अघि बढे। तिनीहरूमध्ये केही भित्र छिर्न सके, तर केही परिष्कृत बुद्धिजीवीहरू—केही परिष्कृत विद्वानहरू—छिर्न सकेनन्, किनभने तिनीहरूमा त्यस्तो दृढ इच्छा र लड्‍ने जोस थिएन। अब यो कुरालाई यहीँ छोडौँ। मलाई भन त, के यो तथ्य होइन र? (हो।) बसमा मानिसहरू ठेलमठेल हुनु अत्यन्तै सामान्य कुरा हो, र यी सबै बुद्धिजीवीहरू नाटक गर्न साह्रै सिपालु थिए! भन त, समस्या के थियो? सुरुमा यी बुद्धिजीवीहरूबारे कुरा गरौं, यिनीहरूले उच्च स्तरको शिक्षा पाएर मानिसहरूलाई सिकाउने र शिक्षा दिने प्राध्यापक बने, र यिनीहरू उच्च स्तरका बुद्धिजीवी बने। अर्थात्, तिनीहरूले प्राप्त गरेको शिक्षा र तिनीहरूमा भएको ज्ञान औसत मानिसहरूले हासिल गर्ने स्तरभन्दा माथिको थियो, र तिनीहरूको ज्ञान मानिसहरूको शिक्षक र प्रशिक्षक हुन, मानिसहरूलाई शिक्षा दिन, र मानिसहरूलाई ज्ञान प्रदान गर्न पर्याप्त थियो—त्यसैले त तिनीहरूलाई उच्च स्तरका बुद्धिजीवीहरू भनिएको हो। के यी उच्च स्तरका बुद्धिजीवीहरूका विचार र दृष्टिकोणहरूमा कुनै समस्याहरू थिए? निश्‍चय नै समस्याहरू थिए। त्यसोभए तिनीहरूको समस्या कहाँ थियो? अब यो मामला विश्‍लेषण गरौं। यति धेरै ज्ञान र यति उच्च स्तरको शिक्षा प्राप्त गरिसकेपछि पनि, के तिनीहरूको सोचाइ ठर्रो थियो, कि खुला थियो? (ठर्रो।) यो ठर्रो थियो भन्‍ने तिमीहरूलाई कसरी थाहा भयो? तिनीहरूका समस्याहरू कहाँ थिए? सर्वप्रथम त, तिनीहरूले आफूलाई उच्च स्तरका बुद्धिजीवीहरू भनी घोषणा गरे। के यो दाबीमा केही गलत कुरा थियो? (थियो।) यो दाबीमा समस्या थियो। त्यसपछि, तिनीहरूले भने, “जब हामी उच्च स्तरका बुद्धिजीवीहरू बस चढ्छौँ, हामीले भित्र चढ्न अरूसँग झगडा र तँछाडमछाड गर्नु हुँदैन।” के यो वाक्यमा समस्या थियो? (थियो।) यो दोस्रो समस्या थियो। तेस्रो समस्या के थियो भने, तिनीहरूले यसो भने, “हामी उच्च स्तरका बुद्धिजीवीहरूले अर्को बस कुर्न सक्छौँ”—के यो बुँदामा कुनै समस्या थियो? (थियो।) यी सबै बुँदाहरूमा समस्या थियो। यसमा समस्याहरू के-के थिए भनेर पत्ता लगाउन, यो मामलालाई यी तीन बुँदाहरूमार्फत चिरफार गर। यदि तिमीहरूले समस्याहरूबारे राम्ररी बुझ्यौ भने, पहिलो कुरा त, तिमीहरूले उच्च स्तरका बुद्धिजीवीहरूलाई पूज्न छोड्नेछौ, र दोस्रो कुरा, तिमीहरूले अबउप्रान्त कुनै उच्च स्तरको बुद्धिजीवी बन्‍ने इच्छा गर्नेछैनौ।

पहिलो बुँदा के थियो? तिनीहरूले आफूलाई उच्च स्तरका बुद्धिजीवीहरू भनी घोषणा गरे। के यो दाबीमा कुनै समस्या थियो? (थियो।) “आत्म-घोषणा” भन्ने शब्दमा केही पनि गलत छैन, जसको यस मामिलामा अर्थ आफैलाई उच्च-स्तरीय बुद्धिजीवीको संज्ञा दिनु हो। त्यसोभए, के “उच्च स्तरका बुद्धिजीवीका रूपमा” भन्‍ने वाक्यांशमा समस्या छ? तथ्य के हो भने, विश्‍वविद्यालयका प्राध्यापकहरू समाजका उच्च स्तरका बुद्धिजीवीहरू हुन्। यो त तथ्य भएकाले, यो वाक्यांशमा किन समस्या भयो त? (तिनीहरूले ज्ञान प्राप्त गरेपछि, आफूहरू अरूभन्दा उच्च छौँ भन्‍ने सोचे।) अरूभन्दा उच्च—यसको पछाडि पक्कै पनि एउटा स्वभाव थियो। (तिनीहरूले धेरै ज्ञान प्राप्त गरेकाले, आफूहरू अरूभन्दा उच्च छौँ भन्‍ने सोचे। तर वास्तवमा, यी कुराहरूले व्यक्तिको स्वभाव परिवर्तन गर्नै सक्दैनन्।) यो आंशिक रूपमा सही हो, तर यसले स्पष्ट रूपमा यो कुरा व्याख्या गर्दैन। यसमा केही कुरा थप्न कसले सक्छ? (परमेश्‍वर, के तिनीहरू दम्भी र आत्म-धर्मी थिएनन् र?) यो सही हो, तर तैँले सार स्पष्टसित व्याख्या गरेको छैनस्, अलिक विस्तृत रूपमा व्याख्या गर्। (केही ज्ञान प्राप्त गरेपछि, तिनीहरूले आफूलाई अरूभन्दा उच्च र कुलीन ठाने, त्यसकारण तिनीहरूले आफूलाई साधारण मानिसहरूजस्तो ठान्न सकेनन्। यो समाजमा जिउने सामान्य मानिसहरूको लागि, बसमा कोचिएर चढ्नु तिनीहरूको वास्तविक जीवन परिवेशले तय गरेको अवस्था हो र यो सामान्य कुरा हो। तैपनि, यी बुद्धिजीवीहरूले आफूलाई अत्यन्तै उच्च र कुलीन ठाने, र तिनीहरूले सामान्य मानिसहरूजस्तो व्यवहार गर्न छोडे, र सामान्य मानिसहरूको गतिविधि तिनीहरूको पहिचानको लागि हानिकारक छ भन्‍ने सोचे, त्यसकारण मलाई तिनीहरू असामान्य थिए भन्‍ने लाग्छ।) ती असामान्य थिए। आफूलाई उच्च स्तरका बुद्धिजीवी भनी घोषणा गर्नुपछाडिको तात्पर्य असामान्य थियो। अर्थात्, तिनीहरूको मानवतामा केही कुरा बिग्रिएको थियो। तिनीहरूलाई आफू अरूभन्दा उच्च र कुलीन छु भन्‍ने लाग्थ्यो। यसको लागि तिनीहरूको आधार के थियो? यो कि, तिनीहरूले धेरै शिक्षा पाएका थिए, र तिनीहरू ज्ञानले भरिएका थिए, र तिनीहरूले जसलाई भेटे पनि, तिनीहरूको बोल्ने कुरा कहिल्यै सकिँदैनथ्यो, र तिनीहरू उनीहरूलाई विभिन्‍न कुरा सिकाउन सक्थे। तिनीहरू ज्ञानलाई के ठान्थे? तिनीहरू यसलाई व्यक्तिको आत्मआचरण र कार्यहरूको मापदण्ड, साथै व्यक्तिको नैतिकताको मापदण्डको रूपमा लिन्थे। तिनीहरूले अहिले आफूमा ज्ञान भएकोले, तिनीहरूको निष्ठा, चरित्र, र पहिचान कुलीन, बहुमूल्य र मूल्यवान् छ भन्‍ने विश्‍वास गर्थे, र यसको अर्थ उच्च स्तरका बुद्धिजीवीहरू हुनु भनेको सन्तहरू हुनु हो भन्‍ने थियो। के यो यस्तै भएको थिएन र? (थियो।) तिनीहरूको लागि उच्च स्तरको व्यक्ति हुनु भनेको यही थियो, त्यसकारण जब तिनीहरूले कोचिँदै बस चढ्नुपर्ने भयो, तब तिनीहरूले त्यसो गरेनन्। अनि, किन तिनीहरू कोचिँदै बस चढेनन्? तिनीहरू केद्वारा सञ्‍चालित थिए? तिनीहरूलाई के-कस्ता बाधा र बन्देज थियो? तिनीहरूलाई कोचिएर बस चढ्दा तिनीहरूको पहिचान र छवि बिग्रन्छ भन्‍ने लाग्थ्यो। तिनीहरूले आफ्नो पहिचान र छवि ज्ञानले दिएको हो भन्‍ने विश्‍वास गर्थे, त्यसकारण तिनीहरूले आफूलाई उच्च स्तरका बुद्धिजीवीहरू भनी घोषणा गरे। यो विश्‍लेषणको आधारमा हेर्दा, के तिनीहरूले भनेको कुरा घिनलाग्दो छैन र? यो निकै घिनलाग्दो छ। तैपनि तिनीहरू “हामी उच्च स्तरका बुद्धिजीवीहरू” भनेर धाक दिँदै हिँड्थे। वास्तवमा, अरूले तिनीहरूलाई दरिद्र र ज्ञानगुने शैलीका बुद्धिजीवीहरू मात्रै सोच्थे, जसलाई मानिसहरूले हेयको दृष्टिले समेत हेर्थे, तर तिनीहरू आफैले भने आफूलाई अत्यन्तै कुलीन ठान्थे। के यो समस्याजनक कुरा थिएन र? तिनीहरू आफू अत्यन्तै कुलीन र उच्च पहिचानवाला भएको विश्‍वास गर्थे, यतिसम्म कि आफूलाई सन्तका रूपमा समेत प्रस्तुत गर्ने चाहना राख्थे। के यो दृष्टिकोणले तिनीहरूमा कहीँकतै बन्धन हालिदिएको थिएन र? ज्ञानका सम्बन्धमा तिनीहरूको मान्यता के थियो? मानिसहरूले ज्ञान पाएपछि, तिनीहरूको निष्ठा उच्च हुन्छ, तिनीहरू प्रतिष्ठित र कुलीन हुन्छन्, र तिनीहरूलाई आदर गरिनुपर्छ भन्‍ने थियो। त्यसकारण, तिनीहरू साधारण मानिसहरूले गर्ने केही सामान्य व्यवहारहरूलाई घृणा र निन्दा गर्थे। उदाहरणको लागि, बुद्धिजीवीहरूले हाच्छ्युँ गर्दा, आफ्नो वरिपरिका मानिसहरूलाई हेरेर हतारहतार क्षमा माग्छन्, तर साधारण मानिसहरूले हाच्छ्युँ गर्दा, यसबारे केही विचार गर्दैनन्। वास्तवमा, डकार आउनु र हाच्छिउँ गर्नु जीवनको सामान्य कुरा हो, तर ती बुद्धिजीवीहरूको नजरमा, यी भद्दा र असभ्य व्यवहार हुन्, त्यसकारण तिनीहरू तिनलाई घृणा गर्छन् र हेयको नजरले हेर्छन्, र यसो भन्छन्, “यी अभद्र आम मानिसहरूलाई हेर त, तिनीहरूले हाच्छ्युँ गर्ने, बस्‍ने, र उभिने तरिका हेर्दा, त्यो अत्यन्तै अनुचित देखिन्छ, र जब बसहरू आइपुग्छन् तिनीहरू ठेलमठेल गर्दै पस्छन्, र तिनीहरूलाई शिष्ट तरिकाले पस्‍नै आउँदैन!” ज्ञानको हकमा, तिनीहरूको अडान यस्तो हुन्छ: ज्ञान पहिचानको प्रतीक हो, र ज्ञानले मानिसहरूको नियति, साथै तिनीहरूको पहिचान र मोल परिवर्तन गर्न सक्छ।

दोस्रो बुँदा के थियो? (उच्च स्तरका बुद्धिजीवीहरूले अरूसँग बस चढ्न तँछाडमछाड गर्न मिल्दैन।) तिनीहरूले अरूसँग बस चढ्न तँछाडमछाड गर्न मिल्दैन। कोचिएर बस चढ्ने कुरा तिनीहरूले जीवनमा सामना गरेको एउटा सानो कुरा मात्रै थियो। यो कुराले के प्रतिनिधित्व गर्छ? तोकेरै भन्दा, तिनीहरू निश्‍चित मात्रामा ज्ञान भएका मानिसहरूको बोली र व्यवहार परिष्कृत हुनुपर्छ, र यो तिनीहरूको पहिचानसँग मिल्नुपर्छ भन्‍ने विश्‍वास गर्थे। उदाहरणका लागि, त्यस्ता मानिसहरू हल्का रूपमा हिँड्नुपर्छ, र मानिसहरूको सम्पर्कमा आउँदा, तिनीहरूले अरूलाई आफू मिलनसार, घुलमिलयोग्य र आदरलायक रहेको महसुस गर्ने तुल्याउनुपर्छ, र तिनीहरूको बोली र व्यवहार परिष्कृत हुनुपर्छ। तिनीहरू साधारण मानिसहरूजस्तै हुन मिल्दैनथ्यो, बरु तिनीहरूले मानिसहरूलाई आफू र साधारण मानिसहरूबीच भिन्‍नता छ भनेर याद गर्ने तुल्याउनुपर्थ्यो—यसरी मात्रै तिनीहरूले तिनीहरूको पहिचान विशिष्ट र अरूभन्दा फरक छ भनेर देखाउन सक्थे। यी प्राध्यापकहरूले आफ्नो हृदयको गहिराइमा के विश्‍वास गर्थे भने, कोचिएर बस चढ्नेजस्ता कामहरू समाजको तल्लो तहका मानिसहरूले गर्ने कार्य हुन्, जसले उच्च स्तरको शिक्षा पाएका हुँदैनन्, र ती कुराहरू उन्नत ज्ञान नभएका वा उच्च स्तरका बुद्धिजीवीको पहिचान नभएकाहरूले गर्ने कामहरू हुन्। त्यसोभए यी उच्च स्तरका बुद्धिजीवीहरूले चाहिँ के-कस्ता काम गर्थे त? तिनीहरू मञ्चमा खडा भएर धर्मसिद्धान्तहरू प्रचार गर्थे, ज्ञान बाँड्थे, र मानिसहरूको शङ्का निवारण गर्थे—तिनीहरूका कर्तव्य यही थिए, र यो कुराले तिनीहरूको पहिचान, छवि, र पेसा प्रतिनिधित्व गर्थे। तिनीहरूले यी कामकुराहरू मात्रै गर्न सक्थे। साधारण मानिसहरूका दैनिक कामकाज र दिनचर्यासँग तिनीहरूको कुनै सम्बन्ध हुनु हुँदैन, जो यी “भद्दा, र घटिया रुचि” बाट अलग रहेका मानिसहरूका वर्ग हुन्। तिनीहरूले साधारण मानिसहरूका दैनिक कामकाज र दिनचर्या, र बसमा कोचाकोच गर्नेजस्ता कार्यहरूलाई समेत कस्तो चित्रण गरे? (भद्दा।) ठीक भन्यौ, भद्दा र असभ्य। तिनीहरूको स्तरभन्दा तल रहेका आम, साधारण मानिसहरूका लागि तिनीहरूको हृदयको गहिराइमा रहेको परिभाषा यही थियो।

अब तेस्रो बुँदाबारे कुरा गरौं—“हामी उच्च स्तरका बुद्धिजीवीहरूले अर्को बस कुर्न सक्छौँ”—यो कस्तो भावना हो? के यो परम्परागत संस्कृतिको कथामा भनिएजस्तै, कोङ रोङले ठूला नासपातीहरू दिएजस्तो भावना होइन र? बौद्धिक वर्गमा परम्परागत संस्कृतिको प्रभाव अत्यन्तै गहन हुन्छ। तिनीहरूले परम्परागत संस्कृति स्विकार्ने मात्र होइन, परम्परागत संस्कृतिका धेरै विचार र दृष्टिकोणहरू हृदयमा ग्रहण गर्ने र तिनलाई सकारात्मक कुराको रूपमा लिनेसमेत गर्छन्, यहाँसम्म कि तिनीहरूले कतिपय चर्चित भनाइहरूलाई आफ्नो आदर्श वाक्य नै बनाउँछन्, र यस क्रममा, तिनीहरू जीवनको गलत मार्गतर्फ लाग्छन्। परम्परागत संस्कृतिलाई कन्फ्यूसियस धर्मसिद्धान्तले प्रतिनिधित्व गर्छ। कन्फ्यूसियस धर्मसिद्धान्तमा वैचारिक सिद्धान्तहरूको एउटा पूरा सेट छ, र यसले मुख्य रूपमा परम्परागत नैतिक संस्कृतिको प्रचार गर्छ, र कन्फ्यूसियस र मेन्सियसलाई सन्तहरूको रूपमा आदर गर्ने इतिहासभरका राजवंशी शासक वर्गहरूले यसलाई आदर गर्थे। कन्फ्यूसियस धर्मसिद्धान्तहरूले वकालत गर्ने कुरा के हो भने, व्यक्तिले परोपकार, धार्मिकता, सद्‌व्यवहार, बुद्धि, र विश्‍वसनीयताका मूल्यमान्यता पालना गर्नुपर्छ, र परिस्थितिहरू आइपर्दा पहिले शान्त, संयमी र सहनशील हुन सिक्‍नुपर्छ, रिस नियन्त्रण गरेर अनि कुरा गरेर विवाद सुल्झाउन अनि विभिन्‍न कुराको लागि झगडा वा खोसाखोस नगर्न सिक्‍नुपर्छ, र शिष्ट व्यवहार गर्न, र सबैबाट आदर प्राप्त गर्न सिक्‍नुपर्छ—यो आफूलाई शिष्ट रूपमा आचरणमा ढाल्नु हो। यी बुद्धिजीवीहरूले आफूलाई सर्वसाधारणहरूभन्दा उच्च ओहोदामा राख्छन्, र तिनीहरूका नजरमा, सबै मानिसहरू तिनीहरूको धैर्यता र सहनशीलताका पात्र हुन्। ज्ञानका “प्रभावहरू” साँच्‍चै ठूला हुन्छन्! यी मानिसहरू नक्‍कली भलाद्मीहरूसँग निकै मिल्दाजुल्दा हुन्छन्, हुँदैनन् र? हदभन्दा धेरै ज्ञान प्राप्त गर्ने मानिसहरू नक्‍कली भलाद्मी बन्छन्। यदि परिष्कृत विद्वानहरूको यो समूहलाई एउटै वाक्यांशमा व्याख्या गर्ने हो भने, यो परिष्कृत विद्वत् शिष्टता हो। यी परिष्कृत विद्वानहरूले एकअर्कासँग अन्तरक्रिया गर्ने सिद्धान्तहरू के-के हुन्? संसारलाई व्यवहार गर्ने शैलीप्रति तिनीहरूको दृष्टिकोण के हो? उदाहरणको लागि, साधारण मानिसहरूले ली थर भएका मानिसहरूलाई “लाओ ली” वा “जियाओ ली”[क] भनेर भन्छन्। के बुद्धिजीवीहरूले तिनीहरूलाई यसरी बोलाउँछन् त? (बोलाउँदैनन्।) तिनीहरूले उनीहरूलाई कसरी बोलाउँछन्? (लीजी।) यदि तिनीहरूले कुनै महिला देखे भने, तिनीहरूले उसलाई फलानो म्याडम भनेर बोलाउँछन्, र भलाद्मी व्यक्तिले जसरी उसलाई विशेष आदरपूर्वक र शिष्ट व्यवहार गर्छन्। तिनीहरू सज्जनहरूले देखाउने परिष्कृत शिष्टता सिक्न र अनुकरण गर्नमा विशेषज्ञ हुन्छन्। तिनीहरूले कुन भाव र शैलीमा कुराकानी र छलफल गर्छन्? तिनीहरूको अनुहारको हाउभाउ अत्यन्तै भद्र हुन्छ, र तिनीहरू शिष्ट र संयमी रूपमा बोल्छन्। तिनीहरूले आफ्नै दृष्टिकोण मात्रै व्यक्त गर्छन् र अरूको दृष्टिकोण गलत छ भन्‍ने थाहा भए पनि, तिनीहरूले केही भन्दैनन्। तिनीहरूमध्ये कसैले पनि कसैको भावनामा चोट पुर्‍याउँदैन, र तिनीहरूको बोलीवचन अत्यन्तै नरम हुन्छ, मानौँ तिनलाई कसैमाथि चोट वा चिडचिडाहट नहुने गरी नरम कपासमा पोको पारिएको छ, नत्रभने त तिनीहरूको कुरा सुन्दा नै सुन्ने व्यक्तिलाई वाकवाक लाग्छ, तनाव हुन्छ वा रिस उठ्छ। तथ्य त यो हो कि, कसैको दृष्टिकोण स्पष्ट हुँदैन, र कसैले कसैलाई स्विकार्दैन। यस्ता मानिसहरू वास्तविक रूप लुकाउन माहिर हुन्छन्। सानोभन्दा सानो कुरा आइपर्दा पनि, तिनीहरू आफूलाई ढाकछोप गर्छन् र लुकाउँछन्, र तिनीहरू कसैले पनि स्पष्ट व्याख्या गर्दैनन्। साधारण मानिसहरूसामु, तिनीहरू कस्तो शारीरिक हाउभाउ र कस्तो छवि प्रस्तुत गर्न चाहन्छन्? तोकेरै भन्दा, साधारण मानिसहरूलाई तिनीहरू नम्र भलाद्मी हुन् भन्‍ने देखाउन चाहन्छन्। भलाद्मीहरू अरूभन्दा माथि र मानिसहरूको आदर पाउने हुन्छन्। मानिसहरूले तिनीहरूसँग सामान्य मानिसहरूको तुलनामा बढी अन्तर्ज्ञान हुन्छ, र सामान्य मानिसहरूको तुलनामा तिनीहरूमा विभिन्‍न कुराबारे राम्रो बुझाइ हुन्छ भन्‍ने सोच्छन्, त्यसकारण हरेक व्यक्तिले समस्या हुँदा तिनीहरूको परामर्श लिन्छ। यही नै यी बुद्धिजीवीहरूले चाहेको परिणाम हो, तिनीहरू सबैले सन्तको रूपमा आदर पाउने आशा गरेका हुन्छन्।

हामीले भर्खरै चिरफार गरेका तीन बुँदाहरूबाट हेर्दा, यी प्राध्यापकहरूले “उच्च स्तरका बुद्धिजीवीहरू” भन्‍ने उपाधि लिएपछि, के तिनीहरूको सोचाइ अझै स्वतन्त्र भयो कि अझै सीमित भयो? (अझै सीमित।) यो पक्‍कै पनि सीमित भएको हुनुपर्छ। अनि केद्वारा सीमित भयो? (ज्ञानद्वारा।) ज्ञान तिनीहरूको पेसाभित्रको कुरा हो। वास्तवमा, ज्ञानले तिनीहरूलाई साँच्‍चै सीमित पारेको थिएन। त्यसैले, तिनीहरूलाई केले सीमित तुल्यायो त? यो कुरा ज्ञानप्रतिको तिनीहरूको मनोवृत्ति, र तिनीहरूको सोचाइमा ज्ञानले पारेको प्रभाव, साथै यसले हालिदिने दृष्टिकोणहरू थियो—समस्या यही हो। त्यसकारण, तिनीहरूले ज्ञानको जति उच्‍च स्तर प्राप्त गरे, त्यति नै तिनीहरूलाई तिनीहरूका पहिचान र हैसियत अरूको भन्दा फरक छन् भन्‍ने लाग्थ्यो, र त्यति नै तिनीहरूलाई कुलीन र महान् छु भन्‍ने लाग्थ्यो, र सँगसँगै त्यति नै तिनीहरूको सोचाइ पनि सीमित भयो। यो दृष्टिकोणबाट हेर्दा, धेरै ज्ञान प्राप्त गरेका मानिसहरूले स्वतन्त्रता प्राप्त गरेका हुन्छन् कि गुमाएका हुन्छन्? (स्वतन्त्रता गुमाएका हुन्छन्।) तिनीहरूले वास्तवमा स्वतन्त्रता गुमाएका हुन्छन्। ज्ञानले मानिसहरूको सोचाइ र समाजमा रहेको तिनीहरूको हैसियतमा प्रभाव पार्छ, र यसले मानिसहरूमा पार्ने प्रभाव सकारात्मक हुँदैन। तैँले जति धेरै ज्ञान प्राप्त गर्छस्, तैँले तेरो आत्मआचरणका हकमा बुझ्‍नुपर्ने सिद्धान्त, दिशा र उद्देश्यहरू त्यति नै राम्ररी बुझ्नेछस् भन्‍ने कुरा कहिल्यै हुँदैन। यसविपरीत, तँ ज्ञानको पछि जति दौडन्छस्, र तैँले ज्ञान जति राम्ररी प्राप्त गर्छस्, त्यति नै तँ सामान्य मानवता भएका मानिसहरूमा हुनुपर्ने विचार र दृष्टिकोणहरूबाट टाढा जान्छस्। यो त यी बुद्धिजीवीहरूको समूहले धेरै ज्ञान र शिक्षा प्राप्त गरेर पनि सामान्य ज्ञानको आधारभूत कुरासमेत नबुझेजस्तै कुरा हो। त्यो सामान्य ज्ञान के हो? धेरै मानिसहरू हुँदा, तैँले कोचिएर बस चढ्नुपर्छ। यदि कोचिँदै छिरिनस् भने, तँ कहिल्यै पनि बसभित्र पुग्‍नेछैनस्—तिनीहरूलाई यो सरल नियमसमेत थाहा थिएन। मलाई भन् त, तिनीहरू चलाख कि मूर्ख बनेका थिए? (तिनीहरू मूर्ख बनेका थिए।) वास्तवमा, तिनीहरू एक हुल मूर्खहरू थिए। साधारण मानिसहरूले त्यस्तो उच्‍च ज्ञान वा उच्च स्तरको शिक्षा प्राप्त गरेका हुँदैनन्, र तिनीहरूमा यस्तो हैसियत हुँदैन, तर तिनीहरू यो कुरा बुझ्छन् र यसो भन्छन्, “बस चढ्नु छ र धेरै मानिसहरू छन् भने, कोचिएर छिर्नुपर्छ, र धकेल्दै बल लगाउनुपर्छ, किनभने अलिकति बल लगाउन छोडियो, र मस्तिष्कले अलिक ढिलो प्रतिक्रिया दियो भने, भीडको पछाडि पर्न सकिन्छ र अर्को बस चढ्नुपर्ने हुनसक्छ।” यो जीवनको सामान्य सुझबुझको आधारभूत कुरा हो, र यो कुराप्रति सामान्य मानिसहरू परिचित हुन्छन्, तर यी बुद्धिजीवीहरूले यो कुरा बुझेकै थिएनन्, त्यसकारण तिनीहरूले एकपछि अर्को बस प्रतीक्षा गरे। तिनीहरूलाई के कुराले सीमित गरेको थियो? तिनीहरू “हामी उच्च स्तरका बुद्धिजीवीहरू हौं” भन्‍ने दाबीद्वारा दह्रिलो रूपमा बाँधिएका थिए। वास्तविकता यही थियो। तिनीहरूलाई वास्तविक जीवनको यति सरल समस्या कसरी सामना गर्ने वा सम्हाल्ने भन्‍नेसमेत थाहा थिएन। तिनीहरू मूर्खहरू थिए! तिनीहरूको निम्ति ज्ञानले के निम्त्यायो? यसले तिनीहरूलाई अरू मानिसहरूबाट अलग गरायो, तिनीहरूलाई कसरी जिउने भन्‍ने नै थाहा थिएन, र तिनीहरूलाई वास्तविक जीवनमा आइपर्ने कुराहरू कसरी सम्हाल्ने भन्‍ने पनि थाहा थिएन। तिनीहरूले साधारण मानिसहरूले वास्तविक जीवनमा सामना गर्ने सबैभन्दा आम समस्या सम्हाल्न केही ठूला सिद्धान्त प्रयोग गरे, र यसलाई यसरी सम्हालेपछि यसका परिणामहरू के हुनेछन् भन्‍ने तिनीहरूलाई थाहै थिएन—शायद तिनीहरूले आजसम्म पनि अझै बुझेका छैनन् होला। सायद तिनीहरूले बुढेसकालमा पुगेपछि मात्रै यो कुरालाई राम्ररी सोच्न सक्छन् होला। त्यो बेला, उप्रान्त तिनीहरूसँग कुनै कीर्ति हुनेछैन, र तिनीहरूलाई जीवनभर उच्च स्तरको बुद्धिजीवीको प्रतिष्ठा लिएर पुगिसकेको हुन्छ। कुनै दिन, तिनीहरूलाई आफू बस चढेको त्यो बेला कति दयनीय बनेको थिएँ भनेर याद आउन सक्छ, र तिनीहरूलाई तिनीहरू यति कुलीन वा यति उच्च नभएको अचानक महसुस हुनेछ, अनि तिनीहरूलाई अचानक यस्तो पनि महसुस हुनेछ, “के मेरो विद्वत् उत्कृष्टताले मलाई खान दिएको छ? के मैले पनि सामान्य मानिसहरूले जस्तै दिनको तीनपटक खानुपर्दैन र? म पनि अरू मानिसहरूभन्दा फरक छैनँ। बुढेसकालमा, के म पनि कुप्रिएर हिँड्दिनँ र? अनि के खतरा सामना गर्दा, म पनि डरले थुरथुर र भयभीत हुँदिनँ र? अनि जब म आफ्नो प्रियजनको मृत्यु वा खुसीको घटना सामना गर्छु, तब के म पनि अरू जस्तै दुःखी वा खुसी हुँदिनँ र? के म साधारण मानिसहरूजस्तै जिइरहेको छैनँ र? म अरू कोहीभन्दा फरक छैनँ!” त्यो बेला यो ज्ञान आउनु तिनीहरूको लागि ढिलो भइसकेको हुनेछ। सत्यता नबुझेपछि केही तथाकथित सकारात्मक भनाइ र दृष्टिकोणहरू स्वीकार गर्ने मानिसहरूले देखाउने विभिन्‍न प्रकारका कुरूपताहरू यिनै हुन्। जब मानिसहरूलाई यी दृष्टिकोणहरू सही छन् छैनन् भन्‍ने कुरै थाहा हुँदैन, तब तिनीहरूले प्रायजसो यी दृष्टिकोण र भनाइहरूलाई आफूले पालना र लागू गर्नुपर्ने सत्यताहरू ठान्छन्, अनि जब तिनीहरूले यी कुराहरू लागू गर्छन्, तब तिनीहरूले हरप्रकारका दुष्परिणामहरू भोग्‍ने, र हरप्रकारका अप्ठ्याराहरू अनुभव गर्ने सम्भावना हुन्छ। मानिसहरूमा यसको के परिणाम हुन्छ? मानिसहरूले निरन्तर स्वतन्त्रताको लागि लागिपरिरहेका बेला, तिनीहरू निरन्तर एउटा भुमरीबाट अर्को भूमरीमा, र एकप्रकारको बन्धनबाट अर्कोप्रकारको बन्धनमा परिरहन्छन्। के यो कुरा साँचो होइन र? त्यसकारण, जब तैँले सत्यता बुझ्दैनस्—र तैँले जुन कुरालाई पक्रिराख्छस्, चाहे त्यो कुनै दृष्टिकोण, परम्परागत संस्कृति, वा कुनै नियम, प्रणाली, वा सिद्धान्त भए पनि, र चाहे यी कुराहरू समाजमा तुलनात्मक रूपमा अलिक थोत्रो भइसकेका भए पनि, वा अलिक आधुनिक र फेशनेबल नै भए पनि—यी कुराहरूले सत्यताको स्थान कहिल्यै लिन सक्दैनन्, किनभने यी कुरा सत्यता होइनन्। तैँले यी कुरालाई जति नै राम्ररी पालना गरे पनि, वा जति नै राम्ररी लागू गरे पनि, अन्त्यमा यी कुराहरूले तँलाई सत्यता प्राप्त गराउनुको सट्टा सत्यताबाट टाढा लैजाने मात्रै गर्छन्। तैँले यी कुराहरूलाई जति पालना गर्छस्, तँ त्यति नै सत्यताबाट टाढा जान्छस् र त्यति नै परमेश्‍वरको मार्ग र सत्यताको मार्गबाट टाढा जान्छस्। अर्कोतर्फ, यदि तैँले यी तथाकथित सकारात्मक कुराहरू, सिद्धान्तहरू, र झूटा सत्यताहरू त्याग्‍न सक्रिय रूपमा पहल गर्न सक्छस् भने, तँ अलिक तुरुन्तै सत्यतामा प्रवेश गर्न सक्छस्। यस तरिकाले, मानिसहरूले आफ्नो दैनिक जीवनमा सत्यता र परमेश्‍वरका वचनहरूको सट्टा यी तथाकथित परम्परागत संस्कृतिहरू र यी झूटा सत्यताहरूलाई अभ्यासका सिद्धान्तहरूको रूपमा प्रयोग गर्नेछैनन्, र यो अप्ठ्यारोपन क्रमिक रूपमा कम हुँदै र क्रमिक रूपमा समाधान हुँदै जानेछ।

कतिपय मानिसहरूले आफ्नो परिवार र देशको परम्परागत संस्कृति त्यागेर, र विदेशबाट आएको विदेशी परम्परागत संस्कृति स्विकारेर सत्यता प्राप्त गरेको छु भन्‍ने सोच्छन्; कतिपय मानिसहरूले पुरानो, परम्परागत संस्कृति र पुराना विचार र दृष्टिकोणहरू त्यागेर, र अलिक विकसित र अलिक आधुनिक विचारहरू स्विकारेर सत्यता प्राप्त गरेको छु भन्‍ने सोच्छन्। अहिले हेर्दा, यी मानिसहरू सही छन् कि गलत? (गलत।) तिनीहरू सबै गलत छन्। मानिसहरू पुराना कुराहरू त्यागेपछि नै स्वतन्त्रता प्राप्त हुनेछ भन्‍ने सोच्छन्। खासमा स्वतन्त्रता प्राप्त गर्नुको अर्थ के हुन्छ? यसको अर्थ व्यक्तिले सत्यता प्राप्त गरेको छ र उसले पाउनुपर्ने वास्तविक जीवनशैली प्राप्त गरेको छ भन्‍ने हुन्छ। मानिसहरू साँचो मार्ग यसरी प्राप्त हुन्छ भन्‍ने सोच्छन्। के यो वास्तवमै साँचो हो त? के यो सही हो त? होइन। मानवजातिले जुनसुकै आधुनिक र विकसित संस्कृति स्विकारे पनि, अन्त्यमा यो परम्परागत संस्कृति नै हुन्छ, र यसको सार परिवर्तन हुँदैन। जुनसुकै बेलासम्म पनि परम्परागत संस्कृति परम्परागत संस्कृति नै रहन्छ। यसले समयको परीक्षा वा तथ्यहरूको परीक्षा थेग्‍न सके पनि, वा मानवजातिले यसलाई आदर गरे पनि नगरे पनि, अन्त्यमा यो अझै पनि परम्परागत संस्कृति नै हुन्छ। अनि, यी परम्परागत संस्कृतिहरू किन सत्यता होइनन्? अन्ततः सार के हो भने, यी कुराहरू शैतानले मानवजातिलाई भ्रष्ट तुल्याएपछि आएका विचारहरू हुन्। यी कुरा परमेश्‍वरबाट आएका होइनन्। यी कुराहरू मानिसहरूका कल्पना र धारणाद्वारा दूषित भएका हुन्छन्, र अझ भन्‍ने हो भने, यी कुराहरू शैतानले मानवजातिलाई भ्रष्ट तुल्याउनुका दुष्परिणामहरू हुन्। शैतानले मानिसहरूको सोचाइ बाँध्न र मानिसहरूको सोचाइ भ्रष्ट पार्न भ्रष्ट मानवजातिका विचार, दृष्टिकोण, र हरप्रकारका भनाइ र तर्कहरू प्रयोग गर्छ। यदि मानिसहरूलाई बहकाउन शैतानले देख्दै हास्यास्पद, मूर्खतापूर्ण, र गलत कुराहरू प्रयोग गर्‍यो भने, मानिसहरूमा सुझबुझ हुनेथियो; तिनीहरूले सही र गलत छुट्याउन सक्नेथिए, र ती कुराहरूलाई इन्कार्न र निन्दा गर्न आफ्नो सुझबुझ प्रयोग गर्नेथिए। त्यसकारण, यस्ता शिक्षणहरू छानबिन अगाडि टिक्‍न सक्दैनन्। तर, जब शैतानले मानिसहरूलाई अभ्यस्तीकरण गराउन, प्रभावित पार्न, र मस्तिष्क परिवर्तन गराउन, मानिसहरूका धारणा र कल्पनाहरूसँग मिल्ने खालका, र ठूलो स्वरमा भनिँदा छानबिनको अगाडि टिक्‍नेछ भनेर त्यसलाई लाग्‍ने खालका केही विचार र सिद्धान्तहरू प्रयोग गर्छ, तब मानवजाति सजिलै बहकाउमा पर्छ, अनि मानिसहरूले यी भनाइहरूलाई सजिलै स्विकार्छन् पनि र फैलाउँछन् पनि, र त्यसकारण यी भनाइहरू आजसम्मै पुस्तौँपुस्तादेखि कायम रहिरहेका छन्। उदाहरणको लागि, चिनियाँ नायकहरूबारेका केही कथाहरूलाई लिऊँ, जस्तै युइ फेइ, याङ परिवारका सेनापतिहरू, र वेन टियाङस्याङका देशभक्त कथाहरू। कसरी यी विचारहरू आजको दिनसम्म हस्तान्तरित भएका छन्? यदि हामीले यसलाई मानिसहरूको दृष्टिकोणबाट हेर्‍यौँ भने, हरेक युगमा यसप्रकारको व्यक्ति वा शासक हुन्छै हुन्छ, जसले यस्ता उदाहरणहरू निरन्तर प्रयोग गर्दै मानिसहरूको एकपछि अर्को पुस्तालाई सिकाउन यी व्यक्तित्वहरूका विचार र भावनाहरू प्रयोग गर्ने गर्छ, ताकि मानिसहरू पुस्तौँपुस्ता आज्ञाकारी र नम्र भएर तिनीहरूको शासन स्विकार्न सकून्, र ताकि तिनीहरूले सहजै मानिसहरूको पुस्तौँपुस्तालाई शासन गर्न, र आफ्नो शासनलाई अझै स्थिर बनाउन सकून्। युइ फेइ र याङ परिवारका सेनापतिहरूको बाँदरे भक्ति, साथै वेन टियाङस्याङ र क्‍व युवानको देशभक्ति भावनाबारे कुरा गरेर, तिनीहरूले आफ्ना प्रजालाई शिक्षा दिएर एउटा नियम बताउँछन्, र त्यो नियमले भन्छः व्यक्तिले बफादारीसाथ आफूलाई आचरणमा ढाल्नुपर्छ—यो उच्च नैतिक चरित्र भएको व्यक्तिमा हुनुपर्ने कुरा हो। यो बफादारी कति हदसम्‍म हो? यति हदसम्‍म कि, “राजाले भारदारलाई मर्ने आदेश दिए, ऊसँग मर्नुको विकल्प हुँदैन,” र “एउटा बफादार प्रजाले दुइटा राजाको सेवा गर्न सक्दैन”—यो पनि तिनीहरूले आदर गर्ने अर्को भनाइ हो। तिनीहरू आफ्नो देशलाई प्रेम गर्ने मानिसहरूलाई पनि आदर गर्छन्। आफ्नो देशलाई प्रेम गर्नु भनेको केलाई, वा कसलाई प्रेम गर्नु हो? भूमिलाई प्रेम गर्नु? यसमा रहेका मानिसहरूलाई प्रेम गर्नु? अनि देश भनेको के हो? (शासकहरू।) शासकहरू देशका प्रतिनिधि हुन्। यदि तैँले “मेरो देशप्रतिको प्रेम वास्तवमा मेरो घरगाउँ र मेरा आमाबुबाप्रतिको प्रेम हो। म तिमीहरू, अर्थात् शासकहरूलाई प्रेम गर्दिनँ!” भनेर भन्छस् भने, तिनीहरू रिसाउनेछन्। यदि तैँले “मेरो देशप्रतिको प्रेम शासकहरूप्रतिको प्रेम हो, मेरो हृदयको गहिराइबाट गरिने प्रेम हो” भनेर भन्छस् भने, तिनीहरूले यस्तो प्रेमलाई स्विकार्छन् र अनुमोदन गर्छन्; यदि तैँले प्रेम गर्ने व्यक्ति तिनीहरू होइनन् भनेर बुझाइस् र स्पष्ट पारिस् भने, तिनीहरूले अनुमोदन गर्नेछैनन्। युगौँयुगदेखिका शासकहरूले कसलाई प्रतिनिधित्व गर्छन्? (शैतान।) तिनीहरूले शैतानलाई प्रतिनिधित्व गर्छन्, तिनीहरू शैतानको गिरोहका सदस्यहरू हुन्, र तिनीहरू दियाबलसहरू हुन्। तिनीहरूले मानिसहरूलाई परमेश्‍वर, अर्थात् सृष्टिकर्ताको आराधना गर्न सिकाउन किमार्थ सक्दैनन्। तिनीहरूले त्यसो गर्न सक्दै सक्दैनन्। यसको साटो, तिनीहरूले मानिसहरूलाई शासक भनेका स्वर्गका पुत्र हुन् भनेर बताउँछन्। यो “स्वर्गका पुत्र” को अर्थ के हो? यसको अर्थ स्वर्गले कसैलाई शक्ति दिन्छ, र त्यो व्यक्तिलाई “स्वर्गका पुत्र” भनेर भनिन्छ र ऊसँग स्वर्गमुनि रहेका सबै मानिसहरूमाथि शासन गर्ने शक्ति हुन्छ। के यो शासकहरूले मानिसहरूमा हालिदिएको विचार होइन र? (हो।) जब व्यक्ति स्वर्गको पुत्र बन्छ, यो कुरा स्वर्गले निर्धारित गरेको हुन्छ, र स्वर्गको इच्छा ऊसँग हुन्छ, त्यसकारण मानिसहरूले त्यो व्यक्तिको शासन जेजस्तो भए पनि त्यो शासनलाई बिना सर्त स्विकार्नुपर्छ। तिनीहरूले मानिसहरूमा हालिदिने विचार यही हो, जसले तँलाई स्वर्गको अस्तित्वसम्बन्धी तेरो स्वीकारोक्तिका आधारमा त्यो व्यक्तिलाई स्वर्गको पुत्रका रूपमा स्विकार्नसमेत लगाउँछ। तँलाई त्यो व्यक्तिलाई स्वर्गको पुत्रको रूपमा स्विकार्न लगाउनुको उद्देश्य के हो? यो तँलाई स्वर्ग छ, वा परमेश्‍वर, वा सृष्टिकर्ता हुनुहुन्छ भनेर स्विकार्न लगाउनको लागि होइन, बरु त्यो व्यक्ति स्वर्गको पुत्र हो, र ऊ स्वर्गको इच्छाद्वारा अस्तित्वमा ल्याइएको स्वर्गको पुत्र भएकोले, मानिसहरूले उसको शासन स्विकार्नुपर्छ भनेर मान्‍ने तुल्याउनको लागि हो—तिनीहरूले हालिदिने विचारहरू यिनै हुन्। मानवजातिको उत्पत्तिदेखि आजको दिनसम्म विकसित भएका यी सबै विचारहरूपछाडि—चाहे हामीले चिरफार गर्ने कुरा सङ्केतहरू भएका वाक्यांश र उखानहरू भए पनि, वा पूर्णतः सङ्केतहरूरहित लोकोक्ति वा आम भनाइहरू भए पनि—मानवजातिप्रतिको शैतानका बन्धन र बहकाउ, साथै भ्रष्ट मानवजातिले यी विचारहरूबारे दिएको भ्रामक परिभाषा लुकेको हुन्छ। पछिल्ला समयहरूमा मानवजातिमाथि यो भ्रामक परिभाषाको कस्तो प्रभाव रहेको छ? के यो राम्रो र सकारात्मक हो, कि नकारात्मक हो? (नकारात्मक।) यो आधारभूत रूपमा नकारात्मक हो। उदाहरणको लागि, “आफैलाई पीडा दिएर विगतको तीतोपन पलपल मनमा गुन्‍नु,” “अन्धकारमा आफ्नो ज्योति लुकाउनू र शक्ति जुटाउनू,” “अपमान सहनु र गह्रौँ बोझ बोक्नु,” “कहिल्यै हार नमान्नु,” र साथै “एउटा काम गर्दा अर्को काम गरेको नाटक गर्नू” भन्‍नेजस्ता भनाइहरू—यी भनाइहरूले पछिका अवधिहरूमा मानवजातिमा कस्तो प्रभाव पार्छन्? तोकेरै भन्दा, मानिसहरूले परम्परागत संस्कृतिका यी विचारहरू स्विकारेपछि, मानिसहरूको हरेक भावी पुस्ता परमेश्‍वरबाट झन्झन् टाढा जान्छन्, र परमेश्‍वरले मानिसहरूलाई सृष्टि गर्ने र मुक्ति दिने कार्यबाट, र उहाँको व्यवस्थापन योजनाको कामबाट पनि झन्झन् टाढा जान्छन्। परम्परागत संस्कृतिका यी गलत दृष्टिकोणहरू स्विकारेपछि, मानिसहरूलाई मानव नियति तिनीहरूको हातमा हुनुपर्छ, र खुसी तिनीहरूको आफ्‍नै हातले निर्माण गर्नुपर्छ, र तम्तयार रहेकाहरूको लागि मात्रै अवसरहरू साँचिएको हुन्छ भन्‍ने झन्झन् बढी अनुभव हुन्छ, र यसले गर्दा मानवजातिले झन्झन् परमेश्‍वरलाई इन्कार्ने, परमेश्‍वरको सार्वभौमिकता नकार्ने, र शैतानको सत्तामुनि जिउने गर्छ। यदि आधुनिक युगका मानिसहरूले के कुरा बोल्न मन पराउँछन् र दुई हजार वर्षपहिलेका मानिसहरूले के कुरा बोल्न मन पराउँथे भनेर तुलना गरियो भने, यी कुराहरूपछाडि रहेको सोचाइको अर्थ वास्तवमा उस्तै छ। यति मात्र हो कि आजभोलि मानिसहरूले ती कुराहरूबारे अझै निर्दिष्ट रूपमा तोकेरै र पहिलेभन्दा साफसाफ रूपमा कुरा गर्छन्। तिनीहरूले परमेश्‍वरको अस्तित्व र सार्वभौमिकता इन्कार मात्रै गर्दैनन्, बरु उल्टै झन्झन् गम्भीर हदमा परमेश्‍वरको प्रतिरोध र निन्दासमेत गर्छन्।

उदाहरणको लागि, प्राचीन समयका मानिसहरूले “राष्ट्र समस्यामा हुँदा, हरेकले आफ्नो भूमिका निर्वाह गर्नुपर्ने जिम्मेवारी हुन्छ” भनेर भन्‍ने गरेका थिए, र यो भनाइ आजको दिनसम्म पनि प्रचलित छ। मानिसहरूले यो भनाइलाई बहुमूल्य ठान्छन्, र विशेष गरी देशभक्तहरूले यसलाई आफ्नो आदर्श वाक्यको रूपमा लिन्छन्। अहिले तिमीहरू विदेशमा आएका छौ, त्यसैले यदि कुनै अर्को व्यक्तिले चीनमा कुनै घटना घट्यो भनेर भन्छ भने, के तिमीहरूसँग यसको कुनै सम्बन्ध हुन्छ? (हुँदैन।) तिमीहरूसँग यसको कुनै सम्बन्ध हुँदैन भनेर किन भन्छौ? कतिपयले भन्छन्, “म त्यो देशलाई घृणा गर्छु। अहिले कम्युनिस्टहरू सत्तामा छन्, त्यो दुष्ट राजनीतिक पार्टी सत्तामा छ। त्यो कम्युनिस्ट पार्टी दियाबलस शैतान हो, त्यो तानाशाही शासन हो, र मसँग त्यसको कुनै सम्बन्ध छैन। त्यसले हामीलाई सताउँछ र परमेश्‍वरमा विश्‍वास गर्नबाट रोक्छ। म त्यसलाई घृणा गर्छु।” मानौँ, एक दिन त्यो देश नष्ट हुन लागेको छ रे—तैँले आफ्नो हृदयमा केही महसुस नगर्न सक्छस्, तर जब तैँले आफू जन्मेको प्रान्त विदेशी समूहहरूले आक्रमण गरेर कब्जा गरेका छन् भन्‍ने सुन्छस्, तब तँलाई शरणार्थी भएको र घर नभएको फिरन्ते बनेको जस्तो लाग्‍नेछ, र तँ व्याकुल हुनेछस् र झरेको पात आफ्नो मूलमा पुगेझैँ आफू आफ्नो मूलमा फर्कन नसक्‍ने बनेको अनुभव गर्नेछस्। झरेको पात आफ्नो मूलमा पुगेझैँ आफू आफ्नो मूलमा फर्कनु—यो अर्को परम्परागत विचार हो। अनि मानौँ, त्यसपछि एक दिन, तैँले अचानक तेरो घरगाउँ—तँ जन्मेहुर्केको ठाउँ—विदेशी समूहले आक्रमण गरी कब्जा गरेको छ, तँ हरेक दिन स्कूल जाने बाटो विदेशी समूहले आफ्नो पारेको छ, र तेरो घर र तेरो परिवारको जग्गा विदेशी समूहले हडपेको छ भन्‍ने सुन्छस्। जुन कुरा पहिले तेरो थियो त्यो हराइसकेको हुन्छ—तेरो मनमा गहन रूपमा बसेको त्यो सानो भूमि, तेरो सबैभन्दा नजिकको सम्बन्ध भएको त्यो जग्गा हराइसकेको छ, र तेरो सबै आफन्तहरू हराइसकेका छन्। त्यो बेला, तैँले सोच्नेछस्, “मेरो देश नै छैन भने, मसँग कसरी घर हुन सक्छ? अहिले म साँच्‍चै शरणार्थी बनेको छु, म साँच्‍चै घरविहीन भएको छु, म फिरन्ते बनेको छु। ‘राष्ट्र समस्यामा हुँदा, हरेकले आफ्नो भूमिका निर्वाह गर्नुपर्ने जिम्मेवारी हुन्छ’ भन्‍ने भनाइ सही रहेछ!” जब त्यस्तो समय आउँछ, तब तँ परिवर्तन हुनेछस्। त्यसोभए अहिले नै तैँले यो भनाइ सही छ भनेर किन सोच्दैनस्? यसको पृष्ठभूमि र आधार छ, किनभने त्यो देशले तँलाई सताउँछ र धेरै पीडा दिन्छ, र त्यसले तँलाई स्विकार्दैन, र तँ त्यसलाई घृणा गर्छस्। तर वास्तवमा तैँले साँच्‍चै घृणा गर्ने कुरा त्यो भूमि होइन। तँ आफूलाई सताउने त्यो शैतानी शासनलाई चाहिँ तँ घृणा गर्छस्। तैँले त्यसलाई तेरो देशको रूपमा पहिचान गर्दैनस्, त्यसकारण यो बेला, जब अरूले “राष्ट्र समस्यामा हुँदा, हरेकले आफ्नो भूमिका निर्वाह गर्नुपर्ने जिम्मेवारी हुन्छ” भनेर भन्छन्, तब तैँले भन्छस्, “योसँग मेरो कुनै सम्बन्ध छैन।” तर एक दिन जब तँ जन्मेहुर्केको भूमि तेरो रहँदैन, र तँसँग कुनै घरगाउँ हुँदैन, तब तँलाई तँ फिरन्ते र कुनै राष्ट्रियता नभएको व्यक्ति होस्, र तैँले साँच्‍चै आफ्नो देश गुमाएको छस् भन्‍ने लाग्‍नेछ। त्यो बेला तँलाई हृदयमा पीडा हुनेछ। केको लागि तँलाई हृदयमा किन पीडा भएको हो? अहिले तँलाई अझै गहन रूपमा महसुस भएको छैन होला, तर एकदिन यसले तँलाई गहन रूपमा छुनेछ। अनि, कुन परिस्थितिमा यसले तँलाई गहन रूपमा छुनेछ? यदि तेरो देश मर्छ र तँ जितिएको राष्ट्रको सदस्य बन्छस् भने, त्यो डरलाग्दो कुरा हुँदैन। त्यसोभए, केचाहिँ डरलाग्दो हुन्छ त? जब तँ जितिएको राष्ट्रको सदस्य बन्छस् र जब तँलाई हेपिन्छ, मानमर्दन गरिन्छ, भेदभावमा पारिन्छ, नीच ठानिन्छ, र जब तेरो शान्तिसाथ बस्‍ने ठाउँ हुँदैन, तब तैँले यस्तो सोच्नेछस्, “आफ्नो देश हुनु अत्यन्तै अमूल्य कुरा हो। आफ्नो देशविना मानिसहरूको कुनै वास्तविक घर हुँदैन। देश भएको आधारमै मानिसहरूसँग घर हुन्छ, त्यसकारण ‘राष्ट्र समस्यामा हुँदा, हरेकले आफ्नो भूमिका निर्वाह गर्नुपर्ने जिम्मेवारी हुन्छ’” भन्‍ने भनाइले यो कुरालाई राम्ररी व्यक्त गरेको छ। यहाँ, “हरेकले आफ्नो भूमिका निर्वाह गर्नुपर्ने जिम्मेवारी हुन्छ” भन्‍ने वाक्यांशमा, यो “जिम्मेवारी” केको लागि हो? यो आफ्नो घरको शान्तिको लागि हो, आफ्नो घर रक्षा गर्न सक्षम हुनको लागि हो। जब तैँले यसबारेमा सोच्छस्, जब तँलाई विदेशी समूहहरूद्वारा वा पराइ देशमा भेदभाव गरिन्छ, जब तँलाई आफ्नो भन्‍ने स्थान चाहिन्छ, र जब तँलाई आफ्नो गरिमा, इज्जत, पहिचान, र हैसियतमा आड दिने देश चाहिन्छ, तब तैँले कस्तो अनुभव गर्नेछस्? तैँले यस्तो सोच्नेछस्, “यदि पराइ देशमा भएको कुनै व्यक्ति पछाडि शक्तिशाली आड छ भने, त्यो पक्कै पनि महान्‌ मातृभूमिको आड हुनुपर्छ!” तब के तेरो मानसिक स्थिति अहिलेको भन्दा फरक हुनेछ? (हुनेछ।) अहिले तँ आक्रोशित छस्, त्यसकारण तँ आफ्नो देशमा जे भए पनि त्यसबारे तँलाई कुनै मतलब छैन भनेर भन्छस्। तर जब त्यस्तो समय आउँछ, त्यो बेला पनि तैँले अझै त्यस्ता कुराहरू भन्‍न सक्छस् भने, तँमा कस्तो कद हुनुपर्छ? यो संसारमा सबैलाई थाहा भएको हुनसक्‍ने एउटा तथ्य छ, र त्यो के हो भने, शक्तिशाली मातृभूमिको साथविना, तँलाई अवश्य नै पराइ देशहरूमा भेदभाव र हेपाइ हुनेछ। तैँले वास्तवमै त्यो अनुभव गर्ने समय आएपछि, सबभन्दा पहिले तँ के माग्छस्? कतिले भन्‍नेछन्: “म यहूदी वा जापानी भएको भए राम्रो हुनेथियो। कसैले पनि मलाई हेप्ने आँट गर्नेथिएन। म जुनसुकै देशमा गए पनि मानिसहरूले मलाई निकै आदर गर्नेथिए। म कसरी चीनमा जन्मन पुगेछु? यो देश अक्षम छ र चिनियाँ मानिसहरू जहाँ गए पनि हेपाइमा पर्छन्।” जब यस्तो घटना घट्छ, तिमीहरूले सबभन्दा पहिले के सोच्नेछौ? (हामी परमेश्‍वरमा विश्‍वास गर्छौं र परमेश्‍वरको योजनाबद्ध कार्य र बन्दोबस्तमा समर्पित हुन्छौँ।) ठीक भन्यौ। तर त्यस्तो कुरा बोल्न र यसलाई आफ्नो कदमा परिणत गर्न सक्षम हुनको लागि व्यक्तिले कति सत्यता बुझ्नुपर्छ, उसले कस्तो अनुभव पाएको हुनुपर्छ, र कति अनुभवात्मक बुझाइ पाएको हुनुपर्छ? यस्तो घटना घट्दा, तँ कमजोर नबन्‍न तँसँग कस्ता विचार, बुझाइ र व्यावहारिक अनुभव हुनुपर्छ? अनि कसैले तँमाथि थुके पनि र तँलाई विजय गरिएको राष्ट्रको सदस्य भनेर भने पनि निराश नहुनका लागि नि? व्याकुल नहुन र यी बन्धनहरूको कष्ट महसुस नगर्नको लागि तिमीहरूमा कस्तो कद हुनुपर्छ? के अहिले तिमीहरूसँग यस्तो कद छ? (छैन।) अहिले तँसँग यो कद छैन, तर के कुनै दिन तँसँग यो कद हुनेछ? तँमा केकस्ता सत्यताहरू हुनुपर्छ? तैँले केकस्ता सत्यताहरू बुझ्नुपर्छ? आजभोलि, कतिपय मानिसहरूले मूलभूमि चीनमा परमेश्‍वरमा विश्‍वास गरेको कारण तिनीहरूका परिवारका सदस्यहरूलाई पक्राउ गरिएको छ भन्‍ने सुन्‍नेबित्तिकै, तिनीहरूले हृदयमा जे बुझ्छन्—जुन सबै कुरा परमेश्‍वरको हातमा छ भन्‍ने कुरा हो—र त्यो कुरा तिनीहरूको लागि धर्मसिद्धान्त बन्छ, र तिनीहरूका परिवारका सदस्यहरूलाई पक्राउ गरिएको छ भन्‍ने तथ्यले तिनीहरू बाधित हुन्छन्, र तिनीहरूमा आफ्नो कर्तव्य पूरा गर्ने झुकाव नै आउँदैन। यदि तिनीहरूले आफन्तको मृत्यु भएको सुने भने, तिनीहरू ठाउँको ठाउँ बेहोस हुन सक्छन्। झन् त्यो भूमि नष्ट भयो र सबै मानिसहरू मरे भने, तिमीहरूलाई कस्तो लाग्‍नेथियो? परम्परागत कुराहरू, जस्तै देश, घर, गृहनगर र मातृभूमिजस्ता कुराहरू—साथै यी शब्दहरूसँग सम्बन्धित निश्चित परम्परागत विचार र संस्कृतिले, तिमीहरूको हृदयमा कति ठूलो महत्त्व राख्छ? तेरो जीवनमा, के ती अझै पनि तेरा सबै व्यवहार, र तेरा सबै विचार र बानीबेहोरामा हाबी हुन्छन्? यदि तेरो हृदय अझै पनि तँसँग जोडिएका यी सबै परम्परागत कुराहरू, जस्तै देश, जाति, राष्ट्र, परिवार, घरगाउँ, जग्‍गाजमिन, आदि इत्यादि कुराहरूले ओगटेको छ भने—अर्थात्, यी कुराहरूले अझै पनि तेरो हृदयमा परम्परागत संस्कृतिको निश्‍चित छनक राख्छन् भने—तैँले सुन्‍ने प्रवचनहरू र तैँले बुझ्ने सत्यताहरू सबै तेरो लागि धर्मसिद्धान्तहरू हुन्। यदि तैँले यति धेरै प्रवचन सुनेको छस्, तैपनि मानिसहरूले त्याग्‍नुपर्ने र आफूलाई अलग गर्नुपर्ने आधारभूत कुराहरूसमेत त्याग्‍न सक्दैनस्, र तैँले ती कुराहरूलाई सही रूपमा लिन सक्दैनस् भने, तैँले बुझ्ने ती सत्यताहरूले वास्तवमा के-कस्ता समस्याहरूचाहिँ समाधान गर्छन् त?

धेरैजसो चिनियाँ मानिसहरू पश्‍चिममा आएपछि, तिनीहरूले आफ्नो परम्परागत संस्कृति र आफूले सही र असल ठानेका कुराहरू पश्‍चिमी मानिसहरूमा हालिदिन चाहन्छन्। अनि, यो कुरामा पश्‍चिमीहरू पनि कमका छैनन् र तिनीहरू पनि आफ्ना परम्परागत संस्कृतिहरू धेरै पहिलेदेखिका हुन् भन्‍ने विश्‍वास गर्छन्। उदाहरणको लागि, प्राचीन रोम, प्राचीन इजिप्ट, र प्राचीन ग्रीस सबैमा “प्राचीन” भन्‍ने शब्द छ, र तिनीहरूको संस्कृति तीन हजार वर्षभन्दा पुरानो छ। यो सङ्ख्याको आधारमा हेर्दा, यसमा निश्‍चित सांस्कृतिक सम्पदा छ, र यो सांस्कृतिक सम्पदाले उत्पन्‍न गरेका कुराहरूलाई मानवजातिमाझ मानव जीवनको सर्वोत्तम सार, र मानवजातिको जीवन, अस्तित्व, र आत्मआचरणबाट आउने सर्वोत्तम कुराहरूको सारांशको रूपमा लिइन्छ। मानवजातिले हस्तान्तरण गरेका यी सर्वोत्तम कुराहरूलाई के भनिन्छ? परम्परागत संस्कृति। मानिसहरूको एकपछि अर्को पिँढीले यो परम्परागत संस्कृति हस्तान्तरण गरेका छन्, र सबैले आफ्नो हृदयमा यही नै सबैभन्दा राम्रो कुरा हो भनेर सोच्छन्। मानिसहरूले यसलाई पालना गर्न सके पनि नसके पनि, सामान्य रूपमा भन्‍नुपर्दा, सबै जातिका मानिसहरूले यसलाई सर्वोच्च कुराको रूपमा र सत्यताको रूपमा लिन्छन्। त्यसकारण, हरेक जातिका मानिसहरूमा परम्परागत कुराहरू हुन्छन्, र ती कुराहरू जाँच गर्दा सत्य साबित हुन्छन्, तैपनि ती कुराहरूले तिनीहरूमा विशेष गहन प्रभाव पार्छन्, र तिनीहरू एकअर्कासँग प्रतिस्पर्धा र तुलना गर्न, र एकअर्कालाई उछिन्‍नसमेत तिनै कुराहरू प्रयोग गर्छन्। उदाहरणको लागि, चिनियाँ मानिसहरू भन्छन्: “हाम्रो चिनियाँ बइजीउ रक्सी राम्रो छ, र यसमा अल्कोहलको मात्रा निकै धेरै छ!” पश्‍चिमी मानिसहरू भन्छन्: “तिमीहरूको रक्सीमा केचाहिँ यति राम्रो छ र? त्यसमा अल्कोहलको मात्रा यति धेरै छ कि यसलाई पिइसकेपछि मातिहालिन्छ, र साथै, यो कलेजोको लागि निकै हानिकारक हुन्छ। हामी पश्‍चिमी मानिसहरूले पिउने रेड वाइनमा अल्कोहलको मात्रा कम हुन्छ, यसले कलेजोमा थोरै हानि गर्छ र यसले रक्तसञ्चारलाई पनि बढावा दिन्छ।” चिनियाँ मानिसहरू भन्छन्: “हाम्रो बइजीउले पनि रक्तसञ्‍चारलाई बढावा दिन्छ, र यसले राम्ररी काम गर्छ। यसलाई पिउनेबित्तिकै, यो टाउकोमा पुग्छ र अनुहार चम्कन्छ। तिमीहरूको रेड वाइन त्यति कडा छैन, र जति पिए पनि लाग्दै लाग्दैन। थाहा छ, हाम्रोमा त मद्यपानको लागि मदिरा संस्कृति छ, र चियापानको लागि चिया संस्कृति छ।” पश्‍चिमी मानिसहरू भन्छन्: “हामीसँग पनि चियापानको लागि चिया संस्कृति छ, र कफीको लागि कफी संस्कृति छ, र मद्यपानको लागि अल्कोहल संस्कृति पनि छ, र आजभोलि हामीसँग फास्ट फूड संस्कृति पनि छ।” एकअर्कालाई तुलना गर्दा, कसैले कसैसँग हार मान्दैन, र कसैले कसैको कुनै कुरा स्विकार्दैन। तिनीहरू सबैले आफ्नै कुराहरू सत्यता हुन् भन्‍ने सोच्छन्, तर वास्तवमा तीमध्ये कुनै पनि सत्यता होइनन्। गैरविश्‍वासीहरूलाई पन्छाएर हेर्दा पनि, सबैभन्दा दुःखको कुरा के हो भने, परमेश्‍वरमा विश्‍वास गर्ने मानिसहरूले पनि—अझै खराब कुरा त, २०-३० वर्षसम्म कामको यो चरण ग्रहण गरेका मानिसहरूले पनि—यी कुराहरू सत्यता होइनन् भन्‍ने महसुस गर्दैनन्। अनि कतिपयले सोध्छन्, “के यो सत्यतासँग सम्बन्धित छ भनेर भन्‍नु ठीक हुन्छ?” यो सम्बन्धित छ भनेर भन्‍नुसमेत ठीक हुँदैन। यो सत्यता होइन, सत्यतासँग यसको कुनै सम्बन्ध वा साइनो हुँदैन, यी दुई कुरा उस्तै छैनन्, र यी एउटै होइनन्। जसरी काँसलाई जति नै राम्रो रूपमा सुनले ढाके पनि वा चमकदार बनाए पनि, काँस अझै पनि काँस नै हुन्छ, तर सुन नटल्काइएको, नचम्काइएको, वा चिल्‍लो नपारिएको भए पनि सुन नै हुन्छ—यी कुराहरू एउटै होइनन्।

कतिपयले सोध्छन्: “के तुलनात्मक रूपमा राम्रो परम्परागत साँस्कृतिक शिक्षा र अभ्यस्तीकरण प्राप्त गरेका मानिसहरूलाई सत्यता स्विकार्न सजिलो हुन्छ?” हुँदैन, यी दुई फरकफरक कुरा हुन्। मानिसहरूको जीवनशैली मात्रै अलिअलि फरक हुन्छ, तर सत्यता स्विकार्ने तिनीहरूको मनोवृत्ति, तिनीहरूको विभिन्‍न विचार र दृष्टिकोण, र सम्पूर्ण मानवजातिको भ्रष्टताको हद उस्तै हुन्छ। परमेश्‍वरले आफ्नो कामको यो चरणमा, अर्थात् आखिरी दिनहरूको चरणमा बोल्न थाल्‍नुभएपछि, उहाँले चिनियाँ मानिसहरूको प्रसङ्गमा बोल्नुभएको थियो, र तिनीहरूलाई आफ्ना वचनहरू प्रदान गरिरहनुभएको थियो। तीस वर्ष बित्यो, र यी वचनहरू एसियाका अरू भागका सबै जातिहरूमा, र युरोप र अमेरिका आदि इत्यादिजस्ता स्थानहरूमा प्रसार गरिएपछि, चाहे मानिसहरू काला, गोरा, खैरा वा पहेँला जेजस्ता भए पनि, तिनीहरू सबैले यी वचनहरू पढेपछि यसो भन्छन्, “यी वचनहरूले हाम्रो बारे कुरा गरिरहेका छन्।” परमेश्‍वरका वचनहरूले सबै मानवजातिका भ्रष्ट स्वभावहरू खुलासा गर्छन्। केही थोरै मानिसहरू भन्छन्, “यी सबै वचनहरू तिमी चिनियाँहरूको लागि बोलिएको हो। यी वचनहरूले तिमी चिनियाँहरूको भ्रष्ट स्वभावबारे कुरा गरिरहेका छन्, जुन हामीमा छैन।” आत्मिक बुझाइ नभएका थोरै मानिसहरूले मात्रै यस्ता कुराहरू बोल्छन्। विगतमा, दक्षिण कोरियाली मानिसहरूमा यस्तो गलतबुझाइ थियो। तिनीहरूले दक्षिण कोरियाली मानिसहरू लोकतान्त्रिक र स्वतन्त्र सामाजिक प्रणालीमा जिउँछन् र तिनीहरू इसाई संस्कृति, साथै हजारौँ वर्षदेखिको कोरियाली संस्कृतिद्वारा प्रभावित छन्, त्यसकारण तिनीहरूको जाति चिनियाँ मानिसहरूको भन्दा बढी विशिष्ट र आदर्शमय छ भन्‍ने विश्‍वास गर्थे। तिनीहरूले किन यस्तो सोच्थे? किनभने दक्षिण कोरिया पुगेपछि, धेरै चिनियाँ मानिसहरूले आफू गएका ठाउँहरू फोहोरी र होहल्लापूर्ण बनाउँथे, त्यहाँ चोरी र अपराध बढ्थ्यो, र यसले सामाजिक वातावरणमा केही प्रतिकूल असर पारेको थियो। त्यसकारण, दक्षिण कोरियाका विश्‍वासी दाजुभाइदिदीबहिनीहरूलाई विश्‍वास भयो, “चिनियाँहरू ठूलो रातो अजिङ्गरका सन्तान र मोआबका वंशज हुन्। तर दक्षिण कोरियालीहरूलाई ठूलो रातो अजिङ्गरले भ्रष्ट तुल्याएको छैन।” तिनीहरूले यसो भनेर के भन्‍न खोजिरहेका थिए? यसको अर्थ के थियो भने “हामीलाई ठूलो रातो अजिङ्गरले भ्रष्ट तुल्याएको छैन, त्यसकारण हामी चिनियाँहरूजत्तिको भ्रष्ट छैनौं। चिनियाँहरू हामीभन्दा बढी भ्रष्ट छन्। हामीहरू चिनियाँहरूभन्दा असल छौं।” यहाँ तिनीहरूले “असल” भन्‍नुको अर्थ के हो? (असल व्यवहार भएका।) एक हिसाबमा, यो व्यवहारसँग नै सम्बन्धित छ। अर्को हिसाबमा, तिनीहरूले हृदयबाट के विश्‍वास गर्थे भने, दक्षिण कोरियाली राष्ट्रले इतिहासको सुरुदेखि नै सिर्जना गरेको र स्विकारेको परम्परागत संस्कृति, चिनियाँ राष्ट्रको संस्कृति र परम्पराभन्दा धेरै कुलीन छ, र यस्तो परम्परागत संस्कृतिको प्रभावमा परेका मानिसहरू र जाति चिनियाँ परम्परागत संस्कृतिको प्रभावमा परेका मानिसहरूभन्दा बढी कुलीन हुन्छन्। त्यसकारण, जब तिनीहरूले परमेश्‍वरका वचनहरू पढे र परमेश्‍वरले “तिमीहरू सस्ता फोहोर हौ” भनेर भन्‍नुभएको देखे, तब तिनीहरूले उहाँले चिनियाँ मानिसहरूबारे कुरा गरिरहनुभएको छ भन्‍ने सोचे। चिनियाँ दाजुभाइ-दिदीबहिनीहरूले यसो भने: “परमेश्‍वरले भन्‍नुहुने ‘तिमीहरू’ ले मानवजातिलाई जनाउँछ।” दक्षिण कोरियालीहरूले यसो भने, “त्यो सही होइन, परमेश्‍वरले ‘तिमीहरू’ बारे कुरा गरिरहनुभएको छ, हाम्रो बारे होइन। परमेश्‍वरले जे भन्‍नुभएको छ त्यसमा दक्षिण कोरियालीहरू पर्दैनन्।” तिनीहरूले त्यही सोचे। अर्थात्, तिनीहरूले कामकुराहरूलाई जुनसुकै पक्षबाट हेरे पनि, तिनीहरूको दृष्टिकोण र हेराइ सत्यताको दृष्टिकोणबाट हुँदैन थिए, झन् वस्तुगत र निष्पक्ष दृष्टिकोणबाट हुने त कुरै नगरौँ। यसको साटो, तिनीहरू एउटा जात र परम्परागत संस्कृतिको प्रसङ्गबाट कामकुराहरूलाई हेर्थे। त्यसकारण, तिनीहरूले कामकुराहरूलाई जसरी हेरे पनि, त्यसपछि आउने नतिजाहरू सत्यतासँग नमिल्ने हुन्थे। किनभने तिनीहरूले कामकुराहरूलाई जसरी हेरे पनि, तिनीहरूको सुरुवाती बिन्दु सधैँ यही हुन्थ्यो, “हाम्रो महान् दक्षिण कोरियाली राष्ट्रको सबै कुरा सही छ, यसको सबै कुरा स्तरीय छ, र यसको सबै कुरा सही छ।” तिनीहरू सबै कुरालाई गलत दृष्टिकोण र गलत प्रारम्भिक बिन्दुबाट हेर्ने र मापन गर्ने गर्थे, त्यसैले तिनीहरूले बोध गरेअनुसारका नतिजाहरू सही थिए कि गलत? (गलत।) ती निश्चय नै गलत थिए। त्यसोभए सबै कुरा मापन गर्ने मानक के हुनुपर्छ? (सत्यता।) यो सत्यता हुनुपर्छ—मानक यही हो। तिनीहरूको मानक आफैमा गलत थियो। तिनीहरूले सबै कुरा र सबै घटनाहरूलाई गलत हेराइ र दृष्टिकोणबाट मापन गर्थे, त्यसकारण मापन गरिएका नतिजाहरू पनि निश्चित रूपमा गलत नै हुन्थे, निष्पक्ष र सही हुँदैनथिए, र ती वस्तुगत त झनै हुँदैनथे। त्यसकारण, तिनीहरूलाई केही विदेशी कुराहरू स्विकार्न गाह्रो भयो, र त्यसमाथि, तिनीहरूको सोचाइ अत्यन्तै चरम, कुण्ठित, संकुचित, र उग्र हुन्थ्यो। तिनीहरूको यो उग्रता कहाँबाट आउँथ्यो? त्यो कहाँबाट आउँथ्यो भने, तिनीहरूले चाहे जे भने पनि, तिनीहरूलाई “हाम्रो महान् दक्षिण कोरियाली राष्ट्र” भनेर उल्लेख गर्नैपर्थ्यो, र तिनीहरूले “महान्” भन्‍ने शब्द थप्न जिद्दी गर्थे। “महान्” को अर्थ के हो? के यो “महान्” भन्‍ने शब्दले अहङ्कार प्रतिनिधित्व गर्दैन र? यदि तँ संसारभर यात्रा गर्छस् वा विश्‍वचित्र हेर्छस् भने, दक्षिण कोरिया कति ठूलो छ? यदि यो साँच्‍चै नै अरू देशहरूभन्दा ठूलो भएको भए र यसलाई साँच्‍चै नै महान् भन्‍न सकिन्थ्यो भने, ठीकै छ, यसलाई “महान्” भन्। तर पृथ्वीका अरू देशहरूको तुलनामा, दक्षिण कोरिया ठूलो ठाउँ होइन, त्यसकारण किन तिनीहरू यसलाई “महान्” भनेर जोड दिन्छन्? साथै, कुनै पनि देश ठूलो भए पनि सानो भए पनि, यसले निर्माण गर्ने नियम र परम्परागत संस्कृति परमेश्‍वरबाट आएका हुँदैनन्, र ती बिलकुलै सत्यताबाट पनि आएका हुँदैनन्। यस्तो किन हुन्छ भने व्यक्तिले सत्यता स्विकार्नुभन्दा पहिले र परमेश्‍वरको मुक्ति स्विकार्नुभन्दा पहिले, उसले स्विकार्ने सबै विचारहरू शैतानबाट आएका हुन्छन्। शैतानले पैदा गर्ने यी सबै विचार, दृष्टिकोण, र परम्परागत संस्कृतिले मानिसहरूलाई के गर्छन्? तिनले मानिसहरूलाई बहकाउँछन्, भ्रष्ट तुल्याउँछन्, बाँध्छन्, र रोक्छन्, जसले गर्दा भ्रष्ट मानवजातिमा सङ्कीर्ण र चरम विचारहरू, र एकतर्फी र पूर्वाग्रहपूर्ण दृष्टिकोणहरू आउँछन्, र यो मूर्खता र हास्यास्पद हदसम्‍म समेत पुग्छ—यी कुराहरू शैतानले मानवजातिलाई भ्रष्ट तुल्याउनुका परिणामहरू हुन्। त्यसकारण, कैयौँ देशका र कतिपय जातका मानिसहरूले समेत “चीनमा परमेश्‍वर देह बन्‍नुभयो” भन्‍ने वचन सुन्दा, तिनीहरूको पहिलो प्रतिक्रिया के हुन्छ? एउटै शब्द आउँछ, त्यो हो—असम्भव! तिनीहरू त्यो ठाउँ कहाँ हुनुपर्थ्यो भन्‍ने सोच्छन्? (इस्राएल।) ठीक भन्यौ, इस्राएल। मानिसहरूलाई प्रावधानहरू पालना गर्न र धारणाहरूमा अल्झिरहन साह्रै मन पर्छ। तिनीहरू परमेश्‍वरले काम गर्नुभएको स्थान त इस्राएल हो, र त्यसकारण परमेश्‍वर इस्राएलमै देखा पर्नुपर्छ, वा तिनीहरूले आदर गर्ने कुनै शक्तिशाली साम्राज्यमा देखा पर्नुपर्छ भन्ने सोच्छन्, वा तिनीहरू परमेश्‍वर तिनीहरूका धारणा र कल्पनाहरूअनुसार कुनै समयमा प्राचीन सभ्यता भएको देशमा देखा पर्नुपर्छ भन्ने सोच्छन्। चीन ठ्याक्‍कै त्यस्तो देश होइन, त्यसैले परमेश्‍वर चीनमा देहधारी हुनुभएको गवाही स्विकार्न तिनीहरूलाई गाह्रो हुन्छ, र तिनीहरूले मुक्ति पाउने यो अवसर गुमाउनलाई यति नै पर्याप्त हुन्छ। यो कसले गराएको हो? (तिनीहरू आफैले।) तिनीहरू आफैले यस्तो धारणा राखेका छन्, र विद्रोही बनेका छन्, र समस्या सुल्झाउन तिनीहरू सत्यता खोज्‍ने गर्दै गर्दैनन्, त्यसैले तिनीहरूले आफूलाई भयानक रूपमा हानि गरेका छन् र मुक्ति पाउने यो एक मात्र अवसर नाश पारेका छन्।

सत्यता नबुझ्दा मानिसहरूमा हुने कैयौँ कल्पना र धारणाहरू, र मानिसहरूले आराधना गर्ने कतिपय कुराहरूसमेत अत्यन्तै मूर्खतापूर्ण र हास्यास्पद हुन्छन्। संयुक्त राज्यमा बस्‍ने र त्यो देश मन पराउने एक दक्षिण कोरियाली महिला अमेरिकीहरूको सम्पर्कमा आउँछे र तिनीहरूमध्ये एकले उसलाई सोध्छ: “वसन्त चाड नजिकै छ। वसन्त चाडको बेला चिनियाँ मानिसहरूले के खान्छन्?” उसले भन्छे: “म चिनियाँ होइन, म दक्षिण कोरियाली हुँ।” त्यो अमेरिकीले जवाफ दिन्छ, “त्यसोभए दक्षिण कोरियालीहरूले पनि वसन्त चाड मनाउँदैनन् र?” उसले भन्छे, “हामी दक्षिण कोरियालीहरू वसन्त चाड मनाउँदैनौँ।” त्यो अमेरिकीले भन्छ: “मलाई त लाग्थ्यो, दक्षिण कोरियालीहरूले पनि चिनियाँहरूले जस्तै वसन्त चाड मनाउँछन्।” उसले अत्यन्तै रूखो जवाफ दिन्छे: “हामी र चिनियाँहरू उस्तै होइनौं! के हामीले वसन्त चाड मनाउँछौँ भनेर तपाईंले सोच्नु सही हो? यो कुराले हामी, दक्षिण कोरियालीहरूलाई गम्भीर अपमान गर्छ!” के दक्षिण कोरियालीहरूले साँच्‍चै वसन्त चाड मनाउँदैनन् त? (तिनीहरूले मनाउँछन्।) वास्तवमा, दक्षिण कोरियालीहरूले पनि वसन्त चाड मनाउँछन्। त्यसोभए, किन उसले दक्षिण कोरियालीहरूले यो चाड मनाउँदैनन् भनेर भनी त? अब हामी यो मामला छलफल गरौं। वसन्त चाड मनाउनु उचित हो कि होइन? के तिमीहरू यो मामला स्पष्टसित व्याख्या गर्न सक्छौ? विदेशीहरूको लागि, वसन्त चाड मनाउनु आफैमा लाजमर्दो कुरा होइन। यो मानिसहरूको जीवनको महत्त्वपूर्ण दिन स्मरण गर्ने विशेष रिवाज हो। परम्परागत संस्कृति हुने यो संसारमा जिउने मानिसहरूको लागि, वसन्त चाड मनाउनु गलत वा लाजमर्दो कुरा होइन, तब किन त्यो महिलाले वसन्त चाड मनाउँछु भनेर स्विकार्ने साहस गरिन त? किनभने उसले वसन्त चाड मनाउने गरेको स्विकारेपछि ऊ उप्रान्त पश्‍चिमीकरण भएकी व्यक्ति रहँदिन, र उसलाई अत्यन्तै परम्‍पराबादी पूर्वी एसियाली व्यक्तिको नाम दिइनेछ, तर ऊ मानिसहरूले आफूलाई परम्‍परावादी पूर्वी एसियाली महिला सोचून् भन्‍ने चाहँदिन। ऊ मानिसहरूले ऊसँग कुनै पूर्व एसियाली परम्परा छैन, र ऊ पूर्वी एसियाली परम्पराहरू बुझ्दिनँ, वा उसलाई तीबारे केही पनि थाहा छैन भन्‍ने सोचून् भन्‍ने चाहन्छे। ऊ तिनीहरूले ऊ अङ्ग्रेजी राम्ररी बोल्छे, कपाल सुनौलो रङ्गको बनाउँछे, नीलो कन्ट्याक्ट लेन्स लगाउँछे, पश्‍चिमीहरूले जस्तै कपडा लगाउँछे, र पश्‍चिमी महिलाहरूजस्तै साहसी र निर्बाध, स्वतन्त्र, आत्मनिर्भर, र अन्तर्दृष्टिवान् छे भनेर थाहा पाऊन् भन्‍ने चाहन्छे—ऊ मानिसहरूले उसलाई यसरी नै हेरून् भन्‍ने चाहन्छे। त्यसकारण, यो सोचाइको प्रभावमा परेकोले, जबजब उसलाई कुनै कुरा आइपर्छ, तबतब उसको व्यवहार पनि यो सोचाइअनुरूप नै हुन्छ। जबजब कसैले उसलाई दक्षिण कोरियालीहरूले वसन्त चाड मनाउँछन् मनाउँदैनन् भनेर सोध्छ, तबतब उसले “हामी दक्षिण कोरियालीहरूले वसन्त चाड मनाउँदैनौँ” भनेर भन्छे। यदि उसको नजिकका मानिसहरूले उसलाई “हामीले वसन्त चाड अवश्यै मनाउँछौँ, तर तिमी किन मनाउँदैनौँ भनेर भन्छौ?” भनेर भने भने, उसले के जवाफ दिन्छे? “तपाईं मूर्ख हो। यदि मैले हामी वसन्त चाड मनाउँछौँ भनेर भनेँ भने, के तिनीहरूले म दक्षिण कोरियाली परम्परागत व्यक्ति हुँ भन्‍ने थाहा पाउँदैनन् र?” ऊ आफू संयुक्त राज्यमा जन्मेहुर्केकी हुँ भनेर मानिसहरूले सोचून् भन्‍ने चाहन्छे। यदि तैँले उसलाई “तपाईं यहाँ जन्मिनुभएको हो, तर तपाईंको परिवार यहाँ बसेको कति पुस्ता भयो?” भनेर सोध्थिस् भने पनि उसले “हाम्रा पुर्खाहरू यहीँ हुर्केका थिए” भनेर भन्‍नेथिई। उसलाई यो पहिचान र हैसियतको प्रतीक हो भन्‍ने लाग्छ, त्यसकारण ऊ यो झूट बोल्ने हदसम्म जान्छे, र अरूले त्यो पत्ता लगाउलान् भन्‍ने कुराको कुनै डर मान्दिन। यो कस्तो सोचाइ हो? के यो मामला झूट बोल्नलायक मामला हो त? के यो जोखिम लिनलायक छ त? अहँ, छैन। त्यस्तो सानो कुराले पनि व्यक्तिको सोच र दृष्टिकोण पर्दाफास गरिदिन सक्छ। अनि, कस्ता खाले विचार र दृष्टिकोणहरू पर्दाफास हुन्छन्? कतिपय चिनियाँ केटीहरू साँच्‍चै सुन्दर हुन्छन्, तर तिनीहरू आफ्नो कपालमा सुनौलो रङ्ग लगाउन, कपाल घुमाउरो पार्न, आँखाको रङ बदल्ने विभिन्‍न रङका लेन्स लगाउन, र आफूलाई विदेशीका रूपमा प्रस्तुत गर्न जिद कस्छन्—यो कुरा देख्दा पनि एकदमै अप्ठ्यारो लाग्छ। तिनीहरू किन त्यस प्रकारको व्यक्ति बन्न जिद कस्छन्? तिनीहरूले यसरी कपडा लगाउन थालेपछि के तिनीहरूको वंश परिवर्तन भयो त? तिनीहरूको वंश परिवर्तन भएको नै भए पनि, र अर्को जुनीमा तिनीहरू गोरी भएर जन्‍मिए भने पनि, वा तिनीहरू आफूले उच्‍च ठान्‍ने जातिको व्यक्ति बने पनि—के भो र? के तिमीहरूले यो प्रस्टैसित बुझ्‍न सक्छौ? यदि कसैले निश्‍चित शैली र निश्‍चित मिजाससाथ आफूलाई आचरणमा ढाल्न, र आफूले आदर गर्ने राष्ट्र वा जातिको सदस्यको रूपमा आफूलाई प्रस्तुत गर्न जिद्दी गर्छ भने, किन त्यसो गरेको हो? के यसलाई सञ्चालन गर्ने कुनै अन्तर्निहित सोचाइ छ? यसलाई सञ्चालन गर्ने त्यो सोचाइ के हो त? यो कुरा त्यो दक्षिण कोरियाली महिलाको जस्तै हो; जब अमेरिकीहरूले उसलाई टेबल टेनिस खेल्न आउँछ भनेर सोध्छन्, उसले भन्छे, “टेबल टेनिस के हो? त्यो त चिनियाँ मानिसहरूले मात्रै खेल्छन्। हामी त टेनिस र गोल्फ खेल्छौँ।” यसरी आफूलाई आचरणमा ढाल्न र बोल्न सक्‍ने व्यक्ति कस्तो खालको व्यक्ति हो? के यो अलिक फर्जी भएन र? उसले गर्ने सबै कुरा फर्जी हुन्छन्, र यसले उसको जीवनलाई अत्यन्तै थकाइलाग्दो बनाउँछ! के तिमीहरूले यसरी आफूलाई आचरणमा ढाल्नेथ्यौ? दशकौँदेखि पश्‍चिममा बसोबास गरेका कतिपय चिनियाँ मानिसहरू आफ्नो गाउँ जाँदा चिनियाँ बोल्नसमेत सक्दैनन्। के यो खराब कुरा होइन र? (हो।) कतिपय मानिसहरू भन्छन्: “हामीले आफ्नो मूल बिर्सनु हुँदैन। मानिसहरूले आफ्नो मूल बिर्सनु हुँदैन भनेर परमेश्‍वरले पनि भन्‍नुहुन्छ। परमेश्‍वर नै मानिसहरूको मूल हुनुहुन्छ। मानिसहरूलाई परमेश्‍वरले नै सृष्टि गर्नुभएको हो, र मानिसहरूका सबै कुरा परमेश्‍वरबाटै आउँछन्, त्यसैले सृष्टि गरिएका प्राणीहरूको रूपमा, मानिसहरूले परमेश्‍वरको आराधना गर्नुपर्छ—आफ्नो मूल नबिर्सनु भनेको यही हो।” यस्तै हुन्छ नि होइन र? हरेक परिस्थितिमा खोज्नुपर्ने सत्यता हुन्छ, तर मानिसहरूले सत्यता खोजी गर्दैनन्, बरु पूर्ण रूपमा परम्परागत संस्कृति पालना गर्छन्। किन होला? कतिपय मानिसहरू भन्छन्: “हामी आफ्नो मूल कहिल्यै बिर्सिदैनौँ। जहाँ गए पनि, हामी चिनियाँ हौं भन्‍ने स्विकार्छौँ, र हाम्रो देश गरिब र पछि परेको छ भन्‍ने पनि स्विकार्छौँ। हामी हाम्रो मूल कहिल्यै बिर्सिनेछैनौँ।” के यो सही हो? यी सबै समस्याहरू, एक हिसाबले हेर्दा, यी तथाकथित परम्परागत संस्कृतिले मानवजातिमा पार्ने अत्यन्तै गहन प्रभाव र शिक्षाको कारण आएका हुन्। अर्को पक्ष के हो भने, मानिसहरूले धेरै वर्षदेखि प्रवचन सुनेपछि पनि, सत्यता के हो भनेर ध्यान दिएर मनन र खोजी गर्दैनन्। बरु, तिनीहरूले प्रायजसो आफूसँग पहिलेदेखि नै रहेका, र आफूले पहिले नै सिकेका र त्यसैले दह्रिलो गरी गाडिएका परम्परागत संस्कृति र पतनशील कुराहरू प्रयोग गर्छन्, र तिनीहरूले तिनलाई सत्यताको रूपमा प्रस्तुत गर्छन्। यो दोस्रो पक्ष हो। तेस्रो, प्रवचन सुनेपछि, मानिसहरूले परमेश्‍वरका वचनहरूमा सत्यता खोजी गर्दैनन्। बरु, तिनीहरूले परमेश्‍वरका वचनहरू मापन गर्न पहिले नै थाहा भएका मानव धारणाहरूका परम्परागत दृष्टिकोण र ज्ञान एवं सिकाइहरू प्रयोग गर्छन्। त्यसैले अहिलेसम्म, मानिसहरूले धेरै प्रवचन सुनेका भए पनि, कर्तव्य पूरा गर्ने र परमेश्‍वरको सेवा गर्नेबारे मानिसहरूले मौखिक रूपमा सुनाउँदै आएका व्यवहारका तथाकथित सिद्धान्तहरू पनि प्रायजसो तिनीहरूले सही ठानेका केही ज्ञान, उखान, र प्रचलित भनाइहरूमै आधारित हुन्छन्। उदाहरणको लागि, यदि केही मानिसहरूले गलत काम गरे, अनि मण्डली अगुवा वा विश्‍वासी दाजुभाइ-दिदीबहिनीहरूले तिनीहरूलाई काटछाँट गरे भने, तिनीहरूले सोच्छन्: “हैट, यो त ती भनाइहरू जस्तै हुन्, ‘कसैलाई मृत्युदण्ड नै दिए पनि त्यसले अरू केही गर्दैन, केवल टाउको मात्रै छिनाल्छ,’ र ‘मुस्कुराउने मान्छेमाथि हात नउठाउनू।’ मैले धैर्यसाथ मेरो यो सानो कमीकमजोरी मुस्कानका साथ स्विकारेको छु—तिमी मलाई किन त्यसका लागि खुलासा गरिरहन्छौ?” बाहिरी रूपमा तिनीहरूले आज्ञाकारी रूपमा सुन्छन् र समर्पित हुन्छन्, तर वास्तवमा, तिनीहरूले हृदयको गहिराइमा मण्डली अगुवा वा दाजुभाइ-दिदीबहिनीहरूको प्रतिवाद र प्रतिरोध गर्न परम्परागत धारणाहरू प्रयोग गरिरहेका हुन्छन्। तिनीहरूको त्यो प्रतिरोधको कारण के हो? त्यो के हो भने, तिनीहरूले “कसैलाई मृत्युदण्ड नै दिए पनि त्यसले अरू केही गर्दैन, केवल टाउको मात्रै छिनाल्छ” र “मुस्कुराउने मान्छेमाथि हात नउठाउनू” भन्‍ने भनाइहरू पक्‍का सत्यता हुन् र ती सही छन्, र कसैले तिनीहरूलाई कुनै पनि किसिमको भावना नदेखाई काटछाँट र खुलासा गरिरहनु गलत हो, र त्यो सत्यता होइन भन्‍ने सोच्छन्।

हामीले भर्खरै सङ्गति गरेको विषयवस्तुबाट, के तिमीहरूले सत्यताबारे अझै गहन बुझाइ प्राप्त गरेका छौ? (छौं।) कतिपयले यसो भन्‍न सक्छन्: “अहिले तपाईंले यो कुरा बताइसक्‍नुभएको छ, हामीले अभ्यास गर्दा कुन-कुन सिद्धान्तहरू पालना गर्नुपर्छ त्यो हामीलाई थाहा छैन। यी परम्परागत संस्कृतिहरू र यी धारणा र ज्ञानहरूविना, हामी कसरी जिउनुपर्ने हो? हामीले कसरी व्यवहार गर्नुपर्ने हो? हामीलाई नियन्त्रित गर्ने यी कुराहरू नहुँदा, हामीले कसरी मुख खोलेर परमेश्‍वरका वचनहरू प्रचार गर्न सक्‍ने हो? यी कुराहरूविना, के हामीले परमेश्‍वरका वचनहरू प्रचार गर्ने आधार गुमाएका हुँदैनौं र? तब हामीसँग अरू के नै बाँकी हुन्छ र?” ठीक छ, म तिनीहरूलाई के भन्छु भने, यदि तँमा साँच्‍चै यी कुराहरू छैनन् भने, सत्यता खोजी गर्न सजिलो हुनेछ, र सत्यता स्विकार्न र परमेश्‍वरकहाँ फर्किन सजिलो हुनेछ। पहिले जब तैँले मुख खोल्थिस्, तब “बुद्धिमानी मानिस परिस्‍थितिअनुसार चल्छ,” “मुस्कुराउने मान्छेमाथि हात नउठाउनू,” “कसैलाई मृत्युदण्ड नै दिए पनि त्यसले अरू केही गर्दैन, केवल टाउको मात्रै छिनाल्छ,” भन्‍नेजस्ता आदि इत्यादि शैतानी दर्शनहरू र सांस्कृतिक ज्ञान मात्रै बाहिर निस्‍कन्थ्यो। तर अहिले तैँले मनन गर्छस् र सोच्छस्, “मैले त्यसो भन्‍नु हुँदैन, यी भनाइहरू सबै गलत छन्, यी भनाइहरूलाई इन्कार गरिएको र दोषी ठहराइएको छ, त्यसैले मैले के भन्‍नुपर्ने हो? नम्र र उचित रूपमा परमेश्‍वरका वचनहरू पढ्‍न जारी राख्‍ने हो, र परमेश्‍वरका वचनहरूबाट आधार खोज्‍ने हो।” मानिसहरूले कर्तव्य पूरा गर्छन् र परमेश्‍वरलाई पछ्याउँछन्, तर जब-जब तिनीहरूले मुख खोल्छन्, तब-तब यिनै उखानहरू, भनाइहरू, र परम्परागत संस्कृतिबाट प्राप्त हुने केही कुरा र दृष्टिकोणहरू मात्रै बाहिर आउँछन्। कसैले पनि, आफ्‍नो जीवनमा केही आइपर्दा, परमेश्‍वरलाई पूर्ण रूपमा माथि उठाउन वा उहाँको गवाही दिन, र “परमेश्‍वरले यो भन्‍नुभएको छ” वा “परमेश्‍वरले त्यो भन्‍नुभएको छ” भनेर भन्‍न सक्दैन। कोही पनि त्यसरी बोल्दैन, कसैले पनि मुख खोलेर परमेश्‍वरका वचनहरू सरसरी भन्दैन। तँ परमेश्‍वरका वचनहरू भट्याउन सक्दैनस्, तर ती आम भनाइहरू तुरुन्तै भट्याइदिन सक्छस्, त्यसकारण तेरो हृदय ठ्याक्‍कै केले भरिएको हुन्छ? शैतानबाट आउने ती सबै कुराहरूले। कतिपय मानिसहरूले, तिनीहरूको टोली अगुवाले तिनीहरूको काम जाँच्दा, यसो भन्छन्: “तपाईंले के कुरा जाँचिरहनुभएको छ? कसैलाई काममा लाउनु छ भने, त्यसमाथि शङ्का नगर्नू; शङ्का लाग्छ भने, त्यसलाई काममा नलाउनू। यदि तपाईं मलाई सधैँ शङ्का गर्नुहुन्छ भने, किन मलाई प्रयोग गर्नुहुन्छ? अरू कसैलाई नै यो काम गर्न लगाउनुस् न।” तिनीहरूलाई यसरी व्यवहार गर्नु सही हो भन्‍ने लाग्छ, र तिनीहरूले अरूलाई तिनीहरूको सुपरिवेक्षण र आलोचना गर्न दिँदैनन्। कतिपय मानिसहरूले कर्तव्य पूरा गर्दा धेरै कष्ट भोगेका हुन्छन्, तर तिनीहरूले सिद्धान्तहरू खोजी नगरेका र मण्डलीको काममा बाधा र अवरोध ल्याएकाले अन्ततः तिनीहरूलाई बर्खास्त गरिन्छ, र साथमा काटछाँट पनि गरिन्छ। केही निन्दाजनक टिप्पणीहरू सुनेपछि, तिनीहरू विद्रोही हुन्छन् र यस्तो सोच्छन्, “एउटा भनाइ छ, ‘मैले कुनै नतिजाहरू हासिल नगरेको भए पनि, कष्ट चाहिँ सहेको छु; कष्ट नभए पनि थकान त सहेकै छु।’ मैले बस् यो सानो गल्ती गरेको छु, यसले के नै फरक पार्छ र?” तिनीहरूले सुरुमा यो आम भनाइ सिकेका हुनाले र त्यसैले यो तिनीहरूमा दह्रिलो गरी गढेको हुनाले, यसले तिनीहरूको सोचाइ नियन्त्रित र प्रभावित पार्ने हुनाले, यसले तिनीहरूलाई—यो वातावरणमा र यो परिस्थिति आएपछि—तिनीहरूप्रतिको परमेश्‍वरको घरको व्यवहारको प्रतिरोध गर्ने र त्यसमा समर्पित नहुने आधारका रूपमा यो भनाइ प्रयोग गर्न लगाउँछ। त्यस्तो अवस्थामा, के तिनीहरू अझै पनि समर्पित हुन सक्छन् त? के तिनीहरूलाई सत्यता स्विकार्न अझै पनि सजिलो हुन्छ त? बाहिरी रूपमा तिनीहरू समर्पित भए पनि, तिनीहरूको कुनै विकल्प नभएकोले र यो अन्तिम उपाय भएकोले मात्र यसो गरेका हुन्छन्। तिनीहरूले बाहिरी रूपमा प्रतिकार नगरे पनि, तिनीहरूको हृदयमा अझै पनि प्रतिरोध नै हुन्छ। के यो साँचो समर्पण हो त? (होइन।) यो त झारा टार्नु हो, साँचो समर्पण होइन। यहाँ कुनै समर्पण छैन, तार्किकीकरण, नकारात्मकता, र विरोध मात्रै छ। यो तार्किकीकरण, नकारात्मकता, र विरोध कसरी पैदा भयो? यी कुराहरू “मैले कुनै नतिजाहरू हासिल नगरेको भए पनि, कष्ट चाहिँ सहेको छु; कष्ट नभए पनि थकान त सहेकै छु” भन्‍ने भनाइबाट पैदा भएका हुन्। यो भनाइले यी मानिसहरूमा कस्तो स्वभाव पैदा गरेको हुन्छ? अटेरीपन, हठीपन, विरोध र तार्किकीकरण। के तिमीहरूले यो सङ्गतिबाट सत्यताबारे थप बुझाइ प्राप्त गरेका छौ? यी नकारात्मक कुराहरूलाई स्पष्ट रूपमा चिरफार गरी र खुट्ट्याई हृदयबाट उखेलेर फालेपछि, तैंले कुनै कुरा आइपर्दा सत्यता खोजी गर्न र सत्यता अभ्यास गर्न सक्‍नेछस्, किनभने पुराना कुराहरू त्यागिसकिएका हुन्छन्, र तिनले तँलाई कर्तव्य पूरा गर्न, परमेश्‍वरको सेवा गर्न, र परमेश्‍वरलाई पछ्याउन तिनमा भर पराउन सक्दैनन्। अबदेखि ती कुराहरू तेरो आत्मआचरणका सिद्धान्तहरू हुँदैनन्, कर्तव्य पूरा गर्दा तैँले पालना गर्नुपर्ने सिद्धान्तहरू हुँदैनन्, र ती कुराहरू पहिले नै आलोचना र निन्दामा परिसकेका छन्। यदि तैँले ती कुराहरूलाई फेरि लिइस् र प्रयोग गरिस् भने, तेरो हृदयको गहिराइमा के हुनेछ? के तँ अझै पनि खुसी हुनेछस्? के तँ अझै पनि सही छु भन्‍ने कुरामा विश्‍वस्त हुनेछस्? स्पष्ट छ, त्यो हुने सम्भावना निकै कम छ। यदि तँभित्रका यी कुराहरू साँच्‍चै हटाइएका छन् भने, तैँले परमेश्‍वरका वचनहरूमा साँचो सिद्धान्तहरू ठ्याक्‍कै के-के हुन् र परमेश्‍वरका मागहरू ठ्याक्‍कै के-के हुन् भनेर खोजी गर्नुपर्छ। कतिपय मानिसहरू प्राय यसो भन्छन्, “मालिकले भनेजस्तो गर्नू, नत्र हड्डी घोटे पनि केही पाइन्‍न।” यो भनाइ सही हो कि गलत हो? यो अवश्य नै गलत हो। यो कसरी गलत हो? “मालिकले भनेजस्तो गर्नू” भन्‍ने वाक्यांशमा “मालिक” ले कसलाई जनाउँछ? तेरो रोजगारदाता, तेरो हाकिम र तँभन्दा माथिको वरिष्ठ व्यक्ति। यो “मालिक” भन्‍ने शब्द आफैमा गलत छ। परमेश्‍वर तेरो रोजगारदाता हुनुहुन्‍न, न त तेरो हाकिम हुनुहुन्छ, न त तेरो प्रबन्धक नै हुनुहुन्छ। परमेश्‍वर तेरो परमेश्‍वर हुनुहुन्छ। प्रबन्धक, हाकिम, र वरिष्ठ सबै उही प्रकार र उही स्तरका मानिसहरू हुन्। आधारभूत रूपमा तिनीहरू सबै उस्तै हुन्छन्; तिनीहरू सबै भ्रष्ट मानवहरू हुन्। तैँले तिनीहरूको कुरा सुन्छस्, तिनीहरूबाट तलब लिन्छस्, र तिनीहरूले तँलाई जे गर्न लगाउँछन् त्यही गर्छस्। तैँले जति काम गर्छस्, तिनीहरूले तँलाई त्यतिकै ज्याला दिन्छन्, र त्योभन्दा बढी केही दिँदैनन्। “नत्र हड्डी घोटे पनि केही पाइन्‍न” भन्‍ने वाक्यांशमा “पाउनु” शब्दको अर्थ के हो? (श्रेय।) श्रेय र पारिश्रमिक। तेरो कार्यको उत्प्रेरणा पैसा पाउनु हो। यसले बफादारी वा आज्ञापालनको माग गर्दैन, र यसको लागि सत्यता खोज्‍नु र आराधना गर्नुपर्दैन—यसमा त्यो कुनै कुरा हुँदैन, यो त लेनदेन मात्रै हो। परमेश्‍वरमा विश्‍वास गर्ने, कर्तव्य पूरा गर्ने, र सत्यता पछ्याउने क्रममा आलोचना र निन्दा गरिने कुरा ठ्याक्‍कै यही हो। यदि तैँले “मालिकले भनेजस्तो गर्नू, नत्र हड्डी घोटे पनि केही पाइन्‍न” भन्‍ने भनाइलाई सत्यताको रूपमा लिन्छस् भने, यो एउटा ठूलो गल्ती हो। जब तैँले कतिपय मानिसहरूलाई सत्यता बुझ्न मदत गर्ने प्रयास गर्छस्, तब तिनीहरूको प्रतिक्रिया ढिलो र सुस्त हुनेछ, र तिनीहरूले परमेश्‍वरका जति धेरै वचनहरू खाए-पिए पनि, तिनीहरूले एकदुई वटा सत्यतासमेत बुझ्न सक्दैनन्, न त तिनीहरूले परमेश्‍वरका वचनहरूको एकदुई वटा वाक्यांशसमेत याद गर्न नै सक्छन्। तर मानिसहरूमा प्रायजसो फैलिने यी थेगो, उखान, र आम भनाइहरू, र साधारण मानिसहरूले प्राय बोलिरहने यी कुराहरूको हकमा भन्दा, तिनीहरूले अति चाँडै यी कुराहरू स्विकार्छन्। कुनै व्यक्ति जति नै मूर्ख भए पनि, उसले यी कुराहरू अति चाँडै स्विकार्छ। यो कसरी हुन सक्छ? तिमीहरूको जाति वा रङ्ग जे भए पनि, अन्तिम विश्‍लेषणमा तिमीहरू सबै मानवहरू नै हौ र तिमीहरू सबै एउटै प्रकारका हौ। परमेश्‍वर मात्र मानवहरूभन्दा भिन्न प्रकारको हुनुहुन्छ। मानवजाति सधैँ अरू मानवजातिजस्तै नै हुनेछन्। त्यसकारण, जब परमेश्‍वरले कुनै कामकुरा गर्नुहुन्छ, तब त्यो कुरा स्विकार्न सारा मानवजातिलाई नै सजिलो हुँदैन, जबकि मानवजातिको कुनै व्यक्तिले कुनै कामकुरा गरे पनि, त्यो काम गर्ने व्यक्ति जो भए पनि वा जति नै नीच भए पनि, यदि त्यो कुरा सबैको धारणाअनुरूप छ भने, सबैले त्यसलाई तुरुन्तै स्विकार्छन्, किनभने मानिसहरूका विचार, दृष्टिकोण, सोच्‍ने तरिका, र बुझाइको स्तर र मार्गहरू आधारभूत रूपमा उस्तै हुन्छन्, ती थोरै हदसम्म मात्रै फरक हुन्छन्। त्यसकारण, कसैले धारणाहरूको विशेषता हुने र सत्यतासँग नमिल्ने कुरा भन्‍नेबित्तिकै, कतिपय मानिसहरूले यसलाई तुरुन्तै स्विकार्छन्, र त्यो त यस्तै हुन्छ।

के तिमीहरूले सत्यता भनेको के हो, र सत्यता नरहेका तर सत्यताको मिथ्याभास गराउने कुराहरू के-के हुन् भनेर केही हदसम्‍म बुझेका छौ? तिमीहरूको दिमागमा त्यस्ता अरू के-कस्ता कुराहरू छन्? तिमीहरू अहिले नै यी कुराहरू दिमागबाट झट्ट निकालेर बोल्न सक्दैनौ, किनभने यी कुराहरू ज्ञानको रूपमा गनिँदैनन्, र यी कुराहरू पुस्तकका पाना पल्टाएर हेर्न सकिने कुराहरू होइनन्। बरु, यी कुराहरू त तँलाई कुनै कुरा आइपर्दा, तैँले नियन्त्रण गर्नै नसक्‍ने तरिकाले अत्यन्तै प्राकृतिक रूपमा सुन्ने गरी बोल्नबाट आफूलाई रोक्न नसक्‍ने कुराहरू हुन्। यसले के प्रमाणित गर्छ भने, यी कुराहरू तिमीहरूको जीवन बनिसकेका छन् र यी कुराहरूले तिमीहरूको हड्डीमै जरा गाडिसकेका छन्। तिमीहरूलाई यी कुराहरू याद गर्न लगाउँदा, तिमीहरू यी कुराहरू याद गर्न सक्दैनौ, न त तिमीहरूलाई यी कुराहरू नभन् भन्दा तिमीहरू ती नभनी बस्न नै सक्छौ। जब-जब कुनै घटना घट्छ, तब-तब यी विकृत दृष्टिकोणहरू प्रकट भइरहन्छन्—तथ्य यही हो। समय निकालेर अनुभव गर। अबदेखि तिमीहरूले मानिसहरूले प्राय बोल्ने र सही ठान्‍ने कुराहरूप्रति ध्यान दिनुपर्छ। हामीले यसअघि ठूलो रातो अजिङ्गरका केही विषहरू र संसारसँग व्यवहार गर्ने सम्बन्धी शैतानका दर्शनहरूबारे उल्लेख गरेका थियौँ। ती कुराहरूलाई तिनका शाब्दिक अर्थको दृष्टिकोणबाट खुट्याउन सहज हुन सक्छ, अर्थात्, मानिसहरूले ती कुराहरू अवश्य नै सत्यता होइनन् भनेर तुरुन्तै पत्ता लगाउन सक्छन्, र ती कुराहरू ठूलो रातो अजिङ्गरका विष हुन्, र ती कुराहरूपछाडि धूर्त युक्तिहरू छन् भनेर स्पष्ट रूपमा बताउन सक्छन्। ती कुराहरू खुट्याउन सजिलो छ, र तिनलाई चिरफार गर्न लगाउँदा, मलाई लाग्छ तिमीहरू तिनलाई लगभग केस्राकेस्रा केलाउन सक्नेछौ। तिमीहरूले प्रस्ट रूपमै शैतानी रहेका कुराहरू त्यागेका छौ, तर तिमीहरूको हृदयमा अझै पनि यस्ता धेरै भनाइहरू छन्, जस्तै “अपमान सहनु र गह्रौँ बोझ बोक्नु,” र “आफैलाई पीडा दिएर विगतको तीतोपन पलपल मनमा गुन्‍नु,” र “मुस्कुराउने मान्छेमाथि हात नउठाउनू,” र “न्यायी अभियानले हजारौंको साथ पाउँछ, तर अन्यायी अभियानले माथ खान्छ,” र “भद्र व्यक्तिले अपमानजनक उपहार लिँदैन।” तिमीहरूले अझै पनि हृदयको गहिराइमा यी भनाइहरूको छेउमा ठिक चिन्ह लगाउन सक्छौ, र “यी अमूल्य कुरा हुन्। मैले यो जीवनमा आफूलाई कसरी आचरणमा ढाल्नुपर्छ भन्‍नेसम्बन्धी सबै सभ्य कुराहरू यी भनाइहरूमै छन्” भनेर सोच्‍न सक्छौ र यी कुराहरूलाई अझै पनि उत्खनन गरिएको छैन। यी कुराहरू पूर्ण रूपमा उजागर भइसकेपछि र तैँले राम्रोसित यी कुराहरू खुट्ट्याइसकेपछि, भविष्यमा यी परम्परागत सांस्कृतिक कुराहरू प्रकट हुँदा, चाहे त्यो प्राकृतिक प्रतिक्रिया होस्, वा वस्तुगत अवस्थाको प्रतिबिम्ब होस्, तैँले यी कुराहरू गलत छन् र अवश्य नै सत्यता होइनन् भनेर तुरुन्तै थाहा पाउनेछस्। त्यो बेला, तेरो सत्यताको संज्ञान र पहिचानको स्तर अहिलेको भन्दा माथि हुनेछ। मैले “अहिलेको भन्दा माथि” भन्‍नुको अर्थ के हो? मेरो तात्पर्य के हो भने, तँ निश्‍चित कदमा पुगेको हुनेछस्, तेरो पहिचान गर्ने क्षमतामा सुधार आएको हुनेछ, सत्यतासम्बन्धी तेरो अनुभव र बुझाइ अहिलेको भन्दा अझै गहन हुनेछ, र तैँले वास्तवमा सत्यता के हो भन्‍ने कुरा महसुस गर्नेछस्। अहिले तैँले यस्तो सोच्न सक्छस्, “शैतानबाट आएका र यो संसारका सबै जातीय समूहहरूको सांस्कृतिक पृष्ठभूमिबाट विकास भएका सबै परम्परागत संस्कृतिहरू गलत छन्।” यो त यसलाई उल्‍लेख गर्ने सामान्य तरिका हो, तर कुन कुरा गलत छन् र ती कसरी गलत छन् भन्‍ने तँलाई अझै थाहा नहुन सक्छ। त्यसकारण, तैँले त्यो हरेकलाई क्रमशः चिरफार गर्नु र बुझ्नुपर्छ, त्यसपछि तैँले त्यसलाई त्याग्‍न, त्यसलाई निन्दा गर्न, त्यसबाट आफैलाई पूर्ण रूपमा अलग गर्न, र त्यसअनुसार नभई परमेश्‍वरका वचनहरूअनुसार जिउन सक्‍ने अवस्थामा पुग्‍नुपर्छ। अहिले, तँलाई उखान, प्रचलित भनाइहरू, चर्चित सिद्धान्तहरू र दुनियाँ झुम्‍मिने ती शब्दहरूले परमेश्‍वरका वचनहरूसँग कुनै सम्बन्ध राख्दैनन् र ती सत्यता होइनन् भनेर तेरो व्यक्तिपरक इच्छाको आधारमा मात्रै थाहा हुन सक्छ, तर कुनै घटना घट्दा, तैँले अझै पनि अचेतन रूपमै अरूलाई दोषी ठहराउने, आफैलाई रोक्ने र आफ्नो व्यवहार मार्गनिर्देशित गर्ने आधारको रूपमा यिनै कुराहरू प्रयोग गर्छस्। यी कुराहरूले तेरा विचार र दृष्टिकोणहरू नियन्त्रित गर्छन् र तिनमा चालवाजी गर्छन्, जसले गर्दा समस्या पैदा हुन्छ, र सत्यतामा हुने तेरो प्रवेशमा असर पर्छ। शैतानका यी कुराहरू कुनै दिन तेरो हृदयमा अझै देखा पर्न सक्छन्, तैपनि यदि तैँले तिनलाई खुट्ट्याउन, तिनमा भर नपरी जिउन, र सत्यता सिद्धान्तहरूअनुसार अभ्यास गर्न सकिस् भने, तँसँग साँच्‍चै कद हुनेछ। के यस्तो कद तँमा अहिले छ त? अहिलेसम्म त छैन। यदि तिमीहरू सबैले सही ठानेको कुनै भनाइ छ, र परमेश्‍वरका वचनहरूमा पनि यस्तै तर पूर्ण रूपमा उस्तै तरिकाले व्यक्त नगरिएका अभिव्यक्तिहरू भेट्टाउन सकिन्छ भने, तिमीहरूले यो भनाइ पनि सत्यता हो, र यो पनि परमेश्‍वरको वचनजस्तै हो भनेर गलत विश्‍वास गर्न सक्छौ। यदि तैँले अझै पनि यी मामिलाहरू स्पष्ट रूपमा बुझ्न सक्दैनस्, र तँ अझै पनि मान्छेका वचनहरूमा अल्झिरहन्छस् र तिनलाई त्याग्‍न चाहँदैनस् भने, यो भनाइले सत्यतामा हुने तेरो प्रवेशमा असर पार्नेछ, किनभने यी परमेश्‍वरका वचनहरू होइनन् र यसले सत्यताको स्थान लिन सक्दैन।

आजभोलि मैले निरन्तर सत्यता के हो भनेर सङ्गति गरिरहेको छु। यसको अर्थ हो, म तिमीहरूप्रति गम्भीर भइरहेको छु। तिमीहरूले सत्यता बुझ्नको लागि, हामीले मानिसहरूका विभिन्‍न विचार र दृष्टिकोणहरू, तिनीहरूका असल कार्य र असल अभिप्रायहरू, र मानिसहरूले जिउनको लागि भर पर्ने केही सही भनाइ र सामान्य ज्ञानका अभ्यासहरू, साथै परम्परागत संस्कृतिका केही विचार र दृष्टिकोणहरूलाई लिएर, ती सबै कुरा साँच्‍चै सत्यताअनुरूप छन् छैनन्, र सत्यतासँग तिनको कुनै सम्बन्ध छ छैन भनेर हेर्न तिनलाई चिरफार गर्नु र खुट्याउनुपर्छ। यदि तँलाई ती सत्यता हुन् भन्‍ने लाग्छ भने, यो दाबीको तेरो आधार के हो? यदि तैँले ती कुराहरूलाई शैतानी सिद्धान्त र शिक्षाहरूको आधारमा सत्यता हुन् भनी चित्रण गर्छस् भने, तँ शैतानको होस्। यदि ती कुराहरू सत्यताअनुरूप छैनन् भने, ती कुराहरू शैतानबाट आएका हुन्छन्, त्यसकारण तैँले तिनको सार के हो भनेर चिरफार गर्नुपर्छ। खासगरी, एउटा पुस्तादेखि अर्को पुस्तासम्म मौखिक रूपमा हस्तान्तरण गरिएका परम्परागत संस्कृतिका धेरै भनाइ र दृष्टिकोणहरूप्रति व्यक्तिमा सही बुझाइ र सही मनोवृत्ति हुनुपर्छ। यसरी मात्रै मानिसहरूले सत्यता साँच्‍चै के हो भनेर बुझ्न र जान्न सक्छन्, र परमेश्‍वरले मानिसहरूलाई ठ्याक्‍कै के माग गर्नुहुन्छ त्यो बुझ्न सक्छन्, र “परमेश्‍वरले भन्‍नुभएका सबै कुरा सत्यता हुन्” भन्‍ने वाक्यांशको वास्तविक अर्थ के हो भनेर बुझ्न सक्छन्। यसको साथै, मानिसहरूमा नैतिकता, मानवता, र मानव सम्बन्धका सांसारिक परम्परासँग मिल्ने यस्ता दृष्टिकोण र भनाइहरू हुँदाहुँदै पनि, र तिनीहरूमा तिनीहरूले जिउन भर पर्ने यी विचार, दृष्टिकोण र भनाइहरू हुँदाहुँदै पनि, किन अझै परमेश्‍वरले मानिसहरूलाई मुक्ति दिन सत्यता व्यक्त गर्नुहुन्छ, र अझ भन्‍ने हो भने, किन परमेश्‍वरले सत्यताले मात्रै मानिसहरूलाई मुक्ति दिन सक्छ र सत्यताले मात्रै मानिसहरूलाई परिवर्तन गर्न सक्छ भनेर भन्‍नुहुन्छ भनेर बुझ्‍न मानिसहरूलाई सक्षम तुल्याउँछ। स्पष्ट छ, यसमा सत्यताहरू पाइन्छन्। कम्तीमा पनि, यसको एउटा बुँदा के हो भने, मानिसहरूले जीवनमा भरोसा गर्ने विचार, दृष्टिकोण, र भनाइहरू भ्रष्ट मानवजातिबाट आएका हुन्छन्, ती भ्रष्ट मानवजातिद्वारा सारांशित गरिएका हुन्छन्, र ती मानिसहरूका धारणा र कल्पनाहरू हुन्, र तिनको सत्यतासँग कुनै सम्बन्ध हुँदैन। यसअलावा, ती कुराहरू सारगत रूपमा सत्यतासँग बाझिन्छन् र शत्रुवत्‌ हुन्छन्। ती कुराले सत्यताको स्थान लिन सक्दैनन्, ती अवश्य नै सत्यता होइनन्, न त ती कहिल्यै सत्यता नै हुनेछन्। परमेश्‍वरको दृष्टिकोणबाट हेर्दा, यी कुराहरूलाई गलत भनेर परिभाषित गरिन्छ र निन्दा गरिन्छ, र ती कुराहरू सत्यता पटक्कै होइनन्। ती कुराहरूसँग परमेश्‍वरका कार्यहरू र परमेश्‍वरले व्यक्त गर्नुहुने सत्यतासँग कुनै सम्बन्ध हुँदैन। भन्‍नुको अर्थ, परमेश्‍वरले व्यक्त गर्नुहुने सत्यता भ्रष्ट मानवजातिको मानव सम्बन्धका सांसारिक परम्पराहरू, वा मानिसहरूको परम्परागत संस्कृति, तिनीहरूका विचार, दृष्टिकोण र असल कार्यहरू, वा नैतिकता, मर्यादा, र सकारात्मक कुराहरूबारेको तिनीहरूको परिभाषासँग कति पनि सम्बन्धित हुँदैन। परमेश्‍वरले व्यक्त गर्नुभएको सत्यतामा, उहाँले उहाँको स्वभाव र सार व्यक्त गर्नुहुन्छ; उहाँले अभिव्यक्त गर्ने सत्यता मानवजातिले सारसङ्क्षेप गरेको भनी मानिसहरूले विश्‍वास गर्ने विभिन्न सकारात्मक कुरा र भनाइहरूमा आधारित हुँदैन। परमेश्‍वरका वचनहरू परमेश्‍वरका वचनहरू नै हुन्; परमेश्‍वरका वचनहरू सत्यता हुन्। ती एकमात्र जग र व्यवस्था हुन् जसमार्फत मानवजाति अस्तित्वमा रहन्छ। र मानिसबाट उत्पन्न हुने तथाकथित सिद्धान्तहरू गलत र बेतुक छन्, र परमेश्‍वरले तिनलाई दोषी ठहराउनुहुन्छ। तिनले उहाँको मान्यता आर्जन गर्दैनन्, र ती उहाँका वाणीहरूको मूल वा आधार त झनै होइनन्। परमेश्‍वरले आफ्नो स्वभाव र आफ्नो सार आफ्ना वचनहरूद्वारा व्यक्त गर्नुहुन्छ। परमेश्‍वरद्वारा व्यक्त गरिएका सबै वचनहरू सत्यता हुन्, किनकि उहाँसँग परमेश्‍वरको सार छ, र उहाँ सबै सकारात्मक कुराहरूको वास्तविकता हुनुहुन्छ। यो भ्रष्ट मानवजातिले परमेश्‍वरका वचनहरूलाई जुन स्थानमा राखे पनि वा जसरी परिभाषित गरे पनि, वा तिनलाई जसरी हेरे वा बुझे पनि, परमेश्‍वरका वचनहरू अनन्त रूपमा सत्यता हुन्, र यो कहिल्यै परिवर्तन नहुने तथ्य हो। परमेश्‍वरले जति वचनहरू बोल्नुभएको भए पनि, र यस भ्रष्ट र दुष्ट मानवजातिले तिनलाई जति नै दोष दिए र इन्कार गरे पनि, यसमा अनन्त रूपमा परिवर्तन नहुने तथ्य रहेको छः परमेश्‍वरका वचनहरू सधैँ सत्यता हुनेछन्। मानिसले यसलाई कहिल्यै परिवर्तन गर्न सक्दैन। अन्त्यमा, सारा मानवजातिले परमेश्‍वरका वचनहरू सत्यता हुन्, र मानवजातिले सम्‍मान गरेका परम्‍परागत संस्कृति र वैज्ञानिक ज्ञान कहिल्यै सकारात्मक कुराहरू बन्‍न सक्दैनन्, र ती कहिल्यै सत्यता हुन सक्दैनन् भनेर स्विकार्नेछन्। यो अटल कुरा हो। समय बित्दै जाँदा वा समयको लामो अन्तरालमा मानवजातिका परम्परागत संस्कृति र बाँच्ने तरिकाहरू सत्यता बन्नेछैनन्, न त मानवजातिको दोषारोपन वा भुलक्कडपनको कारण परमेश्‍वरका वचनहरू मानिसका वचनहरू नै बन्नेछन्। सत्यता सधैँ सत्यता नै हुनेछ; यो सार कहिल्यै परिवर्तन हुनेछैन। यहाँ कुन तथ्य छ? तथ्य के छ भने, मानवजातिले सारसङ्क्षेप गरेका यी आम भनाइहरूको स्रोत शैतान र मानव कल्पना र धारणाहरू नै हुन् वा ती मान्छेको गरम मिजासीपन, र मानिसहरूको भ्रष्ट स्वभावहरूबाट उत्पन्न भएका हुन्छन्, र सकारात्मक कुराहरूसँग तिनको कुनै सम्बन्ध हुँदैन। अर्कोतर्फ, परमेश्‍वरका वचनहरू परमेश्‍वरको सार र पहिचानका अभिव्यक्ति हुन्। कुन कारणले गर्दा उहाँले यी वचनहरू व्यक्त गर्नुहुन्छ? म किन ती सत्यता हुन् भनेर भन्छु? कारण के हो भने परमेश्‍वर यावत् थोकका सबै व्यवस्थाहरू, नियमहरू, जडहरू, सारहरू, वास्तविकताहरू, र रहस्यहरूमाथि सार्वभौम हुनुहुन्छ। ती सबै उहाँकै हातको पकडमा छन्। त्यसकारण, परमेश्‍वरले मात्रै सबै कुराका नियम, वास्तविकता, तथ्य, र रहस्यहरू जान्‍नुहुन्छ। परमेश्‍वरले सबै थोकको उत्पत्तिबारे जान्‍नुहुन्छ, र सबै थोकको जड के हो भन्‍ने परमेश्‍वरलाई थाहा छ। परमेश्‍वरका वचनहरूमा प्रस्तुत गरिएका सबै कुराहरूको परिभाषा मात्रै सबैभन्दा सही छ, र परमेश्‍वरका वचनहरू मात्रै मानव जीवनका मानक र सिद्धान्तहरू हुन् र ती सत्यता र मापदण्डहरू हुन्, जसमार्फत मानवहरू जिउन सक्‍छन्, जबकि शैतानले भ्रष्ट तुल्याएपछि मान्छेले जिउनका लागि भरोसा गरेका शैतानी नियम र सिद्धान्तहरू परमेश्‍वर सबै थोकमाथि सार्वभौम हुनुहुन्छ भन्ने तथ्य, र उहाँ सबै थोकका व्यवस्था र नियमहरूमाथि सार्वभौम हुनुहुन्छ भन्‍ने तथ्यको एकैसाथ विपरीत छन्। मान्छेका सबै शैतानी सिद्धान्तहरू मान्छेका धारणा र कल्पनाहरूबाट उत्पन्‍न भएका हुन्छन्, र यी शैतानबाट आएका हुन्छन्। अनि, शैतानले कस्तो भूमिका खेल्छ? पहिलो कुरा, यसले आफूलाई सत्यताको रूपमा प्रस्तुत गर्छ; अर्को कुरा, यसले परमेश्‍वरले सृष्टि गरेका यावत् थोकका सबै व्यवस्था र नियमहरूलाई बाधा दिन्छ, नष्ट गर्छ, र कुल्चन्छ। त्यसकारण, शैतानबाट आउने कुरा शैतानको सारसँग दुरुस्तै मिल्छ, र यो शैतानको दुष्ट उद्देश्य, त्यसको नक्कलीपन र ढोँग, र त्यसको सदा अपरिवर्तनीय महत्त्वाकाङ्क्षाले भरिएको हुन्छ। भ्रष्ट मानिसहरूले शैतानबाट आएका यी दर्शन र सिद्धान्तहरू चिन्‍न सके पनि नसके पनि, र मानिसहरूले यी कुराहरूको जति धेरै बढिबढाइ, प्रवर्धन र अनुसरण गरे पनि, र भ्रष्ट मानवजातिले यी कुराहरूलाई जति धेरै वर्ष र युगसम्म आदर, आराधना र प्रचार गरेको भए पनि, यी कुरा सत्यता बन्‍नेछैनन्। यी कुराहरूको सार, उत्पत्ति, र स्रोत शैतान हो, जो परमेश्‍वरप्रति र सत्यताप्रति शत्रुवत्‌ छ, त्यसकारण यी कुराहरू कहिल्यै सत्यता बन्‍नेछैनन्—यी सधैँ नकारात्मक कुराहरू नै रहनेछन्। जब तुलना गर्नको लागि कुनै सत्यता हुँदैन, तब यी कुराहरू असल र सकारात्मक कुराहरू मानिन सक्छन्, तर जब यी कुरालाई खुलासा र चिरफार गर्न सत्यता प्रयोग गरिन्छ, तब यी अचूक हुँदैनन्, सूक्ष्म जाँचमा यी टिक्‍न सक्दैनन्, र यी तुरुन्तै दोषी ठहराइने र इन्कारिने कुराहरू हुन्। परमेश्‍वरले व्यक्त गर्नुहुने सत्यता परमेश्‍वरले सृष्टि गर्नुभएको मानवजातिको सामान्य मानवताका आवश्यकताहरूसँग ठ्याक्‍कै मिल्ने हुन्छ, जबकि शैतानले मानिसहरूमा हालिदिने कुराहरू मानवजातिको सामान्य मानवताका आवश्यकताहरूसँग ठ्याक्‍कै विपरीत हुन्छन्। यी कुराहरूले सामान्य व्यक्तिलाई असामान्य बनाउँछन्, अनि चरम, संकुचित, अहङ्कारी, मूर्ख, दुष्ट, हठी, क्रूर, र असहनीय रूपमा अहङ्कारीसमेत बनाउँछन्। कुनै बेला यो कुरा यति गम्भीर हुन्छ कि मानिसहरू विक्षिप्‍त हुन्छन् र आफू को हुँ भन्‍नेसमेत तिनीहरूलाई थाहा हुँदैन। तिनीहरू सामान्य वा साधारण मानिसहरू हुन चाहँदैनन्, बरु महामानवहरू, विशेष शक्ति भएका मानिसहरू, वा उच्च स्तरका मानिसहरू बन्‍नमा जोड दिन्छन्—यी कुराहरूले मानिसहरूको मानवता र तिनीहरूको नैसर्गिक क्षमता विकृत पारेका हुन्छन्। सत्यताले मानिसहरूलाई सामान्य मानवताको नियम र व्यवस्थाहरू र परमेश्‍वरले स्थापित गर्नुभएका यी सबै नियमहरूअनुसार थप नैसर्गिक रूपमा अस्तित्वमा रहने तुल्याउँछ, जबकि यी तथाकथित आम उक्ति र बहकाउने भनाइहरूले नै मानिसहरूलाई मानव नैसर्गिक क्षमताविरुद्ध जान र परमेश्‍वरले तोक्‍नुभएका र तय गर्नुभएका नियमहरूबाट तर्किन लगाउँछन्, यहाँसम्म कि मानिसहरूलाई सामान्य मानवताको मार्गबाट टाढा जान र सामान्य मानिसहरूले गर्न वा सोच्‍न नहुने चरम कुराहरू गर्नसमेत लगाउँछन्। यी शैतानी नियमहरूले मानिसहरूको मानवता विकृत मात्रै पार्ने नभई, मानिसहरूलाई आफ्नो सामान्य मानवता र सामान्य मानवताको नैसर्गिक क्षमता गुमाउनसमेत लगाउँछन्। उदाहरणको लागि, शैतानी नियमहरूले भन्छन्, “आफ्नो नियति आफ्नै हातमा हुन्छ,” र “सुखको निर्माण आफ्‍नै दुई हातले गरिन्छ।” यो परमेश्‍वरको सार्वभौमिकताविपरीत छ र मानव नैसर्गिक क्षमताविपरीत छ। जब मानिसहरूको शरीर र नैसर्गिक क्षमता अन्तिम हदमा पुग्छ, वा जब तिनीहरूको नियति नाजुक अवस्थामा पुग्छ, तब शैतानका यी नियमहरूमा भर पर्ने मानिसहरूले सहन सक्दैनन्। धेरैजसोलाई तनावले सीमा नाघेको छ र यो तिनीहरूको मनमस्तिष्कले सहन नसक्‍नेभन्दा बढी भएको छ भन्‍ने लाग्छ, र अन्त्यमा कतिपय मानिस स्किजोफ्रेनिक बन्छन्। कलेज प्रवेश परीक्षा दिने मानिसहरूले अहिले ती परीक्षाहरूले ल्याउने ठूलो तनाव सामना गरिरहेका छन्। मानिसहरूको शारीरिक स्थिति र मानसिक गुणहरू फरकफरक हुन्छन्; कति जना त्यस्तो प्रणालीसित समायोजित हुन सक्छन्, तर कति अरूले गर्न सक्दैनन्। अन्त्यमा, कति मानिसहरू त डिप्रेसनमा पर्छन्, जबकि कति अरू स्किजोफ्रेनिक बन्छन्, र भवनबाट हाम फालेर आत्महत्यासमेत गर्छन्—यस्ता अनेकथरी घटनाहरू घट्छन्। यी दुष्परिणामहरू कसरी पैदा हुन्छन्? यसको कारण के हो भने, शैतानले मानिसहरूलाई ख्याति र प्राप्ति पछ्याउन लगाएर बहकाउँछ, जसले गर्दा मानिसहरूलाई हानि हुन्छ। यदि मानिसहरू परमेश्‍वरले तय गर्नुभएका नियमहरूअनुसार प्राकृतिक रूपमा जिउन, र परमेश्‍वरले मानिसहरूको लागि पूर्वनिर्धारण गर्नुभएको तरिकाअनुसार जिउन, र परमेश्‍वरका वचनहरू पढ्न, र परमेश्‍वरअघि जिउन सक्छन् भने, के तिनीहरू विक्षिप्‍त हुनेछन् त? के तिनीहरूले यति धेरै दबाब भोग्‍नेछन् त? अवश्यै भोग्‍नेछैनन्। मानिसहरूले सत्यता बुझून्, र तिनीहरू आफ्नो भ्रष्ट स्वभाव त्याग्‍न, र परमेश्‍वरको सार्वभौमिकता र बन्दोबस्तहरूमा समर्पित हुन सकून् भनेर परमेश्‍वरले आफ्नो काम गर्नुहुन्छ। यो तरिकाले, मानिसहरू कुनै दबाबविना परमेश्‍वरअघि जिउन सक्छन्, र बस् केवल स्वतन्त्रता र मुक्तता प्राप्त गर्छन्। मानवजातिलाई परमेश्‍वरले सृष्टि गर्नुभएको हो, र परमेश्‍वरले मात्रै मानव नैसर्गिक क्षमता र मानिसहरूबारे सबै कुरा जान्नुहुन्छ। मानिसहरूलाई अगुवाइ गर्न र तिनीहरूको खाँचो पूरा गर्न परमेश्‍वरले उहाँले तय गर्नुभएका नियमहरू प्रयोग गर्नुहुन्छ, जबकि शैतानले ठ्याक्‍कै त्यसो गर्दैन। यसले त मानिसहरूलाई यी सबै नियम उल्लङ्घन गर्न लगाउँछ, र मानिसहरूलाई महामानव र अत्यन्तै प्रतिभाशाली बन्‍न बाध्य गर्छ। के यो मानिसहरूलाई चलाकीमा पार्नु होइन र? मानिसहरू वास्तवमा सामान्य र साधारण मानिसहरू हुन्—तिनीहरू कसरी महामानव वा विशेष शक्तिवाल मानिसहरू हुन सक्छन्? के यो मानिसहरूलाई बरबाद गर्नु होइन र? तैँले जति नै संघर्ष गरे पनि, तेरो महत्त्वाकाङ्क्षा र इच्छा जति नै ठूलो भए पनि, तँ महामानव वा विशेष शक्तिवाला व्यक्ति बन्‍न सक्दैनस्। तैँले आफूलाई हदैसम्म बरबाद गरेर मानवताको सबै रूप गुमाइस् भने पनि, तँ महामानव वा विशेष शक्तिवाला व्यक्ति बन्‍न सक्दैनस्। व्यक्तिले जीवनमा जुन किसिमको करियर पाउनुपर्छ त्यो परमेश्‍वरले नै पूर्वनिर्धारित गर्नुभएको हुन्छ। यदि तँ परमेश्‍वरले तय गर्नुभएका व्यवस्था र नियमहरूअनुसार जिउँदैनस्, बरु शैतानका बहकाउ र दुष्ट शब्द रोजेर महामानव वा विशेष शक्तिवाला व्यक्ति बन्‍न पछ्याउँछस् भने, तैँले कष्ट भोग्‍नु र मर्नुपर्छ। भन्‍नुको अर्थ, यदि तँ शैतानद्वारा बरबाद पारिन, कुल्चिमिल्ची गरिन, र भ्रष्ट पारिन स्विकार्छस् भने, तैँले भोग्‍ने सबै कुरा तेरा आफ्नै कार्यहरूको दुष्परिणाम हो, तँ त्यसैको लायक छस्, र यो तेरो आफ्नै इच्छाको फल हो। कतिपय मानिसहरूले कलेज प्रवेश परीक्षा दिन्छन्, दुई-तीनपटक फेल हुन्छन्, र पछि कहिल्यै पास हुन नसकेर पागल हुन्छन्। के यो तिनीहरूले आफैमा ल्याएको कुरा होइन र? तँ किन कलेज प्रवेश परीक्षा दिन चाहन्छस्? के यो अरूभन्दा असल बन्नु र पुर्खाको नाम राख्नु होइन र? यदि तैँले अरूभन्दा असल बन र पुर्खाको नाम राख भन्ने यी दुई लक्ष्यहरू त्याग्छस्, र यी कुराहरू पछ्याउँदैनस्, बरु सही लक्ष्य छनौट गर्छस् भने, के तनाव हराउनेछैन र? यदि तँ शैतानबाट आएको भ्रष्टता स्विकार्छस्, र यसबाट आएका यी सबै विचार र दृष्टिकोणहरू स्विकार्छस् भने, तेरो शरीरले हरकिसिमका पीडा भोग्‍नुपर्छ, र यो तँ जेको लायक छस् त्योभन्दा कमको हुनेछैन! यो दुष्परिणाम तेरो आफ्नै रोजाइ हो र यो तँ आफैले निर्माण गरेको कुरा हो। यो परमेश्‍वरले पूर्वनिर्धारित गर्नुभएको होइन। परमेश्‍वरले तँलाई त्यसरी जिउन लगाउनुहुन्न। परमेश्‍वरका वचनहरूले पहिले नै कुराहरू स्पष्ट पारिसकेका छन्, र परमेश्‍वरका वचनहरूअनुसार अभ्यास नगर्ने तँ नै होस्। व्यक्तिको शरीर, इच्छाशक्ति, र मानसिक गुणले सहन सक्‍ने कुराको सीमा हुन्छ, तर मानिसहरू आफैले भने त्यो कुरा महसुस गर्दैनन् र यसविपरीत सोच्छन्, र तिनीहरूको नियति तिनीहरूकै हातमा छ भनेरसमेत भन्छन्, तर अन्त्यमा तिनीहरूले आफ्नो नियतिमाथि नियन्त्रण हात पार्न सक्दैनन्, र यसको साटो पीडादायी र दुःखद मृत्यु भोग्छन्। यो कसरी आफ्नो नियति आफ्नै हातमा लिने कार्य भयो र? यसरी शैतानले मानिसहरूलाई भ्रष्ट तुल्याउन हरकिसिमका भ्रमपूर्ण विचार र हरकिसिमका विधर्म र भ्रमहरू प्रयोग गर्छ। मानिसहरू आफैलाई भने यो कुरा थाहा हुँदैन, र तिनीहरूले यसो भन्दै यी कुराहरूबारे राम्रो महसुससमेत गर्छन्, “समाज निरन्तर अघि बढिरहेको छ, त्यसकारण हामीले समयको गतिसँगै हिँड्नुपर्छ र सबै सकारात्मक ऊर्जाहरू स्विकार्नुपर्छ।” यी पूर्ण रूपमा दुष्ट शब्द हुन्। गैरविश्‍वासी पैशाचिक संसारमा कसरी कुनै सकारात्मक ऊर्जा हुन सक्छ र? यो सब नकारात्मक ऊर्जा हो, यो सब क्यान्सर हो, र यो सब टाइमबम हो। यदि तैँले यी कुराहरू स्विकार्छस् भने, तैँले यसका दुष्परिणामहरू भोग्‍नुपर्नेछ, र तैँले शैतानबाट यातना खेप्‍नु र बरबाद पारिनुपर्नेछ। सत्यता नपछ्याउनुको परिणाम यही हुन्छ। यदि तैँले शैतान पछ्याउँछस् भने, के नै राम्रो अन्त्य हुन सक्छ र? शैतानले तँलाई विष दिन र तँमाथि विष भर्न सकेजति सबै गर्नेछ। परमेश्‍वरले तँलाई मुक्ति दिनुहुन्छ; शैतानले तँलाई हानि गर्छ। परमेश्‍वरले तेरो रोग निको पार्नुहुन्छ; शैतानले तँलाई बिरामी पार्न विष हालिदिन्छ। तैँले शैतानबाट जति धेरै विष स्विकार्छस्, त्यति नै तँलाई सत्यता स्विकार्न गाह्रो हुन्छ। कुरा यही हो। सत्यता के हो भन्‍ने विषयमा हाम्रो सङ्गति अब यहीँ समाप्त हुन्छ। यसपछि, हामी अर्को विषय सङ्गति गर्नेछौँ।

ख्रीष्टविरोधीहरूले आफूलाई पृथक तुल्याउन अनि आफ्नै हित र महत्त्वाकाङ्क्षाहरू पूरा गर्नका लागि मात्रै आफ्नो कर्तव्य निर्वाह गर्ने, परमेश्‍वरको घरका हितहरूलाई कहिल्यै विचार नगर्ने, अनि ती हितहरूमाथि विश्‍वासघात समेत गर्ने र तिनलाई व्यक्तिगत महिमासँग साट्ने कार्यको चिरफार

अ. परमेश्‍वरका हितहरू के-के हुन् र मानिसहरूका हितहरू के-के हुन्

यसपटक हामी ख्रीष्टविरोधीहरूका विभिन्‍न प्रकटीकरणहरूको नवौँ विषयवस्तुबारे सङ्गति गर्नेछौं—तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन्। हाम्रो दैनिक जीवनमा, हामी प्रायजसो परमेश्‍वर र परमेश्‍वरको घरका हितहरूमा जोड दिन्छौँ। तर कतिपय मानिसहरूमा प्रायजसो परमेश्‍वरको घरका हितहरू विचार नगर्ने प्रवृत्ति हुन्छ, र तिनीहरूले आफ्‍नै हितहरूलाई पहिलो प्राथमिकता र सबै कुराको केन्द्रविन्दुमा राख्छन्। यी मानिसहरू विशेष स्वार्थी हुन्छन्। यसको साथै, मामलाहरू सम्‍हाल्‍ने क्रममा, तिनीहरूले प्रायजसो परमेश्‍वरको घरका हितहरूमा हानि गर्ने गरी आफ्‍नै हितहरू रक्षा गर्ने गर्छन्, यहाँसम्‍म कि तिनीहरूले आफ्‍नै इच्‍छाहरू पूरा गर्न परमेश्‍वरको घरमा अप्रत्यक्ष मागहरूसमेत राख्छन्। यहाँ मुख्य शब्‍द कुन हो? मुख्य रूपमा केको बारेमा कुरा गरिएको छ? (हितहरू।) “हितहरू” भनेको के हो? यो शब्‍दमा के कुरा समावेश हुन्छ? कसैले के कुरालाई मानिसहरूका हितहरू मान्छ? मानिसहरूका हितहरूमा के-के कुरा पर्छन्? हैसियत, प्रतिष्ठा, र भौतिक हितहरूसँग सम्‍बन्धित कुराहरू। उदाहरणको लागि, जब कुनै व्यक्तिले अरूलाई भ्रममा पारेर उसको सम्‍मान र उपासना गर्ने तुल्याउँछ, तब उसले आफ्‍नै मनोवैज्ञानिक हितहरू पछ्याइरहेको हुन्छ; यसमा भौतिक हितहरू पनि छन्, जसमा मानिसहरूले अरूबाट लाभ लिएर, आफ्‍नो लागि फाइदा लुटेर, वा परमेश्‍वरको घरको सम्पत्ति चोरेर यस्तो हित खोजी गर्छन्, र यी केही उदाहरण मात्र हुन्। ख्रीष्टविरोधीहरूले सधैँ आफ्‍नै फाइदाबाहेक अरू केही खोज्दैनन्। ख्रीष्टविरोधीहरूले मानसिक हितहरू पछ्याइरहेको भए पनि भौतिक हितहरू पछ्याइरहेको भए पनि तिनीहरू अत्यन्तै लालची र कहिल्यै चित्त नबुझाउने हुन्छन्, र तिनीहरूले यी सबै कुराहरू आफै लिने प्रयास गर्छन्। व्यक्तिका हितहरूसँग सम्‍बन्धित कुराहरूले नै तिनीहरूलाई सबैभन्दा बढी प्रकाश गर्छन्। हितहरू हरेक व्यक्तिको जीवनसँग घनिष्ट रूपमा जोडिएका हुन्छन्, र हरेक दिन व्यक्तिको सम्पर्कमा आउने हरेक कुरा उसका हितहरूसँग सम्‍बन्धित हुन्छन्। उदाहरणको लागि, जब तैँले कुनै कुरा भन्छस् वा कुनै विषयमा कुरा गर्छस्, तब के-कस्ता हितहरू संलग्‍न हुन्छन्? जब दुई मानिसहरूले कुनै विषयमा छलफल गर्छन्, तब यो बोल्‍न को सिपालु छ र को सिपालु छैन, र अरूले कसलाई उच्‍च आदर गर्छन् र कसलाई हेयको दृष्टिले हेर्छन् भन्‍नेसँग सम्बन्धित कुरा हो, र यो तिनीहरूको फरकफरक बोल्‍ने शैलीका फरकफरक परिणामहरूसँग सम्बन्धित कुरा पनि हो। के यो हितहरूसँग सम्‍बन्धित कुरा होइन र? त्यसोभए, यस्ता कुराहरू आइपर्दा मानिसहरूले के गर्छन्? मानिसहरूले धाक लगाउन सक्दो प्रयास गर्छन्, र त्यो विषयलाई स्पष्ट रूपमा व्याख्या गर्न, र शब्दहरू अझै सुन्दर ढङ्गले व्यक्त गर्न, र अझै राम्रो सुनिने बनाउन, र संरचनाको अनुभूति दिलाउन, र मानिसहरूमा चिरस्थायी प्रभाव पार्न आफ्ना शब्दहरू व्यवस्थित गर्न दिमाग खियाउँछन्। मानिसहरूको कृपादृष्टि प्राप्त गर्न र तिनीहरूमा गहन प्रभाव पार्न यस्तो शैली, अनि बोल्ने कला, मस्तिष्क र ज्ञान प्रयोग गर्नु—यो एकप्रकारको हित हो। मानिसहरूले पछ्याउने यी हितहरू अरू कुन-कुन पक्षहरूसँग पनि सम्बन्धित हुन्छन्? आफ्नो कामकाज गर्ने क्रममा, मानिसहरूले निरन्तर कुराहरू तौलने, हिसाबकिताब गर्ने, र मनमस्तिष्कमा मनन गर्ने गर्छन्, र यसरी कुन-कुन कार्यहरू तिनीहरूको हितमा छन्, कुन-कुन कार्यहरू तिनीहरूको हितमा छैनन्, कुन-कुन कार्यहरूले तिनीहरूको हित अघि बढाउन सक्छन्, कुन-कुन कार्यले कम्तीमा पनि तिनीहरूको हितमा हानि गर्दैनन्, र कुन-कुन कार्यले तिनीहरूलाई सबैभन्दा बढी वैभव र सबैभन्दा बढी भौतिक लाभहरू दिलाउन, र तिनीहरूलाई सबैभन्दा ठूलो हितग्राही बनाउन सक्छन् भनेर सोच्न दिमाग खियाउँछन्। मानिसहरूले कुनै मामिलाहरू आइपर्दा यी दुई वटा हितहरूको लागि नै लडाइँ गर्छन्। मानिसहरूले पछ्याउने हितहरू यी दुई पक्षमै केन्द्रित हुन्छन् र अरू केहीमा केन्द्रित हुँदैनन्: एक हिसाबमा, भौतिक फाइदाहरू प्राप्त गर्ने, वा कम्तीमा पनि घाटा नलाग्‍ने, र अरूबाट फाइदा लिने कुरामा; साथै, मनोवैज्ञानिक स्तरमा, मानिसहरूलाई तिनीहरूको उच्च ठान्‍ने र सम्मान गर्ने बनाउनु, र मानिसहरूको हृदय जित्ने कुरामा केन्द्रित हुन्छन्। कहिलेकहीँ, शक्ति र हैसियत प्राप्त गर्नको लागि, मानिसहरूले भौतिक हितहरूसमेत त्याग्‍न सक्छन्—अर्थात्, पछि गएर अरूबाट अझ ठूलो फाइदा लिन—तिनीहरूले सानो घाटा भोग्नेथिए। छोटकरीमा भन्दा, मानिसहरूको प्रतिष्ठा, हैसियत, वैभव र भौतिक कुराहरूसँग सम्बन्धित यी कुराहरू सबै मानिसहरूका हितहरूको श्रेणीमा पर्छन्, र ती सबै मानिसहरूले पछ्याउने हितहरू हुन्।

मानिसहरूले यी हितहरू पछ्याउनुको प्रकृति के हुन्छ? मानिसहरूले किन यी कुराहरू पछ्याउँछन्? के यी कुराहरू पछ्याउनु वैध कुरा हो? के यो उचित छ? के यो मानिसहरूप्रतिका परमेश्‍वरका मापदण्डहरूअनुरूप छ? के सृष्टि गरिएको प्राणीको लागि परमेश्‍वरले माग्‍नुभएको मानक यही हो? परमेश्‍वरका वचनहरूमा, के उहाँले यसो भन्‍नुभएको छ: “तिमीहरूले आफ्नै हितहरू पछ्याउनुपर्छ र आफ्नै हितहरूलाई अधिकतम बनाउनुपर्छ। परमेश्‍वरमा विश्‍वास गर्दैमा र कर्तव्य निभाउँदैमा, आफ्ना हितहरू त्याग्‍नु हुँदैन। तिमीहरूले आफ्नो हैसियत, प्रतिष्ठा, र शक्तिलाई बहुमूल्य ठान्नुपर्छ, र यी कुराहरू जुनसुकै मूल्य चुकाएर भए पनि रक्षा गर्नुपर्छ। यदि परमेश्‍वरले तँलाई हैसियत दिनुभयो भने, तैँले यसलाई कदर गर्नुपर्छ र आफ्नो लज्‍जा होइन आफ्नो महिमामा परिणत गर्नुपर्छ। यो तँलाई परमेश्‍वरले दिनुभएको आज्ञा हो”—के परमेश्‍वरले कहिल्यै यसो भन्‍नुभएको छ? (छैन।) परमेश्‍वरका वचनहरूमा त्यस्तो केही नभएको हुनाले, परमेश्‍वरले आफ्नो हृदयमा सृष्टि गरिएका प्राणीहरूलाई के मापदण्ड दिनुहुन्छ? परमेश्‍वरले मानिसहरूलाई हितहरूलाई के-कस्तो रूपमा लिन लगाउनुहुन्छ? एक हिसाबमा, परमेश्‍वरले मानिसहरूले आफ्ना हितहरू त्यागून् भन्‍ने चाहनुहुन्छ—यो समग्र रूपमा भनिएको कुरा हो; यसको साथै, परमेश्‍वरले मानिसहरूलाई अझै धेरै पक्षहरूमा अभ्यासका उचित मार्गहरू दिनुहुन्छ, मानिसहरूलाई आफूले लिनुपर्ने मार्ग पछ्याउन कसरी व्यवहार गर्नुपर्छ, सृजित प्राणीले गर्नुपर्ने अभ्यास कसरी गर्नुपर्छ, भौतिक कुराहरूप्रति, र ख्याति र प्राप्तिप्रति मानिसहरूमा के-कस्तो दृष्टिकोण र मनोवृत्ति हुनुपर्छ, र तिनीहरूले के-कसरी छनौट गर्नुपर्छ भनेर बताउनुहुन्छ। निस्सन्देह नै, परमेश्‍वरका वचनहरूले मानिसहरूलाई के-कसरी हितहरूलाई हेर्ने भनेर सीधै नबताए पनि, ती वचनहरूमाझ उहाँले भ्रष्ट मानवजातिका हितहरूबारे परमेश्‍वरका दृष्टिकोणहरू वास्तवमा के हुन् भन्‍ने कुरा पनि व्यक्त गर्नुहुन्छ, र मानिसहरूले आफ्ना दृष्टिकोणहरू पन्छाउनुपर्छ, सत्यता सिद्धान्तहरूअनुसार कामकुरा गर्नुपर्छ, सृजित प्राणीको आफ्नो स्थानअनुसार व्यवहार गर्नुपर्छ, र आफ्नो स्थानमा बस्नुपर्छ भन्‍ने कुरा अत्यन्तै स्पष्ट पार्नुहुन्छ। परमेश्‍वरको हृदयमा, के उहाँले मानिसहरूसँग यसरी कार्य गर्नुपर्ने माग गरेर तिनीहरूलाई जानीजानी तिनीहरूका हितहरूबाट वञ्चित गरिरहनुभएको हुन्छ? अवश्य नै हुँदैन। कतिपय मानिसहरू भन्छन्, “मण्डलीमा, सधैँ परमेश्‍वरको घरका हितहरू र मण्डलीका हितहरूबारे कुरा गरिन्छ, तर कसरी कसैले पनि हामी मानिसहरूका हितहरूबारे कुरा नगरेको हो? हाम्रो हितचाहिँ कसले हेरिरहेको छ? के हामीमा पनि केही मानव अधिकार हुनुपर्ने होइन र? हामीलाई पनि केही साना फाइदाहरू त दिइनुपर्ने हो। किन हामीलाई केही थोरै कुरा पनि दिइँदैन? सबै हित कसरी परमेश्‍वरको हुन्छ र? के परमेश्‍वर पनि स्वार्थी हुनुहुन्न र?” यस्तो कुरा भन्‍नु अत्यन्तै विद्रोही र विश्‍वासघाती कार्य हो। यो त प्रष्ट रूपमै गलत बोल्नु हो। मानवता भएको व्यक्तिले अवश्यै यस्तो बोल्न सक्दैन, र दियाबलसहरूले मात्रै नानाथरीका विद्रोही कुराहरू बोल्ने आँट गर्छन्। कति अरू भन्छन्: “परमेश्‍वर मानिसहरूलाई सधैँ आफ्ना व्यक्तिगत हितहरूबारे विचार नगर्नू भन्‍नुहुन्छ। उहाँ सधैँ आफ्‍नो खातिर षड्यन्त्र नगर्नू भन्‍नुहुन्छ। मानिसहरू कुनै काम गरेर वा कुनै कुरा हासिल गरेर सबैलाई तिनीहरूको आराधना गर्ने तुल्याउँदै आफूलाई भीडभन्दा माथि उठाउन चाहन्छन्। परमेश्‍वर यो महत्त्वाकाङ्क्षा हो भनेर भन्‍नुहुन्छ। मानिसहरू आफ्नै हितहरूको लागि लड्न, राम्रो खाना खान, जीवनको आनन्द लिन, देहका सुखहरूमा लिप्त हुन, र मानवजातिमाझ आदरणीय रूपमा जिउन चाहन्छन्। यसरी त मानिसहरूले आफ्नै हितहरू मात्रै पोषण गरिरहेका हुन्छन्, र तिनलाई पन्छाउनैपर्छ भनेर परमेश्‍वर भन्‍नुहुन्छ। यदि हामीले यी सबै हितहरू पन्छाउने हो भने, हामी कसरी अझै राम्ररी जिउन सक्छौँ र?” यदि मानिसहरू परमेश्‍वरका अभिप्राय बुझ्दैनन् भने, तिनीहरूले सधैँ परमेश्‍वरका मागहरूको प्रतिरोध गर्नेछन्, र यी मामिलाहरूमा सधैँ परमेश्‍वरसँग विवादमा हुन्छन्। यो त छोराछोरी हुर्काउन आफ्नो आधा जीवन मेहनत गरेका र अति थकित भएर नानाथरी रोगहरू लागेका कतिपय आमाबुबाको कुराजस्तै हो। आमाबुबालाई आफ्नो शरीरले आफूलाई साथ दिनेछैन र आफ्ना छोराछोरी पालनपोषण गर्ने कोही हुनेछैन भन्‍ने चिन्ता हुन्छ, त्यसैले तिनीहरू केही स्वास्थ्य सामग्रीहरू किन्छन्। छोराछोरीलाई राम्रो कुरा केही थाहा हुँदैन र यी सामग्रीहरू देख्दा तिनीहरू यसो भन्छन्: “मैले केही वर्षदेखि नयाँ लुगासमेत किनेको छैनँ, र पनि तपाईं कसरी स्वास्थ्य सामग्रीहरू किन्न सक्‍नुहुन्छ? तपाईंले त मलाई कलेज पठाउन त्यो पैसा बचत गर्नुपर्ने हो।” के यो टिप्पणीले आमाबुबाको भावनामा चोट पुर्‍याउँदैन र? आमाबुबाले आफ्नै हितहरूको लागि यो सब गर्दैनन्, र तिनीहरूले देहका सुखमा लिप्त हुन चाहेर वा अलि लामो समय र अलि बढी सहजतामा जिउन र भविष्यमा आफ्ना छोराछोरीको सुखमा सहभागी हुन चाहेर यसो गर्दैनन्। यी कारणहरूले गर्दा यसो गरिएको हुँदैन। अनि, तिनीहरूले केको लागि यसो गरिरहेका हुन्छन् त? तिनीहरूले छोराछोरीको लागि यसो गरिरहेका हुन्छन्। छोराछोरीले यो कुरा बुझ्दैनन् र आमाबुबालाई दोषसमेत दिन्छन्—के यो विश्‍वासघाती कार्य होइन र? (हो।) यदि छोराछोरीले आमाबुबाका अभिप्रायहरू बुझ्दैनन् भने, तिनीहरू आमाबुबासँग विमत हुन सक्छन्, यहाँसम्म कि तिनीहरूले विवाद पैदा गर्न र आमाबुबाको भावनामा चोट पुर्‍याउनसमेत सक्छन्। त्यसोभए, के तिमीहरू परमेश्‍वरको हृदय बुझ्छौ त? यो सत्यता बुझ्नुसँग सम्‍बन्धित कुरा हो। किन परमेश्‍वर मानिसहरूका आफ्नै हित र महत्त्वाकाङ्क्षाहरू पोषण गर्ने अभ्यासलाई निन्दा गर्नुहुन्छ? के परमेश्‍वर स्वार्थी हुनुभएर हो? के परमेश्‍वर मानिसहरूलाई दरिद्र र दयनीय पार्न व्यक्तिगत हितहरू नपछ्याउनू भनेर भन्‍नुहुन्छ? (होइन।) त्यस्तो अवश्यै होइन। परमेश्‍वर मानिसहरूका लागि सर्वोत्तम कुरा चाहनुहुन्छ, र परमेश्‍वर मानवजातिलाई आशिष्‌ दिन र मानिसहरूलाई सुन्दर गन्तव्यमा लैजान आफ्नो काम गर्न र मानिसलाई मुक्ति दिन आउनुहुन्छ। परमेश्‍वरले गर्नुहुने सबै कुरा मानिसहरूले सत्यता र जीवन प्राप्त गरून् भनेर हो, ताकि तिनीहरू परमेश्‍वरको प्रतिज्ञा र आशिष्‌हरू प्राप्त गर्न योग्य हुन सकून्। तैपनि, मानिसहरूलाई शैतानले गहन रूपमा भ्रष्ट तुल्याएको छ र तिनीहरूसँग भ्रष्ट स्वभाव छ, र तिनीहरूले सत्यता र जीवन प्राप्त गर्न धेरै कष्ट भोग्‍नुपर्छ। यदि सबैजना देहका लालची इच्छाहरू सन्तुष्ट पार्न व्यक्तिगत हितहरू पछ्याउँछन् र सुखी जीवन बिताउन चाहन्छन्, तर सत्यता पछ्याउने प्रयास गर्दैनन् भने, परिणामहरू के हुनेछन्? तिनीहरूले सत्यता प्राप्त गर्न, र शुद्धीकरण र मुक्ति पाउन सक्दैनन्। तिनीहरूले मुक्ति नपाउनुको परिणाम के हुन्छ? तिनीहरू सबै प्रकोपहरूमा मर्नैपर्छ। के यो देहसुखमा डुब्ने समय हो? होइन। जसले सत्यता प्राप्त गर्दैन ऊ मर्नैपर्छ। त्यसैले, मानिसहरूले आफ्ना देहगत हितहरू त्यागून् र सत्यता पछ्याऊन् भन्ने परमेश्‍वरको माग मानिसहरूका खातिर, तिनीहरूको जीवनका खातिर, र तिनीहरूका मुक्तिका खातिर हो। मानिसहरूले सत्यता प्राप्त गरी मुक्ति पाएपछि, परमेश्‍वरका प्रतिज्ञा र आशिष्‌हरू कुनै पनि बेला आउनेछन्। परमेश्‍वरले मान्छेलाई दिनुहुने आशिष्‌हरू मानिसहरूले कल्पना गर्ने देहसुखभन्दा कति सय वा कति हजार गुणा बढी हुनेछन्, कसलाई के थाहा र। अनि, किन मानिसहरूले तिनलाई देख्‍न नसकेका हुन्? के सबै मानिसहरू यी कुराहरूप्रति अन्धा भएका हुन्? त्यसोभए, किन परमेश्‍वरले मानिसहरूलाई सधैँ आफ्ना हितहरू पन्छाएर परमेश्‍वरका हितहरू र परमेश्‍वरको घरका हितहरू रक्षा गर्न लगाउनुहुन्छ? यो कुरा कसले व्याख्या गर्न सक्छ? (मानिसहरूलाई शैतानले भ्रष्ट तुल्याएको हुनाले, र तिनीहरूको हित सत्यताअनुरूप नहुने हुनाले, परमेश्‍वर तिनीहरूलाई व्यक्तिगत हितहरू त्याग्‍न लगाउनुहुन्छ। मानिसहरूलाई परमेश्‍वरको घरका हितहरू रक्षा गर्न लगाउँदा, परमेश्‍वरले मानिसहरूलाई कसरी आफूलाई आचरणमा ढाल्ने भनेर सिकाइरहनुभएको हुन्छ। किनभने परमेश्‍वरले गर्नुहुने सबै काम मानिसहरूलाई मुक्ति दिनलाई हो, र यदि कसैलाई परमेश्‍वरको घरका हितहरू रक्षा गर्न आउँदैन भने, ऊ मानव कहलिन लायक हुँदैन।) तैँले भनेको कुरामा केही व्यावहारिक बुँदाहरू छन्। (म एउटा कुरा थप्न चाहन्छु। म ख्याति, प्राप्ति, र हैसियतप्रति तल्लीन थिएँ। मलाई लाग्थ्यो, मसँग केही वरदान छ र त्यसैले मलाई बढुवा गरी सुपरभाइजर बनाइनुपर्छ। तैपनि, हरेकपटक निर्वाचन हुँदा, म हार्थेँ, र आफ्नो हृदयमा परमेश्‍वरविरुद्ध गुनासो गर्थेँ—किन परमेश्‍वरले मेरो यो सानो इच्छा पनि पूरा नगरिदिनुभएको? पछि गएर, केही असफलताहरू अनुभव गरेपछि, मैले परमेश्‍वरका वचनहरू पढेँ र आफ्नो बारे चिन्तन गरेँ, र ख्याति, प्राप्ति, र हैसियत पाउने मेरो खोजको कारण नै म प्रायजसो डाहा र झगडामा संलग्‍न हुने, अनि विश्‍वासी दाजुभाइ-दिदीबहिनीहरूसँग मिलेर सहकार्य नगर्ने गर्दो रहेछु भन्‍ने कुरा पहिचान गरेँ। मैले जीवनमा कुनै प्रगति नगरेको मात्रै होइन, परमेश्‍वरको घरको काममा केही घाटा पनि गराएको थिएँ। अनि मैले महसुस गरेँ, ख्याति, प्राप्ति, र व्यक्तिगत हितहरू पछ्याउनु सही जीवन दृष्टिकोण वा पछ्याउनुपर्ने सही उद्देश्य होइन रहेछ, यो त मानिसहरूलाई बहकाउन शैतानले मानिसहरूमा हालिदिएको गलत दृष्टिकोण रहेछ, र यस्तो खोज अत्यन्तै खतरनाक हुने रहेछ। मानिसहरूमा समस्या ल्याउन चाहेर वा तिनीहरूविरुद्ध कठोर हुन चाहेर नभई, यो अत्यन्तै खतरनाक मार्ग भएकोले, र यस्ता खोजहरूले व्यक्ति अन्ततः खाली हात मात्रै हुन सक्‍ने भएर परमेश्‍वरले तिनीहरूलाई ख्याति, लाभ र हैसियत पछ्याउनु हुँदैन भनेर भन्‍नुहुन्छ।) यहाँ “खाली हात” र “अत्यन्तै खतरनाक” भन्‍ने शब्दहरूद्वारा, उहाँले उल्लेख गर्नुभएको खतरा के हो, तिमीहरूलाई के लाग्छ? के यो साँच्‍चै खाली हात हुने मात्रै कुरा हो, र योभन्दा बढी अरू केही होइन? यो कस्तो मार्ग हो? (विनाशको मार्ग।) यो खोज परमेश्‍वरलाई प्रतिरोध गर्ने मार्ग हो। यो सत्यता पछ्याउनु होइन, बरु हैसियत र प्रतिष्ठा पछ्याउनु हो। यो ख्रीष्टविरोधीहरूको मार्गमा हिँड्नु हो। तैँले आफ्ना इच्छा र आकाङ्क्षाहरूलाई जति नै वैध ठाने पनि, परमेश्‍वरले चाहनुहुने कुरा यो र यसप्रकारको खोज होइन। तैँले यसरी खोजी गरेको परमेश्‍वर चाहनुहुन्न। यदि तँ आफ्नै मार्गमा लागिरहन जिद्दी गर्छस् भने, तेरो अन्तिम परिणाम भनेको तँ खाली हात हुने मात्रै हुँदैन, बरु तँ त परमेश्‍वरको प्रतिरोध गर्ने मार्ग हिँड्‍नेछस्। यसमा के खतरा छ? तैँले परमेश्‍वरको प्रतिरोध गर्नेछस्, परमेश्‍वरविरुद्ध कोलाहल मच्चाउनेछस् र उहाँको विरोध गर्नेछस्, र उहाँविरुद्ध खडा हुनेछस्, र यसको परिणाम विनाश हुनेछ। थप्नुपर्ने अरू केही छ? (परमेश्‍वर, म एउटा कुरा थप्न चाहन्छु। भर्खरै परमेश्‍वरले सोध्नुभयो, किन परमेश्‍वर मानिसहरूले आफ्नै हितहरू रक्षा गरेको नभई, परमेश्‍वरको घरका हितहरू रक्षा गरेको चाहनुहुन्छ? मैले बुझेअनुसार, परमेश्‍वरले सबथोक सृष्टि गर्नुभयो, र सबथोक परमेश्‍वरबाट आउँछन्। परमेश्‍वरले सृष्टि गर्नुभएको सबथोक मानिसहरूकै लागि हुन्। परमेश्‍वरले जे गर्नुभए पनि—यो सब काम गर्न उहाँ दुईपटक देह बन्‍नु, र अहिले मण्डली स्थापना गर्ने यो सारा काम गर्नुलगायत—यो सब वास्तवमा मानिसहरूलाई मुक्ति दिनलाई हो। मानिसहरूले परमेश्‍वरमा विश्‍वास गरेपछि, मण्डली जीवन जिउन थालेपछि, र कर्तव्य निभाउन सक्‍ने भएपछि, तिनीहरूले मुक्तिको मार्ग प्राप्त गर्छन्। त्यसैले, परमेश्‍वरले हामीलाई आफ्ना व्यक्तिगत हितहरू पन्छाउन लगाउनु भनेको बञ्चिति होइन, किनभने परमेश्‍वरका हित र परमेश्‍वरको घरका हितहरू रक्षा गर्दा अन्ततः हामीलाई नै फाइदा हुन्छ।) एकदम राम्रो। तिमीहरूले सङ्गति गरेको कुराको सामान्य अर्थ आधारभूत रूपमै सही छ। कति मानिसहरूले आफ्नै व्यक्तिगत अनुभवहरूबारे कुरा गर्छन्, र अरूले यसबारे सैद्धान्तिक दृष्टिकोणबाट कुरा गर्छन्। आधारभूत रूपमा तैँले बुझेको कुरा कस्तो हुन्छ भने, परमेश्‍वरका हितहरू उचित छन् र मानिसहरूका हितहरू उचित छैनन्। परमेश्‍वरका हितहरूलाई मात्रै हितहरू भनेर भन्‍न सकिन्छ, जबकि मानिसहरूका हितहरू अस्तित्वमा रहनु हुँदैन। खासगरी, “मानिसहरूका हितहरू”—यो वाक्यांश, यो अभिव्यक्ति, यो तथ्य—मानिसहरूले आनन्द लिनुपर्ने कुरा होइन। परमेश्‍वरका हितहरू सबै कुराभन्दा पहिले आउँछन् र तिनको प्रतिरक्षा गरिनुपर्छ। आधारभूत रूपमा तैँले बुझेको कुरा यही हो। भन्‍नुको अर्थ, मानिसहरूमा परमेश्‍वरका हितहरू रक्षा गर्ने जिम्मेवारी हुनुपर्छ र तिनीहरूले परमेश्‍वरका हितहरूलाई सही रूपमा हेर्नुपर्छ, जबकि मानिसहरूका हितहरूलाई तिरस्कारसाथ लिनु र खोस्‍नुपर्छ, किनभने मानिसहरूका हितहरू त्यति वैभवपूर्ण हुँदैनन्। मानव दृष्टिकोणबाट हेर्दा—मूल रूपमा मानिसहरूमा भ्रष्ट स्वभाव हुन्छ, र भित्री रूपमा तिनीहरू भ्रष्ट स्वभावले दूषित भएका हुन्छन्—त्यसैले मानिसहरूका सबै हितहरू, तैँले तिनलाई जसरी हेरे पनि, र ती देखिने भए नि वा नदेखिने भए नि, ती सबै अवैध श्रेणीमा पर्छन्। तसर्थ, मानिसहरूले ती कुराहरू पन्छाउन सके नि नसके नि, आत्मपरक रूपमा चाहिँ तिनीहरूले मानिसहरूका हितहरू पन्छाउनुपर्छ, र परमेश्‍वरका हितहरूको लागि लड्‍नु र प्रतिरक्षा गर्नुपर्छ भनेर महसुस गरिसकेका छन्। यो कुरामा सबैको सहमति छ। अब अहिले हामी सहमतिमा पुगिसकेका हुनाले, परमेश्‍वरका हितहरू वास्तवमा के-के हुन् भन्‍नेबारे सङ्गति गरौँ।

परमेश्‍वरका हितहरू वास्तवमा के-के हुन् त? के परमेश्‍वरका हितहरू, परमेश्‍वरको घरका हितहरू, र मण्डलीका हितहरू सबै एउटै हुन् त? “परमेश्‍वर” भन्‍ने शब्द एउटा पदवीनाम हो, र परमेश्‍वरको सारको समानार्थी शब्द पनि हो भनेर भन्‍न सकिन्छ। “परमेश्‍वरको घर” र “मण्डली” चाहिँ के हुन् त? दायराको हिसाबमा परमेश्‍वरको घर निकै व्यापक हुन्छ, तर मण्डली निश्‍चित हुन्छ। के परमेश्‍वरका हितहरू, परमेश्‍वरको घरका हितहरू, र मण्डलीका हितहरूलाई उस्तै मान्‍न सकिन्छ त? (अहँ, सकिँदैन।) कति मानिसहरू सकिँदैन भनेर भन्छन्, तर के तिनलाई वास्तवमै त्यसो गर्न सकिन्छ त? के परमेश्‍वरको घरका प्रशासनिक आदेशहरू, मण्डलीका प्रशासनिक आदेशहरू, र परमेश्‍वरले जारी गर्नुभएका प्रशासनिक आदेशहरू एउटै कुरा होइनन् र? (हो।) ती सबै एउटै कुरा हुन्। यो दृष्टिकोणबाट हेर्दा, यी तीन वटै हितहरूलाई एकअर्कासँग तुलना गर्न सकिन्छ। परमेश्‍वरको घर परमेश्‍वर र उहाँका चुनिएका मानिसहरूले गर्दा मात्रै अस्तित्वमा आउँछ, र मण्डली परमेश्‍वरको घरका यी चुनिएका मानिसहरूले गर्दा मात्रै अस्तित्वमा आउँछ। मण्डली परमेश्‍वरको घरको अझै निर्दिष्ट “अधीनस्थ इकाइ” हो। परमेश्‍वरको घर बृहत् शब्‍द हो, तर मण्डली योभन्दा अलि निर्दिष्ट शब्द हो। त्यसोभए के परमेश्‍वरका हितहरू, परमेश्‍वरको घरका हितहरू, र मण्डलीका हितहरूलाई उस्तै मान्‍न सकिन्छ त? के तिमीहरू यी कुराहरूलाई समान रूपमा लिनुपर्छ भन्‍ने सोच्छौ? थाहा छैन? त्यसोभए, सुरुमा विश्‍लेषण गर्न तिनलाई तुलना गर्ने प्रयास गरौँ। उदाहरणको लागि, परमेश्‍वरको महिमा परमेश्‍वरको हित हो। तर के यो परमेश्‍वरको घरको महिमा हो भनेर भन्‍नु ठीक हुन्छ? (हुँदैन।) त्यो ठीक हुँदैन। परमेश्‍वरको घर एउटा नाम हो, र यसले परमेश्‍वरको सार प्रतिनिधित्व गर्दैन। अनि, के परमेश्‍वरको महिमा मण्डलीको महिमा हो भनेर भन्‍नु ठीक हुन्छ? (हुँदैन।) अवश्य नै त्यो पनि ठीक हुँदैन। मण्डलीको महिमा सबै विश्‍वासी दाजुभाइ-दिदीबहिनीहरूको महिमा हो। यसलाई परमेश्‍वरको महिमासँग तुलना गर्नु अपमानजनक हुनेछ। मानिसहरूले यो महिमा लिन सक्दैनन्, न त परमेश्‍वरको घरले न त मण्डलीले नै यसलाई लिन सक्छ। यस दृष्टिकोणबाट भन्‍नुपर्दा, के परमेश्‍वरका हितहरू, परमेश्‍वरको घरका हितहरू, र मण्डलीका हितहरूलाई उस्तै मान्‍न सकिन्छ? (अहँ, सकिँदैन।) अहँ, सकिँदैन। अर्को दृष्टिकोणबाट हेर्दा, के परमेश्‍वरले गर्नुहुने कामको एउटा भाग, परमेश्‍वरको घरको कामको एउटा भाग, र मण्डलीको कामको एउटा भागलाई उस्तै मान्‍न सकिन्छ त? उदाहरणको लागि, परमेश्‍वरले मानिसहरूलाई सुसमाचार प्रचार गर्न र परमेश्‍वरका वचनहरू प्रसार गर्न लगाउनुहुन्छ। यो परमेश्‍वरको अभिप्राय हो, र यो परमेश्‍वरले मानिसहरूलाई दिनुहुने आज्ञा पनि हो। जब परमेश्‍वरको घरलाई यो आज्ञा दिइन्छ, तब के यो कामलाई परमेश्‍वरले योजना गर्नुहुने कामसँग उस्तै मान्‍न सकिन्छ? परमेश्‍वरको आज्ञा पनि उहाँको कामको भाग हो, र यो निश्‍चित भागलाई परमेश्‍वरले योजना गर्नुहुने कामसँग उस्तै मान्‍न सकिन्छ। त्यसोभए जब यो आज्ञा मण्डलीलाई दिइन्छ, तब के यसलाई परमेश्‍वरको कामको रूपमा लिन सकिन्छ त? (सकिन्छ।) हो, सकिन्छ। यी दुईमध्ये एउटा उदाहरण परमेश्‍वरको सारसँग सम्बन्धित छ, र त्यो अवस्थामा परमेश्‍वर, परमेश्‍वरको घर, र मण्डलीलाई उस्तै मान्‍न सकिँदैन। अनि, अर्को उदाहरण परमेश्‍वरले गर्नुहुने काम, परमेश्‍वरको आज्ञा, र अझै निर्दिष्ट रूपमा, हरेक व्यक्तिको लागि परमेश्‍वरले दिनुभएका मापदण्डहरूसँग सम्बन्धित छ—यी कुराहरूलाई चाहिँ उस्तै मान्‍न सकिन्छ। जब परमेश्‍वरको महिमा, परमेश्‍वरको पहिचान, परमेश्‍वरको सार, र परमेश्‍वरको गवाहीसँग सम्बन्धित कुराहरूको प्रसङ्ग आउँछ, तब के परमेश्‍वर, परमेश्‍वरको घर, र मण्डलीलाई समान मान्‍न सकिन्छ त? (सकिँदैन।) परमेश्‍वरको घर र मण्डलीमा यो गवाही र महिमा हुन सक्दैन, र यसलाई परमेश्‍वरसँग उस्तै मान्‍न सकिँदैन, तर कुनै निर्दिष्ट काम वा निश्‍चित आज्ञाको कुरा गर्नुपर्दा, तिनलाई उस्तै मान्‍न सकिन्छ। यसभन्दा पहिले हामीले परमेश्‍वरको घर र मण्डलीका हितहरूबारे सङ्गति गरेका थियौँ, र त्यसबारे हामीले धेरै कुरा गरेका थियौँ। आज हामी परमेश्‍वरका हितहरू वास्तवमा के हुन्, र मानिसहरूलाई थाहा नभएका र मानिसहरूले कहिल्यै विचार नगरेका, र परमेश्‍वरसँग नजिक रूपमा सम्बन्धित र परमेश्‍वरका हितहरूका रूपमा गनिने कुराहरू वास्तवमा के-के हुन् भन्‍नेबारे सङ्गति गर्न ध्यान दिनेछौँ। चाहे नामपद, भनाइ, वा चाहे परमेश्‍वरको सार र पहिचानसँग सम्बन्धित कुनै कुरा होस्, ती कुन-कुन कुराहरूचाहिँ परमेश्‍वरका हितहरू हुन् त? (परमेश्‍वरको महिमा।) परमेश्‍वरको महिमा, निश्चय नै मानिसहरूबाट परमेश्‍वरले प्राप्त गर्नुहुने गवाही हो। अरू के छ? परमेश्‍वरको काम, परमेश्‍वरको व्यवस्थापन योजना, परमेश्‍वरको नाम, परमेश्‍वरको गवाही, परमेश्‍वरको पहिचान, र परमेश्‍वरको हैसियत—यी सबै उहाँका हितहरू हुन्। परमेश्‍वरको हकमा भन्‍नुपर्दा, उहाँले रक्षा गर्न चाहनुहुने सबभन्दा मूल्यवान् कुरा के हो? के यो परमेश्‍वरको नाम, परमेश्‍वरको महिमा, परमेश्‍वरको गवाही, वा परमेश्‍वरको पहिचान र हैसियत हो? ठ्याक्‍कै के हो? परमेश्‍वरले रक्षा गर्न चाहनुहुने सबैभन्दा मूल्यवान् कुरा मानवजातिलाई मुक्ति दिने परमेश्‍वरको व्यवस्थापन योजना हो। परमेश्‍वरको ६,००० वर्षे व्यवस्थापन योजना भनेको परमेश्‍वरले ६,००० वर्षको अवधिमा पूरा गर्ने योजना गर्नुभएको सबै काम हो। परमेश्‍वरको लागि, यो सबभन्दा महत्त्वपूर्ण कुरा हो। यो भन्‍न सकिन्छ कि, सृष्टि गरिएको मानवजातिको नजरमा देखिने परमेश्‍वरको हित पनि यही नै हुनुपर्छ। परमेश्‍वरका हितहरूबारे मानिसहरूले धेरथोर रूपमा के बुझ्न सक्छन्, र मानिसहरूले के बुझ्नुपर्छ भन्‍ने कुरालाई मूलतः यतिमै रोक्न सकिन्छ। यसपछि, हामी परमेश्‍वरको घरका हितहरूबारे कुरा गरौँ। परमेश्‍वरको घरका हितहरूबारे कुरा गर्नुपर्दा, परमेश्‍वरको नाम, परमेश्‍वरको महिमा, र परमेश्‍वरको गवाही रक्षा गर्नुबाहेक, परमेश्‍वरले मानवजातिलाई अरू के रक्षा गर्ने आज्ञा दिनुभएको छ? (परमेश्‍वरको व्यवस्थापन योजना।) ठीक भन्यौ, मानवजातिलाई परमेश्‍वरले दिनुभएको सबैभन्दा ठूलो आज्ञा नै परमेश्‍वरको घरको सबैभन्दा ठूलो हित हो। त्यसोभए यो हित के हो त? यो परमेश्‍वरको ६,००० वर्षे व्यवस्थापन योजना मानवजातिमाझ लागू गर्नु हो, र यसमा अवश्य नै हरकिसिमका पक्षहरू समावेश छन्। त्यसोभए यसमा के-के समावेश छन् त? यसमा मण्डली स्थापना र गठन गर्ने, र मण्डलीको कामका विभिन्‍न विषयवस्तु र परमेश्‍वरको सुसमाचार फैलाउने कार्य बिनाबाधा अघि बढून् भनेर मण्डलीका सबै स्तरका अगुवा र कामदारहरू उत्पादन गर्ने कुरा समावेश छन्—यी सबै कुरा मण्डलीका हितहरूसँग सम्बन्धित छन्। परमेश्‍वर, परमेश्‍वरको घर, र मण्डलीका हितहरूको लागि सबैभन्दा महत्त्वपूर्ण कुराहरू यिनै हुन्, र यीबारे हामीले प्रायजसो कुरा गरिरहन्छौँ। परमेश्‍वरको काम फैलियोस्, परमेश्‍वरको व्यवस्थापन योजना बिनाबाधा अघि बढोस्, मानवजातिमाझ परमेश्‍वरको अभिप्राय र परमेश्‍वरको इच्छा बिनाबाधा पूरा होस्, र अझै धेरै मानिसहरू परमेश्‍वरअघि आउन सकून् भनेर परमेश्‍वरका वचनहरू मानिसहरूमाझ अझै व्यापक रूपमा फैलिन, प्रवर्धन हुन, र प्रसार हुन सकून्—परमेश्‍वरको सारा कामका उद्देश्य र केन्द्र यिनै हुन्। त्यसैले, परमेश्‍वरको घर र मण्डलीका हितहरूसँग सम्बन्धित जुनसुकै कुरा परमेश्‍वरको इच्छा र परमेश्‍वरको व्यवस्थापन योजनासँग निश्‍चय नै सम्बन्धित हुनुपर्छ। तोकेरै भन्‍नुपर्दा, यो हरेक युग र हरेक चरणमा, परमेश्‍वरको काम बिनाबाधा अघि बढ्न र फैलिन सक्छ सक्दैन, र यो मानवजातिमाझ सहजसाथ भइरहेको र सहजसाथ अघि बढिरहेको छ छैन भन्‍ने कुरा हो। यदि यो सब सामान्य रूपमा अघि बढिरहेको छ भने, परमेश्‍वरको घर र मण्डलीका हितहरूको रक्षा हुनेछ, र परमेश्‍वरको महिमा र परमेश्‍वरको गवाहीको रक्षा हुनेछ। यदि परमेश्‍वरको घर र मण्डलीमा परमेश्‍वरको काम रोकावटमा पर्छ र बिनाबाधा अघि बढ्न सक्दैन, र परमेश्‍वरको अभिप्राय र परमेश्‍वरले योजना गर्नुहुने काम विघ्‍नबाधामा पर्छ भने, परमेश्‍वरको घर र मण्डलीका हितहरूमा निश्‍चय नै ठूलो हानि हुनेछ—यी कुराहरू जोडिएका हुन्छन्। भन्‍नुको अर्थ, जब परमेश्‍वरको घर र मण्डलीका हितहरूलाई ठूलो हानि वा बाधा पुग्छ, तब परमेश्‍वरको व्यवस्थापन योजनामा निश्‍चय नै गम्भीर अवरोध आउनेछ, र परमेश्‍वरका हितहरूमा पनि ठूलो हानि पुग्‍नेछ।

परमेश्‍वरका हितहरू के-के हुन् भन्‍नेबारे सङ्गति गरिसकेपछि, अब हामी मानिसहरूका हितहरू के-के हुन् भन्‍नेबारे कुरा गरौँ। हामीले भर्खरै मानिसहरूका हितहरूबारे थोरै कुरा गर्‍यौँ, अब हामी मानिसहरूका हितहरूको प्रकृतिलाई परिभाषाको हिसाबमा कुरा गरौँ, र तिनलाई चित्रण गरौँ। परमेश्‍वर किन मानिसहरूलाई आफ्ना हितहरू पन्छाउन लगाउनुहुन्छ? के मानिसहरूमा यो अधिकार हुँदैन र? के परमेश्‍वर मानिसहरूलाई यो अधिकार दिनुहुन्न र? के मानिसहरू यस्ता अधिकार पाउन लायक हुँदैनन् र? के त्यस्तो हुँदैन र? हामीले भर्खरै कुरा गरेका मानिसहरूका हितहरूका यी विभिन्‍न पक्षहरू हेर्दा, मानिसहरूले केको लागि हितहरू पछ्याउँछन्? (आफ्‍नो लागि।) “आफ्‍नो लागि” भन्‍नु त सामान्यीकरण भयो। “आफ्‍नो लागि” भन्‍नाले को पर्‍यो? (शैतानहरू।) यदि मानिसहरूले सत्यता बुझेर सत्यताअनुसार जिउन सक्छन् भने, र तिनीहरूले स्वभाव परिवर्तन गरेर मुक्ति पाउँछन्, र आफूले चाहेको कुरा पछ्याउँछन् भने, के यो पछ्याइ परमेश्‍वरसँग मिल्दो हुँदैन र? तर परिवर्तन भएर मुक्ति पाउनुपहिले, मानिसहरूले पछ्याउने एउटै कुरा ख्याति र प्राप्ति, अर्थात् देहसँग सम्बन्धित असंख्य पक्षहरू हुन्; यी कुराहरू सत्यताप्रति अत्यन्तै शत्रुवत्‌ र विरोधाभासपूर्ण हुन्छन्, ती सत्यताका अत्यन्तै उल्लङ्घन हुन्, र ती सत्यताविपरीत छन्। यदि कसैले सत्यलाई प्रेम गर्छु भन्छ र उनीहरू सत्यको पछि लाग्छौँ भनी भन्छन्, तर सारगत रूपमा उनीहरूको पछ्याउने लक्ष्य भनेको, आफैलाई विशिष्ट बनाउनु, धाकरवाफ देखाउनु, मानिसहरूलाई उनीहरूको बारेमा उच्‍च सोच्ने बनाउनु, उनीहरूका आफ्नै स्वार्थ पूरा गर्नु हो र उनीहरू परमेश्‍वरमा समर्पित हुन वा उहाँलाई सन्तुष्ट पार्न आफ्नो कर्तव्य निर्वाह गर्दैनन्, बरु त्यसको सट्टा ख्याति, प्राप्ति र हैसियत हासिल गर्न कर्तव्य निर्वाह गर्छन् भने, उनीहरूको खोजी अवैध हुन्छ। यस्तो मामिला हुँदा, जब मण्डलीको कामको कुरा आउँछ, के उनीहरूका कार्यहरू बाधा-व्यवधान हुन्छन्, कि उनीहरूले यसलाई अगाडि बढाउन सहयोग गर्छन्? उनीहरू स्पष्ट रूपमा बाधा-व्यवधान हुन्; उनीहरूले यसलाई अगाडि बढाउँदैनन्। केही मानिसहरू मण्डलीको काम गर्ने झन्डा फहराउँदै, आफ्नै व्यक्तिगत ख्याति, प्राप्ति र हैसियतको पछि लाग्‍ने, आफ्नै उद्यममा संलग्न हुने, आफ्नै सानो समूह, आफ्नै सानो राज्य बनाउने गर्छन्—के यस किसिमका व्यक्तिहरूले आफ्नो कर्तव्य निर्वाह गरिरहेका हुन्छन् र? उनीहरूले गर्ने सबै कामहरूले आधारभूत रूपमा बाधा दिन्छन्, अवरोध पुऱ्याउँछन् र मण्डलीको कामलाई हानि गर्छन्। तिनीहरूको ख्याति, प्राप्ति र हैसियतको खोजीको परिणाम के हुन्छ? सबैभन्दा पहिले, यसले परमेश्‍वरका चुनिएका मानिसहरूले परमेश्‍वरका वचनहरू सामान्य रूपमा कसरी खान्छन् र पिउँछन्, र कसरी सत्यता बुझ्छन् भन्‍ने कुरामा असर पुर्‍याउँछ, यसले उनीहरूको जीवन प्रवेशमा बाधा उत्पन्‍न गर्छ, उनीहरूलाई परमेश्‍वरमाथिको विश्‍वासको सही मार्गमा प्रवेश गर्नबाट रोक्छ, र उनीहरूलाई गलत मार्गमा डोर्‍याउँछ—र यसले परमेश्‍वरका चुनिएका मानिसहरूलाई हानि गर्छ र बरबादीमा पुर्‍याउँछ। अनि, यसले अन्त्यमा मण्डलीको कामलाई के गर्छ? यो बाधा, क्षति, र विघटन हो। मानिसहरूले ख्याति, प्राप्ति र हैसियतको खोजी गर्दाको परिणाम यही हो। उनीहरूले यसरी कर्तव्य निर्वाह गर्दा, के यसलाई ख्रीष्टविरोधीको मार्ग हिँड्नु भनेर परिभाषित गर्न सकिँदैन? जब परमेश्‍वरले मानिसहरूलाई ख्याति, प्राप्ति र हैसियत त्याग्न लगाउनुहुन्छ, तब उहाँले तिनीहरूको स्वतन्त्र रूपमा छनौट गर्ने अधिकार हटाइरहनुभएको हुँदैन; बरु, ख्याति, प्राप्ति र हैसियतको पछि लाग्‍ने क्रममा, मानिसहरूले मण्डलीको काम र परमेश्‍वरका चुनिएका मानिसहरूको जीवन प्रवेशमा बाधा र अवरोध पुर्‍याउँछन्, र अझ धेरै मानिसलाई परमेश्‍वरका वचनहरू खान र पिउन र सत्यता बुझ्न, अनि परमेश्‍वरको मुक्ति प्राप्त गर्नमा समेत असर पुर्‍याउँछन्, त्यसैले यसो गरिन्छ। यो नकार्न नसकिने तथ्य हो। जब मानिसहरू आफ्‍नै ख्याति, प्राप्ति र हैसियत पछ्याउँछन्, तब तिनीहरू सत्यता पछ्याउँदैनन् र तिनीहरूले अर्पित भएर आफ्‍नो कर्तव्य पूरा गर्दैनन् भन्‍ने कुरा निश्‍चित हुन्छ। तिनीहरूले ख्याति, प्राप्ति र हैसियतको खातिर मात्र बोल्‍ने र व्यवहार गर्नेछन्, र तिनीहरूले गर्ने सबै काम अपवादरहित रूपमा तिनै कुराको लागि हुन्छ। त्यसरी व्यवहार र काम गर्नु भनेको ख्रीष्टविरोधीहरूको मार्गमा हिँड्नु हो भन्‍नेमा कुनै सन्देह छैन; यो परमेश्‍वरको काममा अवरोध गर्नु र बाधा दिनु हो, र यसका विविध र हरेक परिणामहरूले राज्यको सुसमाचारको फैलावट र मण्डलीभित्रको परमेश्‍वरको इच्‍छा अघि बढाउनमा रोकावट पैदा गरिरहेका हुन्छन्। त्यसकारण, ख्याति, प्राप्ति र हैसियत पछ्याउने मानिसहरू परमेश्‍वरको प्रतिरोध गर्ने मार्गमा हिँडिरहेका छन् भनेर निश्‍चयका साथ भन्‍न सकिन्छ; उनीहरू जानीजानी उहाँको प्रतिरोध गरिरहेका र उहाँलाई इन्कार गरिरहेका छन्—अनि परमेश्‍वरको प्रतिरोध गर्न शैतानसँग सहकार्य गरिरहेका र उहाँविरुद्ध उभिरहेका छन्। यो मानिसहरूद्वारा गरिने ख्याति, प्राप्ति र हैसियतको खोजीको प्रकृति हो। मानिसहरूले आफ्ना हितहरू पछ्याउनुको त्रुटि भनेको उनीहरूले पछ्याउने लक्ष्यहरू शैतानी हुन्—र ती दुष्ट र अन्यायपूर्ण लक्ष्यहरू हुन्। जब मानिसहरूले ख्याति, प्राप्ति र हैसियतजस्ता आफ्नै हितहरू पछ्याउँछन्, उनीहरू अनजानमै शैतानको औजार, शैतानका लागि निकासद्वार, र त्योभन्दा पनि बढी, शैतानकै मूर्तरूप बन्छन्। उनीहरूले मण्डलीमा नकारात्मक भूमिका खेल्छन्; मण्डलीको कामप्रति, र मण्डलीको सामान्य जीवन र परमेश्‍वरका चुनिएका मानिसहरूको सामान्य खोजीप्रति, उनीहरूले पार्ने प्रभाव भनेको बाधा पुर्‍याउने र कमजोर पार्ने मात्र हो; उनीहरूको केवल प्रतिकूल र नकारात्मक प्रभाव हुन्छ। जब कसैले सत्यताको खोजी गर्छ, उसले परमेश्‍वरका अभिप्राय र उहाँको बोझलाई ख्याल गर्न सक्छ। आफ्‍नो कर्तव्य निर्वाह गर्दा, तिनीहरूले हरेक पक्षबाट मण्डलीको कामलाई समर्थन गर्छन्। तिनीहरूले परमेश्‍वरलाई उचाल्‍न र उहाँको गवाही दिन सक्छन्, र तिनीहरूले दाजुभाइ-दिदीबहिनीहरूलाई फाइदा पुर्‍याउँछन्, र साथ दिन्छन्, र भरणपोषण गर्छन्, अनि परमेश्‍वरले महिमा र गवाही प्राप्त गर्नुहुन्छ, जसले शैतानलाई लज्जित पार्छ। तिनीहरूको खोजीको फलस्वरूप, परमेश्‍वरले साँच्‍चै नै परमेश्‍वरको डर मान्‍ने र दुष्टताबाट अलग बस्‍ने, र परमेश्‍वरको साँचो आराधना गर्न सक्‍ने सृष्टि गरिएको प्राणी प्राप्त गर्नुहुन्छ। तिनीहरूको खोजीको कारण नै परमेश्‍वरको इच्‍छा पूरा हुन्छ, र परमेश्‍वरको काम अघि बढ्न सक्छ। परमेश्‍वरको नजरमा, त्यस्तो खोजी सकारात्मक, र निष्कपट हुन्छ। परमेश्‍वरका चुनिएका मानिसहरूका साथै मण्डलीको कामको लागि यस्तो खोजी औधी नै फाइदाजनक हुन्छ, र यसले सबै कुरा अघि बढाउन सहयोग गर्छ, र परमेश्‍वरले यस्तो कुरालाई अनुमोदन गर्नुहुन्छ।

यसपछि हामी परमेश्‍वरका हितहरू, परमेश्‍वरको घरका हितहरू, र मण्डलीका हितहरूबारे सङ्गति गर्नेछौं। यी तीन वटै हितहरूबीच कुनै साझा कुरा छ छैन, अर्थात्, एउटा हितबारे कुरा गर्दा, यसलाई अरू हितसँग उस्तै मान्‍न सकिन्छ सकिँदैन भनेर अहिले नै कुरा नगरौं। सुरुमा हामी परमेश्‍वरका हितहरूबारे कुरा गरौं। मैले भर्खरै परमेश्‍वरका हितहरूमा परमेश्‍वरको महिमा, परमेश्‍वरको गवाही, परमेश्‍वरको नाम, र सबैभन्दा महत्त्वपूर्ण कुरा, परमेश्‍वरको व्यवस्थापन योजना र परमेश्‍वरको कामको फैलावट समावेश हुन्छ भनेर उल्लेख गरेको छु, र परमेश्‍वरको लागि यी सबैभन्दा ठूला र महत्त्वपूर्ण कुराहरू हुन्। अहिलेको लागि, हामी परमेश्‍वरको महिमा, परमेश्‍वरको नाम, र परमेश्‍वरको गवाहीबारे उल्लेख नगरौं, ती मानिसहरूको लागि निकै टाढाका कुरा हुन्। सुरुमा हामी परमेश्‍वरको कामबारे कुरा गरौं। परमेश्‍वरले वास्तवमा के काम गरिरहनुभएको छ? परमेश्‍वरको कामको विषयवस्तु के हो? परमेश्‍वरको कामको प्रकृति के हो? परमेश्‍वरको कामले मानवजातिलाई के दिन्छ? मानवजातिमाझ यसको प्रभाव ठ्याक्‍कै के हुन्छ? सुरुमा यी कुराहरूबारे कुरा गरौं। त्यसोभए परमेश्‍वरको काम ठ्याक्‍कै के हो त? (मानवजातिलाई मुक्ति दिनु।) यो विषय परिवर्तन हुन सक्दैन, यो कामको उद्देश्य, अर्थात् शैतानको शक्तिमुनि रहेको र शैतानले गहन रूपमा भ्रष्ट तुल्याएको मानवजातिलाई मुक्ति दिने कुरा परिवर्तन हुँदैन। यो काम भनेको मानव स्वरूप नै नहुने हदसम्‍म शैतानले भ्रष्ट तुल्याएका मानिसहरूको एउटा समूहलाई, अर्थात् शैतानको भ्रष्ट स्वभावले भरिएका, र परमेश्‍वरको प्रतिरोध गर्ने स्वभावले भरिएका मानिसहरूको एउटा समूहलाई मुक्ति दिनु हो, र तिनीहरूले मानव स्वरूप प्राप्त गरून् भनेर तिनीहरूलाई बदल्नु हो, र तिनीहरूलाई सत्यता बुझाउनु, र के न्यायवान् छ र के अन्यायवान् छ, र सकारात्मक कुराहरू के हुन् र नकारात्मक कुराहरू के हुन्, र सच्‍चा मानिसहरूको रूपमा जिउनका लागि मानिसहरूले कसरी जिउनुपर्छ, र परमेश्‍वरले मानिसहरूको निम्ति पूर्वनिर्धारित गर्नुभएको स्थानमा उभिनका लागि तिनीहरू कुन स्थानमा खडा हुनुपर्छ भनेर बुझाउनु र बोध गराउनु हो। परमेश्‍वरको कामका आधारभूत विषयवस्तुहरू यिनै हुन्, र तिमीहरूलाई सैद्धान्तिक रूपमा यी सबै थाहा छ। यदि तैँले परमेश्‍वरको अभिप्राय साँच्‍चै बुझ्छस् भने, तँलाई परमेश्‍वरले मानिसहरूलाई दोषी ठहर्‍याउन र नष्ट गर्न न्याय गर्नुहुन्छ कि तिनीहरूलाई शुद्ध पार्न र सिद्ध पार्न न्याय गर्नुहुन्छ, र मानिसहरूलाई आगोको कुण्डमा हाल्न तिनीहरूलाई न्याय र सजाय दिनुहुन्छ कि तिनीहरूलाई मुक्ति दिन र ज्योतिमा ल्याउन त्यसो गर्नुहुन्छ भन्‍ने कुरा थाहा हुनुपर्छ। हामी सबैले देख्‍न सक्छौँ कि परमेश्‍वरले यति धेरै सत्यता व्यक्त गर्नुहुन्छ, मानिसहरूको विभिन्‍न भ्रष्ट स्थिति खुलासा गर्नुहुन्छ, मानिसहरूको विश्‍वासमा भएका विचलन र विश्‍वाससम्बन्धी तिनीहरूको धारणाहरू सुधार्नुहुन्छ, र मानिसहरूलाई सत्यता बुझ्न र परमेश्‍वरका वचनहरूअनुसार जिउन, र साँचो मानव रूपमा जिउन अगुवाइ गर्नुहुन्छ, र यसरी परमेश्‍वरका चुनिएका मानिसहरूमाझ केही परिणामहरू पनि हासिल भइसकेका छन्। परमेश्‍वरले मानिसहरूको अहङ्कारी स्वभाव खुलासा गर्नुहुन्छ र तिनीहरूलाई महामानव वा महान् मानिसहरू बन्‍नबाट रोक्नुहुन्छ, र तिनीहरूलाई साँचो सृजित प्राणी र विवेक र समझ भएका मानिसहरू बनाउनुहुन्छ; परमेश्‍वरले फरिसीहरूको ढोँगी सार खुलासा गर्नुहुन्छ, र मानिसहरूलाई फरिसीहरूको ढोँगी अनुहार देखाउनुहुन्छ, र मानिसहरूलाई परमेश्‍वरका वचनहरूको सत्यता वास्तविकतामा ल्याउनुहुन्छ; परमेश्‍वरले परम्परागत संस्कृतिको अनर्थकता र यसले मानिसहरूमा हालिदिने बन्धन र यसले तिनीहरूलाई पार्ने हानि खुलासा गर्नुहुन्छ, ताकि मानिसहरू परम्परागत संस्कृतिका बन्धनहरूबाट मुक्त भएर सत्यता स्विकार्न र परमेश्‍वरका वचनहरूअनुसार जिउन सकून्…। यो सबलाई निम्नानुसार सारांश गर्न सकिन्छ: मानिसहरूलाई मुक्ति दिने परमेश्‍वरको काम भनेको मानिसहरूलाई दुष्ट संसारका प्रचलनहरूबाट परमेश्‍वरको घरमा फिर्ता ल्याउनु, र त्यसपछि तिनीहरूलाई पूरै लगनसाथ सिकाउनु अनि सत्यता र जीवन आपूर्ति गर्नु हो, ताकि तिनीहरूले आत्मआचरणका साँचो सिद्धान्तहरू के हुन् र मानिसहरूले आफूलाई कसरी आचरणमा ढाल्‍नुपर्छ भन्‍ने कुरा बुझ्न र जान्न सकून्, ताकि तिनीहरू शैतानका दुष्ट प्रचलनहरू र विविध शैतानी दर्शन र शैतानी विषहरूले मानिसहरूलाई गर्ने हानिबाट उम्किउन्। सुरुदेखि वर्तमानसम्म, परमेश्‍वरले हरकिसिमको काम गर्नुभएको छ, व्यवस्थाको युगको उहाँको कामदेखि अनुग्रहको युगको उहाँको कामसम्म, अहिले आखिरी दिनहरूमा उहाँले गरिरहनुभएको न्यायको कामसम्म गर्नुभएको छ। अहिले परमेश्‍वरको कामका यी तीन चरणहरूबारे तिमीहरूलाई स्पष्ट भइसकेको हुनाले, परमेश्‍वरको ६,००० वर्षे व्यवस्थापन योजनाको कामको प्रकृति ठ्याक्‍कै के हो त? यसलाई कसरी चित्रण गरिनुपर्छ? (यो मानवजातिमाझको सबैभन्दा न्यायवान् अभियान हो।) ठीक भन्यौ। मानवजातिलाई व्यवस्थापन गर्ने र मुक्ति दिने परमेश्‍वरको काम ६,००० वर्षदेखि चलिरहेको छ, र यस ६,००० वर्ष दौरान, परमेश्‍वरले अथक रूपमा सहनुभएको छ, पर्खनुभएको छ र बोल्नुभएको छ, हालसम्म मानवजातिलाई अगुवाइ गर्नुभएको छ। परमेश्‍वरले हार मान्नुभएको छैन, र परमेश्‍वरको यो काम मानवजातिमाझको सबैभन्दा न्यायवान् अभियान हो। परमेश्‍वरको कामको प्रकृतिको दृष्टिकोणबाट हेर्दा, के परमेश्‍वरका हितहरू सबैभन्दा न्यायवान् र सबैभन्दा उचित छन् त? (छन्।) यदि परमेश्‍वरका हितहरू संरक्षण गरिए भने, मानवजातिलाई के हुनेछ? मानवजाति राम्रोसित बाँच्न जारी राख्न सक्छ, मानव रूपमा जिउन, परमेश्‍वरले स्थापित गर्नुभएका यावत्‌ थोकका नियमअन्तर्गत जिउन, र परमेश्‍वरले मानवजातिलाई दिनुभएका सबै कुराको आनन्द लिन सक्छ, र यसरी मानवजाति यावत् थोकको साँचो मालिक बन्‍नेछ। परमेश्‍वरको व्यवस्थापन कार्य अन्ततः मानिसहरूको सबैभन्दा ठूलो हितमा छ भनेर तिमीहरूले देख्‍नुपर्छ। त्यसैले, के मानवजातिलाई मुक्ति दिने परमेश्‍वरको काम मानवजातिमाझको सबैभन्दा न्यायवान् अभियान होइन र? यो कुरा इन्कार्न सकिँदैन र यसमा कुनै शङ्का छैन—यो सबैभन्दा न्यायवान् अभियान हो। तसर्थ, यदि कुनै व्यक्ति आफ्नै हितहरूको खातिर परमेश्‍वरको घरका हितहरूमा हानि गर्ने र परमेश्‍वरको कामको फैलावटमा बाधा दिने हदसम्म पुगेको छ भने, यो व्यक्ति को हो? यो स्पष्ट रूपमा नै दुष्ट व्यक्ति र दियाबलस हो। परमेश्‍वर मानवजातिलाई केवल आपूर्ति गर्नुहुन्छ, सट्टामा केही माग गर्नुहुन्न। परमेश्‍वरले मानवजातिलाई सबैभन्दा ठूलो फाइदा पुग्ने काम गर्नुहुँदै गर्दा र सबैभन्दा न्यायवान् अभियान गर्नुहुँदै गर्दा, मानिसहरू परमेश्‍वरप्रति कृतज्ञ नहुने वा उहाँलाई धन्यवाद नदिने र परमेश्‍वरलाई प्रतिदान गर्ने बारे नसोच्ने मात्र होइन, बरु उल्टै, तिनीहरू परमेश्‍वरको काममा अवरोध गर्छन्, बाधा दिन्छन् र त्यसलाई बिगार्छन् र आफ्नै व्यक्तिगत हितहरू पछ्याउँछन्। त्यस्ता मानिसहरूमा पटक्कै विवेक वा समझ हुँदैन। के तिनीहरू अझै पनि मानिसहरू भनिन लायक हुन्छन् त? तिनीहरू खाँटी दियाबलस र शैतानहरू हुन्! यदि यो सब गरेर पनि परमेश्‍वरले मानिसहरूको मन छुन सक्नुभएन भने, के तिनीहरूमा अझै हृदय हुन्छ र? अहँ, हुँदैन। हृदय नहुनु भनेको विवेक नहुनु हो। त्यस्ता मानिसहरूमा विवेकको कुनै भावना हुँदैन। जब व्यक्तिको मानवतामा विवेक हुँदैन, ऊ मानव नभई पशु, दियाबलस, र शैतान बन्छ। यो कुरा अत्यन्तै स्पष्ट छ। मानिसहरूले मुक्ति पाऊन् भनेर, परमेश्‍वर हरकुनै मूल्य चुकाउन र अथक काम गर्न दृढ हुनुहुन्छ। मानिसहरूले जेजसरी गलत बुझे नि वा शङ्का गरे नि, परमेश्‍वरले सधैँ मानिसहरूलाई धैर्य देखाउँदै आउनुभएको छ र निरन्तर तिनीहरूलाई भरणपोषण गरिरहनुभएको छ, तिनीहरूलाई सत्यताका विभिन्‍न पक्षहरू बारम्बार बताउँदै, र अलिअलि गरी बुझाउँदै, मनन गर्न र जाँच्न लगाउँदै, र तिनीहरूलाई परमेश्‍वरको हृदय बुझ्न र परमेश्‍वरको हृदय बोध गर्न सक्षम तुल्याउँदै आउनुभएको छ। अनि जब मानिसहरूले परमेश्‍वरका यी वचनहरू सुन्छन्, तिनीहरू स्पर्शित हुन्छन् र केही आँसु बगाउँछन्। तर जब तिनीहरू फर्कन्छन्, तिनीहरूले परमेश्‍वरका अभिप्रायहरूलाई ख्याल नगर्ने मात्रै नभई, बरु अझै आफ्नै हितहरू र अझै आशिष्‌हरू पछ्याउँछन्। मलाई भन त, के त्यस्ता मानिसहरूमा विवेक र समझ हुन्छ? त्यस्ता मानिसहरूमा सबैभन्दा बढी के कुराको कमी हुन्छ? तिनीहरूसँग सबैभन्दा बढी विवेक र समझको कमी हुन्छ, र तिनीहरूमा सबैभन्दा बढी मानवताको कमी हुन्छ। परमेश्‍वरले काम गर्न र मानिसहरूलाई मुक्ति दिन अत्यन्तै धैर्यसाथ हरकिसिमका पीडाहरू सहनुहुन्छ, तर मानिसहरू अझै पनि परमेश्‍वरलाई गलत बुझ्छन्, निरन्तर उहाँसँग जुधिरहन्छन्, परमेश्‍वरको घरका हितहरूबारे कुनै वास्ता नगरी निरन्तर आफ्नै हितहरू रक्षा गर्छन्, र सधैँ भव्य जीवन जिउन चाहन्छन्, तर परमेश्‍वरको महिमामा योगदान दिन चाहँदैनन्—यी सबै कुरामा, के कुनै मानवता छ त? मानिसहरूले परमेश्‍वरको गवाही ठूलो स्वरमा घोषणा गरे पनि, तिनीहरूले हृदयमा यसो भन्छन्: “यो मैले गरेको काम हो, यसले परिणामहरू हासिल गरेको छ। मैले नि मेहनत गरेको छु, मैले नि मूल्य चुकाएको छु। मेरो गवाहीचाहिँ किन नदिने नि?” तिनीहरू सधैँ परमेश्‍वरको महिमा र गवाहीमा भागीदार हुन चाहन्छन्। के मानिसहरू यी कुराहरू पाउन योग्य छन् त? “महिमा” भन्‍ने शब्द मानिसहरूको होइन। महिमा त परमेश्‍वर, सृष्टिकर्ताको मात्रै हुन सक्छ, र सृजित मानवसँग यसको कुनै सम्बन्ध छैन। मानिसहरूले मेहनत र सहकार्य गरे नि, तिनीहरू अझै पनि पवित्र आत्माको कामको अगुवाइमै हुन्छन्। यदि पवित्र आत्माको कुनै काम नहुने हो भने, मानिसहरूले के नै गर्न सक्छन् र? “गवाही” भन्‍ने शब्द पनि मानिसहरूको होइन। चाहे यो “गवाही” भन्‍ने नाम शब्द होस् वा “गवाही दिनु” भन्‍ने क्रियापद होस्, सृष्टि गरिएको मानवसँग यी दुवै शब्दहरूको कुनै सम्बन्ध छैन। सृष्टिकर्ता मात्रै गवाही दिइन र मानिसहरूको गवाही पाउन लायक हुनुहुन्छ। यो कुरा परमेश्‍वरको पहिचान, हैसियत र सारले निर्धारित गर्छ, र परमेश्‍वरले गर्नुहुने हरेक कुरा परमेश्‍वरको प्रयासबाट आउने, र त्यो प्राप्त गर्न परमेश्‍वर लायक हुनुहुने हुनाले पनि यस्तो हुन्छ। मानिसहरूले गर्न सक्‍ने कुराहरू निश्‍चय नै सीमित छन्, र यो सबै पवित्र आत्माको अन्तर्दृष्टि, नेतृत्व, र अगुवाइको परिणाम हो। मानव प्रकृतिको कुरा गर्दा, मानिसहरू केही सत्यता बुझेपछि र थोरै काम गरेपछि अहङ्कारी बन्छन्। यदि तिनीहरूको साथमा परमेश्‍वरबाट आउने न्याय र सजाय छैन भने, कसैले पनि परमेश्‍वरमा समर्पित भएर उहाँको गवाही दिन सक्दैनन्। परमेश्‍वरको पूर्वनिर्धारणको फलस्वरूप, मानिसहरूमा केही वरदान वा विशेष प्रतिभा हुन सक्छ, तिनीहरूले केही पेसा वा सीप सिकेका हुन सक्छन्, वा तिनीहरूमा अलिअलि चलाकी हुन सक्छ, त्यसैले तिनीहरू अत्यन्तै अहङ्कारी बन्छन्, र निरन्तर परमेश्‍वरले तिनीहरूसँग उहाँको महिमा र उहाँको गवाही बाँड्नुभएको चाहन्छन्। के यो समझहीन होइन र? यो अत्यन्तै समझहीन हो। यसले तिनीहरू गलत स्थानमा उभिएका छन् भन्‍ने देखाउँछ। तिनीहरूले आफूलाई मानवको रूपमा नभई, अरूभन्दा पृथक्, महामानवको रूपमा लिन्छन्। आफ्नो पहिचान र सार के हो, र आफू कुन स्थानमा उभिनुपर्छ भन्‍ने कुरा थाहा नहुने मानिसहरूमा कुनै आत्मसचेतना हुँदैन। मानिसहरूको नम्रता हैसियत घटाएर आउने कुरा होइन—मानिसहरू सुरुदेखि नै नम्र र तल्लो स्तरका हुन्छन्। परमेश्‍वरको नम्रताचाहिँ हैसियत घटाएर आउने कुरा हो। मानिसहरूलाई नम्र भन्‍नु त तिनीहरूलाई उचाल्नु हो—वास्तवमा तिनीहरू नीचा हुन्छन्। मानिसहरू सधैँ ख्याति, प्राप्ति र हैसियतको लागि लड्न, र परमेश्‍वरका चुनिएका मानिसहरूको लागि उहाँसित प्रतिस्पर्धा गर्न चाहन्छन्। यसरी, तिनीहरू शैतानको भूमिका खेल्छन्, र यही नै शैतानको प्रकृति हो। तिनीहरू साँच्‍चै नै शैतानका सन्तान हुन्, र त्यसमा अलिकति पनि भिन्‍नता छैन। मानौँ परमेश्‍वरले मानिसहरूलाई थोरै अख्तियार र शक्ति दिनुहुन्छ रे, र तिनीहरूले चिन्ह र चमत्कारहरू देखाउन र केही असाधारण कामहरू गर्न सक्छन् रे, र तिनीहरू सबै कुरा परमेश्‍वरका मागहरूअनुसार र अक्षरशः गर्छन् रे। तर के तिनीहरूले परमेश्‍वरलाई उछिन्‍न सक्छन् र? अहँ, कहिल्यै सक्दैनन्। के शैतान, अर्थात् प्रधान स्वर्गदूतका क्षमताहरू मानिसहरूका भन्दा ठूला हुँदैनन् र? त्यसले सधैँ परमेश्‍वरलाई उछिन्‍न चाहन्छ, तर अन्तिम परिणाम के हुन्छ? अन्त्यमा, त्यसले अतल कुण्‍डमा ओर्लनुपर्छ। परमेश्‍वर सधैँ इन्साफको मूर्तरूप हुनुहुनेछ, जबकि शैतान, दियाबलस, प्रधान स्वर्गदूत सधैँ दुष्टताको मूर्तरूप, र दुष्ट शक्तिहरूको प्रतिनिधि हुनेछ। परमेश्‍वर सधैँ न्यायवान् हुनुहुनेछ, र यो तथ्य बदल्न सकिँदैन। यो परमेश्‍वरको अपवादपूर्ण र असाधारण पक्ष हो। मानवजातिले परमेश्‍वरबाट उहाँका सबै सत्यताहरू प्राप्त गरे पनि, तिनीहरू साना सृजित प्राणीहरू मात्रै हुन् र तिनीहरूले परमेश्‍वरलाई उछिन्‍न सक्दैनन्। मानवजाति र परमेश्‍वरबीचको भिन्‍नता यही हो। मानिसहरू परमेश्‍वरले बनाउनुभएका सबै नियम र व्यवस्थाहरूभित्र व्यवस्थित रूपमा अस्तित्वमा रहन मात्र सक्छन्, र परमेश्‍वरले सृष्टि गर्नुभएका सबै कुरालाई यी नियम र व्यवस्थाहरूभित्र व्यवस्थापन गर्न मात्र सक्छन्। मानिसहरूले कुनै जीवित प्राणीहरू सृष्टि गर्न सक्दैनन्, न त मानवजातिको भाग्य बदल्न नै सक्छन्—यो तथ्य हो। यो तथ्यले के जनाउँछ? यो कि, परमेश्‍वरले मानवजातिलाई जति धेरै अख्तियार र क्षमता दिनुभए नि, अन्तिममा कोही पनि परमेश्‍वरको अख्तियारभन्दा माथि उठ्न सक्दैन। जति वर्ष, वा जति पुस्ता, वा जति धेरै मानिसहरू भए नि, मानिसहरू परमेश्‍वरको अख्तियार र सार्वभौमिकताभित्र अस्तित्वमा रहन मात्र सक्छन्। यो सदा अपरिवर्तनीय रहने, र कहिल्यै कदापि नबदलिने तथ्य हो!

यी कुराहरू सुनेपछि तिमीहरूलाई कस्तो महसुस हुन्छ? कतिपय मानिसहरू भन्छन्: “मैले आफ्नो चेतनामा यी कुराहरूबारे विचार गर्ने गर्थेँ, तर थाहै नभई मलाई मेरो क्षमता बढिरहेको छ भन्‍ने महसुस भयो। मेरो उमेर बढ्दै गएपछि, मेरा विचारहरू पनि परिपक्‍व भए, र मैले धेरै समस्याहरूबारे अझै व्यापक रूपमा विचार गर्न थालेँ, र परमेश्‍वरका अझै धेरै वचनहरू सुनेपछि, मैले उहाँका केही अभिप्रायहरू बुझेँ, अनि मलाई म बलियो छु र मलाई परमेश्‍वरले ममाथि सार्वभौमिकता राख्‍नुपर्दैन भन्‍ने लाग्यो। अचेतन रूपमै, मलाई म सक्षम छु, र मैले परमेश्‍वरलाई प्राप्त गरेको छु भन्‍ने महसुस भयो।” के यो राम्रो अनुभूति हो? (होइन।) यो कसरी राम्रो होइन? यो राम्रो लक्षण होइन। त्यसोभए राम्रो लक्षण के हो त? यो भनेको मानिसहरू जति लामो समय जिउँछन्, तिनीहरूलाई त्यति नै यस्तो महसुस हुनु हो, “मानिसहरू धूलोजस्तै हुन्, र तिनीहरू कमिलाभन्दा नीच हुन्। मानिसहरू जति नै दह्रिलो वा इज्जतदार भए नि, वा तिनीहरूले जति धेरै धर्मसिद्धान्त बुझे नि, वा तिनीहरूका विचारहरू जति नै परिपक्‍व भए नि, तिनीहरू परमेश्‍वरको सार्वभौमिकताभन्दा माथि उठ्न सक्दैनन्।” मानिसहरू जति लामो समय जिउँछन्, त्यति नै तिनीहरूलाई परमेश्‍वरको अख्तियारको महानता र परमेश्‍वरको अख्तियारको सर्वशक्तिमान्‌ता महसुस हुन्छ। तिनीहरू जति लामो समय जिउँछन्, त्यति नै तिनीहरूलाई मानिसहरूको महत्त्वहीनता महसुस हुन्छ। तिनीहरू जति लामो समय जिउँछन्, त्यति नै तिनीहरूलाई परमेश्‍वरको अथाहता महसुस हुन्छ। त्यस्तो मानसिक स्थिति सामान्य हुन्छ। के तिमीहरूमा अहिले यस्तो स्थिति छ त? अहिलेसम्म छैन, होइन र? तिमीहरू अझै पनि प्राय संघर्षमै हुन्छौ, हितहरूको सिमानामा ढल्मलिन्छौ, र कहिलेकहीँ सानो सङ्केतसमेत दिँदै, यसो भन्छौ, “परमेश्‍वर किन आफ्ना हितहरू मसँग थोरै पनि बाँड्नुहुन्न? परमेश्‍वर किन मलाई तारिफ गर्नुहुन्न? परमेश्‍वर किन मेरो वरिपरिका मानिसहरूलाई मेरो बारे उच्च विचार गर्न लगाउनुहुन्न? परमेश्‍वर किन मानिसहरूलाई मेरो गवाही दिन लगाउनुहुन्न? मैले मूल्य चुकाएको र योगदान दिएको छु। परमेश्‍वर कसरी मलाई इनाम दिनुहुनेछ?” तँ अझै पनि प्राय आफैप्रति गर्व गर्ने र आत्मसन्तुष्ट हुने मानसिकतामा डुब्छस्। तँलाई प्राय तँ को होस् भन्‍ने नै थाहा हुँदैन, र तँलाई प्राय आफू सक्षम छु भन्‍ने लाग्छ। यो अवस्था असामान्य छ। यो जीवनको प्रगति होइन। यसलाई के भनिन्छ? यो फेरि पनि भ्रष्ट स्वभाव फुल्लिनु हो। कति मानिसहरू कुनै योगदान नदिँदा, अलि साधारण र चुपचाप रहन्छन्। तर एकपटक महत्त्वपूर्ण काम गरेपछि र केही योगदान दिएपछि, र आफूमा पूँजी छ भन्‍ने महसुस गरेपछि, तिनीहरूले आफ्नो वरपर मानिसहरू देख्दा, यस्तो सोच्छन्: “किन तिमीहरू मेरो योगदानबारे रिपोर्ट गर्दैनौ? तिमीहरू सबैले परमेश्‍वरको नाम र परमेश्‍वरको सारबारे गवाही दिन्छौ, त्यसैले किन मेरो बारे प्रस्तुति दिँदैनौ? तिमीहरूले मेरो गवाही दिन नसके नि, मेरो बारे प्रस्तुति दिन त सक्छौ। म, फलानी विश्‍वासी दिदीले, परमेश्‍वरमा विश्‍वास गरेको २५ वर्ष भयो। अहिले म ४५ वर्षकी भएँ, म अझै अविवाहित र एकल छु, र आजसम्म पनि मैले भक्तिपूर्ण र उत्साहसाथ खोजी गरिरहेकी छु। म मण्डलीको आधार भएकीले, मलाई धेरैपटक चिनियाँ कम्युनिस्ट सरकारले खोजी सूचीमा राख्यो, खेदो गर्‍यो, र विदेश आउनुपहिले म दशभन्दा बढी प्रान्तहरूमा यताउता गर्दै हरठाउँ लुकेर बसेँ। त्यसपछि पनि, मैले परमेश्‍वरको घरको महत्त्वपूर्ण कामको सुपरिवेक्षक भएर सेवा गर्न जारी राखिरहेँ, र त्यो अवधिमा मैले परमेश्‍वरको घरका निश्‍चित कामहरूको लागि धेरै रचनात्मक सुझाव, विचार र अवधारणाहरू अघि सार्दै, मण्डलीको काम अघि बढाउन र परमेश्‍वरको राज्यको सुसमाचार फैलाउन अमेट योगदान दिएँ। किन मलाई यसरी प्रस्तुत गर्दैनौ? किन परमेश्‍वर मलाई मेरो प्रतिभा प्रदर्शन गर्ने केही वातावरण र अवसर दिनुहुन्न ताकि सबैलाई मेरो बारे थाहा र जानकारी होस्? किन परमेश्‍वर सधैँ हामीलाई दबाउनुहुन्छ? परमेश्‍वरको घरमा हामी त्यति स्वतन्त्र छैनौँ, न त हामी त्यति सहज, मुक्त, वा खुसी नै छौँ!” ऊ तनावरहित, स्वतन्त्र र खुसीसमेत हुन चाहन्छे। हामी कसरी तँलाई तनावरहित, स्वतन्त्र र खुसी बनाउन सक्छौं? के तँलाई शीर्ष स्थानमा राखेर, हो? अनि, तँलाई शीर्ष स्थानमा राखिसकेपछि, तेरो बारे यस्तो प्रस्तुति दिएर, हो: बाह्य संसारमा यी व्यक्ति प्रसिद्ध डाक्टर थिइन्, जसले देशको प्रसिद्ध डाक्टरहरूको पहिलो पुरस्कार जितिन्, र तिनको नाम “विश्‍व प्रसिद्ध डाक्टरहरूको ज्ञानकोष” मा समावेश थियो। तिनले धेरै शोध प्रतिवेदनहरू पूरा गरेकी छिन्, र परमेश्‍वरको घरमा आएपछि, तिनी अझै पनि एउटा आधारस्तम्भ र प्रतिभाशाली व्यक्ति रहँदै आएकी छिन्, र अहिले तिनी वरिष्ठ अगुवा बनेकी छिन्। के त्यसपछि त ऊ खुसी हुनेछैन र? उसले यस्तो सोच्नेछे, “म प्रतिभाशाली व्यक्ति हुँ। म पहिले सेलिब्रेटी थिएँ, र परमेश्‍वरको घरमा आएपछि पनि म अझै सेलिब्रेटी नै छु। म त जहाँ राखे नि चम्किने सुनजस्तै हुँ, र यसको चमक कसैले नि रोक्न सक्दैन। मेरा यी क्षमताहरू सबैले देख्‍न सक्छन्! परमेश्‍वरले गवाही नदिनुभए पनि, यी तथ्यहरूले मेरो लागि सानदार गवाही दिन्छन्।” यो विचारबारे तिमीहरूलाई के लाग्छ? यदि तैँले एक दिन पनि ख्याति र प्राप्तिको खोज त्याग्न सक्दैनस् भने, तँ अझै पनि ख्याति, प्राप्ति, र हैसियतको बन्धनमा छस्, र तँ साँच्चै नै तनावरहित र खुसी हुन सक्दैनस्। जबसम्‍म तँ ख्याति र प्राप्तिको जन्जिरमा बाँधिएको, नियन्त्रित भएको र नारिएको छस् भने, तँ सत्यता पछ्याउन अघि बढ्नेछैनस्, बरु जहाँको तहीँ अल्झिरहन मात्र सक्‍नेछस्। कतिपय मानिसहरूले “के म पछि हट्नेछु त?” भनेर सोध्न सक्छन्। वास्तवमा, जबसम्म तँ अघि बढ्दैनस्, तबसम्‍म तँ यथास्थानमै अडिएर पछि हटिरहेको हुन्छस्। यसले देखाउँछ कि तेरो प्रकृति सार नै यही हो, र परमेश्‍वरमा विश्‍वास गरेको जति वर्ष भए नि, तैँले कहिल्यै कुनै प्रगति गर्नेछैनस्, र अन्त्यसम्मै अझै तैँले धेरै दुष्कर्म गरिरहन सक्‍नेछस्। अनि निश्‍चयसाथ भन्‍न सकिन्छ कि तँलाई प्रकाश गरिनेछ। यस्तो व्यक्तिलाई एकपटक सही वातावरण मिलेपछि, र हैसियत प्राप्त भएपछि, उसको महत्त्वाकाङ्क्षा पर्दाफास भइहाल्नेछ। तर वास्तवमा, यो वातावरण र हैसियत नभएको भए, के उसमा कुनै महत्त्वाकाङ्क्षा हुन्थेन र? हुन्थ्यो। त्यस्ताहरू त बस यही वस्तु र यही सार हुन्, र तिनीहरूको महत्त्वाकाङ्क्षा नियन्त्रण गर्न सकिँदैन। सही वातावरण आउनेबित्तिकै, तिनीहरू अचानक “विस्फोट” हुनेछन्, र कुनै पनि अङ्कुशले तिनीहरूलाई रोक्न सक्दैन, र तिनीहरूले दुष्टता गर्न थाल्छन्, र तिनीहरूको दियाबलसको कुरूप अनुहार पूरै पर्दाफास हुनेछ। प्रकाश हुनु भनेको यही हो। तैँले “प्रकाश” भन्‍ने शब्दलाई यसरी बुझ्नुपर्छ: परमेश्‍वरले तँलाई प्रकट गर्ने अभिप्राय राख्‍नुभएको थिएन, बरु तँलाई अभ्यास गर्ने मौका दिन चाहनुहुन्थ्यो। तर तैँले असल कुरा देख्दा त्यसलाई चिनिनस्, बरु साँच्‍चिकै आफ्‍नो प्रदर्शनसमेत गरिस्। के तँ प्रकाश गरिनुकै हकदार छैनस् र? यो तेरो आफ्नै रोजाइ हो। परमेश्‍वरले तँलाई जानाजानी प्रकट गरेर हटाउने अभिप्राय राख्‍नुभएको होइन। तेरो मनसाय र महत्त्वाकाङ्क्षाहरूले नै तँलाई प्रकट गरेका हुन्। तैँले अरू कसलाई दोष दिन सक्छस् र?

मानिसहरूका हित र परमेश्‍वरका हितहरूको हकमा, के हामीले यस विषयसम्बन्धी सत्यताबारे पर्याप्त सङ्गति गर्‍यौँ त? मानिसहरूका व्यक्तिगत हितहरू के-के हुन्? यी कुराहरू मानिसहरूले पछ्याउने कुराहरू हुन्, जसमा ख्याति र प्राप्ति, हैसियत, आशिष्‌हरू प्राप्त गर्ने महत्त्वाकाङ्क्षा र चाहना, साथै मानिसहरूको घमण्ड र प्रतिष्ठा, परिवार, आफन्त, भौतिक हित, आदि इत्यादि पर्छन्। मानिसहरूका हितहरूको सार स्वार्थी र घृणित हुन्छ, यो दुष्ट र शैतानी हुन्छ, यो सत्यताविपरीत हुन्छ, र यसले परमेश्‍वरको घरको काममा अवरोध, बाधा, र विनाश ल्याउँछ, जबकि परमेश्‍वरका हितहरू मानवजातिलाई मुक्ति दिने सबैभन्दा न्यायवान् अभियान हुन्, र तिनले परमेश्‍वरको प्रेम, परमेश्‍वरको काम, र परमेश्‍वरको पवित्रता र धार्मिकता प्रतिनिधित्व गर्छन्। त्यसकारण, परमेश्‍वरले आफ्ना हितहरू रक्षा गर्नु उचित नै ठहरिन्छ। उहाँले न्यायवान् अभियान रक्षा गरिरहनुभएको हुन्छ। परमेश्‍वर स्वार्थी हुनुभएकोले र आफ्नै इज्जत रक्षा गर्न चाहनुभएकोले यस्तो गरिएको होइन। यो न्यायवान् र वैध छ, र यो परमेश्‍वरले मुक्ति दिनुहुने मानवजातिको लागि अथाह फाइदाको कुरा हो। परमेश्‍वरले आफ्ना हितहरू रक्षा गर्नुभएपछि मात्रै त्यसको फलस्वरूप मानवजातिले मुक्ति प्राप्त गर्न, र अझै ठूलो फाइदा प्राप्त गर्न, अनि सत्यता, बाटो र जीवन प्राप्त गर्न सक्छन्, र त्यसपछि मात्रै मानिसहरू अन्ततः साँचो सृजित प्राणी बन्‍न सक्छन्, र परमेश्‍वरले तय गर्नुभएका सबै व्यवस्था र नियमहरूअनुसार, र परमेश्‍वरले तिनीहरूको लागि सृष्टि गर्नुभएका सबै कुराहरूमाझ जिउन सक्छन्, र त्यसपछि मात्रै मानवजातिले आनन्द र साँच्‍चै सुन्दर जीवन प्राप्त गर्न सक्छन्। के परमेश्‍वरले गर्नुहुने यो सब न्यायवान् अभियान होइन र? यो औधी नै न्यायवान् छ! परमेश्‍वरको यो काम र यो व्यवस्थापन, साथै परमेश्‍वरद्वारा दिइने मानवजातिको मुक्तिसँग सम्बन्धित मण्डलीका सबै कामहरू—जस्तै सुसमाचार प्रचार गर्ने, चलचित्रहरू छायाङ्कन गर्ने, गवाही लेखहरू लेख्‍ने, भिडियोहरू बनाउने, परमेश्‍वरका वचनहरू अनुवाद गर्ने, र मण्डली जीवनको सामान्य सुव्यवस्था कायम राख्‍ने—यी कामहरू महत्त्वपूर्ण छन् र यिनलाई प्रत्याभूत गरिनुपर्छ। कर्तव्य पूरा गर्ने परमेश्‍वरका चुनिएका सबै मानिसहरूको जीवन प्रत्याभूत गर्ने पक्ष पनि छ। यो सहयोगी सेवाहरूजस्तै अत्यन्तै आधारभूत काम भए पनि, र परमेश्‍वरको घरको मुख्य कामसँग यसको धेरै सम्बन्ध नभए पनि, यो पनि अत्यन्तै महत्त्वपूर्ण नै हुन्छ, र यहाँ यसबारे उल्लेख गर्नु अत्यावश्यक छ। गाँस, बास, कपास र यातायातजस्ता सामान्य कुराहरू—यी कुराहरू परमेश्‍वरले मानिसहरूको लागि प्रदान गर्नुहुने कुराहरू हुन्, र यी सामान्य मानवता भएका मानिसहरूमा हुनुपर्ने सबैभन्दा वैध भौतिक खाँचोहरू पनि हुन्। परमेश्‍वरले मानिसहरूलाई यी खाँचोहरूबाट वञ्चित गर्नुहुनेछैन, बरु उहाँले यी कुराहरू रक्षा गर्नुपर्छ। यदि तैँले सधैँ परमेश्‍वरले रक्षा गर्न चाहनुहुने कुराहरूलाई बाधा र अवरोध गर्छस्, र जग कमजोर पार्छस् भने, यदि तैँले सधैँ त्यस्ता कुराहरूप्रति अवहेलना प्रदर्शन गर्छस्, र तीप्रति सधैँ धारणा र विचारहरू राख्छस् भने, तैँले परमेश्‍वरलाई खण्डन गरिरहेको र उहाँविरुद्ध खडा भइरहेको हुन्छस्। यदि तैँले परमेश्‍वरको घरको काम र परमेश्‍वरको घरका हितहरूलाई महत्त्वपूर्ण ठान्दैनस्, र सधैँ तिनलाई कमजोर पार्न, र सधैँ विनाश गर्न चाहन्छस्, वा सधैँ तीबाट फाइदा लिन, ठग्न, वा हिनामिना गर्न चाहन्छस् भने, के परमेश्‍वर तँसँग रिसाउनुहुनेछैन र? (रिसाउनुहुनेछ।) अनि, परमेश्‍वरको रिसका परिणामहरू के-के हुन्? (हामीलाई दण्ड दिइनेछ।) यो कुरा निश्‍चित छ। परमेश्‍वरले तँलाई अवश्य नै क्षमा गर्नुहुनेछैन! किनभने तैँले गरिरहेको कुरा मण्डलीको काम तोड्नु र नष्ट गर्नु हो, र यो परमेश्‍वरको घरको काम र हितहरूसँग बाझिन्छ। यो ठूलो दुष्टता हो, यो परमेश्‍वरसँगको प्रतिस्पर्धामा प्रवेश गर्नु हो, र यो परमेश्‍वरको स्वभाव प्रत्यक्ष रूपमा चिढ्याउने कुरा हो। यस्तोमा परमेश्‍वर तँसँग नरिसाई कसरी बस्‍न सक्‍नुहुन्छ र? यदि कतिपय मानिसहरूले कमजोर क्षमता भएर अनि कामसम्बन्धी दक्षता नभएर अनजानमा अवरोध र बाधा पैदा गर्ने कुराहरू गर्छन् भने, त्यो माफ दिन सकिने कुरा हो। तर यदि तँ आफ्नै व्यक्तिगत हितहरूको कारण डाहा र कलहमा संलग्‍न हुन्छस् र जानीजानी परमेश्‍वरको घरको काममा अवरोध, बाधा, र विनाश ल्याउने कुराहरू गर्छस् भने, यो जानीजानी गरिएको उल्लङ्घन हो, र यो परमेश्‍वरको स्वभाव चिढ्याउने मामला हो। अनि, के तँलाई परमेश्‍वरले क्षमा गर्नुहुनेछ र? परमेश्‍वरले आफ्नो ६,००० वर्षे व्यवस्थापन योजनाको काम गरिरहनुभएको छ, र उहाँको सबै रगत-पसिना यसैमा गएको छ। यदि कसैले परमेश्‍वरको विरोध गर्छ, जानीजानी परमेश्‍वरको घरका हितहरूमा हानि गर्छ, र जानीजानी परमेश्‍वरको घरका हितहरूमा हानि हुने गरी आफ्ना व्यक्तिगत हित र व्यक्तिगत प्रतिष्ठा र हैसियत पछ्याउँछ, र मण्डलीको काम तोड्न कति पनि हिच्किचाउँदैन, र यसरी परमेश्‍वरको घरको काममा बाधा र विनाश ल्याउँछ, र परमेश्‍वरको घरलाई ठूलो भौतिक र आर्थिक हानिसमेत पुर्‍याउँछ भने, तिमीहरूलाई के लाग्छ, के त्यस्ता मानिसहरूलाई क्षमा गरिनुपर्छ? (अहँ, तिनीहरूलाई क्षमा गरिनु हुँदैन।) तिमीहरू सबैजना तिनीहरूलाई क्षमा दिनु हुँदैन भन्छौ, त्यसोभए के परमेश्‍वर त्यस्ता मानिसहरूप्रति रिसाउनुहुन्छ त? अवश्य नै, उहाँ रिसाउनुहुन्छ। परमेश्‍वरले सत्यता व्यक्त गर्ने र मानिसहरूलाई मुक्ति दिने यति महान काम गर्नुभएको छ, र यसमा आफ्नो सारा रगत-पसिना लगाउनुभएको छ। परमेश्‍वरले यो सबैभन्दा न्यायवान् अभियानलाई अत्यन्तै गम्भीर रूपमा लिनुहुन्छ; उहाँले मुक्ति दिन चाहनुहुने यी मानिसहरूका लागि नै उहाँको सारा रगत-पसिना खर्च गरिएको छ, उहाँका सबै अपेक्षाहरू पनि यी मानिसहरूमै छन्, र उहाँले आफ्नो ६,००० वर्षे व्यवस्थापन योजनाबाट प्राप्त गर्न चाहनुहुने अन्तिम परिणाम र महिमा पनि यी मानिसहरूमै पूरा हुनेछन्। यदि कसैले आफूलाई परमेश्‍वरविरुद्ध उभ्याउँछ, यो अभियानको विरोध गर्छ, यसमा बाधा दिन्छ, वा यसको परिणाम नष्ट गर्छ भने, के परमेश्‍वरले उसलाई क्षमा गर्नुहुनेछ त? (गर्नुहुनेछैन।) के यसले परमेश्‍वरको स्वभाव चिढ्याउँदैन र? यदि तैँले परमेश्‍वरलाई पछ्याउँछु, मुक्ति पछ्याउँछु, परमेश्‍वरको छानबिन र अगुवाइ स्विकार्छु, र परमेश्‍वरको न्याय र सजाय स्विकार्छु र तिनमा समर्पित हुन्छु भनेर भनिरहन्छस्, तर तैँले यी कुराहरू बोल्दै गर्दा पनि मण्डलीको विभिन्‍न कामलाई अवरोध, बाधा र विनाश गरिरहेको हुन्छस्, र तेरो बाधा, अवरोध, र विनाशको कारण, वा तैँले कर्तव्यमा लापरवाही वा बेवास्ता गरेको कारण, वा तेरा स्वार्थी चाहनाहरू र आफ्नै हितहरू पछ्याउने तेरो लक्ष्यका कारण, तैँले परमेश्‍वरको घरका हितहरू, मण्डलीका हितहरू, र अरू धेरै पक्षहरूमा हानि गर्छस्, यहाँसम्म कि परमेश्‍वरको घरको कामलाई गम्भीर रूपमा बाधा दिन्छस् वा नष्ट पार्छस् भने, तेरो जीवन पुस्तकमा परमेश्‍वरले तेरो परिणामलाई कसरी मूल्याङ्कन गर्नुपर्छ? तँलाई कसरी चित्रण गर्नुपर्छ? निष्पक्ष रूपमा भन्‍नुपर्दा, तँलाई दण्ड दिइनुपर्छ। यो त तँ जेको लायक छस् त्यही पाउनु हो। अब तिमीहरू के बुझ्छौ? मानिसहरूका हितहरू के हुन्? (ती दुष्ट कुराहरू हुन्।) मानिसहरूका हितहरू वास्तवमा तिनीहरूका सबै अत्यधिक चाहनाहरू हुन्। सिधै भन्दा, ती सबै परीक्षा हुन्, ती सबै भ्रम हुन्, र ती सबै मानिसहरूलाई परीक्षा गर्न शैतानले प्रयोग गर्ने चारो हुन्। ख्याति, प्राप्ति र हैसियत पछ्याउनु, र आफ्नै हितहरू पछ्याउनु—यो त दुष्टता गर्न शैतानसँग सहकार्य गर्नु, र परमेश्‍वरको विरोध गर्नु हो। परमेश्‍वरको काममा अवरोध गर्ने हेतुले, शैतानले मानिसहरूलाई परीक्षा गर्न, बाधा दिन, बहकाउन, परमेश्‍वरलाई पछ्याउनबाट रोक्न विभिन्‍न वातावरणहरू पैदा गर्छ, ताकि तिनीहरू परमेश्‍वरप्रति समर्पित हुन असक्षम होऊन् र यसको साटो, तिनीहरूले शैतानसँग सहकार्य गरून् र त्यसैलाई पछ्याऊन्, र जानीजानी परमेश्‍वरको काममा बाधा दिन र त्यसलाई नष्ट गर्न खडा होऊन्। परमेश्‍वरले सत्यताबारे जति नै सङ्गति गर्नुभए पनि, त्यस्ता मानिसहरू अझै पनि होसमा आउँदैनन्। परमेश्‍वरको घरले तिनीहरूलाई जति नै काटछाँट गरे पनि, तिनीहरू सत्यता स्विकार्दैनन्। तिनीहरू परमेश्‍वरमा पटक्‍कै समर्पित हुँदैनन्, बरु आफ्नै तरिकाले काम गर्न र जे मन लाग्यो त्यही गर्न जोड दिन्छन्। फलस्वरूप, तिनीहरूले मण्डलीको काममा बाधा दिन्छन् र त्यसलाई नष्ट गर्छन्, मण्डलीको विविध कामको प्रगतिमा गम्भीर असर पार्छन्, र परमेश्‍वरका चुनिएका मानिसहरूको जीवन प्रवेशमा ठूलो हानि गर्छन्। यो पाप अत्यन्तै ठूलो हुन्छ, र त्यस्ता मानिसहरूलाई परमेश्‍वरले अवश्यै दण्ड दिनुहुनेछ।

अहिले, तिमीहरूको विचारमा, मण्डलीका कुन-कुन कामहरू सबैभन्दा महत्त्वपूर्ण छन् र परमेश्‍वरको व्यवस्थापन योजनाको विस्तारसँग सम्बन्धित छन्? (सुसमाचार प्रचार गर्नु।) सुसमाचारको काम एउटा मुख्य काम हो। परमेश्‍वरको नजरमा परमेश्‍वरको काम भनेको काम नै हो, तर मानिसहरूको लागि यो तिनीहरूको कर्तव्य हो। सुसमाचारको काम बाहेक, चलचित्र निर्माणको काम, अनुवादको काम, भजनको काम र विविध लेखन-पठनको काम पनि छन्। आजभोलि पूर्णकालीन रूपमा कर्तव्य निर्वाह गर्ने धेरैजसो मानिसहरू यी कामहरूसँग सम्बन्धित क्रियाकलापहरूमा संलग्‍न हुन्छन्। मलाई भन त, यीमध्ये कुन-कुन काम छोड्न सकिन्छ? कतिपय मानिसहरू भन्छन्, “संगीत भनेको केही सुरहरू मात्रै हो, यसलाई म महत्त्वपूर्ण ठान्दिनँ। यस्ता सबै धुनहरूविना पनि परमेश्‍वरका वचनहरू प्रसार गर्न र फैलाउन सकिन्छ, र मानिसहरूलाई परमेश्‍वरअघि ल्याउन सकिन्छ।” के यसो भन्‍नु सही हो? (अहँ, यो गलत कुरा हो।) किन यो गलत छ? के संगीतविना विभिन्‍न प्रकारका भिडियो उत्पादनहरू राम्रो हुन्थे र? (हुन्थेनन्।) मण्डलीभित्र भजन गाउनमा बाहेक, सबै चलचित्रहरू, म्यूजिक भिडियोहरू, कोरस प्रस्तुतिहरू, र स्टेज नाटकहरू, साथै परमेश्‍वरका वचनहरूका भिडियो वाचनहरू, आदि इत्यादिमा पनि सङ्गीत आवश्यक पर्छ। झट्ट हेर्दा, सङ्गीत वास्तवमा सुरहरू मात्रै हो, तर मानिसहरूले एकपटक सङ्गीत सुनेपछि परमेश्‍वरका वचनहरू प्रसार गर्नमा यो अझै प्रभावकारी हुन्छ, र यसले सुसमाचार फैलाउने कार्य अघि बढाउने भूमिका खेल्न सक्छ, र त्यसैले यो अपरिहार्य छ। यदि तैँले सामान्य रूपमा बोलिरहेको छस् र पृष्ठभूमिमा सङ्गीत छ भने, प्रभाव फरक हुनेछ, होइन र? त्यसैले, यो कर्तव्य अत्यन्तै महत्त्वपूर्ण छ। कतिपय मानिसहरू भन्छन्: “त्यसोभए के हाम्रो भिडियोको काम महत्त्वपूर्ण हुन्छ?” मलाई भन त, के भिडियोको काम महत्त्वपूर्ण हुन्छ? (हुन्छ।) जस्तै, स्पेसल इफेक्ट्स्‌ प्रविधि प्रयोग गरेर बनाइने धेरैजसो दृश्यहरूलाई कुनै पनि कच्‍चा भिडियो फुटेजले प्रतिस्थापन गर्न सकिँदैन, न त तिनलाई खिच्न नै सकिन्छ—यो आधुनिक कला हो। कतिपय मानिसहरू भन्छन्: “परमेश्‍वरको घरले समेत आधुनिक कलाको कुरा गर्छ। के यो समयको गतिसँगै हिँड्नु होइन र?” यो कसरी समयको गतिसँगै हिँड्नु भयो? यो त शैतानलाई सेवा गर्न लगाएर आफ्नो काम पूरा गर्नु हो। तर अवश्य नै, यो सेवा प्रदान गर्न लगाउनका लागि दाजुभाइ-दिदीबहिनीहरूबाट फाइदा लिनु होइन। यसको अर्थ, यदि तैँले केही प्राविधिक र कलात्मक पेसाहरू सिक्न सकिस् र सुसमाचार फैलाउने र परमेश्‍वरका वचनहरू प्रसार गर्ने काममा यो व्यावसायिक ज्ञान प्रयोग गर्न सकिस् भने, तैँले सिकेको कुरा उपयोगी हुनेछ। यदि तैँले यो कुरा सिक्न सकिस् भने, यो परमेश्‍वरको अनुग्रह हो, र तैँले सम्बन्धित कर्तव्य पूरा गर्न सक्छस्, र तँ आशिषित हुनेछस्। के यो तेरो लागि आशिष्‌ होइन र? (हो।) त्यसैले, तैँले के सिक्छस्, त्यो महत्त्वपूर्ण होइन, तर तैँले यसलाई कर्तव्यमा प्रयोग गर्छस् गर्दैनस्, त्योचाहिँ महत्त्वपूर्ण हो। अरूहरू यसो भन्छन्: “हामी लेखन-पठनको काम गर्छौँ, तर कसैले पनि हाम्रो बारेमा कहिल्यै थाहा पाउँदैन, कसैले पनि हाम्रो बारेमा उल्लेख गर्दैन, र धेरै मानिसहरूले हामीलाई भेट्नसमेत पाउँदैनन्। हामी उपेक्षित बनेका छौँ।” यो त मामलालाई स्पष्ट रूपमा नहेर्नु हो। मानिसहरूले तँलाई देख्‍न सक्दैनन्, तर परमेश्‍वरले तँलाई देख्‍न सक्नुहुन्छ, परमेश्‍वरले तेरो छानबीन गरिरहनुभएको हुन्छ, परमेश्‍वरले तँलाई अगुवाइ गरिरहनुभएको हुन्छ, परमेश्‍वरले तँलाई आशिष्‌ दिइरहनुभएको हुन्छ, तैँले किन यो अनुभव गर्न सक्दैनस्? के मानिसहरूले तिमीहरूलाई देख्दा वा नदेख्दा, वा तिमीहरूबारे उल्लेख गर्दा वा नगर्दा फरक पर्छ र? कुनचाहिँ सत्यता तिमीहरूलाई प्रदान गरिएको छैन र? कुन-कुन प्रवचन र सङ्गतिबाट तिमीहरूलाई छुटाइयो र? वास्तवमा, लेखन-पठनको कामको प्राविधिक कुरा त्यति उच्च छैन, र त्यसका व्यावसायिक पक्षहरू त्यति धेरै दह्रिलो बनाउनुपर्दैन। तर एउटा कुरा अपरिहार्य छ। तैँले सत्यता बुझ्नैपर्छ। यदि तँ सत्यता बुझ्दैनस् भने, तैँले केही पनि लेख्‍न सक्दैनस्। तँसँग लेख्‍ने ज्ञान छ, तैँले भाषा मापदण्डअनुरूप बनाउन र भाषा व्यवस्थित गर्न सक्छस्, र तैँले लेखमा संरचना र विचारहरू मिलाउन सक्छस्। तर संरचना आफै लेख होइन। यसमा विषयवस्तु भरिनुपर्छ। विषयवस्तुको हिसाबमा ठ्याक्‍कै के लेख्‍ने, र परमेश्‍वरको गवाही दिने परिणाम हासिल गर्न कसरी लेख्‍ने—तिमीहरू प्रवेश गर्नुपर्ने कुरा यही हो। यदि तिमीहरू परमेश्‍वरका वचनहरूको गवाही दिने र परमेश्‍वरको कामको यो चरण प्रसार गर्ने यही जगमा मात्रै अल्झिरहन्छौ भने, तिमीहरूको कद कहिल्यै बढ्नेछैन। यदि परमेश्‍वरको नयाँ कामको गवाही दिने, मानिसहरूका धारणाहरू काट्ने, र दर्शनहरूका केही सत्यताबारे सङ्गति दिनेबाहेक, तिमीहरूले जीवन प्रवेशसम्बन्धी केही सत्यताहरूबारे सङ्गति पनि दिन सक्छौ, र मानिसहरूले आफ्नो भ्रष्टता पहिचान गर्न सकून्, र मानवजातिप्रतिका परमेश्‍वरका मापदण्डहरू के-के हुन् र परमेश्‍वरका अभिप्राय के हुन्, र साथै सबैभन्दा महत्त्वपूर्ण समस्याहरू के हुन्—अर्थात् ठ्याक्‍कै सत्यता के हो, मानिसहरूले कुन मार्ग अपनाउनुपर्छ, अहिले मानिसहरूले लिइरहेका गलत मार्गमा त्रुटि कहाँ छ, र परमेश्‍वर मानिसहरूलाई कस्तो मानिसहरू बन्‍न, र कुन मार्ग हिँड्न आवश्‍यक गराउनुहुन्छ—भन्‍ने कुराहरू पहिचान गर्न सकून् भनेर मानिसहरूको हृदयको गहिराइमा रहेका विविध स्थितिहरू व्यक्त गर्न केही तथ्य र कथाहरू, र केही राम्ररी व्याख्या गरिएका विस्तृत विवरणहरू प्रयोग गर्न सक्छौ भने—यदि यसतर्फ तिमीहरू चरणबद्ध रूपमा अघि बढ्न सक्छौ भने, तिमीहरूले निर्वाह गर्ने कर्तव्य अत्यन्तै बहुमूल्य हुनेछ। तर गाह्रो भाग यही हो, र सबैभन्दा कठिन कुरा नै यही हो। मानिसहरूको जीवन प्रवेश एकदुई दिनभित्र हुँदैन। धेरै मामिलाका हकमा, यी मामिलाबारे सबैभन्दा पहिले बोलिएको समयदेखि मानिसहरूले तीबारे बोध प्राप्त गर्न एकदुई वर्ष लाग्छ। अस्पष्ट चेतनाबाट स्पष्ट चेतना प्राप्त गर्न दुईतीन वर्ष, वा तीन देखि पाँच वर्ष पनि लाग्‍न सक्छ, आफ्नो चेतना स्पष्ट भएपछि यो मामलाको प्रकृति महसुस गर्न दुईतीन वर्ष लाग्‍न सक्छ, र त्यसपछि यो समस्याको गम्भीरता जान्न अर्को दुईतीन वर्ष लाग्‍न सक्छ। बोधो र कमजोर क्षमता भएका मानिसहरू यो विन्दुमा मात्रै पुग्‍न सक्छन्। राम्रो क्षमता र तीक्ष्ण आत्मा भएका मानिसहरूलाई सक्रिय रूपमा सत्यता के हो भनेर खोजी गर्न आउँछ, र यसको लागि अझै दुईतीन वर्ष लाग्‍न सक्छ…। थाहै नपाई, तिनीहरूको सारा जीवन बितिसकेको हुन्छ। जीवन प्रवेश यति ढिलो हुन्छ! मानिसहरूको सत्यता बुझ्ने र स्मरण गर्ने गति तिनीहरूको सत्यता अनुभव र बोध गर्ने गतिभन्दा धेरै छिटो हुन्छ। मैले यसो भन्‍नुको तात्पर्य के हो? मेरो तात्पर्य के हो भने, अनुभव र बोध सधैँ ढिलो हुन्छ, किनभने यो जीवन हो, जबकि बुझ्‍न र स्मरण गर्नलाई मष्तिष्क मात्रै चाहिन्छ। राम्रो स्मरण शक्ति, राम्रो बुझ्‍ने शक्ति, केही क्षमता र केही शैक्षिक आधार भएका मानिसहरूले यी कुराहरू तुरुन्तै हासिल गर्न सक्छन्। तर बुझेपछि नै, के व्यक्तिमा ज्ञान हुन्छ र? हुँदैन। बुझेपछि, व्यक्ति यो मामला के हो भनेर जानेकै स्थितिमा रोकिन्छ, र त्योभन्दा बढी केही हुँदैन, तर काम गर्दा त्यसले पार लाग्दैन। किन पार लाग्दैन? प्रायजसो, तैँले बुझेको धर्मसिद्धान्त तँलाई आइपर्ने मामलामा लागू गर्न वा जोड्‍न सकिँदैन। फलस्वरूप, धेरैपटक फेल भएपछि, धेरै घाटा भोगेपछि, धेरै घुमौरो बाटाहरू सामना गरेपछि, र धेरै न्याय, सजाय, र काटछाँट पाएपछि मात्रै तैँले बल्ल सत्यता बुझ्छस्, र आफूमाथि आइपर्ने विभिन्‍न कुराहरूमा तैँले परमेश्‍वरका वचनहरू अभ्यास र अनुभव गर्न सक्छस्। त्यो बेलासम्म, धेरै वर्ष बितिसकेको हुनेछ र तेरो अनुहार चाउरी परिसकेको हुन सक्छ—के यो निकै ढिलो होइन र? मानिसहरूको जीवन निकै ढिलो रूपमा अघि बढ्छ, किनभने मानिसहरूले बुझ्ने सत्यतामा मानिसहरूको प्रकृति सार, मानिसहरूको अस्तित्व, र मानिसहरू जुन कुराहरूद्वारा जिउँछन् ती कुराहरू समावेश हुन्छन्, र यसमा व्यक्तिको स्वभाव रूपान्तरण साथै उसको जीवन परिवर्तन समावेश हुन्छ। तेरो जीवन कसरी सहजै अर्को जीवनमा परिवर्तन हुन सक्छ र? एक हिसाबमा, यसको लागि परमेश्‍वरको काम आवश्यक पर्छ, र साथै, मानिसहरूले सक्रिय रूपमा सहकार्य पनि गर्नुपर्छ; यसअलावा, यसमा बाहिरी वातावरणका परीक्षाहरू, साथै तेरा व्यक्तिगत खोजहरू पनि हुन्छन्; साथै, तँमा पर्याप्त क्षमता र बुझ्‍ने शक्ति हुनुपर्छ, र त्यसपछि परमेश्‍वरले तँलाई थप अन्तर्दृष्टि र अगुवाइ दिनुहुनेछ; यति मात्र होइन, परमेश्‍वरले तँलाई केही सजाय, न्याय, र काटछाँट गर्नुहुनेछ, र तेरा विश्‍वासी दाजुभाइ-दिदीबहिनीहरूले तँलाई आलोचना गर्नेछन्, तैपनि अझै तँ माथितिरै लागिरहनुपर्छ, ताकि शैतानका ती कुराहरू हटाउन सकियोस्—त्यसपछि मात्रै सत्यताका सकारात्मक कुराहरू अलिअलि गरी छिर्न सक्छन्। कति मानिसहरू भन्छन्, “मानिसहरूले सत्यता बुझेपछि, तिनीहरूको जीवन परिवर्तन हुन्छ।” यसो भन्‍नु सही हो कि गलत हो? (यो गलत हो।) यो कसरी गलत हो? सत्यता बुझ्नु र सत्यता प्राप्त गर्नु एउटै कुरा होइन, र तैँले सत्यता बुझेपछि, सत्यता तेरो जीवन बनेको पनि हुँदैन। तैँले सत्यता सुनेपछि र यसलाई बोध गरेपछि, र कुनै सुनेको कुरा बुझेपछि, यो तेरो हृदयमा कति लामो समयसम्म रहन्छ? एक महिनापछि नै, तैँले त्यो बेला सबैभन्दा महत्त्वपूर्ण ठानेका ती शब्दहरू पूर्ण रूपमा हराइसकेका हुन सक्छन्, र तिनलाई फेरि सुन्दा, तँलाई यस्तो अनुभव हुन सक्छ, मानौँ तैँले तिनलाई पहिले कहिल्यै सुनेकै छैनस्। तर, यदि तँसँग साँच्चिकै वास्तविक कद छ, र तँसित अनुभवात्मक गवाहीको यो पक्ष छ भने, तैँले तिनलाई बारम्बार सुन्नुपर्दैन। यदि तँसित सत्यता वास्तविकताको यो पक्ष छैन भने, तैँले सत्यता वास्तविकताभित्र प्रवेश गरुन्जेल अझ बढी सुन्नुपर्छ; यदि तैँले सुनिनस् भने, तैँले बुझेको कुरा क्रमिक रूपमा घटेर हराउँदै जानेछ र तँ गैरविश्‍वासीहरूजस्तै बन्‍नेछस्। त्यसकारण, परमेश्‍वरका वचनहरू र सत्यता निरन्तर सुन्नु र पढ्नुपर्छ। तिनलाई अलिअलि मात्रै पढेर वा सुनेर हुँदैन। तिमीहरू सबैलाई यसबारे गहन महसुस भइसकेको छ, होइन र? (हो।) कहिलेकहीँ दुईतीन दिनसम्म भजन नगाउँदा वा परमेश्‍वरलाई प्रार्थना नगर्दा, तँलाई हृदयमा खोक्रो महसुस हुन्छ र तैँले परमेश्‍वरलाई बुझ्न सक्दैनस्, त्यसकारण तँ आराम महसुस गर्न कता हिँड्न जाने भनेर अचम्भित हुन्छस्। फलस्वरूप, तँ जति ढुक्क हुन्छस्, तँ त्यति नै अनुशासनहीन बन्छस्, र जब तँ सत्यताबारे तेरा विश्‍वासी दाजुभाइ-दिदीबहिनीहरूसँग सङ्गति गर्न मण्डली जान्छस्, तब तँलाई यसमा अभ्यस्त नभएको महसुस हुन्छ, र मण्डलीको कामबारे उल्लेख हुनेबित्तिकै तँलाई अलिक अप्ठ्यारो लाग्छ। दुईतीन दिनमै तँ परिवर्तन भएको छस् र तँ फरक व्यक्ति बनेको छस्, त्यसकारण तँलाई आफूलाई चिनेको समेत छैन जस्तो लाग्छ। यो कसरी हुन सक्छ? यो नसोच् कि तैँले धेरै प्रवचन सुनेको हुनाले, सत्यता तेरो जीवन बनेको छ, र तैँले सत्यता प्राप्त गरेको छस्। तँ त्यो कुराभन्दा अझै धेरै टाढा छस्! यो नसोच् कि तैँले गवाही लेख लेखेकोले वा त्यस्तो अनुभव पाएकोले, तैँले पहिले नै मुक्ति पाएको छस्। तँ अझै त्यहाँ पुगेको छैनस्! त्यो तेरो लामो जीवन अनुभवको एउटा सानो खण्ड मात्रै हो। यो खण्ड बस एक क्षणिक मुड, एक क्षणिक अनुभूति, र एक क्षणिक इच्छा वा महत्त्वाकाङ्क्षा हुन सक्छ, र त्योभन्दा बढी अरू केही नहुन सक्छ। जब कुनै दिन तँ कमजोर हुन्छस् र तैँले पछि फर्केर आफूले कुनै बेला दिएका गवाहीहरू, आफूले कुनै बेला गरेका शपथहरू, र आफूले कुनै बेला प्राप्त गरेका बुझाइहरू सुन्छस्, तब ती कुरा तँलाई अपरिचित लाग्‍नेछन्, र तैँले यसो भन्‍नेछस्, “के त्यो म थिएँ? के ममा त्यस्तो ठूलो कद थियो? मलाई कसरी थाहा भएन? अवश्य नै त्यो म थिइनँ, होइन र?” यो विन्दुमा तैँले तेरो जीवन अझै परिवर्तन भएको छैन भन्‍ने महसुस गर्नेछस्। यदि तेरो जीवन नै परिवर्तन भएको छैन भने, यसले के देखाउँछ? यो कि, तेरो स्वभाव अझै पनि परिवर्तन भएको छैन। त्यो बेला गवाही दिइसकेपछि पनि र तँमा पहिले नै ठूलो कद रहेको कुरा सोचिसकेपछि पनि—तँ अहिलेजस्तो नकारात्मक बन्‍न सक्छस् भन्‍ने थाहा पाउँदा तँलाई कस्तो महसुस हुनेछ? के तँलाई आफ्नो स्वभाव रूपान्तरण गर्नु अत्यन्तै कठिन रहेछ भन्‍ने लाग्दैन र? सत्यता रातारात मानिसहरूमा घुसाउन सकिने कुरा होइन। यदि मानिसहरूले साँच्‍चै नै आफ्नो जीवनको रूपमा सत्यता प्राप्त गरे भने, तिनीहरू आशिषित हुनेछन्, र तिनीहरूको जीवन फरक हुनेछ। तिनीहरू अहिलेजस्तो प्राय भ्रष्ट स्वभाव प्रकट गरिरहने मानिसहरू बन्‍नेछैनन्, बरु पूर्ण रूपमा परमेश्‍वरमा समर्पित हुन र बफादार भई कर्तव्य निर्वाह गर्न सक्षम हुनेछन्, र तिनीहरू पूर्ण रूपमा रूपान्तरित हुनेछन्।

मानवजाति यति भ्रष्ट भएकोले, सत्यता स्विकार्नु सजिलो कुरा होइन, र सत्यता यति बहुमूल्य भएकोले, परमेश्‍वरले मानिसहरूमा सत्यता घुसाउनु झनै सजिलो छैन। सत्यताको मूल्य र अर्थ र सत्यताका सबै पक्षहरू मानिसहरूको लागि अत्यन्तै बहुमूल्य र अर्थपूर्ण छन्। तर मानिसहरूलाई शैतानले गहन रूपमा भ्रष्ट तुल्याएको हुनाले र तिनीहरूमा शैतानका अति धेरै कुराहरू भएको हुनाले, सत्यता तिनीहरूको जीवन बनोस् भनेर मानिसहरूमा सत्यता घुसाउनु त्यति सजिलो छैन। त्यसोभए के यसको अर्थ, मानिसहरूमा सत्यता हाल्‍न सकिँदैन भन्‍ने हुन्छ? होइन, यस्तो हुँदैन। सत्यता मानिसहरूमा हाल्‍न सकिन्छ, तर तिनीहरूमा सही दृष्टिकोण र विचार हुनुपर्छ, र तिनीहरूले सही मार्ग पछ्याउनुपर्छ। गर्न कठिन हुनुको अर्थ गर्न सकिँदैन भन्‍ने हुँदैन, र यो परमेश्‍वरको कामका पहिलो दुई चरणजस्तै हो, जुन बेला परमेश्‍वरले सिद्धताको काम गर्नुभएन, न त उहाँले यी सत्यताहरू व्यक्त गर्ने वा यी वचनहरू बोल्ने नै गर्नुभयो, तर त्यसको बाबजुद पनि कतिपय मानिसहरू सिद्ध पारिए, र कतिले परमेश्‍वरलाई चिन्‍न सके। यो तथ्यबाट हेर्दा, मानिसहरूमा सत्यता हालिदिने कार्य हासिल गर्न सकिने नै कुरा हो, असम्भव कुरा होइन, तर यति हो कि, यो मानिसहरूले सत्यता पछ्याउँछन् पछ्याउँदैनन् भन्‍ने कुरामा निर्भर हुन्छ। त्यसोभए व्यक्तिले कसरी पछ्याउनुपर्छ? सबभन्दा सरल तरिका भनेको हरदिन परमेश्‍वरका वचनहरू पढ्नु, परमेश्‍वरका अत्यावश्यक वचनहरू कण्ठ गर्नु, हरदिन परमेश्‍वरका वचनहरूको एउटा खण्ड मनन गर्नु, र ती वचनहरूबारे बारम्बार प्रार्थनार्थ पढ्नु र सङ्गति गर्नु हो। तैँले परमेश्‍वरका वचनहरूले तँलाई सिकाउन चाहेका यी दृष्टिकोण र भनाइहरू, साथै विभिन्‍न मानिस, घटना, र कामकुराप्रतिको मनोवृत्ति प्रार्थना-वाचन गरेपछि, र यसरी तैँले तिनलाई बुझेपछि र ती तेरो हृदयमा प्रवेश गरेपछि, तेरो जीवनमा विभिन्‍न परिस्थितिहरू आइपर्दा, थाहै नपाई, तँ सकारात्मक सोचविचार र अभ्यास सिद्धान्तहरूमा जिइरहेको हुनेछस्। तिमीहरू अझै पनि यो स्तरमा पुगेका छैनौ। अय्यूबले के गरेको थियो, के तिमीहरूले पढेका छौ? उसका छोराछोरीले मोजमस्ती गर्दा, अय्यूब के गरिरहेको थियो? ऊ छोराछोरीको लागि प्रार्थना गर्न र बलि चढाउन परमेश्‍वरअघि आयो। ऊ कहिल्यै पनि परमेश्‍वरबाट टाढा गएन। भन्‍नुको अर्थ, आफ्नो हृदय परमेश्‍वरबाट टाढा लैजाने कुनै पनि कुराबाट टाढा बस्‍नू; आफ्नो हृदय परमेश्‍वरबाट टाढा लैजाने कुनै पनि कुरा नबोल्नू; आफूलाई परमेश्‍वरबाट टाढा लैजाने वा उहाँबारे धारणा वा शङ्काहरू पैदा गर्ने कुराहरू हेर्नबाट बच्‍नू; आफूलाई नकारात्मक, भ्रष्ट र भोगासक्त बनाउने, वा परमेश्‍वरप्रति शङ्का गर्ने, प्रतिरोध गर्ने वा परमेश्‍वरबाट टाढिने तुल्याउने मानिसहरूसँग सम्पर्क नगर्नू, र त्यस्ता मानिसहरूबाट टाढै बस्‍नू; जोबाट सुधार, सहयोग, र भरणपोषण पाउन सकिन्छ, तिनीहरूको नजिक बस्‍नू; अनि आफूलाई सत्यताप्रति धिक्‍कार, तिरस्कार, वा घिन पैदा गराउने कुराहरू नगर्नू। तँसँग यी कुराहरूबारे दिमागमा केही विचारहरू हुनुपर्छ। तैँले “म कति लामो समय जिउँछु, वा मेरो जीवन कस्तो हुन्छ, मतलब छैन, म सबै कुरा प्रकृति र परमेश्‍वरका योजनाबद्ध कार्यहरूमा सुम्पन्छु” भन्‍ने सोच्दै जीवनभर झारा टार्ने नगर्। परमेश्‍वरले तेरो लागि वातावरण मिलाउनुभएको छ र तँलाई छनौट गर्ने स्वतन्त्र इच्छा दिनुभएको छ, तर यदि तैँले सहकार्य गर्दैनस्, र सांसारिक कुराहरूप्रति लालायित हुने, र सधैँ देहमा लिप्त हुने, र आफ्नो कर्तव्यमा समर्पित नहुने, बरु गैरजिम्मेवार हुने मानिसहरूको सम्पर्कमा आउने निरन्तर प्रयास गर्छस् भने, र यदि तँ यी मानिसहरूसँग निरन्तर सङ्गत गर्छस् भने, अन्तिम नतिजा र परिणाम के हुन्छ? जब ती मानिसहरूको कुनै काम हुँदैन, तिनीहरूले खाने, पिउने र रमाइलो गर्नेबारे कुरा गर्छन्, र प्राय अर्काको कुरा काट्ने र निन्दचर्चा गर्ने गर्छन्। यदि तैँले यस्ता परीक्षाहरू सामना गर्छस् र यी कुराहरूबाट टाढा बस्दैनस्, बरु तिनैमा अल्झिन्छस् र जानीजानी त्यस्ता मानिसहरूसँग उठबस् गर्छस् भने, तँ खतरामा छस्, किनभने तेरो सर्वत्र परीक्षा नै परीक्षा छ! यस्तो परीक्षा देख्दा, बुद्धिमानीहरू टाढै बस्छन्। तिनीहरू हृदयमा स्पष्ट हुन्छन्, “ममा त्यस्तो कद छैन, म सुन्दिनँ, र म तीप्रति कुनै ध्यान पनि दिन चाहन्नँ। यी मानिसहरू सत्यता पछ्याउने वा सत्यतालाई प्रेम गर्ने गर्दैनन्। भो म त टाढै बस्छु, र शान्त ठाउँ खोजेर, एक्लै परमेश्‍वरका वचनहरू पढ्छु, केही समय हृदय शान्त गरेर चिन्तन गर्छु, र परमेश्‍वरको अघि आउँछु।” यी सबै सिद्धान्त र उद्देश्यहरू हुन्: पहिलो, परमेश्‍वरका वचनहरूबाट नटाढिनू; र दोस्रो, आफ्नो हृदयमा परमेश्‍वरबाट नटाढिनू। यसरी, तँ सत्यता के हो भनेर बुझेको जगमा रही निरन्तर परमेश्‍वरअघि जिउन सक्छस्। एक अर्थमा, परमेश्‍वरले तँलाई परीक्षामा पर्नबाट सुरक्षा दिनुहुनेछ। अर्को अर्थमा, परमेश्‍वरले तँसँग अत्यन्तै अनुग्रहसाथ व्यवहार गर्नुहुनेछ, जसले गर्दा तैँले सत्यता अभ्यास गर्न के गर्नुपर्छ भनेर बुझ्‍नेछस्, र त्यसले तँलाई सबै विविध सत्यताहरूबारे ज्योति र अन्तर्दृष्टि प्राप्त गर्न सक्षम तुल्याउनेछ। तेरो कर्तव्यको हकमा, परमेश्‍वरले तँलाई गल्ती नगर्ने प्रयास गर्न, सधैँ सबै कुरा सहीसँग गर्न, र सिद्धान्तहरू जान्न अगुवाइ गर्नुहुनेछ। यसरी, के तँ सुरक्षित हुनेछैनस् र? तर अवश्य नै, यो सबैभन्दा ठूलो र अन्तिम उद्देश्य होइन। त्यसोभए अन्तिम उद्देश्य के हो त? यो तैँले विभिन्‍न मानिस, घटना, र कामकुराबाट पाठहरू सिक्न सक्, परमेश्‍वरका अभिप्राय बुझ्न सक्, परमेश्‍वरको काम चिन्न सक्, र परमेश्‍वरले तोक्नुभएका सिद्धान्तहरूअनुसार अभ्यास गर्न सक् भन्‍ने हो। यसरी, तेरो जीवन र कद स्थिर रहनुको सट्टा वृद्धि हुन सक्‍नेछ। यदि तँ सधैँ कामकाजमा व्यस्त हुन्छस् र कर्तव्य निभाउने र जीवन प्रवेशका कठिनाइहरू समाधान गर्ने क्रममा, सत्यता अभ्यास गर्न ध्यान दिँदैनस् भने, तैँले तेरो जीवनमा प्रगति गर्नेछैनस्। जीवन प्रवेश कर्तव्य निर्वाह गरेर हासिल गरिन्छ। यदि व्यक्ति कर्तव्य निभाउने कार्यबाट र परमेश्‍वरका वचनहरूबाट टाढा जान्छ भने, जीवनमा कुनै प्रगति हुनेछैन। कति मानिसहरू अरूले अल्छे गफगाफ गरेको देख्छन्, त्यसकारण हस्तक्षेप गर्छन् र अरूको कुरामा बाठो बन्छन्, निरन्तर अरूको काममा हात हाल्छन् र निरन्तर निन्दाचर्चामा रुचि राख्छन्—परमेश्‍वरले त्यस्ता मानिसहरू मन पराउनुहुन्न। परमेश्‍वरले कस्ता मानिसहरू मन पराउनुहुन्छ? हृदय शान्त पार्न सक्‍ने मानिसहरू। आफूलाई शान्त पार्ने तर केको लागि? केही विचार नगर्ने कठपुतली बन्‍नको लागि हो? होइन, परमेश्‍वरअघि शान्त भएर प्रार्थना गर्न, परमेश्‍वरका अभिप्रायको खोजी गर्न, परमेश्‍वरसित आफ्नो सुरक्षा गरिमाग्‍न, र अन्तर्दृष्टि माग्‍नका लागि। साथै, आफूले नबुझेको सत्यताको कुनै पक्षबारे अन्तर्दृष्टि र ज्योति प्राप्त गर्नका लागि ताकि यस सत्यताको पक्षमा बुझाइ र स्पष्टता प्राप्त होस्, वा आफ्नो कामको जुनसुकै पक्षमा आएका समस्याहरू समाधान गर्न र परमेश्‍वरको अगुवाइ प्राप्त गर्न। परमेश्‍वरको अघि शान्त हुँदा अघि बढाउनुपर्ने कामहरू र गर्नुपर्ने कुराहरू धेरै छन्। यो तँसँग फुर्सतको क्षण हुँदा परमेश्‍वरअघि आएर “हे परमेश्‍वर, म यहाँ छु, तपाईं मेरो हृदयमा हुनुहुन्छ, मेरो साथ रहिदिनुहोला, र मलाई परीक्षामा पर्न नदिनुहोला” भनेर भन्‍ने कुरा होइन। यदि तँ यसरी झारा टार्ने काम गर्छस् र परमेश्‍वरलाई हल्का रूपमा लिन्छस् भने, तँ साँचो विश्‍वासी होइनस्, र परमेश्‍वरले यस्ता मानिसहरूलाई सत्यता प्रदान गर्नुहुन्न। परमेश्‍वरले सत्यता प्रदान गर्नको लागि, सर्वप्रथम मानिसहरूमा के हुनुपर्छ? तिनीहरूमा धार्मिकताको लागि भोकाउने र तिर्खाउने, र सच्‍चा हृदय हुनुपर्छ। यदि तेरो हृदय इमानदार छ भने यसले के प्रतिनिधित्व गर्छ? यसले तैँले साँचो रूपमा सत्यतालाई प्रेम गर्छस् भन्‍ने कुरा प्रतिनिधित्व गर्छ। यदि तँ सधैँ परमेश्‍वरप्रति बेमतलबी हुन्छस् र पटक्‍कै इमानदार हुँदैनस्, र सबै कुरामा सधैँ आफ्नै निर्णयहरू गर्न चाहन्छस्, र सधैँ परमेश्‍वरअघि आई हाजिरी जनाउन, नमस्कार गर्न, र त्यसपछि आफै निर्णय गर्न र आफै काम गर्न चाहन्छस् भने, परमेश्‍वरले तँलाई उहाँको कामको कार्यभार सुम्पनुभए पनि, अन्ततः परमेश्‍वर वा सत्यतासँग तेरो कुनै सम्बन्ध हुनेछैन। यसलाई के भनिन्छ? यसलाई परमेश्‍वरको प्रतिरोध गर्नु र आफ्नै उद्यममा संलग्न हुनु भनिन्छ। के यो तरिकाले परमेश्‍वरले तँलाई अन्तर्दृष्टि दिन सक्नुहुन्छ त? सक्‍नुहुन्‍न। के तिमीहरू सबैले सत्यता पछ्याउने र सत्यता बुझ्ने मार्ग बुझ्यौ त? तैँले बारम्बार परमेश्‍वरअघि आउनुपर्छ, सत्यता खोज्‍न र परमेश्‍वरलाई प्रार्थना गर्न हृदय शान्त पार्नुपर्छ, र तैँले आफैलाई शान्त पार्न सिक्‍नुपर्छ। आफैलाई शान्त पार्नु भनेको दिमाग खाली हुनु होइन, यो त हृदयमा अनुरोध, विचार, र बोझहरू हुनु, इमानदार र तृषित हृदयसाथ परमेश्‍वरअघि आउनु, सत्यता र परमेश्‍वरका अभिप्रायको तृष्णा गर्नु, र आफूले निर्वाह गर्ने कर्तव्य र कामको बोझ उठाउनु हो—परमेश्‍वरअघि आउँदा र आफैलाई शान्त पार्दा तँमा हुनुपर्ने कुरा यही हो।

मैले भर्खरै मण्डलीको सबै काम परमेश्‍वरको राज्य सुसमाचार फैलाउने कामसँग सिधै सम्बन्धित छ भनेर सङ्गति गरेँ। खासगरी, सुसमाचार फैलाउने काम र पेसागत व्यवसायसँग सम्बन्धित सबै कामहरू सुसमाचार प्रचार गर्ने कामसँग महत्त्वपूर्ण र अविभाज्य रूपमा जोडिएका हुन्छन्। त्यसकारण, सुसमाचार फैलाउने कामसँग सम्बन्धित जुनसुकै कुरा पनि परमेश्‍वरका हितहरू र परमेश्‍वरको घरका हितहरूसँग सम्बन्धित हुन्छ। यदि मानिसहरूले सुसमाचार फैलाउने कामलाई सही रूपमा बुझ्न सक्छन् भने, तिनीहरूले आफूले गर्ने कर्तव्य र अरूले गर्ने कर्तव्यलाई सही रूपमा लिनुपर्छ। अनि, तिनलाई लिने सही तरिका के हो? त्यसमा सक्दो प्रयास लगा र परमेश्‍वरका मापदण्डहरूअनुसार ती निर्वाह गर्। कम्तीमा पनि, जानीजानी हानि वा बाधा पुर्‍याउने व्यवहार र अभ्यासहरूमा संलग्‍न नबन्, र जानीजानी आफूलाई गलत छ भन्‍ने थाहा भएका कुराहरू नगर्। यदि कसैले कुनै कामले मण्डलीको काममा बाधा र व्यवधान पुर्‍याउँछ भन्‍ने थाहा पाए पनि उसले त्यो काम गर्न जिद्दी गर्छ, र कसैले पनि उसलाई त्यसो गर्नबाट रोक्न सक्दैन भने, उसले दुष्कर्म गरिरहेको हुन्छ, मृत्युसँग खेलिरहेको हुन्छ, र दियाबलसको रूपमा उसको साँचो चरित्र देखाइरहेको हुन्छ। तिनीहरू वास्तवमा के हुन् भनेर तुरुन्तै विश्‍वासी दाजुभाइ-दिदीबहिनीहरूलाई चिनाओ, र त्यसपछि त्यो दुष्ट व्यक्तिलाई मण्डलीबाट निकाल। यदि दुष्कर्मी मूर्ख क्षणमा परेको छ र उसले जानीजानी दुष्कर्म गरिरहेको छैन भने, त्यस्तो मामला कसरी सम्हाल्नुपर्छ? के त्यो व्यक्तिलाई शिक्षा र सहयोग दिनुपर्छ? यदि ऊ शिक्षित भए पनि उसले अझै पनि कुरा सुन्दैन भने के गर्ने? विश्‍वासी दाजुभाइ-दिदीबहिनीहरू भेला भएर उसको आलोचना गर्नुपर्छ। यदि त्यो व्यक्ति काममा सिपालु छ र पनि उसले काम गर्न सक्दो प्रयास गर्दैन, र अहिलेको लागि उसको स्थान लिन सक्‍ने कोही छैन, र सबैले अझै पनि त्यो व्यक्तिले नै यो काम गर्नुपर्छ भन्‍ने चाहन्छन् भने के गर्ने? सबैजना भेला भएर त्यो व्यक्तिलाई काटछाँट गर्नुपर्छ र यसो भन्दै चेतावनी दिनुपर्छ, “परमेश्‍वरले तिमीलाई उचाल्नुभएको छ र यो कर्तव्य निभाउन लगाउनुभएको छ। यदि तिमीले यो काम गर्न सक्दो प्रयास गर्दैनौ, र बाधा मात्र दिइरहन्छौ, र फेरि आफ्नो काम त्यागेर जान्छौ भने, स्पष्टतः तिमीसँग कुनै विवेक छैन र तिमी कर्तव्य निर्वाह गर्न योग्य छैनौ।” यो तरिका असल छ कि छैन? यदि कसैले त्यो व्यक्तिको स्थान लिन सक्छ भने, त्यसलाई जान देओ। के तिमीहरूलाई त्यति गर्ने आँट छ? धेरैजसो मानिसहरूलाई त आँटै आउँदैन। मण्डलीको काम रक्षा गर्ने कुरा आउँदा, धेरै मानिसहरू उठेर इन्साफको पक्षमा उभिने आँटै गर्दैनन्। के यो सत्यता पालन गर्न आँट नगर्नु होइन र? कतिपय मानिसहरू मण्डलीको काममा बाधा वा व्यवधान आएको देख्दा, नदेखेजस्तो गर्छन् र हात बाँधेर बस्छन्, मानौँ तिनीहरूसँग यसको कुनै सम्‍बन्ध नै छैन, र तिनीहरूको मनोवृत्ति भनेको यो कुराप्रति आँखा चिम्लनु हो। तर यदि कसैले तिनीहरूलाई यसरी व्यवहार गर्नु हुँदैन भनेर आलोचना गर्‍यो, वा तिनीहरूलाई घृणा गर्‍यो वा नीच ठान्यो भने, तिनीहरू रिसाउँछन् र मनमनै यस्तो सोच्छन्: “तैँले आफूलाई को ठानेको छस्? मलाई आलोचना गर्ने तँ को होस्? मलाई नीचो नजरले हेर्ने तँ को होस्? हामीले यो कुरा विस्तारमा छलफल गर्नुपर्छ।” तिनीहरू यो कुरालाई हृदयमा लिन्छन् र यसलाई गम्भीर मान्छन्, र तिनीहरू केही नबोली र आफ्नो अडान नराखी बस्‍नै सक्दैनन्। मण्डलीको काममा बाधा, व्यवधान, र हानि हुँदा, तिनीहरूले केही पनि महसुस गरेनन्, बरु यसप्रति आँखा चिम्लिए। तिनीहरू कस्तो प्रकारका मानिसहरू हुन्? (स्वार्थी र घृणित मानिसहरू।) के यो स्वार्थीपन र घृणितपन मात्रै हो त? यो समस्या यति गम्भीर छ कि यसलाई एउटै वाक्यमा मात्र सारांशित गर्न सकिँदैन। यो मात्र भन्‍न सकिन्छ कि त्यस्ता मानिसहरूमा कुनै मानवता हुँदैन र तिनीहरू पटक्‍कै असल मानिसहरू होइनन्। वास्तवमा, ख्रीष्टविरोधीहरूले गर्ने नै यही हो, र अवश्य नै, झूटा अगुवाहरू पनि यसको अपवाद हुँदैनन्। परमेश्‍वरको घरका हितहरू के हुन् भनेर ख्रीष्टविरोधीहरूलाई थाहै हुँदैन। जब मण्डलीको काम अबरुद्ध गरिन्छ, तिनीहरू यसलाई देख्‍न सक्दैनन्। कतिपय मानिसहरूले बाधा दिँदै मण्डलीको काम पूरै बरबाद गर्छन्, तर ख्रीष्टविरोधीहरूले यो देख्दा, यसलाई गम्भीर रूपमा लिँदैनन्। तिनीहरूले यसको गम्भीरतालाई केही होइन जस्तो गर्छन् र दोषीलाई केही सामान्य शब्दहरूद्वारा हप्काउँछन्, र तिनीहरूलाई अरू केही नगरी एकैछिन अर्ती मात्र दिन्छन्, र रिसको सानो झल्कोसमेत देखाउँदैनन्। के त्यस्ता मानिसहरूमा इन्साफको बोध हुन्छ त? तिनीहरू कस्तो प्रकारका मानिसहरू हुन्? त्यस्ता मानिसहरू खुवाउने हातलाई नै चिथोर्छन्, तिनीहरू धोकेबाजहरू हुन्! तिनीहरू नीच हुन्!

मैले भर्खरै मानिसहरूका हितहरू के-के हुन्, मानिसहरूका हितहरूको सार के हो, मानिसहरूले किन व्यक्तिगत हितहरू पछ्याउँछन्, मानिसहरूले व्यक्तिगत हितहरू पछ्याउनुको प्रकृति के हो, र परमेश्‍वरका हितहरूको प्रकृति के हो, र ती कसरी परिभाषित हुन्छन् भन्‍नेबारे समग्र सिंहावलोकन प्रदान गरेँ। परमेश्‍वरका हितहरू नै सबैभन्दा न्यायवान् अभियान हुन् र तिनलाई त्यसरी नै लिनुपर्छ। परमेश्‍वरले आफ्ना हितहरू रक्षा गर्नु स्वार्थी काम होइन, न त यो उहाँको मर्यादा र महिमा रक्षा गर्नको लागि मात्रै नै हो। उहाँ त आफ्नो कामका प्रगति र परिणामहरू रक्षा गर्न, र न्यायवान् अभियान रक्षा गर्न चाहनुहुन्छ। यो सबैभन्दा न्यायवान् र वैध व्यवहार र कार्यपद्धति हो, र यो परमेश्‍वरको कार्य हो। सृष्टि गरिएको मानवजातिले परमेश्‍वरको यो कार्यबारे कुनै धारणा राख्‍नु हुँदैन, कुनै पनि आरोप वा आलोचना राख्‍नु झनै हुँदैन। के हामी परमेश्‍वरका हितहरू सबै कुराभन्दा माथि छन् भनेर भन्‍न सक्छौं? (सक्छौं।) के यसो भन्‍नु स्वार्थी कुरा हो? (होइन।) मानिसहरूले सत्यताको यो पक्ष बुझ्छन्, र यो आधारमा, यो अभिव्यक्ति सही छ। यसमा जानाजानको पूर्वाग्रह समावेश छैन, र यो निष्पक्ष र उचित छ। “तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन्”—ख्रीष्टविरोधीहरूको सार यही हो। हितहरूप्रतिको तिनीहरूको मनोवृत्ति र शैली यस्तै प्रकृतिको हुन्छ, र तिनीहरूले कहिल्यै पनि परमेश्‍वरको घरका हितहरूबारे विचार गर्दैनन्। यो “कहिल्यै गर्दैनन्” भन्‍नुको अर्थ के हो? तोकेरै भन्दा, तिनीहरूले परमेश्‍वरका हितहरूबारे पटक्‍कै विचार गर्दैनन्, न त तिनीहरूमा त्यस्तो कुनै अवधारणा नै हुन्छ, तिनीहरूले त आफ्नै हितहरूबारे मात्रै विचार गर्छन्—यसको अर्थ यही हो। यो कति गम्भीर छ? यो परमेश्‍वरको घरका हितहरूमाथि विश्‍वासघात गर्नु, तिनलाई व्यक्तिगत महिमा र व्यक्तिगत हितहरूसँग साट्ने हदसम्‍म गम्भीर छ। तिनीहरूका हितहरू सर्वोच्च हुन्छन् र ती हितहरूले परमेश्‍वरका हितहरू प्रतिस्थापित गर्न सक्छन्। आफ्ना हितहरू जति नै दुष्ट, अवैध वा नकारात्मक भए पनि, तिनीहरू तिनै हितहरूको लागि लड्नेछन्, र ती हितहरू पूरा गर्न र तिनको लागि लड्न तिनीहरूले जस्तोसुकै मूल्य चुकाउँछन्, यहाँसम्‍म कि कसैलाई बलिसमेत चढाउँछन्। यो कस्तो व्यवहार हो? (ख्रीष्टविरोधी व्यवहार।) ख्रीष्टविरोधी व्यवहार—शैतानले गर्ने कुरा नै यही हो। शैतानले यो मानवजातिमाथि प्रभुत्व जमाउँछ, देशमाथि प्रभुत्व जमाउँछ, जातिमाथि प्रभुत्व जमाउँछ, र आफ्‍नो प्रभुत्वको स्थिरताको लागि सक्दो धेरै जीवन बलिसमेत चढाउँछ। यसका हितहरू के-के हुन्? शक्ति र प्रभुत्ववाला स्थान। त्यसोभए यसले कसरी प्रभुत्ववाला स्थान प्राप्त गर्छ र यसले यो प्रभुत्व कसरी स्थिर राख्छ? (जुनसुकै मूल्य चुकाएर।) जुनसुकै मूल्य चुकाएर। अर्थात्, यसले यसका अभ्यास र विधिहरू जनमानसमाथि वैध वा अवैध जेजस्तो देखिए पनि वास्ता गर्दैन, र यसले यसको पद र शक्तिको स्थिरताको लागि नरसंहार र दमनदेखि नरम र कठोर युक्तिहरू, करकाप र प्रलोभनसम्मका हरकुरा प्रयोग गर्छ, र यसको सट्टामा कसैको जीवन वा अनगिन्ती जीवन बलिसमेत चढाउँछ—यो शैतानको व्यवहार हो। ख्रीष्टविरोधीहरूले पनि यस्तै तरिकाले काम गर्छन्।

के आजको सङ्गतिका यी वचनहरू तिमीहरूको रुचिअनुरूप छन्? (आज सुन्दा मैले धेरै कुरा सिकेँ, र खासगरी, ज्ञान र बुद्धिजीवीहरूबारेको चिरफारले मलाई निकै छोयो। विगतमा, बुद्धिजीवीहरूमा आत्मिक बुझाइको कमी हुन्छ भन्‍ने विचारप्रति म त्यति सहमत थिइनँ, तर यस अवधिमा, परमेश्‍वरले ज्ञानबारे चिरफार गर्नुभएकोले, मैले क्रमिक रूपमा तुलना गर्न र त्यो कुरा बुझ्न सकेँ, र धेरैपटक त म आफै पनि परमेश्‍वरका वचनहरू बुझ्न सक्दिनँ, तिनलाई सुन्दा म बुझ्न सक्दिनँ, र मानिसहरू र घटनाहरू हेर्दा, मैले तिनलाई बुद्धिजीवीको दृष्टिकोणले हेर्ने र चिरफार गर्ने गर्छु, जसले गर्दा मैले विकृत बुझाइ हात पार्छु—यो आत्मिक बुझाइको कमी हो। अब म बुद्धिजीवीहरूको सार अझै स्पष्ट रूपमा देख्‍न सक्छु।) आज बुद्धिजीवीहरूबारे कुरा गर्दा, म कुनै पनि व्यक्तिप्रति अवश्य नै लक्षित भइरहेको छैनँ, तर यदि तिमीहरूले आफूलाई मेरा वचनहरूसँग तुलना गर्न सक्छौ भने, त्यो राम्रो कुरा हो, र तिमीहरूले परिस्थिति बदल्न र प्रवेश गर्न सक्‍ने आशा हुन्छ। सत्यता नबुझ्ने वा बोध नगर्ने अवस्थादेखि, बिस्तारै एकपछि अर्को गर्दै केही सरल, अरूसँग नजोडिएको, र अलि कम गहन सत्यताहरू बुझ्न सक्‍ने अवस्थामा पुगुन्जेलसम्म, तिमीहरूले लगनसाथ खोजी गर्नुपर्छ, ताकि तिमीहरूले जे बुझ्छौ त्यो शब्द र सिद्धान्तहरू नभई सत्यता होस्। यस तरिकाले, तैँले अलिअलि गर्दै आत्मिक बुझाइ प्राप्त गर्नेछस्। यदि तैँले सत्यता र वास्तविकतामा ध्यान दिएर यी कुराहरू पत्ता लगाइस् भने, तैँले क्रमिक रूपमा सत्यता बुझ्नेछस्; यदि तैँले धर्मसिद्धान्तमा ध्यान दिँदै तर्क र मस्तिष्क प्रयोग गरेर निरन्तर यी कुराहरू विश्‍लेषण गरिस् भने, तैँले बुझ्ने कुरा धर्मसिद्धान्त वा सिद्धान्त मात्रै हुनेछ, जुन कहिल्यै पनि सत्यता बन्‍नेछैन, अनि तँ कहिल्यै पनि धर्मसिद्धान्तको जगभन्दा अगाडि बढ्नेछैनस्। के यो कुरा साँचो होइन र? (हो।) कतिपय मानिसहरू भन्छन्, “म आफूले पढेका परमेश्‍वरका केही वचनहरू किन बुझ्न सक्दिनँ? व्याकरण प्रयोग गरी निबन्ध संरचनाको आधारमा मापन गर्दा, तिनलाई बुझ्न र स्विकार्न मानिसहरूलाई किन त्यति सजिलो नभएको?” तिमीहरूले यो समस्यालाई कसरी व्याख्या गर्छौ? के तिमीहरू अहिले यो कुरा बुझ्न सक्छौ? म तिमीहरूको लागि यो कुरा व्याख्या गरिदिनेछु। मानवजाति अस्तित्वमा आएदेखि नै परमेश्‍वरले मानिसहरूसँग कुरा गरिरहनुभएको छ, र उहाँले बोल्नुहुने हरेक शब्द र अनुच्छेद निबन्ध होइन, केवल भाषा हो। आज यहाँ बोल्ने क्रममा, के मैले निबन्ध वाचन र रिपोर्ट प्रस्तुत गरिरहेको छु, कि कुराकानी मात्रै गरिरहेको छु? (कुराकानी गरिरहनुभएको छ।) म तिमीहरूसँग कुराकानी गरिरहेको छु, सत्यता बताइरहेको छु, र तिमीहरूलाई चाहिने विषयहरूबारे कुरा गरिरहेको छु। म बोलिरहेको छु, निबन्ध प्रस्तुत गरिरहेको छैनँ। त्यसकारण, तिमीहरूले निबन्ध भनेको के हो र बोल्नु भनेको के हो भन्‍ने कुरा बुझ्नुपर्छ—यी दुईबीच भिन्‍नताहरू छन्। निबन्धहरूमा आवश्यक पर्ने विभिन्‍न कुराहरू मानवजातिबाट आएका ज्ञानका पक्षहरू हुन्छन्, र परमेश्‍वरले बोल्नुहुँदा यो ज्ञान पालना गर्नुपर्दैन। उहाँले केवल आफूले बोल्न चाहेको सत्यताहरू सरल र स्पष्ट रूपमा बोल्नुपर्छ, र मानिसहरूले आफूले सुनेको सत्यता बुझ्न सके भने, त्यो नै पर्याप्त हुन्छ, र विराम चिह्नहरूसमेत प्रयोग गर्नु आवश्यक छैन। विराम चिह्न र निबन्धहरू मानवजातिले सिर्जना गरेका कुराहरू हुन्, र व्याकरण र निबन्धहरूमा आवश्यक पर्ने तत्वहरू पनि तिनीहरूले नै सिर्जना गरेका हुन्। यी सबै कुरा ज्ञानको वर्गभित्र पर्छन्, र परमेश्‍वरले तिनलाई पालना गर्नुपर्दैन। यसको साथै, भाषा परमेश्‍वरबाट आएको हो, र यो सकारात्मक कुरा हो। त्यसकारण, परमेश्‍वरले जे भन्‍नुभए पनि, त्यो सही हुन्छ। तैँले यसमा व्याकरणका सवालहरू जाँच गर्नु, वा व्याकरणका सवालहरू तुलना वा विश्‍लेषण गर्नुपर्दैन। तैँले कुनै पनि खण्ड, अनुच्छेद, र वाक्यमा परमेश्‍वरको अभिप्राय के हो, सत्यता के हो, परमेश्‍वरले मानिसहरूलाई दिनुहुने सत्यता सिद्धान्तहरू के-के हुन्, र परमेश्‍वरले मानिसहरूलाई बताउनुहुने अभ्यासको मार्ग के हो भनेर मात्रै बुझ्नुपर्छ, र त्यो नै पर्याप्त हुन्छ। सृष्टि गरिएका प्राणीहरू, अर्थात् मानिसहरूमा हुनुपर्ने समझ नै यही हो। परमेश्‍वरका वचन र कार्यहरूले मानिसहरूले तय गरेका यी प्रचलन र ढाँचाहरू, साथै ज्ञानमा निहित यी प्रावधान र विशुद्ध बौद्धिक कुराहरू पालना गर्नु पर्दैन, यी कुराहरू पालना गर्नु आवश्यक छैन। परमेश्‍वरले धेरै कुरा बताउनुभएको छ, र उहाँले जेसुकै भन्‍नुभए पनि, त्यो सत्यता हो। आत्मिक बुझाइ भएका र अनुभव भएका मानिसहरूले जति धेरै परमेश्‍वरका वचनहरू पढ्छन्, त्यति नै तिनीहरूलाई परमेश्‍वरका वचनहरू सत्यता हुन् भन्‍ने लाग्छ। यी वचनहरूमा समावेश सत्यता नै मानिसहरूले पत्ता लगाउनुपर्ने, खोजी गर्नुपर्ने, र अनुभव गर्नुपर्ने कुरा हो। परमेश्‍वरले मानवजातिसँग बोल्नुहुन्छ—र याद गर, परमेश्‍वरले गर्नुहुने काम भनेको बोल्नु हो, र “बोल्नु” लाई चल्तीको भाषामा गफ गर्नु, वा कुराकानी गर्नु भनेर भनिन्छ। परमेश्‍वरले यहाँ भन्‍न चाहनुभएको कुराको सार के हो? यो परमेश्‍वरका अभिप्राय, सत्यता, र मानिसहरूप्रतिको परमेश्‍वरको मापदण्ड हो—विषयवस्तु यही हो। बोल्‍नुको प्रकृति भनेको सरल र स्पष्ट रूपमा, मन छुने गरी र आमनेसामने रही कुरा गर्नु हो, र कहिलेकहीँ बोलीचालीको भाषा र भाषिका प्रयोग गर्नु हो, र कहिलेकहीँ केही साहित्यिक शब्दहरू प्रयोग गर्नु हो। तर निबन्ध लेख्‍नको लागि, तैँले पहिलो अनुच्छेदमा सुरु खण्ड राख्‍नुपर्छ, बीचतिर मामलाको उठान र व्याख्या गर्नुपर्छ, र त्यसपछि विषयवस्तुको शिखरमा अनि निष्कर्षमा पुग्नुपर्छ। यसलाई निबन्ध मान्‍नको लागि ठ्याक्‍कै यही शैलीमा लेखिएको हुनुपर्छ, र त्यसपछि मात्रै शिक्षकले यसलाई पढेर औसत, राम्रो, वा उत्कृष्ट भनेर मूल्याङ्कन गर्नेछ। के तैँले परमेश्‍वरका वचनहरूलाई यसरी मूल्याङ्कन गर्न सक्छस्? मानौँ तैँले यसो भनिस् रे, “यो खण्ड राम्रो छ, यसको व्याकरण राम्रो छ, यो ईश्‍वरीय भाषामा बोलिएको छ, र यो निबन्धको संरचनाअनुरूप छ; त्यो खण्ड त्यति राम्रो छैन, त्यो अलिक अव्यवस्थित छ, र संरचना पनि त्यति राम्रो छैन। कतिपय शब्दहरू त्यति व्याकरणात्मक छैनन्, र कतिपय शब्दहरू सही ठाउँमा प्रयोग गरिएजस्तो समेत देखिँदैन।” के यसरी परमेश्‍वरका वचनहरू पढ्नु ठीक हुन्छ त? (हुँदैन।) यी वचनहरूलाई यसरी पढ्दा त यो विकृत तरिका हुनेछ, र यसरी तैँले कहिल्यै पनि सत्यता प्राप्त गर्नेछैनस्। तैँले परमेश्‍वरका वचनहरूको हरेक पङ्क्तिबाट प्रत्येक शब्द पढ्न सिक्‍नुपर्छ र यसरी परमेश्‍वरले तँलाई के मापदण्ड दिनुहुन्छ र यी वचनहरूमा के सत्यता समावेश छ भनेर बुझ्नुपर्छ—त्यसो गर्नु नै सबैभन्दा बुद्धिमानी कुरा हो। यी कुराहरूलाई कसरी हेर्ने भनेरसमेत तँलाई थाहा छैन, र तँ दिनभर यसो भन्दै बस्छस्: “परमेश्‍वरका वचनहरू कसरी निबन्धसमेत होइनन् त? परमेश्‍वरका वचनहरू त भाषणजस्तै हुनुपर्ने हो, र परमेश्‍वरले परिष्कृत भाषा बोल्नुपर्ने हो।” म त्यसो गर्दिनँ। यो त अत्यन्तै थकाइलाग्दो हुनेछ, र तिमीहरू सुन्दा थाक्‍नेछौ, र बोल्ने व्यक्ति पनि थाक्‍नेछ। परमेश्‍वरले स्वर्गबाट बोल्नुभएको, अय्यूबसँग बोल्नुभएको, पत्रुससँग बोल्नुभएको, मोशा र योनासँग बोल्नुभएकोबारे विचार गर त—के परमेश्‍वरका वचनहरू सरल र स्पष्ट थिएनन् र? ती कति असाधारण, अमूर्त, वा महान् हुन्छन्, वा शब्द संयोजन कति अलचक हुन्छ भनेर तैँले देख्‍न सक्दैनस्। शैतानले अय्यूबलाई परीक्षा गर्दा, परमेश्‍वरले शैतानलाई भन्‍नुभयो, “के तैँले मेरो सेवक अय्यूबलाई नियालेको छस्? त्योजस्तो सिद्ध र सोझो, परमेश्‍वरको डर मान्‍ने र दुष्टताबाट अलग बस्‍ने पृथ्वीमा कोही पनि छैन?” (अय्यूब १:८), र “त्यो तेरै हातमा छ; तर त्यसको जीवन बचा” (अय्यूब २:६)। परमेश्‍वरका वचनहरू सरल र संक्षिप्त दुवै थिए, र तिनले यो मामला स्पष्ट रूपमा व्याख्या गरे। यो परमेश्‍वरको स्वभाव र परमेश्‍वरको सार हो। परमेश्‍वरले जानीजानी रहस्यमयी दोहोरो अर्थ लाग्‍ने शब्‍दहरू प्रयोग गर्नुहुन्न, र उहाँको महान्‌ता, असाधारणता, आदरणीयता, अख्तियार, र शक्ति झूटा होइनन्। किन म ती झूटा होइनन् भनेर भन्दै छु? जब उहाँले कुनै व्यक्तिसँग कुरा गर्नुहुन्छ, तब उहाँले बहाना बनाउनुहुन्‍न, आफूलाई उच्च छविको खोल ओढाउनुहुन्न, र मानिसहरूले बुझ्न नसक्‍ने कुराहरू बोल्नुहुन्न—त्यो त शैतानले गर्छ, परमेश्‍वरले त्यसो गर्नुहुन्न—अनि त्यो कुरा बोल्नुहुने परमेश्‍वर नै हुनुभएकोले, उहाँले तँलाई यो कुरा बुझाउनुहुनेछ। यदि तँ बालक होस् भने, उहाँले तँसँग बच्‍चाले बुझ्न सक्‍ने शब्दहरूमा बोल्नुहुनेछ। यदि तँ वृद्ध होस् भने, उहाँले तँसँग वृद्ध मानिसहरूको भाषामा बोल्नुहुनेछ। यदि तँ पुरुष होस् भने, उहाँले तँसँग पुरुषहरू बानी परेको भाषामा बोल्नुहुनेछ। यदि तँ भ्रष्ट मानव होस् भने, उहाँले तँसँग भ्रष्ट मानिसहरूले बुझ्न सक्‍ने शैली र संरचनामा बोल्नुहुनेछ। परमेश्‍वरले विविध तरिकाहरूमा बोल्नुहुन्छ। कहिलेकहीँ उहाँले ठट्टा गर्नुहुन्छ, कहिलेकहीँ विपरीतार्थ टिप्पणीहरू गर्नुहुन्छ, कहिलेकहीँ उहाँले व्यङ्ग्य गर्नुहुन्छ, कहिलेकहीँ विश्‍लेषण गर्नुहुन्छ, कहिलेकहीँ उहाँले कठोर रूप लिनुहुन्छ, कहिलेकहीँ नरम रूप लिनुहुन्छ, कहिलेकहीँ उहाँले तँलाई स्पर्श महसुस गर्न लगाउनुहुन्छ, र कहिलेकहीँ तँलाई काटछाँट गरेपछि सान्त्वना दिनुहुन्छ…। परमेश्‍वरले गर्नुहुने यो सबै काम र उहाँले व्यक्त गर्नुहुने यी सत्यताहरू अलचक छैनन्, लचकदार छन्। परमेश्‍वर नै जिउँदो पानीको मूल हुनुहुन्छ, र परमेश्‍वर नै सत्यताको स्रोत हुनुहुन्छ। परमेश्‍वरले जे भन्‍नुहुन्छ त्यो ठीक हुन्छ, त्यसमा सत्यता हुन्छ, र उहाँले त्यो कस्तो तरिकाले भन्‍नुहुन्छ त्यसले केही फरक पार्दैन। यदि कसैले सधैँ परमेश्‍वरको बोल्‍ने शैली, उहाँको भाषा संरचना, आदि इत्यादिबारे धारणाहरू राख्छ, र तिनलाई निरन्तर जाँच्छ र शङ्का गर्छ, र यी कुराहरूप्रति सधैँ व्याकुल हुन्छ र “मैले विश्‍वास गरेको परमेश्‍वर साँच्‍चै परमेश्‍वरजस्तो देखिनुहुन्‍न, उहाँ किन त्यस्तो हुनुहुन्छ? त्यसैले म उहाँलाई स्विकार्न चाहन्नँ, मैले उहाँलाई स्विकारेँ भने त यो अत्यन्तै लाजमर्दो हुनेछ, मैले यो वा त्यो ईश्‍वरमा विश्‍वास गर्नु नै राम्रो हुनेछ” भनेर भन्छ भने, यो कस्तो व्यक्ति हो? (अविश्‍वासी।) यो अविश्‍वासी हो। अनि, अधिकांश अविश्‍वासीहरू कस्ता प्रकारका मानिसहरू हुन्? आत्मिक बुझाइ नभएका मानिसहरू। आत्मिक बुझाइ नभएका मानिसहरूले परमेश्‍वरका वचनहरू पढ्दा, तिनलाई ध्यान दिएर जाँच्छन्, तर तिनीहरूले अझै पनि ती के हुन् भनेर पूर्ण रूपमा पत्ता लगाउन सक्दैनन्, त्यसकारण तिनीहरूले सोच्छन्, “साँचो मार्ग यही हो भने, के यस मार्गमा विश्‍वास गरेर वास्तवमा आशिष्‌हरू प्राप्त गर्न सकिन्छ त? यति धेरै मानिसहरूले विश्‍वास गर्छन्। यदि मैले विश्‍वास गरिनँ भने, के म नरक जानेछैनँ र?” तिनीहरूले मनमा तुच्छ युक्तिहरूसमेत बोक्छन्। तिनीहरूले “परमेश्‍वरका वचनहरूमा सत्यता छ भनेर भनिन्छ, तर सत्यता के रैछ? मैले यसलाई कसरी नदेखेको? मैले पढ्नु र सुन्नु जरुरी छ” भनेर सोच्‍ने गर्दैनन्। एकदिन तिनीहरूले बल्ल “सुनेको कुरा बुझ्छन्” र यस्तो सोच्छन्, “यी वचनहरूले जे प्रकट गर्छन् त्यो साँचो परिस्थिति हो, र त्यो सत्यता हो। तर भाषा अत्यन्तै साधारण र सामान्य छ, यो अत्यन्तै आम किसिमको छ, र यसलाई विद्वतवर्गले तिरस्‍कार र भेदभाव गर्न सक्छन्, र यसलाई सबैभन्दा साधारण कुरा, र कतिपय शब्दहरूको हकमा त ठाडो भाषा भनेरसमेत भन्न सक्छन्, र ज्ञान क्षेत्रका उच्च बुद्धिजीवीहरूले प्रयोग गर्न नमान्ने केही शब्दहरू वास्तवमै परमेश्‍वरको मुखबाट आउँदो रहेछ भनेरसमेत भन्न सक्छन्—यो अकल्पनीय कुरा हो र यो त्यस्तो हुनुहुँदैन, होइन र?” यसरी निरन्तर जाँच गर्नुका परिणामहरू के हुन्छन्? तँलाई आफू परमेश्‍वरभन्दा असल छु, र परमेश्‍वरले तँमाथि विश्‍वास गर्नुपर्छ र तँलाई उचाल्नुपर्छ भन्‍ने लाग्‍नेछ। के यो समस्याजनक कुरा होइन र? यी मानिसहरू आत्मिक बुझाइ नभएका मानिसहरू हुन्। परमेश्‍वरप्रतिको तिनीहरूको मनोवृत्ति सधैँ परमेश्‍वरविरुद्ध खडा हुने र उहाँलाई जाँच्‍ने किसिमको हुन्छ। अनि, परमेश्‍वरलाई छानबिन गरिरहँदा, तिनीहरूले उहाँको प्रतिरोध गरिरहेका हुन्छन्, र उहाँको प्रतिरोध गरिरहँदा, तिनीहरूले यस्तो सोचिरहेका हुन्छन्, “तपाईं परमेश्‍वर नहुनुभएकै बेस, किनभने तपाईं अत्यन्तै मामुली हुनुहुन्छ, तपाईं परमेश्‍वरजस्तो हुनुहुन्न। यदि तपाईं परमेश्‍वर हुनुहुन्छ भने, मलाई सहज महसुस हुनेछैन। यदि मैले तपाईंलाई घृणा गरेँ भने, पूर्ण रूपमा जाँचेँ भने, र तपाईंलाई परमेश्‍वर नहुने गरी, र कसैले पनि तपाईंमा विश्‍वास नगर्ने गरी विश्‍लेषण गरेँ भने, मलाई खुशी हुनेछ, र मैले विश्‍वास गर्नको लागि महान् परमेश्‍वर खोजेँ भने, मलाई शान्ति मिल्नेछ।” त्यस्ता मानिसहरू अविश्‍वासीहरू हुन्। धेरैजसो अविश्‍वासीहरूमा आत्मिक बुझाइको कमी हुन्छ। तिनीहरूले परमेश्‍वरका यी सबैभन्दा साधारण वाणीहरूबाट कहिल्यै पनि सत्यता बुझ्ने वा प्राप्त गर्दैनन्। तिनीहरूले तिनलाई बारम्बार जाँच्‍ने मात्रै गर्छन्, र तिनीहरू सत्यता प्राप्त गर्न नसक्‍ने मात्र नभई, आफ्नै मुक्तिको महत्त्वपूर्ण मामला बरबाद गर्ने, र आफैलाई प्रकट गर्ने र आफैलाई हटाउनेसमेत गर्छन्। अब आजको सङ्गति यहीँ समाप्त गरौं। (परमेश्‍वरलाई धन्यवाद होस्!) अलबिदा!

जनवरी १७, २०२०

फूटनोटहरू:

क. चिनियाँ भाषामा “लाओ” र “जियाओ” भन्‍ने शब्दहरू बोल्ने र सुन्‍ने व्यक्तिहरू दुवैले अनुभव गर्ने परिचितता वा सहजताको भावना व्यक्त गर्न बोलाउने नामको अगाडि थप्ने गरिन्छ।


विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग दुई)

आ. ख्रीष्टविरोधीहरूका हितहरू

आज, हामी ख्रीष्टविरोधीहरूका प्रकटीकरणहरूबारे रहेको नवौँ बुँदाको सङ्गति जारी राख्‍नेछौं। तिनीहरूको प्रकटीकरणबारे रहेको नवौँ बुँदा निम्नानुसार छ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन्। पछिल्‍लोपटक, हामीले यसको सानो भाग सङ्गति गर्‍यौँ, र हामीले बस विषयवस्तु थालनी गर्‍यौँ, र हितहरू भनेका के हुन् भन्‍नेबारे सङ्गति गर्‍यौँ, जुन पहिलो बुँदा हो। दोस्रो बुँदाको विषयमा भन्‍नुपर्दा, हामीले मानिसहरूका हितहरू के हुन् र मानिसहरूका हितहरूको सार के हो भन्‍नेबारे सङ्गति गर्‍यौँ। हामीले सङ्गति गरेको तेस्रो बुँदा परमेश्‍वरका हितहरू के हुन् र परमेश्‍वरका हितहरूको सार के हो भन्‍ने थियो—हामीले सङ्गति गरेका तीन बुँदाहरूको विषयवस्तु धेरथोर रूपमा यही थियो। हामीले पछिल्लोपटक सङ्गति गरेका कुराहरू मूलतः अवधारणागत सत्यताहरू थिए, र यसमार्फत हितहरूका विभिन्‍न पक्षहरूको परिभाषा दिँदै मानिसहरूलाई आधारभूत अवधारणाहरूको बुझाइ प्रदान गर्न गरिएको थियो। यसपटक हामी यी उल्लेखित विषयवस्तुको थप गहिराइमा प्रवेश गर्नेछैनौं, किनभने हाम्रो नवौं बुँदाको लागि हामीले सङ्गति गर्ने विषय ख्रीष्टविरोधीहरूका विभिन्‍न प्रकटीकरणहरूलाई थप जोड दिने उद्देश्यले प्रस्तुत गरिएको विषय हो। त्यसकारण, हामी यो विषयवस्तुबारेको हाम्रो सङ्गतिमा ख्रीष्टविरोधीहरूका प्रकटीकरणहरूलाई अझै गहिरिएर हेर्नेछौं। हामी मूलतः ख्रीष्टविरोधीहरूले आफूसँग सम्‍बन्धित विभिन्‍न हितहरूप्रति देखाउने मनोवृत्ति र व्यवहार चिरफार गर्नेछौं, अनि यस दृष्टिकोणबाट ख्रीष्टविरोधीहरूको प्रकृति सार र स्वभाव पहिचान गरेर चिरफार गर्ने प्रयास गर्नेछौं। हामी ख्रीष्टविरोधीहरूको नजरमा तिनीहरूको हितसँग सम्बन्धित कुराहरू के-के हुन् भन्‍नेबारे सङ्गति गर्दै सुरु गर्नेछौं।

ख्रीष्टविरोधीहरूको नजरमा, परमेश्‍वर, परमेश्‍वरको घर, र मण्डली कुनै वास्तविक मूल्यविनाका लेबलहरू मात्र हुन्, अर्थात् नामहरूबाहेक अरू केही पनि होइनन्। त्यसकारण, तिनीहरूले परमेश्‍वर, परमेश्‍वरको घर, र मण्डलीका हितहरूप्रति तिरस्कारको दृष्टिले हेर्छन्, र यी कुराहरू तिनीहरूले विचार पुर्‍याउनुपर्ने स्तरका वा तिनीहरूको ध्यान पाउन लायक हुँदैनन्। तर अर्कोतर्फ, ख्रीष्टविरोधीहरूका व्यक्तिगत हितहरू भने तिनीहरूका लागि सबैभन्दा ठूलो महत्त्वका हुन्छन्। फलस्वरूप, ख्रीष्टविरोधीहरूले प्राय आफ्ना व्यक्तिगत हितहरू साट्न मण्डली र परमेश्‍वरको घरका हितहरूलाई धोका दिन्छन्। अब, हितका मामलाहरूप्रति तिनीहरूका विचारहरूबारे मानिसहरूलाई स्पष्ट दृष्टिकोण प्रदान गर्नको लागि कुन-कुन कुराहरू ख्रीष्टविरोधीहरूका हितहरूसँग सम्बन्धित छन् भनेर वर्गीकरण गर्दै विस्तृत चिरफार गरौं। सर्वप्रथम त, ख्रीष्टविरोधीहरूलाई जसरी नाम दिए पनि, चाहे तिनीहरूलाई ख्रीष्टविरोधीहरू, दुष्ट मानिसहरू, वा चाहे सत्यता अभ्यास नगर्ने वा सत्यताविरुद्ध शत्रुता बोक्‍ने व्यक्तिहरू भनेर भने पनि, यस्ता मानिसहरू शून्यतामा जिउँदैनन्। तिनीहरू पनि देहमा जिउँछन् र तिनीहरूमा पनि सामान्य मानव जीवनका आवश्यकताहरू हुन्छन्। त्यसकारण, विश्‍वासी दाजुभाइ-दिदीबहिनीहरूसँग वा परमेश्‍वरको घर र मण्डलीभित्र बस्‍ने ख्रीष्टविरोधीहरूजस्ता मानिसहरूसित पनि आफ्नै सुरक्षासँग सम्बन्धित हित वा स्वार्थहरू हुन्छन्। यो ख्रीष्टविरोधीहरूका हितहरूको पहिलो उपखण्ड, अर्थात् तिनीहरूको आफ्नै सुरक्षाको कुरा हो। ख्रीष्टविरोधीहरूका हितहरूको दोस्रो उपखण्ड तिनीहरूको आफ्नै प्रतिष्ठा र हैसियत हो, जुन तिनीहरूको अख्तियारसँग सम्बन्धित हुन्छ। ख्रीष्टविरोधीहरूका हितहरूको तेस्रो उपखण्ड तिनीहरूको फाइदासँग सम्बन्धित छ। के ख्रीष्टविरोधीहरूका हितहरूलाई यी तीन उपखण्डहरूद्वारा चिरफार गर्नु तिनीहरूबारे असंरचित, सिधा तरिकामा सङ्गति गर्नुभन्दा बढी स्पष्ट हुन्छ? (हुन्छ।) यदि मैले तिमीहरूलाई यी तीन उपखण्डहरूको आधारमा सङ्गति गर्न लगाएँ भने, के तिमीहरूसित कुनै अन्तर्ज्ञान हुन्छ? के तिमीहरूले केही बुझाइबारे सङ्गति गर्न सक्छौ? (म दोस्रो उपखण्डसम्बन्धी केही अन्तर्ज्ञानहरूबारे छलफल गर्न सक्छु होला, तर व्यक्तिगत सुरक्षा र फाइदाबारे म त्यति स्पष्ट छैनँ।) ठीक छ, मैले सङ्गति गरिरहेको बेला, तिमीहरूले स्पष्ट रूपमा बोल्न सक्‍ने ठाउँमा पूरक कुराहरू प्रदान गर्न सक्छौ, र तिमीहरूलाई अस्पष्ट लाग्‍ने कुराहरूबारे म सङ्गति गर्नेछु। के त्यसो गर्दा हुन्छ? (हुन्छ।)

क. तिनीहरूको आफ्नै सुरक्षा

हामी ख्रीष्टविरोधीहरूका हितहरूको पहिलो उपखण्ड, अर्थात् तिनीहरूको आफ्नै सुरक्षाबाट हाम्रो सङ्गति सुरु गर्नेछौं। यो उपखण्डको अर्थ सबैलाई स्पष्ट भइसकेको हुनुपर्छ; यो व्यक्तिको शारीरिक सुरक्षासँग सम्बन्धित छ। मूलभूमि चीनमा, परमेश्‍वरमा विश्‍वास गर्नु भनेको खतरनाक वातावरणमा जिउनु हो। परमेश्‍वरलाई पछ्याउने हरेक व्यक्तिले दैनिक रूपमा ठूलो रातो अजिङ्गरको पक्राउ, दण्ड र निर्दयी सतावटमा पर्ने जोखिम सामना गर्छ। ख्रीष्टविरोधीहरू पनि यसको अपवाद हुँदैनन्। तिनीहरूलाई परमेश्‍वरको घरभित्र ख्रीष्टविरोधीहरूका रूपमा चित्रण गरिएको त हुन सक्छ, तर ठूलो रातो अजिङ्गरले धार्मिक संसारसँग मिलेर परमेश्‍वरको मण्डली र उहाँका चुनिएका मानिसहरूलाई दमन गर्न र सताउन निरन्तर सक्दो प्रयास गरिरहेको हुन्छ, र अवश्य नै, ख्रीष्टविरोधीहरू पनि यस्तो वातावरणमा पर्छन् र तिनीहरू पक्राउको खतराबाट मुक्त हुँदैनन्। तसर्थ, तिनीहरूले आफ्नै सुरक्षाको समस्या बारम्बार सामना गर्नुपर्छ। यसले ख्रीष्टविरोधीहरू आफ्नो सुरक्षाको कुरा कसरी सम्‍हाल्छन् भन्‍ने प्रश्‍नबारे बताउँछ। यस उपखण्डमा हामीले मूलतः ख्रीष्टविरोधीहरूले आफ्नो सुरक्षाप्रति राख्‍ने मनोवृत्तिबारे सङ्गति गरिरहेका छौं। त्यसोभए, तिनीहरूको मनोवृत्तिचाहिँ के हो त? (तिनीहरूले आफ्नो सुरक्षा जोगाउन सक्दो गर्छन्।) ख्रीष्टविरोधीहरू आफ्नो सुरक्षा कायम राख्न सक्दो प्रयास गर्छन्। तिनीहरू मनमनै यस्तो सोच्छन्: “मैले जसरी पनि आफ्नो सुरक्षा पक्कापक्की गर्नैपर्छ। जो पक्राउ परे पनि, मचाहिँ पर्नै हुँदैन।” यस मामलामा, तिनीहरू प्राय: परमेश्‍वरसामु आएर आफूलाई समस्यामा पर्नबाट बचाउनुहोस् भनी याचना गर्छन्। तिनीहरूलाई, जे भए पनि आफूले मण्डली नेतृत्वको काम गरिरहेको छु र मलाई परमेश्‍वरले रक्षा गर्नुपर्छ भन्ने लाग्छ। आफ्‍नो सुरक्षाको खातिर र पक्राउ पर्नबाट जोगिन, सबै उत्पीडनबाट उम्‍केर आफूलाई सुरक्षित वातावरणमा राख्‍न, ख्रीष्टविरोधीहरू आफ्‍नो सुरक्षाको लागि प्रायजसो बिन्ती र प्रार्थना गर्छन्। तिनीहरू आफ्‍नै सुरक्षाको कुरा आउँदा मात्रै साँचो रूपमा परमेश्‍वरमा भरोसा गर्छन् र आफूलाई समर्पित गर्छन्। यस्तो बेला तिनीहरूको विश्‍वास साँचो हुन्छ र परमेश्‍वरमाथि तिनीहरूको भरोसा साँचो हुन्छ। तिनीहरू परमेश्‍वरलाई आफ्नो सुरक्षा गरिमाग्न मात्रै प्रार्थना गर्ने कष्ट गर्छन्, मण्डलीको काम वा आफ्‍नो कर्तव्यबारे अलिकति पनि विचार गर्दैनन्। तिनीहरूको काममा, व्यक्तिगत सुरक्षा नै तिनीहरूलाई डोऱ्याउने सिद्धान्त हो। यदि कुनै स्थान सुरक्षित छ भने, ख्रीष्टविरोधीहरूले काम गर्न त्यही स्थान रोज्नेछन्, र आफू वास्तवमा निकै सक्रिय र सकारात्मक भएको देखाउनेछन्, आफ्‍नो ठूलो “जिम्‍मेवारी बोध” र “बफादारी” देखाउँछन्। यदि कुनै काम गर्नुको अर्थ तिनीहरूले जोखिम उठाउनुपर्छ भन्ने हुन्छ, र त्यसमा तिनीहरू खतरामा पर्ने, तिनीहरूलाई ठूलो रातो अजिङ्गरले भेट्टाउने सम्भावना हुन्छ भने, तिनीहरूले बहाना बनाएर यो काम अस्वीकार गर्छन्, र यसबाट भाग्‍ने मौका खोज्छन्। खतरा आउनेबित्तिकै, वा खतराको सङ्केत देख्‍नेबित्तिकै, तिनीहरूले दाजुभाइ-दिदीबहिनीहरूबारे कुनै वास्ता नगरी, आफूलाई उम्काउने र आफ्‍नो कर्तव्य त्याग्‍ने उपाय सोच्छन्, र आफूलाई खतराबाट निकाल्ने बारे मात्रै चासो राख्छन्। तिनीहरूले मानसिक रूपमा आफूलाई तयार गरिसकेका हुन सक्छन्। खतरा देखा पर्नेबित्तिकै, तिनीहरूले मण्डलीको काम कसरी अघि बढ्छ भन्नेबारे, वा परमेश्‍वरको घरका हितहरूमा त्यसले के-कस्तो हानि गर्न सक्छ भन्‍नेबारे, वा दाजुभाइ-दिदीबहिनीहरूको सुरक्षाबारे कुनै वास्ता नगरी आफूले गरिरहेको सबै काम तुरुन्तै छोड्नेछन्—तिनीहरूलाई भाग्‍नुको मात्रै मतलब हुन्छ। तिनीहरूसँग एउटा “गोप्य योजना,” आफूलाई सुरक्षित राख्ने योजना समेत हुन्छ: तिनीहरूमाथि खतरा आइपर्नेबित्तिकै वा तिनीहरू पक्राउ पर्नेबित्तिकै, तिनीहरू आफूलाई थाहा भएका सबै कुरा बताउँछन्, आफ्नो सुरक्षा कायम राख्न आफूलाई निर्दोष साबित गर्छन् र सबै जिम्‍मेवारी त्याग्छन्। तिनीहरूले तयार पार्ने योजना यही हो। यी मानिसहरू परमेश्‍वरमा विश्‍वास गर्दा आइपर्ने सतावट भोग्‍न अनिच्‍छुक हुन्छन्; तिनीहरूलाई पक्राउ पर्ने, यातना भोग्‍ने, र जेल पर्ने डर हुन्छ। तथ्य के हुन्छ भने तिनीहरू आफ्नो हृदयभित्र शैतानको अधीनमा परेको लामो समय भइसकेको हुन्छ। तिनीहरूलाई शैतानी शासनको भय हुन्छ, र तिनीहरूमाथि यातना र कठोर सोधपुछ आइपर्ला भनेर तिनीहरूलाई अझै ठूलो डर हुन्छ। त्यसकारण ख्रीष्टविरोधीहरूका लागि, यदि सबै कुरा सहजतापूर्वक अघि बढिरहेको छ, र तिनीहरूको सुरक्षामा कुनै खतरा वा समस्या छैन, र कुनै जोखिम छैन भने, तिनीहरूले आफ्‍नो जोस र “बफादारिता,” अनि आफ्नो सरसम्पत्तिसमेत अर्पण गर्न सक्छन्। तर परिस्‍थितिहरू खराब छन् र परमेश्‍वरमा विश्‍वास गरेको र आफ्‍नो कर्तव्य निभाएको कारण तिनीहरू कुनै पनि बेला पक्राउ पर्न सक्छन् भने, र परमेश्‍वरमाथिको तिनीहरूको विश्‍वासको कारण तिनीहरूलाई तिनीहरूको पदबाट हटाइने वा तिनीहरूका नजिकका मानिसहरूले तिनीहरूलाई त्याग्‍ने सम्भावना छ भने, तिनीहरू अत्यन्तै सतर्क हुन्छन्, र यसरी तिनीहरूले न त सुसमाचार सुनाउँछन् अनि न त परमेश्‍वरको साक्षी दिन्छन् न त आफ्‍नो कर्तव्य नै पूरा गर्छन्। समस्याको सानो सङ्केत देख्दा, तिनीहरू कछुवा आफ्नो खपेटामा लुकेजस्तो लुरुक्‍क पछि सर्छन्; जब समस्याको सानो सङ्केत देखा पर्छ, तिनीहरूले आफूलाई सुरक्षित र सकुशल राख्‍नका लागि तुरुन्तै आफूसँग भएका परमेश्‍वरको वचनका पुस्तकहरू र परमेश्‍वरमाथिको विश्‍वाससम्‍बन्धी कुनै पनि कुरा मण्डलीमा फिर्ता गर्न चाहन्छन्। के तिनीहरू खतरनाक हुँदैनन् र? पक्राउ परे भने, के तिनीहरू यहूदा बन्दैनन् र? ख्रीष्टविरोधीहरू यति खतरनाक हुन्छन् कि तिनीहरू कुनै पनि बेला यहूदा बन्‍न सक्छन्; तिनीहरूले परमेश्‍वरलाई धोका दिने सम्‍भावना सधैँ हुन्छ। यसको साथै, तिनीहरू अत्यन्तै स्वार्थी र घृणित हुन्छन्। यो कुरा ख्रीष्टविरोधीहरूको प्रकृति सारले निर्धारित गरेको हुन्छ।

कतिपयले यसो भन्‍न सक्छन्, “सायद यस्ता प्रकटीकरणहरू भएका मानिसहरू ठूलो रातो अजिङ्गरको देश, अर्थात् चीनको सामाजिक क्षेत्रमा मात्रै भेटिएलान्। जब विदेश गइन्छ, तब यस्तो कुनै सतावट वा पक्राउ हुँदैन, त्यसकारण व्यक्तिगत सुरक्षा त्यति महत्त्वपूर्ण हुँदैन। के यो विषयबारे छलफल गर्नु आवश्यक छ र?” के तिमीहरूलाई यो आवश्यक छ जस्तो लाग्छ? (लाग्छ।) विदेशमा समेत, परमेश्‍वरको घरमा कर्तव्य निर्वाह गर्ने धेरैजसो मानिसहरू बारम्बार यस्ता व्यवहारहरू प्रदर्शन गर्छन्। यस्तो छलफल कुनै निश्चित देशको राजनीतिक शासन, गैरविश्वासी वा धार्मिक संसारले परमेश्‍वरको घरविरुद्ध गर्ने आक्रमण, निन्दा, र अभियानतर्फ मोडिनेबित्तिकै, निश्चित मानिसहरू भित्री मनमा एकदमै डर र कायरता अनुभूत गर्छन्। तिनीहरूले परमेश्‍वरमा विश्‍वास नगरेका भए अहिले तिनीहरू अझै राम्रो स्थितिमा र अझै स्वतन्त्र हुन्थे भन्‍नेसमेत सोच्छन्, र तिनीहरूमध्ये कतिले परमेश्‍वरमा विश्‍वास गरेकोमा पछुतो, र कतिले हृदयमा पछि हट्ने र विश्‍वास छोड्ने विचारसमेत गर्छन्। यस्ता मानिसहरूले सधैँ आफ्नै सुरक्षाबारे चिन्ता गर्छन्, र तिनीहरूलाई योभन्दा महत्त्वपूर्ण कुरा अरू केही छैन भन्‍ने लाग्छ। तिनीहरूको जीवन र तिनीहरूको आफ्नै सुरक्षा नै तिनीहरूको हृदयको गहिराइमा रहेका मुख्य चिन्ताहरू हुन्छन्। त्यसकारण, संसार र सारा मानवजातिले मण्डली र परमेश्‍वरको कामप्रति गर्ने बदनामी, निन्दा, र भर्त्सना सामना गर्दा, यी मानिसहरू आफ्नो हृदयभित्र परमेश्‍वरको पक्षमा खडा हुँदैनन्। बरु यसको सट्टा, जब यी घटनाहरू घट्छन्, जब तिनीहरूले परमेश्‍वरको निन्दा गर्ने र उहाँलाई भर्त्सना गर्ने आवाजहरू सुन्छन्, तब भित्री मनमा, तिनीहरू परमेश्‍वरको विरोधमा खडा हुन्छन्। तिनीहरूले आफू र परमेश्‍वर, उहाँको घर, र मण्डलीबीच सीमा कोर्ने इच्छा गर्छन्। साथै, यस्ता क्षणहरूमा, तिनीहरूको लागि आफूले परमेश्‍वरमा विश्‍वास गर्छु भनेर स्विकार्नु एकदमै गाह्रो र पीडादायी काम बन्छ। अनि, तिनीहरू परमेश्‍वर, उहाँको घर, वा मण्डलीसँग कुनै सम्बन्ध नराख्‍न जोडतोड गर्छन्। यस्तो बेला, तिनीहरूलाई आफू परमेश्‍वरको घरको सदस्य बनेकोमा अप्ठ्यारो र लाजसमेत लाग्छ र तिनीहरू आफ्नो अनुहार देखाउनसमेत सक्दैनन्। के त्यस्ता मानिसहरू परमेश्‍वरका साँचो अनुयायीहरू हुन् त? के तिनीहरूले परमेश्‍वरलाई पछ्याउन साँच्‍चै नै सबै कुरा त्यागेका हुन्छन् त? (हुँदैनन्।) जब मूलभूमि चीनमा मानिसहरूले परमेश्‍वरमा विश्‍वास गर्छन्, तिनीहरूले बारम्बार सतावट र पक्राउ, अनि व्यक्तिगत सुरक्षासम्बन्धी समस्याहरू सामना गर्छन्; विदेशको वातावरण त त्यति कठोर छैन, तर विदेशमा पनि मानिसहरूले यस्तै परिस्थितिहरू सामना गर्छन्। तिनीहरूले धार्मिक संसारबाट हुने गिल्‍ला र भर्त्सनाहरू भोग्छन्, र तिनीहरूले मण्डलीप्रति फरकफरक देशहरूको उदासीनता वा मण्डलीलाई नबुझ्ने किसिमका निश्‍चित अभिव्यक्तिहरूसँग जुध्‍नुपर्छ। कतिलाई परमेश्‍वरको काम साँचो हो कि होइन भन्‍ने कुरामा अन्योलता अनि अनिश्‍चितता र शङ्कासमेत हुन्छ, जसले गर्दा तिनीहरूले परमेश्‍वरको सहीपनमाथि नै प्रश्‍न गर्छन्। त्यसकारण, तिनीहरूले आफ्नै सुरक्षाबारे बारम्बार विचार गर्ने हुनाले, तिनीहरूले परमेश्‍वरको घरमा स्थिर र सहज हृदयले आफ्नो कर्तव्य निर्वाह गर्न सक्दैनन्। के यी व्यक्तिहरूले साँच्‍चै नै आफ्नो जीवन परमेश्‍वरलाई समर्पित गरेका हुन्छन् त? (अहँ, हुँदैनन्।) कतिपयले त यस्तोसमेत सोच्छन्, “विदेशमा आउनु भनेको ठूलो रातो अजिङ्गरको पकडबाट उम्कनु हो, होइन र? के विदेशमा धार्मिक स्वतन्त्रता छैन र? के सबै कुरा स्वतन्त्र र मुक्त छैन र? परमेश्‍वरले हामीलाई कर्तव्य निर्वाह गर्न विदेश ल्याउनुभएको भए पनि, किन हामीले अझै पनि यस्तै कठोर परिस्थितिहरू सामना गर्छौँ? किन हामीले विदेशमा अझै पनि यी पाठहरू सिक्‍नुपरेको र यो कष्ट भोग्‍नुपरेको?” कतिपय मानिसहरूको हृदयमा शङ्का हुन्छ, र कतिपयले चाहिँ शङ्का मात्रै होइन विरोध पनि गर्छन्, र तिनीहरूले यस्ता प्रश्‍नहरू गर्छन्, “यो साँचो मार्ग हो, यो परमेश्‍वरको काम हो, तर किन आफ्नो कर्तव्यमा बफादार रहेका, र परमेश्‍वरमा समर्पित हुन सबै कुरा त्यागेका हामीले अझै पनि यो संसारमा यस्तो असमान व्यवहार भोग्‍नुपरेको हो?” तिनीहरूले कुरा बुझ्दैनन्। अनि, तिनीहरूले नबुझ्ने हुनाले र तिनीहरूले आफ्नै सुरक्षालाई अरू सबै कुराभन्दा माथि राख्‍ने हुनाले, तिनीहरूले यो बुझाइको कमीलाई परमेश्‍वरप्रतिको गुनासो र प्रश्‍नमा परिणत गर्छन्। के कुरा त्यही होइन र? (हो।) विदेशमा रहेका कतिपय मानिसहरूलाई कर्तव्य निभाउँदा जोखिम लिनसमेत डर लाग्छ। यदि तिनीहरूलाई कुनै जोखिमपूर्ण कर्तव्य दिइएको छ भने, तिनीहरूले यस्तो बहाना बनाउँछन्, “म यो कर्तव्यको लागि योग्य छैनँ। मेरो परिवार अझै पनि मूलभूमि चीनमा छ, र ठूलो रातो अजिङ्गरले मलाई पत्ता लगायो भने, के यो मेरो लागि समस्याको कुरा हुनेछैन र?” तिनीहरूले त्यस्ता कर्तव्यहरू निर्वाह गर्न इन्कार गर्छन्। तिनीहरू आफूलाई रक्षा गर्ने, आफ्नो सुरक्षा गर्ने, र आफ्नो जीवन बचाउने विकल्प रोज्छन्। तिनीहरूले कर्तव्य स्विकार्न आफूलाई पूर्ण रूपमा समर्पित गर्नुको सट्टा, र सबै कुरा छोड्नु र त्याग्‍नुको सट्टा आफ्नै लागि एउटा उम्‍कने बाटो छोडेका हुन्छन्। तिनीहरूले यो कुरा हासिल गर्न सक्दैनन्। आफ्नो सुरक्षाको कुरा आउँदा, तिनीहरूले देखाउने केही व्यवहारहरू यिनै हुन्। कतिपय मानिसहरूलाई हृदयमा असहज महसुस हुन्छ र यसबारे बारम्बार प्रार्थना गर्छन्। कतिपय मानिसहरूले शैतानका शक्तिहरू अत्यन्तै शक्तिशाली छन्, र आफूहरूजस्ता साधारण व्यक्तिले कसरी प्रतिरोध गर्न सकिन्छ भन्‍ने सोच्दै प्रायजसो डर र कायरता अनुभूत गर्छन्। त्यसकारण, तिनीहरू प्रायजसो यसबारे डर र चिन्तामा हुन्छन्। कतिपयले त आफूहरू पक्राउ परेपछि, मण्डली वा परमेश्‍वरको घरले गर्न सक्‍ने केही हुँदैन, र कुनै घटना घटेमा कसैको केही सीप लाग्दैन भन्‍नेसमेत अनुभूत गर्छन्। अनि, तिनीहरूले आफूलाई रक्षा गर्नु नै सबैभन्दा महत्त्वपूर्ण कुरा हो भन्‍ने सोच्छन्। त्यसकारण, जब तिनीहरूले कुनै खतरा मोल्नुपर्ने र जोखिमपूर्ण कर्तव्य लिनुपर्ने हुन्छ, तब तिनीहरू लुकेर बस्छन्, र कसैले पनि तिनीहरूलाई मनाउन सक्दैन। तिनीहरूले आफू योग्य छैन भनेर दाबी गर्छन्, र परमेश्‍वरको घरले तिनीहरूलाई सुम्पेको महत्त्वपूर्ण कर्तव्य इन्कार्न अनेक बहाना र कारणहरू देखाउँछन्। यदि वातावरण राम्रो छ भने, यी मानिसहरू ठूलो भीडअगाडि माइक्रोफोन लिएर खडा हुन र यसो भन्दै चिच्याउनसमेत सक्छन्, “म सर्वशक्तिमान् परमेश्‍वरमा विश्‍वास गर्छु, म सर्वशक्तिमान् परमेश्‍वरको मण्डलीको सदस्य हुँ। मलाई आशा छ, सबैजना आएर साँचो मार्गबारे अनुसन्धान गर्नेछन्।” तिनीहरूको व्यक्तिगत सुरक्षामा खतरा नहुँदा, तिनीहरूले कुनै डरविना यसो गर्न सक्छन्। तर तिनीहरूले आफ्नो सुरक्षासँग सम्बन्धित कुनै खतरा वा कुनै परिस्थितिबारे थोरै सङ्केत पाउनेबित्तिकै, वा अचानक परिस्थितिहरू देखा पर्नेबित्तिकै, तिनीहरूको जोस हराउँछ, तिनीहरूको “बफादारिता” बिलाउँछ, र तिनीहरूको “विश्‍वास” सेलाउँछ। तिनीहरूलाई यता र उता भाग्न मात्र आउँछ, र तिनीहरू सधैँ कुनै लुप्त, पर्दापछाडिको काम गर्ने प्रयास गर्छन्, तर खतरा मोल्‍नुपर्ने काम र कर्तव्यचाहिँ अरूतिर हुत्याइदिन्छन्। अनि, वातावरणमा सुधार आउनेबित्तिकै, तिनीहरू फेरि पनि नौटङ्कीवालाझैँ मञ्चमा उत्रिहाल्छन्। यसरी किन तिनीहरू फेरि देखा पर्छन् त? आफ्नो प्रदर्शन गर्न, मानिसहरूलाई आफ्नो अस्तित्वबारे थाहा दिन, परमेश्‍वरलाई आफ्नो जोस देखाउन, परमेश्‍वरलाई त्यो बेलाको तिनीहरूको बफादारी देखाउन, साथै तिनीहरूले पहिले गरेको कुराको भरपाई गर्न, र आफूलाई पुनःस्थापित गर्न। तर अलिकति समस्या आउने बित्तिकै वा वातावरणमा अलिकति पनि परिवर्तन आउनेबित्तिकै, यी मानिसहरू फेरि हराइहाल्छन् र कतै लुकिबस्छन्।

सुसमाचार कार्य भर्खरै फैलिन थालेको बेला, सुसमाचार प्रचार गर्न निकै गाह्रो थियो। त्यो बेला, सुसमाचार प्रचार गर्न सक्‍ने मानिसहरू त्यति धेरै थिएनन्, र जो सुसमाचार प्रचार गर्थे तिनीहरूको सत्यतासम्‍बन्धी बुझाइ निकै सतही थियो। तिनीहरू मानिसहरूका धार्मिक धारणाहरू राम्ररी पत्ता लगाउन सक्दैनथे, र मानिसहरूलाई प्राप्त गर्नु चुनौतीपूर्ण थियो। यसको साथै, सुसमाचार प्रचार कार्य जोखिमपूर्ण पनि थियो। जब तैँले अलिक राम्रो मानवता भएका मानिसहरूलाई भेट्थिस्, तब बढीमा, तिनीहरूले यसलाई स्विकार्न मात्र मान्दैनथे र यतिमै कुरा टुङ्ग्याउँथे, र तिनीहरूले तँलाई हानि वा अपमान गर्दैनथे। अनि, तिनीहरूसँग सम्पर्क कायम राखिरहे, तिनीहरूलाई प्राप्त गर्ने आशा अझै पनि हुन सक्थ्यो, र यसले गर्दा केही न केही परिणामहरू प्राप्त हुन्थे। तर जब तैँले विभिन्‍न सम्प्रदायका दुष्ट मानिसहरू वा पाष्टर र एल्डरहरूलाई भेट्थिस्, तब यी मानिसहरूले स्विकार्न नमान्‍ने मात्र नभई संयुक्त रूपमा आक्रमणसमेत गर्थे, र तँलाई आफ्नो पाप स्विकार्न बाध्य पार्थे, र त्यसो नगरे, तिनीहरूले तँलाई शारीरिक चोटसमेत दिन सक्थे। अझै गम्भीर अवस्थामा त, तिनीहरूले तेरो बारे पुलिसलाई रिपोर्ट गरेर थानामा बुझाइदिनसमेत सक्थे, जसले गर्दा तँ कुनै पनि बेला पक्राउ पर्ने खतरा हुन्थ्यो। कतिपय मण्डली अगुवाहरू यी कुराहरूद्वारा बाधित हुन्थेनन्। तिनीहरूले कर्तव्य निभाउनुपर्दा आफ्नो कर्तव्य जारी राख्थे र सुसमाचार प्रचार गर्ने र परमेश्‍वरको गवाही दिने काममा अगुवाइसमेत गर्थे। तर कतिपय तथाकथित अगुवा वा ती झूटा अगुवाहरू यसरी व्यवहार गर्दैनथे। जब तिनीहरूले यस्ता खतराहरू सामना गर्थे, तिनीहरू आफै जाँदैनथे, बरु अरूलाई पठाउँथे। मैले एउटी अगुवाबारे सुनेको थिएँ, जसले सुसमाचार प्रचार गरिनुपर्ने व्यक्ति एउटा निश्‍चित सम्प्रदायका अगुवा हुन् भन्‍ने पत्ता लगाइछ। उसले त्यस व्यक्तिलाई सुसमाचार प्रचार गर्न कसैलाई पठाउने अभिप्राय राखेकी रहिछ। तर यसबारे राम्ररी विचार गरेपछि पनि, उसले उपयुक्त व्यक्ति भेट्टाउन सकिन र आफै जानु नै उचित हुन्छ भन्‍ने सोची। तर उसलाई खतराको डर लाग्यो र आफै जान मन लागेन, त्यसकारण उसले अठार-उन्‍नाइस वर्षकी एक जवान बहिनीलाई पठाई। तिमीहरूलाई के लाग्छ? के उसले त्यो जवान बहिनीलाई पठाउने बन्दोबस्त गर्नुपर्थ्यो त? (तिनले त्यसो गर्नु हुँदैनथ्यो।) किन गर्नु हुँदैनथ्यो? (किनभने सुसमाचार प्रचार गरिनुपर्ने ती व्यक्ति धेरै धार्मिक धारणाहरू भएको निश्‍चित सम्प्रदायका अगुवा थिए। ती जवान बहिनी सानो कदकी थिइन्, उनले सतही रूपमा मात्र सत्यता बुझेकी थिइन्, उनी सुसमाचार प्रचार गर्नुपर्ने सम्भावित व्यक्तिका समस्याहरू समाधान गर्न सत्यता सङ्गति गर्न सक्दिनथिन्, र उनले तिनलाई विश्‍वासमा ल्याउन सक्‍नुको साटो, उल्टै आफै बहकाउमा पर्न सक्थिन्।) उसको उमेरलाई ध्यानमा राख्दा, त्यो जवान बहिनीले कति वटा सत्यता बुझ्न सकेकी होली? ऊसँग बाइबलको कति धेरै ज्ञान थियो होला? उसले त्यस सम्प्रदायको अगुवालाई विश्‍वासमा ल्याउने कति सम्भावना छ? उसको उमेरलाई हेर्दा त, सुसमाचार प्रचार गर्ने कार्यमा ऊसँग निश्‍चय नै त्यति धेरै अनुभव थिएन। यसको साथै, ऊ भर्खरै वयस्क भएकी थिई र ऊसँग अनुभवको कमी नै थियो। के उसले वयस्कहरूका धारणा, विचार, र कठिनाइहरू छर्लङ्ग देख्‍न सक्थी त? (अहँ, सक्दिनथी।) अवश्य नै सक्दिनथी। उसको उमेरले, ऊ वयस्कहरूका विचारहरू सम्हाल्न सक्‍ने अवस्थामा थिइन। मलाई भन त, उसको उमेर हेर्दा, के त्यो बहिनी नै सबैभन्दा राम्रो विकल्‍प थिई त? (थिइन।) ऊ सबैभन्दा राम्रो विकल्प थिइन। त्यसकारण, त्यो जवान बहिनीलाई पठाउँदा, के त्यो अगुवाले सही अभिप्राय राखेकी थिई त? (त्यो अभिप्राय सही थिएन।) उसको अभिप्राय सही थिएन। उसले त्यो जवान बहिनीलाई पठाउनु हुँदैनथ्यो। पछि, त्यो सम्प्रदायको अगुवालाई सम्पर्क गरेर त्यो असल व्यक्ति होइन भन्‍ने थाहा पाएपछि, त्यो जवान बहिनीले अगुवालाई त्यो कुरा बताई, र आफूलाई निकै डर लागेको छ र फेरि जान आँट छैन भन्‍ने कुरा पनि बताई। तर त्यो अगुवाले उसलाई दबाब दिई र यसो भन्दै जोड दिई, “हुँदैन, यो तिम्रो कर्तव्य हो, र तिमी जानु नै पर्छ!” त्यो जवान बहिनी आँसुले भरिन बाध्य भई र उसले यसो भनी, “यो मेरो कर्तव्य हो, र म जानुपर्छ, तर म यो काम सम्‍हाल्‍न सक्दिनँ, र म यो काम गर्न सक्दिनँ।” तैपनि, त्यो अगुवाले जिद्दी छोडिन र यसो भनिरही, “तिमीले यो काम गर्न नसके पनि, तिमी जानैपर्छ; अरू कोही छैन, त्यसकारण तिमी जानैपर्छ!” तिमीहरूलाई त्यो कस्तो अगुवा हो भन्‍ने लाग्छ? खतरा आइपर्दा उसले आफूलाई रक्षा गरेकी मात्र नभई, पछि हट्ने क्रममा उसले अर्को व्यक्तिलाई समेत खतरामा पारी। त्यो जवान बहिनीले आफ्नो असक्षमता व्यक्त गरेर डरले रोएको परिस्थितिमा पनि, ऊ सहमत थिइन। त्यो कस्तो नीच व्यक्ति हो? के त्यो व्यक्ति मानव हो र? (होइन।) त्यो व्यक्ति मानव होइन। उसले आफ्ना विश्‍वासी दाजुभाइ-दिदीबहिनीहरूको सुरक्षाबारे विचार गर्दिनथिई, केवल आफ्नै बारेमा मात्रै विचार गर्थी। उसले अरूको सुरक्षासित आफ्नै हित साट्ने कामसमेत गरी, ठ्याक्‍कै त्यसरी नै जसरी जुवाडे आमाबाउले आफ्नो सबै पैसा हारेपछि र आफूसँग केही नभएपछि, आफ्नो खुसीको सट्टा आफ्ना प्रियजनहरू त्यागेर आफ्नो ऋण तिर्न, कठिन समयहरू पार गर्न र विपत्तिबाट उम्कन आफ्नै छोरीहरू जमानत राख्छन्। त्यो अगुवा कस्तो नीच व्यक्ति हो? के त्योसँग कुनै मानवता बाँकी छ? (छैन।) त्यसमा मानवताको एउटा सानो टुक्रा पनि छैन। यस्तो व्यवहारका आधारमा भन्दा, के यस्ता मानिसहरूलाई ख्रीष्टविरोधीहरूका रूपमा चित्रण गर्न सकिन्छ? (सकिन्छ।) अवश्य नै सकिन्छ! कतिपयले यसो भन्‍न सक्छन्, “तिनीहरूले मण्डलीको कामको खातिर, सुसमाचार प्रचार गर्नहेतु यसो गरिरहेका हुन्छन्। के तिनीहरूले राम्रो मनसाय राखेका हुँदैनन् र? के तिनीहरूले परमेश्‍वरको घरका हितहरू रक्षा गर्न यसो गरिरहेका हुँदैनन् र? तिनीहरूलाई कसरी ख्रीष्टविरोधीहरूका रूपमा चित्रण गर्न सकिन्छ?” के कसैले यस्तो सोचेको छ? के यस्तो तर्क गर्न सकिन्छ? (अहँ, सकिँदैन।) त्यसोभए, मलाई भन त, यो समस्याको प्रकृति के हो? (आफ्नै हित र सुरक्षाको लागि, त्यो अगुवाले एउटी जवान बहिनीको जीवन र सुरक्षालाई सौदाको रूपमा प्रयोग गरिन्, अर्थात् तिनले जानीजानी उनलाई खाल्डोमा धकेलिन्—तिनमा निश्‍चित रूपमा दुर्भावपूर्ण मानवता छ।) यसलाई अझै स्पष्ट रूपमा भन्दा, त्यो अगुवाले, त्यो जवान सिस्टर त्यो काम गर्न पूर्ण रूपमा असमर्थ छे भन्‍ने कुरा राम्ररी थाहा पाएर पनि, आफूलाई रक्षा गर्ने उद्देश्यले त्यस्तो बन्दोबस्त गरेकी थिई। साथै, त्यसले आफ्नो कर्तव्य पूरा भएको हिसाब दिन, र आफ्ना व्यक्तिगत उद्देश्यहरू हासिल गर्न अरूका हित र सुरक्षा बलि चढाउँदै त्यसो गरेकी थिई। त्यसको अभिप्राय त्यही थियो। त्यसले त्यो काम गर्न सक्‍ने को छ, त्यो व्यक्तिलाई कसले विश्‍वासमा ल्याउन सक्छ, वा त्यस काम कसले प्रभावकारी रूपमा गर्न सक्छ भनेर विचार गरेकी थिइन, र त्यो कामको लागि सबैभन्दा उपयुक्त व्यक्ति खोजी गरेकी थिइन। त्यसको व्यवहारको सार आफ्नो कर्तव्य निर्वाह गर्नु वा आफ्नो बफादारी वा जिम्मेवारी पूरा गर्नुसँग सम्‍बन्धित थिएन, बरु अरूका हितहरू बलि चढाएर, अनि अरूलाई हानिसमेत गरेर आफ्ना उच्चपदस्थ व्यक्तिहरूलाई हिसाबकिताब दिन सक्नु र आफूलाई रक्षा गर्नुसँग सम्‍बन्धित थियो। त्यसले आफूलाई रक्षा गर्न र आफ्नै उद्देश्यहरू हासिल गर्न अरूलाई हानि गर्ने तरिकाले व्यवहार गरी—के यसको सार यही होइन र? (हो।) यसको सार त्यही हो। त्यसकारण, त्यस अगुवाका कार्यहरूलाई ख्रीष्टविरोधीका कार्यहरू भनेर चित्रण गर्न सकिन्छ। के समस्याको जड यही होइन र? (हजुर, हो।) वास्तवमा कुरा यही हो। यदि उपयुक्त व्यक्तिहरू नभएको भए, र त्यो जवान बहिनी त्यहाँ नभएकी भए, यदि त्यो अगुवा आफैलाई त्यो सम्प्रदायको अगुवालाई विश्‍वासमा ल्याउन लगाइएको भए, के त्यो अगुवा आफै जानेथिई त? के त्यसले यसो भन्‍न सक्थी त, “योग्य मानिसहरू छैनन् त्यसकारण म नै जान्छु। मलाई डर लाग्दैन। यदि मैले त्यो व्यक्तिलाई प्राप्त गर्न आफ्नो जीवन त्याग्‍नुपर्छ भने पनि, म जीवन त्याग्न तयार छु, किनभने यो मेरो कर्तव्य र जिम्मेवारी हो”? के त्यसले त्यसो गर्न सक्थी त? (सक्दिनथी।) त्यसले त्यसो गर्न सक्दिनथिई भनेर हामी किन भन्दै छौँ? हामीले यहाँ अनुमान गरिरहेका छैनौं। त्यसले गर्न सक्दिनथिई भनेर हामीले के कुराको आधारमा भनिरहेका छौं? (किनभने तिनले आफ्नो कर्तव्य निर्वाह गर्ने क्रममा वास्तवमै परिणामहरू हासिल गर्न र सुसमाचार प्रचार गरिनुपर्ने व्यक्तिलाई विश्‍वासमा ल्याउनको लागि त्यो गरेकी थिइनन्। त्यसकारण, तिनले त्यो जवान बहिनीलाई पठाएर झारा टारिरहेकी थिइन्। यदि त्यो जवान बहिनी त्यहाँ नभएकी भए, तिनी त्यो व्यक्तिलाई प्राप्त गर्न व्यक्तिगत रूपमा पक्‍कै जान्थिनन्।) ठीक भन्यौ, यस्तै हुनेथ्यो। यदि त्यसले उपयुक्त व्यक्तिहरू छैनन् भन्‍ने कुरा देखेकी भए, के त्यसले आफै जानुपर्दैनथ्यो र? (हो।) यदि त्यो अगुवा आफ्नो कर्तव्यप्रति साँचो रूपमा बफादार थी भने र त्यसले आफ्नै व्यक्तिगत सुरक्षाबारे विचार गर्दिनथी भने, त्यसले त्यो जवान बहिनीलाई पठाउनेथिइन, बरु आफै जानेथिई। त्यसोभए, त्यसले आफै नगएको कुराले प्रकट गरेको समस्या के हो? (तिनले आफ्नै सुरक्षा र हितहरू रक्षा गरिरहेकी थिइन्।) ठीक भन्यौ, कुरा यस्तै हो। यदि त्यो अगुवा आफ्नो कर्तव्यप्रति साँचो रूपमा बफादार थिई भने, त्यसले त्यो गहकिलो जिम्मेवारी आफै लिनेथिई। तर त्यसले त्यसो गरिन; बरु, त्यसले आफ्‍नो सट्टा त्यहाँ जानको लागि सबैभन्दा अनुपयुक्त व्यक्ति छनौट गरी। के त्यसको अभिप्राय सबैभन्दा अनुचित व्यक्तिलाई सबैभन्दा खतरनाक स्थानमा पठाएर खतराबाट आफूलाई रक्षा गर्ने र आफूलाई बचाउने आफ्‍नो उद्देश्य हासिल गर्नु थिएन र? (थियो।) यो ख्रीष्टविरोधीहरूको व्यवहार हो। यो मानिसहरूको बन्दोबस्त मिलाउने कार्यसँग जोडिएको छ।

मूलभूमि चीनमा, ठूलो रातो अजिङ्गरले परमेश्‍वरका विश्‍वासीहरूलाई निरन्तर र निर्दयी रूपले दबाउने, पक्राउ गर्ने, र सताउने, अनि तिनीहरूलाई प्राय खतरनाक वातावरणमा पार्ने गर्दै आएको छ। उदाहरणको लागि, विश्‍वासीहरूलाई पक्राउ गर्न सरकारले विभिन्‍न बहानाहरू बनाउने गरिरहन्छ। अनि, ख्रीष्टविरोधी बस्‍ने क्षेत्र पत्ता लागेमा, त्यो ख्रीष्टविरोधीले सुरुमा के सोच्नेछ? त्यो सोच मण्डलीको कामको उचित बन्दोबस्त गर्नेबारेमा हुँदैन, बरु उक्त खतरनाक परिस्थितिबाट कसरी उम्कने भन्‍नेबारेमा हुन्छ। जब मण्डलीले दमन र पक्राउ सामना गर्छ, तब ख्रीष्टविरोधीहरू कहिल्यै पनि घटनापछिको कार्यमा संलग्‍न हुँदैनन्। तिनीहरू मण्डलीका अत्यावश्यक स्रोतसाधन वा कर्मचारीहरू बन्दोबस्त गर्दैनन्। बरु यसको साटो, तिनीहरू आफ्नो लागि सुरक्षित स्थान खोज्न र त्यतिमै सीमित रहन बहाना र तर्कहरू प्रस्तुत गर्छन्। तर तिनीहरू आफ्नो व्यक्तिगत सुरक्षा प्रत्याभूत भएपछि पनि मण्डलीको काम, कर्मचारी, वा स्रोतसाधन बन्दोबस्त गर्नमा व्यक्तिगत रूपमा बिरलै सहभागी हुन्छन्, न त तिनीहरूले यस विषयमा सोधपुछ गर्ने वा कुनै निश्‍चित बन्दोबस्तहरू गर्ने नै गर्छन्। यसको परिणामस्वरूप मण्डलीका स्रोतसाधन र वित्तीय कुराहरू तुरुन्तै सुरक्षित स्थानहरूमा स्थानान्तर हुँदैनन्, र अन्त्यमा, ठूलो रातो अजिङ्गरले धेरै कुरा लुटेर लैजान्छ, जसले गर्दा मण्डलीमा ठूलो घाटा हुन्छ र अझै धेरै विश्‍वासी दाजुभाइ-दिदीबहिनीहरू पक्राउ पर्छन्। यो ख्रीष्टविरोधीहरू आफ्नो कामप्रतिको जिम्मेवारीबाट तर्किनुको परिणाम हो। ख्रीष्टविरोधीहरूले आफ्‍नो हृदयको गहिराइमा सधैँ व्यक्तिगत सुरक्षालाई प्राथमिकता दिन्छन्। यो तिनीहरूको हृदयको समस्या हो जुन तिनीहरूको लागि सधैँ चिन्ताको विषय बनेको हुन्छ। तिनीहरू मनमनै यस्तो सोच्छन्, “म समस्यामा पर्नु हुँदैन। जोकोही पक्राउ पर्न सके पनि, मचाहिँ पक्राउ पर्नु हुँदैन—म बाँच्‍नुपर्छ। म अझै पनि परमेश्‍वरको काम सम्‍पन्‍न भएपछि परमेश्‍वरको महिमामा सहभागी हुन प्रतीक्षा गरिरहेको छु। यदि म पक्राउ परेँ भने, मैले यहूदाले जस्तो व्यवहार गर्नेछु, र मेरो लागि सब कुरा सक्‍किनेछ। मेरो लागि असल परिणाम हुनेछैन। म दण्डित हुनेछु।” त्यसकारण, जब तिनीहरू काम गर्न नयाँ ठाउँ जान्छन्, तब तिनीहरूले सर्वप्रथम कसको परिवार सबैभन्दा सुरक्षित र शक्तिशाली छ र सरकारको खोजतलासबाट लुक्‍न र सुरक्षित महसुस गर्न कहाँ सकिन्छ भनेर खोजबिन गर्छन्। दोस्रोमा, तिनीहरूले राम्रो जियाइ स्थिति भएका घरहरू खोज्छन्, जहाँ हरेक खानामा मासु हुन्छ, अनि गर्मीमा एसी र जाडोमा हिटर हुन्छ। यसको साथै, तिनीहरूले विश्‍वासीहरूमध्ये को बढी उत्साहित छ र कसको जग अझै दह्रिलो छ, र समस्या आइपर्दा कसले सुरक्षा प्रदान गर्न सक्छ भनेर सोधपुछ गर्छन्। तिनीहरूले सुरुमा यी सबै कुरा जाँचबुझ गर्छन्। जाँचबुझ गरेपछि, तिनीहरूले बस्‍ने ठाउँ खोज्छन् र केही सतही काम गर्छन्, पत्र पठाउँछन्, वा मौखिक रूपमा केही जानकारी वा कार्य बन्दोबस्तहरू प्रदान गर्छन्। अब तँलाई के लाग्छ, के ख्रीष्टविरोधीहरू काम गर्न सक्छन् त? तिनीहरूले आफ्नो व्यक्तिगत सुरक्षाबारे बडो होसियारीसाथ र व्यवस्थित रूपमा जेजसरी सोचविचार र बन्दोबस्तहरू गर्छन् त्यो देख्दा, तँलाई तिनीहरूले कुनै खास काम कसरी गर्ने भन्‍ने जानेका छन्, र तिनीहरूलाई त्यो काम कसरी गर्ने भन्‍ने हृदयदेखि नै आउँछ जस्तो लाग्‍न सक्छ। तैपनि, तिनीहरूको अभिप्राय सही हुँदैन, तिनीहरूले व्यक्तिगत फाइदाबारे मात्रै विचार गर्छन्, र तिनीहरू सत्यताप्रति वितृष्णा गर्छन्; तिनीहरूलाई आफूले गरिरहेको कुरा सत्यताविरुद्ध छ र त्यो स्वार्थी र घृणित कुरा हो भन्‍ने थाहा भए पनि, तिनीहरूले आफ्नै तरिकाले, मनमौजी र लापरवाह रूपमा काम गर्न जिद्दी गर्छन्। तिनीहरूले गर्ने सबै कुरा आफ्नै सुरक्षा सुनिश्‍चित गर्नको लागि हुन्छ। ख्रीष्टविरोधीहरूले आफूलाई सुरक्षित स्थानमा राखेपछि र आफू खतरामुक्त छु, खतरा टरिसकेको छ भन्‍ने महसुस गरेपछि, केही सतही काम गर्न थाल्छन्। ख्रीष्टविरोधीहरू आफ्नो बन्दोबस्तमा निकै होसियार हुन्छन्, तर यो तिनीहरू कोसँग काम गरिरहेका छन् भन्‍ने कुरामा निर्भर हुन्छ। तिनीहरू आफ्नै हितहरूसँग सम्बन्धित कुराहरूबारे निकै होसियारीसाथ विचार गर्छन्, तर मण्डलीको काम वा आफ्नो कर्तव्यको हकमा, तिनीहरूले आफ्नो स्वार्थीपन र नीचता देखाउँछन् र कुनै जिम्मेवारी देखाउँदैनन्, र तिनीहरूमा अलिकति विवेक वा समझसमेत हुँदैन। यी व्यवहारहरूको कारण नै तिनीहरूलाई ख्रीष्टविरोधीहरूका रूपमा चित्रण गरिन्छ। यदि हामीले तिनीहरूको क्षमताको आधारमा मात्रै मूल्याङ्कन गर्ने हो भने, तिनीहरूले आफ्नो सुरक्षाको लागि कति राम्ररी सोच्छन् र कति सावधानीपूर्ण र ठोस योजनाहरू बनाउँछन् भन्‍ने कुरालाई मात्र ध्यानमा राख्‍ने हो भने, तिनीहरूमा क्षमताको कुनै कमी छैन र तिनीहरूको दिमाग छ भन्‍ने देखिन्छ। तिनीहरूले परमेश्‍वरको घरको काम सम्हाल्न सक्नुपर्ने नै हो। अब, यदि तैँले तिनीहरूको क्षमताका आधारमा हेरिस् भने, तिनीहरूलाई ख्रीष्टविरोधी भनेर भनिनु हुँदैन, तर पनि किन तिनीहरूलाई अझै पनि ख्रीष्टविरोधी भनेर भनिएको हो त? यो तिनीहरूको सारको आधारमा, र तिनीहरूले सत्यता स्वीकार र अभ्यास गर्न सक्छन् सक्दैनन्, र तिनीहरू सत्यता खोजी गर्ने मानिसहरू हुन् होइनन् भन्‍ने कुराको आधारमा निर्धारित हुन्छ। तिनीहरूले आफ्नो जिउने वातावरण, आफ्नो खानपान, र आफ्नो सुरक्षाबारे ध्यानपूर्वक र निर्दिष्ट रूपले सोचविचार र बन्दोबस्तहरू गर्छन्। तैपनि, जब परमेश्‍वरको घरको कामको कुरा आउँछ, तब तिनीहरू पूर्ण रूपमा फरक मानिसहरू बन्छन्, विशेष स्वार्थी र घृणित हुन्छन्, र परमेश्‍वरका अभिप्रायलाई कुनै ध्यान दिँदैनन्। यिनीहरू पक्कै पनि सत्यता खोजी गर्ने मानिसहरू होइनन्। ख्रीष्टविरोधीहरू परमेश्‍वरको घरको काम र माथिका कार्य बन्दोबस्तहरूलाई पनि छानेर मात्र लिन्छन्। तिनीहरू आफूले गर्न चाहेका कुरा कुन-कुन हुन् र कुन-कुन होइनन्, र कुन-कुन कुरा तिनीहरूको आफ्‍नै सुरक्षासँग सम्‍बन्धित छ र कुन-कुन छैनन् भन्‍ने कुरालाई पनि छानेर मात्र लिन्छन्। त्यसपछि, तिनीहरू कुनै खतरा नभएका केही सजिला कामहरू गर्छन्, ताकि माथिले तिनीहरू खानमा छिटो तर काम गर्नमा ढिलो भएको, र तिनीहरूले आफ्नो उचित कर्तव्य पूरा गर्ने नगरको कुरा पत्ता लगाउन नसकोस्। कामको बन्दोबस्त गरिसकेपछि, तिनीहरूले निर्दिष्ट कामहरू कसरी अघि बढिरहेका छन् भनेर सोधपुछ गर्ने वा सुपरिवेक्षण गर्ने कहिल्यै गर्दैनन्। उदाहरणका लागि, भेटी र विभिन्‍न स्रोतसाधनहरूबारे तिनलाई कसरी बन्दोबस्त गर्ने, कहाँ राख्‍ने, तिनलाई कसरी सुरक्षित राख्ने, र कसले ती सुरक्षित राख्नुपर्छ भन्‍ने परमेश्‍वरको घरका निर्दिष्ट सिद्धान्त र नियमहरू छन्। अर्कोतर्फ, ख्रीष्टविरोधीहरू यी कुराहरूबारे केवल बोल्ने काम मात्रै गर्छन्, र एकपटक यी बन्दोबस्तहरू गरिसकेपछि, यी कुराहरू पूरा भइसके भन्ठान्छन्। चाहे वातावरण उपयुक्त होस् वा नहोस्, तिनीहरू कहिल्यै पनि अवलोकन गर्न स्थल भ्रमण गर्दैनन्; तिनीहरू जिब्रो मात्रै चलाउँछन्, र परमेश्‍वरको घरका यी स्रोतसाधनहरूबारे गरिएका निश्‍चित बन्दोबस्तहरू उचित वा सुरक्षित छन् कि छैनन् भनेर हृदयमा जानकारी राख्दैनन्, र सोधपुछ, अनुसन्धान, वा वास्ता गर्ने पनि गर्दैनन्। त्यसकारण, ख्रीष्टविरोधीहरूले अगुवाको रूपमा काम गरेको समयमा, तिनीहरूको कामको क्षेत्रभित्र, परमेश्‍वरको वचनका कतिपय पुस्तकहरू दुष्ट मानिसहरूले लैजान्छन्। कतिपय पुस्तकहरू अनुचित रूपमा भण्डारण गरिएर ढुँडी पर्छन्, र कतिपय अवस्थामा, निश्‍चित पुस्तक वा स्रोतसाधनहरूलाई त्यस्तो ठाउँमा राखिन्छ जहाँ कसैले पनि तिनको हेरचाह गर्दै गर्दैन। ख्रीष्टविरोधीहरूले यी मामलाहरूबारे निर्दिष्ट बन्दोबस्तहरू गर्न नसक्‍ने मात्र होइन, तिनीहरूले त यी कुराहरूबारे अवश्य नै सोधपुछ, अनुसन्धान, वा जाँचबुझ पनि गर्दैनन्। बरु यसको साटो, तिनीहरूले कुनै बन्दोबस्त गरेपछि आफ्नो काम पूरा भइसक्यो भन्ठान्छन्। तिनीहरूले केही बोल्छन् र त्यो त्यतिमै सीमित हुन्छ; तिनीहरूले कुनै वास्तविक परिणामहरू खोज्दैनन्, बस झारा मात्र टार्छन्। के यी व्यवहारहरूद्वारा ख्रीष्टविरोधीहरूले बफादारिता देखाउँछन् त? (देखाउँदैनन्।) तिनीहरूमा कुनै बफादारिता हुँदैन। मण्डलीका विभिन्‍न स्रोतसाधनहरू बन्दोबस्त गर्ने काममा, ख्रीष्टविरोधीहरूले कहिल्यै सोधपुछ गर्दैनन्। यहाँ, कहिल्यै “सोधपुछ गर्दैनन्” भनेर भन्‍नुको अर्थ के हो? के यसको अर्थ तिनीहरूले कुनै बन्दोबस्त नै गर्दैनन् भन्‍ने हुन्छ? तिनीहरूले मानिसहरूको आँखामा छारो हाल्न झाराटारुवा बन्दोबस्तहरू मात्र गर्छन्, नत्र कसैले तिनीहरूबारे माथिल्लो तहका मानिसहरूलाई रिपोर्ट गर्नेछ। तर तिनीहरूले कहिल्यै पनि कुनै निर्दिष्ट काम गर्दैनन्। यो निर्दिष्ट कामले के जनाउँछ? यसमा यी कुराहरू कहाँ राखिनुपर्छ, यी सुरक्षित छन् छैनन्, यिनलाई कुनै हानि हुने पो हो कि, मूसा आएर काटिदिन्छन् कि, यिनलाई बाढीले बगाउँछ कि वा यी चोरी हुन्छन् कि, सुरक्षा जिम्मेवारी पाएका व्यक्तिहरू उपयुक्त छन् कि छैनन् भन्‍नेजस्ता कुराहरू निर्धारित गर्ने कार्य समावेश हुन्छ। तर ख्रीष्टविरोधीहरू आफैले कहिल्यै सोधपुछ गर्दैनन्, कहिल्यै जाँचबुझ गर्दैनन्, र कहिल्यै चिन्ता गर्दैनन्। तिनीहरू हृदयमा यी कुराहरू आफूले आनन्द लिने कुरा होइनन् भन्‍ने विश्‍वास गर्छन्; तिनीहरू यी कुराहरूलाई महत्त्व दिँदैनन् र तिनीहरूलाई लाग्छ कि यी कुराहरूको कुनै काम छैन। यी कुराहरू त अरू मानिसहरूका हुन्, परमेश्‍वरको घरका हुन्, र यी कुरा तिनीहरूसँग सम्बन्धित छैनन्। तिनीहरूले यी कुराप्रति वास्ता गर्दैनन्; अरूले नै चिन्ता गरून् भन्‍ने सोच्छन्—तिनीहरूलाई यसको मतलब हुँदैन। तिनीहरूले बस बन्दोबस्त मिलाउँछन्, र त्यतिमै कुरो सक्‍किन्छ। कतिपय ख्रीष्टविरोधीहरू त बन्दोबस्त गर्ने झमेलासमेत लिँदैनन्। तिनीहरू के विश्‍वास गर्छन् भने, यो काम राम्ररी गरिए पनि आफूलाई कुनै इनाम प्राप्त हुँदैन, र कसैले पनि तिनीहरूलाई काम नराम्ररी गरेकामा जिम्मेवार ठहराउँदैन। यस्तो सानो कुराको लागि कसले पो तिनीहरूबारे रिपोर्ट गर्छ र? के परमेश्‍वरले तिनीहरूलाई यसको लागि दण्ड दिनुहुनेछ र? आफ्नो कर्तव्यप्रति ख्रीष्टविरोधीहरूको मनोवृत्ति र दृष्टिकोण यस्तै हुन्छ: तिनीहरू झारा मात्र टार्छन् र लापरवाही रूपमा काम गर्छन्। यी कुराहरूले तिनीहरूको आफ्नै हैसियत वा सुरक्षामा असर गर्दैन भने, तिनीहरूलाई यी कुराहरूको व्यवस्थापन भयो भएन भन्‍नेबारे कुनै वास्ता हुँदैन। यी कुराहरू हराए पनि, घटेर गए पनि, वा यिनमा क्षति भए पनि, तिनीहरूलाई यसको कुनै मतलब हुँदैन। ख्रीष्टविरोधीहरूको मनमस्तिष्कमा, परमेश्‍वरको घरका यी स्रोतसाधनहरू सार्वजनिक सम्पत्ति हुन्। तिनीहरूले यी कुराहरूबारे चिन्ता गर्नु पर्दैन, यीबारे ध्यान दिनु पर्दैन, र यिनको व्यवस्थापन गर्न कुनै ऊर्जा खर्च गर्नु पर्दैन। यसकारण, ख्रीष्टविरोधीहरूले अगुवाको रूपमा काम गरेको समयमा, तिनीहरूको कर्तव्यप्रतिको लापरवाही र व्यक्तिगत आनन्दप्रतिको ध्यान, र तिनीहरूले निर्दिष्ट कामहरू पूरा गर्न नसकेको कारण, परमेश्‍वरको घरका विभिन्‍न स्रोतसाधनहरू ठूलो रातो अजिङ्गरले लुट्छ वा कब्जा गर्छ, वा ती स्रोतसाधनहरू केही दुष्ट मानिसहरूको पकडमा पर्छ। यस्ता घटनाहरू कैयौँ घटित भए। कतिपयले यसो भन्‍न सक्छन्, “यस्तो शत्रुतापूर्ण वातावरणमा, कसले यति होसियारीसाथ सबै कुरा हेरचाह गर्न सक्छ र? थोरै लापरवाही वा केही गल्तीहरू गर्नबाट को जोगिन सक्छ र?” के यो थोरै गल्ती गर्ने कार्य मात्रै हो त? म ठोकेरै भन्छु, यदि मानिसहरूले आफ्नो जिम्मेवारी पूरा गर्न र बफादारिता देखाउन सक्थे भने, यी स्रोतसाधनहरूमा त्यति ठूलो क्षति हुन्थेन; त्यो अवश्यै कम हुनेथ्यो, र कामको प्रभावकारिता निकै सुधार हुनेथ्यो।

ख्रीष्टविरोधीहरूले आशिष्‌हरू प्राप्त गर्न परमेश्‍वरमा विश्‍वास गर्छन्। तिनीहरूले कहिल्यै पनि परमेश्‍वरको घर वा परमेश्‍वरका हितहरूसँग सम्बन्धित कुनै पनि कुराबारे चिन्ता गर्दैनन्। तिनीहरूले जे गरे पनि ती कुराहरू तिनीहरूका आफ्नै व्यक्तिगत हितहरूमा केन्द्रित हुनुपर्छ। यदि परमेश्‍वरको घरको काम तिनीहरूको व्यक्तिगत हितहरूसँग सम्बन्धित छैन भने, तिनीहरूले यसप्रति कुनै वास्ता गर्दैनन् र यसबारे कुनै सोधपुछ गर्दैनन्। तिनीहरू कति धेरै स्वार्थी हुन्छन्! जब केही निश्‍चित ख्रीष्टविरोधीहरूले अगुवाको रूपमा काम गरिरहेका थिए, तब ठूलो रातो अजिङ्गरले तिनीहरूको रेखदेखमा रहेका भेटीहरू ठूलो मात्रामा लुट्यो, र अकल्पनीय घाटा भयो। तर ती ख्रीष्टविरोधीहरूले आफूलाई पटक्‍कै दोष दिएनन्। तिनीहरूले पछि यसोसमेत भने, “यो मेरो मात्रै जिम्मेवारी होइन: कसरी मलाई यो सब कुराको दोष दिन मिल्छ? यसअलावा, यस्तो परिस्थिति आउनु अपरिहार्य कुरा पनि हो।” तिनीहरूले कुनै पछुतो मानेनन्, र दोष अरूतर्फ सारिदिए, र बहानाहरूले भरिएर आफूलाई बचाउने प्रयास गरे। तिनीहरू कस्ता प्रकारका दुराचारीहरू हुन्? के यस्ता मानिसहरूलाई निष्कासित गर्नु पर्दैन र? के तिनीहरूलाई श्राप र दण्ड दिइनुपर्दैन र? (पर्छ।) यस्तो ठूलो गल्ती गरेपछि पनि, ती ख्रीष्टविरोधीहरूले कुनै पछुतो गरेनन्! यदि आफ्‍नो लापरवाहीले गर्दा ठूलो रातो अजिङ्गरले परमेश्‍वरको घरका सम्पत्तिहरू थुतेर लगेको भए, एक सामान्य व्यक्ति, अर्थात् मानवता भएको, परमेश्‍वरप्रति निष्ठावान्‌, वा परमेश्‍वरको डर मान्ने हृदय भएको एक व्यक्तिले के-कस्ता प्रकटीकरणहरू देखाउनेथ्यो? (उसले पछुतो मान्‍नेथ्यो, आफूलाई दोष दिनेथ्यो, र उसले हृदयमा आफ्नो कर्तव्य राम्ररी पूरा नगरेको महसुस गर्नेथ्यो।) त्यसपछि उसले के गर्नेथ्यो? उसले प्रायश्चित गर्ने उपाय खोज्नेथ्यो। उसले आफ्‍नो हृदयको गहिराइबाट, ऋणी भएको र पछुतो लागेको अनुभूति गर्नेथ्यो; अरूले जे भने पनि, उसले गुनासोको एउटा शब्द पनि बोल्नेथिएन, र आफ्नो प्रतिरक्षा गर्नेथिएन। उसले यो आफ्नो लापरवाही, र आफ्नो अपराध हो भनेर स्वीकार गर्नेथ्यो। परमेश्‍वरले उसलाई जे भन्‍नुभए पनि र परमेश्‍वरको घरले उसलाई जेजसरी सम्हाल्‍ने निर्णय गरे पनि, उसले त्यसलाई स्वीकार गर्नेथ्यो। अनि, त्यसोभए किन ख्रीष्टविरोधीहरूले यस्तो कुरा स्वीकार गर्दैनन् त? निष्कासित भएपछि किन तिनीहरू गुनासोले भरिन्छन् त? यसले ख्रीष्टविरोधीहरूको प्रकृति प्रकट गर्छ। ती ख्रीष्टविरोधीहरूले परमेश्‍वरको घरको काममा यति धेरै घाटा गराए, तिनीहरूले आफ्नो कर्तव्य बेवास्ता गरेको कारण अरूको धेरै मेहनत खेर गयो, र ठूलो रातो अजिङ्गरले धेरै भेटीहरू लुट्यो, तैपनि तिनीहरूलाई कुनै आत्मग्लानि भएन, कुनै ऋणको बोध भएन, र तिनीहरूले आफ्नो प्रतिरक्षासमेत गरे। परमेश्‍वरको घरले तिनीहरूलाई कारबाही गर्दा, तिनीहरू समर्पित हुन मानेनन्, र तिनीहरूले आफ्नो अवज्ञा जताततै फैलाए। ती कस्ता प्रकारका दुराचारीहरू हुन्? के यो मृत्युसँग खेल्‍नु होइन र? (हो।) यो मृत्युसँग खेल्‍नु हो। ख्रीष्टविरोधीहरूको भित्री कुरा हेर्दा, तिनीहरूको प्रकृति सार सत्यता र परमेश्‍वरप्रतिको शत्रुवत् सार हो। तिनीहरूमा मानवताको कमी हुन्छ; तिनीहरू जिउँदो पिशाचहरू, शैतानहरू, मानव वस्‍त्र पहिरेका पशुहरू हुन्। मानवता भएका मानिसहरूले सानो गल्ती गर्दा वा गलत कुरा बोल्दा पनि आत्मग्लानि महसुस गर्छन्। तर जीवित पिशाचहरू, अर्थात् ख्रीष्टविरोधीहरूले यस्तो महसुस गर्दैनन्। त्यस्तो गम्भीर गल्ती गरेपछि पनि, ती ख्रीष्टविरोधीहरूले कुनै आत्मग्लानि महसुस गरेनन्, र तिनीहरूले आफूलाई बचाउने प्रयाससमेत गरे। त्यसकारण, तिनीहरूको लागि सत्यता के हो? के तिनीहरूले आफ्नो हृदयमा सत्यता स्वीकार गर्छन्? परमेश्‍वरका वचनहरू सत्यता हुन्, र परमेश्‍वर सत्यता हुनुहुन्छ—के तिनीहरूले यो तथ्य स्वीकार गर्छन्? (तिनीहरूले स्वीकार गर्दैनन्।) स्पष्ट रूपमै तिनीहरूले यो तथ्य स्वीकार गर्दैनन्। तिनीहरूले हृदयमा आफैलाई नै सत्यता र परमेश्‍वरको रूपमा लिन्छन्; तिनीहरूले आफूबाहेक अरू कुनै परमेश्‍वर छैन भन्‍ने सोच्छन्। के यी दियाबलसहरू होइनन् र? (हुन्।) यी सबै दियाबलसहरू हुन्, ठेट दियाबलसहरू हुन्। ख्रीष्टविरोधीहरूले मण्डलीका स्रोतसाधनहरूबारे पटक्‍कै सोधपुछ गर्दैनन्, न त तिनीहरूले ती कुराहरूको लागि कुनै निर्दिष्ट बन्दोबस्त नै गर्छन्। तर यदि तिनीहरू आफैसँग कुनै बहुमूल्य कुरा छ भने, तँ पक्‍का भए हुन्छ, तिनीहरूले त्यो कुराको उत्कृष्ट हेरचाह गर्नेछन्। तिनीहरूले निद्रामा बोल्दा पनि त्यसबारे एक शब्द पनि खुलासा गर्नेछैनन्, र तैँले तिनीहरूलाई कुटपिट गरे पनि त्यो कुरा खुस्काउन सक्‍नेछैनस्। तिनीहरूले यसको रक्षा अत्यन्तै राम्ररी गर्नेछन्। तर परमेश्‍वरको घरका स्रोतसाधनहरूको हकमा, तिनीहरूको मनोवृत्ति पूर्ण रूपमा फरक हुन्छ। तिनीहरूमा त वास्तवमा यस्तो मनोवृत्ति हुन्छ: “त्योसँग मेरो के सम्बन्ध छ र? मैले त्यो स्रोतसाधनको आनन्द लिन पाउँदिनँ, र यो मेरो पनि होइन। मैले राम्ररी हेरचाह गरे पनि, सायद यो अरू कसैलाई दिइन्छ होला! यसलाई यति राम्ररी रक्षा गर्नुको के फाइदा र?” तिनीहरूले यो कुरालाई आफ्नो कर्तव्यको रूपमा लिँदैनन्। के यो मानवताको कमी होइन र? (हो।) यो मानवताको कमी हुनुको प्रकटीकरण हो। यसलाई के भनिन्छ? यसलाई भरोसा गर्न नसकिने हुनु भनेर भनिन्छ। परमेश्‍वरले तँलाई यो काम सुम्पनुभएको छ, र तैँले पूरा गर्नुपर्ने कर्तव्यहरू दिनुभएको छ—यो तेरो कामको भाग हो। तैँले यी कुराहरूलाई उचित रूपमा सम्हाल्नुपर्छ, यी कुराहरूलाई एकएक गरी अघि बढाउनुपर्छ, परमेश्‍वरले तोक्‍नुभएका सिद्धान्तहरू र परमेश्‍वरको घरका कार्य बन्दोबस्तहरू पछ्याउनुपर्छ, र यी कुराहरूलाई उचित रूपमा चाँजोपाँजो मिलाउनुपर्छ, र त्यसपछि तेरो जिम्मेवारी पूरा हुनेछ। तर के ख्रीष्टविरोधीहरूमा यस्तो मानसिकता वा विचार हुन्छ त? (अहँ, हुँदैन।) पटक्‍कै हुँदैन। यो पूर्ण रूपमा मानवताको कमी हुनु हो। मानवताको कमी हुनुको खास प्रकटीकरण के हो? यो विवेक वा समझ धारण गर्नमा वास्ता नगर्नु, बरु स्वार्थी र घृणित हुनु, अनि विश्‍वासयोग्यताको कमी हुनु, भरोसायोग्य नहुनु, र कुनै कुरा पनि सुम्पिनयोग्य नहुनु हो।

मण्डलीभित्रका कर्मचारीहरूका मामलाहरूको हकमा, जस्तै क-कसले कुन काम कहाँ गरिरहेका छन्, तिनीहरूले त्यो काम राम्ररी गरिरहेका छन् छैनन्, तिनीहरूले आफ्नो कर्तव्य प्रभावकारी रूपमा पूरा गरिरहेका छन् छैनन्, कुनै अवरोध वा बाधाहरू देखा परेका छन् छैनन्, वा विश्‍वासी दाजुभाइ-दिदीबहिनीहरूको प्रतिक्रिया कस्तो छ भन्‍ने कुराको हकमा, ख्रीष्टविरोधीहरूले यी कुराहरूबारे विस्तृत रूपमा सोधपुछ गर्ने वा बन्दोबस्त मिलाउने कहिल्यै गर्दैनन्। उदाहरणको लागि, जब परमेश्‍वरको घरले तिनीहरूलाई विभिन्‍न प्रकारका प्रतिभाशाली व्यक्तिहरू प्रदान गर्न अनुरोध गर्छ, तब ख्रीष्टविरोधीहरूले यी व्यक्तिहरूको लिखित परिचय मात्रै हेर्छन् तर निर्दिष्ट रूपमै तिनीहरूको परिस्थितिबारे पत्ता लगाउने वा सोधपुछ गर्ने गर्दैनन्—विश्‍वासमा ती व्यक्तिहरूको जग छ छैन, तिनीहरूको मानवता कस्तो छ, तिनीहरूले सत्यता स्विकार्न सक्छन् सक्दैनन्, तिनीहरूको खास प्रतिभा र प्राविधिक सीप परमेश्‍वरको घरले तोकेको मापदण्डअनुरूप छन् छैनन्, र तिनीहरू वृद्धिविकास गरिन र महत्त्वपूर्ण कर्तव्यहरू दिइन योग्य छन् छैनन् भनेर हेर्ने गर्दैनन्। ख्रीष्टविरोधीहरूले यी कुराहरूबारे झारा टार्दै देखावटी काम गर्छन्, लिखित परिचयहरू छोटकरीमा समीक्षा गर्छन्, र काम त्यतिमै सीमित पार्छन्। तिनीहरूले ती प्रदान गरिएका व्यक्तिहरूसँग कहिल्यै अन्तरक्रिया गर्दैनन्, न त तिनीहरूले ती व्यक्तिहरूबारे विस्तृत वा गहन बुझाइ प्राप्त गर्न खोज्छन्। परिणामस्वरूप, तिनीहरूले छनौट गर्ने धेरैजसो मानिसहरूले कर्तव्य निभाउन वा उचित काम गर्न सक्दैनन् र त्यसपछि तिनीहरूलाई हटाइन्छ। ख्रीष्टविरोधीहरूले यो परिस्थितिलाई कसरी हेर्छन्? “मलाई यी कर्तव्यहरू पूरा गर्न बढुवा दिइएको होइन; मेरो तिनमा कुनै अंश छैन। को जान्छ त्यसले के फरक पार्छ र? मैले सिफारिसहरू अनुमोदन गरेर यी मानिसहरू प्रदान गरेँ भने, त्यसलाई मैले काम गरेको रूपमा गन्ती गरिन्छ। साथै, बढुवा पाएका यी व्यक्तिहरू मप्रति ऋणी हुन्छन्। तिनीहरू वृद्धिविकासको लागि लायक छन् छैनन् भन्‍ने कुरा मेरो चासोको विषय होइन।” यदि ख्रीष्टविरोधीहरूले अनुचित व्यक्तिहरू प्रदान गर्छन्, र त्यसले गर्दा परमेश्‍वरको घरको काममा बाधा पुग्छ भने, के तिनीहरूले कुनै जिम्मेवारी लिन्छन्? (लिन्छन्।) तिनीहरूले धेरै जिम्मेवारी लिन्छन्, तर यी शैतानी कुराहरूले कुनै पनि जाँच गर्दैनन्। कतिपयले भन्छन्, “कठोर वातावरण भएका निश्‍चित स्थानहरूमा, हामीले आमनेसामने भई मानिसहरूसँग अन्तरक्रिया गर्न सक्दैनौं। हामीले कसरी तिनीहरूको जाँच गर्न सक्छौं र?” वातावरण जति नै कठोर भए पनि, यी कुराहरू सम्हाल्ने विधि र शैलीहरू हुन्छन्। यो तँ जिम्मेवार अनि साँचो रूपमा समर्पित छस् छैनस् भन्‍ने कुरामा निर्भर हुन्छ। के यो यस्तै होइन र? (हो।) यदि तैँले आफ्नो बफादारी र जिम्मेवारी अर्पित गर्छस् भने, परिणाम उचित नभए पनि, परमेश्‍वरले यसलाई सुक्ष्म रूपमा जाँच्‍नुहुन्छ र चिन्‍नुहुन्छ, र यसको जिम्मेवारी तँमाथि आइपर्नेछैन। तर तैँले आफ्नो बफादारी र जिम्मेवारी अर्पित गर्दैनस् भने, केही पनि कुरा गलत भएन र यसले अन्त्यमा कुनै दुष्परिणाम ल्याएन भने पनि, परमेश्‍वरले यसलाई सुक्ष्म रूपमा जाँच्‍नुहुनेछ। यी दुई शैलीको प्रकृति फरक छ, र परमेश्‍वरले यी दुई कुरालाई फरकफरक तरिकाले लिनुहुनेछ। मानिसहरू प्रदान गर्ने क्रममा ख्रीष्टविरोधीहरूले षड्यन्त्र पनि गर्छन्, तिनीहरूका मनसायहरू पनि स्वार्थी र घृणित हुन्छन्, र तिनीहरूमा बफादारीको कमी हुन्छ। ख्रीष्टविरोधीहरूले जे गरे पनि, तिनीहरूका आफ्नै हिसाबकिताब हुन्छन् र तिनीहरूले सिद्धान्तहरू पालना गर्दैनन्। यति मात्र होइन, ठोस काम राम्ररी पूरा गर्नको लागि, तिनीहरूले आफ्नो अनुहार पनि देखाइहिँड्नुपर्छ, अझ बढी मानिसहरूसँग भेटघाट गर्दै यताउता यात्रा गरिरहनुपर्छ, कठिनाइहरू भोगिरहनुपर्छ, र जोखिम लिइरहनुपर्छ। कुनै कुराले आफ्नो सुरक्षाको विषय छुनेबित्तिकै, ख्रीष्टविरोधीहरूले फेरि पनि हिसाबकिताब गर्न थालिहाल्छन्, र तिनीहरूको प्रकृति प्रकट भइहाल्छ। के प्रकट भइहाल्छ? तिनीहरूले यो विश्‍वास गर्छन् कि धेरै मानिसहरूसँग अन्तरक्रिया गर्नु तिनीहरूको आफ्नै सुरक्षाको लागि खतरा हुन्छ, र तिनीहरूले मनमौजी रूपमा मानिसहरूसँग सम्पर्क गर्नु हुँदैन। अनि, ख्रीष्टविरोधीहरूले आफूले अन्तरक्रिया गर्नुपर्ने मानिसहरूसँग अन्तरक्रिया गर्दैनन् वा कसैसँग भेट गर्दैनन्, बरु यसको साटो आफू बस्नलाई सुरक्षित स्थान खोज्छन्, र लुकेर मामूली कामहरू गर्नेबाहेक अरू केही गर्दैनन्। जब कामका अरू पक्षहरू कति राम्ररी पूरा गरिएका छन्, मानिसहरूले बाधाहरू ल्याइरहेका पो छन् कि, कार्य बन्दोबस्त, परमेश्‍वरका वचनहरूका विभिन्‍न पुस्तकहरू, वा रेकर्ड गरिएका प्रवचनहरू बाँडिएका छन् छैनन् भन्‍ने कुरा आउँछ, ख्रीष्टविरोधीहरूले यी कुराहरूबारे निश्‍चित बन्दोबस्त मिलाउने वा सोधपुछ गर्ने काम कहिल्यै गर्दैनन्। निष्ठावान्‌ कहलिनको लागि तिनीहरूले जोखिम लिनुपर्छ, आफ्नो अनुहार देखाउनुपर्छ, र कठिनाइहरू सामना गर्नुपर्छ भन्‍ने होइन। यहाँ समस्या के हो? कसले व्याख्या गर्न सक्छ? (तिनीहरूले पहिले यो काम सुरु गर्दा, यसलाई कसरी राम्ररी पूरा गर्ने वा सिफारिस गरिएका मानिसहरू उपयुक्त छन् छैनन् भन्‍नेबारे कहिल्यै विचार गरेनन्, र तिनीहरूले आफ्नो सारा हृदयले काम गर्ने वा आफ्नो जिम्मेवारी पूरा गर्ने कहिल्यै गरेनन्। तिनीहरूले यी कुराहरूबारे कहिल्यै विचार गरेनन्।) तिनीहरूले वास्तवमै बफादारी देखाउँदैनन्। परमेश्‍वरप्रति बफादार मानिसहरूले काम गर्ने तरिकाको प्रकृति र त्यस्तो बफादारी नभएका मानिसहरूको प्रकृतिबीच भिन्‍नता छ। जब तिनीहरू दुवैले खतरासँग सम्बन्धित मामलाहरू सामना गर्छन्, तब बफादारी भएका व्यक्तिहरूले कार्य बन्दोबस्तहरू लागू गर्न बुद्धि र विधिहरू प्रयोग गरेर खतरा सामना गर्न र आफ्नो काम गर्न सक्षम हुन्छन्। तर खतरामा परे पनि नपरे पनि ख्रीष्टविरोधीहरू ठोस काममा संलग्‍न हुँदैनन्, र तिनीहरूले कार्य बन्दोबस्तहरू कहिल्यै लागू गर्दैनन्। भिन्‍नता त्यही हो। ख्रीष्टविरोधीहरूले मण्डलीको स्थितिबारे, विभिन्‍न कामहरूबारे, र आदि इत्यादि कुराहरूबारे मौखिक रूपमा सोधपुछ गर्न सक्छन्, तर तिनीहरूको सोधपुछ पनि औपचारिकता मात्रै हुन्छन्, र तिनीहरूले केही सतही प्रयास मात्रै गरिरहेका हुन्छन्, र तिनीहरूले यसबारे सतर्कतापूर्वक विचार गरिरहेका हुँदैनन्। बाहिरबाट हेर्दा, तिनीहरूले ठोस काम गरिरहेजस्तो देखिन्छ, तर वास्तवमा तिनीहरूले कामलाई बुझेकै हुँदैनन्, र तिनीहरूले टिपोट लिने, यसबारे मनन गर्ने, र प्रार्थना वा खोजी गर्ने गर्दैनन्। तिनीहरूले कामका विभिन्‍न खण्डहरू कसरी अघि बढिरहेका छन्, वा राम्ररी नगरिएका कामका क्षेत्रहरूप्रति को जिम्‍मेवार छ, वा कुन-कुन मण्डली अगुवाहरू अनुपयुक्त हुन सक्छन्, वा कहाँ-कहाँ काम लागू गरिएको छैन भन्‍ने विषयमा विचार गर्न ऊर्जा खर्चँदैनन्। तिनीहरूले यी कुराहरूबारे विचार गर्दै गर्दैनन्, तिनीहरूले झारा मात्र टार्छन्, र तिनीहरूले समस्याहरू पहिचान गर्दा, तिनलाई समाधान गर्ने गर्दैनन्। कतिपय तथाकथित अगुवाहरूले त मानिसहरूलाई भेलाहरूमा बोलाउने, परिस्थितिबारे सोधपुछ गर्ने, र कामबारे विश्‍लेषण र अनुसन्धान गर्ने मात्र गर्छन्। तर कुनै ठोस काम आइपर्नेबित्तिकै, र यसको लागि तिनीहरूले कष्ट भोग्‍नुपर्ने र मूल्य चुकाउनुपर्ने हुनेबित्तिकै, र तिनीहरूको व्यक्तिगत सुरक्षालाई खतरामा पार्नुपर्ने, र केही हदसम्म कठिनाइ भोग्‍नुपर्ने हुनेबित्तिकै, तिनीहरूले त्यो काम गर्दै गर्दैनन्। त्यही क्षण तिनीहरूले काम गर्न छोड्छन्, र आत्मसंरक्षणलाई प्राथमिकता दिन्छन्। तिनीहरूले समस्याहरू पहिचान त गर्छन् तर त्यसको लागि कुनै निर्दिष्ट बन्दोबस्तहरू गर्दैनन्। अनि, यदि तिनीहरू विश्‍वासी हुन् भन्‍ने कुरा सबैलाई थाहा हुन्छ, र तिनीहरू पक्राउ पर्ने खतरा आइपर्छ भने, के तिनीहरूले यी काम अरूलाई सुम्पन्छन् त? अहँ, सुम्पँदैनन्। तिनीहरूले यी कामहरू गर्न अरूलाई अह्राउँदैनन्, र समस्या नै त्यही हो। त्यसोभए, यस्ता मानिसहरूले कस्तो सार प्रकट गर्छन् त? तिनीहरूमा बफादारीको कमी हुन्छ, तिनीहरू स्वार्थी र घृणित हुन्छन्, र तिनीहरूले हरकुरामा आफ्नै सुरक्षाबारे मात्रै विचार गर्छन्। तिनीहरूले परमेश्‍वरको घरका कार्य बन्दोबस्तहरू लागू भइरहेका छन् छैनन् भन्‍नेबारे, वा परमेश्‍वरको घरको कामको प्रगतिबारे कहिल्यै सोधपुछ गर्दैनन्, र यी कुराहरूप्रति तिनीहरूले कुनै मतलबै गर्दैनन्। तिनीहरूले आफ्नो बफादारी प्रस्तुत गरेका हुँदैनन्, र तिनीहरूले आफ्नो बफादारी देखाउने पनि गर्दैनन्। तिनीहरूको लागि त यी मामलाहरूमा झारा टार्नु नै पर्याप्त हुन्छ; तिनीहरूले यसैलाई काम गरेको रूपमा लिन्छन्। यदि खतरा सानो छ भने, तिनीहरूले मन नलागी-नलागी केही काम गर्न पनि सक्छन्। तर यदि खतरा ठूलो छ, र तिनीहरू पक्राउ पर्ने सम्भावना छ भने, तिनीहरूले यो काम जति नै महत्त्वपूर्ण भए पनि, गर्दै गर्दैनन्। त्यही नै ख्रीष्टविरोधीहरूको सार हो। तिनीहरूको हृदयको गहिराइमा, तिनीहरूका हितहरू सुरक्षित रहेसम्‍म, तिनीहरूले जोकोहीलाई धोका दिन सक्छन्। परमेश्‍वरको घरका हितहरू त्यागेर तिनीहरूले आफ्‍नो हित हासिल गर्छन्; तिनीहरूको लागि, तिनीहरूको हित नै सर्वोच्च हुन्छ। अनि, के कर्तव्य लिएपछि ख्रीष्टविरोधीहरू बफादार हुन सक्छन्? (अहँ, सक्दैनन्।) तिनीहरूको लागि बफादारी सम्भवै हुँदैन। के तिनीहरूले आफ्ना विश्‍वासी दाजुभाइ-दिदीबहिनीहरूको जीवन र सुरक्षाबारे विचार गर्न सक्छन्? (सक्दैनन्।) आफ्नै सुरक्षाको कुरा उठ्दा, ख्रीष्टविरोधीहरूले आफूलाई मात्रै रक्षा गर्छन्, आफ्ना विश्‍वासी दाजुभाइ-दिदीबहिनीहरूलाई आगोको खाडलमा धकेल्छन्, र तिनीहरूलाई बलिको शिकार बनाउँछन्। त्यही नै ख्रीष्टविरोधीहरूको प्रकृति सार हो।

आफ्नै सुरक्षाबारे विचार गर्नेबाहेक, कतिपय ख्रीष्टविरोधीहरू केबारे पनि विचार गर्छन्? तिनीहरू भन्छन्, “अहिले, हाम्रो वातावरण प्रतिकूल छ, त्यसैले हामी हाम्रो अनुहार कम देखाऔँ र सुसमाचार प्रचार कम गरौँ। त्यसरी, हामी पक्राउ पर्ने सम्भावना कम हुन्छ, र मण्डलीको काम पनि नष्ट हुँदैन। यदि हामी पक्राउ पर्नबाट जोगियौं भने, हामी यहूदामा परिणत हुनेछैनौं, र भविष्यमा पनि हामी अस्तित्वमै रहिरहन सक्‍नेछौं, होइन र?” के यस्ता बहानाहरू प्रयोग गरेर आफ्ना दाजुभाइ-दिदीबहिनीहरूलाई बहकाउने ख्रीष्टविरोधीहरू छैनन् र? कतिपय ख्रीष्टविरोधीहरू मृत्युदेखि निकै डराउँछन् र तिनीहरू बेइज्जतीपूर्ण जीवन जिउँछन्; तिनीहरू प्रतिष्ठा र हैसियत पनि मन पराउँछन्, र नेतृत्वको भूमिका लिन इच्छुक हुन्छन्। तिनीहरूलाई “अगुवाको काम सजिलो हुँदैन—यदि आफूलाई अगुवा बनाइएको कुरा ठूलो रातो अजिङ्गरले थाहा पायो भने, आफूलाई चर्चा मिल्नेछ, र आफ्नो नाम खोजी सूचीमा राखिने सम्भावना हुनेछ, र पक्राउ पर्नेबित्तिकै आफ्नो जीवन खतरामा पर्नेछ” भन्‍ने थाहा भए पनि, यो हैसियतका फाइदाहरूमा लिप्त हुन तिनीहरू यी खतराहरू बेवास्ता गर्छन्। अगुवाको रूपमा सेवा गर्दा, तिनीहरू आफ्नो देहगत आनन्दमा मात्रै लिप्त हुन्छन्, र वास्तविक काममा संलग्‍न हुँदैनन्। विभिन्‍न मण्डलीहरूसँग अलिअलि पत्राचारमा रहनेबाहेक, तिनीहरू अरू केही काम गर्दैनन्। तिनीहरू कतै लुकेर बस्छन् र कसैसँग भेट गर्दैनन्, आफूलाई बन्द गरेर राख्छन्, र दाजुभाइ-दिदीबहिनीहरूलाई तिनीहरूको अगुवा को हो भन्‍ने थाहै हुँदैन—तिनीहरूलाई त्यति हदसम्म डर लाग्छ। त्यसोभए, के तिनीहरू नाममात्रका अगुवा हुन् भनेर भन्‍नु सही हुँदैन र? (हुन्छ।) तिनीहरू अगुवाको रूपमा कुनै वास्तविक काममा संलग्‍न हुँदैनन्; तिनीहरू आफूलाई लुकाउनेबारे मात्रै वास्ता गर्छन्। अरूले तिनीहरूलाई “अगुवा बन्दा कस्तो हुन्छ?” भनेर सोध्दा तिनीहरू भन्छन्, “म अत्यन्तै व्यस्त छु, र सुरक्षाको लागि, म घर सरिरहनुपर्छ। यो वातावरण यति तनावपूर्ण छ कि म आफ्नो काममा ध्यान दिनै सक्दिनँ।” तिनीहरूलाई सधैँ धेरैले हेरिरहेका छन्, र कहाँ लुक्न सुरक्षित हुन्छ त्यो थाहै छैन भन्‍ने लाग्छ। तिनीहरू छद्मभेषी हुने, फरकफरक ठाउँमा लुकेर बस्‍ने, र एउटै ठाउँमा नबस्‍नेबाहेक, कुनै पनि दिन कुनै वास्तविक काम गर्दैनन्। के त्यस्ता अगुवाहरू छैनन् र? (छन्।) तिनीहरू के-कस्ता सिद्धान्तहरू पालना गर्छन्? यी मानिसहरू भन्छन्, “चलाक खरायोका तीन वटा दुला हुन्छन्। खरायोले सिकारीको आक्रमणबाट जोगिन र लुक्नलाई तीनवटा दुलो बनाउनुपर्छ। यदि व्यक्तिले खतराको सामना गर्‍यो र ऊ भाग्‍नुपर्‍यो, तर उसको लुक्ने ठाउँ छैन भने, के त्यो स्वीकार्य हुन्छ त? हामीले खरायोहरूबाट सिक्‍नुपर्छ! परमेश्‍वरले सृष्टि गर्नुभएका पशुहरूमा यस्तो बाँच्‍ने क्षमता हुन्छ, र मानिसहरूले तिनीहरूबाट सिक्‍नुपर्छ।” अगुवाको भूमिका लिएपछि, तिनीहरू यो धर्मसिद्धान्तको बुझाइमा पुगेका हुन्छन्, र तिनीहरू आफूले सत्यता बुझेकोसमेत विश्‍वास गर्छन्। वास्तवमा, तिनीहरू अत्यन्तै डराएका हुन्छन्। बस्‍ने ठाउँ असुरक्षित भएको कारण प्रहरीमा रिपोर्ट गरिएको अगुवाबारे वा आफ्नो कर्तव्य निर्वाह गर्न धेरैपटक बाहिर गएर धेरै मानिससँग अन्तरक्रिया गरेका कारण ठूलो रातो अजिङ्गरका जासूसहरूले निसाना बनाएको अगुवाबारे, र यी मानिसहरू कसरी पक्राउ परे र जेलसजाय पाए भन्नेबारे सुन्‍नसाथ तिनीहरू तुरुन्तै डराउँछन्। तिनीहरू सोच्छन्, “अहो, कतै पक्राउ पर्ने अर्को व्यक्ति म त हुनेछैन? मैले यसबाट सिक्‍नुपर्छ। म त्यति सक्रिय हुनु हुँदैन। यदि मैले मण्डलीको केही कामबाट पन्छिन मिल्छ भने, म ती काम गर्नेछैनँ। यदि मैले आफ्नो अनुहार देखाउनबाट तर्किन मिल्छ भने, म अनुहार देखाउनेछैनँ। म मेरो काम सक्दो न्यूनतम हदमा गर्नेछु, बाहिर जानबाट जोगिनेछु, कसैसँग अन्तरक्रिया गर्नबाट टाढै बस्‍नेछु, र म अगुवा रहेको कुरा कसैलाई थाहा नहोस् भन्‍ने सुनिश्‍चित गर्नेछु। आजभोलि, कसलाई अरूको वास्ता गर्ने फुर्सद छ र? जीवितै रहनु पनि त चुनौती नै हो!” अगुवाको भूमिका लिएपछि, तिनीहरू झोला बोकेर लुक्नेबाहेक, कुनै काम गर्दैनन्। पक्राउ पर्छु र दण्डित हुनेछु भन्‍ने लगातारको डर र बेचैनीमा तिनीहरू बस्छन्। मानिलिऊँ तिनीहरू कसैले यसो भनेको सुन्छन्, “तपाईँ पक्राउ पर्नुभयो भने, तपाईं मारिनुहुनेछ! यदि तपाईं अगुवा नभएको भए, यदि तपाईं साधारण विश्‍वासी मात्रै हुनुहुभएको भए, थोरै जरिमाना तिरेर पनि तपाईं रिहाइ हुन सक्‍नुहुन्थ्यो, तर तपाईं अगुवा हुनुभएकोले, के हुन्छ भनेर भन्‍न गाह्रो छ। कुरो अत्यन्तै खतरनाक छ! पक्राउ परेका कतिपय अगुवा वा कामदारहरूले मरेकाटे कुनै पनि जानकारी दिएनन् र तिनीहरू पुलिसद्वारा कुटेर मारिए।” कसैलाई कुटीकुटी मारियो भन्‍ने सुनेपछि, तिनीहरूको डर झन्झन् तीव्र हुन्छ, र तिनीहरूलाई काम गर्न झन्झन् डर लाग्छ। हरदिन तिनीहरू कसरी पक्राउ पर्नबाट जोगिने, कसरी आफ्नो अनुहार देखाउनबाट तर्किने, कसरी निगरानीमा पर्नबाट जोगिने, र कसरी दाजुभाइ-दिदीबहिनीहरूको सम्पर्कमा आउनबाट तर्किने त्यसबारे मात्रै विचार गर्छन्। तिनीहरू यी कुराहरूबारे सोच्दै दिमाग खियाउँछन् र आफ्नो कर्तव्य पूर्ण रूपमा बिर्सन्छन्। के यी बफादार मानिसहरू हुन् त? के यस्ता मानिसहरूले कुनै काम सम्हाल्न सक्छन् त? (अहँ, सक्दैनन्।) यस्ता मानिसहरू खालि डरपोक हुन्छन्, तर यस प्रकटीकरणका आधारमा मात्रै हामी तिनीहरूलाई ख्रीष्टविरोधीका रूपमा चित्रण गर्न अवश्य नै सक्दैनौँ, तैपनि यो प्रकटीकरणको प्रकृति के हो? यस प्रकटीकरणको सार भनेकै अविश्‍वासीको सार हो। परमेश्‍वरले मानिसहरूको सुरक्षा गर्न सक्नुहुन्छ भन्‍ने कुरा तिनीहरू विश्‍वास गर्दैनन्, र परमेश्‍वरको लागि मेहनत गर्न आफूलाई समर्पित गर्नु भनेको आफूलाई सत्यतामा समर्पित गर्नु हो, र यो परमेश्‍वरले अनुमोदन गर्नुहुने कुरा हो भन्‍ने कुरा पनि तिनीहरू बिलकुलै विश्‍वास गर्दैनन्। तिनीहरू हृदयमा परमेश्‍वरको डर मान्दैनन्; तिनीहरू शैतान र दुष्ट राजनीतिक दलहरूको मात्रै डर मान्छन्। तिनीहरू परमेश्‍वरको अस्तित्वमा विश्‍वास गर्दैनन्, तिनीहरू सबै कुरा परमेश्‍वरकै हातमा छ भन्‍ने विश्‍वास गर्दैनन्, अनि अवश्य नै तिनीहरू परमेश्‍वरले उहाँको खातिर, र उहाँको मार्ग पछ्याउन, र उहाँको आज्ञा पूरा गर्न सबै कुरा अर्पित गर्ने व्यक्तिलाई अनुमोदन गर्नुहुन्छ भन्‍ने कुरामा पनि विश्‍वास गर्दैनन्। तिनीहरू यीमध्ये कुनै कुरा पनि देख्‍न सक्दैनन्। अनि, तिनीहरू केमा चाहिँ विश्‍वास गर्छन् त? तिनीहरू आफू ठूलो रातो अजिङ्गरको हातमा परे, आफ्नो अन्त्य नराम्रो हुनेछ, आफूलाई जेल सजाय हुनेछ वा आफ्नो ज्यानसमेत जाने खतरा हुनेछ भन्‍ने कुरामा विश्‍वास गर्छन्। तिनीहरू हृदयमा आफ्नै सुरक्षाबारे मात्रै विचार गर्छन्, मण्डलीको कामबारे विचार गर्दैनन्। के तिनीहरू अविश्‍वासी होइनन् र? (हजुर, हुन्।) बाइबल के भन्छ? “मेरो खातिर आफ्नो जीवन गुमाउनेले त्यो भेट्टाउनेछ” (मत्ती १०:३९)। के तिनीहरूले यी वचनहरूमा विश्‍वास गर्छन् त? (अहँ, गर्दैनन्।) यदि तिनीहरूलाई कर्तव्य निर्वाह गर्ने क्रममा जोखिम लिन लगाइयो भने, तिनीहरू लुकेर कसैको अघि देखा नपरी बस्न चाहन्छन्—तिनीहरू पूरै अदृश्य हुन चाहन्छन्। तिनीहरू यति हदसम्म डराउँछन्। तिनीहरू परमेश्‍वर मानिसहरूको आड हुनुहुन्छ, सबथोक परमेश्‍वरकै हातमा छ, र कुनै कुरा साँच्‍चै गलत भयो वा तिनीहरू पक्राउ परे भने, त्यो परमेश्‍वरले अनुमति दिनुभएको कुरा हो, र त्यसैले मानिसहरूमा समर्पित हृदय हुनुपर्छ भन्‍ने कुरामा विश्‍वास गर्दैनन्। ती मानिसहरूमा यस्तो हृदय, यस्तो बुझाइ, वा यस्तो तयारी हुँदैन। के तिनीहरू साँच्‍चै नै परमेश्‍वरमा विश्‍वास गर्छन् त? (अहँ, गर्दैनन्।) के यस प्रकटीकरणको सार अविश्‍वासीको सार होइन र? (हजुर, हो।) हो, यस्तै हुन्छ। त्यस्ता मानिसहरू असाधारण रूपमा डरपोक हुन्छन्, अत्यन्तै त्रसित रहन्छन्, र शारीरिक कष्ट भोग्‍ने र आफूलाई कुनै नराम्रो कुरा आइपर्नेछ भन्‍नेबारे डर मानिरहन्छन्। तिनीहरू फिस्टे चराजस्तै डराइरहन्छन् र त्यसउप्रान्त आफ्नो काम गर्न सक्दैनन्। हामीले यसभन्दा पहिले कुरा गरेका व्यक्तिहरूमा काम गर्न सक्‍ने क्षमता त हुन्छ, तर तिनीहरू काम पटक्‍कै गर्दैनन्। तिनीहरूलाई समस्या छ भन्‍ने थाहा त हुन्छ, तर तिनीहरू त्यसलाई सम्हाल्दैनन्। तिनीहरू बस् आफ्‍नो रक्षा मात्रै गर्छन्, र तिनीहरू निकै स्वार्थी र घृणित हुन्छन्। यी दुवै प्रकारका मानिसहरू अविश्‍वासी हुन्। पहिलो प्रकारका व्यक्तिहरू चिप्ले र धोकेबाज व्यक्ति हुन्, कठिनाइ र थकाइको डर मान्ने, आफ्नो देहको चिन्ता गर्ने, र वास्तविक काममा संलग्‍न नहुने व्यक्ति हुन्। दोस्रो प्रकारका व्यक्तिहरू डरपोक र त्रासमा रहने व्यक्तिहरू हुन्, तिनीहरू वास्तविक काम गर्ने आँटै गर्दैनन्, र तिनीहरू ठूलो रातो अजिङ्गरले पक्राउ गरेर सताउँछ भन्‍ने डर मान्छन्। के यी दुई प्रकारका मानिसहरूबीचमा भिन्‍नता छैन र? (छ।)

ख्रीष्टविरोधीहरूले आफ्नै सुरक्षा कसरी गर्छन् भन्‍नेबारे तिमीहरूलाई केही उदाहरणहरू थाहा छ? (परमेश्‍वर, मलाई त्यस्तो एउटा उदाहरण थाहा छ। एउटा मण्डलीलाई ठूलो रातो अजिङ्गरले आक्रमण गरेको थियो, किनभने त्यो मण्डली उन्मत्त रूपमा खराब कामकुरा गर्ने ख्रीष्टविरोधीको नियन्त्रणमा थियो, र त्यसपछि अगुवा, डिकन, र केही विश्‍वासी दाजुभाइ-दिदीबहिनीहरू पक्राउ परेका थिए। त्यो बेला, ख्रीष्टविरोधीलाई पक्राउ पर्छु भन्‍ने डर लाग्यो। त्यसैले घटनापछिको प्रभाव सम्हाल्‍ने कार्य बन्दोबस्तहरू नगरी, तिनी दुर्गम स्थानमा लुकेर बसे। तिनले अतिथि सत्कारक परिवारमा बस्‍नसमेत इन्कार गरे, र कोठा भाडामा लिन भेटीहरू प्रयोग गर्न जिद्दी गरे। तिनले त्यस घटनापछि गरिनुपर्ने कामको लागि उचित बन्दोबस्तहरू नगरेकोले र लुकेका खतराहरू तुरुन्तै नहटाएकोले, त्यसपछि धेरै जना विश्‍वासी दाजुभाइ-दिदीबहिनीहरू पक्राउ परे, र मण्डलीको काम रोक्‍नुपर्ने बाध्यता आइपर्‍यो। यसरी ख्रीष्टविरोधीहरू अत्यन्तै स्वार्थी र घृणित हुन्छन् भन्‍ने कुरा स्पष्ट छ। नाजुक क्षणहरूमा, तिनीहरूले आफ्नै हितहरू मात्रै रक्षा गर्छन् र परमेश्‍वरको घरका हितहरू बिलकुलै रक्षा गर्दैनन्।) ख्रीष्टविरोधीहरू अत्यन्तै स्वार्थी र घृणित हुन्छन्। परमेश्‍वरमाथि तिनीहरूसँग साँचो विश्‍वास हुँदैन, परमेश्‍वरप्रतिको बफादारी हुने कुरा त परै जाओस्; जब तिनीहरूले कुनै समस्याको सामना गर्छन्, तिनीहरूले केवल आफूलाई बचाउँछन् र आफ्नो सुरक्षा गर्छन्। तिनीहरूका लागि, आफ्नो सुरक्षाभन्दा महत्त्वपूर्ण कुरा अरू केही हुँदैन। तिनीहरू जीवित रहेसम्म र पक्राउ नपरेसम्म पुग्यो, तिनीहरूले मण्डलीको काममा कति हानि पुगेको छ भन्ने कुराको वास्ता गर्दैनन्। यस्ता मानिसहरू अत्यन्तै स्वार्थी हुन्छन्, तिनीहरूले दाजुभाइ-दिदीबहिनीहरू वा मण्डलीको कामबारे बिल्कुलै सोच्दैनन्, तिनीहरूले आफ्नै सुरक्षाबारे मात्र सोच्छन्। तिनीहरू ख्रीष्टविरोधीहरू हुन्। जब परमेश्‍वरप्रति बफादार र परमेश्‍वरमा साँचो विश्‍वास गर्नेहरूलाई यस्ता कुराहरू आइपर्छन्, उनीहरूले ती कुराको सामना कसरी गर्छन्? तिनीहरूले गर्ने कार्य ख्रीष्टविरोधीहरूले गर्ने कार्यभन्दा कसरी फरक हुन्छ? (परमेश्‍वरप्रति बफादार मानिसहरूको जीवनमा यस्ता कुराहरू आइपर्दा, तिनीहरूले परमेश्‍वरको घरको हित रक्षा गर्न, परमेश्‍वरको घरको भेटीमा घाटा हुनबाट जोगाउने उपायहरू सोच्छन् अनि तिनीहरूले घाटा कम गराउन अगुवा र सेवकहरू, दाजुभाइ-दिदीबहिनीहरूको लागि आवश्यक व्यवस्था गर्छन्। ठीक यसै बेला, ख्रीष्टविरोधीहरूले चाहिँ सुरुमा आफूलाई रक्षा गर्ने कुरा सुनिश्‍चित गर्छन्। तिनीहरूलाई मण्डलीको काम वा परमेश्‍वरका चुनिएका मानिसहरूको सुरक्षाको चिन्ता हुँदैन, र जब मण्डलीले पक्राउहरू सामना गर्छ, तब यसले मण्डलीको काममा घाटा निम्त्याउँछ।) ख्रीष्टविरोधीहरू मण्डलीको काम र परमेश्‍वरको भेटी छोडेर हिँड्छन्, र तिनीहरू घटनाका असरहरू समाधान गर्न मानिसहरू खटाउँदैनन्। यो त ठूलो रातो अजिङ्गरलाई परमेश्‍वरको भेटी र उहाँका चुनिएका मानिसहरू खोस्न अनुमति दिनुजस्तै हो। के यो परमेश्‍वरका भेटीहरू र उहाँका चुनिएका मानिसहरूप्रति गुप्त रूपमा धोका दिनु होइन र? परमेश्‍वरप्रति बफादार मानिसहरूलाई वातावरण खतरनाक छ भन्‍ने स्पष्टसित थाहा हुँदा पनि तिनीहरू घटनाको घटना सम्‍हाल्‍ने खतरा मोल्‍छन्, अनि आफू पछि हट्नुअघि परमेश्‍वरको घरमा हुने घाटा कम बनाइराख्छन्। तिनीहरूले आफ्नो सुरक्षालाई प्राथमिकतामा राख्दैनन्। मलाई भन्, ठूलो रातो अजिङ्गरको यो दुष्ट देशमा, परमेश्‍वरमा विश्‍वास गर्दा र आफ्‍नो कर्तव्य निभाउँदा पटक्कै खतरा छैन भनेर कसले सुनिश्चित गर्न सक्छ? व्यक्तिले जुनसुकै कर्तव्य लिए पनि, यसमा केही खतरा हुन्छ नै—तैपनि कर्तव्य निभाउनु परमेश्‍वरको आज्ञा हो, र परमेश्‍वरलाई पछ्याउने क्रममा, व्यक्तिले आफ्‍नो कर्तव्य निभाउने खतरा मोल्‍नैपर्छ। व्यक्तिले बुद्धि चलाउनुपर्छ, र आफ्‍नो सुरक्षा सुनिश्‍चित गर्न उपायहरू अपनाउनुपर्छ, तर व्यक्तिगत सुरक्षालाई प्राथमिकता दिनु हुँदैन। उसले पहिले परमेश्‍वरका अभिप्रायहरूलाई विचार गर्नुपर्छ, उहाँको घरको कामलाई पहिलो स्थानमा राख्‍नुपर्छ र सुसमाचार सुनाउने कार्यलाई पहिलो स्थानमा राख्‍नुपर्छ। परमेश्‍वरले तिनीहरूलाई दिनुभएको आज्ञा पूरा गर्नु सबैभन्दा महत्त्वपूर्ण कुरा हो, र यो नै पहिले आउँछ। ख्रीष्टविरोधीहरूले आफ्नो व्यक्तिगत सुरक्षालाई उच्च प्राथमिकता दिन्छन्; तिनीहरू अरू कुनै कुरासित तिनीहरूको सम्बन्ध छैन भनी विश्‍वास गर्छन्। अरू कसैलाई केही भयो भने तिनीहरू वास्ता गर्दैनन्, चाहे त्यो व्यक्ति जोसुकै होस्। जबसम्म ख्रीष्टविरोधीहरू आफैलाई केही नराम्रो हुँदैन, तबसम्‍म तिनीहरू ढुक्‍क नै हुन्छन्। तिनीहरूमा कुनै बफादारीता हुँदैन, जुन कुरा ख्रीष्टविरोधीको प्रकृति सारद्वारा निर्धारित हुन्छ। के मूलभूमि चीनको वातावरणमा कर्तव्य निभाउने क्रममा कुनै जोखिम लिनबाट जोगिनु र कुनै पनि खराब घटना नघट्ने कुरा सुनिश्‍चित गर्नु सम्भव हुन्छ त? सबैभन्दा सतर्क व्यक्तिले पनि त्यस्तो ग्यारेन्टी गर्न सक्दैन। तर होसियार हुनु जरुरी छ। अग्रिम रूपमा राम्ररी तयारी गर्दा परिस्थिति अलिक सुधार हुन्छ, र यसले कुनै कुरा गलत हुँदा घाटाहरू न्यूनीकरण गर्न सहयोग गर्न सक्छ। यदि कुनै तयारी गरिएन भने, घाटा निकै धेरै हुनेछ। के तिमीहरूले यी दुई परिस्थितिहरूबीच रहेको भिन्‍नता स्पष्ट रूपमा देख्‍न सक्छौ? त्यसकारण, चाहे भेलाहरूको सन्दर्भमा होस् वा कुनै प्रकारको कर्तव्यपालनको सन्दर्भमा होस्, सतर्क हुनु नै सबैभन्दा राम्रो हो, र केही निवारक उपायहरू अपनाउनु जरुरी हुन्छ। जब बफादार व्यक्तिले आफ्नो कर्तव्य निर्वाह गर्छ, तब उसले अलिक विस्तृत रूपमा र राम्रोसँग सोच्न सक्छ। उसले यी कुराहरू जतिसक्दो राम्ररी बन्दोबस्त गर्न चाहन्छ, ताकि कुनै कुरा गलत भयो भने, घाटाहरू कम गर्न सकियोस्। उसले यो परिणाम हासिल गर्नैपर्छ भन्‍ने उसलाई लाग्छ। बफादारिता नभएको व्यक्तिले यी कुराहरू विचार गर्दैन। उसलाई यी कुराहरू महत्त्वपूर्ण छैनन् भन्‍ने लाग्छ, र उसले यी कुराहरूलाई आफ्नो जिम्मेवारी वा कर्तव्यको रूपमा लिँदैन। जब कुनै कुरा गलत हुन्छ, तब उसलाई कुनै ग्लानिबोध हुँदैन। यो बफादारीको कमी हुनुको प्रकटीकरण हो। ख्रीष्टविरोधीहरू परमेश्‍वरप्रति कुनै बफादारी देखाउँदैनन्। जब तिनीहरूलाई काम दिइन्छ, तिनीहरू खुशीसाथ यो काम स्वीकार गर्छन्, र केही राम्रा घोषणाहरू गर्छन्, तर खतरा आइपर्दा, तिनीहरू सबैभन्दा छिटो भाग्छन्; सबैभन्दा पहिले दौडने, सबैभन्दा पहिले भाग्‍ने तिनीहरू नै हुन्छन्। यसले तिनीहरूको स्वार्थीपन र घृणित अवस्था अत्यन्तै गम्भीर छ भन्‍ने देखाउँछ। तिनीहरूमा कुनै जिम्मेवारी वा बफादारीको भाव हुँदैन। समस्या सामना गर्दा, तिनीहरूलाई कसरी भाग्‍ने र कसरी लुक्ने भन्‍ने मात्रै थाहा हुन्छ, र तिनीहरू आफ्नो रक्षा गर्नेबारे मात्रै विचार गर्छन्, आफ्नो जिम्मेवारी वा कर्तव्यबारे कहिल्यै विचार गर्दैनन्। आफ्नो व्यक्तिगत सुरक्षाको लागि, ख्रीष्टविरोधीहरू निरन्तर आफ्नो स्वार्थी र घृणित प्रकृति प्रदर्शन गर्छन्। तिनीहरू परमेश्‍वरको घरको काम वा आफ्ना कर्तव्यहरूलाई प्राथमिकता दिँदैनन्। परमेश्‍वरको घरका हितहरूलाई त झन् तिनीहरू अझै कम मात्र प्राथमिकता दिन्छन्। बरु यसको साटो, तिनीहरूले आफ्नै सुरक्षालाई प्राथमिकता दिन्छन्।

के हामीले भर्खरै सङ्गति गरेको उपखण्ड ख्रीष्टविरोधीहरूका विभिन्‍न प्रकटीकरणहरूको नवौँ बुँदा अर्थात्—तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन्—भन्‍ने कुरासित सम्बन्धित छैन र? (छ।) आफ्नो रक्षा गर्न, खतरा र शारीरिक कष्टबाट बच्न, ख्रीष्टविरोधीहरूले परमेश्‍वरको घरको काम र आफ्ना कर्तव्यहरूप्रति झाराटारुवा मनोवृत्ति अपनाउँछन्। तिनीहरूले वास्तविक काम नगरी पदहरू ओगटेर बस्छन्। के यो परमेश्‍वरको घरका हितहरूलाई धोका दिनु होइन र? के यो व्यक्तिगत सुरक्षाको खातिर परमेश्‍वरको घरका हितहरू, परमेश्‍वरको काम, र आफ्ना जिम्मेवारीहरू बेवास्ता गर्नु होइन र? (हो।) हामीले यो उपखण्डमा चिरफार गरेका प्रकटीकरणहरूले ख्रीष्टविरोधीहरूको स्वार्थी र घृणित सार पूर्ण रूपमा खुलासा गर्छन्। यहाँ हामीले मुख्य रूपमा केबारे सङ्गति गरेका छौं? ख्रीष्टविरोधीहरूले समस्यामा पर्छु भन्‍ने डरले र आफूलाई रक्षा गर्नको लागि आफ्नो कर्तव्य निर्वाह गर्दैनन्, र परमेश्‍वरप्रति कुनै पनि किसिमको बफादारी देखाउँदैनन्। के यो प्रकटीकरणमा कुनै सत्यता वास्तविकता छ? के यो विवेक र समझ गुम्‍नु होइन र? यो पूर्णतया मानवताको अभाव हुनु हो!

ख. तिनीहरूको आफ्नै प्रतिष्ठा र हैसियत

हामी अब सङ्गतिको दोस्रो उपखण्ड, अर्थात् ख्रीष्टविरोधीहरूको आफ्नै प्रतिष्ठा र हैसियतको विषयलाई निरन्तरता दिऔँ। यसमा ख्रीष्टविरोधीहरूका हितहरू पनि समावेश हुन्छन्। अहिले, हामीले यी तीन उपखण्डहरूबारे छलफल गरिरहेका छौं: ख्रीष्टविरोधीहरूको आफ्नै सुरक्षा, तिनीहरूको आफ्नै प्रतिष्ठा र हैसियत, र तिनीहरूका आफ्नै फाइदाहरू—यी सबै कुरा ख्रीष्टविरोधीहरूका आफ्नै हितहरूसँग सम्बन्धित छन्। के यी कुराहरूको परमेश्‍वरको घरको कामसँग कुनै सम्बन्ध छ? (हो, छ।) के सम्बन्ध छ? (आफूलाई रक्षा गर्न र आफ्नो प्रतिष्ठा र हैसियत रक्षा गर्न ख्रीष्टविरोधीहरूले मण्डलीको काममा बाधा दिन र खलल पुर्‍याउन सक्छन्।) ख्रीष्टविरोधीहरूले आफ्नै हितहरू रक्षा गर्न परमेश्‍वरको घरका हितहरू र मण्डलीको काममा हानि गर्छन्। ख्रीष्टविरोधीहरूको स्वार्थी र घृणित प्रकृतिलाई हेर्दा, यस्ता व्यक्तिहरू आफ्नो सुरक्षाको निकै रक्षा गर्नेबाहेक, अरू के कुरालाई महत्त्व दिन्छन्? (तिनीहरूलाई प्रतिष्ठा र हैसियत निकै मन पर्छ।) ठीक भन्यौ। ख्रीष्टविरोधीहरूलाई प्रतिष्ठा र हैसियत निकै मन पर्छ। प्रतिष्ठा र हैसियत तिनीहरूको जीवनको प्राण हो। तिनीहरूलाई प्रतिष्ठा र हैसियतविना जीवन अर्थहीन छ भन्‍ने लाग्छ, र प्रतिष्ठा र हैसियतविना कुनै पनि कुरा गर्न तिनीहरूलाई जाँगर चल्दैन। ख्रीष्टविरोधीहरूको लागि, प्रतिष्ठा र हैसियत दुवै नै तिनीहरूको व्यक्तिगत हितहरूसँग घनिष्ठ रूपमा सम्बन्धित हुन्छन्; ती तिनीहरूका घातक बिन्दुहरू हुन्। त्यसकारण ख्रीष्टविरोधीहरूले गर्ने सबै कुरा हैसियत र प्रतिष्ठामै केन्द्रित हुन्छन्। यी कुराहरू नहुने हो भने, तिनीहरूले कुनै पनि काम गर्नेछैनन् होला। ख्रीष्टविरोधीहरूसँग हैसियत भए पनि नभए पनि, तिनीहरूले जुन उद्देश्यको लागि सङ्घर्ष गर्छन्, तिनीहरू जुन दिशामा लागिपर्छन् त्यो यिनै दुई कुराहरू अर्थात् प्रतिष्ठा र हैसियतसँग सम्‍बन्धित हुन्छ। जब ख्रीष्टविरोधीहरूले चीनजस्तो निरङ्कुश वातावरणमा परमेश्‍वरमा विश्‍वास गर्छन्, तब तिनीहरूले आफ्नो सुरक्षा सुनिश्‍चित गर्ने हितको खातिर परमेश्‍वरको घरका हितहरूप्रति कुनै ध्यान दिँदैनन्। तिनीहरूले गर्ने कामको एउटा भाग भनेको आफ्नो सारा शक्तिले हैसियत पछ्याउनु, र शक्तिलाई दह्रिलो गरी पकडमा राख्‍नु र मण्डली नियन्त्रण गर्नु हो। अर्को पक्षचाहिँ के हो भने, तिनीहरूले सधैँ आफ्नै प्रतिष्ठा र हैसियतको खातिर बोल्ने, काम गर्ने, दौडधूप गर्ने, र परिश्रम गर्ने गरिरहेका हुन्छन्। ख्रीष्टविरोधीहरूले भन्‍ने र गर्ने सबै कुरा यसैमा केन्द्रित हुन्छ। परमेश्‍वरका चुनिएका मानिसहरूको जीवन प्रवेशको लागि ख्रीष्टविरोधीहरूले कहिल्यै पनि कुनै वास्तविक काम गर्दैनन्, र तिनीहरूले कहिल्यै पनि राज्यको सुसमाचार प्रचार गर्नका लागि कुनै वास्तविक काम गर्दैनन्। जब तिनीहरूले मूल्य चुकाउँछन्, त्यो बेला तिनीहरूले किन मूल्य चुकाएछन्, त्यो हेर्नू। जब तिनीहरूले कुनै समस्याबारे आवेगसाथ बहस गर्छन्, तब तिनीहरूले किन यसबारे यसरी बहस गरिरहेका छन्, त्यो हेर्नू। जब तिनीहरूले कुनै व्यक्तिबारे छलफल गर्छन् वा उसलाई निन्दा गर्छन्, तब तिनीहरूको अभिप्राय र उद्देश्य के हो, त्यो हेर्नू। अनि, जब तिनीहरू कुनै कुराको सन्दर्भमा व्याकुल हुन्छन् वा रिसाउँछन्, तब तिनीहरूले कस्तो स्वभाव प्रकट गर्दै छन्, त्यो हेर्नू। मानिसहरूले मान्छेको हृदयको भित्री भाग देख्‍न सक्दैनन्, तर परमेश्‍वरले देख्‍न सक्नुहुन्छ। जब परमेश्‍वरले मान्छेको हृदयको भित्री भाग हेर्नुहुन्छ, तब मानिसहरूले बोल्ने र गर्ने कुराको सार मापन गर्न उहाँ के प्रयोग गर्नुहुन्छ? यसलाई मापन गर्न उहाँ सत्यता प्रयोग गर्नुहुन्छ। मान्छेको नजरमा त आफ्नो प्रतिष्ठा र हैसियत रक्षा गर्नु उचित कुरा हो। तर त्यसोभए परमेश्‍वरको नजरमा किन यसलाई ख्रीष्टविरोधीहरूको प्रकटीकरण र अभिव्यक्ति, र ख्रीष्टविरोधीहरूको सारका रूपमा चित्रण गरिन्छ? यो कुरा ख्रीष्टविरोधीहरूले गर्ने सबै कुराको प्रेरक शक्ति र उत्प्रेरणामा आधारित हुन्छ। परमेश्‍वरले तिनीहरूले गर्ने कामको प्रेरक शक्ति र उत्प्रेरणालाई सूक्ष्म जाँच गर्नुहुन्छ, र अन्त्यमा, तिनीहरूले गर्ने सबै कुरा कर्तव्य निर्वाह गर्ने, सत्यता अभ्यास गर्ने र परमेश्‍वरमा समर्पित हुने कामको लागि नभई आफ्नै प्रतिष्ठा र हैसियतको लागि हुन्छ भनेर निर्धारित गर्नुहुन्छ।

ख्रीष्टविरोधीहरू प्रतिष्ठा र हैसियत पछ्याउँछन्, त्यसकारण तिनीहरू अवश्य नै आफ्नो प्रतिष्ठा र हैसियत कायम राख्‍न बोल्ने र काम गर्ने गर्छन्। तिनीहरू आफ्नो प्रतिष्ठा र हैसियतलाई अरू सबै कुराभन्दा माथि राख्छन्। यदि तिनीहरूको वरपर कुनै व्यक्तिमा राम्रो क्षमता छ र उसले सत्यता खोजी गर्छ, र त्यो व्यक्तिले विश्‍वासी दाजुभाइ-दिदीबहिनीहरूमाझ केही प्रतिष्ठा प्राप्त गर्छ र ऊ समूह अगुवा चुनिन्छ, र त्यो व्यक्तिलाई विश्‍वासी दाजुभाइ-दिदीबहिनीहरूले साँच्‍चै नै प्रशंसा र अनुमोदन गर्छन् भने, ख्रीष्टविरोधीहरू कस्तो प्रतिक्रिया दिन्छन्? अवश्य नै, तिनीहरू यसप्रति खुशी हुनेछैनन्, र तिनीहरूमा डाहा पैदा हुनेछ। यदि ख्रीष्टविरोधीहरूमा डाहा हुन्छ भने, मलाई भन त, के तिनीहरू राम्रोसित व्यवहार गर्न सक्छन्? के तिनीहरूले यसबारे केही गर्नुपर्दैन र? (पर्छ।) तिनीहरूले साँच्‍चै नै त्यो व्यक्तिलाई डाहा गर्छन् भने के गर्नेछन्? तिनीहरूले अवश्य नै मनमा यस्तो हिसाबकिताब गर्नेछन्: “यो व्यक्तिको क्षमता निकै राम्रो छ, उसमा यो पेसाबारे केही न केही बुझाइ छ, र ऊ मभन्दा दह्रिलो छ। यो कुराले परमेश्‍वरको घरको काममा फाइदा गर्ला, तर मेरो लागि गर्दैन! के उसले मेरो पद लिनेछैन र? यदि उसले एकदिन साँच्‍चै नै मलाई प्रतिस्थापन गर्‍यो भने, के त्यो समस्या हुँदैन र? मैले अगाडि नै केही गर्नुपर्छ। यदि एकदिन ऊ आफ्नै खुट्टामा उभिन सक्यो भने, उसलाई सम्हाल्न मलाई त्यति सजिलो हुनेछैन। मैले पहिले नै प्रहार गर्नु राम्रो हुन्छ। यदि मैले ढिलाइ गरेर उसलाई मेरो खुलासा गर्न दिएँ भने, परिणामहरू के हुनेछ कसलाई के थाहा। अनि, मैले कसरी प्रहार गर्न सक्छु र? मैले कुनै न कुनै बहाना बनाउनुपर्छ, कुनै न कुनै मौका खोज्नुपर्छ।” मलाई भन त, यदि मानिसहरू यसरी कसैलाई यातना दिन चाहन्छन् भने, के तिनीहरूले सजिलै त्यस्तो गर्ने बहाना बनाउने र मौका खोज्‍ने गर्दैनन् र? दियाबलसको एउटा युक्ति के हो? (“कुकुर कुट्ने बुद्धि भएको मान्छेले सजिलै लौरो भेट्टाउँछ।”) ठीक भन्यौ, “कुकुर कुट्ने बुद्धि भएको मान्छेले सजिलै लौरो भेट्टाउँछ।” शैतानको संसारमा, यस्तो तर्क हुन्छ, र यस्ता कुराहरू हुन्छन्। परमेश्‍वरको सन्दर्भमा यस्तो कदापि हुँदैन। ख्रीष्टविरोधीहरू शैतानका हुन् र तिनीहरू यी कुराहरू गर्न अत्यन्तै सिपालु हुन्छन्। तिनीहरू यसरी मनन गर्छन्: “कुकुर कुट्ने बुद्धि भएको मान्छेले सजिलै लौरो भेट्टाउँछ। म तँलाई दोष दिनेछु, तँलाई यातना दिने मौका खोज्नेछु, तेरो अहङ्कार र अभिमान दमन गर्नेछु, र विश्‍वासी दाजुभाइ-दिदीबहिनीहरूलाई अर्कोपटक तँलाई आदर गर्न र टोली अगुवाको रूपमा छनौट गर्नबाट रोक्नेछु। त्यसपछि, तँ मेरो लागि खतरा बन्‍नेछैनस्, होइन र? यदि मैले यो सम्भावित समस्या र यो प्रतिद्वन्द्वीलाई हटाएँ भने, के मलाई सहज हुनेछैन र?” यदि तिनीहरूको मनभित्र ठूलो उथलपुथल हुँदै छ भने, के तिनीहरूले बाहिरी रूपमा यस्तो काम गर्नबाट आफूलाई रोक्न सक्छन् र? ख्रीष्टविरोधीहरूको प्रकृतिलाई ध्यानमा राख्दा, के तिनीहरूले यो विचारलाई आफ्नो हृदयमै थुनेर केही नगरी बस्न सक्छन् र? अवश्य नै सक्दैनन्। तिनीहरूले अवश्‍यै यस्तो गर्ने उपाय भेट्टाउनेछन्। ख्रीष्टविरोधीहरूको क्रूरता नै यही हो। तिनीहरूले यस्तो सोच्ने मात्र होइन, यही उद्देश्य हासिल गर्नसमेत चाहन्छन्। त्यसकारण, तिनीहरूले यो मामलामा उत्कट रूपमा मनन गर्दै दिमाग खियाउँछन्। तिनीहरूले परमेश्‍वरको घरका हितहरूबारे विचार गर्दैनन्, न त मण्डलीको कामबारे नै विचार गर्छन्। तिनीहरूले आफ्नो व्यवहार परमेश्‍वरको अभिप्रायअनुरूप छ छैन भनेर त झनै वास्ता गर्दैनन्। तिनीहरूले आफ्नो प्रतिष्ठा र हैसियत कसरी कायम राख्‍ने, आफ्नो शक्ति कसरी रक्षा गर्ने भन्‍नेबारे मात्रै विचार गर्छन्। तिनीहरूलाई प्रतिद्वन्द्वीले आफ्नो हैसियत खतरामा पारिसकेको छ भन्‍ने लाग्छ, त्यसैले तिनीहरू उनीहरूलाई तल झार्ने मौका खोज्ने प्रयास गर्छन्। जब तिनीहरूले त्यस प्रतिद्वन्द्वीले तिनीहरूसँग सल्लाह नै नगरी, निरन्तर आफ्नो कर्तव्य झारा टार्दै निर्वाह गर्ने कुनै व्यक्तिलाई बर्खास्त गरेको थाहा पाउँछन्, तब यसलाई त्यो प्रतिद्वन्द्वीलाई दोष लाउने सही मौकाको रूपमा हेर्छन्। अनि, विश्‍वासी दाजुभाइ-दिदीबहिनीहरूसामु, तिनीहरूले यसो भन्छन्, “आज सबैजना यहाँ भएको हुनाले, यो मामलालाई चिरफारको लागि अघि सारौँ। के सहकर्मी वा साझेदारहरूसँग छलफल नगरी बिनाअनुमति कसैलाई बर्खास्त गर्नु तानाशाही कार्य होइन र? किन कसैले यस्तो गल्ती गर्छ? के तिनीहरूको स्वभावमा समस्या हुँदैन र? के तिनीहरूलाई काटछाँट गरिनुपर्दैन र? के विश्‍वासी दाजुभाइ-दिदीबहिनीहरूले तिनीहरूलाई त्याग्‍नुपर्दैन र?” तिनीहरूले यो समस्या टिप्छन् र आफ्नो प्रतिद्वन्द्वीलाई बदनाम गर्न र आफूलाई उचाल्न तिललाई पहाड बनाउँछन्। वास्तवमा, परिस्थिति त्यति गम्भीर हुँदैन। कुनै टोली सदस्यलाई बर्खास्त गरिएपछि वा उसको कर्तव्य समायोजन गरिएपछि त्यसबारे रिपोर्ट गर्नु पूर्ण रूपमा स्वीकार्य हुन्छ, तर त्यो बर्खासी वा समायोजन सिद्धान्तहरूअनुरूप हुनुपर्छ। तर ख्रीष्टविरोधीहरूले यो समस्यालाई ठूलो बनाउँछन्। तिनीहरूले जानाजानी आफ्नो प्रतिद्वन्द्वीलाई आक्रमण गर्ने र आफूलाई उचाल्ने गर्छन्। के यो अरूलाई यातना दिनुको प्रकटीकरण होइन र? तिनीहरूले क्रूर रूपमा प्रतिद्वन्द्वीको काटछाँट गर्छन्, र उनीहरूमाथि अतिरञ्जित आरोप लाउँछन्। यसबारे सुनेपछि, विश्‍वासी दाजुभाइ-दिदीबहिनीहरू सोच्छन्, “के भइरहेको हो? केही त गडबडी छ जस्तो छ। तिनीहरूले भनेको कुरा वास्तविकतासँग मिल्दैन! कर्तव्य समायोजन गरिएको व्यक्तिले उसको कर्तव्य जिम्मेवारीसाथ गरिरहेको थिएन—यो पहिचान भइसकेको तथ्य हो। मण्डलीको काम कायम राख्न उसलाई बर्खास्त गरिएको हो। यसरी कर्तव्य निर्वाह गर्नु त गम्भीर र जिम्मेवार शैली हो, र यो बफादारीको प्रकटीकरण हो। त्यसकारण किन यसलाई तानाशाही शासनको कामको रूपमा वर्गीकरण गर्ने? यो त स्पष्ट रूपमै ‘कुकुर कुट्ने बुद्धि भएको मान्छेले सजिलै लौरो भेट्टाउँछ’ भन्‍ने भनाइजस्तो कुरा हो।” केही मात्रामा सत्यता बुझेको र अलिअलि समझशक्ति भएको जोकोही व्यक्तिले यी ख्रीष्टविरोधीहरूले आफ्नो हैसियतको धाक देखाइरहेका छन् र आफ्नो प्रतिद्वन्द्वीमाथि रिस पोखिरहेका छन् भन्‍ने कुरा झलक्‍क हेर्दा मात्रै पनि पहिचान गर्न सक्छ। यो कसरी कामको जिम्मेवारी लिएको भयो र? यो कसरी व्यक्तिलाई काटछाँट गरेको भयो र? यी ख्रीष्टविरोधीहरूले सानो कुरालाई ठूलो बनाइरहेका हुन्छन्: यो त स्पष्ट रूपमै रिस-इबी र व्यक्तिगत बदला मात्रै हो। यो मानव इच्छा र शैतानबाट आएको हो, परमेश्‍वरबाट आएको होइन। यो अवश्य नै काम र कर्तव्यप्रति जिम्मेवारी लिने मनोवृत्तिबाट आएको होइन—तिनीहरूको अभिप्राय त्यस्तो हुँदैन। ख्रीष्टविरोधीहरूले आफ्ना अभिप्रायहरू अत्यन्तै स्पष्ट रूपमा खुलासा गर्छन्, र कतिपय मानिसहरूले यो कुरा देख्‍न सक्छन्। के ख्रीष्टविरोधीहरूले त्यो कुरा महसुस गर्न सक्छन् त? (सक्छन्।) ख्रीष्टविरोधीहरूको चलाकी नै त्यही हो। तिनीहरू आफ्नो हैसियत रक्षा गर्ने, मानिसहरूलाई तर्कजालमा फसाउने, मानिसहरूको मन जित्ने, र विशेष गरी मानिसहरूको हृदय “बुझ्ने” कार्यमा सबैभन्दा सिपालु हुन्छन्। तिनीहरूले मनमनै यस्तो सोच्छन्, “तिमीहरूको हृदयमा भएको हरेक विचार म छर्लङ्ग देख्‍न सक्छु। तिमीहरूले सत्यता बुझ्न सक्छौ होला, तर मेरो भित्री वास्तविकता देख्‍न सक्दैनौ। म तिमीहरूको भित्री वास्तविकता देख्‍न सक्छु। मैले भनेको कुरामा को विश्‍वस्त छैन भन्‍ने मलाई थाहा हुन्छ।” तर के तिनीहरूले यस्तो कुनै कुरा बोल्छन् त? अहँ, बोल्दैनन्। तिनीहरूले सबैलाई विश्‍वस्त पार्न, सबैलाई त्यस व्यक्तिको काटछाँट गरेर तिनीहरूले ठीकै गरे भनेर सोच्‍ने तुल्याउन केही मनमोहक शब्द र अभिव्यक्तिहरू प्रयोग गर्छन्। अनि, तिनीहरूले के-कस्ता शब्दहरू प्रयोग गर्छन् त? तिनीहरूले यसो भन्छन्, “मैले तिमीलाई स्वार्थी र व्यक्तिगत मनसायको कारण काटछाँट गरिनँ। वास्तवमा, हामीबीच कुनै व्यक्तिगत ईख छैन। यति मात्र हो कि जब तिमीले स्वेच्छाचारी ढङ्गले त्यो व्यक्तिलाई आफ्नो कर्तव्यबाट हटायौ, तब यसले परमेश्‍वरको घरका हितहरूमा हानि गर्‍यो। के म त्यो कुराप्रति आँखा चिम्लन सक्छु र? यदि मैले तिमीलाई त्यसो गर्न दिएँ भने, मेरो पाटोमा त्यो गैरजिम्मेवारी हुनेथ्यो। मैले खास रूपमा तिमीलाई वा अरू कसैलाई निसाना बनाएर यसो गरेको होइनँ। यदि म गलत छु भने, विश्‍वासी दाजुभाइ-दिदीबहिनीहरूले मलाई आलोचना गर्न र हप्काउन सक्छन्। म अर्को चुनावमा उठ्नेछैनँ।” कतिपय मानिसहरूले यो सुन्दा, तिनीहरू पूरै भ्रमित हुन्छन्। तिनीहरूले सोच्छन्, “मैले यिनलाई गलत बुझेको रहेछु। यिनले त चुनावमा नउठ्‍ने इच्छासमेत गर्छन्। यिनले हैसियतको लागि प्रतिस्पर्धा गर्न त्यो व्यक्तिलाई काटछाँट गरेका रहेनछन्, यिनको कार्य त मण्डलीको कामप्रति जिम्मेवारी लिने मनोवृत्तिमा आधारित रहेछ। यसमा गलत कार्य केही छैन।” यी ख्रीष्टविरोधीहरूले यसरी फेरि पनि कतिपय मानिसहरूलाई बहकाउन सक्छन्। के ख्रीष्टविरोधीहरू धूर्त हुँदैनन् र? (हजुर, हुन्छन्।) तिनीहरू अत्यन्तै धूर्त हुन्छन्! यो भन्‍न सकिन्छ कि ख्रीष्टविरोधीहरूले आफ्नो प्रतिष्ठा र हैसियतको खातिर दिमाग खियाउँछन्, मनको गहिराइ खोतल्छन्, र हरकुनै माध्यम प्रयोग गर्छन्। एउटा भनाइ छ: “पहिले थप्पड हान्‍नू, अनि मिठो भेटको प्रस्ताव गर्नू।” के ख्रीष्टविरोधीहरूले यही युक्ति प्रयोग गर्दैनन् र? तिनीहरूले तँलाई प्रहार गर्छन्, र त्यसपछि तँलाई फुस्लाउन, सान्त्वना दिन, र तिनीहरू अत्यन्तै सहनशील, धैर्यशील, र प्रेमिलो छन् भन्‍ने अनुभूति दिलाउन केही मनमोहक शब्दहरू बोल्न सक्छन्। अन्ततः, तैँले तिनीहरूलाई अनुमोदन गरेर यसो भन्‍नुपर्ने हुन्छ, “हेर, यी व्यक्तिले आफ्नो काममा स्पष्ट उद्देश्यहरू राख्छन्, र यिनी यसमा सिपालु छन्—कस्तो राम्रो सीप! स्पष्टै छ, यिनमा अगुवाका गुणहरू छन्, र यिनको तुलनामा हामी सबै अपर्याप्त रहेको महसुस हुन्छ।” के त्यो बेला यी ख्रीष्टविरोधीहरूले आफ्नो उद्देश्य हासिल गरेका हुँदैनन् र? ख्रीष्टविरोधीहरूका चलाकीहरू यिनै हुन्।

ख्रीष्टविरोधीहरू विशेष धोकेबाज र छली हुन्छन्। तिनीहरूले भन्‍ने सबै कुरा राम्ररी सोचविचार गरेर भनिएको हुन्छ; ढोंग गर्न अरू कोही पनि यति सिपालु हुँदैन। तर खास कुरा पत्ता लागेपछि, मानिसहरूले तिनीहरूको वास्तविकतालाई देखेपछि, तिनीहरूले आफ्नै पक्षमा तर्क गर्न सक्दो प्रयास गर्छन्, र आफ्‍नो इज्जत र प्रतिष्ठा जोगाउने माध्यमको रूपमा परिस्थिति सुधार्ने र धोका दिएर पार पाउने उपायहरू लगाउँछन्। ख्रीष्टविरोधीहरू हरेक दिन ख्याति र हैसियतका लागि मात्रै जिउँछन्, तिनीहरू हैसियतका फाइदाहरूमा लिप्त हुनका लागि मात्रै जिउँछन्, तिनीहरू यसको बारेमा मात्रै सोच्छन्। तिनीहरूले कहिलेकहीँ सानातिना कठिनाइ भोगे पनि वा सानोतिनो मूल्य चुकाए पनि, यो हैसियत र ख्याति प्राप्त गर्नको लागि हो। हैसियत पछ्याउनु, शक्ति प्राप्त गर्नु, र सहज जीवन बिताउनु नै ख्रीष्टविरोधीहरूले परमेश्‍वरमा विश्वास गरेपछि सधैँ षड्यन्त्र रच्ने प्रमुख कुरा हुन्, र तिनीहरू आफ्ना लक्ष्य प्राप्त नहुन्जेल हार मान्दैनन्। यदि तिनीहरूका दुष्ट कार्यहरू पर्दाफास भइहालेमा, तिनीहरू आफूमाथि आकास नै खसेझैँ गरी आत्तिन्छन्। तिनीहरू खान वा सुत्न सक्दैनन्, र बेहोसीको हालतमा भएजस्तो देखिन्छन्, मानौँ तिनीहरू अवसादका सिकार भएका छन्। मानिसहरूले के भयो भनी सोध्दा तिनीहरू झूटो कुरा बनाउँछन् र यसो भन्छन्, “म हिजो अति व्यस्त भएर रातभरि सुत्दै सुतिनँ, त्यसैले म साह्रै थकित छु।” तर वास्तवमा, यो कुनै साँचो होइन, त्यो सबै छल हो। तिनीहरूलाई यस्तो अनुभूति हुन्छ किनभने तिनीहरू निरन्तर यस्तो सोचिरहेका हुन्छन्, “मैले गरेका खराब कुराहरू पर्दाफास भएका छन्, त्यसैले म कसरी आफ्नो ख्याति र हैसियत फिर्ता ल्याउन सक्छु त? म आफ्नो इज्जत र हैसियत जोगाउन कुन माध्यम प्रयोग गर्न सक्छु? यसको स्पष्टीकरण दिन मैले सबैसँग कस्तो लबज प्रयोग गर्न सक्छु? मानिसलाई मेरो बारेमा छर्लङ्ग बुझ्न नदिन के भन्दा हुन्छ?” लामो समयसम्म तिनीहरू के गर्ने भनी भेउ पाउन सक्दैनन्, त्यसैले तिनीहरू अवसादी हुन्छन्। कहिलेकाहीँ तिनीहरू एउटै ठाउँमा एक टकले हेरिरहन्छन्, र तिनीहरूले के हेरिरहेका छन् भन्ने कुरा कसैलाई थाहा हुँदैन। त्यो समस्याले तिनीहरूको दिमाग खियाउँछन्, हरेक सोच रित्याउँछन्, अनि खान वा पिउन मन नलाग्ने बनाउँछ। यसको बाबजुद, तिनीहरू अझै पनि मण्डलीको कामलाई वास्ता गरेको खोल ओड्छन्, र मानिसहरूलाई सोध्छन्, “सुसमाचारको काम कस्तो भइरहेको छ? कति प्रभावकारी रूपमा सुसमाचार प्रचार भइरहेको छ? के हालै दाजुभाइ-दिदीबहिनीहरूले कुनै जीवन प्रवेश पाएका छन्? के कसैले कुनै अवरोध वा बाधा पुऱ्याइरहेको छ?” तिनीहरूले मण्डलीको कामबारे यसरी सोधपुछ गर्नुको उद्देश्य अरूलाई देखाउनका लागि हो। तिनीहरूले समस्याहरू थाहा पाएका भए, तिनीहरूसित ती समाधान गर्ने कुनै उपाय हुनेथिएनन्, त्यसैले तिनीहरूका प्रश्न औपचारिकता मात्र हुन्, जुन तिनीहरू मण्डलीको कामको ख्याल गर्छन् जस्तो देखाउन सोधिएको हो। यदि कसैले मण्डलीका समस्याहरूबारे रिपोर्ट गरेर तिनीहरूलाई ती समस्या समाधान गर्न लगाउने हो भने, तिनीहरूले आफ्नो मुन्टो मात्र हल्लाउनेथिए। तिनीहरूको योजना व्यर्थ हुनेथ्यो, र तिनीहरूले आफ्नो भेष बदल्न चाहे पनि सक्दैनथे, र तिनीहरूको पर्दाफास र खुलासा हुने जोखिम हुनेथ्यो। ख्रीष्टविरोधीहरूले आफ्नो पूरै जीवनमा भोग्ने सबभन्दा ठूलो समस्या यही हो। त्यतिबेला, ख्रीष्टविरोधीहरू तातो थालमा राखिएका कमिलाजस्तै हुन्छन्, जसले “सधैँ यस्तो गरेर हुँदैन” भन्दै बेलाबेला टाउको हल्लाइरहेजस्तो देखिन्छ। त्यसपछि, तिनीहरूले हातले टाउकोमा प्याट्ट हान्छन्, मानौँ तिनीहरूले “म कसरी यति मूर्ख भएँ? मैले कसरी यस्तो मामिलामा ठेस खान सकें?” भनेर सोचिरहेका छन्। ख्रीष्टविरोधीहरूले यो तथ्य स्विकार्न सक्दैनन् र सुस्केरा हाल्न मात्रै सक्छन्। तिनीहरूले आफ्नै प्रतिष्ठा र हैसियतको लागि मात्रै परिश्रम गर्छन्, कष्ट भोग्छन्, र मूल्य चुकाउँछन्, अनि आफ्ना महत्त्वाकाङ्क्षा र इच्छाहरू सन्तुष्ट पार्न हरकिसिमका दुष्कर्म गर्छन्। यसको अपरिहार्य परिणाम भनेको परमेश्‍वरका चुनिएका मानिसहरूद्वारा पर्दाफास गरिनु हो। सत्यता नपछ्याएको कारण मानिसहरू ढिलोचाँडो पतन हुन्छन् नै। ख्रीष्टविरोधीहरूमा यो भनाइ पूर्ण रूपमा लागू हुन्छ। ख्रीष्टविरोधीहरू देखावटी रूप धारण गर्न, र विश्‍वस्त तुल्याउने गरी बोल्न र अरूलाई बहकाउन सक्षम भए पनि, यदि परमेश्‍वरका चुनिएका मानिसहरूले सत्यता बुझ्छन् र व्यक्तिको सार पत्ता लगाउन सक्छन् भने, ख्रीष्टविरोधीहरूले जति नै गहिरो गरी आफूलाई लुकाएर राखे पनि वा जति नै धेरै दुष्कर्म गरे पनि, तिनीहरूलाई परमेश्‍वरका चुनिएका जनले पूर्ण रूपमा पत्ता लगाउन सक्‍नेछन्। एकदुई वटा यस्ता भनाइहरू पनि छन्: “दुष्टतामा लागिरहँदा आफ्नै विनाश हुन्छ,” अनि “आगोसँग खेल्दा पोल्छ।” यी भनेका विभिन्‍न कुराहरूको विकासमा लागू हुने वस्तुपरक नियमहरू हुन्, जसलाई परमेश्‍वरले सबै थोक र सबै घटनाहरूको विकासको लागि स्थापित गर्नुभएको हो। यी नियमहरूबाट कोही पनि उम्कन सक्दैन। ख्रीष्टविरोधीहरूको शासनमा मण्डलीको काम जारी त रहन्छ, तर ठूलो मात्रामा यसको प्रभावकारिता घटेर जान्छ। कतिपय महत्त्वपूर्ण काम अझै पनि दुष्ट व्यक्तिहरूको नियन्त्रणमा रहन्छ, र परमेश्‍वरको घरका कार्य बन्दोबस्तहरू लागू भएका हुँदैनन्। परमेश्‍वरका चुनिएका मानिसहरू हरेकले कर्तव्य निर्वाह गरिरहेका हुन्छन्, तर कुनै वास्तविक परिणाम प्राप्त हुँदैन, र विभिन्‍न कामहरू लामो समयदेखि ठप्प भएका हुन्छन्। यी समस्याहरूको जड के हो? ख्रीष्टविरोधीहरूले मण्डली नियन्त्रण गरेकोले यस्तो भएको हो। जहाँ ख्रीष्टविरोधीहरूको हातमा शक्ति हुन्छ, तिनीहरूको प्रभावको दायरा जतिसुकै होस्, त्यो एउटा टोली मात्र भए पनि, तिनीहरूले परमेश्‍वरको घरको काम र परमेश्‍वरका चुनिएका मानिसहरूको एक भागको जीवनमा प्रवेश लाई प्रभाव पार्नेछन्। यदि मण्डलीमा तिनीहरूको हातमा शक्ति छ भने, मण्डलीको काम र परमेश्‍वरको इच्छामा बाधा पुग्छ। किन निश्चित मण्डलीहरूमा परमेश्‍वरको घरको कार्य प्रबन्धहरू कार्यान्वयन गर्न सकिँदैन? किनभने यी मण्डलीहरूमा ख्रीष्टविरोधीहरूको हातमा शक्ति हुन्छ। ख्रीष्टविरोधी व्यक्ति परमेश्‍वरका लागि सच्चा रूपमा समर्पित हुँदैन, तिनीहरूको कर्तव्यपालन औपचारिकता र झारा टार्ने कुरा मात्र हुनेछ। तिनीहरू अगुवा वा सेवक भए पनि वास्तविक काम गर्नेछैनन्, र तिनीहरू ख्याति, प्राप्ति, र हैसियतको निम्ति मात्र बोल्नेछन् र काम गर्नेछन्, मण्डलीको कामको रक्षा बिलकुलै गर्नेछैनन्। त्यसोभए, ख्रीष्टविरोधीहरू दिनभर के गर्छन्? तिनीहरू नाटक र आफ्नो प्रदर्शन गर्नमै व्यस्त हुन्छन्। तिनीहरू आफ्नो ख्याति, प्राप्ति र हैसियत जोडिएका कामहरू मात्र गर्छन्। तिनीहरू अरूलाई छल गर्न र मानिसलाई तान्नमा व्यस्त हुन्छन्, र जब तिनीहरूले सामर्थ्य जुटाउँछन्, तब तिनीहरू अरू थप मण्डलीहरू नियन्त्रण गर्नतिर लाग्नेछन्। तिनीहरू राजा भएर शासन गर्न र मण्डलीलाई आफ्नो स्वतन्त्र राज्य बनाउन मात्र चाहन्छन्। तिनीहरू महान् अगुवा बन्न, पूर्ण र एकाधिकार राख्न, र थप मण्डलीहरू नियन्त्रण गर्न मात्र चाहन्छन्। तिनीहरू अरू कुनै कुराबारे अलिकति पनि वास्ता गर्दैनन्। तिनीहरू मण्डलीको काम वा परमेश्‍वरका चुनिएका मानिसहरूको जीवन प्रवेशबारे चासो राख्दैनन्, झन् परमेश्‍वरको इच्छा पालन भयो कि भएन भनेर वास्ता गर्नु त परै जाओस्। तिनीहरू आफूले कहिले एकाधिकार लिन, परमेश्‍वरका चुनिएका मानिसहरूलाई पकडमा राख्न, र परमेश्‍वर बराबार हुन सकिएला भन्नेमा मात्र चासो राख्छन्। ख्रीष्टविरोधीहरूका चाहना र महत्त्वाकाङ्क्षा वास्तवमा अपार छन्! ख्रीष्टविरोधीहरू जति नै मेहनती देखिए पनि, आफ्ना प्रयासहरूमा मात्र व्यस्त रहन्छन्, जे गर्न मन लाग्छ त्यही गर्छन्, अनि आफ्नै ख्याति, प्राप्ति र हैसियतसँग सम्बन्धित कुराहरूमा मात्र व्यस्त हुन्छन्। तिनीहरू आफ्ना जिम्मेवारी वा आफूले निर्वाह गर्नुपर्ने कर्तव्यबारे समेत सोच्दैनन्, र तिनीहरू कुनै उचित कुरा गर्दै गर्दैनन्। ख्रीष्टविरोधीहरू यस्ता जातका हुन्छन्—तिनीहरू दियाबलस र शैतानहरू हुन्, जसले परमेश्‍वरको काममा अवरोध र बाधा पुऱ्याउँछन्।

विगतमा, मैले एउटा अगुवालाई उसको कार्यकालमा पाँच वटा काम सुम्पेँ। तर दुई महिनापछि पनि यीमध्ये कुनै पनि कुरा लागू भएन। झट्ट हेर्दा, त्यो अगुवा त्यतिकै बसिरहेको छैनजस्तो र ऊ निकै व्यस्त र थकित भएजस्तो देखिन्थ्यो, र उसलाई तैँले बिरलै मात्र देख्‍न सक्थिस्। त्यसोभए, ऊ के कुरामा व्यस्त थियो, र मैले सुम्पेका कामहरू उसले किन पूरा गर्न सकेन त? यसमा एउटा समस्या थियो। त्यो अगुवाले कतिपय कामहरू आफ्नो कर्तव्यभन्दा बाहिर पर्छन् भन्‍ने सोच्यो, र उसलाई ती काम गर्न मन नपरेकोले उसले ती काम गरेन। यो एउटा समस्या थियो। यसअलावा, उसले कतिपय कामहरूबारे फरक विचार राख्थ्यो, र जानीजानी ती कामहरू पन्छाउँथ्यो। अनि, कतिपय कामहरूमा चुनौतीहरू आइपर्थे, र ती फत्ते गर्न अरूको सहयोग चाहिन्थ्यो र ती काम अलिक समस्याजनक पनि हुन्थे, जुन त्यो अगुवाले सम्हालेन। यसमा देखिएका परिदृश्यहरू यिनै थिए। त्यसकारण, दुई महिना बित्यो र पनि एउटै काम पूरा भएन। कतिपय मानिसहरूले भने, “के यी सबै काम दुई महिनाभित्र पूरा गर्नु सम्भव छ र?” सम्भव छ, यी सबै काम दुई महिनामा पूरा गर्न सकिन्थ्यो, र यीमध्ये धेरैजसो काम त एक-दुई दिनभित्रै पूरा गर्न सकिन्थ्यो, तर त्यो अगुवाले ती कुरा लागू गर्नै सकेन। जब अर्को कुनै व्यक्तिले यो कामको जिम्मा लियो र ती काम पूरा गर्‍यो, तब ती पाँच काम एक हप्ताभित्रै लागू भए। तिमीहरूलाई के लाग्छ, के त्यस्तो अगुवालाई बर्खास्त गर्नुपर्छ? (पर्छ।) यदि तिमीहरूले माथिबाट दिइएका कुनै पनि काम पूरा नगर्ने, तर झट्ट हेर्दा निकै व्यस्त देखिने यस्ता व्यक्तिहरू भेट्यौ भने, तिनीहरू झूटा अगुवा हुन्। त्यस्ता व्यक्तिहरूलाई तुरुन्तै बर्खास्त गर्नुपर्छ वा हटाउनुपर्छ। तिमीहरूलाई यो सिद्धान्त कस्तो लाग्यो? (राम्रो लाग्यो।) तिनीहरूको बाहिरी जोस नहेर, तिनीहरू दिनभर निकै व्यस्त देखिएको तथ्य नहेर। वास्तवमा, तिनीहरूले कुनै वास्तविक काम गर्ने गर्दैनन्; तिनीहरूले आफूलाई सानातिना कुराहरूमा व्यस्त राख्‍ने मात्र गर्छन्। तिनीहरूले के गर्ने गर्छन् त? तिनीहरूका कार्यहरू केही फरकफरक वर्गमा पर्छन्। पहिलो, तिनीहरूले आफूले सम्हाल्न सक्छु जस्तो ठानेका, अनि सुरक्षित र त्यति धेरै जोखिम नरहेका कामहरू लिन्छन्। यहाँ, मैले “त्यति धेरै जोखिम नरहेका” भनेर के भन्‍न खोजेको हुँ? मेरो तात्पर्य के हो भने, यी कामहरू गर्दा, गल्तीहरू गर्नबाट सहजै जोगिन सकिन्छ, र यसरी तिनीहरूले माथिसँग अन्तरक्रिया पनि गर्नुपर्दैन, र तिनीहरू गलत काम गर्न र काटछाँट हुनबाट जोगिन सक्छन्। अझ भन्‍ने हो भने, तिनीहरूले आफूले सीप प्राप्त गरेका कामहरू सम्हाल्छन्, जहाँ तिनीहरूले गल्ती गर्ने सम्भावना निकै कम हुन्छ। यस तरिकाले, तिनीहरू जिम्मेवारी वहन गर्नुपर्ने अवस्थाबाट बच्छन् र धेरै हदसम्म काटछाँट गरिने, हटाइने, वा निष्कासन गरिने अवस्थाबाट आफूलाई रक्षा गर्छन्। यी कामहरू जोखिममुक्त हुन्छन् र यिनमा जिम्मेवारी वहन गर्नुपर्ने अवस्था समावेश हुँदैन, त्यसकारण तिनीहरूले यीबारे प्रतिक्रिया जनाउन र यिनलाई सम्हाल्न सक्छन्। वास्तवमा, यसमा एउटा तत्व पनि लुकेको हुन्छ। के तिनीहरूले यी काम गर्न सक्‍ने हुँदा, कसैले नदेख्‍ने अवस्थामा पनि यी काम गर्छन् त? यदि तिनीहरूको लागि कुनै व्यक्तिगत फाइदा छैन भने, के तिनीहरूले यी काम गर्छन् त? तिनीहरूले निश्‍चय नै गर्दैनन्। अनि, तिनीहरूले कस्तो काम मन पराउँछन्? तिनीहरूले तुलनात्मक रूपमा सजिला, सरल, र धेरै कष्ट नलिई पूरा गर्न सकिने कामहरूलाई प्राथमिकता दिन्छन्। यसको साथै, तिनीहरू आफूलाई चासो लागेका र तिनीहरूका धारणाहरूअनुरूप रहेका अझै धेरै प्रवचनहरू सुन्न र कण्ठ गर्न इच्छुक हुन्छन्। तिनीहरूले यी प्रवचनहरू बुझेपछि, अरूसँग यी प्रवचनहरूबारे छलफल गर्न सक्छन्, र यसरी तिनीहरूले आफ्‍नो प्रदर्शन गर्न र अरूबाट आदर पाउन सक्छन्। अझ भन्‍ने हो भने, यदि यी कामहरू पूरा गर्दा तिनीहरूले अझै धेरै मानिसहरूसँग अन्तरक्रिया गर्न पाउँछन् भने, र तिनीहरू काममा व्यस्त रहेको र तिनीहरू नेतृत्वको पदमा रहेको कुरा अरूले थाहा पाउँछन् भने, र तिनीहरूमा यस्तो हैसियत र पहिचान हुन्छ भने, तिनीहरूले यी काम गर्छन्। तिनीहरूले यस्तै प्रकृतिका कामहरू छनौट गर्छन्। तर यदि तिनीहरूले गर्नुपर्ने काम जटिल र तिनीहरूको क्षमताभन्दा बाहिर छ भने, र यदि तिनीहरूभन्दा अरू कोही सिपालु छ, र तिनीहरू असफल हुँदा इज्जत गुम्‍ने र अरूको हेयदृष्टिमा पर्ने खतरा छ भने, तिनीहरू यी काम गर्न अनिच्छुक बन्छन्। तिनीहरूलाई कठिन परिश्रम र थकानको, अनि राम्रो काम गर्न नसक्दा लज्‍जित हुनुपर्ने अवस्थाको डर हुन्छ। यसको साथै, तिनीहरू निकै अल्छी हुन्छन् र कठिन र श्रमजीवी कामहरूबाट टाढा बस्‍ने, र यी कामबाट लुक्‍ने प्रवृत्ति हुन्छ। बरु यसको साटो, तिनीहरू आफ्नो छवि सुधार्ने, हल्काफुल्का रूपमा लिन सकिने, र माथिबाट पत्ता नलागेर झारा टार्दै मानिसहरूलाई आफ्नो पक्षमा पार्ने काम गर्न रुचाउँछन्। यी सबै ख्रीष्टविरोधीका अन्तर्निहित गुणहरू हुन्। कर्तव्य निर्वाह गर्ने कुरा आउँदा, तिनीहरूले रोज्‍ने र छान्‍ने काम गर्छन्। तिनीहरूसित व्यक्तिगत छनौट, योजना, र युक्तिहरूसमेत हुन्छन्। तिनीहरू परमेश्‍वरको घरका प्रबन्धहरूप्रति पटक्कै आज्ञाकारी मात्र हुँदैनन्; यसको सट्टा, तिनीहरू आफ्नै छनौटहरूसमेत गर्ने गर्छन्। माथिका निश्‍चित बन्दोबस्तहरूको हकमा, यदि तिनीहरू तीप्रति सहमत छैनन् भने, तिनीहरूले तिनलाई किमार्थ लागू गर्नेछैनन्। तिनीहरूले ती बन्दोबस्तहरूलाई अड्डाउँछन्, र मण्डलीका विश्‍वासी दाजुभाइ-दिदीबहिनीहरू तीबारे अनभिज्ञ नै रहन्छन्। यदि माथिबाट गरिएका यी बन्दोबस्तहरू लागू गर्दा केही निश्‍चित व्यक्तिहरूसँग बाझिन्छ वा यसले मानिसहरूलाई चिढ्याउँछ भने, के तिनीहरूले ती लागू गर्छन् त? गर्दैनन्। तिनीहरूले हृदयमा सोच्छन्, “यदि माथिबाट यो काम गर्ने आदेश आयो भने, म गर्दिनँ। मैले त्यसो गरेँ नै भने पनि, मैले यो काम माथिबाट आदेश गरिएको भनेर माथिको नाउँमै गर्नुपर्छ। मैले ती मानिसहरूलाई चिढ्याउनु हुँदैन।” ख्रीष्टविरोधीहरू चतुर हुन्छन्, होइन र? तिनीहरूले गर्ने हरेक कुरामा, आठ-दशपटक वा त्योभन्दा बढी युक्ति रच्छन् र हिसाबकिताब गर्छन्। भीडमाझ कसरी स्थिर पद पाउने, राम्रो प्रतिष्ठा र उच्च इज्‍जत कसरी पाउने, माथिको चापलुसी कसरी गर्ने, ब्रदर-सिस्टरहरूबाट कसरी साथ, प्रेम र सम्‍मान पाउनेजस्ता सोचहरूले तिनीहरूको मष्तिष्क भरिएको हुन्छ, र तिनीहरूले यी परिणामहरू प्राप्त गर्न सक्दो गर्छन्। तिनीहरू कुन मार्गमा हिँडिरहेका हुन्छन्? तिनीहरूका लागि, परमेश्‍वरको घरका हितहरू, मण्डलीका हितहरू, र परमेश्‍वरको घरको काम तिनीहरूको मुख्य ध्यान जानुपर्ने कुरा होइनन्, न त तिनीहरूलाई यी कुराको कुनै चिन्ता नै हुन्छ। तिनीहरूले के सोच्छन्? “यी कुराहरूसँग मेरो कुनै सम्‍बन्ध छैन। अरूको होइन आफ्‍नै दुनो सोझ्याउनुपर्छ; मान्छेले आफ्‍नै लागि र आफ्‍नै प्रतिष्ठा र हैसियतको लागि जिउनुपर्छ। सबैभन्दा ठूलो उद्देश्य त्यही हो। यदि कसैलाई ऊ आफ्‍नै लागि जिउनुपर्छ र उसले आफ्‍नै रक्षा गर्नुपर्छ भन्‍ने थाहा छैन भने, त्यो व्यक्ति मूर्ख हो। यदि मलाई सत्यता सिद्धान्तहरूअनुसार अभ्यास गर्न र परमेश्‍वरमा समर्पित हुन र उहाँको घरका बन्दोबस्तहरू मान्‍न लगाइयो भने, त्यो मैले यसमा कुनै फाइदा पाउँछु कि पाउँदिन, र त्यसो गर्दा कुनै लाभ मिल्छ कि मिल्दैन भन्‍नेमा निर्भर हुनेछ। यदि परमेश्‍वरको घरका बन्दोबस्तहरूमा समर्पित नहुँदा मलाई निकालिने सम्‍भावना हुन्छ र मैले आशिष्‌हरू पाउने मौका गुमाउँछु भने, म समर्पित हुनेछु।” तसर्थ, आफ्‍नै प्रतिष्ठा र हैसियतको रक्षा गर्नका लागि ख्रीष्टविरोधीहरूले प्रायजसो कुनै न कुनै सम्झौता गरिरहेका हुन्छन्। के भन्‍न सकिन्छ भने हैसियतका खातिर, ख्रीष्टविरोधीहरूले कुनै पनि प्रकारको कठिनाइ भोग्‍न सक्छन्, र राम्रो प्रतिष्ठा पाउनका लागि, तिनीहरूले कुनै पनि मूल्य चुकाउन सक्छन्। “कहिले झुक्‍ने र कहिले नझुक्‍ने, त्यो महान् व्यक्तिलाई थाहा हुन्छ” भन्‍ने भनाइ तिनीहरूलाई साँचो लाग्छ। यो शैतानको तर्क हो, होइन र? यो दुनियाँसित व्यवहार गर्ने सांसारिक व्यवहारसम्‍बन्धी शैतानको दर्शन हो, र यो अस्तित्वमा रहिरहनेसम्‍बन्धी शैतानको सिद्धान्त पनि हो। यो अत्यन्तै घृणित छ!

ख्रीष्टविरोधीहरूले आफ्नो हैसियत र प्रतिष्ठालाई अरू सबै कुराभन्दा महत्त्वपूर्ण ठान्छन्। यी मानिसहरू छली, कुटिल र दुष्ट मात्र हुँदैनन्, अत्यन्तै क्रूर पनि हुन्छन्। तिनीहरूको हैसियत जोखिममा परेको देख्दा वा तिनीहरूले मानिसहरूको हृदयमा आफ्नो स्थान गुमाउँदा, तिनीहरूले यी मानिसहरूको समर्थन र स्नेह गुमाउँदा, मानिसहरूले उनीहरूलाई आदर नगर्दा र उनीहरूलाई उच्‍च नठान्दा, र तिनीहरू बेइज्जतीमा परेको बेला, तिनीहरूले के गर्छन्? तिनीहरू अचानक शत्रुवत् हुन्छन्। आफ्नो हैसियत गुमाउनेबित्तिकै, तिनीहरू कुनै पनि कर्तव्य निर्वाह गर्न अनिच्छुक बन्छन्, तिनीहरूले गर्ने सबै कुरा झाराटारुवा हुन्छन्, र तिनीहरूलाई कुनै पनि काम गर्ने रुचि हुँदैन। तर यो सबैभन्दा खराब प्रकटीकरण होइन। सबैभन्दा खराब प्रकटीकरण के हो? यी मानिसहरूले आफ्नो हैसियत गुमाउनेबित्तिकै र कसैले पनि तिनीहरूलाई उच्‍च नठानेपछि, र तिनीहरूद्वारा कोही नबहकिएपछि, तिनीहरूबाट घृणा, ईर्ष्या र बदला बाहिर निस्कन्छ। तिनीहरूमा परमेश्‍वरको डर मान्‍ने हृदय नहुने मात्र होइन, रत्तीभर समर्पण पनि हुँदैन। यसअलावा, तिनीहरूले हृदयमा परमेश्‍वरको घर, मण्डली, अनि अगुवा र कामदारहरूलाई घृणा गर्छन्; तिनीहरू मण्डलीको काममा समस्याहरू आऊन् वा ठप्प होस् भन्ने चाहन्छन्; तिनीहरू मण्डलीको र दाजुभाइ-दिदीबहिनीहरूको खिसीटिउरी गर्न चाहन्छन्। तिनीहरूले सत्यता पछ्याउने र परमेश्‍वरको डर मान्‍ने जो-कसैलाई घृणा पनि गर्छन्। तिनीहरूले आफ्नो कर्तव्यमा बफादार हुन र मूल्य चुकाउन इच्छुक जो-कोहीलाई आक्रमण गर्छन् र गिल्ला गर्छन्। यो ख्रीष्टविरोधीहरूको स्वभाव हो—अनि, के यो क्रूर छैन र? यिनीहरू स्पष्टतः दुष्ट मानिसहरू हुन्; ख्रीष्टविरोधीहरू सारमा दुष्ट मानिसहरू हुन्। भेलाहरू अनलाइन नै आयोजना गरिए पनि, तिनीहरूले इन्टरनेटको सिग्‍नल राम्रो देखे भने, मनमनै सराप्दै भन्छन्: “यो सिग्‍नल घटे हुन्थ्यो! यो सिग्‍नल घटे हुन्थ्यो! कसैले प्रवचनहरू सुन्‍न नसके राम्रो हुन्थ्यो!” यी मानिसहरू के हुन्? (दियाबलसहरू।) तिनीहरू दियाबलसहरू हुन्! तिनीहरू अवश्य नै परमेश्‍वरको घरका मानिसहरू होइनन्। यस्ता दियाबलस र दुष्ट मानिसहरू जुनसुकै मण्डलीमा भए पनि तिनीहरूले यसरी नै समस्या पैदा गर्छन्। समझशक्ति भएका मानिसहरूले तिनीहरूलाई पर्दाफास गरी प्रतिबन्धित गरे पनि, तिनीहरूले आफ्नो बारेमा मनन गर्ने वा आफ्ना गल्तीहरू स्विकार्ने गर्दैनन्। तिनीहरूले यो तिनीहरूको क्षणिक त्रुटि मात्रै हो र यसबाट तिनीहरूले पाठ सिक्‍नुपर्छ भन्‍ने सोच्छन्। पश्‍चात्ताप गर्न पूर्ण इन्कार गर्ने यस्ता व्यक्तिहरूलाई, जोसुकैले चिनेर खुलासा गरे पनि, तिनीहरू समर्पित हुँदैनन्। तिनीहरूले त्यो व्यक्तिविरुद्ध बदला लिने प्रयास गर्नेछन्। तिनीहरू आफूलाई सहज नलाग्दा विश्‍वासी दाजुभाइ-दिदीबहिनीहरूलाई पनि सहज होस् भन्‍ने चाहँदैनन्। तिनीहरूले हृदयमा गुप्त रूपले विश्‍वासी दाजुभाइ-दिदीबहिनीहरूलाई समेत श्राप दिन्छन्, तिनीहरूको जीवनमा नराम्रो घटना घटोस् भनेर कामना गर्छन्, र तिनीहरूले परमेश्‍वरको घरको कामप्रति पनि श्राप दिन्छन् र त्यसमा समस्या आइपरोस् भन्‍ने कामना गर्छन्। जब परमेश्‍वरको घरमा कुनै समस्या हुन्छ, तब तिनीहरूले गुप्त रूपमा आनन्द र उत्सव मनाउँछन्, र सोच्छन्, “ठिक्क पर्‍यो! बल्ल, कुनै समस्या आयो। तैँले मलाई बर्खास्त गरेकाले नै यो सब भइरहेको हो। सबै कुरा लथालिङ्ग भएर राम्रै भयो!” अरू कमजोर हुँदै गएको र नकारात्मक हुँदै गएको देख्दा तिनीहरू खुसी हुन्छन् र मोज गर्छन्, र मानिसहरूलाई हेला गर्न गिल्ला र निन्दाका शब्दहरू बोल्छन्, र यसो भन्दै नकारात्मकता र मृत्युका शब्दहरूसमेत फैलाउँछन्, “हामी विश्‍वासीहरूले आफ्नो कर्तव्य पूरा गर्न र कष्ट भोग्‍न आफ्नो परिवार र जागिर त्याग्छौं। के परमेश्‍वरको घरले साँच्‍चै नै हाम्रो भविष्यको जिम्मेवारी लिन सक्छ भन्‍ने तिमीलाई लाग्छ? के तिमीले यसबारे कहिल्यै विचार गरेको छौ? के यो हामीले चुकाइरहेको मूल्यको निम्ति सार्थक हुन्छ? अहिले मेरो स्वास्थ्य अवस्था राम्रो छैन, र म आफूलाई पूरै गलाएँ भने, बुढेसकालमा मलाई कसले हेरचाह गर्नेछ?” सबैले नकारात्मक महसुस गरून् भनेर तिनीहरूले यस्ता कुराहरू बोल्छन्—त्यसपछि मात्रै तिनीहरूलाई खुशी लाग्छ। के तिनीहरू खराब चिताउनेहरू होइनन् र, के तिनीहरू अनिष्टकारी र दुराशयी स्वभावका हुँदैनन् र? के त्यस्ता मानिसहरूले प्रतिफल पाउनुपर्दैन र? (हो, पर्छ।) के तिमीहरूलाई त्यस्ता मानिसहरूको हृदयमा साँच्‍चै नै परमेश्‍वर हुनुहुन्छ जस्तो लाग्छ? तिनीहरू परमेश्‍वरका साँचो विश्‍वासीहरूजस्ता देखिँदैनन्, र परमेश्‍वरले मानिसहरूको हृदयको गहिराइ जाँच्‍नुहुन्छ भन्‍ने कुरामा आधारभूत रूपमै तिनीहरूले विश्‍वास गर्दैनन्। के तिनीहरू अविश्‍वासी होइनन् र? यदि तिनीहरूले परमेश्‍वरमा साँचो रूपमा विश्‍वास गर्थे भने, तिनीहरूले कसरी यस्ता कुराहरू भन्‍न सक्थे र? कतिपयले तिनीहरूसँग परमेश्‍वरको डर मान्ने हृदय नभएकोले यस्तो भएको हो भनेर भन्‍न सक्छन्—के त्यो सही हो त? (अहँ, होइन।) किन यो सही होइन? (परमेश्‍वर तिनीहरूको हृदयमा हुँदै हुनुहुन्‍न; तिनीहरू परमेश्‍वरविरुद्ध छन्।) वास्तवमा, तिनीहरूले परमेश्‍वरको अस्तित्वमा विश्‍वास नगर्ने हुनाले यस्ता कुराहरू बोल्ने आँट गर्छन्। परमेश्‍वरले सबैलाई सूक्ष्म जाँच गरिरहनुभएको हुन्छ भन्‍ने कुरामा तिनीहरूले झनै विश्‍वास गर्दैनन्, र परमेश्‍वरले तिनीहरूका हरेक बोली र व्यवहार, हरेक सोच र विचार अवलोकन गरिरहनुभएको छ भन्‍ने कुरामा पनि तिनीहरूले विश्‍वास गर्दैनन्। तिनीहरूले यी कुराहरूमा विश्‍वास गर्दैनन्, त्यसकारण तिनीहरू डराउँदैनन् र स्वतन्त्र र बेइमान रूपले यस्ता दुष्ट शब्दहरू बोल्न सक्छन्। गैरविश्‍वासीहरूले समेत प्राय़ः “स्वर्गको आँखा हुन्छ” र “जब मानिसले कुनै काम गर्छ, तब स्वर्गले हेरिरहेको हुन्छ” भनेर भन्‍ने गर्छन्। थोरै विश्‍वास भएको कसैले पनि लापरवाही रूपमा अविश्‍वासीहरूका यी दुष्ट शब्दहरू बोल्दैन। के यसरी सोच्‍ने र बोल्ने विश्‍वासीहरूको निम्ति गम्भीर परिणामहरू हुनेछैनन् र? के यसको प्रकृति गम्भीर छैन र? यो अत्यन्तै गम्भीर छ! तिनीहरूले यसरी परमेश्‍वरलाई इन्कार्न सक्छन् भने, यसको अर्थ तिनीहरू परमेश्‍वरको घरमा घुसपैठ भएका साँचो दियाबलस र दुष्ट मानिसहरू हुन् भन्‍ने हुन्छ। दियाबलस र ख्रीष्टविरोधीहरूले मात्रै परमेश्‍वरविरुद्ध खुल्लमखुल्ला आवाज उठाउने दुस्‍साहस गर्छन्। परमेश्‍वरको घरका हितहरूले परमेश्‍वरका हितहरू प्रतिनिधित्व गर्छन्, र परमेश्‍वरको घरले गर्ने सबै कुरा परमेश्‍वरको नेतृत्व, उहाँको अनुमति, र उहाँको अगुवाइअन्तर्गत हुन्छ; यो परमेश्‍वरको व्यवस्थापन कार्यसँग नजिकबाट सम्बन्धित हुन्छ र यसलाई त्यसबाट अलग गर्न सकिँदैन। यसरी परमेश्‍वरको घरको कामलाई खुल्‍लमखुल्‍ला सराप्‍ने र हृदयदेखि निन्दा गर्ने, र परमेश्‍वरको घरलाई खिसी गर्न चाहने, अनि परमेश्‍वरका चुनिएका मानिसहरू सबै पक्राउ परेको, मण्डलीको काम पूर्ण रूपमा अवरुद्ध भएको, र विश्‍वासीहरू आफ्नो विश्‍वास छोडेर गएको हेर्न चाहने, र यस्तो घटना घट्दा खुसी हुने मानिसहरू—यी मानिसहरू कस्ता खालका मानिसहरू हुन्? (दियाबलसहरू।) तिनीहरू दियाबलसहरू हुन्, पुनर्जन्म लिएका दुष्ट पिशाचहरू हुन्! साधारण मानिसहरूमा भ्रष्ट स्वभाव हुन्छ, तिनीहरू कहिलेकहीँ विद्रोही हुन्छन्, र तिनीहरूलाई नकारात्मक र कमजोर महसुस हुँदा तिनीहरूले केही साना सोचहरू राख्छन्, तर बस् त्यति नै हो, तिनीहरू त्यति खराब हुँदैनन् वा त्यस्ता दुष्ट र दुर्भावपूर्ण सोचहरू राख्‍दैनन्। यस्तो सार ख्रीष्टविरोधी र दियाबलसहरूमा मात्रै हुन्छ। जब ख्रीष्टविरोधीहरूमा यस्ता विचारहरू हुन्छन्, तब के तिनीहरू आफू गलत हुन सक्छु भन्‍ने शङ्का गर्छन्? (अहँ, गर्दैनन्।) किन गर्दैनन्? (किनभने तिनीहरू आफूले सोच्ने र बोल्ने कुरालाई नै सत्यता ठान्छन्। तिनीहरू परमेश्‍वरमा विश्‍वास गर्दैनन्, तिनीहरूमा परमेश्‍वरको डर मान्ने हृदय हुँदैन, र तिनीहरूको प्रकृति भनेकै परमेश्‍वरको विरोध गर्नु हो।) वास्तवमै हो, तिनीहरूको प्रकृति नै त्यही हो। शैतानले कहिले परमेश्‍वरलाई परमेश्‍वरको रूपमा लिएको छ र? यसले कहिले परमेश्‍वर सत्यता हुनुहुन्छ भनेर विश्‍वास गरेको छ र? कहिल्यै गरेको छैन, र कहिल्यै गर्ने पनि छैन। ख्रीष्टविरोधी, यी दियाबलसहरू उस्तै हुन्छन्; तिनीहरूले परमेश्‍वरलाई परमेश्‍वरको रूपमा लिँदैनन् वा उहाँ सत्यता हुनुहुन्छ भनी विश्‍वास गर्दैनन्। तिनीहरूले सबै थोक सृष्टि गर्ने र सबै थोकमाथि सार्वभौमिकता राख्‍ने परमेश्‍वर हुनुहुन्छ भन्‍ने विश्‍वास गर्दैनन्। त्यसकारण तिनीहरूले जे भन्छन् त्यही नै सही हो भन्‍ने सोच्छन्। तिनीहरूले बिनाकुनै नैतिक लगाम यस तरिकाले विचार र व्यवहार गर्छन्; यो तिनीहरूको प्रकृति हो। भ्रष्ट मानिसहरूले त्यस्तो गर्दा, तिनीहरूलाई अन्तर्द्वन्द्व महसुस हुन्छ। तिनीहरूमा विवेक र मानव चेतना हुन्छ। तिनीहरूको विवेक, चेतना, र तिनीहरूले बुझेका सत्यताहरूले तिनीहरूमा आन्तरिक प्रभाव पार्छन्, र त्यसले द्वन्द्व पैदा गर्छ। त्यो द्वन्द्व पैदा भएपछि, सही र गलत, ठीक र बेठीक, र न्याय र दुष्टताबीच युद्ध हुन्छ, र एउटा परिणाम प्राप्त हुन्छ: सत्यता पछ्याउनेहरू परमेश्‍वरको पक्षमा उभिन्छन्, तर सत्यता नपछ्याउनेहरू शैतानका दुष्ट शक्तिहरूको पक्षमा उभिन्छन्। ख्रीष्टविरोधीहरूले गर्ने सबै कुरा शैतानसँग सहकार्य गर्नु हो। तिनीहरूले नकारात्मकता पोखाउँछन्, आधारहीन अफवाह फैलाउँछन् र परमेश्‍वरको घरलाई खिसी गर्छन्। तिनीहरूले परमेश्‍वरको घरको कामलाई धिक्‍कार्छन् र निन्दा गर्छन् र विश्‍वासी दाजुभाइ-दिदीबहिनीहरूलाई सराप्छन्। तिनीहरूले यो सब गरेपछि सहजतासमेत अनुभव गर्छन्, तर यस क्रममा तिनीहरूको विवेकमा कुनै ग्लानि हुँदैन, थोरै पनि पछुतो हुँदैन, र तिनीहरू आफ्नो कार्य पूर्ण रूपमा सही छ भन्‍ने विश्‍वास गर्छन्। यसले ख्रीष्टविरोधीहरूको शैतानी प्रकृति पूर्ण खुलासा गर्छ, र परमेश्‍वरको विरोध गर्ने तिनीहरूको कुरूप अनुहार खुलासा गर्छ। त्यसकारण, ख्रीष्टविरोधीहरू साँचो दियाबलस र शैतानहरू हुन् भनेर भन्‍नु अतिशयोक्ति होइन। ख्रीष्टविरोधीहरू जन्मँदै दियाबलस हुन्छन् र तिनीहरू परमेश्‍वरको मुक्ति पाउनेहरू अवश्यै होइनन्। तिनीहरू सामान्य भ्रष्ट मानवजातिको भाग अवश्यै होइनन्। ख्रीष्टविरोधीहरू पुनर्जन्म लिएका दियाबलसहरू हुन्, तिनीहरू जन्मजात दुष्ट पिशाचहरू हुन्। कुरो यही हो।

ख्रीष्टविरोधीहरूको प्राथमिक ध्यान प्रतिष्ठा र हैसियतमै हुन्छ। अनि जब प्रतिष्ठा र हैसियतको कुरा आउँछ, ख्रीष्टविरोधीहरूले गर्ने कार्यहरू के-के हुन्? तिनीहरूले आफ्नो प्रतिष्ठा र हैसियत व्यवस्थापन गर्न नैतिकताको पर्बाह नगरी व्यवहार गर्छन्, दिमाग खियाउँछन्, सोच्नुपर्ने सबै कुरा सोच्छन्, र यसको लागि कुनै कसर बाँकी छोड्दैनन्। यी दुई कुरा तिनीहरूको जीवन र सबै थोक हुन्। यी दुई कुरा प्राप्त गर्नु नै सबै कुरा प्राप्त गर्नु हो भन्‍ने तिनीहरू विश्‍वास गर्छन्। तिनीहरूको संसारमा, हैसियत, प्रतिष्ठा, र तिनीहरूका आफ्नै हितहरू मात्रै हुन्छन्; तिनीहरूलाई अरू केही कुराको कुनै महत्त्व हुँदैन। त्यसकारण, के ख्रीष्टविरोधीहरूजस्ता मानिसहरूसँग सत्यता, मानवता, न्याय, वा सकारात्मक कुराहरूबारे सङ्गति गर्नुको कुनै फाइदा छ त? (कुनै फाइदा छैन।) ठीक भन्यौ, त्यसो गर्नुको कुनै फाइदा छैन। यो त वेश्यालाई इज्जतदार परिवारको महिला बन्‍ने भनेर बताउने, वा उसलाई चरित्रवान् श्रीमती र आमा बन्‍न सिकाउने प्रयास गर्नुजस्तै हो; उसले यो कुरा सुन्‍नै चाहँदिन, उसलाई यो मन पर्दैन, बरु घिनलाग्दो लाग्छ। उसलाई यो कति घिनलाग्दो लाग्छ? उसले हृदयमा तँलाई हप्काउँछे, र मौकाको सदुपयोग गर्दै तेरो गिल्ला र निन्दा गर्छे, र तँलाईआक्रमण गर्छे, र तँलाई बहिष्कार गर्छे। आजभोलि, मण्डलीमा कसैले सत्यता सङ्गति गरेको, वा परमेश्‍वरका योजनाबद्ध कार्य र बन्दोबस्तहरूमा समर्पित हुने वा परमेश्‍वरको घरका बन्दोबस्तहरू पालना गर्नेजस्ता सत्यताहरू सङ्गति गरेको सुन्‍नेबित्तिकै अत्यन्तै विद्रोही मनोवृत्ति देखाउने मानिसहरू छैनन् र? (हो, छन्।) हुनुपर्छ। यस्तो व्यवहार देखाउने मानिसहरूलाई अवलोकन गरी पहिचान गर्‌। जब तैँले परमेश्‍वरको सार्वभौमिकता र बन्दोबस्तहरूमा समर्पित हुनुको आवश्यकताबारे सङ्गति गर्छस्, तब तिनीहरूले यस्तो सोच्दै अत्यन्तै घृणासाथ प्रतिक्रिया दिन्छन्, “दिनभर तिनीहरू परमेश्‍वरका बन्दोबस्तहरूमा समर्पित हुनेबारे कुरा गरिरहन्छन्, मानौँ सबथोक परमेश्‍वरले नै मिलाउनुभएको हो, र मानौँ मानिसहरूसँग कुनै छनौट गर्ने विकल्प नै छैन!” तैँले सत्यताबारे सङ्गति गर्नेबित्तिकै वा मिलेर सहकार्य गर्नुपर्ने, परमेश्‍वरका अभिप्रायहरू खोजी गर्नुपर्ने, र कर्तव्यमा सत्यता सिद्धान्तहरूअनुसार काम गर्नुपर्ने आवश्यकताबारे बताउनेबित्तिकै, तिनीहरू निकै छिःछिः र दुरदुर गर्छन् र सुन्न अनिच्छुक हुन्छन्। तिनीहरूले मन नलागीनलागी सुने पनि, तिनीहरू चुपचाप बस्न सक्दैनन्, र तिनीहरू कुनै न कुनै तरिकाले चुपचाप बस्न सके भने पनि, तिनीहरू निदाएको हुने कुरा लगभग निश्‍चित हुन्छ। जब तैँले सत्यताबारे सङ्गति गर्छस् र मामलाहरू सम्हाल्दा सिद्धान्तहरू पालना गर्नेबारे कुरा गर्छस्, तब तिनीहरू निदाउँछन् र झुल्छन्। सत्यताबारे सङ्गति नगरी, अनि काटछाँट नगरी केही समय बितेपछि, तिनीहरू ऊर्जाले भरिन्छन्। अनि, तिनीहरूले स्वेच्छाचारी र लापरवाही व्यवहार गर्छन्, एकतर्फी निर्णय गर्छन्, र एउटा हातले प्रतिष्ठा र अर्को हातले हैसियत लिन्छन्। तिनीहरू अरूभन्दा माथि उफ्रन्छन् र हरकिसिमका समस्याहरू पैदा गराउन लागिपर्छन्। यी मानिसहरू सबै ख्रीष्टविरोधीहरू हुन्; यिनीहरू सबैले परमेश्‍वरको विरोध गर्छन् र यिनीहरूले कुनै पनि बेला ठूलो समस्या ल्याउन सक्छन्।

ख्रीष्टविरोधीको प्रकृति भएको जोकोही व्यक्तिलाई ख्रीष्टविरोधीका रूपमा चित्रण गर्नुपर्छ। जब तिनीहरूले एकतर्फी रूपमा काम गर्न चाहन्छन्, तिनीहरूलाई नियन्त्रण गरेर रोक्नुपर्छ; यसमा कुनै शङ्का छैन। कतिपयले यसो भन्‍न सक्छन्, “हामीले तिनीहरूलाई रोक्न सकेनौं भने के गर्ने? हामीले के गर्नुपर्छ?” म तिमीहरूलाई एउटै वाक्यले तिनीहरूलाई रोक्ने अचुक तरिका बताउँछु। जब तैँले त्यस्तो परिस्थिति सामना गर्छस्, तब यति मात्रै भन्, “यदि तिमीले लापरवाही व्यवहार गर्न, एकतर्फी निर्णय गर्न, र अन्तिम निर्णय लिन छोड्यौ भने, के तिमी मर्नेछौ?” कस्तो लाग्यो? (राम्रो लाग्यो।) तिमीहरूलाई के लाग्छ, यदि ख्रीष्टविरोधीलाई एकतर्फी रूपमा काम गर्नबाट रोकियो भने, के ऊ साँच्‍चै मर्छ? (मर्छ।) तिमीहरूले कसरी “मर्छ” भन्‍ने निष्कर्ष निकाल्यौ? (ख्रीष्टविरोधीहरू भित्री रूपमा यस्तै हुन्छन्; तिनीहरूले एकतर्फी रूपमा काम गर्न पाएनन् भने, तिनीहरू दुःखी हुन्छन्, र तिनीहरू बाँच्‍न सक्दैनन्।) ठीक भन्यौ, तिनीहरू भित्री रूपमा त्यस्तै हुन्छन्, र तिनीहरूले यसरी व्यवहार गर्न पाएनन् भने, तिनीहरू दुःखी हुन्छन्। त्यसोभए, के यी मानिसहरू सामान्य हुन्छन् त? (हुँदैनन्।) तिनीहरू सामान्य हुँदैनन्। सामान्य व्यक्तिले कसरी सोच्नेथ्यो? “यदि मैले एकतर्फी रूपमा काम गर्न सकिनँ भने, म यसो गर्न छोड्नेछु; यसो गर्न छोड्नुमा गाह्रो के छ र? यसले मेरो जीवनसमेत सहज तुल्याउँछ!” सामान्य व्यक्तिले यस्तै सोच्नेछ। तर ख्रीष्टविरोधीहरूलाई यसरी व्यवहार गर्न दिइएन भने, तिनीहरू दुःखी हुनेछन्। के तिनीहरूभित्र दियाबलसले बास गरिरहेको हुँदैन र? (हुन्छ।) त्यसकारण, तिनीहरूलाई एकतर्फी रूपमा काम गर्न नदिनु भनेको तिनीहरूलाई मरेतुल्य बनाउनु हो। यो “मरेतुल्य” भन्‍ने शब्दको अर्थ के हो? यसको अर्थ दियाबलसले तिनीहरूलाई हृदयमा कष्ट र बाधा दिन्छ, जसले गर्दा तिनीहरूले यसलाई सहन नसक्‍ने वा जिउन नसक्‍ने महसुस गर्छन्, तिनीहरूलाई आफू मृत्युको मुखमा भएझैँ लाग्छ; यसको अर्थ त्यही हो। परमेश्‍वरको घरको काममा बाधा दिन खोज्‍ने ख्रीष्टविरोधीहरू, दुष्ट मानिसहरू, र दियाबलसहरूको हकमा, तिनीहरूसित कुनै पनि सत्यताबारे छलफल गर्नुभन्दा यो एउटा वाक्य बोल्नु नै बढी प्रभावकारी हुन्छ। यो एउटा कथन नै परमेश्‍वरको घरको काममा बाधा दिने ख्रीष्टविरोधीहरू, दुष्ट मानिसहरू र दियाबलसहरूजस्ता मानिसहरूको हकमा उपयोगी हुन्छ। अनि, के यी मानिसहरूलाई सत्यता बताउनु उपयोगी हुन्छ त? (अहँ, हुँदैन।) “तिमीले मिलेर सहकार्य गर्नुपर्छ, र सत्यता सिद्धान्तहरूअनुसार कर्तव्य निर्वाह गर्नुपर्छ र मामलाहरू सम्हाल्नुपर्छ”—यस्ता वचनहरू धेरै वर्षदेखि बोलिएका छन्; के तिनलाई नबुझ्‍ने वा याद नगर्ने कोही छ त? कोही पनि छैन। त्यसोभए किन कतिपय मानिसहरूले अझै पनि एकतर्फी रूपमा काम गर्छन् त? यसको अर्थ एउटै मात्र हुन सक्छ: तिनीहरूले आफूलाई नियन्त्रण गर्न सक्दैनन्; तिनीहरू सामान्य मानिसहरू होइनन्। तिनीहरूको मनमस्तिष्क र हृदयले तिनीहरूलाई शासन गर्न सक्दैन; तिनीहरूलाई भित्रबाट अरू नै कुराले शासन गरिरहेको हुन्छ, र त्यो कुराले तिनीहरूलाई हिंसात्मक रूपमा र जबरजस्ती यसो गर्न निर्देशित गरिरहेको हुन्छ, र त्यो परमेश्‍वरको घरको काममा बाधा र व्यवधान ल्याउने, परमेश्‍वरको घरको काममा हानि गर्ने र परमेश्‍वरको घरका हितहरूमा घाटा पुर्‍याउने कार्य हो। यस्ता कार्यहरू कसले गर्न सक्छ? शैतान र दियाबलसहरू मात्रै गर्न सक्छन्। परमेश्‍वरलाई पछ्याउने मानिसहरू, सामान्य मानिसहरू, र सृष्टि गरिएको साँचो प्राणीहरूमा यस्ता कार्यहरू गर्ने उत्प्रेरणा हुँदैन; शैतान र दियाबलसहरूमा मात्रै यस्ता कार्यहरू गर्ने उत्प्रेरणा हुन्छ र तिनीहरूले जानीजानी यस्ता कार्यहरू गर्छन्। के तिमीहरूलाई यो कथन याद भयो? (भयो।) त्यसोभए, आजको लागि हामी हाम्रो सङ्गति यहीँ समाप्त गर्नेछौं। अलबिदा!

विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग तीन)

आ. ख्रीष्टविरोधीहरूका हितहरू

ख. तिनीहरूको आफ्नै प्रतिष्ठा र हैसियत

पछिल्लो पटक हामीले ख्रीष्टविरोधीहरूका विभिन्‍न प्रकटीकरणहरूबारे रहेको बुँदा नौमा सङ्गति गरेका थियौँ। अब हामी त्यसबारे एउटा सरल पुनरावलोकन गरौँ। हामीले ख्रीष्टविरोधीहरूका हितहरूलाई हाम्रो चिरफार गर्नका लागि कति उपखण्डमा बाँडेका थियौँ? (तीन उपखण्डमा। पहिलो ख्रीष्टविरोधीहरूको आफ्नै सुरक्षा थियो, दोस्रो तिनीहरूको आफ्नै प्रतिष्ठा र हैसियत थियो, तेस्रोचाहिँ फाइदाहरू थियो।) ख्रीष्टविरोधीहरूसँग सम्बन्धित हितहरू यी तीन उपखण्डहरूसँग सम्बन्धित छन्: तिनीहरूको आफ्नै सुरक्षा, हैसियत र तिनीहरूका व्यक्तिगत फाइदाहरू—के यो सही कुरा हो? (हो।) पहिलो उपखण्ड अर्थात् तिनीहरूको आफ्नै सुरक्षा तुलनात्मक रूपमा बुझ्न अलि सजिलो छ। यो तिनीहरूले सामना गर्ने खतरनाक वातावरणसँग सम्बन्धित छ र यसले ख्रीष्टविरोधीहरूका प्रत्यक्ष हितहरू अर्थात् तिनीहरूको व्यक्तिगत सुरक्षालाई छुन्छ। हामीले यो उपखण्डबारे सङ्गति गरेर लगभग सकिसकेका छौं। दोस्रो उपखण्ड तिनीहरूको आफ्नै प्रतिष्ठा र हैसियत हो। पछिल्‍लो पटक हामीले यसका केही प्रकटीकरणहरूबारे सङ्गति गर्‍यौँ, तर यो अलि व्यापक अर्थमा गरिएको थियो। मलाई लाग्छ तिमीहरू सबैमा यो उपखण्डको अवधारणागत बुझाइ र ज्ञान मात्रै छ। यदि मैले तिमीहरूलाई केही उदाहरणहरू दिइनँ, केही विस्तृत र ठोस विश्‍लेषण प्रदान गरिनँ भने तिमीहरूमा ख्रीष्टविरोधीहरूको सार र प्रकटीकरणहरूको यो पक्षबारे थोरै मात्र धर्मसैद्धान्तिक र शाब्दिक बुझाइ हुन सक्छ, तिमीहरू यी कुनै पनि वास्तविक, विशिष्ट प्रकाश र प्रकटीकरणहरू पहिचान गर्न सक्षम नहुन सक्छौ। तिमीहरूको दृष्टिकोणबाट हेर्दा यी विषयहरूमा सङ्गति गर्ने कुरा हुँदा यो जति निर्दिष्ट तवरको भयो त्यति नै राम्रो हुन्छ, होइन र? (हो।) तिमीहरूलाई पूर्वतयार कुराहरू सुन्न मनपर्छ; तिमीहरूलाई आफै कुराहरू पत्ता लगाउन मन पर्दैन। के तिमीहरूले यी प्रवचनहरू सुनेपछि केही गृहकार्य गर्छौ? यदि मैले धेरै विवरणबारे सङ्गति गरेँ भने के तिमीहरूलाई म साना-साना कुरामा धेरै ध्यान दिँदै छु र कुराहरू लम्ब्याउँदै छु जस्तो लाग्छ? तैँले यसो भन्‍न सक्छस्, “तपाईंले साँच्‍चै हाम्रो आइक्यूलाई कम ठानिरहनुभएको छ; के हामी साँच्‍चै त्यति कमजोर क्षमताका छौं? तपाईंले एक-दुई वटा उदाहरण दिनु नै पर्याप्त हुन्छ। यसको साथै ख्रीष्टविरोधीहरूको सार चिरफार गर्ने कुरा गर्नुपर्दा हामीले तिनीहरूको हैसियत र शक्तिप्रतिको प्रेमसँग सम्बन्धित कुराहरूबारे पहिले नै निकै धेरै सङ्गति गरिसकेका छौं। ख्रीष्टविरोधीहरूका हितहरूबारेको हाम्रो सङ्गतिले पनि किन यो विषय छुनुपर्‍यो? के त्यो कुरा दोहोर्‍याउने र साना-साना कुरामा धेरै ध्यान दिने कार्य होइन र? के यसबारे सङ्गति गर्नु साँच्‍चै आवश्यक छ र?” वास्तवमा अलिअलि दोहोर्‍याउनु नराम्रो कुरा होइन। यदि हामीले सबै कोणबाट सङ्गति गर्‍यौँ भने तिमीहरूले ख्रीष्टविरोधीहरूको सारको यो पक्षबारे अझै राम्ररी बुझ्नेछौ। यसको साथै सत्यता सङ्गति गर्दा तिमीहरू कुरा दोहोर्‍याउनबाट पछि हट्नु हुँदैन। कति सत्यताहरू त यस्ता पनि छन्, जसबारे वर्षौंदेखि सङ्गति गर्दै आइएको छ, तैपनि त्यसमा मानिसहरूले प्रवेश प्राप्त गरेका छैनन्। के सधैँ कुरा दोहोर्‍याउनबाट जोगिने प्रयास गर्नु, सधैँ नयाँ शैली र अभिव्यक्तिहरू खोजी गर्नु सही हो? (यो गलत हो।) सत्यता आफै मानिसहरूको जीवनसँग घनिष्ठ रूपले सम्बन्धित हुन्छ। मानिसहरूले आफ्नो जीवनमा प्रकट गर्ने हरकिसिमका कुरा र भ्रष्ट स्वभावहरू, तिनका प्रकटीकरणहरू र हरकिसिमका कुराहरूप्रति तिनीहरूमा रहेका दृष्टिकोण र मनोवृत्तिहरू हरदिन निरन्तर दोहोरिँदै आइरहेका हुन्छन्। सत्यता सङ्गति गर्नु र विभिन्‍न कोणबाट फरक-फरक विषयवस्तु र सारहरू चिरफार गर्ने कार्य मानिसहरूको सत्यता प्रवेशको लागि अत्यन्तै फाइदाजनक हुन्छ। पछिल्‍लो पटक हामीले ख्रीष्टविरोधीहरूका हितहरूको दोस्रो उपखण्ड अर्थात् तिनीहरूको आफ्नै प्रतिष्ठा र हैसियतबारे सरल र व्यापक रूपमा सङ्गति गर्‍यौँ। आज म केही उदाहरणहरू दिनेछु ताकि हामीले यस विषयमा विस्तृत रूपमा सङ्गति गर्न सकौँ। अवश्य नै, यदि तिमीहरूले मेरो सङ्गतिको जगमा केही नयाँ बुझाइ प्राप्त गरेका वा केही प्रकाश वा ज्योति हासिल गरेका छौ भने, वा यदि तिमीहरूले आफ्नो अनुभव वा जीवनको क्रममा केही उपयुक्त उदाहरणहरू देखेका छौ भने, तिमीहरूले पनि सङ्गतिमा सहभागिता जनाउन सक्छौ। अब यसपछि हामी ख्रीष्टविरोधीहरूका हितहरूको दृष्टिकोणबाट हेर्दा ख्रीष्टविरोधीहरूले आफ्नो प्रतिष्ठा र हैसियतको हकमा के कुरा प्रकट गर्छन्, ख्रीष्टविरोधीहरूले के-कस्ता भ्रष्ट स्वभावहरू प्रकट गर्छन् र ख्रीष्टविरोधीहरूले कस्तो किसिमले यस्ता प्रकृति सारहरू प्रकट गर्छन् भन्‍ने कुरालाई अलि निर्दिष्ट रूपमा चिरफार गरौँ।

ख्रीष्टविरोधीहरूले आफ्नो प्रतिष्ठा र हैसियतलाई अत्यन्तै प्यारो ठान्ने कार्य साधारण मानिसको भन्दा धेरै परको हदसम्म जान्छ र यो तिनीहरूको स्वभाव सारभित्रै रहेको हुन्छ; यो तिनीहरूको अस्थायी रुचि वा तिनीहरूको वातावरणले पारेको क्षणिक प्रभाव होइन—यो तिनीहरूको जीवन र हड्डीभित्र गाडिएको कुरा हो, त्यसैले यो तिनीहरूको सार हो। भन्नुको मतलब ख्रीष्टविरोधीहरूले गर्ने हरेक कुरामा तिनीहरूको पहिलो सोच भनेको तिनीहरूको आफ्नै प्रतिष्ठा र हैसियत हो, योभन्दा अरू केही होइन। ख्रीष्टविरोधीहरूका लागि प्रतिष्ठा र हैसियत नै तिनीहरूको जीवन हो र तिनीहरूले जीवनभर पछ्याउने लक्ष्य हो। आफूले गर्ने सबै कुराहरूमा तिनीहरूको पहिलो सोच यस्तो हुन्छ: “मेरो हैसियत के हुनेछ? अनि मेरो प्रतिष्ठा के हुनेछ? के यो काम गर्दा यसले मलाई राम्रो प्रतिष्ठा दिन्छ त? के यसले मानिसहरूको मनमस्तिष्कमा मेरो हैसियत उच्च पार्छ त?” तिनीहरूले सुरुमा सोच्ने कुरा यही हो, जुन तिनीहरूमा ख्रीष्टविरोधीहरूको स्वभाव र सार छ भन्‍ने कुराको पर्याप्त प्रमाण हो—र यसैकारण तिनीहरू कुराहरूलाई यसरी विचार गर्छन्। के भन्न सकिन्छ भने, ख्रीष्टविरोधीहरूको लागि, प्रतिष्ठा र हैसियत केही अतिरिक्त आवश्यकता होइनन्, झन् तिनीहरूका लागि नहुँदा पनि हुने बाह्य कुराहरू हुने त परै जाओस्। ती कुराहरू ख्रीष्टविरोधीहरूको प्रकृतिका अंश हुन्, ती तिनीहरूका हड्डीमै हुन्छन्, रगतमै हुन्छन् र ती तिनीहरूमा जन्मदेखि नै आएका हुन्। ख्रीष्टविरोधीहरू आफूले प्रतिष्ठा र हैसियत धारण गर्ने कि नगर्ने भन्ने कुराप्रति उदासीन रहँदैनन्; यो तिनीहरूको मनोवृत्ति होइन। त्यसो भए तिनीहरूको मनोवृत्ति के हो त? प्रतिष्ठा र हैसियत घनिष्ठ रूपमा तिनीहरूको दैनिक जीवन, दैनिक अवस्था र तिनीहरूले दैनिक रूपमा पछ्याइरहेका कुरासँग जोडिएको हुन्छ। ख्रीष्टविरोधीहरूका लागि प्रतिष्ठा र हैसियत तिनीहरूको जीवन हो। तिनीहरू जे-जसरी बाँचे पनि, तिनीहरू जुनसुकै वातावरणमा बाँचे पनि, तिनीहरूले जे काम गरे पनि, तिनीहरूले जुनसुकै कुरा पछ्याए पनि, तिनीहरूको लक्ष्य जेसुकै भए पनि, तिनीहरूको जीवनको दिशा जतासुकै भए पनि, यो सबै राम्रो प्रतिष्ठा र उच्‍च हैसियत प्राप्त गर्नमा केन्द्रित हुन्छ। अनि यो लक्ष्य परिवर्तन हुँदैन; तिनीहरूले यस्ता कुराहरूलाई कहिल्यै पनि पन्छाउन सक्दैनन्। ख्रीष्टविरोधीहरूको साँचो अनुहार र तिनीहरूको सार यही हो। तिनीहरूलाई तैँले पहाडको प्राचीन जङ्गलको भित्री भागमा छोडिस् भने पनि तिनीहरूले ख्याति र हैसियतको पछ्याइलाई छोड्न सक्दैनन्। तैँले तिनीहरूलाई जुनसुकै समूहका मानिसमाझ राखे पनि तिनीहरूले ख्याति र हैसियतबारे मात्रै सोच्न सक्छन्। ख्रीष्टविरोधीहरूले परमेश्‍वरमा विश्‍वास गर्ने भए पनि, तिनीहरू आफ्नो ख्याति र हैसियतको पछ्याइलाई परमेश्‍वरमाथिको विश्‍वास बराबर मान्छन् र यी दुइटा कुरालाई समान स्तरमा राख्छन्। भन्‍नुको मतलब, परमेश्‍वरमा विश्‍वास गर्ने मार्गमा हिँड्दा, तिनीहरूले आफ्नै प्रतिष्ठा र हैसियत पनि पछ्याउँछन्। के भन्‍न सकिन्छ भने, ख्रीष्टविरोधीहरूका हृदयमा, परमेश्‍वरमाथि विश्‍वास गर्दा सत्यताको पछ्याइ भनेको ख्याति र हैसियतको पछ्याइ हो, अनि ख्याति र हैसियतको पछ्याइ भनेको सत्यताको पछ्याइ पनि हो—ख्याति र हैसियत प्राप्त गर्नु भनेको सत्यता र जीवन प्राप्त गर्नु हो। यदि तिनीहरूलाई आफूले ख्याति, प्राप्ति वा हैसियत प्राप्त गरेको छैन, कसैले पनि आफूलाई आदरभावले हेर्दैन, उच्च सम्मान गर्दैन, वा पछ्याउँदैन भन्‍ने लाग्यो भने, तिनीहरू उदास हुन्छन्, परमेश्‍वरमा विश्‍वास गर्नुको कुनै अर्थ छैन, कुनै मूल्य छैन भन्‍ने ठान्छन्, र तिनीहरूले मनमनै सोच्छन्, “के यसरी परमेश्‍वरमाथि विश्‍वास गरेर म असफल भएको हुँ? के मेरो लागि कुनै आशा छैन?” तिनीहरू प्रायः आफ्ना हृदयमा त्यस्ता कुराहरूको हिसाबकिताब गर्छन्। तिनीहरू आफ्ना लागि परमेश्‍वरका घरमा कसरी स्थान बनाउन सकिन्छ, मण्डलीमा कसरी उच्‍च प्रतिष्ठा प्राप्त गर्न सकिन्छ, कसरी मानिसहरूलाई तिनीहरूको कुरा सुन्न लगाउन सकिन्छ, र तिनीहरूले काम गर्दा तिनीहरूको गुणगान गराउन सकिन्छ, आफू जहाँ भए पनि मानिसहरूलाई कसरी तिनीहरूलाई पछ्याउन लगाउन सकिन्छ, र कसरी मण्डलीमा प्रभाव जमाउन सकिन्छ, अनि ख्याति, प्राप्ति, र हैसियत पाउन सकिन्छ भनेर हिसाबकिताब गर्छन्—तिनीहरूले हृदयमा साँच्चै यस्ता कुराहरूमा ध्यान दिन्छन्। त्यस्ता मानिसहरूले पछ्याउने कुरा यिनै हुन्। किन तिनीहरू सधैँ यस्ता कुराहरूलाई महत्त्व दिइरहन्छन् त? परमेश्‍वरका वचनहरू पढेपछि, उपदेशहरू सुनेपछि, के तिनीहरूले वास्तवमै यी सबै कुराहरू बुझ्दैनन् त? के तिनीहरू वास्तवमै यी सबै कुरा खुट्ट्याउन सक्षम छैनन् त? के परमेश्‍वरका वचनहरू र सत्यताले तिनीहरूका धारणा, विचार र रायहरूलाई बदल्न सक्दैनन् त? अवस्था बिलकुलै त्यस्तो होइन। तिनीहरूले सत्यतालाई प्रेम नगर्ने हुनाले र हृदयमा तिनीहरूले सत्यताप्रति वितृष्ण मान्‍ने हुनाले समस्या तिनीहरूमै हुन्छ, फलस्वरूप तिनीहरू सत्यता ग्रहण गर्न सक्‍दै नसक्‍ने हुन्छन्—र यो कुरा तिनीहरूको प्रकृति सारले निर्धारित गरेको हुन्छ।

ख्रीष्टविरोधीहरूले परमेश्‍वरका वचनहरू र सत्यता सुनेपछि आफ्नो हृदयमा दिशा भेट्टाएजस्तो लाग्छ। तर यो तथाकथित दिशा वास्तवमा के हो त? यो तिनीहरूले एक प्रकारको औजार प्राप्त गर्नु हो—वा यसलाई एक प्रकारको फाइदाजनक हतियार प्राप्त गर्नु हो भनेर पनि भन्‍न सकिन्छ—जसले तिनीहरूलाई हैसियत प्राप्त गर्नेबारे थप निश्‍चितता प्रदान गर्छ। त्यसकारण तिनीहरूले यो अवसरलाई थप सुन्न, थप पढ्न, थप सिक्न, थप सङ्गति गर्न र थप अभ्यास गर्न प्रयोग गर्छन्, यसरी तिनीहरू बिस्तारै धेरै शब्द र धर्मसिद्धान्तहरूबारे कुरा गर्न र तथाकथित यादगार प्रवचनहरू प्रचार गर्न र मानिसहरूलाई तिनीहरूको आदर गर्न लगाउन सक्‍ने अवस्थामा पुग्‍न सक्षम बन्छन्। मानिसहरूले आफ्नो शाब्दिक अर्थको हिसाबमा असल ठानेका यी सिद्धान्तहरू बुझेपछि तिनीहरूले जीवनडोरी पक्रेका छन् जस्तै र दिशा र बिहानीको ज्योति भेट्टाएका छन् जस्तै हुन्छ। त्यसकारण ख्रीष्ट-विरोधीहरूले आफ्नो अभ्यासको खातिर वा परमेश्‍वरको वचन पछ्याउनको लागि प्रवचन सुन्दैनन् र परमेश्‍वरका वचनहरू पढ्दैनन् र तिनीहरूले अवश्य नै उहाँका अभिप्रायहरू बुझ्नको लागि पनि यी कुराहरू गर्दैनन्। तिनीहरूले यी कुराहरू गर्नुको कारण त तिनीहरूले परमेश्‍वरका वचनहरू प्रयोग गरेर वा तिनीहरूलाई आत्मिक लागेका यी सिद्धान्तहरू प्रयोग गरेर वा उत्कृष्ट प्रवचनहरू प्रचार गरेर मानिसहरूलाई आफ्नो पक्षमा पार्न सकूँ र आफूलाई आराधना गर्न र पछ्याउन लगाउन थप मानिसहरूलाई प्रलोभनमा पार्न सकूँ भनेर हो। अमूर्त रूपमा परमेश्‍वरका वचनहरू, सत्यता, उहाँको मार्ग अरूमाझ हैसियत र प्रतिष्ठा प्राप्त गर्न यी मानिसहरूले प्रयोग गर्ने एक प्रकारको माध्यम, एक प्रकारको भर्‍याङ र एक प्रकारको औजार बन्छन्। त्यसकारण तैँले जसरी हेरे पनि ख्रीष्टविरोधीहरूमा कुनै पनि साँचो विश्‍वास वा कुनै पनि साँचो समर्पण भेट्टाउन सक्‍नेछैनस्। बरु यसविपरीत तिनीहरूले प्रवचनहरू सुन्न र परमेश्‍वरका वचनहरू पढ्न जति नै मेहनत गरे पनि र उहाँका वचनहरूमाथिको तिनीहरूको विश्‍वास जति नै “भक्त” जस्तो देखिए पनि एउटा कुरा इन्कार गर्न सकिँदैन, त्यो के हो भने ख्रीष्टविरोधीहरूले यी कुराहरू गर्दा तिनीहरूको अभिप्राय र योजना परमेश्‍वरको इच्छा पछ्याउनु भन्‍ने हुँदैन, यो पक्कै पनि आफ्नो कर्तव्य राम्ररी पूरा गर्नु भन्‍ने पनि हुँदैन; तिनीहरू परमेश्‍वरको आज्ञा र उहाँको सार्वभौमिकता र बन्दोबस्तहरू कर्तव्यपरायण रूपमा स्वीकार गर्दै सबैभन्दा सानो अनुयायी बन्‍न वा सृजित प्राणी बन्‍न चाहँदैनन्। बरु तिनीहरू त यी कुराहरूलाई आफ्नो व्यक्तिगत उद्देश्यहरू हासिल गर्न, अरूको हृदयमा स्थान पाउन र परमेश्‍वरको अघि सकारात्मक मूल्याङ्कन पाउन मात्रै प्रयोग गर्न चाहन्छन्—तिनीहरूले चाहने भनेकै यही मात्र हो। त्यसकारण ख्रीष्टविरोधीहरूले परमेश्‍वरका वचनहरू जसरी प्रचार गरे पनि र तिनीहरूले प्रचार गर्ने प्रवचनहरू जति नै सही, उच्च, आत्मिक र मानिसहरूको चाखअनुरूप भए पनि तिनीहरूमा अभ्यास र प्रवेश शून्य हुनेछ। यसका साथै तिनीहरूको हैसियत र प्रतिष्ठाप्रतिको पछ्याइले झन्झन् बढी “फल” फलाउनेछ। मैले किन यसो भन्छु त? मैले किन यसो भन्छु भने यस्ता मानिसहरूले जे गरे पनि, तिनीहरूले ठूलो मेहनतद्वारा जे हासिल गर्न सक्छन्, तिनीहरूले जुन दिशा र उद्देश्यहरू पछ्याउँछन्, र तिनीहरूले कार्य गर्दा हृदयको गहिराइमा जुन अभिप्राय र उत्पत्ति बिन्दुलाई राख्छन्, तिनलाई तिनीहरूका हैसियत र प्रतिष्ठाबाट अलग गर्न सकिँदैन, ती तिनीहरूका आफ्नै हितहरूसँग अत्यन्तै नजिकबाट जोडिएका हुन्छन्।

भनाइ नै छ तैँले जे रोप्छस्, त्यही फसल भित्र्याउँछस्। ख्रीष्टविरोधीहरूमा जस्तोसुकै राम्रो क्षमता र वरदान भए पनि वा तिनीहरूले जस्तोसुकै भक्त र आत्मिक प्रकटीकरणहरू प्रदर्शन गरे पनि तिनीहरूसँग शक्ति प्रयोग गर्ने र परमेश्‍वरका चुनिएका मानिसहरूलाई नियन्त्रण गर्ने महत्त्वाकाङ्क्षा र इच्छा हुने हुनाले, तिनीहरूले सत्यता खोजी नगर्ने हुनाले, प्रतिष्ठा र हैसियत मात्रै खोजी गर्ने हुनाले के तिनीहरूले परमेश्‍वरका मापदण्डहरू अनुसार अभ्यास गर्न सक्छन् त? के तिनीहरूले आफ्नो व्यवहारमा परमेश्‍वरले तोक्नुभएका मापदण्डहरू पूरा गर्न सक्छन् त? (सक्दैनन्।) त्यसोभए तिनीहरूका कार्य र व्यवहारले वास्तवमा के-कस्ता परिणामहरू ल्याउनेछन्? (निश्‍चय नै तिनीहरूलाई आफ्नो स्वतन्त्र राज्य स्थापना गर्ने र आफै निर्णय गर्ने स्थानमा पुर्‍याउनेछन्।) ठीक भन्यौ। ख्रीष्टविरोधीहरूले जे गरे पनि अन्तिम परिणाम यही हो। त्यसोभए केले यो परिणाम पैदा गर्छ? यो मुख्य रूपमा तिनीहरूले सत्यता स्विकार्न नसक्नुको कारण पैदा हुन्छ। ख्रीष्टविरोधीहरूलाई काटछाँट, न्याय गरिए वा सजाय भए पनि तिनीहरू यसलाई हृदयमा स्विकार्दैनन्। ख्रीष्टविरोधीहरूले जे गरिरहेका भए पनि तिनीहरूको सधैँ आफ्‍नै उद्देश्य र अभिप्रायहरू हुन्छन्, तिनीहरू सधैँ आफ्‍नै योजनाअनुसार काम गरिरहेका हुन्छन्, र परमेश्‍वरको घरका बन्दोबस्त र कामप्रति तिनीहरूको मनोवृत्ति यस्तो हुन्छ, “तपाईंका हजारौँ योजना होलान्, तर मेरो एउटै नियम छ”; यो सबै ख्रीष्टविरोधीहरूको प्रकृतिले निर्धारित गरेको हुन्छ। के ख्रीष्टविरोधीहरूले आफ्‍नो मानसिकता परिवर्तन गरेर सत्यता सिद्धान्तहरू अनुसार काम गर्न सक्छन्? माथिबाट प्रत्यक्ष रूपमा तिनीहरूलाई त्यसो गर्न लगाइएको अवस्थामा बाध्यतावश तिनीहरूले मन नलागी-नलागी केही मात्रामा त्यसो गर्न सक्छन् नत्र भने त्यो कुरा असम्भव हुनेछ। तिनीहरूले केही गरेनन् भने त तिनीहरूलाई खुलासा गरेर बर्खास्त गरिन्छ। त्यसैले यी परिस्थितिहरूमा मात्रै तिनीहरूले थोरै वास्तविक काम गर्न सक्छन्। कर्तव्य निभाउनुप्रति ख्रीष्टविरोधीहरूको मनोवृत्ति यस्तै हुन्छ; सत्यता अभ्यास गर्नुप्रति पनि तिनीहरूको मनोवृत्ति यस्तै हुन्छ: सत्यता अभ्यास गर्दा तिनीहरूलाई फाइदा हुन्छ भने, तिनीहरूलाई सबैले अनुमोदन र आदर गर्छन् भने तिनीहरू अवश्यै त्यस अनुरूप चल्छन् र अरूलाई लगभग स्वीकार्य लाग्‍ने गरी केही प्रयास गरेजस्तो गर्छन्। यदि सत्यता अभ्यास गर्दा तिनीहरूलाई कुनै फाइदा हुँदैन, कसैले देख्दैन, माथिल्‍लो स्तरका अगुवाहरूले देख्दैनन् भने त्यस्तो बेला तिनीहरूले सत्यता अभ्यास गर्ने कुरै हुँदैन। तिनीहरूको सत्यता अभ्यास प्रसङ्ग र परिस्थितिमा निर्भर हुन्छ, तिनीहरूले अरूले देख्‍ने तरिकाले कसरी यो काम गर्न सकिन्छ र फाइदाहरू कति ठूला हुनेछन् भनेर विचार गर्छन्; तिनीहरूमा यी कुराहरूबारे उत्कृष्ट बुझाइ हुन्छ र तिनीहरूले फरक-फरक परिस्थितिमा आफूलाई समायोजित गराउँछन्। तिनीहरूले सधैँ आफ्नो ख्याति, प्राप्ति र हैसियतबारे विचार गरिरहेका हुन्छन्, परमेश्‍वरका अभिप्रायहरूप्रति कति पनि ख्याल पुर्‍याइरहेका हुँदैनन् र यहीँनेर तिनीहरू सत्यता अभ्यास गर्न र सिद्धान्तहरू पालना गर्न चुक्छन्। ख्रीष्टविरोधीहरू आफ्नो ख्याति, प्राप्ति, हैसियत र व्यक्तिगत हितहरूप्रति मात्रै ध्यान दिन्छन्, तिनीहरूलाई आफूले कुनै फाइदा नपाउनु वा आफ्नो प्रदर्शन गर्न नपाउनु स्वीकार्य हुँदैन र सत्यता अभ्यास गर्नु तिनीहरूको लागि समस्याको कुरा हुन्छ। यदि तिनीहरूको प्रयासलाई पहिचान गरिएन भने, यदि तिनीहरूले अरूको अघि काम गरिरहेका भएर पनि तिनीहरूको कामलाई देखिएन भने तिनीहरूले सत्यता अभ्यास पटक्‍कै गर्दैनन्। यदि काम परमेश्‍वरको घरले प्रत्यक्ष रूपमा बन्दोबस्त गरेको हो र यो काम गर्नेबाहेक तिनीहरूसँग कुनै विकल्‍प छैन भने पनि अझै तिनीहरूले यसबाट आफ्नो हैसियत र प्रतिष्ठामा फाइदा हुन्छ कि हुँदैन भन्‍ने कुरा विचार गर्छन्। यदि यो तिनीहरूको हैसियतको लागि राम्रो हो र यसले आफ्नो प्रतिष्ठा बढाउन सक्छ भने तिनीहरूले यो काममा आफ्‍नो सर्वस्व सुम्पन्छन् र राम्ररी काम गर्छन्; तिनीहरूलाई आफूले एक पन्थ दुई काज गरिरहेको छु जस्तो लाग्छ। यदि यसले तिनीहरूको ख्याति, प्राप्ति र हैसियतमा कुनै फाइदा पुग्दैन, यो काम नराम्ररी गरिएमा आफ्नो विश्‍वसनीयता गुम्‍न सक्छ भने तिनीहरू यसबाट उम्‍कने उपाय वा बहानाको बारेमा सोच्छन्। ख्रीष्टविरोधीहरूले जुनसुकै कर्तव्य निभाए पनि तिनीहरू सधैँ एउटै सिद्धान्तमा लागिरहन्छन्: तिनीहरूले प्रतिष्ठा, हैसियत वा आफ्‍ना हितहरूमा केही न केही फाइदा पाउनैपर्छ र तिनीहरूलाई कुनै घाटा हुनु हुँदैन। ख्रीष्टविरोधीहरूलाई तिनीहरूले कुनै कष्ट भोग्‍नु वा मूल्य चुकाउनु नपर्ने, अनि तिनीहरूको प्रतिष्ठा र हैसियतमा फाइदा पुग्‍ने काम सबैभन्दा बढी मन पर्छ। समग्रमा ख्रीष्टविरोधीहरूले जे गरिरहेका भए पनि तिनीहरू सुरुमा आफ्‍नै हितहरूलाई विचार गर्छन् र यो सबै विचार गरेपछि मात्रै तिनीहरू काम गर्छन्; तिनीहरू सम्झौता नगरी साँचो रूपमा, इमानदारीपूर्वक र पूर्ण रूपले सत्यतामा समर्पित हुँदैनन्, तर छनौट गरेर अनि सर्तमा मात्रै सो गर्छन्। यो कस्तो सर्त हो? यो तिनीहरूको हैसियत र प्रतिष्ठालाई रक्षा गरिनैपर्छ, र कुनै घाटा हुनै हुँदैन भन्ने सर्त हो। यो सर्त पूरा भएपछि मात्रै तिनीहरू के गर्ने भनेर निर्णय र छनौट गर्छन्। अर्थात् सत्यता सिद्धान्तहरू, परमेश्‍वरका आज्ञाहरू र परमेश्‍वरको घरको कामलाई कसरी लिने वा आफूले सामना गर्ने कुराहरू कसरी सम्‍हाल्‍ने भन्ने कुरालाई ख्रीष्टविरोधीहरू गम्‍भीर रूपमा विचार गर्छन्। तिनीहरू परमेश्‍वरका अभिप्रायहरू कसरी पूरा गर्ने, परमेश्‍वरको घरका हितहरूलाई हानि गर्नबाट कसरी बच्‍ने, परमेश्‍वरलाई कसरी सन्तुष्ट तुल्याउने वा दाजुभाइ-दिदीबहिनीहरूलाई कसरी फाइदा पुऱ्याउने भन्नेबारे विचार गर्दैनन्; यी तिनीहरूले विचार गर्ने कुरा होइनन्। ख्रीष्टविरोधीहरू केलाई विचार गर्छन्? कतै आफ्नो हैसियत र प्रतिष्ठामा असर पो पुग्ने हो कि र प्रतिष्ठा पो घट्ने हो कि भनेर विचार गर्छन्। यदि सत्यता सिद्धान्तहरूअनुसार कुनै काम गर्दा मण्डलीको काममा र दाजुभाइ-दिदीबहिनीहरूलाई फाइदा पुग्छ, तर तिनीहरूको आफ्‍नै प्रतिष्ठामा धक्का पुग्छ र धेरै मानिसले तिनीहरूको साँचो कद अनि तिनीहरूमा कस्तो प्रकृति सार छ भन्‍ने कुरा थाहा पाउँछन् भने तिनीहरूले अवश्य नै सत्यता सिद्धान्तहरूअनुसार काम गर्नेछैनन्। यदि केही वास्तविक काम गर्दा अझ धेरै मानिसले तिनीहरूको इज्जत गर्छन्, आदर र प्रशंसा गर्छन्, तिनीहरूलाई झन् ठूलो प्रतिष्ठा हासिल गर्न दिन्छन् वा तिनीहरूको बोली अख्‍तियारपूर्ण बन्छ र अझै धेरै मानिसले तिनीहरूको कुरा मान्छन् भने तिनीहरू त्यो काम त्यसरी गर्ने निर्णय गर्छन्; नत्र तिनीहरूले परमेश्‍वरको घर वा दाजुभाइ-दिदीबहिनीहरूका हितका खातिर आफ्‍नै हितहरूलाई बेवास्ता गर्ने निर्णय कहिल्यै गर्नेछैनन्। ख्रीष्टविरोधीहरूको प्रकृति सार यही हो। के यो स्वार्थी र घृणास्पद कुरा होइन र? कुनै पनि परिस्थितिमा ख्रीष्टविरोधीहरू आफ्‍नो हैसियत र प्रतिष्ठालाई सबैभन्दा महत्त्वपूर्ण ठान्छन्। तिनीहरूसँग कसैले प्रतिस्पर्धा गर्न सक्दैन। जुनसुकै विधिको आवश्यकता परे पनि यदि त्यसले मानिसहरूको मन जित्छ र अरूलाई तिनीहरूको उपासना गर्न लगाउँछ भने ख्रीष्टविरोधीहरू त्यही विधि अपनाउँछन्। यदि परमेश्‍वरको गवाही दिएकोमा परमेश्‍वरका चुनिएका मानिसले अरू कसैलाई आदर र अनुमोदन गरेका छन् भने ख्रीष्टविरोधीहरूले पनि मानिसहरूलाई आफ्नो पक्षमा पार्न यही विधि प्रयोग गर्नेछन्। तर ख्रीष्टविरोधीहरूमा सत्यता वा व्यावहारिक अनुभव हुँदैन, त्यसकारण तिनीहरूले मानव कल्पनाहरूको आधारमा परमेश्‍वरको गवाही दिने सिद्धान्तहरू निर्माण गर्न दिमाग खियाउँछन्, अनि परमेश्‍वर कति महान् हुनुहुन्छ, परमेश्‍वरले मानिसलाई कति प्रेम गर्नुहुन्छ, परमेश्‍वरले मानिसलाई मुक्ति दिन कसरी मूल्य चुकाउनुहुन्छ, परमेश्‍वरले कति धेरै आफूलाई नम्र बनाउनुहुन्छ र गुप्त राख्‍नुहुन्छ भन्‍ने बारेमा कुरा गर्छन्। तिनीहरूले यसरी परमेश्‍वरको गवाही दिएपछि तिनीहरूले हासिल गर्ने परिणाम यो हुन्छ कि मानिसहरूले तिनीहरूलाई पहिलेभन्दा अझै बढी आदर गर्छन्, तिनीहरूको हृदयमा यी ख्रीष्टविरोधीहरूको लागि अझै धेरै ठाउँ हुन्छ तर परमेश्‍वरको लागि कुनै ठाउँ हुँदैन। यदि तिनीहरूले आत्मज्ञानबारे कुरा गर्दा अझै धेरै मानिसले तिनीहरूलाई भरोसा, आदर र सम्‍मान गर्न सक्छन् भन्‍ने देखे भने तिनीहरूले प्रायजसो आफूलाई चिन्‍ने बारेमै कुरा गर्नेछन् र प्रायजसो आफूलाई चिरफार गरिरहनेछन्। तिनीहरूले तिनीहरू दियाबलस हुन्, तिनीहरू मानव होइनन्, तिनीहरूमा कुनै समझ छैन, तिनीहरूले सत्यता पछ्याउँदैनन् र तिनीहरूमा सत्यता छैन भन्‍ने तथ्यबारे चिरफार गर्नेछन्। तिनीहरूले अरूलाई बहकाउन, अरूको भरोसा जित्न र अझै धेरै मानिसलाई तिनीहरूको प्रशंसा गर्न र आदर गर्न लगाउन केही मिथ्या र अर्थहीन विषयहरूबारे सङ्गति गर्नेछन्। ख्रीष्टविरोधीहरू यसरी नै व्यवहार गर्छन्। यदि अनुभव गवाही बाँड्ने निश्‍चित विधिले तिनीहरूलाई अरूको अनुमोदन र आदर प्राप्त गर्न सहयोग गर्छ भने तिनीहरूले यसलाई प्रयोग गर्न हिचकिचाउँदैनन्। तिनीहरूले साँच्‍चै नै यो विधिमा ध्यान लगाउनेछन्, मेहनत गर्नेछन् र आफ्नो दिमाग खियाउनेछन्। समग्रमा भन्दा यो सब गर्ने तिनीहरूको उद्देश्य र मनसाय हैसियत र प्रतिष्ठा बाहेक अरू केही कुरामा केन्द्रित हुँदैन। चाहे यो तिनीहरूको बाहिरी भाषा, विधि, व्यवहार होस् वा चाहे तिनीहरूको कुनै प्रकारको विचार, दृष्टिकोण वा पछ्याइ विधि होस्, यी सबै कुरा प्रतिष्ठा र हैसियतमा केन्द्रित हुन्छन्। ख्रीष्टविरोधीहरूको काम गर्ने तरिका यही हो।

ख्रीष्टविरोधीहरूको लागि उनीहरूको प्रतिष्ठा वा हैसियतलाई आक्रमण गर्नु र खोसी लैजानु उनीहरूको ज्यान लिने प्रयास गर्नुभन्दा पनि गम्भीर कुरा हुन्छ। उनीहरूले जति उपदेशहरू सुने पनि वा परमेश्‍वरका वचनहरू जति धेरै पढे पनि आफूले सत्यताको कहिल्यै अभ्यास नगरेकोमा र ख्रीष्टविरोधीहरूको मार्ग लिएकोमा अनि ख्रीष्टविरोधीहरूको प्रकृति सार धारण गरेकोमा दुःख वा पछुतो महसुस गर्नेछैनन्। यसको सट्टा उनीहरू सधैँ आफ्नो हैसियत प्राप्त गर्ने र आफ्नो इज्‍जत बढाउने उपायहरूका निम्ति आफ्नो दिमाग खियाइरहेका हुन्छन्। यो भन्‍न सकिन्छ कि ख्रीष्टविरोधीहरूले जे गर्छन् त्यो अरूको अगाडि आफ्नो प्रदर्शन गर्नको लागि गर्छन् र परमेश्‍वरको अगाडि गर्दैनन्। म किन यसो भन्छु त? किनकि त्यस्ता मानिसले हैसियतलाई यति धेरै प्रेम गर्छन् कि उनीहरू त्यसलाई आफ्नो जीवन र आफ्नो जीवनभरिको लक्ष्यको रूपमा लिन्छन्। यसबाहेक उनीहरूले हैसियतलाई धेरै प्रेम गर्ने भएकाले उनीहरू सत्यताको अस्तित्वमा कहिल्यै पनि विश्‍वास गर्दैनन् र उनीहरू परमेश्‍वरको अस्तित्वमा पटक्‍कै विश्‍वास गर्दैनन् भनेर पनि भन्‍न सकिन्छ। यसैले उनीहरूले प्रतिष्ठा र हैसियत प्राप्त गर्न जे-जसरी हिसाबकिताब गरे पनि र मानिसहरू र परमेश्‍वरलाई झुक्याउन उनीहरूले जे-जसरी झुटा रूपरङ्गहरू प्रयोग गर्ने कोसिस गरे पनि उनीहरूको हृदयको गहिराइमा कुनै चेतना वा ग्लानि हुँदैन, उनीहरूमा कुनै चिन्ता हुन्छ भनेर त नसोचेकै बेस। प्रतिष्ठा र हैसियत सम्‍बन्धी निरन्तरको खोजीमा तिनीहरूले परमेश्‍वरले गर्नुभएका कुराहरूलाई पनि स्वेच्छाचारी रूपमा नकार्छन्। म किन यसो भन्छु त? ख्रीष्टविरोधीहरूले आफ्‍नो हृदयको गहिराइमा यस्तो विश्‍वास गर्छन्, “सबै प्रतिष्ठा र हैसियत आफ्‍नै प्रयासहरूद्वारा कमाइन्छ। मानिसहरूमाझ दह्रिलो स्थान हासिल गरेर अनि प्रतिष्ठा र हैसियत प्राप्त गरेर मात्रै तिनीहरूले परमेश्‍वरका आशिष्‌हरू प्राप्त गर्न सक्छन्। मानिसहरूले पूर्ण शक्ति र हैसियत प्राप्त गरेपछि मात्रै जीवनको मूल्य हुन्छ। यो मात्रै मानव जसरी जिउनु हो। यसको विपरीत परमेश्‍वरको वचनमा भनिएजस्तै सबै कुरामा परमेश्‍वरको सार्वभौमिकता र बन्दोबस्तहरूमा समर्पित हुनु, सृजित प्राणीको स्थानमा उभिन इच्छुक हुनु र सामान्य व्यक्तिजस्तै जिउनु व्यर्थ हुनेछ—कसैले पनि त्यस्तो व्यक्तिलाई आदरको नजरले हेर्दैन। व्यक्तिको हैसियत, प्रतिष्ठा र खुसी आफ्नै संघर्षबाट प्राप्त गर्नुपर्छ; ती कुराका लागि लडाइँ लड्नुपर्छ र सकारात्मक र सक्रिय मनोवृत्तिले तिनलाई टपक्‍कै टिप्‍नुपर्छ। अरू कसैले तँलाई ती कुराहरू दिनेछैन—हात बाँधेर प्रतीक्षा गर्दा असफलता मात्र हात लाग्छ।” ख्रीष्टविरोधीहरूले यसरी नै हिसाबकिताब गर्छन्। यो ख्रीष्टविरोधीहरूको स्वभाव हो। यदि तिमीहरूले ख्रीष्टविरोधीहरूले सत्यता स्वीकार गरून्, गल्तीहरू स्वीकार गरून् र साँचो पश्‍चात्ताप गरून् भन्‍ने आशा गर्छौ भने त्यो असम्‍भव हुन्छ—तिनीहरूले कदापि त्यो गर्न सक्दैनन्। ख्रीष्टविरोधीहरूमा शैतानको प्रकृति सार हुन्छ, तिनीहरू सत्यतालाई घृणा गर्छन्, त्यसकारण तिनीहरू जहाँ गए पनि, तिनीहरू पृथ्वीको अन्तिम छेउमा गए पनि प्रतिष्ठा र हैसियत खोजी गर्ने तिनीहरूको महत्त्वाकाङ्क्षा कहिल्यै परिवर्तन हुनेछैन, न त विभिन्‍न कुराहरू हेर्ने तिनीहरूको दृष्टिकोण परिवर्तन हुनेछ, न त तिनीहरूको मार्ग नै परिवर्तन हुनेछ। कतिपय मानिसले यसो भन्‍नेछन्: “यसबारेमा आफ्नो दृष्टिकोण परिवर्तन गर्न सक्‍ने केही ख्रीष्टविरोधीहरू पनि हुन्छन्।” के यो अभिव्यक्ति सही छ? यदि तिनीहरू साँच्‍चै परिवर्तन हुन सक्छन् भने के तिनीहरू अझै पनि ख्रीष्टविरोधीहरू हुन्? ख्रीष्टविरोधी प्रकृति भएकाहरू कहिल्यै परिवर्तन हुनेछैनन्। ख्रीष्टविरोधी स्वभाव भएका मानिसले सत्यता खोजी गरे भने मात्रै परिवर्तन हुन्छन्। ख्रीष्टविरोधीको मार्गमा हिँड्ने कतिपय मानिसले मण्डलीको काममा बाधा दिने केही दुष्कर्म गर्छन्, र तिनीहरूलाई ख्रीष्टविरोधीहरूका रूपमा चित्रित गरिए पनि, बर्खास्त गरिएपछि तिनीहरूले साँचो रूपमा पछुतो गर्छन्, तिनीहरूले आफूलाई नवीकरण गर्ने सङ्कल्प गर्छन्, अनि एक अवधिको चिन्तन, आत्मज्ञान र पश्‍चात्तापपछि तिनीहरूले केही वास्तविक परिवर्तन हासिल गर्छन्। यस्तो हुँदा यी मानिसहरूलाई ख्रीष्टविरोधीहरूका रूपमा चित्रण गर्न सकिँदैन; तिनीहरूसँग ख्रीष्टविरोधीको स्वभाव मात्रै हुन्छ। यदि तिनीहरूले सत्यता खोजी गर्छन् भने तिनीहरू परिवर्तन हुन सक्छन्। तैपनि निश्‍चयताको साथ के भन्‍न सकिन्छ भने मण्डलीले ख्रीष्टविरोधीहरूका रूपमा चित्रण गर्ने, सफाइ गर्ने वा निकाल्‍ने धेरैजसो मानिसचाहिँ साँचो रूपमा पश्‍चात्ताप गर्ने वा परिवर्तन हुनेछैनन्। यदि तिनीहरूमध्ये कुनै व्यक्तिले यस्तो गर्‍यो भने पनि, त्यो दुर्लभ कुरा हुनेछ। कतिपय मानिसले सोध्नेछन्: “त्यसोभए के ती दुर्लभ घटनाहरूलाई गलत रूपमा चित्रण गरिएको हो?” त्यो असम्भव छ। आखिर तिनीहरूले केही न केही दुष्कर्म गरेकै हुन्छन् र यसलाई मेटाउन सकिँदैन। तैपनि यदि तिनीहरूले साँचो रूपमा पश्‍चात्ताप गर्न सक्छन् भने, यदि तिनीहरू कर्तव्य पूरा गर्न तयार छन् भने, तिनीहरूसँग तिनीहरूको पश्‍चात्तापको साँचो गवाही छ भने मण्डलीले तिनीहरूलाई अझै पनि स्वीकार गर्न सक्छ। यदि यी मानिसलाई ख्रीष्टविरोधीहरूका रूपमा चित्रित गरिएपछि तिनीहरूले गल्ती स्विकार्न वा पश्‍चात्ताप गर्न पूर्ण रूपमा इन्कार गर्छन् भने, तिनीहरूले आफूलाई कुनै पनि माध्यमले सही साबित गर्ने प्रयास गरिरहन्छन् भने तिनीहरूलाई ख्रीष्टविरोधीहरूका रूपमा चित्रण गर्नु ठीक र पूर्ण रूपमा सही हुन्छ। यदि तिनीहरूले आफ्नो गल्ती स्विकार्थे र साँचो रूपमा पछुतो गर्थे भने मण्डलीले तिनीहरूलाई कसरी ख्रीष्टविरोधीहरूका रूपमा चित्रण गर्न सक्थ्यो र? त्यो असम्भव हुनेथियो। व्यक्ति जोसुकै भए पनि, उसले जति नै धेरै दुष्कर्म गरे पनि वा उसको गल्ती जति नै गम्भीर भए पनि, व्यक्ति ख्रीष्टविरोधी हो होइन वा उसमा ख्रीष्टविरोधी स्वभाव छ छैन भन्‍ने कुरा उसले सत्यता स्विकार्न र काटछाँट हुन स्विकार्न सक्छ सक्दैन र उसमा साँचो पछुतो छ छैन भन्‍ने कुरामा निर्भर हुन्छ। यदि तिनीहरूले सत्यता स्विकार्न र काटछाँट हुन स्विकार्न सक्छन् भने, यदि तिनीहरूसँग साँचो पछुतो छ भने, यदि तिनीहरू परमेश्‍वरको लागि आफ्नो सारा जीवन श्रम गरेर बिताउन तयार छन् भने यसले साँच्‍चै केही पश्‍चात्तापको सङ्केत दिन्छ। यस्तो व्यक्तिलाई ख्रीष्टविरोधीका रूपमा चित्रण गर्न सकिँदैन। के कट्टर ख्रीष्टविरोधीहरूले साँच्‍चै सत्यता स्विकार्न सक्छन्? अवश्यै सक्दैनन्। तिनीहरूले सत्यतालाई प्रेम नगर्ने र सत्यताप्रति वितृष्णा मान्‍ने हुनाले नै तिनीहरूले प्रतिष्ठा र हैसियतलाई कहिल्यै त्याग्‍न सक्‍नेछैनन् किनकि ती तिनीहरूको सम्पूर्ण जीवनसँग अत्यन्तै नजिकबाट जोडिएका हुन्छन्। ख्रीष्टविरोधीहरू दृढताका साथ हृदयमा विश्‍वास गर्छन् कि ख्याति र हैसियत भएमा मात्र उनीहरूको इज्जत हुन्छ र उनीहरू साँचो सृजित प्राणी हुन्छन्, हैसियत हुँदा मात्र उनीहरूलाई इनाम र मुकुट मिल्छ, उनीहरू परमेश्‍वरको अनुमोदन पाउन योग्य हुन्छन्, सबै कुरा प्राप्त गर्छन् र सच्चा व्यक्ति बन्छन्। ख्रीष्ट विरोधीहरूले हैसियतलाई केको रूपमा हेर्छन्? उनीहरूले यसलाई सत्यताको रूपमा हेर्छन्; उनीहरू त्यसलाई मानिसहरूले पछ्याउनुपर्ने सर्वोच्‍च लक्ष्य मान्छन्। के यो एउटा समस्या होइन र? हैसियतमा यस प्रकारले आशक्त हुन सक्ने मानिसहरू सच्चा ख्रीष्टविरोधीहरू हुन्। तिनीहरू पावल जस्तै व्यक्तिहरू हुन्। तिनीहरू के विश्‍वास गर्छन् भने सत्यता पछ्याउनु, परमेश्‍वरप्रति समर्पित हुन खोज्नु र इमानदार हुन खोज्नु सबै त्यस्ता प्रक्रिया हुन् जसले व्यक्तिलाई सबभन्दा उच्च हैसियतमा पुऱ्याउँछन्; ती केवल प्रक्रिया हुन्, आफूलाई आचरणमा ढाल्नुको लक्ष्य र मानक होइनन् र ती पूर्ण रूपमा परमेश्‍वरले हेर्नको लागि भनेर गरिन्छ। यस्तो बुझाइ निरर्थक र हास्यास्पद छ! सत्यतालाई घृणा गर्ने बेतुकेहरूले मात्र यस्तो हास्यास्पद विचार उत्पन्‍न गर्न सक्छन्।

जब ख्रीष्टविरोधीहरूको कुरा आउँछ तैँले सत्यताको जुनसुकै पक्ष सङ्गति गरे पनि तिनीहरूको बुझ्‍ने क्षमता र बुझाइको तरिका सत्यता पछ्याउने मानिसहरूको भन्दा फरक हुनेछ। सत्यता सुनेपछि सत्यता पछ्याउने मानिसहरूले सोच्छन्, “मसँग सत्यताको यो पक्ष छैन र परमेश्‍वरले मलाई प्रकट गर्नुभएको यो स्थितिलाई म आफैसँग जोड्न सक्छु। यो सुनेपछि किन म यति धेरै पछुतोले भरिएको र परमेश्‍वरप्रति यति ऋणी भएको महसुस गर्छु? म अझै पनि सत्यता पछ्याउनबाट धेरै चुकेको छु र साँचो रूपमा समर्पित हुन सक्‍ने अवस्थाको छेउ पनि पुगेकै छैन। मलाई एकदमै धेरै डर लाग्छ; यो मेरो लागि एउटा चेतावनीको घण्टी भएको छ। मलाई लाग्थ्यो मैले हालै निकै राम्रो काम गरिरहेको छु, म वास्तवमा सत्यता अभ्यास गर्ने वा परमेश्‍वरलाई खुशी पार्ने व्यक्ति होइन भन्‍ने मलाई थाहा थिएन। अबदेखि म होसियार र समझदार हुनुपर्छ, परमेश्‍वरको अघि प्रार्थना गर्ने र मार्गदर्शन र ज्योतिको लागि उहाँलाई बिन्ती गर्ने कार्यमा ध्यान दिनुपर्छ। म आफ्नै बाटो लाग्‍नु हुँदैन। म सत्यताको यो पक्षमा गहन रूपमा प्रवेश गर्नेछु र मैले प्रगति गर्ने ठाउँ अझै पनि बाँकी छ। परमेश्‍वरले मलाई अझै राम्ररी काम गर्न र मेरो इमानदारी र बफादारी चढाउन मदत गर्ने वातावरण खडा गर्नुहुनेछ भन्‍ने आशा छ।” सत्यता पछ्याउने मानिसहरूले यस्तै सोच्छन्। तर ख्रीष्टविरोधीहरूले चाहिँ विभिन्‍न प्रकारका सत्यताहरूलाई कसरी बुझ्छन्? मान्छेलाई हप्काउने परमेश्‍वरका वचनहरू सुनेपछि तिनीहरूले के सोच्छन्? “मैले त्यो काममा राम्रो गरिनँ, मैले मेरो कार्य-व्यवहारमा केही कुराहरू खुस्काएँ र गल्तीहरू देखा परे। यसबारेमा कति मानिसलाई थाहा छ? परमेश्‍वरका वचनहरू स्पष्ट रूपमा बोलिएका थिए; के यसको अर्थ उनले मेरो वास्तविकता देखेका छन् भन्‍ने हुन्छ? ठीक छ, तर यो राम्रो परिणाम होइन; यो मैले चाहेको कुरा होइन। यदि परमेश्‍वरले मेरो वास्तविकता देखेका छन् भने के यसबारेमा अरू कसैलाई पनि थाहा छ? यदि कसैले थाहा पाएको छ भने त्यो अझै खराब कुरा हुनेछ। यदि परमेश्‍वरलाई मात्रै थाहा छ र अरू कसैलाई थाहा छैन भने त्यो ठीकै हुन्छ। यदि केही मानिसले मान्छेको खुलासा गर्ने परमेश्‍वरका यी वचनहरू सुनेर तिनलाई मसँग जोडे र मेरो जीवनमा लागू गरे भने त्यो मेरो प्रतिष्ठाको लागि खराब हुनेछ। मैले यसलाई सुधार्ने उपाय सोच्नुपर्छ। मैले यसलाई कसरी समाधान गर्न सक्छु होला?” ख्रीष्टविरोधीहरूले यसरी नै मनन गर्छन्। उदाहरणको लागि मानिसहरू कसरी इमानदार हुनुपर्छ भन्‍ने बारेमा परमेश्‍वरले गर्नुभएको सङ्गति सुनेपछि, ख्रीष्टविरोधीले तुरुन्तै यस्तो सोच्नेछ, “मूर्खहरू मात्रै इमानदार मानिस बन्‍ने प्रयास गर्छन्। मजस्तो चलाख व्यक्ति कसरी इमानदार व्यक्ति हुन सक्छ? इमानदार मानिसहरू बुद्धिहीन र मूर्ख हुन्छन्; तिनीहरूले मनमा जे आउँछ त्यही भन्छन्, तिनीहरूले अरूलाई सबै कुरा बताउँछन् र सबै कुरा बुझ्न दिन्छन्। म कहिल्यै त्यसो गर्दिनँ! परमेश्‍वरले हामी इमानदार हुनुपर्छ भनेर भन्‍नु सापेक्षित कुरा हो, त्यसकारण म बुद्धिमान्‌ व्यक्ति मात्रै हुनेछु, कुरो त्यति हो। इमानदार व्यक्ति बन्‍ने हकमा भन्दा म कहिले त्यस्तो व्यक्ति बन्‍ने भनेर आफै छनौट गर्नेछु। म केही कुराहरूबारे खुलस्त कुरा गर्नेछु, तर म हृदयको गहिराइमा मैले राखेका ती सबै रहस्य र लुकेका कुराहरूबारे अर्थात् मैले बताउँदा मानिसहरूले मलाई हेला गर्ने खालका त्यस्ता कुराहरूबारे बताउनेछैनँ। इमानदार व्यक्ति बन्‍नुको के फाइदा हुन्छ र? मलाई त यसको कुनै फाइदा छ जस्तो लाग्दैन। कति मानिसले सधैँ आफूलाई विश्लेषण गरिरहेका हुन्छन्, इमानदार हुने र इमान्दारीपूर्वक बोल्ने प्रयास गरिरहेका हुन्छन्, आफ्नो भ्रष्ट स्वभाव खुलासा गरिरहेका हुन्छन्, तर तिनीहरूले परमेश्‍वरको अनुग्रह प्राप्त गरेका हुँदैनन्, तिनीहरूलाई काटछाँट गरिनुपर्ने बेला अझै पनि काटछाँट गरिन्छ; परमेश्‍वरले थप रूपमा तिनीहरूको कुनै उत्थान गर्नुहुन्‍न।” तिनीहरूले बारम्बार मनन गरिरहन्छन्, “मैले अर्को मार्ग रोज्नुपर्छ। यो मैले हिँड्नुपर्ने बाटो होइन; म अरूलाई नै यो कुरा सुम्पनेछु। मजस्तो बुद्धिमान्‌ व्यक्ति कसरी यसरी जिउन सक्छ र?” ख्रीष्टविरोधीहरूले सत्यताको जुनसुकै पक्षबारे सुने पनि तिनीहरूले आफ्नो हृदयमा के-कस्ता हिसाबकिताबहरू गर्छन्? के तिनीहरूले त्यो सत्यता शुद्ध रूपमा बुझ्न सक्छन्? के तिनीहरू यसलाई हृदयको गहिराइमा सत्यताको रूपमा स्विकार्न सक्छन्? अवश्यै सक्दैनन्। तिनीहरूले निरन्तर हिसाबकिताब र षड्यन्त्र गरिरहेका हुन्छन् र निरन्तर अवलोकन गरिरहेका हुन्छन्। तिनीहरूले अन्तिममा कस्तो प्रतिक्रिया दिन्छन्? तिनीहरू परिस्थितिअनुसार परिवर्तन हुन्छन्, अवस्थाअनुसार आफूलाई अनुकूल बनाउँछन्, अरूसँगको व्यवहारमा मधुर र धूर्त बन्छन् र तिनीहरूले पूरै गुप्त रूपमा काम गर्छन्। तिनीहरूले जे गरे पनि, भित्री मनमा जे सोचे पनि वा हिसाबकिताब नै गरे पनि, तिनीहरूले अरूलाई थाहा दिन सक्दैनन्, न त परमेश्‍वरलाई नै थाहा दिन सक्छन्; तिनीहरूले यी कुराहरू परमेश्‍वरको अघि उदाङ्गो पार्न सक्दैनन्, मानिसहरूलाई स्पष्ट रूपमा बताउनु त परै जाओस्—तिनीहरूले यी कुराहरू तिनीहरूको आफ्नै व्यक्तिगत मामला हुन् भन्‍ने विश्‍वास गर्छन्। त्यसकारण ख्रीष्टविरोधीहरू पूर्ण रूपमा सत्यता अभ्यास नगर्ने मानिसहरू हुन्। सत्यता अभ्यास नगर्ने बाहेक तिनीहरू सत्यता अभ्यास गर्ने मानिसहरूलाई हेला पनि गर्छन्, योभन्दा पनि बढी, सत्यता अभ्यास गर्दा केही विचलन गरेको वा केही गलत मोड लिएको वा केही गल्तीहरू गरेको कारण काटछाँट गरिएका मानिसलाई तिनीहरू गिल्ला गर्छन् र हाँसोमा उडाउँछन्। तिनीहरू परमेश्‍वरको धार्मिकतामा विश्‍वास गर्दैनन्, झन् मानिसहरूलाई व्यवहार गर्ने उहाँका विभिन्‍न तरिकाहरूमा सत्यता र उहाँको प्रेम हुन्छ भन्‍ने कुरामा तिनीहरूले विश्‍वास गर्नु त परको कुरा हो; ख्रीष्टविरोधीहरूले यी कुराहरूमा विश्‍वास गर्दै गर्दैनन्। तिनीहरूको दृष्टिकोणबाट तिनीहरू यी सबै कुरा मानिसहरूलाई धोका दिन बनाइएका झुट हुन् भन्‍ने विश्‍वास गर्छन्; तिनीहरू ती सबै बहाना हुन्, राम्रो सुनिने भनाइहरू मात्रै हुन् भन्‍ने सोच्छन्। अनि तिनीहरू गुप्त रूपमा प्राय कुन कुरामा आनन्द मान्छन्? “भाग्यवश, म सबै कुरा अर्पण गर्ने गरी मूर्ख छैनँ; भाग्यवश, मैले मेरो हृदयभित्र राखेका ती फोहोरी र कुरूप कुराहरूबारे केही बताएको छैन; भाग्यवश, मैले अझै पनि आफ्नो हैसियत र प्रतिष्ठा कायम राखिरहेको छु, तिनलाई पछ्याउन सक्दो गरिरहेको छु र तिनकै खातिर दौडधूप गरिरहेको छु। यदि मैले आफ्नो खातिर दौडधूप गरिनँ भने मेरो बारे कसले विचार गर्नेछ र?” ख्रीष्टविरोधीहरू छली मात्र हुँदैनन्, तर तिनीहरू दुष्ट पनि हुन्छन्, तिनीहरूले सत्यताप्रति वितृष्णा गर्छन् र तिनीहरू क्रूर स्वभावका हुन्छन्; अर्थात् ख्रीष्टविरोधीहरूमा भ्रष्ट मानिसहरूमा देखिने भ्रष्ट स्वभावका सबै पक्षहरू पुष्टि भएका हुन्छन् र एक कदम अगाडिसम्‍म “उच्च पारिएका” हुन्छन्। यदि तँ मानवजातिको भ्रष्ट स्वभाव हेर्न चाहन्छस् भने एउटा ख्रीष्टविरोधी खोज्, अनि त्यसको चिरफार गर् र त्योसित अन्तरक्रिया गर्; त्यही नै समस्यालाई चित्रण गर्ने सबैभन्दा राम्रो तरिका हो, त्यही नै भ्रष्ट मानवजातिको भ्रष्ट सार र शैतानको अनुहार देख्‍ने सबैभन्दा राम्रो तरिका हो। यदि तैँले ख्रीष्टविरोधीलाई प्रमुख उदाहरणको रूपमा लिन्छस् र त्यसलाई चिरफार गरेर चिन्छस् भने तैँले यी कुराहरू अझै स्पष्ट रूपमा बुझ्न सक्‍नेछस्।

ख्रीष्टविरोधीहरूको हैसियत र प्रतिष्ठा पछ्याइ साधारण मानिसको भन्दा निकै पर जाने खालको हुन्छ, हैसियत र प्रतिष्ठाप्रतिको तिनीहरूको इच्छा पनि त्यस्तै खालको हुन्छ। साधारण मानिसमा हैसियत र प्रतिष्ठाप्रतिको इच्छा त्यति ठूलो हुँदैन, जबकि ख्रीष्टविरोधीहरूमा त्यो इच्छा अत्यन्तै दह्रिलो र स्पष्ट हुन्छ। तैँले ख्रीष्टविरोधीसँग अन्तरक्रिया गरेर तिनीहरूसँग कुराकानी गरेपछि र तिनीहरूसँग समय बिताएपछि तेरो आँखाअगाडि तिनीहरूको प्रकृति सार खुलासा हुनेछ र तैँले तुरुन्तै तिनीहरूको वास्तविकता छर्लङ्गै देख्‍नेछस्। तिनीहरूको इच्छा यति ठूलो हुन्छ। जब तिनीहरूसँगको तेरो अन्तरक्रिया गहिरिँदै जान्छ तब तँलाई तिनीहरूप्रति घिन लाग्‍नेछ र तैँले तिनीहरूलाई त्याग्‍नेछस्। अन्ततः, तैँले तिनीहरूलाई इन्कार गर्ने मात्र होइन, निन्दा र श्रापसमेत दिनेछस्। ख्रीष्टविरोधीहरू असल कुराहरू होइनन्; तिनीहरू परमेश्‍वरका शत्रुहरू हुन्, सत्यता पछ्याउनेहरू सबैका शत्रुहरू हुन्। ख्रीष्टविरोधीहरूलाई सत्यताप्रति वितृष्णा हुन्छ, तिनीहरूले हैसियत र प्रतिष्ठाको खातिर हरकिसिमका खराब कुराहरू गर्न सक्छन्। तिनीहरू आफूले गर्ने हरकुरामा हैसियत र प्रतिष्ठाको खातिर सम्झौता गर्दै आफूलाई ढाकछोप गर्छन्, अनुकरण गर्छन् र परिस्थितिअनुसार खेल्दै जान्छन्। यस्ता मानिसहरूको त प्राण र सार नै फोहोरी हुन्छ; ती घिनलाग्दा हुन्छन्। तिनीहरूमा सत्यता वा सकारात्मक कुराहरूप्रति अलिकति पनि प्रेम हुँदैन। यसको साथै तिनीहरू मानिसहरूलाई बहकाउन सकारात्मक कुरा, अनि सही वचन र धर्मसिद्धान्त प्रचारको प्रयोग गर्छन्, ताकि तिनीहरूले प्रतिष्ठा र हैसियत प्राप्त गर्न, आफ्ना इच्छा र महत्त्वाकाङ्क्षाहरू सन्तुष्ट पार्न सकून्। ख्रीष्टविरोधीहरूको व्यवहार र सार यही हो। तैँले शैतान कस्तो देखिन्छ, शैतानले संसारमा कस्तो आचरण देखाउँछ र मानिसहरूसित कसरी व्यवहार गर्छ र शैतानसँग कस्तो प्रकृति सार छ भनेर देख्‍न सक्दैनस्; परमेश्‍वरको नजरमा शैतान वास्तवमा कस्तो कुरा हो भन्‍ने तँलाई थाहै छैन। तर यो समस्या होइन; तैँले ख्रीष्टविरोधीलाई अवलोकन र चिरफार गर्नु मात्रै पर्छ, अनि यी सबै कुराहरू देख्‍नेछस्—शैतानको प्रकृति सार, शैतानको कुरूप रूप, शैतानको दुष्टता र क्रूरता—यी सबै कुराहरू तेरो लागि स्पष्ट हुनेछन्। ख्रीष्टविरोधीहरू जीवित शैतानहरू हुन्; तिनीहरू जीवित पिशाचहरू हुन्।

१. ख्रीष्टविरोधीहरू काटछाँट हुनुलाई कसरी लिन्छन्

हैसियत र प्रतिष्ठाको हकमा ख्रीष्टविरोधीहरूले ठूलो महत्त्वाकाङ्क्षा र चाहनाहरू बोकेका हुन्छन्, अरूलाई यो अत्यन्तै वाकवाकलाग्दो र घृणित लाग्छ। ख्रीष्टविरोधीको प्रकृति सार अत्यन्तै कुरूप र दुष्ट हुन्छ भनेर देखाउन यो नै पर्याप्त छ। त्यसोभए कुन-कुन खास प्रकटीकरणहरूले ख्रीष्टविरोधीको प्रकृति सार चित्रित गर्छन्? सुरुमा ख्रीष्टविरोधीहरूले काटछाँट हुनुलाई कसरी लिन्छन् भन्‍ने बारेमा विचार गरौं। (तिनीहरूले यसलाई घृणा गर्छन् र स्वीकार गर्दैनन्।) तिनीहरूले यसलाई कुन तरिकाले घृणा गर्छन्? विस्तृत रूपमा व्याख्या गर्। (एउटा ख्रीष्टविरोधी थियो, उसले निकै धेरै दुष्कर्म गर्‍यो, जब विश्‍वासी दाजुभाइ-दिदीबहिनीहरूले उसका केही प्रकटीकरणहरू खुलासा गरे, तब उसले पटक्‍कै पश्‍चात्ताप गरेन, ऊ अत्यन्तै हठी भयो र उसलाई अलिकति पनि पछुतो भएन। उसलाई आफूमाथि अन्याय भएको छ भन्‍नेसमेत लाग्यो। मैले देखेको प्रकटीकरण यही हो।) यो ख्रीष्टविरोधीको एउटा ठेट प्रकटीकरण हो। काटछाँटप्रति ख्रीष्टविरोधीहरूको नमुना मनोवृत्ति भनेको यसको तीव्र अस्वीकार वा इन्कार गर्नु हो। तिनीहरूले जतिसुकै दुष्कर्म गरे पनि वा परमेश्‍वरको घरको काम र परमेश्‍वरका चुनिएका मानिसहरूको जीवन प्रवेशमा जति नै धेरै हानि गरे पनि तिनीहरूले अलिकति पनि पछुतो वा आफू केही ऋणी भएको अनुभूति गर्दैनन्। यस दृष्टिकोणबाट हेर्दा के ख्रीष्टविरोधीहरूसँग मानवता हुन्छ त? पटक्‍कै हुँदैन। तिनीहरूले परमेश्‍वरका चुनिएका मानिसहरूलाई हरप्रकारले हानि गर्छन् र मण्डलीको काममा क्षति पुर्‍याउँछन्—परमेश्‍वरका चुनिएका मानिसले यो कुरा सङ्लो पानीझैँ छर्लङ्ग देख्‍न सक्छन् र तिनीहरूले ख्रीष्टविरोधीका दुष्ट कार्यहरूको श्रृङ्खला देख्‍न सक्छन्। तर पनि ख्रीष्टविरोधीहरूले यो तथ्यलाई स्वीकार गर्दैनन्; तिनीहरू जिद्दी भई यस मामलामा आफू गलत छु वा आफू उत्तरदायी छु भनेर मान्‍न अस्वीकार गर्छन्। के यो तिनीहरू सत्यताप्रति वितृष्ण भइसकेका हुन्छन् भन्‍ने कुराको सङ्केत होइन र? ख्रीष्टविरोधीहरू यो हदसम्म सत्यताप्रति वितृष्ण भइसकेका हुन्छन् कि, तिनीहरूले जति धेरै खराब कामकुरा गरेका भए पनि तिनीहरू यसलाई जिद्दी भई स्वीकार गर्न मान्दैनन् र अन्त्यसम्‍मै तिनीहरू झुक्दैनन्। यसले ख्रीष्टविरोधीहरूले कहिल्यै पनि परमेश्‍वरको घरको कामलाई गम्‍भीर रूपमा लिँदैनन् वा सत्यता स्वीकार गर्दैनन् भन्‍ने कुरा पर्याप्त रूपले प्रमाणित गर्छ। तिनीहरू परमेश्‍वरमा विश्‍वास गर्न आएका हुँदैनन्; तिनीहरू शैतानका नोकरहरू हुन्, जो परमेश्‍वरको घरको काममा अवरोध र बाधाहरू ल्याउन आएका हुन्छन्। ख्रीष्टविरोधीहरूको हृदयमा प्रतिष्ठा र हैसियत मात्रै हुन्छ। तिनीहरूलाई यो विश्‍वास हुन्छ कि यदि तिनीहरूले आफ्‍नो गल्ती स्वीकार गर्थे भने तिनीहरूले उत्तरदायित्व स्वीकार गर्नुपर्थ्यो र त्यसपछि तिनीहरूको हैसियत र प्रतिष्ठामा गम्भीर असर पर्थ्यो। फलस्वरूप तिनीहरूले “मरे पनि नस्विकार्ने” मनोवृत्तिका साथ प्रतिरोध गर्छन्। मानिसहरूले तिनीहरूलाई जेजसरी खुलासा वा चिरफार गरे पनि तिनीहरूले ती कुरा इन्कार गर्न सक्दो गर्छन्। छोटकरीमा भन्दा तिनीहरूको इन्कार जानाजान गरिएको भए पनि नभए पनि एक हिसाब यी व्यवहारहरूले सत्यताप्रति वितृष्ण बन्‍ने र सत्यतालाई घृणा गर्ने ख्रीष्टविरोधीहरूको प्रकृति सार खुलासा गर्छन्। यसले अर्को हिसाबमा ख्रीष्टविरोधीहरूले आफ्नो हैसियत, प्रतिष्ठा र हितलाई कति मूल्यवान् ठान्छन् भन्‍ने तथ्यलाई देखाउँछ। यस क्रममा मण्डलीको काम र हितप्रतिचाहिँ तिनीहरूको मनोवृत्ति कस्तो हुन्छ? यो अवहेलना र गैरजिम्मेवारीपूर्ण हुन्छ। तिनीहरूमा विवेक र समझको पूरै अभाव हुन्छ। के ख्रीष्टविरोधीहरू उत्तरदायित्वबाट पन्छिएको कुराले यी समस्याहरूलाई प्रदर्शन गर्दैन र? एक हिसाबमा जिम्मेवारीबाट पन्छिनुले सत्यताप्रति वितृष्ण बन्‍ने र सत्यतालाई घृणा गर्ने तिनीहरूको प्रकृति सारलाई प्रमाणित गर्छ भने अर्को हिसाबमा तिनीहरूमा विवेक, समझ र मानवताको कमी छ भन्‍ने देखाउँछ। तिनीहरूको बाधा र दुष्कर्मले दाजुभाइ-दिदीबहिनीहरूको जीवन प्रवेशमा जति नै हानि पुगे पनि तिनीहरूले धिक्‍कार अनुभूति गर्दैनन् र तिनीहरूलाई यसबारे कति पनि खराब महसुस हुँदैन। यो कस्तो प्रकारको प्राणी हो? आफ्नो गल्ती अलिकति मात्र स्वीकार गरे पनि तिनीहरूमा थोरै विवेक र समझ छ भन्‍ने देखिन्थ्यो, तर यी ख्रीष्टविरोधीहरूसँग अलिकति पनि मानवता हुँदैन। त्यसकारण तिमीहरू तिनीहरू के हुन् भनी भन्छौ? ख्रीष्टविरोधीहरू सारमा दियाबलसहरू हुन्। आफूले परमेश्‍वरको घरको हितमा जति नै ठूलो हानि पुर्‍याए पनि तिनीहरूले त्यो देख्दैनन्। यसको कारण तिनीहरू हृदयमा अलिकति पनि दुःखी हुँदैनन्, न त तिनीहरूले आफैलाई गाली नै गर्छन्, तिनीहरूले ऋणी अनुभव गर्ने त कुरै नगरौँ। यो सामान्य मानिसमा देखिनुपर्ने कुरा हुँदै होइन। तिनीहरू दियाबलस हुन् र दियाबलसहरूमा अलिकति पनि विवेक वा समझ हुँदैन। तिनीहरूले जति धेरै खराब कुरा गरे पनि, तिनीहरूले मण्डलीको काममा जति ठूलो घाटा ल्याए पनि, तिनीहरूले यो कुरा स्वीकार गर्न जोरदार रूपमा इन्कार गर्छन्। तिनीहरू यो कुरा स्विकार्नु भनेको तिनीहरूले केही गलत गरेका छन् भन्‍ने अर्थ लाग्‍नु हो भन्‍ने विश्‍वास गर्छन्। तिनीहरूले सोच्छन्, “के मैले कुनै गल्ती गर्न सक्थेँ र? म त कहिल्यै पनि कुनै गलत गर्दिनथिएँ! यदि मलाई आफ्‍नो गल्ती स्विकार्न बाध्य बनाइयो भने के त्यो मेरो चरित्रको अपमान हुँदैन र? म त्यो घटनामा संलग्‍न भए पनि मैले त्यो घटना गराएको होइन र म प्रमुख इन्‍चार्ज पनि थिइनँ। जा जसलाई चाहन्छस् खोज्, तर तँ मलाई खोज्‍न आउनु हुँदैन। जे भए पनि म यो गल्ती स्विकार्न सक्दिनँ। म यो जिम्मेवारी लिन सक्दिनँ!” तिनीहरूलाई लाग्छ कि यदि तिनीहरूले आफ्नो गल्ती स्वीकार गरे भने तिनीहरूलाई दोषी ठहराइनेछ, मृत्युको सजाय दिइनेछ, अनि नरक पठाइनेछ र आगो र गन्धकको कुण्डमा हालिनेछ। मलाई भन त के यस्ता मानिसहरूले सत्यता स्वीकार गर्न सक्छन्? के कसैले तिनीहरूको साँचो पश्‍चात्ताप अपेक्षा गर्न सक्छ? अरूले जेजसरी सत्यता सङ्गति गरे पनि ख्रीष्टविरोधीहरूले अझै पनि यसको विरोध गर्छन्, यस विरुद्ध उभिन्छन् र हृदयको गहिराइमा यसको अवज्ञा गर्छन्। तिनीहरूलाई बर्खास्त गरिएपछि पनि तिनीहरूले अझै पनि आफ्ना गल्तीहरू स्वीकार गर्दैनन् र तिनीहरूले पश्‍चात्तापका कुनै प्रकटीकरणहरू देखाउँदैनन्। जब १० वर्षपछि यो कुरा उल्लेख गरिन्छ, तब पनि तिनीहरूले अझै आफूलाई चिनेका हुँदैनन् र तिनीहरू आफूले गल्ती गरेँ भनेर स्वीकार गर्दैनन्। २० वर्षपछि यो कुरा उठाइयो भने पनि तिनीहरूले अझै पनि आफूलाई चिनेका हुँदैनन् र अझै पनि आफूलाई सही साबित गर्ने र रक्षा गर्ने प्रयास गर्छन्। अनि अझै घृणित कुरा त ३० वर्षपछि पनि जब यो कुरा उल्लेख गरिन्छ, तब पनि तिनीहरूले अझै पनि आफूलाई चिनेका हुँदैनन् र अझै पनि यसो भन्दै आफ्नो पक्षमा तर्क गर्ने र आफूलाई सही साबित गर्ने प्रयास गर्छन्: “मैले गल्ती गरिनँ, त्यसकारण म गल्ती स्वीकार गर्न सक्दिनँ। यो मेरो जिम्मेवारी थिएन; मैले यसको बोझ लिनु पर्दैन।” अनि सबैलाई अचम्म पार्ने कुरो तिनीहरूलाई बर्खास्त गरिएको ३० वर्षपछि पनि मण्डलीले तिनीहरूलाई जसरी सम्हालेको थियो त्यसप्रति यी ख्रीष्टविरोधीहरूले अझै पनि प्रतिरोधको मनोवृत्ति नै राख्छन्। ३० वर्षपछि पनि तिनीहरू पटक्‍कै परिवर्तन भएका हुँदैनन्। त्यसोभए तिनीहरूले ती ३० वर्ष कसरी बिताए त? के तिनीहरूले परमेश्‍वरको वचन नपढेको वा आफ्नो बारे चिन्तन नगरेको हुन सक्छ? के तिनीहरूले परमेश्‍वरलाई प्रार्थना नगरेको वा तिनीहरूले उहाँसामु आफ्नो हृदय नखोलेको हुन सक्छ? के तिनीहरूले प्रवचन र सङ्गति नसुनेको हुन सक्छ? के तिनीहरू दिमागहीन रहेको र तिनीहरूसँग सामान्य मानवताको सोचाइ नभएको हुन सक्छ? तिनीहरूले ती तीस वर्ष कसरी बिताए, त्यो साँच्‍चै नै रहस्यमय कुरा हो। घटना घटेको तीस वर्ष बितिसकेपछि पनि तिनीहरू अझै पनि विश्‍वासी दाजुभाइ-दिदीबहिनीहरूले तिनीहरूलाई अन्याय गरे, परमेश्‍वरले तिनीहरूलाई बुझ्नुभएन, परमेश्‍वरको घरले तिनीहरूलाई दुर्व्यवहार गर्‍यो, तिनीहरूलाई समस्या पैदा गरिदियो, तिनीहरूको लागि परिस्थिति कठिन पारिदियो र तिनीहरूलाई अनुचित रूपमा दोष लगायो भन्‍ने सोच्दै आक्रोशले भरिएका हुन्छन्। मलाई भन त के यस्ता मानिसहरू परिवर्तन हुन सक्छन्? तिनीहरू अवश्य नै परिवर्तन हुन सक्दैनन्। तिनीहरूको हृदय सकारात्मक कुराहरूप्रति शत्रुता, प्रतिरोध र विरोधले भरिएको हुन्छ। तिनीहरू त यो विश्‍वास गर्छन् कि तिनीहरूको दुष्ट कार्यहरू खुलासा गरेर अनि तिनीहरूलाई काटछाँट गरेर अरूहरूले तिनीहरूको चरित्रमा हानि गरे, तिनीहरूको प्रतिष्ठाप्रति अनादर गरे, तिनीहरूको प्रतिष्ठा र हैसियतमा ठूलो हानि पुर्‍याए। तिनीहरू यो मामिलामा प्रार्थना गर्न, खोजी गर्न, आफ्ना गल्तीहरू पहिचान गर्न कहिल्यै पनि परमेश्‍वरको अघि आउँदैनन् र तिनीहरूसँग कहिल्यै पनि पश्‍चात्ताप गर्ने वा आफ्ना गल्तीहरू स्वीकार गर्ने मनोवृत्ति हुँदैन। तिनीहरूले परमेश्‍वरका वचनहरूको न्याय र सजाय स्वीकार गर्नु त झन् परको कुरा हो। आज पनि अझै तिनीहरू परमेश्‍वरको अघि आफूलाई धर्मी साबित गर्ने प्रयास गर्दै अनाज्ञाकारिता, असन्तुष्टि र गुनासोहरू बोकेर बस्छन्, परमेश्‍वरलाई यी अन्यायहरू सच्याउन, यो मामला प्रकट गर्न, को सही थियो र को गलत थियो भनेर सही रूपमा मूल्याङ्कन गर्न अनुरोध गर्छन्, यहाँसम्म कि यो मामलाको कारण परमेश्‍वरको धार्मिकतालाई समेत शङ्का गर्छन् र इन्कार्छन्, परमेश्‍वरको घरमा सत्यता र परमेश्‍वरको शासन चल्छ भन्‍ने तथ्यलाई समेत शङ्का गर्छन् र इन्कार्छन्। ख्रीष्टविरोधीहरू काटछाँटमा पर्दा आउने अन्तिम परिणाम यही हो—के तिनीहरू सत्यता स्वीकार गर्छन् त? तिनीहरू किमार्थ सत्यता स्विकार्दैनन्; तिनीहरू यसलाई नस्विकार्न दृढ हुन्छन्। यसबाट हामीले देख्‍न सक्छौं कि ख्रीष्टविरोधीको प्रकृति सार सत्यताप्रति वितृष्णा गर्ने र त्यसलाई घृणा गर्ने किसिमको हुन्छ।

ख्रीष्टविरोधीहरू काटछाँटमा पर्न स्वीकार गर्दैनन्, त्यसैले के तिनीहरूलाई काटछाँट हुनेबारे कुनै ज्ञान हुन्छ त? जब तिनीहरू सत्यताको यो पक्षबारे सङ्गति गर्छन्, तब तिनीहरू के भन्छन्? तिनीहरू अरूलाई के सिकाउँछन्? तिनीहरू भन्छन्, “मानिसहरूलाई काटछाँट गर्नु परमेश्‍वरले तिनीहरूलाई सिद्ध पार्न प्रयोग गर्ने एउटा विधि हो। यसले मानिसहरूलाई आफूलाई अझै राम्ररी चिन्‍न मदत गर्छ। जब मानिसहरूलाई काटछाँट गरिन्छ, तब तिनीहरूले यसलाई स्विकार्नुपर्छ र कुनै सर्तविना यसमा समर्पित हुनुपर्छ। काटछाँट हुन नस्विकार्ने मानिसहरू परमेश्‍वरको विरुद्ध विद्रोह गर्ने र सत्यतालाई प्रेम नगर्ने मानिसहरू हुन्। यदि तँ सत्यता अभ्यास गर्न चाहन्छस् भने तैँले सुरुमा काटछाँट हुनु स्विकार्नुपर्छ; परमेश्‍वरले मानिसहरूलाई यसरी नै सिद्ध पार्छन् र हरेक व्यक्तिले यो कुरा अनुभव गर्नुपर्छ। यो भन्‍न सकिन्छ कि काटछाँट स्विकार्नु भनेको मानिसहरूले सत्यता बुझ्ने र यसमार्फत आत्मज्ञान हासिल गर्ने र परमेश्‍वरलाई सन्तुष्ट पार्ने अभ्यासको सबैभन्दा राम्रो मार्ग हो। तँ जोसुकै भए पनि—अगुवा भए नि वा साधारण विश्‍वासी भए नि—र तैँले जुनसुकै कर्तव्य निभाइरहेको भए पनि तँ काटछाँट हुन तयार हुनुपर्छ। यदि तैँले काटछाँट हुन स्विकार्न सक्दैनस् भने यसले तँ कदहीन व्यक्ति होस् र बच्‍चा होस् भन्‍ने प्रमाणित गर्छ। काटछाँट हुन स्विकार्न सक्‍ने हरेक व्यक्ति जीवन भएको र सिद्ध पारिन सक्षम परिपक्‍व व्यक्ति हो।” यी ठूलाठूला शब्दहरू ख्रीष्टविरोधीहरूको मुखबाट हतौडाको प्रहार जसरी निस्‍कन्छन् र ती सुन्दर सुनिन्छन्! तर ती शब्दहरू के हुन्? के तिनीहरूले बोल्ने एउटै हरफसमेत सत्यता हुन्छ त? के तिमीहरू यो कुरा चिन्‍न सक्छौ? तिमीहरू पनि प्रायजसो यस्ता कुराहरू भन्छौ, होइन र? (हो।) मलाई भन् त ती शब्दहरू के हुन्? (धर्मसिद्धान्तहरू।) धर्मसिद्धान्तहरू के हुन् भनेर सारांशित र परिभाषित गर्न साधारण वाक्यांश प्रयोग गर् त। (नाराहरू।) के तँलाई अरू कुनै वाक्यांश याद छ? (अर्थहीन, सैद्धान्तिक शब्दहरू।) अरू कुनै छ? (ती सबै फोहोर र वाहियात कुरा हुन्।) ठीक भनिस्, यो परिभाषा ठ्याक्‍कै ठाउँमा पुग्यो र यो यथार्थपरक छ। यसलाई दैनिक भाषा भनिन्छ: धर्मसिद्धान्तहरू सबै वाहियात कुराहरू हुन्। “वाहियात” भन्‍ने शब्दले के जनाउँछ? खोक्रा शब्दहरू। वास्तवमा हामीले यसलाई कसरी चित्रण गर्छौं? शब्‍द र सिद्धान्तहरूको रूपमा। ख्रीष्टविरोधीहरूले बोल्ने यी वचनहरू त शब्‍द र सिद्धान्तहरू मात्रै हुन्। काटछाँट हुने विषयमा तिनीहरूले यस्ता धर्मसिद्धान्तहरू बारम्बार बताउन सक्छन्, तर के त्यसले तिनीहरूमा यसको साँचो बुझाइ र ज्ञान छ भन्‍ने प्रमाणित गर्छ र? तिनीहरूले यी वचनहरू बोलेको सुन्‍ने बित्तिकै तिमीहरूलाई तिनीहरूले काटछाँट हुनेबारेमा कुनै वास्तविक बुझाइ प्राप्त गरेका छैनन् भनेर थाहा हुन्छ। तिनीहरू यस्तो व्यर्थका कुरा बोल्‍न सक्‍नुले तिनीहरू सत्यता पछ्याउँदैनन् भन्‍ने देखाउँछ। यदि तिनीहरूलाई साँच्‍चै काटछाँट गरियो भने तिनीहरू यसलाई कुनै पनि हालतमा स्वीकार गर्दैनन्। काटछाँट हुनुप्रतिको ख्रीष्टविरोधीहरूको मनोवृत्ति शत्रुता र प्रतिरोधको मनोवृत्ति हो; तिनीहरूले यसलाई स्वीकार गर्दैनन् वा यसलाई सत्यता मानी समर्पित हुँदैनन्। तिनीहरूको लागि त त्यसो गर्नु भनेको तिनीहरूको चरित्र र इज्जतको अपमान हुनु हो।

ख्रीष्टविरोधीहरूले काटछाँट हुनुलाई कसरी लिन्छन् भन्‍नेबारे तिमीहरूसँग अरू कुनै उदाहरणहरू छन्? (कतिपय ख्रीष्टविरोधीहरूले काटछाँट हुने अवस्था सामना गरेको बेला झट्ट हेर्दा तिनीहरूले आफूलाई चिनेका छन् जस्तो लाग्छ, तर यसको पछाडि मानिसहरूलाई बहकाउन खोज्‍ने तर्कजाल र यस्तो गुण लुकेको हुन्छ। यदि तिनीहरूले कहिलेकहीँ गल्ती गरे भने यसो भन्नेछन्, “परमेश्‍वरले नै यस्तो हुन दिएका हुन्, त्यसैले सबै जना परमेश्‍वरको सार्वभौमिकतामा समर्पित हुनुपर्छ।” कहिलेकहीँ ख्रीष्टविरोधीहरूले यसो भन्दै झूटो प्रतिदोषारोपणसमेत लगाउने छन्, “तैँले अगुवा र कामदारहरूको गल्ती समात्‍ने प्रयास गर्नु हुँदैन वा तिनीहरूबाट अत्यन्तै उच्च मागहरू गर्नु हुँदैन।” ख्रीष्टविरोधीहरूले मानिसहरूलाई बहकाउने र आफूलाई खुट्ट्याउनबाट लगाउनबाट तिनीहरूलाई रोक्‍ने प्रयासमा यस्ता कुराहरू भन्छन्।) यो एउटा प्रकटीकरण हो—भन्‍नुको मतलब ख्रीष्टविरोधीहरू गलतलाई बङ्ग्याएर सही बनाउँछन्, अनि कालोलाई सेतो र सेतोलाई कालो पार्छन्। मानिसहरूले तिनीहरूका समस्याहरू छर्लङ्गै देख्‍नेछन् भन्‍ने डरले, ख्रीष्टविरोधीहरू आफूले गरेका कुराहरूबारे मानिसहरूलाई कुनै ज्ञान वा बुझाइ हुनबाट रोक्‍नको लागि, यसरी मानिसहरूको मनमा आफ्नो उच्च हैसियत र राम्रो प्रतिष्ठा कायम राखिराख्‍नको लागि, मानिसहरूलाई बहकाउन, तिनीहरूको मनमा बाधा दिन, तिनीहरूको दृष्टिकोण अस्पष्ट पार्न तर्कजालमा संलग्‍न हुन्छन् र हरकिसिमका मौखिक चलाकीहरू प्रयोग गर्छन्। यो ख्रीष्टविरोधीहरू काटछाँटमा पर्दा वा तिनीहरूले गल्ती गर्दा वा गलत मार्ग लिएपछि तिनीहरू पटक्‍कै फर्कँदैनन् भन्‍ने विषयमा हामीले केही समय पहिले कुरा गरेको मनोवृत्तिजस्तै हो। अरू उदाहरणहरू के-के हुन्? (ख्रीष्टविरोधीहरू तिनीहरूलाई काटछाँट गर्ने जोकोहीप्रति ईख पाल्छन् र पछि तिनीहरू विरुद्ध बदला लिन र आक्रमण गर्न अवसरहरूसमेत खोज्न सक्छन्।) आक्रमण गर्नु र बदला लिनु अर्को प्रकटीकरण हो। ख्रीष्टविरोधीहरूले आफ्नो हैसियत र प्रतिष्ठा रक्षा गर्नुसँग यसको कस्तो सम्बन्ध हुन्छ? तिनीहरूले किन आक्रमण गर्न र बदला लिन चाहन्छन्? (किनकि जसले तिनीहरूलाई काटछाँट गरे ती मानिसले तिनीहरूले गरेका सबै दुष्टता र साँचो तथ्यहरू खुलासा गरेका हुन्छन्; तिनीहरूले तिनीहरूको हैसियत र प्रतिष्ठामा हानि गरेका हुन्छन्, मानिसहरूको हृदयमा रहेको तिनीहरूको छवि नष्ट पारेका हुन्छन्, त्यसकारण तिनीहरू तिनीहरूप्रति ईख राख्छन्।) ठीक भनिस्, त्यहीँनेर यो सम्‍बन्ध रहेको छ। तिनीहरूलाई लाग्छ कि तिनीहरूलाई काटछाँट गर्ने मानिसहरूले तिनीहरूको गर्वमा चोट पुर्‍याएका हुन्छन्, तिनीहरूलाई लाजमर्दो स्थितिमा राखेका हुन्छन्, तिनीहरूको प्रतिष्ठा बरबाद पारेका हुन्छन् र धेरै मानिससामु तिनीहरूलाई खुलासा गरेर अरूको मनमा रहेको तिनीहरूको हैसियतमा गम्भीर चुनौती दिएका हुन्छन्। तिनीहरूको बदलाको कारण यही हुन्छ। यो मामलामा तिनीहरूको प्रतिष्ठा र हैसियतमा क्षति पुगेको हुन्छ, आफ्नो हृदयमा रहेको आफ्नो आक्रोश र घृणा पोखाउन, तिनीहरू आफूलाई खुलासा र काटछाँट गर्ने मानिसहरूको विरुद्ध आक्रमण गर्ने र बदला लिने मौका खोज्छन्। ख्रीष्टविरोधीहरूले अरू के-कस्ता प्रकटीकरणहरू देखाउँछन्? (कति ख्रीष्टविरोधीहरू त अत्यन्तै धूर्त हुन्छन्। जब कसैले तिनीहरूलाई काटछाँट गर्छ, तब तिनीहरूले बाहिरी रूपमा तिनीहरूको विरोध वा कुनै उद्‌घोष गर्न सक्दैनन्, तिनीहरूले वास्तवमा आफ्‍नो बारे केही कुरा बुझेजस्तो पनि लाग्छ, तर पछि तिनीहरूले पहिलेजस्तै दुष्ट कार्यहरू गर्न जारी राख्छन् र कहिल्यै साँचो रूपमा पश्‍चात्ताप गर्दैनन्। तिनीहरूले मानिसहरूलाई बहकाउन त्यस्ता देखावटी व्यवहारहरू प्रयोग गर्छन्।) यो अर्को प्रकटीकरण हो। एक निश्‍चित प्रकारको ख्रीष्टविरोधीले ठ्‍याक्‍कै त्यही गर्छ। तिनीहरूले मनमनै सोच्छन्, “सास भइन्जेल आस हुन्छ। म अहिलेको लागि धैर्य अभ्यास गर्नेछु र तँलाई मेरो वास्तविकता देख्‍न दिनेछैनँ। यदि मैले तँलाई खुलेर विरोध गरेँ र काटछाँट हुन स्विकारिनँ भने तैँले म सत्यता अभ्यास नगर्ने वा सत्यतालाई प्रेम नगर्ने व्यक्ति हुँ भनेर भन्‍नेछस्, यदि यो कुरा बाहिर आयो भने यसले मेरो प्रतिष्ठामा असर पार्नेछ। यदि हाम्रा विश्‍वासी दाजुभाइ-दिदीबहिनीहरूले थाहा पाए भने सत्यताप्रति कुनै प्रेम नगर्ने व्यक्तिको नेतृत्व स्विकार्न तिनीहरू अवश्य नै मान्नेछैनन्। मैले सुरुमा राम्रो छवि स्थापना गर्नुपर्छ। जब मैले काटछाँट हुने अवस्था सामना गर्छु र कसैले मैले गरेका कुनै पनि गल्ती वा अपराधहरू खुलासा गरिरहेको हुन्छ, तब म यसलाई स्विकारेको बहाना गर्दै र शिर हल्लाउँदै, कसैलाई पनि मेरो वास्तविकता नदेखाई वा मैले वास्तवमा के सोचिरहेको छु भनेर थाहा नदिई यसलाई मुस्‍कुराउनेछु र सहनेछु। त्यसपछि म देखावटी रूप धारण गरेर केही आँसु झार्न सक्छु र परमेश्‍वरप्रति आफू ऋणी भएको बारे केही कुराहरू बोल्दै यो मामिला सल्टाउन सक्छु। त्यो तरिकाले काम गर्दा विश्‍वासी दाजुभाइ-दिदीबहिनीहरूले मलाई सत्यता स्विकार्ने व्यक्ति ठान्‍नेछन् र म जायज रूपमा अगुवा रहिरहन सक्छु—र त्यसपछि मेरो प्रतिष्ठा र हैसियत जोगिनेछ, होइन र?” तिनीहरूले गर्ने सबै कुरा देखावटी मात्रै हुन्छ। तिमीहरू के भन्छौ, के यस्ता मानिसको वास्तविकता सहजै देख्‍न सकिन्छ? (तिनीहरूको वास्तविकता देख्‍न सजिलो छैन।) तिनीहरूले समस्याहरू सामना गर्दा परमेश्‍वरको घरका हितहरू रक्षा गर्छन् कि गर्दैनन्, तिनीहरूले साँच्‍चै सत्यता सिद्धान्तहरू अनुसार अभ्यास गर्छन् कि गर्दैनन् भन्‍ने कुरा देख्‍नलाई तिनीहरूसँगको केही समयको अवलोकन र अन्तरक्रिया जरुरी हुन्छ। तिनीहरूले सतही रूपमा जति नै राम्रो वा सही रूपमा बोले पनि त्यो क्षणिक कुरा मात्र हो; ढिलोचाँडो तिनीहरूको वास्तविक सोच शैली प्रकट हुनेछ। परमेश्‍वरले तिनीहरूलाई खुलासा नगर्नुभए पनि के ख्रीष्टविरोधीहरूले आफ्नो साँचो विचार र आफ्नो प्रकृति सार यति दह्रिलो गरी लुकाएर राख्‍न सक्छन् र? के तिनीहरूले आफ्नो सम्पूर्ण जीवनभर तिनलाई ढाकछोप गर्न सक्छन् र? त्यो असम्भव हुनेछ; ढिलोचाँडो ती कुराहरू प्रकाशमा आउनेछन्। त्यसकारण ख्रीष्टविरोधीहरू जति नै दुष्ट वा धूर्त भए पनि जबसम्‍म तिनीहरूले आफ्नो कार्यमा अभिप्राय र मनसायहरू राख्छन् र जबसम्‍म सत्यताविरुद्ध जान्छन्, तबसम्‍म अन्ततः सत्यता बुझ्ने मानिसहरूले तिनीहरूलाई छर्लङ्गैसित चिन्‍नेछन् र देख्‍नेछन्। यस्ता ख्रीष्टविरोधीहरू सबैभन्दा धूर्त हुन्छन्; झट्ट हेर्दा तिनीहरू सत्यता र सकारात्मक कुराहरू स्विकार्छन् जस्तो लाग्छ, तर वास्तवमा आफ्नो हृदयको गहिराइ र सारमा तिनीहरूले सत्यतालाई प्रेम गर्दैनन्, तिनीहरूले सकारात्मक कुरा र सत्यताप्रति पनि वितृष्णा गर्छन्। तिनीहरू बोल्न सिपालु हुने भएकाले धेरैजसोले तिनीहरूलाई खुट्ट्याउन सक्दैनन् र सत्यता बुझेका मानिसले मात्रै त्यस्ता व्यक्तिहरू चिन्‍न र देख्‍न सक्छन्। अरू कुनै उदाहरणहरू छन्? (एउटा ख्रीष्टविरोधी थियो, उसले आफ्ना सहकर्मीहरू आफूभन्दा राम्रो क्षमताका छन् र काम गर्न आफूभन्दा सिपालु छन् भन्‍ने देख्यो। आफ्नो हैसियत सुरक्षित गर्न उसले गोप्य रूपमा तथ्यहरू बङ्ग्यायो र आफ्ना सहकर्मी र साझेदार साथीहरूलाई आलोचना गर्‍यो, मानिसहरूलाई बहकायो, आफ्‍नो पक्षमा ल्यायो र तिनीहरूलाई आफ्नो कुरा सुन्न लगायो। यसले गर्दा उसका सहकर्मीहरूमाझ आपसी अविश्‍वास पैदा भयो। तिनीहरूले उप्रान्त सामञ्जस्यताका साथ सहकार्य गरेनन् र कामका कुनै पनि पक्षमा कुनै परिणाम हासिल भएन। जब त्यो ख्रीष्टविरोधीका दुष्ट कार्यहरू खुलासा भए, तब उसले यसलाई स्विकार्न नमानेको मात्र होइन, उसले बहाना बनाएर जिम्मेवारीबाट पन्छिने प्रयाससमेत गर्‍यो। उसले आफ्नो प्रतिष्ठा र हैसियतको खातिर जेसुकै गर्दो रहेछ भन्‍ने कुरा स्पष्ट थियो; उसले जति धेरै विश्‍वासी दाजुभाइ-दिदीबहिनीहरूलाई हानि गरे पनि, उसले परमेश्‍वरको घरको काममा जति नै गम्भीर रूपमा अवरोध र बाधाहरू ल्याए पनि उसलाई कुनै वास्ता थिएन, झन् उसले व्याकुल वा दोषी महसुस गर्नु त धेरै परको कुरा थियो। वास्तवमै उसमा मानवता वा समझको एउटा सानो अंश पनि थिएन।) छोटकरीमा भन्दा ख्रीष्टविरोधीहरू आफ्नो प्रतिष्ठा र हैसियत रक्षा गर्न जोकसैका हितहरू बलि चढाउन पनि कुनै हिचकिचाहट गर्दैनन्। तिनीहरू आफ्नो हैसियत कायम राखिराख्‍नको लागि सबैलाई कुल्चीमिल्ची गर्नु परे पनि तिनीहरू यसो गर्न हिचकिचाउँदैनन्। जब तिनीहरूको प्रतिष्ठा र हैसियत रक्षा गर्ने कुरा आउँछ, तब अरू मानिस जिउँछन् कि मर्छन् भन्‍ने कुराप्रति तिनीहरू कुनै वास्ता गर्दैनन्, तिनीहरूको मनमा परमेश्‍वरको घरको काम र मण्डलीका हितहरू अस्तित्वमासमेत हुँदैनन्, ती तिनीहरूको विचारको क्षेत्रभित्र हुँदै हुँदैनन्। यी व्यवहारहरूबाट हामी देख्‍न सक्छौं कि ख्रीष्टविरोधीहरू परमेश्‍वरको घरका मानिसहरू होइनन्; तिनीहरू घुसपैठ भएका गैरविश्‍वासीहरू हुन्। परमेश्‍वरको घर तिनीहरूको घर होइन, त्यसकारण यसका कुनै पनि हितहरू तिनीहरूसँग सम्बन्धित हुँदैनन्। तिनीहरू त बस शक्ति प्रयोग गर्ने र मानिसहरूलाई नियन्त्रण गर्ने आफ्नो उद्देश्य हासिल गर्न, र परमेश्‍वरको घरमा आफ्ना व्यक्तिगत महत्त्वाकाङ्क्षा र इच्छाहरू सन्तुष्ट पार्न मात्रै चाहन्छन्। ख्रीष्टविरोधीहरूको प्रकृति सार यस्तै हुने भएकोले तिनीहरू काटछाँट हुन पटक्‍कै स्विकार्दैनन्, न त तिनीहरू सत्यताको कुनै पनि पक्षलाई नै स्विकार्छन्।

हामीले भर्खरै दिएका उदाहरणहरूबाट तैँले प्रतिष्ठा र हैसियत पछ्याउने ख्रीष्टविरोधीहरूको महत्त्वाकाङ्क्षा र इच्छा अन्तर्निहित रूपमै हुन्छ भन्‍ने देख्‍न सक्छस्। ख्रीष्टविरोधीहरू यस्तै प्रकृति सारसहित जन्मिन्छन्। यो कुरा तिनीहरूले जन्मिएपछि अवश्य नै सिकेका होइनन् र यो तिनीहरूको वातावरणको परिणाम पनि होइन। यो त कतिपय बिरामी मानिसहरूलाई जन्मेपछि रोग लाग्‍नुको साटो वंशानुगत रूपमै रोग आउनुजस्तै हो। यस्ता रोगहरू निको पार्न असम्भव हुन्छ। ख्रीष्टविरोधीहरू प्रतिष्ठा र हैसियत पछ्याउने महत्त्वाकाङ्क्षा लिएर जन्मिन्छन् र तिनीहरू दियाबलस राजाको पुनर्जन्मभन्दा फरक हुँदैनन्। ख्रीष्टविरोधीहरूले सत्यताप्रति वितृष्णा गर्छन् र सत्यतालाई घृणा गर्छन्, तिनीहरूले परमेश्‍वरको न्याय र सजाय पटक्‍कै स्वीकार गर्दैनन्। त्यसकारण तिनीहरूले जस्तोसुकै काटछाँट सामना गरे पनि त्यसलाई स्वीकार गर्दैनन्। झन् साधारण विश्‍वासी दाजुभाइ-दिदीबहिनीले तिनीहरूलाई काटछाँट गरे भने त तिनीहरू त्यसलाई स्विकार्न अझै कम इच्छुक हुन्छन्। तिनीहरू यस्तो विश्‍वास गर्छन्: “तँ मलाई काटछाँट गर्न योग्य छैनस्, तँ लायक छैनस्! तँ विश्‍वासी भएको कति दिन भयो? जब म विश्‍वासी बने, तब तँ जन्मेकोसमेत थिइनस्! जब म अगुवा बनेँ, तब तैँले परमेश्‍वरमा विश्‍वाससमेत गर्न थालेको थिइनस्!” तिनीहरूलाई काटछाँट गर्ने विश्‍वासी दाजुभाइ-दिदीबहिनीहरूप्रति तिनीहरूको मनोवृत्ति यस्तै हुन्छ। तिनीहरूले योग्यता र वरिष्ठतामा ध्यान दिन्छन् र यिनै आधारमा काटछाँट हुन इन्कार गर्छन्। त्यसोभए के माथिबाट तिनीहरूलाई काटछाँट गरिँदाचाहिँ तिनीहरूले स्विकार्न सक्छन् त? तिनीहरूको प्रकृति सारको आधारमा हेर्दा तिनीहरूले त्यसलाई पनि स्विकार्दैनन्। तिनीहरूले बाहिरी रूपमा केही नबोल्‍न सक्छन्, तर तिनीहरूको हृदयले अवश्यै यसको विरोध र इन्कार गर्नेछ। यो कुरामा कुनै शङ्का छैन। जब ख्रीष्टविरोधीहरूले साँच्‍चै नै माथिको काटछाँट सामना गर्छन्, तब तिनीहरूको सबैभन्दा आम प्रकटीकरण भनेको जिम्मेवारीबाट पन्छिनलाई आफ्नो पक्षमा जोडदार रूपमा कुतर्क गर्नु, माथिसँग समेत झूट बोल्नु र आफूभन्दा तलका मानिसहरूबाट कुरा लुकाउनु हो, ताकि तिनीहरू फुत्किन सकून्। ख्रीष्टविरोधीहरूले प्रायजसो माथिबाट काटछाँट हुनबाट बच्न माथिसँग झूट बोल्ने र आफूभन्दा तलका मानिसहरूबाट कुरा लुकाउने शैली प्रयोग गर्छन्। उदाहरणको लागि यदि मण्डलीमा धेरै समस्याहरू छन् भने तिनीहरूले कहिल्यै पनि ती कुराको रिपोर्ट गर्दैनन्। यदि तिनीहरूका विश्‍वासी दाजुभाइ-दिदीबहिनीहरूले ती समस्याहरू रिपोर्ट गर्न चाहे भने ख्रीष्टविरोधीहरूले तिनीहरूलाई रिपोर्ट गर्न दिँदैनन्, जसले रिपोर्ट गर्छ, त्यसले तिनीहरूको दमन र बहिष्कार भोग्छन्। परिणामस्वरूप धेरैजसो मानिस रिपोर्ट गर्नबाट टाढै बस्न, समस्याहरू समाधान नगरी त्यतिकै छोड्न र मान्छे खुशी पारिहिँड्ने काम गर्दै बस्‍न बाध्य हुन्छन्। ख्रीष्टविरोधीहरूले मण्डलीका सबै समस्याहरूलाई ढोका बन्द गरेर राख्छन्, तिनलाई पूर्ण रूपमा गुप्त राख्छन् र तिनीहरूले माथिलाई हस्तक्षेप वा सोधपुछ गर्न दिँदैनन्। ख्रीष्टविरोधीहरूले माथिबाट आएका कार्य बन्दोबस्तहरूलाई पनि सक्दो हदसम्म रोक्छन् र तिनलाई हस्तान्तरण वा लागू गर्ने गर्दैनन्। यदि माथिबाट आएका कार्य बन्दोबस्तहरूले तिनीहरूको व्यक्तिगत प्रतिष्ठा वा हैसियतमा असर गर्दैन भने तिनीहरूले केही सतही घोषणाहरू गर्न सक्छन्, झारा टार्न सक्छन्, तर ती कुरालाई लागूचाहिँ तिनीहरूले पक्कै गर्दैनन्। यदि माथिबाट आएका कार्य बन्दोबस्तहरूले ख्रीष्टविरोधीहरूको प्रतिष्ठा र हैसियतमा खतरा पैदा गर्ने वा निश्‍चित असर पार्ने गर्छन् भने तिनीहरूले सोच्नुपर्ने हुन्छ। तिनीहरूले कसरी व्यवहार गर्ने, कसलाई के गर्ने र कहिले गर्ने भनेर विचार गर्नुपर्छ। तिनीहरूले यी कुराहरूबारे सावधानीपूर्वक सोच्नुपर्छ र तीबारेमा बारम्बार आफ्नो मनमस्तिष्कमा हिसाबकिताब गर्नुपर्छ। यदि मण्डलीको काममा केही समस्याहरू देखा परे भने ती समस्याहरू माथि थाहा भएपछि आफूलाई अवश्यै काटछाँट गरिनेछ वा बर्खास्तसमेत गरिनेछ भनेर ख्रीष्टविरोधीहरूलाई थाहा हुन्छ, त्यसकारण तिनीहरूले ती समस्याहरू लुकाएर राख्छन् र माथि रिपोर्ट गर्दैनन्। यदि ती समस्याहरू समाधान गरिएनन् भने ती समस्याहरूले परमेश्‍वरको घरको काममा कस्तो असर पार्छन् वा हानि ल्याउँछन् भन्‍नेबारे तिनीहरूले पटक्‍कै वास्ता गर्दैनन्; परमेश्‍वरको घरको काममा जे-जस्ता घाटाहरू आइपरे पनि तिनीहरू उदासीन रहन्छन्। तिनीहरूले कुन कार्यविधिले परमेश्‍वरको घरको काममा फाइदा पुर्‍याउँछ वा परमेश्‍वरलाई सन्तुष्ट पार्छ भन्‍नेबारे विचार गर्दैनन्, तिनीहरूले आफ्नो प्रतिष्ठा र हैसियतबारे मात्र, माथिले तिनीहरूलाई कसरी हेर्छ र व्यवहार गर्छ, आफ्‍नो प्रतिष्ठा र हैसियतलाई कसरी रक्षा गर्ने भन्‍नेबारे मात्रै विचार गर्छन्, ताकि तिनीहरूले प्रभावित हुनु नपरोस्। ख्रीष्टविरोधीहरूले परिस्थितिलाई हेर्ने र समस्याहरूबारे सोच्ने तरिका यही हो र यसले पूर्ण रूपमा तिनीहरूको स्वभाव प्रतिनिधित्व गर्छ। त्यसकारण ख्रीष्टविरोधीहरूले मण्डलीभित्र रहेका वा आफ्नो काममा देखा परेका समस्याहरूबारे सत्य रूपमा रिपोर्ट गर्दैनन्। तिनीहरूले जुनसुकै काम गरे पनि, जुनसुकै कठिनाइहरू सामना गरे पनि, वा तिनीहरूले कसरी सम्हाल्ने भन्‍ने थाहा नभएका परिस्थितिहरू सामना गरे पनि, वा कुन विकल्प छनौट गर्ने भन्‍ने थाहा नभएका परिस्थितिहरू सामना गरे पनि तिनीहरूले त्यो काम गर्ने क्रममा माथिले तिनीहरूको क्षमता अत्यन्तै कमजोर छ भनेर भन्ला, वा तिनीहरूको वास्तविक परिस्थिति पत्ता लगाउला, वा तिनीहरूलाई ती कठिनाइ वा परिस्थितिहरू तुरुन्तै सम्हालेर समाधान नगरेको कारण काटछाँट गर्ला भन्‍ने डरले तिनीहरूले यसलाई ढाकछोप गर्नेछन् र लुकाउनेछन्। ख्रीष्टविरोधीहरू माथिबाट काटछाँट हुनबाट बच्न परमेश्‍वरको घर र मण्डलीको कामका हितहरू बेवास्ता गर्छन्। तिनीहरू आफ्नो हैसियत र रोजीरोटी जोगाउन, माथि तिनीहरूको राम्रो छाप परोस् भन्‍ने सुनिश्‍चित गर्न मण्डलीको काम र हितहरू बलि चढाउन हिचकिचाउँदैनन्। तिनीहरू मण्डलीको कामको प्रगतिमा ढिलाइ गराउन वा असर पार्न पनि मतलब गर्दैनन् र परमेश्‍वरका चुनिएका मानिसको जीवन प्रवेशबारे त तिनीहरूलाई झनै मतलब गर्दैनन्। विश्‍वासी दाजुभाइ-दिदीबहिनीहरूले जस्तोसुकै कठिनाइहरू सामना गरे पनि वा तिनीहरूको जीवन प्रवेशको मामलामा जस्तोसुकै समस्याहरू भए पनि ख्रीष्टविरोधीहरू तिनलाई समाधान गर्न सक्दैनन् र तिनीहरू माथिबाट खोजी गर्दैनन्। समस्याहरू लुकाएर राख्दा र तिनलाई समाधान नगरी राख्दा त्यसले मण्डलीको कामको प्रगतिमा ढिलाइ र असर पुर्‍याउनेछ र विश्‍वासी दाजुभाइ-दिदीबहिनीहरूको जीवनमा घाटा हुनेछ भनेर तिनीहरूलाई स्पष्ट रूपमा थाहा हुन्छ, तैपनि तिनीहरू ती कुराहरूलाई उपेक्षा गर्छन् र तीबारेमा वास्ता गर्दैनन्। मण्डलीमा जे-जस्ता ठूला समस्याहरू देखा परे पनि तिनीहरूले कहिल्यै पनि तिनको रिपोर्ट गर्दैनन्, बरु तिनलाई लुकाउन र ढाकछोप गरेर राख्‍न सक्दो प्रयास गर्छन्। यदि विश्‍वासी दाजुभाइ-दिदीबहिनीहरूले तिनीहरूको दुष्ट कार्यहरू पत्ता लगाएर तिनीहरूबारे रिपोर्ट गर्ने पत्रहरू लेखे भने ख्रीष्टविरोधीहरू ती पत्रहरूलाई रोक्न र ढाकछोप गरेर राख्‍न झनै बढी प्रयास गर्छन्। ती पत्रहरू रोकेर अनि ढाकछोप गरेर राख्‍नुको पछाडि तिनीहरूको उद्देश्य के हुन्छ? यो तिनीहरूको हैसियत कायम राख्‍नु, तिनीहरूको मर्यादा र प्रतिष्ठा रक्षा गर्नु र हाल तिनीहरूसित भएका सबै कुरा जोगाएर राख्‍नु हो। तिनीहरूको लागि बर्खास्त हुनु वा माथिबाट तिनीहरूलाई आफ्नो काममा अयोग्य भनी मूल्याङ्कन गरिनु भनेको जीवन गुमाउनु र मृत्युदण्ड पाउनुजस्तै हो, यो परमेश्‍वरमाथिको आफ्नो विश्‍वासमा अगाडि बढ्ने बाटै नभएको ठाउँ पुग्‍नुजस्तै हो। त्यसकारण जेसुकै भए पनि तिनीहरू कहिल्यै पनि माथिबाट खोजी गर्दैनन्। बरु तिनीहरू आफ्नो काममा रहेका सबै समस्याहरू लुकाउने र माथिलाई ती पत्ता लगाउनबाट रोक्ने उपायहरू सोच्छन्। के तिनीहरूको यो अभ्यास अत्यन्तै घृणित कुरा होइन र? तिनीहरूको विश्‍वास के हुन्छ भने परमेश्‍वर र माथिको नजरमा असल अगुवा त्यस्तो व्यक्ति हुनुपर्छ, जोसँग कहिल्यै पनि कुनै समस्या वा कठिनाइ हुँदैन, जसले सबै मामला राम्ररी सम्हाल्न सक्छ र जो हरप्रकारको कामको लागि उपयुक्त हुन्छ। तिनीहरूले के सोच्छन् भने असल अगुवाले कठिनाइहरूबारे गुनासो गर्ने वा समस्याहरूबारे खोजी गर्ने कहिल्यै गर्दैन र असल अगुवा परमेश्‍वर र माथिको मनमस्तिष्कमा सिद्ध र त्रुटिरहित व्यक्ति हुनुपर्छ, जसले माथिको काटछाँटमा नपरी राम्ररी काम गर्न सक्छ। परिणामस्वरूप तिनीहरूले माथिको नजरमा राम्रो हुने, माथिलाई तिनीहरू आफ्नो काममा योग्य छन्, तिनीहरूले आफ्नो कामको बोझ लिन सक्छन्, कुनै ठूलो समस्या हुनेछैन, त्यसकारण तिनीहरूको कामबारे सीधै सोधपुछ गरिरहनु वा तिनीहरूलाई निर्देशन दिइरहनु पर्दैन र तिनीहरूलाई काटछाँट गरिरहनु पनि पक्कै पर्दैन भन्‍ने गलत विश्‍वास गराउने आशा गर्दै, आफ्नो हैसियतलाई बलपूर्वक संरक्षण गर्छन्। ख्रीष्टविरोधीहरू आफ्‍नो यस्तो छवि बनाउन चाहन्छन्, अरूलाई परमेश्‍वरले तिनीहरूमा विश्‍वास गर्नुहुन्छ र सबै कुरा तिनीहरूलाई सुम्पनुहुन्छ, उहाँले तिनीहरूलाई महत्त्वपूर्ण कामहरू सुम्पनुहुन्छ र तिनीहरूमा ठूलो भरोसा गर्नुहुन्छ, यहाँसम्‍म कि तिनीहरू नकारात्मक भए र सुस्त बने भने यसले काममा असर गर्नेछ भन्‍ने डरले तिनीहरूलाई काटछाँट गर्न चाहनुहुन्‍न भनेरसमेत गलत विश्‍वास गराउन चाहन्छन्। ख्रीष्टविरोधीहरू तिनीहरू परमेश्‍वरको घर र मण्डलीका लोकप्रिय मानिसहरू हुन्, परमेश्‍वरको घरका महत्त्वपूर्ण व्यक्तिहरू हुन् भनेर विश्‍वासी दाजुभाइ-दिदीबहिनीहरूलाई सोच्न लगाउँछन्। तिनीहरू किन विश्‍वासी दाजुभाइ-दिदीबहिनीहरूको मनमा यस्तो भ्रम र देखावटी रूप छाप्‍न चाहन्छन्? यो तिनीहरूले मानिसहरूलाई तिनीहरूको उच्च आदर र आराधना गर्न लगाउन सकून् भनेर हो, यो तिनीहरूले मण्डलीमा हैसियतका लाभहरू साथै उच्च हैसियत र अनुकूल व्यवहारको आनन्द लिन सकून्, यहाँसम्‍म कि तिनीहरूले परमेश्‍वरको स्थानसमेत लिन सकून् भनेर हो। तिनीहरू प्रायजसो विश्‍वासी दाजुभाइ-दिदीबहिनीहरूलाई यसो भन्छन्, “परमेश्‍वरले व्यक्तिगत रूपमा तिमीहरूसँग बोल्न सक्दैनन्, उनले तिमीहरूको स्तरमा झरेर व्यक्तिगत रूपमा काम गर्न सक्दैनन्, उनले तिमीहरूसँग बस्‍न सम्भवै छैन र दैनिक जीवनमा तिमीहरूले सामना गर्ने सबै कुराहरूमा तिमीहरूलाई मार्गदर्शन दिन सम्भवै छैन। त्यसैले यी निश्‍चित कामहरू कसले पूरा गर्नेछ? के यो हामीजस्ता अगुवा र कामदारहरूले होइन र?” तिनीहरूले आफ्नो हैसियतको रक्षा गर्न सक्दो प्रयास गर्ने क्रममा तिनीहरू प्रायजसो यस्ता कुराहरू बोलिरहने र यस्ता विचारहरू व्यक्त गरिरहने गर्छन्, ताकि विश्‍वासी दाजुभाइ-दिदीबहिनीहरूले पूर्ण र निस्‍सन्देह रूपमा तिनीहरूमा विश्‍वास र भरोसा गरून्। तिनीहरूको यो अभ्यासको प्रकृति के हो? के यो माथिलाई झूट बोल्नु र तिनीहरूको मुनिका मानिसहरूबाट कुराहरू लुकाउनु होइन र? (हो।) यो तिनीहरूको कार्यशैलीको धूर्त पक्ष हो। धेरैजसो मानिसको क्षमता कमजोर हुन्छ, तिनीहरू सत्यता बुझ्दैनन्, ख्रीष्टविरोधीहरू चिन्‍न सक्दैनन्, तिनीहरू ख्रीष्टविरोधीहरूद्वारा बहकाइन र प्रयोग गरिन मात्रै सक्छन्। यदि ख्रीष्टविरोधीहरूले हाकाहाकी “माथिले मलाई साँच्‍चै विश्‍वास गर्छ, सबै कुरामा मेरो कुरा सुन्छ” भन्दै मानिसहरूलाई बहकाउने प्रयास गर्थे भने मानिसहरू अलिक सतर्क हुन सक्थे र तिनीहरूबारे अलिअलि समझ पाउँथे, तर ख्रीष्टविरोधीहरू यसरी हाकाहाकी बोल्दैनन्। तिनीहरू मानिसहरूलाई बहकाउनको लागि बोल्‍ने निश्‍चित तरिका प्रयोग गर्छन्, र तिनीहरूलाई अगुवाइको काम सुम्पन माथिले तिनीहरूमा विश्‍वास र भरोसा गर्ने गरेको हुनुपर्छ भनेर मानिसहरूलाई गलत विश्‍वास गराउँछन्। समझशक्ति नभएका र सत्यता नपछ्याउने मूर्खहरूले यसलाई पत्याउँछन् र तिनीहरूलाई पछ्याउँछन्। अनि, जब कुनै घटना घट्छ, तब ती मूर्खहरूले परमेश्‍वरलाई प्रार्थना गर्ने वा परमेश्‍वरका वचनहरूमा सत्यता खोजी गर्ने गर्दैनन्, बरु तिनीहरू ख्रीष्टविरोधीहरूसामु आउँछन् र आफूलाई बाटो देखाउन र आफ्नो लागि बाटो छनौट गर्न अनुरोध गर्छन्। ख्रीष्टविरोधीहरूले आफ्नो कार्यद्वारा हासिल गर्न चाहने उद्देश्य यही हो। यदि मण्डलीमा सत्यता बुझ्‍ने अनि ख्रीष्टविरोधीहरूलाई चिन्‍ने र खुलासा गर्ने मानिसहरू छैनन् भने धेरैजसो मानिसले अन्धाधुन्ध तिनीहरूलाई विश्‍वास गर्नेछन्, तिनीहरूलाई आराधना गर्नेछन् पछ्याउनेछन् र तिनीहरूको नियन्त्रणमा जिउनेछन्। यो अत्यन्तै खतरनाक कुरा हो! यदि कसैलाई ख्रीष्टविरोधीले तीनदेखि पाँच वर्षसम्म बहकाउँछ र नियन्त्रण गर्छ भने तिनीहरूको जीवनमा ठूलो घाटा हुनेछ। यदि तिनीहरूलाई आठ वा १० वर्षसम्म ख्रीष्टविरोधीले बहकाउँछ र नियन्त्रण गर्छ भने तिनीहरू पूर्ण रूपमा बरबाद हुनेछन्; तिनीहरूले आफूलाई छुटकारा दिलाउन चाहे पनि त्यस्तो मौका पाउनेछैनन्।

ख्रीष्टविरोधीहरू सधैँ हैसियतको आनन्द लिने र अन्तिम निर्णय सदैव आफैले गर्ने आफ्नो उद्देश्य हासिल गर्न मानिसहरूलाई प्राय बहकाउँछन्, तिनीहरूलाई आफ्नो पक्षमा पार्छन् र नियन्त्रण गर्छन्, त्यसो गर्नलाई तिनीहरूले आफू परमेश्‍वरको घरको लोकप्रिय मान्छे हुँ, आफूलाई परमेश्‍वरले महत्त्वपूर्ण पदमा राख्‍नुभएको छ, र आफूलाई परमेश्‍वरले आदर र भरोसा गर्नुहुन्छ भन्‍ने दाबी प्रयोग गर्छन्। ख्रीष्टविरोधीहरू सबैभन्दा बढी के कुराको डर मान्छन्? तिनीहरूलाई सबैभन्दा बढी आफ्नो हैसियत गुमाउने र खराब प्रतिष्ठामा पर्ने डर हुन्छ। तिनीहरूलाई विश्‍वासी दाजुभाइ-दिदीबहिनीहरूले तिनीहरू सत्यता पछ्याउँदैनन्, तिनीहरूको क्षमता अत्यन्तै कमजोर छ, तिनीहरूमा आत्मिक बुझाइ छैन वा तिनीहरूले कुनै वास्तविक काम गर्दैनन् र तिनीहरूमा कुनै वास्तविक काम गर्ने क्षमता छैन भनेर सोच्लान् भन्‍ने डर हुन्छ। ख्रीष्टविरोधीहरूलाई यी कुराहरू सुन्न सबैभन्दा बढी डर लाग्छ। जब ख्रीष्टविरोधीहरू त्यस्ता अभिव्यक्ति र घोषणाहरू सुन्छन्, तब तिनीहरू आत्तिन्छन् र झिजो मान्छन्, कहिलेकहीँ त यसो भन्दै आक्रोशसमेत पोख्छन्, “मेरो क्षमता कमजोर छ, त्यसैले तिमीले प्रयोग गर्न सक्‍ने जोकोहीलाई प्रयोग गर; आखिर म यो काम गर्न सक्दिनँ! के परमेश्‍वर धर्मी छैनन् र? मैले उनीमा विश्‍वास गरेको यति वर्ष भयो, मैले आफ्‍नो परिवार र करियर उनको लागि त्यागेको छु र तिमीहरू सबै मेरा विश्‍वासी दाजुभाइ-दिदीबहिनीहरूका लागि धेरै लगाव दिएको छु। किन तिमीहरूले मेरो बारे निष्पक्ष शब्दसमेत बोल्न सक्दैनौ?” तब तिनीहरूले आफ्नो प्रतिष्ठा र हैसियतप्रति ध्यान दिन सक्दैनन्, न त तिनीहरूले आफूलाई ढाकछोप गर्ने वा नाटक गर्ने प्रयास नै गर्छन्; तिनीहरूको कुरूपता पूरै छताछुल्‍ल हुन्छ। आफ्नो रिस पोखाएपछि तिनीहरू आँसु पुछ्छन् र सोच्छन्, “अहो, हुँदैन; मैले आफूले आफैलाई अपमानित गरेको छु। म पुनरागमन हुनुपर्छ!” त्यसपछि तिनीहरू नाटक गरिरहन्छन्, असल नारा र धर्मसिद्धान्तहरू सिकिरहन्छन्, अनि सुनिरहन्छन्, पढिरहन्छन्, प्रचार गरिरहन्छन् र मानिसहरूलाई बहकाइरहन्छन्। तिनीहरू आफ्नो प्रतिष्ठा र हैसियत बचाउनुपर्छ भन्‍ने महसुस गर्छन्, एक दिन निर्वाचनको बेला आउँदा विश्‍वासी दाजुभाइ-दिदीबहिनीहरूले अझै पनि तीनहरूबारे विचार गर्नेछन्, तिनीहरूले गरेका असल कुराहरू याद गर्नेछन्, तिनीहरूले चुकाएका मूल्यहरू र तिनीहरूले भनेका कुराहरू याद गर्नेछन् भन्‍ने आशा गर्छन्। यो पूर्णतया लाजमर्दो कुरा हो, होइन र? तिनीहरूको त्यो पुरानो प्रकृति कति पनि परिवर्तन भएको हुँदैन, होइन र? किन ख्रीष्टविरोधीहरू कहिल्यै परिवर्तन हुँदैनन्? यो तिनीहरूको प्रकृति सारद्वारा निर्धारित हुन्छ, र तिनीहरू परिवर्तन हुन सक्दैनन्; तिनीहरू यस्तै हुन्छन्। जब तिनीहरूको महत्त्वाकाङ्क्षा र चाहनाहरू पूरै धुवाँमा उडेका हुन्छन्, तब तिनीहरूले आवेग पोख्छन्, र त्यसपछि तिनीहरूको व्यवहार निकै राम्रो हुन्छ। मैले हालै एउटा व्यक्तिको हालखबर के छ भनेर सोधेको थिएँ, र केही विश्‍वासी दाजुभाइ-दिदीबहिनीहरूले उसले निकै राम्रो व्यवहार गरिरहेको छ भनेर भने। “राम्रो व्यवहार” भन्‍नुको अर्थ के हो? यसको अर्थ उसले पछिल्लो समय आफूलाई निकै सुधारेको थियो र पहिलेभन्दा निकै राम्रो व्यवहार गरिरहेको थियो; उसले अब समस्या पैदा गर्न, मानिसहरूलाई आक्रमण गर्न वा हैसियतको लागि होड गर्न छोडेको थियो, उसले मानिसहरूसँग अझै कोमल, विनम्र र शान्त रूपमा कसरी बोल्ने भनेर सिक्दै आएको थियो। अनि उसले अरूलाई मदत गर्न सही वचनहरू प्रयोग गरिरहेको थियो, दैनिक जीवनमा अरू मानिसप्रति विशेष चिन्ता र वास्ता गरिरहेको थियो। ऊ पूर्ण रूपमा नयाँ व्यक्तिमा रूपान्तरित भएजस्तो थियो। तर के ऊ साँच्‍चै रूपान्तरण भएको थियो त? अहँ। त्यसोभए ती अभ्यासहरू के थिए? (बाहिरी असल व्यवहार।)

केही ख्रीष्टविरोधीहरू खुलासा भएपछि र तिनीहरूका सबै दुष्ट कार्यहरू पर्दाफास भएपछि, जब तिनीहरू विश्‍वासी दाजुभाइ-दिदीबहिनीहरूलाई भेट्छन्, तब तिनीहरू यसो भन्छन्, “मलाई भर्खरै परमेश्‍वरले अन्तर्दृष्टि र ज्योति दिनू भएजस्तो महसुस गरेको छु र म निकै राम्रो स्थितिमा छु। मलाई मेरा विगतका कार्यहरूप्रति गहन घृणा लाग्छ र मैले मेरा विश्‍वासी दाजुभाइ-दिदीबहिनीहरूप्रति पुर्‍याएका घाटाहरू म कहिल्यै बिर्सने वा मनबाट हटाउन सक्नेछैन। मलाई निकै दुःख लाग्छ।” यसो भन्‍ने क्रममा तिनीहरू आँसु पनि झार्छन् र आफूलाई काटछाँट गर्न विश्‍वासी दाजुभाइ-दिदीबहिनीहरूलाई यसो भन्दै अनुरोधसमेत गर्छन्, “म कमजोर हुँला भनेर चिन्ता नगर्नुहोस्। यदि तपाईंहरूले मलाई कुनै गलत काम गरिरहेको देख्‍नुभयो भने मलाई काटछाँट गर्नुहोस् र म त्यो स्विकार्न सक्छु—म त्यसलाई परमेश्‍वरबाट आएको भनी स्विकार्न सक्छु; म तपाईंहरूप्रति कुनै ईख राख्‍नेछैन।” तिनीहरू विश्‍वासी दाजुभाइ-दिदीबहिनीहरूले काटछाँट गर्दा जिद्दी भई इन्कार गर्ने, प्रतिरोध गर्ने, अवज्ञा गर्ने, आफ्नै पक्षमा तर्क गर्ने र कटुताले भरिने व्यक्तिहरूबाट सक्रिय रूपमा काटछाँट हुन खोज्ने व्यक्तिहरूमा परिवर्तन भएका हुन्छन्। यो अलिक द्रुत रूपले आएको मनोवृत्ति परिवर्तन हो, होइन र? के यसको अर्थ तिनीहरूले पछुतो गर्छन् भन्‍ने हुन्छ? यो मनोवृत्तिको आधारमा हेर्दा तिनीहरू फर्किएका छन् जस्तो देखिन्छ, त्यसकारण तैँले तिनीहरूलाई काटछाँट गर्नुपर्छ। यसो गर्दा तिनीहरू विगतमा गरेका गल्तीहरू महसुस गर्न सक्षम हुन सक्छन्, र तिनीहरूलाई आफूलाई चिन्‍न सहयोग गर्न सक्छ। त्यो बेला तैँले तिनीहरूलाई केही इमानदारी देखाएर यसो भन्दै सहयोग गर्नुपर्छ, “म देख्‍न सक्छु, हिजोआज तपाईंले निकै राम्रो व्यवहार गरिरहनुभएको छ। म तपाईंसित मनैबाट कुरा गर्नेछु। यदि मैले भनेको कुरा गलत छ र तपाईंले यसलाई स्वीकार गर्न सक्‍नुहुन्‍न भने यसबारे ध्यान नदिनुहोस्; यदि मैले भनेको कुरा सही छ भन्‍ने विश्‍वास लाग्छ भने यसलाई परमेश्‍वरबाट आएको भनी स्वीकार गर्नुहोस्। मेरो अभिप्राय तपाईंलाई सहयोग गर्नु हो, तपाईं निराश हुँदा तपाईंलाई कुल्चिनु वा आक्रमण गर्नु होइन। हामी एकअर्काप्रति हृदय खोली सङ्गति गरौँ। पहिले अगुवाको रूपमा सेवा गर्दा तपाईं गजक्‍क पर्नुहुन्थ्यो र आफ्नो गल्ती स्विकार्न मान्‍नुहुन्‍नथियो; बाहिरी रूपमा केही गल्ती स्विकारे पनि तपाईं वास्तवमा भित्री रूपमा गल्ती स्विकार्नुहुन्‍नथियो—अनि पछि त्यस्तै समस्या सामना गर्दा तपाईं पहिलेजस्तै व्यवहार गर्नुहुन्थ्यो। उदाहरणको लागि हामी त्यो अस्तिको घटनाबारे कुरा गरौं। तपाईं गैरजिम्मेवार हुनुभएकोले केही कुरा गलत भयो र परमेश्‍वरको घरका सम्पत्तिहरूमा ठूलो घाटा भयो। तपाईंको गैरजिम्मेवार व्यवहारले गर्दा धेरै विश्‍वासी दाजुभाइ-दिदीबहिनीहरू पक्राउ परी जेल परे र तिनीहरूले यसको मूल्य चुकाए। के तपाईंले यसको जिम्मेवारी लिनुपर्छ भन्‍ने तपाईंलाई लाग्दैन? त्यो घटनाको प्रत्यक्ष जिम्मेवार व्यक्ति तपाईं नै हुनुहुन्थ्यो, त्यसकारण तपाईं परमेश्‍वरको अघि आउनुपर्छ, आफ्नो पाप स्विकार्नु र पश्‍चात्ताप गर्नुपर्छ। वास्तवमा यदि तपाईंले आफ्नो गल्ती स्वीकार गर्नुभयो भने परमेश्‍वरले बढीमा यसलाई एउटा अपराधको रूपमा हेर्नुहुनेछ र यसले भविष्यमा तपाईंको सत्यता पछ्याइमा असर गर्नेछैन। विश्‍वासी दाजुभाइ-दिदीबहिनीहरूले पनि तपाईंसँग उचित व्यवहार गर्न र तपाईंलाई परमेश्‍वरको घरको सदस्यको रूपमा हेर्न सक्‍नेछन्; तिनीहरूले तपाईंलाई बहिष्कार वा आक्रमण गर्नेछैनन्। यो साँचो हो कि व्यक्तिको सबै कुरा परमेश्‍वरको हातमा हुन्छ, तर यदि तपाईं कहिल्यै सत्यता पछ्याउनुहुन्‍न भने तपाईंलाई परमेश्‍वरले अवश्यै घिनाउनु र त्याग्‍नुहुनेछ, त्यसपछि तपाईं विनाशको पात्र बन्‍नुहुनेछ। यदि तपाईं परमेश्‍वरको काम स्विकार्नुहुन्छ र त्यसमा समर्पित भई साँचो रूपमा पश्‍चात्ताप गर्न सक्‍नुहुन्छ भने परमेश्‍वरले तपाईंका विगतका अपराधहरू याद गर्नुहुनेछैन र तपाईं अझै पनि परमेश्‍वरको अघि सत्यता पछ्याउने व्यक्ति बन्‍नुहुनेछ। हामी उहाँको माफी वा क्षमादान माग्दैनौँ, तर कम्तीमा हामीले मानिसहरूले गर्नुपर्ने काम गर्नुपर्छ; यो हरेक सृजित प्राणीको जिम्मेवारी र कर्तव्य हो र यो हामी सबैले हिँड्नुपर्ने मार्ग हो।” यी साँचो वचनहरू हुन्, होइन र? के तिनमा कुनै गिल्ला वा छल छ? के तिनमा कुनै व्यङ्ग्य वा गिल्‍ला छ? (छैन।) यी त शान्त भएर मानिसहरूलाई सहयोग गर्ने र सुधार गर्ने सिद्धान्त अनुरूप बोलिने हृदयदेखिका वचनहरू हुन्। यी वचनहरू सही छन्; यीभित्र अभ्यासको मार्गका साथै खोजी गर्नुपर्ने सत्यता पनि छ। तर के ख्रीष्टविरोधीहरूले यी वचनहरू स्विकार्न सक्छन् त? के तिनीहरूले यिनलाई सत्यताका रूपमा बोध र अभ्यास गर्न सक्छन् त? (सक्दैनन्।) तिनीहरूले यी वचनहरूप्रति कस्तो प्रतिक्रिया दिनेछन्? “अहिले पनि तिमीहरू सबै मेरो गल्ती पक्रिरहेका छौ र यसलाई छोड्न मान्दैनौ, होइन त? परमेश्‍वरले समेत मानिसहरूका अपराधहरू याद गर्दैनन्, तैपनि किन तिमीहरू सधैँ मेरो अपराधबारे जाँचबुझ गरिरहन्छौ? तिमीहरू मसँग हृदयदेखि कुरा गर्न चाहन्छौ र मलाई सहयोग गर्दै छौ भनेर भन्छौँ। यो कस्तो सहयोग हो? यो त अवश्यै मेरो विगतमा अल्झि बसेर मलाई जिम्मेवार बनाउने प्रयास हो। तिमीहरू मलाई जिम्मेवार तुल्याउने प्रयास गरिरहेका छौ, होइन र? के त्यो घटनाको लागि म एक्लै जिम्मेवार छु? सबै कुरा परमेश्‍वरकै हातमा हुन्छ, मतलब जिम्मेवार पनि उनी नै हुन्छन्। त्यो घटना हुँदा परमेश्‍वरले हामीलाई यसबारे किन कुनै सङ्केत दिएनन्? के यो परमेश्‍वरले नै खडा गरेको होइन र? त्यसैले तिमीहरू मलाई कसरी दोष दिन सक्छौ?” यो तिनीहरूले आफ्नो मनको कुरा गरेको हो, होइन र? तिनीहरूको समस्या केमा छ? झट्ट हेर्दा तिनीहरू परिवर्तन भएका र नम्र बनेका झैँ देखिन्थे; तिनीहरू पहिलेभन्दा निकै राम्रो व्यवहार गरिरहेका देखिन्थे, मानौँ तिनीहरू अब पद र प्रतिष्ठा पछ्याउँदैनन् र शान्त भएर बस्‍न अनि जोसुकैसँग कुरा गर्न र हृदयदेखि बोल्‍न सक्छन्। त्यसैले तिनीहरू अझै पनि कसरी यस्तो कुरा बोल्न सक्छन्? यसमा के समस्या देख्‍न सकिन्छ? (तिनीहरूको व्यवहार गर्ने तरिका तिनीहरूले पुनरागमन गर्न सकूँ भनेर देखावटी रूपमा प्रस्तुत गरेको भ्रम मात्रै थियो।) अरू के छ? (तिनीहरू आफूलाई साँचो रूपमा चिन्दैनन् र ती साँचो पश्‍चात्तापका प्रकटीकरणहरू होइनन्। ती एक प्रकारका ढोङ्गी अभ्यास मात्रै हुन्। अरू मानिसले तिनीहरूका समस्याहरूबारे तिनीहरूसँग सङ्गति गर्दा तिनीहरू अझै पनि सत्यता स्विकार्न असमर्थ हुन्छन्। स्पष्ट रूपमा नै तिनीहरूको प्रकृति सार सत्यताप्रति शत्रुवत् छ।) यसमा दुइटा कुराहरू स्पष्ट छन्। सर्वप्रथम त आफ्नो हैसियत गुमाउँदा ख्रीष्टविरोधीहरूको एउटा स्थिति भनेको “सास भइञ्‍जेल आस हुन्छ” भन्‍ने हुन्छ—तिनीहरू सधैँ पुनरागमन गर्न तयार हुन्छन्। दोस्रो कुरा के हो भने ख्रीष्टविरोधीहरूले पहिले हिँडेको गलत मार्ग र तिनीहरूले गरेका अपराधहरूको हकमा कहिल्यै साँचो रूपमा चिन्तन गर्नेछैनन्। तिनीहरूले आफ्ना गल्तीहरू मान्‍ने वा सत्यता स्विकार्नेछैनन्, तिनीहरूले आफ्नो दुष्कर्मका तथ्यहरूबाट आफ्नो सार बुझ्ने वा सत्यताअनुसार कसरी अभ्यास गर्ने भनेर सारांश तयार पार्ने त झनै गर्नेछैनन्। बर्खास्त भएपछि र आफ्नो हैसियत गुमेपछि तिनीहरूले “मैले वास्तवमा के गल्ती गरेँ? मैले कसरी पश्‍चात्ताप गर्नुपर्छ? यदि यस्तो कुरा फेरि भयो भने म परमेश्‍वरको अभिप्राय अनुरूप हुन सकूँ भनेर मैले कसरी व्यवहार गर्नुपर्छ?” भनेर सोच्दैनन्। तिनीहरूमा आफूलाई परिवर्तन गर्ने यस्तो मनोवृत्ति हुँदैन। तिनीहरूलाई काटछाँट गरिए पनि, तिनीहरूलाई बर्खास्त गरिए पनि, तिनीहरू पछाडि फर्केर सत्यता पछ्याउँदैनन् र अभ्यासको मार्ग खोज्‍ने वा आफ्नो पछ्याइको दिशा बदल्‍ने गर्दैनन्। तिनीहरूले परमेश्‍वरको घरमा जति ठूलो घाटा ल्याए पनि र तिनीहरूले जति ठूलो पतन सामना गरे पनि तिनीहरूले कहिल्यै आफ्नो पाप स्विकार्दैनन्। तिनीहरूलाई तिनीहरूको असफलताले त्यसपछिको समयमा सत्यता पछ्याउन र खोजी गर्न लगाउँदैन; तिनीहरूले सबै कुरा बचाउन र आफ्नो गुमेको हैसियत फर्काउन के गर्न सकिएला भनेर मात्र हिसाबकिताब गरिरहेका हुन्छन्। ती दुइटा कुराहरू हुन्। पहिलो तिनीहरूले आफ्नो हैसियत गुमाएपछि प्राप्त गर्ने स्थिति हो, जुन निरन्तर पुनरागमन गर्न तयार हुनु हो। दोस्रो तिनीहरू जुन गलत मार्गमा थिए त्यसलाई स्विकार्न वा बुझ्न इन्कार गर्नु हो। यो दोस्रो कुरामा तिनीहरू जुन गलत मार्गमा थिए त्यो नबुझ्नु भन्‍ने एउटा भाग हो; यस अलावा तिनीहरूले साँचो रूपमा पश्‍चात्ताप गर्दैनन्, न त सत्यता नै स्विकार्छन्, आफूले परमेश्‍वरको घरमा गरेको क्षतिको पूर्ति पछुतोको हृदयले गर्दैनन्। तिनीहरूले कसरी रूपान्तरित हुने, सत्यता नपछ्याउने मानिसहरूबाट कसरी सत्यता पछ्याउने र सत्यता अभ्यास गर्ने मानिसहरूमा परिणत हुने भनेर सोच्दैनन्। यी दुई बुँदाहरूले ख्रीष्टविरोधीहरू प्रकृतिले नै सत्यताप्रति वितृष्णा गर्छन् र दुष्ट हुन्छन् भन्‍ने कुरा स्पष्ट पार्छन्; तिनीहरू आफूलाई ढाकछोप गर्न र छेपारोजस्तै वातावरण अनुकूल हुन विशेष सिपालु हुन्छन्। तिनीहरूको सार चञ्चल हुन्छ, तिनीहरूको हृदयको गहिराइमा हैसियतको पछ्याइ र तिनीहरूका महत्त्वाकाङ्क्षाहरू र चाहनाहरूको पछ्याइ कहिल्यै कम हुँदैन, न त कहिल्यै परिवर्तन नै हुन्छ। यी मानिसलाई कसैले पनि परिवर्तन गर्न सक्दैन। यी प्रकटीकरणहरू हेर्दा यस्तो व्यक्तिको प्रकृति सार के हो? के ख्रीष्टविरोधी दाजुभाइ वा दिदीबहिनी हो? के ख्रीष्टविरोधी वास्तविक व्यक्ति हो? (होइन।) यदि तिमीहरूले यी मानिसलाई दाजुभाइ-दिदीबहिनीहरूको रूपमा हेर्‍यौ भने के तिमीहरू गम्भीर रूपमा मूर्ख छौ भन्‍ने हुँदैन र? यी प्रकटीकरणहरू ख्रीष्टविरोधीको सारका प्रकटीकरणहरू हुन्। जब ख्रीष्टविरोधीहरूको कुनै हैसियत हुँदैन, तब तिनीहरू यस्तो स्थितिमा हुन्छन्; तिनीहरूले हृदयमा गर्ने हिसाबकिताबहरू, तिनीहरूले प्रकट गर्ने कुराहरू र तिनीहरूले बाहिरी रूपमा गर्ने व्यवहारहरू, अनि सत्यता र आफ्ना अपराधहरूप्रति तिनीहरूको हृदयको गहिराइमा रहेको मनोवृत्ति यस्तै हुन्छ र तिनीहरूको दृष्टिकोण परिवर्तन हुँदैन। तैँले सत्यता जति धेरै सङ्गति गरे पनि वा अभ्यासका सही र सकारात्मक मार्गहरूबारे जति धेरै कुरा भने पनि तिनीहरूले त्यसलाई कहिल्यै हृदयबाट स्विकार्दैनन्; बरु, त्यसको प्रतिरोध गर्नेछन्। तिनीहरूले यस्तोसमेत विश्‍वास गर्नेछन्, “अँ, अब त मेरो हैसियत छैन, त्यसकारण मैले भनेको कुराको कुनै महत्त्व हुँदैन। कसैले पनि मलाई अब समर्थन गर्दैन; तिमीहरू मलाई हाँसोमा उडाउन र पाठ सिकाउन मात्रै चाहन्छौ। तर के तँ मलाई पाठ सिकाउन योग्य छस्? तैँले आफूलाई को ठानेको छस्? म अगुवा बनेको बेला तैँले हिँड्न समेत जानेको थिइनस्! के तैँले बोल्‍ने केही कुराहरू मबाट सिकेको होइनस् र? अनि तँ मलाई पाठ सिकाउन खोज्दै छस्। तँलाई त ब्रह्माण्डमा रहेको तेरो स्थान पनि थाहा रहेनछ!” तिनीहरू आफूलाई काटछाँट गर्न, आफूसँग बोल्‍न, कुरा गर्न वा हृदयदेखि अन्तरक्रिया गर्नलाई मानिसहरूसँग निश्‍चित वरिष्ठता हुनुपर्छ भन्‍ने सोच्छन्। यी मानिस कस्ता चीजहरू हुन्? ख्रीष्टविरोधीहरूले मात्रै यस्ता कुराहरू भन्‍न सक्छन्; सामान्य मानिस र केही लाजको बोध र अलिक चेतना भएका मानिसले कहिल्यै पनि यी कुराहरू भन्दैनन्। यदि कसैले तिमीहरूलाई प्रवचन दिइरहेको छ, तिमीहरूसँग शान्त भएर हृदयदेखि कुरा गरिरहेको छ, तिमीहरूका समस्याहरू औँल्याइरहेको छ र केही सुझाव दिइरहेको छ भने के तिमीहरू त्यो स्विकार्न सक्छौ? कि तिमीहरूसँग ख्रीष्टविरोधीको जस्तै मानसिकता हुन्छ? उदाहरणको लागि मानौँ तँ विश्‍वासी भएको १० वर्ष भयो तर तैँले कहिल्यै पनि अगुवाको रूपमा सेवा गरेको छैनस् रे। अर्को व्यक्तिले चाहिँ विश्‍वास गरेको दुई वर्ष मात्रै भएको छ तर उसको हैसियत तेरो भन्दा माथि छ, अनि तँ यसप्रति व्याकुल हुन्छस्। मानौँ तँ परमेश्‍वरमा विश्‍वास गरेको २० वर्ष भएपछि मात्रै जिल्‍ला अगुवा बनिस् रे। अर्को कोही व्यक्तिचाहिँ विश्‍वास गरेको पाँच वर्ष भएपछि नै क्षेत्रीय अगुवा बन्छ र तँलाई अगुवाइ गर्न थाल्छ, अनि तँलाई यो कुरा स्विकार्न गाह्रो हुन्छ। तिनीहरूले तँलाई काटछाँट गरे भने तँलाई असहज लाग्छ, तँलाई काटछाँट गर्दा तिनीहरू सही नै भए पनि तँ त्यो स्विकार्न चाहँदैनस्। के तिमीहरूमा कहिल्यै यस्तो मनोवृत्ति वा प्रकटीकरणहरू आएको छ? (छ।) यो ख्रीष्टविरोधी स्वभाव हो। के तँलाई ख्रीष्टविरोधीहरूमा मात्रै ख्रीष्टविरोधी स्वभाव हुन्छ भन्‍ने लाग्छ? ख्रीष्टविरोधी स्वभाव भएको जोकोही व्यक्ति खतरामा हुन्छ, ऊ ख्रीष्टविरोधीहरूको मार्गमा लाग्‍न सक्छ र यो स्वभावले उसलाई नष्ट गर्न सक्छ। अवस्था यस्तै हुन्छ। जब हामी कुनै ख्रीष्टविरोधीको सारबारे सङ्गति र चिरफार गर्छौं, तब यसमा ख्रीष्टविरोधी स्वभाव भएका मानिस पनि पर्छन्। यसमा पर्ने यी मानिस अल्पसंख्यक हुन्छन् कि बहुसंख्यक, तिमीहरू के भन्छौ? कि यसमा सबै जना पर्छन्? (यसमा सबै जना पर्छन्।) ठीक भन्यौ, त्यस्तो किन हो भने ख्रीष्टविरोधी स्वभाव भनेकै शैतानको स्वभाव हो र सबै भ्रष्ट मानिसहरूमा शैतानको स्वभाव हुन्छ। अहिले हामीले ख्रीष्टविरोधीहरूले काटछाँट हुनुलाई कसरी लिन्छन् भन्‍ने विषयमा थोरै सङ्गति गरेका छौं। अझै विस्तृत रूपमा कुरा गर्न केही ठोस उदाहरणहरू दिन सकिन्छ। म यो कुरा तिमीहरूले तिमीहरूका भेलाहरूमा सङ्गति गर भनेर तिमीहरूलाई नै जिम्‍मा दिन्छु। तिमीहरूले सङ्गति गर्दा अरू मानिस कस्ता छन् भनेर मात्र सधैँ भने कुरा नगर। अरूका प्रकटीकरणहरूबारे सङ्गति गर्नु अवश्यै अपरिहार्य छ, तर तिमीहरूले मुख्य रूपमा आफ्नै प्रकटीकरणहरूबारे सङ्गति गर्नुपर्छ। यदि तिमीहरूले आफूभित्र ख्रीष्टविरोधी स्वभावसँग सम्बन्धित केही प्रकटीकरण वा प्रकाशहरू भेट्टाउन सक्यौ भने यो तिमीहरूको आत्मज्ञानको लागि उपयोगी र फाइदाजनक हुनेछ र यसले तिमीहरूलाई त्यो स्वभाव त्याग्‍न सहयोग गर्नेछ।

हामीले ख्रीष्टविरोधी स्वभावका विभिन्‍न प्रकटीकरणहरूको विषयमा यसभन्दा पहिले सङ्गति गरिसकेका छौं—के तिमीहरूले अहिले ती कुराहरूसँग आफूलाई तुलना गर्न सक्छौ? के तिमीहरू केही बुझाइ प्राप्त गर्न सक्षम भएका छौ? के तिमीहरू केही वास्तविक समस्याहरू सुल्झाउन सक्छौ? तिमीहरूले आफ्नो भ्रष्ट स्वभावको जुनसुकै पक्ष परिवर्तन गरे पनि यो सबै सत्यता बुझ्ने, आफूलाई सत्यतासँग तुलना गर्ने र त्यसपछि आफूलाई बुझ्‍न थाल्ने जगमा हासिल गरिन्छ। त्यसकारण भ्रष्ट स्वभावका विभिन्‍न प्रकटीकरणहरू चिन्‍न र चिरफार गर्न सक्नु भनेको तैँले आफूलाई चिन्‍ने र स्वभाव परिवर्तन हासिल गर्ने क्रममा हिँड्नुपर्ने मार्ग हो। के तिमीहरूले यो कुरा बुझिसकेका छौ? तिमीहरूमध्ये कतिले बुझेका छैनौ होला र सायद यस्तो सोच्छौ होला, “तपाईं सधैँ यी सानातिना विषय र कुराहरूबारे सङ्गति गरिरहनुहुन्छ; तपाईं कहिल्यै पनि केही गहन सत्यताहरूबारे कुरा गर्ने वा कुनै गहन रहस्यहरू प्रकट गर्ने गर्नुहुन्‍न। यो कति अल्छीलाग्दो र थकानपूर्ण छ! हामीले स्वर्गको राज्य प्रवेश गर्नु, ठूलो आशिष् प्राप्त गर्नु र भविष्यमा सिद्ध पारिनुसँग तपाईंले सङ्गति गरिरहनुभएका यी कुराहरूको के सम्बन्ध छ?” यी मानिसले कहिल्यै बुझ्दैनन्; यी कुराहरू सुन्दा तिनीहरू निदाउँछन्। आत्मिक बुझाइ नभएका मानिसले यो कुरा बुझ्दैनन्; हरेक सत्यताले छुने विभिन्‍न मानव स्थितिहरू वा विभिन्‍न सत्यताहरू बीचका सम्बन्धहरू तिनीहरूले बुझ्दैनन्। तिनीहरूले यी कुराहरू बुझ्दैनन्। तैँले तिनीहरूलाई जति विस्तृत व्याख्या दिन्छस्, त्यति नै तिनीहरू अन्योल पर्छन् र त्यति नै कम कुरा बुझ्छन्, त्यसकारण तिनीहरू सधैँ झुल्छन्। जब पहिलो पटक भेला सुरु हुन्छ, तब तिनीहरू गीत गाइरहेका र नाचिरहेका हुन्छन्, यी नियम र रीतिरिवाजहरू जति नै अल्छीलाग्दा वा दोहोरिने किसिमका भए पनि तिनीहरू झुल्दैनन्। तैपनि, तैँले सत्यता र मानिसहरूका फरक-फरक स्थितिहरूबारे सङ्गति गर्नेबित्तिकै तिनीहरू झुल्न थाल्छन्। सधैँ यसरी निदाउने मानिसहरूमा के भइरहेको हुन्छ? के तिनीहरू खुलासा भएका हुँदैनन् र? यो सत्यतालाई प्रेम नगर्नुको प्रकटीकरण हो, होइन र? जब जीवन प्रवेशसँग सम्बन्धित विभिन्‍न सत्यताका विवरणहरूको कुरा आउँछ, साँचो रूपमा सत्यता पछ्याउने र निश्‍चित क्षमता भएका मानिसले तिनको बारेमा जति धेरै सुन्छन्, त्यति नै राम्ररी बुझ्छन्, जबकि सत्यतालाई प्रेम नगर्ने र आत्मिक बुझाइ नभएका मानिस तिनको बारेमा जति धेरै सुन्छन् त्यति नै अन्योल पर्छन्। तिनीहरूले जति धेरै सुन्छन्, तिनीहरूलाई त्यति नै अल्छीलाग्दो लाग्छ, तिनीहरूले जति धेरै सुने पनि तिनीहरूलाई पहिलेको जस्तै महसुस हुन्छ; तिनीहरूले तिनमा कुनै मार्ग सुन्‍न सक्दैनन्। तिनीहरूलाई जीवन प्रवेशसँग सम्बन्धित कुराहरू वास्तवमा त्यति जटिल छैनन्, त्यसकारण तिनको बारेमा धेरै सङ्गति गर्नुपर्दैन भन्‍ने लाग्छ। आत्मिक बुझाइ नभएका मानिस यस्तै हुन्छन्। स्वभाव परिवर्तनसँग धेरै सत्यताहरू संलग्‍न हुन्छन्। यदि आफ्नो स्वभाव परिवर्तन गर्ने प्रयासको मार्गमा मानिसहरूले हरेक सत्यतामा समय र प्रयास लगाउँदैनन्, हरेक सत्यताबारे बुझ्दैनन्, जान्दैनन्, ज्ञान प्राप्त गर्दैनन् र अभ्यासको मार्ग भेट्टाउँदैनन् भने तिनीहरू कुनै पनि सत्यतामा प्रवेश गर्न सक्‍नेछैनन्। त्यो कुन तरिका हो जसमार्फत मानिसहरूले परमेश्‍वरलाई चिन्‍न पुग्छन्? यो तरिका सबै विविध सत्यताहरू बुझ्‍नु र त्यसमा प्रवेश गर्नु हो; एउटै मात्र तरिका यही हो। यसको साथै हरेक सत्यता कुनै प्रकारको सिद्धान्त वा ज्ञान वा दर्शन होइन; यो मानिसहरूको जीवन र तिनीहरूको अस्तित्वको अवस्था, तिनीहरू जुन स्थितिमा छन् ती स्थितिहरू र तिनीहरूले हरेक दिन सोच्ने कुराहरू, तिनीहरूको भ्रष्ट सारको प्रभुत्वमा तिनीहरूभित्र उत्‍पन्‍न हुने विभिन्‍न सोच, विचार, अभिप्राय र मनोवृत्तिहरूसँग सम्बन्धित कुरा हो। त्यसकारण हामीले कुरा गरिरहेका विषयहरू यिनै हुन्। जब तैँले यी विषयहरू पत्ता लगाई तिनलाई आफूसँग जोडेको हुन्छस्, जब अभ्यासका सिद्धान्तहरू पत्ता लगाएको हुन्छस्, जब तेरा फरक-फरक स्वभावले पैदा गर्ने विभिन्‍न स्थिति र दृष्टिकोणहरू चिनेको हुन्छस्, तब तैँले तीसँग सम्बन्धित सत्यताहरू साँच्‍चै बुझेको हुनेछस् र त्यसपछि मात्रै तैँले सत्यता सिद्धान्तहरू अनुसार सही रूपमा अभ्यास गर्न सक्‍नेछस्। यदि तैँले शाब्दिक रूपमा मात्रै यी वचनहरू बुझेको छस्, र ख्रीष्टविरोधीहरूको स्वार्थीपन र घृणितता परमेश्‍वरले खुलासा गर्नुभएको देख्‍दा तैँले यस्तो सोच्छस् भने “ख्रीष्टविरोधीहरू स्वार्थी र घृणित हुन्छन्, तर म अलिक निस्वार्थ छु; मसित दिनको लागि एकदमै धेरै प्रेम छ, म सहनशील छु, म विद्वानहरूको परिवारमा जन्मेको हुँ, मैले उच्च शिक्षा प्राप्त गरेको छु, म प्रसिद्ध व्यक्तित्व र उत्कृष्ट लेखहरूको प्रभावमा परेको छु, म स्वार्थी व्यक्ति होइन”—के यी कुराहरू भन्‍नु सत्यता स्विकार्नु हो? के यो आफूलाई चिन्‍नु हो? यो एकदमै स्पष्ट छ, तैँले यो खास सत्यता वा यो खास सत्यताले समावेश गर्ने विभिन्‍न स्थितिहरू बुझ्दैनस्। जब तैँले कुनै निश्‍चित सत्यतामा समेटिएका परमेश्‍वरले बोल्नु र खुलासा गर्नुभएका विभिन्‍न स्थितिहरू बुझ्छस्, जब तिनलाई आफूसँग तुलना गरेर अभ्यासका सही सिद्धान्तहरू पत्ता लगाउन सक्छस्, तब तैँले सत्यता अभ्यास गर्ने मार्ग हिँड्न थालेको हुनेछस् र तँ सत्यता वास्तविकतामा प्रवेश गरेको हुनेछस्। यदि तैँले यसो गरेको छैनस् भने तैँले केवल धर्मसिद्धान्त मात्रै बुझेको छस्; तैँले सत्यता बुझेको छैनस्। यो त हामीले भर्खरै कुरा गरेको विषय अर्थात् ख्रीष्टविरोधीहरूले काटछाँट हुनुलाई कसरी लिन्छन् भन्‍ने कुराजस्तै हो। हामीले सङ्गति गरेका विभिन्‍न स्थिति, प्रकटीकरण र प्रकाशहरू सबै ख्रीष्टविरोधीका प्रकृति सार र स्वभावसँग सम्बन्धित छन्। यीमध्ये कति कुरा तैँले बुझ्छस्? तैँले तीमध्ये कतिलाई आफूसँग तुलना गरेको छस्? यो विषयभित्र समावेश रहेका तैँले बुझेका अभिव्यक्ति, विवरण र स्थितिहरू अरूसँग सम्बन्धित छन् कि तँ आफैसँग सम्बन्धित छन्? के यी स्थितिहरूसँग तेरो आफ्नो कुनै सम्बन्ध छ? के तैँले साँच्‍चै तिनलाई आफूसँग तुलना गरेको छस्, कि तैँले मन नलागी-नलागी तिनलाई स्विकारेको र तिनमा सहमति जनाएको मात्र छस्? यो कुरा सत्यताप्रतिको तेरो बुझाइ र मनोवृत्तिमा निर्भर हुन्छ। यी स्थितिहरूलाई आफूसँग जोड्नु भनेको तैँले सत्यता अभ्यास गर्न सक्‍ने हुनको लागि पूरा गर्नुपर्ने पूर्वसर्त मात्रै हो; यसको अर्थ तैँले पहिले नै यस्तो अभ्यास गर्न थालेको छस् भन्‍ने होइन। तर यदि तैँले यी स्थितिहरूलाई आफूसँग जोड्न सक्दैनस् भने सत्यता अभ्यास गर्ने कार्यसँग तेरो कुनै सम्बन्ध हुनेछैन। त्यसो भएको हुनाले जब तैँले प्रवचनहरू सुन्छस्, तब के सुन्छस्? तैँले नाटक मात्रै गर्नेछस्; तैँले परमेश्‍वरमा विश्‍वास गरेजस्तो देखिनेछ, तर तैँले वास्तवमा उहाँका वचनहरू अनुसार अभ्यास गरिरहेको हुनेछैनस्, र तँ उहाँका वचनहरूको वास्तविकतामा प्रवेश गर्न सक्‍नेछैनस्। तँ एक बाहिरी मानिस, सेवा गर्ने वस्तु र प्रतिभार मात्रै हुनेछस्। जब तिमीहरूले आफूलाई यी स्थितिहरूसँग कसरी तुलना गर्ने र मैले भनेका कुराहरूसँग सम्बन्धित विभिन्‍न स्थितिहरूलाई कसरी चिरफार गर्ने भन्‍ने सवाल आउँछ, यो तिमीहरूको आफ्नै ज्ञानमा निर्भर हुन्छ। मैले त गर्न सक्‍ने भनेकै तिमीहरूलाई यी वचनहरू बताउनु र यी वचनहरू प्रदान गर्नु मात्रै हो, बाँकी कुराको हकमा त तिमीहरू आफैले प्रयास गर्नुपर्छ। तिमीहरूले यी वचनहरू स्विकार्न सक्छौ कि सक्दैनौ भन्‍ने कुरा तिमीहरूको मनोवृत्तिमा निर्भर हुन्छ। कतिपय मानिस हृदयमा हठी हुन्छन्; तिनीहरूले सधैँ बहाना गरिरहेका हुन्छन् र आफ्नो हैसियत र प्रतिष्ठा रक्षा गर्ने प्रयास गरिरहेका हुन्छन्। तिनीहरूसँग स्पष्ट रूपमै समस्याहरू हुन्छन्, तर तिनीहरूले यी समस्याहरू देख्‍न सक्दैनन् र तिनलाई स्वीकार गर्दैनन्, तिनीहरूले अरूलाई खुलासा र चिरफार गर्ने कामसमेत आफ्‍नो हातमा लिन्छन्। परिणामस्वरूप ती अरू मानिसले चाहिँ यसबाट फाइदा पाउँछन्, तर तिनीहरू आफैले भने केही पनि प्राप्त गर्दैनन्। यी मानिस मूर्ख हुन्, होइनन् र? यो मूर्ख व्यवहार हो। प्रवचनहरू सुन्नुको उद्देश्य अरू मानिसलाई कसरी चिन्‍ने भनेर सिक्‍नु होइन, न त यो अरूको खातिर सुनिदिनु नै हो; यो त जे भनिएको छ त्यो कुरा तैँले नै सुन्‍न र प्राप्त गर्न सक् भनेर हो। तैँले परमेश्‍वरका वचन, सत्यता र प्रवचनहरू सुन्छस्, यसबाट तैँले सत्यता बुझ्छस्, जीवन प्राप्त गर्छस् र स्वभाव परिवर्तन हासिल गर्छस्। के अरू मानिससँग यसको कुनै सम्बन्ध हुन्छ र? यी वचनहरू तँसँग सम्बन्धित हुन्छन्। यदि तैँले यस्तो मनोवृत्ति अपनाइस् भने यी वचनहरूले तँलाई परिवर्तन गर्न सक्छन्, ती तेरो वास्तविकता बन्‍न सक्छन् र तिनले तँलाई स्वभाव परिवर्तन हासिल गर्न मदत गर्न सक्छन्।

यो पहिलो विषयमा हामीले ख्रीष्टविरोधीहरूले काटछाँट हुनुलाई कसरी लिन्छन् भन्‍ने कुराका विभिन्‍न प्रकटीकरणहरूबारे कुरा गर्‍यौँ। एक हिसाबमा यो विषय सङ्गति गर्दा यसले तिमीहरूलाई ख्रीष्टविरोधीहरूको मनोवृत्ति कस्तो हुन्छ र यो मामिलामा तिनीहरूको प्रकृति सारका प्रकटीकरणहरू के-के हुन् भनेर बुझ्न मदत गर्छ; अर्को हिसाबमा यसले तिमीहरूलाई केही सकारात्मक मार्गदर्शन र चेतावनी दिन्छ। तिमीहरूले आफै सङ्गति गरेर बाँकी समस्याहरू समाधान गर्न सक्छौ; ती तिमीहरूका आफ्नै मामलाहरू हुन्।

२. ख्रीष्टविरोधीहरू आफूभन्दा बलियाहरूलाई कसरी व्यवहार गर्छन्

जब ख्रीष्टविरोधीहरूको प्रतिष्ठा र हैसियत रक्षा गर्ने इच्छाको कुरा आउँछ, तब तिनीहरूलाई काटछाँट गरिँदा तिनीहरूले आफ्नो प्रकृति सार प्रदर्शन र खुलासा मात्रै गर्दैनन्—तिनीहरूले अरू धेरै प्रकारका परिस्थिति र मामलाहरू सामना पनि गर्छन्। त्यसकारण हामीले सङ्गति गर्ने दोस्रो विषय भनेको ख्रीष्टविरोधीहरूले मानिसहरूको समूहभित्र आफ्नो हैसियत र प्रतिष्ठा कसरी कायम राख्छन् भन्‍ने हो। मानिसहरूको समूहमा हुँदा ख्रीष्टविरोधीहरूले त्यस्ता के-कस्ता व्यवहारहरू प्रदर्शन गर्छन् जसले तिनीहरू आफूले गर्ने सबै कुरामा आफ्नो प्रतिष्ठा र हैसियत रक्षा गर्ने प्रयास गरिरहेका हुन्छन् भन्‍ने कुरा चित्रण गर्न सक्छन्? यो विषय स्पष्ट छ कि छैन? यसको दायरा ठूलो छ कि सानो? यो प्रतिनिधिमूलक छ कि छैन? (यो प्रतिनिधिमूलक कुरा हो।) यो विषय ख्रीष्टविरोधीहरूको प्रकृति सारसँग प्रत्यक्ष रूपमा सम्बन्धित छ। मानिसहरूको समूहमा जिउँदा ख्रीष्टविरोधीहरूले के-कस्ता प्रकटीकरणहरू देखाउँछन्? तिनीहरूले आफ्नो प्रतिष्ठा र हैसियत रक्षा गर्न कस्ता मनोवृत्ति र कार्य-व्यवहारहरू प्रयोग गर्छन्? सर्वप्रथम त यदि ख्रीष्टविरोधीहरूको कुनै हैसियत छैन भने के तिनीहरू अझै पनि ख्रीष्टविरोधीहरू नै हुन् त? (हुन्।) तँसँग यो अवधारणाबारे स्पष्ट बुझाइ हुनुपर्छ। हैसियत भएका मानिसमा मात्रै ख्रीष्टविरोधीहरूको सार हुन सक्छ र तिनीहरू मात्रै ख्रीष्टविरोधीहरू बन्‍न सक्छन् वा हैसियत नभएका साधारण मानिसहरू ख्रीष्टविरोधी हुँदैनन् भन्‍ने नसोच्। यसको दायरा वास्तवमा निकै ठूलो छ। ख्रीष्टविरोधीहरूको सार भएको कुनै पनि व्यक्तिमा हैसियत भए नि नभए नि, ऊ अगुवा भए नि वा साधारण विश्‍वासी भए नि ऊ ख्रीष्टविरोधी नै हुन्छ; यो उसको सारले निर्धारित गर्छ। त्यसोभए ख्रीष्टविरोधीहरूको सार भएका मानिसले साधारण अनुयायी हुँदा के-कस्ता प्रकटीकरणहरू प्रदर्शन गर्छन्? प्रकृति सारका कुन-कुन खुलासाहरूले तिनीहरू वास्तवमा ख्रीष्टविरोधीहरू हुन् भन्‍ने पर्याप्त प्रमाणको काम गर्छन्? पहिला हामी मानिसको समूहमा तिनीहरू कसरी जिउँछन्, तिनीहरूले अरूसँग कसरी व्यवहार गर्छन् र कामकुरा कसरी सम्हाल्छन्, र सत्यताप्रति तिनीहरूले राख्‍ने मनोवृत्ति कस्तो हुन्छ, त्यो हेरौँ। ख्रीष्टविरोधीहरूले के खान्छन्, के लगाउँछन्, तिनीहरू कहाँ बस्छन् वा तिनीहरू कसरी घुम्छन् भन्‍ने कुरा हामीले सबैभन्दा धेरै सङ्गति गर्ने विषय होइन, बरु त्यो त तिनीहरूले समूहमा हुँदा आफ्नो प्रतिष्ठा र हैसियत कसरी रक्षा गर्छन् भन्‍ने कुरा हो। तिनीहरू साधारण विश्‍वासीहरू नै भए पनि तिनीहरूले निरन्तर आफ्नो प्रतिष्ठा र हैसियत रक्षा गर्ने प्रयास गरिरहेका हुन्छन्, निरन्तर यस्तो स्वभाव र सार प्रकट गरिरहेका हुन्छन् र यस्ता कुराहरू गरिरहेका हुन्छन्। त्यसैले यसले हामीलाई ख्रीष्टविरोधीहरूको स्वभाव र सारको हाम्रो बुझाइमा एक कदम अघि बढ्न सहयोग गर्छ। ख्रीष्टविरोधीहरूको हैसियत भए नि नभए नि, र तिनीहरू जहिले वा जहाँ भए नि, ख्रीष्टविरोधीहरूको स्वभाव र सार सधैँ तिनीहरूमा खुलासा वा प्रकट भइरहेको हुन्छ। यो कुनै पनि ठाउँ, भूगोल, मानिस, घटना र कामकुराहरूमा सीमित हुँदैन।

जब ख्रीष्टविरोधीहरूले कर्तव्य निर्वाह गर्छन्, यो जे भए पनि र तिनीहरू जुनै समूहमा रहे पनि तिनीहरूले फरक किसिमको आचरण देखाउँछन्, अर्थात् सबै कुरामा तिनीहरू सधैँ माथि उठ्न र आफूलाई प्रदर्शन गर्न चाहन्छन्, तिनीहरू सधैँ मानिसहरूलाई बन्धनमा पार्न र नियन्त्रित गर्न चाहन्छन्, तिनीहरू सधैँ मानिसहरूलाई नेतृत्व गर्न र आफै अन्तिम निर्णय गर्न चाहन्छन्, सधैँ चर्चाको शिखरमा रहन चाहन्छन्, सधैँ मानिसहरूको आँखा र ध्यान आफूतिर आकर्षित गर्न चाहन्छन् र सबैको प्रशंसा पाउन चाहन्छन्। जब ख्रीष्टविरोधीहरू कुनै समूहमा आबद्ध हुन्छन्, तब यसको सदस्य सङ्ख्या जति भए नि, समूहका सदस्यहरू जोसुकै भए नि वा तिनीहरूको पेसा वा पहिचान जेसुकै भए नि, ख्रीष्टविरोधीहरू सुरुमा को शानदार र उत्कृष्ट छ, को बोल्‍न सिपालु छ, को प्रभावशाली छ र को योग्य छ वा को प्रतिष्ठित छ भनेर हेर्न परिस्थिति मूल्याङ्कन गर्छन्। तिनीहरू कसलाई हराउन सकिन्छ र कसलाई हराउन सकिँदैन, साथै कसले तिनीहरूलाई उछिन्छन् र को कमसल छन् भनेर मूल्याङ्कन गर्छन्। तिनीहरूले हेर्ने पहिला कुराहरू यिनै हुन्। तिनीहरूले तुरुन्तै परिस्थिति मूल्याङ्कन गरेपछि कार्य गर्न थाल्छन्, तत्कालका लागि आफूभन्दा तलकाहरूलाई पन्छाउँछन् र बेवास्ता गर्छन्। तिनीहरू सबभन्दा पहिले श्रेष्ठ, केही प्रतिष्ठा र हैसियत वा वरदान र प्रतिभा भएका भनेर आफूले ठान्‍ने मानिसकहाँ जान्छन्। तिनीहरूले सुरुमा आफूसँग तुलना गर्ने मानिसहरू यिनै हुन्। यदि यीमध्ये कसैलाई दाजुभाइ-दिदीबहिनीहरू उच्च सम्मान गर्छन् वा तिनीहरूले लामो समयदेखि परमेश्‍वरमा विश्‍वास गरेका छन् र तिनीहरूको प्रतिष्ठा राम्रो छ भने तिनीहरू ख्रीष्टविरोधीहरूको ईर्ष्याको तारो बन्छन् र तिनीहरूलाई अवश्य नै प्रतिस्पर्धीका रूपमा पनि हेरिन्छन्। त्यसपछि ख्रीष्टविरोधीहरू प्रतिष्ठा भएका, हैसियत भएका र दाजुभाइ-दिदीबहिनीहरूको आदर पाउने यी मानिससँग आफूलाई चुपचाप तुलना गर्छन्। तिनीहरू त्यस्ता मानिसबारे मनन गर्न थाल्छन्, उनीहरू के गर्न सक्छन् र उनीहरू के कुरामा पोख्त छन् र किन केही मानिस उनीहरूलाई आदर गर्छन् भनेर जाँच्न थाल्छन्। ख्रीष्टविरोधीहरू नियाल्दै र अवलोकन गर्दै यी मानिस निश्‍चित पेसाका विज्ञ हुन्, तिनीहरूले परमेश्‍वरमा विश्‍वास गरेको लामो समय भएको हुनाले र तिनीहरूले केही अनुभवात्मक गवाही बाँड्न सक्‍ने हुनाले सबैले तिनीहरूलाई उच्च आदर गर्छन् भन्‍ने कुरा थाहा पाउँछन्। ख्रीष्टविरोधीहरू त्यस्ता मानिसहरूलाई “सिकार” ठान्छन् र तिनीहरूलाई विरोधीका रूपमा पहिचान गर्छन् र त्यसपछि तिनीहरू कार्ययोजना बनाउँछन्। कस्तो कार्ययोजना? तिनीहरू ती विरोधीहरूसँग आफ्ना नमिल्ने पक्षहरू हेर्छन् र त्यसपछि ती पक्षहरूमा काम गर्न थाल्छन्। उदाहरणका लागि यदि तिनीहरू निश्‍चित पेसामा उनीहरू जतिका सिपालु छैनन् भने तिनीहरू त्यो पेसा अध्ययन गर्छन्, अझै धेरै पुस्तकहरू पढ्छन्, हरप्रकारका अझ धेरै जानकारीहरू खोज्छन् र अरूलाई विनम्रतासाथ थप निर्देशन माग्छन्। तिनीहरू त्यस पेसासँग सम्बन्धित हरप्रकारका काममा सहभागिता जनाउँछन् र बिस्तारै अनुभव बटुल्छन् र आफ्नो शक्ति वृद्धि गर्छन्। अनि जब तिनीहरूलाई आफ्ना विरोधीहरूसँग प्रतिस्पर्धा गर्ने पूँजी आफूसँग छ भन्ने लाग्छ, तब तिनीहरू आफ्ना “उत्कृष्ट दृष्टिकोणहरू” व्यक्त गर्न बारम्बार अघि सर्छन्, अनि प्रायजसो जानाजानी विरोधीहरूलाई खण्डन गर्छन् र होच्याउँछन्, लज्‍जित तुल्याउँछन् र बदनाम गर्छन्, यसरी आफू कति चलाख र असाधारण छु भनेर जोड दिन्छन् र विरोधीहरूलाई दमन गर्छन्। स्पष्ट दृष्टिकोण भएका मानिसले यी सबै कुरा देख्‍न सक्छन्, मूर्ख, अज्ञानी र समझहीन मानिसहरूले मात्रै देख्‍न सक्दैनन्। धेरैजसो मानिसले ख्रीष्टविरोधीहरूको जोस, तिनीहरूको पछ्याइ, तिनीहरूको कष्ट, मूल्य चुकाइ र बाहिरी असल व्यवहार मात्रै देख्‍छन्, तर वास्तविक अवस्था ख्रीष्टविरोधीहरूको हृदयभित्र लुकेको हुन्छ। तिनीहरूको चूरो उद्देश्य के हुन्छ? हैसियत प्राप्त गर्नका लागि। तिनीहरूको सबै काम, सबै परिश्रम र तिनीहरूले चुकाउने सबै मूल्यको लक्ष्य तिनीहरूले हृदयमा सबैभन्दा बढी आराधना गर्ने कुरामा केन्द्रित हुन्छ, र त्यो हो: हैसियत र शक्ति।

ख्रीष्टविरोधीहरूले शक्ति र हैसियत प्राप्त गर्नका लागि मण्डलीमा गर्ने पहिलो कुरा भनेको अरूको भरोसा र उच्च सम्मान जित्ने प्रयास गर्नु हो, ताकि तिनीहरूले अझै धेरै मानिसलाई विश्‍वस्त गराउन अनि आदर र आराधना गर्ने बनाउन सकून्, यसरी अन्तिम निर्णयमा प्रभुत्व जमाउने र मण्डलीमा शक्ति हातमा लिने आफ्नो उद्देश्य हासिल गर्न सकून्। जब शक्ति प्राप्त गर्ने कुरा आउँछ, तब तिनीहरू अरूसँग प्रतिस्पर्धा र लडाइँ गर्न सबैभन्दा बढी सिपालु हुन्छन्। सत्यता पछ्याउनेहरू, मण्डलीमा प्रतिष्ठा भएकाहरू, र दाजुभाइ-दिदीबहिनीहरूले प्रेम गर्नेहरू नै तिनीहरूका प्राथमिक विपक्षी हुन्छन्। तिनीहरूको हैसियत खतरामा पार्ने जोकोही तिनीहरूको विपक्षी हुन्छ। तिनीहरू नडराई आफूभन्दा बलिया मानिसहरूसँग प्रतिस्पर्धा गर्छन्; र तिनीहरू कुनै दया नदेखाई आफूभन्दा कमजोर मानिसहरूसँग प्रतिस्पर्धा गर्छन्। तिनीहरूको हृदय प्रतिस्पर्धा र लडाइँका दर्शनहरूले भरिएको हुन्छ। तिनीहरू मानिसहरूले प्रतिस्पर्धा र लडाइँ गरेनन् भने कुनै फाइदा प्राप्त गर्न सकिनेछैन, अनि प्रतिस्पर्धा र लडाइँ गरेर मात्रै आफूले चाहेका कुरा प्राप्त गर्न सकिन्छ भन्‍ने विश्‍वास गर्छन्। तिनीहरू हैसियत प्राप्त गर्न र मानिसहरूको समूहमा प्रमुख स्थान लिनका लागि जोकोहीसँग प्रतिस्पर्धा गर्न जेसुकै गर्नुपरे पनि गर्छन्, र तिनीहरूको हैसियत खतरामा पार्ने एउटै व्यक्तिलाई पनि छोड्दैनन्। तिनीहरूले जोसँग अन्तरक्रिया गरे पनि, यी अन्तरक्रियाहरू प्रतिस्पर्धा र लडाइँले भरिएका हुन्छन्, र तिनीहरू बुढेसकालसम्मै प्रतिस्पर्धा र लडाइँ गरिरहन्छन्। तिनीहरू प्रायजसो “के मैले त्यस व्यक्तिसँग लडाइँ गरेँ भने त्यसलाई जित्न सक्छु?” भनेर सोध्छन्। बोल्‍न सिपालु, तर्कसङ्गत, संरचनात्मक र विधिवत् तरिकाले बोल्न सक्ने व्यक्ति तिनीहरूको डाहा र नक्कलको निसाना बन्छ। त्योभन्दा पनि, ऊ तिनीहरूको विपक्षी बन्छ। सत्यता पछ्याउने र विश्‍वास भएका, दाजुभाइ-दिदीबहिनीहरूलाई बारम्बार सहयोग र साथ दिन सक्ने, र तिनीहरूलाई नकारात्मकता र कमजोरीबाट निस्कन सक्षम बनाउने व्यक्ति पनि तिनीहरूको विपक्षी बन्छ, त्यसैगरी कुनै निश्‍चित पेसामा निपुण र दाजुभाइ-दिदीबहिनीहरूले केही हदसम्म आदर गर्ने व्यक्ति पनि तिनीहरूको विपक्षी बन्छ। आफ्नो काममा परिणामहरू प्राप्त गर्ने र माथिबाट मान्यता प्राप्त गर्ने व्यक्ति स्वाभाविक रूपमै तिनीहरूको झनै ठूलो विपक्षी बन्छ। ख्रीष्टविरोधीहरू जुनसुकै समूहमा भए पनि, तिनीहरूको आदर्शवाक्य के हुन्छ? आफ्ना विचारहरू बताऊ त। (अरू मानिस र स्वर्गसँग लडाइँ गर्नु अनन्त रमाइलोको स्रोत हो।) के यो पागलपन होइन र? यो पागलपन हो। अरू केही छ? (परमेश्‍वर, के तिनीहरूले यस्तो सोच्दैनन् र: “समस्त ब्रह्माण्डमा सर्वोच्च शासक म मात्र हुँ”? अर्थात्, तिनीहरू सबैभन्दा उच्च हुन चाहन्छन् र तिनीहरू जोसँग भए पनि सधैँ अरूलाई उछिन्न चाहन्छन्।) यो तिनीहरूका विचारमध्ये एउटा हो। अरू केही छ? (परमेश्‍वर, मलाई चार शब्द याद आयो: “विजेता नै राजा हो।” मलाई लाग्छ तिनीहरू जहाँ भए नि सधैँ अरूभन्दा श्रेष्ठ र उत्कृष्ट हुन चाहन्छन् र तिनीहरू सबैभन्दा उच्च हुने प्रयास गर्छन्।) तिमीहरूले बोलेका धेरैजसो कुरा विचारका प्रकार हुन्; तिनलाई व्याख्या गर्न एक प्रकारको व्यवहार प्रयोग गर्ने प्रयास गर। ख्रीष्टविरोधीहरू जहाँ भए नि सबैभन्दा उच्च पद ओगट्न चाहन्छन् नै भन्‍ने हुँदैन। कुनै ठाउँमा जाँदा तिनीहरूसँग एउटा स्वभाव र मानसिकता हुन्छ जसले तिनीहरूलाई कुनै काम गर्न बाध्य पार्छ। त्यो मानसिकता के हो? त्यो हो: “मैले प्रतिस्पर्धा गर्नैपर्छ! प्रतिस्पर्धा गर्नैपर्छ! प्रतिस्पर्धा गर्नैपर्छ!” किन एउटा “प्रतिस्पर्धा” नभई, तीनवटा “प्रतिस्पर्धा”? (प्रतिस्पर्धा तिनीहरूको जीवन बनेको हुन्छ र तिनीहरू यसैअनुसार जिउँछन्।) यो तिनीहरूको स्वभाव हो। तिनीहरू अत्यन्तै अहङ्कारी र काबुमा राख्‍न कठिन स्वभावका साथ जन्‍मेका हुन्छन्, अर्थात् तिनीहरू आफूलाई कोहीभन्दा कम ठान्दैनन् र तिनीहरू अत्यन्तै घमण्डी हुन्छन्। तिनीहरूको यस्तो चरम अहङ्कारी स्वभावलाई कसैले काबुमा राख्न सक्दैन; तिनीहरू आफैले पनि यसलाई नियन्त्रण गर्न सक्दैनन्। त्यसकारण तिनीहरूको जीवन नै लडाइँ र प्रतिस्पर्धा हुन्छ। तिनीहरू केका लागि लडाइँ र प्रतिस्पर्धा गर्छन्? स्वाभाविक रूपमै तिनीहरू ख्याति, प्राप्ति, हैसियत, इज्जत र आफ्‍नै हितहरूका लागि प्रतिस्पर्धा गर्छन्। तिनीहरूले जस्तोसुकै विधिहरू प्रयोग गर्नु परे पनि, सबै जना तिनीहरूप्रति समर्पित हुन्छन् भने, तिनीहरूले आफ्ना लागि फाइदा र हैसियत प्राप्त गर्न सक्छन् भने, तिनीहरूले आफ्‍नो लक्ष्य हासिल गरिसकेका हुन्छन्। प्रतिस्पर्धा गर्ने तिनीहरूको इच्छा क्षणिक रमाइलो होइन; यो शैतानी प्रकृतिबाट आउने स्वभाव हो। यो त स्वर्ग, पृथ्वी र मानिसहरूसँग लडाइँ गर्ने ठूलो रातो अजिङ्गरको जस्तो स्वभाव हो। अब, मण्डलीमा ख्रीष्टविरोधीहरू अरूसँग लडाइँ र प्रतिस्पर्धा गर्दा तिनीहरू के चाहन्छन्? निस्सन्देह, तिनीहरूले प्रतिष्ठा र हैसियतका लागि प्रतिस्पर्धा गरिरहेका हुन्छन्। तर हैसियत प्राप्त गरे पनि तिनीहरूका लागि यसको के काम? यदि अरूले तिनीहरूको कुरा सुन्छन्, तिनीहरूलाई उच्च सम्‍मान गर्छन् र उपासना गर्छन् भने यसको फाइदा के हुन्छ? ख्रीष्टविरोधीहरू आफै यो कुरा व्याख्या गर्न सक्दैनन्। वास्तवमा तिनीहरूलाई प्रतिष्ठा र हैसियतमा रमाउन, अनि सबै जना तिनीहरूसँग मुस्कुराएको र सबैले तिनीहरूलाई चापलुसी र जीहजुरी गर्दै अभिवादन गरेको मन पर्छ। त्यसकारण ख्रीष्टविरोधीले मण्डलीमा जाँदैपिच्छे, एउटा कुरा गर्छ र त्यो हो अरूसँग लडाइँ र प्रतिस्पर्धा गर्ने। शक्ति र हैसियत प्राप्त गरे पनि तिनीहरू रोकिँदैनन्। तिनीहरू आफ्‍नो हैसियत जोगाउन र शक्ति सुदृढ गर्न अरूसँग निरन्तर लडाइँ र प्रतिस्पर्धा गर्छन्। तिनीहरूले आफू जीवित रहिन्जेल यसै गर्नेछन्। त्यसकारण ख्रीष्टविरोधीहरूको दर्शन यस्तो हुन्छ, “जीवित रहिन्जेल लडाइँ गर्न नछोड।” यदि यस्तो दुष्ट मानिस मण्डलीमा छ भने के यसले दाजुभाइ-दिदीबहिनीहरूलाई बाधा पुग्नेछ? उदाहरणका लागि मानौँ सबैले शान्तिसित परमेश्‍वरका वचनहरू खाने र पिउने अनि सत्यतामा सङ्गति गर्ने गरिरहेका छन्, र वातावरण शान्त र माहोल आनन्दमय छ। यस्तो बेला कुनै ख्रीष्टविरोधी असन्तुष्टिले भतभत हुन्छ। उसले सत्यतामा सङ्गति गर्नेहरूलाई डाहा र घृणा गर्नेछ। उसले तिनीहरूलाई आक्रमण गर्न र गलत ठहराउन थाल्नेछ। के यसले शान्तिपूर्ण वातावरण खलबल्याउनेछैन र? ऊ अरूलाई बाधा दिन र घिन महसुस गराउने दुष्ट मानिस हो। ख्रीष्टविरोधीहरू यस्तै हुन्छन्। कहिलेकाहीँ ख्रीष्टविरोधीहरूले आफूले प्रतिस्पर्धा र दमन गर्ने मानिसहरूलाई नष्ट गर्न वा जित्‍न खोजिरहेका हुँदैनन्; यदि तिनीहरूले प्रतिष्ठा, हैसियत, आडम्बर र अभिमान प्राप्त गरे, र मानिसहरूलाई आफ्नो आदर गराउन सके भने तिनीहरूले आफ्‍नो उद्देश्य हासिल गरिसकेका हुन्छन्। तिनीहरूले प्रतिस्पर्धा गर्दा, एक प्रकारको स्पष्ट शैतानी स्वभाव प्रकट गर्छन्। यो कस्तो स्वभाव हो? त्यो के हो भने, तिनीहरू जुनसुकै मण्डलीमा देखिए पनि सधैँ अरू मानिससँग प्रतिस्पर्धा र लडाइँ गर्न चाहन्छन्, तिनीहरू सधैँ ख्याति, प्राप्ति र हैसियतका लागि प्रतिस्पर्धा गर्न चाहन्छन्, अनि मण्डली भताभुङ्ग र भद्रगोल हुँदा, आफूले हैसियत प्राप्त गर्दा र सबै जना तिनीहरूको अघि झुक्दा मात्रै तिनीहरूलाई आफूले उद्देश्य हासिल गरेको छु भन्ने लाग्छ। ख्रीष्टविरोधीहरूको प्रकृति यही हो, अर्थात् तिनीहरू आफ्नो उद्देश्य हासिल गर्न प्रतिस्पर्धा र लडाइँ प्रयोग गर्छन्।

ख्रीष्टविरोधीहरू जुनसुकै समूहमा भए पनि तिनीहरूको आदर्श वाक्य के हुन्छ? “मैले प्रतिस्पर्धा गर्नैपर्छ! प्रतिस्पर्धा गर्नैपर्छ! प्रतिस्पर्धा गर्नैपर्छ! सबैभन्दा उच्च र सबैभन्दा महान् हुन मैले प्रतिस्पर्धा गर्नैपर्छ!” ख्रीष्टविरोधीहरूको स्वभाव यही हो; तिनीहरू जहाँ जान्छन्, त्यहाँ तिनीहरू प्रतिस्पर्धा गर्छन् र आफ्नो उद्देश्य हासिल गर्ने कोसिस गर्छन्। तिनीहरू शैतानका नोकर हुन् र तिनीहरूले मण्डलीको कामलाई बिथोल्छन्। ख्रीष्टविरोधीहरूको स्वभाव यस्तो हुन्छ: तिनीहरूले सुरुमा मण्डलीमा लामो समयसम्म परमेश्‍वरमा विश्‍वास गरेको र पुँजी भएको, केही वरदान वा विशेष प्रतिभा भएको, दाजुभाइ-दिदीबहिनीहरूको जीवन प्रवेशमा फाइदा पुर्‍याउने क्षमता भएको, राम्रो प्रतिष्ठा भएको, वरिष्ठता भएको, दाजुभाइ-दिदीबहिनीहरूमाझ राम्रोसित कुरा गर्ने गरिएको र सकारात्मक कुराहरू धेरै भएको व्यक्तिलाई खोज्छन्। त्यस्तो व्यक्ति तिनीहरूको प्रतिस्पर्धी बन्छ। सारांशमा ख्रीष्टविरोधीहरूले मानिसको समूहमा हुँदा हरेक पटक यही गर्छन्: तिनीहरूले हैसियतको लागि प्रतिस्पर्धा गर्छन्, उच्‍च प्रतिष्ठाको लागि प्रतिस्पर्धा गर्छन्, मामलाहरूमाथिको अन्तिम निर्णय र समूहमा निर्णय गर्ने अधिकारको लागि प्रतिस्पर्धा गर्छन् र यी कुराहरू प्राप्त गरेमा तिनीहरू खुसी हुन्छन्। के तिनीहरूले यी कुराहरू प्राप्त गरेपछि वास्तविक काम गर्न सक्छन्? अवश्यै सक्दैनन्, वास्तविक काम गर्न तिनीहरू प्रतिस्पर्धा र लडाइँ गर्दैनन्; तिनीहरूको उद्देश्य अरू सबैलाई जित्नु हो। “तँ मेरो अघि झुक्न तयार छस् कि छैनस् भन्‍ने कुराप्रति मलाई वास्ता छैन; पूँजीको हिसाबमा म सबैभन्दा ठूलो छु, बोल्ने सीपको हिसाबमा म सबैभन्दा उत्कृष्ट छु, वरदान र प्रतिभाको हिसाबमा मसँग यी कुरा सबैभन्दा बढी छन्।” जुनसुकै क्षेत्र भए पनि तिनीहरू सधैँ पहिलो स्थानको लागि प्रतिस्पर्धा गर्न चाहन्छन्। यदि विश्‍वासी दाजुभाइ-दिदीबहिनीहरूले तिनीहरूलाई सुपरिवेक्षकहरूका रूपमा छनौट गरे भने तिनीहरूले अन्तिम निर्णय आफै गर्न र निर्णय गर्ने अधिकार पाउन आफ्ना सहकर्मीहरूसँग प्रतिस्पर्धा गर्छन्। यदि मण्डलीले तिनीहरूलाई निश्‍चित कामको इन्‍चार्ज बनायो भने तिनीहरू त्यो काम कसरी अघि बढाउने भन्‍नेबारे आफै निर्णय गर्ने जिद्दी गर्छन्। तिनीहरू आफूले भनेको सबै कुरा र आफूले निर्णय गर्ने सबै कुरा सफल बनाउन र वास्तविकतामा परिणत गर्न लागिपर्न चाहन्छन्। यदि विश्‍वासी दाजुभाइ-दिदीबहिनीहरूले अरू कसैको विचार अपनाए भने के यो कुरा तिनीहरूदेखि पार हुन्छ त? (हुँदैन।) यसको मतलब समस्या हो। यदि तैँले तिनीहरूको कुरा सुनिनस् भने तिनीहरूले तँलाई पाठ सिकाउँछन्, तिनीहरूविना तँ केही गर्न सक्दैनस् भन्‍ने अनुभव गराउँछन् र तिनीहरूको आज्ञापालन नगर्दा के-कस्ता परिणामहरू आउनेछन् भन्‍ने कुरा देखाउँछन्। ख्रीष्टविरोधीहरूको स्वभाव त्यति अहङ्कारी, घृणास्पद र अमनासिब हुन्छ। तिनीहरूसँग न त विवेक, न त समझ, न त सत्यताको सानो अंश नै हुन्छ। ख्रीष्टविरोधीका व्यवहार र कार्यहरूबाट यो देख्‍न सकिन्छ कि तिनीहरूले जे गर्छन् त्यसमा सामान्य व्यक्तिको कुनै पनि समझ हुँदैन, तिनीहरूलाई कसैले सत्यताबारे सङ्गति दिए पनि तिनीहरूले त्यो स्वीकार गर्दैनन्। तैँले जतिसुकै सही कुरा भनिस् भने पनि त्यो तिनीहरूका लागि केही कामको हुँदैन। तिनीहरूलाई पछि लाग्‍न मनपर्ने एकमात्र कुरा प्रतिष्ठा र हैसियत हो, जसलाई तिनीहरू श्रद्धा गर्छन्। हैसियतका लाभहरू उठाउन सकुञ्‍जेलसम्म तिनीहरू सन्तुष्ट नै हुन्छन्। तिनीहरू यही नै तिनीहरूको अस्तित्वको ‍महत्त्व हो भन्ने विश्‍वास गर्छन्। तिनीहरू मानिसहरूको जुनसुकै समूहमा भए पनि तिनीहरूले मानिसहरूलाई आफूले प्रदान गर्ने “ज्योति” र “न्यानोपन”, आफ्ना प्रतिभाहरू र आफ्नो अद्वितीयपन देखाउनुपर्छ। अनि तिनीहरूले आफू विशेष भएको विश्‍वास गर्ने हुनाले प्राकृतिक रूपमै तिनीहरूले आफूलाई साधारण मानिसभन्दा राम्रो व्यवहार गरिनुपर्छ, आफूले मानिसहरूको सहयोग र आदर प्राप्त गर्नुपर्छ, आफूलाई मानिसहरूले उच्च रूपमा हेर्नुपर्छ र आराधना गर्नुपर्छ भन्ने सोच्छन्—तिनीहरूले यी सबै कुराहरू तिनीहरूले पाउनु पर्ने कुरा हुन् भन्ने सोच्छन्। के त्यस्ता मानिस ढिट र बेसरम हुँदैनन् र? त्यस्ता मानिस मण्डलीमा हुँदा समस्या हुँदैन र? जब कुनै घटना हुन्छ, तब मानिसहरूले सही कुरा बोल्ने जोकोहीको कुरा सुन्‍नुपर्छ, परमेश्‍वरको घरको कामको लागि फाइदाजनक सुझाव दिने जोकोहीप्रति समर्पित हुनुपर्छ र सत्यता सिद्धान्तहरूअनुरूप भए जोकसैको सुझाव अपनाउनुपर्छ भन्‍ने त सामान्य समझको कुरा हो। यदि ख्रीष्टविरोधीहरूले सिद्धान्तहरूअनुरूप नरहेको कुरा बोले भने अरू सबैले तिनीहरूको कुरा नसुन्‍न वा तिनीहरूको सुझाव नअपनाउन सक्छन्। त्यस हकमा ख्रीष्टविरोधीहरूले के गर्छन्? तिनीहरूले आफूलाई रक्षा गर्ने र सही साबित गर्ने प्रयास गरिरहन्छन्, अनि अरूलाई विश्‍वस्त पार्ने र दाजुभाइ-दिदीबहिनीहरूलाई तिनीहरूको कुरा सुन्न र तिनीहरूको सुझाव अपनाउन लाउने उपाय सोचिरहन्छन्। तिनीहरूको सुझाव अपनाइँदा यसले मण्डलीको काममा कस्तो असर पार्छ भनेर तिनीहरू विचार गर्दैनन्। यो तिनीहरूको विचारको क्षेत्रभित्र पर्दैन। तिनीहरू के मात्रै विचार गर्छन्? “यदि मेरो सुझाव अपनाइएन भने मैले कहाँ आफ्नो अनुहार देखाउन सक्छु? त्यसैले मैले प्रतिस्पर्धा गर्नुपर्छ र मेरो सुझाव अपनाइयोस् भनेर लागिपर्नुपर्छ।” जब कुनै घटना घट्छ, तब तिनीहरू यसरी नै विचार र व्यवहार गर्छन्। तिनीहरू यो सिद्धान्तहरूअनुरूप छ छैन भनेर कहिल्यै चिन्तन गर्दैनन्, तिनीहरू कहिल्यै सत्यता स्वीकार गर्दैनन्। यही नै ख्रीष्टविरोधीहरूको स्वभाव हो।

ख्रीष्टविरोधीहरूमा समझको पूर्ण कमी हुन्छ भन्‍ने कुराको प्राथमिक प्रकटीकरण के हो? तिनीहरूले तिनीहरूसँग वरदान छ, तिनीहरू सक्षम छन्, तिनीहरूमा राम्रो क्षमता छ, तिनीहरूलाई अरूले आराधना गर्नुपर्छ, साथ दिनुपर्छ र परमेश्‍वरको घरले महत्त्वपूर्ण पद दिनुपर्छ भन्‍ने विश्‍वास गर्छन्। यसको साथै तिनीहरू आफूले अघि सार्ने सबै सुझाव र विचारहरूलाई परमेश्‍वरको घरले अपनाउनुपर्छ र प्रवर्धन गर्नुपर्छ भन्‍ने विश्‍वास गर्छन्, यदि परमेश्‍वरको घरले ती कुराहरू अपनाएन भने तिनीहरू अत्यन्तै रिसाउँछन्, परमेश्‍वरको घरविरुद्ध उभिन्छन् र आफ्नै स्वतन्त्र राज्य स्थापना गर्छन्। के ख्रीष्टविरोधीहरूको स्वभाव र सारको यो प्रकटीकरणले मण्डलीमा अवरोध र बाधाहरू पैदा गर्दैन र? यो भन्‍न सकिन्छ कि ख्रीष्टविरोधीहरूका सबै कार्यहरूले मण्डलीको काम र परमेश्‍वरका चुनिएका मानिसहरूको जीवन प्रवेशमा ठूलो अवरोध र बाधाहरू ल्याउँछन्। जब ख्रीष्टविरोधीहरूले परमेश्‍वरका चुनिएका मानिसहरूमाझ मण्डली नेतृत्वका पदहरू तथा प्रतिष्ठाको निम्ति प्रतिस्पर्धा गर्छन्, तब तिनीहरू आफूले सक्ने सबै विधिहरू प्रयोग गरेर अरूलाई आक्रमण गर्ने र आफूलाई माथि उठाउने गर्छन्। तिनीहरू परमेश्‍वरको घरको काम तथा परमेश्‍वरका चुनिएका मानिसहरूको जीवन प्रवेशलाई तिनीहरूले कति नराम्रोसित क्षति पुर्‍याउन सक्लान् भनी विचार गर्दैनन्। तिनीहरूले आफ्ना महत्त्वाकाङ्क्षाहरू र चाहनाहरूलाई सन्तुष्ट गर्न सकिन्छ कि सकिँदैन, अनि तिनीहरूका आफ्नै हैसियत र प्रतिष्ठा सुरक्षित पार्न सकिन्छ कि सकिँदैन भनेर मात्र विचार गर्छन्। मण्डलीहरूमा अनि परमेश्‍वरका चुनिएका मानिसहरूको माझमा तिनीहरूको भूमिका पिशाच, दुष्ट मानिस र शैतानका नोकरहरूको हुन्छ। तिनीहरू साँचो रूपमा परमेश्‍वरमा विश्‍वास गर्ने मानिस हुँदै होइनन्, न त परमेश्‍वरलाई पछ्याउने मानिसहरू नै हुन्, झन् सत्यतालाई प्रेम र स्वीकार गर्ने मानिसहरू हुने त परको कुरा हो। जब तिनीहरूका अभिप्राय र लक्ष्य अझै पूरा हुन बाँकी हुन्छ, तब तिनीहरू कहिल्यै आत्मचिन्तन गरेर आफूलाई चिन्‍ने गर्दैनन्, आफ्ना अभिप्राय र लक्ष्य सत्यताबमोजिम छन् कि छैनन् भनी कहिल्यै चिन्तन गर्दैनन्, तिनीहरू मुक्ति प्राप्त गर्न सत्यता पछ्याउने मार्गमा कसरी हिँड्ने भनी कहिल्यै खोजी गर्दैनन्। तिनीहरू समर्पित मनस्थितिले परमेश्‍वरमा विश्वास गर्ने वा आफूले हिँड्नुपर्ने मार्ग रोज्ने गर्दैनन्। बरु, तिनीहरू यस्तो सोच्दै आफ्नो दिमाग खियाउँछन्: “अगुवा वा कामदारको पदमा म कसरी पुग्‍न सकुँला? मण्डलीका अगुवा र कामदारहरूसँग मैले कसरी प्रतिस्पर्धा गर्न सकुँला? कसरी मैले परमेश्‍वरका चुनिएका मानिसलाई बहकाउन र नियन्त्रण गर्न र ख्रीष्टलाई नाममात्रको बनाउन सकुँला? कसरी मैले मण्डलीमा आफ्नो ठाउँ सुरक्षित गर्न सकुँला? कसरी मैले मण्डलीमा आफ्नो दरिलो पकड सुनिश्चित गर्न, हैसियत प्राप्त गर्न, आफू सफल हुने निश्‍चित गर्न र असफल नहुन, अन्त्यमा परमेश्‍वरका चुनिएका मानिसलाई नियन्त्रणमा राख्ने र आफ्नै राज्य स्थापना गर्ने आफ्नो लक्ष्य हासिल गर्न सकुँला?” ख्रीष्टविरोधीहरू यिनै कुराहरूबरे सोच्दै दिनरात बिताउँछन्। यो कस्तो स्वभाव र प्रकृति हो? उदाहरणको लागि जब साधारण विश्‍वासी दाजुभाइ-दिदीबहिनीहरूले गवाही लेख्छन्, तब तिनीहरूले लेखमा विश्‍वासयोग्य ढङ्गले आफ्नो अनुभव र बुझाइ कसरी व्यक्त गर्ने भनेर सोच्छन्। त्यसैले तिनीहरू उहाँले तिनीहरूलाई सत्यताबारे अझै धेरै अन्तर्दृष्टि दिनुहुनेछ, यसबारे अझै ठूलो र गहन बुझाइ प्राप्त गर्न मदत गर्नुहुनेछ भन्‍ने आशा गर्दै परमेश्‍वरको अघि प्रार्थना गर्छन्। तर जब ख्रीष्टविरोधीहरूले लेखहरू लेख्छन्, तब तिनीहरूले अझै धेरै मानिसले तिनीहरूलाई बुझून्, तिनीहरूलाई चिनून् र आदर गरून्, यसरी अझै धेरै मानिसको मनमा तिनीहरूले हैसियत प्राप्त गरून् भन्‍ने हिसाबले कसरी लेख्‍ने भनेर सोच्दै आफ्नो दिमाग खियाउँछन्। तिनीहरू यो सबैभन्दा साधारण र सानो कुरालाई पनि आफ्नो ख्याति बढाउन प्रयोग गर्न चाहन्छन्। तिनीहरू यस्तो अवसर गुमाउनसमेत मान्दैनन्। तिनीहरू कस्ता प्रकारका मानिस हुन्? कति ख्रीष्टविरोधीहरू त अरूले अनुभव गवाही लेखहरू लेख्‍न सकेको देखेर हैसियत र प्रतिष्ठाको लागि प्रतिस्पर्धा गर्ने प्रयासमा हरकसैको अनुभव गवाहीभन्दा शानदार कुरा लेख्‍न चाहन्छन्। त्यसकारण तिनीहरू झूटा कथाहरू बनाउँछन् र चोरेर लेख्छन्। तिनीहरू झूटो गवाही दिनेजस्तो काम गर्नसमेत आँट गर्छन्। ख्रीष्टविरोधीहरू आफ्नै खातिर नाम कमाउन, आफ्नो बारेमा धेरै मानिसलाई थाहा दिन, आफ्नो नाम फैलाउनका लागि हरकिसिमका लाजमर्दा कुराहरू गर्न पनि हिचकिचाउँदैनन्। तिनीहरू प्रसिद्ध बन्‍ने, हैसियत प्राप्त गर्ने र मानिसहरूको समूहमा आदर पाउने र विशेष आदरसाथ हेरिने व्यक्ति बन्‍ने सानोभन्दा सानो अवसरसमेत गुमाउँदैनन्। विशेष आदरसाथ हेरिने व्यक्ति बन्‍नुको उद्देश्य के हो? ख्रीष्टविरोधीहरू के-कस्ता परिणाम र उद्देश्यहरू हासिल गर्न चाहन्छन्? ख्रीष्टविरोधीहरू अरूले तिनीहरूलाई असाधारण मानिसहरू र अरूभन्दा श्रेष्ठ अनि निश्‍चित क्षेत्रका उत्कृष्ट मानिसहरूको रूपमा हेरेको चाहन्छन्; तिनीहरू अरूको मनमा राम्रो, गहन छाप छोड्न चाहन्छन्, बिस्तारै अरूलाई तिनीहरूको ईर्ष्या गर्ने, प्रशंसा गर्ने र आदर्श मान्‍ने समेत बनाउन चाहन्छन्। यो उद्देश्य हासिल गर्न तिनीहरू आफ्नो सबै शक्तिले लागिपर्छन् र त्यो सँगसँगै पहिलेकै बाटोमा पनि हिँडिरहन्छन्।

ख्रीष्टविरोधीहरू जुनसुकै समूहमा भए नि, तिनीहरूले नाटक गरे नि वा मेहनत गरे नि, तिनीहरूको हृदयको गहिराइमा लुकेको कुरा हैसियत पाउने चाहना बाहेक अरू केही हुँदैन। तिनीहरूले प्रकट र प्रदर्शन गर्ने कुराको सार भनेको झगडा र प्रतिस्पर्धा बाहेक अरू केही हुँदैन। ख्रीष्टविरोधीहरूले जे गरे नि, तिनीहरू हैसियत, इज्जत र हितहरूकै लागि अरूसँग प्रतिस्पर्धा गरिरहेका हुन्छन्। यसको सबैभन्दा आम प्रकटीकरण भनेको मानिसहरूको मनमस्तिष्कमा राम्रो नाम, राम्रो मूल्याङ्कन र हैसियत पाउनका लागि प्रतिस्पर्धा गर्नु हो, ताकि मानिसहरूले तिनीहरूलाई आदर र आराधना गरून्, उनीहरू तिनीहरूका वरिपरि घुमून् र तिनीहरूलाई केन्द्र बनाएर बसून्। ख्रीष्टविरोधीहरूले हिँड्ने मार्ग यही हो; ख्रीष्टविरोधीहरूले प्रतिस्पर्धा गर्ने कुरा यही हो। परमेश्‍वरका वचनहरूले यी कुरालाई जसरी निन्दा र चिरफार गरे नि, ख्रीष्टविरोधीहरू सत्यता स्विकार्ने, वा परमेश्‍वरका वचनहरूको न्याय र सजाय स्विकार्ने, वा परमेश्‍वरले न्याय र निन्दा गर्नुहुने यी कुराहरू त्याग्‍ने गर्दैनन्। यस विपरीत परमेश्‍वरले यी कुरा जति धेरै खुलासा गर्नुहुन्छ, ख्रीष्टविरोधीहरू त्यति नै धूर्त बन्छन्। यिनै कुराहरू पछ्याउन तिनीहरू अझै बढी गुप्त र धूर्त माध्यमहरू अपनाउँछन्, ताकि तिनीहरूले के गरिरहेको छन् भन्‍ने कुरा मानिसहरूले नदेखून् र तिनीहरूले यी कुराहरू त्यागिसकेका छन् भन्‍ने गलत विश्‍वास गरून्। परमेश्‍वरले यी कुराहरू जति धेरै खुलासा गर्नुहुन्छ, यिनै कुराहरू पछ्याउन र प्राप्त गर्न ख्रीष्टविरोधीहरू त्यति नै धेरै अझै धूर्त र चलाख विधिहरू प्रयोग गर्ने तरिकाहरू खोज्छन्। अझ, तिनीहरूले आफ्नो गुप्त मनसाय लुकाउन मनमोहक सुनिने शब्दहरू पनि प्रयोग गर्छन्। समग्रमा भन्‍नुपर्दा ख्रीष्टविरोधीहरू सत्यता पटक्‍कै स्वीकार गर्दैनन्, आफ्नो व्यवहारबारे चिन्तन गर्दैनन्, वा प्रार्थना गर्न र सत्यता खोजी गर्न परमेश्‍वरसामु आउँदैनन्। यस विपरीत तिनीहरू परमेश्‍वरले गर्नुहुने खुलासा र न्यायप्रति हृदयमा अझै बढी असन्तुष्ट हुन्छन्, यहाँसम्‍म कि तिनीहरूले यी कुराहरूप्रति शत्रुवत् मनोवृत्तिसमेत अपनाउँछन्। तिनीहरूले प्रतिष्ठा र हैसियतको खोज नत्याग्‍ने मात्र होइन, बरु यी कुरालाई त अझै बढी प्रिय ठान्‍ने, यो खोजलाई लुकाउने र ढाकछोप गर्ने, मानिसहरूलाई यस कुरा देख्‍न र पत्ता लगाउनबाट रोक्ने उपायहरूबारे विचारसमेत गर्छन्। परिस्थिति जेसुकै भए नि, ख्रीष्टविरोधीहरू सत्यता अभ्यास गर्न नसक्‍ने मात्र होइन, जब तिनीहरूका साँचो रङहरू प्रकट हुन्छन्, अर्थात् जब तिनीहरूले आकस्मिक रूपमा आफ्ना यी महत्त्वाकाङ्क्षा र इच्छाहरू प्रकट गर्छन्, तब तिनीहरूलाई अरूले परमेश्‍वरका वचनहरू र सत्यताको आधारमा तिनीहरूको सार र साँचो रूप देख्लान् भनेर अझै बढी चिन्ता लाग्छ, त्यसकारण तिनीहरूले यसलाई ढाकछोप गर्ने प्रयास गर्छन् र आफूलाई रक्षा गर्न दिलोज्यान लगाउँछन्। तिनीहरूले यो कुरा लुकाउनुको उद्देश्य के हो? यो तिनीहरूको हैसियत र प्रतिष्ठामा घाटा हुनबाट जोगाउन र तिनीहरूको अर्को लडाइँको लागि आफ्‍नो शक्ति जोगाउनलाई हो। ख्रीष्टविरोधीहरूको सार यही हो। जहिलेसुकै भए नि, वा परिस्थिति जेजस्तो भए नि तिनीहरूको आत्म-आचरणका उद्देश्य र दिशाहरू परिवर्तन हुनेछैनन्, न त तिनीहरूका जीवनका उद्देश्यहरू, वा तिनीहरूका कार्यपछाडिका सिद्धान्तहरू, वा हैसियत पछ्याउने तिनीहरूको हृदयको गहिराइमा लुकेका इच्छा, महत्त्वाकाङ्क्षा र उद्देश्य नै परिवर्तन हुनेछन्। तिनीहरूले हैसियत प्राप्त गर्न सक्दो रूपमा लागिपर्ने मात्र होइन, हैसियत प्राप्तिका खातिर आफ्नो प्रयासलाई अत्यन्तै तीव्रसमेत बनाउनेछन्। परमेश्‍वरको घरले सत्यताबारे जति धेरै सङ्गति गर्छ, तिनीहरू त्यति नै धेरै चलाकीसाथ अरूले देख्‍न र चिन्‍न सक्‍ने केही स्पष्ट व्यवहार र प्रकटीकरणहरू प्रयोग गर्नबाट टाढा बस्छन्। त्यसको सट्टामा तिनीहरूले फरक तरिका अपनाउँछन्, तिनीहरू आफ्ना गल्तीहरू स्विकार्ने र आफूलाई दोषी ठहराउने क्रममा नराम्ररी रुन्छन्, मानिसहरूको सहानुभूति जित्छन्, यसले गर्दा मानिसहरूलाई तिनीहरूले पश्‍चात्ताप गरेका छन् र तिनीहरू परिवर्तन भएका छन् भन्‍ने गलत विश्‍वास हुन्छ, र यसले गर्दा तिनीहरूलाई खुट्टयाउन मानिसहरूलाई गाह्रोसमेत हुन्छ। ख्रीष्टविरोधीहरूको यो सार के हो? के यो अलिक कपटी कुरा होइन र? (हो।) जब मानिसहरू यति कपटी हुन्छन्, तब तिनीहरू दियाबलस हुन्छन्। के दियाबलसहरूले साँच्‍चै पश्‍चात्ताप गर्न सक्छन्? के तिनीहरूले साँचो रूपमा हैसियत पछ्याउने आफ्ना महत्त्वाकाङ्क्षा र इच्छा पन्छाउन सक्छन्? दियाबलसहरू यो महत्त्वाकाङ्क्षा पन्छाउनुको सट्टा मर्न तयार हुन्छन्। तैँले तिनीहरूसँग जे-जसरी सत्यता सङ्गति गरे नि व्यर्थ हुनेछ र तिनीहरूले यो महत्त्वाकाङ्क्षा पन्छाउनेछैनन्। यदि यो परिस्थितिमा तिनीहरूले लडाइँ हारे र विश्‍वासी दाजुभाइ-दिदीबहिनीहरूले तिनीहरूलाई खुलासा गरे भने तिनीहरूले अझै पनि लडाइँ जारी राख्‍नेछन्, अर्को समूहमा सर्दा हैसियत र इज्जतका लागि आफ्नै कुरा सदर हुनुपर्ने अवस्थाका लागि र निर्णय गर्ने अधिकारका लागि प्रतिस्पर्धा गर्नेछन्। तिनीहरूले यी कुराका लागि प्रतिस्पर्धा गर्नेछन्। परिस्थिति जस्तोसुकै भए नि, वा तिनीहरू मानिसहरूको जुनै समूहमा भए नि, तिनीहरूले सधैँ पालना गर्ने सिद्धान्त भनेको प्रतिस्पर्धा गर्नु नै हो: “मैले मात्रै नेतृत्व गर्न सक्छु; अरू कसैले मलाई नेतृत्व गर्न सक्दैन!” तिनीहरू साधारण अनुयायी बन्‍न वा अरूको नेतृत्व वा सहयोग स्विकार्न पूर्ण रूपमा अनिच्छुक हुन्छन्। ख्रीष्टविरोधीहरूको सार यही हो।

के मण्डलीमा परमेश्‍वरमा विश्‍वास गरेको धेरै वर्ष भएर पनि सत्यता पटक्‍कै नपछ्याउने, बरु सधैँ हैसियत र प्रतिष्ठा पछ्याउने मानिसहरू हुन्छन्? त्यस्ता मानिसहरूका प्रकटीकरणहरू के-के हुन्? के तिमीहरू आफूलाई सधैँ प्रदर्शनमा राख्ने, मौलिक सोचहरू निकाल्‍न र उच्च सुनिने कुराहरू फलाक्न सिपालु व्यक्तिहरू त्यस्ता मानिसहरू हुन् भनेर भन्‍नेथियौ? तिनीहरूले प्रायजसो के-कस्ता कुरा गरिरहन्छन्? (कसैले आफ्नो दृष्टिकोण व्यक्त गर्छ र अरू सबैलाई यो सही लाग्छ, तर यस्ता व्यक्तिहरू आफू कति प्रतिभाशाली छु भनेर देखाउन फरक दृष्टिकोण लिएर आउँछन्, त्यो कुरालाई मानिसहरूले झन् सही ठान्‍छन्, त्यो कुराले पहिलो व्यक्तिको दृष्टिकोण पनि इन्कार गरिदिन्छ र यसले तिनीहरू कति प्रतिभाशाली छन् भन्‍ने कुरा देखाउँछ।) यसलाई आफ्नो प्रदर्शन गर्नु भनिन्छ। तिनीहरूले अरूका दृष्टिकोणहरू इन्कार गर्छन् र त्यसपछि आफ्नै पृथक दृष्टिकोण लिएर आउँछन्, जुन दृष्टिकोण तिनीहरू आफैलाई पनि वास्तविक वा मान्य लाग्दैन—केवल नारा मात्र हो भन्‍ने लाग्छ—तैपनि तिनीहरूले मानिसहरूलाई आफू कति प्रतिभाशाली छु भनेर देखाउनैपर्छ र सबैलाई तिनीहरूको कुरा सुन्न लगाउनैपर्छ। तिनीहरू सधैँ फरक हुनैपर्छ, तिनीहरूले सधैँ मौलिक सोचहरू निकाल्‍नैपर्छ, तिनीहरूले सधैँ उत्कृष्ट सुनिने विचारहरू बोलिरहनैपर्छ, अरूले भनेको कुरा जति नै लागु गर्न सकिने र व्यावहारिक भए पनि तिनीहरूले त्यस विरुद्ध मतदान गर्नैपर्छ र अरूका दृष्टिकोणहरू काट्न विभिन्‍न कारण र बहानाहरू खोज्‍नैपर्छ। मौलिक सोचहरू निकाल्‍न र उत्कृष्ट सुनिने विचारहरू सुनाउन प्रयास गर्ने मानिसहरूका सबैभन्दा आम व्यवहारहरू यिनै हुन्। कुनै व्यक्तिको कार्य जति नै सही वा उचित भए नि तिनीहरूले त्यसलाई इन्कार्छन् र बेवास्ता गर्छन्। त्यो व्यक्तिले उचित रूपमा व्यवहार गरेको छ भन्‍ने तिनीहरूलाई स्पष्टै थाहा भएर पनि अझै तिनीहरू उसका कार्य-व्यवहारहरू उचित थिएनन् भनेर भन्छन्, र तिनीहरूले ऊभन्दा राम्रो गर्न सक्थे साथै तिनीहरू उसका तुलनामा कमजोर छैनन् भन्‍नेजस्तो देखाउँछन्। यस्ता मानिसहरू आफू जतिको राम्रो कोही पनि छैन र आफू सबै हिसाबमा अरूभन्दा राम्रो छु भन्‍ने सोच्छन्। तिनीहरूका लागि अरूले भनेका सबै कुरा गलत हुन्छन्; अरू मानिसहरू व्यर्थका हुन्छन्, तर तिनीहरू आफै भने हरेक हिसाबले असल हुन्छन्। तिनीहरू कुनै गलत काम गरेर काटछाँटमा परे पनि समर्पित हुन अनिच्छुक हुन्छन्, सत्यतालाई पटक्‍कै स्विकार्दैनन् र तिनीहरूले थुप्रै बहानाहरू पनि बनाउन सक्छन्, जसले गर्दा अरूलाई तिनीहरूले गल्ती गरेका छैनन् र तिनीहरूलाई काटछाँट गरिनु हुँदैन भन्‍ने सोच्ने बनाउँछन्। मौलिक विचारहरू निकाल्‍न र सुन्दा ठूला लाग्ने विचारहरू सुनाउन मन पराउने मानिसहरू यसरी अहङ्कारी र आत्म-धर्मी हुन्छन्। वास्तवमा यीमध्ये धेरैजसो मानिसहरूमा वास्तविक प्रतिभाको कमी हुन्छ र तिनीहरूले कुनै पनि काम राम्रोसँग गर्न सक्दैनन्, अनि तिनीहरूले जे गरे पनि त्यो पूर्ण रूपमा बरबाद हुन्छ। तर तिनीहरूमा कुनै आत्म-सचेतना हुँदैन र तिनीहरू आफू अरूभन्दा असल छु भन्‍ने सोच्छन्, तिनीहरू अरूले जे गरिरहेका छन् त्यसमा हस्तक्षेप गर्ने र संलग्‍न हुने दुस्‍साहस गर्छन्, उत्कृष्ट सुनिने विचारहरू फलाकिरहन्छन्, सधैँ अरूले तिनीहरूको आदर गरून् र तिनीहरूको कुरा सुनून् भन्‍ने चाहन्छन्। परिस्थिति जस्तोसुकै भए पनि वा तिनीहरू जुन समूहमा भए पनि अरूले आफ्नो सेवा गरून् र कुरा सुनून् भन्‍ने मात्र चाहन्छन्; तिनीहरू अरू कसैलाई सेवा गर्न वा अरू कसैको कुरा सुन्न चाहँदैनन्। के तिनीहरू ख्रीष्टविरोधी होइनन् र? ख्रीष्टविरोधीहरू यति अहङ्कारी र आत्म-धर्मी हुन्छन्; तिनीहरूमा यति धेरै समझको कमी हुन्छ। तिनीहरू मिथ्या धर्मसिद्धान्तहरूबारे मात्रै कुरा गर्छन्, यदि अरूले तिनीहरूका गल्तीहरू औँल्याए भने तिनीहरूले मानिसहरूलाई तिनीहरू नै सही छन् भन्‍ने महसुस गराउनका लागि शब्‍द र तर्कहरू बङ्ग्याउनैपर्छ र झूटो, मनमोहक सुनिने तरिकाले बोल्नैपर्छ। अरू कसैको राय जति नै सही भए नि ख्रीष्टविरोधीहरूले त्यसलाई गलत लाग्‍ने बनाउन र सबैलाई तिनीहरूकै राय स्विकार्न लगाउन कुशल बोली प्रयोग गर्नेछन्। ख्रीष्टविरोधीहरू यस्तै प्रकारका मानिस हुन्—तिनीहरू अरूलाई बहकाउन असाधारण रूपमा सक्षम हुन्छन्, तिनीहरूले अरूलाई दुबिधा र दिग्‍भ्रममा पर्ने र सही र गलत छुट्याउन नसक्‍ने गरी बहकाउन सक्छन्। अन्त्यमा समझशक्ति नभएका सबै जनालाई यी ख्रीष्टविरोधीहरूले पूर्ण रूपमा बहकाउ र बन्धनमा पार्नेछन्। धेरैजसो मण्डलीहरूमा अरूलाई यसरी नै बहकाउने यस्ता मानिसहरू हुन्छन्। जब परमेश्‍वरका चुनिएका मानिसहरूले सत्यता सङ्गति गरिरहेका वा आफ्नो अनुभवात्मक गवाही सुनाइरहेका हुन्छन्, तब ख्रीष्टविरोधीहरू सधैँ खडा भएर आफ्नै दृष्टिकोणहरू व्यक्त गर्छन्। तिनीहरूले आफ्नो अनुभवात्मक ज्ञानबारे खुलस्त रूपमा सङ्गति गर्न आफ्नो हृदय खोल्दैनन्; बरु, तिनीहरू आफू कति चलाख छु भनी प्रदर्शन गर्न र अरूलाई आफ्नो आदर गर्न लगाउने उद्देश्य हासिल गर्नका लागि सधैँ अरूका अनुभवात्मक ज्ञानहरूमा खोट औँल्याउँछन् र आलोचनात्मक, गैरजिम्मेवार टिप्पणीहरू गर्छन्। ख्रीष्टविरोधीहरू शब्द र धर्मसिद्धान्तहरूबारे बोल्न सबैभन्दा सिपालु हुन्छन्; तिनीहरूले कहिल्यै पनि साँचो अनुभवात्मक गवाही बाँड्न सक्दैनन् र आत्मज्ञानबारे कुरा गर्दैनन्। बरु, तिनीहरू सधैँ अरू मानिसहरूमा समस्याहरू खोजिरहेका हुन्छन् र तिनलाई ठूलो बनाइरहेका हुन्छन्। तैँले ख्रीष्टविरोधीहरूले अरूका रायहरू खुला मनले स्विकारेको वा आफ्नो भ्रष्ट स्वभावबारे सक्रिय रूपमा सङ्गति गरेको र अरूसामु आफूलाई उदाङ्गो पारेको कहिल्यै देख्दैनस्। तैँले निश्चय नै तिनीहरूले के-कस्ता गलत र हास्यास्पद दृष्टिकोणहरू पालेर राखेका थिए, तिनीहरूले कसरी तिनलाई परिवर्तन गरे भन्‍नेबारे तिनीहरूले सङ्गति गरेको देख्दैनस् र तिनीहरूले आफूले गरेका गल्तीहरू वा आफ्ना कमीकमजोरीहरू स्वीकार गरेको पनि तैँले अवश्यै सुन्दैनस्…। ख्रीष्टविरोधीहरूले अरूसँग जति लामो समयसम्म अन्तरक्रिया गरे पनि तिनीहरूले सधैँ अरूलाई तिनीहरूमा कुनै भ्रष्टता छैन, तिनीहरू जन्मजात रूपमै सन्त र सिद्ध मानिस हुन् र अरूले तिनीहरूलाई आराधना गर्नुपर्छ भन्‍ने महसुस गराउँछन्। साँचो रूपमा समझ भएका मानिसहरू अरूको आदर वा आराधना पाउन चाहँदैनन्। यदि अरू मानिसहरूले तिनीहरूलाई साँच्‍चै आदर र आराधना गरे भने तिनीहरूलाई यो लाजमर्दो लाग्छ, किनभने तिनीहरू भ्रष्ट स्वभाव भएका भ्रष्ट मानिस हुन् र तिनीहरूसँग सत्यता वास्तविकताहरू छैनन् भन्‍ने तिनीहरूलाई थाहा हुन्छ। तिनीहरूलाई आफ्नो नाप थाहा हुन्छ, त्यसकारण तिनीहरूले जुनसुकै भ्रष्टता प्रकट गरे पनि र तिनीहरूले जुनसुकै गलत दृष्टिकोणहरू पैदा गरे पनि तिनीहरूले ती कुराहरूबारे खुलस्त सङ्गति गर्न र अरूलाई जानकारी दिन सक्छन्, यसो गर्दा तिनीहरूलाई निकै ढुक्क, स्वतन्त्र र खुशी महसुस हुन्छ। तिनीहरूलाई यो काम गर्न गाह्रो छ भन्‍ने पटक्‍कै लाग्दैन। अरूले तिनीहरूलाई आलोचना गरे नि, नीच ठाने नि, मूर्ख भने नि वा हेला गरे नि, तिनीहरू त्यति व्याकुल हुँदैनन्। यस विपरीत तिनीहरूलाई यो अत्यन्तै सामान्य कुरा हो भन्‍ने लाग्छ र तिनीहरूले यसलाई सही रूपमा लिन सक्छन्। मानिसहरूमा भ्रष्ट स्वभाव हुने भएकोले तिनीहरूले स्वतः भ्रष्टता प्रकट गर्छन्। तैँले यसलाई स्विकारे नि नस्विकारे नि, यो तथ्य हो। यदि तैँले आफ्नो भ्रष्टता पहिचान गर्न सक्छस् भने त्यो राम्रो कुरा हो, अरूले यसलाई स्पष्ट रूपमा देख्‍न सके भने त्यो अझै राम्रो हुन्छ, त्यसरी तिनीहरूले तँलाई आराधना वा आदर गर्नेछैनन्। सत्यता बुझेका र अलिअलि समझ भएका मानिसहरूले आफ्नो हृदय खोली आफूलाई चिन्‍नेबारेमा सङ्गति गर्न सक्छन्; तिनीहरूलाई यो गाह्रो लाग्दैन। तर ख्रीष्टविरोधीहरूका लागि यो निकै गाह्रो हुन्छ। तिनीहरू विशुद्ध रूपमा खुलस्त कुरा गर्नेहरूलाई मूर्खका रूपमा हेर्छन्, आफ्नो आत्मज्ञानबारे कुरा गर्ने र इमानदारितासाथ बोल्नेहरूलाई बेवकुफका रूपमा हेर्छन्। त्यसकारण ख्रीष्टविरोधीहरूले ती मानिसहरूलाई पूर्ण रूपमा हेयको दृष्टिले हेर्छन्। यदि कसैले सत्यता बुझेको छ र सबैले उसलाई विशेष रूपमा अनुमोदन गर्छन् भने ख्रीष्टविरोधीहरूले त्यो व्यक्तिलाई आफ्नो आँखाको तारो र बिझाउने काँडाको रूपमा हेर्छन्, उसलाई आलोचना र निन्दा गर्छन्। तिनीहरूले त्यो व्यक्तिका सही अभ्यास र सकारात्मक कुराको खण्डन गर्छन् र तिनलाई गलत र विकृत बुझाइजस्तो सुनिने बनाउँछन्। जसले मण्डली वा दाजुभाइ-दिदीबहिनीहरूलाई फाइदा हुने केही काम गरे पनि ख्रीष्टविरोधीहरूले तिनीहरूलाई हेला, गिल्ला र खिसी गर्ने तरिकाहरू सोच्नेछन्; तिनीहरूले गरेका कामकुरा जति नै राम्रो भए नि, वा यसले मानिसहरूलाई जति नै फाइदा गरे नि ख्रीष्टविरोधीहरूले यसलाई उल्लेखनीय ठान्‍नेछैनन्, तिनीहरूले यसलाई सानो कुरा बनाउनेछन् र घटाउनेछन् र यति न्यून बनाउनेछन् कि यो पूरै निरर्थक देखिनेछ। तर यदि ती ख्रीष्टविरोधीहरू आफैले थोरै राम्रो काम गरेमा तिनीहरूले यसलाई बढाइचढाइ गर्न र ठूलो बनाउन, सबैलाई यो कुरा देखाउन, यो काम तिनीहरूले गरेका हुन् र यो तिनीहरूको सराहनीय सेवा हो भन्‍ने कुरा सबैलाई थाहा दिलाउन सक्दो प्रयास गर्नेछन्, ताकि दाजुभाइ-दिदीबहिनीहरूले तिनीहरूलाई विशेष आदरसाथ हेरून्, निरन्तर तिनीहरूकै बारेमा विचार गरून्, तिनीहरूप्रति एकदमै कृतज्ञ महसुस गरून् र तिनीहरूको राम्रो पक्ष के हो भनेर याद गरून्। सबै ख्रीष्टविरोधीहरू यसरी व्यवहार गर्न सक्षम हुन्छन् र ख्रीष्टविरोधी स्वभाव भएकाहरूले पनि यसो गर्न सक्छन्। यो हिसाबले हेर्दा ख्रीष्टविरोधीहरू ढोँगी फरिसीहरूभन्दा फरक छैनन्; वास्तवमा यिनीहरू त तिनीहरूभन्दा खराब छन्। ख्रीष्टविरोधीहरूका सबैभन्दा आम र स्पष्ट नमुना प्रकटीकरणहरू यिनै हुन्।

ख्रीष्टविरोधीहरूले काम गर्दा कस्तो मनोवृत्ति राख्छन्? तिनीहरू अरूका अगाडि असल कामहरू गर्न चाहन्छन् र गोप्य रूपमा खराब कामहरू गर्न चाहन्छन्। तिनीहरू आफूले गर्ने असल कामबारे सबैलाई थाहा होस् भन्‍ने चाहन्छन्, तर सबै खराब कामहरू ढाकछोप गर्न चाहन्छन् ताकि तिनका बारेमा कसैले पनि पत्तो नपाओस्, यतिसम्म कि यसको एउटा शब्द पनि बाहिर नआओस् र तिनीहरू ती कुराहरू लुकाउन सक्दो प्रयास गर्नुपर्ने विवशता नै महसुस गर्छन्। ख्रीष्टविरोधीहरूको यो स्वभाव घृणित छ, होइन र? ख्रीष्टविरोधीहरूले यसरी व्यवहार गर्नुको उद्देश्य के हो? (यो तिनीहरूको प्रतिष्ठा र हैसियतको रक्षा गर्नलाई हो।) ठीक भन्यौ। झट्ट हेर्दा तिनीहरूले हैसियतका लागि प्रतिस्पर्धा गरिरहेका वा हैसियतका खातिर केही भनिरहेका हुँदैनन् जस्तो लाग्छ, तर तिनीहरूले गर्ने र भन्‍ने सबै कुरा आफ्नो हैसियत रक्षा गर्न र बचाउन, उच्च प्रतिष्ठा र राम्रो नाम कमाउनका लागि हुन्छ। कहिलेकाहीँ तिनीहरू कसैले थाहा नपाउने गरी समूहभित्र हैसियतका लागि प्रयत्‍न लाउनसमेत लागिपर्छन्। तिनीहरूले कसैलाई सिफारिस गरे पनि, अर्थात् तिनीहरूले गर्नुपर्ने केही काम गर्न लगाए पनि तिनीहरू आफूले सिफारिस गरेको व्यक्तिलाई आफूप्रति अत्यन्तै कृतज्ञ महसुस गराउन र तिनीहरूको सिफारिसका कारणले मात्रै उसले यो कर्तव्य निर्वाह गर्ने मौका पाएको हो भनेर थाहा दिन चाहन्छन्। ख्रीष्टविरोधीहरूले यसप्रकारको अवसर कहिल्यै गुमाउनेछैनन्। तिनीहरू सोच्छन्, “मैले तिमीलाई सिफारिस गरेको भए पनि म अझै तिम्रो अगुवा हुँ, त्यसकारण तिमीले मलाई उछिन्नु हुँदैन।” हैसियत र प्रतिष्ठाप्रति ख्रीष्टविरोधीहरूको जोश निकै प्रस्ट हुन्छ। हैसियतका लागि प्रतिस्पर्धा गर्न र त्यसलाई रक्षा गर्न, तिनीहरूले कसैको एउटा नजर वा अनजानमा बोलेको एउटा शब्दलाई पनि बेवास्ता गर्दैनन्, कुनै कुनामा हुने कुनै कुरालाई बेवास्ता गर्नु त झन् परको कुरा हो। ख्रीष्टविरोधीहरूले ठूला-साना यी सबै कुराहरूलाई ध्यानपूर्वक हेर्छन्, र अरूले बोलेका शब्दहरू तिनीहरूका मनमा बारम्बार खेलिरहेका हुन्छन्। यसो गर्नुका पछाडि तिनीहरूको उद्देश्य के हुन्छ? के तिनीहरूलाई गफ गर्न मन पर्छ? होइन; कुरा के हो भने, तिनीहरू सबै कुरामा आफ्नो हैसियत रक्षा गर्ने बाटो र अवसर खोज्न चाहन्छन्। तिनीहरू कुनै क्षणिक बेवास्ता वा लापरवाहका कारण तिनीहरूको हैसियत वा नाममा क्षति पुगोस् भन्‍ने चाहँदैनन्। हैसियतका खातिर तिनीहरूले सबै कुराबारे “अन्तर्ज्ञान” कसरी प्राप्त गर्ने भन्‍ने कुरा सिकेका हुन्छन्; जब कुनै दाजुभाइ वा दिदीबहिनीले आफूलाई अनादरपूर्ण लागेको कुरा बोल्छ वा आफ्नो विचारसँग बाझिने राय व्यक्त गर्छ, तब तिनीहरू त्यो कुरालाई त्यतिकै छोड्दैनन्; तिनीहरूले त्यसलाई गम्भीरतापूर्वक लिन्छन्, विस्तृत अनुसन्धान र गहन विश्‍लेषण गर्छन्, त्यसपछि उसले भनेको त्यो कुरालाई सामना गर्न त्यस अनुरूपको जवाफ खोज्छन् यतिसम्म कि तिनीहरूको हैसियत सबैको मनमा दह्रिलो रूपमा स्थापित र पूर्ण रूपमा अटल भएर बस्‍छ। तिनीहरूको नाममा दाग लाग्नेबित्तिकै वा त्यसबारे केही नकारात्मक शब्दहरू सुन्‍नेबित्तिकै तिनीहरूले तुरुन्तै त्यसको स्रोत पत्ता लगाउँछन् र आफूलाई पुनः माथि उकास्‍न बहाना र तर्कबाजी गर्ने प्रयास गर्छन्। त्यसकारण ख्रीष्टविरोधीहरूले जुनसुकै कर्तव्य निभाइरहेका भए नि, तिनीहरूले अगुवा र कामदारका रूपमा काम गरिरहेका भए नि नभए नि, तिनीहरूले गर्ने हरेक काम र बोल्ने हरेक शब्द तिनीहरूको हैसियतकै खातिर हुन्छ र त्यसलाई आफ्नो हितको रक्षा गर्ने तिनीहरूको चाहनाबाट अलग गर्न सकिँदैन। ख्रीष्टविरोधीहरूको हृदयको गहिराइमा तिनीहरूसँग सत्यता अभ्यास गर्ने वा परमेश्‍वरको घरका हितहरू रक्षा गर्ने कुनै अवधारणा हुँदैन। त्यसकारण ख्रीष्टविरोधीहरूको सारलाई सही रूपमा यसरी परिभाषित गर्न सकिन्छ: तिनीहरू परमेश्‍वरका शत्रु हुन्; तिनीहरू परमेश्‍वरको घरको काममा बाधा, अवरोध र विनाश पुर्‍याउन आएका दियाबलस र शैतानका हुल हुन्। तिनीहरू शैतानका नोकर हुन्; तिनीहरू परमेश्‍वरलाई पछ्याउने मानिस होइनन्, न त तिनीहरू परमेश्‍वरको घरका सदस्य नै हुन्, न त तिनीहरू परमेश्‍वरको मुक्तिका पात्र नै हुन्।

के आज हामीले सङ्गति गरेको कुनै पनि कुराले तिमीहरूलाई भावुक तुल्याएको छ? कुन भागले तिमीहरूलाई भावुक तुल्यायो? (अन्तिम भाग, अर्थात्, परमेश्‍वरले ख्रीष्टविरोधीहरूको प्रतिस्पर्धी प्रकृति चिरफार गर्नुभएको कुराले।) सधैँ प्रतिस्पर्धा गर्नु राम्रो कुरा होइन। यो व्यवहार ख्रीष्टविरोधीहरू र विनाशसँग सम्बन्धित छ। यो राम्रो मार्ग होइन। मानिसहरूमा यी प्रकटीकरण र खुलासाहरू हुँदा तिनीहरूले के गर्नुपर्छ? तिनीहरूले कस्तो विकल्प रोज्‍नुपर्छ? तिनीहरू यी कुराहरूबाट कसरी जोगिनुपर्छ? अहिले मानिसहरूले सबैभन्दा बढी सोच्नुपर्ने र मनन गर्नुपर्ने समस्याहरू यिनै हुन्, र ती मानिसहरूले हरेक दिन सामना गर्ने समस्याहरू पनि हुन्। परिस्थितिहरू आइपर्दा तिनीहरू कसरी प्रतिस्पर्धा गर्नबाट टाढा बस्न सक्छन्, र प्रतिस्पर्धा गरेपछि तिनीहरूले हृदयमा हुने पीडा र असहजता कसरी समाधान गर्नुपर्छ—हरेक व्यक्तिले सामना गर्नुपर्ने समस्या यही हो। मानिसहरूमा भ्रष्ट स्वभाव हुन्छ, त्यसकारण तिनीहरू सबैले प्रतिष्ठा, नाफा, र इज्जतको लागि प्रतिस्पर्धा गर्छन्, र तिनीहरूले आफूलाई प्रतिस्पर्धा गर्नबाट रोक्न गाह्रो हुन्छ। त्यसोभए, यदि व्यक्तिले प्रतिस्पर्धा गर्दैन भने, के यसको अर्थ उसले आफ्नो ख्रीष्टविरोधी स्वभाव र सार हटाएको छ भन्‍ने हुन्छ? (हुँदैन, त्यो त सतही स्तरको घटना मात्रै हो। यदि उसको भित्री स्वभाव समाधान भएको छैन भने, ख्रीष्टविरोधीहरूको मार्ग हिँड्ने समस्या समाधान गर्न सकिँदैन।) त्यसोभए, ख्रीष्टविरोधीहरूको मार्ग हिँड्ने समस्या कसरी समाधान गर्न सकिन्छ? (एक हिसाबमा, व्यक्तिसँग यो कुराबारे बुझाइ हुनैपर्छ, र तिनीहरूले हैसियतका लागि होडबाजी गर्ने विचार र सोचहरू प्रकट गर्दा, तिनीहरू प्रार्थना गर्न परमेश्‍वरको अघि आउनैपर्छ। यसको साथै, तिनीहरूले दाजुभाइ-दिदीबहिनीहरूको अघि खुलस्त हुनैपर्छ र आफूलाई उदाङ्गो पार्नैपर्छ, र त्यसपछि सचेत रूपमा यी गलत विचार र सोचहरूविरुद्ध विद्रोह गर्नैपर्छ। अनि, तिनीहरूले आफूलाई न्याय गर्न, सजाय दिन, काटछाँट गर्न र अनुशासनमा राख्‍न परमेश्‍वरलाई अनुरोध पनि गर्नुपर्छ। तब तिनीहरू सही मार्ग हिँड्न सक्‍नेछन्।) एकदमै राम्रो उत्तर। तर, यो हासिल गर्न सजिलो छैन; विशेष गरी, प्रतिष्ठा र हैसियतलाई औधी प्रेम गर्ने मानिसहरूका लागि त यो हासिल गर्न झनै गाह्रो हुन्छ। प्रतिष्ठा र हैसियत त्याग्‍न सजिलो छैन—मानिसहरूले सत्यता पछ्याएर मात्रै त्यो हासिल गर्न सक्छन्। सत्यता बुझेर मात्रै तिनीहरूले आफूलाई चिन्‍न, ख्याति, प्राप्ति र हैसियत पछ्याउनुको खोक्रोपन देख्‍न, र मानवजातिको भ्रष्टताको सत्यता स्पष्ट रूपमा देख्‍न सक्छ। मानिसहरूले आफूलाई साँचो रूपमा चिनेपछि मात्रै तिनीहरूले प्रतिष्ठा र हैसियत त्याग्‍न सक्छन्। आफ्‍नो भ्रष्ट स्वभाव फाल्‍न सजिलो छैन। यदि तैँले आफूसँग सत्यता छैन, आफूमा अति धेरै कमीकमजोरी छन्, र आफूले धेरै भ्रष्टता प्रकट गर्छु भन्‍ने कुरा स्वीकार त गर्छस्, तर सत्यता पछ्याउन कुनै प्रयास गर्दैनस्, बरु आफ्नो भेष बदल्छस्, पाखण्डीपनमा संलग्‍न हुन्छस्, जसले गर्दा मानिसहरूले भूलवश तैँले जे पनि गर्न सक्छस् भन्‍ने विश्‍वास गर्छन् भने, यसले तँलाई खतरामा पार्नेछ—अनि, ढिलोचाँडो तैँले भित्तामा ठोक्किएर लड्ने समय आउनेछ। तैँले तँसँग सत्यता छैन भनेर स्विकार्नुपर्छ, र साहसी भएर वास्तविकता सामना गर्नुपर्छ। तँमा कमजोरीहरू छन्, तँ भ्रष्टता प्रकट गर्छस्, र तँमा सबै किसिमका कमीहरू छन्। यो सामान्य कुरा हो, किनभने तँ साधारण व्यक्ति होस्, तँ महामानव वा सर्वशक्तिमान् होइनस्, र तैँले यो कुरा स्वीकार गर्नैपर्छ। जब अरूले तँलाई हेला गर्छन् वा व्यङ्ग्य गर्छन्, तब तिनीहरूले भनेको कुरा नराम्रो लागेको कारण तुरुन्तै वाक्‍क-दिक्‍क रूपमा प्रतिक्रिया नदे, वा तैँले आफूलाई सक्षम र सिद्ध ठान्‍ने गरेको कारण यसको प्रतिरोध नगर्—यस्तो कुराप्रति तेरो मनोवृत्ति यस्तो हुनु हुँदैन। तेरो मनोवृत्ति कस्तो हुनुपर्छ त? तैँले आफैलाई यसो भन्‍नुपर्छ, “मेरा गल्तीहरू छन्, ममा भएको सबै कुरा भ्रष्ट र त्रुटिपूर्ण छ, र म साधारण व्यक्ति मात्रै हुँ। तिनीहरूले मलाई खिसी र व्यङ्ग्य गरेको बाबजुद पनि, के यसमा कुनै सत्यता छ? यदि तिनीहरूले भनेको कुराको एउटा भाग साँचो हो भने, मैले यसलाई परमेश्‍वरबाट आएको भनी स्वीकार गर्नुपर्छ।” यदि तँमा यस्तो मनोवृत्ति छ भने, यो तैँले हैसियत, प्रतिष्ठा र अरूले तेरो बारे के भन्छन् भन्‍ने कुरालाई सही रूपमा सम्हाल्न सक्छस् भन्‍ने कुराको प्रमाण हो। हैसियत र प्रतिष्ठालाई सजिलै पन्साउन सकिँदैन। जो केही हदसम्म प्रतिभाशाली छन्, जोसँग केही हदसम्म क्षमता छ, वा केही मात्रामा कामको अनुभव छ, तिनीहरूलाई यी कुराहरू पन्साउनु अझ गाह्रो हुन्छ। तिनीहरूले कहिलेकाहीँ ती कुराहरू पन्साएको छु भनेर दाबी गर्न सक्छन्, तर हृदयमा चाहिँ तिनीहरूले त्यसो गर्न सक्दैनन्। परिस्थितिले अनुमति दियो भने, मौका पाउनेबित्तिकै, तिनीहरूले पहिलेजस्तै ख्याति, प्राप्ति, र हैसियतकै लागि प्रयास गरिरहनेछन्, किनभने सबै भ्रष्ट मानिसहरू यी कुराहरूलाई प्रेम गर्छन्, तर यति मात्र हो कि वरदान वा प्रतिभा नभएका मानिसहरूमा हैसियत पछ्याउने इच्छा अलिक कमजोर हुन्छ। ज्ञान, प्रतिभा, सुन्दरता र विशेष पूँजी भएका मानिसहरूमा प्रतिष्ठा र हैसियतप्रति विशेष रूपमा तीव्र चाहना हुन्छ, यहाँसम्म कि तिनीहरू यो महत्त्वाकाङ्क्षा र इच्छाले पूरै भरिएका हुन्छन्। तिनीहरूलाई पन्छाउन सबैभन्दा गाह्रो लाग्‍ने कुरा यही हो। जब तिनीहरूमा कुनै हैसियत हुँदैन, तिनीहरूको चाहना टुसाएको चरणमा हुन्छ; तिनीहरूले हैसियत प्राप्त गरेपछि, जब परमेश्‍वरको घरले तिनीहरूलाई केही महत्त्वपूर्ण काम सुम्पन्छ, र विशेष गरी यदि उनीहरूले धेरै वर्ष काम गरेका छन् र धेरै अनुभव र पूँजी छ भने, यो चाहना अब टुसाएको चरणमा हुँदैन, तर पहिले नै जरा गाडिसकेको, फक्रेको र फल फलाउन लागेको हुन्छ। यदि व्यक्तिमा ठूला कामहरू गर्ने, प्रसिद्ध बन्ने, कुनै महान् व्यक्तित्व बन्ने निरन्तर चाहना र महत्वाकाङ्क्षा छ भने, तिनीहरूले ठूलो दुष्कर्म गर्नेबित्तिकै र यसका परिणामहरू देखा पर्नेबित्तिकै, तिनीहरू पूर्णतया समाप्त भइसकेका हुन्छन्, र तिनीहरूलाई हटाइसकिएको हुन्छ। त्यसकारणले गर्दा, यसले महाविपत्तिमा पुऱ्याउनुअघि, समय छँदै तिनीहरूले तुरुन्तै यो परिस्थितिलाई बदल्‍नुपर्छ। जब-जब तैँले केही गर्छस्, सन्दर्भ जस्तोसुकै भए पनि, तब-तब तैँले सत्यताको खोजी गर्नैपर्छ, परमेश्‍वरप्रति इमानदार र आज्ञाकारी रहने व्यक्ति बन्‍ने अभ्यास गर्नैपर्छ, अनि हैसियत र प्रतिष्ठाप्रतिको पछ्याइलाई पन्छ्याएर फाल्नैपर्छ। जब तँलाई हैसियतको लागि निरन्तर प्रतिस्पर्धा गर्ने सोच र चाहना हुन्छ, तब त्यसलाई समाधान नगरी त्यतिकै छोडियो भने, यस प्रकारको स्थितिले के-कस्ता प्रतिकूल परिणामहरूतर्फ डोऱ्याउनेछ भनेर तँलाई थाहा हुनुपर्छ। त्यसैले तुरुन्तै सत्यताको खोजी गरिहाल्, हैसियतको लागि प्रतिस्पर्धा गर्ने तेरो चाहना छिप्पिनु अगावै सुल्झाइदे, र यसलाई सत्यताको अभ्यासद्वारा विस्थापित गरिदे। जब तैँले सत्यताको अभ्यास गर्छस्, हैसियतको लागि लड्‍ने तेरो चाहना र महत्त्वाकाङ्क्षा कम हुनेछ, र तैँले मण्डलीको काममा बाधा दिनेछैनस्। यसरी, तेरा कार्यहरूलाई परमेश्‍वरले स्मरण र अनुमोदन गर्नुहुनेछ। त्यसो भए, म कुन कुरालाई जोड दिँदैछु? त्यो हो: तेरा चाहना र महत्त्वाकाङ्क्षाहरूले छिप्पिएर ठूलो विपत्ति ल्याउनुअघि नै तैँले ती कुराहरूबाट आफूलाई मुक्त गर्नुपर्छ। यदि तैँले ती कुराहरू कलिलो अवस्थामा हुँदा नै समाधान गरिनस् भने, ठूलो मौका गुमाउनेछस्; र त्यसले ठूलो विपत्ति ल्याइसकेपछि, ती समाधान गर्न धेरै नै ढिलो भइसकेको हुनेछ। यदि तँसित देहको विरुद्ध विद्रोह गर्ने सङ्कल्पको समेत कमी छ भने, सत्यताको पछि लाग्‍ने मार्गमा हिँड्न तँलाई एकदमै कठिन हुनेछ; यदि तैँले ख्याति, प्राप्ति र हैसियतको पछि लाग्दा रोकावट र असफलता सामना गर्छस् र पनि तेरो होस खुल्दैन भने, यो खतरनाक कुरा हो: सम्भवतः तँ हटाइनेछस्। जब सत्यतालाई प्रेम गर्ने मानिसहरूले आफ्नो प्रतिष्ठा र हैसियतको हिसाबमा एक-दुई वटा असफलता र बाधाहरू सामना गर्छन्, तब तिनीहरूले ख्याति, प्राप्ति र हैसियतको कुनै मूल्य हुँदैन भन्‍ने कुरा स्पष्ट रूपमा देख्‍न सक्छन्। तिनीहरूले हैसियत र प्रतिष्ठा पूर्ण रूपमा त्याग्‍न सक्छन्, र तिनीहरूले कहिल्यै हैसियत नपाए पनि, सत्यता पछ्याउन र आफ्नो कर्तव्य उचित रूपमा पूरा गर्न, र आफ्नो अनुभव गवाही बाँड्न जारी राख्‍ने, र यसरी परमेश्‍वरको गवाही दिने परिणाम हासिल गर्ने दृढ संकल्प लिन सक्छन्। तिनीहरू साधारण अनुयायी हुँदा पनि, तिनीहरूले अझै पनि अन्त्यसम्म पछ्याउन सक्छन्, र तिनीहरूले परमेश्‍वरको अनुमोदन प्राप्त गर्न मात्रै चाहन्छन्। यिनीहरू मात्रै सत्यतालाई साँचो रूपमा प्रेम गर्ने र दृढ संकल्प भएका मानिसहरू हुन्। परमेश्‍वरको घरले धेरै ख्रीष्टविरोधी र दुष्ट मानिसहरूलाई हटाएको छ, र सत्यता पछ्याउने कतिपय मानिसहरूले ख्रीष्टविरोधीहरूको असफलता देखेर त्यस्ता मानिसहरूले लिएको मार्गबारे चिन्तन गर्छन्, अनि तिनीहरूले आत्मचिन्तन गरेर आफूलाई चिन्‍ने काम पनि गर्छन्। यसबाट तिनीहरू परमेश्‍वरका अभिप्रायहरूलाई बुझ्छन्, साधारण अनुयायी बन्ने सङ्कल्प गर्छन्, अनि सत्यता पछ्याउन र आफ्नो कर्तव्य राम्ररी निभाउनमा ध्यान दिन्छन्। परमेश्‍वरले तिनीहरू सेवाकर्ता वा तल्लो स्तरका महत्त्वहीन मानिसहरू हुन् भनेर भन्नुभए पनि, तिनीहरूलाई त्यो ठीकै लाग्छ। तिनीहरू परमेश्‍वरको नजरमा तल्लो स्तरका र सानो महत्त्वहीन अनुयायी नै बन्‍ने प्रयास गर्छन्, जो अन्त्यमा परमेश्‍वरद्वारा मानकअनुरूपका सृजित प्राणी कहलिनेछन्। यस्ता व्यक्तिहरू असल हुन्छन्, र यस्ता व्यक्तिहरूलाई परमेश्‍वरले अनुमोदन गर्नुहुन्छ।

परमेश्‍वरले सत्यता पछ्याउने मानिसहरूलाई मन पराउनुहुन्छ, र उहाँले सबैभन्दा बढी घृणा गर्ने मानिसहरूको काम भनेको ख्याति, लाभ, र हैसियत पछ्याउनु हो। कतिपय मानिसहरूले हैसियत र प्रतिष्ठालाई वास्तवमै बहुमूल्य ठान्छन्, तिनीहरू ती कुराप्रति गहन रूपमा जोडिएका हुन्छन्, र तिनीहरूले तिनलाई त्याग्‍न सक्दैनन्। तिनीहरूलाई सधैँ हैसियत र प्रतिष्ठाविना जिउनुको कुनै आनन्द वा आशा हुँदैन, तिनीहरूले हैसियत र प्रतिष्ठाको लागि जिउँदा मात्रै यो जीवनमा आशा हुन्छ भन्‍ने लाग्छ, र तिनीहरूसँग थोरै मात्र पनि ख्याति छ भने, तिनीहरूले कहिल्यै हरेस नखाई संघर्ष जारी राख्‍छन्। यदि तेरो सोचाइ र दृष्टिकोण यस्तै हो भने, यदि तेरो हृदय यस्ता कुराहरूले भरिएको छ भने, तँ सत्यतालाई प्रेम गर्न र पछ्याउन समर्थ छैनस्, तँसँग परमेश्‍वरमाथिको विश्‍वासमा सही दिशा र उद्देश्यहरू छैनन्, र तँ आत्मज्ञान पछ्याउन, भ्रष्टता फाल्‍न र मानिसको स्वरूपमा जिउन सक्षम छैनस्; तैँले आफ्नो कर्तव्य निर्वाह गर्दा परिस्थितिहरू बिग्रे पनि हेरेर बस्छस्, तँमा जिम्मेवारीको कुनै बोध छैन, र तँ दुष्कर्म नगर्न, बाधा नदिन, हटाइनेमा नपर्न सक्दा नै सन्तुष्ट हुन्छस्। के त्यस्ता मानिसहरूले मानकअनुरूप आफ्नो कर्तव्य पूरा गर्न सक्छन्? अनि के परमेश्‍वरले तिनीहरूलाई मुक्ति दिन सक्नुहुन्छ? त्यो असम्भव छ। जब तैँले प्रतिष्ठा र हैसियतको खातिर काम गर्छस्, तब तैँले यस्तो समेत सोच्छस्, “मैले गर्ने काम दुष्ट कार्य होइन र यसले बाधा पैदा गर्दैन भने, मेरो मनसाय गलत भए नि, कसैले यसलाई देख्‍न वा मलाई दोषी ठहर्याउन सक्दैन।” तँलाई थाहै छैन, परमेश्‍वरले सबै कुरा छानबिन गर्नुहुन्छ। यदि तैँले सत्यता स्विकार्ने वा अभ्यास गर्ने गर्दैनस्, र परमेश्‍वरले तँलाई तिरस्कार गर्नुहुन्छ भने, तेरो लागि सबै कुरा खतम हुन्छ। परमेश्‍वरको डर मान्ने हृदय नभएका सबै मानिसहरूले आफूलाई चलाख ठान्छन्; वास्तवमा, तिनीहरूलाई आफूले उहाँको विरुद्धमा कहिले पाप गरेँ भन्‍ने समेत थाहा हुँदैन। कतिपय मानिसहरूले यी कुराहरू स्पष्ट रूपमा देख्दैनन्; तिनीहरूले सोच्छन्, “म अझै धेरै काम गर्न, अझै धेरै जिम्मेवारी लिनको लागि मात्रै प्रतिष्ठा र हैसियत पछ्याउँछु। यसले मण्डलीको काममा बाधा वा व्यवधान ल्याउँदैन, र यसले अवश्य नै परमेश्‍वरको घरका हितहरूमा हानि गर्दैन। यो ठूलो समस्या होइन। म त बस हैसियतलाई प्रेम गर्छु र आफ्नो हैसियतको रक्षा गर्छु, तर त्यो दुष्ट कार्य होइन।” झट्ट हेर्दा, यस्तो पछ्याइ दुष्ट कार्य हो जस्तो देखिँदैन, तर यसले अन्त्यमा के ल्याउँछ? के त्यस्ता मानिसहरूले सत्यता प्राप्त गर्नेछन्? के तिनीहरूले मुक्ति प्राप्त गर्नेछन्? बिलकुलै गर्नेछैनन्। त्यसकारण, प्रतिष्ठा र हैसियत पछ्याउनु सही मार्ग होइन—यो सत्यता पछ्याइको ठ्याक्‍कै विपरीत दिशामा अघि बढ्छ। सारांशमा भन्‍नुपर्दा, तेरो पछ्याइको दिशा वा लक्ष्य जेसुकै भए पनि, यदि तैँले तेरो हैसियत र प्रतिष्ठा पछ्याइबारे चिन्तन गर्दैनस्, र यसलाई पन्छाउन तँलाई निकै गाह्रो लाग्छ भने, त्यसले तेरो जीवन प्रवेशमा असर पार्नेछ। जबसम्‍म तेरा हृदयमा हैसियतले स्थान पाउँछ, तबसम्‍म यो तेरो जीवनको दिशा र तेरो पछ्याइको लक्ष्यलाई नियन्त्रित र प्रभावित पार्न पूर्ण रूपमा सक्षम हुनेछ, र त्यो अवस्थामा तँलाई सत्यता वास्तविकतामा प्रवेश गर्न निकै गाह्रो हुनेछ, र तेरो स्वभाव परिवर्तन हासिल गर्ने बारेमा त कुरै नगरौँ; तैँले अन्त्यमा परमेश्‍वरको अनुमोदन प्राप्त गर्न सक्छस् सक्दैनस् भन्‍ने कुरा त झन् भनिरहनै पर्दैन। यति मात्र होइन, यदि तैँले कहिल्यै पनि तेरो हैसियत पछ्याइलाई त्याग्न सकिनस् भने, यसले मानकअनुरूप कर्तव्य निर्वाह गर्ने तेरो क्षमतामा असर पार्नेछ, जसले गर्दा तँलाई मानकअनुरूपको सृजित प्राणी बन्‍न निकै गाह्रो हुनेछ। मैले किन यसो भनेँ? मानिसहरूको हैसियत पछ्याउने कार्यलाई जति धेरै परमेश्‍वरले अरू केही कुरालाई पनि घृणा गर्नुहुन्न, किनभने हैसियत पछ्याउनु शैतानी स्वभाव हो, यो गलत मार्ग हो, यो शैतानको भ्रष्टताबाट पैदा भएको कुरा हो, यो परमेश्‍वरले दोषी ठहराउने कुरा हो, र परमेश्‍वरले न्याय गर्ने र शुद्ध पार्ने कुरा पनि यही हो। मानिसहरूले हैसियत पछ्याउँदा, त्यस कुरालाई जति परमेश्‍वरले अरू कुनै पनि कुरालाई घृणा गर्नुहुन्न, तैपनि तँ अझै हैसियतको लागि ढिपी गर्दै प्रतिस्पर्धा गर्छस्, निरन्तर हैसियतलाई कदर र रक्षा गर्छस्, र सधैँ हैसियतलाई आफ्नै हातमा लिने प्रयास गर्छस्। के यो सबैमा परमेश्‍वरप्रति वैरी हुने थोरै गुण छैन र? हैसियत मानिसहरूका लागि परमेश्‍वरले नियोजन गर्नुहुन्न; परमेश्‍वरले मानिसहरूलाई सत्यता, मार्ग, र जीवन प्रदान गर्नुहुन्छ, ताकि अन्तिममा तिनीहरू मानकअनुरूपका सृजित प्राणी अर्थात् साना र महत्त्वहीन सृजित प्राणी बनून्—हैसियत र प्रतिष्ठा भएको र हजारौँ मानिसहरूले श्रद्धा गर्ने व्यक्ति नबनून्। त्यसकारण, यसलाई जुन दृष्टिकोणले हेरे पनि, हैसियतको पछ्याइ भनेको बर्बादीको बाटो हो। हैसियत पछ्याउने तेरो बहाना जति नै उचित भए पनि, यो अझै पनि गलत मार्ग नै हुन्छ, र परमेश्‍वरले यसलाई अनुमोदन गर्नुहुन्‍न। तैँले जति धेरै प्रयास गरे पनि वा जति ठूलो मूल्य चुकाए पनि, यदि तँ हैसियत पाउने इच्‍छा गर्छस् भने, परमेश्‍वरले तँलाई त्यो दिनुहुनेछैन; यदि परमेश्‍वरले त्यो कुरा तँलाई दिनुभएन भने, तँ त्यो प्राप्त गर्ने लडाइँमा असफल हुनेछस्, र यदि तैँले लडाइँ गरिरहिस् भने एउटै मात्र परिणाम आउनेछ: तँलाई प्रकट गरिनेछ र हटाइनेछ—तँ बर्बादीको बाटोमा हुनेछस्। कुरो बुझिस् नि, हैन?

विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग चार)

आ. ख्रीष्टविरोधीहरूका हितहरू

आज हामी हाम्रो पछिल्‍लो भेलामा गरिएको विषयबारे सङ्गति जारी राख्‍नेछौँ। पछिल्‍लोपटक हामीले ख्रीष्टविरोधीहरूका विभिन्‍न प्रकटीकरणको नवौँ बुँदा ख्रीष्टविरोधीहरूका हितहरूको दोस्रो खण्डबारे सङ्गति गरेका थियौँ। यस खण्डमा हामीले तिनीहरूको आफ्नै प्रतिष्ठा र हैसियतबारे सङ्गति गरेका थियौँ, होइन र? (हो।) यसबारे स्मरण गरेर मलाई मोटामोटी सारांश देओ त। मुख्य रूपमा हामीले ख्रीष्टविरोधीहरूका आफ्नै प्रतिष्ठा र हैसियतसँग सम्बन्धित कति वटा बुँदामा सङ्गति गर्‍यौँ? (परमेश्‍वरले पछिल्‍लोपटक दुइटा बुँदामा सङ्गति गर्नुभयो। पहिलो चाहिँ काटछाँटप्रति ख्रीष्टविरोधीहरूको मनोवृत्तिसँग सम्बन्धित थियो। ख्रीष्टविरोधीहरू कहिल्यै काटछाँट स्वीकार गर्न वा यसमा समर्पित हुन सक्दैनन्, न त यसलाई सत्यताका रूपमा स्वीकार गर्न नै सक्छन्। अनि दोस्रो चाहिँ, ख्रीष्टविरोधीहरू मानिसहरूको समूहमा आफ्नो प्रतिष्ठा र हैसियत कसरी रक्षा गर्छन् र तिनीहरूमा के-कस्ता प्रकटीकरणहरू हुन्छन् भन्‍नेबारे थियो। ख्रीष्टविरोधीहरूको सार प्रतिस्पर्धा गर्नु हो, र तिनीहरूले आफ्नो प्रतिष्ठा र हैसियतका लागि प्रतिस्पर्धा गर्नैपर्छ।) त्यसोभए, अब आज हामी यस विषयबारे सङ्गति गर्न जारी राखौँ। पछिल्‍लो पटक मैले तिमीहरूलाई के गृहकार्य दिएको थिएँ? हाम्रो भेलापछि मैले तिमीहरूलाई के कुराबारे मनन र सङ्गति गर्न लगाएको थिएँ? तिमीहरूलाई याद छ? (परमेश्‍वरले हामीलाई हामीमा ख्रीष्टविरोधीहरूको कुन स्वभाव छ, र कामकुरा गर्दा हामी ख्रीष्टविरोधीहरूको कुन प्रकृतिमा भर पर्छौं भनेर हेर्न ख्रीष्टविरोधीहरूका प्रकटीकरणहरूबारे गरिएको सङ्गति र चिरफारसँग आफूलाई तुलना गर्न भन्‍नुभएको थियो।) मुख्य विषय यही थियो। उपविषय केबारे थियो? (त्यो ख्रीष्टविरोधीहरूले आफ्नो प्रतिष्ठा र हैसियत रक्षा गर्दा कुन-कुन प्रतिस्पर्धी प्रकृतिहरू प्रदर्शित गर्छन् भन्नेबारे, अनि हामीले आफ्नो वास्तविक जीवनमा ती कुरा कसरी प्रकट गर्छौं, र हामी कसरी काम गर्छौँ, हामी के भन्छौँ, अनि प्रतिष्ठा र हैसियतको खातिर के गर्छौँ, र आफ्नो हैसियत रक्षा गर्न दाजुभाइ-दिदीबहिनीहरूसँग ख्याति र प्राप्तिका लागि प्रतिस्पर्धा गर्ने कुन-कुन प्रकटीकरणहरू प्रदर्शित गर्छौं भनेर हेर्न ती ख्रीष्टविरोधी कुराहरूसँग आफूलाई तुलना गर्ने बारे थियो।) के अरू कसैले यसमा केही थप्न सक्छ? (परमेश्‍वरले हामीलाई ख्रीष्टविरोधीहरूका यी प्रकटीकरणहरूबारे सङ्गति गर्दा अरू मानिस कस्ता छन् भनेर सधैँ कुरा नगर्नू, बरु ख्रीष्टविरोधीहरूमा जस्तै हामीमा कुन स्वभाव र प्रकटीकरणहरू छन् भनेर आफूलाई ती कुराहरूसँग तुलना गर्नू र तीबारे सङ्गति गर्नू भनेर भन्‍नुभएको थियो।) मोटामोटी रूपमा कुरा त्यही हो। मानिसहरूको समूहमा ख्रीष्टविरोधीहरूले व्यवहार गर्ने आदर्शवाक्य के हो भनी हामीले पछिल्‍लोपटक सङ्गति गरेका थियौँ? के त्यसले तँलाई केही छाप पारेन र? (तिनीहरूको आदर्श वाक्य हो, “मैले प्रतिस्पर्धा गर्नैपर्छ! प्रतिस्पर्धा गर्नैपर्छ! प्रतिस्पर्धा गर्नैपर्छ!”) तँलाई यो कुरा याद रहेछ। तैँले कसरी यो याद गर्न सकिस्? (किनभने परमेश्‍वरले भन्‍नुभएको “मैले प्रतिस्पर्धा गर्नैपर्छ! प्रतिस्पर्धा गर्नैपर्छ! प्रतिस्पर्धा गर्नैपर्छ!” भन्‍ने ख्रीष्टविरोधीहरूको यो आदर्शवाक्य मैले आफै पनि प्रायजसो प्रकट र खुलासा गरिरहने कुरा हो। यसका साथै, परमेश्‍वरले गर्नुभएको सङ्गतिको भाव निकै स्पष्ट थियो, र परमेश्‍वरले जुन तरिकाले यी वचनहरू व्यक्त गर्नुभएको थियो त्यो मेरो आफ्नै हृदयको स्थितिसँग मिल्थ्यो, त्यसैले यसले मलाई निकै गहन प्रभाव पार्‍यो।) कहिलेकाहीँ, जब म ख्रीष्टविरोधीहरूका विविध प्रकटीकरण र तिनीहरूका विभिन्‍न प्रकारका प्रकृति सारबारे सङ्गति र चिरफार गर्छु, तब म केही दैनिक भाषा, साथै मानिसहरूलाई स्विकार्न सजिलो हुने, र मानिसहरूमा गहन छाप पार्ने निश्‍चित भाव र विधिहरू प्रयोग गर्छु, र वास्तविक जीवनसँग निकै मिल्ने केही उदाहरण पनि प्रयोग गर्छु। यसो गर्दा यसले साँच्‍चै नै मानिसहरूलाई ख्रीष्टविरोधीहरूको सार जान्‍न र आफूलाई चिन्‍न सहयोग गर्छ। यो मानिसहरूले आफूलाई चिन्‍न र आफ्नो वास्तविक जीवनमा परमेश्‍वरका वचनहरू अनुभव गर्न पनि फाइदाजनक हुन्छ, र तिनीहरूलाई यस्तो ख्रीष्टविरोधी स्वभाव परिवर्तन गर्न यो झनै फाइदाजनक हुन्छ, होइन र? (हो।) तिमीहरूले पछिल्‍लो सङ्गतिबारे याद गरेका कुरा बताएका छौ, तर पूरा विवरण यी कुराभन्दा धेरै छन्—अझै धेरै विवरण छन्। सङ्गति सुनेपछि तिमीहरूले सारांश बनाउनुपर्छ। कम्तीमा पनि, सङ्गति सुनेपछि, तिमीहरूले भेला भएर धेरैपटक यसलाई सुन्नुपर्छ, र त्यसपछि सबैले सँगै मिलेर सारांश बनाउन सक्छन्। हाम्रो पछिल्‍लो सङ्गतिबारे तिमीहरूले याद गरेका कुरा र सारांशहरू सुनेपछि, म तिमीहरूलाई भन्छु, यो अलिक थोत्रोजस्तो लाग्यो, मानौँ तिमीहरूले एक-दुई वर्ष पहिले यो सङ्गति सुनेका थियौ र यसले तिमीहरूमा कुनै छाप पार्न सकेको थिएन। तिमीहरूसँग एउटा खण्ड, वा एक-दुई वाक्य, वा एक-दुई वटा कुराको केही अवधारणा र छाप बाँकी हुन सक्छ, तर धेरैजसोमा ख्रीष्टविरोधीहरूलाई खुलासा गर्ने अझै धेरै आधारभूत ज्ञान र चिरफारबारे कुनै अवधारणा वा याद नभएजस्तो देखिन्छ। त्यसकारण, हामीले छलफल गरेका विषयहरूमा तिमीहरूले अझै धेरै मनन गर्दै एकअर्कासँग सङ्गति गर्नुपर्छ। ती कुराहरूलाई गम्भीरतापूर्वक नलिई त्यतिकै सुनेर एकातिर पन्छ्याउने काम नगर। यदि तिमीहरू त्यसो गर्छौ भने, सत्यतामा प्रवेश गर्ने तिमीहरूको गति अत्यन्तै सुस्त हुनेछ—यी प्रवचनहरूमा मनन नगरी हुँदैन। त्यसैले, तिमीहरू आफ्नो मण्डली जीवनमा यी प्रवचनहरूसित कसरी समन्वय गरेर काम गर्छौ? के तिमीहरू हरेक हप्ता आफ्‍ना भेलाहरूमा यी प्रवचनहरूबारे सङ्गति गर्छौ? कि तिमीहरू राम्रो छाप र गहन ज्ञान प्राप्त गर्न सकूँ, र त्यसपछि तीद्वारा सत्यता बुझ्न सकूँ भनेर हालैका प्रवचन र सङ्गतिहरू धेरैपटक सुन्छौ? के तिमीहरू यसो गर्छौ? (परमेश्‍वर, हरेक हप्ताका हाम्रा भेलाहरूमा हामी सुरुमा परमेश्‍वरका नयाँ सङ्गतिहरू खाने-पिउने गर्छौं।) यसका लागि मण्डली अगुवा, प्रचारक, र निर्णयकर्ताका समूहहरूमा मण्डली जीवनको इन्चार्ज रहेका मानिसहरूले जिम्मेवारी लिनुपर्छ; यसरी मात्रै मण्डलीको काम राम्रोसित गर्न सकिन्छ।

ग. आफ्नै फाइदाका लागि षड्यन्त्र रच्‍नु

१. परमेश्‍वरको घरका सम्पत्तिहरू हिनामिना गर्नु

आज हामी ख्रीष्टविरोधीहरूका हितहरूको तेस्रो खण्ड, अर्थात् फाइदाहरूबारे सङ्गति गर्नेछौँ। फाइदाहरू के-के हुन्? (आशिष्‌ र हितहरू प्राप्त गर्नु।) यो एकदमै सरल व्याख्या हो; यसको शाब्दिक अर्थ यही हो। यसमा अरू कुरा थप त—फाइदाहरू के-के हुन्? (ती मानिसहरूले आफ्नो कर्तव्य निर्वाह गर्दा वा बाह्य संसारमा काम गर्दा प्राप्त गर्न सक्‍ने भौतिक र अभौतिक हित, मनपर्दा कुरा र सुविधाहरू हुन्।) यो व्याख्या सही छ। फाइदाहरू भनेका मानिसहरूले आफ्नो तलबबाहेक प्राप्त गर्ने केही राम्रो व्यवहार हुन्, र यसमा दैनिक आवश्यकताका कुराहरू, खाना, वा कुपनजस्ता कुराहरू समावेश हुन्छन्। यी कुराहरूले कर्तव्य निर्वाह गर्दा प्राप्त हुने सुविधा र भौतिक वा अभौतिक व्यवहारलाई पनि जनाउँछन्; यी सबै कुरा फाइदाहरू हुन्। अहिले मैले यस शब्दको अर्थ के हो भनेर व्याख्या गरिसकेपछि, के तिमीहरूलाई हामीले यस खण्डमा सङ्गति गर्न लागेको क्षेत्र, उदाहरण, र प्रकटीकरणहरूबारे थाहा भयो? अहिले तिमीहरूको दिमागमा निश्‍चित मानिसहरूका व्यवहार र कार्यहरू, साथै यी कुराहरू गर्न सक्‍ने मानिसहरूको झलझली झझल्को आइरहेको होला, होइन र? तिमीहरूले सोच्‍ने सबैभन्दा पहिला मानिसहरू को हुन्? (मण्डलीको भरमा बाँच्‍न आफ्नो हैसियतको फाइदा लिने मानिसहरू।) तिनीहरू एक प्रकारका व्यक्ति हुन्। ती मानिसहरू पनि आफ्नो कर्तव्य निर्वाह गर्छन्। तिनीहरूमध्ये केहीसँग हैसियत हुन्छ, तिनीहरू विभिन्‍न स्तरका अगुवा र कामदारहरू वा सुपरिवेक्षक हुन्छन्, जबकि अरूले साधारण कर्तव्यहरू निर्वाह गर्छन्। तिनीहरू सबैमा कुन आम प्रकटीकरण हुन्छ? तिनीहरूले कर्तव्य निर्वाह गर्ने क्रममा आफ्नो देह, परिवार र आफ्नो आनन्दका लागि निरन्तर केही काम र केही कुरा गर्छन्। हरेक दिन तिनीहरू दौडधूप गर्छन् र मूल्य चुकाउँछन्, र तिनीहरू सधैँ यो काम गरेर वा यो कर्तव्य पूरा गरेर के-कस्ता इच्छित कुराहरू प्राप्त हुन्छन् भन्‍ने बारेमा ध्यान दिइरहन्छन्। तिनीहरूले यसबाट के-कस्ता सुविधा र अनुकूल व्यवहार प्राप्त गर्न सकिन्छ भन्‍ने बारेमा सधैँ योजना बनाइरहेका र हिसाबकिताब गरिरहेका हुन्छन्। यी कुराहरू थाहा भएपछि, तिनीहरूले यी कुराहरू प्राप्त गर्न जे गर्नुपर्ने हो त्यही गर्नेछन्, र अझै बढी रूपमा, तिनीहरूले अवश्य नै यी सुविधा र यी हितहरू प्राप्त गर्ने कुनै अवसर पनि गुमाउनेछैनन्। यस मामलामा, तिनीहरू निर्दयी र असंवेदनशील हुन्छन् भनेर पनि भन्‍न सकिन्छ, र तिनीहरू पक्कै पनि आफ्नो निष्ठा र मर्यादालाई पनि ध्यान दिँदैनन्। तिनीहरूलाई विश्‍वासी दाजुभाइ-दिदीबहिनीहरूले नकारात्मक रूपमा हेर्छन् भन्‍ने डर हुँदैन, र परमेश्‍वरले यसको कारणले गर्दा तिनीहरूलाई कसरी मूल्याङ्कन गर्नुहुन्छ भन्‍ने बारेमा पनि तिनीहरू अवश्य नै चिन्ता गर्दैनन्। तिनीहरू आफूले निर्वाह गरिरहेका कर्तव्यहरूबाट फाइदा कसरी लिने भनेर गुप्त रूपमा मनन र षड्यन्त्र मात्रै गर्छन् ताकि आफूले प्राप्त गर्न सक्‍ने सबै फाइदाजनक व्यवहारको आनन्द लिन सकून्। त्यसकारण, यस्ता मानिसहरूमा यस्तो सोचाइ र तर्क हुन्छ जसलाई सतही स्तरमा गलत मान्‍न सकिँदैन, अर्थात्: “परमेश्‍वरको घर मेरो परिवार हो, र मेरो परिवार परमेश्‍वरको घर हो; मेरो जे हो त्यो परमेश्‍वरको हो, र परमेश्‍वरको जे हो त्यो मेरो हो। मानिसहरूका कर्तव्यहरू तिनीहरूका जिम्मेवारी हुन्, र तिनीहरूले आफ्नो कर्तव्यबाट प्राप्त गर्न सक्‍ने सबै फाइदा परमेश्‍वरले दिनुभएका अनुग्रहहरू हुन्; मानिसहरूले तिनलाई इन्कार्नु हुँदैन, बरु उहाँबाट आएको भनी स्वीकार गर्नुपर्छ। यदि मैले ती प्राप्त गरिनँ भने, अरू कसैले प्राप्त गर्नेछ, त्यसैले म अघि बढेर यी फाइदाहरूको आनन्द लिनेछु र नम्रताको नाटक गर्नेछैनँ, र मैले अवश्य नै कुनै पनि कुरा शालीनतासाथ इन्कार्नु पर्दैन। म यी फाइदाहरूमा लागिपर्नुपर्छ र समर्पित हृदय र इमानदार मनोवृत्तिले यी कुराहरू स्विकार्न हात फैलाउनुपर्छ।” तिनीहरू त्यस्ता फाइदाहरूलाई स्वाभाविक रूपमै आफूले पाउनुपर्ने र ग्रहण गर्नुपर्ने व्यवहारको रूपमा हेर्छन्; यो त कुनै व्यक्तिले काम गर्दा अनि समय र मेहनत लगाउँदा, प्राप्त गर्ने तलब र इनाम, पाउनुपर्ने उचित कुरा हो भन्‍ने उसलाई लागेजस्तै हो। त्यसकारण, तिनीहरूले यी कुराहरू हिनामिना गरे पनि र यिनैमा लागिपरेर यी फाइदाहरू प्राप्त गरे पनि, यसलाई गलत वा परमेश्‍वरले घृणा गर्ने कुराका रूपमा हेर्दैनन्, न त विश्‍वासी दाजुभाइ-दिदीबहिनीहरूले तिनीहरूबारे कुनै राय राख्छन् कि राख्दैनन् भनेर नै वास्ता गर्छन्। ख्रीष्टविरोधीहरू यी सबै कुराको आनन्द लिन्छन्, यी कुरामै लागिपर्छन्, र अझै बढी रूपमा, हरदिन आफ्नो हृदयमा यी सबै कुराका लागि युक्ति गर्छन्, मानौँ त्यसो गर्नु नै पूर्ण रूपमा सही र स्वभाविक कुरा हो। ख्रीष्टविरोधीहरूले आफ्नो कर्तव्य निर्वाह गर्ने नियमित अवस्था यही हो, र यही नै ख्रीष्टविरोधीहरूले आफ्नो कर्तव्य निर्वाह गर्दा आफ्ना व्यक्तिगत हितहरूका लागि षड्यन्त्र गर्ने नियमित अवस्था पनि हो। त्यसोभए, ख्रीष्टविरोधीहरूको मानसिकता के हो? “मानिसहरूले आफ्नो कर्तव्य निर्वाह गर्दा, यसको सट्टा केही कुरा प्राप्त गर्ने प्रयास गर्नुपर्छ। मैले यो कर्तव्य निर्वाह गर्न आफ्नो परिवार त्यागेको हुनाले, अनि परमेश्‍वर र उहाँको घरका लागि आफ्नो मेहनत, ऊर्जा, र समय दिएको हुनाले, आफूले चाहेको सबै राम्रो व्यवहारको आनन्द लिन पाउनुपर्छ।” ख्रीष्टविरोधीहरू यी सबै कुरालाई आफूले स्वाभाविक रूपमै पाउन योग्य कुरा, र मानिसहरू यी कुराहरूमा लागिनपरे पनि परमेश्‍वरले दिनुपर्ने कुराका रूपमा हेर्छन्। यही नै ख्रीष्टविरोधीहरूको दृष्टिकोण हो। त्यसकारण, आफ्नो कर्तव्य निर्वाह गर्ने क्रममा, तिनीहरूले निरन्तर फाइदाहरूका लागि मेहनत गरिरहेका हुन्छन्, र अरू कसैले तीमध्ये एउटा फाइदा लगिदेला, र तिनीहरूका लागि थोरै मात्र बाँकी रहला भन्‍ने कुराको सधैँ डर मान्छन्। यो ख्रीष्टविरोधीहरूले आफ्नो कर्तव्य निर्वाह गर्ने अवस्था हो। कर्तव्य निर्वाह गर्नुपछाडिका तिनीहरूका सबै अभिप्राय, मनसाय, र उद्देश्यहरूको आधार अन्ततः के हुन्छ? यी सबै कुराको आधार आफू एकदमै मूर्ख मात्रै होइएला र जीवनको कुनै अर्थ नहोला भन्‍ने सोच्दै आफ्नै लागि सबै फाइदा प्राप्त गर्न षड्यन्त्र गर्नु हो। ख्रीष्टविरोधीहरूको मानसिकता यही हो।

ख्रीष्टविरोधीहरूको प्रकृति वा सत्यतालाई प्रेम नगर्ने तिनीहरूको प्रकटीकरणलाई परमेश्‍वरले जसरी खुलासा गर्नुभए पनि, तिनीहरू यी अभिप्राय र पछ्याइहरू त्याग्दैनन्; तिनीहरू निरन्तर फाइदाहरूमै लागिपर्छन्। उदाहरणका लागि, कतिपय मानिसहरूले अतिथि-सत्कार गर्ने कर्तव्य पूरा गर्न सुरु गरेपछि, मण्डली वा दाजुभाइ-दिदीबहिनीहरूले ती अतिथि सत्कारक निवासलाई केही खाना वा उपकरणहरू किनिदिन्छन् वा केही पैसासमेत प्रदान गर्छन्। यदि यो कर्तव्य निर्वाह गर्ने व्यक्ति ख्रीष्टविरोधी हो भने, उसले आफ्ना लागि प्राप्त गर्न प्रयास गर्ने चिताएका कुराहरू छोटामोटा उपहारजस्ता मामुली कुरा हुँदैनन्। तिनीहरू भन्छन्, “मैले यी दाजुभाइ-दिदीबहिनीहरूलाई खान-बस्‍न दिन मेरो घर दिइरहेको छु, र तिनीहरूले कर्तव्य निर्वाह गर्दा तिनीहरूका लागि सेवा प्रदान गरिरहेको छु, त्यसकारण परमेश्‍वरको घरले अवश्य नै सबै सामग्री र पैसा प्रदान गर्नुपर्छ। मैले तिमीहरू सबैलाई मेरो घर प्रदान गरिरहेको र खाना पकाइदिइरहेको छु र तिमीहरूको सुरक्षाको ग्यारेन्टी दिइरहेको छु; त्यो त पहिले नै राम्रो कुरा हो। बाँकी कुराको हकमा—तिमीहरूले जे खान्छौ, पिउँछौ, र प्रयोग गर्छौ—त्यो मण्डलीले नै प्रदान गर्नुपर्छ।” मण्डलीले नै यी कुराहरू प्रदान गर्नुपर्छ भन्‍ने कुरा वास्तवमा गलत होइन, तर यहाँ म ख्रीष्टविरोधीहरूले कसरी अतिथिसत्कार गर्ने कर्तव्य पूरा गर्छन् र अरूले कसरी साँचो रूपमा यो कर्तव्य निर्वाह गर्छन् भन्‍नेबीचको भिन्‍नताबारे सङ्गति गर्न चाहन्छु। जब ख्रीष्टविरोधीहरू अतिथिसत्कार गर्ने कर्तव्य पूरा गर्छन्, तब यसलाई जे देखिन्छ त्यस रूपमा मात्रै लिनु हुँदैन; तिनीहरूसित गुप्त मनसायहरू हुन्छन्। तिनीहरू सोच्छन्, “म यो अतिथिसत्कारको कर्तव्य निर्वाह गरिरहेको छु, त्यसकारण मैले यसबाट केही फाइदा लिन षड्यन्त्र रच्‍नुपर्छ। मण्डलीले केही खाना र अरू आवश्यकताहरू प्रदान गरिरहेको छ, त्यसकारण मेरो परिवारका सदस्यहरूले पनि दाजुभाइ-दिदीबहिनीहरूसँगै ती खाना खान र ती सबै कुरा चाहेअनुसार प्रयोग गर्न पाउनुपर्छ। मेरो परिवार परमेश्‍वरको घरको हो, त्यसकारण जुन कुरा परमेश्‍वरको घरको हो, त्यो मेरो परिवारको पनि हो।” ख्रीष्टविरोधीहरू यस्तै मनोवृत्तिले कर्तव्य निर्वाह गर्छन्, होइन र? (हो।) त्यसकारण, कतिपय मानिसले अतिथिसत्कार गर्ने कर्तव्य पूरा गर्न थालेपछि, तिनीहरूको हृदय परिवर्तन हुन थाल्छ, तिनीहरूले निरन्तर दाजुभाइ-दिदीबहिनीहरूलाई खान-बस्‍न दिँदा प्रयोग गरिने भौतिक कुराहरू र पैसाबारे विचार गरिरहेका हुन्छन्, र यदि कसैले यी कुरालाई ध्यान दिएर हेरिरहेका छैनन् भने, यी ख्रीष्टविरोधीहरूका लागि केही फाइदा प्राप्त गर्ने अवसर आइहाल्छ। कस्तो अवसर? तिनीहरू गुप्त रूपमा यस्तो हिसाब लाउँछन्, “एक व्यक्तिले दिनमा यति खर्च गर्छ, त्यसकारण जति पैसा बाँकी हुन्छ, त्यो म मण्डलीलाई फर्काउँदिनँ; म त्यो आफ्नै लागि राख्‍नेछु। कम्तीमा पनि यो मैले कमाएको पैसा हो, त्यसकारण यसलाई आफैसित राखेकोमा कसैले पनि मलाई दोष दिन सक्दैन; अवश्य नै, यो मैले पाउनुपर्ने कुरा नै हो!” त्यसपछि तिनीहरूले बाँकी रहेको पैसा आफ्नै खल्तीमा राख्छन्। कति ख्रीष्टविरोधीहरू त दाजुभाइ-दिदीबहिनीहरूले दान दिएका वा परमेश्‍वरको घरले प्रदान गरेका केही भौतिक कुरा आफ्नै लागि राख्‍न हरकिसिमका बहानाहरू बनाउन खोज्छन्। कति ठाउँमा त दाजुभाइ-दिदीबहिनीहरू फेरि त्यहाँ बस्न जाँदा, ओछ्यानको गद्दा, सिरानी र तन्‍ना हुँदैनन्, खानामा मासु र सागसब्जी हुँदैनन्, र तिनीहरूले यसबारे सोध्दा, यी ख्रीष्टविरोधीहरू यसो भन्छन्, “लामो समयसम्म खाना राख्यो भने, यसको स्वाद त्यति मिठो हुँदैन, त्यसकारण हामीले खायौँ।” के यी लोभी मानिसहरू होइनन् र? (हुन्।) परमेश्‍वरको घरले प्रदान गर्ने भौतिक कुराहरू, साथै दाजुभाइ-दिदीबहिनीहरूले अतिथि-सत्कारक निवासका लागि किनेका कुराहरू यी ख्रीष्टविरोधीहरूको हातमा पर्नेबित्तिकै, ती तिनीहरूको स्वामित्वका वस्तु बन्छन्; तिनीहरू आफूखुसी ती प्रयोग गर्छन् वा खान्छन्, वा तिनलाई प्रत्यक्ष रूपमा आफ्नै सम्पत्तिका रूपमा लिन्छन् र लुकाउँछन्। दाजुभाइ-दिदीबहिनीहरू फेरि त्यहाँ जाँदा, ती कुराहरू कहीँ देखिँदैनन्। यदि मण्डलीले फेरि यी ख्रीष्टविरोधीहरूको निवासस्थान प्रयोग गर्नुपर्‍यो भने, फेरि ती कुराहरू किन्न पैसा खर्च गर्नुपर्छ, र दाजुभाइ-दिदीबहिनीहरूले ती कुराहरू फेरि तिनीहरूको घरमा ल्याउनुपर्छ। यो देख्दा, ख्रीष्टविरोधीहरू खुसी हुन्छन्, र सोच्छन्, “परमेश्‍वरमा विश्‍वास गर्नु पक्कै पनि राम्रो कुरा हो! म अरू कुनै काम गरेर यति चाँडो धनी हुन सक्दिनँ; विभिन्‍न कुरा प्राप्त गर्ने सबैभन्दा सहज तरिका यही हो। साथै, मण्डलीका यी सामानहरू हराए भनेर पुलिसलाई रिपोर्ट गर्ने आँट कसैले गर्दैन; मेरो बारेमा रिपोर्ट गर्ने प्रयास भयो भने, म नै पहिले रिपोर्ट गरिदिनेछु! त्यसकारण तिमीले गर्न सक्‍ने एउटै कुरा भनेको चुपचाप बस्नु र सहनु हो, यसबारे गुनासो गर्ने तिम्रो कुनै ठाउँ छैन। मैले यी कुराहरू आफ्नो स्वामित्वमा लिएँ र यो खानेकुरा खाइदिएँ। तिमी मलाई के गर्न सक्छौ? परमेश्‍वर पक्षपात गर्नुहुन्न। मैले दाजुभाइ-दिदीबहिनीहरूलाई खान-बस्‍नका लागि आफ्नो घर दिइरहेको छु, त्यसैले मैले दिएको योगदान त्यही हो, र यसका लागि परमेश्‍वरले मलाई याद गर्नुहुनेछ। मैले थोरै लिँदा केको डर मान्‍ने? यो त मैले पाउनुपर्ने कुरा नै हो! यो कुरा केही मात्रामा खाँदा केको डर? तिमीहरू जे खान पाउँछौ, के त्यो मैले खान नपाउने? तिमीहरू परमेश्‍वरको घरका सदस्य हौ भने, म पनि होइनँ र? म यस परिस्थितिबाट फाइदा मात्रै लिनेछैनँ, म त आफै पनि ती कुरा खानेछु र एक्लै भोजन गर्नेछु!” आफ्‍नो कर्तव्यप्रति ख्रीष्टविरोधीहरूको मनोवृत्ति यस्तै हुन्छ। आफ्नो कर्तव्य निर्वाह गर्दा, तिनीहरूको उद्देश्य ती कुराहरू प्राप्त गर्ने हुन्छ, र तिनीहरू ती कुराहरूलाई सबैभन्दा ठूलो फाइदाका रूपमा हेर्छन्, अनि यसो भन्छन्, “यी कुराहरू परमेश्‍वरले दिएका सबैभन्दा ठूला अनुग्रह हुन्; यो अनुग्रहभन्दा ठोस कुरा अरू केही छैन, र यो आशिष्‌भन्दा वास्तविक र ठोस रूपमा फाइदाजनक अरू केही छैन। यो एकदम राम्रो कुरा हो! सबैले ‘परमेश्‍वरमा विश्‍वास गर्नुको अर्थ यस जीवनमा सय गुणा र आउँदो जीवनमा अनन्त जीवन प्राप्त गर्नु हो’ भनेर भन्छन्; यसले यो भनाइ पूरा गर्छ। अहिले मैले यस आशिष्‌को पूर्वस्वाद लिइरहेको छु। यो साँच्‍चै नै परमेश्‍वरको अनुग्रह हो!” त्यसकारण, परमेश्‍वरको घरका कुराहरू आफ्नो स्वामित्‍वमा लिन, र निर्दयी तरिकाले तिनलाई आफ्नै बनाउन ख्रीष्टविरोधीहरूलाई कुनै डर हुँदैन। ख्रीष्टविरोधीहरू परमेश्‍वरको घरका ती सम्पत्तिहरूलाई कसरी हेर्छन्? तिनीहरू तिनलाई गैरविश्‍वासी संसारको सार्वजनिक सम्पत्तिजस्तै ठान्छन्; तिनीहरू सबै लोभी हुन्छन्, तिनीहरू सबै परमेश्‍वरको घरका कुराहरू आफ्नै लागि लिन चाहन्छन्, तैपनि अझै तिनीहरू यी कुराहरूलाई कर्तव्य निर्वाह गर्दा आफूले प्राप्त गर्नुपर्ने अनुग्रह र आशिष्‌हरू हुन् भन्‍ने विश्‍वास गर्छन्। यसका साथै, तिनीहरू यसबारे कहिल्यै कुनै पछुतो वा लाज महसुस गर्दैनन्, न त आफूमा दुष्टता रहेको वा निष्ठाको कमी भएको नै पहिचान गर्छन्। यीमध्ये कति ख्रीष्टविरोधीहरू त बढ्दो रूपमा लोभी र महत्त्वाकाङ्क्षीसमेत बन्छन्। अतिथिसत्कार गर्ने कर्तव्य पूरा गर्ने क्रममा, तिनीहरू कहिल्यै आफ्नो कार्यलाई परमेश्‍वर घृणा गर्नुहुन्छ वा आफ्नो कार्यले उहाँलाई चिढ्याउँछ भन्‍ने सोच्दैनन्। बरु, तिनीहरू मनमा हिसाबकिताब र तुलना गरिरहन्छन्, र सोच्छन्, “त्यस परिवारले पाहुना राख्‍ने काम गर्‍यो र ती कुराहरू पायो। यदि मैले पनि तिनै मानिसहरूलाई पाहुना राखेँ भने, मैले पनि उचित रूपमा ती कुराहरू पाउनुपर्नेछ। त्यो घरवाला मभन्दा बढी सहजतामा जिउँछ, र उसले मिठो खाना पनि खान्छ। मैले पनि त्यस्तो फाइदा कसरी नउठाएको होला?” तिनीहरू यी कुराहरूका लागि पनि हिसाबकिताब र प्रतिस्पर्धा गर्छन्। अवसर आउनेबित्तिकै, तिनीहरू निर्दयी हुन्छन् र यसलाई कदापि छोड्दैनन्। त्यसैले, अतिथिसत्कारको कर्तव्य पूरा गरिरहँदा, ख्रीष्टविरोधीहरू लोभ गर्छन् र आफूले सक्‍ने जुनसुकै कुरा हातमा लिन खोज्छन्—चाहे त्यो एक जोडी इनसोलजस्तो सानो कुरादेखि परमेश्‍वरको घरले किनेको उपकरणजस्तो ठूलो कुरा नै किन नहोस्। तिनीहरू कर्तव्य निभाउने अवसरको फाइदा उठाएर आफ्ना लागि विभिन्‍न कुरा लिन, परमेश्‍वरको घरको सम्पत्ति दुरुपयोग गर्न हरेक बहाना बनाउँछन् र उपायहरू रच्छन्, तर तिनीहरूले यो काम परमेश्‍वरको घरको सम्पत्ति रक्षा गर्न मात्रै गरिरहेका हुन्छन्, र यी कुराहरू कर्तव्य पूरा गर्दा आफूले पाउनुपर्ने कुरा मात्रै हुन् भनेर लाज नमानी भन्छन्। परमेश्‍वरमा विश्‍वास गर्ने र उहाँलाई पछ्याउने मानिसहरूमाझ यस्ता कुराहरू हुने गर्छन्।

ख्रीष्टविरोधीहरूले अतिथिसत्कार गर्ने कर्तव्य पूरा गरिरहेको बेला, बाहिरी रूपमा आफूलाई लोभ नगर्ने वा सरसामान लिन नखोज्‍ने व्यक्तिजस्तो रूपमा प्रस्तुत गर्न सक्छन्, दाजुभाइ-दिदीबहिनीहरूलाई अतिथि-सत्कार गरेकामा कुनै पैसा लिन नमान्न सक्छन्, र काम नलाग्‍ने वस्तुहरूलाई समेत देख्‍नेबित्तिकै हतार-हतार सुरक्षित राख्न सक्छन्। तैपनि, परमेश्‍वरको घरका बहुमूल्य कुराहरूको हकमा भने, तिनीहरू ती कुराहरूलाई त्यतिकै छोड्दैनन्। तिनीहरूले सायद एक युआन मूल्य बराबरको कुरा फिर्ता दिनेछन् होला, तर सय युआन, हजार युआन, दश हजार युआन, वा अझै बहुमूल्य कुनै पनि कुरालाई भने, आफ्ना लागि दह्रिलो गरी खल्तीमा राख्‍नेछन्। कति मानिसहरूको हकमा चाहिँ, तिनीहरूले परमेश्‍वरको घरका सम्पत्तिहरूको हेरचाह गरिरहेका बेला स्थानीय स्तरमा खतरनाक परिस्थिति पैदा हुन्छ, र तिनीहरूले यो काम गरिरहेको थाहा भएका मानिसहरू सायद अरू ठाउँ भाग्छन् वा पक्राउ पर्छन्, त्यसकारण तिनीहरूले सुरक्षित राखेका यी सम्पत्तिहरूबारे तिनीहरूलाई बाहेक अरू कसैलाई थाहा हुँदैन—यस्ता परिस्थितिमा नै मानिसहरूको जाँच हुन्छ। परमेश्‍वरमा साँचो विश्‍वास गर्ने, सत्यतालाई प्रेम गर्ने र परमेश्‍वरको डर मान्ने हृदय भएका मानिसहरू सधैँ आफ्नो कर्तव्यमा लागिरहन्छन्, र ती सम्पत्तिहरू हिनामिना गर्नेबारे तिनीहरूको कुनै विचार वा सोचाइ हुँदैन। तैपनि ख्रीष्टविरोधीहरू यस्ता हुँदैनन्; तिनीहरूले ती सम्पत्तिहरू आफ्नै लागि लिन दिमाग खियाएर हरउपाय सोच्छन्। आफूले ती सम्पत्तिहरू रक्षा गरिरहेको थाहा भएका मानिसहरूलाई केही हुनेबित्तिकै, ख्रीष्टविरोधीहरू गुप्त रूपमा मनमनै खुसी हुन्छन् र आनन्दले उफ्रनेसमेत गर्छन्। तिनीहरू कुनै डर नमानी तुरुन्तै ती सम्पत्ति आफै लिन्छन्, तिनीहरूलाई कुनै आत्मग्लानि वा दोषी महसुस हुनु त परको कुरा हो। कति ख्रीष्टविरोधीहरू त ती सम्पत्ति आफ्नै घरखर्चमा प्रयोग गर्छन् र आफ्‍नो इच्छाअनुसार तिनको ठाउँठेगान लाउँछन्, कतिले चाहिँ तुरुन्तै आफ्नो घरका लागि आफूले चाहेका कुराहरू किन्न त्यो पैसा प्रयोग गर्छन्, अनि कतिले चाहिँ त्यो पैसा सिधै आफ्नो ब्याङ्क खातामा हाल्छन् र आफ्नै लागि राख्छन्। अनि जब दाजुभाइ-दिदीबहिनीहरू ती सम्पत्ति सङ्कलन गर्न जान्छन्, तब के ख्रीष्टविरोधीहरूले आफूले गरेको कुरा स्विकार्न सक्छन् त? ख्रीष्टविरोधीहरू कहिल्यै कदापि स्वीकार गर्दैनन्। परमेश्‍वरमा विश्‍वास गर्नु र कर्तव्य निर्वाह गर्नुपछाडि रहेको तिनीहरूको उद्देश्य आफूले चाहेका कुराहरू प्राप्त गर्नु हो, र तिनीहरूले चाहेका ती कुराहरूमा परमेश्‍वरका भेटी, परमेश्‍वरको घरका सम्पत्ति, र दाजुभाइ-दिदीबहिनीहरूका व्यक्तिगत सम्पत्तिहरूसमेत पर्छन्। त्यसैले, ख्रीष्टविरोधीहरू लोभ, इच्छा, र व्यक्तिगत महत्त्वाकाङ्क्षाका साथ आफ्नो कर्तव्य निर्वाह गर्छन्; तिनीहरू सत्यता पछ्याउन, परमेश्‍वरको न्याय र सजाय स्विकार्न, वा परमेश्‍वरको मुक्ति स्विकार्न आएका हुँदैनन्, बरु सबै फाइदा, सबै सुविधा, र सबै सम्पत्ति प्राप्त गर्न आएका हुन्छन्। के भन्‍न सकिन्छ भने ती मानिसहरू लोभ र इच्छाले भरिएका हुन्छन्। तिनीहरू आफ्नो हृदय केमा केन्द्रित गर्छन्? तिनीहरूले परमेश्‍वरको घरका सम्पत्तिहरूमा हृदय केन्द्रित गर्छन्। त्यसकारण जब तिनीहरू अतिथिसत्कार गर्ने कर्तव्य पूरा गर्छन्, तब तिनीहरू परमेश्‍वरको घरले कसका लागि के किन्छ, परमेश्‍वरको घरले कसलाई कति पैसा दिन्छ, र अतिथिसत्कार गर्ने कर्तव्य निर्वाह गर्दा निश्‍चित मानिसहरूले परमेश्‍वरको घर र दाजुभाइ-दिदीबहिनीहरूबाट कति ठूला फाइदा र कुन-कुन इच्छित कुराहरू प्राप्त गर्छन् भन्‍ने कुरामा ध्यान दिन्छन्—तिनीहरूले आँखा लाउने कुराहरू यिनै हुन्। यदि तिनीहरूलाई साधारण दाजुभाइ-दिदीबहिनीहरूलाई बास दिन लगाइयो र त्यसो गरेर तिनीहरूले कुनै पनि इच्छित कुरा प्राप्त गर्न सक्दैनन् भने, तिनीहरूले त्यो काम गर्न नपरोस् भनेर हरकिसिमका बहानाहरू बनाउनेछन्। तर माथिल्लो अगुवालाई बास दिन लगाइयो भने, तुरुन्तै तिनीहरूको मनोवृत्ति १८० डिग्री मोडिन्छ र परिवर्तन हुन्छ, अनि तिनीहरू मुस्कुराइरहन्छन्, र व्यग्रतासाथ त्यस अगुवाको प्रतीक्षा गर्छन्; तिनीहरूलाई आफ्ना घरमा यो “गतिलो” पाहुनालाई स्वागत गर्न साह्रै हतार हुन्छ, र तिनीहरू यस अगुवालाई परमेश्‍वरलाई जस्तै पूजा गर्छन्। तिनीहरूलाई लाग्छ तिनीहरूको चिठ्ठा परेको छ, तिनीहरूको दुहुनो गाई आएको छ, र यदि तिनीहरूले यो अवसर गुमाए भने धनी बन्‍ने तिनीहरूको मौका गुम्‍नेछ, त्यसकारण तिनीहरूले यसलाई कसरी आफ्‍नो हातबाट फुत्कन दिन सक्छन् र? परमेश्‍वरको घरका सम्पत्तिहरू हिनामिना गर्ने लोभ, इच्छा, उत्प्रेरणा र अभिप्राय लिएर, तिनीहरू आफ्ना चाहनाहरू पूरा गर्न सक्‍ने यो कर्तव्य स्वीकार गर्छन्—यसमा तिनीहरूको अन्तिम उद्देश्य के हो? के यो आफ्‍नो कर्तव्य राम्ररी पूरा गर्नु हो? के यो दाजुभाइ-दिदीबहिनीहरूलाई राम्ररी खानबस्‍न दिनु हो? के यो आफ्‍नो बफादारी अर्पण गर्नु हो? के यो सत्यता प्राप्त गर्नु हो? होइन, यीमध्ये कुनै पनि होइन; तिनीहरू त आफ्ना इच्छित कुराहरू प्राप्त गर्न यो अवसर प्रयोग गर्न चाहन्छन्। तिनीहरू साधारण मानिसहरूलाई खानबस्‍न दिँदैनन्, तर हैसियत भएका अगुवा वा कामदारलाई स्वागत गर्नुपर्छ भन्‍ने सुन्‍नेबित्तिकै, तिनीहरू त्यसमा लागिपर्छन्, र त्यसपछि आफ्ना लागि हरप्रकारका दैनिक आवश्यकताका सरसामान र घरमा चाहिने उपकरणहरू परमेश्‍वरको घरलाई किन्न लगाउन विभिन्‍न बहानाहरू बनाउँछन्, र यसो भन्छन्, “अगुवाहरू यहाँ बस्‍न आउँदा खराब अवस्थामा बस्नु हुँदैन। के खानबस्‍न सहज बनाउन सबै तयारी गर्नु पर्दैन र? हामी परमेश्‍वरको घरले प्रदान गर्ने कुराहरू उपयोग गर्दैनौँ; यदि हामीले आनन्द उपयोग गऱ्यौँ नै भने पनि, अगुवाहरूको सेवा गर्ने क्रममा मात्र यसो गरिरहेका हुन्छौँ। साथै, यदि कुनै अगुवा आए भने, उनलाई यहाँ दैनिक रूपमा खाइने खाना खाने बानी हुँदैन होला। अगुवाहरूले हरदिन धेरै कुराको व्यवस्थापन गर्नुपर्छ, र यदि उनी अस्वस्थ भए भने, के हामी बासदाताका रूपमा आफ्‍नो कर्तव्यमा लापरवाह भएजस्तै हुँदैन र? त्यसकारण, मण्डलीले अगुवाहरूका लागि दिनमा तीनपटक खाना तयार गर्नुपर्छ। हामीले तिनीहरूका लागि दूध, रोटी, अण्डा, र हरप्रकारका सागसब्जी, फलफूल, माछामासु, र स्वास्थ्य सामग्रीहरू तयार राख्‍नुपर्छ।” के यो राम्रो र विचारशील सोच होइन र? ख्रीष्टविरोधीहरू बोल्दा मानव भाषा झैँ सुनिने भाषा ठूलो स्वरमा बोल्छन्, तर के तिनीहरूले साँच्‍चै आफ्नो हृदयमा अगुवाहरूबारे विचार गरिरहेका हुन्छन् त? तिनीहरूको गुप्त उद्देश्य वास्तवमा के हुन्छ? तिनीहरूको उद्देश्य त्यति सरल हुँदैन। तिनीहरू गरिब हुन सक्छन् र तिनीहरूले पहिले कहिल्यै मीठो कुरा खाएका वा देखेका नहुन सक्छन्, त्यसैले तिनीहरू यस अवसरलाई अनुभवहरू हासिल गर्न, धनीहरूले जस्तै जिउन, सबै आधारभूत आवश्यकताहरू भएको जीवन जिउन, आफ्नो स्वास्थ्य हेरचाह गर्न, साधारण मानिसहरूले खान नसक्‍ने कुराहरू खान र साधारण मानिसहरूले प्राप्त गर्न नसक्‍ने व्यवहारको आनन्द लिन प्रयोग गर्न चाहन्छन्। त्यसैले त तिनीहरूको सोच यति विचारशील देखिन्छ। तर तिनीहरूको त्यस विचारशीलतापछाडि के कुरा लुकेको हुन्छ? तिनीहरू आफ्ना खातिर षड्यन्त्र गर्न चाहन्छन्, यी कुरा प्राप्त गर्न, यी कुरा हत्याउन चाहन्छन्, र तिनीहरूले अवश्य नै आफ्नो षड्यन्त्रका हरेक पक्षबारे विचार गरिरहेका हुन्छन्—अरू कसैका लागि तिनीहरू यसो गर्दैनन्। अनि जब यी ख्रीष्टविरोधीहरूले अगुवालाई स्वागत गर्छन्, तब तिनीहरूले साँच्‍चै नै सुखी जीवन जिउँछन्। त्यसपछि, तिनीहरू सोच्छन्, “यसरी जिउँदा कति रमाइलो हुने रहेछ, तर यी कुराहरू वास्तवमा मेरा होइनन्। यी कुराहरू कहिले मेरा होलान्? यदि मैले यस अगुवालाई बिदा गरेँ भने, यी कुराहरूको आनन्द लिन पाउँदिनँ, तर मैले उसलाई बिदा नगरूँ भने, मसँग वास्तवमै उसलाई खानबस्‍न दिइरहने सदिच्छा छैन। यदि मेरा यी इच्छित कुराहरू नभएका भए, मैले कुनै पनि हालतमा यो कर्तव्य निर्वाह गर्नेथिइनँ। हरदिन, म बिहानै उठ्नुपर्छ र ढिलो सुत्नुपर्छ, म निरन्तर डरको स्थितिमा रहनुपर्छ, र मैले उसको टहल गर्नुपर्छ। अहिले त मलाई सधैँ लाग्छ, यो कर्तव्य निर्वाह गर्दा प्राप्त गर्नेभन्दा गुमाउने कुरा धेरै छ, र यसबाट प्राप्त हुने फाइदा र आनन्दहरू पर्याप्त छैनन्। यदि यो अगुवा लामो समयसम्म यहाँ बसिरह्यो भने, मैले के गर्ने? मैले उसलाई बिदा गर्ने उपाय खोज्नुपर्छ, त्यसपछि मेरो घरमा फेरि शान्ति र एकान्त छाउनेछ।” के मानिसहरू यस्तै सोच्छन्? के सामान्य मानवता भएका र साँचो रूपमा कर्तव्य निभाउने मानिसहरू यसरी सोच्छन्? (सोच्दैनन्।) ख्रीष्टविरोधीहरूले चाहिँ यस्तै सोच्छन्। तिनीहरूले प्राप्त गर्ने इच्छित कुराहरू वा फाइदाहरू जति नै ठूला भए पनि, तिनीहरूको लोभ र इच्छा कहिल्यै पूरा हुन सक्दैन; तिनीहरू अतृप्त हुन्छन्, तिनीहरू आफूले केही प्राप्त गरेको छैनँ भन्‍ने सोच्छन्, र तिनीहरू यो कर्तव्य निभाउनु आफूले गर्नुपर्ने काम हो भन्‍ने सोच्दैनन्। यसको विपरीत, तिनीहरू यो थप बलिदान र मूल्य हो भन्‍ने सोच्छन्। तिनीहरूले जति धेरै कुरा वा जति ठूला फाइदाहरू प्राप्त गरे नि, तिनीहरूलाई आफूले गुमाएको छु भन्‍ने लाग्छ र तिनीहरू आफूबाट परमेश्‍वरको घरले फाइदा लिइरहेको छ, दाजुभाइ-दिदीबहिनीहरूले फाइदा लिइरहेका छन्, तर आफूले यसबाट आफूले इच्छा गरेका केही पनि प्राप्त गरिरहेको छैनँ भन्‍ने सोच्छन्। समय बित्दै जाँदा, तिनीहरूलाई ती इच्छित कुराहरूले सन्तुष्ट पार्न र तिनीहरूको लोभ तृप्त पार्न सक्दैनन् भन्‍ने लाग्छ। अब भन् त, यी ख्रीष्टविरोधीहरूमा कस्तो मानवता हुन्छ? के तिनीहरूमा कुनै मानवता हुन्छ? (हुँदैन।) अनि के मानवता नभएका मानिसहरूमा विवेक हुन्छ? के तिनीहरूले साँचो रूपमा कर्तव्य पूरा गर्ने इच्छा, साथै नम्र बन्‍ने, निष्ठावान् हुने, र साँचो रूपमा आफूलाई लगाउने इच्छा बोकेर कर्तव्य निर्वाह गर्न सक्छन्? के तिनीहरूले कुनै पैसा नलिई, अनि कुनै पारिश्रमिक र कुनै इनाम नखोजी कर्तव्य निर्वाह गर्न सक्छन्? (सक्दैनन्।) किन सक्दैनन्? तिनीहरूमा विवेकको कुनै चेतना हुँदैन, र तिनीहरूले जति ठूला फाइदाहरू प्राप्त गरे पनि, तिनीहरू ती आफूले पाउनु नै पर्ने ठान्छन्। के यो सामान्य मानिसहरूले सोच्न नसक्‍ने र कहिल्यै नसोच्‍ने “पाउनु नै पर्ने” कुरा होइन र? के यस्तो सोचाइ र मनोवृत्तिमा कुनै लाजको बोध हुन्छ? (हुँदैन।) के लाजको बोध नभएका मानिसहरूमा कुनै मानवता हुन्छ? यो कुराले ख्रीष्टविरोधीहरूको एउटा प्रकृति खुलासा गर्छ, र त्यो लाज वा विवेकहीन बन्‍ने प्रकृति हो।

लाज विहीन मानिसहरू कस्ता मानिसहरू हुन्? मानवजातिका कस्ता प्रकारका मानिसहरूमा कुनै लाज हुँदैन? (मनोविदलता भएका मानिसहरूमा।) मानसिक रोगी मानिसहरूमा कुनै लाज हुँदैन, सबैले तिनीहरूलाई नै हेरिरहेका छन् भन्‍नेसमेत थाहा नपाई तिनीहरू सडकमा नाङ्गै दौडन्छन्, र तिनीहरू सायद लुगा लगाएकाहरूलाई समेत खिसी गर्दै यसो भन्छन्, “हेर त तिमीहरूलाई लुगा लगाउन कति समस्याजनक छ। म लुगा नलगाई सडकमा दौडिरहेको छु, र मलाई यति धेरै स्वतन्त्र र बन्धनमुक्त महसुस हुन्छ!” के लाज विहीन हुनु भनेको यही होइन र? (हजुर, हो।) लाज विहीन हुनु भनेको यही हो। लज्जाहीन मानिसहरूमा विवेकको कुनै चेतना हुँदैन र तिनीहरू मानसिक रूपमा बिरामी हुन्छन्; तिनीहरू अरू सबैलाई बेफाइदा गराएर फाइदा लिन्छन्, अरूको जुनसुकै कुरा लिन चाहन्छन्, तिनीहरूको लोभ र इच्छाले सामान्य मानव चेतनाको दायरा पार गरेको हुन्छ—तिनीहरू आफूलाई नियन्त्रण गर्न नसक्‍ने अवस्थामा पुगेका हुन्छन् र तिनीहरूमा विवेकको कुनै चेतना हुँदैन। के यस्ता मानिसहरूले सत्यता प्राप्त गर्न सक्छन्? अवश्य नै सक्दैनन्। तिनीहरू ख्याति, प्राप्ति, हैसियत र भौतिक हितहरू मात्रै पछ्याउँछन्, र तिनीहरू सत्यता कहिल्यै प्राप्त गर्दैनन्। त्यसैले, के स्वर्गको राज्यमा तिनीहरूको स्थान हुनेछ? परमेश्‍वर त्यस्ता मानिसहरूलाई मुक्ति दिने वा सिद्ध पार्ने गर्नुहुन्न। के ती मानिसहरूलाई दया गर्नुपर्छ? (पर्दैन।) यी मानिसहरूलाई त घृणा गर्नुपर्छ; तिनीहरू घिनलाग्दा, तिरस्कारपूर्ण, र तुच्छ छन्। ती मानिसहरूको चरित्र घृणित र नीच हुन्छ; तिनीहरूसँग कुनै इज्जत वा लाज हुँदैन। तिनीहरूको हृदय लोभ, महत्त्वाकाङ्क्षा, र इच्छाले भरिएको हुन्छ। तिनीहरू आफ्‍ना हितहरू प्राप्त गर्ने प्रयास गर्न कर्तव्य निर्वाह गर्ने अवसरको फाइदा मात्रै लिन चाहन्छन्, र सत्यता पटक्‍कै स्वीकार गर्दैनन्, न त सत्यता सिद्धान्तहरूअनुसार काम नै गर्छन्। जब तिनीहरू परमेश्‍वरलाई प्रार्थना गर्छन्, तब आफूले इच्छा गरेका कुराहरू, हितहरू, र परमेश्‍वरका आशिष्‌हरू पनि माग्छन्। तिनीहरू परमेश्‍वरसमक्ष आफूले कसरी कष्ट भोगेको छु र त्याग गरेको छु भनेर व्याख्या गर्छन्, तर तिनीहरू आफूले भोगेका कष्ट र चुकाएका मूल्यहरूलाई उहाँसँग सौदा गर्न, परमेश्‍वरबाट आशिष् र इनाम माग्‍न, र खुलेआम परमेश्‍वरसामु आफ्‍नो हात पसारेर आफूले चाहेको अनुकूल भौतिक लाभ माग्‍नलाई मात्रै यी कुराहरूबारे प्रार्थना गर्न परमेश्‍वरसामु आउँछन्। परमेश्‍वरसामु आउँदा तिनीहरूले व्यक्त गर्न चाहने कुराहरू भनेको तिनीहरूका गुनासो, अवज्ञा, असन्तुष्टि, वेदना, द्वेष, साथै पूरा नभएको आफ्ना लोभ र चाहनाबारे निराशा हुन्। जब परमेश्‍वर यी प्रकटीकरणहरू देख्‍नुहुन्छ, तब उहाँ तिनीहरूलाई प्रेम गर्नुहुन्छ कि घृणा गर्नुहुन्छ? (उहाँ तिनीहरूलाई घृणा गर्नुहुन्छ।) जब तिनीहरू मण्डलीको खातिर थोरै मेहनत गर्छन्, तब तिनीहरू यो घोषणा गर्न र श्रेय दाबी गर्न तुरुन्तै परमेश्‍वरसामु आउँछन्, र विभिन्‍न कर्तव्य निर्वाह गर्दा वा विभिन्‍न काम गर्दा तिनीहरूले के-कस्ता त्यागहरू गरेका छन् र के-कस्ता कुराहरू समर्पित गरेका छन् भनेर परमेश्‍वरलाई बताउँछन्; तिनीहरूलाई परमेश्‍वरले यी कुराहरूबारे थाहा पाउनुहुनेछैन, परमेश्‍वर यी कुराहरू देख्‍न सक्नुहुन्‍न, र तिनीहरूले चुकाएका मूल्यहरू परमेश्‍वरले बिर्सनुहुनेछ भन्‍ने डर लाग्छ। त्यसकारण, यी मानिसहरू परमेश्‍वरसामु दुष्ट र निकै लाज पचेका देखिन्छन्। जब तिनीहरू आफूले चुकाएका मूल्यहरू व्याख्या र घोषणा गर्न, आफूले के कुराहरू प्राप्त गर्न चाहेको हो त्यो उहाँलाई व्याख्या गर्न, र परमेश्‍वरसामु हात पसारेर आफूले चाहेका इनामहरू माग्‍नका लागि परमेश्‍वरसामु आउँछन्, तब परमेश्‍वर भन्‍नुहुन्छ, “दुष्ट काम गर्ने तिमीहरू मबाट दूर होओ।” परमेश्‍वरको मनोवृत्ति के हुन्छ? “तँजस्ता मानिसहरू मेरो अघि आउन लायक छैनन्। मलाई तँप्रति घृणा लाग्छ र तँप्रति वितृष्ण हुन्छ। मैले तँलाई चाहेको सबै कुरा दिएको छु; तैँले यस जीवनमा प्राप्त गर्न चाहेको सयगुणा प्राप्त गरिसकेको छस्। तँलाई अरू के चाहिन्छ?” परमेश्‍वर मानवजातिलाई मुख्य रूपमा जे दिन चाहनुहुन्छ, त्यो भौतिक कुरा होइन, बरु उहाँ त मानवजातिलाई सत्यता दिन चाहनुहुन्छ, ताकि सत्यताद्वारा तिनीहरूले मुक्ति प्राप्त गर्न सकून्। तैपनि, ख्रीष्टविरोधीहरू निर्लज्‍ज भई परमेश्‍वरको कामको विरोध गर्छन्, तिनीहरू सत्यता खोजी गर्दैनन्, र तिनीहरू सत्यता अभ्यास गर्दैनन्। बरु यसको साटो, तिनीहरू परमेश्‍वरको कामको अवधिमा पाएको कर्तव्य निर्वाह गर्ने अवसरलाई अनुचित रूपमा आफ्‍ना इच्छित कुराहरू प्राप्त गर्न प्रयोग गर्न चाहन्छन्; तिनीहरू सबै कुरामा अरूको कुनै पर्बाह नगरी चोरबाटो अपनाउँदै फाइदा लिन्छन्, तैपनि तिनीहरूलाई प्रायजसो आफूलाई घाटा भइरहेको छ र आफूले धेरै फाइदा प्राप्त गरेको छैनँ भन्‍ने लाग्छ। तिनीहरूलाई प्रायजसो आफूले धेरै त्याग र समर्पण गरेको छु, र आफूलाई फाइदाभन्दा घाटा बढी छ भन्‍ने पनि लाग्छ, र त्योभन्दा पनि अझ बढी, तिनीहरू प्रायजसो आफ्ना त्यागहरूप्रति पछुतो गर्छन्, र आफूले पर्याप्त रूपमा परिस्थिति विचार गरेको छैनँ वा आफ्ना लागि बाहिर निस्कने बाटो सोचेको छैनँ भन्‍ने पनि लाग्छ। त्यसकारण, तिनीहरूलाई आफ्‍ना त्यागहरूका लागि समयमै इनाम नपाएकामा हृदयमा प्रायः रिस उठिरहन्छ, र तिनीहरू परमेश्‍वरप्रति गुनासोले पनि भरिइरहन्छन्। तिनीहरूले आफ्नो हृदयमा प्रायः यस्तो सोच्दै हिसाबकिताब गरिरहेका हुन्छन्, “के परमेश्‍वर धर्मी हुनुहुन्न र? परमेश्‍वर पक्षपात गर्नुहुन्न, होइन र? के परमेश्‍वर मानिसहरूलाई आशिष् दिने परमेश्‍वर हुनुहुन्न र? के परमेश्‍वर मानिसका सबै असल कार्य र उसले समर्पित गरेका कुराहरू र आफूलाई समर्पित गरेको कुरा याद गर्नुहुन्न र? मैले परमेश्‍वरको कामका लागि आफ्‍नो परिवार त्यागेको र मूल्य चुकाएको छु, तर म परमेश्‍वरबाट के प्राप्त गर्छु?” यदि तिनीहरूको लोभ र इच्छा छोटो अवधिमा पूरा भएन भने, तिनीहरू नकारात्मक बनेर गुनासो गर्न थाल्छन्। यदि तिनीहरूको लोभ र इच्छा लामो अवधिमा सन्तुष्ट भएन भने, तिनीहरूको भित्री हृदय सञ्चित द्वेषले भरिन्छ। अनि यो सञ्चित द्वेषका परिणामहरू के-के हुन्? तिनीहरू हृदयमा परमेश्‍वरलाई शङ्का र प्रश्‍न गर्न थाल्छन्, तिनीहरू परमेश्‍वरको धर्मी स्वभावको आलोचना गर्न थाल्छन्, र तिनीहरू परमेश्‍वरको प्रेम र सारलाई समेत शङ्का गर्न थाल्छन्। यदि यो द्वेष लामो समयसम्म सञ्चित भयो भने, यी कुरा घातक ट्यूमर बन्छन् र फैलिन थाल्छन्, र तिनीहरू कुनै पनि बेला परमेश्‍वरलाई धोका दिन सक्‍ने बन्छन्। विशेषगरी जब तिनीहरू नकारात्मक र कमजोर अनि तुलनात्मक रूपमा अपरिपक्‍व कद भएका कतिपय मानिसहरूको अगाडि हुन्छन्, वा विश्‍वासमा नयाँ रहेका कतिपय मानिसको अगाडि हुन्छन्, तब तिनीहरू बेलाबेलामा यी नकारात्मक भावनाहरू प्रकट गर्छन् र फैलाउँछन्, र परमेश्‍वरप्रतिको आफ्नो असन्तुष्टि र ईश्‍वरनिन्दा फैलाउँछन्, र तिनीहरू समझशक्ति नभएका कतिपय मानिसलाई परमेश्‍वरको धर्मी स्वभाव र उहाँको सारबारे शङ्का गर्नसमेत बहकाउँछन्। के ख्रीष्टविरोधीहरूले यसो गर्दैनन् र? तिनीहरूका महत्त्वाकाङ्क्षा, चाहना, पछ्याइ, र अभिप्रायहरू पूरा नभएका हुनाले, तिनीहरूले यी कुराहरू गर्न सक्छन् र परमेश्‍वरप्रति यस्तो मनोवृत्ति पैदा गर्न सक्छन्—यो कस्तो स्वभाव हो? यो स्पष्ट रूपमै ख्रीष्टविरोधीको स्वभाव र शैतानी स्वभाव हो।

ख्रीष्टविरोधीले जेसुकै कष्ट भोगे पनि वा मण्डलीमा जेसुकै मूल्य चुकाए पनि, तिनीहरूलाई यो आफ्नो दायित्वको भाग हो, सृजित प्राणीले निर्वाह गर्नुपर्ने कर्तव्य हो भन्‍ने लाग्दैन, तर यसलाई तिनीहरू परमेश्‍वरले याद गर्नुपर्ने तिनीहरूको योगदानकारूपमा लिन्छन्। तिनीहरू सोच्छन्, यदि परमेश्‍वरले तिनीहरूको योगदान याद गर्नुभयो भने, तिनीहरूलाई तुरुन्तै आशिष्, प्रतिज्ञा, र विशेष भौतिक निगाहहरू दिनुपर्छ, र तिनीहरूलाई फाइदा र विशेष लाभहरू प्राप्त गर्न दिनुपर्छ। त्यसपछि मात्रै ख्रीष्टविरोधी सन्तुष्ट हुनेछ। कर्तव्यबारे ख्रीष्टविरोधीको बुझाइ कस्तो हुन्छ? तिनीहरूलाई कर्तव्य भनेको सृजित प्राणीले लिनुपर्ने दायित्व हो भन्‍ने लाग्दैन, न त यो परमेश्‍वर पछ्याउनेहरूले पूरा गर्नुपर्ने जिम्मेवारी हो भन्‍ने नै लाग्छ। बरु, तिनीहरूलाई कर्तव्य निर्वाह परमेश्‍वरसँगको लेनदेनमा मोलतोल गर्ने आधार हो, उहाँको इनामसित साट्‍न सकिने कुरा, र आफ्नै महत्त्वाकाङ्क्षा र चाहनाहरू सन्तुष्ट पार्ने र परमेश्‍वरमाथिको आफ्नो विश्‍वासको कारण आशिष्‌हरू प्राप्त गर्ने तरिका हो भन्‍ने लाग्छ। तिनीहरू सोच्छन्, कर्तव्य निर्वाह गर्नका लागि पूर्वसर्त भनेकै परमेश्‍वरको अनुग्रह र आशिष् पाउनु हुनुपर्छ र यसले मात्र मानिसहरूलाई परमेश्‍वरमाथिको साँचो विश्‍वास दिन्छ, र यदि परमेश्‍वरले मानिसहरूलाई भविष्यका चिन्ताहरूबाट मुक्त गराउनुभयो भने मात्रै तिनीहरूले सहजतासाथ आफ्नो कर्तव्य निर्वाह गर्न सक्छन्। तिनीहरू के पनि सोच्छन् भने, कर्तव्य निर्वाह गर्नेहरूलाई परमेश्‍वरले हरेक सुविधा दिनुपर्छ र राम्रो व्यवहार गर्नुपर्छ, अनि मानिसहरूले कर्तव्य निर्वाह गर्दाका अवधिमा परमेश्‍वरको घरले प्रदान गर्ने सबै फाइदाको आनन्द लिन पाउनुपर्छ। मानिसहरूले यी कुराहरू पाउनैपर्छ। ख्रीष्टविरोधीहरू हृदयमा यस्तै सोच्छन्। यी सोचाइका तरिकाहरू नै ख्रीष्टविरोधीहरूका दृष्टिकोण र जीवन-सूत्र हुन्, र यी कुराले कर्तव्यप्रतिको तिनीहरूको मनोवृत्तिलाई प्रतिनिधित्व गर्छन्। परमेश्‍वरको घरले व्यक्तिको कर्तव्य निर्वाहबारे सत्यतासम्बन्धी जेजसरी सङ्गति गरे पनि, ख्रीष्टविरोधीहरूले हृदयमा पालेर राखेका कुराहरू कहिल्यै परिवर्तन हुँदैनन्। तिनीहरू कर्तव्य निर्वाह गर्नेबारे आफ्नो दृष्टिकोणमै सदैव टाँसिरहनेछन्। यो प्रकटीकरण सम्बन्धमा हामीले प्रयोग गर्न सक्ने एउटा वाक्यांश छ—त्यो के हो? त्यो भौतिक कुराहरूलाई अरू सबै कुराभन्दा माथि राख्‍नु हो; अर्थात्, हातमा लिन सकिने कुराहरू मात्रै वास्तविक हुन्, र प्रतिज्ञाहरू गर्नु व्यर्थ हो। यी मानिसहरूमा भएका प्रकटीकरणहरूको सार भौतिकवाद हो, होइन र? (हो।) भौतिकवाद भनेको नास्तिकवाद हो; तिनीहरू आफूले देख्‍न र छुन सक्‍ने कुराका आधारमा मात्रै अघि बढ्छन्, आफूले देख्‍न सक्‍ने कुराको मात्रै हिसाब लिन्छन्, र आफूले देख्‍न नसक्‍ने कुराको अस्तित्व इन्कार गर्छन्। त्यसकारण, के निर्धारित गर्न सकिन्छ भने, कर्तव्यसम्बन्धी ख्रीष्टविरोधीको ज्ञान र बुझाइ निश्‍चय नै सत्यता सिद्धान्तहरूसँग मिल्दैन, र यो पूर्ण रूपमा गैरविश्‍वासीहरूको दृष्टिकोणजस्तै हुन्छ; साँच्‍चै नै, तिनीहरू अविश्‍वासी हुन्। तिनीहरू परमेश्‍वरको अस्तित्वमा विश्‍वास गर्दैनन्, र तिनीहरू परमेश्‍वरका सबै वचनहरू सत्यता र साँचो मार्ग हुन् भन्‍ने कुरामा विश्‍वास गर्दैनन्। तिनीहरू ख्याति, प्राप्ति र हैसियत मात्रै वास्तविक हुन्, र आफूले पछ्याउने र आनन्द लिने सबै कुरा केवल मानव प्रयास र संघर्षद्वारा, र आफूले चुकाएको मूल्यद्वारा प्राप्त गर्न सकिन्छ भन्‍ने मात्रै विश्‍वास गर्छन्। यो “मानिसहरूले आफ्नै दुई हातले खुसी निर्माण गर्नुपर्छ” भन्‍ने दृष्टिकोणभन्दा कसरी फरक छ र? कुनै फरक छैन। तिनीहरू मानिसहरूले परमेश्‍वरका खातिर कर्तव्य राम्ररी निर्वाह गर्न आफूलाई समर्पित गरेर अनि मूल्य चुकाएर अन्त्यमा सत्यता र जीवन प्राप्त गर्छन् भन्‍ने विश्‍वास गर्दैनन्। तिनीहरू परमेश्‍वरका मागहरूअनुसार कार्य गर्ने र यसरी आफ्नो कर्तव्य मानकअनुरूप पूरा गर्न पुग्ने मानिसहरूले सृष्टिकर्ताको अनुमोदन र आशिष्‌हरू प्राप्त गर्न सक्छन् भन्‍ने कुरामा पनि विश्‍वास गर्दैनन्। यसले के देखाउँछ भने तिनीहरू मानवजातिलाई परमेश्‍वरले दिएको प्रतिज्ञा वा परमेश्‍वरका आशिष्‌हरूमा विश्‍वास गर्दैनन्। तिनीहरू सबै थोकमाथि रहेको परमेश्‍वरको सार्वभौमिकतामा विश्‍वास गर्दैनन्, त्यसकारण तिनीहरूमा साँचो विश्‍वास हुँदैन। तिनीहरू यति मात्रै विश्‍वास गर्छन्, “म आफ्नो कर्तव्य निर्वाह गर्छु, त्यसकारण मैले परमेश्‍वरको घरबाट विशेष व्यवहार र भौतिक आशिष्‌हरू प्राप्त गर्नुपर्छ। परमेश्‍वरको घरले मलाई हरेक भौतिक विशेषाधिकार र आनन्द प्रदान गर्नुपर्छ। त्यो चाहिँ व्यावहारिक कुरा हुनेछ।” ख्रीष्टविरोधीको मानसिकता र दृष्टिकोण त्यही हो। तिनीहरू परमेश्‍वरका प्रतिज्ञाहरू विश्‍वासयोग्य छन्, वा व्यक्तिले सत्यता प्राप्त गरेर जीवन प्राप्त गर्छ र परमेश्‍वरद्वारा आशिषित हुन्छ भन्‍ने तथ्यमा विश्‍वास गर्दैनन्। जब आफ्‍नो कर्तव्य निर्वाह गर्ने कुरा आउँछ, तब तिनीहरू सत्यता पटक्‍कै खोजी गर्दैनन्, सत्यता स्वीकार गर्दैनन्, र तिनीहरूले झनै कम रूपमा मात्र स्वीकार गर्ने कुरा यो सत्यता हो: मान्छेले सृजित प्राणीको कर्तव्य निर्वाह गर्न सक्नु नै परमेश्‍वरको सबैभन्दा ठूलो आशिष् हो र यो परमेश्‍वरले याद गर्ने कुरा हो, र यस प्रक्रियाका अवधिमा, मान्छेले सत्यता प्राप्त गर्न सक्छ र आखिरमा परमेश्‍वरबाट मुक्ति पाउन सक्छ—परमेश्‍वरले मान्छेलाई दिएको सबैभन्दा ठूलो प्रतिज्ञा यही हो। यदि तँ परमेश्‍वरले तँलाई दिइएका प्रतिज्ञाहरूमा विश्‍वास गर्छस् र यी प्रतिज्ञाहरू स्वीकार गर्न सक्छस् भने, तँसँग परमेश्‍वरप्रति साँचो विश्‍वास छ। यी वचनहरू सुन्दा ख्रीष्टविरोधी र अविश्‍वासीहरू कस्तो महसुस गर्छन्? (तिनीहरू परमेश्‍वरले भनेका कुराहरूमा विश्‍वास गर्दैनन् र यसलाई छल हो भन्ठान्छन्।) तिनीहरू सोच्छन्, परमेश्‍वरले बोलेका यी वचनहरू त मानिसहरूसित भ्रामक कुराहरू गरेर केही मूर्ख र सोझा मनका बेवकुफहरूलाई परमेश्‍वरको सेवा गर्न लगाउनु, र त्यसपछि तिनीहरूको सेवा समाप्त भएपछि तिनीहरूलाई निकाल्नु मात्रै हो। तिनीहरू सोच्छन्, “सत्यता प्राप्त गर्ने? हँ! सत्यता के हो भनेर कसले देख्‍न सक्छ? परमेश्‍वरका प्रतिज्ञाहरू के हुन् भनेर कसले छुन सक्छ? कसले ती प्राप्त गरेको छ? परमेश्‍वरका प्रतिज्ञाहरू वास्तविक हुँदैनन्; ख्याति र प्राप्ति, र हैसियतका फाइदाहरू प्राप्त गर्नु मात्रै वास्तविकता हो; ख्याति र प्राप्तिका लागि मेहनत गर्नु र हैसियतका फाइदाहरू प्राप्त गर्नु मात्रै वास्तविकता हो। मैले परमेश्‍वरले मानिसलाई दिने प्रतिज्ञाहरू र उहाँले मान्छेलाई प्रदान गर्ने सत्यताबारे सुनेको वर्षौँ भयो, तर म पटक्‍कै परिवर्तन भएको छैनँ, मैले कुनै फाइदा प्राप्त गरेको छैनँ, झन् यी कुराहरूले मलाई हैसियतका साथ उच्च जीवन जिउन मदत गर्नु त परको कुरा हो। कतिपय मानिसले आफूले सत्यता प्राप्त गरेको र आफू परिवर्तन भएको, अनि आफूले परमेश्‍वरका आशिष्‌हरू प्राप्त गरेको छु भनेर गवाही दिए पनि, तिनीहरू अझै पनि अत्यन्तै साधारण देखिन्छन्, तिनीहरू सबै सामान्य मानिस हुन्, त्यसकारण तिनीहरू कसरी परमेश्‍वरका आशिष्‌हरू प्राप्त गरेर स्वर्गको राज्यमा प्रवेश गर्न सक्छन्?” तिनीहरू हातैले प्राप्त गर्न सकिने कुराहरू मात्रै सबैभन्दा वास्तविक हुन्छन् भन्‍ने सोच्छन्। के यो अविश्‍वासीहरूको दृष्टिकोण होइन र? अवश्य नै हो। त्यसकारण, ती ख्रीष्टविरोधीहरू मण्डलीमा प्रवेश गरेपछि, सबै कुरालाई शङ्काको नजरले हेर्छन्, केही फाइदा कहाँ पाउन सकिन्छ, परमेश्‍वरमाथिको आफ्नो विश्‍वासबाट केही फाइदा लिन र अझै ठूलो व्यावहारिक फाइदा पाउन के-कस्ता अवसरहरू प्रयोग गर्न सकिन्छ भनेर सधैँ विचार गर्छन्—तिनीहरूले प्रायजसो यी कुराहरूबारे मनमा हिसाब-किताब गरिरहेका हुन्छन्। तिनीहरूलाई आफूले ख्याति, प्राप्ति र हैसियत प्राप्त गरेर मात्रै सबै फाइदाहरू प्राप्त गर्न सकिन्छ भन्‍ने लाग्छ, त्यसकारण तिनीहरू हैसियत पछ्याउने र यी कुराहरूका लागि मेहनत गर्न आफूलाई समर्पित गर्ने निर्णय गर्छन्। तिनीहरू कहिल्यै सत्यताबारे मनन गर्ने वा परमेश्‍वरका अभिप्राय खोजी गर्ने गर्दैनन्, र तिनीहरू सत्यता पछ्याउनलाई नभई, आफ्नो हृदयलाई सान्त्वना दिन र रिक्तता भर्नलाई मात्र परमेश्‍वरका वचनहरू खाने र पिउने गर्छन्। कुनै पनि बेला, यदि तैँले ख्रीष्टविरोधीहरूलाई आफ्ना लोभ र चाहनाहरू त्याग्‍न, ख्याति, प्राप्ति, र हैसियतको पछ्याइ पूरै त्याग्‍न, र परमेश्‍वरमाथिको आफ्नो विश्‍वासबाट आफूले चाहेका यी फाइदाहरू त्याग्‍न लगाइस् भने, तिनीहरूले त्यसो गर्न सक्दैनन्। तिनीहरूलाई यी कुराहरू त्याग्‍न लगाउँदा यसले तिनीहरूलाई तैँले तिनीहरूको छाला उतार्ने वा तिनीहरूको नसा निकाल्ने प्रयास गरिरहेको छस् भन्‍ने महसुस गराउँछ; यी कुराहरूविना, तिनीहरूलाई तिनीहरूको हृदय खोसिएको छ, तिनीहरूले आफ्नो प्राण गुमाएका छन् भन्‍ने लाग्छ, र यी महत्त्वाकाङ्क्षा र चाहनाहरूविना तिनीहरूलाई परमेश्‍वरमाथिको तिनीहरूको विश्‍वासको कुनै आशा छैन, र जीवनले यसको अर्थ गुमाउँछ भन्‍ने लाग्छ। तिनीहरूको नजरमा, आफ्नो कर्तव्यको खातिर मात्रै आफूलाई समर्पित गर्ने र अर्पित गर्ने र मूल्य चुकाउने, व्यक्तिगत फाइदाहरू नखोज्ने मानिसहरू सबै मूर्ख हुन्। ख्रीष्टविरोधीहरूले अपनाउने सांसारिक व्यवहारको सिद्धान्त भनेको “अरूको होइन, आफ्नो दुनो सोझ्याउनुपर्छ” भन्‍ने हो। तिनीहरू सोच्छन्, “मानिसहरू कसरी आफ्‍नो बारेमा नसोची बस्‍न सक्छन् र? मानिसहरू कसरी आफ्नो फाइदाका लागि मेहनत नगरी बस्‍न सक्छन् र?” हृदयमा तिनीहरू सबै कुरा त्याग्‍ने र परमेश्‍वरका लागि इमानदारीसाथ आफूलाई समर्पित गर्नेहरूलाई तुच्छ ठान्छन्, तिनीहरू आफ्नो कर्तव्य बफादार भई निर्वाह गर्ने र भौतिक जीवनमा अत्यन्तै मितव्ययी र सरल रूपमा जिउनेहरूलाई तिरस्कार गर्छन्, र तिनीहरू परमेश्‍वरमा विश्‍वास गरेको र कर्तव्य निर्वाह गरेको कारण सतावटमा परी घर फर्केर आउन नसक्‍नेहरूलाई तिरस्कार गर्छन्। तिनीहरूले प्रायजसो यी मानिसहरूलाई यसो भन्दै मनमनै हाँसोमा उडाउँछन्, “परमेश्‍वरमाथिको तिमीहरूको विश्‍वासको कारण तिमीहरूले आफ्नो घर गुमाएका छौ। तिमीहरू आफ्नो परिवारसँग बस्न सक्दैनौ र अभावमा जिइरहेका छौ—तिमीहरू कति मूर्ख छौ! परमेश्‍वरमाथिको विश्‍वासलगायत, व्यक्तिले जेसुकै गरे पनि, उसले सांसारिक व्यवहारको सिद्धान्त अपनाउनुपर्छ: उसले कुनै पनि हालतमा घाटा सहनु हुँदैन। उसले परमेश्‍वरका प्रतिज्ञा र आशिष्‌हरू देख्‍न र छुन सक्नुपर्छ, र अपनाउनुपर्ने एउटै उचित मनोवृत्ति फाइदा नदेखेसम्म एक सिन्को नभाँच्‍नू भन्‍ने हो। तिमीहरू कति मूर्ख छौ! मलाई हेर त। म परमेश्‍वरमा विश्‍वास पनि गर्छु र ख्याति, प्राप्ति र हैसियत पनि पछ्याउँछु। म परमेश्‍वरको घरले दिएका सबै राम्रो व्यवहारको आनन्द लिन्छु र भविष्यमा आशिष्‌हरू पनि प्राप्त गर्न सक्छु। मैले कुनै कष्ट भोग्‍नुपर्दैन, र मैले प्राप्त गर्ने आशिष्‌हरू तिमीहरूका भन्दा ठूला हुनेछन्। म तिमीहरूले जस्तो भविष्यमा कुनै आशिष् प्राप्त गर्न सकिन्छ कि सकिँदैन भन्‍नेबारे निश्‍चित नभई आफ्नो परिवार र जागिर त्याग्ने अनि घर फर्केर जान नसक्‍ने हुने गरी मूल्य चुकाउँदिनँ।” यी मानिसहरू के कुरा हुन्? तिनीहरू सत्यता पछ्याउँदैनन्, इमानदारीसाथ कर्तव्य निर्वाह गर्दैनन्, तैपनि तिनीहरू सत्यता पछ्याउने र कर्तव्य निर्वाह गर्न, परमेश्‍वरको आज्ञा पूरा गर्न, र परमेश्‍वरको इच्छा पछ्याउन आफ्नो परिवार र जागिर त्याग्‍ने, कष्ट भोग्‍ने र मूल्य चुकाउनेहरूलाई तिरस्कार गर्छन्। के यस्ता मानिसहरू धेरै छन्? (छन्।) हरेक मण्डलीमा केही न केही छन्। के यी मानिसहरू परमेश्‍वरका साँचो विश्‍वासी हुन्? के तिनीहरूले मुक्ति पाउन सक्छन्? (सक्दैनन्।) तिनीहरू परमेश्‍वरका साँचो विश्‍वासी होइनन्, तिनीहरूले मुक्ति पाउनु त परको कुरा हो।

ख्रीष्टविरोधीहरूले जुनसुकै समस्या सामना गरे पनि वा जे गरे पनि, तिनीहरूले सोच्ने पहिलो कुरा भनेको तिनीहरू सत्यता र मुक्ति प्राप्त गर्न सक्छन् कि सक्दैनन् भन्‍ने होइन, बरु आफ्‍ना सबै देहगत फाइदाहरूबारे विचार गर्छन्। तिनीहरूको हृदयमा आफ्नो देहसँग सम्बन्धित सबै फाइदाहरूले नै सबैभन्दा महत्त्वपूर्ण स्थान, सबैभन्दा उच्च स्थान, सर्वोच्च स्थान लिएका हुन्छन्। तिनीहरू हृदयमा कहिल्यै परमेश्‍वरका अभिप्रायलाई ख्याल गर्दैनन्, तिनीहरू कहिल्यै परमेश्‍वरको कामबारे विचार गर्दैनन्, झन् तिनीहरूले कुन कर्तव्य मान्छेले निर्वाह गर्नुपर्छ भन्‍नेबारे विचार गर्नु त परको कुरा हो। परमेश्‍वरले मानिसहरूलाई मानकअनुरूप कर्तव्य निर्वाह गर्न जसरी माग गर्नुभए पनि, परमेश्‍वरले मानिसहरूलाई मानकअनुरूपका सृजित प्राणीहरू हुन जसरी माग गर्नुभए पनि, ख्रीष्टविरोधीहरू पूर्ण रूपमा उदासीन रहन्छन्। परमेश्‍वरले जुनसुकै विधि अपनाउनुभए पनि वा उहाँले जुनसुकै वचनहरू बोल्नुभए पनि, उहाँ यी मानिसहरूलाई उत्प्रेरित गर्न सक्नुहुन्न, र यसरी तिनीहरूलाई आफ्नो एजेण्डा परिवर्तन गर्न र आफ्‍ना लोभ र चाहनाहरू त्याग्‍न लगाउन सक्नुहुन्न। यी मानिसहरू नाम र तथ्य दुवै हिसाबमा ख्रीष्टविरोधीहरूमाझका भौतिकवादी र अविश्‍वासी हुन्। त्यसोभए, के यी मानिसहरूलाई ख्रीष्टविरोधीहरूको दर्जाका थेग्रो मान्‍न सकिन्छ? (सकिन्छ, किनभने कतिपय ख्रीष्टविरोधीहरूले अझै पनि हैसियतको खातिर केही सेवा दिन सक्छन्, जबकि यी मानिसहरू सेवा दिनसमेत इच्छुक हुँदैनन्।) ठिक भन्यौ। यी मानिसहरू फाइदाहरू चाहन्छन्, तिनीहरूले दिनभरि नजर लगाउने र सोचिरहने कुरा भनेका फाइदाहरू हुन्, र तिनीहरूले गर्ने सबै कुरा फाइदाहरूमै केन्द्रित हुन्छन्। कतिपय मानिस अतिथिसत्कार गर्ने कर्तव्य पूरा गर्छन् र जब तिनीहरूको अण्डा, चामल, वा पीठो सकिन्छ, तब तिनीहरू तुरुन्तै यी कुराहरू किन्न कसैलाई पठाउन मण्डलीलाई अनुरोध गर्छन्। तिनीहरू आफैले केही पनि किन्दैनन्; मानौँ तिनीहरूले अतिथिसत्कार गर्ने कर्तव्य पूरा गर्न सुरु गर्नुभन्दा पहिले घरमा यी कुराहरू कहिल्यै खाँदैनथिए। तिनीहरूले यो कर्तव्य पूरा गर्न सुरु गर्नुभन्दा पहिले यी सबै कुरा आफै किन्थे, तर यो कर्तव्य पूरा गर्न सुरु गर्नेबित्तिकै, तिनीहरूले बहाना बनाउन थाले, तिनीहरूलाई आफू सही र आत्मआश्‍वस्त भएझैँ लाग्न थाल्यो, र परमेश्‍वरको घरले तिनीहरूको ऋण खाएको छ जस्तैगरी तिनीहरू ऋण उठाउनेहरू, परमेश्‍वरको घरका ऋणदाताहरू बन्‍न थाले—यस्ता मानिसहरू असल हुँदैनन्।

म मूलभूमि चीनका केही अतिथि सत्कारक निवासहरूमा बसेको छु, र त्यहाँका कतिपय दाजुभाइ-दिदीबहिनीहरूको मानवता उत्कृष्ट थियो। तिनीहरूले विश्‍वास गरेको दुई-तीन वर्ष मात्रै भएको भए पनि र तिनीहरूले त्यति धेरै सत्यता नबुझेका भए पनि, तिनीहरू आफ्नो अतिथिसत्कार गर्ने कर्तव्य सच्चा रूपमा निर्वाह गर्थे। यदि परमेश्‍वरको घरले तिनीहरूलाई पैसा दिन खोज्यो भने, तिनीहरू इन्कार गर्थे; दाजुभाइ-दिदीबहिनीहरूले तिनीहरूलाई दिएका कुनै पनि कुराको सट्टा तिनीहरू पैसा दिन्थे, र परमेश्‍वरको घरको स्वामित्वमा रहेको कुनै पनि कुरालाई तिनीहरू ध्यान दिएर सुरक्षित राख्थे; यदि परमेश्‍वरको घरले किनेको कुनै कुरा प्रयोग भएन भने, तिनीहरू यसको मूल्य बराबरको रकमसमेत परमेश्‍वरको घरलाई फिर्ता दिन्थे। आर्थिक रूपमा सम्पन्‍न कतिपय मानिसले स्वेच्छाले अतिथि-सत्कार गर्थे, र परमेश्‍वरको घरले दिएको एक पैसा पनि लिँदैनथिए। कतिपय मानिस धनी हुँदैनथे, तैपनि तिनीहरूले समेत परमेश्‍वरको घरले दिएको कुनै पनि पैसा लिँदैनथिए। मण्डली वा दाजुभाइ-दिदीबहिनीहरूले तिनीहरूको घरलाई अतिथि-सत्कारका लागि जे कुरा दिए पनि, तिनीहरू कुनै पनि कुराको हिनामिना गर्दैनथे। के तिनीहरूले सत्यता बुझेका हुनाले यस्तो भएको हो? होइन, यो त चरित्रको कुरा थियो। त्यसबाहेक, अझै महत्त्वपूर्ण कुरा, तिनीहरू साँचो विश्‍वासी थिए, र तिनीहरूमा असल चरित्र पनि थियो, त्यसकारण तिनीहरूले यो काम गर्न सकेका थिए, नत्र त तिनीहरूले त्यसो गर्न सक्दैनथे। म अतिथि-सत्कार गर्ने केही घरमा गएको छु र घरमालिकहरूले मलाई प्रयोग गर्नका लागि आफ्नो सबैभन्दा राम्रो सिरक र कम्बलहरू ल्याएर दिन्थे, र म भन्थेँ, “यी त नयाँ र प्रयोग नगरिएका छन्। तिनलाई प्याकेजिङमै राख, म ती प्रयोग गर्नेछैनँ।” तिनीहरू मलाई ती प्रयोग गर्न कर गर्थे। त्यसपछि केही अतिथि सत्कारकले मेरो प्रयोगका लागि सबै नयाँ कुरा किन्थे, र म भन्थेँ, “नयाँ कुरा नकिन, यो पैसा खेर फाल्नु हो। म यहाँ तिमीहरूसँग जे छ त्यही मात्रै प्रयोग गर्नेछु। कुनै पैसा खर्च नगर। म जहाँ गए पनि मानिसहरूलाई यो र त्यो किन भनेर सुझाव दिँदिनँ। सधैँ नयाँ कुराहरू प्रयोग गर्नु आवश्यक हुँदैन।” कतिपय मानिस त अझै पनि यसरी पैसा खर्च गर्न जिद्दी गर्थे। केही अतिथि सत्कारकले खानाको समयमा धेरै परिकारहरू पकाउँथे। मलाई के खान मन पर्छ भन्‍ने थाहा नभएर, तिनीहरूले धेरै थरीका परिकार बनाउँथे ताकि मैले छनौट गर्न सकूँ, किनभने थोरै किसिमका मात्रै परिकार बनाए भने, म राम्रोसँग खान सक्दिनँ कि भन्‍ने चिन्ता तिनीहरूलाई हुन्थ्यो। यस्ता मानिसहरू पनि धेरै हुन्छन्। तर कतिपय अतिथि सत्कारकहरू भने फरक हुन्छन्। म ती अतिथि सत्कारकहरूसँग बस्दा, तिनीहरू मेरो लागि दैनिक आवश्यकताहरू जोहो गरी टोपल्थे, तिनीहरूले खाना पकाउँदा प्रयोग गर्ने सामग्रीहरू दाजुभाइ-दिदीबहिनीहरूले किनेर ल्याएका कुराहरू मात्रै हुन्थे, र तिनीहरूले गएर थप सामग्री किन्‍नुपर्ने हुँदा, पैसाका लागि हात पसार्थे। त्यसपछि कतिपय यस्ता अतिथि सत्कारकहरू पनि छन्, जसका निवासमा म केही सामान सुरक्षित राख्‍नका लागि छोड्थेँ। केही समय म त्यहाँ नजाँदा, अतिथि सत्कारकहरूले दराजको ताला तोड्थे र केही कुरा हराउँथे। तिनीहरू सबै परमेश्‍वरमा विश्‍वास गर्छन् र तिनीहरू सबै अतिथिसत्कार गर्ने कर्तव्य पूरा गर्छन्, तर के तिनीहरूबीच ठूलो भिन्‍नता छैन र? परमेश्‍वरमा विश्‍वास गर्ने कतिपय मानिस यस्ता कुराहरू गर्न सक्षम हुन्छन्—के यो मानिसहरूले गर्ने कुरा हो र? यो त डाँकू, लुटेरा, खलनायक, र बदमासहरूले गर्ने कुरा हो। के साँचो विश्‍वासीहरूले यस्ता कुराहरू गर्न सक्छन् त? यदि साँचो विश्‍वासीले तेरो लागि कुनै कुरा सुरक्षित राखेको छ भने, तँ जति लामो समयसम्म टाढा रहे पनि, आठ-दश वर्षसम्म नै टाढा रहे पनि, तिनीहरूले तेरो लागि त्यो सधैँ सुरक्षित राख्‍नेछन्; तिनीहरूले त्यसलाई छुने, हेर्ने, वा खोतल्‍नेछैनन्। तर कतिपय अतिथि सत्कारकहरूका हकमा भने, यदि तैँले तिनीहरूको निवासमा कुनै कुरा छोडिस् भने, तँ ढोकाबाट निस्कनेबित्तिकै तिनीहरूले त्यो खोतल्छन् र हेर्छन्। तिनीहरूले के कुरा खोतलिरहेका हुन्छन्? तिनीहरूले गहना, मोबाइल, वा पैसाजस्ता बहुमूल्य कुराहरू छन् भनेर तेरो झोला खोतलिहेर्छन्—तिनीहरू यी सबै कुरा खोतलिहेर्छन्। कतिपय महिलाले के कुरा खोतलिहेर्ने गर्छन्? तिनीहरू तँसँग कुनै राम्रो लुगा छ कि छैन भनेर हेर्न चाहन्छन्। खोतलखातल गरिसकेपछि, तिनीहरू सोच्छन्, “अहो, यी लुगाहरू कति राम्रा रहेछन्। म लगाएर हेर्छु।” मलाई भन त, के यस्ता घटनाहरू घट्दैनन् र? (घट्छन्।) तँलाई कसरी थाहा भयो? के तिमीहरूले यस्तो घटना भएको देखेका छौ? यी कुराहरू हुन्छन् भन्‍ने कुराको ठोस प्रमाण मसँग छ। एक साल, शरद ऋतुको अन्त्यतिर, मैले एउटा अतिथि सत्कारक निवासमा केही लुगाहरू छोडेँ। एक दिन, मलाई अचानक यीमध्ये केही लुगा लगाउनुपर्छ भन्‍ने लाग्यो र मैले ती लुगाहरू लिन जाने योजना बनाएँ, त्यसकारण म त्यो घर गएँ। अनि, के भयो अन्दाज लगाऊ त। म घर प्रवेश गर्दा, त्यस वृद्ध घरबेटीले मेरो ऊनको कोट कस्तो देखिएला भनेर लाएर हेर्दै थिई। संयोगवश मैले देखेँ। मैले भनेँ, “के गरिरहेको हो?” ऊ छक्क परी। उसले के गरिरहेकी छे भनेर मैले देख्‍छु भन्‍ने यस्तो संयोगबारे उसले कहिल्यै कल्पना गरेकी थिइन, र ऊ अत्यन्तै लज्जित भई। तैपनि, यस्ता मानिसहरू निर्लज्‍ज हुन्छन्, र उसले तुरुन्तै भनी, “अहो, तपाईँको ऊनको कोटले मलाई सुहाउँछ भन्‍ने के तपाईँलाई लाग्दैन?” मैले भनेँ, “त्यो मेरो कोट हो। तैँले लगाइरहेको छस् भने म लगाउन सक्दिनँ।” उसले भनी, “लिनुहोस्, म लिन चाहन्नँ।” मैले भनेँ, “तैँले लिन चाहँदैनस् भने किन लगाएर हेरिरहेको थिइस्? के अलमारीको ढोका ताल्चा लगाएको थिएन र?” उसले भनी, “आज मेरो कुनै काम थिएन, त्यसकारण मैले यसलाई निकालेर हेरेँ।” मैले भनेँ, “यो तेरो होइन, त्यसैले तैँले यसलाई छुनु हुँदैनथ्यो।” यो वास्तवमै घटित घटनाको एउटा उदाहरण हो। यसो गर्नुपछाडिको उसको अभिप्राय के थियो मलाई थाहा छैन। मलाई भन त, के यस्तो व्यक्ति परमेश्‍वरमा विश्‍वास गर्ने व्यक्ति हो? के मैले तिनीहरूलाई परमेश्‍वरका विश्‍वासी र परमेश्‍वरको परिवारका सदस्य ठान्नुपर्छ? (पर्दैन।) तिनीहरू परमेश्‍वरका अनुयायी बन्‍नलायक हुँदैनन्, तिनीहरू लाज, विवेक वा चेतना, र कुनै मानवता नभएका शैतानको गिरोहका सदस्य हुन्—तिनीहरू बदमास हुन्। के परमेश्‍वरले त्यस्ता मानिसहरूलाई मुक्ति दिनुहुनेछ? यस्ता मानिसहरूमा न्यूनतम निष्ठा र मर्यादा वा परमेश्‍वरप्रति न्यूनतम आदरसमेत हुँदैन—परमेश्‍वर तिनीहरूलाई मुक्ति दिन सक्दै सक्नुहुन्न। परमेश्‍वरले बोल्ने सत्यता र उहाँले मान्छेलाई दिने जीवन त्यस्ता मानिसहरूलाई प्रदान गरिँदैन; ती मानिसहरू परमेश्‍वरको परिवारका सदस्य होइनन्, तिनीहरू त परमेश्‍वरको घरबाहिरका अविश्‍वासी हुन्, र तिनीहरू दियाबलसका हुन्। सत्यतालाई प्रेम नगर्ने र सत्यताप्रति वितृष्णा राख्ने ख्रीष्टविरोधीहरूको प्रकृति सारबाहेक, तिनीहरूको चरित्र पनि अत्यन्तै नीच र घृणित हुन्छ, र त्यस्ता मानिसहरू घिनलाग्दा, घृणित, र तिरस्‍कारयोग्य हुन्छन्। हामीले भर्खरै कुरा गरेका परमेश्‍वरको घरका सम्पत्तिहरू हिनामिना गर्ने यी मानिसहरूको प्रकटीकरणबाट के देखाउन पर्याप्त हुन्छ भने, यी मानिसहरूले जुनसुकै कर्तव्य निर्वाह गरे पनि, तिनीहरू कहिल्यै साँचो रूपमा आफूलाई समर्पित गर्दैनन् र तिनीहरू कहिल्यै इमानदारीसाथ त्यसो गर्दैनन्। बरु, तिनीहरू आफ्नै एजेण्डा, लोभ, र चाहनाहरू लिएर आउँछन्, तिनीहरू सत्यता प्राप्त गर्न होइन, बरु फाइदाहरू प्राप्त गर्न दौडँदै आउँछन्। त्यसकारण, तैँले यसलाई चाहे जसरी हेरे पनि, परमेश्‍वरका लागि त्यस्ता मानिसहरूको मानवता मानकअनुरूप हुँदैन। त्यसकारण मलाई भन त, के तिमीहरू त्यस्ता मानिसहरूको मानवतालाई मानकअनुरूप ठान्छौ, र के तिनीहरूलाई असल मानिस ठान्छौ? (ठान्दैनौँ।) तिमीहरू पनि त्यस्ता मानिसहरूलाई हेला गर्छौ, होइन र? (हजुर।) जब कतिपय मानिसले परमेश्‍वरको घरले कुनै कुरा किनेको छ भन्‍ने सुन्छन्, तब तिनीहरू त्यसमा आफ्नो भाग चाहन्छन्, र जब तिनीहरू दाजुभाइ-दिदीबहिनीहरूले लुगा दान गरिरहेको देख्छन्, तब तिनीहरू त्यो प्राप्त गर्न लायक भए नि नभए नि वा तिनीहरूले त्यो पाउनुपर्ने भए नि नभए नि, तिनीहरू त्यो प्राप्त गर्न प्रयास गर्छन्, र अरू कसैले भन्दा बढी सक्रिय भई मेहनत गर्छन्; जब तिनीहरूले परमेश्‍वरको घरमा गर्नुपर्ने कुनै काम छ वा गर्नुपर्ने केही फोहोरी वा थकाइलाग्दो काम छ भन्‍ने सुन्छन्, तब तिनीहरू तुरुन्तै लुक्छन् र तिनीहरूलाई कहीँ पनि भेट्टाउन सकिँदैन। त्यस्ता मानिसहरू धूर्त र कुटिल हुन्छन्, र नीच चरित्रका हुन्छन्—तिनीहरू घिनलाग्दा, तिरस्कारयोग्य, र घृणित हुन्छन्!

ख्रीष्टविरोधीहरू हरेक पक्षमा आफ्ना फाइदाहरूप्रति देखाउने चासोलाई चिरफार गर्नका लागि परमेश्‍वरको घरका सम्पत्तिहरू हिनामिना गर्ने क्रममा देखाउने विभिन्‍न प्रकटीकरणहरू प्रयोग गर्दा, हामीलाई यी मानिसहरू अविश्‍वासी, भौतिकवादी, घृणित, नीच, र कमसल चरित्रका, घिनलाग्दा मानिस हुन्, र परमेश्‍वरले मुक्ति दिने पात्रहरू होइनन् भनेर बुझ्न मदत मिल्छ। त्यस्ता मानिसहरूको परिभाषालाई सत्यताप्रति वितृष्णा राख्ने स्तरसम्‍म उठाउनु पर्दैन; हामी तिनीहरूको मानवता र चरित्रको हिसाबमा तिनीहरूको वास्तविकता पहिले नै देख्‍न सक्छौँ, त्यसकारण यसलाई सत्यतासँग सम्बन्धित छ भनेर यति उच्च स्तरसम्‍म लैजानु पर्दैन। तसर्थ, चाहे परमेश्‍वरको घरमा होस् वा मानिसहरूको कुनै समूहमा, त्यस्ता मानिसहरू सधैँ सबैभन्दा नीच र चरित्रहीन मानिस हुनुपर्छ। अनि अवश्य नै, यदि तिनीहरूलाई परमेश्‍वरको घरमा सत्यताका आधारमा मापन गर्नुपर्‍यो भने, तिनीहरू अझै घृणित र नीच देखिन्छन्। के तिमीहरूमा ख्रीष्टविरोधीहरूले देखाउने यस प्रकटीकरणका अरू कुनै उदाहरण छन्? (एउटा ख्रीष्टविरोधीले परमेश्‍वरको घरका लागि पुस्तकहरू छाप्‍ने काम गरिरहेको थियो, र उसले झूटो हिसाब देखाएर परमेश्‍वरको भेटीका सयौँ हजार युआन हिनामिना गर्‍यो। उसलाई अनुसन्धान गरेपछि के थाहा भयो भने, उसले यो कर्तव्य निर्वाह गर्न सुरु गर्नुभन्दा पहिले, उसको परिवारसँग थोरै मात्र पैसा थियो, तर यो कर्तव्य निर्वाह गर्न थालेपछि, उसले घर र कार किन्यो, तर यी कुराहरू खाताबाट पत्ता लगाउन सकिएन। उसको परिवार सबै जना अत्यन्तै क्रूर थिए, र त्यसकारण भेटीहरू फिर्ता लिन सकिएन।) के यस घटनाका लागि अगुवा र कामदारहरू प्रत्यक्ष रूपमा जिम्मेवार थिएनन् र? (थिए। पछि, थप विवरणहरू बाहिर आएपछि, त्यो बेला जिम्मेवार रहेका अगुवा र कामदारहरूले यस ख्रीष्टविरोधीले व्यवस्थापन गरेका खाताहरू कहिल्यै जाँच गरेनन् भन्‍ने पत्ता लाग्यो। तिनीहरूले आफ्नो जिम्मेवारीमा हेलचेक्र्याइँ गरे र तिनीहरू जिम्मेवार नभएको कारणले नै यो परिस्थिति पैदा भएको थियो। तिनीहरू अवश्य नै प्रत्यक्ष रूपमा जिम्मेवार थिए।) त्यसोभए, के तिनीहरूको अपराध परमेश्‍वरको अभिलेख पुस्तकमा लेखिनुपर्थ्यो? (पर्थ्यो।) घटनापछि यी मानिसहरूलाई कसरी ठेगान लगाइयो? (कतिलाई हटाइयो र निष्कासित गरियो, र कतिले भेटीहरू फिर्ता गरिरहेका छन्।) तिनीहरूलाई ठेगान लगाउने उचित तरिका यही हो। अगुवा र कामदारहरूले आफ्नो कर्तव्यलाई बेवास्ता गरे र यस मामिलामा सुपरिवेक्षकका रूपमा रहेको आफ्नो जिम्मेवारी पूरा गर्न सकेनन्। खासगरी, तिनीहरूले गलत व्यक्तिलाई प्रयोग गरे र तिनीहरूले यस व्यक्तिलाई निगरानी वा रेखदेख गर्ने कुनै प्रयास गरेनन्, र आफूले प्रयोग गरिरहेको यस व्यक्तिका समस्याहरू समयमै पत्ता लगाउन सकेनन्, र त्यसैले गम्भीर परिणामहरू देखा परे, र यसले गर्दा परमेश्‍वरका भेटीहरू र परमेश्‍वरको घरका सम्पत्तिहरूमा ठूलो घाटा भयो; यो प्रत्यक्ष रूपमा जिम्मेवार रहेका यी सबै मानिसको जिम्मेवारी थियो, र तिनीहरूका सबै अपराधहरू रेकर्ड गरिनु नै पर्थ्यो। यो त सही व्यक्तिलाई काममा प्रयोग नगरेको कारण तिनीहरूले आफूमा ल्याएको प्रतिकूल परिणाम थियो र यसले गर्दा परमेश्‍वरको घरलाई घाटा भयो, र अन्त्यमा परमेश्‍वरको भेटीको मूल्य चुकाउनुपऱ्यो। मलाई भन त, के ख्रीष्टविरोधीहरू सधैँ लोभी हुन्छन्, कि मूल्यवान् कुरा देख्दा मात्रै तिनीहरूमा यी दुष्ट विचारहरू आउँछन्? (तिनीहरू सधैँ लोभी हुन्छन्।) त्यसकारण जब तँ त्यस्ता मानिसहरूसँग सङ्गत र अन्तरक्रिया गर्छस्, तब तैँले तिनीहरूको लोभ र चाहनाहरू अवश्य नै पत्ता लाउन सक्छस्। अगुवा र कामदारहरूले जिम्मेवारी नलिएको कारण, मानिसहरूलाई नचिनेको कारण, मानिसहरूलाई नखुट्ट्याएको कारण, र मानिसहरूलाई दुरुपयोग गरेको कारण, यो परिणाम आएको थियो, त्यसकारण तिनीहरूको काँधमा भारी जिम्मेवारी आइपर्‍यो र तिनीहरू निष्कासित हुनलायक थिए।

पहिले हामीले ख्रीष्टविरोधीहरूको प्रकृति, सार, स्वभाव, र तिनीहरूले पछ्याउने मार्गका मुख्य पक्षहरूबारे सङ्गति गरेका थियौँ। आज हामी ख्रीष्टविरोधीहरूको मानवताको क्षेत्रभित्रका प्रकटीकरणहरूबारे सङ्गति र चिरफार गरिरहेका छौँ, र यो वास्तविक जीवनसँग सम्बन्धित छ। यो सानो पक्ष भए पनि, यसले अझै पनि मानिसहरूलाई ख्रीष्टविरोधीहरूका निश्‍चित प्रकटीकरणहरू पहिचान गर्न मदत गर्न सक्छ; यी ख्रीष्टविरोधीहरूका केही स्पष्ट विशेषता, चिन्ह, र प्रतीक पनि हुन्। उदाहरणका लागि, ख्रीष्टविरोधीले हैसियत, ख्याति, प्राप्ति, र प्रभावलाई प्रेम गर्छ, र ऊ अत्यन्तै स्वार्थी, घृणित, र क्रूर हुन्छ, र उसले सत्यतालाई प्रेम गर्दैन, त्यसकारण उसको मानवता र चरित्र कस्तो हुन्छ? कतिपयले भन्छन्, “कति ख्रीष्टविरोधीहरूले प्रतिष्ठा र हैसियतलाई प्रेम गरे पनि, तिनीहरूमा आदरणीय र उच्च चरित्रहरू हुन्छन्, र तिनीहरूमा विवेक र समझ हुन्छ।” के यो सही हो? (अहँ, होइन।) किन होइन? ख्रीष्टविरोधीहरूमा कस्तो स्वभाव सार हुन्छ भन्‍नेबारे कुरा नगरौँ; सुरुमा तिनीहरूको मानवता र चरित्र हेरौँ। तिनीहरू निश्‍चय नै असल मानिस होइनन्, तिनीहरू मर्यादा, विवेक, वा शिष्ट निष्ठा भएका मानिस होइनन्, झन् तिनीहरू सत्यतालाई प्रेम गर्ने मानिस हुनु त परको कुरा हो। के यस्तो मानवता भएका मानिसहरूले सही मार्ग पछ्याउन सक्छन्? निश्‍चय नै सक्दैनन्, किनभने तिनीहरूको चरित्रमा सही मार्ग पछ्याउने सार हुँदैन, र त्यसकारण यी मानिसहरू सत्यतालाई प्रेम गर्न सक्दै सक्दैनन्, झन् तिनीहरूले यसलाई स्वीकार गर्न सक्‍नु त परको कुरा हो। ख्रीष्टविरोधीहरू जुन अभिप्राय र मनोवृत्तिले कर्तव्य निर्वाह गर्छन् त्यस आधारमा हेर्दा, ख्रीष्टविरोधीहरूको चरित्र र मानवताले मानिसहरूलाई तिनीहरूप्रति इन्कार र वितृष्णा राख्ने बनाउँछ, र यसभन्दा पनि नराम्रो त, परमेश्‍वर तिनीहरूलाई तिरस्कार गर्नुहुन्छ। तिनीहरूले जुनसुकै कर्तव्य निर्वाह गरे पनि, तिनीहरू सधैँ परमेश्‍वरको घरका सम्पत्तिहरू हिनामिना गर्न चाहन्छन्, र उहाँलाई इनाम, पैसा, वस्तु र लाभहरू माग्‍न चाहन्छन्। अनि परमेश्‍वर तिनीहरूलाई कुन प्रकारका मानिसका रूपमा हेर्नुहुन्छ? यी मानिसहरू पक्कै पनि असल मानिस होइनन्। त्यसैले, परमेश्‍वर उहाँको नजरमा त्यस्ता मानिसहरूलाई ठ्याक्‍कै कसरी परिभाषित गर्नुहुन्छ? उहाँले त्यस्ता मानिसहरूलाई के नाम दिनुहुन्छ? बाइबलमा अनुग्रहको युगको एउटा कथा छ: यहूदाले प्रायजसो पैसाको झोलाबाट चोर्ने गर्थ्यो, र अन्त्यमा परमेश्‍वरले उसलाई सेवा दिने काममा, अर्थात् प्रभु येशूलाई धोका दिने काममा प्रयोग गर्नुभयो। प्रभु येशूलाई क्रूसमा टाँगियो, र आफ्ना प्रभु र साथीहरूलाई धोका दिने भूमिका निर्वाह गरेको यहूदा पेट फुटेर मर्‍यो। त्यसकारण, परमेश्‍वरको घरका सम्पत्तिहरू हिनामिना गर्ने र परमेश्‍वरलाई चढाइएको भेटी चोर्ने यी मानिसहरू सबै परमेश्‍वरको नजरमा यहूदा हुन्, जसको अर्थ यी मानिसहरूलाई परमेश्‍वर यहूदा नाम दिनुहुन्छ भन्‍ने हो। अहिले यहूदाका रूपमा दोषी ठहराइएका यी ख्रीष्टविरोधीहरूले यहूदाले जस्तै आफ्ना प्रभु र साथीहरूलाई धोका नदिए पनि, तिनीहरूको प्रकृति सार उस्तै हुन्छ। तिनीहरूको के कुरा समान हुन्छ? तिनीहरू परमेश्‍वरको घरका सम्पत्तिहरू चोर्न र हिनामिना गर्न आफ्नो पद र आफ्नो कर्तव्य पूरा गर्ने अवसरको फाइदा उठाउँछन्। त्यसकारण परमेश्‍वरले यी मानिसहरूलाई यहूदा नाम दिनुभएको हो, र तिनीहरू आफ्ना प्रभु र साथीहरूलाई धोका दिने व्यक्तिको समान हुन्छन्। अर्थात्, परमेश्‍वरको घरका सम्पत्तिहरू हिनामिना गर्ने र हडप्‍ने यी ख्रीष्टविरोधीहरू आफ्ना प्रभु र साथीहरूलाई धोका दिने यहूदाजस्तै हुन्, र त्यस्ता मानिसहरूको परिणाम कस्तो हुन्छ भनेर पत्ता लगाउन धेरै विचार गरिरहनु पर्दैन।

२. तिनीहरूलाई सेवा प्रदान गर्न र तिनीहरूका लागि काम गर्न दाजुभाइ-दिदीबहिनीहरूलाई प्रयोग गर्नु

कर्तव्य निर्वाह गर्दा, ख्रीष्टविरोधीहरू जुन फाइदाहरू प्राप्त गर्न लागिपर्छन्, ती फाइदाहरू हामीले पहिले नै छलफल गरिसकेका कुराहरूमा मात्र सीमित हुँदैनन्—पैसा, भौतिक वस्तु, भोजन र प्रयोगका सामानहरू—यी फाइदाहरूको दायरा निकै ठूलो हुन्छ। उदाहरणका लागि, ख्रीष्टविरोधीहरू कर्तव्य निर्वाह गर्दा, त्यो कर्तव्य निर्वाह गर्ने नाममा दाजुभाइ-दिदीबहिनीहरूलाई शोषण गर्छन्, उनीहरूलाई तिनीहरूका लागि सेवा प्रदान गर्न र काम गर्न लगाउँछन्, र तिनीहरूलाई आदेश दिन्छन्—के यो ख्रीष्टविरोधीहरूले प्राप्त गर्न प्रयास गर्ने फाइदा होइन र? (हो।) कतिपय मानिस मण्डली अगुवा बन्‍नुभन्दा पहिले घरमा सबै कुरा सधैँ एक्लै गर्छन्, र तिनीहरूमा कुनै महत्त्वाकाङ्क्षा वा खराब अभिप्रायहरू नभएजस्तो देखिन्छ। तैपनि, तिनीहरूले मण्डली अगुवाका रूपमा निर्वाचित भएर हैसियत प्राप्त गरेपछि, के अझै पनि सबै कुरा आफै गर्छन् त? तिनीहरूले हैसियत प्राप्त गरेपछि आफू फरक भएको छु, परमेश्‍वरको घरमा आफूलाई विशेष व्यवहार गरिनुपर्छ, र आफ्नो “कर्तव्य” संयुक्त रूपमा पूरा गर्न “भीडको शक्ति” कसरी परिचालित गर्ने भनेर सिक्‍नुपर्छ भन्‍ने सोच्छन्; अनि तिनीहरूको घरको हरेक काम मण्डलीको दायित्वभित्र पर्ने काम बन्छ, र तिनीहरू आफ्नो घरायसी कामकाज र दैनिक कार्यहरूलाई विश्‍वासी दाजुभाइ-दिदीबहिनीहरूमाझ बाँडिदिन्छन्। उदाहरणका लागि, जब तिनीहरूको घरमा गरिनुपर्ने कुनै काम हुन्छ, तब तिनीहरू दाजुभाइ-दिदीबहिनीहरूलाई भन्छन्, “म विगत केही दिनदेखि मण्डलीको काममा व्यस्त छु। के तपाईँहरूमध्ये कसैसँग मलाई एउटा काममा मदत गर्ने समय छ?” अनि, तीन वा पाँच जना मानिसले स्वेच्छाले काम गरिदिन्छन् र केही समयपछि काम पूरा हुन्छ। यी अगुवाहरू सोच्छन्, “धेरै हातले काम हल्का बन्छ। अगुवा हुनु राम्रो कुरा हो, मैले केही भन्‍नुपर्छ, अनि काम पूरा भइहाल्छ। भविष्यमा, जब घरमा गर्नुपर्ने कुनै काम हुन्छ, तब म दाजुभाइ-दिदीबहिनीहरूलाई नै मदत गर्न लाउनेछु।” यसरी अघि बढ्दै जाँदा, तिनीहरू मण्डली अगुवाको काम त्यति धेरै पूरा गर्दैनन्, तर तिनीहरू मानिसहरूलाई आफ्‍नो घरमा काम गर्न लाउन धेरै कुरा मिलाउँछन्, र यस कुरालाई तालिकामा समेत राख्छन्—तिनीहरू कति “व्यस्त” मण्डली अगुवा हुन्! तिनीहरू अगुवा बन्‍नुभन्दा पहिले तिनीहरूको घरमा कहिल्यै त्यति धेरै काम हुँदैन, तैपनि तिनीहरू अगुवा बनेपछि, घरमा गरिनुपर्ने काम धेरै हुन्छ। कति दाजुभाइ-दिदीबहिनीहरू तिनीहरूको बाली रोप्छन्, कतिले तिनीहरूको जमिनमा सिँचाइ गर्छन्, कतिले तिनीहरूको सागसब्जी रोप्छन्, कतिले घाँस काट्छन्, कतिले मल हाल्छन्, र कतिले त तिनीहरूको सागसब्जी बेचेरसमेत तिनीहरूलाई मदत गर्छन्, तर त्यसबाट प्राप्त सबै पैसा तिनीहरूलाई नै दिन्छन्, आफ्ना लागि एक पैसा राख्दैनन्। तिनीहरू मण्डली अगुवा बनेपछि, तिनीहरूको घरको जीवन फस्टाउँछ; तिनीहरूले जे गरे पनि, मानिसहरू सधैँ तिनीहरूलाई साथ र सहयोग दिन्छन्, र तिनीहरूको हरेक शब्द अत्यन्तै प्रभावकारी हुन्छ। तिनीहरूलाई अत्यन्तै खुसी लाग्छ र सन्तुष्टि हुन्छ, र तिनीहरू झन्-झन् यस्तो सोच्न थाल्छन्, “मण्डली अगुवाको यो पद अत्यन्तै राम्रो हो, र हैसियत हुनु निकै राम्रो कुरा हो। यदि घरमा कहिल्यै खानेकुराको कमी भयो भने, मैले एक शब्द मात्रै बोल्नुपर्छ र मानिसहरूले मलाई खानेकुरा दिइहाल्छन्, र तिनीहरू यसका लागि पैसासमेत लिन चाहँदैनन्। यो जीवन कस्तो सहज छ! मेरो विश्‍वासको कारण मलाई साँच्‍चै नै परमेश्‍वरले आशिष् दिइरहनुभएको छ। यो ठूलो आशिष् हो, र यो साँच्‍चै नै परमेश्‍वरको अनुग्रह हो! परमेश्‍वर एकदमै महान् हुनुहुन्छ; परमेश्‍वरलाई धन्यवाद होस्!” जब कसैले तिनीहरूलाई सेवा गरिसक्छ वा तिनीहरूले आदेश दिएको काम पूरा हुन्छ, तब तिनीहरू सधैँ “परमेश्‍वरलाई धन्यवाद दिन्छन्” र “परमेश्‍वरबाट आएको भनी स्वीकार गर्छन्।” यी मामुली मण्डली अगुवाहरूले त आफ्नो पदलाई यति हदसम्म प्रयोग गर्न सक्छन्—के तिमीहरू यसो गर्न सक्छौ? के तिमीहरू यस्तो काम गर्न सक्षम हुनेछौ? मानिसहरू किन अगुवा बन्‍न प्रतिस्पर्धा गर्छन्? तिनीहरू किन हैसियतका लागि प्रतिस्पर्धा गर्छन्? यदि कुनै फाइदा प्राप्त नगर्ने हो भने, के जोकसैले हैसियतका लागि प्रतिस्पर्धा गर्नेथियो त? यदि तिनीहरूले पदका लागि प्रतिस्पर्धा गर्दा गोरुजस्तो जोतिँदै काम गर्नुपरेको भए, के कसैले यसको झमेला लिनेथियो त? हैसियत पाएपछि यसबाट यति धेरै फाइदाहरू हुने भएकाले नै मानिसहरू हैसियत हात पार्न र हैसियतका लागि प्रतिस्पर्धा गर्न मरिहत्ते गर्छन्। मामुली मण्डली अगुवा बन्दा नै तिनीहरूलाई यति धेरै फाइदा हुन्छ, र तिनीहरूको जीवनमा यति धेरै सुविधा र फाइदा हुन्छ—कस्तो व्यक्तिले यस्तो व्यवहार गर्छ? के तिनीहरू सत्यता पछ्याउने मानिस हुन्? के तिनीहरू मानवता र विवेक भएका मानिस हुन्? के तिनीहरू परमेश्‍वरको डर मान्ने हृदय भएका मानिस हुन्? (होइनन्।) तिनीहरूलाई आफूले सबै जनाका लागि र परमेश्‍वरको घरका लागि मण्डली अगुवाको काम गर्छु भन्‍ने विश्‍वास हुन्छ, र तिनीहरू यसलाई कर्तव्यका रूपमा लिँदैनन्। तिनीहरूलाई के पनि विश्‍वास हुन्छ भने, तिनीहरूले मण्डली अगुवाका रूपमा गर्ने कुनै पनि काम आफ्नो घरको जीवन त्याग गरेका आधारमा गरेका हुन्छन्, त्यसकारण दाजुभाइ-दिदीबहिनीहरूले तिनीहरूले चुकाएको मूल्यको परिपूर्ति गरिदिनुपर्छ। यदि तिनीहरूसँग घरको काम गर्ने समय छैन भने, दाजुभाइ-दिदीबहिनीहरूले तिनीहरूलाई मदत गरिदिनुपर्छ; यदि तिनीहरूसँग खेतमा काम गर्ने समय छैन भने, दाजुभाइ-दिदीबहिनीहरूले आफ्नै कर्तव्य जस्तै गरी, तिनीहरूको खेतमा हाजिर हुनुपर्छ र तिनीहरूका लागि काम गरिदिनुपर्छ। मण्डली अगुवाका रूपमा काम गर्नका लागि तिनीहरूले जे कुरा त्यागेका भए पनि, दाजुभाइ-दिदीबहिनीहरूले तिनीहरूलाई त्यसको दोब्बर परिपूर्ति गरिदिनुपर्छ। यी केही यस्ता कुराहरू हुन् जसमा ख्रीष्टविरोधीहरू आफ्नो कर्तव्य निर्वाह गर्ने क्रममा दाजुभाइ-दिदीबहिनीहरूलाई आफ्नो सेवामा लगाउँछन् र आफ्नो व्यक्तिगत जीवनका काम गराउँछन्। ख्रीष्टविरोधीहरू अगुवा बनेपछि, यस्तो अवसरलाई पटक्‍कै खेर जान दिँदैनन् र हात बाँधेर यी फाइदाहरू फुत्केर गएको हेरिबस्‍दैनन्। बरु, तिनीहरूले यसको ठिक विपरीत काम गर्छन्: तिनीहरू दाजुभाइ-दिदीबहिनीहरूलाई आफ्ना लागि काम गराउन प्रयोग गर्न, र तिनीहरूलाई गोरुजस्तै काममा लगाउनका लागि हरेक क्षण र हरेक अवसर प्रयोग गर्छन्। तिनीहरू दाजुभाइ-दिदीबहिनीहरूको मूर्खता र इमानदारीको फाइदा उठाउँछन्, र दाजुभाइ-दिदीबहिनीहरूलाई आफ्नो सेवामा लगाउन तिनीहरूको स्वेच्छाले कर्तव्य निर्वाह गर्ने र परमेश्‍वरका लागि मूल्य चुकाउने मानसिकताको समेत फाइदा उठाउँछन्। यस क्रममा, तिनीहरू केही वचन सत्यता हुन् भनेर नाटक पनि गर्छन् र तिनलाई दाजुभाइ-दिदीबहिनीहरूलाई शिक्षा दिन प्रयोग गर्छन्, ताकि तिनीहरूले यस्तो विचार सिकून्: अगुवाहरू पनि मानव नै हुन्, अगुवाहरूका पनि परिवार हुन्छन्, र अगुवाहरूले पनि आफ्नो जीवन जिउनुपर्छ, र यदि अगुवाले आफ्नो घरका मामलाहरू सम्हाल्ने समय पाउँदैन भने, दाजुभाइ-दिदीबहिनीहरूले यसलाई आफ्ना कर्तव्यहरूका रूपमा लिनुपर्छ; अगुवाले तिनीहरूलाई यी कुराहरू गर्न लगाइरहनु आवश्यक हुँदैन, तर अगुवाले गर्न नसक्‍ने यी कुराहरू तिनीहरूले सक्रिय रूपमा र स्वेच्छाले गर्नुपर्छ। यस्तो लहैलहै र उक्‍साहटमा फसेर धेरै दाजुभाइ-दिदीबहिनी यी अगुवाहरूलाई स्वेच्छाले सेवा गर्छन्। ख्रीष्टविरोधीहरूले शक्ति र हैसियत हातमा लिएर हासिल गर्न चाहने उद्देश्य यही हो, र यही नै तिनीहरूले शक्ति र हैसियत हातमा लिएर पूरा गर्न चाहने काम र पाउन चाहने फाइदा हो। के यस्ता मानिसहरू धेरै छन्? (छन्।) यी मानिसहरू शैतान हुन्। सत्यता नभएका र सही मार्ग नपछ्याउने मानिसहरूको हैसियत थोरै नै भए पनि तिनीहरूले यस्ता कुराहरू गर्न सक्छन्—के यी मानिसहरू दयनीय होइनन् र? तिनीहरूको चरित्र तिमीहरूलाई कस्तो लाग्छ? के तिनीहरूमा कुनै विवेक वा समझ हुन्छ?

कतिपय मण्डलीमा, त्यस्ता दाजुभाइ-दिदीबहिनीहरू पनि हुन्छन्, जो सामान्यतया आफ्‍नो घरमा बस्दैनन्, बरु लामो समयसम्म आफ्नो मण्डली अगुवाको घरमा बस्छन्। तिनीहरू किन प्रायजसो आफ्नो अगुवाको घरमा बस्छन्? किनभने अगुवाले “अगुवा” को पद लिएदेखि, उसको घरमा एक जना घरायसी कामदार आवश्यक परेको हुन्छ। उसले एक बहिनीलाई छनौट गर्छ, र त्यो बहिनी त्यस अगुवाको घरको समर्पित घरायसी कामदार बन्छे। त्यो बहिनी घरायसी कामदार बन्छे, अनि उसको कर्तव्य के बन्छ? उसले आफ्नो भागमा पर्ने काम वा मण्डलीसँग सम्बन्धित काम गरिरहेकी हुँदिन, बरु अगुवाको परिवारका सबै पुस्ताका दैनिक जीवनका काम गर्न टहल गरिरहेकी हुन्छे, र उसलाई अगुवाको घरका कामहरू पूरा गर्नु पूर्ण रूपमा उचित छ भन्‍ने लाग्छ, र यसबारे ऊसँग कुनै गुनासो वा धारणा पनि हुँदैन। यहाँ समस्या को हो? मण्डली अगुवाले जति धेरै काम गर्नुपरे पनि वा तिनीहरूले जति धेरै मानिसलाई अगुवाइ गरे पनि, के तिनीहरू साँच्‍चै यति धेरै व्यस्त हुन्छन् त? के तिनीहरू साँच्‍चै आफ्नो दैनिक जीवन चलाउन सक्दैनन् र? तिनीहरू दैनिक जीवन चलाउन सक्दैनन् नै भने पनि, त्यो तिनीहरूको आफ्नै मामला हो। अरू कसैसँग यसको के सम्बन्ध हुन्छ र? यदि दाजुभाइ-दिदीबहिनीहरू ध्यान नदिने वा निष्क्रिय रहेछन् भने, त्यस्ता अगुवाहरू तिनीहरूलाई आलोचनात्मक मनोवृत्ति देखाउँछन् र तिनीहरूसँग “सत्यतामा सङ्गति गर्न” यसको फाइदा उठाउँछन्, र यही मामिलाको कारण दाजुभाइ-दिदीबहिनीहरूलाई काटछाँट गरिन्छ—यहाँ के भइरहेको हुन्छ? जब तिनीहरूको घरमा ओछ्यान फोहोर हुन्छ, त्यो दाजुभाइ-दिदीबहिनीहरूले धुनुपर्छ, जब तिनीहरूको घर फोहोर हुन्छ, त्यो दाजुभाइ-दिदीबहिनीहरूले सफा गर्नुपर्छ, र खाने समयमा दाजुभाइ-दिदीबहिनीहरूले नै खाना पकाउनुपर्छ; यी अगुवाहरू अरूको भरमा बाँच्छन्, र तिनीहरू अगुवाका रूपमा यसरी नै काम गर्छन्। जब यस्ता मानिसहरूमा यी प्रकटीकरणहरू र यस्तो मानवता हुन्छ, तब के तिनीहरूले सत्यता पछ्याउन सक्छन्? (सक्दैनन्।) किन सक्दैनन्? (यस्ता मानिसहरूमा मानवताको धेरै कमी हुन्छ र तिनीहरू अत्यन्तै घृणित हुन्छन्। तिनीहरूलाई सत्यताप्रति कुनै चासो हुँदैन।) यदि तिनीहरूलाई सत्यताप्रति कुनै चासो छैन भने, तिनीहरू किन अगुवा बन्छन्? (तिनीहरू प्रतिष्ठा र हैसियत पछ्याउन, र आफ्नो प्रदर्शन गर्न त्यसो गर्छन्।) तँ यसलाई स्पष्ट रूपमा व्याख्या गर्न सक्दैनस्, होइन र? कस्ता प्रकारका मानिसहरूले आफ्ना लागि काम गर्न र सेवा प्रदान गर्न लगाउन दाजुभाइ-दिदीबहिनीहरूको शोषण गर्न सक्छन्? के यो ख्रीष्टविरोधीहरूको एउटा स्पष्ट विशेषता होइन र? सबै कुरामा आफ्नै फाइदाहरू मात्रै खोज्‍ने, आफ्नो फाइदा र घाटाबारे मात्रै चिन्ता गर्ने, र यसरी व्यवहार गर्दा सत्यतासित मेल खान्छ कि खाँदैन, यसमा मानवता हुन्छ कि हुँदैन, यसले परमेश्‍वरलाई खुसी पार्छ कि पार्दैन, र यसबाट दाजुभाइ-दिदीबहिनीहरूले कुनै फाइदा वा सुधार प्राप्त गर्न सक्छन् कि सक्दैनन् भन्‍नेबारे सोच्दै नसोच्‍ने तिनीहरू यी कुराहरूबारे विचार गर्दै गर्दैनन्, केवल आफ्नो फाइदा र घाटाबारे, र आफूले ठोस फाइदाहरू प्राप्त गर्न सक्छु कि सक्दिनँ भन्‍नेबारे मात्रै विचार गर्छन्। ख्रीष्टविरोधीहरूले पछ्याउने मार्ग यही हो, र यही नै ख्रीष्टविरोधीहरूको चरित्र हो। यो हैसियत हुने प्रकारको व्यक्ति हो। कति मानिसहरूको चाहिँ कुनै हैसियत हुँदैन र तिनीहरू साधारण कर्तव्य निर्वाह गर्छन्, तर जब तिनीहरूले केही योग्यता प्राप्त गर्छन्, तब तिनीहरू पनि अरूलाई आफ्‍नो सेवामा लगाउन चाहन्छन्। कति मानिसहरूले भने केही जोखिमपूर्ण कर्तव्यहरू निर्वाह गर्छन् र अरूलाई आफ्नो सेवामा लगाउन आदेश दिन चाहन्छन्। अनि, कतिले चाहिँ विशेष कर्तव्यहरू निर्वाह गर्छन् र त्यो आफ्नो कर्तव्यलाई दाजुभाइ-दिदीबहिनीहरूलाई आफ्‍नो सेवामा लगाउने आधारभूत सर्त, मोलतोलको आधार र पूँजीका रूपमा लिन्छन्। उदाहरणका लागि, कति मानिसहरूसँग अरूले नसिकेका वा नबुझेका विशेष व्यावसायिक सीपहरू हुन्छन्। जब तिनीहरूले परमेश्‍वरको घरमा यी व्यावसायिक सीपहरूसँग सम्बन्धित कर्तव्य निर्वाह गर्न थाल्छन्, तब तिनीहरू अरू मानिसहरूभन्दा आफू फरक छु, आफूलाई परमेश्‍वरको घरमा महत्त्वपूर्ण पदमा राखिएको छ, र आफू अहिले माथिल्लो तहमा छु भन्‍ने सोच्छन्, र विशेषगरी तिनीहरूलाई आफ्नो मूल्य दोब्बर भएको छ, र आफू आदरणीय छु भन्‍ने लाग्छ। परिणामस्वरूप, तिनीहरूलाई केही निश्‍चित कामहरू तिनीहरू आफैले गर्नु आवश्यक छैन भन्‍ने लाग्छ, र तिनीहरू आफूलाई खाना ल्याइदिने वा आफ्नो लुगा धोइदिनेजस्ता दैनिक कामहरूमा कुनै पारिश्रमिक नदिई अरूलाई सेवा गर्न लगाउनु स्वाभाविक कुरा हो भन्‍ने सोच्छन्। कतिले त आफ्नो कर्तव्यमा व्यस्त छु भनेर बहाना गरी दाजुभाइ-दिदीबहिनीहरूलाई तिनीहरूका लागि नानाथरी काम गर्न लगाउँछन्। तिनीहरू आफैले नगरी नहुने कुराहरूबाहेक बाँकी सबथोक, अरूलाई सेवामा लगाउन वा अरूलाई गर्न लगाउन सकिने अरू सबै कुरा, अरूलाई नै गर्न लगाउँछन्। किन? तिनीहरू यस्तो सोच्छन्, “मसँग पूँजी छ, म आदरणीय छु, म परमेश्‍वरको घरको एक दुर्लभ प्रतिभा हुँ, म विशेष कर्तव्य निर्वाह गर्छु, र म परमेश्‍वरको घरको संवर्धनको मुख्य प्रापक हुँ। तिमीहरू कोही पनि मजत्ति उत्तम छैनौ, तिमीहरू सबै मभन्दा तल्लो स्तरका छौ। म परमेश्‍वरको घरमा विशेष योगदान दिन सक्छु, तर तिमीहरूले सक्दैनौ। त्यसकारण, तिमीहरूले मेरो सेवा गर्नुपर्छ।” के यी कुराहरू हदभन्दा बढी र लाजमर्दा मागहरू होइनन् र? हरेकले आफ्नो हृदयमा यी मागहरू राखेका हुन्छन्, तर ख्रीष्टविरोधीहरू निर्दयी र लाजमर्दो रूपमा यी कुराहरूलाई अवश्य नै अझै बढी माग गर्छन्, र तैँले तिनीहरूसँग जसरी सत्यतामा सङ्गति गरे पनि, तिनीहरू यी कुराहरू त्याग्‍दैनन्। साधारण मानिसहरूमा पनि ख्रीष्टविरोधीहरूका यी प्रकटीकरणहरू हुन्छन्, र यदि तिनीहरूसँग थोरै प्रतिभा छ वा तिनीहरूले थोरै योगदान दिए भने, तिनीहरू केही विशेष व्यवहार पाउने अधिकार पाउँछु भन्‍ने सोच्छन्। तिनीहरू आफ्नै लुगा र मोजाहरू पनि धुँदैनन् र अरूलाई नै यो काम गर्न लगाउँछन्, र मानवताविरुद्ध जाने केही अनुचित मागहरू गर्छन्—तिनीहरूमा समझको एकदमै कमी हुन्छ! मानिसहरूमा रहेका यी विचार र मागहरू तर्कसङ्गतताको क्षेत्रभित्र पर्दैनन्; सुरुमा यी कुरालाई तल्लो स्तरबाट हेर्दा समेत, यी मानवता र विवेकका मापदण्डहरूअनुरूप हुँदैनन्, र माथिल्लो स्तरबाट हेर्दा, यी सत्यताअनुरूप हुँदैनन्। यी सबै प्रकटीकरणलाई ख्रीष्टविरोधीहरू आफ्ना फाइदाहरूमा लागिपर्ने कार्यको वर्गमा राख्‍न सकिन्छ। भ्रष्ट स्वभाव भएका हरेक व्यक्ति यी कुराहरू गर्न सक्षम हुन्छन्, र तिनीहरू पनि यी कुराहरू गर्ने आँट गर्छन्। यदि कसैसँग थोरै प्रतिभा र पूँजी छ र उसले केही योगदान दिन्छ भने, उसले अरूबाट नाजायज फाइदा लिन चाहन्छ, उसले कर्तव्य निर्वाह गर्ने अवसरलाई आफ्नै फाइदाका लागि मेहनत गर्न प्रयोग गर्न चाहन्छ, ऊ आफ्ना लागि विभिन्‍न कुराहरू पूर्वतयार राख्‍न चाहन्छ र अरूलाई आफ्नो सेवा गर्न लगाएर त्यसबाट आउने खुसी र अनुकूल व्यवहारको आनन्द लिन चाहन्छ। कति मानिसहरू त कर्तव्य निर्वाह गर्नका लागि आफ्नो परिवार र जागिरसमेत त्याग्छन्, र त्यस अवधिमा तिनीहरूलाई केही सानातिना रोग लाग्छन् र परिणामस्वरूप तिनीहरू भावुक बन्छन्, र कसैले पनि तिनीहरूबारे चिन्ता वा तिनीहरूको हेरचाह गर्दैनन् भनेर गुनासोसमेत गर्छन्। तैँले आफ्नो कर्तव्य आफ्‍नै लागि निर्वाह गरिरहेको छस्, तैँले आफ्‍नै कर्तव्य निर्वाह गरिरहेको छस् र आफ्‍नै जिम्मेवारी पूरा गरिरहेको छस्—अरू मानिसहरूसँग यसको के सम्‍बन्ध छ? व्यक्तिले जेजस्ता कर्तव्यहरू निर्वाह गरे पनि, ती कहिल्यै अरू कसैका लागि वा कसैको सेवा गर्नका लागि गरिँदैन, त्यसकारण कुनै व्यक्तिलाई पनि कुनै पारिश्रमिक नपाई अरूको सेवा गर्ने वा अरूको खटनमा बस्‍ने दायित्व हुँदैन। के यो सत्यता होइन र? (हो।) परमेश्‍वरले मानिसहरूलाई प्रेमिलो बन्‍न, र अरूप्रति धैर्यशील र सहनशील हुन माग गर्नुहुने भए पनि, व्यक्तिले अरूलाई यस्तो बन्‍न व्यक्तिगत रूपमा माग गर्नु हुँदैन र त्यसो गर्नु अतार्किक हो। यदि तैँले कुनै माग नगरी कसैले तँसँग सहनशील र धैर्यशील व्यवहार गर्न र तँलाई प्रेम देखाउन सक्छ भने, त्यो तिनीहरूको हातको कुरा हो। तैपनि, यदि दाजुभाइ-दिदीबहिनीहरूलाई तैँले माग गरेको कारण उनीहरूले तेरो सेवा गर्छन् भने, यदि तँ तिनीहरूलाई जबरजस्ती आदेश दिन्छस् र शोषण गर्छस्, वा तैँले तिनीहरूको आँखामा छारो हालेका आधारमा तिनीहरूले तेरो सेवा गर्छन् भने, तँमा समस्या छ। कतिले त आफ्नो कर्तव्य निर्वाह गर्ने अवसरको फाइदासमेत उठाउँदै, त्यसलाई प्रायजसो निश्‍चित धनी दाजुभाइ-दिदीबहिनीहरूबाट विभिन्‍न कुरा लिन, तिनीहरूलाई यो वा त्यो कुरा किन्न लगाउन र तिनीहरूलाई आफ्नो सेवामा लगाउने बहानाका रूपमा प्रयोग गर्छन्। उदाहरणका लागि, यदि तिनीहरूलाई थप लुगा चाहिएको छ भने, तिनीहरू कुनै भाइ वा बहिनीलाई भन्छन्, “तिमीले लुगा सिलाउन सक्छौ, होइन र? मेरो लागि गएर लगाउने लुगा बनाइदेऊ न।” त्यो भाइ वा बहिनीले भन्छ, “त्यसोभए पैसा निकाल्‍नुहोस्। कपडा किन्‍नुहोस् अनि म तपाईँका लागि सिलाइदिन्छु।” तिनीहरू पैसा निकाल्दैनन् तर दाजुभाइ वा दिदीबहिनीलाई जबरजस्ती तिनीहरूका लागि कपडा किन्न लगाउँछन्—के यो कार्यको प्रकृति छली छैन र? दाजुभाइ-दिदीबहिनीहरूसँगको सम्बन्धबाट फाइदा उठाउनु, आफ्नै पूँजीबाट फाइदा उठाउनु, अनि आफ्नो कर्तव्य निर्वाह गर्ने अवसरबाट दाजुभाइ-दिदीबहिनीहरूसित हरप्रकारका सेवा र अनुकूल व्यवहार माग गर्नु, र तिनीहरूलाई आफ्ना लागि काम गर्न आदेश दिन फाइदा उठाउनु—यी सबै ख्रीष्टविरोधीहरूको नीच चरित्रका प्रकटीकरण हुन्। के त्यस्ता मानिसहरूले सत्यता पछ्याउन सक्छन्? के तिनीहरू अलिकति पनि परिवर्तन हुन सक्छन्? (सक्दैनन्।) मैले यसरी सङ्गति गरेको सुन्दा, सायद कति मानिसहरूले यी कुराहरू गर्नु खराब कुरा हो भन्‍ने महसुस गर्लान् र आफूलाई अलिक नियन्त्रण गर्न पनि सक्लान्, तर के आफूलाई नियन्त्रण गर्नु भनेको सत्यता पछ्याउनु र सत्यता अभ्यास गर्नुसरह हो र? आफूलाई नियन्त्रण गर्नु भनेको आफ्‍नो गल्ती महसुस गर्नु, र आफ्नो छवि र अभिमानप्रति ध्यान दिनु मात्र हो। मैले यस्तो चिरफार गरेको सुनेपछि, यी मानिसहरूले समस्याको गम्भीरता देख्छन् र फेरि गल्ती गर्नु हुँदैन, र यदि तिनीहरूले दाजुभाइ-दिदीबहिनीहरूलाई आफ्नो वास्तविकता चिन्‍ने मौका दिए भने, तिनीहरूलाई खुलासा र इन्कार गरिनेछ भन्‍ने महसुस गर्छन्। तिनीहरूले महसुस गर्ने कुरा यस विन्दुसम्‍म मात्रै सीमित हुन्छ, र तिनीहरूको हृदयबाट इच्छा र लोभ हटाउन सकिँदैन।

कति मानिसहरू सोच्छन्, “म परमेश्‍वरको घरका लागि मेहनत गर्छु, परमेश्‍वरको घरमा धेरै योगदान दिएको छु, म यस्तो कर्तव्य निर्वाह गर्छु, जसमा कसैले पनि मेरो स्थान लिन सक्दैन। जब मलाई खाँचो पर्छ, तब मेरा आवश्यकताहरू पूरा गर्न मलाई मदत गर्नु दाजुभाइ-दिदीबहिनीहरू र परमेश्‍वरको घरको कर्तव्य हुन्छ। सधैँ तिनीहरूले कुनै सर्त र पारिश्रमिकविना मेरो सेवा गर्नुपर्छ।” के यो लाजमर्दो सोचाइ होइन र? के यो नीच चरित्रको प्रकटीकरण होइन र? उदाहरणका लागि, हरेक व्यक्ति कहिलेकहीँ बिरामी पर्छ, तर जब कतिपय मानिस बिरामी हुन्छन्, तब तिनीहरू अरूलाई यसबारे बताउँदै हिँड्दैनन्, बरु तिनीहरू आफ्नो कर्तव्य जसरी निर्वाह गर्नुपर्ने हो त्यसरी नै निर्वाह गरिरहन्छन्। कसैलाई थाहा हुँदैन र कसैले वास्ता गर्दैन, तर तिनीहरू व्यक्तिगत रूपमा गुनासो गर्ने वा कर्तव्यमा ढिलाइ गर्ने गर्दैनन्। तर कतिपय मानिस भने बिरामी नभए पनि बिरामी भएको बहाना गर्छन्, तिनीहरू महारानी वा कुलीन व्यक्तिले जस्तो व्यवहार गर्छन्, र मानिसहरूलाई तिनीहरूको टहल गर्न लगाउन सकेजति सबै माध्यम प्रयोग गर्छन्, र विशेष व्यवहार पाउनका लागि सम्भव भएका सबै कुरा गर्छन्। तिनीहरू बिरामी नहुँदा पनि बिरामी भएको बहाना गर्छन्, र यदि तिनीहरू साँच्चै बिरामी भए भने, त्यो अझै समस्याजनक कुरा बन्छ, किनभने तिनीहरूको हातबाट कति मानिसहरूले कष्ट भोग्छन् र कतिले तिनीहरूको खटनमा चल्‍नुपर्छ कसलाई थाहा। यो त्यस्तो व्यक्ति बिरामी हुँदा सबैको जीवनमा आइपर्ने दुर्भाग्य हो; कतिले तिनीहरूलाई कुखुराको मासुको सुरुवा बनाइदिन्छन्, कतिले तिनीहरूलाई मालिस गरिदिन्छन्, कतिले तिनीहरूलाई खुवाइदिन्छन्, र कतिले तिनीहरूलाई हिँड्न सहयोग गर्छन्—के धेरै मानिसले दुःख पाउँदैनन् र? (पाउँछन्।) सुरुमा त यो साधारण र सानोतिनो रोग मात्रै हुन्छ, तर तिनीहरूलाई त यो गम्भीर र घातक रोग हो भनेर नाटक गर्नुपर्छ—तिनीहरूले किन नाटक गर्नुपरेको? तिनीहरू दाजुभाइ-दिदीबहिनीहरूलाई छल गरेर सेवा गराउन, तिनीहरूलाई रुङ्न र आफ्नो सेवामा लगाउन यसो गर्छन्। के यी मानिसहरू लाजपचेका हुँदैनन् र? (हुन्छन्।) के यस्ता मानिसहरू धेरै हुन्छन्? के तिमीहरू सबै पनि यस्तै छैनौ र? (मैले अझै पनि यो कुरा पहिचान गरेको छैनँ।) यदि तिमीहरूले यो कुरा पहिचान गरेका छैनौ भने, यसले तिमीहरू सामान्यतया आफ्नो दैनिक जीवनमा आफ्नो व्यवहार जाँच गर्दैनौ, तिमीहरू आफ्नो विचार र प्रकृति सार जाँच गर्दैनौ, र परमेश्‍वरको छानबिन स्वीकार गर्दैनौ भनेर प्रमाणित गर्छ। कति मानिसहरू आफ्नो कर्तव्य निर्वाह गर्दा अलिक थकित हुन्छन् र तिनीहरूलाई राती त्यति निद्रा लाग्दैन, र तिनीहरूले यसलाई भयानक अवस्था हो जस्तो बनाउँछन्। भोलि बिहान उठेपछि, तिनीहरू यसो भन्दै गुनासो गर्छन्, “हिजो राती एक झिमिक्क पनि सुतिनँ। विगत केही दिनदेखि म आफ्नो कर्तव्यमा यति व्यस्त भएको छु कि म सुत्न पनि नसक्‍ने गरी थकित छु। छिटो गरेर मलाई मालिस गरिदिने कसैलाई बोलाइदेऊ न!” वास्तवमा, तिनीहरू छ घण्टा सुतेका हुन्छन्। तिनीहरूसँग जेसुकै समस्या भए पनि, तिनीहरू सधैँ त्यसको दोष आफ्नो कर्तव्यलाई दिन्छन्; तिनीहरू थकित भए नि, तिनीहरूले कष्ट भोगे नि, वा तिनीहरू बिरामी भए नि र तिनीहरूलाई असहज भए नि, सधैँ यी कुराहरूको दोष तिनीहरू आफ्नो कर्तव्यलाई दिन्छन्। तिनीहरू किन आफ्नो कर्तव्यलाई दोष दिन्छन्? यो त बस केही फाइदा प्राप्त गर्ने, र सबैलाई तिनीहरूप्रति सहानुभूति महसुस गराउनु हो, अनि त्यसपछि तिनीहरूले मानिसहरूलाई सेवा गर्न र टहल्‍न लगाउँदा पनि त्यो उचित नै देखिन्छ। सधैँ सम्राट र साम्राज्ञी जस्तो व्यवहार गर्ने र अरूलाई टहल्‍न लगाउने यी मानिसहरू के कुरा हुन्? यी मानिसहरू नीच चरित्रका हुन् र तिनीहरू घिनलाग्दा हुन्छन्। जब कतिपय मानिसलाई अलिक अस्वस्थ महसुस हुन्छ, र कहिलेकहीँ खाना पच्दैन, तब तिनीहरू यसलाई अत्यन्तै गम्भीर देखाउँछन्, यसलाई ठूलो बनाउँछन्, र तुरुन्तै मालिस गर्ने व्यक्ति खोज्छन्। मालिस गर्दा अलिकति दुख्यो भने, चिच्याउँछन् र कराउँछन्, अनि त्यसको भित्री आशय हो: “मालिस गर्दा पनि मैले कष्ट भोग्‍नुपर्छ। यदि परमेश्‍वरले मलाई इनाम दिनुभएन र सिद्ध तुल्याउनुभएन भने, मलाई साँच्‍चै घाटा हुनेछ!” जब तिनीहरू अलिअलि कष्ट भोग्छन् र अलिअलि मूल्य चुकाउँछन्, तब यो कुरा पृथ्वीका हरेक व्यक्तिले थाहा पाऊन् भनेर सारा संसारको अघि घोषणा गर्न चाहन्छन्। के तैँले आफ्‍नै लागि कर्तव्य निर्वाह गर्दैनस् र? के तैँले परमेश्‍वरको अघि कर्तव्य निर्वाह गर्दैनस् र? तैँले केका लागि आफ्नो कष्ट मानिसहरूसामु घोषणा गरिरहेको छस्? के त्यो सतही कुरा होइन र? त्यस्ता मानिसहरू नीच चरित्रका हुन् र तिनीहरू अति घिनलाग्दा हुन्छन्! अरू कुन-कुन तरिकाले ती मानिसहरू नीच हुन्छन्? तिनीहरू विशेष बानीबेहोरा र विशिष्टताहरू पनि देखाउँछन्, ताकि मानिसहरूलाई तिनीहरू अरूभन्दा फरक छन्, र तिनीहरू अत्यन्तै बहुमूल्य छन् र तिनीहरूलाई ठूलो हेरचाह र सुरक्षाको खाँचो छ भन्‍ने कुरा थाहा होस्। उदाहरणका लागि, जब कुनै व्यक्तिले खाना रुच्दैन र केही खान सक्दिनँ भनेर भन्छ, तब यस्तो व्यक्तिले पेट समाउँदै उसको पेट पनि खराब छ भनेर भन्छ, तर ऊ कर्तव्य निर्वाह गर्न पनि लागिपरिरहन्छ, र कसैलाई तुरुन्तै गएर पेटको औषधि ल्याउन आदेश दिन्छ। एक यस्तो व्यक्ति पनि थियो जसलाई मैले भनेको थिएँ, “हेर्, म थोरै मात्र खान सक्छु, र चिसो खानेकुरा र पेय पदार्थ मेरो पेटले सहन सक्दैन।” मैले यसो भनेको सुनेपछि, त्यस व्यक्तिले भन्यो, “तपाईँको पेटले चिसो सहन सक्दैन? मेरो पनि त्यस्तै छ।” मैले भनेँ, “तेरो पेटले कसरी चिसो कुरा सहँदैन?” उसले भन्यो, “मलाई चिसो लाग्‍नेबित्तिकै, मेरो पेट दुख्छ; यसले चिसो कुरा सहँदैन।” तर उसले त्यसो भन्दै गर्दा, एउटा केरा हातमा लिएर एक-दुई गाँसमै सुलुक्क निलिहाल्यो। मैले भनेँ, “तैँले एक-दुई गाँसमै केरा निल्‍ने रहेछस्, तेरो पेटले साँच्‍चै चिसो पटक्‍कै सहँदैन होला। के तेरो पेटले साँच्‍चै चिसो सहन सक्दैन त?” के त्यस्ता मानिसहरू लाज पचेका र चेतनाहीन हुँदैनन् र? यदि कुनै व्यक्तिको सामान्य मानवतामा चेतना र लज्जाबोध छैन भने, ऊ मानव नै होइन, ऊ त पशु हो। पशुहरूले सत्यता बुझ्न सक्दैनन्, र तिनीहरूमा सामान्य मानवताको निष्ठा, मर्यादा, विवेक, र समझ हुँदैन। यी मानिसहरूमा कुनै लाज वा मर्यादा नभएको हुनाले, जब तिनीहरू अलिअलि कर्तव्य निर्वाह गर्छन् र अलिअलि कठिनाइ भोग्छन्, तब तिनीहरू यसबारे सम्पूर्ण संसारको अगाडि घोषणा गर्न चाहन्छन्, ताकि सबैले तिनीहरूको प्रयासलाई स्वीकार गरून्, तिनीहरूलाई अझ आदरभावले मान गरून्, र ताकि परमेश्‍वरले तिनीहरूलाई विशेष व्यवहार दिनुहोओस्, दयालु व्यवहार गर्नुहोओस् र आशिष् प्रदान गर्नुहोओस्। योसँगै, तिनीहरूलाई कसै न कसैले तुरुन्तै सेवा प्रदान गर्नुपर्छ, तिनीहरूको मागको जबाफ दिनुपर्छ, र तिनीहरूको सेवामा हरपल हाजिर भइरहनुपर्छ। तिनीहरू तिर्खाउँदा, कसै न कसैले तिनीहरूलाई चिया दिनुपर्छ; तिनीहरूलाई भोक लाग्दा, कसै न कसैले तिनीहरूलाई खाना पस्किदिनुपर्छ। तिनीहरूसँग सधैँ तिनीहरूको सेवा गर्ने, तिनीहरूले भनेको कुरा गर्ने, र तिनीहरूको आवश्यकताहरू पूरा गर्ने कोही न कोही हुनैपर्छ। यस्तो लाग्छ मानौँ तिनीहरूको देह अरू कसैका लागि जन्मेको हो, र तिनीहरूलाई जन्मजातै टहल गरेर बस्‍ने कसै न कसैको आवश्यकता हुन्छ; मानौँ कसैले टहल गरेन भने तिनीहरूसँग आफ्नो हेरचाह गर्ने क्षमता नै हुँदैन, र तिनीहरू अशक्त हुन्छन्। जब तिनीहरूसँग अह्राउनका लागि, वा तिनीहरूका लागि काम गर्न र तिनीहरूलाई सेवा प्रदान गर्न आदेश दिन मिल्ने कुनै व्यक्ति हुँदैन, तब तिनीहरूलाई एक्लो र खोक्रो, अनि जीवनको कुनै अर्थ वा आशा नभएजस्तो महसुस हुन्छ। जब तिनीहरूले अरूलाई सेवा गर्न र रुङ्न लगाउने मौका र बहाना भेट्टाउँछन्, तब तिनीहरूलाई सन्तुष्टि र खुसी लाग्छ, मानौँ तिनीहरू अहिले उल्लासमय जीवन जिइरहेका छन्। तिनीहरू जीवन यति सुन्दर छ, परमेश्‍वरमाथिको विश्‍वास यति सुन्दर छ, र यही नै परमेश्‍वरमाथिको विश्‍वासको अर्थ हो, र यसरी नै विश्‍वासीले परमेश्‍वरमा विश्‍वास गर्नुपर्छ भन्‍ने सोच्छन्। कर्तव्यबारेको तिनीहरूको बुझाइ यस्तो हुन्छ: कर्तव्य भनेको अरूलाई सेवा गर्न लगाउने र स्वतन्त्र रूपमा अरूलाई खटनमा राख्‍न सक्षम भइने आधारमा प्रयत्‍न लगाउनु र आफ्नो जिम्मेवारी पूरा गर्नु हो—तिनीहरूको कर्तव्य यही हो। तिनीहरूलाई आफूले सधैँ आफ्नो कर्तव्यका लागि इनाम प्राप्त गर्नैपर्छ, सधैँ केही न केही प्राप्त गर्नैपर्छ र केही न केही प्राप्त गर्ने प्रयास गर्नैपर्छ भन्‍ने लाग्छ। यदि तिनीहरूले पैसा वा भौतिक कुराहरू प्राप्त गर्ने प्रयास गरिरहेका छैनन् भने, देहगत सुख र आनन्दहरू प्राप्त गर्ने प्रयास गरिरहेका हुन्छन्, र कम्तीमा पनि तिनीहरूको देह आनन्द र सहजताको स्थितिमा हुनुपर्छ, अनि तिनीहरूलाई खुसी लाग्‍नेछ, र त्यसपछि तिनीहरूसँग आफ्नो कर्तव्य निर्वाह गर्ने ऊर्जा हुनेछ र तिनीहरूले केही बफादारीसाथ यो काम गर्न सक्‍नेछन्। के त्यस्ता मानिसहरूमा सत्यताबारे विकृत बुझाइ हुन्छ कि तिनीहरू आफ्नो नीच चरित्रको कारण सत्यता स्वीकार गर्दैनन्? (तिनीहरूको चरित्र नीच हुन्छ, त्यसकारण तिनीहरू सत्यता स्वीकार गर्दैनन्।) यी मानिसहरू पूराका पूरा अविश्‍वासी हुन्, ख्रीष्टविरोधीहरूका भक्त सन्तान र ख्रीष्टविरोधीहरूको मूर्तरूप हुन्।

परमेश्‍वरको घरमा केही यस्ता अभिनेताहरू छन्, जो बाहिरी संसारमा हुँदा अभिनय गरेर आनन्दित हुन्थे र अभिनय पेसा मन पराउँथे, तर त्यहाँ आफ्नो महत्त्वाकाङ्क्षा हासिल गर्न सक्षम भएका थिएनन्। अहिले तिनीहरू परमेश्‍वरको घर आएका छन् र अन्ततः तिनीहरूका इच्छाहरू पूरा भएका छन्: तिनीहरूले आफूलाई मनपर्ने पेसामा काम गर्न सक्छन्, तिनीहरूको हृदय चरम आनन्दले भरिएको हुन्छ, र सँगसँगै तिनीहरू यो अवसर दिएकामा परमेश्‍वरलाई धन्यवाद दिन्छन्। यिनीहरूमध्ये एक व्यक्तिले मुख्य भूमिका लिने सौभाग्य पायो, र त्यसपछि उसलाई आफू नाम र दाम भएको व्यक्ति हुँ, अनि त्यो नाम र दामको खातिर आफूले केही गर्नुपर्छ भन्‍ने लाग्यो। अनि, उसले संसारका सेलिब्रेटी र स्टारहरूले के गर्छन्, तिनीहरू कसरी व्यवहार गर्छन्, तिनीहरूको स्टायल के हो, र तिनीहरूको जीवनशैली कस्तो छ भनेर हेर्‍यो, अनि गुणस्तरीय र आदर्श जीवन जिउनु भनेको यही हो भन्‍ने विश्‍वास गर्दै तिनीहरूको नक्कल र अनुकरण गर्‍यो। त्यसैले, उसले मुख्य भूमिका पाएर “स्टार” बनेको क्षणदेखि नै फुइँ लगाउन थाल्यो। उसले कुन हदसम्म फुइँ लगायो त? एकपटक एउटा सानो घटना घटेको थियो, जसले यस समस्यालाई व्याख्या गर्न सक्छ। जब टोलीका सबै जना छायाङ्कन सुरु गर्न तयार भए, तब यो विशेष “स्टार” को एकपट्टिको आँखीभौँ राम्ररी बनाइएको थिएन, र सबैले उसलाई पर्खनुपर्‍यो, उसको अघिपछि हिँड्नुपर्‍यो, र सेवा गर्नुपर्‍यो। दश मिनेट बित्यो, त्यसपछि बीस मिनेट बित्यो, तर यस स्टारलाई उसको आँखीभौँ राम्ररी कोरिएको छैन भन्‍ने नै लाग्यो, र त्यसैले उसले मेकअप गर्नेलाई त्यो पूरै हटाएर फेरि नयाँ ढङ्गले बनाउन लगायो। एक घण्टा बित्यो, तर अझै सबै कलाकार र टोली यो “स्टार” को आँखीभौँ राम्रो बनेपछि मात्र छायाङ्कन सुरु गर्न पर्खिरहेका थिए—हरेकले यस व्यक्तिको सेवा गर्नुपर्थ्यो र उसकै अघिपछि लाग्नुपर्थ्यो। यो कस्तो व्यक्ति हो? के ऊ सामान्य व्यक्ति हो? के ऊ मानवता भएको व्यक्ति हो? होइन। ऊ शैतानको गुटको व्यक्ति हो, ऊ शैतानको हो, र ऊ परमेश्‍वरको घरको होइन। के परमेश्‍वरको घरमा स्टारहरू हुन्छन्? परमेश्‍वरको घरमा स्टारहरू हुँदैनन्, दाजुभाइ-दिदीबहिनीहरू मात्रै हुन्छन्; फरक-फरक कर्तव्यहरू मात्रै हुन्छन्, उचो र नीचो पदहरूबीच कुनै भिन्‍नता हुँदैन। त्यसोभए, कुन आधारमा यो एक जना व्यक्तिले दाजुभाइ-दिदीबहिनीहरूलाई यसरी कुरेको कुर्यै गर्न लगायो? एउटा कुरा निश्‍चित छ, उसले आफू अरू मानिसभन्दा महत्त्वपूर्ण छु, आफ्‍नो कर्तव्य अरू मानिसको भन्दा वजनदार छ, आफूविना प्रस्तुतिको छायाङ्कन गर्न सकिँदैन, र आफूविना अरूले व्यर्थमा कर्तव्य निर्वाह गरिरहेका हुन्छन् भन्‍ने सोचेको थियो। त्यसैले, अरू सबैले उसको सेवा गर्नुपर्थ्यो, उसलाई कुर्दै मूल्य चुकाउनु र धैर्य गर्नुपर्थ्यो, र कसैले पनि गुनासो गर्नु हुँदैनथ्यो। मानवताको कमी हुनुबाहेक, यस्ता मानिसहरूले यसरी व्यवहार गर्ने सिद्धान्तहरू कहाँबाट प्राप्त गरेका हुन्छन्? तिनीहरूका सिद्धान्तहरू सत्यता र परमेश्‍वरका वचनहरूबाट आएका हुन्छन् कि मानव भ्रष्ट स्वभावहरूबाट आएका हुन्छन्? (मानव भ्रष्ट स्वभावहरूबाट।) शैतानको गुटबाट आएका मानिसहरूमा शैतानका भ्रष्ट स्वभावहरू मात्रै हुँदैनन्, तिनीहरूले मानिसहरूको समूहभित्र देखाउने कार्य, व्यवहार, र प्रकटीकरणहरू पनि घृणित हुन्छन्। ती किन घृणित हुन्छन्? तिनीहरू सधैँ परिस्थिति नियन्त्रण गर्न, अरूलाई चालवाजी गर्न, र अरूलाई आफ्‍नो वरिपरि घुमाएर आफूलाई केन्द्रीय व्यक्ति बनाउन चाहन्छन्। यसो गर्दा, तिनीहरूले स्पष्‍ट रूपमै आफूलाई अरू सबैभन्दा माथिको स्थानमा राखिरहेका हुन्छन्; तिनीहरू अरू सबैभन्दा माथि उठेर सबैलाई नियन्त्रण गर्न चाहन्छन्। के यो मानिसहरूले गर्नुपर्ने कुरा हो? (होइन।) कसले यसो गर्छ? (शैतानले।) यो त शैतानले गर्ने कुरा हो। परमेश्‍वर जुन सत्यताहरूमा मानिसहरूलाई कर्तव्य निर्वाह गर्ने माग गर्नुहुन्छ ती सत्यताहरूमा, के मानिसहरूले कर्तव्य निर्वाह गर्ने क्रममा परिस्थिति आफ्नो हातमा लिएर सबैको विचार र व्यवहार नियन्त्रण गर्नुपर्छ भन्‍ने कुनै माग छ? (छैन।) त्यसोभए यो कुरा कहाँबाट आउँछ? यो त मानिसहरूले जन्मजातै लिएर आउने शैतानी प्रकृति हो। मानिसहरू शैतान हुन् र जन्मेदेखि नै तिनीहरूमा यो प्रकृति हुन्छ। तिनीहरूले यो कुरा सिक्‍नु पर्दैन, कसैले पनि तिनीहरूलाई यस्तो कुरा सिकाउनु पर्दैन, र तैँले तिनीहरूसँग जेजसरी सत्यतामा सङ्गति गरे पनि, तिनीहरूले यो कुरा त्याग्‍नेछैनन्। एउटा यस्तो व्यक्ति पनि थियो जसको केही कपाल राम्ररी मिल्दैनथ्यो र उसले मञ्‍चमा आफ्‍नो प्रस्तुति दिनुभन्दा पहिले त्यो कपाल मिलाइएको थिएन। रूपको हिसाबमा, ऊ राम्रै देखिन्थ्यो, तैपनि ऊ समयमै प्रस्तुति दिन मञ्चमा चढ्दैनथ्यो; दाजुभाइ-दिदीबहिनीहरूले उसलाई जति नै अनुरोध गरे पनि, यो सबै व्यर्थ हुन्थ्यो। उसले आफूलाई एक स्टारका रूपमा, मुख्य चमक ठान्थ्यो; ऊ नमिलेका यी थोरै कपालको खातिर सबैलाई मूल्य चुकाउन र आफ्नो समय खर्च गर्न लगाउँथ्यो, र सबैले उसको मात्रै सेवा गर्नुपर्थ्यो। के यो सामान्य मानवता भएको व्यक्तिमा हुनुपर्ने प्रकटीकरण हो? यस व्यवहारको प्रकृति के हो? के उसले फाइँफुट्टी लगाइरहेको थिएन र? ऊ जिम्मेवार बनिरहेको थिएन र ऊ सबै समझप्रति पूरै बहिरो थियो। जहाँसम्म उसको कुरा थियो, उसका लागि त कसैको कर्तव्य पनि उसको जत्ति महत्त्वपूर्ण थिएन, र हरेकले उसैको सेवा गर्नुपर्थ्यो। ऊ सोच्थ्यो, “यदि यी दुइटा कपाल सुकाएर ठिक ठाउँमा ल्याउन पूरै दिन लाग्यो भने पनि, तिमीहरूले मलाई यो पूरै दिन पर्खनुपर्छ; यदि दुई दिन लाग्यो भने पनि, तिमीहरूले दुई दिन नै पर्खनुपर्छ; अनि यदि जीवनभर लाग्यो भने पनि, तिमीहरूले जीवनभर नै पर्खनुपर्छ। परमेश्‍वरको घरका काम र हितहरू के हुन् र—मेरा हितहरू नै पहिलो स्थानमा आउँछन्! यदि मैले मेरो कपाल हावाले सुकाएर मिलाउन सकिनँ भने, के म क्यामेराअगाडि जाँदा मेरो छविमा चोट पुग्‍नेछैन र? मेरो छवि अत्यन्तै महत्त्वपूर्ण छ। परमेश्‍वरको घरका हितहरूको कुनै अर्थ छैन!” यो कस्तो चिज हो? यस्तो व्यक्तिले यसो पनि भन्‍नेछ, “म परमेश्‍वरलाई प्रेम गर्छु, परमेश्‍वरको गवाही दिन्छु, परमेश्‍वरका लागि आफ्नो कर्तव्य निर्वाह गर्छु, र सबै कुरा त्याग्छु।” के यो सबै झूट होइन र? उसले एक-दुईवटा कपाल सुकाउने जस्तो कुरासमेत त्याग्‍न सक्दैन भने, के चाहिँ त्याग्‍न सक्छ र? उसले के कुरा चाहिँ त्याग गर्न सक्छ? उसले परित्याग गर्ने सबै कुरा नक्कली हुन्! यस्ता मानिसहरू पूर्ण रूपमा समझहीन हुन्छन्, तिनीहरूमा विवेक हुँदैन, र तिनीहरूको चरित्र कमसल हुन्छ, र सत्यतालाई प्रेम गर्नबाट तिनीहरू झनै धेरै चुकेका हुन्छन्। तिनीहरूको मानवता मापदण्डअनुरूप नहुने हुनाले, कसैले पनि तिनीहरूसँग सत्यताबारे कुरा गर्नेछैनन्, तिनीहरू यसको योग्य हुँदैनन्, र तिनीहरूको चरित्र मापदण्डअनुरूप हुँदैन। अनि त्यस्तो नीच मानवता बोकेका तिनीहरूसँग सत्यताबारे कुरा गर्नु के सुँगुर वा कुकुरसँग सत्यताबारे कुरा गर्नुजस्तै हुनेछैन र? जब तिनीहरूमा केही मानव रूप हुन्छ र तिनीहरूले मानवजस्तो बोल्न सक्छन्, तब मानिसहरूले तिनीहरूसँग सत्यताबारे कुरा गर्नेछन्, तर अहिले तिनीहरू यसको योग्य हुँदैनन्। यस्ता मानिसहरू धेरै छन्, निकै धेरै छन्। त्यसोभए, किन कतिपय मानिस यी कुराहरू प्रकट गर्दैनन् त? किनभने तिनीहरूले अझै कुनै अवसरको फाइदा उठाएका हुँदैनन्; यो तिनीहरूको क्षमता र प्रतिभा अत्यन्तै साधारण भएकाले, र तिनीहरूले केन्द्रबिन्दु हुने मौका नपाएकाले र केही पूँजी प्राप्त नगरेकाले हो, तर तिनीहरूले हृदयमा भने षड्यन्त्र गरिरहेका हुन्छन्, तिनीहरूका योजनाहरू अझै पनि गर्भावस्थामै हुन्छन्। त्यसकारण तिनीहरूले यस्तो प्रकटीकरण देखाएका हुँदैनन्। तैपनि, यो प्रकटीकरण नहुनुको अर्थ तिनीहरूमा यो प्रकृति छैन भन्‍ने होइन। यदि तँ सत्यता पछ्याउँदैनस्, बरु ख्रीष्टविरोधीहरूको मार्ग पछ्याउँछस् भने, ढिलोचाँडो एकदिन तैँले यो प्रकटीकरण अचानक देखाइहाल्नेछस्। तँ भनेको तँ नै होस्, र मानवतारहित हुनु भनेको मानवतारहित हुनु नै हो; नाटक गरेर वा तँसँग प्रतिभा नभएकाले र कमजोर क्षमता भएकाले तँ मानवता भएको व्यक्ति बन्‍न सक्दैनस्। त्यसकारण एउटै मात्र बाटो छ: जब व्यक्तिले सत्यता स्विकार्न र काटछाँट हुन स्विकार्न सक्छ, तब उसको चरित्रमा केही सुधार आउन सक्छ। जब तिनीहरूले यी तथ्यहरू सामना गर्न सक्छन्, जब यी तथ्यहरूलाई सही रूपमा लिन सक्छन्, र त्यसपछि जब आफ्नो व्यवहार र अन्तस्करणलाई बारम्बार परीक्षण र जाँच गर्न सक्छन्, तब तिनीहरू अझै राम्रो बन्‍न सक्छन् र तिनीहरूले आफूलाई अलिक नियन्त्रण गर्न सक्छन्। आफूलाई अलिक नियन्त्रण गरेर के उद्देश्य हासिल गर्न सकिन्छ? तैँले आफूलाई त्यति लाजमा पार्नेछैनस्, तेरो प्रतिष्ठा अलिक राम्रो हुनेछ, मानिसहरूले तँलाई घिनाउनेछैनन्, परमेश्‍वरले तँलाई तिरस्कार गर्नुहुनेछैन, र यसरी तँसँग अझै पनि परमेश्‍वरबाट मुक्ति पाउने मौका हुन सक्छ। के यो मानवजातिमा हुनुपर्ने न्यूनतम समझ होइन र? के अलिकति भए पनि विवेक र समझ भएको व्यक्तिलाई यसरी अभ्यास र प्रवेश गर्न सजिलो हुँदैन र?

जब तिमीहरू मैले त्यस्ता मानिसहरूबारे तिमीहरूलाई बताएको सुन्छौ, तब तिमीहरूलाई निकै ढुक्क लाग्छ, तर यदि मैले तिमीहरूमाझ रहेका निश्‍चित मानिसहरूबारे कुरा गरेँ भने, तिमीहरूलाई कस्तो लाग्‍नेथियो? के तिमीहरूले सामान्य रूपमा प्रतिक्रिया दिनेथियौ? म तँलाई भन्छु, यदि तँ स्वभाव परिवर्तन हासिल गर्न र सत्यता वास्तविकतामा प्रवेश गर्न चाहन्छस् भने, तैँले एकपछि अर्को परीक्षा पार गर्नुपर्छ। यी कुराहरूलाई सानोतिनो नठान्; यदि तेरो मानवता मापदण्डअनुरूप छैन भने, दाजुभाइ-दिदीबहिनीहरूले तँलाई घिनाउने मात्र होइनन्, तँलाई परमेश्‍वरले समेत सिद्ध पार्नुहुने वा मुक्ति दिनुहुनेछैन। परमेश्‍वरको कसैलाई मुक्ति दिने सबैभन्दा आधारभूत सर्त भनेको त्यस व्यक्तिमा मानवता, समझ, र विवेक हुनु हो, र उसलाई लाज भनेको के हो त्यो थाहा हुनैपर्छ। जब यस्तो व्यक्ति परमेश्‍वरसामु आउँछ र उहाँका वचनहरू सुन्छ, तब परमेश्‍वरले उसलाई ज्योति, डोर्‍याइ, र मार्गदर्शन प्रदान गर्नुहुनेछ। मानवता, विवेक, समझ, वा लज्जाबोध नभएका मानिसहरू परमेश्‍वरसामु आउन सदासर्वदा अयोग्य हुनेछन्। तैँले प्रवचनहरू सुने पनि र केही धर्मसिद्धान्त जाने पनि, अन्तर्दृष्टि पाउनेछैनस्, त्यसकारण तँ सत्यता वास्तविकतामा प्रवेश गर्न सदैव असमर्थ हुनेछस्। यदि तँ सत्यता वास्तविकतामा प्रवेश गर्न सक्दैनस् भने, मुक्ति प्राप्त गर्ने तेरा आशाहरू शून्य हुन्छन् भन्‍ने कुरा महसुस गर्न त्यति धेरै समय लाग्दैन। यदि तँमा ख्रीष्टविरोधीहरूका यी प्रकटीकरणहरू र ख्रीष्टविरोधीहरूको स्वभाव र सार मात्रै छन्, र तँसँग परमेश्‍वरले तँमा हुनुपर्छ भनी मापदण्ड दिएको सामान्य मानवताका कुनै पनि प्रकटीकरण छैन भने, तँ ठूलो खतरामा हुन्छस्। यदि तैँले मैले खुलासा गरिरहेका ख्रीष्टविरोधीहरूका यी हरेक प्रकटीकरण र सार, साथै तिनीहरूको व्यवहार र खुलासाहरूसँग आफूलाई तुलना गर्न सक्छस् भने, यदि तँमा थोरै वा धेरै हदसम्म ती सबै कुरा छन् भने, यो तेरो लागि अत्यन्तै खतरनाक हुन्छ। यदि तँ अझै पनि सत्यता पछ्याउँदैनस् र तँलाई ख्रीष्टविरोधीका रूपमा चित्रण गरिन्जेल पर्खेर बस्छस् भने, तँ पूर्ण रूपमा समाप्त हुनेछस्। यीमध्ये कुन चाहिँ घातक रोग हो: ख्रीष्टविरोधीको सार हुनु कि ख्रीष्टविरोधीको स्वभाव हुनु? (ख्रीष्टविरोधीको सार हुनु।) हो र? (हो।) यसबारे ध्यान दिएर विचार गर, त्यसपछि फेरि उत्तर देओ। (ख्रीष्टविरोधीको सार हुनु र ख्रीष्टविरोधीको स्वभाव हुनु दुवै घातक रोग हुन्।) किन? (किनभने ख्रीष्टविरोधीको सार भएका मानिसहरू सत्यता पछ्याउँदैनन्, र ख्रीष्टविरोधीको स्वभाव भएका मानिसहरूको हकमा पनि यस्तै हुन्छ। ख्रीष्टविरोधीको स्वभाव भएका मानिसहरू जुनसुकै समस्या सामना गरे पनि, कहिल्यै सत्यता पछ्याउनमा ध्यान दिँदैनन्, र तिनीहरूमा न्यूनतम मानवता र समझसमेत हुँदैन; यस्ता मानिसहरू सत्यता प्राप्त गर्न असमर्थ हुन्छन्, र तिनीहरूले मुक्ति पनि प्राप्त गर्न सक्दैनन्—यो पनि एउटा घातक रोग हो।) अरू कसले बोल्न चाहन्छ? (मेरो बुझाइ के हो भने, यी दुवै घातक रोग होइनन्, तर यदि कसैले सत्यता पछ्याउँदैन भने, त्यो चाहिँ घातक रोग हो।) यो यसबारे राम्रो बुझाइ हो। तैपनि, यसका लागि एउटा पूर्वसर्त छ, र त्यो ख्रीष्टविरोधीको सार हो—ख्रीष्टविरोधीको सार भएका मानिसहरू सत्यता पटक्‍कै पछ्याउँदैनन्, तिनीहरू अविश्‍वासी हुन्—ख्रीष्टविरोधीको सार हुनु सबैभन्दा खतरनाक कुरा हो। ख्रीष्टविरोधीको सार भन्‍नुको अर्थ के हो? यसको अर्थ यी मानिसहरू सत्यता पटक्‍कै पछ्याउँदैनन्; तिनीहरू हैसियत मात्रै पछ्याउँछन्, तिनीहरू अन्तर्निहित रूपमै परमेश्‍वरका शत्रु हुन्, तिनीहरू ख्रीष्टविरोधी हुन्, तिनीहरू शैतानको मूर्तरूप हुन्, जन्मैदेखि तिनीहरू दियाबलस हुन्, तिनीहरू मानवताविहीन हुन्छन्, तिनीहरू भौतिकवादी हुन्, तिनीहरू नमुना अविश्‍वासी हुन्, र त्यस्ता मानिसहरू सत्यताप्रति वितृष्णा राख्छन्। “सत्यताप्रति वितृष्णा राख्नु” भन्‍नुको अर्थ के हो? यसको अर्थ तिनीहरू परमेश्‍वर सत्यता हुनुहुन्छ भन्‍ने कुरामा विश्‍वास गर्दैनन्, तिनीहरू परमेश्‍वर सृष्टिकर्ता हुनुहुन्छ भन्‍ने तथ्य स्वीकार गर्दैनन्, झन् परमेश्‍वर सबै थोक र सबै कुरामाथि सार्वभौमिकता राख्‍नुहुन्छ भन्‍ने तथ्य स्वीकार गर्नु त परको कुरा हो। त्यसकारण, जब त्यस्ता मानिसहरूलाई सत्यता पछ्याउने मौका दिइन्छ, तब के तिनीहरू त्यसो गर्न सक्छन् त? (सक्दैनन्।) तिनीहरूले सत्यता पछ्याउन नसक्‍ने हुनाले, र तिनीहरू सदासर्वदा सत्यताका शत्रु र परमेश्‍वरका शत्रु हुने हुनाले, तिनीहरूले कहिल्यै सत्यता प्राप्त गर्न सक्‍नेछैनन्। सत्यता प्राप्त गर्न सदा असमर्थ हुनु घातक रोग हो। अनि स्वभावको हिसाबमा, ख्रीष्टविरोधीको स्वभाव भएका सबै मानिस र ख्रीष्टविरोधीको सार भएका मानिसहरूबीच समानताहरू हुन्छन्: तिनीहरू उस्तै प्रकटीकरणहरू, उस्तै खुलासाहरू प्रदर्शन गर्छन्, र तिनीहरूले यी प्रकटीकरण र प्रकाशहरू प्रदर्शन गर्ने तरिका, तिनीहरूको सोचाइ शैली, र परमेश्‍वरबारे तिनीहरूका धारणा र कल्पनाहरू पनि उस्तै हुन्छन्। तर ख्रीष्टविरोधीको स्वभाव भएका मानिसहरूले सत्यता स्विकार्न सके पनि नसके पनि र परमेश्‍वर सृष्टिकर्ता हुनुहुन्छ भन्‍ने तथ्य स्विकार्न सके पनि नसके पनि, तिनीहरू सत्यता पछ्याउँदैनन् भने, तिनीहरूको ख्रीष्टविरोधीको स्वभाव घातक रोग बन्छ, र यही कारणले गर्दा तिनीहरूको परिणाम पनि ख्रीष्टविरोधीको सार भएका मानिसहरूको जस्तै हुनेछ। तैपनि भाग्यवश, ख्रीष्टविरोधीको स्वभाव भएका मानिसहरूमध्ये कति जनामा मानवता, समझ, विवेक, र लज्जाबोध हुन्छ, तिनीहरू सकारात्मक कुराहरूलाई प्रेम गर्छन्, र तिनीहरूमा परमेश्‍वरबाट मुक्ति पाउनका लागि पूरा गर्नुपर्ने सर्तहरू हुन्छन्। यी मानिसहरू सत्यता पछ्याउँछन्, त्यसैले तिनीहरू स्वभाव परिवर्तन गर्छन्, आफ्नो भ्रष्ट स्वभाव त्याग्छन्, र आफ्नो ख्रीष्टविरोधी स्वभाव त्याग्छन्, र त्यसकारण तिनीहरूको ख्रीष्टविरोधी स्वभाव तिनीहरूका लागि घातक रोग हुन छोड्छ, र तिनीहरूले मुक्ति पाउने सम्भावना हुन्छ। कुन परिस्थितिमा ख्रीष्टविरोधी स्वभाव हुनु घातक रोग हो भनेर भन्‍न सकिन्छ? यसका लागि एउटा पूर्वसर्त छ, र त्यो के हो भने यी मानिसहरूले परमेश्‍वरको अस्तित्व स्विकारे पनि, परमेश्‍वरको सार्वभौमिकतामा विश्‍वास गरे पनि, परमेश्‍वरले भनेका सबै कुरामा विश्‍वास गरे पनि र त्यसलाई स्विकारे पनि, र तिनीहरूले कर्तव्य निर्वाह गर्न सके पनि, तिनीहरूमा एउटा कुरा गलत हुन्छ: तिनीहरू कहिल्यै सत्यता अभ्यास गर्ने वा सत्यता पछ्याउने गर्दैनन्। त्यसकारण तिनीहरूको ख्रीष्टविरोधी स्वभाव तिनीहरूका लागि घातक बन्छ, र यसले तिनीहरूको ज्यान लिन सक्छ। तर ख्रीष्टविरोधीको सार भएका मानिसहरूको कुरा आउँदा, परिस्थिति जेसुकै भए पनि, यी मानिसहरूले सत्यतालाई प्रेम गर्ने वा सत्यता स्विकार्ने सम्भावनै हुँदैन, र तिनीहरू कहिल्यै सत्यता प्राप्त गर्न सक्दैनन्। कुरो बुझ्यौ? (बुझ्यौँ।) तिमीहरूले बुझ्यौ। मलाई यो कुरा दोहोर्‍याएर बताओ त। (ख्रीष्टविरोधीको सार भएका मानिसहरू अन्तर्निहित रूपमै परमेश्‍वरका शत्रु हुन्। तिनीहरू अवश्य नै सत्यतालाई प्रेम र स्वीकार गर्न सक्‍ने मानिस होइनन्, र तिनीहरूले सत्यता प्राप्त गर्नु सधैँ असम्भव हुन्छ, त्यसकारण तिनीहरूका लागि तिनीहरूको ख्रीष्टविरोधी स्वभाव घातक रोग हो। जबकि ख्रीष्टविरोधी स्वभाव भएका निश्‍चित मानिसहरूको हकमा भने, तिनीहरूमा मानवता, समझ, विवेक, र लज्जाबोध छ भने, र तिनीहरू सकारात्मक कुराहरूलाई प्रेम गर्छन् र सत्यता पछ्याउँछन्, र त्यसपछि सत्यता पछ्याएर स्वभाव परिवर्तन गर्छन् भन्‍ने पूर्वसर्तका आधारमा, तिनीहरू सही मार्ग पछ्याइरहेका हुन्छन्, र तिनीहरूका लागि तिनीहरूको ख्रीष्टविरोधी स्वभाव घातक रोग होइन। यो सबै कुरालाई यी मानिसहरूको सार र तिनीहरूले पछ्याउने मार्गले निर्धारित गरेको हुन्छ।) भन्‍नुको अर्थ, ख्रीष्टविरोधी सार भएका मानिसहरूले सत्यता पछ्याउनु कहिल्यै सम्भव हुँदैन, र तिनीहरूले कहिल्यै मुक्ति प्राप्त गर्न सक्दैनन्, जबकि ख्रीष्टविरोधी स्वभाव भएका मानिसहरूलाई दुई प्रकारमा वर्गीकरण गर्न सकिन्छ: एक प्रकारकाले सत्यता पछ्याउँछन् र मुक्ति प्राप्त गर्न सक्छन्, र अर्को प्रकारकाले सत्यता पटक्‍कै पछ्याउँदैनन् र तिनीहरूले मुक्ति प्राप्त गर्न सक्दैनन्। मुक्ति प्राप्त गर्न नसक्‍नेहरू सबै श्रमिक हुन्; केही निश्‍चित बफादार श्रमिक रहिरहन सक्छन्, र तिनीहरूले फरक परिणाम प्राप्त गर्ने सम्भावना हुन सक्छ।

ख्रीष्टविरोधी सार भएका मानिसहरू किन मुक्ति प्राप्त गर्न सक्दैनन्? किनभने यी मानिसहरू सत्यता स्वीकार गर्दैनन्, न त परमेश्‍वर सत्यता हुनुहुन्छ भन्‍ने कुरा नै स्वीकार गर्छन्। यी मानिसहरू सकारात्मक कुराहरू हुन्छन् भनेर स्वीकार गर्दैनन्, र सकारात्मक कुराहरूलाई प्रेम गर्दैनन्। बरु त्यसको साटो, तिनीहरू दुष्ट र नकारात्मक कुराहरूलाई प्रेम गर्छन्; तिनीहरू सबै दुष्ट र नकारात्मक कुराहरूका मूर्तरूप हुन्, र तिनीहरू सबै नकारात्मक र दुष्ट कुराहरू व्यक्त गर्नेहरू हुन्, र त्यसैले तिनीहरू सत्यताप्रति वितृष्णा राख्‍न, सत्यताप्रति शत्रुता राख्छन्, र सत्यतालाई घृणा गर्छन्। के तिनीहरूले त्यस्तो सार लिएर सत्यता पछ्याउन सक्छन्? (सक्दैनन्।) त्यसकारण, यी मानिसहरूलाई सत्यता पछ्याउन लगाउनु असम्भव हुन्छ। के कुनै पशुलाई अर्को प्रकारको पशुमा रूपान्तरित गर्नु सम्भव छ त? उदाहरणका लागि, के बिरालोलाई कुकुर वा मूसा बनाउन सकिन्छ त? (सकिँदैन।) मुसो सधैँ मुसो नै हुनेछ, त्यो प्रायः प्वालहरूमा लुकेर अँध्यारोमै बस्‍ने गर्छ। बिरालो सधैँ मुसाको प्राकृतिक शत्रु हुनेछ, र यस कुरालाई परिवर्तन गर्न सकिँदैन—यसलाई कहिल्यै परिवर्तन गर्न सकिँदैन। तैपनि ख्रीष्टविरोधी स्वभाव भएका मानिसहरूमाझ केही यस्ता व्यक्ति पनि हुन्छन्, जो सत्यता र सकारात्मक कुराहरूलाई प्रेम गर्छन्, जो सत्यता अभ्यास गर्न र पछ्याउन सबै कुरामा सक्रिय रूपमा लागिपर्न इच्छुक हुन्छन्; तिनीहरू परमेश्‍वर जे भन्‍नुहुन्छ त्यही अभ्यास गर्छन्, परमेश्‍वरले तिनीहरूलाई जसरी अगुवाइ गर्नुभए पनि तिनीहरूले पछ्याउँछन्, तिनीहरू परमेश्‍वर जे भन्‍नुहुन्छ त्यही गर्छन्, तिनीहरूले पछ्याउने मार्ग पूर्ण रूपमा परमेश्‍वरले माग गरेको मार्गअनुरूप हुन्छ, र तिनीहरू परमेश्‍वरले देखाएको दिशा र उद्देश्यअनुसार नै पछ्याउँछन्। तर अरूको हकमा भन्दा, तिनीहरू सत्यता पछ्याउँदैनन् भन्‍ने तथ्यबाहेक, तिनीहरू ख्रीष्टविरोधीको मार्ग पनि पछ्याउँछन्, र यी मानिसहरूको परिणाम के हुनेछ भन्‍ने कुरा थाहा पाउन त्यति धेरै समय लाग्दैन। तिनीहरूले सत्यता प्राप्त नगर्ने मात्र होइन, मुक्ति पाउने मौका पनि गुमाउनेछन्—यी मानिसहरू कति दयनीय हुन्छन्! परमेश्‍वर तिनीहरूलाई अवसर दिनुहुन्छ अनि सत्यता र जीवन पनि प्रदान गर्नुहुन्छ, तर तिनीहरू यी कुराहरूको कदर गर्दैनन्, र सिद्ध पारिने मार्ग पछ्याउँदैनन्। परमेश्‍वर केही मानिसहरूलाई अरूलाई भन्दा बढी निगाह गर्नुहुन्छ र यी मानिसहरूलाई चाहिँ मौका दिनुहुन्न भन्ने होइन, बरु के हो भने तिनीहरूले यी अवसरहरूको कदर नगरेकाले वा परमेश्‍वरले माग गर्नुभएअनुसार काम नगरेकाले तिनीहरूले मुक्ति पाउने मौका गुमाएका हुन्छन्। त्यसकारण, तिनीहरूको ख्रीष्टविरोधी स्वभाव घातक बन्छ र यसले गर्दा तिनीहरूले आफ्नो जीवन गुमाउन सक्छन्। तिनीहरूले के सोच्छन् भने केही धर्मसिद्धान्त बुझ्दा अनि केही बाहिरी कार्य र असल व्यवहार प्रदर्शन गर्दा परमेश्‍वर तिनीहरूको ख्रीष्टविरोधी स्वभावको मामला हेर्नुहुन्न, तिनीहरूले यसलाई लुकाउन सक्छन्, र परिणामस्वरूप तिनीहरूले स्वाभाविक रूपमै सत्यता अभ्यास गर्नुपर्दैन र आफूले चाहेको जुनसुकै कुरा गर्न सक्छन्, र आफ्नै बुझाइ, विधि, र कामनाअनुसार काम गर्न सक्छन्। अन्त्यमा, परमेश्‍वरले तिनीहरूलाई जेसुकै मौका दिनुभए पनि, तिनीहरू जिद्दी भएर आफ्नै मार्गमा टाँसिरहन्छन्, तिनीहरू ख्रीष्टविरोधी मार्ग पछ्याउँछन्, र तिनीहरू परमेश्‍वरका शत्रु बन्छन्। परमेश्‍वरले तिनीहरूलाई सुरुदेखि नै शत्रुका रूपमा परिभाषित गर्नुभएकाले तिनीहरू परमेश्‍वरका शत्रु बन्ने होइनन्—परमेश्‍वरले सुरुमा तिनीहरूलाई कुनै परिभाषा दिनुभएन, किनभने परमेश्‍वरको नजरमा तिनीहरू उहाँका शत्रु वा ख्रीष्टविरोधी सार भएका मानिस थिएनन्, बरु तिनीहरू केवल शैतानी भ्रष्ट स्वभाव भएका मानिस मात्रै थिए। परमेश्‍वरले जति नै सत्यता व्यक्त गर्नुभए पनि, तिनीहरू अझै पनि आफ्नो पछ्याइमा सत्यताप्रति लागिपर्दैनन्। तिनीहरू मुक्तिको मार्गमा पाइला चाल्न सक्दैनन्, बरु ख्रीष्टविरोधी मार्ग पछ्याउँछन्, र अन्ततः मुक्ति पाउने आफ्नो मौका गुमाउँछन्। के त्यो लाजमर्दो कुरा होइन र? यो त अति लाजमर्दो कुरा हो! यी मानिसहरू अत्यन्तै दयनीय छन्। तिनीहरू किन दयनीय छन्? तिनीहरूले केही शब्द र धर्मसिद्धान्त बुझेका हुन्छन् तर तिनीहरू आफूले सत्यता बुझेको छु भन्‍ने सोच्छन्; तिनीहरू आफ्नो कर्तव्य निर्वाह गर्ने क्रममा थोरै मूल्य चुकाउँछन् र केही असल व्यवहार देखाउँछन् तर तिनीहरू आफूले सत्यता अभ्यास गरिरहेको छु भन्‍ने सोच्छन्; तिनीहरूसँग केही प्रतिभा, क्षमता, र वरदान हुन्छन्, र तिनीहरू केही शब्द र धर्मसिद्धान्त बोल्न सक्छन्, केही काम गर्न सक्छन्, केही विशेष कर्तव्य निर्वाह गर्न सक्छन्, तर आफूले जीवन प्राप्त गरेको छु भन्‍ने सोच्छन्; तिनीहरूले थोरै कष्ट भोग्‍न सक्छन् र थोरै मूल्य चुकाउन सक्छन् तर तिनीहरू परमेश्‍वरमा समर्पित हुन र सबै कुरा त्याग्‍न सक्छु भनेर गलत रूपमा सोच्छन्। तिनीहरू आफ्नो बाहिरी असल व्यवहार, वरदान, र आफूलाई सुसज्जित पार्ने शब्द र धर्मसिद्धान्तहरूलाई सत्यता अभ्यासलाई प्रतिस्थापित गर्न प्रयोग गर्छन्—तिनीहरूको सबैभन्दा ठूलो समस्या, तिनीहरूको घातक कमजोरी यही हो। यसले तिनीहरूलाई तिनीहरू पहिले नै मुक्तिको मार्गमा हिँडिसकेका छन्, र तिनीहरूमा पहिले नै कद र जीवन छ भनेर गलत विश्‍वास गराउँछ। तर जे भए पनि, यदि यी मानिसहरूले अन्त्यमा मुक्ति प्राप्त गर्न सकेनन् भने, तिनीहरूले आफूबाहेक अरू कसैलाई दोष दिन पाउँदैनन्; किनभने तिनीहरू आफैले सत्यतामा ध्यान दिइरहेका, र सत्यता पछ्याइरहेका हुँदैनन्, र तिनीहरू ख्रीष्टविरोधीहरूको मार्ग पछ्याउन अत्यन्तै इच्छुक हुन्छन्।

अहिले कति मानिसहरू त यस्ता पनि छन्, जसले ३० वर्षदेखि प्रवचन सुनेपछि पनि सत्यता के हो, वा धर्मसिद्धान्त के हो भनेर अझै थाहा पाएका छैनन्। जब तिनीहरू मुख खोल्छन्, तब खोक्रा सिद्धान्तहरू, अरूलाई भाषण दिने शब्दहरू, र खोक्रा नाराहरू मात्रै बोल्छन्, र आफूले विगतमा कसरी कष्ट भोगेँ र मूल्य चुकाएँ भनेर मात्रै कुरा गर्छन्, र यसरी आफ्नो वरिष्ठता मात्र प्रकट गर्छन्। तिनीहरू कहिल्यै आफ्नो आत्मज्ञानबारे बोल्दैनन्, र तिनीहरूले काटछाँट कसरी स्वीकार गर्छन्, कसरी भ्रष्ट स्वभावहरू प्रकट गर्छन्, कसरी ख्याति र लाभका लागि प्रतिस्पर्धा गर्छन्, वा तिनीहरूमा ख्रीष्टविरोधी स्वभावका के-कस्ता प्रकटीकरणहरू छन् भन्‍ने कुरा बोल्दैनन्। तिनीहरू यी कुराहरूबारे कहिल्यै कुरा गर्दैनन्; तिनीहरू आफ्नो योगदानबारे मात्रै कुरा गर्छन् तर आफ्नो अपराधबारे कुरा गर्दैनन्। के यी मानिसहरू ठूलो खतरामा हुँदैनन् र? कति मानिसहरूले प्रवचन सुनेको २०-३० वर्ष भइसकेको हुन्छ तर अझै पनि सत्यता वास्तविकता के हो वा परमेश्‍वरका योजनाबद्ध कार्य र बन्दोबस्तहरूमा समर्पित हुनु भनेको के हो भन्‍ने कुरा तिनीहरूलाई थाहै हुँदैन, त्यसकारण, मलाई त शङ्कै लाग्छ, यी मानिसहरूमा परमेश्‍वरका वचनहरू बुझ्ने सामर्थ्य सायद नहुन सक्छ। तिनीहरू ३० वर्षसम्म प्रवचन सुनेपछि आफूमा कद छ भन्‍ने सोच्छन्, तर जब तिनीहरूसँग हैसियत हुँदैन, तब अझै पनि तिनीहरू नकारात्मक हुन सक्छन्, र एकान्तमा तिनीहरू रुनेछन् र गुनासो गर्नेछन्, र तिनीहरूले आफ्नो कामसमेत त्याग्‍न सक्‍नेछन्। ३० वर्षसम्म प्रवचन सुनेपछि, जब तिनीहरूलाई बर्खास्त गरिन्छ, तब तिनीहरू अझै पनि झगडालु र अनुचित हुन सक्छन्, र आफूलाई परमेश्‍वरविरुद्ध खडा गर्न सक्छन्। तिनीहरूले त्यति धेरै वर्षदेखि प्रवचन सुनेर के बुझेका हुन्छन्? यदि तिनीहरूले त्यति धेरै प्रवचन सुनेपछि पनि सत्यता के हो भनेर बुझेका छैनन् भने, के तिनीहरूले व्यर्थमा विश्‍वास गरेका छैनन् र? भ्रमित विश्‍वास भनेको यही हो!

विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग पाँच)

आ. ख्रीष्टविरोधीहरूका हितहरू

ग. आफ्नै फाइदाका लागि षड्यन्त्र रच्‍नु

आज, हामी ख्रीष्टविरोधीहरूका विभिन्‍न प्रकटीकरणको नवौँ विषयवस्तु र यस विषयवस्तुको ख्रीष्टविरोधीहरूका हितहरूसँग सम्बन्धित भागबारे हाम्रो सङ्गति जारी राख्‍नेछौँ। पछिल्‍लोपटक, मैले ख्रीष्टविरोधीहरूका हितहरूको तेस्रो बुँदा, अर्थात् फाइदाहरूबारे सङ्गति गरेँ। त्यस बुँदामा, मैले धेरै पक्षका निश्‍चित प्रकटीकरणहरू सूचीबद्ध गरेँ, र मुख्य रूपमा ख्रीष्टविरोधीहरूको व्यवहार, तिनीहरूका विचार र दृष्टिकोणहरू, अनि यी विचार र दृष्टिकोणहरूको नियन्त्रणमा रहेर तिनीहरूले गर्ने विभिन्‍न कुराबारे छलफल गरेँ। मैले पछिल्‍लोपटक दुइटा पक्षबारे सङ्गति गरेँ: पहिलो थियो, परमेश्‍वरको घरका सम्पत्तिहरू हिनामिना गर्नु, र दोस्रो थियो, तिनीहरूलाई सेवा प्रदान गर्न र तिनीहरूका लागि काम गर्न दाजुभाइ-दिदीबहिनीहरूलाई प्रयोग गर्नु। यी दुई बुँदा ख्रीष्टविरोधीहरूले आफ्नै फाइदाका लागि षड्यन्त्र रच्ने कार्यका निश्‍चित प्रकटीकरण हुन्। अहिले मैले यी कुराहरूबारे सङ्गति गरिसकेपछि, के तिमीहरूले ख्रीष्टविरोधीहरूको प्रकृति सार बुझ्यौ? ख्रीष्टविरोधीहरूका विभिन्‍न प्रकटीकरणको हिसाबमा भ्रष्ट मानिसहरूमाझ कुनै ठूलो भिन्‍नता हुँदैन, चाहे त्यो तिनीहरूको स्वभावको हिसाबमा होस् वा प्रकृति सारको हिसाबमा होस्। तिनीहरूमा भिन्‍नताभन्दा बढी समानता हुन्छ; तिनीहरूसँग असल मानवता छ कि दुष्ट मानवता छ भन्‍ने कुरामा मात्रै तिनीहरू भिन्‍न हुन्छन्, र सत्यताप्रतिको तिनीहरूको मनोवृत्तिको कुरा आउँदा मात्रै तिनीहरूमा स्पष्ट भिन्‍नता हुन्छ। मानिसहरूको भ्रष्ट स्वभाव सबै उस्तै भए पनि, ख्रीष्टविरोधीहरू सत्यतालाई घृणा गर्न, परमेश्‍वरको विरोध गर्न, परमेश्‍वरको आलोचना गर्न, र परमेश्‍वरविरुद्ध निन्दा गर्न सक्‍ने हुन्छन्, र तिनीहरू दुष्कर्म गर्न र मण्डलीको काममा बाधा दिन पनि सक्‍ने हुन्छन्। ख्रीष्टविरोधीहरू र साधारण भ्रष्ट मानिसहरू निकै भिन्‍न हुने क्षेत्रहरू यिनै हुन्। हरेक व्यक्तिमा ख्रीष्टविरोधी स्वभाव हुन्छ, तर यदि उसले दुष्कर्म गरेको छैन र मण्डलीको काममा बाधा दिएको छैन र ऊ प्रत्यक्ष रूपमा परमेश्‍वरसित भिडेको छैन भने, उसलाई ख्रीष्टविरोधीका रूपमा चित्रण गर्न मिल्दैन। भ्रष्ट मानिसहरूमा उस्तै वा मिल्दो विचार, दृष्टिकोण, र भ्रष्ट स्वभावहरू भए पनि, यदि कसैको मानवताको सार दुष्ट व्यक्तिको सार होइन भने, ऊ र ख्रीष्टविरोधीहरूबीच रहेको स्पष्ट भिन्‍नता त्यही हो। धेरैजसो मानिस यो भिन्‍नता देख्‍न सक्दैनन्, अनि ख्रीष्टविरोधीको स्वभाव भएका मानिसहरू र ख्रीष्टविरोधीको मार्ग हिँड्ने मानिसहरूलाई सँगै एउटै समूहमा राखेर ख्रीष्टविरोधीका रूपमा चित्रण गर्छन्—यसो गर्दा असल मानिसहरूलाई सजिलै हानि गर्न सकिन्छ! यदि तिमीहरूले ख्रीष्टविरोधीहरूको सार स्पष्ट रूपमा बुझेका छैनौ भने, यो तिमीहरूका लागि पनि आफूलाई बुझ्‍नमा आइपर्ने ठूलो बाधा हो। यदि तैँले आफ्नो भ्रष्ट स्वभाव ख्रीष्टविरोधीको जस्तै छ भन्‍ने देखिस् भने, आफूलाई ख्रीष्टविरोधी हुँ भन्‍ने ठान्‍नेछस्, र यदि तैँले आफू ख्रीष्टविरोधीको बाटो हिँडिरहेको छु भन्‍ने देखिस् भने पनि आफूलाई ख्रीष्टविरोधी ठान्‍नेछस्। तैँले काम गर्ने तरिका अनि तेरा विचार र दृष्टिकोणहरू ख्रीष्टविरोधीका जस्तै छन् भन्‍ने देखिस् भने, तैँले अझै पनि आफूलाई ख्रीष्टविरोधीका रूपमा चित्रण गर्नेछस्। यदि तैँले यी तीन तरिकाले आफूलाई ख्रीष्टविरोधीका रूपमा देखिस् भने, आफूलाई ख्रीष्टविरोधीका रूपमा चित्रण गर्नेछस्। यसले के-कस्ता परिणामहरू ल्याउनेछ? तँ अवश्य नै केही निश्‍चित हदसम्म नकारात्मक बन्‍नेछस् र आफूदेखि हरेस खानेछस्। यस्तो तरिकाले आफूलाई बुझ्नु अलिक विकृत बुझाइ हो। त्यसोभए, के तेरो ख्रीष्टविरोधी स्वभावलाई बुझ्नु अनावश्यक कुरा हो त? होइन, अवश्य नै यो आवश्यक कुरा हो। ख्रीष्टविरोधीहरूको स्वभावबारे सङ्गति र चिरफार गर्नुको उद्देश्य तिमीहरूलाई ती कुरासित आफूलाई तुलना गर्ने र साँचो रूपमा आफूलाई बुझ्ने अवस्थामा पुर्‍याउन मदत गर्नु हो। यदि तैँले आफूमा औसत भ्रष्ट स्वभाव छ भन्‍ने कुरा बुझेको छस्, तर तँमा ख्रीष्टविरोधी स्वभाव छ भन्‍ने कुरा पहिचान गरेको छैनस् भने, आफ्ना बारेमा रहेको तेरो बुझाइ अत्यन्तै सतही र एकतर्फी छ; हुनुपर्ने कुरा यस्तो होइन। अहिले तिमीहरूलाई यसबारे अझै थाहा नहुन सक्छ। धेरैजसो मानिस सोच्छन्, “म ख्रीष्टविरोधीको मार्ग हिँडिरहेको छैनँ, न त म ख्रीष्टविरोधी नै हुँ, न त मसँग ख्रीष्टविरोधीको सार नै छ, त्यसकारण मलाई मसँग ख्रीष्टविरोधीको स्वभाव छ, म ख्रीष्टविरोधीको मार्ग हिँड्न सक्छु, र म ख्रीष्टविरोधी बन्‍न सक्छु भन्‍ने कुरा बुझ्‍ने हदसम्‍म पुग्‍नु आवश्यक छैन। यदि आफ्ना बारेमा रहेको मेरो बुझाइ यस्तै भएको भए, के मैले आफूले आफैलाई अपमानित गरिरहेको हुनेथिइनँ र?” त्यसकारण, ख्रीष्टविरोधीहरूलाई खुलासा गर्ने यी विषयहरूमा तिमीहरूलाई त्यति चासो छैन। तर तँलाई चासो भए नि नभए नि, यदि तँ सत्यता पछ्याउने व्यक्ति होस् भने, अन्ततः तँ क्रमिक रूपमा बढेर एक दिन सत्यताका यी पक्षहरू र यी भनाइहरू बुझ्ने अवस्थामा पुग्ने नै छस्। मैले त्यस्ता कति मानिसहरूको कुरा सुनेको छु, जसले आफ्नो अनुभवात्मक बुझाइबारे सङ्गति त गर्छन्, तर आफूमा कसरी ख्रीष्टविरोधी स्वभाव छ, वा तिनीहरू कसरी ख्रीष्टविरोधीको मार्गमा हिँड्छन् भन्‍नेबारे फिटिक्कै केही बोल्दैनन्। तिनीहरूको विचार, दृष्टिकोण, र स्वभाव प्रस्ट रूपमा ख्रीष्टविरोधीको जस्तै हुन्छ—तिनीहरू उस्तै हुन्छन्—तर तिनीहरू यो कुरा बुझ्दैनन्। यो कुरा के प्रमाणित गर्न पर्याप्त छ भने, धेरै मानिसले आफूलाई अत्यन्तै सतही हदमा बुझ्छन्, किनभने तिनीहरू आफूमा भ्रष्ट स्वभाव छ भनेर बुझ्न मात्रै सक्षम हुन्छन्, अनि तिनीहरू परमेश्‍वरको विरोध र उहाँविरुद्ध विद्रोह गर्छन्, तिनीहरूको मानवता त्यति राम्रो हुँदैन, र तिनीहरू सत्यतालाई त्यति प्रेम गर्दैनन्। वास्तवमा, तिनीहरूले प्रकट र खुलासा गर्ने कुरा भनेको ख्रीष्टविरोधीको स्वभाव हो, र तिनीहरू हिँड्ने मार्ग ख्रीष्टविरोधीको मार्ग हो, तर तिनीहरू यो कुरा बुझ्दैनन्। तिनीहरू किन यो कुरा बुझ्दैनन्? किनभने तिनीहरू ख्रीष्टविरोधीको स्वभावसँग सम्बन्धित विभिन्‍न प्रकटीकरण बुझ्दैनन्, र धेरै मानिस त आफूसँग ख्रीष्टविरोधीको स्वभाव छ वा आफू ख्रीष्टविरोधीको मार्गमा छु भनेर भन्‍नसमेत डराउँछन्। तिनीहरूले यो कुरा बुझे पनि, भन्‍ने आँट गर्दैनन्; यदि तिनीहरूले यो कुरा ठूलो स्वरमा बताए भने, यो त तिनीहरूलाई श्राप दिइएको वा दोषी ठहराइएको जस्तै हुन्छ। वास्तवमा, तैँले बताए नि नबताए नि तेरो अवस्था उही हुँदैन र? के यसले तँमा ख्रीष्टविरोधी स्वभाव छ भन्‍ने तथ्य परिवर्तन गर्न सक्छ र? अहँ, सक्दैन। तैँले यो कुरा नबुझ्ने तथ्यले सत्यताप्रतिको तेरो बुझाइ अत्यन्तै सतही छ, र तँसँग आफ्ना बारेमा साँचो बुझाइ छैन भन्‍ने कुरा प्रमाणित गर्छ।

३. आफ्नो पद प्रयोग गरेर छलकपटद्वारा खानेकुरा, पेयपदार्थ र अन्य मनपर्दा वस्तुहरू प्राप्त गर्नु

यसपछि, हामी ख्रीष्टविरोधीहरूले आफ्नै फाइदाका लागि षड्यन्त्र रच्नुको तेस्रो प्रकटीकरणबारे सङ्गति गर्नेछौँ—आफ्नो पद प्रयोग गरेर छलकपटद्वारा खानेकुरा, पेयपदार्थ र अन्य मनपर्दा वस्तुहरू प्राप्त गर्ने कार्यबारे सङ्गति गर्नेछौँ। अवश्य नै “आफ्नो पदको प्रयोग गर्नु” लाई परमेश्‍वरमा विश्‍वास गर्ने नाममा आफ्नो पद प्रयोग गरेर छलकपटद्वारा खानेकुरा, पेयपदार्थ, र अन्य मनपर्दा वस्तुहरू प्राप्त गर्नु भनेर पनि भन्‍न सकिन्छ। के तिमीहरूले यस विषयमा पहिले कहिल्यै मनन गर्ने र यसबारे सोच्ने प्रयास गरेका छौ? (अहँ, छैनौँ।) के तिमीहरूले यस्तो व्यक्ति कहिल्यै देखेका छौ? के यस्तो व्यक्तिबारे तिमीहरूमा कुनै विचारहरू छन्? के तिमीहरूमा तिरस्कार वा घृणाको कुनै भावना छ? के तिमीहरूलाई यस्तो व्यक्तिप्रति हेला लाग्छ? (लाग्छ।) तिनीहरू कस्ता व्यक्ति हुन्? तिनीहरूको मानवता कस्तो हुन्छ? तिनीहरू किन यी कुराहरू गर्छन्? परमेश्‍वरमा विश्‍वास गर्नेबारे तिनीहरूको दृष्टिकोण के हुन्छ? के यस्तो व्यक्ति परमेश्‍वरले मुक्ति दिने व्यक्ति हो? अन्तिम विश्‍लेषण गर्दा, परमेश्‍वरमाथि तिनीहरूको विश्‍वासको उद्देश्य के हुन्छ? तिनीहरूले आफ्नो परिवार र करियर त्यागेका हुन्छन्, अनि कठिनाइ भोग्‍ने र मूल्य चुकाउने अभिव्यक्तिहरू प्रदर्शन गरेका हुन्छन्, तर अन्तिम विश्‍लेषण गरेर हेर्दा, तिनीहरूले आफ्‍नो पद प्रयोग गरेर छलकपटद्वारा खानेकुरा, पेयपदार्थ, र अन्य मनपर्दा वस्तुहरू प्राप्त गर्नुको उद्देश्य के हुन्छ? जब तिनीहरू यसो गर्छन्, के तिनीहरूलाई परमेश्‍वर यसलाई घृणा गर्नुहुन्छ र उहाँ अप्रसन्‍न बन्‍नुहुन्छ भन्‍ने थाहा हुन्छ? के तिमीहरूले पहिले कहिल्यै यी प्रश्‍नहरूबारे विचार गरेका छौ? साँच्चै भन्‍ने हो भने, तिमीहरूमध्ये धेरैले विचार गरेका छैनौ। अनि किन छैनौ? कतिले भन्छन्: “समाजमा यस्ता मानिसहरू एकदमै धेरै छन्, त्यसकारण परमेश्‍वरको घरमा तिनीहरूमध्ये एक-दुई जना हुनु ठूलो कुरा होइन। यति मात्र होइन, हामी आफै पनि त्यति शुद्ध छैनौँ।” तँ आफूलाई सत्यता पछ्याउने व्यक्ति ठान्छस्, र तैपनि कहिल्यै आफ्ना कार्य, विचार र दृष्टिकोणहरू, साथै अरूका कार्य र व्यवहारहरूलाई हेर्न र परिभाषित गर्न, सत्यताको दृष्टिकोण प्रयोग गरेर, ती र सत्यताबीचको सम्बन्ध स्थापित गर्दैनस्। त्यसैले, के तँ अझै पनि सत्यता पछ्याउने व्यक्ति होस् त? के तैँले परमेश्‍वरमाथिको आफ्नो विश्‍वासमा आफूले बुझेका सत्यताहरूले अझै पनि तेरा लागि मूल्य र अर्थ राख्छन्? अहँ, राख्दैनन्। आत्मिक बुझाइ नभए पनि आत्मिक भएझैँ नाटक गर्ने सबैमा नक्कली आत्मिकता हुन्छ, र तिनीहरूले प्रावधानहरू पालना गर्दै वा शब्द र धर्मसिद्धान्तहरू बोल्दै पूरै दिन बिताउने बाहेक अरू केही कुराको वास्ता गर्दैनन्, जुन प्राचीन विद्वानहरूले “आफूलाई सन्तहरूका पुस्तकहरू पढ्नमा पूर्ण समर्पित गर्ने र बाह्य मामलाहरूमा कुनै ध्यान नदिने” गरेजस्तै हो। आत्मिकताको नाटक गर्ने मानिसहरू के सोच्छन् भने, अरूले चाहे जेसुकै गरे पनि, त्यसले तिनीहरूमा कुनै मतलब राख्दैनन्, अरूले चाहे जसरी सोचे पनि त्यो अरूको मामला हो, र तिनीहरू परमेश्‍वरका वचनहरू अनुसार मानिसहरूलाई कसरी चिन्‍ने, विभिन्‍न कुराहरूको वास्तविकता कसरी थाहा पाउने, र परमेश्‍वरका अभिप्रायहरू कसरी बुझ्ने भनेर सिक्न इन्कार गर्छन्। धेरैजसो मानिस यस्तै हुन्छन्; जब तिनीहरूले कुनै प्रवचन सुनिसक्छन् वा परमेश्‍वरका वचनहरू पढिसक्छन्, तब तिनीहरू यसलाई कागजमा लेख्छन् र हृदयमा राख्छन्, र यसलाई धर्मसिद्धान्त वा प्रावधानका रूपमा लिन्छन् अनि यसलाई झलक्‍क हेरिटोपल्छन् र त्यसपछि यसलाई त्यतिमै सीमित राख्छन्। जहाँसम्म तिनीहरूको वरपर घटित हुने कुराहरू वा तिनीहरू वरपरका मानिसहरूमा तिनीहरूले देख्‍ने विभिन्‍न व्यवहार र प्रकटीकरण यी सत्यताहरूसँग कसरी सम्बन्धित छन् भन्‍ने कुरा छ, तिनीहरू कहिल्यै यसबारे आफ्नो हृदयमा विचार वा मनन गर्ने प्रयास गर्दैनन्, न त प्रार्थना वा खोजी नै गर्छन्। धेरैजसो मानिसहरूको आत्मिक जीवन यस्तै स्थितिमा हुन्छ। त्यसकारण, धेरै मानिस सत्यतामा प्रवेश गर्नमा ढिला र सतही हुन्छन्; तिनीहरूको आत्मिक जीवन अत्यन्तै एकोहोरो हुन्छ, तिनीहरू प्रावधानहरू मात्रै पालना गर्छन्, र तिनीहरूको काम गर्ने तरिकामा कुनै सिद्धान्तहरू हुँदैन। धेरै मानिसको हकमा त के भन्‍न सकिन्छ भने तिनीहरूको आत्मिक जीवन वास्तविक जीवनबाट अलग्गिएको र खोक्रो हुन्छ, र त्यसकारण दुष्ट मानिस र ख्रीष्टविरोधीहरूको स्पष्ट व्यवहार र प्रकटीकरणहरूको कुरा आउँदासमेत तिनीहरूसँग कुनै अवधारणा हुँदैन, परिभाषा त झन् हुँदै हुँदैन, र तिनीहरूसँग न त कुनै विचार हुन्छ वा न त तिनीहरू कुनै समझशक्ति नै देखाउँछन्। आफ्नो व्यक्तिगत फाइदाका लागि षड्यन्‍त्र गर्ने ख्रीष्टविरोधीहरूका व्यवहार, प्रकटीकरण, र भनाइहरूको हकमा भन्दा, तिमीहरूले धेरै कुरा देखेका हुन सक्छौ, तर तिमीहरूले आफ्नो हृदयमा तिनीहरू वास्तवमा कस्ता मानिस हुन्, तिनीहरूले परमेश्‍वरमाथिको आफ्नो विश्‍वासमा सत्यता प्राप्त गर्न सक्छन् कि सक्दैनन्, तिनीहरू सत्यता पछ्याउने मानिस हुन् कि होइनन्, र यस्तै अरू प्रश्‍नहरूबारे सोच्ने प्रयास गरेका हुँदैनौ। बरु, तिमीहरू दिनभरि आफ्नो कर्तव्यमा साँचो रूपमा संलग्न नभई आलटाल गर्छौ, आफूले गर्ने सबै कुरामा झारा टार्छौ, र सत्यता प्राप्त गर्न वा सत्यता वास्तविकता बुझ्‍न र त्यसमा प्रवेश गर्न खोज्दैनौ। ख्रीष्टविरोधीहरू आफ्नो फाइदाका लागि षडयन्त्र रच्न आफ्नो पद प्रयोग गर्छन् र परमेश्‍वरमा विश्‍वास गर्नुलाई परमेश्‍वरको घरमा छलकपटद्वारा हरप्रकारका मनपर्दा वस्तुहरू प्राप्त गर्ने बहानाका रूपमा प्रयोग गर्छन्। यी मनपर्दा वस्तुहरूमा स्वाभाविक रूपमै खाने र पिउने कुराहरू, साथै निश्‍चित भौतिक सुख र यस्तै अन्य कुराहरू समावेश हुन्छन्। त्यस्ता मानिसहरूको सार हामीले यसअघि कुरा गरेको ख्रीष्टविरोधीहरूको भौतिकतावादी सारजस्तै हुन्छ—यो उस्तै प्रकारको व्यक्तिको चरित्र हो। तिनीहरू हरप्रकारका भौतिक व्यवहारको आनन्द लिन मात्रै खोज्छन्; तिनीहरू सत्यता पछ्याउँदैनन्, र तिनीहरूले असल कार्यहरू तयार गर्नु त झन् परको कुरा हो। तिनीहरू सत्यता पछ्याउने बहाना मात्रै गर्छन् र झट्ट हेर्दा सत्यता पछ्याएजस्तो नै देखिन्छ। तिनीहरूले हृदयमा पछ्याउने कुरा त तिनीहरूले निरन्तर सोच्‍ने गरेका खाने, पिउने, र राम्रो व्यवहार पाउने देह सुखहरू मात्र हुन्छन्। वरपर यस्ता मानिसहरू धेरै हुन्छन्; हरेक मण्डलीमा एक-दुई जना, र सायद योभन्दा धेरै यस्ता मानिसहरू हुने सम्भावना हुन्छ। आज, म यी मानिसहरूको प्रकटीकरण, व्यवहार र सारबारे सैद्धान्तिक अर्थमा कुरा गर्नेछैनँ। म सुरुमा केही निश्‍चित प्रतिनिधिमूलक मामलाहरूबारे कुरा गर्नेछु र तिमीहरूलाई यसबाट सुन्न र अन्तर्ज्ञान प्राप्त गर्न दिनेछु, र यस्ता मानिसहरू हामीले सङ्गति गरिरहेको यस बुँदासँग कसरी सम्बन्धित छन् र तिनीहरूले खानेकुरा, पेयपदार्थ, पैसा, र भौतिक कुराहरू छलकपटद्वारा प्राप्त गर्न आफ्नो पद प्रयोग गर्ने र परमेश्‍वरमा विश्‍वास गरेको देखावटी गर्ने गर्छन् कि गर्दैनन् भनेर देखाउनेछु। यसप्रकारको व्यक्तिलाई चिन्‍ने प्रयास गर, त्यसपछि तिमीहरूको सम्पर्कमा आउने मानिसहरूमा हामीले कुरा गरिरहेका यी प्रकटीकरणहरू छन् कि छैनन् भनेर सोच। यदि कसैको याद आयो भने, तिमीहरूले केही उदाहरण पनि दिन सक्छौ। मलाई भन त, उदाहरणहरू दिनु राम्रो हो कि यसरी साधारण रूपमा सङ्गति गर्नु राम्रो हो? (उदाहरणहरू दिनु राम्रो हो।) उदाहरणहरू दिनुको फाइदा के हो? सर्वप्रथम, धेरैजसो मानिस यी कथाहरू र वास्तविक जीवनका घटनाहरू सुन्न इच्छुक हुन्छन्। तिनका आफ्‍नै पात्र र कथावस्तु हुन्छन्, र धेरैजसो मानिस तिनलाई रोचक ठान्छन्। यो तैँले आफ्नो व्यक्तिगत अनुभवबारे कुरा गरेजस्तै हो: यदि तैँले यसबारे लेख लेखिस् भने, मानिसहरूले सामान्यतया एक-दुईपटक पढ्छन् र यो त्यतिमै सीमित हुन्छ, तर यदि तैँले यसबारे चलचित्र बनाइस् वा नाटकका रूपमा प्रस्तुत गरिस् भने, धेरै मानिसले हेर्नेछन्, र एकपटक होइन धेरै पटक हेर्नेछन्। यसरी, मानिसहरूले सत्यताको यो पक्ष वा सम्बन्धित मानिस, घटना र कामकुराहरूलाई अझै राम्ररी र स्पष्टतासाथ हेर्नेछन्, र यसले तिनीहरूमा अझै गहन छाप पार्नेछ। यसअलावा, केही निश्‍चित उदाहरणहरू दिएमा यसले मानिसहरूलाई सत्यताको हरेक पक्ष र तिनीहरू आफैबीच अझ सटीक रूपमा तुलना गर्न र सम्बन्धहरू स्थापित गर्न मदत गर्छ।

पहिलो घटना: खानेकुरा र पेय पदार्थ प्राप्त गर्न काम गरेको बहाना गर्नु

पहिले, हामी परमेश्‍वरका चुनिएका मानिसहरूमा आम रहेका केही उदाहरण प्रस्तुत गरौँ। कतिपय अगुवा र कामदारहरू नयाँ ठाउँमा आउँछन्, जहाँ तिनीहरूले फरक-फरक विश्‍वासी दाजुभाइ-दिदीबहिनीहरू भेट्छन् र केही राम्रा कुराहरू पत्ता लगाउँछन्, र सोच्छन्, “यी राम्रा कुराहरू हुन्। मसँग किन यी कुरा छैनन्?” यहाँ, के तिनीहरूको मनमा अनुचित विचारहरू छैनन् र? तिनीहरूको लोभ देखा परेको छ। लोभ देखा पर्नेबित्तिकै, यी नीच र लाजमर्दा खराब मानिसहरू त्यहीँ रोकिन्छन् र त्यस ठाउँमा काम गर्न र त्यहाँबाट नजान हरेक बहाना बनाउँछन्। त्यहाँबाट नजानुमा तिनीहरूको उद्देश्य के हुन्छ? (ताकि एक दिन फाइदा लिन सकियोस् भन्‍ने हो।) ठिक भन्यौ, तिनीहरू फाइदा लिन चाहन्छन्। यदि तिनीहरूले यो फाइदा प्राप्त गरेनन् भने, तिनीहरू राती राम्ररी सुत्नेछैनन्। तिनीहरू आफू अन्त कतै गएमा, अरू कसैले यो फाइदा पाउनेछ र आफूलाई फेरि यो मौका मिल्‍नेछैन भन्‍ने चिन्ता गर्छन्, त्यसकारण तिनीहरूले त्यसै ठाउँमा नै प्रचार र काम गर्ने बहाना बनाउँछन्। वास्तवमा, तिनीहरूको हृदयले सधैँ यी मनपर्दा वस्तुहरू सोचिरहेको हुन्छ, र तिनीहरूको आँखा सधैँ यी मनपर्दा वस्तुहरूमा केन्द्रित हुन्छ। अन्ततः तिनीहरू त्यसै ठाउँमा आफूलाई स्थापित गर्छन्, र धेरैजसो दाजुभाइ-दिदीबहिनी तिनीहरूलाई मन पराउँछन्, तिनीहरू प्रचारकहरू हुन् भन्‍ने थाहा पाउँछन्, र तिनीहरूलाई आराधना र आदर गर्छन्। तब ती अगुवा र सेवकहरू आफूले चाहेका केही कुरा छन् भनेर बताउने समय आएको हुन्छ, त्यसैले तिनीहरूले यो विषय छलफल गर्ने विभिन्‍न तरिका सोच्छन्, तर तिनीहरू जति धेरै बोल्छन्, त्यति नै चिन्तित हुन्छन्। तिनीहरू मनमनै विचार गर्छन्, “मैले यो कुरा कसरी माग्‍ने? म यो कुरा मन पराउँछु र चाहन्छु भनेर दाजुभाइ-दिदीबहिनीहरूलाई थाहा दिनु हुँदैन। मैले तिनीहरूलाई यो कुरा स्वेच्छाले नै दिन लगाउनुपर्छ; तिनीहरूलाई मैले यो कुरा मागिरहेको छु भनेर सोच्‍ने बनाउनै हुँदैन, बरु यो तिनीहरूले स्वेच्छाले दिइरहेको कुरा हो, र अवश्य नै यो मैले पाउनुपर्ने कुरा हो भनेर सोच्‍ने बनाउनुपर्छ।” यसपछि, तिनीहरूले दाजुभाइ-दिदीबहिनीहरूलाई सोध्छन्, “आजभोलि तपाईँहरूको जीवन प्रवेश कस्तो छ?” दाजुभाइ-दिदीबहिनीहरू भन्छन्, “तपाईँ आउनुभएपछि, हाम्रो मण्डली जीवनमा सुधार आएको छ र सबै जना ऊर्जाशील भएका छन्।” “तपाईँहरू ऊर्जाशील हुनुहुन्छ भन्‍ने तथ्यले तपाईँहरूको आत्माको अवस्था राम्रो छ भन्‍ने अर्थ दिन्छ। तपाईँहरूको व्यापार पनि राम्रै भइरहेको छ। परमेश्‍वरको इच्छा भयो भने, भविष्यमा तपाईँहरूको व्यापार अझै राम्रो हुनेछ।” अनि अगुवा र कामदारहरूका रूपमा बोल्‍ने क्रममा, तिनीहरू कुराकानीलाई आफूले चाहेको कुरातिर मोड्छन्। जब दाजुभाइ-दिदीबहिनीहरूलाई अगुवा र सेवकहरू त्यो कुरा चाहन्छन् भन्‍ने स्पष्ट हुन्छ, तब तिनीहरू अगुवा र कामदारहरू जाँदा त्यस्ता केही कुरा आफूसँग लिएर जानुपर्छ भनेर भन्छन्। अगुवा र कामदारहरू भन्छन्, “अहँ, म कुनै पनि कुरा लिन सक्दिनँ। यो सिद्धान्तहरूअनुरूप हुँदैन। परमेश्‍वर खुसी हुनुहुनेछैन।” “त्यस्तो समस्या हुँदैन। तपाईँ केही पाउन लायक हुनुहुन्छ।” “म यो पाउन लायक भए पनि, मैले लिन मिल्दैन।” यसो भनेपछि, तिनीहरूलाई दाजुभाइ-दिदीबहिनीहरूले वास्तवमा यो कुरा दिनेछैनन् भन्‍ने चिन्ता लाग्छ, त्यसैले तिनीहरूले दाजुभाइ-दिदीबहिनीहरूले तिनीहरूलाई तिनीहरूको भलाइप्रति धन्यवाद दिऊन् भनेर घुमाउरो पाराले केही कुरा भन्छन्, र साथमा आफूले चाहेको कुराको प्रसङ्ग पनि सक्रिय रूपमा उठाउँछन्, ताकि दाजुभाइ-दिदीबहिनीहरूले तिनीहरूलाई केही कुरा दिन सम्झून्। त्यसपछि, अगुवा र कामदारहरूले भन्‍न खोजेको कुरा दाजुभाइ-दिदीबहिनीहरूलाई स्पष्ट हुन्छ, र तिनीहरू भन्छन्, “अहिले यस विषयमा कुरा नगरौँ। तपाईँ गएपछि हामी यसबारे कुरा गर्न सक्छौँ।” जब अगुवा र कामदारहरूले दाजुभाइ-दिदीबहिनीहरूले यसो भनेको सुन्छन्, तब तिनीहरूको हृदय प्रफुल्लित हुन्छ र तिनीहरू सोच्छन्, “एकदम राम्रो। मैले बल्ल आफूले चाहेको कुरा प्राप्त गर्नेछु!” त्यसपछि तिनीहरू सोच्छन्, “यदि म भोलि नै गएँ भने, मैले त्यो कुरा चाहेको हुँ भनेर मानिसहरूलाई एकदमै स्पष्ट हुनेछ। बरु म दुई-तीन दिनपछि जान्छु।” अन्ततः जब तेस्रो दिन आउँछ, तब तिनीहरू जाँदा दाजुभाइ-दिदीबहिनीहरूले तिनीहरूलाई निकै गह्रौँ पोको दिन्छन्। अगुवा र कामदारहरूले त्यो पोको आफूले चाहेको कुरा हो भन्‍ने देख्‍छन्, तर नदेखेको बहाना गर्छन्, र त्यसलाई इन्कार गर्दैनन्। तिनीहरू एक शब्द नबोली त्यो पोको लिन्छन्। तिनीहरू कस्ता प्रकारका मानिस हुन्? तिनीहरू आफ्नो कामलाई मनपर्दा वस्तुहरू षड्यन्त्र गरेर प्राप्त गर्ने माध्यमका रूपमा—र आफ्नो श्रमलाई मुद्राका रूपमा—प्रयोग गर्ने र दाजुभाइ-दिदीबहिनीहरूबाट विभिन्‍न कुरा धुत्‍ने मानिस हुन्। के यो एक प्रकारको छलकपट होइन र? तिनीहरूको कामको उद्देश्य के हो? अरूलाई ठगेर मनपर्दा वस्तुहरू प्राप्त गर्नु। तिनीहरूले कुनै मनपर्दा वस्तु रहेको र आफूले चाहेको कुरा भएको ठाउँ पत्ता लगाउनेबित्तिकै, तिनीहरू बाटोमै रोकिन्छन् र त्यो ठाउँ छोडेर जान चाहँदैनन्। तिनीहरूले आफ्‍नो घरका लागि हरेक असल कुरा लिन्छन्। धेरै वर्ष अगुवा वा कामदार बनेपछि, तिनीहरूका घरका धेरै कुराहरू दाजुभाइ-दिदीबहिनीहरूबाट धुतिएका चीज हुन्छन्। तिनीहरूमध्ये कतिले दाजुभाइ-दिदीबहिनीहरूबाट गुप्त पारिवारिक पाककला वा विरासतहरू ठगेर लिएका हुन्छन्, र तिनीहरूमध्ये कतिले स्थानीय विशेष उत्पादनहरू ठगेर लिएका हुन्छन्। परमेश्‍वरमाथिको यी मानिसहरूको विश्‍वास तिनीहरूले बद्लामा केही पनि नमागी ठाउँ-ठाउँमा गएको जस्तो देखिन्छ, तर वास्तवमा तिनीहरूले दाजुभाइ-दिदीबहिनीहरूबाट एकदमै धेरै मनपर्दा वस्तुहरू ठगेका हुन्छन्।

कुनै निश्‍चित मण्डलीमा अगुवा पुगेपछि, उसले त्यस क्षेत्रका बयर देशभरि प्रसिद्ध छ भन्‍ने देख्छ, र उसले मनमनै सोच्छ, “मलाई बयर खान मन पर्छ। यदि म यहाँ जन्मेको भए, मैले हरेक दिन बयर खान पाउँथेँ, तर दुःखको कुरा म धेरै दिन बस्न सक्दिनँ र बयर अझै पाकेको छैन। मैले कहिले ती खान पाउँछु होला? मलाई थाहा छ—म बयर नपाकुन्जेल बस्‍ने कुनै कारण खोज्‍न सक्छु, र त्यसपछि मैले ती खान पाउँछु, होइन र?” त्यसपछि, उसले यहाँका धेरैजसो दाजुभाइ-दिदीबहिनी खराब स्थितिमा छन् र तिनीहरूले आफ्नो काममा केही हासिल गरिरहेका छैनन्, त्यसैले ऊ त्यहाँ लामो समयसम्म बस्‍नुपर्छ र जानुभन्दा पहिले हरेक काम अघि बढाउनलाई धेरै प्रयास गर्नुपर्छ भनेर बहाना बनाउँछ। तर, के उसले वास्तवमा आफ्नो हृदयमा त्यही कुरा सोचिरहेको हुन्छ त? (हुँदैन।) उसले हृदयमा यस्तो हिसाब गरिरहेको हुन्छ: “जब बयर पाक्छ र म केही लिएर जान सक्छु, तब म जानेछु।” उसको हृदय यस्तो विचारले भरिएको हुन्छ, र यसले उसलाई रोक्छ र ऊ त्यहीँ बस्छ। त्यहाँ समय बिताउने क्रममा, उसले केही शब्द र धर्मसिद्धान्तहरू प्रचार गर्छ र केही सतही काम गर्छ, तर कामको क्षेत्रमा धेरै कुरा हासिल गर्दैन। अन्ततः बयर पाक्छ, र उसको हृदय खुसीले झुम्छ: “मैले बल्ल बयर खान पाउने भएँ। मैले सपना देखेको दिन बल्ल आइपुग्यो!” बयर पाक्‍नेबित्तिकै, ऊ खान थाल्छ, र सँगसँगै उसले हृदयमा यस्तो सोचिरहेको हुन्छ, “हरदिन यहाँ मैले बयर मात्रै खानु ठिक हुँदैन। म बयर खान मात्रै बस्नु हुँदैन। यदि दाजुभाइ-दिदीबहिनीहरूले थाहा पाए भने के गर्ने? मैले आफूसँग बयर लैजानका लागि तिनीहरूलाई केही बयर मलाई दिने तुल्याउने उपाय सोच्‍नुपर्छ। यदि तिनीहरूले मलाई ती दिएनन् भने, मैले यस मामलालाई अघि बढाउन धेरै प्रयास गर्नुपर्छ र थप केही भन्‍नुपर्छ।” त्यहाँ बस्‍ने दाजुभाइ-दिदीबहिनीहरूले उसलाई बयर खान मन पर्छ भन्‍ने देख्‍नेबित्तिकै, ऊ जाँदा आफूसँग लैजान केही दिन्छौँ भनेर भन्छन्। यो सुनेर ऊ खुसी हुन्छ, तर मुखले चाहिँ भन्छ, “म लान सक्दिनँ। यो सिद्धान्तहरूअनुरूप हुँदैन। विश्‍वासीहरूले यस्तो कुराको लोभ गर्नु हुँदैन। के मैले तपाईँहरूबाट फाइदा लिइरहेको हुँदिनँ र? मैले तपाईँहरूलाई पैसा नदिई त्यो लैजान मिल्दैन। म गएपछि म यसका लागि तपाईँहरूलाई पैसा दिनेछु।” उसले भन्‍ने यी शब्‍दहरू केवल शब्द हुन्। जब उसले अघाउन्जेल खाइसकेको हुन्छ र जाने समय हुन्छ, तब उसले अझै पनि हृदयमा यस्तो सोचिरहेको हुन्छ, “के तिनीहरूले मलाई केही दिनेछन्, कि केही बिग्रेका मात्र दिने हुन्? म ठुलठुला र राम्रा-राम्रा खान चाहन्छु।” ऊ आफू जानुभन्दा दुई दिनअघि नै, सधैँ यसो भनिरहेको हुन्छ, “सबै बयर लगभग टिपिसकिएको छ, होइन र? आउँदो वर्ष त्यो कहिले पाक्छ?” त्यो उसले दाजुभाइ-दिदीबहिनीहरूलाई आफूसँग लैजानका लागि केही बयर दिन नबिर्सन सम्झाउनु हो। दाजुभाइ-दिदीबहिनीहरूले यो कुरा सुन्‍नेबित्तिकै बुझिहाल्छन्: “उहाँलाई जानुअघि लैजानलाई हामीले केही दिनैपर्छ जस्तो देखिन्छ, र उहाँलाई दिनका लागि हामीले राम्रो-राम्रो टिप्नुपर्छ; नत्र, उहाँले हाम्रा लागि परिस्थिति कठिन बनाउन सक्‍नुहुन्छ।” जब उसको जाने समय हुन्छ, तब दाजुभाइ-दिदीबहिनीहरूले उसलाई तीन वटा ठूला बाकस दिन्छन्। ऊ ती एक्लैले बोक्‍न सक्दैन, र आफ्‍नो मातहतका अरूलाई मदत गर्न लगाउँछ। उसले जानुअघि सक्दो खान्छ—यसले उसलाई बिरामी पारे पनि, उसलाई यसो गर्नु सार्थक हुन्छ भन्‍ने लाग्छ। उसलाई गइएपछि फेरि ती खान पाइँदैन भन्‍ने डर लाग्छ। जब ऊ जाँदा मन नलागी-नलागी गइरहेको हुन्छ, र सोच्छ, “यसपटक मैले धित मरिन्जेल खाएँ। म अर्को वर्ष यही समयमा फेरि आउनेछु। मैले धेरै चाँडो आउनु पर्दैन, तर म ढिलो पनि आउनु हुँदैन। म बयर पाकेकै बेलामा आउनुपर्छ। त्यसरी म केही ताजा बयर खान पाउँछु, र सुकेपछि केही सुकेका पनि खान सक्छु। म जाँदा पनि केही मात्रामा लिएर जान सक्छु।” के उसले यसबारे विस्तृत रूपमा हिसाबकिताब गर्दैन र? उसको हृदयले यी कुराबारे मात्रै विचार गर्छ। ऊ सधैँ फाइदाहरू लिने र मनपर्दा वस्तुहरू प्राप्त गर्न युक्तिहरू रच्‍ने, साथै आफ्ना हितहरूका लागि दाजुभाइ-दिदीबहिनीहरूबाट विभिन्‍न कुरा धुत्‍नेबारे मात्रै विचार गरिरहेको हुन्छ। उसले आफूले देखेको कुनै पनि मनपर्दा वस्तुलाई बेवास्ता गर्नेछैन। त्यो कुरा उत्कृष्ट नदेखिए पनि, त्यसले उसको नजर तान्यो र त्यो उसको मनमा बस्यो भने, अन्त्यमा त्यो कुरा उसको हातमा पर्ने ग्यारेन्टी हुन्छ। के यो ख्रीष्टविरोधी व्यवहार होइन र? के यस्ता मानिसहरूको मानवता र चरित्र निकै नीच हुँदैन र? यस्ता मानिसहरूले बाहिरी रूपमा जति नै कष्ट भोगे पनि र जति नै मूल्य चुकाए पनि, र जति नै राम्रोसँग आफ्नो परिवार त्याग्‍न र आफ्नो करियर छोड्न सके पनि, के तिनीहरू सत्यता पछ्याउने मानिस हुन् भनेर भन्‍न सकिन्छ त? अवश्य नै सकिँदैन। यी मानिसहरू परमेश्‍वरमा विश्‍वास गरेको नाममा छलकपटद्वारा खानेकुरा र पेय पदार्थ प्राप्त गर्ने मानिस हुन्।

कतिपय मानिस सुसमाचार प्रचार गर्न र काम गर्न हरकिसिमका ठाउँमा जान्छन्, र तिनीहरू घर आउँदा हरेक ठाउँबाट फरक-फरक स्थानीय विशेष उत्पादनहरू, वा दाजुभाइ-दिदीबहिनीहरूबाट तिनीहरूले जबरजस्ती लिएका कुराहरूसमेत लिएर आउँछन्। चाहे त्यो डिजाइनरले बनाएको लुगा होस् वा इलेक्ट्रोनिक सामग्री, यदि त्यसले तिनीहरूको ध्यान खिच्यो भने, तिनीहरू त्यसलाई बेवास्ता गर्दैनन्, र त्यो प्राप्त गर्न माग गर्छन्। यदि तैँले तिनीहरूलाई दिइनस् भने, तिनीहरूले तँलाई काटछाँट गर्न हरकिसिमका बहानाहरू बनाउनेछन्, र तिनीहरूले तँलाई किन काटछाँट गरिरहेका छन् भनेर बुझाउनेछन्, र तैँले तिनीहरूलाई त्यो दिएपछि मात्रै रोकिनेछन्। यी मानिसहरू आफ्नो कर्तव्य पूरा गर्ने बहानामा हरप्रकारका मनपर्दा वस्तुहरू ठगेर लिन्छन्, र यी मनपर्दा वस्तुहरू प्राप्त गर्ने प्रयासमा तिनीहरू खुरन्धर लागिरहन्छन्। कहिलेकाहीँ दाजुभाइ-दिदीबहिनीहरू तिनीहरूलाई थोरै-थोरै कुराहरू दिन्छन्, तर यी मानिसहरू ती कुरा सस्ता छन् भन्‍ने सोच्छन् र भन्छन्, “पर्दैन, धन्यवाद। परमेश्‍वरले मलाई प्रचुर आशिष् दिनुभएको छ। म केही लिन चाहन्नँ।” तिनीहरूले यस्ता शब्दहरू प्रयोग गरेर इन्कार गर्छन् र यस्तो छल गरेर दाजुभाइ-दिदीबहिनीहरूलाई तिनीहरूप्रति भुतुक्‍क हुने र तिनीहरूको आदर गर्ने बनाउँछन्। तैपनि, यदि दाजुभाइ-दिदीबहिनीहरूले तिनीहरूलाई दिएको कुरा यी मानिसहरूले सपना देखेको, र तिनीहरूलाई चाहिने र तिनीहरूले निरन्तर सोचेको कुरा हो भने, जब तिनीहरू यी कुराहरू देख्छन्, तब हिनामिना गर्न चाहन्छन्, र तिनीहरू यसमा पटक्‍कै पछि हट्दैनन्। कतिपय महिलाले दाजुभाइ-दिदीबहिनीहरूको हातबाट सौन्दर्य सामग्री, राम्रा लुगा र राम्रा जुत्ताहरू हिनामिना गर्छन्, र कतिपय पुरुषले दाजुभाइ-दिदीबहिनीहरूका हातबाट विभिन्‍न उपकरण, मोटरसाइकल वा इलेक्ट्रोनिक सामग्रीहरू हडप्छन्। तिनीहरू हरेक मनपर्दा वस्तु प्राप्त गर्नका लागि पहल गर्छन्। दाजुभाइ-दिदीबहिनीहरूसँग जस्तोसुकै राम्रा कुराहरू भए पनि, यी कुराले यी मानिसहरूको ध्यान तान्यो भने, छलकपटद्वारा यी कुरा प्राप्त गर्न तिनीहरू हरकिसिमका उपायहरू सोच्छन्। यसअलावा, यी मानिसहरू डिनरका लागि जमघट गर्न, र सक्दो खान र पिउन हरकिसिमका आधार निहुँ बनाउँछन् र हरकिसिमका बहानाहरू खोज्छन्। कुन हदसम्म? तिनीहरू जहाँ गए पनि, कसको परिवारमा पैसा छ र कसको परिवारले मिठो खान्छ भनेर हेर्छन्, र त्यसपछि तिनीहरू त्यस परिवारसँग बस्छन् र त्यो परिवार छोडेर जाँदै जाँदैनन्। त्यसपछि, तिनीहरू सहकर्मी भेलाहरू र रात्रिभोज आयोजना गर्ने हरकिसिमका बहानाहरू बनाउँछन्। अनि हरेक रात्रिभोजमा तिनीहरूले दिने प्रारम्भिक मन्तव्य के हुन्छ? “आजको हाम्रो भेला राज्यको भेला हो। खानाको यस टेबलले हामीलाई राज्यभोजको प्रारम्भिक स्वाद दिन्छ।” तिनीहरूको चापलुसी गर्ने मानिसहरू हतार-हतार भन्छन्, “आमेन। परमेश्‍वरलाई धन्यवाद होस्!” कतिपय यस्ता तथाकथित अगुवा र कामदारहरू छन्, जो जहाँ गए पनि सक्दो खाने र पिउने गर्छन्। तिनीहरूलाई हरेक खानामा पोसिलो तत्त्वहरू हुनैपर्छ, अनि माछा र मासु हुनैपर्छ, र हरेक हप्ता खानासमेत परिवर्तन हुनैपर्छ; ती दोहोरिनु हुँदैन। खानापछि तिनीहरूले उत्कृष्ट चिया पिउनैपर्छ, र तिनीहरू यसो भन्दै बहाना बनाउँछन्, “मलाई त चिया नखाई हुँदैन। हरदिन मेरो कामको बोझ धेरै हुन्छ र मैले राती अबेरसम्म काम गर्नैपर्ने हुन्छ। यदि मैले जागा रहन थोरै चिया पिइनँ भने, राती काम गर्न सक्दिनँ।” तिनीहरू मुखले त यही भन्छन्, तर हृदयमा के सोचिरहेका हुन्छन्? “आज म रहेको पदसम्‍म आइपुग्‍नु सजिलो थिएन। के मैले आफ्नो धाक अलिअलि त जमाउनु पर्दैन र? साथै, मैले जीवनमा केही राम्रा कुराहरूको आनन्द लिने सपना देखेको छु, त्यसैले के मैले अहिले यी कुराहरूको आनन्द लिन हरकिसिमका तरिकाहरू सोच्नुपर्दैन र? यदि मैले अहिले मेरो शक्ति प्रयोग गरिनँ भने, यो हातबाट फुत्किएपछि मसँग फेरि त्यस्तो मौका हुनेछैन। मैले जतिसक्दो धेरै खानु र पिउनुपर्छ। कसलाई के थाहा, कुनै दिन मसँग यो पद नहुन पनि सक्छ र मैले यी कुराहरूको आनन्द लिन नपाउन पनि सक्छु। मसँग यो मौका नहुन सक्छ। त्यसपछि त के मेरो सम्पूर्ण जीवन खेर जानेछैन र?” यस्ता मानिसहरू काम गर्ने बहानामा छलकपटद्वारा खानेकुरा र पेयपदार्थ मात्र प्राप्त गर्छन्। तिनीहरू थोरै काम गर्छन् अनि केही शब्द र धर्मसिद्धान्तहरू प्रचार गर्छन्, र त्यसपछि मनपर्दा वस्तुहरू ठगेर लिन र असल कुराहरू खान चाहन्छन्।

पहिले एक निश्चित ठाउँमा काम गर्ने एक व्यक्ति थियो, र त्यस ठाउँमा बस्‍ने दाजुभाइ-दिदीबहिनीहरूले हरेक दिन त्यस व्यक्तिका लागि कुखुरा काट्नुपर्थ्यो। उसले दैनिक एउटा कुखुरा खाने बानी बसालेको हो। यो सुनेपछि, तिमीहरूलाई कस्तो लाग्छ? (घिन लाग्छ।) दाजुभाइ-दिदीबहिनीहरू अण्डाका लागि कुखुरा पालन गर्थे, र कुखुरा बूढो भएपछि मात्रै खानलाई काट्थे। त्यो व्यक्ति आइपुगेपछि, अण्डा पार्ने कुखुरासमेत काट्नुपर्‍यो, र परिणामस्वरूप, कुखुराहरू झन्-झन् घट्दै गए, र दाजुभाइ-दिदीबहिनीहरू थेग्न नसक्ने भइसकेका थिए। पछि, उसलाई बर्खास्त गरियो र ऊ घर गयो, तर अझै पनि उसले यो समस्याजनक कमजोरी बदल्‍न सकेन। उसले आफ्नी श्रीमतीलाई हरदिन कुखुरा काटेर खुवाउन लगाउँथ्यो; नत्र उसले श्रीमतीसँग वादविवाद गरिहाल्थ्यो। यो कस्तो व्यक्ति हो? कुखुराको मासु खानु उसको अस्तित्वको भाग बनिसकेको थियो। ऊ हरेक दिन, हरेक छाक कुखुराको मासु खान्थ्यो। बर्खास्त भएपछि पनि उसलाई अझै कुखुराको मासु खानैपर्थ्यो—ऊ यसमा आश्रित बनेको थियो। के यस व्यक्तिमा समस्या छैन र? तिमीहरूलाई के लाग्छ, के यस्ता मानिसहरू असल हुन्छन्? (हुँदैनन्।) छोटकरीमा भन्दा, परमेश्‍वरमा विश्‍वास गरेको बहाना गर्ने र कर्तव्य पूरा गर्ने क्रममा आएका अवसरहरू प्रयोग गरेर हरेक मोडमा दाजुभाइ-दिदीबहिनीहरूको स्वामित्वमा रहेका कुराहरू जबर्जस्ती हडप्ने, र हरेक मोडमा खानेकुरा र पेयपदार्थ ठगेर लिने मानिसहरू असल मानिस होइनन्। तिनीहरूको सार ख्रीष्टविरोधीको सार हो। तिनीहरू काम गर्न जहाँ गए पनि वा तिनीहरूले जस्तोसुकै काम गरे पनि, तिनीहरू सुरुमा तुलनात्मक रूपमा अलि धनी र सुखी जीवन जिउने अतिथि सत्कारक परिवारलाई छनौट गर्छन्। तिनीहरूले यस्ता परिवारहरू खोज्‍नुको उद्देश्य के हुन्छ? राम्रो खानु र राम्रो घरमा बस्‍नु—देहलाई सन्तुष्ट पार्नु। कतिपय ठाउँ प्रतिकूल वातावरणको कारण तिनीहरू बस्न नमिल्ने हुन्छन्, तर के तिनीहरूले आफ्नो लोभ र यी विचारहरू त्याग्‍नेछन् र? अहँ, त्याग्‍नेछैनन्। तिनीहरूले अतिथिसत्कार पाइने यस्तै अरू ठाउँहरू खोज्नेछन्। परिणामस्वरूप, यी मानिसहरूले धेरै वर्ष नयाँ ठाउँमा काम गरिसकेपछि, तिनीहरू पूर्ण रूपमा फरक देखिनेछन्, र तिनीहरू घर फर्केपछि, त्यहाँका दाजुभाइ-दिदीबहिनीहरूले तिनीहरूलाई चिन्‍नेछैनन्—तिनीहरूको अनुहार पहिलेभन्दा मोटो हुन्छ, पेट ठूलो हुन्छ; तिनीहरूले पहिलेभन्दा राम्रो लुगा लगाउनेछन्; तिनीहरूमा रोजी-रोजी छान्‍ने बानी हुन्छ, र तिनीहरूले फुइँ पनि लगाउँछन्। तिनीहरूको जीवन वृद्धि कसरी अघि बढ्छ? तिनीहरूको जीवन कति पनि वृद्धि भएको हुँदैन; तिनीहरूले राम्रो खाने र राम्रो लाउने मात्रै गरिरहेका हुन्छन्, तिनीहरू मोटाएका हुन्छन्, र तिनीहरूले यति धेरै खाएका हुन्छन् कि तिनीहरूको गर्धन भद्दा र पेट घ्याम्पोजस्तो हुन्छ। मुख्यभूमि चीनजस्तो भयानक वातावरणमा, व्यक्तिले जुनसुकै कर्तव्य पूरा गरे पनि, यो एकदमै तनावपूर्ण हुन्छ। तिनीहरूले कहिलेकाहीँ राम्ररी खान पाए पनि र आरामदायी अतिथि सत्कारक निवासमा बस्न पाए पनि, तिनीहरू मोटाउन सक्दैनन्। त्यसैले, गर्धन भद्दा र पेट घ्याम्पोजस्तो हुनेगरी खाने मानिसहरू कस्ता मानिस हुन्? (हैसियतका लाभहरूमा लिप्त हुने मानिसहरू।) के खाने र के पिउने अनि दिनमा तीनपटक खाँदा के-के मोज गर्ने भनेर सधैँ विचार गर्ने मानिस। यदि यस्ता मानिसहरूले राम्रो खान पाएनन् भने, तिनीहरू काम गर्ने वा कर्तव्य निभाउने मुडमा हुँदैनन्। यदि तिनीहरूको पेट सन्तुष्ट छैन भने, तिनीहरूको मन पनि सन्तुलित हुँदैन: “आज मैले निकै नराम्रो खाना खाएँ। मासु थिएन, र खाना खाएपछि तिमीहरूले मलाई चिया दिएनौ। त्यसैले, म तिमीहरूलाई बेवास्ता गर्नेछु। जब तिमीहरूले मण्डलीको कामबारे सङ्गति गर्छौ, तब म बोल्नेछैनँ। म तिमीहरूसँग बदला लिनेछु। तिमीहरूले मलाई राम्रो खाना नदिनु ठिकै हुन्छ भनेर कसले भन्यो? मैले यस्तो खाना खानुपरेको छ, तैपनि तिमीहरू अझै पनि मैले तिमीहरूसँग सङ्गति गर्नुपर्छ भन्‍ने चाहन्छौ। त्यो कुनै पनि हालतमा हुँदैन!” तिनीहरू भित्री रूपमा यही सोच्छन्, तर तिनीहरू यो कुरा बाहिर भन्‍न सक्दैनन्। तिनीहरू यसो मात्रै भन्छन्, “म हिजो राती काम गर्न धेरै रातिसम्म बसेँ, त्यसकारण म आज दिउँसो केही बेर सुत्नुपर्छ।” के तिनीहरू ठूलो धोकेबाज होइनन् र? तिनीहरू अपरान्ह चार-पाँच बजेसम्म सुत्छन्, र धेरै मानिसले तिनीहरूको प्रतीक्षा गरिरहेका हुन्छन्, तर पनि तिनीहरू उठ्न चाहँदैनन्। अचानक, तिनीहरूलाई स्याउको बास्ना आउँछ र खान पाउँदिनँ भन्‍ने चिन्ताले ओछ्यानबाट उफ्रेर उठ्छन्। तिनीहरूले यसरी नै काम गर्छन्, र तिनीहरू यसरी नै आफ्नो कर्तव्य निर्वाह गर्छन्। यी मानिसहरू जहाँ गए पनि, र तिनीहरू परमेश्‍वरका वचनहरू जसरी खाने-पिउने गरे पनि वा जसरी प्रवचनहरू सुने पनि, तिनीहरूले आफ्ना अभिप्राय र उद्देश्यहरू परिवर्तन गर्नेछैनन्, न त आफ्ना महत्त्वाकाङ्क्षा र चाहनाहरू नै त्याग्‍नेछन्। सबै भौतिक कुराहरू नै यस जीवनमा तिनीहरूले पछ्याउने उद्देश्य हुन्; राम्रो खानु, राम्रो लाउनु र राम्रो व्यवहारमा रमाउनु नै तिनीहरूले यस जीवनमा परमेश्‍वरमा विश्‍वास गर्नुको उद्देश्य हुन्छ। तिनीहरू के सोच्छन् भने, यदि यस जीवनमा परमेश्‍वरमा विश्‍वास गरेर, तिनीहरू निरन्तर राम्रा कुराहरू खान पाउँछन्, राम्रा लुगाहरू लगाउन पाउँछन्, र राम्रा घरहरूमा बस्‍न पाउँछन्, साथै दाजुभाइ-दिदीबहिनीहरूले तिनीहरूलाई साथ दिन्छन् भने—यदि तिनीहरूले यी कुराहरू ठगेर लिन सक्छन् भने—यस जीवनमा तिनीहरू सन्तुष्ट हुनेछन्। यस संसारमा, नियमित जागिरमा मेहनत गरेर कसैले पनि त्यति धेरै पैसा कमाउँदैन, र व्यापार गरेर पनि पैसा कमाउन सजिलो छैन—तिनीहरूले यस्ता कुराहरूको आनन्द लिन पाउँदैनन्। त्यसैले, तिनीहरूले यसबारे मनन गरेपछि अझै पनि परमेश्‍वरमा विश्‍वास गर्नु नै सबैभन्दा राम्रो उपाय हो भन्‍ने सोच्छन्, किनभने तिनीहरूले धेरै मेहनत गर्नुपर्दैन। तिनीहरूले बस केही शब्द बोले पुग्छ, यताउता गरे पुग्छ, र थोरै जोखिम उठाए पनि पुग्छ, र त्यसपछि तिनीहरूले राम्ररी खान र लाउन पाउँछन्, र धेरै मानिसलाई तिनीहरू प्रतीक्षा गर्न लगाउन, र भिआईपीजस्तो व्यवहार गरिएकामा रमाउँछन्। तिनीहरू यसरी जिउनु सुन्दर कुरा हो, र परमेश्‍वरमा विश्‍वास गरेको कारण धेरै आशिष् मिलेको छ भन्‍ने सोच्छन्। त्यसकारण, तिनीहरू दाजुभाइ-दिदीबहिनीहरूको अगाडि प्रायः यस्ता बेइमानी कुराहरू बोल्छन्, “परमेश्‍वरले हामीलाई अत्यन्तै धेरै, प्रशस्त रूपमा, र मान्छेले कहिल्यै मागेको वा कामना गरेको भन्दा बढी उपहार दिनुभएको छ।” यी शब्दहरू सही छन्, तर यी तिनीहरूको व्यक्तिगत पछ्याइ र चरित्र, र तिनीहरूको विचार, अभिप्राय र उद्देश्यसँग पूर्ण रूपमा अमिल्दा छन्। तिनीहरूले बोल्ने हरेक कुराले मानिसहरूलाई छल गर्छ। यताउता दौडिरहने र आफूलाई समर्पित गर्ने तिनीहरूको बाहिरी रूप पनि मानिसहरूलाई झुक्याउनकै लागि हुन्छ। तिनीहरूको हृदयको हिसाबकिताब, अभिप्राय, र लोभ मात्र साँचो हुन्छ। यी मानिसहरूको चरित्र यस्तै हुन्छ। तिनीहरूले जे गरे पनि वा तिनीहरू जहाँ गए पनि, यी भौतिक सुखहरूले तिनीहरूको हृदयमा सबैभन्दा माथिल्‍लो स्थान लिएका हुन्छन्, र तिनीहरूले यी कुराहरू कहिल्यै त्याग्‍ने र कहिल्यै बिर्सनेछैनन्। तैँले सत्यताबारे जसरी सङ्गति गरे पनि, र तैँले परमेश्‍वरका अभिप्रायहरूबारे जसरी सङ्गति गरे पनि, तिनीहरू जिद्दीपूर्वक यही लोभ र यिनै इच्छाहरूमा टाँसिएर, र यिनै अभिप्राय र उद्देश्यहरू राखेर आफ्नो कर्तव्य निभाउनेछन्, र तिनीहरूसँग हैसियत भए नि वा नभए नि, तिनीहरूको अभिप्राय परिवर्तन हुनेछैन।

दोस्रो घटना: विदेश जान नसकेकामा कटुता

जब म मुख्यभूमि चीनमा काम गरिरहेको थिएँ, तब एक जना अगुवाले हामीसँग विदेश जान पाउँछु भन्‍ने सोचेको रहेछ, र यस कुरामा ऊ निकै खुसी थियो। उसले सोच्यो, “आखिर मेरो पालो आयो। अब बल्ल म परमेश्‍वरसँगै धेरै आशिष्‌हरू उपभोग गर्न सक्छु! परमेश्‍वरको साथमा पहिले मैले कष्ट भोगेँ। आज अन्ततः मैले इनाम पाउने भएँ। म यो कुरा पाउन योग्य छु। कम्तीमा पनि, म अगुवा हुँ र मैले धेरै सङ्कष्टहरू भोगेको छु, त्यसैले, जब यो असल कुरा मेरो जीवनमा आउँछ, तब म यसमा सहभागी हुन सक्‍नुपर्छ—मैले यो मनपर्दो कुराको आनन्द लिन सक्‍नुपर्छ।” उसले यही सोच्यो। तैपनि, उसको नजिक रहेर धेरै समय बिताएपछि मलाई के थाहा भयो भने ऊ त उसले भन्‍ने र गर्ने कुरामा सिद्धान्तहीन रहेछ, ऊसँग असल मानवता रहेनछ, आशिष् पाउने उसको अभिप्राय र चाहना निकै प्रबल रहेछन्, र उसलाई कहिलेकाहीँ काटछाँट गर्नुपर्ने अवस्था रहेछ। अनि ऊ धेरैपटक काटछाँटमा परेपछि, उसले सोच्यो, “अब त म सिद्धिएँ। माथिले मेरो भित्री वास्तविकता छर्लङ्गै देखेको छ, र तिनीहरूले फेरि विदेश जाने कुरा गरेका छैनन्। म विदेश जान पाउने कुनै आशा छैनजस्तो देखिन्छ।” उसले हृदयमा निरन्तर यी कुराहरू खेलाइरहेको थियो। वास्तवमा, ऊ सत्यता पछ्याउने व्यक्ति थिएन, ऊ विदेश जानु आधारभूत रूपमै अनुपयुक्त थियो, र ऊ विदेश गए पनि उसले कुनै काम गर्न सक्दैन भन्‍ने कुरा हामी देख्‍न सक्थ्यौँ, त्यसकारण हामीले ऊसँग यसबारे कुरै गरेनौँ। उसलाई आफूसँग विदेश जाने कुनै आशा छैन भन्‍ने लाग्यो, त्यसकारण उसले अरू योजनाहरू बनाउन थाल्यो। एक दिन ऊ बाहिर गयो र कहिल्यै फर्केर आएन। उसले एउटा पत्र मात्रै छोडेर गयो, जसमा यस्तो लेखिएको थियो, “मैले परमेश्‍वरमा विश्‍वास गरेको धेरै वर्ष भयो र मैले केही काम गरेँ। अहिले, तिमीहरू विदेश जाँदै छौ, तर म तिमीहरूसँग जान योग्य छैनँ। यसपछिका दिनहरूमा, म यसको परिपूर्ति गर्दै समय बिताउनेछु। परमेश्‍वर मलाई घृणा गर्नुहुन्छ, त्यसकारण म उहाँलाई छोड्नेछु। म उहाँलाई उहाँले घृणा गर्ने व्यक्तिलाई हेर्न लगाउनेछैनँ। म लुकेर बस्‍नेछु।” यी शब्‍दहरू अर्थपूर्ण लाग्थे, र तिनमा कुनै ठूलो समस्या छैन जस्तो देखिन्थ्यो। त्यसपछि, उसले भन्यो, “म जन्मेदेखि नै यस्तो भएको छु। म जोसँग भए पनि मलाई प्रयोग मात्र गरिन्छ। म अरूसँग कष्ट भोग्‍न सक्छु, तर तिनीहरूसँग आशिष्‌हरू उपभोग गर्न सक्दिनँ।” उसले यसो भन्‍नुको अर्थ के थियो? (उसले परमेश्‍वरले उसलाई प्रयोग गर्नुभयो भन्‍ने सोच्यो।) उसको तात्पर्य त्यही थियो। विशेषगरी उसले “म जोसँग भए पनि मैले तिनीहरूसँग कष्ट मात्र भोग्‍नुपर्छ, म तिनीहरूसँग आशिष्‌हरू उपभोग गर्न सक्दिनँ” भनेर भन्दा, उसको तात्पर्य के थियो भने, “मैले तिमीहरूसँग धेरै कष्ट भोगेँ र धेरै जोखिम मोलेँ, तैपनि जब मैले तिमीहरूसँग आशिष्‌हरू उपभोग गर्ने समय भयो, तब तिमीहरू इच्छुक छैनौ।” यी शब्‍दहरू भन्दा, उसले गुनासो गरिरहेको थियो, र यस मामलाको परिणामस्वरूप उसलाई कटुता जागेको थियो। मुखले त उसले “परमेश्‍वर मलाई घृणा गर्नुहुन्छ। म परमेश्‍वरलाई छोड्नेछु। म उहाँलाई घृणा अनुभूति गराउनेछैनँ” भनेर भनेको थियो, तर उसको हृदयमा वास्तवमा कटुता थियो: “तिमीहरू आशिष् पाउन विदेश जाँदै छौ र तिमीहरू मलाई त्याग्‍न चाहन्छौ!” के वास्तवमा यस्तो भएको हो त? (होइन।) त्यसोभए के भएको हो? हामीले उसलाई हटाउन चाहेकाले काटछाँट गरेका हौँ, उसले सत्यता नपछ्याएको कारण वा उसले भन्‍ने र गर्ने कुरामा ऊ सिद्धान्तहीन भएकाले त्यसो गरेका होइनौँ भन्ने उसले सोच्यो। उसले आफूमा समस्या छ भन्‍ने कुरा बुझेकै थिएन। बरु ऊ त यस्तो सोच्थ्यो, “मैले तिमीसँग कष्ट भोगेँ, त्यसकारण मैले तिमीसँग आशिष्‌हरू पनि उपभोग गर्नुपर्छ। तिमीले मलाई राज्यमा प्रवेश गर्न दिनैपर्छ र मलाई राज्यका मानिसहरूमध्ये एक बन्‍न दिनैपर्छ। मैले जे गरे पनि, तिमीले मलाई कहिल्यै त्याग्‍नु हुँदैन।” के उसले सोचेको कुरा यही होइन र? (हो।) यस्तो सोचाइको सार के हो? (यो त मुकुटको सट्टा परमेश्‍वरसँग लेनदेन गर्ने प्रयास गर्दा पावलको सारजस्तै हो।) ठिक भन्यौ, यो पावलको सार हो। ऊ मुकुट प्राप्त गर्न र आशिष् पाउनकै लागि परमेश्‍वरमा विश्‍वास गर्थ्यो, परमेश्‍वरलाई पछ्याउँथ्यो कष्ट भोग्थ्यो र मूल्य चुकाउँथ्यो। ऊसँग साँचो विश्‍वास थिएन, न त उसले सत्यता नै पछ्याउने गर्थ्यो। ऊ बस परमेश्‍वरसँग लेनदेन गर्ने प्रयास मात्रै गर्थ्यो। यदि सौदा असफल भयो, र उसले आशिष् पाएन र उसलाई घाटा भएको छ भन्‍ने लाग्यो भने, ऊ क्रोधित हुन्थ्यो, यो सबै कुरा व्यर्थ हो भन्‍ने सोच्थ्यो र उसले संयम गुमाउँथ्यो र उसको हृदयमा कटुता पैदा हुन्थ्यो। उसले बोल्दा प्रदर्शित गरेका कुराहरू यिनै हुन्। यसपछि यस व्यक्तिले के गर्‍यो? त्यसपछि, यो व्यक्ति व्यापार गर्न गयो, र केही युवतीहरू उसको वरिपरि झुम्मिएका थिए। उसले परमेश्‍वरमा विश्‍वास गर्दिनँ भनेर नभने पनि, ऊ आफ्नो कर्तव्य निर्वाह गर्दैनथ्यो र ऊ परमेश्‍वरको अनुयायी थिएन। उसलाई अलिकति काटछाँट गरिएकै कारण उसले परमेश्‍वरलाई पछ्याउने आफ्नो मौका त्याग्‍नेछ र त्यसपछि ऊ व्यापार गर्न जानेछ भनेर कसैले कहिल्यै सोचेको थिएन। उसको क्रोधित बर्ताव अनि पहिलेको उसको आफूलाई प्रकट गर्ने शैली दुई फरक मानिसका जस्ता थिए। यो उसको प्रकृति आफै खुलासा भएको अवस्था थियो। पहिले, उसले यसो नगर्नुको एक मात्र कारण सही परिस्थिति नआउनु थियो। यो एउटा पक्ष हो। अर्को पक्ष के हो भने, उसले आफ्‍नो वास्तविकता लुकाएको थियो, आफू जो होइन त्यही हुँ भनेर ढोँग गरेको, र आफ्‍नो वास्तविकता देखाउनबाट आफूलाई रोकेको थियो। यदि तँ साँच्‍चै नै असल व्यक्ति होस् भने, तैँले जस्तोसुकै परिस्थिति सामना गरे पनि, सुरुमा आफ्नो ठाउँमा दह्रिलो भई, आफू को हुँ भन्‍ने कुरा जान्नैपर्छ। यसबाहेक अर्को कुरा चाहिँ, के साँच्‍चै मानवता भएका मानिसहरूले मानवताहीन कुरा र दुष्कर्महरू गर्न सक्छन्? (सक्दैनन्।) अवश्य नै सक्दैनन्। यस मामलाबाट के स्पष्ट हुन्छ भने, जब मानिसहरूले सत्यता स्वीकार गर्न सक्दैनन्, तब यो सबैभन्दा विद्रोही कुरा हुन्छ, र तिनीहरू सबैभन्दा बढी खतरामा हुन्छन्। यदि तिनीहरूले कहिल्यै सत्यता स्वीकार गर्न सक्दैनन् भने, तिनीहरू अविश्‍वासी हुन्। यदि यस्तो व्यक्तिको आशिष् पाउने इच्छा चकनाचुर भयो भने, उसले परमेश्‍वरलाई छोड्‍नेछ। किन यस्तो हुन्छ? (किनभने तिनीहरूले पछ्याउने कुरा भनेको आशिष् र अनुग्रह उपभोग गर्न हो।) तिनीहरू परमेश्‍वरमा विश्‍वास त गर्छन् तर सत्यता पछ्याउँदैनन्। तिनीहरूका लागि, मुक्ति त आभूषण र राम्रो सुनिने शब्द मात्र हो। तिनीहरूको हृदयले इनाम, मुकुट, र मनपर्दा वस्तुहरू पछ्याउँछ—तिनीहरू यो जुनीमा सयगुणा र आउँदो संसारमा अनन्त जीवन प्राप्त गर्न चाहन्छन्। यदि तिनीहरूले यी कुराहरू प्राप्त गर्न सकेनन् भने, विश्‍वास गर्नेछैनन्; तिनीहरूको साँचो अनुहार देखा पर्नेछ, र तिनीहरूले परमेश्‍वरलाई छोड्नेछन्। तिनीहरूले हृदयमा विश्‍वास गर्ने कुरा परमेश्‍वरको काम होइन, न त यो परमेश्‍वरले व्यक्त गर्ने सत्यता नै हो, र तिनीहरूले पछ्याउने कुरा मुक्ति होइन, झन् सृजित प्राणीका रूपमा राम्रोसित कर्तव्य निभाउने हुनु त परै जाओस्; बरु, यो त पावलको जस्तै कुरा हो—प्रचुर आशिष् पाउनु, ठूलो शक्ति प्राप्त गर्नु, ठूलो मुकुट लगाउनु, र परमेश्‍वरकै स्तरमा हुनु हो। यी कुराहरू तिनीहरूका महत्त्वाकाङ्क्षा र चाहना हुन्। त्यसकारण, परमेश्‍वरको घरमा कुनै फाइदा वा मनपर्दा वस्तुहुँदैपिच्छे, तिनीहरू त्यो प्राप्त गर्न संघर्ष गर्छन्, योग्यता र वरिष्ठताअनुसार मानिसहरूलाई श्रेणीबद्ध गर्न थाल्छन्, र मनमनै सोच्छन्, “म योग्य छु। मैले पनि यसको हिस्सा पाउनुपर्छ। मैले यो प्राप्त गर्न संघर्ष गर्नैपर्छ।” तिनीहरू आफूलाई परमेश्‍वरको घरको अग्रणी स्थानमा राख्छन्, र त्यसपछि परमेश्‍वरको घरका यी फाइदाहरू उपभोग गर्नु मात्रै उचित कुरा हो भन्‍ने सोच्छन्। उदाहरणका लागि, विदेश जाने विषयमा, त्यस व्यक्तिको पहिलो विचार भनेकै उसले सहभागिता हुन पाउनुपर्छ, धेरैजसो मानिस ऊ जति राम्रा छैनन्, उसले जति धेरै कष्ट भोगेका छैनन्, ऊ जति योग्य छैनन्, उसले जति धेरै वर्ष परमेश्‍वरमा विश्‍वास गरेका छैनन्, र ऊ जति लामो समय अगुवा बनेका छैनन् भन्‍ने थियो। ऊ आफूलाई माथिल्‍लो स्तरमा राख्‍न हरेक बहाना र मूल्याङ्कनको विधि प्रयोग गर्थ्यो। उसले मानिसहरूलाई जसरी श्रेणीबद्ध गरे पनि, आफूलाई सधैँ अग्र स्थानमा र योग्य मानिसहरूको स्तरमा राख्थ्यो। अन्त्यमा, उसलाई आफूले यस्तो अनुकूल व्यवहार उपभोग गर्नु मात्र उचित हो भन्‍ने लाग्यो। उसलाई यो कुरा प्राप्त नहुनेबित्तिकै, अनि आशिष् पाउने र आफ्नो हितका कुराहरू प्राप्त गर्ने उसको कल्पना चकनाचूर हुनेबित्तिकै, ऊ यसबारे केही गरिहाल्थ्यो, ऊ क्रोधित हुन्थ्यो, र समर्पित भएर सत्यता खोजी गर्नुको सट्टा परमेश्‍वरसँग बहस गर्थ्यो। स्पष्टै छ, उसको हृदय पहिले नै उसले पछ्याएका यी कुराहरूले भरिएको थियो, र उसले पछ्याएका कुराहरू सत्यतासँग पूर्ण रूपमा मिल्दैनन् भन्‍ने कुरा देखाउन यही नै पर्याप्त छ। उसले जति धेरै काम गरे पनि, उसको उद्देश्य र अभिप्राय मुकुट प्राप्त गर्नुबाहेक अरू केही थिएन—त्यो पावलको उद्देश्य र अभिप्रायजस्तै थियो—र ऊ यसैमा चिपिक्क टाँसिरहन्थ्यो र यसलाई कहिल्यै छोड्थेन। उसलाई सत्यता जसरी सङ्गति गरिए पनि, उसलाई जसरी काटछाँट, खुलासा र चिरफार गरिए पनि, ऊ अझै पनि आशिष् पाउने अभिप्रायमै जिद् कसिरहन्थ्यो र त्यसलाई त्याग्दैनथ्यो। उसले परमेश्‍वरको अनुमोदन प्राप्त नगरेपछि र आशिष् पाउने आफ्‍नो इच्छा चकनाचुर भएको देखेपछि, ऊ नकारात्मक बन्यो र पछि हट्यो, अनि कर्तव्य त्याग्यो र भाग्यो। उसले साँचो रूपमा कर्तव्य पूरा गरेको वा राज्यको सुसमाचार प्रचारमा राम्रो सेवा गरेको थिएन, र यसले उसमा परमेश्‍वरप्रति साँचो विश्‍वास थिएन, ऊ साँचो रूपमा समर्पित भएको थिएन, र ऊसँग साँचो अनुभवात्मक गवाहीको अंश पनि थिएन भन्‍ने कुरा पूर्ण रूपमा खुलासा गर्छ—ऊ त भेडाको भेसमा भेडाको बगालमा घुसेको ब्वाँसो मात्रै थियो। अन्ततः भित्रैदेखि अविश्‍वासी रहेको यस व्यक्तिलाई पूर्ण रूपमा खुलासा गरियो र हटाइयो, अनि विश्‍वासीका रूपमा रहेको उसको जीवन समाप्त भयो। यो एउटा मामला हो।

यो एकल मामला थिएन। विदेश जाने मामलामा ठेस खाएको र खुलासा भएको व्यक्ति यो मात्र थिएन। हामीले भर्खरै दिएको उदाहरण एक पुरुषको थियो, तर अर्को व्यक्ति चाहिँ महिला थिई। सुरुमा यस महिलालाई पनि हामीसँगै विदेश आउने योजना थियो। यस्तो योजना भएपछि, ऊ भित्रैदेखि निकै खुसी थिई, र यसका लागि उसले योजना बनाउन र तयारी गर्न थालेकी थिई, तर अन्त्यमा, विभिन्‍न कारणले गर्दा ऊ जान सकिन। त्यो बेला, परिस्थिति अत्यन्तै खतरनाक भएकाले उसलाई जानकारी दिइएन। एकपटक सहकर्मीहरूको भेलामा, उसले यस निर्णयबारे थाहा पाई। विश्‍लेषण गर त: यस महिलाले थाहा पाएपछि परिणाम के भयो होला? (यदि कुनै व्यक्तिमा सामान्य व्यक्तिको सोचाइ भएको भए, यो कुरा थाहा पाएपछि, उसले सायद त्यति ठूलो प्रतिक्रिया दिनेथिएन। उसले परिस्थिति खतरनाक भएकाले ऊ विदेश जान पाएन भनेर सोच्नेथियो, र यस कुरालाई सही रूपमा सम्हाल्न सक्‍नेथियो। तैपनि, यस महिलाले चाहिँ यो कुरा थाहा पाउँदा, क्रोधित भएर परमेश्‍वरसँग बहस गर्ने प्रयास गर्नेथिई।) ठिक भन्यौ, तिमीहरूले यस्ता मानिसहरूको चरित्र केही हदसम्म बुझेका रहेछौ। यस्ता मानिसहरू यस्तै हुन्छन्—कुरा जेसुकै भए पनि, तिनीहरू घाटा स्विकार्न चाहँदैनन्, बरु फाइदा नै लिन चाहन्छन्। हरेक कुरामा, तिनीहरूले अरू सबैलाई उछिन्नैपर्छ, र तिनीहरू अरू सबैभन्दा असल हुनैपर्छ। हरेक कुरामा, तिनीहरू नै श्रेष्ठ हुनैपर्छ; तिनीहरूले हरेक मनपर्दा वस्तु प्राप्त गर्नैपर्छ, र कुनै कुराको हिस्सा नपाउनु तिनीहरूलाई स्वीकार्य हुँदै हुँदैन। यो कुरा थाहा पाएपछि, त्यो महिला तुरुन्तै रिसले उठी र रमिता देखाउँदै भुइँमा लडीबडी गरी। उसको पैशाचिक पक्ष देखा पर्‍यो, र उसले आफ्ना सहकर्मीहरूलाई हप्काई र तिनीहरूप्रति आफ्नो रिस पोखाई। उसको रिस कहाँबाट आएको थियो? ऊ दाजुभाइ-दिदीबहिनीहरूप्रति रिसाएकी थिई जस्तो देखिन्थ्यो, तर ऊ वास्तवमा कोसँग रिसाएकी थिई? (ऊ परमेश्‍वरसँग रिसाएकी थिई।) ठ्याक्‍कै त्यही भइरहेको थियो। त्यसोभए उसको रिसको कारण चाहिँ के थियो? यसको जड कहाँ थियो? (उसका चाहनाहरू पूरा नभएको कारण यस्तो भएको थियो।) किनभने उसले आफ्नो मनपर्दा कुरा प्राप्त गरिन, र आफ्नो उद्देश्य हासिल भएन। यसपटक ऊ फाइदा प्राप्त गर्न सफल भइन; बरु, अरूले फाइदा पाए र उसले सहभागिता जनाउन पाइन, त्यसकारण ऊ क्रोधित भई; उसले नाटक गरिरहन सकिन; उसले आफ्नो हृदयको सबै असन्तुष्टि र कटुता पोखाई र निकाली। विगतमा, माथिले के गरिरहेको छ भन्‍ने कुरा जान्ने पहिलो व्यक्ति ऊ नै हुनुपर्थ्यो। ऊ सधैँ माथिलाई सम्पर्क गर्न चाहन्थी, तर ऊ दाजुभाइ-दिदीबहिनीहरूसँग अन्तरक्रिया गर्दिनथिई। ऊ आफूलाई साधारण सदस्यका रूपमा नभई, सधैँ उच्च स्तरको व्यक्तिका रूपमा प्रस्तुत गर्थी, त्यसकारण यसपटक उसले पनि विदेश जान पाउनुपर्छ—अरू कोही गएन भने पनि ऊ चाहिँ जान पाउनुपर्छ—भन्‍ने उसले सोचेकी थिई। प्राथमिक उम्मेदवार ऊ नै थिई, र उसले यो व्यवहार पाउने सौभाग्य पाउनुपर्थ्यो। उसको हृदयले साँचो रूपमा चाहेको कुरा यही थियो। अहिले, उसले यस्तो विशेष व्यवहारको आनन्द नपाउने भएपछि, यतिका वर्ष उसले भोगेका सबै कष्ट व्यर्थ भए भन्‍ने उसलाई लाग्यो; उसले परिश्रमसाथ कायम गरेको हैसियत र चाहेको व्यवहार पाइन। त्यही क्षण ती सबै कुरा व्यर्थ भए। पत्यारै नलाग्‍ने गरी, उसले त्यस्तो ठूलो मनपर्दा कुरा प्राप्त गर्न सकिन; विश्वासी नहुने गरी उसलाई त्यागियो, त्यसकारण उसलाई आफूले परमेश्‍वरको हृदयमा उच्च स्थान ओगटेको छैनँ, र आफू साधारण व्यक्ति हुँ भन्‍ने लाग्यो। उसको हृदयको सुरक्षा पर्खाल गर्ल्यामगुर्लुम ढलेको थियो, र उसले अब नाटक गर्न र कुराहरू लुकाउन सकिन। अरूले के भन्छन् वा तिनीहरूले यसलाई कसरी हेर्छन् भन्‍ने वास्ता नगरी, ऊ रमिता देखाउन थाली, मानिसहरूप्रति चिच्‍याउन, आवेग पोखाउन, रिस देखाउन र आफूभित्रको प्राकृतिक कुरा खुलासा गर्न थाली। त्यसपछि, उसलाई कर्तव्य निर्वाह गर्न एउटा समूहमा पठाइयो। अनि, कर्तव्य निर्वाह गर्ने क्रममा उसले धेरै खराब कुरा गरी, र समूहका दाजुभाइ-दिदीबहिनीहरूले मिलेर अन्ततः उसलाई निष्कासन गर्न माग गर्दै पत्र लेखे। उसलाई निष्कासित गर्नुपर्ने कारण के थियो? दाजुभाइ-दिदीबहिनीहरूले उसले गरेको दुष्टतालाई एउटै वाक्यांशमा व्याख्या गर्न सकिन्छ भनेर बताए: यति धेरै कि सबै कुरा लेखेर साध्य नै नहुने! अर्को शब्दमा भन्दा, उसले अति धेरै दुष्कर्म गरी, र उसले गरेको कामको प्रकृति अत्यन्तै गम्भीर थियो—यो कुरालाई एक-दुई वाक्यमा स्पष्ट रूपमा व्यक्त गर्न सकिँदैनथ्यो, न त यसलाई एक-दुईवटा कथामा बताएर नै सकिन्थ्यो। उसले अनगिन्ती दुष्ट कुराहरू गरी र यसले मानिसहरूलाई रिस उठायो, त्यसकारण मण्डलीले उसलाई निष्कासित गर्‍यो। उसले गरेका यी दुष्ट कुराहरू विदेश जाने कुरा उठ्नुभन्दा पहिले नै गरिएका थिएनन्, त्यसोभए यो कुरा पैदा भएपछि चाहिँ उसले किन यी कुराहरू गर्न सकी त? किनभने विदेश जाने कुरा उसले चाहेको जस्तो भएन। स्पष्ट छ, उसले गरेका दुष्ट कुराहरू र प्रकट गरेका कुरूपताहरू उसले आफ्नो मनपर्दा कुरा प्राप्त नगरेको कारण बदला लिन र रिस पोखाउन गरेका कार्यहरू थिए। मलाई भन त, जब साँचो रूपमा सत्यता पछ्याउने र मानवता भएको व्यक्तिले यस्तो परिस्थिति सामना गर्छ, तब उसले धेरै सत्यता नबुझेको भए पनि, के उसले यी प्रकटीकरणहरू पैदा गर्न सक्छ? के ऊ यी कुराहरू प्रकट गर्न सक्‍ने हुन्छ? अलिअलि मानवता, अलिअलि विवेक, र अलिअलि लज्जाबोध भएको कसैले पनि यी कुराहरू गर्दैनन्, बरु आफूलाई काबुमा राख्छन्। तिनीहरूको हृदय खुसी नभए पनि, असन्तुष्ट भए पनि, र त्यसमा अलिकति चोट लागेको भए पनि, तिनीहरूले आफू कसरी साधारण व्यक्ति हुँ, र यो कुरा प्राप्त गर्न आफूले संघर्ष गर्नु हुँदैन, परमेश्‍वरमा विश्‍वास गर्नेहरूले सत्यता पछ्याउनुपर्छ, सबै कुरामा परमेश्‍वरको योजनाबद्ध कार्यहरूप्रति समर्पित हुनुपर्छ, आफूसँग कुनै छनौट हुनु हुँदैन, र मानिसहरू सृजित प्राणी हुन् र तिनीहरू कुनै रूपमा पनि प्रभावशाली हुँदैनन् भनेर सोच्छन्। तिनीहरू केही दिनसम्म बेखुस हुनेछन्, तर त्यसपछि तिनीहरू यसलाई बिर्सेर सामान्य अवस्थामा फर्कनेछन्। तिनीहरूले अझै पनि आफूले जसरी विश्‍वास गर्नुपर्ने हो त्यसरी नै विश्‍वास गर्नेछन्, र यस मामलाको कारण तिनीहरूले दुष्कर्म गर्ने वा बदला लिने गर्नेछैनन्, न त यस मामलाको कारण रिस नै पोखाउनेछन्। तर यसको विपरीत, सत्यता नपछ्याउने र अत्यन्तै खराब चरित्र भएका मानिसहरूले एउटा सानो कुराका लागि मात्रै पनि पहिले कहिल्यै नगरेका यी सबै दुष्कर्म देखाउन सक्छन्। यसले समस्या स्पष्ट पार्छ। यसले यस्ता मानिसहरूको मानवता सार स्पष्ट पार्छ, र यस्ता मानिसहरूको साँचो पछ्याइ स्पष्ट पार्छ, अर्थात् यसले यस मामलाको प्रकटीकरणमार्फत तिनीहरूको साँचो अनुहार पूर्ण रूपमा उदाङ्गो पारिदिन्छ। पहिलो कुरा त, तिनीहरूको सार पूर्ण रूपमा ख्रीष्टविरोधीकै सार हो। दोस्रो कुरा, तिनीहरूले कहिल्यै सत्यता पछ्याएका हुँदैनन्, न त आफूलाई कहिल्यै मुक्तिको पात्रका रूपमा लिने र परमेश्‍वरका योजनाबद्ध कार्य र बन्दोबस्तहरूमा समर्पित हुने नै गर्छन्। तिनीहरू परमेश्‍वरप्रतिको समर्पण पछ्याउँदैनन्; तिनीहरू हैसियत र आनन्द मात्रै पछ्याउँछन्; तिनीहरू अरूबाट प्राप्त हुने असल व्यवहार मात्रै पछ्याउँछन्, र आफूलाई परमेश्‍वरको बराबर बनाउने स्तर मात्र पछ्याउँछन्। परमेश्‍वर जे कुराको आनन्द लिनुहुन्छ, तिनीहरू त्यही कुराको आनन्द लिन्छन्। यसरी, तिनीहरूले व्यर्थमा परमेश्‍वरलाई पछ्याइरहेका हुँदैनन्। तिनीहरूले पछ्याउने कुराहरू यिनै हुन्। यो यस्ता मानिसहरूको प्रकृति सार हो; यो तिनीहरूको साँचो रूप, र तिनीहरूको हृदयको भित्री परिदृश्य हो। यस मामलाले यस महिलाको बीस वर्षको विश्‍वास समाप्त गरिदियो—त्यो सबै बरबाद भयो।

मलाई भन त, यी दुई मानिस अहिले कहाँ हुनुपर्छ? मण्डलीमा कि अरू कुनै ठाउँमा? (गैरविश्‍वासी संसारमा।) किन यसो भन्छौ? तिमीहरूले कसरी यो निर्णय गर्‍यौ? तिमीहरूका शब्‍दहरू केमा आधारित छन्? (किनभने तिनीहरू अविश्‍वासी हुन्, र परमेश्‍वरमाथिको तिनीहरूको विश्‍वास सृजित प्राणीका रूपमा आफ्नो कर्तव्य निर्वाह गर्ने उद्देश्यका लागि होइन। अन्त्यमा, यस्ता मानिसहरू आफ्नो विश्‍वासमा दृढ हुन सक्दैनन्, र तिनीहरू संसारमा फर्केर जान मात्र सक्छन्।) अन्त्यमा, तिनीहरू आफ्नो विश्‍वासमा दृढ हुन सक्दैनन्, तर अझै पनि यो कुरा सकिएको हुँदैन, त्यसैले तिनीहरू कसरी हराएका हुन्छन्? तैँले तिनीहरू भित्री रूपमा के सोच्थे भनेर हेर्नैपर्छ। तिनीहरूको हृदयमा कुनै क्रियाकलाप चलिरहेको बेला मात्रै तिनीहरूले यस्ता कुराहरू गर्न र यस्ता निर्णयहरू लिन सक्छन्। तिनीहरूले कसरी यस मामलाको विश्‍लेषण र मूल्याङ्कन गरे जसले गर्दा तिनीहरू यस्तो मार्ग रोज्‍न पुगे? तिनीहरूले हृदयमा यस्तो सोचे, “मैले परमेश्‍वरमा विश्‍वास गरेको यति धेरै वर्ष भयो र मैले धेरै कष्ट भोगेको छु। मैले सधैँ आफ्ना लागि नाम कमाउन सक्‍ने दिनको तृष्णा गर्दै आएको छु। माथिसँग रहेर, मैले आफ्नो नाम कमाउन र आफ्नो अनुहार देखाउन सक्छु। अहिले मैले बल्ल विदेश जाने मौका पाएको छु। यो ठूलो कुरा हो! मैले परमेश्‍वरमा विश्‍वास गर्नुभन्दा पहिले कहिल्यै यस्तो कुरा सोच्ने आँट गरेको थिइनँ। यो त परमेश्‍वरमा विश्‍वास गरेर मुकुट प्राप्त गरेजस्तै हो, तर मैले यति ठूलो मनपर्दा कुरामा भागीदार हुन नपाउने रहेछु। मैले यो कुरा प्राप्त गर्न नसक्‍ने रहेछु। पहिले मलाई परमेश्‍वरको हृदयमा मेरो निम्ति स्थान निश्‍चित छ भन्‍ने लाग्थ्यो, तर अहिले त्यस्तो होइन रहेछ भन्‍ने देखेको छु। तर लाग्छ मैले परमेश्‍वरलाई पछ्याएर कुनै पनि मनपर्दा कुरा प्राप्त गर्न नसक्‍ने नै रहेछु। विदेश जानेजस्तो ठूला कुराको हकमा तिनीहरूले मेरो बारे विचार गरेनन्, त्यसकारण के भविष्यमा मुकुट पाउने मेरो मौका झनै कम छ होइन र? कसले यो कुरा प्राप्त गर्नेछ भन्‍ने कुरा निश्‍चित छैन, र मलाई लाग्छ त्यो व्यक्ति म नै हुनेछु भन्‍ने पनि कुनै आशा छैन।” के आफ्नो कुनै आशा छैन भन्‍ने सोचेपछि पनि तिनीहरू अझै परमेश्‍वरलाई पछ्याउन इच्छुक थिए त? पहिले कष्ट भोग्‍नु र मूल्य चुकाउनुको पछाडि तिनीहरूको उद्देश्य के थियो? तिनीहरूले अलिअलि आशाको कारण र आफ्नो हृदयमा राखिएका ती साना विचारहरूको कारण मात्रै त्यस्तो व्यवहार गरे र आफूलाई त्यसरी प्रकट गरे। अहिले तिनीहरूको आशा चकनाचूर भएको छ र तिनीहरूका विचारहरू व्यर्थ भएका छन्, त्यसकारण के तिनीहरू विश्‍वास गर्ने कार्यलाई जारी राख्‍न सक्छन् त? के तिनीहरू परमेश्‍वरको घरमा बस्‍न र कर्तव्य निर्वाह गर्नमा सन्तुष्ट हुन सक्छन् त? के तिनीहरू केही प्राप्त नगरी परमेश्‍वरका योजनाबद्ध कार्य र बन्दोबस्तहरूमा समर्पित हुन इच्छुक हुन सक्छन् त? ख्रीष्टविरोधीहरूका महत्त्वाकाङ्क्षा र चाहनाहरू यति ठूला हुन्छन् कि तिनीहरू आफूले गरेको प्रयास र चुकाएको मूल्यबाट आउने यस्तो परिणाम स्विकार्न पटक्‍कै मान्दैनन्। तिनीहरूले सपना देख्‍ने कुरा भनेको आफूले चुकाएको मूल्य र गरेको प्रयासको बदलामा मुकुट र मनपर्दा कुराहरू पाउनु, परमेश्‍वरको घरमा जुनसुकै मनपर्दाकुरा भए पनि, त्यसमा आफूले भाग पाउनुपर्छ भन्ने हो—अरूले नपाए पनि केही छैन, तर आफूले चाहिँ पाउनैपर्छ। के त्यस्ता उच्च महत्त्वाकाङ्क्षा र लोभ भएका मानिसहरूले कुनै पनि कुरा प्राप्त नगरी आफ्नो कर्तव्य निर्वाह गर्न सक्छन् र, के कुनै पनि कुरा नलिई मेहनत गर्न सक्छन् र? तिनीहरू यस्तो गर्न कदापि सक्दैनन्। कति मानिसहरू भन्छन्, “तिनीहरूलाई सत्यता पछ्याउन देऊ। के तिनीहरूले धेरै सत्यता सुनेपछि त्यो हासिल गर्न सक्दैनन् र?” अरू मानिस यसो भन्छन्, “यदि परमेश्‍वरले तिनीहरूलाई सजाय दिनुभयो र न्याय गर्नुभयो भने, के यसले तिनीहरूलाई परिवर्तन गर्नेछैन र?” के कुरा यही हो त? परमेश्‍वर यस्ता मानिसहरूलाई सजाय दिनुहुन्न र न्याय गर्नुहुन्न, र यस्ता मानिसहरूलाई मुक्ति दिनुहुन्न। उहाँले हटाउने प्रकारका मानिसहरू ठ्याक्‍कै यिनीहरू नै हुन्। मैले भनेको कुरा र तिमीहरूले भर्खरै भनेको कुराबीच के भिन्नता छ? के तिमीहरूले भनेको कुरा तिनीहरूको हृदयमा हुने साँचो क्रियाकलाप हो? के यो यस्ता मानिसहरूको सारको प्रकटीकरण हो? (होइन।) त्यसोभए तिमीहरूले भनेको कुरा के हो? (भावना र खोक्रा सिद्धान्तहरू।) तिमीहरूले भनेको कुराको प्रकृति विश्‍लेषण र मूल्याङ्कनतर्फ अलि झुकेको हुन्छ, र यो कुरा सिद्धान्तका आधारमा तिनीहरूलाई मूल्याङ्कन र परिभाषित गर्नु हो। यो तिनीहरूका साँचो सोच र प्रकटीकरण होइन, न त यो तिनीहरूको साँचो दृष्टिकोण नै हो। यो त ख्रीष्टविरोधी सार भएका यस्ता मानिसहरूको प्रकटीकरण हो। यदि तिनीहरूले प्राप्त नगरेको कुनै मनपर्दा कुरा छ भने, र तिनीहरूले उपभोग नगरेको कुनै लाभ, वा कुनै फाइदा छ भने, तिनीहरू क्रोधित हुन्छन्, र परमेश्‍वरप्रतिको विश्‍वास र सत्यता पछ्याइमा आस्था गुमाउँछन्, परमेश्‍वरमा विश्‍वास गर्न अनिच्छुक हुन्छन्, भाग्‍न चाहन्छन्, र खराब कुराहरू गर्न चाहन्छन्। तिनीहरू रिस पोखाउन र बदला लिन खराब कुराहरू गर्छन्—परमेश्‍वरबारे आफ्ना गलतफहमी र परमेश्‍वरप्रतिका आफ्ना कटुताहरूसमेत पोखाउँछन्। के यी मानिसहरूलाई तह लगाउनुपर्दैन र? के तिनीहरूलाई मण्डलीमा कर्तव्य निर्वाह जारी राख्‍न दिनुपर्छ र? (पर्दैन।) त्यसोभए यी मानिसहरूलाई कसरी तह लगाउनुपर्छ? (तिनीहरूलाई निष्कासित गर्नुपर्छ।) के विदेश जान नपाएको कारण विश्‍वास गर्न छोड्ने कुनै व्यक्ति छ? (छ।) यस्ता मानिसहरू के हुन्? (अविश्‍वासीहरू। तिनीहरू आशिषित् हुन पछि लाग्नका लागि मात्रै परमेश्‍वरमा विश्‍वास गर्छन्, र तिनीहरू आफ्ना महत्त्वाकाङ्क्षा र इच्छाहरू पूरा नहुँदा परमेश्‍वरलाई धोका दिन्छन्।) यस्तो सानो कुराको कारण तिनीहरूले परमेश्‍वरमा विश्‍वास गर्न छोड्न सक्छन्। यस्ता मानिसहरूमा साँचो विश्‍वास वा झूटो विश्‍वास हुन्छ भनेर भन्‍न सकिँदैन—तिनीहरूको चरित्र नै अत्यन्तै नीच हुन्छ!

तेस्रो घटना: गाउँघर फर्केपछि जिउन असम्भव लाग्नु

कति मानिसहरू गाउँमा जन्मेका हुन्छन् र जिउनका लागि तिनीहरूको परिवारसँग धेरै पैसा हुँदैन। तिनीहरूले आफ्नो दैनिक जीवनमा प्रयोग गर्ने वस्तुहरू सरल हुन्छन्, र तिनीहरूको घरमा बिझाउने ओछ्यान, आलमारी र डेस्कबाहेक अरू कुनै फर्निचर हुँदैन। तिनीहरूको भुइँ इँटा वा माटोको हुन्छ—तिनीहरूकहाँ कङक्रिटको भुइँसमेत हुँदैन। तिनीहरूको परिस्थिति अत्यन्तै मामुली हुन्छ। तिनीहरू परमेश्‍वरमा विश्‍वास गर्न थालेपछि, सुसमाचार प्रचार गर्ने कर्तव्य निर्वाह गर्छन्, र केही सम्पन्‍न क्षेत्रमा जान्छन्। यस्तै एउटा महिला थिई, जसले धेरैजसो विश्‍वासी दाजुभाइ-दिदीबहिनीको घरमा काठको वा टाइल लगाइएको भुइँ हुने गरेको देखी; पर्खालमा वालपेपर लगाइएको थियो; तिनीहरूको घर अत्यन्तै सफा थियो, र तिनीहरूले हरेक दिन नुहाउन पाउँथे। तिनीहरूको घरमा फर्निचर पनि एकदमै धेरै थिए: टेलिभिजन स्ट्यान्ड र ठूला आलमारीहरू, साथै सोफा र एयर कन्डिसन थिए। तिनीहरूको बेडरुममा साइमोन्स कम्पनीका बेडहरू थिए, र तिनीहरूको भान्सामा हरप्रकारका उपकरणहरू थिए: रेफ्रिजरेटर, माइक्रोवेभ, ओभन, स्टोभ, रेन्ज हुड इत्यादि। त्यो चक्कर लाग्‍ने दृश्य थियो। यसबाहेक, यस्तो ठूलो सहरको कुनैकुनै ठाउँमा उसले माथि र तल गर्न लिफ्ट चढ्न सक्थी। यस ठाउँले उसको आँखा उघ्रियो, र त्यहाँ केही समय काम गर्दै सुसमाचार प्रचार गरेपछि उसलाई फर्केर जान मन लागेन। यस्तो किन भयो? उसले सोची, “मेरो परिवारको माटोको घरलाई कुनै पनि हालतमा यस ठाउँसँग तुलना गर्न सकिँदैन। हामी सबै परमेश्‍वरमा विश्‍वास गर्छौं, तर पनि कसरी यी मानिसहरू मेरो परिवारभन्दा अत्यन्तै धेरै सुखमा जिउँछन्? यी मानिसहरूको जीवन स्वर्गको जस्तै छ। मेरो परिवार त सुँगुरको खोरमा बस्छ—त्यो यी मानिसहरूको अवस्थाभन्दा धेरै खराब छ!” यस्तो तुलना गरेपछि, ऊ व्याकुल भई, यस स्थानप्रति उसलाई अझै बढी लगाब भएर आयो र फर्केर जान झनै मन लागेन। उसले सोची, “यदि मैले यहाँ लामो समयसम्म काम गर्न पाएँ भने, म घर जानुपर्दैन, होइन र? त्यो माटोको गुफा मान्छे बस्न लायक छैन।” उसले केही समयसम्म ठूलो सहरमा बसेर सहरका मानिसहरूले जस्तै खान, लाउन, र जीवनको आनन्द लिन, र सहरका मानिसहरूले जस्तै जिउन सिकी। ती दिनहरूमा उसलाई जीवन अत्यन्तै सुखी भएझैँ लाग्यो। पैसा हुनु राम्रो कुरा थियो। गरिब हुँदा त्यसले मानिसहरूलाई कुनै भविष्य दिँदैनथ्यो। गरिब मानिसहरूलाई अरूले हेला गर्थे, र तिनीहरू आफैलाई समेत हेला गर्थे। उसले यसबारे जति धेरै विचार गर्थी, उसलाई त्यहाँ फर्केर जान त्यति नै मन लाग्दैनथ्यो, तर उसले गर्न सक्‍ने केही थिएन—ऊ घर जानु नै पर्थ्यो। घर पुगेपछि, उसलाई हृदयमा फरक-फरक मिश्रित भावनाहरूको अनुभूति भयो र उसलाई सहन निकै गाह्रो भयो। उसले घरभित्र पस्‍नेबित्तिकै माटोको भुइँ देखी, र ऊ चुलाछेउको बेडमा बस्दा त्यो उसलाई निकै कडा र असहज लाग्यो। उसले भित्ता छुँदा उसको हातभरि धुलो लाग्यो। जब उसले आफूलाई खान मन लागेको स्वादिलो कुराको नाम लिन्थी, कसैले पनि त्यो नाम जान्दैनथ्यो, र सुत्नुअघि नुहाउन मन लाग्दा नुहाउने प्रबन्ध थिएन। उसलाई यस्तो जीवन जिउनु अत्यन्तै घटिया लाग्थ्यो, र आफ्ना आमाबुबा आफूले चाहेको कुरा किन्‍नै नसक्‍ने गरी यति गरिब भएकामा उसलाई तिनीहरूप्रति ईख भयो, र ऊ सधैँ तिनीहरूसँग रिस पोखाउँथी। घर फर्केपछि, ऊ फरक व्यक्ति बनेजस्तो भएको थियो। ऊ आफ्नो परिवारका सदस्यहरूलाई हेयको नजरले हेर्थी, र घरका सबै कुरालाई पनि हेयको नजरले हेर्थी, किनभने उसलाई त्यो गँवार ठाउँमा अबदेखि बस्न सक्दिनँ, र यदि त्यहाँ बसिरहने हो भने यी सब गुनासाले गर्दा मर्नेछु भन्‍ने लाग्थ्यो। घरबाट निस्केपछि उसको आँखा उघ्रिएको त थियो, तर त्यो खराब कुरा बनेको थियो, जसले गर्दा उसका आमाबुबा ऊप्रति निकै रिसाउन पुगे। त्यो बेला, उसको मनमा एउटा विचार आयो: “यदि मेरा आमाबुबाले ईश्‍वरमा विश्‍वास नगरेका भए, र मैले ईश्‍वरमा विश्‍वास नगरेको भए, हाम्रो जीवन अहिलेको भन्दा अवश्य नै राम्रो हुनेथियो। हामीले साइमोन्स कम्पनीको बेडमा सुत्न नपाए पनि, कम्तीमा पनि अलिक मिठो खान पाउँथ्यौँ, र भुइँमा टाइल लगाउन सक्थ्यौँ।” उसले यो परमेश्‍वरमा विश्‍वास गर्नुको परिणाम हो, परमेश्‍वरमा विश्‍वास गर्नुको अर्थ व्यक्ति गरिब हुनैपर्छ, परमेश्‍वरमा विश्‍वास गरेमा व्यक्तिले सुखी जीवन पाउन सक्दैन, र उसले मिठो खान वा राम्रो लगाउन पाउँदैन भन्ने सोची। त्यहाँदेखि, धेरै प्रान्तमा केही हासिल गरेकी यो साहसी महिलाको जोसजाँगर मऱ्यो र उसलाई दिनभरि निद्रा लाग्थ्यो। उसलाई बिहान उठ्न गाह्रो हुन्थ्यो, र उसले गर्ने पहिलो कुरा भनेको तयार भएर मेकअप गर्नु, त्यसपछि सहरका मानिसहरूले प्रायः लाइरहने लुगा लाउनु हुन्थ्यो। अनि ऊ यो पाखे जीवनबाट मुक्त भएर कहिले सहरका मानिसहरूले जस्तै जिउन पाउँछु भनेर चिढिन्थी र घोरिन्थी। उसले प्रचार गर्ने गरेका प्रवचनहरू र उसले गरेका सङ्कल्पहरू सबै हराइसकेका थिए—उसले यो सब बिर्सिसकेकी थिई। उसलाई आफू विश्‍वासी हो कि होइन भन्‍नेसमेत थाहा थिएन। ऊ यति चाँडै परिवर्तन भएकी थिई। उसका आँखाहरू अलि उघ्रिएका थिए र उसको जिउने वातावरण र जीवनको गुणस्तर परिवर्तन भएको थियो, त्यसकारण उसलाई प्रकट गरियो।

पहिले, यो महिला प्रचार र काम गर्न सबैतिर जान्थी। उसको सङ्कल्प दृढ थियो र सामर्थ्य ठूलो थियो, तर यी बाहिरी कुराहरू मात्रै थिए। ऊ आफैलाई समेत आफूले भित्री रूपमा के कुरा पछ्याउँछु, आफूलाई के मन पर्छ, र आफू कस्तो व्यक्ति हुँ भन्‍ने कुरा थाहा थिएन। सहरमा गएको एउटा अनुभवले उसको जीवन स्थिति पूर्ण रूपमा परिवर्तन गरिदियो, र धनी जीवन शैली कुनै अवधिमा अनुभव गर्दा यसले उसको जीवनको दिशा पूरै परिवर्तन गरिदियो। यसको कारण वास्तवमा के थियो? कसले उसलाई परिवर्तन गर्‍यो? यो त परमेश्‍वर हुन सक्‍नुहुन्‍न, होइन र? अवश्य नै सक्‍नुहुन्‍न। त्यसोभए यसको कारण के थियो? यो त वातावरणले उसलाई खुलासा गरेकाले, उसको प्रकृति सार प्रकट गरेकाले, र उसको पछ्याइ र ऊ हिँडिरहेको मार्ग प्रकट गरेकाले गर्दा भएको थियो। ऊ कुन मार्गमा थिई? त्यो सत्यता पछ्याउने मार्ग थिएन, न त त्यो पत्रुसको मार्ग थियो, न त त्यो मुक्ति पाउने र सिद्ध हुनेहरूको मार्ग नै थियो, न त त्यो सृजित प्राणीको कर्तव्य निर्वाह गर्न खोज्ने मार्ग नै थियो; बरु, त्यो त ख्रीष्टविरोधीहरूको मार्ग थियो। स्पष्टसित भन्‍नुपर्दा, ख्रीष्टविरोधीहरूको मार्ग प्रतिष्ठा पछ्याउने, हैसियत पछ्याउने, र भौतिक सुख पछ्याउने मार्ग हो। यस्ता मानिसहरूको सार यही हो। यदि उसले पछ्याउने कुराहरू यी नभएका, र ऊ सत्यता पछ्याउने व्यक्ति नभएकी भए, वातावरणमा आएको यस्तो सानो परिवर्तनले उसलाई कदापि प्रकट गर्नेथिएन। बढीमा, उसको हृदय अलिक कमजोर हुनेथियो, उसलाई अलिक व्याकुल महसुस हुनेथियो, र यो उसका लागि अलिक पीडादायी हुनेथियो, वा उसमा केही मूर्ख प्रकटीकरणहरू हुनेथिए, तर यस्तो पूर्ण प्रकट हुनेथिएन। यस्ता मानिसहरूको पछ्याइको सार के हो? तिनीहरू गैरविश्‍वासीहरूले पछ्याउने कुराहरू, र ख्याति, प्राप्ति र दुष्ट प्रवृत्तिहरू पछ्याउने यस संसारको जोकसैले पछ्याउने कुराहरू पछ्याउँछन्। तिनीहरू गैरविश्‍वासीहरूको फेशनेबल पहिरन मन पराउँछन्, जस्तै, गैरविश्‍वासीहरूले दुष्ट प्रवृत्तिहरू जसरी पछ्याउँछन् त्यो मन पराउँछन्, र तिनीहरू देहगत विलासी जीवनशैलीप्रतिको गैरविश्‍वासीहरूको आसक्ति झन् मन पराउँछन्। त्यसकारण, वातावरणमा आएको एउटै परिवर्तनले, यस महिलाको जीवन दृष्टिकोण र यो संसार र जीवनप्रतिको उसको मनोवृत्ति पूर्ण रूपमा परिवर्तन गरिदियो। उसलाई परमेश्‍वरमा विश्‍वास गर्नु र सत्यता पछ्याउनु सबैभन्दा महत्त्वपूर्ण कुरा होइन, बरु मानिसहरूले यस संसारमा आफू जीवित छँदा, देहमा रमाउँदै जीवनको आनन्द लिनुपर्छ, प्रवृत्तिहरू पछ्याउनुपर्छ, र यताउती हिँड्दा सबैको ध्यान खिच्ने, अरूमा डाहा पैदा गर्ने, र मानिसहरूलाई तिनीहरूलाई आदर्श मान्न लगाउने समाजका आकर्षक र सुन्दर व्यक्तित्वजस्तै बन्‍नुपर्छ भन्ने लाग्थ्यो। कति मानिसहरू त यस्ता पनि छन्, जसले धेरै वातावरण सामना गरिसकेपछि, र हरप्रकारका मानिसहरू भेटिसकेपछि, अनि आफ्‍नो आँखा उघ्रिएपछि यी दुष्ट प्रवृत्तिहरू र मानवजातिलाई छर्लङ्ग देख्‍न सक्छन् किनभने तिनीहरू सत्यता पछ्याउँछन् र परमेश्‍वरका अभिप्रायहरू बुझ्छन्। परमेश्‍वरले तिनीहरूलाई अगुवाइ गर्ने मार्ग पछ्याउने क्रममा, तिनीहरूको हृदय सांसारिक मानिसहरू हिँड्ने मार्गलाई घृणा गर्न, साथै यसलाई खुट्ट्याउन र पूर्ण रूपमा त्याग्‍न अझै सक्षम बन्छ। सत्यता नपछ्याउने र ख्रीष्टविरोधी सार भएका मानिसहरूको हकमा चाहिँ, तिनीहरूको आँखा उघ्रिनेबित्तिकै र तिनीहरूले फरक-फरक वातावरण सामना गर्नेबित्तिकै, तिनीहरूका महत्त्वाकाङ्क्षा र चाहनाहरू नघट्ने मात्र होइन, बरु ती झन्-झन् बढ्दै जान्छन्। आफ्ना महत्त्वाकाङ्क्षा र चाहनाहरू झन्-झन् धेरै भएपछि, ती मानिसहरू असल कुराहरूको आनन्द लिने अनि पैसा र प्रभाव हुने संसारका मानिसहरूको जीवनको अझै बढी डाहा गर्छन्, र तिनीहरूको हृदयमा विश्‍वासीहरूको जीवनप्रति हेला विकास हुन्छ। तिनीहरू के सोच्छन् भने धेरैजसो विश्‍वासी संसारको पछि लाग्दैनन्, तिनीहरूसँग पैसा, हैसियत, र प्रभाव हुँदैन र तिनीहरूले संसारका धेरै कुरा देखेका हुँदैनन्, तिनीहरू गैरविश्‍वासीहरू जत्ति आकर्षक हुँदैनन्, तिनीहरूले गैरविश्‍वासीहरूले जस्तै जीवनको आनन्द कसरी लिने भनी बुझेका हुँदैनन् र तिनीहरू गैरविश्‍वासीहरूले जत्ति देखावटी गर्दैनन्। परिणामस्वरूप, तिनीहरूको हृदयमा परमेश्‍वरमाथिको विश्‍वासप्रति विरोध र शत्रुता बढ्छ। त्यसकारण, ख्रीष्टविरोधीको सार भएका धेरै मानिसको हकमा भन्दा, तिनीहरूले परमेश्‍वरमा विश्‍वास गर्न थालेको समयदेखि अहिलेसम्म, वास्तवमा तिनीहरू ख्रीष्टविरोधी सार भएका व्यक्ति हुन् कि होइनन् भनेर भन्‍न सकिँदैन, तर एक दिन सही वातावरण आएपछि यसले तिनीहरूलाई प्रकट गर्नेछ। पहिले जब प्रकट भएका मानिसहरू प्रकट भएका थिएनन्, त्यति बेला तिनीहरू नियमहरू पनि पालना गर्थे र आफूले गर्नुपर्ने काम पनि गर्थे। परमेश्‍वरको घरले तिनीहरूलाई जे गर्न लगाउँथ्यो तिनीहरू त्यही गर्थे, र तिनीहरू कष्ट भोग्‍न र मूल्य चुकाउन सक्थे। तिनीहरू कर्तव्यनिष्ठ, सही मार्गमा रहेका मानिस र परमेश्‍वरमा विश्‍वास गर्नेहरूको स्वरूप र व्यवहार भएका मानिसजस्ता देखिन्थे। तर तिनीहरूले बाहिरी रूपमा जे गरे पनि, तिनीहरूको सार र तिनीहरूले हिँडेको मार्ग समयको परीक्षा, वा फरक-फरक वातावरणको परीक्षामा दृढ रहेनन्। व्यक्तिले परमेश्‍वरमा विश्‍वास गरेको जति नै वर्ष भए पनि, र उसको विश्‍वासको जग जति नै दह्रिलो भए पनि, यदि ऊसँग ख्रीष्टविरोधी सार छ र ऊ ख्रीष्टविरोधी बाटोमा छ भने, उसले अवश्य नै भौतिक सुखहरू पछ्याउँछ, विलासी जीवनशैली पछ्याउँछ, प्रचुर भौतिक व्यवहार पछ्याउँछ, र त्यसबाहेक, हरप्रकारका मनपर्दा कुराहरू पछ्याउँछ, र त्यससँगसँगै जीवनप्रति सांसारिक मानिसहरूको मनोवृत्ति र शैलीलाई डाहा गर्छ। यो कुरा निश्‍चित छ। त्यसकारण, अहिले सबैले प्रवचनहरू सुनिरहेका भए पनि, परमेश्‍वरका वचनहरू खाने र पिउने अनि कर्तव्य पूरा गरिरहेका भए पनि, यी कुराहरू गर्ने तर सत्यता नपछ्याउने मानिसहरू अवश्य नै भौतिक कुराहरू पछ्याउँछन्। यी कुराहरूले तिनीहरूको हृदयमा प्राथमिकता पाउनेछन्, र सही वातावरण वा परिस्थिति आइपर्नेबित्तिकै, तिनीहरूका चाहनाहरू बढ्नेछन् र सक्रिय हुनेछन्। यी कुराहरू यस बिन्दुमा पुग्‍नेबित्तिकै, तिनीहरू प्रकट हुनेछन्। यदि मानिसहरू सत्यता पछ्याउँदैनन् भने, तिनीहरूका लागि ढिलोचाँडो त्यो दिन आउनेछ। सत्यता पछ्याउने, सत्यता बुझ्ने, र सत्यतालाई आफ्‍नो जग बनाएका मानिसहरूको हकमा भन्‍नुपर्दा, जब यी परीक्षा र परिस्थितिहरू आइपर्छन्, तब तिनीहरू यी कुरालाई सही रूपमा लिन, इन्कार गर्न र परमेश्‍वरप्रतिको आफ्नो गवाहीमा दृढ रहन सक्षम हुन्छन्। जब यी परीक्षाहरू आउँछन्, तब तिनीहरूले के सकारात्मक र के नकारात्मक भनेर छुट्याउन सक्छन्, र यो आफूले चाहेको कुरा हो कि होइन भनेर थाहा पाउन सक्छन्। यो त कतिपय महिलाले आफ्‍नो पछि लाग्‍ने पुरुषहरूसँग जति नै धेरै पैसा भए पनि तिनीहरूप्रति कुनै चासो नदिए जस्तै हो। तिनीहरू किन चासो दिँदैनन्? किनभने ती पुरुषहरूमा असल चरित्र हुँदैन। कतिपय महिला जीवनसाथी खोज्दैनन् किनभने धनी पुरुषहरूले उनीहरूको पछि लाग्दैनन्। यदि पैसा भएको पुरुष उसको पछि लाग्यो र २०,००० युआन पर्ने डिजाइनरको लुगा किनिदिएको भए, ऊ आकर्षित हुनेथिई, र यदि उसले पानी मलसाँप्रोको रौँको १,००,००० युआन पर्ने कोट, वा ठूलो हीरा, सुन्दर ठूलो घर र कार किनेर दिएको भए, ऊ तुरुन्तै ऊसँग विवाह गर्न इच्छुक हुनेथिई। त्यसोभए, जब यी महिलाहरूले विवाह गर्दिनँ भनेर भन्थे, तब त्यो साँचो हुन्थ्यो कि झूटो? त्यो झूट हुन्थ्यो। त्यसकारण, धेरै मानिस संसारको पछि लाग्दिनँ र संसारका सम्भाव्यता र सुखहरू पछ्याउँदिनँ भनेर भन्छन्, तर त्यो तिनीहरूको अगाडि कुनै परीक्षा नभएको बेला हुन्छ; त्यसका लागि वातावरण अनुकूल भएको हुँदैन। त्यस्तो अनुकूल वातावरण पैदा हुनेबित्तिकै, तिनीहरू गहिराइमा डुब्छन् र आफूलाई मुक्त गर्नै सक्दैनन्। यो त ठ्याक्कै हामीले भर्खरै दिएको उदाहरणजस्तै हो। त्यस महिलाले आफूलाई परिस्थितिबाट मुक्त गरिन। केही समयसम्म सहरी जीवनको आनन्द लिइसकेपछि, उसलाई आफू को हुँ भन्‍ने थाहै भएन र उसले बाटो बिराई। उसलाई यदि दरबारमा राखिएको भए, के उसले आफ्‍नो नाम कलङ्कित नगराउन आफ्‍ना आमाबुबालाई सक्दो चाँडो आत्महत्या गर्न लगाउँथी कि? यस्ता मानिसहरू आफ्नो आनन्द, प्रतिष्ठा, विलासी जीवनशैली र उच्च गुणस्तरीय जीवनका लागि कुनै पनि मूर्ख काम गर्न सक्षम हुन्छन्। तिनीहरू व्यर्थका हुन्छन् र तिनीहरूमा नीच चरित्र हुन्छ। के यस्ता मानिसहरूले कहिल्यै सत्यता पछ्याएका छन्? (छैनन्।) त्यसोभए त्यस महिलाले प्रचार गर्ने प्रवचनहरू कहाँबाट आएका थिए? के ऊसँग प्रचार गर्ने प्रवचनहरू थिए? ऊ जे प्रचार गर्थी त्यो प्रवचन थिएन, धर्मसिद्धान्त थियो। उसले फाइँफुट्टी लगाएर मानिसहरूलाई बहकाइरहेकी थिई, प्रवचन प्रचार गरिरहेकी थिइन। उसले धेरै प्रवचन प्रचार गरी, तैपनि कसरी आफ्ना समस्याहरू समाधान गर्नसमेत सकिन? के उसलाई आफू यस अवस्थामा पुग्‍न सक्छु भन्‍ने थाहा थियो? के उसले स्पष्ट रूपमा कुराहरू देखी? उसले एकदमै धेरै प्रवचनहरू प्रचार गरी, तैपनि केही समय सहरी जीवनको आनन्द लिइसकेपछि, यस्ता परीक्षाहरू पार गर्न सकिन, र ऊ आफ्नो गवाहीमा दृढ हुन सकिन। त्यसोभए, के उसले प्रचार गरेका कुराहरू प्रवचन थिए त? ती प्रवचन थिएनन् भन्ने स्पष्ट छ। यो तेस्रो घटना हो।

चौथो घटना: छलकपटद्वारा भेटीहरू प्रयोग गरेर ऋण तिर्नु

पहिले, जब म मुख्यभूमि चीनमा थिएँ, तब हामीले सहकर्मीहरू भेला हुने अलिक सुरक्षित स्थान खोज्नुपऱ्यो, त्यसकारण हामीले एउटा अतिथि सत्कारक परिवार खोज्यौँ। त्यो परिवार हामीलाई आतिथ्य गर्न इच्छुक थियो र उनीहरूले त्यो ठाउँ सुरक्षित राख्‍न मदत गरे। तर केही समय बितेपछि, त्यस परिवारले यस्तो सोच्न थाल्यो, “तिमीहरूले दीर्घकालीन रूपमा यहाँ भेला हुने योजना बनाइरहेका छौ जस्तो छ। तिमीहरू मेरो घरबाहेक अरू कुनै ठाउँमा भेला हुन सक्दैनौ, त्यसकारण मैले यस अवसरको फाइदा लिनुपर्छ। के मैले त्यसो नगर्नु मूर्खता हुँदैन र?” एकपटक हामी सहकर्मी भेलामा हुँदा, सबै सहभागी आइपुगिसकेका थिएनन्, तब कुनै पनि स्पष्ट कारणविना एक व्यक्ति अतिथि सत्कारक घरमा आयो, र बैठक कोठामा बसिरह्यो, जाँदै गएन। अतिथि सत्कारक आए र यो व्यक्ति ऋणको पैसा लिन आएको हो, र उसको परिवारले धेरै वर्ष पहिले यस व्यक्तिबाट पैसा सापट लिएर तिरेको छैन भनेर भने। यहाँ के भइरहेको थियो, तिमीहरूलाई के लाग्छ? यो व्यक्ति पहिले पनि आउन सक्थ्यो, वा ऊ पछि पनि आउन सक्थ्यो, तर ऊ ऋण उठाउन ठिक त्यही समयमा आयो। के यो संयोग मात्रै थियो कि कसैले जानाजानी यस्तो योजना बनाएको थियो? त्यसमा शङ्का नगरी बस्‍न सकिँदैनथ्यो। शङ्कालाग्दो कुरा भइरहेको थियो। त्यो के भइरहेको थियो? के त्यस परिवारका अभिप्रायहरू खराब भएर, तिनीहरूले जानाजानी त्यस व्यक्तिलाई बोलाएका थिए? (हो।) मैले भनेँ, “त्यसलाई तुरुन्तै यहाँबाट निकाल।” त्यो अतिथि सत्कारकले भन्यो, “उसलाई पैसा नदिउन्जेल ऊ जाँदैन।” मैले भनेँ, “तिमीहरू किन त्यसलाई पैसा तिर्दैनौ त?” अतिथि सत्कारकले पैसा भए पनि आफूहरूको ऋण नतिर्ने आशयले अनकनिँदै गुनगुन गर्‍यो—तिनीहरू निःशुल्क ऋण चाहन्थे। ऋण उठाउने व्यक्तिले पर्खिरह्यो र अरू केही सहकर्मी आइपुग्‍न लाग्दा पनि ऊ त्यहाँबाट गएन। त्यो अतिथि सत्कारकले के गर्ने योजना बनाएको थियो? के त्यो पूर्वनियोजित योजना थिएन र? (थियो।) पछि, मैले कसैलाई त्यस अतिथि सत्कारकलाई पैसा दिएर तुरुन्तै त्यो ऋण उठाउने व्यक्तिलाई त्यहाँबाट धपाइहाल्‍न लगाएँ। अतिथि सत्कारकलाई पैसा दिएपछि, त्यो ऋण उठाउने व्यक्ति आधा घण्टाभित्रै गइहाल्यो। सामान्य सुझबुझ चलाएर सोच्दा, त्यो ऋण उठाउने व्यक्ति फेरि फर्केर आउनुपर्दैनथियो, तर त्यो मामला अझै सकिएको थिएन। एक महिनापछि, सहकर्मी भेला हुनुभन्दा अगाडि त्यो ऋण उठाउने व्यक्ति फेरि आइपुग्यो। पछिल्‍लोपटक ऋणको एक भाग मात्रै चुकाइएको हो, सबै चुकाइएको थिएन भनेर अतिथि सत्कारकले भन्यो। यसो भन्‍नुको पछाडि उसको उद्देश्य के थियो? परमेश्‍वरको घरलाई फेरि पनि उसका लागि ऋण तिर्न लगाउनु। यस पटक पनि पछिल्‍लोपटक जस्तै भयो, अतिथि सत्कारकलाई पैसा दिएपछि, त्यो ऋण उठाउने व्यक्ति गइहाल्यो। त्यस बेलादेखि, जब हामी त्यहाँ भेला हुन जान्थ्यौँ, त्यो ऋण उठाउने व्यक्ति फेरि कहिल्यै आएन, किनभने हामीले अतिथि सत्कारकको ऋण दुई किस्तामा चुक्ता गरिसकेका थियौँ। अतिथि सत्कारकलाई अग्रिम रूपमा यति धेरै पैसा मागेमा, हामीले तिर्न मान्दैनौँ भन्‍ने चिन्ता लागेको थियो, त्यसकारण उसले दुई किस्तामा मागेको थियो। यस पैसालाई कसरी हेर्ने? के परमेश्‍वरको घरले उसलाई सापटी दिएको थियो, कि उसले परमेश्‍वरको घरलाई चालबाजी गरेर त्यो आफूलाई दिन लगाएको थियो? (उसले परमेश्‍वरको घरमाथि चालबाजी गरेका थियो।) वास्तवमा, उसले परमेश्‍वरको घरलाई चालबाजी गरेर आफूलाई पैसा दिन लगाएको थियो। त्यसोभए, परमेश्‍वरको घरले उसलाई किन पैसा दियो? के हामीले उसलाई पैसा नदिएको भए पनि हुँदैनथ्यो र? आखिर, हामीले उसलाई पैसा नदिनु नै उचित र न्यायसङ्गत कुरा हुन्थ्यो, तर त्यसको मतलब सहकर्मीहरू भेला हुन पाउँदैनथे। त्यसोभए उसलाई पैसा दिनुको हाम्रो आधार के थियो? त्यो बेला, त्यस पैसालाई भाडाका रूपमा हेरिनुपर्छ भन्‍ने मेरो विचार थियो। यदि हामीले होस्टल वा खेलकुद भवन भाडामा लिएका भए, के हाम्रो पैसा खर्च हुनेथिएन र? हामी ती ठाउँमा भेला हुन पाउँदैनथियौँ र यो सुरक्षित पनि हुँदैनथ्यो। यहाँ हेर्दा, त्यस अतिथि सत्कारकले त्यो ठाउँ सुरक्षित राख्‍न मदत गर्छ, अनि हाम्रो सुरक्षाको पनि ग्यारेन्टी हुन्छ, त्यसकारण के परमेश्‍वरको घरले उसको ऋण तिर्न केही पैसा खर्च गर्नु उचित हुन्छ? (हुन्छ।) यति मात्र हो, पैसा सही तरिकाले दिइएको थिएन। तैपनि, ठूलो रातो अजिङ्गरको जस्तो देशमा यस्तो काम गर्नु प्रायः आवश्यक हुन्छ।

कति मानिसहरूमा दुष्ट मानवता हुन्छ, र तिनीहरू अतिथि सत्कार गर्ने कर्तव्य निर्वाह गर्न पूर्ण रूपमा इच्छुक हुँदैनन्। हामी हाम्रो ठाउँ सुरक्षित राख्‍न तिनीहरूलाई प्रयोग गर्छौँ, त्यसकारण हामीले तिनीहरूलाई परिस्थितिबाट केही फाइदा लिन दिनैपर्ने हुन्छ। तैपनि, के तिनीहरूले फाइदा लिइसकेपछि पनि अझै मुक्ति प्राप्त गर्न सक्छन्? अहँ, सक्दैनन्। परमेश्‍वर तिनीहरूलाई मुक्ति दिनुहुन्न भन्‍ने होइन, तर यस्ता व्यक्तिहरू मुक्ति प्राप्त गर्न सक्दैनन्। तिनीहरू जोकोहीलाई छल गर्छन् र जोकोहीबाट फाइदा लिन्छन्। जब तिनीहरूले आफ्नो कर्तव्य निर्वाह गर्छन् र केही असल कार्यहरू बटुल्ने प्रयास गर्छन्, तब तिनीहरू सधैँ यसबाट कुनै न कुनै मनपर्दा कुरा ठगेर लिन चाहन्छन्, र तिनीहरू जोसँग अन्तरक्रिया गरे पनि, सधैँ फाइदा मात्रै लिने तर कहिल्यै घाटा नबेहोर्ने सिद्धान्त पालना गर्छन्। परमेश्‍वरको घरमा कर्तव्य निर्वाह गर्दा तिनीहरूले पालना गर्ने सिद्धान्त यही हो। त्यसोभए, यी “असल कार्यहरू” कहाँबाट आएका हुन्छन्? यी असल कार्यहरू यी मानिसहरू आफैले तयार गरेका हुँदैनन्, बरु परमेश्‍वरको घरले यी कुराहरू किनेको र यिनका लागि पैसा तिरेको हुन्छ; तिनीहरू असल कार्यहरू तयार गर्दैनन्। तिनीहरू ठाउँ प्रदान गर्छन्, परमेश्‍वरको घरले पैसा खर्च गर्छ, र यसलाई भाडा मान्छ। असल कार्यहरूसँग यसको कुनै सम्बन्ध हुँदैन, र यो तिनीहरूको असल कार्य होइन। जब परमेश्‍वरको घरका लागि दाजुभाइ-दिदीबहिनीहरूलाई ठाउँ दिने नाममा व्यक्तिले परमेश्‍वरको घरबाट पैसा वा सरसामान छलकपटद्वारा प्राप्त गर्छ, तब त्यो कस्तो व्यवहार हुन्छ? यस्तो व्यक्तिको चरित्र कस्तो हुन्छ? के उसको व्यवहार परमेश्‍वरद्वारा याद गर्न सकिने हुन्छ? मानिसहरूको हृदय र परमेश्‍वरको हृदयमा उसको चरित्रको स्थान कहाँ हुन्छ? असल कार्यहरू तयार गर्नु भनेको तैँले तयार गर्नुपर्ने कुरा हो—तँ आफ्नो गन्तव्यको खातिर असल कार्यहरू तयार गर्छस्, र तैँले गर्ने सबै कुरा अरूका लागि नभई, तेरो आफ्‍नै लागि हुन्छ। तैँले आफूले गर्नुपर्ने काम गरेर, पहिले नै इनाम प्राप्त गरिसकेको हुन्छस्, र आफूले पाउने अभिप्राय राखेको मनपर्दा कुरा प्राप्त गरिसकेको हुन्छस्, त्यसैले परमेश्‍वर आफ्‍नो हृदयमा तँलाई कसरी हेर्नुहुन्छ? तर तैँले आफ्नो हितका केही कुरा प्राप्त गर्न मात्र असल कुराहरू गर्छस् भने, सत्यता प्राप्त गर्न वा जीवन प्राप्त गर्नका लागि गर्दैनस्, परमेश्‍वरलाई सन्तुष्ट पार्नका लागि त झनै गर्दैनस् भने, के परमेश्‍वरले अझै पनि यस्ता मानिसहरूलाई मुक्ति दिन सक्नुहुन्छ र? अहँ, उहाँले त्यसो गर्न सक्नुहुन्न। तिनीहरू थोरै असल कार्यहरू तयार गरेर आफ्नो सानो दायित्व र कर्तव्य निर्वाह गर्छन्, तैपनि हात फैलाएर परमेश्‍वरको घरबाट पैसा माग्छन्, परमेश्‍वरको घरबाट एकएक पैसा असुल्छन्, परमेश्‍वरको घरलाई छल गर्न र मनपर्दा कुराहरू प्राप्त गर्न हरकिसिमका तरिकाहरू सोच्छन्, र आफूलाई कहिल्यै घाटा नहुने सुनिश्‍चित गर्छन्, यस्तो लाग्छ मानौँ तिनीहरूले व्यापार गरिरहेका छन्। त्यसकारण, यो असल कार्य असल कार्य होइन—यो त दुष्ट कार्यमा परिणत भइसकेको छ, र परमेश्‍वरले यसलाई नसम्झने मात्र होइन, उहाँले त यी मानिसहरूको मुक्ति पाउने अधिकारसमेत समाप्त गर्नुहुनेछ र खोस्नुहुनेछ। त्यो अतिथि सत्कारकले परमेश्‍वरको घरलाई उसको ऋण तिर्न लगाउँदा, के यसको प्रकृति अलिक छलकपटपूर्ण थियो? ख्रीष्टविरोधीहरू यही गर्छन्। तिनीहरू आफूलाई पैसा चाहिँदा इमानदारी तरिकाले माग्दैनन्; बरु, तिनीहरू छलकपट प्रकृतिको उपाय अपनाएर विभिन्‍न कुराहरू धुत्‍ने मौका छोप्छन्। के परमेश्‍वरलाई चढाइएका भेटीहरू धुत्‍ने मानिसहरूलाई परमेश्‍वरले मुक्ति दिनुहुन्छ? (अहँ, दिनुहुन्‍न।) यदि यी मानिसहरूले पश्‍चात्ताप गरे र साँचो विश्‍वास गरे भने, के तिनीहरूले मुक्ति पाउनुपर्छ? (पाउनु हुँदैन।) किन? (यी मानिसहरूले परमेश्‍वरको घरप्रति छलकपटको व्यवहार गर्न सक्छन् भन्‍ने तथ्यको अर्थ तिनीहरूको हृदयमा परमेश्‍वरका लागि कुनै ठाउँ छैन भन्‍ने हो—तिनीहरू खाँटी अविश्‍वासी हुन्।) के अविश्‍वासीहरूले पश्‍चात्ताप गर्नेछन्? ख्रीष्टविरोधीहरू पनि रहेका यी अविश्‍वासीहरू पश्‍चात्ताप गर्दैनन्। तिनीहरूले गर्ने सबै कुराको केन्द्रमा तिनीहरूका आफ्नै हितहरू हुन्छन्, र तिनीहरूले मरे पनि कहिल्यै पश्‍चात्ताप गर्नेछैनन्। तिनीहरू न त आफूले कुनै गल्ती गरेको छु भनेर नै कहिल्यै स्विकार्छन्, न त दुष्कर्म गरेको छु भनेर नै स्विकार्छन्, त्यसैले तिनीहरू केको चाहिँ पश्‍चात्ताप गर्छन् त? पश्‍चात्ताप त मानवता भएका, विवेक र समझ भएका, अनि आफ्नो भ्रष्टता स्पष्ट रूपमा देख्‍न र स्विकार्न सक्‍ने मानिसहरूका लागि हो। त्यो अतिथि सत्कारक परिवारले सानो कर्तव्य निर्वाह गर्दा त्यसबाट केही मनपर्दा कुरा ठगेर लिनुपर्‍यो, र यस्तो अवसरसमेत छोडेनन्। तिनीहरू ठूला ठगाहा थिए। चौथो मामला यही हो।

पाँचौ घटना: परमेश्‍वरको घरका लागि काम गरेकामा तलब माग गर्नु

मुख्यभूमि चीनमा, केही काम तुलनात्मक रूपमा खतरनाक र जोखिमपूर्ण हुन्छन्, र ती काम गर्नका लागि केही दिमाग र निश्‍चित योग्यता भएका मानिसहरूको आवश्यकता पर्छ। त्यो बेला, यी योग्यताहरू भएको एक व्यक्ति थियो, त्यसकारण माथिबाट उसलाई केही काम गर्न लगाउने बन्दोबस्त भयो। उसले यो काम गरिरहेको बेला, यो काम गर्न थालेपछि, ऊ आफ्नो नियमित काममा हरेक दिन जान पाइरहेको छैन, र उसको परिवारलाई हातमुख जोड्न अलिक गाह्रो भइरहेको छ भन्दै अनुरोध गऱ्यो। परमेश्‍वरको घरले उसलाई दैनिक आवश्यकता पूरा गर्नका लागि केही पैसा दियो, र ऊ निकै खुसी भयो र उसलाई दिइएको काम उसले लियो; तैपनि, उसको कार्यसम्पादन औसत किसिमको मात्र थियो। केही समयपछि, उसको परिवारलाई जीवन धान्न कुनै समस्या थिएन, तर अर्को कुनै समस्या आयो र उसले यो कुरा परमेश्‍वरको घरलाई सुनायो, र परमेश्‍वरको घरले ऊ खाँचोमा नपरोस् भन्‍ने सुनिश्‍चित गर्न दैनिक आवश्यकता पूरा गर्नका लागि पैसा दियो। उसले मन नलागी-नलागी आफ्नो काम जारी राख्‍ने सहमति जनायो, तर उसले यो काम कति राम्ररी गर्‍यो त? काम पूरै भताभुङ्ग भएको थियो। यदि उसलाई कुनै काम गर्न मन लाग्यो भने, ऊ त्यो थोरै-थोरै गर्थ्यो, र यदि कुनै काम गर्न मन लागेन भने, गर्दै गर्दैनथ्यो। यसले काममा ढिलाइ गरायो र मण्डलीको काममा केही घाटा भयो, र अरू मानिसले यसलाई सुधार्नुपर्‍यो। पछि, परमेश्‍वरको घरले उसलाई सम्पर्क गर्‍यो, र उसलाई आफ्‍नो काममा मेहनत गर्नुपर्छ, र परमेश्‍वरको घरले उसलाई उसले सामना गरेका कुनै पनि कठिनाइहरू समाधान गर्न सहयोग गर्नेछ भनेर बतायो। उसले परमेश्‍वरको घरलाई आमनेसामने त केही भनेन, तर केही दाजुभाइ-दिदीबहिनीलाई एकान्तमा यसो भन्यो, “के मसँग खाने खर्चको कमी छ त? त्यो थोरै पैसाले कुन ठूलो समस्या समाधान गर्न सक्छ र? मैले यो काम गरेर परमेश्‍वरको घरको यस्तो ठूलो समस्या समाधान गरिरहेको छु। परमेश्‍वरको घरले मेरा पनि ठूला समस्याहरू समाधान गर्नुपर्छ। अहिले मेरो छोराको पढाइको फिस तिर्ने रकम मसँग छैन, र यो समस्या समाधान भएको छैन। मसँग यो थोरै पैसाको कमी भएको होइन।” उसले साँचो रूपमा सोचेका शब्दहरू यिनै थिए, तर उसले परमेश्‍वरको घरलाई सिधै भन्‍न सकेन; यो कुरा त उसले एकान्तमा रिस पोख्दाखेरि खुलासा भयो। यस्तो परिस्थिति कसरी समाधान गर्नुपर्छ? के परमेश्‍वरको घरले उसलाई प्रयोग गरिरहनुपर्छ कि अरू कसैलाई खोज्नुपर्छ? (अरू कसैलाई खोज्नुपर्छ।) किन? उसको चरित्र र सार पहिले नै खुलासा भइसकेको छ। परमेश्‍वरको घरले उसको परिवारको खाँचो पूरा गर्न सहयोग गरिदियोस् भन्‍ने मात्रै उसको चाहना थिएन, उसले त परमेश्‍वरको घरले उसको छोराको पढाइको फिस पनि तिरिदियोस् भन्‍ने चाहेको थियो, र पछि उसले श्रीमती बिरामी छे र उपचारको रकम परमेश्‍वरको घरले तिरिदियोस् भन्‍ने चाहन्छु भनेर पनि भन्यो। के उसले झन्-झन् बढी माग गरिरहेको थिएन र? उसले परमेश्‍वरको घरका लागि यो सानो काम गरेर ठूलो योगदान दिएको छु, र परमेश्‍वरको घरले उसलाई चाहिने सबै कुरा निसर्त दिनुपर्छ भन्‍ने सोचेको थियो। यदि उसले नियमित जागिर खाएको भए, के उसले छोरालाई विश्‍वविद्यालय पठाउन सक्थ्यो? के उसले श्रीमतीको उपचार गर्न सक्थ्यो? सक्थ्यो नै भनेर भन्‍न सकिँदैन। त्यसोभए, उसले परमेश्‍वरको घरमा यो सानो काम गरेर किन निरन्तर परमेश्‍वरको घरबाट पैसा माग्यो? उसले के सोचिरहेको थियो? यस मामलामा उसको दृष्टिकोण के थियो? उसले सोचेको थियो, ऊविना परमेश्‍वरको घरमा काम गर्ने अरू कोही हुनेछैन, त्यसकारण उसले मौका छोपेर परमेश्‍वरको घरबाट थप पैसा माग्‍ने कारणहरू खोज्‍नुपर्छ, यसलाई व्यर्थमा त्याग्‍नु हुँदैन, र उसले मौका गुमायो भने त्यो खेर जानेछ। के उसको तात्पर्य यही थिएन र? उसलाई लाग्यो, यो काम गर्नु भनेको जागिर खाएर पैसा कमाउनुजस्तै हो, त्यसकारण उसले परमेश्‍वरको घरबाट एकएक पैसा झार्नुपर्छ। त्यसपछि, जब उसले परमेश्‍वरको घरबाट एकएक पैसा झार्न सक्दिनँ भन्‍ने महसुस गर्‍यो, तब उसले आफ्नो काम गरेन। के यो परमेश्‍वरमा साँचो विश्‍वास गर्ने व्यक्ति हो त? (होइन।)

परमेश्‍वरमा साँचो विश्‍वास गर्ने मानिसहरूलाई कर्तव्य निर्वाह गर्ने क्रममा कष्ट भोग्‍न डर लाग्दैन। कति मानिसहरू त कर्तव्य निर्वाह गर्ने क्रममा आफ्नो परिवारमा आइपर्ने कठिनाइहरू बताउँदैनन्। गरिब क्षेत्रका कतिपय मानिस अतिथिसत्कारको कर्तव्य निर्वाह गर्छन्, र जब दाजुभाइ-दिदीबहिनीहरू आउँछन् र जब खानका लागि चामल हुँदैन, तब तिनीहरू बाहिर गएर पैसा सापटी लिन्छन्, तर पनि केही भन्दैनन्। यदि तिनीहरूले केही बताए भने, के परमेश्‍वरको घरले तिनीहरूलाई पैसा दिन सक्दैन र? (सक्छ।) परमेश्‍वरको घरले दाजुभाइ-दिदीबहिनीहरूलाई अतिथि सत्कार गर्नका लागि चाहिने कुराहरू खरिद गर्न सक्छ। त्यसोभए, किन तिनीहरू केही भन्दैनन्? तैँले तिनीहरूलाई पैसा दिइस् भने, तिनीहरू इन्कार गर्छन्। तिनीहरू बाहिर गएर पैसा सापट लिएपछि, क्रमिक रूपमा त्यो पैसा आफै तिर्छन्। तिनीहरू परमेश्‍वरको घरबाट पैसा लिन चाहँदैनन्। ख्रीष्टविरोधीहरू यसको ठिक विपरीत हुन्छन्। तिनीहरूले कुनै पनि काम गर्नुभन्दा पहिले सर्तहरू तय गर्छन् र हात पसारेर मागहरू राख्छन्। तिनीहरूलाई हात पसार्न कसरी यति सजिलो हुन्छ? तिनीहरूले कसरी यस्तो “ढुक्‍कले” हात पसार्न सक्छन्? त्यस्ता मानिसहरूलाई कुनै लाज लाग्दैन, होइन र? केही पैसा मागेपछि, तिनीहरू अझै थप पैसा चाहन्छन्। तिनीहरूलाई पैसा दिइएन भने, तिनीहरूले कुनै काम गर्नेछैनन्—तिनीहरूले परिणाम नदेखेसम्‍म सिन्को भाँच्दैनन्: “तिमी मलाई जति पैसा दिन्छौ, म त्यति नै काम गर्नेछु। तिमी मलाई पैसा दिँदैनौ भने, मलाई अरू कुनै काम गर्न लगाउने सोच्दै नसोच। यो मेरो लागि एउटा काम हो, र मेरो लागि कुनै फाइदा छैन भने म यो काम गर्दिनँ। म कर्तव्य निर्वाह गर्न आफूलाई जोखिममा पार्छु, त्यसकारण मेरो लागि केही हुनुपर्छ, र यो मेरो परिश्रमअनुसारको हुनुपर्छ। मैले घाटा बेहोर्नु हुँदैन!” त्यसैले, तिनीहरूलाई आफूले पाउनुपर्ने ठानेका कुराहरू माग्‍नैपर्छ, र तिनीहरूलाई यसका लागि बहाना बनाउनैपर्छ—तिनीहरूलाई यसका लागि आफ्नो दिमाग खियाउनैपर्छ, र यसका लागि हरेक तरिकाहरू सोच्‍नैपर्छ। तिनीहरूलाई यो दिन सकिन्छ भने त्यो अझै राम्रो हुन्छ, तर तिनीहरूलाई यो दिइएन भने, तिनीहरू सबै कुरा छोडेर जान्छन्, र तिनीहरूले कुनै घाटा भोगेका हुँदैनन्। त्यसबाहेक, तिनीहरू के सोच्छन् भने, परमेश्‍वरको घरले गर्ने यो सबै काम जोखिमपूर्ण हुन्छ, र यदि परमेश्‍वरको घरले तिनीहरूलाई मागेको कुरा दिएन भने, तिनीहरूले यसको रिपोर्ट गरिदेलान् भन्‍ने त्यसलाई डर हुन्छ, र योसँग अरू कोही उपयुक्त व्यक्ति हुँदैन, त्यसकारण यसले तिनीहरूलाई नै प्रयोग गर्नुपर्छ, र यदि यसले तिनीहरूलाई प्रयोग गर्‍यो भने, यसले तिनीहरूलाई पैसा दिनैपर्छ। के यसको प्रकृति अलिक छलकपटपूर्ण छैन र? के यो शोषण गर्ने किसिमको छैन र? के यस्ता मानिसहरू विश्‍वासीका रूपमा गनिन्छन्? यी परमेश्‍वरको घरका सदस्य नरहेका अविश्‍वासी हुन्—तिनीहरू मण्डलीका साथीसमेत होइनन्। विश्‍वासीहरू महान् मानिस हुन् भनेर देखेपछि, मण्डलीका साथीहरूले तिनीहरूलाई ढाकछोप गर्न, र केही काम गर्न मदत गर्छन्। यस्ता मानिसहरूले थोरै भए पनि आशिष् पाउन सक्छन्। तर यसविपरीत, ख्रीष्टविरोधीहरू मनपर्दा कुराहरू प्राप्त गर्नका लागि मात्रै परमेश्‍वरमा विश्‍वास गर्छन्। यदि तिनीहरूले मनपर्दा कुराहरू प्राप्त गर्न सकेनन् भने, कुनै कर्तव्य निर्वाह गर्दैनन्, कुनै दायित्व पूरा गर्दैनन्, र आफूलाई पटक्‍कै समर्पित गर्दैनन्। जब परमेश्‍वरको घरले तिनीहरूलाई कर्तव्य निर्वाह गर्न लगाउँछ, तब तिनीहरू सुरुमा यसले के-कस्ता मनपर्दा कुराहरू प्रदान गर्छ भनेर सोध्छन्, र यसले कुनै मनपर्दा कुरा प्रदान गर्दैन भने, तिनीहरू त्यो काम गर्दैनन्। तिनीहरू र गैरविश्‍वासी संसारका ठगाहाहरूबीच के भिन्‍नता छ? यी मानिसहरू अझै पनि मुक्ति पाउन, र परमेश्‍वरद्वारा आशिषित हुन चाहन्छन्। के तिनीहरूले असम्भव कुराहरू मागिरहेका छैनन् र? यदि यी मानिसहरू नीच चरित्रका र लाजपचेका होइनन् भने, तिनीहरूको हृदयले कसरी यस्तो विकृत कार्यशैलीहरू सोच्न सक्थ्यो र? तिनीहरू कर्तव्य निर्वाहप्रति कसरी यस्तो मनोवृत्ति राख्‍न सक्छन्? के तिमीहरू यी कुराहरू गर्न सक्छौ? (हो, हामीले पनि सक्छौँ।) कति हदसम्म? के कुनै सीमा छ? कुन बेला तँलाई यो अत्यन्तै गम्भीर छ, र तैँले यी कुराहरू गरिरहनु हुँदैन भन्‍ने लाग्नेथियो? (कहिलेकाहीँ मलाई हृदयमा धिक्‍कार महसुस हुन्छ, र मेरो विवेकले दोषी महसुस गर्छ। मैले गरेका कुराहरू अरूले खुलासा गर्लान् कि भन्‍ने कहिलेकाहीँ डर लाग्छ, त्यसकारण म ती कुरा गर्न छोड्छु।) मानिसहरूले जे गरे पनि, तिनीहरूको चरित्र अत्यन्तै महत्त्वपूर्ण हुन्छ। कुनै लाज नभएको व्यक्तिले कुनै पनि किसिमको खराब काम गर्न सक्छ। तिनीहरू पूर्ण रूपमा दुष्ट व्यक्ति हुन्। तिनीहरूले गर्ने कुनै पनि कुराको कुनै सीमा हुँदैन, र तिनीहरू आफ्नो विवेकअनुसार काम गर्दैनन्। मानवतामा कुनै विवेक नभएका मानिसहरू कस्ता मानिस हुन्? तिनीहरू पशु र पिशाच हुन्, र परमेश्‍वरले तिनीहरूलाई मुक्ति दिनुहुनेछैन। परमेश्‍वरले आफ्नो काम गरिरहनुभएको बेला उहाँको भेटी छलकपट गरेर लिने र परमेश्‍वरलाई चढाइएका भेटीहरू धुत्न सक्‍ने, र परमेश्‍वरको घरबाट पैसा माग्‍नेहरू असल मानिस होइनन्। तिनीहरू सोच्छन्, परमेश्‍वरको घरलाई छल गर्न सजिलो छ, र परमेश्‍वरको घरका कुराहरूको हेरचाह गर्ने जिम्मेवारी कसैको हुँदैन, र परमेश्‍वरको घरका कुराहरूको स्वामित्व कसैको हुँदैन, त्यसकारण तिनीहरूले ती कुराहरू आफूले चाहेअनुसार प्राप्त गर्न र छलकपट गरेर लिन सक्छन्। तिनीहरू यसो गरेर आफूले फाइदा प्राप्त गरेको छु भन्‍ने सोच्छन्। के यो फाइदा प्राप्त गर्न साँच्‍चै त्यति सजिलो छ? तैँले प्राप्त गरेको फाइदा त्यति ठूलो थिएन, तर यो प्राप्त गर्नुको परिणाम के हो? आफ्नो जीवन गुमाउनु हो।

यदि कुनै व्यक्तिमा साँच्‍चै नै केही मानवता र अलिकति विवेक छ भने के उसले यी कुराहरू गर्न सक्छ? तँ परमेश्‍वरमा विश्‍वास त गर्छस्, तैपनि तैँले उहाँलाई ठग्‍न र उहाँका भेटीहरू धुत्‍न सक्छस्। तँ कस्तो व्यक्ति होस्? तँ व्यक्तिसमेत होस् के त? पिशाचहरू मात्रै यस्ता कुराहरू गर्छन्। पशुहरू यी कुराहरू गर्दैनन्। कुकुरलाई नै हेर्‌ न। कुकुरलाई यसको मालिकले हुर्काएको हुन्छ र यसले मालिकको घर रक्षा गर्छ। जब खराब व्यक्ति आउँछ, तब यसले चेतावनी दिन्छ र त्यसलाई आक्रमण गर्छ। यसले मालिकको सामान लिने जोकोहीलाई लखेट्छ। मालिकको घरका कुखुरा, हाँस र राजहंशहरू भाग्दा, यसले खोज्न सहयोग गर्छ। मालिकको घरका सुँगुरहरू झगडा गर्दा यसले छुट्याउने प्रयास गर्छ। कुकुरलाई मालिकले सुँगुर हेरचाह गराउन चाहन्छ भन्‍ने थाहा हुन्छ, त्यसैले यसले यो जिम्मेवारी पूरा गर्न सक्छ। कुकुरले आफ्नो मालिकसँग बहस गर्दैन र यसो भन्दैन, “मैले तपाईँका लागि सुँगुर हेरचाह गरेँ, तर पनि किन मलाई कुखुरा वा केही खानेकुरा दिनुहुन्‍न?” यसले कहिल्यै यसो भन्दैन। कुकुरले समेत मालिकको घरको रक्षा गर्न सक्छ, र मालिकका लागि कुनै इनाम नलिई आफ्नो दायित्व पूरा गर्न सक्छ, तर यी मानिसहरू पशुको स्तरमा समेत पुगेका हुँदैनन्। तिनीहरू एउटा सानो दायित्व पूरा गरेपछि, आफूलाई घाटा भएको छ भन्‍ने सोच्छन्, र केही जिम्मेवारी पूरा गरेपछि र केही मेहनत गरेपछि, तिनीहरूलाई असहज लाग्छ, र बन्दोबस्त असमान छ, र आफूलाई प्रयोग गरिएको छ भन्‍ने लाग्छ, त्यसकारण तिनीहरू यसलाई परिपूर्ति गर्न हरेक तरिकाहरू सोच्छन्। जब तँ परमेश्‍वरमा विश्‍वास गर्छस्, तब परमेश्‍वर तँलाई सुरक्षा दिनुहुन्छ र अगुवाइ गर्नुहुन्छ, र तँलाई धेरै सत्यता प्रदान गर्नुहुन्छ। तँ कसरी उहाँको अनुग्रहको ऋण तिर्ने विचारै गर्दैनस्? तर तैँले उहाँको ऋण तिर्नेबारे विचार नगरे पनि परमेश्‍वर यस मामलाबारे थप खोजीनिती गर्नुहुन्‍न। तैपनि, जब तँ एउटा सानो दायित्व पूरा गर्छस्, तब हिसाब बराबर गर्न परमेश्‍वरकहाँ जान्छस्। जब तँ एउटा सानो दायित्व पूरा गर्छस्, तब विभिन्‍न कुरा धुत्‍न र छलकपट गरेर केही लिन चाहन्छस्—तँ यसको परिपूर्ति गर्ने हरेक तरिकाहरू सोच्छस्। के तँ काल खोजिरहेको छैनस् र? के परमेश्‍वरले तँलाई दिएका कुराहरू धेरै छैनन् र? मानिसहरूका प्रकटीकरणहरूको सन्दर्भमा भन्दा, तिनीहरू के कुरा पाउन योग्य हुन्छन्? के मानिसहरू योग्य भएकै कारण तिनीहरूले आज आनन्द लिँदै आएका र पाएका कुराहरू पाएका हुन्छन् त? होइन। यी कुराहरू त परमेश्‍वरले तँलाई प्रदान गर्नुभएको र आशिष्‌ दिनुभएको हो। तँलाई पहिले नै धेरै कृपा गरिएको छ। परमेश्‍वरले तँलाई कुनै पनि कुरा नमागी जीवन, सत्यता, र बाटो दिनुभएको छ। तैँले कसरी उहाँको अनुग्रहको ऋण चुकाएको छस्? जब तँ आफ्नो थोरै दायित्व र कर्तव्य निर्वाह गर्छस्, तब तँलाई भित्री रूपमा यो सहन गाह्रो हुन्छ र तँलाई घाटा भएको छ भन्‍ने लाग्छ, र यसलाई पूर्ति गर्न हरकिसिमका उपायहरू सोच्छस्। यदि तँ यसलाई पूर्ति गर्न चाहन्छस् भने, परमेश्‍वरले तँलाई यसको सट्टा केही दिन सक्नुहुन्छ, तर त्यो प्राप्त गरेपछि, के तैँले अझै पनि मुक्ति पाउन सक्छस् त? यस्तो कुनै दिन आउनेछ, जुन दिन यी मानिसहरूलाई सबैभन्दा महत्त्वपूर्ण र बहुमूल्य कुरा के हो भनेर थाहा हुनेछ। ख्रीष्टविरोधी सार भएका मानिसहरूले सत्यताको मूल्य कहिल्यै थाहा पाउनेछैनन्। जब तिनीहरूको परिणाम प्रकट हुने त्यो दिन आउनेछ, र जब सबै कुरा प्रकट र सार्वजनिक हुनेछ, तब तिनीहरूले थाहा पाउनेछन्। के त्यो बेला ढिला भइसकेको हुनेछैन र? सबै थोकको परिणाम नजिकै आइसकेको छ, र सबै थोक बितेर जानेछन्। परमेश्‍वरका वचनहरू र उहाँको सत्यता मात्रै अनन्तकालसम्म रहनेछन्। सत्यता धारण गरेका र परमेश्‍वरका वचनहरू अभ्यास गर्नेहरू उहाँका वचन र सत्यतासँगै रहिरहनेछन्। परमेश्‍वरका वचनहरूको मूल्य र शक्ति यही हो। तैपनि, ख्रीष्टविरोधीहरू यस तथ्यबारे कहिल्यै स्पष्ट हुँदैनन्, त्यसकारण तिनीहरू आफ्नो दिमाग खियाउँछन्, र परमेश्‍वरमा विश्‍वास गरेको बहाना बनाएर विभिन्‍न फाइदाहरूका लागि षड्यन्त्र गर्न हरकिसिमका तरिका र हरेक माध्यमहरू प्रयोग गर्छन्, र परमेश्‍वरका भेटीहरू लिन, र उहाँका भेटीहरू हिनामिना गर्न र हडप्न अझै भद्दा छलकपटका माध्यमहरू प्रयोग गर्छन्। यी सबै मानिसहरूका कार्य र व्यवहारहरू परमेश्‍वरको अभिलेखमा एकएक अक्षर गरी हुबहु लेखिएका छन्। जब तिनीहरूको परिणाम प्रकट हुने दिन आउँछ, तब परमेश्‍वरले यी विवरणहरूका आधारमा हरेक व्यक्तिको परिणाम निर्धारित गर्नुहुनेछ। यी सबै कुरा साँचो हुन्। तैँले विश्‍वास गरे पनि नगरे पनि, यी सबै कुरा प्रकट हुनेछन्। यो पाँचौँ घटना हो। यो मानिस कस्तो व्यक्ति हो? उसको चरित्र उच्च छ कि नीच छ? (नीच।) परमेश्‍वरको नजरमा, ऊ आदरणीय व्यक्ति होइन; ऊ नीच व्यक्ति हो। छोटकरीमा उसलाई “घटिया” भनिन्छ।

छैटौँ घटना: खान र लाउनका लागि पद प्राप्त गर्न अथक प्रयास गर्नु

परमेश्‍वरमा विश्‍वास गरेपछि, धेरै मानिस सधैँ हैसियत पछ्याउँछन् र अरूले तिनीहरूलाई वरिष्ठ ठानून् भन्‍ने कुराको पछि लाग्छन्। परमेश्‍वरको घरमा, तिनीहरू सधैँ भीडभन्दा माथि उठ्न र बगालको अगुवा हुन चाहन्छन्। यी कुराहरूको खातिर, तिनीहरू आफ्नो परिवार त्याग्छन् र आफ्नो करियर छोड्छन्, कठिनाइ भोग्छन् र मूल्य चुकाउँछन्, र त्यसपछि अन्त्यमा तिनीहरू आफ्नो इच्छा प्राप्त गर्छन् र अगुवा बन्छन्। अगुवा बनेपछि, यी मानिसहरूको जीवन साँच्‍चिकै फरक हुन्छ। तिनीहरू पदमा रहेका मानिसहरू कस्ता हुन्छन् भनेर कल्पना गरेको छवि र शैलीको हरेक पक्ष प्रकट गर्छन्, अर्थात् तिनीहरू कपडा लगाउने र मेकअप गर्ने शैलीदेखि, तिनीहरूले बोल्ने र व्यवहार गर्ने शैलीसम्म सबै प्रकट गर्छन्। तिनीहरूले पदाधिकारीजस्तै गरी कसरी बोल्ने, मानिसहरूलाई कसरी आदेश दिने, र मानिसहरूलाई तिनीहरूको व्यक्तिगत मामलाहरू कसरी सम्हाल्न लगाउने भनेर सिक्छन्। सरल रूपमा भन्‍नुपर्दा, तिनीहरूले पदाधिकारी कसरी बन्‍ने भनेर सिक्छन्। जब तिनीहरू अगुवा हुन कुनै ठाउँ जान्छन्, तब यसको अर्थ तिनीहरू त्यहाँ पदाधिकारी बन्‍न गइरहेका हुन्छन्। पदाधिकारी बन्‍नु भनेको के हो? तिनीहरू “खान र लाउनका लागि पद प्राप्त गर्न अथक प्रयास गर्छन्।” यो शारीरिक सुखसँग सम्बन्धित कुरा हो। अगुवा बनेपछि, तिनीहरूको जीवनमा पहिलेको भन्दा के कुरा फरक हुन्छ? तिनीहरूले खाने-लाउने कुराहरू र तिनीहरूले प्रयोग गर्ने कुराहरू फरक हुन्छन्। जब तिनीहरू केही खान्छन्, तब यसलाई पोसिलो र स्वादिलो बनाउनेबारे विशेष ध्यान दिन्छन्। तिनीहरू आफूले लगाउने लुगाको ब्रान्ड र शैलीप्रति विशेष ध्यान दिन्छन्। कुनै निश्‍चित स्थानमा एक वर्ष अगुवा बनेपछि, तिनीहरू फिका बनेका र मोटाएका हुन्छन्; तिनीहरू शिरदेखि पाउसम्म डिजाइनर वस्‍त्र लगाउँछन्; र तिनीहरूको सेलफोन, कम्प्युटर र तिनीहरूको घरका उपकरणहरू सबै उच्च स्तरीय ब्रान्डका हुन्छन्। के तिनीहरू अगुवा बन्‍नुभन्दा पहिले तिनीहरूसँग यी अवस्थाहरू थिए त? (थिएनन्।) अगुवा बनेपछि तिनीहरूले पैसा कमाउन मेहनत गरेनन्, र पनि तिनीहरूले यी सबै कुरा किन्ने पैसा कहाँबाट प्राप्त गरे? दाजुभाइ-दिदीबहिनीहरूले तिनीहरूलाई यी कुराहरू अनुदान दिएका हुन् कि परमेश्‍वरको घरले तिनीहरूलाई यी कुराहरू विनियोजन गरिदिएको हो? के परमेश्‍वरको घरले हरेक अगुवा र कामदारलाई यस्ता कुराहरू विनियोजन गरिदिएको छ भनेर तिमीहरूले कहिल्यै सुनेका छौ? (छैनौँ।) त्यसोभए, तिनीहरूले यी कुराहरू कसरी प्राप्त गरे त? चाहे जेसुकै भए पनि, यी तिनीहरूले आफ्नै परिश्रमद्वारा प्राप्त गरेका कुराहरू थिएनन्; बरु, यी त तिनीहरूले हैसियत प्राप्त गरेपछि र “पदाधिकारी” बनेपछि र हैसियतका फाइदाहरूको आनन्द लिन थालेपछि, अरूबाट धुतेर अनि ठगी र हिनामिना गरेर प्राप्त गरेका कुराहरू थिए। जुनसुकै ठाउँका मण्डलीहरू भए पनि, के त्यहाँ तिमीहरू सम्पर्कमा आएका सबै स्तरका अगुवा र कामदारहरूमाझ यस्ता मानिसहरू थिए? तिनीहरू पहिलोपटक अगुवा बन्दा, तिनीहरूसँग केही पनि हुँदैन, तर तीन महिनाभन्दा कम अवधिमा तिनीहरूसँग उच्‍चस्तरीय ब्रान्डका कम्प्युटर र मोबाइलहरू हुन्छन्। अगुवा बनेपछि, कतिपय मानिस अरूबाट उच्चस्तरीय विशेष व्यवहार पाउनुपर्छ भन्‍ने सोच्छन्—बाहिर जाँदा तिनीहरूलाई कार चढ्नुपर्छ; तिनीहरूले प्रयोग गर्ने कम्प्युटर र मोबाइलहरू औसत मानिसहरूले प्रयोग गर्नेभन्दा राम्रो, र उच्चस्तरीय ब्रान्डको हुनुपर्छ, र मोडल पुरानो भएपछि तिनीहरूलाई यसको सट्टा नयाँ लिनुपर्छ। के परमेश्‍वरको घरमा यी नियमहरू छन्? परमेश्‍वरको घरमा कहिले पनि यी नियमहरू रहेका छैनन्, र यस्तो सोच्ने दाजुभाइ-दिदीबहिनी कोही छैनन्। त्यसोभए यी अगुवाहरूले प्राप्त गर्ने यी कुराहरू कहाँबाट आएका हुन्छन्? एक हिसाबमा, तिनीहरूले परमेश्‍वरको घरको काम गर्ने बहाना बनाएर दाजुभाइ-दिदीबहिनीहरूलाई धुतेर अनि धनी मानिसहरूलाई यी कुराहरू किन्न लगाएर यी कुराहरू प्राप्त गरेका हुन्छन्। यसबाहेक, तिनीहरूले भेटीहरू दुरुपयोग गरेर अनि चोरेर यी कुराहरू आफै किनेका पनि हुन्छन्। के तिनीहरू ठगेर खाने-पिउने घिचुवाहरू होइनन् र? के यो मैले यसअघि उल्‍लेख गरेका घटनाका मानिसहरूभन्दा फरक छ? (छैन।) तिनीहरूको के कुरा समान छ? तिनीहरू सबैले भेटीहरू हिनामिना गर्न र भेटीहरू धुतेर लिन आफ्नो पद प्रयोग गरे। कतिपय मानिस भन्छन्, “परमेश्‍वरको घरमा काम गरेपछि र अगुवा वा कामदार बनेपछि, के तिनीहरू यी कुराहरूको आनन्द लिन योग्य हुँदैनन् र? के तिनीहरू परमेश्‍वरसँगै उहाँका भेटीहरूमा सहभागी हुन योग्य हुँदैनन् र?” मलाई भन त, हुन्छन् त? (हुँदैनन्।) यदि तिनीहरूले परमेश्‍वरको घरको काम गर्न केही कुरा किन्नुपर्‍यो भने, यस्तो अवस्थामा लागू हुने परमेश्‍वरको घरका नियमहरू छन् जसले तिनीहरूले ती कुरा किन्न सक्छन् भनेर भन्छन्, तर के यी मानिसहरूले ती नियमका सर्तहरूअनुसार यस्ता कुरा किनिरहेका हुन्छन् त? (हुँदैनन्।) तिनीहरूले यसो गरिरहेका हुँदैनन् भन्‍ने देखाउने के कुरा तिमीहरूले देख्यौ? (यदि तिनीहरूलाई कामका लागि साँच्‍चै यसको आवश्यकता थियो भने, तिनीहरूले जबसम्‍म कुनै कुरा प्रयोग गर्न मिल्‍ने अवस्था हुन्छ, तबसम्‍म त्यो कुरा ठिकै हुन्छ भनेर सोच्नेथिए, तर ख्रीष्टविरोधीहरू उच्चस्तरीय डिजाइनर कुराहरू पछ्याउँछन्, र तिनीहरू सबैभन्दा उत्कृष्ट कुराहरू मात्रै प्रयोग गर्छन्। यसबाट मूल्याङ्कन गर्दा, तिनीहरूले यी भौतिक कुराहरूको आनन्द लिनलाई आफ्नो हैसियत प्रयोग गरिरहेका छन् भनेर देख्‍न सकिन्छ।) ठिक भन्यौ। यदि कामका लागि चाहिएको हो भने, कुनै कुरा प्रयोग गर्न मिल्‍ने अवस्था भए नि भइहाल्थ्यो। तिनीहरूलाई किन त्यस्ता सानदार र महँगा कुराहरू प्रयोग गर्नुपर्‍यो? साथै, तिनीहरूले यी कुराहरू किन्दा के अरू मानिसले निर्णयमा भाग लिएर यसमा सहमति जनाएका थिए? के यो समस्या होइन र? यदि अरू मानिसले निर्णयमा भाग लिएका भए, के तिनीहरू सबैले यी उच्चस्तरीय सरसामान किन्न सहमति जनाउन सक्थे? अवश्य नै सक्दैनथे। यो कुरा अत्यन्तै स्पष्ट छ, तिनीहरूले भेटीहरू चोरेर यी कुराहरू प्राप्त गरेका हुन्। यो घाम जतिकै छर्लङ्ग छ। यसका साथै, परमेश्‍वरको घरको एउटा नियम छ—हरेक मण्डलीमा, भेटीको रक्षा गर्नु र काम गर्न सहकार्य गर्नु कहिल्यै एउटै व्यक्तिको मात्र काम हुँदैन। त्यसैले, यी मानिसहरूले व्यक्तिगत रूपमा किन आफूले चाहेअनुसार भेटीहरू प्रयोग र खर्च गर्न सक्छन्? यो सिद्धान्तहरूअनुरूप छैन। के तिनीहरूले गर्ने यी कुराहरू भेटी चोर्ने प्रकृतिको कार्य होइन र? तिनीहरूले अरू अगुवा र कामदारहरूको सहमति र अनुमोदन नलिई, अरूलाई जानकारी नदिई, र तिनीहरूले के गरिरहेका छन् भनेर अरू कसैलाई थाहा नभई यी कुराहरू किने र प्राप्त गरे। के यसको प्रकृति केही हदसम्म चोरी गर्नुको प्रकृतिजस्तै छैन र? भेटी चोर्नु भनेको यही हो। चोर्नु भनेको छल्‍नु हो। यसलाई किन छल्‍नु भनिन्छ? किनभने तिनीहरूले परमेश्‍वरको घरको काम गर्ने बहानामा यी विलासिताका कुराहरू किने र प्राप्त गरे। यस्तो व्यवहारलाई ठगी भनिन्छ, र यसलाई छल भनिन्छ। के मैले यसलाई यसरी चित्रण गरेर म हदभन्दा पर गएको छु? के मैले तीललाई पहाड बनाइरहेको छु? (छैन।) यति मात्र होइन, यी तथाकथित अगुवाहरूले त केही समय एउटै ठाउँमा बसेपछि, त्यहाँका दाजुभाइ-दिदीबहिनीहरू बाह्य संसारमा के काम गर्छन्, तिनीहरूसँग के-कस्ता सामाजिक सम्पर्कहरू छन्, र यी मानिसहरूबाट तिनीहरूले के-कस्ता फाइदाहरू धुत्‍न र प्राप्त गर्न सक्छन्, र तिनीहरूले के-कस्ता सम्पर्कहरू प्रयोग गर्न सक्छन् भन्‍ने कुराहरू स्पष्टसँग पत्ता लगाउँछन्। उदाहरणका लागि, कसले अस्पताल, सरकारी विभाग, वा बैङ्कमा काम गर्छ, वा को उद्यमी हो, कुन परिवारको पसल, कार, वा ठूलो घर छ, आदि इत्यादि कुराहरू तिनीहरू स्पष्‍टसँग पत्ता लगाउँछन्। के यी कुराहरू यी अगुवाहरूको कामको दायराभित्र पर्छन् त? तिनीहरूले यी कुराहरू पत्ता लगाएर के गरिरहेका हुन्छन्? तिनीहरू यी सम्पर्कहरू प्रयोग गर्न चाहन्छन्, र आफ्ना लागि सेवा प्रदान गर्न लगाउन, आफ्नो सेवामा लगाउन, र आफूलाई सुविधाहरू प्रदान गर्न लगाउन बाह्य संसारमा विशेष पद भएका यी दाजुभाइ-दिदीबहिनीहरूलाई प्रयोग गर्न चाहन्छन्। के तिनीहरूले मण्डलीको काम गर्न, र परमेश्‍वरका चुनिएका मानिसहरूका कठिनाइहरू समाधान गर्नका लागि सत्यतामा सङ्गति गर्न यसो गरिरहेका छन् भन्‍ने तँलाई लाग्छ? के तिनीहरूले त्यही गरिरहेका हुन्छन् त? तिनीहरूले गर्ने यी सबै कुरापछाडि एउटा अभिप्राय र उद्देश्य लुकेको हुन्छ। जब साँचो अगुवा र कामदारहरू काम गर्छन्, तब तिनीहरू समस्याहरू समाधान गर्ने, र मण्डलीको काम राम्ररी गर्ने कार्यमा ध्यान दिन्छन्। तिनीहरू मण्डलीको कामसँग कुनै सम्बन्ध नभएका कुराहरूमा ध्यान दिँदैनन्। तिनीहरू मण्डलीमा कसले इमानदारीसाथ आफ्नो कर्तव्य निर्वाह गरिरहेको छ, आफ्नो कर्तव्यमा को प्रभावकारी छ, कसले सत्यता स्वीकार र अभ्यास गर्न सक्छ, र आफ्नो कर्तव्य निभाउनमा को बफादार छ भनेर सोधखोज गर्नमा मात्रै ध्यान दिन्छन्। त्यसपछि, तिनीहरू ती मानिसहरूलाई बढुवा गर्छन्, अनि अवरोध र बाधाहरू ल्याउने मानिसहरूबारे अनुसन्धान गर्छन् र सिद्धान्तअनुसार तिनीहरूलाई निराकरण गर्छन्। यसरी अभ्यास गर्ने मानिसहरू मात्र साँचो अगुवा र कामदार हुन्। के ख्रीष्टविरोधीहरू यी कुराहरू गर्छन्? (गर्दैनन्।) तिनीहरू के गर्छन्? तिनीहरू आफूले इच्छा गरेका कुराहरू प्राप्त गर्न, र आफ्नै हितहरूका लागि कामकाज र तयारी गर्छन्, तर आफूलाई मण्डलीको काममा समर्पित गर्दैनन्, र यसलाई महत्त्वपूर्ण ठान्दैनन्। त्यसकारण, तिनीहरूले कुनै निश्‍चित स्थानमा आफ्नो दह्रिलो पकड प्राप्त गरेपछि, कुन-कुन दाजुभाइ-दिदीबहिनीहरूले तिनीहरूलाई के-कस्ता सेवाहरू प्रदान गर्न सक्छन् भन्‍ने कुरा लगभग थाहा पाइसकेका हुन्छन्। उदाहरणका लागि, औषधि कारखानामा काम गर्ने व्यक्तिले तिनीहरू बिरामी हुँदा निःशुल्क औषधि दिन सक्छ, र तिनीहरूलाई उच्च गुणस्तरको आयातित औषधि दिन सक्छ; जसले बैङ्कमा काम गर्छ उसले तिनीहरूलाई पैसा जम्मा गर्न वा निकाल्‍न सहज बनाइदिन सक्छ; र यस्तै आदि इत्यादि। तिनीहरू यी सबै कुरा स्पष्ट रूपमा पत्ता लगाउँछन्। यी मानिसहरूको मानवता असल छ कि छैन भन्‍ने कुराबारे कुनै विचार नगरी तिनीहरू यी मानिसहरूलाई आफ्‍नो अघि भेला गर्छन्। जबसम्म यी मानिसहरू तिनीहरूलाई पछ्याउन र तिनीहरूको सहयोगी र दाहिने हात बन्‍न तयार हुन्छन्, तबसम्म ख्रीष्टविरोधीहरूले यी मानिसहरूलाई इच्‍छित कुराहरू दिनेछन्, र तिनीहरूलाई नजिक राख्‍नेछन् अनि पोषण र सुरक्षा प्रदान गर्नेछन्, र यस क्रममा यी मानिसहरूले मण्डलीमा यी ख्रीष्टविरोधीहरूको स्थान दह्रिलो बनाउन, र यी ख्रीष्टविरोधीहरूको शक्ति कायम राख्‍न काम गर्नेछन्। त्यसैले, जब तँ मण्डली अगुवाले वास्तविक काम गरिरहेको छ कि छैन भनेर हेर्न चाहन्छस्, तब तिनीहरूलाई त्यो मण्डलीका दाजुभाइ-दिदीबहिनीहरूको वास्तविक अवस्था कस्तो छ, र मण्डलीको काम कसरी अघि बढिरहेको छ भनेर सोध्, अनि तैँले तिनीहरू वास्तवमा वास्तविक काम गर्ने मानिस हुन् कि होइनन् भन्‍ने कुरा स्पष्ट देख्‍न सक्‍नेछस्। कतिपय मानिसले मण्डलीका दाजुभाइ-दिदीबहिनीहरूको पारिवारिक मामला र जिउने परिस्थिति स्पष्टसित पत्ता लगाउँछन्। यदि तैँले तिनीहरूलाई औषधी कारखानामा कसले काम गर्छ, कुन परिवारको पसल छ, कुन परिवारको कार छ, कुन परिवारले ठूलो व्यापार गर्छ, वा कसले स्थानीय विभागमा काम गर्छ र दाजुभाइ-दिदीबहिनीहरूको काम गरिदिन सक्छ भनेर सोधिस् भने, तिनीहरूले तँलाई स्पष्टसित बताउन सक्छन्। यदि तैँले तिनीहरूलाई कसले सत्यता पछ्याउँछ, को कर्तव्यमा झाराटारुवा छ, को ख्रीष्टविरोधी हो, कसले मानिसहरूलाई आफ्नो पक्षमा पार्ने प्रयास गर्छ, सुसमाचार प्रचार गर्नमा को प्रभावकारी छ, वा स्थानीय स्तरमा सुसमाचार स्विकार्ने सम्भावना भएका मानिसहरू कति छन् भनेर सोधिस् भने, तिनीहरूलाई यी कुराहरू थाहै हुँदैन। तिनीहरू कस्तो प्रकारका मानिस हुन्? तिनीहरू आफू रहेको स्थानका सबै सामाजिक सम्पर्कहरू प्रयोग गर्न, र तिनीहरूलाई एकजुट गरेर एउटा सानो सामाजिक समूह बनाउन चाहन्छन्। त्यसैले, यी अगुवाहरू रहेको स्थानलाई मण्डली भन्‍न सकिँदैन। तिनीहरूले यो काम पूरा गरेपछि, यो एउटा सामाजिक समूह बनेको हुन्छ। जब यी मानिसहरू भेला हुन्छन्, तब तिनीहरू आफ्नो हृदय खोल्दैनन् र एकअर्काका अनुभवात्मक बुझाइ सङ्गति गर्दैनन्; बरु, तिनीहरू कसको चिनजान राम्रो छ, समाजमा कसको स्थान राम्रो र को धेरै सफल छ, समाजमा को चर्चित छ, समाजमा कसको प्रभाव छ, र कसले अगुवालाई विशेष रूपमा सहज सेवा र इच्छित कुराहरू प्रदान गर्न सक्छ भनेर हेर्छन्। यी मानिसहरू जोसुकै भए पनि, तिनीहरूले अगुवाको हृदयमा स्थान पाउँछन्। के ख्रीष्टविरोधीहरू यही गर्दैनन् र? (गर्छन्।) ख्रीष्टविरोधीहरूले गरिरहेको यो कुरा के हो? के तिनीहरूले मण्डली निर्माण गरिरहेको हो? तिनीहरूले मण्डली भत्काइरहेका र नष्ट गरिरहेका हुन्छन्, र परमेश्‍वरको घरको काममा बाधा र अवरोध ल्याइरहेका हुन्छन्। तिनीहरूले आफ्नै स्वतन्त्र राज्य, आफ्नै निजी समूह, र गुट निर्माण गरिरहेका हुन्छन्। ख्रीष्टविरोधीहरूले गर्ने भनेकै यही हो।

म तिमीहरूको सम्पर्कमा रहेको धेरै वर्ष भएको छ, तर के म तिमीहरूका परिवारले के गर्छ, तिमीहरूको परिवार कति सम्पन्‍न छ र तिमीहरूको पृष्ठभूमि कस्तो छ भनेर सोध्छु? (सोध्‍नुहुन्‍न।) म किन यी कुराहरू सोध्दिनँ? यी कुराहरू सोध्नुको कुनै अर्थ छैन। परमेश्‍वरको घर समाज होइन। अरूलाई चिप्लो घस्नु वा अरूसँग सम्बन्धहरू गाँस्नु आवश्यक छैन। यी कुराहरू सोध्नुको परमेश्‍वरमा विश्‍वास गर्नुसँग कुनै सम्बन्ध छैन। परमेश्‍वरको घरलाई समाजमा परिवर्तन नगर। तेरो पारिवारिक पृष्ठभूमि जेसुकै भए नि, यो गरिब भए नि वा धनी भए नि, तँ कुन वातावरणमा बस्छस्, यो सहर भए नि गाउँ भए नि, त्यसले केही फरक पार्दैन। यदि तँ सत्यता पछ्याउँदैनस् भने, समाजमा तैँले जति नै उच्च पद पाए नि, त्यसले केही फरक पार्दैन। म त्यो कुरा हेर्नेछैनँ। जब म मानिसहरूसँग कुरा गर्छु, तब मैले कहिले पनि तिनीहरूको पारिवारिक स्थितिबारे सोधेको हुँदिनँ। यदि तिनीहरू यसबारे कुरा गर्न चाहन्छन् भने, म सुन्छु, तर मैले यी कुराहरूलाई कहिल्यै पनि सोध्नुपर्ने महत्त्वपूर्ण जानकारीका रूपमा लिएको छैनँ, झन् मानिसहरूलाई प्रयोग गर्नका लागि कुनै जानकारी सङ्कलन गर्ने प्रयास गर्नु त परको कुरा हो। तैपनि, जब ख्रीष्टविरोधीहरू यी कुराहरूबारे सोध्छन्, तब तिनीहरूले कुरा गर्नकै लागि मात्र सोधिरहेका हुँदैनन्; बरु, तिनीहरूले केही इच्छित कुराहरू खोज्दै यसो गरिरहेका हुन्छन्। उदाहरणका लागि, जसको परिवारसँग स्वास्थ्य सेवाका उत्पादनहरू बेच्ने पसल छ र जसले तिनीहरूलाई थोक मूल्यमा स्वास्थ्य सेवाका उत्पादनहरू बेच्न सक्छन्, त्यस्तो परिवारसित तिनीहरू नजिकिन्छन्; वा, जसको साथीले तिनीहरूलाई राम्रा कुराहरू किन्न सहयोग गर्न सक्छ, तिनीहरू त्यस्तो व्यक्तिलाई याद गर्छन्। तिनीहरू यी “चिनजानका सम्‍पर्कहरू” र विशेष प्रतिभा भएका मानिसहरूको सूची बनाएर राख्छन्, र महत्त्वपूर्ण समयमा तिनीहरूलाई प्रयोग गर्छन्। तिनीहरू यी सबै मानिस प्रतिभाशाली छन् र तिनीहरूका लागि धेरै उपयोगी छन् भन्‍ने सोच्छन्। के यो दृष्टिकोण सही छ? (छैन।) सत्यता नपछ्याउने, अनि संसार र शैतानका मानिसहरू यी कुराहरूलाई जीवन र सत्यताभन्दा महत्त्वपूर्ण ठान्छन्। यदि कुनै व्यक्ति समाजको नियमित कामदार थियो, तर अगुवाले त्यो कुरा सुन्‍नेबित्तिकै त्यो व्यक्ति आफ्नो विश्‍वासमा जति नै गम्भीरतापूर्वक पछ्याउने व्यक्ति भए पनि ऊ त्यस व्यक्तिलाई कुनै ध्यान दिन चाहँदैन, जबकि त्यस अगुवाले कुनै व्यक्ति पहिले पार्टी कार्यकर्ता थियो र उसको परिवार धनी छ, उसको जीवन शैली उत्कृष्ट छ र उसले उत्कृष्ट जीवन जिउँछ भन्‍ने देख्‍नेबित्तिकै, ऊ त्यस व्यक्तिसित खुसामद गर्छ भने, के यो असल अगुवा हो त? (होइन।) के तिमीहरूलाई कहिल्यै यस्तो व्यवहार गरिएको छ? यस्तो व्यवहारमा परेपछि तिमीहरूले मनमा के सोच्यौ? के तिमीहरूलाई परमेश्‍वरको घरमा कुनै प्रेम वा न्यानोपन छैन भन्‍ने लाग्यो? के ख्रीष्टविरोधीहरू परमेश्‍वरको घरलाई प्रतिनिधित्व गर्छन्? तिनीहरू परमेश्‍वरको घरलाई प्रतिनिधित्व गर्दैनन्। तिनीहरू शैतानलाई प्रतिनिधित्व गर्छन्। तिनीहरूको व्यवहार गर्ने तरिका, र तिनीहरूको सार सबै शैतानका हुन् र सत्यताको त्यससँग कुनै सम्बन्ध हुँदैन। तिनीहरू आफूलाई मात्र प्रतिनिधित्व गर्छन्। कति ख्रीष्टविरोधीहरू त यस्ता पनि छन्, जसले यी “चिनजानका सम्पर्कहरू” हातमा परेपछि र तिनीहरूको सम्पर्कमा आएपछि, यी चिनजानका सम्पर्कहरूलाई आफ्‍नो व्यक्तिगत मामलाहरू सम्हाल्न, वा आफ्नो परिवारका सदस्यहरूका लागि काम मिलाइदिनसमेत प्रयोग गर्छन्। मलाई भन त, के यस्ता कुराहरू हुन्छन्? (हुन्छन्।) ख्रीष्टविरोधीहरू सबै नै यी कुराहरू गर्न अत्यन्तै सक्षम हुन्छन्। विवेक नभएको, लाज नभएको, र अत्यन्तै स्वार्थी र नीच व्यक्तिले जे पनि गर्न सक्छ—तिनीहरूले सत्यताअनुरूप नरहेको, अनि नैतिकता र विवेकविरुद्ध ठाडै जाने कुनै पनि कुरा गर्न सक्छन्। त्यसकारण, ख्रीष्टविरोधीहरूको नजरमा, आफ्नो व्यक्तिगत मामलाहरू सम्हाल्न, फाइदाहरू प्राप्त गर्न र त्यस्तै खालका कुराहरू गर्न आफ्‍नो पद प्रयोग गर्नु संसारको सबैभन्दा सामान्य कुरा हो, र यस कुरालाई उठाउनु र छुट्याउनु वा बुझ्नु हुँदैन। यो त गैरविश्‍वासीहरूले “खान र लाउनका लागि पद प्राप्त गर्न अथक प्रयास गर्नुपर्छ” भनेजस्तै हो। ख्रीष्टविरोधीहरूले अगुवा बनेर पछ्याउने उद्देश्य पनि यही हो। तिनीहरूको पछ्याइजस्तै, तिनीहरूले अलिकति पनि आत्मनिन्दा अनुभव नगरी यही दिशामा परिश्रम गरिरहेका हुन्छन्, र आफ्नो हातको शक्ति र आफ्नो पद प्रयोग गरेर दाजुभाइ-दिदीबहिनीहरूलाई काम गर्न लगाउन धम्की दिइरहेका हुन्छन्, मानौँ यसो गर्नु उचित कुरा हो, र यसरी तिनीहरूले सिद्धान्तहरूअनुरूप नरहेका हरकिसिमका अभ्यास र मागहरू दाजुभाइ-दिदीबहिनीहरूमा लादिरहेका हुन्छन्। यी अगुवाहरूले समझशक्ति नभएका कतिपय अलमल्‍ल परेका मानिसहरूलाई तिनीहरूका इच्छाविपरीत प्रयोग र अह्राउखटाउ गर्छन्, र कतिपय मानिस त तिनीहरूका लागि काम गर्न आफ्नै पैसासमेत प्रयोग गर्छन् र पनि केही भन्‍न सक्दैनन्, र यसो गरेर तिनीहरूले आफ्नो कर्तव्य निर्वाह गरिरहेका र असल कर्महरू तयार पारिरहेका छन् भन्‍नेसमेत सोच्छन्। म तँलाई भन्दै छु: तँ वास्तवमा गलत छस्। यसो गरेर, तैँले असल कर्महरू तयार पारिरहेको हुँदैनस्; बरु, तैँले खराब व्यक्तिलाई खराब कुराहरू गर्न मदत गरिरहेको हुन्छस्, र दुष्ट व्यक्तिको शक्ति बढाइरहेको हुन्छस्। मैले किन यसो भनेँ? जब तँ यी कुराहरू गर्छस्, तब यो कार्य सिद्धान्तहरूअनुरूप हुँदैन। तैँले आफ्नो कर्तव्य निर्वाह गरिरहेको हुँदैनस्। तैँले ख्रीष्टविरोधीलाई व्यक्तिगत फाइदाका लागि षडयन्त्र गर्न मदत गरिरहेको हुन्छस्, र तिनीहरूका व्यक्तिगत मामलाहरू सम्हालिरहेको हुन्छस्। यो तेरो कर्तव्य होइन; यो तेरो जिम्मेवारी होइन। यो परमेश्‍वरले तँलाई दिनुभएको आज्ञा होइन, न त यो परमेश्‍वरको घरको काम नै हो। यसो गरेर, तैँले शैतानको सेवा गरिरहेको हुन्छस् र शैतानका लागि काम गरिरहेको हुन्छस्। के शैतानका लागि काम गरेकोमा परमेश्‍वरले तँलाई सम्झनुहुनेछ? (सम्झनुहुनेछैन।) त्यसोभए परमेश्‍वरले के कुरा सम्झनुहुनेछ? बाइबलमा एउटा वाक्यांश छ। प्रभु येशूले भन्‍नुभयो: “साँच्चै म तिमीहरूलाई भन्छु, तिमीहरूले यी मेरा भाइहरूमध्‍ये सबैभन्‍दा सानोलाई जे-जति गरेका हुन्छौ, त्‍यो तिमीहरूले मलाई नै गरेका हुन्छौ” (मत्ती २५:४०)। परमेश्‍वरले तोकेको कुरा यही हो। यी वचनहरूको अर्थ के हो? यदि तैँले सानोभन्दा सानो दाजुभाइ-दिदीबहिनीहरूका लागि केही गर्न सक्छस् भने, त्यो कुरा अवश्य नै सिद्धान्तहरू र परमेश्‍वरका मागहरूअनुसार गरिएको हुन्छ। तँ व्यक्तिको हैसियत कति उच्च छ भन्‍ने कुरालाई हेर्दैनस्, बरु सिद्धान्तअनुसार काम गर्छस्। कति मानिसहरू त हैसियत भएका मानिसहरूका लागि मात्रै विभिन्‍न कुरा गर्ने, मेहनत गर्ने र काम गर्ने गर्छन्, र तिनीहरूलाई उत्साहसाथ समर्थन गर्ने गर्छन्, तर कुनै हैसियत नभएको व्यक्तिले तिनीहरूलाई कुनै काम गर्न लगायो भने, त्यो तिनीहरूले निर्वाह गर्नुपर्ने कर्तव्य वा जिम्मेवारी नै भए पनि, तिनीहरू कुनै ध्यान दिँदैनन्। त्यसैले, तिनीहरूले गर्ने कामकुरालाई कसरी चित्रण गरिन्छ? परमेश्‍वरको दृष्टिकोणबाट, यी कुराहरूलाई शैतानका लागि काम गर्नुका रूपमा चित्रण गरिन्छ, र उहाँले यी कुराहरूलाई पटक्‍कै सम्झनुहुनेछैन। यो छैटौँ मामला हो। के तिमीहरू कसैले यस्ता घटनाहरू देखेका छौ? (मैले एउटा देखेको छु, परमेश्‍वर। पहिले, हामी जहाँ थियौँ त्यहाँ एउटी ख्रीष्टविरोधी अगुवा हुँदा, ऊ दाजुभाइ-दिदीबहिनीहरूले दान दिएका मिठा खानेकुरा, उपयोगी सामग्रीहरू, मेकअप र अरू कुराहरू आफ्नै लागि राख्‍नका लागि आफ्नो पदको प्रयोग गर्थी। कति कुराहरूको म्याद सकिसकेको हुन्थ्यो तर ऊ ती कुरा अझै पनि दाजुभाइ-दिदीबहिनीहरूलाई दिँदिनथी; उसले यी सबै कुरा हिनामिना गरी। यसका साथै, उसले एउटा डाउन ज्याकेट किनी, तर पछि एक सिस्टरले कम मूल्यको र राम्रो गुणस्तरको डाउन ज्याकेट किनेको देख्दा, त्यस सिस्टरबाट त्यो ज्याकेट ठगेर लिनलाई अनेक किसिमका कुराहरू सोचविचार गरी, र पछि त्यस सिस्टरलाई उसको आफ्नो ज्याकेट महँगो दाममा किन्‍न लगाई।) के भन्‍न सकिन्छ भने हरेक ख्रीष्टविरोधी दुष्ट व्यक्ति हो, र उसमा कुनै मानवता, कुनै विवेक हुँदैन, र उसको चरित्र अत्यन्तै नीच हुन्छ। यी मानिसहरूलाई अन्ततः प्रकाश गरेर हटाइनुपर्छ।

विगतमा, तीन जनाको एउटा परिवार कर्तव्य निर्वाह गर्न विदेश आएको थियो। विदेश आइपुगेपछि, तिनीहरूले दाजुभाइ-दिदीबहिनीहरूलाई सरसामान किन्न लगाउन हरेक दिन बाहिर लैजान लगाउँथे—तिनीहरूमध्ये एउटालाई डाउन ज्याकेट, अर्कोलाई पाइन्ट, र अर्कोलाई जुत्ता किन्‍न मन लाग्थ्यो। तिनीहरू त्यति धेरै पैसा ल्याइएको छैन भनेर बहाना बनाउँथे। यदि तिनीहरूले त्यति धेरै पैसा ल्याएका थिएनन् भने, ती सरसामान नकिन्‍नुपर्थ्यो, तर तिनीहरू किन्‍न चाहन्थे, र तिनीहरू साधारण सरसामान होइन, भव्य सरसामान चाहन्थे, र ती सरसामानका लागि दाजुभाइ-दिदीबहिनीहरूले आफ्नै पैसा तिर्नुपर्थ्यो। त्यस परिवारले केही समयसम्म आफ्नो कर्तव्य निर्वाह गर्ने क्रममा, मानिसहरूले तिनीहरूको व्यवहारप्रति असन्तुष्टि जनाए—तिनीहरूले खाने खाना, तिनीहरूको बस्‍ने ठाउँ, र तिनीहरूले प्रयोग गर्ने कुराहरू अत्यन्तै विलासी किसिमका थिए! त्यस परिवारको बाउ चाहिँले दाजुभाइ-दिदीबहिनीहरूलाई दूध किन्नसमेत लगाउँथ्यो, र तिर्खा लाग्दा, ऊ पानीजस्तै दूध पिउँथ्यो। यस संसारमा कति मानिसहरू होलान् जसले पानीजस्तै दूध पिउन सक्छन्? तिनीहरू कस्तो स्तरका मानिसहरू हुनुपर्छ? पछि, उसले दाजुभाइ-दिदीबहिनीहरूलाई जुनार र सुन्तला किन्न लगायो, र तिनीहरूले एउटा ठूलो झोला किनेर दिए, तर त्यस परिवारले दुई दिनमै त्यो सब सकायो। त्यसपछि, त्यस मान्छेले फेरि केही पूरक भिटामिनहरू चाहियो भनेर भन्यो, र उसले दाजुभाइ-दिदीबहिनीहरूलाई केही चेरी किन्न लगायो, र यसो भन्दै मेरो नामसमेत प्रयोग गर्‍यो, “तपाईँले परमेश्‍वरका लागि चेरी किन्नुपर्छ!” मैले भनेँ, “अहिले जाडो याम हो। यो चेरी खाने मौसम होइन। म खान्‍नँ; मेरो लागि नकिन्।” उसले भन्यो, “तैपनि हामीले ती किन्‍नुपर्छ!” जब दाजुभाइ-दिदीबहिनीहरूले एक बाकस चेरी किने, तब उसको परिवारले तुरुन्तै त्यो सफाचट पारिदियो। मैले त्यसरी खान सक्‍ने मानिसहरू पहिले कहिल्यै देखेको थिइनँ—तिनीहरू फलफूल भातजस्तै खान्थे र दूध पानीजस्तै पिउँथे। त्यसपछि, खाना खाने समय आएपछि, तिनीहरूले माछा देख्थे र हतार-हतार खाइहाल्थे। तिनीहरूको खाने तरिका देख्दा तिमीहरूलाई पनि घिन लाग्नेथियो—तिनीहरू पहिले कहिल्यै मिठो खान नपाएका भोका भूतजस्तै थिए। तिनीहरू असल कुराहरू पाउने यस मौकाको फाइदा लिनुपर्छ भन्‍ने सोच्थे, त्यसैले उत्कटतासाथ बेस्सरी हसुर्थे। अन्ततः त्यस बच्चाले यति धेरै खायो कि उसलाई समस्या भयो। त्यसपछि, त्यस बच्चाले तर्क बङ्ग्याउने कुरा बोल्‍यो: “मैले परमेश्‍वरको ठाउँमा त्यो माछा नखाएको भए, म बिरामी हुनेथिइनँ!” त्यसले खाँदा म त त्यहाँ थिइनँ, र मलाई त्यसबारे केही थाहा थिएन। त्यसले आफै खाएको थियो—त्यसले कसरी त्यसको दोष मलाई दिन सक्यो? तर त्यसले मलाई नै दोष दियो। त्यस्ता मानिसहरूलाई कसरी सम्हाल्नुपर्छ? (तिनीहरूलाई निकाल्नुपर्छ।) तिनीहरू के हुन्? (दियाबलस र शैतानहरू।) तिनीहरू दियाबलस हुन्। त्यो बेला, मैले स्थानीय मण्डली अगुवाहरूलाई भनेँ, “तिनीहरूलाई यहाँबाट निकालेर सकेसम्म टाढा पठाओ। म फेरि कहिले पनि तिनीहरूको अनुहार हेर्न चाहन्नँ!”

म केही मण्डलीमा गएको छु र मैले निकै दाजुभाइ-दिदीबहिनीसँग अन्तरक्रिया गरेको छु। मैले सबै किसिमका खराब र दुष्ट मानिसहरू देखेको छु, तर मैले सामान्य रूपमा उठबस गर्न सक्‍ने मानिसहरूको सङ्ख्या निकै थोरै छ। अधिकांश मानिसहरूसँग अन्तरक्रिया गर्ने कुनै उपाय हुँदैन, र धेरै मानिसलाई तर्कले छुँदैन। तिनीहरूले भन्‍ने सबै कुराको तर्क विकृत र गलत हुन्छ, र तिनीहरू झूटहरूलाई सत्यताझैँ प्रस्तुत गर्छन्—तिनीहरू पशु, दियाबलस, र शैतान मात्रै हुन्, र तिनीहरूमा अलिकति पनि मानवता वा समझ हुँदैन। हरेक मण्डलीमा यस्ता मानिसहरू कम्तीमा पनि एक तिहाइ जति हुन्छन्। तिनीहरूमध्ये कोही पनि कुनै मूल्यका हुँदैनन्, र तिनीहरूमध्ये कसैलाई पनि मुक्ति दिन सकिँदैन; तिनीहरू सबैलाई जति सक्दो चाँडो हटाउनुपर्छ। मलाई अन्तरक्रिया गर्न मन लाग्‍ने मानिसहरू सत्यता स्वीकार गर्न सक्‍ने, तुलनात्मक रूपमा इमानदार, र हृदयबाट बोल्न सक्‍ने मानिस हुन्। तिनीहरूले जुनसुकै भ्रष्टता प्रकट गरे पनि वा तिनीहरूसँग जुनसुकै विचलन भए पनि, तिनीहरू सत्यतामा सङ्गति गर्न र सत्यता स्वीकार गर्न इच्छुक छन् भने, म तिनीहरूसँग मिलेर बस्न सक्छु। छली मानिसहरू र अरूबाट फाइदा लिन मन पराउनेहरूलाई, म कुनै ध्यान दिँदिनँ। कतिपय मानिस मेरो उपस्थितिमा हुँदा सधैँ धाक देखाउन चाहन्छन् र मलाई तिनीहरूबारे उच्च विचार गर्न लगाउन चाहन्छन्। तिनीहरू मलाई छल गर्न मेरो अगाडि एक तरिकाले र मेरो पिठ्यूँपछाडि अर्को तरिकाले व्यवहार गर्छन्। यस्ता मानिसहरू दियाबलस हुन्, र तिनीहरूलाई सकेसम्म टाढा पठाउनुपर्छ; म तिनीहरूलाई फेरि कहिल्यै हेर्न चाहन्‍नँ। जब मानिसहरूमा कमजोरी र अपर्याप्तताहरू हुन्छन् तब म तिनीहरूलाई सहयोग र भरणपोषण गर्न सक्छु, र जब तिनीहरूसँग भ्रष्ट स्वभाव हुन्छ तब म तिनीहरूसँग सत्यतामा सङ्गति गर्न सक्छु, तर म दियाबलसहरूसँग संलग्‍न हुँदिनँ वा दियाबलसहरूले भनेको कुरा सुन्दिनँ। कतिपय मानिस नयाँ विश्‍वासी हुन्छन् र तिनीहरूले नबुझेका केही सत्यता हुन्छन्, त्यसकारण तिनीहरू अज्ञानी रूपमा बोल्न र व्यवहार गर्न सक्छन्। हामी सत्यतामा सङ्गति गर्न सक्छौँ, तर यदि तैँले केही सत्यता बुझेको छस् र जानाजानी होहल्‍ला गर्छस्, मसँग अनुचित व्यवहार गर्छस् र मेरो गल्ती खोतल्छस् भने, म तँलाई त्यतिकै छोड्नेछैनँ। म किन तँलाई सहनेछैनँ? तँ मुक्ति पाउन सक्‍ने व्यक्ति होइनस्, त्यसकारण मैले किन तँलाई सहने? कसैलाई सहनुको अर्थ म ऊप्रति सहनशील र धैर्यवान् हुन सक्छु भन्‍ने लाग्छ। म अज्ञानी मानिसहरू र साधारण भ्रष्ट व्यक्तिसँग धैर्यवान् हुन्छु, तर शत्रु वा दियाबलसहरूसँग होइन। यदि दियाबलसहरू र शत्रुहरू तँलाई मनमोहक कुराहरू भन्‍ने नाटक गर्छन् र तँलाई घुस दिन्छन्, छल गर्छन्, वा क्षणिक खुसी दिन्छन् भने, के तँ तिनीहरूले भनेको कुरा विश्‍वास गर्न सक्छस्? (अहँ, सक्दैनौँ।) किन? तिनीहरूले सत्यता स्वीकार गर्न नसक्‍ने हुनाले, तैँले यो कुरा पहिले नै स्पष्ट रूपमा देखेको हुन्छस्, र यी मानिसहरू पहिले नै प्रकाश गरिएका हुन्छन्। तिनीहरू आफूले बोल्ने कुरामा इमानदार हुँदैनन्, तिनीहरूले सत्यतामा सङ्गति गर्दा यो सबै ढोँग हुन्छ, र तिनीहरूले भनेको कुरा साँचो हो कि झूटो हो भनेर पत्ता लगाउन गाह्रो हुन्छ। यदि तैँले यी कुराहरू सही रूपमा देख्‍न सक्छस् भने, तँ तिनीहरू दियाबलस र शैतानहरू हुन् भन्‍ने कुरामा निश्‍चित हुन सक्छस्। तिनीहरूलाई निकालेर वा निष्कासित गरेर मात्रै समस्यालाई पूर्ण रूपमा समाधान गर्न सकिन्छ। कतिपय मानिस भन्छन्, “तिनीहरूलाई किन थोरै छुट नदिने?” यी मानिसहरूलाई पश्चात्ताप गर्ने कुनै मौका हुँदैन; तिनीहरूले पश्चात्ताप गर्नु असम्भव हुन्छ। तिनीहरू शैतानजस्तै हुन्—परमेश्‍वर जति नै सर्वशक्तिमान् र बुद्धिमान् भए पनि, यसको दृष्टिकोणमा यो परमेश्‍वरमा हुनुपर्ने सार होइन। यसले परमेश्‍वरलाई परमेश्‍वरका रूपमा लिँदैन, र यसका धूर्त युक्तिहरू बुद्धि हुन्, यसको प्रकृति सार सत्यता हो, र परमेश्‍वर सत्यता हुनुहुन्न भन्‍ने सोच्छ। यो विशुद्ध शैतान हो, र यो परमेश्‍वरप्रति अन्त्यसम्मै शत्रुवत् हुने निश्‍चित छ। त्यसकारण, दुष्ट मानिसहरूले सत्यतालाई प्रेम गर्न र सत्यता पछ्याउन सक्दैनन् भन्‍ने कुरा निश्‍चित हुन्छ, त्यसकारण, परमेश्‍वर तिनीहरूलाई मुक्ति दिनुहुन्न। तिनीहरूलाई मण्डलीबाट निकाल्‍नु र परमेश्‍वरको घरबाट निष्कासित गर्नु नै सबैभन्दा सही निर्णय हो र यो अलिकति पनि गलत हुँदैन।

आज मैले जुन ख्रीष्टविरोधीहरूबारे सङ्गति र चिरफार गरेँ, तिनीहरूले आफूले पछ्याउने दिशा र उद्देश्यहरू कहिल्यै परिवर्तन गर्नेछैनन्। तिनीहरू आफूले पछ्याउने सबै कुरामा स्वार्थलाई प्राथमिकता दिन्छन्, र परमेश्‍वरको घरमा ठगेर खान र पिउन आफ्नो भएभरको शक्ति र दिमाग लगाउँछन्। तिनीहरूले कहिल्यै परमेश्‍वरका लागि इमानदारीसाथ आफूलाई समर्पित गरेका हुँदैनन्; तिनीहरू छलसाथ खानपान गर्न, हितहरू पूरा गर्न, र अरूबाट विशेष व्यवहार प्राप्त गर्न मात्रै चाहन्छन्। तिनीहरू सोच्छन्, परमेश्‍वर यो देख्‍नुहुन्न, यो कुरा थाहा पाउनुहुन्‍न, र यसबारे छानबीन गर्न सक्नुहुन्न, त्यसकारण तिनीहरू एकोहोरो रूपमा यी कुराहरू पछ्याउँछन्। अवश्य नै, तिनीहरूको प्रकृति सार यस्तै हुन्छ—तिनीहरू सत्यतालाई प्रेम गर्दैनन्, न त सत्यता पछ्याउने मार्गमा हिँड्न नै सक्छन्, त्यसैले तिनीहरू ख्रीष्टविरोधीका रूपमा चित्रित हुनु निश्‍चित छ। परमेश्‍वरले हटाउने मानिसहरू यी नै हुन्, र परमेश्‍वरको घरले पत्ता लाउनेबित्तिकै निष्कासित गरिहाल्‍नुपर्ने मानिसहरू यी नै हुन्। कुनै व्यक्ति ख्रीष्टविरोधी बाटोमा छ भन्‍ने पत्ता लागेदेखि, उसले सत्यताअनुरूप नभएका कुराहरू श्रृङ्खलाबद्ध रूपमा गर्ने अवस्थासम्‍म, र उसलाई ख्रीष्टविरोधीका रूपमा चित्रण गरिएको दिनसम्म, यी सबै कुराले ख्रीष्टविरोधीहरू परिवर्तन हुँदैनन् भन्‍ने देखाउँछन्। तिनीहरूको अन्तिम परिणाम भनेकै परमेश्‍वरको घरबाट निष्कासित गर्नु र परमेश्‍वरद्वारा हटाइनु हो—तिनीहरू परिवर्तन हुन सक्दैनन्। त्यसोभए, यी कुराहरू जानेर तिमीहरूलाई के फाइदा हुन्छ? कति मानिसहरू भन्छन्, “हामी ठगेर खाने र पिउने कुरा प्राप्त गर्दैनौँ। हामी सत्यता पछ्याउँछौँ र सृजित प्राणीका रूपमा कर्तव्य निर्वाह गर्न चाहन्छौँ। हामी परमेश्‍वरलाई पछ्याउँछौँ र उहाँका योजनाबद्ध कार्य र बन्दोबस्तहरूमा समर्पित हुन्छौँ। हामी ख्रीष्टविरोधीहरूले जस्तो व्यवहार गर्दैनौँ, न त हामी ख्रीष्टविरोधीहरूको बाटो हिँड्ने योजना नै गर्छौँ। यी घटनाहरूबारे जानेर के फाइदा हुन्छ?” साधारण दाजुभाइ-दिदीबहिनीहरूको हकमा भन्दा, ख्रीष्टविरोधीहरूका यी प्रकटीकरण र खुलासाहरूले हरेक व्यक्तिका लागि चेतावनीका रूपमा काम गर्न सक्छन्, र तिनीहरूलाई कुन मार्ग सही छ अनि कुन व्यवहार र काम गर्ने कुन तरिका परमेश्‍वरका अभिप्रायहरूअनुरूप छन् भनेर बताउन सक्छन्। सबै स्तरका मण्डली अगुवा र कामदारहरूको हकमा भन्दा, यो ख्रीष्टविरोधीहरू चिन्‍ने वास्तविक जीवनको प्रमाण हो। ख्रीष्टविरोधीहरू चिनेर मण्डलीको कामका लागि के फाइदा हुन्छ? यसले तिमीहरूलाई सही समयमा र सही रूपमा ख्रीष्टविरोधीहरू पहिचान गर्न र मण्डलीबाट निष्कासित गर्न मदत गर्छ, जसले गर्दा मण्डली अझै शुद्ध हुन्छ र यी ख्रीष्टविरोधीहरूको बाधा, अवरोध र क्षतिबाट मुक्त हुन्छ, ताकि सत्यता पछ्याउने र परमेश्‍वरप्रति इमानदारीपूर्वक आफूलाई समर्पित गर्न सक्‍ने मानिसहरूले सफा र शान्त, अनि दियाबलस र शैतानहरूका बाधाबाट मुक्त वातावरण प्राप्त गर्न सकून्। त्यसकारण, जब ख्रीष्टविरोधीहरूलाई चिन्‍ने सत्यताको कुरा आउँछ, तब तैँले तिनीहरूलाई तथ्य र प्रकटीकरणहरूको दृष्टिकोणबाट चिने पनि, वा सत्यता सिद्धान्तहरूका आधारमा चिने पनि, यी दुवै पक्ष बुझ्नुपर्छ। यो तेरो जीवन प्रवेश र मण्डलीको कामका लागि फाइदाजनक हुन्छ—यो तिमीहरूले बुझ्नुपर्ने कुरा हो।

आज मैले केही मामलाबारे कुरा गरेँ। यी सबै कुरा ख्रीष्टविरोधीहरूको क्रूरता, लज्‍जाहीनता, र हरेक नैतिक आधारको पूर्ण कमी हुनुका केही व्यवहार, कार्यशैली र प्रकटीकरण हुन्। ती सबै तिमीहरूको वरिपरि घटेका घटनाहरू नै हुनुपर्छ, र के भन्‍न सकिन्छ भने ख्रीष्टविरोधीहरूको कार्यशैली र तिनीहरूका प्रकटीकरणहरू सबै केही हदसम्म तिमीहरूभित्रै अस्तित्वमा हुन्छन्। अर्को शब्दमा भन्‍नुपर्दा, तिमीहरू सबैमा ख्रीष्टविरोधीहरूका केही स्वभाव र ख्रीष्टविरोधीहरूका केही अभ्यास हुन्छन्। त्यसकारण, तिमीहरूले ख्रीष्टविरोधीहरूलाई चिन्‍ने क्रममा, आफ्नो व्यवहारबारे पनि परीक्षण, जाँच र चिन्तन गर्नुपर्छ। कति मानिसहरूले यसो भन्‍न सक्छन्, “तपाईँ सधैँ त्यस्ता घटनाहरूबारे, त्यस्ता गफहरूबारे कुरा गर्नुहुन्छ, र त्यस्ता विवरणहरू बिस्तारमा बताउनुहुन्छ। यसले हामीलाई सत्यतामा प्रवेश गर्न कसरी फाइदा गर्छ? अहिले, हामी आफ्नो कर्तव्यमा निकै व्यस्त छौँ, र हामी यी कुराहरूबारे नोट बनाउन वा तीबारे सुन्न चाहँदैनौँ। सत्यतामा प्रवेश गर्दा, दुइटा कुरामा लागिरहनु नै पर्याप्त हुन्छ—एउटा परमेश्‍वरमा समर्पित हुनु हो, र अर्को चाहिँ आफ्नो कर्तव्य उचित रूपमा निर्वाह गर्नु हो। यो अत्यन्तै सरल छ!” सिद्धान्तको हिसाबमा त यो यति सरल हुन सक्छ, तर सटीक र निश्‍चित रूपमा भन्‍नुपर्दा, यो त्यति सरल छैन। यदि तैँले थोरै सत्यता बुझेको छस् भने, तेरो प्रवेश भद्दा र सतही हुनेछ, र यदि तैँले बुझेका सत्यताहरू सामान्य खाले हुन् भने, तैँले अनुभव गर्ने विवरण पनि थोरै नै हुनेछन्, र तँ परमेश्‍वरको उपस्थितिमा कहिल्यै शुद्ध पारिनेछैनस्। परमेश्‍वर मानिसहरूलाई सत्यता पछ्याउन र सत्यता वास्तविकताहरूमा प्रवेश गर्न लगाउनुहुन्छ, त्यसकारण मानिसहरूले यी विवरणहरू बुझ्नैपर्छ। यसबाट तिमीहरू के देख्‍न सक्छौ? परमेश्‍वरले तिमीहरूलाई मुक्ति दिने मन बनाउनुभएको छ, त्यसकारण उहाँ तिमीहरूसँग इमानदार हुनुपर्छ अनि लापरवाह र भ्रमित बनेर, वा लगभग नजिक पुगेर वा झन्डै झन्डै सही बनेर सन्तुष्ट हुनु हुँदैन। परमेश्‍वरको हकमा भन्दा, “लगभग नजिक पुग्‍नु,” “पाँचमा चार हुनु,” “सायद” र “हुनसक्छ” भन्‍ने शब्‍दहरू अस्तित्वमा हुँदैनन्। यदि तँ मुक्ति पाउन र मुक्तिको मार्गमा हिँड्न चाहन्छस् भने, तैँले सत्यताका यी सबै विवरणहरू बुझ्नुपर्छ। यदि तँ अहिले काम गर्न सक्‍ने अवस्थामा छैनस् भने, ठिकै छ—अहिले सत्यताका विवरणहरूमा प्रवेश गर्न थाल्न ढिला भइसकेको छैन। यदि तँ गल्ती नगरी आफ्नो कर्तव्य राम्ररी निर्वाह गर्ने मनोवृत्ति भएकैमा सन्तुष्ट छस् भने, र आफ्नो जीवनमा परिस्थितिहरू आइपर्दा समर्पित हुन सक्‍ने मनोवृत्ति भएकैमा सन्तुष्ट छस् भने, तँ कहिल्यै सत्यता वास्तविकताहरूमा प्रवेश गर्नेछैनस्। परमेश्‍वरले मानिसहरूलाई प्रदान गर्ने हरेक सत्यतामा धेरै विशिष्ट विवरणहरू हुन्छन्, र यदि मानिसहरूले यी विवरणहरू बुझेनन् भने, तिनीहरूले कहिल्यै सत्यता वा परमेश्‍वरका अभिप्रायहरू बुझ्नेछैनन्। के परमेश्‍वरले मानिसहरूलाई गम्भीर रूपमा लिनु राम्रो कुरा होइन र? (हो।) चाहे यो तिनीहरूको कर्तव्य निर्वाह, तिनीहरूको समर्पण, र तिनीहरूको आपसी सम्बन्धबारे होस्, वा चाहे तिनीहरू आफ्नो सम्भाव्यता र नियतिको मामलालाई कसरी लिन्छन् भन्‍ने कुराबारे होस्, वा चाहे मैले अहिले बताइरहेका कुरा, अर्थात् ख्रीष्टविरोधीहरूलाई कसरी चिन्‍ने, ख्रीष्टविरोधीको बाटो कसरी नहिँड्ने, र ख्रीष्टविरोधीको स्वभाव कसरी फाल्‍ने भन्‍नेबारे होस्, तिनीहरूले यी सबै कुरा एकएक गरी बुझ्नुपर्छ। जब तिमीहरू थोरै सरल र खोक्रा धर्मसिद्धान्तहरू कसरी प्रचार गर्ने भनेर जान्‍ने मात्र नभई, यी विवरणहरू साँचो रूपमा पत्ता लगाउनसमेत सक्षम बन्छौ, तब तिमीहरू पहिल्यै सत्यता वास्तविकताहरूमा प्रवेश गरिसकेका हुनेछौ। सत्यता वास्तविकताहरूमा प्रवेश गर्ने मानिसहरूसँग मात्रै मुक्ति पाउने मौका र आशा हुन्छ; शब्‍द र धर्मसिद्धान्तहरू मात्र प्रचार गर्नु भनेको केवल श्रम गर्नु हो। यदि मानिसहरू सत्यता वास्तविकताहरूमा प्रवेश गर्न चाहन्छन् भने, तिनीहरूले यी विवरणहरूबाट सुरु गर्नुपर्छ। नत्रभने, तिनीहरूले कहिले पनि स्वभाव परिवर्तन हासिल गर्नेछैनन्।

विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग छ)

आ. ख्रीष्टविरोधीहरूका हितहरू

पछिल्‍लोपटक हामीले ख्रीष्टविरोधीहरूका विभिन्‍न प्रकटीकरणहरूको विषयवस्तु नौबारे सङ्गति गर्‍यौँ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन्। त्यसपछि हामीले ख्रीष्टविरोधीहरूका हितहरूलाई धेरै भागमा विभाजित गर्‍यौँ। पहिलो तिनीहरूको आफ्नै सुरक्षा हो, दोस्रो तिनीहरूको आफ्नै प्रतिष्ठा र हैसियत हो, र तेस्रोचाहिँ फाइदाहरू हुन्। अनि, यी फाइदाहरूमा के-के पर्छन्? (पहिलो परमेश्‍वरको घरका सम्पत्तिहरू हिनामिना गर्नु हो, दोस्रो तिनीहरूलाई सेवा प्रदान गर्न र तिनीहरूका लागि काम गर्न दाजुभाइ-दिदीबहिनीहरूलाई प्रयोग गर्नु हो, र तेस्रो परमेश्‍वरमा विश्‍वास गरेको बहानामा ठगी गर्दै आफ्नो पद प्रयोग गरेर छलकपटद्वारा खानेकुरा, पेयपदार्थ र अन्य मनपर्दा वस्तुहरू प्राप्त गर्नु हो।) यी “अरू कुराहरू” मा विशेष व्यवहार प्राप्त गर्ने, आफ्नो व्यक्तिगत कामकाज सम्हालिदिने, आदि इत्यादि कुराहरू पर्छन्, होइन र? (हो।) यसरी मुख्य विषयहरूलाई सङ्गति गर्नको लागि उप-विषयहरूमा र उपविषयहरूलाई विभिन्‍न पक्षहरूमा विभाजन गर्ने अनि त्यसपछि सङ्गति गर्ने गर्दा, के तिमीहरूलाई अन्योल हुन्छ? (अहँ, हुँदैन।) वास्तवमा, यसरी जति धेरै सङ्गति गरिन्छ, कुराहरू त्यति नै धेरै स्पष्ट बन्छन्। हामीले ख्रीष्टविरोधीहरूका हितहरूका तीन विषयहरूबारे सङ्गति गरेका छौँ, तर अर्को एउटा विषय पनि छ, जुन सबैभन्दा महत्त्वपूर्ण छ, र त्यो हो, ख्रीष्टविरोधीहरूका हितहरूको चौथो विषय—तिनीहरूको सम्भावना र नियति। परमेश्‍वरमाथिको विश्‍वासमा ख्रीष्टविरोधीहरूले बोकिहिँड्ने मुख्य उद्देश्य सम्भवतः सम्भावना र नियति नै हुन्। तिनीहरूले आफ्नो हृदयमा राख्‍ने सबैभन्दा ठूला आकाङ्क्षाहरू, र तिनीहरूले हृदयको गहिराइमा पछ्याउने सबैभन्दा उच्‍च कुराहरू पनि तिनै हुन्। तिमीहरू सम्भावना र नियतिको विषयप्रति सम्भवतः परिचित नै हुनुपर्छ। यो कुरा मानिसहरू अन्ततः कहाँ पुग्छन्, मानिसहरू कहाँ जान्छन्, वा मानिसहरू भविष्य वा अर्को युगमा कहाँ जाँदै छन् भन्‍ने कुरासँग सम्बन्धित छ—छोटकरीमा भन्दा, यो तिनीहरूको भावी गन्तव्यसँग सम्बन्धित छ। के यो परमेश्‍वरको हरेक विश्‍वासीको हृदयमा रहने सबैभन्दा ठूलो र महत्त्वपूर्ण कुरा होइन र? (हो।) परमेश्‍वरमा विश्‍वास गर्ने सबैको लागि सम्भावना र नियति अत्यन्तै महत्त्वपूर्ण हुन्छन्। त्यसकारण, ख्रीष्टविरोधीहरूको लागि, तिनीहरूका हितहरूको सबैभन्दा मुख्य भाग तिनीहरूको सम्भावना र नियति, अर्थात् तिनीहरूको गन्तव्य नै हुनुपर्छ भन्‍ने कुरा स्वभाविकै हो।

घ. तिनीहरूका सम्भावना र नियति

अब हामी ख्रीष्टविरोधीहरूका हितहरूमा पर्ने सम्भावना र नियतिबारे पनि विभिन्‍न कोण र पक्षहरूबाट सङ्गति गरौँ ताकि यी कुराहरू तुलनात्मक रूपमा स्पष्ट होऊन्। हामीले यसभन्दा पहिले सङ्गति गरेका ख्रीष्टविरोधीहरूका विभिन्‍न हितहरूमा भौतिक र अभौतिक दुवै किसिमका हितहरू छन्। उदाहरणको लागि, व्यक्तिका आफ्नै सुरक्षा, प्रतिष्ठा, र हैसियत सबै अभौतिक हितहरू हुन्; ती तिनीहरूको आत्मिक संसारका अस्पृश्य कुराहरू मात्रै हुन्। जबकि भौतिक हितहरूमा सम्पत्ति, खानपान, साथै विशेष व्यवहार, भौतिक सुख, आदि इत्यादि कुराहरू छन्। त्यसोभए, आजको सङ्गतिका सम्भावना र नियति केसँग सम्बन्धित छन् त? यदि हामीले तिनलाई मानव धारणाहरूको दृष्टिकोणबाट हेर्‍यौँ भने, के यी कुराहरू स्पृश्य हुन् कि अस्पृश्य? (ती अस्पृश्य कुराहरू हुन्।) त्यसकारण, ती कुराहरू मानिसहरूको आत्मिक संसारमा, तिनीहरूका धारणा र कल्पनाहरूमा, र तिनीहरूको मनमस्तिष्कमा रहेका कुराहरू नै हुनुपर्छ। मानिसहरूको लागि, यी कुराहरू एक प्रकारका आशा र भरणपोषण हुन्, र मानिसहरूले आफ्नो सम्पूर्ण जीवनभर पछ्याउने कुराहरू यिनै हुन्। यी कुराहरू मानिसहरूको लागि अदृश्य र अस्पृश्य भए पनि, यी कुराले मानिसहरूको हृदयमा प्रमुख स्थान ओगट्छन्, मानिसहरूको सम्पूर्ण जीवनमा प्रभुत्व जमाउँछन्, र तिनीहरूका विचार र व्यवहार, अभिप्राय, र पछ्याइको दिशा नियन्त्रित गर्छन्। त्यसकारण, सबैको लागि सम्भावना र नियति अत्यन्तै महत्त्वपूर्ण हुन्छन्! तर सम्भावना र नियति महत्त्वपूर्ण भए पनि, ख्रीष्टविरोधीहरूले तिनलाई सामान्य र साधारण मानिसहरूको भन्दा पूर्ण रूपमा फरक तरिकाले पछ्याउँछन्। वास्तवमा त्यो भिन्‍नता के हो? कुन-कुन पक्षले त्यो भिन्‍नता देखाउँछन्, र त्यो भिन्‍नता नै ख्रीष्टविरोधीको पछ्याइको विधि, र ख्रीष्टविरोधीको विशेषता हो भनेर मानिसहरूलाई स्पष्ट रूपमा हेर्न र चिन्‍न सक्षम तुल्याउँछन्? के यो कुरा छलफल र सङ्गति गर्न लायक छैन र? अवश्य नै, धेरै मानिसहरूको प्रकटीकरण धेरै तरिकाले साँचो ख्रीष्टविरोधीहरूको जस्तै र ख्रीष्टविरोधी सार हुनेहरूको जस्तै हुन्छ। तर तिनीहरूको प्रकटीकरण र स्वभाव उस्तै हुँदा पनि, तिनीहरूको सारचाहिँ फरक हुन्छ। अब हामी ख्रीष्टविरोधीहरूका हितहरूको चौथो विषय, अर्थात् तिनीहरूको सम्भावना र नियतिबारे विभिन्‍न पक्षहरूबाट सङ्गति गरौँ।

हामीले सम्भावना र नियतिलाई कसरी चिरफार गर्न सक्छौँ? ख्रीष्टविरोधीहरूका हितहरूभित्र पर्ने सम्भावना र नियति सत्यता अनुरूप हुँदैनन्, र ती ख्रीष्टविरोधीहरूको सारका प्रकटीकरणहरू हुन् भनेर चिरफार गर्न हामीले कस्तो विधि र कुन-कुन उदाहरणहरू प्रयोग गर्न सक्छौँ? तिनलाई कुन-कुन पक्षहरूबाट चिरफार गर्न सकिन्छ? यसको लागि होसियारीसाथ अनुसन्धान गर्नुपर्ने हुन्छ। अब हामी मानिसहरूले ख्रीष्टविरोधीहरूको सारलाई अझै सटीक र स्पष्ट रूपमा बुझ्न सकून् भनेर यसलाई धेरै वटा विस्तृत वर्गहरूमा बाँडौँ। पहिलो, ख्रीष्टविरोधीहरूले परमेश्‍वरका वचनहरूलाई कसरी लिन्छन्; दोस्रो, ख्रीष्टविरोधीहरूले आफ्नो कर्तव्यलाई कसरी लिन्छन्; तेस्रो, ख्रीष्टविरोधीहरूले काटछाँट हुनुलाई कसरी लिन्छन्; चौथो, ख्रीष्टविरोधीहरूले “सेवाकर्ता” पदनामलाई कसरी लिन्छन्; र पाँचौँ ख्रीष्टविरोधीहरूले मण्डलीमा आफ्नो हैसियतलाई कसरी लिन्छन्। किन यी पाँच वर्ग? पत्ता लाउने प्रयास गर त। के तिमीहरूले यी प्रत्येकबारे अलिअलि बुझाइ प्राप्त गर्न सक्छौ? के तिमीहरूले ख्रीष्टविरोधीहरूसँग सम्बन्धित केही प्रकटीकरण वा स्वभावहरू भेट्टाउन सक्छौ? यी पाँच वर्गको जगमा रहेर ठ्याक्कै के कुरा चिरफार गरिनुपर्छ? यी वर्गहरूको सन्दर्भमा, ख्रीष्टविरोधीहरूका मुख्य विशेषताहरू र तिनीहरूले देखाउने प्राथमिक स्वभावहरू के-के हुन्, र सत्यतालाई सामान्य रूपमा पछ्याउने र साधारण भ्रष्ट मानिसहरूका प्रकटीकरणहरू के-के हुन्? ख्रीष्टविरोधीहरू र साधारण भ्रष्ट मानिसहरूबीचका भिन्‍नताहरू के-के हुन्? यी भिन्‍नताहरू केमा हुन्छन्? तिनीहरूले छनौट गरेका मार्गहरूबीचको भिन्‍नता के हो? तिनीहरूको प्रकटीकरणमा हुने भिन्‍नता के हो? के तिमीहरूले यी वर्गहरूबारे केही बुझेका छौ? (यी पाँच वर्गको कुरा गर्नुपर्दा, ख्रीष्टविरोधीहरूले मुख्य रूपमा परमेश्‍वरका वचनहरूको सत्यताको आधारमा विभिन्‍न कुरालाई हेर्ने गर्दैनन्। तिनीहरूले सधैँ निश्‍चित कुराहरूको सतही रूप वा आफ्नै परिस्थिति प्रयोग गरी आफ्नै धारणा र कल्पनाहरूको आधारमा परमेश्‍वरका अभिप्रायहरूबारे अनुमान लाउँछन्, र आफ्नो लागि कुनै सम्भावना र नियति हुन्छ कि हुँदैन भनेर हेर्छन्। उदाहरणको लागि, जब तिनीहरूको कर्तव्यको कुरा आउँछ, तब यदि तिनीहरू चर्चित स्थानमा पुग्न र आफ्नो इच्छा, अभिमान, र आत्मगौरव सन्तुष्ट पार्न सक्छन् भने, तिनीहरूलाई तिनीहरू परमेश्‍वरको घरका लागि उपयोगी मानिसहरू हुन्, र तिनीहरूसँग सम्भावना र नियति छ भन्‍ने लाग्छ। तर तिनीहरूलाई काटछाँट गरिनेबित्तिकै, तिनीहरूलाई परमेश्‍वर तिनीहरूप्रति अप्रसन्‍न हुनुहुन्छ, परमेश्‍वर तिनीहरूप्रति असन्तुष्ट हुनुहुन्छ भन्‍ने लाग्‍छ, र तिनीहरू परमेश्‍वरमाथिको आफ्‍नो विश्‍वासबारे निरूत्साहित र हतोत्साहित हुन्छन्, र तिनीहरूमा नकारात्मकता र विरोध पैदा हुन्छ।) यो सारांशले केही प्रकाश प्रदान गर्छ र यो मामलाको सत्यताबारे केही झलक दिन्छ। तिमीहरूले भनेको कुराको समग्र अर्थबाट हेर्दा, तिमीहरूले सम्भवतः यी पाँच वर्गबारे आधारभूत बुझाइ प्राप्त गरेका छौ। यसपछि, हामी यी वर्गहरूबारे एकएक गरी सङ्गति गर्नेछौँ।

१. ख्रीष्टविरोधीहरूले परमेश्‍वरका वचनहरूलाई कसरी लिन्छन्

पहिलो वर्ग ख्रीष्टविरोधीहरूले परमेश्‍वरका वचनहरूलाई कसरी लिन्छन् भन्‍ने हो। ख्रीष्टविरोधीहरू पनि परमेश्‍वरमा विश्‍वास गर्ने र उहाँलाई पछ्याउने मानिसहरू हुन्; तिनीहरूसँग पनि परमेश्‍वरका वचनहरू हुन्छन्, तिनीहरूले पनि प्रवचनहरू सुन्छन्, भेलाहरूमा सहभागिता जनाउँछन्, र तिनीहरूको पनि आत्मिक जीवन सामान्य हुन्छ। ख्रीष्टविरोधीहरूको लागि, परमेश्‍वरका वचनहरू पढ्नु पनि तिनीहरूको जीवनको एक भाग हो, र तिनीहरूले नियमित रूपमै यो काम गर्छन्। तर दुवैले परमेश्‍वरका वचनहरू पढे पनि, ख्रीष्टविरोधीहरू सत्यता पछ्याउनेहरूभन्दा फरक हुन्छन्; परमेश्‍वरका वचनहरूप्रति तिनीहरूको मनोवृत्ति पूर्ण रूपमा फरक हुन्छ। त्यसोभए, ख्रीष्टविरोधीहरूले परमेश्‍वरका वचनहरूलाई कसरी लिन्छन् त? पहिलो कुरा त, तिनीहरूले परमेश्‍वरका वचनहरूबारे अनुसन्धान र चिरफार गर्छन्, र यसलाई अनौठो परिप्रेक्ष्य र दृष्टिकोणबाट अध्ययन गर्छन्। मैले यसलाई किन “अध्ययन” भनेँ? वस्तुगत परिस्थितिको आधारमा, ख्रीष्टविरोधीहरूले यी परमेश्‍वरका वचनहरू हुन् भनेर स्विकार्नुपर्ने हुन्छ, र तिनीहरूलाई मनमा परमेश्‍वरका वचनहरू यति उच्च छन् कि साधारण मानिसहरूले यी वचनहरू व्यक्त गर्न सक्दैनन् र यी वचनहरू अरू कहीँ पाउन सकिँदैन भन्‍ने पनि लाग्छ। यही आधारमा, यी परमेश्‍वरका वचनहरू हुन् भनेर स्विकार्ने बाहेक तिनीहरूसँग अरू कुनै विकल्प हुँदैन, तर के तिनीहरूले परमेश्‍वरका वचनहरूलाई सत्यताको रूपमा स्विकार्छन् त? स्विकार्दैनन्। त्यसोभए यति हुँदाहुँदै पनि ख्रीष्टविरोधीहरूले परमेश्‍वरका वचनहरू किन पढ्छन् त? किनभने, परमेश्‍वरका वचनहरूमा, तिनीहरूलाई चाहिने कुराहरू, तिनीहरूले जान्न चाहेका कुराहरू, र तिनीहरूलाई आत्मिक संसारमा साथ दिने कुराहरू हुन्छन्। यी कुराहरू के-के हुन्? अवश्य नै, यी कुराहरू ख्रीष्टविरोधीहरूका सम्भावना र नियतिसँग नजिकबाट सम्बन्धित हुन्छन्। जब ख्रीष्टविरोधीहरूले परमेश्‍वरका वचनहरू अध्ययन गर्छन्, तब तिनीहरूले निरन्तर गन्तव्य, परिणाम, भविष्यमा मानिसहरू कहाँ पुग्‍नेछन्, आदि इत्यादिसँग सम्बन्धित वचनहरू खोजिरहेका हुन्छन्। त्यसकारण, ख्रीष्टविरोधीहरूको परमेश्‍वरका वचनहरू पढ्ने कार्यलाई “अध्ययन” भनिन्छ, र तिनीहरूले परमेश्‍वरका वचनहरू पढ्ने क्रममा तीबारे अनुसन्धान, विश्‍लेषण, र मूल्याङ्कन गरिरहेका हुन्छन्। तिनीहरूले पढ्ने क्रममा उहाँका वचनहरूबारे अनुसन्धान गर्छन्: “परमेश्‍वरको भाव हेर्दा त, उहाँले यस्ता मानिसहरूलाई मन पराउनुहुन्न जस्तो देखिन्छ। मलाई किन म तिनीहरूमध्ये एक हुँ जस्तो लाग्छ? मैले यी मानिसहरूलाई परमेश्‍वरले कुन गन्तव्य दिनुहुन्छ भनेर पत्ता लगाउनुपर्छ।” जब परमेश्‍वरले त्यस्ता मानिसहरूलाई अतल कुण्‍डमा फ्याँक्‍नेबारे बोल्नुभएको तिनीहरूले देख्छन्, तब मनमनै सोच्छन्, “यो राम्रो होइन। अतल कुण्‍डमा फ्याँकिनु त खतम हुनु हो, होइन र? यस्ता मानिसहरूको कुनै सम्भावना हुँदैन र तिनीहरूको गन्तव्य राम्रो हुँदैन, त्यसकारण मैले के गर्नुपर्छ?” तिनीहरूले हृदयमा खिन्‍न लाग्दो पीडा, अप्ठ्यारो, र असहजता अनुभव गर्छन्। “के परमेश्‍वरले साँच्‍चै यस्ता मानिसहरूलाई यसरी व्यवहार गर्नुहुन्छ? अहँ, मैले हरेस खानु हुँदैन।” यसपछि, तिनीहरूले परमेश्‍वरका वचनहरू खोजी गर्ने कार्यलाई जारी राख्छन्। जब तिनीहरूले “मेरा पुत्रहरू हो, म तिमीहरूका लागि यो र त्यो गर्नेछु, र तिमीहरूलाई यो र त्यो हुनेछ” भन्‍ने परमेश्‍वरका वचनहरू देख्छन्, तब तिनीहरूलाई नराम्रो लाग्‍न छोड्छ। “परमेश्‍वरका वचनहरूले मेरो हृदय न्यानो पार्छन्, र ती सुन्दर छन्। म परमेश्‍वरले भनेका ‘पुत्रहरू’ मध्ये एक हुँ।” त्यसपछि, तिनीहरूले परमेश्‍वरका वचनहरूमा “ज्येष्ठ पुत्रहरू” र “राजाहरूको रूपमा शासन गर्नु” भनेर उल्‍लेख गरिएको देख्दा यस्तो सोच्छन्, “एकदम राम्रो! परमेश्‍वरमा विश्‍वास गर्नुका फाइदाहरू र आशाजनक भविष्य छन्। मैले सही मार्ग रोजेको छु। मैले सही दाउ खेलेको छु। मैले आफ्नो विश्‍वासमा लगनसाथ परमेश्‍वरको वस्‍त्र पक्रिरहनुपर्छ। मैले अन्तिम क्षणमा पनि हरेस खानु हुँदैन!” तिनीहरूले पढ्ने क्रममा परमेश्‍वरका वचनहरूमा “अन्त्यसम्‍मै पछ्याउनेले अवश्य नै मुक्ति पाउनेछ” भनेर उल्‍लेख गरिएको देख्छन्। ख्रीष्टविरोधीहरूको लागि, यो कुरा पढ्नु भनेको जीवन डोरी समात्‍नुजस्तै हो। “म यी वचनहरू अनुसार अभ्यास गर्नेछु। जहिले र जहाँ भए नि, र जेसुकै भए नि, समुद्र सुके नि र चट्टानहरू धूलो बने नि, नीलो समुद्र हरियो भूमि बने नि, यी वचनहरू परिवर्तन हुनेछैनन्। स्वर्ग र पृथ्वी टलेर गए नि, यी वचनहरू मर्नेछैनन्। मैले यी वचनहरू पालन गरेँ भने, के मैले असल परिणाम, र असल गन्तव्य प्राप्त गर्नेछैनँ र? के मेरो सम्भावना र नियति निश्‍चित हुनेछैनन् र? एकदम राम्रो! म अन्त्यसम्‍मै पछ्याउने व्यक्ति बन्‍नुपर्छ!” बारम्बार खोजी गरेर, यसरी अनुसन्धान र यसरी विश्‍लेषण गरेर, तिनीहरूले अन्ततः परमेश्‍वरका वचनहरूमा जीवन डोरी भेट्टाउँछन् र सबैभन्दा ठूलो “रहस्य” पत्ता लगाउँछन्। तिनीहरू आनन्दले भरिन्छन्, “बल्‍ल, मैले हटाइनेबारे चिन्ता गर्नुनपर्ने भो, मैले आगो र गन्धकको कुण्ड जानेबारे चिन्ता गर्नु नपर्ने भो, र मैले नरक जानेबारेमा चिन्ता गर्नुनपर्ने भो। मैले बल्ल मेरो गन्तव्य भेट्टाएको छु, मैले बल्ल स्वर्ग जाने बाटो, मानवजातिको सुन्दर गन्तव्य भेट्टाएको छु—कस्तो गज्‍जब भो!” तर यो कुरा लामो समयसम्म रहँदैन, र जब तिनीहरूले परमेश्‍वरका वचनहरूको “गन्तव्यको सम्‍बन्धमा” भन्‍ने अध्याय पढ्छन्, तब तिनीहरूले सोच्छन्: “यी वचनहरूले गन्तव्यहरूबारे के भन्छन्? परमेश्‍वरले विभिन्‍न प्रकारका मानिसहरूको गन्तव्यबारे विशिष्टीकृत रूपमा बोल्‍नुभएको छैन रहेछ। परमेश्‍वरले वास्तवमा के भनिरहनुभएको छ? मैले के गर्ने? मैले चिन्ता गर्नु हुँदैन, पढिरहनुपर्छ।” त्यसपछि, जब तिनीहरूले परमेश्‍वरले “आफ्नो गन्तव्यको लागि पर्याप्त असल कार्यहरू तयार गर्” भनेर भन्‍नुभएको देख्छन्, तब तिनीहरूले यसबारे अझै बढी सोच्छन्। “यदि म राम्रो गन्तव्य प्राप्त गर्न चाहन्छु भने, मैले पर्याप्त मात्रामा असल कार्यहरू तयार गर्नुपर्छ। अहिले परमेश्‍वरले सर्तहरू तय गर्नुभएको छ, त्यसैले यसले सजिलो बनाउँछ। मैले व्यर्थका प्रयासहरूमा संलग्‍न भएर व्यर्थमा कडा परिश्रम गरिरहनुपर्दैन—अहिले मलाई आफ्नो प्रयास कहाँ लगाउने भन्‍ने थाहा भयो।” सङ्गतिमार्फत, ख्रीष्टविरोधीहरूले असल कार्यहरू के हुन् भनेर जान्दछन्, “मार्ग” भेट्टाउँछन्, र समाधान प्राप्त गर्छन्। “यो त अत्यन्तै सरल कुरा रहेछ। दान र भेटी दिनु नै असल कार्यहरू हुन्। सुसमाचार प्रचार गर्नु र अझै धेरै मानिसहरूलाई प्राप्त गर्नु नै असल कार्यहरू हुन्। विश्‍वासी दाजुभाइ-दिदीबहिनीहरूलाई सहयोग गर्नु एक असल कार्य हो। आफूले मूल्यवान् ठानेका कुराहरू अरूलाई दिनु एक असल कार्य हो। मेरो गन्तव्यको लागि, म सबै कुरा दाउमा लाउनेछु; म यी सब कुरा त्याग्‍नेछु!” तर त्यसपछि तिनीहरूले सोच्छन्, “अहँ। यदि मैले मेरो सबै पैसा र भौतिक सम्पत्तिहरू त्यागेँ भने, मैले भविष्यमा कसरी बाँच्‍ने? मैले सुरुमा परमेश्‍वरको काम कहिले समाप्त हुनेछ र कहिलेदेखि पृथ्वीमा मानिसहरूलाई आफ्नो जीवनमा यी कुराहरू आवश्यक हुनेछैन भनेर हेर्न परमेश्‍वरका वचनहरू पढ्नुपर्छ। मैले हतार गर्नु हुँदैन। तर यदि मैले यी कुराहरू प्रदान गरिनँ भने, मैले कसरी असल कार्यहरू तयार गर्न सक्छु त? केही दाजुभाइ-दिदीबहिनीहरूको अतिथिसत्कार गर्नु र अझै धेरै मानिसहरू प्राप्त गर्न सुसमाचार प्रचार गर्ने कार्य गर्नु सजिलो छ। म यी कुराहरू गर्न सक्छु।” असल कार्यहरू तयार गर्ने क्रममा, तिनीहरूले हृदयमा आफूले कति वटा असल कार्यहरू तयारी गरेका छन् र तिनीहरूको गन्तव्य कति राम्रो हुने सम्भावना छ भनेर निरन्तर हिसाबकिताब गरिरहेका हुन्छन्। “मैले धेरै असल कार्यहरू तयार गरेको छु, तर पनि परमेश्‍वरले मलाई किन निर्णयको घोषणा दिँदैनन्? परमेश्‍वरको काम अझै समाप्त भएको छैन, त्यसकारण मैले के गर्नुपर्छ? अहँ, मैले परमेश्‍वरका वचनहरूले सम्भावना र नियतिबारे अरू के भन्छन् र तिनमा अरू के-कस्ता विशिष्ट व्याख्याहरू समावेश छन् भनेर हेर्नुपर्छ।” तिनीहरूले परमेश्‍वरका वचनहरूमा बारम्बार खोजी गरिरहन्छन्। यदि तिनीहरूले आफ्नो सम्भावना र नियतिमा फाइदा पुर्‍याउने कुरा भेट्टाए भने, तिनीहरू खुशी हुन्छन्; यदि तिनीहरूले आफ्नो सम्भावना र नियतिसँग बाझिने कुरा भेट्टाए भने, तिनीहरूलाई पीडा हुन्छ। यसरी, तिनीहरूले परमेश्‍वरका वचनहरू पढ्दाका वर्षहरूमा, परमेश्‍वरका वचनहरूकै कारण तिनीहरूलाई बारम्बार नकारात्मक र कमजोर महसुस हुन्छ, र उहाँका वचनहरूकै कारण तिनीहरूलाई बारम्बार सकारात्मक, खुशी, र आनन्द अनुभव हुन्छ। तर तिनीहरूमा जुनसुकै स्थिति वा भावनाहरू पैदा भए पनि, तिनीहरू आफ्नो गन्तव्य, सम्भावना, र नियतिप्रति उत्कट चाहनाबाट उम्‍कन सक्दैनन्, र तिनीहरूले परमेश्‍वरका वचनहरूमा विभिन्‍न प्रकारका मानिसहरूको परिणामसम्बन्धी निर्धारण र अभिव्यक्तिहरूबारे खोजी गरिरहन्छन्। छोटकरीमा भन्दा, तिनीहरूले परमेश्‍वरका वचनहरूमा आफूले सकेजति सारा प्रयास लगाउँछन्। तिनीहरूले परमेश्‍वरका वचनहरू जसरी पढे पनि, तिनीहरूलाई परमेश्‍वरका वचनहरूमा सत्यता, बाटो, र जीवन छ भन्‍ने कुरा थाहा हुँदैन। तिनीहरूलाई के मात्र थाहा हुन्छ भने, परमेश्‍वरका वचनहरूमा तिनीहरूले आफ्नो गन्तव्य, मानवजातिको गन्तव्य, र नरक जान तथा गन्तव्य गुमाउनबाट जोगिने उपाय भेट्टाउन सक्छन्। त्यसकारण, धेरै वर्षसम्‍म यसरी परमेश्‍वरका वचनहरू पढेपछि, तिनीहरूले के प्राप्त गरेका हुन्छन्? तिनीहरूले कैयौँ सही धर्मसिद्धान्त र आत्मिक सिद्धान्तहरूबारे कुरा गर्न सक्छन्, तर तिनीहरूले परमेश्‍वरका वचनहरूलाई परमेश्‍वरको विरोध गर्ने, परमेश्‍वरको विरुद्ध विद्रोह गर्ने, सत्यता अभ्यास नगर्ने, र सत्यतालाई पटक्‍कै प्रेम नगर्ने तिनीहरूको सारसँग कहीँकतै जोड्न सक्दैनन्।

ख्रीष्टविरोधीहरूले प्रायजसो परमेश्‍वरका वचनहरूमा रहस्यहरू सम्बन्धमा उहाँले गर्नुभएका खुलासाहरूबारे अनुसन्धान र खोजी गर्छन्। तिनीहरूले नयाँ शब्दहरू, नयाँ कुराहरू, र नयाँ अभिव्यक्तिहरूको लागि पनि उहाँका वचनहरूमा खोजी गर्छन्, यहाँसम्‍म कि हरेक व्यक्तिको लागि अज्ञात रहेका केही आत्मिक वा अन्य रहस्यहरू, जस्तै अन्जीर भनेको के हो, १,४४,००० पुरुष बालकहरूको अर्थ के हो, र विजेता भनेको के हो, साथै मानिसहरूले धेरै वर्षदेखि अनुसन्धान गरेर पनि नबुझेका प्रकाशको पुस्तकका केही अभिव्यक्ति र शब्दहरूबारे समेत खोजी गर्छन्। तिनीहरूले यी कुराहरूमा विशेष मेहनत गर्छन् र यी वचनहरूमा मानिसहरूको गन्तव्यबारे कुनै अभिव्यक्तिहरू छन् कि छैनन्, र मानिसहरूको गन्तव्यबारे कुनै स्पष्ट व्याख्याहरू छन् कि छैनन् भनेर निरन्तर खोजी र अनुसन्धान गरिरहेका हुन्छन्। तर तिनीहरूले जति नै धेरै खोजी गरे पनि, तिनीहरूको प्रयास सधैँ व्यर्थ हुन्छ। त्यसकारण, जब ख्रीष्टविरोधीहरूले परमेश्‍वरका वचनहरू पढिरहेका हुन्छन्, जब परमेश्‍वरलाई पछ्याइरहेका हुन्छन्, र जब मण्डलीको बहाव अनुसार अघि बढिरहेका हुन्छन्, तब तिनीहरूले सधैँ हृदयको गहिराइमा असहज महसुस गर्छन्। तिनीहरू प्रायजसो आफैलाई सोधिरहन्छन्: “के मैले आशिष्‌हरू प्राप्त गर्न सक्छु? मेरो सम्भावना र नियति के-के हुन्? के परमेश्‍वरको राज्यमा मेरो लागि ठाउँ हुनेछ? मेरो गन्तव्य आइपुग्दा, मैले नीलो आकाशतिर नियालिरहेको हुनेछु कि म आफ्‍नै हात देख्‍न नसक्‍ने अँध्यारो संसारमा हुनेछु? मेरो गन्तव्य आखिर के हो त?” तिनीहरूले आफ्नो हृदयमा यसरी आफैलाई प्रश्‍न गरिरहँदा, तिनीहरूले चुपचाप आफ्नो हृदयको गहिराइमा परमेश्‍वरलाई पनि प्रश्‍न गरिरहेका हुन्छन्: “के म स्वर्गको राज्य प्रवेश गर्न योग्य छु? के म नरक जानबाट जोगिन सक्छु? के म यसरी पछ्याएर स्वर्गको राज्य प्रवेश गर्न सक्छु? के मैले भविष्यका आशिष्‌हरू प्राप्त गर्न सक्छु? के म आउँदो संसार प्रवेश गर्नेछु? परमेश्‍वरको मनोवृत्ति के हो? मैले मनको शान्ति पाउन सकूँ भनेर परमेश्‍वरले मलाई किन यस विषयमा सटीक र निश्‍चित अभिव्यक्ति दिँदैनन्? मेरो परिणाम आखिर के हो?” के ख्रीष्टविरोधीहरूले परमेश्‍वरका वचनहरू अध्ययन गर्दा, र तिनीहरू बहाव अनुसार अघि बढ्दा र तिनीहरूसँग अघि बढ्ने बाहेक अरू कुनै विकल्‍प नहुँदा, हृदयभित्र यही कुरा सोच्दैनन् र? तिनीहरूले आफ्नो हृदयभित्र आफ्ना सम्भावना र नियतिहरूप्रति राख्‍ने मनोवृत्ति यही हो: तिनीहरूको मस्तिष्क निरन्तर यी कुराहरूले भरिएको हुन्छ, तिनीहरूले यी कुराहरूलाई मरिहत्ते गरेर पक्रिरहन्छन् र छोड्न मान्दैनन्।

जब ख्रीष्टविरोधीहरूले परमेश्‍वरको वचन अध्ययन गर्छन्, तब तिनीहरूलाई आफ्नो गन्तव्य खोज्ने र रहस्यहरू अनुसन्धान गर्ने कार्यभन्दा पनि बढी रुचि लाग्‍ने अर्को कुरा पनि छ; त्यो हो, कहिले देहधारी परमेश्‍वर पृथ्वी छोडेर जानुहुन्छ, कहिले उहाँले आफ्नो सेवकाइ समाप्त गर्नुहुन्छ, कहिले उहाँको महान्‌ अभियान पूरा हुन्छ, कहिले उहाँको काम समाप्त हुन्छ, कहिले उहाँलाई पछ्याउनेहरूले ठूलो आशिष् पाउनेछन्, र उहाँको वास्तविक व्यक्तित्व देख्‍नेछन्। तिनीहरूले परमेश्‍वरलाई पृथ्वीबाट जानुभएको देख्‍न पाउँछन् कि पाउँदैनन् भन्‍ने कुरा पनि तिनीहरूको सबैभन्दा ठूलो चिन्ताको विषय हो। परमेश्‍वरको व्यवस्थापन योजना सफलतापूर्वक पूरा हुने दिन बाहेक, तिनीहरूलाई ख्रीष्ट पृथ्वीबाट कहिले जानुहुन्छ, ख्रीष्ट पृथ्वीबाट जानुहुँदा अवस्था कस्तो हुनेछ, तिनीहरू अहिले कति वर्षका हुन्छन्, १०-२० वर्षमा ख्रीष्ट पृथ्वीबाट जानुहुँदा उहाँलाई देख्‍न तिनीहरू अझै जीवित हुन्छन् कि हुँदैनन्, तिनीहरूले यो घटना देखे भने के हुनेछ, र तिनीहरूले देख्‍न पाएनन् भने के हुनेछ भन्‍नेबारे अझै बढी चिन्ता लाग्छ; तिनीहरूको मनमा यस्ता हिसाबकिताबहरू हुन्छन्। कतिले त मनमनै सोच्छन्, “म ६० वर्षको भइसकेँ। यदि म अझै १० वर्षसम्‍म बाँचेँ भने, मैले ख्रीष्ट पृथ्वीबाट गएको देख्‍न पाउँछु, तर यदि १० वर्षभित्र परमेश्‍वरको काम समाप्त हुँदा म मरिसकेको हुन्छु भने, परमेश्‍वरमाथिको मेरो विश्‍वासको के अर्थ हुन्छ? परमेश्‍वरले मलाई यो युगमा जन्‍मिन पूर्वनिर्धारित गरेको भए पनि, यदि परमेश्‍वरको अनुयायी भएर मैले त्यस्तो महान् र ठूलो घटना देख्‍ने मौका गुमाएँ भने, मलाई आशिषित व्यक्ति मान्‍न सकिँदैन, र मैले कुनै पनि महान् आशिष्‌हरू प्राप्त गरेको हुनेछैनँ!” त्यस्ता विचारहरूले तिनीहरूमा दुःख र असन्तुष्टि पैदा गर्छन्। तिनीहरू कति हदसम्म असन्तुष्ट हुन्छन्? “म पहिले नै यति बूढो भइसकेँ; परमेश्‍वर किन अझै पृथ्वी छोडेर गएका छैनन्? परमेश्‍वरको काम किन अझै समाप्त भएको छैन? हामीले कहिले सुसमाचार प्रचार गरिसक्‍नेछौँ? परमेश्‍वरको काम तुरुन्तै समाप्त होस्, परमेश्‍वरले तुरुन्तै आफ्नो महान् अभियान पूरा गरून्, विपत्तिहरू तुरुन्तै आऊन्, परमेश्‍वरले शैतानलाई छिटो नष्ट गरून् र दुष्ट मानिसहरूलाई दण्ड दिऊन्!” तिनीहरूले के गरिरहेका छन्? के तिनीहरूले परमेश्‍वरलाई आफ्‍नो व्यक्तिगत इच्छाअनुसार काम गराउने आशा गर्दै उहाँसँग आफ्नै इच्छाको आधारमा मागहरू गरिरहेका छैनन् र? के तिनीहरूको यो इच्छाभित्र तिनीहरूका व्यक्तिगत हितहरू समावेश छैनन् र? आफ्नै हितहरूको कारण, तिनीहरू परमेश्‍वरले आफ्नो महान् काम पूरा गर्नुहोओस्, विपत्तिहरू चाँडै आऊन्, परमेश्‍वरले तुरुन्तै दुष्टलाई दण्ड र असललाई इनाम दिनुहोओस्, र परमेश्‍वरले आफ्नो महिमा प्राप्त गर्नुहोओस् भन्ने उत्कट आशा गर्छन्। तिनीहरूले आफ्नो हृदयमा के-कस्ता मनसायहरू बोकेका हुन्छन्? के तिनीहरूले परमेश्‍वरका अभिप्रायहरू विचार गरिरहेका हुन्छन्? (हुँदैनन्।) तिनीहरूले के गरिरहेका हुन्छन्? (तिनीहरूले आशिष्‌हरू प्राप्त गर्ने आशा गरिरहेका हुन्छन्।) तिनीहरूले परमेश्‍वरको व्यवस्थापन योजनाको काम तिनीहरूका आफ्‍नै हित र गन्तव्यहरूको खातिर तिनीहरूको गन्तव्यमै केन्द्रित होस् भन्‍ने चाहन्छन्। के यो घृणित र लाजमर्दो कुरा होइन र? सबै मामलाहरूमा, ख्रीष्टविरोधीहरूले देखाउने सार के हो? अरू सबै कुराभन्दा माथि आफ्ना हितहरूलाई राख्‍नु, र आफ्ना हितहरूलाई सर्वोच्च पार्नु। अर्थात्, तिनीहरूले आफ्‍ना हितहरूसँग कुनै पनि कुरालाई बाझिन दिँदैनन्, चाहे त्यो परमेश्‍वरको व्यवस्थापन योजना नै किन नहोस्। जब परमेश्‍वरको काम समाप्त हुनेछ, जब उहाँको महान् अभियान पूरा हुनेछ, जब उहाँले महिमा प्राप्त गर्नुहुनेछ, र जब उहाँले मानवजातिलाई नष्ट गर्नुहुनेछ, तब यी सबै कुराहरू तिनीहरूको हित र गन्तव्यहरूमै केन्द्रित हुनुपर्छ, यी सबै कुराहरू तिनीहरूको गन्तव्यसँगै जोडिनुपर्छ। नत्रभने, तिनीहरूले परमेश्‍वरलाई इन्कार गर्नेछन्, उहाँमाथिको विश्‍वास त्याग्‍नेछन्, र उहाँलाई धिक्‍कार्ने कामसमेत गर्नेछन्।

ख्रीष्टविरोधीहरूले परमेश्‍वरको वचनलाई कसरी लिन्छन् भन्‍ने कुराको एउटा मुख्य प्रकटीकरण यसलाई अध्ययन गर्नु हो। खाट्टी अविश्‍वासीले परमेश्‍वरको वचनलाई लिने मनोवृत्ति यही हो। तिनीहरूले के अध्ययन गर्छन्? तिनीहरूले सत्यता, वा परमेश्‍वरले मानवजातिबाट के अपेक्षा गर्नुहुन्छ, वा मानवजातिलाई खुलासा गर्ने उहाँका वचनहरू, वा मानवजातिको न्याय गर्ने उहाँका वचनहरू अध्ययन गर्दैनन्, र तिनीहरूले अवश्य नै उहाँका अभिप्रायहरू पनि अध्ययन गर्दैनन्, बरु आफ्नै सम्भावना र नियति अध्ययन गर्छन्। तिनीहरूले परमेश्‍वरको वचनको जुनसुकै भाग पढे पनि, यदि यसमा तिनीहरूको सम्भावना र नियतिसँग सम्बन्धित वचनहरू छन् भने—जुन तिनीहरूलाई सबैभन्दा बढी चासो लाग्‍ने कुरा हो—तिनीहरूले त्यस्ता भागहरूलाई ध्यान दिएर अध्ययन गर्नेछन् र तिनलाई महत्त्वपूर्ण भनेर चिन्‍ह लगाउनेछन्। उदाहरणको लागि, जब तिनीहरूले तिनीहरूजस्ता मानिसहरूलाई खुलासा र चिरफार गर्ने परमेश्‍वरका वचनहरू, वा तिनीहरूजस्ता मानिसहरूको चरित्रचित्रण वा अभिव्यक्तिहरू देख्छन्, तब तिनीहरूले त्यस्ता वचनहरूलाई ध्यान दिएर अध्ययन गर्छन् र बारम्बार पढ्छन्। तिनीहरूले के खोजिरहेका हुन्छन्? के तिनीहरूले कसरी परमेश्‍वरका अभिप्रायहरू बुझ्न र अभ्यासका सिद्धान्तहरू पत्ता लगाउन सकिएला भनेर हेर्न खोजिरहेका हुन्छन्? के तिनीहरूले परमेश्‍वरको वचनद्वारा आफूलाई कसरी बुझ्न सकिन्छ भनेर हेर्न खोजिरहेका हुन्छन्? अहँ। तिनीहरूले त ती वचनहरूको भित्री कुरा पत्ता लगाउने प्रयास गरिरहेका हुन्छन्, ताकि परमेश्‍वरले तिनीहरूजस्ता मानिसहरूप्रति राख्‍नुहुने मनोवृत्ति, र परमेश्‍वरले तिनीहरूलाई घृणा र तिरस्कार गर्नुहुन्छ कि हुन्‍न, वा उहाँले तिनीहरूलाई मुक्ति दिनुहुन्छ कि हुन्न भन्‍ने कुरा स्पष्ट देख्‍न सकून्। तिनीहरूले परमेश्‍वरका ती वचनहरूको विषयवस्तु मात्र होइन, उहाँका वचनहरूको भाव र मनोवृत्ति र सोपछाडि रहेका सोचहरूबारे पनि सूक्ष्मजाँच गर्छन्। तिनीहरूले तिनीहरूजस्ता मानिसहरूको गन्तव्यसँग सम्बन्धित परमेश्‍वरको वचनका सबै भागहरू भेला गरेपछि, र तिनीहरूप्रतिको उहाँको मनोवृत्ति तिरस्कार हो, मुक्ति होइन भन्‍ने पत्ता लगाएपछि, उहाँप्रतिको तिनीहरूको विश्‍वासको मनोवृत्ति तुरुन्तै ८०-९० प्रतिशतले सेलाउँछ। तिनीहरूको हृदयमा तुरुन्तै अविश्‍वास बढ्नेछ, र तिनीहरूको मनोवृत्ति १८० डिग्री परिवर्तन हुनेछ। यो परिवर्तनको हद कति हुन्छ? तिनीहरूले आफूले गर्ने योजना बनाएका कर्तव्यहरू निर्वाह गर्न, वा आफूले त्याग्‍ने योजना बनाएका कुराहरू त्याग्‍न चाहँदैनन्। तिनीहरूले सुरुमा आफ्नो परिवारलाई सुसमाचार प्रचार गर्न चाहेका भए पनि, तिनीहरूले अब त्यसो गर्दैनन्—किनभने तिनीहरूले अब विश्‍वास गर्न छोडेका हुन्छन्, र तिनीहरूको परिवारका मानिसहरूले त झन् विश्‍वास गर्ने कुनै कुरै हुँदैन। समग्रमा भन्‍नुपर्दा, तिनीहरूले आफ्नो सबै मूल योजनाहरू नष्ट गर्नेछन् र त्याग्‍नेछन्। के परमेश्‍वरको वचनप्रति ख्रीष्टविरोधीहरूले राख्‍ने आधारभूत मनोवृत्ति यही होइन र? परमेश्‍वरको वचन अध्ययन गर्नुको तिनीहरूको उद्देश्य उहाँका अभिप्रायहरू बुझेर तिनीहरू उहाँप्रति बफादार हुन सकून् भनी सत्यता पछ्याउनु र सत्यता अभ्यास गर्ने सिद्धान्तहरू खोज्नु होइन; तिनीहरूको उद्देश्य त परमेश्‍वरले तिनीहरूजस्ता मानिसहरूका परिणाम र गन्तव्यहरू कसरी निर्धारित गर्नुहुन्छ भन्‍ने बारेमा सटीक अभिव्यक्ति खोज्नु हो। जब तिनीहरूले आशाको सानो किरण भेट्छन्, तब तिनीहरूले त्यसलाई ज्यान जाला छोड्दैनन्; त्यो आशाको सानो किरणको लागि, तिनीहरूले सबै कुरा त्याग्‍न सक्छन्, र तिनीहरूको मनोवृत्ति नाटकीय रूपमा परिवर्तन हुन्छ। तर जब आशिष्‌हरू प्राप्त गर्ने तिनीहरूको सबै आशा तोडिएको हुन्छ, तब तिनीहरूको मनोवृत्ति फेरि पनि नाटकीय रूपमा परिवर्तन हुन्छ, यहाँसम्म कि तिनीहरूले आफ्नो विश्‍वास नै गुमाउँछन् र धोकाको सहारा लिन्छन्, र आफ्नो हृदयमा परमेश्‍वरलाई श्रापसमेत दिन्छन्। ख्रीष्टविरोधीहरूका प्रकटीकरणहरू यिनै हुन्।

परमेश्‍वरका वचनहरू अध्ययन गर्ने क्रममा, ख्रीष्टविरोधीहरूले अवश्य नै व्यक्तिगत फाइदा खोजी गर्न पनि ती वचनहरू प्रयोग गर्नेछन्। कस्तो खाले फाइदा? परमेश्‍वरका वचनहरू अध्ययन गर्ने क्रममा, तिनीहरूले परमेश्‍वरको वाणीका नियमहरू के-के हुन्, उहाँले मानिसहरूलाई काटछाँट गर्नुहुँदा उहाँको बोलीको भाव कस्तो हुन्छ, उहाँले मानवजातिलाई खुलासा गर्नुहुँदा उहाँको बोल्ने तरिका कस्तो हुन्छ, उहाँले मानिसहरूलाई कसरी सान्त्वना र अर्ती दिनुहुन्छ, उहाँले के-कस्ता विधिहरू प्रयोग गर्नुहुन्छ, र उहाँमा कस्तो बुद्धि छ भन्‍ने कुराहरू सारांशित गर्छन्। ख्रीष्टविरोधीहरू परमेश्‍वरले कसरी बोल्नुहुन्छ र काम गर्नुहुन्छ भनेर सिक्‍न र अनुकरण गर्नमा विशेषज्ञ हुन्छन्; साथसाथै, तिनीहरूले अरूसँग बोल्न र सङ्गति गर्नको लागि परमेश्‍वरले आम रूपमा बोल्नुहुने शब्दहरू पनि प्रयोग गर्छन्। तिनीहरूले परमेश्‍वरका वचनहरू अध्ययन गर्ने क्रममा, निरन्तर आफूलाई तीभित्र रहेका विभिन्‍न सत्यताका वचनहरूले सुसज्जित गरिरहेका हुन्छन्, र तिनलाई आफ्नै कुराहरूमा परिणत गरिरहेका हुन्छन्, र यसरी तिनीहरूले काम गर्न र पूँजी बटुल्‍न परमेश्‍वरका ती वचनहरू प्रयोग गरिरहेका हुन्छन्। यो पूँजीले केलाई जनाउँछ? उदाहरणको लागि, तिनीहरूले के विश्‍वास गर्छन् भने[क], भेलामा जो सही शब्‍द र धर्मसिद्धान्तहरू बोल्न बढी सक्षम छ, जसलाई परमेश्‍वरका धेरै वचनहरू याद छ, जसले परमेश्‍वरका धेरै वचनहरू उद्धृत गर्छ, र जसले परमेश्‍वरका धेरै वचनहरू व्याख्या गर्छ, ऊ मण्डलीमा सबैभन्दा बढी मुक्ति पाउन सक्‍ने व्यक्ति हुन सक्छ। ख्रीष्टविरोधीहरूले जे गरे पनि, यो तिनीहरूको सम्भावना र नियतिसँग सम्बन्धित हुन्छ। तिनीहरूले कहिल्यै पनि परमेश्‍वरका वचनहरूलाई सत्यताको रूपमा अभ्यास गर्नेछैनन्, न त तिनीहरूले परमेश्‍वरका वचनहरू अभ्यास गर्न कष्ट भोग्‍नेछन् न त मूल्य नै चुकाउनेछन्। बरु, तिनीहरूले मानिसहरूलाई बहकाउन, आफ्नो प्रतिष्ठा उचाल्न, र आफ्नो मुक्तिको लागि पर्याप्त अवस्थाहरू तयार पार्न परमेश्‍वरका वचनहरू प्रयोग गर्नेछन्। त्यसकारण, ख्रीष्टविरोधीहरूले परमेश्‍वरको वचनलाई कसरी लिन्छन् भन्‍ने कुराको सार के हो भने, तिनीहरूले चाहे जहिलेसुकै होस् परमेश्‍वरको वचनलाई कहिल्यै पनि सत्यता वा मानिसहरूले पछ्याउनुपर्ने मार्गको रूपमा लिँदैनन्। ख्रीष्टविरोधीहरूले हरेक दिन परमेश्‍वरका वचनहरू माथि उठाएर पढे पनि, र उहाँका वचनहरूको वाचन सुने पनि, एउटा कुरा निश्‍चित छ: तिनीहरूले परमेश्‍वरका वचनहरू अभ्यास गर्दैनन्। जब उहाँका वचनहरू अभ्यास गर्ने समय आउँछ, तब तिनीहरूको इमानदारिता हराउँछ—तिनीहरूले आफ्नै सम्भावना र नियतिको लागि मात्रै षड्यन्त्र गर्छन्। बाहिरी रूपमा, तिनीहरूले आफूलाई परमेश्‍वरका वचनहरूलाई प्रेम गर्ने र तिनको तृष्णा गर्ने व्यक्तिको रूपमा प्रस्तुत गर्छन्। तर वास्तवमा, हरेक दिन परमेश्‍वरका वचनहरू पढ्ने र सङ्कलन गर्ने क्रममा, तिनीहरूको उद्देश्य भनेको आफ्नो मुक्तिका सर्तहरू हासिल गर्नु भन्‍ने हुन्छ; र यसको सट्टामा तिनीहरूले परमेश्‍वरप्रति आफ्‍नो राम्रो छाप परोस् भन्‍ने आशा लिएका हुन्छन्। तिनीहरू परमेश्‍वरले मानिसहरूको हृदय छानबीन गर्नुहुन्छ भनेर विश्‍वास गर्दैनन्—तिनीहरूलाई मानिसहरूले बाहिरी रूप मात्रै हेर्छन्, त्यसकारण परमेश्‍वरले पनि बाहिरी रूप मात्रै हेर्नुपर्छ भन्‍ने थाहा हुन्छ, त्यसकारण यी मामलाहरूमा तिनीहरूले ढाकछोप र छलछाम गर्छन्, र चलाकीको सहारा लिन्छन्। तिनीहरूले सोच्छन्, “मैले बाहिरी रूपमा मात्रै यो काम गर्नुपर्छ। मैले हृदयमा जे सोचे पनि त्यसले फरक पर्दैन—मानिसहरूले यो कुरा देख्‍न सक्दैनन्, न त परमेश्‍वरले नै देख्‍न सक्छन्। वास्तवमा, मैले परमेश्‍वरका वचनहरू जसरी पढे नि, मैले साँचो सृजित प्राणी बन्‍नलाई यसो गरिरहेको छैनँ। यदि मेरा सम्भावना र नियतिहरू संलग्‍न नभएका भए, मैले यो कठिनाइ भोग्‍नेथिइनँ, न त मैले यो पिरमर्का नै सहनेथिएँ!” तिनीहरूको मनमा परमेश्‍वरका वचनहरू जति नै राम्रा सुनिए पनि, ती पूरा हुन सक्दैनन्, र मानिसहरू तिनमा जिउन सक्दैनन्। केही मानिसहरू थोरै मात्रामा परमेश्‍वरका वचनहरू अनुसार जिए पनि, तिनीहरूले अवश्य नै आफ्नो उद्देश्यको लागि पनि त्यसो गरिरहेका हुन्छन्। गैरविश्‍वासीहरूले भन्छन्, “सित्तैमा केही पनि पाइँदैन।” तिनीहरूले मनमनै सोच्छन्, “हामीले परमेश्‍वरमाथिको हाम्रो विश्‍वासको लागि, हरदिन उहाँका वचनहरू पढ्दै र सुन्दै, र उहाँका वचनहरू अनुसार जिउँदै, यस्ता कठिनाइहरू भोग्छौँ—यो सब केको लागि हो? के यो एउटै उद्देश्यको लागि मात्रै होइन र? यो सब आफ्‍ना सम्भावना र नियतिको लागि हो भन्‍ने कुरा सबैलाई हृदयमा राम्ररी थाहा हुन्छ; नत्र, हामी किन यहाँ कष्ट भोग्‍न सांसारिक दुनियाँ पछ्याउने सुन्दर समय त्याग्थ्यौँ र?” यो मामलामा, तिनीहरूले कुन तथ्य इन्कार गरेका छन्? परमेश्‍वरको वचन सत्यता हो, र सत्यताले मानिसहरूलाई मुक्ति दिन, परिवर्तन गर्न, र भ्रष्ट स्वभाव त्याग्‍न सहयोग गर्न सक्छ। के परमेश्‍वरको वचनले ल्याउन सक्‍ने परिणाम यही होइन र? (हो।) के ख्रीष्टविरोधीहरूले यो तथ्य स्वीकार गर्छन्? तिनीहरूले यसो भन्दै यो तथ्य इन्कार गर्छन्: “सबैले परमेश्‍वरको वचनले मानिसहरूलाई मुक्ति दिन सक्छ भनेर दाबी गर्छन्, तर यसले कसलाई मुक्ति दिएको छ? कसले यस्तो भएको देखेको छ? म किन यसमा विश्‍वास गर्दिनँ?” परमेश्‍वरको वचनले मानिसहरूलाई मुक्ति दिन, मानिसहरूलाई परिवर्तन गर्न, र शैतानको भ्रष्ट स्वभावबाट मुक्त हुन सहयोग गर्न सक्छ भनेर किन भनिन्छ? किनभने परमेश्‍वरको वचन सत्यता हो, र यो मानिसहरूको जीवन बन्‍न सक्छ। जब मानिसहरूसित आफ्नो जीवनको रूपमा परमेश्‍वरको वचन हुन्छ, तब तिनीहरूले मुक्ति पाउन सक्छन्; तिनीहरू मुक्ति पाउनेहरू बन्छन्। ख्रीष्टविरोधीहरूले यो तथ्य स्वीकार गर्दैनन्। तिनीहरू के विश्‍वास गर्छन् भने, आशिष्‌हरू प्राप्त गर्न र राम्रो गन्तव्य प्राप्त गर्नलाई मात्र मानिसहरू अहिले जहाँ छन् त्यहाँ पुगेका हुन्, र मानिसहरूले परमेश्‍वरको घरमा आफ्नो कर्तव्य निर्वाह गर्नुको एउटै मात्र कारण यही हो। तिनीहरूले परमेश्‍वरको वचनका प्रतिफलहरू इन्कार गर्छन्, सत्यताले मानिसहरूमा हासिल गर्ने परिणामहरू इन्कार गर्छन्, र सत्यताले मानिसहरूलाई विजय गर्न, परिवर्तन गर्न, र मुक्ति दिन सक्छ भन्‍ने कुरा इन्कार गर्छन्। तिनीहरूले के विश्‍वास गर्छन् भने, मानिसहरूले आफ्ना सम्भावना र नियतिबारे चिन्ता गरेर अनि तिनलाई पछ्याउनको लागि मात्रै परमेश्‍वरलाई पछ्याउँछन्। तिनीहरूले परमेश्‍वरको वचनले मानिसहरूलाई परिवर्तन गर्न सक्छ, परमेश्‍वरप्रति बफादार बनाउन सक्छ, परमेश्‍वरमा निःसर्त समर्पित हुने तुल्याउन सक्छ, वा परमेश्‍वरको घरमा सृजित प्राणीहरूको रूपमा कर्तव्य निर्वाह गर्ने तुल्याउन सक्छ भन्‍ने कुरामा विश्‍वास गर्दैनन्—तिनीहरूले यीमध्ये कुनै कुरामा पनि विश्‍वास गर्दैनन्। त्यसकारण, आफ्ना हितहरूलाई पहिलो प्राथमिकता दिने ख्रीष्टविरोधीहरू आफैले सत्यता खोजी गर्दैनन्; परमेश्‍वरका वचनहरूलाई एक प्रकारको अलङ्कार, एक प्रकारको अभिव्यक्तिको रूपमा लिन्छन्, र परमेश्‍वरका यी वचनहरूले मानिसहरूलाई मुक्ति दिन सक्छन् भन्‍ने कुरामा विश्‍वास गर्दैनन्। तिनीहरूले के विश्‍वास गर्छन् भने, परमेश्‍वरप्रति इमानदार र बफादार रहेका सबै मानिसहरू नक्कली हुन् र तिनीहरूका आफ्नै हितहरू संलग्‍न भइरहेका हुन्छन्। तिनीहरूले जति धेरै परमेश्‍वरका वचनहरू सुने पनि, तिनीहरूले जति धेरै परमेश्‍वरका प्रवचनहरू सुने पनि, अन्त्यमा तिनीहरूको हृदयमा रहने भनेका ती दुई शब्‍द मात्रै हुन्—सम्भावना र नियति। अर्थात्, परमेश्‍वरका वचनहरू, परमेश्‍वरको काम, र परमेश्‍वरको व्यवस्थापन योजनाले मानिसहरूका लागि असल सम्भावना र नियति ल्याउन सक्छन्, तिनीहरूका लागि राम्रो गन्तव्य ल्याउन सक्छन्। ख्रीष्टविरोधीहरूको लागि, यो नै सबैभन्दा साँचो कुरा हो, यो नै सबैभन्दा सर्वोच्च सत्यता हो। यदि यस्तो नहुँदो हो त, पहिलो कुरा त तिनीहरूले परमेश्‍वरमा विश्‍वास नै गर्नेथिएनन्। दोस्रो कुरा, तिनीहरूले परमेश्‍वरको घरमा रहन यस्ता पिरमर्काहरू सहनेथिएनन्। तेस्रो कुरा, तिनीहरूले परमेश्‍वरको घरमा कुनै कर्तव्य निर्वाह गर्नेथिएनन्। चौथो कुरा, तिनीहरूले परमेश्‍वरको घरमा कुनै कठिनाइ भोग्‍नेथिएनन्। अनि पाँचौँ कुरा, तिनीहरू धन र वैभवमा रमाउन, संसारको पछि लाग्‍न, ख्याति र प्राप्तिको पछि लाग्‍न, पैसाको पछि लाग्‍न, र दुष्ट प्रचलनहरूका पछि लाग्‍न धेरै पहिले नै सांसारिक जीवनमा फर्केर जानेथिए। तिनीहरूको सम्भावना र नियति संलग्‍न भएकोले मात्रै अहिले तिनीहरू अस्थायी रूपमा परमेश्‍वरको घरमा बसेका हुन्छन्। तिनीहरूसँग आफ्नो सम्भावना र नियति सुरक्षित गर्नेबारे दृढ मनोवृत्ति हुन्छ, र सँगसँगै परमेश्‍वरको काम समाप्त भएपछि, स्वर्गको राज्य प्रवेश गर्ने र महान् आशिष्‌हरू प्राप्त गर्नेहरूमध्ये एक हुने आशा गर्दै जोखिम लिने मानसिकता पनि हुन्छ। यो कस्तो मानसिकता हो? तिनीहरू आफ्नो उद्देश्य हासिल गर्न परमेश्‍वरबाट नाफा खोज्न चाहन्छन्, तैपनि उहाँमा समर्पित हुन चाहँदैनन्; यसको साथै, तिनीहरू परमेश्‍वरले बोल्‍नुभएका सबै वचनहरूमा विश्‍वास पनि गर्दैनन्, न त तिनीहरू परमेश्‍वर सबै थोकमाथि सार्वभौम हुनुहुन्छ भन्‍ने कुरामै विश्‍वास गर्छन्। के यो अलिक दुष्टता होइन र? परमेश्‍वरको वचन अध्ययन गर्ने तिनीहरूको मनोवृत्तिको हकमा, तिनीहरू अविश्‍वासीहरू हुन्। ख्रीष्टविरोधीहरूले परमेश्‍वरका वचनहरू अनुसन्धान गर्न, पढ्न, र तीप्रति व्यवहार गर्न यस्तो मनोवृत्ति प्रयोग गर्न सक्छन् भन्‍ने कुराले तिनीहरू पक्का अविश्‍वासीहरू, शिरदेखि पाउसम्‍मै पूरै अविश्‍वासीहरू हुन् भन्‍ने देखाउँछ। त्यसोभए तिनीहरू किन अझै पनि परमेश्‍वरको घरमा केही सतही काम गर्न र पछि नहटी पछ्याइ जारी राख्‍न सक्छन्? तिनीहरूलाई जेजसरी काटछाँट गरिए पनि, तिनीहरू किन मण्डली जीवनमा रहन र सहभागी हुन सक्छन्, र परमेश्‍वरका वचनहरू सुन्ने र पढ्ने कार्य जारी राख्‍न सक्छन्? किन यस्तो हुन्छ? (तिनीहरूले आशिष् प्राप्त गर्न चाहन्छन्।) किनभने तिनीहरूले आशिष्‌हरू प्राप्त गर्न चाहन्छन्। गैरविश्‍वासीहरूको भनाइ नै छ, “जसले मलाई खुवाउँछ ऊ मेरी आमा हो; जसले मलाई पैसा दिन्छ ऊ मेरो बुबा हो।” यो कस्तो तर्क हो? के यो तर्क संसारसँग व्यवहार गर्ने शैतानको दर्शनले भरिएको छैन र? यो शैतानी दर्शनको प्रभावमा बसेर तिनीहरूले परमेश्‍वरमा विश्‍वास गर्छन्: “तिमीले जस्तोसुकै असाधारण काम गरेको भए नि—तिम्रो स्वभाव वा सार जस्तोसुकै भए पनि मतलब छैन, तर तिमीले मलाई आशिष्, असल गन्तव्य, र असल भविष्य दिन सक्छौ भने, र मलाई ठूला आशिष्‌हरू प्रदान गर्न सक्छौ भने, अहिलेको लागि म तिमीलाई पछ्याउनेछु र परमेश्‍वरको रूपमा हेर्नेछु।” के यहाँ साँचो विश्‍वासको कुनै तत्त्व छ? (छैन।) त्यसकारण, तिनीहरूले परमेश्‍वरका वचनहरूलाई कसरी लिन्छन् भन्‍ने हिसाबमा, त्यस्ता मानिसहरूलाई ख्रीष्टविरोधी र अविश्‍वासी भनेर चित्रण गर्नु अत्यन्तै सटीक हुन्छ!

परमेश्‍वरका वचनहरूप्रतिको ख्रीष्टविरोधीहरूको मनोवृत्ति अध्ययन गर्ने मनोवृत्ति हो। तिनीहरूले कहिल्यै पनि परमेश्‍वरको वचनलाई परमेश्‍वरको वचनका रूपमा लिँदैनन्; तिनीहरूले यसलाई केको रूपमा लिन्छन्? रहस्यहरूको सङ्ग्रह? काल्पनिक कथा? अस्पष्ट र बुझ्‍न नसकिने पाठ? जब तिनीहरूले परमेश्‍वरका वचनहरू पढ्छन्, तब तिनीहरूले उहाँका अभिप्रायहरू खोजी गरिरहेका हुँदैनन्, न त तिनीहरूले उहाँका अभिप्राय वा स्वभाव बुझ्ने प्रयास नै गरिरहेका हुन्छन्। तिनीहरू परमेश्‍वरलाई चिन्‍नसमेत चाहँदैनन्, झन् तिनीहरूले उहाँका अभिप्रायहरूको ख्याल गर्नु त धेरै परको कुरा हो। जब तिनीहरूले “मेरो हालको अत्यावश्यक चाहना भनेको मेरा अभिप्रायहरूको पूर्ण रूपले ख्याल गर्न सक्‍ने मानिसहरूको समूहको खोजी गर्नु हो” भन्‍ने परमेश्‍वरका वचनहरू पढ्छन्, तब के तिनीहरू भावुक हुन्छन् त? तिनीहरू भन्छन्: “परमेश्‍वरका अभिप्रायहरूको ख्याल गर्ने मानिसहरू खोज्नु भनेको आखिर के हो? तिम्रा अभिप्रायहरूको ख्याल गर्नुको फाइदा के छ? के यसो गर्दा मैले खाना खान वा पैसा कमाउन सक्छु? के परमेश्‍वरका अभिप्रायहरूको ख्याल गर्दा यसमार्फत असल गन्तव्य प्राप्त हुन्छ? के यसले मलाई ठूलो आशिष् दिन सक्छ? यसले यी कुराहरू गर्न सक्दैन भने, भो बिर्सिदेऊ; मैले त्यस्तो ख्याल गरिरहनुपर्दैन। म त नरकमा फ्याँकिनबाट जोगिने र असल गन्तव्य प्राप्त गर्ने मार्ग खोजिरहेको छु। यदि तिम्रा अभिप्रायहरूको ख्याल गर्दा यसले मलाई आशिष्‌हरू दिन सक्छ भने, म ख्याल गर्नेछु। कसरी यसो गर्ने त्यति मात्र भनिदेऊ।” के तिमीहरूलाई तिनीहरूले परमेश्‍वरले तय गर्नुभएका मापदण्डहरू पूरा गर्न सक्छन् भन्‍ने लाग्छ? (लाग्दैन।) परमेश्‍वरले एउटा मात्र प्रस्ताव गर्नुभएको छ: परमेश्‍वरको इच्छा पछ्याउनु, परमेश्‍वरको डर मान्नु र दुष्टताबाट अलग बस्नु। यसो गर्दा, तैँले उहाँका अभिप्रायहरूको ख्याल गरिरहेको हुन्छस्, अनि तैँले महान् आशिष्‌हरू प्राप्त गर्न सक्छस्। जब ख्रीष्टविरोधीहरूले यो सुन्छन्, तब तिनीहरूले सोच्छन्, “मैले हतार गरेछु, र मलाई गम्भीरतापूर्वक लिइनु हुँदैनथ्यो। म परमेश्‍वरका अभिप्रायहरूको ख्याल गर्न सक्दिनँ, छोडिदेऊ। यो तरिकाले काम गर्दैन; म अर्कै तरिका खोज्छु।” त्यसपछि तिनीहरूले परमेश्‍वरका वचनहरूका अरू पक्षहरूमा मेहनत गर्न थाल्छन्। तिनीहरूले अरू पक्षहरूबारे अनुसन्धान र विश्‍लेषण गर्न मेहनत गर्छन्, तर सबै कुराको विश्‍लेषण गरेपछि, तिनीहरूले यसबाट केही शब्द र धर्मसिद्धान्तहरू मात्रै प्राप्त गर्छन्। तिनीहरूले सत्यतालाई प्रेम नगर्ने हुनाले, र तिनीहरूले आफ्नो हित, सम्भावना, र नियतिलाई जीवनभर पछ्याउने उद्देश्यहरूका रूपमा लिने हुनाले, परमेश्‍वरका वचनहरू तिनीहरूका लागि सूत्रवाक्य मात्रै बनेका हुन्छन्। तिनीहरूले कहिल्यै पनि परमेश्‍वरको काम वा पवित्र आत्माको अगुवाइबाट आउने आनन्द अनुभव गरेका हुँदैनन्। जब तिनीहरूले परमेश्‍वरका वचनहरू पढ्छन्, तब तिनीहरूले कुनै ज्योति देख्दैनन् र कुनै अन्तर्दृष्टि वा भरणपोषण प्राप्त गर्दैनन्। तिनीहरूले केही शब्द र धर्मसिद्धान्तहरू, अनि रहस्य र गन्तव्यहरूबारे केही खुलासा र भनाइहरू मात्रै प्राप्त गर्छन्। जब तिनीहरूले यी भनाइ र धर्मसिद्धान्तहरूलाई पूँजीको रूपमा लिन्छन्, तब तिनीहरूलाई आफूले आफ्नो गन्तव्य नियन्त्रण गरेको छु, आफ्नो गन्तव्य सुरक्षित गरेको छु भन्‍ने लाग्छ। तर परमेश्‍वरका वचनहरूको निरन्तर खुलासा, न्याय, र सजाय भइरहँदा, वा परमेश्‍वरले मानिसका लागि विभिन्‍न चरणमा दिनुभएका मापदण्डहरूको सामना गरिरहँदा, तिनीहरूलाई आफ्नो गन्तव्य गुमाएको छु र मुक्ति पाउन सक्दिनँ भन्‍ने लाग्छ। यस अवधिमा, तिनीहरूलाई सधैँ भित्री रूपमा असहजता महसुस भइरहेको हुन्छ; तिनीहरू असल गन्तव्य प्राप्त गर्नको लागि निरन्तर भित्री मनको गहिराइमा मानसिक सङ्घर्ष गरिरहेका हुन्छन्। तिनीहरू परमेश्‍वरको एउटा वाक्यको कारण सङ्घर्ष गर्नेछन्, र परमेश्‍वरको अर्को वाक्यको कारण नकारात्मक हुनेछन्, र फेरि अर्को वाक्यको कारण खुशी हुनेछन्। तर यस्ता मानिसहरू खुशी भए नि वा सानो आशामै भए पनि बाँच्न खोजे पनि, तिनीहरूका लागि यो कुरा क्षणिक मात्र हुन्छ। त्यसैले, अन्त्यमा कतिपय ख्रीष्टविरोधीहरूलाई आफूजस्ता मानिसहरूलाई मुक्ति दिन सकिँदैन भन्‍ने लाग्छ; परमेश्‍वरका वचनहरूबाट तिनीहरूले उहाँ त्यस्ता मानिसहरूलाई मन पराउनुहुन्न भन्‍ने देख्छन्—के तिनीहरूले आशिष्‌ प्राप्त गर्न सक्छन्, कि सक्दैनन्? तिनीहरूको सम्भावना र नियति ठ्याक्‍कै के हो? तिनीहरूलाई यी अज्ञात कुराहरू हुन् भन्‍ने लाग्छ, र तिनीहरू यी कुराहरूबारे अनिश्‍चित हुन्छन्। यस विन्दुमा, तिनीहरूले के गर्छन्? के तिनीहरूले पश्‍चात्ताप गर्न सक्छन्? के तिनीहरूले पनि निनवेका मानिसहरूले जस्तै आफ्ना हातको दुष्टता त्याग्‍न, फर्केर परमेश्‍वरसामु पाप स्वीकार गर्न र पश्‍चात्ताप गर्न, परमेश्‍वरका वचनहरूलाई आफ्नो जीवनको रूपमा स्विकार्न, र परमेश्‍वरका वचनहरूलाई आफ्नो अस्तित्वको जगको रूपमा स्विकार्न सक्छन्? सक्दैनन्। त्यसकारण, धेरै वर्षको पछ्याइ, धेरै वर्षको आशा, र धेरै वर्ष परमेश्‍वरका वचनहरूको अध्ययनपछि, यदि तिनीहरूले तिनीहरूजस्ता मानिसहरूले आशिष् पाउन सक्दैनन्, तिनीहरूसँग कुनै आशा हुँदैन, तिनीहरू परमेश्‍वरले मुक्ति दिनुहुने मानिसहरू हुँदै होइनन्, र तिनीहरूले चाहेको कुरा प्राप्त गर्न सक्दैनन् भन्‍ने निष्कर्ष निकाले भने, तिनीहरूले के गर्नेछन्? (तिनीहरूले परमेश्‍वरलाई त्याग्‍नेछन्।)

एउटा आत्मिक भनाइ छ, “म परमेश्‍वरलाई प्रेम गर्ने मेरो शपथ नवीकरण गर्छु: म मेरो शरीर र हृदय उहाँलाई समर्पित गर्छु।” यो भनाइ अत्यन्तै “महान्” छ। जब मैले यी शब्दहरू पहिलो पटक सुनेँ, तब मैले हृदयमा मानव भाषाको “महानता” गहन रूपमा अनुभव गरेँ। मानिसहरूले आफ्नो शपथलाई अत्यन्तै बहुमूल्य, अत्यन्तै शुद्ध र त्रुटिरहित ठान्छन्; तिनीहरूले प्रेमप्रतिको आफ्नो समर्पणलाई अत्यन्तै शुद्ध र पवित्र ठान्छन्। के ख्रीष्टविरोधीहरूले परमेश्‍वरलाई प्रेम गर्ने र आफ्नो शरीर र हृदय उहाँलाई समर्पित गर्ने आफ्नो शपथ नवीकरण गर्न सक्छन्? (सक्दैनन्।) किन सक्दैनन्? कतिपय मानिसहरू यसो भन्छन्: “परमेश्‍वरका धेरै वचन पढिसकेपछि, जब मलाई मेरो सोचाइले काम गरिरहेको छैन वा परिणामहरू प्राप्त गरिरहेको छैन भन्‍ने लाग्छ, तब बस् म परमेश्‍वरलाई प्रेम गर्ने मेरो शपथ नवीकरण गर्छु, र मैले सुरुमा उहाँसँग गरेको शपथ दोहोर्‍याउँछु। के यो फर्किआउनु होइन र? यो गाह्रो छैन।” के ख्रीष्टविरोधीहरूले यस्तो कुरा गर्न सक्छन्? (सक्दैनन्।) किन सक्दैनन्? के “म परमेश्‍वरलाई प्रेम गर्ने मेरो शपथ नवीकरण गर्छु” भन्‍ने भनाइ मान्छेको सबैभन्दा बुद्धिमानीपूर्ण अभिव्यक्ति होइन र? के यो मानिसको सबैभन्दा ठूलो र शुद्ध प्रेम होइन र? त्यसोभए ख्रीष्टविरोधीहरूले किन यो काम गर्न सक्दैनन्? (ख्रीष्टविरोधीहरूसँग परमेश्‍वरबारे कुनै बुझाइ हुँदैन, साँचो प्रेम हुनु त परको कुरा हो। तिनीहरूको सबै प्रेम झूटो हुन्छ, त्यो तिनीहरूका हितहरूमा आधारित हुन्छ। तिनीहरूले प्राप्त गर्ने कुनै फाइदाहरू नहुनेबित्तिकै, तिनीहरू पिठ्युँ फर्काउँछन् र छोडिजान्छन्।) जब ख्रीष्टविरोधीहरू यो विन्दुमा पुग्छन्, तब तिनीहरूलाई केही कुरा गलत भएको छ र तिनीहरूले गलत बाजी लगाएका छन् भन्‍ने लाग्छ। अनि आफ्नो हौसला बढाउन, तिनीहरूले आफ्नो आत्मिक संसार समर्थन गर्ने नारा वा सिद्धान्त प्रयोग गर्नुपर्छ—कस्तो नारा? “म परमेश्‍वरलाई प्रेम गर्ने मेरो शपथ नवीकरण गर्छु: म मेरो शरीर र हृदय उहाँलाई समर्पित गर्छु।” यसको अर्थ तिनीहरूले नवीन सुरुवात गर्नेछन् भन्‍ने हुन्छ। नत्रभने, तिनीहरू जिइरहन सक्‍नेछैनन्, र परमेश्‍वरमाथिको तिनीहरूको विश्‍वास समाप्त हुनेछ। परमेश्‍वर आफ्नो कामको अवधिमा हरेक दिन बोल्नुहुन्छ, र हरेक पटक उहाँ बोल्‍नुहुँदा, उहाँका सबै वचनहरू सत्यतासँग सम्‍बन्धित हुन्छन्—ती सबै मान्छेको भ्रष्ट स्वभाव खुलासा गर्ने, मानिसहरू सत्यता वास्तविकताहरूमा कसरी प्रवेश गर्नुपर्छ र तिनीहरूले सत्यता सिद्धान्तहरू कसरी बुझ्नुपर्छ भनेर माग गर्ने वचनहरू हुन्छन्—ती सबै यस्तै वचनहरू हुन्छन्। त्यसकारण, ख्रीष्टविरोधीहरूले सोच्छन्: “यीमध्ये किन कुनै पनि वचनले गन्तव्यहरूबारे कुरा गर्ने वा आशिष्‌हरू प्राप्त गर्नुसँग सम्बन्धित कुराहरू उल्लेख गर्ने गर्दैन? के यसको अर्थ परमेश्‍वरको हातमा हाम्रा सम्भावना र नियति व्यर्थ भएका छन् भन्‍ने हुँदैन र? के परमेश्‍वरको प्रतिज्ञा अब हाम्रा लागि नभएको हो? यदि परमेश्‍वरले यी कुराहरूबारे कहिल्यै उल्लेख गर्दैनन् भने, सायद हाम्रा आशाहरू टुट्नेछन्। यदि हाम्रा आशाहरू टुटे भने, हामीले के गर्ने? त्यो सजिलो छ। यदि परमेश्‍वरका वचनहरूले यी कुराहरूबारे केही भन्दैनन् भने, हामी मानव विधि प्रयोग गरौँ: हामी परमेश्‍वरलाई प्रेम गर्ने हाम्रो शपथ नवीकरण गरौँ!” मानिसहरूले सुरुमा परमेश्‍वरमा विश्‍वास गर्दा, कसरी यस्तो ठूलो जोश, प्रेम र विश्‍वास प्राप्त गरेका हुन्छन्? यी कुराहरू चरम अवस्थामा पुगेपछि, मानिसहरूले परमेश्‍वरका अघि यसो भन्दै सङ्कल्प गरेका र शपथ खाएका हुन्छन्: “म यो जीवनमा जहिले भए नि र जहाँ भए नि, कुनै गुनासो वा पछुतो नगरी परमेश्‍वरमा समर्पित हुनेछु र आफूलाई समर्पित गर्नेछु। चाहे झरी होस् वा घाम, चाहे उकाली होस् वा ओराली, र चाहे बिरामी होऊँ वा चाहे सङ्कष्टहरू आऊन्, जबसम्‍म समुद्र सुक्दैन र जबसम्म ढुङ्गा धूलो हुँदैन, तबसम्‍म म उहाँलाई अन्त्यसम्मै पछ्याइरहनेछु। यदि मैले यो शपथ भङ्ग गरेँ भने, स्वर्गबाट आएको चट्याङले मलाई प्रहार गरोस् र मेरो गन्तव्य असल नहोस्।” तिनीहरूको शपथ अहिले किन हराएको छ? धेरै समय बितेकाले, र यसले तिनीहरूको विश्‍वास र प्रेम कमजोर बनाइदिएकाले यस्तो भएको हो भन्‍ने तिनीहरूलाई लाग्छ। तिनीहरूले हृदयमा यस्तो सोच्छन्: “अहँ, मैले आफूलाई उत्साहित पार्नुपर्छ। म जतिसक्दो ताजा र जीवन्त हुनुपर्छ, र मसँग त्यो बेलाको जस्तै धेरै विश्‍वास र उत्साह हुनुपर्छ। मैले आफ्ना आकाङ्क्षाहरू, आफ्नो गन्तव्य, र आशिष्‌हरू प्राप्त गर्ने मेरो इच्छालाई पुनर्प्राप्त गर्नुपर्छ। त्यसरी, के परमेश्‍वरप्रतिको मेरो विश्‍वास र उहाँप्रतिको मेरो प्रेम पहिलेको जस्तै महान् हुनेछैन र? तब उहाँप्रतिको मेरो साँचो समर्पण पहिलेको जस्तै हुनेछैन र?” तैपनि, सत्यता पटक्‍कै नपछ्याउने व्यक्तिले आफ्नो हृदयको गहिराइमा जति नै सङ्घर्ष गरे पनि वा परमेश्‍वरप्रतिको आफ्नो सुरुको विश्‍वास र जोश जति नै स्मरण गरे पनि, यसले उसको वर्तमान परिस्थिति परिवर्तन गर्न सक्दैन। यो परिस्थिति के हो? जब तिनीहरूका सम्भावना र नियति व्यर्थ भएका हुन्छन्, जब तिनीहरूका सम्भावना र नियति तिनीहरूबाट झन्झन् टाढा जान्छन्, जब आशिष्‌हरू प्राप्त गर्ने तिनीहरूको इच्छा लगभग टुटिसकेको हुन्छ, र जब तिनीहरूका सबै आशावादी विचार र इच्छाहरू पूरा हुन सक्दैनन्, तब तिनीहरूलाई निरन्तर लागिपर्न निकै गाह्रो हुन्छ—यसरी निरन्तर लागिपर्दा यसले तिनीहरूको हृदयमा एकदमै धेरै पीडा दिन्छ। तिनीहरूले प्रायजसो अब सहनै नसकिएला जस्तो देखिने परिस्थिति वा मनस्थिति अनुभव गर्छन्। तिनीहरूले प्रायजसो परमेश्‍वरको काम कहिले पूरा हुनेछ भनेर उत्सुकताका साथ पर्खन्छन् ताकि तिनीहरूले स्वर्गको राज्यका आशिष्‌हरूमा आनन्द लिन सकून्। कति मानिसहरूले त यस्तो आशा पनि गर्छन्, “परमेश्‍वरको काम तुरुन्तै समाप्त होस्, महाविपत्तिहरू तुरुन्तै आऊन्—आकाश खस्यो भने सबै मर्नेछन्, कसैले पनि असल परिणामहरू अपेक्षा गर्नुपर्दैन। यदि आशिष्‌ मैले पाउन सकिनँ भने, अरू कसैले पनि नपाओस्!” हृदयको गहिराइमा, तिनीहरू परमेश्‍वरको राज्य आओस् भन्‍ने आशा गर्दैनन्, तिनीहरू परमेश्‍वरको महान् अभियान पूरा होस् भन्‍ने आशा गर्दैनन्, र तिनीहरू परमेश्‍वरको छ हजार वर्षे व्यवस्थापन योजना अन्ततः महिमित होस्, वा परमेश्‍वरले मानवजाति माझबाट विजेताहरू प्राप्त गरेर मानवजातिलाई सुन्दर गन्तव्यमा लैजानुहोस् भन्‍ने आशा गर्दैनन्—तिनीहरू यी कुराहरूको आशा गर्दैनन्। बरु यसविपरीत, जब आशिष्‌हरू पाउने तिनीहरूका सबै इच्छाले विनाश सामना गरिरहेका हुन्छन्, तब तिनीहरूले हृदयको गहिराइभित्र परमेश्‍वरको कामलाई धिक्‍कार्छन्, तिनीहरूले परमेश्‍वरको कामप्रति वितृष्णा गर्छन्, र योभन्दा पनि बढी, तिनीहरूले उहाँका वचनहरूप्रति वितृष्णा गर्छन्।

अहिले कतिपय मानिसहरूले यति धेरै वर्ष प्रवचन सुनिसकेपछि, तिनीहरूले जति धेरै सुन्छन्, त्यति नै धेरै बुझ्छन्, तिनीहरूको हृदय त्यति नै धेरै स्पष्ट हुन्छ, र तिनीहरूले त्यति नै धेरै सुन्न चाहन्छन्। तर यसको उल्टो रूपमा, अरू मानिसहरूले भने प्रवचन जति धेरै सुन्छन् तिनीहरूले त्यति नै धेरै छिछिदुरदुर गर्छन्। तिनीहरूले परमेश्‍वरका वचनहरू सुन्‍ने बित्तिकै, तिनीहरूको पैशाचिक पक्ष प्रकट हुन्छ। तिनीहरूले परमेश्‍वरले सत्यता सङ्गति गर्नुभएको सुन्‍नेबित्तिकै र यसले मान्छेको भ्रष्ट स्वभाव छुनेबित्तिकै, तिनीहरूको विद्रोही मानसिकता देखा पर्न थाल्छ, र तिनीहरूको छिछिदुरदुर पूरै बाहिर निस्किहाल्छ—तिनीहरूले यो कुरालाई कति हदसम्‍म लैजान्छन्? कतिपयले हृदयमा धिक्‍कार्छन्: तिनीहरूले परमेश्‍वरलाई धिक्‍कार्छन्, सत्यतालाई धिक्‍कार्छन्, मण्डली अगुवा र कामदारहरूलाई धिक्‍कार्छन्, र अझै धेरै सत्यता पछ्याउनेहरूलाई धिक्‍कार्छन्। जब तिनीहरूले त्यस्ता मानिसहरू देख्छन्, तब तिनीहरूलाई मन पराउँदैनन् र आक्रमण गर्न चाहन्छन्। जब तिनीहरूले त्यस्ता मानिसहरूले परमेश्‍वरका वचनहरू प्रचार गरेको, परमेश्‍वरका वचनहरूमा मनन गरेको, र परमेश्‍वरका वचनहरू सङ्गति गरेको देख्छन्, तब तिनीहरूले नथाकुन्जेल र निद्रा नलागुन्जेल हृदयमा सराप्छन्। त्यसकारण, कतिपय मानिसहरूले परमेश्‍वरका वचनहरूबारे गरिएको सङ्गति सुन्दा नै तिनीहरूको आँखा उज्यालो हुन्छ, जबकि कति अरूले चाहिँ परमेश्‍वरका वचनहरूको सङ्गति सुन्दा वा कसैले परमेश्‍वरका वचनहरूबाट कुनै प्रकारको ज्योति प्राप्त गरेको छु भनेर भन्दा, तिनीहरूको मन अन्योलमा पर्छ, तिनीहरूको विचार अस्पष्ट हुन्छ, र तिनीहरूको आत्मा लुत्रुक्‍क पर्छ। तिनीहरूको हृदय यति उकुसमुकुस बन्छ कि तिनीहरूलाई सास फेर्नसमेत गाह्रो हुन्छ, र तिनीहरूले सधैँ ताजा हावा लिन बाहिर जाने तृष्णा गर्छन्। तर जब तैँले सम्भावना र नियति, परमेश्‍वरका आशिष्‌हरू, परमेश्‍वरको काम कहिले समाप्त हुनेछ भन्‍ने कुरा, र रहस्यहरूबारे सङ्गति गर्छस्, तब कोठा जति नै सानो भए पनि वा हावा जति नै खराब भए पनि, तिनीहरू ताजा हावा लिन बाहिर जाने वा झुल्ने गर्दैनन्, बरु कान ठाडो पारेर सुनिरहन्छन्। तैँले जति नै लामो समय कुरा गरे पनि, तिनीहरूले सुत्‍न वा खान नपाए पनि, त्यसले फरक पार्दैन। जब केही नयाँ विश्‍वासीहरू मेरो सम्पर्कमा आए, तब मैले तिनीहरूसँग मानिसहरूको स्थिति र मानिसहरूले कसरी सत्यता पछ्याउनुपर्छ भन्‍नेबारे सङ्गति गरेँ, तर तिनीहरूले यो कुरा बुझेनन् र केही रहस्यहरूबारे कुरा गर्नुहुन्छ कि भनेर सोधे। मैले भनेँ: “तँ रहस्यहरूबारे सुन्न चाहन्छस्? त्यसोभए म तँलाई सुरुमा एउटा तथ्य बताउँछु। निरन्तर रहस्यहरूबारे सोधपुछ गर्ने र परमेश्‍वरका वचनहरूमा यी कुराहरू अनुसन्धान गर्न सधैँ ध्यान दिने मानिसहरू असल हुँदैनन्। तिनीहरू सबै अविश्‍वासी र फरिसीहरू हुन्छन्।” मेरो जवाफ सुनेपछि ती नयाँ विश्‍वासीहरू छक्क परे र लाजले थप सोधपुछ गर्न चाहेनन्, तर पछि तिनीहरूले फेरि सोधपुछ गर्ने मौका पाए, र मैले पनि तिनीहरूलाई त्यस्तै जवाफ दिएँ। मैले तिनीहरूलाई जे-जसरी जवाफ दिएँ, त्यो तिमीहरूलाई कस्तो लाग्यो? (राम्रो लाग्यो। यसले तिनीहरूलाई आफ्नो बारे चिन्तन गर्न मद्दत गर्न सक्थ्यो।) के तिनीहरूले चिन्तन गर्थे त? गर्थेनन्। त्यसोभए तैँले तिनीहरूलाई कसरी मद्दत गर्न सक्छस्? तिनीहरूलाई यसो मात्रै भन्: “रहस्यहरू जीवन वा सत्यता होइनन्। तैँले जति धेरै रहस्य बुझे पनि, त्यो तैँले सत्यता बुझेजस्तो हुँदैन। तैँले हरेक रहस्य पत्ता लगाए पनि, तँ स्वर्ग जान पाउँछस् वा तैँले राम्रो गन्तव्य प्राप्त गर्छस् भन्‍ने हुँदैन।” यी वचनहरूद्वारा तिनीहरूलाई मद्दत गर्नेबारे तिमीहरूलाई के लाग्छ? के यो मामिला यसले स्पष्ट पार्दैन र? जब आत्मिक बुझाइ भएका, सत्यतालाई प्रेम गर्ने, र सत्यता पछ्याउने मानिसहरूले यी वचनहरू सुन्छन्, तब तिनीहरूले यसो भन्छन्, “मलाई त रहस्यहरू जीवन हुन् भन्‍ने लागेको थियो, तर अहिले ती जीवन होइनन् भन्‍ने थाहा भएको छ, त्यसैले म अबदेखि तीबारे अनुसन्धान गर्नेछैनँ। तर जीवनचाहिँ के हो त?” यसले तिनीहरूले अलिअलि कुरा बुझेका छन् भन्‍ने देखाउँछ। त्यसोभए, के यी वचनहरू सुनेपछि ख्रीष्टविरोधीहरूलाई मद्दत मिल्छ त? के तिनीहरू रूपान्तरण हुन्छन् त? तिनीहरू रूपान्तरण हुन सक्दैनन्। तिनीहरूले यी वचनहरूमा कुनै फाइदा भेट्टाउँदैनन्, तिनीहरूले यी वचनहरूमा कुनै आशिष्‌हरू छैनन्, यी वचनहरूमा तिनीहरूको सम्भावना र नियति संलग्‍न छैनन्, यी तिनीहरूका सम्भावना र नियतिसँग असम्बद्ध र असम्बन्धित छन्, र यी व्यर्थ छन्, त्यसकारण तिनीहरूले यी वचनहरू स्विकार्न सक्दैनन् भन्‍ने विश्‍वास गर्छन्। त्यसोभए, तिनीहरूका सम्भावना र नियतिसँग के-कस्ता सङ्गतिहरूचाहिँ सम्बन्धित हुन्छन् त? उदाहरणका लागि तैँले यसो भन्‍न सक्छस्: “आजभोलि, संसारमा धेरै अनौठा घटनाहरू देखा परिरहेका छन्। कतिपय ठाउँमा, चार चन्द्रमा देखा परेका छन्, र धेरै पटक रक्त चन्‍द्रमा पनि देखिएको छ। आकाशका अनौठा घटनाहरू प्रायजसो देखा पर्दै छन्। मानव संसारमा विभिन्‍न महामारी र विपत्तिहरू पनि देखा परेका छन्, र कतिपय ठाउँमा, मानिसहरू नरभक्षणमा संलग्‍न भएका छन्। यी परिस्थितिहरू हेर्दा, यस्तो लाग्छ हामी प्रकाशको पुस्तकमा अगमवाणी गरिएको कचौरा र महामारीहरूका समयमा आइपुगिसकेका छौँ।” जब ख्रीष्टविरोधीहरूले यी वचनहरू सुन्छन्, तब तिनीहरूको आँखा उज्यालो हुन्छ, र कान ठाडो हुन्छ। तिनीहरू आनन्दित हुन्छन्, “म यो युगमा जन्मेर राम्रो भयो। मैले महान् आशिष्‌हरू प्राप्त गर्न सक्छु। म साँच्‍चै नै चलाख छु! मैले सांसारिक कुराहरू पछ्याउने निर्णय गरिनँ। मैले परमेश्‍वरको यो चरणको काम पछ्याउनलाई मेरा सांसारिक सम्भावनाहरू र मेरो परिवार त्यागेँ—मैले अहिलेसम्म पछ्याउन सकेकोमा म अत्यन्तै खुशी छु। परमेश्‍वरको दिन नजिकै छ। यो परिस्थितिको आधारमा हेर्दा, मैले आफू मर्नुभन्दा पहिले परमेश्‍वरको काम पूरा हुने दिन देख्‍न पाउँछु जस्तो देखिन्छ। त्यो दिन, म पक्कै पनि उहाँले मुक्ति दिनुभएकाहरू मध्येको एक हुनेछु। कस्तो गज्‍जब भयो!” तिनीहरूले हृदयमा आफूले सही मार्ग छनौट गरेको छु, सही द्वार भेट्टाएको छु, र केही मूल्य चुकाएको छु भनेर गुप्त रूपमा आनन्द मान्छन्। तिनीहरू आफूले यो विन्दुसम्‍म हरेस नखाई पछ्याएको छु, आफू अझै पनि परमेश्‍वरको घरमा छु, र आफूले कुनै समस्या पैदा गरेको छैन, वा आफूलाई निकालिएको वा निष्कासित गरिएको छैन भनेर पनि खुशी हुन्छन्। त्यसकारण, त्यहाँदेखि तिनीहरूले सत्यता अभ्यास गर्नेछन्, कि तिनै आशाहरू पक्रिराख्‍नेछन्? तिनीहरूको भित्री मनोवृत्ति परिवर्तन हुनेछैन। त्यसकारण, जब तिनीहरूले आफूले विश्‍वास गरेको परमेश्‍वरका वचनहरूको एउटा भाग पूरा भएको छ भन्‍ने पत्ता लगाउँछन्, तब तिनीहरूलाई यस्तो लाग्छ मानौँ तिनीहरूले खजाना नै भेट्टाएका छन्। तिनीहरूलाई तुरुन्तै आफू भाग्यमानी छु, सही मार्ग छनौट गरेको छु, सही द्वार प्रवेश गरेको छु, र सही परमेश्‍वर छनौट गरेको छु, र आफू बुद्धिमान् मानिस र बुद्धिमत्ती कन्या हुँ भन्‍ने लाग्छ। “धन्‍न, मैले त्यो बेला आफ्नो जागिर छोडेँ। मैले सही निर्णय गरेँ। म कसरी यति चलाख भएँ? यदि म त्यो बेला यति होशियार नभएको भए, मैले अहिले आशिष्‌हरू गुमाउँथे होला। मैले भविष्यमा पनि सतर्क भएर आफ्नो जीवनलाई आफ्‍नो सम्भावना र नियतिका लागि सङ्घर्ष गर्ने कार्यमा समर्पित गर्न जारी राख्‍नुपर्छ।” यो मामिलामा तिमीहरूले ख्रीष्टविरोधीहरूको कुन सार देख्‍न सक्छौ? के यी मानिसहरू अवसरवादी होइनन् र? परमेश्‍वर, उहाँका वचनहरू, वा उहाँको कामप्रति तिनीहरूमा कुनै वास्तविक विश्‍वास हुँदैन। तिनीहरू परमेश्‍वरको घरमा घुसपैठ भएका अवसरवादी मानिसहरू हुन्। त्यसकारण, परमेश्‍वरको घरमा, यी मानिसहरू सधैँ ठाउँ ओगट्ने, र अल्याङटल्याङ गर्दै दिन बिताउने मानिसहरू मात्र हुन्। तिनीहरू आफूले परमेश्‍वरलाई पछ्याएका वर्षहरू, आफूले चुकाएका मूल्यहरू, आफूले गरेका महान् कुराहरू, आफूले व्यक्तिगत रूपमा अनुभव गरेका परमेश्‍वरका कामहरू, र आफूले बुझेका परमेश्‍वरका कामका चरणहरू आफ्नो औँलामा गन्ती गर्दै बस्छन्। तिनीहरूले दिनभरि नै बारम्बार यी कुराहरू हृदयमा गन्ती गरिरहन्छन्, र सबैभन्दा महत्त्वपूर्ण कुरा, अर्थात् सत्यता र जीवनलाई भने पछाडि नै छोडिदिन्छन्। तिनीहरूले आशिष्‌हरू प्राप्त गर्न मात्रै परमेश्‍वरमा विश्‍वास गर्छन्—यो त अवसरवाद हो। न त परमेश्‍वरका कुनै पनि वचनहरूले, न त कसैको अनुभवात्मक ज्ञानले नै तिनीहरूको अवसरवादी मनोवृत्ति परिवर्तन गर्न सक्छ। ख्रीष्टविरोधीहरू यस्तै हुन्छन्। तिनीहरूका आफ्‍ना हितहरूको कुरो आउँदा, तिनीहरूले कहिल्यै कुनै सम्झौता गर्दैनन्; तिनीहरूले आफ्नो दृष्टिकोण, आफूले हिँडिरहेको मार्गको दिशा र उद्देश्य कहिल्यै परिवर्तन गर्दैनन्, वा आफ्नो सम्भावना र नियतिका खातिर आफ्नो आत्म-आचरणका सिद्धान्तहरू कहिल्यै परिवर्तन गर्दैनन्। तिनीहरूले आफ्नो सम्भावना र नियतिका लागि परमेश्‍वरका कुनै पनि वचनहरू अभ्यास गर्दैनन्, तिनीहरूले एउटा पनि वचन लागू गर्दैनन्। कतिले भन्छन्: “तिनीहरूले कहिलेकहीँ केही वचनहरू अभ्यास गर्छन्, जस्तै विभिन्‍न कुराहरू त्याग्नु वा आफूलाई समर्पित गर्नु।” तिनीहरूले जुनसुकै कुरा अभ्यास गरे पनि, तिनीहरूले आफूसित आफ्ना सम्भावना र नियति हुन्छन् र आफूले आशिष्‌हरू प्राप्त गर्न सक्‍छु भन्‍ने आधारमा मात्रै त्यसो गर्छन्। तिनीहरूले जुनसुकै सत्यता अभ्यास गरे पनि, त्यो कलङ्कित हुन्छ र त्यो अभिप्राय र उद्देश्यसाथ गरिन्छ। त्यो परमेश्‍वरले तोक्नुभएको अभ्यासभन्दा पूर्ण रूपमा फरक हुन्छ।

जब ख्रीष्टविरोधीहरूले परमेश्‍वरका वचनहरू पढ्छन्, तब तिनीहरूले मुख्य रूपमा आफ्नो गन्तव्य र रहस्यहरूबारे खोजी गर्न, साथै परमेश्‍वरको काम र व्यवस्थापन योजना कहिले समाप्त हुनेछ, र विपत्तिहरू कहिले आउनेछन् भन्‍नेजस्ता कुराहरूसित सम्बन्धित विषयवस्तु खोजी गर्न उहाँका वचनहरू प्रयोग गर्छन्। आफ्नो गन्तव्यका खातिर, तिनीहरूले धेरै प्रयास गर्न र धेरै काम गर्न सक्छन्। त्यसकारण, जब परमेश्‍वरको काम समाप्त हुन्छ र जब महाविपत्तिहरू आउँछन्, तब तिनीहरूले गरेका कुराहरू, चुकाएका मूल्यहरू, र त्यागेका कुराहरू आफूले चाहेका आशिष्‌हरूसँग साट्न सकिन्छ कि सकिँदैन, र तिनीहरू विपत्तिहरूको कष्टबाट जोगिन सक्छन् कि सक्दैनन्—यही नै तिनीहरूले जान्न चाहेको र तिनीहरूलाई वास्ता लाग्‍ने कुरा हो। तिनीहरूले परमेश्‍वरका वचनहरू अध्ययन गर्ने सम्पूर्ण प्रक्रियामा, जति धेरै वर्ष लागे पनि, तिनीहरूले आफ्नो सम्भावना र नियतिबारे मात्रै वास्ता गर्छन्। त्यसकारण, परमेश्‍वरका वचनहरू पढ्ने क्रममा तिनीहरूले दिने ध्यान र परमेश्‍वरका वचनहरूमा तिनीहरूले खोज्ने विषयवस्तु सबैमा केही विशेष चिन्ह र विशेषताहरू हुन्छन्। सामान्यतया, पहिलो छ महिना वा एक वर्षमा, नयाँ विश्‍वासीहरूले परमेश्‍वरका वचनहरूमा त्यस्ता विषयहरूबारे खोजी गर्छन्। तर छ महिना वा एक वर्ष बितेपछि, कतिपय मानिसहरूले यी सबै भागहरू पहिले नै पढिसकेका छन् भन्‍ने देख्छन्, र थप अनुसन्धान गर्नुको कुनै अर्थ छैन, तिनले मानिसहरूलाई सत्यतामा प्रवेश गर्न मद्दत गर्न सक्दैनन्, बरु उल्टै तिनीहरूलाई प्रभावित पार्न र सत्यतामा प्रवेश गर्नबाट बाधा दिनसमेत सक्छन् भन्‍ने महसुस गर्छन्, त्यसकारण तिनीहरूले यी भागहरू पढ्न छोड्छन्। तिनीहरूका लागि, कहिलेकहीँ तिनलाई झलक्‍क हेरेर बुझ्नु नै पर्याप्त हुन्छ। बाँकी समय, तिनीहरूले मनन गर्छन्, “म कसरी सत्यतामा प्रवेश गर्न सक्छु? मानवजातिलाई खुलासा गर्ने परमेश्‍वरका धेरै वचनहरू छन्। तिनले मानिसहरूको छलीपन, विद्रोहीपन, र अहङ्कारी स्वभावहरू खुलासा गर्छन्; तिनले परमेश्‍वरप्रतिको मानिसहरूका विभिन्‍न धार्मिक धारणा र मनोवृत्तिहरू खुलासा गर्छन्। अझै बढी रूपमा, तिनले मानिसहरूको असामान्य मानवताका विभिन्‍न प्रकटीकरणहरू खुलासा गर्छन्। त्यसैले, मानिसहरूले के अभ्यास गर्नुपर्छ भनेर मैले परमेश्‍वरका वचनहरूबाट कसरी पत्ता लगाउन सक्छु?” सत्यतालाई प्रेम गर्ने र पछ्याउने मानिसहरूले यी कुराहरूमा आफ्नो मेहनत समर्पित गर्छन्। तिनीहरूले प्रायजसो आफ्नो वास्तविक जीवनमा आफूले बुझ्नुपर्ने र प्रवेश गर्नुपर्ने वास्तविक समस्याहरूबारे प्रश्‍न सोध्छन्, जस्तै, “यसपछि हामीले के गर्नुपर्छ, र कसरी अभ्यास गर्नुपर्छ? परमेश्‍वरमा विश्‍वास गरेपछि, हामी अवश्य नै गैरविश्‍वासी र धार्मिक आस्था भएका मानिसहरूभन्दा फरक हुनेछौँ, त्यसकारण हाम्रो जीवनमा के-कस्ता गुणात्मक परिवर्तनहरू आउनुपर्छ? आफूलाई आचरणमा ढाल्‍ने र संसारसँग व्यवहार गर्ने विषयमा, हामीले कसरी बोल्नु र व्यवहार गर्नुपर्छ, कसरी अरूसँग अन्तरक्रिया गर्नुपर्छ, र कसरी सत्यता अभ्यास गर्नुपर्छ?” तर ख्रीष्टविरोधीहरूले चाहिँ १०, २०, वा ३० वर्ष विश्‍वास गरे पनि, तिनीहरूले कहिल्यै पनि यी प्रश्‍नहरू सोध्दैनन्। तिनीहरूले परमेश्‍वरका वचनहरू अध्ययन गर्छन्, र परमेश्‍वरका वचनहरूमा आशिष्‌हरू प्राप्त गर्ने आशा र आफ्नो गन्तव्यबारे खोजी गर्छन्, र तिनीहरूले २०-३० वर्ष खोजी गरे पनि यही काम गरिरहन तिनीहरूलाई दिक्क लाग्दैन। समस्याको थोरै सङ्केत देख्‍नेबित्तिकै, तिनीहरूले तुरुन्तै परमेश्‍वरका वचनहरूमा आफ्नो गन्तव्यसँग सम्बन्धित विषयवस्तुहरू खोज्छन्, र त्यसपछि तिनीहरूको वर्तमान विश्‍वासका आधारमा तिनीहरूप्रति परमेश्‍वरको मनोवृत्ति कस्तो हुन सक्छ भनेर मूल्याङ्कन गर्छन्। तिनीहरूले चक्र र अवधिअनुसार आफ्नो गन्तव्य मूल्याङ्कन गरेजस्तो प्रतीत हुन्छ। परमेश्‍वरको काम गर्ने तरिकामा आएको परिवर्तन वा मानवजातिप्रतिको उहाँको तत्कालको अभिप्रायको अभिव्यक्तिकै कारण तिनीहरूले कहिल्यै पनि आफ्ना विचार र मनोवृत्तिहरू बदलेर सत्यता पछ्याउँदैनन्। तिनीहरूले कहिल्यै पनि त्यस्तो गर्दैनन्। त्यसकारण, २०-३० वर्ष विश्‍वास गरेका कतिपय मानिसहरूले अझै पनि मानवजातिको नियति र गन्तव्य सम्बन्धमा परमेश्‍वरले उल्लेख गर्नुभएका रहस्य र विषयहरूमा आफ्नो प्रयास लगाइरहेका हुन्छन्। कतिपय मानिसहरूले कति हदसम्म प्रयास लगाइरहेका हुन्छन्? तिनीहरूले भन्छन्: “जब मैले परमेश्‍वरका वचनहरूको हरेक भाग तुलना गरेँ, तब मैले सबैभन्दा ठूलो रहस्य पत्ता लगाएँ। जब ख्रीष्ट पृथ्वी छोडेर जानुहुन्छ, तब यो घटना वसन्तमा हुनेछ।” यो सुनेपछि मलाई कस्तो लाग्छ जस्तो तिमीहरूलाई लाग्छ? मलाई खुशी लाग्छ कि दुःख लाग्छ? मलाई न त खुशी नै लाग्छ न त दुःख नै लाग्छ। मेरो विचारमा यो हास्यास्पद छ। वास्तवमै यसमा आफ्नो प्रयास समर्पित गर्ने मानिसहरू पनि छन्, यहाँसम्म कि तिनीहरूलाई निश्‍चित मौसमसमेत थाहा हुन्छ। यदि तिनीहरू अझै अगाडि गएर निश्‍चित समय पत्ता लगाउन सके भने, तिनीहरूले मिनेट र सेकेन्डसमेत ठ्याक्‍कै बताउन सके भने, तिनीहरू साँच्‍चै नै “प्रतिभाशाली” हुनेछन्! त्यस्ता “प्रतिभाशाली” मानिसहरूले म आफैलाई समेत थाहा नभएको कुरा पत्ता लगाउन सक्‍नु हास्यास्पद पनि छ र झर्कोलाग्दो पनि छ। यो किन हास्यास्पद छ? परमेश्‍वर देहधारी बन्‍ने ठ्‍याक्‍कै समय कुनै पनि व्यक्तिलाई थाहा हुँदैन, शैतानलाई समेत थाहा हुँदैन। के परमेश्‍वरले शैतानलाई समेत थाहा नभएको कुरा कुनै पनि व्यक्तिलाई बताउनुहुन्छ त? अवश्य नै बताउनुहुन्‍न। त्यसैगरी, कहिले परमेश्‍वरले आफ्नो महान् काम पूरा गर्ने, र उहाँको देहले पृथ्वीमा काम पूरा गरेर जाने दिन आउँछ—के यो परमेश्‍वरले कसैलाई भन्‍नुहुने कुरा हो र? के सबैले यो कुरा थाहा पाउनुपर्छ भन्‍ने कुनै कारण छ र? (छैन।) के परमेश्‍वरले मानिसहरूलाई थाहा दिन नचाहनुभएको कुरा आफूले बोल्दा फुत्काउनुहुन्छ? अवश्य नै फुत्काउनुहुन्‍न। तैपनि कतिपय मानिसहरूले परमेश्‍वरका वचनहरूमा वास्तवमै उहाँ पृथ्वी छोडेर जानुहुने समय भेट्टाएको छु भनेर भन्छन्। तिनीहरूले यो घटना वसन्तमा हुनेछ भनेर समेत भन्छन्। के यो अनौठो कुरा होइन र? के यो हास्यास्पद छैन र? यी मानिसहरूले यो अभिव्यक्तिलाई परमेश्‍वरका कुन वचनहरूमा आधारित गरेका हुन्छन्? जब परमेश्‍वरले वसन्तमा कुनै काम गर्नेबारे कुरा गर्नुहुन्छ, तब उहाँले कुनै अर्को कुराबारे उल्‍लेख गरिरहनुभएको हुन सक्छ। के उहाँले यसबारे नै कुरा गरिरहनुभएको हुन सक्छ त? तिनीहरूले कसरी त्यसमा यो कुरा जबर्जस्ती थोपर्न सक्छन्? परमेश्‍वरले मानिसहरूलाई तिनीहरूले के जानेको चाहनुहुन्छ भन्‍ने कुरा स्पष्ट रूपमै र तोकेरै भन्‍नुहुनेछ। मानिसहरूले जति नै धेरै अनुसन्धान गरे पनि उहाँले तिनीहरूलाई थाहा दिन नचाहनुभएको कुरा तिनीहरूले बुझ्न सक्दैनन्; यस्ता कुराहरू मानवजातिले जान्‍नु असम्भव हुन्छ। यी मानिसहरूले तिनीहरूलाई यो कुरा थाहा छ, र तिनीहरूको अनुसन्धानले परिणामहरू प्राप्त गरेको छ भनेर भन्छन्। तिनीहरूले तोकेरै निश्‍चित समयसमेत दिन्छन्। के यो निरर्थक कुरा बोल्नु होइन र? यो मानिसहरूलाई बहकाउनु, तिनीहरूको दिमागमा बाधा दिनु, र तिनीहरूको दृष्टि भङ्ग गर्नु हो। यो शैतानबाट आएको हुन्छ र यो परमेश्‍वरबाट आएको अन्तर्दृष्टि हुँदै होइन। उहाँले मानिसहरूलाई यो विषयमा अन्तर्दृष्टि दिनुहुन्‍न। तिनीहरूले यो कुरा थाहा पाउनु व्यर्थ हुन्छ। मानिसहरूलाई जुन कुरा थाहा नहोस् भनेर परमेश्‍वरले चाहनुहुन्छ, त्यो कुरा उहाँले गल्तीले पनि कहिल्यै फुत्काउनुहुन्‍न। त्यसैले म यसलाई हास्यास्पद भन्छु। त्यसोभए किन यो झर्कोलाग्दो छ त? (परमेश्‍वरले यी वचनहरूद्वारा मानिसहरूले आफ्नो भ्रष्ट स्वभाव परिवर्तन गर्न सकून् भन्‍ने उद्देश्यले, र मानिसहरूलाई सत्यता पछ्याउन र प्राप्त गर्न सक्षम तुल्याउन भनेर सत्यता व्यक्त गर्नुहुन्छ, तर ख्रीष्टविरोधीहरूले गन्तव्य र रहस्यहरू अनुसन्धान गर्नका लागि उहाँका वचनहरू प्रयोग गर्छन्।) यो पनि अलिअलि झर्कोलाग्दो कुरा हो, तर मेरो झर्कोको वास्तविक कारण के हो? उदाहरणका लागि, यदि धनी आमाबुबाले छोराछोरीका लागि धेरै पैसा कमाउँछन्, र तिनीहरूका छोराछोरी अझै सानै छन् र हुर्कनको लागि तिनीहरूलाई आमाबुबामा भर पर्नुपर्छ, र तिनीहरूको जीविकोपार्जन पूर्ण रूपमा ती आमाबुबामा निर्भर हुन्छ भने, के ती छोराछोरीले आफ्‍ना आमाबुबा चाँडै मरून् भन्‍ने आशा गर्छन्? के तिनीहरूले आमाबुबाको मृत्यु कहिले हुन्छ भनेर तुरुन्तै हिसाब गर्न भाग्य हेर्ने व्यक्ति खोजिहिँड्छन्? के कसैले यस्तो व्यवहार गर्छ? (गर्दैन।) यदि तिनीहरूले त्यसो गरे भने, के त्यो झर्कोलाग्दो कुरा हुँदैन र? यो झर्कोलाग्दो कुरा हुन्छ! त्यस्ता मानिसहरू घृणास्पद हुन्छन्! अहिले परमेश्‍वर पृथ्वीमा आउनुभएको छ, तर उहाँको देहले सय वर्षभन्दा बढी बाँच्न र सय वर्षसम्‍म काम गर्न सक्‍ने भए पनि, मानिसहरूले बुझ्न सक्‍ने सत्यताहरू सीमित छन्। यसबारे विचार गर, प्रभु येशूको देहधारणदेखि परमेश्‍वरको कामको वर्तमान चरणसम्म, मानवजातिले यी दुई हजार वर्षमा कति सत्यता प्राप्त गरेका छन्? मानवजातिले लगभग सत्यता बुझ्दै बुझ्दैनन्। यो चरणमा, परमेश्‍वरले काम गर्नुभएको ३० वर्ष भइसकेको छ, र उहाँले लगभग ३० वर्षदेखि बोल्दै आउनुभएको छ। परमेश्‍वरका वचनहरू सबैभन्दा बढी पढेकाहरूले तीस वर्षदेखि पढ्दै आएका छन्। कति वटा सत्यताचाहिँ मानिसहरूले बुझेका छन् र? तिनीहरूको बुझाइ अत्यन्तै सीमित छ। मानवजाति सत्यतामा प्रवेश गर्ने गति ढिलो हुन्छ। अर्थात्, सत्यतालाई मानिसहरूमा समाहित गर्नु र यसलाई तिनीहरूको जीवन बनाउनु निकै गाह्रो र निकै ढिलो कार्य हो। तर यो जति नै ढिलो भए पनि, कतिपय मानिसहरूले अझै पनि यस्तो आशा गर्छन्, “परमेश्‍वर पृथ्वी छोडेर कहिले जानेछन्? परमेश्‍वरको काम कहिले समाप्त हुनेछ?” के परमेश्‍वर पृथ्वी छोडेर जानुहुँदा र उहाँको काम समाप्त हुँदा यसले तिनीहरूलाई फाइदा दिनेछ? परमेश्‍वर पृथ्वी छोडेर जाने दिन तिनीहरू मर्नेछन्। तिनीहरूले मृत्युदण्ड पाउनेछन्। तिनीहरूसित खुशी हुनुपर्ने कुरा के छ? यो कस्तो व्यक्ति हो? के तिनीहरूमा नैतिकताको कमी छैन र? सांसारिक मानिसहरूमाझ तिनीहरूजस्ता मानिसहरूलाई बैगुनी छोराहरू भनिन्छ। हामी तिनीहरूलाई अविश्‍वासी र ख्रीष्टविरोधीहरू भन्छौँ, र तिनीहरू केही कामका हुँदैनन्।

जब “वचन देहमा देखा पर्नुहुन्छ” को विषयवस्तु व्यक्त गरिँदै थियो, तब धेरै मानिसहरूले के विश्‍वास गरे भने, “देहधारी परमेश्‍वरले काम मात्रै गरिरहेका छन्। उनले कामका केही चरण कार्यान्वयन गरिरहेका छन्, र उनीसँग काम गर्ने र बोल्ने विभिन्‍न तरिकाहरू छन्, र कुरा त्यति नै हो, र त्यसपछि उनको काम पूरा हुनेछ। उनको काम पूरा भएपछि, देहको कुनै काम हुनेछैन, र उनले बोल्नुपर्ने कुनै आवश्यकता हुनेछैन। हामीले केही कुरा प्राप्त गरेका हुनेछौँ, र हामीले बस परमेश्‍वरको काम पूरा हुने दिनको प्रतीक्षा मात्रै गर्नुपर्छ। हामीले परमेश्‍वरका यी वचनहरूबारे बोल्न र प्रचार गर्न सक्‍ने अवस्था भएपछि, हामीसँग गन्तव्य हुनेछ र हामीले ठूला आशिष्‌हरू प्राप्त गर्नेछौँ।” कतिपय मानिसहरूमा यही मनोवृत्ति थियो। त्यसपछि, मैले अरू धेरै वचनहरू सङ्गति गरेँ, ठ्‍याक्‍कै भन्दा, परमेश्‍वरलाई चिन्‍ने विषयमा वचनहरू, साथै यो अवधिमा मैले सङ्गति गरिरहेका वचनहरू सङ्गति गरेँ। कतिपय मानिसहरूले यो देखेपछि यस्तो सोचे, “के परमेश्‍वरका वचनहरू सबै वचन देहमा देखा पर्नुहुन्छमा समावेश छैनन् र? उनले अहिले किन परमेश्‍वरलाई चिन्‍ने विषयमा भन्‍ने पुस्तक व्यक्त गरेका हुन्? परमेश्‍वर किन झन्झन् धेरै वचनहरू व्यक्त गरिरहन्छन्? अबदेखि, उनले केही रहस्य, स्वर्गका केही मामिला, र भविष्यमा मानिसहरू कसरी स्वर्गमा परमेश्‍वरसँग हिँड्नेछन् भन्‍नेबारे कुरा गर्नुपर्छ। यी मामिलाहरूबारे कुरा गर्दा हामीलाई साँच्‍चै नै उत्साह हुन्छ!” कस्ता मानिसहरूमा यस्ता विचारहरू थिए? (ख्रीष्टविरोधीहरूमा।) तिनीहरूले किन यी विचारहरू विकास गरे? किनभने तिनीहरूलाई सत्यताप्रति पटक्‍कै चासो हुँदैन। तिनीहरूले सोचे, “हामीले परमेश्‍वरलाई पछ्याएको धेरै वर्ष भयो। परमेश्‍वरले सुरुमा कसरी काम गरे भन्‍ने हामीलाई थाहा छ। हामीले व्यक्तिगत रूपमा परमेश्‍वरको कामका केही चरणहरू अनुभव गरेका छौँ। हामीले परमेश्‍वरले बोल्ने तरिकाहरू व्यक्तिगत रूपमा अनुभव गरेका छौँ र यसलाई आफ्नै आँखाले देखेका छौँ। हामी परमेश्‍वरका गवाहीहरू हौँ र आशिष्‌हरू प्राप्त गर्न सबैभन्दा योग्य पुस्ता हौँ।” परमेश्‍वरले सत्यता बोल्नु र व्यक्त गर्नुभएको कारणले नभई परमेश्‍वरको पूर्वनिर्धारित योजनाको कारण तिनीहरूले उहाँलाई पछ्याएका हुन्। परमेश्‍वरले तिनीहरूलाई कामका केही चरणहरू अनुभव गर्न अगुवाइ गर्नुभयो, र तिनीहरूले परमेश्‍वरलाई निष्क्रिय रूपमा पछ्याए। पछि, जब परमेश्‍वरको काम निरन्तर अघि बढिरह्यो, तब उहाँले कामको वर्तमान चरण पछ्याउन सक्‍ने अझै धेरै मानिसहरूलाई छनौट गर्नुभयो। परमेश्‍वरको कामका मुख्य प्रापकहरू निरन्तर विस्तार र परिवर्तन हुँदै गए। सुरुमा परमेश्‍वरलाई पछ्याउने कतिपय मानिसहरूलाई सत्यता नपछ्याएको कारण, परमेश्‍वरबारे विभिन्‍न धारणा र गलत बुझाइहरू राखेको कारण, र परमेश्‍वरबारे तिनीहरूमा विभिन्‍न प्रकारका अनाज्ञाकारिता र असन्तुष्टि पैदा भएको कारण बिस्तारै हटाइयो। यी मानिसहरूलाई हटाइनुका व्यक्तिपरक र वस्तुगत दुवै कारणहरू थिए। व्यक्तिपरक हिसाबमा भन्दा, तिनीहरूले सत्यता नपछ्याएका हुनाले, र तिनीहरूले फरिसीहरूले जस्तै परमेश्‍वरका वचनहरूलाई धर्मसिद्धान्तहरूका रूपमा लिएका र तिनलाई व्यापक रूपमा प्रचार गरेका हुनाले तिनीहरूलाई हटाइयो। अहिलेसम्म पनि कतिपय मानिसहरूले अझै सत्यता वास्तविकताहरू के हुन् भन्‍ने कुरा बुझेका छैनन्—तिनीहरू मृत मानिसहरूजस्तै हुन्। वस्तुगत रूपमा भन्दा, ती हटाइएका मानिसहरू परमेश्‍वरको नयाँ कामको सुरुवातलाई व्यक्तिगत रूपमा अनुभव गरेका मानिसहरू थिए, तर तिनीहरूको चरित्र, पछ्याइ, र क्षमताको कारण, तिनीहरू परमेश्‍वरको पछिल्लो र अझ नयाँ कामको लागि योग्य भएनन्। त्यसकारण, ती मानिसहरूलाई परमेश्‍वरको कामका चरणहरूले तुरुन्तै हटाइदिए, तुरुन्तै फ्याँकिदिए। यो भन्‍न सकिन्छ कि, परमेश्‍वरलाई चिन्‍ने विषयमा भन्‍ने पुस्तकका वचनहरू व्यक्त गरिनुभन्दा केही समय पहिले, धेरै मानिसहरूले गुप्त रूपमा यसो भन्दै हृदयदेखि आनन्द लिएका थिए: “मैले विरोध गरेको र दोष दिएको व्यक्तिसँग बल्‍ल भन्‍ने कुरा केही छैन। उनको कामका चरणहरू बल्ल पूरा भए। विगतमा, मसँग उनीबारे धारणाहरू थिए। मैले उनको अवज्ञा गरेँ र उनीप्रति असन्तुष्ट भएँ, र मैले उनलाई निन्दा र विरोध पनि गरेँ। अवश्य नै, म सही थिएँ। उनी परमेश्‍वर होइनन्; उनी ख्रीष्ट होइनन्। मैले उनलाई जसरी व्यवहार गरे नि त्यसले फरक पार्दैन, किनभने उनी परमेश्‍वर होइनन्। उनी परमेश्‍वरको माध्यम, परमेश्‍वरको प्रवक्ता मात्रै हुन्।” यति मात्र होइन, कतिपयले त यसोसमेत भने: “यो देह हामीभन्दा फरक छैन। बोल्ने र काम गर्ने त उनीभित्रको आत्मा हो; देहसँग यसको कुनै सम्बन्ध छैन।” कतिपय मानिसहरूले गुप्त रूपमा ख्रीष्टलाई यसरी दुस्साहस गर्दै दोष दिए र निन्दा गरे। जब वचन देहमा देखा पर्नुहुन्छ भाग २: परमेश्‍वरलाई चिन्‍ने विषयमा भन्‍ने पुस्तकका सत्यताहरू व्यक्त गरियो, ख्रीष्टलाई दोष दिने र निन्दा गर्ने यी मानिसहरूलाई हृदयमा असहज महसुस भयो। यो असहजताको कारण के थियो? एक हिसाबमा, तिनीहरूको हृदयमा लामो समयदेखि बसेका धारणाहरू थिए, र तिनीहरूले आफूलाई सत्यता व्यक्त गर्ने व्यक्तिविरुद्ध उभ्याएका थिए। तिनीहरू यो व्यक्तिप्रति अवज्ञाकारी र असन्तुष्ट भएका थिए, र उहाँलाई दोष दिने र निन्दा गर्ने समेत गरेका थिए। अर्को हिसाबमा, परमेश्‍वरले २०१३ भन्दा पछि व्यक्त गर्नुभएका वचनहरूले मानवजातिलाई अहिलेसम्म थाहा नभएका धेरै रहस्यहरू खुलासा गरेका थिए। यी रहस्यहरूले अझै ठोस जग बसाली नसकेका नयाँ विश्‍वासीहरूको आस्थालाई दह्रिलो बनाए, र तिनीहरूको शङ्कास्पद हृदयमा तुरुन्तै निश्‍चितता प्रदान गरे। परमेश्‍वरमा धेरै वर्ष विश्‍वास गरेका तर यसभन्दा पहिले ख्रीष्टको विरोध गरेका, उहाँलाई दोष दिएका, र उहाँको निन्दा गरेका मानिसहरूको हकमा भने, यी रहस्यहरूले तिनीहरूलाई सीधै टाउकोमै प्रहार गरे, जसले गर्दा तिनीहरूलाई अझै अप्ठ्यारो भयो। तिनीहरूले सोचे, “अब हामी पूरै खत्तम भयौँ। हामीलाई परमेश्‍वरले हटाएका छन्। उनी हामीलाई चाहन्नन्। परमेश्‍वरले पहिले पनि धेरै वचनहरू व्यक्त गरेका थिए, तर हामीले उनलाई सधैँ मानवको रूपमा लियौँ। हामीले सोच्यौँ, उनको कामका चरणहरू पूरा भएपछि, बाँकी कुराहरू उनीसँग सम्बन्धित हुँदैनन्, र यो व्यक्तिले आफ्नो सेवा समाप्त गरेको हुनेछ, र त्यसपछि, हामीले स्वर्गको परमेश्‍वरसँग अन्तरक्रिया गर्नेछौँ र स्वर्गकै परमेश्‍वरमा विश्‍वास गर्नेछौँ। हामीले पृथ्वीको परमेश्‍वरबारे धारणाहरू राख्यौँ। हामीले उनको अवज्ञा गर्‍यौँ र उनलाई तिरस्कार गर्‍यौँ।” सन् २०१३ को अवधिमा व्यक्त गरिएका वचनहरूमार्फत, ती मानिसहरूमध्ये धेरैको दुस्साहस विलीन भयो। यसभन्दा पहिले, कतिपय मानिसहरूले परमेश्‍वरको कामबारे शङ्काहरू विकास गरेका थिए। तिनीहरूले परमेश्‍वरको देहधारी देहलाई प्रतिरोध र ईश्‍वरनिन्दा गरेका थिए, र कतिले त आफ्नो विश्‍वाससमेत त्यागेका थिए। किन यस्तो भयो? किनभने तिनीहरूले धारणाहरू विकास गरेका थिए। तिनीहरूले देहधारी परमेश्‍वर र परमेश्‍वरको कामलाई मात्र इन्कार गरेनन्, परमेश्‍वरको अस्तित्वलाई समेत इन्कार गरे। परमेश्‍वरप्रति ती मानिसहरूले राखेको मनोवृत्तिका आधारमा हेर्दा, तिनीहरूले कस्तो परिणाम प्राप्त गर्नुपर्छ? परमेश्‍वरप्रतिको तिनीहरूको मनोवृत्ति र दृष्टिकोणका आधारमा, तिनीहरूको सार के हो? (अविश्‍वासीको सार।) अविश्‍वासीहरूको पहिलो मुख्य विशेषता अवसरवाद हो। तिनीहरूले परमेश्‍वरको वचनमा आफ्ना हितहरू भेट्टाएपछि, तिनलाई पक्रिरहन्छन्, त्याग्‍न मान्दैनन्, र यसरी उहाँका वचनहरूबाट फाइदा लिने प्रयास गर्छन्। दोस्रो विशेषता के हो भने, तिनीहरूले कुनै पनि बेला र कुनै पनि ठाउँमा परमेश्‍वरको निन्दा गर्न सक्छन्, तिनीहरूले कुनै पनि बेला र कुनै पनि ठाउँमा परमेश्‍वरबारे धारणाहरू विकास गर्न सक्छन्, र एउटा सानो कुरा मात्र तिनीहरूको धारणा अनुरूप नहुँदा पनि, तिनीहरूले परमेश्‍वरप्रति आलोचना, दोषारोपण, र विरोध गर्न सक्छन्। तिनीहरूले कति पनि परमेश्‍वरको डर मान्दैनन्। ती सबै मानिसहरूमा ख्रीष्टविरोधीहरूको सार हुन्छ; तिनीहरू सबै ख्रीष्टविरोधीहरू हुन्। तिनीहरूको अर्को विशेषता के हो? ती मानिसहरूमा सत्यताप्रति कहीँकतै कुनै प्रेम हुँदैन। परमेश्‍वरका वचनहरू प्राप्त गर्नेहरूमा तिनीहरू नै पहिलो थिए, परमेश्‍वरका वचनहरू सुन्‍नेहरूमा तिनीहरू नै पहिलो थिए, र परमेश्‍वरको कामका चरण र विधिहरूलाई व्यक्तिगत रूपमै अनुभव गर्नेहरू पनि तिनीहरू नै थिए। ती मानिसहरूले विश्‍वास गरेको अहिले ३० वर्ष भइसकेको छ, तर तिनीहरूमध्ये धेरैजसोले परमेश्‍वरको घरमा कुनै कर्तव्य निर्वाह गर्न सक्दैनन्, र तिनीहरूसँग बताउनका लागि कुनै अनुभव नै छैन। तिनीहरू जहाँ गए पनि, तिनीहरूले ती मृत शब्‍द र धर्मसिद्धान्तहरूबारे मात्रै कुरा गर्छन्। तिनीहरूको सबैभन्दा स्पष्ट विशेषता के हो? तिनीहरूले परमेश्‍वरमा विश्‍वास गरेको ३० वर्ष भइसकेको छ, तर तिनीहरूको स्वभाव पटक्‍कै परिवर्तन भएको छैन, र तिनीहरूसँग परमेश्‍वरबारे कुनै डर वा बुझाइ छैन। तिनीहरूले गुप्त रूपमा परमेश्‍वरको देहधारी देहलाई त्यतिकै आलोचना गर्न सक्छन्, र अलिकति पनि भयभीत नभई वा डर नमानी परमेश्‍वरसँग निहुँ खोज्न र उहाँलाई दोष दिनसमेत सक्छन्। तिनीहरूले सत्यतालाई प्रेम गर्दैनन्, तिनीहरूलाई सत्यताप्रति वितृष्णा लाग्छ, र तिनीहरू सत्यताको विरोध गर्छन्। जब देहधारी परमेश्‍वरको कुरा आउँछ, तब तिनीहरूले जेसुकै बोल्‍ने दुस्साहस गर्छन्; तिनीहरूले सबै कुरा मूल्याङ्कन र आलोचना गर्ने आँट गर्छन्, र जबजब तिनीहरूले धारणाहरूको विकास गर्छन्, तबतब तिनीहरूले ती कुराहरू फैलाउने आँट गर्छन्। के यी मानिसहरू घृणित छैनन् र? (छन्।) के तिनीहरू परमेश्‍वरद्वारा चुनिएका मानिसहरू हुन्? तिनीहरूले परमेश्‍वरमा विश्‍वास गरेको ३० वर्ष भइसकेको छ, तर तिनीहरूसँग कुनै वास्तविकता छैन, र तिनीहरूको स्वभाव पटक्‍कै परिवर्तन भएको छैन—के तिनीहरू मृत मानिसहरू होइनन् र? के साँच्‍चै सत्यता पछ्याउने र साँचो रूपमा सामान्य मानवता भएका मानिसहरू परमेश्‍वरमा विश्‍वास गरेको तीन वर्षमै केही सत्यताहरू बुझेर तिनमा प्रवेश गर्न सक्दैनन् र? (सक्छन्।) तर कतिपय मानिसहरूले परमेश्‍वरमा विश्‍वास गरेको ३० वर्ष भइसकेको भए पनि, तिनीहरूसँग कुनै अनुभव हुँदैन। यदि तैँले तिनीहरूलाई आफ्ना अनुभवबारे बताउन लगाइस् भने, तिनीहरूले धर्मसिद्धान्त, नारा, र भाषणका शब्दहरूबारे मात्रै कुरा गर्नेछन्। त्यसकारण, तिनीहरूले विगत ३० वर्षमा परमेश्‍वरका वचनहरूमा के प्रयास गरेका छन्? तिनीहरूले के प्राप्त गरेका छन्? तिनीहरूले परमेश्‍वरका वचनहरू स्वीकार गर्दैनन् भन्‍ने कुरा स्पष्ट छ। तिनीहरूले मानवजातिलाई आशिष् र प्रतिज्ञाहरू दिने सम्बन्धी परमेश्‍वरका वचनहरू, उहाँका राम्रा सुनिने वचनहरू, उहाँका सान्त्वना र अर्तीका वचनहरू, र कर्णप्रिय वचनहरू स्वीकार गर्छन्, तर तिनीहरूले परमेश्‍वरले व्यक्त गर्नुहुने कुनै पनि सत्यता वा मानवजातिप्रतिका उहाँका कुनै पनि मागहरू स्वीकार गर्दैनन्। तिनीहरूले एउटा पनि स्वीकार गर्दैनन्। के यी मानिसहरूलाई हटाइनुपर्दैन र? (पर्छ।) के यस्ता मानिसहरूलाई हटाउनु अन्याय हो? (होइन।) किन होइन भने, तिनीहरूले स्पष्ट रूपमा सत्यता जानेर पनि जानीजानी पाप गर्छन्।

परमेश्‍वरले आखिरी दिनहरूमा धेरै काम गर्नुभएको छ र धेरै वचनहरू बोल्नुभएको छ, र मानिसहरूले यसको अनुभव गरेका छन्, र परमेश्‍वरको कामको हरेक चरण आफ्नै आँखाले देखेका छन्। यसलाई जुनसुकै दृष्टिकोणबाट हेरे पनि, परमेश्‍वरले यति धेरै सत्यता व्यक्त गर्नुहुन्छ र यति धेरै मानिसहरूलाई मुक्ति दिनुहुन्छ भन्‍ने कुरा निर्विवाद छ, र कसैले पनि यसबारेमा प्रश्‍न गर्नु हुँदैन। देहधारी परमेश्‍वर जति नै साधारण र सामान्य हुनुभए पनि, मान्छेलाई उहाँ जति नै ध्यान दिन अयोग्य लागे पनि, मानिसहरूले उहाँका वचनहरूलाई सत्यताको रूपमा स्वीकार गर्नुपर्छ। कतिपयले भन्छन्, “देहधारी परमेश्‍वर यति सानो र साधारण भएकाले, र त्यति महान् नभएकाले, हामीलाई कसरी उनको आदर गर्न लगाउन सकिन्छ? के त्यस्तो साधारण देह कुनै ठूलो काम गर्न सक्षम हुन सक्छ? के हामीले साँच्‍चै नै उनीबाट ठूला आशिष्‌हरू प्राप्त गर्न सक्छौँ? हामीलाई थाहा छैन; हामीले गर्न सक्‍ने भनेको उनलाई साधारण व्यक्तिका रूपमा लिनु मात्र हो।” अरू भन्छन्, “तिमीले गरेका कतिपय कुराहरूले हामीलाई अविश्‍वस्त तुल्याएका छन्, कतिपय कुराले हामीलाई धारणाहरू दिएका छन्, र कतिपय कुरा हाम्रो समझबाहिर रहेका छन्, र तिमीले हाम्रो निम्ति अस्वीकार्य कुराहरू भनेका छौ, त्यसकारण तिमीले स्वर्गको परमेश्‍वरलाई प्रतिनिधित्व गर्न सक्दैनौ—त्यसकारण हामी अन्तिमसम्‍मै तिमीसँग लड्नुपर्छ। यदि तिमीले हामीलाई सुसमाचार प्रचार गर्न लगाउँछौ भने, हामी त्यसो गर्नेछैनौँ, यदि तिमीले हामीलाई हाम्रो कर्तव्य निर्वाह गर्न लगाउँछौ भने, हामी त्यसो गर्नेछैनौँ, र यदि तिमीले हामीलाई सत्यता स्वीकार गर्न लगाउँछौ भने, हामी त्यसो गर्नेछैनौँ। तिमी जुन व्यक्ति हौ त्यो व्यक्तिसँग हामी अन्तिमसम्‍मै लड्नेछौँ—हेरौँ तिमीले हामीलाई के गर्न सक्छौ।” कुनै पनि हालतमा सत्यतालाई स्वीकार नगर्ने यी मानिसहरूको हृदयमा, परमेश्‍वरको कार्यलाई इन्कार गर्ने, र परमेश्‍वरका वचनहरू सत्यता हुन् भन्ने कुरालाई इन्कार गर्ने, र उहाँको देहधारी शरीरलाई इन्कार गर्ने हजारौँ, लाखौँ कारण हुन्छन्। तर तिनीहरूका लागि त्यति स्पष्ट नभएको हुनसक्‍ने एउटा कुरा छ: तिनीहरूसँग जति नै धेरै कारण भए पनि, यदि तिनीहरूले यी सत्यताहरू स्वीकार गर्दैनन् भने, तिनीहरूले मुक्ति पाउने छैनन्। यदि तैँले मजस्तो व्यक्तिलाई स्वीकार गर्दैनस् वा तँ परमेश्‍वरको काममा समर्पित हुँदैनस् भने, ठीकै छ—म तँलाई जबरजस्ती गर्ने छैनँ। तर यदि तैँले परमेश्‍वरका यी वचनहरूलाई सत्यताको रूपमा स्वीकार गर्दैनस् र यिनलाई सत्यताको रूपमा अभ्यास गर्दैनस् भने, म इमानदारितासाथ तँलाई भन्छु: तैँले कहिल्यै पनि मुक्ति पाउने छैनस्, न त तँ कहिल्यै स्वर्गको राज्यको ढोकाभित्र प्रवेश नै गर्नेछस्। यदि तँ परमेश्‍वरका यी वचनहरू, यी सत्यताहरू, र मानवजातिलाई काम गर्दै मुक्ति दिनुहुने यस ख्रीष्‍टबाट तर्किन्छस् भने, तैँले जति नै धेरै धर्मसिद्धान्त बुझे पनि, वा तैँले जति नै धेरै कठिनाइ भोगे पनि, तैँले सत्यता प्राप्त गर्ने छैनस्; तँ फोहोरको टुक्रा मात्रै होस्। तैँले परमेश्‍वरमा विश्‍वास गर्नुको कारण जे भए पनि, र कर्तव्य निर्वाह गर्नु पछाडिको तेरो उद्देश्य जे भए पनि, तैँले मुक्ति पाउने छैनस्। अनि यदि तैँले मुक्ति पाउन सक्दैनस् भने, तैँले के आशिष् पाउन सक्छस् र? कतिपय मानिसहरूले स्वर्गको परमेश्‍वरसँग होड गर्छन्, कतिपयले पृथ्वीको परमेश्‍वरसँग होड गर्छन्, र परमेश्‍वरका वचनहरू र सत्यतासँग सङ्घर्ष गर्ने दुस्साहस गर्छन्, यहाँसम्‍म कि तिनीहरूलाई आफ्‍नो परिणाम र गन्तव्य कस्तो हुनेछ भनेर समेत चिन्ता हुँदैन। के यो दुष्टता होइन र? यी पतित मानिसहरू अत्यन्तै दुष्ट छन्। तिनीहरू प्रत्येक नै दुष्ट व्यक्ति हुन्। तिनीहरू सबै अविश्‍वासी, अवसरवादी, लाजहीन मानिसहरू हुन्, र यो ख्रीष्टविरोधीहरूको सार हो।

मैले परमेश्‍वरका वचनहरूप्रति ख्रीष्टविरोधीहरूको मनोवृत्ति कस्तो हुन्छ भन्‍नेबारे भर्खरै सङ्गति गरेँ। जब ख्रीष्टविरोधीहरू परमेश्‍वरका वचनहरूको निकट आउँछन्, तब तिनीहरूले तीभित्र सत्यता वा अभ्यासका सिद्धान्तहरू खोज्दैनन्। तिनीहरूले परमेश्‍वरको डर मान्ने र दुष्टताबाट अलग बस्‍ने मार्ग कसरी प्राप्त गर्ने भनेर परमेश्‍वरका वचनहरूबाट बुझ्ने प्रयास गर्दैनन्, र तिनीहरूले अवश्य नै उहाँका अभिप्रायहरू सन्तुष्ट पार्ने व्यक्ति बन्‍न सकूँ भनेर परमेश्‍वरका अभिप्रायहरू बुझ्ने प्रयास गर्दैनन्। बरु, तिनीहरूले परमेश्‍वरका वचनहरूमा आफूले चाहेको गन्तव्य, साथै आफूले चाहेका विभिन्‍न फाइदाहरू खोज्न चाहन्छन्, जसमा तिनीहरूले आशिष्‌हरू प्राप्त गर्न सक्छन् कि सक्दैनन् र यो जीवनमा तिनीहरूले कसरी अझै बढी अनुग्रह प्राप्त गर्न सक्छन्, र तिनीहरूले आउने संसारमा सय गुणा बढी प्राप्त गर्न सक्छन् कि सक्दैनन्, भन्‍नेजस्ता कुराहरू समावेश हुन्छन्। परमेश्‍वरका वचनहरूमा तिनीहरूले खोजी गर्ने कुराहरू यिनै हुन्। त्यसकारण, तैँले यसलाई जुनसुकै दृष्टिकोणबाट हेरे पनि, ख्रीष्टविरोधीहरूले परमेश्‍वरका वचनहरूलाई कहिल्यै सत्यताको रूपमा लिँदैनन्, न त तिनीहरूले परमेश्‍वरका वचनहरू सत्यता हुन् र मानवजातिले स्विकार्नुपर्ने कुरा हुन् भनेर नै सोच्छन्। परमेश्‍वरका वचनहरूप्रतिको तिनीहरूको मनोवृत्ति यस्तो हुन्छ कि, तिनीहरू आफूले चाहेका आशिष् र गन्तव्यहरू प्राप्त गर्नका लागि परमेश्‍वरका वचनहरू प्रयोग गर्न चाहन्छन्। तिनीहरू आफूले पछ्याउने कुराहरू प्राप्त गर्न र आफ्ना उद्देश्यहरू हासिल गर्नको लागि परमेश्‍वरका वचनहरूलाई फड्को मार्ने आधारको रूपमा प्रयोग गर्न चाहन्छन्। तिनीहरूको पछ्याइ, तिनीहरूले लिने मार्ग, र परमेश्‍वरका वचनहरूप्रतिको तिनीहरूको मनोवृत्तिको आधारमा हेर्दा, यी मानिसहरू अविश्‍वासी, अवसरवादीका हूलहरू हुन्। जब ख्रीष्टविरोधीहरूले परमेश्‍वरका वचनहरूमा आफूले चाहेका फाइदा र गन्तव्य भेट्टाउन सक्दैनन्, वा जब परमेश्‍वरका वचनहरू अध्ययन गर्ने क्रममा, सम्भावना र नियतिहरूसँग सम्‍बन्धित परमेश्‍वरका वचनहरू वा मानवजातिलाई दिनुभएका परमेश्‍वरका प्रतिज्ञाहरूले तिनीहरूलाई खिन्‍न पार्छन्, र तिनीहरूका इच्छाहरू सन्तुष्ट हुन सक्दैनन्, तब तिनीहरूले आफ्नो हातमा लिएका परमेश्‍वरका वचनहरूलाई रूखो रूपमा र हिचकिचाहटविना एकातिर हुत्त्याउँछन्, र परमेश्‍वरलाई त्याग्छन् र छोड्छन्, र आफूले चाहेको जीवन पछ्याउँछन्। तिनीहरू परमेश्‍वरको मुक्ति स्विकार्न उहाँको अघि आउँदैनन्। जब तिनीहरूले परमेश्‍वरका वचनहरू पढ्छन्, तब तिनीहरूले तिनलाई सत्यताको रूपमा लिँदैनन्, बरु आफ्ना व्यक्तिगत उद्देश्यहरू हासिल गर्न र आफ्ना व्यक्तिगत इच्छा र महत्त्वाकाङ्क्षाहरू सन्तुष्ट पार्न परमेश्‍वरका वचनहरू प्रयोग गर्न चाहन्छन्। त्यसकारण, तिनीहरूले आफ्नो परिणाम र गन्तव्यका लागि अथक रूपमा परमेश्‍वरका वचनहरूमा खोजी गर्छन्। तिनीहरूले विपत्तिहरूबारे परमेश्‍वरले के भन्‍नुहुन्छ, रहस्यहरूबारे र मानवजातिको विकासबारे के खुलासाहरू गर्नुहुन्छ, र उहाँको कामको बारेमा पर्दापछाडिका केही जानकारी के-के छन् भनेर खोजी गर्छन्। तिनीहरूले ख्याल गर्ने विषयवस्तु यही हो। तिनीहरूलाई यो दायराभन्दा बाहिरको कुनै पनि कुरामा चासो हुँदैन। तिनीहरूले भ्रष्ट मानवजातिप्रतिका परमेश्‍वरका केही मागहरूलाई समेत बारम्बार घृणा र प्रतिरोध गर्छन्। परमेश्‍वरले भ्रष्ट मानवजातिलाई गर्नुभएको खुलासाप्रति समेत तिनीहरू वितृष्ण गर्छन्। तिनीहरूले प्रायजसो परमेश्‍वरका वचनहरूमा प्रयोग गरिएको शब्दसंयोजन र बोलीको भावमा गल्तीहरू भेट्टाउँछन्, र तिनीहरूले परमेश्‍वरको विरुद्धमा प्रयोग गर्न सकिने कुराहरू खोज्ने प्रयास गर्छन्। उदाहरणका लागि, जब परमेश्‍वरले मानवजातिलाई “धन्दावाली” र “वेश्‍या” भनेर खुलासा गर्नुहुन्छ, तब तिनीहरूले भन्छन्: “यी कसरी परमेश्‍वरका वचनहरू हुन सक्छन्? परमेश्‍वरले यसरी बोल्दैनन्! परमेश्‍वरले त शिष्ट, कोमल, र सहृदयी शैलीमा बोल्नुपर्छ।” जब परमेश्‍वरका केही वचनहरू मानव धारणाहरू अनुरूप, मानव व्याकरण अनुरूप, र भ्रष्ट मानिसहरूको परम्परागत तर्क अनुरूप हुँदैनन्, तब तिनीहरूले सोच्छन्, “यी परमेश्‍वरका वचनहरू होइनन्, परमेश्‍वरले यसरी बोल्दैनन्! परमेश्‍वर अत्यन्तै सर्वोच्च, महान्, र अथाह छन्, त्यसैले कसरी उनका वचनहरू यति साधारण हुन सक्छन्? ती कसरी परम्परागत तर्कबाहिर जान सके? यदि परमेश्‍वरका वचनहरू सत्यता हुन् भने, तिनलाई यसरी बोलिनुपर्छ कि तिनलाई सबैले उच्च आदर, आराधना, र श्रद्धा गर्न सकून्। ती सब बुझ्न नसकिने किसिमका हुनुपर्छ—परमेश्‍वरका वचनहरू त्यस्तो हुनुपर्छ!” परमेश्‍वरका वचनहरूबारे तिनीहरूमा विभिन्‍न धारणाहरू, विभिन्‍न सीमाहरू, र विभिन्‍न मागहरूसमेत हुन्छन्। तिनीहरूका माग र सीमाहरूको आधारमा हेर्दा, ख्रीष्टविरोधीहरूको सार शैतानकै सार हो भनेर देख्‍न सकिन्छ। परमेश्‍वर र परमेश्‍वरका वचनहरूप्रतिको तिनीहरूको मनोवृत्ति भनेको अनुसन्धान गर्नु, प्रतिरोध गर्नु, आलोचना गर्नु, परमेश्‍वरको विरुद्धमा प्रयोग गर्ने कुराहरू खोज्नु, र गल्तीहरू पत्ता लगाउनु हो। तिनीहरूले परमेश्‍वरका वचनहरूको सत्यतामा कुनै प्रयत्‍न लगाउँदैनन्, न त तिनीहरू यसमा समर्पित हुन्छन्, न त यसलाई स्वीकार वा अभ्यास नै गर्छन्। त्यसकारण, ख्रीष्टविरोधीहरूको सार शैतान र दुष्टात्माहरूको सार हो। ख्रीष्टविरोधीहरूले परमेश्‍वरका वचनहरूलाई जसरी लिन्छन्, परमेश्‍वरलाई पनि त्यसरी नै लिन्छन्। परमेश्‍वरका वचनहरूले परमेश्‍वर स्वयम्‌लाई प्रतिनिधित्व गर्छन्। परमेश्‍वरले व्यक्त गर्नुहुने सबै सत्यताले उहाँको स्वभाव, उहाँको सार, र अझै बढी रूपमा, उहाँको पहिचान र हैसियतलाई प्रतिनिधित्व गर्छन्। यी वचनहरू परमेश्‍वरको देह वा परमेश्‍वरको आत्माद्वारा व्यक्त गरिए पनि, र उहाँले जुनसुकै विषयवस्तु व्यक्त गर्नुभए पनि, यी वचनहरूले निश्‍चय नै परमेश्‍वरलाई प्रतिनिधित्व गर्छन्। त्यसैले, ख्रीष्टविरोधीहरूले परमेश्‍वरका वचनहरू अनुसन्धान र विश्‍लेषण गर्नु र तीबारे धारणाहरू विकास गर्नु भनेको परमेश्‍वरबारे धारणाहरू विकास गर्नुजस्तै हो। तिनीहरूले परमेश्‍वरलाई सूक्ष्मजाँच गरिरहेका हुन्छन्। तिनीहरूले परमेश्‍वरका वचनहरूमा विश्‍वास गर्दैनन् र परमेश्‍वरका वचनहरू स्विकार्दैनन्, यसको मतलब तिनीहरूले परमेश्‍वरको अस्तित्वमा विश्‍वास गर्दैनन्, र अवश्य नै परमेश्‍वरका वचनहरू सत्यता हुन् भनेर पनि विश्‍वास गर्दैनन्, र तिनीहरू परमेश्‍वरमा समर्पित हुन झनै सक्दैनन्। ख्रीष्टविरोधीहरूको सार यही हो।

कतिले भन्छन्: “देहधारी परमेश्‍वर अत्यन्तै महत्त्वहीन र अत्यन्तै साधारण छन्। उनका वचन र व्यवहारहरूले गर्दा ममा प्राय धारणाहरू पैदा हुन्छन्, र ती मेरा कल्पनाहरूसँग पटक्‍कै मिल्दैनन्। म त देहधारी परमेश्‍वर साधारण व्यक्ति मात्रै हुन् जस्तो देख्छु। उनले परमेश्‍वरलाई प्रतिनिधित्व गर्दैनन्, त्यसैले उनले आफ्नो वचन र काममा जति धेरै सत्यता व्यक्त गरे पनि, उनी परमेश्‍वरजस्तो छैनन्।” यी वचनहरू कहाँबाट आएका हुन्? तिनले केलाई प्रतिनिधित्व गर्छन्? के तिनले शैतानलाई प्रतिनिधित्व गर्दैनन् र? सुरुदेखि अन्त्यसम्मै, शैतानले कहिल्यै पनि परमेश्‍वरको पहिचान र हैसियतलाई स्वीकार गरेको छैन। यसले कहिल्यै पनि परमेश्‍वरका वचनहरू सत्यता हुन् भनेर विश्‍वास गरेको छैन र यसले अवश्य नै परमेश्‍वरका वचनहरूलाई पनि कहिल्यै स्वीकार गरेको छैन। त्यसकारण, जब शैतानले परमेश्‍वरसँग कुरा गर्छ, तब यसले समान स्थानमा बसेर कुरा गर्न चाहन्छ। यसले परमेश्‍वरसित जेजसरी बोल्छ, त्यो परमेश्‍वरलाई गिल्ला, निन्दा, र छल गर्नका लागि हुन्छ, र यसको हृदयमा परमेश्‍वरका लागि कुनै ठाउँ हुँदैन। अनि ख्रीष्टविरोधीहरूले गर्ने कुराहरू र ख्रीष्टविरोधीहरूले बोल्ने शब्दहरू ठ्याक्‍कै शैतानका कुराहरूजस्तै हुन्छन्। तिनीहरूको सार उस्तै हुन्छ, यति मात्र हो कि शैतान मानवजातिका लागि अदृश्य छ, जबकि ख्रीष्टविरोधीहरू देख्‍न सकिने र मूर्तरूपका हुन्छन्; तिनीहरू मानव खाल ओढेका शैतानहरू हुन्। यदि तिनीहरू शैतान नभएका भए, तिनीहरूले यस्ता कुराहरू गर्न र भन्‍न सक्थेनन्। शैतानले प्रायजसो झूट बोल्छ, र परमेश्‍वरका वचनहरू पनि झूट हुन् भन्‍ने विश्‍वास गर्छ। शैतानले प्रायजसो मानिसहरूलाई छल गर्छ र त्यो कुटिल, छली, र दुष्ट छ, र परमेश्‍वर त्यसरी नै बोल्नुहुन्छ भन्‍ने यसले विश्‍वास गर्छ। परमेश्‍वरले जे भन्‍नुभए पनि, ख्रीष्टविरोधीहरूले सधैँ परमेश्‍वरका वचनहरूमा केही न केही थप्छन्, र आफ्नै अर्थ समावेश गर्छन् र स्वेच्छाचारी व्याख्याहरू गर्छन्। यति मात्र होइन, तिनीहरूले परमेश्‍वरका केही वचन तिनीहरूका वचनजस्ता प्रतिभाशाली छैनन्, तिनीहरूको स्तर र उच्च मापदण्डअनुरूप छैनन्, र भ्रष्ट मानवजातिलाई विजय गर्न पर्याप्त छैनन् भन्‍ने समेत सोच्छन्। त्यसैले, तिनीहरूले परमेश्‍वरका वचनहरूको माध्यम, भाव, र विषयवस्तुलाई केही मानिसहरूको सामु ल्याउन चाहन्छन्, ताकि तिनीहरूले तिनलाई विश्‍लेषण र मूल्याङ्कन गर्न, र अझै बढी रूपमा तिनलाई आलोचना र निन्दा गर्न सकून्। यसो गर्नुको पछाडि तिनीहरूको उद्देश्य के हुन्छ? परमेश्‍वरलाई पछ्याउने क्रममा, तिनीहरूले परमेश्‍वरबाट आफूले चाहेका सम्भावना र नियति प्राप्त गर्न चाहन्छन्, र यो परमेश्‍वरबाट आफूले चाहेको गन्तव्य प्राप्त गर्ने प्रतीक्षा गर्छन्। तैपनि किन तिनीहरूले अझै यसरी व्यवहार गर्छन्? के यो आफैलाई थप्पड हान्‍नु होइन र? यसको एउटै मात्र कारण छ। त्यो के हो भने, तिनीहरूको नजरमा त्यस्तो परमेश्‍वरले बोल्‍नुभएका वचनहरू अत्यन्तै सामान्य र साधारण हुन्छन्—उहाँका कार्यहरू पनि अत्यन्तै साधारण हुन्छन्। त्यस्तो परमेश्‍वर तिनीहरूले भक्ति गर्न चाहेको, वा कल्पना गरेको परमेश्‍वर हुँदैन, र उहाँ तिनीहरूसँग मिल्दो हुनुहुन्न। यदि तिनीहरूले त्यस्तो परमेश्‍वरलाई पछ्याए भने, तिनीहरूको गन्तव्य, सम्भावना र नियति सबै भताभुङ्ग हुन सक्छन्। त्यसैले, तिनीहरू कठोरतासाथ त्यस्तो परमेश्‍वरको अवज्ञा गर्छन्। तिनीहरू उहाँको आलोचना गर्छन्, अवमुल्यन गर्छन्, र उहाँको काम तोड्ने, बाधा दिने, र बर्बाद गर्ने प्रयास गर्छन्, ताकि उहाँले यो काम गर्न नसक्नुहोस्। त्यसपछि तिनीहरूको उद्देश्य हासिल हुनेछ। कतिले भन्छन्: “यदि तिनीहरूले आफ्नो उद्देश्य हासिल गरे भने, के तिनीहरूको गन्तव्य हराउने छैन र?” यस्तो व्यक्तिले परमेश्‍वरको अस्तित्व स्विकार्दै-स्विकार्दैन, न त परमेश्‍वरको देहधारी देहलाई नै स्विकार्छ, उहाँको व्यवस्थापनको कामले मानवजातिलाई मुक्ति दिने तथ्य स्विकार्नु त झन् परै जाओस्। तिनीहरूले बस् बाजी र दाउ मात्र लाउँछन्। यदि यो परमेश्‍वरलाई साँच्‍चै ढालियो भने, तिनीहरूले आफूले चाहेको जेसुकै गर्न सक्छन् र तिनीहरूले परमेश्‍वरको घरमा यस्ता कठिनाइहरू भोग्‍नु पर्दैन। त्यसपछि, तिनीहरूले संसार, दुष्ट प्रचलनहरू, र तिनीहरूले भन्‍ने गरेको सामान्य जीवनमा फर्केर जान सहज मान्‍न सक्छन्। तिनीहरूले कुनै विपत्ति भोग्‍नु पर्दैन, तिनीहरूले कुनै पनि प्रकारको शोधन भोग्‍नु पर्दैन, र तिनीहरूले अवश्य नै परमेश्‍वरका वचनहरूको न्याय र सजाय पनि भोग्‍नु पर्दैन। यो सबै अस्तित्वमा रहन छोड्छ, र संसार सामान्य रूपमै जारी रहनेछ। तिनीहरूले सपनामा यही कुराको तृष्णा गर्छन्। के यी मानिसहरू खराब छैनन् र? तिनीहरू यति खराब हुनुको मूल जड के हो? (तिनीहरूको सार शैतान हो, त्यसैले तिनीहरू परमेश्‍वरलाई घृणा गर्छन्।) वास्तवमा, यी ख्रीष्टविरोधीहरूले, दुष्ट पिशाचहरूले आफ्नो हृदयको गहिराइमा, र आफ्नो आत्माभित्र यसलाई महसुस गर्न सक्छन्—परमेश्‍वरले तिनीहरूजस्ता मानिसहरूलाई कसरी हेर्नुहुन्छ, त्यो जान्दछन्। परमेश्‍वरले त्यस्ता मानिसहरूलाई घृणा गर्नुहुन्छ। तिनीहरू परमेश्‍वरसँग नमिल्‍ने हुन्छन्। तिनीहरूको मानवता र प्रकृति सार परमेश्‍वरले घृणा गर्नुहुन्छ। त्यसकारण, तिनीहरूले जति नै मेहनत गरे पनि र तिनीहरूले जति नै आशिष्‌हरू प्राप्त गर्न चाहे पनि, तिनीहरूको अन्तिम परिणाम तिनीहरूको इच्छामा निर्भर हुँदैन। तिनीहरूले कुनै पनि तथ्य परिवर्तन गर्न सक्दैनन्। तिनीहरू परमेश्‍वरसँग नमिल्‍ने हुन्छन्। तिनीहरू परमेश्‍वरका वचनहरूसँग नमिल्‍ने हुन्छन्। तिनीहरू ख्रीष्टसँग नमिल्‍ने हुन्छन्। त्यसैले अन्ततः तिनीहरू के हुन पुग्छन्? तिनीहरू सबै नष्ट हुने पक्‍का छ। तिनीहरूले यो परिणामबारे आफ्नो हृदयमा अलिअलि बुझेका हुन्छन्, तैपनि किन तिनीहरू अझै परमेश्‍वरको घरमा बस्छन्? तिनीहरू आशिष्‌हरू प्राप्त गर्ने यस्तो राम्रो अवसर त्याग्‍न तयार हुँदैनन्, त्यसैले तिनीहरू बाजी लाउन चाहन्छन्, “यदि मैले यस्तो बाजी लाएँ भने, सायद मैले अझै पनि आशिष्‌हरू प्राप्त गर्न सक्छु। सायद म अझै पनि कसैले थाहा नपाउने गरी बाँच्न सक्छु। सायद यदि परमेश्‍वर होसियार भएनन् र उनले ध्यान दिएनन् भने, म स्वर्गको राज्यद्वारबाट खुसुक्‍क जान सक्छु।” “सायद” भन्‍ने यो आकाङ्क्षी सोच लिएर, तिनीहरू परमेश्‍वरको घरमा निरन्तर अल्झिरहन्छन्, तर परमेश्‍वरप्रतिको तिनीहरूका दृष्टिकोण र मनोवृत्ति कहिल्यै परिवर्तन हुँदैनन्। तिनीहरूले परमेश्‍वरका वचनहरूलाई हेला गर्छन्, सत्यतालाई हेला गर्छन्, र सबै सकारात्मक कुराहरूलाई हेला गर्छन्।

परमेश्‍वरले मानिसहरूलाई इमानदार हुन माग गर्नुहुन्छ। यो सुनेपछि कतिपयले सोच्छन्: “के यो अत्यन्तै न्यून मापदण्ड होइन र? हामीले परमेश्‍वरमा विश्‍वास गरेको धेरै वर्ष भइसकेको छ, तैपनि किन उहाँले हामीलाई अहिले ‘इमानदार बन’ भनेर भनिरहनुभएको छ? यदि यो परमेश्‍वरको वचन हो भने, यो गहन हुनुपर्छ, यो अझै उच्च हुनुपर्छ, अझै अबोधगम्य हुनुपर्छ, मानिसको पहुँचभन्दा अझै बाहिर हुनुपर्छ। हामीलाई आवश्यक पर्ने भनेका उच्च माग गरिएका मानकहरू हुन्, यी साधारण, महत्त्वहीन, र न्यून स्तरका आवश्यकताहरू होइनन्।” त्यस्ता मानिसहरूले सत्यता वास्तविकता के हो भन्‍ने कुरा बुझ्दैनन्। जब सत्यता नबुझ्ने मानिसहरूले यो प्रचार सुन्छन्, तब तिनीहरू व्याकुल हुन्छन्, तर सङ्गति र अनुभव प्राप्त गरेपछि, र केही समय यसबाट गुज्रेपछि, तिनीहरूले परमेश्‍वरका यी वचनहरू नै मानिसलाई चाहिने वचनहरू हुन् भन्‍ने महसुस गर्छन्। यी वचनहरू किन मानिसलाई चाहिने कुरा हुन्? मानिसलाई शैतानले गहन हदसम्म भ्रष्ट तुल्याएको छ, त्यसकारण कुनै पनि व्यक्ति इमानदार हुँदैन; यो संसार झुटले भरिएको छ, र परमेश्‍वरमा विश्‍वास गर्नेहरूको हकमा पनि यही कुरा लागू हुन्छ। हरेक दिन मानिसहरूले एकपछि अर्को झुट बोल्छन्; तिनीहरूको बोली शैतानका झुट र छलले पुरै भरिएको हुन्छ। त्यसकारण मानिसको लागि परमेश्‍वरले इमानदार बन भन्‍ने यो सबैभन्दा सरल र सीधा माग अघि सार्नुभएको छ। समय र अनुभवसँगै, मानिसहरूले परमेश्‍वरका वचनहरूको बुझाइ, र उहाँका मापदण्ड र अभिप्रायहरूको समझ प्राप्त गर्छन्; उहाँका वचनहरूको अगुवाइ र निर्देशनमार्फत, तिनीहरूले उहाँका वचनहरू कति व्यावहारिक छन्, उहाँका हरेक वचनलाई कसरी बुझ्नुपर्छ र त्यसमा कसरी प्रवेश गर्नुपर्छ, उहाँका कुनै पनि वचनहरू कसरी खोक्रा छैनन्, उहाँका सबै वचनहरू कसरी मानवजातिलाई चाहिने कुरा हुन्, परमेश्‍वरले मानिसहरूलाई कसरी यति राम्ररी बुझ्नुहुन्छ र तिनीहरूलाई कसरी यति छर्लङ्गसित देख्‍न सक्नुहुन्छ, र उहाँले तिनीहरूको भ्रष्टतालाई कसरी यति राम्ररी बुझ्नुहुन्छ भन्‍ने कुरा क्रमिक रूपमा बुझ्दै जान्छन्। साधारण व्यक्तिले लिने मार्ग यही हो। तैपनि जब ख्रीष्टविरोधीहरूले परमेश्‍वरले मानिसहरूलाई इमानदार हुन लगाउनुभएको यो वाक्यांश देख्छन्, तब तिनीहरूले यसलाई खिसी, गिल्ला, उपहास, र प्रतिरोधसमेतको मनोवृत्तिले हेर्छन्। तिनीहरूले यो वाक्यांशबारे आफ्‍नो राय विकास गरेपछि, यसलाई आफ्नो मनको पछाडितिर धकेल्छन्, र परमेश्‍वरप्रतिको तिनीहरूको अवहेलना बढ्छ, र तिनीहरूले उहाँलाई र उहाँको वचनलाई झन्झन् बढी हेय दृष्टिले हेर्छन्, यहाँसम्म कि तिनीहरूले अबदेखि उहाँको वचन अध्ययनसमेत गर्दैनन्। जब कतिपय मानिसहरूले आफ्नो छली स्वभाव कसरी प्रकट गरे, र कसरी पश्‍चात्ताप गरे र कसरी इमानदार हुने प्रयास गरे भन्‍नेबारे आफ्ना अनुभवहरू बताउँछन्, तब यी ख्रीष्टविरोधीहरूको मनमा प्रतिरोध, वाकवाकी, र अवहेलना पैदा हुन्छन्। तिनीहरूले ती मानिसहरूले भनेको कुरा स्विकार्न नमान्ने मात्र होइन, तिनीहरूलाई दाजुभाइ-दिदीबहिनीहरूले सङ्गति गर्ने अनुभवात्मक ज्ञानप्रति प्रतिरोध र वाकवाकीसमेत हुन्छ, यहाँसम्म कि धेरै सङ्गति गर्ने र धेरै राम्रो ज्ञान भएका मानिसहरूप्रति तिनीहरूमा घृणा र तिरस्कार नै पैदा हुन्छन्। तिनीहरूले सोच्छन्, “तिमीहरू मूर्ख हौ। परमेश्‍वरले तिमीहरूलाई इमानदार बन्‍न भन्‍नुहुन्छ र तिमीहरू चुपचाप त्यसो गर्छौ। तिमीहरू कसरी यति आज्ञाकारी हुन सक्छौ? तिमीहरू किन मैले बताउने वचनहरू सुन्दैनौ? मलाई हेर त—तिमीहरूमध्ये कसैलाई पनि मेरो साँचो स्थिति के हो भन्‍ने थाहा छैन, म कति छली र धूर्त छु भन्‍ने कसैलाई थाहा छैन। अनि म तिमीहरूलाई ती कुराहरूबारे बताउने पनि छैनँ; के तिमीहरू ती कुरा सुन्न योग्य छौ भन्‍ने तिमीहरूलाई लाग्छ?” परमेश्‍वरको मागप्रति तिनीहरूको मनोवृत्ति यस्तै हुन्छ; तिनीहरूले यसलाई स्विकार्न इन्कार गर्ने मात्र होइन, बरु उल्टै यसको प्रतिरोध र निन्दासमेत गर्छन्। के यी कुराहरू अविश्‍वासीहरूका प्रकटीकरणहरू होइनन् र? यी त खाट्टी अविश्‍वासीहरू हुन्। झट्ट हेर्दा, तिनीहरूले खुल्लमखुल्ला परमेश्‍वरको वचनलाई निन्दा गरेका हुँदैनन्, तिनीहरूले उहाँको वचनका पुस्तकहरू जलाउन भट्टीमा फ्याँकेका हुँदैनन्। बाहिरी रूपमा, तिनीहरूले हरेक दिन परमेश्‍वरको वचन पढ्छन् र प्रवचन सुन्छन्, र भेलाहरूमा सङ्गति गर्छन्, तर वास्तवमा, परमेश्‍वरको वचनप्रति तिनीहरूको हृदयको गहिराइमा गहन घृणा, प्रतिरोध, र इन्कार पैदा भएका हुन्छन्। अर्को शब्दमा भन्दा, तिनीहरूले परमेश्‍वरको वचनबारे धारणाहरू विकास गर्नेबित्तिकै, यसलाई पहिले नै इन्कार गरिसकेका हुन्छन्। कतिपयले सोध्छन्: “के परमेश्‍वरले यी वचनहरू बोल्‍नुभन्दा पहिले नै ख्रीष्टविरोधीहरूले यी वचन इन्कार गरिसकेका थिए र?” त्यो बेला, तिनीहरूले अझै यी वचनहरू इन्कार गरेका थिएनन्। यस्तो किन भयो? किनभने तिनीहरूसँग परमेश्‍वरबारे धेरै धारणा र कल्पनाहरू थिए, जसले गर्दा तिनीहरूले उहाँलाई आदर र सम्मान गर्थे, र उहाँलाई महान् व्यक्तिको रूपमा लिन्थे। तर जब परमेश्‍वरले आफ्ना वचनहरू व्यक्त गर्नुभयो, तब उहाँबारे तिनीहरूको दृष्टिकोण पूर्ण रूपमा परिवर्तन भयो, र तिनीहरूले यसो भने: “परमेश्‍वरले बोल्ने वचनहरू वास्तवमा अत्यन्तै साधारण छन्! ती अत्यन्तै सरल, सीधा, र बुझ्न सजिला छन्: म आफै पनि त्यस्ता शब्दहरू बोल्न सक्छु! के सबैले परमेश्‍वर महान् छन् भनेर भन्दैनन् र? त्यसोभए उसले हामीलाई किन इमानदार बन भनेर भन्छ? यदि परमेश्‍वर यति महान् छन् भने, यदि उनी साँच्‍चै नै सर्वोच्च छन् भने, उनले मानिसहरूलाई त्यस्ता साना र नीचा मागहरू दिनु हुँदैन!” जब तिनीहरूले परमेश्‍वरको वचन पढे, जब तिनीहरूलाई यो सतही लाग्यो, र यो मानिसहरूका धारणाहरूसँग मिल्दैन, वा परमेश्‍वरको भव्य स्वरूप र पहिचानसँग मिल्दैन भन्‍ने लाग्यो, तब तिनीहरूले परमेश्‍वरका वचनहरूबारे धारणाहरू विकास गरे। तिनीहरूले यी धारणाहरू विकास गर्ने क्रममा, तिनीहरूभित्र परमेश्‍वरका वचनहरूप्रति गहन घृणा पैदा भयो, र त्यसपछि परमेश्‍वरबारेका तिनीहरूका कल्पना र धारणाहरू सँगालेर राख्‍ने तिनीहरूको हृदयको गहिराइको बाँध पूर्ण रूपमा भत्कियो। यो भत्काइको परिणाम के हो? तिनीहरूले हृदयको गहिराइबाटै परमेश्‍वरको वचनलाई इन्कार र निन्दा गरे। त्यसैले, मानिसहरूले परमेश्‍वरको वचन प्रचार गर्दा ख्रीष्टविरोधीहरूको मनमा के कुरा आउँछ? तिनीहरू त रमिते मानिसहरूजस्तै हुन्छन्। जब तिनीहरूले कसैले परमेश्‍वरका वचनहरूको प्रशंसा गरेको वा परमेश्‍वरका वचनहरूबारे आफूले गरेको अनुभवबारे सङ्गति गरेको सुन्छन्, तब पनि यी ख्रीष्टविरोधीहरू रमिते नै बन्छन्, र तिनीहरूले हृदयको गहिराइबाट कहिल्यै “आमेन” भन्दैनन्। कहिलेकहीँ, तिनीहरूले मानिसहरूलाई यसो भन्दै गिल्लासमेत गर्छन्, “इमानदार भएर तिमीले के पायौ? तिमीले इमानदार हुने प्रयास गरिरहेको भए पनि, परमेश्‍वरले तिमीलाई मुक्ति दिनुहुनेछ भन्‍ने हुँदैन र तिमीले आशिष्‌ पाउनेछौ भन्‍ने पनि छैन। एकदमै थोरै मानिसहरूले मात्र आशिष्‌हरू प्राप्त गर्नेछन्। यदि मैले कुनै आशिष् प्राप्त गरिनँ भने, तिमीहरू कसैले पनि प्राप्त गर्नेछैनौ!” ख्रीष्टविरोधीको प्रकृति सार परमेश्‍वरको वचन र परमेश्‍वर स्वयम्‌प्रति विरोधी हुन्छ, र यसले गर्दा ख्रीष्टविरोधीहरूले परमेश्‍वरको वचन स्विकार्न सक्दैनन्, त्यसमा समर्पित हुनु त धेरै परको कुरा हो। यदि तिनीहरूले परमेश्‍वरको वचन स्विकार्दैनन् र तिनीहरू यसमा समर्पित हुँदैनन् भने, के तिनीहरूले यसको अनुभव प्राप्त गर्न सक्छन् त? सक्दैनन्, त्यसकारण तिनीहरूले कुरा गर्ने व्यक्तिगत ज्ञान के हो त? यो सबै कल्पना, अनुमान, धर्मसिद्धान्त, वा सिद्धान्तहरू मात्रै हुन्, वा कहिलेकहीँ तिनीहरूले अरूबाट टिपेका राम्रा शब्दहरू मात्रै पनि हुन्, र त्यसकारण, तिनीहरूबाट परमेश्‍वरका वचनहरूको कुनै अनुभव वा ज्ञान पैदा हुनु असम्भव हुन्छ। त्यसकारण, परमेश्‍वर र उहाँको वचनप्रतिको ख्रीष्टविरोधीहरूले राख्‍ने विभिन्‍न मनोवृत्तिहरूको कारण, र तिनीहरूको प्रकृति सारको कारण, तिनीहरूले परमेश्‍वरमा विश्‍वास गरेको १० वर्ष भए नि, २० वर्ष भए नि, वा अझै लामो समय भए नि, आजसम्म तैँले तिनीहरूबाट परमेश्‍वरको वचनको कुनै अनुभव कहिल्यै सुनेको वा देखेको हुँदैनस्, र तैँले तिनीहरूमा परमेश्‍वरबारे अलिअलि ज्ञान देख्‍नु त झनै परको कुरा हो। तिनीहरूका भाषणहरूमा, तैँले तिनीहरूसँग परमेश्‍वरबारे धारणा र गलतबुझाइहरू रहेको, र परमेश्‍वरको खुलासाद्वारा अन्तर्दृष्टि प्राप्त गरेपछि, अन्ततः तिनीहरू परमेश्‍वरलाई गलत रूपमा बुझ्न वा उहाँबारे धारणाहरू राख्‍न छोडेको अवस्थामा पुगेका छन् भन्‍ने कुरा सुन्‍नेछैनस्। तिनीहरूमा यो अनुभव हुँदैन, न त यो ज्ञान नै हुन्छ। ख्रीष्टविरोधीहरूले परमेश्‍वरको वचन अध्ययन गर्न जति नै धेरै प्रयास गरे पनि, तिनीहरूले सत्यता प्राप्त गर्न वा कुनै पनि व्यक्तिगत अनुभव वा ज्ञानबारे कुरा गर्न नसक्‍नुको कारण यही हो। तिनीहरूले विश्‍वासी दाजुभाइ-दिदीबहिनीहरूले प्रायजसो उद्धृत् गर्ने परमेश्‍वरको वचनका केही चर्चित खण्डहरू पढ्ने र याद गर्ने कार्य मात्रै पछ्याउँछन्; तिनीहरू झारा टार्छन् र परिस्थितिअनुसार चल्छन्, त्यसपछि तिनीहरूले सधैँजसरी सोच्ने कार्यलाई जारी राख्छन्। तिनीहरूले परमेश्‍वरबारे तिनीहरूभित्र पैदा हुने धारणाहरूलाई, वा तिनीहरू र परमेश्‍वरबीच पैदा हुने द्वन्द्व र समस्याहरूलाई समाधान गर्दैनन्, चाहे यी कुराहरू जति नै महत्त्वपूर्ण किन नहोऊन्। यी धारणा र समस्याहरूले सधैँ तिनीहरूलाई पछ्याइरहन्छन्। तिनीहरूले यी समस्याहरू समाधान नगर्नुका परिणामहरू के-के हुन्छन्? तिनीहरूको हृदयको आक्रोश झन्झन् गहन हुँदै जान्छ, र परमेश्‍वरप्रतिको तिनीहरूको घृणा झन्झन् ठूलो हुँदै जान्छ। यसरी अघि बढिरहँदा, तिनीहरूले परमेश्‍वरमा जति लामो समय विश्‍वास गर्छन्, त्यति नै के-कस्ता परिणामहरू आउनेछन्? के यी सञ्चित द्वेष र धारणाहरूले तिनीहरूलाई आफ्नो सम्भावना, नियति, र आशिष्‌हरू प्राप्त गर्ने अभिप्राय त्याग्‍ने तुल्याउन सक्छन्? (सक्दैनन्।) यदि यी समस्याहरू समाधान भएनन् भने, अन्तिम परिणाम के हुनेछ? (तिनीहरू विस्फोट हुनेछन्।) यो “विस्फोट” भन्‍ने शब्द निकै स्पष्ट छ। तिनीहरू कसरी विस्फोट हुनेछन्? त्यस्ता कति वटा तरिका छन्? (मलाई मैले पहिले पढेका परमेश्‍वरका केही वचनहरू याद आयो, “एउटै रातको अवधिमा समेत, तिनीहरू मुस्कुराइरहने ‘दयालु’ व्यक्तिबाट कुरूप देखिने हिंस्रक हत्यारामा परिवर्तन हुन्छन्” (वचन, खण्ड १। परमेश्‍वरको देखापराइ र काम। परमेश्‍वरको कार्य र मानिसको अभ्यास)।) तिनीहरू हत्यारा बन्‍नुको पृष्ठभूमि के हुन्छ? आशिष्‌हरू प्राप्त गर्ने तिनीहरूको इच्छा टुक्रिएपछि, वास्तविकता बाहिर आउँछ, र तिनीहरूले यसो भन्छन्, “हामीमध्ये कसैलाई पनि सहज हुनेछैन, त्यसकारण मैले यो कुरा ढाकछोप गर्नु वा लुकाउनु जरुरी छैन—आशिष्‌हरू प्राप्त गर्नलाई मात्र म परमेश्‍वरमा विश्‍वास गर्छु। मैले आशिष्‌हरू प्राप्त गर्नेछैनँ भन्‍ने मलाई थाहा भएको भए, म धेरै पहिले नै गइसक्‍नेथेँ!” तिनीहरूले आफ्नो हृदयमा रहेका सबै शब्दहरू बोल्छन् र तिनीहरूलाई दोषी ठहरिनेबारे डर हुँदैन। तिनीहरूलाई किन दोषी ठहरिनेबारे डर लाग्दैन? तिनीहरू किन शिष्टताको सबै बहाना त्यागेर विस्फोट हुन सक्छन्? यस्तो किन हुन्छ भने, तिनीहरूले अबदेखि विश्‍वास गर्न चाहँदैनन् तर छोडिजान चाहन्छन्। तिनीहरूले आफ्नो उद्देश्यको खातिर यतिका वर्ष अपमान र कठिनाइ भोग्दै आएका हुन्छन्, र तिनीहरूले यी रणनीतिअनुसार अभ्यास गर्छन् र यी रणनीतिहरूलाई आफ्नो आत्मिक साथको रूपमा प्रयोग गर्छन्। आज जब तिनीहरूले आशिष्‌हरू प्राप्त गर्ने आफ्नो कुनै आशा छैन भन्‍ने देख्छन्, तब तिनीहरूलाई आफूले शिष्टताको सबै बहाना त्याग्‍नुपर्छ र खुलस्त यसो भन्‍नुपर्छ भन्‍ने लाग्छ, “म त अविश्‍वासी मात्रै हुँ। मलाई सकारात्मक कुराहरू मन पर्दैन। मलाई सांसारिक कुराहरू पछ्याउन मन पर्छ र मलाई दुष्ट प्रचलनहरू मन पर्छ। तिनीहरू त भन्छन् परमेश्‍वरका वचनहरू सत्यता हुन् र परमेश्‍वरका वचनहरूले मानिसहरूलाई परिवर्तन गर्न र मुक्ति दिन सक्छन्। तर मैले किन त्यो कुरा देखेको छैनँ? मैले किन त्यसलाई अनुभव वा महसुस गर्न सक्दिनँ? परमेश्‍वरको वचनले मानिसहरूको के कुरा परिवर्तन गरेको छ? मलाई त लाग्छ परमेश्‍वरका वचनहरू केही पनि होइनन्। सबैभन्दा ठोस फाइदाहरू भएको एउटा मात्र कुरा छ, र त्यो के हो भने, परमेश्‍वरलाई पछ्याउनेहरूले आशिष् पाउनेछन् र तिनीहरू स्वर्गको राज्य प्रवेश गर्नेछन्। यी वचनहरू साँचो हुन्। आशिष्‌हरू प्राप्त गर्नको लागि नभएको भए, म त परमेश्‍वरमा विश्‍वास गर्ने नै थिइनँ! परमेश्‍वर कहाँ छन्? यदि परमेश्‍वरले मानिसहरूलाई मुक्ति दिन सक्छन् भने, उनलाई किन क्रूसमा टाँगियो त? उनले त आफूलाई समेत बचाउन सकेनन् त!” तिनीहरूले वास्तवमा आफूले सोचेकै कुरा बताउँछन्—के यसमा तिनीहरूको दुष्ट पक्ष प्रकट भएको हुँदैन र? वर्षौँदेखि जम्मा भएका धारणा र द्वेषहरू तिनीहरूबाट विस्फोट भएर निस्किन्छन्। ख्रीष्टविरोधीहरूले अन्ततः आफ्नो साँचो रङ्ग देखाउनु भनेको यही हो।

कतिपय ख्रीष्टविरोधीहरू यस्ता हुन्छन् जो प्राय यस्ता कुराहरू बोलिरहन्छन्: “परमेश्‍वरमाथिको मेरो विश्‍वासमा मैले मेरो परिवार र करियर त्यागेँ, धेरै मेहनत गरेँ, र धेरै कष्ट भोगेँ, र यसबाट मलाई के प्राप्त भयो? के परमेश्‍वर मानिसहरूलाई आशिष् दिने परमेश्‍वर होइनन् र? के परमेश्‍वर मानिसहरूलाई अनुग्रह गर्ने परमेश्‍वर होइनन् र? त्यसोभए मैले के पाएँ त?” परमेश्‍वरले मानिसलाई धेरै सत्यता प्रदान गर्नुभएको छ, र उहाँले यसको सट्टामा केही नमागी धेरै कुराहरू दिनुभएको छ; मानिसहरूले परमेश्‍वरको विरुद्धमा यति धेरै विरोध र विद्रोह गरे पनि, उहाँले यो कुरा याद गर्नुहुन्न, र उहाँ अझै पनि मानिसलाई मुक्ति दिन आउनुहुन्छ। मानिसले परमेश्‍वरबाट यति धेरै प्राप्त गरेको छ भन्‍ने कुरा ख्रीष्टविरोधीहरूले देख्‍न सक्दैनन्। तिनीहरूले “मैले के पाएँ त?” भन्दा वास्तवमा के भनिरहेका हुन्छन्? (आशिष्‌हरू।) ख्रीष्टविरोधीहरू सबै कुरा चाहन्छन्। तिनीहरू परमेश्‍वरमा विश्‍वास गर्न र उहाँलाई पछ्याउन सबै कुरा त्याग्‍न सक्छन्, र यसो गरेर तिनीहरूले आफूलाई सफल हुने मौका मिल्नेछ, र यो प्रयास सार्थक हुनेछ भन्‍ने सोचेका हुन्छन्। तिनीहरूले संसार र आफ्ना सम्भावनाहरू त्याग्छन्, र भविष्यमा सम्पूर्ण संसारको मालिक हुन चाहन्छन्। तिनीहरूले यसको सट्टा जे चाहन्छन्, त्यो तिनीहरूले त्यागेका कुराहरूभन्दा बढी मोलवाला हुनुपर्छ। त्यो ती कुराहरूभन्दा बढी मूल्यवान् हुनुपर्छ, र त्यसले तिनीहरूलाई अझै ठूला फाइदाहरू प्रदान गर्नुपर्छ, अनि मात्रै तिनीहरूले सट्टापट्टा गर्नेछन्। के ख्रीष्टविरोधीहरूले आफ्नो विस्फोटको बेला रिसको झोकले यी शब्दहरू बोल्छन् भन्‍ने तिमीहरूलाई लाग्छ? (लाग्दैन।) तिनीहरूले अवश्य नै यी शब्दहरूलाई लामो समयसम्‍म रोकेर राख्छन्, अनि बल्‍ल यी विस्फोट हुन्छन्। त्यसपछि, ख्रीष्टविरोधीहरूले वर्षौँदेखि सोचिरहेका र पछ्याइरहेका सबै कुरा खुलासा हुन्छन्, र तिनीहरूका सबै बाहिरी मुखौटाहरू च्यातिन्छन्। तिनीहरूले भन्‍ने कुराको मुख्य बुँदा के हुन्छ? “मैले परमेश्‍वरमा विश्‍वास गरेको र उनलाई पछ्याएको वर्षौं भयो, तैपनि मैले के पाएँ त?” तिनीहरूले जे प्राप्त गर्न चाहन्छन्, त्यो कुरा सत्यता होइन। तिनीहरू सत्यता चाहँदैनन्। तिनीहरू जीवन चाहँदैनन्, तिनीहरू स्वभाव परिवर्तन चाहँदैनन्, तिनीहरू परमेश्‍वरको मुक्ति चाहँदैनन्। तिनीहरू आफूलाई सिद्ध मानिसहरू सोच्छन् र तिनीहरू यी कुराहरू प्राप्त गर्न चाहँदैनन्। तिनीहरूले यो संसारमा प्राप्त गर्न सकिनेभन्दा फाल्टो कुनै अर्को कुरा, र केही ठूला आशिष्‌हरू प्राप्त गर्न चाहन्छन्। अर्थात्, तिनीहरू आफूले त्यागेका संसारका कुराहरूलाई परमेश्‍वरले प्रतिज्ञा गर्नुभएका आशिष्‌हरूसँग साट्न चाहन्छन्। तिनीहरू परमेश्‍वरबाट सबैभन्दा ठूलो आशिष् प्राप्त गर्न चाहन्छन्। जब तिनीहरूले आफ्ना इच्छाहरू हासिल गर्न सकिँदैन, र सबै आशा हराएको छ भन्‍ने देख्छन्, तब तिनीहरूले आशा मार्नुपर्ने हुन्छ। तर जब त्यसो गर्ने समय आउँछ, तब तिनीहरूको स्वभावप्रति विचार गर्दा, के तिनीहरू त्यहाँ रोकिन सक्छन् त? सक्दैनन्। कति परिवारहरूमा सबैजना विश्‍वासी हुन्छन्, र तिनीहरूमाझ ख्रीष्टविरोधीहरू देखा पर्छन्। जब यी ख्रीष्टविरोधीहरूले आशिष्‌हरू प्राप्त हुनेछैन भन्‍ने देख्छन्, तब तिनीहरूले आफ्‍नो परिवारलाई विश्‍वास गर्नबाट रोक्न बाधा दिन थाल्छन्। के यी अझै पनि परिवार हुन्छन् त? बाहिरी शारीरिक वा रक्तसम्बन्धको हिसाबमा तिनीहरू नजिकका परिवार हुन्छन्। तर जब हामी हरेक सदस्यले पछ्याउने मार्ग हेर्छौँ, तब तिनीहरू सबैले परमेश्‍वरमा विश्‍वास गरेको १० वर्षभन्दा बढी भएको भए नि, केही ख्रीष्टविरोधीहरूको रूपमा प्रकट हुन्छन्, र केहीचाहिँ सत्यता पछ्याइरहेका र आफ्नो कर्तव्य राम्ररी निभाइरहेका हुन्छन्, र केहीले सामान्य मापदण्डअनुसार सत्यता पछ्याइरहेका हुन्छन्—यसरी तिनीहरूको प्रकृति सार प्रकट हुन्छ। अवश्य नै, तिनीहरूमध्ये सबैभन्दा खराब ख्रीष्टविरोधीहरू हुन्छन्, जसलाई मानिसले इन्कार गर्नुपर्छ र परमेश्‍वरको घरले निष्कासित गर्नुपर्छ। त्यसोभए, के यी परिवारहरू हुन् त? के वास्तविक परिवारहरू यस्तै हुन्छन् त? तिनीहरू एउटै प्रकारका मानिसहरूसमेत होइनन्! कतिपय मानिसहरू धेरै वर्षदेखि दियाबलसहरूसँग बाँचेका हुन्छन्, तैपनि तिनीहरूलाई परिवारका सदस्यहरू ठान्छन्। तिनीहरूले तिनीहरूलाई त्याग्न सक्दैनन् र तिनीहरू आफ्ना प्रियजनहरू हुन् भनेर मूर्ख रूपमा विश्‍वास समेत गर्छन्। यी कस्ता प्रियजनहरू हुन्? ख्रीष्टविरोधीहरूले आफूलाई प्रकट गरेपछि, तिनीहरू हरकिसिमका दुष्टतामा संलग्‍न हुन्छन्। तिनीहरूले आफ्‍नो परिवारका साँचो विश्‍वासीहरूलाई समेत सताउन सक्छन्। अझै खराब कुरा त, तिनीहरूले आफ्नो परिवारका सदस्यहरूलाई दुष्ट सरकारहरूको हातमा सुम्पन सक्छन्। कतिपय आमाबुबाले आफ्ना छोराछोरीलाई घात गर्छन्, र कतिपय छोराछोरीले आफ्ना आमाबुबालाई घात गर्छन्। तिनीहरूको सम्बन्ध जति नै नजिक वा घनिष्ठ भए नि, ख्रीष्टविरोधीहरूले नगर्ने कुरा केही पनि हुँदैन। ख्रीष्टविरोधीहरूले आफ्नै परिवारका साँचो विश्‍वासीहरूलाई घात गर्न र सताउन सक्‍नुको अर्थ, के तिनीहरू शत्रु हुन् भन्‍ने हुँदैन र? (हुन्छ।) मण्डलीमा एक-दुई जना ख्रीष्टविरोधीहरू देखा पर्नु भनेको विश्‍वासी दाजुभाइ-दिदीबहिनीहरूको लागि खतरा हो। ख्रीष्टविरोधीहरूले आफूलाई आशिष्‌हरू प्राप्त हुनेछैन भन्‍ने देख्‍नेबित्तिकै, लत्तो छोड्छन्, जीउछाडा बन्छन्, असली रूप देखाउँछन्, र अरू दाजुभाइ-दिदीबहिनीहरूलाई बाधा दिनेबारे सोच्न थाल्छन्। कतिपय दाजुभाइ-दिदीबहिनीहरू कमजोर र सानो कदका हुन्छन्, र तिनीहरूले सत्यता बुझ्दैनन्। ख्रीष्टविरोधीहरूले यी विश्‍वासी दाजुभाइ-दिदीबहिनीहरूलाई इन्टरनेटमा देखिएका केही आधारहीन अफवाहहरू देखाउँछन्, त्यसपछि आफ्नै बढाइचढाइ गरिएका व्याख्याहरू थपेर आगोमा तेल हाल्छन्, र यसरी ती दाजुभाइ-दिदीबहिनीहरूलाई बाधा दिन्छन् र बहकाउँछन्, र अन्ततः तिनीहरूलाई बरबाद पार्छन्। अवश्य नै, कतिपय दाजुभाइ-दिदीबहिनीहरूमा समझशक्ति हुन्छ र तिनीहरूले तुरुन्तै ख्रीष्टविरोधीहरूलाई चिन्छन्। यदि तिनीहरूले ख्रीष्टविरोधीहरूलाई सार्वजनिक रूपमा निराकरण गरे भने यसले समस्या ल्याउनेछ, त्यसैले तिनीहरूलाई अलग गर्ने बुद्धिमानी उपाय खोजे पुग्छ ताकि तिनीहरूले अरूलाई बाधा वा पीडा दिन नपाऊन्। शैतानहरूलाई तह लगाउँदा, मानिसहरूले बुद्धिमानीपूर्वक काम गर्नुपर्छ।

ख्रीष्टविरोधीहरूले आफ्नो सम्भावना र नियतिको खातिर परमेश्‍वरमा विश्‍वास गर्छन् र परमेश्‍वरलाई पछ्याउँछन्। तिनीहरू आशिष् पाउने आफ्नो इच्छामा अडिग हुन्छन् र परमेश्‍वरको घरमा प्रवेश गर्दा आफ्‍ना महत्त्वाकाङ्क्षाहरू आफूसँगै लिएर आउँछन्, र त्यसपछि परमेश्‍वरको वचन पढ्ने, स्विकार्ने, र प्रचार गर्ने गर्छन्। तिनीहरूले आफ्नो सम्भावना र नियतिको खातिर परमेश्‍वरको घरमा सम्झौता गर्छन्, अपमान सहन्छन्, र हरकिसिमका कठिनाइहरू सहन्छन्। अनि धेरै वर्ष प्रतीक्षा गरेपछि र हेरेपछि, जब तिनीहरूको आशा चकनाचुर हुन्छ, तब तिनीहरूले आफ्नो सम्भावना र नियतिको कारण मण्डली र परमेश्‍वरको घर छोड्छन्, किनभने आशिष्‌हरू प्राप्त गर्ने तिनीहरूका चाहना र अभिप्रायहरू पूरा हुन सक्दैनन्। त्यस्ता मानिसहरूको परिणाम के हुन्छ? तिनीहरू हटाइनेछन्। अनि किन तिनीहरू हटाइनेछन्? तिनीहरू उहाँको घर प्रवेश गरेको क्षणदेखि नै परमेश्‍वरले तिनीहरूलाई मुक्ति नदिने निर्णय गर्नुहुन्छ कि तिनीहरूका आफ्नै समस्याहरू हुन्छन्? (तिनीहरूका आफ्नै समस्याहरू हुन्छन्।) जब ख्रीष्टविरोधीहरू परमेश्‍वरको घरमा प्रवेश गर्छन्, तब तिनीहरू गहूँबीच सामा उम्रेजस्तै घुलमिल हुन्छन्। कति मानिसहरूले सोध्छन्, “तर के परमेश्‍वरलाई यसबारेमा थाहा हुँदैन र?” परमेश्‍वरलाई यसबारेमा थाहा हुन्छ; परमेश्‍वरले यो सबै कुरा छानबीन गर्नुहुन्छ। यस्ता मानिसहरू परिवर्तन हुन सक्दैनन्। तिनीहरूले परमेश्‍वरका सबै वचन पढे नि, परमेश्‍वरले प्रकट गर्नुभएका रहस्यहरू, मानिसको गन्तव्य, र मानिसका विभिन्‍न भ्रष्ट स्वभावहरूबारे पढे नि, र अरू त्यस्तै वचनहरू पढे नि, त्यसको कुनै काम हुँदैन, किनभने तिनीहरूले सत्यता स्विकार्दैनन्। परमेश्‍वरले बोल्नुभएका वचनहरू सबै मानवजातिप्रति सम्बोधन गरिएका हुन्छन्। ती कसैबाट लुकेका हुँदैनन् र ती सबैलाई समान रूपमा प्रदान गरिन्छन्। सबैले परमेश्‍वरका वचनहरू पढ्न र सुन्न सक्छन्, तर अन्त्यमा, ख्रीष्टविरोधीहरूले ती कहिल्यै प्राप्त गर्नेछैनन्, किनभने तिनीहरू ख्रीष्टविरोधी, दियाबलस, र शैतानहरू हुन्। परमेश्‍वरको साथमा धेरै वर्ष बसेपछि पनि शैतान परिवर्तन भएन, त्यसकारण के ख्रीष्टविरोधीहरूको हकमा पनि त्यही कुरा लागू हुँदैन र? तैँले तिनीहरूलाई हरेक दिन परमेश्‍वरको वचन पढ्न लगाइस् भने पनि, तिनीहरूले त्यो प्राप्त गर्नेछैनन्, किनभने तिनीहरू ख्रीष्टविरोधीहरू हुन्, र तिनीहरूमा ख्रीष्टविरोधीको सार हुन्छ। ख्रीष्टविरोधीहरूलाई आफ्नै हित वा आफ्नो सम्भावना र नियति त्याग्‍न लगाउनु असम्भव हुन्छ। यो त सुँगुरलाई रूखमा चढ्न लगाउनुजस्तै हो। यो असम्भव काम हो। ख्रीष्टविरोधीहरू तुरुन्तै फाइदाहरू देख्‍न चाहन्छन्, र भविष्यमा अनन्त फाइदाहरू पनि देख्‍न चाहन्छन्। यदि तिनीहरूले यीमध्ये कुनै एउटा कुरा प्राप्त गर्न वा सन्तुष्ट पार्न सकेनन् भने, तिनीहरू तुरुन्तै शत्रु बन्‍नेछन्, र कुनै पनि बेला छोडिजान सक्‍नेछन्। ख्रीष्टविरोधीहरूले परमेश्‍वरका वचनहरूका भित्री अर्थहरू खोज्छन्, तिनका भाव र स्वर-शैली ध्यान दिएर सुन्छन्, र तिनीहरूले वास्ता गर्ने र प्राप्त गर्न चाहने ती विभिन्‍न फाइदाहरू मापन गर्न उहाँका वचनहरूको अर्थ र अभिप्राय अनुमान गर्ने प्रयास गर्छन्। जब तिनीहरूले यस्तो मनोवृत्ति लिएर परमेश्‍वरको वचनलाई हेर्छन्, तब के तिनीहरूले सत्यता बुझ्न सक्छन् त? (सक्दैनन्।) त्यसकारण, जुनसुकै अवस्थामा पनि, ख्रीष्टविरोधीहरू परमेश्‍वर र उहाँको वचनप्रति विरोधमा रहनेहरू, र घातक शत्रुहरू हुन्। कति मानिसहरू यसो भन्छन्: “फलाना-फलाना पहिले साह्रै राम्रा थिए। तिनीहरूले अहिले किन यस्तो व्यवहार गरिरहेका छन्? तिनीहरूलाई परमेश्‍वरको वचनबारे सङ्गति दिइएपछि, तिनीहरूले कुरा बुझेँ भनेर भने र आफ्नो कर्तव्य पूरा गर्न परिश्रम गर्ने प्रतिज्ञा गरे, तैपनि किन तिनीहरू परिवर्तन हुन सकेनन्?” म तँलाई सत्यता बताउँछु। तिनीहरू अहिले मात्र परिवर्तन हुन नसक्‍ने होइनन्—तिनीहरू त भविष्यमा पनि परिवर्तन हुन सक्‍नेछैनन्। यस्तो किन त? किनभने तिनीहरूसँग परिवर्तन हुने कुनै अभिप्राय हुँदैन। यसबारे विचार गर: यदि ब्वाँसोले खानलाई भेडा भेट्टाउन सकेन भने, भोकले मर्न लाग्दा भोक कम गर्न यसले कहिलेकहीँ केही घाँस र केही पानी खान सक्ला। तर के यसको अर्थ यसको प्रकृति परिवर्तन भएको छ भन्‍ने हुन्छ र? (हुँदैन।) त्यसकारण, जब केही समयको लागि ख्रीष्टविरोधीहरूले कुनै दुष्कर्म गर्दैनन् र केही असल व्यवहार देखाउँछन्, तब यसको अर्थ तिनीहरू परिवर्तन भएका छन् वा तिनीहरूले सत्यता स्वीकार गरेका छन् भन्‍ने हुँदैन। तिनीहरूलाई तिनीहरूको शक्ति र हैसियत छुने तरिकाले गम्भीर रूपमा काटछाँट गरिनेबित्तिकै, र तिनीहरूसँग कुनै आशा छैन—तिनीहरूलाई निश्‍चित रूपमा हटाइनेछ भनेर तिनीहरूले देख्‍नेबित्तिकै—तिनीहरू तुरुन्तै नकारात्मक बन्‍नेछन्, र आफ्नो काम त्याग्नेछन्, र तिनीहरूको मूलरूपको साँचो रङ देखा पर्नेछ। यस्ता मानिसहरूलाई कसले परिवर्तन गर्न सक्छ? परमेश्‍वर तिनीहरूलाई मुक्ति दिने योजना गर्नुहुन्न, बरु तिनीहरूलाई प्रकाश गर्न र हटाउन तथ्यहरू मात्रै प्रयोग गर्नुहुन्छ। त्यसकारण, शैतानका यी नोकरहरूलाई सबैले चिन्‍नु र इन्कार गर्नुपर्छ।

ख्रीष्टविरोधीहरूलाई चिन्‍नु दुष्ट मानिसहरू र शैतानलाई चिन्‍नुजस्तै हो, र ख्रीष्टविरोधीहरूलाई चिरफार गर्नु अदृश्य शैतान र दियाबलसहरूलाई चिरफार गर्नुजस्तै हो। आज हामीले चिरफार गरिरहेका ख्रीष्टविरोधीहरूलाई मानिसले देख्‍न सक्छ। तिनीहरूले के गर्छन् भनेर तैँले देख्‍न सक्छस् र के भन्छन् भनेर सुन्न सक्छस्; तैँले तिनीहरूका सबै प्रकटीकरणहरू देख्‍न र तिनीहरूका अभिप्रायहरू पत्ता लगाउन सक्छस्। तैँले आत्मिक क्षेत्रका शैतान वा दियाबलसहरूलाई देख्‍न वा छुन सक्दैनस्, त्यसकारण ती तेरो लागि सधैँ अवधारणा र पदवीनाम मात्रै हुनेछन्। तर आज हामीले चिरफार गरिरहेका ख्रीष्टविरोधीहरू फरक छन्। तिनीहरू जीवित दियाबलस र शैतानहरू हुन्। तिनीहरू देह र रगतका मूर्त दियाबलस र शैतानहरू हुन्। ती दियाबलस र शैतानहरूले आत्मिक क्षेत्रमा परमेश्‍वरको विरोध गर्छन् र उहाँलाई इन्कार गर्छन्, र तिनीहरूले परमेश्‍वरले बोल्नुभएको हरेक वचनप्रति वितृष्णा गर्छन्। तिनीहरू मण्डली आउँदा पनि तिनीहरूले अझै यी कुराहरू गर्छन्। तिनीहरूले पहिलेजस्तै अझै परमेश्‍वरका वचनहरूप्रति विरोध गर्छन्, वितृष्णा राख्छन्, र तिनलाई त्याग्छन्। तिनीहरूले प्रायः परमेश्‍वरका वचनहरूलाई समेत अवहेलना गर्छन्। यो परमेश्‍वरको मुखबाट आएको हो भने त सानो कुराले पनि तिनीहरूको हृदयमा धेरै प्रश्‍नहरू उठाउनेछ। तिनीहरूले यसबारे अनुसन्धान गर्नेछन्, यसलाई विश्‍लेषण गर्नेछन्, र आफ्नो मस्तिष्क प्रयोग गरेर यसलाई प्रशोधन गर्नेछन्। त्यसकारण, परमेश्‍वरका वचनहरू ख्रीष्टविरोधीहरूको लागि विश्‍वासको विषय हुँदैनन्। तिनीहरूले परमेश्‍वरका वचनहरूमा कहिल्यै विश्‍वास गर्दैनन्। परमेश्‍वरका वचनहरू जति नै व्यावहारिक, साँचो, वा विश्‍वासयोग्य भए पनि, तिनीहरूले तिनमा विश्‍वास गर्दैनन्। त्यसैले, यी बुँदाहरूको आधारमा के ख्रीष्टविरोधीहरू परमेश्‍वरका शत्रुहरू होइनन् र? के तिनीहरूको अन्तर्निहित प्रकृति सत्यता विपरीत हुँदैन र? यस्ता मानिसहरू जन्मजातै परमेश्‍वरका शत्रुहरू हुन्छन्, तिनीहरू जन्मजातै सत्यताप्रति वितृष्ण हुन्छन्। तिनीहरूले परमेश्‍वरका वचनहरूलाई सत्यताको रूपमा लिने वा सत्यताको रूपमा अङ्गाल्ने कहिल्यै गर्दैनन्। तिनीहरूको सार, परमेश्‍वरप्रतिको तिनीहरूको विभिन्‍न प्रकटीकरण, र परमेश्‍वरका वचनहरूप्रतिको तिनीहरूको विभिन्‍न मनोवृत्तिको कारण, अन्ततः यस्ता मानिसहरू परमेश्‍वरका वचनहरूद्वारा निन्दित हुन्छन् र परमेश्‍वरद्वारा तिरस्कार गरिन्छन्। त्यसकारण, के तिनीहरूले आफूले पछ्याएको सबैभन्दा ठूलो फाइदा अर्थात्, तिनीहरूको सम्भावना र नियति प्राप्त गर्न सक्छन् त? कहिल्यै पनि सक्दैनन्। त्यसोभए, परमेश्‍वरले मानवजातिलाई दिनुहुने प्रतिज्ञा र आशिष्‌हरू, र उहाँले मानवजातिको लागि तय गर्नुभएको गन्तव्य उहाँले कसको बारेमा बताउनुभएको हो? के यी कुराहरूमा ख्रीष्टविरोधीहरूको कुनै भागीदारी हुन्छ? (हुँदैन।) परमेश्‍वरले बोल्नुभएको र मानवजातिलाई प्रतिज्ञा गर्नुभएको सुन्दर गन्तव्य परमेश्‍वरको मुक्तिका प्रापकहरूलाई प्रदान गरिन्छ, परमेश्‍वरका वचनहरूमा विश्‍वास गर्ने र परमेश्‍वरका वचनहरूलाई सत्यताको रूपमा स्विकार्ने मानिसहरूलाई प्रदान गरिन्छ। यो परमेश्‍वरप्रति शत्रुवत् रहने र परमेश्‍वरको वचनलाई छलीको छलको रूपमा लिने ख्रीष्टविरोधीहरूलाई प्रदान गरिँदैन।

फूटनोटहरू:

क. मूल पाठमा “तिनीहरूले के विश्‍वास गर्छन् भने” भन्‍ने वाक्यांश समावेश छैन।


विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग सात)

आ. ख्रीष्टविरोधीहरूका हितहरू

घ. तिनीहरूका सम्भावना र नियति

पछिल्‍लोपटक, हामीले ख्रीष्टविरोधीहरूका हितहरूको चौथो बुँदा: तिनीहरूका सम्भावना र नियतिबारे सङ्गति गरेका थियौँ, जसलाई थप पाँचवटा बुँदामा विभाजित गरिएको छ। सर्वप्रथम, यी पाँच बुँदाहरू पुनरावलोकन गर। (१. ख्रीष्टविरोधीहरूले परमेश्‍वरका वचनहरूलाई कसरी लिन्छन्; २. ख्रीष्टविरोधीहरूले आफ्नो कर्तव्यलाई कसरी लिन्छन्; ३. ख्रीष्टविरोधीहरूले काटछाँट हुनुलाई कसरी लिन्छन्; ४. ख्रीष्टविरोधीहरूले “सेवाकर्ता” पदनामलाई कसरी लिन्छन्; ५. ख्रीष्टविरोधीहरूले मण्डलीमा आफ्नो हैसियतलाई कसरी लिन्छन्।) पछिल्‍लोपटक हामीले यीमध्ये पहिलो बुँदा “ख्रीष्टविरोधीहरूले परमेश्‍वरका वचनहरूलाई कसरी लिन्छन्” भन्‍नेबारे सङ्गति गरेका थियौँ। सबभन्दा पहिले, हामीले परमेश्‍वरका वचनहरूप्रति व्यवहार गर्ने ख्रीष्टविरोधीहरूको प्राथमिक मनोवृत्तिमध्ये एउटालाई खुलासा गर्न “अध्ययन” भन्‍ने शब्द प्रयोग गर्‍यौँ। परमेश्‍वरका वचनहरूप्रति व्यवहार गर्ने तौरतरिकामा ख्रीष्टविरोधी मानिसहरूको प्राथमिक र आधारभूत मनोवृत्ति भनेको “अध्ययन” हो। तिनीहरू परमेश्‍वरका वचनहरूप्रति स्विकार्ने वा समर्पित हुने मनोवृत्तिले व्यवहार गर्दैनन्, बरु तिनीहरू तिनलाई छानबीन गर्छन्। तिनीहरू परमेश्‍वरका वचनहरूलाई सत्यता वा मानिसहरूले पक्रिरहनुपर्ने मार्गका रूपमा स्विकार्ने वा लिने गर्दैनन्, र तिनीहरू परमेश्‍वरका वचनहरूप्रति सत्यता खोजी गर्ने वा सत्यता स्विकार्ने मनोवृत्तिले व्यवहार गर्दैनन्। बरु यसको साटो, हरेक कुरामा हुने तिनीहरूको उद्देश्य भनेकै तिनीहरूका आफ्नै इच्छा र महत्त्वाकाङ्क्षाहरू, र आफ्नै सम्भावना र नियति हुन्छन्, र तिनीहरू परमेश्‍वरका वचनहरूमा आफूले चाहेका गन्तव्यहरू, अनि सम्भावना र नियति खोज्छन्। परमेश्‍वरका वचनहरूलाई लिने तिनीहरूको प्राथमिक मनोवृत्तिमध्ये एउटा के हो भने, तिनीहरू हरेक मामलामा परमेश्‍वरका वचनहरूलाई आफ्नो सम्भावना र नियतिसँग जोड्छन्। उहाँका वचनहरूप्रति व्यवहार गर्ने तिनीहरूको मनोवृत्तिका आधारमा हेर्दा, यस्तो व्यक्तिको प्रकृति सार कस्तो हुन्छ भने, तिनीहरू परमेश्‍वरका वचनहरूमा साँचो रूपमा विश्‍वास नै गर्दैनन्, तिनलाई स्वीकार नै गर्दैनन्, वा तिनमा समर्पित नै हुँदैनन्, बरु ठूलो फाइदा प्राप्त गर्न तिनमा आशिष्‌ र फाइदाहरू खोज्दै तिनलाई छानबीन र विश्‍लेषण गर्ने गर्छन्। तिनीहरू परमेश्‍वरका वचनहरूलाई जेजसरी लिन्छन् तिनीहरूको त्यो मनोवृत्तिका आधारमा हेर्दा, तिनीहरू परमेश्‍वरमा कति विश्‍वास गर्छन्? के तिनीहरूमा उहाँप्रति साँचो विश्‍वास हुन्छ? तिनीहरूको सारका आधारमा हेर्दा, तिनीहरूमा परमेश्‍वरप्रति साँचो विश्‍वास हुँदैन। त्यसोभए तिनीहरू किन अझै पनि परमेश्‍वरका वचनहरू उठाउन र पढ्न सक्छन्? तिनीहरूका प्रकृति सार, अभिप्राय, र इच्छाहरूबाट मूल्याङ्कन गर्दा, तिनीहरू परमेश्‍वरका वचनहरूबाट सत्यता र आफ्नो स्वभाव परिवर्तन गर्ने मार्ग प्राप्त गर्न, र यसमार्फत मुक्ति पाउन चाहँदैनन्। बरु, तिनीहरू त परमेश्‍वरका वचनहरूमा आफूले चाहेका सबै कुरा खोजी गर्न चाहन्छन्। तिनीहरू के खोजी गर्छन्? तिनीहरू रहस्यहरू खोजी गर्छन्, तिनीहरू स्वर्गलाई मात्रै थाहा हुने रहस्यहरू खोजी गर्छन्, र तिनीहरू केही उच्च धर्मसिद्धान्त र गहन ज्ञान खोजी गर्छन्। त्यसकारण, परमेश्‍वरका वचनहरूलाई लिने यस्तो व्यक्तिको मनोवृत्ति र प्रकृति सारका आधारमा हेर्दा, तिनीहरू सबै नै पूराका पूरा अविश्‍वासी हुन्। तिनीहरू राम्रो गन्तव्य, राम्रो सम्भावना, र राम्रो नियतिबाहेक अरू केही चाहँदैनन्। तिनीहरू इमानदारीसाथ परमेश्‍वरका वचनहरू स्वीकार गर्दैनन्, बरु आफूले चाहेका कुराहरू प्राप्त गर्न, र आशिष्‌हरू प्राप्त गर्ने आफ्ना इच्छा र महत्त्वाकाङ्क्षाहरू सन्तुष्ट पार्न उहाँका वचनहरूभित्र विभिन्‍न अवसर र मार्गहरू खोज्ने प्रयास गर्छन्। त्यसकारण, यस्तो व्यक्तिले परमेश्‍वरका वचनहरूलाई सत्यता वा उसले पालना गर्नुपर्ने मार्गका रूपमा कहिल्यै लिनेछैन। यदि ख्रीष्टविरोधीहरूले परमेश्‍वरका वचनहरूलाई यस्तो मनोवृत्तिले लिए भने, परमेश्‍वरका वचनहरूमा मानवजातिका लागि दिइएका सबैभन्दा आधारभूत मागहरूमध्ये एक, अर्थात् सृजित प्राणीका रूपमा कर्तव्य निर्वाह गर्नुपर्ने मागप्रति तिनीहरूको मनोवृत्ति कस्तो हुन्छ? आज हामी दोस्रो बुँदा—ख्रीष्टविरोधीहरूले आफ्नो कर्तव्यलाई कसरी लिन्छन्—भन्‍नेबारे सङ्गति गर्नेछौँ र ख्रीष्टविरोधीहरूले आफ्नो कर्तव्य निर्वाह गर्दा के-कस्ता व्यवहारहरू र मनोवृत्तिहरू देखाउँछन्, त्यो खुलासा गर्नेछौँ।

२. ख्रीष्टविरोधीहरूले आफ्नो कर्तव्यलाई कसरी लिन्छन्

ख्रीष्टविरोधीहरू परमेश्‍वरका वचनहरूलाई स्वीकार र समर्पणको मनोवृत्तिले लिँदैनन्, त्यसकारण मानवजातिले सृजित प्राणीका रूपमा आफ्नो कर्तव्य निर्वाह गर्नुपर्छ भन्‍ने उहाँका वचनहरूको मापदण्डलाई पनि अवश्य नै सत्यता स्विकार्ने मनोवृत्तिसाथ लिन सक्दैनन्। त्यसकारण, एक हिसाबमा तिनीहरू परमेश्‍वरले मानिसलाई सुम्पेको कर्तव्यप्रति प्रतिरोधी हुन्छन् र आफ्नो कर्तव्य निर्वाह गर्न चाहँदैनन्, र अर्को हिसाबमा तिनीहरूलाई आशिष्‌हरू प्राप्त गर्ने अवसर गुमाउँछन् भन्‍ने डर हुन्छ। यसले एकप्रकारको लेनदेन पैदा गर्छ। त्यो कस्तो लेनदेन हो? तिनीहरू परमेश्‍वरका वचनहरूबाट के पत्ता लगाउँछन् भने, यदि मानिसहरूले आफ्नो कर्तव्य निर्वाह गरेनन् भने, सायद तिनीहरूलाई हटाइनेछ, तिनीहरूले सृजित प्राणीका रूपमा आफ्नो कर्तव्य निर्वाह गरेनन् भने, तिनीहरूले सत्यता प्राप्त गर्ने कुनै अवसर पाउनेछैनन्, र तिनीहरूले सृजित प्राणीका रूपमा आफ्नो कर्तव्य निर्वाह गरेनन् भने, भविष्यमा स्वर्गको राज्यका आशिष्‌हरू गुमाउन सक्‍नेछन्। यसले के जनाउँछ? यसले के जनाउँछ भने, यदि कसैले आफ्नो कर्तव्य निर्वाह गर्दैन भने, उसले अवश्य नै आशिष्‌हरू प्राप्त गर्ने आफ्नो मौका गुमाउनेछ। ख्रीष्टविरोधीहरूले परमेश्‍वरका वचनहरू अनि धेरै सङ्गति र प्रवचनहरूबाट यस्तो जानकारी प्राप्त गरेपछि, तिनीहरूको हृदयभित्र सृजित प्राणीका रूपमा आफ्नो कर्तव्य निर्वाह गर्ने इच्छा र चासो विकास हुन्छ। के त्यस्तो इच्छा र चासो विकास गर्दा त्यसले तिनीहरू परमेश्‍वरका लागि इमानदारीसाथ आफूलाई समर्पित गर्न र इमानदारीसाथ आफ्नो कर्तव्य निर्वाह गर्न सक्छन् भन्‍ने देखाउँछ? ख्रीष्टविरोधीहरूको प्रकृति सारका आधारमा हेर्दा यस अवस्थामा पुग्‍न निकै गाह्रो हुन्छ। त्यसोभए, तिनीहरूलाई आफ्नो कर्तव्य निर्वाह गर्न के कुराले प्रेरित गर्छ? सबैको हृदयमा यसको एउटा विवरण हुनुपर्छ, र यस विवरणभित्र केही विशिष्ट कथाहरू हुनुपर्छ। त्यसोभए, ख्रीष्टविरोधीको हृदयमा रहेको यो विवरण कस्तो देखिन्छ? तिनीहरू अत्यन्तै राम्रो, ठिक, सटीक, र लगनशील हिसाबकिताब गर्छन्, त्यसकारण यो भ्रमित विवरण हुँदैन। जब तिनीहरू आफ्नो कर्तव्य निर्वाह गर्ने निर्णय गर्छन्, तब सुरुमा यस्तो हिसाबकिताब गर्छन्: “यदि मैले अहिले आफ्नो कर्तव्य निर्वाह गर्ने हो भने, मैले परिवारसँग बस्‍नुको आनन्द त्याग्‍नुपर्छ, र मैले आफ्‍नो करियर र आफ्‍ना सांसारिक सम्भावनाहरू त्याग्‍नुपर्छ। यदि मैले आफ्नो कर्तव्य निर्वाह गर्न यी कुराहरू त्यागेँ भने, के प्राप्त गर्न सक्छु? परमेश्‍वरका वचनहरू भन्छन्, यो आखिरी युगमा, परमेश्‍वरलाई भेट्न सक्‍ने, परमेश्‍वरको घरमा आफ्नो कर्तव्य निर्वाह गर्न सक्‍ने, र अन्त्यमा रहिरहन सक्‍नेहरू नै महान् आशिष्‌हरू प्राप्त गर्न सक्‍ने मानिस हुन्। परमेश्‍वरका वचनहरूले भनेअनुसार हेर्दा, मलाई लाग्छ परमेश्‍वरले यी वचनहरूअनुसार यो काम पूरा गर्न र हासिल गर्न सक्छन्। यसका साथै, आफ्नो कर्तव्य निर्वाह गर्न, अनि उहाँका लागि आफूलाई समर्पित गर्न सक्‍ने यी मानिसहरूलाई नै परमेश्‍वर धेरै प्रतिज्ञा प्रदान गर्नुहुन्छ!” परमेश्‍वरका वचनहरू अध्ययन गरेर, तिनीहरू आफ्नो कर्तव्य निर्वाह गर्ने मानिसहरूलाई परमेश्‍वरले आखिरी युगमा दिएका धेरै प्रतिज्ञा अर्थ्याउँछन्, र यसका साथमा तिनीहरूका व्यक्तिगत कल्पनाहरू र यी वचनहरूलाई तिनीहरूले गरेका आफ्नै विश्‍लेषण र छानबीनद्वारा सिर्जित सबै धारणाले तिनीहरूमा आफ्‍नो कर्तव्य निर्वाह गर्नमा गहन चासो र आवेग पैदा गर्छ। त्यसपछि तिनीहरू परमेश्‍वरअघि प्रार्थना गर्न जान्छन्, जहाँ तिनीहरू गम्भीर प्रतिज्ञाहरू गर्छन् र शपथहरू खान्छन्, परमेश्‍वरका लागि सबै कुरा त्याग्‍ने र समर्पित गर्ने, यो जीवन उहाँलाई समर्पित गर्ने र सबै देहसुख र सम्भावनाहरू त्याग्‍ने आफ्नो सङ्कल्प स्थापित गर्छन्। तर तिनीहरूले यसरी प्रार्थना गरे पनि र तिनीहरूका सबै शब्दहरू सही देखिए पनि, तिनीहरू मनभित्र के सोच्छन् त्यो कुरा तिनीहरू र परमेश्‍वरलाई मात्रै थाहा हुन्छ। तिनीहरूका प्रार्थना र सङ्कल्प शुद्ध देखिन्छन्, मानौँ तिनीहरूले परमेश्‍वरको आज्ञा पूरा गर्न, आफ्नो कर्तव्य निर्वाह गर्न र परमेश्‍वरका अभिप्रायहरू सन्तुष्ट पार्न मात्रै यसो गरिरहेका छन्, तर तिनीहरूले हृदयभित्र भने कर्तव्य निर्वाह गरेर कसरी आशिष् पाउन र आफूले चाहेका कुराहरू प्राप्त गर्न सकिन्छ, र आफूले चुकाएका सबै कुरा परमेश्‍वरलाई कसरी देखाउन सकिन्छ र आफूले चुकाएको र गरेको कुराद्वारा उहाँलाई गहन रूपमा प्रभावित पार्न के गर्न सकिन्छ भनेर हिसाबकिताब गरिरहेका हुन्छन्, ताकि उहाँले तिनीहरूले गरेका कुराहरू याद गरेर अन्ततः तिनीहरूलाई तिनीहरूले चाहेका सम्‍भावना र आशिष्‌हरू प्रदान गर्नुहोओस्। ख्रीष्टविरोधीहरू आफ्नो कर्तव्य निर्वाह गर्ने निर्णय गर्नुअघि, हृदयभित्र आफ्नो भविष्य, आफ्ना आशिष्‌हरू, असल गन्तव्य, र मुकुटसमेत प्राप्त गर्ने अपेक्षाहरूले भरिन्छन्, र यी कुराहरू हासिल गर्ने कुरामा तिनीहरू सबैभन्दा बढी विश्‍वस्त हुन्छन्। तिनीहरू त्यस्ता अभिप्राय र आकाङ्क्षाहरू लिएर कर्तव्य निर्वाह गर्न परमेश्‍वरको घर आउँछन्। त्यसोभए, के तिनीहरूले कर्तव्य निर्वाह गर्दा त्यसमा परमेश्‍वरले अपेक्षा गर्नुहुने निष्कपटता, साँचो विश्‍वास र बफादारी हुन्छ त? यस बिन्दुमा, अझै पनि तिनीहरूको साँचो बफादारी, विश्‍वास, वा निष्कपटता देख्‍न सकिँदैन, किनभने हरेकले आफ्नो कर्तव्य निर्वाह गर्नुअघि पूर्ण रूपमा लेनदेनको मानसिकता बोकेको हुन्छ; हरेकले हितहरूद्वारा उत्प्रेरित भएर, अनि आफ्ना छचल्किरहेका महत्त्वाकाङ्क्षा र चाहनाहरूको पूर्वसर्तका आधारमा नै कर्तव्य निर्वाह गर्ने निर्णय गर्छन्। ख्रीष्टविरोधीहरूले आफ्नो कर्तव्य निर्वाह गर्नुमा तिनीहरूको अभिप्राय के हुन्छ? सम्झौता गर्नु, विनिमय गर्नु हुन्छ। के भन्‍न सकिन्छ भने तिनीहरूले कर्तव्य निर्वाह गर्नका लागि तय गर्ने सर्तहरू यिनै हुन्: “यदि मैले आफ्नो कर्तव्य निर्वाह गरेँ भने, मैले आशिष्‌हरू प्राप्त गर्नैपर्छ र असल गन्तव्य पाउनैपर्छ। मैले परमेश्‍वरले मानवजातिका लागि तयार गरिएको छ भनेर भन्नुभएका सबै आशिष्‌ र फाइदा प्राप्त गर्नैपर्छ। यदि मैले ती कुराहरू प्राप्त गर्न सकिनँ भने, म यो कर्तव्य निर्वाह गर्नेछैनँ।” तिनीहरू त्यस्ता अभिप्राय, महत्त्वाकाङ्क्षा र चाहनाहरू लिएर परमेश्‍वरको घरमा आफ्नो कर्तव्य निर्वाह गर्न आउँछन्। तिनीहरूसँग केही निष्कपटता भएजस्तो देखिन्छ, अनि अवश्य नै नयाँ विश्‍वासीहरू र भर्खरै आफ्नो कर्तव्य निर्वाह गर्न थालेकाहरूको हकमा भन्दा, यसलाई उत्साह भनेर पनि भन्‍न सकिन्छ। तर यसमा कुनै साँचो विश्‍वास वा बफादारी हुँदैन; त्यसमा त्यस हदको उत्साह मात्र हुन्छ। यसलाई निष्कपटता भन्‍न सकिँदैन। आफ्नो कर्तव्य निर्वाह गर्ने कार्यप्रति ख्रीष्टविरोधीहरूको यो मनोवृत्ति हेर्दा, यो पूर्ण रूपमा लेनदेनमा आधारित हुन्छ र यो आशिष्‌हरू प्राप्त गर्ने, स्वर्गको राज्यमा प्रवेश गर्ने, मुकुट प्राप्त गर्ने, र इनामहरू प्राप्त गर्नेजस्ता फाइदाहरूप्रति तिनीहरूका इच्छाहरूले भरिएको हुन्छ। त्यसकारण, बाहिरबाट हेर्दा के देखिन्छ भने, धेरै ख्रीष्टविरोधीले निष्कासित हुनुभन्दा पहिले, आफ्नो कर्तव्य निर्वाह गरिरहेका हुन्छन् र तिनीहरूले औसत व्यक्तिले भन्दा बढी त्याग गरेका र कष्ट भोगेका हुन्छन्। तिनीहरूले समर्पित गर्ने कुरा र चुकाउने मूल्य पावलको जस्तै हुन्छ, र तिनीहरू पावलले भन्दा कम दौडधूप गर्दैनन्। यो कुरा सबैले देख्‍न सक्‍ने कुरा हो। तिनीहरूको व्यवहार अनि कष्ट भोग्‍ने र मूल्य चुकाउने तिनीहरूको सङ्कल्पका हिसाबमा हेर्दा त, तिनीहरूले केही पनि प्राप्त नगर्ने भन्‍ने त नहुनुपर्ने हो। तर परमेश्‍वर कुनै व्यक्तिलाई उसको बाहिरी व्यवहारका आधारमा होइन, उसको सार, उसको स्वभाव, उसले प्रकट गर्ने कुरा, र उसले गर्ने हरेक कुराको प्रकृति र सारका आधारमा हेर्नुहुन्छ। मानिसहरूले अरूको मूल्याङ्कन गर्दा र अरूसित व्यवहार गर्दा, उनीहरूले तिनीहरू को हुन् भन्‍ने कुरा तिनीहरूको बाहिरी व्यवहार, तिनीहरू कति कष्ट भोग्छन्, र तिनीहरू कति मूल्य चुकाउँछन् भन्ने आधारमा मात्रै निर्धारित गर्छन्, र यो गम्भीर गल्ती हो।

आफ्नो कर्तव्यलाई हेर्ने ख्रीष्टविरोधीहरूको मनोवृत्ति सुरुदेखि नै यस्तै रहेको छ। तिनीहरू महत्त्वाकाङ्क्षा, इच्छा, र लेनदेनको मानसिकता लिएर कर्तव्य निर्वाह गर्न परमेश्‍वरको घर आउँछन्। तिनीहरू आफ्नो कर्तव्य निर्वाह गर्नुभन्दा पहिले हृदयभित्र यिनै कुराको हिसाबकिताब र योजना गर्छन्। तिनीहरूको योजना के हुन्छ? तिनीहरूको हिसाबकिताबको चुरो कुरो र केन्द्रविन्दु के हुन्छ? तिनीहरूले आशिष्‌हरू प्राप्त गर्ने, असल गन्तव्य प्राप्त गर्ने उद्देश्य राखिरहेका हुन्छन्, र कतिपय मानिसले त विपत्तिबाट जोगिनेसमेत लक्ष्य लिइरहेका हुन्छन्। तिनीहरूको अभिप्राय यही हुन्छ। तिनीहरू बारम्बार परमेश्‍वरका वचनहरू छानबीन गर्छन्, तर तिनीहरू जीवनभरसम्‍म पनि परमेश्‍वरका वचनहरू सबै सत्यता हुन्, परमेश्‍वरका वचनहरूमा अभ्यासको मार्ग हुन्छ, र परमेश्‍वरका वचनहरूले मानिसहरूलाई शुद्ध पार्न, स्वभाव परिवर्तन गर्न, र मुक्ति प्राप्त गर्न मद्दत गर्न सक्छन् भन्‍ने कुरा देख्‍न सक्दैनन्। तिनीहरूले जति नै आँखा च्यातेर हेरे पनि यी कुराहरू देख्‍न सक्दैनन्। तिनीहरूले परमेश्‍वरका वचनहरू जसरी पढे पनि, तिनीहरूले सबैभन्दा बढी वास्ता गर्ने र सबैभन्दा बढी महत्त्व दिने कुरा भनेको परमेश्‍वरका लागि त्याग गर्ने, समर्पित हुने, कष्ट भोग्‍ने, र मूल्य चुकाउनेहरूलाई उहाँले उपहारस्वरूप दिने आशिष् र प्रतिज्ञाहरूबाहेक अरू केही पनि हुँदैन। जब तिनीहरूले परमेश्‍वरका वचनहरूमा आफूले सबैभन्दा केन्द्रीय र महत्त्वपूर्ण ठानेका विषयवस्तु भेट्टाउँछन्, तब तिनीहरूलाई जीवनडोरी भेट्टाएजस्तै लाग्छ। तिनीहरूलाई ठूलो आशिष् प्राप्त गरिएला जस्तो लाग्छ, र आफू यस युगका सबैभन्दा आशिषित र भाग्यमानी मानिस हुँ भन्‍ने लाग्छ। त्यसकारण, तिनीहरू मनमनै आनन्दित हुन्छन्: “मैले यस जीवनमा राम्रो समय पाएको छु; युगौँदेखिका ती प्रेरित र अगमवक्ताहरू कसैले पनि आखिरी दिनहरूको ख्रीष्टलाई भेट्न पाएनन्। आज म आखिरी दिनहरूको ख्रीष्टलाई पछ्याइरहेको छु, त्यसकारण मैले ठुला आशिष्‌हरू प्राप्त गर्ने यो अवसर गुमाउनु हुँदैन। यो इनाम र मुकुट पाउने मौका हो! गैरविश्‍वासीहरूले यो सौभाग्य पाउनेछैनन्, र तिनीहरूले यस जीवनमा जति नै राम्ररी आनन्द लिए पनि वा तिनीहरूको हैसियत जति नै उच्च भए पनि, ठुलठुला विपत्तिहरू आइपर्दा तिनीहरू सबै नष्ट हुनेछन्। त्यसकारण, मैले संसारका देहसुखहरू त्याग्‍नुपर्छ, किनभने मैले ती कुराहरूको जति नै धेरै आनन्द लिए पनि, ती क्षणिक र अल्‍पकालीन हुन्छन्। म भविष्यको बाटो हेर्नेछु र अझै ठूला आशिष् र इनामहरू, र अझै ठूलो मुकुट प्राप्त गर्नेछु!” त्यसकारण, तिनीहरू हृदयमा आफैलाई यस्तो चेतावनी दिन्छन्: “आफ्नो कर्तव्य निर्वाह गर्दा, मैले जति धेरै कष्ट भोगे पनि वा जति धेरै दौडधूप गर्नुपरे पनि, म जेल परे पनि वा मैले यातना भोगे पनि, र मैले जस्तोसुकै कठिनाइहरू सामना गरे पनि, म लागिपर्नैपर्छ, लागिपर्नैपर्छ, त्यसपछि अझै धेरै लागिपर्नैपर्छ! म निराश हुनु हुँदैन, मैले सबै अपमान सहनैपर्छ र भारी बोझ लिनैपर्छ, र अन्तिम क्षणसम्म लागिपर्नैपर्छ। मलाई विश्‍वास छ, परमेश्‍वरले भनेको ‘अन्त्यसम्‍मै पछ्याउनेले अवश्य नै मुक्ति पाउनेछ’ भन्‍ने वचन मेरो जीवनमा पूरा हुनेछ।” के तिनीहरूले आफ्नो हृदयमा सोच्‍ने र विश्‍वास गर्ने कुनै पनि विचार र दृष्टिकोणहरू सत्यताअनुरूप हुन्छन्? (हुँदैनन्।) तीमध्ये कुनै पनि कुरा सत्यताअनुरूप हुँदैनन्, र तीमध्ये कुनै पनि कुरा परमेश्‍वरका वचनहरू वा परमेश्‍वरका अभिप्रायहरूअनुरूप हुँदैनन्—ती सबै तिनीहरूको व्यक्तिगत सम्भावना र नियतिका लागि गरिने हिसाबकिताब र योजनाहरू हुन्। हृदयको गहिराइभित्र तिनीहरूसँग परमेश्‍वरका वचनहरूमा उल्लिखित मानवजातिप्रतिको कुनै पनि मागप्रति कुनै चासो हुँदैन; तिनीहरू तिनलाई कुनै ध्यान दिँदैनन्। हृदयभित्र तिनीहरू परमेश्‍वरका वचनहरूमा गरिएको मानवताको खुलासा र तिनीहरूप्रतिका मापदण्डहरूप्रति घिन र प्रतिरोध महसुस गर्छन्, र तिनीहरू धारणाहरूसमेत विकास गर्छन्, त्यसकारण जब तिनीहरू यी वचनहरू देख्छन्, तब ती वचनहरूप्रति प्रतिरोध महसुस गर्छन् र तिनीहरूलाई असहज लाग्छ, र त्यसपछि तिनीहरू ती वचनहरूलाई बेवास्ता गरी त्यसै छोडिदिन्छन्। जब परमेश्‍वरका वचनहरूमा उल्‍लेख गरिएका मानवजातिप्रतिका अर्ती, सान्त्वना, ताकिता, कृपा र सहानुभूतिको कुरा आउँछ, तब तिनीहरू यी वचनहरू ढोँग हुन् भन्‍ने विश्‍वास गर्दै अधैर्य देखाउँछन् र स्विकार्न वा सुन्न मान्दैनन्। तिनीहरू हृदयमा परमेश्‍वरका न्याय र सजायका वचनहरू र मानिसहरूमाझ उहाँले गर्ने परीक्षाहरूको कामप्रति घिन र प्रतिरोध महसुस गर्छन्, र तिनीहरू तिनलाई स्विकार्न अनिच्छुक हुन्छन् र तीबाट टाढा बस्छन्। बरु यसको साटो, तिनीहरू मानवजातिका लागि परमेश्‍वरले दिएका प्रतिज्ञा वा आशिष्‌हरूसँग सम्‍बन्धित वचनहरूमा मात्रै ठूलो चासो देखाउँछन्, र तुरुन्तै स्वर्गको राज्यमा उचालिने र सबै कष्टबाट मुक्त पारिने इच्छा पूरा गर्नका लागि आशिष्‌हरू प्राप्त गर्ने आफ्नो अधीर इच्छा सन्तुष्ट पार्न तिनीहरू ती कुराहरू बारम्बार पढ्ने समेत गर्छन्। जब तिनीहरू आफ्नो कर्तव्य निर्वाह गर्ने क्रममा निरन्तर लागिपर्न सक्दैनन्, र जब तिनीहरूले आशिष्‌हरू प्राप्त गर्न सक्छन् कि सक्दैनन् भन्‍ने कुरामा तिनीहरूलाई शङ्का हुन्छ, र तिनीहरूको “विश्‍वास” डगमगाउँछ वा जब तिनीहरूको इच्छाशक्ति दह्रिलो हुँदैन र तिनीहरू पछि हट्न चाहन्छन्, तब तिनीहरू यी वचनहरू पढ्छन् र ती वचनहरूलाई आफ्नो कर्तव्य निर्वाह गर्ने उत्प्रेरणा बनाउँछन्। तिनीहरू आफ्नो कुनै पनि अध्याय वा खण्डमा परमेश्‍वरका वचनहरूको सत्यता मनन गर्ने प्रयास गर्दैनन्, र तिनीहरू परमेश्‍वरका वचनहरूको न्याय अलिकति पनि अनुभव गर्न चाहँदैनन्, झन् मानवजातिको भ्रष्ट सार खुलासा गर्ने परमेश्‍वरका वचनहरूद्वारा आफूलाई चिनेर मानवजातिको गहन भ्रष्टताको वास्तविकता स्पष्ट रूपमा देख्‍नु त परको कुरा हो। तिनीहरू मानवजातिप्रतिको परमेश्‍वरका अभिप्राय, मापदण्ड, र अर्तीहरूलाई पनि सुनेर नसुनेको जस्तो गर्छन्, तीप्रति कुनै ध्यान दिँदैनन् र तिनलाई अनादर र उदासीनताको मनोवृत्तिले लिन्छन्। तिनीहरू हृदयमा यस्तो विश्‍वास गर्छन्, “परमेश्‍वरले भन्‍ने र गर्ने कुरा त औपचारिकता मात्रै हो; यसलाई कसले स्विकार्न सक्छ र? कसले यसलाई बुझ्न सक्छ र? परमेश्‍वरका वचनहरूअनुसार कसले साँचो रूपमा अभ्यास गर्न सक्छ र? परमेश्‍वरका यी वचनहरू सबै अनावश्यक छन्। मानिसहरूले आफ्नो कर्तव्य निभाउने कार्यलाई आशिष्‌सँग साट्नु नै सबैभन्दा वास्तविक कुरा हो—योभन्दा वास्तविक कुरा अरू केही छैन।” त्यसकारण, तिनीहरू बारम्बार परमेश्‍वरका वचनहरूमा खोजी गर्छन्, र यो मार्ग भेट्टाएपछि आफ्नो कर्तव्य निर्वाह गर्नुलाई आशिष्‌हरू प्राप्त गर्ने एकमात्र मार्गका रूपमा लिन्छन्। यी कुराहरू नै ख्रीष्टविरोधीहरूले आफ्नो कर्तव्य निर्वाह गर्ने क्रममा राख्‍ने अभिप्राय, उद्देश्य, र भित्री हिसाबकिताब हुन्। त्यसोभए, तिनीहरू आफ्नो कर्तव्य निर्वाह गर्ने क्रममा के-कस्ता खुलासा र प्रकटीकरणहरू प्रदर्शित गर्छन् जसबाट मानिसहरूलाई त्यस्ता मानिसहरूको सार पूर्ण रूपमा ख्रीष्टविरोधी सार हो भनेर देख्‍न मदत मिल्छ? ख्रीष्टविरोधीहरूले आफ्नो कर्तव्य निर्वाह गर्न सक्नु कुनै संयोग होइन—तिनीहरू अवश्य नै आफ्नै अभिप्राय र उद्देश्य, अनि आशिष्‌हरू प्राप्त गर्ने इच्छाद्वारा आफ्नो कर्तव्य पूरा गर्छन्। अनि अवश्य नै, तिनीहरूले जुनसुकै कर्तव्य निर्वाह गरे पनि, तिनीहरूको उद्देश्य र मनोवृत्तिलाई तिनीहरूले दिनरात सोच्ने र चिन्ता गर्ने आशिष्‌हरू, असल गन्तव्य, एवम् असल सम्भावना र नियति प्राप्त गर्ने इच्छाबाट अलग गर्न सकिँदैन। तिनीहरू आफ्नो कामबाहेक अरू कुनै कुराबारे पनि नबोल्‍ने व्यापारीहरूजस्तै हुन्छन्। ख्रीष्टविरोधीहरूले जे गरे पनि त्यो सबै ख्याति, लाभ, र हैसियतसँग सम्बन्धित हुन्छ—त्यो सबै आशिष्‌हरू प्राप्त गर्नु अनि सम्भावनाहरू र नियतिसँग जोडिएको हुन्छ। भित्री रूपमा, तिनीहरूको हृदय त्यस्ता कुराहरूले भरिएको हुन्छ; र त्यही नै ख्रीष्टविरोधीहरूको प्रकृति सार हो। त्यस्तो प्रकृति सारको कारणले गर्दा नै अरूले तिनीहरूको अन्तिम परिणाम हटाइनु हो भन्‍ने कुरा स्पष्ट रूपमा देख्‍न सक्छन्।

परमेश्‍वरले उहाँका वचनहरूमा हरप्रकारका मानिसहरूका लागि मागहरू तोक्‍नुभएको छ, र हरप्रकारका कर्तव्य र कामबारे मागहरू र स्पष्ट भनाइहरू प्रस्तुत गर्नुभएको छ। यी वचनहरू सबै मानवजातिका लागि परमेश्‍वरले दिएका माग हुन्, र यी मागहरू मानिसहरूले पालना गर्नुपर्ने, अनि अभ्यास गरी हासिल गर्नुपर्ने कुरा हुन्। परमेश्‍वरका वचनहरू र परमेश्‍वरका मागहरूप्रति ख्रीष्टविरोधीहरूमा कस्तो मनोवृत्ति हुन्छ? के तिनीहरू समर्पणको मनोवृत्ति अपनाउँछन्? के तिनीहरू नम्रतापूर्वक स्विकार्ने मनोवृत्ति अपनाउँछन्? अवश्य नै अपनाउँदैनन्। ख्रीष्टविरोधीहरूको स्वभाव हेर्दा, के तिनीहरू परमेश्‍वरको घरमा आफ्नो कर्तव्य निर्वाह गर्न आउँदा, परमेश्‍वरका माग र परमेश्‍वरको घरका बन्दोबस्तहरूअनुसार राम्ररी निर्वाह गर्न सक्छन्? (अहँ, सक्दैनन्।) अवश्य नै सक्दैनन्। जब ख्रीष्टविरोधीहरूले आफ्नो कर्तव्य निर्वाह गरिरहेका हुन्छन्, तब तिनीहरूको पहिलो विचार भनेको आफ्नो कर्तव्य निर्वाह गर्दा के-कस्ता सिद्धान्तहरू पूरा गर्नुपर्छ, र परमेश्‍वरको माग के छ, वा परमेश्‍वरको घरका नियमहरू के-के छन् भनेर खोजी गर्नु हुँदैन। बरु यसको साटो, तिनीहरूले सुरुमा त्यो कर्तव्य निर्वाह गरेपछि आफूलाई आशिष् वा इनाम दिइनेछ कि छैन भनेर सोध्छन्। यदि तिनीहरूले आशिष् वा इनाम पाउनेछन् भन्‍ने कुरा निश्‍चित छैन भने, तिनीहरू त्यो कर्तव्य निर्वाह गर्न अनिच्छुक हुन्छन्; र तिनीहरूले कर्तव्य निर्वाह गरेछन् नै भने पनि, तिनीहरू झाराटारुवा हुन्छन्। ख्रीष्टविरोधीहरू आशिष्‌हरू प्राप्त गर्नका लागि मन नलागी-नलागी आफ्‍नो कर्तव्य निर्वाह गर्छन्। तिनीहरू कर्तव्य निर्वाह गरेर आफूलाई प्रख्यात बनाउन र मानिसहरूको श्रद्धा पाउन सकिन्छ कि सकिन्‍न, र आफूले कर्तव्य निर्वाह गरेको कुरा माथिलाई वा परमेश्‍वरलाई थाहा हुन्छ कि हुँदैन भनेर समेत जिज्ञासु भई सोध्छन्। कर्तव्य पूरा गर्ने क्रममा तिनीहरूले विचार गर्ने कुराहरू यी मात्र हुन्। तिनीहरू सर्वप्रथम कर्तव्य निर्वाह गरेर के-कस्ता लाभहरू पाइन्छन् र आफूलाई आशिष्‌ प्राप्त हुन्छ कि हुँदैन भन्‍ने कुरा निर्धारित गर्न चाहन्छन्। तिनीहरूका लागि सबैभन्दा महत्त्वपूर्ण कुरा यही हो। तिनीहरू कसरी परमेश्‍वरका अभिप्रायहरू ख्याल गर्ने र परमेश्‍वरको प्रेमको ऋण तिर्ने, र मानिसहरूले परमेश्‍वरको मुक्ति र खुसी प्राप्त गर्न सकून् भनेर कसरी सुसमाचार प्रचार गर्ने र परमेश्‍वरको गवाही दिनेबारे कहिल्यै विचार गर्दैनन्, तिनीहरूले सत्यता बुझ्‍ने, वा आफ्‍नो भ्रष्ट स्वभाव समाधान गरेर मानव रूपमा कसरी जिउने भनेर खोजी गर्नु त झन् परको कुरा हो। तिनीहरू यी कुराहरूबारे कहिल्यै सोच्दैनन्। तिनीहरू आशिष्‌ पाउन र लाभहरू प्राप्त गर्न सकिन्छ कि सकिँदैन, कसरी स्थिर पकड प्राप्त गर्ने, कसरी हैसियत पाउने, कसरी मानिसहरूबाट आदर पाउने, अनि मण्डली र भीडमा कसरी पृथक बन्‍ने र उत्कृष्ट बन्‍ने भनेर मात्रै विचार गर्छन्। तिनीहरू साधारण अनुयायी बन्‍न पटक्‍कै इच्छुक हुँदैनन्। तिनीहरू मण्डलीमा सधैँ प्रथम बन्‍न, अन्तिम निर्णय आफै गर्न, अगुवाहरू बन्‍न, र सबैलाई आफ्‍नो कुरा सुन्‍ने बनाउन चाहन्छन्। त्यसपछि मात्रै तिनीहरू सन्तुष्ट हुन्छन्। तिमीहरू ख्रीष्टविरोधीहरूको हृदय यस्ता कुराहरूले भरिएको हुन्छ भन्‍ने कुरा देख्‍न सक्छौ। के तिनीहरू साँचो रूपमा परमेश्‍वरमा समर्पित हुन्छन्? के तिनीहरूले सृजित प्राणीका रूपमा आफ्‍नो कर्तव्य सच्‍चा तरिकाले निर्वाह गर्छन्? (गर्दैनन्।) त्यसोभए, तिनीहरू के गर्न चाहन्छन्? (शक्ति हात पार्न।) ठिक भन्यौ। तिनीहरू भन्छन्, “म त बाहिरी संसारमा सबैलाई जित्‍न चाहन्छु। कुनै पनि समूहमा म नै पहिलो हुनुपर्छ। म दोस्रोमा आउन इन्कार गर्छु, र म कहिले पनि कसैलाई पछ्याउने व्यक्ति बन्‍न चाहन्‍नँ। म अगुवा बन्‍न चाहन्छु र म रहेको मानिसहरूको समूहमा अन्तिम निर्णय आफै गर्न चाहन्छु। यदि मैले अन्तिम निर्णय गर्न पाउँदिनँ भने, म तिमीहरू सबैलाई मनाउने, तिमीहरू सबैलाई मेरो सम्मान गर्ने, र मलाई अगुवाका रूपमा छनौट गर्ने बनाउन सम्भव भएका सबै उपाय प्रयोग गरी हेर्नेछु। हैसियत पाएपछि, मैले नै अन्तिम निर्णय गर्न पाउँछु, र सबै जनाले मेरो कुरा सुन्‍नुपर्छ। तिमीहरूले मैले भनेबमोजिम काम गर्नुपर्छ, र तिमीहरू मेरो नियन्त्रणमा बस्‍नुपर्छ।” ख्रीष्टविरोधीहरूले जे-जस्तो कर्तव्य निर्वाह गरे पनि, तिनीहरू आफूलाई उच्‍च पदमा, वरिष्ठताको पदमा राख्‍ने प्रयास गर्छन्। तिनीहरू साधारण अनुयायीका रूपमा रहेको आफ्‍नो स्थानप्रति सन्तुष्ट बन्‍न सक्दैनन्। अनि, तिनीहरू के कुरामा सबैभन्दा बढी उत्साहित हुन्छन्? मानिसहरूको अगाडि बसेर आदेश दिँदै र तिनीहरूलाई घुर्की लगाउँदै, उनीहरूलाई आफूले भनेअनुसार काम गर्न लगाउँदा। आफ्‍नो कर्तव्य कसरी उचित रूपमा निर्वाह गर्ने भनेर तिनीहरू कहिल्यै विचार गर्दैनन्—आफ्‍नो कर्तव्य निर्वाह गर्ने क्रममा, सत्यता अभ्यास गर्न र परमेश्‍वरलाई सन्तुष्ट तुल्याउन सत्यता सिद्धान्तहरू खोजी गर्नु त झन् परको कुरा हो। बरु, तिनीहरू आफूलाई पृथक देखाउन, अगुवाहरूको नजरमा उच्‍च बन्‍न र बढुवा पाउनका लागि उपायहरू खोज्दै दिमाग खियाउँछन्, ताकि तिनीहरू आफै अगुवा वा सेवक बन्‍न सकून्, र अरूलाई नेतृत्व गर्न सकून्। तिनीहरूले सारा दिन यस्तै कुरा सोचिरहेका र आशा गरिरहेका हुन्छन्। ख्रीष्टविरोधीहरू अरूको नेतृत्वमा हिँड्न इच्छुक हुँदैनन्, न त तिनीहरू साधारण अनुयायी हुन नै इच्‍छुक हुन्छन्, झन् तिनीहरूले प्रसिद्धिविना आफ्‍नो कर्तव्य चुपचाप निर्वाह गर्न चाहनु त परको कुरा हो। तिनीहरूको कर्तव्य जे भए पनि, यदि तिनीहरू अगाडि र केन्द्रमा पर्न सक्दैनन् भने, यदि तिनीहरूले अरूभन्दा माथि पुगेर अरूलाई अगुवाइ गर्न सक्दैनन् भने, तिनीहरूलाई आफ्‍नो कर्तव्य निर्वाह गर्नु न्यास्रो लाग्छ, र तिनीहरू नकारात्मक बनेर सुस्त बन्‍न थाल्छन्। अरूको प्रशंसा वा आराधनाविना, तिनीहरूलाई काम त्यति रोचक लाग्दैन, र कर्तव्य निर्वाह गर्ने तिनीहरूको इच्‍छा घटेर जान्छ। यदि कर्तव्य निर्वाह गर्ने क्रममा तिनीहरूले अगाडि र केन्द्रमा रहन र अन्तिम निर्णय गर्न पाउँछन् भने, तिनीहरू सशक्त महसुस गर्छन्, र कुनै पनि कष्ट भोग्नेछन्। कर्तव्यपालनको दौरान तिनीहरूले सधैँ व्यक्तिगत अभिप्रायहरू बोकेका हुन्छन्, र अरूलाई जित्‍ने आफ्‍नो जरुरत पूरा गर्न तिनीहरू सधैँ आफूलाई पृथक देखाउन, र आफ्‍नो इच्‍छा र महत्त्वाकाङ्क्षा पूरा गर्न चाहन्छन्। तिनीहरूले आफ्नो कर्तव्य निर्वाह गर्ने क्रममा, हरेक हिसाबमा प्रतिस्पर्धा गर्ने, अरूभन्दा अलग हुने, उत्कृष्ट बन्‍ने, र अरूभन्दा माथि उठ्ने प्रयास गर्दै अत्यन्तै प्रतिस्पर्धी हुनेबाहेक, आफ्नो वर्तमान हैसियत, इज्जत र प्रतिष्ठा कसरी कायम राखिराख्‍ने भनेर पनि विचार गरिरहेका हुन्छन्। यदि तिनीहरूको हैसियत वा प्रतिष्ठा खतरामा पार्ने कोही छ भने, तिनीहरूलाई ढाल्न र हटाउन तिनीहरू कुनै कसर बाँकी छोड्दैनन्, र कुनै कुरा बाँकी राख्दैनन्। तिनीहरू सत्यता पछ्याउन सक्‍ने, बफादारी र जिम्मेवारी बोधसाथ आफ्नो कर्तव्य निर्वाह गर्नेहरूलाई दमन गर्न घृणित माध्यमहरूसमेत प्रयोग गर्छन्। तिनीहरू उत्कृष्ट रूपमा आफ्नो कर्तव्य निर्वाह गर्ने दाजुभाइ-दिदीबहिनीहरूप्रति डाहा र घृणाले भरिएका पनि हुन्छन्। तिनीहरू विशेषगरी अरू दाजुभाइ-दिदीबहिनीहरूले समर्थन र अनुमोदन गर्ने मानिसहरूलाई घृणा गर्छन्; तिनीहरू आफू लागिपरेको कुरा, र आफ्‍नो प्रतिष्ठा र हैसियतका लागि त्यस्ता मानिसहरू गम्भीर खतरा हुन्छन् भन्‍ने ठान्छन्, र तिनीहरू हृदयमा यस्तो कसम खान्छन्, “कि तँ रन्छस् कि म रहन्छु, हामी दुवै अट्ने कुनै ठाउँ छैन, र यदि मैले तँलाई ढलाएर खतम पारिनँ भने, म आफूलाई माफी दिन सक्दिनँ।” तिनीहरू फरक विचार व्यक्त गर्ने, तिनीहरूलाई खुलासा गर्ने, वा तिनीहरूको हैसियत खतरामा पार्ने दाजुभाइ-दिदीबहिनीहरूप्रति निर्दयी हुन्छन्: तिनीहरू उनीहरूको कमजोरी पत्ता लगाउन उनीहरूलाई आलोचना गर्न र दोष दिन, उनीहरूलाई बदनाम गर्न र ढाल्नका लागि आफूले गर्न सक्‍ने जुनसुकै उपाय सोच्छन्, र त्यसो नगरेसम्‍म तिनीहरू विश्राम गर्दैनन्। कुनै पनि व्यक्तिप्रति गर्ने तिनीहरूको व्यवहारमा एउटै मात्र मनोवृत्ति हुन्छ: यदि त्यस व्यक्तिले तिनीहरूको हैसियत खतरामा पार्छ भने, तिनीहरूले उसलाई ढाल्नेछन् र समाप्त पार्नेछन्। तिनीहरूका सबै कट्टर अनुयायीहरू तिनीहरूलाई चापलुसी गर्ने मानिस हुन्छन्, र तिनीहरूले जे-जस्ता खराब कुराहरू गरे पनि र तिनीहरूले मण्डलीको काम र परमेश्‍वरको घरका हितहरूमा जति नै धेरै हानि गरे पनि, उनीहरूले तिनीहरूलाई ढाकछोप गर्नेछन् र तिनीहरूको रक्षा गर्नेछन्। ख्रीष्टविरोधीहरूले आफ्नो कर्तव्य निर्वाह गर्ने क्रममा सधैँ आफ्नै ख्याति, लाभ र हैसियत व्यवस्थापन गरिरहेका हुन्छन्, र आफ्नै स्वतन्त्र राज्य व्यवस्थापन गरिरहेका हुन्छन्। तिनीहरूले आफ्नो कर्तव्य निर्वाह गर्नुको सार भनेको तिनीहरूको आफ्नै स्वतन्त्र राज्यका लागि र तिनीहरूको आफ्नै सम्भावना र नियतिका लागि लड्‍नु हो।

कतिपय ख्रीष्टविरोधीहरू सानो समूहमा एक दर्जन वा सोभन्दा बढी मानिसहरूलाई अगुवाइ गर्छन्, र कतिले त सिङ्गो मण्डली वा त्योभन्दा बढी मानिसहरूलाई अगुवाइ गर्छन्। तिनीहरूले जति धेरै मानिसहरूलाई नेतृत्व गरे पनि, तिनीहरूले आफ्नो कर्तव्य निर्वाह गर्दा यी मानिसहरूलाई नियन्त्रण गरिसकेका हुन्छन्, र तिनीहरूले राजाका रूपमा तिनीहरूमाझ शक्ति प्रयोग गरिरहेका हुन्छन्। तिनीहरू परमेश्‍वरले त्यस्ता कुराहरूलाई कसरी दोषी ठहराउनुहुन्छ र घृणा गर्नुहुन्छ भन्‍ने कुराप्रति चासो लिँदैनन्, तिनीहरू त आफूले आफ्नो हातमा भएको शक्तिलाई दह्रिलो गरी पक्रिराख्‍ने र आफ्नो अधीनमा रहेका ती मानिसहरूलाई कडाइसाथ नियन्त्रण गर्नेबारे मात्रै चासो लिन्छन्। त्यसकारण, ख्रीष्टविरोधीहरूको कर्तव्य निर्वाह गर्ने अभिप्राय र मनसायका आधारमा हेर्दा, तिनीहरूको सार क्रूर र दुष्ट हुन्छ। त्यसकारण कर्तव्य निर्वाह गर्ने क्रममा तिनीहरूले देखाउने व्यवहारका आधारमा भन्‍नुपर्दा, तिनीहरू कस्तो स्वभाव प्रकट गर्छन्? तिनीहरूको स्वभाव पनि क्रूर नै हुन्छ। यो क्रूर स्वभावलाई कसरी चित्रण गरिन्छ? तिनीहरूले कर्तव्य निर्वाह गर्दा कष्ट भोग्‍न र मूल्य चुकाउन सके पनि, तिनीहरूले निर्वाह गर्ने कुनै पनि कर्तव्य परमेश्‍वरका वचनहरूअनुसार निर्वाह गरिएको हुँदैन। तिनीहरूले कर्तव्य निर्वाह गर्ने क्रममा कार्य बन्दोबस्तहरू पटक्‍कै लागू गर्दैनन्, झन् हरेक कामका लागि परमेश्‍वरको घरले तोकेका सिद्धान्तहरू खोजी गर्नु त परको कुरा हो। तिनीहरू आफ्नो व्यक्तिगत रुचि र शक्तिप्रतिको आफ्नो इच्छा मात्रै सन्तुष्ट पार्छन्, र सधैँ केही न केही गरिरहने आफ्नो व्यक्तिगत इच्छा पनि सन्तुष्ट पार्छन्। ख्रीष्टविरोधीहरू यी सबै केही सर्त हुन् जसलाई पूरा गरेर मुकुट पाउन सकिन्छ भन्‍ने विश्‍वास गर्छन्। तिनीहरू मनमनै कामना गर्दै सोच्छन्: “यदि मैले मूल्य चुकाउँदै, आफूलाई परित्याग र आफूलाई खर्च गर्दै यसरी काम गरेँ भने, परमेश्‍वरले अन्ततः मलाई अवश्य नै मुकुट र इनाम दिनुहुनेछ!” तिनीहरू परमेश्‍वरका वचनहरूमा मानवजातिका लागि जोड दिइएका र बारम्बार अघि सारिएका मापदण्ड र सिद्धान्तहरूलाई कहिल्यै ध्यान दिँदैनन् वा गम्भीरतापूर्वक लिँदैनन्; तिनीहरू तिनलाई भनाइहरू मात्रै ठान्छन्। तिनीहरूको मानसिकता यस्तो हुन्छ: “तिम्रा मापदण्डहरू जेसुकै भए पनि, मैले मेरो शक्ति वा मेरा पछ्याइहरू खुकुलो पार्नु हुँदैन, र मैले आफ्‍ना इच्छा वा महत्त्वाकाङ्क्षाहरू त्याग्‍नु हुँदैन। यदि मसँग यी कुराहरू भएनन् भने, कर्तव्य निर्वाह गर्नलाई मसँग कुन उत्साह वा उत्प्रेरणा हुन्छ र?” ख्रीष्टविरोधीहरूले कर्तव्य निर्वाह गर्दा देखाउने केही प्रकटीकरण यिनै हुन्। परमेश्‍वरका वचनहरूले जे भने पनि, र माथिबाट विभिन्‍न कामका माग गरिएको जे-जस्ता मानक र सिद्धान्तहरू तय भएका भए पनि, ख्रीष्टविरोधीहरूले सुन्दैनन् र ध्यान दिँदैनन्। माथिका वचनहरू जति नै विशिष्ट भए पनि, कामको यस पक्षका मागहरू जति नै कडा भए पनि, तिनीहरू नसुनेको वा नबुझेको बहाना गर्छन्, र तिनीहरूले अझै पनि उच्छृङ्खल र स्वेच्छाचारी ढङ्गले व्यवहार गरिरहेका हुन्छन् र बेलगाम आफ्‍नै अभिप्रायहरूअनुसार काम गरिरहेका हुन्छन्। तिनीहरू के विश्‍वास गर्छन् भने, यदि तिनीहरूले परमेश्‍वरका मापदण्डहरूअनुसार र माथिले तोकेका विधिहरूअनुसार काम गरे भने, आफ्नो हैसियत गुमाउनेछन्, र तिनीहरूले पाएको शक्ति हस्तान्तरित भई भङ्ग हुनेछ। तिनीहरू के पनि विश्‍वास गर्छन् भने, सत्यताअनुसार र परमेश्‍वरका वचनहरूमा उल्लेख गरिएका मागहरूअनुसार काम गर्नु भनेको आफ्नो शक्तिको अदृश्य आक्रमण र वञ्चिति हो—यो तिनीहरूको व्यक्तिगत प्रतिष्ठाप्रतिको आक्रमण हो। तिनीहरू यस्तो सोच्छन्: “म त्यति मूर्ख छैनँ। यदि मैले तिमीहरूका विचार स्विकारेँ भने, के म अयोग्य र नेतृत्व गर्ने प्रतिभा नभएजस्तो देखिनेछैनँ र? यदि मैले तिमीहरूका विचार स्विकारेँ भने, यदि मैले मेरो गल्ती स्विकारेँ भने, के मेरा दाजुभाइ-दिदीबहिनीहरूले पछि पनि मेरो कुरा सुन्‍नेछन् र? के मसँग अझै प्रतिष्ठा हुनेछ र? यदि मैले माथिका मापदण्डहरूअनुसार काम गरेँ भने, के मैले आफूलाई प्रदर्शन गर्ने मौका गुमाउनेछैनँ र? के त्यसपछि पनि मेरा दाजुभाइ-दिदीबहिनीहरूले मेरो आराधना गर्नेछन् र? के तिनीहरूले अझै पनि मेरो कुरा सुन्‍नेछन् र? यदि तिनीहरू कसैले नि मेरो कुरा सुनेनन् भने, यो कर्तव्य निभाउनुको के अर्थ हुन्छ र? म अझै यो काम कसरी गर्न सक्छु र? यदि समूहमा मेरो अख्तियार छैन र मेरो प्रतिष्ठा घट्यो भने, र यदि तिनीहरू सबैले परमेश्‍वरका वचनहरू सुन्छन् र सत्यता सिद्धान्तहरूअनुसार अभ्यास गर्छन् भने, के मेरो नेतृत्व खोक्रो हुनेछैन र? के म कठपुतली बन्‍नेछैनँ र? तब यी कुराहरू गर्नुपछाडि मेरो के उत्साह हुनेछ र? यदि मेरो नेतृत्व खोक्रो छ र मैले जे गरे पनि अर्थहीन हुन्छ भने, के मसँग अझै कुनै भावी सम्भावनाहरू हुनेछन् र?” ख्रीष्टविरोधीहरू कुनै पनि समूहमा अरू सबैभन्दा माथि हुन र यसरी आफ्नो भावी मुकुट र भावी इनामहरू प्राप्त गर्न चाहन्छन्। तिनीहरू के विश्‍वास गर्छन् भने, यदि तिनीहरू परमेश्‍वरका चुनिएका मानिसहरूमाझ एक उत्कृष्ट व्यक्ति र अरूको अगुवा बने भने, तिनीहरू भावी मुकुट प्राप्त गर्ने, र भावी ठूला आशिष्‌हरू प्राप्त गर्ने हकदार हुनेछन्। त्यसकारण, ख्रीष्टविरोधीहरू कुनै पनि बेला आफूसँग रहेको शक्ति खुकुलो पार्दैनन् र कुनै पनि परिस्थितिमा आफ्नो सतर्कता कमजोर बनाउँदैनन्। यदि तिनीहरू अलिकति मात्र पनि सतर्क हुन छोडे भने, तिनीहरूलाई आफ्नो हातको शक्ति खोसिनेछ वा कमजोर पारिनेछ भन्‍ने डर लाग्छ। तिनीहरू कर्तव्य निर्वाह गर्ने क्रममा आफ्नो स्थानमा आफ्नो क्षमताअनुसार सक्दो गर्दैनन्, परमेश्‍वरका वचनका सिद्धान्तहरू र उहाँका आज्ञाहरूअनुसार राम्ररी कर्तव्य निर्वाह गर्दैनन् र परमेश्‍वरको गवाही दिँदैनन्। बरु, तिनीहरू आफूले प्राप्त गर्दै छु भनी विश्‍वास गरेको मुकुटलाई दह्रिलो गरी पक्रिरहनकै लागि त्यस्ता अवसरहरू प्रयोग गर्छन्। कतिपय ख्रीष्टविरोधीले परमेश्‍वरको घरका मापदण्डहरूलाई प्रावधानका रूपमा पालना गर्न सके पनि, त्यसले तिनीहरू सत्यता स्विकार्ने र परमेश्‍वरका वचनहरूमा समर्पित हुने मानिस हुन् भनेर देखाउन सक्दैन। यसको पछाडि के कारण छ? कतिपय ख्रीष्टविरोधी कर्तव्य निर्वाह गर्ने क्रममा सधैँ शक्ति हातमा लिन र यसप्रतिको आफ्नो इच्छा पूरा गर्न चाहन्छन्, र सधैँ हैसियत प्राप्त गर्न र हैसियतको पदमा बसेर मानिसहरूलाई भाषण र हुकुम दिन चाहन्छन्। तर कतिपय ख्रीष्टविरोधी फरक हुन्छन् र तिनीहरूलाई यस्तो चिन्ता हुन्छ: “थुतुनो निकाल्‍नेलाई नै पहिले प्रहार गरिन्छ। यसको अर्थ आफूलाई अगाडि सार्ने र गल्ती गर्नेले कष्ट भोग्‍नेछ। म त्यस्तो मूर्ख हुनेछैनँ। म जति नै सक्षम भए पनि, म तीस प्रतिशत मात्रै प्रयास लगाउनेछु, र बाँकी सत्तरी प्रतिशत आफूलाई बचाउने बाटोका रूपमा राख्‍नेछु—मैले थोरै कुरा आफ्ना लागि राख्‍नैपर्छ। परमेश्‍वरको घरले मलाई जे भने नि वा जे गर्न लाए नि, बाहिरी रूपमा म सहमत हुनेछु, र म अवरोध र बाधा ल्याउने व्यक्ति बन्‍नेछैनँ। जसले नेतृत्व गरे नि, म पछ्याउनेछु, र उसले जे भने नि म अनुमोदन गर्नेछु। मैले माथिले दिएका प्रावधानहरू पालना गरुन्जेल र तिनलाई उल्लङ्घन नगरुन्जेल, म ठिकठाक हुनेछु। जहाँसम्म परमेश्‍वरप्रति आफ्नो बफादारी समर्पित गर्ने र इमानदारीसाथ उहाँका लागि आफूलाई अर्पित गर्ने कुरा छ, यसो गर्नुपर्ने कुनै आवश्यकता छैन। म कर्तव्य निर्वाह गर्न अलिक मेहनत गर्नेछु, ठिक्‍क स्वीकार्य हुने गरी मात्रै गर्नेछु, र म मूर्ख हुनेछैनँ। मैले जे गरे नि, यो सबबाट केही पनि प्राप्त नगरी अन्त्यमा रित्तो हात नबन्‍नलाई मैले आफ्ना लागि केही न केही साँचेर राख्‍नैपर्छ।” यस्तो ख्रीष्टविरोधीले के विश्‍वास गर्छ भने, अरूले आफ्नो कर्तव्य निर्वाह गर्दा जिम्मेवारीहरू लिनु र समस्याहरू समाधान गर्न सधैँ अग्रसरता देखाउनु मूर्खता हो, र तिनीहरू आफूचाहिँ त्यस्तो मूर्ख हुनु हुँदैन। तिनीहरूलाई हृदयमा के थाहा हुन्छ भने, यदि कसैले हैसियत पछ्याउँछ र आफ्नै शक्ति व्यवस्थापन गर्छ भने, ढिलोचाँडो तिनीहरूलाई खुलासा गरिनेछ, तर सत्यता अभ्यास गर्नलाई तिनीहरूले मूल्य चुकाउनुपर्छ, मेहनत गर्नुपर्छ, आफ्नो इमानदारी अर्पण गर्नुपर्छ, र बफादार हुनुपर्छ। तिनीहरूले धेरै कष्ट भोग्‍नुपर्छ, र त्यसैले तिनीहरू त्यसो गर्न इच्छुक हुँदैनन्। तिनीहरू सम्झौता गर्ने शैली अपनाउँदै न त अग्रसरता देखाउँछन् न त पछि नै हट्छन्, बरु बीचको बाटो पछ्याउँछन्। तिनीहरू यस्तो विश्‍वास गर्छन्: “मलाई जे गर्नू भनिन्छ त्यही गर्नेछु। म झारा टार्नेछु र यो कुरा यतिमै सीमित गर्नेछु, र मलाई अझै राम्रो काम गर्न लगाइयो भने, म त्यसो गर्नेछैनँ। यसलाई अझै राम्ररी गर्न मैले अझै बढी मूल्य चुकाउनुपर्छ र थप सामग्रीहरू जाँच गर्नुपर्छ—यो निकै थकाइलाग्दो हुनेछ! यदि परमेश्‍वरले मलाई त्यसरी काम गरेकामा थप इनाम दिनुहुन्छ भने त ठिकै छ, तर परमेश्‍वरका वचनहरूले थप इनामहरूबारे केही भनेका रहेनछन्। वास्तविकता यही भएकाले, मैले कष्ट भोग्‍नु र थकित हुनुपर्दैन; यसलाई सहजै लिनु नै राम्रो हुन्छ।” के त्यस्तो व्यक्तिले आफ्नो कर्तव्य राम्ररी पूरा गर्न सक्छ? के त्यसले सत्यता प्राप्त गर्न सक्छ? के सत्यतातर्फ नलम्कने बरु झाराटारुवा वा नकारात्मक बन्‍ने र आफ्नो काममा सुस्त हुने मानिसहरूले परमेश्‍वरको अनुमोदन प्राप्त गर्न सक्छन्? अवश्य नै सक्दैनन्।

ख्रीष्टविरोधीको सबैभन्दा स्पष्ट प्रकटीकरण के हो? सबैभन्दा पहिले त, तिनीहरू सत्यता स्विकार्दैनन्, जुन सबैले देख्‍न सक्‍ने कुरा हो। तिनीहरूले अरूका सुझावहरू नस्विकार्ने मात्र होइनन्, सबैभन्दा महत्त्वपूर्ण कुरा, तिनीहरू काटछाँट पनि स्विकार्दैनन्। ख्रीष्टविरोधीहरू सत्यता स्विकार्दैनन् भन्‍ने कुरामा कुनै शङ्का छैन; यदि तिनीहरूले सत्यता स्विकार्न सकेका भए, तिनीहरू ख्रीष्टविरोधी नै हुनेथिएनन्। त्यसोभए किन ख्रीष्टविरोधीहरू अझै पनि कर्तव्य निर्वाह गर्छन् त? कर्तव्य निर्वाह गर्ने क्रममा तिनीहरूको अभिप्राय वास्तवमा के हुन्छ? “यस जीवनमा सय गुणा र आउँदो संसारमा अनन्त जीवन प्राप्त गर्नु”। तिनीहरूले आफ्नो कर्तव्यमा यस भनाइलाई पूर्ण रूपमा पछ्याइरहेका हुन्छन्। के यो लेनदेन होइन र? यो पूर्ण रूपमा लेनदेन हो। यस लेनदेनको प्रकृति हेर्दा, के यो दुष्ट स्वभाव होइन र? (हो।) त्यसोभए तिनीहरू कुन तरिकाले दुष्ट हुन्छन्? के कसैले मलाई भन्‍न सक्छ? (ख्रीष्टविरोधीहरूले परमेश्‍वरले व्यक्त गरेका धेरै सत्यता सुने पनि, तिनीहरू ती कहिल्यै पछ्याउँदैनन्। तिनीहरू आफ्नो हैसियतलाई दह्रिलो गरी पक्रन्छन् र छोड्दैनन्, र आफ्नो व्यक्तिगत फाइदाकै लागि र अरूमाथि शक्ति चलाउनकै लागि मात्र आफ्नो कर्तव्य निर्वाह गर्छन्।) त्यो उत्तर ठिक छ, र तैँले केही हदसम्म बुझेको रहेछस्, तर यो त्यति खास भएन। यदि तिनीहरूलाई परमेश्‍वरसँग लेनदेन गर्नु गलत हो भन्‍ने राम्ररी थाहा छ, तैपनि तिनीहरू अन्त्यसम्म जिद्दी गर्छन् र अन्त्यसम्म पश्‍चात्ताप गर्न इन्कार गर्छन् भने, यो गम्भीर समस्या हो। आजभोलि, धेरैजसो मानिस आशिष्‌हरू प्राप्त गर्ने अभिप्राय लिएर आफ्नो कर्तव्य निर्वाह गर्छन्। तिनीहरू सबैले कर्तव्य निर्वाहलाई इनाम पाउन र मुकुट पाउन प्रयोग गर्न चाहन्छन्, र तिनीहरू आफ्नो कर्तव्य निर्वाह गर्नुको महत्त्व बुझ्दैनन्। यस समस्याबारे स्पष्ट रूपमा सङ्गति गरिनुपर्छ। त्यसकारण, सुरुमा हामी मानिसहरूको कर्तव्य कसरी अस्तित्वमा आयो भन्‍नेबारे कुरा गरौँ। परमेश्‍वरले मानवजातिलाई व्यवस्थापन गर्न र मुक्ति दिन काम गर्नुहुन्छ, त्यसैले उहाँले अवश्य नै मानिसहरूबाट मागहरू राख्नुहुन्छ। यी मागहरू तिनीहरूका कर्तव्य हुन्। मानिसहरूको कर्तव्य परमेश्‍वरको काम र मानवजातिप्रतिको उहाँका मागहरूबाट आएको हो भन्‍ने कुरा स्पष्ट छ। व्यक्तिले जुनसुकै कर्तव्य निर्वाह गर्ने भए पनि, यो सबैभन्दा उचित कुरा हो, र मानवजातिमाझ सबैभन्दा सुन्दर र न्यायवान् कुरा हो। मानिसहरूले सृजित प्राणीका रूपमा आफ्‍नो कर्तव्य निर्वाह गर्नुपर्छ, र त्यसपछि मात्रै तिनीहरूले सृष्टिकर्ताबाट अनुमोदन प्राप्त गर्न सक्छन्; सृजित प्राणीहरू सृष्टिकर्ताको प्रभुत्वमा जिउँछन्, र तिनीहरू परमेश्‍वरद्वारा प्रदान गरिने सबै थोक, र परमेश्‍वरबाट आउने हरेक थोक स्वीकार गर्छन्, त्यसकारण तिनीहरूले आ-आफ्‍ना जिम्‍मेवारी र दायित्वहरू पूरा गर्नुपर्छ। यो पूर्ण रूपमा स्वाभाविक र न्यायसङ्गत कुरा हो, र यसलाई परमेश्‍वरले तोक्‍नुभएको हो। यसबाट के देखिन्छ भने, मानिसहरूले सृजित प्राणीको कर्तव्य निर्वाह गर्ने कार्य यो मानव संसारमा जिउने क्रममा गरिने अन्य कुनै पनि कुराभन्दा न्यायसङ्गत, सुन्दर, र सद्गुणी हुन्छ; मानवजातिमाझ सृजित प्राणीको कर्तव्य पूरा गर्नुभन्दा बढी अर्थपूर्ण वा योग्य अरू कुनै कुरा छैन, र सृजित व्यक्तिको जीवनमा यसले जत्तिको ठूलो अर्थ र सार्थकता अरू कुनै कुराले ल्याउँदैन। पृथ्वीमा, साँचो रूपमा र इमानदार तरिकाले सृजित प्राणीको कर्तव्य निर्वाह गर्ने मानिसहरूको समूह मात्रै सृष्टिकर्तामा समर्पित हुन्छ। यस समूहले सांसारिक प्रचलनहरू पछ्याउँदैन; तिनीहरू परमेश्‍वरको नेतृत्व र अगुवाइमा समर्पित हुन्छन्, र तिनीहरू केवल सृष्टिकर्ताका वचनहरू सुन्‍ने, सृष्टिकर्ताले व्यक्त गरेका सत्यताहरू स्विकार्ने, र सृष्टिकर्ताका वचनहरूअनुसार जिउने गर्छन्। यही नै सबैभन्दा साँचो, र सबैभन्दा गुञ्जायमान गवाही हो, र परमेश्‍वरमाथिको आस्थाको सर्वोत्तम गवाही यही हो। सृजित प्राणीले सृजित प्राणीको कर्तव्य निर्वाह गर्न, र सृष्टिकर्तालाई सन्तुष्ट पार्न सक्‍नु नै मानवजातिमाझको सबैभन्दा सुन्दर कुरा हो, र त्यो प्रशंसा गरिने आख्यानका रूपमा तिनीहरूमाझ फैलाइनुपर्छ। सृष्टिकर्ताले सृजित प्राणीहरूलाई सुम्पने कुनै पनि कुरालाई तिनीहरूले निसर्त स्वीकार गर्नुपर्छ; मानवजातिका लागि, यो खुसी र सौभाग्यको कुरा हो, अनि सृजित प्राणीको कर्तव्य निर्वाह गर्ने सबैका लागि योभन्दा सुन्दर वा सम्झनलायक कुरा अरू केही छैन—यो सकारात्मक कुरा हो। सृष्टिकर्ताले सृजित प्राणीको कर्तव्य निर्वाह गर्न सक्‍नेहरूसँग कस्तो व्यवहार गर्नुहुन्छ, र उहाँ तिनीहरूलाई के दिने प्रतिज्ञा गर्नुहुन्छ भन्‍ने कुरा गर्नुपर्दा, त्यो सृष्टिकर्ताको मामला हो; त्यससँग सृजित मानवजातिको कुनै सरोकार हुँदैन। यसलाई अझ सरल र स्पष्ट तरिकाले भन्दा, यो परमेश्‍वरको हातको कुरा हो, र यसमा हस्तक्षेप गर्ने अधिकार मानिसहरूसँग हुँदैन। परमेश्‍वर जे दिनुहुन्छ तैँले त्यही पाउनेछस्, अनि यदि उहाँले तँलाई केही पनि दिनुभएन भने, तैँले यसबारे केही पनि भन्‍न सक्दैनस्। जब सृजित प्राणीले परमेश्‍वरको आज्ञा स्वीकार गर्छ र आफ्नो कर्तव्य निर्वाह गर्न र आफूले गर्न सक्‍ने कार्य गर्न सृष्टिकर्तासँग सहकार्य गर्छ, तब यो कुनै कारोबार वा लेनदेन होइन; मानिसहरूले मनोवृत्तिका अभिव्यक्तिहरू वा कार्य र व्यवहारहरूलाई परमेश्‍वरबाट आउने कुनै प्रतिज्ञाहरू वा आशिष्‌हरूसँग साट्ने प्रयास गर्नु हुँदैन। जब सृष्टिकर्ता यो काम तिमीहरूलाई सुम्पनुहुन्छ, तब सृजित प्राणीका रूपमा, तिमीहरूले यी कर्तव्यहरू र आज्ञाहरू स्वीकार गर्नु सही र उचित हुन्छ। के यसमा लेनदेनको कुनै कुरा छ? (छैन।) सृष्टिकर्ता आफ्‍नो पक्षबाट तिमीहरू हरेकलाई मानिसहरूले निर्वाह गर्नुपर्ने कर्तव्यहरू सुम्पन इच्छुक हुनुहुन्छ; अनि सृजित मानवजातिको पक्षबाट मानिसहरूले यी कर्तव्यहरू खुसीसाथ स्वीकार गर्नुपर्छ, तिनलाई आफ्नो जीवनको दायित्वका रूपमा लिनुपर्छ, र यस जीवनमा आफूले जिउनुपर्ने मूल्यका रूपमा लिनुपर्छ। यहाँ कुनै लेनदेन छैन, यो बराबरको आदानप्रदान होइन, झन् यसमा मानिसहरूले कल्पना गर्ने कुनै इनाम वा अरू कथनहरू समावेश हुनु त परको कुरा हो। यो कुनै पनि हालतमा कारोबार होइन; यो मानिसहरूले कर्तव्य निर्वाह गर्दा चुकाउने मूल्य वा तिनीहरूले प्रदान गर्ने कठिन परिश्रम अर्को कुराका लागि साट्नु होइन। परमेश्‍वरले कहिल्यै त्यसो भन्‍नुभएको छैन, र मानिसहरूले यसलाई त्यसरी बुझ्नु हुँदैन। सृष्टिकर्ता मानवजातिलाई आज्ञा दिनुहुन्छ, र परमेश्‍वरले दिएको आज्ञा सृष्टिकर्ताबाट प्राप्त गरिसकेपछि, सृजित प्राणी आफ्नो कर्तव्य निर्वाह गर्न लागिपर्छ। यस मामलामा, यस प्रक्रियामा, लेनदेनको कुनै कुरा हुँदैन; यो निकै सरल र उचित कुरा हो। यो आमाबुबाले छोराछोरी जन्माएर कुनै सर्त वा गुनासोविना हुर्काएजस्तै हो। छोराछोरीले हुर्केर भोलि सन्तानी माया निभाउन सक्छन् कि सक्दैनन् भन्‍ने कुराको हकमा भन्दा, तिनीहरू जन्मेको दिनदेखि तिनीहरूका आमाबुबाले त्यस्तो कुनै मापदण्ड राखेका हुँदैनन्। कुनै पनि आमाबुबाले बच्‍चा जन्माएपछि यसो भन्दैन, “यसले भविष्यमा मेरो सेवा र मेरो आदर गर्नेछ भनेर मात्रै मैले यसलाई हुर्काइरहेको छु। यदि यसले मलाई आदर गर्दैन भने, म यसलाई अहिले नै घाँटी थिचेर मारिदिन्छु।” यस्तो आमाबुबा एउटा पनि हुँदैन। त्यसकारण, आमाबुबाले आफ्ना छोराछोरी हुर्काउने तरिकाबाट हेर्दा, यो एउटा दायित्व र जिम्मेवारी हो, होइन र? (हो।) आफ्ना छोराछोरी भक्त सन्तान भए नि नभए नि आमाबुबाले उसलाई हुर्काइरहनेछन्, जतिसुकै कठिनाइ भए पनि, ऊ वयस्क नभएसम्म उसलाई पालनपोषण गरिरहनेछन्, र उसको भलाइ होस् भन्‍ने कामना गरिरहनेछन्। आफ्ना छोराछोरीप्रतिको आमाबुबाको यो जिम्मेवारी र दायित्वमा कुनै सर्त वा लेनदेन हुँदैन। सम्बन्धित अनुभव भएका मानिसहरूले यो कुरा बुझ्न सक्छन्। धेरैजसो आमाबुबाले आफ्ना छोराछोरी सन्तानको धर्म निभाउने किसिमका हुन्छन् कि हुँदैनन् भन्‍नेबारे कुनै मापदण्डहरू राख्दैनन्। यदि तिनीहरूका छोराछोरी सन्तानको धर्म निभाउने किसिमका छन् भने, तिनीहरू अलिक आनन्दित हुनेछन्, र तिनीहरू वृद्धावस्थामा अलिक खुसी हुनेछन्। यदि तिनीहरूका छोराछोरी सन्तानी माया दिने किसिमका छैनन् भने, तिनीहरू त्यस कुरालाई त्यतिकै छोडिदिन्छन्। तुलनात्मक रूपमा खुला मन भएका धेरैजसो आमाबुबाले यस्तै सोच्नेछन्। समग्रमा, चाहे आमाबुबाले आफ्ना छोराछोरी हुर्काउने हकमा होस् वा छोराछोरीले आफ्ना आमाबुबालाई साथ दिने हकमा होस्, यो कुरा जिम्मेवारी र दायित्वको मामला हो, र यो कुरा व्यक्तिको अपेक्षित भूमिकाभित्र पर्छ। सृजित प्राणीले आफ्नो कर्तव्य निर्वाह गर्ने कार्यको तुलनामा अवश्य नै यी सबै सानातिना कुराहरू हुन्, तर मानव संसारका मामलाहरूमध्ये चाहिँ यी सबैभन्दा सुन्दर र न्यायवान् कुराहरूमध्येको एक हुन्। भनिरहनु नपर्ला, यो कुरा सृजित प्राणीको आफ्नो कर्तव्य निर्वाहमा अझै बढी लागू हुन्छ। जब कुनै व्यक्ति सृजित प्राणीको हैसियतले सृष्टिकर्तासामु आउँछ, तब उसले आफ्नो कर्तव्य निर्वाह गर्नुपर्छ। यसो गर्नुपर्ने अत्यन्तै उचित कुरा हो, र उसले यो जिम्मेवारी पूरा गर्नुपर्छ। सृजित प्राणीहरूले आफ्नो कर्तव्य निर्वाह गर्ने आधारमा, सृष्टिकर्ताले मानवजातिमाझ योभन्दा अझ महान् काम गर्नुभएको छ, उहाँले मानिसहरूमाझ कामको थप कदम सम्पन्न गर्नुभएको छ। अनि त्यो काम के हो त? उहाँ मानवजातिलाई सत्यता प्रदान गर्नुहुन्छ, अनि तिनीहरूले आफ्ना कर्तव्यहरू निर्वाह गर्दैगर्दा परमेश्‍वरबाट सत्यता हासिल गर्न सक्छन्, अनि यसमार्फत आफ्ना भ्रष्ट स्वभावहरूलाई फाल्न र शुद्ध पारिन, परमेश्‍वरका अभिप्रायहरू सन्तुष्ट पार्न र जीवनको सही मार्गमा लाग्न सक्छन्, अनि अन्ततः तिनीहरू परमेश्‍वरको डर मान्न र दुष्टताबाट अलग बस्‍न, पूर्ण मुक्ति हासिल गर्न, र अब उप्रान्त शैतानका कुनै कष्टहरूमा नपरी बस्‍न सक्षम हुन्छन्। परमेश्‍वरले मानवजातिलाई कर्तव्यहरू निर्वाह गर्न लगाएर हासिल गर्ने अभिप्राय राख्नुभएको आखिरी प्रभाव यही हो। त्यसैकारण, तैँले तेरो कर्तव्य निर्वाह गर्ने सिलसिलामा, परमेश्‍वर तँलाई केवल एउटा कुरा स्पष्टसित देख्‍न वा अलिकति सत्यता बुझ्न मात्र लगाउनुहुन्‍न, न त उहाँ तँलाई तैँले सृजित प्राणीको हैसियतले आफ्नो कर्तव्य निर्वाह गरेर प्राप्त गर्ने अनुग्रह र आशिष्‌हरू उपभोग गर्न सक्षम मात्र नै तुल्याउनुहुन्छ। बरु यसको साटो, उहाँ त तँलाई शुद्ध पारिन र मुक्ति पाउन दिनुहुन्छ, अनि अन्ततः सृष्टिकर्ताको मुहारको ज्योतिमा जिउन ल्याउनुहुन्छ। सृष्टिकर्ताको यो “मुहारको ज्योति” मा एकदमै धेरै विस्तृत अर्थ र विषयवस्तु संलग्‍न छ—आज हामी यसलाई हेर्नेछैनौँ। त्यस्ता मानिसहरूका निम्ति परमेश्‍वर अवश्य नै प्रतिज्ञा र आशिष्‌हरू जारी गर्नुहुन्छ, र तिनीहरूबारे फरक-फरक अभिव्यक्ति दिनुहुन्छ—यो थप विषय हो। अहिलेका सन्दर्भमा, प्रत्येक व्यक्ति जो परमेश्‍वरसामु आउँछ र सृजित प्राणीका रूपमा आफ्नो कर्तव्य निर्वाह गर्छ, उसले परमेश्‍वरबाट के प्राप्त गर्छ? सत्यता र जीवन, जुन मानवजातिमाझ सबैभन्दा मूल्यवान् र सुन्दर छ। मानवजातिमाझ सृजित कुनै पनि प्राणीले सृष्टिकर्ताको हातबाट यस्ता आशिष्‌हरू सजिलै प्राप्त गर्न सक्दैन। यस्तो सुन्दर र यस्तो महान् चीजलाई ख्रीष्टविरोधीहरूको वर्गले लेनदेनमा मोडेको छ, र यसमा तिनीहरू सृष्टिकर्ताको हातबाट मुकुट र इनामहरू माग्‍ने गर्छन्। यस्तो लेनदेनले सबैभन्दा सुन्दर र न्यायवान् चीजलाई सबैभन्दा कुरूप र दुष्ट चीजमा परिणत गर्छ। के ख्रीष्टविरोधीहरू यस्तै गर्दैनन् र? यसबाट मूल्याङ्कन गर्दा, के ख्रीष्टविरोधीहरू दुष्ट हुँदैनन् र? तिनीहरू वास्तवमा निकै धेरै दुष्ट हुन्छन्! यो तिनीहरूको दुष्टताको एउटा पक्षको प्रकटीकरण हो।

आखिरी दिनहरूमा, परमेश्‍वर काम गर्न देहधारी भएर आउनुभएको छ, धेरै सत्यता व्यक्त गर्नुभएको छ, मानवजातिका लागि परमेश्‍वरको व्यवस्थापन योजनाका सबै रहस्य प्रकट गर्नुभएको छ, र मुक्ति पाउनका लागि मानिसहरूले बुझ्‍नुपर्ने र प्रवेश गर्नुपर्ने सबै सत्यता प्रदान गर्नुभएको छ। यी सत्यता र परमेश्‍वरका यी वचनहरू सकारात्मक कुरालाई प्रेम गर्ने सबैका लागि बहुमूल्य खजाना हुन्। भ्रष्ट मानवजातिलाई सत्यताको खाँचो हुन्छ, र ती मानवजातिका लागि अमूल्य सम्पत्ति पनि हुन्। परमेश्‍वरको हरेक वचन, माग, र अभिप्राय मानिसहरूले बुझ्‍नुपर्ने र जान्‍नुपर्ने कुरा हुन्, ती मुक्ति हासिल गर्नका लागि मानिसहरूले पालना गर्नैपर्ने कुरा हुन्, र ती मानवजातिले प्राप्त गर्नैपर्ने सत्यता हुन्। तर ख्रीष्टविरोधीहरू यी वचनहरूलाई सिद्धान्त र नाराका रूपमा लिन्छन्, तिनलाई ध्यानसमेत दिँदैनन्, र अझ खराब कुरा त, तिनीहरू तिनलाई घृणा र इन्कार गर्नेसमेत गर्छन्। ख्रीष्टविरोधीहरू मानवजातिमाझ रहेका सबैभन्दा बहुमूल्‍य कुराहरूलाई ठगका झूट मान्छन्। ख्रीष्टविरोधीहरू हृदयदेखि मुक्तिदाता छन् भनेर विश्‍वास गर्दैनन्, झन् संसारमा सत्यता वा सकारात्मक कुराहरू छन् भनेर विश्‍वास गर्नु त परको कुरा हो। तिनीहरू कुनै पनि सुन्दर वा फाइदाजनक कुरालाई मानव हातद्वारा जितिनुपर्छ र मानव सङ्घर्षद्वारा कब्जा गरिनुपर्छ भन्‍ने सोच्छन्। ख्रीष्टविरोधीहरू महत्त्वाकाङ्क्षा र सपना नदेख्‍ने मानिसहरू कहिल्यै सफल हुँदैनन् भन्‍ने विश्‍वास गर्छन्, तर तिनीहरूको हृदय भने परमेश्‍वरले व्यक्त गरेको सत्यताप्रतिको वितृष्णा र घृणाले भरिएको हुन्छ। तिनीहरू परमेश्‍वरले व्यक्त गरेका सत्यताहरूलाई सिद्धान्त र नाराका रूपमा लिन्छन्, तर शक्ति, हितहरू, महत्त्वाकाङ्क्षा, र इच्छालाई भने व्यवस्थापन गर्नुपर्ने र पछ्याउनुपर्ने न्यायवान् कुराका रूपमा लिन्छन्। तिनीहरू आफ्‍नो प्रतिभाको मदतद्वारा गरिएको सेवालाई स्वर्गको राज्यमा प्रवेश गर्न, मुकुट पाउन, र अझै ठूलो आशिष्‌ पाउनका लागि परमेश्‍वरसँग मोलतोल गर्ने माध्यमका रूपमा समेत प्रयोग गर्छन्। के यो दुष्टता होइन र? तिनीहरू परमेश्‍वरका अभिप्रायलाई कसरी अर्थ्याउँछन्? तिनीहरू भन्छन्, “परमेश्‍वरले कसले उहाँका लागि सबैभन्दा बढी आफूलाई अर्पित गर्छ र कष्ट भोग्छ अनि कसले सबैभन्दा बढी मूल्य चुकाउँछ, त्यो हेरेर को ठूलो व्यक्ति हो भन्‍ने कुरा निर्धारित गर्नुहुन्छ। उहाँ को दौडधूप गर्न र कुशल तरिकाले बोल्‍न सक्छ, र कोसँग लुट्न सक्‍ने जोस छ र कसले बलजफती खोस्‍न सक्छ भन्ने हेरेर नै को राज्य प्रवेश गर्न सक्छ र कसले मुकुट पाउँछ भन्‍ने कुरा निर्धारित गर्नुहुन्छ। पावलले भनेझैँ, ‘मैले असल लडाइँ लडेको छु, मैले मेरो यात्रा पूरा गरेको छु, मैले विश्‍वासलाई कायम राखेको छु: अबदेखि मेरा लागि धार्मिकताको मुकुट राखिएको छ’ (२ तिमोथी ४:७-८)।” तिनीहरू पावलका यी वचनहरू पालन गर्छन् र पावलका वचनहरू सत्य हुन् भनी विश्‍वास गर्छन्, तर तिनीहरू परमेश्‍वरले मानवजातिलाई दिएका सबै माग र अभिव्यक्ति बेवास्ता गर्छन्, र यस्तो सोच्छन्, “यी कुराहरू त्यति महत्त्वपूर्ण छैनन्। सबैभन्दा महत्त्वपूर्ण कुरा भनेको मैले आफ्‍नो लडाइँ लडेर आफ्‍नो दौड पूरा गरिसकेपछि अन्त्यमा मुकुट प्राप्त गर्नेछु। यो साँचो कुरा हो। परमेश्‍वरले भन्‍न चाहेको कुरा त्यही होइन र? परमेश्‍वरले हजारौँ-हजार वचनहरू बोल्नुभएको छ र अनगिन्ती प्रवचनहरू दिनुभएको छ। उहाँले मानिसहरूलाई भन्‍न चाहेको के हो भने, यदि तिमी मुकुट र इनाम चाहन्छौ भने, लडाइँ गर्ने, सङ्घर्ष गर्ने, यसलाई खोस्‍ने, र लिने काम पनि तिम्रै हो।” के ख्रीष्टविरोधीहरूको तर्क यस्तै हुँदैन र? ख्रीष्टविरोधीहरू सधैँ आफ्‍नो हृदयको गहिराइमा परमेश्‍वरको कामलाई यसरी नै हेर्छन्, र परमेश्‍वरको वचन र व्यवस्थापन योजनालाई यसरी नै अर्थ्याउँछन्। तिनीहरूको स्वभाव दुष्ट हुन्छ, हुँदैन र? तिनीहरू परमेश्‍वरको अभिप्राय, सत्यता, र सबै सकारात्मक कुरालाई बङ्ग्याउँछन्। तिनीहरू मानवजातिलाई मुक्ति दिने परमेश्‍वरको व्यवस्थापन योजनालाई नग्‍न लेनदेनका रूपमा लिन्छन्, र सृष्टिकर्ताले मानवजातिलाई गर्न लगाउने कर्तव्यलाई जबरजस्ती नग्‍न अधिग्रहण, आक्रमण, छल, र लेनदेनका रूपमा लिन्छन्। के यो ख्रीष्टविरोधीहरूको दुष्ट स्वभाव होइन र? ख्रीष्टविरोधीहरू के विश्‍वास गर्छन् भने, आशिष्‌ पाउन र स्वर्गको राज्यमा प्रवेश गर्नका लागि, तिनीहरूले यसलाई लेनदेनद्वारा प्राप्त गर्नुपर्छ, र यो नै न्यायसङ्गत, उचित, र सबैभन्दा वैध कुरा हो। के यो दुष्ट तर्क होइन र? के यो शैतानी तर्क होइन र? ख्रीष्टविरोधीहरू सधैँ आफ्‍नो हृदयभित्र त्यस्तो दृष्टिकोण र मनोवृत्ति राख्छन्, जुन कुराले ख्रीष्टविरोधीहरूको स्वभाव अत्यन्तै दुष्ट हुन्छ भन्‍ने प्रमाणित गर्छ।

भर्खरै सङ्गति गरिएका केही विषयवस्तुहरूबाट, के तिमीहरूले ख्रीष्टविरोधीहरूको दुष्ट स्वभाव देख्‍न सक्यौ? (सक्यौँ।) पहिलो बुँदा ख्रीष्टविरोधीहरूले आफ्नो कर्तव्यलाई कसरी लिन्छन् भन्‍ने थियो, होइन र? त्यसोभए ख्रीष्टविरोधीहरूले आफ्नो कर्तव्यलाई कसरी लिन्छन् त? (ख्रीष्टविरोधीहरू आफ्नो कर्तव्यलाई लेनदेनको रूपमा लिन्छन् र यसलाई आफ्नै गन्तव्य र आफ्नै हितहरूसँग साट्छन्। परमेश्‍वरले मानिसहरूमा जति नै धेरै काम गर्नुभएको भए नि, तिनीहरूसँग जति नै धेरै वचन बोल्नुभएको भए नि, र तिनीहरूलाई जति नै धेरै सत्यता व्यक्त गर्नुभएको भए नि, तिनीहरू यी सबै कुरा बेवास्ता गर्छन् र अझै पनि परमेश्‍वरसँग लेनदेन गर्ने अभिप्राय लिएर कर्तव्य निर्वाह गर्छन्।) ख्रीष्टविरोधीहरू आफ्नो कर्तव्यलाई लेनदेनका रूपमा लिन्छन्। तिनीहरू लेनदेन गर्ने र आशिष्‌हरू प्राप्त गर्ने अभिप्राय लिएर आफ्नो कर्तव्य निर्वाह गर्छन्। तिनीहरूले सोच्छन्, आशिष्‌हरू प्राप्त गर्नकै लागि परमेश्‍वरमा विश्‍वास गर्नुपर्छ, र आफ्नो कर्तव्य निर्वाह गरेर आशिष्‌हरू प्राप्त गर्नु नै उचित कुरा हो। तिनीहरू आफ्नो कर्तव्य निर्वाह गर्नेजस्तो सकारात्मक कुरालाई बङ्ग्याउँछन् र सृजित प्राणीका रूपमा कर्तव्य निर्वाह गर्नुको मूल्य र महत्त्वलाई कलङ्कित पार्छन्, साथै यसो गर्नुको वैधतालाई पनि कलङ्कित पार्छन्; तिनीहरू सृजित प्राणीले स्वाभाविक रूपमा पूरा गर्नुपर्ने कर्तव्यलाई लेनदेनमा परिणत गर्छन्। यो ख्रीष्टविरोधीहरूको दुष्टता हो; यो पहिलो बुँदा हो। दोस्रो बुँदा के हो भने, ख्रीष्टविरोधीहरू सकारात्मक कुराहरू वा सत्यताको अस्तित्वमा विश्‍वास गर्दैनन्, र परमेश्‍वरका वचनहरू सत्यता हुन् भनेर विश्‍वास र स्वीकार गर्दैनन्। के यो दुष्टता होइन र? (हजुर, हो।) यसमा के दुष्टता छ? परमेश्‍वरका वचनहरू सबै सकारात्मक कुराहरूका वास्तविकता हुन्, तर ख्रीष्टविरोधीहरू यो कुरा देख्‍न सक्दैनन् र स्विकार्दैनन्। तिनीहरू परमेश्‍वरका वचनहरूलाई नारा र एक किसिमको सिद्धान्तका रूपमा लिन्छन्, र तिनीहरू परमेश्‍वरका वचनहरू सत्यता हुन् भन्‍ने तथ्यलाई बङ्ग्याउँछन्। यहाँ सबैभन्दा ठूलो र मुख्य समस्या के हो? परमेश्‍वर मानवजातिलाई मुक्ति दिन यी वचनहरू प्रयोग गर्न चाहनुहुन्छ, र मान्छेले शुद्ध पारिन र मुक्ति पाउन सक्नुभन्दा पहिले उसले परमेश्‍वरका वचनहरू स्विकार्नुपर्छ—यो एउटा तथ्य हो, र यो सत्यता हो। मानवजातिलाई परमेश्‍वरले दिएको यस प्रतिज्ञालाई ख्रीष्टविरोधीहरू मान्‍ने वा स्विकार्ने गर्दैनन्। तिनीहरू भन्छन्, “मुक्ति पाउनु? शुद्ध पारिनु? यसको के काम? यो सब व्यर्थ छ! यदि म शुद्ध पारिएँ भने, के म साँच्‍चै मुक्ति पाउन र स्वर्गको राज्यमा प्रवेश गर्न सक्छु त? मलाई त त्यस्तो लाग्दैन!” तिनीहरू यस कुरालाई ध्यान दिँदैनन् र यसमा चासो राख्दैनन्। यसको अव्यक्त अर्थ के हो? के हो भने, तिनीहरू परमेश्‍वरका वचनहरू सत्यता हुन् भन्‍ने विश्‍वास गर्दैनन्; तिनीहरू ती त बस भनाइ र धर्मसिद्धान्त मात्रै हुन् भन्‍ने विश्‍वास गर्छन्। तिनीहरू परमेश्‍वरका वचनहरूले मानिसहरूलाई शुद्ध पार्न वा मुक्ति दिन सक्छन् भन्‍ने कुरामा विश्‍वास वा स्वीकार गर्दैनन्। यसलाई परमेश्‍वरले त्यो बेला अय्यूबलाई परमेश्‍वरको डर मान्ने र दुष्टताबाट अलग बस्‍ने व्यक्ति, र सिद्ध मानिसका रूपमा परिभाषित गरेको तथ्यसँग तुलना गर्न सकिन्छ। के परमेश्‍वरले भनेका यी वचनहरू सत्यता हुन्? (हुन्।) त्यसोभए परमेश्‍वर किन यस्तो कुरा भन्‍नुहुन्छ? यसको आधार के हो? परमेश्‍वर मानिसहरूको व्यवहार अवलोकन गर्नुहुन्छ, तिनीहरूको हृदय छानबीन गर्नुहुन्छ, र तिनीहरूको सार देख्‍नुहुन्छ, र यही आधारमा उहाँले अय्यूब परमेश्‍वरको डर मान्थ्यो र ऊ दुष्टताबाट अलग बस्थ्यो र ऊ सिद्ध मानिस थियो भनेर भन्‍नुभएको हो। परमेश्‍वरले अय्यूबलाई एक-दुई दिनभन्दा बढी समयसम्म अवलोकन गर्नुभयो, र परमेश्‍वरको डर मान्ने र दुष्टताबाट अलग बस्‍ने अय्यूबको प्रकटीकरण पनि एक-दुई दिन मात्रै भएको थिएन, र यसले निश्‍चय नै एक-दुई वटा कुरा मात्रै समावेश गरेको थिएन। त्यसोभए यस तथ्यप्रति शैतानले कस्तो मनोवृत्ति लिएको थियो? (नपत्याउने र शङ्कालु मनोवृत्ति।) शैतान शङ्कालु मात्र थिएन, त्यसले त यस तथ्यलाई इन्कार पनि गर्‍यो। स्पष्ट रूपमा भन्दा, त्यसका शब्‍दहरू यस्ता थिए, “तपाईँले अय्यूबलाई गाईवस्तु, भेडाबाख्रा र अनगिन्ती सम्पत्तिलगायत धेरै कुरा दिनुभएको छ। ऊसित तपाईँलाई आराधना गर्नुका कारणहरू छन्। तपाईँ अय्यूब सिद्ध व्यक्ति हो भन्नुहुन्छ, तर तपाईँका वचनहरू यथार्थ छैनन्। तपाईँका वचनहरू सत्यता होइनन्, ती वास्तविक छैनन्, ती गलत छन्, र म तपाईँका वचनहरू इन्कार्छु।” के शैतानको तात्पर्य यही थिएन र? (हजुर, थियो।) परमेश्‍वरले भन्‍नुभयो, “अय्यूब परमेश्‍वरको डर मान्ने र दुष्टताबाट अलग बस्‍ने व्यक्ति हो, र ऊ सिद्ध मानिस हो।” शैतानले के भन्यो? (के ऊ कुनै कारणविना परमेश्‍वरको आराधना गर्थ्यो र?) शैतानले भन्यो, “गलत, ऊ सिद्ध मानिस होइन! उसले तपाईँबाट फाइदा र आशिष् प्राप्त गरेको छ, त्यसकारण उसले तपाईँको डर मान्छ। यदि तपाईँले यी फाइदा र आशिष्‌हरू खोस्नुभयो भने, उसले तपाईँको डर मान्नेछैन—ऊ सिद्ध मानिस होइन।” यसरी, परमेश्‍वरले बोलेको हरेक वाक्यविरुद्ध शैतान प्रश्‍न तेर्स्याउँछ र त्यस वाक्यलाई इन्कार गर्छ। शैतानले परमेश्‍वरका वचनहरू इन्कार्छ, र हर कुरामा परमेश्‍वरले दिएका परिभाषा वा अभिव्यक्तिहरू इन्कार्छ। के हामी शैतानले सत्यता इन्कार्छ भनेर भन्‍न सक्छौँ? (सक्छौँ।) तथ्य यही हो। त्यसोभए, मानवजातिलाई खुलासा गर्ने, न्याय गर्ने र सजाय दिने, अनि मानवजातिप्रतिका विभिन्‍न किसिमका विशिष्ट आज्ञाहरू अघि सार्ने परमेश्‍वरका वचनहरूप्रति ख्रीष्टविरोधीहरूको मनोवृत्ति के हुन्छ? के तिनीहरू ती कुराहरू स्विकारेर “आमेन” भन्छन्? के तिनीहरूले ती कुराहरू पछ्याउन सक्छन्? (अहँ, सक्दैनन्।) परमेश्‍वरका सबै प्रकारका वचनप्रति ख्रीष्टविरोधीहरूले हृदयमा तुरुन्तै यसो भन्‍न सक्छन्, “गलत! के साँच्‍चै यस्तै हो त? तिमीले भनेको कुरा त्यस्तो कसरी हुन सक्छ? त्यो सही होइन—मलाई त्यस्तो लाग्दैन। तिमीले भनेको कुरा किन यति अप्रिय छ? परमेश्‍वर यसरी बोल्नुहुन्न! यदि मैले बोलेको भए, यसलाई यसरी भन्नुपर्थ्यो।” परमेश्‍वरप्रतिको ख्रीष्टविरोधीहरूको यस मनोवृत्तिलाई आधार मान्दा, के तिनीहरू परमेश्‍वरका वचनहरूलाई सत्यताका रूपमा पालना गर्न सक्छन्? अवश्यै सक्दैनन्। तिनीहरूमा भएको दुष्टता यही हो; यो दोस्रो बुँदा हो। तेस्रो बुँदा ख्रीष्टविरोधीहरू परमेश्‍वरको व्यवस्थापन योजनाको उद्देश्यबारे के सोच्छन्, अर्थात् परमेश्‍वर मानवजातिलाई मुक्ति दिन, र मानवजातिलाई शैतानका भ्रष्ट स्वभावहरू र अन्धकारका शक्तिहरूबाट अलग हुन दिन चाहनुहुन्छ भन्‍नेबारे तिनीहरू के सोच्छन् भन्‍ने हो। तिनीहरूको स्वभाव किन दुष्ट छ भनेर भनिन्छ? तिनीहरू के विश्‍वास गर्छन् भने, यो एक लेनदेन हो, र तिनीहरूले यो बस एक खेल हो भनेर समेत विश्‍वास गर्छन्। कस-कसको बीचको खेल? पौराणिक परमेश्‍वर र स्वर्गको राज्य प्रवेश गर्न अनि कष्टको संसारबाट मुक्त हुन चाहने अज्ञानी र मूर्ख मानिसहरूको समूहबीचको खेल हो। यो लेनदेन पनि हो जसमा दुवै पक्ष इच्छुक सहभागीहरू हुन्छन्, जहाँ एउटा पक्ष दिन र अर्को पक्ष लिन इच्छुक हुन्छ। यो यस प्रकारको खेल हो। तिनीहरू परमेश्‍वरको व्यवस्थापन योजनालाई यसरी नै हेर्छन्—के यो ख्रीष्टविरोधीहरूको दुष्ट स्वभावको प्रकाश होइन र? ख्रीष्टविरोधीहरू महत्त्वाकाङ्क्षाले भरिएका हुने हुनाले, र तिनीहरूले गन्तव्य र आशिष्‌हरू चाहने हुनाले, तिनीहरू मानवजातिको सबैभन्दा सुन्दर अभियान र मानवजातिलाई मुक्ति दिने परमेश्‍वरको व्यवस्थापनको कामलाई खेल, र लेनदेनमा परिणत गर्छन्—यो ख्रीष्टविरोधीहरूको दुष्ट स्वभाव हो। त्यसबाहेक, ख्रीष्टविरोधीहरूमा अर्को प्रकटीकरण पनि हुन्छ, जुन निकै हास्यास्पद र उपहासपूर्ण लाग्छ। यो किन उपहासपूर्ण कुरा हो? ख्रीष्टविरोधीहरू परमेश्‍वरले गरेका सबै काममा विश्‍वास गर्दैनन्, न त तिनीहरू परमेश्‍वरले भनेका सबै कुरा सत्यता हुन् र तिनले मानवजातिलाई मुक्ति दिन सक्छन् भन्‍ने कुरामा नै विश्‍वास गर्छन्, बरु तिनीहरू कष्ट भोग्‍ने, मूल्य चुकाउने, र यो लेनदेन गर्ने र यसलाई सहज बनाउने इच्छा गर्न कहिल्यै थाक्दैनन्। के यो हाँसउठ्दो कुरा होइन र? अवश्य नै, यो ख्रीष्टविरोधीहरूको दुष्टता होइन, बरु ख्रीष्टविरोधीहरूको मूर्खता हो। एक हिसाबमा, तिनीहरू परमेश्‍वरको अस्तित्वमा विश्‍वास गर्दैनन्, परमेश्‍वरका वचनहरू सत्यता हुन् भनेर स्वीकार गर्दैनन्, र परमेश्‍वरको व्यवस्थापन योजनालाई बङ्ग्याउनेसमेत गर्छन्, तर अर्को हिसाबमा, तिनीहरू अझै पनि परमेश्‍वरका वचनहरू र उहाँको व्यवस्थापन योजनाबाट व्यक्तिगत फाइदाहरू प्राप्त गर्न चाहन्छन्। अर्को शब्दमा भन्‍नुपर्दा, एक हिसाबमा तिनीहरू यी सबै तथ्यको अस्तित्वमा विश्‍वास गर्दैनन्, तिनको सत्यतामा त झनै विश्‍वास गर्दैनन्, जबकि अर्को हिसाबमा, तिनीहरू अझै पनि फाइदातर्फ लम्‍कन र हरेक फाइदा लिन, अवसरवादी हुन र बाह्य संसारमा प्राप्त गर्न नसक्‍ने कुराहरू प्राप्त गर्न चाहन्छन्, र यस क्रममा तिनीहरू सधैँ आफूलाई अत्यन्तै चलाख ठान्छन्। के यो हाँसउठ्दो कुरा होइन र? तिनीहरूले आफूले आफैलाई धोका दिइरहेका हुन्छन् र तिनीहरू अत्यन्तै मूर्ख हुन्छन्।

भर्खरै हामीले तीनवटा प्रकटीकरणहरू प्रयोग गरेर ख्रीष्टविरोधीहरूको दुष्ट स्वभाव चिरफार गर्‍यौँ, र निष्कर्षमा अर्को एउटा थप प्रकटीकरण निकाल्यौँ: ख्रीष्टविरोधीहरू यति मूर्ख हुन्छन् कि तिनीहरूलाई हाँस्ने कि रुने भन्‍ने पनि थाहा हुँदैन। ती तीनवटा प्रकटीकरण के-के हुन्? (पहिलो, ख्रीष्टविरोधीहरू कर्तव्य निर्वाह गर्नुलाई लेनदेनका रूपमा लिन्छन्; दोस्रो, ख्रीष्टविरोधीहरू परमेश्‍वरको वचन स्विकार्दैनन्, परमेश्‍वरको वचन सकारात्मक कुरा हो भन्‍ने विश्‍वास गर्दैनन्, र परमेश्‍वरको वचनले मानिसहरूलाई मुक्ति दिन सक्छ भन्‍ने कुरा स्विकार्दैनन्, बरु तिनीहरू परमेश्‍वरको वचनलाई सिद्धान्त र नाराका रूपमा लिन्छन्; तेस्रो, ख्रीष्टविरोधीहरूले मानवजातिलाई मुक्ति दिने परमेश्‍वरको व्यवस्थापन कामलाई नग्‍न लेनदेन र खेलका रूपमा लिन्छन्।) अनि थप अर्को प्रकटीकरण? (ख्रीष्टविरोधीहरू हास्यास्पद अवस्था र चरम मूर्खता।) के यी कुराहरू निकै विशिष्ट छैनन् र? (छन्।) के तिमीहरू यस्तो स्वभाव भएको व्यक्तिमा अलि असामान्य मानसिक स्थिति र समझ हुन्छ भनेर भन्छौ? (भन्छौँ।) तिनीहरू कुन हिसाबमा असामान्य हुन्छन्? (ख्रीष्टविरोधीहरू परमेश्‍वरसँग लेनदेन गर्न र परमेश्‍वरबाट भावी सम्‍भावना र नियति प्राप्त गर्न चाहन्छन्, तर तिनीहरू अझै पनि परमेश्‍वरको व्यवस्थापन योजनामा वा परमेश्‍वर मानवजातिलाई मुक्ति दिन सक्नुहुन्छ भन्‍ने कुरामा विश्‍वास गर्दैनन्। तिनीहरूको सोचाइ विरोधाभासपूर्ण हुन्छ, तिनीहरूले चाहने कुराहरू तिनीहरूले इन्कार गर्ने कुरा नै हुन्छन्। यो आधारभूत रूपमा बुझ्‍न नसकिने कुरा हो, त्यसकारण तिनीहरूको समझ असामान्य हुन्छ र तिनीहरूको मानसिक स्थितिमा केही न केही गलत हुन्छ।) यसले के देखाउँछ भने तिनीहरूमा सामान्य मानवताको कमी हुन्छ। यी सोचाइ र हिसाबकिताबका तौरतरिकाद्वारा तिनीहरू आफै विरोधाभास भइरहेका छन् भनेर तिनीहरूलाई थाहै हुँदैन। यो कसरी हुन्छ? (तिनीहरू सधैँ गलत मार्ग पछ्याउँछन् किनभने तिनीहरू कहिल्यै सत्यता स्विकार्ने वा अभ्यास गर्ने गर्दैनन्।) अनि के तिनीहरूलाई आफू हिँडिरहेको बाटो गलत छ भन्‍ने थाहा हुन्छ? निश्‍चय नै थाहा हुँदैन। त्यसो गर्दा घाटा हुन्छ भन्‍ने थाहा भयो भने त, तिनीहरू निश्‍चय नै त्यसो गर्दैनन्। तिनीहरूले त्यसो गर्दा त्यसले आफूलाई फाइदा गर्छ भन्‍ने सोच्छन्: “हेर त म कति चलाख छु। तिमीहरू कसैले पनि खास कुरा देख्‍न सक्दैनौ; तिमीहरू सबै मूर्ख छौ। तिमीहरू कसरी यति सोझा हुन सक्छौ? परमेश्‍वर कहाँ हुनुहुन्छ? म उहाँलाई देख्‍न वा छुन सक्दिनँ, र परमेश्‍वरका प्रतिज्ञाहरू पूरा हुन सक्छन् भन्‍ने कुनै ग्यारेन्टी छैन! हेर त म कति चलाख छु—म एक कदम अघि बढ्दा, दश कदम अगाडि सोचिरहेको हुन्छु, तर तिमीहरू एक कदमका लागि पनि कुनै हिसाबकिताब गर्दैनौ।” तिनीहरू आफूलाई अत्यन्तै चलाख ठान्छन्। त्यसकारण, दुई-तीन वर्ष कर्तव्य निर्वाह गरेपछि, कतिपय मानिस सोच्छन्: “मैले आफ्नो कर्तव्य निर्वाह गरेको केही वर्ष भयो तर अझै पनि केही प्राप्त गरेको छैनँ, कुनै आश्‍चर्यकर्म वा कुनै असामान्य घटना देखेको छैनँ। पहिले म दिनको तीनपटक खाना खान्थेँ, र म अझै पनि तीनपटक नै खान्छु। यदि मैले खाना खाइनँ भने, मलाई भोक लाग्छ। यदि राती एक-दुई घण्टा निद्रा खलबलियो भने, मलाई दिनभरि निद्रा लाग्छ। मैले कुनै विशेष शक्ति विकास गरेको छैनँ! सबैले परमेश्‍वर सर्वशक्तिमान् हुनुहुन्छ र कर्तव्य निर्वाह गर्दा महान् आशिष्‌हरू प्राप्त गर्न सकिन्छ भनेर भन्छन्। मैले आफ्नो कर्तव्य निर्वाह गरेको धेरै वर्ष भइसक्यो तर कुनै फरक परेको छैन। के अहिले पनि अवस्था उस्तै छैन र? मसँग प्रायजसो कमजोरी, नकारात्मकता, र गुनासो हुन्छ। सबैले सत्यताले मानिसहरूलाई बदल्न सक्छ र परमेश्‍वरको वचनले मानिसहरूलाई बदल्न सक्छ भनेर भन्छन्, तर म पटक्‍कै बद्लिएको छैनँ। हृदयमा मलाई अझै पनि मेरा आमाबुबा, मेरा छोराछोरीको याद आउँछ, र मलाई पहिले संसारमा हुँदाका दिनहरूको समेत याद आउँछ। त्यसैले परमेश्‍वर मानिसहरूमा के गर्नुहुन्छ? मैले के प्राप्त गरेको छु? सबैले भन्छन्, जब मानिसहरू परमेश्‍वरमा विश्‍वास गर्छन् र सत्यता प्राप्त गर्छन्, तब तिनीहरूले केही कुरा प्राप्त गर्छन्, तर यदि तिनीहरूले केही कुरा प्राप्त गरेका भए, के तिनीहरू अरूभन्दा फरक हुनेथिएनन् र? अहिले म बूढो हुँदै गइरहेको छु, र मेरो स्वास्थ्य पहिलेको जस्तो छैन। मेरो अनुहारमा धेरै चाउरी परेका छन्। के तिनीहरू परमेश्‍वरमा विश्‍वास गर्ने मानिसहरू जति लामो समय बाँच्छन् त्यति नै जवान हुन्छन् भनेर भन्दैनन् र? तर म किन जवान हुनुको सट्टा बूढो भएँ? आखिर परमेश्‍वरका वचनहरू सही छैनन्, त्यसकारण मैले आफ्नै लागि योजना बनाउनुपर्छ। परमेश्‍वरमा विश्‍वास गर्नु भनेको हरेक दिन परमेश्‍वरको वचन पढ्नु, भेलाहरूमा सहभागी हुनु, भजन गाउनु, र कर्तव्य निर्वाह गर्नमा व्यस्त हुनु मात्रै हो। यो न्यास्रोलाग्दो हुन्छ र मलाई पहिलेभन्दा फरक महसुस हुँदैन।” के तिनीहरू यस्तो सोच्नेबित्तिकै समस्यामा पर्नेछन्, पर्नेछैनन् र? तिनीहरू यसरी नै सोच्न जारी राख्छन्, “अहिले म आफ्‍नो कर्तव्य निर्वाह गर्दा साँच्‍चै कष्ट भोगिरहेको छु, परमेश्‍वरका प्रतिज्ञा र आशिष्‌हरू धेरै टाढा छन् जस्तो छ। साथै, परमेश्‍वरमा विश्‍वास गर्ने कतिपय मानिस विपत्तिहरूमा मर्छन्, त्यसकारण के मान्छेका लागि परमेश्‍वरको सुरक्षा भन्‍ने कुरा पनि हुन्छ र? हुँदैन भने त, कतिपय मानिसले परमेश्‍वरले सबैभन्दा खतरनाक समयमा तिनीहरूको ज्यान बचाउन आश्‍चर्यकर्म गर्नुभयो भनेर लेखेका गवाही लेखहरू साँचा हुन् कि झूटा?” तिनीहरू यसबारे मनन गर्छन् र हृदयमा यसप्रति अनिश्‍चित हुन्छन्, र तिनीहरूले जब आफ्नो कर्तव्य निर्वाह गर्न जारी राख्छन्, तब तिनीहरूसँग कुनै जाँगर र उत्साह हुँदैन, र तिनीहरू सक्रिय हुन छोड्छन्। तिनीहरू पछि हटिरहन्छन् र आधा मनले र झारा टार्दै काम गर्न थाल्छन्। तिनीहरूले आफ्नो मनमा के-कस्ता हिसाबकिताब गरिरहेका हुन्छन्? “यदि मैले आशिष्‌हरू प्राप्त गरिनँ भने, यदि सधैँ यस्तै हो भने, मैले अरू योजना बनाउनुपर्छ। मैले आफ्नो कर्तव्य जारी राख्‍ने कि नराख्‍ने, र भविष्यमा मैले यो काम कसरी गर्ने भन्‍नेबारे फेरि योजना बनाउनुपर्छ। म फेरि यस्तो मूर्ख बन्‍नु हुँदैन। नत्रभने भविष्यमा मैले आफ्ना सम्भावनाहरू र नियति, वा आफ्नो मुकुट प्राप्त गर्नेछैनँ, र मैले सांसारिक खुसी पनि प्राप्त गरेको हुँदिनँ। त्यसोभए के यो सबै प्रयास बेकाम र व्यर्थ हुनेछैन र? यदि मैले अहिलेजस्तै निरन्तर केही पनि प्राप्त गरिनँ भने त, पहिले परमेश्‍वरमा नाम मात्रको विश्‍वास गरेर संसारमा काम गर्दै र संसारको पछि लाग्दै बसेकै राम्रो थियो। यदि परमेश्‍वर कहिले काम समाप्त हुनेछ, कहिले उहाँले मानिसहरूलाई इनाम दिनुहुनेछ, कहिले कर्तव्य समाप्त हुनेछ, र कहिले उहाँ मानवजातिकहाँ खुल्लमखुल्ला देखा पर्नुहुनेछ भनेर भन्नुहुन्न भने, यदि परमेश्‍वर मानिसहरूलाई कहिल्यै सटीक व्याख्या दिनुहुन्न भने, यहाँ आफ्‍नो समय बर्बाद गर्नुको के अर्थ? म संसारमा पैसा कमाउन र सांसारिक खुसी आनन्द लिन फर्केर जानु नै राम्रो हुन्छ। कम्तीमा मैले आफ्नो जीवन त बर्बाद गरेको हुनेछैनँ। आउने संसारको कुरा त कसलाई थाहा छ र? यो सबै अज्ञात छ, त्यसकारण अहिलेका लागि म यो जीवन राम्ररी जिउनेछु।” के तिनीहरूको मनमस्तिष्कमा परिवर्तन आएको छैन र? जब तिनीहरूले यसरी हिसाबकिताब गरिरहेका हुन्छन् र जब तिनीहरू गलत मार्ग लिन्छन्, तब के तिनीहरू अझै पनि आफूले निर्वाह गर्ने कर्तव्यहरू राम्ररी निर्वाह गर्न सक्छन् त? (अहँ, सक्दैनन्।) कतिपय मानिस भन्छन्: “ख्रीष्टविरोधीहरूलाई हैसियत मन पर्छ, होइन र? यदि तपाईँले तिनीहरूलाई पद दिनुभयो भने, के तिनीहरू परमेश्‍वरको घरमा बस्‍नेछैनन् र?” के ख्रीष्टविरोधीहरूलाई यो बेला हैसियत चाहिन्छ? यो बेला तिनीहरूका लागि सबैभन्दा महत्त्वपूर्ण कुरा हैसियत हुँदैन। तिनीहरूलाई के चाहिएको हो त? तिनीहरूलाई परमेश्‍वरले सटीक व्याख्या दिनुपर्छ, तिनीहरूलाई चाहिएको कुरा यही हो। यदि तिनीहरूले आशिष् प्राप्त गर्न सकेनन् भने, तिनीहरू छोडेर जान्छन्। एक हिसाबमा, यदि कर्तव्य निर्वाह गर्ने क्रममा तिनीहरूलाई महत्त्वपूर्ण पदमा राख्‍न सकिएन भने, तिनीहरूलाई आफ्ना सम्भावनाहरू अनिश्‍चित, अस्पष्ट, र निराशाजनक भएझैँ लाग्छ। अर्को हिसाबमा, यदि कर्तव्य निर्वाह गर्ने क्रममा, परिस्थितिहरू तिनीहरूले अपेक्षा गरेअनुसार कहिल्यै अघि बढेनन् भने—यदि तिनीहरूले परमेश्‍वर आफ्नो महान् काम पूरा हुने दिनमा आफ्‍नो महिमा लिएर ओर्लनुभएको व्यक्तिगत रूपमा देखेनन् भने, वा यदि परमेश्‍वरले तिनीहरूलाई उहाँ कुन वर्ष, महिना, दिन, घण्टा र मिनेटमा मानवजातिकहाँ खुल्लमखुल्ला देखा पर्नुहुनेछ, परमेश्‍वरको काम कहिले समाप्त हुनेछ, र ठूला विपत्तिहरू कहिले आउनेछन् भनेर स्पष्ट भाषामा बताउनुभएन भने, यदि उहाँले तिनीहरूलाई यी कुराहरू स्पष्ट भाषामा बताउनुभएन भने, तिनीहरूको हृदय बेचैन हुन्छ। तिनीहरू आफ्नो उचित स्थानमा बसेर कर्तव्य निर्वाह गर्न सक्दैनन्, र तिनीहरू यो परिस्थितिप्रति सन्तुष्ट हुन सक्दैनन्। तिनीहरू परिणाम हासिल होस् भन्‍ने चाहन्छन्, तिनीहरू परमेश्‍वरले तिनीहरूलाई सटीक भाषामा अभिव्यक्ति दिनुहोओस् र आफूले चाहेका सबै कुरा प्राप्त गर्न सकिन्छ कि सकिन्न भनेर आफूलाई थाहा होस् भन्‍ने चाहन्छन्। यदि तिनीहरूले यस अभिव्यक्तिका लागि धेरै समय व्यर्थै प्रतीक्षा गरिरहेका छन् भने, तिनीहरूले मनमा अर्को हिसाबकिताब गर्नेछन्। कस्तो हिसाबकिताब? तिनीहरूले कसले तिनीहरूलाई खुसी दिन सक्छ, तिनीहरूले चाहेका कुराहरू कसले दिन सक्छ भनेर हिसाबकिताब गर्नेछन्, र यदि तिनीहरूले आउँदो संसारका कुराहरू प्राप्त गर्न सकेनन् भने, यस जीवनमा आफूले चाहेको सबै कुरा प्राप्त गर्नुपर्छ। यदि यो संसार र मानवजातिले यस जीवनमा तिनीहरूलाई आशिष्, सहजता र देहसुख अनि प्रतिष्ठा र हैसियत दिन सक्छन् भने, तिनीहरूले कुनै पनि बेला, कुनै पनि परिस्थितिमा परमेश्‍वरलाई त्याग्‍नेछन्, र आफ्नो सुखी जीवन जिउनेछन्। ख्रीष्टविरोधीहरूका हिसाबकिताब यिनै हुन्। तिनीहरूले सांसारिक खुसी र सम्भावनाहरू पछ्याउन कुनै पनि बेला, कुनै पनि परिस्थितिमा परमेश्‍वरको घरमा आफ्नो कर्तव्य त्याग्‍न र आफ्नो हातमा रहेको काम त्याग्‍न सक्छन्। कति मानिसहरूले त सांसारिक लाभ र सम्भावनाहरू प्राप्त गर्न दाजुभाइ-दिदीबहिनीहरू र परमेश्‍वरको घरका हितहरूप्रति घात गर्न र परमेश्‍वरलाई धोका दिनसमेत सक्छन्। त्यसकारण, कर्तव्य निर्वाह गर्दा ख्रीष्टविरोधीहरू जति नै उत्कृष्ट र जति नै प्रतिस्पर्धी देखिन सके पनि, तिनीहरू सबैले कुनै पनि समय र कुनै पनि परिस्थितिमा आफ्नो कर्तव्य त्याग्‍न, परमेश्‍वरलाई धोका दिन र परमेश्‍वरको घर छोड्न सक्छन्। तिनीहरू कुनै पनि बेला, कुनै पनि परिस्थितिमा परमेश्‍वरको घरलाई घात गरेर यहूदा बन्‍न सक्छन्। यदि ख्रीष्टविरोधीहरूले आफ्नो कर्तव्य निर्वाह गरे भने, यसलाई अपरिहार्य रूपमै सौदा गर्ने माध्यमका रूपमा प्रयोग गर्नेछन्। तिनीहरूले निश्‍चय नै छोटो समयमा आशिष्‌हरू प्राप्त गर्ने आफ्‍नो इच्छा सन्तुष्ट पार्ने प्रयास गर्नेछन्—कम्तीमा पनि सबभन्दा पहिले हैसियतका फाइदाहरू पाउने र अरूको पूजा पाउने आफ्नो इच्छा सन्तुष्ट पार्ने प्रयास गर्नेछन्, र त्यसपछि स्वर्गको राज्यमा प्रवेश गरेर इनाम प्राप्त गर्ने प्रयास गर्नेछन्। तिनीहरूको कर्तव्य निर्वाह गर्ने समयसीमा तीन वर्षको हुन सक्छ, वा यो पाँच, दश वा बीस वर्षको पनि हुन सक्छ। तिनीहरूले परमेश्‍वरलाई दिन छुट्याएको समय यही हो, र यही नै तिनीहरूले कर्तव्य निर्वाह गर्न आफूलाई दिने सबैभन्दा लामो समय हो। यो समयसीमा सकिएपछि, तिनीहरूको धैर्य पनि सीमामै पुगिसकेको हुनेछ। तिनीहरूले आशिष्, सुन्दर गन्तव्य, मुकुट र इनाम पाउने आफ्‍नो इच्छाका लागि सम्झौता गर्न, र परमेश्‍वरको घरमा कष्ट भोग्‍न र मूल्य चुकाउन सक्‍ने भए पनि, समय बित्दै जाँदा तिनीहरूले आफ्ना भावी सम्भावना र नियति, वा व्यक्तिगत महत्त्वाकाङ्क्षा र चाहनाहरू कहिल्यै बिर्सने वा त्याग्‍नेछैनन्, र समय बित्दै जाँदा यी कुराहरू परिवर्तन हुनु वा कमजोर बन्‍नु त झन् परको कुरा हो। त्यसकारण, ख्रीष्टविरोधीहरूको यो सारबाट हेर्दा, तिनीहरू सकारात्मक कुराहरूलाई घृणा गर्ने र नकारात्मक कुराहरूलाई मात्रै प्रेम गर्ने कट्टर अविश्‍वासी र अवसरवादी हुन्, परमेश्‍वरको घरमा छलछाम गरेर बस्‍न चाहने भ्रष्टहरूका समूह हुन्, र यी मानिसहरू शर्मनाक हुन्छन्।

आफ्‍नो कर्तव्यप्रति ख्रीष्टविरोधीहरूको मुख्य अभिप्राय र मनोवृत्तिमध्येको एक भनेको यसलाई परमेश्‍वरसँग लेनदेन गर्ने र आफूले चाहेका फाइदाहरू प्राप्त गर्ने अवसरका रूपमा प्रयोग गर्नु हो। तिनीहरू यस्तो पनि विश्‍वास गर्छन्: “जब मानिसहरूले परमेश्‍वरको घरमा कर्तव्य निर्वाह गर्न आफ्नो परिवार र आफ्नो सांसारिक भविष्य त्याग्छन्, तब स्पष्ट रूपमै तिनीहरूले केही लाभ प्राप्त गर्नैपर्ने हुन्छ, बदलामा केही न केही प्राप्त गर्नैपर्ने हुन्छ, यो मात्रै निष्पक्ष र उचित कुरा हो। आफ्नो कर्तव्य निर्वाह गरेर पनि केही प्राप्त हुँदैन भने, केही सत्यता प्राप्त गरे पनि, त्यो सार्थक हुँदैन। स्वभाव परिवर्तन त्यस्तो ठोस फाइदा होइन—मुक्ति प्राप्त गरे पनि, त्यसलाई कसैले देख्‍न सक्दैन!” यी अविश्‍वासीहरू परमेश्‍वरले मानवजातिसँग गर्नुभएको कुनै मागप्रति आँखा चिम्लिन्छन्। तिनीहरू यसलाई स्वीकार वा विश्‍वास गर्दैनन्, र तिनीहरू इन्कार गर्ने मनोवृत्ति अपनाउँछन्। ख्रीष्टविरोधीहरू आफ्नो कर्तव्यप्रति जुन मनोवृत्ति र अभिप्रायले व्यवहार गर्छन् त्यसका आधारमा हेर्दा, तिनीहरू स्पष्टतः सत्यता पछ्याउने मानिस होइनन्, बरु अविश्वासी र अवसरवादी हुन्; तिनीहरू शैतानका हुन्। के शैतानले बफादारीसाथ कर्तव्य निर्वाह गर्न सक्छ भन्‍ने तिमीहरूले सुनेका छौ? (छैनौँ।) यदि शैतानले परमेश्‍वरसामु आफ्नो “कर्तव्य” निर्वाह गर्न सक्छ भने, यस कर्तव्यलाई उद्धरण चिन्हहरूभित्र राख्नुपर्छ किनभने शैतानले निष्क्रिय र जबरजस्ती रूपमा यसो गरिरहेको हुन्छ, शैतानलाई परमेश्‍वरले चलाइरहनुभएको हुन्छ, र परमेश्‍वरले यसलाई प्रयोग गरिरहनुभएको हुन्छ। त्यसकारण, तिनीहरूको ख्रीष्टविरोधी सारको कारण, र तिनीहरूले सत्यतालाई प्रेम नगर्ने हुनाले, सत्यताप्रति वितृष्णा राख्‍ने हुनाले, र अझै बढी रूपमा, तिनीहरूको दुष्ट प्रकृतिको कारणले, तिनीहरू निःसर्त वा भरपाइविना सृजित प्राणीका रूपमा आफ्नो कर्तव्य निर्वाह गर्न सक्दैनन्, न त तिनीहरू आफ्नो कर्तव्य निर्वाह गर्दा सत्यता पछ्याउन वा सत्यता प्राप्त गर्न वा परमेश्‍वरका वचनहरूका मापदण्डअनुसार ती निर्वाह गर्न नै सक्छन्। तिनीहरूको यो प्रकृति, र तिनीहरूले कर्तव्यलाई लिने मनोवृत्ति र कर्तव्य निभाउने क्रममा देखा पर्ने विभिन्‍न प्रकटीकरणको कारण, ख्रीष्टविरोधीहरू आफ्नो कर्तव्यलाई बेवास्ता गर्छन्। तिनीहरूले कर्तव्य निर्वाह गर्ने क्रममा कुनै पनि बेला, कुनै पनि परिस्थितिमा दुष्कर्म गर्न र परमेश्‍वरको घरको काममा अवरोध र बाधा पुऱ्याउने भूमिका खेल्न सक्छन्। तिनीहरूले कर्तव्य निर्वाह गर्ने क्रममा देखाउने मुख्य र प्रमुख प्रकटीकरण के हो? यो आफूखुसी र स्वेच्छाचारी रूपमा काम गर्नु, नियमहरू आफ्नो हातमा लिनु, र अरूसँग सल्लाह नलिई काम गर्नु हो। तिनीहरू परिणामहरूबारे नसोची आफूले चाहेअनुसार काम गर्छन्। तिनीहरूले कर्तव्य निर्वाह गर्दा आफू कसरी अरूभन्दा माथि उठ्न सकिन्छ र कसरी अझै धेरै मानिसलाई नियन्त्रण गर्न सकिन्छ भनेर मात्रै विचार गर्छन्। तिनीहरू परमेश्‍वरलाई आफूले कर्तव्य निर्वाह गर्दा कष्ट भोगेको र मूल्य चुकाएको छु, आफूसँग पुँजी छ र आफ्ना महत्त्वाकाङ्क्षा र चाहनाहरू पूरा गर्न र आशिष्‌हरू प्राप्त गर्ने उद्देश्य हासिल गर्न आफूसित परमेश्‍वरलाई इनाम र मुकुट माग्‍ने अधिकार छ भन्‍ने कुरा मात्रै देखाउन चाहन्छन्।

ख्रीष्टविरोधीहरूले आफ्नो कर्तव्य निर्वाह गर्ने क्रममा, निरन्तर आफ्‍ना सम्भावना र नियतिबारे हिसाबकिताब गरिरहेका हुन्छन्: तिनीहरूले कर्तव्य निर्वाह गरेको अहिले कति वर्ष भयो, तिनीहरूले कति धेरै कष्ट भोगेका छन्, तिनीहरूले परमेश्‍वरका लागि कति धेरै त्याग गरेका छन्, कति मूल्य चुकाएका छन्, कति ऊर्जा खर्चेका छन्, आफ्नो जवानीको कति वर्ष त्यागेका छन्, र अहिले तिनीहरूले इनाम र मुकुट प्राप्त गर्ने अधिकार पाएका छन् कि छैनन्; तिनीहरूले यी केही वर्ष आफ्नो कर्तव्य निर्वाह गर्ने क्रममा पर्याप्त पुँजी बटुलेका छन् कि छैनन्, तिनीहरू परमेश्‍वरको नजरमा कृपाप्राप्त व्यक्ति हुन् कि होइनन्, र तिनीहरू परमेश्‍वरको नजरमा इनाम र मुकुट प्राप्त गर्न सक्‍ने व्यक्ति हुन् कि होइनन्। तिनीहरूले कर्तव्य निर्वाह गर्ने क्रममा निरन्तर यसरी नै नापतौल, हिसाबकिताब र योजना गरिरहेका हुन्छन्, अनि सँगसँगै अरूका शब्द र अभिव्यक्तिहरू र आफ्ना बारेमा दाजुभाइ-दिदीबहिनीहरूका लेखाजोखा र अभिव्यक्तिहरू अवलोकन गरिरहेका हुन्छन्। अवश्य नै, तिनीहरूलाई सबैभन्दा बढी चिन्ता लाग्‍ने कुरा चाहिँ माथिलाई तिनीहरू अस्तित्वमा छन्, र तिनीहरूले कर्तव्य निर्वाह गरिरहेका छन् भन्‍ने कुरा थाहा छ कि छैन भन्‍ने हो। तिनीहरू आफूलाई माथिले कसरी हेर्छ, कसरी आफ्ना बारेमा कुरा गर्छ र मूल्याङ्कन गर्छ, कष्ट भोग्‍ने र मूल्य चुकाउने क्रममा आफूले राखेका “श्रमसाध्य अभिप्रायहरू” लाई माथिले बुझेको छ कि छैन, आफूले परमेश्‍वरलाई पछ्याएका वर्षहरूमा भोगेका कष्ट र सङ्कष्टहरूबारे माथिलाई स्पष्ट रूपमा थाहा छ कि छैन, र आफूले गर्ने हरेक कुरालाई स्वर्गमा बस्‍ने परमेश्‍वरले कसरी मूल्याङ्कन गर्नुहुन्छ भन्‍ने कुराप्रति अझै बढी चिन्तित हुन्छन्। कर्तव्यहरूमा व्यस्त हुनेबाहेक, तिनीहरूको मनले निरन्तर हिसाबकिताब पनि गरिरहेको हुन्छ, र तिनीहरूले विभिन्‍न स्रोतबाट जानकारी प्राप्त गर्न र तिनीहरू विपत्तिहरूबाट जोगिन सक्छन् कि सक्दैनन्, तिनीहरूले परमेश्‍वरको अनुमोदन प्राप्त गर्न सक्छन् कि सक्दैनन् र त्यो अज्ञात मुकुट र आशिष्‌हरू प्राप्त गर्न सक्छन् कि सक्दैनन् भनेर मूल्याङ्कन गर्न खोजिरहेका हुन्छन्। हृदयको गहिराइभित्र तिनीहरूले प्रायजसो हिसाबकिताब गर्ने कुराहरू, र तिनीहरूले हरेक दिन हरक्षण हिसाबकिताब गर्ने सबैभन्दा प्राथमिक र मुख्य कुराहरू यिनै हुन्। तैपनि, तिनीहरू कहिल्यै आफै सत्यता अभ्यास गर्ने मानिस हुन् कि होइनन्; तिनीहरूले कति सत्यता बुझेका छन्; तिनीहरू आफूले बुझेका कति सत्यता वास्तवमा अभ्यास गर्न सक्छन्; तिनीहरूको स्वभावमा वास्तविक परिवर्तन आएको छ कि छैन; तिनीहरूले परमेश्‍वरका लागि गर्ने कुराहरूमा अलिकति मात्रै भए पनि इमानदारी छ कि वा कुनै अशुद्धता, लेनदेन, वा अनुरोधहरू समावेश छन्; तिनीहरूले आफ्नो कर्तव्य निर्वाह गर्दा कति धेरै भ्रष्टता प्रकट गरेका छन्; तिनीहरूले हरेक दिन गर्ने हरेक कर्तव्य र काम सत्यता सिद्धान्तहरूअनुसार गरिन्छ कि गरिँदैन; र तिनीहरू कर्तव्य निर्वाह गर्दा त्यो मापदण्डअनुरूप हुन्छ कि हुँदैन र यसले परमेश्‍वरका अभिप्रायहरू सन्तुष्ट पार्छ कि पार्दैन भन्‍नेबारे घोरिएर सोच्‍ने वा मनन गर्ने प्रयास गर्दैनन्। तिनीहरू यी कुराबारे मनन गर्ने वा घोरिएर सोच्‍ने प्रयास कहिल्यै गर्दैनन्। तिनीहरू त भविष्यमा आफूले आशिष्‌हरू प्राप्त गर्न सकिएला कि नसकिएला र आफ्नो गन्तव्य के होला भनेर मात्र हिसाबकिताब गर्छन्। तिनीहरू आफ्नै हित र आफ्नै नाफा-नोक्सानबारे मात्र हिसाब गर्छन्, तर सत्यता, स्वभाव परिवर्तन वा कसरी परमेश्‍वरका अभिप्रायहरू सन्तुष्ट पार्ने भन्‍नेबारे कहिल्यै कुनै ऊर्जा वा प्रयास लाउँदैनन्। ख्रीष्टविरोधीहरू कहिल्यै आफ्नो भ्रष्ट स्वभाव वा आफूले लिएका गलत मार्गहरूबारे मनन गर्ने, जान्ने, वा चिरफार गर्ने अभ्यास गर्दैनन्, र आफ्नो गलत दृष्टिकोण कसरी परिवर्तन गर्ने भनेर कहिल्यै विचार गर्दैनन्। तिनीहरू आफूले सत्यता उल्लङ्घन गरेको र परमेश्‍वरको विरोध गर्न धेरै दुष्ट कुरा गरेको तथ्यलाई कहिल्यै घृणा गर्दैनन्, तिनीहरू आफ्नो भ्रष्ट स्वभावअनुसार जिएकामा आफूलाई कहिल्यै घृणा गर्दैनन्, र तिनीहरू आफूले लिएका गलत मार्गहरू वा आफूले अवरोध र बाधा ल्याउन गरेका कुराहरूबारे कहिल्यै पछुतो गर्दैनन्। तिनीहरू कर्तव्य निर्वाह गर्ने क्रममा, हरहालतमा आफ्नो कमीकमजोरी, दुर्बलता, नकारात्मकता, निष्क्रियता र भ्रष्ट स्वभाव लुकाउनुबाहेक, अगाडि रहन सकूँ भनेर आफूलाई प्रदर्शन गर्न सक्दो प्रयास गर्छन्, र परमेश्‍वर र उहाँका चुनिएका मानिसहरूलाई आफ्नो प्रतिभा, वरदान र क्षमताहरू देखाउन हरसम्भव उपाय सोच्छन्। तिनीहरू यस कुरालाई आफूलाई सान्त्वना दिन प्रयोग गर्छन् अनि आफूलाई मुकुट र इनामहरू प्राप्त गर्ने पुँजी र निश्‍चितता मिलेको छ, र आफूले सत्यता खोजी गर्ने मार्गमा हिँड्नुपर्दैन भनेर सोच्छन्। त्यसकारण, ख्रीष्टविरोधीहरूको समझ त्रुटिपूर्ण हुन्छ। सत्यतामा जेजसरी सङ्गति गरिए पनि, र यसलाई जति नै स्पष्ट रूपमा सङ्गति गरिए पनि, तिनीहरू अझै पनि परमेश्‍वरका अभिप्रायहरू के हुन् वा परमेश्‍वरमा विश्‍वास गर्नुको उद्देश्य के हो, र मानिसहरूले अपनाउनुपर्ने सही मार्ग कुन हो भनेर बुझ्दैनन्। त्यस्ता मानिसहरूले आफ्नो दुष्ट स्वभावको कारण, आफ्नो दुष्ट प्रकृतिको कारण, र आफ्नो प्रकृति सारको कारण, भित्री रूपमा सत्यता के हो र सकारात्मक कुराहरू के हुन्, सही के हो र गलत के हो भनेर छुट्याउन सक्दैनन्। तिनीहरू आफ्नै महत्त्वाकाङ्क्षा र चाहनाहरूलाई सत्यता, जीवनको एकमात्र उद्देश्य, र सबैभन्दा न्यायवान् उद्यम मान्दै दह्रिलो गरी पक्रिराख्छन्। तिनीहरूलाई यदि व्यक्तिको स्वभाव परिवर्तन भएन भने ऊ सधैँ परमेश्‍वरको शत्रु हुनेछ भन्‍ने सत्यता थाहा हुँदैन, र परमेश्‍वर त्यस व्यक्तिलाई कुन आशिष् दिनुहुन्छ र उसलाई कस्तो व्यवहार गर्नुहुन्छ भन्‍ने कुरा उसको क्षमता, वरदान, प्रतिभा वा पुँजीमा आधारित हुँदैन, बरु ऊ कति धेरै सत्यता अभ्यास गर्छ र कति धेरै सत्यता प्राप्त गर्छ, र ऊ परमेश्‍वरको डर मान्ने र दुष्टताबाट अलग बस्‍ने व्यक्ति हो कि होइन भन्‍ने कुरामा आधारित हुन्छ भन्‍ने कुरा पनि थाहा हुँदैन। यी भनेका ख्रीष्टविरोधीहरूले कहिल्यै नबुझ्‍ने सत्यता हुन्। ख्रीष्टविरोधीहरू यस्तो कुरा कहिल्यै देख्दैनन्, र तिनीहरू सबैभन्दा बढी मूर्ख यहीँनेर हुन्छन्। सुरुदेखि अन्त्यसम्‍म, ख्रीष्टविरोधीहरूमा आफ्नो कर्तव्यप्रति मनोवृत्ति कस्तो हुन्छ? तिनीहरू के विश्‍वास गर्छन् भने, कर्तव्य निर्वाह गर्नु भनेको लेनदेन हो, र जसले आफूलाई कर्तव्यमा सबैभन्दा बढी समर्पित गर्छ, जसले परमेश्‍वरको घरमा सबैभन्दा बढी योगदान दिन्छ र जसले परमेश्‍वरको घरमा सबैभन्दा धेरै वर्षसम्‍म सहेर बस्छ, उसैसँग अन्त्यमा आशिष् र मुकुट पाउने बढी मौका हुन्छ। ख्रीष्टविरोधीहरूको तर्क यही हो। के यो तर्क सही छ? (छैन।) के यस्तो दृष्टिकोण सुल्ट्याउन सजिलो हुन्छ? यो सुल्ट्याउन सजिलो हुँदैन। ख्रीष्टविरोधीहरूको प्रकृति सारले नै यो कुरा निर्धारित गर्छ। ख्रीष्टविरोधीहरू हृदयमा सत्यताप्रति वितृष्णा राख्छन्, तिनीहरू सत्यता पटक्‍कै खोजी गर्दैनन् र तिनीहरूले गलत मार्ग लिइरहेका हुन्छन्, त्यसकारण परमेश्‍वरसँग लेनदेन गर्ने तिनीहरूको दृष्टिकोण सुल्ट्याउन सजिलो हुँदैन। अन्ततः ख्रीष्टविरोधीहरू परमेश्‍वर सत्यता हुनुहुन्छ भनेर विश्‍वास गर्दैनन्, तिनीहरू अविश्‍वासी हुन्, र तिनीहरू स्वार्थी लाभको लागि आशिष्‌हरू प्राप्त गर्न आएका हुन्छन्। अविश्‍वासीहरूले परमेश्‍वरमा विश्‍वास गर्नु आफैमा टिक्‍न नसक्‍ने कुरा हो, यो आफैमा हास्यास्पद कुरा हो, अनि तिनीहरू परमेश्‍वरका लागि कष्ट भोग्दै र मूल्य चुकाउँदै परमेश्‍वरसँग लेनदेन गर्न र आशिषहरू प्राप्त गर्न चाहन्छन्, यो झनै हास्यास्पद कुरा हो।

ख्रीष्टविरोधीहरू आशिष् र मुकुट प्राप्त गर्न मात्रै परमेश्‍वरमा विश्‍वास गर्छन्। कसैले तिनीहरूलाई जबरजस्ती गरेको कारण तिनीहरूले यो मार्ग लिएका हुँदैनन्, र परमेश्‍वरका वचनहरूले बहकाएको कारण पनि तिनीहरूले त्यसो गरेका हुँदैनन्। परमेश्‍वरले मानवजातिलाई प्रतिज्ञा गर्नुभयो, तर सँगसँगै तिनीहरूलाई धेरै सत्यता पनि दिनुभयो र तिनीहरूका लागि धेरै माग पनि अघि सार्नुभयो, र यो कुरा सामान्य मानिसहरूले देख्‍न सक्नुपर्छ। सामान्य मानवताको समझ भएका मानिसहरू के सोच्छन्? “यी आशिष्‌हरू प्राप्त गर्न सजिलो छैन, त्यसकारण मैले परमेश्‍वरका मागहरूअनुसार काम गर्नुपर्छ र म सही मार्गमा हिँड्नुपर्छ; म पावलको मार्गमा हिँड्नु हुँदैन। यदि मानिसहरू पावलको मार्गमा हिँडे भने, तिनीहरू पूरै खतम हुन्छन्। जब मानिसहरू परमेश्‍वरका वचनहरूमा विश्‍वास गर्छन्, ती स्वीकार गर्छन्, र जब तिनीहरू तिनमा समर्पित हुन्छन्, तब मात्रै परमेश्‍वरले बोलेका सबै प्रतिज्ञा, आशिष्, सम्भावना र नियतिसँग तिनीहरूको सम्बन्ध हुन्छ। यदि तिनीहरू परमेश्‍वरका यी वचनहरूमा विश्‍वास गर्दैनन्, स्वीकार गर्दैनन्, र तिनीहरू तिनमा समर्पित हुँदैनन् भने, परमेश्‍वरले बोलेका यी सबै प्रतिज्ञा र आशिष्‌हरूसँग तिनीहरूको कुनै सम्बन्ध हुनेछैन।” सामान्य मानवताको समझ भएका मानिसहरू यस्तो सोच्छन्। तर किन ख्रीष्टविरोधीहरू यसरी सोच्दैनन्? ख्रीष्टविरोधीहरू शैतान हुन्, तिनीहरू दियाबलस हुन्, र तिनीहरूमा सामान्य मानवताको समझ हुँदैन—यो पहिलो कारण हो। दोस्रो, ख्रीष्टविरोधीहरू सत्यताप्रति वितृष्णा राख्छन्, परमेश्‍वरको मुखबाट बोलिने हरेक वचनलाई विश्‍वास गर्दैनन्, र सकारात्मक कुराहरूप्रति वितृष्णा राख्छन्। के सत्यता स्वीकार नगर्ने र सकारात्मक कुराहरूप्रति वितृष्णा राख्‍ने व्यक्तिले सत्यता र सकारात्मक कुराहरूअनुसार अभ्यास गर्न सक्छ? (अहँ, सक्दैन।) यो त ब्वाँसोलाई भेडासरह घाँस खान लाउनुजस्तै हो—तिनीहरूले आधारभूत रूपमा यो काम गर्न सक्दैनन्। जब कुनै मासु हुँदैन र तिनीहरू भोकले मर्न आँटेका हुन्छन्, तब तिनीहरू थोरै घाँस खान बाध्य हुन सक्छन्, तर खानलाई मासु छ भने, तिनीहरूको पहिलो छनौट अवश्य नै मासु हुन्छ; यो कुरा ब्वाँसोको प्रकृतिले नै निर्धारित गर्छ। ख्रीष्टविरोधीहरूको प्रकृति यस्तै हुन्छ। तिनीहरूका हितहरूले तिनीहरूलाई केही असल व्यवहार देखाउन, निश्‍चित मूल्य चुकाउन, र केही असल प्रकटीकरण देखाउन उत्प्रेरित गर्न सक्छन्, तर तिनीहरू यी फाइदाहरूको पछ्याइ र चाहना कहिल्यै त्याग्‍न सक्दैनन्। उदाहरणका लागि, तिनीहरू आफ्नो कर्तव्य निर्वाह गर्ने क्रममा व्यक्तिगत हितहरू पछ्याउँछन्, र आफ्नो कर्तव्यलाई कसरी आफ्ना लागि आशिष्‌हरू प्राप्त गर्ने पुँजीमा परिणत गर्ने भनेर सोच्छन्। जब यो आशा नष्ट हुन्छ, र जब यो रक्षाको बाँध भत्कन्छ, तब तिनीहरूले कुनै पनि बेला, कुनै पनि परिस्थितिमा आफ्नो कर्तव्य त्याग्‍न सक्छन्। जब त्यो समय आउँछ, र तैँले तिनीहरूलाई आफ्नो कर्तव्य निर्वाह गर्नु कति राम्रो अनि पूर्ण रूपमा स्वाभाविक र उचित कुरा हो भनेर भन्छस्, तब के तिनीहरूले तेरो कुरा सुन्छन् र? (अहँ, सुन्दैनन्।) जब तिनीहरूले हरेस खाएर छोडिजाने निर्णय गर्छन्, तब मानिसहरू तिनीहरूलाई मनाउने प्रयास गर्छन्: “तिमी बस्नुपर्छ। कर्तव्य निर्वाह गर्नु अत्यन्तै राम्रो कुरा हो र संसारमा फर्केर जाँदा अत्यन्तै गाह्रो हुन्छ। तिमीले केही पनि प्राप्त गर्नेछैनौ, तिमी हेपिनेछौ र थकित हुनेछौ, तिमीले सत्यता प्राप्त गर्नेछैनौ र मुक्ति पाउने कुनै मौका पाउनेछैनौ।” मानिसहरूले तिनीहरूलाई सल्लाह दिनु ठिक हुन्छ भन्‍ने सोच्छन् होला, तर तिनीहरू बस्नेछैनन् मात्र होइन, लाजले रुने पनि छन्। तिनीहरू किन रुनेछन्? (तिनीहरूलाई आफू अन्यायमा परेको छु भन्‍ने लाग्छ।) साँचो कुरा। अनि तिनीहरू कसरी अन्यायमा परेका हुन्छन्? (तिनीहरू आफूले धेरै कष्ट भोगेको छु र ठूलो मूल्य चुकाएको छु, तैपनि आफूले चाहेको कुरा प्राप्त गरेको छैनँ भन्‍ने सोच्छन्, त्यसैले तिनीहरूलाई आफू अन्यायमा परेको छु भन्‍ने लाग्छ।) तिनीहरू आफूले केही प्राप्त गरेको छैनँ भन्‍ने सोच्छन्, र तिनीहरू गुनासोले भरिएका हुन्छन्। परमेश्‍वर यति महान् काम गर्नुहुन्छ, तर यसले तिनीहरूलाई कहिल्यै छुँदैन, न त तिनीहरू यसका लागि कहिल्यै आँसु नै झार्छन्, तर जब अरूले तिनीहरूलाई मनाउने प्रयास गर्छन्, तब तिनीहरू रुन थाल्छन्। यदि तिनीहरूलाई अन्याय भएको छ भन्‍ने लागेको थियो भने, तिनीहरूले किन त्यो कुरा भनेनन्? के यसलाई स्पष्ट रूपमा बताउँदा यो कुरा समाधान हुनेथिएन र? तिनीहरू केका लागि रोइरहेका हुन्? किन तिनीहरू स्पष्ट रूपमा बोल्दैनन्? किनभने तिनीहरूका विचारहरू यति बोल्‍न नमिल्‍ने किसिमका हुन्छन् कि तिनीहरूलाई यसबारे कुरा गर्नसमेत अप्ठ्यारो लाग्छ। सुरुमा, तिनीहरूले स्वर्ग र पृथ्वी हल्लिने गरी परमेश्‍वरसामु शपथ खाए, तर अहिले के भयो? “मलाई आफूले गरेको कामप्रति पछुतो छ; म कसरी यति मूर्ख हुन सकेँ? यस अवस्थामा पुग्‍छु भन्‍ने मलाई थाहा भएको भए, मैले विगतमा जे व्यवहार गरेँ त्यस्तो गर्नेथिइनँ! त्यो बेला मैले केही बुझेको थिइनँ। तिनीहरूले परमेश्‍वरमा विश्‍वास गर्नु राम्रो कुरा हो भनेर भने, त्यसकारण नै मैले उहाँमा विश्‍वास गरेँ। मैले परमेश्‍वरको घरमा कर्तव्य निर्वाह गर्न आफ्‍नो परिवार र जागिरसमेत त्यागेँ। मैले धेरै कष्ट भोगेँ, सतावट भोगेँ, र पक्राउ परेँ, तर मैले विगत केही वर्षदेखि कर्तव्य निर्वाह गरेर केही पनि प्राप्त गरेको छैनँ।” तिनीहरूलाई आफू अन्यायमा परेको छु भन्‍ने लाग्छ र दुःख लाग्छ, अनि आफूले गरेका सबै कुराप्रति पछुतो लाग्छ। तिनीहरूलाई यसो गर्नु सार्थक थिएन र आफूलाई मूर्ख बनाइयो र छलियो भन्‍ने लाग्छ। तिमीहरू यस्तो व्यक्तिबारे के गरिनुपर्छ भन्छौ? (तिनीहरूलाई तुरुन्तै पठाइहाल्नुपर्छ।) के तँ अझै पनि तिनीहरूलाई मनाउने प्रयास गर्नेछस्? (गर्नेछैनँ।) यदि तैँले तिनीहरूलाई मनाउने प्रयास गरिरहिस् भने, तिनीहरूले भुइँमा लडीबडी गर्दै तमासा देखाउनेछन्। तैँले त्यस्ता मानिसहरूलाई मनाउने प्रयास गर्नु हुँदैन।

परमेश्‍वरको घर कनानको असल भूमि हो। यो शुद्ध भूमि हो। मानिसहरू परमेश्‍वरको घर आउँछन् र परमेश्‍वरबाट आएका वचनहरूको न्याय र काटछाँट प्राप्त गर्छन्, र तिनीहरूले उहाँको भरणपोषण, सहयोग, अगुवाइ र आशिष्‌हरू प्राप्त गर्छन्। परमेश्‍वर व्यक्तिगत रूपमा काम गर्दै गोठालो गर्नुहुन्छ, र मानिसहरूले अलिअलि मूल्य चुकाउनुपर्ने र केही कष्ट भोग्‍नुपर्ने भए पनि, यो सार्थक हुन्छ। मानिसहरूले आफूलाई यो दुष्ट संसारबाट मुक्त गर्न, आफ्नो स्वभाव परिवर्तन गर्न र मुक्ति पाउनका लागि गर्ने सबै कुरा सार्थक हुन्छन्। तर ख्रीष्टविरोधीहरूको हकमा भने, यदि यो आशिष् वा इनामहरू प्राप्त गर्नका लागि होइन भने, यदि मुकुट र इनामहरू अस्तित्वमा छैनन् भने, ती सबै कुरा गर्नु सार्थक हुँदैन—ती सबै मूर्ख कार्यहरू हुन्, र ती सबै छलमा पर्नुका प्रकटीकरणहरू हुन्। तिनीहरूले पहिले जति नै ठूलो सङ्कल्प गरेका भए नि वा जति नै उच्च शपथ खाएका भए नि, ती सबै कुरालाई त्यतिकै बेवास्ता गर्न सकिन्छ र तिनलाई गन्ती गर्न सकिँदैन। यदि तिनीहरूले यसरी आफ्नो कर्तव्य निर्वाह गर्दा कष्ट भोगे र मूल्य चुकाए, र अन्त्यमा केही पनि प्राप्त गरेनन् भने, तिनीहरू यस्तो “समस्याग्रस्त स्थान” बाट जतिसक्दो चाँडो उम्कनु नै राम्रो हुन्छ। ख्रीष्टविरोधीहरूले परमेश्‍वरप्रति आफूलाई समर्पित गर्नु, कष्ट भोग्‍नु, र कर्तव्य निर्वाह गर्दा मूल्य चुकाउनुलाई विकल्प नभएको कारण आफूले गर्नैपर्ने कुराहरूका रूपमा, र पुँजी प्राप्त गर्ने अनि मुकुट र इनाम सौदा गर्ने कुराहरूका रूपमा लिन्छन्। यो सुरुवाती बिन्दु आफै गलत छ, त्यसकारण अन्तिम परिणाम के हुन्छ? कतिपय मानिसको हकमा भन्दा, तिनीहरूको कर्तव्यपालन कमजोर हुन्छ र तिनीहरू अन्त्यसम्‍म श्रम गर्न सक्दैनन्। यसका साथै, त्यस्ता मानिसहरू आफ्नो प्रकृति सारको कारण आफ्नो कर्तव्य निर्वाह गर्ने क्रममा निरन्तर सत्यता सिद्धान्तहरू उल्लङ्घन गर्ने, लापरवाही र स्वेच्छाचारी रूपमा काम गर्ने, अनि अवरोध र बाधा पुऱ्याउने कुराहरू मात्रै गर्ने गर्छन्। त्यसोभए, तिनीहरूले गर्ने कर्तव्यहरू केमा परिणत हुन्छन्? परमेश्‍वरको नजरमा, ती असल कार्यहरू होइनन्, बरु दुष्ट कार्यहरू हुन्, ती दुष्ट कार्यहरूका रास हुन्। त्यस्ता परिणामहरूको एउटा मूल कारण हुन्छ। के सत्यता वा परमेश्‍वरका वचनहरूमा विश्‍वास नगर्ने व्यक्तिले उहाँका वचनहरूअनुसार काम गर्न सक्छ? अवश्य नै सक्दैन। तिनीहरूले आफूलाई प्रदर्शित गर्ने, शक्ति हातमा लिने, अरूलाई नियन्त्रण गर्ने, अरूको व्यवहार र विचार नियन्त्रण गर्ने, र आफ्नै उद्देश्यका लागि मानिसहरूका सबै कुरा नियन्त्रण गर्ने हरेक अवसर मात्रै खोज्छन्। त्यसकारण, धेरै दुष्कर्म गर्ने यीमध्ये कतिपय मानिसलाई निष्कासित गरिन्छ, र आफूलाई ढाकछोप गर्न अलिक धूर्त र सिपालु कतिपय मानिस भने अझै परमेश्‍वरको घरमै रहन्छन्। यी मानिसहरू परमेश्‍वरको घरमा रहन्छन् भनेर किन भनिन्छ? यी मानिसहरूले स्पष्ट दुष्कर्म गरेका हुँदैनन्, र तिनीहरूमध्ये कतिले आफ्नो स्थानसमेत चिनेका हुन्छन् र तिनीहरू राम्रो व्यवहार भएका र आज्ञाकारी हुन्छन्, तिनीहरू जे भनियो त्यही गर्छन्, तर तिनीहरूको सारको हकमा भन्दा, तिनीहरूले आफ्नो क्षमताले भ्याएअनुसार आफ्‍ना कर्तव्य र दायित्वहरू पूरा गर्न सक्दैनन्। तिनीहरू आफूलाई परमेश्‍वरमा समर्पित गर्दैनन्, बरु आफूले अन्त्यसम्‍मै कष्ट भोगे केही कुरा जितिन्छ र प्राप्त गरिन्छ भन्‍ने विश्‍वास गर्दै समय बर्बाद गर्छन्। तिनीहरू कस्तो प्रकारका मानिस हुन्? तिनीहरू ती अवसरवादी हुन्, ती मानिसहरू आधारभूत रूपमा सत्यता पछ्याउँदैनन्। कति मानिसहरूले परमेश्‍वरको घरमा केही दुष्कर्म गरेका हुन्छन्, तर परमेश्‍वरको घरका प्रशासनिक आदेशहरूअनुसार, तिनीहरू निकालिने वा निष्कासित गरिने हदमा पुगेका हुँदैनन्, र तिनीहरूले अझै पनि कर्तव्य निर्वाह गरिरहेका हुन्छन्। वास्तवमा, तिनीहरूलाई भित्री रूपमा परमेश्‍वरको घरले आफूलाई नहटाउनु वा निष्कासित नगर्नुको कारण राम्ररी जानकारी नभएकाले वा परमेश्‍वरको घरलाई तिनीहरूको वास्तविक स्थितिको जानकारी नभएकाले होइन, बरु अन्य विभिन्‍न कारणले गर्दा हो भनेर थाहा हुन्छ। निष्कासित नभएका यीमध्ये कतिपय मानिस पनि ख्रीष्टविरोधी नै हुन्। मैले किन यसो भनेँ? किनभने यी मानिसहरूसँग अहिले मौका मात्र नभएको हो, तर तिनीहरूले आफ्नो प्रकृति सारका आधारमा हैसियत प्राप्त गरेपछि र शक्ति हातमा लिएपछि तुरुन्तै कैयौँ दुष्कर्महरू गर्नेछन्। यसअलावा, ती मानिसहरूलाई परमेश्‍वरको घरबाट ननिकालिएको भए पनि, तिनीहरूको कर्तव्य निर्वाहमा प्रायजसो फाइदाभन्दा बढी बेफाइदा नै हुन्छन्। तिनीहरू प्रायजसो केही न केही खराब कुराहरू, अर्थात् परमेश्‍वरको घरका हितहरूमा हानि गर्ने कुराहरू गरिरहन्छन्। तिनीहरू आफूलाई यो कुरा थाहा भए पनि, कहिल्यै पछुतो मान्दैनन्, कहिल्यै आफूले गलत काम गरेछु भन्‍ने सोच्दैनन्, र कहिल्यै आफूले यस्तो व्यवहार गर्नु हुँदैनथ्यो भन्‍ने सोच्दैनन्। तिनीहरूलाई कुनै अफसोस हुँदैन, बरु यसको साटो तिनीहरूको हृदयमा कस्तो स्थिति पैदा हुन्छ? “जबसम्म परमेश्‍वरको घरले मलाई निष्कासित गर्दैन, तबसम्म म जसोतसो यहीँ बस्‍नेछु र मेरो समय समाप्त नभएसम्म झारा टार्नेछु। म सत्यता पछ्याउनेछैनँ, र तिनीहरूले मलाई कुनै काम गर्न लगाए भने, म आफूले गर्न सक्ने जति गर्नेछु। यदि म खुसी भएँ भने, म अलिक बढी गर्नेछु, र यदि म खुसी भइनँ भने, म अलिक कम गर्नेछु। यसअलावा, मैले तिनीहरूलाई पछाडि नै रोक्‍नुपर्छ र केही नकारात्मकता र धारणा, र केही आलोचनात्मक कुरा फैलाउनुपर्छ। जब त्यो समय आउँछ, तब तिनीहरूले मलाई हटाए पनि, निकाले पनि र मैले कुनै आशिष् नपाए नि, म कतिपय मानिसलाई बलिको बोका बनाई प्रयोग गर्नेछु र अरूलाई पनि आफूसँगै ढाल्‍नेछु।” के तिनीहरू दुष्ट मानिस होइनन् र? तिनीहरू कुन-कुन मानिसहरूसँग कुनै खुट्ट्याउने क्षमता छैन, कुन-कुन मानिसहरू प्रायजसो कमजोर र नकारात्मक हुन्छन्, कुन-कुन मानिसहरूमा खराब मानवता छ, कुन-कुन मानिसहरू व्यभिचारी छन्, र कुन-कुन मानिसहरू गैरविश्‍वासीजस्ता देखिन्छन् भनेर अवलोकन गर्छन्, र त्यसपछि ती मानिसहरूलाई आकर्षित गर्छन् र पर्दापछाडि तिनीहरूमाझ नकारात्मकता फैलाउँछन्। के तिनीहरूलाई त्यस्ता कार्यहरूको प्रकृति थाहा हुन्छ? त्यो तिनीहरूलाई राम्रैसित थाहा हुन्छ। त्यसोभए तिनीहरूले किन अझै यस्तो व्यवहार गर्न सक्छन् त? (तिनीहरूको प्रकृति परिवर्तन गर्न सकिँदैन।) तिनीहरूको प्रकृति परिवर्तन गर्न नसक्नु त बाहिरबाट स्पष्ट देखिने कुरा हो, तर वास्तवमा तिनीहरू के सोच्छन्? (तिनीहरू यसलाई दुवै तर्फबाट घाटा हुने स्थिति बनाउन र परमेश्‍वरसँग बदला लिन अरूलाई पनि आफूसँगै नष्ट हुने स्थितिमा पुर्‍याउन चाहन्छन्।) तिनीहरूमा यस्तो दुर्भावनापूर्ण मन हुन्छ। तिनीहरूलाई आफ्ना दिनहरू सकिन बेर छैन र ढिलोचाँडो आफूलाई निकालिनेछ भन्‍ने थाहा हुन्छ। तिनीहरूलाई आफूले के गरेको छु र आफूले गरेका यी कुराहरूको प्रकृति के हो भन्‍ने थाहा हुन्छ, तर तिनीहरू नफर्कने, पश्‍चात्ताप नगर्ने वा आफूमा भएको दुष्टता नत्याग्‍ने मात्र हुँदैनन्, तिनीहरू त यी कुराहरूलाई झन् दोब्‍बर पार्छन् र आफूसँगै दुष्कर्म गर्न थप दुष्ट मानिसहरूलाई आकर्षित गर्छन्। तिनीहरू नकारात्मकता फैलाउने र धारणाहरू प्रचार गर्नेसमेत गर्छन्, जसले गर्दा अझै धेरै मानिसले कर्तव्य त्याग्छन् र परमेश्‍वरको घरका हितहरूमा हानि गर्छन्। यसमा अलिक बदलाको प्रकृति हुन्छ, र तिनीहरूले यसो गरेर भन्‍न खोजेको कुरा यस्तो हुन्छ: “म अझै विश्‍वास गरिरहन सक्दिनँ, र ढिलोचाँडो मलाई परमेश्‍वरको घरले निकाल्‍नेछ, त्यसैले म तिमीहरूलाई यो सब सहजै गर्न दिन सक्दिनँ, र परमेश्‍वरको घरलाई पनि यो काम सजिलै गर्न दिनेछैनँ!” परमेश्‍वरको घरले तिनीहरूबारे कुनै निर्णय गर्नुभन्दा पहिले नै तिनीहरू आक्रमण गर्छन्। के यी दुष्ट मानिसहरूका कार्य होइनन् र? तिनीहरू यस्तो विश्‍वास गर्छन्, “मसँग आशिष्‌हरू प्राप्त गर्ने कुनै आशा छैन। तिमीहरूले मलाई मैले पहिले गरेका कुराहरू भन्‍नुपर्दैन—मैले यो सबै कुरा स्पष्टै बुझेको छु। तिमीहरूले मलाई निष्कासित गर्नुपर्दैन; म आफै त्याग्‍नेछु।” तिनीहरू त्यसो गर्नु आत्मचेतनाको कुरा हो र त्यो उचित कार्य हो, र त्यो बुद्धिमानी कदम हो भन्‍नेसमेत विश्‍वास गर्छन्। तिनीहरू भन्छन्, “यदि तिमी मलाई आशिष्‌हरू प्राप्त गर्न दिँदैनौ भने, र मैले केही पनि प्राप्त गरिनँ भने, मैले पश्‍चात्ताप नगर्ने मात्र होइन, तिमीलाई समेत पछि तान्‍नेछु, नकारात्मकता फैलाउनेछु, र तिम्रो पिठ्युँपछाडि धारणा र भ्रमहरू फैलाउनेछु। यदि मैले आशिष्‌हरू प्राप्त गर्न सकिनँ भने, अरूले प्राप्त गर्नेछन् भन्‍ने नसोच!” के त्यस्ता मानिसहरू दुर्भावनापूर्ण हुँदैनन् र? कति ख्रीष्टविरोधीहरू त “हामीजस्ता मानिस परमेश्‍वरको घरमा शोषणका सिकार बन्छौँ; हामी सबै अत्यन्तै मूर्ख हौँ!” भन्दै हिँड्छन्। तिनीहरू आफूले आशिष् पाउन सक्दिनँ भन्‍ने देख्छन्, त्यसैले यी नकारात्मक, भ्रमित र समझहीन मानिसहरूलाई यी कुराहरू बताउन विशेष ध्यान दिन्छन्। के यसमा बाधाको प्रकृति छैन र? तिनीहरूलाई आफू परमेश्‍वरको घरमा दृढ हुन सक्दिनँ र आफूलाई आशिष् दिइनेछैन, र ढिलोचाँडो आफूलाई निकालिनेछ भन्‍ने विश्‍वास लागेपछि, तिनीहरूले छनौट गर्ने मार्ग आफूले अङ्गालेको दुष्टता त्याग्‍ने र परमेश्‍वरअघि पाप स्विकार्ने र पश्‍चात्ताप गर्ने, इमानदारीपूर्वक कर्तव्य निर्वाह गर्ने, र विगतका गल्तीहरू परिपूर्ति गर्ने हुँदैन। बरु उल्टै, तिनीहरू परमेश्‍वरको घरमा नकारात्मकता फैलाउने कामलाई दोब्‍बर पार्छन्, अरूको कर्तव्य निर्वाहमा बाधा दिन्छन्, परमेश्‍वरको घरको काममा हानि र बाधा पुर्‍याउँछन्, र अरू धेरै मानिसलाई पनि आफूजस्तै दुष्कर्म गर्न, नकारात्मक बन्‍न र पछि हट्न, अनि कर्तव्यपालन त्याग्‍न लगाउने प्रयास गर्छन्, र यसबाट बदला लिने तिनीहरूको उद्देश्य हासिल हुन्छ। के दुष्ट मानिसहरू यही गर्दैनन् र? के त्यस्ता मानिसहरू अझै हृदयमा परमेश्‍वरलाई राख्छन्? (अहँ, राख्दैनन्।) तिनीहरूको हृदयमा त स्वर्गको एउटा अस्पष्ट परमेश्‍वर हुन्छ, र तिनीहरूले पृथ्वीका मानिसहरूले देख्‍न सक्‍ने र मानिसहरूमाझ काम गर्नुहुने परमेश्‍वरलाई मानवका रूपमा लिन्छन्। कति मानिसहरू यस्ता पनि छन् जो ठ्याक्‍कै उल्टो काम गर्छन्। तिनीहरूले हृदयमा सधैँ अस्पष्ट परमेश्‍वरलाई विश्‍वास गरेका हुन्छन्, तर अन्त्यमा, तिनीहरू आफूले परमेश्‍वरजस्तै पूज्य ठानेका मानिसहरूमा समर्पित हुन्छन्, र त्यसैले तिनीहरू आफूले गर्ने सबै कुरामा ती मानिसहरूमै समर्पित हुन्छन्। परमेश्‍वरलाई मानवझैँ मानेर विश्‍वास गर्नु भनेको के हो? जब तिनीहरूले अस्पष्ट परमेश्‍वरमा विश्‍वास गर्छन्, तब तिनीहरूले देख्‍न नसक्‍ने यो अस्पष्ट परमेश्‍वरले तिनीहरूलाई आशिष् दिन सक्नुहुन्छ र उहाँसँग तिनीहरूलाई अर्को युगमा लैजाने र तिनीहरूलाई इनाम र मुकुट दिने पर्याप्त क्षमता छ भन्‍ने तिनीहरू विश्‍वास गर्छन्। तिनीहरू थाहै नपाई पृथ्वीको व्यावहारिक परमेश्‍वरलाई शङ्का गर्न थाल्छन्। तिनीहरूले उहाँलाई जसरी हेरे पनि, उहाँ परमेश्‍वरजस्तो देखिनुहुन्‍न, त्यसकारण उहाँमा विश्‍वास गर्न तिनीहरूलाई गाह्रो हुन्छ। तिनीहरू हृदयमा स्वर्गको परमेश्‍वर नै साँचो परमेश्‍वर हुनुहुन्छ भन्‍ने मात्रै विश्‍वास गर्छन्, र तिनीहरूले देख्‍न सक्‍ने व्यावहारिक परमेश्‍वर अत्यन्तै सानो, अत्यन्तै सामान्य, र अत्यन्तै व्यावहारिक भएकाले, तिनीहरूको दृष्टिकोणमा उहाँसँग तिनीहरूलाई उहाँमा विश्‍वास गराउनका लागि चाहिने कुराहरू हुँदैनन्, र तिनीहरू यी परमेश्‍वरलाई मानवका रूपमा लिन्छन्। जब तिनीहरू परमेश्‍वरलाई मानवका रूपमा लिन्छन्, तब तिनीहरूका कठिनाइहरू पैदा हुन्छन्: “मानिसहरूलाई सत्यता र केही प्रतिज्ञा दिनेबाहेक, यस व्यक्तिले अरू के गर्न सक्छ र? मैले उसलाई जसरी हेरे पनि, ऊ परमेश्‍वरजस्तो देखिँदैन र उसले मानिसहरूलाई कुनै फाइदा वा लाभहरू प्रदान गर्न सक्दैन। ऊ त मानव मात्रै हो; यस व्यक्तिले के गर्न सक्छ र? यदि मानिसहरूले परमेश्‍वरमा विश्‍वास गरे भने, तिनीहरूसँग अझै पनि थोरै आशा, र थोरै आत्मिक भरणपोषण हुन्छ। तर यदि तिनीहरूले मानवमा विश्‍वास गरे भने, यस मानवले मानिसहरूलाई के-कस्ता फाइदा र लाभहरू दिन सक्छ र? के उसमा मानिसहरूको आशा र भरणपोषण साकार हुन सक्छन् र? के तिनीहरूको हात रित्तो हुनेछैन र? यदि ऊ मानव हो भने, उसको डर मान्नुपर्दैन। मैले के भन्‍नुपर्छ र के गर्नुपर्छ त्यो म उसको आँखाअगाडि भन्‍नेछु र गर्नेछु।” दुष्ट मानिसहरू परमेश्‍वरसँग यसरी नै व्यवहार गर्छन्। जब तिनीहरूले उहाँलाई देखेका हुँदैनन्, तब तिनीहरू परमेश्‍वर यति उच्च, यति पवित्र, यति चिढ्याउन नसकिने हुनुहुन्छ भनेर कल्पना गर्छन्, तर जब तिनीहरू पृथ्वीको परमेश्‍वरलाई देख्छन्, तब तिनीहरूको कल्पना र धारणाहरू आधारहीन बन्छन्। यस्तो हुँदा तिनीहरू के गर्छन्? तिनीहरू परमेश्‍वरलाई मानवका रूपमा लिन्छन्। त्यसपछि परमेश्‍वरप्रति तिनीहरूको हृदयमा भएको थोरै आदर पनि हराउँछ, उहाँप्रतिको भय वा डरको त झन् कुरै नगरौँ। यी कुराहरू नभएपछि, दुष्ट मानिसहरू दुस्साहसी बन्छन् र तिनीहरूको हृदयमा भएको सुरक्षा रेखा र सतर्कता हराउँछ, र त्यसपछि तिनीहरूले जेसुकै गर्ने आँटसमेत गर्नेछन्। त्यस्ता मानिसहरूले अन्त्यसम्मै विश्‍वास गरे पनि, तिनीहरू अझै पनि परमेश्‍वरको प्रतिरोध गर्ने मानिस नै हुनेछन्।

ख्रीष्टविरोधीहरूलाई स्वर्गको परमेश्‍वरमा विश्‍वास गर्न सजिलो हुन्छ, तर तिनीहरूलाई पृथ्वीको परमेश्‍वरमा विश्‍वास गर्नु साँच्‍चै गाह्रो हुन्छ। पावल यसको जीवित उदाहरण थियो। ख्रीष्टमाथिको उसको विश्‍वासको अन्तिम परिणाम के थियो? ख्रीष्टमाथिको विश्‍वासमा उसले पछ्याएको लक्ष्य अन्ततः केमा परिणत भयो? उसले ख्रीष्ट बन्‍न र ख्रीष्टको स्थान लिन चाह्यो। उसले पृथ्वीको परमेश्‍वरलाई इन्कार गर्‍यो र स्वर्गको परमेश्‍वरबाट मुकुट र आशिष्‌हरू प्राप्त गर्न चाह्यो। यी ख्रीष्टविरोधीहरू ठ्याक्‍कै पावलजस्तै हुन्। तिनीहरू पृथ्वीको परमेश्‍वरलाई मानवका रूपमा लिन्छन्, र तिनीहरू आफ्नो हृदयमा स्वर्गको अस्पष्ट परमेश्‍वरलाई सबैभन्दा ठूलो परमेश्‍वरका रूपमा लिन्छन्, जसलाई इच्छाअनुसार छल गर्न, खेलौना बनाउन, र चाहेअनुसार अर्थ्याउन र धारणाहरूको विषय बनाउन र मनलागी रूपमा प्रतिरोध गर्न सकिन्छ। अविश्‍वासी र ख्रीष्टविरोधीहरू स्वर्गको परमेश्‍वर र पृथ्वीको परमेश्‍वरलाई कसरी लिन्छन् भन्नेबीचको भिन्‍नता यही हो। तिनीहरूले पृथ्वीको परमेश्‍वरलाई यस्तो मनोवृत्तिले लिने हुनाले नै तिनीहरू आफ्नो कर्तव्यलाई लिने तरिकामा फरक प्रकटीकरणहरू प्रदर्शित गर्छन्। यी प्रकटीकरणहरूमा तिनीहरूले पृथ्वीको परमेश्‍वरलाई देख्दा कर्तव्य निर्वाह गर्नमा झन्-झन् कम चासो दिनु र इच्छा देखाउनु समावेश छ। यसले गर्दा तिनीहरूले परमेश्‍वरमा विश्‍वास गर्ने रुचि गुमाउँछन् र केही नकारात्मक विचार र प्रकटीकरण पैदा गर्छन्। त्यसैले, ख्रीष्टविरोधीहरू सबै अन्त्यमा दृढ हुन सक्दैनन्; मण्डलीले तिनीहरूलाई निकालिएन भने पनि, तिनीहरू आफै स्वेच्छाले छोडेर जान्छन्। के तिमीहरूलाई त्यस्ता कुनै उदाहरणहरू थाहा छ? (छ, मैले पनि पहिले ख्रीष्टविरोधीलाई भेटेको छु। ऊ निकै स्वेच्छाचारी थियो। ऊ सत्यता पछ्याउने वा सत्यता अभ्यास गर्ने गर्दैनथ्यो, र ऊ आफ्नो कर्तव्य झाराटारुवा र गैरजिम्मेवार तरिकाले गर्थ्यो। यसका साथै, ऊ आफ्नो पेसाको अध्ययन गर्न त्यति मेहनत गर्दैनथ्यो, र ऊ अत्यन्तै अल्छी थियो, र धाक लाउँदै हिँड्थ्यो। हरेक दिन उसको मुख्य ध्यान खाने र लाउनेमा मात्रै हुन्थ्यो, र ऊ व्यभिचारमा संलग्‍न हुन्थ्यो। उसलाई निष्कासित गर्दा, ऊसँग पश्‍चात्ताप गर्ने अलिकति पनि अभिप्राय थिएन, र उसले यसलाई राहत मिलेजस्तो महसुस गर्‍यो।) यस्ता मानिसहरू कर्तव्य पूरा गर्ने अवसरलाई बहुमूल्य ठान्दैनन्, आफ्नो कर्तव्यलाई आदर गर्ने वा मूल्यवान् ठान्‍ने त झनै गर्दैनन्, तिनीहरू लापरवाह हुन्छन् र आफ्नो समय बर्बाद गर्छन्। के कसैले उसलाई कर्तव्य निर्वाह गर्ने तरिका यस्तो होइन भनेर सङ्गति दिएको थियो? (थियो। मैले उसलाई सङ्गति दिएको थिएँ, तर उसले मेरो कुरा सुनेन, र उसको मनोवृत्ति निकै झाराटारुवा थियो।) अरू कसैले उदाहरण देऊ त। (एक जना निर्देशक थियो जसले निरन्तर झारा टार्दै कर्तव्य निर्वाह गर्थ्यो; उसले छायाङ्कन गर्ने धेरैजसो सामग्रीहरू अनुचित हुन्थे, र ऊ अवरोध र बाधाहरू पनि पैदा गर्थ्यो। उसलाई ख समूहमा सारिएपछि, उसले कर्तव्य निर्वाह गर्नै छोड्यो। ऊ दिनभरि काममा जान र पैसा कमाउनमा व्यस्त हुन्थ्यो, र ऊ गैरविश्‍वासीहरूसँग संगत गर्थ्यो, र अन्त्यमा उसलाई हटाइयो। वास्तवमा, मण्डलीले उसलाई नहटाएको भए पनि, ऊ आफै पछि हट्नेथ्यो। ऊ सत्यता पछ्याउँदैनथ्यो, र ऊ अन्ततः दृढ रहन सकेन।) यी ख्रीष्टविरोधीहरूको स्वभाव सार उस्तै हुन्छ, तिनीहरू सत्यता र सकारात्मक कुराहरूप्रति वितृष्ण राख्छन्, तिनीहरूलाई अधार्मिकता मन पर्छ, र तिनीहरूको महत्त्वाकाङ्क्षा र चाहनाहरू अत्यन्तै दह्रिला हुन्छन्। तिनीहरू कर्तव्यलाई खेलजस्तै र झाराटारुवा तरिकाले लिन्छन्, र तिनीहरूको व्यवहार गर्ने शैली अत्यन्तै अनुचित र अनियन्त्रित हुन्छ। तिनीहरूको प्रकृति दुष्ट र क्रूर हुन्छ। तिनीहरू आशिष्‌हरू प्राप्त गर्न मात्र परमेश्‍वरको घरमा आउँछन् र कर्तव्य निर्वाह गर्छन्, र आशिष्‌हरू प्राप्त नहुने भएको भए, तिनीहरूले परमेश्‍वरमा विश्‍वास नै गर्नेथिएनन्! यी मानिसहरू र गैरविश्‍वासीहरूबीच आधारभूत रूपमा कुनै भिन्‍नता छैन, तिनीहरू पूर्ण रूपमा अविश्‍वासी र गैरविश्‍वासी हुन्; तिनीहरूको सार यही हो। यदि तैँले तिनीहरूलाई गैरविश्‍वासीजस्तै हुन दिइनस्, र परमेश्‍वरका विश्‍वासीहरूका माझ कर्तव्य निर्वाह गर्न लगाइस् भने, तिनीहरूलाई यो जीवन अत्यन्तै पीडादायी लाग्छ, र हरेक दिन यातनाजस्तो लाग्छ। तिनीहरूलाई परमेश्‍वरको घरका दाजुभाइ-दिदीबहिनीहरूसँग राम्रो तरिकाले कर्तव्य निर्वाह गर्नु, आफ्नो उचित स्थानमा बस्नु रोचक कुरा होइन, र संसारका गैरविश्‍वासीहरूसँग घुम्दाजस्तो यो जीवन स्वतन्त्र र बन्धनमुक्त हुँदैन भन्‍ने लाग्छ—तिनीहरूलाई त्यस्तो जीवनशैली नै रोचक हुन्छ भन्‍ने लाग्छ। त्यसकारण, बाध्यताले मात्रै तिनीहरू परमेश्‍वरको घरमा आउँछन् र कर्तव्य निर्वाह गर्छन्, यो कुरा आशिष्‌हरू प्राप्त गर्ने अभिप्रायले गरिएको हुन्छ, र व्यक्तिगत महत्त्वाकाङ्क्षा र चाहनाहरू पूरा गर्नका लागि गरिएको हुन्छ। तिनीहरूको प्रकृति सारका आधारमा हेर्दा, तिनीहरू आधारभूत रूपमा सत्यता वा सकारात्मक कुराहरूलाई प्रेम गर्दैनन्, झन् परमेश्‍वरले हासिल गर्न सक्ने कुराहरूमा विश्‍वास गर्नु त परको कुरा हो। तिनीहरू पूराको पूरा अविश्‍वासी, र पूराको पूरा अवसरवादी हुन्। तिनीहरू कर्तव्य निर्वाह गर्न आएका हुँदैनन्, बरु दुष्कर्म गर्न, बाधाहरू पैदा गर्न, र लेनदेन गर्न आएका हुन्छन्। त्यसकारण, ख्रीष्टविरोधीहरूका यी समग्र प्रकटीकरणहरूबाट हेर्दा, जब यी मानिसहरू परमेश्‍वरको घरमा हुन्छन्, तब यिनीहरू यसको काममा उपयोगी हुन्छन् कि हानिकारक हुन्छन्? (हानिकारक।) के तैँले ख्रीष्टविरोधी सार भएको त्यस्तो कुनै व्यक्तिलाई कहिल्यै देखेको छस्, जो केही हदसम्‍म वरदानप्राप्त र सक्षम छ, र परमेश्‍वरको घरमा कर्तव्य निर्वाह गर्दा समस्या र अवरोधहरू पैदा नगरी आफ्‍नो उचित स्थानमा बस्‍न सक्छ? मानिलिऊँ तँ ख्रीष्टविरोधीलाई यसो भन्छस्, “विगतमा केही दुष्कर्म गरेको तिमीजस्तो व्यक्तिको भविष्यमा कुनै सम्‍भावना वा गन्तव्य हुनेछ कि छैन भन्‍ने निश्‍चित हुँदैन। तिमी केही हदसम्‍म वरदानप्राप्त भएको हुनाले, परमेश्‍वरको घरमा सेवा दिन कठिन परिश्रम मात्रै गर!” आफूले आशिष् पाउँछु कि दुःख पाउँछु भन्‍ने कुरा नसोची के तिनीहरू सेवा दिन इच्छुक हुनेछन्? अवश्यै हुनेछैनन्। यो कुरा हासिल गर्न सक्‍ने मानिसहरू त तुलनात्मक रूपमा अलि राम्रो मानवता भएका मानिस हुन्, तर के ख्रीष्टविरोधीहरूमा त्यस्तो मानवता हुन्छ र? (अहँ, हुँदैन।) तिनीहरूको स्वभाव क्रूर हुन्छ। तिनीहरू सोच्छन्, “यदि तिमीले मलाई फाइदा, वा केही प्रतिज्ञा वा प्रतिबद्धता दिएनौ भने, म तिम्रा लागि कसरी मेहनत गर्न सक्छु र? यसबारे त सोच्दा पनि नसोच, यो कुनै पनि हालतमा हुनेछैन!” यो क्रूर स्वभाव हो। ख्रीष्टविरोधीहरू आफ्नो कर्तव्य, परमेश्‍वर र परमेश्‍वरका मागहरूलाई कसरी लिन्छन्, त्यसको विस्तृत प्रकटीकरण यही हो। के “परमेश्‍वरले मलाई उत्थान गरी यो वरदान दिनुभएको छ, त्यसकारण म आफूलाई परमेश्‍वरमा समर्पित गर्नेछु” भनेर भन्‍ने कुनै ख्रीष्टविरोधीहरू छन् भन्‍ने तिमीहरूलाई लाग्छ? (लाग्दैन।) तिनीहरूले के भन्‍नेछन्? “तिमी मलाई शोषण गर्न चाहन्छौ? तिमी केवल मेरा वरदान र प्रतिभालाई मात्रै रुचाउँछौ। यदि तिमी मबाट फाइदा लिन चाहन्छौ भने, तिमीले पनि मलाई केही फाइदा दिनुपर्छ। यदि तिमी मलाई शोषण गर्न चाहन्छौ भने, त्यस्तो हुनेवाला छैन!” तिनीहरू यो परमेश्‍वरले तिनीहरूलाई उत्थान गर्नुभएको हो भन्‍ने विश्‍वास गर्दैनन्, न त यो परमेश्‍वरले दिएको तिनीहरूले कदर गर्नुपर्ने अवसर हो भनेर नै विश्‍वास गर्छन्, तिनीहरू त यो तिनीहरूको शोषण हो भन्‍ने ठान्छन्। ख्रीष्टविरोधीहरू यही विश्‍वास गर्छन्। कति मानिसहरू सायद क्षणिक रूपमा अज्ञानी हुन्छन्, तिनीहरू अवरोध बाधाहरू ल्याउँछन्, र केही खराब कुरा गर्छन्, र त्यसपछि तिनीहरूलाई आत्मचिन्तनका लागि अलग गरिन्छ। सत्यता पछ्याउनेहरू केही समय चिन्तन गर्छन् र यसो भन्छन्: “मैले परमेश्‍वरसामु गल्ती स्विकारेर पश्‍चात्ताप गर्नैपर्छ, र मैले भविष्यमा फेरि त्यस्तो व्यवहार गर्नु हुँदैन। मैले समर्पित हुन, अरूसँग सहकार्य गर्न सिक्‍नैपर्छ, र सत्यता खोजी गर्न र परमेश्‍वरको वचनअनुसार काम गर्न सिक्‍नैपर्छ, र मैले फेरि दुष्कर्म गर्नै हुँदैन।” त्यसपछि, मण्डलीले तिनीहरूलाई कर्तव्य निर्वाह गर्न लगाउँछ, र तिनीहरू आँसु झार्दै परमेश्‍वरलाई धन्यवाद दिन्छन्, र परमेश्‍वरले तिनीहरूलाई दिएको यस मौकालाई हृदय भित्रैदेखि नै एकदमै कदर गर्छन्। फेरि कर्तव्य निर्वाह गर्ने मौका पाउँदा तिनीहरूलाई सम्‍मानित महसुस हुन्छ। तिनीहरू यसलाई कदर गर्नुपर्छ र यसलाई फेरि फुत्किन दिनु हुँदैन भन्‍ने महसुस गर्छन्, अनि पहिलेभन्दा राम्रोसित कर्तव्य निर्वाह गर्छन्। तिनीहरूले आफूलाई केही मात्रामा चिनेका हुन्छन् र तिनीहरू केही मात्रामा परिवर्तन भएका हुन्छन्। तिनीहरूले अझै पनि केही अज्ञानी कुरा गर्न सक्छन्, र तिनीहरू अझै पनि नकारात्मक र कमजोर हुन सक्छन्, र कहिलेकाहीँ आफ्‍नो काम त्याग्छन्, तर समग्र मानसिकता र मनोवृत्तिका आधारमा हेर्दा, तिनीहरू पहिले नै रूपान्तरित भइसकेका हुन्छन्। तिनीहरू आफ्नो पहिलेका कार्यहरूलाई घृणा गर्छन् र यस मामलामा केही ज्ञान प्राप्त गरेका हुन्छन्। तिनीहरू सत्यता स्विकार्न सक्छन् र तिनीहरू अलिक समर्पित हुन्छन्। अझै महत्त्वपूर्ण कुरा, जब परमेश्‍वरको घरले तिनीहरूलाई फर्केर आउने र कर्तव्य निर्वाह गर्ने मौका दिन्छ, तब तिनीहरू इन्कार्ने, बहाना बनाउने, वा प्रतिरोध गर्ने गर्दैनन्, र अवश्य नै अप्रिय कुराहरू पनि बोल्दैनन्। बरु, तिनीहरूलाई सम्‍मानित महसुस हुन्छ र आफूलाई परमेश्‍वरले त्याग्‍नुभएको छैन भन्‍ने लाग्छ, र आफूले परमेश्‍वरको घरमा अझै पनि कर्तव्य निर्वाह गर्ने मौका पाएकाले यसलाई कदर गर्नुपर्छ भन्‍ने लाग्छ। तिनीहरूको मनोवृत्ति पहिले नै धेरै परिवर्तन भइसकेको हुन्छ। त्यस्ता मानिसहरू नै मुक्ति पाउन सक्‍ने मानिस हुन्।

ख्रीष्टविरोधीहरू र मुक्ति पाउन सक्‍ने मानिसहरूबीच के भिन्‍नता हुन्छ? जब ख्रीष्टविरोधीहरू आफ्नो कर्तव्य निर्वाह गर्छन्, तब तिनीहरू अन्तिम निर्णय आफै गर्न चाहन्छन्, शक्ति र फाइदाहरूप्रति लागिपर्छन्, र आफूलाई जे मन लाग्यो त्यही गर्छन्। यदि तिनीहरूले शक्ति वा लाभहरू प्राप्त गरेनन् भने, कर्तव्य निर्वाह गर्न चाहँदैनन्। तिनीहरूले मण्डलीको काममा अवरोध र बाधा ल्याएपछि र परमेश्‍वरको घरले तिनीहरूलाई बर्खास्त गरेपछि, अलग्याएपछि, वा हटाएपछि, के तिनीहरू साँचो रूपमा पश्‍चात्ताप गर्न सक्छन्? तिनीहरू के भन्छन्? “तिमी मलाई शोषण गर्नका लागि पश्‍चात्ताप गराउन चाहन्छौ? म उपयोगी हुँदा तिमी मलाई तानेर लैजान्छौ तर मेरो कुनै आवश्यकता नहुँदा मलाई लत्त्याउँछौ।” यो कस्तो विकृत तर्क हो? लत्त्याउनु भनेको के हो? यदि तिनीहरूले दुष्कर्म नगरेका भए, के परमेश्‍वरको घरले तिनीहरूसँग व्यवहार गर्नेथियो? यदि तिनीहरूले सिद्धान्तहरू अनुसार आफ्नो कर्तव्य निर्वाह गरेका भए, के परमेश्‍वरको घरले तिनीहरूलाई स्वेच्छाचारी ढङ्गले निराकरण गर्नेथियो? यी मानिसहरूले अवरोध र बाधाहरू ल्याएको, र दुष्टता गरेको कारण मण्डलीको काममा घाटा भयो। परमेश्‍वरको घरले तिनीहरूलाई निराकरण गर्‍यो, तर तिनीहरू यसलाई स्विकार्न वा आत्मचिन्तन गरेर आफूलाई चिन्‍ने प्रयास गर्न नमान्‍ने मात्र होइन, बरु तिनीहरू द्वेषले भरिन्छन्। तिनीहरूलाई आफू अब लोकप्रिय वा शक्तिमा छैनँ, र आफूलाई हेपिएको र दुर्व्यवहार गरिँदै छ भन्ने लाग्छ। जब तिनीहरूलाई फेरि कर्तव्य निर्वाह गर्ने मौका दिइन्छ, तब तिनीहरूले हृदयमा कृतज्ञ नहुने र यो अवसरलाई कदर नगर्ने मात्र नगरी, परमेश्‍वरको घरले तिनीहरूलाई शोषण गरिरहेको छ भनेर झूटो प्रत्यारोपसमेत लगाउँछन्। परमेश्‍वरको घरले तिनीहरूसँग जुन मनोवृत्तिले व्यवहार गरेको थियो, तिनीहरू त्यसलाई परमेश्‍वरबाट आएको भनी स्विकार्दैनन्। बरु, तिनीहरू मानिसहरूले तिनीहरूलाई हेपिरहेका छन्, लत्त्याइरहेका छन्, र दुर्व्यवहार गरिरहेका छन् भन्‍ने विश्‍वास गर्छन्। तिनीहरूको हृदय पूरै गुनासोले भरिएको हुन्छ, र तिनीहरू फेरि आफ्नो कर्तव्य निर्वाह गर्न चाहँदैनन्। तिनीहरू फेरि शोषणमा पर्न नचाहेको बहाना बनाउँदै फेरि आफ्नो कर्तव्य निर्वाह गर्न चाहँदैनन्, र आफ्नो कर्तव्य निर्वाह गर्ने हरेक व्यक्तिलाई परमेश्‍वरको घरले शोषण गरिरहेको छ भन्‍ने विश्‍वास गर्छन्। यो कति अर्थहीन र भ्रमपूर्ण कुरा हो! के यसमा सत्यता, मानवता, वा चेतनासँग मिल्ने कुनै शब्द छ? (छैन।) त्यसकारण, ख्रीष्टविरोधीहरू सत्यता स्विकार्दैनन्, तिनीहरूको हृदय आवेगले भरिएको हुन्छ, क्रूरताले भरिएको हुन्छ, गुनासोले भरिएको हुन्छ, र लेनदेनले भरिएको हुन्छ, र अझै बढी रूपमा, व्यक्तिगत चाहनाहरूले भरिएको हुन्छ। यी कुराहरूले नै तिनीहरूको हृदय भरिएको हुन्छ। तिनीहरू परमेश्‍वरले तिनीहरूका लागि खडा गर्नुहुने कुनै पनि तरिका वा वातावरणमा परमेश्‍वरको घरले गरेको निराकरण उहाँबाट आएको भनेर स्विकार्न सक्दैनन्। तिनीहरू यी कुराहरूलाई केवल आवेगसाथ लिन सक्छन्, र खुनको बदला खुन र ज्यानको बदला ज्यान लिन चाहन्छन्। तिनीहरू यी सबै कुरालाई शैतानका विधिहरू र शैतानको तर्क प्रयोग गरेर हेर्छन्। त्यसकारण अन्त्यमा पनि तिनीहरूले अझै सत्यता प्राप्त गर्दैनन् र तिनीहरूलाई हटाउन मात्रै सकिन्छ। प्रतिस्थापित गरिँदा र कर्तव्यका कार्यभारहरूमा हेरफेर गरिँदा, वा अलग गरिँदा वा निकालिँदा, त्यसप्रति फरक-फरक मानिसहरूको प्रतिक्रिया फरक-फरक हुन्छ। साँचो रूपमा सत्यतालाई प्रेम गर्ने मानिसहरू आफ्नै कार्यलाई घृणा गर्छन्। सत्यतालाई प्रेम नगर्ने ख्रीष्टविरोधीहरू हृदयमा परमेश्‍वरबाट यी कुराहरूलाई नस्विकार्ने मात्र होइन, तर घृणाले समेत भरिन्छन्। यसका परिणामहरू के-के हुन्छन्? यसले तिनीहरूमा गुनासो, बदनाम, आलोचना, र निन्दा पैदा गर्छ। यसले तिनीहरूलाई परमेश्‍वरलाई इन्कार्ने र ईश्वरनिन्दा गर्ने तुल्याउँछ। तिनीहरूको परिणामको स्रोत यही हो, र यो कुरा तिनीहरूको प्रकृति सारले निर्धारित गर्छ। ख्रीष्टविरोधीहरू सत्यता बुझ्न, परमेश्‍वरबाट आएका कुराहरू स्विकार्न, र परमेश्‍वरले बन्दोबस्त गरेका सबै कुरामा समर्पित हुन सक्दैनन्, त्यसकारण तिनीहरूको परिणाम तय छ। तिनीहरूलाई यस जीवनमा परमेश्‍वरको घरले निकाल्छ; आउँदो संसारमा तिनीहरूलाई के हुन्छ, त्यो उल्लेख गरिरहनु पर्दैन। के तिमीहरू यी कुराहरू देख्‍न सक्छौ? यदि तिमीहरूले आफ्नो वरपर यस्ता मानिसहरू भेट्टायौ भने, के तिमीहरू मेरा यी वचनहरूलाई तिनीहरूसँग तुलना गर्न सक्छौ? ख्रीष्टविरोधीहरूका सबैभन्दा प्रमुख प्रकटीकरणहरू के-के हुन्? सत्यतामा विश्‍वास नगर्नु, सत्यता स्वीकार नगर्नु, परमेश्‍वरका योजनाबद्ध कार्य र बन्दोबस्तहरूमा समर्पित नहुनु, कुनै पनि कुरा परमेश्‍वरबाट आएको भनी स्विकार्न नसक्‍नु, र आफूले जे-जस्ता दुष्कर्म गरे पनि आफ्ना गल्तीहरू नस्विकार्नु वा पश्‍चात्ताप नगर्नु। यसले यी मानिसहरू शैतानका हुन् र तिनीहरू विनाशका निशाना हुन् भन्‍ने कुरा निर्धारित गर्छ।

मैले खुलासा गरेका ख्रीष्टविरोधीहरूका विभिन्‍न खुलासा, प्रकटीकरण, र अभ्यासहरूसँग तिमीहरू सबैले आफूलाई तुलना गर्नुपर्छ; तिमीहरूले आफ्नो कर्तव्य निर्वाह गर्ने क्रममा, अवश्य नै यीमध्ये केही प्रकटीकरण, खुलासा, र अभ्यासहरू प्रदर्शित गर्नेछौ, तर तिमीहरू कसरी ख्रीष्टविरोधीहरूभन्दा फरक छौ? के तिमीहरू आफूमाथि आइपर्ने कुराहरूलाई परमेश्‍वरबाट आएको भनी स्विकार्न सक्छौ? (हो, सक्छौँ।) तिमीहरूको जीवनमा जे आइपर्छ त्यसलाई परमेश्‍वरबाट आएको भनी स्विकार्न सक्नु निकै दुर्लभ कुरा हो। यदि तिमीहरूले गलत मार्ग लिएका छौ, कुनै गलत काम गरेका छौ, अज्ञानी काम गरेका छौ, वा अपराध गरेका छौ भने, के आफूलाई फर्काउन सक्छौ? के तिमीहरू पश्‍चात्ताप गर्न सक्छौ? (हो, सक्छौँ।) पश्‍चात्ताप गर्न र आफूलाई परिवर्तन गर्न सक्नु नै सबैभन्दा बहुमूल्य र दुर्लभ कुरा हो। तर ख्रीष्टविरोधीहरूमा ठ्याक्‍कै यही कुराको कमी हुन्छ। परमेश्‍वरले मुक्ति दिने मानिसहरूमा मात्रै यो कुरा हुन्छ। आफूसँग हुनुपर्ने सबैभन्दा महत्त्वपूर्ण कुराहरू के-के हुन्? पहिलो कुरा, परमेश्‍वर सत्यता हुनुहुन्छ भनेर विश्‍वास गर्नु हो; सबैभन्दा आधारभूत कुरा यही हो। के तिमीहरू यसो गर्न सक्छौ? (हो, सक्छौँ।) यो सबैभन्दा आधारभूत कुरा ख्रीष्टविरोधीहरूमा हुँदैन। दोस्रो, परमेश्‍वरको वचन सत्यता हो भनेर स्विकार्नु हो; यसलाई पनि सबैभन्दा आधारभूत कुरा नै भन्‍न सकिन्छ। तेस्रो, परमेश्‍वरका योजनाबद्ध कार्य र बन्दोबस्तहरूमा समर्पित हुनु हो। ख्रीष्टविरोधीहरूको हकमा भन्दा, यो प्राप्त गर्नै नसकिने कुरा हो, तर तिमीहरूलाई पनि यहीँबाट गाह्रो हुन थाल्छ। चौथो, विवाद नगरी, आफूलाई सही साबित गर्न नखोजी, तर्क नगरी, वा गुनासो नगरी सबै कुरा परमेश्‍वरबाट आएका हुन् भनेर स्विकार्नु हो। ख्रीष्टविरोधीहरूका लागि यो कुरा पूर्णतया असम्भव हुन्छ। पाँचौँ, विद्रोह गरेपछि वा अपराध गरेपछि पश्‍चात्ताप गर्नु हो। यो हासिल गर्न त तिमीहरूलाई कठिन नै हुनेछ। यस अवस्थामा पुगेपछि, मानिसहरू अपराध गरेपपश्‍चात् केही समय चिन्तन गरेर अनि खोजी, दुःख, नकारात्मकता, र कमजोरी भोगेर क्रमिक रूपमा आफ्नो भ्रष्ट स्वभावबारे केही ज्ञान प्राप्त गर्छन्। अवश्य नै, यसका लागि समय लाग्छ। यो एक-दुई वर्ष पनि हुन सक्छ, वा योभन्दा अझै लामो समय पनि हुन सक्छ। पूर्ण रूपमा आफ्नो भ्रष्ट स्वभाव बुझेपछि र हृदयदेखि समर्पित भएपछि मात्रै व्यक्तिले साँचो रूपमा पश्‍चात्ताप गर्न सक्छ। यो कुरा सजिलो नभए पनि, अन्ततः सत्यता पछ्याउनेहरू, परमेश्‍वरको मुक्ति प्राप्त गर्न सक्‍नेहरूमा पश्‍चात्तापका प्रकटीकरणहरू देख्‍न सकिन्छ। तर ख्रीष्टविरोधीहरूमा यो कुरा हुँदैन। यसबारे विचार गर, कुनै खराब काम गरेपछि, ख्रीष्टविरोधीले विगत तीन वा पाँच वर्ष, वा १० वा २० वर्षको के कुरा खोतलखातल गर्दैन र? जति नै धेरै समय बिते पनि, तैँले तिनीहरूलाई फेरि भेट्दा, तिनीहरू अझै पनि आफ्नै ती तर्कहरूबारे मात्रै कुरा गर्छन्। तिनीहरू अझै पनि आफ्ना दुष्कर्महरूलाई पहिचान वा स्वीकार गर्दैनन्, र तिनीहरू अलिकति पनि पछुतो देखाउँदैनन्। ख्रीष्टविरोधीहरू र साधारण भ्रष्ट मानिसहरूबीच रहेको भिन्‍नता यही हो। ख्रीष्टविरोधीहरू किन पछुतो गर्न सक्दैनन्? यसको मूल कारण के हो? तिनीहरू परमेश्‍वर सत्यता हुनुहुन्छ भन्‍ने कुरामा विश्‍वास गर्दैनन्, जसले गर्दा तिनीहरू सत्यता स्विकार्न सक्दैनन्। यो निराशाजनक कुरा हो, र यो ख्रीष्टविरोधीहरूको सारद्वारा निर्धारित हुन्छ। जब तिमीहरू मैले ख्रीष्टविरोधीहरूका विभिन्‍न प्रकटीकरणहरूबारे चिरफार गरेको सुन्छौ, तब तिमीहरू यस्तो सोच्छौ: “त्यसोभए म त पूरै सकिएँ। ममा पनि ख्रीष्टविरोधीको स्वभाव छ—के म पनि ख्रीष्टविरोधी होइन र?” के यो खुट्ट्याउने क्षमताको कमी हुनु होइन र? तँमा ख्रीष्टविरोधीको स्वभाव छ भन्‍ने कुरा साँचो हो, तर तँ ख्रीष्टविरोधीहरूभन्दा फरक के कुरामा छस् भने, तँमा अझै पनि सकारात्मक कुराहरू छन्। तँ सत्यता स्विकार्न, गल्ती स्विकार्न, र पश्‍चात्ताप गर्न सक्छस्, र परिवर्तन हुन सक्छस्, र यी सकारात्मक कुराहरूले तँलाई ख्रीष्टविरोधीहरूको स्वभाव फाल्न, र तेरा भ्रष्ट स्वभावहरू धुन, र तँलाई मुक्ति प्राप्त गर्न मद्दत गर्न सक्छन्। के यसको अर्थ तँसँग आशा छ भन्‍ने होइन र? तँसँग अझै आशा छ!

तिमीहरू सबैलाई अनुभवात्मक गवाही लेखहरू लेख्‍न निकै गाह्रो लाग्छ र ती लेखहरू लेख्न सक्दैनौ। कति मानिसहरू त कैयौँ वर्षको अनुभवपछि एउटा मात्र गवाही लेख लेख्छन्। कतिले १०-२० वर्ष विश्‍वास गरेपछि एउटा मात्रै लेख्छन्, र तिनीहरू यी वर्षहरूको अनुभवको सारतत्त्वलाई एकसाथ सारांशीकरण गर्छन्। कतिले त परमेश्‍वरमा विश्‍वास गरेको ३० वर्ष भएको हुन्छ, र पनि तिनीहरूसँग कुनै साँचो अनुभवात्मक ज्ञान हुँदैन। यहाँ मुख्य कुरा के हो भने तिनीहरूले सत्यता बुझेकै हुँदैनन्। त्यसकारण, तिमीहरूले सत्यता नबुझ्‍ने यो वर्तमान परिस्थिति सामना गर्दा, मैले के गर्नुपर्छ? मैले तिमीहरूसँग धैर्य र सच्चाइसाथ अझै धेरै बोल्नुपर्छ, अझै धेरै र लामो बातचित गर्नुपर्छ, र तिमीहरूमा अझै बढी धैर्य हुनुपर्छ र तिमीहरूले मेरो सङ्गति अझै बढी सुन्नुपर्छ। ध्यान दिएर सुन, समझशक्ति प्राप्त गर, र सत्यताको हरेक पक्षको सार बुझ्न प्रयास गर। मैले भर्खरै भनेजस्तै, यदि तैँले ख्रीष्टविरोधीहरूको स्वभाव भएका मानिसहरूका प्रकटीकरणहरू के-के हुन्, ख्रीष्टविरोधीहरूको सार भएका ती मानिसहरूका प्रकटीकरणहरू के-के हुन्, र ती दुईबीचको भिन्‍नता के हो भन्‍ने कुरा बुझेको छस् भने, तँसँग हिँड्ने मार्ग हुनेछ, र यसका साथै, तँसँग समझशक्ति पनि हुनेछ। तैँले आफ्नो भ्रष्ट स्वभाव र ख्रीष्टविरोधीहरूको सार चिन्‍न सक्‍नेछस्। यदि तैँले ख्रीष्टविरोधीलाई भेटिस् भने, उसलाई तुरुन्तै चिन्‍न र खुलासा गर्न, उसका अविचारी र स्वेच्छाचारी कार्य र अभ्यासहरू तुरुन्तै रोक्न र सीमित गर्न, र उसका दुष्ट कार्यहरूले गर्दा मण्डलीको काममा हुने घाटाहरू रोक्न वा कम गर्न सक्‍नेछस्। अन्यथा, यदि तिमीहरूमा बुझाइ क्षमता कमजोर छ र समझशक्तिको कमी छ, वा यदि तिमीहरू सत्यताको विषयमा गम्भीर छैनौ, र सधैँ धर्मसिद्धान्तहरू मात्रै बुझ्छौ, र व्यक्तिको सार देख्‍न सक्दैनौ भने, यसले गर्दा तिमीहरूले आफ्नो वरपरका ख्रीष्टविरोधीहरूलाई चिन्‍न नसक्‍ने मात्रै होइन, तिनीहरूलाई असल अगुवालाई जस्तैगरी समेत पछ्याउनेछौ। ध्यान दिएर सोच, ध्यान दिएर विचार गर, ख्रीष्टविरोधीहरूले गर्ने कुराहरूले परमेश्‍वरको घरमा थप फाइदा कि थप हानि पुर्‍याउँछन्? होसियारीसाथ विचार गरेपछि, तिमीहरू के देख्‍न सक्छौ भने, परमेश्‍वरको घरमा काम गर्दा ख्रीष्टविरोधीहरू केही असल कुराहरू गर्छन् जस्तो देखिए पनि, वास्तवमा तिनीहरू भलाइभन्दा बढी हानि गर्छन्। नाफाले नोक्सानको पूर्ति गर्न सक्दैन। वास्तवमा, तिनीहरूका असल कार्यहरूले अझै ठुलठुला गुप्त खतराहरू ल्याउँछन्, मण्डलीको काममा फाइदाभन्दा बढी हानि गर्छन्। परमेश्‍वरको घरमा यी मानिसहरूले खेल्ने भूमिका शैतानका नोकरहरूको भूमिका हो।

विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग आठ)

आ. ख्रीष्टविरोधीहरूका हितहरू

घ. तिनीहरूका सम्भावना र नियति

सुरुमा हामी पछिल्‍लो भेलामा के विषयमा सङ्गति गर्‍यौँ त्यसको पुनरावलोकन गरौँ। (पछिल्‍लो पटक परमेश्‍वरले ख्रीष्टविरोधीहरूले आफ्नो सम्भाव्यता र नियतिलाई कसरी लिन्छन् भन्‍ने विषयको दोस्रो बुँदा—ख्रीष्टविरोधीहरूले आफ्नो कर्तव्यलाई कसरी लिन्छन्—भन्‍ने बारेमा सङ्गति गर्नुभयो। ख्रीष्टविरोधीहरू आफ्नो कर्तव्यप्रति तीन प्रकारका मनोवृत्ति राख्छन्। पहिलो, परमेश्‍वरले मानवजातिलाई भरणपोषण र अगुवाइ गर्दै आउनुभएको छ, त्यसकारण परमेश्‍वरको अघि सृजित प्राणीको रूपमा आफ्नो कर्तव्य निर्वाह गर्नु पूर्ण रूपमा उचित, स्वाभाविक, र न्यायवान् कुरा हो, र यो मानवजाति बीचको सबैभन्दा न्यायसङ्गत र सुन्दर कुरा हो, तर ख्रीष्टविरोधीहरू यसलाई एक प्रकारको लेनदेनको रूपमा लिन्छन् र कर्तव्य निर्वाह गर्ने कार्यलाई राम्रो सम्भाव्यता र असल गन्तव्यसित साट्न चाहन्छन्। दोस्रो, जब परमेश्‍वरले काम गरिरहनुभएको हुन्छ, तब उहाँले धेरै सत्यताहरू व्यक्त गर्नुहुन्छ; ख्रीष्टविरोधीहरूले परमेश्‍वरको वचनलाई सत्यताको रूपमा, मानवजातिले मुक्ति पाउनको लागि धारण गर्नुपर्ने, पछ्याउनुपर्ने, स्विकार्नुपर्ने, र प्रवेश गर्नुपर्ने कुराको रूपमा नहेर्ने मात्र होइन, बरु उल्टै, तिनीहरूले सम्भाव्यता, गन्तव्य, प्रतिष्ठा, र हैसियतप्रतिको पछ्याइलाई सत्यता र आफूले पालना र प्राप्त गर्नुपर्ने कुराहरूको रूपमा लिन्छन्। तेस्रो, परमेश्‍वरले मानवजातिलाई व्यवस्थापन गर्न र मुक्ति दिन काम गर्नुहुन्छ, तर ख्रीष्टविरोधीहरूको दृष्टिकोणमा यो एउटा लेनदेन र खेल मात्रै हो; तिनीहरू मानिसहरूले कठिन परिश्रम र लेनदेनद्वारा मात्रै स्वर्गको राज्यका आशिष्‌हरू प्राप्त गर्न सक्छन् भन्‍ने विश्‍वास गर्छन्। मानिसहरूलाई आफ्नो कर्तव्य निर्वाह गर्न लगाउने परमेश्‍वरको सत्यताप्रति ख्रीष्टविरोधीहरूको मनोवृत्तिको आधारमा हेर्दा, तिनीहरूको स्वभाव दुष्ट हुन्छ।) अरू केही थप्‍नु छ? (ख्रीष्टविरोधीहरूले आशिष्‌हरू प्राप्त गर्ने एउटै मात्र तरिका भनेको आफ्नो कर्तव्य निर्वाह गर्नु हो भन्ठान्छन्। आशिष्‌हरू प्राप्त गर्ने तिनीहरूको इच्छा भताभुङ्ग भएपछि, तिनीहरूले तुरुन्तै आफ्नो कर्तव्य त्याग्‍न वा परमेश्‍वरलाई समेत त्याग्‍न सक्छन्। आशिष्‌हरू प्राप्त गर्ने आफ्नो इच्छा भताभुङ्ग हुँदा ख्रीष्टविरोधीहरूको मनोवृत्ति यस्तो हुन्छ।) (ख्रीष्टविरोधीहरूले साँचो रूपमा पश्‍चात्ताप गर्दैनन्। जब तिनीहरूले अवरोध र बाधाहरू ल्याएका वा दुष्ट कार्यहरू गरेको कारण तिनीहरूलाई बर्खास्त वा निष्कासित गरिन्छ, र जब परमेश्‍वरको घरले तिनीहरूलाई कर्तव्य निर्वाह गर्ने अर्को मौका दिन्छ, तब तिनीहरू कृतज्ञ हुँदैनन्। बरु, तिनीहरूले यसो भन्दै गुनासो र आलोचना गर्छन्, “मेरो आवश्यकता पर्दा तपाईँ मलाई फर्काउनुहुन्छ, तर नपर्दा मलाई लत्याउनुहुन्छ।” यसले ख्रीष्टविरोधीहरू कहिल्यै पश्‍चात्ताप गर्दैनन् भन्‍ने देखाउँछ।) छोटकरीमा भन्दा, ख्रीष्टविरोधीहरूले आफ्नो कर्तव्यप्रति गर्ने व्यवहार र परमेश्‍वरको वचनप्रति गर्ने व्यवहारमा प्रकट हुने सारहरू आधारभूत रूपमा उस्तै हुन्छन्; तिनीहरूले यी फरक-फरक कुराहरूप्रति व्यवहार गर्दा उस्तै स्वभाव र सार प्रकट गरिरहेका हुन्छन्। हामीले ख्रीष्टविरोधीहरूले आफ्नो कर्तव्यप्रतिको व्यवहारमा प्रकट गर्ने सबै सारहरूबारे पछिल्‍लो पटक नै लगभग सङ्गति गरिसकेका छौँ। पहिलो, तिनीहरूले परमेश्‍वरको वचन सत्यता हो भनेर विश्‍वास गर्दैनन् र मान्‍न इन्कार गर्छन्; दोस्रो, तैँले तिनीहरूसँग परमेश्‍वरको वचनमा सङ्गति गरे पनि, र तिनीहरूले सत्यता बुझे पनि, तिनीहरूले यसलाई स्विकार्दैनन्; तेस्रो, तिनीहरू परमेश्‍वरको सार्वभौमिकता र बन्दोबस्तहरूमा समर्पित हुन मान्दैनन्; चौथो, तिनीहरूले कहिल्यै साँचो रूपमा पश्‍चात्ताप गर्दैनन्। के यी तिनीहरूका प्रकटीकरणका सार होइनन् र? (हुन्।) के तिमीहरूले यी चार बुँदाहरू सारांशित गरेका छौ? (छैनौँ।) तिमीहरूले बताएका धेरैजसो कुराहरू हामीले पछिल्‍लो पटक सङ्गति गरेका केही प्रकटीकरणहरू थिए, तर तिमीहरूले यी प्रकटीकरणहरूको पछाडि के-कस्ता सारहरू लुकेका हुन्छन् भन्‍ने कुरा अझै पनि छर्लङ्गसित देखेका छैनौ। सत्यता र परमेश्‍वरको अघि ख्रीष्टविरोधीहरूले प्रकट गर्ने सार सधैँ मान्‍न, स्वीकार गर्न, समर्पित हुन, वा पश्‍चात्ताप गर्न इन्कार गर्नु हो। ख्रीष्टविरोधीहरूले परमेश्‍वरको वचन र आफ्नो कर्तव्यलाई यसरी नै लिने हुनाले, काटछाँटमा पर्नुलाई तिनीहरूले कसरी लिन्छन्? तिनीहरूमा यसअघि उल्लेख गरिएका सारहरू छन् भनेर देख्‍न, र तिनीहरू ख्रीष्टविरोधी, परमेश्‍वरका शत्रु, र सत्यताका शत्रुहरू हुन् भनेर पुष्टि गर्न मानिसहरूलाई सक्षम तुल्याउने अरू के-कस्ता प्रकटीकरणहरू छन्? यो तेस्रो विषयवस्तु हो, जसबारे आज हामी सङ्गति गर्नेछौँ: ख्रीष्टविरोधीहरूले काटछाँट हुनुलाई कसरी लिन्छन्। ख्रीष्टविरोधीहरूले आफ्नो सम्भाव्यता र नियतिलाई कसरी लिन्छन् भन्‍ने बारेको यो तेस्रो उप-विषय हो। हेर त, हरेक सत्यता सङ्गति गर्नको लागि यस्तो विशिष्ट सङ्गति र विशिष्ट खोजी र मनन आवश्यक पर्छ। यदि मैले व्यापक अर्थमा मात्रै कुरा गरेँ भने, तैँले हरेक सत्यता वास्तविकताहरूलाई थप विशिष्ट रूपमा बुझ्न सक्‍नेछैनस्। ठीक छ, अब हामी पछिल्‍लो पटक हामीले सङ्गति गरेको विषयवस्तुलाई थप समीक्षा गर्नेछैनौँ। यस पटक, हामी तेस्रो बुँदाबारे औपचारिक रूपमा सङ्गति गर्नेछौँ।

३. ख्रीष्टविरोधीहरूले काटछाँट हुनुलाई कसरी लिन्छन्

काटछाँट हुनु भनेको परमेश्‍वरमा विश्‍वास गर्ने हरेकले अनुभव गर्न सक्‍ने कुरा हो। विशेषगरी कर्तव्य निर्वाह गर्ने क्रममा, काटछाँटमा परेको अनुभव बढ्दै जाँदा, धेरैजसो मानिसहरूलाई काटछाँटमा पर्नुको अर्थ झन्झन् बढी थाहा हुँदै जान्छ। तिनीहरूलाई काटछाँटमा पर्नुका धेरै फाइदाहरू छन् भन्‍ने लाग्छ, र तिनीहरूले काटछाँटमा पर्नुलाई झन्झन् सही रूपमा लिन सक्छन्। अवश्य नै, व्यक्तिले कर्तव्य निर्वाह गर्न सक्छ भने, उसले जुनसुकै कर्तव्य निर्वाह गरे पनि, उसले काटछाँट हुने मौका पाउनेछ। साधारण मानिसहरूले काटछाँट हुनुलाई सही रूपमा लिन सक्छन्। एक हिसाबमा, तिनीहरूले परमेश्‍वरप्रति समर्पित हृदयसाथ काटछाँट हुन स्विकार्न सक्छन्, र अर्को हिसाबमा, तिनीहरूले आफूमा के-कस्ता समस्याहरू छन् भनेर चिन्तन गर्न र जान्न पनि सक्छन्। सत्यता पछ्याउने मानिसहरूले काटछाँटमा पर्नुलाई कसरी लिन्छन् भन्‍ने आम मनोवृत्ति र दृष्टिकोण यही हो। त्यसोभए, के ख्रीष्टविरोधीहरूले पनि काटछाँटमा पर्नुलाई यसरी नै लिन्छन् त? अवश्य नै लिँदैनन्। काटछाँटमा पर्नुलाई कसरी लिने भन्‍ने सन्दर्भमा, ख्रीष्टविरोधीहरू र सत्यता पछ्याउने मानिसहरूको मनोवृत्ति अवश्य नै फरक हुनेछ। सर्वप्रथम त, काटछाँट हुने कुरा आउँदा, ख्रीष्टविरोधीहरूले त्यो स्वीकार गर्न सक्दैनन्। अनि तिनीहरूले यसलाई स्वीकार गर्न नसक्‍नुका कारणहरू छन्, जसमध्ये एउटा मुख्य कारण के हो भने, काटछाँट गरिँदा, तिनीहरूलाई आफ्‍नो इज्‍जत गुमेको, आफ्‍नो प्रतिष्ठा, हैसियत र मर्यादा गुमेको, र सबैको अघि आफ्‍नो शिर उठाउन नसकिने अवस्थामा पुगेको अनुभव हुन्छ। यी कुराहरूले तिनीहरूको हृदयमा असर पर्छ, त्यसकारण तिनीहरूलाई काटछाँटमा पर्न स्विकार्न निकै गाह्रो हुन्छ, र जसले तिनीहरूलाई काटछाँट गर्छ उसले तिनीहरूलाई समस्यामा पार्न त्यसो गरेको हो र ऊ तिनीहरूको शत्रु हो भन्‍ने सोच्छन्। काटछाँट गरिँदा ख्रीष्टविरोधीहरूले राख्‍ने मानसिकता यही हो। यसबारेमा, तिमीहरू निश्‍चित हुन सक्छौ। काटछाँट गरिँदा नै वास्तवमा, कुनै व्यक्तिले सत्यता स्विकार्न सक्छ कि सक्दैन र ऊ साँच्‍चै समर्पित हुन सक्छ कि सक्दैन भन्‍ने कुरा सबैभन्दा बढी प्रकाश हुन्छ। ख्रीष्टविरोधीहरू काटछाँटप्रति यति धेरै प्रतिरोधी हुनु नै तिनीहरू सत्यताप्रति वितृष्ण हुन्छन् र यसलाई अलिकति पनि स्विकार्दैनन् भन्‍ने कुरा देखाउन पर्याप्त छ। त्यसकारण समस्याको जड यही हो। तिनीहरूको घमण्ड चुरो कुरा होइन; सत्यता स्वीकार नगर्नु नै समस्याको सार हो। जब ख्रीष्टविरोधीहरूलाई काटछाँट गरिन्छ, तिनीहरूसँग निराकरण गर्ने व्यक्तिले राम्रो स्वर र मनोवृत्ति प्रयोग गरोस् भनी तिनीहरू चाहन्छन्। यदि यसो गर्ने व्यक्तिको भाव गम्‍भीर र मनोवृत्ति कठोर छ भने, लाजले गर्दा ख्रीष्टविरोधीले प्रतिरोध गर्छ र ऊ अवज्ञाकारी र क्रोधित हुन्छ। तिनीहरूबारे खुलासा गरिएको कुरा सही हो कि होइन वा यो तथ्य हो कि होइन भन्‍ने कुरालाई तिनीहरू कुनै ध्यान दिँदैनन्, र तिनीहरूले कहाँ गल्ती गरे वा तिनीहरूले सत्यता स्विकार्नुपर्छ कि पर्दैन भन्‍ने कुरा पनि चिन्तन गर्दैनन्। तिनीहरूले आफ्नो स्वाभिमान र प्रतिष्ठामा प्रहार भएको छ कि छैन भन्‍ने मात्रै विचार गर्छन्। ख्रीष्टविरोधीहरूले काटछाँट मानिसहरूको लागि उपयोगी हुन्छ, प्रेमपूर्ण हुन्छ र मुक्ति दिने हुन्छ, त्यो मान्छेको लागि फाइदाजनक हुन्छ भनेर मान्‍न पटक्‍कै सक्दैनन्। तिनीहरूले यो कुरा देख्‍न समेत सक्दैनन्। के यो तिनीहरूको कदर गर्न नसक्ने र अव्यावहारिक कार्य होइन र? त्यसकारण, काटछाँट सामना गर्दा, ख्रीष्टविरोधीले कस्तो स्वभाव प्रकट गर्छ? शङ्कै छैन, त्यो सत्यताप्रति वितृष्णा राख्‍ने, साथै अहङ्कारी र हठी स्वभाव हो। यसले ख्रीष्टविरोधीहरूको प्रकृति र सार सत्यताप्रति वितृष्णा राख्‍ने र यसलाई घृणा गर्ने खालको हुन्छ भन्‍ने तथ्य प्रकट गर्छ। त्यसकारण, ख्रीष्टविरोधीहरूलाई काटछाँटमा पर्न सबैभन्दा बढी डर लाग्छ; तिनीहरूलाई काटछाँट गरिनेबित्तिकै, तिनीहरूको कुरूप स्थिति पूर्ण रूपमा खुलासा हुन्छ। जब ख्रीष्टविरोधीहरूलाई काटछाँट गरिन्छ, तब तिनीहरूले के-कस्ता प्रकटीकरणहरू प्रदर्शन गर्छन्, र तिनीहरूले के-कस्ता कुराहरू भन्‍न वा गर्न सक्छन्, जसले गर्दा अरूले ख्रीष्टविरोधीहरू साँच्‍चै नै ख्रीष्टविरोधीहरू हुन्, तिनीहरू साधारण भ्रष्ट व्यक्तिभन्दा फरक छन्, र तिनीहरूको प्रकृति सार सत्यता पछ्याउने मानिसहरूको भन्दा फरक हुन्छ भनेर स्पष्ट रूपमा देख्‍न सक्छन्? म केही उदाहरण दिन्छु, र तिमीहरूले तिनको बारेमा सोच्न र थप्‍न सक्छौ। जब ख्रीष्टविरोधीहरू काटछाँटमा पर्छन्, तब तिनीहरूले सुरुमा हिसाबकिताब गर्छन् र सोच्छन्: “कस्तो व्यक्तिले मलाई काटछाँट गरिरहेको छ? उसको अभिप्राय के हो? उसलाई यसबारेमा कसरी थाहा भयो? उसले मलाई किन काटछाँट गर्‍यो? के उसले मलाई तिरस्कार गर्छ? के मैले उसलाई चिढ्याउन केही भनेको छु? के मसँग कुनै असल कुरा भएर पनि उसलाई नदिएकोले उसले मलाई बदला लिइरहेको छ, र उसले मलाई ब्ल्याकमेल गर्न यो अवसर प्रयोग गरिरहेको छ?” तिनीहरूले आफ्ना अपराधहरू, विगतका दुष्कर्महरू, र आफूले प्रकट गरेका भ्रष्ट स्वभावहरू मनन गर्नु र चिन्‍नुको सट्टा, काटछाँट हुँदाको मामलामा सुरागहरू खोज्न चाहन्छन्। तिनीहरूलाई यसमा केही शङ्कास्पद कुरा छ भन्‍ने लाग्छ। तिनीहरूले काटछाँट गरिनुलाई यसरी नै लिन्छन्। के यहाँ कुनै साँचो स्वीकार छ त? के कुनै साँचो ज्ञान वा चिन्तन छ त? (छैन।) धेरैजसो मानिसहरूलाई तिनीहरूले भ्रष्ट स्वभाव प्रकट गरेकोमा काटछाँट गरिएको हुन्छ। तिनीहरूले अज्ञानताको कारण कुनै गलत काम गरेको र परमेश्‍वरको घरका हितहरूमाथि विश्‍वासघात गरेको कारण पनि यसो गरिएको हुन्छ। तिनीहरू आफ्‍नो कर्तव्यमा झाराटारुवा भएकाले परमेश्‍वरको घरको काममा घाटा भएको कारण पनि यसो गरिएको हुन सक्छ। सबैभन्दा घृणित कुरा के हो भने मानिसहरूले जानी-जानी बेलगाम रूपमा आफ्‍नो खुशी काम गर्छन्, सिद्धान्तहरू उल्‍लङ्घन गर्छन्, र परमेश्‍वरको घरको काममा बाधा र व्यवधान ल्याउँछन्। मानिसहरूलाई काटछाँट गरिनुका प्राथमिक कारणहरू यिनै हुन्। कुनै व्यक्तिलाई काटछाँट गर्नुपर्ने परिस्‍थितिहरू जे-जस्तो भए पनि, यसप्रति हुनुपर्ने सबैभन्दा महत्त्वपूर्ण मनोवृत्ति के हो? पहिला, तैँले यो कुरा स्विकार्नैपर्छ। तँलाई जसले जुनसुकै कारण काटछाँट गरिरहेको भए पनि, यो कठोर नै भए पनि, वा जुनसुकै भाव र शब्‍दले यसो गरिए पनि, तैँले यसलाई स्वीकार गर्नुपर्छ। त्यसपछि, तैँले आफूले के गलत काम गरिस्, के-कस्ता भ्रष्ट स्वभावहरू प्रकट गरेको छस्, र तैँले सत्यता सिद्धान्तहरू अनुसार काम गरिस् कि गरिनस्, त्यस कुरालाई पहिचान गर्नुपर्छ। सबैभन्दा पहिलो र मुख्य रूपमा, तँमा हुनुपर्ने मनोवृत्ति यही हो। अनि के ख्रीष्टविरोधीहरूमा त्यस्तो मनोवृत्ति हुन्छ त? हुँदैन; सुरुदेखि अन्त्यसम्‍मै, तिनीहरूले प्रतिरोध र दिक्‍कताको मनोवृत्ति देखाउँछन्। त्यस्तो मनोवृत्तिको साथमा, के तिनीहरू परमेश्‍वरसामु शान्त हुन, र विनम्र रूपमा काटछाँट स्विकार्न सक्छन्? अहँ, सक्दैनन्। त्यसो भए, तिनीहरूले के गर्छन् त? सर्वप्रथम, तिनीहरूले जोडतोडले तर्क गर्छन् र औचित्य प्रस्तुत गर्छन्, र मानिसहरूले बुझ्ने र क्षमा गर्ने आशामा आफूले गरेका गल्तीहरू र आफूले प्रकट गरेको भ्रष्ट स्वभावको प्रतिरक्षा र बचाउ गर्छन्, ताकि तिनीहरूले कुनै जिम्‍मेवारी लिनु वा तिनीहरूलाई काटछाँट गर्ने वचनहरू स्विकार्नु नपरोस्। तिनीहरूले काटछाँटको सामना गर्दा कस्तो मनोवृत्ति देखाउँछन्? “मैले पाप गरेको छैन। मैले केही गल्ती गरेको छैन। यदि मैले गल्ती गरेको भए, त्यसको कारण छ; यदि मैले गल्ती नै गरेको छु भने पनि मैले जानी-जानी गरेको होइन, मैले यसको जिम्‍मेवारी नलिनुपर्ने हो। सानोतिनो गल्ती कसले पो गर्दैन र?” तिनीहरूले यस्ता अभिव्यक्ति र वाक्यांशहरूलाई लिन्छन्, तर तिनीहरूले सत्यताको खोजी गर्दैनन्, न त तिनीहरूले आफूले गरेका गल्तीहरू वा प्रकट गरेका भ्रष्ट स्वभावहरू नै स्विकार्छन्—र तिनीहरूले दुष्कर्म गर्नुको पछाडि के मनसाय र लक्ष्य थियो भनेर त झन् किमार्थ स्वीकार गर्दैनन्। तिनीहरूले गरेका गल्तीहरू जति नै स्पष्ट भए पनि वा तिनीहरूले जति नै ठूलो घाटा गराएका भए पनि, तिनीहरूले यी कुराहरूप्रति आँखा चिम्लिदिन्छन्। तिनीहरूलाई अलिकति पनि दुःख वा ग्लानि हुँदैन, र तिनीहरूको विवेकमा कुनै धिक्‍कारको अनुभूति हुँदैन। बरु, तिनीहरूले आफ्नो सारा शक्ति प्रयोग गरेर आफूलाई सही साबित गर्छन्, र नानाथरी बोलेर यस्तो सोच्छन्, “हरेक व्यक्तिसित उचित दृष्टिकोण हुन्छ। हरेकको आफ्नै कारण हुन्छ; यो कुरा त बोल्‍नमा को सिपालु छ भन्‍ने कुरामा निर्भर हुन्छ। यदि मैले मेरो स्पष्टीकरण र व्याख्या बहुमतद्वारा पारित गराउन सकेँ भने, मैले जित्छु, र तिमीले बोल्ने सत्यताहरू सत्यता हुँदैनन्, र तिम्रा तथ्यहरू मान्य हुँदैनन्। के तिमी मलाई दोषी ठहर्‍याउन चाहन्छौ? त्यो कदापि हुनेछैन!” जब कुनै ख्रीष्टविरोधी काटछाँटमा पर्छ, तब तिनीहरू आफ्‍नो हृदय र प्राणको गहिराइभित्र, पूर्ण रूपमा र दृढतापूर्वक यसप्रति प्रतिरोधी हुन्छन् र तिनीहरूले यसलाई घृणा र इन्कार गर्छन्। तिनीहरूको मनोवृत्ति यस्तो हुन्छ, “तिमीले जे भने पनि, तिमी जति नै सही भए पनि, म स्वीकार गर्नेछैनँ, र म यसलाई मान्‍नेछैनँ। म दोषी छँदै छैनँ।” तथ्यहरूले जसरी तिनीहरूको भ्रष्ट स्वभावलाई प्रकाश पारे पनि, तिनीहरूले यसलाई मान्‍ने वा स्विकार्ने गर्दैनन्, बरु तिनीहरूको विरोध र प्रतिरोधलाई जारी नै राख्छन्। अरूले जे भने पनि, तिनीहरूले यसलाई स्वीकार गर्ने वा मान्‍ने गर्दैनन्, बरु यस्तो सोच्छन्, “कसले कुरामा जित्‍ने रहेछ हेरौँ; कसले राम्रो बोल्ने रहेछ हेरौँ।” यो काटछाँट गरिँदा ख्रीष्टविरोधीहरूले राख्‍ने एक प्रकारको मनोवृत्ति हो।

व्यक्तिले सत्यता स्वीकार गर्न सक्छ कि सक्दैन भन्‍ने कुरा ऊ काटछाँटमा पर्दा नै प्रकट हुन्छ। शब्द र सिद्धान्तहरू बोल्दा ख्रीष्टविरोधीहरू पूरै स्पष्ट रूपमा बोल्छन्, तर तिनीहरूलाई काटछाँट गरिँदा, तिनीहरूले प्रतिरोध, तर्क र अवज्ञा गरिरहन्छन्, र सत्यता पटक्‍कै स्वीकार गर्दैनन्। तिनीहरूले प्रायजसो बोल्ने गरेका कुनै पनि शब्द र सिद्धान्तहरू अभ्यास गर्न सक्दैनन्। किन यस्तो हुन्छ? यसको कारण के हो भने ख्रीष्टविरोधीहरू सारगत रूपमा सत्यताप्रति वितृष्ण हुन्छन्। ख्रीष्टविरोधीहरूको स्वभाव चरम रूपमा क्रूर र अहङ्कारी हुन्छ। सत्यता र तथ्यहरूप्रतिको तिनीहरूको मनोवृत्ति सधैँ हठ, प्रतिरोध, र विमुखताको हुन्छ। जब ख्रीष्टविरोधीहरूलाई काटछाँट गरिन्छ, तब आफ्नो प्रतिष्ठा कायम राख्‍न आफूलाई सक्दो धेरै सही साबित गर्ने र स्पष्टीकरण दिनेबाहेक, तिनीहरूमा यस्तो दह्रिलो दृढ निश्‍चयता पनि हुन्छ: “म कुनै व्यक्तिमा होइन, परमेश्‍वरमा विश्‍वास गर्छु। परमेश्‍वर धर्मी छन्, र त्यो व्यक्तिले मलाई जसरी काटछाँट गरे पनि, उसले मेरो नियति निर्धारण गर्न सक्दैन। म सत्यता स्वीकार गर्दिनँ, तर उसले यसबारे के गर्न सक्छ र?” तिनीहरू हृदयमा यस्तो सोच्दै अवज्ञाकारी हुन्छन्, “पृथ्वीमा भएको त्यो व्यक्तिले जति नै सही वा सत्यता अनुरूपका कुराहरू बोले पनि, ती सत्यता होइनन्, स्वर्गको परमेश्‍वरका प्रत्यक्ष वाणीहरू मात्रै सत्यता हुन्; पृथ्वीमा भएको त्यो व्यक्तिले मानिसहरूलाई जसरी न्याय र सजाय गरे पनि, र जसरी काटछाँट गरे पनि, ऊ धर्मी होइन, स्वर्गका परमेश्‍वर मात्रै धर्मी छन्।” तिनीहरूको अव्यक्त तात्पर्य के हो? “पृथ्वीको परमेश्‍वरले भनेका कुराहरू जति नै सही वा सत्यता अनुरूप भए पनि, ती सत्यता होइनन्। स्वर्गका परमेश्‍वर मात्रै सत्यता हुन्, स्वर्गका परमेश्‍वर नै सबैभन्दा महान् छन्। पृथ्वीका परमेश्‍वरले पनि सत्यता व्यक्त गर्न सक्‍ने भए पनि, उनलाई स्वर्गका परमेश्‍वरसँग तुलना गर्न सकिँदैन।” के तिनीहरूको तात्पर्य यही होइन र? (हो।) “म त स्वर्गका परमेश्‍वरमा विश्‍वास गर्छु, पृथ्वीका परमेश्‍वरमा होइन। यस्तो साधारण व्यक्ति तिमीले बोल्ने वचनहरू जति नै सही वा सत्यता अनुरूप भए पनि, तिमी स्वर्गका परमेश्‍वर होइनौ। स्वर्गका परमेश्‍वर सबै थोकमाथि सार्वभौम छन्। स्वर्गका परमेश्‍वरले मेरो नियति निर्धारित गर्छन्। पृथ्वीका परमेश्‍वरले मेरो नियति निर्धारित गर्न सक्दैनन्। पृथ्वीका परमेश्‍वरले भनेका कुराहरू जति नै सत्यता अनुरूप भए पनि, म उनलाई स्वीकार गर्नेछैनँ। म स्वर्गका परमेश्‍वरलाई मात्रै स्वीकार गर्छु र उनीप्रति मात्रै समर्पित हुन्छु। स्वर्गका परमेश्‍वरले मसँग जे-जस्तो व्यवहार गरे पनि, म त्यसमा समर्पित हुनेछु।” यी सबै शब्‍दहरू ख्रीष्टविरोधीहरूले काटछाँटमा पर्दा प्रकट गर्ने शब्‍दहरू हुन्। यी सबै तिनीहरूको हृदयबाट आएका शब्दहरू हुन्। तिनीहरूका यी हार्दिक शब्‍दहरूले पूर्ण रूपमा तिनीहरूको स्वभाव प्रतिनिधित्व गर्छन् र सत्यताप्रति वितृष्णा राख्‍ने र सत्यतालाई घृणा गर्ने तिनीहरूको प्रकृति सार प्रकट गर्छन्। जब ख्रीष्टविरोधीहरूले यी शब्दहरू प्रकट गर्छन्, तब तिनीहरूको साँचो अनुहार पूर्ण रूपमा उदाङ्गो हुन्छ। यो भन्‍न सकिन्छ कि यी शब्दहरू बोल्न सक्‍ने जोकोही व्यक्ति सच्‍चा ख्रीष्टविरोधी र पक्‍का दियाबलस र शैतान हो। कतिपय ख्रीष्टविरोधीहरूले चाहिँ काटछाँटमा पर्दा अटेरी मनोवृत्ति देखाउँछन् जुन न त ज्यू-ज्यू गर्ने खालको न त कज्याउने खालको नै हुन्छ। तिनीहरूले सत्यता स्वीकार गर्दैनन् र काटछाँट हुन मान्दैनन्, न त तिनीहरूले आफूलाई नै साँचो रूपमा चिन्छन्। बरु, तिनीहरू आफ्नो दृढ निश्‍चयतामै फर्कन्छन् र यसलाई आफ्नो प्रतिष्ठा, हैसियत, र उपस्थिति बोध रक्षा गर्न प्रयोग गर्छन्, र यसरी आफ्नो अविश्‍वासी सार पूर्ण रूपमा खुलासा गर्छन्। तिनीहरूले सबैलाई खण्डन गर्न र हराउन, र सत्यता र पृथ्वीका परमेश्‍वरलाई इन्कार गर्न “म कुनै व्यक्तिमा होइन, परमेश्‍वरमा विश्‍वास गर्छु, र परमेश्‍वर धर्मी छन्” भन्‍ने शब्दहरू प्रयोग गर्छन्। यसको साथै, तिनीहरूले यी शब्दहरू प्रयोग गरेर आफ्नै पापप्रतिको आफ्नो जिम्मेवारी ढाकछोप गर्छन् र त्यसबाट उम्कन्छन्, र आफ्नो भ्रष्ट स्वभाव र आफ्नो प्रकृति सार ढाकछोप गर्छन्। ख्रीष्टविरोधीहरूले आफ्नो दुष्ट कार्यहरू ढाकछोप गर्न आफ्नो दृढ निश्‍चयता र सिद्धान्तहरू प्रयोग गर्छन्, र तिनीहरूले आफूलाई सान्त्वना दिन र रक्षा गर्न पनि तिनको प्रयोग गर्छन्। तिनीहरूले आफूलाई कसरी सान्त्वना दिन्छन्? तिनीहरूले सोच्छन्, “ठीक छ, पृथ्वीमा भएको यो व्यक्तिले भनेको कुराको कुनै महत्त्व छैन। उनले भन्‍ने कुराहरू जति नै सही भए पनि, म तिनलाई स्वीकार गर्नेछैनँ। मैले तिनलाई स्वीकार नगरेसम्‍म, उनले भन्‍ने कुराहरू तथ्य होइनन् र ती सत्यता अनुरूप हुँदैनन्। त्यसकारण, मैले आफूले गर्ने कुनै पनि गल्ती, दुष्कर्म, वा अपराधहरूको जिम्मेवारी लिनुपर्दैन, मैले पहिलेजस्तै आफूलाई मनलाग्दो गर्न, छाती फुलाउँदै घुमिहिँड्न, र आफ्नै तरिकाले काम गर्न सक्छु।” त्यसकारण, ख्रीष्टविरोधीहरू आशिष्‌हरू प्राप्त गर्ने आफ्नो इच्छा र अभिप्रायमा अन्त्यसम्‍मै अडिग रहँदै कुनै शङ्काविना र कुनै लाजविना यसरी नै आफ्नो बाटो हिँडिरहन्छन्। ख्रीष्टविरोधीहरूको साँचो रूप यही हो।

जब ख्रीष्टविरोधीहरू काटछाँटमा पर्छन्, तब तिनीहरू प्रकट हुन्छन्। यही नै तिनीहरूको प्रकृति सार खुलासा हुने सम्भावना बढी भएको समय हो। सबभन्दा पहिलो कुरा: के तिनीहरूले आफ्नो दुष्ट कार्य स्वीकार गर्न सक्छन्? दोस्रो कुरा: के तिनीहरूले आफ्‍नो बारेमा चिन्तन गर्न र आफूलाई चिन्‍न सक्छन्? अनि तेस्रो कुरा: के काटछाँटमा पर्दा तिनीहरूले यसलाई परमेश्‍वरबाट आएको भनी स्विकार्न सक्छन्? यी तीन मापनहरूद्वारा, ख्रीष्टविरोधीको प्रकृति सार देख्‍न सकिन्छ। यदि कुनै व्यक्ति काटछाँटमा पर्दा समर्पित हुन सक्छ, र आफ्नो बारेमा चिन्तन गर्न सक्छ, र यसरी भ्रष्टता र भ्रष्ट सारका आफ्नै प्रकटीकरणहरू चिन्न सक्छ भने, त्यो व्यक्ति सत्यता स्वीकार गर्न सक्‍ने व्यक्ति हो। ऊ ख्रीष्टविरोधी होइन। ख्रीष्टविरोधीमा यी तीन वटै कुराको कमी हुन्छ। ख्रीष्टविरोधीले यसको सट्टा अर्कै कुरा गर्छ, कसैले अपेक्षा नगरेको कुरा गर्छ—अर्थात्, जब ऊ काटछाँटमा पर्छ, तब उसले आधारहीन प्रत्यारोप लगाउँछ। यस्ताहरूले आफ्नो गल्ती स्वीकार गर्नु र आफ्नो भ्रष्ट स्वभाव स्वीकार गर्नुको सट्टा, आफूलाई काटछाँट गर्ने व्यक्तिलाई दोष दिन्छन्। तिनीहरूले कसरी त्यसो गर्छन्? तिनीहरूले भन्छन्, “सबै काटछाँट सही हुन्छ भन्‍ने छैन। काटछाँट त मान्छेको दोषारोपण, मान्छेको न्यायसँग जोडिने कुरा हो; यो कार्य परमेश्‍वरको तर्फबाट गरिएको हुँदैन। परमेश्‍वर मात्रै धर्मी हुन्छन्। अरूलाई दोष दिनेहरूलाई दोषी ठहराइनुपर्ने हुन्छ।” के यो आधारहीन प्रत्यारोप होइन र? त्यस्तो आधारहीन प्रत्यारोप लगाउने व्यक्ति कस्तो व्यक्ति हो? मूर्खतापूर्ण रूपमा समस्याजनक व्यक्ति, जो समझप्रति प्रतिरोधी छ, त्यस्तो व्यक्तिले मात्रै त्यसो गर्छ, र दियाबलसहरू र शैतानजस्तो व्यक्तिले मात्रै त्यसो गर्छ। विवेक र समझ भएको व्यक्तिले त्यस्तो कुरा कहिल्यै गर्नेछैन। त्यसकारण, काटछाँटमा पर्दा आधारहीन प्रत्यारोप लगाउनेहरू दुष्ट मानिसहरू नै हुनुपर्छ। तिनीहरू सबै दियाबलसहरू हुन्। जब ख्रीष्टविरोधीहरूले आधारहीन प्रत्यारोपहरू लगाउँछन्, तब तिनीहरूले प्रायजसो के भन्छन्? “म परमेश्‍वरमा विश्‍वास गर्छु, र परमेश्‍वर धर्मी हुनुहुन्छ! म कुनै व्यक्तिमा होइन, परमेश्‍वरमा समर्पित हुन्छु! सबै काटछाँट सही हुन्छ भन्‍ने छैन। यदि परमेश्‍वरले मलाई काटछाँट गरे भने, म यसलाई स्वीकार गर्नेछु, तर यदि मानिसहरूले मलाई काटछाँट गरे भने, म स्वीकार गर्नेछैनँ!” ख्रीष्टविरोधीहरूले भन्‍ने पहिलो कुरा हो, “परमेश्‍वर धर्मी हुनुहुन्छ!” तैँले सुन्न सक्छस्, तिनीहरूको स्वर शैलीमा दुर्भावनापूर्ण मानसिकता हुन्छ। तिनीहरूले भन्‍ने दोस्रो कुरा हो, “म कुनै व्यक्तिमा होइन, परमेश्‍वरमा समर्पित हुन्छु!” के तिमीहरूले यी दुई अभिव्यक्ति सुनेका छौ? (छौँ।) के तिमीहरूले कहिल्यै त्यस्तो कुरा बोलेका छौ? (छैनौँ।) धेरैजसो मानिसहरूले यी दुई अभिव्यक्ति व्यक्त गर्ने आँट गर्दैनन्। तिनीहरूको जीवनमा तिनीहरूले सकारात्मक ठानेका र तिनीहरूले स्वीकार गर्नुपर्ने भनी ठानेका कुरा आइपर्दा मात्रै तिनीहरूले यसो भन्छन्: “परमेश्‍वर साँच्‍चै नै धर्मी हुनुहुन्छ, मलाई काटछाँट गरिनु र अनुशासनमा राखिनु सही हो।” तिनीहरूले यसलाई सकारात्मक तरिकाले स्वीकार गर्छन्, र यी वचनहरू आफ्नो हितहरू रक्षा गर्न वा आफूलाई सही साबित गर्न र व्याख्या गर्न कदापि प्रयोग गरिरहेका हुँदैनन्। तिनीहरूले यी वचनहरू र यो तथ्यलाई साँचो रूपमा हृदयको गहिराइबाट स्वीकार गर्छन् र मान्छन्। तर ख्रीष्टविरोधीहरूको मनोवृत्ति फरक हुन्छ। काटछाँटको प्रसङ्गमा, तिनीहरूले यस्तो स्वर शैली वा यस्तो अभिप्राय प्रयोग गरेर यसो भन्‍न सक्छन्, “म परमेश्‍वरमा विश्‍वास गर्छु, र परमेश्‍वर धर्मी छन्! म कुनै व्यक्तिमा होइन, परमेश्‍वरमा समर्पित हुन्छु!” यसको अर्थ के हो? के तिनीहरू सत्यता स्विकार्ने मानिसहरू हुन्? अवश्य नै होइनन्। तिनीहरूले काटछाँट परमेश्‍वरबाट आउँछ र यसलाई परमेश्‍वरद्वारा अनुमोदन गरिन्छ भन्‍ने कुरा इन्कार गर्छन्। तिनीहरूले यसलाई परमेश्‍वरबाट आएको भनी स्वीकार गर्न नसक्नुले नै तिनीहरूले सबै थोकमाथि रहेको परमेश्‍वरको सार्वभौमिकता स्वीकार गर्दैनन् र परमेश्‍वरका वचनहरू सत्यता हुन् भन्‍ने विश्‍वास गर्दैनन् भन्‍ने कुरा पूर्ण रूपमा प्रमाणित गर्छ। तब, तिनीहरूले कसरी परमेश्‍वर धर्मी हुनुहुन्छ भनेर स्वीकार गर्न सक्छन् र? तिनीहरूले अरूलाई दोष दिन, तिनीहरूसँग प्रतिकूल व्यवहार गर्ने, तिनीहरूलाई काटछाँट गर्ने, र तिनीहरूको भ्रष्ट स्वभाव खुलासा गर्ने मानिसहरूलाई दोष दिन बाहिरी रूपमा सही देखिने यी शब्‍दहरू प्रयोग गरिरहेका हुन्छन्। के यी दुष्ट मानिसहरूका कार्यहरू होइनन् र? तिनीहरू दुष्ट मानिसहरू हुन्। दुष्ट मानिसहरूले जटिल परिस्थितिमा परमेश्‍वरको प्रतिरोध गर्न र सत्यताको विरोध गर्न सही शब्दहरू प्रयोग गर्न सक्छन्, र आफ्ना हितहरू, आफ्नो छवि, र आफ्नो इज्जत र प्रतिष्ठा रक्षा गर्न सही शब्दहरू प्रयोग गर्न सक्छन्। के यो लाजमर्दो कुरा होइन र? “दुष्ट मानिसलाई लाजको बोध हुँदैन” (हितोपदेश २१:२९), यो वाक्य दुष्ट मानिसहरू र ख्रीष्टविरोधीहरूमा पुष्टि हुन्छ। ख्रीष्टविरोधीहरू यस्तै मानिसहरू हुन्।

ख्रीष्टविरोधीहरूले भन्‍ने अर्को कुरा हो: “म परमेश्‍वरमा विश्‍वास गर्छु, कुनै व्यक्तिमा होइन!” के यो वाक्य झट्ट हेर्दा गलत सुनिन्छ? (सुनिँदैन।) परमेश्‍वरमा विश्‍वास गर्नु अवश्य नै सही कुरा हो—कसैले पनि कुनै व्यक्तिमा विश्‍वास गर्नु हुँदैन। यी शब्‍दहरू अत्यन्तै राम्रा र सही छन्, र यिनमा केही पनि गलत छैन। तर दुःखको कुरा, यो वाक्य ख्रीष्टविरोधीको मुखबाट निस्कँदा यसको अर्थ परिवर्तन हुन्छ। यो अर्थ परिवर्तनले के देखाउँछ? यसले देखाउँछ कि, ख्रीष्टविरोधीहरूले आफूलाई समस्याबाट मुक्त गर्न र आफूलाई सही साबित गर्न सही शब्दहरू प्रयोग गर्छन्। यी शब्दहरू बोल्‍नुको पछाडि तिनीहरूको अभिप्राय के हुन्छ? तिनीहरूले यी शब्दहरू बोल्नुको कारण के हो? यसले तिनीहरूको सारका के-कस्ता पक्षहरू प्रमाणित गर्छ? (सत्यता स्वीकार नगर्ने, सत्यतालाई घृणा गर्ने।) ठीक भन्यौ, तिनीहरूले सत्यता स्वीकार गर्दैनन्। ठीक छ, तिनीहरूले सत्यता स्वीकार गर्दैनन्, तर के तिनीहरूले खुलस्तसित “म यो स्वीकार गर्दिनँ; तिमीले भनेको कुरा सही भए नि, म यो स्वीकार गर्दिनँ” भनेर भन्‍नेछन् त? यदि तिनीहरूले यसो भन्थे भने, मानिसहरूले तिनीहरूलाई चिन्‍न सक्‍नेथिए, र सबैले तिनीहरूलाई इन्कार गर्नेथिए, र तिनीहरूले आफ्नो स्थान कायम राख्‍न नसक्‍नेथिए, त्यसकारण तिनीहरूले यसो भन्‍न सक्दैनन्। तिनीहरूले यी कुराहरू हृदयमा स्पष्ट रूपमा बुझेका हुन्छन्। यहीँनेर ख्रीष्टविरोधीहरूको छल र दुष्टता हुन्छ। तिनीहरूले सोच्छन्, “यदि मैले खुलस्त रूपमा तिम्रो प्रतिरोध गरेँ, खुलस्तसित तिमीविरुद्ध सोर मच्‍चाएँ र तिम्रो विरोध गरेँ भने, तिमी मलाई सत्यता नस्विकार्ने व्यक्ति भनी भन्‍नेछौ। त्यसकारण म सत्यता स्वीकार गर्दिनँ भन्‍ने कुरा तिमीलाई देखाउनेछैनँ। म यो मामला समाधान गर्न र आफूलाई रक्षा गर्न अरू माध्यमहरू प्रयोग गर्नेछु।” त्यसकारण, तिनीहरूले भन्छन्: “म परमेश्‍वरमा विश्‍वास गर्छु, कुनै व्यक्तिमा होइन!” तिनीहरूले परमेश्‍वरमा विश्‍वास गरे पनि वा कुनै व्यक्तिमा विश्‍वास गरे पनि, हामीले यहाँ चिरफार गरिरहेको कुरा ख्रीष्टविरोधीहरूले सत्यता स्वीकार गर्छन् कि गर्दैनन् भन्‍ने हो। के तिनीहरूले यसो भनेर अवधारणाहरू मिसाइरहेका हुँदैनन् र? तिनीहरूले अवधारणाहरू मिसाइरहेका हुन्छन् र मानिसहरूको आँखामा छारो हाल्‍ने प्रयास गरिरहेका हुन्छन्। तिनीहरूले सत्यता स्वीकार गर्दैनन् भन्‍ने कुरा देख्‍नबाट मानिसहरूलाई रोक्न, तिनीहरूले परमेश्‍वरलाई स्वीकार गर्छु र सत्यतालाई स्वीकार गर्छु, परमेश्‍वरमा विश्‍वास गर्छु र परमेश्‍वर सत्यता हुनुहुन्छ भनेर विश्‍वास गर्छु, र परमेश्‍वर सत्यता हुनुभएकोले, परमेश्‍वर व्यक्ति बन्‍न सक्नुहुन्न, र उहाँ व्यक्ति बन्‍नुभयो भने, उहाँसँग सत्यता हुँदैन, र त्यो व्यक्ति परमेश्‍वर हुँदैन भनेर भन्छन्। यसको आधारमा मूल्याङ्कन गर्दा, के तिनीहरू ख्रीष्टविरोधीहरूको रूपमा पहिले नै प्रकट भइसकेका छैनन् र? तिनीहरूले परमेश्‍वर ख्रीष्ट बन्‍न र साधारण व्यक्ति बन्‍न सक्नुहुन्छ भन्‍ने कुरा स्वीकार गर्दैनन्। तिनीहरूले सोच्छन् कि स्वर्गको परमेश्‍वर, अदृश्य र अमूर्त परमेश्‍वर, र मान्छेद्वारा स्वेच्छाचारी ढङ्गले कल्पना र प्रयोग गर्न सकिने परमेश्‍वर मात्रै परमेश्‍वर हुनुहुन्छ। के यो दृष्टिकोण र पावलको दृष्टिकोणको बीचमा कुनै समानताहरू छन्? (छन्।) पृथ्वीको ख्रीष्टप्रति पावलको मनोवृत्ति के थियो? के उसले उहाँलाई मानिलियो? के उसले उहाँलाई स्वीकार गर्‍यो? (गरेन।) पावलले भन्यो: “ख्रीष्ट जीवित परमेश्‍वरका पुत्र हुन्, र हामी पनि जीवित परमेश्‍वरका पुत्रहरू हौँ। यसको अर्थ हामी सबै ख्रीष्टका दाजुभाइ-दिदीबहिनी हौँ, र वरिष्ठताको हिसाबले, हामी सबै समान छौँ। हामीले विश्‍वास गर्ने परमेश्‍वर स्वर्गमा छन्। पृथ्वीमा कुनै पनि परमेश्‍वर छैन। त्यसकारण गलत नबुझ, पृथ्वीमा रहेको यो व्यक्ति ख्रीष्ट हो, उनी परमेश्‍वरका पुत्र हुन्। उनी परमेश्‍वरजस्तै होइनन्। उनले स्वर्गको परमेश्‍वरको प्रतिनिधित्व गर्न सक्दैनन्, मान्छेले उनलाई सत्यताको रूपमा लिन मिल्दैन, र मान्छेले उनलाई पछ्याउनुपर्दैन।” हामीले “म परमेश्‍वरमा विश्‍वास गर्छु, कुनै व्यक्तिमा होइन” भनी ख्रीष्टविरोधीहरूले भन्‍ने शब्‍दहरूबाट के कुरा चिरफार गर्न सक्छौँ? पावलजस्तै, तिनीहरूले स्वर्गको अस्पष्ट परमेश्‍वरलाई मात्रै मान्छन्, र ख्रीष्ट परमेश्‍वर हुनुहुन्छ भनेर मान्दैनन्। अर्को शब्दमा भन्दा, तिनीहरूले परमेश्‍वर देह बनेर साधारण व्यक्ति बन्‍नुभएको छ भन्‍ने तथ्य स्विकार्दैनन्—यो कुरामा ख्रीष्टविरोधीहरू ठ्याक्‍कै पावलजस्तै हुन्छन्। तिनीहरूको आशय यस्तो हुन्छ: “यदि तिमी परमेश्‍वरमा विश्‍वास गर्छौ भने, कुनै व्यक्तिमा होइन, परमेश्‍वरमा विश्‍वास गर। कुनै व्यक्तिमा विश्‍वास गर्नु व्यर्थ हुन्छ, र व्यक्तिमा विश्‍वास गरेर आशिष्‌हरू प्राप्त गर्न सकिँदैन। परमेश्‍वरमा विश्‍वास गर्नको लागि तिमीले स्वर्गको परमेश्‍वर, अर्थात् अदृश्य परमेश्‍वरमा विश्‍वास गर्नुपर्छ। स्वर्गको परमेश्‍वर अत्यन्तै महान् र सर्वशक्तिमान् छन्, तर पृथ्वीको परमेश्‍वरले के गर्न सक्छन् र? उनले केही सत्यता व्यक्त गर्न र केही सही वचन बोल्न मात्र सक्छन्।” यी शब्दहरूको आधारमा तिनीहरूको सार चिरफार र मूल्याङ्कन गर्दा थाहा हुन्छ: तिनीहरूले ख्रीष्टलाई विरोध गरिरहेका छन्, ख्रीष्टलाई स्विकारिरहेका छैनन्, र परमेश्‍वर देह बन्‍नुभएको तथ्य इन्कारिरहेका छन्। तिनीहरू पूर्णतया ख्रीष्टविरोधीहरू हुन्।

जब ख्रीष्टविरोधीहरूलाई काटछाँट गरिन्छ, जब तिनीहरूले बाधाहरू सामना गर्छन्, र जब कसैले तिनीहरूको खुलासा गर्छ, तब तिनीहरूले आफूलाई रक्षा गर्न, अर्को व्यक्तिले तिनीहरूलाई खुलासा गरेको इन्कार्न, र अर्को व्यक्तिले तिनीहरूलाई काटछाँट गरेको इन्कार्न “परमेश्‍वर धर्मी छन्” भन्‍ने वाक्यांश प्रयोग गर्छन्। मामला जेसुकै भए पनि, तिनीहरूलाई काटछाँट गरिँदा, तिनीहरूको प्रमुख मनोवृत्ति अवज्ञा, प्रतिरोध, र अस्वीकार गर्ने हुन्छ, र तिनीहरू आफूलाई सही साबित गर्न र रक्षा गर्न सक्दो प्रयास गर्छन्। कतिले त यसोसमेत भन्छन्: “समयले सबै कुरा प्रकाश गर्नेछ। परमेश्‍वर धर्मी छन्। परमेश्‍वरले नै मलाई एकदिन यो कुरा प्रकाश गरून्!” तिनीहरू भ्रष्ट मानिसहरू भएकाले, तिनीहरूले कर्तव्य निर्वाह गर्ने क्रममा परमेश्‍वरको घरको काममा जति नै ठूलो घाटा ल्याए पनि, तिनीहरूले यसबारे कुनै वास्ता गर्ने वा ध्यान दिने गर्दैनन्। यदि यो तथ्य खुलासा भयो भने पनि, तिनीहरूले अझै यी घाटाहरू तिनीहरूकै कारणले आएका हुन् भनेर स्वीकार गर्दैनन् र तिनीहरू जिम्मेवारी लिन अनिच्छुक हुन्छन्। अन्त्यमा पनि तिनीहरू अझै परमेश्‍वरले नै तिनीहरूलाई यो कुरा प्रकाश गरेको चाहन्छन्, मानौँ परमेश्‍वर तिनीहरूको सेवामा हुनुहुन्छ, र तिनीहरूले गल्ती गर्दा उहाँले तिनीहरूको प्रतिरक्षा गर्नुपर्छ, मानौँ उहाँ त्यस्तो परमेश्‍वर हुनुहुन्छ। तिनीहरूले सत्यता स्विकार्दैनन्, तिनीहरूले काटछाँटमा पर्न स्विकार्न सक्दैनन्, र आफूलाई चिन्‍न सक्दैनन्, तर त्यति मात्रै होइन—तिनीहरूले त परमेश्‍वरलाई तिनीहरूको लागि स्पष्टीकरण दिन र पुष्टि गर्न समेत अनुरोध गर्छन्। के यो लाजमर्दो कुरा होइन र? यो त अति लाजमर्दो कुरा हो! ख्रीष्टविरोधीहरू सबै हदैसम्म लाजमर्दा हुन्छन्, र तिनीहरू हदैसम्म दुष्ट पनि हुन्छन्। यो एउटा पक्ष हो। ख्रीष्टविरोधीहरू काटछाँटमा पर्दा तिनीहरूले प्रायजसो कुन-कुन दुई अभिव्यक्ति बोल्छन्? (“म परमेश्‍वरमा विश्‍वास गर्छु, कुनै व्यक्तिमा होइन!” “परमेश्‍वर धर्मी हुनुहुन्छ!”) तिनीहरूले नियमित रूपमा प्रयोग गर्ने भनाइहरू यिनै हुन्। तिनीहरूले अरू कुनै पनि प्रकारको झूटो तर्क बोल्न सक्दैनन्, तिनीहरूले त्यसो गर्ने आँट गर्दैनन्। तिनीहरूले गलत कुरालाई सही कुरामा परिणत गर्ने, दुष्ट कुरालाई न्यायवान् कुरामा परिणत गर्ने, र आफ्नो गल्ती र आफूले निम्त्याएका घाटाहरूलाई उचित कुरामा परिणत गर्ने प्रयास गर्दै मानिसहरूलाई बहकाउन र आफ्नै पक्षमा अनुचित तर्क गर्न यी दुई सही अभिव्यक्तिहरू प्रयोग गर्छन्। तिनीहरूले यी सबै कुराहरूलाई एकै पटकमा रद्द गर्न, पूर्ण रूपमा मेटाउन, र ती अस्तित्वमा छैनन् भन्‍ने नाटक गर्न यी दुई अभिव्यक्तिहरू प्रयोग गर्न चाहन्छन्, र तिनीहरूले सधैँ विश्‍वास गर्दै आएजसरी नै विश्‍वास गरिरहन्छन्। के ख्रीष्टविरोधीहरूको यो प्रकटीकरणमा पश्‍चात्ताप हुन्छ? (अहँ, हुँदैन।) तिनीहरू पश्‍चात्तापी नभएको मात्र होइन, तिनीहरूले त ख्रीष्टविरोधीहरूको अर्को पक्ष अर्थात् सत्यताप्रतिको वितृष्णा, अहङ्कार, दुष्टता, र क्रूरता पनि प्रकट गर्छन्। तिनीहरूले आफूलाई काटछाँट गर्ने जोकोहीलाई घृणा गर्ने गरेको, र “तिमी त व्यक्ति मात्रै हौ, मलाई तिमीसँग डर लाग्दैन!” भनेर सोच्‍ने गरेको तथ्यमा नै तिनीहरूको अहङ्कार प्रकट हुन्छ। के यो अहङ्कारी कुरा होइन र? (हो।) तिनीहरूको दुष्टता कुन तरिकाले प्रकट हुन्छ? (निराधार प्रत्यारोपहरू लगाउने रूपमा।) निराधार प्रत्यारोप लगाउनु एउटा पक्ष हो, र अर्को पक्ष भनेको आफ्‍नो स्पष्टीकरण दिन, आफूलाई सही साबित गर्न, र आफ्‍नो रक्षा गर्न सही शब्दहरू प्रयोग गर्नु हो। यसमा अर्को कुन स्वभाव लुकेको हुन्छ? निराधार प्रत्यारोपहरू लगाउनु क्रूरता पनि हो। ख्रीष्टविरोधीहरूले परमेश्‍वरको वचन सत्यता हो भनेर स्वीकार गर्दैनन्। यदि कसैले तिनीहरूको यो सार खुलासा गर्‍यो भने पनि, तिनीहरू आफूले सत्यता नस्विकार्ने तथ्यलाई अझै स्वीकार गर्दैनन्। तिनीहरूले आत्मचिन्तन गर्दैनन् र आफूलाई चिन्‍ने प्रयास गर्दैनन्; बरु, तिनीहरूले निराधार प्रत्यारोपहरू लगाउँछन्, र अरूलाई दोष दिन सही र राम्रा सुनिने शब्दहरू प्रयोग गर्छन्। तिनीहरूले अरूलाई दोष दिन प्रयोग गर्ने विधि र भनाइहरू धूर्त र दुष्ट हुन्छन्। तिनीहरू अरूलाई दोष दिन र चुप लगाउन कुन-कुन शब्दहरू प्रयोग गर्ने भनेर जान्दछन्, ताकि अब के भन्‍ने भनेर अरू मानिसहरूलाई थाहा नहोस् र अरूले तिनीहरूलाई केही गर्न नसकून्। यो दुष्टता हो। तिनीहरूको यो विधि र अभ्यास स्पष्ट रूपमै क्रूर स्वभाव हो। ख्रीष्टविरोधीहरूलाई काटछाँट गरिने मामलाबाट हामीले चिरफार गर्न सक्‍ने ख्रीष्टविरोधीहरूका विभिन्‍न स्वभावहरू यिनै हुन्। के ख्रीष्टविरोधीहरूका यी स्वभाव र प्रकटीकरणहरू हामीले यसअघि बताएका चार वटा विषयवस्तुहरूसँग मिल्दैनन् र? (मिल्छन्।) ती चार वटा विषयवस्तुहरू के-के हुन्? (पहिलो विषयवस्तु भनेको परमेश्‍वरको वचन सत्यता हो भनेर विश्‍वास नगर्नु र मान्‍न इन्कार गर्नु हो; दोस्रो विषयवस्तु भनेको तैँले तिनीहरूसँग परमेश्‍वरको वचनमा सङ्गति गरे पनि, र तिनीहरूले सत्यता बुझे भने पनि, तिनीहरूले यसलाई स्विकार्दैनन् भन्‍ने हो; तेस्रो विषयवस्तु भनेको परमेश्‍वरको सार्वभौमिकता र बन्दोबस्तहरूमा समर्पित हुन नमान्‍नु हो; चौथो विषयवस्तु भनेको कहिल्यै साँचो रूपमा पश्‍चात्ताप नगर्नु हो।) विश्‍वास नगर्नु, स्वीकार नगर्नु, समर्पित नहुनु, र पश्‍चात्ताप नगर्नु, यी “चार वटा नगर्नु” ले ख्रीष्टविरोधीहरूको सार प्रतिनिधित्व गर्छन्। ख्रीष्टविरोधीहरूले कहिल्यै पनि सत्यता स्वीकार गर्दैनन्, र तिनीहरूले कहिल्यै पनि तथ्यहरूको अघि शिर झुकाउँदैनन्। यो जिद्दी अपश्‍चात्तापी मन हो र यो ख्रीष्टविरोधीहरूको प्रकृतिबाट प्रकट हुने कुरा हो। यो ख्रीष्टविरोधीहरूले काटछाँटमा पर्नुलाई कसरी लिन्छन् भन्‍ने कुराको पहिलो प्रकटीकरण हो। ख्रीष्टविरोधीहरूको स्वभाव सार उस्तै हुने भए पनि, तिनीहरूको मुखबाट आउने प्रसिद्ध भनाइ र महान् आदर्श वाक्यहरू चाहिँ पक्कै पनि उस्तै हुँदैनन्। ख्रीष्टविरोधीहरूले कहिलेकाहीँ एउटा कुरा र कहिलेकाहीँ अर्कै कुरा भन्‍न सक्छन्, तर तिनीहरूको मुखबाट जस्तोसुकै कुरा निस्के पनि, यसको विशेषता र सार उस्तै हुनेछन्—सत्यता स्वीकार नगर्नु नै तिनीहरूको शब्दहरूको सार हो। यदि तिनीहरूले सत्यता स्वीकार गर्दैनन् भने, तिनीहरूका यी शब्दहरू के हुन् त? के ती सत्यतासँग मेल खाने शब्दहरू हुन् त? के ती मानव शब्दहरू हुन् कि नैतिकतासँग मेल खाने शब्दहरू हुन्? के ती विवेक र समझसँग मेल खाने शब्दहरू हुन्? (ती दुष्ट शब्दहरू हुन्।) ठीक भन्यौ। तिनलाई खोक्रा वा भ्रामक शब्दहरू भनेर भन्दा त्यसले तिनलाई त्यति सटीक रूपमा चित्रण गर्दैन, तर ती दुष्ट शब्दहरू हुन् भनेर भन्दा मामला स्पष्ट हुन्छ।

जब ख्रीष्टविरोधीहरूलाई काटछाँट गरिन्छ, जब तिनीहरूलाई विश्‍वासी दाजुभाइ-दिदीबहिनीहरूद्वारा आलोचना र खुलासा गरिन्छ, तब तिनीहरूले अरू के-कस्ता शब्दहरू बोल्छन्? कतिपय ख्रीष्टविरोधीहरूले मानिसहरूलाई बहकाउन गलत कार्यहरू गर्छन् वा केही दुष्ट शब्दहरू बोल्छन्। जब विश्‍वासी दाजुभाइ-दिदीबहिनीहरूले यो कुरा देख्छन्, तब तिनीहरूलाई आलोचना र काटछाँट गर्छन्, र तिनीहरू धूर्त र छली हुन् भनेर खुलासा गर्छन्। तिनीहरू बाहिरी रूपमा त अवज्ञाकारी हुँदैनन्, तर भित्री रूपमा तिनीहरू प्रतिरोधी हुन्छन्, यस्तो लाग्छ मानौँ तिनीहरूले यसो भनिरहेका छन्, “तिमीलाई के थाहा छ? के तिमी मजस्तै ज्ञानले भरिएको छौ? के तिमीले पनि मैले जस्तै धेरै वर्षदेखि परमेश्‍वरमा विश्‍वास गरेको छौ? तिमीले परमेश्‍वरमा विश्‍वास गरेको कति वर्ष भयो? म आफैलाई तिम्रो स्तरमा झार्दिनँ!” जब अगुवा र कामदारहरूले तिनीहरूलाई काटछाँट गरिरहेका हुन्छन्, तब तिनीहरूले धूर्त मनोवृत्ति अपनाउन सक्छन्, र यसरी बाहिर ठिक्‍क पार्छन्, र केही राम्रा सुनिने शब्दहरू बोल्छन्, तर गुप्त रूपमा तिनीहरू असन्तुष्ट र अवज्ञाकारी हुन्छन्, र बदला लिने मौका खोज्छन्। यदि तिनीहरूलाई काटछाँट गर्ने काम साधारण दाजुभाइ वा दिदीबहिनीले गरेको हो भने, ख्रीष्टविरोधीहरूले त्यति राम्रो व्यवहार गर्दैनन्—तिनीहरू रिसाउनेछन् र क्रोधित हुनेछन्, र तिनीहरूले प्रतिप्रहार गर्नेछन् र बदला लिनेछन्। जब तिनीहरूले प्रतिप्रहार गर्ने र बदला लिने काम गर्छन्, तब तिनीहरूले प्रायजसो यस्तो कुरा बोल्छन्: “मलाई काटछाँट गर्नको लागि तपाईँ अत्यन्तै अपरिपक्‍व हुनुहुन्छ! यदि मैले परमेश्‍वरमा विश्‍वास नगर्ने भए, म कसैको डर मान्नेथिइनँ!” के यी शब्दहरूमा केही गलत छैन र? यस्ता शब्दहरू प्रायजसो गैरविश्‍वासी र गम्भीर रूपमा नीच मानिसहरूले बोल्ने गर्छन्। मण्डलीमा कसरी यस्तो कुरा सुन्न सकिन्छ? यसरी बोल्न सक्‍ने मानिसहरू एक अनौठो समूह हुन्, र यो अनौठो समूहको चित्तप्रकृति पनि अनौठो नै हुन्छ। तिनीहरूको चित्तप्रकृति कसरी अद्वितीय हुन्छ? त्यस्ता मानिसहरूले मण्डलीभित्र प्रायजसो वरिष्ठताबारे विचार गर्छन्। तिनीहरूले सबैलाई आफूभन्दा नीच ठान्छन्, सबैलाई मन पराउँदैनन्, र सबैलाई भाषण सुनाउन, सास्ती दिन, र गोटीझैँ चलाउन चाहन्छन्। तिनीहरूले तिनीहरू परमेश्‍वरमा विश्‍वास गर्ने भए पनि, तिनीहरूको सहकर्मी हुन कोही पनि योग्य छैन भन्‍ने सोच्छन्। मानिसहरूले तिनीहरूसित दाजुभाइ-दिदीबहिनीहरूजस्तो व्यवहार गर्दा र हृदयदेखि कुरा गर्दा, तिनीहरूको भ्रष्ट स्वभाव खुलासा गर्दा, र तिनीहरूले प्रदर्शन गरेका तर सत्यताअनुरूप नरहेका बोली र व्यवहारहरू काटछाँट गर्दा, तिनीहरूले यी अहङ्कारी शब्दहरू बोल्‍नु कुनै अचम्‍म होइन। तिनीहरूले परमेश्‍वरको घरलाई समाज र आफ्‍नै राज्यक्षेत्रको रूपमा लिन्छन्, र मण्डलीका दाजुभाइ-दिदीबहिनीहरूलाई आफूभन्दा कनिष्ठहरूको रूपमा लिन्छन्। तिनीहरूले दाजुभाइ-दिदीबहिनीहरूलाई समाजका मामलाहरूबारे थोरै मात्र थाहा छ र तिनीहरूसँग सतही बुझाइ मात्रै छ, तिनीहरू समाजको तल्लो स्तरमा छन्, जसलाई अरूले हेला गर्छन्, खेलबाड गर्छन्, र कुल्चीमिल्ची पार्छन् भन्‍ने सोच्छन्। तिनीहरूले दाजुभाइ-दिदीबहिनीहरूलाई हेप्न र खेलबाड गर्न सजिलो छ, र तिनीहरू त्यस्तो व्यक्ति हुनेछैनन् भन्‍ने सोच्छन्। त्यसकारण, तिनीहरू तिनीहरूलाई काटछाँट र खुलासा गर्ने व्यक्तिले तिनीहरूलाई हेपिरहेको, हेला गरिरहेको, र बहिष्कार गरिरहेको हुन्छ भन्‍ने सोच्छन्। तिनीहरू पहिले नै हृदयमा यसबाट सावधान भइसकेका हुन्छन्, “तपाईँले मलाई सास्ती दिन र हेप्न सक्नुहुन्छ भन्‍ने नसोच्नुहोस्! तपाईँ अझै पनि अपरिपक्‍व हुनुहुन्छ!” के यो “नायकी आत्मा” भएको व्यक्तिले भन्‍ने कुरा होइन र? तर दुःखको कुरा, यी शब्दहरू सत्यता होइनन्। तँमा जति धेरै आत्मा वा नैतिक निष्ठा भए पनि, परमेश्‍वरले तँलाई अनुमोदन गर्नुहुनेछैन। परमेश्‍वरले यस्ता स्वभाव र यस्ता शब्‍दहरू बोल्ने मानिसहरूलाई घृणा गर्नुहुन्छ। परमेश्‍वरसामु यस्ता कुराहरू बोल्ने मानिसहरूलाई परमेश्‍वरले दोषी ठहराउनुहुन्छ र तिरस्कार गर्नुहुन्छ। यी शब्दहरू सत्यता नै हुन् जसरी पक्रेर बस्‍ने मानिसहरूलाई परमेश्‍वरले कहिल्यै मुक्ति दिन सक्नुहुन्न। त्यसैले, फेरि हेरौँ, यी शब्दहरूमा के गलत छ? सत्यतासामु सबै समान हुन्छन्, र परमेश्‍वरको घरमा कर्तव्य पूरा गर्नेहरूको हकमा उमेर वा नीचता र महान्‌ताको कुनै भिन्‍नता हुँदैन। कर्तव्यसामु सबै समान हुन्छन्, यति हो तिनीहरूले फरक-फरक काम गर्छन्। कोसँग वरिष्ठता छ भन्‍ने आधारमा तिनीहरूबीच कुनै भिन्‍नता हुँदैन। सत्यतासामु सबैले नम्र, समर्पित, र स्वीकार गर्ने हृदय राख्‍नुपर्छ। मानिसहरूमा यो समझ र यो मनोवृत्ति हुनुपर्छ। त्यसैले, “मलाई काटछाँट गर्नको लागि तपाईँ अत्यन्तै अपरिपक्‍व हुनुहुन्छ!” भनेर भन्‍ने मानिसहरू समाजको वातावरण, विचारधारा, र फोहोरीपनले भरिएका हुँदैनन् र? तिनीहरूले परमेश्‍वरको घरलाई समाजको रूपमा लिन्छन्, परमेश्‍वरको घरका दाजुभाइ-दिदीबहिनीहरूलाई समाजको तल्लो स्तरको कमजोर समूहको रूपमा लिन्छन्, र आफूलाई सबै थोकको मालिक, कसैद्वारा छुन वा चिढ्याउन नसकिने व्यक्ति, र आफूलाई खुलासा गर्ने र काटछाँट गर्नेहरूलाई केही राम्रो हुन नदिने सुनिश्‍चित गर्ने व्यक्तिको रूपमा लिन्छन्। तिनीहरूले सोच्छन्, परमेश्‍वरको घर समाजजस्तै हो, र जो दृढ र हैकमवाल छ ऊ दह्रिलो गरी खडा हुन सक्छ, जो निर्दयी, खुँखार, र दुष्ट छ उसलाई कसैले छुने आँट गर्दैन, र काटछाँट हुन स्विकार्ने मानिसहरू सबै अयोग्य र असमर्थ मानिसहरू हुन्। तिनीहरूले सोच्छन्, केही क्षमता भएका मानिसहरूलाई कसैले छुने आँट गर्दैन, गल्ती गरे पनि ती मानिसहरूलाई कसैले खुलासा गर्ने आँट गर्दैन, र तिनीहरू कठोर मानिसहरू हुन्! ख्रीष्टविरोधीहरूले सोच्छन्, तिनीहरू संसारको जुनसुकै समूहमा भए पनि, तिनीहरू शक्तिशाली, र अरूले हेप्‍न वा लर्तरोले छुन नसक्‍ने गरी निर्दयी र दुष्ट हुनुपर्छ। तिनीहरूले यो क्षमता र योग्‍यता हो भन्‍ने सोच्छन्, र तिनीहरूले हैसियत, ख्याति, र प्राप्ति पाउन, र अन्ततः असल गन्तव्य प्राप्त गर्न यो क्षमता प्रयोग गर्न चाहन्छन्। यो कस्तो स्वभाव हो? यो क्रूर र दुष्ट दुवै हो। ख्रीष्टविरोधीहरूले जति धेरै प्रवचन सुने पनि, तिनीहरूले सत्यता बुझ्न सक्दैनन्। तिनीहरूले परमेश्‍वरको घरमा सत्यताले शासन गर्छ भन्‍ने कुरा देख्‍न सक्दैनन्। तिनीहरूले सत्यता स्वीकार गर्ने मानिसहरूले हासिल गर्ने परिवर्तनहरू देख्‍न सक्दैनन्, र तिनीहरूले ती परिवर्तनहरू देखे पनि, तिनलाई परिवर्तनको रूपमा स्वीकार गर्दैनन्। तिनीहरूले सोच्छन्, ती सबै परिवर्तनहरू नाटक हुन् र ती आत्मसंयमका परिणाम हुन्, र तिनीहरूले यसको खातिर आफूलाई संयम राख्‍ने र चुपचाप सबै स्विकार्नेछैनन्। तिनीहरूमा यस्तो तर्क हुने हुनाले, तिनीहरूले “तिमीहरूले मलाई सास्ती दिन र हेप्न सक्छौ भन्‍ने नसोच!” भन्‍नेजस्ता कुराहरू बोल्न सक्छन्। के यो ख्रीष्टविरोधीहरूको दुष्टता होइन र? त्यस्ता विचार र दृष्टिकोणहरू दुष्ट हुन्। तिनीहरूले यी शब्दहरू बोल्न र यसरी व्यवहार गर्न सक्‍नु तिनीहरूको क्रूर स्वभावको प्रकटीकरण हो। के मण्डलीमा त्यस्ता मानिसहरू हुन्छन्? जब दाजुभाइ-दिदीबहिनीहरूले तिनीहरूसँग मनदेखि कुरा गर्छन्, तिनीहरूलाई खुलासा गर्छन्, तिनीहरूका समस्या, कमीकमजोरी, र भ्रष्टताका प्रकटीकरणहरूबारे कुरा गर्छन्, तब तिनीहरूले आफूहरूलाई हेपिएको छ र अपमानित गरिएको छ, र गम्भीरतापूर्वक लिइएको छैन भन्‍ने सोच्छन्। त्यसपछि तिनीहरूले भन्छन्, “मलाई काटछाँट गर्नको लागि तपाईँ अत्यन्तै अपरिपक्‍व हुनुहुन्छ!” तिनीहरूले चाहे जोसुकैले काटछाँट हुन स्विकारेको देखे पनि, तिनीहरू सधैँ यस्तो सोच्छन्: “के काटछाँट हुन स्विकारेर सत्यता प्राप्त गर्न सक्छौ? त्यो असम्भव हुनेछ!” तिनीहरूले यो कुरा स्विकार्दैनन्। तिनीहरूलाई लाग्छ मानिसहरूलाई काटछाँट गर्नु भनेको तिनीहरूलाई हेप्नु हो र तिनीहरूलाई सास्ती दिन तिनीहरूका गल्तीको फाइदा उठाउनु हो, र मानिसहरू अत्यन्तै निष्कपट भएकाले नै कुनै सानो गल्ती गर्दा पनि तिनीहरूलाई हेप्‍ने गरिएको हो। तिनीहरू मानिसहरूलाई काटछाँट गर्नु भनेको तिनीहरूलाई प्रेम र सहयोग गर्नु हो भनेर स्विकार्दैनन्। तिनीहरू मानिसहरूले काटछाँट हुन स्विकारेपछि मात्रै साँचो रूपमा पश्‍चात्ताप गर्न र परिवर्तन हुन सक्छन् भनेर स्विकार्दैनन्, झन् परमेश्‍वरको घरमा सत्यताले शासन गर्छ भन्‍ने तथ्य स्विकार्नु त परै जाओस्। त्यसैले, ख्रीष्टविरोधीहरू प्राय आफूलाई यसो भन्छन्: “जोसुकैले मलाई काटछाँट गरे नि, म त्यसलाई कहिल्यै त्यतिकै छोड्नेछैनँ। मलाई हेप्न म कसैलाई कुनै पनि हालतमा दिनेछैनँ!” कस्तो प्रकारका मानिसहरूले यस्ता शब्दहरू बोल्न सक्छन्? सत्यतालाई नस्विकार्ने र सत्यतालाई घृणा गर्नेहरूले मात्रै यस्ता शब्दहरू बोल्न सक्छन्। यस्तो क्रूर स्वभाव भएको, र यस्ता शब्दहरू बोल्न सक्‍ने कुनै पनि व्यक्तिमा ख्रीष्टविरोधीहरूको प्रकृति सार हुन्छ, र ऊ शैतानको कोटिको हुन्छ।

काटछाँटमा पर्दा, ख्रीष्टविरोधीहरूले अर्को वाक्यांश पनि बोल्छन्: “मैले परमेश्‍वरमा विश्‍वास नगरेको भए, म कसैलाई टेर्नेथिइनँ!” यो वाक्यांशको अर्थ के हो? यो निश्‍चित प्रकारको ख्रीष्टविरोधीले व्यक्त गर्ने आम अभिव्यक्ति हो। तिनीहरूले यसो भन्‍ने हुनाले, हामी यसलाई चिरफार गरौँ। तिनीहरूले यी शब्दहरू बोल्‍न सक्‍ने हुनाले, अवश्य नै तिनको निश्‍चित अर्थ हुनुपर्छ। झट्ट हेर्दा यी शब्‍दहरूले भन्‍न खोजेको ती मानिसहरूले परमेश्‍वरमा विश्‍वास गर्न थालेपछि, तिनीहरूमा ठूलो परिवर्तन आएको छ भन्‍ने हो जस्तो लाग्छ। यी शब्दहरूमा कृतज्ञताको बोध भएजस्तो पनि देखिन्छ, जस्तै: “परमेश्‍वरले मलाई परिवर्तन गर्नुभएको छ, परमेश्‍वरले मलाई जित्नुभएको छ। यदि परमेश्‍वरले मलाई परिवर्तन नगरेको भए, म अत्यन्तै अहङ्कारी हुनेथिएँ।” झट्ट हेर्दा यी शब्दहरूले कृतज्ञताको निश्‍चित मानसिकता बोकेजस्तो देखिन्छ, तर अर्को दृष्टिकोणबाट चिरफार गर्दा, यिनमा ठूलो समस्या देखिन्छ। ख्रीष्टविरोधीहरू भन्छन्, तिनीहरूले परमेश्‍वरमा विश्‍वास गर्नुभन्दा पहिले, तिनीहरूले कसैलाई पनि टेर्दैनथिए। यी मानिसहरूको स्वभाव के हो? (अहङ्कार र क्रूरता।) तिनीहरू अत्यन्तै अहङ्कारी र क्रूर मानिसहरू हुन्, र यदि तिनीहरूले परमेश्‍वरमा विश्‍वास नगरेका भए, तिनीहरू ठूलो दुष्टता भएका मानिसहरू हुन्थे। कसैलाई नटेर्नु भनेको कसैलाई आदर नगर्नु हो, र यसको अर्थ हो, तिनीहरूले सबैलाई कुल्चीमिल्ची पार्छन्, र अरू मानिसहरू जति नै महान् वा असल भए पनि, तिनीहरूको नजरमा केही पनि होइनन्। तिनीहरू कसैको अघि झुक्दैनन्, तिनीहरू सबैलाई हेला गर्छन्, र तिनीहरू कसैको सेवा गर्दैनन्। यदि तिनीहरूलाई कुनै व्यक्तिको सेवा गर्न लगाइयो भने, यसले तिनीहरूको मर्यादामा चोट पुर्‍याउनेछ। यदि तिनीहरूको सेवा पाउन लायक कोही छ भने, त्यो स्वर्गमा बस्‍ने परमेश्‍वर मात्रै हुनुहुन्छ। अहिले तिनीहरूले परमेश्‍वरमा विश्‍वास गर्ने हुनाले, तिनीहरूले कसैलाई नटेर्ने यो प्रकटीकरण र प्रकाश रोकेका छन्, र परमेश्‍वरको घरमा आएपछि तिनीहरूले मन नलागीनलागी आफूलाई तल झारेर समूहमा सामान्य मानिसहरूजस्तै अरूसँग काम गर्न, मामलाहरू सम्हाल्न र अरूसँग अन्तरक्रिया गर्न थालेका छन्। तर जब तिनीहरूले मामलाहरू सम्हाल्छन् र अरूसँग अन्तरक्रिया गर्छन्, तब कतिपय कुराहरू अपरिहार्य रूपमै तिनीहरूले चाहेजस्तो हुँदैनन्, र यसले तिनीहरूको त्यो स्वभाव फेरि विस्फोट हुन्छ, र यसरी यी शब्दहरू पैदा गराउँछ। बाह्य संसारमा तिनीहरूले परमेश्‍वरमा विश्‍वास नगरेको हुँदा त तिनीहरूले कसैलाई पनि टेर्दैनथिए, र तिनीहरूसँग अन्तरक्रिया गर्न लायक कोही छैन भन्‍ने सोच्थे। त्यसोभए, के तिनीहरूले परमेश्‍वरमा विश्‍वास गर्न थालेपछि तिनीहरू परमेश्‍वरको घरका कुनै पनि विश्‍वासी दाजुभाइ-दिदीबहिनीको अघि झुकेका हुन्छन् त? (हुँदैनन्।) के सामान्य मानवता र सामान्य समझ भएको व्यक्तिले जुनसुकै समूहमा भए पनि यसरी व्यवहार गर्छ त? (गर्दैन।) गैरविश्‍वासीहरूले समेत “सँगै हिँड्ने तीन जनामध्ये, कम्तीमा एक जना मेरो शिक्षक हुन सक्छ” भनेर भन्छन्। भन्‍नुको अर्थ, तीन जना मानिसहरूबीच तँभन्दा बलियो र अझ राम्रो एक व्यक्ति पक्कै हुन्छ, जो तेरो शिक्षक हुन, र तँलाई सहयोग गर्न सक्‍ने व्यक्ति हुन सक्छ। गैरविश्‍वासीहरूले त त्यस्ता शब्दहरू बोल्छन्, तर के यी अहङ्कारी मानिसहरूले यी वचनहरूको सहीपन स्वीकार गर्छन्? के तिनीहरूले समूहका अरूसँग समान स्तरमा रहेर अन्तरक्रिया गर्न सक्छन्? के तिनीहरू तर्कसङ्गत हुन सक्छन्? (सक्दैनन्।) त्यसोभए, जब यी ख्रीष्टविरोधीहरू परमेश्‍वरमा विश्‍वास नगर्ने गैरविश्‍वासीहरूमाझ हुन्छन्, तब तिनीहरू कस्ता मानिसहरू हुन्? (तिनीहरू कठिन मानिसहरू हुन्।) ठीक भन्यौ, तिनीहरू बदमासहरू हुन्, तिनीहरू कठिन मानिसहरू हुन्। तिनीहरूको बारे कसैले पनि केही गर्न सक्दैन। कसैले पनि तिनीहरूलाई चिढ्याउने, रिस उठाउने, वा छुने आँट गर्दैन। तिनीहरू बदमासहरू हुन्! यदि तैँले तिनीहरूलाई रिस उठाइस् भने, दुष्परिणामहरू आइपर्नेछन्, यो त क्रूर पिशाचलाई रिस उठाउनुजस्तै हो। सामान्यतया समाजमा त्यस्ता मानिसहरूसँग कसैले निहुँ खोज्‍ने आँट गर्दैन। रूखो र अनुचित बन्‍नु, र हरेक मोडमा समस्या पैदा गर्नु नै परिस्थिति सम्हाल्ने तिनीहरूका स्वभाव र सिद्धान्तहरू हुन्। कसैले पनि तिनीहरूलाई रिस उठाउने आँट गर्दैन, कसैले तिनीहरूलाई छुने आँट गर्दैन, र कसैले तिनीहरूलाई हेप्ने आँट गर्दैन; मानिसहरूलाई हेप्ने त तिनीहरू मात्र हुन्। यसले तिनीहरूको उद्देश्य हासिल गर्छ। त्यसोभए, के तिनीहरू परमेश्‍वरको घरमा आएपछि परिवर्तन हुन सक्छन्? के तिनीहरू परिवर्तन भएका हुन्छन्? (अहँ, हुँदैनन्।) तिनीहरू परिवर्तन भएका हुँदैनन्, र तिनीहरू परिवर्तन हुन सक्दैनन् भन्‍ने कुरा हामीलाई केले देखाउँछ? (तिनीहरूले “मैले परमेश्‍वरमा विश्‍वास नगरेको भए, म कसैलाई टेर्नेथिइनँ!” भनेर भन्‍ने तथ्यले।) तिनीहरूले बारम्बार यी शब्दहरू बोल्दैनन्—तिनीहरूले कुन प्रसङ्गमा यी शब्दहरू बोल्छन्? जब कसैले तिनीहरूको कमीकमजोरी औँल्याउँछ, तिनीहरूको मर्यादामा चोट पुर्‍याउने कुराहरू बोल्छ, वा तिनीहरूको संवेदनशील पक्षमा चोट पुर्‍याउँछ, तब तिनीहरूले यस्तो वाक्यांश बोल्छन्, “मैले परमेश्‍वरमा विश्‍वास नगरेको भए, म कसैलाई टेर्नेथिइनँ! तँ मसँग लडाइँ गर्ने आँट गर्छस्, तैँले आफूलाई को ठान्छस्?” यो कस्तो स्वभाव हो? तिनीहरूले यो वाक्यांशको अगाडि एउटा पूर्ववर्ती वाक्यांशसमेत थप्छन्, “मैले परमेश्‍वरमा विश्‍वास गर्नुभन्दा पहिले, म कसैलाई पनि टेर्दिनथिएँ!” के तैँले अहिले परमेश्‍वरमा विश्‍वास गरेपछि पनि तँ कसैको कुरा मान्दैनस् वा सुन्दैनस् होइन र? के तँ अझै पनि उस्तै दियाबलस र शैतान होइनस् र? तिनीहरूलाई परमेश्‍वरमा विश्‍वास गरेपछि सुधार भएको छु भन्‍ने लाग्छ। यदि तिनीहरू परिवर्तन भएर राम्रो बनेका भए, तिनीहरूले कसरी यी शब्दहरू बोल्न सक्छन्? तिनीहरूमा कुनै विवेक वा समझ हुँदैन, र तिनीहरूले खुलेआम घोषणा गर्ने र अरूलाई “म एउटा बदमास हुँ र म कसैको डर मान्दिनँ!” भनेर थाहा दिने दुस्साहस गर्छन्। एउटा अत्याचारी, लुच्चो, र बदमाससँग धाक लगाउनलाई के नै हुन्छ र? तिनीहरूसँग घमण्ड गर्नलाई के हुन्छ? तैपनि ख्रीष्टविरोधीहरूले यसरी घमण्ड गर्छन्। तिनीहरूले कुनै बेला तिनीहरू अत्याचारी थिए भन्‍ने तथ्यलाई आफ्नो गौरवमय विगतको रूपमा लिन्छन्, र तिनीहरूले परमेश्‍वरको घरमा त्यसबारे धाक लगाउँछन्। परमेश्‍वरको घर कस्तो ठाउँ हो? यो सत्यताले शासन गर्ने ठाउँ हो। यो पवित्रताको स्थान हो जहाँ परमेश्‍वरले मानिसहरूलाई मुक्ति दिनुहुन्छ। तैँले यी दुष्ट शब्दहरू बोल्दा यसले कसरी सहन सक्छ? ख्रीष्टविरोधीहरूसँग कुनै लाजको बोध हुँदैन, यी दुष्ट शब्दहरू हुन् भन्‍ने तिनीहरूलाई थाहा हुँदैन, र तिनीहरूले ती असल वचनहरू र सत्यता हुन् जस्तै गरेर तिनको बारेमा धाकसमेत दिन्छन्। तिनीहरू साँच्‍चै निर्लज्‍ज व्यक्तिहरू हुन्, तिनीहरू लाज पचेकाहरू हुन्, र तिनीहरू घृणितहरू हुन्! जब यस्तो व्यक्तिले तिमीहरूसँग दुष्ट शब्दहरू बोल्छ, तब के तिमीहरूसँग यसको खण्डन गर्ने कुनै उपयुक्त कुरा हुन्छ? (मैले एक पटक यस्तो व्यक्ति भेटेको छु; ऊ मण्डलीको कसैसँग झुक्दैनथ्यो। त्यो बेला, उसले मलाई आलोचना गर्न यस्ता शब्दहरू बोल्यो। मसँग कुनै खुट्ट्याउने क्षमता थिएन, र मैले उसलाई यो कुरा स्विकार्छु भनेर बताएँ।) तैँले यसरी जवाफ दिइस्। यसरी जवाफ दिनु गलत थियो; तैँले गवाही दिइनस्। तैँले त्यसका समस्याहरू औँल्याएर त्यसलाई लाजमा पार्नुपर्थ्यो। जब त्यसले दुष्ट शब्दहरू बोल्छ, तँ झुक्‍नु हुँदैन, र तैँले ती दुष्ट शब्दहरू पालना गर्नु हुँदैन। तैँले त्यसलाई खुलासा गर्नुपर्छ। परमेश्‍वरका विजेताहरूमध्येको एक हुन र परमेश्‍वरको गवाही दिन, तैँले दियाबलसहरू र शैतानलाई लाजमा पार्न सक्‍नुपर्छ, र शैतानलाई लाजमा पार्न सक्‍ने र सत्यताअनुरूपका वचनहरू बोल्न सक्नुपर्छ। त्यसले यो कुरा नस्विकारे पनि, त्योसँग भन्‍ने केही हुँदैन, र आफूलाई वशमा राख्दै त्यो समर्पित हुनेछ। के त्यस्तो व्यक्तिलाई तर्साउँदा त्यसले काम गर्छ? तिनीहरूलाई निन्दा गर्दा नि? तिनीहरूसँग छलफल गरेर तिनीहरूलाई फकाउँदा हुन्छ? (हुँदैन।) त्यसोभए केले काम गर्छ? (यदि कसैले मण्डलीमा त्यस्ता शब्दहरू बोल्यो भने, म त यसो भन्थेँ: “के तिमी घोर व्यवहार गर्ने प्रयास गरिरहेको छौ? यदि दाजुभाइ-दिदीबहिनीहरूले सत्यता सङ्गति गर्दा सामान्य रूपमा सुन्न र सत्यता स्वीकार गर्न सक्छौ भने, त्यो ठीकै छ, तर यदि तिमी यहाँ घोर व्यवहार गर्न चाहन्छौ भने, यहाँबाट गइहाल। परमेश्‍वरको घरले तिमीलाई यहाँ घोर व्यवहार गर्न अनुमति दिँदैन। तिम्रा यी शब्दहरू सत्यताअनुरूप छैनन्। यहाँ आफ्नो तमाशा नदेखाऊ!”) यी शब्दहरू अत्यन्तै शक्तिशाली छन्, तर यस्ता मानिसहरू तानाशाह र डाँकूहरू हुन्। के यस्ता शब्दहरूदेखि तिनीहरू डराउँछन्? (अहँ, डराउँदैनन्।)

म तिमीहरूलाई एउटा कुरा बताउँछु। विगतमा, मैले एक जना व्यक्ति भेटेको थिएँ, जसले परमेश्‍वरमा विश्‍वास गर्न थाल्नुभन्दा पहिले सेफको रूपमा काम गरेको थियो। उसले एक पटक मलाई यसो भनेको थियो: “जब म बाह्य संसारमा सेफ थिएँ, र जब ती ठूलाठूला व्यक्तिहरू र पदाधिकारीहरू पिउन आउँथे, तब म तिनीहरूसँग कुनै सम्बन्ध राख्‍न चाहँदिनथिएँ। जब म तिनीहरूको लागि पकाउँथेँ, तब म एउटा हात कम्मरमा, एउटा खुट्टा बूढी औँलामा अड्याएर बस्थेँ, अनि एउटा हातले तिनीहरूको लागि पकाउँथेँ।” उसले बोल्दै गर्दा त्यही हाउभाउ बनाएर पनि देखायो, र उसको व्यवहार अवज्ञाकारीजस्तो पनि र रुष्टजस्तो पनि देखिन्थ्यो। उसको तात्पर्य यस्तो थियो: “गैरविश्‍वासीहरू कोही पनि मेरो स्तरका होइनन् र म तिनीहरू कसैको अघि झुक्दिनँ। म अत्यन्तै सक्षम छु, र संसारमा मजस्ता मानिसहरू सदाचारी हुन्छन्। म पदाधिकारीहरूलाई बाल मतलब गर्दिनँ!” उसले बोल्दा आफैप्रति खुसी हुँदै, सहजसाथ ती हाउभाउ प्रदर्शित गरिरहेको थियो। ऊ ती चाल, हाउभाउ, र शारीरिक मुद्रा प्रदर्शन गर्नमा निकै सिपालु थियो—उसले यस्ता कुराहरू बारम्बार प्रदर्शन गरेको थियो भनेर मैले देख्‍न सक्थेँ। उसले आफ्‍नो प्रदर्शन गर्ने र आफ्नो “गौरवपूर्ण विगत” को धाक लाउने केही अभिप्रायसाथ अरूलाई उसको आदर गराउने प्रयासमा यस्तो व्यवहार प्रस्तुत गरिरहेको थियो भनेर म बुझ्‍न सक्थेँ। उसले यस्तो व्यवहार गरेको देखेर, म मुस्कुराएँ, र त्यसपछि मैले उसलाई भनेँ: “त्यसोभए, तँमा खराब स्वभाव छ।” मैले यो कुरा मुस्कुराउँदै भनेँ, तर अरू केही पनि भनिनँ। उसको अनुहार तुरुन्तै बिग्रियो, र उसले तुरुन्तै आफ्नो हाउभाउ रोक्‍यो र चुप लाग्यो। त्यहाँदेखि, उसले आफ्नो “महिमित विगत” बारे कहिल्यै कुरा गरेन। मैले उसलाई के भनेँ? (तँमा खराब स्वभाव छ।) यसको अर्थ के थियो? (यसले उसको प्रकृति सार औँल्याइदियो, र उसलाई सरम लाग्यो।) ठीक भन्यौ। के मैले उसलाई रिस उठाएँ? के मैले ऊसँग तर्क गरेँ? के मैले उसको इज्जतमा चोट पुर्‍याएँ? (होइन।) के मैले ऊसँग आवेगपूर्ण ढङ्गले व्यवहार गर्दै यसो भनेँ: “यहाँबाट निस्केर गइहाल्! तैँले परमेश्‍वरमा विश्‍वास गरेर के गरिरहेको छस्?” वा “‘उज्ज्वल विगत’ बारे कुरा गर्नलाई तँ अझै बच्चै छस्!”? के मैले यी विधिहरू प्रयोग गरेँ? (गर्नुभएन।) यी कुनै कुरा सङ्केत नगरीकन, मैले एक वाक्य मात्रै बोले, “त्यसोभए, तँमा खराब स्वभाव छ,” र ऊ लज्जित भयो र चुप लाग्यो। थप व्याख्या नगरीकनै मैले मेरो कुरा बुझाएँ। यदि कुनै बुद्धिमानी व्यक्तिले यो सुन्थ्यो भने, उसले यसको अर्थ के हो भनेर तुरुन्तै बुझ्नेथ्यो, र भविष्यमा अझै संयमित हुनेथ्यो। तिमीहरूलाई यो शैली कस्तो लाग्यो? (राम्रो।) के उसलाई खाउँला झैँ हेरेर तर्क गर्नु उचित हुन्थ्यो? (अहँ, हुँदैनथ्यो।) यदि कसैले “मैले परमेश्‍वरमा विश्‍वास नगरेको भए, म कसैलाई टेर्नेथिइनँ!” भनेर भन्यो भने, तैँले उसलाई यसो भन्‍नुपर्छ, “यदि तिमीले परमेश्‍वरमा विश्‍वास गर्नुभन्दा पहिले कसैलाई टेर्दैनथ्यौ भने, तिमीमा खराब स्वभाव थियो। यदि तिमीले अहिले परमेश्‍वरमा विश्‍वास गरेपछि पनि कसैलाई टेर्न चाहँदैनौ भने, यसको अर्थ तिमीमा त्योभन्दा नि झनै खराब स्वभाव छ र तिम्रो सारमा केही न केही गलत छ भन्‍ने हुन्छ।” बस यति नै भन्, अनि तिनीहरूको प्रतिक्रिया र व्यवहार अवलोकन गर्। जहाँ दुख्छ त्यहीँ हिर्काउनु भनेको यही हो। के दुष्ट मानिसहरू यी वचनहरू सुनेपछि दुःखित हुनेछन्? तिनीहरू असहज महसुस गर्नेछन्। तिनीहरूले यस्तो सोच्नेछन्, “म त परमेश्‍वरमाथिको मेरो विश्‍वासमा मैले परिवर्तन हासिल गरेको छु भन्‍ने सोच्थेँ, र मैले आफ्‍नो योग्यता देखाउन र परमेश्‍वरमा विश्‍वास गर्नुभन्दा पहिलेको मेरो महिमित विगतबारे धाक दिन यी शब्दहरूसमेत प्रयोग गर्थेँ। तर समझ भएको कसैले यो मामलापछाडि लाजमर्दो रहस्य रहेको खुलासा गर्नेछ, र ममा खराब स्वभाव रहेको प्रकाश गर्नेछ भनेर मैले अपेक्षा गरेको थिइनँ।” खराब स्वभावको अर्थ के हो? यसलाई राम्ररी भन्दा, यसको अर्थ तिनीहरूको मानवता राम्रो छैन भन्‍ने हुन्छ; यसलाई सीधासीधा भन्दा, यसको अर्थ तिनीहरू असल छैनन् भन्‍ने हुन्छ। समाजका कस्ता मानिसहरू असल हुँदैनन्? (बदमास, ठग, अत्याचारी, र फटाहाहरू।) ठीक भन्यौ, ती मानिसहरू असल हुँदैनन्। तैँले तिनीहरू असल छैनन् र तिनीहरूको स्वभाव खराब छ भनेर भन्‍नेबित्तिकै, तिनीहरूले बुझिहाल्छन्। तैँले बदमास, फटाहा, अत्याचारी, र दुष्ट मानिसहरू—यी शब्द र यस्ता प्रकारका मानिसहरूबारे कुरा गर्दैछस् भनेर तिनीहरूले बुझ्‍नेछन्। के तिनीहरू यो वर्गमा पर्छन् भन्‍ने सुन्दा तिनीहरूलाई राम्रो लाग्‍नेछ? (लाग्‍नेछैन।) तिनीहरूलाई पटक्‍कै राम्रो लाग्‍नेछैन। अनि के तैँले अरू केही भन्‍नुपर्छ? (पर्दैन।) तिनीहरूको लाजमर्दो रहस्य त्यो एउटै वाक्यले खुलासा गरेको हुनेछ। “त्यसोभए तँ त्यस्तो व्यक्ति रहेछस्। तैँले अझै पनि यहाँ आफ्नै रोबरवाफ गरिरहेको छस्, र नकारात्मक कुराहरूबारे घमण्ड गरिरहेको छस्, मानौँ ती सकारात्मक कुरा हुन्। तैँले के गर्ने प्रयास गरिरहेको छस्? यो परमेश्‍वरको घर हो, यहाँ धाक नदेखा। यो तैँले धाक लाउने ठाउँ होइन। यदि तँ धाक लाउन चाहन्छस् भने, गइहाल्। परमेश्‍वरको घर सत्यताले शासन गर्ने ठाउँ हो, यो तैँले अहम्‌ देखाउने र आफ्‍ना दुष्ट कार्यहरू उद्‌घोष गर्ने ठाउँ होइन। तैँले परमेश्‍वरको घरमा दुष्ट र नकारात्मक कुराहरूबारे रोबरवाफ देखाउनु भनेर भन्‍नुको अर्थ के हो? तेरो अर्थ के हो भने, परमेश्‍वरको कामले तँमा परिणामहरू हासिल गरेको छ। के परमेश्‍वरले यसो भन्‍नुभएको हो? तैँले परमेश्‍वरलाई धन्यवाद दिइरहेको छैनस्; तैँले आफ्ना दुष्ट कार्यहरूको घमण्ड गरिरहेको छस्। तैँले यी शब्दहरूद्वारा कसलाई छल्‍ने प्रयास गरिरहेको छस्? तैँले तीन वर्षको बच्‍चालाई मूर्ख बनाउन सक्छस् होला, तर तैँले दाजुभाइ-दिदीबहिनीहरूलाई मूर्ख बनाउन सक्दैनस्। तँ यसबाट उम्कन सक्दैनस्!” यसरी तिनीहरूको खुलासा हुन्छ। ख्रीष्टविरोधीहरूले यो सुनेपछि, पहिलो कुरा त तिनीहरूले तँसँग तिनीहरूप्रति कुनै द्वेष छैन भन्‍ने महसुस गर्नेछन्; दोस्रो कुरा, तेरा वचनहरू ठ्याक्‍कै निसानामा लाग्‍नेछन्; तेस्रो कुरा, तैँले तिनीहरूलाई निसाना बनाएको हुनेछैनस्; अनि चौथो कुरा, यी वचनहरू तथ्यहरू हुन्, र तैँले यी वचनहरू बोल्दा अतिशयोक्ति कदापि हुँदैन। यी वचनहरू सुनेपछि, तिनीहरूले तुरुन्तै आफूलाई काबुमा राख्‍नेछन्। तिनीहरूले किन आफूलाई काबुमा राख्‍नेछन्? तेरा वचनहरूले तिनीहरूलाई सरम र लाजमा पार्नेछन्। जब तिनीहरू फेरि तेरो छेउमा हुन्छन्, तब तिनीहरू त्यस्ता शब्दहरू दोहोर्‍याउन लजाउनेछन्। तर तिनीहरूले फेरि यस्ता कुराहरू बोले पनि, तिनीहरूले सही अवसरचाहिँ खोज्‍नैपर्छ, र कसले सुन्दै छ भनेर जाँच गर्नैपर्छ। चाहे जे भए पनि तिनीहरूले तेरो छेउमा फेरि ती कुरा बोल्ने आँट गर्नेछैनन्। के यसले तिनीहरूलाई वशीभूत पारेको हुँदैन र? यदि तिमीहरूले त्यस्तो व्यक्ति भेट्यौ भने, के तिमीहरू तिनीहरूसँग यसरी बोल्ने आँट गर्नेछौ? (गर्नेछौ।) यस्तो व्यक्तिलाई व्यवहार गर्ने एउटा तरिका छ। तँ आवेशी वा अशिष्ट हुनु पर्दैन, मुस्कुराएर तिनीहरूलाई वशीभूत पार्। शैतानलाई खुलासा गर्नु र लाजमा पार्नु भनेको यही हो। आफ्नो गवाहीमा दृढ हुनु भनेको यही हो। त्यसलाई खुलासा गर्ने तेरो क्षमताले प्रमाणित गर्छ कि तैँले उसलाई छर्लङ्गसित देखेको छस्, तँ ऊजस्ता मानिसहरूलाई मन पराउँदैनस्, तैँले ऊजस्ता मानिसहरूलाई घृणा गर्छस्, र तैँले ऊजस्ता मानिसहरूलाई हेयको दृष्टिले हेर्छस्। यी मानिसहरू नकारात्मक पात्रहरूको वर्गमा पर्छन्, र तँ तिनीहरूको ठीक विपरीत व्यक्ति होस्। तेरो अगाडि, तिनीहरूलाई लाग्छ, तिनीहरू नीचा हुन्; र तँ तिनीहरूभन्दा दह्रिलो र सीधा होस्।

जब ख्रीष्टविरोधीहरूलाई काटछाँट गरिन्छ, जब तिनीहरूलाई बेलाबेलामा विश्‍वासी दाजुभाइ-दिदीबहिनीहरूद्वारा खुलासा गरिन्छ, तब तिनीहरूले कुन-कुन दुई लाजपचुवा वाक्य बोल्छन्? (“मलाई काटछाँट गर्नको लागि तपाईँ अत्यन्तै अपरिपक्‍व हुनुहुन्छ!” “मैले परमेश्‍वरमा विश्‍वास नगरेको भए, म कसैलाई टेर्नेथिइनँ!”) धेरैजसो मानिसहरूले त यी दुई वाक्य बोल्न सक्दैनन्, होइन र? यी शब्दहरूमा के-कस्ता विशेषताहरू छन्? यी ठग र गुइये कुरा हुन्, र यिनमा शैतानको घमण्ड र शैतानको दुष्ट स्वभावका प्रभावशाली शैली छन्। स्पष्टै छ, सामान्य व्यक्तिको मुखबाट यी शब्दहरू निस्‍कँदैनन्, विशेषतः सत्यता पछ्याउने व्यक्तिको मुखबाट यी शब्दहरू निस्कँदैनन्। निस्सन्देह नै, यी शब्दहरू बोल्ने मानिसहरूमा शैतानको क्रूर स्वभाव नै हुन्छ। तिनीहरू दुष्ट हुन्छन्, र तिनीहरू ख्रीष्टविरोधीहरू हुन्। तिनीहरूले सत्यतालाई प्रेम गर्दैनन्, र तिनीहरूले दुष्ट शक्तिहरू, हिंसा, र शैतानका क्रूर शक्ति र स्वभावप्रति महिमा गर्छन्। तिनीहरूले बोल्ने यी दुई वाक्यबाट मात्रै पनि यी सारहरू पत्ता लगाउन सकिन्छ। जब तिनीहरूले यी शब्दहरू बोल्छन्, तब तिनीहरूको स्वभाव र सार प्रकट हुन्छ। साधारण, सामान्य, र भ्रष्ट मानवजातिमाझ, प्रायजसो यस्ता शब्द बोल्ने व्यक्ति असल हुँदैन, तर यी शब्दहरू सुनेर पनि यी शब्दहरू नबोल्‍ने, यी शब्दहरू बोल्ने मानिसहरूलाई लाजमर्दो र क्रूर ठान्‍ने, आफू यसरी बोल्न नसक्‍ने, र कसैलाई जति नै घृणा, द्वेष र हेला गरे पनि यी शब्दहरू बोल्न नसक्‍ने, र यी शब्दहरू बोल्ने मानिसहरूलाई हेला गर्ने जोकोही मानिसहरूमा अझै पनि केही न केही लाजबोध हुन्छ र तिनीहरूको मानवतामा अझै पनि सोझो पाटो हुन्छ। तर प्रायजसो यी शब्दहरू बोलिरहने, र यी शब्दहरूलाई मामलाहरू सम्हाल्ने र आफूलाई आचरणमा ढाल्‍ने तरिकाका सबैभन्दा उच्च सिद्धान्तहरूको रूपमा प्रायजसो लिइरहने मानिसहरू अवश्य नै शैतानको गिरोहका सदस्य र ख्रीष्टविरोधीहरू हुन्। कति मानिसहरू भन्छन्: “मैले परमेश्‍वरमा विश्‍वास गर्नुभन्दा पहिले यी शब्दहरू असल हुन् कि खराब हुन् भन्‍ने मलाई थाहा थिएन। म सानै हुँदा यी शब्दहरू प्रयोग गर्थेँ, तर अलिक उमेर खाएपछि र परिपक्‍व भएपछि मैले यी कुरा प्रयोग गर्न छोडेँ।” के तिनीहरू ख्रीष्टविरोधीहरू हुन्? होइनन्। जब मानिसहरू उमेरमा साना र अज्ञानी हुन्छन्, जब तिनीहरूले पहिलो पटक समाज र आम मानिसहरू सामना गर्छन्, तब तिनीहरूले यी शब्दहरूलाई असल शब्दहरू, चरित्रवान्‌ शब्दहरू ठान्छन्। तिनीहरू उमेरले अत्यन्तै साना र अपरिपक्‍व हुन्छन्। जब तिनीहरू अलिक ठूलो हुन्छन्, अनि असल र खराब छुट्याउन, र असल र खराब मानिसहरूबीच भिन्‍नता देख्‍न सक्‍ने हुन्छन्, तब तिनीहरूले यी शब्दहरू बोल्दैनन्। त्यस्ता मानिसहरूमा अझै पनि अलि-अलि विवेक र समझ हुन्छ। यो थोरै विवेक र समझ कहाँबाट आउँछ? यो तिनीहरूको असल कुरालाई दुष्ट कुराबाट छुट्याउने, सत्यता के हो र झुट के हो, सही के हो र गलत के हो भनेर जान्ने क्षमताबाट आउँछ, यो तिनीहरूको काम गर्ने, बोल्‍ने र मामलाहरू सम्हाल्‍ने तरिका, र आनीबानी प्रस्तुत गर्ने तरिकामा छनौट र सीमाहरू रहेको तथ्यबाट आउँछ। यो तिनीहरू शैतान नभएको, दुष्ट मानिसहरू नभएको, पशु नभएको, बरु मापदण्ड र सिद्धान्तहरू अनुसार तिनीहरूले आफूलाई आचरणमा ढालेको, र तिनीहरू सीधा मानिसहरू रहेको तथ्यबाट आउँछ।

ख्रीष्टविरोधीहरूलाई खुलासा गर्दा, तिनीहरूका “ज्ञानका वचनहरू”, तिनीहरूका जीवनका आदर्श वाक्यहरू, र तिनीहरूका प्राय बोलिइरहने भनाइहरू पनि सबै प्रकट हुन्छन्। यी कुराहरू प्रकट भएपछि, तिनीहरूको प्रकृति सार पनि देखा पर्छ, र यसलाई अरूले झन्झन् स्पष्ट रूपमा देख्‍न सक्छन्। यदि यी कुराहरू खुलासा गरिएनन्, र मानिसहरूले यी कहिलेकहीँ वा बारम्बार सुनिने शब्दहरूलाई साधारण शब्दहरू ठाने भने र यी कुरालाई खुट्ट्याएनन् भने, तिनीहरूले यी कुरालाई चित्रण गर्न सक्‍नेछैनन्। यदि तैँले यी कुरालाई चित्रण गर्न सकिनस् भने, सत्यतासम्बन्धी तेरो बुझाइ वा सही र गलत सम्बन्धी तेरो ज्ञानको के फाइदा भयो र? के यी कुराहरूले तेरो अडानमा प्रभाव पार्न सक्छन् र? के यिनले तेरो दृष्टिकोणमा प्रभाव पार्न सक्छन्? (अहँ, सक्दैनन्।) त्यसोभए तैँले भ्रष्टताको सामान्य प्रकटीकरण के हो र ख्रीष्टविरोधीको सारको प्रकटीकरण के हो भनेर छुट्याउन सक्दैनस्। जब तैँले यी सारहरूलाई स्पष्ट रूपमा खुट्ट्याउन र सटीक रूपमा चित्रण र वर्गीकरण गर्न सक्छस्, र जब सकारात्मकता र नकारात्मकता, अनि सामान्यता र असामान्यताका विभिन्‍न खुलासा, प्रकटीकरण, स्वभाव र सारहरूलाई स्पष्ट रूपमा खुट्ट्याउन सक्छस्, तब मात्रै तैँले मानिसहरू र परिस्थितिलाई अझै सटीक रूपमा खुट्ट्याउन सक्‍नेछस्। नत्रभने, तैँले ख्रीष्टविरोधीको प्रकटीकरणलाई साधारण भ्रष्टता वा सामान्य प्रकटीकरण हो भनेर सोच्‍ने गल्ती गर्नेछस्, र तैँले कहिलेकहीँ भ्रष्टताका केही साधारण प्रकटीकरणहरूलाई ख्रीष्टविरोधी सारका प्रकटीकरणहरूको रूपमा लिने गल्ती गर्नेछस्। के यो गोलमाल भएन र? मानौँ तँ अगुवा होस् र तेरो जिम्मेवारीको दायराभित्र ख्रीष्टविरोधीहरू छन् रे। यदि तैँले तिनीहरूलाई चाहिँ बस्न दिइस्, तर भ्रष्टता प्रकट गर्ने साधारण विश्‍वासी दाजुभाइ-दिदीबहिनीहरूलाई निष्कासन गरिस् भने, के यो गल्ती हुँदैन र? (हुन्छ।) त्यसकारण, यी विस्तृत र विशिष्ट भिन्‍नताहरूलाई बुझ्नु महत्त्वपूर्ण हुन्छ।

जब ख्रीष्टविरोधीहरूले काटछाँट सामना गर्छन्, तब तिनीहरूको प्रकटीकरण हामीले भर्खरै छलफल गरेका कुराहरूभन्दा धेरै अगाडि जान्छ। तिनीहरूले एक-दुई वटा अप्रिय वाक्यहरू मात्रै बोल्दैनन् वा तिनीहरू अलिअलि आक्रोशित मात्रै हुँदैनन्। तिनीहरूले धेरै कुराहरू गर्छन् र धेरै अप्रिय शब्दहरू बोल्‍छन्। यति मात्र होइन, तिनीहरूले अझै धेरै दुष्ट कुराहरूसमेत गर्नेछन्, र परमेश्‍वरको घरको काममा गम्भीर बाधा दिने र सामान्य मण्डली जीवनमा बाधा दिने कुराहरूसमेत गर्नेछन्। अब यस्ता केही वाक्य मात्रै बोल्‍नेबाहेक, ख्रीष्टविरोधीहरूले अरू के-के गर्न सक्छन् भन्‍नेबारेमा तिमीहरू सङ्गति गर्ने प्रयास गर, जसले तिनीहरू ख्रीष्टविरोधीहरू हुन्, तिनीहरूको कार्य र आचरण ख्रीष्टविरोधीहरूको जस्तै हुन्छ, र तिनीहरूको स्वभाव ख्रीष्टविरोधीहरूको स्वभाव हो भन्‍ने कुरा स्पष्ट रूपमा देख्‍न र चिन्‍न मानिसहरूलाई मदत गरोस्। यसरी, यी ख्रीष्टविरोधीहरूले ठूला बाधाहरू पैदा गर्नुभन्दा पहिले तिनीहरूलाई विश्‍वासी दाजुभाइ-दिदीबहिनीहरूले ख्रीष्टविरोधीहरूको रूपमा चिन्‍न र पहिचान गर्न सक्‍नेछन्। यसरी, एक हिसाबमा, विश्‍वासी दाजुभाइ-दिदीबहिनीहरू आफ्नो जीवन प्रवेशमा ठूलो हानि हुनबाट जोगिन सक्छन्, र अर्को हिसाबमा, यी ख्रीष्टविरोधीहरूले परमेश्‍वरको घरको काममा ल्याउने अवरोध र बाधालाई रोक्न सकिन्छ। के यो समस्यालाई ढिलो नगरी चाँडै पत्ता लगाएर समाधान गर्नु, रोक्‍नु, र सुधार्नु राम्रो हुँदैन र? (हजुर, हुन्छ।) त्यसोभए सङ्गति गर। (जब ख्रीष्टविरोधीहरू काटछाँटमा पर्छन्, तिनीहरूले सत्यता स्विकार्दैनन् र मानिसहरूलाई आक्रमण गर्न केही शब्दहरू बोल्छन्। ख्रीष्टविरोधीहरूलाई जसले सल्लाह दिए पनि, यसले तिनीहरूको हैसियत वा अभिमानलाई छोयो भने, तिनीहरूले मण्डलीमा त्यो व्यक्तिको आलोचना गर्नेछन्, र आफ्‍नो हैसियत र अभिमान रक्षा गर्न सत्यतासमेत बङ्ग्याउनेछन्।) अरू केही छ? (मैले एकपटक एक दुष्ट व्यक्ति भेटेको थिएँ, जसले उसको बेफाइदाको काम गर्ने जोसुकैलाई बरबाद गर्ने धम्की दिन्थ्यो। त्यो बेला हामीले सत्यता बुझेका थिएनौँ र हामीमा समझशक्तिको कमी थियो। हामीलाई ऊदेखि डर लाग्थ्यो। उसले कर्तव्य निर्वाह गर्दा स्वेच्छाचारी र अविवेकपूर्ण रूपमा काम गर्थ्यो, र जब हामीले उसका काममा केही समस्या देख्थ्यौँ र तीबारेमा रिपोर्ट गर्न चाहन्थ्यौँ, तब उसले हामीलाई रोक्थ्यो र रिपोर्ट गर्ने अनुमति दिँदैनथ्यो। हामीसँग सत्यता थिएन, त्यसकारण त्यो बेला हामीले यसबारे तर्क गर्ने आँट गरेनौँ, न त हामीले तुरुन्तै उसको रिपोर्ट नै गर्‍यौँ, जसले गर्दा अन्तिममा मण्डलीको काममा ठूलो घाटा भयो। ख्रीष्टविरोधीहरूबारे हामीमा समझको कमी भएकोले यस्तो भएको थियो। पछि उसले धेरै दुष्ट कार्य गरेपछि मात्रै उसलाई निष्कासित गरियो।) यो मामलामा तिमीहरू आफ्नो गवाहीमा दृढ रहन वा परमेश्‍वरको घरका हितहरू रक्षा गर्न असफल भयौ, र तिमीहरूले परमेश्‍वरको घरको काममा घाटा हुन दियौ। यसको लागि तिमीहरू नै जिम्मेवार छौ। अहिले हेर्दा त्यो व्यक्तिलाई सही रूपमा निष्कासित गरियो र अन्यायी व्यवहार गरिएन भन्‍ने देखिन्छ। यदि भविष्यमा तिमीहरूले फेरि त्यस्तो व्यक्ति भेट्यौ भने, के तिमीहरू त्यसलाई चिन्‍न सक्छौ? (परमेश्‍वरको सङ्गतिमार्फत, मलाई ख्रीष्टविरोधीहरू चिन्‍ने सत्यताको यो पक्षबारे अलिक स्पष्ट भयो।)

परमेश्‍वरको घरले किन ख्रीष्टविरोधीहरूलाई निष्कासित गर्न चाहन्छ? तिनीहरूलाई राखेर सेवा गर्न दिनु ठीक हुने हो कि? के तिनीहरूलाई पश्‍चात्ताप गर्ने मौका दिनु ठीक हुन्छ? (अहँ, हुँदैन।) के तिनीहरूले सत्यता पछ्याउन सक्‍ने कुनै सम्भावना हुन्छ? (ख्रीष्टविरोधीहरूले सत्यता पछ्याउन सक्दैनन्।) अब तैँले ख्रीष्टविरोधीहरू दुष्ट मानिसहरूहुन् जो शैतानका हुन् र तिनीहरूले पश्‍चात्ताप गर्न सक्दैनन्, त्यसैले तिनीहरूलाई निष्कासित गरिन्छ भन्‍ने कुरा पत्ता लगाएको छस्। कसैलाई पनि त्यतिकै निष्कासित गरिँदैन। परमेश्‍वरको घरले बारम्बार धैर्यधारण गर्छ, तिनीहरूलाई बारम्बार पश्‍चात्ताप गर्ने मौका दिन्छ, र तिनीहरूलाई छुट दिन्छ, ताकि असल मानिसहरूलाई गलत दोष नलागोस्, र ताकि कसैलाई पनि त्यतिकै निष्कासित वा बरबाद नगरियोस्। तिनीहरूले परमेश्‍वरमा यति धेरै वर्ष विश्‍वास गर्नु त्यति सजिलो कुरा होइन; तिनीहरूको भित्री रूप पूर्ण रूपमा नदेखिएसम्‍म, तिनीहरू पूर्ण रूपमा प्रकट नभएसम्म परमेश्‍वरको घरले हरकसैप्रति सहनशीलता देखाउँछ। तर के ख्रीष्टविरोधीहरूले पश्‍चात्ताप गर्न सक्छन्? तिनीहरूले पश्‍चात्ताप गर्न सक्दैनन्। परमेश्‍वरको घरमा तिनीहरूले खेल्ने भूमिका शैतानका नोकरहरूको भूमिका हो, जसले परमेश्‍वरको घरको कामलाई तोड्ने, अवरोध र बाधा पुर्‍याउने काम गर्छन्। तिनीहरूसँग केही वरदान र प्रतिभा भए पनि, तिनीहरूले आफ्नो कर्तव्य राम्ररी पूरा गर्न, वा सही मार्ग हिँड्नको लागि कठिन परिश्रम गर्न सक्दैनन्। ख्रीष्टविरोधीहरूमा केही उपयोगी पक्षहरू भए पनि, तिनीहरूले परमेश्‍वरको घरको काममा सकारात्मक योगदान दिँदैनन्। तिनीहरूले परमेश्‍वरको काममा अवरोध, बाधा, र खलल पुर्‍याउनेबाहेक अरू केही गर्दैनन्, र तिनीहरूले असल कुराहरू गर्दैनन्। तैँले तिनीहरूलाई अवलोकन गर्न राखिस् र तिनीहरूलाई पश्‍चात्ताप गर्ने मौका दिइस्, तर तिनीहरू पश्‍चात्ताप गर्न असमर्थ भए। अन्त्यमा, अपनाइएको समाधान तिनीहरूलाई निष्कासन गर्नु थियो। तिनीहरूलाई निष्कासन गर्नुभन्दा पहिले, तैँले यस्ता व्यक्तिहरू पश्‍चात्ताप गर्नुभन्दा मर्न रुचाउने ख्रीष्टविरोधीहरू हुन्, र तिनीहरू परमेश्‍वर र सत्यताविरोधी छन् भन्‍ने तथ्य छर्लङ्ग देखेको थिइस्। फलस्वरूप, तिनीहरूलाई निष्कासन गरियो। यदि तिनीहरू असल व्यक्ति हुन्थे भने, के तिनीहरूलाई निष्कासन गरिनेथियो? यदि तिनीहरूले सत्यता स्विकारेर पश्‍चात्ताप गर्न सक्थे भने, के तिनीहरूलाई निष्कासन गरिनेथियो? बढीमा तिनीहरूलाई कर्तव्यबाट बर्खास्त गरिनेथियो र आत्मिक भक्ति र मननमा सहभागी हुन पठाइनेथियो, तर निष्कासन नगरिनेथियो। परमेश्‍वरको घरले कसैलाई निष्कासन गर्ने निर्णय गरेपछि, यसको अर्थ यदि उसलाई बस्न दिइयो भने ऊ परमेश्‍वरको घरको लागि सङ्कष्टको कारण हुनेछ भन्‍ने हुन्छ। तिनीहरूले असल कुराहरू गर्दैनन्, तिनीहरूले अवरोध र बाधाहरू मात्रै ल्याउँछन्, र हरकिसिमका खराब कुराहरू गर्छन्। तिनीहरू जुनसुकै मण्डलीमा हुन्थे भने पनि, तिनीहरूले यति हदसम्म बाधा दिनेथिए कि यो बालुवाजस्तै छरपष्ट हुनेथियो, काम ठप्प हुनेथियो, धेरैजसो मानिसहरूलाई निकै निराश लाग्नेथियो र तिनीहरूले परमेश्‍वरमाथिको विश्‍वास गुमाउनेथिए, र कति मानिसहरूले त आफ्नो विश्‍वास समेत त्याग्‍न चाहनेथिए र कर्तव्य पूरा गर्न जारी राख्‍न सक्दैनथे। यसको कारण के हो? यो ख्रीष्टविरोधीका बाधाहरूले पैदा गरेको हुन्छ। त्यो मण्डलीमा कुनै आशा हुनको लागि, मण्डली जीवन सामान्य बन्‍नको लागि, र परमेश्‍वरमा विश्‍वास गर्ने सही मार्गमा परमेश्‍वरका चुनिएका मानिसहरू प्रवेश गर्नको लागि, ख्रीष्टविरोधीलाई तह लगाइनुपर्छ, निकालिनुपर्छ, र निष्कासित गरिनुपर्छ। कति मानिसहरूले भन्छन्: “परमेश्‍वर प्रेम हुनुहुन्छ, त्यसैले हामीले ख्रीष्टविरोधीहरूलाई पनि पश्‍चात्ताप गर्ने मौका दिनुपर्छ।” यी शब्दहरू निकै राम्रा सुनिन्छन्, तर के वास्तविकता साँच्‍चै यस्तै हुन्छ त? ध्यान दिएर अवलोकन गर: निष्कासित गरिएका कति ख्रीष्टविरोधी र दुष्ट मानिसहरूले पछि आफूलाई चिनेका छन्, र सत्यतालाई पछ्याउन र प्रेम गर्न सकेका छन्? क-कसले पश्‍चात्ताप गरेका छन्? तिनीहरू कसैले पनि पश्‍चात्ताप गरेका छैनन् र तिनीहरू सबैले जिद्दी भएर आफ्नो पाप स्विकार्न नमानेका छन्, र जति धेरै वर्षपछि तैँले तिनीहरूलाई भेटे पनि, तिनीहरू अझै पनि यस्तै अवस्थामा हुन्छन्, विगतमा भएकै कुराहरूमा अडिग रहेका हुन्छन् र त्यसलाई छोडेका हुँदैनन्, र आफूलाई सही साबित गर्ने र स्पष्टीकरण दिने प्रयास गरिरहेका हुन्छन्। तिनीहरूको स्वभाव कति पनि परिवर्तन भएको हुँदैन। यदि तैँले तिनीहरूलाई फर्काएर मण्डली जीवन सुरु गर्न, र कर्तव्य पूरा गर्न दिइस् भने, तिनीहरूले अझै पनि मण्डलीको काममा अवरोध र बाधा ल्याउनेछन्। पावलले जस्तै, तिनीहरूले उही पुराना गल्तीहरू गर्नेछन्, आफूलाई उचाल्नेछन् र आफ्नै बारे गवाही दिनेछन्। तिनीहरू सत्यता पछ्याउने मार्ग हिँड्न पटक्‍कै सक्दैनन्, र आफ्नै पुरानो मार्ग, ख्रीष्टविरोधीको मार्ग, र पावलको मार्ग हिँड्‍नेछन्। ख्रीष्टविरोधीहरूलाई निष्कासित गर्ने आधार नै यही हो।

आफ्नो दुर्भावपूर्ण प्रकृतिको कारण, ख्रीष्टविरोधीहरू सत्यता पछ्याउने कसैको सामु झुक्दैनन्। तिनीहरू केही वास्तविक काम गर्न सक्‍ने हरकुनै अगुवा र कामदारहरूलाई हेयको दृष्टिले हेर्छन्, र हरेक अगुवा र कामदारहरूलाई झुटा भनेर समेत भन्छन्, मानौँ तिनीहरू आफैमात्र सही छन्, र अरू सबै गलत छन्। तिनीहरूलाई जेजसरी सत्यता सङ्गति गरिए पनि, तिनीहरू काटछाँट हुन पटक्‍कै स्विकार्दैनन् र अझै पनि आफ्नै दृष्टिकोण कायम राख्छन्। यदि तिनीहरूलाई काटछाँट गर्ने कसैले तिनीहरूलाई पूर्ण रूपमा विश्‍वस्त तुल्याउन सकेन भने, तिनीहरूले त्यो स्विकार्नेछैनन्। तिनीहरूलाई काटछाँटमा पर्नु व्यर्थ छ र सत्यतासँग यसको कुनै सम्बन्ध छैन भन्‍ने लाग्छ। तिनीहरूको दृष्टिकोण यही हुन्छ। तिनीहरू सधैँ आफ्नै दृष्टिकोणहरू कायम राख्छन्, त्यसकारण तिनीहरूलाई सत्यता स्विकार्न निकै गाह्रो हुन्छ, र सँगसँगै, तिनीहरू आफूलाई काटछाँट गर्नेहरूलाई आलोचना र निन्दा पनि गर्छन्। ख्रीष्टविरोधीहरूले काटछाँट हुनुलाई जसरी लिन्छन् त्यसमा तिनीहरूले कस्तो स्वभाव प्रकट गर्छन्? के तिमीहरूले ख्रीष्टविरोधीको प्रकृति सार के हो भनेर देख्‍न सक्छौ? ख्रीष्टविरोधीहरूको प्रकृतिमा रहेका मुख्य तत्त्वहरूमध्ये एउटा हो, क्रूरता। “क्रूरता” को अर्थ के हो? यसको अर्थ यो हो कि सत्यताका सम्बन्धमा तिनीहरूमा अत्यन्तै दुष्ट मनोवृत्ति हुन्छ—तिनीहरू यसमा समर्पित हुन नसक्‍ने, र यसलाई स्विकार्न नमान्‍ने मात्र होइन, तिनीहरू त आफूलाई काटछाँट गर्नेहरूलाई निन्दासमेत गर्छन्। ख्रीष्टविरोधीहरूको क्रूर स्वभाव त्यही हो। ख्रीष्टविरोधीहरू सोच्छन् कि काटछाँट हुन स्विकार्ने व्यक्ति सजिलै हेपिने हुन्छ, र सधैँ अरूलाई काटछाँट गर्ने मानिसहरू तिनै हुन् जो सधैँ मानिसहरूलाई गिज्याउन र हेप्न चाहन्छन्। त्यसैले, ख्रीष्टविरोधीले आफूलाई काटछाँट गर्नेविरुद्ध प्रतिरोध गर्नेछ, र त्यो व्यक्तिलाई कठिनाइमा पार्नेछ। अनि जसले ख्रीष्टविरोधीहरूका कमीकमजोरी वा भ्रष्टताहरूको कुरा उठाउँछ, वा तिनीहरूलाई सत्यता र परमेश्‍वरका अभिप्रायहरूबारे सङ्गति गर्छ, वा आफूलाई चिन्‍न लगाउँछ, तिनीहरू त्यो व्यक्तिले आफूलाई कठिनाइमा पारिरहेको छ भन्‍ने सोच्छन् र उसलाई अप्रिय ठान्छन्। तिनीहरू त्यो व्यक्तिलाई हृदयदेखि नै घृणा गर्छन्, ऊसँग बदला लिन्छन् र उसलाई कठिनाइमा पार्छन्। ख्रीष्टविरोधीहरूले काटछाँट हुनुलाई जेजसरी लिन्छन् त्यसको अर्को प्रकटीकरण यही हो, र यसबारे हामी सङ्गति गर्नेछौँ। तिनीहरू आफूलाई काटछाँट र खुलासा गर्ने हरकसैलाई घृणा गर्छन्। यो ख्रीष्टविरोधीहरूमा देखिने अत्यन्तै स्पष्ट प्रकटीकरण हो। कस्तो प्रकारका मानिसहरूमा यस्तो क्रूर स्वभाव हुन्छ? दुष्ट मानिसहरूमा। वास्तवमा ख्रीष्टविरोधीहरू दुष्ट मानिस हुन्। त्यसकारण, दुष्ट मानिसहरू र ख्रीष्टविरोधीहरूमा मात्रै यस्तो क्रूर स्वभाव हुन्छ। जब कुनै क्रूर व्यक्तिलाई राम्रो अभिप्रायले अर्ती दिइन्छ, आरोप लगाइन्छ, शिक्षा वा सहयोग प्रदान गरिन्छ, तब उसको मनोवृत्ति कृतज्ञ हुने वा यसलाई नम्रतापूर्वक स्विकार्ने हुँदैन, बरु लाजले क्रोधित हुने, चरम शत्रुता र घृणा महसुस गर्ने, र प्रतिकारसमेत गर्ने हुन्छ। कति मानिसहरूले यसो भन्दै ख्रीष्टविरोधीलाई काटछाँट र खुलासा गर्छन्, “तिमी आजभोलि बेलगाम दौडिरहेको छौ, सिद्धान्तअनुसार काम गरिरहेको छैनौ, र कर्तव्य निर्वाह गर्दा निरन्तर आफ्‍नो धाक लगाइरहेको हुन्छौ। तिमीले हैसियतका खातिर काम गरिरहेको छौ र कर्तव्य पूरै भद्रगोल पारिरहेको छौ। के तिमीले परमेश्‍वरका नजरमा सही काम गरेका छौ? तिमीले कर्तव्य निर्वाह गर्दा किन सत्यता खोजी गरेनौ? तिमीले किन सिद्धान्तअनुसार काम गरिरहेको छैनौ? दाजुभाइ-दिदीबहिनीहरूले तिमीसँग सत्यता सङ्गति गर्दा तिमीले किन स्विकारेनौ? तिमीले किन तिनलाई बेवास्ता गर्‍यौ? तिमीले किन आफूखुसी काम गरिरह्यौ?” यी विभिन्‍न प्रश्‍नहरूले, तिनीहरूको भ्रष्टताको प्रकटीकरण खुलासा गर्ने यी वचनहरूले तिनीहरूलाई घोच्छन्: “किन? ‘किन’ भन्‍ने कुरै छैन—मलाई जे मन लाग्यो म त्यही गर्छु! मलाई काटछाँट गर्ने अधिकार तिमीलाई केले दिन्छ? त्यसो गर्नका लागि तिमी को हौ? म स्वेच्छाचारी छु; तिमीले यसबारे के गर्न सक्छौ? अहिले म यो उमेरको छु, त्यसैले कसैले पनि मसँग यसरी बोल्ने आँट गर्दैन। मैले मात्र अरूसँग यसरी बोल्न पाउँछु; अरू कसैले पनि मसँग यसरी बोल्न मिल्दैन। मसित भाषण छाँट्ने आँट कसले गर्छ? मसित भाषण छाँट्न सक्‍ने व्यक्ति अहिलेसम्म जन्मेको छैन! के तिमीलाई साँच्चिकै मसित भाषण छाँट्‍न सक्छु जस्तो लाग्छ?” तिनीहरूको हृदयका गहिराइमा घृणा पैदा हुन्छ, र तिनीहरूले बदला लिने मौका खोज्छन्। तिनीहरूले मनमा यस्तो हिसाबकिताब गरिरहेका हुन्छन्: “के मलाई काटछाँट गर्ने यो व्यक्तिको मण्डलीमा शक्ति छ? यदि मैले ऊविरुद्ध प्रतिकार गरेँ भने, के कसैले उसका पक्षमा बोल्‍नेछ? यदि मैले उसलाई कष्ट दिएँ भने, के मण्डलीले मलाई निराकरण गर्नेछ? मसँग एउटा समाधान छ। म ऊविरुद्ध प्रतिकार गर्नेछैनँ; म पूरै गोप्य तरिकाले केही कुरा गर्नेछु। म उसलाई कष्ट र लज्जित पार्न उसको परिवारलाई केही गर्नेछु, त्यसरी म यो द्वेषबाट मुक्त हुनेछु। मैले बदला त लिनैपर्छ। मैले अहिले यो कुरालाई त्यतिकै छोड्नु हुँदैन। मैले अन्याय सहिनलाई परमेश्‍वरमा विश्‍वास गरेको होइन, र म मानिसहरूको मनपरी हेपाइ सहन यहाँ आएको होइन; म त आशिष्‌हरू प्राप्त गर्न र स्वर्गको राज्य प्रवेश गर्न आएको हुँ! रूखलाई बोक्रा चाहिएजस्तै मानिसहरूलाई पनि अभिमान चाहिन्छ। मानिसहरूसँग आफ्नो इज्जतका लागि लड्ने साहस हुनुपर्छ। तिमीले मलाई खुलासा गर्ने दुस्साहस कसरी गर्‍यौ? यो त हेपाइ हो! अहिले तिमीले मलाई एक महत्त्वपूर्ण व्यक्तिलाई जस्तो व्यवहार नगरेकोले, म तिमीलाई नारकीय कष्ट दिनेछु, र परिणामहरू भोग्‍न लाउनेछु। लडेर हेरौँ न को बढी खतरनाक रहेछ!” खुलासाका केही सरल शब्दहरूले नै ख्रीष्टविरोधीहरूको पारो तात्छ र तिनीहरूमा यस्तो ठूलो घृणा पैदा हुन्छ, र तिनीहरू बदला लिन यति धेरै हदसम्‍म जान्छन्। तिनीहरूको क्रूर स्वभाव पूर्ण रूपमा उदाङ्गो हुन्छ। जब तिनीहरूले घृणाको कारण अर्को व्यक्तिलाई प्रतिकार गर्छन्, तब त्यो अवश्य नै तिनीहरूसँग त्यस व्यक्तिप्रति घृणा भएकोले वा त्यस व्यक्तिसँग पुरानो ईख भएकोले होइन, तिनीहरूले त त्यो व्यक्तिले तिनीहरूको गल्ती खुलासा गरेकोले यसो गर्छन्। यसले देखाउँछ कि ख्रीष्टविरोधीलाई खुलासा गर्ने काम जसले गरे पनि, र ख्रीष्टविरोधीसँग त्यो व्यक्तिको सम्बन्ध जे भए पनि, त्यो खुलासाले नै तिनीहरूमा घृणा पैदा गर्न र तिनीहरूको बदलाको सिकार बन्‍न सक्छ। त्यो व्यक्ति जोसुकै भए पनि, उसले सत्यता बुझेको भए पनि नभए पनि, ऊ अगुवा वा कामदार वा परमेश्‍वरका चुनिएका मानिसहरूको एक साधारण सदस्य भए पनि, उसले ख्रीष्टविरोधीलाई खुलासा र काटछाँट गर्‍यो भने, ख्रीष्टविरोधीले त्यो व्यक्तिलाई शत्रुकै रूपमा व्यवहार गर्नेछ। तिनीहरूले खुलेआम यसोसमेत भन्‍नेछन्, “जसले मलाई काटछाँट गर्छ ऊप्रति म कठोर हुनेछु। जसले मलाई काटछाँट गर्छ, मेरो भित्री कुरा खुलासा गर्छ, मलाई परमेश्‍वरको घरबाट निष्कासित गराउँछ, वा मेरो भागको आशिष्‌ लुट्छ, म उसलाई त्यतिकै कहिल्यै छोड्‍नेछैन। बाहिरी संसारमा म यस्तै छु: मलाई कष्ट दिने आँट कसैले गर्दैन। मलाई झिज्याउन आँट गर्ने व्यक्ति अहिलेसम्म जन्मेको छैन!” काटछाँट सामना गर्दा ख्रीष्टविरोधीहरूले फलाक्ने निर्मम शब्दहरू यिनै हुन्। जब तिनीहरूले यी निर्मम शब्दहरू फलाक्छन्, तब यो अरूलाई डर देखाउन बोलिएको हुँदैन, न त तिनीहरूले आफ्नो रक्षा गर्नलाई नै यी आवेगहरू पोखाइरहेका हुन्छन्। तिनीहरू त साँच्‍चै नै दुष्ट काम गर्न सक्षम हुन्छन्, र तिनीहरूले हदैसम्म गिरेर आफूसँग भएको कुनै पनि उपायसमेत प्रयोग गर्नेछन्। ख्रीष्टविरोधीहरूको क्रूर स्वभाव यही हो। यस्ता ख्रीष्टविरोधीहरू सामना गर्नुपर्दा, कतिपय अगुवा र कामदारहरूमा तिनीहरूलाई खुलासा गर्ने वा तिनीहरू विरुद्ध कारबाही गर्ने साहस हुँदैन, र ख्रीष्टविरोधीहरू अझै खराब हुँदै जान्छन्। तिनीहरूले अझ निर्लज्ज तरिकाले दुष्कर्म गर्छन्, मानिसहरूलाई बहकाउने र बाधा दिने प्रयास गरिरहन्छन्, र अन्ततः धेरैजसोलाई बहकाउ र नियन्त्रणमा पारिछाड्छन्। यही कुराले नै विपत्ति निम्त्याउँछ। जब कतिपय ख्रीष्टविरोधीहरूले आफ्ना दुष्ट कार्यहरूबारे दाजुभाइ-दिदीबहिनीहरूद्वारा खुलासा गरिएको वा माथिल्ला तहमा रिपोर्ट गरिएको थाहा पाउँछन्, तब तिनीहरूले बदला लिन्छन् र तिनीहरूलाई ठूलो रातो अजिङ्गरको हातमा राखिदिन्छन्—तिनीहरूलाई शैतानको शासनमा सुम्पिदिन्छन्। यो क्रूर स्वभाव हो, होइन र? अनि ख्रीष्टविरोधीहरू यति क्रूर हुन्छन् भने, के तिनीहरूले साँच्‍चै परमेश्‍वरमा विश्‍वास गर्छन् त? अवश्य नै गर्दैनन्। तिनीहरू शैतानका नोकरहरू हुन्, र तिनीहरू मण्डलीलाई बाधा दिन आएका हुन्छन्; तिनीहरू परमेश्‍वरका घरमा घुसपैठ भएका दुष्ट पिशाच हुन् र तिनीहरूले परमेश्‍वरका काममा अवरोध गर्ने र त्यसलाई कमजोर पार्ने बाहेक अरू केही गर्दैनन्, र तिनीहरूले परमेश्‍वरको विरोध गर्छन्। त्यसकारण, ख्रीष्टविरोधीहरू परमेश्‍वर र परमेश्‍वरका चुनिएका मानिसहरूका शत्रु हुन्। ख्रीष्टविरोधी, दुष्ट पिशाचहरूलाई दाजुभाइ-दिदीबहिनीहरूलाई जस्तै व्यवहार गर्नु ठूलो गल्ती हुनेछ; यस्तो काम गर्नलाई त तँ अन्धो नै हुनुपर्छ। यदि कुनै ख्रीष्टविरोधीलाई दाजुभाइ वा दिदीबहिनीका रूपमा मलजल गरियो, खुवाइयो, र सहयोग गरियो भने, वा यदि उसलाई सत्यता पछ्याउने व्यक्तिका रूपमा बढुवा गरी महत्त्वपूर्ण पद दिइयो भने, अगुवाले ठूलो दुष्टता गरिरहेको हुन्छ। उसले ख्रीष्टविरोधीको दुष्टतामा भूमिका खेलिरहेको हुन्छ, र उसलाई हटाइनुपर्छ। त्यस्ता झुटा अगुवाहरू ख्रीष्टविरोधीहरूका मतियार हुन्, र यो भन्‍न सकिन्छ कि तिनीहरू आफै पनि ख्रीष्टविरोधी हुन् र तिनीहरूलाई निकाल्नु र निष्कासित गरिनुपर्छ।

जब ख्रीष्टविरोधीहरूलाई काटछाँट गरिन्छ, तब तिनीहरूमा स्वीकार र आज्ञापालनको मनोवृत्ति हुँदैन। बरु, तिनीहरू त्यसप्रति प्रतिरोधी र वितृष्ण हुन्छन्, र त्यसले घृणा पैदा गर्छ। तिनीहरूलाई काटछाँट गर्ने, तिनीहरूको लुकेका रहस्यहरू खुलासा गर्ने र तिनीहरूको वास्तविक परिस्‍थिति खुलासा गर्ने हरेकलाई तिनीहरूले आफ्नो हृदयको गहिराइमा घृणा गर्छन्। तिनीहरूले तँलाई कति हदसम्म घृणा गर्छन्? तिनीहरू घृणाले दाँत किट्छन्, तँ तिनीहरूको नजरबाट हराइजा भन्‍ने कामना गर्छन्, र तिमीहरू दुई जना सहअस्तित्वमा रहन नसक्ने महसुस गर्छन्। यदि ख्रीष्टविरोधीहरू मानिसहरूसँग यस्तो व्यवहार गर्छन् भने, के तिनीहरूले आफ्नो खुलासा र निन्दा गर्ने परमेश्‍वरका वचनहरू स्विकार्न सक्छन् त? अहँ, सक्दैनन्। जसले तिनीहरूको खुलासा गर्छ, उसलाई तिनीहरूले त्यस्तो खुलासा गरेको र तिनीहरूप्रति प्रतिकूल व्यवहार गरेकै कारण घृणा गर्नेछन् र प्रतिकार गर्नेछन्। तिनीहरू आफूलाई काटछाँट गर्ने व्यक्तिलाई आफ्‍नो नजरबाट हटाउन सकूँ भन्‍ने कामना गर्छन्। तिनीहरू यो व्यक्तिले राम्रो गरिरहेको देखिसहँदैनन्। यदि यो व्यक्तिको मृत्यु भयो वा ऊ विपत्तिमा पर्‍यो भने, तिनीहरू खुसी हुन्छन्; यो व्यक्ति जीवित छ भने र उसले अझै पनि परमेश्‍वरका घरमा कर्तव्य निर्वाह गरिरहेको छ, र सबै कुरा सामान्य रूपमा अघि बढिरहेको छ भने, तिनीहरूले हृदयमा कष्ट, असहजता, र झिजो महसुस गर्छन्। जब तिनीहरूसँग कसैविरुद्ध प्रतिकार गर्ने उपाय हुँदैन, तब तिनीहरूले गुप्त रूपमा उसलाई श्राप दिन्छन्, वा त्यो व्यक्तिमाथि दण्ड र प्रतिशोध बर्साइदिनुहोस्, र तिनीहरूका गुनासाहरू समाधान गरिदिनुहोस् भनेर परमेश्‍वरलाई प्रार्थनासमेत गर्छन्। ख्रीष्टविरोधीहरूमा यो घृणा पैदा भएपछि, यसले श्रृङ्खलाबद्ध कार्यहरू पैदा गराउँछ। यी कार्यहरूमा प्रतिकार र श्रापहरू, र अवश्य नै अरूलाई फसाउने, निन्दा गर्ने र दोषी ठहराउने जस्ता घृणाबाट पैदा हुने अरू केही कार्यहरू पनि पर्छन्। यदि कसैले तिनीहरूलाई काटछाँट गर्‍यो भने, तिनीहरूले त्यो व्यक्तिलाई पिठ्यूँपछाडि खुट्टो काट्छन्। त्यो व्यक्तिले कुनै कुरा सही हो भनेर भन्दा तिनीहरूले त्यो गलत हो भनेर भन्छन्। तिनीहरूले त्यो व्यक्तिले गरेका सबै सकारात्मक कुरालाई विकृत पार्नेछन् र नकारात्मक रूप दिनेछन्, र यसरी उसको पिठ्यूँपछाडि झुटहरू फैलाउँछन् र बाधाहरू ल्याउँछन्। तिनीहरूले अरू अज्ञानी र वास्तविक कुरा देख्‍न नसक्‍ने वा खुट्ट्याउन नसक्ने मानिसहरूलाई उक्साउनेछन् र आफ्‍नो पक्षमा पार्नेछन्, ताकि ती मानिसहरूले तिनीहरूको पक्ष लिई तिनीहरूलाई साथ दिन सकून्। स्पष्ट रूपमा नै तिनीहरूलाई काटछाँट गर्ने व्यक्तिले केही नराम्रो काम गरेको हुँदैन, तर तिनीहरू अझै पनि त्यो व्यक्तिमा केही गलत कार्यको दोष लगाउन चाहन्छन्, ताकि उसले यस्तो काम गर्छ भनेर सबैले गलत विश्‍वास गरून्, र त्यसपछि त्यो व्यक्तिलाई इन्कार्न लाउन सबैलाई भेला गराउँछन्। ख्रीष्टविरोधीहरूले यसरी मण्डली जीवनमा बाधा दिन्छन् र मानिसहरूलाई कर्तव्य निर्वाह गर्नमा बाधा दिन्छन्। तिनीहरूको लक्ष्य के हो? तिनीहरूलाई काटछाँट गर्ने व्यक्तिलाई समस्यामा पार्नु र सबैलाई यो व्यक्तिलाई त्याग्‍न लगाउनु हो। कति ख्रीष्टविरोधीहरू त यसो पनि भन्छन्: “तैँले मलाई काटछाँट गरिस् र कष्ट दिइस्, त्यसकारण म तँलाई सजिलै छोड्दिनँ। काटछाँटमा पर्नु र त्यागिनु पर्दा कस्तो हुन्छ भनेर म तँलाई चखाउनेछु। तैँले मसँग जस्तो व्यवहार गरिस्, म पनि तँसँग त्यस्तै व्यवहार गर्नेछु। यदि तैँले मलाई सहजता दिइनस् भने, तँलाई पनि सहजता मिल्नेछ भन्‍ने नसोच्!” जब ख्रीष्टविरोधीहरूले दुष्टता गर्छन्, तब कतिपय अगुवा र कामदारहरूले तिनीहरूलाई कुरा गर्न बोलाउँछन्, तिनीहरूले पश्‍चात्ताप गर्नैपर्छ भनेर बताउँछन्, र तिनीहरूलाई सहयोग र साथ दिन परमेश्‍वरका वचनहरू पढेर सुनाउँछन्। तिनीहरूले यो कुरा नस्विकार्ने मात्र होइन, बरु उल्टै अगुवाले कुनै वास्तविक काम गर्दैन र समस्याहरू सुल्झाउन कहिल्यै परमेश्‍वरको वचन प्रयोग गर्दैन भनेर आधारहीन अफवाह फैलाउन पनि सुरु गर्छन्। वास्तवमा, अगुवाले भर्खरै त्यही काम गरेको हुन्छ, तर तिनीहरूले तथ्यहरू उल्ट्याउँछन् र बङ्ग्याउँछन् र तिनीहरूलाई सहयोग गर्ने व्यक्तिको अपमान गर्छन्। के यो क्रूर होइन र? यी दुष्ट मानिसहरू र ख्रीष्टविरोधीहरूले देखी-देखी सकारात्मक कुराहरू नकारात्मक हुन्, र तिनीहरूका गलत कार्य, गल्ती, दुष्कर्म, र दुर्भावपूर्ण व्यवहारहरू सत्यता अनुरूपका सकारात्मक कुरा हुन् भनेर दाबी गर्छन्। तिनीहरूले कर्तव्य निर्वाह गर्दा जति ठूलो गल्ती गरे पनि, तिनीहरूले मण्डलीका काममा जति धेरै हानि गरे पनि, तिनीहरूले त्यो स्विकार्दैनन् वा त्यसलाई पटक्‍कै गम्भीरतापूर्वक लिँदैनन्। त्यसबारे कुरा गर्दा, तिनीहरूले त्यसलाई सानोतिनो देखाएर टारिदिन्छन्। बरु तिनीहरूलाई काटछाँट गर्ने व्यक्ति यस मामलाका कारण तिनीहरूको नजरमा पापी बन्छ र आलोचनाको निसाना बन्छ। के यो सेतोलाई कालो भन्‍नु होइन र? अगुवा वा कामदारले काटछाँट गर्दा कति ख्रीष्टविरोधीहरूले त यसो भन्दै झुटा प्रत्यारोपहरूसमेत लाउँछन्: “हामी दाजुभाइ-दिदीबहिनीहरूले जे-जस्ता गल्तीहरू गरे पनि ती सबै अज्ञानता र अगुवा र कामदारहरूले राम्रो काम गर्न नसकेको कारण भएका हुन्। यदि अगुवा र कामदारहरूले आफ्नो काम गर्न जानेका भए, हामीलाई तुरुन्तै सम्झाएका भए, र राम्ररी कामकाज सम्हालेका भए, के परमेश्‍वरको घरका घाटाहरू कम हुँदैनथिए र? त्यसकारण, हामीले जे-जस्ता गल्तीहरू गरे पनि, अगुवा र कामदारहरू नै पूर्ण रूपमा दोषी हुन्छन् र तिनीहरूले नै सबैभन्दा ठूलो जिम्मेवारी लिनुपर्छ।” के यो झूटो प्रत्यारोप लाउनु होइन र? यी झुटा प्रत्यारोपहरूले सेतोलाई कालो भनिरहेका छन् र यो बदलाको एउटा स्वरूप हो।

ख्रीष्टविरोधीहरूमा अत्यन्तै क्रूर स्वभाव हुन्छ। यदि तैँले तिनीहरूलाई काटछाँट वा खुलासा गर्ने प्रयास गरिस् भने, तिनीहरूले तँलाई घृणा गर्नेछन् र तँमाथि विषालु सर्पहरूले जस्तै दाँत गाड्‍नेछन्। तैँले जति नै धेरै प्रयास गरे पनि तिनीहरूलाई लतारेर वा झट्काएर फ्याँक्‍न सक्‍नेछैनस्। त्यस्ता ख्रीष्टविरोधीहरू सामना गर्नुपर्दा, के तिमीहरू डराउँछौ? कति मानिसहरू त डराउँछन् र यसो भन्छन्, “म तिनीहरूलाई काटछाँट गर्ने दुस्साहस गर्दिनँ। तिनीहरू अत्यन्तै उग्र छन्, विषालु सर्पहरूजस्ता छन्, र तिनीहरूले मलाई बेरे भने, म त सिद्धिन्छु।” तिनीहरू कस्ता मानिस हुन्? तिनीहरूको कद अत्यन्तै सानो हुन्छ, तिनीहरू केही न कामका हुन्, तिनीहरू ख्रीष्टका असल सिपाही होइनन्, र तिनीहरूले परमेश्‍वरको गवाही दिन सक्दैनन्। त्यसैले, त्यस्ता ख्रीष्टविरोधीहरू सामना गर्नुपर्दा, तिमीहरूले के गर्नुपर्छ? यदि तिनीहरूले तँलाई धम्की दिए वा तेरो ज्यान लिने प्रयास गरे भने, के तँ डराउनेथिइस्? त्यस्ता परिस्थितिहरूमा, तँ तुरुन्तै दाजुभाइ-दिदीबहिनीहरूसँग एक हुनुपर्छ र ती ख्रीष्टविरोधीहरूलाई मण्डलीबाट ननिकालिन्जेल तिमीहरूले खडा भएर अनुसन्धान गर्नुपर्छ, प्रमाणहरू जुटाउनुपर्छ, र तिनीहरूलाई खुलासा गर्नुपर्छ। पूर्ण रूपमा समस्या समाधान गर्नु भनेको यही हो। जब तैँले कुनै ख्रीष्टविरोधीलाई पत्ता लगाउँछस् र ऊसँग दुष्ट व्यक्तिका विशेषताहरू छन् र उसले अरूलाई सास्ती दिन र प्रतिकार गर्न सक्छ भनेर प्रस्ट रूपमा पहिचान गर्छस्, तब तैँले उसले पहिले दुष्कर्म गरोस् अनि प्रमाण सङ्कलन गरेर उसलाई तह लाउँछु भनेर पर्खेर नबस्। यो निष्क्रियता हो र यसले पहिले नै केही घाटा निम्त्याइसकेको हुन्छ। जब ख्रीष्टविरोधीहरूले आफूमा दुष्ट व्यक्तिका लक्षणहरू रहेको देखाउँछन् र जब तिनीहरूले आफ्नो धूर्त र दुर्भावपूर्ण स्वभाव प्रकट गर्छन्, र जब तिनीहरूले यस्तो काम गर्न लागेका हुन्छन्, त्यति नै बेला तिनीहरूलाई सम्हाल्नु, सम्बोधन गर्नु, निकाल्‍नु, र निष्कासित गर्नु सबैभन्दा राम्रो हुन्छ। सबैभन्दा समझदार तरिका यही हो। कतिपय मानिस ख्रीष्टविरोधीहरूको प्रतिकारदेखि डराउँछन् र तिनीहरूको खुलासा गर्ने आँट गर्दैनन्। के यो मूर्खता होइन र? तँ परमेश्‍वरको घरका हितको रक्षा गर्न सक्दैनस्, यसले अन्तर्निहित रूपमा तँ परमेश्‍वरप्रति बफादार छैनस् भन्ने देखाउँछ। तँ कुनै ख्रीष्टविरोधीले तँलाई प्रतिकार गर्न फाइदा उठाउँछ कि भनेर डराउँछस्—समस्या के हो? के तैँले परमेश्‍वरको धार्मिकतामा भरोसा नगरेको हुन सक्छ? के तँलाई परमेश्‍वरका घरमा सत्यताको शासन चल्छ भन्ने थाहा छैन? कुनै ख्रीष्टविरोधीले तँभित्र भ्रष्टताका केही समस्या भेट्टाएर त्यसबारे साह्रै नाटीकुटी गरे पनि तँ डराउनु पर्दैन। परमेश्‍वरका घरमा समस्याहरू सत्यता सिद्धान्तका आधारमा हल गरिन्छ। कुनै व्यक्तिले अपराध गर्दैमा ऊ दुष्ट व्यक्ति हुँदैन। परमेश्‍वरको घरले कुनै व्यक्तिलाई क्षणिक भ्रष्टता देखाएकोमा वा कहिलेकाहीँ अपराध गरेकोमा कहिल्यै तह लगाउने गर्दैन। परमेश्‍वरको घरले ती ख्रीष्टविरोधी र दुष्ट मानिसहरूलाई निराकरण गर्छ जसले निरन्तर रूपमा बाधा सिर्जना गर्छन् र दुष्टता गर्छन्, अनि जसले अलिकति पनि सत्यता स्विकार्दैनन्। परमेश्‍वरको घरले असल व्यक्तिलाई कहिल्यै अन्याय गर्नेछैन। यसले हरव्यक्तिलाई निष्पक्ष व्यवहार गर्छ। झुटा अगुवा वा ख्रीष्टविरोधीहरूले असल व्यक्तिलाई गलत आरोप लगाए पनि, परमेश्‍वरको घरले उसलाई निर्दोष साबित गर्नेछ। ख्रीष्टविरोधीहरूको खुलासा गर्न सक्ने र इन्साफको बोध भएको असल व्यक्तिलाई मण्डलीले कहिल्यै निकाल्ने वा ठिक पार्ने काम गर्नेछैन। मानिसहरू ख्रीष्टविरोधीहरूले आफूविरुद्ध प्रतिकार गर्न फाइदा उठाउँछन् कि भनी सधैँ डराउने गर्छन्। तर के तँलाई परमेश्‍वरलाई चिढ्याएर उहाँद्वारा तिरस्कृत हुने कुरामा डर लाग्दैन? यदि तँलाई ख्रीष्टविरोधीले तँसँग बदला लिन फाइदा उठाउँछ कि भनेर डराउँछस् भने, ख्रीष्टविरोधीका दुष्ट कार्यहरूको प्रमाण हात पारेर तिनीहरूको रिपोर्ट र खुलासा किन नगर्ने? त्यसो गर्दा, तैँले परमेश्‍वरका चुनिएका मानिसहरूको अनुमोदन र सहयोग प्राप्त गर्नेछस्, र सबैभन्दा महत्त्वपूर्ण कुरा, परमेश्‍वरले तेरा असल कार्य र इन्साफका कार्यहरूलाई सम्झनुहुनेछ। त्यसैले, किन त्यसो नगर्ने? परमेश्‍वरका चुनिएका मानिसहरूले परमेश्‍वरको आज्ञालाई सधैँ ध्यानमा राख्‍नुपर्छ। दुष्ट मानिसहरू र ख्रीष्टविरोधीहरूलाई सफाइ गरी हटाउनु शैतानविरुद्धको युद्धको सबैभन्दा महत्त्वपूर्ण लडाइँ हो। यो लडाइँ जितियो भने, यो विजेताको गवाही बन्‍नेछ। शैतानहरू र दुष्ट दियाबलसहरू विरुद्ध लडिने युद्ध परमेश्‍वरका चुनिएका मानिसहरूमा हुनुपर्ने अनुभवात्मक गवाही हो। यो विजेताहरूमा हुनैपर्ने सत्यता वास्तविकता हो। तैँले गवाही दिन्छस् र मण्डलीको कामको रक्षा गर्छस् भन्‍ने उद्देश्यले परमेश्‍वरले मानिसहरूलाई यति धेरै सत्यता दिनुभएको छ, तँलाई यति लामो समयदेखि अगुवाइ गर्नुभएको छ, र तेरो यति धेरै भरणपोषण गर्नुभएको छ। तर लाग्छ, दुष्ट मानिसहरू र ख्रीष्टविरोधीहरूले दुष्ट कार्यहरू गर्दा र मण्डलीको काममा बाधा दिँदा, तँ डरपोक बन्छस् र पछि हट्छस्, र हातले टाउको छोपेर भाग्छस्—तँ केही न कामको छस्। तँ शैतानहरूलाई जित्न सक्दैनस्, तैँले गवाही दिएको छैनस्, र तँलाई परमेश्‍वरले तिरस्कार गर्नुहुन्छ। यो महत्त्वपूर्ण क्षणमा, तैँले खडा भएर शैतानहरूसँग युद्ध गर्नुपर्छ, ख्रीष्टविरोधीहरूका दुष्कर्महरू खुलासा गर्नुपर्छ, तिनीहरूलाई निन्दा गर्नु र धिक्‍कार्नुपर्छ, तिनीहरूलाई लुक्ने ठाउँ दिनु हुँदैन र तिनीहरूलाई मण्डलीबाट सफाइ गरी हटाउनुपर्छ। यसलाई मात्र शैतानमाथि विजय हासिल गर्नु र तिनीहरूको भाग्य समाप्त पार्नु भनेर भन्‍न सकिन्छ। तँ परमेश्‍वरका चुनिएका मानिसहरू मध्येको एक होस्, परमेश्‍वरको एक अनुयायी होस्। तैँले चुनौतीहरूको डर मान्नु हुँदैन; तैँले सत्यता सिद्धान्तहरू अनुसार काम गर्नुपर्छ। विजेता बन्‍नु भनेको यही हो। यदि दुष्ट मानिसहरू वा ख्रीष्टविरोधीहरूले बदला लेलान् भन्‍ने डरले तँलाई चुनौतीहरूदेखि डर लाग्छ र तैँले सम्झौता गर्छस् भने, तँ परमेश्‍वरको अनुयायी होइनस्, र तँ परमेश्‍वरका चुनिएका मानिसहरू मध्येको एक होइनस्। तँ केही न कामको छस्, र तँ सेवाकर्ताहरूभन्दा पनि नीच छस्। कतिपय कायरहरूले यसो भन्‍न सक्छन्, “ख्रीष्टविरोधीहरू साह्रै भयानक हुन्छन्; तिनीहरूले जे पनि गर्न सक्छन्। तिनीहरूले ममाथि बदला लिए भने के गर्ने?” यो त बेतुका कुरा हो। यदि तँलाई ख्रीष्टविरोधीहरूले लिने बदलाको डर लाग्छ भने, परमेश्‍वरमाथिको तेरो विश्‍वास कहाँ छ? के परमेश्‍वरले तेरो जीवनको यति धेरै वर्ष तँलाई सुरक्षा दिनुभएको छैन र? के ख्रीष्टविरोधीहरू पनि परमेश्‍वरको हातमा छैनन् र? यदि परमेश्‍वरले अनुमति दिनुभएन भने, तिनीहरूले तँलाई के गर्न सक्छन् र? यसअलावा, ख्रीष्टविरोधीहरू जति नै दुष्ट भए नि, तिनीहरूले वास्तवमा के गर्न सक्छन् र? के परमेश्‍वरका चुनिएका मानिसहरूलाई एक भएर तिनीहरूलाई खुलासा गर्न र तह लगाउन झन् सजिलो हुँदैन र? त्यसैले किन ख्रीष्टविरोधीहरूसँग डर मान्ने? त्यस्ता मानिसहरू केही कामका हुँदैनन् र तिनीहरू परमेश्‍वरलाई पछ्याउन लायक पनि हुँदैनन्। घर फर्केर जाओ, र आफ्ना छोराछोरी हुर्काओ, र आफ्नो जीवन जिओ। ख्रीष्टविरोधीहरूले मण्डलीको काममा बाधा दिँदै परमेश्‍वरका चुनिएका मानिसहरूलाई हानि गरिरहेको बेला, परमेश्‍वरका चुनिएका मानिसहरूले तिनीहरूको दुष्ट कार्यहरूप्रति कस्तो प्रतिक्रिया दिनुपर्छ? परमेश्‍वरलाई पछ्याउनेहरू कसरी आफ्नो गवाहीमा दह्रिलो गरी खडा हुनुपर्छ? तिनीहरूले कसरी शैतान र ख्रीष्टविरोधीहरूका शक्तिहरू विरुद्ध लड्‍नुपर्छ? तँ परमेश्‍वरमा समर्पित हुँदै बफादार हुन्छस् कि छेउ लाग्दै तैँले परमेश्‍वरलाई धोका दिन्छस् भन्‍ने कुरा ख्रीष्टविरोधीहरूले परमेश्‍वरलाई बाधा दिँदा, दुष्कर्म गर्दा, र विरोध गर्दा पूर्ण रूपमा प्रकट हुनेछ। यदि तँ परमेश्‍वरमा समर्पित हुने र उहाँप्रति बफादार रहने व्यक्ति होइनस् भने, तँ उहाँलाई धोका दिने व्यक्ति होस्। अर्को कुनै विकल्प छैन। कतिपय भ्रमित व्यक्तिहरू र समझहीन मानिसहरूले न यताको न उताको अडान लिन्छन् र तिनीहरू तटस्थ बस्छन्। परमेश्‍वरको नजरमा, यी मानिसहरूमा परमेश्‍वरप्रति कुनै बफादारी हुँदैन र तिनीहरू उहाँका विश्‍वासघातीहरू हुन्। कतिपय भ्रमित व्यक्तिहरू आफ्नो कायरताको कारण, ख्रीष्टविरोधीहरूले दिने सास्तीको डर मान्छन्, र तिनीहरूले हृदयमा “मैले के गर्ने?” भनेर निरन्तर सोधिरहन्छन्। तैँले यो प्रश्‍न सोधेर बस्‍ने होइन। बरु केचाहिँ तैँले गर्नुपर्छ? (आफ्नो कर्तव्य पूरा गर्नुपर्छ, ख्रीष्टविरोधीहरूका दुष्ट कार्यहरू पूर्ण रूपमा खुलासा गर्नुपर्छ, हाम्रा दाजुभाइ-दिदीबहिनीहरूलाई कसरी समझ अभ्यास गर्ने भनेर सिक्न मदत गर्नुपर्छ, र ख्रीष्टविरोधीहरूलाई इन्कार्नुपर्छ। हामीले आफ्‍नो सुरक्षाबारे चिन्ता गर्नु हुँदैन। हामीले विचार गर्नुपर्ने सबैभन्दा महत्त्वपूर्ण कुरा भनेको दुष्ट मानिसहरूले मण्डलीको काममा बाधा दिँदा आफ्‍नो कर्तव्य कसरी पूरा गर्ने भन्‍ने हो।) यदि यसले तेरो परिवारमा असर पार्छ भने के गर्ने हो? (हामीले कुनै हिचकिचाहटविना आफ्नो कर्तव्य निर्वाह गर्नुपर्छ। हामीले हाम्रो परिवारप्रतिको माया र तिनीहरूको सुरक्षाको चिन्ताले कर्तव्य त्याग्‍नु वा आफ्‍नो गवाहीमा दृढ हुन चुक्‍नु हुँदैन।) ठीक भनिस्। ख्रीष्टविरोधीहरू र दुष्ट मानिसहरूलाई परमेश्‍वरको घरमा खडा हुने ठाउँ नदिनलाई, सर्वप्रथम तँ आफ्नो गवाहीमा दृढ भई तिनीहरू विरुद्ध अन्त्यसम्मै लड्नुपर्छ। यदि तिनीहरू श्रम गर्न तयार छन् भने, तिनीहरूलाई नियमहरूअनुसार काम गर्न दे, र तिनीहरूले जे गर्न सक्छन् त्यही गर्न दे। यदि तिनीहरू श्रम गर्न अनिच्छुक छन् भने, सबैले मिलेर तिनीहरूलाई निष्कासित गर्नुपर्छ ताकि तिनीहरूले परमेश्‍वरको घरभित्र मण्डलीको काममा अवरोध, बाधा, वा बरबादी ल्याउन नसकून्। तैँले गर्नुपर्ने पहिलो कुरा र तँ दृढसाथ खडा हुनुपर्ने गवाही यही हो। यसअलावा, तैँले तेरो परिवार र तेरो जीवन सबै परमेश्‍वरको हातमा छन्, र शैतानले जथाभाबी काम गर्ने आँट गर्दैन भन्‍ने कुरा बुझ्नुपर्छ। परमेश्‍वरले भन्‍नुभएको छ: “परमेश्‍वरको अनुमतिविना, भूमिमा पानीको थोपा वा बालुवाको कण छुनु समेत शैतानको लागि कठिन हुन्छ; परमेश्‍वरको अनुमतिविना, शैतानसँग भूमिको कमिलोलाई हल्‍लाउने स्वतन्त्रता समेत छैन, परमेश्‍वरले सृष्टि गर्नुभएको मानवजातिलाई छुने कुरा त परै जाओस्।” तैँले यी वचनहरूमा कति हदसम्‍म विश्‍वास गर्न सक्छस्? ख्रीष्टविरोधीहरू र दुष्ट मानिसहरूविरुद्ध लड्‍दा त्यसले तेरो विश्‍वासको मात्रा प्रकट गर्छ। यदि तँसँग परमेश्‍वरप्रति साँचो विश्‍वास छ भने, तँसँग साँचो विश्‍वास हुन्छ। यदि तँसँग परमेश्‍वरप्रति थोरै मात्र विश्‍वास छ, र त्यो विश्‍वास अस्पष्ट र खोक्रो छ भने, तँसँग साँचो विश्‍वास छैन। यदि तँलाई परमेश्‍वर यो सबै कुरामाथि सार्वभौम हुन सक्नुहुन्छ र शैतान परमेश्‍वरको प्रभुत्वमा हुन्छ भन्‍ने कुरामा विश्‍वास छैन, र तँ अझै पनि ख्रीष्टविरोधीहरू र दुष्ट मानिसहरूको डर मान्छस्, र तिनीहरूले मण्डलीमा दुष्कर्म गर्दा, मण्डलीको काममा बाधा दिन र त्यसलाई बरबाद गर्दा तैँले सहन सक्छस्, र आफूलाई रक्षा गर्न शैतानसँग सम्झौता गर्न वा त्यसको कृपा माग्‍न सक्छस्, तर तिनीहरू विरुद्ध खडा हुन र लड्न आँट गर्दैनस्, र तँ भगुवा, मान्छे खुसी पारिहिँड्ने व्यक्ति, र रमिते बनेको छस् भने, तँमा परमेश्‍वरमाथिको साँचो विश्‍वास छैन। परमेश्‍वरमाथिको तेरो विश्‍वासमा प्रश्‍न उठ्छ, जसले तेरो विश्‍वासलाई अत्यन्तै दयनीय बनाउँछ! जब तैँले ख्रीष्टविरोधीहरू र दुष्ट मानिसहरूले परमेश्‍वरको घरमा अवरोध गर्ने र बाधा दिने गरिरहेको देख्छस् तर उदासीनतामा बस्छस्; जब तैँले आफ्नो जीवन, परिवार र आफ्‍ना सबै हित रक्षा गर्न परमेश्‍वरको घर र उहाँका चुनिएका मानिसहरूका हितहरूलाई धोका दिन्छस्, तब तँ एक विश्‍वासघाती, एक यहूदा बन्छस्। यो सीधा र स्पष्ट कुरा हो। हामी प्रायजसो ख्रीष्टविरोधीहरू र दुष्ट मानिसहरूबारे सङ्गति र चिरफार गर्छौँ, र तिनीहरूलाई कसरी चिन्‍ने र पहिचान गर्ने भनेर छलफल गर्छौँ, र यो सबै सत्यताबारे स्पष्ट सङ्गति गर्ने उद्देश्यको लागि, र दुष्ट मानिसहरू र ख्रीष्टविरोधीहरूलाई खुलासा गर्न मानिसहरूलाई समझशक्ति दिने उद्देश्यको लागि हो, ताकि तिनीहरूले ख्रीष्टविरोधीहरूलाई खुलासा गर्न सकून्। यसरी, परमेश्‍वरका चुनिएका मानिसहरू अबदेखि ख्रीष्टविरोधीहरूबाट बहकाउ वा बाधामा पर्नेछैनन्, र तिनीहरू शैतानको प्रभाव र बन्धनबाट मुक्त हुन सक्‍नेछन्। तैपनि, कतिपय मानिसहरूको हृदयमा अझै पनि संसारसँग व्यवहार गर्ने दर्शनहरू हुन्छन्। तिनीहरूले दुष्ट मानिसहरू र ख्रीष्टविरोधीहरूलाई चिन्‍ने प्रयास गर्दैनन्; बरु, तिनीहरूले मान्छे खुसी पार्दै हिँड्ने मानिसहरूको भूमिका खेल्छन्। तिनीहरू ख्रीष्टविरोधीहरू विरुद्ध लड्दैनन्, तिनीहरूको लागि स्पष्ट सीमा तोक्‍ने काम गर्दैनन्, र आफ्नै हितहरू रक्षा गर्न खुकुलो र मध्यमार्गी शैली अपनाउँछन्। तिनीहरूले यी दियाबलसहरू, यी दुष्ट मानिसहरू र ख्रीष्टविरोधीहरूलाई परमेश्‍वरको घरमा रहन दिन्छन्, र दियाबलसहरूलाई पालनपोषण गरेर खतरा निम्त्याउँछन्। तिनीहरूले यी दियाबलसहरूलाई मण्डलीको काममा र दाजुभाइ-दिदीबहिनीहरूको कर्तव्य निर्वाहमा बेलगाम बाधा दिने अनुमति दिन्छन्। त्यस्ता मानिसहरूले कस्तो भूमिका खेल्छन्? तिनीहरू ख्रीष्टविरोधीहरूका ढाल र मतियार बन्छन्। तैँले ख्रीष्टविरोधीहरूले जस्तै काम नगरे पनि वा उस्तै दुष्ट कार्यहरू नगरे पनि, तँ तिनीहरूको दुष्ट कार्यहरूमा सहभागी भएको हुन्छस्—तँ दोषी ठहरिन्छस्। तैँले ख्रीष्टविरोधीहरूलाई सहन्छस् र आश्रय दिन्छस्, र कुनै कारबाही वा अरू केही नगरी तिनीहरूलाई तेरो वरिपरि बरबादी ल्याउन दिन्छस्। के तैँले ख्रीष्टविरोधीहरूको दुष्टतामा सहभागिता जनाएको हुँदैनस् र? त्यसैले कतिपय झुटा अगुवा र मान्छे खुसी पार्दै हिँड्ने मानिसहरू ख्रीष्टविरोधीहरूका मतियार बन्छन्। ख्रीष्टविरोधीहरूले मण्डलीको काममा बाधा दिइरहेको देखेर पनि तिनीहरूलाई खुलासा नगर्ने वा तिनीहरूको निम्ति स्पष्ट सीमा नतोक्‍ने जोकोही तिनीहरूको नोकर र मतियार बन्छ। तिनीहरूसँग परमेश्‍वरप्रति समर्पण र बफादारीको कमी हुन्छ। परमेश्‍वर र शैतानबीचको युद्धका महत्त्वपूर्ण क्षणहरूमा, तिनीहरू शैतानको पक्षमा खडा हुन्छन्, र यसरी ख्रीष्टविरोधीहरूलाई रक्षा गर्छन् र परमेश्‍वरलाई धोका दिन्छन्। त्यस्ता मानिसहरू परमेश्‍वरको लागि घृणित हुन्छन्।

जब ख्रीष्टविरोधीहरूले काटछाँट सामना गर्छन्, तब तिनीहरूले प्राय ठूलो प्रतिरोध देखाउँछन्, त्यसपछि तिनीहरूले आफ्नो पक्षमा तर्क गर्न, र मानिसहरूलाई बहकाउन शब्दजाल र वाक्पटुता प्रयोग गर्न सक्दो प्रयास गर्न थाल्छन्। यो निकै आम कुरा हो। सत्यता स्विकार्न नमान्ने ख्रीष्टविरोधीहरूको प्रकटीकरणले सत्यतालाई घृणा गर्ने र सत्यताप्रति वितृष्ण रहने तिनीहरूको शैतानी प्रकृति पूर्ण रूपमा खुलासा गर्छ। तिनीहरू विशुद्ध रूपमा शैतानको प्रकारमा पर्छन्। ख्रीष्टविरोधीहरूले जे गरे नि, तिनीहरूको स्वभाव र सार उदाङ्गो भइहाल्छ। विशेषगरी परमेश्‍वरको घरमा, तिनीहरूले गर्ने सबै कुरा सत्यता विरुद्ध जान्छ, ती सबै कुरालाई परमेश्‍वरले निन्दा गर्नुहुन्छ, र ती सबै परमेश्‍वरको विरोध गर्ने दुष्ट कार्यहरू हुन्, र तिनीहरूले गर्ने ती सबै कुराहरूले ख्रीष्टविरोधीहरू शैतान र दुष्ट दियाबलसहरू हुन् भनेर पूर्ण रूपमा पुष्टि गर्छन्। त्यसकारण, काटछाँटमा पर्ने कुरामा, तिनीहरूले यसलाई खुसीसाथ मान्‍ने र इच्छुक हुने तरिकाले पटक्कै स्वीकार गर्दैनन्; बरु, प्रतिरोध र विरोध बाहेक, तिनीहरू काटछाँटलाई पनि घृणा गर्छन्, आफूलाई काटछाँट गर्नेहरूलाई घृणा गर्छन्, र आफ्नो प्रकृति सार र दुष्ट कार्यहरू खुलासा गर्नेहरूलाई घृणा गर्छन्। ख्रीष्टविरोधीहरू जसले तिनीहरूलाई खुलासा गर्छ उसले तिनीहरूलाई कठिनाइमा पारिरहेको हुन्छ भन्‍ने सोच्छन्, त्यसकारण तिनीहरू तिनीहरूलाई खुलासा गर्ने जोकोहीसँग प्रतिस्पर्धा र लडाइँ गर्छन्। ख्रीष्टविरोधीहरूको यस्तो प्रकृतिको कारण, तिनीहरू तिनीहरूलाई काटछाँट गर्ने कसैलाई पनि कहिल्यै दया गर्दैनन्, न त तिनीहरूले त्यसो गर्ने कसैलाई सहने वा धैर्य देखाउने नै गर्नेछन्, त्यसो गर्ने कसैप्रति कृतज्ञता महसुस गर्ने वा उसलाई प्रशंसा गर्नु त परै जाओस्। बरु यसको ठीक उल्टो रूपमा, यदि कसैले तिनीहरूलाई काटछाँट गर्छ र यसले गर्दा तिनीहरूको प्रतिष्ठा र इज्जत गुम्छ भने, तिनीहरूले हृदयमा यो व्यक्तिप्रति घृणा राख्‍नेछन्, र ऊसँग बदला लिने मौका खोज्नेछन्। अरूप्रति तिनीहरूमा कति घृणा हुन्छ! अरूसामु तिनीहरूले यस्तो सोच्छन्, र खुलेआम यस्तो भन्‍छन्, “आज तैँले मलाई काटछाँट गरिस्, त्यसकारण अब हाम्रो दुश्‍मनी हुन्छै-हुन्छ। तँ आफ्नो बाटो लाग्, र म आफ्‍नो बाटो लाग्छु, तर कसम खान्छु, म बदला लिएरै छोड्छु! यदि तैँले मसँग आफ्नो गल्ती स्विकारिस्, मेरो अघि शिर झुकाइस्, वा घुँडा टेकेर बिन्ती गरिस् भने, म तँलाई क्षमा दिनेछु, नत्रभने म यो कुरा कहिल्यै बिर्सनेछैनँ!” ख्रीष्टविरोधीहरूले जे भने नि वा जे गरे नि, तिनीहरू आफूलाई कसैले दयापूर्वक गरेको काटछाँटलाई वा कसैले इमानदारिताको साथ गरेको सहयोगलाई परमेश्‍वरको प्रेम र मुक्तिको आगमनको रूपमा कहिल्यै हेर्दैनन्। बरु, तिनीहरू यसलाई अपमानको चिन्हको रूपमा, र आफूलाई सबैभन्दा बढी लज्‍जित पारिएको क्षणको रूपमा लिन्छन्। यसले ख्रीष्टविरोधीहरूले सत्यता पटक्‍कै स्विकार्दैनन्, र तिनीहरूको स्वभाव सत्यताप्रति वितृष्ण रहने र घृणा गर्ने स्वभाव हो भन्‍ने देखाउँछ। के तिमीहरूले कहिल्यै अरूले काटछाँट गरेको कारण अरू विरुद्ध बदला लिने कोही दुष्ट मानिसहरू वा ख्रीष्टविरोधीहरू भेटेका छौ? (छौँ।) तिनीहरूले कसरी बदला लिए? के तिनीहरूको बदला लिने विधि भयानक थियो? (हो, यो भयानक थियो। एक पटक मैले मण्डलीमा एउटा ख्रीष्टविरोधी भेटेको थिएँ, जसले मण्डलीमा केही दुष्ट कार्यहरू गरेको थियो, र त्यसपछि मण्डली अगुवाले उसको व्यवहार खुलासा गरेपछि, उसले यो अगुवाले कुनै वास्तविक काम गरेको छैन, र मानिसहरूलाई आफू अघि ल्याउन उसले शब्द र धर्मसिद्धान्तहरू बोल्छ भनेर भन्दै मण्डलीमा आधारहीन अफवाह फैलाउन थाल्यो। पछि, जब हामीले यो ख्रीष्टविरोधीलाई खुलासा गर्न उसको घरमा गयौँ, तब सुरुमा उसले आफूलाई ढाकछोप गर्न सफल भयो, तर हामीले उसलाई निरन्तर खुलासा गरिरहन थालेपछि, उसले “मेरो घरपछाडि प्रहरी चौकी छ, तिनीहरू प्राय मेरो घर आइरहन्छन्” भनेर भन्दै हामीलाई धम्की दियो। उसको तात्पर्य यो थियो कि, यदि हामीले उसलाई फेरि खुलासा गर्‍यौँ भने, उसले हाम्रो बारे प्रहरीमा उजुरी गर्नेछ। उसको क्रूरता प्रकट भएको थियो।) (मैले एक पटक एउटा ख्रीष्टविरोधी भेटेको थिएँ। एक विश्‍वासी बहिनीले उसको बारे रिपोर्ट गर्दै पत्र लेखेकी थिइन्, र उसले यो पत्र देखेपछि, ती सिस्टर बस्‍ने ठाउँमा खतरनाक परिस्थिति पैदा भएको थियो, त्यसकारण उसले मण्डलीका सबै मुख्य सहकर्मीहरू भेला गरेर भन्यो, “यो सिस्टरले मलाई रिपोर्ट गर्ने पत्र लेखेपछि किन अचानक यो सिस्टर बस्‍ने ठाउँमा खतरनाक परिस्थिति पैदा भयो? परमेश्‍वरले अवश्य नै व्यर्थको काम गर्नुहुन्न; सायद उनले कसैलाई प्रकट गर्न लागेका छन्!” त्यसपछि उसले केही भड्काउने कुराहरू बोल्यो जसले गर्दा सबैले ती विश्वासी बहिनीमा समस्या छ भन्‍ने विश्‍वास गर्दै तिनीमाथि औँला उठाउन थाले। अन्ततः ती बहिनीलाई बर्खास्त गरियो र अर्कै ठाउँ पठाइयो, र तिनले लेखेको पत्रलाई पन्छाइयो, त्यसमा कुनै कामकारबाही भएन। त्यसपछि, हामीले त्यो ख्रीष्टविरोधीले सुरुदेखि अन्त्यसम्मै भनेका कुराहरू तुलना गर्‍यौँ र उसले हामी प्रत्येकलाई फरक-फरक कुरा भनेको छ भन्‍ने पत्ता लगायौँ। उसले अत्यन्तै कुटिल र छली व्यवहार गरिरहेको छ भन्‍ने हामीले देख्यौँ। अन्ततः सङ्गतिमार्फत हामीले उसलाई चिन्यौँ, र यो मामला न्यायोचित रूपमा समाधान भयो।) अब, सबै ख्रीष्टविरोधीहरू दुष्ट मानिसहरू हुन्, र जबसम्‍म दुष्ट मानिसहरूले शक्ति प्रयोग गर्छन्, तबसम्‍म तिनीहरू सबै ख्रीष्टविरोधीहरू नै हुन्छन् भन्‍ने कुरा पुष्टि भएको छ।

जब ख्रीष्टविरोधीहरूले मण्डलीमा बाधा दिइरहेका हुन्छन्, तब त्यो राम्रो कि नराम्रो कुरा हो? (नराम्रो कुरा।) यो कुन हिसाबमा नराम्रो हो? के परमेश्‍वरले गल्ती गर्नुभएको हुन्छ? के परमेश्‍वरले ध्यान नदिनुभएको, र ख्रीष्टविरोधीहरूलाई आफ्‍नो घरमा घुसपैठ हुन दिनुभएको हुन्छ? (होइन।) त्यसो भए के भइरहेको हुन्छ? (परमेश्‍वरले ख्रीष्टविरोधीहरूलाई मण्डलीमा घुसपैठ हुन दिनुहुन्छ, ताकि हामी असल-खराब खुट्ट्याउँदै वृद्धि हुन सकौँ, हामीले तिनीहरूको प्रकृति सारलाई कसरी चिन्‍ने सो सिक्‍न सकौँ, शैतानले फेरि हामीलाई कहिल्यै मूर्ख बनाउन नसकोस्, र हामी परमेश्‍वरप्रति हाम्रो गवाहीमा दृढ रहन सकौँ। यो हाम्रो लागि परमेश्‍वरको मुक्ति हो।) हामी सधैँ शैतान कति दुष्ट, क्रूर, र दुर्भावपूर्ण छ, शैतानले सत्यताप्रति वितृष्णा राख्छ र त्यसले सत्यतालाई घृणा गर्छ भनेर भन्छौँ, तर के तँ यो कुरा देख्‍न सक्छस्? शैतानले आत्मिक क्षेत्रमा के गर्छ देख्‍न सक्छस्? यसले कसरी बोल्छ र व्यवहार गर्छ, सत्यता र परमेश्‍वरप्रति यसको मनोवृत्ति के हुन्छ, यसको दुष्टता कहाँ हुन्छ—तैँले यीमध्ये कुनै पनि कुरा देख्‍न सक्दैनस्। त्यसकारण, शैतान दुष्ट छ, यसले परमेश्‍वरको विरोध गर्छ, र यसले सत्यताप्रति वितृष्णा राख्छ भनेर हामीले जसरी भने पनि, तेरो मनमा, यो एउटा अभिव्यक्ति मात्रै हुन्छ। यसको कुनै साँचो प्रतिरूप हुँदैन। यो अत्यन्तै खोक्रो हुन्छ, र यो अव्यावहारिक हुन्छ; यसले व्यावहारिक सन्दर्भको काम गर्न सक्दैन। तर व्यक्ति ख्रीष्टविरोधीको सम्पर्कमा आएपछि, उसले शैतानको दुष्ट, क्रूर स्वभाव र सत्यताप्रति वितृष्णा राख्‍ने यसको सारलाई अझै स्पष्ट रूपमा देख्छ, र शैतानसम्‍बन्धी उसको बुझाइ अझै स्पष्ट र व्यावहारिक हुन्छ। मानिसहरू सम्पर्कमा आउने र तिनीहरूले देख्‍ने यी वास्तविक व्यक्तिहरू र उदाहरणहरूविना, सत्यतासम्बन्धी मानिसहरूको तथाकथित बुझाइ अस्पष्ट, खोक्रा, र अव्यावहारिक हुन्छन्। तर जब मानिसहरू यी ख्रीष्टविरोधीहरू र दुष्ट मानिसहरूको वास्तविक सम्पर्कमा आउँछन्, तब तिनीहरूले कसरी दुष्कर्म र परमेश्‍वरको विरोध गर्छन् भन्‍ने कुरा मानिसहरूले देख्छन्, र शैतानको प्रकृति सारलाई पहिचान गर्न सक्छन्। तिनीहरूले यी दुष्ट मानिसहरू र ख्रीष्टविरोधीहरू पुनर्जन्म लिएका शैतान हुन्—तिनीहरू जिउँदा शैतानहरू, जिउँदा दियाबलसहरू हुन् भन्‍ने देख्छन्। ख्रीष्टविरोधीहरू र दुष्ट मानिसहरू मानिसहरूसँगको सम्पर्कमा आएपछि यस्तो प्रभाव आउँछ। जब शैतानले दुष्ट व्यक्ति वा ख्रीष्टविरोधीको रूपमा पुनर्जन्म लिन्छ, तब यसको देहगत शरीरका क्षमताहरू त्यति धेरै हुँदैनन्, तैपनि त्यसले धेरै खराब कुराहरू गर्न सक्छ, र धेरै समस्याहरू पैदा गर्न सक्छ, र त्यो व्यवहारमा अत्यन्तै दुष्ट र कुटिल हुन सक्छ। त्यसकारण, शैतानले आत्मिक क्षेत्रमा गर्ने दुष्टता देहमा जिउने दुष्ट मानिसहरू र ख्रीष्टविरोधीहरू सबैले मिलेर गर्ने कूल दुष्टताभन्दा सय वा हजार गुणा बढी हुन्छ। त्यसकारण, दुष्ट मानिसहरू र ख्रीष्टविरोधीहरूसँगको सम्पर्कमा आएपछि मानिसहरूले सिक्‍ने पाठहरूले तिनीहरूलाई समझशक्ति विकास गर्न र शैतानको अनुहार स्पष्ट देख्‍न मद्दत गर्छन्। यी कुराहरूले मानिसहरूलाई के सकारात्मक छन् र के नकारात्मक छन्, परमेश्‍वरले केलाई घृणा गर्नुहुन्छ र केले उहाँलाई खुशी पार्छ, के सत्यता हो र के भ्रामक कुरा हो, के इन्साफ हो र के दुष्टता हो, परमेश्‍वरले ठ्याक्‍कै केलाई घृणा गर्नुहुन्छ र ठ्याक्‍कै केलाई प्रेम गर्नुहुन्छ, र परमेश्‍वरले कस्ता मानिसहरूलाई इन्कार्नुहुन्छ र हटाउनुहुन्छ र कस्ता मानिसहरूलाई अनुमोदन गर्नुहुन्छ र प्राप्त गर्नुहुन्छ भनेर खुट्ट्याउन सिकाउँछन्। यी प्रश्‍नहरूलाई धर्मसिद्धान्तहरूको हिसाबमा मात्रै बुझ्ने प्रयास गर्नु व्यर्थ हुन्छ। व्यक्तिले धेरै कुराहरू अनुभव गर्नुपर्छ, विशेष गरी दुष्ट मानिसहरू र ख्रीष्टविरोधीहरूको बहकाउ र बाधा अनुभव गर्नुपर्छ। व्यक्तिले साँचो समझशक्ति प्राप्त गरेपछि मात्रै उसले यी धेरै सत्यताहरू बुझ्न र परमेश्‍वरले के माग गर्नुहुन्छ र उहाँले के प्राप्त गर्न चाहनुहुन्छ भन्‍नेबारे अझै गहन र व्यावहारिक बुझाइ प्राप्त गर्न सक्छ। के यसले परमेश्‍वरका अभिप्रायहरूबारे अझै राम्रो बुझाइ प्रदान गर्दैन र? के यसले तँलाई परमेश्‍वर नै सत्यता हुनुहुन्छ र सबैभन्दा प्रेमिलो उहाँ एक हुनुहुन्छ भन्‍ने कुरामा अझै निश्‍चित तुल्याउन सक्दैन र? (सक्छ।) परमेश्‍वरले मानिसहरूलाई परिस्थितिहरू अनुभव गर्ने क्रममा पाठहरू सिक्‍ने र समझशक्ति विकास गर्ने तुल्याउनुहुन्छ, र उहाँले निश्‍चय नै मानिसहरूलाई तालिम दिइरहनुभएको हुन्छ, साथै हरप्रकारका मानिसहरूलाई प्रकट पनि गरिरहनुभएको हुन्छ। जब कतिपय मानिसहरूले दुष्ट व्यक्ति वा ख्रीष्टविरोधीलाई भेट्छन्, तब तिनीहरूले उसलाई खुलासा वा पहिचान गर्ने आँट गर्दैनन्, र तिनीहरूसँग सम्पर्क गर्ने आँट पनि गर्दैनन्। तिनीहरू डराउँछन्, र त्यस्ता मानिसहरूबाट टाढा बस्‍ने प्रयास मात्र गर्छन्, मानौँ तिनीहरूले कुनै विषालु सर्प देखेका छन्। त्यस्ता मानिसहरू पाठहरू सिक्‍नै नसक्‍ने गरी पानीमरुवा हुन्छन्, र तिनीहरूले समझशक्ति विकास गर्दैनन्। दुष्ट व्यक्ति वा ख्रीष्टविरोधी सामना गर्ने कतिपय मानिसहरूले पाठहरू सिक्ने वा समझशक्ति प्राप्त गर्ने कार्यमा ध्यान दिँदैनन्; तिनीहरूले आफ्नो गरम मिजासीपनद्वारा तिनीहरूसँग व्यवहार गर्छन्, र जब ख्रीष्टविरोधीलाई खुलासा र पहिचान गर्ने समय आउँछ, तब तिनीहरू उपयोगी हुन वा व्यावहारिक काम गर्न सक्दैनन्। कतिपय मानिसहरूले ख्रीष्टविरोधीले धेरै दुष्कर्म गरेको देख्छन्, र हृदयमा तिनीहरूलाई यसप्रति वितृष्णा हुन्छ, तर तिनीहरूले यसबारे केही गर्न सक्दैनन्, तिनीहरूलाई तिनीहरूको हात बाँधिएको छ जस्तो लाग्छ। परिणामस्वरूप ख्रीष्टविरोधीले तिनीहरूलाई स्वेच्छाचारी रूपमा खेलौना बनाउँछन्, र तिनीहरूले यो कुरा सहिरहन्छन् र यसलाई चुपचाप अङ्गालिरहन्छन्। तिनीहरूले ख्रीष्टविरोधीलाई लापरवाही रूपमा काम गर्न र मण्डलीको काममा बाधा दिइरहन्छन्, र तिनीहरूले उसको बारे रिपोर्ट वा खुलासा गर्दैनन्। तिनीहरू मानवको रूपमा आफ्नो जिम्मेवारी र कर्तव्य निभाउन असफल भएका हुन्छन्। छोटकरीमा भन्दा, जब दुष्ट मानिसहरू र ख्रीष्टविरोधीहरूले विनाश निम्त्याउँदै मनपरी गर्छन्, तब यसले हरप्रकारका मानिसहरूलाई प्रकट गर्छ, र अवश्य नै, यसले सत्यता पछ्याउने र इन्साफको बोध भएकाहरूलाई तालिम दिने, र तिनीहरूलाई समझशक्ति र अन्तर्ज्ञान वृद्धि गर्न, यसबाट केही कुरा सिक्न, र परमेश्‍वरका अभिप्रायहरू बुझ्न मद्दत गर्ने कार्य पनि गर्छ। अन्ततः तिनीहरूले परमेश्‍वरका कुन-कुन अभिप्रायहरू बुझ्छन्? यो कि परमेश्‍वरले ख्रीष्टविरोधीहरूलाई मुक्ति दिनुहुन्न, बरु तिनीहरूलाई सेवा गर्न मात्रै प्रयोग गर्नुहुन्छ, र जब ख्रीष्टविरोधीहरूले आफ्नो सेवा दिने काम गरिसकेका हुन्छन्, तब परमेश्‍वरले तिनीहरूलाई प्रकट गर्नुहुन्छ र हटाउनुहुन्छ, र अन्ततः तिनीहरूलाई दण्ड दिनुहुन्छ, किनभने तिनीहरू दुष्ट मानिसहरू हुन् र तिनीहरू शैतानका मानिसहरू हुन्। परमेश्‍वरले मुक्ति दिनुहुने मानिसहरू आफ्‍नो भ्रष्ट स्वभावको बाबजुद पनि सकारात्मक कुराहरूलाई प्रेम गर्ने, र परमेश्‍वर सत्यता हुनुहुन्छ भनेर पहिचान गर्ने, र उहाँको सार्वभौमिकता र बन्दोबस्तहरूमा समर्पित हुने, र अपराध गरेपछि, साँचो रूपमा पश्‍चात्ताप गर्न सक्‍ने समूहका मानिसहरू हुन्। यी मानिसहरूले काटछाँट, न्याय र सजाय स्विकार्न सक्छन्, र अरूले तिनीहरूलाई खुलासा गर्दा वा तिनीहरूका समस्याहरू औँल्याउँदा यसलाई सही रूपमा लिन सक्छन्। परमेश्‍वरले जसरी काम गर्नुभए पनि, यसलाई स्विकार्ने र यसमा समर्पित हुने, र यसबाट केही सिक्न सक्‍ने मानिसहरू नै परमेश्‍वरलाई साँचो रूपमा पछ्याउने, उहाँको काम अनुभव गर्ने, र उहाँद्वारा प्राप्त गरिने समूहका मानिसहरू हुन्।

ख्रीष्टविरोधीहरूले काटछाँटलाई कसरी लिन्छन् भन्‍ने कुराका प्रकटीकरणहरूबारे हाम्रो सङ्गति यहीँ समाप्त हुन्छ। पछि, तिमीहरूले व्यक्तिगत रूपमा देखेका वा अनुभव गरेका केही उदाहरणहरू भेट्‍न सक्छौ, र तिनको सारको आधारमा तिनलाई चिरफार गरेर तीबारे सङ्गति गर्न सक्छौ, ताकि दाजुभाइ-दिदीबहिनीहरूले समझशक्ति प्राप्त गर्न सकून्। तिनीहरूले समझशक्ति प्राप्त गर्नुको उद्देश्य के हो? यो अझै धेरै मानिसहरूलाई ख्रीष्टविरोधीहरूलाई इन्कार्न, मण्डलीमा तिनीहरूका दुष्ट कामहरू रोक्‍न र सीमित गर्न, र मानिसहरूले कर्तव्य निर्वाह गर्ने मण्डली र महत्त्वपूर्ण स्थानहरूमा अवरोध र बाधाहरू ल्याउन, वा मण्डलीको काममा कुनै घाटा ल्याउनबाट तिनीहरूलाई रोक्न सक्षम पार्नको लागि हो। ख्रीष्टविरोधीहरू र दुष्ट मानिसहरूलाई बाँध्नु भनेको यही हो। धेरैजसो ख्रीष्टविरोधीहरूले परमेश्‍वरलाई सार्वजनिक रूपमा आलोचना नगरे पनि वा मण्डलीमा उहाँको विरोध नगरे पनि, तिनीहरूले गुप्त रूपमा धेरै दुष्कर्महरू गर्छन्। तिनीहरूले मण्डली जीवन बिथोल्छन्, र तिनीहरूले सत्यता सङ्गति गर्ने र सिद्धान्तहरू अनुसार काम गर्ने अगुवा र कामदारहरूलाई व्यवधान र बाधा पुर्‍याउँछन्। तिनीहरूले परमेश्‍वरको घरको कामबारे अनुत्तरदायी टिप्पणी गर्छन् र स्वेच्छाचारी आलोचना गर्छन्। तिनीहरूले अगुवा र कामदारहरूलाई दोष दिन्छन्, परमेश्‍वरका चुनिएका मानिसहरूलाई बहकाउँछन्, र मण्डलीको काममा बाधाहरू ल्याउँछन्, जसले गर्दा परमेश्‍वरका चुनिएका मानिसहरूले कर्तव्य निर्वाह गर्दा आउने परिणामहरूमा असर हुन्छ। यो परमेश्‍वरको काममा बाधा दिने ठूलो दुष्टता हो। परमेश्‍वरका चुनिएका मानिसहरू सबैले ख्रीष्टविरोधीहरूले गर्ने दुष्टता ठूलो दुष्टता हो, त्यो छुटकारा दिनै नसकिने निन्दनीय दुष्टता हो भनेर जान्नुपर्छ। त्यसकारण, ख्रीष्टविरोधीहरू सधैँ परमेश्‍वरको घरमा बन्धन र प्रतिबन्धमा पर्ने पात्रहरू हुन्। ख्रीष्टविरोधीहरूलाई मण्डलीबाट निष्कासित गरिनैपर्छ—यो परमेश्‍वरको अभिप्रायसँग मिल्‍ने हुन्छ। यदि ख्रीष्टविरोधीहरूलाई कुनै मण्डलीमा मनोमानी र स्वेच्छाचारी हुन, दाजुभाइ-दिदीबहिनीहरू नियन्त्रण गर्न र धम्की दिन वा बहकाउन र झुक्याउन जुनसुकै नारा र तर्कहरू बोल्‍न दिइन्छ भने, र अगुवा र कामदारहरूले यो कुरालाई बेवास्ता गर्छन् र काम गर्दैनन्, र ख्रीष्टविरोधीहरूलाई चिढ्याइएला भन्‍ने डरले तिनीहरूलाई खुलासा वा प्रतिबन्धित गर्ने आँट गर्दैनन्, र यसले गर्दा त्यो मण्डलीका दाजुभाइ-दिदीबहिनीहरूलाई ख्रीष्टविरोधीहरूले स्वेच्छाचारी रूपमा खेलौना बनाउँछन् र बाधा दिन्छन् भने, त्यो मण्डलीका अगुवाहरू मान्छे खुसी पारिहिँड्ने मानिसहरू हुन्, र तिनीहरू हटाइनुपर्ने कसिङ्गरहरू हुन्। यदि कुनै मण्डलीका अगुवाहरूसँग ख्रीष्टविरोधी र दुष्ट मानिसहरू खुट्टयाउने क्षमता छ, र तिनीहरूले परमेश्‍वरका चुनिएका मानिसहरूलाई खडा भएर तिनीहरूलाई खुलासा गर्न, र परमेश्‍वरको घरको काम रक्षा गर्न दियाबलसहरूलाई निकाल्न मदत गर्छन् भने, यसले दियाबलसहरू र शैतानलाई लज्‍जित पार्नेछ, र यसले परमेश्‍वरको अभिप्राय पनि पूरा गर्नेछ। यस्तो मण्डलीका अगुवाहरू मानकअनुरूपका र सत्यता वास्तविकता भएका अगुवाहरू हुन्। यदि मण्डलीले ख्रीष्टविरोधीको बाधा भोगिरहेको छ, र दाजुभाइ-दिदीबहिनीहरूले त्यो ख्रीष्टविरोधीलाई पहिचान गरी इन्कारेपछि, त्यसले दाजुभाइ-दिदीबहिनीहरूसँग आक्रामक रूपमा बदला लिन्छ, तिनीहरूलाई दमन गर्छ, र निन्दा गर्छ भने, तैपनि यदि मण्डली अगुवाहरूले केही पनि गर्दैनन्, आँखा चिम्लिन्छन्, र कसैलाई चिढ्याउने प्रयास गर्दैनन् भने, ती अगुवाहरू झुटा अगुवाहरू हुन्। तिनीहरू कसिङ्गरहरू हुन् र तिनीहरूलाई हटाइनुपर्छ। मण्डली अगुवाको रूपमा, यदि व्यक्तिले समस्याहरू समाधान गर्न सत्यता प्रयोग गर्न सक्दैन भने, यदि उसले ख्रीष्टविरोधीहरूलाई पहिचान गर्न, सीमित गर्न, र तह लगाउन सक्दैन भने, यदि उसले ख्रीष्टविरोधीहरूलाई मण्डलीमा बेलगाम आफूले चाहेअनुसार गर्न र बेकाबु हुन दिन्छ भने, र यदि उसले परमेश्‍वरका चुनिएकाहरूलाई बहकाउमा पर्नबाट जोगाउन सक्दैन, र परमेश्‍वरका चुनिएकाहरूलाई सुरक्षा गरेर सामान्य रूपमा कर्तव्य निर्वाह गर्न दिन सक्दैन भने—साथै, यदि उसले मण्डलीको कामको सामान्य प्रगति कायम राख्‍न सक्दैन भने—त्यो अगुवा कसिङ्गर हो र उसलाई हटाइनुपर्छ। यदि मण्डलीका अगुवाहरूले ख्रीष्टविरोधी क्रूर र निर्दयी भएकोले त्यो त्यसलाई खुलासा गर्न, काटछाँट गर्न, सीमित गर्न, र कारबाही गर्न डर मान्छन् भने, र यसरी त्यसलाई मण्डलीमा अनियन्त्रित हुन, अत्याचारी बन्‍न, आफूले चाहेजस्तो गर्न, र मण्डलीका धेरै काम अवरुद्ध र ठप्‍प पार्न दिन्छन् भने, यो मण्डलीका अगुवाहरू पनि कसिङ्गरहरू हुन् र तिनीहरूलाई हटाइनुपर्छ। यदि मण्डलीका अगुवाहरूसँग बदलाको डरले ख्रीष्टविरोधीलाई खुलासा गर्ने साहस कहिल्यै हुँदैन, र तिनीहरूले ख्रीष्टविरोधीका दुष्ट कार्यहरू रोक्ने प्रयास कहिल्यै गर्दैनन् भने, र जसले गर्दा मण्डली जीवन र दाजुभाइ-दिदीबहिनीहरूको जीवन प्रवेशमा ठूलो व्यवधान, बाधा, र क्षति हुन्छ भने, यो मण्डलीका अगुवाहरू पनि कसिङ्गरहरू हुन् र तिनीहरूलाई हटाइनुपर्छ। के त्यस्ता मानिसहरूको निरन्तर नेतृत्वलाई तिमीहरू समर्थन गर्नेछौ? (गर्नेछैनौँ।) त्यसोभए, त्यस्ता अगुवाहरू भेट्दा तिमीहरूले के गर्नुपर्छ? तैँले तिनीहरूलाई सोध्नुपर्छ, “ख्रीष्टविरोधीहरूले यति ठूलो दुष्कर्म गर्दै छन्, मण्डलीमा तिनीहरूले उत्पात व्यवहार गर्दै छन्, तिनीहरूले मण्डली आफ्‍नो नियन्त्रणमा लिने प्रयास गर्दै छन्—के तपाईँले तिनीहरूलाई नियन्त्रण गर्न सक्‍नुहुन्छ? के तपाईँसँग तिनीहरूलाई खुलासा गर्ने साहस छ? यदि तपाईँले तिनीहरूलाई कारबाही गर्ने आँट गर्नुहुन्‍न भने, राजीनामा दिनुपर्छ। तपाईँ ले समय बरबाद गर्नु हुँदैन, तुरुन्तै राजीनामा दिइहाल्‍नुपर्छ। यदि तपाईँ ले ख्रीष्टविरोधीहरूको डरले आफ्नै देहगत हितहरू रक्षा गर्नुहुन्छ र दाजुभाइ-दिदीबहिनीहरूलाई ख्रीष्टविरोधीहरू र दुष्ट मानिसहरूको हातमा सुम्पिनुहुन्छ भने, तपाईँ ले श्रापित हुनुपर्छ। तपाईँ अगुवा बन्‍न लायक हुनुहुन्‍न—तपाईँ कसिङ्गर हुनुहुन्छ, तपाईँ मरेतुल्य हुनुहुन्छ!” त्यस्ता झुटा अगुवाहरूलाई खुलासा गरेर बर्खास्त गरिनुपर्छ। तिनीहरूले वास्तविक काम गर्दैनन्; दुष्ट मानिसहरू सामना गर्दा, तिनीहरूले दाजुभाइ-दिदीबहिनीहरूलाई रक्षा गर्दैनन्, बरु दुष्ट मानिसहरूसामु घुँडा टेकेर तिनीहरूसँग सम्झौता गर्छन्, र दयाको भीख माग्छन्, र यसरी आफ्‍नो नीच अस्तित्व कायम राख्छन्। त्यस्ता अगुवाहरू कसिङ्गरहरू हुन्। तिनीहरू विश्‍वासघातीहरू हुन्, र तिनीहरूलाई इन्कार गरिनुपर्छ।

यसपछि हामी अर्को बुँदा सङ्गति गर्नेछौँ, अर्थात्, ख्रीष्टविरोधीहरूलाई काटछाँट गरिँदा तिनीहरूको सम्भाव्यता र नियतिप्रतिको मनोवृत्ति कसरी खुलासा हुन्छ भन्‍नेबारे सङ्गति गर्नेछौँ। परमेश्‍वरको घरमा काम गर्ने कतिपय ख्रीष्टविरोधीहरूले गल्तीहरू नगर्न, काटछाँट नभोग्न, माथिको रिस नउठाउन वा आफूले खराब काम गरेको अगुवाहरूलाई थाहा नदिन एकदमै सावधानीसाथ काम गर्ने मनमनै सङ्कल्प गर्छन्, र यदि तिनीहरूले असल कार्य गर्दै छन् भने त्यो कुरा मानिसहरूले देखून् भन्‍ने सुनिश्‍चित गर्छन्। तैपनि, जति नै सावधान भए पनि, तिनीहरूको मनसाय र तिनीहरूले लिने मार्ग गलत हुने भएकाले, अनि तिनीहरूले प्रसिद्धि, प्राप्ति, र हैसियतको लागि मात्र बोल्ने र काम गर्ने र सत्यता कहिल्यै नखोज्ने हुनाले, तिनीहरूले प्राय सिद्धान्तहरू उल्‍लङ्घन गर्छन्, मण्डलीको काममा बाधा र अवरोध ल्याउँछन्, शैतानका नोकरहरूका रूपमा काम गर्छन् र बारम्बार धेरै अपराधहरूसमेत गर्छन्। त्यस्ता मानिसहरूले प्रायः सिद्धान्तहरू उल्‍लङ्घन गर्नु र अपराधहरू गर्नु एकदमै सामान्य र खाँटी कुरा हो। त्यसकारण, तिनीहरू काटछाँटमा पर्नबाट जोगिन अवश्‍य नै निकै गाह्रो हुन्छ। तिनीहरूले के देखेका छन् भने कतिपय ख्रीष्टविरोधीलाई प्रकट गरेर हटाइएका छन् किनभने तिनीहरूलाई कडाइका साथ काटछाँट गरिएको छ। तिनीहरूले यी कुरा आफ्नै आँखाले देखेका छन्। ख्रीष्टविरोधीहरू किन यति सतर्कतासाथ काम गर्छन्? एउटा कारणचाहिँ पक्‍कै पनि के हो भने, तिनीहरू प्रकट हुने र हटाइने डर मान्छन्। तिनीहरू सोच्ने गर्छन्, “म अत्यन्तै होसियार हुनुपर्छ—आखिर, ‘सतर्कता नै सुरक्षाको आधार हो’ र ‘असल व्यक्तिको जीवनमा शान्ति हुन्छ।’ मैले यी सिद्धान्तहरू पालना गर्नुपर्छ र हरक्षण आफूलाई गलत काम गर्न वा समस्यामा पर्नबाट जोगिन स्मरण गराउनुपर्छ, अनि आफ्ना भ्रष्टता र अभिप्रायहरू दबाउनुपर्छ र ती कुराहरू कसैलाई देख्न लगाउनु हुँदैन। मैले गलत काम गरिनँ र म अन्त्यसम्‍मै दृढ रहेँ भने, आशिष्‌हरू प्राप्त गर्नेछु, र म विपत्तिहरूबाट जोगिनेछु, र परमेश्‍वरमाथिको विश्‍वासमा म सफल हुनेछु!” तिनीहरूले प्राय यसरी नै आफूलाई प्रोत्साहन, उत्प्रेरणा र उत्साह दिन्छन्। भित्री रूपमा, तिनीहरूलाई लाग्छ कि यदि तिनीहरूले गल्ती गरे भने, आशिष्‌हरू पाउने तिनीहरूको मौका उल्लेखनीय रूपमा घट्नेछ। के तिनीहरूको हृदयको गहिराइमा यस्तै हिसाबकिताब र विश्‍वास हुँदैन र? ख्रीष्टविरोधीहरूको यो हिसाबकिताब वा विश्‍वास सही छ कि गलत छ भन्‍ने कुरालाई एकातिर पन्छाएर हेर्दा, यसको आधारमा तिनीहरूले आफ्नो काटछाँट हुँदा सबैभन्दा बढी के कुराको चिन्ता गर्छन्? (आफ्ना सम्‍भाव्यता र नियतिको बारेमा।) तिनीहरूले काटछाँट हुनुलाई आफ्नो सम्‍भाव्यता र नियतिसँग जोड्छन्—यो तिनीहरूको दुष्ट प्रकृतिसँग सम्‍बन्धित हुन्छ। तिनीहरूले मनमनै सोच्छन्: “के म हटाइन लागेको हुनाले मलाई यसरी काटछाँट गरिएको हो? के यो मेरो आवश्यकता नभएकोले गरिएको हो? के परमेश्‍वरको घरले मलाई यो कर्तव्य निर्वाह गर्नबाट रोक्दै छ? के म भरपर्दो देखिँदिनँ र? के मलाई मभन्दा असल व्यक्तिद्वारा प्रतिस्थापित गरिनेछ? यदि म हटाइएँ भने, के मैले अझै आशिष्‌ पाउन सक्‍नेछु? के म अझै पनि स्वर्गको राज्य प्रवेश गर्न सक्‍नेछु? मेरो कार्य प्रदर्शन त्यति सन्तोषजनक छैन जस्तो छ, त्यसकारण भविष्यमा म अझै होशियार हुनुपर्छ, र मैले आज्ञाकारी हुन र राम्रो व्यवहार गर्न सिक्‍नुपर्छ, र कुनै समस्या पैदा गर्नु हुँदैन। मैले धैर्य गर्न र शिर झुकाएर बाँच्न सिक्‍नुपर्छ। हरेक दिन जब म काम गर्छु, तब म तरबारको धारमा हिँडिरहेको छु भन्‍ने कल्‍पना गर्नुपर्छ। मैले आफ्नो सतर्कता त्याग्‍नु हुँदैन। यस पटक मैले लापरवाही रूपमा आफैले आफूलाई उदाङ्गो पारेर काटछाँटमा परेको भए पनि, तिनीहरूको भाव त्यति कडा सुनिएन। समस्या त्यति गम्भीर छैन जस्तो लाग्यो, मसँग अझै पनि मौका छ जस्तो छ—म अझै पनि विपत्तिहरूबाट उम्कन सक्छु र मैले अझै आशिष् पाउन सक्छु, त्यसकारण मैले यसलाई नम्रतासाथ स्वीकार गर्नुपर्छ। मलाई बर्खास्त गरिने, हटाइने वा निष्कासित गरिने जस्तो त पक्‍कै छैन, त्यसैले मैले यसरी नै काटछाँट स्विकार्न सक्छु।” के यो काटछाँट स्विकार्ने मनोवृत्ति हो? के यो साँच्‍चै नै आफ्नो भ्रष्ट स्वभाव चिन्‍नु हो? के यो साँच्‍चै पश्‍चात्ताप गरेर नयाँ बन्‍न चाहनु हो? के यो सिद्धान्तहरूअनुसार काम गर्ने साँचो सङ्कल्प गर्नु हो? अहँ, होइन। त्यसोभए, तिनीहरूले किन यस्तो व्यवहार गर्छन्? तिनीहरूले विपत्तिहरूबाट उम्कन र आशिष् पाउन सकिएला भन्‍ने सानो आशाको कारण यसो गर्छन्। त्यो सानो आशा रहुन्जेलसम्‍म, तिनीहरूले आफ्नो पोल खोल्न सक्दैनन्, तिनीहरूले आफ्नो साँचो रूप प्रकट गर्न सक्दैनन्, तिनीहरूले अरूलाई आफ्नो हृदयभित्र के छ भनेर बताउन सक्दैनन्, र तिनीहरूले आफूभित्र रहेको द्वेषबारे अरूलाई थाहा दिन सक्दैनन्। तिनीहरूले यी कुराहरू लुकाउनैपर्छ, तिनीहरूले पुच्छर खुम्च्याउनैपर्छ, र अरूलाई तिनीहरू वास्तवमा को हुन् भनेर देखाउनै हुँदैन। त्यसकारण, काटछाँट भएपछि तिनीहरू पटक्‍कै परिवर्तन हुँदैनन्, र तिनीहरूले पहिलेकै शैलीमा कामकुरा जारी राख्छन्। त्यसैले, तिनीहरूको व्यवहारपछाडि रहेको सिद्धान्त के हो? सबै कुरामा आफ्नै हितहरू रक्षा गर्नु। तिनीहरूले जे-जस्ता गल्तीहरू गरे पनि, तिनीहरूले अरूलाई थाहा दिँदैनन्; तिनीहरूलाई आफू वरपरका सबैलाई तिनीहरू कुनै त्रुटि वा कमीकमजोरी नभएका सिद्ध व्यक्ति हुन्, र तिनीहरूले कहिल्यै गल्ती गर्दैनन् भनेर सोच्न लगाउनैपर्छ। तिनीहरू आफूलाई यसरी नै ढाकछोप गर्छन्। लामो समयसम्म आफ्नो रूप लुकाएपछि, तिनीहरूलाई विपत्तिहरूबाट उम्कने, आशिष् पाउने, र स्वर्गको राज्य प्रवेश गर्ने कुरा लगभग निश्‍चित छ भन्‍ने आत्मविश्‍वास हुन्छ। तर तिनीहरूले आफ्नो कार्य-व्यवहारमा बारम्बार सिद्धान्तहरू उल्लङ्घन गर्ने हुनाले, अनपेक्षित रूपमा तिनीहरू काटछाँटमा पर्छन्। काटछाँटमा परेपछि तिनीहरूलाई चोट पुग्छ: “मैले धेरै कष्ट भोगेँ; तपाईँ मलाई कसरी काटछाँट गर्न सक्नुहुन्छ? आशिष्‌हरू प्राप्त गर्ने ठूलो घटना किन मेरो जीवनमा घटेको छैन? यो किन मबाट अझै टाढा छ? यो कष्ट कहिले समाप्त हुने हो?” अनि काटछाँटका शब्दहरू सुन्दा, तिनीहरूले यस्तो सोच्छन्, “यदि म फेरि झाराटारुवा भएँ, र मैले सत्यता पछ्याइनँ, र जानीजानी परमेश्‍वरको घरको काममा बाधा दिने दुष्ट कुराहरू गरेँ भने, मलाई हटाइने र निष्कासित गरिनेछ। के त्यसपछि त मैले मेरा सम्भाव्यता र नियति गुमाउनेछैनँ र? परमेश्‍वरमा विश्‍वास गरेका यी वर्षहरूमा मैले भोगेका सबै कष्टहरू व्यर्थ हुनेछन्!” तिनीहरूले बारम्बार धैर्य र आत्मसंयम अभ्यास गर्छन्, र हृदयमा यसो भन्छन्, “मैले यो कुरा भोग्‍नैपर्छ! मैले यो कुरा सहनैपर्छ! यदि मैले यो सहिनँ भने, मैले भोगेका सबै कष्ट र अन्याय खेर जानेछन्। मैले निरन्तर लागिपर्नैपर्छ। यदि म अन्तसम्मै लागिपरिरहेँ भने, मैले मुक्ति पाउनेछु! यदि कसैले मलाई कुनै अप्रिय कुरा भन्यो भने, म नसुनेजस्तो गर्नेछु। तिनीहरूले मेरो बारे होइन, अरू कसैको बारे कुरा गरिरहेका छन् जस्तो व्यवहार गर्नेछु।” तर तिनीहरूले जसरी सुने पनि, तिनीहरूलाई यसको अर्थ तिनीहरूसँग कुनै गन्तव्य छैन भन्‍ने नै लाग्छ। अझै पनि तिनीहरूलाई यस पटक काटछाँट गरेर दोषी ठहराइयो भन्‍ने नै लाग्छ; तिनीहरूलाई आफू निराशाजनक, ज्योति देख्‍न नसकिने, कुनै भोलि र कुनै भविष्य नभएको अवस्थामा पुगेजस्तो महसुस हुन्छ। यस्तो बेला, के यी दुष्ट मानिसहरू र ख्रीष्टविरोधीहरू धैर्यसाथ बस्‍न सक्छन् त? (अहँ, सक्दैनन्। तिनीहरूले आशिष् पाउने तिनीहरूको आशा छताछुल्ल भएको देख्छन्, त्यसकारण तिनीहरू धैर्यसाथ बस्‍न सक्दैनन्।) के तिनीहरू धैर्यसाथ बस्‍न मात्रै नसक्‍ने हुन् र? के तिनीहरूले केही गर्नेछैनन् र? (हो, तिनीहरूले केही गर्नेछन्।) तिनीहरूले के-कस्ता कार्यहरू गर्न सक्‍नेछन्? (तिनीहरूले नकारात्मकता फैलाउन सक्‍नेछन्, र समझ नभएका केही विश्‍वासी दाजुभाइ-दिदीबहिनीहरूलाई बहकाएर तिनीहरूको पक्ष लिन, तिनीहरूको प्रतिरक्षा गर्न र तिनीहरूको असन्तुष्टिबारे गुनासो गर्न लगाउन सक्‍नेछन्।) ठीक भन्यौ, तिनीहरूलाई निराशा महसुस भएपछि, तिनीहरूले यस्ता कार्यहरू गर्नेछन्। तिनीहरूले यस्तो सोच्नेछन्: “तैँले मलाई संवर्धन गर्न वा महत्त्वपूर्ण पदहरूमा राख्‍न छोडेको छस्, र तँ मलाई हटाउन पनि चाहन्छस्। यदि मैले आशिष् पाउन सक्दिनँ भने, तैँले पनि आफूले आशिष् पाउनेबारे विचार नगर्! यदि यो ठाउँले मलाई राख्दैन भने, मेरो लागि बाहिर कतै ठाउँ छँदै छ, तर म गएँ भने, मैले आफूसँग थप दुई मानिसहरू पनि घिस्याएर लानेछु। तैँले मप्रति निर्दयी व्यवहार गरेको छस्, त्यसकारण म पनि तँलाई दुर्व्यवहार गर्नेछु! के तँ मलाई हटाउन चाहँदैनथिस् र? तैँले यसको लागि मूल्य चुकाउनेछस्!” तिनीहरूले पाखुरा सुर्केर झगडा गर्न सुरु गर्नेछन्, र सत्यतालाई घृणा गर्ने तिनीहरूको प्रकृति सार खुलासा हुनेछ। त्यसपछि आशिष् पाउने तिनीहरूको आशा छताछुल्ल भएसँगै तिनीहरूको जोश, त्याग, समर्पण, र कष्टभोग र मूल्य चुकाइ सबै हराउनेछन्। त्यो बेला, मानिसहरूले परमेश्‍वरप्रति आफूलाई समर्पित गर्ने तिनीहरूको मूल जोश र तिनीहरूको कष्टभोग र मूल्य चुकाइ सबै झुट र नाटक मात्रै थिएछन् भनेर देख्‍न सक्‍नेछन्।

ख्रीष्टविरोधीहरूलाई बर्खास्त गरिएपछि वा हटाइएपछि, तिनीहरूले कुनै संयमबिनै पाखुरा सुर्केर गुनासो गर्छन्, र तिनीहरूको पैशाचिक पाटो खुलासा हुन्छ। कुन पैशाचिक पाटो खुलासा हुन्छ? विगतमा, तिनीहरूले सत्यता पछ्याउन र मुक्ति प्राप्त गर्न कर्तव्य निभाउने बिलकुलै गर्दैनथिए, बरु आशिष् पाउनलाई कर्तव्य निर्वाह गर्थे, र अहिले तिनीहरूले यसबारे सत्यता बताउँछन् र वास्तविक परिस्थिति प्रकाश गर्छन्। तिनीहरू भन्छन्: “यदि मैले स्वर्गको राज्यमा प्रवेश गर्ने वा पछि आशिष् र ठूलो महिमा प्राप्त गर्ने प्रयास नगरिरहेको भए, के म तिमीहरू गोबरभन्दा नीच मानिसहरूसँग घुलमेल हुनेथिएँ र? के तिमीहरू मेरो उपस्थिति पाउन लायक छौ र? तिमीहरू मलाई संवर्धन गर्दैनौ वा बढुवा दिँदैनौ, र मलाई हटाउन चाहन्छौ। मलाई हटाउँदा तिमीले मूल्य चुकाउनुपर्छ, र यसका परिणाम भोग्‍नुपर्छ भनेर एक दिन म देखाउनेछु।” ख्रीष्टविरोधीहरूले यी विचारहरू फैलाउँछन्, र यी दुष्ट शब्दहरू तिनीहरूको मुखबाट निस्कन्छन्। तिनीहरूले पाखुरा सुर्केपछि, तिनीहरूको दुर्भावपूर्ण प्रकृति र क्रूर स्वभाव खुलासा हुन्छन्, र तिनीहरूले धारणाहरू फैलाउन थाल्छन्। तिनीहरूले नयाँ विश्‍वासीहरूलाई, तुलनात्मक रूपमा सानो कद भएका र समझशक्ति नभएकाहरूलाई, सत्यता नपछ्याउनेहरूलाई, र प्रायजसो नकारात्मक र कमजोर हुनेहरूलाई पनि आफ्‍नो पक्षमा ल्याउन सुरु गर्छन्, र तिनीहरूले आफ्नो कर्तव्यमा निरन्तर झाराटारुवा हुने र परमेश्‍वरमा साँचो रूपमा विश्‍वास नगर्ने मानिसहरूलाई पनि आफ्‍नो पक्षमा ल्याउँछन्। तिनीहरू आफैले भने जस्तै, “यदि तैँले मलाई हटाइस् भने, मैले अरू धेरैलाई पनि आफूसँगै घिस्याउनुपर्छ!” के तिनीहरूको शैतानी प्रकृति उदाङ्गो भएको हुँदैन र? के सामान्य मानिसहरूले यसो गर्नेथिए? सामान्यतया, भ्रष्ट स्वभाव भएका मानिसहरू बर्खास्त हुँदा निराश हुन्छन् र तिनीहरूलाई चोट पुग्छ, तिनीहरूलाई आफू आशारहित लाग्छ, तर तिनीहरूको विवेकले तिनीहरूलाई यस्तो सोच्न लगाउँछ: “यो हाम्रो आफ्नै गल्ती हो, हामीले आफ्नो कर्तव्य पूरा गरेका छैनौँ। भविष्यमा म अझै राम्रो गर्न लागिपर्नेछु, र परमेश्‍वरले मलाई कसरी व्यवहार गर्नुहुन्छ र उहाँले मेरो बारे के-कस्ता निर्धारणहरू गर्नुहुन्छ भन्‍ने कुरा आउँदा, त्यो परमेश्‍वरको मामला हो। मानिसहरूसँग परमेश्‍वरमाथि मागहरू लाद्‍ने कुनै अधिकार छैन। के परमेश्‍वरका कार्यहरू मानिसहरूका प्रकटीकरणहरूमा आधारित हुँदैनन् र? यदि व्यक्ति गलत मार्ग हिँड्छ भने, उसलाई अनुशासनमा राखिनुपर्छ र ताडना दिइनुपर्छ, यो कुरा भनिरहनु जरुरी छैन। अहिले, दुःखको कुरा के हो भने, मेरो क्षमता कमजोर छ र म परमेश्‍वरका अभिप्रायहरू पूरा गर्न सक्दिनँ, र मैले सत्यता सिद्धान्तहरू बुझेको छैनँ र मेरो भ्रष्ट स्वभावका आधारमा म मनोमानी र स्वेच्छाचारी रूपमा कार्य गर्छु। म हटाइन लायककै छु, तर मलाई आशा छ भविष्यमा यसको पूर्ति गर्ने मौका मिल्‍नेछ!” अलिअलि विवेक भएका मानिसहरू यस्तै मार्ग हिँड्छन्। तिनीहरूले यो समस्यालाई यसरी विचार गर्ने निर्णय गर्छन्, र अन्त्यमा, तिनीहरूले यो समस्यालाई यसरी नै समाधान गर्ने निर्णय पनि गर्छन्। अवश्य नै, यसभित्र सत्यता अभ्यास गर्ने त्यति धेरै तत्त्व छैनन्, तर यी मानिसहरूमा विवेक हुने हुनाले, तिनीहरू परमेश्‍वरको प्रतिरोध गर्ने, परमेश्‍वरविरुद्ध ईश्‍वरनिन्दा गर्ने, वा परमेश्‍वरको विरोध गर्ने हदसम्‍म पुग्‍नेछैनन्। तर ख्रीष्टविरोधीहरू उस्तै हुँदैनन्। तिनीहरूमा क्रूर प्रकृति हुने हुनाले, तिनीहरू परमेश्‍वरप्रति नैसर्गिक रूपमै विरोधी हुन्छन्। जब तिनीहरूका भविष्य र नियति खतरामा पर्छन् वा ती खोसिन्छ, जब तिनीहरूले बाँच्ने कुनै मौका देख्दैनन्, तब तिनीहरूले धारणाहरू फैलाउने, परमेश्‍वरको कामको आलोचना गर्ने, र आफू समानका अविश्‍वासीहरूलाई आफूसँग मिलेर परमेश्‍वरको घरको काममा बाधा दिन लगाउँछन्। तिनीहरूले आफ्नो विगतका कुनै पनि दुष्कर्म र अपराधहरूका लागि, साथै आफूले परमेश्‍वरको घरको काम वा सम्पत्तिमा ल्याएका कुनै पनि घाटाहरूका लागि पनि जिम्मेवारी लिन मान्दैनन्। जब परमेश्‍वरको घरले तिनीहरूलाई ठेगान लाउँछ र हटाउँछ, तब तिनीहरूले एउटा वाक्य बोल्छन्, जुन प्रायजसो ख्रीष्टविरोधीहरूले बोल्ने वाक्य हो। त्यो के हो? (यदि यो ठाउँले मलाई राख्दैन भने, मेरो लागि बाहिर कतै ठाउँ छँदै छ।) के यो अर्को दुष्ट वाक्य होइन र? यो एउटा यस्तो वाक्य हो, जुन सामान्य मानवता, लाज, र विवेक भएको व्यक्तिले बोल्न सक्दैन। हामी यसलाई दुष्ट शब्दहरू भन्छौँ। ख्रीष्टविरोधीहरूले आफू काटछाँटमा पर्दा र आफ्नो हैसियत र प्रतिष्ठा खतरामा छ, आफ्नो हैसियत र प्रतिष्ठालाई चुनौती दिइएको छ, र विशेषगरी आफू आफ्नो भविष्य र गन्तव्यबाट वञ्चित हुन लागेको छु भन्‍ने महसुस गर्दा प्रकाश गर्ने क्रूर स्वभावहरूका विभिन्‍न प्रकटीकरणहरू यिनै हुन्; साथ-साथै, तिनीहरूको अविश्‍वासी सार पनि खुलासा हुन्छ। वास्तवमा, परमेश्‍वरको घरले मानिसहरूलाई नितान्त रूपमा तिनीहरूले कर्तव्य निर्वाह गर्दा स्वेच्छाचारी र मनोमानी ढङ्गले काम गरेकोले, र यसरी परमेश्‍वरको घरको काममा अवरोध र बाधा ल्याएकोले, र तिनीहरूले मनन वा पश्‍चात्ताप नगरेकोले मात्र काटछाँट गर्छ—तब मात्रै परमेश्‍वरको घरले तिनीहरूलाई काटछाँट गर्छ। यस्तो अवस्थामा, के तिनीहरूलाई काटछाँट गरिनुको अर्थ तिनीहरूलाई हटाइनु भन्‍ने हुन्छ र? (अहँ, हुँदैन।) अवश्य नै हुँदैन, मानिसहरूले यसलाई सकारात्मक रूपमा स्विकार्नुपर्छ। यस प्रसङ्गमा, कुनै पनि काटछाँट, चाहे त्यो परमेश्‍वरले गर्नुभएको होस् वा मानिसले गरेको होस्, चाहे त्यो अगुवा र कामदारहरूबाट आएको होस् वा ब्रदर-सिस्टरहरूबाट आएको होस्, त्यो दुर्भावनाले गरिएको हुँदैन, र त्यो मण्डलीको कामका लागि फाइदाजनक हुन्छ। व्यक्तिले स्वेच्छाचारी र मनोमानी ढङ्गले काम गर्दा र परमेश्‍वरको घरको काममा बाधा दिँदा उसलाई काटछाँट गर्न सक्नु न्यायवान् र सकारात्मक कुरा हो। यो इमानदार मानिसहरू र सत्यतालाई प्रेम गर्ने मानिसहरूले गर्नुपर्ने कुरा हो। तर जब अपराध गरेका कारण काटछाँट गरिएका मानिसहरूले यसलाई स्विकार्दैनन् र यसको सट्टा यसलाई अटेर गर्छन्, र यसरी घृणा र प्रतिकारको मानसिकता पैदा गर्छन्, यो अनुचित र दुष्ट हो। परमेश्‍वरको घरमा धेरै मानिसहरूले कर्तव्य निर्वाह गर्छन्—तिनीहरूमध्ये कसले चाहिँ काटछाँट अनुभव गरेको हुँदैन र? काटछाँटमा परेका कारण कति मानिसहरू नकारात्मक र अवज्ञाकारी बनेका छन्, वा कतिले आशिष् नपाइएला र आफ्नो कुनै आशा छैन भन्‍ने सोच्दै आत्महत्यासमेत गर्ने प्रयास गरेका छन्, त्यसकारण कतिले आफ्नो कर्तव्य त्याग्‍न, अशिष्ट व्यवहार गर्न र झर्कोफर्को गर्न चाहँदै अरूलाई घृणा गर्न थालेका, र तिनीहरूको विरुद्ध प्रतिकार गर्न समेत चाहेका छन्? त्यस्ता मानिसहरू वास्तवमा धेरै छैनन्। दुष्ट मानिसहरूले मात्रै त्यस्ता कुराहरू गर्न सक्छन्। दुष्ट मानिसहरूले मात्रै काटछाँटलाई गरम मिजासका मानिसहरूले गलत व्यवहार गरेको रूपमा लिन सक्छन्। अवश्य नै, परमेश्‍वरको घरले बताउने सबै काटछाँट उचित हुन्छ, त्यो सबै मण्डलीको काम र व्यक्तिहरूको जीवन प्रवेश गर्नका लागि गरिन्छ। यो परमेश्‍वरको अभिप्राय अनुरूप, र पूर्ण रूपमा परमेश्‍वरको वचनसँग मिल्‍ने सकारात्मक कुरा हो। जब ख्रीष्टविरोधीहरूलाई काटछाँट गरिन्छ, तब तिनीहरूले सधैँ आफ्नो प्रतिष्ठा, हैसियत, र मर्यादाको प्रतिरक्षा गर्ने प्रयास गर्छन्, र यसलाई आफ्नै हितहरूसँग, र विशेषगरी आफ्नै भविष्य र नियतिसँग जोड्छन्। यदि काटछाँट हुनु तिनीहरूको प्रतिष्ठा, हैसियत, र मर्यादाको प्रतिकूल छ भने, तिनीहरूले यसलाई स्विकार्न सक्दैनन्। यदि तिनीहरूलाई गम्भीर रूपमा काटछाँट गरिन्छ भने, र यदि यसले तिनीहरूको प्रतिष्ठा, हैसियत, र मर्यादा मात्र नष्ट नगरी तिनीहरूको भविष्य र नियतिमा समेत खतरा पुर्‍याउँछ भने, तिनीहरूले यसलाई झनै स्विकार्न सक्दैनन्। छोटकरीमा भन्दा, ख्रीष्टविरोधीहरूलाई चाहे जसले काटछाँट गरे पनि, तिनीहरूले यसलाई परमेश्‍वरबाट आएको हो भनेर स्विकार्न सक्दैनन्, तिनीहरूले आत्म-चिन्तन गर्न र आफूलाई चिन्‍न सक्दैनन्, र तिनीहरूले काटछाँटमा परेको घटनाबाट पाठहरू सिक्न, साँचो पश्‍चात्ताप हासिल गर्न, वा कर्तव्य निर्वाहमा राम्रो कार्यप्रदर्शन गर्न सक्दैनन्। यसको साटो, तिनीहरूले हृदयमा प्रतिरोध गर्छन् र तिनीहरूले यो कुरा स्विकार्न नमान्‍ने र अटेरपनको मनोवृत्ति अपनाउँछन्। यही नै काटछाँटप्रति ख्रीष्टविरोधीहरूले अपनाउने मनोवृत्ति हो, र यसले सत्यताप्रतिको तिनीहरूको मनोवृत्ति पनि प्रतिनिधित्व गर्छ।

काटछाँट हुने कुरा आउँदा, मानिसहरूले कम्तीमा पनि बुझ्नुपर्ने कुरा के हो? काटछाँट भनेको मानिसहरूले आफ्‍नो कर्तव्य मानकअनुरूप तरिकाले पूरा गर्न सक्नुअघि अनुभव गर्नैपर्ने कुरा हो—यो अपरिहार्य कुरा हो। यो मानिसहरूले परमेश्‍वरमाथिको आफ्‍नो विश्‍वासमा मुक्ति प्राप्त गर्नका निम्ति दैनिक रूपमा सामना गर्नुपर्ने र नियमित अनुभव गर्नैपर्ने कुरा पनि हो। काटछाँट गरिनु भनेको कुनै पनि व्यक्तिलाई नभई नहुने कुरा हो। के कसैको काटछाँट गर्नु उसको भविष्य र नियतिसँग सम्‍बन्धित कुरा हो? (होइन।) त्यसो भए, कसैलाई केको लागि काटछाँट गरिन्छ? के यो उसलाई दोषी ठहराउनका लागि गरिन्छ? (होइन, यो मानिसहरूलाई सत्यता बुझ्न र सिद्धान्तहरूअनुसार आफ्नो कर्तव्य निर्वाह गर्न मदत गर्नलाई गरिन्छ।) त्यो सही हो। यो यसको सबैभन्दा सही बुझाइ हो। कसैलाई काटछाँट गर्नु भनेको एक प्रकारको अनुशासन हो, एक प्रकारको ताडना हो, र स्वाभाविक रूपमा यो सहायता र मुक्तिको एउटा रूप पनि हो। काटछाँट गरिँदा, तैँले समयमै तेरा गलत पछ्याइ परिवर्तन गर्ने मौका पाउँछस्। यसले तँलाई हाल तँभित्र भएका समस्याहरूलाई समयमै पहिचान गर्न, अनि तैँले प्रकट गर्ने भ्रष्ट स्वभावहरूलाई समयमै पहिचान गर्न मदत गर्छ। जे-जस्तो नै भए पनि, काटछाँट गरिनुले तँलाई तेरा गल्तीहरू चिन्न र सिद्धान्तअनुसार आफ्ना कर्तव्यहरू निर्वाह गर्न मद्दत गर्न सक्छ। यसले तँलाई विचलनहरू निम्त्याउन र बरालिनदेखि समयमै जोगाउँछ, र गम्भीर समस्या पैदा गर्नबाट रोक्छ। के यो मानिसहरूका लागि सबैभन्दा ठूलो सहयोग, अनि तिनीहरूको सबैभन्दा ठूलो मुक्ति होइन र? विवेक र समझ भएका व्यक्तिहरूले काटछाँट भोग्नुलाई सही रूपमा हेर्न सक्नुपर्छ। ख्रीष्टविरोधीहरूले किन काटछाँट स्विकार्न सक्दैनन्? किनभने तिनीहरूले काटछाँट परमेश्‍वरबाट आएको होइन, मानिसबाट आएको हो भन्‍ने सोच्छन्। तिनीहरू तिनीहरूलाई काटछाँट गर्नेले तिनीहरूको जीवन कठिन बनाइरहेको र तिनीहरूलाई सास्ती दिइरहेको छ भन्‍ने सोच्छन्। ख्रीष्टविरोधीहरूको मानसिकताको आधारमा मूल्याङ्कन गर्दा, तिनीहरूले सत्यता नस्विकार्ने हुनाले नै काटछाँट स्विकार्न नमानेका हुन्। तिनीहरूले काटछाँटबाट पाठ सिक्न सक्दैनन्, र तिनीहरूले आफूलाई चिन्‍न वा सत्यता खोजी गर्न सक्दैनन्। तिनीहरूले काटछाँट नस्विकार्नुको स्रोत यही हो। तिनीहरूको हृदयमा यस्तो ठूलो समस्या हुन्छ, जसले ख्रीष्टविरोधीहरूको प्रकृति सार सत्यताप्रति वितृष्ण र शत्रुवत्‌ हुन्छ भन्‍ने कुरा पुष्टि गर्छ।

विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग नौ)

आ. ख्रीष्टविरोधीहरूका हितहरू

घ. तिनीहरूका सम्भावना र नियति

४. ख्रीष्टविरोधीहरूले “सेवाकर्ता” पदनामलाई कसरी लिन्छन्

आज हामी ख्रीष्टविरोधीहरूका विभिन्‍न प्रकटीकरणहरूबारेको विषयवस्तु नौँ, तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् भन्‍नेबारे सङ्गति जारी राख्‍नेछौं। यो विषयवस्तुमा, हाम्रो सङ्गतिको मुख्य विषय ख्रीष्टविरोधीहरूका हितहरूको चिरफार हो, र आज हामी ख्रीष्टविरोधीहरूका हितहरूको चौथो बुँदाभित्र रहेको चौथो उपविषय—तिनीहरूले “सेवाकर्ता” पदनामलाई कसरी लिन्छन्—भन्‍नेबारे सङ्गति गर्नेछौँ र ख्रीष्टविरोधीहरूले यो पदनामलाई कसरी लिन्छन् भन्‍नेबारे चिरफार गर्नेछौँ। अहिलेसम्म परमेश्‍वरलाई पछ्याएका मानिसहरू “सेवाकर्ता” भन्‍ने शब्दसँग परिचित छन्, र तिनीहरूमध्ये धेरैजसोले आफ्नो हृदयमा यो पदलाई आधारभूत रूपमा स्विकारेका हुन्छन्। तिनीहरूको व्यक्तिपरक अभिप्रायको हिसाबमा भन्दा, तिनीहरूसँग यो पदप्रति कुनै प्रतिरोध हुँदैन। तैपनि, कुनै निश्‍चित व्यक्ति सेवाकर्ता हो भनेर भन्‍ने खास विवरणहरूको कुरा गर्नुपर्दा, त्यो व्यक्तिले मुख्य रूपमा हिचकिचाहट र अनिच्छा व्यक्त गर्छ, अन्यायमा परेको महसुस गर्छ, यसरी नबोलाइयोस् भन्‍ने चाहन्छ र ऊ वास्तवमै सेवाकर्ता बन्‍न चाहँदैन। मानिसहरूको अभिव्यक्तिबाट हेर्दा, तिनीहरू “सेवाकर्ता” भन्‍ने पदनाम व्यक्तिपरक झुकावको हिसाबमा खराब पदनाम होइन भन्‍ने कुरामा सहमत भए पनि, वस्तुगत दृष्टिकोणबाट हेर्दा, मानिसहरूले अझै पनि “सेवाकर्ता” भन्‍ने पदनामलाई भेदभाव, शत्रुता, र अनिच्छाका केही तत्त्वहरू सहित लिने गर्छन्—तिनीहरूमा यसप्रति यिनै भावनाहरू हुन्छन्। मानिसहरूले “सेवाकर्ता” पदनामबारे जेसुकै सोचे नि, तिनीहरूले यसलाई इमानदारितासाथ स्विकारेर सेवाकर्ता बन्‍न सके नि नसके नि, वा तिनीहरूले यो पदनामबारे जे सोच्छन् त्यसमा मान्छेका धेरै अशुद्धता र इच्छाहरू समावेश भए नि नभए नि, आज हामी सुरुमा सेवाकर्ता भनेको ठ्याक्‍कै के हो, परमेश्‍वरको नजरमा “सेवाकर्ता” पदनामलाई कसरी परिभाषित र चित्रण गरिन्छ, परमेश्‍वरले बताउनुभएका यी सेवाकर्ताहरूको सार के हो, र परमेश्‍वरले “सेवाकर्ता” भन्‍ने शब्दलाई कसरी हेर्नुहुन्छ र त्यो कुरा मानिसहरूले यसलाई कसरी हेर्छन् त्योभन्दा कसरी फरक छ भन्‍नेबारे सङ्गति गर्नेछौं, ताकि तिमीहरू सबैले “सेवाकर्ता” भन्‍ने पदबारे आफ्नो हृदयमा सही बुझाइ र अवधारणा प्राप्त गर्न सक।

(१) “सेवाकर्ता” पदको परिभाषा र उत्पत्ति

शाब्दिक रूपमा “सेवाकर्ता” भन्‍ने शब्दले कुनै कुराको लागि काम र मेहनत गर्ने व्यक्तिलाई जनाउँछ। यदि हामीले यो पदलाई पदको हिसाबमा मापन गर्‍यौँ भने, यसले अस्थायी अवधिको लागि प्रयोग गरिने व्यक्तिलाई जनाउँछ। भन्‍नुको अर्थ, यदि कुनै व्यक्तिलाई सेवाकर्ताको रूपमा लिइन्छ र उसले जागिर खान वा कुनै व्यवसायमा काम गर्न थाल्छ भने, यो उसले लिने दीर्घकालीन व्यावसायिक करियर वा जागिर होइन, बरु यो अस्थायी काम हो। तिनीहरूलाई अस्थायी रूपमा यो व्यवसाय वा जागिरमा केही मेहनत गर्न र केही समय सेवा गर्न लगाइन्छ। तिनीहरूसँग कुनै सम्भावना हुँदैन, कुनै भविष्य हुँदैन, र तिनीहरूले कुनै भौतिक लाभ प्राप्त गर्दैनन्। तिनीहरूले कुनै जिम्मेवारी लिनुपर्दैन; तिनीहरूलाई बस तिनीहरूको श्रमको लागि मात्रै भुक्तानी गरिन्छ। जब तिनीहरूलाई दिइएको काम पूरा हुन्छ, तब तिनीहरूको थप आवश्यकता पर्दैन, र तिनीहरू आफ्नो ज्याला लिएर जान्छन्। छोटकरीमा भन्दा, यो अस्थायी काम हो, र आवश्यक पर्दा तिनीहरूलाई काम गर्न लगाइन्छ। सेवाकर्ताको शाब्दिक बुझाइ यही हो। यदि हामीले “सेवाकर्ता” भन्‍ने शब्दलाई मानवजातिका विचारहरू अनुसार अर्थ्यायौँ भने, सेवाकर्ताहरूलाई “करारका कामदारहरू” र “अस्थायी कर्मचारीहरू,” अर्थात् कुनै काम वा व्यवसायको लागि अस्थायी रूपमा काम वा मेहनत गर्ने मानिसहरू भनेर भन्‍न सकिन्छ। कुनै कामको लागि तिनीहरूको आवश्यकता पर्ने समयावधिसँग मात्रै तिनीहरूको सम्बन्ध हुन्छ, र त्यो समय सकिएपछि, तिनीहरूको कुनै मूल्य रहँदैन। यस्तो किन हुन्छ भने, तिनीहरूको थप आवश्यकता नै पर्दैन, र तिनीहरूको थप प्रयोजनात्मक मूल्य नै हुँदैन—त्यो अवधिमा तिनीहरूको महत्त्व सक्किसकेको हुन्छ। “सेवाकर्ता” शब्दको मानिसहरूले बुझ्न र देख्‍न सक्‍ने शाब्दिक अर्थ यही हो। मानव भाषाले व्यक्त गर्न सक्‍ने अर्थभित्र, अर्थात् मानिसहरूले बुझ्न सक्‍ने गरी परमेश्‍वरले बताउनुभएको “सेवाकर्ता” पदनामको अर्थभित्र, के कुनै स्तरको अर्थ सत्यताअनुरूप छ? के सामान्य मानवता र चेतनासँग मिल्‍ने कुनै स्तरको अर्थ छ? के साँचो सृजित प्राणीको रूपमा मानिसहरूले बुझ्नुपर्ने कुनै स्तरको अर्थ छ? परमेश्‍वरले यो पदनामलाई कसरी लिनुहुन्छ भन्‍ने कुरासँग सम्बन्धित कुनै स्तरको अर्थ छ? (छैन।) छैन भन्‍ने कुरा तिमीहरूलाई कसरी थाहा भयो? तिमीहरू निरुत्तर हुन्छौ, तिमीहरू यसको व्याख्या गर्न सक्दैनौ। तिमीहरूमाझ विश्‍वविद्यालयका विद्यार्थीहरू, स्नातकोत्तरका विद्यार्थीहरू, विद्यावारिधिका विद्यार्थीहरू, र प्राध्यापकहरू पनि छौ, तैपनि तिमीहरू कसैले पनि यसलाई स्पष्ट रूपमा व्याख्या गर्न सक्दैनौ, होइन र? (हो, ठीक भन्‍नुभयो।) ज्ञान र सत्यताबीच रहेको भिन्‍नता यही हो। तँ शिक्षित हुन सक्छस्, तँलाई “सेवा” र “कर्ता” भन्‍ने छुट्टाछुट्टै शब्दहरू थाहा हुन सक्छ, र जब व्यक्ति र मानिसहरूको समूहलाई जनाउन यी शब्दहरूलाई जोडेर अर्को शब्द बनाइन्छ, तब तैँले ती मानिसहरूको सार, तिनीहरूको प्रकटीकरण, र सम्पूर्ण मानवजातिबीच रहेको तिनीहरूको स्तर बुझ्न सक्छस्, तर जब तैँले यो शब्दलाई सत्यताको दृष्टिकोण र सृजित प्राणीको दृष्टिकोणबाट बुझ्न सक्दैनस्, तब तेरो बुझाइ ठ्याक्‍कै कहाँबाट आएको हुन्छ? तैँले बुझेको यो शब्दको सार वास्तवमा के हो? के यो भ्रष्ट मानवजाति, यो समाज, र यो मानवजातिको ज्ञानबाट आएको “सेवाकर्ता” भन्‍ने शब्दको बुझाइ यही होइन र? (हजुर, हो।) के मानवजातिको ज्ञान सत्यतासँग मिल्दो हुन्छ, कि सत्यतासँग विरुद्ध हुन्छ? (यो सत्यताप्रति विरोधाभासपूर्ण हुन्छ।) त्यसकारण, जब तँसँग यो शब्दको यो बुझाइ र ज्ञान हुन्छ, तब के तँ परमेश्‍वरको विरोधमा उभिरहेको हुन्छस्, कि परमेश्‍वरसँग मिल्‍ने पक्षमा उभिरहेको हुन्छस्? अवश्य नै, जब तैँले आफ्नो ज्ञान, आफ्नो मस्तिष्कद्वारा यो शब्दलाई बुझ्छस् र जान्दछस्, तब तँ अनायासै र अनजानैमा परमेश्‍वरको विरोधमा खडा हुन्छस्। जब तैँले यो शब्दलाई बुझ्न आफ्नो ज्ञानको प्रयोग गर्छस्, तब तैँले बुझेका कुराहरूले अपरिहार्य रूपमै तँमा “सेवाकर्ता” शब्दप्रति प्रतिरोध, छिछिदुरदुर, घिन, र घृणासमेतको भाव पैदा हुन्छ। के यहाँ कुनै समर्पण छ? के यहाँ कुनै साँचो स्वीकार छ? (छैन।) कतिपय मानिसहरू भन्छन्: “म असल शब्दहरू स्वीकार गर्छु, तर मैले किन यो खराब शब्द स्वीकार गर्ने? मलाई यसप्रति कुनै प्रतिरोधको अनुभूति हुँदैन, त्यो नै पर्याप्त छ। उदाहरणको लागि, म ‘मुकुट प्राप्त गर्नु,’ ‘इनामहरू प्राप्त गर्नु,’ ‘आशिष् पाउनु,’ ‘राज्य प्रवेश गर्नु,’ ‘स्वर्ग जानु,’ ‘नर्क नजानु,’ ‘दण्ड नभोग्‍नु,’ र ‘ज्येष्ठ पुत्र बन्‍नु’ जस्ता सकारात्मक शब्दहरू स्वीकार गर्छु। यो प्राकृतिक कुरा हो, यो मान्छेको सामान्य प्रतिक्रिया हो, र मानिसहरूले पछ्याउनुपर्ने कुराहरू यिनै हुन्। ‘दुष्ट मानिसहरू,’ ‘ख्रीष्टविरोधीहरू,’ ‘दण्ड भोग्‍नु,’ र ‘नर्क जानु’ जस्ता नकारात्मक शब्दहरू स्वीकार गर्न कसैलाई मन पर्दैन। ‘सेवाकर्ता’ भन्‍ने शब्द तटस्थ छ, तर मेरो बुझाइअनुसार, मैले यसलाई स्वीकार गर्न सक्दिनँ, र यसलाई हेला नगर्नु नै मेरो लागि पर्याप्त छ। यदि मैले यसलाई स्वेच्छाले स्वीकार गर्नुपर्छ, यसमा समर्पित हुनुपर्छ र परमेश्‍वरबाट आएको भनी स्वीकार गर्नुपर्छ भने, त्यो असम्भव छ।” के मानिसहरूले यस्तै सोच्दैनन् र? (हजुर, हो।) यो सोचाइ सही हो कि गलत हो? (गलत हो।) यो गलत हो भन्‍ने कुरा तँलाई कहिले थाहा भयो? अहिले भर्खरै, होइन र? समस्या त्यही हो। तैँले यो गलत कुरा हो भनेर भर्खरै मात्र थाहा पाएको छस्। यो महसुस गर्नुभन्दा पहिले, तैँले सतही रूपमा “सेवाकर्ता” भन्‍ने पदनामलाई स्विकारिसकेको जस्तो देखिन्थ्यो, र व्यक्तिपरक रूपमा त तैँले यसलाई स्विकारी नै सकेको थिइस् जस्तो देखिन्थ्यो—तर यो स्वीकार साँचो थियो कि झूटो थियो? (यो झूटो थियो।) यो स्पष्ट रूपमा साँचो थिएन, न त तँ यसलाई खुसीसाथ स्वीकार गर्न इच्छुक नै थिइस्। यहाँ झूट, बहाना, र अनिच्छा थियो, र तँसँग अर्को कुनै विकल्प थिएन भन्‍ने पनि थियो।

हामीले भर्खरै “सेवाकर्ता” भन्‍ने पदनामसँग सम्बन्धित मानिसहरूको साँचो प्रतिक्रिया र प्रकटीकरणहरूबारे सङ्गति गरेका छौँ, र यसले यो पदनामप्रतिको मानिसहरूको विचार, दृष्टिकोण, र बुझाइलाई पूर्ण रूपमा प्रदर्शित गर्छ, र यो पदनामप्रतिको मानिसहरूको मनोवृत्ति अनिच्छा, भेदभाव, छिछिदुरदुर, र हृदयको गहिराइबाट आउने प्रतिरोध हो भन्‍ने कुरालाई पूर्ण रूपमा खुलासा गर्छ। यस्तो किन हुन्छ भने, मानिसहरू सेवाकर्ता बन्‍न तिरस्कार गर्छन्, तिनीहरूले “सेवाकर्ता” भन्‍ने शब्दलाई तिरस्कार गर्छन्, र तिनीहरू सेवाकर्ता बन्‍न चाहँदैनन्, र सेवाकर्ता बन्‍ने कुरालाई घृणा गर्छन्। यो पदनामप्रतिको मानिसहरूको बुझाइ र मनोवृत्ति यही हो। अब, हामी परमेश्‍वरले सेवाकर्ताहरूलाई कसरी हेर्नुहुन्छ, “सेवाकर्ता” भन्‍ने शब्द कसरी आयो, परमेश्‍वरको नजरमा यो पदको सार के हो, र यसको उत्पत्ति के हो भन्‍ने कुरालाई हेरौँ। मानवजातिको भाषामा “सेवाकर्ता” भन्‍ने शब्दको शाब्दिक अर्थ अस्थायी कर्मचारी, कुनै व्यवसाय वा जागिरमा अस्थायी रूपमा सेवा गर्ने, र अस्थायी रूपमा आवश्यक परेको व्यक्ति भन्‍ने हुन्छ। परमेश्‍वरको व्यवस्थापन योजनामा, परमेश्‍वरको काममा, र परमेश्‍वरको घरमा, सेवाकर्ताहरू भनेर भनिने मानिसहरूको यो समूह अपरिहार्य नै हुन्छ। जब यी मानिसहरू परमेश्‍वरको घरमा, परमेश्‍वरको कामको स्थानमा आउँछन्, तब तिनीहरूलाई परमेश्‍वरबारे वा परमेश्‍वरमाथिको विश्‍वासबारे केही थाहा हुँदैन, परमेश्‍वरको काम वा उहाँको व्यवस्थापन योजनाबारे थाहा हुनु त झन् परै जाओस्। तिनीहरूले केही बुझेका हुँदैनन्; तिनीहरू बाहिरियाहरू, र गैरविश्‍वासीहरू मात्रै हुन्छन्। जब परमेश्‍वरको नजरमा गैरविश्‍वासी रहेका मानिसहरू परमेश्‍वरको घर आउँछन्, तब तिनीहरूले उहाँको लागि के गर्न सक्छन्? यो भन्‍न सकिन्छ कि तिनीहरूले केही पनि गर्न सक्दैनन्। मानिसहरू भ्रष्ट स्वभावले भरिएका हुनाले र तिनीहरूले परमेश्‍वरलाई पटक्‍कै नचिन्‍ने हुनाले, र मानिसहरूको प्रकृति सारको कारण, तिनीहरूले परमेश्‍वरले जे गर्न लगाउनुहुन्छ त्यो मात्रै गर्न सक्छन्। तिनीहरू परमेश्‍वरको काम जुनसुकै बिन्दुमा पुगे पनि यसलाई पछ्याउँछन्, र परमेश्‍वरका वचनहरूले तिनीहरूलाई जुन हदसम्‍म लैजान्छन् त्यससम्‍बन्धी तिनीहरूको ज्ञान त्यति नै हुन्छ; तिनीहरूलाई उहाँका वचनहरू मात्रै थाहा हुन्छ, तर तिनको बारेमा तिनीहरूसँग कुनै बुझाइ हुँदैन। यी मानिसहरूले परमेश्‍वरले अह्राउनुभएको हरेक कामलाई निष्क्रिय रूपमा अघि बढाउँछन्—तिनीहरू पूर्ण रूपमा निष्क्रिय हुन्छन्, तर सक्रिय हुँदैनन्। यहाँ, “निष्क्रिय” भन्‍नुको अर्थ परमेश्‍वरले के गर्नुहुनेछ त्यो तिनीहरूलाई थाहा हुँदैन, परमेश्‍वरले तिनीहरूलाई के अह्राइरहनुभएको छ त्यो तिनीहरूलाई थाहा हुँदैन, परमेश्‍वरले तिनीहरूलाई अह्राइरहनुभएको कामको महत्त्व वा मूल्य तिनीहरूलाई थाहा हुँदैन, र तिनीहरूले कुन मार्ग हिँड्नुपर्छ त्यो पनि तिनीहरूलाई थाहा हुँदैन भन्‍ने हो। परमेश्‍वरको घर आउँदा, तिनीहरू परमेश्‍वरले तिनीहरूलाई जसरी चलाउनुहुन्छ त्यसरी मात्रै काम गर्ने मेसिनहरूजस्तै हुन्छन्। परमेश्‍वरले तिनीहरूबाट के चाहनुहुन्छ? के तिमीहरूलाई थाहा छ? (मानिसहरू परमेश्‍वरले न्याय गर्न व्यक्त गर्नुहुने सत्यताका लक्षित पात्रहरू हुन्। मानिसहरू परमेश्‍वरका वचनहरूका लक्षित पात्रहरू हुन्।) यो एउटा भाग हो; मानिसहरू परमेश्‍वरका वचनहरूका लक्षित पात्रहरू हुन्। अरू के छ? मानिसहरूका वरदान? (हजुर।) सामान्य मानवताको सोचाइ? (हजुर।) यदि तँमा सामान्य मानवताको सोचाइ छ भने मात्रै, परमेश्‍वरले तँलाई प्रयोग गर्नुहुन्छ। यदि तँमा विवेक र समझ छैन भने, तँ सेवाकर्ता हुनसमेत योग्य हुँदैनस्। अरू के छ? (मानिसहरूको सीप र विशेष प्रतिभा।) यी सबै वरदानहरूमा पर्छन्—अर्थात्, यी पनि मानिसहरूमा रहेका विभिन्‍न सीपहरूकै भाग हुन्। अरू के छ? (परमेश्‍वरसँग सहकार्य गर्ने सङ्कल्प।) यो पनि यसको एउटा भाग हो, यो आज्ञापालन गर्ने र समर्पित हुने चाहना हो, र अवश्य नै यसलाई सकारात्मक कुराहरूलाई प्रेम गर्ने र सत्यतालाई प्रेम गर्ने मानिसहरूको चाहना भनेर पनि भन्‍न सकिन्छ। आज्ञापालन गर्ने र समर्पित हुने चाहना परमेश्‍वरसँग सहकार्य गर्ने सङ्कल्प हो, तर यसलाई भन्‍ने सबैभन्दा उचित तरिका के हो? (आज्ञापालन गर्ने र समर्पित हुने चाहना।) ठीक भन्यौ, “चाहना” भन्‍ने शब्द तुलनात्मक रूपमा व्यापक छ र यसले व्यापक क्षेत्र समेट्छ। हामीले “सङ्कल्प” भन्‍ने शब्द प्रयोग गर्‍यौँ भने, यसको क्षेत्र अलिक सङ्कुचित हुन्छ। यसको साथै, “चाहना” तुलनात्मक रूपमा “सङ्कल्प” भन्दा हल्का छ, मतलब तँसँग एउटा चाहना भएपछि, तँमा बिस्तारै विभिन्‍न किसिमका सङ्कल्पहरू पैदा हुनेछन्; सङ्कल्प अलिक विशिष्टीकृत हुन्छ, जबकि चाहना अलिक व्यापक हुन्छ। सृष्टिकर्ताको हकमा भन्दा, परमेश्‍वरलाई भ्रष्ट मानवजातिबाट चाहिने केही कुराहरू यिनै हुन्। भन्‍नुको अर्थ, जब परमेश्‍वर, परमेश्‍वरको व्यवस्थापन, परमेश्‍वरको सार, परमेश्‍वरका वाणीहरू, र परमेश्‍वरको स्वभावबारे केही पनि नबुझ्ने बाह्य व्यक्ति परमेश्‍वरको घर आउँछ, तब ऊ मेसिनजस्तै हुन्छ, र उसले परमेश्‍वरको लागि र परमेश्‍वरको कामसँगको आफ्नो सहकार्यमा के गर्न सक्छ त्यसको परमेश्‍वरले तोक्नुभएका मापदण्डहरू अर्थात्, सत्यतासँग कुनै सम्बन्ध हुँदैन। परमेश्‍वरले प्रयोग गर्न सक्‍नुहुने त्यस्ता मानिसहरूका कुराहरू भर्खरै उल्लेख गरिएका कुराहरू नै हुन्: पहिलो हो, यी मानिसहरू परमेश्‍वरका वचनहरूका लक्षित पात्रहरू बन्‍न सक्छन्; दोस्रो, यी मानिसहरूसँग भएका वरदानहरू हुन्; तेस्रो यो हो कि, यी मानिसहरूमा सामान्य मानवताको सोचाइ हुन्छ; चौथो, यी मानिसहरूमा रहेका विभिन्‍न सीपहरू हुन्; पाँचौँ—र सबैभन्दा महत्त्वपूर्ण कुरा—यी मानिसहरूमा परमेश्‍वरका वचनहरू पालना गर्ने र त्यसमा समर्पित हुने चाहना हुन्छ। यी सबै कुराहरू महत्त्वपूर्ण छन्। व्यक्तिमा यी सबै कुराहरू भएपछि, उसले परमेश्‍वरको कामको सेवामा र उहाँको व्यवस्थापन योजनाको लागि काम गर्न थाल्छ, र आधिकारिक रूपमा सही मार्ग हिँड्न थाल्छ, र यसको अर्थ ऊ आधिकारिक रूपमा परमेश्‍वरको घरको सेवाकर्ता बनेको हुन्छ।

जब मानिसहरूले परमेश्‍वरका वचनहरू, सत्यता, वा परमेश्‍वरका अभिप्रायहरू बुझ्दैनन्, र अलिकति पनि परमेश्‍वरको डर मान्दैनन्, तब तिनीहरू प्रत्येकको भूमिका सेवाकर्ताको भूमिका बाहेक अरू कुनै हुन सक्दैन। भन्‍नुको अर्थ, तैँले सेवाकर्ता हुन चाहे नि नचाहे नि तँ सेवाकर्ता नै हुन्छस्—तँ यो पदबाट उम्कन सक्दैनस्। कति मानिसहरू भन्छन्: “मैले मेरो सम्पूर्ण जीवनभर परमेश्‍वरमा विश्‍वास गरेको छु। मैले येशूमा विश्‍वास गर्न थालेको समयदेखि अहिलेसम्म दशकौँ बितिसकेको छ—के म साँच्‍चै अझै पनि सेवाकर्ता मात्रै हुँ त?” यो प्रश्‍नबारे तँलाई के लाग्छ? तिनीहरूले यसबारे कसलाई सोधिरहेका छन्? तिनीहरूले आफैलाई यो प्रश्‍न गर्नुपर्छ र आफ्नो बारे मनन गर्नुपर्छ: “के मैले अहिले परमेश्‍वरका अभिप्रायहरू बुझेँ? अहिले मैले आफ्नो कर्तव्य पूरा गर्दा, मैले मेहनत मात्रै लगाइरहेको हुन्छु कि सत्यता अभ्यास गरिरहेको हुन्छु? के मैले सत्यता पछ्याउने र बुझ्ने मार्ग पछ्याइरहेको छु? के म सत्यता वास्तविकतामा प्रवेश गरेको छु? के मसँग परमेश्‍वरको डर मान्ने हृदय छ? के म परमेश्‍वरमा समर्पित हुने व्यक्ति हुँ?” यी कुराहरू विचार गर्दै तिनीहरूले आफ्‍नो बारे मनन गर्नुपर्छ। यदि तिनीहरूले यी मापदण्डहरू पूरा गरेका छन् भने, यदि तिनीहरूले परमेश्‍वरका परीक्षाहरू सामना गर्दा तिनीहरू दह्रिलो गरी खडा हुन सक्छन् भने, र यदि तिनीहरूले परमेश्‍वरको डर मान्न र दुष्टताबाट अलग बस्‍न सक्छन् भने, तिनीहरू अवश्य नै उप्रान्त सेवाकर्ता रहँदैनन्। यदि तिनीहरूले यी मापदण्डहरूमध्ये एउटा पनि पूरा गरेका छैनन् भने, तिनीहरू अवश्य नै सेवाकर्ता नै रहन्छन्, र यो उम्कनै नसकिने र अपरिहार्य कुरा हो। कति मानिसहरू भन्छन्: “मैले परमेश्‍वरमा विश्‍वास गरेको ३० वर्षभन्दा बढी भएको छ, र यसमा मैले येशूमा विश्‍वास गरेका वर्षहरू त समावेश नै छैन। परमेश्‍वर देहधारी हुनुभएको, देखा पर्नुभएको, काम गर्नुभएको, र आफ्ना वाणीहरू बोल्न थाल्‍नुभएको यो समय सुरु भएदेखि नै, म परमेश्‍वरको अनुयायी रहिआएको छु। परमेश्‍वरको काम व्यक्तिगत रूपमा पहिलोपटक अनुभव गर्नेहरूमा म पनि पर्छु, र उहाँले आफ्‍नो मुखबाट बोल्‍नुभएका वचनहरू पहिलोपटक सुन्‍ने मानिसहरूमा म पनि एक हुँ। त्यो बेलादेखि अहिले धेरै वर्ष बितिसकेको छ, र मैले अझै पनि परमेश्‍वरमा विश्‍वास गरिरहेको र उहाँलाई पछ्याइरहेको छु। मैले धेरैपटक पक्राउ र सतावट भोगेको छु र धेरै खतराहरू सामना गरेको छु, र परमेश्‍वरले मलाई सधैँ रक्षा र अगुवाइ गर्नुभएको छ; परमेश्‍वरले मलाई कहिल्यै त्याग्‍नुभएको छैन। अहिले पनि मैले अझै आफ्नो कर्तव्य निभाइरहेको छु, मेरो अवस्था झन्झन् राम्रो हुँदै गइरहेको छ, मेरो विश्‍वास झन्झन् बढिरहेको छ, र परमेश्‍वरप्रति ममा कुनै शङ्का छैन—के म साँच्‍चै अझै पनि सेवाकर्ता नै हुँ त?” तैँले कसलाई सोधिरहेको छस्? के तैँले गलत व्यक्तिलाई सोधिरहेको छैनस् र? तैँले यो प्रश्‍न सोध्‍नु हुँदैन। तैँले विश्‍वास गरेको धेरै वर्ष भएको हुनाले, तँ सेवाकर्ता होस् कि होइनस् भन्‍ने तँलाई थाहा छैन र? यदि तँलाई यो कुरा थाहा छैन भने, किन तैँले तँसँग सत्यता वास्तविकता छ कि छैन, तँसँग परमेश्‍वरको डर मान्ने हृदय छ कि छैन, र तैँले दुष्टताबाट अलग हुने तरिकाले व्यवहार गर्छस् कि गर्दैनस् भनेर आफैलाई सोध्दैनस्? परमेश्‍वरले यतिका वर्ष काम गर्नुभएको छ, यी सबै वचनहरू बोल्नुभएको छ, तर तैँले कति कुरा बुझेको छस् र तँ कतिमा प्रवेश गरेको छस्? तैँले कति प्राप्त गरेको छस्? तैँले कति वटा काटछाँट, र कति वटा परीक्षा र शोधनहरू स्विकारेको छस्? तैँले यी कुराहरू स्विकार्दा, के तँ आफ्नो गवाहीमा दह्रिलो गरी खडा भइस्? के तँ परमेश्‍वरको गवाही दिन सक्छस्? जब तैँले अय्यूबले सामना गरेका जस्तै परीक्षाहरू सामना गर्छस्, तब के तँ परमेश्‍वरलाई इन्कार्न सक्छस्? परमेश्‍वरमाथिको तेरो विश्‍वास कति ठूलो छ? के तेरो विश्‍वास कुनै आस्था मात्रै हो, कि यो साँचो विश्‍वास हो? आफैलाई यी प्रश्‍नहरू सोध्। यदि तँलाई यी प्रश्‍नहरूको उत्तर थाहा छैन भने, म त भन्छु, तँ एउटा अन्योलमा परेको व्यक्ति होस्, र तँ भीडसँग मात्रै हिँडिरहेको छस्—तँ सेवाकर्ता भनेर बोलाइन पनि लायक छैनस्। “सेवाकर्ता” भन्‍ने पदप्रति यस्तो मनोवृत्ति राख्‍ने र अझै पनि हृदयमा अन्योल रहेको व्यक्ति अत्यन्तै दयनीय हुन्छ। तिनीहरूलाई आफू के हुँ भन्‍ने समेत थाहा हुँदैन, जबकि परमेश्‍वर सबै मानिसहरूलाई गर्ने व्यवहारमा पूर्ण रूपमा स्पष्ट र प्रस्ट हुनुहुन्छ।

हामीले भर्खरै “सेवाकर्ता” भन्‍ने शब्दबारे परमेश्‍वरको मूल अर्थ के हो भन्‍नेबारे सङ्गति गर्‍यौँ। जब मानिसहरू सुरुमा परमेश्‍वरको घर प्रवेश गर्छन्, जब तिनीहरूले सत्यता बुझ्दैनन् र तिनीहरूमा विभिन्‍न चाहनाहरू वा सहकार्य गर्ने केही सङ्कल्प मात्रै हुन्छ, तब तिनीहरूले त्यो अवधिमा खेल्ने भूमिका सेवाकर्ताको भूमिका मात्रै हुन सक्छ। अवश्य नै, “सेवा” भन्‍ने शब्द त्यति राम्रो सुनिँदैन। अर्को शब्दमा भन्दा, यसको अर्थ मानवजातिलाई मुक्ति दिने परमेश्‍वरको व्यवस्थापनको लागि सेवा दिनु र काम गर्नु हो; यसको अर्थ मेहनत गर्नु हो। यी मानिसहरूले कुनै सत्यता बुझ्दैनन्, न त परमेश्‍वरका अभिप्रायहरू नै बुझ्छन्, र मानवजातिलाई मुक्ति दिने र व्यवस्थापन गर्ने परमेश्‍वरको खास काममा तिनीहरूले कुनै प्रयत्‍न योगदान दिन वा सहकार्य गर्न सक्दैनन्, न त सत्यतासँग सम्बन्धित विभिन्‍न कामहरूमै तिनीहरूले त्यसो गर्न सक्छन्। तिनीहरूसँग केही सीप र वरदानहरू मात्रै हुन्छ, र तिनीहरूले सामान्य मामलाहरूको निश्‍चित कामको लागि मात्र केही मेहनत गर्न र केही कुराहरू बोल्न र केही बाहिरी सेवाको काम गर्न मात्रै सक्छन्। यदि मानिसहरूले आफ्नो कर्तव्य निभाउँदा गर्ने कामको सार यही हो भने, यदि तिनीहरूले सेवाको भूमिका मात्रै खेलिरहेका छन् भने, तिनीहरूलाई “सेवाकर्ता” को पदनाम फ्याँक्‍नु गाह्रो हुन्छ। किन यसलाई फ्याँक्‍नु गाह्रो हुन्छ? के यो पदनामबारे परमेश्‍वरले दिनुभएको परिभाषासँग यसको कुनै सम्बन्ध छ? हो, अवश्यै छ। मानिसहरूले थोरै मेहनत गरेर आफ्नो प्राकृतिक क्षमता र वरदान र मनअनुसार काम गर्न सजिलो छ, तर सत्यताअनुसार जिउन, सत्यता वास्तविकतामा प्रवेश गर्न, र परमेश्‍वरका अभिप्रायहरू अनुसार काम गर्न निकै चर्को हुन्छ; यसको लागि समय, परमेश्‍वरको अगुवाइ, परमेश्‍वरको अन्तर्दृष्टि, र परमेश्‍वरको अनुशासन चाहिन्छ, र यसको लागि अझै बढी रूपमा परमेश्‍वरका वचनहरूको न्याय र सजाय स्विकार्नुपर्ने आवश्यकता हुन्छ। त्यसकारण, मानिसहरूले यी उद्देश्यहरू हासिल गर्न काम गरिरहेको बेला, धेरैजसो मानिसहरूले गर्न र दिन सक्‍ने कुराहरू भनेकै भर्खरै उल्लेख गरिएका कुराहरू हुन्: परमेश्‍वरका वचनहरूका लक्षित पात्रहरू बन्‍नु, निश्‍चित वरदानहरू पाउनु र परमेश्‍वरको घरमा केही मात्रामा उपयोगी हुनु, सामान्य मानवताको सोचाइ साथमा हुनु र अह्राइएको कुनै पनि काम बुझ्न र पूरा गर्न सक्नु, निश्‍चित सीप धारण गर्नु र परमेश्‍वरको घरको निश्‍चित काममा आफ्नो विशेष प्रतिभा प्रयोग गर्न सक्नु, र सबैभन्दा महत्त्वपूर्ण कुरा, आज्ञापालन र समर्पित हुने चाहना राख्‍नु। जब तैँले परमेश्‍वरको घरमा सेवा गरिरहेको हुन्छस्, जब तैँले परमेश्‍वरको कामको खातिर मेहनत लगाइरहेको हुन्छस्, यदि तँसित आज्ञापालन गर्ने र समर्पित हुने थोरै मात्र पनि चाहना छ भने पनि, तँ नकारात्मक र सुस्त हुनेछैनस्। बरु, तैँले आत्मसंयम अभ्यास गर्न र धेरै असल कुराहरू गर्दै खराब कुराहरू कम गर्न सक्दो गर्नेछस्। के धेरैजसो मानिसहरू यही स्थिति र अवस्थामा हुँदैनन् र? अवश्य नै, तिमीहरू सबैमाझ यो स्थिति र दायरालाई पछाडि छोडिसकेका मानिसहरू निकै थोरै छन्। अनि मानिसहरूको यो सानो समूहले के कुरा प्राप्त गरेको हुन्छ? तिनीहरूले सत्यता बुझेका हुन्छन्, र सत्यता वास्तविकता प्राप्त गरेका हुन्छन्। जब तिनीहरूले समस्याहरू सामना गर्छन्, तब तिनीहरूले प्रार्थना गर्न र परमेश्‍वरका अभिप्रायहरू खोजी गर्न सक्छन्, र तिनीहरूले सत्यता सिद्धान्तहरू अनुसार काम गर्न सक्छन्। आज्ञापालन गर्ने र समर्पित हुने तिनीहरूको चाहना अब सङ्कल्पको स्तरमै रोकिँदैन, बरु तिनीहरूले त सक्रिय रूपमै परमेश्‍वरका वचनहरू अभ्यास गर्न, परमेश्‍वरका मागहरू अनुसार काम गर्न, र समस्याहरू सामना गर्दा परमेश्‍वरको डर मान्ने हृदय बोकेर हिँड्न समेत सक्छन्। तिनीहरू विचार नगरी बोल्ने वा व्यवहार गर्ने गर्दैनन्, बरु सतर्क र सावधान हुन्छन्। विशेषगरी तिनीहरूले सामना गर्ने काटछाँट जब तिनीहरूको आफ्नै विचारहरूसँग मिल्दैन, तब तिनीहरूले परमेश्‍वरलाई आलोचना गर्दैनन्, उहाँसँग विवाद गर्दैनन्, र तिनीहरूले हृदयमा कुनै प्रतिरोध महसुस गर्दैनन्। तिनीहरूले हृदयको गहिराइबाटै साँचो रूपमा परमेश्‍वरको पहिचान, हैसियत, र सार स्वीकार गर्छन्। के यी मानिसहरू र सेवाकर्ताहरूबीच कुनै भिन्‍नता छ? ती भिन्‍नताहरू के-के हुन्? पहिलो भिन्‍नता हो, तिनीहरूले सत्यता बुझेका हुन्छन्, र दोस्रो हो, तिनीहरूले केही सत्यता अभ्यास गर्न सक्छन्। तेस्रो, तिनीहरूमा परमेश्‍वरबारे केही ज्ञान हुन्छ, र चौथो, तिनीहरूको आज्ञापालन र समर्पण अब चाहनाहरूमा मात्रै सीमित हुँदैन, त्यो व्यक्तिपरक मनोवृत्तिमै रूपान्तरित भइसकेको हुन्छ—तिनीहरू साँचो रूपमा समर्पित बनिसकेका हुन्छन्। पाँचौँ—र यी बुँदाहरूमध्ये सबैभन्दा महत्त्वपूर्ण र सबैभन्दा बहुमूल्य बुँदा—तिनीहरूमा परमेश्‍वरको डर मान्ने हृदय पैदा भएको हुन्छ। यो भन्‍न सकिन्छ कि यी कुराहरू धारण गरेका मानिसहरूले पहिले नै “सेवाकर्ता” पदनामलाई फ्याँकिसकेका हुन्छन्। यस्तो किन हुन्छ भने, प्रवेश सम्‍बन्धी तिनीहरूका विभिन्‍न पक्षहरू, साथै सत्यताप्रतिको तिनीहरूको मनोवृत्ति र परमेश्‍वरबारे तिनीहरूको ज्ञानको स्तरको आधारमा हेर्दा, तिनीहरूले परमेश्‍वरको घरमा कुनै एउटा व्यावसायिक काम मात्रै गर्छन् भन्न अब त्यति सरल छैन, र तिनीहरू अबदेखि थोरै काम गर्नको लागि अस्थायी रूपमा बोलाइएका अस्थायी कर्मचारी मात्रै हुँदैनन्। भन्‍नुको अर्थ, यी मानिसहरू अस्थायी इनामको लागि आएका हुँदैनन्; तिनीहरू अस्थायी प्रयोगको लागि काममा राखिएका हुँदैनन् र तिनीहरू यो काम दीर्घकालीन रूपमा लिन सक्छन् कि सक्दैनन् भनेर तिनीहरूलाई प्रयोग गरिएको अवधिमा अवलोकन गर्ने गरिँदैन। बरु, तिनीहरू सत्यता अभ्यास गर्न र कर्तव्य राम्ररी पूरा गर्न सक्छन्। त्यसकारण, यी मानिसहरूले “सेवाकर्ता” को पद, वा पदनामलाई पछाडि छोडिसकेका हुन्छन्। के तिमीहरूले त्यस्ता मानिसहरू देखेका छौ? मण्डलीमा त्यस्ता मानिसहरू हुन्छन्। तिमीहरू यी मानिसहरू को हुन् र तिनीहरू कति जना छन् भनेर जान्न चाहन्छौ, तर अहिले म त्यो कुरा भन्‍न सक्दिनँ; जब तिमीहरूले सत्यता बुझ्छौ, तब तिमीहरूले तिनीहरूलाई खुट्ट्याउन सक्‍नेछौ। तिमीहरूले केचाहिँ जान्नुपर्छ भने, तिमीहरू कस्तो अवस्थामा छौ, तिमीहरूले पछ्याइरहेको अगाडिको बाटो कुन हो, र तिमीहरूले पछ्याउनुपर्ने बाटो कुन हो—तिमीहरूले जान्नुपर्ने कुराहरू यिनै हुन्।

अब, के “सेवाकर्ता” भन्‍ने पद परमेश्‍वरले मानिसहरूमा लाद्‌नुभएको हो त? के परमेश्‍वरले मानिसहरूलाई हेला गर्न, वर्गीकरण गर्न र स्तर निर्धारण गर्न यो पद प्रयोग गर्नुहुन्छ त? (होइन।) त्यसोभए, परमेश्‍वरले यो पदलाई कसरी परिभाषित गर्नुभएको छ? परमेश्‍वरले मानिसहरूलाई कुनै पदनाम दिनु भनेको उहाँले तिनीहरूलाई जथाभाबी उपनाम दिनु होइन र उहाँले बाहिरी रूपको आधारमा यो कुरा परिभाषित गर्नुहुन्न; यो पदनाम एउटा पदनाम मात्रै होइन। व्यक्तिको नाम त कुनै वास्तविक अर्थ नभएको नाम, उपाधि मात्रै हो। उदाहरणको लागि, कतिपय चिनियाँ आमाबुबाले आफ्नी छोरी चलाख र सुन्दर होस् भन्‍ने आशा गर्छन्, र त्यसैले तिनीहरूले उसको नाममा “सुन्दर” भन्‍ने अक्षर प्रयोग गर्छन्, तर त्यो त आशा मात्रै हो, र उसको सारसँग यसको कुनै सम्बन्ध हुँदैन। ऊ साँच्‍चै मूर्ख हुन सक्छे र ठूलो भएर आकर्षक नबन्‍न पनि सक्छे, त्यसैले उसलाई “सुन्दर” भन्‍नुको अर्थ के भयो र? कति बालकहरूलाई त “चेङलोङ” वा “चेङहु” भनेर नाम दिइएको हुन्छ, जसमा अजिङ्गर वा बाघजस्तो बन्‍नु भन्‍ने अर्थ दिने अक्षर प्रयोग गरिएको हुन्छ—के तिनीहरू त्यस्तो नामले बोलाउन मिल्ने गरी प्रखर हुन्छन् त? तिनीहरू कायर वा काम न काजका मानिसहरू हुन सक्छन्। यी कुराहरू आमाबुबाले आफ्ना छोराछोरीप्रति राखेका आशाहरू मात्र हुन्; तिनीहरूले यस्ता नामहरू दिन्छन्, र तिनीहरूको सारसँग यी नामको कुनै सम्बन्ध हुँदैन। त्यसकारण, मानिसहरूका नाम र पदवीहरूले मानिसहरूका कल्पना र शुभ कामनाहरू बोकेका हुन्छन्, तर ती नाम र पदवीनामहरू मात्रै हुन्, र ती सारको आधारमा दिइएको हुँदैन। तैपनि, परमेश्‍वरले परिभाषित गर्नुभएका पदवी नाम र नामहरू मानिसहरूको बाहिरी रूपको आधारमा दिइएको हुँदैन, न त ती परमेश्‍वरका आफ्नै कामनाहरूमै आधारित हुन्छन्। के परमेश्‍वरले मानिसहरूलाई सेवाकर्ता बनेको चाहनुहुन्छ? (चाहनुहुन्‍न।) के तिमीहरूले कहिल्यै परमेश्‍वरका यी वचनहरू पढेका छौ, “म हरेक व्यक्ति सेवाकर्ता बनेको चाहन्छु र कसैले पनि मुक्ति पाएको चाहन्‍नँ”? (छैनौँ।) त्यसोभए परमेश्‍वरले के चाहनुहुन्छ? मानिसहरूले यसभन्दा पहिले यसो भनेका छन्, “परमेश्‍वरले हरेक व्यक्तिले मुक्ति पाओस् भन्ने चाहनुहुन्छ र कसैले पनि अनन्त कष्ट भोग्न परोस् भन्‍ने चाहनुहुन्न।” यो एउटा कामना हो। तैपनि “सेवाकर्ता” भन्‍ने पदनाम त्यतिकै आएको होइन। यो त परमेश्‍वरले “रूख” र “घाँस” भन्‍ने नामहरू निर्धारित गर्नुभएजस्तै हो। रूखहरू ठूला र अग्‍ला कुराहरू हुन्, र कसैले रूखबारे उल्लेख गर्दा, रूखहरू ठूला र अग्‍ला हुन्छन् भन्‍ने कुरा सबैलाई थाहा हुन्छ, र कसैले घाँसबारे उल्लेख गर्दा, सबैलाई घाँस सानो र छोटो हुन्छ भन्‍ने थाहा हुन्छ, होइन र? (हो।) त्यसोभए, “सेवाकर्ता” पदनामबारे के भन्‍ने? यो पदनाम मान्छेको सार र प्रकटीकरणअनुसार, र परमेश्‍वरको कामको चरणअनुसार आएको हो। यदि मानिसहरूले परमेश्‍वरको कामसँगै क्रमिक रूपमा सत्यता बुझ्न, सत्यता वास्तविकतामा प्रवेश गर्न, र परमेश्‍वरप्रति समर्पण र डर प्राप्त गर्न सक्छन् भने, यो बेला, यो पदनाम परिवर्तन हुन्छ। त्यसैले, तँ सेवाकर्तामध्येको एक भए पनि, यसले तँलाई सृजित प्राणीको कर्तव्य पूरा गर्ने र सत्यता पछ्याउने र अभ्यास गर्ने कार्यमा असर पार्दैन, र यसले परमेश्‍वरप्रतिको तेरो समर्पण र डरमा असर पार्नु त झन् परको कुरा हो।

के त्यस्ता कोही मानिसहरू पनि हुन्छन् जो “सेवाकर्ता” पदबाट कहिल्यै मुक्त हुँदैनन्? (हुन्छन्।) कस्तो प्रकारका मानिसहरू? तिनीहरू सत्यता नपछ्याउने, सत्यता बुझ्‍ने तर सत्यता अभ्यास नगर्ने, अनि झनै कम रूपमा सत्यतालाई प्रेम गर्ने मानिसहरू हुन्, र तिनीहरूले प्रायजसो हृदयमा सत्यताप्रति घृणा र वितृष्णासमेत महसुस गर्छन्। सत्यताप्रति नै तिनीहरूलाई वितृष्णा लाग्छ भने, तिनीहरू किन परमेश्‍वरको घरमा बस्छन्? तिनीहरू केही फाइदा प्राप्त गर्न चाहन्छन्, तिनीहरू परमेश्‍वरको घरमा झूठो आशा लिएर केही मेहनत गर्छन् र केही असल व्यवहारहरू प्रदर्शन गर्छन्। तिनीहरू आफूले चुकाएको मूल्य, आफूले गरेको आफूस्वयम्‌को अर्पण र समर्पण, साथै आफूले खर्चेको आफ्नो केही जवानी र आफ्नो केही समयलाई आफूले प्राप्त गर्न चाहेको कुनै पनि फाइदासँग साट्न प्रयोग गर्छन्। यी मानिसहरूले पछ्याउने मार्गको कारण, अन्त्यमा, तिनीहरू सत्यता वास्तविकतामा प्रवेश गर्न सक्दैनन्, तिनीहरू परमेश्‍वरप्रतिको समर्पण हासिल गर्न सक्दैनन्, झन् तिनीहरूले परमेश्‍वरप्रतिको डर हासिल गर्न सक्‍नु त धेरै परको कुरा हो—तिनीहरू सधैँका लागि सेवाकर्ताका रूपमा चित्रण हुनेछन्। परमेश्‍वरको घरमा यस्ता मानिसहरूमध्ये कति जनाले अन्त्यसम्मै सेवा दिन सक्छन्, र कतिले सक्दैनन्, र अन्त्यसम्मै सेवा दिन सक्‍ने र नसक्‍ने मानिसहरूबीचको मानवतामा केही भिन्‍नता हुन्छ। सत्यता नपछ्याउने तर अन्त्यसम्म सेवा दिन सक्‍ने मानिसहरू—अर्थात्, परमेश्‍वरको व्यवस्थापन योजनाको काम जारी रहँदा परमेश्‍वरको घरमा केही योगदान गर्न सक्‍ने मानिसहरू—तिनीहरूमा तुलनात्मक रूपमा अलि राम्रो र दयालु मानवता हुन्छ। तिनीहरूले दुष्कर्म गर्दैनन्, तिनीहरूले सेवा दिँदा बाधा पैदा गर्दैनन्, र तिनीहरूलाई मण्डलीबाट निकालिँदैनन्। त्यस्ता मानिसहरूले अन्त्यसम्मै सेवा दिन सक्छन्, र तिनीहरू सधैँ सेवाकर्ता नै रहने मानिसहरू हुन्। अरूको हकमा भन्दा, तिनीहरूको मानवता अत्यन्तै खराब हुने भएकोले, तिनीहरूको चरित्र र निष्ठा कमजोर हुने भएकोले, तिनीहरूले सेवा दिँदा परमेश्‍वरको घरका विभिन्‍न काममा बारम्बार बाधा र व्यवधान ल्याउँछन्, र तिनीहरूले परमेश्‍वरको घरको धेरै काममा घाटा ल्याउँछन्। तिनीहरूलाई बारम्बार काटछाँट वा अलग गरिँदा पनि पश्‍चात्ताप गर्न आउँदैन, र तिनीहरू बस आफ्नो पुरानै खराब शैलीमा फर्किहाल्छन्; तिनीहरूले कुनै सत्यता बुझ्दैनन्, तिनीहरूले सत्यता स्वीकार गर्दैनन्, बरु स्वेच्छाचारी रूपमा व्यवहार गर्छन्, र त्यस्ता मानिसहरूलाई हटाइन्छ। तिनीहरूलाई किन हटाइन्छ? त्यस्ता मानिसहरूले सेवासमेत दिन सक्दैनन्। तिनीहरूले परमेश्‍वरको घरमा केही मेहनत गर्दा राम्ररी काम गर्न सक्दैनन्, र तिनीहरूले मेहनत गरिरहेका बेला, दुष्कर्म पनि गर्छन्, र तिनीहरूले परमेश्‍वरको घर र दाजुभाइ-दिदीबहिनीहरूलाई मूल्य चुकाउन लगाउँछन्। त्यस्ता मानिसहरू प्रयोग गरेर घाटा खानु सार्थक हुँदैन। तिनीहरूलाई बारम्बार मनन गर्ने अवसर दिइन्छ, तर अन्त्यमा तिनीहरूको प्रकृति अपरिवर्तित रहन्छ, र तिनीहरूले कसैको कुरा सुन्दैनन्। त्यस्ता मानिसहरू परमेश्‍वरको घरमा सेवा दिनसमेत योग्य हुँदैनन्, न त तिनीहरू यो काम गर्न सक्‍ने नै हुन्छन्, त्यसकारण तिनीहरूलाई पखालेर हटाइन्छ।

के अब तिमीहरूले यो “सेवाकर्ता” पदलाई सामान्य रूपमा बुझ्यौ? के “सेवाकर्ता” परमेश्‍वरले मानवजातिलाई दिनुभएको भेदभावपूर्ण पद हो? के परमेश्‍वरले मानिसहरूलाई हेला गर्न जानीजानी यो पदनाम प्रयोग गरिरहनुभएको छ? के परमेश्‍वरले मानिसहरूलाई प्रकट गर्न र जाँच्न यो पदनाम प्रयोग गरिरहनुभएको छ? के परमेश्‍वरले मानिसहरूलाई मानव वास्तवमा के हो भनेर थाहा दिन यो पदनाम प्रयोग गरिरहनुभएको छ? के परमेश्‍वरले यी आशय राख्‍नुभएको हुन्छ? वास्तवमा, परमेश्‍वरले यीमध्ये कुनै पनि आशय राख्‍नुभएको हुँदैन। परमेश्‍वरले मानिसहरूलाई प्रकट गर्ने, वा मानिसहरूलाई हेला गर्ने र गिल्ला गर्ने आशय राख्‍नुभएको हुँदैन, न त उहाँले मानिसहरूलाई जाँच्नको लागि नै “सेवाकर्ता” भन्‍ने यो पदनाम प्रयोग गर्ने आशय राख्‍नुभएको हुन्छ। “सेवाकर्ता” भन्‍ने पदनामबारे परमेश्‍वरसँग भएको एउटै मात्र अर्थ के हो भने, उहाँले मानिसहरूको कार्यप्रस्तुति र सारअनुसार, परमेश्‍वरको कामको अवधिमा मानिसहरूले खेल्ने भूमिकाअनुसार, साथै मानिसहरूले के गर्न सक्छन् र तिनीहरूले के काममा सहकार्य गर्न सक्छन् त्यसअनुसार यो पदनामलाई चित्रण र निर्माण गर्नुहुन्छ। यो अर्थबाट हामीले के देख्छौं भने, परमेश्‍वरको घरका हरेक व्यक्तिले परमेश्‍वरको व्यवस्थापन योजनाको लागि सेवा दिइरहेका हुन्छन् र कुनै न कुनै बेला तिनीहरू सेवाकर्ताको भूमिकामा रहेका हुन्छन्। के हामीले यसो भन्‍न सक्छौं? (सक्छौँ।) हामीले साँच्‍चै नै सक्छौं, र अहिले तिमीहरू सबैले यो कुरा बुझ्न सक्छौ। परमेश्‍वरले मानिसहरूलाई निरुत्साहित गर्न वा मानिसहरूको विश्‍वास जाँच्न यो पदनाम प्रयोग गर्न चाहनुहुन्न, तिनीहरूलाई हेला गर्न वा तिनीहरूलाई अझ सुशील र आज्ञाकारी बनाउन, वा तिनीहरूको पहिचान र स्थान के हो भनेर तिनीहरूलाई देखाउन पनि यसको प्रयोग गर्न चाहनुहुन्‍न, झन् मानिसहरूबाट सृजित प्राणीको कर्तव्य पूरा गर्ने अधिकार खोस्न उहाँले यो “सेवाकर्ता” पदनाम प्रयोग गर्न चाहनु त धेरै परको कुरा हो। यो पदनाम पूर्णतया मानिसहरूले परमेश्‍वरलाई पछ्याउने क्रममा प्रकट गर्ने विभिन्‍न भ्रष्ट स्वभावहरू र मानिसहरूको साँचो स्थितिअनुसार निर्धारित हुन्छ। त्यसकारण, परमेश्‍वरको व्यवस्थापनको काम समाप्त हुँदा, मानिसहरूको पहिचान, हैसियत, स्थान, र गन्तव्य कस्तो हुनेछ भन्‍ने कुरासँग यो पदनामको अवश्य नै कुनै सम्बन्ध हुँदैन। यो पदनाम नितान्त रूपमा परमेश्‍वरको व्यवस्थापन योजना र व्यवस्थापन कार्यका आवश्यकताहरूबाट आएको हो, र यो परमेश्‍वरको व्यवस्थापन कार्यमा रहेको भ्रष्ट मानवजातिको साँचो स्थिति हो। सेवाकर्ताको रूपमा परमेश्‍वरको घरमा सेवा प्रदान गर्ने र मेसिनहरूजस्तै प्रयोग हुने मानिसहरूको हकमा भन्दा, यो स्थिति अन्त्यसम्‍मै कायम रहन्छ कि परमेश्‍वरलाई पछ्याउने तिनीहरूको यात्रामा सुधार हुन सक्छ भन्‍ने कुरा तिनीहरूको पछ्याइमा निर्भर हुन्छ। यदि कसैले सत्यता पछ्याउँछ, र स्वभाव परिवर्तन र परमेश्‍वरप्रतिको समर्पण र डर हासिल गर्न सक्छ भने, उसले “सेवाकर्ता” भन्‍ने पदनाम पूरै टक्टक्याएर फाल्नेछ। अनि “सेवाकर्ता” पदनाम फालेपछि मानिसहरू के बन्छन्? तिनीहरू परमेश्‍वरका साँचो अनुयायीहरू, परमेश्‍वरका मानिसहरू, र राज्यका मानिसहरू बन्छन्, अर्थात्, तिनीहरू परमेश्‍वरको राज्यका मानिसहरू बन्छन्। यदि तैँले परमेश्‍वरलाई पछ्याइरहेको बेला, तँ मेहनत गर्ने, कष्ट भोग्‍ने, र मूल्य चुकाउने कार्यमै सन्तुष्ट हुन्छस्, तैँले सत्यता पछ्याउँदैनस् वा सत्यता अभ्यास गर्दैनस्, तेरो भ्रष्ट स्वभाव पटक्‍कै परिवर्तन हुँदैन, तैँले परमेश्‍वरको घरका सिद्धान्तहरू अनुसार काम कहिल्यै गर्दैनस्, र अन्त्यमा तैँले परमेश्‍वरप्रतिको समर्पण र डर हासिल गर्न सक्दैनस् भने, यो “सेवाकर्ता” पदनाम, यो “मुकुट” तँलाई ठ्याक्‍कै मिल्नेछ, र तैँले यसलाई कहिल्यै पनि हल्लाएर खसाल्न सक्‍नेछैनस्। यदि परमेश्‍वरको काम समाप्त हुँदा तँ अझै पनि यस्तो स्थितिमा हुन्छस् र तेरो स्वभाव अझै परिवर्तन भएको हुँदैन भने, “परमेश्‍वरको राज्यका मानिसहरू” भन्‍ने पदनामले तँसँग कुनै सम्बन्ध राख्‍नेछैन, र तँ सधैँ सेवाकर्ता नै रहनेछस्। यी वचनहरूलाई तैँले कसरी बुझ्न सक्छस्? तिमीहरूले के बुझ्नुपर्छ भने, परमेश्‍वरको काम समाप्त हुँदा, अर्थात् जब परमेश्‍वरले मुक्ति दिन चाहनुहुने सबै मानिसहरूले मुक्ति पाएका हुन्छन्, जब परमेश्‍वरले गर्न चाहनुभएको कामले पूर्ण रूपमा यसको प्रभाव र यसका उद्देश्यहरू हासिल गरेको हुन्छ, तब परमेश्‍वरले बोल्न वा मानिसहरूलाई अगुवाइ गर्न छोड्नुहुनेछ, उहाँले मानिसलाई मुक्ति दिने कुनै काम गर्नुहुनेछैन, र उहाँको काम त्यहीँ समाप्त हुनेछ, र सँगसँगै परमेश्‍वरमाथिको आस्थामा हरेक व्यक्तिले पछ्याउने मार्ग पनि समाप्त हुनेछ। बाइबलमा यस्तो पङ्क्ति छ: “अन्यायी, अझै अन्यायी नै रहिरहोस्: अनि फोहोरी, अझै फोहोरी नै रहिरहोस्: र धर्मी, अझै धर्मी नै रहिरहोस्: अनि पवित्र, अझै पवित्र नै रहिरहोस्” (प्रकाश २२:११)। यसको अर्थ के हो? यसको अर्थ के हो भने, परमेश्‍वरले उहाँको काम समाप्त भयो भन्‍नुहुने बित्तिकै, यसले जनाउँछ कि परमेश्‍वरले मान्छेलाई मुक्ति दिने र मान्छेलाई सजाय र न्याय गर्ने उहाँको काम गर्न छोड्नुहुनेछ, परमेश्‍वरले मान्छेलाई उप्रान्त अन्तर्दृष्टि वा मार्गदर्शन दिनुहुनेछैन, र उहाँले मानिसलाई अर्ती दिँदै वा काटछाँट गर्दै श्रमसाध्य रूपमा र लगनशीलताका साथ तिनीहरूसँग वचनहरू बोल्‍नुहुनेछैन—परमेश्‍वरले यो काम गर्न छोड्नुहुनेछ। यसको अर्थ के हो? यसको अर्थ के हो भने, त्यसपछि सबै कुराका परिणामहरू प्रकट गरिनेछन्, मानिसहरूका परिणामहरू निर्धारित हुनेछन्, र कसैले पनि यसलाई परिवर्तन गर्न सक्‍नेछैनन्, र मानिसहरूले मुक्ति पाउने कुनै थप मौका हुनेछैन। यसको अर्थ यही हो।

जब कसैले परमेश्‍वरको कामको अन्त्यमा “सेवाकर्ता” पदनाम मिल्काउँछ, जब उसले यो नाम, यो अवस्था फाल्छ, तब यसले यो व्यक्ति परमेश्‍वरको नजरमा अब बाहिरिया वा गैरविश्‍वासी होइन, बरु परमेश्‍वरको घर र परमेश्‍वरको राज्यको व्यक्ति हो भन्‍ने जनाउँछ। अनि “परमेश्‍वरको घर र परमेश्‍वरको राज्यको व्यक्ति” भन्‍ने यो पदनाम कसरी आएको हो? मानिसहरूले कसरी यो पदनाम प्राप्त गर्छन्? तँ सत्यता पछ्याएर, सत्यता बुझेर, कष्ट भोगेर, अनि मूल्य चुकाएर, र यसरी आफ्नो कर्तव्य राम्ररी पूरा गरेर, निश्‍चित स्तरको स्वभाव परिवर्तन हासिल गरेर, साथै परमेश्‍वरमा समर्पित हुन र उहाँको डर मान्न सक्षम भएर, तँ परमेश्‍वरको घरको व्यक्ति बन्छस्। अय्यूब र पत्रुसले जस्तै, अब तैँले शैतानद्वारा हानि र भ्रष्ट पारिनुपर्दैन, तँ परमेश्‍वरको राज्य र परमेश्‍वरको घरमा स्वतन्त्र रूपमा जिउन सक्छस्, तैँले अबदेखि आफ्नो भ्रष्ट स्वभावसँग सङ्घर्ष गर्नुपर्दैन, र परमेश्‍वरको नजरमा तँ साँचो सृजित प्राणी, साँचो मानव बन्छस्। के त्यो आनन्दले हर्षोल्‍लास मनाउनुपर्ने कुरा होइन र? यसको अर्थ के हो? यसको अर्थ शैतानले भ्रष्ट तुल्याएको व्यक्तिको कष्ट र कठिनाइको जीवन पूर्ण रूपमा समाप्त भएको छ र उसले आनन्द, शान्ति, र खुशीको जीवन जिउन थालेको छ। ऊ सृष्टिकर्ताको मुहारको ज्योतिमा जिउन सक्छ, परमेश्‍वरसँग जिउन सक्छ, र यो आनन्दले हर्षोल्‍लास गर्नुपर्ने कुरा हो। तर अन्त्यसम्‍म पनि “सेवाकर्ता” पदनाम मिल्काउन नसकेका अरू मानिसहरूको हकमा भन्दा, परमेश्‍वरको काम समाप्त हुँदा तिनीहरूले अझै पनि यो पदनाम, यो “मुकुट” आफ्नो शिरबाट हटाएका छैनन् भने, तिनीहरूको लागि यसको अर्थ के हुन्छ? यसको अर्थ तिनीहरू बाहिरियाहरू नै रहन्छन् र परमेश्‍वरको नजरमा तिनीहरू अझै पनि गैरविश्‍वासीहरू नै हुन्छन् भन्‍ने हुन्छ। यसको कारण के हो भने, तिनीहरूले सत्यता स्विकार्ने वा अभ्यास गर्ने पटक्‍कै गर्दैनन्, तिनीहरूले स्वभाव परिवर्तन प्राप्त गरेका हुँदैनन्, तिनीहरू परमेश्‍वरमा समर्पित हुन सक्दैनन्, र तिनीहरूसँग परमेश्‍वरको डर मान्ने हृदय हुँदैन। यी मानिसहरूलाई परमेश्‍वरको घरबाट हटाइनुपर्छ र परमेश्‍वरको राज्यमा तिनीहरूको कुनै स्थान हुँदैन। यदि परमेश्‍वरको राज्यमा तिनीहरूका लागि कुनै ठाउँ छैन भने, तिनीहरू कहाँ हुन्छन्? तिनीहरू परमेश्‍वरको राज्यभन्दा बाहिर हुन्छन् र तिनीहरू परमेश्‍वरका मानिसहरूबाट अलग गरिएका समूह हुन्। त्यस्ता मानिसहरूलाई अझै पनि “सेवाकर्ताहरू” भनिन्छ, र यसले के जनाउँछ भने, तिनीहरू परमेश्‍वरको घरका मानिसहरू बनेका छैनन्, तिनीहरू कहिल्यै परमेश्‍वरका अनुयायीहरू बन्‍नेछैनन्, परमेश्‍वरले तिनीहरूलाई स्वीकार गर्नुहुन्न, र तिनीहरूले फेरि कहिल्यै परमेश्‍वरबाट आशिष् वा अनुग्रह प्राप्त गर्नेछैनन्। यसले अवश्य नै के पनि जनाउँछ भने, तिनीहरूले परमेश्‍वरसँग उहाँको राज्यमा असल आशिष्‌हरूको आनन्द उठाउने वा शान्ति र हर्ष प्राप्त गर्ने कुनै मौका पाउँदैनन्—यो मौका गुमिसकेको हुन्छ। त्यसोभए, तिनीहरूको लागि यो क्षण आनन्द मनाउनुपर्ने कुरा हो, कि यो दुःखदायी घटना हो? यो एउटा दुःखदायी घटना हो। अनि जहाँसम्‍म परमेश्‍वरको घरभन्दा बाहिर र परमेश्‍वरको राज्यभन्दा बाहिर रहेको यो “सेवाकर्ता” पदनाम लिएकोमा तिनीहरूको इनाम के हुनेछ भन्‍ने कुरा छ, त्यो पछिको कुरा हो। चाहे जे होस्, सेवाकर्ताहरूलाई दिइने इनाम र परमेश्‍वरको राज्यका मानिसहरूलाई दिइने इनामबीच रहेको भिन्‍नता अत्यन्तै ठूलो छ; स्थान, इनाम, र अरू त्यस्तै पक्षहरूमा भिन्‍नताहरू छन्। के परमेश्‍वरले मानिसहरूलाई मुक्ति दिन आफ्नो काम गरिरहनुभएको बेला यस्ता मानिसहरूले सत्यता प्राप्त गरेको नहुनु र तिनीहरूले स्वभाव परिवर्तन प्राप्त गर्न नसक्‍नु दयनीय कुरा होइन र? यो अति दयनीय कुरा हो! “सेवाकर्ता” भन्‍ने पदनामसँग सम्बन्धित केही वचनहरू यिनै हुन्।

कतिपय मानिसहरू यसो भन्छन्, “सेवाकर्ताहरूबारे उल्लेख गर्दा मलाई प्रतिरोध अनुभूत हुन्छ। म सेवाकर्ता बन्‍न चाहन्नँ र म सेवाकर्ता बनेकोमा खुसी छैनँ। यदि म परमेश्‍वरका मानिसहरूमध्येको एक हुँ भने, म तिनीहरूमध्ये सबैभन्दा सानो भए नि म त्यो स्विकार्न सक्छु, तर म सेवाकर्ता चाहिँ हुनु भएन। यो जीवनमा मेरो अरू कुनै खोजी छैन र मसँग अरू कुनै आकाङ्क्षा छैन; म ‘सेवाकर्ता’ भन्‍ने पदनामबाट मुक्त हुने मात्रै धेरै अपेक्षा गर्छु। मैले धेरै माग गरिरहेको छैनँ।” यस्ता मानिसहरूबारे तिमीहरूलाई के लाग्छ? के यो सत्यता पछ्याउने व्यक्तिको मनोवृत्ति हो? (होइन।) यो कस्तो मनोवृत्ति हो? के यो नकारात्मक मनोवृत्ति होइन र? (हो।) “सेवाकर्ता” पदनामको कुरा गर्नुपर्दा, तैँले यसलाई हटाउन लागिपर्नुपर्दैन, किनभने यो पदनाम तेरो जीवनमा तैँले गरेको प्रगतिको स्तरको आधारमा दिइन्छ र यसलाई तैँले के चाहन्छस् त्यसले निर्धारित गर्न सक्दैन। यो तैँले के चाहन्छस् त्यसमा निर्भर हुँदैन, बरु तैँले पछ्याउने मार्ग र तेरो स्वभाव परिवर्तन भएको छ कि छैन भन्‍ने कुरामा निर्भर हुन्छ। यदि तेरो उद्देश्य यो “सेवाकर्ता” पदनाम फाल्न सक्‍ने हुन खोज्‍नु मात्र हो भने, म तँलाई सत्यता बताउँछु: तँ बाँचुन्जेल तैँले यसलाई कहिल्यै फाल्न सक्‍नेछैनस्। यदि तैँले सत्यता पछ्याउन ध्यान दिन्छस् र स्वभाव परिवर्तन प्राप्त गर्न सक्छस् भने, यो पदनाम बिस्तारै परिवर्तन हुनेछ। यी दुई बुँदाबाट हेर्दा, के यो “सेवाकर्ता” पदनाम परमेश्‍वरले मानिसहरूमा जबरजस्ती लाद्‌नुभएको कुरा हो त? अवश्यै होइन! यो परमेश्‍वरले मानिसहरूमा जबरजस्ती लाद्‍नुहुने पदनाम होइन, न त यो उपाधि नै हो—यो त मानिसहरूले आफ्नो जीवनमा गरेको प्रगति स्तरका आधारमा दिइने पदनाम हो। तैँले जीवनमा जति धेरै प्रगति गरेको हुन्छस् र तेरो स्वभाव जति धेरै परिवर्तन भएको हुन्छ, सेवाकर्ता हुने तेरो अवस्था त्यति नै घट्छ। जब एक दिन तैँले परमेश्‍वरप्रति समर्पण र डर हासिल गर्न सक्छस्, तब तैँले सेवाकर्ता बन्‍न चाहे पनि, तँ सेवाकर्ता हुनेछैनस्, र यो कुरा तेरो पछ्याइ, सत्यताप्रतिको तेरो मनोवृत्ति, र तैँले पछ्याउने मार्गद्वारा निर्धारित हुन्छ। यसो भन्‍नेहरू पनि छन्, “म यो ‘सेवाकर्ता’ पदनाम मिल्काउन चाहन्छु र म त्यस्तो व्यक्ति बन्‍न चाहन्नँ, तर म सत्यता बुझ्दिनँ र म सत्यता पछ्याउन इच्छुक छैनँ। त्यसोभए, मैले के गर्न सक्छु?” के यसको समाधान छ? परमेश्‍वरले आफ्‍ना वचनहरू र सत्यताको आधारमा हरप्रकारका मानिसहरूको परिणाम निर्धारित गर्नुहुन्छ—यसमा सम्झौताको कुनै ठाउँ छैन। यदि तँ सत्यतालाई प्रेम गर्छस् र सत्यता पछ्याउने मार्ग हिँड्न सक्छस् भने, यो आनन्द लिनुपर्ने कुरा हो; यदि तँ सत्यताप्रति वितृष्णा राख्छस् र सत्यता पछ्याउने मार्ग नपछ्याउने निर्णय गर्छस् भने, यो दुःख मान्‍नुपर्ने कारण हुन्छ। यी दुई वटा मात्र मार्गहरू छन्—छनौट गर्नलाई कुनै मध्य मार्ग छैन। परमेश्‍वरले बोल्नुभएका वचनहरू कहिल्यै टलेर जाँदैनन्; सबै कुरा टलेर गए पनि, परमेश्‍वरको कुनै पनि वाणी टलेर जान सक्दैन। परमेश्‍वरका वचनहरू नै सबै कुराको न्याय र फैसला गर्ने मापदण्ड हुन्; परमेश्‍वरका वचनहरू सत्यता हुन् र ती कहिल्यै पनि टलेर जान सक्दैनन्। जब यो संसार, मानवजाति, र यावत् थोक बदलिन्छन् र टलेर जान्छन्, तर परमेश्‍वरको एउटै पनि वचन टलेर जाँदैन, बरु उहाँका सारा वचनहरू पूरा हुनेछन्। मानवजाति र यावत्‌ थोकका परिणामहरू परमेश्‍वरका वचनहरूद्वारा नै निर्धारित र प्रकट हुन्छन्—कसैले पनि यसलाई परिवर्तन गर्न सक्दैन, र यस विषयमा कुनै छलफल हुन सक्दैन। त्यसकारण, परमेश्‍वरले मानिसहरूको परिणाममाथि सार्वभौमिकता राख्‍नुहुने र त्यसलाई निर्धारित गर्नुहुने कुरा आउँदा, यदि मानिसहरू झूटो आशामा डुब्छन् भने, तिनीहरू पूर्ण रूपमा मूर्ख छन्। यो विषयमा तिनीहरूले छनौट गर्ने कुनै दोस्रो मार्ग छैन, किनभने परमेश्‍वरले मानिसहरूलाई दोस्रो मार्ग दिनुभएकै छैन। यो परमेश्‍वरको स्वभाव हो, यो परमेश्‍वरको धार्मिकता हो, र मानिसहरूले चाहेर पनि यो विषयमा हस्तक्षेप गर्न सक्दैनन्। तैँले आफू गैरविश्‍वासी संसारमा छु, जहाँ मानिसहरूले केही पैसा खर्च गरेर अनि आफ्‍ना सम्बन्धहरूलाई प्रयोग गरेर मामलाहरू सम्हाल्न सक्छन् भन्‍ने सोच्छस्, तर परमेश्‍वरको हकमा त्यसले काम गर्दैन। याद गर्: परमेश्‍वरसँगको सम्बन्धमा यसले तँलाई कहीँ पुर्‍याउनेछैन!

(२) ख्रीष्टविरोधीहरूले “सेवाकर्ता” पदनामलाई लिने तरिकाहरू

आजको सङ्गतिको विषय “सेवाकर्ता” पदनामप्रति ख्रीष्टविरोधीहरूको मनोवृत्तिको चिरफार हो। अहिले हामीले “सेवाकर्ता” पदनामको परिभाषाबारे सङ्गति गरिसकेका हुनाले, के धेरैजसो मानिसहरूमा यो पदनामबारे सकारात्मक बुझाइ हुँदैन र? के तँलाई अझै पनि यो पदनामप्रति प्रतिरोध वा अनिच्छा महसुस हुन्छ? (हुँदैन।) त्यसोभए, अब ख्रीष्टविरोधीहरूले “सेवाकर्ता” पदनामलाई कसरी लिन्छन्, र यसप्रति तिनीहरूले कस्तो मनोवृत्ति राख्छन् भन्‍ने बारेमा हेरौँ। ख्रीष्टविरोधीहरूले सबैभन्दा बहुमूल्य ठान्‍ने कुराहरू भनेका उच्च पद, उच्च प्रतिष्ठा, र पूर्ण शक्ति हुन्। जब अत्यन्तै सामान्य, आधारभूत, र निम्‍न स्तरका पदहरू, र मानिसहरूलाई निकै अपमानजनक लाग्‍ने पदनामहरूको कुरा आउँछ, तब ख्रीष्टविरोधीहरूले हृदयमा तीव्र प्रतिरोध र भेदभाव महसुस गर्छन्, र खासगरी तिनीहरूले “सेवाकर्ता” भन्‍ने यो पदनामको हकमा त्यस्तो महसुस गर्छन्। सेवाकर्ता भनेर चिनिने यो समूहका मानिसहरूप्रति परमेश्‍वर जति नै सहनशील र धैर्य हुनुभए पनि, र “सेवाकर्ता” पदनामबारे परमेश्‍वरको व्याख्या र अर्थ जे भए पनि, ख्रीष्टविरोधीहरूले हृदयबाट यो पदनामलाई हेयको दृष्टिले हेर्छन्। तिनीहरूले यो पदनाम अत्यन्तै नीचो छ, र यदि तिनीहरू आफै सेवाकर्ताहरू हुन् भने, तिनीहरूलाई आफ्नो अनुहार देखाउन अत्यन्तै सरम हुन्छ भन्‍ने सोच्छन्। तिनीहरूलाई यो पदनाम दिइनेबित्तिकै, तिनीहरू आफ्नो चरित्र, अभिमान र प्रतिष्ठालाई चुनौती दिइएको र हेला गरिएको छ, आफ्नो मूल्य ह्वात्तै गिरेको छ, र अब जीवनको कुनै अर्थ छैन भन्‍ने सोच्छन्। त्यसकारण, ख्रीष्टविरोधीहरूले चाहे जेसुकै होस्, तर यो “सेवाकर्ता” पदनाम स्वीकार गर्नेछैनन्। यदि तैँले तिनीहरूलाई परमेश्‍वरको घर गएर परमेश्‍वरको कामको लागि सेवा गर्न लगाइस् भने, तिनीहरूले यसो भन्‍नेछन्: “यो ‘सेवाकर्ता’ भन्‍ने पदनाम अत्यन्तै अपमानजनक छ, र म कुनै पनि हालतमा सेवाकर्ता बन्‍न चाहन्‍नँ। मलाई सेवाकर्ता बन्‍न लगाएर, तैँले मलाई अपमान गरिरहेको छस्। तेरो अपमान सहन म परमेश्‍वरमा विश्‍वास गर्न आएको होइन—म आशिष्‌हरू प्राप्त गर्न आएको हुँ। अन्यथा, मैले केको लागि परिवार त्याग्‍ने, जागिर छोड्ने, र सांसारिक सम्भावनाहरू त्याग्‍ने काम गर्थेँ र? म सेवाकर्ता बन्‍न आएको होइनँ; म तेरो लागि काम गर्न र तेरो सेवा गर्न आएको होइनँ। यदि तँ मलाई सेवाकर्ता बन्‍नू भन्छस् भने, बरु म विश्‍वास नै गर्न चाहन्‍नँ!” के ख्रीष्टविरोधीहरूको मनोवृत्ति यही होइन र? ख्रीष्टविरोधीहरू यस्ता पनि छन् जो भन्छन्: “यदि तैँले मलाई परमेश्‍वरको घरमा सेवाकर्ता बन्‍न लगाइस् भने, मैले परमेश्‍वरमा विश्‍वास गर्नुको के अर्थ हुन्छ? यसको के अर्थ बाँकी रहन्छ?” त्यसकारण, जब तिनीहरूले परमेश्‍वरको घरमा काम लिन्छन् र कुनै आज्ञा वा काम स्वीकार गर्छन्, तब तिनीहरूले सुरुमा यो कुरा पत्ता लगाउन चाहन्छन्: “मैले यो काम लिएपछि, म मण्डली अगुवा वा टोली अगुवा बन्‍नेछु, कि म अरूको लागि सेवा दिने र काम गर्ने सेवक मात्र बन्‍नेछु?” यो कुरा पत्ता लगाउनुभन्दा पहिले, तिनीहरूले केही समयको लागि मात्रै भनेर काम गर्न थाल्छन्। यो अवधिमा, तिनीहरूले मानिसहरूका बोली र अभिव्यक्तिहरू अवलोकन गर्छन्, आँखा चनाखो र कान ठाडो पार्छन्, र विभिन्‍न स्रोतहरूबाट जानकारी सोधपुछ गर्छन्। तिनीहरू आफूले यहाँ अस्थायी रूपमा सेवा दिइरहेको छु कि दीर्घकालीन रूपमा यो काम गर्न सक्छु, र आफू संवर्धन पाउन सक्‍ने व्यक्ति हुँ कि खाली ठाउँ भर्न अस्थायी रूपमा प्रयोग गरिएको व्यक्ति हुँ भनेर जान्‍न चाहन्छन्। यदि तिनीहरूलाई खाली ठाउँ भर्न मात्रै प्रयोग गरिएको हो भने, र तिनीहरूलाई अरूको श्रेय र अरूको ओहदा र शक्तिको लागि सेवा गर्न लगाइएको हो भने, तिनीहरूले यो काम पटक्‍कै गर्दैनन्। परमेश्‍वरको घरलाई तिनीहरूले कर्तव्य निर्वाह गर्नु आवश्यक पर्छ कि पर्दैन, वा तिनीहरूले निर्वाह गर्ने कर्तव्य परमेश्‍वरको घरको कामको लागि कति महत्त्वपूर्ण छ भन्‍ने कुरा तिनीहरूले वास्ता गर्दैनन्—तिनीहरूलाई यी कुराहरूबारे कुनै वास्ता हुँदैन। तिनीहरूले हुकुम दिने र निर्णय गर्ने शक्तिविनै आफूले यहाँ सेवा दिइरहेको छु भन्‍ने महसुस गरेपछि, तिनीहरू आफ्नो व्यवहारमा झाराटारुवा बन्छन्, आफ्नो कर्तव्यलाई बेवास्ता गर्छन्, स्वेच्छाचारी रूपमा व्यवहार गर्छन्, र तिनीहरू निरङ्कुश पनि बन्छन्, र तिनीहरू कुनै पनि बेला कर्तव्यप्रति पिठ्यूँ फर्काएर छोडिजान सक्छन्; तिनीहरूले परमेश्‍वरको घरको काम र आफ्नो कर्तव्यलाई केटाकेटीको खेलझैँ ठान्छन्। तिनीहरूको जीवन आदर्श यस्तो हुन्छ: “अरूले लोकप्रियता पाइरहेको बेला म पर्दापछाडि बसेर काम गर्न चाहन्‍नँ।” तिनीहरूले सोच्छन्, “म अगुवा बन्‍न जन्मेको हुँ। म हुकुम दिने र निर्णय गर्ने शक्ति लिएर जन्मेको हुँ। यदि मैले यी दुई कुरा गुमाएँ भने, अबदेखि जिउनुको अर्थ के हुन्छ र? अबदेखि परमेश्‍वरमा विश्‍वास गर्नुको अर्थ के हुन्छ र? मैले किन परमेश्‍वरमा विश्‍वास गरिरहेको छु? के मैले ठूला आशिष्‌हरू प्राप्त गर्न साना लाभहरू त्यागेको थिइनँ र? यदि यो इच्छा पूरा गर्न सकिँदैन भने, बरु म अवश्य नै सांसारिक प्रचलनहरू पछ्याउनेछु र नरक जानेछु!” ख्रीष्टविरोधीहरूको नीति के हुन्छ? “कसैलाई पनि माथि चढ्ने क्रममा म कुनै पनि हालतमा मेरो शोषण गर्न दिनेछैनँ; अरूलाई शोषण गर्ने त म पो हुँ त। यदि मानिसहरूलाई योगदानको आधारमा इनाम दिइन्छ भने, त्यो सूचीको शीर्षमा म नै हुनुपर्छ। त्यसपछि मात्रै म उत्साहसाथ काम गर्नेछु र यसमा मेरो सबै थोक दिनेछु, नत्रभने तैँले मलाई त्यसो गर्न लाउनेबारे बिर्सिदिए हुन्छ। यदि तिमीहरू मलाई जोडतोडले लागिपर्न, तिमीहरूलाई सल्‍लाह दिन, र सारा हृदय र प्राणले काम गर्न लगाउँछौ, तर अन्त्यमा जब मानिसहरूलाई योगदानको आधारमा इनाम दिने समय आउँछ, तब मैले केही पनि प्राप्त गर्दिनँ भने, तिमीहरूले मलाई तिमीहरूको लागि काम गर्न, तिमीहरूको लागि मेहनत गर्न, र तिमीहरूको सेवा गर्न लगाउनेबारे बिर्सिदिए हुन्छ!” के ख्रीष्टविरोधीहरूको स्वभावका साँचो खुलासा र प्रकटीकरणहरू यिनै होइनन् र? तिनीहरूले यो “सेवाकर्ता” पदनामलाई जानीजानी मिल्काउने प्रयास नगरे पनि, तिनीहरूको स्वभाव सारको हिसाबमा, तिनीहरूले यसलाई निरन्तर फाल्न खोजिरहेका हुन्छन् र यो पदबाट आफूलाई मुक्त गर्न निरन्तर लडाइँ, परिश्रम, र सङ्घर्ष गरिरहेका हुन्छन्। यदि ख्रीष्टविरोधीले कुनै काम लिँदा, उसले अरूभन्दा माथि उठ्ने र केन्द्रीय स्थान लिने मौका पाउँछ भने, वा यदि उसले आफ्नै कुरालाई अन्तिम निष्कर्ष बनाउन र निर्णय गर्न पाउँछ, र ऊ अगुवा बन्छ, र उसले पद, प्रभाव, र प्रतिष्ठा पाउँछ, र कतिपय मानिसहरूलाई आफ्नो अधीनमा राख्छ भने, उसलाई अत्यन्तै खुशी लाग्छ। यदि कुनै दिन कसैले उसको समस्या खुलासा गरेर उसलाई काटछाँट गर्‍यो, र “तपाईंले धेरै कुरा सिद्धान्तहरू अनुसार सम्‍हाल्‍नुभएन, बरु आफूले चाहेअनुसार सम्हाल्‍नुभयो। यो त पूर्ण रूपमा सेवा दिने व्यक्तिकै व्यवहार हो; तपाईंले आफ्नो कर्तव्य निर्वाह गरिरहनुभएको छैन” भनेर भन्यो भने, के ख्रीष्टविरोधीले यो कुरा स्विकार्न सक्छ? (सक्दैन।) पहिलो कुरा त, तिनीहरूले आफ्नो निर्दोषता दाबी गर्नेछन्, यसलाई व्याख्या गर्नेछन्, र आफ्नो पक्षमा वकालत गर्नेछन्, र दोस्रो कुरा, तिनीहरूले तुरुन्तै “सेवा दिने” भन्‍ने शब्दप्रति वितृष्णा र प्रतिरोध महसुस गर्नेछन्, र तिनलाई पटक्‍कै स्विकार्नेछैनन्। तिनीहरूले भन्‍नेछन्, “मैले यति धेरै मूल्य चुकाएँ र यति धेरै कष्ट भोगेँ। म बिहानै काम गर्न थाल्छु र राती अबेरसम्म काम गर्छु, र म सुत्दिनँ र खान बिर्सन्छु, तैपनि तिमी अझै मैले सेवा दिने काम गरिरहेको छु भन्छौ? के यस्तो सेवा दिने मानिसहरू साँच्‍चै छन् त? मैले यति धेरै मूल्य चुकाएँ, तर यसको लागि मलाई यो ‘सेवाकर्ता’ पदनाम, यो परिभाषा मात्रै दिइन्छ। त्यसैले, मैले केचाहिँ आशा गर्ने त? परमेश्‍वरमा विश्‍वास गर्नुको के अर्थ भो? यसमा उत्प्रेरणा के छ? यस्तो परमेश्‍वरमा त विश्‍वास नगर्नु नै बेस हुन्छ!” तिनीहरूले आफ्नो जोश गुमाउँछन्। काटछाँटमा परेपछि, ख्रीष्टविरोधीहरूले यसलाई स्वीकार गर्न नमान्ने मात्र होइन, बरु तिनीहरूले त प्रतिरोधको अनुभूति पनि गर्छन् र तिनीहरू वितृष्ण बन्छन्, र अझै बढी रूपमा तिनीहरूले गलतफहमीहरू पैदा गर्छन्। त्यसपछि जब तिनीहरूले काम गर्छन् र आफ्नो कर्तव्य पूरा गर्छन्, तब तिनीहरूको मनोवृत्ति परिवर्तन हुन्छ, र तिनीहरूले सोच्छन्, “मैले अहिले जे गरे पनि म सेवाकर्ता नै हुँ, त्यसकारण जब म यो काम गर्छु, तब मैले आफूलाई रोक्‍नु नै बेस हुन्छ, आफ्‍नो लागि वैकल्पिक योजना तयार राख्‍नु, र आफ्नो सबै कुरा नदिनु नै बेस हुन्छ। सबैले परमेश्‍वर धर्मी छन् भनेर भन्छन्, तर कसरी म यो देख्‍न सक्दिनँ? परमेश्‍वर कसरी धर्मी छन्? मैले जे गरे पनि म सेवाकर्ता नै हुने हुनाले, अबदेखि म परमेश्‍वरमाथि विश्‍वास गर्ने मेरो तरिका परिवर्तन गर्नेछु; म सेवा मात्रै गर्नेछु, अनि कसले कसको डर मान्दो रैछ हेरौँला। मैले गरेको कुनै पनि कामको लागि मलाई प्रशंसा वा अनुमोदन गरिनेछैन, त्यसकारण, यस्तै होस्, म मेरो जीवन जिउने तरिका र काम गर्ने शैली परिवर्तन गर्नेछु। तैँले मलाई जे भन्छस् म त्यो गर्नेछु, र मसँग कुनै विचार छ भने पनि म बोल्नेछैनँ—जसलाई बोल्‍न मन लाग्छ, उसले बोल्न सक्छ। यदि कसैले मलाई काटछाँट गर्‍यो भने, म बाहिरी रूपमा सहमति जनाएजस्तो गर्नेछु, र यदि कसैले आफ्नो काममा गल्ती गर्‍यो भने, मैले त्यो देखे पनि केही भन्‍नेछैनँ। यदि कसैले सिद्धान्तहरू नबुझी काम गर्छ भने, मैले ती सिद्धान्तहरू बुझे पनि म तिनीहरूलाई भन्‍नेछैनँ। म तिनीहरूले मूर्खझैँ व्यवहार गरेको हेर्नेछु, र तिनीहरूलाई गल्तीहरू गर्न दिनेछु ताकि मजस्तै तिनीहरू पनि काटछाँटमा परून्, र यसरी तिनीहरूले सेवाकर्ताको रूपमा चित्रण हुनुको स्वाद लिन सक्छन् कि सक्दैनन् हेर्नेछु। तिमीहरूले मलाई दुःख दिएको हुनाले, म पनि तिमीहरूको लागि परिस्थिति कठिन नै बनाइदिनेछु र तिमीहरूलाई पनि सहजतासाथ अघि बढ्न दिनेछैनँ!” काटछाँट र अनुशासनमा पर्दा मात्रै पनि तिनीहरूले यस्तो शक्तिशाली संवेग र प्रतिरोधको भावना महसुस गर्छन्—के यो सत्यता स्वीकार गर्ने मनोवृत्ति हो? (होइन।) सेवा गर्नुमा के गलत छ र? के परमेश्‍वरको लागि सेवा गर्नु खराब कुरा हो? के परमेश्‍वरको लागि सेवा गर्दा यसले तेरो मर्यादामा हानि गर्छ? के परमेश्‍वर तेरो सेवा पाउन लायक हुनुहुन्न र? त्यसोभए तँ परमेश्‍वरलाई तेरो लागि के गराउन लायक छस्? तँ किन यी शब्दहरूप्रति यति संवेदनशील र प्रतिरोधी हुन्छस्? सृष्टिकर्ताले त मानवमाझ जिउने र हरेक भ्रष्ट मानव, उहाँलाई विरोध गर्ने र इन्कार्ने हरेक मानवको सेवा गर्ने व्यक्ति बन्‍नको लागि आफूलाई नम्र तुल्याउनुभयो। तब परमेश्‍वरको व्यवस्थापन योजनाको खातिर मानिसहरूले किन थोरै सेवा दिन सक्दैनन्? यसो गर्नुमा के गलत छ? के यसमा कुनै बेइज्‍जत हुने कुरा छ? के यसबारे कुनै भन्‍न नसकिने कुरा छ? परमेश्‍वरको नम्रता र गुप्ततासँग तुलना गर्दा त, मानवजाति सधैँ घृणित र कुरूप नै रहनेछन्। होइन र?

सत्यता पछ्याउने भ्रष्ट मानिसहरू अहिले सेवाकर्ता भन्‍ने पदनाम सुन्दा क्षणिक रूपमा मात्रै व्याकुल हुन सक्छन्, तर यो कुरा तिनीहरूको लागि परमेश्‍वरमा समर्पित हुने अवस्थामा पुग्‍नहेतु सत्यता पछ्याउन प्रेरित गर्ने प्रेरणादायी तत्त्‍व बन्‍न सक्छ; परमेश्‍वरले मानिसहरूलाई दिनुहुने यो पदनामबारे तिनीहरू त्यति संवेदनशील हुँदैनन्। तर ख्रीष्टविरोधीहरूको हकमा यस्तो हुँदैन। परमेश्‍वरले मानिसहरूलाई दिनुहुने पदनामहरूबारे तिनीहरू सधैँ नाटीकुटी गर्छन् र यो कुरालाई हृदयमा लिन्छन्। तिनीहरूका हितहरूमा हस्तक्षेप हुन र तिनीहरूलाई चोट पुग्‍नको लागि परमेश्‍वरले त्यति धेरै वाक्य बोल्‍नैपर्दैन, र जब परमेश्‍वरले भन्‍नुभएका कुराहरू आशिष्‌हरू प्राप्त गर्ने तिनीहरूको अभिप्राय र इच्छाविरुद्ध जान्छन्, तब यसले तिनीहरूको आत्मसम्मानमा चोट पुर्‍याउँछ। तिनीहरूको आत्मसम्मान र मर्यादामा चोट पुग्‍नेबित्तिकै, तिनीहरूले परमेश्‍वरलाई आलोचना गर्छन्, इन्कार्छन्, र धोका दिन्छन्; तिनीहरूले परमेश्‍वरलाई छोड्न चाहन्छन्, र कर्तव्य निर्वाह गरिरहन अनिच्छुक हुन्छन्, र सँगसँगै तिनीहरूले परमेश्‍वरलाई अधर्मी भएकोमा र मानिसहरूप्रति सहानुभूति नराखेकोमा सराप्छन्। कति मानिसहरूले त परमेश्‍वरलाई खुशी पार्न अत्यन्तै गाह्रो छ, र तिनीहरूले गर्ने कुनै पनि कुरा सही हुँदैन भनेर समेत भन्छन्। यी सबै शब्द, भावना, र स्वभावहरू ख्रीष्टविरोधीहरूबाट आएका हुन्छन्। परमेश्‍वरप्रति आज्ञाकारिताको मनोवृत्ति एकदमै नहुने बाहेक, तिनीहरूले परमेश्‍वरले भन्‍नुभएका विभिन्‍न कुराहरूको हकमा पनि स-साना कुरा कोट्याउँछन्, र परमेश्‍वरका विभिन्‍न मापदण्डहरूलाई बेवास्ता गर्छन् र तीप्रति उदासीनता देखाउँछन्। तिनीहरूले यो “सेवाकर्ता” पदनामको निरन्तर प्रतिरोध गरिरहेका हुन्छन् र तिनीहरूसँग यसलाई स्विकार्ने वा यसमा समर्पित हुने कुनै अभिप्राय हुँदैन, झन् परमेश्‍वरको अभिप्राय बुझ्ने अभिप्राय हुनु त परै जाओस्। तिनीहरूले यो “सेवाकर्ता” पद र पहिचान, यो हैसियत र स्थान टक्टक्याएर फाल्ने निरन्तर प्रयास मात्रै गर्छन्, र तिनीहरूले परमेश्‍वरको अभिप्राय पूरा गर्न कसरी परमेश्‍वरसँग सहकार्य गर्ने, वा कसरी स्वभाव परिवर्तन हासिल गर्ने, सत्यता वास्तविकतामा प्रवेश गर्ने र परमेश्‍वरमा समर्पित हुने भनेर अलिकति पनि खोजी गर्दैनन्। तिनीहरूले यी सकारात्मक कुराहरू पटक्‍कै पछ्याउँदैनन्, र सेवाकर्ताको रूपमा खुलासा हुँदा पनि, तिनीहरूले अनुभव गर्ने आक्रोश र उग्रता एकै पटक विस्फोट भएर निस्‍कन्छन्। यो कति गम्भीर हुन सक्छ? कति ख्रीष्टविरोधीहरूले सार्वजनिक स्थानहरूमा परमेश्‍वरलाई चुपचाप सराप्छन्, तर बन्द कोठामा भने उहाँलाई यसो भन्दै ठूलो स्वरमा सराप्छन्, “परमेश्‍वर धर्मी छैनन्। मैले यस्तो परमेश्‍वरमा विश्‍वास नगरेकै बेस हुन्छ!” तिनीहरू खुलेआम परमेश्‍वरलाई चुनौती दिन्छन्, र उहाँविरुद्ध जान्छन्। “सेवाकर्ता” भन्‍ने यो शब्दले परमेश्‍वरको विरोध गर्ने र सत्यताप्रति वितृष्णा राख्‍ने ख्रीष्टविरोधीहरूको सार प्रकट गर्छ। “सेवाकर्ता” भन्‍ने यो शब्दसामु तिनीहरूको दुष्ट रूप पूर्ण रूपमा पर्दाफास हुन्छ, र तिनीहरू पूरै उदाङ्गो हुन्छन्। वास्तवमा के कुरा उदाङ्गो हुन्छ? यो कि, तिनीहरूले परमेश्‍वरको मुक्ति स्विकार्न वा सत्यता स्विकार्न उहाँमा विश्‍वास गरेका हुँदैनन्, न त तिनीहरूले परमेश्‍वर सत्यता हुनुहुन्छ वा परमेश्‍वर यावत् थोकमाथि सार्वभौम हुनुहुन्छ भनेर नै परमेश्‍वरमा विश्‍वास गर्छन्। बरु, तिनीहरूले परमेश्‍वरबाट केही कुरा चाहने हुनाले उहाँमा विश्‍वास गर्छन्। तिनीहरूले आफ्नै महत्त्वाकाङ्क्षा र चाहनाहरूको खातिर आफूलाई परमेश्‍वरको घर ल्याउँछन्। तिनीहरूले व्यर्थमा भीडबाट माथि उठ्ने प्रयास गर्छन् र आफ्नै माध्यम, प्रयास, मेहनत, र सङ्घर्षद्वारा आशिष्‌हरू प्राप्त गर्ने, वा अझै राम्रो, सायद अर्को जुनीमा अझै ठूलो इनाम प्राप्त गर्ने प्रयास गर्छन्। त्यसकारण, तिनीहरूको नजरमा, “सेवाकर्ता” भन्‍ने शब्द सधैँ नीचो र अपमानजनक शब्द हुन्छ, जुन तिनीहरूले कहिल्यै स्विकार्न नसक्‍ने शब्द हो। कतिपय दाजुभाइ-दिदीबहिनीहरूले सोच्छन्, “परमेश्‍वरका लागि सेवा गर्नु हाम्रो लागि आशिष् हो। यो राम्रो कुरा हो, र यो सम्‍मानजनक कुरा हो।” तर ख्रीष्टविरोधीहरूले यो तथ्य कहिल्यै स्विकार्दैनन्, र यसो भन्छन्, “परमेश्‍वरका लागि सेवा गर्नु हाम्रो लागि आशिष् हो? त्यसो भन्‍नु कस्तो कुरा हो? कस्तो व्यर्थको कुरा! त्यसो गर्दाको आशिष् कहाँ छ? त्यसको आनन्द कहाँ छ? परमेश्‍वरको लागि सेवा प्रदान गरेर के प्राप्त गर्न सकिन्छ? के सेवा प्रदान गरेर तिमीले पैसा, सुन, वा सम्पत्ति प्राप्त गर्न सक्छौ? कि घर र कार पाउन सक्छौ? सेवा गर्नेहरू सबैलाई हटाइनेछ; के त्यस्ता कुनै सेवाकर्ता छन्, जो असल मानिसहरू हुन्? सेवा गर्नेहरू कसैले पनि कहिल्यै केही प्राप्त गर्नेछैन।” तिनीहरूले “परमेश्‍वरका लागि सेवा गर्नु मानवजातिलाई दिइएको आशिष् हो” भनी दाजुभाइ-दिदीबहिनीहरूले दिने सङ्गति स्वीकार गर्दैनन्, र तिनीहरूलाई यसप्रति प्रतिरोध हुन्छ र तिनीहरूले छिछिदुरदुर गर्छन्; तिनीहरूलाई यो कुरा अलिकति पनि सुन्‍न मन पर्दैन।

ख्रीष्टविरोधीहरूले संसारको कुनै पनि अधिकारी वा पद र प्रतिष्ठा भएको कुनै पनि व्यक्तिको लागि मेहनत गर्न, काम गर्न, र रक्सी खन्याउन सक्छन्, र यी मानिसहरूको लागि सेवा गर्न समेत स्वीकार गर्नेछन् र त्यसो गर्न बढी इच्छुक हुनेछन्। तिनीहरू परमेश्‍वरका लागि सेवा गर्न आउँदा मात्रै अनिच्छा र हिचकिचाहट, गुनासो, प्रतिरोध, र भावनाहरूले भरिन्छन्। यी मानिसहरू कस्ता प्राणीहरू हुन्? के परमेश्‍वरका अनुयायीहरूमा हुनुपर्ने प्रकटीकरणहरू यिनै हुन् त? यी त स्पष्ट रूपमै ख्रीष्टविरोधीहरूको सारका प्रकटीकरणहरू हुन्। यदि कुनै मेयर, प्रान्तीय गभर्नर, वा कुनै प्रतिष्ठित राजनीतिज्ञको सेवा गर्न ख्रीष्टविरोधीहरू बाह्य संसार जान्थे भने, यो कुराले तिनीहरूका पुर्खाहरूलाई महिमा दिन्छ र तिनीहरूको परिवारलाई गौरवान्वित तुल्याउँछ भन्‍ने तिनीहरूले सोच्नेथिए। तिनीहरू अत्यन्तै खुशी हुनेथिए; तिनीहरू खुसीले नाच्‍नेथिए। यदि कसैले तिनीहरूलाई तिनीहरूको काम के हो भनेर सोध्थे भने, तिनीहरूले भन्‍नेथिए, “म मेयरको सेवा गर्छु। म मेयरको नजिकको सेवक, र उहाँको व्यक्तिगत सुरक्षाकर्मी हुँ!” अथवा तिनीहरूले यसो भन्‍नेथिए, “म राष्ट्रपतिका दैनिक आवश्यकताहरू पूरा गर्छु!” तिनीहरूले यो कुरा गर्वसाथ भन्‍नेथिए। तिनीहरूले यो राम्रो काम हो, र तिनीहरूको सम्पूर्ण परिवार यसको महिमामा सहभागी हुनेछन् भनेर सोच्‍नेथिए। तिनीहरूले राती सपना देख्‍नेथिए र खुशीसाथ बिउँझिनेथिए, र जहाँ गए पनि तिनीहरूले आफूले गरेको कुरा नलुकाउनेथिए। किन? तिनीहरूले आफ्नो कामलाई लाजमर्दो ठान्‍नेथिएनन्; तिनीहरूलाई यो सम्‍मानजनक, तिनीहरूलाई अरूभन्दा माथि उठाउने, तिनीहरूको शिरमा महिमाको ज्योति दिने काम हो भन्‍ने लाग्‍नेथियो। तर यस्तो व्यक्तिले परमेश्‍वरमा विश्‍वास गरेपछि, यदि उसलाई उहाँका लागि सेवा गर्न लगाइयो भने, उसले त्यसो गर्न चाहँदैन, उसलाई प्रतिरोध महसुस हुन्छ र उसले परमेश्‍वरबारे गुनासो गर्ने र उहाँलाई सराप्‍ने समेत गर्छ, र उसले परमेश्‍वरलाई धोका दिन र इन्कार्न पनि सक्छ। यी दुई कुरालाई तुलना गर्दा, हामीले ख्रीष्टविरोधीहरू भनेका ख्रीष्टविरोधी नै हुन्, र तिनीहरू शैतानको गिरोहका हिस्‍सा हुन् भनेर देख्‍न सक्छौँ। तिनीहरूले शैतानको सेवा जसरी गरे पनि, र त्यो काम जति नै फोहोरी, थकाइलाग्दो, वा अपमानजनक भए पनि, तिनीहरूले त्यसलाई सम्मानको रूपमा लिन्छन्। तर परमेश्‍वरको लागि उहाँको घरमा काम गर्दा, तिनीहरूले गर्ने कुराहरू जति नै अर्थपूर्ण, बहुमूल्य, वा आदर्शमय भए पनि, वा ती काम गर्दा तिनले तिनीहरूलाई जति नै माथि उचाले पनि, तिनीहरूले सधैँ ती कुराहरूलाई उल्लेख गर्न लायक नरहेका कुराहरू भन्ठान्छन्। परमेश्‍वर र परमेश्‍वरको कामको लागि सेवा गर्नु मानवजातिको लागि जति नै ठूलो आशिष् भए पनि र जति नै सम्‍मानजनक कुरा भए पनि, र यो जति नै बहुमूल्य अवसर भए पनि, तिनीहरू यसप्रति खुशी हुन सक्दैनन्। किन यस्तो हुन्छ? यसको एउटै कारण छ: ख्रीष्टविरोधीहरू शैतानको गिरोहका सदस्यहरू हुन्—तिनीहरू शैतानका हुन् र तिनीहरू जीवित शैतानहरू हुन्, र तिनीहरू अन्तर्निहित रूपमै परमेश्‍वरविरोधी हुन्छन्। यदि तिनीहरूलाई परमेश्‍वरको सेवा गर्न र परमेश्‍वरलाई सेवा दिन लगाइयो भने, तिनीहरू यसप्रति खुशी हुनै सक्दैनन्। परमेश्‍वरको घरले मानिसहरूसँग जे-जसरी सत्यता सङ्गति गरे पनि वा “सेवाकर्ता” पदनाम सम्बन्धमा परमेश्‍वरको अभिप्राय मानिसहरूलाई जे-जसरी बुझाउने प्रयास गरे पनि, ख्रीष्टविरोधीहरूले यसलाई परमेश्‍वरबाट आएको भनेर स्विकार्न वा यससँग सम्बन्धित कुनै पनि सत्यता स्विकार्न सक्दैनन्, झन् तिनीहरूले सृजित प्राणीले सृष्टिकर्तालाई सेवा गर्नु एउटा सम्‍मानजनक, बहुमूल्य, र अर्थपूर्ण कुरा हो भन्‍ने तथ्य वा सत्यता स्विकार्नु त धेरै परको कुरा हो—“सेवाकर्ता” पदनामप्रति ख्रीष्टविरोधीहरूले राख्‍ने मनोवृत्ति यही हो। यो पदनाम सामना गर्दा, र मानिसहरूले परमेश्‍वरका लागि सेवा गर्ने तथ्य सामना गर्दा, ख्रीष्टविरोधीहरूले तथ्यहरूलाई स्वीकार गर्ने, यो “सेवाकर्ता” पदनाम परमेश्‍वरबाट आएको हो भनी स्विकार्ने, र त्यसपछि सत्यता पछ्याउने र परमेश्‍वरका वचनहरू सुन्‍ने, र परमेश्‍वरमा समर्पित हुने र उहाँको डर मान्‍ने बन्‍नुको सट्टा, यो पदनामबाट आफूलाई मुक्त गर्ने र यो तथ्यबाट उम्कने प्रयास मात्रै गरेका हुन्छन्। यो “सेवाकर्ता” पदनामप्रति ख्रीष्टविरोधीहरूले देखाउने प्रकटीकरणहरूको आधारबाट हेर्दा, यो भन्‍नैपर्ने हुन्छ कि ख्रीष्टविरोधीहरू शैतानकै प्रकारका हुन्, तिनीहरू शैतानका शत्रुवत्‌ शक्तिहरूकै भाग हुन्, र तिनीहरू परमेश्‍वर, सत्यता, र सबै सकारात्मक कुराहरूप्रति विरोधी हुन्छन्।

“सेवाकर्ता” पदनामबारे ख्रीष्टविरोधीहरूले राख्‍ने मनोवृत्ति भनेको अस्वीकार, प्रतिरोध, तिरस्कार, र घृणाको मनोवृत्ति हो। यो पदनाम जोसुकैबाट आएको भए पनि, तिनीहरूले निरन्तर यसप्रति प्रतिरोध अनुभूत गर्छन् र यसलाई स्विकार्दैनन्, किनभने तिनीहरूले सेवाकर्ता बन्‍नु नीच कुरा हो, र तिनीहरूले जसलाई सेवा दिए पनि यो सधैँ नीच नै हुन्छ भन्‍ने विश्‍वास गर्छन्। तिनीहरूले सोच्छन्, यो “सेवाकर्ता” भनेको परमेश्‍वरले मान्छेको सारको आधारमा मान्छेलाई दिनुहुने परिभाषा होइन, बरु यो त मान्छेको पहिचान र मूल्यप्रतिको चुनौती र हेलाको अभिव्यक्ति हो—यो “सेवाकर्ता” पदनामप्रति ख्रीष्टविरोधीहरूको मुख्य दृष्टिकोण यही हो। परमेश्‍वरका वचनहरूप्रतिको ख्रीष्टविरोधीहरूको मनोवृत्तिबाट, हामीले देख्‍न सक्छौँ कि तिनीहरूले परमेश्‍वरका वचनहरूलाई मापदण्ड वा सत्यताको रूपमा लिँदैनन्, बरु सूक्ष्मजाँच र विश्‍लेषण गर्नुपर्ने कुराहरूको रूपमा लिन्छन्। भन्‍नुको अर्थ, तिनीहरूले सत्यता बुझ्ने वा परमेश्‍वर सृष्टिकर्ता हुनुहुन्छ भनेर स्विकार्ने आधारमा परमेश्‍वरका वचनहरूलाई स्वीकार गर्दैनन्, बरु सूक्ष्मजाँच गर्ने, प्रतिरोध महसुस गर्ने, र विरोधमा उभिने आधारमा परमेश्‍वरका वचनहरूलाई लिन्छन्। तिनीहरूको लागि, परमेश्‍वरले बोल्‍नुहुने हरेक वचन र उहाँले भन्‍नुहुने हरेक भनाइ सूक्ष्मजाँच गर्नुपर्ने कुरा हो, र “सेवाकर्ता” भन्‍ने पदनाम पनि यसको अपवाद होइन। तिनीहरूले यो “सेवाकर्ता” शब्दबारे सूक्ष्मजाँच र मनन गर्न मेहनत गर्छन्, र परमेश्‍वरका वचनहरूमा परमेश्‍वरले सेवाकर्ताहरूलाई असल होइन, बरु तल्‍लो स्तरको, नीच, मूल्यहीन, परमेश्‍वरले प्रेम नगर्नुहुने, र परमेश्‍वरले घृणा गर्नुहुने मानिसहरूको रूपमा लिनुहुन्छ भन्‍ने देख्छन्। यो “सेवाकर्ता” पदनामप्रति परमेश्‍वरको मनोवृत्ति यही भए पनि, उहाँमा यस्तो मनोवृत्ति हुनुको प्रसङ्ग र कारण छ—यो मान्छेको सारमा आधारित छ। तिनीहरूले नदेखेको अर्को पनि तथ्य छ: परमेश्‍वरले भ्रष्ट मानवजातिलाई जति नै तिरस्कार र घृणा गर्नुभए पनि, परमेश्‍वरले मानवजातिलाई मुक्ति दिने काम कहिल्यै त्याग्‍नुभएको छैन, न त उहाँले मानवजातिलाई मुक्ति दिने आफ्नो व्यवस्थापन योजनाको काम नै रोक्नुभएको छ। ख्रीष्टविरोधीहरूले यो तथ्यमा विश्‍वास गर्दैनन्, न त तिनीहरूले यसलाई स्विकार्छन् न त देख्‍न नै सक्छन्। तिनीहरूले विभिन्‍न प्रकारका मानिसहरूका परिणामहरूबारे परमेश्‍वरले भन्‍नुभएको कुरामा मात्रै ध्यान दिन्छन्, र विशेषगरी यो “सेवाकर्ता” भन्‍ने पदनामको हकमा, तिनीहरूमा अत्यन्तै संवेदनशील मनोवृत्ति हुन्छ। तिनीहरू सेवाकर्ता बन्‍न चाहँदैनन्, र तिनीहरू परमेश्‍वरद्वारा सेवाकर्ताको रूपमा परिभाषित हुन चाहँदैनन्, झन् तिनीहरूले “सेवाकर्ता” पदनाम ग्रहण गरेर परमेश्‍वरको सेवा गर्न चाहनु त धेरै परको कुरा हो। त्यसकारण, जब ख्रीष्टविरोधीहरू परमेश्‍वरको घर आउँछन्, तब तिनीहरूले फरक-फरक समूहमा सोधपुछ गर्छन्, तिनीहरू सेवाकर्ता हुन् कि होइनन् भनेर सोध्छन्, र परमेश्‍वरका वचनहरू र मानिसहरूले तिनीहरूबारे के भन्छन्, त्यसबाट तिनीहरूले इमानदारिताका शब्दहरू सुन्न र यो मामलाको सत्यता थाहा पाउन चाहन्छन्—तिनीहरू सेवाकर्ता हुन् कि होइनन्? यदि हुन् भने, तिनीहरू तुरुन्तै र तत्कालै गइहाल्छन्; तिनीहरूले परमेश्‍वर वा परमेश्‍वरको घरको लागि सेवा गर्दैनन्। तिनीहरूले यो “सेवाकर्ता” पदनामविरुद्ध यस्तो कडा प्रतिक्रिया दिन्छन्, र ख्रीष्टविरोधीहरूको हकमा, पहिचान, पद, सम्भावना, नियति र गन्तव्य भनेका स्थायी रूपमा पछ्याउनुपर्ने कुराहरू र कहिल्यै त्याग्‍न नहुने हितहरू हुन् भन्‍ने स्पष्ट हुन्छ। ख्रीष्टविरोधीहरूको नजरमा, परमेश्‍वरले परिभाषित गर्नुभएअनुसार सेवाकर्ताहरू मानवजातिमाझ सबैभन्दा न्यून स्थानमा पर्छन्। तैँले जे भने पनि वा जति जना मानिसहरूले यो तथ्य र यो पदनाम स्विकारे पनि, ख्रीष्टविरोधीहरूले यसलाई पटक्‍कै स्विकार्दैनन्। तिनीहरूले काम गर्दा अरूलाई तिनीहरूको सेवा गर्न, तिनीहरूको कुरा सुन्न, तिनीहरूको आज्ञापालन गर्न, र तिनीहरूको वरिपरि घुम्न मात्रै लगाउँछन्, तर आफैलाई चाहिँ कहिल्यै पनि अरूसँग सहकार्य गर्न वा विभिन्‍न कुराहरू छलफल गर्न, वा अरूका विचारहरू सोध्न, परमेश्‍वरका अभिप्रायहरूबारे परामर्श लिन, वा सत्यता सिद्धान्तहरू खोजी गर्न लगाउँदैनन्। तिनीहरूले सोच्छन्, “यदि मैले काम गर्दा अरूसँग सहकार्य गरेर छलफल गरेँ र सत्यता सिद्धान्तहरू खोजेँ भने, मैले आफूलाई होच्याइरहेको हुन्छ र मैले आफ्‍नो स्वायत्तता गुमाउनेछु, र के त्यो सेवा प्रदान गर्नु होइन र? के अरूले लोकप्रियता पाउँदा मचाहिँ पर्दापछाडि मेहनत गरिरहेको हुँदिनँ र? के मैले अरूको हेरचाह र सेवा गरिरहेको हुँदिनँ र?” यो त तिनीहरूले गर्न नचाहेको कुरा हो। तिनीहरू त बस अरूलाई तिनीहरूको ख्याल गर्न, तिनीहरूमा समर्पित हुन, तिनीहरूको कुरा सुन्न, तिनीहरूलाई कदर गर्न, तिनीहरूलाई उच्च प्रशंसा दिन, सबै कुरामा तिनीहरूलाई राम्रो देखिने बनाउन, तिनीहरूको लागि ठाउँ छोडिदिन, तिनीहरूको सेवा गर्न, र तिनीहरूको लागि काम गर्न लगाउन मात्रै चाहन्छन्, र तिनीहरू आफूले गरेको कामअनुसार आफूलाई परमेश्‍वरले उचित इनाम र उचित मुकुट दिनुपर्छ भनेर समेत माग गर्छन्। जब कसैले परमेश्‍वरले मानवजातिको मुक्तिको लागि कति ठूलो मूल्य चुकाउनुभएको छ र उहाँले कति धेरै कष्ट भोग्‍नुभएको छ, उहाँले कसरी आफूलाई नम्र तुल्याउनुभएको छ, र उहाँले मानवजातिको लागि कति धेरै भरणपोषण गर्नुभएको छ भनेर उल्लेख गर्छ, जब ख्रीष्टविरोधीहरूले यी वचनहरू सुन्छन् र यी तथ्यहरू देख्छन्, तब तिनीहरू उदासीन हुन्छन् र यसलाई सामान्य मान्छन्। ख्रीष्टविरोधीहरू यस्ता कुराहरूलाई कसरी अर्थ्याउँछन्? तिनीहरू भन्छन्: “परमेश्‍वरले मान्छेको लागि सबै कुरा गर्नुपर्छ र उहाँले मान्छेलाई सबैभन्दा राम्रो कुरा दिनुपर्छ, आशिष् र अनुग्रह दिनुपर्छ, र मान्छेलाई शान्ति र आनन्द दिनुपर्छ। उहाँले यो सबै कुरा मान्छेमा समर्पित गर्नुपर्छ; यो उहाँको दायित्व हो। अनि जब मानिसहरूले परमेश्‍वरको लागि विभिन्‍न कुराहरू त्याग्छन्, आफूलाई समर्पित गर्छन्, र मूल्य चुकाउँछन्, जब तिनीहरूले परमेश्‍वरको लागि सबै अर्पित गर्छन्, तब तिनीहरूले परमेश्‍वरबाट इनाम प्राप्त गर्नुपर्छ र अझै राम्रो कुरा प्राप्त गर्नुपर्छ। के त्यो निष्पक्ष लेनदेन होइन र? त्यो समान व्यापार होइन र? यसबारेमा कुरा गर्नुको अर्थ के हुन्छ र? परमेश्‍वरसँग के योग्यता छ? मैले किन परमेश्‍वरको कुनै पनि योग्यता देखेको छैनँ? परमेश्‍वरले मान्छेलाई विभिन्‍न कुरा दिनुहुन्छ, त्यसकारण के मान्छे ती कुराहरू प्राप्त गर्न लायक हुनु स्वाभाविक होइन र? मानिसहरूले त मूल्य चुकाउँदै आइरहेका छन्!” परमेश्‍वरले मान्छेको लागि गर्नुहुने यी सबै कुराहरू मान्छेलाई दिनुहुने सबैभन्दा ठूला अनुग्रह हुन् भनेर तिनीहरू विश्‍वास गर्दैनन्; तिनीहरू कृतज्ञ हुँदैनन् र तिनीहरू परमेश्‍वरको ऋण तिर्नेबारेमा सोच्दैनन्। बरु, तिनीहरू परमेश्‍वरले मानवजातिलाई प्रतिज्ञा गर्नुभएको सुन्दर गन्तव्यसित आफूले चुकाएको मूल्य साट्न चाहन्छन्, र प्राकृतिक हिसाबले नै तिनीहरू आफूले आशिष्‌हरू चाहनु र यी सबै अभिप्रायहरू राख्‍नु उचित नै हुन्छ, त्यसकारण यसलाई जसरी हेरे पनि, परमेश्‍वरले मानिसहरूलाई आफ्‍नो सेवाकर्ता बनाउनु हुँदैन भन्‍ने विश्‍वास गर्छन्। तिनीहरूलाई के विश्‍वास हुन्छ भने, मानिसहरूमा इज्जत र निष्ठा हुन्छ, र यदि यस्तो ठूलो प्रेम भएका र परोपकारमा मद्दत गर्न सक्‍ने, आफूलाई समर्पित गर्न, र विभिन्‍न कुराहरू त्याग्‍न सक्‍ने मानिसहरूलाई परमेश्‍वरका लागि सेवा गर्न लगाइयो भने, तिनीहरूलाई गम्भीर रूपमा अपमानित गरिएको र अत्यन्तै अनुचित व्यवहार गरिएको हुन्छ। ख्रीष्टविरोधीहरूको नजरमा, परमेश्‍वरले गर्नुहुने यी सबै कुरा उल्लेख गर्न लायक हुँदैनन्। बरु यसको साटो, तिनीहरूले आफूले गर्ने कुराहरू अत्यन्तै साना भए पनि, तिनलाई असीमित रूपमा ठूला बनाउँछन्, र ती कुराहरूलाई आशिष्‌हरू प्राप्त गर्ने पुँजी मानेर व्यवहार गर्छन्।

कतिपय मानिसहरूले मण्डलीमा कर्तव्य निर्वाह गर्दा कहिल्यै राम्रोसित काम गर्दैनन्। यदि तिनीहरूले गर्ने कामकुराहरू, तिनीहरूले प्रदान गर्ने सीप र प्रतिभाहरू, वा तिनीहरूले प्रस्ताव गर्ने विचार र सुझावहरू दाजुभाइ-दिदीबहिनीहरूले स्विकारेनन् भने, तिनीहरू काम गरिरहन इन्कार गर्छन् र आफ्नो कर्तव्य त्यागेर निस्केर जान चाहन्छन्—तिनीहरू परमेश्‍वरलाई त्याग्‍न चाहन्छन्। यदि तैँले तिनीहरूलाई कसैसँग सहकार्य गर्न लगाइस् भने, तिनीहरूले सहकार्य गर्दैनन्, र यदि तैँले तिनीहरूलाई कर्तव्य पूरा गर्नमा सक्दो गर्न लगाइस् भने, तिनीहरूले त्यो पनि गर्दैनन्। तिनीहरूले बस दायाँबायाँ आदेश दिन्छन्, र अरूलाई तिनीहरूको कुरा सुन्न लगाउँछन्, र परमेश्‍वरको घरमा आफ्नो कर्तव्य पूरा गर्नुको सट्टा मानिसहरूलाई तिनीहरूको ख्याल गर्न, तिनीहरूको सेवाकर्ता बन्‍न, र तिनीहरूको सेवा गर्न लगाउँछन्। अनि यदि तिनीहरूले अरूबाट यस्तो विशेष व्यवहार प्राप्त गरेनन् भने, वा यदि तिनीहरूले यस्तो विशेष व्यवहार गुमाए भने, अरूले तिनीहरूको सेवा गर्नुपर्ने, तिनीहरूको लागि काम गर्नुपर्ने र तिनीहरूको आदेश पालना गर्नुपर्ने यो विशेष व्यवहार गुमाए भने, तिनीहरू काम छोडेर जान चाहन्छन्; तिनीहरू परमेश्‍वर धर्मी हुनुहुन्न भन्‍ने विश्‍वास गर्छन्, तिनीहरूको हृदय परमेश्‍वरप्रति गुनासो र रिसले भरिएको हुन्छ र तिनीहरूमा दाजुभाइ-दिदीबहिनीहरूप्रति घृणा उत्पन्न हुन्छ, र कसैले पनि तिनीहरूलाई मद्दत गर्न सक्दैन। तिनीहरूले कसैसँग सौहार्दपूर्ण सहकार्य गर्न सक्दैनन् र कसैसँग पनि समान स्तरमा रही सङ्गत गर्न सक्दैनन्। अरूसँग सङ्गत गर्ने तिनीहरूको नियम के हुन्छ भने, बोल्दा र व्यवहार गर्दा तिनीहरू मात्रै अरूभन्दा माथि खडा हुनुपर्छ, र तिनीहरूले अरूले तिनीहरूको लागि सबै कुरा गरेको र तिनीहरूले दिने हरेक आदेश र नारा पछ्याएको हेर्न पाउनुपर्छ; तिनीहरूसँग सहकार्य गर्न लायक कोही हुँदैन, र तिनीहरूसँग समान स्तरमा रही सङ्गत गर्न योग्य पनि कोही हुँदैन। यदि कसैले तिनीहरूलाई साथी वा साधारण दाजुभाइ-दिदीबहिनीको रूपमा व्यवहार गर्‍यो, र तिनीहरूसँग कुरा गर्‍यो, तिनीहरूसँग कामबारे छलफल गर्‍यो, र तिनीहरूलाई आफूसमान ठानेर आफ्‍नो बुझाइबारे तिनीहरूसँग सङ्गति गर्‍यो भने, तिनीहरूले यसलाई भयानक अपमान र तिनीहरूको निष्ठाको लागि ठूलो चुनौतीको रूपमा लिन्छन्। तिनीहरूले हृदयमा त्यस्ता मानिसहरूप्रति घृणा र शत्रुता बोक्छन्, र तिनीहरूलाई आफूसमान ठान्‍ने वा गम्भीर रूपमा नलिने जोकोहीलाई बदला लिने अवसरहरू खोज्छन्। के ख्रीष्टविरोधीहरूले यही गर्दैनन् र? अरू मानिसहरूसँग सङ्गत गर्ने क्रममा ख्रीष्टविरोधीहरूले प्रकट गर्ने पदानुक्रमिक दृष्टिकोण यही हो। अवश्य नै, यो कुरा “सेवाकर्ता” पदनामबारे ख्रीष्टविरोधीहरूले राख्‍ने साँचो विचार र मनोवृत्तिसँग सम्बन्धित छ। तिनीहरूले परमेश्‍वरले मानवजातिलाई दिनुभएको पदनामसमेत स्विकार्न सक्दैनन्, त्यसकारण के तिनीहरूले अरूले गर्ने दोषारोपण, खुलासा, र मूल्याङ्कन स्विकार्न सक्छन् त? तिनीहरूले यी कुराहरू स्विकार्न त झनै सक्दैनन्। एक हिसाबमा, तिनीहरूलाई “सेवाकर्ता” को पदनाम र सारप्रति शत्रुता र प्रतिरोध महसुस हुन्छ, तर अर्को हिसाबमा, तिनीहरूले आफूलाई सेवा दिन, आफ्नो सेवा गर्न, आफ्नो ख्याल गर्न, र आफ्नो आज्ञापालन गर्न लगाउन अथक रूपमा अझै धेरै मानिसहरूलाई आफूतिर ल्याउने र आफ्‍नो समूहमा आबद्ध गर्ने गर्छन्। के यो घृणित कुरा होइन र? त्यस्ता मानिसहरूको सार दुष्ट हुन्छ, र त्यो पूर्णतया साँचो हो। तिनीहरूले अरूलाई नियन्त्रण गर्ने इच्छा गर्छन्। तिनीहरू आफै प्रस्टैसित व्यर्थका हुन्छन् र तिनीहरूले केही गर्न सक्दैनन्; तिनीहरू परमेश्‍वरको घरका कसिङ्गर मात्रै हुन्, तिनीहरूसँग कुनै सामान्य मानवता हुँदैन, र तिनीहरूले अरूसँग सामान्य रूपमा सङ्गत गर्न सक्दैनन्, झन् तिनीहरूमा सामान्य समझ हुनु त धेरै परको कुरा हो। तिनीहरूले सत्यता पटक्‍कै बुझ्दैनन्, तिनीहरूसित सत्यताबारे कुनै अन्तर्दृष्टि हुँदैन, तिनीहरूमा थोरै व्यावसायिक ज्ञान र केही सीप मात्रै हुन्छ, र तिनीहरूले कुनै पनि कर्तव्य राम्ररी निर्वाह गर्न सक्दैनन्। तैपनि, तिनीहरूले राम्रो व्यवहार गर्दैनन् र शक्ति लिन चाहन्छन्, र जब तिनीहरूले शक्ति लिन सक्दैनन्, तब तिनीहरूलाई आफू सक्‍किएँ भन्‍ने लाग्छ, र तिनीहरूले सोच्छन्, “मैले पहिले यी कुराहरू गर्दा पक्‍कै पनि सेवा नै दिइरहेको थिएँ होला। म सेवा दिन इच्छुक छैनँ। मैले अब धेरै मेहनत गर्नु वा धेरै गुमाउनुभन्दा पहिले नै छिटो गरेर गइहाल्‍नु राम्रो हुन्छ।” तिनीहरूलाई आउने सोच यही हो। तिनीहरूले सधैँ यस्तो सङ्कल्प गर्छन् र यस्तो निर्णय गर्छन्; तिनीहरूले कुनै पनि बेला विश्‍वास गर्न छोडेर जान सक्छन्, कुनै पनि बेला कर्तव्य छोडेर भाग्‍न सक्छन्, र यसरी शैतानको अङ्गालोमा फर्केर दुष्ट काममा त्यसको साझेदार बन्‍न सक्छन्। के यस्ता मानिसहरू छन्? (छन्।) जब व्यावसायिक कामको कुनै पक्षको कुरा आउँछ, तब तिनीहरूले थोरथोरै कुरा त बुझ्छन्, तर व्यावसायिक कामको त्यो पक्षको लागि तिनीहरूले बुझ्नैपर्ने सत्यता सिद्धान्तहरूको हकमा, तिनीहरू पूर्ण अनभिज्ञ हुन्छन्; जब ज्ञान वा वरदानको कुनै पक्षको कुरा आउँछ, तिनीहरूसँग यीमध्ये केही कुरा हुन पनि सक्छ, तर कर्तव्य निर्वाह गर्नको लागि तिनीहरूले बुझ्नैपर्ने सत्यता सिद्धान्तहरूको हकमा, तिनीहरू फेरि पनि पूर्ण अनभिज्ञ हुन्छन्, र तिनीहरूको बुझाइ विकृत हुन्छ। तिनीहरूले अरूसँग सद्‌भावपूर्ण सहकार्य गर्न सक्दैनन्, र सँगै सङ्गति गर्दा तिनीहरूले अरूले जस्तै उही भाषा बोल्दैनन्। त्यस्ता मानिसहरू केको लागि उपयुक्त हुन्छन्? यदि तिनीहरूसँग साँच्‍चै विवेक र समझ छ भने, तिनीहरूले अरूप्रति सही व्यवहार गर्न सक्‍नेछन्, र जब मानिसहरूले सही र सत्यता अनुरूपका कुराहरू बोल्छन्, तब तिनीहरूले ती कुराहरू स्विकार्न, स्वेच्छाले तिनमा समर्पित हुन, र आफ्नो देहको विरुद्धमा विद्रोह गर्न सक्छन्। तिनीहरूले सधैँ भीडभन्दा माथि उठ्न, अरूलाई डोर्‍याउन, र अरूलाई नियन्त्रण गर्न चाहनु हुँदैन; बरु, तिनीहरूले अरूभन्दा माथि उठ्ने आफ्नो महत्त्वाकाङ्क्षा र चाहना त्याग्‍नुपर्छ र सेवा नै गर्नु परे पनि सबैभन्दा सानो व्यक्ति बन्‍न तयार हुनुपर्छ—तिनीहरूले आफूले गर्न सक्‍ने जेसुकै गर्नुपर्छ। तिनीहरू आफै साधारण मानिसहरू हुन्, त्यसकारण तिनीहरू साधारण मानिसहरूको स्थानमा फर्केर आउनुपर्छ, कर्तव्य निर्वाह गर्न सक्दो प्रयास गर्नुपर्छ, र तिनीहरूले व्यावहारिक तरिकाले आफूलाई आचरणमा ढाल्नुपर्छ। यस्ता मानिसहरू अन्त्यमा दह्रिलो गरी खडा हुन सक्छन्। यदि तिनीहरूले यो मार्ग छनौट गर्दैनन् बरु आफूलाई महान् र उच्च ठान्छन् भने, यदि कसैले पनि तिनीहरूलाई छुन वा चलाउन सक्दैनन् भने, र यदि तिनीहरू स्थानीय दादा, र अत्याचारी बन्‍न, र ख्रीष्टविरोधीहरूको मार्ग पछ्याउन चाहन्छन् भने, तिनीहरू दुष्ट मानिसहरू बन्‍ने पक्‍का हुन्छ। यदि तिनीहरू सबैभन्दा तुच्छ व्यक्ति बन्‍न, पूर्ण रूपमा अज्ञात हुन वा चर्चापरिचर्चाको दुनियाँबाट टाढा रहन, वा आफ्नो सबै कुरा समर्पित गर्न तयार छैनन् भने, तिनीहरू अवश्य नै ख्रीष्टविरोधीहरू हुन् र तिनीहरूले मुक्ति पाउन सक्दैनन्—तिनीहरूको लागि यो कुरा खतरनाक हुन्छ। यदि यस्तो व्यक्तिले आफ्नो बारे चिन्तन गर्न सक्छ, ऊसँग आत्म-सचेतना छ, परमेश्‍वरको सार्वभौमिकता र बन्दोबस्तहरू स्विकार्न सक्छ, आफ्नो उचित स्थान लिन सक्छ, साधारण व्यक्ति बन्‍न सक्छ, र उप्रान्त कुनै पनि बहाना नगर्न सक्छ भने, उसले मुक्ति पाउने मौका पाउनेछ। यदि तँ सधैँ रोबदार र अनुचित हुँदै आफूलाई शक्तिशाली व्यक्तिको रूपमा देखाउन चाहन्छस् भने, त्यो व्यर्थ हुन्छ। परमेश्‍वरको घर परमेश्‍वरका चुनिएका मानिसहरूले भरिएको हुन्छ, र तँ जति नै भयानक, आक्रामक, वा दुष्ट भए पनि, यसको कुनै काम हुँदैन। परमेश्‍वरको घर रणभूमि होइन, त्यसैले यदि तँ लड्न चाहन्छस् भने, संसारको रणभूमिमा गएर लड्। परमेश्‍वरको घरमा कोही पनि तँसँग लड्‍न चाहँदैन; कसैसँग पनि यसमा चासो वा यसो गर्ने फुर्सद हुँदैन। परमेश्‍वरको घर सत्यता प्रचार गर्ने, र मानिसहरूलाई सत्यता बुझ्न र सत्यता अभ्यास गर्न मद्दत गर्ने ठाउँ हो। यदि तैँले सत्यता अभ्यास गर्न सक्दैनस् भने, त्यो सम्हाल्न गाह्रो हुन्छ, र यसले तँ यहाँ हुनुपर्ने होइन भन्‍ने मात्रै देखाउँछ। यदि तँ सधैँ लड्न चाहन्छस्, सधैँ आक्रामक हुन चाहन्छस्, सधैँ निर्दयी हुन चाहन्छस्, र सधैँ रोबदार र अनुचित हुन चाहन्छस् भने, मण्डली तेरो लागि सही ठाउँ होइन। परमेश्‍वरको घरका धेरैजसो मानिसहरूले सत्यतालाई प्रेम गर्छन्; तिनीहरू परमेश्‍वर पछ्याउन र जीवन प्राप्त गर्न चाहन्छन्, र तिनीहरूलाई षड्यन्त्रमा संलग्‍न हुन र दियाबलसहरूसँग लड्न मन पर्दैन। ख्रीष्टविरोधीहरूले मात्रै दायाँबायाँ लड्न र शक्ति र नाफाको लागि प्रतिस्पर्धा गर्न मन पराउँछन्, त्यसकारण ख्रीष्टविरोधीहरू परमेश्‍वरको घरमा दह्रिलो गरी खडा हुन सक्दैनन्।

पहिचान, पद र हैसियतजस्ता कुराहरूप्रति अत्यन्तै संवेदनशील हुने, र “सेवाकर्ता” पदनामप्रति विशेष रूपमा ठूलो प्रतिरोध र घृणा गर्ने, र यसलाई स्विकार्न सक्दै नसक्‍ने किसिमका व्यक्तिहरू पनि हुन्छन्—यस्ता मानिसहरू ख्रीष्टविरोधीहरू हुन्। तिनीहरूले सत्यता नपछ्याउने र सत्यताप्रति वितृष्णा मान्‍ने मात्र होइन, तिनीहरूले त “सेवाकर्ता” भनेर गरिने सम्बोधनप्रति पनि वितृष्णा मान्छन्। “सेवाकर्ता” पदनामप्रति वितृष्णा मान्‍नेहरूले वास्तवमा सत्यता पछ्याउनुपर्छ—यदि तिनीहरूले सत्यता पछ्याउन सकेका भए, के तिनीहरूले “सेवाकर्ता” पदनाम फालिसकेका हुँदैनथे र? तर समस्या नै यही हो। तिनीहरूले सत्यताप्रति अत्यन्तै वितृष्णा मान्‍ने हुनाले, तिनीहरू सत्यता पछ्याउने र अभ्यास गर्ने मार्गमा कहिल्यै हिँड्नेछैनन्। त्यसकारण, परमेश्‍वरको व्यवस्थापन योजनाको काममा, तिनीहरूले सधैँ सेवाकर्ताको भूमिका खेल्नेछन्। तर अवश्य नै, ख्रीष्टविरोधीहरूले परमेश्‍वरको व्यवस्थापन योजनामा सेवाकर्ताको रूपमा काम गर्न पाउनु पनि आशिष् नै हो; तिनीहरूको लागि यो सृष्टिकर्ताका कार्यहरू हेर्ने, सृष्टिकर्ताले सत्यता व्यक्त गर्नुभएको र मानवजातिसँग आफ्नो मनभित्रका विचारहरू बताउनुभएको सुन्‍ने, र सृष्टिकर्ताको बुद्धि र सर्वशक्तिमान् कार्यहरू बुझ्‍ने मौका हो। तिनीहरू सृष्टिकर्ताको सेवाकर्ता बन्‍नु नराम्रो कुरा होइन, र तिनीहरूले बुझ्‍न सके पनि नसके पनि, र परमेश्‍वरको काम पछि गएर समाप्त हुने भए पनि, परमेश्‍वरको सेवाकर्ता बन्‍नु र परमेश्‍वरको घरमा सेवा गर्नु भनेको यी ख्रीष्टविरोधीहरू र शैतानका मतियारहरूले सधैँ सम्झिरहने कुरा नै हुनुपर्छ। भ्रष्ट मानवजातिले परमेश्‍वरको विरुद्धमा शत्रुता गर्ने सम्पूर्ण प्रक्रियामा, ख्रीष्टविरोधीहरूले अनजानमै परमेश्‍वरको व्यवस्थापन योजनामा सेवा पुर्‍याउँछन्, र हरेक ख्रीष्टविरोधीको अस्तित्वको अत्यन्तै सानो मूल्य यही हो—यो एक तथ्य हो। ख्रीष्टविरोधीहरूले परमेश्‍वरका चुनिएका मानिसहरूलाई नकारात्मक पक्षबाट ख्रीष्टविरोधीहरू खुट्याउन र पहिचान गर्न सहयोग गरेर आफ्नो योगदान दिन्छन्। तिनीहरूले यो तथ्य स्वीकार गर्न चाहे पनि नचाहे पनि, र तिनीहरू सेवाकर्ता बन्‍नमा इच्छुक, प्रसन्‍न र खुशी भए पनि नभए पनि, चाहे जेसुकै भए पनि, सेवाकर्ताको रूपमा परमेश्‍वरको कामको लागि सेवा प्रदान गर्नु र यो भूमिका लिनु सार्थक कुरा हो—परमेश्‍वरले तिनीहरूलाई उचाल्नु भनेकै यही हो। कति मानिसहरू सोध्छन्, “के परमेश्‍वरले ख्रीष्टविरोधीहरूलाई पनि उचाल्नुहुन्छ?” यसमा के गलत छ? तिनीहरू सृजित प्राणीहरू हुन्; के परमेश्‍वरले तिनीहरूलाई उचाल्न सक्नुहुन्न र? म जे भन्छु त्यो साँचो हो। अब, ख्रीष्टविरोधीहरूले यी वचनहरू सुन्दा कस्तो महसुस गर्छन्? तिनीहरूले गल्तीहरू खोज्ने प्रयास गर्नु हुँदैन, बरु केही सान्त्वना प्राप्त गर्नुपर्छ। कम्तीमा पनि, तिनीहरूले परमेश्‍वरको व्यवस्थापन योजनाको ठूलो मामलामा केही मेहनत योगदान गरेका हुन्छन्। तिनीहरूले स्वेच्छाले यसो गरे पनि नगरे पनि, वा सक्रिय वा निष्क्रिय रूपमा यसो गरे पनि, चाहे जेसुकै भए पनि, यो परमेश्‍वरले तिनीहरूलाई उचाल्‍नुभएको हो, र तिनीहरूले यो कुरालाई खुशीसाथ स्वीकार गर्नुपर्छ र यसलाई प्रतिरोध गर्नु हुँदैन। यदि ख्रीष्टविरोधीहरूले आफ्ना पुर्खाहरूविरुद्ध विद्रोह गर्न सक्छन्, शैतान विरुद्ध विद्रोह गर्न सक्छन्, र सत्यता पछ्याउन र सृष्टिकर्ताप्रतिको समर्पण पछ्याउन सक्छन् भने, मलाई भन त, के परमेश्‍वरलाई खुसी लाग्‍नेछ? (हो, लाग्‍नेछ।) यो परमेश्‍वरका चुनिएका मानिसहरूका लागि भाग्यको कुरा पनि हो, र तिनीहरू पनि खुशी हुनुपर्छ—यो असल कुरा हो। यो तथ्य पुष्टि गर्न सकिने भए पनि नभए पनि, यदि ख्रीष्टविरोधीहरू आफ्नो मार्ग परिवर्तन गरेर पश्‍चात्तापको मार्ग हिँड्न सक्छन् भने, त्यो अवश्य नै असल कुरा हो। त्यसोभए, यो परमेश्‍वरका चुनिएका मानिसहरूका लागि भाग्यको कुरा हो भनेर म किन भन्छु त? यदि कुनै ख्रीष्टविरोधीले स्वेच्छाले सेवा प्रदान गर्‍यो भने, के परमेश्‍वरको घरमा एउटा सङ्कष्ट कम हुँदैन र? यदि तिमीहरूको बीचमा एक दियाबलस, एक बाधा र समस्या पैदा गर्ने व्यक्ति कम भयो भने, के तिमीहरूका दिनहरू अझै धेरै शान्त हुनेछैनन् र? यो दृष्टिकोणबाट हेर्दा, यदि ख्रीष्टविरोधीहरू साँच्‍चै नै सेवा दिन तयार छन् भने, यो पनि उत्सव मनाउन लायक कुरा हुनेछ। तिमीहरूले तिनीहरूलाई प्रोत्साहन र मद्दत गर्नुपर्छ, तिनीहरूलाई पूर्ण रूपमा खारेज गर्नु हुँदैन। यदि तँसँग असल अभिप्रायहरू छन् र तैँले तिनीहरूलाई बस्‍न दिन्छस्, तर तिनीहरूले प्रदान गर्ने सेवाको मूल्यभन्दा समस्या बढी छ र यसले विपत्ति ल्याउँछ भने, तिनीहरूलाई सिद्धान्तहरू अनुसार सम्हाल्नुपर्छ। के यो काम गर्ने राम्रो तरिका होइन र? (हजुर, हो।)

उल्‍लेख गर्न लायक अर्को प्रकारका व्यक्तिहरू पनि छन्। केही मानिसहरू कर्तव्य निर्वाह गर्ने क्रममा कष्ट भोग्‍न र मूल्य चुकाउन सक्छन्, र कहिलेकहीँ सिद्धान्तहरू अनुसार आज्ञापालन गर्न र समर्पित हुन वा मामलाहरू सम्हाल्न पनि सक्छन्। तिनीहरूको व्यक्तिपरक इच्छा भनेको सत्यता पछ्याउने मार्ग हिँड्नु हो, र माथि वा मण्डलीद्वारा तय भएको कुनै पनि कुरामा तिनीहरू समर्पित हुन सक्छन्, र सधैँ समयमै काम पूरा गर्न सक्छन्। तिनीहरूले परमेश्‍वरको घरमा अवरोधहरू र बाधाहरू ल्याउँदैनन्, र तिनीहरूले गर्ने काम र तिनीहरूले लिने कर्तव्यले दाजुभाइ-दिदीबहिनीहरूलाई धेरै लाभ र फाइदाहरू दिलाउँछ। बाहिरबाट हेर्दा त, तिनीहरूले कुनै दुष्कर्म नगरेका भए पनि, तिनीहरूले अवरोध नगरे पनि वा बाधा नदिए पनि, र तिनीहरू दुष्ट मानिसहरूजस्ता नदेखिए पनि, तिनीहरूले साधारण मानिसहरूले गर्न नसक्‍ने र नगर्ने केही कुरा गर्छन्, र त्यो के हो भने तिनीहरू आफ्नो प्रभाव विकास गर्न र आफ्नै स्वतन्त्र राज्य स्थापना गर्दै आनन्द मनाउँछन्। जब तिनीहरूलाई कुनै काम दिइन्छ, तब तिनीहरू त्यो कामको सुपरिवेक्षक बन्‍नेबित्तिकै, तिनीहरूले आफ्नै स्वतन्त्र राज्य स्थापना गर्न र आफ्नो प्रभावको दायराभित्र रहेको आफ्नो शक्ति र सम्पर्कहरूलाई अवचेतन रूपमा विकास गर्न थालिहाल्न सक्छन्। यो दायराभित्र, सबै जना तिनीहरूबाट पूर्ण रूपमा र पूरै कायल हुन्छन्, र तिनीहरूले गर्ने सबै कुरा, तिनीहरूले भन्‍ने सबै कुरा, र तिनीहरूले चुकाएको मूल्यबारे मानिसहरूले मुख खोलेर प्रशंसा र आदर गर्छन्। तिनीहरूले आफ्नो व्यवस्थापनको दायरालाई परमेश्‍वरको परिवारभित्रको आफ्नो सानो परिवारको रूपमा लिन्छन्। बाहिरबाट हेर्दा, तिनीहरूले मूल्य चुकाउन, कष्ट भोग्‍न, र जिम्मेवारी लिन सक्छन् जस्तो देखिन्छ—र कुनै समस्या छैन जस्तो देखिन्छ। तैपनि, महत्त्वपूर्ण क्षणहरूमा, तिनीहरूले परमेश्‍वरको घरका हितहरूलाई विश्‍वासघात गर्न सक्छन्। आफ्नो प्रतिष्ठा र आफ्नो उच्‍च स्थान रक्षा गर्नको लागि, र मण्डलीमा आफ्नो ठोस स्थान, मर्यादा, र शक्ति रक्षा गर्नको लागि, तिनीहरूले कसैलाई पनि चिढ्याउने वा चोट पुर्‍याउने काम गर्दैनन्। कसैले परमेश्‍वरको घरका हितहरूलाई हानि गरे पनि वा विश्‍वासघात गर्‍यो भने, र कसैले परमेश्‍वरको घरको काममा बाधा वा विनाश गरे पनि, तिनीहरूले यो विषयमा जाँच गर्दैनन्, यसप्रति ध्यान दिँदैनन्, बरु उल्टै यसलाई आँखा चिम्लन सक्छन्। त्यो व्यक्तिले तिनीहरूको पदलाई खतरामा नपारुन्जेलसम्‍म र उसले तिनीहरूको प्रभाव क्षेत्रमा रही तिनीहरूको सेवामा काम गरुन्जेलसम्‍म, त्यो ठीकै हुन्छ—यही नै तिनीहरूको सबैभन्दा उच्च मापदण्ड हो। त्यो व्यक्तिले जस्तोसुकै बाधाहरू ल्याए पनि, तिनीहरूले त्यो देख्दैनन्, र त्यसमा कुनै ध्यान दिँदैनन्, र तिनीहरूले त्यो व्यक्तिलाई काटछाँट वा भर्त्सना गर्दैनन्, झन् उसलाई तह लगाउनु त धेरै परको कुरा हो। त्यस्ता मानिसहरू खतरनाक तत्त्वहरू हुन्। सामान्य व्यक्तिलाई तिनीहरूको वास्तविकता खुट्याउन गाह्रो हुन्छ, र तिनीहरूको कुनै पद नभएको बेला सायद तैँले तिनीहरूमा कुनै पनि समस्या देख्‍न सक्‍नेछैनस्। तैपनि, तिनीहरूले पद प्राप्त गर्नेबित्तिकै, तिनीहरूको प्रकृति सार पूर्ण रूपमा खुलासा भइहाल्छ। अनि ठ्याक्‍कै के कुरा खुलासा हुन्छ त? यो कि, तिनीहरूले चुकाउने मूल्य र तिनीहरूले गर्ने सबै कुरामा एउटा उद्देश्य हुन्छ; तिनीहरूले यी कुराहरू परमेश्‍वरको घरका हितहरू रक्षा गर्नको लागि गर्दैनन्, तिनीहरूले साँचो रूपमा आफ्नो कर्तव्य निर्वाह गरिरहेका हुँदैनन्, र तिनीहरूले यी सबै कुराहरू परमेश्‍वरलाई देखाउनको लागि नभई, मानिसहरूलाई देखाउनको लागि गरिरहेका हुन्छन्। तिनीहरू अरूको नजर, आँखा, र ध्यान आकर्षित गर्न चाहन्छन्, र यसभन्दा पनि बढी तिनीहरू मानिसहरूको हृदय बहकाउन चाहन्छन्, ताकि मानिसहरूले तिनीहरूलाई सम्‍मान, आदर, र प्रशंसा गरून्। त्यसकारण तिनीहरू परमेश्‍वरले तिनीहरूलाई कसरी हेर्नुहुन्छ वा व्यवहार गर्नुहुन्छ भन्‍नेबारे कुनै वास्ता गर्दैनन्; यदि परमेश्‍वरले तिनीहरू सेवा दिनको लागि मात्रै आएका हुन् भनेर भन्‍नुभयो भने, तिनीहरू उदासीन रहन्छन्। तिनीहरूलाई मानिसहरूले खुट्टा ढोग्‍न र तिनीहरूअघि झुक्‍न सकुन्जेलसम्‍म, त्यो नै पर्याप्त हुन्छ। यी मानिसहरू खतरनाक तत्त्वहरू हुन् र तिनीहरू परमेश्‍वर र परमेश्‍वरको घरसँग एउटै मनका हुँदैनन्, र तिनीहरूको हृदय सत्यता साँच्‍चै पछ्याउने परमेश्‍वरका चुनिएका मानिसहरूको जस्तो हुँदैन। तिनीहरूले आफ्नै लागि प्रभाव विकास गरिरहेका हुन्छन्, र तिनीहरूले शैतानको लागि पनि प्रभाव विकास गरिरहेका हुन्छन्। तिनीहरूका विभिन्‍न प्रकटीकरणहरूको आधारमा हेर्दा, तिनीहरूले निर्वाह गर्ने कर्तव्य र तिनीहरूले गर्ने सबै कुरा आफूलाई प्रदर्शन गर्ने र अरूलाई सक्दो धेरै चापलुसी गर्ने तरिका मात्रै हुन्।

ख्रीष्टविरोधीहरूले परमेश्‍वरको घरमा र परमेश्‍वरको व्यवस्थापन योजनाको काममा केही सेवा दिन सक्छन्, र कुनै बेला तिनीहरू असल सेवाकर्ता समेत हुन सक्छन्। तैपनि, तिनीहरूले हिँड्ने मार्गको कारण, र तिनीहरूले छनौट गर्ने उद्देश्य र दिशाको कारण, साथै तिनीहरूभित्र रहेको पद र शक्तिप्रतिको तिनीहरूको इच्छा र ख्याति र प्राप्तिप्रतिको तिनीहरूको तृष्णाको कारण, तिनीहरूले कहिल्यै पनि “सेवाकर्ता” पदनाम झट्कारेर फाल्न सक्दैनन्, र तिनीहरूले सत्यता बुझ्न सक्दैनन्, सत्यता वास्तविकता के हो भनेर बुझ्न वा यसमा प्रवेश गर्न सक्दैनन्, र तिनीहरूले सत्यता अभ्यास गर्न सक्दैनन्, साँचो समर्पण प्राप्त गर्न सक्दैनन्, र तिनीहरूले परमेश्‍वरको डर मान्‍ने स्थिति प्राप्त गर्न सक्दैनन्। त्यस्ता मानिसहरू खतरनाक तत्त्वहरू हुन्। तिनीहरूसँग संसारसँग व्यवहार गर्ने गहन दर्शनहरू हुन्छन्, आफूलाई आचरणमा ढाल्ने र संसारसँग व्यवहार गर्ने निकै चलाख तरिकाहरू हुन्छन्, अरूसँग कुरा गर्दा तिनीहरूले बोल्ने शैली र शब्दहरूमा विशेष ध्यान दिन्छन्, र मानिसहरूसँग सङ्गत गर्दा तिनीहरूले प्रयोग गर्ने विधिहरूमा पनि एकदमै राम्रो ध्यान दिन्छन्। बाहिरबाट हेर्दा, तिनीहरू षडयन्त्रकारी र दुष्ट किसिमका नदेखिए पनि, तिनीहरूको हृदय दुष्ट विचार, सोचाइ, र दृष्टिकोणहरूले अनि सत्यताबारेका धारणा र गलतफहमीहरू र परमेश्‍वरप्रति अबुझपनले भरिएको हुन्छ। यी मानिसहरूको कुन कुराचाहिँ दुष्ट छ भनेर वा तिनीहरू दुष्ट मानिसहरू हुन् भनेर मानिसहरूले देख्‍न नसके पनि, तिनीहरूको सार यति दुष्ट भएकोले, र तिनीहरूले सत्यता सिद्धान्तहरू अनुसार आफ्नो कर्तव्य निर्वाह गर्न वा सत्यता खोजी गर्ने र परमेश्‍वरमा साँचो समर्पण हासिल गर्ने मार्ग हिँड्न कहिल्यै नसक्‍ने हुनाले, अन्त्यमा तिनीहरूले यो “सेवाकर्ता” पदनाम त्याग्‍न कहिल्यै कदापि सक्दैनन्। यी मानिसहरू स्पष्ट ख्रीष्टविरोधीहरू र दुष्ट मानिसहरूभन्दा पनि धूर्त हुन्छन् र अरूलाई बहकाउन झन् सक्षम हुन्छन्। बाहिरी रूपमा हेर्दा, तिनीहरूसँग यो “सेवाकर्ता” पदनामबारे कुनै राय र कुनै मनोवृत्ति छैन जस्तो देखिन्छ, र तिनीहरूलाई यसबारे कुनै प्रतिरोध अनुभूत भएजस्तो त झनै देखिँदैन। तैपनि, तथ्य के हुन्छ भने, तिनीहरूको सारको आधारमा मूल्याङ्कन गर्दा, तिनीहरूले परमेश्‍वरलाई सेवा दिए पनि, तिनीहरूमा अझै पनि अभिप्राय र उद्देश्यहरू हुन्छन्; तिनीहरूले विनासर्त सेवा दिँदैनन्, र तिनीहरूले सत्यता प्राप्त गर्नको लागि त्यसो गर्दैनन्। यी मानिसहरू भित्री रूपमा दुष्ट र धूर्त हुने हुनाले, अरूले तिनीहरूलाई चिन्‍न सजिलो हुँदैन। महत्त्वपूर्ण मामला र महत्त्वपूर्ण समयमा मात्रै तिनीहरूको प्रकृति सार, विचार, दृष्टिकोण, र तिनीहरूले हिँड्ने मार्ग प्रकट हुन्छन्। यो कुरा जारी रहँदा, यदि यी मानिसहरूले यस्तो पछ्याइको मार्ग छनौट गरे र यस्तो मार्ग हिँड्ने निर्णय गरे भने, यस्ता मानिसहरूले मुक्ति प्राप्त गर्न सक्दैनन् भनेर कल्पना गर्न सकिन्छ। तिनीहरूले परमेश्‍वरको घरले तिनीहरूमा गरेको भरोसा र परमेश्‍वरको कामको अवसरलाई आफ्नै फाइदाको लागि षड्यन्त्र गर्न, मानिसहरूलाई नियन्त्रण गर्न र कष्ट दिन, र आफ्नै महत्त्वाकाङ्क्षा र इच्छाहरू सन्तुष्ट पार्नको लागि प्रयोग गर्छन्। अन्त्यमा, तिनीहरूले सत्यता प्राप्त गर्दैनन्, बरु हरकिसिमको दुष्कर्म गरेको कारण तिनीहरू प्रकट हुन्छन्। जब तिनीहरू प्रकट हुन्छन्, तब यो स्पष्ट हुन्छ कि यी मानिसहरूले सत्यता पछ्याउँदैनन्, र तिनीहरूले सत्यता पछ्याउन र मुक्ति प्राप्त गर्न परमेश्‍वरमा विश्‍वास गर्दैनन्। परमेश्‍वरका वचनहरू सुनेपछि र हरप्रकारका मानिसहरूबारे उहाँले गर्नुभएको खुलासा सुनेपछि पनि, यदि यी मानिसहरूले आफ्नो कर्तव्य निर्वाह गर्न संसारसँग व्यवहार गर्ने सिद्धान्त, माध्यम, र विधिहरू निरन्तर प्रयोग गरिरहन्छन् भने, अन्तिम परिणाम एउटै मात्र हुन सक्छ: तिनीहरूले परमेश्‍वरको व्यवस्थापनको काममा सेवाकर्ताको भूमिका लिनैपर्छ र अन्त्यमा प्रकट हुनैपर्छ र हटाइनैपर्छ—तथ्य यही हो। के तिमीहरूसँग कहिल्यै त्यस्ता मानिसहरूसँग सङ्गत गरेको अनुभव छ? जब ख्रीष्टविरोधीहरू प्रकट गरिन्छन् र निष्कासित गरिन्छन्, तब कतिपय ख्रीष्टविरोधीहरू सेनाविनाका कमान्डर बन्छन्। तिनीहरूले गरेको दुष्टता अत्यन्तै धेरै र अत्यन्तै ठूलो हुन्छ, र दाजुभाइ-दिदीबहिनीहरूले तिनीहरूलाई घिनाउँछन् र त्याग्छन्। अर्को प्रकारका व्यक्तिहरू पनि हुन्छन्, जसलाई जब मण्डलीले प्रकट अनि निन्दा र इन्कार गर्छ, तब तिनीहरूका धेरै मतियार र सहयोगीहरू हुन्छन्, जो तिनीहरूको पक्षमा बोल्छन्, तिनीहरूको लागि लड्छन्, र परमेश्‍वरविरुद्ध होहल्ला गर्छन्। के यस्ता मानिसहरू अरूलाई बहकाउन अझै बढी सक्षम हुँदैनन् र? त्यस्ता मानिसहरू अझै खतरनाक हुन्छन्। जहाँसम्‍म ख्रीष्टविरोधीहरूले “सेवाकर्ता” भन्‍ने पदनामलाई कसरी लिन्छन्, र तिनीहरूले प्रदर्शन गर्ने निहित अभ्यास, विचार, र प्रकटीकरणहरू के-के हुन् भन्‍ने सवाल छ, हामी अहिलेलाई हाम्रो सङ्गति यहीँ समाप्त गर्नेछौं।

(३) किन ख्रीष्टविरोधीहरू सेवाकर्ता बन्न अनिच्छुक हुन्छन्

ख्रीष्टविरोधीहरू सेवाकर्ता बन्‍न अनिच्छुक हुन्छन् र सेवाकर्ता हुन मान्दैनन्। तिनीहरूले सोच्छन्, सेवाकर्ता बनेर तिनीहरूले ठूलो अपमान र भेदभाव भोग्‍नेछन्। त्यसोभए, तिनीहरू ठ्याक्‍कै के बन्‍न चाहन्छन् त? तिनीहरूले परमेश्‍वरमा विश्‍वास गर्न थाल्दा र परमेश्‍वरको घर आउँदा तिनीहरूको उद्देश्य के हुन्छ? के तिनीहरू परमेश्‍वरका मानिसहरू, परमेश्‍वरका अनुयायीहरू बन्‍न तयार हुन्छन्? के तिनीहरू सिद्ध पारिने व्यक्ति बन्‍न तयार हुन्छन्? के तिनीहरू पत्रुस र अय्यूबजस्तै बन्‍नमा खुसी हुन्छन् र यसलाई असल भन्छन्? (भन्दैनन्।) के कसैले परमेश्‍वरमाथिको आफ्‍नो विश्‍वासमा आफू परमेश्‍वरका चुनिएका मानिसहरूमध्येको एक हुन पाउँदा खुसी छु, र त्यो नै मेरो लागि पर्याप्त छ भनेर भन्छ? के कोही परमेश्‍वरको हातको खेलौना बन्‍न तयार हुन्छ? अहँ, मानिसहरू विशेषगरी यस्तो व्यक्ति बन्‍न इच्छुक हुँदैनन्। जब कुनै व्यक्ति परमेश्‍वरको घर आउँछ, तब ऊ लाभ, आशिष्, इनाम, र मुकुट प्राप्त गर्ने उद्देश्य लिएर आउँछ। अनि उसले परमेश्‍वरका वचनहरूले गर्ने खुलासा र न्याय स्विकार्ने क्रममा, उसले परमेश्‍वरमाथिको विश्‍वासमा त्यस्ता अभिप्रायहरू राखेर सत्यता बुझ्न सक्‍नेछैन र अन्त्यमा मुक्ति प्राप्त गर्न सक्‍नेछैन भन्‍ने कुरा थाहा पाउँछ। त्यसकारण, धेरै मानिसहरूले आशिष् र मुकुट र इनाम पाउने आफ्नो इच्छा त्याग्‍ने, यी सबै फाइदाहरू त्याग्‍ने र सुरुमा परमेश्‍वरले के भन्‍नुहुन्छ, मान्छेप्रतिका उहाँका मापदण्डहरू के-के हुन्, र उहाँले मानिसलाई के भन्‍नुहुन्छ भनेर सुन्‍ने निर्णय गर्छन्। परमेश्‍वरका वचनहरू सुन्‍ने धेरै मानिसहरूले हृदयमा गुप्त आनन्द महसुस गर्छन् र यसो भन्छन्: “परमेश्‍वरले हाम्रो भ्रष्टता खुलासा गर्नुहुन्छ, उहाँले हाम्रो कुरूप साँचो रङ्ग खुलासा गर्नुहुन्छ, र उहाँले परमेश्‍वरको विरोध गर्ने र सत्यताप्रति वितृष्णा राख्‍ने हाम्रो सार खुलासा गर्नुहुन्छ—यी सबै तथ्य हुन्। भाग्यवश, मैले सम्पत्ति, अनुग्रह, र आशिष् माग्दै प्रार्थना गर्न परमेश्‍वरसामु हतारहतार हात पसारिनँ; भाग्यवश, मैले यी कुराहरू पहिले नै त्यागेँ। यदि मैले यी कुराहरू नत्यागेको भए, के मैले आफूलाई मूर्ख तुल्याउनेथिइनँ र? परमेश्‍वरले भन्‍नुहुने सबै कुराले मानिसको प्रकृति र सार खुलासा गर्छन्, त्यसैले मैले ती कुराहरू कसरी त्याग्‍न सक्छु? मानिसहरूले सुरुमा आफ्नो कर्तव्य निर्वाह गर्नुपर्छ र परमेश्‍वरको व्यवस्थापन योजनाभित्रको काममा सहकार्य गर्नुपर्छ भनेर परमेश्‍वरले भन्‍नुभएको छ। यस प्रक्रियामा, यदि मानिसहरू सत्यता बुझ्ने र स्विकार्ने मार्ग हिँड्न सके भने, तिनीहरूले मुक्ति पाउने आशा पाउनेछन् र भविष्यमा धेरै फाइदाहरू प्राप्त गर्न सक्‍नेछन्।” यस विन्दुमा, धेरै मानिसहरूले यी कुराहरूबारे सोच्न छोड्छन्। तिनीहरूको सुन्दर इच्छा, भविष्यको लागि तिनीहरूले गर्ने तृष्णा र आशाहरू अब त्यति वास्तविक देखिँदैनन्। तिनीहरूलाई लाग्छ कि, यस क्षणमा आफ्नो कर्तव्य कसरी राम्ररी पूरा गर्ने, परमेश्‍वरका अभिप्रायहरू कसरी सन्तुष्ट पार्ने, र सत्यता कसरी बुझ्ने र दह्रिलो गरी कसरी खडा हुने भन्‍ने कुराहरू ती इच्छा र आकाङ्क्षाहरूभन्दा वास्तविक, महत्त्वपूर्ण र अत्यावश्यक छन्। त्यसैले, यो महत्त्वपूर्ण विन्दुमा, धेरैजसो मानिसहरूले आफ्नो कर्तव्य निर्वाह गर्ने, परमेश्‍वरको काम अनुभव गर्ने, सत्यता प्राप्त गर्ने, आफ्नो समय र जवानी समर्पित गर्ने, र परमेश्‍वरको लागि र कर्तव्य निर्वाह गर्नको लागि आफ्नो परिवार, जागिर, र सांसारिक सम्भावनाहरू त्याग्‍ने निर्णय गर्छन्, र कति मानिसहरूले त यसको लागि आफ्नो विवाहसमेत छोड्छन्। मानिसहरूमा हुने यस्ता प्रकटीकरण, व्यवहार, र कार्यहरू पक्कै पनि सकारात्मक कुराहरूप्रतिका र परमेश्‍वरले बताउनुभएका सबै मापदण्डहरूप्रतिका आज्ञाकारी र समर्पित मनोवृत्ति हुन्, र यही मनोवृत्ति नै सत्यता बुझ्न, सत्यता अभ्यास गर्न, परमेश्‍वरमा समर्पित हुन र अन्त्यमा मुक्ति प्राप्त गर्नको लागि मानिसहरूमा हुनुपर्ने अत्यावश्यक सर्त हो। कर्तव्य निर्वाह गर्न परमेश्‍वरको घर आउनुभन्दा पहिले, हरेक सामान्य व्यक्तिमा हुने विभिन्‍न प्रकटीकरण र सोचहरू यिनै हुन्। यी मानिसहरूले परमेश्‍वरमा विश्‍वास गर्न थालेको समयदेखि अहिलेसम्म, तिनीहरूका सोच र दृष्टिकोणहरू निरन्तर परिवर्तन भइरहेका हुन्छन्, र सत्यता र परमेश्‍वरप्रतिको तिनीहरूको मनोवृत्ति पनि निरन्तर रूपान्तरित भइरहेको हुन्छ। मानिसका यी पहिलेका इच्छा र महत्त्वाकाङ्क्षाहरू एकातिर निरन्तर नाश भइरहेका हुन्छन्, र अर्कोतिर तिनीहरूले यी कुराहरूलाई बिस्तारै र सक्रिय रूपमा छोडिरहेका र त्यागिरहेका हुन्छन्। परमेश्‍वरसँग सहकार्य गर्ने र उहाँमा समर्पित हुने मानिसहरूको चाहनाले अन्त्यमा पैदा गर्ने असल फल यही हो। यो सकारात्मक र असल प्रकटीकरण हो, र यो राम्रो परिणाम हो। मानिसहरूले निरन्तर प्रगति गर्ने क्रममा, साँचो रूपमा सत्यता पछ्याउनेहरूले आशिष्‌हरू प्राप्त गर्ने आफ्नो इच्छा र अभिप्राय लगभग त्यागिसकेका हुन्छन्, त्यसकारण धेरैजसो मानिसहरू परमेश्‍वरले मानिसलाई पहिले दिनुभएका विभिन्‍न प्रतिज्ञाहरूप्रति त्यति संवेदनशील हुँदैनन् वा त्यति चासो राख्‍दैनन्। किनभने, सामान्य व्यक्तिको समझअनुसार मापन गर्दा, यदि कसैले मानकअनुरूप हुनेगरी आफ्नो कर्तव्य पूरा गर्न सक्दैन र ऊ सत्यता बुझ्न असफल हुन्छ भने, उसले परमेश्‍वरले प्रतिज्ञा गर्नुभएका सबै आशिष्‌हरू प्राप्त गर्ने मौका गुमाउनेछ र ऊसँग यसको कुनै सम्बन्ध हुनेछैन। यो सबैभन्दा सरल तर्कलाई सबैले बुझ्नैपर्छ। अहिले धेरै मानिसहरूले यस्तो तथ्यलाई अवश्य नै पहिल्यै बुझिसकेका हुन्छन्, र तिनीहरूले यो तथ्यलाई मान्छन् र स्वीकार पनि गर्छन्; ख्रीष्टविरोधीहरूले मात्रै यसलाई स्विकार्दैनन्। तिनीहरूले किन यसलाई स्विकार्दैनन्? किनभने तिनीहरू ख्रीष्टविरोधीहरू हुन्। तिनीहरूले यो तथ्य स्विकार्दैनन्, त्यसोभए तिनीहरूले के गर्न चाहन्छन्? जब तिनीहरू परमेश्‍वरको घर आउँछन्, तब तिनीहरूले परमेश्‍वरका वचनहरूको छानबिन गर्छन् र तिनमा विभिन्‍न पदनाम र हैसियतहरू भेट्टाउँछन्, जस्तै “परमेश्‍वरको व्यक्तित्व,” “ज्येष्ठ पुत्र,” “परमेश्‍वरका पुत्रहरू,” “परमेश्‍वरका मानिसहरू,” र “सेवाकर्ताहरू” अनि तिनीहरूको आँखा उज्यालो हुन्छ। तिनीहरूका इच्छा र महत्त्वाकाङ्क्षाहरू तुरुन्तै सन्तुष्ट हुन्छन्, र तिनीहरूले सोच्छन्, “परमेश्‍वरका पुत्रहरूमध्ये एक हुनु अत्यन्तै साधारण कुरा हो; धेरैजसो मानिसहरू परमेश्‍वरका पुत्रहरू नै हुन्। परमेश्‍वरका मानिसहरूमध्ये एक हुनु भनेको साधारण व्यक्ति, ठूलो भीडको भाग, कुनै शक्ति वा प्रभाव नभएको साधारण व्यक्ति हुनु हो। अनि, मलाई ‘सेवाकर्ता’ बनाउनेबारे त विचारसमेत नगर। म बाँचुन्जेल सेवाकर्ता बन्‍नुसँग मेरो कुनै सम्बन्ध हुनेछैन; मसँग यो पूरै असम्बन्धित हुनेछ।” त्यसकारण, तिनीहरूले “परमेश्‍वरको व्यक्तित्व” र “ज्येष्ठ पुत्र” भन्‍ने दुई वटा पदनामहरूमा ध्यान दिन्छन्। तिनीहरूका धारणाहरूमा, तिनीहरूलाई के विश्‍वास हुन्छ भने, “परमेश्‍वरको व्यक्तित्व” परमेश्‍वर स्वयम् हुनुहुन्छ, “ज्येष्ठ पुत्रहरू” परमेश्‍वरका प्रथम पुत्रहरू हुन्, र यी दुईले शक्ति र प्रभाव ल्याउँछन्, र तिनीहरूले मानवजातिमाझ राजाको रूपमा शासन गर्न सक्छन्, मानिसहरूलाई नियन्त्रण गर्न सक्छन्, परमेश्‍वरका चुनिएका मानिसहरूलाई नियन्त्रण गर्न सक्छन्, तिनीहरूमा पूर्ण शक्ति हुन्छ, र तिनीहरूसँग निर्णय गर्ने शक्ति हुन्छ, अगुवा बन्‍ने शक्ति हुन्छ, र मानिसहरूलाई योजनाबद्ध गर्ने र मानिसहरू बाँच्छन् कि मर्छन् भनेर निर्णय गर्ने शक्ति हुन्छ—तिनीहरूले यी शक्तिहरूलाई अत्यन्तै महान् ठान्छन्। त्यसैले तिनीहरूलाई सेवाकर्ता बन्‍न लगाउनु असम्भव हुन्छ। यदि तिनीहरूलाई आफै छनौट गर्न दिइयो भने, तिनीहरूले ज्येष्ठ पुत्र वा परमेश्‍वरको व्यक्तित्व बन्‍न छनौट गर्नेछन्; अन्यथा, तिनीहरूले परमेश्‍वरमा विश्‍वास गर्न छोड्नेछन्। जब तिनीहरूले कर्तव्य निर्वाह गर्छन् वा परमेश्‍वरको घरमा अगुवा र कामदारहरूका रूपमा काम गर्छन्, तब तिनीहरूले यी दुई उद्देश्य पछ्याउँदै काम गर्छन्, मूल्य चुकाउँछन्, कष्ट भोग्छन्, र दौडधूप गर्छन्। यो अवधिमा, तिनीहरूले दौडधूप गर्दै आफू कति टाढासम्‍म गएँ, सुसमाचार प्रचार गर्दा आफूले कति जना मानिसहरूलाई विश्‍वासमा ल्याएँ, आफूलाई कति जना मानिसहरूले श्रद्धा गर्छन् र उच्‍च ठान्छन्, आफूले मण्डलीको नेतृत्व गर्दा समस्याहरू सामना गर्ने दाजुभाइ-दिदीबहिनीहरू अरूकहाँ जान्छन् कि आफूकहाँ आउँछन्, र आफूले अरूका विचार र दृष्टिकोणहरू नियन्त्रित र प्रभावित पार्न सक्छु कि सक्दिनँ भनेर निरन्तर हिसाबकिताब गर्छन्। तिनीहरूले आफूले चाहेको कुरा हासिल गर्ने, अर्थात् परमेश्‍वरको घरमा राजाको रूपमा शासन गर्ने उद्देश्यले निरन्तर यी कुराहरू हिसाबकिताब, नापतौल र अवलोकन गर्छन्। धेरैजसो मानिसहरूले परमेश्‍वरको घर आएपछि र केही सत्यताहरू बुझेपछि, सृजित प्राणीको कर्तव्य सामान्य रूपमै पूरा गर्न सक्छन्—तर ख्रीष्टविरोधीहरूले सक्दैनन्। तिनीहरूले आफू कुलीन वंशबाट आएको हुँ, आफू कुलीन र विशेष समूहको भाग हुँ, र आफूलाई परमेश्‍वरको घरमा महान् भनिनुपर्छ भन्‍ने विश्‍वास गर्छन्; अन्यथा, तिनीहरूले परमेश्‍वरमा विश्‍वास नै गर्दैनन्। यदि तिनीहरूले परमेश्‍वरमा विश्‍वास गर्नु छ भने, तिनीहरूलाई परमेश्‍वरको घरमा महान् भनेर आदर गरिनुपर्छ र तिनीहरू सबैभन्दा ठू्ला मानिसहरू बन्‍नुपर्छ। साथै, तिनीहरूले परमेश्‍वरको नोटबुकमा आफ्नो निम्ति कति धेरै श्रेय छ, र आफू परमेश्‍वरसँग राजाको रूपमा शासन गर्न पर्याप्त रूपमा योग्य छु कि छैन भनेर पनि हिसाबकिताब र आकलन गर्छन्। त्यसकारण, परमेश्‍वरको घरमा कर्तव्य निर्वाह गर्न आउने केही ख्रीष्टविरोधीहरूको स्रोत, सुरुवातको बिन्दु, र उत्प्रेरणा भनेकै राजाको रूपमा शासन गर्न उहाँको घर आउनु हो। तिनीहरू साधारण र सबैभन्दा कम महत्त्वका अनुयायीहरू हुनलाई कर्तव्य निर्वाह गर्न पक्‍कै पनि तयार हुँदैनन्, र तिनीहरूको महत्त्वाकाङ्क्षा र इच्छा निभ्‍नेबित्तिकै, तिनीहरू अचानक शत्रुवत्‌ बन्छन् र कर्तव्य निर्वाह गर्न इन्कार गर्छन्।

अहिले परमेश्‍वरको घरमा कति यस्ता मानिसहरू छन् जसले धेरै वर्षदेखि कर्तव्य निर्वाह गरिरहेका छन्, तर सबै कुरा नराम्ररी गरिरहेका छन्, र तिनीहरू जहाँ गए नि तिनीहरूलाई हटाइन्छ। तिनीहरूमा भयानक मानवता र न्यून निष्ठा भएकोले, तिनीहरूले सत्यता नपछ्याउने हुनाले, र तिनीहरूमा सत्यताप्रति वितृष्ण रहने क्रूर र दुष्ट स्वभाव भएकोले, तिनीहरूलाई अन्ततः दाजुभाइ-दिदीबहिनीहरूले इन्कार गर्छन्। तिनीहरूले आशिष्‌हरू पाउने आफ्नो इच्छा धुवाँ बन्‍न लागेको, र राजाको रूपमा शासन गर्ने र परमेश्‍वरको घरमा अरूभन्दा माथि उठ्ने आफ्नो सपना अब पूरा हुन नसक्‍ने देख्‍नेबित्तिकै, तिनीहरू आफ्नो निजी जीवनमा कसरी जिउँछन्? तिनीहरूले परमेश्‍वरका वचनहरू पढ्दैनन्, भजनहरू सुन्दैनन्, भेलाहरूमा सहभागी हुँदैनन्, कर्तव्य निर्वाह गर्न लगाउँदा तिनीहरूले परमेश्‍वरको घरलाई बेवास्ता गर्छन्, र भेला हुने समयमा दाजुभाइ-दिदीबहिनीहरूले तिनीहरूलाई बोलाउनु, निमन्त्रणा दिनु, र सम्झाउनु समेत पर्छ। तिनीहरूमध्ये कति जना त मन नलागीनलागी भेलाहरूमा सहभागी भइरहन्छन्, तर भेलाहरूमा तिनीहरूले एक शब्द पनि बोल्दैनन्, सङ्गति गर्दै गर्दैनन्, र अरूले भनेको सबै कुराप्रति तिनीहरूलाई घृणा लाग्छ र तिनीहरू ती कुरा सुन्न चाहँदैनन्। जब दाजुभाइ-दिदीबहिनीहरूले प्रार्थना गर्छन्, तब तिनीहरूले पनि आँखा बन्द गर्छन्, तर केही भन्दैनन्—तिनीहरूसँग परमेश्‍वरलाई भन्‍ने कुरा केही हुँदैन। अनि अरू मानिसहरूले भेलाहरूमा हुँदा, प्रवचनहरू सुन्दा, वा दाजुभाइ-दिदीबहिनीहरूले सत्यता सङ्गति गर्दा के गर्छन्? कति जना सुत्छन्, कतिले आफ्नो फोन हेर्छन् र समाचार पढ्छन्, कतिले अरूसँग च्याट गर्छन्, र कतिले अनलाइन गेमहरू खेल्छन्। तिनीहरूले के सोच्छन् भने, परमेश्‍वरमा विश्‍वास गरेर, यदि अरूले तिनीहरूलाई त्यति मन पराउँदैनन्, तिनीहरूप्रति अरू खुसी र राम्रो सम्बन्धमा हुन सक्दैनन्, तिनीहरूको वरिपरि कुनै समर्थकहरू जम्‍मा हुँदैनन्, र तिनीहरूलाई महत्त्वपूर्ण कामहरू दिन सकिँदैन भने, भविष्यमा तिनीहरूले परमेश्‍वरसँग राजाको रूपमा शासन गर्न सक्‍नेछैनन्, र त्यसैले तिनीहरूको लागि परमेश्‍वर अस्तित्वमा हुनुहुन्‍न। तिनीहरूको नजरमा, परमेश्‍वर अस्तित्वमा हुनुहुन्छ कि हुन्न भन्‍ने कुरा तिनीहरूले आशिष्‌हरू प्राप्त गर्न सक्छन् कि सक्दैनन् भन्‍ने कुरासँग जोडिएको हुन्छ। के ख्रीष्टविरोधीहरूले यसरी नै व्यवहार गर्दैनन् र? यदि परमेश्‍वरले तिनीहरूलाई आशिष्‌हरू प्राप्त गर्न दिन सक्‍नुहुन्‍न भने, तिनीहरूले विश्‍वास गर्छन् कि उहाँ परमेश्‍वर हुनुहुन्‍न र उहाँसँग सत्यता छैन, र तिनीहरूलाई लापरवाह रूपमा काम गर्न, मण्डलीमा शक्ति हातमा लिन, र भविष्यमा राजाको रूपमा शासन गर्न दिन सक्‍ने परमेश्‍वर मात्रै परमेश्‍वर हुनुहुन्छ। यो शैतानको तर्क हो—यो सही र गलतलाई उल्टोपाल्टो पार्नु र तथ्यहरू बङ्ग्याउनु हो। परमेश्‍वरका विश्‍वासीका रूपमा, तिनीहरूले परमेश्‍वरका पाइलाहरू पछ्याउन नसक्नु र आफ्नो कर्तव्य निर्वाह गर्न अनिच्छुक हुनुको कारण के हो भने, तिनीहरू सत्यताप्रति वितृष्ण हुन्छन्, र तिनीहरू आफ्नो हृदयमा शैतानका दर्शनहरू, ज्ञान, ख्याति, प्राप्ति, र पदलाई मात्रै श्रद्धा गर्छन्। तिनीहरू परमेश्‍वर सत्यता हुनुहुन्छ भनेर इन्कार गर्छन्, तिनीहरू परमेश्‍वरको कामप्रति ध्यान दिँदैनन्, त्यसकारण तिनीहरू भेलाहरूमा आफ्नो फोन हेर्छन्, गेम खेल्छन्, खाजा खान्छन्, र गफ गर्छन्—तिनीहरू जे मन लाग्यो त्यही गर्छन् र आफैसँग खुसी हुन्छन्। आशिष् पाउने तिनीहरूको आशा चकनाचुर हुनेबित्तिकै, तिनीहरूले परमेश्‍वरमाथिको विश्‍वासमा कुनै अर्थ भेट्टाउँदैनन्, र परमेश्‍वरमाथिको विश्‍वासमा कुनै अर्थ नभेट्टाएपछि, तिनीहरूले मण्डलीलाई—दाजुभाइ-दिदीबहिनीहरू भेला हुने ठाउँलाई—खेल मैदानको रूपमा लिन्छन्, तिनीहरूले भेला हुने समयलाई खाली समयको रूपमा लिन्छन्, र तिनीहरूले भेलाहरू र प्रवचनहरू सुन्‍ने समयलाई दमनकारी, थकाइलाग्दो, र न्यास्रोलाग्दो ठान्छन्। तिनीहरूले दाजुभाइ-दिदीबहिनीहरूले सुन्‍ने प्रवचन र सत्यतालाई केको रूपमा लिन्छन्? तिनीहरूले तिनलाई नारा, आधारहीन बकवासको रूपमा लिन्छन्, र दाजुभाइ-दिदीबहिनीहरूसँग भेला हुने समयलाई समयको बरबादीको रूपमा लिन्छन्। के यी मानिसहरू प्रकट भएका छैनन् र? तिनीहरूले परमेश्‍वरमाथिको विश्‍वासमा आफ्ना महत्त्वाकाङ्क्षा, चाहना, र भ्रमहरू ल्याउँछन्, र यो तिनीहरूले अन्त्यसम्‍मै बाटो पछ्याउन सक्दैनन्, र तिनीहरू परमेश्‍वरको काम र परमेश्‍वरको व्यवस्थापन योजनाको लागि सेवा दिनसमेत योग्य छैनन् भन्‍ने कुरा निर्धारित गर्ने सङ्केत हो। तिनीहरूले प्रवचन सुन्‍नेहरूलाई र सत्यता पछ्याउने दाजुभाइ-दिदीबहिनीहरूलाई तिरस्कारको नजरले हेर्छन्, र अझै बढी रूपमा, तिनीहरूले परमेश्‍वरको काम, परमेश्‍वरको अस्तित्व, र परमेश्‍वरको व्यवस्थापन योजनाको कामको तथ्यको अस्तित्वलाई इन्कार गर्छन्।

जब ख्रीष्टविरोधीहरूले—सत्यताप्रति वितृष्णा राख्‍ने मानिसहरूले—परमेश्‍वरमा विश्‍वास गर्दा तिनीहरूलाई कुनै फाइदा प्राप्त हुँदैन भन्‍ने सोच्न थाल्छन्, तब तिनीहरूको दुष्ट रूप पर्दाफास हुन्छ। कतिपय महिला ख्रीष्टविरोधीहरूले भूतजस्तो देखुन्जेलसम्म घरमा बसेर मेकअप लगाउँछन्। तिनीहरूले विपरीतलिङ्गीहरूको लागि फेशनेबल वा आकर्षक वस्‍त्रहरू लगाउँछन्, र कतिपय त लुकेर माजोङ र जुवातास खेल्दै, र धूम्रपान गर्दै हिँड्छन्—ती मानिसहरू अत्यन्तै भयानक र घृणित हुन्छन्। तिनीहरू नाटक गरेर परमेश्‍वरको घर आउँछन्, र अन्त्यमा के हुन्छ? तिनीहरूले त्यो नाटक कायम राख्‍न सक्दैनन्, सक्छन् त? सत्यताले मात्रै मानिसहरूलाई प्रकट गर्न सक्छ, र यदि कसैले सत्यतालाई प्रेम गर्दैन, सत्यताप्रति वितृष्णा राख्छ, र उसमा क्रूर स्वभाव छ भने, ऊ सत्यताप्रति शत्रुवत्‌ रहने र टिकिरहन नसक्‍ने व्यक्ति बन्‍ने पक्‍का हुन्छ। के मण्डलीले अझै पनि त्यस्ता मानिसहरूलाई हटाउनुपर्छ? के परमेश्‍वरले अझै पनि तिनीहरूलाई दोषी ठहराउनुपर्छ? के परमेश्‍वरले अझै पनि त्यस्तो व्यक्तिलाई इन्कार्नुपर्छ? पर्दैन, परमेश्‍वरले तिनीहरूप्रति कुनै ध्यान दिनुहुन्न। परमेश्‍वरको लागि त यी मानिसहरू कीराहरू मात्रै हुन्, सेवाकर्ता बन्‍न समेत लायक नभएका किराहरू हुन्—तिनीहरू यो स्तरका समेत हुँदैनन्। जब भेलाहरू, मण्डली जीवन, र कर्तव्यप्रति तिनीहरूमा यस्तो हेलाको मनोवृत्ति हुन्छ, यसले के प्रमाणित गर्छ? परमेश्‍वरले तिनीहरूको रेखदेख वा रक्षा गर्नुहुन्न, न त उहाँले तिनीहरूलाई अगुवाइ नै गर्नुहुन्छ। उहाँले तिनीहरूलाई अन्तर्दृष्टि दिने, अगुवाइ गर्ने, वा अनुशासनमा राख्‍ने कुनै काम गर्नुहुन्न, त्यसकारण तिनीहरूले त्यस्तो अप्रिय र कुरूप जीवन जिउँछन्। तैपनि, तिनीहरू आफैले भने यस्तो सोच्छन्, “म परमेश्‍वरमा विश्‍वास गर्दिनँ; म स्वतन्त्र छु। परमेश्‍वरमा विश्‍वास गर्ने तिमीहरूले कष्ट भोग्‍नुपर्छ र मूल्य चुकाउनुपर्छ, आफ्नो परिवार र करियर त्याग्‍नुपर्छ, जबकि मैले केही पनि भोग्‍नु पर्दैन। म घरमा बसेर फुर्सतको आनन्द लिन सक्छु, देहका सुखहरूमा रमाउन सक्छु, र जीवनका सुखहरूको आनन्द लिन सक्छु।” तिनीहरूले आफूले खुशी र स्वतन्त्रता प्राप्त गरेको छु भन्‍ने विश्‍वास गर्छन्। के परमेश्‍वरले तिनीहरूलाई कुनै ध्यान दिनुहुन्छ र? (दिनुहुन्‍न।) किन दिनुहुन्‍न? परमेश्‍वरको लागि, यी मानिसहरू मानव होइनन् बरु कीराहरू हुन्, र तिनीहरू उहाँको ध्यान पाउन लायक हुँदैनन्। यदि परमेश्‍वरले तिनीहरूलाई ध्यान दिनुभएन भने, के उहाँले तिनीहरूलाई मुक्ति दिनुहुनेछ? परमेश्‍वरले तिनीहरूलाई मुक्ति नदिनुहुने भएपछि, के तिनीहरूले गर्ने कुराको परमेश्‍वरसँग कुनै सम्बन्ध हुन्छ? के परमेश्‍वरको घरका प्रशासनिक आदेशहरूसँग यसको कुनै सम्‍बन्ध हुन्छ? अहँ, हुँदैन। त्यसकारण, तिनीहरू बाहिरी रूपमा हरदिन अत्यन्तै सहज, स्वतन्त्र र ढुक्क भएर, निकै खुशी भएर जिउँछन् भन्‍ने देखिन्छ। के तँलाई त्यो राम्रो कुरा हो भन्‍ने लाग्छ? तिनीहरूले जे कुरा जिउँछन् त्यो कुरालाई र तिनीहरूले पछ्याउने मार्गलाई झलक्‍क हेर्दा नै तिनीहरू सक्‍किसके, अबदेखि परमेश्‍वरले तिनीहरूलाई चाहनुहुन्न भन्‍ने कुरा थाहा हुन्छ। यी कीराहरू साँच्‍चै दुर्गन्धित किराहरू हुन्! परमेश्‍वरले यस्ता मानिसहरूलाई कुनै ध्यान दिनुहुन्न।

वातावरण र परिस्थितिहरू जस्तोसुकै भए पनि, राजाको रूपमा शासन गर्न र आउने संसारमा परमेश्‍वरसँग समान स्थानमा रहनको लागि सक्दो प्रयास गर्ने मानिसहरू भनेका ख्रीष्टविरोधीहरूमाझ रहेका अत्यन्तै जिद्दी तत्त्वहरू हुन्। त्यस्ता मानिसहरू पावलजस्तै हुन्छन्; तिनीहरूले आफ्नो देहमा काँडा बोक्छन्, तिनीहरूले परमेश्‍वरबारे शङ्का गर्छन्, तिनीहरूले परमेश्‍वरलाई प्रतिरोध गर्छन् र धम्की दिन्छन्, र तिनीहरूले काम गर्दा, आफूलाई समर्पित गर्दा, कठिनाइ भोग्दा, र मूल्य चुकाउँदा ठूलो अनिच्छा देखाउँछन्। तिनीहरूले मुकुट पाउन र आउने संसारमा राजाको रूपमा शासन गर्ने मौका पाउन मात्रै यी कुराहरू गर्छन्। के यो सम्पूर्ण प्रक्रियाले ख्रीष्टविरोधीहरूलाई अति दयनीय देखाउँदैन र? वास्तवमा, तिनीहरू दयनीय हुँदैनन्। तिनीहरू दयनीय नहुने मात्र होइन, बरु वास्तवमा अलिक हास्यास्पद हुन्छन्। परमेश्‍वरले यति धेरै कुरा बोल्नुभएपछि पनि, यदि तिनीहरूले अझै सत्यता बुझेका छैनन् भने यो कुरै बिर्सिदेओ; तिनीहरूले कसरी मानव भाषासमेत बुझ्न सक्दैनन् र? तिनीहरूले कसरी यस्तो सरल सिद्धान्तसमेत बुझ्न सक्दैनन् र? यदि तैँले सत्यता अभ्यास गरिनस् भने, तैँले स्वभाव परिवर्तन हासिल गर्न वा मुक्ति प्राप्त गर्न सक्‍नेछैनस्; र परमेश्‍वरले तेरो लागि प्रतिज्ञा गर्नुभए पनि, तैँले त्यो प्राप्त गर्न सक्‍नेछैनस्। परमेश्‍वरले मानिसलाई दिनुहुने जुनसुकै पनि प्रतिज्ञा सशर्त हुन्छ; उहाँले कारण वा सर्तहरूविना मानिसहरूको लागि प्रतिज्ञा गर्नुहुन्न। परमेश्‍वरले मानिसको लागि तोक्‍नुभएका उहाँका मापदण्डहरू छन्, र यी मापदण्डहरू कहिल्यै परिवर्तन हुँदैनन्। परमेश्‍वरले सत्यता उल्लङ्घन गर्नुहुनेछैन, न त उहाँले उहाँका अभिप्रायहरू नै परिवर्तन गर्नुहुनेछ। यदि तैँले यो कुरा बुझिस् भने, के तँ अझै पनि आफ्ना इच्छा र महत्त्वाकाङ्क्षाहरूमा जिद्दी भएर लागिरहनेछस्? मूर्ख र तर्कहीन मानिसहरू मात्रै यी कुराहरूमा जिद्दी भएर लागिरहन्छन्। सामान्य चेतना र सामान्य मानवता भएका मानिसहरूले यी कुराहरू त्याग्‍नुपर्छ र तिनीहरूले खोजी गर्नुपर्ने, प्राप्त गर्नुपर्ने, र प्रवेश गर्नुपर्ने कुराहरू पछ्याउनुपर्छ—सर्वप्रथम, तिनीहरूले परमेश्‍वरका मापदण्डहरू पूरा गर्नुपर्छ। दोस्रोमा, सामान्य चेतना भएका मानिसहरूले के कुरा पनि बुझ्नुपर्छ? बाइबलमा हामीले परमेश्‍वरसँग अनन्तकालसम्म राजाको रूपमा शासन गर्नेछौँ भनेर भनिएका अगमवाणीहरू छन्, र परमेश्‍वरको वर्तमान काममा, उहाँले मानिसहरूको लागि विभिन्‍न स्तर र पदनामहरू वर्गीकरण गर्दै परमेश्‍वरको व्यक्तित्व, ज्येष्ठ पुत्र, परमेश्‍वरका पुत्रहरू, परमेश्‍वरका मानिसहरू, आदि इत्यादि कुराहरू पनि उल्लेख गर्नुभएको छ। परमेश्‍वरले मान्छेको लागि यी कुराहरू प्रतिज्ञा गर्नुभएको भए पनि, मानिसहरूले किन तिनलाई पछ्याउन सक्दैनन्? त्यसोभए, सही बुझाइ र सही शैली के हुनुपर्छ? यदि कसैले राजाको रूपमा शासन गर्ने कार्य र परमेश्‍वरले दिनुभएका प्रतिज्ञाहरूलाई पछ्याउने उद्देश्यहरूको रूपमा लिन्छ भने, के यो सही मार्ग हुन्छ? अवश्यै हुँदैन; यो सकारात्मक छैन, यो मानव इच्छाद्वारा अति दूषित भएको हुन्छ, र यो मार्ग सत्यतासँग बाझिन्छ। कति मानिसहरूले भन्छन्, “तपाईँले यो प्रतिज्ञा गर्नुभएको भए पनि, हामीलाई किन यो प्राप्त गर्न दिनुहुन्न? तपाईँले यी सबै कुराहरू भन्‍नुभएको छ र सबै मानवजातिको निम्ति सार्वजनिक रूपमा घोषणा गर्नुभएको छ, र पनि तपाईं किन हामीलाई यो कुरा पछ्याउन दिनुहुन्न?” यो कुरा सत्यतासँग सम्बन्धित छ; सुरुदेखि आजसम्म कसैले पनि यो कुरालाई सही रूपमा बुझेको छैन। सत्यताको कुन पक्षसँग यो सम्बन्धित छ? तैँले यसलाई यसरी हेर्नुपर्छ: परमेश्‍वरले मानिसको लागि प्रतिज्ञा गर्नुभएको छ, र परमेश्‍वरबाट नै मानिसलाई राजाको रूपमा शासन गर्ने विचार, साथै “परमेश्‍वरको व्यक्तित्व,” “ज्येष्ठ पुत्र,” “परमेश्‍वरका पुत्रहरू,” आदि इत्यादिजस्ता विभिन्‍न पदनामहरूबारे थाहा दिइएको हो। तैपनि यी त पदनामहरू मात्रै हुन्। कुन पदनामसँग कस्ता मानिसहरू सम्बन्धित हुन्छन् भन्‍ने कुरा व्यक्तिको पछ्याइ र कार्यप्रस्तुतिमा निर्भर हुन्छ। सृष्टिकर्ताले तँलाई जे-जस्तो पदनाम दिनुहुन्छ, तँ त्यही व्यक्ति होस्। यदि उहाँले तँलाई पदनाम दिनुभएन भने, तँ केही पनि होइनस्; यो त परमेश्‍वरबाट आएको प्रतिज्ञा मात्रै हो, मानिसहरूले पाउनुपर्ने वा मानिसहरू हकदार हुने कुरा होइन। यो प्रतिज्ञा अवश्य नै मानिसहरूले चाहने उद्देश्य हो, तर यो उद्देश्य मानिसहरूले लिनुपर्ने मार्ग होइन, र मानिसहरूले लिने मार्गसँग यसको कुनै सम्बन्ध छैन। यो विषयमा निर्णय गर्ने अधिकार कसको हुन्छ? (परमेश्‍वरको।) ठीक भन्यौ, मानिसहरूले यो कुरा बुझ्नैपर्छ। यदि परमेश्‍वरले तँलाई केही कुरा दिइरहेको छु भनेर भन्‍नुहुन्छ भने, तँसँग केही हुन्छ; यदि उहाँले तँबाट यो कुरा खोस्दै छु भनेर भन्‍नुहुन्छ भने, तँसँग केही हुँदैन, तँ केही पनि होइनस्। यदि तैँले “परमेश्‍वरले मलाई यो कुरा दिनुहुन्न भने पनि म यसलाई पछ्याउनेछु, र परमेश्‍वरले मलाई दिनुहुन्छ भने, म यसलाई स्वाभाविक रूपमै स्विकार्नेछु” भनेर भनिस् भने, यो गलत कुरा हो। यो किन गलत छ? यसले एउटा प्रमुख वर्जना उल्लङ्घन गर्छ। तैँले परमेश्‍वर सधैँ परमेश्‍वर नै हुनुहुनेछ र मानिस सधैँ मानिस नै हुनेछ भन्‍ने तथ्य पहिचान गर्दैनस्—त्यसैले यो गलत छ। कति मानिसहरूले भन्छन्, “बाइबलमा यो कुराको अगमवाणी गरिएको छ। धेरै ठाउँमा, बाइबलले हामी परमेश्‍वरसँग अनन्तकालसम्म राजाको रूपमा शासन गर्नेछौँ भनेर भन्छ। परमेश्‍वरले यसो भन्‍न सक्नुहुन्छ र पनि किन हामीले यसलाई पछ्याउन सक्दैनौँ?” के सृजित प्राणीमा हुनुपर्ने समझ यही हो? मानिसहरूले राजाको रूपमा शासन गर्ने परमेश्‍वरको प्रतिज्ञालाई तँ राम्रो कुराको रूपमा देख्छस् र यसलाई पछ्याउँछस्, तर परमेश्‍वरले सेवाकर्ताहरूबारे पनि कुरा गर्नुभएको छ—के तँ परमेश्‍वरका लागि राम्ररी सेवा प्रदान गर्ने पछ्याइमा छस्? के तँ मानकअनुरूपको सेवाकर्ता बन्‍ने पछ्याइमा छस्? परमेश्‍वरले मानिसहरूलाई आफ्नो कर्तव्य पूरा गर्न पनि लगाउनुहुन्छ—के तैँले आफूलाई आफ्नो कर्तव्य राम्ररी पूरा गर्न लगाउँछस्? परमेश्‍वरले मानिसहरूलाई सृजित प्राणीहरूको रूपमा व्यवहार गर्न पनि आज्ञा गर्नुहुन्छ, र के तैँले त्यसो गर्छस्? के तैँले मानकअनुरूपको सृजित प्राणी बन्‍नुलाई आफ्नो उद्देश्यको रूपमा लिन्छस् र यसलाई पछ्याउँछस्? मानिसहरूले राजाको रूपमा शासन गर्नेछन् भनेर परमेश्‍वरले भन्‍नुभएको कुरा मान्छेलाई दिइएको प्रतिज्ञा हो, र यो प्रतिज्ञाको एउटा आधार र प्रसङ्ग छ: तँ असल सृजित प्राणी हुनुपर्छ, तैँले सृजित प्राणीको कर्तव्य राम्ररी पूरा गर्नुपर्छ, सेवाकर्ताको भूमिका फाल्नुपर्छ, र परमेश्‍वरप्रतिको समर्पण र सृष्टिकर्ताप्रतिको डर हासिल गर्नुपर्छ। जब तिमीहरूले यो सब कुरा हासिल गर्छौ, तब तिमीहरूले परमेश्‍वरसँग सदासर्वदा राजाको रूपमा शासन गर्न सक्‍नेछौ भनेर परमेश्‍वरले भन्‍नुभएको छ—यी वचनहरू बोलिएको प्रसङ्ग यही हो। मानिसहरूमा समझको कमी हुन्छ। यो सुन्‍नेबित्तिकै, तिनीहरूले सोच्छन्, “हामीले परमेश्‍वरसँग राजाको रूपमा शासन गर्न पाउनु राम्रो कुरा हो! यो कहिले हुनेछ? हामीले कसरी राजाको रूपमा शासन गर्नेछौँ? हामी कसरी परमेश्‍वरसँग समान स्थानमा हुनेछौँ? हामी कसका राजाहरू हुनेछौँ? हामीले कसमाथि शासन गर्नेछौँ? हामीले कसरी शासन गर्नेछौँ? हामी कसरी राजा बन्‍नेछौँ?” के मानिसहरूमा समझको कमी छैन र? यो परमेश्‍वरले मानिसलाई दिनुभएको प्रतिज्ञा, मानिसलाई सुनाउन बोल्‍नुभएको कुरा, र मान्छेलाई यो सुन्दर कुरा छ भनेर जानकारी गराउनुभएको कुरा भए पनि, तैँले आफै तेरो मापन गर्नुपर्छ—तँ को होस् त? परमेश्‍वरसँग यो विचार छ र उहाँ मानिसलाई उहाँसँग यसरी बाँच्न दिन तयार हुनुहुन्छ, तर के तँ यो प्राप्त गर्न योग्य छस् त? तैँले परमेश्‍वरलाई किन यस्तो कुरा सोध्दैनस्, “हामीले यो प्रतिज्ञा प्राप्त गर्नुभन्दा पहिले, तपाईँले हामीलाई के-कस्ता मापदण्डहरू दिनुहुन्छ? के त्यस्ता केही कुराहरू छन्, जुन कुरा तपाईं हामीलाई गर्न लगाउन चाहनुहुन्छ? हामीले यो प्रतिज्ञा प्राप्त गर्न सक्नुभन्दा पहिले हामीले सुरुमा के हासिल गर्नुपर्छ?” तैँले यी कुराहरू सोध्दैनस्, तर माग मात्रै गर्छस्। के यो समझको कमी हुनु होइन र? मानिसमा यस्तो समझको कमी हुन्छ। कुनै फाइदाजनक कुरा देख्दा, मानिसहरू हात तन्काएर यसलाई पक्रन खोज्छन्। मानिसहरू डाँकूहरूजस्तै हुन्छन्; यदि तैँले तिनीहरूलाई चाहेको कुरा दिइनस् भने, तिनीहरू रिसाउँछन्, तिनीहरू शत्रुवत्‌ बन्छन्, र तिनीहरूले मनपरी चिच्याउन थाल्छन्। के मानिसहरू यस्तै हुँदैनन् र? मानवजातिको नीचता यही हो।

मानिसमा समझको कमी हुनुको एउटा कारण के हो भने तिनीहरूले अझै पनि सत्यता बुझ्दैनन्; तिनीहरूको भ्रष्ट स्वभावसँग यसको कुनै सम्बन्ध हुँदैन। तर जब तिनीहरूलाई चाहेको कुरा दिइँदैन, तब तिनीहरू रिसाउँछन्, गालीगलौज गर्छन्, घृणा गर्छन्, र बदला लिन्छन्—यो के हो? यो शैतान देखा पर्ने पैशाचिक रूप हो; यो तिनीहरूको शैतानी भ्रष्ट स्वभाव हो। त्यसकारण, परमेश्‍वरले मानवजातिलाई दिनुभएको प्रतिज्ञाको हकमा भन्दा, परमेश्‍वरअघि हरेक व्यक्तिले प्रकट गर्ने कुराले परमेश्‍वरलाई सन्तुष्ट पार्दैन। मानिसहरूले तुरुन्तै आफ्नो स्तर नचिनी, तुरुन्तै माग गर्दै आफ्‍नो हात पसार्छन्, र यदि आफूले माग गरेको कुरा प्राप्त गर्न सकेनन् भने, तिनीहरूले यसलाई साटेर लिन के प्रयोग गर्न सकिन्छ भनेर विचार गर्छन्। तिनीहरूले आफ्नो परिवार र करियर त्याग्छन्, तिनीहरूले कष्ट भोग्छन् र मूल्य चुकाउँछन्, तिनीहरूले दौडधूप र मेहनत गर्छन्, तिनीहरूले सुसमाचार प्रचार गर्छन् र अझै धेरै मानिसहरूलाई प्राप्त गर्छन्, तिनीहरूले अझै धेरै काम गर्छन्, र तिनीहरूले आफूले चाहेको कुरासित साट्न यी कुराहरू प्रयोग गर्छन्। यदि तिनीहरूले यी कुराहरूलाई आफूले चाहेको कुरासँग साट्न सकेनन् भने, तिनीहरू साह्रै क्रोधित हुन्छन्, तिनीहरूको हृदय घृणाले भरिन्छ, र तिनीहरू परमेश्‍वरमाथिको विश्‍वाससँग सम्बन्धित हरकुनै कुराप्रति वितृष्ण बन्छन्। यदि तिनीहरूलाई यी कुराहरू आफूले चाहेको कुरासँग साट्न सक्छु भन्‍ने लाग्यो भने, हरदिन तिनीहरूले परमेश्‍वरको काम चाँडै समाप्त होस्, परमेश्‍वरले शैतानलाई तुरुन्तै नष्ट गर्नुहोस्, मानवजातिलाई तुरुन्तै अन्त्य गर्नुहोस्, विपत्तिहरू तुरुन्तै ल्याउनुहोस् भन्‍ने तृष्णा गर्छन्, नत्र तिनीहरूलाई टिक्‍न सक्दिनँ भन्‍ने लाग्छ। सत्यताको उपस्थितिमा हरव्यक्तिले के कुरा प्रकट गर्छ? तिनीहरूले सत्यताप्रति वितृष्णा राख्‍ने र क्रूरताजस्ता स्वभावहरू प्रकट गर्छन्। अहिले यसलाई हेर्दा त, मानवजातिको सबै भ्रष्ट स्वभावहरूमध्ये मानिसहरूको अहङ्कार, छल, र कहिलेकहीँ देखिने हठीपनलाई हल्का र त्यति गम्भीर नरहेको भनेर भन्‍न सकिन्छ। मानवजातिमा धेरै हुने, अझै गम्भीर र अझै गहन भ्रष्ट स्वभावहरू दुष्टता, सत्यताप्रतिको वितृष्णा, र क्रूरता हुन्—मानिसका भ्रष्ट स्वभावहरूमध्ये घातक तत्त्वहरू यिनै हुन्। जब ख्रीष्टविरोधीहरूको कुरा आउँछ, तब अवश्य नै यी स्वभावहरू अझै गम्भीर हुन्छन्, र तिनीहरूले यी स्वभावहरू प्रकट गर्दा यिनलाई गम्भीरतापूर्वक लिँदैनन्, र यिनलाई जाँच्दैनन्, र परमेश्‍वरप्रति तिनीहरूलाई कुनै ऋणको अनुभूति हुँदैन, झन् तिनीहरूलाई आफूमा कुनै समस्या छ भन्‍ने कुरा महसुस हुनु त धेरै परको कुरा हो; तिनीहरू सत्यता स्विकार्दैनन्, तिनीहरू आफूलाई चिन्दैनन्, र तिनीहरूले पश्‍चात्ताप गर्नु त धेरै परको कुरा हो। त्यसकारण, परिस्थिति, वातावरण, वा प्रसङ्ग जेसुकै भए पनि, तिनीहरूले राजाको रूपमा शासन गर्नुलाई—परमेश्‍वरले दिनुभएको सबैभन्दा उच्च र उत्तम प्रतिज्ञालाई—पछ्याउनुपर्ने आफ्नो उद्देश्यको रूपमा लिन्छन्। तैँले तिनीहरूसँग सत्यता जेजसरी सङ्गति गरे पनि, तिनीहरूले यो पछ्याइ त्याग्‍नेछैनन्, बरु आफ्नो मार्ग पछ्याउन जिद्दी गर्छन्, र यसले तिनीहरूलाई मुक्ति पाउन नसक्‍ने बनाउँछ। यी मानिसहरू कति भयानक छन्! यी मानिसहरूले प्रकट गर्ने कुराहरूबाट, शैतानको स्वभाव र साँचो रूप के हो भनेर तैँले निश्‍चित रूपमा देख्‍न सक्छस्। यति धेरै सत्यता सङ्गति गरिएको छ, र समझ भएका, सत्यता स्विकार्न सक्‍ने, र आज्ञापालन गर्ने र समर्पित हुने चाहना भएका मानिसहरूले वास्तवमा परमेश्‍वरको अभिप्राय के हो भनेर बुझ्छन्। तिनीहरूले अब अटेरी भएर पद, सम्भावना र नियति पछ्याउँदैनन्, बरु परमेश्‍वरका यी वचनहरूको खुलासापछि पश्‍चात्ताप गर्न तयार हुन्छन्, आशिष्‌हरूप्रतिको आफ्नो इच्छा त्याग्‍न, सत्यता पछ्याउन, परमेश्‍वरमा समर्पित हुन र उहाँलाई सन्तुष्ट पार्न, र मुक्ति प्राप्त गर्नमा लागिपर्न तयार हुन्छन्। अहिले धेरैजसो मानिसहरूका भित्री इच्छाहरू हेर्दा, तिनीहरूले पछ्याउने उद्देश्यहरूमा आधारभूत परिवर्तन आएको छ; तिनीहरू आफ्नो कर्तव्य मानकअनुरूप तरिकाले पूरा गर्न, र सच्‍चा सृजित प्राणी बन्‍न इच्छुक छन्, र तिनीहरू मुक्ति प्राप्त गर्न इच्छुक छन्। तिनीहरूले आशिष् पाउनको लागि कर्तव्य निर्वाह गर्दैनन्, र तिनीहरूले परमेश्‍वरको घरमा आशिष् पाउनको लागि झारा टार्दै बस्दैनन्। सधैँ राजाको रूपमा शासन गर्न चाहने ख्रीष्टविरोधीहरू बाहेक, धेरैजसो मानिसहरू सत्यता पछ्याउन इच्छुक छन्। केवल ख्रीष्टविरोधीहरूले सम्‍भावनाहरू, आशिष्‌हरू, र राजाको रूपमा शासन गर्नुलाई परमेश्‍वरमाथिको विश्‍वासमा प्राप्त हुने उद्देश्य र फलको रूपमा लिन्छन्। तैँले जेसुकै भने पनि तिनीहरूले यी कुराहरू त्याग्‍ने वा मार्ग परिवर्तन गर्नेछैनन्—के तिनीहरू ठूलो समस्यामा छैनन् र? तिनीहरूलाई परमेश्‍वरका वचनहरू सत्यता हुन् भन्‍ने कुरा राम्ररी थाहा हुन्छ, तर तिनीहरू यो कुरा स्विकार्दैनन्, त्यसकारण तिनीहरूलाई बदल्न सक्‍ने कुनै कुरा हुँदैन; तिनीहरूलाई त हटाउन र दण्ड दिन मात्रै सकिन्छ। यही नै परमेश्‍वरमाथिको ख्रीष्टविरोधीहरूको विश्‍वासको अन्तिम परिणाम हो।

के मैले अब मानिसहरूले राजाको रूपमा शासन गर्न खोज्ने यो विषयमा स्पष्ट रूपमा सङ्गति गरेको छु? के तिमीहरूले नयाँ बुझाइ पाएका छौ? के राजाको रूपमा शासन गर्ने यो मार्ग सही छ? (छैन।) त्यसोभए मानिसहरूले यो मामलालाई कसरी लिनुपर्छ? यो मामलामा, मानिसको सार जान्‍नको लागि कुन सत्यता बुझ्नुपर्छ? व्यक्तिको सार र व्यवहार वास्तवमा के हुन् भनेर मूल्याङ्कन गर्ने भनेको परमेश्‍वरकै हातको कुरा हो। परमेश्‍वरले यी सबै कुराबारेमा आफ्नो मूल्याङ्कन केमा आधारित गर्नुहुन्छ? उहाँले यसलाई सत्यतामा आधारित गर्नुहुन्छ। त्यसकारण, व्यक्तिको परिणाम वा गन्तव्य उसको आफ्नै इच्छाद्वारा निर्धारित हुँदैन, न त उसको आफ्नै प्राथमिकता वा कल्पनाहरूद्वारा नै निर्धारित हुन्छ। अन्तिम निर्णय सृष्टिकर्ता, परमेश्‍वरको हुन्छ। यस मामलामा मानिसहरूले कसरी सहकार्य गर्नुपर्छ? मानिसहरूले चुन्न सक्ने एउटा मात्र मार्ग छ: यदि तिनीहरू सत्यताको खोजी गर्छन्, सत्यता बुझ्छन्, परमेश्‍वरका वचन पालन गर्छन्, परमेश्‍वरप्रतिको समर्पणता हासिल गर्छन्, र मुक्ति प्राप्त गर्छन् भने मात्र तिनीहरूले अन्ततः असल अन्त्य र असल भाग्य प्राप्त गर्नेछन्। यदि मानिसहरूले त्यसको विपरीत गर्छन् भने तिनीहरूको सम्भावना र नियति के हुनेछ भनेर कल्पना गर्न कठिन छैन। त्यसैले, यस मामलामा, परमेश्‍वरले मानिसलाई जे प्रतिज्ञा गर्नुभएको छ, मानवजातिको परिणामबारे परमेश्‍वरले जे भन्नुहुन्छ, परमेश्‍वरले मानवजातिका लागि जे तयार पार्नुभएको छ त्यसलाई नहेर्। यी कुराको तँसित कुनै सम्बन्ध छैन, ती परमेश्‍वरका मामला हुन्, ती खोसेर, मागेर, वा साटफेर गरेर प्राप्त गर्न सकिँदैन। सृजित प्राणीका रूपमा, तैँले के गर्नुपर्छ? तैँले आफ्नो कर्तव्य पूरा गर्नुपर्छ, आफूले जे गर्नुपर्ने हो त्यो तैँले आफ्नो सम्पूर्ण हृदय, मन र सामर्थ्यले पूरा गर्नुपर्छ। बाँकी—सम्भावना र नियति, अनि मानवजातिको भविष्यको गन्तव्यसित सम्बन्धित कुराहरू—यी तैँले निर्णय गर्न सक्ने कुरा होइनन्, ती परमेश्‍वरका हातमा छन्; यो सबै सृष्टिकर्ताको सार्वभौमिकता अन्तर्गत पर्छ, यो उहाँद्वारा प्रबन्ध गरिएको हुन्छ, र कुनै पनि सृजित प्राणीसँग यसको कुनै सम्बन्ध हुँदैन। कतिपय मानिसहरू भन्छन्, “यदि हामीसँग यसको कुनै सम्बन्ध छैन भने हामीलाई यो किन भनिएको?” तिमीहरूसँग यसको कुनै सम्बन्ध नभए पनि परमेश्‍वरसित यसको सम्बन्ध छ। परमेश्‍वरले मात्र यी कुराहरू जान्नुहुन्छ, परमेश्‍वर मात्र ती कुराहरूको बारेमा बोल्न सक्नुहुन्छ, र परमेश्‍वर मात्र मानवजातिलाई यी कुराहरूको प्रतिज्ञा दिने हकदार हुनुहुन्छ। र यदि परमेश्‍वरले ती कुराहरू जान्नुहुन्छ भने के परमेश्‍वरले त्यसको बारेमा बोल्नुपर्दैन र? तैँले आफ्ना सम्भावनाहरू र नियति के-के हुन भनी जान्दैनस् तैपनि अझै ती कुराहरू पछ्याउनु एउटा गल्ती हो। परमेश्‍वरले तँलाई त्यसको पछि लाग्नु भन्नुभएको थिएन, उहाँले तँलाई थाहा मात्र दिइरहनुभएको थियो; यदि तँ परमेश्‍वरले तँलाई त्यो कुरालाई तेरो पछ्याइको लक्ष्य बनाउन लगाउनुभएको थियो भनी गल्तीले विश्‍वास गर्छस् भने तँ पूर्ण रूपमा समझहीन छस्, र तँमा सामान्य मानवताको दिमाग छैन। परमेश्‍वरले प्रतिज्ञा गर्नुभएका सबै कुराहरूको बारेमा जान्नु पर्याप्त छ। तैँले एउटा तथ्य मान्नैपर्छ: त्यो प्रतिज्ञा चाहे जस्तो प्रकारको भए पनि, असल वा साधारण, मानिसहरूलाई मन पर्ने वा त्यत्ति रुची नलाग्ने कुरा भए पनि, ती सबै सृष्टिकर्ताका सार्वभौमिकता, प्रबन्ध, र निर्धारणहरूमुनि हुन्छन्। केवल सृष्टिकर्ताद्वारा सङ्केत गरिएको सही दिशा र मार्गअनुसार पछि लाग्नु र पछ्याइमा संलग्न हुनु नै सृजित प्राणीको कर्तव्य र दायित्व हो। तैँले अन्ततः के प्राप्त गर्छस्, र तँ परमेश्‍वरका कुन प्रतिज्ञाहरूको भागीदार हुन्छस् भन्ने कुरा गर्नुपर्दा, त्यो सबै कुरा तेरो पछ्याइमा, तैँले लिने मार्गमा, र सृष्टिकर्ताको सार्वभौमिकतामा आधारित हुन्छ। के यी वचनहरू अहिले तिमीहरूलाई स्पष्ट भयो? (भयो।) अनि यी वचनहरूले तिमीहरूलाई आफ्‍ना महत्त्वाकाङ्क्षा र चाहनाहरू सन्तुष्ट पार्न मद्दत गर्नेछन् कि जीवनमा सत्यता पछ्याउने सही मार्ग लिन मद्दत गर्नेछन्? (तिनले हामीलाई सत्यता पछ्याउन र जीवनको सही मार्ग पछ्याउन मद्दत गर्नेछन्।) सामान्य मानवता र समझ भएका, सकारात्मक कुराहरू र सत्यतालाई प्रेम गर्ने मानिसहरूको हकमा भन्दा, यी वचनहरू सुन्दा तिनीहरू निराश नहुने मात्र होइनन्, बरु तिनीहरू त सत्यता पछ्याउने र परमेश्‍वरको मुक्ति स्विकार्ने आस्थामा पनि अडिग हुन सक्छन्; तर सामान्य चेतना नभएका मानिसहरू, जिद्दीपूर्वक आशिष्‌हरू, देहगत हितहरू, र आफ्ना महत्त्वाकाङ्क्षा र चाहनाहरूको सन्तुष्टि पछ्याउने ती असामान्य मानिसहरूले यी वचनहरू सुन्दा उत्साह गुमाउन, र परमेश्‍वरमा विश्‍वास गर्ने रुचि गुमाउन सक्छन्। कति मानिसहरूलाई त यी वचनहरू सुन्दा अवश्य नै कसरी विश्‍वास गर्ने भन्‍ने पनि थाहा हुँदैन। के मानिसहरूले सत्यता बुझ्नु अत्यन्तै महत्त्वपूर्ण छैन र? के सत्यताले मानिसहरूलाई सही मार्ग पछ्याउन र परमेश्‍वरलाई सन्तुष्ट पार्न अझै राम्ररी डोर्‍याउन सक्दैन र? (सक्छ।) सत्यताले मात्रै मानिसहरूलाई मुक्ति प्राप्त गर्न मद्दत गर्न सक्छ; यदि तैँले सत्यता बुझ्दैनस् भने, मुक्तिको बाटोमा तैँले प्राय बाटो बिराउनेछस्, गल्ती गर्नेछस्, र घाटा भोग्‍नेछस्, र जब तँ आफ्नो विश्‍वासमा बाटोको अन्त्यमा पुग्छस्, तब तँसँग कुनै पनि सत्यता वास्तविकता हुनेछैन र तँ पूर्ण रूपमा सेवाकर्ता बन्‍नेछस्। यदि तैँले परमेश्‍वरमा विश्‍वास गरेको धेरै वर्षको पूरै अवधिभर सेवाकर्ताको भूमिका खेलेको छस् र अन्ततः तँ मानकअनुरूपको सृजित प्राणी बन्‍न सकेको छैनस् भने, त्यो एउटा दुःखद कुरा हो।

विषयवस्तु नौ: तिनीहरू आफूलाई पृथक तुल्याउन अनि आफ्‍नै हित र महत्त्वाकाङ्क्षाहरू पूरा गर्नका लागि मात्रै आफ्‍ना कर्तव्य निर्वाह गर्छन्; तिनीहरू परमेश्‍वरको घरका हितहरूलाई कहिल्यै विचार गर्दैनन्, अनि ती हितहरूमाथि विश्‍वासघात समेत गर्छन् र ती व्यक्तिगत महिमासँग साट्छन् (भाग दस)

आ. ख्रीष्टविरोधीहरूका हितहरू

घ. तिनीहरूका सम्भावना र नियति

हामीले हाम्रो पछिल्‍लो भेलामा कुन विषयबारे सङ्गति गर्‍यौँ? (परमेश्‍वरले ख्रीष्टविरोधीहरूले “सेवाकर्ता” पदनामलाई लिने तरिकाहरू भन्‍नेबारे सङ्गति गर्नुभयो। सर्वप्रथम, परमेश्‍वरले “सेवाकर्ता” भन्‍ने पदनामको परिभाषा कसरी दिनुहुन्छ भन्‍नेबारे सङ्गति गर्नुभयो। परमेश्‍वरले सेवाकर्ताको स्थितिलाई पछि छोडेको व्यक्ति र अझै पनि सेवाकर्ता रहेको व्यक्तिबीच रहेको भिन्‍नताबारे पनि सङ्गति गर्नुभयो, र अन्तिममा परमेश्‍वरले “सेवाकर्ता” पदनामबारे ख्रीष्टविरोधीहरूका दृष्टिकोण र पछ्याइहरू चिरफार गर्नुभयो।) त्यसोभए, “सेवाकर्ता” पदनामप्रति ख्रीष्टविरोधीहरूको दृष्टिकोण र मनोवृत्ति कस्तो हुन्छ त? तिनीहरूले के भन्छन् र के गर्छन्? (“सेवाकर्ता” पदनामप्रति ख्रीष्टविरोधीहरूको मनोवृत्ति अस्वीकार र वितृष्णाको हुन्छ। तिनीहरूले यो पदनाम जोसुकैबाट आएको भए पनि यसलाई स्वीकार गर्दैनन्, र तिनीहरूले सेवाकर्ता बन्‍नु अपमानजनक कुरा हो भन्‍ने विश्‍वास गर्छन्। तिनीहरूले सेवाकर्ताहरूलाई परमेश्‍वरले मानवजातिको सारको आधारमा परिभाषित गर्नुहुन्न, बरु यो त परमेश्‍वरले मानव पहिचान र मूल्यलाई चुनौती दिनुभएको र तिरस्कार गर्नुभएको हो भन्‍ने विश्‍वास गर्छन्।) (ख्रीष्टविरोधीहरूले यो प्रसिद्ध वाक्यांश बोल्छन्: “अरूले लोकप्रियता पाउँदा मचाहिँ पर्दापछाडि मेहनत गरेर बस्दिनँ।” ख्रीष्टविरोधीहरूले अरूलाई तिनीहरूको सेवामा लगाउन मात्रै चाहन्छन् र तिनीहरूले परमेश्‍वरलाई सेवा दिनु लाजमर्दो कुरा हो भन्‍ने सोच्छन्, त्यसकारण तिनीहरू आफै सेवाकर्ताहरू हुन् भन्‍ने महसुस गर्दा तिनीहरूले परमेश्‍वरको घरमा सेवा गर्न जारी राख्‍न चाहँदैनन्, बरु उम्कने बाटो खोज्न थाल्छन्, र अवरोध र बाधाहरू ल्याउने, र विनाशकारी कुराहरू गर्ने समेत गर्छन्।) “सेवाकर्ता” पदनामप्रति ख्रीष्टविरोधीहरूको मनोवृत्ति हेर्दा, हामीले तिनीहरूको सार के हो भन्‍ने देख्छौँ? (तिनीहरूको सार परमेश्‍वरप्रति शत्रुवत् र सत्यतालाई घृणा गर्ने सार हो।) अनि तिनीहरूको सार परमेश्‍वर र सत्यताप्रति शत्रुवत्‌ छ भने यो कस्तो स्वभाव हो? (यो दुष्ट र क्रूर स्वभाव हो।) ठीक भन्यौ, यो दुष्ट र क्रूर स्वभाव हो। परमेश्‍वरमाथिको विश्‍वासमा ख्रीष्टविरोधीहरूको पहिलो उत्प्रेरणा र अभिप्राय के हुन्छ? तिनीहरूले के प्राप्त गर्न चाहन्छन्? तिनीहरूका महत्त्वाकाङ्क्षा र चाहनाहरू के-के हुन्? के तिनीहरू सेवाकर्ता बन्‍न आउँछन्? के तिनीहरू असल व्यक्ति बन्‍ने र परमेश्‍वरमा विश्‍वास गरेर सही मार्ग पछ्याउने मनोवृत्तिको आधारमा आउँछन्? (आउँदैनन्।) त्यसोभए तिनीहरू केको लागि आउँछन्? ठ्याक्‍कै रूपमा भन्दा, तिनीहरू आशिष् पाउन आउँछन्, र अझै निश्‍चित रूपमा भन्दा, तिनीहरूले राजाको रूपमा शासन गर्न, परमेश्‍वरसँग राजाको रूपमा शासन गर्न खोजिरहेका हुन्छन्, र तिनीहरूले उच्च र महान् कुराहरू खोजिरहेका हुन्छन्। त्यसकारण, जब परमेश्‍वरले मानिसहरूलाई सेवाकर्ताहरू भनेर भन्‍नुहुन्छ, तब यो आशिष्‌हरू खोज्ने र राजाको रूपमा शासन गर्ने ख्रीष्टविरोधीहरूका महत्त्वाकाङ्क्षा र चाहनाहरूसँग पूर्ण रूपमा बाझिन्छ र तिनको विरुद्धमा हुन्छ, यो तिनीहरूको अपेक्षाहरूभन्दा बाहिर जान्छ, र परमेश्‍वरले मानिसहरूलाई यो पदनाम दिनुहुनेछ भनेर तिनीहरूले कहिल्यै सोचेका हुँदैनन्। ख्रीष्टविरोधीहरूले यो तथ्य स्विकार्न सक्दैनन्। अनि तिनीहरूले यो तथ्य स्विकार्न नसक्दा के-कस्ता कुराहरू गर्न सक्छन्? के तिनीहरूले यो तथ्य स्विकार्दै आफूलाई परिवर्तन गर्ने प्रयास गर्छन्? तिनीहरूले यो तथ्य स्विकार्न खोजी गर्दैनन्, न त तिनीहरूले आफ्ना महत्त्वाकाङ्क्षा र स्वभाव परिवर्तन गर्ने खोजी नै गर्छन्। त्यसकारण, यदि तिनीहरूलाई तिनीहरू सेवाकर्ताहरू हुन् भनेर भनियो भने र आशिष्‌हरू प्राप्त गर्ने तिनीहरूको अभिप्राय र इच्छा खोसियो भने, तिनीहरू उप्रान्त मण्डलीमा दह्रिलो गरी खडा हुन सक्दैनन्। तिनीहरूले वास्तविकता बुझ्नेबित्तिकै र यस्ता प्रकटीकरण भएका तिनीहरू सेवाकर्ताहरू हुन् भनेर थाहा पाउनेबित्तिकै, तिनीहरूले सबै आशा त्यागेर आफ्नो साँचो रङ्ग प्रकट गरिहाल्छन्। तिनीहरूले सेवाकर्ताको रूपमा रहेको आफ्नो परिस्थिति परिवर्तन गर्न खोज्दैनन्, न त तिनीहरूले सेवाकर्ता पदनामप्रतिको आफ्नो गलत मनोवृत्ति र दृष्टिकोण परिवर्तन गरेर सत्यता पछ्याउने मार्गमा हिँड्न नै खोज्छन्। त्यसकारण, परमेश्‍वरले जेसुकै बन्दोबस्तहरू गर्नुभए पनि, त्यस्ता मानिसहरू तिनमा समर्पित हुँदैनन् वा तिनलाई स्वीकार गर्दैनन्, र तिनीहरूले सत्यताको खोजी गर्दैनन्। बरु, तिनीहरूले यो नामबाट आफूलाई मुक्त गर्ने मानव उपाय सोच्दै आफ्नो दिमाग खियाउँछन्, र तिनीहरूले यो पहिचान मिल्काउन सक्दो गर्छन्। ख्रीष्टविरोधीहरूले देखाउने यो प्रकटीकरणका आधारमा हेर्दा, ख्रीष्टविरोधीहरू भित्रैदेखि नै सत्यताप्रति वितृष्ण हुन्छन्। तिनीहरूले सत्यतालाई प्रेम गर्दैनन्, सत्यता स्वीकार गर्दैनन्, र सत्यताबारे आफ्नै विचार र धारणाहरू राख्छन्, तर त्यो सब सामान्य तरिकामा हुँदैन। तिनीहरूले सकारात्मक कुराहरू र सत्यताप्रति गहन वितृष्णा, घृणा, र शत्रुतासमेत महसुस गर्छन्—ख्रीष्टविरोधीहरूको सार यही हो।

अहिले तिमीहरूले दिएको जबाफबाट, मैले के देखेँ भने, तिमीहरूले हरेक सङ्गतिको विषयवस्तुलाई सारांशित गरेका छैनौ, र पछि तिमीहरूले प्रार्थनार्थ पढ्ने गरेका वा मनन पनि गरेका छैनौ। पछिल्‍लोपटक हामीले तीन वटा मुख्य पक्षहरूबारे सङ्गति गर्‍यौँ: पहिलो, सेवाकर्ताहरू के हुन् भनेर परिभाषित गर्नु थियो; दोस्रो, ख्रीष्टविरोधीहरूले “सेवाकर्ता” पदनामलाई लिने तरिकाहरू वा अझ विशिष्ट रूपमा भन्दा, तिनीहरूको सेवाकर्ता बन्‍ने अनिच्छाका प्रकटीकरण र व्यवहार के-के हुन्, र ती कुरापछाडिका कारणहरू के-के हुन् भन्‍ने कुरा थियो; अनि तेस्रो, ख्रीष्टविरोधीहरू सेवाकर्ता बन्‍न अनिच्छुक हुने भएकाले तिनीहरूको अभिप्राय के हो भन्‍ने थियो, अर्थात्, तिनीहरूले के गर्न चाहन्छन्, तिनीहरूको महत्त्वाकाङ्क्षा के हो, र परमेश्‍वरमा विश्‍वास गर्नुको तिनीहरूको उद्देश्य के हो भन्‍ने कुरा थियो। आधारभूत रूपमा भन्दा, हामीले “‘सेवाकर्ता’ पदनामलाई ख्रीष्टविरोधीहरूले लिने तरिकाहरू” भन्‍ने उपविषयबारे यी तीन पक्षबाट सङ्गति गर्‍यौँ, र यी तीन पक्षहरूमार्फत हामीले ख्रीष्टविरोधीहरूले “सेवाकर्ता” भन्‍ने पदनामलाई हेर्ने तिनीहरूको शैलीमा तिनीहरूले प्रयोग गर्ने विभिन्‍न अभ्यास र व्यवहारहरू, साथै यसबारेमा रहेका तिनीहरूका विचार र दृष्टिकोणहरू चिरफार गर्‍यौँ। तिमीहरूले सुनेपछि हरेक सङ्गतिको विषयवस्तुबारे मनन गर्दैनौ। तिमीहरूले यी कुराहरू छोटो समयसम्‍म मात्रै याद गर्छौ, तर लामो समय बित्यो भने, यी कुराहरू समेत याद गर्न सक्दैनौ। यदि तँ सत्यता बुझ्न र प्राप्त गर्न चाहन्छस् भने, तैँले हृदयमा प्रयास गर्नुपर्छ र बारम्बार प्रार्थनार्थ पढ्नुपर्छ र मनन गर्नुपर्छ—तैँले यी कुराहरू हृदयमा राख्‍नैपर्छ। यदि तैँले त्यसो गरिनस् भने, यदि तैँले यी कुराहरू हृदयमा लिइनस् र कुनै प्रयास गरिनस्, र तैँले यी कुराहरूबारे हृदयमा विचार गर्दैनस् भने, तैँले केही पनि प्राप्त गर्नेछैनस्। कति मानिसहरूले भन्छन्, “ख्रीष्टविरोधीहरूको मामिला मबाट धेरै टाढा छ। मैले ख्रीष्टविरोधी बन्‍ने योजना बनाइरहेको छैनँ र म तिनीहरूजस्तो खराब व्यक्ति होइनँ। म कर्तव्यनिष्ठ रूपमै सबैभन्दा महत्त्वहीन व्यक्ति बन्‍नेछु, र मेरा लागि त्यही नै पर्याप्त हुन्छ। मलाई जे गर्न भनिन्छ म त्यही गर्नेछु र म ख्रीष्टविरोधीको मार्ग पछ्याउनेछैनँ। अझ भन्‍ने हो भने, मसँग थोरै ख्रीष्टविरोधी स्वभाव भए पनि, म यसलाई समय बित्दै जाँदा क्रमिक रूपमा परिवर्तन गर्नेछु, र यो साधारण भ्रष्ट स्वभाव मात्रै हो र त्यति गम्भीर होइन। यो कुरा सुन्‍नुको कुनै अर्थ छैन।” के यो दृष्टिकोण सही छ? (छैन।) किन छैन? यदि कसैले स्वभाव परिवर्तन हासिल गर्न चाहन्छ भने, सबैभन्दा महत्त्वपूर्ण रूपमा उसले हरप्रकारका परिस्थितिहरूमा उसको भ्रष्ट स्वभावबाट के-कस्ता स्थिति, विचार र दृष्टिकोणहरू पैदा हुन सक्छन् भन्‍ने कुरा बुझ्नुपर्छ। यी कुराहरू बुझेपछि मात्रै तिनीहरूले आफ्नो भ्रष्ट स्वभाव के हो, कुन क्षेत्रमा आफूले परमेश्‍वरको प्रतिरोध गर्छु र सत्यताविरुद्ध जान्छु, र आफूभित्र सत्यतासँग नमिल्ने के-कस्ता कुराहरू छन् भन्‍ने कुरा जान्न सक्छन्; यी कुराहरू थाहा पाएपछि, तिनीहरूले यी समस्या र भ्रष्ट स्वभावहरू समाधान गर्न, र सत्यता वास्तविकतामा प्रवेश गर्न सक्छन्। यदि तँसँग खुलासा गरिएका यी विभिन्‍न भ्रष्ट स्वभावहरूबारे वा विभिन्‍न परिस्थितिहरूमा देखा पर्ने यी विभिन्‍न स्थितिहरूबारे कुनै बुझाइ छैन, र यी कुराहरूले कुन तरिकाले सत्यताको विरोध गर्छन् भन्‍नेबारे वा समस्याहरू कहाँ देखा पर्छन् भन्‍नेबारे तँसँग कुनै बुझाइ छैन भने, तैँले यी समस्याहरू कसरी समाधान गर्नेछस्? यदि तँ यी समस्याहरू समाधान गर्न चाहन्छस् भने, तैँले सुरुमा यी समस्याहरूको स्रोत कहाँ छ, यिनका स्थितिहरू के-के हुन्, यी निश्‍चित समस्याहरू कहाँ पैदा हुन्छन् भन्‍ने कुरा बुझ्नुपर्छ, र त्यसपछि तैँले कसरी प्रवेश गर्ने भन्‍ने कुरा समाधान गर्ने प्रयास गर्नुपर्छ। यो तरिकाले, तेरा भ्रष्ट स्वभावहरू र पैदा हुने विभिन्‍न स्थितिहरू एकएक गरी समाधान गर्न सकिन्छ। तिमीहरू अझै पनि सत्यता वास्तविकतामा प्रवेश गर्ने वा भ्रष्ट स्वभावहरू समाधान गर्ने र स्वभाव परिवर्तन हासिल गर्नेबारेमा स्पष्ट छैनौ जस्तो देखिन्छ; लाग्छ, तिमीहरू अझै पनि सही मार्गमा पुगेका छैनौ।

५. ख्रीष्टविरोधीहरूले मण्डलीमा आफ्नो हैसियतलाई कसरी लिन्छन्

आज, हामी ख्रीष्टविरोधीहरूका हितहरूसँग सम्बन्धित अन्तिम विषय: ख्रीष्टविरोधीहरूले मण्डलीमा आफ्नो हैसियतलाई कसरी लिन्छन् भन्‍नेबारे सङ्गति गर्नेछौँ। जब मण्डलीमा ख्रीष्टविरोधीहरूको हैसियत के हो भन्‍ने कुरा आउँछ, तिनीहरूले के-कस्ता प्रकटीकरणहरू देखाउँछन्, तिनीहरूले के-कस्ता कुराहरू गर्छन्, र ती कुराहरू गर्दा तिनीहरूको दृष्टिकोण र स्वभाव सार के हुन्छ भन्‍ने कुराको हकमा भन्दा—हामी यी कुरालाई तीनवटा पक्षमा विभाजन गर्नेछौँ र एकएक गरी चिरफार गर्नेछौँ। पहिलो पक्ष “ढोँग गरेर,” दोस्रो पक्ष “नाटक गरेर,” र तेस्रो पक्ष “सबैमाथि हाबी भएर” हो। यी तीनवटा पक्षहरू हरेकलाई केही शब्दहरूमा लेखिएको छ र तिनलाई संक्षेप व्याख्या मान्‍न सकिन्छ, तर ती हरेकमा ख्रीष्टविरोधीहरूका विभिन्‍न कार्य, प्रकटीकरण, र भनाइहरू, साथै तिनीहरूको मनोवृत्ति र स्वभावहरू समावेश छन्। आजको विषय सङ्गति गर्न मैले किन यी तीन पक्ष परिभाषित गरेँ भनेर अहिले विचार गर। तिमीहरूले यसलाई पढिसकेपछि ख्रीष्टविरोधीहरू मण्डलीमा आफ्नो हैसियतलाई कसरी लिन्छन् भन्‍ने विषयलाई मनमा कसरी परिभाषित गर्‍यौ? तिमीहरूमा के-कस्ता विचारहरू आए? धेरैजसो मानिसहरूले मनमा निस्सन्देह नै मण्डलीमा ख्रीष्टविरोधीहरूको अत्याचार, हैसियतको दाबी, मानिसहरूलाई आफ्नो पक्षमा ल्याउने तिनीहरूको प्रयास, र शक्ति हातमा लिने कार्यबारे, अर्थात् तिनीहरू सधैँ पदाधिकारी बन्‍न, हैसियत दाबी गर्न, शक्ति हातमा लिन, र मानिसहरूलाई नियन्त्रण गर्न चाहन्छन् भन्‍नेबारे विचार गर्छन्—आधारभूत रूपमा, मानिसहरूले यी कुराहरूबारे नै विचार गर्छन्। यी त ख्रीष्टविरोधीहरूले मण्डलीमा प्रायजसो प्रकट गर्ने तुलनात्मक रूपमा अलि स्पष्ट रहेका पक्षहरू हुन्, तर यीबाहेक मानिसहरूले देख्‍न नसक्‍ने अरू के-कस्ता प्रकटीकरणहरू हुन्छन्? मण्डलीमा दह्रिलो स्थान बनाउन, हैसियत र उच्च प्रतिष्ठा प्राप्त गर्न, र शक्ति लिन र अझै धेरै मानिसहरूलाई नियन्त्रण गर्न ख्रीष्टविरोधीहरूले अरू के गर्छन्? तिनीहरूमा अरू के-कस्ता प्रकटीकरणहरू हुन्छन्? यी कुराहरू ख्रीष्टविरोधीहरूले प्रयोग गर्ने अझै भ्रामक, भित्र-भित्रै अनिष्टकारी, र गुप्त तरिका र माध्यमहरू हुन्, र यी तिनीहरूको हृदयको अन्तस्करणमा रहेका अज्ञात विचार र गुप्त अभिप्राय र उद्देश्यहरू पनि हुन सक्छन्, होइन र? त्यसकारण, हामी यीबारे एकएक गरी सङ्गति गरौँ।

(१) ढोँग बनाएर

पहिलो पक्ष “ढोँग बनाएर” भन्‍ने हो। “ढोँग” भन्‍ने शब्दको शाब्दिक अर्थ बुझ्न सजिलो छ र यो स्पष्ट रूपमै तारिफ गर्न लायक कुरा होइन। जब कुनै व्यक्ति ढोँग गर्न सिपालु छ भनेर भनिन्छ, जब उसले गर्ने सबै कुरा ढोँग हो, उसले गर्ने सबै कुरा अरूका लागि अभेद्य छ, र उसले अरूसँग सतही स्तरमा मात्रै व्यवहार र कुराकानी गर्छ भनेर भनिन्छ, तब त्यस्तो काम र व्यवहार गर्ने व्यक्ति अवश्य नै अत्यन्तै छली व्यक्ति हुन्छ। तिनीहरू इमानदार व्यक्ति होइनन्, र तिनीहरू सरल र निष्कपट हुँदैनन्, बरु तिनीहरू त दिमागी खेलहरू खेल्‍न निकै सिपालु हुन्छन्, तिनीहरू अत्यन्तै सुक्ष्मचालका हुन्छन्, र अरूलाई छल गर्न निकै सिपालु हुन्छन्। “ढोँग” भन्‍ने शब्दको सबैभन्दा आधारभूत बुझाइ यही हो। त्यसोभए, ख्रीष्टविरोधीहरूको व्यवहार र कार्य र यस्तो व्यवहारबीच के सम्बन्ध छ? तिनीहरूमा बहानाको सार छ भन्‍ने देखाउने गरी तिनीहरूले के गर्छन्? बहानामा संलग्‍न हुनुपछाडि वास्तवमा तिनीहरूको उद्देश्य के हुन्छ? तिनीहरूको अभिप्राय ठ्याक्‍कै के हुन्छ? तिनीहरूले किन ढोँग गर्नुपर्छ? यी कुराहरू आज हामीले सङ्गति गर्ने विषयसँग निकट रूपले सम्बन्धित छन्।

ख्रीष्टविरोधीहरू अरूभन्दा पछि पर्न नचाहने मानिसहरू हुन्। तिनीहरू अरूमा भर पर्न, र अरूका आदेश, निर्देशन, र आज्ञाहरू स्विकार्न अनिच्छुक हुन्छन्, र तिनीहरू साधारण बन्‍न र अरूको हेला सहन पनि अनिच्छुक हुन्छन्। बरु यसको साटो, तिनीहरू त प्रतिष्ठा प्राप्त गर्न चाहने, अरूले तिनीहरूलाई उच्च आदर गरून्, र अरूले तिनीहरूलाई निकै बहुमूल्य ठानून् भनी चाहने मानिसहरू हुन्। यसबाहेक, तिनीहरू मण्डली र अरू मानिसहरूमाझ अरूलाई आफ्नालागि काम गर्न आदेश र निर्देशन दिने मानिसहरू बन्‍न चाहनेहरू हुन्। तिनीहरू आफ्नो प्रतिष्ठा, प्रभाव, र आफूले चलाउने शक्तिद्वारा आफ्ना इच्छाहरू लागू गर्न चाहन्छन्, र तिनीहरू जोसुकैले आदेश दिने र काम अह्राउने साधारण मानिसहरू बन्‍न चाहँदैनन्। अरू मानिसहरूका माझमा ख्रीष्टविरोधीहरूसँग हुने पछ्याइ र चाहनाहरू यिनै हुन्। अरू मानिसहरूमाझ रहेको आफ्नो हैसियतबारे ख्रीष्टविरोधीहरू निकै संवेदनशील हुन्छन्। समूहमा हुँदा, तिनीहरूले आफ्नो उमेर र शारीरिक स्वास्थ्यको कुनै महत्त्व हुन्छ भन्‍ने विश्‍वास गर्दैनन्। तिनीहरूले महत्त्वपूर्ण ठान्‍ने कुराहरू त के मात्र हुन् भने, बहुसङ्ख्यकले तिनीहरूलाई कसरी हेर्छन्, बहुसङ्ख्यकले तिनीहरूलाई समय दिन्छन् कि दिँदैनन् र आफ्‍नो बोली र व्यवहारमा तिनीहरूलाई स्थान दिन्छन् कि दिँदैनन्, बहुसङ्ख्यकको हृदयमा रहेको तिनीहरूको हैसियत र पद उच्च छ कि साधारण छ, बहुसङ्ख्यकले तिनीहरूलाई उच्च ठान्छन् कि साधारण वा खासै विशेष नरहेको ठान्छन्, र आदि इत्यादि कुराहरू; बहुसङ्ख्यकले परमेश्‍वरमाथिको तिनीहरूको आस्थाको योग्यतालाई के ठान्छन्, मानिसहरूमाझ तिनीहरूका शब्दहरू कति वजनदार हुन्छन्, अर्थात् कति मानिसहरूले तिनीहरूलाई अनुमोदन गर्छन्, कतिले तिनीहरूलाई प्रशंसा गर्छन्, स्याबास दिन्छन्, ध्यान दिएर सुन्छन्, र तिनीहरूले केही कुरा भनेपछि त्यसलाई हृदयमा राख्छन्; साथै, बहुसङ्ख्यकले तिनीहरूलाई ठूलो आस्था भएको व्यक्तिको रूपमा हेर्छन् कि थोरै आस्था भएको व्यक्तिको रूपमा हेर्छन्, कष्ट सहने तिनीहरूको सङ्कल्प कस्तो छ, तिनीहरूले कति कुरा त्याग्छन् र समर्पित गर्छन्, परमेश्‍वरको घरमा तिनीहरूले दिने योगदानहरू के-के हुन्, परमेश्‍वरको घरमा तिनीहरूले लिने पद उच्च छ कि न्यून छ, तिनीहरूले विगतमा के-कस्ता कष्ट भोगेका छन्, र तिनीहरूले के-कस्ता महत्त्वपूर्ण कुराहरू गरेका छन्—तिनीहरूले सबैभन्दा बढी चासो लिने कुराहरू यिनै हुन्। ख्रीष्टविरोधीहरूले प्रायजसो आफ्नो मनमा पद र क्रमको वर्गीकरण गर्छन्, र प्रायजसो मण्डलीमा सबैभन्दा बढी वरदान प्राप्त गर्ने व्यक्ति को हो, मण्डलीमा सबैभन्दा स्पष्ट बोल्‍ने र धाराप्रवाह व्यक्ति को हो, व्यावसायिक सीपमा दक्ष को हो र प्रविधिमा सबैभन्दा कुशल को हो भनेर तुलना गर्छन्। यी कुराहरू तुलना गर्ने क्रममा, तिनीहरूले विभिन्‍न व्यावसायिक सीपहरू अध्ययन गर्न निरन्तर मेहनत गरिरहेका हुन्छन्, ती सीपमा पोख्त हुन र तिनमा विशेषज्ञ हुन सक्दो प्रयास गरिरहेका हुन्छन्। ख्रीष्टविरोधीहरूले मुख्य रूपमा प्रवचन दिने कार्यमा र परमेश्‍वरका वचनहरू यस्तो तरिकाले व्याख्या गर्ने कुरामा ध्यान दिन्छन् जसले उनीहरूलाई प्रदर्शित गरोस् र अरूको नजरमा उच्‍च बनाओस्। तिनीहरूले यस्तो प्रयास गरिरहेको बेला, सत्यता कसरी बुझ्ने वा सत्यता वास्तविकतामा कसरी प्रवेश गर्ने भनेर खोजी गरिरहेका हुँदैनन्, बरु तिनीहरूले यी वचनहरू कसरी याद गर्ने र कसरी अझै धेरै मानिसहरूलाई आफ्नो सबल पक्ष देखाउन सकिन्छ भनेर मनन गरिरहेका हुन्छन्, ताकि अझै धेरै मानिसहरूले तिनीहरू साँच्‍चै नै केही न केही त हुन्, तिनीहरू साधारण मानिसहरू मात्र होइनन्, तिनीहरू सक्षम छन्, र तिनीहरू साधारण मानिसहरूभन्दा माथि छन् भनेर जानून्। यस्ता विचार, अभिप्राय, र दृष्टिकोणहरू राखेर, ख्रीष्टविरोधीहरू विभिन्‍न किसिमका कामकुराहरू गर्दै मानिसहरूमाझ जिउँछन्। तिनीहरूमा यी दृष्टिकोणहरू हुने हुनाले, र तिनीहरूमा यी पछ्याइ र महत्त्वाकाङ्क्षाहरू हुने हुनाले, तिनीहरूले ठूलासाना हरकिसिमका असल व्यवहार, सही भनाइ, र असल कार्यहरू प्रदर्शन नगरी बस्‍न सक्दैनन्। यी व्यवहार र कार्यहरूले आत्मिक बुझाइ नभएका, आधारभूत रूपमा सत्यता नपछ्याउने र असल व्यवहारमा मात्रै ध्यान दिने मानिसहरूलाई ख्रीष्टविरोधीहरूको डाहा र आदर गर्ने, र तिनीहरूलाई अनुकरण गर्ने र पछ्याउने समेत बनाउँछन्, र यसरी ख्रीष्टविरोधीहरूको उद्देश्य पूरा हुन्छ। जब ख्रीष्टविरोधीहरूले यस्ता अभिप्राय र महत्त्वाकाङ्क्षाहरू बोकेका हुन्छन्, तब तिनीहरूले कस्तो व्यवहार गर्छन्? आज हामी यही विषयमा सङ्गति गर्नेछौँ। यो सङ्गति गर्न लायक विषय हो, र अझै बढी रूपमा यो तिमीहरू प्रत्येकले ध्यान दिन र जान्न लायक विषय पनि हो।

ख्रीष्टविरोधीहरू सत्यताप्रति वितृष्ण हुन्छन्, तिनीहरू सत्यतालाई बिलकुलै स्विकार्दैनन्—यसले प्रस्ट रूपमा एउटा तथ्य देखाउँछ: ख्रीष्टविरोधीहरू कहिल्यै पनि सत्यता सिद्धान्तहरूअनुसार काम गर्दैनन्, तिनीहरू सत्यता कहिल्यै अभ्यास गर्दैनन्—जुन ख्रीष्टविरोधीको सबैभन्दा स्पष्ट प्रकटीकरण हो। प्रतिष्ठा र हैसियत, अनि आशिष् र इनाम पाउन बाहेक, तिनीहरूले खोजी गर्ने अर्को कुरा देहको सहजता र हैसियतका लाभहरूको आनन्द लिने मात्रै हो; यसले गर्दा, तिनीहरूले स्वाभाविक रूपमै अवरोध र बाधा निम्त्याउँछन्। यी तथ्यहरूले के देखाउँछन् भने तिनीहरूले पछ्याउने कुरा, तिनीहरूका व्यवहार र प्रकटीकरणहरूलाई परमेश्‍वरले प्रिय ठान्‍नुहुन्न। अनि यी कुरा अवश्य नै सत्यता पछ्याउने मानिसहरूका कार्य र व्यवहार होइनन्। उदाहरणका लागि, पावलजस्ता कतिपय ख्रीष्टविरोधीहरूले कर्तव्य निभाउँदा तिनीहरूमा कष्ट भोग्‍ने अठोट हुन्छ, काम गर्दा तिनीहरू रातभरि नसुती बस्‍न र खाना नखाई बस्‍न सक्छन्, तिनीहरूले आफ्ना शरीरलाई काबुमा राख्‍न, साथै कुनै पनि रोग र असहजतालाई जित्‍न सक्छन्। अनि यो सब गर्नुका पछाडि तिनीहरूको उद्देश्य के हुन्छ? परमेश्‍वरको आज्ञा पूरा गर्दा तिनीहरूले आफूलाई पन्छाउन—आत्म-इन्कार गर्न—सक्छन् भनेर सबैलाई देखाउनु हो; तिनीहरूका लागि कर्तव्य मात्र हो भन्‍ने देखाउनु हो। तिनीहरूले यो सब अरू मानिसका अगाडि प्रदर्शन गर्छन्। वरिपरि मानिसहरू हुँदा, तिनीहरू विश्राम गर्नुपर्ने बेलामा विश्राम गर्दैनन्, जानीजानी काम गर्ने समय बढाउँछन्, सबेरै उठ्छन् र राति ढिलो सुत्छन्। तर ख्रीष्टविरोधीहरूले यसरी बिहानदेखि रातिसम्‍म परिश्रम गर्दा तिनीहरूको कार्य कुशलता र प्रभावकारिता कस्तो हुन्छ? यी कुरा तिनीहरूको विचारभन्दा बाहिर हुन्छन्। तिनीहरूले यो सब अरूका अगाडि मात्रै गर्ने प्रयास गर्छन्, ताकि तिनीहरूले कष्ट भोगेको अरू मानिसले देख्‍न सकून्, र तिनीहरूले आफ्‍नो बारेमा नसोची कसरी परमेश्‍वरका लागि समर्पण गरिरहेका छन् भन्‍ने देख्‍न सकून्। जहाँसम्‍म तिनीहरूले निर्वाह गरेको कर्तव्य र तिनीहरूले गर्ने काम सत्यता सिद्धान्तहरूअनुसार भएका छन् कि छैनन् भन्‍ने कुरा छ, तिनीहरू यसबारे सोच्दै सोच्दैनन्। तिनीहरूले आफ्नो बाहिरी असल व्यवहार सबैले देखेका छन् कि छैनन्, सबैलाई यो कुरा थाहा छ कि छैन, तिनीहरूले सबैमा छाप छाडेका छन् कि छैनन्, र यो छापले गर्दा तिनीहरूमा आदर र अनुमोदनको भाव पैदा हुन्छ कि हुँदैन, तिनीहरूको पिठ्यूँपछाडि यी मानिसहरूले तिनीहरूलाई स्याबास भन्छन् कि भन्दैनन् र “उसले साँच्‍चै कठिनाइ भोग्‍न सक्छ, उसको सहने क्षमता र असाधारण धैर्य हामी कसैको भन्दा माथि छ। यो त सत्यता पछ्याउने, कष्ट भोग्‍न र ठूलो बोझ लिन सक्‍ने व्यक्ति हो, यो व्यक्ति मण्डलीको खम्‍बा हो” भनेर प्रशंसा गर्छन् कि गर्दैनन् भन्‍ने मात्रै विचार गर्छन्। यो सुनेपछि, ख्रीष्टविरोधीहरू सन्तुष्ट हुन्छन्। तिनीहरू हृदयमा यस्तो सोच्छन्, “मैले यसरी बहाना गरेँ, म कति बाठो छु, मैले यस्तो गर्न सकेँ, म कति चलाख छु! सबैले बाहिरी कुरा मात्रै हेर्छन्, र तिनीहरूलाई यी असल व्यवहार मन पर्छ भन्‍ने मलाई थाहा थियो। मैले यस्तो व्यवहार गरेँ भने, यसबाट मानिसहरूको अनुमोदन प्राप्त हुन्छ, यसले गर्दा तिनीहरूले मलाई स्याबासी दिन्छन्, मलाई हृदयदेखि नै आदर गर्छन्, मलाई पूरै नयाँ दृष्टिकोणले हेर्छन्, र मलाई कसैले पनि फेरि कहिल्यै हेयको दृष्टिले हेर्नेछैनन् भन्‍ने मलाई थाहा थियो। अनि यदि कुनै दिन मैले वास्तविक काम गरेको छैन भन्‍ने कुरा माथि थाहा भयो र मलाई बर्खास्त गरियो भने, मेरो पक्षमा खडा हुने, मेरालागि रुने, र मलाई बस भन्‍ने, अनि मेरो पक्षमा बोल्ने मानिसहरू धेरै हुने कुरामा कुनै शङ्का छैन।” तिनीहरू आफ्नो झूटो व्यवहारप्रति मनमनै रमाउँछन्—अनि यसरी रमाउनाले ख्रीष्टविरोधीको प्रकृति सार पनि प्रकट गर्दैन र? अनि यो कस्तो सार हो? (दुष्टता।) ठीक हो—यो दुष्टताको सार हो। दुष्टताको यो सार हाबी भएका कारण, ख्रीष्टविरोधीहरूले आत्मगौरव र आत्मप्रशंसाको स्थिति पैदा गर्छन् जसले तिनीहरूलाई हृदयमा गुप्त रूपले परमेश्‍वरविरुद्ध होहल्ला गर्ने र उहाँको विरोध गर्ने तुल्याउँछ। बाहिरी रूपमा हेर्दा तिनीहरूले ठूलो मूल्य चुकाएजस्तो र तिनीहरूको देहले धेरै कष्ट भोगेजस्तो देखिन्छ, तर के तिनीहरूले साँच्‍चै नै परमेश्‍वरको बोझलाई ख्याल गर्छन् त? के तिनीहरूले परमेश्‍वरका लागि साँचो रूपमा आफूलाई समर्पित गर्छन् त? के तिनीहरूले आफ्नो कर्तव्य बफादार रूपमा निर्वाह गर्न सक्छन् त? अहँ, सक्दैनन्। तिनीहरू हृदयमा गुप्त रूपले परमेश्‍वरसँग प्रतिस्पर्धा गर्छन् र सोच्छन्, “के तिमीले ममा सत्यता छैन भनेर भनेनौ र? के तिमीले ममा भ्रष्ट स्वभावहरू छन् भनेर भनेनौ र? के तिमीले म अहङ्कारी र अभिमानी छु, र म आफ्नै राज्य स्थापना गर्ने प्रयास गर्छु भनेर भनेनौ र? के तिमीले मसँग कुनै आत्मिक बुझाइ छैन, मैले सत्यता बुझेको छैनँ, त्यसैले म सेवाकर्ता हुँ भनेर भनेनौ र? म तिमीलाई म कसरी सेवा दिन्छु, र मैले यसरी सेवा दिँदा र यसरी व्यवहार गर्दा दाजुभाइ-दिदीबहिनीहरूले मलाई के सोच्छन् भन्‍ने कुरा देखाउनेछु। म तिमीलाई यसरी काम गरेर मैले अझै धेरै मानिसहरूको आदर जित्न सक्छु कि सक्दिनँ भन्‍ने कुरा देखाउनेछु। अनि एक दिन जब तिमीले मलाई टाढा पठाउन र दोषी ठहर्‍याउन चाहनेछौ, तब तिमीले त्यो काम कसरी गर्दो रहेछौ, म पनि हेरौँला!” ख्रीष्टविरोधीहरू हृदयमा यसरी परमेश्‍वरसँग प्रतिस्पर्धा गर्छन् र सत्यता पछ्याउने कार्यलाई यी असल व्यवहारहरूद्वारा प्रतिस्थापन गर्ने प्रयास गर्छन्। त्यसो गर्ने क्रममा, तिनीहरू परमेश्‍वरले काम गर्नुहुँदै मानिसहरूले स्वभाव परिवर्तन हासिल गरून् भनी सत्यता अभ्यास गर्न तिनीहरूलाई गर्नुभएको अगुवाइको व्यावहारिक प्रभावलाई नकार्ने प्रयास गर्छन्। सारमा, तिनीहरू मानिसलाई न्याय र सजायमार्फत मुक्ति दिने परमेश्‍वरको कामलाई नकार्न र निन्दा गर्न यो व्याख्या प्रयोग गर्छन्, र तिनीहरू परमेश्‍वरले मानिसहरूलाई न्याय गर्नु गलत र अप्रभावकारी हुन्छ भन्‍ने विश्‍वास गर्छन्। ख्रीष्टविरोधीहरूका यी विचार र दृष्टिकोणहरू दुष्ट, अन्तर्घाती, परमेश्‍वरको प्रतिरोध गर्ने किसिमका, र परमेश्‍वरविरोधी हुन्छन्। जब परमेश्‍वरले तिनीहरूलाई स्पष्ट रूपमा दोषी ठहर्‍याउनुभएको हुँदैन, तब तिनीहरू हृदयमा परमेश्‍वरसँग प्रतिस्पर्धा गर्न थाल्छन्; जब परमेश्‍वरले तिनीहरूलाई खुलासा गर्नुभएको हुँदैन र तिनीहरूको व्यवहारलाई दोषी ठहर्‍याउनुभएको हुँदैन, तब तिनीहरूले परमेश्‍वरका वचनहरूलाई इन्कार गर्नका लागि र सत्यता पछ्याएर मात्रै स्वभाव परिवर्तन गर्न र परमेश्‍वरका अभिप्रायहरू पूरा गर्न सकिन्छ भन्‍ने तथ्यलाई इन्कार गर्नका लागि बहाना प्रयोग गरेर अरूलाई बहकाउन र मानिसहरूका मन जित्न थाल्छन्। के तिनीहरूको व्याख्याको सार यही होइन र? के ख्रीष्टविरोधीहरूमा दुष्ट स्वभाव हुँदैन र? तिनीहरूको कष्टपछाडि, तिनीहरूसँग यस्ता महत्त्वाकाङ्क्षा र अशुद्धताहरू हुन्छन्, त्यसैले त परमेश्‍वरले त्यस्ता मानिसहरू र त्यस्तो स्वभावलाई घृणा गर्नुहुन्छ। तर ख्रीष्टविरोधीहरूले यो तथ्यलाई कहिल्यै देख्दैनन् वा स्विकार्दैनन्। परमेश्‍वरले मानिसको अन्तस्करणलाई नियाल्नुहुन्छ, जबकि मान्छेले मान्छेको बाहिरी रूप मात्रै देख्‍न सक्छ—ख्रीष्टविरोधीहरूको सबैभन्दा मूर्ख कुरा यही हो कि तिनीहरूले यो तथ्य नै स्विकार्दैनन्, न त तिनीहरूले यसलाई देख्‍न नै सक्छन्। त्यसकारण तिनीहरूले आफूलाई बाहिरी रूपमा राम्रो र भव्य देखाउनका लागि असल व्यवहार प्रयोग गर्न सक्दो प्रयास गर्छन् ताकि अरूले तिनीहरू कष्ट र कठिनाइ भोग्न सक्छन्, आम मानिसहरूले सहन नसक्ने कष्ट भोग्न, र आम मानिसहरूले गर्न नसक्ने काम गर्न सक्छन् भनी सोचून्, र ताकि अरूले तिनीहरूसँग तागत छ, तिनीहरूले आफ्नो शरीर काबुमा राख्न सक्छन्, र तिनीहरूले आफ्ना देहगत हित वा आनन्दबारे कुनै विचार गर्दैनन् भन्ने सोचून्। कहिलेकहीँ तिनीहरूले जानीजानी आफ्नो लुगा अलिक फोहोर हुन्जेल नधोई लगाउँछन्, दुर्गन्ध आए पनि धुँदैनन्; तिनीहरू अरूले आफूलाई आराधना गर्ने जुनसुकै कामकुरा पनि गर्छन्। तिनीहरू जति बढी अरूका अगाडि रहन्छन्, तिनीहरूले आफूलाई त्यति नै बढी प्रदर्शन गर्न सक्छन् ताकि अरूले तिनीहरू साधारण मानिसहरूभन्दा फरक छन्, परमेश्‍वरमा समर्पित हुने तिनीहरूको चाहना साधारण मानिसहरूको भन्दा ठूलो छ, कष्ट भोग्‍ने तिनीहरूको सङ्कल्प आम मानिसहरूको भन्दा ठूलो छ, र कष्ट भोग्‍ने तिनीहरूको तागत साधारण मानिसहरूको भन्दा ठूलो छ भनेर देखून्। यस्ता परिस्थितिहरूमा ख्रीष्टविरोधीहरूले यस्ता व्यवहारहरू देखाउँछन्, र यी व्यवहारहरूपछाडि ख्रीष्टविरोधीहरूको हृदयको गहिराइभित्र मानिसहरूले आफूलाई आराधना गरून् र उच्च सम्मान गरून् भन्ने चाहना हुन्छ। अनि जब तिनीहरूले आफ्नो उद्देश्य हासिल गर्छन्, जब तिनीहरूले मानिसहरूको प्रशंसा सुन्छन्, र जब तिनीहरूले आफूलाई मानिसहरूले डाहा, आदर, र सराहनाको नजरले हेरेको देख्छन्, तब तिनीहरूले हृदयमा खुशी र सन्तुष्टि महसुस गर्छन्।

ख्रीष्टविरोधीहरूले कष्ट भोग्‍ने र मूल्य चुकाउने सतही असल व्यवहार अनि परमेश्‍वरका अभिप्रायहरूलाई साँचो रूपमा ख्याल गर्ने, बफादार रहने, र आफूलाई परमेश्‍वरमा इमानदारीपूर्वक समर्पित गर्ने व्यवहारबीचको भिन्‍नता के हो? (नियत फरक हुन्छ। परमेश्‍वरका लागि आफूलाई साँचो रूपमा समर्पित गर्नेहरूले सिद्धान्तहरू खोजी गर्नमा, कामका परिणामहरू, र कार्यको प्रभावकारितामा ध्यान दिनेछन्। ख्रीष्टविरोधीहरूले बाहिरी रूपमा आफूलाई परमेश्‍वरमा समर्पित गर्छन् जस्तो देखिन्छ, तर त्यो अरूले तिनीहरूलाई आदर गरून् भन्नका लागि मात्रै हो। तिनीहरूले कार्यको प्रभावकारिता वा कामका परिणामहरूबारे पटक्‍कै विचार गर्दैनन्।) ठीक भन्यौ, तिनीहरूको बोली र व्यवहारको नियत, उत्प्रेरणा, र स्रोतमा भिन्‍नता हुन्छ—यो पूर्ण रूपमा फरक हुन्छ। तिनीहरू जस्तै कष्ट भोग्‍ने मानिसहरूमध्ये सत्यता पछ्याउनेहरूले यो कष्ट भोग्ने क्रममा सिद्धान्तहरू खोजी गर्छन्। सिद्धान्तहरू खोजी गर्नुले कम्तीमा पनि तिनीहरूमा समर्पणको मानसिकता छ भन्‍ने देखाउँछ; तिनीहरू आफ्नै कामकुरा गर्ने वा आफ्नै लागि कामकुरा गर्ने प्रयास गर्दैनन्, तिनीहरूको कार्य-व्यवहारमा समर्पण र परमेश्‍वरको डर मान्ने हृदय हुन्छ, र तिनीहरूलाई आफू आफ्नो कर्तव्य निर्वाह गरिरहेको छु र मानिसको उद्यममा संलग्‍न भइरहेको छैनँ भन्‍ने स्पष्ट रूपमा थाहा हुन्छ। ख्रीष्टविरोधीहरूले पनि त्यसरी नै कष्ट भोग्‍ने गरेजस्तो देखिए पनि, तिनीहरू बस् झारा मात्रै टार्छन् र मानिसहरूलाई देखाउन मात्रै यसलाई प्रदर्शन गर्छन्; तिनीहरूले सत्यता सिद्धान्तहरू खोजी गर्दैनन्, तिनीहरूको कार्य-व्यवहारमा कुनै समर्पण वा परमेश्‍वरको डर मान्ने हृदय हुँदैन, तिनीहरूको हृदय परमेश्‍वरसामु जिउँदैन, र तिनीहरू यस्ता व्यवहार र प्रकटीकरणहरू प्रयोग गरेर मानिसहरूलाई आफ्नो पक्षमा ल्याउने र मानिसहरूको समर्थन प्राप्त गर्ने प्रयास गर्छन्। यसमा एउटा भिन्‍नता छ, होइन र? ख्रीष्टविरोधीहरूको व्यवहारको सारलाई हेर्दा, के हामी तिनीहरूको कष्ट भोगाइ बहाना हो भनेर भन्‍न सक्छौँ? (सक्छौँ।) तिनीहरूको व्यवहार र कष्ट भोग्‍ने प्रकटीकरण केवल तिनीहरूको झारा टार्ने र मानिसहरूलाई देखाउने काम मात्रै हो भनेर प्रमाणित गर्न यो नै काफी छ—तिनीहरू परमेश्‍वरसामु काम गरिरहेका हुँदैनन्। यो एउटा पक्ष हो। अर्को पक्ष के हो भने, बहाना र छलमा ख्रीष्टविरोधीहरूजत्ति सिपालु अरू कोही हुँदैन—त्यसकारण तिनीहरू अत्यन्तै लचकदार हुन्छन्, र मानिसहरूलाई तिनीहरूको आराधना गर्न लगाउने उद्देश्य हासिल गर्न प्रायः निश्‍चित किसिमका कुटिल माध्यमहरू प्रयोग गरी मानिसहरूलाई बहकाउँछन् र छल्छन्। तिनीहरू यही कुरामा सबैभन्दा सिपालु हुन्छन्, यो तिनीहरूको नशानशामा हुन्छ, तिनीहरूसँग जन्मजात यो धूर्त र परिवर्तनशील सार हुन्छ। उदाहरणका लागि, कतिपय ख्रीष्टविरोधीहरू यस्ता हुन्छन्, जसका बोलीवचन र व्यवहार अत्यन्तै दयालु र विनम्र देखिन्छन्, जसले अरूका कमजोरीहरू कहिल्यै खुलासा गर्दैनन्, जो मिलनसार हुन्छन्, जो अरूलाई आलोचना गर्न वा दोष दिन हतार गर्दैनन्, र जो मानिसहरू नकारात्मक र कमजोर हुँदा तुरुन्तै सहयोगको हात बढाउँछन्। तिनीहरूले आफूलाई हृदयवान् र दयालु र असल व्यक्तिको रूपमा प्रस्तुत गर्छन्। जब मानिसहरू कठिनाइमा हुन्छन्, तब तिनीहरूले कहिलेकहीँ बोलीवचनले, र कहिलेकहीँ व्यवहारले सहयोग गर्छन्; कहिलेकहीँ तिनीहरूले तिनीहरूलाई सहयोग गर्न केही पैसा वा भौतिक कुराहरूसमेत प्रदान गर्छन्। बाहिरी रूपमा हेर्दा, तिनीहरूको व्यवहार राम्रै देखिन्छ। धेरैजसो मानिसहरूको मनमा, तिनीहरूले भेट्न र सङ्गत गर्न चाहने व्यक्ति यस्तै हुन्छ; त्यस्ता मानिसहरूले तिनीहरूलाई धम्की वा बाधा दिँदैनन्, र तिनीहरूले त्यस्ता मानिसहरूबाट धेरै सहयोग प्राप्त गर्न सक्छन्—जस्तै, भौतिक वा मानसिक सहयोग, यहाँसम्म कि उच्च आत्मिक सिद्धान्तहरू, आदि इत्यादिको सहयोग। बाहिरी रूपमा, त्यस्ता मानिसहरूले केही पनि खराब काम गर्दैनन्: तिनीहरूले मण्डलीमा अवरोध वा बाधा ल्याउँदैनन्, र तिनीहरू जुन समूहमा भए पनि तिनीहरूले सद्भाव नै ल्याउँछन् जस्तो देखिन्छ; तिनीहरूको कार्यसञ्‍चालन र मध्यस्थतामा, सबै जना खुसी देखिन्छन्, मानिसहरू मिलेर बस्छन्, र कुनै झगडा वा विवाद हुँदैन। तिनीहरू त्यहाँ हुँदा, सबैले एकअर्कासँग अति राम्ररी मिलेर बसेको, एकअर्काको अति नजिक रहेको महसुस गर्छन्। तर तिनीहरू गएपछि, कतिपय मानिसहरूले एकअर्कासँग कुरा काट्न, एकअर्कालाई बहिष्कार गर्न, डाहा गर्न र विवाद गर्न थाल्छन्; यी ख्रीष्टविरोधीहरूले तिनीहरूमाझ रहेर शान्ति आह्वान गर्दा मात्रै सबैले भनाभन गर्न छोड्छन्। यी ख्रीष्टविरोधीहरू आफ्नो काममा अत्यन्तै सक्षम देखिन्छन्, तर तिनीहरूले वास्तवमा के योजना बनाएका हुन्छन् भन्‍ने कुरा एउटा कुराले देखाउँछ: तिनीहरूले सिकाउने र अगुवाइ गर्ने हरेक व्यक्तिले शब्द र धर्मसिद्धान्तहरू बोल्न सक्छन्, तिनीहरू सबैले ठालु पल्टेर अरूलाई भाषण दिने तरिका जानेका हुन्छन्, तिनीहरू सबैले मानिसहरूलाई चापलुसी गर्न र तिनीहरूको निगाह पाउन जानेका हुन्छन्, तिनीहरूलाई कसरी धूर्त र छली बन्‍ने, र कसलाई के भन्‍ने भनेर थाहा हुन्छ, तिनीहरू अरूलाई खुसी पारिहिँड्‍ने व्यक्ति बन्छन्, र बाहिरबाट हेर्दा, तिनीहरू पूर्ण रूपले शान्त स्थितिमा देखिन्छन्। यी ख्रीष्टविरोधीहरूले मण्डलीलाई के बनाएका छन्? धार्मिक संस्था। अनि परिणाम के भएको छ? मानिसहरू आफ्नो शैतानी दर्शनअनुसार जिउँछन्, तिनीहरू सत्यता पछ्याउन इच्छुक हुँदैनन्, तिनीहरूसँग जीवन प्रवेश हुँदैन, र तिनीहरूले पवित्र आत्माको काम पूरै गुमाएका हुन्छन्। ख्रीष्टविरोधीहरूले यसरी नै दाजुभाइ-दिदीबहिनीहरूलाई हानि पुर्‍याउँछन् बर्बादीतर्फ डोर्‍याउँछन्—तैपनि तिनीहरूले ठूलो योगदान दिएका छन्, दाजुभाइ-दिदीबहिनीहरूका लागि ठूला कामहरू गरेका छन्, र तिनीहरूको जीवनमा ठूलो आशिष् ल्याएका छन् भन्‍ने सोच्छन्। तिनीहरू दाजुभाइ-दिदीबहिनीहरूलाई नम्र र धैर्य हुनुपर्छ, कुनै दाजुभाइ वा दिदीबहिनीलाई समस्या छ भन्‍ने देख्दा सहनशील र विचारशील हुनुपर्छ, कठोर बोल्‍ने वा अरूलाई चोट दिने गर्नु हुँदैन भनेर बारम्बार सिकाउँछन्, र तिनीहरूले अरूलाई बस्दा वा उठ्दा कस्तो हाउभाउ अपनाउनुपर्छ वा कस्तो कपडा लगाउनुपर्छ भनेर निर्देशन दिन्छन्। तिनीहरूले बारम्बार दाजुभाइ-दिदीबहिनीलाई सिकाउने कुरा भनेको सत्यता कसरी बुझ्ने वा सत्यता वास्तविकतामा कसरी प्रवेश गर्ने भन्‍ने होइन, बरु प्रावधानहरू कसरी पालना गर्ने र राम्रो व्यवहार कसरी गर्ने भन्‍ने हो। तिनीहरूको अगुवाइमा, मानिसहरूको अन्तरक्रिया परमेश्‍वरका वचनहरूमा आधारित हुँदैन, सत्यता सिद्धान्तहरूमा आधारित हुँदैन, बरु मान्छे खुसी पारिहिँड्नुसँग सम्‍बन्धित संसारसँग व्यवहार गर्ने दर्शनमा आधारित हुन्छ। बाहिरी रूपमा त कसैले पनि एकअर्कालाई चोट पुर्‍याउँदैन, कसैले पनि अरूका असफलताहरू औँल्याउँदैन, तर कसैले पनि आफूले वास्तवमा के सोचिरहेको छु भनेर कसैलाई बताउँदैन, र तिनीहरू कसैले पनि हृदय खोलेर आफ्नो भ्रष्टता, विद्रोहीपन, कमीकमजोरी, र अपराधहरूबारे सङ्गति गर्दैनन्। बरु त्यसको साटो, तिनीहरूले सतही स्तरमा कसले कष्ट भोगेको र मूल्य चुकाएको छ, को आफ्नो कर्तव्य निर्वाह गर्दा बफादार बनेको छ, कसले दाजुभाइ-दिदीबहिनीहरूलाई फाइदा गरेको छ, कसले परमेश्‍वरको घरमा ठूलो योगदान दिएको छ, को सुसमाचार प्रचार गरेका कारण पक्राउ र सजायमा परेको छ भन्‍नेबारे बकबकाउँछन्—तिनीहरूले यस्तै मात्र कुरा गर्छन्। ख्रीष्टविरोधीहरूले आफूलाई राम्रो देखाउन र भेष बदल्‍न राम्रो व्यवहार मात्र प्रयोग गर्दैनन्, अर्थात् बाहिरी रूपमा नम्र बन्‍ने, धैर्य बन्‍ने, सहनशील, र सहयोगी बन्‍ने नाटक मात्रै गर्दैनन्; तिनीहरूले त अरूलाई यो असल व्यवहारले सङ्क्रमित गर्न व्यक्तिगत उदाहरण देखाउने, र यसलाई अनुकरण गर्न उक्साउने प्रयास पनि गर्छन्। तिनीहरूको असल व्यवहारपछाडिको उद्देश्य आफूलाई मानिसहरूको ध्यानको केन्द्रविन्दु बनाउनु, र आफ्नो बारेमा तिनीहरूलाई उच्च सोच राख्‍ने तुल्याउनुबाहेक अरू केही हुँदैन। जब परमेश्‍वरका चुनिएका जनहरूले आफ्नो आत्मज्ञानबारे कुरा गर्छन् र आफ्ना भ्रष्ट स्वभावहरू विश्‍लेषण गर्छन्, तब तिनीहरू चुप बस्छन्, र आफ्नो भ्रष्टता विश्‍लेषण गर्ने कुनै प्रयास गर्दैनन्। दाजुभाइ-दिदीबहिनीहरूले एकअर्काको भ्रष्टताका प्रकटीकरणहरू खुलासा र काटछाँट गर्दा, सबैप्रति नम्रता, धैर्य, र सहनशीलता अभ्यास गर्ने ख्रीष्टविरोधीहरू मात्रै हुन्छन्; तिनीहरू कसैले प्रकट गरेको भ्रष्टता पनि खुलासा गर्दैनन्, बरु दाजुभाइ-दिदीबहिनीहरूलाई असल व्यवहार देखाएकोमा, र परिवर्तन भएकोमा तारिफ र प्रशंसासमेत गर्छन्; तिनीहरूले मान्छे खुसी पारिहिँड्नेहरूको भूमिका खेल्छन्, र आफू प्रेमिलो, विचारशील, सहनशील, र सान्त्वनादायी भएको नाटक गर्छन्। ख्रीष्टविरोधीहरू बहाना गर्नमा र मानिसहरूलाई छल्ने र बहकाउने कार्यमा अत्यन्तै सिपालु हुन्छन् भन्‍ने प्रकटीकरणहरू यिनै हुन्।

सबैले देख्दा, ख्रीष्टविरोधीका वचनहरू अत्यन्तै दयालु, सभ्य र विशिष्ट देखिन्छन्। चाहे जसले सिद्धान्त उल्लङ्घन गर्ने वा मण्डलीको काममा अवरोध गर्ने र बाधा दिने काम गरे पनि ख्रीष्टविरोधीले यी मानिसहरूलाई खुलासा वा आलोचना गर्दैन; उसले आँखा चिम्लिन्छ, र मानिसहरूलाई आफू हर मामिलामा उदार भएको सोच्ने तुल्याउँछ। मानिसहरूले जस्तोसुकै भ्रष्टताहरू प्रकाश गर्ने र दुष्ट कार्यहरू गर्ने भए पनि, ख्रीष्टविरोधी बुझकी र सहनशील हुन्छ। ऊ क्रोधित हुँदैन, वा झनक्‍कै रिसाउँदैन, उसले केही गलत काम गर्दा र परमेश्‍वरको घरका हितलाई हानि पुऱ्याउँदा, ऊ झर्कँदैन र मानिसहरूलाई दोष दिँदैन। जोसुकैले दुष्कर्म गरेको र मण्डलीको काममा बाधा दिएको भए पनि, उसले आफूसँग यसको कुनै सरोकार छैनझैँ गरी यसलाई कुनै वास्ता गर्दैन, र यस विषयको खातिर उसले मानिसहरूलाई कहिल्यै चिढ्याउनेछैन। ख्रीष्टविरोधीहरूले सबैभन्दा धेरै केको चिन्ता गर्छन्? कति जना मानिसहरूले तिनीहरूलाई उच्च मान्छन्, र तिनीहरूले कष्ट भोग्दा कति मानिसहरूले देख्छन्, र यसका लागि प्रशंसा गर्छन् भन्‍ने कुरालाई लिएर तिनीहरू सबैभन्दा धेरै चिन्तित हुन्छन्। ख्रीष्टविरोधीहरू व्यर्थमा कष्ट कहिल्यै भोग्नु हुँदैन भन्‍ने विश्‍वास गर्छन्; तिनीहरूले जुनसुकै कठिनाइ सहे पनि, तिनीहरूले जुनसुकै मूल्य चुकाए पनि, तिनीहरूले जुनसुकै असल काम गरे पनि, तिनीहरू अरूप्रति जति नै हेरचाह गर्ने, विचारशील र प्रेमिलो भए पनि, ती सबै व्यवहार अरूको अगाडि नै गरिनुपर्छ, ताकि त्यो कुरा अझ धेरै मानिसहरूले देख्न सकून्। अनि, तिनीहरूले यसरी व्यवहार गर्नुको लक्ष्य के हो? मानिसहरूको निगाह पाउनु, अझ धेरै मानिसहरूलाई हृदयमा तिनीहरूका कार्यहरू, आचरण, र चरित्रको अनुमोदन र स्वीकृति महसुस गराउनु। कतिपय ख्रीष्टविरोधीहरूले यो बाहिरी रूपमा असल देखिने व्यवहारद्वारा आफूलाई “एक असल व्यक्ति” का रूपमा स्थापित गर्ने प्रयाससमेत गर्छन्, ताकि सहयोग माग्दै अझै बढी मानिसहरू तिनीहरूकहाँ आऊन्। उदाहरणका लागि, कुनै व्यक्ति कमजोर बन्छ र उसले धेरैजसो मानिसहरूमा प्रेम छैन, तिनीहरू अत्यन्तै स्वार्थी छन्, र अरूलाई सहयोग गर्न तिनीहरूलाई मन पर्दैन र तिनीहरू न्यानो हृदयका छैनन् भन्‍ने विश्‍वास गर्छ, र त्यसपछि उसले त्यो “असल व्यक्ति” बारे सोच्छ, जो वास्तवमा ख्रीष्टविरोधी हुन्छ। अथवा, कसैले आफ्नो काममा कठिनाइ सामना गर्छ र यसलाई कसरी समाधान गर्ने भनी उसलाई थाहा हुँदैन। उसले सहयोग गर्न सक्‍ने कसैबारे पनि सोच्न सक्दैन, र उसले सोच्ने पहिलो व्यक्ति त्यो “असल व्यक्ति” हुन्छ, जो वास्तवमा ख्रीष्टविरोधी हुन्छ। कसैले अबदेखि आफ्नो कर्तव्य पूरा गर्न चाहँदैन, ऊ संसार पछ्याउन, शक्ति र सम्पत्ति पछ्याउन, र आफ्‍नै जीवन जिउन चाहन्छ, र ऊ यति नकारात्मक र कमजोर भए पनि, उसले परमेश्‍वरसँग प्रार्थना गर्ने वा कसैसँग सङ्गति गर्ने गर्दैन, र यस्तो परिस्थितिमा उसले त्यो “असल व्यक्ति” बारे सोच्छ, जो वास्तवमा ख्रीष्टविरोधी हुन्छ। कामकुरा यसरी अघि बढ्ने क्रममा, यी मानिसहरूले समस्याहरू सामना गर्दा परमेश्‍वरलाई प्रार्थना गर्ने वा परमेश्‍वरका वचनहरू पढ्ने गर्दैनन्, बरु तिनीहरू मद्दतका लागि त्यो “असल व्यक्ति” मा भरोसा गर्न चाहन्छन्, जो वास्तवमा ख्रीष्टविरोधी हुन्छ। तिनीहरूले त्यो मान्छे खुसी पारिहिँड्ने व्यक्तिसँग आफ्नो हृदय खोल्छन् र हृदयमा जे छ त्यही भन्छन्, र त्यो मान्छे खुसी पारिहिँड्ने व्यक्तिलाई आफ्ना कठिनाइहरू समाधान गरिदिन अनुरोध गर्छन्; तिनीहरूले त्यो ख्रीष्टविरोधीलाई सही ठान्छन् र पछ्याउँछन्। अनि के यसरी ख्रीष्टविरोधीको उद्देश्य हासिल हुँदैन र? जब ख्रीष्टविरोधीले आफ्नो उद्देश्य हासिल गरेको हुन्छ, तब के मण्डलीमा उसको हैसियत साधारण मानिसहरूको भन्दा उच्‍च भएको हुँदैन र? अनि जब ऊ मण्डलीको पहिलो स्थानको र ठूलो व्यक्ति बन्न सक्छ, तब के ऊ साँच्‍चै सन्तुष्ट हुन्छ त? अहँ, हुँदैन। उसले के उद्देश्य हासिल गर्न चाहन्छ? ऊ अझै धेरै मानिसहरूलाई आफ्नो अनुमोदन गर्न, आफूलाई उच्च आदर, र आराधना गर्न लगाउन चाहन्छ, मानिसहरूका हृदयमा स्थान लिन, र विशेषगरी मानिसहरूले परमेश्‍वरमाथिको आस्थामा कठिनाइहरू सामना गर्दा र जाने कुनै ठाउँ नहुँदा आफूलाई श्रद्धा गर्ने, आफूमाथि भर पर्न, र पछ्याउन लगाउन चाहन्छ। यो कुरा ख्रीष्टविरोधीले मण्डलीको पहिलो स्थानको र ठूलो व्यक्ति हुन चाहनुभन्दा निकै गम्भीर हुन्छ। यसमा त्यस्तो गम्भीर कुरा के छ? (उसले मानिसहरूको हृदयमा स्थान पाउन परमेश्‍वरसँग प्रतिस्पर्धा गर्छ। उसले सीधै परमेश्‍वरको स्थान लिन चाहन्छ।) (यस्ता मानिसहरूलाई खुट्ट्याउन गाह्रो हुन्छ। तिनीहरूले अरूलाई बहकाउन सतही असल व्यवहार प्रयोग गर्छन्, जसले गर्दा अरूले समस्या हुँदा परमेश्‍वरका वचनहरूमा सत्यता खोजी गर्न वा सत्यता सङ्गति गर्न छोड्छन्, बरु यसको साटो ती ख्रीष्टविरोधीहरूमा भर पर्छन् र तिनीहरूको श्रद्धा गर्छन्, तिनीहरूलाई आफ्ना समस्याहरू समाधान गर्न लगाउँछन् र तिनीहरूका शब्दहरूलाई सत्यता मान्छन्, जसले गर्दा यी मानिसहरू परमेश्‍वरबाट झन्झन् टाढा हुन्छन्। यो अझै धूर्त र दुर्भावनापूर्ण विधि हो।) ठीक भन्यौ, तिमीहरू सबैले महत्त्वपूर्ण कुरा बुझेका र उल्लेख गरेका छौ, जुन के हो भने ख्रीष्टविरोधीहरूले मानिसहरूको हृदयमा स्थान लिन्छन् र जरा गाड्छन् र परमेश्‍वरको स्थान लिन चाहन्छन्। कसैले यसो भन्छ, “यदि म परमेश्‍वरलाई खोज्न गएँ भने, उहाँलाई भेट्टाउन सक्दिनँ; म उहाँलाई देख्‍न सक्दिनँ। यदि मैले परमेश्‍वरका वचनहरू खोजेँ भने, त्यो पुस्तक धेरै मोटो छ, त्यसमा अति धेरै वचन छन्, र उत्तरहरू भेट्टाउन गाह्रो छ। तर यदि म यो व्यक्तिकहाँ गएँ भने, तुरुन्तै उत्तरहरू पाउँछु; यो सुविधाजनक र फाइदाजनक दुवै छ।” हेर् त, तिनीहरूका कार्यहरूले मानिसहरूलाई हृदयमा तिनीहरूको आराधना गर्ने तुल्याइसकेका मात्र हुँदैनन्, त्यहाँ तिनीहरूका लागि ठाउँ समेत राख्छन्। तिनीहरू परमेश्‍वरको स्थान लिन चाहन्छन्—ख्रीष्टविरोधीले यी कामकुरा गर्नुको उद्देश्य यही हो। यी कामकुरा गरेर, ख्रीष्टविरोधीले सुरुवाती सफलता हासिल गरिसकेको छ भन्ने प्रस्टै छ; यी खुट्ट्याउन नसक्ने मानिसहरूका हृदयमा यस ख्रीष्टविरोधीले ठाउँ बनाइसकेको छ, अनि कतिपय मानिसहरूले तिनीहरूलाई आराधना गर्न र उच्च मान्न थालिसकेका छन्। ख्रीष्टविरोधीले हासिल गर्न चाहने उद्देश्य यही हो। यदि कुनै व्यक्तिले समस्या सामना गर्छ र उसले ख्रीष्टविरोधीलाई खोज्नुको सट्टा परमेश्‍वरलाई प्रार्थना गर्छ भने, ऊ असन्तुष्ट हुन्छ र यस्तो सोच्छ, “तिमी किन सधैँ परमेश्‍वरकहाँ जान्छौ? तिमी किन सधैँ परमेश्‍वरबारे सोच्छौ? किन तिमीले मलाई ध्यान दिँदैनौ वा मेरो बारे विचार गर्ने गर्दैनौ? म अत्यन्तै नम्र र धैर्य छु, म कुराहरू त्याग गर्न र आफूलाई अत्यन्तै धेरै समर्पित गर्न सक्छु, र म दान गर्छु, त्यसकारण किन तिमी मकहाँ आउँदैनौ? म तिमीलाई निकै सहयोग गर्छु। तिमीसँग किन कुनै विवेक छैन?” उसलाई दुःख र बेचैनी हुन्छ, र रिस उठ्छ—त्यो व्यक्ति र परमेश्‍वरप्रति रिस उठ्छ। आफ्नो परम उद्देश्य हासिल गर्न, ऊ ढोँग गर्न जारी राख्छ, दान गर्छ र धैर्य र सहनशील रहन्छ, नम्र देखिन्छ, दयालु तरिकाले बोल्छ, अरूलाई कहिल्यै चोट पुर्‍याउँदैन, र मानिसहरूले आफूलाई चिन्‍ने प्रयास गर्दा तिनीहरूलाई प्रायजसो सान्त्वना प्रदान गर्छ। कसैले यसो भन्छ: “म विद्रोही हुँ; म दियाबलस र शैतान हुँ।” उसले यसो भनेर प्रतिक्रिया दिन्छ: “तिमी दियाबलस वा शैतान होइनौ। यो त सानो समस्या मात्रै हो। आफूलाई त्यति नीच नठान र आफूलाई कम नठान। परमेश्‍वरले हामीलाई माथि उठाउनुभएको छ; हामी साधारण मानिसहरू होइनौँ, र तिमीले आफूलाई तुच्छ तुल्याउनु हुँदैन। तिमी मभन्दा निकै असल छौ; म तिमीभन्दा बढी भ्रष्ट छु। यदि तिमी दियाबलस हौ भने, म दुष्ट दियाबलस हुँ। यदि तिमी दुष्ट दियाबलस हौ भने, मैले त झन् नरक गएर अनन्त विनाश भोग्‍नैपर्ने हुन्छ।” उसले मानिसहरूलाई यसरी नै सहयोग गर्छ। यदि कसैले परमेश्‍वरको घरका हितहरू वा मण्डलीको काममा हानि गरेको छु भनेर स्विकार्‍यो भने, तिनीहरूलाई ख्रीष्टविरोधीले यसो भन्छ: “कर्तव्य पूरा गर्दा मण्डलीको काममा घाटा पुऱ्याउनु र थोरै बाटो बिराउनु ठूलो कुरा होइन। मैले पहिले तिमीले भन्दा धेरै ठूलो घाटा पुऱ्याएको छु र म अझै धेरै गलत मार्ग हिँडेको छु। बस तिमीले भविष्यमा काम गर्ने तरिका मात्र परिवर्तन गर, भइहाल्छ, यो समस्या होइन। यदि तिमीलाई तिम्रो विवेकले सहन सक्दैन भन्‍ने लाग्छ भने, मसँग केही पैसा छ र म तिम्रो घाटा पूर्ति गर्नेछु, त्यसकारण चिन्ता नगर। यदि भविष्यमा तिमीलाई कुनै समस्या भयो भने, बस मकहाँ आऊ र म तिमीलाई मद्दत गर्न सक्दो गर्नेछु, र मैले जे गर्न सक्छु, म तुरुन्तै गर्नेछु।” उसमा “व्यक्तिगत बफादारी” को यस्तो बोध हुन्छ, तर उसले वास्तवमा केका लागि यसो गरिरहेको हुन्छ? के उसले साँच्‍चै तँलाई सहयोग गरिरहेको हुन्छ? उसले तँलाई हानि गरिरहेको हुन्छ, तँलाई खाल्डोतिर डोर्‍याइरहेको हुन्छ—तँ शैतानको परीक्षामा फसेको हुन्छस्। उसले तेरा लागि खाल्डो खन्छ, र तँ त्यसैमा छिर्छस्; तँ फन्दामा पर्छस् र अझै पनि राम्रै हुँदै छ भन्‍ने सोच्छस्, र तँलाई यो ख्रीष्टविरोधीले थाहै नपाई बरबाद गर्छ—कस्तो मूर्खता! शैतान र ख्रीष्टविरोधीहरूले मानिसहरूलाई यसरी नै व्यवहार गर्छन्, बहकाउँछन्, र हानि गर्छन्। ख्रीष्टविरोधीले यसो भन्छ: “यदि तिमीले परमेश्‍वरको घरका हितहरूलाई अलिक ध्यान दियौ र भविष्यमा अलिक सावधान भयौ भने ठीकै हुन्छ। यो मामला सुधार्न सकिन्छ, कसैले पनि जानी-जानी त्यसो गर्नेथिएन। हामीमध्ये को सिद्ध व्यक्ति हुन सक्छ र? हामी कोही पनि सिद्ध छैनौँ; हामी सबै भ्रष्ट छौँ। म तिमीभन्दा निकै खराब थिएँ। भविष्यमा एकअर्कालाई प्रोत्साहित गरौँ। यसको साथै, परमेश्‍वरको घरलाई केही घाटा भए पनि, परमेश्‍वरले त्यसलाई हिसाब गर्नुहुन्न। परमेश्‍वर मानिसप्रति अत्यन्तै क्षमाशील र सहनशील छन्। यदि हामीले एकअर्काप्रति सहनशीलता देखाउन सक्छौँ भने, के परमेश्‍वर सहनशीलता देखाउन अझै सक्षम हुनुपर्दैन र? यदि परमेश्‍वरले हाम्रा अपराधहरू हिसाब गर्दिनँ भनेर भन्छन् भने, हामीसँग अब कुनै अपराधहरू बाँकी छैनन्।” व्यक्तिले चाहे जति ठूलो गल्ती गरे पनि, ख्रीष्टविरोधीले यसलाई एउटा मजाकको रूपमा दबाइदिन्छ र यसलाई बेवास्ता गर्छ, र उसको हृदय कति ठूलो छ, र ऊ कति दयालु, महान्, र सहनशील छ भनेर देखाउँछ। यसले उल्टो रूपमा, मानिसहरूलाई के गलत विश्‍वास गराउँछ भने, परमेश्‍वरले सधैँ आफ्ना वाणीहरूमा मानिसहरूको खुलासा गरिरहनुभएको हुन्छ, सधैँ मानिसहरूको भ्रष्ट स्वभावबारे किचकिच गरिरहनुभएको हुन्छ, र सधैँ मानिसहरूको सानोतिनो गल्ती कोट्याइरहनुभएको हुन्छ। यदि कुनै व्यक्तिले अपराध वा विद्रोह गरेको छ भने, परमेश्‍वरले उसलाई काटछाँट, न्याय गर्नुहुन्छ र सजाय दिनुहुन्छ, र यस्तो देखिन्छ मानौँ उहाँ मानिसहरूप्रति बेपर्वाह हुनुहुन्छ। तर ख्रीष्टविरोधीले भने, सबै परिस्थितिमा मानिसहरूलाई सहन र क्षमा दिन सक्छ; ऊ अत्यन्तै महान् र आदरणीय हुन्छ। के यो कुरा यस्तै छैन र? कति ख्रीष्टविरोधीहरूले त यसो पनि भन्छन्, “गैरविश्‍वासीहरूको भनाइ यस्तो छ: ‘धेरै सम्पत्ति भएको ठूलो परिवारमा, थोरै कुरा खेर जाँदा केही हुँदैन।’ परमेश्‍वरको घर अत्यन्तै ठूलो छ, र परमेश्‍वरले प्रशस्त आशिष्हरू दिन्छन्। अलिक खेर फाल्नु ठूलो कुरा होइन; परमेश्‍वरले हामीलाई अत्यन्तै धेरै दिन्छन्। के हामीले धेरै खेर फालेका छैनौँ र? अनि परमेश्‍वरले हामीलाई के गरेका छन्? के परमेश्‍वरले यो सब सहेका छैनन् र? मान्छे कमजोर र भ्रष्ट छ, र परमेश्‍वरले यो कुरा धेरै पहिले नै देखेका थिए, त्यसकारण यदि उनले यो कुरा देखेका छन् भने, किन उनले हामीलाई दण्ड दिँदैनन्? यसले परमेश्‍वर धैर्य र कृपालु छन् भन्‍ने प्रमाणित गर्छ!” यो कस्तो कुरा हो? तिनीहरूले मानिसहरूलाई बहकाउन र परीक्षामा फसाउन, तिनीहरूको दर्शनमा बाधा दिन र तिनीहरूलाई गलत मार्गदर्शन दिन, र परमेश्‍वरलाई गलत रूपमा बुझ्न लगाउन सही देखिने र मानिसहरूका धारणाहरू अनुरूपका शब्दहरू प्रयोग गर्छन्, ताकि तिनीहरूसँग उहाँमा समर्पित हुने इच्छा वा चाहना अलिकति पनि नहोस्। ख्रीष्टविरोधीहरूको उक्साहट, बहकाउ र गलत मार्गदर्शनमा परेका कारण, मानिसहरूले आफूसँग भएको थोरै विवेक पनि गुमाउँछन्, र सबै जना ख्रीष्टविरोधीहरूलाई पालन गर्न र तिनीहरूमा समर्पित हुन थाल्छन्।

ख्रीष्टविरोधीहरू अरूमाझ हुँदा ढोँग गर्न निकै सिपालु हुन्छन्। फरिसीहरूजस्तै, तिनीहरू बाहिरी रूपमा मानिसहरूप्रति अत्यन्तै सहनशील र धैर्य, नम्र र असल प्रकृतिका देखिन्छन्—तिनीहरू सबैसँग अत्यन्तै उदार र सहनशील देखिन्छन्। समस्याहरू सम्हाल्दा, तिनीहरूले सधैँ आफ्नो हैसियतबाट मानिसहरूप्रति आफू कति सहनशील छन् भन्‍ने कुरा देखाउँछन्, र हरेक पक्षमा तिनीहरू उदार र फराकिलो सोचका, र अरूको सानोतिनो कुरा किचकिच नगर्ने किसिमका देखिन्छन्, र तिनीहरू मानिसहरूलाई आफू कति महान् र दयालु छन् भन्‍ने कुरा देखाउँछन्। वास्तवमा, के ख्रीष्टविरोधीहरूसँग साँच्चै यी सारहरू हुन्छन् त? तिनीहरूले अरूलाई दयापूर्वक व्यवहार गर्छन्, तिनीहरू मानिसहरूप्रति सहनशील हुन्छन्, र तिनीहरूले सबै परिस्थितिमा मानिसहरूलाई सहयोग गर्न सक्छन्, तर यी कुराहरू गर्नुपछाडि तिनीहरूको गुप्त मनसाय के हुन्छ? यदि तिनीहरूले मानिसहरूलाई आफ्नो पक्षमा पार्ने र मानिसहरूको निगाह किन्ने प्रयास नगरिरहेका भए के तिनीहरूले अझै पनि यी कुराहरू गर्नेथिए त? के बन्द कोठाभित्र ख्रीष्टविरोधीहरू साँच्‍चै यस्तै हुन्छन् त? के तिनीहरू अरूमाझ हुँदा जस्तो देखिन्छन् त्यस्तै—नम्र र धैर्य, अरूप्रति सहनशील, र अरूलाई प्रेमले सहयोग गर्ने हुन्छन् त? के तिनीहरूसँग त्यस्तो सार र त्यस्तो स्वभाव हुन्छ त? के तिनीहरूको चरित्र यस्तै हुन्छ त? पटक्‍कै हुँदैन। तिनीहरूले गर्ने सबै कुरा ढोँग मात्रै हुन्छ र त्यो सब मानिसहरूलाई बहकाउन र मानिसहरूको निगाह किन्नका लागि गरिएको हुन्छ ताकि अझै धेरै मानिसहरूको हृदयमा तिनीहरूले सकारात्मक छाप पार्न सकून्, र आफूलाई समस्या पर्दा मानिसहरूले पहिले तिनीहरूबारे सोचून् र तिनीहरूकै सहयोग खोजून्। यो उद्देश्य हासिल गर्नका लागि, ख्रीष्टविरोधीहरूले जानीजानी अरूको अगाडि देखावटी गर्ने, सही कुराहरू बोल्ने र गर्ने षड्यन्त्र गर्छन्। तिनीहरूले बोल्नुभन्दा पहिले, आफ्नो मनमा कति पटक शब्दहरू छान्ने वा हेरफेर गर्ने गर्छन् कसलाई पो थाहा हुन्छ र। तिनीहरूले जानीजानी आफ्नो शब्दशैली, अभिव्यक्ति, स्वरको भाव, र आवाजबारे, र मानिसहरूप्रति देखाउने आफ्नो हेराइ र बोल्ने शैलीबारे पनि सोचविचार गर्न जानाजान युक्ति रच्छन् र दिमाग खियाउँछन्। तिनीहरूले आफूले कुरा गरिरहेको व्यक्ति को हो, त्यो व्यक्ति वृद्ध छ कि जवान, त्यो व्यक्तिको हैसियत आफ्‍नो भन्दा उच्च छ कि निचो, त्यो व्यक्तिले तिनीहरूलाई उच्च मान्छ कि मान्दैन, त्यो व्यक्तिले तिनीहरूलाई सुटुक्क घृणा गर्छ कि गर्दैन, त्यो व्यक्तिको व्यक्तित्व तिनीहरूको व्यक्तित्वसँग मिल्छ कि मिल्दैन, त्यो व्यक्तिले के कर्तव्य गर्छ, र मण्डलीमा र दाजुभाइ-दिदीबहिनीहरूका हृदयमा उसको स्थान के छ भन्‍नेबारे सोचविचार गर्छन्। तिनीहरूले ध्यान दिएर यी कुराहरू अवलोकन र मनन गर्छन्, र यी कुराहरू मनन गरिसकेपछि, तिनीहरूले हरप्रकारका मानिसहरूलाई व्यवहार गर्ने तरिकाहरू निकाल्छन्। ख्रीष्टविरोधीहरूले विभिन्‍न प्रकारका मानिसहरूलाई जुनसुकै तरिकाले व्यवहार गरे पनि, तिनीहरूको उद्देश्य मानिसहरूलाई तिनीहरूलाई उच्‍च मान्न लगाउनु, तिनीहरूलाई आफूसरह होइन बरु आफूभन्दा उच्‍च नजरले हेर्न लगाउनु, तिनीहरूले बोल्दा अझै धेरै मानिसहरूलाई सम्‍मान गर्न र उच्‍च नजरले हेर्न लगाउनु, तिनीहरूले कामकुरा गर्दा तिनीहरूलाई समर्थन गर्न र पछ्याउन लगाउनु, तिनीहरूले गल्ती गर्दा तिनीहरूलाई दोषमुक्त गर्न र प्रतिरक्षा गर्न लगाउनु, र तिनीहरूलाई प्रकट र इन्कार गरिँदा अझै धेरै मानिसहरूलाई तिनीहरूको बचाउ गर्न लगाउनु, तिनीहरूको पक्षमा रोइकराइ गर्दै गुनासो गर्न लगाउनु, र परमेश्‍वरसँग बहस गर्न र उहाँको विरोध गर्न अडान लिन लगाउनु बाहेक अरू केही हुँदैन। जब तिनीहरू शक्तिबाट च्युत हुन्छन्, तब तिनीहरूले धेरै मानिसहरूलाई आफूलाई सहयोग गर्न, समर्थन व्यक्त गर्न, र आफ्नो पक्षमा खडा हुन लगाउन सक्छन्, जसले के देखाउँछ भने, ख्रीष्टविरोधीहरूले उद्देश्यपूर्ण रूपले मण्डलीमा षड्यन्त्र गरेर जगेर्ना गरेको हैसियत र शक्तिले मानिसहरूका हृदयमा गहिरो जरा गाडिसकेको छ, र तिनीहरूको “श्रमसाध्य प्रयास” व्यर्थ भएको छैन।

ख्रीष्टविरोधीहरूले मानिसहरूमाझको आफ्नो हैसियत, प्रतिष्ठा, इज्जत, र अख्तियारलाई आफ्नो क्षमताअनुसार व्यवस्थापन गर्न र हेर्न लागीपर्छन्—तिनीहरू सुस्ताउँदैनन्, नरम हृदयका बन्‍दैनन्, र लापरवाह त झनै बन्दैनन्। तिनीहरूले अरू सबैको नजरको अभिव्यक्ति, अरूको व्यक्तित्व, अरूको दैनिक दिनचर्या, अरूको पछ्याइ, सकारात्मक र नकारात्मक कुराहरूप्रति अरूको मनोवृत्ति अवलोकन गर्छन्, र योभन्दा पनि बढी तिनीहरूले परमेश्‍वरमाथिको विश्‍वासमा रहेको अरू सबैको आस्था र बफादारी, साथै परमेश्‍वरप्रति आफूलाई समर्पित गर्ने र आफ्नो कर्तव्य पूरा गर्ने, आदि इत्यादिप्रति अरूको मनोवृत्ति पनि अवलोकन गर्छन्—तिनीहरूले यी कुराहरूमा धेरै मेहनत लगाउँछन्। त्यसकारण, तिनीहरूमा रहेको यो मनोवृत्तिका आधारमा, तिनीहरूले सत्यता पछ्याउने र तिनीहरूलाई खुट्ट्याउन सक्‍ने मानिसहरूबाट आफूलाई जोगाउँछन् र रक्षा गर्छन्, र त्यस्ता मानिसहरूमाझ हुँदा सतर्कतासाथ बोल्छन् र व्यवहार गर्छन्। तुलनात्मक रूपमा कमजोर व्यक्तित्व भएका, प्रायजसो नकारात्मक हुने र सत्यता नबुझ्‍ने मानिसहरू, र मूर्ख र सत्यता त्यति बोध नगर्ने निश्‍चित मानिसहरूसँग हुँदा, तिनीहरूले प्रायजसो आफूलाई सक्दो प्रदर्शन गर्छन्, निरन्तर सर्कसमा जस्तै नाटक गर्छन् र प्रस्तुति देखाउने हरेक अवसर छोप्छन्। उदाहरणका लागि, भेलाहरूमा हुँदा, धेरैजसो मानिसहरूले तिनीहरूलाई अनुमोदन गर्छन्, थोरै मानिसहरू तिनीहरूबाट विकर्षित हुन्छन्, र अझै धेरै मानिसहरूले तिनीहरूको वास्तविकता नै खुट्ट्याउँदैनन्, त्यसकारण तिनीहरूले नाटक गर्न र सङ्गति दिने अवसरहरू खोज्न थाल्छन्। तिनीहरूले आफ्नै अनुभवहरूबारे, आफ्नै विगतको “महिमामय इतिहास” बारे, परमेश्‍वरको घरमा तिनीहरूले हासिल गरेका पुण्यहरूबारे, र माथिले तिनीहरूलाई कसरी कदर गरेका छन् र व्यक्तिगत रूपमा काटछाँट गरेका छन् भन्‍नेबारे सङ्गति गर्छन्—तिनीहरूले एउटा पनि यस्तो अवसर हातबाट फुत्कन दिनै सक्दैनन्। आफू चाहे जोसँग भए पनि, वा अवसर जेसुकै भए पनि, ख्रीष्टविरोधीहरूले एउटै मात्र कुरा गर्छन्: तिनीहरूले नाटक गर्छन्; अर्थात्, तिनीहरू मानिसहरूको निगाहमा राम्रो देखिनका लागि प्रदर्शन गर्छन्। ख्रीष्टविरोधीहरूको सार यही हो: तिनीहरू सत्यताप्रति वितृष्ण हुन्छन्, दुष्ट र लाजपचेका हुन्छन्। तिनीहरू आफ्नो प्रस्तुतिमा कुन हदसम्‍म जान्छन्? सायद तिमीहरूले आफै पनि यस्ता केही प्रस्तुतिमा देखेका छौ होला। तिनीहरूमध्ये कतिले त प्रस्तुतिमा प्रदर्शन गरिरहेका, धाक लगाइरहेका, मानिसहरूको हृदय जितिरहेका, र अरूलाई तिनीहरूबारे उच्च सोच्न लगाउने अवसरहरू प्रयोग गरिरहेको स्पष्ट रूपमै देख्‍न सकिन्छ। कतिपय मानिसहरूले तिनीहरूलाई हेला गर्छन्, कतिपयले बेवास्ता गर्छन्, र गिल्लासमेत गर्छन्, तर तिनीहरूले वास्ता गर्दैनन्। तिनीहरूलाई केको चाहिँ वास्ता हुन्छ त? तिनीहरूलाई आफ्‍नो प्रस्तुतिद्वारा मानिसहरूमा गहन छाप पार्नेबारे मात्रै वास्ता हुन्छ, र तिनीहरूले कसरी यस्ता कुराहरू भन्‍ने आँट गर्छन्, तिनीहरूमा साहस, नेतृत्व शैली, नेतृत्व प्रतिभा छ, सबैको अगाडि स्टेजमा डर नमानी उभिने साहस छ, र नआत्तिईकन कामकुराहरू सम्हाल्‍न सक्‍ने क्षमता छ भनेर मानिसहरूलाई देखाउनेबारे मात्रै वास्ता हुन्छ। मानिसहरूलाई यी कुराहरू बुझाउन र देखाउन पाएपछि तिनीहरूलाई सन्तुष्टि हुन्छ, त्यसकारण त तिनीहरूले यसो गर्ने मौका पाउनेबित्तिकै प्रस्तुति देखाउन सक्दो गरिहाल्छन्, र तिनीहरूले कुनै पनि बन्धनविना, कुनै पनि हिचकिचाहटविना, र कुनै लाजविना प्रस्तुति देखाइहाल्छन्। ख्रीष्टविरोधीहरूले गर्ने यही हो। यदि मैले भेलाहरूमा सधैँ मुख्य विषयबारे सङ्गति गरेँ भने, कति मानिसहरू त मेरो कुरा सुन्दा उम्छन्। अथवा, जब म मुख्य विषय सङ्गति गर्छु, तब मानिसहरूको मन अझै पनि अरू कुरामा केन्द्रित हुन्छ र मैले भनिरहेको कुरामा ध्यान दिन तिनीहरूलाई सजिलो हुँदैन। यस्ता परिस्थितिहरूमा, म हल्का कुराकानी गर्छु, कुनै कथा सुनाउँछु वा चुट्किला भन्छु। यी कुरा र कथाहरू प्रायजसो मानिसहरूले आफ्नो जीवनमा प्रकट गर्ने निश्‍चित भ्रष्ट स्वभाव र स्थितिहरूसँग सम्बन्धित हुन्छन्। म मानिसहरूलाई अलिक जगाउन र तिनीहरूलाई अलिक राम्ररी बुझाउनका लागि कथाहरू प्रयोग गर्छु वा चुट्किलाहरू बताउँछु। जब ख्रीष्टविरोधीहरूले यो कुरा देख्छन्, तब तिनीहरू यसो सोच्छन्, “तिमीले भेलाहरूमा प्रवचनहरू दिँदा चुट्किला सुनाउँछौ। मैले पनि त्यसो गर्न सक्छु, म पनि तिमीजस्तै उत्कृष्ट छु। म पनि यतिकै फितलो ठट्यौली सुनाउनेछु र सबै हाँसोले फुट्नेछन्, र सबैले आनन्द लिनेछन्—त्यो कति गज्‍जब होला! म यतिकै एउटा कथा भन्‍नेछु, र त्यसपछि त कोही पनि भेलाहरूमा सहभागी हुन चाहनेछैन, तिनीहरू बस मेरा कथाहरू मात्रै सुन्न चाहनेछन्।” तिनीहरूले यो कुरामा मसँग प्रतिस्पर्धा गर्छन्। के तिनीहरूले यो कुरामा मसँग प्रतिस्पर्धा गर्नुको कुनै अर्थ छ? म किन कथाहरू सुनाउँछु? म किन गफ गर्छु? मानिसहरूले मेरा गफगाफ र कथाहरूबाट केही कुराहरू बुझ्न सक्छन्, र यसले तिनीहरूलाई सहजै सत्यता बुझ्न सहयोग गर्छ—मेरो उद्देश्य यही हो। तर, ख्रीष्टविरोधीहरूले यसलाई च्यापेर यसो भन्दै यसको फाइदा लिने प्रयास गर्छन्, “भेलाहरूमा, यति निर्णायक र महत्त्वपूर्ण समयको अवधिमा, तपाईँ बस गफ मात्रै गर्नुहुन्छ, त्यसकारण म पनि गफ नै गर्नेछु।” के गफ सधैँ उस्तै किसिमको हुन्छ र? यी रद्दी ख्रीष्टविरोधीहरूले सत्यतासमेत बुझ्दैनन्, त्यसकारण तिनीहरूको गफबाट के निस्किन सक्छ? तिनीहरूको कथा वा चुट्किलाबाट के निस्किन सक्छ? आत्मिक बुझाइ नभएका यी पशुहरूले सत्यता सङ्गति गर्ने र कथाहरू भन्‍ने गम्भीर कुरालाई अत्यन्तै सतही र हल्का रूपमा लिन्छन्। कस्तो प्रकारका मानिसहरूले यसो गर्छन्? ख्रीष्टविरोधीहरू, आत्मिक बुझाइ नभएका मानिसहरू, र सत्यता नपछ्याउने मानिसहरूले यस्ता कुराहरू गर्न मन पराउँछन्।

दाजुभाइ-दिदीबहिनीहरूको आँखाले, धेरैजसो मानिसहरूको आँखाले, ख्रीष्टविरोधीहरू संलग्न हुने ढोँगहरूमा लगभग कुनै गल्ती पत्ता लगाउन सक्दैनन्। किन यस्तो हुन्छ? किनभने, ख्रीष्टविरोधीहरूले आफ्ना त्रुटिहरू ढाकछोप गर्छन् र लुकाउँछन् र तँलाई ती कुराहरू देख्न दिँदैनन्; तिनीहरूले आफ्नो दुष्ट पक्ष, आफ्नो छाडा पक्ष, र आफ्नो खराब पक्ष बन्द ढोकाभित्र लुकाउँछन्। “बन्द ढोकाभित्र” भनेको कहाँ हो? ती तैँले देख्‍न नसक्‍ने ठाउँहरू हुन्, अर्थात् तिनीहरूको घर, समाज, तिनीहरूको जागिर, तिनीहरूका आफन्त र साथीहरूको अगाडिका ठाउँहरू हुन्; यी कुराहरू तैँले देख्‍न नसक्‍ने वा सम्पर्क गर्न नसक्‍ने क्षेत्रहरू हुन्। तैँले देख्‍न र सम्पर्क गर्न सक्‍ने तिनीहरूको बोली र व्यवहार, पूर्ण रूपमा ढोँगको पक्ष, अर्थात् तिनीहरूले प्रशोधन गरेको पक्ष हो। तैँले देख्‍न नसक्‍ने तिनीहरूको पक्षचाहिँ तिनीहरूको साँचो सार, तिनीहरूको साँचो अनुहार हो। अनि तिनीहरूको त्यो साँचो अनुहार के हो? आफ्‍ना गैरविश्‍वासी परिवारसँग हुँदा, तिनीहरूले हरकिसिमका खराब शब्दहरू बोल्छन्—अरूविरुद्धका गुनासाहरू, कटुतापूर्ण शब्दहरू, र शत्रुवत् शब्दहरू, विश्‍वासी दाजुभाइ-दिदीबहिनीहरूको निन्दा गर्ने र दोष दिने शब्दहरू, परमेश्‍वरको घर अधर्मी छ भन्‍ने गुनासाहरू—तिनीहरूले यी सबै कुराहरू बोल्छन्, केही कुरा छोड्दैनन्, अलिकति पनि संयम राख्दैनन्। आफ्‍ना आफन्त र साथीहरूसँग हुँदा, तिनीहरूले गैरविश्वासी संसारबारे छलफल गर्छन् र अरूका परिवारहरूबारे कुरा काट्छन्, र गैरविश्‍वासीहरूको सबै सांसारिक क्रियाकलापहरूमा सहभागी हुन्छन्, र विवाह र अन्त्येष्टिहरूमा समेत सक्रिय रूपमा सहभागी हुन्छन्। तिनीहरूले गैरविश्‍वासीहरूसँग बसेर अरूको कुरा काट्छन्, अरूलाई आलोचना गर्छन् र सराप्छन्, मानिसहरूबारे आधारहीन अफवाहहरू फैलाउँछन् र पिठ्यूँपछाडि तिनीहरूलाई बदनाम गर्छन्—तिनीहरू यी सबै कुरा भन्छन्। गैरविश्‍वासीहरूमाझ हुँदा, अरूसँग व्यवहार गर्दा, तिनीहरूले मानिसहरूलाई ठग्छन्, गुटबन्दी गर्छन्, मानिसहरूलाई आक्रमण गर्छन्, र कार्यालयमा अरूलाई फसाउन, अरूको कुरा लगाउन, र उच्च पद प्राप्त गर्न अरूलाई कुल्चन सक्छन्—तिनीहरूले यी सबै कुराहरू पनि गर्न सक्छन्। आफ्‍नो परिवार वा गैरविश्‍वासीहरूसँग हुँदा, तिनीहरू धैर्य, सहनशील, वा नम्र हुँदैनन्, बरु तिनीहरूले पूर्ण रूपमा आफ्नो साँचो रङ्ग प्रकाश गर्छन्। परमेश्‍वरको घरमा, तिनीहरू भेडाको भेषका ब्वाँसाहरू हुन्, र जब तिनीहरू गैरविश्‍वासीहरू, परमेश्‍वरमा विश्‍वास नगर्ने मानिसहरूमाझ हुन्छन्, तब तिनीहरू सबैले देख्‍ने गरी आफ्नो ब्वाँसो रूप देखाउँछन्; तिनीहरूले आफ्नो हितका लागि, एउटा शब्दका लागि, र एउटा भनाइका लागि गैरविश्‍वासीहरूसँग झगडा गर्छन्, र सानोतिनो हितका लागि गैरविश्‍वासीहरूसँग अनुहार रातो हुन्जेलसम्‍म अन्त्यहीन बहस गर्छन्। यदि तिनीहरूले परमेश्‍वरको घरमा कुनै फाइदा प्राप्त गरेनन् वा काटछाँट सामना गरे भने, तिनीहरू घर जान्छन् र कोलाहल मच्‍चाउँछन्, समस्या सृजना गर्छन्, र यस्तो व्यवहार गर्छन् कि तिनीहरूको परिवार तिनीहरूसँग डराउँछन्। गैरविश्‍वासीहरूमाझ, तिनीहरूसँग कुनै इसाई शिष्टता हुँदैन, न त तिनीहरूले इसाईहरूले जस्तो गवाही नै दिन्छन्—तिनीहरू पूर्ण रूपमा ब्वाँसो हुन्, मानव समेत होइनन्। परमेश्‍वरको घरमा र विश्‍वासी दाजुभाइ-दिदीबहिनीहरूअघि, तिनीहरूले प्रतिज्ञा गर्छन्, शपथ खान्छन्, आफ्नो सङ्कल्प व्यक्त गर्छन्, र तिनीहरू परमेश्‍वरप्रति आफूलाई समर्पित गर्न इच्छुक देखिन्छन् र तिनीहरूले परमेश्‍वरमा आस्था राख्छन् जस्तो देखिन्छ। तर जब तिनीहरू गैरविश्‍वासीहरूमाझ आउँछन्, तिनीहरूको पछ्याइ र विश्‍वास गैरविश्‍वासीहरूको जस्तै हुन्छ। कतिले त गैरविश्‍वासीहरूले जस्तै सेलिब्रेटीहरूलाई पछ्याउँछन् र सेलिब्रेटीहरूले हरेक दिनको पहिरन अनुकरण गर्दै, शरीरको माथिल्लो भाग देखाउँछन्, कपाल गज्याकगुजुक पार्छन्, र अत्यन्तै धेरै मेकअप लगाउँछन्—तिनीहरू न त मानवजस्ता देखिन्छन् न त भूतजस्ता नै। तिनीहरूले फेशनेबल कपडा लगाउँछन् र हरेक दिन समयको गतिसँगै चल्छन्, जीवन स्वादैस्वादले भरिएको छ भन्‍ने अनुभूत गर्छन्, र तिनीहरूलाई भित्री हृदयमा गैरविश्‍वासीहरूको जिउने तरिकाप्रति कुनै घृणा महसुस हुँदैन। ख्रीष्टविरोधीहरूले मण्डलीमा आफ्‍नो स्थान सुरक्षित गर्न र मानिसहरूको हृदयमा प्रतिष्ठा र हैसियत प्राप्त गर्न धेरै कुराहरू र अत्यन्तै मेहनत गर्छन्। यो मेहनत पूर्ण रूपमा तिनीहरूको उद्देश्य हासिल गर्न र अरूलाई तिनीहरूको आदर र आराधना गराउनका लागि नै हुन्छ। यी व्यवहार, शैली, र बाहिरी प्रकटीकरणहरू, तिनीहरू बन्द ढोकाभित्र कसरी जिउँछन् भन्‍ने कुरासँग स्पष्ट रूपमा फरक हुन्छन्, र मानिसहरूको पिठ्यूँपछाडि तिनीहरूले गर्ने कार्य र व्यवहार एउटा इसाईले गर्न मिल्ने कुराहरू पटक्‍कै हुँदैनन्। यस्तो स्पष्ट भिन्‍नता भएकाले, हामी तिनीहरूले विश्‍वासी दाजुभाइ-दिदीबहिनीहरूअघि गर्ने र देखाउने सबै कुरा ढोँग हो, वास्तविक कुरा र प्राकृतिक प्रकटीकरण होइन भन्‍ने कुरा निर्धारित गर्न सक्छौँ। ख्रीष्टविरोधीहरूले आफ्नो उद्देश्य हासिल गर्नलाई मात्र ढोँग गर्छन्, नत्र तिनीहरूले यी कुराहरू गर्न कहिल्यै आफूसँग सम्झौता गर्नेथिएनन्। तिनीहरूले गर्ने कामकुराहरू र बन्द ढोकाभित्र प्रकट गर्ने स्वभावका प्रकटीकरणहरू, साथै तिनीहरूका पछ्याइहरू अनुसार मूल्याङ्कन गर्दा, तिनीहरू सत्यतालाई प्रेम गर्दैनन्, सकारात्मक कुराहरूलाई प्रेम गर्दैनन्, तिनीहरूले शिष्टता र सीधापनलाई प्रेम गर्दैनन्, झन् तिनीहरूले कष्ट सहने र मूल्य चुकाउने वा इसाई मार्ग पछ्याउने कार्यलाई त झनै प्रेम गर्दैनन्। त्यसकारण, तिनीहरूले देखाउने यी असल व्यवहारहरू तिनीहरूको हृदयबाट निस्केका हुँदैनन्, ती स्वेच्छिक, र सच्‍चा हुँदैनन्, बरु ती त तिनीहरूका आफ्नै इच्छा विपरीत, र अरूलाई देखाउनका लागि गरिएका हुन्छन्, र निगाह प्राप्त गर्न र मानिसहरूको हृदय फुस्ल्याउनका लागि गरिएका हुन्छन्। कतिपय मानिसहरूले सोध्छन्, “मानिसहरूको हृदय फुस्ल्याएर तिनीहरूलाई कसरी फाइदा हुन्छ?” ठ्याक्‍कै यहीँनेर नै ख्रीष्टविरोधीहरू साधारण मानिसहरूभन्दा फरक हुन्छन्; तिनीहरूका लागि यो फाइदा अत्यन्तै महत्त्वपूर्ण हुन्छ। त्यसोभए, त्यो फाइदा के हो त? त्यो के हो भने, तिनीहरू मानिसहरूमाझ उभिँदा, तिनीहरूलाई नचिन्‍ने, तिनीहरूलाई वाःवाः नगर्ने, तिनीहरूको प्रशंसा नगर्ने, तिनीहरूको आराधना नगर्ने कोही हुँदैन। मानिसहरूले समस्या हुँदा परमेश्‍वरलाई खोजी र प्रार्थना गर्नुको सट्टा ख्रीष्टविरोधीलाई खोज्छन्। अनि जब सबैले त्यो ख्रीष्टविरोधीको आराधना गर्छन् र सबैजना उसको वरिपरि घुम्छन्, तब त्यो ख्रीष्टविरोधीले कस्तो महसुस गर्छ? उसलाई आफू परमेश्‍वरजस्तो वा असाधारण व्यक्ति हुँ भन्‍ने लाग्छ, र उसलाई ऊ बादलमा उडिरहेको छ, सपनाको संसारमा जिइरहेको छ भन्‍ने लाग्छ, जुन साधारण व्यक्तिले जिउने तरिकाभन्दा फरक कुरा हो। जब ऊ मानिसहरूमाझ हुन्छ, तब सबैले चन्द्रमाको वरिपरि ताराहरू झुम्मिएजस्तै उसको प्रशंसा र आदर गर्छन् र उसको बढाइ गर्छन्—कस्तो राम्रो अनुभव, र उसको हृदयमा कति धेरै आनन्द, सहजता, र खुसी! ख्रीष्टविरोधीहरूले चाहने कुरा ठ्याक्कै यही हो। तर, यदि मानिसहरूका समूहमा कसैले पनि ख्रीष्टविरोधीलाई कुनै ध्यान दिँदैन भने, यदि अत्यन्तै थोरै मानिसहरूलाई मात्र उसको नाम थाहा छ भने, यदि उसको सबल पक्ष कसैलाई थाहा छैन भने, यदि उसलाई धेरैजसो मानिसहरूले आफ्नो मनमा साधारण व्यक्ति, कुनै विशेष विशेषता नभएको, कुनै सामर्थ्य नभएको, कुनै असाधारण कुरा नभएको, अरूले आदर वा सम्मान गर्ने कुरा नभएको, वा कसैले आदरसाथ बताउने केही कुरा नभएको व्यक्तिका रूपमा लिन्छन् भने, यसले ख्रीष्टविरोधीलाई आफ्नो हृदयमा असहज र नराम्रो महसुस हुन्छ; उसलाई आफू देवता हो जस्तो वा बादलमा उडिरहेको हो जस्तो लाग्दैन। उसलाई यसरी जीवन जिउनु अत्यन्तै न्यास्रो, अत्यन्तै असहज, अत्यन्तै दमघुट्ने, अत्यन्तै नालायक, र अत्यन्तै निरर्थक लाग्छ। उसले के सोच्छ भने, यदि जीवनभर साधारण व्यक्ति मात्रै बनेर केही कर्तव्य निर्वाह गर्नुपर्ने र मानकअनुरूपको सृजित प्राणी बन्‍नुपर्ने हो भने, त्यस्तो जीवनमा के आनन्द हुन्छ र? परमेश्‍वरमा विश्‍वास गर्दा त्यति थोरै मात्र आनन्द कसरी हुन सक्छ र? उसका लागि, यो अत्यन्तै न्यून मानक हुन्छ, र यसलाई माथि उठाइनुपर्छ। तर यसलाई कसरी माथि उठाउने? उसले आफ्नो लोकप्रियता बढाउनुपर्छ ताकि मानिसहरूले उसलाई श्रद्धा गरून् र धेरै सम्‍मान गरून्, र उसले सानदार जीवन जिउन सकोस्। त्यसकारण, जब उसले प्रार्थना गर्छ, तब उसले घरमा आफै प्रार्थना गर्दैन, बरु यसको साटो ऊ प्रार्थना गर्न मण्डली जान्छ, उसलाई विश्‍वासी दाजुभाइ-दिदीबहिनीहरूसँग भेला हुँदा नै प्रार्थना गर्नुपर्छ, ठूल्ठूलो सोरमा प्रार्थना गर्नुपर्छ, अनि व्याकरणिक रूपमा, तर्कसङ्गत रूपमा, व्यवस्थित रूपमा, र विचारशील रूपमा प्रार्थना गर्नुपर्छ, र उपस्थित सबै जनाले सुन्न सक्‍ने गरी, उपस्थित सबै जनाले उसको वाक कौशल र स्पष्ट सोच सुन्न सक्‍ने गरी, र ऊसँग आफ्नै पछ्याइ छ भनेर थाहा पाउने गरी प्रार्थना गर्नुपर्छ। जब उसले परमेश्‍वरका वचनहरू पढ्छ, तब त्यो पनि घरमा एकलै पढ्दैन। सुरुमा, उसले घरमा तयारी गर्छ, र त्यसपछि अरूले सुन्‍ने गरी पढ्छ ताकि अरूले उसले पढ्ने परमेश्‍वरका वचनहरू सबै महत्त्वपूर्ण, सबै अत्यावश्यक हुन्छन् भनेर देखून्। उसले जे गरे पनि, सधैँ बन्द ढोकाभित्र गृहकार्य गर्छ, अनि तयार भइसकेपछि, र अरूले उसलाई आदरणीय ठान्‍ने र अनुमोदन गर्ने अवस्थामा मात्रै ऊ अरूको अगाडि आउँछ। कतिपय त यस्ता पनि हुन्छन् जसले अरूको अघि केही कुरा ल्याउनुभन्दा पहिले घरमै ऐनाअगाडि बसेर पूर्वावलोकन र तयारी गर्छन्। जब तिनीहरूले यो कुरा अरू मानिसहरूको अघि ल्याउँछन्, तब यो सबैभन्दा मूल स्थितिमा हुँदैन, यो कुरा त पहिले नै धेरै पटक प्रशोधन भइसकेको हुन्छ, यो कुरा ख्रीष्टविरोधीका सोच, दृष्टिकोण, भ्रष्ट स्वभाव, धूर्त युक्ति र धूर्त माध्यमहरूद्वारा प्रशोधन भइसकेको हुन्छ। मण्डली र मानिसहरूमाझ हैसियत र लोकप्रियता पाउने आफ्नो उद्देश्य हासिल गर्नका लागि, ख्रीष्टविरोधीहरू यी कुराहरू गर्न मूल्य चुकाउन पटक्‍कै हिचकिचाउने छैनन्। त्यसकारण, यी सबै कुराहरूलाई के भन्‍ने हो? के ती साँचो प्रकटीकरणहरू हुन्? के ती स्वभाव परिवर्तन पछ्याउने व्यक्तिले गर्नुपर्ने अभ्यासहरू हुन्? (होइनन्।) ती सबै ढोँगबाट आएका हुन्छन्; ख्रीष्टविरोधीहरूले यति धेरै ढोँग गर्छन् कि यसले मानिसलाई वाकवाकी नै लाग्छ!

कतिपय मानिसहरूले त पहिले खेस्रा तयार गरेका छैनन् भने भेलाहरूमा सङ्गति नै दिँदैनन्। तिनीहरूले पहिले बन्द ढोकाभित्र खेस्रा तयार गर्नुपर्छ, यसलाई धेरै पटक परिमार्जन गर्नुपर्छ, प्रशोधन गर्नुपर्छ, परिष्कृत गर्नुपर्छ, र यो तयार भएपछि मात्रै तिनीहरूले विश्‍वासी दाजुभाइ-दिदीबहिनीहरूअघि सङ्गति गर्नेछन्। कसैले तिनीहरूलाई यसो भन्छ, “हामी सबै यहाँ दाजुभाइ-दिदीबहिनीहरू हौँ। भेलाहरूमा बस इमानदारिता पूर्वक र साँचो रूपमा बोल, भइहाल्छ। मनमा जे आउँछ त्यही भन। सबैभन्दा राम्रो तरिका त्यही हो।” तिनीहरूले जबाफ दिन्छन्, “अहँ, सक्दिनँ। यदि मैले त्यसो गरेँ भने, विश्‍वासी दाजुभाइ-दिदीबहिनीहरूले मलाई हेयको दृष्टिले हेर्नेछन्।” देखिस् त, तिनीहरूले अचेतन रूपमै कुनै साँचो कुरा बोलिदिन्छन्। हरेक हिसाबमा, तिनीहरूले आफ्नो प्रतिष्ठा र हैसियतको सुरक्षा गर्न काम गर्छन्। समाजका केही उत्कृष्ट प्रतिभा भएका मानिसहरू, प्राध्यापकहरू, विश्‍वविद्यालयका विद्यार्थीहरू, विद्यावारिधिका विद्यार्थीहरू, वा वैज्ञानिक अनुसन्धानकर्ताहरूले आफूलाई प्रमाणित गर्न र आफ्नो हैसियत र प्रतिष्ठाको सुरक्षा गर्नका लागि मानिसहरूसँग अन्तरक्रिया गर्न निश्‍चित ढोँग र प्रशोधित व्यवहार प्रयोग गर्छन्। अर्थात्, तिनीहरूले मानिसहरूसँग अन्तरक्रिया गर्नका लागि मकुन्डो लगाउँछन्, र तिनीहरूले वास्तवमा के पछ्याइरहेका छन्, तिनीहरूमा कुनै कमजोरी छ कि छैन, तिनीहरूले बन्द ढोकापछाडि ठ्याक्कै के गर्छन् भन्‍ने कुरा मानिसहरूलाई कहिल्यै थाहा हुँदैन, र तिनीहरूको व्यक्तिगत जीवन र तिनीहरूले कसरी आफूलाई आचरणमा ढाल्छन् र संसारसँग व्यवहार गर्छन् भन्ने कुरामा सधैँ शङ्काको सुइरो, र सधैँ प्रश्‍न चिन्ह रहन्छ। के यी मानिसहरू यस्तो गहन ढोँगमा संलग्‍न भएका हुँदैनन् र? त्यसोभए, तिमीहरूले यी मानिसहरूलाई कसरी व्यवहार गर्नुपर्छ? तिनीहरूले तँसँग झूटो व्यवहार गर्ने भएकोले, के तैँले पनि तिनीहरूसँग झूटो व्यवहार गर्नुपर्छ? उदाहरणका लागि, तिनीहरूले तँलाई भेट्दा मुखले मात्रै मिठो बोल्छन्, त्यसकारण तैँले पनि तिनीहरूसँग निरन्तर शिष्ट व्यवहार नै गर्छस्—के यो स्वीकार्य हुन्छ? (हुँदैन।) त्यसोभए, तिनीहरूसँग सङ्गत गर्ने उचित तरिका के हो? (जब तिनीहरूले यी प्रकटीकरणहरू देखाइरहेका छन् भन्‍ने कुरा कुनै व्यक्तिले पत्ता लगाउँछ, तब उसले सुरुमा तिनीहरूको खुलासा गर्नुपर्छ, यस्तो स्वभावको प्रकृति सार के हो र यसलाई कुन अभिप्रायले सञ्चालित गरेको हुन्छ भन्‍नेबारे तिनीहरूसँग सङ्गति गर्नुपर्छ। यदि उसले भनेको कुरा तिनीहरूले स्विकार्दैनन् भने, उसले तिनीहरूसँग फेरि सङ्गति गर्नु हुँदैन।) तैँले तिनीहरूको खुलासा गर्नुपर्छ, र तिनीहरूले तैँले भनेको कुरा स्विकारेनन् भने, तिनीहरूबाट तँ अलग बस्‍नुपर्छ। के तिमीहरूमध्ये कोही अझै पनि तिनीहरूको बहकाउमा पर्न र तिनीहरूको आराधना गर्न सक्छौ? तिमीहरूसँग अहिले भएको कदका आधारमा भन्‍नुपर्दा, तिमीहरूले यी स्पष्ट फरिसीहरू केही हदसम्‍म छर्लङ्ग देख्‍न सक्छौ, तर यदि तिमीहरूले ढोँग गर्न सक्‍ने, आफूलाई गहन रूपमा लुकाइराख्‍ने, अलि बढी सक्षम कसैलाई भेट्यौ भने, के तिमीहरूले तिनीहरूलाई छर्लङ्गै देख्‍न सक्नेछौ? यदि तिनीहरूले जहिल्यै पनि सही कुराहरू मात्रै बोल्छन् र गर्छन् भने, यदि तिनीहरूसँग कुनै त्रुटि नै नभएजस्तो र तिनीहरूले कहिल्यै गल्ती नै गर्दैनन् जस्तो देखिन्छ भने, यदि तँ कहिलेकहीँ केही मामलाहरूमा नकारात्मक र कमजोर बन्छस् तर तिनीहरू कहिल्यै कमजोर हुँदैनन् भने, र यदि तिनीहरू नकारात्मक बने भने पनि तिनीहरूले यसलाई आफै समाधान गर्न सक्छन् र तिनीहरू तुरुन्तै यसबाट बाहिर निस्कन सक्छन्, तर तँचाहिँ सक्दैनस् भने, जब तैँले त्यस्ता मानिसहरूलाई भेट्छस् तब तैँले तिनीहरूलाई अनुमोदन गर्नेछस् र तिनीहरूको आराधना गर्नेछस्, र तैँले तिनीहरूबाट सिक्‍नेछस् र तिनीहरूलाई पछ्याउनेछस्; यदि तैँले त्यस्ता मानिसहरूलाई खुट्ट्याउन सकिनस् भने, तँ तिनीहरूको बहकाउमा पर्नेछस् कि पर्नेछैनस् भनेर भन्‍न गाह्रो हुन्छ।

हामीले ढोँग भन्‍ने यो विषयको कतिवटा पक्षहरूमा सङ्गति गरेका छौँ? एउटा पक्ष के हो भने, तिनीहरूले कष्ट सहनुलाई ढोँगका रूपमा प्रयोग गर्छन्। तिनीहरूले हृदयमा, वास्तवमा कष्ट सहन चाहँदैनन् र तिनीहरूलाई यसप्रति निकै प्रतिरोध अनुभूति हुन्छ, तैपनि तिनीहरूले आफ्नो उद्देश्य हासिल गर्नको लागि अत्यन्तै मन नलागी-नलागी कष्ट सहन्छन्, विभिन्‍न कुराहरू त्याग्छन्, र मूल्य चुकाउँछन्। तिनीहरूले कष्ट भोगेपछि पनि, मन बुझाउँदैनन् र धेरै मानिसहरू यसबारे सचेत नभएकाले यो कष्ट भोग्‍नु सार्थक भएन भन्‍ने महसुस गर्छन्। त्यसकारण तिनीहरूले यसबारे थाहा नभएका धेरै मानिसहरूलाई बताउँदै जताततै यसको प्रचार गर्छन्। अन्त्यमा, कतिपय मानिसहरूले के भयो भन्‍ने थाहा पाउँछन् र तिनीहरूबाट गहन रूपमा प्रभावित हुन्छन्, तिनीहरूलाई उच्‍च मान्छन् र आराधना गर्छन्, र यसरी तिनीहरूले आफ्नो उद्देश्य हासिल गर्छन्। कतिपय मानिसहरू यस्ता पनि छन्, जो आफूलाई असल मानिसहरू, राम्रो व्यवहार गर्ने र कर्तव्यनिष्ठ व्यक्ति भनेर प्रचार गर्छन्, र यस्तो छवि, पहिचान, र व्यक्तित्व प्रयोग गरेर मानिसहरूसँग सङ्गत गर्न चाहन्छन्, ताकि मानिसहरूले तिनीहरू असल मानिसहरू हुन् भन्‍ने विश्‍वास गरून् र तिनीहरूसँग नजिक आउन्। तिनीहरूले अझै धेरै मानिसहरूको सराहना पाउनका लागि यस्तो असल व्यक्ति बन्‍नुलाई आफ्नो उद्देश्यका रूपमा लिन्छन्, ताकि मानिसहरूले तिनीहरूबारे उच्च सोचून् अनि तिनीहरूले आफ्नो लोकप्रियता बढाउन सकून्। यस्तै हुन्छ, होइन र? (हजुर, हो।) ख्रीष्टविरोधीहरूले प्रयोग गर्ने निश्‍चित तरिकाहरू प्रयोग गरेर, हामीले भर्खरै तिनीहरूको ढोँग गर्ने व्यवहार पछाडि लुकेका उद्देश्यहरू र तिनीहरूको ढोँगको सार, तिनीहरूले गर्ने र भन्‍ने कुराहरू, र तिनीहरूले प्रदर्शन गर्ने प्रकटीकरणहरू के-के हुन् जसले तिनीहरूले ढोँग गरिरहेका छन् भन्‍ने प्रमाणित गर्छ त्यसबारे खुलासा र चिरफार गर्‍यौँ। हामी यो पक्षको सङ्गति यहीँ समाप्त गर्नेछौँ।

(२) नक्‍कल गरेर

अब हामी दोस्रो पक्षबारे सङ्गति गर्नेछौँ। ख्रीष्टविरोधीहरूले प्रायजसो हैसियत प्राप्त गर्न ढोँग प्रयोग गर्छन्; तिनीहरूले मानिसहरूलाई सुन्न मनपर्ने र मानिसहरूका धारणाहरू अनुरूपका कुराहरू बोल्छन्, र तिनीहरूले सतही रूपमा निश्‍चित कुराहरू गर्छन् जसले गर्दा मानिसहरूले तिनीहरूलाई अनुमोदन र आदर गर्छन्, र यसरी तिनीहरूको लोकप्रियता बढ्छ—ख्रीष्टविरोधीहरूले मानिसहरूलाई बहकाउने अर्को तरिका यही हो। के नक्‍कल र नाटकबीच भिन्‍नता छ? बाहिरी व्यवहारको हकमा भन्दा, नाटक र नक्‍कल सामान्यतया एउटै स्थिति हुन्; ती एकअर्कासँग सम्बन्धित हुन्छन्। हामी यी कुराहरूबारे अलग-अलग रूपमा सङ्गति गर्नेछौँ ताकि मानिसहरूका लागि ती कुराहरू अझ स्पष्ट सुनिऊन्, र मानिसहरूले तिनलाई अझै स्पष्ट रूपमा जान्‍न सकून्। “नक्‍कल” को प्राथमिक अर्थ नक्कली होइन, तर यो अरूको नक्‍कल गर्नु हो। ख्रीष्टविरोधीहरू किन नक्‍कल गर्ने कार्यमा संलग्‍न हुन्छन्? स्वाभाविक रूपमै, तिनीहरूका निश्‍चित उद्देश्य हुन्छन्: ख्रीष्टविरोधीहरूले हैसियत र प्रतिष्ठा प्राप्त गर्न नक्‍कल गर्छन्; नत्रभने, तिनीहरूले कहिल्यै पनि नक्‍कल गर्नेथिएनन्, यस्तो मूर्ख काम कहिल्यै गर्नेथिएनन्। खुट्ट्याउन सक्‍ने आँखा भएका मानिसहरूले यो कुरा स्पष्ट रूपमा देख्‍न सक्छन्। यदि मानिसहरू प्रायजसो नक्‍कलमा संलग्‍न हुन्छन् भने, तिनीहरूले स्वाभाविक रूपमै अरूको घृणा, तिरस्कार, र अपमान प्राप्त गर्नेछन्—त्यसोभए ख्रीष्टविरोधीहरूले किन अझै पनि आफूले गर्ने यस्तो कुरा गर्छन् त? यो बस तिनीहरूको प्रकृति हो: प्रतिष्ठा र हैसियत प्राप्त गर्नका लागि के चाहिन्छ भन्‍ने कुरा तिनीहरूले वास्ता गर्दैनन्, तिनीहरूमा पहिले नै लाजको बोधको कमी हुन्छ। मानिसहरूका मनमा हैसियत प्राप्त गर्नका लागि, ख्रीष्टविरोधीहरूले गर्ने पहिलो कुरा भनेको मानिसहरूलाई तिनीहरूप्रति भरोसा, आदर, र आराधना गर्ने तुल्याउनु हो। त्यसोभए तिनीहरूले यो उद्देश्य कसरी हासिल गर्छन् त? मानिसहरूका धारणाहरू अनुरूप हुने केही असल व्यवहार र प्रकटीकरणहरूको नक्कल गर्ने बाहेक, तिनीहरूले ठूला र प्रसिद्ध व्यक्तित्वहरूको जस्तै शैली अपनाउने र उनीहरूले बोल्ने तरिका नक्कल गर्ने गर्छन्, यसरी मानिसहरूलाई तिनीहरूको आदर र सम्मान गर्ने तुल्याउँछन्। यस तरिकाले, मण्डलीका निश्‍चित मानिसहरूले थाहै नपाई तिनीहरूलाई आराधना गर्न, चापलुसी गर्न, र समर्थन गर्न थाल्छन्, तिनीहरूले ती ख्रीष्टविरोधीहरूलाई कुनै आत्मिक व्यक्तित्व वा प्रसिद्ध मानिसहरूजस्तै गरी हेर्छन्, जसको अर्थ मण्डलीमा र निश्‍चित मानिसहरूका हृदयमा, ख्रीष्टविरोधीहरूलाई आत्मिक व्यक्तित्वहरूका रूपमा सम्‍मान र आदर गरिन्छ। किनभने, धेरैजसो मानिसहरूमा समझशक्ति पटक्‍कै हुँदैन, र तिनीहरूले आफ्नो हृदयले मन पराउने र सम्मान गर्ने जोकोहीलाई आराधना र आदर गर्छन्। मण्डलीमा, ख्रीष्टविरोधीहरूले मुख्य रूपमा कस्तो प्रकारको व्यक्तिको नक्कल गर्छन्? तिनीहरूले आत्मिक व्यक्तित्वहरूको नक्कल गर्छन्, किनभने धेरैजसो मानिसहरूले आत्मिक व्यक्तित्वहरूको आराधना गर्छन्। यहूदी धर्ममा, फरिसीहरू मानिसहरूले आराधना गर्ने आत्मिक व्यक्तित्वहरू थिए, मानिसहरूले तिनीहरूको ज्ञान, झूटो भक्ति, र असल व्यवहारका लागि तिनीहरूलाई आराधना गर्थे; त्यसकारण यहूदी धर्ममा, फरिसीहरू निकै लोकप्रिय थिए, तिनीहरूलाई निकै आदर गरिन्थ्यो। आज, मण्डलीका कतिपय मानिसहरू आत्मिक व्यक्तित्वहरूको आराधना गर्न मन पराउँछन्। सर्वप्रथम, तिनीहरूले धेरै वर्षदेखि परमेश्‍वरमा विश्‍वास गरेका, निश्‍चित तथाकथित आत्मिक अनुभव र गवाहीहरू भएका, परमेश्‍वरका अनुग्रह र आशिष्‌हरू प्राप्त गरेका, महान् दर्शनहरू देखेका, र केही असाधारण अनुभवहरू पाएका मानिसहरूलाई आराधना गर्छन्। यसका साथै, त्यहाँ मानिसहरूमाझ हुँदा आफ्नो ठुल्ठूलो कुरा बखान गर्ने र चिप्लो-मिठो कुरा गर्ने र यसरी अरूमा आराधना र आदरको भावना जगाउने मानिसहरू पनि हुन्छन्। केही अरू यस्ता पनि हुन्छन्, जसका काम गर्ने माध्यमहरू, तौरतरिका, र सिद्धान्तहरू मण्डलीका नियमहरू अनुरूप हुन्छन्, र जसका बाहिरी व्यवहारहरू भक्तिपूर्ण देखिन्छन्। अझै अरू यस्ता पनि हुन्छन् जोसँग परमेश्‍वरमाथि ठूलो आस्था भएजस्तो देखिन्छ। यी सबैलाई आत्मिक मानिसहरूको संज्ञा दिइएको हुन्छ। त्यसोभए ख्रीष्टविरोधीहरूले कसरी आत्मिक मानिसहरूको नक्कल गर्छन् त? सरल रूपमा भन्दा, मानिसहरूले तिनीहरूलाई आत्मिक व्यक्तिका रूपमा हेरून् भनेर, तिनीहरू आत्मिक मानिसहरूले बोल्‍ने कुराहरू बोल्ने, र आत्मिक मानिसहरूले गर्ने कुराहरू गर्ने गर्छन्। तर के तिनीहरूले यी कुराहरू हृदयबाट बोल्ने र गर्ने गर्छन् त? गर्दैनन्: यो त अनुकरण, र प्रावधान पालना गर्नु मात्र हो, तिनीहरूले अरूलाई देखाउनका लागि मात्रै यसो गरिरहेका हुन्छन्। उदाहरणका लागि, जब तिनीहरूलाई कुनै कुरा आइपर्छ, तब तिनीहरूले तुरुन्तै प्रार्थना गर्छन्—तर तिनीहरूले साँचो रूपमा खोजी गरिरहेका वा साँचो रूपमा प्रार्थना गरिरहेका हुँदैनन्, केवल झारा टारिरहेका र प्रदर्शन गरिरहेका हुन्छन्, ताकि तिनीहरूले परमेश्‍वरलाई यति धेरै प्रेम गर्छन् र तिनीहरूसँग परमेश्‍वरप्रति यति ठूलो डर छ भन्‍ने कुरा मानिसहरूले देख्‍न सकून्। यति मात्र होइन, जब तिनीहरूलाई रोग लाग्छ र तिनीहरूलाई उपचार आवश्यक पर्छ, तब तिनीहरू उपचार गर्न जाने वा लिनुपर्ने औषधि लिने गर्दैनन्। मानिसहरूले भन्छन्, “यदि तपाईँले औषधि लिनुभएन भने, तपाईँको रोग अझै खराब हुन सक्छ। औषधि खाने पनि समय हुन्छ, र प्रार्थना गर्ने पनि समय हुन्छ। तपाईँले बस आफ्नो आस्था पछ्याउने र आफ्नो कर्तव्य नत्याग्‍ने मात्र गर्नुपर्छ।” तिनीहरूले जवाफ दिन्छन्, “ठीकै छ—परमेश्‍वर मेरो साथमा हुनुहुन्छ, र म डराउँदिनँ।” बाहिरबाट, तिनीहरूले शान्त, निर्भिक, र विश्‍वासले भरिएको छु भन्‍ने नाटक गर्छन्, तर भित्र, तिनीहरू भयभीत भएका हुन्छन्, र कुनै असहजता महसुस गर्नेबित्तिकै सुटुक्क डाक्टरकहाँ दौडेर जान्छन्। अनि यदि कसैले तिनीहरूले डाक्टरकहाँ गई औषधि लिएको कुरा पत्ता लगायो भने, तिनीहरूले यसलाई ढाकछोप गर्न कारण खोज्ने वा बहाना बनाउने प्रयास गर्छन्। तिनीहरूले प्रायजसो यसो पनि भन्छन्, “रोगबिमार त परमेश्‍वरबाट आएको परीक्षा हो। जब तिमी रोगमा जिउँछौ, तब तिमी बिरामी हुन्छौ; जब तिमी परमेश्‍वरका वचनहरूमा जिउँछौ, तब तिमीमा कुनै रोग हुँदैन। हामी रोगमा जिउनु हुँदैन—हामी परमेश्‍वरका वचनहरूमा जियौँ भने, यो रोग हराउनेछ।” बाहिरी रूपमा, तिनीहरूले मानिसहरूलाई प्रायजसो यही कुरा सिकाउँछन्, र तिनीहरूले मानिसहरूलाई सहयोग गर्न परमेश्‍वरका वचनहरू प्रयोग गर्छन्; तर गुप्त रूपमा भने तिनीहरूले मानव माध्यमहरू प्रयोग गरेर आफ्नो रोग निको पार्छन्। अरू मानिसहरूको अगाडि, तिनीहरूले परमेश्‍वरमा भर पर्छु र सबै कुरा परमेश्‍वरको हातमा छ भन्छन्, तिनीहरू रोग वा मृत्युको डर मान्दिनँ भन्छन्; तर तिनीहरू हृदयमा अरूभन्दा बढी डराएका हुन्छन्, तिनीहरू बिरामी पर्छु कि र अस्पतालमा भर्ना हुनु पर्छ कि भनेर डराउँछन्, र तिनीहरूलाई मृत्युको अझै बढी डर हुन्छ। तिनीहरूमा बिलकुलै कुनै साँचो आस्था हुँदैन। अरूको अगाडि, तिनीहरू प्रार्थना गर्छन् र भन्छन्: “म खुसीसाथ परमेश्‍वरको सार्वभौमिकता र प्रबन्धहरूमा समर्पित हुन्छु। सबै कुरा परमेश्‍वरबाट आउँछ, र मानिसहरूले गुनासो गर्नु हुँदैन।” तर यसबीच, तिनीहरूले हृदयमा यस्तो सोचिरहेका हुन्छन्: “मैले आफ्नो कर्तव्य यति बफादारीका साथ पूरा गरेको छु, यो रोग कसरी ममाथि आइपर्‍यो? अनि कसरी अरू कसैलाई यो रोग लागेको छैन? के परमेश्‍वरले मलाई प्रकाश गर्न र यो कर्तव्य पूरा गर्नबाट रोक्‍न यसो गरिरहनुभएको छ? के परमेश्‍वरले मलाई घृणा गर्छन्? अनि यदि उनले मलाई घृणा गर्छन् भने, के म सेवाकर्ता हुँ? के परमेश्‍वरले मलाई सेवा प्रदान गर्नका लागि प्रयोग गर्दै छन्? के भविष्यमा मेरो कुनै परिणाम हुनेछ त?” तिनीहरूले ठूलो आवाजमा गुनासो गर्ने आँट गर्दैनन्, तर तिनीहरूको हृदयमा, परमेश्‍वरबारे शङ्काहरू देखा परेका हुन्छन्, र तिनीहरूले परमेश्‍वरले गर्नुहुने सबै कुरा सही नै हुन्छ भन्ने छैन भनी सोच्छन्। तर, बाहिरी रूपमा तिनीहरूले केही समस्या छैन जस्तो ढोँग गर्छन्, र तिनीहरूले बिरामी परे पनि यसले तिनीहरूलाई रोक्न सक्दैन, र तिनीहरूले अझै पनि आफ्नो कर्तव्य पूरा गर्न सक्छन्, र तिनीहरू समर्पित र बफादार हुन सक्छन्, तिनीहरू अझै पनि परमेश्‍वरप्रति आफूलाई समर्पित गर्न सक्छन् भन्‍ने देखाउँछन्। के यो नाटक र नक्‍कल गर्नु होइन र? तिनीहरूको आस्था र समर्पणता नक्कली हुन्छन्; तिनीहरूको बफादारी नक्कली हुन्छ। त्यहाँ कुनै साँचो समर्पणता हुँदैन, कुनै साँचो आस्था हुँदैन, झन् साँचो निर्भरता र आत्मसमर्पण हुनु त धेरै परको कुरा हो। तिनीहरू परमेश्‍वरका अभिप्रायहरूको खोजी गर्दैनन्, तिनीहरू आफ्नो भ्रष्ट स्वभाव जाँच्दैनन्, न त तिनीहरू आफ्‍ना समस्याहरू समाधान गर्न सत्यता नै खोज्‍छन्। तिनीहरूले आफ्नो हृदयमा आफ्ना देहगत हितहरू, परिणाम, र गन्तव्यबारे मात्रै विचार गर्छन्; तिनीहरूको हृदय परमेश्‍वरप्रतिका गुनासा, गलतफहमी र शङ्काले भरिएको हुन्छ—तैपनि बाहिरबाट, तिनीहरूले आफू कुनै आत्मिक व्यक्ति हुँ नै जस्तो देखाउँछन्, र तिनीहरूलाई चाहे जे आइपरे पनि तिनीहरू यसो भन्छन्, “परमेश्‍वरको असल अभिप्राय छ, त्यसैले मैले गुनासो गर्नु हुँदैन।” तिनीहरूको मुखले त गुनासो गर्दैन, तर तिनीहरूको हृदय काँपिरहेको हुन्छ: परमेश्‍वरप्रतिको तिनीहरूका गुनासा, गलतबुझाइ, र शङ्का तिनीहरूको हृदयमा मडारिरहेका हुन्छन्। देख्नेजति सबैका लागि, तिनीहरूले प्रायजसो परमेश्‍वरका वचनहरू पढ्छन् र आफ्नो कर्तव्य पूरा गर्न ढिलाइ गर्दैनन्, तर हृदयमा भने, तिनीहरूले पहिले नै आफ्नो कर्तव्य त्यागिसकेका हुन्छन्। के नक्‍कल गर्नु भनेको यही होइन र? नक्‍कल गर्नु भनेको यही हो।

अवस्था जस्तोसुकै भए पनि, ख्रीष्टविरोधीहरू जहिले पनि नक्‍कलमा संलग्‍न हुन्छन्; तिनीहरूले कुनै पनि अवसर छुटाउँदैनन्। उदाहरणका लागि, भेलाहरूमा सहभागी हुँदा, कतिपय दाजुभाइ-दिदीबहिनीहरूले एकअर्कालाई अभिवादन गर्छन्। ख्रीष्टविरोधीहरूले यसलाई कसरी लिन्छन्? तिनीहरूले भन्छन्, “गफ नगर्नुहोस्, हामी भेलामा छौँ! यस्ता कुराहरूबारे गफ गर्न तपाईँहरूलाई आफू कहाँ छु जस्तो लाग्छ? तपाईँहरूसँग परमेश्‍वरको डर मान्ने हृदय छैन। गम्भीर बन्‍नुहोस्!” कतिपय मानिसहरूले आफ्नो कर्तव्य पूरा गर्दा विश्राम लिन्छन्, र जब ख्रीष्टविरोधीले यो कुरा देख्छ, तब उसले यसो भन्छ, “फेरि झारा टार्न थाल्‍नुभयो? त्यसोभए तपाईँ तुरुन्तै परमेश्‍वरका वचनहरू पढेर उनीसामु प्रार्थना गर्न आउनुपर्छ।” जब दाजुभाइ-दिदीबहिनीहरूले एकअर्काबाट पेसागत सीपहरू सिक्न आफ्‍ना दृष्टिकोणहरू आदानप्रदान गर्छन्, तब उसले यसो भन्छ, “तपाईँहरूले सुरुमा परमेश्‍वरका वचनहरूबारे सङ्गति गर्नुपर्छ, अनि प्रार्थना गर्नुपर्छ, र त्यसपछि चाहिँ विचार र दृष्टिकोणहरू आदानप्रदान गर्नुपर्छ।” यदि कसैले भेला सुरु हुनुभन्दा पहिले प्रार्थना गरेको छैन भने, ख्रीष्टविरोधीले उसलाई हप्काउनेछ, निश्‍चित प्रकारको व्यक्ति भनेर परिभाषित गर्नेछ, र उसको बारेमा केही भन्‍नेछ। हरेक हिसाबमा, उसले अरूलाई ऊ अत्यन्तै आत्मिक र अत्यन्तै गम्भीर छ, सत्यताप्रति अत्यन्तै निष्ठावान्‌ छ र यसलाई पछ्याउन कठिन परिश्रम गर्छ, आफ्नो कर्तव्यमा अत्यन्तै जिम्मेवार छ, हरदिन परमेश्‍वरका वचनहरू नियमित रूपमा पढ्न सक्छ, उसको आत्मिक जीवन सामान्य छ, ऊ नियमित रूपमा भेलाहरूमा सहभागी हुन्छ, भेलाहरूमा सहभागी हुँदा उसले तोकिएकै तरिकाले प्रार्थना गर्छ, परमेश्‍वरका वचनहरू पढ्छ, र सङ्गति गर्छ, र ऊ कहिल्यै पनि गफगाफ गर्दैन वा घरका मामलाहरूबारे कुराकानी गर्दैन भन्‍ने कुरा देखाउँछ। यदि कसैले उसलाई, “तपाईँको कपाल लामो भएछ। तपाईँले कपाल काट्नुपर्छ। अहिले मौसम गर्मी छ, त्यसैले कपाल काट्नुभयो भने तपाईँलाई शीतल हुनेछ” भनेर भन्यो भने, उसले यस्तो जवाफ दिन्छ, “मेरो कपाल अलिक लामो हुँदैमा केही फरक पर्दैन। काम नै महत्त्वपूर्ण छ। मैले अझै केही दिन मेरो कपाल बढ्न दिँदैमा गर्मीले मलाई कुनै समस्या दिइहाल्‍नेछैन।” कसैले भन्छ, “तपाईँको लुगा फाटेछ। यदि तपाईँले ती लगाइरहनुभयो भने, मानिसहरू तपाईँलाई देखेर हाँस्नेछन्।” ख्रीष्टविरोधीले भन्छ, “केही फरक पर्दैन। के हामी परमेश्‍वरका विश्‍वासीहरूले अरूले हाँसोमा उडाउँछन् भनेर डर मान्छौँ र? हामी सबैले धेरै कष्ट भोगेका छौँ, र हामीले यति लामो समयदेखि ठूलो रातो अजिङ्गरको सतावट भोगेका छौँ। हामीले सांसारिक मानिसहरूद्वारा इन्कारिने मार्ग हिँडेका छौँ। त्यसकारण मेरो लुगा फाट्यो भनेर मानिसहरूले मलाई हाँसोमा उडाए भने, के नै हुन्छ र? जबसम्‍म परमेश्‍वरले मलाई स्वीकार गर्छन्, तबसम्‍म त्यो नै महत्त्वपूर्ण हुन्छ।” के यसो भन्‍नु राम्रो हो? (उसले आत्मिकताको ढोँग गरिरहेको हुन्छ।) कतिपय मानिसहरूले म प्रश्‍नहरू गर्छु र प्रवचनपछि सबैलाई ती कुराबारे सङ्गति गर्न लगाउँछु भन्‍ने देख्छन्, तर सङ्गतिमा मानिसहरूले उत्तर दिन सक्दैनन्, त्यसकारण उसले यस्तो सारांश दिन्छ: “मैले यहाँ केही नयाँ ज्योति भेट्टाएको छु। परमेश्‍वरले कहिल्यै पनि व्यर्थमा केही खाँदैनन्, तर हामीले त बन्दाकोबी पनि व्यर्थमा खाने गर्छौँ।” के तिमीहरूले यसभन्दा पहिले यस्तो कुरा सुनेका छौ? (छैनौँ।) उसले यसो भन्छ, परमेश्‍वरले कहिल्यै पनि व्यर्थमा केही खानुहुन्न, जसको अर्थ यो हुन्छ कि परमेश्‍वरले मानिसहरूलाई प्रवचनहरू दिनुहुन्छ, त्यसकारण उहाँले आफ्नो भोजन कमाउनुभएको हुन्छ। हामीले कुनै कुरामा पनि सङ्गति गर्न सक्दैनौँ, त्यसकारण हामीले बन्दाकोबी पनि व्यर्थमा खान्छौँ। कतिपय समझहीन मानिसहरूले यसलाई सत्यताका रूपमा लिन्छन् र जताततै यो कुरा बताउँछन्। तिनीहरूले आत्मज्ञानबारे सङ्गति गर्नु, परमेश्‍वरमा समर्पित हुन र उहाँलाई प्रेम गर्न खोज्नु, र मानिसहरूले प्रायजसो छलफल गर्ने यस्ता अन्य आम विषयहरूलाई आत्मिक, उच्च, वा नयाँ ज्योतिका रूपमा लिन सकिन्छ भन्‍ने विश्‍वास गर्दैनन्। तिनीहरूका लागि त त्यो व्यक्तिले भनेको कुरा मात्रै नयाँ ज्योति र उत्कृष्ट कुरा हो! त्यो व्यक्तिले भनेको कुरा सही त सुनिन्छ, तर ध्यान दिएर विचार गर्दा, त्यो कुरा घृणित लाग्छ र त्यो कुरा बोल्दा हास्यास्पद सुनिन्छ। यो आत्मिक बुझाइ नभएका, तर आफू आत्मिक भएका, आफूमा सत्यताको ज्ञान भएका, र आफूले सत्यता बुझेको ढोँग गर्न चाहने मानिसहरूले बनाएको कुरा हो—के यो निरर्थक कुरा होइन र? (हो।) ऊ ठूल्ठूला र खोक्रा शब्दहरू र सिद्धान्तहरू बोल्न सिक्नमा विशेषज्ञ हुन्छ, र उसले सत्यता अभ्यास गर्ने र वास्तविकतामा प्रवेश गर्ने कार्यलाई कुनै महत्त्व दिँदैन। त्यसकारण तिनीहरू आत्मिक धर्मसिद्धान्त बोल्न सिक्नमा विशेषज्ञ हुन्छन् र तिनीहरूसँग सत्यता वास्तविकता छ कि छैन भनेर हेर्न तिनीहरूले कहिल्यै आफूलाई चिरफार गर्दैनन्—के यी मानिसहरू ढोँगीहरू होइनन् र? परमेश्‍वरले यस्ता मानिसहरूलाई सबैभन्दा बढी घृणा गर्नुहुन्छ।

जब यी तथाकथित आत्मिक मानिसहरू भेला हुन्छन्, तब तिनीहरूले दर्शनका कुराहरू गर्छन्, रहस्यहरूबारे छलफल गर्छन्, आफूलाई चिन्‍ने र परमेश्‍वरलाई चिन्‍नेबारे कुरा गर्छन्। तिनीहरूले बताउने कुराहरू अत्यन्तै उच्च हुन्छन् र त्यो सांसारिक कुराजस्तो सुनिँदै सुनिँदैन। तिनीहरूले कुरा गरेको गर्‍यै गर्छन्, कहाँको कुरा कहाँ पुर्‍याउँछन् र पूर्ण रूपमा अप्रासङ्गिक कुराहरू गर्छन्। “पूर्ण रूपमा अप्रासङ्गिक कुराहरू गर्छन्” भन्‍नुको अर्थ के हो? तिनीहरूले यति कुरा गर्छन् कि तिनीहरूले निरर्थक कुराहरू बोल्‍न थाल्छन्, र तिनीहरू परमेश्‍वरका वचनहरू कसले बढी पढेको छ र परमेश्‍वरका वचनहरूको कति अध्याय कसले याद गर्न र प्रचार गर्न सक्छ, अरूले भन्दा उच्च र गहन तरिकाले कसले प्रचार गर्न सक्छ, र अरूले भन्दा बढी ज्योति दिने तरिकाले कसले प्रचार गर्न सक्छ भनेर हेर्न एकअर्कासँग प्रतिस्पर्धा गर्छन्। तिनीहरूले यी कुराहरूका निम्ति प्रतिस्पर्धा गर्छन्, र यसलाई “आत्मिकतामा प्रतिस्पर्धा गर्नु” भनिन्छ। कहिलेकहीँ मानिसहरू सँगै कुराकानी गरिरहेका हुन्छन्, हालखबरबारे वा केही बाहिरी मामलाहरूबारे कुरा गरिरहेका हुन्छन्। त्यसपछि एउटा “आत्मिक व्यक्ति” आउँछ र, जब सबैले यी कुराहरूबारे कुरा गरिरहेको उसले सुन्छ, तब ऊ परमेश्‍वरका वचनहरूको पुस्तक लिएर पढ्नका लागि एउटा कुनामा जान्छ। के त्यस्तो व्यक्ति असामाजिक र अनौठो देखिँदैन र? जब म मुख्य विषयबारे कतिपय मानिसहरूसँग सङ्गति गर्छु, तब हामी बीचमा विश्राम लिन्छौँ र बाहिरी मामलाहरूबारे कुरा गर्छौँ—के त्यो सामान्य कुरा होइन र? त्यो कुराकानीका अवधिमा, कतिपय मानिसहरूले आवाज पनि निकाल्दैनन्। तिनीहरूको तात्पर्य के हुन्छ भने, “तिमीले सत्यता सङ्गति गर्दा म सुन्‍नेछु, तर गफ गर्न थाल्यौ भने म सुन्‍न छोड्छु। यदि तिमीले लामो समयसम्म कुरा गरिरह्यौ भने, म गइदिन्छु।” अनि तिनीहरू कहाँ जान्छन्? तिनीहरू प्रार्थना गर्ने ठाउँ खोज्‍न जान्छन्, र तिनीहरूले आत्मविश्‍वासको साथ भन्छन्, “हे परमेश्‍वर, कृपया मेरो हृदय फिर्ता लिइदेऊ। म तिम्रो अघि शान्त हुन्छु, मलाई गैरविश्‍वासी संसारका मामलाहरूमा आकर्षित हुन र फस्न नदेऊ, र मलाई सांसारिक प्रचलनहरूले बहकाएर लैजान नदेऊ।” के त्यो अत्यन्तै आत्मिक कुरा हो त? तिनीहरूले हो भन्‍ने विश्‍वास गर्छन्। जब तैँले घरका मामलाहरूबारे र तेरो स्थिति हालै कस्तो भएको छ भन्‍नेबारे कुरा गर्छस्, तब तिनीहरूले यो सत्यताबारे सङ्गति गर्नु होइन, र यसमा परमेश्‍वरका वचनहरू पटक्कै उल्लेख गरिएका छैनन् भन्‍ने सोच्छन्, त्यसकारण तिनीहरू त्यहाँबाट जान्छन् अनि परमेश्‍वरको अघि प्रार्थना गर्न जान्छन्। के त्यो अलिक अनौठो कुरा होइन र? यो त आत्मिक हुन खोज्नेहरूको नक्‍कल मात्र हो—तिनीहरू नक्‍कल गर्न कति सिपालु हुन्छन्! नक्‍कलमा संलग्‍न हुनुपछाडिको तिनीहरूको उद्देश्य भनेको अरूलाई तिनीहरू आत्मिक छन्, तिनीहरू आफ्नो पछ्याइमा गम्भीर छन्, तिनीहरू सधैँ परमेश्‍वरअघि जिउँछन्, तिनीहरूका शब्दहरूमा ज्योति हुन्छ, तिनीहरू सत्यता पछ्याउँछन्, तिनीहरू बाहिरी विधर्मी संसार वा पारिवारिक स्नेहको बन्धनमा छैनन्, तिनीहरूसँग त्यस्तो कुनै देहगत आवश्यकता छैन, तिनीहरू सामान्य मानिसहरूभन्दा फरक छन्, र तिनीहरूले बाहिरी संसार र त्यस्ता भद्दा हितहरू फालिसकेका छन् भन्‍ने कुरा देखाउनु हो। जब निश्‍चित मानिसहरूले गैरविश्‍वासीहरूसित केही शब्द बोल्छन्, तब तिनीहरूले भन्छन्, “त्यो सही होइन। यी गैरविश्‍वासीहरू खराब हुन्छन्। तिमीले तिनीहरूसँग कुरा गर्नेबित्तिकै र तिमी तिनीहरूको मामलामा मुछिनेबित्तिकै, तिमीलाई भित्री रूपमा बाधा महसुस हुन्छ र तिमीले पाप-स्वीकार र प्रार्थना गर्न परमेश्‍वरअघि झट्ट आइहाल्‍नुपर्छ। तिमीले तुरुन्तै परमेश्‍वरका वचनहरू पढ्नुपर्छ, र उनका वचनहरूले आफूलाई ओगट्नु र भर्नुपर्छ।” र त्यसैले, जब तिनीहरूले गैरविश्‍वासीहरू, परमेश्‍वरमा विश्‍वास नगर्ने मानिसहरूलाई देख्छन्, तब तिनीहरू उनीहरूबाट टाढा बस्छन् र उनीहरूसँग बोल्दैनन्। तिनीहरू सामान्य अन्तरक्रियामा समेत संलग्‍न हुँदैनन्, र मानिसहरूले तिनीहरूलाई अनौठो ठान्छन्। यसरी व्यवहार गर्ने तिनीहरूको आधार के हो भने, “गैरविश्‍वासीहरू सबै दियाबलसहरू हुन् र हामीले तिनीहरूसँग कुरा गर्नु हुँदैन। परमेश्‍वरले दियाबलसहरूलाई घृणा गर्छन्, त्यसकारण यदि हामीले दियाबलसहरूसँग सङ्गत गर्‍यौँ र हामी तिनीहरूको नजिक भयौँ भने, परमेश्‍वरले यो कुरालाई पनि घृणा गर्नेछन्। हामीले परमेश्‍वरले घृणा गर्ने कुरालाई घृणा गर्नुपर्छ, र परमेश्‍वरले इन्कार गर्ने कुरालाई इन्कार गर्नुपर्छ।” यदि तिनीहरूले कुनै दाजुभाइ वा दिदीबहिनीले गैरविश्‍वासी परिवारको सदस्य वा साथीसँग बोलिरहेको, मनको कुरा गरिरहेको वा घरका मामलाहरूबारे कुरा गरिरहेको देखे भने, तिनीहरूले तिनीहरूबारे राय बनाउँछन्, र यस्तो सोच्छन्, “तिनीहरू धेरै वर्षदेखि परमेश्‍वरमा विश्‍वास गरेका अनुभवी विश्‍वासीहरू हुन्। तैपनि तिनीहरू गैरविश्‍वासीहरूबाट जोगिने प्रयास गर्दैनन्, बरु तिनीहरूसँग नजिक हुन्छन्। यो त तिनीहरूले परमेश्‍वरलाई विश्वासघात गरेको हो, र कुनै समस्या सामना गर्नुपर्दा त तिनीहरू अवश्यै यहूदा बन्‍नेछन्।” तिनीहरूले त्यस्ता मानिसहरूलाई लाञ्छना लगाउँछन्। कतिपय मानिसहरूका आमाबुबाले परमेश्‍वरमा विश्‍वास गर्दैनन्, तैपनि तिनीहरूले आफ्नो छोराछोरीले परमेश्‍वरमा विश्‍वास गरेकोमा विरोध गर्दैनन्। तिनीहरूले कहिलेकहीँ आफ्ना आमाबुबालाई फोन गरेर हालखबर सोध्छन्, वा तिनीहरू बिरामी हुँदा, तिनीहरूको हेरचाह गर्न घर फर्केर जान्छन्—यो पूर्ण रूपमा सामान्य कुरा हो र परमेश्‍वरले यो कुरालाई निन्दा गर्नुहुन्न। अनि यी आत्मिक मानिसहरू—यी ख्रीष्टविरोधीहरूले—चाहिँ के गर्छन्? के तिनीहरूले कामकुराहरूलाई यसरी नै हेर्छन्? तिनीहरूले यसो भन्दै यसलाई ठूलो बनाउँछन्, “तिमी सामान्यतया यति राम्रो बोल्छौ र अरूलाई आफ्नो स्नेह त्याग्‍न र त्यसको बन्धनमा नपर्न लगाउँछौ। तर तिम्रो आफ्नो स्नेह अझै दह्रिलो रहेछ भन्ने म देख्छु। तिम्रा आमाबुबाले परमेश्‍वरमा विश्‍वास गर्दैनन्, त्यसकारण तिमीले तिनीहरूलाई इन्कार गर्नुपर्छ।” त्यो व्यक्तिले जबाफ दिन्छ, “मेरा आमाबुबाले परमेश्‍वरमा विश्‍वास गर्दैनन् तर तिनीहरू मेरो बाटोमा खडा पनि हुँदैनन्। तिनीहरूले मलाई निकै सहयोग गर्छन्।” ख्रीष्टविरोधीले जबाफ दिन्छ, “तिनीहरूले तिमीलाई साथ दिए पनि, त्यो स्वीकार्य हुँदैन र तिनीहरू अझै पनि दियाबलसहरू नै हुन्। तिमीले कसरी अझै पनि तिनीहरूका लागि खाना पकाउन सक्छौ?” त्यो व्यक्तिले भन्छ, “के यो सामान्य मानव स्नेह होइन र? के आफ्ना आमाबुबाका लागि केही पटक खाना पकाउनु र तिनीहरूलाई केही पितृ-मातृ प्रेम देखाउनु सामान्य कुरा होइन र? परमेश्‍वरले यसलाई दोष दिनुहुन्न, तर पनि तपाईँले यसलाई केका लागि दोष दिइरहनुभएको छ?” ख्रीष्टविरोधीले जवाफ दिन्छ, “परमेश्‍वरले यस्तो सानो कुराको झमेला लिँदैनन्! परमेश्‍वर आफैले यो कुरामा झन्झट नलिने हुँदा, यसमा हामीले अडान लिनुपर्छ र आफ्‍नो गवाहीमा दृढ रहनुपर्छ। तिमीले परमेश्‍वरमा विश्‍वास गरेको यतिको वर्ष भयो र पनि तिमीसँग कुनै समझशक्ति वा कद छैन, र तिमी दियाबलसहरूसँग यति राम्ररी व्यवहार गर्न सक्छौ—तिम्रो स्नेह अत्यन्तै दह्रिलो रहेछ!” तिनीहरूले यो कुरालाई समेत निन्दा गर्छन्! अरूले जेसुकै गरे पनि, तिनीहरूले आफूमा कद छ, आफ्‍नो पछ्याइमा आफू गम्भीर छु, आफूमा आस्था छ भन्‍ने कुरा देखाउनका लागि तिनीहरूलाई दोष दिने र जथाभाबी संज्ञा दिने गर्छन्, तर अन्त्यमा जब तिनीहरूको आफ्नै परिवारको सदस्यको मृत्यु हुन्छ, तब तिनीहरू यति धेरै दिनसम्म रुन्छन् कि, तिनीहरू ओछ्यानबाट उठ्न समेत सक्दैनन् र आफ्नो आस्था समेत त्याग्‍न चाहन्छन्। कसैले तिनीहरूलाई भन्छ, “के तपाईँ आत्मिक व्यक्ति हुनुहुन्‍न र?” तिनीहरूले जबाफ दिन्छन्, “के आत्मिक मानिसहरू पनि कमजोर हुन सक्दैनन् र? के म थोरै कमजोर हुन पाउँदिनँ र?” के यो तर्कजाल होइन र? झूटा आत्मिक मानिसहरूले ढोँग गर्न सक्छन्, र यसलाई नक्‍कल भनिन्छ। तिनीहरूले आफूमा कुनै पनि कमजोरी नभएको, समर्पित, परमेश्‍वरमा आस्था भएको र परमेश्‍वरप्रति बफादार, आफ्नो शपथ पूरा गर्न सक्‍ने, कष्ट सहन र आफैलाई खर्चन सक्‍ने, र मानिसहरूले अनुचित वा आदर्श नमान्‍ने कुनै पनि तरिकाले व्यवहार नगर्ने व्यक्ति रहेको ढोँग गर्छन्। तिनीहरूको बाहिरी व्यवहारको आधारमा मूल्याङ्कन गर्दा, मानिसहरूले तिनीहरूलाई अनुमोदन गर्छन् र तिनीहरूमा कुनै गल्ती पत्ता लगाउन सक्दैनन्, र तिनीहरू मूल रूपमा इसाई शिष्टता अनुरूपका देखिन्छन्, र तिनीहरू नकारात्मक वा कमजोर भएको समेत देखिँदैनन्। जब तिनीहरूले कसैले कमजोर र नकारात्मक महसुस गरेको देख्छन्, तब तिनीहरूले प्रायजसो तिनीहरूलाई कडाइसाथ यसो भन्दै हप्काउँछन्, “त्यस्तो सानो कुरामा कमजोर बन्‍नु हुन्छ—के त्यसले परमेश्‍वरलाई धेरै चोट पुर्‍याउँदैन र? के अहिले कस्तो समय हो भन्‍ने तिमीलाई थाहा छ? परमेश्‍वरले हाम्रा लागि यति धेरै वचनहरू बोलेका छन् र पनि तिमी कसरी यति कमजोर हुन सक्छौ? तिमीले कसरी परमेश्‍वरको हृदयलाई अलिकति पनि बुझ्‍न सकेको छैनौ? तिमीले जस्तोसुकै समस्या सामना गरे पनि, तिमी सधैँ प्रार्थना गर्न परमेश्‍वरअघि आउनुपर्छ, तिमीले परमेश्‍वरलाई प्रेम गर्न र उनीप्रति बफादार हुन सिक्‍नुपर्छ, र तिमी समर्पित हुनुपर्छ र कमजोर बन्‍नु हुँदैन। यदि तिमीले सधैँ आफ्नो देहलाई ख्याल गर्छौ भने, के तिमीले परमेश्‍वरविरुद्ध विद्रोह गरिरहेको हुँदैनौ र?” यहाँ तिनीहरूले भनेको कुनै पनि कुरामा कुनै समस्या छ जस्तो त सुनिँदैन, तर यो सबै खोक्रो हुन्छ र यसले मानिसहरूका समस्याहरू समाधान गर्न सक्दैन। तिनीहरूले भन्छन्, “के अहिले कस्तो समय हो भन्‍ने तिमीलाई थाहा छ?”—के मानिसहरूले कमजोर महसुस गर्नुसँग यसको कुनै सम्बन्ध हुन्छ? के विद्रोहसँग यसको कुनै सम्बन्ध हुन्छ? मानिसहरूमा भ्रष्ट स्वभाव हुन्छ र तिनीहरू आफ्नो देहमा जिउँछन्, र मानिसहरू जहिले पनि कमजोर र विद्रोही बन्‍न सक्छन्।

ख्रीष्टविरोधीहरूले आत्मिक मानिसहरू, दाजुभाइ-दिदीबहिनीहरूमध्येका सबैभन्दा राम्रा मानिसहरू, र सत्यता बुझ्ने अनि कमजोर र अपरिपक्‍वहरूलाई सहयोग गर्न सक्‍ने मानिसहरूको भूमिका खेल्न चाहन्छन्। यो भूमिका निर्वाह गर्नुपछाडि तिनीहरूको उद्देश्य के हुन्छ? पहिलो, तिनीहरूले तिनीहरू देह र बाहिरी संसारपार गइसकेका छन्, र तिनीहरूले सामान्य मानवताको कमजोरीलाई फालेका छन् र आफूलाई सामान्य मानवताको देहगत आवश्यकताहरूबाट मुक्त गरेका छन् भन्‍ने विश्‍वास गर्छन्। तिनीहरूले परमेश्‍वरको घरमा महत्त्वपूर्ण कामहरू वहन गर्न सक्‍ने, परमेश्‍वरका अभिप्रायहरूलाई ख्याल गर्न सक्‍ने, र आफ्‍नो हृदय परमेश्‍वरका वचनहरूले भर्ने आफू नै हुँ भन्‍ने विश्‍वास गर्छन्। तिनीहरूले परमेश्‍वरका मागहरू पूरा गरिसकेको र परमेश्‍वरलाई सन्तुष्ट पारिसकेकोमा, परमेश्‍वरका अभिप्रायहरूलाई ख्याल गर्न सकेकोमा, र परमेश्‍वरले प्रतिज्ञा गर्नुभएको सुन्दर गन्तव्य प्राप्त गर्न सकेकोमा आफूलाई तारिफ गर्छन्। त्यसकारण, तिनीहरूलाई प्रायजसो आफैप्रति अत्यन्तै गर्व लाग्छ र आफू अरूभन्दा माथि छु भन्‍ने लाग्छ। तिनीहरूले आफ्नो मनमा याद गर्न र बुझ्न सक्‍ने वचनहरू प्रयोग गरेर अरूलाई प्रवचन दिन्छन्, र अरूलाई दोषी ठहर्‍याउँछन् र अरूबारे फैसला सुनाउँछन्। तिनीहरूले अरूलाई सीमित गर्न र निर्देशन दिन, प्रायजसो आफ्नो धारणामा कल्पना गरेका निश्‍चित शैली र भनाइहरू पनि प्रयोग गर्छन्, यसरी अरू मानिसहरूलाई प्रावधानहरू कायम राख्‍न र तिनीहरूको पालना गर्न लगाउँछन्, ताकि तिनीहरूले मण्डलीमा आफ्नो हैसियतको सुरक्षा गर्न सकून्। तिनीहरूले के विश्‍वास गर्छन् भने, तिनीहरूले आत्मिक सिद्धान्तहरू प्रचार गर्न, प्रचलित नाराहरू फलाक्न, अगुवाइ गर्न, अगाडि आएर काम लिन, र मण्डलीको सामान्य सुव्यवस्था कायम राख्‍न सकेसम्म, तिनीहरू आत्मिक मानिसहरू हुनेछन्, र तिनीहरूको हैसियत स्थिर हुनेछ। त्यसकारण तिनीहरूले झूटा रूपमा आफूलाई आत्मिक मानिसहरू भनेर प्रस्तुत गर्छन् र आफूलाई त्यसका निम्ति तारिफ गर्छन्, र सँगसँगै तिनीहरूले झूटा रूपमा आफूलाई सर्वशक्तिमान्, पूर्ण रूपमा सक्षम, र सिद्ध मानिसहरूका रूपमा पनि प्रस्तुत गर्छन्। उदाहरणका लागि, यदि तैँले तिनीहरूलाई टाइप गर्न सक्नुहुन्छ कि सक्नुहुन्न भनेर सोधिस् भने, तिनीहरूले भन्छन्, “सक्छु, टाइप गर्न मलाई गाह्रो छैन।” तैँले तिनीहरूलाई यस्तो सोधिस् भने, “के तपाईँ मेसिनहरू मर्मत गर्न सक्‍नुहुन्छ?” तिनीहरूले भन्छन्, “सबै मेसिनका सिद्धान्तहरू उस्तै हुन्छन्। हो, म तिनलाई मर्मत गर्न सक्छु।” तैँले सोध्छस्, “के तपाईँ ट्र्याक्टर मर्मत गर्न सक्‍नुहुन्छ?” तिनीहरूले भन्छन्, “के त्यो कच्‍चा मेसिन मर्मत गर्दैमा मेसिनहरू मर्मत गर्न सक्‍ने व्यक्तिका रूपमा गन्ती हुन्छ र?” तैँले तिनीहरूलाई सोध्छस्, “खाना पकाउन आउँछ?” तिनीहरूले भन्छन्, “म खाना खान्छु, त्यसकारण अवश्य नै मलाई खाना पकाउन आउँछ!” तँ सोध्छस्, “के तपाईँ विमान चलाउन सक्‍नुहुन्छ?” तिनीहरूले भन्छन्, “मैले कहिल्यै सिकेको त छैनँ, तर सिक्‍न पाएँ भने चलाउन सक्छु। म विमानको कप्तान हुन सक्छु, यसका लागि कुनै समस्या हुँदैन।” तिनीहरूले जे पनि गर्न सक्छु, सबै कुरामा सिपालु छु भन्‍ने सोच्छन्। अनि कसैको कम्प्युटर बिग्रिन्छ र तिनीहरूलाई बनाइदिन अनुरोध गरिन्छ। तिनीहरूले सजिलै बनाइदिन सक्छु भनेर त भन्छन्, तर वास्तवमा तिनीहरूलाई केही आउँदैन र कसरी बनाउने केही थाहा हुँदैन, र अन्त्यमा बारम्बार यसलाई बनाउने प्रयास गरेपछि, तिनीहरू कम्प्युटरमा भएको सबै कुरा डिलिट गरिदिन पुग्छन्। त्यो कम्प्युटर जसको हो उसले तिनीहरूलाई सोध्छ, “तपाईँले मर्मत गर्न सक्‍नुहुन्छ कि सक्‍नुहुन्न?” अनि तिनीहरूले भन्छन्, “मैले पहिले पनि कम्प्युटर मर्मत गरेको छु, तर अहिले मैले कसरी मर्मत गर्ने भन्‍ने बिर्सेछु। तिमीले यसलाई मर्मत गर्न अरू कसैलाई अनुरोध गर्दा नै राम्रो हुन्छ।” तिनीहरू ढोँग गर्न निकै सिपालु हुन्छन्, होइन र? यस्ता मानिसहरूमा प्रधान स्वर्गदूतको स्वभाव हुन्छ; तिनीहरूले कहिल्यै पनि “मलाई यो कसरी गर्ने थाहा छैन,” वा “म यो गर्न सक्दिनँ,” वा “म यो काम गर्न त्यति दक्ष छैनँ,” वा “मैले यस्तो कुरा पहिले कहिल्यै देखेको छैनँ,” वा “मलाई थाहा छैन” भनेर भन्‍न सक्दैनन्—तिनीहरूले कहिल्यै पनि यस्ता कुराहरू भन्‍न सक्दैनन्। मामला जेसुकै भए पनि, यदि तैँले तिनीहरूलाई यसबारे सोधिस् भने, तिनीहरूलाई त्यो कसरी गर्ने भन्‍ने थाहा नभए पनि र तिनीहरूले पहिले कहिल्यै नदेखेको भए पनि, तिनीहरूलाई अझै पनि कारण र बहानाहरू बनाउनुपर्छ ताकि तँलाई तिनीहरू सबै कुरामा दक्ष, सबै कुरा गर्न आउने, सबै कुरा गर्न जान्‍ने, र सबै कुरा गर्न सक्‍ने व्यक्ति हुन् भन्‍ने गलत विश्‍वास होस्। तिनीहरू कस्तो व्यक्ति बन्‍न चाहन्छन्? (महामानव, सम्पूर्ण रूपमा सक्षम मानिसहरू।) तिनीहरू सम्पूर्ण रूपमा सक्षम मानिसहरू हुन, र आफूलाई ज्योतिका स्वर्गदूतहरूका रूपमा प्रस्तुत गर्न चाहन्छन्—के तिनीहरू यस्ता छैनन् र? ख्रीष्टविरोधीहरूले सधैँ आफू सबै कुरामा दक्ष छु भन्‍ने ढोँग गर्न चाहने हुनाले, जब तैँले तिनीहरूलाई अरूसँग मिलेर सहकार्य गर्न, विचारहरू आदानप्रदान गर्न, छलफल गर्न, सङ्गति गर्न, र समस्याहरूबारे अरूसँग कुराकानी गर्न लगाउँछस्, तब तिनीहरूले त्यसो गर्न सक्दैनन्। तिनीहरूले भन्छन्, “मसँग कसैले सहकार्य गर्नु पर्दैन। मलाई सहयोगीको आवश्यकता छैन। मलाई केही गर्न कसैको सहयोग चाहिँदैन। म आफै गर्न सक्छु, सबै कुरा कसरी गर्ने मलाई थाहा छ, म सम्पूर्ण रूपमा सक्षम छु, र मैले गर्न नसक्‍ने केही छैन, र मैले हासिल गर्न नसक्‍ने, र पूरा गर्न नसक्‍ने केही छैन। म को हुँ? तिमीहरूलाई कुनै कुरा कसरी गर्ने भन्‍ने थाहै छैन, र त्यो कसरी गर्ने भन्‍ने थाहा नै भए पनि, तिमीहरू यसमा दक्ष छैनौ। मैले एउटा कुरा मात्रै गर्न सिकेको भए पनि, मलाई हरेक कुरा कसरी गर्ने भन्‍ने थाहा छ। यदि म एउटा कुरामा दक्ष छु भने, म हरेक कुरामा दक्ष छु। मलाई लेखहरू लेख्‍न आउँछ र म विदेशी भाषाहरू बोल्न सक्छु। अहिले मैले कुनै पनि विदेशी भाषा बोल्न नसक्‍ने भए पनि, यदि मैले अध्ययन गरेँ भने, पाँच वटा विदेशी भाषा सिक्‍न मलाई कुनै समस्या हुनेछैन।” कसैले तिनीहरूलाई चलचित्रमा अभिनय गर्न, गीत गाउन र नाच्न आउँछ कि आउँदैन भनेर सोध्यो भने, तिनीहरूले ती सबै कुरा गर्न सक्छु भनेर भन्छन्। तिनीहरू धाक लगाउन सिपालु हुन्छन्, होइन र? तिनीहरूले जे पनि गर्न सक्छु र हरेक कुरा कसरी गर्ने जानेको छु भन्‍ने ढोँग गर्छन्—तिनीहरूमा साँच्‍चै नै प्रधान स्वर्गदूतको प्रकृति हुन्छ! कसैले तिनीहरूलाई परमेश्‍वरमा विश्‍वास गरेको वर्षौँका अवधिमा तिनीहरू कहिल्यै कमजोर भएका छन् कि भनेर सोध्यो भने, तिनीहरूले यस्तो जबाफ दिन्छन्, “कमजोरी हुनुपर्ने कुरा के छ र? परमेश्‍वरका वचनहरू अत्यन्तै स्पष्ट रूपमा बोलिएका छन्। हामी कमजोर हुनु हुँदैन। यदि हामी कमजोर भयौँ भने, हामीले परमेश्‍वरलाई निराश तुल्याइरहेका हुन्छौँ। हामीले परमेश्‍वरको प्रेमको ऋण तिर्न १२० प्रतिशत प्रयास गर्नुपर्छ!” अर्को व्यक्तिले सोध्छ, “यति धेरै वर्षअघि घर छोडेर आउनुभयो, तपाईँलाई कहिल्यै घरको याद आउँदैन? घरको याद आउँदा रुनुहुन्छ?” तिनीहरूले जबाफ दिन्छन्, “किन रुने? परमेश्‍वर मेरो हृदयमा छन्। जब म परमेश्‍वरबारे सोच्छु, मलाई त्यसपछि घरको यादै आउँदैन। मेरा गैरविश्‍वासी परिवारका सबै सदस्यहरू दियाबलस र शैतानहरू हुन्। म त तिनीहरू श्रापित होऊन् भनेर प्रार्थना गर्छु।” अर्को व्यक्तिले तिनीहरूलाई सोध्छ, “के तपाईँको आस्थाका वर्षहरूमा कहिल्यै बाटो बिराउनुभएको छ?” तिनीहरूले जबाफ दिन्छन्, “परमेश्‍वरका वचनहरू निकै स्पष्ट रूपमा बोलिएका छन्, त्यसकारण व्यक्तिले कसरी बाटो बिराउन सक्छ? बाटो बिराउनेहरू त आत्मिक बुझाइ नभएका हास्यास्पद मानिसहरू हुन्। के मेरो जस्तो क्षमता भएको व्यक्तिले बाटो बिराउन सक्छ? के मैले गलत मार्ग लिन सक्छु? त्यस्तो हुनै सक्दैन।” तिनीहरूले आफू सबै कुरामा दक्ष छु, आफू अरू सबैभन्दा असल छु भन्‍ने विश्‍वास गर्छन्। नकारात्मक र कमजोर हुने मानिसहरूबारे तिनीहरूले के सोच्छन्? तिनीहरू भन्छन्, “नकारात्मक र कमजोर हुने मानिसहरूसँग गर्नका लागि त्योभन्दा राम्रो अरू केही हुँदैन।” के वास्तवमा कुरा यही हुन्छ त? केही नकारात्मकता र कमजोरीहरू सामान्य हुन्छन्, जबकि केही नकारात्मकता र कमजोरीको पछाडि कुनै कारण हुन्छ, त्यसकारण तिनीहरूले कसरी यी मानिसहरूसँग “गर्नका लागि योभन्दा राम्रो अरू केही हुँदैन” भनेर यो समस्याको व्याख्या गर्न सक्छन्? यस तरिकाले ख्रीष्टविरोधीहरूले आत्मिकताको ढोँग गर्छन्, तिनीहरूले जे पनि गर्न सक्छु भन्‍ने ढोँग गर्छन्, आफूसँग कुनै त्रुटि वा कमजोरी छैन भन्‍ने ढोँग गर्छन्, र अझै बढी रूपमा तिनीहरूले आफू विद्रोही होइन र आफूले कहिल्यै कुनै अपराध गरेको छैन भन्‍ने ढोँग गर्छन्।

सन्दर्भ जेसुकै भए पनि, ख्रीष्टविरोधीले जे कर्तव्य पूरा गर्ने भए पनि, उसले आफू कमजोर नभएको, सधैँ बलियो भएको, आस्थाले भरपूर भएको, कहिल्यै नकारात्मक नभएको छाप छोड्ने कोसिस गर्छ, ताकि मानिसहरूले उसको वास्तविक कद वा परमेश्‍वरप्रतिको वास्तविक मनोवृत्ति कहिल्यै नदेखून्। वास्तवमा, उसको हृदयको गहिराइमा, के साँच्चै उसले गर्न नसक्ने केही पनि छैन भनी विश्‍वास गर्छ? के उसले साँच्‍चै ऊ कमजोरी, नकारात्मकता वा भ्रष्टताको प्रकटीकरणरहित छ भनी विश्‍वास गर्छ? बिलकुलै गर्दैन। ऊ अभिनय गर्न सिपालु हुन्छ, चीजहरू लुकाउन बाठो हुन्छ। ऊ मानिसहरूलाई आफ्नो सबल र सानदार पक्ष देखाउन मन पराउँछ; ऊ आफ्नो कमजोर र वास्तविक पाटो अरूले देखेको चाहँदैन। उसको उद्देश्य स्पष्ट छ, सरल रूपमा भन्नुपर्दा, यो आफ्नो आडम्बर र गौरवलाई बचाइराख्नु, मानिसहरूको हृदयमा आफ्नो स्थान सुरक्षित गर्नु हो। उसले आफ्नो नकारात्मकता र कमजोरीहरूबारे र आफ्नो विद्रोही र भ्रष्ट पक्षबारे खुलेर कुरा गऱ्यो भने, यसले उसको हैसियत र प्रतिष्ठालाई गम्भीर रूपमा क्षति गर्नेछ, र यो फाइदाभन्दा बेफाइदा बढी हुनेछ भन्ने सोच्छ। त्यसैले ऊ कहिलेकाहीँ आफू कमजोर, विद्रोही, र नकारात्मक भएको स्विकार्नुभन्दा मर्न तयार हुन्छ। यदि सबैले उसको कमजोर र विद्रोही पक्ष देख्ने, तिनीहरूले ऊ भ्रष्ट भएको र अलिकति पनि नबदलिएको देख्ने त्यस्तो कुनै दिन आयो भने पनि, उसले अझै पनि नाटक गर्न जारी राख्‍नेछ। उसले सोच्छ कि यदि उसले आफूमा भ्रष्ट स्वभाव भएको, आफू साधारण, नगण्य व्यक्ति भएको स्वीकार गरेमा, मानिसहरूका हृदयमा आफ्नो स्थान गुम्नेछ, सबैको आराधना र श्रद्धा गुम्नेछ, र यसरी पूर्ण रूपमा असफल हुनेछ। त्यसैले, जे भए पनि, ऊ मानिसहरूसामु निष्कपट रूपमा खुलस्त हुनेछैन; चाहे जे भए पनि, उसले आफ्नो शक्ति र हैसियत अरू कसैलाई दिनेछैन; बरु, उसले प्रतिस्पर्धा गर्न सक्दो कोसिस गर्नेछ, र कहिल्यै हार मान्नेछैन। जबजब उसले समस्या सामना गर्छ, तबतब अग्रसरता लिएर आफूलाई सबैको अघि प्रस्तुत गर्छ र आफूलाई देखाउँछ र प्रदर्शन गर्छ। समस्या आइपर्दा र दुष्परिणामहरू देखा पर्दा, ऊ हतार-हतार लुक्छ वा अरू कसैको काँधमा जिम्मेवारी थोपर्ने प्रयास गर्छ। यदि उसले आफूले बुझेको समस्या सामना गऱ्यो भने, आफूले गर्न सक्‍ने कुराको धाक देखाउँछ र त्यो अरूलाई थाहा दिने मौका छोपिहाल्छ, ताकि मानिसहरूले ऊसँग वरदान र विशेष सीप छन् भन्‍ने देखून् र उसलाई आदर र आराधना गर्न सकून्। यदि कुनै ठूलो घटना घट्यो भने, र कसैले उसलाई त्यो घटनाको बुझाइबारे सोध्यो भने, उसले आफ्नो दृष्टिकोण खुलासा गर्न चाहँदैन, बरु अरूलाई नै सुरुमा बोल्न लगाउँछ। उसले बोल्‍न नचाहनुका कारणहरू हुन्छन्: ऊसँग कुनै दृष्टिकोण नभएर भन्दा पनि, उसलाई आफ्‍नो दृष्टिकोण गलत होला कि, यो कुरा ठूलो स्वरमा बताए भने, अरूले यसलाई खण्डन गर्लान् कि, जसले गर्दा ऊ लज्जित हुनुपर्ला कि भन्‍ने डरले यो कुरा भन्दैन; कि त ऊसँग कुनै दृष्टिकोण नै हुँदैन, र स्पष्ट रूपमा मामला बुझ्‍न नसकेको हुनाले, मानिसहरू उसको गल्तीमा हाँस्लान् भन्‍ने डरले स्वेच्छाले बोल्ने आँट गर्दैन—त्यसकारण चुपचाप बस्‍नु नै उसको एउटै मात्र विकल्प हुन्छ। छोटकरीमा भन्दा, ऊ आफ्नो दृष्टिकोण खुलेर व्यक्त गर्न तयार हुँदैन, किनभने उसलाई आफ्‍नो वास्तविकता खुलासा होला, ऊ दरिद्र र दयनीय छ भनेर मानिसहरूले देख्लान्, र यसरी अरूमा भएको उसको छविमा असर पर्ला भन्‍ने डर हुन्छ। त्यसकारण, अरू सबैले आफ्नो दृष्टिकोण, विचार, र ज्ञानबारे सङ्गति गरिसकेपछि, उसले केही उच्च र बलियो दाबीहरूलाई आफ्नो बनाउँछ, जसलाई उसले आफ्नै दृष्टिकोण र बुझाइको रूपमा प्रस्तुत गर्छ। उसले ती कुरालाई सारांशित गर्छ र सबैलाई तीबारे सङ्गति दिन्छ, र यसरी उसले अरूको हृदयमा उच्च हैसियत प्राप्त गर्छ। ख्रीष्टविरोधीहरू अत्यन्तै धूर्त हुन्छन्: जब दृष्टिकोण व्यक्त गर्ने समय हुन्छ, तब तिनीहरूले हृदय खोलेर अरूसामु आफ्नो साँचो स्थिति खुलस्त पार्ने, वा तिनीहरूले वास्तवमा के सोच्छन्, तिनीहरूको क्षमता कस्तो छ, तिनीहरूको मानवता कस्तो छ, तिनीहरूको बुझ्‍ने शक्ति कस्तो छ, र तिनीहरूसँग सत्यताको साँचो ज्ञान छ कि छैन भनी मानिसहरूलाई बताउने गर्दैनन्। र त्यसकारण, आत्मिक, र सिद्ध व्यक्ति भएको धाक देखाउने र ढोँग गर्ने क्रममा, तिनीहरूले आफ्‍नो साँचो अनुहार र साँचो कद लुकाउन सक्दो गर्छन्। तिनीहरूले दाजुभाइ-दिदीबहिनीहरूको बीचमा कहिल्यै पनि आफ्‍ना कमजोरीहरू प्रकाश गर्दैनन्, न त तिनीहरूले आफ्‍ना कमी र कमजोरीहरू पहिचान गर्ने प्रयास नै गर्छन्; बरु, तिनीहरूले यी कुराहरूलाई ढाकछोप गर्न सक्दो प्रयास गर्छन्। मानिसहरूले तिनीहरूलाई सोध्छन्, “तिमीले परमेश्‍वरमा यति धेरै वर्ष विश्‍वास गरेका छौ, के परमेश्‍वरलाई तिमीले कहिल्यै शङ्का गरेका छौ?” तिनीहरूले उत्तर दिन्छन्, “छैन।” तिनीहरूलाई सोधिन्छ, “परमेश्‍वरका लागि आफूलाई समर्पित गर्दा सबै कुरा त्यागेकोमा के तिमीलाई कहिल्यै पछुतो लागेको छ?” तिनीहरूले उत्तर दिन्छन्, “छैन।” “तिमी बिरामी हुँदा, के तिमी बेचैन भयौ र तिमीलाई घरको याद आयो?” अनि तिनीहरूले उत्तर दिन्छन्, “कहिल्यै याद आएन।” हेर् त, ख्रीष्टविरोधीहरूले आफूलाई अटल, दृढ इच्छाशक्ति भएको, अनि त्याग गर्न र कष्ट भोग्‍न सक्‍ने व्यक्तिका रूपमा, कमजोरी नै नभएको र कुनै दोष वा समस्या नभएको व्यक्तिका रूपमा प्रस्तुत गर्छन्। यदि कसैले तिनीहरूको भ्रष्टता र कमीकमजोरीलाई औँल्याइदियो, तिनीहरूलाई सामान्य दाजुभाइ-दिदीबहिनीहरूका रूपमा, समान व्यवहार गर्‍यो, र खुलस्त भएर तिनीहरूसँग सङ्गति गर्‍यो भने, तिनीहरूले यस मामलालाई कसरी लिन्छन्? आफूलाई निर्दोष र जायज तुल्याउन, आफू सही छु भनी प्रमाणित गर्न, र अन्त्यमा मानिसहरूलाई तिनीहरूमा कुनै समस्या छैन, र तिनीहरू सिद्ध, आत्मिक मानिसहरू हुन् भनी देख्ने तुल्याउनका लागि सक्दो गर्छन्। के यो सबै ढोँग मात्रै होइन र? आफूलाई त्रुटिरहित र पवित्र ठान्‍ने सबै मानिसहरू ढोँगी हुन्। म किन तिनीहरू सबै ढोँगी हुन् भनी भन्छु? मलाई भन, के भ्रष्ट मानवजातिको बीचमा कुनै त्रुटिरहित मानिस छ? के साँचो रूपमा पवित्र कुनै व्यक्ति छ? (छैन।) पक्कै छैन। जब शैतानद्वारा मानिस यति गहन रूपमा भ्रष्ट तुल्याइएको छ र जन्मजात रूपमै ऊसँग सत्यता छैन भने, उसले कसरी त्रुटिरहितता हासिल गर्न सक्छ? परमेश्‍वर मात्रै पवित्र हुनुहुन्छ; सारा भ्रष्ट मानवजाति दूषित छ। यदि कुनै व्यक्तिले आफूमा कुनै त्रुटि छैन भन्दै पवित्र व्यक्तिको नक्कल गर्छ भने, त्यो व्यक्ति के हुनेथियो? ऊ दियाबलस, शैतान, र प्रधान स्‍वर्गदूत हुनेथियो—ऊ खाँटी ख्रीष्टविरोधी हुनेथियो। ख्रीष्टविरोधीले मात्रै त्यसरी त्रुटिरहित र पवित्र व्यक्ति हुँ भनेर दाबी गर्न सक्छ। के ख्रीष्टविरोधीहरूले आफूलाई चिनेका हुन्छन् त? (हुँदैनन्।) अनि तिनीहरूले आफूलाई नचिनेका हुनाले, के तिनीहरूले आफ्नो आत्मज्ञानबारे सङ्गति गर्नेछन्? (गर्नेछैनन्।) के आफ्नो आत्मज्ञानबारे सङ्गति गर्ने ख्रीष्टविरोधीहरू हुन्छन्? (हुन्छन्।) कस्तो प्रकारका मानिसहरूले यसो गर्छन्? (ढोँगीहरूले।) ठीक भन्यौ। यी मानिसहरूले आफूलाई चिनेको ढोँग गर्छन्, र तिललाई पहाड बनाउँछन् र आफूलाई शैतान र पिशाचहरू भनेर धेरै ठूला नाम दिन्छन्, र आफूसँग गहन आत्मज्ञान छ भन्‍ने ढोँग गर्छन्। तिनीहरू झूटा रूपमा आत्मिक मानिसहरू हुन्, होइन र? के तिनीहरू ढोँगीहरू होइनन् र? जब तिनीहरूले आफ्नो आत्मज्ञानबारे सङ्गति गर्छन्, तब के तिनीहरूले साँच्‍चै आफूलाई चिन्छन् त? (चिन्दैनन्।) त्यसोभए तिनीहरूले आफ्नो आत्मज्ञानबारे के भन्छन्? (जब ख्रीष्टविरोधीहरूले आफ्नो आत्मज्ञानबारे कुरा गर्छन्, तब तिनीहरूले आफ्नो वास्तविक अवस्थाको कुरा गर्दैनन्, तिनीहरूले खोक्रा शब्दहरू र धर्मसिद्धान्तका शब्दहरू मात्रै बोल्छन्, जुन बिलकुलै व्यावहारिक हुँदैनन्; तिनीहरूसँग अत्यन्तै गहन ज्ञान भएजस्तो देखिन्छ, तर तिनीहरूमा कुनै पछुतोको कुनै लक्षण हुँदैन।) के यो आफ्‍नो बारेमा रहेको वास्तविक ज्ञान हो त? यसमा कुनै साँचो पछुतो हुँदैन, त्यसकारण के तिनीहरूले आफूलाई घृणा गर्ने प्रभाव हासिल गरेका हुन्छन् त? जब कुनै पछुतो र कुनै आत्मघृणा हुँदैन, तब तिनीहरूले आफूलाई साँचो रूपमा चिनेका हुँदैनन्। ख्रीष्टविरोधीहरूले बोल्ने आत्मज्ञानमा तिनीहरूबारे सबैलाई थाहा भएका, र सबैले देखेका कुराहरू मात्रै हुन्छन्। तिनीहरूले कुनै गलत काम गरेका छैनन्, र पनि आत्मज्ञानबारे कुरा गर्न सक्छन् भन्‍ने सबैलाई महसुस गराउनका लागि शब्दजाल प्रयोग गर्दै आफूलाई जायज पुष्टि गर्छन्, ताकि मानिसहरूले तिनीहरूलाई अझै बढी उच्‍च मानून्। तिनीहरूले कुनै गल्ती गरेका छैनन् र पनि आत्मचिन्तन गरिरहेका छन् र आफूलाई चिन्‍ने प्रयास गरिरहेका छन् भन्‍ने देखेर, मानिसहरूले यस्तो सोच्छन्, “यदि उसले साँच्‍चै नै कुनै गल्ती गर्‍यो भने, उसले आफूलाई चिन्‍ने सम्भावना अझै बढी हुन्छ। ऊ कति भक्त छ!” ख्रीष्टविरोधीले यसो गर्नुको परिणाम के हुन्छ? उसले मानिसहरूलाई बहकाउँछ। अरूले पाठ सिकून् भनेर तिनीहरूले साँचो रूपमा आफ्नो भ्रष्ट स्वभाव चिरफार गर्ने वा बुझ्ने गर्दैनन्; बरु, तिनीहरूलाई अरूले अझै बढी उच्‍च मानून् भनेर आफ्नो आत्मज्ञानबारे सङ्गति गर्छन्। यो कार्यको प्रकृति के हो? (मानिसहरूलाई बहकाउन आफ्नै गवाही दिनु।) ठीक भन्यौ। तिनीहरूले मानिसहरूलाई बहकाइरहेका हुन्छन्। यो कसरी आफूलाई चिन्‍नु भयो र? यो सरासर छल हो। तिनीहरूले आफ्नो आत्मज्ञानबारे बोल्नेकुरालाई मानिसहरूलाई बहकाउन, तिनीहरू आत्मिक छन्, र तिनीहरूले आफूलाई चिनेका छन् भनेर सोच्न लगाउन, मानिसहरूलाई तिनीहरूलाई उच्‍च मान्न र तिनीहरूलाई आराधना गर्न लगाउनका लागि प्रयोग गरिरहेका हुन्छन्। यो घृणित र घिनलाग्दो अभ्यास हो—र यो ख्रीष्टविरोधीहरूको दुष्टता हो।

मण्डलीमा कर्तव्य निर्वाह गरिरहेका कतिपय मानिसहरू प्राविधिक रूपमा कठिन रहेका काम लिन स्पष्ट रूपमा असक्षम हुन्छन्, तैपनि तिनीहरू त्यही समूहमा रहन जिद्दी गर्छन्। तिनीहरूले यससँग सम्बन्धित पेसागत सीप आफूले पहिले नै सिकेको छु, आफूले यो विशेषज्ञता बुझेको छु, र आफूलाई यो काम गर्न आउँछ भन्‍ने विश्‍वास गर्छन्, त्यसकारण तिनीहरू यो काम लिन जिद्दी गर्छन्। तिनीहरूले सत्यता बुझ्दैनन्, र त्यसमाथि, सत्यता नबुझेका कारणले तिनीहरूले अरूसँग सङ्गति वा काम गर्ने गर्दैनन्, झन् तिनीहरूले सत्यता सिद्धान्तहरू खोज्नु त धेरै परको कुरा हो, तिनीहरूले यसबारे बुझेको र जानेको जिद्दी गर्छन्। त्यसोभए, एकातिर पेसागत सीप जान्नु र काम कसरी गर्ने भन्‍ने थाहा हुनु, र अर्कोतिर सत्यता सिद्धान्तहरू बुझ्नुबीच के भिन्‍नता छ? पेसागत सीप र काम कसरी गर्ने भन्‍ने थाहा हुनुको अर्थ, व्यक्तिले सत्यता सिद्धान्तहरू बुझ्छ भन्‍ने हुन्छ? (हुँदैन।) कुनै आत्मिक बुझाइ नभएका यी मानिसहरूले पेसागत सीप जान्‍नु भनेको सत्यता सिद्धान्तहरू बुझ्‍नु हो भन्‍ने विश्‍वास गर्छन्, त्यसकारण तिनीहरूले पूर्ण साहसका साथ कार्य गर्न अग्रसरता जनाउने, कसैको कुरा नसुन्‍ने, र परमेश्‍वरको घरका नियमहरूअनुसार कार्य नगर्ने दुस्साहस गर्छन्। तिनीहरूले के विश्‍वास गर्छन् भने, यो तिनीहरूको आफ्‍नो मामला हो र यसमा अरू कसैले पनि हस्तक्षेप गर्न वा यसबारे कसैले सोध्न पाउँदैन—यो कार्य तिनीहरूले जस्तो गर्‍यो त्यस्तै हुनेछ, र तिनीहरूले जे गर्छन् त्यसैलाई नै मानकका रूपमा लिइन्छ। के ख्रीष्टविरोधीहरूले यसरी नै व्यवहार गर्दैनन् र? के यो गम्भीर समस्या होइन र? यदि व्यक्तिले पेसागत सीप मात्रै जानेको हुन्छ र सत्यता बुझेको हुँदैन भने, तिनीहरूले कर्तव्य निर्वाह गर्दा के-कस्ता परिणामहरू आउनेछन्? (तिनीहरूले मण्डलीको काममा बाधा ल्याउनेछन्।) बाधा मात्रै? के तिनीहरू अहङ्कारी र अभिमानी बन्नेछैनन् र? के तिनीहरूले परमेश्‍वरलाई लज्‍जित पार्ने कुराहरू गर्नेछैनन् र? (गर्नेछन्।) कर्तव्य निर्वाह गरेर, तैँले हासिल गर्नुपर्ने प्रभाव भनेको परमेश्‍वरको गवाही दिनु हो; तँ विशुद्ध रूपमा कुनै पेसामा मात्रै संलग्‍न हुँदैनस्, बरु तैँले कर्तव्य निर्वाहमार्फत परमेश्‍वरको गवाही दिने प्रभाव हासिल गर्छस्, र त्यसकारण त्यो पेसागत सीप तैँले निर्वाह गरिरहेको कर्तव्यको सेवामा मात्रै रहेको हुन्छ। पेसागत सीप सत्यताको प्रतिनिधित्व होइन, र पेसागत सीपमा दक्ष हुनुको अर्थ तैँले सत्यता बुझ्छस् वा तैँले सत्यता सिद्धान्तहरू अनुसार कार्य गर्न सक्छस् भन्‍ने हुँदैन। कतिपय मानिसहरूले यसो भन्दै यसको विरोध गर्छन्, “म परमेश्‍वरको घरमा आएँ, मलाई यो पेसागत सीप थाहा छ, यसमा कसरी काम गर्ने मलाई थाहा छ, त्यसकारण परमेश्‍वरको घरले मलाई महत्त्वपूर्ण कार्यहरू दिनुपर्छ र मलाई उच्च मान्नुपर्छ। यसले मलाई लज्‍जित पार्नु वा मेरो पेसागत सीपको दायराभित्र पर्ने कुनै पनि कुरामा हात लाउनु हुँदैन। अरूलाई सिकाउने व्यक्ति म नै हुनुपर्छ। परमेश्‍वरको घरले मसँग सहकार्य गर्नको लागि काम गर्न नआउने मानिसहरूलाई काममा लगाउनु हुँदैन। यी मानिसहरू मसँग सहकार्य गर्न लायक छैनन्।” के यो सोच्ने सही तरिका हो त? (होइन।) अरू मानिसहरू तिनीहरूसँग सहकार्य गर्न लायक हुँदैनन्—के ख्रीष्टविरोधीले यसरी नै सोच्दैन र? यदि परमेश्‍वरको घरमा तँसँग सहकार्य गर्न लायक कोही छैन भने, के तँचाहिँ यो कर्तव्य निर्वाह गर्न लायक छस् त? तैँले आफूलाई को हुँ भन्ठान्छस्? के तँलाई सिद्ध पारिएको छ र? तँ यो कर्तव्य निर्वाह गर्न लायक छैनस्! परमेश्‍वरले तँलाई उत्थान गर्नुभएकोले मात्रै तैँले यो कर्तव्य निर्वाह गर्ने मौका पाएको होस्। तैँले कर्तव्य निर्वाह गर्ने सिद्धान्तहरू बुझ्नुपर्छ। तैँले अहिले परमेश्‍वरको गवाही दिइरहेको छस्, तँ कुनै पेसामा संलग्‍न भइरहेको छैनस्। तैँले जानेको त्यो थोरै पेसागत सीपलाई त सेवा प्रदान गराउनका लागि र यो कर्तव्यको सेवामा लगाउनका लागि मात्रै प्रयोग गरिन्छ। त्यसकारण, तैँले निर्वाह गर्ने कर्तव्य प्राविधिक रूपमा जति नै कठिन भए पनि, तैँले परमेश्‍वरको गवाही दिने प्रभाव हासिल गर्न सक्‍ने बन्‍नका लागि यसको हरेक भागमा सधैँ सत्यता सिद्धान्तहरूमा ध्यान दिनुपर्छ। यदि तैँले यो प्रभाव हासिल गर्न सक्दैनस् र तैँले निर्वाह गर्ने कर्तव्यले परमेश्‍वरलाई लज्‍जित पार्छ भने, तेरा प्राविधिक क्षमताको के काम हुनेछ र? के तिनको कुनै मूल्य हुनेछ र? अहँ, हुनेछैन। त्यसकारण, त्यो थोरै पेसागत सीप र प्राविधिक क्षमतालाई सत्यताका रूपमा नलिई—ती सत्यता होइनन् र ती कदर गरिन लायक हुँदैनन्। यदि परमेश्‍वरको घरले तँलाई प्रयोग नगरेको भए, यदि परमेश्‍वरले तँलाई नउठाउनुभएको भए, तेरो त्यो थोरै पेसागत सीप र प्राविधिक क्षमता व्यर्थ हुनेथ्यो। सत्यताका तुलनामा, ती कुराहरूको मूल्य एक पैसाको पनि हुँदैन!

ख्रीष्टविरोधीहरूको छलपूर्ण ढोँग मानिसहरूको हृदयमा स्थान पाउनका लागि तिनीहरूले प्रयोग गर्ने माध्यम हो भनेर भन्‍न सकिन्छ—तिनीहरूले मानिसहरूलाई बहकाउन र गलत मार्गनिर्देशन गर्नका लागि ढोँगका माध्यमहरू प्रयोग गर्छन्। यी मानिसहरूले ढोँग गर्न सक्छन् भन्‍ने कुराले तिनीहरूले आधारभूत रूपमा सत्यता स्वीकार गर्दैनन् वा मान्दैनन् भन्‍ने देखाउने मात्र होइन, बरु एउटा अझै वास्तविक व्याख्यासमेत यी मानिसहरूमा लागू गर्न सकिन्छ: तिनीहरूसँग कुनै आत्मिक बुझाइ हुँदैन। “तिनीहरूसँग कुनै आत्मिक बुझाइ हुँदैन” भन्‍नुको अर्थ के हो? यसको अर्थ तिनीहरूले परमेश्‍वरका वचनहरू वा सत्यता बुझ्दैनन्। अनि तिनीहरूले सत्यता नबुझ्‍ने हुनाले, परमेश्‍वरले कस्तो प्रकारका मानिसहरूलाई प्रेम गर्नुहुन्छ भन्‍ने तिनीहरूलाई थाहै हुँदैन, त्यसकारण तिनीहरूले यस्तो आत्मिक व्यक्तिको कल्पना गर्छन्, र त्यसपछि तिनीहरू नक्‍कल र ढोँगमा संलग्‍न हुन्छन्। तिनीहरूले यस्तो व्यक्तिले जस्तै व्यवहार गर्छन्, र त्यसो गर्दा मात्र तिनीहरूलाई परमेश्‍वर र अरूले मन पराउँछन् भन्‍ने विश्‍वास गर्छन्। वास्तवमा, यसको विपरीत भइदिन्छ, किनभने परमेश्‍वरले घृणा र निन्दा गर्नुहुने मानिसहरू ठ्याक्कै यस्तै मानिसहरू हुन्। त्यसकारण यस्तो व्यक्ति नबन्। यदि तँ पनि यस्तै व्यक्ति बन्‍न चाहन्छस् भने, यदि तँ यसरी प्रायजसो नक्‍कल र ढोँगमा संलग्‍न हुन्छस्, र यसरी मानिसहरूलाई बहकाउँछस् भने, तैँले ख्रीष्टविरोधीको मार्ग पछ्याइरहेको हुन्छस्। तैँले यसो भन्‍न सिक्‍नुपर्छ, “ममा कमजोरी छ, ममा नकारात्मकता छ, ममा भ्रष्ट स्वभावहरू छन्। म साधारण व्यक्ति हुँ, म कुनै विशेष व्यक्ति होइनँ। मैले नबुझ्ने र गर्न नजान्‍ने कुराहरू धेरै छन्। म बारम्बार कमजोर हुन्छु र शैतानको बहकाउमा पर्छु जसले गर्दा म शैतानको परीक्षामा पर्छु। प्राविधिक सीपहरू अध्ययन गर्ने विषयमा भन्दा, म बढीमा एक-दुई वटा सीपहरूमा निपुण हुन सक्छु, र मैले ती साधारण स्तरमा मात्र सिक्न सक्छु। मलाई यो थोरै पेसागत सीप थाहा छ, र मसँग यो थोरै विशेष सीप छ। म साधारण व्यक्ति हुँ, म उच्च क्षमता भएको व्यक्ति होइनँ, र मेरो बोधक्षमता पनि ठिकठिकै छ। सत्यताका हिसाबमा भन्दा, म सङ्गतिमा परमेश्‍वरले दिनुभएका कुराहरूजति मात्रै बुझ्छु। परमेश्‍वरले उदाङ्गो नपार्नुभएका वा स्पष्ट रूपमा व्याख्या नगर्नुभएका कुनै कुरा म बुझ्न सक्दिनँ, र मेरो क्षमता ठीकठीकै मात्र छ। दाजुभाइ-दिदीबहिनीहरूले मलाई मण्डली अगुवा वा टोली अगुवाका रूपमा छनौट गर्छन्, र यो परमेश्‍वरले मलाई उत्थान गर्नुभएको हो, र म अरूभन्दा असल भएकोले होइन। मसँग घमन्ड गर्ने केही छैन।” के तिमीहरूले यस्तो कुरा भन्‍न सक्छौ? के तिमीहरूले कहिल्यै यस्तो कुरा भनेका छौ? के तैँले हृदयमा यस्तो तरिकाले विचार गर्छस्? यदि तँलाई सधैँ हृदयमा तँ महान्, असाधारण, अरूभन्दा माथि रहेको, लाखौँमा एक भएको, जुनसुकै समूहमा भए पनि तँ विशेष, र उत्कृष्ट रहेको महसुस हुन्छ भने, तैँले एक-दुई महिना मानिसहरूको समूहमा बिताएमा, तेरा विशेष सीप, प्रतिभा, क्षमता, र बोधक्षमता सबैले देख्‍न सक्छन् र ती साधारण मानिसहरूको भन्दा राम्रा छन् भनेर थाहा पाउन सक्छन् भन्‍ने लाग्छ भने—यदि तैँले सधैँ यसरी आफ्नो हृदयमा आफूलाई मापन गर्छस् र स्थान दिन्छस् भने, तँ ठूलो खतरामा र धेरै समस्यामा हुन्छस्।

सारा मानवजातिमाझ सत्यतालाई साँचो रूपमा बुझ्न सक्‍ने मानिसहरू अत्यन्तै थोरै हुन्छन्, कुनै पनि सिद्ध मानिसहरू हुनु वा सबै कुरा गर्न सक्‍ने मानिसहरू हुनु त झन् परको कुरा हो—सबै जना साधारण मानिसहरू नै हुन्छन्। कतिपय मानिसहरूले आफू साधारण व्यक्ति होइनँ भन्‍ने सोच्छन्, त्यसोभए यो विचार कसरी आउँछ? तिनीहरू कुनै कुरामा दक्ष भएको तथ्यबाट यो कुरा आएको हुन्छ; कति जना गायनमा, कति जना अभिनयमा, कति जना प्राविधिक सीपमा, कति जना शारीरिक श्रममा, कति जना सामाजिक अन्तरक्रियामा, कति जना राजनीतिमा, कति जना व्यापार, र आदि इत्यादि कुरामा दक्ष हुन्छन्। यीमध्ये कुनै पनि कुरासँग सत्यताको कुनै सम्बन्ध हुँदैन, तैपनि तिनले प्रायजसो तँलाई गलत बुझाइ प्रदान गर्छन् र तँ अरूभन्दा माथि छस् भनेर गलत रूपमा सोच्‍न लगाउँछन्। यी कुराहरूले तँलाई अरूभन्दा माथि छस् भनेर गलत रूपमा सोच्ने बनाउनु किन गलत हो? तँ दक्ष रहेका यी कुराहरू र यो तथाकथित “अरूभन्दा माथि उठ्नु” को अर्थ तैँले सत्यता बुझ्न सक्छस्, सत्यता बुझ्नमा तैँले साधारण मानिसहरूलाई उछिन्न सक्छस्, वा परमेश्‍वरको मुक्ति र सिद्ध पारिने कार्य पछ्याउने सन्दर्भमा तैँले अनुकूल सर्तहरू पूरा गरेको छस् भन्‍ने हुँदैन—तिनको अर्थ यी कुराहरू हुँदैनन्। यो मामला तिमीहरूले स्पष्ट रूपमा पहिचान गर्नुपर्छ! परमेश्‍वरले आफ्ना वचनहरू बोल्न र आफ्नो काम गर्न सुरु गर्नुभएको समयदेखि अहिलेसम्म, उहाँले अनगिन्ती वचनहरू बोल्नुभएको छ र अनगिन्ती कामहरू गर्नुभएको छ, तर पनि के सारा भ्रष्ट मानवजातिमध्येबाट एउटा व्यक्तिले समेत उहाँ सृष्टिकर्ता हुनुहुन्छ र उहाँले बोल्नुहुने वचनहरू सत्यता हुन् भन्‍ने कुरा परमेश्‍वरका वाणीहरूबाट देखेको छ र? के एउटा व्यक्तिले समेत परमेश्‍वरका वचनहरूमा उहाँको पहिचान र हैसियत देख्न र परमेश्‍वरको पहिचान र हैसियतको गवाही दिन खडा हुन सक्छ र? एक जनाले पनि सक्दैन! यो तथ्यले के प्रमाणित गर्छ भने, सारा मानवजातिको क्षमता, दिमाग, र धारणाका हिसाबमा भन्‍नुपर्दा, तिनीहरूले सत्यता बुझ्‍नका लागि आवश्यक पर्ने सर्तहरू पूरा गर्दैनन्, सबै मानवजातिमा शैतानको भ्रष्ट स्वभाव हुन्छ भन्‍ने तथ्यलाई त उल्‍लेख नै नगरौँ। कतिपय मानिसहरूले भन्छन्, “यदि हामी सत्यता बुझ्ने आवश्यक सर्तहरू पूरा गर्दैनौँ भने, अहिले हामीले कसरी अलिकति सत्यता बुझेका छौँ त?” के मैले यसबारे अति धेरै कुरा बताएकोले होइन र? मैले यति धेरै कुरा बोलेको छु कि मलाई बोल्‍नसमेत मन लाग्दैन र म बोल्दा-बोल्दा दिक्क भएको छु। जबजब म तिमीहरूसँग बोल्छु र सङ्गति गर्छु, तबतब मैले विषयहरूलाई मुख्य विषयहरू, मध्य विषयहरू, र उपविषयहरूमा विभाजित गरेर, निरन्तर विस्तृत रूपमा कुराहरूको व्याख्या गर्नुपर्छ, र पनि तिमीहरूले बुझ्दैनौ, त्यसकारण तिमीहरूको क्षमता कस्तो होला त? कतिपय मानिसहरू त अझै पनि अत्यन्तै अहङ्कारी र आत्मधर्मी हुन्छन्, तर तँसँग अहङ्कारी हुनका लागि के नै छ र? मलाई थाहा छ, तिमीहरूमध्ये धेरैजसोमा कुनै पनि प्रशंसनीय कुरा छैन। यति धेरै वर्षदेखि प्राविधिक काम गरिसकेपछि, तिमीहरूमध्ये कति जनाले साँचो रूपमा सत्यता सिद्धान्तहरू बुझ्छौ, सत्यता सिद्धान्तहरू पछ्याउन सक्छौ, र सत्यता सिद्धान्तहरू अनुसार आफ्ना कार्य गर्न सक्छौ? तिमीहरूले कुनै पनि कार्य राम्ररी गर्दैनौ, चाहे त्यो काम जेसुकै होस्, र सधैँ कामकुराहरू कसरी गर्ने भनेर माथिले तिमीहरूलाई व्यक्तिगत रूपमा निर्देशन दिनुपर्छ। यदि दिएनन् भने, केही पनि सही हुँदैन, र यदि माथिले फलोअप नगरी र कसरी गर्ने भनेर निर्देशन नदिई कुनै काम अघि बढ्यो भने, समस्याहरू देखा पर्छन्। मलाई भन् त, के त्यस्ता मानिसहरूमा घमन्ड गर्ने कुनै कुरा हुन्छ? अहँ, हुँदैन, तैपनि तिनीहरूले हरेक हिसाबमा म सिद्ध छु, आत्मिक छु, महान् छु, र सर्वोच्च मानिस हुँ भनेर ढोँग गर्छन्—के तिनीहरू लाज पचेका मानिसहरू होइनन् र? तिमीहरू साँच्‍चै नै झन्झटिला छौ! मैले जुनसुकै विषय सङ्गति गरे पनि, मैले यसलाई विस्तृत रूपमा सङ्गति गर्नुपर्छ, जति विस्तृत रूपमा सङ्गति गर्‍यो त्यति राम्रो हुन्छ। कुनै कुरालाई अलिक सरल रूपमा व्याख्या गरेर हुँदैन। मानिसहरूको क्षमता र थोरै बोधक्षमता यस्तै हुन्छ; तिनीहरू चरम रूपमा दयनीय हुन्छन् र पनि तिनीहरूले अझै आफू महान् छु भन्‍ने विश्‍वास गर्छन्। म यो पक्षबारे मेरो सङ्गति यहीँ समाप्त गर्छु।

(३) सबैमाथि हाबी भएर

अब हामी तेस्रो पक्ष: सबैमाथि हाबी भएर भन्‍नेबारे सङ्गति गर्नेछौँ। ख्रीष्टविरोधीहरूले चाहे जे गरे पनि, तिनीहरू सधैँ सबैमाथि हाबी हुन चाहन्छन्—तिनीहरूको प्रकृतिको सबैभन्दा प्रमुख प्रकटीकरण यही हो। जब कोही सबैमाथि हाबी हुन चाहन्छ, तब यो समस्या अत्यन्तै गम्भीर हुन्छ, र त्यस्ता सबै मानिसहरू वास्तविक ख्रीष्टविरोधीहरू हुन्। “सबैमाथि हाबी हुनु” को अर्थ के हो? ख्रीष्टविरोधीहरूसँग शैतान, अर्थात् प्रधान स्वर्गदूतको सार हुन्छ; तिनीहरू जन्मजात रूपमै सामान्य वा साधारण मानिसहरू बन्‍न अनिच्छुक हुन्छन्। यदि तिनीहरूलाई साधारण मानिसहरू बन्‍न, साधारण जीवन जिउन लगाइयो भने, तिनीहरू त्यसो गर्न अनिच्छुक हुनेछन् र त्यसप्रति असन्तुष्ट हुनेछन्, र तिनीहरू निरन्तर सङ्घर्षमा हुनेछन्। तिनीहरू किन निरन्तर सङ्घर्षमा हुनेछन्? किनभने तिनीहरूले अरू मानिसहरूलाई देखाउनका लागि तरङ्ग पैदा गर्न र केही चलाकीहरू प्रयोग गर्न चाहन्छन्, ताकि स्वर्ग र पृथ्वीबीच तिनीहरूजस्तो शीर्षस्तरको व्यक्ति छ भन्‍ने कुरा अरूलाई थाहा होस्। तिनीहरू नाम कमाउन चाहन्छन्, ताकि गैरविश्‍वासीहरूले भनेजस्तै, तिनीहरू कुवामा नअटाउने ठूला माछा हुन् भन्‍ने कुरा अरूलाई थाहा होस्। कुवामा नअटाउने यी माछाहरू कस्ता चीजहरू हुन्? तिनीहरू दुष्ट आत्माहरू, अशुद्ध पिशाचहरू, प्रधान स्वर्गदूतहरू, शैतानहरू, र दियाबलसहरू हुन्। ख्रीष्टविरोधीहरू अन्तर्निहित रूपमै आफ्नो जीवनको नियतिमा सन्तुष्ट भएर, साधारण व्यक्तिको जीवन जिउँदै आफ्‍ना दिनहरू बिताउन चाहँदैनन्; तिनीहरू चुपचाप आफ्नो कर्तव्य गर्दैनन् वा शिष्ट व्यवहार गर्ने साधारण मानिसहरूजस्तो व्यवहार गर्दैनन्—तिनीहरू त्यस्तो हुनमा सन्तुष्ट हुँदैनन्। त्यसकारण, तिनीहरूले बाहिरी रूपमा, जस्तो व्यवहार गरे पनि, आफ्नो गहनतम हृदयमा तिनीहरू आफूले जीवनमा पाएको भाग्यप्रति सधैँ असन्तुष्ट महसुस गर्छन् र तिनीहरूले केही निश्‍चित कुराहरू गर्नेछन्। के कुराहरू? तिनीहरूले सामान्य मानिसहरूले कहिल्यै सोच्न नसक्‍ने निश्चित कुराहरू गर्नेछन्। तिनीहरू चर्चामा हुन मन पराउँछन् र तिनीहरू केही कष्ट सहन र अलिकति मूल्य चुकाउन हिचकिचाउने छैनन्। एउटा भनाइ छ: “नयाँ म्यानेजर आफ्‍नो प्रभाव छोड्न साह्रै इच्छुक हुन्छ।” ख्रीष्टविरोधीहरू अगुवा बनेपछि, तिनीहरूलाई आफू साधारण व्यक्ति होइन भन्‍ने प्रमाणित गर्न केही चमत्कार गर्नुपर्छ र “आफ्‍नो करियरमा केही उपलब्धिहरू” प्राप्त गर्नुपर्छ भन्‍ने लाग्छ। यहाँ सबैभन्दा गम्भीर समस्या के हो? तिनीहरूले मण्डलीमा काम गरिरहेका भए पनि, र तिनीहरूले कर्तव्य पूरा गरेको नाटक गरे पनि, तिनीहरूले कसरी कर्तव्य पूरा गर्ने वा मण्डलीको काम कसरी राम्ररी गर्ने भनेर परमेश्‍वरबाट कहिल्यै पनि खोजी गर्दैनन्, न त तिनीहरूले परमेश्‍वरको घरका नियमहरू के-के हुन्, सत्यता सिद्धान्तहरू के-के हुन्, वा परमेश्‍वरको घरको काम र दाजुभाइ-दिदीबहिनीहरूलाई फाइदा पुग्‍ने, परमेश्‍वरलाई लज्‍जित नपार्ने, परमेश्‍वरको गवाही दिने, मण्डलीको काम सहज रूपमा अघि बढ्ने तुल्याउने, र आफ्नो काममा कुनै लापरवाह गल्तीहरू देखा नपर्ने कुरा सुनिश्‍चित गर्ने तरिकाले कसरी काम गर्ने भनेर निधो गर्ने प्रयास गम्भीरतापूर्वक नै गर्छन्। तिनीहरूले यी कुराहरूबारे कहिल्यै प्रश्‍न सोध्दैनन् र यी कुराहरूबारे कहिल्यै सोधपुछ गर्दैनन्—तिनीहरूको हृदयमा यी कुराहरू हुँदैनन्, र तिनीहरूको हृदय यी कुराहरूले भरिएको हुँदैन। त्यसोभए, तिनीहरूले केबारे सोधपुछ गर्छन् त? तिनीहरूको हृदय के कुराले भरिएको हुन्छ? यो तिनीहरूले कसरी आफ्नो प्रतिभा प्रदर्शन गर्न, आफू अरूभन्दा फरक रहेको देखाउन, र मण्डलीमा आफ्नो अगुवाइ शैली प्रदर्शन गर्न सक्छन् भन्‍ने सोचले भरिएको हुन्छ, ताकि अरू मानिसहरूले तिनीहरू मण्डलीका खम्बा हुन्, र मण्डली तिनीहरूविना रहन सक्दैन, र तिनीहरू भए मात्रै मण्डलीको सबै काम सहज रूपमा अघि बढ्न सक्छन् भन्‍ने कुरा देख्‍न सकून्। ख्रीष्टविरोधीहरूका प्रकटीकरणहरू, र तिनीहरूका कार्यहरूको प्रेरणा र मौलिक आवेगका आधारमा मूल्याङ्कन गर्दा, तिनीहरूले आफूलाई कुन स्थानमा राख्छन्? तिनीहरूले आफूलाई सबै कुरामाथि हाबी हुने स्थानमा राख्छन्। अनि यो कुरा कसरी प्रकट हुन्छ? (तिनीहरू सबैप्रति अवज्ञाकारी हुन्छन् र सधैँ अन्तिम निर्णय आफै गर्न, र अरूलाई आफूले भनेकै कुरा गर्न लगाउँछन्।) तिनीहरू सबैप्रति अवज्ञाकारी हुनुमा एउटा समस्या छ; यसमा एउटा लुकेको अर्थ छ। त्यो के हो भने, जब तिनीहरूले मण्डलीको काम गर्छन्, तब तिनीहरूले आफ्नो कर्तव्य पूरा गरिरहेका हुँदैनन्, न त तिनीहरूले परमेश्‍वरका अभिप्रायहरूलाई ख्याल गरिरहेका हुन्छन्, त्यसकारण तिनीहरूलाई सत्यता सिद्धान्तहरू खोजी गर्नु, र मण्डलीका नियमहरू के-के हुन् वा परमेश्‍वरको घरले के-कस्ता सिद्धान्तहरू माग गर्छ भनेर पत्ता लगाउने झमेला लिनु आवश्यक छैन भन्‍ने लाग्छ—तिनीहरूले मैले भनेको कुनै पनि कुरामा समेत कुनै ध्यान दिँदैनन्। तिनीहरूले के-कस्ता सिद्धान्तहरू पालना गर्छन्? तिनीहरूले आफ्नो उद्यम अघि बढाउन मण्डलीको सेवा गर्ने र दाजुभाइ-दिदीबहिनीहरूको सेवा गर्नेजस्ता सिद्धान्त र प्रेरनाहरू पालना गर्छन्। जबसम्‍म तिनीहरूले मण्डली र दाजुभाइ-दिदीबहिनीहरूमाझ स्थान पाउन, र प्रतिष्ठा पाउन अनि निर्णय गर्ने शक्ति हात पार्न सक्छन्, तबसम्‍म त्यो नै पर्याप्त हुन्छ, र तिनीहरूले कर्तव्य पूरा गर्नुको तथाकथित “नतिजा” हासिल गरेका हुन्छन्। अनि, तिनीहरूको उद्देश्य के हुन्छ? यो सृजित प्राणीको कर्तव्य पूरा गर्नु वा परमेश्‍वरको बोझलाई ख्याल गर्नु होइन, बरु मण्डलीको सेवा गर्नु र दाजुभाइ-दिदीबहिनीहरूको सेवा गर्नु, र यसो गर्दै गर्दा, यी सबै कामकुराहरू नियन्त्रण गर्नु भन्‍ने हुन्छ। तिनीहरूले यी सबै कुराहरू नियन्त्रण गर्न चाहन्छन् भनेर म किन भन्छु त? किनभने जब तिनीहरूले कामकुरा गरिरहेका हुन्छन्, तब सुरुमा तिनीहरूले आफ्नै लागि दह्रिलो ठाउँ प्राप्त गर्ने गर्छन्, निश्‍चित प्रसिद्धि प्राप्त गर्ने गर्छन्, अनि तिनीहरूको प्रतिष्ठा बढ्छ, र तिनीहरूले हुकुम दिने र निर्णय गर्ने शक्ति प्राप्त गर्छन्, र त्यसपछि तिनीहरूले परमेश्‍वरलाई केवल थपना बनाएर परमेश्‍वरको स्थान लिन सक्छन्। आफ्नो प्रभावको दायराभित्र, तिनीहरूले देहधारी परमेश्‍वरलाई एउटा थपना, र कठपुतली मात्रै बनाउँछन्, र यही नै “सबैमाथि हाबी हुनु” को अर्थ हो। के ख्रीष्टविरोधीहरूले यही गर्दैनन् र? ख्रीष्टविरोधीहरूले यसरी नै व्यवहार गर्छन्। मानिसहरूको अनुमोदन पाउन र अझै धेरै मानिसहरूको ध्यान आकर्षित गर्नका लागि, ख्रीष्टविरोधीहरूले कर्तव्य पूरा गर्ने अवसरलाई आफ्नो वरदान र प्रतिभा पूर्ण रूपमा देखाउन, र आफ्नो अद्वितीय सोच र कार्यहरू प्रदर्शन गर्नमा प्रयोग गर्छन्। त्यसपछि तिनीहरूले मण्डलीमा हुकुम दिने, निर्णय गर्ने, र विभिन्‍न कुरा नियन्त्रण गर्ने शक्ति प्राप्त गर्छन्, र यसले धेरै मानिसहरूलाई तिनीहरूलाई पालन गर्ने र तिनीहरूमा समर्पित हुने बनाउँछ, अनि परमेश्‍वरचाहिँ बाहिरिया व्यक्ति बन्‍नुहुन्छ—के यसो गरेर तिनीहरूले परमेश्‍वरलाई थपना बनाइरहेका हुँदैनन् र? ख्रीष्टविरोधीहरूले आफ्नो व्यवहारद्वारा हासिल गर्न चाहने उद्देश्य यही हो, र ख्रीष्टविरोधीहरूले शासन गर्ने कुनै पनि स्थानमा अन्ततः हुने पनि यही हो।

यदि कुनै मण्डलीमा ख्रीष्टविरोधी शक्तिमा छ भने, त्यहाँका दाजुभाइ-दिदीबहिनीहरू कस्तो स्थितिमा हुनेछन्? तिनीहरूले ख्रीष्टविरोधीले भनेको कुरा मात्रै गर्नेछन्, तिनीहरू आफूले गर्ने सबै कुरामा प्रावधानहरूमा टाँसिने मात्रै गर्नेछन्, तिनीहरूले सत्यता बुझ्नेछैनन्, र सत्यता खोजी गर्नेछैनन्। तिनीहरूले जति धेरै कष्ट भोगे पनि वा तिनीहरूले जति ठूलो मूल्य चुकाए पनि, तिनीहरूले जीवन प्रवेशमा कुनै प्रगति गर्नेछैनन्। यदि म त्यस्तो मण्डलीमा गएँ भने मलाई पनि इन्कार गरिनेछ। तिनीहरूमाझ, यो ख्रीष्टविरोधी नामको अगुवा त हुन्छ, तर वास्तवमा यो ख्रीष्टविरोधी तिनीहरूको मालिक र तिनीहरूको देवता बनिसकेको हुन्छ। ख्रीष्टविरोधीले नियन्त्रण गरेको कुनै पनि मण्डलीमा, सत्यता र परमेश्‍वरलाई केवल थपनामा परिणत गरिएको हुन्छ। ख्रीष्टविरोधी सबै कुरामाथि हाबी हुनु भनेको यही हो। के यो गम्भीर कुरा होइन र? जब मण्डलीका मानिसहरूलाई ख्रीष्टविरोधीले नियन्त्रण गर्छ, र जब बाहिरी मानिसहरू त्यहाँ काम गर्न जान्छन्, तब के यी मानिसहरूले बोल्दा र व्यवहार गर्दा आफ्नो मालिकको इशाराअनुसार चल्‍नुपर्दैन र? तिनीहरू एकीकृत कमानअन्तर्गत हुन्छन्, तिनीहरू एकमत भई काम गर्छन्, र कसैले पनि बढी बोल्ने आँट गर्दैन। तिनीहरूको मालिकले एकपटक मात्रै हेरेपछि नै, यी मानिसहरूलाई त्यसको अर्थ के हो भन्‍ने थाहा भइहाल्छ, र त्यसपछि तिनीहरूले त्यहीअनुसार काम गर्छन्। यदि मैले तिनीहरूलाई कुनै कुरा सोधेँ भने, तिनीहरूले एकअर्कासँग आफ्नै छुट्टै भाषामा कुराकानी गर्छन्। यसको अर्थ तिनीहरूले के भनिरहेका हुन् भन्‍ने कुरा मलाई थाहा दिन चाहँदैनन्, तिनीहरू मबाट तर्कन चाहन्छन्, र तिनीहरूले मलाई बाहिरिया व्यक्तिका रूपमा लिन्छन्। के यो समस्या होइन र? तिनीहरू मबाट तर्कन चाहनुको प्रकृति के हो? यो ख्रीष्टविरोधीको स्वभाव र सार हो—तिनीहरू मण्डली र मानिसहरूलाई नियन्त्रण गर्न चाहन्छन्। ख्रीष्टविरोधीहरूले जेसुकै गरे पनि, तिनीहरूले सत्यता सिद्धान्तहरू अनुसार बिलकुलै काम गर्नेछैनन्, परमेश्‍वरको घरका हितहरूलाई ख्याल गर्नु त झन् धेरै परको कुरा हो; तिनीहरूले आफ्नै राज्य स्थापना गर्ने र आफ्नै उद्यममा संलग्‍न हुने प्रयास मात्र गरिरहेका हुन्छन्। यो कसरी आफ्नो कर्तव्य पूरा गर्नु भयो त? यो त तिनीहरूले आफ्नो कर्तव्य पूरा गर्ने बहानामा आफ्नै राज्य स्थापना गर्नु हो। ख्रीष्टविरोधीहरूमा यस्तो प्रकृति हुने भएकोले, तिनीहरूले व्यक्तिपरक रूपमा हैसियतलाई प्रेम गर्छु र हैसियत चाहन्छु भनेर नभने पनि, तिनीहरूले कुनै काम गर्नेबित्तिकै र हात फैलाउनेबित्तिकै, तिनीहरू हतार-हतार ख्रीष्टविरोधीहरूको मार्गमा हिँडिहाल्छन्, तिनीहरूको पैशाचिक प्रकृति प्रकाश भइहाल्छ, र तिनीहरूले आफ्नै राज्यहरू स्थापना गर्ने प्रयास गरिहाल्छन्। तिनीहरूले कुनै कुरा गर्नेबित्तिकै, तिनीहरू आफ्नै उद्यममा संलग्‍न हुन खोजिहाल्छन्; तिनीहरूले कुनै काम गर्नेबित्तिकै, तिनीहरू आफ्नै माध्यम र विधिहरू अनुसार अघि बढ्न खोजिहाल्छन्। जब माथिले कुनै प्रबन्ध मिलाउँछन् र यो कुरा तिनीहरूकहाँ पुग्छ, ख्रीष्टविरोधीहरूले यसलाई लागू गर्दैनन्, बरु यसबारे अध्ययन गर्छन्, विचार-विमर्श गर्छन्, र सङ्गति गर्छन्। यसबारे सङ्गति गर्नुको पछाडि तिनीहरूको उद्देश्य के हुन्छ? यसलाई लागू गर्ने कि नगर्ने, र यो गर्न मिल्छ कि मिल्दैन भनेर हेर्न सबैसँग छलफल गर्न लगाउनु—यसलाई लागू गर्न होइन। परमेश्‍वरले भन्‍नुहुने र गर्नुहुने सबै कुरा सत्यता हो, तर यो कुरा ख्रीष्टविरोधीकहाँ पुगेपछि बदलिन्छ, र यो उसले अध्ययन गर्ने कुरा बन्छ। उसले यसबारे अध्ययन, विश्‍लेषण, र छलफल गर्छ, र अन्त्यमा, सबैलाई परमेश्‍वरले मानिसबाट गर्नुहुने मागहरू अनि परमेश्‍वरका प्रबन्धहरू नकार्न लगाउँछ। तिनीहरूले हृदयमा सोच्छन्, “तपाईँ सत्यता हुनुहुन्न, साधारण व्यक्ति मात्रै हुनुहुन्‍छ। तपाईँले भनेको कुराको कुनै महत्त्व हुँदैन, र यदि तपाईँले मेरो अधिकार क्षेत्रमा पर्ने कुराबारे अन्तिम निर्णय गर्न चाहनुहुन्छ भने, यो कुरा बिर्सिनुहोस्! अहिले यहाँको प्रमुख म हुँ, त्यसकारण सबैले मैले भनेको मान्नुपर्छ। हुकुम चलाउने र निर्णय गर्ने पूर्ण शक्ति मसँग छ, र तपाईँ त यहाँ थपना मात्र बन्न सक्‍नुहुन्छ। मेरो काम र प्रभावको दायराभित्र रहेका सबै कुरामा मैले नै अन्तिम निर्णय गर्नुपर्छ। तपाईँले सत्यता बुझ्‍नुभए पनि, र तपाईँले भन्‍नुभएको सबै कुरा सत्यता नै भए पनि, त्यसले ममा काम गर्नेवाला छैन!” यो एउटा ख्रीष्टविरोधी र दियाबलस हो, होइन र? त्यसकारण, जब मण्डलीका कामका प्रबन्धहरू, माथिका मागहरू, र सत्यता सिद्धान्तहरू ख्रीष्टविरोधीको क्षेत्रमा पुग्छन्, तब ती किमार्थ लागू हुँदैनन्। ती कुराहरू लागू नहुने अवस्थाबारे के गर्न सकिन्छ? जब कुनै मण्डलीले तिनलाई लागू गर्दैन, तब यसको अर्थ त्यहाँका अगुवा र कामदारहरूमा केही समस्या छ, र ती ठेस लाग्‍ने ढुङ्गा र अवरोधहरूलाई तह लगाइनुपर्छ भन्‍ने हुन्छ। के तँलाई परमेश्‍वरको घरले तँलाई केही गर्न सक्दैन भन्‍ने लाग्छ? यदि परमेश्‍वरको घरले तँलाई प्रयोग गर्न सक्छ भने, यसले तँलाई तह पनि लगाउन सक्छ। के तँलाई यो ठाउँ बाह्य संसार हो जस्तो लाग्छ? तँलाई के लाग्छ, यदि तँसँग प्रभाव छ, तैँले तानाशाहले जस्तो व्यवहार गरिस्, र तँ पर्याप्त रूपमा क्रूर, निरङ्कुश, र द्वेषपूर्ण भइस् भने, के कसैले पनि तँलाई केही गर्न सक्दैन? यदि त्यस्तो लाग्छ भने, तँ गलत छस्! यो परमेश्‍वरको घर हो, परमेश्‍वरको घर सत्यताद्वारा शासित हुन्छ, र यसले सिद्धान्तअनुसार मानिसहरूलाई व्यवहार गर्छ। परमेश्‍वरको घरले तँलाई प्रयोग गर्न सक्छ, र परमेश्‍वरको घरले तँलाई प्रयोग नगर्न र हटाउन पनि सक्छ—तँलाई प्रयोग गरिन्छ कि गरिँदैन भन्‍ने कुरा परमेश्‍वरको एउटा वचनले निर्धारित गर्छ। यदि तैँले यहाँ अनुचित तरिकाले बाधा र अवरोध दिइस् भने, तँलाई अन्ततः हटाइनेछ; यदि तैँले सेवा प्रदान गर्ने प्रयास गरिस् भने, यदि तैँले यहाँ बसेर आफ्नो स्थान चिनिस् र उचित व्यवहार गरिस् भने, परमेश्‍वरको घरले सेवा प्रदान गर्न लगाउनका लागि तँलाई राख्नेछ र तैँले दिने सेवा कस्तो हुन्छ भनेर हेर्नेछ।

ख्रीष्टविरोधीहरूले आफ्नै राज्य स्थापना गर्नुको सार भनेको सबैमाथि हाबी हुनु, परमेश्‍वरलाई बेवास्ता गर्नु, सत्यतालाई बेवास्ता गर्नु, र मण्डलीका नियमहरूलाई बेवास्ता गर्नु हो। तिनीहरूले “मण्डली” भन्‍ने नामलाई मात्रै सेवा गर्छन्, “परमेश्‍वरको घर” भन्‍ने पदनामलाई मात्रै सेवा गर्छन्, र तिनीहरूले “दाजुभाइ-दिदीबहिनीहरू” भनिने मानिसहरूको समूहलाई मात्रै सेवा गर्छन्, तर तिनीहरूले सृजित प्राणीको कर्तव्य कहिल्यै पूरा गर्दैनन्, तिनीहरूले परमेश्‍वरलाई पछ्याउने वा तिनीहरू उहाँका वचनहरूमा समर्पित हुने त कुरै नगरौँ—यो त तिनीहरूले आफ्नै राज्य स्थापना गरिरहेका हुन्। ख्रीष्टविरोधीहरूको सार यही हो, र यो सार सबैमाथि हाबी हुने सार हो। अब, के यो सारलाई निन्दा गरिन्छ कि अनुमोदन गरिन्छ? (निन्दा गरिन्छ।) अनि यसलाई निन्दा गरिने हुनाले, तिमीहरूमाझ ती मानिसहरूलाई इन्कार गरिनुपर्छ। कतिपय अलमल्ल, अज्ञानी, र अन्धा मानिसहरूले त्यस्ता मानिसहरू देख्दा तिनीहरूलाई पछ्याउँछन्, प्रशंसा गर्छन्, आदर गर्छन्, र आराधना गर्छन्, र तिनीहरूअघि झुक्न समेत चाहन्छन्—तिनीहरू कति मूर्ख हुन्छन्! ख्रीष्टविरोधीहरूले तँलाई कहाँ अगुवाइ गर्न सक्छन्? जब तिनीहरूले तँलाई अगुवाइ गर्छन्, तब यो ठूलो रातो अजिङ्गरले तँलाई अगुवाइ गरेजस्तै हुन्छ, र तिनीहरूले तँलाई खाडलमा वा अतल कुण्‍डमा नहालुन्जेल रोकिनेछैनन्। तिनीहरूले तँलाई पूर्ण रूपमा बरबाद गरेपछि, तिनीहरूले तँलाई लात हान्‍नेछन्; तैँले केही पनि प्राप्त गर्नेछैनस्, र तैँले परमेश्‍वरमा विश्‍वास गरेको व्यर्थ हुनेछ। यदि तिमीहरू अन्धा छौ र यी मानिसहरूलाई छर्लङ्गै देख्‍न सक्दैनौ, र तिमीहरूले यी मानिसहरूलाई पालन गर्छौ, तिनीहरूमा समर्पित हुन्छौ, र तिनीहरूलाई पछ्याउँछौ भने, तिमीहरू अत्यन्तै अज्ञानी छौ, र तिमीहरू मर्न लायक छौ। त्यसोभए, यदि तिमीहरूले त्यस्तो व्यक्तिलाई सामना गऱ्यौ भने, के गर्नुपर्छ? जब तिमीहरूले मण्डलीमा ढोँग र नक्‍कल गर्ने, कुनै पनि काम गर्दा सबैमाथि हाबी हुने, सत्यतालाई तिरस्कार गर्ने, परमेश्‍वरलाई तिरस्कार गर्ने, र मण्डलीका नियमहरूलाई तिरस्कार गर्ने कसैलाई भेट्छौ, तब सबैले त्यसलाई काटछाँट र इन्कार गर्ने अडान लिनुपर्छ। यदि त्यसले परमेश्‍वरको घरमा शिष्ट रूपमा श्रम गर्न सक्छ भने, त्यसलाई श्रम गराउनका लागि राख; यदि त्यसले शिष्ट व्यवहार गर्दैन र सधैँ अनुचित रूपमा अवरोध दिइरहेको हुन्छ भने, तिमीहरूले परमेश्‍वरको घरका प्रशासनिक आदेशहरू लागू गरेर त्यसलाई पखाल्नुपर्छ।

मे २३, २०२०


विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग एक)

आजको भेला सुरु गर्नुअघि, हामी एउटा वार्तालाप सुन्नेछौँ। दुईजना मानिसहरू कुराकानी गरिरहेका छन्। पहिलोले भन्छ: “यदि मलाई काटछाँट गरिएको भए, दाजुभाइ-दिदीबहिनीहरूले त्यसउप्रान्त आफ्नो कर्तव्य गर्न चाहनेथिएनन्।” दोस्रोले भन्छ, “उनीहरूले आफ्नो कर्तव्य गर्न चाहनेथिएनन्? के फरक पर्छ र? मलाई बर्खास्त गरिएमा त, दाजुभाइ-दिदीबहिनीहरू नकारात्मक र कमजोर नै बन्नेथिए।” आफू हार्न खोजेको देखेर पहिलोले भन्छ: “यदि मैले विश्‍वास गर्न छोडेँ भने, त्यहाँका दाजुभाइ-दिदीबहिनीहरू सबैले मलाई पछ्याउनेथिए।” यो सुनेर, दोस्रोले भन्छ, “त्यसोभए, मभन्दा तिमी प्रभावशाली रहेछौ। तैपनि, यदि मलाई निकालिएमा, हाम्रो मण्डलीका धेरै मानिसहरूले विश्‍वास गर्न छोड्नेथिए। त्यसबारे तिमीलाई के लाग्छ? म तिमीभन्दा प्रभावशाली छु, छैनँ र?” तिनीहरूले यो कुराकानीमा के भनिरहेका छन्, बुझिस्? ती दुईजना केको लागि प्रतिस्पर्धा गरिरहेका छन्? (तिनीहरू मानिसहरूलाई आफ्नो पक्षमा पार्न को बढी सक्षम छ, स्वतन्त्र राज्य स्थापना गर्न को बढी सक्षम छ भन्ने कुरामा प्रतिस्पर्धा गरिरहेका छन्; तिनीहरू कोचाहिँ अर्कोभन्दा बढी चतुर छ भनेर हेरिरहेका छन्।) तिनीहरू को बढी चतुर छ, को बढी सक्षम छ, कोसँग ठूलो क्षमता छ, र कुनचाहिँले बढी मानिसहरूलाई आफ्नो पक्षमा पारेको छ भन्ने कुरामा प्रतिस्पर्धा गरिरहेका छन्। के तिनीहरू कुनचाहिँमा बढी सत्यता वास्तविकता छ, कुनचाहिँमा बढी मानवता छ, कुनचाहिँले बढी सत्यता बुझ्छ भनेर प्रतिस्पर्धा गरिरहेका छन्? (छैनन्। तिनीहरू आफूलाई बर्खास्त गरिएमा वा निकालिएमा कसको रक्षामा धेरै मानिसहरू आउनेथिए भन्ने कुरामा प्रतिस्पर्धा गरिरहेका छन्।) त्यो कस्तो प्रकारको क्षमता हो, जसको लागि तिनीहरू प्रतिस्पर्धा गरिरहेका छन्? तिनीहरू मानिसहरूलाई नियन्त्रण, जाल, र भ्रममा पार्न कोसँग बढी क्षमता छ भनेर प्रतिस्पर्धा गरिरहेका छन्। अनुमान गर् त: ती दुईजना कस्ता मानिसहरू हुन्? (ती दुवै ख्रीष्टविरोधीहरू हुन्।) तिनीहरू के हुन्? के ती दुवै एक जोडा दुष्ट मानिसहरू र तानाशाहहरू होइनन् र? (हुन्।) तिनीहरू एक जोडा दुष्ट मानिसहरू हुन् भन्ने कुरा प्रस्ट छ—तिनीहरू आफूहरूमध्ये कोसँग दुष्टता गर्ने ठूलो क्षमता छ, मानिसहरूलाई भ्रम र नियन्त्रणमा पार्न को बढी सक्षम छ, मानिसहरूको मन जित्न को बढी सक्षम छ, उहाँका चुनिएका मानिसहरूको निम्ति परमेश्‍वरसँग प्रतिस्पर्धा गर्न को बढी सक्षम छ भन्ने कुरामा निर्लज्ज रूपमा प्रतिस्पर्धा गरिरहेका छन्। अनि, जसले धेरै मानिसहरूलाई नियन्त्रण गर्न सक्छ, उसैको ठूलो क्षमता हुन्छ। तिनीहरू त्यसैको निम्ति प्रतिस्पर्धा गरिरहेका छन्। ल भन् त, के यस्तो प्रतिस्पर्धा गर्ने ख्रीष्टविरोधीहरू छन्? (छन्।) के तिनीहरू सार्वजनिक रूपमा प्रतिस्पर्धा गर्छन्, कि गोप्य रूपमा? (गोप्य रूपमा।) त्यसोभए, के यो कथाका दुईजनाबीचको कुराकानी साँच्चिकै हुन्छ? के यो वास्तविक हो? (हुन्छ, र यो वास्तविक हो।) तिनीहरू गोप्य रूपमा एकअर्कासित प्रतिस्पर्धा गर्ने भएकाले, के तिनीहरूले निर्लज्ज रूपमा यी कुराहरू भन्नेथिए त? अधिकांश ख्रीष्टविरोधीहरू धूर्त र दुष्ट हुन्छन्; तिनीहरूले मानिसहरूलाई तिनीहरूको विरोध गर्ने कारणहरू नदिनको निम्ति सार्वजनिक रूपमा वा सिधै त्यसो भन्दैनन्। तर तिनीहरूले गोप्य रूपमा त्यसरी नै सोच्छन्, र वास्तवमा, तिनीहरूले गर्ने त्यही हो। तिनीहरूले कुराहरू ढाकछोप गर्न र लुकाउन, साथै आफ्नो भेष बदल्न जतिसुकै प्रयास गरे पनि, तिनीहरूको ख्रीष्टविरोधी प्रकृति र दुर्भावनापूर्ण प्रकृति ढाकछोप गर्न सकिँदैन। त्यो सब निश्‍चय नै खुलासा हुन्छ। तिनीहरूले खुलस्त रूपमा केही पनि नभन्लान्, र अरूहरूको लागि प्रस्टसित सुनिने कुरा केही पनि नहोला, तर तिनीहरूले अलिकति पनि नलुकाई वा अनेकार्थी कुरा नगरी, नछिपाई वा गोप्य नराखी व्यवहार गर्छन्। तिनीहरूले मानिसहरूको पिठ्युँपछाडि केही पनि गर्दैनन्, झन् सम्झौता त गर्दै गर्दैनन्। मानिसहरूलाई जालमा पार्न, भ्रममा पार्न, नियन्त्रण गर्न, र स्वतन्त्र राज्य स्थापना गर्न तिनीहरूका व्यवहार र कार्यहरूमा कुनै अनेकार्थ वा लापरवाही हुँदैन। तिनीहरूले खुल्लमखुल्ला परमेश्‍वरको विरोध गर्छन्, र खुल्लमखुल्ला मानिसहरूलाई पासो र भ्रममा पार्छन्। तिनीहरू आफूलाई काटछाँट गरिए धेरै दाजुभाइ-दिदीबहिनीहरू तिनीहरूको रक्षामा आउनेछन्, उनीहरूले परमेश्‍वर र उहाँको घरको विरोध गर्नेछन्, उनीहरू नकारात्मक बनेर सुस्ताउनेछन्, र उनीहरूले कर्तव्य निर्वाह गर्नेछैनन् भनेर आशावादी हुन्छन्। त्यसो भयो भने तिनीहरू खुसी हुनेथिए र तिनीहरूका चाहना पूरा हुनेथिए। यदि तिनीहरू बर्खास्त भए भने, तिनीहरू धेरै मानिसहरू नकारात्मक बनुन्, र उनीहरू तिनीहरूका पक्षमा बोलून्, तिनीहरूको रक्षामा आऊन्, र पर्दापछाडि तिनीहरूका पक्षमा स्पष्टीकरण र तर्कहरू दिऊन् भन्ने उत्कट चाहना राख्छन्। तिनीहरू मानिसहरूले तिनीहरूका असल गुणहरूको सूची बनाऊन्, तिनीहरू सही छन् भनी बचाउ गरून्, साथै परमेश्‍वरको घरका बन्दोबस्तहरूलाई आलोचना र निन्दा गरून्, हृदयमा गोप्य रूपले परमेश्‍वरविरुद्ध जाऊन्, उहाँको धार्मिकता नकारून्, र उहाँको सबै भनाइ र गराइ सत्यता हुन्, ती सबै सकारात्मक कुराहरू हुन् भन्ने कुरा नकारून् भनेर उत्कट रूपमा चाहन्छन्। अनि तिनीहरू आफूले विश्‍वास गर्न छाडेमा, सबैजनाले विश्‍वास छोडेर तिनीहरूलाई पछ्याऊन्, र सबैजना तिनीहरूसँगै निस्किऊन्, तिनीहरूका अनुयायी बनून् भनेर उत्कट रूपमा चाहन्छन्; तिनीहरू परमेश्‍वर सत्यता हुनुहुन्छ भन्ने कुरा सबैले नकारून्, र तिनीहरूचाहिँ सत्यतासित छन्, र तिनीहरूले गर्ने सबै काम सही हुन्, र तिनीहरूले मानिसहरूलाई बदल्न र मुक्ति दिन सक्छन् भनी सबैले विश्‍वास गरून् भन्ने उत्कट चाहना राख्छन्। यदि दुष्टता गरेकोले तिनीहरूलाई मण्डलीले निकाला वा निष्कासन गरेमा, तिनीहरू धेरै मानिसहरू परमेश्‍वरको अस्तित्व नकारेर संसारमा फर्कून्, र त्यहाँ उनीहरू विश्‍वास नगर्ने मानिसहरू बनून् भन्ने उत्कट चाहना राख्छन्। त्यस्तो भएमा, त्यो कुराले तिनीहरूलाई अत्यन्तै खुसी बनाउनेथ्यो। त्यसले तिनीहरूको हृदयमा पुनः सन्तुलन ल्याउनेथ्यो, र त्यो तिनीहरूको लागि छुटकारा हुनेथ्यो। शैतानी स्वभावका यी प्रकटीकरणहरू, यी व्यवहारहरू, यी सारहरू, र यी जटिल, विस्तृत विचार र सोचहरू—तिनले कसलाई प्रतिनिधित्व गर्छन्? के यी मानिसहरू साँचो दाजुभाइ-दिदीबहिनी हुन् त? के तिनीहरूले परमेश्‍वरमाथि साँचो आस्था राख्छन् त? के तिनीहरू परमेश्‍वरप्रति साँच्चै समर्पित हुन्छन् त? के तिनीहरूमा अलिकति पनि परमेश्‍वरको डर हुन्छ त? (हुँदैन।) यसबाट देख्न सकिन्छ कि ख्रीष्टविरोधीहरू सारमै परमेश्‍वरविरोधी हुन्छन् र तिनीहरू परमेश्‍वरका शत्रुहरू हुन्। के यो अभिव्यक्ति सही छ? के यो सत्यता हो? (यो सही छ, र यो सत्यता हो।) वास्तविकता शतप्रतिशत यही हो। यो अभिव्यक्ति सत्यता हो, यसमा अलिकति पनि कमी छैन, किनकि यो एउटा तथ्य हो, कहिल्यै परिवर्तन नहुने तथ्य हो। ख्रीष्टविरोधीहरूले सोच्ने यसरी नै हो, र तिनीहरूले गर्ने यही हो। तिनीहरूका सारा व्यवहार र कार्यहरू व्यक्तिगत महत्त्वाकाङ्क्षा र चाहनाहरूद्वारा सञ्चालित हुन्छन्, र ती ख्रीष्टविरोधी प्रकृतिद्वारा सञ्चालित र उत्प्रेरित हुन्छन्। त्यसोभए, के ख्रीष्टविरोधीहरूजस्ता मानिसहरूले मुक्ति पाउन सक्छन् त? (सक्दैनन्।) तिनीहरू हरेक मोडमा परमेश्‍वरविरोधी र सत्यताविरोधी हुन्छन्। तिनीहरूको नजरमा, जसले तिनीहरूका स्वार्थहरूमा हानि पुर्‍याउँछ, जसले तिनीहरूको ख्यातिमा क्षति पुर्‍याउँछ, जसले तिनीहरूलाई तिनीहरूका चाहना र महत्त्वाकाङ्क्षाहरूबाट र आशिषित् हुने आशाबाट बञ्चित गराउँछ, तिनीहरू उसको प्रतिरोधमा उत्रिनेछन् र उसका शत्रु बन्नेछन्—चाहे अरूले गरेको काम सही होस् वा गलत। ख्रीष्टविरोधीहरूको प्रकृति नै त्यस्तै हुन्छ। यसकारण यस्ता ख्रीष्टविरोधी मानिसहरूले जे-जस्ता गलत र दुष्ट काम गरेका भए पनि, वा तिनीहरूले परमेश्‍वरको घरका सिद्धान्त र कार्य बन्दोबस्तहरूविरुद्ध जे-जस्ता काम गरेका भए पनि, तिनीहरूले अरूलाई आफ्नो काटछाँट गर्न, वा आफूलाई खुलासा गर्न र तह लगाउन दिनेछैनन्। तिनीहरूलाई यी कुराहरू आइपर्नेबित्तिकै तिनीहरूले तीप्रति समर्पित हुन र तिनलाई स्विकार्न नसक्ने, वा तिनीहरूले गरेको काम दुष्ट कार्य थियो भनी मान्‍न नसक्ने मात्र होइन—बरु, तिनीहरूले झूटा प्रत्यारोपहरू लगाउनेछन्, र जुनसुकै उपाय लगाएर भए पनि आफ्नो छवि पुनर्स्थापित गर्ने प्रयास गर्नेछन्। आफूसँग उपलब्ध जुनसुकै उपायहरूद्वारा तिनीहरूले आफ्ना पाप र गल्तीहरू अरू कसैको टाउकोमा थोपर्ने र आफूले कुनै पनि जिम्मेवारी नलिने कोसिस गर्नेछन्। त्यसबाहेक: तिनीहरूको सबैभन्दा ठूलो चाह भनेको मानिसहरू फसून् र भ्रममा परून्, र तिनीहरूका दुष्ट कार्यहरूको पक्षमा बहानाहरू बनाऊन् र तिनीहरूको बचाउ गरून्, साथै अझ धेरै मानिसहरूले तिनीहरूको पक्षमा उभिएर बोलून् भन्ने हो। तिनीहरूले सबैभन्दा हेर्न चाहने कुरा नै यही हो।

हामी हाम्रो कथालाई यहीँ अन्त्य गर्नेछौँ। तिमीहरूले सही अनुमान गर्‍यौ: ती दुईजना वास्तवमै ख्रीष्टविरोधीहरू हुन्। ख्रीष्टविरोधीहरूले मात्र यस्तो कुराकानी गर्न, यस्ता कुराहरू व्यक्त गर्न, र यस्ता कुराहरूको चाह गर्न सक्छन्। सामान्य भ्रष्ट मानिसहरूमा बेलाबेलामा यस्ता विचारहरू आउलान्, तर जब तिनीहरूलाई साँच्चिकै केही आइपर्छ, तिनीहरू खोजी र प्रार्थना गर्न परमेश्‍वरसामु आउनेछन्। अलिअलि गर्दै तिनीहरू समर्पित हुनेछन्। सबै साँचो विश्‍वासीहरू, विवेक र समझ भएका सबै मानिसहरू काटछाँट वा बर्खास्त हुँदा, उनीहरूमा परमेश्‍वरको केही न केही डर मान्ने हृदय हुन्छ। उनीहरूमा केही न केही समर्पणको मनोवृत्ति र समर्पित हुने तत्परता हुन्छ। उनीहरू परमेश्‍वरको विरोधी हुने, उहाँप्रति शत्रुवत् हुने चाह राख्दैनन्। भ्रष्ट स्वभाव भएको सामान्य व्यक्तिले गर्नुपर्ने व्यवहार यस्तै हो। तर ख्रीष्टविरोधीमा यस्तो कुनै पनि कुरा हुँदैन। उसले जति धेरै प्रवचनहरू सुने पनि, उसले आफ्ना चाहनाहरू त्याग्नेछैन, र उसले मानिसहरूलाई नियन्त्रण गर्ने, उनीहरूलाई आफ्नो पक्षमा पार्ने, र उनीहरूलाई भ्रममा पार्नेजस्ता उसका महत्त्वाकाङ्क्षाहरू त्याग्नेछैन। यसबाहेक, ती कुराहरू बिलकुलै घट्ने पनि छैनन्; समय बित्ने र परिस्थितिहरू बदलिने क्रममा, उसका महत्त्वाकाङ्क्षा र चाहनाहरू झन्झन् बढ्नेछन्, र झन्झन् ठूला हुनेछन्। ख्रीष्टविरोधीहरूको प्रकृति सार र सामान्य भ्रष्ट मानिसहरूको प्रकृति सारबीचको मौलिक भिन्नता यही हो।

अब हामीले ख्रीष्टविरोधीहरूका विभिन्न प्रकटीकरणहरूको विषयवस्तु नौमाथिको सङ्गति सकाएका छौँ। यसपटक, हामी विषयवस्तु दसमाथि सङ्गति गर्नेछौँ: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन्। सत्यतालाई तिरस्कार गर्नु, निर्लज्जपूर्वक सिद्धान्तहरू उल्लङ्घन गर्नु, परमेश्‍वरको घरका प्रबन्धहरूलाई बेवास्ता गर्नु—यीमध्ये हरेक कुरा आफैमा गम्भीर हुन्छ, र यी कुनै पनि सामान्य भ्रष्ट स्वभावको प्रकटीकरण होइन। अनि यी हरेकलाई हेर्दा, ख्रीष्टविरोधीहरूको सारमा क्रूरता र दुष्टता हुन्छ भन्ने कुरा देख्न सकिन्छ। यी दुई प्रस्ट र गम्भीर पक्षहरू हुन्। यो उदाहरणमा, के ख्रीष्टविरोधीहरूको सारलाई अहङ्कार, हठीपन, र छलीपन भनेर व्याख्या गर्न सकिन्छ? (सकिँदैन।) ती शब्दहरूमार्फत ख्रीष्टविरोधीको सारका विशेषताहरूको मर्म बुझ्न गाह्रो हुन्छ। क्रूरता र दुष्टता भन्‍ने दुई स्वभावहरू प्रयोग गरेर मात्र ख्रीष्टविरोधीहरूको सार व्यक्त गर्न सकिन्छ।

हामी यिनलाई पालैपालो छलफल गर्नेछौँ। तिनीहरू सत्यतालाई तिरस्कार गर्छन्—“तिरस्कार गर्नु” भनेको के हो? (केही कुरालाई हेयको दृष्टिले हेर्नु।) (केही कुरालाई होच्याउनु, उपेक्षा गर्नु, र तुच्छ बनाउनु।) (कुनै कुरा अवहेलनाको लायक पनि नभएको ठान्नु।) तिमीहरूले प्रयोग गरिरहेका सबै शब्दहरूले प्रायः एउटै अर्थ दिन्छन्। कुनै कुरालाई “तिरस्कार गर्नु” भनेको त्यसलाई बेवास्ता गर्नु, हेयको दृष्टिले हेर्नु, तुच्छ बनाउनु, होच्याउनु, र उपेक्षा गर्नु हो। सामान्य अर्थमा भन्नुपर्दा, त्यसको अर्थ कुनै कुराको प्रतिरोध गर्नु, त्यसलाई घिनाउनु, र त्यसलाई हृदयको गहिराइदेखि नै घृणा गर्नु, त्यसलाई नस्विकार्नु, साथै त्यसलाई शत्रुवत्‌ रूपमा निन्दा, आलोचना, र बदनामीसमेत गर्नु हो। यो तिमीहरूको कुराको तुलनामा कुन गहिराइमा छ? (यो बढी विस्तृत र विशिष्ट छ।) यो तिमीहरूले भनेको भन्दा विशिष्ट र व्यावहारिक छ। तिमीहरूले दिएका अधिकांश परिभाषाहरू “तिरस्कार गर्नु” का पर्यायवाची शब्दहरू थिए। मैले भनेको कुराचाहिँ “तिरस्कार गर्ने” कार्य र व्यवहारको सार थप परिष्कृत गरिएको हो; यो सत्यतालाई तिरस्कार गर्ने व्यवहार र सारको ठोस र विस्तृत व्याख्या हो। यसको अर्थ, जब कसैले सत्यतालाई तिरस्कार गर्छ, तब उसले गर्ने काममा, उसले दैनिक जीवनमा सत्यतालाई गर्ने व्यवहारमा, र सत्यता र सकारात्मक कुराहरू संलग्न मामलाहरूप्रति उसले हृदयमा अपनाउने मनोवृत्तिमा, मानिसहरूले सत्यताप्रति उसको मनोवृत्ति अस्वीकार गर्ने, प्रतिरोध गर्ने, र वितृष्णा गर्ने—र आलोचना, निन्दा, र बदनामसमेत गर्ने रहेको देख्‍न सक्छन्। यी सबै “सत्यतालाई तिरस्कार गर्ने” कार्यव्यवहार प्रकट र प्रकाश हुने विशिष्ट तरिकाहरू हुन्—यी सत्यताप्रति यस व्यक्तिका मनोवृत्ति र शैलीहरूको हरेक पक्ष समेट्ने विशिष्ट तरिकाहरू हुन्: ऊ सत्यता, परमेश्‍वरका वचनहरू र सकारात्मक कुराहरूप्रति घिनाउँछ। उसले तिनलाई हृदयको गहिराइदेखि नै प्रतिरोध गर्छ र स्विकार्दैन। यदि तैँले उसलाई कुनै कुरा परमेश्‍वरको वचन हो, त्यो सत्यता हो भनिस् भने, उसको मनोवृत्ति कस्तो हुनेछ? “परमेश्‍वरका वचनहरू, सत्यता—के मतलब! तिमी सबै कुरालाई परमेश्‍वरका वचनहरू र सत्यताले प्रतिस्थापन गर्छौ। के हामी मानिसहरूले जिउने जीवनमा परमेश्‍वरका वचनहरूबाहेक अरू कुरा छैन? हामीले यति धेरै पुस्तकहरू पढेका छौँ, हामीले यति धेरै शिक्षा हासिल गरेका छौँ—के त्यो सबै व्यर्थै थियो र? मानिसहरूसँग मस्तिष्क र दिमाग हुन्छ; उनीहरूसँग समस्याहरूबारे स्वतन्त्र रूपमा सोच्ने क्षमता हुन्छ। सबथोकलाई परमेश्‍वरका वचनहरू र सत्यतामा आधारित बनाउनु—के त्यो अति नै कट्टरपन्थी भएन र?” अनि, जब उसलाई केही आइपर्छ, र तैँले उसलाई परमेश्‍वरलाई प्रार्थना गर्नुपर्छ, उहाँलाई खोज्नुपर्छ, र उहाँका वचनहरू पढ्नुपर्छ भन्छस्, तब उसको मनोवृत्ति कस्तो हुनेछ? “‘परमेश्‍वरका वचनहरू पढ्ने’? हामीलाई केही भयो भने, त्यो हाम्रो समस्या हो। परमेश्‍वरसँग मान्छेका समस्याहरूको के सम्बन्ध छ? सत्यतासँग ती कुराको के सम्बन्ध छ? के तिमीलाई साँच्चिकै परमेश्‍वरका वचनहरूमा सबथोक हुन्छ, ती विश्‍वकोश हुन् जस्तो लाग्छ? परमेश्‍वरका वचनहरूमा सबथोक उल्लेखित हुन्छन् भन्ने छैन। मानिसहरूका समस्याहरू मानिसहरूले नै सम्हाल्ने हो, साथै विशेष समस्याहरूलाई विशेष समाधानहरू नै चाहिन्छन्। कुनै कुरा सम्हाल्न सकिएन भने, त्यसबारे इन्टरनेटमा हेर्ने, वा कुनै विज्ञलाई सोध्ने हो। हाम्रो मण्डलीमै कलेजका प्रोफेसरहरू छन्, र धेरै दाजुभाइ-दिदीबहिनीहरू कलेजका विद्यार्थीहरू हुन्। के हामी सबै मिलेर उभिँदा सत्यता बराबर हुन सक्दैनौँ र?” तैँले परमेश्‍वरलाई खोज्‍ने र सत्यताबारे खोजी गर्नेबारे कुरा गर्नेबित्तिकै, र तैँले उसलाई परमेश्‍वरका वचनहरू पढ्न जरुरी छ भन्नेबित्तिकै, उसले दिमागमा तँलाई हेयको दृष्टिले हेर्ने प्रवृत्ति राखिहाल्छ। ऊ त्यस्तो अभ्यास गर्न अनिच्छुक हुन्छ; उसलाई त्यो अति बदनामपूर्ण र अपमानजनक लाग्छ, साथै उसले सोच्छ कि त्यो कुराले उसलाई अयोग्य देखाउँछ। के यो कुनै कुरालाई तिरस्कार गर्दा त्यसले लिने रूप होइन र? यो सत्यतालाई तिरस्कार गर्ने एउटा वास्तविक प्रकटीकरण र वास्तविक व्यवहार हो। यस्ता मानिसहरू अल्पसङ्ख्यामा पर्दैनन्। तिनीहरूले प्रवचनहरू बारम्बार सुन्‍न सक्छन्, परमेश्‍वरका वचनका पुस्तकहरू बोकेर हिँड्‍न सक्छन्, र परमेश्‍वरको घरमा कर्तव्यहरू निभाउन सक्छन्, तर यदि तिनीहरूलाई केही आइपर्‍यो र तिनीहरूलाई सत्यता खोजी गर्न र परमेश्‍वरका वचनहरू पढ्न लगाइयो भने, तिनीहरूलाई त्यो कुरा हास्यास्पद लाग्छ, साथै तिनीहरू त्यसप्रति वितृष्णा गर्ने बन्छन्। तिनीहरू त्यसलाई स्विकार्नै सक्दैनन्; तिनीहरूले त्यसप्रति घिनसमेत मान्छन्। त्यसकारण आफूलाई केही आइपर्दा, तिनीहरूले त्यसलाई समाधान गर्न मानव विधिहरू प्रयोग गर्छन्, र यस्तो दाबी गर्छन्: “विशेष मामलाहरूलाई विशेष समाधानहरू चाहिन्छन्, र मानिसहरूका समस्याहरू मानिसहरूले नै समाधान गर्ने हो। परमेश्‍वरलाई खोज्‍न आवश्यक छैन। परमेश्‍वरले नै सबथोक सम्हाल्नु पर्दैन। यसबाहेक, परमेश्‍वरको अधिकार क्षेत्रभन्दा बाहिर केही कुराहरू छन्। ती हाम्रा निजी मामलाहरू हुन्, जसको परमेश्‍वरसँग र सत्यतासँग कुनै सम्बन्ध हुँदैन। परमेश्‍वरले हाम्रो व्यक्तिगत स्वतन्त्रतामा हस्तक्षेप गर्नु हुँदैन, र उहाँले हाम्रा निजी मामलामा हात हाल्‍नु हुँदैन। निर्णयाधिकार हामीसँग छ—साथै हामीले कसरी जिउने, आफूलाई कसरी आचरणमा ढाल्‍ने, र कसरी बोल्‍ने भन्नेबारे निर्णय गर्ने अधिकार हामीलाई छ। सत्यता र परमेश्‍वरको वचन भनेको त सबैभन्दा ठूलो आवश्यकताको बेलाको लागि हो, सबैभन्दा महत्त्वपूर्ण समय, सबैभन्दा जरुरी समय, र कसैलाई उसले समाधान गर्नै नसक्ने केही आइपरेको, र त्यसविरुद्ध उसको सहारा नभएको समयको लागि हो—त्यस्तो बेलामा नै उसले परमेश्‍वरका वचनहरू निकालेर अलिकति पढ्ने हो र त्यसबाट राहत र आत्मिक आराम लिने हो। त्यो नै काफी छ।” यसमा के देख्न सकिन्छ भने, त्यस्ता ख्रीष्टविरोधी मानिसहरूले सत्यताप्रति राख्ने मनोवृत्ति भनेको सत्यता मानिसको जीवन हुन सक्छ, वा परमेश्‍वरका वचनहरू मानिसहरूलाई वास्तविक जीवनमा आइपर्ने सबथोकसित सम्बन्धित छन् भनी नस्विकार्ने हो। तिनीहरूले मान्छेको सबथोक परमेश्‍वरको हातमा हुन्छ भन्ने तथ्यलाई त झनै विश्‍वास गर्दैनन्।

ख्रीष्टविरोधीहरू सत्यतालाई तिरस्कार गर्छन्; यसले धेरै कुरा समेट्छ। अनि, ख्रीष्टविरोधीहरू सत्यतालाई तिरस्कार गर्छन् भन्नुको अर्थ के हो? त्यसको दायरा के हो? हामी त्यसलाई तीन विषयवस्तुमा विभाजन गरेर चिरफार गर्नेछौँ। त्यसो गरियो भने तिमीहरूलाई अझ प्रस्ट हुनेछ। पहिलो, तिनीहरू परमेश्‍वरको पहिचान र सारलाई तिरस्कार गर्छन्। के परमेश्‍वरका पहिचान र सारले सत्यता जनाउँदैन र? (जनाउँछ।) त्यसपछि, तिनीहरू परमेश्‍वरले देहधारी भई धारण गर्नुभएको देहलाई तिरस्कार गर्छन्। के परमेश्‍वरको देहधारी शरीर र उहाँले गर्नुहुने काम सत्यता होइनन् र? (हुन्।) अनि, बाँकी रहेको कुराचाहिँ के हो भने, तिनीहरूले परमेश्‍वरका वचनहरूलाई तिरस्कार गर्छन्। पहिलो हो, तिनीहरू परमेश्‍वरको पहिचान र सारलाई तिरस्कार गर्छन्; दोस्रोलाई छोट्याएर भन्‍न सकिन्छ, तिनीहरू ख्रीष्टलाई तिरस्कार गर्छन्; र तेस्रो हो, तिनीहरू परमेश्‍वरका वचनहरूलाई तिरस्कार गर्छन्। हामी यी प्रत्येकलाई छुट्टाछुट्टै रूपमा चिरफार गर्नेछौँ।

अ. परमेश्‍वरको पहिचान र सारलाई तिरस्कार गर्नु

हामी पहिला परमेश्‍वरको पहिचान र सारप्रति ख्रीष्टविरोधीहरूले बोक्ने मनोवृत्तिबारे सङ्गति गर्नेछौँ, र यसले देखाउनेछ कि यस सम्बन्धमा तिनीहरू सत्यतालाई तिरस्कार गर्छन्। परमेश्‍वरको पहिचान र उहाँको सारप्रति ख्रीष्टविरोधीहरूको मनोवृत्ति कस्तो हुन्छ? तिनीहरूले ती कुराहरूबारे के सोच्छन्? तिनलाई तिनीहरूले कसरी परिभाषित गर्छन्? तिनलाई तिनीहरूले कसरी हेर्छन्? परमेश्‍वरको सारमा के हुन्छ? परमेश्‍वरको धर्मी स्वभाव, उहाँको सर्वशक्तिमान्‌ता, उहाँको पवित्रता, र उहाँको अद्वितीयता। के ख्रीष्टविरोधीहरूले परमेश्‍वरको पहिचान सृष्टिकर्ता हो र उहाँ सम्पूर्ण मानवजातिको नियतिमाथि सार्वभौम हुनुहुन्छ भन्‍ने तथ्यलाई स्विकार्छन्? (स्विकार्दैनन्।) तिनीहरूले त्यो नस्विकार्ने कुरा विशेषगरी कसरी प्रकट हुन्छ? (ख्रीष्टविरोधीहरूले परमेश्‍वरबाट हरदिन तिनीहरूको जीवनमा आउने मानिस, घटना र कामकुराहरूलाई स्विकार्नेछैनन्; तिनीहरूले त बस ती कुराहरूलाई बढ्ता विश्‍लेषण मात्र गर्नेछन्, र तिनलाई मानव धारणा र कल्पनाहरूले सम्बोधन गर्नेछन्।) तिनीहरूले तिनलाई मानव धारणा र कल्पनाहरूले सम्बोधन गर्नेछन्? तैँले भनेको कुराको पहिलो आधा भाग सही थियो: जब कुनै ख्रीष्टविरोधीलाई केही आइपर्छ, तब उसले त्यो कुरालाई बढ्ता विश्‍लेषण मात्र गर्नेछ। तर दोस्रो भागमा तैँले भनिस् कि तिनीहरूले ती कुरालाई मानव धारणा र कल्पनाहरूले सम्बोधन गर्नेछन्—ती त साधारण भ्रष्ट मानिसहरूले गर्ने व्यवहारहरू हुन्। हामी यहाँ ख्रीष्टविरोधीहरूले सत्यतालाई र मानवजातिको नियतिमाथि परमेश्‍वरको सार्वभौमिकताको तथ्यलाई तिरस्कार गर्छन् भन्नेबारे सङ्गति र खुलासा गरिरहेका छौँ। त्यसको प्रमाण भेटाउन, तैँले ख्रीष्टविरोधीहरूका सान्दर्भिक विधि र व्यवहारहरू खोज्‍नुपर्छ। वास्तवमा, ख्रीष्टविरोधीहरू मुखले त “मानिस परमेश्‍वरद्वारा बनाइएको हो, मानिसको भाग्य परमेश्‍वरको हातमा हुन्छ, र मानिसहरू परमेश्‍वरको प्रभुत्वमा समर्पित हुनुपर्छ” भनेर स्विकार्छन्—तर आफूलाई केही आइपर्दा के तिनीहरूले त्यसरी नै स्वीकार गर्छन् त? तिनीहरूले बोल्ने शब्दहरू अत्यन्तै राम्रा र सही हुन्छन्, तर आफूलाई केही आइपर्दा तिनीहरूले त्यसरी अभ्यास गर्दैनन्। तिनीहरूलाई केही आइपर्दा विभिन्‍न कुराप्रति तिनीहरूले देखाउने शैली र मनोवृत्तिले नै तिनीहरूले बोल्ने शब्दहरू सुत्रवाक्य मात्र हुन्, साँचो ज्ञान होइनन् भन्ने प्रकाश गर्छ। तिनीहरूलाई केही आइपर्दा, तिनीहरूसँग कस्ता दृष्टिकोण, सोचाइ, अभिव्यक्ति, र मनोवृत्तिहरू हुन्छन्, जसले तिनीहरूमा ख्रीष्टविरोधीको सार छ भनेर प्रमाणित गर्छ? जब कुनै ख्रीष्टविरोधीलाई केही आइपर्छ, तब के उसले आफ्नो पहिलो प्रतिक्रियास्वरूप यो तथ्यलाई स्विकार्न सक्छ? शान्त भएर परमेश्‍वरसामु समर्पित हुनु, अनि राम्रो नराम्रो जे-जस्तो भए पनि, र त्यो आफ्ना लागि फाइदाजनक भए पनि वा नभए पनि, परमेश्‍वरले खडा गर्नुभएको वातावरण स्विकार्नु—के उसमा त्यस्तो मनोवृत्ति हुन्छ त? उसमा स्पष्टतः त्यस्तो कुनै मनोवृत्ति हुँदैन। केही आइपर्दा उसले सोच्ने पहिलो कुरा भनेको त्यसले कसरी उसको स्वार्थ र पदलाई असर गर्छ भन्ने हो; त्यसपछि, उसले त्यसबाट मुक्त हुने, त्यसबाट निस्कने बाटो खोज्ने, र त्यसबाट पन्छिने उपायहरूबारे योजना बनाउँछ। त्यसको जिम्मेवारी लिन नचाहेर, उसले अप्रत्यक्ष रूपमा तर्कहरू गर्न र बहानाहरू बनाउन खोज्छ; उसले त्यसलाई सुल्झाउन मानव विधिहरू प्रयोग गर्छ, र त्यसलाई विश्‍लेषण र समाधान गर्न आफ्नो दिमाग प्रयोग गर्छ। उसले त्यो जिम्मेवारी अरूमा समेत सार्छ, यो व्यक्ति गलत छ र त्यो व्यक्तिले अह्राइएको काम गर्दैन भन्दै गुनासो गर्छ, र पहिलो कुरा त आफू नै लापरवाह र असावधान भएको, र सुरुदेखि नै यो र त्यो तरिकाले कार्य गरेको भनी पछुताउँछ। स्पष्ट रूपमै ऊसँग ऊमाथि आइपर्ने परिस्थितिहरू, अर्थात् परमेश्‍वरले योजनाबद्ध गर्नुहुने परिस्थितिहरूप्रति प्रतिरोधी, पन्छिने, नकार्ने, र अस्वीकार गर्ने मनोवृत्ति हुन्छ। ती परिस्थितिहरूप्रति उसको पहिलो प्रतिक्रिया भनेको तिनको आगमनविरुद्ध लड्नु हो; उसको दोस्रो प्रतिक्रियाचाहिँ मानव विधिहरू प्रयोग गरेर तिनलाई साम्य पार्नु, मानव उपायहरूद्वारा आँधीबेहरी पार गर्नु, र मानव उपायहरू नै प्रयोग गरेर तथ्यहरू ढाकछोप गर्नु, र आफूले मण्डलीको काम र दाजुभाइ-दिदीबहिनीहरूको जीवन प्रवेशमा पुर्‍याएका क्षतिहरूसमेत ढाकछोप गर्नु हो। उसले आफ्नो सारा मानसिक ऊर्जा मानव उपायहरू प्रयोग गरेर आफ्ना दुष्ट कार्यहरू ढाकछोप गर्न र लुकाउनमै लगाउँछ। उसले आफूले गरेका खराब कामहरूको प्रकृति, वा आफूले कुन-कुन सत्यता सिद्धान्तहरू उल्लङ्घन गरेँ भनेर स्विकार्दैन, बरु आफू वरपरकाहरूलाई यस्तो निर्देशनसमेत दिन्छ: “यो कुरालाई बाहिर जान नदेऊ। हामी कसैले केही पनि नभनौँ; अरू कसैले थाहा पाउन सक्दैन।” ऊ आफू समर्पित नहुने र यी परिस्थिति स्विकार्न नमान्ने मात्र होइन—उसले त छल गर्दै र कुरा लुकाउँदै, वास्तविक तथ्यहरू ढाकछोप गर्ने प्रयास गर्दै, ठूलो कुरालाई सानो बनाउने आशा गर्दै, र त्यसलाई महत्त्वहीन बनाउन खोज्दै झूटा प्रत्यारोपहरूसमेत लगाउनेछ, ताकि त्यसबारे आफूभन्दा उच्च अगुवाहरूलाई वा परमेश्‍वरलाई थाहा नहोस्। ख्रीष्टविरोधीहरूले आफूलाई आइपर्ने कुराहरू यसरी नै सम्हाल्छन्। अनि, के तिनीहरूको कामकुरा सम्हाल्ने तौरतरिका तिनीहरूले फलाक्ने सुत्रवाक्यहरूसँग मिल्छ त? तिनीहरूले फलाक्ने सुत्रवाक्यहरू र तिनीहरूलाई केही आइपर्दा तिनीहरूले अपनाउने मनोवृत्तिबीच, कुनचाहिँ तिनीहरूको प्रकृति सारको प्रकटीकरण हो त? (तिनीहरूलाई केही आइपर्दा तिनीहरूले अपनाउने मनोवृत्ति।) त्यसोभए, त्यो मनोवृत्ति ठ्याक्कै के हो त? के तिनीहरूमा समर्पणको मनोवृत्ति हुन्छ? के तिनीहरूमा परमेश्‍वरले तिनीहरूलाई गर्नुहुने अनुशासन र काटछाँट विनम्रतासाथ स्विकार्ने मनोवृत्ति हुन्छ? के तिनीहरूमा परमेश्‍वरको सार्वभौमिकताप्रति समर्पित हुने इच्छुकता हुन्छ? के तिनीहरूको मनोवृत्ति र साँचो व्यवहार, तिनीहरूलाई जे आइपरे पनि, मान्छेको सबथोकमाथिको सार्वभौमिकता परमेश्‍वरकै हुन्छ भन्ने साँचो विश्‍वास हुन्छ? (हुँदैन।) बिलकुलै हुँदैन। त्यसोभए, तिनीहरूको मनोवृत्ति के हुन्छ? यो त प्रस्टै छ: तिनीहरू कुराहरू अस्वीकार गर्न, ढाकछोप गर्न, र छल गर्न चाहन्छन्; तिनीहरू अन्त्यसम्मै विरोध गर्न, र परमेश्‍वरलाई काम गर्न वा सार्वभौम हुन नदिन चाहन्छन्। तिनीहरू आफूमा सबथोक ठिक पार्ने क्षमता र सामर्थ्य छ भन्ने सोच्छन्। तिनीहरूको कार्यक्षेत्रमा, कसैले पनि तिनीहरूको काममा हस्तक्षेप गर्न वा तिनको व्यवस्थापन गर्न मिल्दैन—तिनीहरू नै सर्वेसर्वा हुनुपर्छ। अनि, के त्यसपछि तिनीहरूले विश्‍वास गर्ने परमेश्‍वर त्यो क्षणमा पनि अस्तित्वमा रहनुहुन्छ त? त्यस उप्रान्त रहनुहुन्न—उहाँ खोक्रो आवरण भइसक्नुभएको हुन्छ। त्यसोभए, त्यो क्षणमा तिनीहरूको आस्था के हुन्छ? त्यो अस्पष्ट र खोक्रो हुन्छ, र त्यसमा छल हुन्छ। तिनीहरूमा साँचो आस्था हुँदैन।

यदि कुनै ख्रीष्टविरोधीलाई केही पनि भएको छैन भने, उसले प्रवचनहरू सुनेको, परमेश्‍वरका वचनहरू पढेको, र भजनहरू सिकेको नाटक गर्नेछ। ऊ मण्डली जीवनमा सहभागी हुन्छ, र मण्डलीका सम्पूर्ण परियोजनाहरूमा सक्रियतासाथ सहभागी हुन्छ, र प्रायः यसो भनिरहन्छ: “हामी परमेश्‍वरमा विश्‍वास गर्छौँ, त्यसैले हामीले उहाँको सार्वभौमिकतामा विश्‍वास गर्नुपर्छ, र उहाँको सार्वभौमिकताप्रति समर्पित हुनुपर्छ। सबथोक परमेश्‍वरको हातमा हुन्छ, र उहाँले जे गर्नुहुन्छ त्यो सबै राम्रो हुन्छ।” यति मात्र होइन, उसले अरूलाई प्रायजसो यस्तो निर्देशन पनि दिइरहन्छ: “मानिसहरूले आफ्नै तरिकाले कदम चाल्न जिद्‌ कस्नु हुँदैन। केही भयो भने, उनीहरूले परमेश्‍वरलाई प्रार्थना गर्नुपर्छ, किनकि सबथोक परमेश्‍वरकै हातमा हुन्छ।” उसले यी सुत्रवाक्यहरू ठूलै स्वरमा फलाक्छ, र उसको मनोवृत्ति निकै दृढ र पूर्ण देखिन्छ—तर उसले अपेक्षाहरू पूरा गर्न सक्दैन किनकि उसलाई केही आइपर्दा, तथ्यहरूको सत्यता र उसले साँचो रूपमा प्रकट गर्ने कुराले उसको साँचो कद र उसको सारलाई पूर्ण रूपमा खुलासा गरिदिन्छ। त्यसले उसले सृष्टिकर्ताको पहिचान र सारको तथ्यमा विश्‍वास गर्दैन, र उहाँ सबैमाथि सार्वभौम हुनुहुन्छ भन्ने तथ्यमा विश्‍वास गर्दैन भन्ने कुरा खुलासा गरिदिन्छ। ऊ यी तथ्यहरू स्विकार्न अनिच्छुक हुन्छ, उसले यी कुरालाई मान्य मान्‍ने त कुरै नगरौँ। अझ भन्नुपर्दा, उसले यी कुरालाई मान्न वा स्विकार्न नसक्ने मात्र नभई, ऊ जिद्दी गरेर अन्त्यसम्मै विरोधी पनि रहिरहन्छ। उसलाई केही आइपर्दा, उसले एउटा नभए अर्को कुराबारे गुनासो गर्छ। उसले शिष्ट र समर्पित तरिकाले परमेश्‍वरसामु आएर उहाँका चाहना र अभिप्रायहरू खोज्दैन; ऊ समर्पित तरिकाले परमेश्‍वरसामु आउँदैन, र उहाँका सार्वभौमिकता र प्रबन्धहरूप्रति समर्पित हुँदैन, र उसले उहाँका योजनाबद्ध कार्य र सार्वभौमिकता स्विकार्दैन; साथै उसले समर्पित तरिकाले उहाँको ताडना स्विकार्दैन। बरु, उसले मानव विधि र योजनाहरूद्वारा, र मानव उपायहरूद्वारा कामकुराहरू सहज बनाउने—कुरा दबाउने, र अरू र परमेश्‍वरको आँखामा छारो हाल्ने चाहना राख्छ। उसले मामलालाई सहज तरिकाले सम्हालेमा उक्त मामला पूर्ण रूपमा साम्य हुने विश्‍वास गर्छ। उसले त्यसलाई सहज तरिकाले सम्हालेमा, आफ्ना त्रुटि र भ्रष्ट स्वभावहरू ढाकछोप गरेमा, यी कुराबारे कसैलाई थाहा नभएमा, र कसैले पनि उसमा कुनै कमी पत्ता लगाउन, वा त्यस मामलालाई थप पछ्याउन सकेन भने, उसले कुनै ठूलो कुरा हासिल गरेको हुने विश्‍वास गर्छ। त्यसपछि, उसलाई स्थिरता महसुस हुनेछ। ख्रीष्टविरोधीलाई केही आइपर्दा, उसका शब्द र व्यवहारहरू, साथै उसका कार्य र कदमहरूलाई हेर्दा, अनि उसको व्यवहार र कार्यप्रदर्शनको सारलाई हेर्दा, ऊ परमेश्‍वरको सार्वभौमिकताप्रति ढिठ रूपमा प्रतिरोधी हुन्छ। उसले हठपूर्वक अन्त्यसम्मै लड्नेछ। आफूले जे गल्ती गरेको भए पनि, उसले परमेश्‍वरलाई उसलाई काटछाँट गर्न, वा उसलाई अनुशासित गराउने वातावरण खडा गर्न दिनेछैन, उहाँलाई उसको प्रकाश र खुलासा गर्न दिने त झन् कुरै नगरौँ। उसको खुलासा हुनेबित्तिकै, र रहस्य खुल्नेबित्तिकै, ऊ आत्तिन्छ, हडबडिन्छ र चिढिन्छ; उसले परिस्थितिलाई उल्टाउने र पूर्वतयारीका रूपमा दोषारोपण गर्ने समेत गर्छ र परमेश्‍वरले उसलाई सुरक्षा दिन सक्नुभएन, उहाँले उसलाई आशिष् दिनुभएन, उहाँ पक्षपाती हुनुहुन्छ भनेर आरोपसमेत लगाउँछ—नत्र उसलाई र अरू कसैलाई एउटै कुरा आइपर्दा परमेश्‍वरले किन अर्को व्यक्तिलाई प्रकाश नगरेर उसलाई मात्र प्रकाश गर्नुभएको? नत्र उसलाई र अर्को व्यक्तिलाई एउटै कुरा आइपर्दा परमेश्‍वरले किन अर्को व्यक्तिलाई अनुशासनमा नराखी उसलाई मात्र राख्नुभएको? उसले यस्तो समेत भन्नेछ, “परमेश्‍वर धर्मी हुनुहुन्न भन्ने देखिसकेपछि, मैले मानव विधिहरूद्वारा, अर्थात् मेरा आफ्नै विधिद्वारा आफ्नो सुरक्षा गर्नुपर्नेछ।” उसलाई लाग्छ कि उसले केही गल्ती गरेको हुँदा पनि परमेश्‍वरले उसलाई अनुशासनमा राख्न र खुलासा गर्न मिल्दैन, बरु उसको ढाकछोप गर्नुपर्छ, हरेक मोडमा उसलाई अघि बढ्ने अनुमति दिनुपर्छ, उसलाई सहज बाटो बनाइदिनुपर्छ, र उसका गल्तीहरूलाई बेवास्ता गरिदिनुपर्छ। उसलाई परमेश्‍वरले त्यसै गर्नुहुनेछ भन्ने लाग्छ। यदि परमेश्‍वरले उसलाई प्रकाश गर्नुभयो, र उसलाई केही आइपर्दा विशेष निगाह देखाउनुभएन, र उसलाई विशेष दर्शन वा अगुवाइ दिनुभएन भने, उसलाई यस्तो परमेश्‍वर प्रेमिलो हुनुहुन्‍न, र उहाँ उसको भाग्यमाथि सार्वभौमिकता राख्न योग्य हुनुहुन्न भन्ने महसुस हुन्छ। त्यसैले, आफूलाई केही आइपर्दा, उसले सृजित प्राणीका रूपमा परमेश्‍वरप्रति समर्पित हुन र उहाँबाट आउने सबै कुरा स्विकार्न चाहँदैन; यसको साटो, ऊ परमेश्‍वरले उसलाई सेवा दिनुहोओस्, उसलाई यावत्‌ थोकमा सुविधा दिनुहोओस्, र उसले गरेका कुनै पनि अपराध, वा उसले देखाउने कुनै पनि भ्रष्टता, विद्रोहीपन, वा प्रतिरोधका कारण उसलाई गाली गर्ने वा अनुशासनमा राख्‍ने नगर्नुहोओस् भन्ने चाहन्छ। ख्रीष्टविरोधीको हरेक व्यवहार र प्रकटीकरणमा उसमा परमेश्‍वरप्रति कुनै साँचो आस्था हुँदैन भन्ने देख्न सकिन्छ। उसको तथाकथित साँचो आस्थाको उद्देश्य त फाइदा उठाउन र लाभहरू प्राप्त गर्न प्रयत्न गर्नु मात्र हो। ऊ परमेश्‍वरको योजनाबद्ध कार्यप्रति समर्पित हुँदैन, बरु उहाँलाई नै योजनाबद्ध गरेर उसका निम्ति उहाँलाई सबथोक गराउने र उसका लागि ढोकाहरू खोलाउने चाहना राख्छ। उसले भ्रष्ट सृजित प्राणीका रूपमा परमेश्‍वरको सार्वभौमिकता र प्रबन्धहरू, वा उहाँको मुक्ति स्विकार्दैन। बरु यसको साटो, उसले त आफूले परमेश्‍वरमा विश्‍वास गरेर उहाँलाई ठूलो निगाह प्रदान गरेको, र परमेश्‍वरले त्यो कुरा सम्झनुपर्ने, र उसको सुरक्षा गर्नुपर्ने, उसलाई निसर्त आशिष् दिनुपर्ने, साथै माफ गर्नुपर्ने, र उसले जेजस्तो खराब काम गरेको भए पनि उसलाई विशेष माफी दिनुपर्ने महसुस गर्छ। त्यस्ता ख्रीष्टविरोधी मानिसहरू साँच्चिकै दुष्ट हुन्छन्। तिनीहरूमा कुनै लाज हुँदैन। तिनीहरूलाई तिनीहरू कस्ता चिज हुन् वा को हुन् भन्ने समेत थाहा हुँदैन, त्यसैले आफूलाई केही आइपर्दा तिनीहरू निर्लज्ज रूपमा स्पष्टीकरण दिन्छन् र बहाना बनाउँछन्, आफ्नो दलिल पेश गर्छन् र वकालत गर्छन्, अरूमाथि दोष थोपर्छन्, र तथ्यहरू लुकाउँछन्। यदि तिनीहरूको प्रकाश भयो र मानिसहरूले तिनीहरूलाई भित्रैदेखि चिनेमा, त्यसउप्रान्त तिनीहरूसँग हैसियत वा प्रतिष्ठा हुनेछैन भन्ने डरले तिनीहरूले अन्त्यसम्मै परमेश्‍वरको विरोध गर्छन्। परमेश्‍वरमाथिको तिनीहरूको आस्था बोलीमै सीमित हुन्छ; तिनीहरू केही पनि अर्पण गर्दैनन्, र साँचो रूपमा समर्पित हुँदैनन्, झन् तिनीहरू स्वीकार्यताको नजिक पुग्‍ने त कुरै नगरौँ। त्यसकारण, परमेश्‍वरको पहिचानका सम्बन्धमा, ख्रीष्टविरोधीको सारमा ऊ हृदयको गहिराइदेखि नै प्रतिरोधी छ भन्ने देख्न सकिन्छ—ऊ परमेश्‍वरलाई उसको नियतिमाथि सार्वभौमिकता राख्न र उसका सबै कुराहरू योजनाबद्ध गर्न दिन अनिच्छुक हुन्छ। ऊ परमेश्‍वरलाई सार्वभौम हुन दिन चाहँदैन—अनि, ऊ कोचाहिँ सार्वभौम होस् भन्ने चाहन्छ त? ऊ आफैले अन्तिम निर्णय गर्न चाहन्छ, र यसको अन्तर्निहित अर्थ शैतानलाई सबै कुरा चालबाजी गर्न दिनु, र भ्रष्ट स्वभाव र शैतानको भ्रष्ट सारलाई उसको जीवन बन्न दिनु, अनि हृदयमा राजाका रूपमा शासन गर्नु हो। कुरा त्यही हो। जहाँसम्म परमेश्‍वरको सारको कुरा छ—ख्रीष्टविरोधीले त्यसलाई कुन रूपमा लिन्छ? ख्रीष्टविरोधीले परमेश्‍वरको सारमा हुने तत्त्वहरूबारे शङ्का पाल्छ। उसले विश्‍वास गर्दैन; उसले शङ्का गर्छ; उसले ती सबै तत्वहरूबारे निन्दाका साथै धारणाहरू पनि बोक्छ। कहिलेकाहीँ, उसले आफ्ना कल्पना, ज्ञान, र दिमाग प्रयोग गरेर ती तत्त्वहरूलाई विश्‍लेषण गर्ने र अर्थ लगाउने समेत गर्छ। कतिपय मूर्ख मानिसहरू त तिनीहरूका अर्थ्याइँ निकै राम्रा, आत्मिक, मान्य, र व्यावहारिक छन् भनेर समेत विश्‍वास गर्छन्। यो त अझ घिनलाग्दो कुरा हो।

क. परमेश्‍वरको धार्मिकतालाई तिरस्कार गर्ने

यस्ता ख्रीष्टविरोधी मानिसहरूले परमेश्‍वरको धार्मिकता र स्वभावलाई सधैँ धारणा, शङ्का, र प्रतिरोधको आधारमा लिन्छन्। तिनीहरूले सोच्छन्, “परमेश्‍वर धर्मी हुनुहुन्छ भन्‍ने त सिद्धान्त मात्र हो। यो संसारमा धार्मिकता भन्‍ने कुनै कुरा छ र? मेरो जीवनको यतिका वर्षमा, मैले एकपटक पनि यस्तो कुरा भेटेको वा देखेको छैन। संसार अति अँध्यारो र दुष्ट छ, र दुष्ट मानिसहरू र पिशाचहरू सफल भएका र सन्तुष्टिमा जिइरहेका छन्। तिनीहरू जेको लायक छन् त्यो तिनीहरूले पाएको मैले देखेको छैनँ। यसमा परमेश्‍वरको धार्मिकता कहाँ छ म देख्‍न सक्दिनँ; मलाई त सङ्का लाग्छ, के परमेश्‍वरको धार्मिकता साँच्‍चै अस्तित्वमा छ त? यसलाई कसले देखेको छ? कसैले पनि देखेको छैन, र कसैले पनि यसलाई पुष्टि गर्न सक्दैन।” तिनीहरूले मनमनै यस्तै विचार गर्छन्। तिनीहरूले परमेश्‍वरको सबै काम, उहाँका सबै वचनहरू, र उहाँका योजनाबद्ध सबै कार्यहरूलाई उहाँ धर्मी हुनुहुन्छ भन्‍ने जगको आधारमा स्विकार्दैनन्, बरु सधैँ शङ्का र टीकाटिप्पणी गरिरहेका हुन्छन्, सधैँ धारणाहरूले भरिएर बस्छन् तर तिनीहरूले कहिल्यै सत्यता खोजी गरेर समाधान गर्दैनन्। ख्रीष्टविरोधीहरूले सधैँ यसरी नै परमेश्‍वरमा विश्‍वास गर्छन्। के परमेश्‍वरमाथि तिनीहरूले साँचो विश्‍वास गर्छन्? गर्दैनन्। ख्रीष्टविरोधीहरूले परमेश्‍वरको धार्मिकताका सम्बन्धमा सधैँ शङ्काको मनोवृत्ति राख्छन्। अवश्य नै, तिनीहरूमा परमेश्‍वरको स्वभाव, उहाँको पवित्रता, साथै उहाँसँग जे छ र उहाँ जे हुनुहुन्छ त्यसबारे शङ्काहरू हुन्छन्। तिनीहरू ती कुरामा विश्‍वास गर्दैनन्, बरु आँखाले देखेको कुरामा मात्र विश्‍वास गर्छन्—यदि तिनीहरूले आफ्नै आँखाले कुनै कुरा देख्न सकेनन् भने, तिनीहरूले त्यसमा कहिल्यै विश्‍वास गर्नेछैनन्। तिनीहरू ठ्याक्कै थोमाजस्तै हुन्, जसले सधैँ प्रभु येशूलाई शङ्का गर्थ्यो, प्रभु येशू मृत्युबाट बौरी उठ्नुभएको हो भनेर विश्‍वास गर्दैनथ्यो, र परमेश्‍वरको ठूलो शक्तिमा विश्‍वास गर्दैनथ्यो। के आत्मिक बुझाइ नभएका वा सत्यता नपछ्याउने त्यस्ता ख्रीष्टविरोधी फोहोरहरूले परमेश्‍वरका वचनहरू सत्यता हुन् भनेर विश्‍वास गर्न सक्छन् त? के तिनीहरूले उहाँको सर्वशक्तिमान्‌ता र बुद्धिमत्तामा विश्‍वास गर्न सक्छन् त? तिनीहरूले यी कुनैमा पनि विश्‍वास गर्दैनन्; हृदयमा, तिनीहरू सधैँ शङ्का बोक्छन्। ख्रीष्टविरोधीहरूको सारको आधारमा भन्नुपर्दा, तिनीहरू आँखाले देख्ने कुरामा मात्र विश्‍वास गर्छन्, त्यसैले तिनीहरू भौतिकवादी हुन्। तिनीहरूले परमेश्‍वरको सर्वशक्तिमान्‌ता देख्न सक्दैनन्, उहाँका वचनहरू सत्यता हुन्, ती उहाँले सम्भव तुल्याइसक्नुभएका तथ्यहरू हुन् भनेर विश्‍वास गर्दैनन्। तिनीहरूमा आत्मिक बुझाइ र साँचो आस्था नभएकोले, तिनीहरूले परमेश्‍वरका कार्यहरू देख्नै सक्दैनन्। तथ्य त के हो भने, परमेश्‍वरमा विश्‍वास गर्नुमा नै तिनीहरूको गोप्य मनसाय हुन्छ। तिनीहरू मनमौजी रूपमा समस्या निम्त्याउने शैतानका नोकरहरू हुन्। के सत्यता नस्विकार्ने वा परमेश्‍वरको अस्तित्वमा विश्‍वास नगर्ने, र सबै कुरा मानव नजरले हेर्ने व्यक्तिले सत्यताको अस्तित्व पत्ता लगाउन सक्छ र? के उसले मानवजातिमाथिको परमेश्‍वरको सार्वभौमिकताबारे पत्ता लगाउन सक्छ र? निश्‍चय नै सक्दैन। उसले विभिन्‍न कुराहरूलाई सूक्ष्म जाँचको नजरले, शङ्कास्पद नजरले, र शङ्कालु मनोवृत्तिले हेर्छ, र उसले परमेश्‍वरले गर्नुहुने सबै कुराको प्रतिरोध गर्छ, र यही कारणले गर्दा ख्रीष्टविरोधीहरू परमेश्‍वरको धर्मी स्वभावबारे विश्‍वास गर्दैनन्। तिनीहरू शङ्का गर्छन् र त्यसलाई स्विकार्दैनन्। अनि, ख्रीष्टविरोधीहरूका कस्ता व्यवहारहरूले अरूलाई तिनीहरूले सत्यता स्विकार्दैनन् वा परमेश्‍वरको सार मान्दैनन् भन्‍ने देखाउँछ? यस्ता विशेष व्यवहारहरू धेरै छन्। उदाहरणको लागि: जब मण्डलीको काममा समस्या पैदा हुन्छ, तब यसको गम्‍भीरता वा परिणामहरू जे-जस्तो भए पनि, ख्रीष्टविरोधीको पहिलो प्रतिक्रिया भनेको आफूलाई दोषमुक्त पार्नु र अरूमाथि दोष थोपर्नु हो। जिम्मेवार नठहराइयोस् भनेर, तिनीहरू आफूबाट अन्यत्र ध्यान मोड्छन्, एक-दुईवटा सही र राम्रा सुनिने कुराहरू बोल्छन्, र सतही रूपमा देखावटी कार्य गर्छन्, ताकि विषयको सत्यतालाई ढाकछोप गर्न सकियोस्। सामान्य अवस्थामा, मानिसहरूले यस्तो कुरा देख्‍न सक्दैनन्, तर जब तिनीहरूलाई केही आइपर्छ, तब ख्रीष्टविरोधीको कुरूपताको पर्दाफास हुन्छ। दुम्सीले काँडा ठाडो पारेर आफूलाई रक्षा गरेजस्तै, तिनीहरूले आफूलाई सारा शक्तिले रक्षा गर्छन्, र कुनै पनि जिम्मेवारी लिन चाहँदैनन्। यो कस्तो प्रकारको मनोवृत्ति हो? के यो परमेश्‍वर धर्मी हुनुहुन्छ भनेर नपत्याउने मनोवृत्ति होइन र? तिनीहरू परमेश्‍वरले सबै कुराको छानबीन गर्नुहुन्छ वा उहाँ धर्मी हुनुहुन्छ भन्‍ने कुरा विश्‍वास गर्दैनन्; तिनीहरूले आफूलाई रक्षा गर्न आफ्‍नै विधिहरू अपनाउन चाहन्छन्। तिनीहरूले यस्तो विश्‍वास गर्छन्, “मैले आफ्‍नो रक्षा गरिनँ भने, कसैले मेरो रक्षा गर्नेछैन। परमेश्‍वरले पनि मेरो रक्षा गर्न सक्‍नुहुन्‍न। तिनीहरू त उहाँ धर्मी हुनुहुन्छ भनी भन्छन्, तर मानिसहरू समस्यामा पर्दा, के उहाँले तिनीहरूसँग साँच्‍चै निष्पक्ष व्यवहार गर्नुहुन्छ त? पक्‍कै गर्नुहुन्‍न—परमेश्‍वरले त्यसो गर्नुहुन्‍न।” समस्या वा सतावटको सामना गर्दा, तिनीहरूले सहयोग नपाएको अनुभव गर्छन्, र सोच्छन्, “अनि, परमेश्‍वर खोइ त? मानिसहरूले उहाँलाई देख्‍न वा छुन सक्दैनन्। कसैले पनि मलाई सहयोग गर्न सक्दैन; कसैले पनि मलाई इन्साफ दिन र मेरो लागि निष्पक्षता कायम राख्न सक्दैन।” तिनीहरूले आफूलाई रक्षा गर्ने एउटै उपाय भनेको आफ्‍नै विधिहरूको प्रयोग गर्नु मात्र हो, नत्र तिनीहरूले क्षति, हेपाइ र उत्पीडन भोग्नेछन् र परमेश्‍वरको घरमा पनि यसको अपवाद हुँदैन भन्‍ने सोच्छन्। ख्रीष्टविरोधीलाई केही आइपर्नुभन्दा पहिले नै उसले आफ्ना लागि सबथोकको योजना बनाइसकेको हुन्छ। एकातिर, उसले आफूलाई यति शक्तिशाली व्यक्तिको भेष ओढाउन कडा प्रयास गर्छ कि कसैले पनि उसलाई दुःख दिने, निहुँ खोज्ने, वा धम्काउने आँट नै गर्दैन। अर्कोतिर ऊ हरेक मोडमा शैतानका दर्शनहरू र त्यसको अस्तित्वका नियमहरू पालना गर्छ। मुख्यतः ती के-के हुन्? “अरूको होइन आफ्‍नै दुनो सोझ्याउनुपर्छ,” “जुन कुराले आफूलाई असर गर्दैन त्यसको लागि टाउको दुखाउनु हुँदैन,” “बुद्धिमान मानिसहरू आत्मरक्षामा सिपालु हुन्छन्, तिनीहरू गल्ती गर्नबाट जोगिन मात्रै खोज्छन्,” परिस्थितिले दिएअनुसार व्यवहार गर्ने, चतुर र धूर्त हुने, “आइनलागिञ्‍जेल जाइलागिँदैन,” “सद्भाव खजाना हो; धैर्यता सान हो,” “अरूको भावना र तर्कसँग मिल्‍ने कुरा गर्नू, किनभने हकी कुरा गर्दा अरूलाई रिस उठ्छ,” “बुद्धिमानी मानिस परिस्‍थितिअनुसार चल्छ,” र यस्तै अन्य शैतानी दर्शनहरू। तिनीहरू सत्यतालाई प्रेम गर्दैनन्, तर शैतानका दर्शनहरूलाई सकारात्मक कुराझैँ स्विकार्छन्, ती कुराले तिनीहरूलाई रक्षा गर्न सक्नेछन् भन्ने ठान्छन्। तिनीहरू यी कुराअनुसार जिउँछन्; तिनीहरू कसैसित सत्यता बोल्दैनन्, तर सधैँ खुसी पार्ने, प्यारो बनाउने, र चिल्लो घस्ने कुरा भन्छन्, कसैलाई चिढ्याउँदैनन्, आफूलाई प्रदर्शन गर्ने तरिकाहरू सोच्छन् ताकि अरूले आफूलाई सम्मान गरून्। तिनीहरू ख्याति, प्राप्ति र हैसियतसम्‍बन्धी तिनीहरूको आफ्नो पछ्याइमा मात्रै वास्ता गर्छन्, र मण्डलीको काम कायम राख्न केही पनि गर्दैनन्। कसैले कुनै खराब काम गरे पनि र परमेश्‍वरको घरका हितहरूमा हानि गरे पनि, तिनीहरूले त्यस्ता मानिसहरूको खुलासा वा रिपोर्ट गर्ने गर्दैनन्, बरु देखे पनि नदेखेको जस्तो गर्छन्। परिस्थिति सम्‍हाल्‍ने तिनीहरूका सिद्धान्तहरू र आफू वरपर घट्ने घटनाहरूलाई हेर्ने तिनीहरूको तरिकाको आधारमा हेर्दा, के तिनीहरूसित परमेश्‍वरको धर्मी स्वभावको ज्ञान छ त? तिनीहरूलाई त्यसमा कुनै विश्‍वास छ? तिनीहरूसित कुनै विश्‍वास छैन। यहाँ “छैन” को अर्थ तिनीहरूलाई यसबारेमा थाहै हुँदैन भन्‍ने होइन, बरु तिनीहरूको हृदयमा परमेश्‍वरको धर्मी स्वभावबारे शङ्काहरू छन् भन्‍ने हुन्छ। तिनीहरूले परमेश्‍वर धर्मी हुनुहुन्छ भन्‍ने कुरालाई न स्वीकार गर्छन् न त मान्यता नै दिन्छन्। जब तिनीहरूले सत्यता र धार्मिकताले परमेश्‍वरको घरमा शासन गर्छ भनेर धेरै मानिसहरूले गवाही दिएको देख्छन्, तब तिनीहरूले प्रतिरोध गर्छन्, र हृदयमा त्यसबारे आलोचना गर्छन्, र यसो भन्छन्, “ठूलो रातो अजिङ्गरले परमेश्‍वरका चुनिएका मानिसहरूलाई त्यसरी सताएकोमा किन कुनै प्रतिशोध सामना गरेको छैन? गैरविश्‍वासीहरूमध्येका दुष्ट मानिसहरूले परमेश्‍वरका चुनिएका मानिसहरूलाई हेप्छन्, तिनीहरूको बदनामी गर्छन्, र तिनीहरूको आलोचना गर्छन्, तर तिनीहरूले पनि कुनै प्रतिशोध सामना गरेका छैनन्। तिनीहरू सबै नै सहजसाथ बसिरहेका छन्—परमेश्‍वरका विश्‍वासीहरू नै किन सधैँ हेपाइमा पर्छन्?” हृदयभित्र, तिनीहरू परमेश्‍वरको धर्मी स्वभावमा विश्‍वास गर्दैनन्। तिनीहरू परमेश्‍वरले हरव्यक्तिलाई धार्मिकतासाथ व्यवहार गर्नुहुन्छ भनेर विश्‍वास गर्दैनन्, न त तिनीहरू परमेश्‍वरले हरव्यक्तिलाई उसका कार्यबमोजिम उसले पाउनुपर्ने कुरा दिनुहुनेछ, र सत्यता पछ्याउनेहरूले मात्र परमेश्‍वरको आशिष् र सुन्दर गन्तव्य प्राप्त गर्नेछन् भन्ने कुरामा नै विश्‍वास गर्छन्। ख्रीष्टविरोधीहरू यी कुराहरूमा विश्‍वास गर्दैनन्। तिनीहरू मनमनै यसो भन्छन्, “यदि तथ्यहरू यिनै हुन् भने मैले किन नदेखेको? तपाईँ सत्यता पछ्याउनेहरू परमेश्‍वरद्वारा आशिषित् हुनेछन् भनेर भन्नुहुन्छ। तर हाम्रो मण्डलीको फलानोले सत्यता पछ्याउँछ, र परमेश्‍वरका निम्ति आफूलाई समर्पित गर्छ, र अत्यन्तै बफादारीपूर्वक आफ्नो कर्तव्य पूरा गर्छ। तर उसलाई अन्त्यमा के भएको छ? ठूलो रातो अजिङ्गरले यसरी उसको खोजी गरिरहेको छ कि उसलाई घर जानै मुस्किल छ; उसको परिवार तहसनहस भएको छ—उसले आफ्ना छोराछोरीसमेत देख्न पाउँदैन। के त्यो परमेश्‍वरको धार्मिकता हो? अनि परमेश्‍वरमा विश्‍वास गरेकोले फलानो व्यक्तिलाई जेलमा कोचियो, र मरणासन्न हुनेगरी यातना दिइयो। त्यसबेला परमेश्‍वरको धर्मी स्वभाव कहाँ थियो? ऊ आफ्नो गवाहीमा दृढ रह्यो; ऊ कुनै यहूदा थिएन। परमेश्‍वरले उसलाई किन आशिष् र सुरक्षा प्रदान गर्नुभएन? अनि परमेश्‍वरले किन ठूलो रातो अजिङ्गरलाई उसलाई मरणासन्न हुनेगरी कुट्न अनुमति दिनुभयो? हाम्रो मण्डलीमा पनि एकजना अगुवा थियो जसले मण्डलीको कामको निम्ति आफ्नो परिवार र पेशा त्यागेको थियो। उसले वर्षौँसम्म आफ्नो कर्तव्य गर्‍यो र धेरै नै कठिनाइहरू सामना गर्‍यो, तर अन्त्यमा, अलिकति दुष्टता गरी मण्डलीको काममा बाधा दिएकोमा उसलाई निन्दा गरियो र निकालियो। त्यसमा परमेश्‍वरको धर्मी स्वभाव कहाँ थियो? कतिपय दाजुभाइ-दिदीबहिनीहरू सानै उमेरमा कष्ट सहँदै र परिश्रम गर्दै परमेश्‍वरको घरमा कर्तव्यहरू गरिरहेका हुन्छन्, तर एउटा गल्ती गरेर सिद्धान्तहरू उल्लङ्घन गर्नेबित्तिकै उनीहरूलाई काटछाँट गरिन्छ। उनीहरूमध्ये कतिपय त निकालिने र हटाइने डरले निकै दुःखी हुन्छन् र रुन्छन्, तर उनीहरूलाई सहानुभूति दिने कोही हुँदैन। म त्यसमा किन परमेश्‍वरको धार्मिकता देख्न सक्दिनँ? यी कुराहरूमा परमेश्‍वरको धर्मी स्वभाव ठ्याक्कै कुन रूपमा प्रकट हुन्छ? म त्यो किन देख्न सक्दिनँ? मेरो आफ्नै घटना पनि छ—म आफ्नो कर्तव्यगराइमा अलि झाराटारुवा हुँला, र मैले कहिलेकाहीँ अलिकति भ्रष्ट स्वभाव देखाउँला, तैपनि ममा प्रतिभा छ। परमेश्‍वरको घरले मलाई किन प्रवर्धन गर्दैन?” यस्ता सबै मामलाहरूमा, के भइरहेका छन् भनेर ख्रीष्टविरोधीहरूले प्रस्ट रूपमा बुझ्न सक्दैनन्। तिनीहरूले बाहिरी कुरा मात्र देख्छन्, तर कामकुरापछाडिका परमेश्‍वरका अभिप्रायहरू देख्न सक्दैनन्। तिनीहरूको हृदयको गहिराइ आशङ्का, शङ्का, विचार र धारणाहरूले भरिएको हुन्छ—र तिनीहरूको हृदयमा अत्यन्तै धेरै गाँठाहरू हुन्छन्, जसलाई तिनीहरूले फुकाउनै सक्दैनन्। जब तिनीहरूले यी कुराहरूबारे सोच्छन्, तिनीहरू दुखेसोले, र परमेश्‍वरको धर्मी स्वभावविरुद्धको भर्त्सना र निन्दाले भरिन्छन्। अनि पीडित हुँदै, तिनीहरूले मनमनै भन्छन्: “यदि परमेश्‍वर धर्मी हुनुहुन्छ भने, निष्कपट मानिसहरूलाई किन काटछाँट गरिन्छ? यदि उहाँ धर्मी हुनुहुन्छ भने, मानिसहरूले थोरै भ्रष्टता देखाउँदा उहाँले किन माफी दिनुहुन्न? यदि उहाँ धर्मी हुनुहुन्छ भने, आफ्नो कर्तव्य पूरा गर्दै र धेरै कष्ट भोग्दै आएका केही मानिसहरू वास्तविक काम गर्न नसकेकै कारण किन बर्खास्त हुन्छन्? यदि उहाँ धर्मी हुनुहुन्छ भने, उहाँलाई कठोर भक्तिसाथ पछ्याउने हामीलाई किन सताइन्छ र यातना दिइन्छ, र सम्भवतः जेल नै पठाइन्छ, र कुनै कुनै घटनामा त कुटेरसमेत मारिन्छ?” ख्रीष्टविरोधीहरूलाई यी कुनै पनि कुराहरूको प्रस्ट व्याख्या थाहा हुँदैन। तिनीहरू आफूलाई के भइरहेको छ केही बुझ्दैनन्; तिनीहरूले त्यो कुरा प्रस्ट रूपमा देख्न सक्दैनन्। प्रायः तिनीहरू आफैलाई यसरी सोधिरहन्छन्: “के मैले विश्‍वास गर्ने परमेश्‍वर धर्मी हुनुहुन्छ, कि हुनुहुन्न? के धर्मी परमेश्‍वर अस्तित्वमा हुनुहुन्छ, कि हुनुहुन्न? उहाँ कहाँ हुनुहुन्छ? जब हामीले कठिनाइहरू सामना गर्छौँ, जब हामीले सतावट भोग्छौँ—त्यसबेला उहाँ के गरिरहनुभएको हुन्छ? के उहाँले हामीलाई मुक्ति दिन सक्नुहुन्छ, कि सक्नुहुन्न? यदि परमेश्‍वर धर्मी हुनुहुन्छ भने, उहाँले किन शैतानलाई नष्ट पार्नुहुन्न? उहाँले किन ठूलो रातो अजिङ्गरलाई नष्ट पार्नुहुन्न? उहाँले किन यो दुष्ट मानवजातिलाई दण्ड दिनुहुन्‍न र? उहाँमा विश्‍वास गर्ने र भयानक दुःख भोगेका हामीलाई उहाँले किन इन्साफ दिनुहुन्न र किन हाम्रो लागि निष्पक्षता कायम गर्नुहुन्न? उहाँ किन हाम्रो पक्षमा उभिनुहुन्न? हामी दियाबलस र शैतानलाई घृणा गर्छौँ, र हामी दुष्ट मानिसहरूलाई घृणा गर्छौँ—हामीले भोगेका अन्यायविरुद्ध परमेश्‍वरले किन बदला लिनुहुन्न?” ख्रीष्टविरोधीको हृदयबाट मेशिन गनजस्तै निरन्तर रूपमा, केही उपायले पनि रोक्न नसकिने गरी एकपछि अर्को “किन” बाहिर आउँछ। यदि तिनीहरूले यी कुराहरू नियन्त्रण गर्न सक्दैनन् भने, तिनीहरू किन परमेश्‍वरसामु आएर प्रार्थना र खोजी गर्दैनन्, वा किन उहाँका वचनहरू पढ्ने र सङ्गतिको लागि दाजुभाइ-दिदीबहिनीहरू खोज्ने गर्दैनन्? के त्यसपछि तिनीहरूले त्यस्ता समस्याहरू एकएक गर्दै समाधान गर्नेछैनन् र? के यी समस्याहरू समाधान गर्नु साँच्चिकै कठिन काम हो त? यदि तैँले परमेश्‍वर र सत्यताप्रति समर्पणताको मनोवृत्ति अपनाइस्, र सत्यता स्विकार्ने मनोवृत्ति बनाइस् भने, यी समस्याहरू समस्या नै रहनेछैनन्—ती सबै समाधान हुन सक्छन्। ख्रीष्टविरोधीहरूले किन त्यसो गर्न सक्दैनन्? किनभने तिनीहरू सत्यता स्विकार्दैनन्, र परमेश्‍वरका वचनहरू सत्यता हुन् भनेर विश्‍वास गर्ने, वा सत्यतालाई मान्य मान्‍ने गर्दैनन्। तिनीहरू परमेश्‍वरका सारा सार्वभौमिकता र प्रबन्धहरूप्रति समर्पित हुन सक्दैनन्, झन् सबै कुरा उहाँबाट आएको भनी स्विकार्न सक्‍ने त कुरै नगरौँ। त्यही कारणले गर्दा ख्रीष्टविरोधीहरूको हृदय परमेश्‍वरको धार्मिकताबारे शङ्काहरूले भरिएको हुन्छ। जब तिनीहरूले जाँचहरू सामना गरिरहेका हुन्छन्, तिनीहरूको हृदयका शङ्काहरू प्रष्फुटन् हुन्छन्, र भित्री रूपमा तिनीहरूले परमेश्‍वरलाई प्रश्‍न गर्छन्: “यदि परमेश्‍वर धर्मी हुनुहुन्छ भने, उहाँले हामीलाई किन यति धेरै दुःख भोग्न दिनुहुन्छ? यदि परमेश्‍वर धर्मी हुनुहुन्छ भने, हामीमध्ये ख्रीष्टलाई पछ्याएर पूरै दुःख सहेकाहरूमाथि उहाँले किन कृपा देखाउनुहुन्न? यदि परमेश्‍वर धर्मी हुनुहुन्छ भने, उहाँले किन हामीमध्ये आफूलाई उहाँप्रति अर्पित गर्ने र आफ्ना कर्तव्यहरू गर्नेहरूलाई सुरक्षा दिनुहुन्न, वा किन हाम्रा परिवारलाई सुरक्षा दिनुहुन्न? यदि परमेश्‍वर धर्मी हुनुहुन्छ भने, इमानदारीसाथ उहाँमा विश्‍वास गर्ने कतिपय मानिसहरूलाई उहाँले किन जेलमा ठूलो रातो अजिङ्गरको हातबाट मर्न दिनुहुन्छ?” त्यसपछि तिनीहरूले परमेश्‍वरविरुद्ध तीव्र कोलाहल मच्‍चाउन थाल्छन्: “यदि परमेश्‍वर धर्मी हुनुहुन्छ भने, उहाँले हामीलाई यति धेरै दुःख भोग्न दिनु हुँदैन; यदि परमेश्‍वर धर्मी हुनुहुन्छ भने, उहाँले हामीलाई कुनै तर्कसङ्गत कारणविना ताडना दिन वा प्रकाश गर्न हुँदैन; यदि परमेश्‍वर धर्मी हुनुहुन्छ भने, उहाँ हामीले गर्ने सारा दुष्ट कार्यहरूप्रति सहनशील हुनुपर्छ, र उहाँले हाम्रो सबै नकारात्मकता र कमजोरी क्षमा गर्नुपर्छ, साथै हाम्रा सारा अपराधहरूलाई छुट दिनुपर्छ। यदि तपाईं यी कामहरूसमेत गर्न सक्नुहुन्न भने, तपाईँ धर्मी परमेश्‍वर हुनुहुन्न!” यी सबै ख्रीष्टविरोधीहरूका मनमा हुने कुरा हुन्। तिनीहरू परमेश्‍वरबारे धारणाहरूले भरिएका हुन्छन्, र तिनलाई समाधान गर्न तिनीहरूले सत्यता बिलकुलै खोज्दैनन्। जब तिनीहरूलाई प्रकाश गरिने दिन आउँछ, ती धारणाहरू प्रस्फुटन हुन्छन् नै। ख्रीष्टविरोधीहरूको कुरूप मानसिकता र साँचो मुहार यस्तै हुन्छ।

ख्रीष्टविरोधीहरू सत्यतालाई मान्‍ने वा स्विकार्ने गर्दैनन्, परमेश्‍वर सृष्टिकर्ता हुनुहुन्छ भन्ने तथ्यलाई त झनै मान्दैनन्, त्यसैले तिनीहरूको लागि परमेश्‍वरको धर्मी स्वभाव एउटा ठूलो खुला प्रश्‍नको रूपमा रहेको हुन्छ। समय बित्दै जाँदा, घटनाहरू घट्दै जाँदा, र विभिन्न समस्याहरू उत्पन्न हुँदै जाँदा, तिनीहरूको प्रश्‍न चिह्न झन्झन् ठूलो बन्छ—र बिस्तारै, त्यो क्रस चिन्ह बन्छ। त्यो क्रस चिन्हले के जनाउँछ? त्यसको अर्थ तिनीहरूले परमेश्‍वर धर्मी हुनुहुन्छ भन्ने तथ्यलाई सिधै नकार्छन् भन्ने हुन्छ। जब त्यो क्रस चिन्ह कोरिएको हुन्छ—जब एउटा ख्रीष्टविरोधीले परमेश्‍वर धर्मी हुनुहुन्छ भन्ने कुरालाई सिधै नकार्छ—तब उसका सारा मनोकल्पना र चाहनाहरू चकनाचुर हुन्छन्। यसबारे सोच् त: यस्तो परिणाम निम्त्याउने सुरुवाती विन्दु के हो? (ख्रीष्टविरोधीहरू परमेश्‍वरमा विश्‍वास गरेपछि आफू आशिषित हुनुपर्छ, र आफूले उहाँको सुरक्षा प्राप्त गर्नुपर्छ भन्ने सोच्छन्। त्यसैले, जब परमेश्‍वरले तिनीहरूका धारणा र कल्पनाहरूसँग नमिल्ने काम गर्नुहुन्छ, तब तिनीहरूलाई उहाँ धर्मी हुनुहुन्न भन्ने महसुस हुन्छ, र तिनीहरूले त्यसलाई उहाँबाट आएको भनी स्विकार्न सक्दैनन्। साथै, परमेश्‍वरबारे धारणाहरू उत्पन्न भइसकेपछि, तिनीहरू परमेश्‍वरलाई प्रार्थना गर्दैनन् र सत्यता खोज्दैनन्, र त्यसैले तिनलाई तिनीहरूले तत्काल समाधान गर्न सक्दैनन्। अनि त्यसरी, तिनीहरूका धारणाहरू जम्मा हुन्छन् र थुप्रिन्छन्—र अन्त्यमा त्यही कुराले त्यस्तो परिणाम निम्त्याउँछ।) तिमीहरू सतही कुरा गरिरहेका छौ; तिमीहरू जडमा पुगिरहेका छैनौ। म किन यसो भन्दै छु? किनकि ख्रीष्टविरोधीहरूले यस्तो व्यवहार गर्न र यस्ता दृष्टिकोणहरू बोक्न सक्नु, साथै परमेश्‍वरलाई शङ्का गर्न र नकार्न सक्नुको मूलजडमा एउटा कुरा हुन्छ। यो अवश्‍य नै ख्रीष्टविरोधीको प्रकृति सारद्वारा निर्धारित हुन्छ। जड त्यही हो—अब हामी यो कुरालाई यहीँ छोड्छौँ। त्यसोभए, मूल कारण यो हो कि सुरुदेखि नै ख्रीष्टविरोधीहरूमा सत्यताप्रति प्रेम वा त्यसको स्वीकारोक्ति हुँदैन। तिनीहरू किन सत्यता स्विकार्दैनन् त? यसको पनि आफ्नै जड छ: तिनीहरू परमेश्‍वर नै सत्यता हुनुहुन्छ, उहाँका वचनहरू सत्यता हुन् भन्ने कुरा मान्दैनन्—तिनीहरू त्यो कुरा नमान्ने भएकाले त्यसलाई स्विकार्न पनि सक्दैनन्। अनि, तिनीहरू सत्यता नस्विकार्ने भएपछि, के तिनीहरूले कुनै समस्यालाई सत्यताको नजरले हेर्न सक्छन् त? (सक्दैनन्।) तिनीहरूले त्यसो गर्नै सक्दैनन्—त्यसोभए, त्यसका परिणामहरू के हुन्छन्? तिनीहरूले आफूलाई आइपर्ने कुराहरूलाई प्रस्टसित बुझ्‍न सक्दैनन्, चाहे त्यो जेसुकै नै किन नहोस्—चाहे ती तिनीहरूका वरिपरि घटित हुने ठूला-साना कुराहरू वा अरूका शब्दहरूसमेत नै किन नहून्। तिनीहरू मानिस वा घटनाहरूलाई प्रस्टसित बुझ्न सक्दैनन्—तिनीहरूले केही पनि प्रस्टसित बुझ्न सक्दैनन्। कतिपय कुराहरू बाहिरी रूपमा तिनीहरूले भनेजस्तै देखिन्छन्, तर सारमा भने ती त्यस्ता हुँदैनन्। यस्तो हुनको सम्बन्ध सत्यतासँग जोडिएको हुन्छ। यदि तैँले सत्यता बुझ्दैनस् वा स्विकार्दैनस् भने, के तैँले यी कुराहरूमा संलग्न सत्यता बुझ्न सक्छस् त? बुझ्दैनस्, त्यसैले तैँले यी कुरालाई मानव नजरले, मानव ज्ञानले, र मानव मस्तिष्कले विश्‍लेषण र अध्ययन गर्न मात्र सक्छस्। अनि, यस्तो अध्ययनले कस्ता नतिजाहरू उत्पन्न गर्नेछ? के ती सत्यतासँग मिल्‍ने हुनेछन्? के ती परमेश्‍वरका मागहरू र अभिप्रायहरूसँग मिल्‍ने हुनेछन्? अहँ, कहिल्यै हुनेछैनन्। यो त अय्यूबको कथाजस्तै हो, जुन परमेश्‍वरमा विश्‍वास गर्ने सबैलाई थाहा हुन्छ। सत्यतालाई मान्ने र स्विकार्ने साथै परमेश्‍वरमा विश्‍वास गर्न र उहाँप्रति समर्पित हुन सक्ने हरव्यक्तिले हृदयमा अय्यूबलाई सराहना र आदर गर्छ; तिनीहरू सबै अय्यूबजस्तै हुन चाहन्छन्। तिनीहरू अय्यूबका परीक्षाहरूको क्रममा परमेश्‍वरप्रति उसले दिएका प्रशंसाका अभिव्यक्तिहरू र उहाँबारे उसमा भएको ज्ञानप्रति पनि सराहना र आदर गर्छन्। अय्यूबले भोगेका विभिन्न सङ्कष्ट र वेदनाहरू परमेश्‍वरका काम हुन् भनेर मानिसहरूले हृदयमा बुझ्न सक्छन्। समग्रमा भन्‍नुपर्दा, व्यक्तिको रूपमा अय्यूब सत्यता पछ्याउने सबैको एक आकाङ्क्षाको रूपमा रहेको छ। तिनीहरू सबैजना उसको उदाहरण पछ्याउन र त्यस्तै व्यक्ति हुन चाहन्छन्। त्यसोभए, यस्तो सकारात्मक परिणाम कसरी हासिल हुन्छ? यसको जग के हो? यसको जग यो नै सत्यता हो, यो सबै परमेश्‍वरको काम हो भन्ने मर्मस्पर्शी विश्‍वास र मान्यता हो—यही जगमा व्यक्तिले अलिअलि गर्दै अय्यूबजस्तै व्यक्ति हुने, परमेश्‍वरको डर मान्ने र दुष्टताबाट अलग बस्ने व्यक्ति बन्ने चाह राख्छ। उसले यो सबै कुरामा विश्‍वास गर्छ र हृदयमा यसलाई मान्छ, र अन्त्यमा, उसले यसप्रति आकाङ्क्षा हासिल गर्छ, र यही आकाङ्क्षालाई उसले दैनिक रूपमा पछ्याइरहन्छ। यस्तो नतिजा हासिल गर्न चाहिने सबैभन्दा आधारभूत कुरा भनेको व्यक्तिले यो सबै कुरा मान्नु र हृदयबाट यसमा विश्‍वास गर्नु हो। त्यसोभए, के ख्रीष्टविरोधीहरूसँग यस्तो मान्यता र विश्‍वास हुन्छ? हुँदैन। ख्रीष्टविरोधीहरू अय्यूबले भोगेको त्यो सबै कुरालाई कसरी हेर्छन्? के तिनीहरू परमेश्‍वरले गर्नुभएको सबै कुराको महत्त्व छ भन्ने सोच्छन्? के तिनीहरूले त्यो सबै कुरा उहाँद्वारा शासित थियो भनेर देख्न सक्छन्? तिनीहरूले त्यो सब देख्न सक्दैनन्, न त परमेश्‍वरले गर्नुभएको सबै कुराको सार्थकता नै देख्‍न सक्छन्। तिनीहरूले यसमा के देख्छन्? अय्यूबको धेरै सम्पत्ति थियो, पहाडै ढाकिनेगरी भेडा र गोरुहरू थिए, साथै ऊसित उसका धर्तीका सबैभन्दा सुन्दर छोराछोरीहरू थिए। तिनीहरूले यो कुरा देख्छन्। अनि त्यसपछि, त्यतिका दुःखहरू भोगिसकेपछि, उसलाई परमेश्‍वरले फेरि एकपटक आशिष् दिनुभयो। तिनीहरूले त्यसमा के देख्छन्? तिनीहरूले भन्छन्, “उसले ती आशिष्‌हरूका बदलामा केही चिज दियो—उसले यो सब कमाएको हो। परमेश्‍वरले यी आशिषहरू प्रदान गर्नु जायजै हो।” यो मामलाबारेको तिनीहरूको समग्र बुझाइमा, के ख्रीष्टविरोधीहरूले सत्यता स्विकार्ने र परमेश्‍वरप्रति समर्पित हुने दृष्टिकोण राख्छन् त? (राख्दैनन्।) त्यसोभए, तिनीहरूले त्यसमाथि कस्तो दृष्टिकोण राख्छन् त? ख्रीष्टविरोधीहरूले सम्पूर्ण मामलालाई हेर्ने एउटै मात्र दृष्टिकोण छ, र त्यो हो एक अविश्‍वासीको दृष्टिकोण। एउटा अविश्‍वासीले नाफा हुन्छ हुँदैन, वा फाइदा प्राप्त हुन्छ हुँदैन, वा घाटाहरू बेहोर्नुपर्छ पर्दैन, अनि कसरी फाइदा लिने, र कसरी नलिने, के गर्दा घाटा लाग्छ र दुःख हुन्छ, साथै के गर्न लायक छैन, र के गर्न लायक छ भन्ने कुराहरू हेर्छ। अविश्‍वासीहरूको दृष्टिकोण यही हो। अविश्‍वासीहरूले सबथोक यही तरिकाले र यस्तै खाले सारले हेर्ने, सम्हाल्ने र गर्ने गर्छन्। परमेश्‍वरको धर्मी स्वभावप्रति ख्रीष्टविरोधीहरूको मनोवृत्ति यही हो।

ख. परमेश्‍वरको सर्वशक्तिमान्‌तालाई तिरस्कार गर्नु

ख्रीष्टविरोधीहरू परमेश्‍वरको सर्वशक्तिमान्‌तालाई कसरी हेर्छन्? एउटा ख्रीष्टविरोधीको लागि, “सर्वशक्तिमान्‌ता” अत्यन्तै भावनात्मक शब्द हो, जसले उसका महत्त्वाकाङ्क्षा र चाहनाहरू उत्तेजित पार्न सक्छ भन्दा जायजै हुन्छ, किनभने ऊ त्यस्तै व्यक्ति हुन अत्यन्तै मन पराउँछ। महाशक्तिशाली, सर्वशक्तिमान् र सर्वव्यापक हुनु, हरकुराको लागि सक्षम हुनु, हरकुरा गर्न जान्‍नु, हरकुरा गर्न सक्‍नु—यदि कसैले यस्तो क्षमता प्राप्त गर्थ्यो भने, यदि ऊसँग यस्तो क्षमता हुन्थ्यो भने, उसको लागि सबथोक एकदमै सजिलो हुनेथ्यो। उसले कसैको डर मान्नु पर्दैनथ्यो; उसमा सर्वोच्च अख्तियार र सर्वोच्च हैसियत हुनेथ्यो, र उसले अरूमाथि शासन गर्न सक्नेथ्यो। ऊसँग अरू मानिसहरूलाई नियन्त्रण र चालबाजी गर्ने पूर्ण शक्ति हुनेथ्यो। तर यो एउटा ख्रीष्टविरोधीको पहुँचभन्दा धेरै परको कुरा हो, र यसले उसको महत्त्वाकाङ्क्षा, चाहना, र साँचो रङ्ग पर्दाफास गर्छ। एकातिर, “परमेश्‍वरको सर्वशक्तिमान्‌ता” भन्ने वाक्यांशले उसमा अनेकथरीका कल्पना, उत्सुकता र धारणाहरू भरिदिन्छ। अर्कोतिर, उसले उहाँमाथिको आस्थामार्फत परमेश्‍वरको सर्वशक्तिमान्‌ताबारे अन्तर्ज्ञान प्राप्त गर्न चाहन्छ, ताकि उसले आफ्ना क्षितिजहरू फराकिलो पार्न, आफ्नो अन्तर्ज्ञान बढाउन, र आफ्नो उत्सुकता पूरा गर्न सकोस्। अझै अर्को कुरा त उसले सर्वशक्तिमान् बनूँ, हजारौँद्वारा आराधना गरिऊँ, र अझ धेरै मानिसहरू आफ्नो अगाडि लम्पसार परून् र आफ्नो लागि हृदयमा ठाउँ राखून् भनेर प्रयत्‍न गरिरहेको हुन्छ। त्यसोभए, के ख्रीष्टविरोधीहरूमा परमेश्‍वरको सर्वशक्तिमान्‌ताबारे साँचो ज्ञान हुन्छ त? के त्यसप्रति तिनीहरूमा साँचो आस्था हुन्छ त? फेरि पनि, यो कुरा परमेश्‍वरको धर्मी स्वभावमा भएजस्तै नै हुन्छ—ख्रीष्टविरोधीहरू तथ्यहरूसित नमिल्ने धारणाहरू, अस्पष्ट र खोक्रा कल्पनाहरूद्वारा भरिएका मात्र हुँदैनन्—तिनीहरूले त परमेश्‍वरको सर्वशक्तिमान्‌ताबारे गहिरो शङ्काहरू पनि उब्जाउँछन्। तिनीहरू सन्देही हुन्छन्; तिनीहरूले त्यसमा विश्‍वास गर्दैनन्: “सर्वशक्तिमान्‌ता? यो संसारमा त्यस्तो सर्वशक्तिमान् कहाँ छ? त्यस्तो सर्वव्यापी र सर्वशक्तिशाली व्यक्ति कहाँ छ? त्यस्तो व्यक्ति त कोही पनि छैन! संसारमा महान् र प्रसिद्ध मानिसहरू अनेकौँ छन्, र असाधारण शक्ति भएका मानिसहरू प्रशस्त छन्: उदाहरणको लागि, अगमवक्ता, अनि अनेकथरीका ज्योतिषी र भविष्य व्याख्याताहरू छन्, तर ती पनि सर्वशक्तिशाली छैनन्। अझै पनि ‘परमेश्‍वरको सर्वशक्तिमान्‌ता’ पछाडि एउटा प्रश्‍न चिह्न राख्न जरुरी छ, र यो कुरा राम्ररी अनुसन्धान हुनुपर्छ।” त्यसैले, एक ख्रीष्टविरोधीको नजरमा, परमेश्‍वरसित सर्वशक्तिमान्‌ताको सार हुँदैन, किनकि उसले यस्तो विश्‍वास गर्छ, “परमेश्‍वर कसरी सर्वशक्तिमान् हुन सक्नुहुन्छ भनेर म कल्पना गर्न वा बुझ्‍न सक्दिनँ, त्यसैले उहाँको यो ‘सर्वशक्तिमान्‌ता’ भन्‍ने कुरा अस्तित्वमै छैन। म यो कुरा मान्दिनँ। परमेश्‍वरका क्षमता र सामर्थ्यहरू ठ्याक्कै कति ठूला छन्? विगत, वर्तमान् र भविष्यका कसैले पनि ती कुरा देखेका पनि छैनन्, र देख्ने पनि छैनन्।” ख्रीष्टविरोधीहरूले निरन्तर हृदयमा शङ्का र अनिश्‍चितता बोकेका हुन्छन्, त्यसैले मण्डलीमा र दाजुभाइ-दिदीबहिनीहरूलाई हुने सबथोक तिनीहरूको अनुसन्धानको विषय र क्षेत्र बन्छ। अनि, तिनीहरूले के अनुसन्धान गरिरहेका हुन्छन्? तिनीहरूले पैदा हुने हरेक कुरा र कुनै समूहमा वा कुनै व्यक्तिलाई हुने हरेक कुरा अनुसन्धान गरिरहेका हुन्छन्, अनि परमेश्‍वरले के गर्नुभएको छ, उहाँले कसरी काम गर्नुभएको छ, त्यसमा कुनै चिन्ह र अचम्मका कार्यहरू छन् छैनन्, मान्छेले बुझ्न नसक्ने वा मान्छेको क्षमता र पहुँचबाहिरका कुनै ताजा र अद्वितीय घटनाहरू छन् छैनन् भनेर अनुसन्धान गरिरहेका हुन्छन्। त्यसबाहेक, तिनीहरूले कुनै दाजुभाइ वा दिदीबहिनीले उनीहरूमा परमेश्‍वरले मान्छेका अपेक्षाभन्दा बाहिरको काम गर्नुभएको अनुभवबारे बोलेका छन् छैनन् भनेर अनुसन्धान गरिरहेका हुन्छन्। यसको एउटा उदाहरण तिनीहरू सबैभन्दा भोकाएको बेलामा दन्त्यकथामा जस्तै गरी एउटी केटी नदीमा पाइने सङ्खेकीराको खबटाबाट निस्केर तिनीहरूको लागि भोजन तयार गर्नु हो। अर्को उदाहरण तिनीहरूलाई कोषको अभाव भइरहेको बेलामा तिनीहरूको घरमा अचानक सुन देखा पर्नु, वा तिनीहरूको खोजी भइरहेको बेलामा तिनीहरूलाई पिछा गर्नेहरू अचानक अन्धो भएर केही पनि देख्न नसक्ने हुनु, र एउटा स्वर्गदूत आएर तिनीहरूलाई “नडराऊ, बच्चा—म तिमीलाई मद्दत गर्न आएको छु” भनेर भन्नु हो। एउटा फरक उदाहरण दिनुपर्दा, दाजुभाइ-दिदीबहिनीहरूले गम्भीर कुटाइ र क्रूर यातना भोगिरहेको बेला, परमेश्‍वरको महान् ज्योति चम्किएर अपराधीहरूलाई अन्धा पारिदिनु, र तिनीहरूलाई भुइँमा लडीबुडी गर्दै कृपा माग्ने तुल्याउनु, र परमेश्‍वरको त्यो बदलापछि दाजुभाइ-दिदीबहिनीहरूलाई फेरि कहिल्यै हिर्काउने आँट नगर्ने बनाउनु हो; अथवा, उनीहरूले परमेश्‍वरका वचनहरू पढिरहेको तर जति कडा प्रयास गर्दा पनि ती वचनहरू बुझ्न नसकेको, र उनीहरू निदाउनै लागेको बेलामा, तुवाँलोमा एउटा आकृति देखिनु र त्यसले उनीहरूलाई “नसुत; ब्युँझ—मेरा वचनहरूको अर्थ यो हो” भनेर भन्‍नु; अथवा, केही आइपरेर उनीहरूले गल्ती गर्नै लागेको बेलामा, त्यसो गर्दा गलत हुन्छ र यसो गर्दा सही हुन्छ भन्ने एउटा शक्तिशाली, अन्तर्मनको हप्काइ र ताडनाद्वारा सजग बनाइनु। यदि साधारण मानिसहरूले अनुभव गर्न नसक्ने र उनीहरूको क्षमतामा नभएको यीमध्ये कुनै पनि घटना मण्डलीमा, परमेश्‍वरको घरमा, वा परमेश्‍वरलाई पछ्याउने कसैलाई घट्यो भने, त्यो नै परमेश्‍वर सर्वशक्तिमान् हुनुहुन्छ भन्ने पर्याप्त प्रमाण हुन्छ। तर यदि यस्तो केही पनि भएन, वा यदि ती अत्यन्तै कम मात्रामा मात्र भए, र ती भइहाले पनि, त्यो हल्ला मात्रै भएर तिनका वास्तविकता र विश्‍वासयोग्यतामा ठूलो सम्झौता गरिएको छ भने, के परमेश्‍वरको सर्वशक्तिमान्‌ता तथ्य हो त, कि होइन? के परमेश्‍वरसँग सर्वशक्तिमान्‌ताको सार छ त, कि छैन? एउटा ख्रीष्टविरोधीले उसको हृदयमा यी कुराहरूपछाडि प्रश्‍नचिह्न खडा गर्छ।

जब परमेश्‍वरले काम गर्नुहुन्छ, बोल्नुहुन्छ र मान्छेलाई मुक्ति दिनुहुन्छ, तब ख्रीष्टविरोधीहरू सधैँ यी चिन्हहरू, अचम्मका कार्यहरू र असाधारण शक्तिहरू पछ्याइरहेका हुन्छन्। तिनीहरूले वास्तविकता वा तथ्यहरूसँग नमिल्ने कुराहरू पछ्याइरहेका हुन्छन्। मान्छेलाई मुक्ति दिने परमेश्‍वरको कामसँग, वा सत्यतासँग, वा मानिसको स्वभाव परिवर्तनसँग तिनीहरूले पछ्याउने यी कुराहरूको बिलकुलै कुनै सम्बन्ध हुँदैन। तैपनि, तिनीहरू ती कुरालाई नै पछ्याउन दृढ हुन्छन्। तिनीहरू परमेश्‍वरको सर्वशक्तिमान्‌ताबारे उत्सुकताले भरिएका हुन्छन्। प्रायः प्रार्थनामा, तिनीहरूले परमेश्‍वरलाई यस्तो अनुरोध गर्छन्: “हे परमेश्‍वर, के तपाईँ मलाई तपाईँको सर्वशक्तिमान्‌ता प्रकट गरिदिनुहुन्छ? हे परमेश्‍वर, के तपाईँ सर्वशक्तिमान् हुनुहुन्न र? यदि हुनुहुन्छ भने, म तपाईँलाई मेरो लागि यो मामला सुल्झाइदिनहुन अनुरोध गर्छु। परमेश्‍वर, यदि तपाईँ सर्वशक्तिमान्, सर्वशक्तिशाली र सर्वव्यापी हुनुहुन्छ भने, मलाई सहयोग गर्नुहुन म तपाईँलाई बिन्ती गर्छु, किनकि अहिले म चुनौतीहरू सामना गरिरहेको छु। परमेश्‍वर, यदि तपाईँ सर्वशक्तिमान् हुनुहुन्छ भने, म तपाईँलाई मेरा शरीरका रोगहरू हटाउनुहुन, मैले भोगिरहेका परिस्थितिहरू हटाउनुहुन, र मलाई खतराबाट बचाउनुहुन बिन्ती गर्छु। परमेश्‍वर, यदि तपाईँ सर्वशक्तिमान् हुनुहुन्छ भने, मलाई आफ्नो कर्तव्य पूरा गर्ने क्रममा रातारात अक्कलमन्द र चलाख, प्रतिभाशाली र वरदानयुक्त बनाउनुहुन म तपाईँलाई बिन्ती गर्छु, ताकि मैले अध्ययन नै नगरी व्यावसायिक सिपहरू हासिल गर्न, दक्ष बन्न, र अरूभन्दा फरक हुन सकूँ। हे परमेश्‍वर, यदि तपाईँ सर्वशक्तिमान् हुनुहुन्छ भने, तपाईँमाथिको मेरो आस्थालाई अपमान गर्ने र गिज्याउनेलाई दण्डित गर्नुहुन र प्रतिशोध लिनुहुन म तपाईँलाई अनुरोध गर्छु। तिनीहरूलाई अन्धो-बहिरो बनाइदिनुहोस्, तिनीहरूको टाउकोमा घाउ पारिदिनुहोस्, र खुट्टाका पैतालाबाट पिप बग्‍ने बनाइदिनुहोस्। तिनीहरूलाई कुकुरमराइ मर्ने पारिदिनुहोस्। परमेश्‍वर, यदि तपाईँ सर्वशक्तिमान् हुनुहुन्छ भने, म तपाईँलाई बिन्ती गर्छु, मलाई तपाईँको सर्वशक्तिमान्‌ता हेर्न दिइदिनुहोस्।” परमेश्‍वरले यति धेरै वचनहरू बोल्नुभएको छ र यति धेरै काम गर्नुभएको छ, तैपनि ख्रीष्टविरोधीहरू त्यसलाई नदेखेझैँ गर्छन् र पाखा लगाउँछन्; तिनीहरूले परमेश्‍वरका वचनहरूलाई कहिल्यै हृदयमा लिँदैनन्, न त उहाँको काम र मान्छेलाई मुक्ति दिने उहाँको महत्त्वपूर्ण कामको हरेक चरणलाई हृदयमा लिने, वा त्यसलाई गम्भीरतापूर्वक लिने नै गर्छन्। बरु, तिनीहरू परमेश्‍वरलाई चिन्ह र अचम्मका कार्यहरू गर्न, उहाँको काममा आश्‍चर्यकर्महरू देखाउन, तिनीहरूका आँखा खुल्नेगरी र उत्सुकता पूरा हुनेगरी विशेष कुराहरू गर्न, र उहाँको अस्तित्व प्रमाणित गर्न, र उहाँ सर्वशक्तिमान् रहनुभएको कुरा प्रमाणित गर्न अनुरोध गर्न जिद्दी गर्छन्। अझ हाँसउठ्दो कुरा त ख्रीष्टविरोधीहरू प्रार्थनामा यस्तो निवेदनसमेत गर्छन्: “हे परमेश्‍वर, म तपाईँलाई देख्न सक्दिनँ, त्यसैले मेरो आस्था सानो छ। म तपाईँलाई सपनामै भए पनि तपाईँको वास्तविक स्वरूप प्रकट गर्न अनुरोध गर्छु—म तपाईँलाई तपाईँको सर्वशक्तिमान्‌ता प्रकट गरिदिनुहुन अनुरोध गर्छु, ताकि मैले तपाईँमा आस्था राख्न र विश्‍वस्त रूपमा तपाईँको अस्तित्वमा विश्‍वास गर्न सकूँ। यदि त्यो प्रकट गर्नुभएन भने, तपाईँमाथिको आस्थामा ममा सधैँ शङ्काहरू भइरहनेछन्।” तिनीहरूले परमेश्‍वरका काम र वचनहरूमा उहाँको अस्तित्व देख्न वा उहाँको सार र स्वभाव चिन्न सक्दैनन्, अनि तिनीहरू आफूलाई दह्रिलो पार्न र तिनीहरूको आस्था स्थापित गर्न उहाँलाई मान्छेले बुझ्न नसक्ने थप काम गराउन चाहन्छन्। परमेश्‍वरले धेरै वचनहरू बोल्नुभएको छ र धेरै काम गर्नुभएको छ, तर उहाँका वचनहरू जति नै व्यावहारिक भए पनि, उहाँले बोल्नुभएका सत्यताहरू मानिसहरूको लागि जतिसुकै ज्ञानवर्धक भए पनि, तिनीहरूले ती कुराहरू जतिसुकै तुरुन्त बुझ्न आवश्यक भए पनि, ख्रीष्टविरोधीहरूले चासो दिँदैनन्, र तिनलाई हृदयमा लिँदैनन्। वास्तवमा, परमेश्‍वरले जति धेरै बोल्नुहुन्छ, र जति धेरै विशिष्ट काम गर्नुहुन्छ, त्यति नै तिनीहरू घिन, रिस र प्रतिरोध महसुस गर्छन्। यसअलावा, तिनीहरूमा परमेश्‍वरविरुद्ध भर्त्सना र ईशनिन्दासमेत उत्पन्न हुनेछ; तिनीहरूले उहाँविरुद्ध नाराबाजी गर्नेछन्: “के तपाईँको सर्वशक्तिमान्‌ता यी वचनहरूमा छ? तपाईँले गर्ने त्यति नै हो, वचनहरू व्यक्त गर्ने मात्र हो? यदि तपाईँले नबोल्नुभएको भए, के तपाईँ सर्वशक्तिमान् हुनुहुन्थेन र? यदि तपाईँ सर्वशक्तिमान् हुनुहुन्छ भने, नबोल्नुहोस्। हामीलाई जीवन प्राप्त गर्न र स्वभाव परिवर्तन गर्न सक्षम पार्न भनेर, सत्यताबारे भाषणबाजी वा सङ्गति गर्ने, अनि मान्छेलाई सत्यता प्रदान गर्ने नगर्नुहोस्। यदि तपाईँले हामी सबैलाई रातारात स्वर्गदूत, अर्थात् तपाईँका दूत बन्न दिनुहुन्थ्यो भने—बल्ल, त्यो सर्वशक्तिमान्‌ता हुनेथ्यो!” जब परमेश्‍वरले उहाँका वचनहरू बोल्नुहुन्छ र उहाँको काम गर्नुहुन्छ, तब ख्रीष्टविरोधीहरूको प्रकृति अलिअलि गर्दै, केही पनि नलुकी, खुलासा र पर्दाफास हुनेछ, अनि सत्यताप्रति वितृष्ण र प्रतिरोधी हुने तिनीहरूको सार पनि पूर्ण रूपले उदाङ्गो हुनेछ। जब परमेश्‍वरले निरन्तर उहाँको काम अगाडि बढाउनुहुन्छ, तब परमेश्‍वरको पहिचान र उहाँको सारलाई तिरस्कार गर्ने ख्रीष्टविरोधीहरूको स्वभाव र सार पनि समयक्रमसँगै बिस्तारै खुलासा र प्रकाश हुँदै जानेछ। ख्रीष्टविरोधीहरूले अस्पष्ट कुराहरू पछ्याउँछन्; तिनीहरूले चिन्ह र अचम्मका कार्यहरू पछ्याउँछन्—अनि वास्तविकतासँग नमिल्ने यो महत्त्वाकाङ्क्षा र चाहनाको अधीनमा रहेर, सत्यताप्रति वितृष्ण रहने र सत्यतालाई घृणा गर्ने तिनीहरूको प्रकृति ज्योतिमा ल्याइन्छ। तर अर्कोतर्फ, साँच्चिकै वास्तविकता र सत्यता पछ्याउने, र सकारात्मक कुराहरूप्रति विश्‍वास र प्रेम गर्नेहरूले उहाँका काम र वचनहरूमा परमेश्‍वरको सर्वशक्तिमान्‌ता देख्छन्—अनि यी मानिसहरूले जे देख्न, जे प्राप्त गर्न, र जे थाहा पाउन सक्छन्, ती कुराहरू ख्रीष्टविरोधीहरूले कहिल्यै थाहा पाउन र प्राप्त गर्न सक्दैनन्। ख्रीष्टविरोधीहरूलाई के विश्‍वास लाग्छ भने, यदि मानिसहरूले परमेश्‍वरबाट जीवन प्राप्त गर्ने हो भने त्यसमा चिन्ह र अचम्मका कार्यहरू हुनुपर्छ; तिनीहरू चिन्ह र अचम्मका कार्यहरूविना, परमेश्‍वरका वचनहरूबाट मात्र जीवन र सत्यता प्राप्त गर्नु, र त्यसमार्फत स्वभाव परिवर्तन गर्नु र मुक्ति पाउनु असम्भव कुरा हो भन्ने विश्‍वास गर्छन्। ख्रीष्टविरोधीको लागि त त्यो कहिल्यै सम्भव नहुने कुरा हो—त्यो मान्य हुँदैन। त्यसैले, तिनीहरू अथक रूपमा प्रतीक्षा र प्रार्थना गर्छन्, र परमेश्‍वरले तिनीहरूको लागि चिन्ह र अचम्मका कार्यहरू देखाउनुहुने, र आश्‍चर्यकर्महरू गर्नुहुने आशा गर्छन्—यदि उहाँले त्यसो गर्नुभएन भने, उहाँको सर्वशक्तिमान्‌ता अस्तित्वमा छैन। यसको तात्पर्य के हो भने, यदि परमेश्‍वरको सर्वशक्तिमान्‌ता छैन भने, परमेश्‍वर निश्‍चय नै हुनुहुन्न। ख्रीष्टविरोधीहरूको तर्क नै यही हो। तिनीहरू परमेश्‍वरको धार्मिकता र उहाँको सर्वशक्तिमान्‌ताको निन्दा गर्छन्।

जब परमेश्‍वरले मानिसहरूलाई मुक्ति दिइरहनुभएको हुन्छ, ख्रीष्टविरोधीहरू उहाँका वचनहरू, उहाँका विभिन्न मापदण्डहरू, र उहाँका अभिप्रायहरूप्रति पूर्ण उदासीन रहन्छन्। तिनीहरूले हृदयको गहिराइबाटै यी कुराहरूको प्रतिरोध गर्छन् र तीप्रति वितृष्ण बन्छन्। तिनीहरूले जे कुरामा चासो राख्छन् त्यो सारा सकारात्मक कुराहरूको वास्तविकता होइन, न त त्यो सत्यता पछ्याएर परमेश्‍वरका योजनाबद्ध कार्यहरूप्रति समर्पित हुनुको नतिजास्वरूप मान्छेले प्राप्त गर्न सक्ने मुक्ति र सिद्धता नै हो। त्यसोभए, तिनीहरू के कुरामा चाहिँ चासो राख्छन् त? तिनीहरू आफूले देख्नेगरी परमेश्‍वरले चिन्ह र अचम्मका कार्यहरू प्रकट गरून् र आश्‍चर्यकर्महरू प्रदर्शन गरून्, र त्यसो गरेर उहाँले तिनीहरूलाई अन्तर्ज्ञान प्राप्त गर्न सक्षम पारून्, र तिनीहरूलाई विशिष्ट मानिसहरू, महामानवहरू, विशेष शक्ति भएका मानिसहरू, र असाधारण मानिसहरूमा परिणत हुन सक्षम पारून् भन्‍ने कुरामा चासो राख्छन्। तिनीहरू परमेश्‍वरको सर्वशक्तिमान्‌तामार्फत आफूलाई साधारण मानिसहरू, सामान्य मानिसहरू, र भ्रष्ट मानिसहरू भन्‍नेजस्ता पद, पहिचान र हैसियतहरूबाट मुक्त पार्ने चाह राख्छन्। त्यसैले, परमेश्‍वरको कामको क्रममा तिनीहरूले जस्तासुकै धारणा वा समस्याहरू सामना गरे पनि, तिनीहरू सत्यता खोजेर तिनलाई समाधान गर्दैनन्। तिनीहरू सत्यता बुझ्न वा स्वभाव परिवर्तन गर्न असक्षम हुने मात्र होइनन्—त्यति मात्र नभई, तिनीहरूले त तिनीहरूका धारणाहरूसँग नमिल्ने उहाँका सारा कामको कारण परमेश्‍वरलाई आलोचना गर्ने, र उहाँलाई निन्दा र प्रतिरोध गर्नेसमेत गर्नेछन्। ख्रीष्टविरोधीहरूको नजरमा, परमेश्‍वरले गर्नुहुने सारा व्यावहारिक काम भनेको त तिनीहरूले मान्यता नदिने कुनै कुरा हो—यो तिनीहरूले निन्दा गर्ने कुरा हो। अनि अन्त्यमा, यिनै दृष्टिकोण र परमेश्‍वरबारेका यिनै परिभाषाहरूले गर्दा नै तिनीहरूले हृदयमा परमेश्‍वरको सारको अस्तित्वलाई पूर्ण रूपमा नकार्छन्, र त्योभन्दा नि पूर्ण रूपमा परमेश्‍वरको सारको अस्तित्वविरुद्ध निन्दा गर्ने, हिलो पोत्‍ने, र ईशनिन्दा गर्ने गर्छन्। यस्तो किन हुन्छ भने, परमेश्‍वरमाथिको तिनीहरूको विश्‍वास परमेश्‍वर सर्वशक्तिमान् हुनुहुन्छ, परमेश्‍वरले तिनीहरूका गुनासाहरू समाधान गर्नुहुनेछ, तिनीहरूले भोगेका अन्यायको बदला लिनुहुनेछ, तिनीहरूले घृणा गर्ने र हेयको दृष्टिले हेर्ने सबैलाई उहाँले परास्त गर्नुहुनेछ, अर्थात् परमेश्‍वरले तिनीहरूका चाहना र महत्त्वाकाङ्क्षाहरू पूरा गर्नुहुनेछ भन्ने जगमा स्थापित भएको हुन्छ। परमेश्‍वरमाथिको तिनीहरूको विश्‍वासको जग नै यही हो। तर हालसम्म आइपुग्दा, अब ती दुष्ट मानिसहरू यस्तो परमेश्‍वर हुनुहुन्न र परमेश्‍वरले तिनीहरूको लागि केही गर्ने कुनै सम्भावना छैन भन्ने देख्छन्। तिनीहरूको दृष्टिकोणबाट हेर्दा, तिनीहरूको लागि यो परिस्थिति अत्यन्तै प्रतिकूल छ—यो भयानक छ। त्यसैले, तिनीहरूले धेरै कुराहरू अनुभव गरिसकेपछि, परमेश्‍वरबारे तिनीहरूका संशय र शङ्काहरू यति गम्भीर हुँदै जान्छन् कि अन्त्यमा तिनीहरू परमेश्‍वर र उहाँको घर छोड्ने, बाह्य संसार पछ्याउने, दुष्ट प्रवृत्तिहरू पछ्याउने, र आफूलाई शैतानको अँगालोमा पार्ने निर्णयमा पुग्छन्। ती मानिसहरूको स्थिति अन्ततः यस्तै बन्छ। परमेश्‍वरको धर्मी स्वभाव र उहाँको सर्वशक्तिमान्‌ताप्रति ख्रीष्टविरोधीहरूले राख्ने मनोवृत्तिको आधारमा भन्नुपर्दा, ख्रीष्टविरोधीहरू वास्तवमै अविश्‍वासी हुन्। तिनीहरूमा परमेश्‍वरमाथि अलिकति पनि आस्था हुँदैन, न त परमेश्‍वरको कामप्रति अलिकति समर्पण वा स्वीकार नै हुन्छ। सकारात्मक कुराहरू र सत्यताको कुरा आउँदा, तीप्रति तिनीहरू घिनाउँछन् र प्रतिरोधी हुन्छन्। त्यसकारण, तैँले त्यसलाई जसरी हेरे पनि ख्रीष्टविरोधीहरूको अविश्‍वासी सार साँच्चिकै अस्तित्वमा हुन्छ। यो अरूले तिनीहरूमाथि थोपर्ने कुरा होइन, र यो तिललाई पहाड बनाउनु होइन—तिनीहरूको यो सार त तिनीहरूलाई यावत् थोक आइपर्दा तिनीहरूले प्रकाश गर्ने सारा दृष्टिकोण र व्यावहारिक कदमहरूका आधारमा निर्धारित हुन्छ।

ख्रीष्टविरोधीहरू वर्षौँसम्म परमेश्‍वरमा विश्‍वास गर्छन्, तैपनि मान्छेको भाग्यमाथि परमेश्‍वर सार्वभौम हुनुहुन्छ भन्ने तथ्य देख्न सक्षम बन्दैनन्। तिनीहरू त्यो तथ्य बुझ्न सक्दैनन्। तिनीहरू आफ्नै आँखाअगाडिको तथ्यसमेत बुझ्न सक्दैनन्—के त्यो अन्धोपन होइन र? परमेश्‍वरको धर्मी स्वभाव र उहाँको सर्वशक्तिमान्‌ता प्रायजसो मण्डलीको काम, उहाँका चुनिएका मानिसहरू, र घटित हुने हरप्रकारका कुराहरूमा प्रकट हुन्छन्। उहाँले मानिसहरूलाई यी कुराहरू सबैतिर हेर्न दिनुहुन्छ—तर ख्रीष्टविरोधीहरू अन्धा हुन्छन् र यी कुराहरू देख्न सक्दैनन्। ख्रीष्टविरोधीहरूले धेरै वर्षसम्म परमेश्‍वरलाई पछ्याएपछि यो त्यो चर्चित वाक्यांश बोल्नेछन्: “मैले यतिका वर्ष परमेश्‍वरमा विश्‍वास गरेर केचाहिँ पाएको छु र?” तिनीहरूले वास्तवमै केही पनि प्राप्त नगरेजस्तै नै देखिन्छ। परमेश्‍वरले मान्छेका लागि जीवन खन्याइदिनुभएको छ, तर ख्रीष्टविरोधीहरूले केही पनि प्राप्त गरेका छैनन्। के त्यो दयनीय होइन र? वास्तवमै हो! ख्रीष्टविरोधीहरूको त्यो वाक्यांशले समस्यालाई अत्यन्तै राम्ररी चित्रण गर्छ। परमेश्‍वरका वचनहरू सुन्ने र उहाँको काम अनुभव गर्ने, उहाँका वचनहरूलाई आफ्नो जीवनको रूपमा स्विकार्ने हरव्यक्तिले चाहिँ यसो भन्नेथियो: “हामीले परमेश्‍वरमा धेरै वर्ष विश्‍वास गरेका छौँ, र हामीले उहाँबाट धेरै पाएका छौँ। अनुग्रह र आशिष्‌हरू मात्र होइन, उहाँको सुरक्षा र उहाँको कृपा पनि पाएका छौँ—अझ महत्त्वपूर्ण कुरा त परमेश्‍वरबाट हामीले धेरै सत्यताहरू बुझेका र प्राप्त गरेका छौँ। हामी इज्जतसाथ मानव स्वरूपमा जिउँछौँ। हामी आफूलाई आचरणमा ढाल्न जान्दछौँ। हामी परमेश्‍वरप्रति अत्यन्तै धेरै ऋणी छौँ। उहाँले चुकाउनुहुने मूल्यसँग, र उहाँले हाम्रो लागि जे गर्नुहुन्छ त्योसँग तुलना गर्दा, हाम्रा कठिनाइहरू उल्लेख गर्न लायकसमेत छैनन्। मान्छेले परमेश्‍वरको प्रेमको ऋण चुक्ता गर्नुपर्छ।” तर ख्रीष्टविरोधीहरू ठिक उल्टो हुन्छन्। तिनीहरू भन्छन्, “विगत केही वर्षदेखि परमेश्‍वरले काम गरिरहनुभएको छ, तर मैले किन केही पनि प्राप्त नगरेको? तिमीहरू सबैले यो र त्यो प्राप्त गरेको छु, यस्तो र उस्तो अनुभव गरेको छु भनेर भन्छौ—तर के ती अनुभवहरूले तिमीहरूको भरणपोषण गर्छन्? ती अनुभवहरूको के महत्त्व छ? आशिष्‌, अनुग्रह, चिन्ह र अचम्मका कार्यहरू देख्नुको तुलनामा, के ती उल्लेख गर्न पूर्णतया अयोग्य छैनन् र? त्यसैले, मलाई लाग्छ, यतिका वर्ष परमेश्‍वरमा विश्‍वास गर्दा पनि मैले केही पनि प्राप्त गरेको छैन। मैले सहेको दुख र परमेश्‍वरको निम्ति गरेको त्याग र अर्पणको तुलनामा, मैले प्राप्त गरेका कुराहरू बिलकुलै कुनै अर्थका छैनन्! सत्यता भनेको केही अभिव्यक्ति र सिद्धान्तहरूबाहेक के नै हो र? त्यो केही धर्मसिद्धान्तहरूबाहेक के नै हो र? मैले यी वचनहरू र यी सत्यताहरू सुनेको छु, तर मलाई ममा कुनै अत्यन्तै ठूलो परिवर्तन आएको छ जस्तो लाग्दैन! पहिलो कुरा त, यी कुराहरूबारे सोच्न मेरो दिमाग फुर्तिलो छैन। साथै, मेरो उमेर ढल्कँदै छ, र मेरो स्वास्थ्यमा पहिलेजस्तो सुधार आइरहेको छैन। मेरो कपाल फुलेको छ, मेरो अनुहार अझ धेरै चाउरी परेको छ—मेरा केही दाँतहरू पनि फुक्लेका छन्, र नयाँ दाँत पलाएका छैनन्। परमेश्‍वरले मुक्ति पाउनेहरू बालबालिकाजस्तै ऊर्जावान्, र जीवन्त हुन्छन् भन्नुहुन्छ, तर म अत्यन्तै दुब्लो ज्यानको र बुढो अनुहारको छु। म बच्चा बनेको छैन। परमेश्‍वरका वचनहरूअनुसार, कपाल फुलेका बुढा मानिसहरू कालो कपाल भएका युवामा परिणत हुन सक्छन्। मचाहिँ किन परिवर्तन नभएको हो? परमेश्‍वर भन्नुहुन्छ, उहाँले मानिसहरूलाई पूर्ण रूपमा रूपान्तरण गर्नुहुनेछ, तर मलाई त्यस्तो भएको छैन; म नयाँ व्यक्ति बनेको छैन। म अझै म नै छु, र मलाई केही आइपर्दा, मैले अझै पनि त्यसलाई आफैले कसरी सम्हाल्ने भनेर उपाय लगाउनुपर्छ। मेरा दैहिक कठिनाइहरू पनि बढ्दैछन्—म प्रायजसो कमजोर र नकारात्मक हुन्छु। त्यसबाहेक, विगत दुई वर्षदेखि मेरो स्मरणशक्ति घटेको छ। मैले परमेश्‍वरका वचनहरू अत्यन्तै धेरै पढ्छु, तर उहाँले मेरो स्मरणशक्ति बलियो बनाउनुभएको छैन। के परमेश्‍वरले मानिसहरूलाई तिनीहरूको शरीर बुढो हुनबाट रोक्ने अलिकति विशेष क्षमता दिन सक्नुहुन्न? मलाई लाग्छ अहिलेको सबैभन्दा ठूलो सवाल भनेको मानिसहरूलाई पूर्ण रूपमा रूपान्तरित गर्ने कुरा हो; सत्यताले त्यो सवाल हल गर्न सकेको देखिँदैन। यदि परमेश्‍वरले मानिसहरूलाई चम्किलो स्वर्गदूतझैँ रूप हुने, निराकार बन्न सक्ने, ठोस पर्खालबाट निस्‍कन सक्ने, उत्पीडन र खतरा सामना गर्नुपर्दा एउटा मन्त्र जपेर हराउन सक्ने, र कहिल्यै पकडमा नआउने कुनै नयाँ व्यक्तिमा साँच्चिकै परिणत गर्न सक्ने कुरा भन्‍नुहुन्थ्यो भने—यदि परमेश्‍वरका वचनहरू बारम्बार पढेर मानिसहरूको कपाल नफुल्ने, अनुहार चाउरी नपर्ने, र फुक्लेको ठाउँमा नयाँ दाँत पलाउने हुन्थ्यो भने—त्यो गजब हुनेथ्यो! पूर्ण रूपमा रूपान्तरित हुनु भनेको त्यही हो! यदि परमेश्‍वरले ती कामहरू गर्नुहुन्थ्यो भने, म कुनै सङ्कोचबिना उहाँ परमेश्‍वर हुनुहुन्छ भनेर विश्‍वास गर्नेथिएँ। तर यदि उहाँले सत्यता बोल्न र प्रचार गर्न जारी राख्नुभयो भने, मेरो आस्था चाँडै बिलाउनेछ; चाँडै, म विश्‍वासलाई निरन्तरता दिन सक्षम रहनेछैन, र सायद मैले त्यसउप्रान्त आफ्नो कर्तव्य निर्वाह गर्न सक्नेछैन। मैले कर्तव्य निभाउनै चाहनेछैन।” ख्रीष्टविरोधीले परमेश्‍वरलाई पछ्याउने क्रममा, उसको हृदयमा बारम्बार यो वा त्यो मागहरू उत्पन्न भइरहनेछन्, र उसका धारणाहरूमा अनेकथरीका शङ्का र कठोर मागहरू उत्पन्न भइरहनेछन्, साथै उसका वातावरण र व्यक्तिगत चाहनाहरूको कारण उसमा अनेकथरीका अनौठा सोचहरू आइरहनेछन्। तर यसमा एउटै मात्र कुरा हुन्छ: उसले परमेश्‍वरले बोल्नुहुने वचनहरू बुझ्न सक्दैन, र परमेश्‍वरले मानिसहरूलाई मुक्ति दिनहेतु काम गर्नुहुन्छ भनेर देख्न सक्दैन, परमेश्‍वरले सारा काम गर्नुको उद्देश्य मानिसलाई मुक्ति दिनु हो, र त्यो उद्देश्य मानिसहरूलाई स्वभाव परिवर्तन गर्न सक्षम पार्नु हो भनेर त झनै बुझ्न सक्दैन। त्यसैले, विश्‍वास गर्दै जाने क्रममा, उसको हुटहुटी हराउँछ; विश्‍वास गर्दै जाने क्रममा, उसको हृदयमा नकारात्मकता र हताशका भावनाहरू उत्पन्न हुँदै जान्छन्, र उसमा पछि हट्ने, विश्‍वास गर्न छोड्ने भावनाहरू पैदा हुँदै जान्छन्। परमेश्‍वरको सारको सम्बन्धमा त, उसले त्यसलाई विश्‍वास गर्नेछ कि छैन, मान्नेछ कि छैन र स्वीकार गर्नेछ कि छैन भन्ने कुरै बिर्सिदे—विश्‍वास गर्दै जाने क्रममा, उसले त्यो कुराबारे चिन्ता लिने कष्टै गर्दैन। त्यसैकारण, जब तैँले सङ्गतिमा कुनै कुरा परमेश्‍वरको धार्मिकता साथै उहाँको सर्वशक्तिमान्‌ता र सार्वभौमिकता हो, र मानिसहरूले त्यसप्रति समर्पित हुनुपर्छ र त्यो कुरा जान्नुपर्छ भनेर भन्छस्, तब ख्रीष्टविरोधीहरूले बाहिरी रूपमा छिसिक्कसमेत बोल्नेछैनन्—तिनीहरूले बिलकुलै कुनै दृष्टिकोण व्यक्त गर्नेछैनन्। तर भित्री रूपमा, तिनीहरूमा घिन उत्पन्न हुनेछ: तिनीहरूले सुन्न चाहनेछैनन्; तिनीहरू सुन्न अनिच्छुक हुनेछन्; तीमध्ये कतिपय त बस उठेर हिँड्नेछन्। जब सबैले प्रवचनहरू सुनिरहेका हुन्छन्, जब अरूले परमेश्‍वरका वचनहरू सङ्गति गरिरहेका हुन्छन्, जब दाजुभाइ-दिदीबहिनीहरू ठूलो जोससाथ आफ्नो अनुभवात्मक गवाही सङ्गति गरिरहेका हुन्छन्—तब ख्रीष्टविरोधीहरू के गरिरहेका हुन्छन्? तिनीहरूले चिया पिइरहेका, पत्रिका पढिरहेका, फोन चलाइरहेका, र बकम्फुसे गफ गरिरहेका हुन्छन्। अनि, यी मौन कार्यहरूद्वारा विरोध र प्रतिरोध गरेर तिनीहरू आफ्ना व्यवहारमार्फत परमेश्‍वरले गर्नुहुने सारा काम बेकार छ भनी पुष्टि गर्न खोजिरहेका हुन्छन्: “तिमीहरू कामकुराको औचित्य पुष्टि गर्न मात्र खोजिरहेका छौ, र आफैलाई मूर्ख बनाइरहेका छौ—परमेश्‍वर र सत्यता अस्तित्वमै छैनन्, र मानवजातिले परमेश्‍वरबाट मुक्ति पाउनु पूरै असम्भव छ!” तिनीहरूको नजरमा, सत्यतामा विश्‍वास गर्ने, परमेश्‍वरप्रति समर्पित हुने, र परमेश्‍वरले मानवजातिलाई मुक्ति दिन सक्नुहुन्छ भन्ने तथ्यमा विश्‍वास गर्ने सबै मूर्खहरू हुन्—उनीहरू सबै दिमाग नभएका मानिसहरू हुन्, र उनीहरू सबै फसाइएकाहरू हुन्। तिनीहरूलाई लाग्छ कि व्यक्तिको भाग्य उसकै हातमा हुन्छ, अरूलाई त्यो कुरा योजनाबद्ध गर्न दिन सकिँदैन, मानिसहरू गोटी होइनन्, उनीहरूमा दिमाग हुन्छ र समस्याहरूबारे स्वतन्त्र रूपमा सोच्ने क्षमता हुन्छ—यदि कसैले आफ्नै भाग्यसमेत नियन्त्रण गर्न सक्दैन भने, ऊ काम नलाग्ने तल्लो स्तरको व्यक्ति हो भन्ने तिनीहरू विश्‍वास गर्छन्। त्यसैले, चाहे जेसुकै होस्, तिनीहरू आफ्नो भाग्य परमेश्‍वरलाई सुम्पेर नियन्त्रण गर्न दिन अनिच्छुक हुन्छन्। परमेश्‍वरले गर्नुहुने सबै कुराहरूप्रति ख्रीष्टविरोधीहरूको मनोवृत्ति यस्तै हुन्छ। तिनीहरू सुरुदेखि अन्त्यसम्‍मै शैतानका नोकरहरूको भूमिका खेल्ने रमिते र अविश्‍वासी भएर बस्छन्। तिनीहरू भातमाराहरू र किचलो गर्नेहरू हुन्—तिनीहरू गोप्य रूपमा घुसपैठ गरेका दुष्कर्मी हुन्।

ग. परमेश्‍वरको पवित्रता र अद्वितीयतालाई तिरस्कार गर्नु

ख्रीष्टविरोधीहरू परमेश्‍वरको स्वभाव सारमा धार्मिकता र सर्वशक्तिमान्‌ता हुने कुरालाई अलिकति पनि मान्‍ने वा विश्‍वास गर्ने गर्दैनन्, न त तीबारेमा कुनै ज्ञान नै राख्छन्। अनि तिनीहरूलाई परमेश्‍वरको पवित्रता र अद्वितीयतामा विश्‍वास गर्न, तिनलाई मान्न र तिनका बारेमा जान्न अवश्य नै झन् कठिन हुन्छ। त्यसैले, जब परमेश्‍वरले मानिसहरूलाई इमानदार हुन र आफ्नो स्थानमा रहन सक्‍ने व्यावहारिक सृजित प्राणीहरू हुन लगाउँछु भनेर भन्नुहुन्छ, तब ख्रीष्टविरोधीहरूमा विचारहरू उत्पन्न हुन्छन्, र तिनीहरूमा एउटा मनोवृत्ति र भावना पलाउँछ। अनि, उसले भन्छ: “के परमेश्‍वर उच्च हुनुहुन्न र? के उहाँ सर्वोच्च हुनुहुन्न र? यदि हुनुहुन्छ भने, उहाँले मानिसहरूलाई दिनुहुने मापदण्डहरू भव्य र उच्च हुनुपर्छ। मैले त परमेश्‍वर अत्यन्तै रहस्यमयी हुनुहुन्छ भन्ने सोच्थेँ; परमेश्‍वरले मानिसहरूलाई यस्ता तुच्छ मापदण्डहरू दिनुहुन्छ भनेर त मैले सोच्‍दा पनि सोच्दिनथेँ। के तिनलाई सत्यताको रूपमा लिन सकिन्छ र? ती अत्यन्तै सामान्य छन्! परमेश्‍वरका मापदण्डहरू उच्च हुनु सही हुनेथ्यो: व्यक्ति भनेको त महामानव, महान् व्यक्ति, सक्षम व्यक्ति हुनुपर्छ—परमेश्‍वरले मानिसहरूलाई दिनुपर्ने मापदण्ड नै त्यही हो। उहाँ मान्छेलाई इमानदार व्यक्ति होस् भन्ने चाहनुहुन्छ—के त्यो साँच्चिकै परमेश्‍वरको काम हो र? के त्यो नक्‍कली होइन र?” ख्रीष्टविरोधीहरूले हृदयको गहिराइमा सत्यतालाई प्रतिरोध मात्र गर्दैनन्—त्यस क्रममा ईशनिन्दा पनि उत्पन्न हुन्छ। के त्यो तिनीहरूले सत्यता तिरस्कार गरेको होइन र? तिनीहरू परमेश्‍वरका मापदण्डहरूप्रति अवहेलना र उपेक्षाले भरिएका हुन्छन्; तिनीहरू तिनलाई खिसी, बेवास्ता, कटाक्ष, र गिल्लाको मनोवृत्तिले परिभाषित गर्ने र हेर्ने गर्छन्। प्रस्टै छ, ख्रीष्टविरोधीहरू स्वभाव सारमा घिनलाग्दा हुन्छन्; तिनीहरू साँचो, सुन्दर, र व्यावहारिक कुरा वा वचनहरू स्विकार्न सक्दैनन्। परमेश्‍वरको सार साँचो र व्यावहारिक हुन्छ, र मानिसहरूप्रतिका उहाँका मापदण्डहरू मानिसहरूका आवश्यकताबमोजिम हुन्छन्। जब ख्रीष्टविरोधीहरूले “भव्य र उच्च” भन्ने कुरा उठाउँछन्—त्यो के हो त? त्यो झूटो, देखावटी रूपमा भव्य र खोक्रो कुरा हो; त्यसले मानिसहरूलाई भ्रष्ट तुल्याउँछ र भ्रममा पार्छ; त्यसले उनीहरूलाई पतन गराउँछ, र परमेश्‍वरदेखि टाढा लैजान्छ। अर्कोतिर, परमेश्‍वरले व्यक्त गर्नुहुने सत्यता र उहाँको जीवन विश्‍वासयोग्य, प्रेमिलो, र व्यावहारिक हुन्छन्। व्यक्तिले केही समय परमेश्‍वरका वचनहरू अनुभव गरिसकेपछि, उसले थाहा पाउनेछ कि परमेश्‍वरको जीवन मात्र सबैभन्दा प्रेमिलो छ, उहाँका वचनहरू मात्र मानिसहरूलाई बदल्न र उनीहरूका जीवन बन्न सक्षम छन्, र मानिसहरूलाई आवश्यक पर्ने कुरा पनि तिनै हुन्—जबकि शैतान र ख्रीष्टविरोधीहरूले अघि सारेका ती भव्य र उच्च राय र भनाइहरू मानिसहरूप्रति परमेश्‍वरका मागहरूको साँचोपन र व्यावहारिकताभन्दा पूर्ण उल्टो छन्। त्यसकारण, ख्रीष्टविरोधीहरूको यस्तो सारको आधारमा, तिनीहरू परमेश्‍वरको पवित्रता र अद्वितीयता स्विकार्न पूर्णतया असक्षम हुन्छन्। तिनीहरूले ती कुराहरू कदापि मान्नेछैनन्। अनि, परमेश्‍वरले खुलासा गर्नुभएका मानिसहरूको भ्रष्ट स्वभाव र भ्रष्ट सारका विभिन्न आयामहरूको कुरा गर्नुपर्दा—उनीहरूको हठीपन र अहङ्कार, उनीहरूका छली र दुष्ट स्वभावहरू, र सत्यताप्रतिको वितृष्णा, र क्रूर स्वभावहरूको कुरा गर्नुपर्दा—ख्रीष्टविरोधीहरूले तिनलाई बिलकुलै स्विकार्दैनन्। अनि, परमेश्‍वरले मानिसहरूमाथि गर्नुहुने न्याय र कठोर हप्काइका सम्बन्धमा, ख्रीष्टविरोधीहरू तीभित्र परमेश्‍वरको पवित्रता र प्रेमिलोपन चिन्न नसक्ने मात्र होइन—बरु त्यसको उल्टो, तिनीहरू हृदयमा परमेश्‍वरका वचनहरूप्रति वितृष्णा गर्ने बन्छन्, र तिनलाई प्रतिरोध गर्छन्। हरेकपटक तिनीहरूले मान्छेको भ्रष्ट स्वभावलाई सजाय, न्याय र खुलासा गर्ने परमेश्‍वरका वचनहरू पढ्दा, तिनीहरू तिनलाई घृणा गर्छन् र सराप्छन्। यदि कसैले तिनीहरू अहङ्कारी, हठी, र दुष्ट व्यक्ति हुन् जसले सत्यताप्रति वितृष्णा गर्छ भनेर भनेमा, तिनीहरूले त्यो व्यक्तिसँग विवाद गर्नेछन् र उसका पुर्खाहरूलाई सराप्नेछन्; र यदि कसैले तिनीहरूको भ्रष्ट सार खुलासा गरेर तिनीहरूलाई निन्दा गरेमा, त्यो व्यक्तिले तिनीहरूलाई मार्नै खोजेको हो जसरी तिनीहरूले त्यसलाई कदापि स्विकार्नेछैनन्। ख्रीष्टविरोधीहरूमा यस्तो सार हुने र तिनीहरूले यस्ता कुराहरू प्रकट गर्ने भएकाले तिनीहरूलाई थाहै नभई तिनीहरूको पहिचान गरिन्छ, अनि तिनीहरूले थाहै नपाई तिनीहरूलाई परमेश्‍वरको घर र मण्डलीमा एक्ल्याइन्छ र प्रकाश गरिन्छ। तिनीहरूको महत्त्वाकाङ्क्षा र चाहना प्रायः पूरा हुँदैन, त्यसैले परमेश्‍वरका वचन, उहाँको अस्तित्व, र “सत्यताले परमेश्‍वरको घरमा शासन गर्छ” भन्ने वाक्यांशप्रति तिनीहरूको घृणा बढेर जान्छ। यदि तैँले तिनीहरूसित त्यो वाक्यांश बोलिस् भने, तिनीहरूले तँसित हदैसम्म लड्न, र तँलाई सास्ती दिएर मार्न चाहनेछन्। के यसले नै ख्रीष्टविरोधीहरू परमेश्‍वरप्रति शत्रुवत्‌ छन् भन्ने देखाउँदैन र? वास्तवमै देखाउँछ! यदि कसैले “परमेश्‍वर अद्वितीय हुनुहुन्छ; मान्छेले उहाँबाहेक अरू कुनै व्यक्तिलाई, वा कुनै मूर्तिलाई आराधना गर्न मिल्दैन” भनेर भन्यो भने, के कुनै ख्रीष्टविरोधी त्यो कुरा सुन्न इच्छुक हुन्थ्यो होला त? (हुँदैनथ्यो।) किन हुँदैनथ्यो? यी वचनहरूले तिनीहरूको निन्दा गर्छन्, होइन र? के यी वचनहरूले उसलाई परमेश्‍वर हुने अधिकारबाट वञ्चित गर्दैनन् र? के ऊ परमेश्‍वर हुने अधिकार नभएको र त्यस्तो आशा नभएको अवस्थामा खुसी हुनेथ्यो र? (हुँदैनथ्यो।) त्यसकारण, यदि तैँले उसलाई खुलासा गर्ने, उसको हैसियत र छवि नष्ट पार्ने, उसलाई कसैले पनि आराधना नगर्ने तुल्याउने, उसलाई मानिसहरूलाई आफ्नो पक्षमा ल्याउन असक्षम तुल्याउने, र उसलाई हैसियतरहित पार्ने हो भने, उसले आफ्नो दुर्भावनापूर्ण र पैशाचिक पञ्जा प्रयोग गरेर तँलाई खोजीखोजी सास्ती दिनेछ। जब मण्डलीमा केही आइपर्छ, र त्यसबारे कसैले माथि रिपोर्ट गर्न चाहन्छ, तब यदि मण्डलीको अगुवा ख्रीष्टविरोधी हो भने, के उसले त्यो रिपोर्ट गर्न दिनेछ त? त्यो रिपोर्ट अघि बढ्नै सक्नेछैन। उसले भन्नेछ, “यदि तिमीले त्यो रिपोर्ट गर्‍यौ भने, त्यसका परिणामहरू तिम्रै थाप्लोमा आउनेछन्! यदि माथिबाट हामीलाई काटछाँट गरियो र हाम्रो मण्डलीका मानिसहरूलाई निकालियो भने, म तिमीलाई पछुतो गराइछाड्नेछु—म तिमीलाई सबैद्वारा त्यागिने तुल्याउनेछु। त्यसपछि तिमीले निकालिनुको स्वाद चाख्‍नेछौ!” के त्यो रिपोर्ट गर्न खोज्ने व्यक्तिलाई यस्तो कुराबाट डर र त्रास हुँदैन र? अनि, त्यो ख्रीष्टविरोधीले भन्छ, “परमेश्‍वर अद्वितीय हुनुहुन्छ, होइन र? ठिक छ; म पनि अद्वितीय हुनेछु। हाम्रो मण्डलीमा म जे भन्छु, त्यही चल्छ। तिमीले जे गर्न चाहे पनि, मलाई सोध्नैपर्छ—र तिमीले मलाई पार गर्न सक्‍नेछैनौ। के तिमी मलाई पार गर्न चाहन्छौ? म त्यो कुनै पनि हालतमा हुन दिनेछैन! हाम्रो मण्डलीमा मेरो शासन चल्छ; यहाँ मैले जे भन्छु त्यही चल्छ; म नै सत्यता हुँ—म नै अद्वितीय व्यक्ति हुँ!” के यो दियाबलस प्रकट भएको होइन र? हो—यो त्यसको दुष्ट मुहार खुलासा भएको, त्यसका दुष्ट शब्दहरू बोलिएको हो।

परमेश्‍वरको सारप्रति ख्रीष्टविरोधीहरूको व्यवहार सुरुमा अविश्‍वास र शङ्काबाट राम्रो अवसरको प्रतीक्षा र जाँच हुँदै अन्त्यमा आलोचना र ईशनिन्दामा पुग्छ। यसले तिनीहरूलाई चरणबद्ध रूपमा दलदलमा, अर्थात् अथाह खाडलमा पुर्‍याउँछ, साथै यसले तिनीहरूलाई परमेश्‍वरको प्रतिरोध गर्ने र उहाँको शत्रु हुने, उहाँसित पूर्ण रूपमा विपरीत रहने, र अन्त्यसम्मै उहाँविरुद्ध कोलाहल मच्चाउने मार्गमा पुर्‍याउँछ, जहाँबाट पछाडि फर्कन सम्भवै हुँदैन। तिनीहरूले परमेश्‍वरको सारलाई मान्‍न नसक्‍ने मात्र नभई, तिनीहरूमा परमेश्‍वरको सारको हरेक पक्षबारे अनेकथरी धारणा र कल्पनाहरू पैदा हुन्छन्, जसमार्फत तिनीहरूले आफू वरपरका र आफूले भेटेका मानिसहरूलाई भ्रममा पार्छन्। तिनीहरूको लक्ष्य भनेको धेरै मानिसहरूलाई आफूजस्तै परमेश्‍वरको अस्तित्व र उहाँको सारको अस्तित्वबारे शङ्का गर्ने बनाउनु हो। मर्नेबेलामा पनि तिनीहरूले अरूलाई सँगै तानेर लान चाहन्छन्। तिनीहरूलाई आफैले मात्र खराब काम गरेर पुग्दैन—तिनीहरू त अरूले आफूलाई साथ दिऊन्, आफूसँगै खराब काम गरून्, आफूसँगै परमेश्‍वरको प्रतिरोध गरून् र उहाँको घरको काममा बाधा दिऊन्, र आफूसँगै परमेश्‍वरलाई शङ्का र इन्कार गरून् भन्ने चाहन्छन्। ख्रीष्टविरोधीहरू परमेश्‍वरको सारका हरेक पक्षबारे धारणा र कल्पनाहरूले भरिएका हुन्छन्। तिनीहरूले परमेश्‍वरले गर्नुहुने सबथोकबाट उहाँको सार थाहा पाउन नसक्ने मात्र होइन—बरु उल्टै परमेश्‍वरको सारलाई कडाइपूर्वक विश्‍लेषण, अध्ययन, जाँच र आलोचना पनि गर्नेछन्, र गोप्य रूपमा परमेश्‍वरसित जोरीसमेत खोज्नेछन्, र यसो भन्नेछन्: “के तपाईँ अद्वितीय हुनुहुन्न र? के तपाईँ मानवजातिको भाग्यमाथि सार्वभौमिकता राख्ने परमेश्‍वर हुनुहुन्न र? तपाईँमा विश्‍वास गर्ने मानिसहरूलाई तपाईँ कसरी यस्ता कुराहरू आइपर्न दिन सक्नुहुन्छ? यदि तपाईँ अद्वितीय परमेश्‍वर नै हुनुहुन्छ भने, तपाईँले आफ्नो कार्यस्थलमा कुनै पनि शत्रु शक्तिलाई अनधिकृत प्रवेश गर्न दिनु हुँदैन।” त्यो कस्तो खालको कुरा हो? मण्डलीमा केही आइपर्दा, त्यहाँ उभिएर कमजोर पार्ने कुराहरू, र नकारात्मक र आलोचनात्मक शब्दहरू बोल्नेमा ख्रीष्टविरोधीहरू नै पहिलो हुनेछन्। त्यहाँ उभिएर परमेश्‍वरसित विवाद गर्ने, उहाँसित आमनेसामने हुने, उहाँले यो र त्यो काम गर्नुपर्ने भनी माग गर्ने पहिलो व्यक्ति ऊ नै हुनेछ। विशेषगरी परमेश्‍वरको घरलाई कठिनाइ वा मुस्किल समस्याहरू आइपरेको बेला नै ख्रीष्टविरोधीहरू अत्यन्तै धेरै खुसी हुन्छन्। त्यस्तै समयमा ऊ सबैभन्दा खुसी र हर्षित हुन्छ, र खुसीले गदगद हुँदै उफ्रन्छ। यस्ताहरूले परमेश्‍वरको घरका हितहरू कायम राख्न नसक्ने मात्र होइन—तिनीहरू त दर्शकसमेत बन्छन्, हेरेर हाँस्छन्, र परमेश्‍वरको घरमा विद्रोह उत्पन्न होस्, उहाँका चुनिएका मानिसहरू सबै गिरफ्तार भएर तितरबितर होऊन्, र उहाँको घरको काम अघि बढ्न नसकून् भन्ने व्यग्र प्रतीक्षामा हुन्छन्। त्यसपछि तिनीहरू नयाँ वर्षको अघिल्लो रातमा जतिकै खुसी हुनेछन्। अनि हरेकपटक जब परमेश्‍वरको घरको कुनै परिस्थितिको सम्बोधन र समाधान हुन्छ र जब दाजुभाइ-दिदीबहिनीहरूले त्यसबाट पाठ सिक्छन्, त्यो बेला ख्रीष्टविरोधीहरूको “सजाय” हुनेछ। त्यो समयमा नै ख्रीष्टविरोधीहरू सबैभन्दा हताश, दुःखी र निराश हुन्छन्। उसले दाजुभाइ-दिदीबहिनीहरूलाई राम्रो भएको, वा परमेश्‍वरका अनुयायीहरूले आस्था राखेको, र उहाँलाई पछ्याउँदा आत्मविश्‍वासले भरिएको देख्दा सहनै सक्दैन; उसले दाजुभाइ-दिदीबहिनीहरूले परमेश्‍वरका वचनहरूको मार्गदर्शन पाएर उनीहरूको स्वभाव परिवर्तन भएको, उनीहरूले बफादारीपूर्वक आफ्ना कर्तव्य निर्वाह गरेको, र काम झन्झन् राम्रो हुँदै गएको सहनै सक्दैन। उसले मण्डली फस्टाएको, वा परमेश्‍वरको व्यवस्थापन योजना बिस्तारै राम्रो दिशातर्फ विकास भएको देखीसहँदैन—मानिसहरूले सधैँ परमेश्‍वरका वचनहरू प्रचार गरेको, उहाँको निम्ति गवाही दिइरहेको, र उहाँको प्रेमिलोपन र धर्मी स्वभावको प्रशंसा गरेको कुरालाई त उसले झनै घृणा गर्छ। अनि त्योभन्दा पनि बढी, उसले मानिसहरूले परमेश्‍वरलाई खोजेको, उहाँलाई प्रार्थना गरेको, र आफूलाई जे हुँदा पनि उहाँका वचनहरू खोजी गरेको, उहाँप्रति समर्पित भएको र उहाँका योजनाबद्ध कार्य पालना गरेको त झनै घृणा गर्छ। ख्रीष्टविरोधीहरूले परमेश्‍वरको घरको खाना खाने, परमेश्‍वरका वचनहरू उपभोग गर्ने, र उहाँको घरका सारा लाभहरू उपभोग गर्ने बेलामा पनि, ऊ प्रायः परमेश्‍वरको घरलाई हाँसोमा उडाउने मौका खोजिरहेको हुन्छ। ऊ परमेश्‍वरका सारा विश्‍वासीहरू तितरबितर होऊन्, र परमेश्‍वरको काम अघि बढ्न नसकोस् भन्ने व्यग्र प्रतीक्षामा हुन्छ। त्यसकारण, परमेश्‍वरको घरलाई केही आइपर्दा, त्यसको रक्षा गर्ने, वा त्यो समस्या समाधान गर्ने उपायहरू सोच्ने, वा आफ्नो सारा शक्तिले दाजुभाइ-दिदीबहिनीहरूको रक्षा गर्ने, वा उनीहरूसँग मिलेर उक्त समस्या सँगै समाधान गर्ने, एकताबद्ध भएर परमेश्‍वरसामु आउने र उहाँको सार्वभौमिकताप्रति समर्पित हुने काम गर्नुको साटो, ख्रीष्टविरोधीहरू दर्शक बन्नेछन्, हाँसेर बस्नेछन्, तिनीहरूले हानिकारक सल्‍लाह दिनेछन्, अनि विनाश र बाधा पुर्‍याउनेछन्। महत्त्वपूर्ण क्षणमा, उसले परमेश्‍वरको घरलाई हानि पुग्नेगरी बाह्य मानिसहरूलाई सहयोगसमेत गर्नेछ, र यसरी उसले शैतानका नोकरका रूपमा काम गर्नेछ, जानाजानी बाधा पुर्‍याउनेछ र चिजहरू भत्काउनेछ। के त्यस्तो व्यक्ति परमेश्‍वरको शत्रु होइन र? कुनै क्षण जति धेरै महत्त्वपूर्ण हुन्छ, त्यति नै प्रस्ट रूपमा उसको दुष्ट स्वरूप खुलासा हुन्छ; कुनै क्षण जति धेरै महत्त्वपूर्ण र जति धेरै घटनापूर्ण हुन्छ, त्यति नै धेरै उसको दुष्ट स्वरूप विस्तृत र पूर्ण मात्रामा खुलासा हुन्छ; कुनै क्षण जति महत्त्वपूर्ण हुन्छ, त्यति नै धेरै उसले परमेश्‍वरको घरलाई हानि पुग्नेगरी बाह्य मानिसहरूलाई सहयोग गर्नेछ। ऊ कस्तो चिज हो त? के यस्ता मानिसहरू दाजुभाइ-दिदीबहिनीहरू हुन् त? तिनीहरू विनाशकारी, घृणित काम गर्ने मानिसहरू हुन्; तिनीहरू परमेश्‍वरका शत्रुहरू हुन्; तिनीहरू दियाबलसहरू हुन्, तिनीहरू शैतानहरू हुन्; तिनीहरू दुष्ट मानिसहरू हुन्, ख्रीष्टविरोधीहरू हुन्। तिनीहरू दाजुभाइ-दिदीबहिनीहरू होइनन्, र तिनीहरू मुक्तिका दावेदारहरू होइनन्। यदि तिनीहरू साँच्चिकै दाजुभाइ-दिदीबहिनीहरू, परमेश्‍वरको घरका मानिसहरू हुन्थे भने, परमेश्‍वरको घरमा आइपर्ने जुनसुकै समस्यामा पनि तिनीहरूले दाजुभाइ-दिदीबहिनीहरूसित मनमस्तिष्कले एकजुट भएर त्यसलाई सामना गर्ने र सम्हाल्नेथिए। तिनीहरू दर्शक बनेर बस्नेथिएनन्, हेरेर हाँस्ने त कुरै छाडौँ। यस्ता ख्रीष्टविरोधी मानिसहरू मात्र दर्शक बनेर हाँस्छन्, र परमेश्‍वरको घरलाई नराम्रा कुराहरू होऊन् भनी व्यग्र प्रतीक्षा गर्छन्।

ख्रीष्टविरोधीहरूको सार जुनसुकै मामलामा खुलासा हुन सक्छ। यसलाई लुकाउन असम्भव छ। उसले जे गरिरहेको भए पनि, समस्या जे भए पनि, उसले प्रकट गर्ने सबै दृष्टिकोण र स्वभावहरू मान्छे र परमेश्‍वरको लागि घिनलाग्दा हुन्छन्। आइपर्ने हरखाले परिस्थितिहरूमा उसले विनाश, अवरोध, र बाधा निम्त्याउने, र दर्शक बनेर हाँस्ने मात्र होइन—उसले त प्रायः परमेश्‍वरसित पनि आमनेसामने भएर उहाँको जाँचसमेत गर्छ। अनि, परमेश्‍वरलाई जाँच्नुको अर्थ के हो? (हृदयमा, उसले परमेश्‍वरमा विश्‍वास गर्दैन, अनि उसले केही कुराहरू भनेर वा केही छल गरेर उहाँका विचारहरूको जाँच गर्छ र त्यो के हो भनी पत्ता लगाउने कोसिस गर्छ।) त्यस्तो त तैँले धेरै नै देख्छस्। अय्यूबको मामलामा, शैतानले परमेश्‍वरलाई कसरी जाँच्थ्यो? (शैतानले पहिलोपटक बोल्दा, त्यसले भन्यो कि यदि परमेश्‍वरले अय्यूबको परिवार र सम्पत्ति लानुभयो भने, उसले उप्रान्त परमेश्‍वरलाई आराधना गर्नेछैन; दोस्रोपटक, त्यसले भन्यो कि यदि परमेश्‍वरले अय्यूबको हाड र मासुमा प्रहार गर्नुभयो भने, उसले उहाँलाई नकार्नेछ। शैतानले अय्यूबलाई विपत्तिहरू ल्याएर परमेश्‍वरको जाँच गर्न चाहन्थ्यो।) के त्यो जाँच हो? के त्यो उक्त शब्दको सटीक परिभाषा हो त? (होइन।) ठ्याक्‍कैसित भन्नुपर्दा, ती खण्डहरूले एउटा अभियोग जनाउँछन्। शैतानले ती कुराहरूमार्फत के भन्न खोजेको थियो भने, “तपाईँले नै अय्यूब एक सिद्ध व्यक्ति हो भनेर भन्नुभएको होइन र? तपाईँले सारा असल कुराहरू दिँदा उसले तपाईँलाई किन आराधना गर्न सक्दैनथ्यो र? यदि तपाईँले ऊबाट ती असल कुराहरू खोस्नुभयो भने, के उसले अझै पनि तपाईँलाई आराधना गर्नेछ जस्तो लाग्छ?” त्यो एउटा अभियोग हो। त्यसोभए जाँचचाहिँ कस्तो कुरा हो त? शैतानले लुटेराहरूलाई अय्यूबका सम्पत्तिहरू लुट्न र खोस्न लगाएको थियो। अय्यूबको लागि त्यो एउटा जाँच थियो। अनि, त्यो कसरी जाँच हो? यसरी: “के तिमी परमेश्‍वरमा विश्‍वास गर्दैनौ र? मैले तिमीबाट यी कुराहरू खोसेपछि तिमीले उहाँलाई अझै विश्‍वास गर्छौ गर्दैनौ हेरूँला!” तर अय्यूबले त्यसलाई कसरी बुझ्यो? त्यो परमेश्‍वरले लिनुभएको परीक्षा भएको विश्‍वास गरेर, उसले सङ्घर्ष वा लडाइँ गरेन, न त उसले केही नै भन्यो—ऊ समर्पित भयो र उसले त्यो परमेश्‍वरबाट आएको हो भनी स्विकार्‍यो। प्रभु येशूलाई आइपरेका कुराहरू: शैतानले उहाँलाई ढुङ्गालाई खानामा परिणत गर्न लगायो, र उसले प्रभु येशूलाई संसारका सम्पूर्ण महिमा र सम्पत्ति देखायो, र उहाँलाई झुकेर त्यसको आराधना गर्न लगायो। ती कुराहरू परीक्षा थिए। अहिले, परमेश्‍वरको जाँचस्वरूप ख्रीष्टविरोधीहरूले के-के गर्छन्? (ख्रीष्टविरोधीहरूसँग परमेश्‍वरको डर मान्ने हृदय हुँदैन। तिनीहरू त्यो दुष्टता हो भन्ने थाहा हुँदाहुँदै पनि त्यही गर्छन्; तिनीहरू परमेश्‍वरको दण्ड आफूमाथि आइपर्छ कि भनी हेर्न परमेश्‍वरलाई जाँच्न चाहन्छन्। तिनीहरू परमेश्‍वरको धर्मी स्वभावमा विश्‍वास नगर्ने हुनाले, तिनीहरूले दुष्टता गर्दा तिनीहरूमा विवेकको सचेतना हुँदैन।) त्यो एउटा जाँच हो। तिनीहरू गरिहेरौँ भन्ने मानसिकताले त्यसमा लाग्छन्; तिनीहरू परमेश्‍वरले ठ्याक्कै के गर्नुहुनेछ भनेर हेर्न चाहन्छन्: “के परमेश्‍वर प्रतापी र क्रोधी हुनुहुन्न र? तर म मण्डलीमा अत्याचार गरिरहेको छु, र मैले परमेश्‍वरको र मान्छेको पिठ्यूँपछाडि धेरै खराब कामहरू गरेको छु—के परमेश्‍वरलाई त्यसबारे थाहा छ, कि छैन? यदि मभित्र कुनै उदासी छैन र मैले कुनै दैहिक दण्ड भोग्दिनँ भने, त्यसको मतलब परमेश्‍वरलाई थाहा छैन।” तिनीहरू ससाना क्रियाकलाप गरेर परमेश्‍वर सर्वशक्तिमान् हुनुहुन्छ कि हुनुहुन्न भनी जाँच्छन्, र उहाँले मानिसहरूका भित्री हृदयहरू नियाल्नुहुन्छ कि हुन्‍न भनी जाँच्छन्। जाँच भनेका तिनै हुन्। तिनीहरू मामलाहरूको सत्यता पुष्टि गर्न चाहन्छन्, परमेश्‍वरले साँच्चै कदम चाल्नुहुनेछ कि छैन र उहाँ साँच्चै हुनुहुन्छ कि हुनुहुन्न भनी जाँच्न चाहन्छन्। जाँच भनेका तिनै हुन्।

एकपटक मूलभूमि चीनमा एउटा ख्रीष्टविरोधी थियो जसले एक समूहका मानिसहरूलाई भ्रममा पारेको थियो। विदेशमा उसले परमेश्‍वरको घरले गायनमण्डलहरू सञ्चालन गरेको र भजनहरू गाएको देख्यो, र सोच्यो, “यदि तिमीहरूले विदेशमा गायनमण्डलहरू सञ्चालन गर्न सक्छौ भने, हामीले यहाँ पनि गर्न सक्छौँ।” त्यसैले, उसले विभिन्न ठाउँका मानिसहरूलाई एकै ठाउँमा भेला पार्‍यो र गायनमण्डलमा गाउन लगायो। उसले उनीहरूको निम्ति ठूलो संख्यामा दर्शक पनि भेला पार्‍यो; अनि, त्यो कार्यक्रम भव्य भयो। उसले किन यसो गर्‍यो त? एकातिर, उसले एउटा स्वतन्त्र राज्य स्थापना गरिरहेको थियो, जसलाई थप व्याख्या गर्नै पर्दैन। अर्कोतिर, उसको उद्देश्य यस्तो थियो, “हामीले विश्‍वास गर्ने परमेश्‍वर नै साँचो परमेश्‍वर हो, र हामीले पवित्र आत्माको काम पाएका छौँ। हामी ठूलो रातो अजिङ्गरले हामीलाई सताइरहेको र कडा निगरानीमा राखिरहेको एउटा शत्रुवत्‌ परिवेशमा छौँ, तर अब हामी परमेश्‍वरले हामीलाई सुरक्षा दिइरहनुभएको छ छैन भनेर मानिसहरूलाई देखाऔँ। हेरौँ, हामीलाई केही हुनसक्छ कि; हेरौँ, हामी गिरफ्तारमा पर्न सक्छौँ कि।” त्यो कस्तो मानसिकता हो? (जाँच गर्ने मानसिकता।) यो जाँच गर्नु हो—यो परमेश्‍वर सर्वशक्तिमान् र सर्वव्यापी हुनुहुन्छ भनी विश्‍वास गर्छु भन्‍नेजस्ता ब्यानर र सुत्रवाक्यहरू बोक्दै र प्रयोग गर्दै परमेश्‍वरले वास्तवमा के गर्नुहुनेछ भनी जाँच्नु, र उहाँसित बाजी राख्नु र प्रतिस्पर्धा गर्नु हो। त्यसलाई “जाँच्नु” भनिन्छ। कतिपय मानिसहरूलाई अरूले “तिमीले यो खान मिल्दैन; यसले तिम्रो पेट गडबड हुनेछ” भनेर भनेमा, उनीहरूले भन्छन्, “मलाई तिम्रो विश्‍वास लाग्दैन, म यो खानेछु! परमेश्‍वरले मेरो पेट गडबड गराउनुहुन्छ हुँदैन हेरौँ।” त्यसकारण, उनीहरूले त्यो चिज खान्छन्, र वास्तवमै उनीहरूको पेट गडबड हुन्छ। उनीहरूले मनमनै सोच्छन्, “परमेश्‍वरले किन मेरो सुरक्षा गर्नुभएन? यसले अरू मानिसहरूको पेट गडबड गराउँछ, तर त्यो त उनीहरूले परमेश्‍वरमा विश्‍वास नगरेकोले हो। म त परमेश्‍वरमा विश्‍वास गर्छु; मेरो पेट पनि किन अरूको जस्तै गरी गडबड भयो?” यो कस्तो व्यवहार हो? (जाँच्ने व्यवहार।) यो उनीहरूले परमेश्‍वरलाई नचिन्नुको नतिजा हो। तर ख्रीष्टविरोधीहरूमा चाहिँ अझै अरू कुरा पनि हुन्छ: तिनीहरू परमेश्‍वरको सारको अस्तित्वलाई बिलकुलै मान्दैनन्, त्यसैले तिनीहरू आफ्नै प्रयास र आफ्नै कल्पनाले काम गर्छन्, तर आस्था बोकेर काम गर्दैनन्। बरु त्यसको साटो, तिनीहरू परमेश्‍वरलाई जाँचिरहेका हुन्छन्। तिनीहरू आफ्नो व्यवहार र क्षणिक सोच, साथै आवेगहरूद्वारा परमेश्‍वर हुनुहुन्छ कि हुनुहुन्न, उहाँको सर्वशक्तिमान्‌ता साँचो हो कि होइन, र उहाँले तिनीहरूलाई साँच्चै रक्षा गर्न सक्नुहुन्छ कि सक्‍नुहुन्न भनी अनुसन्धान गर्छन्। यदि तिनीहरूको परीक्षण सफल भयो भने, तिनीहरूको आस्था त्यसैको आधारमा जारी रहनेछ; यदि असफल भयो भने, अर्थात् यदि परमेश्‍वरले तिनीहरूलाई निराश तुल्याउनुभयो भने, तिनीहरूले के गर्नेछन्? तिनीहरूले यसो भन्नेछन्, “म परमेश्‍वरमा विश्‍वास गर्न छाड्नेछु। उहाँले मानिसहरूको रेखदेख गर्ने पनि होइन। सबैले परमेश्‍वर नै मानिसको शरण हो भन्छन्—मैले देखेअनुसार त, कुरा त्यस्तो होइन। यी वचनहरूका सम्बन्धमा भन्नुपर्दा, मानिसहरूले आफ्नो भविष्यको लागि केही अतिरिक्त योजनाहरू बनाउनु आवश्यक छ; तिनीहरू यी कुराहरूबारे त्यति लाटो हुन मिल्दैन। मानिसहरूले आफ्ना मामलाहरू आफैले समाधान गर्नुपर्छ—उनीहरूले हरेक कुराको निम्ति परमेश्‍वरमा भरोसा गर्न मिल्दैन।” तिनीहरूले जाँचबाट निकालेको नतिजा त्यही हो। तँलाई यो नतिजाबारे के लाग्छ? यदि मानिसहरूले सत्यता पछ्याउँछन् भने, के उनीहरूको नतिजा यही हुनेछ त? (हुनेछैन।) किन हुनेछैन? यदि मानिसहरूले सत्यता पछ्याउँछन् भने, उनीहरूले अन्त्यमा राम्रो र सकारात्मक उपलब्धि र इनाम प्राप्त गर्नेछन्। यसको मतलब, मानिसहरूले जे-जस्ता कामहरू गरे पनि, त्यसको जबाफमा कसरी कार्य गर्ने र ती कुराहरूलाई कुन रूपमा लिने भन्नेसम्बन्धी परमेश्‍वरका आफ्नै तरिका र सिद्धान्तहरू छन्, अनि मानिसहरूका पनि निभाउनुपर्ने आफ्नै दायित्वहरू र उनीहरूका आफ्नै नैसर्गिक प्रवृत्तिहरू छन्। परमेश्‍वरले उनीहरूलाई उनीहरूको नैसर्गिक प्रवृत्ति प्रदान गर्नुहुन्छ; उहाँले मानिसहरूलाई सिद्धान्तहरू दिइसक्नुभएको छ, त्यसैले मानिसहरूले परमेश्‍वरका वचनहरूको मार्गदर्शनमा रहेर ती सिद्धान्तहरूअनुसार कार्य गर्नुपर्छ। कतिपय कुराहरूमा, बाहिरी रूपमा हेर्दा परमेश्‍वरले मानिसहरूलाई सुरक्षा गर्नुपर्छ जस्तो देखिन्छ, तर के त्यो “पर्छ” भन्ने कुरा मान्छेबाट आउँछ कि परमेश्‍वरबाट? (मान्छेबाट।) यो मान्छेको दिमागमा कल्पना गरिएको हुन्छ। त्यो “पर्छ” भन्ने कुरा सत्यता होइन; त्यो परमेश्‍वरको जिम्मेवारी होइन। त्यसोभए, परमेश्‍वरले ठ्याक्कै के गर्नुहुन्छ? परमेश्‍वरका कार्य गर्ने तरिकाहरू छन्, र उहाँका आफ्नै सिद्धान्तहरू छन्। कहिलेकाहीँ, तँलाई सुरक्षा नगरेर, उहाँले तेरो खुलासा गरिरहनुभएको हुन्छ, तैँले कुन मार्ग रोज्छस् भनी हेरिरहनुभएको हुन्छ। कहिलेकाहीँ, कुनै प्रतिकूल वातावरणमार्फत, उहाँले कुनै क्षेत्रको तेरो ज्ञानलाई सिद्ध पारिरहनुभएको हुन्छ, तँलाई सत्यताको कुनै पक्ष प्राप्त गरी केही अर्थमा परिवर्तन हुन दिइरहनुभएको हुन्छ। उहाँले तँलाई दह्रिलो पारिरहनुभएको र तेरो वृद्धि गराइरहनुभएको हुन्छ। छोटकरीमा भन्‍नुपर्दा, परमेश्‍वरले जे-जसरी काम गर्नु भए पनि, उहाँसित आफ्नै सिद्धान्त र कारणहरू, साथै आफ्नै लक्ष्य र उद्देश्यहरू हुन्छन्। यदि तैँले “परमेश्‍वरले मेरो सुरक्षा गर्नुपर्छ, र उहाँले यस्तो-यस्तो तरिकाले कार्य गर्नुपर्छ” भन्ने कुरालाई सत्यताको रूपमा लिन्छस्, त्यसलाई त्यही रूपमा पालना गर्छस्, र त्यसमार्फत परमेश्‍वरलाई मागहरू राख्छस् भने, परमेश्‍वरले त्यसरी काम नगर्नुहुँदा, तँ र परमेश्‍वरबीच द्वन्द्व उत्पन्न हुनेछ। जब यस्तो द्वन्द्व उत्पन्न हुन्छ, परमेश्‍वर दोषी हुनुहुनेछैन। अनि, दोषी को हुनेछ? (मान्छे।) यो मानिसहरूको दृष्टिकोण, र उनीहरूले गलत अडान लिने र गलत स्थान ओगट्ने समस्याबाट सुरु हुन्छ। जब तैँले परमेश्‍वरलाई कुनै निश्‍चित तरिकाले कार्य गर्न अनुरोध गर्छस्, तँलाई त्यो निकै जायज लाग्नेछ। तर यदि तैँले एक कदम पछि सरेर समर्पित हुन र स्विकार्न सक्छस् भने, तँलाई त्यो जायज लाग्नेछैन, र त्यो तेरो भ्रष्ट स्वभाव र अनुचित माग हो भन्ने महसुस हुनेछ। यसरी तैँले स्विकार्न सक्दा, परमेश्‍वरले तँलाई तैँले प्राप्त गर्नुपर्ने मात्रामा सत्यता र ज्ञान प्रदान गर्नुहुनेछ। परमेश्‍वरको दृष्टिकोणमा, तैँले सबैभन्दा बढी प्राप्त गर्नैपर्ने त्यही सत्यताको तत्त्व हो, कुनै सानोतिनो अनुग्रह वा आशिष् होइन। तेरा लागि सबैभन्दा महत्त्वपूर्ण कुरा के हो भनेर परमेश्‍वरलाई मात्र थाहा छ, र त्यो उहाँले मानिसहरूका लागि प्रदान गर्नुहुन्छ र तिनीहरूलाई उचित समय र सही मात्रामा दिनुहुन्छ। अर्कोतिर, ख्रीष्टविरोधीहरूले सत्यता वा पवित्र आत्माको कामलाई मान्यता दिँदैनन्। सत्यताबारे जोसुकैले सङ्गति गरेर परमेश्‍वरको प्रेम र मुक्तिको गवाही दिए पनि, ख्रीष्टविरोधीले त्यसलाई स्विकार्न नमान्ने मात्र होइन, ऊ त्यसप्रति घिनाउने र प्रतिरोधीसमेत हुनेछ। ख्रीष्टविरोधी र साधारण भ्रष्ट मानिसहरूबीचको भिन्नता यही हो।

हामी परमेश्‍वरको पहिचान र उहाँको अद्वितीय सार नकार्ने ख्रीष्टविरोधीहरूको विशेषताबारे हाम्रो सङ्गति यहीँ टुङ्ग्याउनेछौँ। के तिमीहरूसँग थप प्रश्‍नहरू छन्? (परमेश्‍वर, मसँग एउटा प्रश्‍न छ। मैले सुसमाचार प्रचार गरिरहेको बेलामा प्रभुका विश्‍वासीहरू धेरै भेट्छु, र उनीहरू सबैजना पावलको “मेरा लागि जिउनु ख्रीष्ट हो” भन्ने दृष्टिकोण पालना गर्न दृढ हुन्छन्। उनीहरूले सोच्छन् कि यदि उनीहरूले पावलका शब्दहरूको मापदण्ड पूरा गर्न सके भने, उनीहरू परमेश्‍वर बन्न सक्छन्। के यो ख्रीष्टविरोधीहरूको अर्को प्रकटीकरण, साथै परमेश्‍वरको अद्वितीय सारको इन्कार पनि होइन र?) धेरथोर रूपमा हो। विशेषगरी ख्रीष्टविरोधीहरू परमेश्‍वर बन्न चाहने भएकाले तिनीहरूले परमेश्‍वरको अद्वितीयता अस्वीकार गर्छन्। पावलका यी वचनहरू तिनीहरूलाई विशेष रूपमा प्रिय लाग्छ: “मेरो लागि त जिउनु नै ख्रीष्ट हो, जिउनु नै परमेश्‍वर हो, परमेश्‍वरको जीवनको साथमा म नै परमेश्‍वर हुँ।” तिनीहरूले के विश्‍वास गर्छन् भने, यदि यो दृष्टिकोण साँचो साबित भयो भने तिनीहरू परमेश्‍वर बन्ने, राजाले झैँ शासन गर्ने र मानिसहरूमाथि नियन्त्रण कायम गर्ने आशा हुन्छ; यदि यो पूरा भएन भने, राजाले जस्तो शासन गर्ने र परमेश्‍वर बन्ने तिनीहरूको आशा चकनाचूर हुन्छ। छोटकरीमा भन्नुपर्दा, शैतान सधैँ परमेश्‍वरको बराबर हुन चाहन्छ—र ख्रीष्टविरोधीहरू पनि त्यही चाहन्छन्: तिनीहरूसँग पनि त्यही सार हुन्छ। उदाहरणको लागि, परमेश्‍वरलाई पछ्याउनेहरूमाझ, केही मानिसहरू यस्ता हुन्छन् जसले निरन्तर परमेश्‍वरको बढाइ गर्छन् र उहाँको गवाही दिन्छन्, उहाँको कामको बारेमा अनि उहाँका वचनहरूको न्याय र सजायले मानिसमा पार्ने प्रभावको बारेमा गवाही दिन्छन्। तिनीहरूले मानिसलाई मुक्ति दिने परमेश्‍वरका सबै कामको प्रशंसा गर्छन्, र तिनीहरूले परमेश्‍वरले चुकाउनुभएको मूल्यको पनि प्रशंसा गर्छन्। ख्रीष्टविरोधीहरू पनि यी सबै कुराहरूको आनन्द लिन चाहन्छन् कि चाहँदैनन् त? तिनीहरू मानिसहरूबाट समेत समर्थन, चापलुसी, बढाइचढाइ, यहाँसम्म कि तारिफको आनन्द उठाउन चाहन्छन्। अनि तिनीहरूले अरू के-कस्ता लज्जाजनक विचारहरू सृजना गर्छन् त? तिनीहरू सबै कुराहरूमा मानिसहरूले तिनीहरूमा विश्‍वास गरून्, तिनीहरूमा भर परून् भन्ने चाहन्छन्; मानिसहरू परमेश्‍वरमाथि भर पर्नु पनि ठीकै कुरा हो—तर परमेश्‍वरमाथि भर पर्दाको बखत, यदि तिनीहरूको लागि ख्रीष्टविरोधीहरूमाथि भर पर्नु पनि झनै वास्तविक र साँचो हुन्छ भने, यी ख्रीष्टविरोधीहरू औधी खुसी हुनेछन्। यदि तैँले परमेश्‍वरलाई प्रशंसा गर्दा र परमेश्‍वरले तँलाई प्रदान गर्नुभएको अनुग्रहहरूको गन्ती गर्दा, तैँले यी ख्रीष्टविरोधीहरूका सराहनीय उपलब्धिहरूलाई पनि जोडजाड गर्छस् र दाजुभाइ-दिदीबहिनीहरूमाझ तिनीहरूको लागि प्रशंसा गान गाउँछस्, तिनीहरूले गर्ने हरेक कामलाई टाढा-टाढासम्म प्रचारप्रसार गर्छस् भने, तिनीहरू आफ्नो हृदयमा अद्भुत रूपमै तृप्त हुनेछन्, र तिनीहरू सन्तुष्ट हुनेछन्। यसरी, ख्रीष्टविरोधीहरूको प्रकृति सारको दृष्टिकोणबाट कुरा गर्दा, जब तैँले परमेश्‍वरसँग अख्तियार छ, उहाँ धर्मी हुनुहुन्छ र उहाँले मानिसहरूलाई मुक्ति दिन सक्नुहुन्छ भनेर भन्छस्, जब तैँले परमेश्‍वरसँग मात्र त्यस्तो सार छ, परमेश्‍वरले मात्र यस प्रकारको काम गर्न सक्नुहुन्छ र यी कामकुराहरू गर्नको लागि कसैले पनि उहाँको स्थान लिन वा उहाँको प्रतिनिधित्व गर्न सक्दैन भनेर भन्छस्: जब तैँले यस्तो कुरा भन्छस्, तब ख्रीष्टविरोधीहरूले आफ्नो हृदयमा ती वचनहरूलाई स्वीकार गर्दैनन्, र त्यसलाई मानिलिन इन्कार गर्छन्। किन तिनीहरूले तिनलाई स्वीकार गर्दैनन् त? किनभने तिनीहरूसँग आकांक्षाहरू हुन्छन्—यो समस्याको एउटा पक्ष यही हो। अर्को पक्षचाहिँ के हो भने, तिनीहरूले देहधारी शरीरलाई परमेश्‍वर हुनुहुन्छ भनी न त विश्‍वास न त स्वीकार नै गर्छन्। जब कसैले परमेश्‍वर अद्वितीय हुनुहुन्छ, परमेश्‍वर मात्रै धर्मी हुनुहुन्छ भनेर भन्छ, तब तिनीहरूले आफ्नो हृदयभित्र यस कुराप्रति असहमति जनाउँछन् र भित्रभित्रै प्रतिरोध गर्छन्, र भन्छन्, “गलत—म पनि त धर्मी छु!” जब तैँले परमेश्‍वर मात्रै पवित्र हुनुहुन्छ भनेर भन्छस्, तिनीहरूले भन्नेछन्: “गलत—म पनि त पवित्र छु!” यसको एउटा उदाहरण पावल हुन्: जब मानिसहरूले प्रभु येशूले मानवजातिको लागि उहाँको अमूल्य रगत दिनुभयो, उहाँले पापबलिको रूपमा काम गर्नुभयो, र मानवजातिलाई मुक्ति दिनुभयो, र पापबाट सारा मानवजातिको छुटकारा गराउनुभयो भनी प्रभु येशू ख्रीष्टको वचन प्रसार गरे—यो कुरा सुन्दा पावलले कस्तो अनुभूति गर्थे त? के तिनले यी सबै कुराहरू परमेश्‍वरको काम हो भनी स्वीकार गर्थे त? के तिनले यी सबै कुराहरू गर्न सक्ने एउटै उहाँ ख्रीष्ट हुनुहुन्छ र यी सबै कुराहरू ख्रीष्टले मात्र गर्न सक्नुहुन्थ्यो भनी स्वीकार गर्थे त? अनि के तिनले यी सबै कुराहरू गर्न सक्ने एउटै उहाँले मात्र परमेश्‍वरको प्रतिनिधित्व गर्न सक्नुहुन्छ भनी स्वीकार गर्थे त? तिनले स्वीकार गर्दैनथे। तिनले भन्थे: “यदि येशूलाई क्रूसमा टाँग्न सकिन्थ्यो भने, मानिसहरूलाई पनि क्रूसमा टाँग्न सकिन्थ्यो! यदि उहाँले अमूल्य रगत दिन सक्नुहुन्थ्यो भने, मानिसहरूले पनि दिन सक्थे! यसअलावा, मैले पनि प्रचार गर्न सक्छु र म उहाँभन्दा बढी जानकार छु, र म कष्ट सहन गर्न सक्छु! यदि तैँले उहाँलाई ख्रीष्ट भन्छस् भने, के मलाई पनि ख्रीष्ट भन्नुपर्दैन र? यदि तैँले उहाँको पवित्र नाम उद्घोष गर्छस् भने, के तैँले मेरो नाम पनि उद्घोष गर्नु पर्दैन र? यदि उहाँ ख्रीष्ट कहलिन योग्य हुनुहुन्छ भने, यदि उहाँले परमेश्‍वरलाई प्रतिनिधित्व गर्न सक्नुहुन्छ भने, र यदि उहाँ परमेश्‍वरको छोरा हुनुहुन्छ भने, के हामी पनि त्यस्तै नै होइनौ र? परमेश्‍वरको लागि कष्ट सहन सक्ने र मूल्य चुकाउन सक्ने, र मेहनत र काम गर्न सक्ने हामी—के हामीलाई ख्रीष्ट भन्न मिल्दैन र? परमेश्‍वरद्वारा अनुमोदित हुनु र ख्रीष्ट भनेर बोलाइनु कसरी ख्रीष्टभन्दा फरक छ र?” छोटकरीमा भन्नुपर्दा, ख्रीष्टविरोधीहरू परमेश्‍वरको सारको पक्ष अर्थात् उहाँको अद्वितीयता बोध गर्न असफल भएका हुन्छन्, र तिनीहरूले वास्तवमा परमेश्‍वरको अद्वितीयता भनेको के हो भनी बुझ्दैनन्। तिनीहरूले यस्तो विश्‍वास गर्छन्, “ख्रीष्ट हुनु वा परमेश्‍वर हुनु भनेको लडाइँमार्फत शक्ति प्राप्त गरेझैँ व्यक्तिले आफ्नो सिप र क्षमताको बलमा प्राप्त गर्ने कुरा हो। परमेश्‍वरको सार हुनुको कारणले तपाईँ ख्रीष्ट कहलिन पाउनुहुन्न। ख्रीष्ट हुनु भनेको व्यक्तिको आफ्नै सिपको कडा परिश्रमको नतिजा हो; यो ठ्याक्कै बाह्य संसारमा हुने कुराहरूजस्तै हो—जो बढी दक्ष र क्षमतावान् छ, ऊ नै महत्वपूर्ण अधिकारी बन्न सक्छ र उसले नै निर्णय गर्न सक्छ।” यो तिनीहरूको तर्क हो। ख्रीष्टविरोधीहरूले परमेश्‍वरका वचनहरू सत्यता हुन् भनी स्वीकार गर्दैनन्। परमेश्‍वरका वचनहरूमा कुरा गरिएका परमेश्‍वरका सार र स्वभाव तिनीहरूले बुझ्दैनन्; तिनीहरू भुइँमान्छे र बाहिरी मानिस हुन्, र तिनीहरू अनभिज्ञ हुन्छन्, त्यसकारण तिनीहरूको कुराकानीमा पूर्णतया बाहिरी मानिसहरूका शब्दहरू, र आत्मिक बुझाइविनाका वचनहरू हुन्छन्। यदि तिनीहरूले केही वर्षसम्म काम गरेका छन् भने, र यदि तिनीहरूले आफू कष्ट भोग्न र मूल्य चुकाउन सक्षम छु, धर्मसिद्धान्तहरू प्रचार गर्दा ठूलठूला कुरा गर्न सक्छु, ढोंग गर्न सिकेको छु र अरूलाई भ्रममा पार्न सक्छु, साथै केही मानिसहरूको समर्थन प्राप्त गरेको छु भन्ने सोच्छन् भने, स्वाभाविक रूपमा, तिनीहरूले आफू ख्रीष्ट बन्न र परमेश्‍वर बन्न सक्छु भन्‍ने विश्‍वास गर्छन्।

के तिमीहरूसित थप प्रश्‍नहरू छन्? (परमेश्‍वर, तपाईँले परमेश्‍वरको जाँच गर्नुको अर्थबारे हामीसँग अझै सङ्गति गर्नुहुन्थ्यो कि? परमेश्‍वरलाई जाँच्ने कार्य मानिसहरूमा कुन-कुन रूपमा प्रकट हुन्छन्?) परमेश्‍वरको जाँच तब हुन्छ जब मानिसहरूलाई परमेश्‍वरले कसरी काम गर्नुहुन्छ भन्‍ने थाहा हुँदैन, र तिनीहरूले उहाँलाई नचिनेर वा नबुझेर बारम्बार उहाँप्रति अनुचित मागहरू राख्छन्। उदाहरणको लागि, कोही बिरामी हुँदा, उसले परमेश्‍वरले नै उसलाई निको पार्नुपर्छ भनी प्रार्थना गर्न सक्छ। “म उपचारको खोजीमा लाग्दिनँ—परमेश्‍वरले मलाई निको पार्नुहुनेछ कि छैन हेरौँ।” त्यसैले, निकै समय प्रार्थना गरेपछि पनि परमेश्‍वरले केही नगर्नुहुँदा, उसले भन्छ, “परमेश्‍वरले केही पनि गर्नुभएन, त्यसैले म औषधि लिनेछु र उहाँले मलाई रोक्नुहुन्छ कि हुन्न हेर्नेछु। यदि उक्त औषधि मेरो घाँटीमा अड्कियो, वा यदि मैले पानी पोखाएँ भने, त्यो परमेश्‍वरले मलाई रोक्नुभएको र त्यो सेवन गर्न नदिन खोज्‍नुभएको हुन सक्छ।” जाँच भनेको त्यही हो। अथवा उदाहरणको लागि, तँलाई सुसमाचार प्रचार गर्न लगाइयो रे। सामान्य परिस्थितिहरूमा, तेरो कर्तव्यमा के-के पर्छन् र तैँले के गर्नुपर्छ भन्नेबारे सबैले सङ्गति र विचारविमर्शमार्फत निर्णय गर्छन्, र त्यसपछि सही समय आएपछि तैँले त्यो काम गर्छस्। यदि तैँले काम गरिरहेको बेलामा केही आइपर्‍यो भने, त्यो परमेश्‍वरको सार्वभौमिकता हो—यदि परमेश्‍वरले रोक्नुहुन्थ्यो भने, उहाँले सक्रिय रूपमै रोक्नुहुनेछ। तर मानौँ तैँले प्रार्थनामा यसो भन्छस् रे, “हे परमेश्‍वर, आज म सुसमाचार प्रचार गर्न बाहिर जाँदै छु। के म बाहिर जानु तपाईँको अभिप्रायबमोजिम हुन्छ? थाहा छैन, सुसमाचार स्विकार्ने सम्भावना भएका आजको व्यक्तिले यसलाई स्विकार्न सक्छ सक्दैन, र तपाईँले यसलाई ठ्याक्कै कुन तरिकाले सञ्चालन गर्नुहुन्छ। मेरो अनुरोध छ, तपाईँका प्रबन्धहरू, र तपाईँका मार्गदर्शनहरू गरिपाऊँ, र तपाईँले मलाई यी कुराहरू देखाइदिनुहोस्।” प्रार्थना गरेपछि, तँ चलमल नगरी त्यहीँ बस्छस्, र भन्छस्, “परमेश्‍वरले त्यसबारे किन केही पनि भन्नुहुन्न? सायद मैले उहाँका वचनहरू पर्याप्त मात्रामा नपढ्ने हुनाले उहाँले मलाई ती कुराहरू देखाउन नसक्‍नुभएको हो कि। यदि त्यसो हो भने, म तुरुन्तै त्यता बाहिर निस्‍कनेछु। यदि म अघि बढ्ने क्रममा घोप्टो लडेँ भने, सायद त्यो परमेश्‍वरले मलाई रोकिरहनुभएको हुन सक्छ, तर यदि सबथोक सहज रूपमा अघि बढ्यो र परमेश्‍वरले मलाई रोक्नुभएन भने, त्यो परमेश्‍वरले मलाई अघि बढ्न दिनुभएको हुन सक्छ।” त्यो एउटा जाँच हो। हामी किन त्यसलाई जाँच भनिरहेका छौँ? परमेश्‍वरको काम व्यावहारिक हुन्छ; मानिसहरूले आफूले गर्नुपर्ने कर्तव्यहरू गरे, आफ्ना दैनिक जीवन मिलाए, र सिद्धान्तहरूअनुसार हुनेगरी आफ्नो सामान्य मानवताको जीवन जिए पुग्छ। परमेश्‍वरले कसरी कार्य गर्नुहुनेछ वा उहाँले कस्तो मार्गदर्शन दिनुहुनेछ भनी जाँच गर्नु आवश्यक छैन। आफूले गर्नुपर्ने काम गर्नतिर मात्र ध्यान दे; सधैँ अन्य कुराहरू नसोच्, जस्तो कि, “के परमेश्‍वरले मलाई यसो गर्न दिनुहुन्छ, कि दिनुहुन्न? यदि मैले यसो गरेँ भने, परमेश्‍वरले मलाई कसरी सम्हाल्‍नुहुनेछ? के मैले यसलाई यो तरिकाले गर्नु ठिक हो?” यदि कुनै कुरा ठिक हो भन्ने प्रस्ट छ भने, त्यही काम गर्नतिर मात्र ध्यान दे; अनेकथरीका कुराहरूबारे सोच्नतिर नलाग्। परमेश्‍वरको मार्गदर्शनको लागि प्रार्थना गर्नुचाहिँ अवश्यै ठिकै हो, यस दिन उहाँले तेरो जीवनलाई मार्गदर्शन गरिदिनुहोस्, उहाँले आज तैँले निर्वाह गर्ने कर्तव्यलाई मार्गदर्शन गरिदिनुहोस् भनी प्रार्थना गर्नु ठिकै हो। व्यक्तिमा समर्पणको हृदय र मनोवृत्ति भए पुग्छ। उदाहरणको लागि, तँलाई थाहै छ, यदि तैँले हातले बिजुली छोइस् भने, तँलाई झट्का लाग्नेछ, र तैँले आफ्नो ज्यान गुमाउन पनि सक्छस्। तैपनि तैँले त्यसबारे यस्तो सोच्छस्: “केही छैन, परमेश्‍वरले मेरो सुरक्षा गरिरहनुभएको छ। परमेश्‍वरले मेरो रक्षा गर्नुहुनेछ कि छैन र परमेश्‍वरको सुरक्षाले कस्तो अनुभूति गराउँछ भनी हेर्न मैले कोसिस मात्र गर्नुपर्छ।” त्यसपछि तैँले हातले त्यसलाई छुन्छस्, र फलस्वरूप, तँलाई झट्का लाग्छ—त्यो एउटा जाँच हो। कतिपय कुराहरू प्रस्ट रूपले गलत हुन्छन् र ती गर्नु हुँदैन। तैपनि, परमेश्‍वरले कस्तो प्रतिक्रिया दिनुहुनेछ भनी हेर्न, यदि तैँले गरिछोड्छस् भने, त्यो एउटा जाँच हो। कतिपय मानिसहरू भन्छन्, “मानिसहरूले आफूलाई भड्किलो तरिकाले सजाएको र बाक्लो मेकअप घसेको परमेश्‍वरलाई मन पर्दैन। तर म त्यसै गर्छु र परमेश्‍वरले भित्री रूपमा धिक्कार्नुहुँदा कस्तो महसुस हुन्छ त्यो हेर्नेछु।” मेकअप गरिसकेपछि तिनीहरूले ऐनामा हेर्छन्: “अहो, म त भूतजस्तै देखिन्छु, तर मलाई यो अलि घिनलाग्दो देखिने र आफूलाई ऐनामा हेर्न नसकिने मात्र महसुस भयो। त्यसबाहेक अरू केही पनि महसुस भएन—मलाई परमेश्‍वरले घृणा गर्नुभएको महसुस भएन, र उहाँका वचनहरूले मलाई तत्काल ढालेको र न्याय गरेको पनि महसुस भएन।” यो कस्तो व्यवहार हो? (जाँच्ने व्यवहार।) यदि तैँले कहिलेकाहीँ आफ्नो कर्तव्यमा झारा टार्छस्, र त्यो कुरा तँलाई प्रस्ट रूपले थाहा छ भने, तैँले पश्‍चात्ताप गरेर आफूलाई परिवर्तन गरे पुग्छ। तर तँ त सधैँ प्रार्थना गरिरहेको हुन्छस्, “हे परमेश्‍वर, म झाराटारुवा भएँ—मेरो अनुरोध छ, तपाईँ मलाई अनुशासनमा राख्नुहोस्!” तेरो अन्तस्करणले के उद्देश्यको काम गर्छ? यदि तँसित अन्तस्करण छ भने, तैँले आफ्नो व्यवहारको जिम्मेवारी लिनुपर्छ। तैँले त्यसमा लगाम लाउनुपर्छ। परमेश्‍वरलाई प्रार्थना नगर्—त्यो प्रार्थना एउटा जाँच बन्नेछ। एउटा गम्भीर कुरालाई लिएर त्यसलाई ठट्टा र जाँचमा परिणत गर्नुलाई परमेश्‍वरले घृणा गर्नुहुन्छ। मानिसहरूले कुनै समस्या सामना गरी परमेश्‍वरलाई प्रार्थना गर्दा र उहाँलाई खोज्दाको समयमा, अनि उनीहरूले देखाउने केही मनोवृत्ति, माग, र परमेश्‍वरप्रतिको व्यवहारमा, प्राय केही जाँचहरू देखा पर्ने गर्छन्। अनि, यी जाँचका मूलभूत पक्षहरू के हुन्? यो कि, तँ परमेश्‍वरले कस्तो व्यवहार गर्नुहुनेछ, वा परमेश्‍वरले कुनै कुरा गर्न सक्नुहुन्छ कि हुन्न भनी हेर्न चाहन्छस्। तँ परमेश्‍वरलाई जाँच्न चाहन्छस्; तँ यो मामलामार्फत परमेश्‍वर कस्तो हुनुहुन्छ, परमेश्‍वरले बोल्नुभएका कुन वचनहरू सही र सटीक छन्, कुन साँचो बन्न सक्छन्, र उहाँले कुन वचनहरू पूरा गर्न सक्नुहुन्छ भनी पुष्टि गर्न चाहन्छस्। यी सबै जाँचहरू हुन्। के यस्ता कार्यशैलीहरू तिमीहरूमा नियमित रूपमा देखा पर्छन्? मानौँ कि तैँले कुनै काम सही गरेको छस् कि छैनस्, वा त्यो सत्यता सिद्धान्तहरूसँग मिल्छ कि मिल्दैन भनी तँलाई थाहा छैन रे। यहाँ, तैँले यो मामलामा जे गरेको छस् त्यो जाँच हो होइन, वा त्यो सकारात्मक हो कि होइन भनी पुष्टि गर्न सक्ने दुइटा विधिहरू छन्। एउटा विधि भनेको विनम्र र सत्यता खोजी गर्ने हृदय धारण गर्नु, र यसो भन्नु हो, “मलाई आइपरेको कुरालाई मैले यसरी सम्हालेको र हेरेको छु, र मैले यसलाई यो तरिकाले सम्हालेकोले अहिले यो यस्तो भएको छ। मैले गर्नुपर्ने यही थियो कि थिएन भनेर मैले कुनै भेउ पाएको छैनँ।” यस्तो मनोवृत्तिबारे तँलाई के लाग्छ? यो सत्यता खोज्ने मनोवृत्ति हो—यसमा कुनै जाँच छैन। मानौँ तैँले “सङ्गति गरेपछि यो कुराबारे सबैले सँगै निर्णय गरे” भनेर भन्छस् रे। अनि, कसैले सोध्छ रे, “यसको प्रभारी को हो? मुख्य निर्णयकर्ता को हो?” अनि तैँले भन्छस् रे: “सबैजना।” अनि, यसमा तेरो अभिप्राय यस्तो हुन्छ रे: “यदि तिनीहरूले यो कुरालाई सिद्धान्तहरूबमोजिम सम्हालिएको रहेछ भनेर भनेमा, म यो मैले गरेको हुँ भन्नेछु। यदि तिनीहरूले यसलाई सिद्धान्तहरूबमोजिम सम्हालिएको रहेनछ भनेर भनेमा, म सुरुमा यो कसले गरेको हो र कसले निर्णय गरेको हो भनेर भन्दिनँ। यसो गरेमा, यदि तिनीहरूले दोषारोपण गर्न जिद्‌ नै कसे पनि, मलाई दोष लगाउनेछैनन्, र कोही अपमानित भयो नै भने पनि, म एक्लै अपमानित हुनेछैन।” यदि तैँले त्यस्तो अभिप्रायले बोल्छस् भने, त्यो एउटा जाँच हो। कसैले यसो भन्‍न सक्छ, “मान्छेले सांसारिक कुराहरू पछ्याउँदा परमेश्‍वरले घृणा गर्नुहुन्छ। उहाँले मानवजातिका स्मृति दिवस र चाडपर्वजस्ता कुराहरू घृणा गर्नुहुन्छ।” अब तँलाई यो कुरा थाहा भइसकेपछि, परिस्थितिहरूले साथ दिएसम्म तैँले यस्ता कुराहरू पन्छाउने सक्दो प्रयास गर्न सक्छस्। तर मानौँ कुनै चाडपर्वमा काम गर्ने क्रममा तैँले जानाजान सांसारिक मामलाहरू पछ्याउँछस्, र तैँले त्यसो गर्दा तेरो अभिप्राय यस्तो हुन्छ रे: “म त मैले यसो गर्दा परमेश्‍वरले मलाई अनुशासनमा राख्नुहुनेछ कि छैन, उहाँले मप्रति ध्यान दिनुहुनेछ कि छैन भनेर मात्र हेरिरहेको छु। म त मप्रति उहाँको मनोवृत्ति कस्तो छ, र उहाँको तिरस्कार कति गहिरो रहेछ भनेर मात्र हेरिरहेको छु। भनिन्छ कि परमेश्‍वरले यसलाई तिरस्कार गर्नुहुन्छ रे, उहाँ पवित्र हुनुहुन्छ र उहाँले दुष्टतालाई घृणा गर्नुहुन्छ रे, त्यसैले म उहाँले दुष्टतालाई कसरी घृणा गर्नुहुन्छ र उहाँले मलाई कसरी ताडना दिनुहुनेछ भनी हेर्नेछु। मैले यी कामकुरा गर्दा, यदि परमेश्‍वरले मलाई बान्ता र पखाला गराउनुभयो, चक्कर लगाउनुभयो, र ओछ्यानबाट निस्कन नसक्ने तुल्याउनुभयो भने, परमेश्‍वरले यी कुराहरूलाई साँच्चै तिरस्कार गर्नुहुन्छ भन्ने देखिनेछ। उहाँ बोलिरहनुभएको मात्र हुनेछैन—तथ्यहरूले त्यसलाई पुष्टि गर्नेछन्।” यदि तँ सधैँ यस्तो दृश्य देख्ने आशामा हुन्छस् भने, तेरा व्यवहार र आशयहरू कस्ता छन् त? तैँले जाँचिरहेको छस्। मान्छेले परमेश्‍वरलाई कहिल्यै जाँच्नु हुँदैन। जब तैँले परमेश्‍वरलाई जाँच्छस्, तँबाट उहाँ लुक्‍नुहुनेछ र आफ्नो अनुहार छोप्नुहुनेछ, अनि तेरा प्रार्थनाहरू बेकार हुनेछन्। कतिपयले सोध्‍न सक्छन्, “म हृदयमा इमानदार भएर पनि हुँदैन र?” हो, तँ हृदयमा इमानदार भएर पनि हुँदैन। परमेश्‍वरले मानिसहरूलाई उहाँको जाँच गर्न दिनुहुन्न; उहाँले दुष्टतालाई घृणा गर्नुहुन्छ। जब तैँले यी दुष्ट विचार र सोचहरू मनमा खेलाउँछस्, परमेश्‍वर तँबाट लुक्नुहुनेछ। उहाँले तँलाई अन्तर्दृष्टि दिन छोड्नुहुनेछ, बरु तँलाई पाखा लगाउनुहुनेछ, अनि तँलाई प्रकाश नगरुन्जेल तैँले मूर्ख, अवरोधपूर्ण, र बाधक कामहरू गर्दै जानेछस्। मानिसहरूले परमेश्‍वरलाई जाँच गर्दा आउने परिणाम यही हो।

(परमेश्‍वर, मेरो एउटा प्रश्‍न छ। म मण्डलीमा सरसामान व्यवस्थापन गर्छु। यस कर्तव्यप्रति मेरो मनोवृत्ति सधैँ बेवास्ते र अगम्भीर रहँदै आएको छ। दाजुभाइ-दिदीबहिनीहरूले मेरो गल्ती औँल्याए र काटछाँट गरे, र तिनीहरूले मसँग एउटा मान्छेले गोप्य रूपमा खोकीको औषधि सेवन गरेकोबारे परमेश्‍वरले एकपटक दिएको उदाहरणमा सङ्गति गरे: परमेश्‍वरले उसलाई अनुशासनमा राख्नुभएन वा हप्काउनुभएन बरु उसले त्यो औषधि सेवन गरेपछि उहाँले उसलाई हटाइदिनुभयो। परमेश्‍वरको स्वभावले मान्छेका उल्‍लङ्घन सहँदैन—मलाई ती वचनहरू थाहा छ, तर मेरो दृष्टिकोणमा परमेश्‍वर कृपालु र प्रेमिलो हुनुहुन्छ, सायद उहाँले मलाई त्यस मान्छेलाई जस्तै व्यवहार गर्नु हुनेछैन। त्यसैले, म डराएको छैनँ। परमेश्‍वरको आजको सङ्गतिका आधारमा, मलाई आफूमा परमेश्‍वरको जाँच गर्ने र उहाँसित कहिल्यै नडराउनेजस्ता उहाँको धर्मी स्वभावप्रति शङ्कालु मनोवृत्ति र ख्रीष्टविरोधी व्यवहार रहेको महसुस हुन्छ।) कुनै व्यक्तिप्रति परमेश्‍वरको मनोवृत्ति त्यो व्यक्ति उहाँसँग डराएको छ कि छैन भन्ने कुरामा आधारित हुँदैन, न त कुनै मामलामा त्यस व्यक्तिले राख्ने क्षणिक मनोवृत्तिमा नै आधारित हुन्छ। व्यक्तिले आफ्नो जीवनका मामुली मामलाहरूमा देखाउन र प्रकट गर्न सक्ने खराब बानी र गैरजिम्मेवार तौरतरिकाहरूलाई परमेश्‍वर गम्भीर समस्या ठान्नुहुन्न। आफ्नो आवश्यक कर्तव्यमा आफू समर्पित हुन र जिम्मेवारी वहन गर्न सके मात्र पनि पर्याप्त हुन्छ। यदि तँ आफूलाई सरसामान व्यवस्थापनको जिम्मेवारी लिन सधैँ असक्षम महसुस गर्छस्, र तँ यसलाई राम्रोसँग गर्न आफ्नो सारा शक्ति समर्पित गर्न सक्दैनस् भने, त्यसले के देखाउँछ? एकातिर, यसले तँ व्यवस्थापनमा राम्रो छैनस् भन्ने देखाउँछ; त्यसबाहेक, यसले तँ कामका लागि उपयुक्त छैनस् भन्ने देखाउँछ। यदि तँलाई त्यस जागिरमा रहिरहँदा, कुनै दिन विपत्ति निम्तिन सक्छ जस्तो लाग्छ भने, त्यस स्थानमा अरू कसैलाई सिफारिस गर्नु नै उत्तम हुन्छ; तेरो सट्टामा मण्डलीका उपयुक्त अरू कसैलाई त्यो काम गर्न दे, र त्यसपछि तैँले आफ्नो दक्षता र रूचिअनुसारको काम गर्, र त्यो कर्तव्य निर्वाह गर्दा बफादार बन्। यसबाहेक, यदि कसैले साँच्चै सत्यतालाई प्रेम गर्छ र साँच्चै परमेश्‍वरको डर मान्न र दुष्टताबाट अलग बस्न, साथै इज्जतसाथ जिउन, र अरूद्वारा घृणित नहुन, बरु सम्मानित हुन चाहन्छ भने, ऊ सबै कुरा राम्ररी गर्न सङ्कल्पित हुनुपर्छ। त्यसो गर्दा, उसले परमेश्‍वरसामु यसो भन्ने सङ्कल्प राख्नुपर्छ: परमेश्‍वर, यदि मैले राम्रो गर्न सकिनँ भने मलाई अनुशासनमा राख्नुहोस्—कृपया आफ्नो काम गर्नुहोस्। मानिसहरू अरूलाई राम्ररी व्यवस्थापन गर्न सक्दैनन्; बढीमा, तिनीहरूले कसैलाई कुनै एउटा क्षेत्रमा प्रतिभावान् बन्न सिकाउन सक्छन्। तर कसैले हिँड्ने मार्ग, जीवनबारे उसको दृष्टिकोण, उसले जीवनमा रोज्ने लक्ष्यहरू, र ऊ कस्तो प्रकारको व्यक्ति बन्न रोज्नेछ भन्ने सम्बन्धमा, उसलाई कसैले मद्दत गर्न सक्दैन। परमेश्‍वरका वचन र परमेश्‍वरले मात्र मानिसहरूलाई परिवर्तन गर्न सक्‍नुहुन्छ। यो कुरा कसरी साकार हुन्छ? त्यसमा मानिसहरू आफै असहाय हुन्छन्—तिनीहरूले कामकुरा परमेश्‍वरलाई नै सम्हाल्न दिनुपर्छ। त्यसोभए, परमेश्‍वर काम गर्न इच्छुक हुनुअघि, उहाँलाई काम गर्न दिन व्यक्तिले कस्तो मापदण्ड पूरा गर्नुपर्छ? उसमा सर्वप्रथम यस्तो सङ्कल्प हुनैपर्छ, उसमा यस्तो इच्छा हुनैपर्छ, र उसले यसो भन्नुपर्छ “मलाई थाहा छ मैले कहिल्यै यो काम राम्रोसँग गर्न सकेको छैनँ। दाजुभाइ-दिदीबहिनीहरू सन्तुष्ट भएका छैनन्—म आफै पनि सन्तुष्ट भएको छैनँ—तर म यसलाई राम्रोसँग गर्न चाहन्छु। म के गरूँ? म परमेश्‍वरसामु आएर प्रार्थना गर्नेछु र उहाँलाई ममा काम गर्न दिनेछु।” यदि तँ आफूमा परमेश्‍वरलाई काम गर्न दिन्छस् भने, तैँले सर्वप्रथम कष्ट भोग्न सक्छस्—जब परमेश्‍वर तँलाई अनुशासनमा राख्नुहुन्छ, हप्काउनुहुन्छ, तब तैँले यी कुराहरू स्विकार्न सक्‍नुपर्छ। आज्ञाकारी हुनु र हृदयमा स्वीकार गर्नु भनेको कुनै पनि कामको राम्रो सुरुवात हुनु हो। के भन्‍न सकिन्छ भने, पूर्ण रूपमा मुक्ति पाउनुअघि सबैले परमेश्‍वरको धार्मिकता र सर्वशक्तिमान्‌ताबारे शङ्का गर्छन्। तर फरक के छ भने, साधारण भ्रष्ट मानिसहरू, आफ्नो शङ्काको बाबजुद पनि, सामान्य रूपमा कर्तव्य निभाउन, सत्यता पछ्याउन, र अलिअलि गर्दै परमेश्‍वरलाई चिन्न सक्छन्; तिनीहरूको व्यक्तिपरक चाहना सक्रिय र सकारात्मक हुन्छ। ख्रीष्टविरोधीहरू ठिक उल्टो हुन्छन्: तिनीहरूका व्यक्तिपरक चाहनाहरू स्वीकार गर्ने र आज्ञाकारी हुँदैनन्, र तिनीहरूले मान्‍ने आकाङ्क्षा राख्दैनन्; बरु, तिनीहरू प्रतिरोधी हुन्छन्। तिनीहरू स्विकार्ने खालका हुँदैनन्। त्यसोभए सामान्य भ्रष्ट मानिसहरूको राम्रो पक्ष के हो त? हृदयमा, तिनीहरू सकारात्मक कुराहरूलाई स्वीकार र प्रेम गर्छन्—यति हो, तिनीहरू आफ्नो भ्रष्ट स्वभावले गर्दा, कहिलेकाहीँ आफूलाई सम्हाल्न सक्दैनन्, काम राम्ररी गर्दैनन् र परिस्थितिहरू तिनीहरूको क्षमता र पहुँचबाहिर जान्छन्, र त्यसैले तिनीहरू परमेश्‍वर तिनीहरूलाई चाहनुहुन्‍न, घृणा गर्नुहुन्छ भनेर प्रायजसो हृदयदेखि नै नकारात्मक र कमजोर हुन्छन्। के यो राम्रो भावना हो? यस्तो भावना आउनु राम्रो कुरा हो—यसको मतलब तैँले मुक्ति पाउने अवसर छ, र यो तँलाई मुक्ति दिन सकिन्छ भन्ने सङ्केत हो। यदि तँ त्योसमेत महसुस गर्न सक्दैनस् भने, सत्यता प्राप्त गर्ने र मुक्ति पाउने तेरो आशा न्यून छ। यो ठ्याक्कै यस्तो भावना हो जसले तँमा अझै पनि विवेक, मर्यादा र निष्ठा छ—तँमा अझै पनि चेतना छ भन्ने देखाउँछ। यदि तँसित यी कुराहरूसमेत छैनन् भने, तँ साँच्चिकै ख्रीष्टविरोधी, अविश्‍वासी होस्। अहिले, तँसँग अविश्‍वासीका केही व्यवहार, उसले प्रकट गर्ने केही कुरा, र उसको केही स्वभाव मात्र छन्, तर तँ अविश्‍वासी होइनस्। परमेश्‍वरप्रति विश्‍वासको तेरो मार्ग, तेरो खोजी, तेरो दृष्टिकोण, र तेरो जीवनको हरेक क्षेत्रमा धेरै समस्या र कमीकमजोरी भए पनि, उहाँको नजरमा तँ उहाँमा विश्‍वास गर्छस्, र तँ उहाँको अनुयायी होस्। त्यसोभए अब यी समस्याहरू कसरी समाधान गर्ने त? त्यो सजिलो छ। यदि तँ विवेक र समझ राख्ने, सत्यता पछ्याउने र सकारात्मक कुराहरूलाई प्रेम गर्ने आधारभूत आवश्यकताहरू पूरा गर्छस् भने, यी सबै समस्या समाधान गर्न सकिन्छ—यो केवल समयको कुरा हो। यदि तँ परमेश्‍वरबाट आएको सत्यता, ताडना र अनुशासन स्वीकार गर्न सक्छस् भने, तैँले पहिलो खुड्किलो पार गरिसकेको छस्। दोस्रो बाधा के हो भने, तैँले आफ्नो तर्फबाट, आफ्नो भ्रष्ट स्वभाव, र तँमाथि हरकुरा आइपर्दा तँमा उत्पन्न हुने स्थितिहरूलाई समाधान गर्न सिक्नुपर्छ, र तैँले परमेश्‍वरका वचनहरू पढ्दा, साथै सङ्गति सुन्दा र दाजुभाइ-दिदीबहिनीहरूका अनुभवात्मक गवाहीहरू सुन्दा, परमेश्‍वरका वचनहरूद्वारा समस्याहरू समाधान गर्न सिक्नुपर्छ। त्यो कुरा के हो भने, तैँले बारम्बार उहाँसामु आएर आफ्ना परिस्थिति र स्थितिहरूबारे, साथै तैँले सामना गरेका समस्याहरूबारे खुला रूपमा उहाँलाई बताउन सक्नुपर्छ र उहाँको काटछाँट, अनुशासन र ताडना, साथै उहाँले गर्ने तेरो प्रकाश र तँप्रतिको उहाँको मनोवृत्तिलाई समेत इमानदारीपूर्वक स्विकार्न सक्नुपर्छ—उहाँप्रति तेरो हृदय खुला रहनुपर्छ, बन्द हुनु हुँदैन। अनि, तेरो हृदय खुला रहुञ्जेल, तेरो विवेक र समझले काम गर्न सक्छ, र सत्यताले तँमा प्रवेश गरेर तँभित्र परिवर्तन ल्याउन सक्नेछ। त्यसपछि यी सबै समस्या हल गर्न सकिनेछ। ती हल गर्नै नसकिने हुँदैनन्; ती कुनै पनि ठूलो समस्या होइनन्। मानिसहरूले कर्तव्यपालनमा झारा टार्नु सामान्य कुरा हो। भ्रष्ट मानवजातिमा भेटिने सबैभन्दा सामान्य अवस्था यही हो। एउटा अवस्था भनेको झूटहरूले भरिएको हुनु हो, अर्को अवस्था भनेको सबै कुरामा अल्छी गर्नु, झारा टार्नु, र गैरजिम्मेवार हुनु, अल्याङटल्याङ गर्ने स्थितिमा हुनु, आलटाल गर्ने अवस्थामा हुनु हो—सारा भ्रष्ट मानवजातिमा हुने कुरा यही हो। यी कुराहरू मान्छेले परमेश्‍वरको प्रतिरोध गर्नु र सत्यता अस्वीकार गर्नुभन्दा एकदमै कम गम्भीर छन्। ती परमेश्‍वरले मान्छेमा हेर्ने कुरा पनि होइनन्। यदि परमेश्‍वरले मानिसहरूलाई पूर्ण कडाइकासाथ मापन गर्नुहुने हो भने, तिनीहरूले एउटा गलत कुरा भनेमा पनि, उहाँले तिनीहरूलाई चाहनुहुनेछैन; एउटा सानो गल्ती गर्नेबित्तिकै, तिनीहरूलाई उहाँले चाहनुहुनेछैन; यदि मानिसहरू जवानीको आवेगमा आउँछन् र अधीर भई काम गर्छन् भने, परमेश्‍वरले तिनीहरूलाई मन पराउनुहुनेछैन, अनि तिनीहरू उहाँद्वारा त्यागिने र हटाइने व्यक्ति बन्‍नेछन्। यदि त्यस्तै हुँदो हो त, एउटै व्यक्तिले पनि मुक्ति पाउनेछैन। अनि, कतिपयले भन्नेछन्, “के तपाईँले परमेश्‍वर मानिसहरूलाई तिनीहरूको व्यवहारमार्फत दोषी ठहराउनुहुन्छ र तिनीहरूका परिणामहरू तय गर्नुहुन्छ भनेर भन्नुभएको होइन र?” त्यो अर्कै मामला हो। स्वभाव परिवर्तन र मुक्ति हासिल गर्नका निम्ति मानिसहरूले सत्यता पछ्याउने मार्गमा, मान्छेमा हुने यस्ता स्थितिहरू परमेश्‍वरको दृष्टिकोणमा सबैभन्दा आम, र सबैभन्दा साधारण र सामान्य कुराहरू हुन्। परमेश्‍वर यी कुराहरूलाई हेर्दा पनि हेर्नुहुन्न। अनि, उहाँ के कुरा हेर्नुहुन्छ त? उहाँ तँमा सकारात्मक पछ्याइ छ कि छैन, साथै सत्यता र सकारात्मक कुराहरूप्रति र स्वभाव परिवर्तनको पछ्याइप्रति तेरो कस्तो मनोवृत्ति छ भनी हेर्नुहुन्छ। उहाँले तँमा त्यस्तो चाहना छ कि छैन, तैँले प्रयत्न गरिरहेको छस् कि छैनस् भन्ने कुरा हेर्नुहुन्छ। जब परमेश्‍वर तँमा यी कुराहरू छन्, गल्ती गर्दा तँलाई तेरो विवेकले घोच्छ, तँ त्यसलाई घृणा गर्न जान्दछस्, र तैँले परमेश्‍वरसामु आएर प्रार्थना गर्न, साथै उहाँसामु स्विकार्न र पश्‍चात्ताप गर्न जान्दछस् भनी देख्नुहुन्छ, तब उहाँले तँमा आशा छ, तँलाई हटाइनेछैन भनेर भन्‍नुहुनेछ। के तँलाई परमेश्‍वरको धर्मी स्वभाव, उहाँको कृपा र प्रेम सबै खोक्रा वाक्यांशहरू हुन् जस्तो लाग्छ? ठ्याक्कै भन्नुपर्दा परमेश्‍वरमा यस्तो सार भएकाले नै उहाँ हरप्रकारको व्यक्तिप्रति एउटा मनोवृत्ति राख्नुहुन्छ, र यी मनोवृत्तिहरू अत्यन्तै व्यावहारिक हुन्छन्—यी बिलकुलै खोक्रा हुँदैनन्।

ख्रीष्टविरोधीहरूको सारबारे विगत केही समयदेखि जारी हाम्रो कुराकानी सबैले सुन्नका लागि हो, ताकि एकातिर उनीहरूले ख्रीष्टविरोधीहरूलाई बुझ्न र खुट्ट्याउन, अनि तिनीहरू को हुन् भनी निर्धारण गर्न, र तिनीहरूलाई इन्कार गर्न सकून्; यसको उद्देश्य हरव्यक्तिमा ख्रीष्टविरोधीहरूमा भएझैँ ख्रीष्टविरोधी स्वभाव हुन्छ, तर साँचो ख्रीष्टविरोधीहरूलाई मात्र हटाइन्छ र त्यागिन्छ, जबकि ख्रीष्टविरोधी स्वभाव भएका साधारण मानिसहरू परमेश्‍वरले मुक्ति दिने मानिस हुन्, उनीहरू उहाँले हटाउने मानिस होइनन् भनी सबैलाई थाहा दिनु पनि हो। ख्रीष्टविरोधीहरूको सार र तिनीहरूको स्वभावको हरपक्षबारे मानिसहरूसँग सङ्गति गर्नुको उद्देश्य मानिसहरूलाई दोषी ठहराउनु होइन—यसको उद्देश्य त मानिसहरूलाई मुक्ति दिनु, उनीहरूलाई एउटा मार्ग दिनु, र वास्तवमा उनीहरूमा कस्ता भ्रष्ट स्वभावहरू छन्, परमेश्‍वरले मानवजाति उहाँका शत्रु हुन् भन्नुहुँदा उहाँले भन्न खोज्नुभएको के हो र उहाँ किन त्यसो भन्नुहुन्छ, अर्थात् मान्छेमा हुने ठ्याक्कै कस्ता भ्रष्ट स्वभाव, र परमेश्‍वरप्रति मान्छेले देखाउने प्रतिरोध र विद्रोहीपनका कस्ता प्रकटीकरणहरूले उहाँलाई त्यसो भन्ने, र त्यस्तो दोषी ठहराउने तुल्याउँछन् भनी प्रस्ट रूपमा बुझाउनु हो। ठ्याक्कै भन्नुपर्दा, परमेश्‍वरले मान्छेलाई मुक्ति दिन चाहनुहुने हुनाले, र उहाँले मानवजातिलाई, उहाँका अनुयायीहरूलाई, वा उहाँले चुनेकाहरूलाई नत्याग्नुहुने हुनाले, उहाँ यस तरिकाले अथक रूपमा बोल्ने र काम गर्ने गर्नुहुन्छ। परमेश्‍वरले यसरी बोल्नु र काम गर्नुको उद्देश्य उहाँ कति प्रेमिलो हुनुहुन्छ, मानिसहरूसित उहाँ कति गम्भीर र धैर्यशील हुनुहुन्छ, र उहाँले कति प्रयत्न लगाइरहनुभएको छ भन्नेबारे मानिसहरूलाई बुझाउनु मात्र होइन। अनि, यी कुराहरू बुझ्नुको के अर्थ छ? जब मानिसहरूले यी कुराहरू बुझ्छन्, तब उनीहरूमा परमेश्‍वरप्रति अलिकति कृतज्ञताभन्दा बढी केही पनि हुँदैन—तर उनीहरूको भ्रष्ट स्वभाव बिलकुलै समाधान भएको हुँदैन। मानिसहरूलाई मुक्ति दिन परमेश्‍वरले प्रयत्न र सङ्कल्प गर्नुभएको छ, उहाँले ठट्टा गरिरहनुभएको छैन भनी मानिसहरूलाई बुझाउनका निम्ति परमेश्‍वरले यति धेरै अत्यन्त लगनशील धैर्यपूर्वक बोल्नुहुन्छ; परमेश्‍वर मानवजातिलाई मुक्ति दिन चाहनुहुन्छ, र त्यसमा उहाँ दृढ हुनुहुन्छ। यसलाई कसरी हेर्नुपर्छ? परमेश्‍वरले सत्यताको कुनै पक्षमाथि पनि एकतर्फी रूपमा वा एउटा कोणबाट मात्र बोल्नुहुन्न, न त एउटै तरिकाले मात्र नै बोल्नुहुन्छ—बरु, उहाँ त्यो कुरा मानिसहरूलाई फरकफरक कोणबाट, फरकफरक शैलीमा, र फरकफरक भाषा र मात्रामा बताउनुहुन्छ, ताकि मानिसहरूले आफ्नो भ्रष्ट स्वभाव र आफूलाई चिनून्, र यसमार्फत उनीहरूको पछ्याइले कस्तो दिशा लिनुपर्ने हो, र उनीहरूले कस्तो मार्ग लिनुपर्ने हो त्यो बुझून्। मानिसहरूले आफ्ना शैतानी, भ्रष्ट स्वभाव परिवर्तन गरून्, र मानिसहरूलाई भ्रष्ट तुल्याउन शैतानले प्रयोग गर्ने संसारसँग व्यवहार गर्ने दर्शनहरू, बाँच्ने उपायहरू, जियाइका तरिका र शैलीहरू त्यागून् भनेर उहाँ यसो गर्नुहुन्छ, र यसको साटो उनीहरूलाई परमेश्‍वरले मानिसहरूलाई देखाएका र बताएका उपाय, शैली, निर्देशन, र लक्ष्यअनुसार जिउन लगाउनुहुन्छ। परमेश्‍वरले यो सबै गर्नुको उद्देश्य मानिसहरूलाई त्यस कुरामा मनाउनु, उहाँका श्रमसाध्य अभिप्रायहरू, वा उहाँका सारा कार्यहरूको कठिनाइ देखाउनु होइन। तैँले त्यो कुरा थाहा पाउनु आवश्यक छैन। तैँले परमेश्‍वरका वचनहरूमा आफूले अभ्यास गर्नुपर्ने कुरा खोज्‍न, र तिनमा भएका सत्यता र परमेश्‍वरका अभिप्रायहरू बुझ्नमा मात्र ध्यान दे; सत्यता वास्तविकतामा प्रवेश गर्; सत्यता सिद्धान्तहरूअनुसार जिउने, र सत्यता सिद्धान्तहरूअनुसार आफूलाई आचरणमा ढाल्ने र कार्य गर्ने गर्, र आफूलाई मुक्ति मिल्ने गरी परमेश्‍वरले दिएको आज्ञा पूरा गर्। यसबाट परमेश्‍वर सन्तुष्ट हुनुहुनेछ, र मान्छेको मुक्तिको कुरा पूर्ण रूपमा हासिल हुनेछ, र यसले मान्छेलाई फाइदा पनि गर्नेछ। जब मानिसहरूको कुरामा धेरै धर्मसिद्धान्त मिसिन्छ, जब उनीहरू अत्यन्तै सतही कार्य गर्छन्, सधैँ झारा टार्छन्, जब तिनीहरूको निकृष्टता अति नै बढी हुन्छ—खासगरी जवान मानिसहरू जसमा नियमहरू पालना गर्ने प्रवृत्ति हुँदैन, जो कहिलेकाहीँ अबेर सुत्न रुचाउँछन्, जोसँग अरूका लागि उचित वा उपयोगी नहुने केही बानी हुन्छन्—उनीहरूलाई यी कुराहरूमा जबरजस्ती नगर्। उनीहरूप्रति अलि धैर्यशील बन्। यदि तँ सत्यता पछ्याउन इच्छुक छस्, परमेश्‍वरका वचनहरू पढ्ने प्रयत्न गर्न सक्छस्, बारम्बार परमेश्‍वरसामु आउन सक्छस्, र उहाँसामु आफ्नो हृदय खोल्न सक्छस् भने, उहाँले काम गर्नुहुनेछ। कसैले पनि कसैलाई मानव शक्ति वा मानव उपायहरूद्वारा परिवर्तन गर्न सक्दैन, तेरा आमाबुबाले समेत तँलाई परिवर्तन गर्न सक्दैनन्।

तँ आज परमेश्‍वरको घरमा आउनु परमेश्‍वरको काम हो, र यहाँ तैँले यस उमेरमा र दुष्ट प्रवृत्तिहरूको बाबजुद पनि, सुरक्षित र निरन्तर रूपमा प्रवचनहरू सुन्न सक्छस्, र एक पैसा पनि नकमाई आफ्नो कर्तव्य निभाउन सक्छस्—यो परमेश्‍वरको काम हो। परमेश्‍वर किन यसो गर्नुहुन्छ? परमेश्‍वर तेरो के कुरा मन पराउनुहुन्छ? तँमा केही न केही न्यायबोध र विवेक हुनु; तँलाई दुष्ट प्रवृत्तिहरूप्रति वितृष्ण हुनु, र तैँले सकारात्मक कुराहरू मन पराउनु; साथै तैँले परमेश्‍वरको राज्यको आगमन, साथै ख्रीष्ट र सत्यताको शासनको अपेक्षा गर्नु। तेरा यी इच्छाहरू छन्, र परमेश्‍वर तेरा यिनै कुराहरू मन पराउनुहुन्छ, यही कारणले गर्दा उहाँले तँलाई उहाँको घरमा ल्याउनुभएको हो। के तँलाई परमेश्‍वर तेरा नराम्रा गल्ती र बानीहरू देख्नुहुन्न जस्तो लाग्छ? परमेश्‍वरलाई तेरा गल्तीहरू थाहा हुन्छ—उहाँ ती सबै जान्नुहुन्छ। अनि, उहाँलाई थाहा हुन्छ भने, उहाँ ती किन वास्ता गर्नुहुन्न? यस्ता कुराहरूले मानिसहरूको हृदयमा बारम्बार द्वन्द्व सिर्जना गर्छन्। उनीहरू भन्छन्: “के परमेश्‍वरले मजस्तोलाई मुक्ति दिनुहुन्छ होला त? के मजस्तो व्यक्तिले मुक्ति प्राप्त गर्न सक्छ त? म अत्यन्तै दुष्ट र भ्रष्ट छु, अनुशासनमा बस्न एकदमै आनाकानी गर्छु, अत्यन्तै विद्रोही छु—साथै म परमेश्‍वरलाई प्रतिरोध र शङ्का गर्छु। परमेश्‍वरले मलाई कसरी रोज्न सक्नुहोला त?” तँलाई के कुराले सताइरहेको छ? परमेश्‍वरले मात्र तँलाई मुक्ति दिन सक्नुहुन्छ; उहाँले सक्नुहुन्छ भनेर तैँले विश्‍वास गर्नुपर्छ। तैँले परमेश्‍वरका वचनहरू सुनेर ती स्विकार्न र अभ्यास गर्नमा ध्यान दिए पुग्छ। ती अन्य मामलाहरूमा नअल्झी—तिनको कारण सधैँ नकारात्मक नबन्। कसैले पनि तेरा दोषहरूलाई तँविरुद्ध प्रयोग गर्ने कोसिस गरिरहेको छैन; तँविरुद्ध कसैले कुनै कुरा राखेको छैन। परमेश्‍वर ती कुराहरू हेर्नुहुन्न। यदि दैनिक जीवनका यस्ता महत्त्वहीन कुराहरूद्वारा सिर्जित खराब बानी, कमजोरी, वा निकृष्टताबाट तँलाई तेरो उचित मार्ग र सत्यता पछ्याइमा बाधा पुगेको छ भने, के त्यो घाटा होइन र? के त्यो सार्थक नहुनु होइन र? (हो।) अहिले धेरै मानिस यस्तै स्थितिमा अल्झिरहेको हुनुपर्छ। कतिपय मानिस अत्यन्तै हतारिनु उनीहरूको व्यक्तित्व हो, र उनीहरू आफूले गर्ने जुनसुकै कुरामा अत्यन्तै रूखो छन्, र अध्ययन गर्न मन पर्दैन भन्छन्। उनीहरू आफूमा खराब बानीहरू भएको पनि बताउँछन्: उनीहरूलाई बिहान उठ्न र साँझ सुत्न मन लाग्दैन, उनीहरू गेम खेल्न रुचाउँछन्; उनीहरूलाई कहिलेकाहीँ त्यतिकै गफगाफ गर्न, र कहिलेकाहीँ ठट्टा गर्न मन लाग्छ। उनीहरू सोध्छन्: के परमेश्‍वरले मलाई मुक्ति दिनुहुन्छ होला त? तँसित आफूबारे यति धेरै धारणा र कल्पनाहरू हुनु समस्या होइन र? तँ किन अलि खोजी गर्दैनस्? वास्तवमा परमेश्‍वरको दृष्टिकोण के हो, र उहाँका वचनहरूले वास्तवमा के भन्छन्? के यी कुराहरू उहाँका वचनहरूमा समस्याको रूपमा उल्लेख गरिएका छन्? कतिपय मानिस आफूलाई राम्रा लुगा लगाउन मन लाग्दा पनि आफूलाई नियन्त्रण गर्नुपर्छ भन्छन्। अरूले आफूलाई मासु खान मन पर्छ भन्छन्, र अत्यन्तै भोक देखाउँछन्। यी साना समस्याहरू हुन्। यी कमजोरी, यी व्यक्तित्व, वा जीवनका यी बानीहरू बढीमा व्यक्तिको मानवताका कमजोरीहरू हुन्; ती भ्रष्ट स्वभावमा पर्दैनन्। मानिसहरूले साँच्चिकै समाधान गर्नुपर्ने भनेको उनीहरूको भ्रष्ट स्वभाव हो। वृहत्तर प्रसङ्गलाई हेर्न नबिर्सी। जब तैँले आफूमा भ्रष्ट स्वभाव भएको थाहा पाउँछस्, र त्यसमा चिन्तन गर्न र त्यसलाई खुट्ट्याउन थाल्छस्, त्यसका लागि प्रयत्न गर्छस्, र त्यसलाई घृणा गर्न थाल्छस्, तब तेरा ती साना कमीकमजोरीहरू बिस्तारै परिवर्तन हुनेछन्—ती समस्या रहनेछैनन्। कतिपय जवान मानिस रमाइलो गर्नमा रुचि राख्छन्। उनीहरूले आफूलाई तोकिएको काम सम्पन्न गरेपछि, केहीबेर रमाइलो गर्नु ठिकै हो। कतिपय युवती राम्री हुन, राम्रा कपडा लगाउन र मेकअप गर्न रुचाउँछन्। उनीहरूले हद पार गर्दैनन् भने, र अनौठा कपडाहरू वा बाक्लो मेकअप लगाउँदैनन् भने, त्यो पनि ठिकै हो। त्यो सब ठिकै छ; उनीहरूलाई कसैले रोक लगाउँदैन। यी कुनै पनि कुराहरू समस्या होइनन्। यी जीवनका बानी, जीवन गुणस्तरको माग, र व्यक्तित्वका ससाना समस्याहरू—यी कुनै पनि कुराले तँलाई परमेश्‍वरको प्रतिरोध गराउन, र सत्यताविरुद्ध लैजान सक्दैन। तँलाई साँच्चै परमेश्‍वरको प्रतिरोध गराउने, उहाँसामु आउनबाट रोक्ने र उहाँविरुद्ध विद्रोह गराउने त तेरो भ्रष्ट स्वभाव हो। जब तैँले आफ्नो भ्रष्ट स्वभाव पत्ता लगाउन, चिन्न, र त्यसलाई घृणा गर्न सक्छस्, र जब तैँले सत्यता सिद्धान्तहरूअनुसार अभ्यास गर्ने व्यक्तिपरक चाहना प्राप्त गर्छस्, तब यी सारा ससाना कमजोरीहरू समाधान गरिन सक्छन्। अनि तेरो भ्रष्ट स्वभाव समाधान भएपछि—सबैभन्दा ठूलो समस्या, अर्थात् परमेश्‍वरप्रतिको तेरो प्रतिरोध समाधान भएपछि—के तेरा ती साना कमजोरीहरू अझै समस्या नै रहनेछन् त? त्यो समय आएपछि, तैँले आफूलाई कस्तो आचरणमा ढाल्छस्, कसरी जिउँछस्, के खान्छस्, के पिउँछस्, कसरी आनन्द लिन्छस्, कसरी आफ्नो कर्तव्य गर्छस्, र अरूसित कसरी उठबस गर्छस् भन्नेजस्ता ससाना कुराहरू बिस्तारै सिद्धान्तपरक बन्दै जानेछन्। त्यतिन्जेल, तैँले आफ्नो भ्रष्ट स्वभाव समाधान गर्नु व्यक्तिको जीवनको ठूलो मामला थियो र अब पनि ठूलै मामला रहनेछ, र आफ्नो भ्रष्ट स्वभाव समाधान भइसकेपछि, अरू सारा समस्याहरू पनि समाधान हुन्छन् भनेर थाहा पाउनेछैनस्। जब तैँले परमेश्‍वरविरुद्ध विद्रोहको समस्या समाधान गरेको हुन्छस्, तब तँ मानव स्वरूपमा इज्जतसाथ जिउनेछस्। तैँले केही सानातिना कमजोरी देखाउन छोडेको पनि हुन सक्छ। मानिसहरूले तँलाई तँ असल जवान होस्, परमेश्‍वरप्रतिको आस्थामा तँ निष्ठावान् छस्, तँ परमेश्‍वरको विश्‍वासीझैँ देखिन्छस् भनेर प्रशंसा गर्न पनि सक्छन्। तर यदि परमेश्‍वरले तैँले अझै उहाँविरुद्ध विद्रोह गर्न सक्छस् भनेर भन्नुभयो भने, तेरा बाहिरी असल व्यवहारहरू बेकार छन्, चाहे ती जतिसुकै राम्रा नै किन नहोऊन्। मूल समस्या समाधान भएको छैन—तेरो भ्रष्ट स्वभाव अझै सुल्झिएको छैन, र तैँले अझै परमेश्‍वरविरुद्ध विद्रोह गर्न सक्छस्। तँ मुक्ति पाउनबाट अझै धेरै टाढा छस्! तँमा असल व्यवहारहरू मात्र भएर के काम? के तैँले तीद्वारा आफूलाई झुक्याइरहेको छैनस् र?

तिमीहरूका लागि अहिले समाधान गर्नुपर्ने सबैभन्दा महत्त्वपूर्ण समस्या कुन हो? (भ्रष्ट स्वभावको समस्या।) कतिपयले भन्‍न सक्छन्: “मलाई रङ्गीचङ्गी लुगाहरू लगाउन मन पर्छ, तर परमेश्‍वरको घरलाई यो मन पर्दैन, त्यसैले म यो व्यवहारविरुद्ध विद्रोह गर्नेछु।” तैँले त्यसो गर्नु पर्दैन—मन पर्छ भने लगा। कतिपयले भन्छन्: “मलाई पाउडर र श्रृङ्गार लगाउन मन पर्छ, र हरदिन मानिसहरूलाई देख्दा राम्री बन्न मन लाग्छ—त्यसो गर्दा कति राम्रो हुन्छ!” यदि तँसित समय छ भने त्यो पनि ठिकै छ। कतिपयले भन्छन्: “मलाई मिठो परिकार खाना मन पर्छ—मलाई मसालेदार र अमिलो खानेकुरा पनि मन पर्छ।” जबसम्म तँसँग साधन, अवसर र खाली समय हुन्छ, तैँले धीत मरुन्जेल यी कुराहरू खान सक्छस्। तैँले यी इच्छाहरू पूरा नगरेको, तिनलाई काबुमा राखेको र तीविरुद्ध विद्रोह गरेको भए पनि, तेरो भ्रष्ट स्वभाव समाधान हुँदैनथ्यो। तैँले तिनलाई काबुमा राख्दा के परिणाम आउन सक्थ्यो र? तैँले धेरै दैहिक कष्टहरू मात्र सहनेथिस्, र तैँले हृदयमा धेरै अन्याय परेको महसुस गर्नेथिइस्—अनि, फलस्वरूप त्यसले तँमा कस्तो प्रकारको नकारात्मक परिणाम ल्याउनेथ्यो? तैँले परमेश्‍वरका लागि धेरै कष्ट भोग्नुपरेको र सत्यता प्राप्त गरेको महसुस गर्नेथिइस्, जबकि खासमा, तँसित केही पनि हुनेथिएन वा तँ केही पनि हुनेथिइनस्। त्यसैले तँ सुन्दर, मर्यादित र भद्र रूपमा लुगा लगाउन सक्छस्—तँ दाजुभाइ वा दिदीबहिनीजस्तो देखिन सक्छस्, र राम्रोसँग नियममा रहने हुन सक्छस्—तर यदि तँ कर्तव्य पालन गर्दा सत्यता सिद्धान्तहरूसमेत खोज्‍न सक्दैनस्, र मण्डलीको काममा अवरोध गर्छस् र बाधा दिन्छस् भने, के तेरो आधारभूत समस्या समाधान हुन्छ र? (हुँदैन।) त्यसकारण, यसलाई जसरी हेरे पनि, सबैभन्दा मूलभूत कुरा भनेको परमेश्‍वरका वचन र सत्यता बुझ्नु, सत्यता वास्तविकतामा प्रवेश गर्नु, र आफ्नो भ्रष्ट स्वभाव समाधान गर्नु हो। केही सानातिना समस्या र बाह्य व्यवहारहरूमा आफ्नो प्रयत्न खेर नफाल्, ती कुराहरूमा घोत्लिने, तिनलाई नत्याग्ने, हृदयमा सधैँ ग्लानि र ऋणी महसुस गर्ने, र ती कुराहरूलाई ठूला कुराहरू हुन् भन्ठान्दै समाधान गर्ने नगर्। त्यसको परिणामस्वरूप, तेरो भ्रष्ट स्वभाव सदाका लागि समाधान नहुने हुन सक्छ। यदि तँलाई आफू कस्तो प्रकारको व्यक्ति हुँ वा आफूमा कस्तो प्रकारको भ्रष्ट स्वभाव छ भन्नेसमेत थाहा छैन भने—यदि तँसँग यसबारे अलिकति पनि बुझाइ छैन भने, के यसले कामकुरा भद्रगोल पार्दैन र? जब तँ आफ्नो भ्रष्ट सार थाहा पाउँछस्, तब तेरा ती साना समस्याहरू उप्रान्त समस्या रहँदैनन्। स्वाभाविक रूपमै, जब तँ सत्यता बुझ्छस्, र सत्यता वास्तविकतामा प्रवेश गर्छस्, र सत्यता सिद्धान्तहरूअनुसार कार्य गर्न सक्षम बन्छस्, तब तँ बिस्तारै ती साना समस्याहरूबाट मुक्त हुनेछस्। यो बेचैन वा सुस्त व्यक्तित्व हुनु, वा धेरै बोल्ने वा शान्त हुनुजस्तै हो—यी कुराहरू समस्या होइनन्। यी त व्यक्तित्वसम्बन्धी समस्या हुन्। कतिपय मानिसको शब्द चयन स्पष्ट हुन्छ, जबकि अरूको हुँदैन; केही व्यक्ति आँटिला हुन्छन् र धेरै मानिसको अगाडि बोल्ने आँट गर्छन्, जबकि अरू कम आँटिला हुन्छन् र धेरै मानिस हुँदा बोल्ने आँट गर्दैनन्; कतिपय मानिस बहिर्मुखी हुन्छन् भने कतिपय अन्तर्मुखी हुन्छन्। यीमध्ये कुनै पनि समस्या होइनन्। त्यसोभए, समस्या के हो त? परमेश्‍वरको प्रतिरोध गर्ने ख्रीष्टविरोधीहरूको स्वभाव—त्यो समस्या हो। त्यो सबैभन्दा ठूलो समस्या हो र त्यो मानिसका सबै भ्रष्टताको स्रोत हो। यदि तैँले भ्रष्ट स्वभावको समस्या समाधान गरिस् भने, अरू कुनै पनि समस्या समस्या रहनेछैन।

थप प्रश्‍नहरू छन्? (परमेश्‍वर, मेरो एउटा प्रश्‍न छ: म आफ्नो सत्यता पछ्याइमा सामान्य आत्मिक जीवन जिउँछु, तर सत्यतालाई प्रेम गर्ने र पछ्याउने मेरो हृदय त्यति बलियो छैन। जब मलाई मेरो स्थिति गलत छ भन्ने महसुस हुन्छ, तब म लगनशील भई एकदुई दिन पछ्याउँछु, तर ती दिन कटेपछि, म फेरि सुस्ताउँछु। यो स्थिति बारम्बार आइरहन्छ, र यो सत्यताप्रति वितृष्ण हुने स्वभाव हो भनेर मलाई थाहा छ, तर म अझै त्यसलाई जरैबाट समाधान गर्न सक्दिनँ।) त्यसबाट पन्छिन सकिँदैन—मान्छेको जीवन प्रवेश त्यस्तै हुन्छ। सधैँ यो समस्या समाधान गर्ने चाहना राखेर तैँले गल्ती गरिरहेको हुन्छस्। उदाहरण दिनुपर्दा: कतिपय महिलाले श्रीमान्‌ खोजी गर्दा, उसको रूप औसत भए पनि फरक पर्दैन, तर ऊ रोमान्टिक हुनैपर्छ भन्ने मापदण्ड राख्छन्। उसलाई तिनीहरू पहिलोपटक भेटेको समय र स्थान, श्रीमतीको जन्मदिन, तिनीहरूको वैवाहिक वार्षिकोत्सव इत्यादि कुराहरू याद हुनैपर्छ। उसले हरेक महत्त्वपूर्ण दिन याद राख्नैपर्छ, र उसले बारम्बार “आइ लभ यु, माइ डार्लिङ्!” भन्न, र श्रीमतीलाई बारम्बार उपहारहरू किनिदिन पनि बिर्सनु हुँदैन। ऊ यसरी श्रीमान्‌को जाँच गर्छे: “हाम्रो पहिलो डेट कुन दिन थियो? प्रणय दिवस कहिले पर्छ?” यी महिलाहरू प्रायः यसरी नै रोमान्स र उत्तेजना खोजिरहेका हुन्छन्, अनि तिनीहरू आफ्नो जीवन अलि खल्लो भएमा, चिढिन्छन्, र श्रीमान्‌सित गुनासो गर्छन्: “कस्तो बुद्धु मान्छे। तिमीलाई रोमान्स भनेको के हो थाहै छैन। तिमीसँग जीवन बिताउनु अत्यन्तै निरस छ! तिमीसित आएर मेरो जीवन बर्बाद भयो!” के यस्तै कमजोरी देखाउने महिलाहरू अनेकौँ छैनन् र? अनि जब तैँले अरू कसैको श्रीमान् रोमान्टिक छ, ऊ महिलालाई फकाउन जान्दछ, उसले आफ्नी श्रीमतीलाई राजकुमारीलाई झैँ व्यवहार गर्छ भनेर भन्छस्, तब यी महिलाहरू अत्यन्तै ईर्ष्यालु बन्छन्, र त्यो श्रीमान् खोस्न पाए हुन्थ्यो भन्ने चाहना राख्छन्। तिनीहरू खल्लो र साधारण जीवन जिउन पूर्णतया अनिच्छुक हुन्छन्। के तैँले यस्तो कमजोरी देखाएको छस्? (छु।) परमेश्‍वरले काम गर्नुहुँदा र मानिसहरूलाई मुक्ति दिनुहुँदा, आश्‍चर्यजनक र रोमाञ्चक क्षणहरू खासै धेरै हुँदैनन्, र उहाँले तेरा लागि खुसीका आश्‍चर्यहरू सिर्जना गर्नुहुनेछैन। त्यो खल्लो र साधारण हुन्छ—व्यावहारिक हुनु भनेको त्यही हो। सत्यता पछ्याउनलाई भावना जरुरी हुँदैन। तेरो हृदयमा त्यो पछ्याइ हुन्जेलसम्‍म; अनि, तैँले आफ्नो मार्गमा विचलन आउँछ कि आउँदैन, र तैँले निर्वाह गर्ने कर्तव्यमा मानव त्रुटिको कारण कुनै गल्ती वा क्षतिहरू भएका छन् कि छैनन् भनेर बेलाबेला जाँच गरुन्जेलसम्‍म, र तैँले त्यस अवधिमा दाजुभाइ-दिदीबहिनीहरूले कर्तव्य निर्वाह गर्नेबारे तँसँग नभएको कुनै नयाँ अन्तर्ज्ञान वा ज्ञान प्राप्त गरेका छन् कि छैनन् भन्नेबारे, तँमा नभएका अन्तर्ज्ञान वा ज्ञानबारे, तैँले परमेश्‍वरका वचनहरू पढ्दा तीबारे तेरो बुझाइमा विकृतिहरू आएका छन् कि छैनन् भन्नेबारे, तिनमा तेरो पहुँचबाहिरका, वा तैँले अनुभव नगरेका, वा बेवास्ता गरेका इत्यादि कुराहरू थिए कि थिएनन् भन्‍नेबारे सङ्गति गरुन्जेलसम्‍म—यस्ता सबै मार्ग, लक्ष्य र दिशाहरू सामान्य र सही रहुन्जेलसम्‍म, त्यो नै पर्याप्त हुनेछ। तेरो सामान्य दिशा सही हुन्जेल, त्यो नै पर्याप्त हुन्छ। उत्साह र आश्‍चर्यहरू खोजी नगर्। कसैले पनि तँलाई आश्‍चर्यचकित पार्नेछैन। परमेश्‍वरमा विश्‍वास गर्नु र सत्यता पछ्याउनु भनेको सामान्य मानिसहरूले जीवन जिएजस्तै हो। धेरैजसो समय यो निकै सामान्य हुन्छ, किनभने तँ यही संसारमा जिउँछस्, जहाँ केही पनि अलौकिक हुँदैन, र वास्तविक जीवनबाट केही पनि अलग हुँदैन। यो त्यति अरोचक हुन्छ। तर यस्तो अरोचक जीवन र विश्‍वास नगर्नेहरूको जीवनबीच एउटा भिन्नता हुन्छ: तैँले परमेश्‍वरमा विश्‍वास गर्दा र आफ्नो कर्तव्य निर्वाह गर्दा आफ्नो भ्रष्ट स्वभावबारे निरन्तर रूपमा थाहा पाइरहेको हुन्छस्, परमेश्‍वरसँगको तेरो सम्बन्ध निरन्तर सच्याइरहेको र परिवर्तन गरिरहेको हुन्छस्, र आफूले नबुझ्ने सत्यताहरूबारे निरन्तर थाहा पाइरहेको हुन्छस्, र आफूले थाहा नपाएका वा नबुझेका सत्यताहरू थाहा पाइरहेको र स्विकारिरहेको हुन्छस्। भिन्नता त्यही हो। यो पहिले नै ठूलो भिन्नता हो—तिमीहरू अरू के माग्न सक्छौ र? के परमेश्‍वरको घरमा, मण्डलीमा र तेरो वरपर पर्याप्त घटनाहरू घट्दैनन् र? मानिसहरूले चिन्तन गर्नका लागि परमेश्‍वरको कामको सुरुवातदेखि अहिलेसम्मका घटनाहरू नै पर्याप्त छन्। दिनहरू बित्‍न बेर लाग्दैन: दसबीस बर्ष एकैछिनमा बित्छन्, अनि अर्को छिनमा तिस, पचास बर्ष बितिसकेका हुन्छन्। एउटा व्यक्तिको जीवन लगभग त्यति नै हो। त्यसमा अरू के उत्साह खोज्‍ने हो र? यी कुराहरू नै पर्याप्त रूपमा रोमाञ्चक छन्। तेरो वरपर घट्ने सारा घटनाहरूले तँलाई अद्वितीय कुराहरू पत्ता लगाउन, सत्यता पत्ता लगाउन मद्दत गर्छन्, र तेरा लागि ती आश्‍चर्यजनक पनि हुन्छन्। त्यो खल्लो हुँदैन, हुन्छ र? (अहँ, हुँदैन।) सत्यता पछ्याउनु भनेको उत्साह खोज्नु होइन। यो भौतिक संसारमा सामान्य मानवतामा जिउनेहरूको वास्तविकता त्यही हो। उत्साह खोज्दै नहिँड्—उत्साह र भावना खोजी गर्नु भनेको धेरै फुर्सद हुने मानिसहरूले गर्ने कुरा हो। मानिसहरूले कर्तव्य गर्ने र सत्यता पछ्याउने क्रममा, हरदिन नयाँ पाठहरू सिक्छन्। कतिपयले यसो भन्छन्, “त्यसोभए, मैले किन सिकिरहेको छैनँ त?” सायद तेरो प्रगति झन् सुस्त भएको छ; यदि तँ हरमहिना केही कुरा सिक्छस् भने, त्यो नै पर्याप्त हो। तैँले प्रगति गर्छस् र सत्यता पछ्याइरहेको छस् भने, तँसित केही उपलब्धि हुनेछ। के यो सङ्गतिले उक्त समस्या समाधान गरेको छ? (गरेको छ।) कसरी? कुन शब्दहरूले त्यसलाई समाधान गरे? (परमेश्‍वरमाथिको विश्‍वासमा मेरो पछ्याइपछाडिका दृष्टिकोणहरू व्यावहारिक छैनन्—मेरो पछ्याइ व्यावहारिक छैन, र यो मलाई थाहा भएको छ भन्ने शब्दहरूले। म सधैँ उत्तेजना पछ्याउन खोजिरहेको हुन्छु, सधैँ विविध कुराहरू अनुभूत गर्न, अनि धारणा र कल्पनाहरूले मात्र परमेश्‍वरलाई व्यवहार गर्न खोजिरहेको हुन्छु, उहाँसित आदरपूर्ण दूरी कायम राखिरहेको हुन्छु, तर जीवन प्रवेशको क्रममा मानिसहरूमा कमजोरीहरू हुनेछन्, र त्यस क्रममा उनीहरू वृद्धि हुनेछन्, र उनीहरूले अनेक थरीका परिस्थितिहरू सामना गर्नेछन् भन्ने कुरा बेवास्ता गरिरहेको हुन्छु। त्यो सामान्य हो।) तैँले त्यसलाई सही रूपमा बुझेको छस्। जब अरू कुनै परिस्थितिहरू आइपरेका हुँदैनन्, तब मानिसहरूले आफ्नो कर्तव्य जसरी गर्नुपर्ने हो त्यसरी नै गर्नुपर्छ, र जसरी पछ्याउनुपर्ने हो त्यसरी नै पछ्याउन जारी राख्नुपर्छ। उत्साह खोज्‍ने, वा विविध कुराहरू अनुभूत गर्ने नगर्; अति संवेदनशील भएर यसो नभन्, “आज म किन खराब मुडमा छु? अहो, परमेश्‍वरसँगको मेरो सम्बन्ध टाढिएको छ—म तुरुन्तै प्रार्थना गर्नेछु!” त्यस्तो अति संवेदनशील हुनुपर्ने जरुरी छैन। परमेश्‍वर मतलब गर्नुहुन्न; उहाँ तेरा ती ससाना मामलाहरूबारे चासो लिनुहुन्न! तैँले भन्‍न सक्छस्, “मैले कैयौँ दिन प्रार्थना गरेको छैनँ, तर जब म कार्य गर्छु तब म प्रायः हृदयमा परमेश्‍वरलाई खोज्छु, र म परमेश्‍वरको डर मान्ने हृदय कायम राख्छु।” त्यसमा कुनै समस्या छैन। कतिपयले भन्नेछन्, “अहो, म आफ्नो कर्तव्यमा यति व्यस्त भएँ कि मैले परमेश्‍वरका वचनहरू नपढेको कैयौँ दिन भयो।” तैँले प्रक्रिया पुर्‍याइनस्—तैँले त्यसलाई बेवास्ता गरिस्—तर कर्तव्य गर्ने क्रममा, तैँले धेरै समस्या पत्ता लगाएको छस्, र तैँले केही भ्रष्ट स्वभाव प्रकट गरेको छस्, साथै तैँले त्यस अवधिमा अरूको सङ्गति सुनेको छस्, र त्यसले तँमा ठूलो सुधार गरेको छ। के त्यो साँचो लाभ होइन र? के तँ सत्यता बुझ्न र प्राप्त गर्नका निम्ति परमेश्‍वरका वचनहरू पढ्दैनस् र? कुनै खास तरिका वा शैलीमा तँलाई त्यसो गराउन जिद्‌ कस्नुको के अर्थ छ? ठिक छ। अब हामी आजको सङ्गति यहीँ टुङ्ग्याउनेछौँ। फेरि भेटौँला! (धन्यवाद परमेश्‍वर, फेरि भेटौँला!)

विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग दुई)

आज, हामी ख्रीष्टविरोधीहरूका विभिन्न प्रकटीकरणहरूको दसौँ विषयवस्तु: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् भन्‍नेबारे सङ्गति गर्न जारी राख्छौँ। पछिल्लोपटक, हामीले सत्यतालाई तिरस्कार गर्नेबारे लक्षित केही निर्दिष्ट सङ्गति गर्‍यौँ, त्यसैले पहिला यसको समीक्षा गरौँ। पछिल्लोपटक तिमीहरूले “तिरस्कार गर्नु” लाई कसरी व्याख्या गर्‍यौ? (हामीले त्यसलाई सत्यतालाई महत्त्व नदिने, सत्यतालाई हेयको दृष्टिले हेर्ने, अवहेलना गर्ने र अनादर गर्ने, साथै सत्यतालाई तिरस्कार गर्ने रूपमा व्याख्या गर्‍यौँ।) के तिमीहरूले व्यावहारिक शब्दहरू प्रयोग गरेर प्रस्ट रूपमा यस शब्दको सार व्याख्या गरेका छौ? (हाम्रो व्याख्यामा तिरस्कार गर्नुका पर्यायवाचीहरू मात्र थिए; त्यो सतही थियो र त्यसले सत्यतालाई तिरस्कार गर्नुका विस्तृत पक्षहरू प्रस्ट पारेको थिएन, न त सत्यतालाई कसरी लिने भन्‍नेबारेका हाम्रा मनोवृत्ति र प्रकटीकरणहरू नै प्रस्ट पारेको थियो। हामीले त्यसको सार व्याख्या गर्न सकेनौँ।) यस्तो व्याख्याको प्रकृति कस्तो हुन्छ? यो कुन वर्गअन्तर्गत पर्छ? (शब्द र धर्मसिद्धान्तहरू।) अरू केही छ? के यो ज्ञानअन्तर्गत पर्छ? (पर्छ।) यो ज्ञान कसरी हासिल भएको हो? यो विद्यालय, शिक्षक, साथै शब्दकोश र पुस्तकहरूबाट पनि हासिल भएको हो। त्यसोभए, मेरो र तिमीहरूको व्याख्याबीचको भिन्नता के छ? (परमेश्‍वरको सङ्गति हरव्यक्तिको सत्यताप्रतिको मनोवृत्तिबारे हुन्छ—अर्थात्, मानिसहरू हृदयको गहिराइदेखि त्यसको प्रतिरोध गर्छन्, त्यसप्रति घिन मान्छन् र त्यसलाई घृणा गर्छन्, त्यसलाई अस्वीकार गर्छन्, र निन्दा पनि गर्छन्, अनि त्यसलाई शत्रुवत् आलोचना र अपमान गर्नेसमेत गर्छन्। परमेश्‍वरको व्याख्या सत्यताप्रति मानिसहरूको मनोवृत्तिको सारबाट आउँछ।) म “तिरस्कार गर्नु” शब्दको सार विभिन्न अत्यावश्यक व्यवहार, अभ्यास, मनोवृत्ति र दृष्टिकोणहरूको परिप्रेक्ष्यबाट व्याख्या गर्छु। कुन व्याख्याचाहिँ वास्तवमै सत्यता हो? (परमेश्‍वरको व्याख्या नै सत्यता हो।) त्यसोभए तिमीहरूको व्याख्यामा के कुराको कमी छ? (हामी सत्यता बुझ्दैनौँ। हामी कामकुराहरूलाई सतही रूपमा मात्र हेर्छौँ र तिनलाई मामलाहरू हेर्ने ज्ञान र धर्मसिद्धान्तहरूको भरमा शाब्दिक रूपमा मात्र व्याख्या गर्छौँ।) तिमीहरू यो शब्दलाई आफूले प्राप्त गरेको ज्ञानको आधारमा र आफ्नो शाब्दिक अर्थ बुझाइअनुसार व्याख्या गर्छौ, तर तिमीहरूलाई यो शब्द कसरी कुनै व्यक्तिको प्रकृति सार र भ्रष्ट स्वभावसित जोडिएको हुन्छ भनेर बिलकुलै थाहै हुँदैन। यही नै ज्ञान र धर्मसिद्धान्तहरू अनि सत्यताबीचको भिन्नता हो। के तिमीहरूले परमेश्‍वरका वचनहरू पढ्दा र सत्यता सङ्गति गर्दा पनि प्रायजसो यही विधि र दृष्टिकोण प्रयोग गर्छौ? (गर्छौँ।) अचम्म मान्‍नैपर्दैन, धेरैजसो मानिसहरूले परमेश्‍वरका वचनहरू जसरी पढे पनि, वास्तवमा तीभित्रको सत्यता के हो बुझ्न सक्दैनन्। त्यसैले, धेरै मानिसहरूले वर्षौँ परमेश्‍वरमा विश्‍वास गरेर पनि सत्यता वास्तविकता बुझेका वा त्यसमा प्रवेश गरेका हुँदैनन्। यसैले नै सधैँ भन्‍ने गरिन्छ, “मानिसहरूले सत्यता बुझ्दैनन् र सत्यता बुझ्ने क्षमता राख्दैनन्।”

हामी ख्रीष्टविरोधीहरूका प्रकटीकरणहरूको दसौँ विषयवस्तु: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् भन्‍नेबारे सङ्गति गर्न जारी राख्नेछौँ। पछिल्लो भेलामा, हामीले सत्यतालाई तिरस्कार गर्नुलाई तीनओटा विषयवस्तुमा विभाजन गर्‍यौँ। ती तीन विषयवस्तु के-के थिए? (पहिलो, परमेश्‍वरको पहिचान र सारलाई तिरस्कार गर्नु; दोस्रो, परमेश्‍वर देहधारी हुनुभएको देहलाई तिरस्कार गर्नु; तेस्रो, परमेश्‍वरका वचनहरूलाई तिरस्कार गर्नु।) अब हामी यी तीन विषयवस्तुका आधारमा “ख्रीष्टविरोधीहरूले सत्यतालाई तिरस्कार गर्नु, निर्लज्जपूर्वक सिद्धान्तहरू उल्लङ्घन गर्नु, र परमेश्‍वरको घरका प्रबन्धहरूलाई बेवास्ता गर्नु” भन्‍ने विषयलाई चिरफार गरौँ। पछिल्लोपटक, हामीले मूलतः पहिलो विषयबारे धेरथोर कुरा गर्‍यौँ, तर परमेश्‍वरको सारको पवित्रता र अद्वितीयपनबारे धेरै विस्तारमा सङ्गति गरेनौँ, जसको उद्देश्य तिमीहरूलाई मनन गर्ने केही ठाउँ दिने र तिमीहरूलाई विशेषगरी मैले सङ्गति गरेका परमेश्‍वरका धार्मिकता र सर्वशक्तिमान्‌ताका पक्षहरूका आधारमा सङ्गति गराउनु हो। आज, हामी कसरी ख्रीष्टविरोधीहरूले सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् भन्‍ने विषयलाई चिरफार गर्न ख्रीष्टविरोधीहरूले परमेश्‍वर देहधारी हुनुभएको देहलाई कुन रूपमा लिन्छन् भन्‍ने कुरा समेट्ने दोस्रो विषयवस्तु सङ्गति गर्नेछौँ।

आ. परमेश्‍वर देहधारी हुनुभएको देहलाई तिरस्कार गर्नु

देहधारी परमेश्‍वर—ख्रीष्टबारे—ख्रीष्टविरोधीहरूका दृष्टिकोण र धारणाहरू, साथै उहाँसित तिनीहरूको सम्बन्धका पनि केही विशिष्ट प्रकटीकरण र अत्यावश्यक प्रकाशहरू छन्। यदि हामीले नीरस रूपमा मानिसहरूका केही विशिष्ट प्रकटीकरणहरू वा केही मानिसहरूका विशिष्ट अभ्यासहरू मात्र प्रस्तुत गर्ने हो भने, तिमीहरूलाई त्यो प्रस्तुति अलि अस्पष्ट लाग्न सक्छ। बरु अब त्यसलाई धेरै विषयवस्तुहरूमा विभाजन गरौँ, र त्यसबाट परमेश्‍वर देहधारी बन्नुभएको देहप्रति ख्रीष्टविरोधीहरूको मनोवृत्ति ठ्याक्कै के छ भनी बुझौँ, अनि ख्रीष्टविरोधीहरूले कसरी सत्यतालाई तिरस्कार गर्छन् भनेर पुष्टि र चिरफार गरौँ। पहिलो विषयवस्तु हो, खुसामद, चापलुसी, र मिठा शब्दहरू; दोस्रो हो, छानबिन र विश्‍लेषण, अनि साथमा जिज्ञासा; तेस्रो हो, तिनीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ; चौथो हो, ख्रीष्टले भन्नुभएको कुरा केवल सुन्ने, तर न त पालन गर्ने न त समर्पित हुने। यी प्रत्येक विषयवस्तुका अभिव्यक्तिहरू, साथै तिनका शाब्दिक अर्थबाट तिमीहरूले बुझ्न सक्ने विचार र प्रकटीकरणहरूलाई हेर्दा, के ती सबै सकारात्मक छन्? के त्यस्तो कुनै विषयवस्तु छ जुन अत्यन्तै सकारात्मक छ? “सकारात्मक” ले के जनाउँछ? त्यसले कम्तीमा मानवता र समझ हुनुलाई जनाउँछ। यसलाई उचालेर सृजित प्राणीमा हुनुपर्ने समर्पण वा मनोवृत्ति र दृष्टिकोण हुनुको स्तरसम्म लैजानु आवश्यक छैन। मानव समझको मानक मात्र प्रयोग गर्दा, यीमध्ये कुनचाहिँ सन्तोषजनक छ?

सर्वप्रथम, पहिलो विषयवस्तुलाई हेरौँ: खुसामद, चापलुसी, र मिठा शब्दहरू। के यी तीन शब्दहरू मानव भाषामा प्रशंसनीय वा सकारात्मक मानिन्छन्? (मानिँदैनन्।) सामान्यतया, यी शब्दहरूले कस्तो खाले मानिसहरूका बोली र व्यवहारहरू जनाउँछन्? (छली, गद्दार, नीच, र चापलुस मानिसहरू।) गद्दार, नीच, र धर्मत्यागी मानिसहरू; छलीपन, नीचता, र दुष्टतासँग जोडिएका मानिसहरू। अरूको नजरमा यस्ता मानिसहरूका कार्यहरू बढीजसो घृणास्पद र नीच, मानिसहरूप्रति बेइमान, र दयालु मन नभएका देखिन्छन्। तिनीहरूले प्रायः खुसामद, चापलुसी गर्छन्, र मिठा शब्दहरू बोल्छन्, र प्रभाव वा उच्च हैसियत भएकाहरूलाई चाकडी र चाटुकारी गर्छन्। यस्तो व्यक्तिलाई अरूले तिरस्कार गर्छन् र प्रायजसो नकारात्मक पात्रका रूपमा हेर्छन्।

दोस्रो विषयवस्तु हेरौँ: छानबिन र विश्‍लेषण, अनि साथमा जिज्ञासा। के यी शब्दहरू प्रशंसनीय मानिन्छन् कि अपमानजनक? (अपमानजनक।) अपमानजनक? मलाई बुझा त, तैँले किन तिनलाई अपमानजनक भनेर वर्गीकरण गर्छस्? विनाप्रसङ्ग, यी शब्दहरू निष्पक्ष हुन्छन् र यिनलाई प्रशंसनीय वा अपमानजनक भन्न मिल्दैन। उदाहरणको लागि, कुनै वैज्ञानिक परियोजनाप्रति छानबिन अपनाउनु, कुनै समस्याको सार विश्‍लेषण गर्नु, केही कुराहरूबारे उत्सुक हुनु—यी प्रकटीकरणहरूलाई मूलतः सकारात्मक वा नकारात्मक भन्न मिल्दैन र यी केही हदसम्म निष्पक्ष हुन्छन्। तर यहाँ एउटा प्रसङ्ग छ: यहाँ मानिसहरूले सूक्ष्म जाँच र विश्‍लेषण गर्ने, साथै उत्सुकता राख्ने त्यो चिज मानव अनुसन्धानको कुनै उचित विषय होइन, बरु परमेश्‍वर देहधारी हुनुभएको देह हो। त्यसैले, यो प्रसङ्ग जोडेपछि, यस्ता मानिसहरूले गरेका कामकुराहरू, साथै तिनीहरूका प्रकटीकरण र व्यवहारहरूको आधारमा, यी शब्दहरू यहाँ आएर प्रस्ट रूपमै अपमानजनक बन्छन्। परमेश्‍वर देहधारी हुनुभएको देहलाई प्रायः कस्ता मानिसहरूले छानबिन र विश्‍लेषण गर्छन्? के त्यो सत्यता पछ्याउनेहरूले हो, कि नपछ्याउनेहरूले हो? के त्यो हृदयदेखि नै ख्रीष्टलाई साँच्चै विश्‍वास गर्नेहरूले हो, कि ख्रीष्टप्रति संशयी मनोवृत्ति राख्नेहरूले हो? संशयी मनोवृत्ति बोक्नेहरूले हो भन्‍ने प्रस्ट छ। तिनीहरूमा ख्रीष्टमाथि साँचो आस्था हुँदैन, साथै छानबिन र विश्‍लेषण गर्नुबाहेक, तिनीहरू अत्यन्तै उत्सुक पनि हुन्छन्। तिनीहरू ठ्याक्कै के कुराबारे उत्सुक हुन्छन्? हामी चाँडै यी प्रकटीकरण र सारहरूका विस्तृत कुराहरूबारे विशिष्ट रूपमा सङ्गति गर्नेछौँ।

अब, तेस्रो विषयवस्तु हेरौँ: तिनीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ। प्रशंसनीय वा अपमानजनक अर्थ विश्‍लेषण गर्न यस विषयवस्तुमा कुनै विशेष शब्दहरू छैनन्। यस्ता मानिसहरूको यस्तो प्रकारको प्रकटीकरण र विशिष्ट अभ्यासले कस्तो तथ्य प्रकाश गर्छ? यस्ता काम गर्ने र यस्ता प्रकटीकरणहरू देखाउने व्यक्तिमा कस्तो स्वभाव हुन्छ? पहिलो कुरा त, के ऊ अरूलाई गर्ने व्यवहारमा निष्पक्ष हुन्छ? (हुँदैन।) कुन वाक्यांशबाट यो कुरा बुझ्न सकिन्छ? (“तिनीहरूको मुडमा भर पर्छ।”) यस वाक्यांशको अर्थ के हो भने, यस्ता मानिसहरूले सिद्धान्तहरूविना, कुनै न्यूनतम मानकविना, र खासगरी कुनै विवेक वा समझविना कार्य गर्ने र अरू मानिस र मामलाहरूलाई व्यवहार गर्ने गर्छन्—तिनीहरू पूर्णतया आफ्नो मुडद्वारा निर्देशित हुन्छन्। यदि कसैले कुनै साधारण व्यक्तिलाई आफ्नो मुडअनुसार व्यवहार गर्छ भने, त्यो ठूलो समस्या नहोला; त्यसले प्रशासनिक आदेशहरू उल्लङ्घन गर्नेछैन वा परमेश्‍वरको स्वभाव चिढ्याउनेछैन, र यो व्यक्ति मनमौजी छ, उसले सत्यता पछ्याउँदैन, सिद्धान्तहरूविना कार्य गर्छ, र आफ्नो मुड र रूचिको आधारमा जे मन लाग्छ त्यही गर्छ, आफ्ना दैहिक चाहना र भावनाहरूबारे मात्र सोच्छ र अरूका भावनाहरूबारे सोच्दैन, र अरूप्रति कुनै सम्मान देखाउँदैन भन्‍ने कुरा मात्र चित्रण गर्छ। यो तिनीहरूले कुनै साधारण व्यक्तिलाई गर्ने व्यवहारमा आधारित व्याख्या हो—तर यहाँ तिनीहरूको मुडमा आधारित व्यवहार भोग्ने व्यक्ति को हो? त्यो कुनै साधारण व्यक्ति होइन, त्यो त परमेश्‍वर देहधारी हुनुभएको देह—ख्रीष्ट हो। यदि तैँले आफ्नो मुडअनुसार ख्रीष्टलाई व्यवहार गर्छस् भने, यो गम्भीर समस्या हो, तर कति हदसम्म गम्भीर हो भनेर हामी अहिले छलफल गर्नेछैनौँ।

अब, चौथो विषयवस्तु हेरौँ: ख्रीष्टले भन्नुभएको कुरा केवल सुन्ने, तर न त पालन गर्ने न त समर्पित हुने। यो ठ्याक्कै के हो भनी चित्रण गर्ने कुनै निश्चित शब्दहरू छैनन्; यो मानिसहरूले विभिन्‍न कुराहरूप्रति कसरी व्यवहार गर्छन्, त्यसको एकप्रकारको प्रकटीकरण हो, एकप्रकारको स्वाभाविक स्थिति र निश्चित मनोवृत्ति हो, तर यो व्यक्तिको स्वभावसँग सम्बन्धित छ। यस्ता मानिसहरूको स्वभाव कस्तो हुन्छ? तिनीहरू सुन्छन्, तर न त पालन गर्छन् न त समर्पित हुन्छन्। बाहिरी रूपमा, तिनीहरूले अझै सुन्न सक्छन्, तर के तिनीहरूले बाहिरी रूपमा जे देखाउँछन् त्यो तिनीहरूले जे सोच्छन् वा तिनीहरूको भित्री मनोवृत्ति जे छ त्यही हो त? (होइन।) बाहिरी रूपमा त तिनीहरू सुशील लाग्‍लान् र सुनिरहेजस्तो देखिएलान्, तर भित्री स्थिति त्यस्तो हुँदैन। भित्री रूपमा, त्यहाँ अवज्ञाको मुड र मनोवृत्ति, साथसाथै प्रतिरोधको मुड र मनोवृत्ति हुन्छ। तिनीहरूले यस्तो सोच्छन्: “म हृदयमा तिम्रो पालन गर्दिनँ; म पालन गर्दिनँ भनेर तिमीलाई कसरी प्रस्ट पारूँ? म तिमीले भनेका वचनहरूलाई बस कानले सुन्छु, तर तिनलाई मनमा लिने वा लागु गर्ने बिलकुलै गर्दिनँ। म आफूलाई तिम्रो विरुद्धमा उभ्याउनेछु र तिम्रो विरोध गर्नेछु!” न त पालन गर्नु न त समर्पित हुनु भन्नुको अर्थ यही हो। यदि यस्ता मानिसहरू साधारण व्यक्तिहरूको सम्पर्कमा आउँछन् र उनीहरूसँग अन्तरक्रिया गर्छन्, साधारण मानिसहरूले भन्‍ने कुरालाई यस्तो स्थिति, दृष्टिकोण, र मनोवृत्तिले हेर्छन् भने, त्यो प्रस्ट र चिन्न सकिने प्रकटीकरण भए पनि नभए पनि, यस्ता मानिसहरूको स्वभाव कस्तो हुन्छ? के तिनीहरूलाई अरू मानिसहरूले भन्‍ने गरेको मानवता र चेतना भएका असल मानिसहरू मानिन्छ त? के तिनीहरूलाई सकारात्मक पात्रका रूपमा वर्गीकृत गरिन्छ त? गरिँदैनन् भन्‍ने प्रस्ट छ। “केवल सुन्ने, तर न त पालन गर्ने न त समर्पित हुने” भन्‍ने वाक्यांशको आधारमा मात्र भन्नुपर्दा, ती मानिसहरू अहङ्कारी हुन्। तिनीहरू कति अहङ्कारी हुन्? अत्यन्तै चरम, र चेतना गुमाउने, पूर्ण रूपले पागल हुने, कसैको पालन नगर्ने र कसैलाई पनि कुनै ध्यान नदिने हदसम्म अहङ्कारी छन्। अरूसँग अन्तरक्रिया गर्दा तिनीहरूको मनोवृत्ति यस्तो हुन्छ: “म तिमीसँग बोल्न सक्छु, म तिमीसँग जोडिन सक्छु, तर मेरो मनमा कसैको कुरा पस्न सक्दैन, न त कसैका शब्दहरू मेरा कार्यहरूका सिद्धान्त र मार्गदर्शन नै बन्न सक्छन्।” तिनीहरू मनमा आफ्नै सोचहरू मात्र बोक्छन्, र आफूभित्रको आवाजलाई मात्र चासो दिन्छन्। तिनीहरूले कुनै पनि सही वा सकारात्मक भनाइ र सिद्धान्तहरूलाई न त सुन्छन् न त स्विकार्छन्, बरु हृदयमा तिनको प्रतिरोध गर्छन्। के मानिसहरूको भीडमा यस्ता मानिसहरू हुन्छन्? समूहमा, यस्ता मानिसहरू विवेकशील मानिन्छन् कि अविवेकी? तिनीहरूलाई सकारात्मक पात्रका रूपमा कि नकारात्मक पात्रका रूपमा वर्गीकृत गरिन्छ? (नकारात्मक पात्रका रूपमा।) त्यसोभए, समूहका धेरैजसो मानिसहरूले तिनीहरूलाई प्रायजसो कसरी हेर्छन् र कस्तो व्यवहार गर्छन्? तिनीहरूलाई व्यवहार गर्दा उनीहरूले कस्ता विधिहरू प्रयोग गर्छन्? के धेरैजसो मानिसहरू यस्ता व्यक्तिहरूसँग सम्पर्कमा आउन र अन्तरक्रिया गर्न इच्छुक हुन्छन्? (हुँदैनन्।) मण्डलीमा, धेरैजस्तो मानिसहरू यस्ता व्यक्तिहरूसँग मिलेर बस्न सक्दैनन्—यसको कारण के हो? किन सबैले यस्ता मानिसहरूलाई मन पराउँदैनन् र तिनीहरूसँग विकर्षित हुन्छन्? यो समस्यालाई दुइटा वाक्यहरूले प्रस्ट्याउन सक्छन्। पहिलो, यी मानिसहरू कसैसँग पनि सहकार्य गर्दैनन्, तिनीहरू आफै अन्तिम निर्णय गर्न चाहन्छन्, र तिनीहरू कसैको कुरा सुन्दैनन्; तिनीहरूलाई अरू कसैको कुराप्रति ध्यान दिन लगाउनु अत्यन्तै गाह्रो हुन्छ, र तिनीहरूले अरूका राय र विचारहरू लिन खोज्नु, वा अरूका कुरा सुन्नु असम्भव छ। दोस्रो, तिनीहरू कोहीसँग पनि सहकार्य गर्न सक्षम हुँदैनन्। के यी दुई वाक्यहरू यस्तो व्यक्तिका सबैभन्दा विशिष्ट प्रकटीकरणहरू होइनन् र? के यस्तो व्यक्तिको सार तिनै होइनन् र? (हुन्।) पहिलो कुरा, तिनीहरूको स्वभाव हेर्दा, तिनीहरू कसैको कुरा सुन्दैनन् र कसैको आज्ञा पालना गर्दैनन्। तिनीहरू आफै अन्तिम निर्णय गर्न चाहन्छन्, अरूका कुरा सुन्न चाहँदैनन्, र अरूसित सहकार्य गर्दैनन्। तिनीहरूको हृदयमा अरूका लागि कुनै ठाउँ हुँदैन, न त सत्यता वा मण्डलीका सिद्धान्तहरूका लागि नै कुनै ठाउँ हुन्छ। यस प्रकारका मानिसहरूको ख्रीष्टविरोधी स्वभाव यस्तै हुन्छ। त्यसअलावा, तिनीहरू कसैसँग सहकार्य गर्न वा मिलेर बस्न सक्दैनन्, र हृदयमा हिचकिचाहटपूर्वक इच्छुक भए पनि, समय आउँदा तिनीहरू अझै पनि सहकार्य गर्न सक्दैनन्। यहाँ के भइरहेको छ? के त्यसमा कुनै निश्‍चित स्थिति संलग्न छैन र? तिनीहरू अरूलाई हेयको दृष्टिले हेर्छन्, उनीहरूको कुरा सुन्दैनन्, र अरूका शब्दहरू सिद्धान्तहरूसित जतिसुकै मिले पनि, तिनलाई तिनीहरूले स्विकार्दैनन्। अरूसँग सहकार्य गर्नुपरे पनि, तिनीहरूकै तरिकाले मात्र गर्न सकिन्छ। के यो सौहार्दपूर्ण सहकार्य हो त? यो सहकार्य होइन; यो स्वेच्छाचारी कदम हो, जहाँ एक जनाले निर्णयहरू लिन्छ। अरूसँगका अन्तरक्रियाहरूमा यस्ता मानिसहरूको स्वभाव यस्तै हुन्छ, र तिनीहरूले ख्रीष्टलाई पनि उही रूपमा व्यवहार गर्छन्। के यो चिरफार गर्न लायक छ? यो समस्या गम्भीर र चिरफार गर्न लायक छ! अब, प्रत्येक विषयवस्तुमा ख्रीष्टविरोधीहरूका विशिष्ट प्रकटीकरण र अभ्यासहरूबारे कुरा गरौँ, र यी विशेष प्रकटीकरण र अभ्यासहरूमार्फत ख्रीष्टविरोधीहरूको सार बुझौँ—सत्यतालाई तिरस्कार गर्नु, निर्लज्जपूर्वक सिद्धान्तहरू उल्लङ्घन गर्नु, र परमेश्‍वरको घरका प्रबन्धहरूलाई बेवास्ता गर्नु। पहिलो विषयवस्तुबाट चिरफार गर्न सुरु गरौँ।

क. खुसामद, चापलुसी, र मिठा शब्दहरू

खुसामद, चापलुसी, र मिठा शब्दहरू—बाहिरी रूपमा, यी शब्दहरूको अर्थ सबैले बुझ्नुपर्छ, र यी कुराहरू सन्निहित भएका व्यक्तिहरू यत्रतत्र भेटिन्छन्। खुसामदी र चापलुसीमा लाग्नु, र मिठा शब्दहरू बोल्नु भनेको प्रायजसो अरूको निगाह, प्रशंसा, वा कुनै लाभ प्राप्त गर्नहेतु अपनाइने बोलीको शैली हो। चापलुसी र चोचोमोचो गर्नेहरूले सबैभन्दा बढीजसो यस्तै बोल्छन्। यो भन्‍न सकिन्छ कि सारा भ्रष्ट मानवहरूले केही हदसम्म यही प्रकटीकरण देखाउँछन्, जुन शैतानी दर्शनअन्तर्गत पर्ने बोलीको शैली हो। त्यसोभए, के मानिसहरूले केही लाभहरू प्राप्त गर्नहेतु, देहधारी परमेश्‍वरसामु पनि उस्तै प्रकटीकरण र अभ्यासहरू देखाउँछन्? यो अवश्य नै त्यति सरल कुरा होइन। परमेश्‍वर जुन देहमा देहधारी हुनुभएको छ, त्यो देहप्रति मानिसहरू खुसामदी र चापलुसीमा लाग्दा, तिनीहरूको हृदयमा ख्रीष्टबारे कस्तो दृष्टिकोण वा सोचाइले यस्तो व्यवहार निम्त्याउँछ? मानिसहरूले प्रायजसो अरू मानिसहरूप्रति देखाउने व्यवहार यही हो। यदि मानिसहरूले देहधारी परमेश्‍वरप्रति पनि यस्तै व्यवहार गर्छन् भने, त्यसले अन्तर्निहित रूपमा एउटा समस्या प्रकाश गर्छ: तिनीहरूले देहधारी परमेश्‍वर अर्थात् ख्रीष्टलाई भ्रष्ट मानवजातिमध्येकै एक साधारण व्यक्तिको रूपमा लिन्छन्। बाह्य दृष्टिकोणले हेर्दा, ख्रीष्टसँग हड्डी र देह छन् र मानवको रूप छ। यसले मानिसहरूलाई भ्रममा पार्छ, ख्रीष्ट केवल एउटा मानव हो भन्‍ने विश्‍वास गराउँछ, र मानवहरूप्रति गरिने व्यवहारको तर्क र सोचाइको आधारमा ख्रीष्टप्रति निर्लज्जपूर्वक व्यवहार गर्न लगाउँछ। मानवहरूप्रति गरिने व्यवहार, खासगरी हैसियत र ख्याति भएको व्यक्तिप्रति गरिने व्यवहारको तर्क र सोचाइअनुसार, सहज रूपमा लाभहरू वा भावी बढुवा प्राप्त गर्नको निम्ति राम्रो छाप छोड्ने सर्वोत्तम रणनीति भनेको मधुर र कुशल शब्दहरू प्रयोग गरेर सुन्ने व्यक्तिलाई सहज र खुसी महसुस गराउनु हो। तसर्थ व्यक्तिले नम्र भावभङ्गी देखाउन जरूरी छ, र डरलाग्दो वा गम्भीर मुहार देखाउनु हुँदैन, साथै भाषामा पनि कुनै आवेगपूर्ण, दुर्भावपूर्ण, वा कठोर शब्दहरू, वा व्यक्तिको गर्वमा चोट पुर्‍याउने शब्दहरू हुनु हुँदैन। यस्ता प्रकटीकरण र वचनहरूद्वारा मात्र यस्तो व्यक्तिसामु राम्रो छाप छोड्न र उसमा घिन पैदा नगराउन सकिन्छ। यस्तो लाग्छ, मिठासपूर्वक बोल्नु, र चापलुसी र चोचोमोचो गर्नुलाई नै अरूप्रति सबैभन्दा साँचो सम्मान मानिन्छ। त्यसैगरी, मानिसहरू ठान्छन् कि, तिनीहरूले ख्रीष्टप्रति सम्मान देखाउन, र सौहार्दता कायम राख्न हदैसम्म यस्तो व्यवहार देखाउनुपर्छ, र तिनीहरूका कुरामा कुनै चित्त दुख्ने भाषा वा सामग्री हुनु हुँदैन, र निश्‍चय नै कुनै अप्रिय शब्द पनि हुनु हुँदैन। मानिसहरू ख्रीष्टसँग अन्तरक्रिया र कुराकानी गर्ने यो नै उत्तम तरिका हो भन्ठान्छन्। तिनीहरू परमेश्‍वर देहधारी हुनुभएको देहलाई सामान्य भ्रष्ट स्वभाव भएको सबैभन्दा साधारण मानवको रूपमा लिन्छन्, र उहाँलाई व्यवहार गर्ने योभन्दा राम्रो अर्को तरिका नै छैन भन्ठान्छन्। त्यसकारण, जब कुनै ख्रीष्टविरोधी ख्रीष्टसामु आउँछ, उसको हृदयमा कुनै डर, सम्मान, वा सच्चा इमानदारी हुँदैन, बरु मिठासपूर्ण र कुशल भाषा प्रयोग गर्ने चाहना हुन्छ, र यसरी परमेश्‍वर देहधारी हुनुभएको देहप्रति खुल्लमखुल्ला खुसामदी र चापलुसी गर्न भ्रामक कुराहरूमा शरण पर्नेसमेत गर्छ। तिनीहरू सारा मानिसहरू यही शैलीको प्रभावमा पर्छन्, र परमेश्‍वर देहधारी हुनुभएको देह पनि मानव भएकोले, उहाँले पनि यही शैलीलाई स्विकार्नुहुनेछ र यही शैली रुचाउनुहुनेछ भन्‍ने विश्‍वास गर्छन्। यसर्थ, ख्रीष्ट, अर्थात् परमेश्‍वर देहधारी हुनुभएको देहसित व्यवहार गर्दा, आफ्नो हृदयभित्र ख्रीष्टविरोधीहरू ख्रीष्टसँग परमेश्‍वरको सार छ भन्‍ने तथ्य स्विकार्दैनन्। बरु, तिनीहरू त केही मानवीय रणनीतिहरू, संसारसँग व्यवहार गर्ने मानव दर्शनहरू, र अरूलाई लिने र आफूअनुकूल प्रयोग गर्ने सामान्य मानव चालबाजीहरू प्रयोग गरेर परमेश्‍वर देहधारी हुनुभएको देहसित व्यवहार गर्छन्। के यी व्यवहारहरूको सारले ख्रीष्टविरोधीहरूले परमेश्‍वर देहधारी हुनुभएको देहलाई घृणा गर्छन् भन्‍ने तथ्य देखाउँदैन र? (देखाउँछ।)

ख्रीष्टविरोधीहरू ख्रीष्टलाई भ्रष्ट मानवहरूलाई झैँ व्यवहार गर्छन्, र यसरी ख्रीष्टलाई देखेपछि खुसामदी र चापलुसीका शब्दहरू मात्र बोल्छन्, र त्यसपछि ख्रीष्टका प्रतिक्रियाहरू हेर्छन् र उहाँका रूचिहरू पूरा गर्ने कोसिस गर्छन्। कतिपय मानिसहरू ख्रीष्टलाई देखेपछि यसो भन्छन्: “मैले तिमीलाई टाढैदेखि चिनेँ। तिमी भिडभन्दा अलग छौ। तिमीसँग टाउकोमा एउटा प्रभामण्डल छ जुन अरूसँग छैन। तिमी साधारण व्यक्ति हैनौ भनेर मैले तुरुन्तै थाहा पाएँ। परमेश्‍वरको घरमा ख्रीष्टबाहेक अरू को साधारण होइन र? मैले तिमीलाई देख्नेबित्तिकै यो साँचो हो भन्न सक्थेँ। जुन देहमा परमेश्‍वरको देहधारण भयो, त्यो वास्तवमै अरूभन्दा फरक छ।” के यो भद्दा बकवास होइन र? मेरो रूप साधारण, आम मानिसकै जस्तो छ। यदि मैले कुनै पनि भिडमा केही पनि नगर्ने वा नभन्‍ने हो भने, मलाई कसैले पनि एकदुई वर्षपछि समेत चिन्न सक्दैन। कुनै पनि समूहमा, म एक साधारण सदस्य मात्र हुन्छु; ममा कसैले पनि केही विशेष कुरा देख्न सक्दैन। अहिले, म मण्डलीमा काम गरिरहेको छु, र परमेश्‍वरको गवाहीको कारण, मैले तिमीहरूमाझ बोल्दा तिमीहरूले सुन्छौ। तर परमेश्‍वरको गवाही नहुने हो भने, मलाई कति जनाले सुन्लान् वा ध्यान देलान्? त्यो एउटा प्रश्‍नकै रूपमा रहेको छ र थाहा पाउन बाँकी नै छ। कतिपय मानिसहरू भन्छन्: “म उसलाई परमेश्‍वरजस्तै देख्छु। मलाई सधैँ ऊ असाधारण छ, र अरूभन्दा फरक छ भन्‍ने लाग्थ्यो।” म कसरी फरक छु? के मसँग तीनओटा टाउका र छओटा हातहरू छन्? तैँले कसरी फरक बताउन सक्छस्? एकपटक परमेश्‍वरले भन्नुभयो: म जानाजानी मानिसहरूलाई ममा ईश्‍वरत्वको कुनै सुइँको पनि पाउन दिन्नँ। यदि परमेश्‍वरले मानिसहरूलाई उहाँको ईश्‍वरत्व थाहा पाउन दिनुहुन्न भने, तैँले त्यो कुरा कसरी देख्न सक्छस्? के यी मानिसहरूले भनेको कुरामा समस्या छैन र? यो घृणास्पद चापलुसहरूको बकवास कुराबाहेक अरू केही होइन, जसका शब्दमा कुनै अर्थ हुँदैन भन्‍ने प्रस्ट छ। देहधारी परमेश्‍वरको बाह्य रूप साधारण व्यक्तिकै जस्तो छ। मानव आँखाले ख्रीष्टको ईश्‍वरत्व कसरी खुट्ट्याउन सक्छन्? यदि ख्रीष्टले काम नगर्ने र नबोल्ने हो भने, कसैले पनि उहाँलाई चिन्नेथिएन वा उहाँको पहिचान र सार थाहा पाउनेथिएन। यो तथ्य हो। त्यसोभए “तिमी परमेश्‍वर देहधारी हुनुभएको देह हौ, तिमी अरूभन्दा भिन्न छौ भनेर मैले एकै नजरमा थाहा पाएँ” वा “मैले तिमीलाई देख्नेबित्तिकै, तिमीले महान् काम गर्न सक्छौ भन्‍ने थाहा पाएँ” भनेर भन्‍नेहरूलाई चाहिँ के भन्‍ने नि? यी कस्ता भनाइहरू हुन्? ती पूर्णतया बकवास हुन्! जब परमेश्‍वरले उहाँको गवाही दिनुभएको थिएन, तब तैँले किन जतिपटक हेरे पनि खुट्ट्याउन नसकेको त? परमेश्‍वरले गवाही दिनुभएपछि, जब मैले आफ्नो काम सुरु गरेँ, तब तैँले कसरी अचानक एकै नजरमा देख्न सकिस्? यो प्रस्टै छ, यी छली शब्दहरू हुन्, पूर्णतया पागल कुराहरू हुन्।

कतिपय मानिसहरू मसित भेट्दा वा अन्तरक्रिया गर्दा आफ्नो प्रदर्शन गर्न चाहन्छन्। तिनीहरू सोच्छन्: “देहधारी परमेश्‍वरलाई बारम्बार भेट्न पाइँदैन; यो त जीवनमा एकैपटक आउने अवसर हो। मैले राम्रो गर्नुपर्छ, र परमेश्‍वरलाई थाहा दिन मैले परमेश्‍वरमा विश्‍वास गरेका वर्षहरूमा प्राप्त मेरा नतिजाहरू, र परमेश्‍वरको हालको चरणको काम स्विकारेपछि मैले हासिल गरेका राम्रा उपलब्धिहरू देखाउनुपर्छ।” मलाई थाहा दिन भनेर तिनीहरूले के भन्न खोजेका हुन्? तिनीहरू बढुवाको मौका पाउने आशा गर्छन्। मण्डलीमा भए त, तिनीहरूले आफ्नो जीवनकालमा अलग देखिने वा बढुवा पाउने मौका कहिल्यै नपाउन सक्‍थे; तिनीहरूलाई कसैले पनि चयन गर्थेन। तिनीहरू अब अवसर आएको छ भन्ठानेर कसरी कुनै समस्याहरू प्रकाश नगरी र आफ्नो प्रदर्शन गर्न खोजेको सुइँको नदिई बोल्ने भनी मनन गर्छन्। अनि, तिनीहरूलाई अझ बढी कुशल र चतुर भएर केही युक्ति र चालबाजीहरू प्रयोग गर्नुपर्छ, र ससाना छलहरू अपनाउनुपर्छ। तिनीहरू भन्छन्: “परमेश्‍वर, हामीले यतिका वर्षसम्म तिमीमा विश्‍वास गरेर निश्‍चय नै धेरै लाभ प्राप्त गरेका छौँ! हाम्रो सम्पूर्ण परिवारले विश्‍वास गर्छ, हामी सबैले आफूलाई परमेश्‍वरमा समर्पित गर्नहेतु सबथोक त्यागेका छौँ। तर त्यो नै सबैभन्दा महत्त्वपूर्ण कुरा होइन। सबैभन्दा महत्त्वपूर्ण त तिम्रा वचनहरू अत्यन्तै महान् छन्, र तिमीले अत्यन्तै धेरै काम गरेका छौ। हामी सबैजना कर्तव्यहरू निर्वाह गर्दै परमेश्‍वरमा समर्पित हुन इच्छुक छौँ।” जसको म यस्तो जवाफ दिन्छु: “तर यसमा वास्तवमा कुनै फाइदा छैन।” “छ नि—परमेश्‍वरले दिएको अनुग्रह प्रचुर छ। परमेश्‍वरका वचनहरूमा हामीले धेरै नयाँ ज्योति, अन्तर्ज्ञान, र बुझाइहरू प्राप्त गरेका छौँ। दाजुभाइ-दिदीबहिनीहरू सबैले धेरै ऊर्जा प्राप्त गरेका छन्, उनीहरू सबै आफूलाई परमेश्‍वरप्रति समर्पित गर्न इच्छुक छन्।” “कमजोर र नकारात्मक कोही छन् कि? बाधा र अवरोध सिर्जना गर्नेहरू पनि छन् कि?” “छैनन्, हाम्रो मण्डली जीवन एकदमै राम्रो छ। दाजुभाइ-दिदीबहिनीहरू सबै जना परमेश्‍वरलाई प्रेम गर्न, र सबथोक त्यागेर सुसमाचार प्रचार गर्न पछि लाग्छन्। परमेश्‍वरले भन्‍ने सबथोक राम्रो हुन्छ। हामी सबै जना उत्प्रेरित छौँ, र अब हामीले पहिलेझैँ अनुग्रह र धित मरुञ्जेल खान खोज्दै विश्‍वास गर्न मिल्दैन। हामीले परमेश्‍वरको निम्ति सबथोक त्याग्न, आफूलाई परमेश्‍वरसामु चढाउन, र आफूलाई परमेश्‍वरप्रति समर्पित गर्न जरूरी छ।” “त्यसोभए, विगत केही वर्षमा, तिमीहरूले परमेश्‍वरका वचनहरूबारे कुनै बुझाइ प्राप्त गरेका छौ त?” “हो, प्राप्त गरेका छौँ। परमेश्‍वर, तिम्रा वचनहरू अत्यन्तै महान् छन्, ती प्रत्येक वाक्यले हाम्रा मूल समस्या छुन्छन्, र हाम्रो प्रकृति सार खुलासा गर्छन्! हामीले आफूलाई बुझ्दा र तिम्रा वचनहरूमा ठूलो ज्योति प्राप्त गरेका छौँ। परमेश्‍वर, तिमी हाम्रो पूरै परिवारको र हाम्रो पूरै मण्डलीको जीवन रक्षक हौ। तिमी नभएको भए, हामी धेरै पहिले कहीँकतै नष्ट भएका हुनेथ्यौँ। तिमी नभएको भए, कसरी अघि बढ्ने भनेर हामीलाई थाहा हुन्थेन। हाम्रो मण्डलीका सबैले तिमीलाई हेर्ने अभिलाषा राख्छन्, सपनामा तिमीलाई भेटूँ भनेर हरदिन प्रार्थना गर्छन्, र हरदिन तिमीसँगै हुने आशा राख्छन्!” के तिनीहरूको बोलीमा सारगत रूपमा कुनै हृदयस्पर्शी वा सच्चा शब्दहरू बोलिएका हुन्छन् त? (हुँदैनन्।) त्यसो भए ती कस्ता शब्दहरू हुन्? ती पाखण्डी, खोक्रा, र बेकार हुन्। जब म तिनीहरूलाई आत्मज्ञानबारे बोल्न भन्छु, तब तिनीहरूले भन्छन्, “परमेश्‍वरको काम स्विकारेदेखि, मलाई आफू मानवतारहित दियाबलस र शैतान भएको महसुस हुन्छ।” “तँसित कसरी मानवता छैन?” “म सिद्धान्तहरूविना कार्य गर्छु।” “कस्ता कार्यहरूमा तँसित सिद्धान्तहरू हुँदैनन्?” “म अरूसित सौहार्दपूर्ण सहकार्य गर्न सक्दिनँ, अनि अरूसँगका अन्तरक्रियाहरूमा र मानिसहरूसँग व्यवहार गर्दा, मसित सिद्धान्तहरू हुँदैनन्। म दियाबलस र शैतान हुँ, म शैतानबाट उत्पत्ति भएको हुँ, म शैतानद्वारा गहिरो रूपमा भ्रष्ट तुल्याइएको छु। म हरमोडमा परमेश्‍वरको प्रतिरोध गर्छु, र निरन्तर परमेश्‍वरको विरोध र मुकाबिला गर्छु।” यी शब्दहरू बाहिरी रूपमा राम्रा सुनिन्छन्। जब म तिनीहरूलाई “तिमीहरूको मण्डलीको फलानोलाई अहिले कस्तो छ?” भनेर सोध्छु, तब तिनीहरू भन्छन्, “अहिले उसलाई राम्रो छ। उसलाई यसअघि मण्डलीको अगुवाइ गर्नबाट बर्खास्त गरिएको थियो, तर उसले पश्‍चात्ताप गर्‍यो, र दाजुभाइ-दिदीबहिनीहरूले उसलाई फेरि चयन गरे।” “के त्यो सत्यता पछ्याउने व्यक्ति हो?” “यदि उसले सत्यता पछ्याउँछ भनेर परमेश्‍वरले भन्छन् भने उसले सत्यता पछ्याउँछ; यदि उसले पछ्याउँदैन भनेर परमेश्‍वरले भन्छन् भने उसले सत्यता पछ्याउँदैन।” “यो व्यक्ति उत्साहित देखिन्छ, तर उसको क्षमता निकै कमजोर छ, हैन र?” “कमजोर? हो, अलि कमजोर नै हो। नत्र, पछिल्लोपटक दाजुभाइ-दिदीबहिनीहरूले उसलाई किन बर्खास्त गर्थे र?” “यदि उसको क्षमता कमजोर छ भने, के उसले ठोस काम गर्न सक्छ? के उसले मण्डलीको अगुवाइको दायित्व पूरा गर्न सक्छ?” मेरो कुरा सुनेपछि, तिनीहरू मेरो कुराले कमजोर क्षमताको व्यक्तिले दायित्व पूरा गर्न सक्दैन भन्‍ने सङ्केत गरेको अर्थ्याउँछन्, र यसो भन्छन्, “त्यसोभए उसले त्यो पूरा गर्न सक्दैन। दाजुभाइ-दिदीबहिनीहरूले उसलाई सबैभन्दा खराबमध्येको उत्तम भनेर रोजेका हुन्; ऊभन्दा राम्रो कोही पनि नभएकोले उनीहरूले उसलाई रोजे। सारा दाजुभाइ-दिदीबहिनीहरूले उसको क्षमता औसत छ, तर उसले हामीलाई अगुवाइ गर्न सक्छ भन्छन्। यदि उसको क्षमता कमजोर छ भने, मलाई लाग्छ दाजुभाइ-दिदीबहिनीहरूले उसलाई अर्कोपटक चयन नगर्न सक्छन्। परमेश्‍वर, के मैले दाजुभाइ-दिदीबहिनीहरूलाई प्रभाव पार्ने कोसिस गर्नुपर्छ?” “यो मामला तेरो मण्डलीका दाजुभाइ-दिदीबहिनीहरूको कदमा भर पर्छ। उनीहरूले सिद्धान्तहरूको आधारमा आफूलाई राम्रो लागेको व्यक्ति चयन गर्छन्—यो प्रक्रिया सही हो, तर कतिपय मानिसहरू मूर्ख हुन्छन् र मानिस र मामलाहरूलाई छर्लङ्गै बुझ्न सक्दैनन्, र कहिलेकाहीँ तिनीहरूले गलत व्यक्ति चयन गर्छन्।” मैले यसो भन्नुको मतलब के थियो? म त एउटा तथ्य मात्र भनिरहेको थिएँ, जानाजानी यस व्यक्तिलाई बर्खास्त गर्न खोजिरहेको थिइनँ। तर ख्रीष्टविरोधीले यो कुरा सुनेपछि त्यसलाई कसरी बुझ्यो? उसले बोलेन, बरु मनमनै यस्तो सोच्यो, “के यो परमेश्‍वरले यस व्यक्तिलाई बर्खास्त गर्न गरेको सङ्केत हो? त्यसो हो भने, परमेश्‍वरले साँच्चै के भन्न खोजेको हो, मैले थप छानबिन गर्नुपर्छ। यदि यो व्यक्तिलाई बर्खास्त गरियो भने, मण्डलीलाई अरू कसले अगुवाइ गर्न सक्छ, यो काम कसले गर्न सक्छ?” ख्रीष्टविरोधीहरू परमेश्‍वरप्रति अन्धा हुन्छन्, र तिनीहरूको हृदयमा उहाँको निम्ति कुनै ठाउँ हुँदैन। ख्रीष्‍टलाई भेट्दा, तिनीहरूले उहाँसँग साधारण व्यक्तिभन्दा फरक व्यवहार गर्दैनन्, उहाँको अभिव्यक्ति र स्वर-शैलीबाट निरन्तर सङ्केत लिन्छन्, परिस्थितिअनुसार आफ्‍नो शैली बदल्छन्, वास्तविक रूपमा भइरहेको कुरा कहिल्यै भन्दैनन्, इमानदार कुरा कहिल्यै बोल्दैनन्, खोक्रा शब्‍दहरू र धर्मसिद्धान्त मात्रै बोल्छन्, तिनीहरूको अगाडि उभिरहनुभएका व्यावहारिक परमेश्‍वरलाई धोका दिने र छल्ने प्रयास गर्छन्। तिनीहरूमा परमेश्‍वरको डर मान्ने हृदय बिलकुलै हुँदैन। तिनीहरू हृदयबाट परमेश्‍वरसँग बोल्‍न र कुनै पनि वास्तविक कुरा भन्‍नसमेत सक्षम हुँदैनन्। तिनीहरू सर्पको घिस्राइजस्तै घुमाउरो र अप्रत्यक्ष तरिकाले कुरा गर्छन्। तिनीहरूका वचनहरूको शैली र दिशा थाङ्ग्रोमा बेरिएर माथितिर गएको लहरोजस्तै हुन्छ। उदाहरणको लागि, जब तैँले कुनै व्यक्ति राम्रो क्षमता भएको व्यक्ति हो र उसको पदोन्‍नति गरिनुपर्छ भनेर भन्छस्, तब तिनीहरू तुरुन्तै ऊ कति असल छ, र उसमा के कुराको प्रकटीकरण र प्रकाश भएको छ भन्‍नेबारे कुरा गर्न थाल्छन्; र यदि तैँले कुनै व्यक्ति खराब हो भनेर भनिस् भने, तिनीहरू तुरुन्तै त्यो मान्छे कति खराब र दुष्ट छ, र उसले मण्डलीमा कति बाधा र अवरोधहरू ल्याएको छ भन्‍नेबारे कुरा गर्न थाल्छन्। जब तैँले केही वास्तविक परिस्थितिहरूबारे सोधपुछ गर्छस्, तिनीहरूसँग भन्‍ने कुरा केही पनि हुँदैन; तिनीहरू घुमाउरो तरिकाले कुरा गरेर तेरो निर्णयको प्रतीक्षा गर्छन्, तेरा वचनहरूमा अर्थ छन् कि भनी राम्ररी सुन्छन्, तेरा अभिप्रायहरू पत्ता लगाउने प्रयास गर्छन्, ताकि तिनीहरूका शब्दहरू तेरो सोचसँग मिलून्। तिनीहरूले भन्‍ने हरेक कुरा मिठो सुनिने, चापलुसी, र खुसामदीका शब्दहरू मात्र हुन्; तिनीहरूको मुखबाट एउटै इमानदार वचन निस्कँदैन। तिनीहरूले मानिसहरूसँग यसरी नै अन्तरक्रिया गर्छन् र परमेश्‍वरसँग पनि यसरी नै व्यवहार गर्छन्—तिनीहरू त्यति धेरै छली हुन्छन्। यही नै ख्रीष्टविरोधीको स्वभाव हो।

कतिपय मानिसहरू मलाई कस्ता शब्द र मामलाहरू सुन्न मन पर्छ भन्‍ने थाहै नपाई मेरो सम्पर्कमा आउँछन्; तर थाहा नहुँदा पनि तिनीहरूले कुनै न कुनै उपाय भेटाइहाल्छन्। तिनीहरू मसित छलफल गर्न केही विषयहरू रोज्छन्, र सोच्छन्, “यी विषयहरू तिम्रो रूचिका हुन सक्छन्, यी तिमीले जान्न वा सुन्न चाहेका तर तिमीलाई सोध्न अत्यन्तै लाज लागेका कुरा हुन सक्छन्, त्यसैले म नै तिमीलाई बताउने पहल गर्नेछु।” जब हामी भेट्छौँ, तिनीहरूले भन्छन्, “हालसालै, हाम्रो क्षेत्रमा भारी वर्षा भयो र पूरै सहरमा बाढी पस्यो। सार्वजनिक व्यवस्था पनि खस्किरहेको छ; अहिले चोरहरूको बिगबिगी छ। कोही बाहिर निस्कँदा, चोरिने वा लुटिने जोखिम हुन्छ। मैले सुनेँ कि कतिपय ठाउँहरूमा, धेरै बालबच्चाहरू अपहरित भएका छन्, र मानिसहरू त्रासको स्थितिमा छन्। गैरविश्‍वासीहरू समाज अत्यन्तै अस्तव्यस्त र पूरै असामान्य बनेको छ भन्छन्। धर्मका मानिसहरू अझै पनि बाइबल समातेर सुसमाचार प्रचार गरिरहेका छन्, र भनिरहेका छन् कि आखिरी दिनहरू आएका छन्, र परमेश्‍वर ओर्लन लाग्नुभएको छ, र हामीमाथि महाविपत्तिहरू आइपरेका छन्।” अनि कतिपय मानिसहरू यस्ता छन्, जो मलाई भेटेपछि तुरुन्तै यसो भन्छन्, “केही दिनअघि, तीनओटा चन्द्रमाहरू आकाशमा एकै ठाउँमा देखिए, र धेरै मानिसहरूले फोटो खिचे। कतिपय लोक दैवज्ञहरू आकाशमा महान् दर्शनहरू देखिन लागे, र साँचो प्रभु देखा परे भन्छन्।” तिनीहरू यस्ता कुराहरू भन्छन्—यस्ता सामाजिक अस्तव्यस्तता, विपत्ति, र विभिन्न असाधारण घटना र खगोलीय कुराहरू देखा पर्नुमा अत्यन्तै चासो राख्छन् र तिनका बारेमा जानकारी लिन्छन्। मलाई भेट्दा तिनीहरूले मसित निकट सम्बन्ध गाँस्न यसलाई कुराकानीको विषय बनाउँछन्। कतिपयले यस्तो विश्‍वास गर्छन्, “देहधारी परमेश्‍वर एक साधारण व्यक्ति हो। ऊ र अरूबीचको भिन्नता भनेको उसले परमेश्‍वरको काम गर्छ र परमेश्‍वरलाई प्रतिनिधित्व गर्छ। यसर्थ, धेरैजसो मानिसहरूले विश्‍व शान्तिको आशा गर्दै मानवहरू सौहार्दता र सन्तुष्टिमा जिऊन् भन्‍ने आशा गर्छन्, तर देहधारी ख्रीष्ट भने सामान्य मानिसहरूभन्दा फरक छ। ऊ आफूले बोलेका वचनहरू पूरा गर्नका लागि संसारमा ठूलो अस्तव्यस्तता होस्, दर्शन र महाविपत्तिहरू आऊन्, परमेश्‍वरको महान् काम तत्काल पूरा होस्, साथै परमेश्‍वरको व्यवस्थापनको कार्य चाँडो समापन होस् भन्‍ने आशा गर्छ। उसले चासो र रुचि राख्ने विषयहरू यिनै हुन्। त्यसैले, उसलाई भेट्दा, म यिनै कुराहरूबारे कुरा गर्नेछु, र ऊ अत्यन्तै खुसी हुनेछ। ऊ खुसी भएपछि सायद मेरो बढुवा हुनेछ, र ऊसित थप दिन बिताउने मौका मिल्न सक्छ।” के यस्ता मानिसहरू हुन्छन्? मैले एकपटक एउटी जवान केटी भेटेँ जसको बोली मिठो थियो; ऊ वाक्पटु, र तेज बुद्धिकी थिई, उसलाई कसलाई के भन्‍ने भनेर ठ्याक्कै थाहा हुन्थ्यो, ऊ चर्चामा आउने काम गर्न र हरेक रूपमा चम्किन माहिर थिई, र खासगरी शक्ति र हैसियत भएकाहरूसित अन्तरक्रिया गर्न निकै सिपालु थिई। मलाई भेटेर मसित अन्तरक्रिया गर्दा, उसले तुरुन्तै भनी: “फलानो ठाउँमा आपराधिक घटनाहरूको बिगबिगी छ; स्थानीय प्रहरीमा समेत गुण्डाहरू छन्। एउटा गुण्डा नाइके थियो जसले आफ्नो ठाउँमा धेरै खराब कामहरू गर्थ्यो। एकदिन, उसले एउटा उच्च अधिकारी, एउटा प्रमुख पिशाचलाई बाटोमा भेट्यो। उसको गाडीले उक्त प्रमुख पिशाचको गाडीलाई उछिन्यो, अनि प्रमुख पिशाचले आफ्नो अङ्गरक्षकलाई भन्यो, ‘त्यो कसको गाडी हो? म त्यसलाई फेरि हेर्न चाहन्नँ!’ अनि, भोलिपल्ट, उसलाई मारियो।” के समाजमा यस्ता कुराहरू हुन्छन्? (हुन्छन्।) यस्ता कुराहरू हुन्छन्, तर के मलाई भेटेपछि त्यसलाई नै कुराकानीको मुख्य विषय बनाउनु उपयोगी हुन्छ? यी मैले चासो राख्ने वा सुन्न चाहने विषयहरू होइनन्, तर उसलाई त्यो कुरा थाहा थिएन। उसले मलाई यी डरलाग्दा कथाहरू सुन्न मन लाग्छ भन्‍ने सोची। ल भन् त, के विपत्ति, दर्शन, अनि प्राकृतिक र मानव-निर्मित सङ्कटहरू मैले चासो राख्ने र सुन्न चाहने विषयहरू हुन्? (होइनन्।) यी कुराहरू सुनेर समय काट्नु ठिकै हो, तर यदि तैँले मलाई ती कुराहरू सुन्न मन लाग्छ भन्‍ने सोच्छस् भने, तँ गलत छस्। मलाई यी कुराहरूमा रुचि छैन, म यी कुराहरू सुन्न चाहन्नँ। कतिपय मानिसहरू सोध्छन्, “मानिसहरूले यी कुराहरूबारे कुरा गर्दा तिमीले सुन्छौ?” सुन्नुमा मेरो आपत्ति छैन, तर त्यसको मतलब मलाई सुन्न मन लाग्छ भन्‍ने होइन, न त म यो जानकारी र यी कथाहरू बटुल्न चाहन्छु भन्‍ने नै हो। यसको मतलब के हो? यसको मतलब मेरो हृदयको गहिराइमा, मसित यी मामलाहरूबारे कुनै उत्सुकता छैन, कुनै प्रकारको रुचि छैन। कतिपय मानिसहरूले त यस्तोसमेत सोच्छन्, “तिमीले हृदयमा ठूलो रातो अजिङ्गरलाई अत्यन्तै घृणा गर्दैनौ र? यदि तिमी ठूलो रातो अजिङ्गरलाई घृणा गर्छौ भने, म तिमीलाई ठूलो रातो अजिङ्गरमाथि आइपरेको दण्डबारे बताउनेछु: तेता ठूलो रातो अजिङ्गरभित्रकै उच्च अधिकारीहरूबीच आन्तरिक द्वन्द्व थियो, धेरै गुटहरू एकअर्कासँग लडिरहेका थिए, र एउटा नाइके राक्षसलाई झण्डै मारेका थिए। यी नाइके राक्षसहरू थुप्रैपटक हत्याको प्रयासबाट बाँचेका छन्, स्थिति साँच्चिकै खतरनाक छ! यो कुरा सुन्दा तिमी खुसी हुन्‍नौ र?” के यस्ता कुराहरूबारे सुन्दा तिमीहरू सबै खुसी हुनेथियौ? यदि तिमीहरू खुसी हुनेथियौ भने, खुसी होऊ; यदि तिमीहरूलाई सुन्न मन लाग्दैन भने, नसून—यो मसँग सम्बन्धित छैन। छोटकरीमा, यी मामलाहरूबारे भन्नुपर्दा, चाहे त्यो कुनै देशको महामारी होस्, वा चाहे कसरी उक्त महामारी पैदा भयो, कति मानिसहरू मरे, कुन देशले ठूलो विपत्ति सामना गर्‍यो, कुनै देशको सरकारको स्थिति कस्तो छ, कुनै देशका उपल्लो तहका आन्तरिक सङ्घर्षहरू कति क्रूर छन्, वा सामाजिक उतारचढावहरू कस्ता छन्, ती कुरा मेरो कानमा पुगेमा मैले सुन्न सक्छु, तर मलाई तिनका बारेमा थाहा नभएकै कारण मैले ती घटनाहरूबारे विशेष विवरणहरू खोज्ने, समाचार सुन्ने, अखबार पढ्ने, वा अनलाइनमा यी घटनाहरूसँग सम्बन्धित सामग्री खोज्ने प्रयत्न गर्नेछैन। म कदापि त्यसो गर्नेछैन, म त्यस्तो काम कहिल्यै गर्दिनँ। मलाई यी मामलाहरूमा रुचि छैन। कति मानिसहरू भन्छन्: “यो सबै तपाईँको नियन्त्रणमा छ, यो सबै तपाईँले गर्दा भएको हो; त्यसैले तपाईँलाई रुचि नभएको हो।” के यो भनाइ सही हो? धर्मसिद्धान्तको सन्दर्भमा यो सही हो, तर सारमा, कुरा त्यस्तो होइन। मानव नियति, हरेक वर्ण, हरेक समूह, र हरेक उमेरका मानिसहरूमाथि परमेश्‍वरको सार्वभौमिकता हुन्छ। हरेक युगमा कुनै न कुनै विपद्‌ वा असामान्य घटनाहरू देखापर्नु सामान्य हो—यो सबै परमेश्‍वरको हातमा हुन्छ। जुनसुकै युग भए पनि, ठूला वा साना जे-जस्ता घटनाहरू घटे पनि, जब युग परिवर्तन हुने समय आउँछ, तब घाँस वा रूखले पात नफेरे पनि, त्यो युगको अन्त्य हुनैपर्छ। यो परमेश्‍वरको सार्वभौमिकताको मामला हो। यदि कुनै युग अन्त्य हुनु छैन भने, आकाशीय वस्तुहरूमा वा पृथ्वीका सारा चिजहरूमा ठूला परिवर्तनहरू भए पनि, त्यो युगको अन्त्य हुँदैन। यी सबै परमेश्‍वरका मामलाहरू हुन्, जुन मानव हस्तक्षेप वा मदतभन्दा बाहिर छन्। मानिसहरूले सबैभन्दा बढी गर्नुपर्ने भनेको यी कुराहरूमा चासो नराख्नु, आफ्नो कौतूहलता पूरा गर्न प्रमाण र जानकारी नबटुल्नु हो। परमेश्‍वरले गर्नुहुने कामकुराहरूबारे भन्नुपर्दा, तैँले सक्दो बुझ्नुपर्छ, तर बुझ्न सम्भव नहुँदा जबर्जस्ती बुझ्न खोज्नु हुँदैन। भ्रष्ट मानवजातिमाझ, यी मामलाहरू अत्यन्तै सामान्य र अत्यन्तै आम कुरा हुन्। यी सबै मामलाहरू—युगहरूको परिवर्तन, विश्‍व व्यवस्थाको रूपान्तरण, कुनै जातिको नियति, कुनै सरकारको शासन र हैसियत, आदि इत्यादि—सबै परमेश्‍वरका हातमा, सबै उहाँको सार्वभौमिकतामा हुन्छन्। बस मानिसहरूले विश्‍वास, स्वीकार, र समर्पण मात्र गर्नुपर्छ; त्यो नै पर्याप्त हुन्छ। परमेश्‍वरमा विश्‍वास गरेर तँमा ठूलो कद र आत्मिकता भएझैँ जति धेरै रहस्यहरू बुझियो, त्यति धेरै फेशनेबल देखिने सोचेर अझ बढी रहस्यहरू बुझ्ने सोच नराख्। यस्तो मानसिकता राख्नुको अर्थ परमेश्‍वरमा विश्‍वास गर्नेबारे तेरो दृष्टिकोण गलत छ भन्‍ने हुन्छ। यी मामलाहरू महत्त्वपूर्ण होइनन्। साँच्चिकै महत्त्वपूर्ण मामला, अर्थात् मानिसहरूले सबैभन्दा धेरै चासो दिनुपर्ने कुरा भनेको त परमेश्‍वरको व्यवस्थापन योजनाको मूलतत्त्व—मानवताको मुक्ति हो, मानवजातिलाई परमेश्‍वरको व्यवस्थापन योजनाको कामभित्रै मुक्ति प्राप्त गर्न सक्षम तुल्याउने कार्य हो। यो नै सबैभन्दा ठूलो र केन्द्रीय मामला हो। यदि तँ यो मामलासँग सम्बन्धित सत्यता र दर्शनहरू बुझ्छस् भने, परमेश्‍वरले तँमा जे गर्नुहुन्छ र तँलाई जुन सत्यता प्रदान गर्नुहुन्छ त्यसलाई स्विकार्, साथै हरेक काटछाँट, न्याय, र सजाय स्विकार्, यदि तैँले यी सबै स्विकारिस् भने, यो आकाशीय घटना, रहस्य, विपत्ति, वा राजनीतिको अनुसन्धान गर्नुभन्दा बढी मूल्यवान् हुन्छ।

कतिपय मानिसहरूले इतिहासबारे अलिकति सिक्छन्, राजनीतिबारे केही बुझ्छन्, अनि एक अर्थमा, तिनीहरू धाक देखाउन रुचाउँछन्; अर्को अर्थमा, तिनीहरू सोच्छन्, “देहधारी परमेश्‍वरसित परमेश्‍वरको सार र सत्यता छ। उसलाई यावत थोकमाथि परमेश्‍वरको सार्वभौमिकता हुन्छ भन्‍ने थाहा छ र उसले त्यसभित्रका विस्तृत कुराहरू बुझ्छ। त्यसैले, यदि मैले राजनीति र इतिहास बुझ्छु भने, के मैले उसका चाहनाहरू पूरा गर्न सक्छु? के मैले यी सारा कामकुराबारे उसको कौतूहलता मेटाउन सक्छु?” म भन्छु, तँ गलत छस्! मलाई सबैभन्दा बढी घिन लाग्ने पहिलो चिज राजनीति हो र दोस्रो चिज इतिहास हो। यदि तैँले इतिहासबारे हास्यास्पद, कथाझैँ किस्साहरू सुनाउँछस्, वा सामान्य बातचित गर्छस् र यसरी समय बिताउँछस् भने ठिक छ। तर यदि तैँले मसित खुसामदी गर्न र सम्बन्ध गाँस्नहेतु यी शब्दहरू र यी मामलाहरूलाई मसँग छलफल गर्नुपर्ने गम्भीर कुराको रूपमा लिन्छस् भने, तँ गलत छस्; मलाई यी कुराहरू सुन्ने कुनै चाहना छैन। कति मानिसहरू गलत रूपमा यस्तो सोच्छन्, “तिमी सत्यता सङ्गति गर्ने र मानिसहरूको लागि भेलाहरू राख्ने गर्छौ किनकि त्यो तिमीले गर्नैपर्छ; भित्र मनको गहिराइमा, तिमीलाई सबैभन्दा मनपर्ने कुरा संसारको ठूलो अस्तव्यस्तता नै हो। तिमीलाई संसार धेरै अस्तव्यस्त नहुने हो कि भन्‍ने डर छ। त्यसैले जबजब विपत्ति आउँछ, तिमी भित्रभित्रै कति खुसी हुन्छौ, सायद आतिशबाजी नै गरेर उत्सव पो मनाउँछौ कि, कसलाई के थाहा!” म भन्दै छु, त्यो वास्तविकता होइन। ठूलो रातो अजिङ्गर नष्ट भएर ढले पनि, म म नै रहनेछु। कति मानिसहरू सोध्छन्, “ठूलो रातो अजिङ्गर ढल्यो भने तपाईँ खुसी हुनुहुन्थेन र? ठूलो रातो अजिङ्गरलाई नष्ट पारेर दण्डित तुल्याइँदा, तपाईँले आतिशबाजी गर्नुपर्दैन र? के तपाईँले ठूलो भोजभतेर गरेर परमेश्‍वरका चुनिएका मानिसहरूसँग उत्सव मनाउनु पर्दैन र?” ल भन् त, के मैले गर्नुपर्ने यही हो? के त्यसो गर्नु सही कि गलत हो? के यो सत्यतासँग मिल्छ? कतिले भन्छन्: “ठूलो रातो अजिङ्गरले परमेश्‍वरका चुनिएका मानिसहरूलाई ज्यादै सताएको छ, परमेश्‍वरबारे आधारहीन अफवाह फैलाएर उहाँको नामको अपमान गरेको छ, परमेश्‍वरबारे ईशनिन्दा र आलोचना गरेको छ। के त्यसले त्यसको प्रतिशोध भेट्दा, हामीले अलिकति उत्सव मनाउनुपर्दैन र?” यदि तिमीहरू उत्सव मनाउँछौ भने, म अनुमति दिन्छु, किनकि तिमीहरूको त्यही मुड छ। यदि तिमीहरू सबै जना खुसी छौ, तीन दिन तीन रात जागा बस्छौ, सँगै भेला भएर परमेश्‍वरका वचनहरू पढ्छौ, परमेश्‍वरको धार्मिकताको प्रशंसा गर्न भजनहरू गाउँछौ र नाच्छौ, अनि परमेश्‍वरले ठूलो रातो अजिङ्गर अर्थात् शत्रुलाई अन्ततः नष्ट पारी पैतालामूनि कुल्चनुभएको छ, र परमेश्‍वरका चुनिएका मानिसहरू अबउप्रान्त त्यसको सतावट र यातनामा पर्नेछैनन्, घर फर्कन नसक्ने अवस्थामा रहनेछैनन्, र अन्ततः परिवारकहाँ फर्कन सक्‍नेछन् भनेर खुसियाली मनाउँछौ भने, सबैको मुडलाई स्वाभाविक रूपमै लिन सकिन्छ। यदि तिमीहरू यस तरिकाले उत्सव मनाउन र आनन्द लिन चाहन्छौ भने, मेरो सहमति छ। तर म आफूले जे गर्नुपर्ने हो त्यही गर्नेछु; म यी गतिविधिहरूमा संलग्न हुँदिनँ। कति मानिसहरू सोध्छन्: “तपाईँ किन यस्तो मनोवृत्ति बोक्नुहुन्छ? के यसले मानिसहरूको जोस मार्दैन र? तपाईँ किन केही जोस देखाउनुहुन्न? यदि सबैभन्दा महत्त्वपूर्ण क्षणमा तपाईँ नै सहभागी हुनुहुन्न भने, हामी कसरी रमाउन सक्छौँ?” उत्सव मनाउनु गलत होइन, तर हामीले एउटा कुरा प्रस्टसित सङ्गति गर्नुपर्छ: मानौँ ठूलो रातो अजिङ्गर दण्डित भयो, र परमेश्‍वरले त्यसलाई हटाउनुभयो रे; कुनैबेला परमेश्‍वरका चुनिएका मानिसहरूलाई सिद्ध पार्न सेवा गर्ने यो दियाबलस राजालाई नष्ट र नामेट पारियो रे—त्यसोभए, परमेश्‍वरका चुनिएका मानिसहरूको कदचाहिँ कस्तो छ त? तिमीहरूले कति सत्यता बुझेका छौ? यदि तिमीहरू सबैले मानकअनुरूप आफ्नो कर्तव्य गर्न सक्छौ, सबै जना सृजित प्राणी हौ, सबै जना परमेश्‍वरको डर मान्न र दुष्टताबाट अलग बस्न सक्षम छौ, हर व्यक्तिसँग अय्यूब र पत्रुसको कद छ, र सबैले मुक्ति पाइसकेका छन् भने, वास्तवमै त्यो खुसीको क्षण र उत्सव मनाउन योग्य कुरा हो। तर यदि कुनै दिन ठूलो रातो अजिङ्गरको पतन भयो तर तिमीहरूको कद बफादारीपूर्वक कर्तव्य गर्ने स्तरमा पुग्दैन, तिमीहरूमा अझै पनि परमेश्‍वरको डर छैन, र तिमीहरू दुष्टताबाट अलग बस्न सक्दैनौ, अय्यूब र पत्रुसको कदबाट अत्यन्तै टाढा छौ, र परमेश्‍वरको सार्वभौमिकताप्रति साँच्चै समर्पित हुन असक्षम छौ, र तिमीहरूलाई मानकअनुरूपका सृजित प्राणी मान्न सकिन्‍न भने, तिमीहरू खुसी हुनुपर्ने कारण के छ र? के यो व्यर्थ खुसीमा रमाउनु मात्र होइन र? यस्तो उत्सव अर्थहीन र मूल्यहीन हुन्छ। कति मानिसहरू भन्छन्: “ठूलो रातो अजिङ्गरले हामीलाई ज्यादै सताउँछ; हामीले त्यसलाई घृणा गर्नु अवश्य नै ठिक होइन र? त्यसको सार चिन्नु नै ठिक हुन्थ्यो, होइन र? त्यसले हामीलाई धेरै सताएको छ; त्यसलाई हटाइँदा हामी किन खुसी हुन मिल्दैन र?” खुसी हुनु र आफ्ना भावनाहरू व्यक्त गर्नु ठिक हो। तर यदि तँलाई ठूलो रातो अजिङ्गरको विनाश हुनुले परमेश्‍वरको व्यवस्थापनको योजना पूरा भएको र मानवजातिले मुक्ति पाएको जनाउँछ, र ठूलो रातो अजिङ्गरको विनाश हुनु भनेको परमेश्‍वरको व्यवस्थापनको योजना पूरा हुनु, साथै तेरो आफ्नै मुक्ति र सिद्धता समान हो भन्‍ने लाग्छ भने, के यो बुझाइ गलत होइन र? (हो।) त्यसोभए, अब तिमीहरूले के बुझ्यौ? परमेश्‍वरको शत्रु, अर्थात् ठूलो रातो अजिङ्गरको सम्बन्धमा भन्नुपर्दा, त्यसको नियति र त्यो कस्तो छ भन्‍ने कुरा परमेश्‍वरका मामलाहरू हुन्, र तेरो स्वभाव परिवर्तनको वा मुक्तिको पछ्याइसँग तिनको कुनै सम्बन्ध छैन। ठूलो रातो अजिङ्गर त एउटा प्रतिभार, एउटा सेवा गर्ने वस्तु मात्र हो, जसलाई परमेश्‍वरका योजनाबद्ध कार्यहरूमा प्रयोग गरिएको छ। त्यसले के गर्छ र परमेश्‍वरले कसरी त्यसलाई प्रयोग गरेर सेवा गर्न लगाउनुहुन्छ, ती परमेश्‍वरका कुरा हुन्, जुन मानिसहरूसित सम्बन्धित छैनन्। त्यसकारण, यदि तँ त्यसको नियतिबारे अत्यन्तै चिन्ता लिन्छस्, र तेरो हृदयलाई त्यसद्वारा विचलित हुन दिन्छस् भने, त्यसपछि दुःख पाइन्छ, समस्या हुन्छ। परमेश्‍वर ठूलो रातो अजिङ्गर, अनि सारा दियाबलसहरू र शैतानहरूलगायतका यावत्‌ थोकमाथि सार्वभौमिकता राख्नुहुन्छ, त्यसैले दियाबलस र शैतानहरूले जे गरे पनि, ती जस्तोसुकै भए पनि, तेरो जीवन प्रवेश वा स्वभाव परिवर्तनसँग तिनको कुनै सम्बन्ध छैन। के कुरासित चाहिँ तेरो सरोकार हुन्छ? तैँले परमेश्‍वरप्रति त्यसको प्रतिरोधको दुष्ट र क्रूर सार, परमेश्‍वरप्रति शत्रुवत्‌ र वैरी रहने त्यसको सार चिन्नुपर्छ—तैँले बुझ्नुपर्ने कुरा यही हो। जहाँसम्म अरू कुराहरू छन्, परमेश्‍वरले त्यसमाथि कस्ता विपत्तिहरू ल्याउनुहुन्छ, परमेश्‍वरले त्यसको नियति कसरी योजनाबद्ध गर्नुहुन्छ, तँसँग त्यसको कुनै सम्बन्ध छैन, र त्यो कुरा जानेर कुनै काम छैन। किन काम छैन? किनभने तँलाई थाहा भए पनि, परमेश्‍वरले किन यस तरिकाले काम गर्नुहुन्छ, त्यो तैँले बुझ्न सक्दैनस्। तैँले त्यो कुरा देखे पनि, परमेश्‍वरले किन त्यस तरिकाले कार्य गर्न रोज्नुहुन्छ, त्यो तैँले थाहा पाउनेछैनस्, तैँले त्यसपछाडिको सत्यता राम्रोसँग बुझ्न सक्‍नेछैनस्। अब म यी संक्षिप्त टिप्पणीसँगै यो विषय यहीँ टुङ्ग्याउँछु।

ख्रीष्टविरोधीहरूले खुसामद, चापलुसी र मिठा शब्दहरू प्रयोग गर्नुका प्रकटीकरणहरू साधारण भ्रष्ट मानिसहरूमा पनि अवश्यै भेटिन्छन्, तर के कुराले ख्रीष्टविरोधीहरूलाई साधारण भ्रष्ट मानिसहरूबाट फरक बनाउँछ? तिनीहरूका खुसामद, चापलुसी, र मिठा शब्दहरूमा कुनै सम्मान र निष्कपटता हुँदैन। बरु, तिनीहरू देहधारी परमेश्‍वरलाई खेलाउने, जाँच्ने र प्रयोग गर्ने उद्देश्य राख्छन्, र यस्ता अभ्यासहरू पैदा गराउँछन्; तिनीहरूका आफ्नै उद्देश्यहरू हुन्छन्। तिनीहरूले आफ्नो अगाडि देखेको साधारण व्यक्तिसँग खुसामद, चापलुसी र मिठा शब्दहरूमार्फत खेलवाड गर्न र ख्रीष्टलाई फसाउन खोज्छन्, र यसरी ख्रीष्टलाई तिनीहरू वास्तवमा को हुन्, तिनीहरूसँग कस्ता भ्रष्ट स्वभावहरू छन्, तिनीहरूमा कस्तो निष्ठा र कस्तो सार छ, र तिनीहरू कुन वर्गका व्यक्तिहरूमा पर्छन् भनी छर्लङ्गै बुझ्न दिँदैनन्। तिनीहरू फसाउन र धोका दिन चाहन्छन्, हैन र? (हो।) तिनीहरूको खुसामद, चापलुसी, र मिठा शब्दहरूमा त्यस्तो कुनै सच्चा शब्द हुन्छ र? एउटा पनि हुँदैन। ख्रीष्टविरोधीहरूका आशय र उद्देश्य धोका दिने, फसाउने र खेलवाड गर्ने हुन्। के यी अभ्यासहरू ख्रीष्टविरोधीहरूले सत्यतालाई तिरस्कार गर्नुका सार होइनन् र? (हुन्।) तिनीहरूले सोच्छन् कि सबै साधारण मानिसहरूलाई मिठा शब्दहरू सुन्न, र उनीहरूसामु अरूलाई चापलुसी गराउन र लम्पसार पराउन मन पर्छ, साथै यसले उनीहरूलाई आफू महत्त्वपूर्ण भएको आभास गराउँछ र उनीहरूको हैसियत औसत व्यक्तिको भन्दा सम्मानित र भव्य देखिने तुल्याउँछ। तर त्यसको उल्टो, यदि कसैले ख्रीष्टसामु अत्यन्तै दासत्व तरिकाले व्यवहार गर्छ, निष्ठा र इज्जत राख्दैन, घुमाउरो तरिकाले बोल्छ, सधैँ धोका दिन र तथ्यहरू ढाकछोप गर्न खोज्छ, र ख्रीष्टलाई बहाना र झूटपूर्वक व्यवहार गर्छ भने, ख्रीष्टले यो कुनै पनि कुरा नस्विकार्ने मात्र होइन, हृदयमा उहाँलाई तँप्रति झर्कोसमेत लाग्‍नेछ। कुन हदसम्म? परमेश्‍वरले यो व्यक्ति घिनलाग्दो छ, उसले एउटा पनि सत्यता बोल्दैन, कसरी जुत्ता चाट्ने भन्‍नेबारे मात्र सोच्छ, उसको चरित्र राम्रो छैन, ऊ सकारात्मक पात्र होइन—यस्तो व्यक्ति भरहीन र भरोसाहीन हुन्छ भनेर भन्नुहुन्छ। भरहीन र भरोसाहीन; यस्ता मानिसहरूलाई दिइने परिभाषा यही हो। बाहिरी रूपमा, यी दुई शब्दहरू मात्र हुन्, तर वास्तवमा, यस्तो व्यक्तिले सत्यतालाई प्रेम गर्दैन, सत्यता प्राप्त गर्न सक्दैन, र मुक्ति पाउने कम सम्भावना हुन्छ। यदि यस व्यक्तिले सत्यता प्राप्त गर्न सक्दैन र मुक्ति पाउने सम्भावना कम छ भने, उसले परमेश्‍वरमा विश्‍वास गर्नुको महत्त्व र मूल्य के हुन्छ? यदि उसले अवरोध वा बाधाहरू सिर्जना गर्दैन भने, उसले परमेश्‍वरको घरमा, ठ्याक्कै ठूलो रातो अजिङ्गरले जस्तै, कुनै प्रतिभार वा सेवा गर्ने वस्तुको भूमिका मात्र खेल्न सक्छ। कुनै वस्तुको भूमिका खेल्नुको अर्थ के हो? त्यसको अर्थ अस्थायी रूपमा सकुन्जेल कुनै काम गर्नु हो, जस्तै नपल्टिन्जेल गाडा तानिरहनु। तिनीहरूलाई किन कुनै भूमिका खेल्न लगाइन्छ? किनकि यस्ता मानिसहरूले सत्यता पछ्याउँदैनन्। तिनीहरूले हृदयमा सत्यतालाई यति धेरै तिरस्कार र गाली गर्छन्, सत्यतासँग यति धेरै ठट्टा र खेलवाड गर्छन् कि तिनीहरूको अन्तिम नियति पावलको जस्तै अन्त्यमा पुग्न नसक्ने सुनिश्‍चित हुन्छ। त्यसकारण, यस्तो व्यक्तिले परमेश्‍वरको घरमा अस्थायी सेवाकर्ताको भूमिका मात्र खेल्न सक्छ। एक अर्थमा, तिनीहरूले साँच्चिकै सत्यता पछ्याउनेहरूको समझशक्ति र बुझाइ बढाउन मद्दत गर्छन्। अर्को अर्थमा, तिनीहरू परमेश्‍वरको घरमा आफूले जे सक्छन् त्यही गर्छन्, र सक्दो सेवा गर्छन्, किनकि यस्ता मानिसहरू मार्गको अन्त्यसम्म पुग्न सक्दैनन्।

एकदिन, म बाहिर गएको बेला एकजना चिनेको व्यक्तिसँग मेरो भेट भयो। मैले बोल्नुअघि नै उसले पहिला सोधी, “हामी नभेटेको लामो समय भयो। म तिमीलाई हरदिन यहीँ पर्खिँदै आएकी छु, तिम्रो यति धेरै याद आउँछ कि म घरमा बस्नै सक्दिनँ। म यहाँ आउजाउ गर्ने भिडहरूमा तिमीलाई खोजिरहन्छु!” मैले मनमनै सोचेँ, यो व्यक्ति मानसिक रूपमा अलि अस्वस्थ हुन सक्छे। के मैले तँलाई भेट्ने समय दिएको थिएँ र? तँ किन मलाई हरदिन यहाँ पर्खन्थिस्? हाम्रो जम्काभेट भइहालेकोले केही महत्त्वपूर्ण विषयमा कुरा गरौँ। मैले उसलाई सोधेँ, “तिमीलाई अहिले कस्तो छ?” उसले जवाफ दिई, “ओहो, कुरै नगरौँ। हाम्रो पछिल्लो भेटपछि, मैले तिमीबारे यति धेरै सोचमा डुबेकी छु कि म खान वा सुत्न पनि सकिरहेकी छैनँ। म कुनै दिन तिमीलाई भेट्ने आशा गरिरहेकी थिएँ।” मैले भनेँ, “कुनै महत्त्वपूर्ण विषयबारे कुरा गरौँ न। यस अवधिमा तिम्रो स्थिति कस्तो रहेको छ?” “ठिकठिकै। ठिकै रहेको छ।” “के तिमीहरूको मण्डलीले चुनाव गरायो? के अहिले पनि त्यही अगुवा छ?” “छैन, तिनीहरूले फलानो चयन गरे।” “ऊ कस्तो छ?” “ऊ ठिकै छ।” “त्यसोभए यसअघिको मण्डली अगुवालाई किन बर्खास्त गरियो?” “थाहा छैन; ऊ ठिकै थियो।” “अलि प्रस्ट भन्, ‘ठिकै’ मात्र नभन्। के उसले ठोस काम गर्न सकेन?” “मलाई त ऊ ठिकै लाग्थ्यो।” “नयाँ चुनिएको अगुवाको मानवता कस्तो छ? सत्यताबारे उसको बुझाइ कस्तो छ? के उसले ठोस काम गर्न सक्छ?” “ऊ ठिकै छ।” मैले उसलाई जे सोधे पनि उसको जवाफ सधैँ “ठिकै” भन्‍ने हुन्थ्यो, जसले गर्दा कुराकानी गर्न असम्भव भयो। त्यसैले म त्यहाँबाट गएँ। यो कथाबारे तिमीहरूलाई के लाग्छ? यो कथाको शीर्षक के हुनुपर्छ? (“ठिकै।”) यो कथा “ठिकै” हो। मैले धेरै मानिसहरूसँग अन्तरक्रिया गर्दा, थोरैले मात्र मानव समझबाट बोल्छन्, सत्यता सिद्धान्तहरूबमोजिम बोल्ने त कुरै छाडौँ। धेरैजसो मानिसहरूले झूट, बकवास, भ्रम, र धीरोद्धत शब्दहरू मात्र बोल्छन्; त्यसमा एउटा पनि साँचो कथन हुँदैन। म तैँले बोल्ने हरेक वाक्य सत्यतासँग मिल्दो हुनुपर्छ वा त्यसमा सत्यता वास्तविकता हुनुपर्छ भन्‍ने मापदण्ड तोक्दिनँ, तर कम्तीमा, तैँले मानवझैँ बोल्न सक्नुपर्छ, केही इमानदारी देखाउनुपर्छ, र केही साँचो भावना देखाउनुपर्छ। के यी कुराहरूविना संवाद गर्न सम्भव हुन्छ त? हुँदैन। तँ सधैँ खोक्रा कुराहरू गर्छस् र झूट बोल्छस्; परिस्थितिहरू सामना गर्नुपर्दा, बकवास, भ्रम, र बेइज्जतीपूर्ण र धीरोद्धत शब्दहरू सबै बाहिर आउँछन्, साथै स्पष्टीकरण र बचाउका शब्दहरू देखा पर्छन्, र त्यसले मिलेर बस्न वा कुराकानी गर्न असम्भव तुल्याउँछ, हैन र? (हो।)

धेरैजसो मानिसहरू परमेश्‍वरका वचनहरू खान्छन् र पिउँछन्, तर यस क्रममा यी वचनहरू स्वर्गको परमेश्‍वरसित, परमेश्‍वरको आत्मासित, र अदृश्य र अमूर्त परमेश्‍वरसित मात्र सम्बन्धित छन् भन्‍ने विश्‍वास गर्छन्। त्यो परमेश्‍वर अत्यन्तै टाढा हुनुभएकाले, उहाँका वचनहरू सत्यता भन्न मिल्नेगरी गहन मानिन्छन्। तर तिनीहरूसामु रहेको यो साधारण व्यक्ति, देख्‍न सकिने र बोल्दा सुनिने यो व्यक्तिको सत्यतासँग, परमेश्‍वरसँग, वा परमेश्‍वरको सारसँग थोरै मात्र सम्बन्ध भएको मानिन्छ। यस्तो किन हो भने, उहाँ देख्‍न सकिने हुनुहुन्छ र उहाँ मानिसहरूसँग अत्यन्तै नजिक हुनुहुन्छ, उहाँले तिनीहरूका हृदय वा नजरलाई कुनै पनि रूपमा प्रभाव पार्नुहुन्न, र उहाँले तिनीहरूमा कुनै पनि रहस्यमयी कौतुहलताको भाव जगाउनुहुन्न। मानिसहरूलाई यो साधारण, छुन सकिने, र बोल्ने व्यक्ति चिन्न अत्यन्तै सजिलो छ, उहाँ अत्यन्तै पारदर्शी हुनुहुन्छ भन्‍ने लाग्छ। तिनीहरूले एकै नजरमा उहाँलाई भित्रैसम्‍म बुझ्‍न र छर्लङ्गै देख्न सकिन्छ भन्‍नेसमेत सोच्छन्। फलस्वरूप, मानिसहरूले अचेतन रूपमै ख्रीष्टलाई कुनै मानवलाई जस्तै, हैसियत वा शक्ति भएको कुनै व्यक्तिलाई जस्तै व्यवहार गर्छन्। के यो सत्यता सिद्धान्तहरूसँग मिल्छ? ख्रीष्टलाई कसरी हैसियत र शक्ति भएका भ्रष्ट मानवहरूसँग समान रूपमा लिन मिल्छ? जब मानिसहरूले हैसियत र शक्ति भएका भ्रष्ट व्यक्तिहरूको खुसामद र चापलुसी गर्छन्, तब तिनीहरूले लाभ र प्रशंसा पाउँछन्। भ्रष्टहरू यसमा रमाउँछन्; तिनीहरू अरूले आफ्नो खुसामद र चापलुसी गरून्, साथै आफ्नो जुत्ता चाटून् भन्‍ने चाहना राख्छन्, किनकि यसले तिनीहरूलाई अझ बढी कुलीन र वरिष्ठ, अनि तिनीहरूको हैसियत र शक्तिलाई अझ महत्त्वपूर्ण देखिने तुल्याउँछ। तर परमेश्‍वरको सार बोक्‍ने ख्रीष्ट ठ्याक्कै उल्टो हुनुहुन्छ। जब कुनै व्यक्तिसँग हैसियत र प्रसिद्धि हुन्छ, त्यो ऊसँग आदर्शमयी सार वा चरित्र भएर भएको हुँदैन; त्यसैले, उसले आफ्नो प्रसिद्धि र हैसियत देखाउन भएभरका उपायहरू प्रयोग गरेर अरूलाई उसलाई आदर्श ठान्न र चापलुसी गर्न लगाउन जरूरी हुन्छ। तर यसको उल्टो, परमेश्‍वरको सार हुने ख्रीष्टसँग अन्तर्निहित रूपमै परमेश्‍वरको पहिचान र हैसियत हुन्छ, जुन कुनै पनि सृजित प्राणीको सार र हैसियतभन्दा उच्च हुन्छ। उहाँको पहिचान र सारको वस्तुगत अस्तित्व हुन्छ, त्यसको प्रमाणीकरणको लागि कुनै पनि सृजित प्राणीको अतिप्रशंसा आवश्यक पर्दैन; न त उहाँलाई आफ्नो पहिचान, सार वा उहाँको आदर्शमयी हैसियत प्रस्तुत गर्न कुनै सृजित प्राणीको खुसामद वा चापलुसी नै आवश्यक पर्छ। यस्तो किन हो भने, ख्रीष्टसँग परमेश्‍वरको सार हुनु एक अन्तर्निहित तथ्य हो; यो उहाँलाई कुनै व्यक्तिले दिने कुरा होइन, झन् यो मानवजातिमाझ वर्षौँको अनुभवमार्फत आर्जन गरिएको कुरा हुनु त परै जाओस्। भन्नुको मतलब, कुनै सृष्टि गरिएको प्राणी नभए पनि परमेश्‍वरका पहिचान र सार उस्तै रहन्छन्; कुनै सृष्टि गरिएको प्राणीले परमेश्‍वरलाई आराधना नगर्दा वा नपछ्याउँदा पनि परमेश्‍वरको सार बदलिँदैन—यो एक अपरिवर्तनीय तथ्य हो। ख्रीष्टविरोधीहरू ख्रीष्टले जेसुकै भन्नु वा गर्नुभए पनि, मानिसहरूले मिठा शब्दहरू प्रयोग गर्नुपर्छ, जयजयकार गर्नुपर्छ, पछिपछि जानुपर्छ, अनि उहाँका रूचिहरू पूरा गर्न र उहाँका अभिप्रायहरूविरुद्ध नलाग्न खुसामद गर्नुपर्छ भन्‍ने गलत विश्‍वास राख्छन्, र यसले ख्रीष्टलाई उहाँको पहिचान र हैसियतको अस्तित्व अनुभूत गराउन सक्छ भन्ठान्छन्। यो गम्भीर त्रुटि हो! भ्रष्ट मानवजातिमाझ प्रसिद्धि, शक्ति, र हैसियत भएको कुनै पनि व्यक्तिले कसरी आफ्नो प्रसिद्धि र शक्ति प्राप्त गर्छ? (खुसामद गरेर अनि जुत्ता चाटेर।) यो एउटा पक्ष हो। यसअलावा, यो मुख्यगरी मानिसहरूमाझ उसका सङ्घर्ष र प्रयत्नहरूमार्फत आउँछ, साथै चालबाजी र विभिन्न उपायहरूमार्फत आर्जन गरेर वा खोसेर पनि आउँछ। यो केवल एउटा छवि, एउटा उच्च पद वा मानिसहरूको दर्जा मात्र हो। यो उच्च छवि, उच्च दर्जा, र उच्च हैसियतले व्यक्तिलाई भिडमाझ अलग देखिने, र अगुवा अर्थात् निर्णायक भूमिका खेल्ने निर्णयकर्ता बन्ने तुल्याउँछ। तर हैसियत र प्रसिद्धि भएको, र मानिसहरूमाझ अरूभन्दा माथि उठेको यस व्यक्तिको सार के हुन्छ? के ऊ र अरूबीच कुनै भिन्नता छ? उसको पहिचान र सार ठ्याक्कै कुनै साधारण भ्रष्ट मानवका जस्तै हुन्छ; ऊ शैतानको सत्तामा भ्रष्ट तुल्याइएको एक साधारण सृष्टि गरिएको प्राणी हो, जसले सत्यता र सकारात्मक कुराहरूलाई धोका दिन, सही र गलतलाई उल्टाउन, तथ्यहरूविरुद्ध लाग्न, दुष्टता गर्न, परमेश्‍वरको प्रतिरोध गर्न, र स्वर्गलाई अवज्ञा गर्न र सराप्न सक्छ। उसको साँचो पहिचान र सार शैतानद्वारा भ्रष्ट तुल्याइएको, परमेश्‍वरको प्रतिरोध गर्न सक्ने व्यक्तिको जस्तो हुन्छ, त्यसैले उसको प्रसिद्धि र हैसियत खोक्रो पदवी मात्र बन्छ। काफी रूपमा निर्दयी, क्रूर र दुर्भावपूर्ण रहेका, र हैसियत र प्रसिद्धिको लागि अरूलाई मार्ने वा हानि गर्ने मानिसहरूले उच्च पदहरू हासिल गर्छन्। युक्ति रच्न सक्‍नेहरू, अनि तौरतरिका जान्‍ने र षडयन्त्र गर्न सक्‍नेहरू अरूहरूमाथिका अगुवा बन्छन्। यी व्यक्तिहरू साधारण भ्रष्ट मानिसहरूभन्दा बढी दुर्भावपूर्ण, क्रूर, र दुष्ट हुन्छन्। तिनीहरू आफूलाई मिठा शब्दहरू, जुत्ताचटाइ, खुसामद, र चापलुसीद्वारा व्यवहार गरिएको मात्र मन पराउँछन्। यदि तैँले तिनीहरूलाई सत्य कुरा भन्छस् भने, तेरो जीवन जोखिममा पर्छ। ख्रीष्टविरोधीहरूले खेलका यी सांसारिक नियमहरू र संसारसँग व्यवहार गर्ने दर्शनहरू परमेश्‍वरको घरमा ल्याउँछन्, र तिनलाई ख्रीष्टसँगका अन्तरक्रियाहरूमा लागु गर्छन्। तिनीहरूले ठान्छन् कि यदि ख्रीष्टले आफूलाई बलियो रूपमा स्थापित गर्न चाहनुहुन्छ भने, उहाँले पनि आफूसँग खुसामद, चापलुसी, र मिठा शब्दहरू प्रयोग गरिएको नै मन पराउनुहुन्छ। यसरी तिनीहरूले परमेश्‍वर देहधारी हुनुभएको देहलाई भ्रष्ट मानवजातिकै सदस्यको रूपमा मिहीन ढङ्गले व्यवहार गर्छन्, जुन ख्रीष्टविरोधीहरूको शैली हो। तसर्थ, ख्रीष्टसँगका अन्तरक्रियाहरूमा ख्रीष्टविरोधीहरूले देखाउने स्वभाव निस्सन्देह रूपमै दुष्ट हुन्छ। तिनीहरू दुष्ट स्वभावका हुन्छन्, र तिनीहरू मानिसहरूका सोचहरूबारे अनुमान लगाउन र मनन गर्न, अरू मानिसहरूका शब्द र भावहरू नाप्न, र ख्रीष्टसँगका व्यवहारमा र उहाँसँगका तिनीहरूका उठबसका मामलाहरूमा निश्‍चित उपायहरू, र सांसारिक मानिसहरूले प्रयोग गर्ने खेलका नियमहरू प्रयोग गर्न मन पराउँछन्। तिनीहरूले गर्ने सबैभन्दा गम्भीर गल्ती के हो? तिनीहरू किन यस तरिकाले व्यवहार गर्न सक्छन्? यसको जड के हो? परमेश्‍वरले देहधारी परमेश्‍वर एक साधारण व्यक्ति हो भन्नुहुन्छ। यो सुनेपछि ख्रीष्टविरोधीहरू प्रसन्न हुन्छन्, र यसो भन्छन्: “ठिक छ, त्यसोभए म तिमीलाई एक साधारण व्यक्तिको रूपमा व्यवहार गर्नेछु; अब मसित तिमीलाई कसरी व्यवहार गर्ने भन्‍ने आधार छ।” जब परमेश्‍वरले परमेश्‍वर देहधारी हुनुभएको देहमा परमेश्‍वरको सार छ भन्नुहुन्छ, तब ख्रीष्टविरोधीहरूले यस्तो जवाफ दिन्छन्: “परमेश्‍वरको सार? मैले कसरी नदेखेको त? त्यो कहाँ छ? त्यो कसरी प्रकट हुन्छ? ऊसँग परमेश्‍वरको सार छ भनेर प्रमाणित गर्न उसले के प्रकट गर्छ? मलाई त हैसियत भएकाहरूको खुसामद र चापलुसी गर्न मात्र आउँछ। मानिसहरूको खुसामद र चापलुसी गर्नमा म कहिल्यै गलत हुन सक्दिनँ; यो नै सधैँ उत्तम उपाय हुन्छ। जे होस्, सत्यता बोल्नुभन्दा त यो धेरै राम्रो हो।” यो ख्रीष्टविरोधीहरूको दुष्टता हो। ख्रीष्टविरोधीहरू यसरी नै सत्यतामा विश्‍वास गर्ने वा सत्यता स्विकार्ने गर्दैनन्, र तिनीहरू शैतानको दर्शनद्वारा मात्र जिउँछन्।

कति मानिसहरू भन्छन्: “खुसामद गर्न, चापलुसी गर्न, र मिठा शब्दहरू बोल्न सक्नेहरूलाई सबैले मन पराउँछन्; परमेश्‍वरले मात्र यस्ता मानिसहरू मन पराउनुहुन्न। त्यसोभए, परमेश्‍वरले वास्तवमा कस्तो व्यक्ति मन पराउनुहुन्छ? व्यक्तिले परमेश्‍वरसित कसरी अन्तरक्रिया गर्नुपर्छ ताकि उहाँले मन पराउनुहोस्?” तिमीहरूलाई थाहा छ? (परमेश्‍वरले इमानदार मानिसहरू, परमेश्‍वरलाई हृदयका कुरा भन्‍ने मानिसहरू, हृदय खोलेर छली नगरी परमेश्‍वरसित सङ्गति गर्ने मानिसहरू मन पराउनुहुन्छ।) अरू केही छ? (परमेश्‍वरको डर मान्ने हृदय भएकाहरू, परमेश्‍वरका वचनहरू सुन्न र स्विकार्न सक्‍नेहरू।) (परमेश्‍वरको घरतर्फ हृदय फर्केकाहरू, परमेश्‍वरसित एकैमन भएकाहरू।) तिमीहरू सबैले इमानदार व्यक्ति हुनुका धेरै पक्षहरू उल्लेख गरेका छौ जुन अभ्यास गरिनुपर्छ। इमानदार व्यक्ति बन्‍नु परमेश्‍वरले मानिसलाई दिनुभएको एउटा मापदण्ड हो। यो मानिसले अभ्यास गर्नैपर्ने सत्यता हो। त्यसो भए, परमेश्‍वरसँग व्यवहार गर्दा मानिसले के-कस्ता सिद्धान्तहरू पालना गर्नुपर्छ? इमानदार बन्‍नुपर्छ: परमेश्‍वरसँग अन्तरक्रिया गर्दा पछ्याउनुपर्ने सिद्धान्त यही हो। गैरविश्‍वासीहरूले अभ्यास गर्ने खुसामद वा चापलुसीमा नलाग्; परमेश्‍वरलाई मान्छेको खुसामद र चापलुसी आवश्यक छैन। इमानदार बन्‍नु नै पर्याप्त हुन्छ। अनि, इमानदार बन्‍नुको अर्थ के हो? यसलाई कसरी अभ्यास गर्ने? (देखावटी रूप धारण नगरी वा कुनै कुरा नलुकाई वा कुनै कुरा गुप्त नराखी परमेश्‍वरसित खुलेर कुरा गर्नु, परमेश्‍वरसँग इमानदार हृदयले अन्तरक्रिया गर्नु, र कुनै पनि गलत अभिप्राय वा छलकपटविना सीधा कुरा बोल्‍नु।) ठीक भन्यौ। इमानदार हुनका लागि, तैँले सुरुमा आफ्‍ना व्यक्तिगत चाहनाहरूलाई पन्छाउनैपर्छ। परमेश्‍वरले तँसँग कस्तो व्यवहार गर्नुहुन्छ भन्‍ने कुरामा ध्यान केन्द्रित गर्नुको सट्टा, तैँले आफूलाई परमेश्‍वरसामु उदाङ्गो पार्नुपर्छ र हृदयमा जे छ त्यो कुरा भन्नुपर्छ, तेरा शब्‍दहरूका परिणाम के हुनेछन् भनेर मनन वा सोचविचार नगर्; तैँले जे विचार गरिरहेको छस् त्यही भन्, तेरा मनसायहरूलाई पन्छाएर राख्, अनि कुनै उद्देश्य हासिल गर्नका लागि मात्रै कुराहरू बोल्‍ने नगर्। तँसँग अति धेरै व्यक्तिगत अभिप्राय र दूषणहरू छन्, तँ सधैँ आफूले बोल्ने शैलीमा हिसाबकिताब गरिरहेको हुन्छस्, र सोच्छस्, “मैले यो कुरा भन्‍नुपर्छ, त्यो कुरा होइन, मैले बोल्‍ने कुरामा म होशियार बन्‍नुपर्छ। यसलाई म आफूलाई फाइदा हुने गरी, र मेरा कमीकमजोरी ढाकिने र परमेश्‍वरमा राम्रो छाप पर्ने गरी बताउनेछु।” के यो मनसायहरू बोक्नु होइन र? तैँले आफ्नो मुख खोल्नुभन्दा अगाडि, तेरो मन कपटी विचारहरूले भरिएको हुन्छ, तँ आफूले भन्न चाहेको कुरा केही पटक सच्याउँछस्, यसरी, तेरो मुखबाट निस्कँदा ती शब्‍दहरू त्यति शुद्ध हुँदैनन्, र ती अलिकति पनि सच्‍चा हुँदैनन्, र तिनमा तेरा आफ्‍नै मनसाय र शैतानका चलाकीहरू हुन्छन्। इमानदार बन्‍नु भनेको यो होइन; यो त अशुभ अभिप्राय र दुर्भावपूर्ण मनसाय राख्‍नु हो। यति मात्र होइन, जब तँ बोल्छस्, तब तँ सधैँ मानिसहरूका अनुहारका भावहरू र तिनीहरूका हेराइबाट सङ्केत लिन्छस्: यदि तिनीहरूको अनुहारमा सकारात्मक भाव छ भने, तँ आफ्‍नो कुरालाई जारी राख्छस्; छैन भने, तँ रोकिन्छस् र केही पनि भन्दैनस्; यदि तिनीहरूको हेराइ नराम्रो छ, र तिनीहरूलाई आफूले सुनेको कुरा मन परेन भन्‍ने देखियो भने, तँ यसबारेमा फेरि विचार गर्छस्, र मनमनै भन्छस्, “ठीकै छ, म तिमीलाई रोचक लाग्‍ने, तिमीलाई खुशी बनाउने, तिमीलाई मन पर्ने, र तिमीलाई मप्रति सकारात्मक बनाउने कुरा बताउँछु।” के यो इमानदार बन्‍नु हो? होइन। कति मानिसहरू कसैले मण्डलीमा दुष्टता गरेको र बाधा सिर्जना गरेको देख्दा रिपोर्ट गर्दैनन्। तिनीहरू सोच्छन्, “यदि म यो रिपोर्ट गर्ने पहिलो भएँ भने, मैले त्यस व्यक्तिलाई चिढ्याउँछु, र यदि म गलत रहेछु भने, मैले काटछाँट भोग्नुपर्छ। म अरूले रिपोर्ट गरून्जेल पर्खनेछु र उनीहरूसँगै जोडिनेछु। हामी गलत भयौँ भने पनि, ठूलो कुरा हुन्‍न—आखिर भिडलाई दोषी ठहर्‍याउन मिल्दैन। भनाइनै छ नि, ‘थुतुनो निकाल्‍नेलाई नै पहिले प्रहार गरिन्छ।’ म त्यो व्यक्ति हुनेछैन; मूर्खले मात्र थुतुनो निकाल्न जिद्‌ कस्छ।” के यो इमानदार हुनु हो? निश्‍चय नै होइन। यस्तो व्यक्ति वास्तवमै धूर्त हुन्छ; यदि ऊ मण्डली अगुवा वा सुपरिवेक्षक बन्यो भने, के उसले मण्डलीको काममा क्षति पुर्‍याउनेछैन र? निश्‍चय नै पुर्‍याउनेछ। यस्तो व्यक्तिलाई कदापि प्रयोग गर्नै हुँदैन। के तिमीहरू यस्तो व्यक्तिलाई खुट्ट्याउन सक्छौ? उदाहरणका लागि, मानौँ एक अगुवा छ अरे, जसले खराब काम गरेको छ र मण्डलीको काममा बाधा दिएको छ, तैपनि यस व्यक्तिबारे वास्तवमा के-कसो हुँदै छ भनेर कसैले पनि बुझ्दैन, न त ऊ कस्तो हो भनेर माथिलाई नै थाहा हुन्छ—उसलाई के समस्या छ भनेर तँलाई मात्र थाहा हुन्छ। के यस्तो परिस्थितिमा तैँले इमानदारीपूर्वक उक्त समस्या माथि सुनाउनेथिस्? यो समस्याले नै मानिसलाई सबैभन्दा बढी प्रकाश गर्छ। यदि तैँले उक्त मामला लुकाइस् र कसैलाई केही पनि भनिनस्, परमेश्‍वरलाई समेत भनिनस्, र त्यस अगुवाले अति धेरै दुष्टता गरेर मण्डलीको काम अस्तव्यस्त पारेपछि, अनि सबैले उसलाई खुलासा गरेर तह लगाइसकेपछि मात्र उठेर “मलाई ऊ असल व्यक्ति होइन भनेर सुरुदेखि नै थाहा थियो। कतिपय मानिसहरूले ऊ असल व्यक्ति हो भन्‍ने सोचेका भएर मात्र हो; यदि मैले केही भनेको भए, कसैले पनि मेरो कुरामा विश्‍वास गर्नेथिएन। त्यसैले मैले बोलिनँ। अब त उसले केही खराब काम गरेको र ऊ को हो भनेर सबैले भन्न सक्ने भएर, म उसमा साँच्चै के समस्या छ भनेर भन्न सक्छु” भनिस् भने, के त्यो इमानदार हुनु हो? (होइन।) यदि तैँले हरेकपटक कसैका समस्याहरू खुलासा हुँदा, वा कुनै समस्या रिपोर्ट भइरहँदा, भिडको पछि लाग्छस् र अन्तिममा मात्र उभिएर तिनको खुलासा वा समस्याको रिपोर्ट गर्छस् भने, के तँ इमानदार भइरहेको हुन्छस्? यो कुनै पनि कुरा इमानदार हुनु होइन। यदि तँलाई कुनै व्यक्ति मन पर्दैन, वा कसैले तँलाई चिढ्याएको छ, र तँलाई ऊ दुष्ट व्यक्ति होइन भन्‍ने थाहा छ, तर तैँले सानो मन गरेर उसलाई घृणा गर्छस् र ऊमाथि बदला लिन र उसलाई मूर्ख बनाउन चाहन्छस् भने, तैँले उपायहरू सोच्दै मौका खोजेर माथिसमक्ष ऊबारे खराब कुराहरू बताउन सक्छस्। तैँले त्यस व्यक्तिको निन्दा नगरी तथ्यहरू मात्र बताइरहेको पनि हुन सक्छस्, तर ती तथ्यहरू बताउँदा तेरो आशय प्रकट भएको हुन्छ: तैँले उसलाई तह लगाउन माथिको हात प्रयोग गर्न वा परमेश्‍वरलाई केही भन्न लगाउन चाहन्छस्। माथिसमक्ष समस्याहरू रिपोर्ट गरेर, तँ आफ्नो लक्ष्य हासिल गर्ने कोसिस गरिरहेको हुन्छस्। यो पक्कै पनि व्यक्तिगत अभिप्रायहरूद्वारा दूषित भएको कुरा हो, र निश्‍चय नै यो इमानदार हुनु होइन। यदि ऊ मण्डलीको काममा बाधा दिइरहेको दुष्ट व्यक्ति हो, र त्यो काम रक्षा गर्नको निम्ति तैँले माथिसमक्ष रिपोर्ट गर्छस्, र त्यसबाहेक, तैँले रिपोर्ट गर्ने समस्याहरू पूर्णतया तथ्यपूर्ण छन् भने, यो शैतानी दर्शनहरूद्वारा कामकुरा सम्हाल्नुभन्दा फरक हो। यो कुरा इन्साफको बोध र जिम्मेवारीबोधबाट उब्जिन्छ, र यो आफ्नो बफादारी पूरा गर्नु हो; इमानदार हुने कुरा यसरी प्रकट हुन्छ।

परमेश्‍वरलाई खुसामद र चापलुसी गर्ने, वा मिठा शब्दहरू बोल्ने मानिसहरू मन पर्दैन। त्यसोभए, परमेश्‍वरलाई कस्तो व्यक्ति मन पर्छ? परमेश्‍वरलाई मानिसहरूले उहाँसँग कसरी अन्तरक्रिया र सङ्गति गरेको मन पर्छ? परमेश्‍वरलाई इमानदार मानिसहरू मन पर्छ, उहाँ आफूसँग इमानदार हुने मानिसहरूलाई मन पराउनुहुन्छ। तैँले उहाँको बोल्ने शैली र भावबारे सोचविचार गर्न वा उहाँसँग मस्का मार्न जरूरी छैन; बस तँ इमानदार बन्नुपर्छ, तँसित इमानदार हृदय हुनुपर्छ, कुनै पनि कुरा नलुकाउने, पारदर्शी र छद्मभेषरहित हृदय हुनुपर्छ, र तैँले तेरो बाहिरी रूपलाई हृदयसित मिल्दो बनाउनुपर्छ। भन्नुको मतलब, ख्रीष्टसित व्यवहार र अन्तरक्रिया गर्दा, तैँले कुनै जोरबल लगाउनु पर्दैन, तैँले कुनै “गृहकार्य,” वा तयारी वा अग्रिम रूपमा केही गर्न आवश्यक छैन; यो केही पनि जरूरी छैन। परमेश्‍वरलाई इमानदारी: मनैदेखिको, सामान्य, स्वाभाविक कुराकानी र अन्तरक्रिया मन पर्छ। तैँले केही गलत कुरा भनिस् वा अनुचित शब्दहरू प्रयोग गरिस् भने पनि समस्या हुँदैन। उदाहरणको लागि, मानौँ म कुनै ठाउँमा गएँ र भान्सेले सोध्यो, “तिमीले खान नमिल्ने केही छ? तिमीले खाने र नखाने खानाहरू के-के छन्? म के बनाइदिऊँ?” म भन्छु: “धेरै नुनिलो, पिरो खाना नहोस्, र धेरै चिल्लो र तारेको खाना पनि नहोस्। मुख्य खानामा भात वा थुक्पा भए हुन्छ।” के यी निर्देशनहरू गहन छन्? (छैनन्।) खाना बनाउन जान्‍नेले तुरुन्तै बुझिहाल्छ, उसलाई अनुमान, मनन वा विशेष मार्गदर्शन वा स्पष्टीकरणको आवश्यकता पर्दैन। आफ्नो अनुभवअनुसार पका, यो सरल कुरा हो। तर मानिसहरूले सबैभन्दा सरल काम पनि गर्न सक्दैनन्, किनभने तिनीहरूमा भ्रष्ट स्वभावहरू र स्वार्थ हुन्छन्। म धेरै चिल्लो नहोस् भन्छु, तर पकाउने बेलामा तिनीहरूले अलिकति सब्जीको लागि ठूलो डाडुभरी तेल हाल्छन्, र मूलतः त्यसलाई तारेर चिल्लो स्वादको बनाउँछन्। म धेरै नुनिलो नहोस् भन्छु, तर तिनीहरूले पितिक्‍क नुन हाल्छन् र त्यो लगभग बेस्वादिलो हुन्छ। त्यति धेरै तेल हालेको र त्यो नुनै नभएको खाना खाऊँ-खाऊँ लाग्ने हुन्छ र? त्यो भान्सेले यति सानो काम पनि राम्रोसँग गर्न सक्दैन, र यस्तोसमेत भन्छ, “परमेश्‍वरका अभिप्रायहरू बुझ्न कठिन हुन्छ। परमेश्‍वरले भन्नुहुने हरवचन सत्य हो; त्यो अभ्यास गर्न मानिसहरूलाई गाह्रो छ!” “अभ्यास गर्न गाह्रो” को अर्थ के हो? यो अभ्यास गर्न गाह्रो हुने होइन, बरु तैँले चाहिँ अभ्यास नगरेको हो। तेरो स्वार्थीपन अत्यन्तै ठूलो छ; तँसित सधैँ तेरा आफ्नै अभिप्राय र व्यक्तिगत दूषणहरू हुने गर्छन्। तँ सधैँ तेरो आफ्नै इच्छाअनुसार काम गर्न चाहन्छस्, र तेरो आफ्नै रुचिअनुसार सबथोक गर्छस्। म भन्छु: “खाना पकाउँदा पिरो नबनाउनू। यदि तिमीहरू सबैलाई पिरो मन पर्छ भने, मेरो लागि पिरो नहुने परिकार बनाउनू।” तर पकाउने बेलामा तिनीहरूले जिद्दी गरेर पिरो नै बनाउँछन्; तिनीहरू ग्वाम् कि ग्वाम् खान्छन्, र मिठो भयो भन्ठान्छन्। म भन्छु: “मैले तँलाई पिरो नबना भनेको थिएँ। किन पिरो बनाइस्?” “यो परिकार पिरो नै हुनुपर्छ। पिरो भएन भने स्वादिलो हुँदैन। त्योविना यसको स्वाद नै रहँदैन।” यो कस्तो व्यक्ति हो? के उसमा राम्रा अभिप्रायहरू छन्? कति मानिसहरूलाई मासु खान मन लाग्छ; म भन्छु, “यदि तँलाई मासु मन पर्छ भने तेरो लागि मासु नै मासुको परिकार बना। मेरो लागि बनाइने परिकारमा मासु कम हाल्, वा मेरो लागि साकाहारी परिकार नै बना।” तिनीहरूले सहजै स्विकार्छन्, तर पकाउने बेलामा तिनीहरूले मेरो अनुरोधलाई बेवास्ता गर्छन्, भाँडामा मासुका ठूलठूला टुक्रा हाल्छन्, र जिरे खुर्सानीसमेत हाल्छन्। मासु आफैमा चिल्लो भए पनि तिनीहरूले त्यसलाई तेलमा भुट्छन्, र आफूलाई जस्तो मन पर्छ त्यस्तै स्वादको बनाउँछन्। यदि मैले तिनीहरूलाई यसो गर्न दिइनँ भने त्यो तिनीहरूलाई स्वीकार्य हुँदैन; तिनीहरूले यस्तोसमेत भन्छन्: “तिमीलाई खुसी पार्न ज्यादै गाह्रो छ। यो निकै स्वादिष्ठ छ! अरू सबैले खान्छन् त, तिमीचाहिँ किन खाँदैनौ? मैले यो चिज तिम्रै लागि पकाइरहेको होइन त? धेरै खानु तिम्रो स्वास्थ्यको लागि राम्रो हो, यसले तिमीलाई शक्ति दिन्छ। तिमी स्वस्थ भयौ भने, तिमीले अझ बढी प्रवचनहरू प्रचार गर्न सक्दैनौ र? म त तिमी र दाजुभाइ-दिदीबहिनीहरू दुवैबारे सोचिरहेको हुन्छु।” के यो व्यक्ति एकदमै समस्याजनक छैन र? ऊसँग सबथोकमा बलिया चाहनाहरू छन्, सबथोकमा उसका आफ्नै राय र विचारहरू छन्। उसमा कुनै सत्यता छ छैन भनेर त भन्नै परेन, उसमा सबैभन्दा आधारभूत मानवतासमेत छैन। के यो इमानदार हुनु हो? (होइन।) सुरुमा, यो व्यक्तिले मलाई सोध्दा, ऊ शालीन छ, उसले निकै राम्रोसँग पकाउन जान्दछ भन्‍ने लागेको थियो। तर खाना पस्किसकेपछि, मैले थाहा पाएँ—उसले राम्रोसँग बोल्छ, मप्रति राम्रो व्यवहार गरेजस्तो देखिन्छ, तर खासमा, ऊ त एउटा स्वार्थी र घृणास्पद व्यक्ति रहेछ।

एउटी यस्तै व्यक्ति छे जसलाई म प्रायः देखिरहन्छु; ऊ स्वभावैले षडयन्त्रकारी र चतुर छे। जब उसले मसित अन्तरक्रिया गर्छे, मैले औषधी खानेबित्तिकै उसले पानी ल्याइरहेकी हुन्छे; जब म बाहिर जान लागिरहेको हुन्छु, उसले तुरुन्तै मेरो झोला समात्छे, र बाहिर चिसो रहेको बुझेर गलबन्दी र पन्जा ल्याइदिन्छे। म सोच्छु: ऊ झटपट काम गर्छे, तर किन अफ्ठ्यारो महसुस हुन्छ? चाहे म भित्र वा बाहिर गइरहेको हुँ, वा चाहे कपडा, जुत्ता, वा टोपी लगाइरहेको हुँ, मभन्दा चाँडो एकजना त सधैँ नै हुन्छ। तिमीहरूलाई मेरो अनुभूतिबारे के लाग्छ? मलाई खुसी लाग्‍नुपर्छ कि झर्को लाग्‍नुपर्छ? (झर्को लाग्नुपर्छ।) के तिमीहरूलाई यस्तो व्यवहारप्रति झर्को लाग्छ? (लाग्छ।) यदि तिमीहरू सबैलाई झर्को लाग्छ भने, के तिमीहरूलाई मलाई पनि झर्को लाग्छ भन्‍ने लाग्छ? (लाग्छ।) कति मानिसहरू, मेरो लागि यो सबै गरेपछि, निकै खुसी हुन्छन् र यसो भन्दै आफूप्रति गर्व गर्छन्: “जब म काम गरिरहेको थिएँ, म मालिकद्वारा रुचाइन्थेँ। म जहाँ गए पनि, मानिसहरू मलाई रुचाउँथे किनकि मेरो दिमाग तेजिलो छ।” यसको तात्पर्य तिनीहरूलाई जुत्ता चाट्न, खुसामद गर्न, र चापलुसी गर्न आउँछ; तिनीहरू बुद्धु, सुस्त, वा मूर्ख छैनन्; तिनीहरू चाँडो काम गर्छन् र तेजिलो दिमागका छन्, त्यसैले जहाँ गए पनि तिनीहरू रुचाइन्छन्। तिनीहरू आफूलाई सबैले रुचाउँछन् भनेर भन्छन्, जसको मतलब मैले पनि तिनीहरूलाई रुचाउनुपर्छ। के मलाई तिनीहरू मन पर्छ त? मलाई तिनीहरूदेखि अत्यन्तै झर्को लाग्छ! म त देख्नेबित्तिकै यस्ता मानिसहरूलाई पन्छाइदिन्छु। अनि अरूहरू यस्ता छन्, जो आपराधिक दुनियाँका नाइके र प्रमुख पिशाचहरूका सुरक्षाकर्मी र चापलुस नोकरहरूले गाडीको ढोका खोलिदिएको र संसारमा आफ्नो मालिकको टाउकोको सुरक्षा गरिदिएको देखेर, मलाई पनि त्यस्तै गर्छन्। म गाडीमा पस्नुअगावै, तिनीहरू ढोका खोल्न पुगिसकेका हुन्छन्, त्यसपछि आफ्नो हातले मेरो टाउकोको रक्षा गर्छन्, र मलाई गैरविश्‍वासीहरूले कार्यकर्ता प्रमुखलाई व्यवहार गरेझैँ व्यवहार गर्छन्। मलाई यी मानिसहरूप्रति घृणा लाग्छ। कति पनि सत्यता नपछ्याउने यी मानिसहरूमा स्वार्थी, घृणास्पद, र घिनलाग्दो मानवता हुन्छ, र तिनीहरूमा कुनै पनि लज्जाबोध हुँदैन। जब तैँले अरूसँग अन्तरक्रिया गर्छस्, र हैसियत र ख्याति भएकाहरूलाई खुसामद र चापलुसी गर्छस्, साथै निरन्तर रूपमा जुत्ता चाट्ने काम गर्छस्, तब कतिपय सोझा मानिसहरूलाई समेत यो कुरा घृणित लाग्छ र उनीहरूले यस्ता मानिसहरूलाई हेयको दृष्टिले हेर्छन्। यदि तैँले मसित यस्तो गरिस् भने, मलाई यो कुरामा अझ बढी घिन लाग्छ। मसित कहिल्यै यस्तो व्यवहार नगर्; मलाई त्यो चाहिँदैन, त्यसप्रति घिन लाग्छ। मलाई चाहिने भनेको तेरो खुसामद, चापलुसी वा जुत्ताचटाइ होइन। म त तँ मसित इमानदार बन्, हामी भेट्दा हृदयको कुरा गर्, आफ्ना बुझाइ, अनुभवहरू, र कमीकमजोरीहरूबारे कुरा गर्, कर्तव्य पूरा गर्ने क्रममा आफूले प्रकाश गर्ने भ्रष्टताबारे, र आफ्ना अनुभवहरूमा आफूलाई कमी लागेका कुराबारे छलफल गर् भन्‍ने चाहन्छु। तैँले यी सारा कुराहरूबारे खोजी र सङ्गति गर्न सक्छस्, र तिनलाई अन्वेषण पनि गर्न सक्छस्। हामीले जुनसुकै विषयमा सङ्गति वा कुराकानी गरे पनि, तँ इमानदार हुनुपर्छ, र तँसित यस्तो हृदय र मनोवृत्ति हुनुपर्छ। खुसामद, जुत्ताचटाइ, चापलुसी गरेर, वा मस्का मारेर राम्रो छाप छोड्न सक्छु भन्‍ने नसोच्—यो पूर्णतया बेकार छ। बरु उल्टै, यस्तो व्यवहारले कुनै पनि फाइदा दिन नसक्ने मात्र नभई, तँलाई ठूलो सर्ममा पार्दै तेरो मूर्खता खुलासा गर्नसमेत सक्छ।

ख्रीष्टसँग समेत इमानदार हुन नसक्नेहरू कस्ता मानिसहरू हुन्? यदि तैँले अरूलाई इमानदारीसाथ व्यवहार गर्छस् भने, तँ तिनीहरूले तेरो साँचो परिस्थिति थाहा पाउलान् र तँलाई हानि गर्लान् भनेर डराउँछस्, तँ तिनीहरूले तँलाई छल, शोषण, उपहास, वा घृणा गर्न सक्छन् भनेर डराउँछस्। तर ख्रीष्टसित इमानदार हुनुमा तँलाई केको डर हो? यदि तेरो हृदयमा यी संशयहरू छन् भने, त्यो एउटा समस्या हो। यदि तँ इमानदार हुन सक्दैनस् भने, त्यो पनि तेरो समस्या हो; तैँले त्यही क्षेत्रमा सत्यता पछ्याउनुपर्छ र परिवर्तनको लागि प्रयास गर्नुपर्छ। यदि तँ तेरो अगाडिको व्यक्ति तैँले विश्‍वास गर्ने र पछ्याउने परमेश्‍वर हुनुहुन्छ भनेर साँच्चै विश्‍वास गर्छस् र मान्छस् भने, तैँले उहाँसित खुसामद र चापलुसी गरेर, साथै मिठा शब्दहरू बोलेर अन्तरक्रिया नगर्नु नै उत्तम हुन्छ। बरु, इमानदार हो, मनको कुरा बोल् अनि तथ्यगत कुराहरू भन्। छली कुराहरू भन्‍ने, झूट बोल्ने, साँचो कुरा लुकाउने, वा छलकपट र षडयन्त्र गर्ने काम नगर्। ख्रीष्टसँग अन्तरक्रिया गर्ने यो नै उत्तम उपाय हो। के तिमीहरूले यसो गर्न सक्छौ? कुनचाहिँ सकारात्मक हो: इमानदार हुनु, कि खुसामद र चापलुसी गर्नु? (इमानदार हुनु।) इमानदार हुनु सकारात्मक हो, तर खुसामद र चापलुसी गर्नु नकारात्मक हो। यदि मानिसहरू इमानदार हुनेजस्तो सकारात्मक काम गर्न सक्दैनन् भने, यसले तिनीहरूमा समस्या छ, तिनीहरूमा भ्रष्ट स्वभाव छ भन्‍ने जनाउँछ। के यो मेरो मापदण्ड ज्यादा भयो? यदि तिमीहरूलाई त्यो ज्यादा हो भन्‍ने लाग्छ भने, यदि यस्तो व्यवहार पाउनको लागि, तिमीहरूले मसित यस्तो इमानदार शैलीमा र यस्तो इमानदार मनोवृत्तिले कुराकानी गर्नको लागि, म योग्य छैन भन्‍ने लाग्छ भने, के तिमीहरूसँग त्योभन्दा राम्रो विधि, त्योभन्दा राम्रो तरिका छ? (छैन।) त्यसोभए यही शैली अभ्यास गर। यो विषयवस्तुबारे हाम्रो सङ्गति यहीँ अन्त्य गरौँ।

ख. छानबिन र विश्‍लेषण, अनि साथमा जिज्ञासा

अब हामी दोस्रो विषयवस्तुमा आउँछौँ—छानबिन र विश्‍लेषण, अनि साथमा जिज्ञासा। के यो विषयवस्तु बुझ्न सजिलो छ? देहधारी परमेश्‍वरका कार्य र वचनहरू, साथै उहाँको हरेक वचन र कार्यमा प्रकट हुने व्यक्तित्व र स्वभाव, वा उहाँका रुचिहरूलाई समेत सामान्य मानिसहरूले सही रूपमा लिनुपर्छ। साँच्चिकै परमेश्‍वरको पछि लाग्ने र सत्यता पछ्याउनेहरूले ख्रीष्टका यी बाहिरी प्रकटीकरणहरूलाई उहाँको देहको सामान्य पाटोको रूपमा लिन्छन्। ख्रीष्टले बोल्नुहुने वचनहरूबारे भन्नुपर्दा, तिनीहरूले तिनलाई ती सत्यता हुन् भन्‍ने मनोवृत्तिले सुन्न र बोध गर्न सक्छन्, र यी वचनहरूमार्फत परमेश्‍वरका अभिप्रायहरू र अभ्यासका सिद्धान्तहरू बुझ्न, र सत्यता वास्तविकतामा प्रवेश गर्ने अभ्यासको मार्ग भेट्टाउन सक्छन्। तर ख्रीष्टविरोधीहरू फरक तरिकाले व्यवहार गर्छन्। जब तिनीहरू ख्रीष्टले बोल्नुभएको र कार्य गर्नुभएको देख्छन्, तिनीहरूको हृदयभित्र स्वीकार वा समर्पण होइन, छानबिन हुन्छ: “यी वचनहरू कहाँबाट आउँछन्? यी कसरी बोलिन्छन्? एकपछि अर्को वाक्य—के यी पूर्वनियोजित हुन्छन् कि पवित्र आत्माद्वारा प्रेरित हुन्छन्? के यी वचनहरू सिकिएका हुन् कि अग्रिम रूपमा तयार पारिएका हुन्? मलाई किन थाहा नभएको? यी कतिपय वचनहरू अत्यन्तै साधारण, अर्थात् सामान्य कुराकानी जस्तो सुनिन्छन्। यो परमेश्‍वर जस्तो देखिँदैन; के परमेश्‍वरले साँच्चै यति सामान्य रूपमा, यति साधारण तरिकाले बोल्नुहुन्छ? म छानबिन गरेर यो कुरा थाहा पाउन सक्दिनँ, त्यसैले म उसले पृष्ठभूमिमा के गर्छ भनेर नियाल्नेछु। के उसले समाचारपत्रहरू पढ्छ? के उसले कुनै चर्चित पुस्तकहरू पढेको छ? के उसले व्याकरण अध्ययन गर्छ? उसले प्रायजसो कस्ता मानिसहरूसँग अन्तरक्रिया गर्छ?” तिनीहरू सत्यताप्रति समर्पण वा स्वीकारको मनोवृत्ति बोक्दैनन्, बरु कुनै विद्वानले वैज्ञानिक अनुसन्धान गरेको वा शैक्षिक विषयहरू अध्ययन गरेको मनोवृत्तिद्वारा ख्रीष्टको छानबिन गर्छन्। तिनीहरू ख्रीष्टका वचनहरूका विषयवस्तु र उहाँको बोल्ने शैली, ख्रीष्टले सम्बोधन गर्नुहुने श्रोताहरू, साथै हरेकपटक ख्रीष्टले बोल्नुहुँदाको उहाँको मनोवृत्ति र उद्देश्यहरू छानबिन गर्छन्। जबजब ख्रीष्टले बोल्नु वा कार्य गर्नुहुन्छ, तिनीहरूका कानमा पुग्ने सबथोक, तिनीहरूले देख्न सक्ने सबथोक, र तिनीहरूले जेबारे सुन्छन् त्यो सबै तिनीहरूको छानबिनको विषय बन्छ। तिनीहरू ख्रीष्टले बोल्नुहुने हर शब्द र वाक्य, उहाँले चाल्नुहुने हर कदम, उहाँले सम्हाल्नुहुने हर व्यक्ति, मानिसहरूलाई व्यवहार गर्ने उहाँको तरिका, उहाँको बोली र आचरण, हेराइ र मुहारको भाव, उहाँको जियाइ शैली र समयतालिका, साथै अरूसँग अन्तरक्रिया गर्ने उहाँको तरिका र अरूप्रतिका उहाँका मनोवृत्तिहरू छानबिन गर्छन्—तिनीहरूले यी सबै छानबिन गर्छन्। यो छानबिनमार्फत, ख्रीष्टविरोधीहरू यस्तो निष्कर्षमा पुग्छन्: मैले ख्रीष्टलाई जसरी हेरे पनि, उहाँमा सामान्य मानवता नै भएको देखिन्छ; उहाँ निकै साधारण हुनुहुन्छ, सत्यता व्यक्त गर्ने क्षमताबाहेक उहाँमा अत्यन्तै विशेष केही पनि छैन। के यो साँच्चिकै देहधारी परमेश्‍वर हुन सक्छ? तर जतिसुकै छानबिन गरे पनि, तिनीहरू एउटा पक्का निष्कर्षमा पुग्न सक्दैनन्; जतिसुकै छानबिन गरे पनि, तिनीहरू ख्रीष्ट नै तिनीहरूले हृदयमा स्विकारेको परमेश्‍वर हुनुहुन्छ भनेर निश्‍चित हुन सक्दैनन्। तिनीहरू ख्रीष्टलाई छानबिन गर्नेहरू हुन्, परमेश्‍वरको काम अनुभव गर्नेहरू होइनन्—तिनीहरूले कसरी पो परमेश्‍वरबारे ज्ञान हासिल गर्न सक्छन् र?

ख्रीष्टविरोधीहरूले ख्रीष्टलाई छानबिन गर्दा परमेश्‍वरको भव्यता देख्न सक्दैनन्, परमेश्‍वरको धार्मिकता, सर्वशक्तिमान्‌ता, र अख्तियारयुक्तता देख्न सक्दैनन्। तिनीहरूले जति छानबिन गरे पनि, तिनीहरू ख्रीष्टसित परमेश्‍वरको सार छ भन्‍ने निष्कर्षमा पुग्न सक्दैनन्; तिनीहरू यसलाई छर्लङ्गै देख्न र बुझ्न सक्दैनन्। कतिपय मानिसहरूले भन्छन्: “जहाँ तिमीले छर्लङ्ग देख्न वा बुझ्न सक्दैनौ, त्यहीँ सत्यता खोज्नुपर्छ।” यसप्रति ख्रीष्टविरोधीको जवाफ यस्तो हुन्छ: “म त यहाँ कुनै सत्यता खोज्नुपर्ने देख्दिनँ, गहिरो छानबिन गर्नलायक शङ्कास्पद विवरणहरू मात्र छन्।” अनि छानबिन र विश्‍लेषण गरेपछि, तिनीहरूले यस्तो निष्कर्ष निकाल्छन्: यो ख्रीष्टले केही वचनहरू मात्र बोल्न सक्नुहुन्छ, त्यसबाहेक, उहाँमा साधारण मानिसहरूमा भन्दा फरक केही पनि छैन। उहाँमा कुनै विशेष वरदान छैन, कुनै विशेष क्षमता छैन, र येशूले जस्ता चिन्ह र अचम्मका कामहरू गर्ने कुनै अलौकिक शक्ति छैन। उहाँ जे भन्नुहुन्छ त्यो सबै कुनै मरणशील व्यक्तिका शब्दहरू हुन्। त्यसैले, के उहाँ साँच्चै ख्रीष्ट हुनुहुन्छ त? यो कुराको त थप विश्‍लेषण र छानबिन गर्नुपर्ने हुन्छ। यसरी तिनीहरूले जे-जसरी हेरे पनि, ख्रीष्टमा परमेश्‍वरको सार देख्न सक्दैनन्; तिनीहरूले जे-जसरी छानबिन गरे पनि, ख्रीष्टमा परमेश्‍वरको पहिचान छ भन्‍ने निष्कर्ष निकाल्न सक्दैनन्। एक ख्रीष्टविरोधीको नजरमा, परमेश्‍वरले देहधारण गर्नुभएको देहमा असाधारण शक्तिहरू, विशेष वरदानहरू, आश्‍चर्यकर्महरू देखाउने क्षमता, साथै परमेश्‍वरको अख्तियार प्रकट र अभ्यास गर्ने सार र सामर्थ्य हुनुपर्छ। तर तिनीहरूसामु रहेको यो साधारण व्यक्तिमा यी सबै गुणहरू छैनन्, र उहाँको बोलीमा उच्च शब्दचातुर्य छैन; धेरै कुराबारे व्याख्या गर्दासमेत, उहाँले बोलीचालीको भाषा प्रयोग गर्नुहुन्छ, जुन मानव धारणाहरूसँग मिल्दैन, र त्यो विश्‍वविद्यालयको कुनै प्राध्यापकको स्तरको समेत हुँदैन। ख्रीष्टविरोधीहरूले ख्रीष्टको बोली जतिसुकै छानबिन गरे पनि, ख्रीष्टका कार्यहरू, साथै काम गर्नमा उहाँले लिनुहुने मनोवृत्ति र शैलीहरू जतिसुकै छानबिन गरे पनि, तिनीहरूले ख्रीष्ट—अर्थात् यो साधारण व्यक्ति—मा परमेश्‍वरको सार देख्न सक्दैनन्। त्यसकारण, ख्रीष्टविरोधीहरूको हृदयमा, यो व्यक्ति सबैभन्दा पछ्याउन लायक हुनुका कारणहरू तिनीहरूले छर्लङ्गै देख्न नसक्ने तिनै धेरै कुराहरू, वचनहरू र घटनाहरू हुन्—तिनीहरूको लागि छानबिन र विश्‍लेषणको लायक कुरा त्यही हुन्, यस व्यक्तिलाई पछ्याउनुमा तिनीहरूको सबैभन्दा ठूलो प्रेरणा तिनै हुन्। कस्ता सामग्री र विषयहरू तिनीहरूको छानबिन र विश्‍लेषणका लायक हुन्छन्? जीवन प्रवेशबारे ख्रीष्टले बोल्नुभएका तिनै वचनहरू; साधारण मानिसहरूले वास्तवमै यस्ता कुराहरू बोल्न सक्दैनन्, उनीहरूमा साँच्चै ती कुराहरू हुँदैनन्, साथै यस्ता वचनहरू वास्तवमै मानवजातिमाझ कुनै अर्को दोस्रो व्यक्तिमा पनि भेटिँदैनन्—ती कहाँबाट आउँछन् भन्‍ने कुरा थाहा हुँदैन। ख्रीष्टविरोधीहरू बारम्बार छानबिन गर्छन्, तर यसबारे कहिल्यै निष्कर्षमा पुग्न सक्दैनन्। उदाहरणको लागि, जब म कुनै व्यक्ति कस्तो छ, र उसका सार र स्वभाव के हुन् भन्‍नेबारे बोल्छु, तब साधारण मानिसहरूले यी विवरणहरूलाई मिहीन रूपमा वास्तविक व्यक्तिसँग भिडाएर हेर्छन् र उक्त मामला पुष्टि गर्छन्। जब ख्रीष्टविरोधीहरूले यी वचनहरू सुन्छन्, तिनीहरूले उक्त मामला भिडाएर हेर्न र बुझ्‍न स्विकार्ने मनोवृत्ति नभई विश्‍लेषण गर्ने मनोवृत्ति अपनाउँछन्। तिनीहरूले केचाहिँ विश्‍लेषण गर्छन् त? “तिमीलाई यो व्यक्तिको परिस्थितिबारे कसरी थाहा हुन्छ? तिमीलाई उसमा यस्तो स्वभाव छ भनेर कसरी थाहा हुन्छ? तिमीले त्यसलाई चित्रण गर्ने आधार के हो? तिमी ऊसँग धेरै सम्पर्कमा रहेका छैनौ, त्यसैले तिमीले उसलाई कसरी बुझ्छौ? हामी ऊसँग लामो समयदेखि सम्पर्कमा छौँ, तर हामी किन उसलाई छर्लङ्गै देख्न वा बुझ्न सक्दैनौँ? म आफैले हेर्नुपर्छ, तिम्रो कुरा मात्र पत्याउनु हुँदैन। तिमीले भनेको कुरा सही वा ठिक नहुन पनि सक्छ।” केही मानिसहरूले मसँग अन्तरक्रिया गर्ने क्रममा, मैले तिनीहरूलाई कुनै निश्‍चित काम वा पेशामा मार्गदर्शन गर्न सक्छु। यदि यो मार्गदर्शनको शैली र विधि उनीहरूसँग भएको प्राविधिक ज्ञानसँग मिल्दो छ र त्यसले चित्त बुझ्छ भने, उनीहरूले अनकनाउँदै त्यसलाई कार्यान्वयन गर्नेछन्। तर यदि त्यसले उनीहरूको चित्त बुझ्दैन भने, उनीहरूले मनमा प्रतिरोध गर्नेछन् र यस्तो मनन गर्नेछन्, “तिमी किन यसरी गर्छौ? के यो यस क्षेत्रविपरीत छैन र? मैले किन तिम्रो कुरा सुन्नुपर्‍यो? यदि तिमीले भनेको कुरा गलत छ भने, मैले तिम्रो कुरा सुन्न मिल्दैन; मैले आफ्नै मार्ग पछ्याउनुपर्छ। यदि तिमी सही छौ भने, मैले तिमी कसरी सही छौ र तिमीले यो कुरा कसरी थाहा पायौ भनेर बुझ्नुपर्छ। के तिमीले यो कुरा अध्ययन गर्‍यौ? यदि अध्ययन गरेनौ भने, तिमीले कसरी थाहा पाउन सक्यौ? यदि तिमीले यो कुरा अध्ययन नगरेको भए, तिमीले यो बुझ्दैनौ; यदि तिमीले बुझ्छौ भने, त्यो सामान्य होइन। तिमीले यो कसरी बुझ्छौ? तिमीलाई कसले बतायो, कि तिमी आफैले गोप्य रूपमा सिक्यौ?” तिनीहरूले भित्रभित्रै विश्‍लेषण र छानबिन गर्छन्। मैले बोल्ने हरेक वाक्यले, मैले सम्हाल्ने हरेक मामलाले, ख्रीष्टविरोधीहरूको फिल्टर पार गर्नुपर्छ र तिनीहरूको परीक्षण छिचोल्नुपर्छ। त्यसले तिनीहरूको परीक्षण पार गरे मात्र तिनीहरूले त्यसलाई स्विकार्नेछन्; पार गरेन भने, तिनीहरूले आलोचना गर्नेछन्, राय निर्माण गर्नेछन्, र प्रतिरोध सिर्जना गर्नेछन्।

परमेश्‍वरले देहधारण गर्नुभएको देह नै सारा मानिसहरूको लागि सबैभन्दा ठूलो रहस्य हो। यो सम्बन्धमा के भइरहेको हो भनेर कसैले पनि बुझ्न सक्दैन, न त यो देहमा कसरी परमेश्‍वरको सार पूरा हुन्छ—परमेश्‍वर कसरी व्यक्ति बन्नुभएको छ, यस व्यक्तिले कसरी परमेश्‍वरको मुखका वचनहरू बोल्न र परमेश्‍वरको काम गर्न सक्छ, र परमेश्‍वरको आत्माले यस व्यक्तिलाई कसरी मार्गदर्शन र निर्देशन गर्नुहुन्छ भन्‍ने कुरा नै कसैले बुझ्न सक्छ। यो सबै काममा, मानिसहरूले यस देहबाट न त ठूला दर्शनहरू देखेका छन्, न त कुनै महत्त्वपूर्ण चालहरू देखेका छन्—यसमा विशेष केही पनि भइरहेको देखिँदैन; सबथोक सामान्य देखिन्छ। परमेश्‍वरले मानिसहरूलाई थाहै नदिई इस्राएलमा भएको महिमालाई पूर्वमा ल्याउनुभएको छ। यस व्यक्तिको बोलाइ र काम गराइमार्फत, कसैले पनि कसरी हो भनेर थाहै नपाउनेगरी, एउटा नयाँ युगको सुरुवात भएको छ, र पुरानो युगको अन्त्य भएको छ। तर ज-जसले साँच्चिकै परमेश्‍वरमा विश्‍वास गर्छन्, जो सरल र खुला हृदयका छन्, जसमा मानवता र समझ छ, उनीहरूले यी मामलाहरू छानबिन गर्दैनन्। यदि तिनीहरूले छानबिन गर्दैनन् भने केचाहिँ गर्छन् त? निष्क्रिय रूपमा प्रतीक्षा मात्र गर्छन् त? होइन—तिनीहरूले यी वचनहरू सत्यता हुन् भनेर बुझ्छन्, यी सारा वचनहरूको स्रोत परमेश्‍वर हुनुहुन्छ भनेर विश्‍वास गर्छन्, र यसरी यो साधारण व्यक्ति ख्रीष्ट हो भनेर स्विकार्छन्, र उहाँलाई आफ्नो प्रभु र परमेश्‍वरको रूपमा स्विकार्छन्, र अरू कुरा केही पनि सोच्दैनन्। अर्कोतर्फ, ख्रीष्टविरोधीहरूले यी सारा वचनहरू र यो सबै काम परमेश्‍वरबाट आउँछन्, यो सारा बोलाइ र काम गराइको स्रोत परमेश्‍वर हुनुहुन्छ भनेर बुझ्न सक्दैनन्, त्यसकारण यस साधारण व्यक्तिलाई आफ्नो प्रभु र परमेश्‍वरको रूपमा स्विकार्दैनन्। बरु, तिनीहरूले छानबिनलाई अझ तीव्र पार्छन् र हृदयमा प्रतिरोध गर्छन्। तिनीहरूले केको प्रतिरोध गर्छन् त? “तिमीले जतिसुकै बोले पनि, तिमीले गरेको काम जतिसुकै महान् भए पनि, तिम्रो स्रोत जोसुकै भए पनि, तिमी साधारण व्यक्ति रहुञ्जेल, तिम्रो बोल्ने शैली मेरा धारणाहरूसँग नमिलेसम्म, तिम्रो रूप मेरो आँखामा पर्ने वा मेरो सम्मान जित्ने गरी भव्य नभएसम्म, म तिमीलाई छानबिन र विश्‍लेषण गर्ने नै छु। तिमी मेरो छानबिनको वस्तु हौ; म तिमीलाई मेरो प्रभु, मेरो परमेश्‍वरको रूपमा स्विकार्न सक्दिनँ।” तिनीहरूको यो छानबिन र विश्‍लेषणको क्रममा, ख्रीष्टविरोधीहरूले आफ्ना धारणा, विद्रोहीपन, र भ्रष्ट स्वभावहरू समाधान गर्न नसक्ने मात्र होइन, बरु उल्टै तिनीहरूका धारणाहरू दिनदिनै बढ्दै र झन्झन् गम्भीर पनि बन्दै जान्छन्। उदाहरणको लागि, जब कुनै मण्डली अगुवा मण्डलीमा बाधा र विनाश निम्त्याउने ख्रीष्टविरोधीको रूपमा प्रकाश हुन्छ, र यस्तो घटना घट्दा, ख्रीष्टविरोधीहरूको पहिलो प्रतिक्रिया भनेको यस्तो प्रश्‍न सोध्‍नु हो: “के ख्रीष्टलाई यसबारे थाहा छ? यो मण्डली अगुवालाई कसले नियुक्त गर्‍यो? यसप्रति ख्रीष्टको प्रतिक्रिया के छ? उसले यसलाई कसरी सम्हालिरहेको छ? के ख्रीष्टले यो व्यक्तिलाई चिन्छ? के ख्रीष्टले यसअघि यो व्यक्ति ख्रीष्टविरोधी हो भनेर भनेको छ, वा यो घटनाको अगमवाणी गरेको छ? यो मण्डलीमा यस्तो ठूलो समस्या आइसकेपछि, के यो कुरा थाहा पाउने पहिलो व्यक्ति ख्रीष्ट थियो?” म त मलाई थाहा थिएन, मैले पनि यसबारे भर्खरै थाहा पाएको हुँ भन्छु। “त्यो ठिक होइन—तिमी परमेश्‍वर हौ, तिमी ख्रीष्ट हौ; तिमीलाई किन थाहा हुँदैन? तिमीलाई थाहा हुनुपर्छ।” म ख्रीष्ट, अर्थात् एक साधारण व्यक्ति भएकै कारण, मैले थाहा पाउनु पर्दैन। मण्डलीसँग आफ्नै प्रशासनिक आदेशहरू र मानिसहरूलाई सम्हाल्ने सिद्धान्तहरू छन्। जब ख्रीष्टविरोधीहरू देखा पर्छन्, तिनीहरूलाई मण्डलीका सिद्धान्तहरूअनुसार निकाल्न र निष्कासन गर्न सकिन्छ। यसले परमेश्‍वरको हातमा शक्ति छ, सत्यताको हातमा शक्ति छ भन्‍ने कुरा प्रतिबिम्बित गर्छ। मैले सबथोक थाहा पाउनु आवश्यक छैन। यदि मण्डलीले प्रशासनिक आदेशहरू र मानिसहरूलाई सम्‍हाल्ने सिद्धान्तहरूअनुसार मामलाहरू सम्हाल्न सकेन भने, म हस्तक्षेप गर्नेछु। तर यदि दाजुभाइ-दिदीबहिनीहरूले मानिसहरूलाई निकाल्ने र निष्कासन गर्ने परमेश्‍वरको घरका सिद्धान्तहरू बुझ्छन् भने, म त्यसमा संलग्न हुनु आवश्यक छैन। जहाँ सत्यताको शक्ति चल्छ, त्यहाँ मैले हस्तक्षेप गर्नुपर्दैन। के यो एकदमै सामान्य होइन र? (हो।) तर ख्रीष्टविरोधीहरूले यस मामलाबारे समस्याहरू सिर्जना गर्न र धारणाहरू विकास गर्न सक्छन्, र यी धारणाहरू प्रयोग गरेर ख्रीष्टलाई नकार्न र ख्रीष्टसँग परमेश्‍वरको सार छ भन्‍ने तथ्यलाई निन्दा गर्नसमेत सक्छन्। ख्रीष्टविरोधीहरू ठ्याक्कै यही गर्छन्। केही चिज तिनीहरूका धारणा, कल्पना, वा अपेक्षाहरूसँग नमिलेकै कारण, तिनीहरूले ख्रीष्टको सार नकार्न सक्छन्। ख्रीष्टको हरेक पक्षबारे तिनीहरूको छानबिनले यो निष्कर्षमा पुर्‍याउँछ: तिनीहरूले ख्रीष्टमा परमेश्‍वरको सार देख्दैनन्; त्यसैले, तिनीहरूले यस व्यक्तिमा परमेश्‍वरको सार र पहिचान भएको भनेर परिभाषित गर्न सक्दैनन्। यसले त्यस्तो परिस्थितिमा पुर्‍याउँछ कि जहाँ केही नभएसम्म त ठिकै हुन्छ, तर केही आइपर्नेबित्तिकै पहिला उफ्रेर ख्रीष्टको पहिचान नकार्ने र ख्रीष्टलाई निन्दा गर्ने ख्रीष्टविरोधीहरू नै हुन्छन्। त्यसोभए ख्रीष्टविरोधीहरूको छानबिनको उद्देश्यचाहिँ ठ्याक्कै के हो त? तिनीहरूको छानबिन र विश्‍लेषणको उद्देश्य सत्यतालाई अझ राम्रोसँग बुझ्नु नभई प्रमाण खोजेर लाभ लिनु, परमेश्‍वरले देहधारण गर्नुभएको तथ्यलाई नकार्नु, र परमेश्‍वरले धारण गर्नुभएको देह नै ख्रीष्ट अर्थात् परमेश्‍वर हो भन्‍ने तथ्यलाई नकार्नु हो। ख्रीष्टविरोधीहरूले ख्रीष्टको छानबिन र विश्‍लेषण गर्नुपछाडिको मनसाय र उद्देश्य यही हो।

ख्रीष्टलाई पछ्याउने र अनुयायीको नाटक गर्ने क्रममा, ख्रीष्टविरोधीहरू छानबिन र विश्‍लेषणको मनोवृत्ति बोक्छन्, र अन्त्यमा सत्यता बुझ्न वा ख्रीष्ट नै प्रभु अर्थात् परमेश्‍वर हुनुहुन्छ भन्‍ने तथ्यबारे निश्‍चित हुन सक्दैनन्। तैपनि तिनीहरू किन यति अनकनाउँदै, यति अनिच्छापूर्वक पछ्याउँछन्, र परमेश्‍वरको घरमै बस्छन्? हामीले यसअघि छलफल गरेको एउटा कुरा के हो भने, तिनीहरू आशिष्‌हरू प्राप्त गर्ने अभिप्राय राख्छन्; तिनीहरू महत्त्वाकाङ्क्षी हुन्छन्। अर्को कुरा, ख्रीष्टविरोधीहरूमा साधारण मानिसहरूमा नहुने जिज्ञासा हुन्छ। कस्तो जिज्ञासा? त्यो अनौठा र असामान्य घटनाहरूप्रति तिनीहरूको आकर्षण हो। ख्रीष्टविरोधीहरू यो संसारका सारा अनौठा र असामान्य घटनाहरू, प्रकृतिका नियमहरू नाघ्‍ने सारा घटनाहरूबारे विशेष जिज्ञासु हुन्छन्। तिनीहरूमा धेरै कुराहरू उजागर गर्ने र तिनको गहिराइमा पुग्ने चाहना हुन्छ। यो खोजबिनको सार के हो? यो सबथोक बुझ्‍न र सबथोकपछाडिको सत्यता जान्न चाहने विशुद्ध अहङ्कार हो, मानौँ त्यो थाहा नपाए तिनीहरू अयोग्य देखिन्छन्। मामला जेसुकै भए पनि, तिनीहरू त्यो थाहा पाउने पहिलो व्यक्ति बन्न चाहन्छन्, यो मामलाका भित्रीबाहिरी कुराबारे सबैभन्दा जानकार र सबैभन्दा ठूलो ज्ञाता बन्न चाहन्छन्—तिनीहरू हरेक अर्थमा “सबैभन्दा ठूलो” बन्न चाहन्छन्। त्यसैले, तिनीहरू परमेश्‍वरले देहधारण गर्नुभएको मामलालाई पनि बेवास्ता गर्ने वा छुटाउने गर्दैनन्। तिनीहरू भन्छन्, “परमेश्‍वरको देहधारण नै मानव संसारको सबैभन्दा ठूलो रहस्य हो। यो सबैभन्दा ठूलो रहस्य, यो सबैभन्दा आश्‍चर्यजनक कुरामा ठ्याक्कै के भइरहेको छ? यसले साधारण अपेक्षाहरू पार गर्छ र यो देह साधारण मानवहरूभन्दा फरक छ, त्यसैले भिन्नता केमा छ? म आफैले हेर्नैपर्छ र बुझ्नैपर्छ।” यो “आफैले हेर्न र बुझ्‍न” भनेर तिनीहरूले भन्नुको मतलब के हो? यसको मतलब हो, “म संसारका धेरै देशहरू गएको छु, चर्चित हिमाल र ऐतिहासिक स्थलहरू घुमेको छु, र मैले चर्चित र बुद्धिमान् व्यक्तिहरूको अन्तर्वार्ता लिएको छु; उनीहरू सबै साधारण मानिसहरू हुन्। मैले यो ख्रीष्टलाई मात्र भेटेको छैन र उहाँबाट मात्र सिकेको छैन। यो ख्रीष्टको सार ठ्याक्कै के हो? म आफैले हेर्नैपर्छ र बुझ्नैपर्छ।” तिनीहरू ठ्याक्कै केचाहिँ आफै हेर्न र बुझ्न चाहन्छन् त? “मैले सुनेको छु कि परमेश्‍वरले चिन्ह र अचम्मका कामहरू गर्न सक्छ। तिनीहरू येशू नै प्रभु र ख्रीष्ट हो भनेर भन्छन्; मानिसहरूको जिज्ञासा पूरा गर्न उसले कस्ता चिन्ह र अचम्मका कामहरू गर्‍यो त? म एउटा घटना सम्झिन्छु, जहाँ प्रभु येशूले एउटा निबारोको रूखलाई श्राप दिएपछि, त्यो ओइलियो। के यो ख्रीष्टले अहिले त्यस्तै गर्न सक्छ? मैले हेर्न र बुझ्न जरूरी छ, र मौका मिल्यो भने, उसले यस्ता कार्यहरू गर्न सक्छ सक्दैन भनी जाँच्नुपर्छ। भनिन्छ कि देहधारी परमेश्‍वरसँग परमेश्‍वरको अख्तियार हुन्छ, जसले कुँजो परेकोलाई हिँड्ने, अन्धोलाई देख्ने, बहिरोलाई सुन्ने, र बिरामीलाई निको बनाउँछ। यी चमत्कारिक र नवीन घटनाहरू हुन्; मानव संसारमा तिनलाई साधारण मानिसहरूमा नहुने असाधारण क्षमता मानिन्छन्। यो म आफैले हेर्नुपर्ने कुरा हो।” यसअलावा, तिनीहरूको दिमागमा अल्झिरहने अर्को सबैभन्दा महत्त्वपूर्ण मामला पनि छ। तिनीहरू भन्छन्: “विगत र वर्तमान जीवन, र यो मानव संसारमा हुने पुनर्जन्मको चक्रको वास्तविकता ठ्याक्कै के हो? साधारण मानिसहरूले यो कुरा प्रस्टसित बुझाउन सक्दैनन्। परमेश्‍वर त देहधारी बनिसकेको छ, र उसले सबथोकमाथि शासन गर्छ, त्यसैले के ख्रीष्टलाई यसबारे थाहा छ? मौका मिल्यो भने, मैले उसलाई सोध्न र यस मामलाबारे जानकारी लिन जरूरी छ; मैले उसलाई मेरो रूप जाँच्न र मेरो नियति राम्रो छ छैन, विगतको जीवनमा म के थिएँ, म जन्तु थिएँ कि मानव भनेर हेर्न लगाउनैपर्छ। यदि उसलाई यी कुराहरू थाहा छ भने, म प्रभावित हुनेछु; त्यसले उसलाई असाधारण, सामान्य मानिसहरूभन्दा अलग, र सायद ख्रीष्ट नै बनाउनेछ। साथै, स्वर्गमा परमेश्‍वरको सिंहासन र बासस्थान छ भनेर भनिन्छ, त्यसोभए के यो देहधारी परमेश्‍वरलाई परमेश्‍वरको बासस्थान र स्वर्गको राज्य कहाँ छन् भनेर थाहा छ? स्वर्गको राज्यमा सुन बिछ्याइएका चहकिला र शानदार बाटाहरू छन् भनेर भनिन्छ; यदि यो देहधारी परमेश्‍वरले हामीलाई भ्रमणमा लान सके, के हाम्रो पूरै जीवन अर्थपूर्ण हुने र हाम्रो आस्था व्यर्थ नहुने हुन्थेन र? यसअलावा, हामीले खेतीपाती पनि गर्नुपर्थेन; भोक लाग्दा, ख्रीष्टले एउटै वाक्यले ढुङ्गालाई खानामा परिणत गर्न सक्थ्यो। पाँचवटा रोटी र दुईवटा माछाले नै उसले पाँच हजार जनालाई भोजन गरायो; के त्यो हाम्रो लागि ठूलो फाइदा हुन्थेन र? अनि ख्रीष्टले बोल्दा के हुन्छ? उसले जिउँदो पानी प्रदान गर्छ भनिन्छ, तर यो जिउँदो पानीचाहिँ कहाँ छ? त्यो कसरी प्रदान गरिन्छ, त्यो कसरी बग्छ? यी सबै खोज गर्नलायक मामलाहरू हुन्, हरेक मामला निकै नवीन छ। यदि मैले आफ्नै आँखाले यीमध्ये एउटा मात्र पनि देख्न सके, म यस जीवनकालमा एक साधारण व्यक्ति नभई, वृहत् ज्ञान र अनुभव भएको व्यक्ति नै बन्नेथिएँ।” के तिनीहरूमा यो जिज्ञासा हाबी भइरहेको छैन र? (छ।)

कति मानिसहरू सत्यता प्राप्त गर्न नभई, दिमागमा अरू युक्तिहरू सोचेर परमेश्‍वरमा विश्‍वास गर्छन्, ख्रीष्टलाई स्विकार्छन् र ख्रीष्टलाई पछ्याउँछन्। कति मानिसहरू मलाई भेट्नेबित्तिकै सोध्छन्, “‘प्रकाश’ को पुस्तकका सात महामारी र सात कचौराहरूको अर्थ के हो? सेतो घोडाले के सङ्केत दिन्छ? के साढे तीन वर्षको महाविपत्ति आइपुगेको छ?” म जवाफ दिन्छु, “तँ केको बारे सोधिरहेको छस्? प्रकाश भनेको के हो?” तिनीहरूले प्रतिवाद गर्छन्, “तिमीलाई प्रकाशबारे समेत थाहा छैन? तिमीलाई त परमेश्‍वर भनिन्छ, तर म त खासै निश्‍चित भइनँ!” अरूले सोध्छन्, “सुसमाचार प्रचार गर्ने क्रममा, हामी रहस्यमय मामलाहरूबारे सोध्ने मानिसहरू भेट्छौँ। हामी के गरौँ?” तिनीहरूले भनिनसक्दै, म भनिदिन्छु, “जसले सत्यता खोजी गर्नुको सट्टा सधैँ रहस्यहरूबारे सोध्छ ऊ सत्यता स्विकार्ने व्यक्ति होइन; उसले भविष्यमा मुक्ति पाउन सक्दैन। जो सधैँ रहस्यहरू खोज्छन्, तिनीहरू उपयुक्त मानिस होइनन्; यस्ता मानिसहरूलाई सुसमाचार प्रचार नगर्।” म किन यसो भन्छु? आखिर, यी प्रश्‍नहरू कसले सोधिरहेको छ? ती अरू कोही होइनन्; तिनीहरू आफै हुन्। तिनीहरू यी प्रश्‍नहरू सोधेर तिनका जवाफ जान्न चाहन्छन्, र तिनीहरू कसले सोधिरहेको छ भनेर मलाई थाहै हुन्‍न भन्ठान्छन्, मानौँ म तिनीहरूलाई भित्रसम्‍म छर्लङ्गै देख्नै सक्दिनँ! मैले त्यसो भनेपछि, तिनीहरू त्यो सुन्छन् र सोच्छन्, “परमेश्‍वरले मलाई अनुपयुक्त भन्नुभयो, त्यसैले अबउप्रान्त म सोध्दिनँ।” मेरो शैली कस्तो छ? के यसले प्रभावकारी रूपमा तिनीहरूलाई चुप पारेन त? यदि मैले जवाफ दिएको भए, के त्यो तिनीहरूको योजनालाई साथ दिएको हुन्थेन र? त्यसपछि त तिनीहरू औँला दिँदा डुँडुलो निल्थे, र अनन्त रूपमा प्रश्‍नहरू सोधिरहन्थे। के मसित तिनीहरूलाई यी कुरा बुझाउने दायित्व छ त? अनि यति ज्ञानले तैँले के नै गर्न सक्थिस् र? मलाई थाहा भए पनि, म तँलाई भन्दिनँ। मैले तँलाई किन भन्नुपर्‍यो? के म धर्मशास्‍त्रको व्याख्याता हुँ? के तँ धर्मशास्त्रीय अध्ययनको लागि यहाँ आएको होस्? तँ मेरो छानबिन गर्न आउँछस्, अनि के म तेरो छानबिनको निम्ति आफ्नो हृदय खोलूँ? के त्यो उचित हो? तँ मलाई जाँच्न आउँछस्, अनि के म तँलाई मेरो जाँच गर्न दिऊँ? के त्यो उचित हो? तँ सत्यता स्विकार्न आएको होइनस्; तँ शत्रुता, शङ्का र सोधपुछको मनोवृत्ति बोकेर प्रश्‍नहरू सोध्न आउँछस्। म तँलाई जवाफ दिँदै दिन्न। कति मानिसहरू भन्छन्, “जुनै प्रश्‍नको पनि जवाफ दिन जरूरी छैन र?” त्यो कुरा मामलामा भर पर्छ। सत्यता र मण्डलीको कामको सन्दर्भमा, मैले अझै पनि परिस्थितिबारे विचार गर्नुपर्छ। यदि मैले यसअघि नै तँलाई भनिसकेको छु र तँ अझै थाहा नभएको नाटक गर्दै, नम्रपूर्वक सोधेको बहाना बनाउँछस् भने, म तँलाई जवाफ दिनेछैन। म तँलाई काटछाँट गर्नेछु, र त्यसपछि तैँले बुझ्नेछस्। ख्रीष्टविरोधीहरूले ख्रीष्टलाई कसरी छानबिन र विश्‍लेषण गर्छन्, साथै ख्रीष्ट र परमेश्‍वरको सारबारे तिनीहरूको के जिज्ञासा हुन्छ भन्‍ने दृष्टिकोणबाट हेर्दा, ख्रीष्टविरोधीहरू ठ्याक्कै केचाहिँ छानबिन गरिरहेका हुन्छन्? तिनीहरू सत्यताबारे छानबिन गरिरहेका हुन्छन्। तिनीहरू परमेश्‍वरले गर्नुहुने हरेक चिजलाई आफ्नो छानबिन र विश्‍लेषणको विषय बनाउँछन्, र यसलाई समय काट्ने उपायको रूपमा प्रयोग गर्छन्। तिनीहरू अविश्‍वासीहरू कुनै धर्मशास्‍त्रीय विद्यालयमा पढ्न गएझैँ गरी परमेश्‍वरलाई पछ्याउँछन् मानौँ तिनीहरू ज्ञानको कुनै निश्‍चित क्षेत्र वा विधा अध्ययन गर्ने विद्वान हुन्। के यस्ता मानिसहरूले परमेश्‍वरको अन्तर्दृष्टि प्राप्त गर्न सक्छन्? के तिनीहरूले ज्योति प्राप्त गर्न सक्छन्? के तिनीहरूले सत्यता बुझ्न सक्छन्? (सक्दैनन्।)

मण्डलीमा कति कामहरू यसअघि कहिल्यै नदेखिएका कामहरू हुन्छन्, र कतिपयमा त पेशागत काम पनि संलग्‍न हुन्छ। मैले यस्तो काममा मार्गदर्शन गर्दा, कतिपय मानिसहरू गम्भीर र नम्र रूपमा सुन्छन्, र यी कर्तव्यहरू गर्दा पालना गर्नुपर्ने सिद्धान्तहरू, र अभ्यास र प्रवेश गर्नुपर्ने सत्यता वास्तविकता बोध गर्छन्। तर कतिपय मानिसहरू दिमाग खियाएर हृदयमा छानबिन गर्छन्; तिनीहरू सोच्छन्, “तिमीले यी क्षेत्रहरूको अध्ययन गरेका छैनौ। त्यसबाहेक, के तिमीले साँच्चै यति धेरै क्षेत्रहरू अध्ययन गर्न सक्छौ? कसले सबथोक बुझ्न र जान्न सक्छ? तिमी केका आधारमा हामीलाई मार्गदर्शन गर्छौ? हामीले किन तिम्रो कुरा सुन्ने? हामीलाई मार्गदर्शन गर्दा तिमीले भनेको कुराले कहिलेकाहीँ साँच्चै अर्थ राख्ने भए पनि, तिमीलाई यो कुराचाहिँ कसरी थाहा हुन्छ? यदि मैले केही कुरा अध्ययन गरिनँ भने, मैले त्यसबारे थाहा पाउनेछैन। मैले मनन गर्नुपर्छ, थप जान्ने, हेर्ने, र सुन्ने प्रयत्न गर्नुपर्छ, अनि त्यो अवस्थामा पुग्ने कोसिस गर्नुपर्छ, जहाँ मलाई तिम्रो मार्गदर्शन आवश्यक नहोस् र त्यो म आफैले गर्न सकूँ। तिमीले पनि क्रमिक रूपमा सिक्दै, अलिअलि गर्दै त्यसको ज्ञान हासिल गर्दै गएको देखिन्छ।” तिनीहरूले बाहिरी स्वरूपहरू मात्र हेर्छन्, र यो देख्दैनन् कि एकातिर, यस व्यक्तिले जे भन्‍नुभए पनि वा जे गर्नुभए पनि, त्यसका सिद्धान्तहरू हुन्छन्—जुन कामको मार्गदर्शन भइरहेको भए पनि, त्यो सिद्धान्तअनुसार गरिएको हुन्छ, र त्यो सिद्धान्त मानिसहरूका वास्तविक आवश्यकताहरू र वास्तविक कामका अपेक्षित नतिजाहरूसँग सम्बन्धित हुन्छ। अर्कोतिर, सबैभन्दा महत्त्वपूर्ण कुरा, यस व्यक्तिले केही पनि सिक्‍नुभएको हुँदैन; उहाँको ज्ञान, सिकाइ, अन्तर्ज्ञान, र अनुभव उल्लेखनीय हुँदैनन्। तर मानिसहरूले एउटा कुरा बिर्सनु हुँदैन: उहाँको अन्तर्ज्ञान, ज्ञान, अनुभव, र विज्ञता प्रचुर वा उल्लेखनीय भए पनि नभए पनि, हालको काम गर्न जिम्मेवार स्रोत यो बाह्य देह होइन, यस देहको सार हो—परमेश्‍वर स्वयम्। त्यसकारण, यदि तैँले यस देहको स्वरूप, अर्थात् उहाँको उचाइ र रूप, स्वर, स्वरको आरोहअवरोह, र बोल्ने शैलीको आधारमा मूल्याङ्कन गर्छस् भने, तैँले किन उहाँले यी कार्यहरू गर्न सक्नुहुन्छ र किन उहाँ तिनमा योग्य हुन सक्नुहुन्छ भनेर व्याख्‍या गर्न वा बुझ्न सक्नेछैनस्, तैँले यो कुरा छर्लङ्गै बुझ्न सक्नेछैनस्। के यो कुरा छर्लङ्गै बुझ्‍न नसक्नुको अर्थ यो समाधान गर्न नसकिने मामला हो भन्‍ने हो? होइन, यसलाई समाधान गर्न सकिन्छ। तैँले त्यसलाई छर्लङ्गै बुझ्नुपर्दैन; बस तैँले एउटा कुरा मात्र थाहा पाउन, याद गर्न र स्विकार्न आवश्यक छ: परमेश्‍वरले धारण गर्नुभएको देह नै ख्रीष्ट हो। ख्रीष्टप्रति मानिसहरूमा हुनुपर्ने सिद्धान्त, अडान, र मनोवृत्ति भनेको छानबिन, विश्‍लेषण, वा जिज्ञासा पूरा गर्ने होइन, बरु मान्ने, स्विकार्ने, सुन्ने र समर्पित हुने हो। यदि तैँले छानबिन र विश्‍लेषण गर्छस् भने, के त्यसले अन्त्यमा तँलाई परमेश्‍वरको सार देख्न मद्दत गर्नेछ? गर्नेछैन। परमेश्‍वरले कसैलाई पनि उहाँको विश्‍लेषण वा छानबिन गर्न अनुमति दिनुहुन्न; तैँले जति धेरै छानबिन र विश्‍लेषण गर्छस्, परमेश्‍वर तँबाट त्यति नै धेरै लुक्नुहुनेछ। परमेश्‍वरले लुक्नुहुँदा मानिसहरूले के महसुस गर्छन्? तिनीहरूको हृदयमा परमेश्‍वरको अवधारणा अनिश्‍चित बन्छ, सत्यताको अवधारणा अस्पष्ट बन्छ, र तिनीहरूले पछ्याउनुपर्ने मार्गको सबथोक धूमिल बन्छ। यो कुनै पर्खालले तेरो दृश्य छेकिरहेको जस्तै हो; तैँले अगाडिको दिशा देख्न सक्दैनस्, त्यो पूरै धमिलो हुन्छ। परमेश्‍वर कहाँ हुनुहुन्छ? परमेश्‍वर को हुनुहुन्छ? के परमेश्‍वर साँच्चिकै हुनुहुन्छ? यी प्रश्‍नहरू तेरो अगाडि उभिएको कालो पर्खालजस्तै हुन्, जुन परमेश्‍वरले तँबाट उहाँको मुहार लुकाउनुभएको हो, तैँले उहाँलाई देख्न नसक्ने तुल्याउनुभएको हो। तेरा लागि सारा दर्शनहरू अस्पष्ट बन्छन्, ती हराउँछन्, र तेरो हृदय अन्धकारले भरिन्छ। अनि जब तेरो हृदय अँध्यारो हुन्छ, के तँसित अझै पनि अगाडि बढ्ने मार्ग हुन्छ? के तँलाई अझै पनि के गर्ने भन्‍ने थाहा हुन्छ? हुँदैन। तेरो मूल दिशा र लक्ष्यहरू जतिसुकै प्रस्ट भएका भए पनि, जब तैँले परमेश्‍वरको छानबिन र विश्‍लेषण गर्छस्, तब ती अस्पष्ट र अँध्यारो बन्छन्। जब मानिसहरू यस्तो परिस्थिति र स्थितिमा फस्छन्, तिनीहरू खतरामा पर्छन्; परमेश्‍वरको छानबिन गर्नमा ध्यान केन्द्रित गर्नेहरूलाई यस्तै हुन्छ। ख्रीष्टविरोधीहरू सधैँ यस्तै परिस्थितिमा हुन्छन्, तिनीहरूको अगाडि पूर्ण अन्धकार हुन्छ, तिनीहरू सकारात्मक कुराहरू के हुन्, सत्यता के हो भन्‍ने कुरा खुट्ट्याउन असक्षम हुन्छन्। परमेश्‍वरले जे गर्नुभए पनि, तिनीहरू त्यो वास्तवमै परमेश्‍वर हुनुहुन्छ, त्यो परमेश्‍वर स्वयम् हुनुहुन्छ भनेर पुष्टि गर्न सक्दैनन्; तिनीहरूले जसरी हेरे पनि तिनीहरूले देहधारीलाई व्यक्तिको रूपमा मात्र देख्छन्, किनकि तिनीहरू सधैँ छानबिन र विश्‍लेषण गरिरहेका हुन्छन्, र त्यसैले परमेश्‍वरले पनि तिनीहरूलाई अन्धो पारिरहनुहुन्छ। तैँले तिनीहरूका आँखाहरू खुला, चम्किला र ठूला देख्छस्, तर तिनीहरू अन्धा नै हुन्छन्। परमेश्‍वरले मानिसहरूबाट आफ्नो मुहार लुकाउनुहुँदा, तिनीहरूको हृदयमा गिर्खा आएजस्तै, पूर्ण अन्धकारमा डुबेजस्तै हुन्छ। तिनीहरू बाहिरी कुरा मात्र देख्छन्, त्यसभित्र रहेको मार्ग बुझ्न सक्दैनन्, र अन्तर्निहित सत्यता बुझ्नबाट चुक्छन्—अझ भन्नुपर्दा, तिनीहरू परमेश्‍वरको सार वा उहाँको स्वभाव बुझ्न सक्दैनन्।

परमेश्‍वरको देखापराइ र कामलाई विश्‍लेषण र छानबिन गरेर त्यसले कुनै नतिजाहरू दिनेछैन। विश्‍लेषण र छानबिन गर्ने स्थितिमा नफस्नु महत्त्वपूर्ण छ; यो नकारात्मकताको मार्ग हो। त्यसोभए सकारात्मक मार्ग के हो त? तैँले यो परमेश्‍वरको काम हो, यो साधारण व्यक्ति नै परमेश्‍वरले धारण गर्नुभएको देह हो र उसमा परमेश्‍वरको सार छ भनेर दृढ विश्‍वास गरेकाले, तैँले निःशर्त स्विकार्नुपर्छ र तँ समर्पित हुनुपर्छ। मानिसहरू यस देहमा असहमत हुनुपर्ने धेरै पक्षहरू छन्, मानव धारणा र कल्पनाविपरीतका धेरै पक्षहरू छन् भन्‍ने महसुस गर्छन्; त्यो मानिसहरूमा हुने समस्या हो। परमेश्‍वर यही तरिकाले चल्नुहुन्छ, र बदलिनुपर्ने भनेको मानिसहरूका धारणाहरू, तिनीहरूका भ्रष्ट स्वभावहरू, र परमेश्‍वरप्रतिका तिनीहरूका मनोवृत्तिहरू हुन्, परमेश्‍वर देहधारी हुनुभएको देह होइन। मानिसहरूले यसमा सत्यता खोज्न, परमेश्‍वरका अभिप्रायहरू खोज्न, र आफ्नो उचित दृष्टिकोण र स्थान लिन आवश्यक छ, उहाँलाई परमेश्‍वरको रूपमा स्विकारेपछि पनि उहाँको छानबिन गर्न, वा उहाँले के गर्नुहुन्छ र के भन्नुहुन्छ भनेर विश्‍लेषण र छलफल गर्न चाहने होइन। त्यो ठूलो समस्या बन्नेछ। जब तेरो स्थान साथै सत्यता स्विकार्ने तेरो कोण गलत हुन्छन्, तैँले सबथोकलाई जे-जसरी हेर्छस् त्यसको परिणाम बदलिनेछ, र त्यसले तेरो पछ्याइको मार्ग र दिशा प्रभावित पार्नेछ। परमेश्‍वरले जे गर्नुहुन्छ वा जे भन्नुहुन्छ, त्यो मानव धारणाहरूसँग मिल्नु नमिल्नु अस्थायी समस्या मात्र हो। मानवजातिलाई परमेश्‍वरले गर्ने सारा कामको योगदान र मूल्य, त्यसले मानव जीवनमा ल्याउने मूल्य शाश्‍वत हुन्छ। तिनलाई कुनै पनि व्यक्ति, शैक्षिक विधा, अभिव्यक्ति वा तर्क, वा प्रवृत्तिद्वारा परिवर्तन गर्न सकिँदैन। यही नै सत्यताको मूल्य हो। हुन सक्छ अहिले यस साधारण व्यक्तिका वचन र कार्यहरूले तेरो जिज्ञासा वा आडम्बर पूरा गर्न नसक्‍लान्, तिनले तँलाई पूर्ण रूपमा विश्‍वास दिलाउन वा तेरो मन र बोलीलाई जित्न पनि नसक्‍लान्; तर आज उहाँले बोल्नुहुने सारा वचनहरू, साथै यस युग र अवधिमा उहाँले सम्पूर्ण मानवजाति, सम्पूर्ण युग, र परमेश्‍वरको समग्र व्यवस्थापन योजनाप्रति गर्नुहुने सारा कामका योगदानहरू अनन्तसम्‍मै एकनास रहन्छन्—यो तथ्य हो। त्यसकारण, तैँले एकदिन यस्तो महसुस गर्नेछस्: “बीसतीस वर्षअघि, मैले यस साधारण व्यक्तिले भन्‍नुभएको कुनै एउटा भनाइलाई छानबिन, गलत व्याख्या, प्रतिरोध, र आलोचना तथा निन्दासमेत गरेँ। बीसतीस वर्षपछि, जब म फेरि त्यो भनाइलाई सम्झिन्छु, मेरो हृदय ऋणीपन र आत्मग्लानिले भरिन्छ।” भ्रष्ट मानवहरू परमेश्‍वरसामु नीचा र महत्त्वहीन हुन्छन्, तिनीहरू सधैँभरि शिशु नै हुन्छन्, र उल्लेख गर्न लायक हुँदैनन्। कुनै व्यक्तिले जतिसुकै काम गर्ने भए पनि, जुनसुकै अवधिमा जुनसुकै सन्दर्भमा परमेश्‍वरले बोल्नुभएको हरेक वचनले सारा मानवजातिमाझ पुर्‍याएको योगदानको तुलनामा, त्यो स्वर्ग र पृथ्वीबीचको भिन्नता जस्तै हुन्छ! त्यसैले, तैँले परमेश्‍वर मानिसहरूले छानबिन, विश्‍लेषण र शङ्का गर्ने वस्तु होइन भनेर बुझ्न जरूरी छ। परमेश्‍वरको काम र परमेश्‍वरले धारण गर्नुभएको देहको उद्देश्य मानिसहरूको जिज्ञासा पूरा गर्नु होइन। उहाँले यो सारा काम गर्नुको उद्देश्य समय कटाउनु वा यतिकै दिन बिताउनु होइन—उहाँको अभिप्राय एउटा युगका मानिसहरूलाई मुक्ति दिनु हो, सारा मानवजातिलाई मुक्ति दिनु हो, र उहाँले हासिल गर्न चाहनुभएका कामका नतिजाहरू सदासर्वदा रहिरहून् भन्‍ने हो। ख्रीष्टविरोधीहरू ख्रीष्टलाई छानबिन र विश्‍लेषण गरिनुपर्ने, र तिनीहरूको जिज्ञासा पूरा गर्ने साधारण व्यक्तिका रूपमा व्यवहार गर्छन्। यसको प्रकृति के हो? के यसलाई बुझ्न वा माफी गर्न सकिन्छ? तिनीहरू सदाका पापी हुन्, तिनीहरू सदाका लागि श्रापित र अक्षम्य हुन्छन्! यदि कुनै व्यक्तिमा मानवता छ, उसले सत्यता बुझ्छ, र उसमा सत्यता वास्तविकता छ भने, उसलाई छानबिन गर्नुसमेत निकै घिनलाग्दो हुन्छ। ख्रीष्टलाई साधारण व्यक्तिको रूपमा हेर्नु र भित्री रूपमा छानबिन गर्नु, उहाँको हरेक कामलाई शत्रुता र अपमानसाथ हेर्नु, र उहाँले बोल्नुहुने वचनहरूबारे जिज्ञासा मात्र पूरा गर्न खोज्नु—र कतिपय मानिसहरूले मलाई देखेपछि “अलि धेरै सत्यता सङ्गति गर, तेस्रो स्वर्गको भाषाबारे अलि धेरै सङ्गति गर, हामीलाई थाहा नभएको अलि धेरै कुराहरू भन” भनेरसमेत भन्‍नु—तिनीहरूले यस व्यक्तिलाई कुन रूपमा लिन्छन्? आफ्नो न्यास्रो मेटाउने व्यक्ति? परमेश्‍वरले यस मामलालाई कसरी चित्रण गर्नुहुन्छ? के यो परमेश्‍वरविरुद्धको ईशनिन्दा होइन र? यदि यसलाई मानिसहरूप्रति लक्षित गरियो भने, यसलाई उपहास र गिल्ला भनिन्छ; यदि यसलाई परमेश्‍वरप्रति लक्षित गरियो भने, यसलाई ईशनिन्दा भनिन्छ।

यस प्रकटीकरण—छानबिन, विश्‍लेषण, र जिज्ञासा—को अन्तर्वस्तुभित्र ख्रीष्टविरोधीहरूको प्रकृति सार आफसेआफ दुष्टको रूपमा, र सत्यताप्रति वितृष्ण हुनुका रूपमा प्रकट हुन्छ। तिनीहरूले सबै सकारात्मक कुराहरूलाई बेवास्ता गर्छन्; तिनीहरूले ती सबैलाई तिरस्कार गर्छन् र उपेक्षा गर्ने मनोवृत्तिले हेर्छन्, परमेश्‍वर देहधारी हुनुभएको देहलाई समेत बाँकी राख्दैनन्। तिनीहरूलाई सारा मामलाहरूमा आफ्नो जिज्ञासा पूरा गर्नुपर्छ, सबथोकलाई आफ्नो छानबिनको दायरामा ल्याउनुपर्छ, र तिनीहरू सबथोकको निष्कर्ष निकाल्न र गहिराइमा पुग्न, र के भइरहेको छ भनेर पत्ता लगाउन चाहन्छन्, ताकि तिनीहरू जानकार र बुद्धिमान् देखिऊन्। यही नै मानवहरूको भ्रष्ट स्वभाव हो। सबथोक छानबिन गर्ने बानी परेपछि, तिनीहरू छानबिनलाई परमेश्‍वरतिर लक्षित गर्छन्। यसबाट तिनीहरूलाई के प्राप्त हुन्छ? सिद्धता र मुक्ति? होइन, यसले तिनीहरूमा अधोगति र अनन्त विनाश मात्र ल्याउँछ! ख्रीष्टविरोधीहरूलाई यसरी नै चित्रण गरिन्छ। तिनीहरू श्रापित र निन्दनीय हुन्छन्। परमेश्‍वर देहधारी हुनुभएको देहलाई हेर्दा, तिनीहरूले कहिल्यै पनि अनुयायी वा सृजित प्राणीहरूको स्थान लिएर उहाँलाई स्विकार्ने र हेर्ने गर्दैनन्; बरु, तिनीहरू उहाँलाई एउटा विद्वान, सबथोक जानेझैँ गर्ने व्यक्ति, जिज्ञासाहरूले भरिएको व्यक्ति, र सत्यता बुझ्न नसक्ने र सकारात्मक कुराहरूलाई तिरस्कार गर्ने अहङ्कारी व्यक्तिको कोण र दृष्टिकोणबाट बुझ्छन् र लिन्छन्। यस्ता मानिसहरूले मुक्ति पाउन सक्दैनन् भन्‍ने कुरा प्रस्टै छ।

विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग तीन)

आ. परमेश्‍वर देहधारी हुनुभएको देहलाई तिरस्कार गर्नु

पछिल्लो सङ्गतिको शीर्षक ख्रीष्टविरोधीहरूको दसौँ प्रकटीकरण—सत्यतालाई तिरस्कार गर्नु, निर्लज्जपूर्वक सिद्धान्तहरू उल्लङ्घन गर्नु, र परमेश्‍वरको घरका प्रबन्धहरूलाई बेवास्ता गर्नु थियो। विस्तृत सङ्गतिको लागि यो विषयवस्तुलाई थप तीन खण्डमा विभाजन गरिएको छ। पहिलो खण्ड छ, परमेश्‍वरको पहिचान र सारलाई तिरस्कार गर्नु; दोस्रो छ, परमेश्‍वर देहधारी हुनुभएको देहलाई तिरस्कार गर्नु हो; र तेस्रो छ, परमेश्‍वरका वचनहरूलाई तिरस्कार गर्नु। यी तीन खण्डहरूलाई ख्रीष्टविरोधीहरूका विभिन्न प्रकटीकरणहरूको दसौँ विषयवस्तु चिरफार गर्न प्रयोग गरिएको छ। पहिलो खण्ड सङ्गति गरिसकिएको छ, परमेश्‍वर देहधारी हुनुभएको देहलाई तिरस्कार गर्नु भनिने दोस्रो खण्डलाई सङ्गतिको लागि चार भागमा विभाजन गरिएको छ। यी चार भागहरू के-के हुन्? (पहिलो, खुसामद, चापलुसी, र मिठा शब्दहरू; दोस्रो, छानबिन र विश्‍लेषण, अनि साथमा जिज्ञासा; तेस्रो, तिनीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ; र चौथो, ख्रीष्टले भन्नुभएको कुरा केवल सुन्ने, तर न त पालन गर्ने न त समर्पित हुने।) पहिलो दुई भागहरू पछिल्लो पटक सङ्गति गरिए; यस पटक, हामी तेस्रो भाग सङ्गति गर्नेछौँ।

ग. तिनीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ

तेस्रो भाग “तिनीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ” भन्‍ने हो; हामी यो सामान्य वाक्यांशका आधारमा ख्रीष्टविरोधीहरूका विभिन्न प्रकटीकरणहरूलाई हेर्नेछौँ। तिमीहरूको बुझाइमा, वा तिमीहरूको देखाइ र भोगाइअनुसार, के यस भागसम्बन्धी केही उदाहरणहरू हुनुपर्छ, होइन र? कति मानिसहरू भन्छन्: “ख्रीष्टसँग मेरो कहिल्यै सम्पर्क भएको छैन; मैले उहाँका प्रवचनहरू मात्र सुनेको छु। मसँग यस प्रकटीकरणको वास्तविक अनुभव छैन, न त मैले अरू कसैले वास्तवमै यो कुरा प्रदर्शन गरेको देखेको छु।” तिमीहरूमध्ये यस भागको वास्तविक अनुभव भएकाहरूसँग यससँग मिल्दा कुनै अनुभूति वा बुझाइहरू छन्? कुनै पनि छैन? त्यसोभए हामीले साँच्चिकै गहन सङ्गति गर्नुपर्छ, होइन र? (हो।) बाहिरबाट हेर्दा, यस भागमा मानिसहरू ख्रीष्टको सम्पर्कमा आउँदाका तिनीहरूका विभिन्न मनोवृत्ति र प्रकटीकरणहरू संलग्न हुन्छन्। वास्तवमा, यस भागमार्फत, परमेश्‍वर देहधारी हुनुभएको देहप्रति मानिसहरूका विभिन्न मनोवृत्ति र प्रकटीकरणहरू देख्न सकिने मात्र नभई, परमेश्‍वर देहधारी हुनुभएको देहप्रतिको व्यवहारमा मानिसहरूले परमेश्‍वरप्रति देखाउने साँचो मनोवृत्ति र प्रकटीकरणहरू पनि खुट्ट्याउन सकिन्छ। भन्नुको मतलब, यसमार्फत, मानिसहरूले परमेश्‍वरको पहिचान र सार भएको परमेश्‍वर स्वयम्‌लाई कस्तो मनोवृत्तिले व्यवहार गर्छन्, र तिनीहरूमा परमेश्‍वरको डर मान्ने हृदय, साँचो आस्था, र साँचो समर्पण छ छैन भन्‍ने कुरा प्रस्ट हुन्छ। विभिन्न परिस्थितिहरू सामना गर्दा, ख्रीष्टप्रतिका मानिसहरूका विभिन्न मनोवृत्तिहरूले तिनीहरूले विश्‍वास गर्ने परमेश्‍वरप्रतिका तिनीहरूका मनोवृत्तिहरू प्रकाश गर्छन्। यस साधारण व्यक्ति अर्थात् ख्रीष्टसँग व्यवहार गर्दा, तँसित कुनै धारणाहरू, साँचो आस्था, वा साँचो समर्पण हुनु नहुनुले तँसित तैँले विश्‍वास गर्ने परमेश्‍वर अर्थात् परमेश्‍वर स्वयम्‌प्रति सच्चा आस्था र साँचो समर्पण छ छैन भन्‍ने जनाउँछ। स्वर्गको परमेश्‍वरप्रतिको मानिसहरूको व्यवहारमा—तिनीहरूको मनोवृत्ति, दृष्टिकोण र तिनीहरूको साँचो विचारमा—तिनीहरू निकै अस्पष्ट हुन्छन्, तिनीहरूले परमेश्‍वरप्रति आफ्नो साँचो मनोवृत्ति खुलाउँदैनन्। तर जब मानिसहरूले वास्तवमै परमेश्‍वरलाई भेट्छन् र परमेश्‍वर देहधारी हुनुभएको ठोस मासु र रगतको देह देख्छन्, तब परमेश्‍वरप्रतिको तिनीहरूको साँचो मनोवृत्ति पूर्ण रूपमा प्रकाश हुन्छ। मानिसहरूले बोल्ने शब्दहरू, तिनीहरूका मनका सोचहरू, तिनीहरूले स्थापित गर्ने र हृदयमा राख्ने दृष्टिकोणहरू, साथै ख्रीष्टप्रति तिनीहरूको हृदयमा भएका सोचाइ र मनोवृत्तिहरूसमेत वास्तवमा तिनीहरूले परमेश्‍वरलाई कस्तो व्यवहार गर्छन् भन्‍ने कुराका विभिन्न प्रकटीकरणहरू हुन्। स्वर्गको परमेश्‍वर अदृश्य र अमूर्त हुनुभएकोले, मानिसहरूले उहाँबारे कसरी सोच्छन्, उहाँलाई कस्तो व्यवहार गर्छन्, उहाँलाई कसरी सीमित गर्छन्, र तिनीहरू समर्पित छन् छैनन् भन्‍ने कुरामा, वास्तवमा मानिसहरूमा तिनीहरूका प्रकटीकरणहरू सही र सत्यतासँग मिल्दो छन् छैनन् भनेर मापन गर्ने कुनै मानक छैन। तर जब परमेश्‍वर ख्रीष्टको रूपमा देहधारी बन्नुहुन्छ, तब यो सबै बदलिन्छ: परमेश्‍वरप्रतिका मानिसहरूका यी सारा प्रकटीकरण र मनोवृत्तिहरू मापन गर्ने एउटा मानक बन्छ, र त्यसले परमेश्‍वरप्रति मानिसहरूले राख्‍ने साँचो मनोवृत्ति प्रस्ट बनाउँछ। प्रायजसो, मानिसहरू आफूमा परमेश्‍वरमाथि ठूलो आस्था र साँचो विश्‍वास छ भन्ठान्छन्, साथै परमेश्‍वर महान्, सर्वश्रेष्ठ, र प्रेमिलो हुनुहुन्छ भन्‍ने महसुस गर्छन्। तर के यो तिनीहरूको साँचो कदको प्रतिबिम्ब हो कि एउटा मुड मात्र हो? त्यो निर्क्योल गर्न गाह्रो छ। जब मानिसहरू परमेश्‍वरलाई देख्न सक्दैनन्, तिनीहरूले उहाँलाई जतिसुकै राम्रो अभिप्रायले व्यवहार गरे पनि, उहाँप्रतिको तिनीहरूको व्यवहार सधैँ अस्पष्टता, खोक्रोपन, र अव्यावहारिकताले दूषित हुन्छ, र सधैँ केही खोक्रा कल्पनाहरूले भरिपूर्ण हुन्छ। जब मानिसहरू वास्तवमै परमेश्‍वरलाई देख्छन् र उहाँको सम्पर्कमा आउँछन्, तब परमेश्‍वरमाथिको तिनीहरूको आस्थाको मात्रा, परमेश्‍वरप्रतिको तिनीहरूको आज्ञापालनको स्तर, र परमेश्‍वरप्रति तिनीहरूमा साँचो प्रेम छ छैन भन्‍ने कुरा पूर्ण रूपमा प्रकाश हुन्छ। त्यसकारण, जब परमेश्‍वर देहधारी बन्नुहुन्छ, विशेषगरी जब उहाँ सम्भव हुने हदसम्म साधारण व्यक्ति बन्नुहुन्छ, तब सारा मानिसहरूको नजरमा, यो देह, यो साधारण व्यक्ति, सबैको लागि परीक्षा बन्छ र त्यसले हरव्यक्तिको आस्था र साँचो कद पनि प्रकाश गर्छ। तैँले पहिलोपटक परमेश्‍वरको अस्तित्व स्विकार्दा उहाँलाई पछ्याउन सकेको होलास्, तर जब तैँले देहधारी परमेश्‍वरलाई स्विकार्छस्, र जब परमेश्‍वर साधारण व्यक्ति बनेको देख्छस्, तब तेरो मनमा धारणाहरू भरिनेछन्। त्यो बेलामा, तैँले विश्‍वास गर्ने ख्रीष्ट—यो साधारण व्यक्ति—तेरो विश्‍वासका लागि सबैभन्दा ठूलो चुनौती बन्छ। त्यसैले, आज अब हामी यस साधारण व्यक्ति, परमेश्‍वर देहधारी हुनुभएको देह, अर्थात् ख्रीष्टद्वारा मानिसहरूमाथि पर्ने प्रभाव, साथै परमेश्‍वरप्रति तिनीहरूका विभिन्न साँचो मनोवृत्ति र दृष्टिकोणहरू प्रकाश गर्ने यस साधारण व्यक्ति अर्थात् ख्रीष्टप्रति मानिसहरूले देखाउने वास्तविक प्रकटीकरणहरूबारे सङ्गति गरौँ।

तेस्रो भागको मुख्य विषयवस्तु मानिसहरूले ख्रीष्टलाई कस्तो व्यवहार गर्छन् त्यो तिनीहरूको मुडमा भर पर्छ भन्ने हो। यो मुडले ठ्याक्कै के जनाउँछ भन्‍ने कुरा नै आजको सङ्गतिको केन्द्र अर्थात् मूल मुद्दा हो। यो मुड पक्कै पनि एउटा प्रतीक, अर्थात् एउटा सामान्यीकरण मात्र हो। यो मुड होइन; यसको पछाडि मानिसहरूका विभिन्न धारणा र कल्पनाहरू, साथै तिनीहरूका अनेकथरीका भ्रष्ट स्वभावहरू, र तिनीहरूको शैतानी प्रकृति सारसमेत लुकेका हुन्छन्। जब व्यक्तिले परमेश्‍वरको घरमा आफ्ना कर्तव्यहरू गर्ने क्रममा कुनै पनि अवरोधहरू सामना गर्दैन, जब उसको मुडलाई कुनै पनि कुराले असर गर्दैन, र जब सबथोक सहज रूपमा चल्छ, तब उसले बारम्बार परमेश्‍वरसामु प्रार्थना गर्न, र खुसी र शान्तिले भरिपूर्ण नियमित जीवन जिउन सक्छ। उसको वरपरको वातावरण पनि सहज हुन्छ, धेरैजसो दाजुभाइ-दिदीबहिनीहरू एकअर्कासँग मिलेर बस्छन्, परमेश्‍वरले प्रायः उनीहरूलाई कर्तव्य निर्वाह गर्न र पेसागत सीपहरू सिक्न मार्गदर्शन गर्नुहुन्छ, र अन्तर्दृष्टि र ज्योति प्रदान गर्नुहुन्छ, र त्यसपछि अभ्यासका सिद्धान्तहरू तुलनात्मक रूपले प्रस्ट हुन्छन्—सबथोक अत्यन्तै सामान्य हुन्छ र अत्यन्तै सहज रूपमा अघि बढ्छ। यो बेला, मानिसहरूले आफूसँग परमेश्‍वरमाथि ठूलो आस्था भएको महसुस गर्छन्, हृदयमा परमेश्‍वरसित अत्यन्तै निकट रहेको अनुभूति गर्छन्, बारम्बार परमेश्‍वरसामु आएर प्रार्थना गर्न र आफ्ना गोप्य कुराहरू बताउन सक्छन्, अनि परमेश्‍वरसित अन्तरङ्ग रूपले जोडिएको महसुस गर्छन्, र परमेश्‍वरलाई अत्यन्तै प्रेमिलो पाउँछन्। यो बेला तिनीहरूको मुड निकै राम्रो हुन्छ; तिनीहरू प्रायजसो शान्ति र आनन्दमा जिउँछन्, भेलाहरूमा सक्रिय रूपले बोल्छन्, साथै नियमित रूपमा हरदिन परमेश्‍वरका वचनहरू प्रार्थनार्थ पढ्न र भजनहरू सिक्न सक्छन्। यसरी सबै कुरा राम्ररी र सहज रूपमा अघि बढिरहँदा, मानिसहरूले निरन्तर हृदयमा परमेश्‍वरलाई धन्यवाद दिन्छन्, मौन रूपमा परमेश्‍वरको प्रार्थना गर्छन्, र जीवनभर आफूलाई परमेश्‍वरप्रति समर्पित गर्ने, आफूसँग भएको सबथोक चढाउने, र आफ्नो कर्तव्य राम्ररी पूरा गर्नहेतु कठिनाइहरू सहने र मूल्य चुकाउने सङ्कल्प गर्छन्। तिनीहरूले परमेश्‍वर अत्यन्तै महान्, अत्यन्तै प्रेमिलो हुनुहुन्छ भन्‍ने महसुस गर्छन्, तिनीहरूमा आफूलाई परमेश्‍वरको लागि अर्पण गर्ने सङ्कल्प र तत्परता हुन्छ, र तिनीहरू आफ्नो पूरै जीवन उहाँप्रति समर्पित गर्छन्। के यो निकै सक्रिय र सकारात्मक अवस्था होइन र? यसबाट, हामी मानिसहरूको बफादारी, परमेश्‍वरप्रति तिनीहरूको प्रेम, र तिनीहरूले गर्ने त्यागहरू देख्न सक्छौँ भन्ने लाग्छ। सबथोक अत्यन्तै राम्रो, शान्तिपूर्ण र सहज देखिन्छ। यी सारा प्रकटीकरणहरूबाट, मानिसहरू सक्रिय रूपमा आफ्नै तवरले कोसिस गरिरहेका, र कुनै प्रतिकूलताविना परमेश्‍वरको काम र उहाँका मागहरूसँग सहकार्य गरिरहेका देखिन्छन्। यसर्थ, हृदयमा, तिनीहरू निरन्तर रूपमा परमेश्‍वरलाई धन्यवाद दिन्छन्, स्वर्गको परमेश्‍वरलाई धन्यवाद दिन्छन्, पृथ्वीको ख्रीष्टलाई धन्यवाद दिन्छन्, र ख्रीष्टप्रतिको अनन्त प्रेम र आदरले भरिन्छन्। जब तिनीहरूले भजनहरूमा “यस मामुली व्यक्ति” भन्ने शब्दहरू गाउँछन्, तिनीहरू अत्यन्तै भावुक हुन्छन्, र सोच्छन्, “साँच्चिकै यही मामुली व्यक्तिले मलाई मुक्ति दिनुभयो, मलाई यो अवसर दिनुभयो, र आज मलाई परमेश्‍वरका घरमा सृजित प्राणीका रूपमा आफ्नो कर्तव्य निर्वाह गर्न अनुमति दिनुभयो!” कति मानिसहरू त सिधै प्रार्थना पनि गर्छन्: “हे व्यावहारिक परमेश्‍वर, देहधारी परमेश्‍वर, ख्रीष्ट: तपाईँलाई धन्यवाद छ, म तपाईँको प्रशंसा गर्छु, किनकि तपाईँले मलाई यी सारा आशिष्‌हरू दिनुभएको छ, तपाईँले मलाई अनुग्रह दिनुभएको छ। मेरो हृदयको परमेश्‍वर तपाईं नै हुनुहुन्छ, तपाईँ सृष्टिकर्ता हुनुहुन्छ, तपाईँ मैले पछ्याउन चाहेको उहाँ एउटै हुनुहुन्छ। म आफूलाई जीवनभर तपाईँप्रति समर्पित गर्न इच्छुक छु।” यी सारा दृश्यहरू अत्यन्तै शान्तिपूर्ण, अत्यन्तै सुन्दर छन्, र पूर्ण रूपमा सौहार्दपूर्ण देखिन्छन्, मानौँ मुक्ति पाउनु अत्यन्तै सजिलो र सहज छ। तर के यो सौहार्दता र शान्ति साँच्चिकै सदैव रहन सक्छ? के यो यथावत् रहन सक्छ? यो त्यति सजिलो छैन।

१. काटछाँट भोग्नुपर्दा तिनीहरूको व्यवहार

मानिसहरूले आफ्नो कर्तव्य पूरा गर्ने क्रममा भ्रष्ट स्वभाव प्रकाश गर्नु, आफूलाई आइपरेका परिस्थितिहरूमा झर्कनु, आफ्नै दृष्टिकोणहरू राख्नु अपरिहार्य कुरा नै हो, साथै आफूखुसी रूपमा र आवेगपूर्वक काम गर्नु त झनै बढी अपरिहार्य कुरा हो। यस्ता परिस्थितिहरूमा, मानिसहरूले अपरिहार्य रूपमा काटछाँट भोग्छन्। काटछाँट सामना गर्दा, के उत्साहले भरिपूर्ण, परमेश्‍वरबारे धारणा र कल्पनाहरूले भरिएको व्यक्तिमा साँच्चिकै यो सबै सामना गर्ने, सच्चा रूपमा यो सबै अनुभव गर्ने, र यस्ता परिस्थितिहरूमा सफलतापूर्वक अघि बढ्ने कद हुन्छ? यसले एउटा प्रश्‍न खडा गर्छ, र यसैमा समस्या छ। जब मानिसहरू सबथोक अत्यन्तै अद्भुत छन्, परमेश्‍वर अत्यन्तै प्रेमिलो हुनुहुन्छ, परमेश्‍वरले मानिसहरूलाई अत्यन्तै धेरै प्रेम गर्नुहुन्छ, र उहाँको प्रेम अति महान् र अति वास्तविक छ भन्‍ने महसुस गर्छन्, र जब त्यसपछि तिनीहरूले काटछाँट र प्रकाशको सामना गर्छन्, तब सत्यता नबुझ्नेहरू प्रायः दुबिधा र अलमलमा पर्छन्, र भयभीत र त्रसित हुन्छन्। तिनीहरूले अचानक आफू अन्धकारमा फसेको, र अगाडिको मार्ग देख्न नसक्ने, र वर्तमान परिस्थिति सामना गर्न नजान्ने भएको महसुस गर्छन्। जब तिनीहरू परमेश्‍वरसामु आउँछन्, तिनीहरूले पहिलेकै अनुभूतिहरू खोज्छन्, र पहिलेकै जस्तो मुड, सोचाइ, दृष्टिकोण र मनोवृत्ति बोकेर प्रार्थना गर्छन्। तर त्यसपछि तिनीहरू परमेश्‍वरको अनुभूति गर्नै नसक्ने महसुस गर्छन्। अनि जब तिनीहरू परमेश्‍वरको अनुभूति गर्नै नसकिने महसुस गर्छन्, तब यस्तो सोच्न थाल्छन्: “के परमेश्‍वरले मलाई अबदेखि नचाहनुहुने हो? के परमेश्‍वरले मलाई तिरस्कार गर्नुहुन्छ? के मेरो भ्रष्ट स्वभावको कारण परमेश्‍वरले मन पराउन छोड्नुभएको हो? के परमेश्‍वरले मलाई हटाउँदै हुनुहुन्छ? यदि त्यसो हो भने, के म सक्किएको होइन र? अब मेरो अस्तित्वको के अर्थ? परमेश्‍वरमा विश्‍वास गर्नुको के अर्थ? म अब विश्‍वास पनि गर्दिनँ होला। यदि मैले विश्‍वास नगरेको भए, सायद अहिले मेरो राम्रो जागिर, सौहार्दपूर्ण परिवार, र सुनौलो भविष्य हुन सक्थ्यो होला! अहिलेसम्म परमेश्‍वरमा विश्‍वास गरेर मैले केही पनि पाएको छैन, तर यदि मैले साँच्चिकै विश्‍वास गर्न छाडेँ भने, के यसअघिका मेरा सारा प्रयासहरू खेर जाँदैनन् र, के यसअघिका मेरा सारा खर्चाइ र त्यागहरू व्यर्थै हुँदैनन् र?” यी चिन्तनहरू गरेपछि, तिनीहरू अचानक उजाड र असहज महसुस गर्छन्, र सोच्छन्, “स्वर्गको परमेश्‍वर अत्यन्तै टाढा हुनुहुन्छ, र पृथ्वीको यो परमेश्‍वरले सङ्गति गर्ने र सत्यता प्रदान गर्नेबाहेक मलाई अरू के कुरामा मद्दत गर्न सक्नुहुन्छ? उहाँले मलाई अरू के दिन सक्नुहुन्छ? उहाँ अत्यन्तै मामुली, र अरूप्रति अत्यन्तै असंवेदनशील देखिनुहुन्छ। अलिकति भ्रष्ट स्वभाव हुनु के ठूलो कुरा भयो र? यदि यसलाई मानवीय तरिकाले सम्हालिन्थ्यो भने, परमेश्‍वरले अलिअलि भ्रष्ट स्वभाव भएका मानिसहरूलाई नदेखेझैँ गर्नुहुनेथ्यो; उहाँले त्यसलाई उदारतासाथ सम्हाल्नुहुनेथ्यो र मानिसहरूका सानातिना गल्तीहरू खोतल्‍ने काम नगर्नुहुनेथ्यो। परमेश्‍वरले मलाई यस्तो सानो मामलामा किन यसरी काटछाँट, ताडना, र उपेक्षासमेत गर्नुहुन्छ? यस्तो परिस्थितिमा यस्तो भ्रष्ट स्वभाव प्रकट गर्नु ठूलो कुरा होइन, तर परमेश्‍वरले वास्तवमा मलाई तिरस्कार गर्नुहुन्छ। के उहाँ मानिसहरूलाई साँच्चिकै प्रेम गर्नुहुन्छ कि हुन्न? उहाँको प्रेम कहाँ प्रकट हुन्छ? उहाँ ठ्याक्कै कसरी मानिसहरूलाई प्रेम गर्नुहुन्छ? जे भए पनि, यस क्षणमा, अब म परमेश्‍वरको प्रेम अनुभूति गर्न सक्दिनँ।” तिनीहरूले परमेश्‍वरको प्रेम अनुभूति गर्न नसक्नेबित्तिकै स्वर्गको परमेश्‍वरबाट निकै टाढा रहेको महसुस गर्छन्, अनि पृथ्वीको यो ख्रीष्ट, अर्थात् यो साधारण व्यक्तिबाट त झनै टाढा रहेको महसुस गर्छन्। हृदयमा यस्तो उजाड महसुस हुँदा, तिनीहरू बारम्बार प्रार्थना गर्छन्, र बारम्बार आफूलाई आराम दिन्छन्, “नडरा, स्वर्गको परमेश्‍वरमाथि आशा राख्, परमेश्‍वर तेरो सुरक्षा कवच हुनुहुन्छ, परमेश्‍वर तेरो शक्ति हुनुहुन्छ, परमेश्‍वरले अझै पनि मानिसहरूलाई प्रेम गर्नुहुन्छ।” यस क्षणमा, तिनीहरूले भन्‍ने गरेको परमेश्‍वर कहाँ हुनुहुन्छ? स्वर्गमा, यावत् थोकमाझ, त्यो परमेश्‍वर नै मानिसहरूलाई साँच्चिकै प्रेम गर्ने एउटै हुनुहुन्छ, मानिसहरूले आदरभावले हेर्ने र पुज्ने, तिनीहरूको सुरक्षा कवच र सधैँ रहने सहयोग हुन सक्ने, र तिनीहरूको हृदयलाई सहानुभूति दिन सक्ने परमेश्‍वर हुनुहुन्छ। उहाँ नै तिनीहरूको आत्मा, हृदय र देहको भरोसा हुनुहुन्छ। तर पृथ्वीको यस परमेश्‍वरले जे गर्न सक्नुहुन्छ त्यसलाई हेर्दा, मानिसहरूको हृदयभित्र अब कुनै भरोसा बाँकी रहँदैन। तिनीहरूको मनोवृत्ति बदलिन्छ। त्यो कस्तो परिस्थितिमा बदलिन्छ? जब तिनीहरूले काटछाँट र प्रकाश हुने परिस्थिति सामना गर्छन्, र झट्काहरू भेट्छन्, तब तिनीहरूको साँचो आस्था प्रकाश हुन्छ।

मानिसहरूले काटछाँट हुने परिस्थिति सामना गरेपछि, तिनीहरूको तथाकथित साँचो आस्थाले तुरुन्तै स्वर्गको अस्पष्ट परमेश्‍वरमाथि भरोसा गर्छ। पृथ्वीको देखिने परमेश्‍वरको हकमा, तिनीहरूको मनोवृत्ति कस्तो हुन्छ? मानिसहरूको पहिलो प्रतिक्रिया उहाँलाई अस्वीकार गर्ने र त्याग्ने, अबउप्रान्त उहाँमाथि भर नपर्ने वा विश्‍वास नगर्ने, बरु उहाँबाट पन्छिने, लुक्ने र आफूलाई उहाँबाट टाढा राख्ने हुन्छ। मानिसहरूको मुड यस्तै हुन्छ। काटछाँट हुने परिस्थिति सामना गर्नुपर्दा, मानिसहरूले बुझ्ने सत्यता, तिनीहरूको तथाकथित साँचो आस्था, बफादारी, प्रेम, र समर्पण अत्यन्तै कमजोर बन्छन्। जब यी सारा परिस्थितिहरू बदलिन्छन्, देहधारी परमेश्‍वरप्रति तिनीहरूको मनोवृत्ति पनि त्यहीअनुसार बदलिन्छ। तिनीहरूका अघिल्ला त्यागहरू—तिनीहरूको तथाकथित बफादारी, खर्चाइ, र तिनीहरूले तिरेको मूल्य, साथै तिनीहरूको तथाकथित समर्पण—यस क्षणमा कुनै बफादारी वा साँचो समर्पण नभई उत्साह मात्र भएको प्रकाश हुन्छ। अनि यो उत्साहमा के मिसिएको हुन्छ? यसमा मानव भावनाहरू, मानव असलपन, र मानव निष्ठा मिसिएका हुन्छन्। यो निष्ठालाई आवेशको रूपमा पनि बुझ्न सकिन्छ, जस्तो कि, “यदि म कसैलाई पछ्याउँछु भने, मैले साँचो भ्रातृ निष्ठा देखाउन, उसको लागि आफ्नो जीवन अर्पण गर्न, ठूलो प्रयत्न गर्न, उसको लागि गोली खान, र उसको लागि सबथोक चढाउन जरुरी हुन्छ,” र यो मानव आवेशको प्रकटीकरण हो। यस्ता मानव प्रकटीकरणहरू यस्तो क्षणमा प्रकाश हुन्छन्। अनि, ती किन प्रकाश हुन्छन्? किनभने, मानिसहरूका सोचाइ र दृष्टिकोणमा, तिनीहरूले यस साधारण व्यक्ति नै देहधारी परमेश्‍वर हो, ख्रीष्ट हो, परमेश्‍वर हो, र उहाँमा परमेश्‍वरको पहिचान छ भन्‍ने कुरा स्विकारेका देखिन्छन्—तर तिनीहरूको वास्तविक कद, तिनीहरूले बुझ्ने सत्यता, र परमेश्‍वरबारे तिनीहरूको ज्ञानलाई हेर्दा, तिनीहरूले यस साधारण व्यक्तिलाई साँचो रूपमा स्विकारेका हुँदैनन्, न त तिनीहरूले यस साधारण व्यक्तिलाई ख्रीष्टको रूपमा, र परमेश्‍वरको रूपमा व्यवहार नै गरेका हुन्छन्। जब सबथोक राम्रो तरिकाले चलिरहेको हुन्छ, जब सबथोक आफूले चाहेजस्तै हुन्छ, जब मानिसहरूले परमेश्‍वरले तिनीहरूलाई आशिष्, ज्योति, अगुवाइ, र अनुग्रह प्रदान गरिरहनुभएको छ भन्‍ने महसुस गर्छन्, र जब मानिसहरूले परमेश्‍वरबाट प्राप्त गर्ने कुराहरू तिनीहरूका धारणा र कल्पनाहरूसँग मेल खान्छन्, तब तिनीहरूले परमेश्‍वरले गवाही दिनुभएको यस साधारण व्यक्तिलाई मानिसको परमेश्‍वरको रूपमा व्यक्तिगत रूपमा स्विकार्न सक्छन्। तर जब यी सारा परिस्थितिहरू बदलिन्छन्, जब परमेश्‍वरले यी सारा चिजहरू लैजानुहुन्छ, र जब मानिसहरूमा साँचो बुझाइ र साँचो कद हुँदैन, तब तिनीहरूको सबथोक प्रकाश हुन्छ, र तिनीहरूले जे व्यक्त गर्छन्, परमेश्‍वरप्रतिको तिनीहरूको साँचो मनोवृत्ति ठ्याक्कै त्यही हुन्छ। यो साँचो मनोवृत्ति कसरी उत्पन्न हुन्छ? यो कहाँबाट उत्पत्ति हुन्छ? यो मानिसहरूको भ्रष्ट स्वभाव र परमेश्‍वरबारे तिनीहरूको ज्ञानको कमीबाट उत्पत्ति हुन्छ। म किन यसो भन्छु? यो मानिसहरूमा हुने भ्रष्ट स्वभाव भनेको के हो? (शैतानद्वारा भ्रष्ट पारिएपछि, मानिसहरूले भित्री रूपमा परमेश्‍वरविरुद्ध सतर्कता अपनाउँछन् र उहाँविरुद्ध अवरोध खडा गर्छन्। परमेश्‍वरले जे गर्नुभए पनि तिनीहरू सधैँ आश्‍चर्य मान्दै प्रश्‍न गर्छन्, “के परमेश्‍वरले मलाई हानि गर्नुहुनेछ?”) के मानिसहरू र परमेश्‍वरबीचको सम्बन्ध एउटा अवरोध भएको मामला मात्र हो? के यो त्यति सामान्य छ? यो एउटा अवरोध भएको मामला मात्र होइन; यो त दुई फरक सारहरूको समस्या हो। मानवहरूसित भ्रष्ट स्वभाव हुन्छन्—के परमेश्‍वरसित भ्रष्ट स्वभाव हुन्छ? (हुँदैन।) त्यसोभए किन मानिसहरू र परमेश्‍वरबीच बेमेल हुन्छ, किन मानिसहरू परमेश्‍वरप्रति शत्रुवत्‌ हुन्छन्? कसको कारणले गर्दा हो? परमेश्‍वरको कारणले हो कि मानिसहरूको? (मानिसहरूको कारणले।) उदाहरणको लागि, यदि दुई मानिसहरू झगडा गर्छन् र एकअर्कासँग बोल्न छाड्छन् भने, तिनीहरू बोले पनि, त्यो सतही मात्र हुनेछ, र तिनीहरूको हृदयमा एउटा अवरोध सिर्जना भएको हुनेछ। यो अवरोध कसरी उत्पन्न हुन्छ? यो तिनीहरूमा मिल्नै नसक्ने फरक दृष्टिकोणहरू भएकोले, साथै दुईमध्ये कुनै एकले पनि आफ्नो दृष्टिकोण त्याग्न नचाहेकोले, एकता हुँदै नहुने भएर उत्पन्न हुन्छ। मानिसहरूबीच यसरी नै अवरोधहरू सिर्जना हुन्छन्। तर यदि हामीले मानिसहरू र परमेश्‍वरबीचको सम्बन्धलाई एउटा अवरोध भएको कुराको रूपमा मात्र व्याख्या गर्‍यौँ भने, के त्यो न्यून अभिव्यक्ति हुँदैन र, के त्यसले भन्न खोजेको कुरा बुझाउन चुक्दैन र? अवरोध भएको साँचो हो, तर यदि हामीले मानिसहरूको भ्रष्ट स्वभावसम्बन्धी समस्या व्याख्या गर्न “अवरोध” भन्‍ने शब्द मात्र प्रयोग गर्‍यौँ भने, त्यो अत्यन्तै हल्का हुनेछ। यस्तो किन हुनेछ भने, शैतानद्वारा भ्रष्ट पारिएपछि, मानिसहरूमा शैतानी भ्रष्ट स्वभाव र सार हुन्छ, र तिनीहरूको जन्मसिद्ध प्रकृति परमेश्‍वरप्रति शत्रुवत्‌ हुन्छ। शैतान परमेश्‍वरप्रति शत्रुवत्‌ हुन्छ। के त्यसले परमेश्‍वरलाई परमेश्‍वरका रूपमा व्यवहार गर्छ? के त्यसमा परमेश्‍वरप्रति आस्था वा समर्पण हुन्छ? त्यसमा न त साँचो आस्था हुन्छ न साँचो समर्पण नै हुन्छ—शैतान यस्तै हुन्छ। मानिसहरू शैतानजस्तै हुन्छन्; तिनीहरूमा शैतानका भ्रष्ट स्वभाव र सार हुन्छन्, र तिनीहरूमा परमेश्‍वरप्रति साँचो आस्था र समर्पण पनि हुँदैन। त्यसोभए के हामीले यो साँचो आस्था र समर्पणको कमीले गर्दा मानिसहरू र परमेश्‍वरबीच अवरोध खडा भएको हो भन्न मिल्छ? (मिल्दैन।) यसले त मानिसहरू परमेश्‍वरप्रति शत्रुवत्‌ छन् भन्‍ने मात्र जनाउँछ। जब परमेश्‍वरले गर्नुहुने काम मानिसहरूका स्वाद, मुड, र आवश्यकताहरूसित मिल्छ, र जब त्यसले तिनीहरूका रूचिहरू पूरा गर्छ, र सबथोक सहज रूपमा र तिनीहरूले चाहेझैँ अघि बढ्ने तुल्याउँछ, तब मानिसहरू परमेश्‍वर अत्यन्तै प्रेमिलो हुनुहुन्छ भन्‍ने महसुस गर्छन्। तर के यस्ता समयमा परमेश्‍वर प्रेमिलो हुनुभएको आभास साँचो हो? (होइन।) यो त मानिसहरूले फाइदा उठाएको र बदलामा केही राम्रा शब्दहरू बोलेको मात्र हो; लाभ उठाउनु र दयालुपनको नाटक गर्नु भनेको यही हो। यस्ता परिस्थितिमा, के मानिसहरूले बोल्‍ने शब्दहरूले परमेश्‍वरबारेको साँचो ज्ञान प्रतिबिम्बित गर्छन्? परमेश्‍वरबारेको यो ज्ञान साँचो हो कि झूटो? (झूटो।) यो ज्ञान सत्यतासँग मिल्दो हुँदैन, न त परमेश्‍वरको सारसँग नै मिल्दो हुन्छ। यो साँचो ज्ञान होइन, यो एउटा कल्पना हो, मानव भावना र आवेशहरूबाट उब्जिने एउटा धारणा हो। जब यो धारणा चकनाचुर, खुलासा र प्रकाश हुन्छ, तब मानिसहरू निराश महसुस गर्छन्; यसले तिनीहरूले इच्छा गरेका सारा कुरा खोसिएको इङ्गित गर्छ। परमेश्‍वर अनेक रूपमा प्रेमिलो र असल हुनुहुन्छ भन्‍ने मानिसहरूको यसअघिको बुझाइलाई के यसमा आलोचना र निन्दा गरिएको छैन र? यो त तिनीहरूले पहिले विश्‍वास गरेभन्दा ठ्याक्कै उल्टो भएको छ। के मानिसहरूले यो तथ्य स्विकार्न सक्छन्? (सक्दैनन्।) जब परमेश्‍वरले तँलाई केही पनि दिनुहुन्न, तब उहाँले तँलाई खालि उहाँका वचनहरूद्वारा जिउन, र उहाँकै वचनहरूअनुसार बोल्न र काम गर्न, कर्तव्य गर्न, परमेश्‍वरको सेवा गर्न, र अरूसँग मिलेर अघि बढ्न दिनुहुन्छ। जब तँ उहाँका वचनहरूद्वारा जिउँछस्, र जब तँ परमेश्‍वरका श्रमसाध्य अभिप्रायहरू अनुभूति गर्न, र सच्‍चाइसाथ परमेश्‍वरलाई प्रेम गर्न र उहाँप्रति समर्पित हुन सक्छस्, तब तँभित्रका अशुद्धताहरू कम हुनेछन्, र तँलाई महसुस हुने परमेश्‍वरको प्रेमिलो स्वभाव र सार सच्‍चा हुनेछन्।

मानिसहरूले अनुशासन र काटछाँट सामना गर्दा, तिनीहरूले परमेश्‍वरबारे धारणा, गुनासो र गलतफहमीहरू विकास गर्छन्। जब यी कुराहरू देखा पर्छन्, मानिसहरूले अचानक महसुस गर्छन् कि परमेश्‍वर असंवेदनशील हुनुहुन्छ, मानौँ उहाँ तिनीहरूले कल्पना गरेजस्तो प्रेमिलो हुनुहुन्न: “सबैले भन्छन् परमेश्‍वर प्रेमिलो हुनुहुन्छ, तर मैले यो किन महसुस गर्न सक्दिनँ? यदि परमेश्‍वर साँच्चै प्रेमिलो हुनुहुन्छ भने, उहाँले मलाई आशिष्‌ र सान्त्वना दिनुपर्छ। जब म गल्ती गर्न लागेको हुन्छु, उहाँले मलाई आफैलाई लज्जित पार्न वा गल्ती गर्न दिनुको सट्टा चेतावनी दिनुपर्छ; मलाई गल्ती गर्न वा गलत मार्ग लिनबाट रोकी, मैले गल्ती गर्नुअघि नै उहाँले यी काम गर्नुपर्छ!” मानिसहरूले प्रतिकूलताहरू सामना गर्दा तिनीहरूको मनमा यस्ता धारणा र सोचहरू खेल्छन्। यस्तो बेला, मानिसहरूको बोल्ने र व्यवहार गर्ने तरिका कम खुलस्त हुन्छ। जब मानिसहरूले काटछाँट सामना गर्छन्, जब तिनीहरूले प्रतिकूलताहरू सामना गर्छन्, तिनीहरूको मनस्थिति खराब हुन्छ; तिनीहरूले महसुस गर्न थाल्छन् कि परमेश्‍वरले तिनीहरूलाई त्यति धेरै प्रेम गर्नुहुन्न वा त्यति धेरै कृपासाथ व्यवहार गर्नुहुन्न, र तिनीहरूलाई उतिकै निगाह गरिएको छैन। तिनीहरू मनमनै सोच्छन्: “यदि परमेश्‍वरले मलाई प्रेम गर्नुहुन्न भने, मैले उहाँलाई किन प्रेम गर्ने? म पनि परमेश्‍वरलाई प्रेम गर्दिनँ।” पहिले, परमेश्‍वरसँगको कुराकानीमा, परमेश्‍वरले जे सोध्नुभए पनि, तिनीहरूले जवाफ दिन्थे; तिनीहरू धेरै सक्रिय थिए। तिनीहरू जहिले पनि धेरै कुरा सुनाउन चाहन्थे, बोलेर कहिल्यै कुरा सकिँदैनथ्यो, तिनीहरू हृदयको सबै कुरा बताउन र प्रवाह गर्न चाहन्थे, र परमेश्‍वरको विश्‍वासपात्र बन्ने इच्छा राख्थे। तर काटछाँट सामना गर्नुपर्दा, तिनीहरूलाई यस्तो लाग्छ कि परमेश्‍वर अब त्यति प्रेमिलो हुनुहुन्न, परमेश्‍वरले तिनीहरूलाई त्यति प्रेम गर्नुहुन्न, अनि तिनीहरू पनि परमेश्‍वरलाई प्रेम गर्न चाहँदैनन्। जब परमेश्‍वरले केही सोध्नुहुन्छ, तिनीहरू केवल एक शब्दको छोटो र झाराटारुवा जवाफ दिन्छन्। यदि परमेश्‍वरले, “तिमीहरूले हालसालै आफ्नो कर्तव्य कत्तिको राम्रोसँग गरिरहेका छौ?” भनेर सोध्नुभयो भने तिनीहरू यस्तो जवाफ दिन्छन्, “ठीकठाकै।” “के तिमीहरूलाई कुनै कठिनाइ छ?” “कहिलेकाहीँ।” “के तिमीहरू दाजुभाइ-दिदीबहिनीहरूसँग सौहार्दपूर्ण रूपले सहकार्य गर्न सक्छौ?” तिनीहरू मनमा यस्तो सोच्छन्, “हूँ, म आफ्नो हेरचाह त आफै गर्न सक्दिनँ, म कसरी अरूसँग सौहार्दपूर्ण सहकार्य गर्न सक्छु?” “तिमीहरूमा कुनै कमजोरी छ?” “म ठिक छु।” तिनीहरू थप बोल्न अनिच्छुक हुन्छन्, र पूर्णतया नकारात्मक र गुनासो गर्ने मनोवृत्ति देखाउँछन्। तिनीहरूको पूरै सत्त्व जोशरहित र दिक्दार हुन्छ, गुनासो र अन्याय भएको भावनाले भरिन्छन्, र आवश्यक भन्दा बढी बोल्न चाहँदैनन्। यस्तो किन हुन्छ? किनभने अहिले तिनीहरूको मनस्थिति राम्रो छैन, तिनीहरूको स्थिति अलि दिक्दार छ, र तिनीहरू कसैसँग पनि बोल्ने मुडमा छैनन्। “के तैँले हालसालै प्रार्थना गरेको छस्?” भनेर सोध्दा, तिनीहरू यस्तो जवाफ दिन्छन्, “मेरा प्रार्थनाहरू अझै तिनै शब्दहरू हुन्।” “तेरो अवस्था अहिले राम्रो छैन; के तैँले कठिनाइहरू सामना गर्दा सत्यता खोजेको छस्?” “म सबै कुरा बुझ्छु, म सकारात्मक हुन मात्र नसकेको हो।” “तैँले परमेश्‍वरबारे गलतबुझाइहरू विकास गरेको छस्। के तँलाई तेरो समस्या केमा छ भन्‍ने थाहा छ? कस्ता भ्रष्ट स्वभावहरूले तँलाई परमेश्‍वरसामु आउनबाट रोकिरहेका छन्? तँलाई परमेश्‍वरसामु प्रार्थना गर्न आउन पनि मन नलाग्ने गरी के कुराले तँलाई यति नकारात्मक बनाउँदै छ?” “मलाई थाहा छैन।” यो कस्तो मनोवृत्ति हो? (नकारात्मक र द्वन्द्वात्मक।) सही हो, त्यसमा अलिकति पनि समर्पणको सङ्केत छैन, बरु तिनीहरू गुनासो र कुण्ठाहरूले भरिएका छन्। आफ्नो आत्मिक र मानसिक संसारमा, तिनीहरू परमेश्‍वरलाई मानिसहरूले वर्णन गरेको बुद्ध वा बोधिसत्त्व व्यक्तित्वको रूपमा बुझ्छन्। मानिसहरू के गर्छन् वा तिनीहरू कसरी जिइरहेका छन् भन्‍ने वास्ता नगरी, ती बुद्ध वा बोधिसत्त्व व्यक्तित्वहरूले कहिल्यै एक शब्द पनि बोल्दैनन्, बस मानिसहरूका चालबाजीहरूमा समर्पित हुन्छन्। तिनीहरूलाई लाग्छ कि परमेश्‍वरले तिनीहरूलाई काटछाँट गर्नु हुँदैन, झन् तिनीहरूलाई हानि गर्ने त कुरै नगरौँ; तिनीहरूले जेसुकै गल्ती गरे पनि, परमेश्‍वरले तिनीहरूलाई शान्त पार्ने काम मात्र गर्नुपर्छ, तिनीहरूलाई काटछाँट, खुलासा वा प्रकाश गर्नु हुँदैन, र निश्‍चय नै तिनीहरूलाई अनुशासित गर्नु हुँदैन। तिनीहरू आफ्ना मुड र स्वभावहरूअनुसार परमेश्‍वरमा विश्‍वास गर्न र कर्तव्य पूरा गर्न चाहन्छन्, जे मन लाग्छ त्यही गर्न चाहन्छन्, र तिनीहरूले जे गरे पनि परमेश्‍वर सन्तुष्ट, खुसी र स्विकार्ने हुनुपर्छ भन्‍ने सोचाइ राख्छन्। तर तिनीहरूको इच्छाअनुसार कामकुरा चल्दैनन्; परमेश्‍वरले यसरी काम गर्नुहुन्न। त्यसपछि मानिसहरू सोच्छन्, “यदि उहाँले मैले सोचेजस्तो काम गर्नुहुन्‍न भने, के उहाँ अझै पनि परमेश्‍वर हुनुहुन्छ? के उहाँ अझै मेरो लगानी, खर्चाइ र त्यागको लायक हुनुहुन्छ? यदि हुनुहुन्‍न भने, मेरो निष्कपट हृदय चढाउनु मूर्खता हो, होइन र?” तसर्थ, जब काटछाँट हुने समय आउँछ, मानिसहरूको सुरुको प्रतिक्रिया भनेको परमेश्‍वरले के भनिरहनुभएको छ त्यसलाई सृजित प्राणीको दृष्टिकोणबाट सुन्दै नसुन्ने हुन्छ, तिनीहरूले न त उहाँका मागहरू के हुन् भन्‍नेबारे नै सुन्छन्, न त मानवीय समस्याहरू, अवस्थाहरू, वा परमेश्‍वरले खुलासा गर्नुहुने स्वभावहरू के हुन्, वा मानिसहरूले यी कुराहरूलाई कसरी स्विकार्ने, कसरी व्यवहार गर्ने, वा कसरी तीप्रति समर्पित हुने भन्‍नेबारे नै सुन्‍छन्। यस्ता कुराहरू मानिसहरूका मनमा हुँदैनन्। परमेश्‍वर मानिसहरूसँग जसरी बोल्नु भए पनि वा उहाँले तिनीहरूलाई जसरी मार्गदर्शन गर्नुभए पनि, यदि उहाँको भाव वा बोल्ने तरिका असंवेदनशील हुन्छ भने—यदि तिनीहरूका मुडहरू, आत्मसम्मान, र कमजोरीलाई विचार गरिँदैन भने—मानिसहरूमा धारणाहरू आउँछन्, र तिनीहरू परमेश्‍वरलाई परमेश्‍वरजस्तो व्यवहार गर्न चाहँदैनन्, न त तिनीहरू सृजित प्राणी नै हुन चाहन्छन्। यहाँ सबैभन्दा ठूलो समस्या के हुन्छ भने, जब परमेश्‍वरले राम्रो समय दिनुहुन्छ, र सबथोक मानिसहरूले चाहेजस्तै हुन दिनुहुन्छ, तब तिनीहरू सृजित प्राणीका रूपमै कार्य गर्न तयार हुन्छन्, तर जब परमेश्‍वरले मानिसहरूलाई अनुशासनमा राख्‍न र प्रकाश गर्न, पाठ सिकाउन र सत्यता बुझाउन र उहाँको अभिप्राय ज्ञात गराउन प्रतिकूल स्थिति ल्याउनुहुन्छ—यस्ता समयहरूमा मानिसहरू उहाँप्रति तुरुन्तै आफ्नो पिठिउँ फर्काउँछन् र उप्रान्त सृष्टि गरिएको प्राणी बन्ने इच्छा गर्दैनन्। जब व्यक्ति सृजित प्राणी हुन चाहँदैन, तब के त्यो दृष्टिकोण र स्थितिबाट तिनीहरू परमेश्‍वरमा समर्पित हुन सक्छन्? के तिनीहरू परमेश्‍वरको पहिचान र सार स्विकार्न सक्छन्? सक्दैनन्। जब राम्रा मनस्थितिहरू, राम्रा अवस्थाहरू, र उत्साहका समयहरू हुन्छन्—जब मानिसहरू परमेश्‍वरको विश्‍वासपात्र बन्न चाहने समयहरू हुन्छन्—तब त्यसबाट त्यस्तो समय आइदिन्छ जुन बेला मानिसहरू काटछाँट, र परमेश्‍वरद्वारा खडा गरिएको वातावरण आइपर्दा उहाँलाई त्याग्न चाहन्छन्, यो कस्तो नाटकीय परिवर्तन हो! यो मामिलाको ठ्याक्कै सत्यता के हो? मानिसहरूले जान्नुपर्ने कुरा के हो? के व्यक्तिले सृजित प्राणीका रूपमा परमेश्‍वरप्रति कस्तो मनोवृत्ति राख्नुपर्छ भनी जान्नुपर्दैन? पालन गरिनुपर्ने सिद्धान्तहरू के-के हुन्? मानिसलाई एक व्यक्ति—एक भ्रष्ट मानवजातिका रूपमा—परमेश्‍वरले उसलाई दिनुहुने सबै कुरा र उहाँले खडा गर्नुहुने वातावरणहरूप्रति व्यक्तिले कस्तो दृष्टिकोण र अडान अपनाउनुपर्छ? मानिसहरूले आफ्नो बारेमा परमेश्‍वरबाट हुने काटछाँटप्रति कस्तो मनोवृत्ति र शैली अपनाउनुपर्छ? के मानिसहरूले यस्ता विषयहरूबारे मनन गर्नुपर्दैन? (पर्छ।) मानिसहरूले यी कुराहरूबारे चिन्तन र मनन गर्नुपर्छ। व्यक्तिले परमेश्‍वरसँग जहिले र जसरी व्यवहार गरे पनि, वास्तवमा, तिनीहरूको पहिचान बदलिँदैन; मानिसहरू सदैव सृजित प्राणीहरू नै हुन्। यदि तैँले एक सृजित प्राणीका रूपमा रहेको तेरो स्थानसँग मिल्दैनस् भने, त्यसको अर्थ तँ अत्यन्तै विद्रोही छस् र तेरो स्वभाव परिवर्तन हुनबाट, र परमेश्‍वरको डर मान्‍ने र दुष्टताबाट अलग बस्ने अवस्थाबाट तँ टाढा छस् भन्‍ने हुन्छ। यदि तैँले सृजित प्राणीका रूपमा रहेको तेरो स्थान स्विकारेको छस् भने, परमेश्‍वरप्रति तेरो दृष्टिकोण के हुनुपर्छ? (निःसर्त समर्पण।) कम्तीमा पनि तँमा यो एउटा कुरा हुनुपर्छ: निःसर्त समर्पण। यसको अर्थ, कुनै पनि समयमा परमेश्‍वरले जे गर्नुहुन्छ त्यो गलत कहिल्यै हुँदैन; गल्ती गर्ने त मानिसहरू मात्र हुन्। व्यक्तिले जुनसुकै वातावरण सामना गरे पनि—विशेषगरी प्रतिकूल परिस्थिति सामना गर्दा, र विशेषगरी परमेश्‍वरले उसलाई प्रकाश वा खुलासा गर्नुहुँदा—व्यक्तिले गर्नुपर्ने सबैभन्दा पहिलो कुरा परमेश्‍वरका वचन र कार्यहरू सही छन् कि गलत भनी जाँच, छानबिन वा मूल्याङ्कन गर्नुको साटो आत्मचिन्तन गर्न आफ्नै बोली र कार्यहरू अनि आफ्नै भ्रष्ट स्वभाव जाँच्न परमेश्‍वरसामु आउनु हो। यदि तँ तेरो उचित स्थानमा बस्छस् भने, तैँले के गर्नुपर्छ त्यो ठिकसँग जान्नुपर्छ। मानिसहरूमा भ्रष्ट स्वभाव हुन्छ र तिनीहरू सत्यता बुझ्दैनन्। यो त्यस्तो ठूलो समस्या होइन। तर जब मानिसहरूले आफूमा भ्रष्ट स्वभाव हुँदा पनि र आफूले सत्यता नबुझ्दा पनि अझै सत्यता खोजी गर्दैनन्—यो चाहिँ ठूलो समस्या हो। तँसित भ्रष्ट स्वभाव छ र तँ सत्यता बुझ्दैनस्, र तँ मनोमानी रूपले परमेश्‍वरको मूल्याङ्कन गर्न सक्षम छस्, र तेरो मनस्थिति, रुचि र भावनाहरूद्वारा निर्देशित गरे अनुसार उहाँलाई व्यवहार गर्न र उहाँसित अन्तरक्रिया गर्न सक्षम छस्। तैपनि, यदि तैँले सत्यता खोज्‍ने र अभ्यास गर्ने गर्दैनस् भने, स्थितिहरू त्यति सरल हुनेवाला छैनन्। तँ परमेश्‍वरमा समर्पित हुन असमर्थ मात्र हुनेछैनस्, तैँले त उहाँ धर्मी हुनुहुन्‍न, उहाँले गर्नुहुने सबै कुरा सही नै हुन्छ भन्‍ने जरुरी छैन भन्दै, उहाँको विषयमा गलत बुझ्‍ने र गुनासोहरू गर्ने, उहाँको निन्दा गर्ने, र हृदयमा उहाँलाई सराप्ने र अस्वीकार गर्ने कामसमेत गर्नेछस्। तैँले अझै पनि यस्ता कुराहरू उत्पन्न हुन दिनु के निकै खतरनाक हुँदैन र? (हुन्छ।) यो अति खतरनाक हुन्छ। सत्यता खोजी नगर्दा व्यक्तिले आफ्नो जीवनको मूल्य चुकाउनुपर्ने हुन सक्छ! अनि, कुनै पनि समय र कुनै पनि ठाउँमा यस्तो हुन सक्छ। वर्तमानमा तेरा भावना, सङ्कल्प, चाहना, वा आकाङ्क्षाहरू जति नै उल्लासपूर्ण भए पनि, र यस क्षणमा तैँले आफ्नो हृदयमा परमेश्‍वरलाई जति नै धेरै प्रेम गरे पनि यो सब अस्थायी हुन्छ। यो कुरा कुनै पाष्टरले विवाह गराउँदा दुवै पक्षलाई “के तँ उसलाई आफ्नो पति (वा पत्नी) को रूपमा स्विकार्छस्? बिरामी पर्दा र स्वस्थ हुँदा, विपत्तिमा, गरिबीमा, र यस्तै अन्य कुराहरूमा, के तँ ऊसँग जीवन बिताउन इच्छुक छस्?” भनेर सोध्नुजस्तै हो। दुवै पक्ष आँखाभरि आँसु र भावनाले भरिएको हृदयले एकअर्काप्रति आफ्नो जीवन समर्पण गर्ने र एकअर्काप्रति आजीवन जिम्मेवारी लिने वाचा गर्छन्। त्यस क्षणका ती गम्भीर वाचाहरू के हुन्? ती मानिसहरूका क्षणिक भावना र चाहनाहरू मात्र हुन्। तर के साँच्चै दुवै पक्षमा त्यस्तो निष्ठा हुन्छ? के तिनीहरूमा साँच्चै त्यस्तो मानवता हुन्छ? त्यो अज्ञात रहन्छ; अर्को दस, बीस वा तीस वर्षमा सत्यता प्रकट हुनेछ। कतिपय जोडीको तीनदेखि पाँच वर्षपछि, कसैको दश वर्षपछि र कसैको तीस वर्षपछि अचानक सम्बन्धविच्छेद हुन्छ। तिनीहरूका प्रारम्भिक चाहनाहरू कहाँ गए? तिनीहरूका गम्भीर प्रतिज्ञाहरू के भए? ती धेरै पहिले टुटे। यी गम्भीर प्रतिज्ञाहरूले के भूमिका खेल्छन्? केही पनि खेल्दैनन्; ती केवल इच्छाहरू, क्षणिक भावनाहरू हुन्—भावना र इच्छाहरूले केही निर्धारण गर्दैनन्। कुनै पनि जोडीलाई साँच्चै सँगै जीवन बिताउन, र सँगै वृद्ध हुन के आवश्यक हुन्छ? आदर्श रूपमा भन्नुपर्दा, कम्तीमा पनि, दुवै व्यक्तिहरूमा निष्ठा र इमानदार चरित्र हुनु आवश्यक हुन्छ। अझ ठोस रूपमा भन्नुपर्दा, तिनीहरूले आफ्नो जीवनकालमा धेरै कुराहरू सामना गर्नेछन्—ठूला र साना, राम्रा र नराम्रा, कठिनाइहरू, अवरोधहरू, बाधाहरू, र प्रायः इच्छा नगरिएका कुराहरू। एकअर्कालाई जीवनको अन्त्यसम्म साथ दिनको लागि, दुवै पक्षहरूमा साँचो सहिष्णुता, धैर्यता, प्रेम, वास्ता, हेरचाह, र मानवतामा हुनुपर्ने अपेक्षाकृत सकारात्मक कुराहरू हुनु आवश्यक छ। यी गुणहरूबिना, तिनीहरूले विवाह गरेदेखिका वाचा र आकाङ्क्षाहरू, इच्छाहरू र कल्पनाहरूमा मात्र भर परेर, तिनीहरू पक्कै पनि अन्तिम गन्तव्यसम्‍म पुग्न सक्दैनन्। परमेश्‍वरमा विश्‍वास गर्ने सन्दर्भमा पनि यही कुरा लागु हुन्छ; यदि कसैले सत्यता खोजी गर्दैन, बरु थोरै उत्साह र इच्छामा मात्र भर पर्छ भने, उसले पक्कै पनि दृढ रहिरहन र अन्त्यसम्‍मै परमेश्‍वरलाई पछ्याइरहन किमार्थ सक्दैन।

आफ्नो मुडमा भर नपरी र आफ्नो मुड वा वातावरणबाट प्रभावित नभई कसैले कसरी परमेश्‍वरलाई विश्‍वास गर्न र पछ्याउन सक्छ? यो कसरी हासिल गर्न सकिन्छ? परमेश्‍वरमा विश्‍वास गर्नको लागि न्यूनतम आवश्यक कुरा के हो? यसको लागि सत्यतालाई प्रेम गर्ने र सत्यता खोज्ने मनोवृत्ति चाहिन्छ। कति मानिसहरू सोध्छन्, “के सङ्कल्प हुनु र प्रतिज्ञा गर्नु महत्त्वपूर्ण कुरा हुन्?” यी कुरा अपरिहार्य छन्, तर यो सब विश्‍वासको चरणमा निर्भर रहन्छ। यदि कुनै व्यक्ति विश्‍वास गरेको पहिलो एक वा दुई वर्षमा छ भने, यी कुराहरूबिना, तिनीहरूको उत्साह जाग्न सक्दैन। उत्साह नहुँदा, परमेश्‍वरमा विश्‍वास गर्ने व्यक्ति मन्द बन्‍न सक्छ, आफ्नो पछ्याइमा धेरै जोसिलो पनि नहुने, पछि पनि नहट्ने, केवल जे भनिएको हो त्यति मात्र गर्ने किसिमको हुन सक्छ। यस्तो व्यक्तिलाई प्रगति गर्न कठिनाइ हुन्छ, र उसमा स्पष्ट मनोवृत्ति हुँदैन। त्यसकारण, नयाँ विश्‍वासीहरूलाई यो उत्साह चाहिन्छ। यो उत्साहले व्यक्तिमा धेरै सकारात्मक कुराहरू ल्याउन सक्छ, उसलाई सत्यता, दर्शन र परमेश्‍वरको कामको उद्देश्य छिटो बुझ्न र तुरुन्तै जग बसाल्न सक्षम बनाउन सक्छ। यसअलावा, जब मानिसहरूले सक्रियता र उत्साहपूर्वक आफूलाई समर्पित गर्छन् र मूल्य चुकाउँछन्, तब तिनीहरू सत्यता वास्तविकतामा छिटो प्रवेश गर्छन्। सुरुमा, व्यक्तिलाई यो उत्साह चाहिन्छ र उसमा सङ्कल्प र आकाङ्क्षाहरू हुनुपर्छ। तर तीन वर्षभन्दा बढी परमेश्‍वरमा विश्‍वास गरेपछि पनि जोसको चरणमा रह्यो भने खतरा हुन सक्छ। यो खतरा केमा छ? मानिसहरू परमेश्‍वरमाथिको विश्‍वास र स्वभाव परिवर्तनको मामलालाई सधैँ आफ्ना कल्पना र धारणाहरूका आधारमा हेर्छन्। तिनीहरू आफ्ना कल्पना र धारणाहरूकै आधारमा परमेश्‍वरलाई चिन्ने र उहाँका काम र मानवप्रति उहाँका मापदण्डहरू बुझ्ने कोसिस गर्छन्। के त्यस्ता मानिसहरूले सत्यता वास्तविकतामा प्रवेश गर्न वा परमेश्‍वरका अभिप्रायहरू बुझ्न सक्छन्? (सक्दैनन्।) यदि व्यक्तिले सत्यता बुझ्न सक्दैन भने, समस्याहरू उत्पन्न हुन्छन्। के कुनै यस्तो व्यक्ति छ, जो परमेश्‍वरमा विश्‍वास गर्छ र जसले सधैँ कृपा र आशिष्‌ लिएर आफ्नो सम्पूर्ण जीवन पुलपुल्याइको वातावरणमा बिताएको छ? छैन, ढिलोचाँडो, सबैले वास्तविक जीवन र परमेश्‍वरले तिनीहरूका लागि खडा गर्नुभएका विभिन्न वातावरण सामना गर्नैपर्छ। जब तँ यी विभिन्न वातावरणहरू सामना गर्छस् र जब वास्तविक जीवनका विभिन्न समस्याहरूसित जुध्छस्, तब तेरो उत्साहले कस्तो भूमिका खेल्न सक्छ? यसले तँ आफैलाई संयम राख्‍न, मूल्य चुकाउन, र कष्ट भोग्न मात्र प्रेरित गर्न सक्छ, तर यसले तँलाई सत्यता वा परमेश्‍वरको अभिप्राय बुझ्न मार्गदर्शन गर्न सक्दैन। तर यदि तँ सत्यता खोजी गर्छस् र सत्यता बुझ्छस् भने, त्यो फरक हुन्छ। त्यो कसरी फरक हुन्छ? जब तैँले सत्यता बुझ्छस् र यी परिस्थितिहरू सामना गर्छस्, तब तँ यी कुराहरूलाई उप्रान्त आफ्नो उत्साह वा धारणाहरूका आधारमा लिँदैनस्। जबजब तैँले कुनै कुरा सामना गर्छस्, तबतब तँ पहिले खोजी र प्रार्थना गर्न, साथै सत्यता सिद्धान्तहरू भेट्टाउन परमेश्‍वरसामु आउँछस्। त्यसपछि, तँ समर्पित बन्न सक्छस्, र तैँले यस्तो सचेतना र मनोवृत्ति राख्न सक्छस्। यो मनोवृत्ति र चेतना अत्यन्तै महत्त्वपूर्ण छन्। कुनै विशेष परीक्षामा, तैँले केही प्राप्त नगर्ने पनि हुन सक्छ, र तँ सत्यतामा धेरै गहिरो रूपमा प्रवेश नगर्ने, र सत्यता वास्तविकता के हो भनेर बुझ्दै नबुझ्ने पनि हुन सक्छ। तर यस परीक्षा दौरान, यस्तो समर्पित चेतना र मनोवृत्तिले तँलाई मानिसहरूले सृजित प्राणीका रूपमा कसरी व्यवहार गर्नुपर्छ र परमेश्‍वरको अगाडि सबैभन्दा सामान्य र उचित हुनको लागि के गर्नुपर्छ भनेर साँच्चै अनुभव गर्न मदत गर्छ। तैँले परमेश्‍वरको अभिप्राय नबुझ्न सक्छस् वा तँलाई त्यस्तो वातावरणमा परमेश्‍वर तैँले के प्राप्त वा हासिल गरेको चाहनुहुन्छ भन्‍ने कुरा ठ्याक्कै थाहा नहुन सक्छ, तथापि तैँले आफू परमेश्‍वर र त्यस्ता परिस्थितिहरूप्रति समर्पित हुन सक्ने रहेको महसुस गर्छस्। तैँले तेरो हृदयको गहिराइबाट परमेश्‍वरले तेरो लागि खडा गर्नुभएको वातावरण स्विकार्न सक्छस्। तैँले सृजित प्राणीका रूपमा आफूले परमेश्‍वरविरुद्ध विद्रोह वा विरोध नगरी, आफ्नो उचित स्थान कायम राखेको महसुस गर्छस्, र तेरो हृदयले सुरक्षित महसुस गर्छ। यस्तो सुरक्षित महसुस गर्दैगर्दा, तेरो स्वर्गको परमेश्‍वरप्रतिको निर्भरता अस्पष्ट रहँदैन, र तैँले पृथ्वीको परमेश्‍वरबाट टाढा रहेको अनुभूत गर्ने वा उहाँलाई अस्वीकार गर्ने गर्दैनस्। बरु यसको साटो, यसमा तेरो हृदयको गहिराइदेखि नै अलि बढी डर र अलि बढी निकटता हुन्छ। यो कुरा हेर्, सत्यता खोज्ने र समर्पित हुन सक्ने व्यक्ति अनि जोसमा भर पर्ने र अलिकति सङ्कल्प भएको व्यक्तिबीचको भिन्नता हेर्—के त्यो भिन्नता ठूलो छैन र? त्यो भिन्नता ठूलो छ। उत्साहमा निर्भर रहने र सङ्कल्प मात्र भएको व्यक्तिले परिस्थितिहरू सामना गर्दा प्रतिरोध, तर्क, र गुनासो गर्छ, र अन्यायमा परेको महसुस गर्छ। उसले यस्तो सोच्न सक्छ, “परमेश्‍वरले मलाई किन यस्तो व्यवहार गरिरहनुभएको छ? म अझै सानै छु, परमेश्‍वरले मलाई किन ललाइफकाइ गर्नुहुन्न? परमेश्‍वरले किन मेरो विगतका उपलब्धिहरूलाई गन्नुहुन्न? मलाई इनाम दिनुको सट्टा दण्ड किन? म अझै एकदमै सानै छु, मलाई के थाहा छ र? घरमा मेरा आमाबाबुले समेत मलाई कहिल्यै यस्तो व्यवहार गर्नुभएन; उनीहरूले मलाई आफ्नो अमूल्य बच्चा, आफ्नो सानो शिशुको रूपमा प्रिय ठाने। परमेश्‍वरको घरमा आएर अहिले म धेरै हुर्किसकेकोले परमेश्‍वरले मलाई यसरी व्यवहार गर्नु एकदमै असंवेदनशील लाग्छ!” तिनीहरूले गर्ने त्रुटिपूर्ण तर्कहरू यिनै हुन्। त्यस्ता त्रुटिपूर्ण तर्कहरू कसरी उत्पन्‍न हुन्छन्? यदि कुनै व्यक्तिले सत्यता खोज्छ र बुझ्छ भने, के ऊसँग अझै पनि यी त्रुटिपूर्ण तर्कहरू हुन सक्छन्? यदि कुनै व्यक्तिले साधारण तरिकाले आफ्नो कर्तव्य पूरा गर्दा यी सत्यताहरू बुझेको र जानेको हुन्छ भने, के परिस्थितिहरू सामना गर्दा उसमा अझै पनि त्यस्ता गुनासा र आवेगहरू हुन सक्छन्? (सक्दैनन्।) उसले पक्कै पनि ती कुरा बोल्दैन। बरु, उसले आफूलाई एक साधारण सृजित प्राणीका रूपमा हेर्छ र परमेश्‍वरसामु आउँछ, र उमेर, लिङ्ग, वा पद र हैसियतको पर्वाह नगरी, बस ऊ समर्पित बन्छ र परमेश्‍वरका वचनहरू सुन्छ। जब मानिसहरूले परमेश्‍वरले बोल्‍नुभएका वचनहरू र उहाँका मापदण्डहरू सुन्न सक्छन्, तब तिनीहरूको हृदयमा समर्पण हुन्छ। जब कुनै व्यक्ति सचेत रूपमा समर्पित हुन सक्छ, जब उसमा समर्पणको मनोवृत्ति हुन्छ, तब ऊ प्रेम, समर्पण र परमेश्‍वरको डरसहित, आफ्नो मुड वा भावनाहरूमा भर नपरी, वास्तवमै सृजित प्राणीका हैसियतमा उभिन्छ। काटछाँट भोग्‍नुपर्ने अवस्था सामना गर्दा मानिसहरूमा आउने केही प्रतिक्रियाहरू यिनै हुन्। मुख्य प्रतिक्रियाहरू के-के हुन्? नराम्रो महसुस गर्नु, निराश महसुस हुनु, अन्यायमा परेको महसुस गर्नु, र ढाडसको जरुरी पर्नु हो। जब तिनीहरूले ढाडस वा न्यानोपन प्राप्त गर्दैनन्, तब तिनीहरूले आफ्नो हृदयमा परमेश्‍वरबारे गुनासा र गलतफहमीहरू राख्न थाल्छन्। तिनीहरू अबउप्रान्त परमेश्‍वरलाई प्रार्थना गर्न चाहँदैनन्, र हृदयको गहिराइमा, तिनीहरूले परमेश्‍वरलाई त्याग्ने विचार गर्छन्, उहाँबाट टाढा हुन चाहन्छन्—स्वर्गको परमेश्‍वर र पृथ्वीको परमेश्‍वर दुवैबाट टाढा हुन चाहन्छन्। केही मानिसहरू त, यदि मैले तिनीहरूलाई अलिकति काटछाँट गरेँ भने, हामी अर्कोपटक भेट्दा मबाट टाढिन खोज्छन्, र मसँग अन्तरक्रिया गर्न चाहँदैनन्। प्रायजसो, तिनीहरूलाई काटछाँट नगरिँदा, तिनीहरू सधैँ मेरो वरिपरि हुन्छन्, मलाई चिया दिन्छन्, मलाई केही चाहिन्छ कि भनेर सोध्छन्, राम्रो मुडमा हुन्छन्, अनि लगनशील, बोलाइलो, र परमेश्‍वरसँगको सम्बन्धमा नजिक हुन्छन्। तर तिनीहरूको काटछाँट भइसकेपछि, यो अवस्था उस्तै रहँदैन—तिनीहरूले अब मलाई चिया दिने वा अभिवादन गर्ने गर्दैनन्, र यदि मैले तिनीहरूलाई केही प्रश्‍नहरू सोधेँ भने, तिनीहरू छोडेर जान्छन्, र त्यसपछि देखै पर्दैनन्।

मूलभूमि चीनमा हुँदा, म केही दाजुभाइ-दिदीबहिनीहरूको घरमा बसेँ। यीमध्ये केही मानिसहरूमा खराब मानवता थियो, कोही नयाँ विश्‍वासीहरू थिए, केहीले हाम्रो पहिलो भेटघाटमै धेरै धारणाहरू बनाए र तिनीहरूले सत्यता बुझ्दैनथे, र अरूहरूले बिलकुलै सत्यता खोजिरहेका थिएनन्। यी मानिसहरूले आफ्नो भ्रष्टता प्रकाश गरेको देखेर, मैले तिनीहरूलाई काटछाँट गर्न सकिनँ; मैले नम्रतासाथ र कुशलतापूर्वक बोल्नुपर्थ्यो। यदि तैँले तिनीहरूलाई साँच्चै काटछाँट गर्थिस् भने, तिनीहरूले धारणाहरू बनाएर विद्रोह गर्नेथिए, त्यसैले तैँले तिनीहरूलाई मनाउन र तिनीहरूसँग संवाद गर्न आवश्यक थियो, र तिनीहरूलाई मार्गदर्शन गर्न सत्यताबारे थप सङ्गति गर्न आवश्यक थियो। यदि तैँले संवाद वा सङ्गति नगरी सिधै मागहरू राख्थिस् भने, यसले बिलकुल काम गर्दैनथ्यो। उदाहरणको लागि, तैँले यसो भन्न सक्थिस्, “यो खाना अलि धेरै नुनिलो छ; अर्कोपटक यसलाई अलि कम नुनिलो बनाउनुपर्छ होला। धेरै नुन खानु स्वास्थ्यको लागि राम्रो होइन। परमेश्‍वरको विश्‍वासी भएको नाताले, तिमीहरूले सामान्य ज्ञान पनि लागु गर्नुपर्छ र अज्ञानी हुनु हुँदैन। तिमीहरूले सकारात्मक कुराहरू स्वीकार गर्नैपर्छ। यदि तँलाई मेरो विश्‍वास लाग्दैन भने, तैँले परम्परागत चिनियाँ औषधिविज्ञलाई धेरै नुन सेवनले मृगौलामा पार्ने असरबारे सोध्न सक्छस्।” यो शैली तिनीहरूलाई स्वीकार्य हुन्छ। तर यदि तैँले “यो खानामा धेरै नुन छ, के तँ कसैलाई नुन खुवाएर मार्न खोज्दै छस्? किन सधैँ यति धेरै नुनिलो बनाउनु? यो त खानलाई अति नुनिलो छ! तँ यति अज्ञानी कसरी हुन मिल्छ? अर्कोपटक यसलाई यति नुनिलो नबना!” भनेर भन्छस् भने, यस्तो तरिकाले काम गर्नेछैन। अर्को खानामा, तिनीहरूले कति पनि नुन नहाल्न सक्छन्। त्यसपछि तैँले भन्छस्, “यो किन खल्लो छ?” “खल्लो? तिमीले यो धेरै नुनिलो भयो भनेको हैन? धेरै नुनले मृगौलालाई हानि पुर्‍याउँछ, त्यसैले नुन हाल्दै नहाल्नु राम्रो होइन र? त्यसपछि त यसले मृगौलालाई हानि नै गर्दैन नि।” धेरै कठोर बन्दा त्यसले काम गर्दैन; संवाद गर्नु र मनाउनु आवश्यक छ। धेरै मानिसहरू निकै नै समस्याजनक हुन्छन्; तिनीहरूसँग कुरा गर्दा, तैँले आफ्नो बोल्ने तरिका र समयबारे सजग हुनुपर्छ, र तिनीहरूको मनस्थितिलाई पनि ध्यान दिनुपर्छ—तैँले केही संवाद गर्नुपर्छ। कहिलेकाहीँ, यदि तैँले संयोगवश अलि धेरै कठोर बोलिस् भने, तैँले तिनीहरूलाई चोट पुर्‍याउन सक्छस्, र तिनीहरूले भित्री रूपमा प्रतिरोध गर्न सक्छन्। सतहमा त यो धेरै भएजस्तो लाग्दैन, तर भित्री रूपमा, यो फरक हुन्छ। सामान्यतया, जब तैँले तिनीहरूलाई केही गर्न भन्छस्, तिनीहरूले त्यो तुरुन्तै गर्छन्, तर यदि तैँले तिनीहरूको भावनालाई चोट पुर्‍याइस् भने, तिनीहरू काम गर्न कम उत्साहित बन्छन्, र अल्याङटल्याङ गर्दै पूरै अनिच्छुक बनेर बस्छन्। तिनीहरू भन्छन्, “म खराब मुडमा हुँदा म कसरी तिमीप्रति राम्रो व्यवहार गर्न सक्छु? म राम्रो मुडमा हुँदा राम्रो हुनेछु, तर म राम्रो मुडमा नहुँदा, जसोतसो धान्ने काम गरे हुन्छ।” यो कस्तो प्रकारको प्राणी हो? के मानिसहरूसँग व्यवहार गर्न गाह्रो छैन र? (छ।) मानिसहरू यस्तै हुन्छन्, समझ नछिर्ने र तर्कहीन। पछि आत्मचिन्तन गर्दा, तिनीहरूले आफ्नो शिर झुकाउन सक्छन्, आफ्ना पापहरू स्विकार्न सक्छन्, र नराम्रोसँग रुन सक्छन्, तर तिनीहरूले फेरि त्यस्ता मामलाहरू सामना गर्दा र तिनीहरूको काटछाँट हुँदा, तिनीहरूले अझै पनि त्यस्तै प्रतिक्रिया देखाउँछन्। के यो सत्यता खोज्ने मान्छे हो? (होइन।) यो कस्तो मान्छे हो? यस्तो व्यक्ति जिद्दी हुन्छ र सत्यता स्वीकार गर्दैन। काटछाँट र विषमताहरू सामना गर्ने मानिसहरूले परमेश्‍वरप्रति राख्ने मनोवृत्ति यही हो। छोटकरीमा भन्दा, तिनीहरू समर्पित हुँदैनन्, सत्यता स्विकार्न सक्दैनन्, र चोट लाग्दा, तिनीहरूले आफ्नो आवेगअनुसार परमेश्‍वरलाई व्यवहार गर्छन्। के यो गम्भीर समस्या होइन र? जब म केही मानिसहरूलाई भेट्छु, मैले तिनीहरूलाई काटछाँट गर्नुअघि नै, मामलाबारे बोल्दा मात्र नै, तिनीहरूले शिर निहुराउँछन्, झर्को मान्दै बोल्छन्, खराब मनोवृत्ति राख्छन्, र सरसामान फाल्नेसमेत गर्छन्। तँ तिनीहरूसँग खुलेर कुरा गर्न सक्दैनस्; तैँले घुमाउरोसित कुरा गर्नुपर्छ र कुशल हुनुपर्छ। के मैले पनि मानिसहरूले जस्तो घुमाउरोसित बोल्न सक्छु त? तैँले यसलाई स्विकार्न सके पनि नसके पनि, मैले सत्य के हो भन्नै पर्छ—परमेश्‍वरको घरमा सत्यता सिद्धान्तहरूअनुसार नै काम गरिनुपर्छ। कति मानिसहरू काटछाँटमा पर्दा बाहिरी रूपमा प्रतिक्रिया जनाउँदैनन्, तर भित्री रूपमा तिनीहरू रिसाइरहेका हुन्छन्। के यस्तो व्यक्तिले कर्तव्य राम्रोसँग गर्न सक्छ त? (सक्दैनन्।) यदि तिनीहरूले कर्तव्य ठीकसँग गर्न सक्दैनन् र तिनीहरूले गल्ती गरिरहन्छन् भने, मण्डलीले तिनीहरूलाई सिद्धान्तहरूअनुसार तह लगाउनुपर्छ।

२. ख्रीष्टको खेदो हुँदा, र टाउको राख्ने ठाउँ नहुँदा उहाँप्रति तिनीहरूको व्यवहार

मूलभूमि चीनमा बसेर परमेश्‍वरमा विश्‍वास गर्दा र उहाँलाई पछ्याउँदा हरदिन खतरा हुन्छ। विश्‍वास गर्नको लागि यो अत्यन्तै कठोर परिस्थिति हो, किनभने कुनै पनि बेला पक्राउ पर्ने सम्‍भावना हुन्छ। तिमीहरू सबैले खेदो हुने वातावरण अनुभव गरेका छौ—अनि के मैले पनि अनुभव गरेको छैनँ र? तिमीहरू र म एउटै वातावरणमा बाँचेका छौँ, त्यसैले त्यो वातावरणमा म प्राय नलुकी बस्‍न सकिनँ। कहिलेकहीँ दिनमा दुईतीन वटा ठाउँमा भाग्‍नुपरेको थियो; कहिलेकहीँ त मैले सोच्दै नसोचेको ठाउँमा समेत जानुपरेको थियो। सबैभन्दा गाह्रो त मेरो जाने ठाउँ कहीँ पनि नहुँदा हुन्थ्यो—म दिउँसो भेला आयोजना गर्थेँ, तर राती कहाँ जाँदा सुरक्षित हुन्छ मलाई थाहा हुँदैनथ्यो। कहिलेकहीँ, बल्‍लबल्‍ल एउटा ठाउँ भेटिन्थ्यो, तर भोलिपल्‍ट नै त्यहाँबाट गइहाल्‍नुपर्थ्यो, किनभने ठूलो रातो अजिङ्गरले त्यो ठाउँतर्फ कठोर कदम चालिसकेको हुन्थ्यो। साँचो रूपमा परमेश्‍वरमा विश्‍वास गर्ने मानिसहरूले यस्तो दृश्य देख्दा के सोच्छन्? “मानिसलाई मुक्ति दिन पृथ्वीमा देह भई आउनु भनेको परमेश्‍वरले मूल्य चुकाउनुभएको हो। यो उहाँले भोग्‍नुभएका कष्टहरूमध्येको एक हो, र यसले उहाँको यो वचन पूरा गर्छ, ‘फ्याउराहरू बस्‍ने दुला छन् र पन्छीहरूका गुँड छन्; तर मानिसको पुत्रको निम्ति आफ्नो टाउको राख्‍ने ठाउँ छैन’ (मत्ती ८:२०)। परिस्थिति साँच्‍चै यस्तै छन्—अनि मानिसले जस्तै देहधारी ख्रीष्टले पनि यस्तो कष्ट व्यक्तिगत रूपमा अनुभव गर्नुहुन्छ।” परमेश्‍वरमा साँचो विश्‍वास गर्नेहरूले मानिसलाई मुक्ति दिने उहाँको काम कति कठिन छ भन्‍ने देख्‍न सक्छन्, र यही कारणले गर्दा, तिनीहरू परमेश्‍वरलाई प्रेम गर्छन्, र उहाँले मानवजातिको लागि चुकाउनुभएको मूल्यको निम्ति उहाँलाई धन्यवाद दिन्छन्। तर अत्यन्तै खराब मानवता भएकाहरू, दुर्भावपूर्ण रहेकाहरू र सत्यतालाई पूर्ण रूपले इन्कार गर्नेहरू, साथै जिज्ञासाको कारण वा आश्‍चर्यकर्महरू देख्न चाहेर मात्र ख्रीष्टलाई पछ्याउनेहरू यस्ता दृश्यहरू देख्दा यस तरिकाले सोच्दैनन्। तिनीहरूले मनमनै सोच्छन्, “तपाईँको बस्ने ठाउँ छैन? तपाईँ परमेश्‍वर हुनुहुन्छ, मानिसहरूलाई मुक्ति दिने काम गर्नुहुन्छ, तर तपाईँ आफैलाई मुक्ति दिन सक्नुहुन्न र भोलि कहाँ बस्ने भनेर तपाईँ आफैलाई थाहै छैन। अहिले तपाईँको लागि बास बस्ने ठाउँसमेत छैन—म कसरी तपाईँमा विश्‍वास गर्न वा तपाईँलाई पछ्याउन सक्छु?” परिस्थितिहरू जति जोखिमपूर्ण हुन्छन्, तिनीहरू त्यति नै बढी आनन्द लिन्छन्, र सोच्छन्, “भाग्यवश, मैले पूर्ण रूपमा सबथोक त्यागिनँ; भाग्यवश, मैले एउटा वैकल्पिक योजना बनाएँ। देख्नुभो? अब तपाईँको घर भन्‍ने ठाउँ कतै छैन! मलाई यस्तै हुन्छ भन्‍ने थाहा थियो—तपाईँको टाउको राख्ने ठावैँ छैन, र मैले पनि तपाईँको लागि बास खोज्न मद्दत गर्नुपरेको छ।” तिनीहरू प्रकाश भएका छन्, छैनन् र? यदि यस्ता मानिसहरू प्रभु येशूलाई क्रूसमा टाँगिएको कुराको साक्षी बन्थे भने, तिनीहरूले कस्तो व्यवहार गर्थे होला? प्रभु येशू क्रूस बोकेर गलगथातिर लगिरहनुभएको बेलामा, यस्ता मानिसहरू कहाँ हुन्थे? के तिनीहरूले उहाँलाई पछ्याइरहन सक्थे? (सक्थेनन्।) तिनीहरूले परमेश्‍वरको पहिचान, उहाँको सार, र उहाँको अस्तित्वसमेत नकार्थे। तिनीहरू भाग्थे, आफ्नो हेरचाह आफैले गर्नतिर लाग्थे, र परमेश्‍वरलाई पछ्याउन छाड्थे। त्यसअघि तिनीहरूले जतिसुकै प्रवचनहरू सुनेका भए पनि, ती सबै तिनीहरूका हृदयबाट हराउँथे, कुनै नामनिशाना नछाडी गायब हुन्थे। तिनीहरूले आफ्नो अगाडि देखेको सबथोक वास्तविक र मानवबाट उत्पत्ति भएको कुरा हो, जुन परमेश्‍वरसँग असम्बन्धित छ भन्‍ने विश्‍वास गर्थे। तिनीहरूले सोच्थे, “यो व्यक्ति बस एक मानव हो; उहाँमा परमेश्‍वरको पहिचान वा सार कहाँ छ? यदि उहाँ परमेश्‍वर हुनुहुन्थ्यो भने, के उहाँ यसरी लुक्ने र आफूलाई लुकाउने गर्नुहुनेथ्यो, र शैतानद्वारा खेदो गरिएर आफ्नो टाउको राख्ने ठाउँ नपाउने र शरण नपाउने स्थितिमा पुग्नुहुनेथ्यो? यदि उहाँ परमेश्‍वर हुनुहुन्थ्यो भने, खेदो गरिँदा कसैले देख्‍न नसकोस् भनेर उहाँ अचानक रूपान्तरित भएर सबैको आँखैअघि गायब हुनुपर्थ्यो, र उहाँलाई अदृश्य बन्न आउनुपर्थ्यो—त्योचाहिँ परमेश्‍वर हुनुहुनेथ्यो!” मूलभूमि चीनको खतरनाक वातावरणमा, कतिपय दाजुभाइ-दिदीबहिनीहरू, म तिनीहरूको ठाउँमा गएको देखेर, आफ्नो सुरक्षालाई नै जोखिममा राखेर मलाई पाहुना राख्थे र सुरक्षा दिन्थे, जबकि अरूचाहिँ भाग्थे र कुनै अत्तोपत्तोबिना हराउँथे। कतिपय त दर्शक बनेर रमाउँदै परैबाट हेरेर बस्थे। यी मानिसहरू को हुन्? तिनीहरू अविश्‍वासी, ख्रीष्टविरोधीहरू हुन्। यी मानिसहरूले ख्रीष्टलाई यस सहरदेखि अर्को सहरसम्म पछ्याइएको देख्दा, तिनीहरूले यो परिस्थितिलाई कुन रूपमा लिन्थे? तिनीहरूले त्यसलाई कसरी बुझ्थे? “ख्रीष्ट पनि खतरामा हुनुहुन्छ। यदि उहाँ पक्राउ पर्नुभयो भने, मण्डलीको काम स्वाहा हुनेछ, र परमेश्‍वरको घरको काम रोकिनेछ। यसले प्रमाणित गर्नेछ कि परमेश्‍वरले जे गवाही दिनुभयो त्यो नै गलत छ—कि यो परमेश्‍वरबाट नआई मानिसबाट आउँछ। मैले चाँडो घर गएर आफ्नै जीवन जिउनु उत्तम हुन्छ; म त धनमाल कमाउन हिँडेँ!” यो ख्रीष्टविरोधीको व्यवहार हो। जब ख्रीष्टले खेदो सामना गर्नुभयो, र उहाँले लुक्न र टाउको राख्न कुनै ठाउँ पाउनुभएन, यस्तो परिवेशमा एकैमनको भएर परमेश्‍वरको दुःख बाँड्नु र उहाँसँग मण्डलीको काम जारी राख्नुको साटो, तिनीहरू रमिते बने र उहाँलाई हेरेर गिज्याए। तिनीहरूले अरूलाई विनाश, अवरोध, र बाधाहरू सिर्जना गर्नसमेत उक्साए, र यसको साथै, जब केही मानिसहरूले मेरो लुक्ने ठाउँ नभएको र बस्ने ठाउँ कतै पनि नभएको देखे, तब तिनीहरूले मौका छोपी मण्डलीको काममा बाधा दिए र परमेश्‍वरको घरको सम्पत्ति हत्याए। येशूलाई क्रूसमा टाँग्दा पनि धेरै अविश्‍वासी र ख्रीष्टविरोधीहरूले ठ्याक्कै यस्तै सोचे, “मण्डली त सक्‍कियो, परमेश्‍वरको काम स्वाहा भयो, शैतानले पूर्ण रूपले ध्वस्त पार्‍यो। हामी चाँडो यहाँबाट भागेर मालमत्ता बाँड्‍न सुरु गर्नु नै उत्तम हुन्छ!” तिनीहरूले जस्तोसुकै परिस्थितिहरू सामना गरे पनि, यी अविश्‍वासी र ख्रीष्टविरोधीहरूले सधैँ आफ्ना क्रूर स्वभावहरू प्रकाश गर्नेछन्, र अविश्‍वासीहरूका साँचो विशेषता प्रकाश गर्नेछन्। जब मण्डलीले समस्या वा प्रतिकूल परिस्थितिको सानो सङ्केत सामना गर्छ, तब तिनीहरू तत्काल भाग्न चाहन्छन्, र सारा दाजुभाइ-दिदीबहिनीहरू छुट्टिऊन्, पछि हटून्, र अबउप्रान्त ख्रीष्टलाई नपछ्याऊन् भन्‍ने चाहन्छन्। तिनीहरू यो प्रवाह गलत होस्, र परमेश्‍वरको काम अपूरो रहोस् भन्‍ने उत्कट इच्छा गर्छन्। ख्रीष्टविरोधीहरूका साँचो विशेषता यिनै हुन्। यस्ता परिस्थितिहरू सामना गर्दा ख्रीष्टप्रति ख्रीष्टविरोधीहरूको मनोवृत्ति यस्तै हुन्छ।

३. तिनीहरूले ख्रीष्टबारे धारणाहरू जन्माउँदा तिनीहरूको व्यवहार

अर्को विषयवस्तु ख्रीष्टविरोधीहरूसँग देहधारी परमेश्‍वरको देहबारे धारणाहरू हुँदा तिनीहरूमा हुने प्रकटीकरणहरू हो। उदाहरणको लागि, जब तिनीहरू देहधारी परमेश्‍वरले मानवको जस्तो लाग्‍ने निश्‍चित काम गर्नुभएको वा निश्‍चित वचनहरू बोल्‍नुभएको देख्छन्, तब तिनीहरूले ईश्वरत्वको अलिकति पनि छनक पाउँदैनन्, र तिनीहरू हृदयको गहिराइदेखि नै प्रतिरोधी बन्छन् र धारणा र निन्दा पैदा गर्छन्, अनि सोच्छन्, “मैले उहाँलाई जसरी हेरे पनि, त्यो व्यक्ति परमेश्‍वरजस्तो देखिनुहुन्न; उहाँ एक साधारण व्यक्तिजस्तो मात्र देखिनुहुन्छ। यदि उहाँ मानवझैँ हुनुहुन्छ भने, के उहाँ अझै पनि परमेश्‍वर हुन सक्नुहुन्छ? यदि उहाँ मानव हुनुहुन्छ भने, यसरी उहाँलाई पछ्याउनु ठूलो मूर्खता हुँदैन र?” तिनीहरूले ख्रीष्टका बोली र कार्यहरूबारे, ख्रीष्टको जीवनशैली, उहाँको कपडा र रूप, साथै उहाँको बोल्ने शैली, उहाँको भाव, उहाँको शब्द चयन आदि इत्यादिबारे पनि धारणाहरू पैदा गर्छन्—तिनीहरूले यी सबैबारे धारणाहरू उत्पन्‍न गर्न सक्छन्। यी धारणाहरू उत्पन्न हुँदा, तिनीहरूले तिनलाई कुन रूपमा लिन्छन्? तिनीहरूले यी सोचहरू बोक्छन् र तिनलाई छोड्दैनन्, यी धारणाहरू समात्नु भनेको चाबी हातमा लिनुजस्तै हो भन्‍ने विश्‍वास गर्छन्। तिनीहरू यो “चाबी” ठ्याक्कै समयमा आएको छ, तिनीहरूसँग यी धारणाहरू भएपछि, त्यसबाट तिनीहरूलाई गलचेप मिलेको छ, र त्यसलाई सम्हाल्न सजिलो भएको छ भन्‍ने सोच्छन्। ख्रीष्टविरोधीहरू यसरी नै सोच्छन्; तिनीहरू धारणाहरू बोक्नु भनेको लाभ लिने क्षमता प्राप्त गर्नुसरह हो, त्यसैले तिनीहरूले जुनसुकै समय र स्थानमा ख्रीष्टलाई नकार्न मिल्छ र परमेश्‍वर देहधारी हुनुभएको देहमा परमेश्‍वरको सार हुन्छ भन्‍ने तथ्यलाई पनि नकार्न मिल्छ भन्‍ने महसुस गर्छन्। कतिपय मानिसहरूले सोध्छन्, “ख्रीष्टविरोधीहरू किन यस्ता अभिप्रायहरू बोक्छन्?” ल भन् त, के ख्रीष्टविरोधीहरू, अर्थात् शैतानका पक्षधरहरू परमेश्‍वरको काम सफलतापूर्वक सम्पन्न होस् भन्‍ने आशा गर्छन्, कि गर्दैनन्? (गर्दैनन्।) तिनीहरू किन त्यस्तो आशा गर्दैनन्? त्यो केले खुलाउँछ? ख्रीष्टविरोधीहरू जन्मसिद्ध रूपमै सत्यताप्रति वितृष्ण हुन्छन्, र परमेश्‍वरले व्यक्त गर्नुहुने सारा वचनहरू सत्यता हुन्, तर तिनीहरूलाई हृदयमा ती पूर्ण रूपमा घृणित लाग्छन् र तिनलाई सुन्न वा स्विकार्न तिनीहरू अनिच्छुक हुन्छन्। मानवजातिको खुलासा र न्यायसम्बन्धी परमेश्‍वरका वचनहरू यिनै ख्रीष्टविरोधी र दुष्ट मानिसहरूप्रति लक्षित निन्दा हुन्, र तिनीहरूको लागि, यी वचनहरू निन्दा, न्याय, र श्राप हुन्, र यी वचनहरू सुन्दा तिनीहरूलाई असहज र अप्ठ्यारो महसुस हुन्छ। तिनीहरू हृदयमा के सोच्छन्? “परमेश्‍वरले बोल्ने यी सारा वचनहरूले मेरो न्याय र निन्दा गरिरहेका छन्। मजस्तो व्यक्तिले मुक्ति पाउन नसक्ने देखिन्छ; म हटाइने र अस्वीकृत हुने खालको छु। मैले मुक्ति पाउने आशा नै नभएपछि परमेश्‍वरमा विश्‍वास गर्नुको के अर्थ? तर तथ्य के हो भने उहाँ परमेश्‍वर नै हुनुहुन्छ, परमेश्‍वर देहधारी हुनुभएको देह उहाँ नै हुनुहुन्छ, जसले धेरै वचनहरू बोल्नुभएको छ र जसका धेरै अनुयायीहरू छन्। यसमा म के गरूँ?” यो कुराले तिनीहरूलाई चिन्तित बनाउँछ; यदि तिनीहरूले केही कुरा प्राप्त गर्न सक्दैनन् भने, तिनीहरू अरूले पनि त्यो कुरा प्राप्त नगरून् भन्‍ने चाहन्छन्। यदि अरूले प्राप्त गर्न सक्छन् तर आफूले सक्दैनन् भने, तिनीहरू अत्यन्तै धेरै घृणाले भरिन्छन् र बेखुसी बन्छन्। तिनीहरू देहधारी परमेश्‍वर परमेश्‍वर नहुनुहोस् र उहाँले गर्नुहुने काम झूटो होस् र परमेश्‍वरद्वारा गरिएको नहोस् भन्‍ने आशा गर्छन्। यदि यस्तो हुँदो हो भने, तिनीहरूलाई भित्री रूपमा सन्तुलित महसुस हुनेथियो, र समस्या जराबाटै समाधान हुनेथियो। तिनीहरू मनमनै सोच्छन्, “यदि यो व्यक्ति देहधारी परमेश्‍वर नभएको भए, के त्यसको अर्थ उनलाई पछ्याउनेहरू मूर्ख बनिरहेका छन् भन्ने हुँदैन र? यदि त्यसो हुँदो हो भने, ढिलोचाँडो यी मानिसहरू छुट्टिनेथिए। यदि तिनीहरू छरपस्ट भए, र तीमध्ये कसैले केही पनि प्राप्त गरेनन् भने, म आफूले केही पनि प्राप्त नगरे पनि ढुक्क हुन र सन्तुलित महसुस गर्न सक्थेँ, होइन र?” यो तिनीहरूको मानसिकता हो; तिनीहरू केही पनि प्राप्त गर्न सक्दैनन्, त्यसैले तिनीहरू अरूले पनि केही पनि प्राप्त नगरून् भन्‍ने चाहन्छन्। अरूलाई केही कुरा प्राप्त गर्नबाट वञ्चित गराउने सर्वोत्तम उपाय भनेको ख्रीष्टलाई नकार्नु, ख्रीष्टको सारलाई नकार्नु, ख्रीष्टले गर्नुभएको कामलाई नकार्नु, र ख्रीष्टले बोल्नुभएका सारा वचनहरूलाई नकार्नु हो। यसो गरिएमा, तिनीहरू निन्दित हुनेछैनन्, र तिनीहरूले केही प्राप्त नगर्दा पनि चित्त बुझाउँछन् र त्यसमा शान्त हुन्छन्, र तिनीहरूले यस मामलाबारे थप चिन्ता लिनुपर्दैन। ख्रीष्टविरोधी मानिसहरूको प्रकृति सार यही हो। त्यसैले, के तिनीहरूसँग ख्रीष्टबारे धारणाहरू हुन्छन्? अनि तिनीहरूसँग धारणाहरू हुँदा, के तिनीहरूले तिनलाई समाधान गर्छन्? के तिनीहरूले तिनलाई त्याग्न सक्छन्? सक्दैनन्। तिनीहरूका धारणाहरू कसरी पैदा हुन्छन्? तिनीहरूलाई धारणाहरू पैदा गर्न सजिलो छ: “तपाईँले बोल्दा, म तपाईँको सूक्ष्मजाँच गर्छु, तपाईँका वचनहरूपछाडिका मनसाय के हुन् र ती कहाँबाट आउँछन्, त्यो बुझ्ने कोसिस गर्छु। के ती तपाईँले सुन्नुभएका वा सिक्नुभएका कुरा हुन्, कि कसैले तपाईँलाई ती कुराहरू भन्न लगायो? के कसैले तपाईँकहाँ रिपोर्ट वा उजुरी गर्‍यो? तपाईँ कसको खुलासा गर्दै हुनुहुन्छ?” तिनीहरू यसरी सूक्ष्मजाँच गर्छन्। के तिनीहरू सत्यता बुझ्न सक्छन्? तिनीहरू सत्यता कहिल्यै बुझ्न सक्दैनन्; तिनीहरू हृदयमा त्यसको प्रतिरोध गर्छन्। तिनीहरू सत्यताप्रति वितृष्ण हुन्छन्, त्यसको प्रतिरोध गर्छन्, त्यसलाई घृणा गर्छन्, र तिनीहरू यस्तो प्रकृति सार बोकेर प्रवचनहरू सुन्छन्। सिद्धान्त र धर्मसिद्धान्तहरूबाहेक तिनीहरूले सङ्कलन गर्ने भनेको त धारणाहरू मात्र हुन्। कस्ता धारणाहरू? “ख्रीष्ट यस तरिकाले बोल्नुहुन्छ, कहिलेकाहीँ ठट्टा पनि गर्नुहुन्छ; त्यो आदरपूर्ण होइन! उहाँ कहिलेकाहीँ रूपक भनाइहरू प्रयोग गर्नुहुन्छ; त्यो गम्भीर हुँदैन! उहाँको बोलीमा वाक्पटुता छैन; उहाँ अत्यन्तै शिक्षित हुनुहुन्न! कहिलेकाहीँ उहाँले मनन गरेर आफ्ना शब्द चयनबारे सोच्नुपर्छ; उहाँ विश्‍वविद्यालय जानुभएन, जानुभयो र? कहिलेकाहीँ उहाँको भाषण कुनै खास व्यक्तितिर लक्षित हुन्छ—कोतिर? के कसैले उजुरी गरेको छ? त्यो को थियो? ख्रीष्टले बोल्नुहुँदा उहाँ किन सधैँ मेरो आलोचना गर्नुहुन्छ? के उहाँ दिनभरि मलाई हेरिरहनुभएको र नियालिरहनुभएको हुन्छ? के उहाँ पूरै दिन मानिसहरूबारे मनन गरेर बिताउनुहुन्छ? ख्रीष्टले हृदयमा के सोचिरहनुभएको हुन्छ? देहधारी परमेश्‍वरको बोली स्वर्गको परमेश्‍वरको निर्विवाद अख्तियारसहितको गर्जिलो आवाजजस्तो सुनिँदैन—उहाँको प्रकटीकरण किन यति मानवजस्तो देखिन्छ? मैले उहाँलाई जसरी हेरे पनि, उहाँ एक व्यक्ति मात्र हुनुहुन्छ। के देहधारी परमेश्‍वरसँग कुनै कमजोरी छन्? के उहाँले हृदयमा मानिसहरूलाई घृणा गर्नुहुन्छ? मानिसहरूसँगका अन्तरक्रियाहरूमा, के उहाँसँग संसारसँग व्यवहार गर्ने कुनै दर्शन हुन्छ?” के यी धारणाहरू प्रशस्त छैनन् र? (छन्।) ख्रीष्टविरोधीहरूका सोचहरू सत्यतासँग असम्बन्धित कुराहरूले भरिएका हुन्छन्, ती सबै शैतानको सोचाइ र तर्कबाट, संसारसँग व्यवहार गर्ने शैतानको दर्शनबाट आउँछन्। भित्र गहिराइमा, तिनीहरू दुष्टताले भरिएका हुन्छन्, सत्यताप्रति वितृष्ण स्थिति र स्वभावले भरिएका हुन्छन्। तिनीहरू सत्यता खोज्न वा प्राप्त गर्न आउँदैनन्, तिनीहरू त परमेश्‍वरको सूक्ष्मजाँच गर्न आउँछन्। तिनीहरूका धारणाहरू जुनसुकै समय र जुनसुकै ठाउँमा उत्पन्न हुन्छन्, र तिनीहरूले अवलोकन र सूक्ष्मजाँच गर्दा धारणाहरू उत्पन्‍न गर्छन्। तिनीहरूका धारणाहरू तिनीहरूको न्याय र निन्दाको क्रममा सिर्जित हुन्छन्, र तिनीहरू हृदयमा यी धारणाहरूसँग बलियो रूपमा टाँस्‍सिन्छन्। जब तिनीहरू देहधारी परमेश्‍वरको मानवीय पक्ष नियाल्छन्, तब तिनीहरूले धारणाहरू जन्माउँछन्। जब तिनीहरूले ईश्‍वरीय पक्ष देख्छन्, तिनीहरू उत्सुक र चकित हुन्छन्, र यसले पनि धारणाहरू पैदा गराउँछ। ख्रीष्टप्रति र परमेश्‍वर देहधारी हुनुभएको देहप्रति तिनीहरूमा समर्पण वा हृदयको गहिराइदेखिको साँचो स्वीकारको मनोवृत्ति हुँदैन। बरु, तिनीहरू ख्रीष्टविरुद्ध उभिन्छन्, र उहाँको हेराइ, सोचाइ, र चालढाल नियाल्छन् र सूक्ष्मजाँच गर्छन्, र ख्रीष्टको भाषणमा हरप्रकारको लवज, बोलीको आरोहअवरोह, शब्द चयन, र इङ्गित कुराहरू, आदि इत्यादि सुन्दै, ख्रीष्टको हरेक भाव नियाल्ने र सूक्ष्मजाँच गर्ने कामसमेत गर्छन्। जब ख्रीष्टविरोधीहरू यस तरिकाले ख्रीष्टलाई नियाल्छन् र सूक्ष्मजाँच गर्छन्, तब तिनीहरूको मनोवृत्ति ख्रीष्टलाई आफ्नो परमेश्‍वरको रूपमा स्विकार्न सकूँ र ख्रीष्टलाई आफ्नो सत्यता र आफ्नो जीवन बनाउन स्विकार्न सकूँ भनेर सत्यता खोज्ने र बुझ्ने भन्‍ने हुँदैन। त्यसको उल्टो, तिनीहरू यस व्यक्तिलाई सूक्ष्मजाँच गर्न, उहाँलाई पूरासित सूक्ष्मजाँच र बोध गर्न चाहन्छन्। तिनीहरू के बोध गर्न खोजिरहेका हुन्छन्? तिनीहरू यो व्यक्ति परमेश्‍वरसित कसरी मिल्दोजुल्दो छ भनेर सूक्ष्मजाँच गरिरहेका हुन्छन्, र यदि उहाँ साँच्चिकै परमेश्‍वरसित मिल्दोजुल्दो हुनुहुन्छ भने, तिनीहरू उहाँलाई स्विकार्छन्। यदि उहाँलाई जति सूक्ष्मजाँच गरे पनि, उहाँ परमेश्‍वरझैँ देखिनुभएन भने, तिनीहरू त्यो विचार पूरै त्याग्छन् र देहधारी परमेश्‍वरबारे धारणाहरूमा अडिन्छन्, वा आशिष्‌हरू पाइने आशा नभएको ठानेर, तुरुन्तै त्यहाँबाट निस्कने मौका हेर्छन्।

ख्रीष्टविरोधीहरूले परमेश्‍वर देहधारी हुनुभएको देहबारे धारणाहरू जन्माउनु निकै सामान्य कुरा हो। तिनीहरूको ख्रीष्टविरोधी सार, र सत्यताप्रति वितृष्ण सारको कारण, तिनीहरूलाई आफ्ना धारणाहरू त्याग्न असम्भव छ। जब केही पनि भइरहेको हुँदैन, तिनीहरू परमेश्‍वरका वचनहरूको पुस्तक पढ्छन् र यी वचनहरूलाई परमेश्‍वरको रूपमा देख्छन्, तर देहधारी परमेश्‍वरलाई भेटेर उहाँ परमेश्‍वरजस्तो नहुनुभएको थाहा पाएपछि, तिनीहरूमा तुरुन्तै धारणाहरू पैदा हुन्छन्, र तिनीहरूको मनोवृत्ति बदलिन्छ। देहधारी परमेश्‍वरको सम्पर्कमा नहुँदा, तिनीहरू बस परमेश्‍वरका वचनहरूको पुस्तक समात्छन् र उहाँका वचनहरूलाई परमेश्‍वरको रूपमा लिन्छन्, र तिनीहरू अझै पनि आशिष्‌हरू प्राप्त गर्ने अस्पष्ट मनोकल्पना र अभिप्राय बोक्छन्, र आनाकानीपूर्वक केही प्रयास लगाउने, केही कर्तव्यहरू पूरा गर्ने, र परमेश्‍वरको घरमा भूमिका निभाउने गर्छन्। तर तिनीहरू परमेश्‍वर देहधारी हुनुभएको देहको सम्पर्कमा आउनेबित्तिकै, तिनीहरूको मन धारणाहरूले भरिन्छ। तिनीहरूलाई काटछाँट नगरिए पनि, कर्तव्य गर्ने तिनीहरूको जोश उल्लेखनीय रूपमा घट्न सक्छ। ख्रीष्टविरोधीहरूले परमेश्‍वरका वचनहरू र परमेश्‍वर देहधारी हुनुभएको देहलाई यस्तै व्यवहार गर्छन्। तिनीहरूले प्रायः परमेश्‍वरका वचनहरूलाई परमेश्‍वरले धारण गर्नुभएको देहबाट छुट्याउँछन्, अनि परमेश्‍वरका वचनहरूलाई परमेश्‍वरको रूपमा तर परमेश्‍वरले धारण गर्नुभएको देहलाई मानवको रूपमा लिन्छन्। जब परमेश्‍वरले धारण गर्नुभएको देह तिनीहरूका धारणाहरूसँग मिल्दो हुँदैन वा ती धारणाहरूको विपरीत जान्छ, तब तिनीहरू तुरुन्तै परमेश्‍वरका वचनहरूतर्फ फर्कन्छन् र प्रार्थनार्थ पढ्छन्, र ती धारणाहरूलाई बलपूर्वक दबाउने र थुन्‍ने कोसिस गर्छन्। त्यसपछि, तिनीहरूले परमेश्‍वरका वचनहरूको आराधना गर्छन्, मानौँ तिनीहरू परमेश्‍वर स्वयम्‌को आराधना गरिरहेका छन्, अनि यस्तो लाग्छ तिनीहरूका धारणाहरू समाधान भइसकेका छन्। तर वास्तवमा, ख्रीष्टप्रति तिनीहरूका भित्री अवज्ञा, आक्रोश र तिरस्कार बिलकुलै समाधान भएका हुँदैनन्। ख्रीष्टप्रतिको व्यवहारमा, ख्रीष्टविरोधीहरूले निरन्तर धारणाहरू जन्माउँछन् र मृत्युपर्यन्त जिद्दीपूर्वक तिनमै अडिन्छन्। धारणाहरू नहुँदा, तिनीहरू सूक्ष्मजाँच र विश्‍लेषण गर्छन्; तर धारणाहरू हुँदा, तिनीहरू सूक्ष्मजाँच र विश्‍लेषण मात्र होइन, जिद्दीपूर्वक तिनमै टाँसिने कामसमेत गर्छन्। तिनीहरू न त आफ्ना धारणाहरू समाधान गर्छन् न त सत्यता नै खोज्छन्; तिनीहरू आफू ठिक छु भन्‍नेमा विश्‍वस्त हुन्छन्। के तिनीहरू शैतानका होइनन् र? (हुन्।) देहधारी परमेश्‍वरबारे धारणाहरू हुँदा ख्रीष्टविरोधीहरूमा हुने प्रकटीकरणहरू यिनै हुन्।

४. बढुवा पाउँदा वा बर्खासीमा पर्दा तिनीहरूको व्यवहार

मण्डलीमा, कतिपय मानिसहरूमा थोरै क्षमता र कार्य सामर्थ्य हुन्छ। बढुवा हुँदा, तिनीहरूमा धेरै उत्साह हुन्छ, तिनीहरू सक्रिय रूपमा आफ्ना कर्तव्यहरू गर्छन्, जिम्मेवारी लिन्छन्, मूल्य चुकाउन इच्छुक हुन्छन्, र तिनीहरूमा बफादारी पनि हुन्छ। तर आफ्नो काम गर्ने असक्षमताको कारण आफ्नो पदबाट बरखास्त भएर तिनीहरूको हैसियत गुम्दा, परमेश्‍वरप्रति तिनीहरूको मनोवृत्ति बदलिन्छ। तिनीहरूसँग हैसियत हुँदा, तिनीहरू परमेश्‍वरसित यसरी बोल्थे: “हाम्रा परिवारका दाजुभाइ-दिदीबहिनीहरू यस्ता छन्, हाम्रो परिवारको भवनको नवीकरण हुन आवश्यक छ, हाम्रो परिवारको आँगन चिटिक्‍क पार्न आवश्यक छ…।” सबथोक “हाम्रो परिवार” को कुरा हुन्छ। तिनीहरूको बढुवा हुँदा, तिनीहरू परमेश्‍वरको घरका हिस्सा बने, र तिनीहरू परमेश्‍वरसँग परिवारजस्तै एकैमनका भएझैँ देखिन्थे, परमेश्‍वरको हृदयको ख्याल गर्दै उहाँसँगसँगै परमेश्‍वरको घरको काम सम्हाल्न, र परमेश्‍वरसँग समान हैसियतले अन्तरक्रिया गर्न सक्षम भएझैँ देखिन्थे। जब तिनीहरूलाई बढुवा गरेर महत्त्वपूर्ण पदमा राखियो, तब तिनीहरूलाई सम्मानित महसुस भयो, र सँगसँगै, जिम्मेवारी पनि महसुस भयो। मसँग बोल्दा होस् वा दाजुभाइ-दिदीबहिनीहरूसँग, तिनीहरू प्रायः “हाम्रो परिवार” भन्‍ने गर्थे। यो सुनेपछि, तँलाई यो व्यक्ति खराब छैन, उसको मन राम्रो छ, ऊ न्यानो हृदयको छ, परमेश्‍वरको घरलाई आफ्नै घरजस्तो ठान्छ, सबथोकको धेरै ख्याल राख्छ र तीप्रति धेरै जिम्मेवारी बोक्छ, हरेक कुराबारे अग्रिम रूपमा सोच्छ, र ऊ सत्यता पछ्याउने र मूल्य तिर्न उत्सुक व्यक्ति जस्तो देखिन्छ। तर के तिनीहरू बरखास्त भएपछि पनि यसरी नै बोल्छन् त? तिनीहरू बरखास्त भएपछि, तिनीहरूको मुड उस्तै रहँदैन—त्यो मनोवृत्ति हराउँछ। अब तिनीहरू “हाम्रो परिवार” भन्दैनन्, र कुनै काम अह्राउँदा, तिनीहरू उत्सुक हुँदैनन्। तिनीहरूले के सोच्छन् त? “यसअघि, तिमीले मलाई बढुवा गर्दा, मसित हैसियत थियो, र म सम्पूर्ण हृदयले तिमीसँगै थिएँ। अब त मसँग हैसियत छैन, हामी परिवार रहेनौँ, त्यसैले त्यो तिमी आफै गर। त्यो कसरी गर्ने भनेर मलाई नसोध, र मलाई थाहा नदेऊ, मसँग त्यसको कुनै सरोकार छैन। म तिमीलाई सन्देशहरू मात्र पुर्‍याइदिनेछु, त्योबाहेक केही पनि गर्नेछैन—म तिमीले अह्राएको जे पनि अलिअलि त गर्नेछु तर अब तिम्रो र मेरो मन मिल्दैन।” त्यसपछि तिनीहरूले तँलाई बाह्य व्यक्तिको रूपमा हेर्छन्। यदि तैँले तिनीहरूलाई केही काम अह्राइस् भने, तिनीहरूले यसरी काम गर्छन् मानौँ तिनीहरू अरू कसैको लागि जागिरको काम गरिरहेका छन्, तिनीहरूले देखावटी रूपमा झारा मात्रै टार्छन्। पहिले तिनीहरूले पाँचवटा कामहरू गरेका हुन्थे होला, तर अहिले तिनीहरू एकदुइटा मात्र गर्छन्, प्रक्रिया मात्र पूरा गर्छन्, अल्याङटल्याङ गर्छन्, केही देखावटी काम गर्छन्, र त्यतिमै रोकिन्छन्। यस्तो किन हुन्छ? तिनीहरू भन्छन्: “पहिले, म सम्पूर्ण हृदयले तिमीसँगै थिएँ, तिमीलाई सबै कुरामा मद्दत गर्थेँ, तिम्रा मामलाहरूलाई मेरा आफ्नै र हाम्रो साझा काम ठानेर तिम्रो पक्षमा काम गर्थेँ। तर तिमीले मेरा भावनाहरूबारे सोच्दै नसोची मलाई बरखास्त गरिहाल्यौ! तिमी मेरा भावनाहरूबारे सोच्दैनौ—म कसरी तिम्रो लागि काम गर्न सक्छु? यदि तिमीले मलाई फेरि पनि बढुवा गर्‍यौ र हैसियत दियौ भने ठिक छ। तर यदि तिमीले मलाई हैसियत दिएनौ भने, त्यो कुरा बिर्सिदेऊ। यदि तिमी फेरि पनि मलाई कामकुरा गराउन चाहन्छौ भने, त्यो पहिलेजस्तो राम्रो हुनेछैन। यदि तिमी मलाई प्रयोग गर्छौ भने, तिमीले मलाई प्रसिद्धि र हैसियत दिनुपर्छ। यदि हैसियत नै छैन, र तिमी मलाई आदेश मात्र दिन्छौ अनि मैले केही काम गरोस् भन्‍ने अपेक्षा गर्छौ भने, त्यसमा कदर कहाँ हुन्छ? त्यसको केही स्पष्टीकरण हुनुपर्छ!” अब अहिले, तैँले बोल्दा त्यसको प्रभावकारिता नै हुँदैन। जब तैँले तिनीहरूलाई केही कुरा अह्राउँछस्, अब तिनीहरू पहिलेजति समर्पित हुँदैनन्, आफ्नो सारा हृदय र मन समर्पित गर्दैनन्; तिनीहरूको मनोवृत्ति बदलिएको छ। यदि तैँले तिनीहरूलाई फेरि केही काम अह्राइस्, वा यदि परमेश्‍वरको घरले तिनीहरूलाई केही अह्रायो भने, तिनीहरू त्यसलाई अतिरिक्त काम, अर्थात् बाह्य व्यक्तिको मामला मान्छन्, यस्तो लाग्छ मानौँ तिनीहरूले त्यो गर्न खोज्नु नै तेरो लागि ठूलो सम्मान हो। तिनीहरूलाई लाग्छ कि यदि तिनीहरूले त्यसो गरेनन् भने, त्यो काम अनुचित नै देखिनेछ, खासगरी किनभने तिनीहरू परमेश्‍वरमा विश्‍वास गर्छन्। तर यदि त्यो काम गरे भने, तिनीहरूले अनिच्छापूर्वक गर्नेछन् र झारा मात्र टार्नेछन्। तिनीहरू किन यसो गर्छन् त? तिनीहरू यस्तो सोच्छन्, “मैले तिमीलाई पहिले शतप्रतिशत विश्‍वास गरेँ, तिम्रा मामलाहरूलाई मेरो आफ्नै ठानेँ, तर तिमीले मलाई त्यसरी पाखा लगायौ, जसले मेरो मन र आत्मसम्मानमा चोट पुर्‍यायो; तिमीले मलाई बेवास्ता गर्‍यौ। ठिक छ, यदि तिमी मप्रति निर्दयी हुन्छौ भने, मलाई हृदय नभएको भनेर दोष नदिनू। यदि तिमीले मलाई फेरि प्रयोग गर्‍यौ भने, म पहिलेजस्तो हुन सक्दै सक्दिनँ, किनभने हाम्रो सम्बन्ध टुटिसकेको छ। म त्यति सजिलै अह्राइखटाइ गरिने, आइज भन्दा आइहाल्ने र जा भन्दा गइहाल्ने व्यक्ति होइन। म को हुँ? परमेश्‍वरमा विश्‍वास नगर्ने भए, के अरूलाई म यसरी आफूलाई मनलाग्दी चलाउन दिन्थेँ र?” जब ख्रीष्टविरोधीहरू बरखास्त हुन्छन् र आफ्नो हैसियत गुमाउँछन्, तब तिनीहरूको मनोवृत्तिमा यति उल्लेखनीय परिवर्तन आउन सक्छ। तिनीहरूसँग हैसियत हुँदा, तिनीहरूले परमेश्‍वरको घरलाई “हाम्रो परिवार” भनेर बारम्बार कुरा त गर्ने गर्थे, तर तिनीहरूले परमेश्‍वरको घरका मामलाहरूलाई साँच्चिकै आफ्‍नो ठानेनन्। बरखास्त भएर हैसियत गुमेपछि, तिनीहरूलाई परमेश्‍वरको घरले कर्तव्य गर्न अह्राएमा, तिनीहरू सम्झौताविना त्यो कर्तव्य गर्न अनिच्छुक हुन्छन्, र त्यसपछि पनि, तिनीहरू स्पष्टीकरण वा कुनै न कुनै किसिमको कदर चाहन्छन्। कतिपयले त यस्तोसमेत भन्छन्, “पछिल्लोपटक तिमीले मलाई बरखास्त गरेर त्यसरी पाखा लगायौ। यदि तिमी अहिले मैले केही गरूँ भन्‍ने चाहन्छौ भने, पवित्र आत्माले प्रयोग गर्नुभएको मान्छे आफै मसित बोलेन, वा देहधारी परमेश्‍वर स्वयम् आएर मसित बोल्नुभएन भने, त्यसलाई बिर्सिदेऊ!” तिनीहरू कति धीरोद्धत हुन्! ल भन् त, के परमेश्‍वरको घरले यस्ता मानिसहरूलाई प्रयोग गर्नुपर्छ? (पर्दैन।) तिनीहरू आफूलाई महत्त्वपूर्ण व्यक्ति ठान्छन्, तर खासमा, परमेश्‍वरको घरले यस्ता मानिसहरूलाई महत्त्व दिँदैन। तँ अगुवाइमा जतिसुकै प्रतिभाशाली, सक्षम, वा दक्ष भए पनि, परमेश्‍वरको घरले तँलाई प्रयोग गर्नेछैन। कतिपयले सोध्लान्, “के तपाईँ दुष्ट मानिसहरूसामु नझुक्‍ने हुनुभएकोले यस्तो भएको हो?” होइन; यो परमेश्‍वरको घरको प्रशासनिक आदेश र मानिसहरूलाई प्रयोग गर्ने सिद्धान्त हो। यदि ख्रीष्टविरोधीहरूलाई परमेश्‍वरको घरमा शक्ति सम्हाल्न दिइयो भने, के दाजुभाइ-दिदीबहिनीहरू र मण्डलीको लागि त्यो राम्रो कुरा हो, कि नराम्रो हो? (नराम्रो कुरा हो।) के परमेश्‍वरको घरले यस्तो खराब काम गर्न सक्छ? कदापि सक्दैन। तिनीहरू ख्रीष्टविरोधी हुन् भनेर प्रकाश हुनुअघि, परमेश्‍वरको घरले तिनीहरूलाई सेवा गर्न लगाउन मन नलागीनलागी बढुवा गरेको थियो। तिनीहरू ख्रीष्टविरोधी भएको प्रकाश भएपछि, के परमेश्‍वरको घरले अझै पनि तिनीहरूलाई बढुवा गर्न सक्थ्यो त? त्यो सम्भवै थिएन। तिनीहरू मनोकल्पना गरिरहेका छन् र ठूलो कामना गर्दै सोचिरहेका छन्। कतिपय ख्रीष्टविरोधीहरू यस्तो सोच्छन्: “अहँ, परमेश्‍वरको घर मविना चल्न सक्दैन। मबाहेक परमेश्‍वरको घरको कसैले पनि यो काम लिनै सक्दैन। मेरो ठाउँ कसले लिन सक्छ र?” ख्रीष्टविरोधीहरू यो दावी गर्न चाहन्छन्। अब हामी यी ख्रीष्टविरोधीहरूलाई तिनीहरू परमेश्‍वरको घरमा नहुँदा परमेश्‍वरको काम सहज रूपमा अघि बढ्न र सम्पन्न हुन सक्छ कि सक्दैन भनेर देखाइदिऔँ।

अहिले परमेश्‍वरको घरको विभिन्न किसिमका कामको सहज प्रगति र विकास हुँदै छ—के यावत किसिमका ख्रीष्टविरोधी र दुष्ट मानिसहरूलाई मण्डलीबाट निकाल्नु र निष्कासित गर्नुसित यसको कुनै सम्बन्ध छ? यो अत्यन्तै सम्बन्धित छ! ख्रीष्टविरोधीहरूले यो कुरा चाल पाउँदैनन्; तिनीहरूलाई निकालिँदा, निष्कासित गरिँदा, र प्रतिबन्धित गरिँदा नै परमेश्‍वरको घरको काम सहज रूपमा अघि बढ्न सक्छ भनेर तिनीहरूलाई थाहै हुँदैन—तिनीहरू स्वाङ पार्ने र गुनासो गर्नेसमेत गर्छन्! तँ केको बारे गुनासो गरिरहेको छस्? तँ आफूसित प्रतिभा र दिमाग, क्षमता र कार्य सामर्थ्य छ भन्ठान्छस्, तर तैँले परमेश्‍वरको घरमा के गर्न सक्छस्? यी मानिसहरूले केवल परमेश्‍वरको कामलाई बाधा दिने र तोडफोड गर्ने शैतानका नोकरहरूको भूमिका खेल्छन्। तिनीहरूको अनुपस्थितिमा, परमेश्‍वरका चुनिएका मानिसहरूको मण्डली जीवन, उनीहरूको कर्तव्य गराइको जीवन, र उनीहरूको दैनिक जीवन सबै अझ बढी शान्त, सहज र शान्तिपूर्ण हुनेथ्यो—जुन ख्रीष्टविरोधीहरूले महसुस गर्दैनन्। यी ख्रीष्टविरोधीहरू आफ्नो सामर्थ्यको अधिमूल्यन गर्छन् र तिनीहरू वास्तवमा के हुन् भनेर थाहा पाउँदैनन्। तिनीहरू सोच्छन् कि तिनीहरूविना परमेश्‍वरको घर चल्न सक्दैन, कामहरू कार्यान्वयन गर्न सकिँदैन र विभिन्न पेसागत कामहरू अघि बढ्न सक्दैनन्। तिनीहरू परमेश्‍वरको घरमा धार्मिकता र सत्यताको शक्ति चल्छ भन्‍ने कुरा बुझ्दैनन्। तिनीहरूलाई किन थाहा हुँदैन? ख्रीष्टविरोधीहरूले किन यति सामान्य मामला बुझ्न सक्दैनन्? यसले ख्रीष्टविरोधीहरूसँग सत्यताप्रति वितृष्ण र सत्यताप्रति शत्रुवत्‌ सार छ भन्‍ने मात्र देखाउँछ। तिनीहरू सत्यताप्रति वितृष्ण र शत्रुवत्‌ भएकै कारण तिनीहरूलाई सत्यता के हो, सकारात्मक कुराहरू के हुन् भनेर थाहा हुँदैन। तर त्यसको उल्टो, तिनीहरू सोच्छन् कि परमेश्‍वरको प्रतिरोध गर्ने तिनीहरूका दुष्ट र दुर्भावपूर्ण व्यवहारहरू राम्रा र सही छन्, तिनमा कुनै गल्तीहरू छैनन्। तिनीहरू आफूले मात्र सत्यता बुझ्ने, आफू मात्र परमेश्‍वरप्रति बफादार रहेको, र परमेश्‍वरको घरमा शक्ति सम्हाल्न आफू मात्र योग्य रहेको विश्‍वास गर्छन्। तिनीहरू गलत छन्! परमेश्‍वरको घरमा सत्यताको शक्ति चल्छ। सबका सब ख्रीष्टविरोधीहरू निन्दित र अस्वीकृत हुन्छन्, र हटाइन्छन्; तिनीहरूले परमेश्‍वरको घरमा ठाउँ प्राप्त गर्ने सम्भावनै हुँदैन र तिनीहरू सदासदाको लागि अस्वीकृत मात्र हुन सक्छन्।

कतिपय ख्रीष्टविरोधीहरूमा केही वरदानहरू, केही क्षमता, र केही सामर्थ्य हुन्छन्, र तिनीहरू शक्तिको खेल खेल्न सिपालु हुन्छन्। तिनीहरू परमेश्‍वरको घरमा आफूलाई बढुवा गरिनुपर्ने र महत्त्वपूर्ण पदहरूमा राखिनुपर्ने भन्ठान्छन्। तर आज हेर्दा, त्यस्तो भएको छैन। यी मानिसहरू निन्दित, प्रतिबन्धित, र अस्वीकृत भएका छन्, र कतिपय त मण्डलीबाट निकालिएका र निष्कासितसमेत गरिएका छन्। तिनीहरूले तिनीहरूजस्ता ठूला क्षमता र उच्च प्रतिभाहरू भएका “उच्‍चकुलीन” व्यक्तित्वहरू परमेश्‍वरको घरमा पछारिएर अस्वीकृत होलान् भनेर कहिल्यै कल्पना गरेका थिएनन्। तिनीहरू यसको कारण बुझ्‍नै सक्दैनन्। त्यसोभए, के हामीले तिनीहरूमाथि काम गर्न जारी राख्नुपर्छ? जरूरी छैन। के तैँले शैतानहरूसँग तर्क गर्न सक्छस्? शैतानहरूसँग तर्क गर्ने कोसिस गर्नु भनेको बहिरोलाई प्रवचन सुनाउनुजस्तै हो; शैतानहरूलाई व्याख्या गर्ने एउटै तरिका छ, र त्यो हो—समझ नछिर्ने। जसरी कतिपय मानिसहरूले भन्‍ने गर्छन्, “परमेश्‍वर मानिसहरूलाई इमानदार हुन आग्रह गर्नुहुन्छ, तर इमानदार भएर त्यस्तो केचाहिँ राम्रो हुन्छ? थोरै झूट बोल्दैमा, मानिसहरूलाई धोका दिँदैमा, के बिग्रिन्छ? कुटिल र छली भएर के बिग्रिन्छ? बेइमान भएर के बिग्रिन्छ? चतुर हुँदैमा, झाराटारुवा हुँदैमा के बिग्रिन्छ? परमेश्‍वरको मूल्याङ्कन गरेर के बिग्रिन्छ? परमेश्‍वरबारे धारणाहरू राख्दैमा के बिग्रिन्छ? परमेश्‍वरविरुद्ध विद्रोही हुँदैमा के बिग्रिन्छ, त्यो कुनचाहिँ ठूलो गल्ती हो र? यो वास्तवमा सिद्धान्तको मामला नै होइन!” कतिपय मानिसहरू त यस्तोसमेत भन्छन्, “के सक्षम व्यक्तिले आफ्नै स्वतन्त्र राज्य स्थापना गर्नु अत्यन्तै सामान्य होइन र? यस संसारमा, ठूलाले सानालाई हेप्छन्, र बलियाले कमजोरलाई शोषण गर्छन्। यदि क्षमता छ भने, आफूले आफ्नै राज्य सिर्जना गर्नुपर्छ, त्यसमा के समस्या छ र? सबै जनासँग आफ्नो क्षमताअनुसारको शक्ति हुन्छ, र सबैले आफ्नो शक्तिले जति सकिन्छ त्यति धेरै मानिसहरूलाई शासन गर्नुपर्छ!” अरूले चाहिँ यसो भन्छन्, “व्यभिचारी हुनुमा के समस्या छ र? व्यभिचारमा के समस्या छ? दुष्ट प्रवृत्तिहरू पछ्याउनुमा के समस्या छ?” र यस्तै आदि इत्यादि कुराहरू भन्छन्। यी शब्दहरू सुनेपछि तिमीहरूलाई के महसुस हुन्छ? (घिन लाग्छ।) घिन मात्र लाग्छ? यी शब्दहरू सुनेपछि त यस्तो महसुस हुन्छ, “हामी सबैमा मान्छेको उही छाला छ, तर किन कतिपय मानिसहरू यी नकारात्मक कुराहरूलाई घृणा नगर्ने मात्र नभई तिनलाई प्रियसमेत ठान्छन्? किन कतिपय मानिसहरू तिनलाई घृणा गर्छन्? मानिसहरूबीच किन यति ठूलो भिन्नता हुन्छ? किन सत्यता र सकारात्मक कुराहरूप्रति वितृष्ण मानिसहरू सकारात्मक कुराहरूलाई प्रेम गर्दैनन्? तिनीहरू किन नकारात्मक कुराहरूलाई त्यति धेरै प्रिय ठान्छन् र तिनलाई खजानासमेत मान्छन्? तिनीहरू किन यी नकारात्मक कुराहरूका दुष्टता र घृणितपन चिन्न सक्दैनन्?” मानिसहरूको हृदयमा यस्ता चिन्तनहरू उत्पन्‍न हुन्छन्। ख्रीष्टविरोधीहरूका यी शब्दहरू सुन्दा, मानिसहरू एकातिर घिनाउँछन् र अर्कोतिर निःशब्द बन्छन्। यस्ता मानिसहरूको प्रकृति बदल्न सकिँदैन; तिनीहरू बदलिन सक्दैनन्, यही कारणले गर्दा परमेश्‍वरले दियाबलसहरू वा शैतानहरूलाई मुक्ति नदिने भन्नुहुन्छ। परमेश्‍वरको मुक्ति मानवजातिको लागि हो, पशु वा पिशाचहरूको लागि होइन। परमेश्‍वरले दियाबलस र पशु भन्‍नुहुने ठ्याक्कै यिनै ख्रीष्टविरोधी मानिसहरूलाई हो; तिनीहरूलाई मानवजातिमा गन्न मिल्दैन। यो प्रस्टै छ, होइन र?

५. बदलिँदो परिस्थितिहरूमा मण्डलीप्रति तिनीहरूको व्यवहार

ख्रीष्टविरोधीहरूले ख्रीष्टलाई कस्तो व्यवहार गर्छन् भन्‍ने कुरा तिनीहरूको मुडमा भर पर्छ—भर्खरै यो विषयवस्तुका कतिवटा पक्षहरू सङ्गति गरिए? काटछाँट भोग्नुपर्दा, तिनीहरूले ख्रीष्टलाई निश्‍चित तरिकाले व्यवहार गर्छन्, त्यो एउटा पक्ष हो। अरू के छ? (तिनीहरूले देहधारी परमेश्‍वरबारे धारणाहरू जन्माउँदा, तिनीहरूको बढुवा वा बर्खासी हुँदा, र ख्रीष्टलाई खेदो गरिँदा।) त्यसलाई जोड्दा जम्मा चारवटा पक्षहरू हुन्छन्। अब हामी सङ्गतिलाई निरन्तरता दिऔँ। ख्रीष्टविरोधीहरू सत्यताप्रति वितृष्ण हुन्छन्, त्यसैले तिनीहरू सत्यता प्राप्त गर्नका लागि परमेश्‍वरमा विश्‍वास गर्दैनन्—तिनीहरू आशिष्‌हरू प्राप्त गर्न परमेश्‍वरमा विश्‍वास गर्छन्; तिनीहरूका आफ्नै योजना, अभिप्राय र उद्देश्यहरू हुन्छन्। यसअलावा, तिनीहरू शक्ति र प्रभाव मन पराउँछन्, त्यसैले तिनीहरू पर्खेर हेरौँ भन्‍ने मनोवृत्तिले परमेश्‍वरमा विश्‍वास गर्छन्। तिनीहरू कसरी पर्खेर हेर्छन्? भन्नुको मतलब, तिनीहरूले विश्‍वास गर्दा परमेश्‍वरको घरका मानिसहरूको सङ्ख्या बढिरहेको छ छैन, सुसमाचारको काम कसरी फैलिँदै छ, त्यो सहज छ छैन, र परमेश्‍वरको घरको प्रभाव निरन्तर बढिरहेको छ छैन भन्‍ने कुरा पनि अवलोकन गर्छन्। यसबाहेक, तिनीहरू परमेश्‍वरको घरमा कर्तव्य गर्ने मानिसहरूको सङ्ख्या बढिरहेको छ छैन, स्वेच्छाले परमेश्‍वरका निम्ति सेवा प्रदान गर्ने मानिसहरू झन्-झन् बढ्दै छन् कि छैनन्, र परमेश्‍वरको घरको निम्ति काम गर्न इच्छुक मानिसहरूको सङ्ख्या झन्झन् बढ्दै छ छैन भन्‍ने कुरा पनि अवलोकन गर्छन्। तिनीहरूले परमेश्‍वरको घरमा कर्तव्य गर्नेहरूको सामाजिक र शैक्षिक पृष्ठभूमि कस्तो छ, समाजमा तिनीहरूको पहिचान र हैसियत साँच्चिकै कस्तो छ भनेरसमेत अवलोकन गर्छन्। अवलोकनमार्फत, तिनीहरूले झन्झन् धेरै मानिसहरूले परमेश्‍वरमा विश्‍वास गरेको, परमेश्‍वरको घरमा मानिसहरूको सङ्ख्या बढिरहेको, र झन्झन् धेरै मानिसहरू आफ्ना परिवार, काम, र सम्भाव्यताहरू त्यागेर परमेश्‍वरको घरमा कर्तव्य गर्न इच्छुक भएको देख्छन्। तिनीहरूले जब यी कुराहरू देख्छन्, तब तिनीहरूलाई आफू अबउप्रान्त उदासीन रहन नमिल्ने र आफूलाई परमेश्‍वरको घरको कामप्रति र कर्तव्य पूरा गर्नेहरूको पङ्क्तिमा समर्पित गर्नुपर्ने महसुस हुन्छ, अनि तिनीहरू भावी आशिष्‌हरूको हिस्सा बन्न सकून् भनेर सदस्य बन्छन्। तर परमेश्‍वरको घरमा कर्तव्यहरू गर्न र भूमिका खेल्न सक्ने भए पनि, तिनीहरूले आफ्नो सम्भाव्यता र नियतिप्रतिको अपेक्षा कहिल्यै त्याग्‍दैनन्, र हृदयमा निरन्तर आकलन गरिरहेका हुन्छन्। यो समूह, अर्थात् यी ख्रीष्टविरोधीहरूमा यस्ता महत्त्वाकाङ्क्षा र स्वभावहरू हुने भएकोले, परमेश्‍वरको घरको हैसियत र प्रसिद्धि बढ्ने क्रममा ख्रीष्ट र परमेश्‍वरप्रति तिनीहरूको मनोवृत्ति बदलिनेछ। त्यसकारण, कर्तव्य गर्ने क्रममा, एकातिर, तिनीहरूले आफ्नै सम्भाव्यता र नियतिको निम्ति जोरदार योजना, चतुर्‍याइँ र व्यवस्थापन गरिरहेका हुन्छन्; र अर्कोतिर, तिनीहरूले परमेश्‍वरको घरको विकास, त्यसको वैदेशिक र आन्तरिक प्रभाव, र मानिसहरूको सङ्ख्या बिस्तारै बढिरहेको छ छैन, मण्डलीको स्तर निरन्तर विस्तार भइरहेको छ छैन, समाजका केही प्रख्यात मानिसहरूसँग मण्डली जोडिएको छ छैन, त्यसले पश्‍चिममा एक तहको ख्याति पाएको छ छैन, र त्यसले बलियो जग स्थापित गरेको छ छैन भनेर पनि हेर्छन्। तिनीहरूले निरन्तर यी मामलाहरूबारे हेरिरहेका र सोधपुछ गरिरहेका हुन्छन्। मण्डलीको काममा सामेल नहुने र कर्तव्यहरू नगर्ने कतिपय मानिसहरू समेत तिनीहरूका आफ्नै सम्भाव्यता र नियतिका लागि निरन्तर हिसाबकिताब गरिरहेका हुन्छन्, र मण्डलीको विकासबारे ठूलो चासो देखाइरहेका हुन्छन्। यसर्थ, तिनीहरूले मण्डलीको वेबसाइटमा यस्ता जानकारी खोज्‍ने र मण्डलीभित्रै पनि यी मामलाहरूबारे सोधपुछ गर्ने गर्छन्। जब तिनीहरूले विदेशमा परमेश्‍वरको घरको काम सहज रूपमा फैलिरहेको र अझ बढी आशालाग्दो बनिरहेको, र यो काम पश्‍चिममा झन् राम्ररी फैलिरहेको र परिस्थिति झन् सुधार भइरहेको देख्छन्, तब तिनीहरूले हृदयमा आश्‍वस्त महसुस गर्छन्। के तिनीहरूले अनुभूत गर्ने आश्‍वस्तताले तिनीहरूमा आएको साँचो परिवर्तन जनाउँछ? (जनाउँदैन।) तिनीहरू आश्‍वस्त भइरहँदा, देहधारी परमेश्‍वरप्रति, ख्रीष्टप्रति रहेको तिनीहरूको मनोवृत्तिमा अलि बढी “सम्मान” र प्रशंसा मात्र हुन्छ, त्यसमा साँचो समर्पण हुँदैन।

जब ख्रीष्ट मूलभूमि चीनमा काम गरिरहनुभएको थियो, ख्रीष्टविरोधीहरू प्रायः जान्न चाहन्थे, “के देहधारी परमेश्‍वरलाई गिरफ्तार गर्न सकिन्छ? के उहाँ शासकीय अधिकारीहरूको हातमा पर्न सक्नुहुन्छ?” यसरी सोच्दा, तिनीहरूमा यस “महत्त्वहीन व्यक्ति” प्रति अलिअलि तिरस्कार जाग्थ्यो। जब तिनीहरूले देहधारी परमेश्‍वरसित प्राय: घर भन्नलाई कुनै ठाउँ नभएको, आफ्नो टाउको राख्ने ठाउँ नपाएको, र पक्राउ पर्नबाट जोगिन उहाँ जहाँ सकिन्छ त्यहाँ लुकिरहनुभएको सुने, तब तिनीहरूको सानो जिज्ञासा र देहधारी परमेश्‍वरप्रतिको आनाकानीपूर्ण “सम्मान” पूरै नष्ट भए। तर जब तिनीहरूले देहधारी परमेश्‍वर, अर्थात् ख्रीष्ट संयुक्त राज्यमा, अर्थात् मानवजातिले अभिलाषा राख्ने स्वतन्त्रताको भूमिमा, हुनुहुन्छ भन्‍ने सुने, तब तिनीहरूलाई देहधारी परमेश्‍वरप्रति डाह लाग्यो—सम्मान होइन, डाह लाग्यो। तर जब तिनीहरूले देहधारी परमेश्‍वर पश्‍चिममा मानवजातिमाझ अस्वीकृतहुनुभयो, उहाँको मानहानि भयो, उहाँ निन्दित, र आलोचित हुनुभयो भनेर सुने, तब ख्रीष्टविरोधीहरूको हृदयको गहिराइमा खलबलीका छालहरू उठे: “तपाईँ परमेश्‍वर हुनुहुन्छ, मानिसहरू किन तपाईँलाई स्विकार्दैनन्? तपाईँ परमेश्‍वर हुनुहुन्छ, धार्मिक संसारले किन तपाईँलाई स्विकार्नुको साटो तपाईँबारे त्यति धेरै आधारहीन अफवाहहरू फैलाउँछ? तपाईँ किन अगाडि आएर आफ्नो बचाउ गर्नुहुन्न? तपाईँले वकिलहरूको टोली खटाउनुपर्छ! अनलाइनका ती बदनाम र अपमानजनक शब्दहरू, धार्मिक संसारद्वारा सिर्जित तपाईँलाई अत्यन्तै खराब देखाउने अफवाहहरू हेर्नुहोस् त! तपाईँलाई पछ्याउँदा हामीलाई लज्जित महसुस हुन्छ, साथै यी कुराहरू उल्लेख गर्नसमेत अफ्ठ्यारो लाग्छ। तपाईँ पूर्वमा र पश्‍चिममा निन्दित हुनुभएको छ, धार्मिक संसारद्वारा, मानवजातिद्वारा, र यस संसारद्वारा अस्वीकृत हुनुभएको छ। तपाईँलाई पछ्याउँदा हामीलाई अपमानित महसुस हुन्छ।” यो ख्रीष्टविरोधीहरूको मानसिकता हो। हृदयमा अपमानित महसुस गरिरहँदा, तिनीहरूले यस “महत्त्वहीन व्यक्ति” लाई देख्दा तिनीहरूका नजर र हृदयमा उहाँप्रति तिरस्कार र सहानुभूति—सबैभन्दा आनाकानीपूर्ण सहानुभूति—पनि उब्जिए। यो सहानुभूति कसरी उत्पन्न हुन्थ्यो? तिनीहरूले सोच्थे, “तपाईँ व्यक्तिगत लाभ वा क्षतिबारे चिन्ता नगरी यस्तो महान् कार्य गरिरहनुभएको छ, जसलाई निःस्वार्थ समर्पण मान्न सकिन्छ। यस्तो ठूलो कष्ट र अपमान सहेर, तपाईँ के प्राप्त गर्न खोज्दै हुनुहुन्छ? तार्किक रूपमा बोल्नुपर्दा, तपाईँ असल व्यक्ति नै हुनुपर्छ; नत्र, तपाईँले कसरी यस्तो ठूलो अपमान सहन र यति धेरै पीडा भोग्न सक्नुहुन्थ्यो? यो निकै दयनीय छ र सजिलो छैन; तपाईँलाई हृदयमा अत्यन्तै अन्यायमा परेको महसुस भएको हुनुपर्छ।” यसरी, तिनीहरूले ख्रीष्टप्रति थोरै सहानुभूति महसुस गर्थे। तिनीहरूले सोच्थे, “यदि त्यो म भएको भए, म त्यस्तो ठूलो कष्ट सहन सक्दिनथेँ; म मानवजातिसामु आफ्नो तर्क राख्नेथिएँ। म एकातिर वकिलहरूको टोली खटाएर अनलाइनका ती झूटा अफवाहहरू मेटाउनेथिएँ, र अर्कोतिर, तिनीहरूलाई परमेश्‍वर को हुनुहुन्छ भनी देखाउन धार्मिक संसारमा केही चमत्कार र आश्‍चर्यकर्महरू देखाउनेथिएँ—को सही र को गलत हो—भनेर तिनीहरूलाई हेर्न दिनेथिएँ, र ती अपमान र निन्दा गर्नेहरूको मुख बन्द गर्दिनेथिएँ, र तिनीहरूलाई दण्डित गरेर पाठ सिकाउनेथिएँ। के त्यसउप्रान्त तिनीहरूले त्यसो गर्ने आँट गर्नेथिए होला त? तपाईं किन त्यसो गर्नुहुन्न? तपाईँ किन कहिल्यै आफ्नो बचाउ गर्नुहुन्न? के यो तपाईँमा शक्ति, साहस, वा बहादुरी नभएर हो? साँच्चिकै के भइरहेको छ? के यो कायरता हुन सक्छ? ओहो, तपाईँको हृदयमा धेरै कुरा लुकेका छन्, यस्तो ठूलो अन्याय सहेर पनि मौन रहनुहुन्छ, अझै काम फैलाउनुहुन्छ, र मण्डलीमा मानिसहरूसित धैर्यपूर्वक र गहन रूपले कुरा गर्नुहुन्छ, तिनीहरूलाई भरणपोषण गर्नुहुन्छ, तैपनि तिनीहरू सधैँ धारणाहरू बोक्छन् र विद्रोही हुन्छन्। तपाईँको हृदय पीडामा हुनुपर्छ! तपाईँले यो सबै सहन सक्नुभएको देख्दा, तपाईँ वास्तवमै अत्यन्तै राम्रो र सहानुभूतिलायक व्यक्ति हुनुहुन्छ।” तिनीहरूको सहानुभूति यसरी नै आएको हो। यो ख्रीष्टविरोधीहरूको सहानुभूति हो। ख्रीष्टविरोधीहरूलाई खुलासा गरेको सुरुवातदेखि अहिलेसम्म, तिनीहरूले गरेको “राम्रो” भनेको यस्तै मात्र हो। यो “राम्रो” कतिको राम्रोसँग गरिएको छ? के यो साँचो हो? (होइन।)

ख्रीष्टविरोधीहरू ख्रीष्टलाई पछ्याउँछन् र तिनीहरूले धेरै वर्ष ख्रीष्टले बोल्नुभएका वचनहरू स्विकारेका छन्, तर तिनीहरूले ख्रीष्टलाई यो जुनीमा आफ्नो मुक्तिदाताको रूपमा स्विकार्न सकेकोमा कहिल्यै सम्मानित महसुस गरेका छैनन्, न त तिनीहरूले ख्रीष्टले जस्तै कष्ट भोगेकोमा, ख्रीष्टले जस्तै संसारद्वारा निन्दित र अस्वीकृत हुनुपरेकोमा कहिल्यै सम्मानित नै महसुस गरेका छन्। बरु, तिनीहरू त ख्रीष्टका दुःखहरूलाई फाइदा उठाउने वस्तु र प्रमाणको रूपमा लिन्छन्, जुनद्वारा तिनीहरू ख्रीष्टलाई तिरस्कार र अस्वीकार गर्छन्। तिनीहरूमा ख्रीष्टसँग यी सारा दुःखहरू बाँडेर लिने तत्परता र मनोवृत्ति हुँदैन। बरु, तिनीहरू रमिते भएर उभिन्छन्, ख्रीष्टले सहनुहुने सारा दुःखहरू नियाल्छन्, मानवजातिले ख्रीष्टलाई कस्तो व्यवहार गर्छन् भनेर नियाल्छन्, र तिनीहरू यिनै अवलोकनहरूको आधारमा ख्रीष्टप्रति व्यवहार गर्छन्। जब परमेश्‍वरको नाम उद्घोष हुन्छ र सुसमाचारको काम बिस्तारै सारा मानवजातिमाझ फैलन्छ, साथै सुसमाचारको कामका सम्भाव्यताहरू आसलाग्दा देखिन्छन्, तब ख्रीष्टविरोधीहरू बिस्तारै देहधारी परमेश्‍वरसित नजिकिन्छन्, र उहाँप्रति थोरै सम्मान र डाह महसुस गर्छन्। त्यो सँगसँगै, तिनीहरू परमेश्‍वरको घरसित नजिकिने ठूला प्रयासहरू गर्छन्, परमेश्‍वरको घरको सदस्य र परमेश्‍वरको कामको फैलावटको हिस्सा बन्ने प्रयत्न गर्छन्। के त्यति नै हो? के त्यो त्यति सरल कुरा हो? होइन; तिनीहरू परमेश्‍वरको घरका विभिन्न कार्य परियोजनाहरूको विस्तार अवस्थाको आधारमा परमेश्‍वरको घर र ख्रीष्टप्रति जुनसुकै समय र स्थानमा आफ्नो मनोवृत्ति बदल्छन्। यदि तिनीहरूले मानवजातिमाझ, र विशेषगरी पश्‍चिममा, कुनै निश्‍चित वर्णका मानिसहरूले “यी वचनहरू साँच्चिकै परमेश्‍वरका वचनहरू हुन्, तिनमा साँच्चिकै अख्तियार छ! परमेश्‍वरका वचनहरूबाट हामी परमेश्‍वरको सार देख्छौ, हामी निश्‍चित छौँ यो साधारण व्यक्ति नै परमेश्‍वर हो, र यो मार्ग नै साँचो मार्ग हो” भनेर भनेको सुनेमा, ख्रीष्टविरोधीहरू हृदयमा गोप्यतासाथ रमाउँछन्: “धन्‍न, म छोडेर गइनँ; यो साँच्चिकै साँचो मार्ग हो! हेर त, पश्‍चिमेलीहरू पनि देहधारी परमेश्‍वर कहाँ हुनुहुन्छ भनेर भनिरहेका छन्। मैले उहाँका वचनहरू अझ धेरै सुन्नुपर्छ, मैले चाँडो गरेर प्रवचनहरू सुन्नुपर्छ!” यस क्षणमा, ख्रीष्टविरोधीहरू परमेश्‍वरको आवाज अत्यन्तै सुन्दर छ, र त्यसले तिनीहरूको आत्मालाई अत्यन्तै शुद्ध पार्छ भन्‍ने महसुस गर्छन्, साथै तिनीहरू त्यसलाई प्रिय ठान्नुपर्ने महसुस गर्छन्। तर जब परमेश्‍वरको घरले विदेशमा र मानवजातिमाझ त्यसको काम फैलाउने क्रममा बेलाबेलामा झट्काहरू सामना गर्छ, वा जब परमेश्‍वरको घरको काममा बाधा वा असर आइपर्छ, बाह्य शक्तिहरूको हस्तक्षेप हुन्छ, वा परमेश्‍वरको घरले केही कठिनाइहरू सामना गर्छ, ख्रीष्टविरोधीहरूलाई फेरि पनि हृदयमा छटपटी हुन्छ: “देहधारी परमेश्‍वर कहाँ हुनुहुन्छ? के उहाँ बोलिरहनुभएको छ? यो मामला कसरी सम्हालिँदै छ? के परमेश्‍वरले समस्याहरू समाधान गर्नुहुन्छ? के परमेश्‍वरका चुनिएका मानिसहरू डराएका छन्? कसैले परमेश्‍वरको घर छोडेर गएको छ? के परमेश्‍वरको घरको निम्ति बोल्ने वा कदम चाल्ने, वा यसको पक्षमा उभिने कुनै चर्चित वा वरिष्ठ मानिसहरू छन्? मैले त कोही पनि छैनन् भन्‍ने सुनेँ। त्यसोभए के गर्नुपर्ने हो? के परमेश्‍वरको मण्डली सक्किएकै हो त? के मैले यहाँबाट सक्दो चाँडो निस्कनुपर्ने हो?” के यो ठूलो छटपटी हो? यो बेला, परमेश्‍वरका प्रवचनहरू फेरि सुन्दा, तिनीहरूले सोच्छन्: “अबदेखि ती खोक्रा शब्दहरूबारे बोल्न वा यति ठूला कुरा गर्न छाडिदिनुस्। अब म तपाईँको कुरा सुन्नेछैन। परमेश्‍वरको घरलाई जुनसुकै बेला संसारले निल्न सक्छ; ती वचनहरूको के काम छ? के तिनले मानिसहरूलाई मुक्ति दिन सक्छन्? परमेश्‍वरको घरको प्रभाव एक मिलिकमै गायब हुन सक्छ; त्यसका मानिसहरू सबै त्यसरी नै तितरबितर हुन सक्छन्।” अब तिनीहरू मेरो कुरा सुन्नै रुचाउँदैनन्। के कुनै सम्मान बाँकी छ? कुनै सहानुभूति? (छैन।) केचाहिँ बाँकी छ? हेर्ने र गिज्याउने चाहना मात्र। कति मानिसहरू पर्दापछाडि नराम्रा कुराहरू भन्छन्, हानि पुग्ने शब्दहरू बोल्छन्, र परमेश्‍वरको घरका दुर्भाग्यहरू देखेर रमाउँछन्: “मलाई लाग्छ समस्या खडा हुँदै छ, मलाई त तपाईँ अडिग रहन सक्नुहुन्छ जस्तो लाग्दैन। के ती सत्यताहरूको केही काम छ? के तपाईँका वचनहरू प्रभावकारी छन्? अब के गर्ने? समस्या त आइसक्‍यो, होइन र?” तिनीहरूको पैशाचिक पाटो सतहमा आउँछ। दियाबलसहरूले जे गर्थे, ख्रीष्टविरोधीहरूले गर्ने पनि त्यही होइन र? तिनीहरूमा सबैभन्दा आधारभूत मानव नैतिकतासमेत छैन; तिनीहरू पूर्णतया दुष्ट छन्, खाएकै थालमा चुठ्छन्! तिनीहरू परमेश्‍वरको घरमा खान्छन्, परमेश्‍वरका वचनहरूको भरणपोषण लिन्छन्, परमेश्‍वरको सुरक्षा र अनुग्रह लिन्छन्, तर समस्या आउन लागेको पहिलो सङ्केतमै तिनीहरू बाह्य मानिसहरूको पक्षमा लाग्छन्, परमेश्‍वरको घरका हितहरूमा घात गर्छन्, र त्यसका दुर्भाग्यहरूमा रमाउँछन्। तिनीहरू दियाबलस हैनन् भने के हुन् त? तिनीहरू पूर्णतः दियाबलस हुन्! परमेश्‍वरको घरले गति लिएको देखेपछि, तिनीहरू घुँडा टेकेर देहधारी परमेश्‍वरसामु यसरी “पाउ पर्छन्,” मानौँ तिनीहरू परमेश्‍वरका अनुयायी हुन्। तर जब तिनीहरूले परमेश्‍वरको घरलाई शैतानले घेरा हालेको र निन्दा गरेको देख्छन्, तब तिनीहरू परमेश्‍वरसामु लम्पसार पर्न छाड्छन्। बरु, तिनीहरू गौरव र इज्जतसाथ प्रस्तुत हुन्छन्, र आफू अत्यन्तै सम्मानित भएकोले कसैको सामु घुँडा टेक्न नमिल्ने ठान्छन्, र उत्सुकतासाथ तँलाई गिज्याउने प्रतीक्षा गर्छन्। तँसित कुरा गर्दा तिनीहरूको बोलीको लवज र ध्वनि पनि चर्को बन्छन्; तिनीहरू थर्काउने शैलीमा बोल्न थाल्छन्, असाधारण व्यवहार गर्छन्, र तिनीहरूको पैशाचिक आनीबानी बाहिर आउँछ, र चाँचाँडो बदलिन्छ। ल भन् त, यी मानिसहरूले कहिले परमेश्‍वरको डर मान्नेछन्? (कहिल्यै मान्नेछैनन्।) ठ्याक्कै मिलाइस्, त्यो साँचो भनाइ हो। यी मानिसहरू शैतानजस्तै छन्; तिनीहरूले कहिल्यै परमेश्‍वरको डर मान्नेछैनन् किनकि तिनीहरू सत्यता स्विकार्दैनन्—तिनीहरू शैतानका हुन्। यो शैतानी प्रकृति सार हो, ख्रीष्टविरोधीहरूको अति घिनलाग्दो मुहार हो, जो शैतानका हुन्। तिनीहरू सधैँ परमेश्‍वरको घरलाई गिज्याउन तयार हुन्छन्, र सधैँ देहधारी परमेश्‍वरको गिल्ला गर्न खोजिरहेका हुन्छन्, ख्रीष्टलाई नकार्ने र परमेश्‍वरको सारलाई नकार्ने सामग्री निरन्तर तयार र सङ्कलन गरिरहेका हुन्छन्, साथै तिनीहरू बाह्य पक्षहरूसँग लाग्न र परमेश्‍वरको घरका हितहरूमा घात गर्न सधैँ तयार हुन्छन्। परमेश्‍वरको घरले जति बढी समस्याहरू सामना गर्छ, ख्रीष्टविरोधीहरू त्यति नै बढी खुसी र प्रसन्न हुन्छन्। जब दाजुभाइ-दिदीबहिनीहरू सामान्य तरिकाले कर्तव्य पूरा गर्न सक्छन् र जब परमेश्‍वरको घरको काम सबै मिलेको हुन्छ, तब तिनीहरू असहज र असन्तुष्ट महसुस गर्छन्, र परमेश्‍वरको घरमा तुरुन्तै समस्याहरू आइपरून् भन्‍ने इच्छा गर्छन्, परमेश्‍वरको घरको काम सहज रूपमा अगाडि नबढोस्, त्यसमा झट्का र अवरोधहरू आइपरून् भन्‍ने आशा गर्छन्। छोटोमा भन्दा, यदि परमेश्‍वरको घरमा सबथोक राम्रो चलिरहेको छ, र दाजुभाइ-दिदीबहिनीहरू सामान्य रूपले कर्तव्य पूरा गर्न र सत्यता सिद्धान्तहरूअनुसार कार्य गर्न सक्छन् भने, ख्रीष्टविरोधीहरूले हृदयमा खुसी प्राप्त गर्दैनन्। जब दाजुभाइ-दिदीबहिनीहरूले परमेश्‍वरका वचनहरू सुन्छन्, उहाँका वचनहरूअनुसार अभ्यास गर्छन्, परमेश्‍वर र ख्रीष्टलाई महान् भनेर सम्मान गर्छन्, र ख्रीष्टको गवाही दिन र बढाइ गर्न सक्छन्, ख्रीष्टविरोधीहरूको लागि त्यो सबैभन्दा असहनीय घडी हो, तिनीहरू सबैभन्दा बढी न्याय गरिने र सतावटमा पर्ने समय यही हो।

ख्रीष्टविरोधीहरू परमेश्‍वरको घरका विभिन्न खबरहरू सोध्छन्। यदि तिनीहरूले परमेश्‍वरको घरको सुसमाचारको कामको फैलावट कसरी अघि बढिरहेको छ, परमेश्‍वरको घरका विभिन्न व्यावसायिक कामहरू कसरी विकसित भइरहेका छन्, ती सहज रूपमा अघि बढिरहेका छन् छैनन्, विदेशमा मानिसहरूको सङ्ख्या बढिरहेको छ छैन, मण्डलीको आकार वृद्धि भइरहेको छ छैन, विभिन्न देशहरूमा मण्डलीहरू स्थापना भएका छन् छैनन् भनेर लामो समयसम्म थाहा पाउन सकेनन् भने, वा यदि तिनीहरूले बढी आकाङ्क्षी व्यक्तिहरू वा समाजका ख्यातिप्राप्त मानिसहरू परमेश्‍वरको घर प्रवेश गरिरहेको सुन्न पाएनन् भने, तिनीहरूलाई देहधारी परमेश्‍वरमा विश्‍वास गर्नु उराठलाग्दो र नरमाइलो लाग्छ। तिनीहरूले देहधारी परमेश्‍वरप्रति ध्यान दिन छाड्छन्, र अझ जीवन्त वा प्रभावशाली सम्प्रदायहरूसँग जोडिने विचारसमेत गर्छन्। तर यदि तिनीहरूले परमेश्‍वरको घरबारे कहिलेकाहीँ केही राम्रा खबरहरू, जस्तै दाजुभाइ-दिदीबहिनीहरूका गवाही भिडियोहरूले केही मानव अधिकार संस्थाहरूमा रुचि जगाइरहेको र ठूलो ध्यान खिचिरहेको सुनेमा, तिनीहरूको हृदय खुसी, आशा र आनन्दले भरिन्छ। उदाहरणको लागि, यदि परमेश्‍वरको घरले एक चर्चित समूहबाट ध्यान र प्रचार पायो भने, तिनीहरू अझ बढी प्रसन्न र उत्साहित बन्छन्: “यो साधारण व्यक्ति बिलकुलै सामान्य छैन जस्तो देखिन्छ; उहाँले केही ठूलै कुरा हासिल गर्न लागेझैँ देखिन्छ!” यदि मण्डलीको नाम भाग्यवश कुनै ठूलो व्यक्तित्व वा कुनै नेताले नै उल्लेख गरेमा, ख्रीष्टविरोधीहरूमा झन् बढी हलचल हुन्छ: “यो जुनीमा, मैले सबैभन्दा ठूलो र सही निर्णय गरेको छु, जुन सर्वशक्तिमान् परमेश्‍वरलाई पछ्याउनु हो। अबदेखि, मैले सर्वशक्तिमान् परमेश्‍वरलाई कहिल्यै नछाड्ने, उहाँलाई परमेश्‍वरको रूपमा व्यवहार गर्ने, र हृदयमा उहाँलाई आदर गर्ने निर्णय गरेको छु, किनभने यस परमेश्‍वरले फलानो नेताबाट सम्मान पाउनुभएको छ। यदि उहाँलाई नेताले नै सम्मान गर्छन् भने, मैले पनि सम्मान गर्नुपर्छ। नेताहरूले यो परमेश्‍वरको नाम लिएका छन् र उहाँलाई स्विकारेका छन् भने उहाँमाथि विश्‍वास गर्दा र उहाँलाई पछ्याउँदा के पछुतो होला र? के मैले उहाँलाई झनै दृढतापूर्वक पछ्याउनुपर्दैन र? म अबदेखि सर्वशक्तिमान् परमेश्‍वरको मण्डली छाडिजाने सोच कहिल्यै नबनाउन दृढसङ्कल्पित छु। मैले राम्रोसँग कार्यसम्पादन गर्न, धेरै कष्टहरू सहन, झन् ठूलो मूल्य चुकाउन, काम गर्दा दाजुभाइ-दिदीबहिनीहरूको धेरै सल्लाह लिन, र मण्डलीले जे भन्छ त्यसलाई पालना गर्न जरुरी छ। सायद भविष्यमा, जब मण्डली विस्तार हुन्छ र त्यसले झनै ठूलो ख्याति कमाउँछ, तब म उच्च दर्जाको पद पाएर अरूभन्दा अलग देखिन सक्छु!” यसबारे सोचेर, तिनीहरूलाई हृदयमा खुसी महसुस हुन्छ: “मैले यति राम्रो, यति सही निर्णय गरेँ! म कस्तो चलाख छु! यसअघि मैले निस्केर जाने सोच पनि बनाएको थिएँ—त्यो समयमा म कस्तो मूर्ख र अज्ञानी थिएँ! म कलिलो र आवेगपूर्ण थिएँ, गलत निर्णय र मूल्याङ्कन गर्ने सम्भावना भइरहन्थ्यो। अब म प्रौढ भइसकेकोले, म धेरै स्थिर बनेको छु र मलाई कसरी लुक्‍ने भन्‍ने आउँछ, साथै म अन्ततः आशा पनि देख्छु। धन्न म निस्केर गइनँ, मैले ती अफवाहहरूको विश्‍वास गरिनँ, र म तिनको भ्रम वा बहकाइमा परिनँ। त्यो निकै खतरनाक थियो! म भविष्यमा अझ सावधान हुनुपर्छ। यो व्यक्ति असाधारण देखिनुहुन्छ, र मैले उहाँलाई राम्रो व्यवहार गर्नैपर्छ!” यसरी उत्साहित र आवेगपूर्ण भएर, तिनीहरूले चढाउनको लागि केही स्वास्थ्य सामग्री र केही राम्रा चिजहरू किने, र तिनमा लेखे: “मेरो प्रिय परमेश्‍वरप्रति समर्पित, यी सामग्रीहरू।” फेदमा तिनीहरूले यस्तो लेखेर हस्ताक्षर गरे: “यो मितिमा फलानोद्वारा विशेष रूपले प्रस्तुत गरिएको र सम्मानपूर्वक पेश गरिएको।” यो विशेष र मूल्यवान् उपहार थियो, तर त्यसपछाडि एउटा कथा र गोप्य मनसाय थियो। यो सुन्दा, तिमीहरूले “त्यसोभए मानिसहरूले परमेश्‍वरलाई दिने भेटीहरूलाई तपाईँले यसरी नै बुझ्दै आउनुभएको छ” भनेर भन्‍नेथिएनौ र? मैले त्यसलाई यो तरिकाले बुझेको होइन, न त सारा मानिसहरू यस्तो शैलीमा व्यवहार नै गर्छन्, साथै सबै भेटीहरू यस्ता मनसायले चढाइँदैन। तर कतिपय मानिसहरूको वस्तुहरू चढाउने कार्य वास्तवमै यस्ता अभिप्रायहरू र यस्तो पृष्ठभूमिद्वारा प्रभावित र प्रेरित हुन्छ भन्‍ने कुरा नकार्न सकिँदैन। के यो वस्तुगत दृष्टिकोण होइन र? (हो।)

ख्रीष्टविरोधीहरूले दिमागभित्र सबथोक अनुमान गर्दा, तिनीहरूको मुख्य ध्यान आफ्नै स्वार्थमा हुन्छ। तिनीहरू स्वार्थी र घृणास्पद हुन्छन्, सबै कुरामा आफ्नै हिसाबकिताब गर्छन्। परमेश्‍वरको घरका विभिन्न कामहरूको प्रगति सम्बन्धमा, सत्यता पछ्याउने धेरैजसो, साथै सबै साधारण विश्‍वासीहरूमध्ये अधिकांश मानिसहरू यस्ता मामलाहरूबारे जान्न वा सोधपुछ गर्न चाहँदैनन्, किनभने सत्यता पछ्याउनमा यी सामान्य मामलाहरूबारे जान्नुको कुनै सम्बन्ध छैन। यीबारे जानेर केही काम छैन; यसको मतलब तँसित जीवन वा सत्यता छ भन्‍ने हुँदैन, न त यी कुराबारे ज्ञान नहुनुले तँ सानो कदको छस् भन्‍ने नै जनाउँछ। यी मामलाहरू सत्यतासँग असम्बन्धित छन् र यिनले सत्यता बुझ्न वा परमेश्‍वरको डर हासिल गर्न बिलकुलै मद्दत गर्दैनन्। समझ भएका मानिसहरू पुग्न सक्ने एउटा तह यही हो। तर ख्रीष्टविरोधीहरू दृढतासाथ यी मामलाहरूमा टाँस्सिन्छन्, र यिनैलाई सर्वोच्च सत्यता मान्छन्। तिनीहरूले यी मामलाहरूबारे सोधपुछ गर्छन् र जानकारी लिन्छन्। यी मामलाहरूबारे जानकारी लिएपछि, तिनीहरूले त्यसलाई आफैमा सीमित राख्दैनन्; तिनीहरूले हरेक दाजुभाइ-दिदीबहिनी यी कुराहरूबारे जिज्ञासु हुन्छन् भन्‍ने विश्‍वास लिएर त्यसलाई सबैतिर फैलाउँछन्, तर वास्तवमा धेरै मानिसहरूले चाख देखाउँदैनन्। म आफै पनि यी मामलाहरूबारे विरलै सोधपुछ गर्छु। यदि मैले त्यसमा संलग्न कसैलाई भेटेँ भने, म त्यसबारे कुरा गर्न सक्छु, तर म सक्रिय रूपमा मानिसहरू खोजीखोजी सोधपुछ गर्दिनँ। म सोधपुछ त गर्छु, तर एउटै परिस्थितिमा मात्र: कुनै काम कसरी गर्नुपर्छ, तिमीहरूको कामको प्रगति के-कस्तो छ, र कुनै समस्याहरू छन् छैनन् वा कुनै बेवास्ताहरू भएका छन् छैनन् भन्‍ने सम्बन्धमा मात्र। म यो कुरामा मात्र सोधपुछ गर्छु, तर त्यसबाहेक, म जिज्ञासा वा चासोको कारण सोधपुछ गर्ने काम कदापि गर्दिनँ। मेरा सोधपुछहरू कामसँग मात्र सम्बन्धित हुन्छन्, जानकारीको स्रोत वा जिज्ञासासँग होइन। सत्यतालाई प्रेम नगर्ने ख्रीष्टविरोधीहरू यी मामलाहरूको गहिराइमा पुग्न उत्सुक हुन्छन्, र तिनीहरूले त्यसो गर्नुको एउटा खास उद्देश्य हुन्छ। तिनीहरूले विभिन्न कालखण्डका र फरकफरक सम्प्रदाय, वर्ण, र जातीय समूहहरूका मण्डली परिस्थितिहरूलगायतका बाह्य अवस्था र वातावरणहरू प्रयोग गरेर परमेश्‍वरको कामको सहीपन वा गलतता मूल्याङ्कन गर्छन्, र साथै ख्रीष्ट परमेश्‍वर हो वा होइन भनेरसमेत मूल्याङ्कन गर्छन्। तिनीहरू कस्ता प्राणी हुन्? के तिनीहरू परमेश्‍वरमा विश्‍वास गरिरहेका छन् त? प्रस्टै छ, तिनीहरू अविश्‍वासी हुन्। तैँले जति नै धेरै सत्यता सङ्गति गरे पनि, तिनीहरूले त्यो सुन्न वा बुझ्न सक्दैनन्। तर तिनीहरूले मण्डलीका बाह्य मूल्याङ्कनहरू र विभिन्न देशहरूमा मण्डलीका हैसियत र परिस्थिति कस्ता छन् भनेर विस्तृत रूपमा सोधपुछ गर्छन्, र यसरी तिनीहरूलाई अविश्‍वासीहरूबाट लगभग छुट्याउनै सकिँदैन। गोप्य मनसाय बोकेका अविश्‍वासीहरूका प्रकटीकरणहरू यिनै हुन्। के तिमीहरूको वरिपरि यस्ता कुनै मानिसहरू छन्? तिमीहरूले नदेखेको हुन सक्छ। हरेकपटक हामी भेला भएर ख्रीष्टविरोधीहरूका विभिन्न सारहरू खुलासा गर्दा, यस्ता एक भाग मानिसहरू निन्दित हुन्छन्। खुलासा भइसकेपछि, तिनीहरूको साँचो रङ्ग लुक्छ, र तिनीहरू आफूलाई प्रस्तुत गर्ने आँट गर्दैनन्। विशेषगरी यो सङ्गतिपछि, केही मानिसहरूले सोधपुछ गर्ने आँट नै गर्नेछैनन्। तर तिनीहरूले सिधै सोध्ने आँट नगरे पनि, तिनीहरूले अझै पनि पर्दापछाडि हल्लाहरू सङ्कलन गर्छन्। तिनीहरूले दाजुभाइ-दिदीबहिनीहरूमाझ सोध्न छाड्छन्, तर गोप्य रूपले इन्टरनेटमा जाँचबुझ गर्छन्। यसअलावा, तिनीहरू हाम्रो मण्डलीबारे गैरविश्‍वासीहरू, सम्प्रदायहरू, र पश्‍चिमा देशहरूले के सोच्छन् र भन्छन् भनेर पत्ता लगाउन लगभग उन्मत्त बनेर आफ्नो मार्गबाहिर जान्छन्। के यो अलि पागलपन नै होइन र? तिनीहरू आसक्त हुन्छन्, र आफूलाई रोक्न सक्दैनन्। सत्यतालाई प्रेम नगर्ने र सत्यताप्रति वितृष्ण रहने मानिसहरू समझभन्दा बाहिर हुन्छन्।

हामीले भर्खरै खुलासा गरेको कुरा ख्रीष्टविरोधीहरूले मण्डलीलाई र परमेश्‍वर देहधारी हुनुभएको देहलाई मण्डलीका परिस्थितिहरू र परमेश्‍वरको कामको फैलावटअनुसार कसरी व्यवहार गर्छन् भन्‍ने हो। यो ख्रीष्टविरोधीहरूले कसरी आफ्नो मुडअनुसार ख्रीष्टलाई व्यवहार गर्छन् भन्‍ने कुराको एउटा पक्ष हो। के मैले छलफल गरेका यी कुराहरू मण्डलीमा भइरहेका छन्? के ती गम्भीर मामलाहरू हुन्? के ती उल्लेख गर्न योग्य छन्? (छन्।) यी मामलाहरू सङ्गति गर्नुको के महत्त्व छ? के यसको मतलब यो सुनेपछि कतिपय मानिसहरूले अबदेखि यी मामलाहरूबारे सोधपुछ गर्ने आँट गर्नेछैनन्, मण्डलीका अवस्था र परिस्थितिहरूबारे जिज्ञासु हुने आँट गर्नेछैनन् भन्‍ने हो? त्यसको महत्त्व त्यो मात्र हो? (होइन।) त्यसोभए, यी कुराहरू खुलासा गर्नुको महत्त्व के हो? मानिसहरूले यसबाट कस्तो सत्यता बुझ्नुपर्छ? यदि तिमीहरूले यसबारे अझै पनि सोचेका छैनौ भने, तिमीहरूले बोल्न छोड्दा हुन्छ। म यो कुरा तिमीहरूसँग अन्त्यमा सङ्गति गर्नेछु। यी तिमीहरूबाट धेरै टाढाका मामला हुन्, त्यसैले यसलाई तत्काल व्यक्त गर्न तिमीहरूलाई गाह्रो लाग्न सक्छ। तिमीहरूले एकाग्र भएर सोच्‍नुपर्छ र आफ्नो भाषा मिलाउनुपर्छ; कहाँबाट सुरु गर्ने भनेर तिमीहरूलाई थाहा नहुन सक्छ, वा तिमीहरू त्यसलाई प्रस्ट रूपमा व्यक्त गर्न सक्षम नहुन सक्छौ। मानिसहरूले बुझ्ने कुरा एकदमै थोरै हुन्छ, यो निकै दयनीय हो। कुनै मामलाको सार र कारण प्रस्ट रूपले व्याख्या गर्न नसक्नु भनेको यी कुराहरूलाई छर्लङ्गै नदेख्‍नुको सङ्केत हो।

जब मानिसहरूले स्वर्गको परमेश्‍वरमा विश्‍वास गर्छन् र परमेश्‍वरप्रति आफूलाई समर्पित गरेर कर्तव्यहरू पूरा गर्छन्, तब मानिसहरूका लागि मण्डली, परमेश्‍वरको घर, र परमेश्‍वर एउटै अवधारणा हुन् भनेर भन्न सकिन्छ। मण्डलीमा आफ्नो कर्तव्य गर्नुलाई परमेश्‍वरप्रति आफूलाई समर्पित गरेको मानिन्छ; परमेश्‍वरको घरको लागि काम गर्नु भनेको मण्डलीको लागि काम गर्नुजस्तै हो, र यो परमेश्‍वरप्रति बफादार हुनु र परमेश्‍वरको आज्ञा स्विकार्नु पनि हो। यी कुराहरूलाई पर्यायवाची रूपमा छलफल गर्न सकिन्छ र एउटै अवधारणाको रूपमा हेर्ने गरिन्छ। तर जब परमेश्‍वर देह बनेर साधारण व्यक्तिको रूपमा देखा पर्नुहुन्छ, धेरैजसो मानिसहरूको लागि, मण्डली, परमेश्‍वरको घर, र परमेश्‍वर (भन्नुको मतलब, ख्रीष्ट) सजिलै छुट्टिन्छन्। मानिसहरूले सोच्छन्, “मण्डलीको लागि काम गर्नु र परमेश्‍वरको घरको लागि, परमेश्‍वरको लागि काम गर्नु एउटै हो; परमेश्‍वरको घरको लागि काम गर्नु भनेको आफ्नो कर्तव्य गर्नु हो। तर ख्रीष्टका लागि कामकुरा गर्ने सन्दर्भमा, म त्यति निश्चित छैनँ। के त्यसले कुनै व्यक्तिको सेवा गरेको जनाउँदैन र? यो कताकता कुनै व्यक्तिको लागि काम गर्नेजस्तो देखिन्छ।” धेरैको हृदयको गहिराइमा, यी तीन कुराहरू प्रस्ट रूपले छुट्ट्याउन र जोड्न कठिन हुन्छ। धेरैजसो मानिसहरूको हकमा, जब तिनीहरू परमेश्‍वरको घरमा कर्तव्य गर्छन्, तिनीहरूले कसको लागि कर्तव्य गर्छन् भन्‍ने सम्बन्धमा यो नै तिनीहरूको आधारभूत बुझाइ हो: जब तिनीहरू मण्डलीभित्रै कर्तव्यहरू गर्छन्, तिनीहरू मण्डली भनिने संस्था, अर्थात् यो नामको निम्ति कर्तव्य गरिरहेका हुन्छन्। त्यसोभए मण्डलीको तथाकथित वरिष्ठचाहिँ को हो त? त्यो अवश्यै स्वर्गको परमेश्‍वर हो, जुन सबैको मनमा निर्विवाद छ। परमेश्‍वरको घरको लागि काम गर्नुलाई धेरैजसो मानिसहरूले त्यो नाम र दाजुभाइ-दिदीबहिनीहरूको समूहको लागि काम गर्नुको रूपमा बुझ्छन्, र यसलाई निश्‍चय नै कर्तव्य गर्नुमा वर्गीकरण गर्न सकिन्छ; यो कर्तव्य गर्नु नै हो, र यो अवश्यै परमेश्‍वरप्रति पनि लक्षित हुन्छ। त्यसकारण, मानिसहरूको मनमा, मण्डली, दाजुभाइ-दिदीबहिनीहरू, र परमेश्‍वरको घरलाई बराबर मान्न सकिन्छ, यी सबै स्वर्गको अस्पष्ट परमेश्‍वरप्रति लक्षित हुन्छन्। यसले के बुझाउँछ? धेरैजसो मानिसहरूको हकमा, परमेश्‍वरको घरमा, कर्तव्यहरू गर्ने होस् वा मामलाहरू व्यवस्थापन गर्ने, तिनीहरूले त्यो काम अमूर्त संस्थाको रूपमा मण्डलीको लागि, दाजुभाइ-दिदीबहिनीहरूको मूर्त समूहको लागि, र विशेषगरी स्वर्गको अस्पष्ट र अदृश्य परमेश्‍वरको लागि गरिरहेका हुन्छन्—तिनीहरूले आफ्नो कर्तव्य गर्ने यी तीनको लागि हो। देहधारी परमेश्‍वरको कुरा गर्नुपर्दा, मानिसहरूले उहाँलाई मण्डलीको एक सदस्य, वा दाजुभाइ-दिदीबहिनीहरूमध्ये सर्वोच्च अगुवाको रूपमा मान्न सक्छन्, अनि अवश्य नै कतिपयले ख्रीष्टलाई परमेश्‍वरको घरको प्रवक्ता वा प्रतिनिधिको रूपमा पनि बुझ्छन्। त्यसकारण, धेरै मानिसहरूको लागि, तिनीहरू मण्डलीमा कसको निम्ति कर्तव्यहरू गरिरहेका छन् भन्‍ने अवधारणा निकै अस्पष्ट हुन्छ। उदाहरणको लागि, यदि कसैलाई दाजुभाइ-दिदीबहिनीहरूको निम्ति केही काम गर्न, वा कुनै सेवा प्रदान गर्न आग्रह गरियो भने, तिनीहरू त्यसो गर्नुलाई पूर्णतया जायज मान्छन्। अथवा यदि तिनीहरूलाई मण्डली वा परमेश्‍वरको घरको लागि केही गर्न आग्रह गरियो भने, तिनीहरू त्यो गर्न खुसी हुन्छन्, र त्यो आफ्नो अकाट्य कर्तव्य भएको महसुस गर्छन्। तर यदि देहधारी ख्रीष्टले तिनीहरूलाई उस्तै काम गराउनुभयो वा सुम्पनुभयो भने, तिनीहरू निराश हुन्छन्: “एउटा व्यक्तिको लागि काम गर्ने? म मानिसहरूको सेवा गर्नको लागि परमेश्‍वरमा विश्‍वास गर्न आएको होइन; म आफ्नो कर्तव्य गर्न आएको हुँ। म कसैको सेवा गर्न आएको होइन, म यहाँ कसैको लागि सेवा गर्न आएको होइन!” मण्डलीमा कर्तव्य गरिरहेका मानिसहरू धेरै छन्। यदि तैँले तिनीहरूलाई मण्डलीको लागि केही गर्न, परमेश्‍वरको घर वा दाजुभाइ-दिदीबहिनीहरूको लागि केही गर्न आग्रह गरिस् भने, तिनीहरू खुसीसाथ यी कामहरू स्विकार्छन्, र आफूसँग त्यसो गर्ने ठोस आधार रहेको महसुस गर्छन्। कस्तो आधार? “म यो परमेश्‍वरबाट आएको भनी स्विकार्छु; यो मेरो कर्तव्य हो, मेरो जिम्मेवारी हो।” तर देहधारी परमेश्‍वरले तिनीहरूलाई केही काम अह्राउनुहुँदा, “परमेश्‍वरबाट आएको भनी स्विकार्ने” तिनीहरूको सैद्धान्तिक आधार गायब हुन्छ, र तिनीहरू त्यो गर्न निरुत्सुक, बेखुसी र अनिच्छुक हुन्छन्। तिनीहरू सोच्छन्, “यदि त्यो मण्डलीको लागि हो भने, ठिक छ, किनभने म मण्डलीको लागि काम गर्ने व्यक्ति हुँ; यदि त्यो दाजुभाइ-दिदीबहिनीहरूका लागि हो भने, त्यो पनि ठीकै छ, किनभने उनीहरू सबै परमेश्‍वरको घरकै, अर्थात् परमेश्‍वरकै हुन्; यदि त्यो परमेश्‍वरको घरका लागि हो भने, ‘परमेश्‍वरको घर’ भन्‍ने नाम अत्यन्तै पवित्र, अत्यन्तै भव्य र आदर्शमयी भएको हुनाले, परमेश्‍वरको घरको लागि काम गर्नु पूर्ण रूपले न्यायोचित हुन्छ, र त्यसले महिमा र कदर ल्याउँछ। तर तपाईँजस्तो महत्त्वहीन व्यक्तिको लागि केही गर्नु, यो के हो? के यो मैले आफ्नो कर्तव्य गर्नु हो? यो सही वा उचित देखिँदैन। यो मेरो कर्तव्य पूरा गर्नु होइन, न त काम नै हो। मैले यसलाई कुन रूपमा हेर्नुपर्छ?” तिनीहरू यसलाई कसरी सम्हाल्ने भन्‍नेबारे निश्‍चित नभएर दोधारमा पर्छन्। तिनीहरू सोच्छन्, “यो काम होइन, न त यो मेरो कर्तव्य पूरा गर्नु हो, र यसबाट निश्‍चय नै दाजुभाइ-दिदीबहिनीहरूलाई लाभ मिल्दैन। यदि तपाईँ मलाई तपाईँको निम्ति यो गर्न आग्रह गर्नुहुन्छ भने ठिक छ, म गर्न त गर्नेछु, तर म त्यसमा खुसी वा सन्तुष्ट हुनेछैन। यो सही वा उचित देखिँदैन! मैले तपाईँको लागि जे गरेँ त्यो कसले सम्झिनेछ वा थाहा पाउनेछ? के त्यसले कसैको निगाह प्राप्त गर्न सक्छ? के त्यसबाट मलाई कुनै इनाम मिल्छ? के त्यो मेरो कर्तव्य पूरा गरेकोमा गनिन्छ? के मैले त्यसलाई सत्यता सिद्धान्तहरूअनुसार गर्नुपर्छ?” तिनीहरू हृदयमा अनिच्छुक हुन्छन्, स्विकार्न नहुने काम स्विकारेझैँ त्यो असहज र अनावश्यक भएको महसुस गर्छन्। तिनीहरू समस्यामा परेको महसुस गर्छन् र आनाकानीपूर्वक त्यसो गर्छन्, साथै केही लाभको आशा राख्छन्, मुख फोरेर “म यो काम गर्न चाहन्नँ” भनेरसमेत भन्छन्, र निकै आनाकानी गर्छन्। यदि तँ त्यो काम गर्न चाहँदैनस् भने, म भन्छु, तैँले गर्नुपर्दैन। म जबरजस्ती कसैलाई पनि मेरो निम्ति व्यक्तिगत काम गराउँदिनँ। यदि तँ गर्न चाहन्छस् भने गर्; गर्न चाहँदैनस् भने, म अरू नै कोही खोज्नेछु। जो इच्छुक छ, म उसैलाई गराउनेछु। के त्यो सरल छैन र? परमेश्‍वरको घरमा पछ्याउने मानिसहरू यति धेरै भएपछि, त्यो काम गर्न सहमत र इच्छुक व्यक्ति खोज्न सजिलो छ। म त्यस्तो व्यक्ति भेट्टाउन सक्छु। तँलाई नै रोज्नुपर्छ भन्‍ने छैन; यो निकै सजिलो छ! के परमेश्‍वरको घरमा भरपर्दो, निष्कपट, र काम सम्हाल्न सक्ने व्यक्ति भेट्टाउन गाह्रो छ र? (छैन।) मैले निजी तवरमा कुनै पनि व्यक्तिसँग अत्यन्तै निकट वा राम्रो सम्बन्ध विकास नगरेको, र कुनै व्यक्तिगत मित्रता वा गहिरो भावनात्मक नाताहरू नगाँसेको भए पनि, यी तीस वर्षमा, सर्वशक्तिमान् परमेश्‍वरको मण्डलीका सबैले खाएका, पिएका र सुनेका भनेकै मेरा वचनहरू हुन्। यी मानिसहरूले, सारमा होस् वा हृदयको गहिराइमा, बाहिरी रूपमा होस् वा शाब्दिक रूपमा, मलाई नै विश्‍वास गर्छन् र पछ्याउँछन्। मैले सिधै कसैलाई पनि विशेष लाभ वा प्रतिज्ञाहरू नदिएको, र सिधै कसैलाई प्रशंसा वा बढुवा नगरेको भए पनि, जसले मलाई सुरुदेखि हालसम्म पछ्याएको छ उसले प्रचुर मात्रामा परमेश्‍वरका वचनहरू खाएको र पिएको छ। मैले बोलेको कुरामार्फत, यी मानिसहरूले चाहे केही सत्यताहरू बुझेका भए पनि वा चाहे आचरणसम्बन्धी धर्मसिद्धान्तहरू बुझेका भए पनि, के तिनीहरूले धेरै कुरा हासिल गरेका छैनन् र? (छन्।) यो दृष्टिकोणबाट हेर्दा, म तिमीहरूप्रति ऋणी हुनु नपर्ने हो, होइन र? मैले यसो भन्न नहुने हो, तर आज मैले यो कुरा यहाँ भन्नैपर्छ। तिमीहरूचाहिँ मप्रति ऋणी हुनुपर्ने होइन र? (हो।) त्यसोभए, यदि मैले व्यक्तिगत रूपमा तिमीहरूमध्ये कसैलाई केही गर्न अह्राएँ भने, तिमीहरू अनिच्छुक हुनु हुँदैन, होइन त? (हामी इच्छुक छौँ।) जुनसुकै दृष्टिकोणबाट भए पनि, मैले तिमीहरूलाई केही गर्न आग्रह गर्दा, के मैले तिमीहरूलाई फकाउनु वा खुसामद गर्नुपर्ने हो, वा मिठा वचन र प्रतिज्ञाहरू दिनुपर्ने हो त? (होइन।) तर कतिपय मानिसहरू अनिच्छुक हुन्छन्, र भन्छन्: “तपाईँको लागि केही गर्न किन कुनै प्रेरणा मिल्दैन? त्यसबाट कुनै लाभ नहुने मात्र नभई त्यो थकानयुक्त र समस्याजनक पनि छ!” यो सुन्दा तिमीहरूलाई कस्तो महसुस हुन्छ? (कन्सिरी तात्छ।) यदि संसारको नजरमा मामुली रहेको कुनै साधारण व्यक्तिलाई कुनै उच्च अधिकारीले कुनै काम सुम्प्यो र उसलाई भेट्न आयो भने, ज्यादै खुसी र सम्मानित महसुस गरेर उसले त्यसलाई हरतरिकाले चापलुसी गर्ने कोसिस गर्न सक्छ, र उसले त्यो सानो मामलालाई जीवनभर कहिल्यै बिर्सने पनि छैन। यदि मानिसहरूले हैसियत भएको व्यक्तिलाई यस्तो व्यवहार गर्न सक्छन् भने, ख्रीष्टलाई किन त्यस्तै व्यवहार गर्न सक्दैनन्? तिनीहरू किन यसो गर्न सक्दैनन्? किन यस्तो हुन्छ? (किनभने मानवहरू जन्मसिद्ध रूपमै परमेश्‍वरप्रति शत्रुवत्‌ हुन्छन्।) ठिक भनिस्; यसले त्यही कुरा प्रमाणित गर्छ। मानिसहरू उच्च हैसियतको शैतानसँग मिल्न सक्छन्, तर तिनीहरू हृदयबाटै ख्रीष्टलाई तिरस्कार गर्छन्, उहाँलाई प्रतिरोध र अस्वीकार गर्छन्, नकार्छन्, र त्याग्छन्। यदि कुनै दियाबलससामु ढोग्न र आराधना गर्न लगाइयो भने, तिनीहरू खुसीसाथ घुँडा टेकेर झुकिहाल्छन्, तर जोबाट तिनीहरूले अत्यन्तै धेरै कुरा पाएका छन्, त्यही ख्रीष्ट अर्थात् यस साधारण व्यक्तिको प्रसङ्गमा, तिनीहरू परमेश्‍वरलाई आफूसरह ठानेर उहाँसित उभिन र बोल्न वा अन्तरक्रिया गर्नसमेत अनिच्छुक हुन्छन्। यस्ता प्राणीहरू के हुन्? तिनीहरू दियाबलस हुन्, मानव हैनन्। पछि, मैले अरू कसैलाई उक्त काम सम्हाल्न आग्रह गरेँ, र यो व्यक्ति ठीकै थियो। यसबारे सन्देश ल्याउने व्यक्तिले भन्यो: “यसपटक उक्त काम सम्हाल्ने व्यक्ति साँच्चिकै खुसी छ, ऊ परमेश्‍वरको लागि केही गर्न साँच्चिकै इच्छुक छ।” मैले भनेँ, “ठिक छ, यदि ऊ इच्छुक छ भने राम्रो हो। तर यस्तो सानो काम गर्नु कुनचाहिँ ठूलो कुरा हो र? यो अपेक्षित नै हो, त्यो घोषणा गर्न कुनै सन्देश पठाउनु आवश्यक छैन।” यो पठाइएको सन्देशबारे तिमीहरूलाई के लाग्छ? यो सुन्दा तिमीहरूलाई कस्तो महसुस हुन्छ? के यसले तिमीहरूलाई निराश महसुस गराउँछ? (गराउँछ।) यसले तिमीहरूलाई किन निराश महसुस गराउँछ? (यो मानिसहरूले गर्नुपर्ने कुरा नै हो, तर तिनीहरू आफूलाई परमेश्‍वरसामु कृपापात्र बनाउने कोसिस गरिरहेका हुन्छन्, मानौँ परमेश्‍वरको लागि केही गर्नु भनेको परमेश्‍वरलाई ठूलो निगाह प्रदान गर्नु हो।) त्यसोभए, यो भन्‍नेचाहिँ कस्तो व्यक्ति हो? उसको चरित्र कस्तो छ? (उसको चरित्र निकृष्ट छ, उसमा विवेक छैन।) यो मानवताको कमी हुनु हो।

कतिपय मानिसहरूको हकमा, तिनीहरूले परमेश्‍वरको अनुग्रह र आशिष्‌हरूबारे, परमेश्‍वरले मान्छेलाई भरणपोषण गर्नेबारे सुन्नेबित्तिकै, तिनीहरूको हृदय अत्यन्तै भावुक हुन्छ, र तिनीहरूले परमेश्‍वरलाई निरन्तर धन्यवाद दिइरहन्छन्: “परमेश्‍वरले मान्छेलाई अति धेरै प्रेम गर्नुहुन्छ!” तिनीहरू अत्यधिक मात्रामा उत्साहित हुन्छन्! जबजब यी विषयहरू उल्लेख हुन्छन्, तब यी मानिसहरूका आँखा आँसुले भरिन्छन्, तिनीहरूका हृदय मार्मिक हुन्छन्, र तिनीहरू लगनसाथ परमेश्‍वरप्रति आफूलाई समर्पित गर्न दृढसङ्कल्पित हुन्छन्। तर जब तिनीहरूलाई यस दृश्य र मूर्त देहधारी परमेश्‍वरका लागि थोरै केही गर्न आग्रह गरिन्छ, तब तिनीहरू अत्यन्तै अपमानित महसुस गर्छन्, र निरुत्सुक र अनिच्छुक बन्छन्। यहाँ के भइरहेको छ? (तिनीहरू देहधारी परमेश्‍वरमा नभई अस्पष्ट परमेश्‍वरमा विश्‍वास गर्छन्। तिनीहरू स्वर्गको अस्पष्ट परमेश्‍वरलाई भव्य ठान्छन्, तर देहधारी परमेश्‍वरलाई महत्त्वहीन देख्छन्।) मैले सुनेको छु, कति मानिसहरू दाजुभाइ-दिदीबहिनीहरूका जुत्ता सफा गर्न, मोजा धुन, र कपडासमेत धोइदिन अत्यन्तै तयार हुन्छन्, तर ख्रीष्टको लागि केही गर्न आग्रह गर्दा, तिनीहरू अनिच्छुक हुन्छन्। अरूले यो देखिसहँदैनन् र भन्छन्, “यो व्यक्तिलाई के भएको छ? ऊ ख्रीष्टको लागि भन्दा दाजुभाइ-दिदीबहिनीहरूको लागि काम गर्न रुचाउँछ। यो कस्तो व्यक्ति हो?” कतिपय मानिसहरू, मैले कुनै काममा खटाउँदा, र परमेश्‍वरको घरका सिद्धान्तहरू र मण्डलीका नियमहरूअनुसार कार्य गर्न लगाउँदा, त्यो सुनेपछि त्यसलाई गम्भीरतापूर्वक लिँदैनन्। तिनीहरू भन्छन्: “तपाईँ के कुरा गर्दै हुनुहुन्छ? मैले दाजुभाइ-दिदीबहिनीहरूलाई सोध्नुपर्छ; मैले दाजुभाइ-दिदीबहिनीहरूबारे विचार गर्नुपर्छ, ताकि उनीहरूमध्ये अधिकांशलाई लाभ होस्।” उदाहरणको लागि, मैले केही मानिसहरूलाई फलफूलका बिरुवा रोप्ने जिम्मेवारी दिएँ र यो क्षेत्रमा कस्ता फलफूलका बिरुवा रोप्न उपयुक्त छ भनी बजारमा गएर हेर्न पनि निर्देशन दिएँ। एकातिर, ती स्थानीय हावापानी र माटोको लागि उचित हुनैपर्छ, र अर्कोतिर, हामीले कुन फलफूललाई स्थानीय जनताले उच्च पौष्टिक महत्त्वका ठान्छन् भनी हेर्नुपर्छ र तिनलाई छानेर उचित मात्रामा रोप्नुपर्छ। मैले बोलिसकेपछि, मेरो कुरा सुन्नेहरूले कस्तो कार्य गर्नुपर्छ? (तिनीहरूले तपाईँले भन्नुभएको कुरालाई तत्काल कार्यान्वयन गर्नुपर्छ।) तिनीहरूले त्यसलाई कसरी कार्यान्वयन गर्नुपर्छ? (तिनीहरूले सान्दर्भिक जानकारीहरू खोज्नुपर्छ, ज्ञान भएका मानिसहरूलाई सोध्नुपर्छ, त्यसका ससाना विवरणहरूबारे केही सिक्नुपर्छ, र त्यसलाई कार्यान्वयन गर्नुपर्छ।) त्यस तरिकाले कार्यान्वयन गर्नु नै मेरा निर्देशनहरू पछ्याउनु हो, जुन स्थानीय हावापानीबारे विचार गर्ने र कुन फलफूल पोषणयुक्त छन् भनी जाँच्ने भन्‍ने हो। अब, के तिमीहरूलाई मेरा सोचविचारहरू बृहत्‌ र व्यावहारिक थिए भन्‍ने लाग्छ? तर मेरो कुरा सुन्नेहरूले तिनलाई कसरी कार्यान्वयन गरे? तिनीहरूले स्थानीय मण्डलीका सारा दाजुभाइ-दिदीबहिनीहरूको राय सोधे, सबैलाई कस्तो फलफूल खान मन पर्छ भनी सोधे, र त्यसपछि रोप्नको लागि सबैका प्रिय फलफूलको मात्रा र अनुपात हिसाब गरे। तिनीहरूले त्यसलाई यसरी कार्यान्वयन गरे। तिनीहरूले दाजुभाइ-दिदीबहिनीहरूका रायहरू खोजे, यस समूह र यस पदवीनामलाई नै हृदयमा सर्वोच्च ठाने। दाजुभाइ-दिदीबहिनीहरूको सेवा गर्नु नै तिनीहरूको कर्तव्यको उद्देश्य र लक्ष्य हो। तिनीहरूलाई लाग्छ कि दाजुभाइ-दिदीबहिनीहरूको सेवा गर्नु नै परमेश्‍वरको घरको सेवा गर्नु हो, र परमेश्‍वरको घरको सेवा गर्नु नै दाजुभाइ-दिदीबहिनीहरूको सेवा गर्नु हो। दाजुभाइ-दिदीबहिनीहरू खुसी र सन्तुष्ट भए भने, परमेश्‍वर पनि खुसी र सन्तुष्ट हुनुहुन्छ। दाजुभाइ-दिदीबहिनीहरू परमेश्‍वरका पूर्ण प्रतिनिधि हुन्, सत्यताका प्रतीक हुन्, र परमेश्‍वरका प्रवक्ता हुन्। दाजुभाइ-दिदीबहिनीहरूकै अन्तिम निर्णय चल्छ; उनीहरू नै परमेश्‍वरको घरका मुख्य आधार हुन्। त्यसकारण, जे गरिए पनि, त्यसलाई दाजुभाइ-दिदीबहिनीहरूको पदवीनाम र समूहबाट छुट्ट्याउन मिल्दैन। परमेश्‍वरको घरमा काम गर्ने वा कर्तव्य निभाउने जोकसैको लागि, दाजुभाइ-दिदीबहिनीहरू मात्र तिनीहरूको सेवाका उचित लक्षित पात्रहरू हुन्। तिनीहरूले त्यसलाई त्यसरी नै कार्यान्वयन गरे; मेरो कुराले कुनै अर्थ राख्दैनथ्यो। मेरा निर्देशनहरू जति विस्तृत भए पनि, तिनीहरूको निम्ति ती खोक्रो धर्मसिद्धान्त, र नाराहरू मात्र थिए। तिनीहरू दाजुभाइ-दिदीबहिनीहरूलाई आफ्ना रायहरू पूर्ण रूपमा व्यक्त गर्न दिनु, उनीहरूलाई बोल्ने र निर्णय गर्ने पर्याप्त अधिकार दिनु, साथै परमेश्‍वरको घरमा लोकतन्त्र अभ्यास गर्नु नै सर्वोच्च सत्यता हो भन्‍ने विश्‍वास गर्थे। मैले जे भने पनि, तिनीहरूले त्यसलाई यसरी हेर्थे: “तपाईँ हावादारी कुरा गर्नुहुन्छ, औपचारिकता मात्र पूरा गर्नुहुन्छ, र त्यसपछि त्यो दाजुभाइ-दिदीबहिनीहरूको जिम्मेवारी बन्छ, तपाईँको जिम्मेवारी रहँदैन। तपाईँ पाखा लाग्न सक्नुहुन्छ! हामी के खान्छौँ र पिउँछौँ भन्‍ने कुराको तपाईँसँग कुनै सरोकार छैन; पैसा मात्र तिर्नुहोस्, अरू केही पनि गर्नु पर्दैन। हामीलाई खान र पिउन पुग्छ, त्यो नै सर्वोच्च सत्यता हो। परमेश्‍वरको घरको सेवा गर्नु, दाजुभाइ-दिदीबहिनीहरूको सेवा गर्नु, दाजुभाइ-दिदीबहिनीहरूलाई खुसी पार्नु, उनीहरूलाई पूर्ण मानव अधिकार र स्वतन्त्रता दिनु, यो नै सर्वोच्च सत्यता हो।” यी कस्ता मानिसहरू हुन्? के ख्रीष्टविरोधीहरूले यसै गर्नेथिएनन् र? ख्रीष्टविरोधीहरू सत्यताप्रति वितृष्ण रहने पहिलो प्रकटीकरण भनेको तिनीहरू सत्यतालाई निन्दा र अस्वीकार गर्छन्; त्यसपछि, तिनीहरूले आफूलाई व्यवहार र कार्यान्वयन योग्य लागेका वैकल्पिक सिद्धान्त र नाराहरू खोज्छन्, सार्वजनिक रूपमा सत्यता उल्लङ्घन गर्छन्, र ख्रीष्टलाई सार्वजनिक रूपमा निन्दा र इन्कार गर्छन्। ख्रीष्टविरोधीहरू यस्तै सानो मामलामा प्रकाश हुन्छन्। के तिनीहरू सत्यता स्विकार्ने मानिसहरू हुन् त? (होइनन्।)

म प्रायः केही मानिसहरूले यसो भनेको सुन्छु, “ओहो, हेर त दाजुभाइ-दिदीबहिनीहरू कति रिसाएका छन्”; वा, “ओहो, हेर त दाजुभाइ-दिदीबहिनीहरू कति खुसी छन्”; वा, “ओहो, हेर त दाजुभाइ-दिदीबहिनीहरूलाई कति धेरै प्रहार गरिएको छ; उनीहरूले साँच्चै दुःख भोगिरहेका छन्।” तिनीहरूको हृदयमा दाजुभाइ-दिदीबहिनीहरूले किन यति उच्च हैसियत राख्छन्? तिनीहरू दाजुभाइ-दिदीबहिनीहरूलाई किन त्यति धेरै प्रेम गर्छन्? यति धेरै मानिसहरूलाई प्रेम गर्ने तिनीहरूको हृदय कति ठूलो होला? ल ठिक छ; म केही कुरा भन्‍नेछु र तैँले मैले भनेझैँ गर्, हुन्छ? तैँले यति धेरै मानिसहरूलाई राख्न सक्छस्, त्यसैले मजस्तो थप एक व्यक्तिलाई थप्दा कुनै समस्या हुँदैन, होइन र? तैँले मलाई पनि राख्न सक्नुपर्ने होइन र? त्यसको उल्टो, तिनीहरूले मेरो कुरालाई स्थान दिन सक्दैनन्, न त मलाई अटाउन नै सक्छन्। तिनीहरूले सारा दाजुभाइ-दिदीबहिनीहरूलाई राख्न सक्छन्, मण्डलीका सबैलाई राख्न सक्छन्, तर ख्रीष्टलाई राख्नै सक्दैनन्। यो कस्तो प्राणी हो? के यो मानवजाति हो? के यस्तो व्यक्ति ख्रीष्टको अनुयायी हुन योग्य हुन्छ? (हुँदैन।) त्यसोभए हामीले तिनीहरूलाई कसरी चित्रण गर्नुपर्छ? (दियाबलस, ख्रीष्टविरोधी भनेर।) के तिनीहरू परमेश्‍वरको घरका लोकतान्त्रिक निर्वाचनहरूको अवधारणालाई गलत व्याख्या गरिरहेका छैनन् र? दाजुभाइ-दिदीबहिनीहरूलाई परमेश्‍वरको घरका मामलाहरूमा संलग्न गराएर, उनीहरूलाई आफ्ना रायहरू व्यक्त गर्न दिएर, उनीहरूलाई अगुवाहरू चयन गर्न र बर्खास्त गर्न दिएर, साथै उनीहरूलाई निर्णयहरू गर्न दिएर—के तिनीहरूलाई दाजुभाइ-दिदीबहिनीहरू परमेश्‍वरको घरका वरिष्ठ हुन् भन्‍ने लाग्छ? के यो परमेश्‍वरको घरका लोकतान्त्रिक निर्वाचनहरूबारे गलत बुझाइ होइन र? लोकतान्त्रिक निर्वाचनहरूको सिद्धान्त के हो? के दाजुभाइ-दिदीबहिनीहरूलाई लोकतान्त्रिक तरिकाले मत हाल्न दिनुको अर्थ तिनीहरूले अन्तिम निर्णय गर्न सक्छन् भन्‍ने हो? के त्यसको अर्थ मानिसहरूका भ्रष्ट स्वभावहरूलाई नै अन्तिम निर्णय गर्न दिनु हो? के यसको अर्थ दियाबलसहरू र शैतानहरूलाई शक्ति सम्हाल्न दिनु हो? होइन, यसको अर्थ दाजुभाइ-दिदीबहिनीहरू, अर्थात् यी प्राकृतिक र भ्रष्ट मानवहरू आफैलाई शक्ति सम्हाल्न दिनु होइन, यो त दाजुभाइ-दिदीबहिनीहरूले हृदयमा बुझेको सत्यतालाई चाहिँ शक्ति सम्हाल्न दिनु हो। यो आवेशीपनलाई शक्ति सम्हाल्न दिनु होइन, यो मानव धारणाहरूलाई शक्ति सम्हाल्न दिनु होइन, यो मानव विद्रोह र प्रतिरोधलाई शक्ति सम्हाल्न दिनु होइन, र यो मानिसहरूका दुष्ट स्वभावहरूलाई शक्ति सम्हाल्न दिनु होइन—यो त सत्यतालाई शक्ति सम्हाल्न दिनु हो। कति मानिसहरू सोध्छन्, “केही मण्डलीका निर्वाचनहरूबाट अन्त्यमा किन ख्रीष्टविरोधीहरू नै चुनिन्छन्, वा मण्डलीका अगुवा र कामदारहरूले किन गलत निर्णयहरू गर्छन्?” किनभने मानिसहरूको कद अत्यन्तै सानो छ; तिनीहरू सत्यता बुझ्दैनन् र मानिसहरूलाई खुट्ट्याउन सक्दैनन्। तर मण्डलीका निर्वाचनहरूको सिद्धान्त सत्यता सिद्धान्तहरूमा आधारित हुन्छ; यो सत्यताको जगमा निर्मित हुन्छ। त्यसैले, यी ख्रीष्टविरोधीहरूले—यी आत्मिक बुझाइ नभएकाहरूले—गलत रूपमा के विश्‍वास गर्छन्? तिनीहरूले परमेश्‍वरको घरमा दाजुभाइ-दिदीबहिनीहरूलाई महान् भनेर सम्मान गरिने, दाजुभाइ-दिदीबहिनीहरूलाई उच्च पारिने, र दाजुभाइ-दिदीबहिनीहरूको नामपदवी र समूहलाई परमेश्‍वरको नजरमा सम्मानयोग्य रूपमा हेरिने भन्ठान्छन्। तर खासमा, के दाजुभाइ-दिदीबहिनीहरू सम्मानयोग्य हुन्छन् त? के उनीहरूमा सत्यता हुन्छ त? धेरैजसो दाजुभाइ-दिदीबहिनीहरूमा सत्यता वास्तविकता हुँदैन, उनीहरूका कार्यहरूमा सिद्धान्तहरू हुँदैनन्, साथै उनीहरूले परमेश्‍वरको घरका विभिन्न कार्य परियोजनाहरूमा अराजकतासमेत सिर्जना गर्न सक्छन्। यदि माथिबाट समस्याहरूमा हस्तक्षेप, साथै सामयिक सुधार र समाधान नगरिने हो भने, के यी दाजुभाइ-दिदीबहिनीहरूले आफ्नो कर्तव्य राम्ररी पूरा गर्न सक्लान् त? उनीहरूले आफ्नो कर्तव्य पूरा राम्ररी गर्न नसक्ने मात्र होइन, उनीहरूले धेरै बाधा र अवरोधहरू सिर्जना गर्नसमेत सक्छन्। के यी मानिसहरूमा सत्यता हुन्छ त? के उनीहरू महान् भनी सम्मानित हुन योग्य छन् त? छैनन्। त्यसोभए किन ख्रीष्टविरोधीहरू अझै यस तरिकाले व्यवहार गर्छन् त? यो तिनीहरूको जन्मसिद्ध प्रकृति हो। तिनीहरू सत्यता नकार्न र ख्रीष्टलाई निन्दा गर्न बहाना खोज्छन्—के यो तिनीहरूको जन्मसिद्ध प्रकृति होइन र? तिनीहरूमा शैतानको प्रकृति छ; तिनीहरू बेकाबु रूपले त्यसद्वारा प्रेरित छन्।

आजको सङ्गति मुख्यगरी ख्रीष्टविरोधीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ भन्‍नेमा केन्द्रित छ। हामी जे सङ्गति गरिरहेका छौँ त्यसको हरेक पक्ष ख्रीष्टविरोधीहरूको मुडसँग सम्बन्धित छ। बाहिरबाट हेर्दा, त्यो यस्तो देखिन्छ, तर खासमा, यो मुड कसरी पैदा हुन्छ? यो ख्रीष्टविरोधीहरूको भ्रष्ट स्वभाव र सारद्वारा निर्धारित हुन्छ। ख्रीष्टविरोधी सार भएको कारण, तिनीहरूले अनेकथरीका सोचहरू पैदा गर्छन्, र यी विभिन्न सोचहरूद्वारा सञ्‍चालित भएर, तिनीहरूले विभिन्न धारणा, विचार, दृष्टिकोण, र अडानहरू उत्पन्‍न गर्छन्, अनि यसमार्फत तिनीहरूले विभिन्न मुडहरू सिर्जना गर्छन्। यी मुडहरू उत्पन्न भएपछि, ख्रीष्टविरोधीहरूले स्वर्गको परमेश्‍वर र पृथ्वीको परमेश्‍वर—ख्रीष्ट—लाई विभिन्न तरिकाले, र विभिन्न विधि र मनोवृत्तिद्वारा व्यवहार गर्छन्। यी तरिका, विधि, र मनोवृत्तिहरूबाट, ख्रीष्टविरोधीहरूको सार सत्यताप्रति वितृष्ण, सत्यताप्रति शत्रुवत्‌, ख्रीष्टलाई नकार्ने र ख्रीष्टलाई निन्दा गर्ने प्रकारको भएको भनी काफी रूपमा प्रमाणित गर्न सकिन्छ। जब तिनीहरूले सत्यताका साथै देहधारी परमेश्‍वरको सार र पहिचान संलग्न मामलाहरू सामना गर्छन्, तब तिनीहरू जानीबुझी परमेश्‍वरको विरोधमा उभिन्छन्, र परमेश्‍वरका शत्रुहरूको भूमिका खेल्छन्। जब केही पनि भइरहेको हुँदैन, तब तिनीहरू परमेश्‍वरको नाम फलाक्छन्, र आफ्नो बोलीमा निरन्तर रूपले “परमेश्‍वर, मेरो परमेश्‍वर” भनेरसमेत भट्याउँछन्। तिनीहरू हरेक कुरामा सुरुमा परमेश्‍वरलाई पुकार्छन्: “परमेश्‍वर, हेर्नुस्,” “परमेश्‍वर, तपाईँलाई थाहा छ,” “परमेश्‍वर, मेरो कुरा सुन्नुस्,” “परमेश्‍वर, मैले एउटा मामलाबारे खोजी गर्नु छ,” “परमेश्‍वर, परिस्थिति यस्तो छ,” आदि इत्यादि। तर “परमेश्‍वर” लाई पुकार्दा, तिनीहरू हृदयमा ख्रीष्टप्रतिका धारणा, शत्रुता, र तिरस्कारले भरिएका हुन्छन्। जब मण्डली, परमेश्‍वरको घर, र ख्रीष्टले विभिन्न वातावरण र परिस्थितिहरू सामना गर्छन्, ख्रीष्ट र परमेश्‍वरप्रति ख्रीष्टविरोधीहरूको मनोवृत्ति बारम्बार बदलिन्छ, र त्यसमा थुप्रै रूपान्तरणहरू आउँछन्। ख्रीष्टले तिनीहरूलाई मागहरू राख्नुहुँदा र तिनीहरूलाई दया र मैत्रीभाव देखाउनुहुँदा, तिनीहरूको मनोवृत्ति निकै भद्र र नम्र देखिन्छ; ख्रीष्टले तिनीहरूलाई काटछाँट गर्दै कठोर व्यवहार गर्नुहुँदा, ख्रीष्टप्रति तिनीहरूमा हुने मनोवृत्ति घिन, घृणा र अवहेलनाको हुन्छ, र उहाँलाई बेवास्ता र अस्वीकारसमेत गर्ने खालको हुन्छ। जब ख्रीष्टले प्रस्टसित तिनीहरूलाई इनाम र आशिष्‌हरूको प्रतिज्ञा गर्नुहुन्छ, तिनीहरू हृदयमा गोप्य रूपले रमाउँछन्, साथै उहाँलाई चापलुसी गर्ने, खुसामद गर्ने, र चिल्लो घस्ने कामसमेत गर्छन्, र यी लाभहरू प्राप्त गर्नको निम्ति आफ्नो इज्जत र निष्ठा त्याग्नसमेत हिचकिचाउँदैनन्। तर तिनीहरूको मनोवृत्ति जे-जस्तो भए पनि, तिनीहरू ख्रीष्टलाई साँचो रूपमा कहिल्यै स्विकार्दैनन् र उहाँमाथि कहिल्यै आस्था राख्दैनन्, उहाँप्रति साँचो रूपमा समर्पित हुने त कुरै नगरौँ। ख्रीष्टप्रति तिनीहरूमा पन्छिने, निन्दा गर्ने, र सतर्कपूर्ण हिचकिचाहटको मनोवृत्ति हुन्छ, र तिनीहरू हृदयको गहिराइदेखि नै उहाँलाई अस्वीकार गर्छन्। तिनीहरू जहाँ भए पनि वा तिनीहरूको मुड जस्तो भए पनि, तिनीहरूको सार बदलिँदैन। तिनीहरूले बेलाबेलामा केही अनपेक्षित परिवर्तन वा बदलावहरू देखाए पनि, यी अस्थायी कुराहरू हुन्। यसको कारण के हो भने, ख्रीष्टविरोधीहरूको प्रकृति सार ख्रीष्टप्रति शत्रुवत् हुन्छ, र त्यसैले तिनीहरूले सच्चा रूपमा यस साधारण व्यक्तिलाई आफ्नो प्रभु, अर्थात् आफ्नो परमेश्‍वरको रूपमा कहिल्यै स्विकार्नेछैनन्।

ख्रीष्टविरोधीहरूले ख्रीष्टलाई कस्तो व्यवहार गर्छन्, त्यो तिनीहरुको मुडमा भर पर्छ भन्‍नेसम्बन्धी विभिन्न पक्षहरूको सङ्गति मूलतः सकिएको छ। मैले यसअघि तिमीहरूलाई सोधेको, सम्बोधन गर्नुपर्ने अन्तिम सवाल भनेको यी मामलाहरू खुलासा गर्नुको महत्त्व के हो, र मानिसहरूले बुझ्नुपर्ने सत्यता के हो भन्‍ने हो। यी मामलाहरू खुलासा गर्नुको महत्त्व दुइटा पक्षहरूबाट भन्न सकिन्छ। एउटा पक्षले परमेश्‍वरप्रतिको मानिसहरूको साँचो मनोवृत्तिको सार साँच्चिकै के हो भनेर खुलासा गर्छ, र यसले मानवजातिको भ्रष्टताका विभिन्न प्रकटीकरणहरू चिन्न मद्दत गर्छ। यो आफूलाई चिन्न र मानिसहरूका भ्रष्ट स्वभावहरू चिन्न उपयोगी हुन्छ। अर्को पक्षले चाहिँ मानिसहरूलाई परमेश्‍वरप्रति सही मनोवृत्ति वास्तवमा कस्तो हुनुपर्छ भनेर थाहा दिन्छ। तँलाई तैँले परमेश्‍वरलाई जुन तरिकाले व्यवहार गर्छस् त्यो नै उहाँलाई परमेश्‍वरको रूपमा व्यवहार गर्नु हो भन्‍ने लाग्न सक्छ, तर खासमा, यसमा धेरै अशुद्धताहरू छन्, शैतानका धेरै तत्त्वहरू छन्—यी ख्रीष्टविरोधीहरूका प्रकटीकरणहरू हुन्, जसलाई परमेश्‍वरले मान्ने वा स्विकार्ने गर्नुहुन्न। यो पखाल्नैपर्ने अशुद्धता हो। सकारात्मक र नकारात्मक दुवै दृष्टिकोणबाट यसको महत्त्व छ: कम्तीमा पनि, नकारात्मक दृष्टिकोणबाट भन्नुपर्दा, यसले तँलाई यी कुराहरू नकारात्मक छन्, यी ख्रीष्टविरोधीका प्रकटीकरणहरू हुन् भनेर थाहा दिन्छ। सकारात्मक पक्ष के हो भने, यसले तँलाई परमेश्‍वरले यी कुराहरू मन पराउनुहुन्न, तैँले उहाँलाई यसरी व्यवहार गरेको उहाँले स्विकार्नुहुन्न भनेर थाहा दिन्छ। यसको आशय के हो भने, मानिसहरूलाई परमेश्‍वरप्रतिको आफ्नो व्यवहार जतिसुकै सही, राम्रो, तर्कसङ्गत, वा मानव भावनाहरूसँग मिल्दो लागे पनि, परमेश्‍वरले त्यो स्विकार्नुहुन्न। यदि परमेश्‍वरले त्यो स्विकार्नुहुन्न भने, तैँले के गर्नुपर्छ? यदि तैँले “म त्यो काम यसरी गर्नेछु, मलाई यो राम्रो हो भन्‍ने लाग्छ र म यसमै अडिने छु; चाहे तपाईँले यसलाई स्विकार्नुहोस् वा नस्विकार्नुहोस्, म त सिधा हिसाबले काम गरिरहेको छु” भनेर भनिस् भने, के यो ठिक हो? (होइन।) हामी अरू मामलाको सन्दर्भमा, यो मनोवृत्ति सही हो कि होइन भनेर छलफल गर्नेछैनौँ; परमेश्‍वरलाई व्यवहार गर्ने कुरामा, यस तरिकाले व्यवहार गर्नु निकै खतरनाक हो, र तैँले मार्ग परिवर्तन गर्नुपर्छ। परमेश्‍वरले स्विकार्न नसक्ने कुराप्रति मानिसहरूको मनोवृत्ति कस्तो हुनुपर्छ? मानिसहरूमा हुनुपर्ने एउटै मात्र मनोवृत्ति भनेको परमेश्‍वरबाट आउने सबथोक स्विकार्नु हो; चाहे उनीहरूलाई त्यो राम्रो लागे पनि नराम्रो लागे पनि, त्यो सुन्नलायक वा रूखो र अप्रिय लागे पनि, उनीहरूले निःशर्त रूपमा स्विकार्नुपर्छ र समर्पित हुनुपर्छ, त्यसलाई आफूलाई परिवर्तन र शुद्धीकरण गर्ने सत्यताको रूपमा लिनुपर्छ। यी मामलाहरू खुलासा गर्नुको महत्त्व के हो? के यसलाई नकारात्मक र सकारात्मक दुवै पक्षबाट सम्बोधन गरिएको छैन र? त्यसोभए, मानिसहरूले बुझ्नुपर्ने सत्यता के हो त? (परमेश्‍वर नै सत्यता हुनुहुन्छ, परमेश्‍वर नै सृष्टिकर्ता हुनुहुन्छ। चाहे देहधारी रूपमा होस् वा अरू कुनै पनि तरिकाले देखा परेर होस्, उहाँले बोल्नुहुने वचनहरू सत्यता हुन्, र हामीले निःशर्त रूपमा समर्पित हुनुपर्छ र स्विकार्नुपर्छ।) के यो भनाइलाई सबैले आमेन भन्न सक्छौँ? (आमेन।) म पनि त्यसलाई आमेन भन्छु; निःशर्त रूपमा स्वीकार गर्नु र समर्पित हुनु, यो नै सत्यता हो। परमेश्‍वर मानिसहरूमाझ जुन रूपमा वा जुन तरिकाले देखापर्नुभए पनि वा जिउनुभए पनि, परमेश्‍वर जुन स्वरूपमा अस्तित्वमा हुनुभए पनि, परमेश्‍वर सदैव परमेश्‍वर नै रहनुहुन्छ। यो नै सत्यता हो, र यो नै मानिसहरूले सबैभन्दा बुझ्नुपर्ने सत्यता हो। दोस्रो कुरा, सृष्टि गरिएको प्राणीमा परमेश्‍वरप्रति निःशर्त समर्पणको मनोवृत्ति हुनुपर्छ। यसअलावा, मानिसहरूले नबुझ्ने अर्को कुरा छ: मानिसहरू किन परमेश्‍वरलाई पछ्याउँछन्? के त्यो न्यास्रोपन मेटाउनलाई हो? के तिनीहरूको दिमाग भर्न र तिनीहरूको आत्मिक खोक्रोपन सम्बोधन गर्नलाई हो? के त्यो तिनीहरूको भावी नियति समाधान गर्नलाई हो? के यो सफा हुनलाई हो, कि सत्यताको विश्‍वविद्यालय जानलाई हो? मानिसहरू परमेश्‍वरलाई पछ्याएर के समाधान गर्न खोज्छन्? यो मानिसहरूले जान्नुपर्ने कुरा हो। (तिनीहरू आफ्नो भ्रष्ट स्वभाव समाधान गर्न खोज्छन्।) ठिक भनिस्। मानिसहरू आफ्नो भ्रष्ट स्वभाव समाधान गर्न परमेश्‍वरलाई पछ्याउँछन्। के मानिसहरू आफ्नो भ्रष्ट स्वभावलाई आफैले समाधान गर्न सक्छन्? के प्रसिद्धि, ज्ञान र शिक्षा भएका मानिसहरूले त्यसलाई समाधान गर्न सक्छन्? के मानवजातिमाझ यो समस्यालाई समाधान गर्न सक्ने कोही छ? (यसलाई कसैले पनि समाधान गर्न सक्दैन।) परमेश्‍वर आज यही समस्या समाधान गर्न आउनुभएको छ; देहधारी परमेश्‍वर, अर्थात् परमेश्‍वर स्वयम्‌ले मात्र यसलाई समाधान गर्न सक्नुहुन्छ। मानवझैँ देखिनुहुने देहधारी ख्रीष्टले यो समस्या किन समाधान गर्न सक्नुहुन्छ? मानवहरूसँग भाषा, सोच, र विचारहरू हुन्छन्, तैपनि उनीहरूले किन समाधान गर्न सक्दैनन्? के कुरामा भिन्नता छ? (परमेश्‍वर नै सत्यता, मार्ग, र जीवन हुनुहुन्छ; मानवहरूसँग सत्यता हुँदैन।) परमेश्‍वर नै सत्यता, मार्ग र जीवन हुनुहुन्छ। यो तथ्यलाई स्विकारेर अनि परमेश्‍वर देहधारी हुनुभएको सारा देहलाई स्विकारेर मात्र मानिसहरूका भ्रष्ट स्वभावहरू समाधान गर्न सकिन्छ। यसको आशय मानिसहरू आफ्ना भ्रष्ट स्वभावहरू समाधान गर्न परमेश्‍वरसामु आउँछन् भन्‍ने हुन्छ, जसको अर्थ सत्यता प्राप्त गर्न परमेश्‍वरसामु आउनु हो। सत्यता प्राप्त गरेर मात्र मानिसहरूका भ्रष्ट स्वभावहरू समाधान गर्न सकिन्छ। तैँले सत्यता प्राप्त नगरी तिनलाई कसरी समाधान गर्न सक्छस् र? के धर्मसिद्धान्तहरूले भ्रष्ट स्वभाव समाधान गर्न सक्छन् र? के त्यो ज्ञानले गर्न सक्छ? के त्यो धारणा र कल्पनाहरूले गर्न सक्छन्? सक्दैनन्। व्यावहारिक देहधारी परमेश्‍वरले मात्र तँलाई तिनको समाधान गर्न मद्दत गर्न सक्नुहुन्छ। त्यसकारण, कुनै पनि चर्चित पात्र, महान् व्यक्ति, वा सन्तलाई आराधना गर्नु अर्थहीन छ; तिनले तेरा वास्तविक कठिनाइहरू समाधान गर्न वा तँलाई मुक्ति दिन सक्दैनन्। यसअलावा, कुनै पनि विषय, पेशा, वा ज्ञानको क्षेत्र सिकेर तेरा वास्तविक कठिनाइ वा वास्तविक समस्याहरू समाधान हुन सक्दैनन्। यदि तैँले “म यो साधारण व्यक्तिलाई हेयको दृष्टिले हेर्छु” भनेर भन्छस् भने, तेरो दृष्टिकोण बदलिनुपर्छ। तथ्य यही हो; परमेश्‍वरले यसरी नै कार्य गर्नुभएको छ। यदि तँ परमेश्‍वरलाई आफ्नो जीवनको रूपमा स्विकार्न चाहन्छस् भने, तैँले परमेश्‍वरको हरेक वाक्य र उहाँको हरेक कार्य स्विकार्नुपर्छ। यदि तँ परमेश्‍वरलाई सत्यताको रूपमा मान्छस् भने, तैँले परमेश्‍वर जुन तरिकाले वा जुन रूपमा अस्तित्वमा हुनुभए पनि वा देखा पर्नुभए पनि उहाँ सधैँ सत्यता हुनुहुन्छ भन्‍ने विवादरहित र पूर्ण तथ्यलाई विश्‍वास र स्वीकार गर्नुपर्छ। यो तथ्यलाई स्विकारिसकेपछि, तैँले परमेश्‍वर देहधारण हुनुभएको देह, अर्थात् यस साधारण व्यक्तिलाई कस्तो मनोवृत्तिले हेर्नुपर्छ? त्यसैमा सत्यता खोज्नुपर्छ।

ख्रीष्टविरोधीहरूले ख्रीष्टलाई कस्तो व्यवहार गर्छन् त्यो तिनीहरूको मुडमा भर पर्छ भन्‍नेसम्बन्धी प्रकटीकरणहरू खुलासा गर्दा, मानिसहरूले बुझ्नुपर्ने अन्तर्निहित सत्यता के हो? केही विषयवस्तुहरू सारांशीकृत गर् ताकि यी कुराहरू प्रष्ट होऊन्, अनि त्यसपछि तैँले यो सत्यता बुझ्छस् र तँ यसबारे प्रस्ट हुन्छस्। (हामीले चारवटा विषयवस्तुहरू सारांशीकृत गर्‍यौँ: पहिलो, परमेश्‍वर सधैँ परमेश्‍वर नै रहनुहुन्छ, र यो नै सत्यता हो। दोस्रो, परमेश्‍वरप्रति सृजित प्राणीमा निःशर्त समर्पणको मनोवृत्ति हुनुपर्छ। तेस्रो, परमेश्‍वर नै सत्यता, मार्ग, र जीवन हुनुहुन्छ, साथै यो तथ्यलाई स्विकारेर अनि परमेश्‍वर देहधारी हुनुभएको पूरै देहलाई स्विकारेर मात्र मानिसहरूका भ्रष्ट स्वभावहरू समाधान गर्न सकिन्छ। चौथो, यदि मानिसहरूले परमेश्‍वरलाई सत्यताको रूपमा मान्छन् भने, तिनीहरूले परमेश्‍वर जुन तरिकाले वा स्वरूपमा रहनुभए पनि वा देखा पर्नुभए पनि, उहाँ सधैँ सत्यता हुनुहुन्छ भन्‍ने विवादरहित तथ्यलाई विश्‍वास र स्वीकार गर्नुपर्छ।) के यी चार विषयवस्तुहरू महत्त्वपूर्ण छन्? (हजुर।) वास्तवमा, यी विषयवस्तुहरू धर्मसिद्धान्तको सन्दर्भमा सबैलाई थाहा छ, तर ख्रीष्टलाई कस्तो व्यवहार गर्ने भन्‍ने मामलामा कुन सत्यता सिद्धान्तहरू संलग्न हुन्छन् भन्‍ने सम्बन्धमा, वास्तविक परिस्थितिहरू सामना गर्दा मानिसहरू दुविधामा पर्छन्। तिनीहरू तिनलाई अभ्यास गर्न जान्दैनन्, र तिनीहरूले पहिले बुझेका सत्यताहरू लागु गर्नै नसकिने धर्मसिद्धान्त मात्र बन्छन्। मानिसहरूले जतिसुकै धर्मसिद्धान्तहरू बुझे पनि त्यो बेकार छ भनी देखाउन यही पर्याप्त छ; सत्यता नबुझेमा, तिनीहरूका समस्याहरू अझै पनि समाधान गर्न सकिँदैन।

विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग चार)

आ. परमेश्‍वर देहधारी हुनुभएको देहलाई तिरस्कार गर्नु

पछिल्लो सङ्गतिमा, हामीले ख्रीष्टविरोधीहरूको दसौँ प्रकटीकरणको दोस्रो उपशीर्षकबारे सङ्गति गर्‍यौँ—त्यो हो, परमेश्‍वर देहधारी हुनुभएको देहलाई तिरस्कार गर्नु। हामी हाम्रो सङ्गतिमा कहाँ पुगेका थियौँ? (ख्रीष्टविरोधीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ।) हामी “तिनीहरूले ख्रीष्टलाई कस्तो व्यवहार गर्छन्, त्यो तिनीहरूको मुडमा भर पर्छ” भन्‍ने विषयवस्तुमा पुगेका थियौँ। पहिला कुन पक्षहरू सङ्गति गरिएका थिए भनी समीक्षा गरौँ। “तिनीहरूको मुडअनुसार” भन्‍ने सम्बन्धमा कतिवटा परिस्थितिहरू चिरफार गरियो? (पाँचवटा परिस्थितिहरू: काटछाँट भोग्नुपर्दा तिनीहरूको व्यवहार, ख्रीष्टको खेदो हुँदा, तिनीहरूले देहधारी परमेश्‍वरबारे धारणाहरू जन्माउँदा, तिनीहरू बढुवा वा बरखास्त हुँदा, र विभिन्‍न वातावरणहरू सामना गर्दा, ख्रीष्टप्रति तिनीहरूको व्यवहार।) धेरथोर कुरा त्यही हो। जब तिमीहरूले यी पक्षहरूको विषय सामग्री सुन्छौ, के तिमीहरूले त्यसभित्रका घटनाहरूबारे मात्र सुन्छौ, कि तिनलाई आफूसँग दाँजेर यी घटनाहरूमार्फत सत्यता प्राप्त गर्ने र बुझ्ने पनि गर्छौ? तिमीहरू कस्तो दृष्टिकोणले सुन्छौ? (जब परमेश्‍वरले यी स्थिति र प्रकटीकरणहरू खुलासा र चिरफार गर्नुहुन्छ, म तिनलाई आफूसँग दाँज्न सक्छु। कहिलेकाहीँ, मेरो व्यवहार पूर्ण रूपमा ख्रीष्टविरोधीहरूका प्रकटीकरणहरूजस्तै नहुन सक्छ, तर प्रकट हुने स्वभाव र प्रकृति सार उस्तै हुन्छन्।) ती खुलासा भएका स्थिति, प्रकटीकरण, र सारहरू धेरथोर मात्रामा सबैमा हुन्छन्। जब मानिसहरूले पहिलोपटक परमेश्‍वरमा विश्‍वास गर्छन्, उनीहरूलाई आफूमा यी भ्रष्ट स्वभावहरूका प्रकटीकरणहरू देख्न कठिन हुन्छ, तर जब परमेश्‍वरमा विश्‍वास गर्ने तिनीहरूको अनुभव बिस्तारै गहन बन्दै जान्छ, तब उनीहरू अचेतन रूपमै निश्‍चित स्वभाव र व्यवहारहरूबारे सचेत बन्छन्। त्यसकारण, अहिले हामीले छलफल गर्ने विषयवस्तुले समेट्ने विशिष्ट प्रकटीकरणहरू तँसित सम्बन्धित भए पनि नभए पनि वा विगतमा तँ यस्तो व्यवहारमा संलग्न भए पनि नभए पनि, यसको मतलब यी मामलाहरू तँसित सम्बन्धित छैनन् भन्‍ने होइन; यसको मतलब तैँले भविष्यमा यस्ता कुरा गर्नेछैनस् भन्‍ने होइन, न त यसको अर्थ तँमा यस्ता स्वभाव र व्यवहारहरू छैनन् भन्‍ने नै हो। हामीले अहिले एक वर्षभन्दा बढी समयदेखि ख्रीष्टविरोधीहरूका विभिन्‍न प्रकटीकरणहरू सङ्गति र खुलासा गर्दै आएका छौँ। कुनै शीर्षकमा एक वर्षभन्दा बढी सङ्गति गरेर अझै पनि नसकिँदा, तिमीहरूलाई के लाग्छ, के हाम्रो सङ्गतिको विषयवस्तु विशिष्ट र पूर्ण छ? (यो पूर्ण छ।) यो अत्यन्तै विशिष्ट र पूर्ण छ! सङ्गति यो स्तरमा पुग्दासमेत, धेरै मानिसहरू अझै आफ्ना पुरानै व्यवहारहरू देखाउँछन्, अलिकति पनि बदलिएका छैनन्। भन्नुको मतलब, यी वचनहरू बोलेर अनि यी स्थिति, स्वभाव र सारहरू खुलासा गर्दा पनि, त्यसले तिनीहरूलाई थोरै पनि मदत गर्दैन। यो अवधिमा, अझै पनि केही मानिसहरू छन्, जो असावधान र नैतिकहीन व्यवहार गर्छन्, स्वेच्छाचारी र तानासाहीपूर्वक कार्य गर्छन्, साथै मनोमानी र लहडी व्यवहार गर्छन्। तिनीहरू पहिलेजस्तै रहन्छन्, वा हैसियत प्राप्त गरेपछि झन् बढी उग्र बन्छन्, र आफूलाई झनै पूर्ण रूपमा खुलासा गर्छन्। यसअलावा, केही मानिसहरू सधैँ बर्खासी र निकालामा परिरहेका हुन्छन्—यहाँ के भइरहेको हो? (यस्तो किन हुन्छ भने, यी मानिसहरूले कहिल्यै सत्यता स्विकारेका हुँदैनन्; उनीहरूले धेरै प्रवचनहरू सुनेका हुन्छन् तर तिनलाई हृदयमा लिएका हुँदैनन्।) एउटा कारण यो हो कि यी मानिसहरूले कहिल्यै सत्यता स्विकार्दैनन्; उनीहरू सत्यताप्रति वितृष्ण हुन्छन् र सकारात्मक कुराहरूलाई प्रेम गर्दैनन्। अर्को कारण यो हो कि उनीहरूमा अन्तर्निहित रूपमै ख्रीष्टविरोधी सार हुन्छ र उनीहरूले सत्यता वा सकारात्मक कुराहरू स्विकार्न सक्दैनन्। त्यसकारण, मैले ख्रीष्टविरोधीहरूका विभिन्‍न सार र प्रकटीकरणहरूबारे यति विशिष्ट रूपमा सङ्गति र खुलासा गरेको भए पनि, यी ख्रीष्टविरोधी र दुष्ट मानिसहरू अझै पनि बिनाडर र बेकाबु रूपमा काम गर्छन्, र आफूले चाहेको जे पनि गर्छन्। के यो तिनीहरूको सारद्वारा निर्धारित हुँदैन र? यी मानिसहरूले आफ्नो प्रकृति बदल्नु साँच्चिकै असम्भव छ; तिनीहरूले जतिसुकै प्रवचनहरू सुने पनि तिनले तिनीहरूलाई प्रभाव पार्दैनन्, साथै तिनीहरू अपश्‍चात्तापी नै रहन्छन्। तिनीहरूका दैनिक जीवन, कर्तव्य गराइप्रतिको तिनीहरूको मनोवृत्ति, र तिनीहरूको कर्तव्य गराइ शैली हेर्दा, तिनीहरू सत्यता बिलकुलै स्विकार्दैनन् र तिनीहरूका स्वभावहरू कति पनि बदलिएका छैनन्; यी वचनहरू बहिरोलाई सुनाएजस्तै पूर्णतया प्रभावहीन भएका छन्। यी वचनहरूले ख्रीष्टविरोधीहरूलाई त प्रभाव पार्दैनन्, तर के यी वचनहरूले तिमीहरूलाई कुनै निरोधात्मक प्रभाव पारेका छन्? के यिनले केही निश्‍चित व्यवहारहरूलाई वशमा राख्ने र तिमीहरूको विवेक र नैतिकताका स्तरहरू माथि उठाउने काम गरेका छन्? (अलिअलि गरेका छन्।) यदि यिनले कुनै व्यक्तिमाथि यस्तो प्रभाव पारेका छैनन् भने, के ऊ मानव नै हो त? होइन; ऊ दियाबलस हो। अवश्य, यी वचनहरू सुनेपछि, धेरैजसो मानिसहरूले ख्रीष्टविरोधीहरूका विभिन्‍न स्वभाव सारहरू केही मात्रामा खुट्ट्याएका छन्, र भित्रैदेखि ख्रीष्टविरोधीहरूका स्वभावहरूप्रति घृणा विकास गरेका छन्, र त्यो सँगसँगै तिनीहरूका आफ्नै भ्रष्ट स्वभाव सारहरूबारे पनि केही बुझाइ र ज्ञान प्राप्त गरेका छन्। यो एउटा राम्रो सङ्केत, अर्थात् राम्रो कुरा हो। तर के जति धेरै सुन्यो उति धेरै नकारात्मक बन्‍ने मानिसहरू हुन्छन्? यी वचनहरू सुनेपछि, तिनीहरू सोच्छन्, “सकियो। ख्रीष्टविरोधीहरूका प्रकटीकरण, स्थिति, र स्वभावहरू खुलासा हुँदैपिच्छे ती पूर्ण रूपमा मेरासँग मिल्छन्। ती मेरो लागि कहिल्यै असान्दर्भिक हुँदैनन्। मैले कहिले आफूलाई ख्रीष्टविरोधीहरूको स्वभावबाट अलग गर्न सक्ने होला? मैले कहिले परमेश्‍वरका मानिसहरूका अर्थात् परमेश्‍वरका प्रिय पुत्रहरूका केही प्रकटीकरणहरू देखाउन सक्ने होला?” तिनीहरू जति बढी सुन्छन्, त्यति नै नकारात्मक बन्छन्, र त्यति नै पछ्याउनको लागि आफूसँग मार्ग नभएको महसुस गर्छन्। के यो प्रतिक्रिया सामान्य हो? (होइन।) के तिमीहरूलाई नकारात्मक महसुस हुन्छ? (हुँदैन।) तिमीहरूले हरेकपटक मैले ख्रीष्टविरोधीहरूका यी प्रकटीकरण र घटनाहरू खुलासा गरेको सुन्दा, के त्यसले घोच्ने वा असहजता निम्त्याउने गर्छ? के तिमीहरूलाई लाज लाग्छ? (त्यसले घोच्छ, हामीलाई लाज लाग्छ।) तिमीहरूलाई जस्तो अनुभूति भए पनि, त्यसले नकारात्मकतातिर नडोर्‍याउनु राम्रो कुरा हो; तिमीहरू अडिग भएर बसेका छौ। तर नकारात्मक नभएर मात्र पुग्दैन; त्यसले उद्देश्य हासिल गर्दैन, त्यो नै अन्तिम लक्ष्य होइन। तिमीहरू यी वचनहरूमार्फत आफूबारेको ज्ञानसम्म पुग्नुपर्छ। यो व्यवहारको एउटा पक्ष बुझ्ने कुरा होइन, यो त तिमीहरूको आफ्नै स्वभाव र सार जान्‍ने कुरा हो। यस बुझाइले तँलाई जीवनमा अभ्यास गर्ने मार्ग भेट्टाउन र आफ्नो कर्तव्य गर्ने क्रममा कस्ता कार्यहरू ख्रीष्टविरोधीहरूको व्यवहारसँग मिल्दो छन्, कस्ता कार्यहरूले ख्रीष्टविरोधीको स्वभाव प्रकट गर्छन्, र कस्ता कार्यहरू सिद्धान्तअनुरूप हुन् भनी जान्‍न सक्षम तुल्याउनुपर्छ। यदि तैँले यो कुरा हासिल गर्न सकिस् भने, तैँले यी वचनहरू सुनेको व्यर्थ भएको छैन; यिनले तँमाथि प्रभाव पारेका छन्। यसपछि, हामी ख्रीष्टविरोधीहरूले देहधारी परमेश्‍वरलाई कस्तो व्यवहार गर्छन् भन्‍ने कुराको चौथो प्रकटीकरणबारे सङ्गति गर्न जारी राख्नेछौँ—त्यो हो, ख्रीष्टले भन्नुभएको कुरा केवल सुन्ने, तर न त पालन गर्ने न त समर्पित हुने।

घ. ख्रीष्टले भन्नुभएको कुरा केवल सुन्ने, तर न त पालन गर्ने न त समर्पित हुने

ख्रीष्टविरोधीहरू ख्रीष्टले भन्नुभएको कुरा केवल सुन्ने, तर न त पालन गर्ने न त समर्पित हुने गर्छन्; त्यसोभए, तिनीहरूले कसरी सुन्छन्? तिनीहरूले जुन मनोवृत्तिले सुन्छन् त्यसलाई मूलतः यस वाक्यांशले सारांशीकृत गर्छ: त्यसमा कुनै अनुपालन र साँचो समर्पण हुँदैन; तिनीहरूले हृदयदेखि स्विकार्दैनन्, तर कानले मात्र सुन्छन्, हृदयले सुन्‍ने वा बुझ्ने गर्दैनन्। त्यसलाई शाब्दिक रूपमा हेर्दा, यस सम्बन्धमा ख्रीष्टविरोधीहरूको व्यवहार र स्वभाव यिनै आधारभूत तत्त्वहरूद्वारा सारांशीकृत गर्न सकिन्छ। ख्रीष्टविरोधीहरूको स्वभाव सारको दृष्टिकोणबाट, यस्ता मानिसहरूले परमेश्‍वरबाट आउने कुनै पनि कुरा वा परमेश्‍वर वा मानवहरूद्वारा राम्रो र सकारात्मक ठानिएका कुनै पनि कुरा, साथै प्राकृतिक नियमहरूअनुरूपका कुनै पनि कुरा न त पालन गर्छन् न त तिनको अधीनता स्विकार्छन्; बरु तिनीहरूले यस्ता कुराहरूलाई हेयको दृष्टिले हेर्छन्, र तिनीहरूका आफ्नै दृष्टिकोण र विचारहरू हुन्छन्। के तिनीहरूका दृष्टिकोणहरू सकारात्मक कुराका नियम र व्यवस्थाहरूअनुरूप हुन्छन्? हुँदैनन्। तिनीहरूका दृष्टिकोणहरू दुइटा पक्षहरूमा सीमित छन्: एउटाचाहिँ शैतानका व्यवस्थाहरू हो, अनि अर्कोचाहिँ शैतानको स्वार्थहरू र शैतानको प्रकृति सारअनुरूप छ। त्यसकारण, परमेश्‍वर देहधारी हुनुभएको देहको सन्दर्भमा, ख्रीष्टविरोधीहरूको दृष्टिकोण र मनोवृत्ति अन्ततः दुइटा कुरामा सीमित हुन्छन्: एउटाचाहिँ शैतानका तर्क र व्यवस्थाहरू हो, अनि अर्कोचाहिँ शैतानको स्वभाव सार हो। ख्रीष्टले धर्तीमा एक चरणको काम गर्नुहुँदा, उहाँ परमेश्‍वरको प्रवक्ता हुनुहुन्छ, उहाँले धर्तीमा एक चरणको काम गर्नुहुँदा, उहाँ परमेश्‍वरको अभिव्यक्ति र देहधारण हुनुहुन्छ। यस्तो भूमिकाको लागि, ख्रीष्टविरोधीहरूसित जिज्ञासा र छानबिन गर्ने रुचिको अलावा, र कुनै हैसियत भएको व्यक्तिलाई झैँ उहाँलाई खुसामद र चापलुसी गर्ने व्यवहारको अलावा, तिनीहरूको हृदयमा कुनै साँचो विश्‍वास र पछ्याइ हुँदैन, साँचो प्रेम र समर्पण हुने त झन् कुरै नगरौँ। भ्रष्ट मानवजातिको नजरमा महत्त्वहीन देखिने पात्र ख्रीष्टको सन्दर्भमा भन्नुपर्दा, उहाँको रूप साधारण र सामान्य छ; उहाँको बोली, व्यवहार, र चालढाल, साथै उहाँको मानवताका सबै पक्षहरू पनि साधारण र सामान्य छन्। त्योभन्दा पनि बढी, उहाँले गर्नुहुने कामको स्वरूप, शैली, र विधि सबैको नजरमा अत्यन्तै साधारण, सामान्य, र व्यवहारिक देखिन्छन्। ती अलौकिक, खोक्रा, अस्पष्ट, र वास्तविक जीवनबाट अलग छैनन्। छोटकरीमा भन्‍नुपर्दा, बाहिरबाट ख्रीष्ट निकै उच्‍च देखिनुहुन्‍न। उहाँका बोली, कार्य, र चालढाल गहन वा अमूर्त छैनन्। मानव नजरले हेर्दा, कुनै रहस्यहरू देखिँदैनन्, न त बुझ्नै नसकिने केही नै देखिन्छन्; उहाँ अत्यन्तै व्यवहारिक, अत्यन्तै सामान्य हुनुहुन्छ। देहधारी परमेश्‍वरले गर्नुहुने सम्पूर्ण कामका सार र प्रकृतिबारे छलफल गर्नुअघि, अब हामी देहधारी परमेश्‍वरको यो भूमिकाबारे बाहिरी रूपमा मानिसहरूले देख्ने सबै कुराबारे विचार गरौँ: उहाँको बोली, व्यवहार, चालढाल, दिनचर्या, व्यक्तित्व, रुचि, शैक्षिक स्तर, उहाँले चासो राख्ने र छलफल गर्ने मामलाहरू, उहाँले मानिसहरूसँग गर्ने व्यवहार र अन्तरक्रिया, साथै उहाँले जेबारे ज्ञान सुनाउनुहुन्छ ती कुराहरू, आदि इत्यादि। मानिसको दृष्टिकोणमा, यी सबै अलौकिक, उच्‍च, वा खोक्रा हुँदैनन्, बरु अत्यन्तै व्यावहारिक हुन्छन्। यी सबै पक्षहरू ख्रीष्टलाई पछ्याउने सबैको लागि एउटा परीक्षा हुन्; तर जो साँचो रूपले परमेश्‍वरमा विश्‍वास गर्छन्, जोसँग समझ र विवेक छ, तिनीहरूले केही सत्यता बुझेपछि ख्रीष्टका सारा सामान्य र व्यवहारिक बाह्य प्रकटीकरणहरूलाई बुझ्न, स्विकार्न, र समर्पित हुन देहधारी परमेश्‍वरको वर्गमा सारांशीकृत गर्छन्। तथापि, ख्रीष्टविरोधीहरूले मात्र यसो गर्दैनन्; तिनीहरूले यो गर्नै सक्दैनन्। तिनीहरूलाई तिनीहरूको हृदयको गहिराइमा ख्रीष्टजस्तो अत्यन्तै साधारण व्यक्तित्वमा केही कमी भएझैँ लाग्छ। ठ्याक्कै केचाहिँ कमी हुन्छ त? भित्री रूपमा, ख्रीष्टविरोधीहरूलाई अक्सर यस्तो साधारण व्यक्ति परमेश्‍वरजस्तो देखिँदै देखिँदैन भन्‍ने लाग्छ। तिनीहरूले यस्तो साधारण व्यक्तिले तिनीहरूको साँचो परमेश्‍वर अर्थात् तिनीहरूले कल्पना गरेको ख्रीष्टलाई सुहाउँदो हुने गरी बोल्‍नु, काम गर्नु र व्यवहार गर्नुपर्छ भनेर पनि बारम्बार माग गर्छन्। त्यसकारण, ख्रीष्टविरोधीहरूको हृदयको गहिराइमा हेर्दा, तिनीहरू यस्तो साधारण व्यक्तिलाई आफ्नो प्रभु र आफ्नो परमेश्‍वरको रूपमा स्विकार्न अनिच्छुक हुन्छन्। ख्रीष्टको कुनै पक्ष जति सामान्य, व्यावहारिक र साधारण हुन्छ, त्यति नै यसलाई ख्रीष्टविरोधीहरूले तिरस्कार र खिसी गर्छन्, र शत्रुतापूर्वक हेर्नेसमेत गर्छन्। यसर्थ, उहाँका वचनहरूलगायत ख्रीष्टको व्यवहारको कुनै पनि पक्षको सन्दर्भमा भन्नुपर्दा, ख्रीष्टविरोधीहरू भित्री रूपमा तिनलाई स्विकार्न सक्दैनन्, र तिनीहरू तीप्रति प्रतिरोधीसमेत हुन्छन्।

ख्रीष्टको बोलीमा के समावेश हुन्छ? त्यो कहिलेकाहीँ कार्य बन्दोबस्तहरू गर्नेबारेमा हुन्छ, कहिलेकाहीँ कसैका कमीकमजोरी औँल्याउनेबारेमा, कहिलेकाहीँ कुनै निश्‍चित प्रकारको व्यक्तिको भ्रष्ट सार खुलासा गर्नेबारेमा हुन्छ, कहिलेकाहीँ कुनै मामलाका सार र त्यसका सारा विवरणहरू विश्‍लेषण गरेर त्यसका समस्याहरू चिरफार गर्नेबारेमा, कहिलेकाहीँ कुनै मामलाको सही र गलत छुट्ट्याउनेबारेमा हुन्छ, कहिलेकाहीँ एकखाले व्यक्तिको परिणाम निर्धारण गर्नेबारेमा, कहिलेकाहीँ केही मानिसहरूलाई बढुवा गर्नेबारेमा हुन्छ, कहिलेकाहीँ केही मानिसहरूलाई बरखास्त गर्नेबारेमा, अनि कहिलेकाहीँचाहिँ त्यो केही मानिसहरूलाई काटछाँट गर्नेबारेमा र कहिलेकाहीँ केही मानिसहरूलाई सान्त्वना र अर्ती दिनेबारेमा हुन्छ। अवश्य नै, ख्रीष्टले उहाँको कामको बेलामा मानिसहरूको जीवन स्वभावसँग सम्बन्धित जुन सत्यताहरू चर्चा गर्नुहुन्छ, त्यसअलावा, उहाँले हरप्रकारका कुराहरू, साथै मानव ज्ञान र विभिन्‍न व्यावसायिक क्षेत्रहरूसँग सम्बन्धित केही विषयहरूलाई पनि बारम्बार उल्लेख गर्नुहुन्छ। ख्रीष्ट एक सामान्य र व्यावहारिक व्यक्ति हुनुहुन्छ; उहाँ शून्यतामा जिउनुहुन्‍न। उहाँसँग मानव अस्तित्वसम्बन्धी र जीवनसम्बन्धी सारा मामलाहरूबारे सोच र दृष्टिकोणहरू छन्, र उहाँले यी मामलाहरूलाई सिद्धान्तपरक ढङ्गले सम्हाल्नुहुन्छ। यदि यी सिद्धान्तहरू मानिसहरूको अस्तित्व, मानिसहरूको जीवन प्रवेश, र परमेश्‍वरको आराधनाजस्ता विषयहरूसँग सम्बन्धित छन् भने, के ती सबै सत्यता हुन् भनेर भन्‍न मिल्छ? (मिल्छ।) मानव ज्ञान, दर्शन, र केही व्यावसायिक मामलाहरूसम्बन्धी ख्रीष्टले बोल्‍नुहुने वचनहरूलाई सिधै सत्यता भन्‍न मिल्दैन, बरु ती कुराहरू दृष्टिकोण, मनोवृत्ति, र सिद्धान्तको हिसाबले मानिसहरूलाई यी विषयहरूमा थाहा भएका कुराभन्दा फरक हुन्छन्। उदाहरणका लागि, मानवहरू एउटा ज्ञानप्रति आदरपूर्ण मनोवृत्ति अपनाएर त्यसद्वारा जिउन सक्छन्, तर ख्रीष्टले हरप्रकारका ज्ञानलाई चिरफार गर्न र खुट्ट्याउन अनि तिनलाई सही तरिकाले व्यवहार गर्न सक्नुहुन्छ। उदाहरणको लागि कुनै एउटा पेशामा तिमीहरूको दक्षता र त्यससँग सम्बन्धित ज्ञानबारे तिमीहरूको निपुणताकै कुरा गरौँ। तिमीहरूले यस ज्ञानलाई प्रयोग गरेर के हासिल गर्न सक्छौ? तिमीहरूले आफ्नो कर्तव्य गर्ने क्रममा यस ज्ञानलाई कसरी प्रयोग गर्छौ? के त्यसमा कुनै सत्यता सिद्धान्तहरू संलग्न हुन्छन्? यदि तैँले सत्यता बुझ्दैनस् भने, त्यस्ता कुनै सिद्धान्तहरू हुँदैनन्, र तँ आफ्नो कर्तव्य गर्दा ज्ञानमाथि मात्र भर पर्छस्। म त्यस पेशामा विज्ञ नहुँला वा ममा त्यस ज्ञानबारे गहन बुझाइ नहोला, म मोटामोटी अवधारणा र केही मूलभूत कुराहरू मात्र बुझ्छु र जान्दछु होला, तर म यस ज्ञानलाई एक तरिकाले र सिद्धान्तपरक ढङ्गले प्रयोग गर्न जान्दछु जसले गर्दा त्यस ज्ञानले प्रभावकारी रूपमा परमेश्‍वरको काममा सेवाप्रदान गर्न मदत गर्न सक्छ। भिन्‍नता यही हो। ख्रीष्टविरोधीहरूले सत्यता नस्विकार्ने हुनाले, तिनीहरूले यो कुरा कहिल्यै देख्नेछैनन् र ख्रीष्टको सार साँच्चिकै के हो भनेर कहिल्यै बुझ्नेछैनन्। ख्रीष्टमा परमेश्‍वरको सार छ—यो भनाइ ठ्याक्कै कहाँ वास्तविकता बन्छ र प्रकट हुन्छ, त्यसलाई मानिसहरूले कसरी व्यवहार गर्नुपर्छ, अनि त्यसबाट मानिसहरूले कस्ता फाइदा र लाभहरू प्राप्त गर्छन्? ख्रीष्टविरोधीहरूले यो पक्ष कहिल्यै देख्नेछैनन्। किन त्यस्तो हुन्छ? एउटा सबैभन्दा महत्त्वपूर्ण कारण छ: ख्रीष्टविरोधीहरूले परमेश्‍वर देहधारी हुनुभएको देहलाई जसरी हेरे पनि, तिनीहरूले एउटा व्यक्ति मात्र देख्छन्। तिनीहरूले मानव दृष्टिकोणबाट मापन गर्छन्, मानव ज्ञान, अनुभव, बुद्धि, षड्यन्त्र, र छलकपट प्रयोग गरेर हेर्छन्, तर तिनीहरूले जसरी हेरे पनि यस व्यक्तिमा त्यस्तो विशेष केही पनि देख्दैनन्, न त तिनीहरूले उहाँमा परमेश्‍वरको सार छ भनेर खुट्ट्याउन नै सक्छन्। ल भन, के तिनीहरूले त्यसलाई नाङ्गो आँखाले देख्न सक्छन्? (सक्दैनन्।) तिनीहरूले सूक्ष्मदर्शक यन्त्र वा एक्स-रे प्रयोग गरेर देख्न सक्छन्? त्यसो गरेमा तिनीहरूले त्यो कुरा देख्ने सम्भावना झनै कम हुन्छ। कतिपय मानिसहरू सोध्छन्: “यदि त्यसलाई नाङ्गो आँखाले वा सूक्ष्मदर्शक यन्त्रले देख्न सकिँदैन भने, के आत्मिक क्षेत्रसँग सम्पर्कमा भएकाहरूले देख्न सक्छन् त?” (सक्दैनन्।) आत्मिक क्षेत्रसँग सम्पर्कमा भएकाहरूले त्यस क्षेत्रलाई देख्न र आत्माहरूलाई देख्न सक्छन्, तर देहधारी परमेश्‍वरलाई किन खुट्ट्याउन सक्दैनन्? के तिमीहरूलाई शैतानले परमेश्‍वरलाई आत्मिक क्षेत्रमा देख्न सक्छ जस्तो लाग्छ? (लाग्छ।) परमेश्‍वरजस्तै शैतान पनि आत्मिक क्षेत्रमै हुन्छ, तर के त्यसले परमेश्‍वरलाई परमेश्‍वरको रूपमा मान्छ? (मान्दैन।) के त्यसले परमेश्‍वरलाई पछ्याउने वा उहाँमा विश्‍वास गर्ने गर्छ? (गर्दैन।) शैतानले परमेश्‍वरलाई हरदिन देख्न सक्छ, तर त्यसले न त उहाँमा विश्‍वास गर्छ न त उहाँलाई पछ्याउँछ। त्यसैले, आत्मिक क्षेत्रसँग सम्पर्कमा हुनेहरूले परमेश्‍वरको आत्मा देख्न सक्ने भए पनि, के तिनीहरूले यस आत्मालाई परमेश्‍वरको रूपमा मान्‍नेछन् र? (मान्‍नेछैनन्।) के यो व्याख्याले यो समस्याको जड समाधान गर्छ? (गर्छ।) यसको जड के हो? (तिनीहरू परमेश्‍वरलाई मान्दैनन् र उहाँको डर मान्दैनन्।) भित्री रूपमा, ख्रीष्टविरोधीहरू परमेश्‍वरलाई मान्दैनन्। तिनीहरूका पुर्खाहरूले, तिनीहरूका कुलवंशहरूले परमेश्‍वरलाई मानेनन्। आफ्नै आँखासामु परमेश्‍वर हुनुहुँदा पनि, तिनीहरूले उहाँलाई न त मान्यता दिन्छन् न आराधना गर्छन्। यस्तोमा, तिनीहरूले यति साधारण र मामुली देखिनुहुने देहधारी परमेश्‍वरलाई कसरी आराधना गर्न सक्थे र? कदापि सक्दैनन्। त्यसैले, ख्रीष्टविरोधीहरूले जस्तोसुकै माध्यमहरू प्रयोग गरेर हेरे पनि, त्यो व्यर्थ छ। परमेश्‍वरले उहाँको काम सुरु गर्नुभएको समयदेखि अहिलेसम्म, परमेश्‍वरले धेरै वचनहरू बोल्नुभएको छ र यति महान् काम गर्नुभएको छ। के यो मानव संसारको सबैभन्दा ठूलो चिन्ह र अचम्मको कार्य होइन र? यदि ख्रीष्टविरोधीहरूले त्यो कुरा मान्‍न सक्थे भने, तिनीहरूले धेरै पहिले नै विश्‍वास गरेका हुन्थे; तिनीहरू अहिलेसम्म पर्खिरहेका हुन्‍नथे। के “ख्रीष्टविरोधीहरूले परमेश्‍वरका वास्तविक कार्यहरू पर्याप्त मात्रामा नदेखेर मात्र हो, त्यसैले तिनीहरू विश्‍वस्त छैनन्; यदि परमेश्‍वरले केही चिन्ह र अचम्मका कार्यहरू देखाउने, र तिनीहरूलाई आत्मिक क्षेत्र साँच्चिकै कस्तो छ भनी हेर्न दिने हो भने, र यदि तिनीहरूले परमेश्‍वरको वास्तविक व्यक्तित्व र उहाँका सारा वचनहरू पूरा भएको देखे भने, तिनीहरूले परमेश्‍वरलाई मान्यता दिनेथिए र उहाँलाई पछ्याउनेथिए” भनेर भन्‍ने मानिसहरू पनि छन्? के कुरा त्यही हो त? परमेश्‍वरसित आत्मिक क्षेत्रमा यतिका वर्ष जोरी खोजेर पनि विश्‍वस्त भएनन् भने, के ख्रीष्टविरोधीहरू केही वर्षमै अचानक समर्पित होलान् त? त्यो असम्भव छ; तिनीहरूको प्रकृति सार अपरिवर्तनीय छ। देहधारी परमेश्‍वरले यति धेरै काम गर्नुभएको र यति धेरै वचनहरू बोल्नुभएको छ, तर यी कुनैले पनि तिनीहरूमाथि विजय गर्न सक्दैन, न त तिनीहरूले परमेश्‍वरको पहिचान र सारलाई मान्यता दिन नै सक्छन्। यो तिनीहरूको जन्मसिद्ध प्रकृति हो। यो प्रकृतिले के सङ्केत गर्छ? यसको अर्थ ख्रीष्टविरोधी मानिसहरूले परमेश्‍वर, सत्यता, र सकारात्मक कुराहरूविरुद्ध सदैव युद्ध चलाइरहनेछन्, अन्तिम अवस्थासम्म लडिरहनेछन्, र मृत्युपर्यन्त कहिल्यै रोकिनेछैनन्। के तिनीहरू विनाशयोग्‍य पात्र होइनन् र? “मृत्युपर्यन्त कहिल्यै नरोकिनु” भन्नुको अर्थ के हो? त्यसको अर्थ तिनीहरू परमेश्‍वरका वचनहरूलाई सत्यताको रूपमा मान्नुभन्दा मर्न तयार हुन्छन्, तिनीहरू परमेश्‍वरप्रति समर्पित हुनुभन्दा मर्न तयार हुन्छन्। यो त मृत्युलायक कुरा हो।

ख्रीष्टविरोधीहरू ख्रीष्ट अर्थात् यस साधारण व्यक्तिलाई बाहिरबाट मात्र नभई भित्रैदेखि पनि सूक्ष्मजाँच गर्छन्। यसर्थ, ख्रीष्टले बोल्नु वा कार्य गर्नुहुँदा, ख्रीष्टविरोधीहरूले विभिन्‍न प्रकारका व्यवहारहरू प्रस्तुत गर्छन्। अब हामी ख्रीष्टका बोली र कार्यहरूको प्रतिक्रियास्वरूप ख्रीष्टविरोधीहरूले देखाउने विभिन्‍न प्रकटीकरणहरूमार्फत तिनीहरूको प्रकृति सार खुलासा गरौँ। उदाहरणको लागि, काम र सत्यता सिद्धान्तहरूबारे ख्रीष्टले मानिसहरूसित सङ्गति गर्नुहुँदा, उहाँले केही विशिष्ट अभ्यासहरू उल्लेख गर्नुहुन्छ। यी अभ्यासहरू मानिसहरूले आफ्नो कर्तव्य पूरा गर्ने क्रममा कुनै काम विशिष्ट रूपले कसरी कार्यान्वयन र लागु गर्नुपर्छ भन्‍नेबारे सम्बन्धित छन्। सामान्य रूपमा भन्नुपर्दा, कुनै पनि काम भनेको प्रतिपादित सिद्धान्तबारे छलफल गर्नु, नाराहरू फलाक्नु, सबैलाई ऊर्जा प्रदान गर्नु, र सबैलाई शपथ खुवाउनु, अनि त्यतिमै कुरा सक्‍नु होइन; कर्तव्यसँग सम्बन्धित हरेक काम जटिल हुन्छ र त्यसमा निश्‍चित विवरणहरू संलग्न हुन्छन्। उदाहरणको लागि: कसरी सही व्यक्ति छान्‍ने; विभिन्‍न मानिसहरूका फरकफरक स्थितिहरूलाई कसरी सम्हाल्ने र कुन रूपमा हेर्ने; कर्तव्य गर्ने क्रममा उत्पन्‍न हुने विभिन्‍न समस्याहरूलाई कसरी सिद्धान्तहरूअनुसार सम्हाल्ने; कसरी स्वेच्छाचारी र तानासाही रूपमा कार्य नगरी, वा मनोमानी र लहडी व्यवहार नगरी, मानिसहरूमाझ सौहार्दपूर्ण सहकार्य गर्ने; आदि इत्यादि, जसले विभिन्‍न विषयहरू समेट्छन्। मानिसहरूले ख्रीष्टले सङ्गति गरेको विशेष कार्य कार्यान्वयन गर्नुपर्दा र विशेष परियोजनाहरूको जिम्मेवारी लिनुपर्दा कठिनाइहरू सामना गर्लान्। नाराहरू फलाक्नु र धर्मसिद्धान्तहरू प्रचार गर्नु सजिलो छ, तर वास्तविक कार्यान्वयन त्यति सजिलो छैन। यी कामहरू गएर वास्तवमै कार्यान्वयन गर्नको लागि, कम्तीमा पनि, मानिसहरूले प्रयत्न गर्नुपर्छ, मूल्य चुकाउनुपर्छ, र समय खर्चनुपर्छ। यो एकातिर उपयुक्त व्यक्तिहरू खोज्‍ने कार्यसँग सम्बन्धित छ, र अर्कोतिर, संलग्‍न पेशाबारे सिक्ने, विभिन्‍न व्यावसायिक पक्षहरूसँग सम्बन्धित आम ज्ञान र सिद्धान्तहरू, र कार्यसञ्चालनका विशिष्ट विधि र शैलीहरू अनुसन्धान गर्ने कार्यसँग सम्बन्धित छ। यसअलावा, तिनीहरूले केही चुनौतीपूर्ण समस्याहरू पनि सामना गर्न सक्छन्। सामान्यतया, यी कठिनाइहरूबारे सुनेपछि सामान्य मानिसहरूले अलि त्रसित, र केही दबाब महसुस गर्छन्, तर जो परमेश्‍वरप्रति बफादार र समर्पित छन्, तिनीहरूले कठिनाइहरू सामना गर्दा र दबाब महसुस गर्दा मौन रूपमा हृदयमा प्रार्थना गर्नेछन्, र तिनीहरूको आस्था बढाउन र अन्तर्दृष्टि र सहयोगको लागि परमेश्‍वरलाई मार्गदर्शन माग्छन्, साथै गल्तीहरू गर्नबाट जोगाइमाग्छन्, ताकि तिनीहरूले प्रस्ट विवेक हासिल गर्नहेतु बफादारी निभाउन र सक्दो मेहनत लगाउन सकून्। तर ख्रीष्टविरोधी मानिसहरू यस्ता हुँदैनन्। जब तिनीहरूले काममा ख्रीष्टद्वारा मिलाइएका केही विशिष्ट प्रबन्धहरूबारे सुन्छन्, र जसलाई तिनीहरूले लागु गर्नुपर्ने हुन्छ र जुन काममा केही कठिनाइहरू हुन्छन्, तब तिनीहरू भित्री रूपमा प्रतिरोधी महसुस गर्न थाल्छन्, र अघि बढ्न अनिच्छुक हुन्छन्। यो अनिच्छा कस्तो देखिन्छ? तिनीहरू भन्छन्: “मलाई किन कहिल्यै राम्रा कुराहरू आइपर्दैनन्? मलाई किन सधैँ समस्याहरू दिइन्छ र मापदण्डहरू थोपरिन्छ? के मलाई निष्क्रिय ठानेर कामहरू अह्राइन्छ कि दास ठानेर? ममाथि चालबाजी गर्न त्यति सजिलो छैन! तिमी यति हल्का रूपमा भन्दै छौ, तिमी किन आफै कोसिस गर्दैनौ!” के यो समर्पण हो? के यो स्वीकारको मनोवृत्ति हो? तिनीहरूले के गरिरहेका छन्? (प्रतिरोध र विरोध गरिरहेका छन्।) यो प्रतिरोध र विरोध कसरी पैदा हुन्छ? उदाहरणका लागि, यदि “एकदुई पाउ सुँगुरको मासु लिएर आइज अनि सबैलाई छोइला बनाएर दे” भनेर अह्राइएमा, के तिनीहरूले यो कुरामा विरोध गर्थे र? (गर्थेनन्।) तर यदि “आज, गएर त्यो बारी जोत्, र त्यो जोत्दाखेरि, तैँले सबै ढुङ्गाहरू पन्साइसकेपछि मात्र खाना खान पाउँछस् है” भनेर भनिएमा, तिनीहरू अनिच्छुक बन्‍नेथे। त्यसमा शारीरिक कठिनाइ, गाह्रो, वा दबाब हुनेबित्तिकै तिनीहरूको रुष्टता देखा पर्छ, र तिनीहरू अघि बढ्न अनिच्छुक बन्छन्; तिनीहरू प्रतिरोध र गुनासो गर्न थाल्छन्: “मलाई किन राम्रा कुराहरू हुँदैनन्? सजिला र हल्का कामहरू आउँदा मलाई किन बेवास्ता गरिन्छ? मलाई किन कठिन, थकाइलाग्दो, वा फोहोरी काममा छानिन्छ? के म निष्कपट र सजिलै हेप्न सकिनेजस्तो देखिएर हो?” भित्री प्रतिरोध यहीबाट सुरु हुन्छ। तिनीहरू किन यति प्रतिरोधी हुन्छन्? कस्तो “फोहोरी र थकाइलाग्दो काम”? कस्ता “कठिनाइहरू”? के यो सब तिनीहरूको कर्तव्यको पाटो होइन र? जसलाई अह्राइएको हो उसले गर्नुपर्छ; रोजीछानी गर्नुपर्ने त्यस्तो के छ र? के यो जानीजानी तिनीहरूको लागि परिस्थिति कठिन बनाइएको हो र? (होइन।) तर तिनीहरू जानीजानी तिनीहरूको लागि परिस्थिति कठिन बनाइएको हो, तिनीहरूलाई अप्ठेरोमा जाकिएको हो भन्ठान्छन्, त्यसैले तिनीहरू परमेश्‍वरबाट यो कर्तव्य स्विकार्दैनन् र त्यसलाई स्विकार्न अनिच्छुक हुन्छन्। यहाँ के भइरहेको छ? के तिनीहरूले कठिनाइहरू सामना गर्नुपर्दा, शारीरिक कष्ट सहनुपर्दा, र अबउप्रान्त सहजतामा जिउन नसक्दा तिनीहरू प्रतिरोधी बन्‍ने हो? के यो निःसर्त, गुनासोरहित समर्पण हो? थोरै गाह्रो हुनेबित्तिकै तिनीहरू अनिच्छुक बन्छन्। तिनीहरू जे गर्न चाहँदैनन्, तिनीहरूलाई जुन काम गाह्रो, गर्न मन नलाग्‍ने, अपमानजनक, वा अरूद्वारा हेयको दृष्टिले हेरिने भन्‍ने लाग्छ, तिनीहरू त्यसलाई उग्र रूपमा प्रतिरोध, विरोध र अस्वीकार गर्छन्, अलिकति पनि समर्पण देखाउँदैनन्। ख्रीष्टविरोधीहरूले ख्रीष्टका वचनहरू, आदेशहरू, वा उहाँले सङ्गति गर्ने सिद्धान्तहरू सामना गर्नुपर्दा—त्यसले तिनीहरूलाई कठिनाइहरू निम्त्याउनेबित्तिकै वा दुःख भोग्नुपर्ने वा मूल्य चुकाउनुपर्ने तुल्याउनेबित्तिकै—तिनीहरूको पहिलो प्रतिक्रिया प्रतिरोध र इन्कार हुन्छ, र तिनीहरू हृदयमा घिन महसुस गर्छन्। तर तिनीहरूलाई गर्न इच्छा भएको वा फाइदा हुने कुराको सन्दर्भमा, तिनीहरूको मनोवृत्ति त्यस्तो हुँदैन। ख्रीष्टविरोधीहरू आराममा लिप्त हुने र अरूभन्दा अलग देखिने चाहना राख्छन्, तर तिनीहरूले दैहिक कष्टहरू सामना गर्नुपर्दा, मूल्य चुकाउनुपर्दा, वा अरूलाई चिढ्याउने जोखिम लिनुपर्दा, के तिनीहरू प्रसन्‍न र खुसीसाथ स्विकार्न इच्छुक हुन्छन्? के त्यसपछि तिनीहरूले पूर्ण समर्पण हासिल गर्न सक्छन्? कति पनि सक्दैनन्; तिनीहरूमा पूर्णतः अनाज्ञाकारिता र अवज्ञाको मनोवृत्ति हुन्छ। जब ख्रीष्टविरोधी मानिसहरूले आफूले गर्न नचाहेका काम, र तिनीहरूका अभिरूचि, रुचि, वा स्वार्थसँग नमिल्ने कुरा सामना गर्छन्, तब ख्रीष्टका वचनहरूप्रति तिनीहरूको मनोवृत्ति पूर्ण इन्कार र प्रतिरोध बन्छ, र त्यसमा एकै थोपा पनि समर्पण हुँदैन।

कतिपय मानिसहरू, ख्रीष्टले बोल्‍नुभएको सुन्दा, यस्ता सोचहरू बनाउन थाल्छन्: “ख्रीष्टले किन यसो भन्नुहुन्छ? उहाँले कसरी यो मामलालाई यस्तो दृष्टिकोणले व्यवहार गर्न मिल्छ? उहाँले यस्तो राय बोक्न कसरी मिल्छ, उहाँले कुनै कुरालाई कसरी यो तरिकाले परिभाषित गर्न मिल्छ? के यो पनि सत्यता नै हो? के यी पनि परमेश्‍वरका वचनहरू नै हुन्? मलाई त त्यस्तो लाग्दैन। बाइबलमा परमेश्‍वरले जुन तरिकाले बोल्‍नुभएको छ त्यसलाई यी विस्तृत र मामुली कुराहरूमा नगई, एक निश्‍चित तर्कसङ्गतता र फरक तरिकाले रेकर्ड गरिएको छ। ख्रीष्टले किन यसरी बोल्नुहुन्छ? यो सधैँ विवरणहरू, अनि विवरणहरूलाई चिरफार गर्ने कार्यमा केन्द्रित हुन्छ; के परमेश्‍वरले साँच्चिकै यस्तो बोल्न मिल्छ?” तिनीहरूले परमेश्‍वरका वचनहरू पढ्दैपिच्छे तिनीहरूसँग धारणाहरू हुँदैनन्, र तिनीहरू यस्तो सोच्छन्, “यी परमेश्‍वरका वचनहरू हुन्; मैले जीवन, मुक्ति र आशिष्‌हरू प्राप्त गर्न तिनमा भर पर्नैपर्छ।” तर जब तिनीहरूले वास्तवमै ख्रीष्टसँग अन्तरक्रिया गर्छन्, तब केही मामलाबारे उहाँका विचार, टिप्पणी, र मनोवृत्तिहरू, साथै निश्‍चित मानिसहरूलाई सम्हाल्ने उहाँका तरिकाहरूबारे राय बनाउन थाल्छन्, अनि यी रायहरूलाई मानव धारणा मान्न सकिन्छ। जब ख्रीष्टविरोधीहरूले हृदयमा धारणाहरू विकास गर्छन्, के तिनीहरूले तिनीहरूका धारणाहरूलाई काटछाँट गर्न भनी परमेश्‍वरलाई प्रार्थना गर्छन्? कदापि गर्दैनन्। तिनीहरू एक थोपा पनि समर्पणको हृदयबिना आफ्नै धारणाहरूद्वारा निरन्तर ख्रीष्टका वचनहरू मापन गरिरहन्छन्। यसर्थ, जब तिनीहरूले ख्रीष्टबारे धारणाहरू विकास गर्छन्, तब तिनीहरू भित्री रूपमा प्रतिरोधी महसुस गर्न थाल्छन् र बिस्तारै ख्रीष्टप्रति प्रतिद्वन्द्वात्मक बन्छन्। यस्तो प्रतिद्वन्द्विता सिर्जना हुँदा, के ख्रीष्टविरोधीहरू अझै पनि समर्पित हुने योजनामा हुन्छन्? के तिनीहरू अझै पनि स्विकार्ने योजनामा हुन्छन्? तिनीहरू हृदयमा यस्तो सोच्दै प्रतिरोध गर्न थाल्छन्, “हम्म्, अब तिमीमाथि मेरो केही हैकम चल्छ। के तिमी परमेश्‍वर हुनुपर्ने होइन र? के तिम्रा सारा वचनहरू सत्यता होइनन् र? तिमीले पनि काम गर्दा तार्किक रूपमा तर्क गर्ने, र मामलाहरूलाई आफ्नै आँखाले देखेको आधारमा मूल्याङ्कन गर्ने रहेछौ। तिम्रा कार्यहरू परमेश्‍वरको सारसँग मिल्दैनन्!” तिनीहरू भित्री रूपमा अनाज्ञाकारी हुन थाल्छन्। जब यो अनाज्ञाकारिता उत्पन्‍न हुन्छ, त्यो बाहिरै प्रकट हुन्छ। तिनीहरूले यसो भन्‍न सक्छन्, “तिमीले भनेको कुरा सही देखिन्छ, तर त्यसबारे परमेश्‍वरले के भन्नुहुन्छ भनेर हेर्न मैले उनका वचनहरू जाँच्नुपर्छ। परमेश्‍वरले मलाई कसरी अगुवाइ गर्छन्, त्यो हेर्न मैले उनलाई प्रार्थना गर्नुपर्छ। परमेश्‍वरले मलाई कसरी मार्गदर्शन र अन्तर्दृष्टि दिन्छन् भनेर हेर्न मैले पर्खन र खोजी गर्न आवश्यक छ। जहाँसम्म तिमीले भनेको कुरा छ, त्यसबारे म सोच्दा पनि सोच्दिनँ, र त्यसलाई मेरा कार्यहरूको आधार बनाउन मिल्दैन।” यो कस्तो प्रकटीकरण हो? (ख्रीष्टलाई नकार्नु।) तिनीहरू ख्रीष्टलाई नकार्छन्, तर तिनीहरू किन अझै “वचन देहमा देखा पर्नुहुन्छ” भन्‍ने पुस्तक पढ्छन्? (परमेश्‍वर, मलाई लाग्छ तिनीहरू स्वर्गको अस्पष्ट परमेश्‍वरलाई मात्र मान्छन् र धर्तीका ख्रीष्टलाई सिधै नकार्छन्।) ख्रीष्टविरोधीहरू निरन्तर खोक्रा शब्द र धर्मसिद्धान्तहरूमा जिउँछन्, उच्च र अदृश्य परमेश्‍वरलाई श्रद्धा गर्छन्। त्यसकारण, ती लिखित वचनहरूलाई उच्च श्रद्धा र सम्मान गर्छन् जुन ख्रीष्टका रेकर्ड गरिएका भनाइहरू हुन्, तर तिनीहरूले सबैभन्दा साधारण रहनुभएका ख्रीष्टलाई हृदयमा कुनै प्रकारको हैसियत नभएको व्यक्तिका रूपमा लिन्छन्। के यो विरोधाभासी छैन र? जब तिनीहरूले ख्रीष्टबारे धारणाहरू बनाउँछन्, तब तिनीहरू यसो भन्छन्, “मैले परमेश्‍वरका वचनहरूले के भन्छन् भनी हेर्न प्रार्थना र खोजी गर्नुपर्छ।” परमेश्‍वरका वचनहरू मात्र मान्‍ने तर ख्रीष्टलाई नमान्‍ने तिनीहरू को हुन्? (ख्रीष्टविरोधीहरू।) ख्रीष्टका वचनहरूबारे तिनीहरूका धारणाहरू जतिसुकै ठूला वा गहन होऊन्, ती वचनहरू छापिएपछि, तिनीहरूका धारणाहरू हराउँछन्। ती वचनहरू लेख बनेपछि, तिनीहरूले तिनलाई परमेश्‍वरको रूपमा आराधना गर्छन्। के फरिसीहरू र धार्मिक वृत्तका मानिसहरूले पनि यही गल्ती गरेका होइनन् र? सत्यता नबुझ्दा यी प्रकटीकरण र धारणाहरू सजिलै उत्पन्‍न हुन्छन्। ख्रीष्टविरोधीहरूले धारणाहरू विकास गरेपछि, तिनीहरूको हृदय समर्पित हुन सक्दैन; कुनै समर्पण हुँदैन, प्रतिरोध मात्र रहन्छ।

कस्ता परिस्थितिहरूमा साधारण मानिसहरूले धारणाहरू विकास गर्छन्, वा कस्ता मानिसहरूले धारणाहरू विकास गर्ने सम्भावना हुन्छ? एकखाले ती हुन् जो परमेश्‍वरका वचनहरू बुझ्दैनन्, र अर्कोखाले ती हुन् जसमा आत्मिक बुझाइ हुँदैन र जो सत्यता स्विकार्दैनन्; तिनीहरू धारणाहरू विकास गर्न प्रवृत्त हुन्छन्। धारणाहरू उत्पन्‍न भएपछि तिनीहरूले हृदयमा प्रतिरोध गर्न थाल्छन्। उदाहरणको लागि, मैले मानिसहरूलाई कुनै काम त्यस समयमा त्यसको पृष्ठभूमि, वातावरण, र मानव आवश्यकताहरूका आधारमा निश्‍चित तरिकाले गर्न भन्‍न सक्छु। पछि, समय बित्दै जाँदा र परिस्थिति बदलिँदै जाँदा, त्यस मामला सम्हाल्ने तरिका र विधि पनि बदलिन सक्छ। तर यस बदलावले ख्रीष्टविरोधीहरूलाई यस्ता धारणाहरू विकास गर्ने अवसर दिन्छ: “तिमीले पहिले यसो भन्यौ, त्यो नै सत्यता हो भनेर घोषणा गर्दै मानिसहरूलाई त्यस तरिकाले अभ्यास गर्न भन्यौ। हामीले बल्लतल्ल बुझ्यौँ र त्यसलाई अभ्यास र पालना गर्न सक्यौँ, र हामीले आशिष्‌हरू पाउने आशा छ भन्‍ने सोच्यौँ, तर अहिले तिमी हामीलाई यो काम फरक तरिकाले गर्न भनिरहेका छौ—यसको मतलब के हो? के तिमीले हामीलाई पीडा दिइरहेका छैनौ र? के तिमीले हामीलाई मानवभन्दा तल्लो स्तरको व्यवहार गरिरहेका छैनौ र? यो काम गर्ने सही तरिका ठ्याक्कै के हो त?” विधि, शैली, वा भनाइमा केही फेरबदल हुनेबित्तिकै त्यसले केही मानिसहरूलाई आक्रोशित बनाउन सक्छ—यी व्यक्तिहरू सत्यता बिलकुलै बुझ्न र बोध गर्न नसक्ने मानिसहरू हुन्। तिनीहरू परमेश्‍वरले जे गर्नुहुन्छ ती सबैलाई पुराना दृष्टिकोणहरू, पुराना सिद्धान्तहरू, केही मानव नैतिकताका मानकहरू, विवेकका मानकहरू, र तार्किक सोचाइ र मानव ज्ञानसमेतद्वारा मापन गर्छन्। जब यो सब कुरा ख्रीष्टको कुरासँग बाझिन्छ वा जब बीचमा अन्तरहरू आउँछन्, तब तिनीहरू त्यसलाई कसरी सम्हाल्‍ने भनी जान्दैनन्। कसरी अघि बढ्ने भनेर अनिश्‍चित हुँदा, साधारण मानिसहरूले पहिला शान्त भएर स्विकार्न सक्नुपर्छ, र त्यसपछि बिस्तारै बुझ्न खोज्नुपर्छ। तर ख्रीष्टविरोधीहरू यस्ता हुँदैनन्। तिनीहरू पहिला प्रतिरोध गर्छन् र त्यसपछि अस्पष्ट परमेश्‍वरसामु प्रार्थना गर्छन्, जसले गर्दा तिनीहरू सत्यता अभ्यास गर्ने र परमेश्‍वरलाई अत्यन्तै प्रेम गर्नेझैँ देखिन्छन्। तिनीहरूले प्रार्थना गर्नुको उद्देश्य के हो? त्यसको उद्देश्य ख्रीष्टका वचनहरूलाई नकार्ने पर्याप्त प्रमाण खोज्नु, ख्रीष्टले भन्नुभएका कुरालाई निन्दा र आलोचना गर्नु, अनि मनको शान्ति प्राप्त गर्नु हो। तिनीहरूले आफ्ना धारणाहरूलाई यसरी समाधान गर्छन्। के यसले तिनीहरूका धारणाहरू समाधान गर्न सक्छ त? (सक्दैन।) किन सक्दैन? (किनकि तिनीहरू सत्यता स्विकार्दैनन्। तिनीहरू परमेश्‍वरका वचनहरूबाट सत्यता खोजिरहेका हुँदैनन्, बरु परमेश्‍वरलाई नकार्ने कोसिस गरिरहेका हुन्छन्।) ठिक भनिस्, तिनीहरू सत्यता स्विकार्ने मनोवृत्तिले वा सत्यता स्विकार्ने शैलीमा आफ्ना धारणाहरू समाधान गरिरहेका हुँदैनन्। तिनीहरूका धारणाहरू फालिँदैनन्; ती तिनीहरूका हृदयमा रहिरहन्छन्। त्यसकारण, यस्तो शैलीले तिनीहरूका धारणाहरू कहिल्यै समाधान हुनेछैनन्, र यसले तिनीहरूलाई आफ्ना धारणाहरू त्याग्न कहिल्यै दिनेछैन। त्यसको साटो, यी धारणाहरू समयक्रममा थुप्रँदै जान्छन्; जब समय बित्दै जान्छ र तिनीहरूले परमेश्‍वरमाथि विश्‍वास गरेको वर्ष बढ्दै जान्छ, तिनीहरूका धारणा र कल्पनाहरू पनि बढ्दै जान्छन्। फलस्वरूप, ख्रीष्टप्रति अर्थात् यस साधारण व्यक्तिप्रति तिनीहरूको मनोवृत्ति अपरिहार्य रूपमै यी धारणाहरूको बोझले थिचिन्छ। त्यो सँगसँगै, तिनीहरूको हृदयमा ख्रीष्टप्रतिको अवरोध र उहाँप्रतिको तिनीहरूको खिन्‍नता पनि बढ्दै जान्छ। यी अवरोध र धारणाहरू बोक्दै आफ्ना कर्तव्यहरू गरेर, भेलाहरूमा सहभागी भएर, साथै परमेश्‍वरका वचनहरू खाएर पिएर, तिनीहरूले अन्त्यमा केचाहिँ हासिल गर्न सक्छन् र? आशिष्‌हरूप्रतिका चाहनाहरू दिनानुदिन बढ्नेबाहेक तिनीहरूले केही पनि हासिल गर्दैनन्।

के तिमीहरूसँग ख्रीष्टबारे कुनै धारणाहरू छन्? परमेश्‍वरप्रतिका मानिसहरूका मागहरूले ख्रीष्टबारेका तिनीहरूका धारणाहरू तय गर्छन्। यी मागहरू कहाँबाट आउँछन्? ती मानिसहरूका महत्त्वाकाङ्क्षा, चाहना, धारणा, र कल्पनाहरूबाट उत्पन्‍न हुन्छन्। त्यसोभए, मानिसहरूले कस्ता धारणाहरू विकास गर्छन्? तिनीहरू ख्रीष्टले यसो भन्नुपर्छ वा उसो भन्नुपर्छ, उहाँले निश्‍चित तरिकाले बोल्ने र काम गर्ने गर्नुपर्छ भन्ठान्छन्। उदाहरणको लागि, जब कसैले नकारात्मक वा कमजोर महसुस गर्छ, तब उसले सोच्न सक्छ, “परमेश्‍वर भनेको प्रेम होइन र? परमेश्‍वर एक प्रेमिलो माताजस्तै हुन्, एक करुण पिताजस्तै हुन्; परमेश्‍वरले मानिसहरूलाई सान्त्वना प्रदान गर्नुपर्छ। स्वर्गको परमेश्‍वरबारे बिर्सिदेऊ; उहाँ पहुँचभन्दा बाहिर हुनुहुन्छ। अब त परमेश्‍वर धर्तीमा आउनुभएकोले, मानिसहरूसँग यस्तो सहज पहुँच छ। मलाई नकारात्मक महसुस भइरहेकोले, मैले परमेश्‍वरसामु गएर आफ्नो हृदयको कुरा खोल्नुपर्छ।” अनि आफ्नो हृदयका कुरा खोल्ने क्रममा तिनीहरूले आँसु झार्छन्, आफ्ना कठिनाइ र कमजोरीहरूबारे कुरा गर्छन्, र आफ्ना भ्रष्ट स्वभावबारे खुलस्त रूपमा छलफल गर्छन्। मानिसहरू आफ्नो हृदयमा साँच्चिकै के खोजिरहेका हुन्छन्? तिनीहरू सान्त्वना प्राप्त गर्न चाहन्छन्, मिठा शब्दहरू सुन्‍न चाहन्छन्, तिनीहरू परमेश्‍वरले तिनीहरूको निराशा कम गर्ने, तिनीहरूलाई खुसी पार्ने, सहजता दिने, र नकारात्मक महसुस गर्नबाट रोक्‍ने वचनहरू बोल्‍नुहोस् भन्‍ने चाहन्छन्। के कुरा त्यही होइन र? विशेषगरी निश्‍चित प्रकारका व्यक्तिहरूले यस्तो कल्पना गर्छन्: “मानवहरूको हकमा, कमजोरी र नकारात्मकता नै त्यही हो, तर परमेश्‍वरको हकमा, एउटा वाक्यले नै व्यक्तिलाई पूर्ण रूपमा स्फूर्त बनाउन सक्छ, र यसरी उसको हृदयका सारा चिन्ता र वेदनाहरू तुरुन्तै हराएर जान्छन्। कमजोरी र नकारात्मकता धुवाँझैँ बिलाउँछन्, र उसले जे सामना गर्नुपरे पनि ऊ बलियो भएर रहन सक्छ, अब ऊ कमजोर वा नकारात्मकतामा डुबेको हुँदैन, र ऊ आफ्नो गवाहीमा अडिग रहन्छ। ठिकै छ अब, ख्रीष्टलाई नै बोल्न देऊ!” ल भन् त, यस्तो परिस्थिति आइपर्दा मैले के भन्नुपर्छ? एकातिर, मैले यो व्यक्तिलाई किन नकारात्मक महसुस भइरहेको छ र उसले के कर्तव्य गरिरहेको छ भनेर पत्ता लगाउनुपर्छ; अर्कोतिर, मैले व्यक्तिले आफ्नो कर्तव्य गर्ने क्रममा पालना गर्नुपर्ने सिद्धान्तहरूबारे सङ्गति गर्नुपर्छ। यसो भन्दा प्रस्ट हुँदैन र? जो मूर्ख र जिद्दी छन् र सत्यता स्विकार्दैनन्, तिनीहरूलाई उक्साउन र हौसला दिनको लागि केही अनुशासनात्मक कुरा भन्‍न जरुरी छ। त्यो सँगसँगै, यस्तो व्यक्तिको प्रकृति सार खुलासा गर्न पनि जरुरी हुन्छ, ताकि तिनीहरूले सधैँ नकारात्मक हुनु भनेको के हो र तिनीहरू किन सदैव नकारात्मक हुन्छन् भनी बुझून्। यदि मैले सधैँ नकारात्मक हुनेहरू सत्यता नस्विकार्ने र सत्यतालाई प्रेम नगर्ने मानिसहरू हुन् भनेर भनेँ भने, यो सुनेपछि के तिनीहरूले सान्त्वना पाउन सक्छन्? (सक्दैनन्।) मानौँ मैले यसो भनेँ रे: “निरन्तर नकारात्मक हुनु सामान्य हो। यो बच्‍चाको जस्तो प्रकटीकरण हो; यो कुनै बालकले कुनै वयस्कका बोझहरू बोकेर त्यसको भारको कारण ऊ सदाको लागि नकारात्मक बन्नुजस्तै हो। तँ सानो कदको छस्, कलिलो छस्, र तैँले धेरै अनुभव गरेको छैनस्, त्यसकारण तैँले बिस्तारै सिक्दै जानुपर्छ। यसअलावा, तेरा आमाबुबासँग पनि एउटा जिम्मेवारी छ; तिनीहरूले तँलाई राम्ररी सिकाएका छैनन्, त्यसैले यो तेरो गल्ती होइन।” त्यसपछि उसले सोध्न सक्छ, “त्यसोभए यो मेरो भ्रष्ट स्वभावचाहिँ के हो?” “यो कुनै भ्रष्ट स्वभाव होइन; तँ सानै छस् र राम्रो पारिवारिक वातावरणबाट आएको होस्, त्यति मात्र हो; तँ पुलपुलिएको र मात्तिएको छस्। एकदुई वर्षमा, तँ बढेपछि, तँ सुध्रिनेछस्।” के यो सुनेर उसलाई सान्त्वना मिल्थेन र? यदि मैले उसलाई अँगालो हालेर केही सकारात्मक ऊर्जा दिएँ भने, के उसलाई भित्री रूपमा न्यानो महसुस हुन्थेन र? यसो गरिएमा, उसलाई आफूले परमेश्‍वरको प्रेम र न्यानोपन अनुभव गरेको महसुस हुनेथ्यो। तर ख्रीष्टले सामान्यतया यस्तो व्यवहार गर्नुहुन्‍न। उहाँले हुर्केका बालकहरूलाई सान्त्वनास्वरूप त्यसो गर्न सक्नुहोला, तर हरेक वयस्क व्यक्तिप्रति उहाँले यस्तो व्यवहार गर्नुहुन्‍न; त्यसलाई त मूर्खलाई छल गर्नु भनिन्छ। त्यसको साटो, उहाँले जे हो त्यही बोल्ने, तँलाई मार्ग देखाउने, साँच्चिकै के भइरहेको छ भनी स्पष्ट पार्ने, र तँलाई स्वतन्त्र रूपमा रोज्‍न दिने गर्नुहुन्छ। तँ कस्तो व्यक्ति होस् भन्‍ने कुराले तैँले हिँड्ने मार्ग निर्धारण गर्छ। ख्रीष्टले गर्नुहुने सबथोकको सार हेर्दा, उहाँ मानिसहरूलाई छल वा खेलबाड गरिरहनुभएको हुँदैन, तर तिनीहरूले यसलाई स्विकार्न सक्दैनन्। तिनीहरू तथ्यहरूको सामना गर्दैनन्, तर ख्रीष्टको सार यही हो; उहाँले यस तरिकाले मात्र कार्य गर्न सक्नुहुन्छ। यदि मानिसहरूले यसलाई स्विकार्न सक्दैनन् भने, के यसले मानिसहरू र परमेश्‍वरबीच द्वन्द्व सिर्जना गर्दैन र? यदि तिनीहरूले आफ्नो लक्ष्य हासिल गर्न सक्दैनन् र सत्यता पनि स्विकार्दैनन् भने, के यसले अवरोध सिर्जना गर्दैन र? (गर्छ।) यो मानिसहरूको हृदयमा टाँसिइरहन्छ। मानिसहरूले सुरुमा परमेश्‍वर अत्यन्तै प्रेमिलो र आमा वा हजुरआमाजस्तै नम्र हुनुहुन्छ भन्ठाने। तर अहिले परिस्थिति त्यस्तो नभएको देखेर, अनि अलिकति पनि न्यानोपन महसुस नभएकोले, तिनीहरू निराश महसुस गर्छन्। के “ख्रीष्टको एउटै वाक्यले मलाई नकारात्मकताबाट बाहिर निकाल्न सक्छ” भन्‍ने तिनीहरूको कल्पना पूरा हुन सक्छ? “यदि ख्रीष्ट मेरा समस्याहरू समाधान गर्न आउनुहुन्छ भने, म ढुक्क हुन्छु कि मलाई तुरुन्तै भित्री रूपमा न्यानो महसुस हुनेछ, र म फेरि कहिल्यै नकारात्मक बन्‍नेछैन; सबथोक प्रस्ट बन्‍नेछ, र एउटा मार्ग खुल्नेछ।” के यो कल्पना व्यवहार्य छ? के यो लक्ष्य हासिल गर्न सकिन्छ? (सकिँदैन।) त्यसकारण, यस मामलामा, यदि मानिसहरू सधैँ आफ्ना धारणा र कल्पनाहरूमा भर पर्छन् भने, त्यो काम लाग्नेछैन; तिनीहरूले समस्या समाधान गर्नको लागि सत्यता खोज्नैपर्छ।

कतिपय मानिसहरू पर्दापछाडि निश्‍चित कार्यहरू गर्छन्, र मलाई भेट्दा यसो भन्छन्, “म किशोरावस्थामा हुँदा मैले यौन अपवित्रताको पाप गरेँ।” म भन्छु, “कृपया यसबारे मलाई नभन्नू। गोप्य रूपमा निष्कपट तरिकाले प्रार्थना गर्नू र साँचो रूपमा पश्‍चात्ताप गर्नू, त्यसपछि समस्या समाधान हुनेछ, अनि परमेश्‍वरले त्यो कुरा सम्झिनुहुनेछैन। तिमीले मसित आमनेसामने भएर त्यो कुरा भन्नु पर्दैन; म यी कुराहरू खोजबिन गर्दिनँ।” जब म तिनीहरूलाई बोल्नबाट रोक्छु, तब तिनीहरू सोच्न थाल्छन्: “के तपाईँ साँच्चिकै परमेश्‍वर हुनुहुन्छ? मेरो हृदय अत्यन्तै इमानदार छ, जोशले बलिरहेको छ, तर तपाईँले एक बाल्टी चिसो पानी खन्याएर निभाउनुभयो। म त केवल तपाईँसँग अन्तरङ्ग कुराकानी गर्न चाहन्थेँ, तपाईँ किन सुन्नुहुन्‍न? तपाईँले सुन्नुभएको भए, राम्रो हुनेथ्यो; मैले थप विवरणहरू बताउनु छ।” म भन्छु, “तैँले पाप स्विकार्नुको अन्तिम लक्ष्य भनेको पश्‍चात्ताप गर्नु हो, अनेक बेलीबिस्तार गर्नु होइन। यदि तैँले हृदयको गहिराइमा साँच्चिकै पश्‍चात्ताप गरेको छस् भने, त्यसको स्वरूपले फरक पर्दैन; प्रक्रियामा जानु बेकार छ। सारा विवरण र परिस्थितिहरूबारे मलाई प्रस्ट पार्नुको अर्थ तैँले पश्‍चात्ताप गरेको छस् भन्‍ने होइन। यदि तैँले साँच्चिकै पश्‍चात्ताप गरेको छस् भने, तैँले केही नभने पनि, तैँले पश्‍चात्ताप गरेकै हुन्छस्। अनि यदि तैँले पश्‍चात्ताप गरेको छैनस् भने, तैँले त्यसबारे कुरा गरे पनि त्यो व्यर्थ हुनेछ।” कतिपय मानिसहरूले बुझ्दैनन्, म सबथोक सुन्‍न चाहन्छु भन्ठान्छन्, जस्तै परमेश्‍वरमा विश्‍वास गर्नुअघि तिनीहरू यौन रूपमा अपवित्र हुनु, तिनीहरूले चोर्नु, वा अरूलाई निन्दा गर्नु र कुनै दोषमा फसाउनु। तिनीहरू सोच्छन् कि म यी सारा व्यक्तिगत मामलाहरू सुन्‍न इच्छुक छु, कि म सबैका गहिरा सोचहरू र तिनीहरूले गरेका असल वा खराब सबै कार्यहरूबारे थाहा पाउन र बुझ्न चाहन्छु। के यो मानव धारणा होइन र? तिनीहरू गलत छन्। मैले मानिसहरूका भ्रष्ट स्वभावहरू, तिनीहरूका सार, र तिनीहरूले हिँड्ने मार्गबारे मात्र थाहा पाउनुपर्छ; तिनीहरूको मुक्तिको महत्त्वपूर्ण मामलालाई सम्बोधन गर्न यति नै पर्याप्त छ। हरव्यक्तिको वर्तमान जीवन वा अर्को जीवनबारे जान्नु आवश्यक छैन; यस्ता विवरणहरूको आवश्यकता छैन। मानिसहरू यस्तो मान्यता राख्छन्: “तपाईँ पनि सामान्य र व्यावहारिक हुनुहुन्छ। कतिपय कुराहरू तपाईँलाई थाहा छैन, त्यसैले सायद तपाईँले हरव्यक्तिको पारिवारिक पृष्ठभूमि, तिनीहरू हुर्केको वातावरण, र हुर्किबढ्ने क्रममा तिनीहरूका विशेष अनुभवहरू बुझ्न चाहनुहुन्छ होला, कामको उद्देश्यले तिनीहरूलाई राम्रोसँग चिन्‍न चाहनुहुन्छ होला, र प्रभाव हासिल गरेर तिनीहरूको न्याय र खुलासा गर्न चाहनुहुन्छ होला।” खास कुरा यही हो त? (होइन।) कतिपय मानिसहरू, यी धारणा र कल्पनाहरू बोकेर, मसित भेट्दा मलाई सधैँ तिनीहरूका विगतका कार्यहरूबारे बताउन चाहन्छन्, र भन्छन्, “ओहो, तपाईँलाई थाहै छैन, मेरो परिवार यस्तो थियो…।” म भन्छु, “तेरो परिवारका मामलाहरूबारे कुरा नगर्; परमेश्‍वरमा विश्‍वास गर्दाका केही अनुभवहरू सुना।” अन्यले भन्छन्, “ओहो, तपाईँलाई थाहै छैन, पहिले मेरा धेरै जोडीहरू थिए,” अथवा, “तपाईँलाई थाहै छैन, मैले क-कसलाई कुन-कुन दोषमा फसाएको छु।” के यी कुराहरू भन्नुको कुनै औचित्य छ? (छैन।) तिनीहरूले देहधारी परमेश्‍वर यी मामलाहरू जान्‍न साँच्चिकै इच्छुक हुनुहुन्छ, मानिसहरूका सारा अपमानजनक व्यवहारहरू र मानिसहरूका पतित जीवनका विभिन्‍न विस्तृत पक्षहरू बुझ्न उत्सुक हुनुहुन्छ भन्‍ने सोच्छन्। यस्ता मानिसहरू भेट्दा, म तिनीहरूलाई भन्छु, “यदि तँ गल्ती स्विकार्न र पश्‍चात्ताप गर्न चाहन्छस् भने, गोप्य रूपमा परमेश्‍वरसामु प्रार्थना गर्, मलाई नभन्। मेरो जिम्मेवारी तँलाई कसरी आफ्नो कर्तव्य राम्रोसँग गर्ने र वास्तविक जीवनमा परमेश्‍वरलाई कसरी आराधना गर्ने भनी सिकाउनु मात्र हो, ताकि तँलाई मुक्ति प्राप्त गर्न मदत होस्। हाम्रो भेट हुँदा, हामी यी कुराहरूसँग सम्बन्धित जेसुकैबारे कुरा गर्न सक्छौँ, तर असम्बन्धित मामलाहरू उल्लेख नगर्नु नै बेस हुन्छ।” यो सुनेपछि कतिपय मानिसहरू सोच्न थाल्छन्, “परमेश्‍वरमा साँच्चिकै प्रेम छैन, परमेश्‍वर सहनशील हुनुहुन्‍न।” तिनीहरूको विचारमा, कस्तो व्यक्तिमा प्रेम हुन्छ? कुनै स्थानीय समिति निर्देशकमा, विशेषगरी अरू मानिसहरूका दिनहुँका स-साना मामलाहरू सम्हाल्ने व्यक्तिमा। के मैले यस्ता काम सम्हाल्नुपर्ने हो र? म ती मामलाहरूबारे बिलकुलै चासो राख्दिनँ! तैँले आफ्नो जीवन कसरी जिउँछस्, तैँले के खान्छस् र लाउँछस्, तैँले कसरी पैसा कमाउँछस्, तेरो आर्थिक स्थिति के छ, तँ तेरा छिमेकीहरूसँग कतिको मिल्छस्—म त्यो कुनै पनि कुरामा हस्तक्षेप गर्दिनँ। मानिसहरूले धारणाहरू बोक्दा ख्रीष्टप्रति तिनीहरूमा हुने मनोवृत्ति यही हो। विशेषगरी तिनीहरूले ख्रीष्टका वचनहरूप्रति धारणाहरू विकास गर्दा वा ख्रीष्टका वचनहरू तिनीहरूका धारणाहरूसँग पूर्ण रूपले विरोधाभासी हुँदा, ख्रीष्टविरोधीहरूले आफ्ना धारणाहरू छाड्ने वा सत्यता स्विकार्ने गर्दैनन्, न त तिनीहरूले आफ्ना धारणाहरू चिरफार गर्ने वा सत्यता खोज्ने नै गर्छन्; त्यसको साटो, तिनीहरू आफ्ना धारणामा अडिन्छन् र ख्रीष्टले भन्‍नुभएका कुरालाई हृदयमा गोप्य तरिकाले निन्दा गर्छन्।

यो आखिरी अवधिमा, परमेश्‍वरले आखिरी दिनहरूको न्यायको काम कार्यान्वयन गर्दै हुनुहुन्छ। परमेश्‍वरको राज्यको सुसमाचार फैलिँदा, परमेश्‍वरको घरमा विभिन्‍न पेशासम्बन्धी कामका निकै पक्षहरू उत्पन्‍न भएका छन्, जस्तै सङ्गीतसित सम्बन्धित काम, लेखनपठनको काम, चलचित्र निर्माणको काम आदि। यस कामको दौरान, मूलतः मार्गदर्शन प्रदान गर्दै र कामका विभिन्‍न पक्षहरूको दिशानिर्देश तय गर्दै, अवश्य नै ख्रीष्ट पनि यी पेशाहरूसँग सम्बन्धित कार्यका केही पक्षमा संलग्न हुनुभएको छ; उहाँ यही दायराभित्र रहेर काम गर्नुहुन्छ। अवश्य नै ख्रीष्ट यी क्षेत्रहरूसम्बन्धी केही ज्ञान वा सामान्य जानकारीसँग परिचित नहुन पनि सक्नुहुन्छ, र उहाँले नबुझ्ने केही कुराहरू हुन सक्छन्। के यो अत्यन्तै सामान्य कुरा होइन र? धेरैजसो मानिसहरूको लागि, यो कुरा पूर्णतया सामान्य देखिन्छ र यो कुनै ठूलो कुरा हुँदैन किनकि सबैजना सिक्ने क्रममा हुन्छन्, र परमेश्‍वरको नेतृत्वमा, हरप्रकारका कामहरू झन्झन् राम्रा मात्र बन्दै जान्छन्, धेरैभन्दा धेरै पूर्ण तयार उत्पादित वस्तुहरू र उच्च गुणस्तरका प्रतिफलहरू सिर्जना हुन्छन्। तर ख्रीष्टविरोधीहरूको लागि, यो कुनै सानोतिनो मामला होइन। तिनीहरू भन्छन्, “तिमी निश्‍चित क्षेत्रसँग पूर्णतया अपरिचित छौ, अज्ञानीसमेत छौ। त्यसमा संलग्न हुन, हामीलाई निर्देशन दिन र मार्गदर्शन गर्न तिमीसँग के अधिकार छ? किन तिम्रो कुरा नै अन्तिम हुनुपर्छ? हामी सबैले किन तिम्रो कुरा सुन्‍ने? के तिम्रो कुरा सुन्नु सही नै हुन्छ भन्‍ने छ? यदि हामीले तिम्रो कुरा सुन्यौँ भने, के हामीले गलत मार्ग लिनेछैनौँ वा आफ्नो काममा गल्तीहरू गर्नेछैनौँ र? म त्यसबारे खासै निश्‍चित छैन।” जब ख्रीष्टले काममा मार्गदर्शन प्रदान गर्नुहुन्छ, कतिपय मानिसहरू त्यसलाई शङ्कालु मनोवृत्तिले हेर्छन्: “पहिला उहाँको कुरा अर्थपूर्ण छ छैन र त्यो उचित विशेषज्ञताको दायरामा पर्छ पर्दैन, साथै त्यो हाम्रा विचारहरूभन्दा श्रेष्ठ छ छैन भनेर हेरौँ। यदि छ भने, हामी त्यसलाई स्विकार्नेछौँ र उहाँको मार्गदर्शन अनुसरण गर्नेछौँ; यदि छैन भने, हामी अर्कै कुरा रोज्‍नेछौँ, र अर्को उपाय खोज्नेछौँ।” तर भित्री रूपमा ख्रीष्टविरोधीहरू पूर्ण अनाज्ञाकारिताको मानसिकता बोक्छन्: “हामी यस क्षेत्रमा धेरै वर्ष काम गरेका व्यावसायिक मानिसहरू हौँ। हामी आँखा चिम्लेरै यो काम पूरा गर्न सक्छौँ। तिम्रो मार्गदर्शन अनुसरण गर्नु भनेको झारा टार्नु मात्र हुनेछ, होइन र? हामीले तिम्रो कुरा किन सुन्‍ने? के तिम्रा सुझावहरू औपचारिक कुरा मात्र होइनन् र? यदि हामीले तिम्रो कुरा सुन्यौँ भने, के त्यसले हामीलाई अयोग्य देखाउनेछैन र? तर अहिले सबैले सुनिरहेका छन्, र मैले उठेर तिम्रो विरोध गर्न मिल्दैन, किनकि यसो गरेमा मलाई ख्रीष्टविरोधीको रूपमा तह लगाइन सक्छ। त्यसैले, म केहीबेर बहाना गर्नेछु, र सुनिरहेको नाटक गर्नेछु, झारा टार्नेछु, र पछि, केही असर नपुग्नेगरी सधैँझैँ अघि बढ्नेछु।” यसरी ख्रीष्टले सत्यता सिद्धान्तहरू जे-जसरी सङ्गति गर्नुभए पनि, उहाँले कामकुराहरू जति नै प्रस्ट रूपमा बुझाउनुभए पनि, ख्रीष्टविरोधीहरूका आफ्नै निर्दिष्ट विचारहरू हुन्छन् र तिनीहरू सधैँ आफूले त्यो पेशा बुझ्ने, आफूमा त्यस क्षेत्रको दक्षता भएको विश्‍वास गर्छन्, र त्यसैले तिनीहरू ख्रीष्टले सङ्गति गरिरहनुभएका सत्यता सिद्धान्तहरू के हुन् भनेर बुझ्‍नै सक्दैनन्। जबजब ख्रीष्टले तिनीहरूका पेशाहरूसँग सम्बन्धित काममा मार्गदर्शन प्रदान गर्नुहुन्छ, तबतब ख्रीष्टविरोधीहरूको लागि त्यो आफ्ना क्षमता र प्रतिभाहरू ख्रीष्टसँग तुलना गर्ने क्षण बन्छ। अझ नराम्रो त, कहिलेकाहीँ, जब ख्रीष्टले तिनीहरूका पेशासँग सम्बन्धित मामलाहरूबारे बोल्नुहुन्छ, तब ख्रीष्टविरोधीहरू त्यसलाई ख्रीष्टले अज्ञानता देखाएको रूपमा हेर्छन्, र तिनीहरू गोप्य रूपमा ख्रीष्टलाई गिल्ला र तिरस्कार गर्छन्, नचाहँदा नचाहँदै तिनीहरूको काममा ख्रीष्टको मार्गदर्शनप्रति झन् बढी प्रतिरोधी र वितृष्ण महसुस गर्छन्। तिनीहरू हृदयमा पूर्णतया अविश्‍वस्त हुन्छन्, र यसो भन्छन्, “तिमी हामीलाई अनेकथरीका कामहरू गर्न भन्छौ, तर तिमीलाई के थाहा छ? के तिमीले यी क्षेत्रहरूमा संलग्‍न हुने विभिन्‍न चरणहरू बुझ्छौ त? के तिमीलाई तिनले कसरी काम गर्छन् भन्‍नेबारे विशिष्ट विवरण थाहा छ? जब तिमीले हामीलाई चलचित्र निर्माणमा मार्गदर्शन गर्छौ, के तिमी विश्‍वसनीय तरिकाले अभिनय गर्न जान्दछौ वा ध्वनि रेकर्ड गर्न जान्दछौ?” यस्ता मामलाहरू सामना गर्दैपिच्छे, ख्रीष्टविरोधीहरू हरेक पेशासँग सम्बन्धित सत्यता सिद्धान्तहरूलाई हृदयमा गम्भीरतासाथ सुन्दैनन्। त्यसको साटो, तिनीहरू गोप्य रूपले ख्रीष्टसँग भित्रभित्रै जोरी खोज्छन्, ख्रीष्टलाई उपहास र गिल्ला गर्न दर्शक भई उभिन्छन्, र तिनीहरूको हृदय अनाज्ञाकारिताले भरिन्छ। जब तिनीहरू आफ्नो काम गर्न जान्छन्, तिनीहरूले देखावटी रूपमा प्रक्रिया पूरा गर्छन्, पहिला परमेश्‍वरले के भन्नुभएको रहेछ भनी हेर्न परमेश्‍वरको सङ्गतिका नोटहरू पुनरावलोकन गर्छन्, र त्यसपछि तिनीहरूले काम गर्न थाल्छन्, र त्यही पुरानै तरिकाले काम गर्छन्। कतिपयले भन्‍न सक्छन्, “परमेश्‍वरले त्यसो भन्नुभएको थिएन, तिमी किन यसरी गरिरहेका छौ?” यसबारे तिनीहरू यसरी जवाफ दिन्छन्, “परमेश्‍वरले यसो भनेनन्, तर के परमेश्‍वरलाई खास परिस्थिति थाहा छ र? वास्तवमा त्यसलाई फत्ते गर्नुपर्ने हामीले होइन र? परमेश्‍वरलाई के थाहा छ र? परमेश्‍वरले त एउटा सिद्धान्त मात्र प्रदान गरे, तर त्यसलाई खास परिस्थितिअनुसार हामीले नै सम्हाल्नुपर्छ। परमेश्‍वर यहाँ भएको भए पनि, त्यसलाई हामीले यस तरिकाले नै सम्हाल्नुपर्थ्यो। परमेश्‍वरका वचनहरू सत्यतासँग सम्बन्धित हुँदा हामी तिनलाई सुन्छौँ, तर जब त्यो व्यावसायिक कामबारे हुन्छ र त्यसमा सत्यता संलग्न हुँदैन, तब हामीले नै निर्णय गर्छौँ।” तिनीहरूले परमेश्‍वरले सङ्गति गर्नुभएका सत्यता सिद्धान्तहरू सुनेका छन्, र तिनको नोट लिएका छन्, र सबैले प्रक्रिया पूरा गरेर नोटहरू पुनरावलोकन गरेका छन्, तर जब काम कसरी गरिनुपर्छ भन्‍ने कुरा आउँछ, तब कसले अन्तिम निर्णय गर्छ? तिनीहरूको हकमा, शक्ति सम्हाल्ने भनेको सत्यताले होइन, ख्रीष्टको हातमा शक्ति हुनुसँग त झन् त्यसको कुनै सम्बन्ध छैन। त्यसोभए, शक्ति कसको हातमा हुन्छ? ख्रीष्टविरोधीले शक्ति हातमा लिएको हुन्छ; अन्तिम निर्णय गर्ने मानव हुन्छ। तिनीहरूको दृष्टिकोणमा, सत्यता भनेको हावाजस्तै हो, अर्थात् धर्मसिद्धान्त र नाराहरू मात्र हो जसलाई अलिअलि चर्चा गरिन्छ र बिर्सिइन्छ—मानिसहरू अझै पनि आफूले जे गर्नु छ त्यही गर्छन्, र जसरी गर्न चाहन्छन् त्यसैगरी गर्छन्। त्यो बेला त, तिनीहरू निकै राम्ररी सहमत भए, र तिनीहरूको मनोवृत्ति अत्यन्तै इमानदार देखिन्थ्यो, तर वास्तविक जीवनको कुरा आउनेबित्तिकै सबथोक बदलिन्छ; यो देखिएजस्तो हुँदैन।

ख्रीष्टविरोधीहरूले निरन्तर रूपमा देहधारी परमेश्‍वरप्रति धारणाहरू र प्रतिरोध बोक्ने हुनाले र तिनीहरू भित्री रूपमा विश्‍वस्त नहुने हुनाले, तिनीहरू मूलतः हृदयमा देहधारी परमेश्‍वरलाई स्वीकार गर्दैनन्। तिनीहरू स्वर्गको परमेश्‍वरमा मात्र विश्‍वास गर्छन्। तिनीहरू पावलजस्तै हुन्छन्: ऊ देहधारी येशूप्रति साँचो रूपमा विश्‍वस्त थिएन, बरु उल्टै धारणाहरूले भरिपूर्ण थियो। त्यसैकारण उसले लेखेका सम्पूर्ण पत्रहरूमा, उसले कहिल्यै येशूको गवाही दिएन, कहिल्यै येशूका वचनहरू सत्यता हुन् भनेर गवाही दिएन, र कहिल्यै उसमा येशूप्रति कुनै प्रेम थियो थिएन भनेर कुरा गरेन। यी मानिसहरूले देख्न सक्ने कुराहरू हुन्; पावल एक साँचो ख्रीष्टविरोधी हो। अब तिमीहरू सबैले पावल एक खाँटी ख्रीष्टविरोधीको उदाहरण हो भनी चिन्‍न सक्छौ। ख्रीष्टविरोधीहरूको वर्गमा पर्नेहरूले परमेश्‍वरले व्यक्त गर्नुभएका वचनहरू सत्यता हुन् भनेर माने पनि, के तिनीहरूले सत्यता स्विकार्न सक्छन्? के तिनीहरू ख्रीष्टप्रति समर्पित हुन सक्छन्? के तिनीहरूले ख्रीष्टको गवाही दिन सक्छन्? त्यो फरक मामला हो। के तिनीहरू ख्रीष्टले गर्नुहुने सारा कामप्रति समर्पित हुन सक्छन्? यदि ख्रीष्टले कामको बन्दोबस्त गर्नुभयो वा काम अह्राउनुभयो, र त्यो काम गर्ने तरिकाबारे मानिसहरूलाई निर्देशन दिनुभयो भने, के ख्रीष्टविरोधीहरूले आज्ञापालन गर्न सक्छन्? यस मामलाले मानिसहरूलाई सबैभन्दा प्रस्ट रूपमा खुलासा गर्छ। ख्रीष्टविरोधीहरू आज्ञापालन गर्न सक्दैनन्; तिनीहरू ख्रीष्टका वचनहरूलाई उपेक्षा गर्छन् र मामुली ठान्छन्। त्यसकारण, ख्रीष्टले कुनै पनि कामका लागि जस्तोसुकै विशिष्ट मार्गदर्शन प्रदान गर्नुभए पनि वा जेसुकै जिम्मेवारी तोक्नुभए पनि, ख्रीष्टविरोधीहरूले कहिल्यै तिनलाई लागु गर्नेछैनन्। ख्रीष्टविरोधीहरू ख्रीष्टप्रति समर्पित हुन इच्छुक हुँदै हुँदैनन्। उहाँले जे-जसरी कामको प्रबन्ध गर्नुभए पनि, तिनीहरू त्यो काम गर्न अनिच्छुक नै हुन्छन्, सधैँ आफ्नै विचारहरू बुद्धिमानीपूर्ण भएको विश्‍वास गर्छन् र तिनीहरूका आफ्नै योजनाहरू पछ्याउनु नै उत्तम हुने सोच्छन्। यदि तैँले तिनीहरूलाई “परिस्थितिहरू सामना गर्नुपर्दा, तिमीहरूले अरू तीनचार जनासँग सहकार्य गर्नुपर्छ, मिलेर छलफल गर्नुपर्छ, सत्यता सिद्धान्तहरूबारे अझ बढी सङ्गति गर्नुपर्छ, र ती सिद्धान्तहरू उल्लङ्घन नगरी तीअनुसार नै कार्य गर्नुपर्छ” भनेर भनिस् भने, के तिनीहरूले सुन्‍नेछन्? तिनीहरूले बिलकुलै सुन्‍नेछैनन्; तिनीहरूले यी वचनहरूलाई धेरै पहिले नै दिमागको पछिल्तिर फालिसकेका छन् र तिनीहरू अन्तिम निर्णय आफै गर्न चाहन्छन्। तैँले तिनीहरूलाई “यदि समाधान गर्नै नसकिने कुनै समस्या आयो भने तिमीहरूले माथिबाट खोजी गर्न सक्छौ” भनेर भन्छस्, तर जब साँच्चिकै समस्या आइपर्छ र सबैले माथिबाट खोजी गर्नेबारे सोच्छन्, तब ख्रीष्टविरोधीहरूले यसो भन्छन्, “यस्तो सानो मामलाबारे किन सोध्नु? त्यसले माथि तनाव मात्र दिनेछ। यसलाई हामी आफैँ सम्हाल्न सक्छौँ, सोध्नु आवश्यक छैन! म आफै अन्तिम निर्णय गर्छु, र यदि केही बिग्रेमा म नै त्यसका परिणामहरू भोग्नेछु!” यी शब्दहरू कति मिठा सुनिन्छन्, तर वास्तवमै केही कुरा बिग्रिँदा, के तिनीहरूले त्यसका परिणामहरू साँच्चिकै भोग्न सक्छन्? यदि मण्डलीको काममा कुनै क्षति पुग्यो भने, के तिनीहरूले त्यसका परिणामहरू भोग्न सक्छन्? उदाहरणका लागि, यदि अगुवा र कामदारहरूले लापरवाहीपूर्वक भेलाहरू प्रबन्ध गरेकोले, दाजुभाइ-दिदीबहिनीहरू भेलाका क्रममा पक्राउ परे, जसको कारण तीमध्ये कतिपय नकारात्मक र कमजोर बने र पछि परे भने, यस्तो जिम्मेवारी कसले वहन गर्न सक्छ? के ख्रीष्टविरोधीहरू आफ्नो कुरामा जिम्मेवार हुन्छन्? तिनीहरू पूर्णतया गैरजिम्मेवार हुन्छन्! कामप्रति ख्रीष्टविरोधीहरूको मनोवृत्ति यही हो। ल भन् त, के ख्रीष्टविरोधीहरू ख्रीष्टले बोल्नुहुने वचनहरूलाई स्विकार्न र तीप्रति समर्पित हुन सक्छन्? (सक्दैनन्।) सत्यता अभ्यास र ख्रीष्टप्रति समर्पित हुनेबारे, ख्रीष्टविरोधीहरूको हृदयमा कस्तो मनोवृत्ति हुन्छ? एउटै शब्‍द हुन्छ: विरोध। तिनीहरूले विरोध गरिरहन्छन्। अनि यो विरोधभित्र कस्तो स्वभाव लुकेको हुन्छ? केले यो पैदा गर्छ? यसलाई अनाज्ञाकारिताले पैदा गरेको हुन्छ। स्वभावको आधारमा, यो सत्यताप्रतिको वितृष्णा हो, यो तिनीहरूको हृदयमा अनाज्ञाकारीता हुनु हो, तिनीहरूले समर्पित हुन नचाहनु हो। अनि, परमेश्‍वरको घरले अगुवा र कामदारहरूलाई सबै निर्णय आफै गर्नुको सट्टा सद्भावपूर्ण सहकार्य गर्नू, अरूसँग छलफल गर्न सिक्‍नू भनेर भन्दा, ख्रीष्टविरोधीहरूले आफ्‍नो हृदयमा के सोच्छन्? “मानिसहरूसँग सबै कुरा छलफल गर्नु एकदमै झमेला हुन्छ! म यी कुराहरूको बारेमा निर्णय गर्न सक्छु। अरूसँग मिलेर काम गर्नु, यसबारे तिनीहरूसँग कुरा गर्नु, सिद्धान्तअनुसार काम गर्नु—कस्तो कायर, कस्तो लाजमर्दो!” ख्रीष्टविरोधीहरूले आफूले सत्यता बुझेको छु, सबै कुरा स्पष्ट जानेको छु, आफूसित आफ्नै राय र कार्यशैलीहरू छन् भन्‍ने सोच्छन्, त्यसकारण तिनीहरूले अरूसँग सहकार्य गर्न सक्दैनन्, तिनीहरूले मानिसहरूसँग कुनै पनि विषय छलफल गर्दैनन्, सबै कुरा आफ्‍नै शैलीमा गर्छन्, र अरू कसैसामु झुक्दैनन्! ख्रीष्टविरोधीहरूले समर्पित हुन र अरूसँग सहकार्य गर्न इच्छुक छु भनेर मौखिक घोषणा गरे पनि, तिनीहरूको जबाफ बाहिरबाट जति राम्रो सुनिए पनि, तिनीहरूका शब्‍दहरू जति राम्रो सुनिए पनि, तिनीहरूले आफ्नो विद्रोही स्थिति परिवर्तन गर्न, र आफ्नो शैतानी स्वभाव बदल्न सक्दैनन्। भित्री रूपमा तिनीहरू अत्यन्तै विरोधी हुन्छन्—तर कति हदसम्‍म? ज्ञानको भाषामा भन्‍ने हो भने, यो फरक प्रकृतिका दुई कुराहरूलाई सँगै राख्दा हुने घटनाजस्तै हो: प्रत्याकर्षण, जसलाई हामी “विरोध” भनेर अर्थ्याउन सक्छौँ। ख्रीष्टविरोधीहरूको स्वभाव ठीक यस्तै हुन्छ: माथिप्रतिको विरोध। तिनीहरूलाई माथिको विरोध गर्न मन पर्छ र तिनीहरूले कसैको आज्ञापालन गर्दैनन्।

ख्रीष्टका वचनहरू सामना गर्नुपर्दा ख्रीष्टविरोधीहरूसँग एउटा मात्र मनोवृत्ति हुन्छ, र त्यो हो: अनाज्ञाकारिता; साथै तिनीहरूको एउटै मात्र शैली भनेको विरोध हो। उदाहरणको लागि, म भन्छु, “हाम्रो आँगन निकै ठूलो छ र छहारी छैन। जाडो याममा, आँगनभरि घाम लाग्छ र मानिसहरूले घाम ताप्न पाउँछन्, तर गर्मी याममा अलि तातो हुन्छ। केही बिरुवाहरू किनौँ, त्यस्ता बिरुवाहरू जुन चाँडो बढ्छन्, जसले भविष्यमा पर्याप्त छहारी प्रदान गर्नेछन्, र जुन तुलनात्मक रूपले सफा र सुन्दर हुन्छन्।” यसमा कतिवटा सिद्धान्तहरू छन्? (तीनवटा।) एउटा, बिरुवाहरू चाँडै बढ्छन्, अर्कोचाहिँ ती बिरुवाहरू सफा र तुलनात्मक रूपले राम्रा देखिन्छन्, अनि अर्को भनेको तिनले भविष्यमा पर्याप्त छहारी प्रदान गर्नेछन्, जसको मतलब तिनमा बाक्ला हाँगा र पातहरू हुनुपर्छ। मानिसहरूले यी तीनवटा सिद्धान्तहरू मात्र लागु गर्नुपर्छ; कतिवटा किन्‍ने, तिनलाई कहाँ रोप्ने, र कुन प्रजातिका बिरुवाहरू किन्‍ने भन्‍ने सम्बन्धमा, मैले पनि तिनीहरूलाई जानकारी दिएको छु। के यो काम कार्यान्वयन गर्न सजिलो छ? (छ।) के यसलाई गाह्रो काम मानिन्छ? (मानिँदैन।) यो गाह्रो काम होइन। यो किन गाह्रो छैन? रुख बेच्ने ठाउँहरू छँदै छन्, परमेश्‍वरको घरले खर्च प्रदान गरिहाल्छ, र बिरुवाहरू किन्‍ने आधारभूत सर्तहरू सबै पूरा भएकै छन्। बाँकी भनेको मानिसहरूले त्यसलाई कार्यान्वयन गर्नु मात्र हो; यस काममा त्यस्तो गाह्रो केही पनि छैन। तर ख्रीष्टविरोधीको लागि, एउटा कठिनाइ छ: “के? बिरुवाहरू किन्‍ने? छहारीको लागि र वातावरण सुन्दर बनाउन पैसा खर्च गर्ने? के त्यो देहसुखको लालच गर्नु होइन र? त्यो पैसा त परमेश्‍वरलाई चढाइएको भेटी हो, के त्यसलाई त्यस्तो लापरवाहीपूर्वक खर्च गर्न मिल्छ? अलिकति गर्मी भएर के बिग्रिन्छ? घाम परमेश्‍वरले सृष्टि गरेका हुन्; घाम ताप्दैमा तिमी मर्छौ र? त्यसलाई घामलाई स्विकार्नु र पानी पर्दा रमाउनु भनिन्छ। यदि तिमी घाममा पर्न चाहँदैनौ भने भित्रै बस। अनि अहिले आएर तिमी यो आरामको लागि पैसा खर्चन चाहन्छौ—तिमी सपनामै हुनुपर्छ!” तिनीहरूले सोच्छन्: “यस मामलामा म आफैले अन्तिम निर्णय गर्न सक्दिनँ; यदि मैले त्यसलाई सिधै विरोध गरेँ भने, त्यो राम्रो हुँदैन। म निन्दित हुन सक्छु, र अरू सहमत नहुन सक्छन्। त्यसैले म यो कुरा निर्णयकर्ताको समूहलाई रिपोर्ट गर्नेछु। साथै, दाजुभाइ-दिदीबहिनीहरूलाई पनि आफ्ना रायहरू व्यक्त गर्न दिनु उत्तम हुनेछ। यदि निर्णयकर्ताको समूहले अनुमोदन गर्‍यो भने, हामी बिरुवाहरू किन्‍नेछौँ; यदि उनीहरूले अनुमोदन गरेनन् भने, दाजुभाइ-दिदीबहिनीहरू सहमत भए पनि, हामी किन्‍नेछैनौँ।” तिनीहरूले सबैलाई एकै ठाउँमा भेला पार्छन्, त्यो कुरा उठाउँछन्, र सबैलाई छलफल गर्न र आफ्ना रायहरू व्यक्त गर्न दिन्छन्। सबैले भन्छन्, “बिरुवाहरू किन्नु राम्रो कुरा हो; सबैलाई फाइदा हुन्छ।” ख्रीष्टविरोधीले यो कुरा सुन्छ र भन्छ, “यो कसरी राम्रो कुरा हो? के सबैलाई फाइदा हुँदैमा राम्रो हुन सक्छ? सबैले कसको पैसाबाट लाभ लिइरहेका हुन्छन्? त्यो त परमेश्‍वरको पैसा खर्च गर्नु हो; के त्यो भेटीहरू फजुलमा उडाउनु होइन र? के यो सिद्धान्तहरूअनुरूप छ त?” सबैले मनन गर्छन्: “सबैको लाभको लागि, अर्थात् मानिसहरूको स्वार्थको लागि भेटीहरू फजुलमा उडाउनु अनुचित नै देखिन्छ।” दोहोरो छलफल गरिसकेपछि, अन्तिम निर्णय बिरुवाहरू नकिन्‍ने हुन्छ। पैसा वचत गर्नैपर्छ; जसले आदेश दिए पनि त्यो काम गर्न मिल्दैन। त्यस्तो छलफलपछि, एउटा निष्कर्ष निकालिन्छ। त्यो निष्कर्ष के हुन्छ? “यसपटक ख्रीष्टको आदेश सम्बन्धमा, हाम्रो अन्तिम सङ्कल्प भनेको त्यसको विरोध गर्नु हो; हामी भेटीहरू खर्च गर्नेछैनौँ, परमेश्‍वरको घरको एक सुको पनि खेर फाल्नेछैनौँ। ठोस रूपमा भन्नुपर्दा, यसको अर्थ हामी बिरुवाहरू किन्‍नेछैनौँ, हामी आँगन हरियाली बनाउनेछैनौँ।” निर्णय यही हो। केही दिनपछि, मैले बिरुवाहरू अझै पनि नकिनिएको देख्छु, त्यसैले सोध्छु, “तैँले किन बिरुवाहरू नकिनेको?” “अहो, हामी चाँडै किन्‍नेछौँ।” जब सिजन आइपुग्छ र अरूका बिरुवाहरूमा पातहरू उम्रेका हुन्छन्, तिनीहरूले किन अझै पनि कुनै बिरुवा किनेका छैनन्? सोधपुछमार्फत मैले थाहा पाउँछु कि त्यसबारे छलफल गरेपछि तिनीहरू बिरुवा किन्‍न सहमत भएनन्; मेरा वचनहरू व्यर्थै भए। परामर्श, छलफल र विश्‍लेषण गरेपछि, सबैले सामूहिक रूपमा मेरो आदेश नकार्ने निर्णय गरे, जसको तात्पर्य यो थियो: “यहाँ हाम्रो निर्णय चल्छ। तिमी पाखा लाग। यो हाम्रो घर हो, तिमीसँग यसको कुनै सम्बन्ध छैन।” यो कस्तो शैली हो? के यो विरोध होइन र? तिनीहरू कुन हदसम्म विरोध गरिरहेका छन्? तिनीहरूसँग परमेश्‍वरको घरको पैसा एक सुको पनि खेर नफाल्ने र परमेश्‍वरका भेटीहरू खर्च नगर्ने भनी दाबी गर्ने एउटा आधार छ। तिमीहरूलाई यस आधारबारे के लाग्छ? के यी वचनहरू सही छन्? (छैनन्।) भेटीहरू फजुलमा उडाउने र दुरुपयोग गर्नेहरू अक्सर यिनै ख्रीष्टविरोधीहरू हुन्छन्। तिनीहरू अन्तिम निर्णय गर्न चाहन्छन्, त्यसैले तिनीहरू मूर्ख, अज्ञानी, र खुट्ट्याउन नसक्नेहरूलाई भ्रममा पार्न यो सेटका सिद्धान्तहरू लिएर आउँछन्। अनि वास्तवमै, कतिपय मानिसहरू त्यसमा फस्छन् र तिनीहरूका कुराअनुसार कार्य गर्छन्, जबकि यी ख्रीष्टविरोधीहरूले ख्रीष्टका वचनहरूलाई बाधा दिन्छन् र बिगार्छन्, अनि तिनको कार्यान्वयनमा ढिलाइ हुन्छ। यो समस्याको जड के हो? यसको मूलजड परमेश्‍वरका चुनिएका मानिसहरूले ख्रीष्टविरोधीहरूको पाखण्डीपन छर्लङ्गै नदेख्नु, उनीहरू सधैँ मामलाहरूको सतही पक्षद्वारा भ्रममा पारिनु, र उनीहरूले कामकुराहरूको सार बुझ्न नसक्नु हो। ख्रीष्टविरोधीहरूले यी मानिसहरूमाझ तानासाहीपूर्वक अवरोधहरू निम्त्याउँछन्, र यसरी परमेश्‍वरका चुनिएका मानिसहरूमध्येका खुट्ट्याउन नसक्ने केही मानिसहरूलाई अक्सर भ्रममा र नियन्त्रणमा पार्छन्।

ख्रीष्टले मण्डलीमा गर्नुहुने हरेक विशिष्ट कार्य प्रबन्ध र आदेशमा, यदि कुनै पनि ख्रीष्टविरोधीहरूले बाधा सिर्जना गरिरहेका छैनन् भने, तिनलाई तुरुन्तै लागु गर्न सकिन्छ। तर ख्रीष्टविरोधीले हस्तक्षेप गर्नेबित्तिकै, काममा ढिलाइ हुन्छ र त्यसलाई लागु गर्न सकिँदैन। कहिलेकाहीँ त मानिसहरूले कार्यान्वयन गरून् भनेर ख्रीष्टले चाहनुभएका प्रबन्ध र आदेशहरूलाई ख्रीष्टविरोधीहरूले कुनै न कुनै निहुँमा सिधै अस्वीकृत गर्दिन्छन्। त्यसो गर्दा, तिनीहरूले सबैलाई समेटेर निर्णय लिने प्रक्रिया अपनाउँछन्, र यसो भन्छन्, “यो दाजुभाइ-दिदीबहिनीहरूको मतद्वारा पारित भएको हो; यो सामूहिक निर्णयको नतिजा हो, मेरो भनाइ मात्र होइन।” यसको आशय के हो? यसको आशय के हो भने, दाजुभाइ-दिदीबहिनीहरूका सङ्कल्पहरू सत्यताबमोजिम हुन्छन्, र कुनै समस्या उत्पन्‍न हुँदा, दाजुभाइ-दिदीबहिनीहरूको सामूहिक निर्णय हुनु भनेकै सत्यताले शक्ति चलाउनु हो। तर जब कुनै प्रभारी ख्रीष्टविरोधीले ख्रीष्टको कुराको विरोध गर्छ, के त्यो सत्यताले शक्ति चलाउनु हो त? प्रस्टै छ, यो वास्तवमा ख्रीष्टविरोधीले शक्ति हातमा लिनु हो। के कुनै ख्रीष्टविरोधीले सम्पूर्ण परिस्थिति नियन्त्रण गरिरहेको बेला सत्यताले शक्ति चलाइरहेको छ भन्नु हास्यास्पद र छली कुरा होइन र? ख्रीष्टविरोधीहरू भेष बदल्नमा साँच्चिकै सिपालु हुन्छन्! जब ख्रीष्टले तिनीहरूलाई कुनै कुरा लागु गर्न भन्नुहुन्छ, र जब त्यो परमेश्‍वरले गर्नुभएको हो, र उहाँले सबैको लागि सोचेर कार्य गरिरहनुभएको छ भनेर सबैलाई थाहा दिइन्छ, र जब सबैजना परमेश्‍वरको अनुग्रहको लागि कृतज्ञ हुन्छन्, तब त्यसले ख्रीष्टविरोधीहरूलाई अप्रसन्‍न र असहज महसुस गराउँछ। त्यसपछि तिनीहरू दिमाग खियाएर बाधा दिने र काम बिगार्ने उपायहरू खोज्छन्। तर यदि त्यो तिनीहरूको पहलमा गरिएको हो र अन्त्यमा सबै जना तिनीहरूप्रति कृतज्ञ हुन्छन् र सबैले तिनीहरूको प्रशंसा गर्छन् भने, तिनीहरूले हरकोहीभन्दा बढी सक्रिय भएर त्यसलाई लागु गर्छन्, र जस्तोसुकै कष्ट सहन तयार हुन्छन्। के यस्ता ख्रीष्टविरोधी मानिसहरू घिनलाग्दा हुँदैनन् र? (हुन्छन्।) यो कस्तो स्वभाव हो? (दुष्ट स्वभाव।) ख्रीष्टविरोधीहरू आफ्नो भेष बदल्न, अरूलाई भ्रम र प्रलोभनमा पार्न आफू असल मानिस भएको बहाना बनाउन, र आफूले सत्यता अभ्यास गरिरहेको बहानासमेत बनाउन सक्षम हुन्छन्। यो दुष्टता हो। तैँले कस्तो सत्यता अभ्यास गरिरहेको छस्? तँ ख्रीष्टले दिनुभएका वचन र आदेशहरू नकार्छस्, तिनलाई पालना र लागु गर्न सक्दैनस्। तैँले अभ्यास गर्ने भनी दाबी गरेको सत्यता कहाँ छ? के तँ परमेश्‍वरको विश्‍वासी होस्? के तँ परमेश्‍वरलाई परमेश्‍वरका रूपमा व्यवहार गर्छस्? तैँले विश्‍वास गर्ने परमेश्‍वर तेरो सहपेसेवर होइन, तेरो सहकर्मी होइन, तेरो साथी होइन; उहाँ ख्रीष्ट हुनुहुन्छ, उहाँ परमेश्‍वर हुनुहुन्छ! के तैँले यो कुरा चिन्दैनस्? ख्रीष्टका वचनहरूलाई सधैँ विश्‍लेषण र सूक्ष्मजाँच गर्नु, तिनको सहीपन खुट्ट्याउने कोसिस गर्नु, र फाइदा-बेफाइदा जोख्न खोज्नु—के तैँले गलत स्थान अँगालिरहेको छैनस् र? ख्रीष्टविरोधीहरू मानिसहरूका शब्दहरूको सूक्ष्मजाँच र विश्‍लेषण गर्न माहिर हुन्छन्, र तिनीहरूले अन्ततः यो अनवरत सूक्ष्मजाँचलाई ख्रीष्टमा लागु गरिछाड्छन्। ख्रीष्टलाई यस तरिकाले सूक्ष्मजाँच र व्यवहार गर्नु—के तिनीहरू परमेश्‍वरका अनुयायी हुन् त? के तिनीहरू अविश्‍वासी मात्र होइनन् र? तिनीहरू सधैँ ख्रीष्टलाई सूक्ष्मजाँच गर्छन्, तर के तिनीहरूले ख्रीष्टको ईश्‍वरीय सार बुझ्न सक्छन् त? तिनीहरूले ख्रीष्टलाई जति धेरै सूक्ष्मजाँच गर्छन्, तिनीहरू त्यति नै धेरै शङ्कापूर्ण बन्छन्, र अन्ततः ख्रीष्ट साधारण व्यक्ति हुनुहुन्छ भनेर निर्धारण गर्छन्। के तिनीहरूमा कुनै साँचो आस्था वा समर्पण बाँकी छ त? बिलकुलै छैन। ख्रीष्टविरोधीको हृदयमा, ख्रीष्टलाई एक साधारण व्यक्ति मात्र ठानिन्छ। ख्रीष्टलाई मानवको रूपमा व्यवहार गर्नु तिनीहरूलाई स्वाभाविक लाग्छ, त्यसैले तिनीहरू आफूले ख्रीष्टका वचन र आदेशहरूलाई बेवास्ता गर्न सक्‍ने, तिनलाई हृदयमा नलिई केवल भेलाहरूमा छलफल र सूक्ष्मजाँचको लागि उठाउन सक्ने भन्ठान्छन्। अन्त्यमा, काम कसरी गर्ने भनी निर्णय गर्ने ख्रीष्टविरोधी हुन्छ, त्यो परमेश्‍वर हुनुहुन्‍न। तिनीहरू ख्रीष्टलाई के ठान्छन्? तिनीहरू उहाँलाई एक साधारण अगुवाका रूपमा मात्र हेर्छन्, ख्रीष्टलाई परमेश्‍वरका रूपमा बिलकुलै व्यवहार गर्दैनन्। के यो र पावलको परमेश्‍वरमाथिको आस्था एउटै प्रकृतिका छैनन् र? पावलले प्रभु येशूलाई कहिल्यै परमेश्‍वरका रूपमा व्यवहार गरेन, उहाँका वचनहरू कहिल्यै खाएन-पिएन, न त प्रभु येशूप्रति समर्पित हुन नै खोज्यो। उसलाई सधैँ उसले जिउनु नै ख्रीष्ट हो भन्‍ने लाग्थ्यो, उसले प्रभु येशूलाई प्रतिस्थापित गर्ने प्रयास गर्‍यो, र फलस्वरूप, ऊ परमेश्‍वरबाट दण्डित भयो। तैँले ख्रीष्ट देहधारी परमेश्‍वर हुनुहुन्छ भनेर स्विकारेकोले, तँ ख्रीष्टप्रति समर्पित हुनुपर्छ। ख्रीष्टले जे भन्नुभए पनि, तैँले स्विकार्नु र समर्पित हुनुपर्छ, परमेश्‍वरका वचनहरू सही छन् छैनन् वा सत्यतासँग मिल्छन् मिल्दैनन् भनी सूक्ष्मजाँच र छलफल गर्नु हुँदैन। परमेश्‍वरका वचनहरू तैँले विश्‍लेषण र सूक्ष्मजाँच गर्नलाई नभई समर्पित हुन र लागु गर्नलाई हुन्। काम कसरी सुरु गर्ने र कार्यान्वयनका चरणहरू कसरी निर्धारण गर्ने—त्यो नै तिमीहरूको सङ्गति र छलफलको दायरा हो। ख्रीष्टविरोधीहरूले आफ्‍नो हृदयमा सधैँ ख्रीष्टको ईश्‍वरीय सारबारे शङ्का गर्ने र तिनीहरूमा सधैँ अवज्ञाकारी स्वभाव हुने भएकोले, जब ख्रीष्टले तिनीहरूलाई काम गर्न भन्नुहुन्छ, तब तिनीहरूले तिनको बारेमा सधैँ सूक्ष्मजाँच र छलफल गर्छन्, र ती सही छन् कि गलत भनेर निर्धारण गर्न मानिसहरूलाई आग्रह गर्छन्। के यो गम्‍भीर समस्या हो? (हो।) तिनीहरूले ती कुराहरूलाई सत्यताप्रति समर्पणको दृष्टिकोणबाट लिइरहेका हुँदैनन्, बरु परमेश्‍वरको विरोधको दृष्टिकोणबाट लिइरहेका हुन्छन्। यो ख्रीष्टविरोधीहरूको स्वभाव हो। जब तिनीहरूले ख्रीष्‍टका आदेश र कार्य बन्दोबस्तहरूबारे सुन्छन्, तब तिनीहरूले तिनलाई स्विकार्ने र तिनमा समर्पित हुने गर्दैनन्, बरु छलफल गर्न थाल्छन्। अनि तिनीहरूले केबारेमा छलफल गर्छन्? के तिनीहरूले कसरी समर्पण अभ्यास गर्ने भनी छलफल गर्छन्? (गर्दैनन्।) तिनीहरूले ख्रीष्टका वचन र आदेशहरू सही छन् कि गलत भनेर छलफल गर्छन्, र लागू गर्ने कि नगर्ने भनेर जाँच गर्छन्। के तिनीहरूको मनोवृत्ति यी कुराहरू लागू गर्न चाहने किसिमको हुन्छ? हुँदैन—तिनीहरू अझै धेरै मानिसहरूलाई आफूजस्तै बनाउन र ती कुरा नगर्न उक्साउन चाहन्छन्। अनि के ती काम नगर्नु समर्पणको सत्यता अभ्यास गर्नु हो? अवश्य होइन। तिनीहरूले के गरिरहेका हुन्छन्? (विरोध।) तिनीहरू आफैले मात्र परमेश्‍वरको विरोध गरिरहेका हुँदैनन्, सामूहिक विरोधको खोजीमा पनि हुन्छन्। यो तिनीहरूको व्यवहारको प्रकृति हो, होइन र? सामूहिक विरोध: सबैलाई आफूजस्तै बनाउनु, सबैलाई आफूले जस्तै सोच्‍ने, आफूले जस्तै बोल्‍ने, आफूले जस्तै निर्णय गर्ने बनाउनु, मिलेर ख्रीष्टको निर्णय र आदेशहरूको विरोध गर्नु। यो ख्रीष्टविरोधीहरूको कार्यप्रणाली हो। ख्रीष्टविरोधीहरूले “सबैले गर्छन् भने यो अपराध होइन” भन्‍नेमा विश्‍वास गर्छन्, त्यसकारण तिनीहरूले आफूसँगै अरूलाई परमेश्‍वरको विरोध गर्न उक्साउँछन्, र यस्तो अवस्थामा परमेश्‍वरको घरले तिनीहरूलाई केही पनि गर्न सक्दैन भन्‍ने सोच्छन्। के यो मूर्खता होइन र? परमेश्‍वरको विरोध गर्नलाई ख्रीष्टविरोधीहरूको आफ्नै क्षमता अत्यन्तै सीमित हुन्छ, तिनीहरू पूरै एक्लै हुन्छन्। त्यसैले, तिनीहरूले सामूहिक रूपमा परमेश्‍वरको विरोध गर्न मानिसहरू भर्ती गर्ने प्रयास गर्छन्, किनभने तिनीहरूले हृदयमा यस्तो सोच्छन्, “म एक हुल मानिसहरूलाई बहकाउनेछु, र मैले जस्तै सोच्‍ने र व्यवहार गर्ने बनाउनेछु। हामीले मिलेर ख्रीष्‍टका वचनहरूलाई इन्कार गर्नेछौँ, र परमेश्‍वरका वचनहरूमा बाधा दिएर, तिनलाई लागू हुनबाट रोक्‍नेछौँ। अनि यदि कोही मेरो काम जाँच्‍न आयो भने, म सबैले यस्तो निर्णय गरेका हुन् भनेर भन्‍नेछु—त्यसपछि तपाईंले के गर्नुहुँदो रहेछ हेर्नेछौँ। म तपाईंको लागि यो काम गर्नेछैनँ, म यसलाई लागू गर्नेछैनँ—हेरौँ, तपाईँले मलाई के गर्नुहुन्छ!” तिनीहरू आफूसँग शक्ति छ, तिनीहरूलाई तह लगाउन परमेश्‍वरको घरले केही गर्न सक्दैन, न त ख्रीष्टले नै केही गर्न सक्नुहुन्छ भन्‍ने सोच्छन्। तिमीहरूलाई के लाग्छ, के यस्तो व्यक्तिलाई तह लगाउन सजिलो हुन्छ? यस्तो व्यक्तिलाई कसरी तह लगाउनुपर्छ? सबैभन्दा सरल विधि भनेको उसलाई बरखास्त र छानबिन गर्नु हो। अनि दियाबलस आफै प्रकट हुनेबित्तिकै एकैलातमा त्यसलाई हटाइदे, त्यसपछि कुरै सकिन्छ। परमेश्‍वरको घरले तँलाई अगुवा हुन दिन्छ, तर तँ समर्पित हुँदैनस् र परमेश्‍वरको विरोध गर्नेसमेत आँट गर्छस्; के तँ दियाबलस होइनस् र? परमेश्‍वरको घरले तँलाई अगुवाइ गर्न खटाउँछ ताकि तैँले खास काम गर्न सक्, ताकि तँ परमेश्‍वरको घरका कार्य प्रबन्धहरूप्रति समर्पित हू, र ताकि तैँले राम्रोसँग कर्तव्य गर्न सक्। तैँले परमेश्‍वरका वचनहरू स्विकार्नु र तिनमा समर्पित हुनुपर्छ; परमेश्‍वरले जे भन्नुहुन्छ, तैँले उहाँका वचनहरूलाई स्विकार्नु र लागु गर्नुपर्छ, उहाँको विरोध गर्नु हुँदैन। तैँले परमेश्‍वरको विरोध गर्नुलाई कर्तव्यको रूपमा लिएको छस्—ठिकै छ, माफी चाहन्छु, तर तँलाई बरखास्त गर्नु नै सबैभन्दा सजिलो समाधान हो। परमेश्‍वरको घरसित तँलाई प्रयोग गर्ने अख्तियार छ र तँलाई बरखास्त गर्ने अख्तियार पनि छ। कति मानिसहरू भन्छन्, “मैले अगुवाको रूपमा राम्रै गरिरहेको थिएँ, मलाई किन बरखास्त गरियो? के यो गधाले भारी बोकिसक्नेबित्तिकै त्यसलाई मारिदिनुजस्तो होइन र?” के तँलाई बरखास्त गरिँदा तैँले वास्तवमै राम्रो काम गरिरहेको थिइस्? जुन गधाले लात्ताले हान्छ र जथाभावी टोक्छ, अनि जतिसुकै तालिम दिइए पनि अह्राइएको काम गर्दैन, “त्यसले भारी बोकिसकेपछि” त्यसलाई मार्नैपर्छ। त्यसलाई कहिले मार्ने भन्‍ने कुराचाहिँ त्यसको कार्यसम्पादनमा भर पर्छ। ल भन् त, के असल गधालाई मार्न कोही इच्छुक हुन्छ होला त? भारी बोक्ने बेलामा, गधा नै सबैभन्दा अत्यावश्यक र महत्त्वपूर्ण सहयोगी हुन्छ। गधाको सबैभन्दा बढी आवश्यकता पर्दा, के कसैले त्यसलाई मार्ने, भारी बोकाउन छोड्ने, र भारी नै नलैजाने मूर्खता गर्छ होला त? कसैले त्यस्तो काम गर्छ त? (गर्दैन।) एउटा परिस्थितिमा मात्र यस्तो हुन्छ: जब गधाले तालिमप्रति चासो दिँदैन, लात्ताले हान्‍न र जथाभावी टोक्न जारी राख्छ, र त्यसलाई भारी बोकाउन असम्भव हुन्छ। त्यही बेलामा तैँले गधालाई भारी बोकाउन छोडेर मार्नुपर्छ, होइन त? (हो।) यस मामलालाई खुट्ट्याउन सक्नेहरूले यो कुरा प्रस्ट रूपमा देख्न सक्छन्। त्यसोभए, अनाज्ञाकारी, अत्यन्तै अटेरी, र कुनै पनि काम कार्यान्वयन गर्न नसक्ने ख्रीष्टविरोधीहरूलाई कसरी तह लगाउनुपर्छ? सबैभन्दा सजिलो विधि भनेको पहिला तिनीहरूलाई पदबाट बरखास्त गर्नु हो। कति मानिसहरूले सोध्छन्, “के बरखास्त गर्दैमा त्यसको अन्त्य हुन्छ र?” किन हतार गर्नु? तिनीहरूको व्यवहार अवलोकन गर्। तिनीहरू बरखास्त भएर तिनीहरूको शक्ति गुमेपछि, यदि तिनीहरूले अझै पनि परमेश्‍वरको घरमा श्रम गर्न सक्छन् भने, तिनीहरूलाई निष्कासित गरिनेछैन। तर यदि तिनीहरूले श्रम गर्दैनन्, बरु उल्टै धारणाहरू फैलाएर, दुष्टता गरेर, अनि सबैतिर बाधाहरू सिर्जना गरेर, कामकुरा झनै बिगार्छन् भने, सिद्धान्तहरूअनुसार तिनीहरूलाई निष्कासित गर्नैपर्छ। समग्रमा, के ख्रीष्टविरोधीहरूमा प्रकट हुने यी कुराहरू घृणास्पद छैनन् र? (ती अत्यन्तै घृणास्पद छन्।) अनि केले ती घृणास्पद भएका हुन्? यी ख्रीष्टविरोधीहरूले परमेश्‍वरको घरमा शक्ति हत्याउन चाहन्छन्; ख्रीष्‍टका वचनहरू तिनीहरूबाट लागु हुन सक्दैनन्, तिनीहरूले तिनलाई लागू गर्दैनन्। मानिसहरू ख्रीष्टका वचनहरूप्रति समर्पित हुन नसक्दा, अवश्य नै अर्को परिस्थिति पनि संलग्‍न भएको हुन सक्छ: कतिपय मानिसहरूमा कमजोर क्षमता हुन्छ, तिनीहरूले परमेश्‍वरका वचनहरू सुन्दा तिनलाई बुझ्‍न सक्दैनन्, र तिनलाई कसरी लागू गर्ने सो तिनीहरूलाई थाहा हुँदैन; तैँले सिकाइस् भने पनि तिनीहरूले ती लागू गर्न सक्दैनन्। यो फरक मामला हो। अहिले हामीले सङ्गति गरिरहेको विषय ख्रीष्टविरोधीहरूको सार हो, र यो मानिसहरू काम गर्न सक्षम छन् कि छैनन्, वा तिनीहरूको क्षमता कस्तो छ भन्‍ने कुरासँग सम्‍बन्धित छैन; यो ख्रीष्टविरोधीहरूको स्वभाव र सारसँग सम्‍बन्धित छ। तिनीहरू ख्रीष्‍ट, परमेश्‍वरको घरका कार्य बन्दोबस्तहरू, र सत्यता सिद्धान्तहरूको पूरै विरोध गरिरहेका हुन्छन्। तिनीहरूमा कुनै समर्पण हुँदैन, विरोध मात्रै हुन्छ। ख्रीष्टविरोधी यस्तै हुन्छ।

तल दिइएको परिस्थितिहरू ख्रीष्टविरोधीहरूका पहिले उल्लेख गरिएको कुन प्रकटीकरणमा पर्छ भनी सोचविचार गर र खुट्ट्याओ। एउटा अगुवा थियो जो हरदिन बिहानदेखि बेलुकासम्म काम गर्थ्यो, र निकै जिम्मेवार देखिन्थ्यो। तैपनि, ऊ विरलै देखिन्थ्यो, जसले ऊ काममा निकै व्यस्त छ र शायद यतिकै बसिरहेको छैन भन्‍ने आभास गराउँथ्यो, र उसले मूल्य चुकाउँदै कर्तव्य गरिरहेजस्तो देखिन्थ्यो। पछि, जब तिनीहरूको आवास घर र आँगनमा काम गर्नुपर्ने थियो, तब हामीले तिनीहरूलाई काममा मार्गदर्शन गर्न कसैको प्रबन्ध गर्‍यौँ। हामी नहुँदा, उसले आफै अघि बढेर मार्गदर्शन गर्न मदत गर्नुपर्थ्यो र कामको लागि जिम्मेवार हुनुपर्थ्यो; उसले आफै पहल गर्नुपर्थ्यो। के यो मनासिब र उचित होइन र? के यी घरायसी कामकाजमा मैले नै सधैँ निगरानी राखिरहनुपर्छ र? (पर्दैन।) प्रायः यस्ता शारीरिक कामहरूले सत्यतालाई साँच्चिकै समेट्दैनन्। मानिसहरूले लगनसाथ काम मात्र गर्नुपर्छ, विनाशकारी कार्यहरूमा संलग्न हुनु हुँदैन, अनुपालन गर्ने हुनुपर्छ, र जे गर्न भनिएको छ त्यही गर्नुपर्छ—यति गर्न सरल र सजिलो छ। पछि, जब त्यस क्षेत्रका कार्यहरू मूलतः सबै पूरा भए, तर चालु व्यवस्थापन अझै पनि आवश्यक नै थियो, र मैले यो जिम्मेवारी उक्त अगुवालाई हस्तान्तरण गरेँ। मैले उसलाई त्यस क्षेत्रको स्वच्छता कायम राख्न, र मर्मतसम्भारका सबै कामहरू राम्रोसँग हेरिने सुनिश्‍चित गर्न भनेँ। त्यसमा मुख्यगरी दुइटा कुराहरू थिए: पहिलो, सबै निश्चित ठाउँ र कोठाहरूमा भित्रबाहिर दुवैतिर स्वच्छ र सफा राख्ने। दोस्रो, बिरुवाहरूको राम्रो हेरविचार गर्ने; उदाहरणको लागि, भर्खरै रोपिएका बिरुवाहरू नमरून् भनेर तिनमा पानी हाल्ने, सिजनअनुसार र तिनको वृद्धिअनुरूप तिनलाई आवश्यकताअनुसार काटछाँट गर्ने, र आवश्यक पर्दा मल हाल्ने। यिनै दुई कामहरू थिए—के तिमीहरूलाई यो धेरै भयो जस्तो लाग्छ? के यो थकानयुक्त हुन सक्छ? (सक्दैन।) यी दुई कामहरू खासै धेरै होइनन्; खाना खाएपछि टहल्दा टहल्दै यी दुई काम पूरा गर्न सकिन्छ। यसअलावा, के तैँले आफ्नो जियाइ वातावरणको पनि ख्याल राख्नुपर्दैन र? मानवको रूपमा जिउनु भनेको ठ्याक्कै यस्तै हुन्छ; यसप्रकारका कामहरू सामान्य मानव जीवनका लागि अत्यावश्यक छन्। तैँले आफ्नो जियाइ वातावरण आफैले व्यवस्थापन गर्नुपर्छ। यदि गर्दैनस् भने, तँ जनावरभन्दा फरक छैनस्। त्यसपछि के तँलाई अझै पनि मानव भन्‍न मिल्छ र? जनावरहरूले आफ्ना वरिपरिका ठाउँलाई व्यवस्थित गर्दैनन्; तिनीहरूका शारीरिक आवश्यकताहरू पूरा गर्ने तोकिएका ठाउँहरू हुँदैनन्, र तिनीहरूका खाने र सुत्ने निश्‍चित ठाउँहरू हुँदैनन्। मानवहरू यस अर्थमा जनावरहरूभन्दा श्रेष्ठ छन्; मानवहरूले आफ्नो वातावरण व्यवस्थापन गर्छन्, स्वच्छताबारे ध्यान दिन्छन्, र आफू वरिपरिका ठाउँलाई स्तरीय राख्छन्। त्यसैले, मैले उसलाई यो काम गर्न लगाउनु अतिशय थिएन, होइन र? (हो।) यी कामहरू अह्राएपछि, म अर्को ठाउँ गएँ, र त्यो अगुवाले उक्त काम कार्यान्वयन गर्नुपर्थ्यो। एकदिन, म वातावरण कसरी व्यवस्थित गरिँदै छ भनेर जाँच्न गएँ, र बाटोमा, मलाई मुटु दुख्‍ने, झर्को लाग्‍ने र रिस उठ्ने अनुभूति भयो! तिमीहरूको विचारमा के भयो जस्तो लाग्छ? के कुराले यस्ता संवेगहरू निम्त्याउन सक्छ? (उसले परमेश्‍वरका आदेश र प्रबन्धहरू कार्यान्वयन गरेन।) ठ्याक्कै भनिस्, भन्‍ने नै यस्तै हो—उसले तिनलाई कार्यान्वयन गरेन। म त्यहाँ नहुँदाखेरि, मौसम खासै सुक्खा थिएन, तर भर्खरै रोपिएका धेरैजसो बिरुवाका पातहरू सुक्दै थिए, र कतिपय त झर्दै पनि थिए। रिसउठ्दो कुरा त के थियो भने, दुई चर्चित फूलहरू फूल्ने बिरुवाका पातहरू अत्यन्तै हरियोबाट बैजनी रातो भएका थिए, झन्डै पहेँलो हुन लागेका थिए। के यो कुरा सुन्दा तिमीहरूलाई रिस उठ्छ? अझै रिसउठ्ने कुरा त, प्रवेशद्वारमा सिमेन्टले बनाइएको सफा मञ्चमा टोकरीहरू, पोलिथिनका झोलाहरू, फोहोरहरू, काम सक्‍किएर बाँकी रहेका काठका टुक्राहरू, किलाहरू, र ज्यावलहरू छरिएका थिए—सबथोक छरपस्ट थियो, जसले फोहोरी र अव्यवस्थित भद्रगोल स्थिति बनाएको थियो! यस्तो दृश्य देख्दा कोचाहिँ रिसाउँदैन होला र? यस्तोमा नरिसाउने त एकखाले व्यक्ति मात्र हो—जो जनावर वर्गका हुन्, जसको स्तर हुँदैन वा जो आफ्ना वरिपरिका वातावरणप्रति संवेदनशील हुँदैन, गन्ध, स्वच्छता, वा सहजताप्रति उदासीन हुन्छ, र के राम्रो वा नराम्रो भन्‍नेबारे पूर्णतया अनजान हुन्छ। सामान्य मानवता भएको, आफ्नो वातावरणको मापदण्ड र सोच्ने शक्ति भएको जोसुकै व्यक्ति यस्तो अवस्था देखेपछि रिसाउँछ। त्यहाँ मानिसहरूको ठूलै समूह बस्थे, तर तिनीहरूले यति सानो कामसमेत सम्हाल्न सकेनन्। तिनीहरू कस्ता खाले मानिस हुन्? मैले निर्देशन दिएपछि, तिनीहरूले तिनलाई यस्तो व्यवहार गरे, तिनीहरूले त्यस ठाउँलाई यस्तो बनाए। यहाँको वातावरण व्यवस्थापन गर्नु र यी केही कुराहरू ख्याल राख्नु थकानयुक्त काम होइन, हो र? यसले तेरो कुनै पनि क्रियाकलापमा बाधा पार्दैन, पार्छ र? यसले तेरा भेलाहरूमा, प्रार्थनाहरूमा, वा परमेश्‍वरको वचन पढ्नमा असर पार्दैन, पार्छ त? त्यसोभए यो किन गर्न सकिँदैन? मैले नजिकै बसेर निगरानी गरिरहेको र हेरिरहेको बेलामा यी मानिसहरूले केही काम गर्छन्, तर म निस्केर हिँड्नेबित्तिकै तिनीहरू रोकिन्छन्; कसैले पनि जिम्मेवारी लिँदैन। यहाँ के भइरहेको छ? के तिनीहरू यो ठाउँलाई आफ्नो घर ठान्छन्? (ठान्दैनन्।) तिनीहरू अझै पनि ख्रीष्टको राज्य तिनीहरूको न्यानो घर हो भन्छन्, तर के तिनीहरूले साँच्चिकै त्यस्तै सोच्छन् त? के तिनीहरूले साँच्चै त्यस्तै व्यवहार गर्छन् त? गर्दैनन्। तिनीहरूले आफू जिउने वातावरणलाई समेत व्यवस्थापन गर्दैनन्। मैले तिनीहरूलाई निर्देशन दिएपछि पनि कसैले जिम्मेवारी लिँदैन, र कसैले वास्ता गर्दैन। काम गर्न भनिएमा, तिनीहरूले थोरै काम गर्छन्, तर काम सकिएपछि, तिनीहरूले सरसामान लापरवाहीपूर्वक जथाभाबी फाल्छन्, र सोच्छन्, “जसलाई मतलब छ उसले मिलाएर राखे हुन्छ, यो मेरो चासोको विषय होइन। मलाई खाने र बस्ने व्यवस्था भए पुग्छ।” यो कस्तो प्रकारको मानवता हो? कस्तो प्रकारको नैतिकता हो? के यस्तो व्यक्तिमा अलिकति पनि सामान्य मानवता हुन्छ? यतिका वर्ष परमेश्‍वरमा विश्‍वास गरेर पनि कुनै परिवर्तन नआउनु साँच्चिकै अकल्पनीय कुरा हो! म तिमीहरूको लागि अत्यन्तै धेरै प्रयत्न लगाएर यी काम गर्छु, अत्यन्तै राम्रोसँग सबथोक प्रबन्ध गर्छु। म यहाँ बस्दिनँ, म यो कुनै कुराको आनन्द लिँदिनँ—यो सबै तिमीहरूकै लागि हो। तिमीहरू कृतज्ञ हुनु पर्दैन; बस् आफ्नो जिउने वातावरण व्यवस्थापन गर, त्यति गरे पुग्छ—यो काम गर्न किन यति कठिन भएको? पछि, यस व्यवहारको एउटा कारण रहेछ भनेर मैले थाहा पाएँ। मानिसहरूले आफ्नो परिवार र करियर छाडेका भए पनि वा आफ्नो अध्ययन र भावी सम्भाव्यता त्यागेका भए पनि, तिनीहरू परमेश्‍वरको घरमा आफ्नो कर्तव्य गर्न आउँछन्, न कि मेरा दीर्घकालीन कामदारहरू बन्‍न। किन? तिनीहरूले एक सुको पाउँदैनन्, अनि मेरो कुरा किन सुन्नुपर्‍यो? तिनीहरूले मेरो लागि किन वातावरण व्यवस्थापन गर्नुपर्‍यो? तिनीहरूले मेरो लागि यो प्रयत्न किन गर्नुपर्‍यो र? तिनीहरूले यस्तै सोच्छन्। तिनीहरूलाई आफ्नो काम राम्रोसँग गर्नु र आफ्नो कर्तव्य पूरा गर्नु नै पर्याप्त छ, र आफ्नो कामको दायराभित्रका मामलाहरू सम्हाल्दा आफ्ना जिम्मेवारीहरू पूरा भइहाल्छन् भन्‍ने लाग्छ। मैले अरू जे अह्राए पनि, यदि त्यो तिनीहरूको कर्तव्य र पेशासँग सम्बन्धित छ भने, तिनीहरूले विचार गर्लान्, तर बाँकी कुराको लागि भने मैले अरू नै कोही खोज्नुपर्छ। यसले दिन खोजेको सन्देश के हो भने, “हामी राज्यका मानिसहरू हौँ; हामीले कसरी यस्ता फोहोरी र थकानयुक्त काम गर्न मिल्छ? हामी त श्रेष्ठ मानवहरू हौँ; हामीलाई सधैँ निम्नस्तरीय र अपमानजनक काम गराउँदा हाम्रो छविमा हानि पुग्छ! हामी निश्‍चित पहिचान भएका मानिसहरू हौँ, तिमी किन हाम्रो लागि परिस्थितिहरू कठिन बनाइरहन्छौ?” यो कुरा बुझेपछि, धेरैजसो मानिसहरू किन काम गर्नप्रति वितृष्ण, प्रतिरोधी र अनिच्छुक हुन्छन, र तिनीहरू आफ्नो काम गर्दा किन आफूलाई अरूसँग तुलना गर्छन् र चालबाजी गर्दै आफ्नो कर्तव्यबाट पन्छिन्छन् भन्‍नेबारे मैले केही अन्तर्ज्ञान प्राप्त गरेँ—धेरैजसोले सत्यता पछ्याउँदैनन्, त्यसैले यस्तो भएको रहेछ। सत्यता नपछ्याउनु भनेको त एउटा आम भनाइ हो, तर वास्तवमा, धेरै मानिसहरू स्वभावैले सहजता मन पराउने र कामलाई घृणा गर्ने हुन्छन्। तिनीहरू जसोतसो जीवन धान्‍ने मानसिकताद्वारा नियन्त्रित भएका हुन्छन्, र सँगसँगै, तिनीहरू सत्यता पछ्याउनु भनेको सँगै बसेर कुराकानी र छलफल गर्नु हो भन्‍ने विश्‍वास गर्छन्, जस्तो कि ठूलो रातो अजिङ्गरको राष्ट्रमा मानिसहरू निरन्तर रूपमा बैठक बस्छन्, समाचारपत्र पढ्छन्, र चियाको चुस्की लिन्छन्—तिनीहरूले त्यो नै परमेश्‍वरमा विश्‍वास गर्नु र आफ्नो कर्तव्य गर्नु हो भन्ठान्छन्। किसानहरूले झैँ काम र श्रम गर्ने विषय उठ्नेबित्तिकै, धेरैले सोच्छन्, यसरी जिउनुसँग हामी इसाईहरूको कुनै सम्बन्ध छैन। एक इसाईको जीवन “तल्लो स्तरका सुखहरू” बाट अलग हुन्छ। अन्तर्निहित रूपमा, तिनीहरूले आफू संसारका पट्टाइलाग्दा कुराहरूभन्दा माथि रहेको—सफाइ, कीट नियन्त्रण, खेतीपाती, काटछाँट, फूल रोपाइ, र आदि इत्यादि कुराहरू तिनीहरूसँग असम्बन्धित भएको विश्‍वास गर्छन्; तिनीहरू यस्तो तल्लो स्तरको जीवनयापनबाट धेरै पहिले नै माथि उठिसकेका छन्। के धेरैजसो मानिसहरूको स्थिति यही होइन र? (हो।) के यसप्रकारको स्थिति सच्याउन सजिलो छ? कतिपय मानिसहरूलाई मेसिन चलाउन सिक्न लगाउँदा, तिनीहरूले त्यसलाई गम्भीर रूपमा लिँदैनन् र जानाजानी त्यसलाई नराम्रोसित प्रयोग गरेरसमेत केही दिनमै उक्त मेसिन बिगार्छन्। अनि, भर्खरै किनिएका मेसिनहरू भाँचिन्छन्, र तिनको मर्मत खर्च सस्तो हुँदैन। तिनीहरू सोच्छन्: “तिमीले मलाई सिक्न भनेको होइन र? अब मैले मेसिन भाँचेर मेसिन नै बाँकी नरहेपछि, मैले विश्राम लिन पाउँछु नि, होइन र? मैले अबदेखि काम गर्नुपर्दैन होला, पर्छ त? तिमी मलाई सिक्न भनिरहन्थ्यौ, त्यसको नतिजा यही हो। के तिमीले यही देख्न चाहेका थियौ?” कतिपय मेसिनहरूको मर्मत खर्च लगभग नयाँ किन्दा जति नै पर्छ। कति मानिसहरू त यस्ता गल्तीहरू गरेपछि पनि बिलकुलै नराम्रो वा ग्लानि महसुस गर्दैनन्। तैँले यसलाई पहिले उल्लेखित “परमेश्‍वरको घरको पैसा एक सुको पनि खर्च नगर्ने, किनकि यो परमेश्‍वरलाई चढाइएको भेटी हो” भन्‍ने धारणासित तुलना गर्दा, कुन भनाइचाहिँ साँचो रूपमा बोलिएको हो, र कुन व्यवहारचाहिँ वास्तविकता हो? तिनीहरूले मेसिन भताभुङ्ग पार्छन्, र दुईपटक मर्मत गर्ने खर्चले नयाँ मेसिन किन्‍न पुग्छ। यो पैसा खेर फाल्ने व्यवहार नै वास्तविकता हो, तर भेटीहरू फजुलमा नउडाउनेसम्बन्धी भनाइ झूटो, छली र भ्रामक कुरा हो। यसअघि छलफल गरिएको उदाहरणको सन्दर्भमा, यदि हामीले यसलाई एक ख्रीष्टविरोधीको स्वभाव वा सारमा वर्गीकृत गर्ने हो भने, यो आजको छलफलको कुन पक्षसँग सम्बन्धित हुनेथ्यो? यसलाई कुन पक्षअन्तर्गत राखिनेथ्यो? तिनीहरू भन्छन्, “म यहाँ आफ्नो कर्तव्य गर्न आएको हुँ, तिम्रो दीर्घकालीन श्रमिक बन्‍नलाई होइन।” के यो भनाइ सही छ? तँ यहाँ आफ्नो कर्तव्य गर्न आएको होस्, तर त्यो कर्तव्यमा के पर्छ र के पर्दैन भनेर कसले तय गरेको छ? के यी कार्यहरू तैँले गर्नुपर्ने कामकै हिस्सा होइनन् र? ठ्याक्‍कै त्यस्तै, जस्तो कि दैनिक जीवनमा बाहिर गई पैसा कमाएर आफ्नो परिवार पाल्नु तेरो जिम्मेवारी हो। यदि तँ सागसब्जी चाहन्छस् र आफैले रोप्ने निर्णय गर्छस् भने, त्यो तेरो निर्णय हो, तर के त्यसको मतलब अन्य घरायसी कामहरू तेरो जिम्मेवारी होइनन् भन्‍ने हो त? तँ यहाँ तेरो कर्तव्य गर्न आएको होस् भन्‍ने भनाइ सही हो, तर तँ दीर्घकालीन श्रमिक बन्‍न आएको होइनस् भन्‍ने भनाइमा समस्या छ। “दीर्घकालीन श्रमिक” भन्नुको अर्थ के हो? तँलाई कसले दीर्घकालीन श्रमिकझैँ व्यवहार गरिरहेको छ? तँलाई कसैले पनि दीर्घकालीन श्रमिक ठानिरहेको छैन, र यी काम गर्दैमा वा थोरै मेहनत लगाउँदैमा तँ दीर्घकालीन श्रमिक बन्दैनस्। म तँलाई दीर्घकालीन श्रमिकको रूपमा हेर्दिनँ, न त परमेश्‍वरको घरले नै तँलाई त्यस रूपमा प्रयोग गर्छ। तैँले जुन तेरो जिम्मेवारी हो त्यही काम गर्छस्; यी सबै तेरो कर्तव्यको दायराभित्रै पर्छन्। सानो तहमा, यसले तेरो दैनिक जीवन सुचारु राख्ने, तेरो शारीरिक सु-स्वास्थ्य र सामान्य शारीरिक कार्यहरू सुनिश्‍चित गर्ने, साथै तँ राम्रोसँग जिउने सुनिश्‍चित गर्ने कुरालाई जनाउँछ। बृहत् तहमा, हरेक काम परमेश्‍वरको काम फैलाउनुसँग सम्बन्धित छ। त्यसैले तँ किन यी केही काम गर्न इच्छुक हुन्छस् र अरू काम गर्न इच्छुक हुँदैनस्? तँ किन रोजीछानी गर्छस्? तँ किन थोरै मेहनत लगाउनु, केही सफाइको काम गर्नु, र वातावरण व्यवस्थापन गर्नुलाई दीर्घकालीन श्रमिकको काम, अर्थात् साधारण श्रम मान्छस्? एउटा कारण यस्तो छ: ख्रीष्टका आदेशहरू र उहाँका सारा मागहरूका सन्दर्भमा, मानिसहरू आफूलाई इच्छा लागेका कामलाई आफ्नो कर्तव्यको पाटो मान्छन्, तर तिनीहरूलाई इच्छा नलागेका वा तिनीहरूले प्रतिरोध गर्ने कामलाई दीर्घकालीन श्रमिकका काम ठान्छन्। के यो तथ्यहरू बङ्ग्याउनु होइन र? यो मानिसहरूको बुझाइमा विचलन हो। यो विचलन केले गराउँछ? मानिसहरूका प्राथमिकताहरूले। अनि यी प्राथमिकताहरू कतातिर ढल्केका हुन्छन्? यो कुरा देहले कष्ट पाउँछ पाउँदैन भन्‍नेमा भर पर्छ। यदि देहलाई आराम मिल्दैन, यसले कठिनाइ वा थकान भोग्छ भने, मानिसहरू प्रतिरोधी बन्छन्। तिनीहरूलाई गर्न इच्छा लागेका आकर्षक र सम्मानयोग्य कार्यहरूलाई आनाकानीपूर्वक स्विकारिन्छ र त्यसलाई आफ्नो कर्तव्य गरेको मानिन्छ। के यो मनोवृत्तिलाई परमेश्‍वरको विरोध गरेको मान्‍न सकिँदैन र? मानिसहरू आफूलाई गर्न इच्छा नलागेका कार्यहरूको खरो विरोध गर्छन् र तिनलाई पूरा गर्न अस्वीकार गर्छन्; तैँले जति नै राम्रोसँग तर्क गरे पनि, तिनीहरूले सिधै अस्वीकार र विरोध गर्छन्। के मानिसहरूका यी स्थिति र समस्याहरू समाधान गर्न सजिलो छ? यो सबै कुनै व्यक्तिले सत्यतालाई कति प्रेम गर्छ भन्‍ने कुरामा भर पर्छ। यदि कसैले सत्यतालाई बिलकुलै प्रेम गर्दैन र ऊ सत्यताप्रति वितृष्ण रहन्छ भने, ऊ कहिल्यै बदलिनेछैन। तर यदि तँमा कष्ट भोग्ने सङ्कल्प छ, तँ देहविरुद्ध विद्रोह गर्न सक्छस्, र तँमा साँचो समर्पण र समर्पणको मनोवृत्ति छ भने, यी कुराहरूलाई सजिलै सुल्ट्याउन सकिन्छ, होइन र? (हो।) व्यक्तिको जीवनमा, कुनै पनि काम नगर्ने भन्‍ने कुरै हुँदैन। कति मानिसहरू भन्छन्, “विगतका सम्राटहरूले कुनै काम गर्दैनथे।” के त्यो वास्तवमै साँचो हो त? अधिकांश सम्राटहरू दरबारीय जीवन जिउँदै आफ्ना सारा दिन बिताउँदैनथे। कतिले त सानै उमेरमा कविता र साहित्य पढ्न थाल्थे, र बिहानदेखि बेलुकासम्म काम गर्थे। गद्दी आरोहण गरेपछि, तिनीहरू छद्मभेषमा मानिसहरूका दुःख बुझ्न जान्थे र राष्ट्रिय सङ्कटका समयमा, कति त युद्ध मैदानमा समेत जान्थे। यस्ता सम्राटहरू धेरै नभए पनि, केही त पक्कै थिए। केही पनि नगर्ने सम्राटहरू भए पनि, केही मानिसहरूले भनेजस्तै, ती एकदमै कम सङ्ख्यामा थिए। जुन व्यक्ति आफूलाई तोकिएको कुनै पनि गतिविधिमा संलग्न हुँदैन तर पनि उत्कृष्ट कुराहरू प्राप्त गर्ने सपना देख्छ उसले मनोकल्पना मात्र गरिरहेको हुन्छ।

धेरै मानिसहरू साधारण श्रममा मेहनत लगाउनुलाई सधैँ इज्जत नभएको कुरा भन्ठान्छन्। के यो विचार सही हो? त्यस्ता व्यक्तिहरू पनि छन्, जो यसरी मेहनत लगाउनुलाई श्रम गर्नुको रूपमा हेर्छन्, जो अगुवा र कामदारहरूले मण्डलीको काम गर्नुमात्र कर्तव्य निर्वाह गर्नु हो भन्‍ने विश्‍वास गर्छन्—के यस्तो बुझाइ सही हो? (होइन।) तैँले यस मामलालाई निम्न तरिकाले बुझ्न जरुरी छ: परमेश्‍वरले मानिसहरूलाई गर्न आवश्यक गराउनुभएका सबै कुराहरू र परमेश्‍वरको घरमा हुने विभिन्‍न प्रकारका सबै काम मानिसहरूले गर्नुपर्ने कामकुरा हुन्—ती सबै कुराहरू मानिसहरूका कर्तव्यमा गनिन्छन्। मानिसहरूले जुनसुकै काम गरे पनि, यो उनीहरूले निर्वाह गर्नुपर्ने कर्तव्य हो। कर्तव्यहरूले एकदमै फराकिलो दायरा समेटेका हुन्छन्, र यिनमा थुप्रै क्षेत्रहरू समावेश हुन्छन्, तर तैँले जुनसुकै कर्तव्य निर्वाह गरे पनि, सरल भाषामा भन्‍नुपर्दा, यो तेरो दायित्व र तैँले गर्नुपर्ने काम हो। यदि तैँले यसलाई हृदयबाटै राम्रोसँग निर्वाह गर्छस् भने, परमेश्‍वरले तँलाई अनुमोदन गर्नुहुनेछ, र तँलाई साँचो रूपमा परमेश्‍वरमा विश्‍वास गर्ने व्यक्तिको रूपमा मान्नुहुनेछ। तँ जोसुकै भए पनि, यदि तैँले सधैँ आफ्नो कर्तव्यबाट भाग्‍ने वा लुक्‍ने प्रयास गर्छस् भने, त्यहाँ समस्या छ। अलि कम गम्भीरतापूर्वक भन्नुपर्दा, तँ अत्यन्तै अल्छी, अत्यन्तै धूर्त छस्, तँ फोकटमा बस्छस्, तँलाई फुर्सत मन पर्छ र परिश्रम मन पर्दैन। अलि गम्‍भीर रूपमा भन्नुपर्दा, तँ आफ्‍नो कर्तव्य निर्वाह गर्न अनिच्‍छुक छस्, र तँसँग कुनै अर्पण वा समर्पण छैन। यदि तँ शारीरिक रूपमा लागिपर्ने कामको भार समेत बहन गर्न सक्दैनस् भने, तैँले केचाहिँ गर्न सक्छस्? तैँले के कामचाहिँ राम्ररी गर्न सक्छस्? यदि कुनै व्यक्ति आफ्नो कर्तव्यको सम्बन्धमा साँच्चिकै अर्पित छ र उसमा त्यसप्रति जिम्‍मेवारीबोध छ भने, त्यो परमेश्‍वरद्वारा माग गरिएको, र परमेश्‍वरको घरलाई खाँचो भएसम्म, तिनीहरूले आफ्नै निर्णय नगरी माग गरिएको जे पनि गर्नेछन्। के आफूले गर्न सक्ने र गर्नुपर्ने कर्तव्य राम्रोसँग गर्नु र त्यसलाई काँधमा लिनु नै कर्तव्य निर्वाह गर्नुको एउटा सिद्धान्त होइन र? (हो।) बाहिर साधारण श्रम गर्ने कतिपय मानिसहरू असहमत हुन्छन्, र भन्छन्, “तपाईँहरू आफ्नै कोठामा बसेर, घाम र बतासबाट बचेर आफ्‍नो कर्तव्य पूरा गर्दै सारा दिन बिताउनुहुन्छ। यसमा बिलकुलै कठिनाइ छैन, तपाईँहरूको कर्तव्य हाम्रोभन्दा धेरै नै आरामदायी छ। आफूलाई हाम्रो ठाउँमा राख्नुहोस्, अनि बाहिर हावाहुरी र वर्षामा घण्टौँ काम गर्न सहन सक्नुहुन्छ कि हुन्न, हेरौँ न।” वास्तवमा, सबै कर्तव्यमा केही कठिनाइ हुन्छन्। शारीरिक श्रममा शारीरिक कठिनाइ हुन्छ, अनि मानसिक श्रममा मानसिक कठिनाइ हुन्छ; प्रत्येक कर्तव्यको आफ्नै कठिनाइ हुन्छ। सबै कुरा भन्‍नुभन्दा गर्नु कठिन हुन्छ। मानिसहरूले साँच्‍चै कुनै काम गर्न सुरु गर्दा, सबैभन्दा महत्त्वपूर्ण कुरा भनेको, एक हिसाबमा, तिनीहरूको चरित्र हो, र अर्को हिसाबमा, तिनीहरूले सत्यतालाई प्रेम गर्छन् कि गर्दैनन् भन्‍ने हो। सुरुमा हामी चरित्रबारे कुरा गरौँ। यदि कुनै व्यक्ति राम्रो चरित्रको छ भने, उसले सबै कुराको सकारात्मक पक्षलाई देख्छ, उसले सकारात्मक दृष्टिकोणबाट र सत्यताको आधारमा कामकुराहरू स्विकार्न र बोध गर्न सक्षम हुन्छ; अर्थात्, उसको हृदय, चरित्र, र आत्मा इमानदार छन्—यो चरित्रको दृष्टिकोण हो। अब हामी अर्को पक्ष अर्थात् व्यक्तिले सत्यतालाई प्रेम गर्छ कि गर्दैन भन्‍नेबारेमा कुरा गरौँ। सत्यतालाई प्रेम गर्नु भनेको सत्यता स्वीकार गर्न सक्षम हुनु हो, भन्‍नुको मतलब, तैँले परमेश्‍वरका वचनहरू बुझे पनि वा नबुझे पनि, र तैँले परमेश्‍वरको अभिप्राय बुझे पनि नबुझे पनि, कामबारे र तैँले निर्वाह गर्नुपर्ने कर्तव्यबारे तेरो विचार, राय र दृष्टिकोण सत्यताअनुरूप भए पनि नभए पनि, तैँले अझै पनि यसलाई परमेश्‍वरबाट आएको भनी स्विकार्न सक्छस्; यदि तँ समर्पित र सच्चा छस् भने, त्यो नै काफी हुन्छ, यसले तँलाई आफ्नो कर्तव्य निर्वाह गर्न योग्य बनाउँछ, र यो न्यूनतम माग हो। यदि तँ समर्पित र सच्चा छस् भने, तैँले कुनै काम गर्दा, तँ झाराटारुवा हुनेछैनस्, र तँ छली रूपमा सुस्ताउनेछैनस्, बरु तैँले त्यसमा आफ्नो पूरै हृदय र शक्ति लगाउनेछस्। यदि कुनै व्यक्तिको भित्री स्थिति गलत छ, र उसमा नकारात्मकता उत्पन्न हुन्छ भने, उसले जोस गुमाउनेछ, र ऊ झाराटारुवा हुन चाहनेछ। यदि उसलाई आफ्नो स्थिति ठीक छैन भनेर हृदयमा राम्ररी थाहा छ, तैपनि उसले सत्यता खोजी गरेर यसलाई सुल्झाउने प्रयास गर्दैन भने, यस्तो व्यक्तिमा सत्यताप्रति प्रेम हुँदैन—ऊ आफ्नो कर्तव्य निर्वाह गर्न अलिअलि मात्र इच्छुक हुन्छ; तर उसले कुनै पनि प्रयास गर्न वा कष्ट भोग्‍न चाहँदैन, र ऊ सधैँ छली रूपमा सुस्ताउने कोसिस गरिरहेको हुन्छ। वास्तवमा, परमेश्‍वरले पहिले नै यो सबै कुरा छानबिन गरिसक्नुभएको हुन्छ—त्यसो भए, तिनीहरूलाई किन उहाँ थोरै पनि ध्यान दिनुहुन्‍न? परमेश्‍वर त उहाँका चुनिएका मानिसहरू ब्युँझिऊन् र ती मानिसहरूलाई खुट्ट्याएर खुलासा गरून् र हटाऊन् भनेर मात्र प्रतीक्षारत हुनुहुन्छ। तैपनि, त्यस्ता मानिसहरूले अझै यस्तो सोच्छन्, “म कति चलाख छु, हेर त। हामी उही खाना खान्छौं, तर काम गरिसकेपछि, तिमीहरू थाकेर लखतरान हुन्छौ र म बिलकुलै थाक्दिनँ। सबैभन्दा बाठो मै हुँ। म त्यस्तो कडा मेहनत गर्दिनँ; जसले कडा मेहनत गर्छ त्यो मूर्ख हो।” के तिनीहरूले इमानदार मानिसहरूलाई यसरी हेर्नु ठीक हुन्छ? हुँदैन। साँच्‍चै भन्‍ने हो भने, आफ्नो कर्तव्य निर्वाह गर्दा कडा मेहनत गर्ने मानिसहरूले सत्यता अभ्यास गरिरहेका र परमेश्‍वरलाई सन्तुष्ट पारिरहेका हुन्छन्, त्यसैले तिनीहरू नै सबैभन्दा बाठा मानिसहरू हुन्। केले तिनीहरूलाई बाठा तुल्याउँछ? तिनीहरू भन्छन्, “म परमेश्‍वरले मलाई गर्न नलगाउनुभएको कुनै पनि कुरा गर्दिन, र म उहाँले गर्न लगाउनुभएको सबथोक गर्छु। उहाँले जे भन्‍नुहुन्छ म त्यही गर्छु, म मेरो हृदय र सारा ऊर्जा यसैमा लगाउँछु, मैले सक्‍ने सबै कुरा यसमा लगाउँछु, र म बिलकुलै झारा टार्दिनँ। मैले यो कुनै व्यक्तिको लागि गरिरहेको छैन, मैले त यो परमेश्‍वरको लागि गरिरहेको छु। परमेश्‍वरले मलाई अत्यन्तै प्रेम गर्नुहुन्छ; परमेश्‍वरलाई सन्तुष्ट पार्न मैले यो काम गर्नुपर्छ।” यो सही मनस्थिति हो। फलस्वरूप, जब मण्डलीले मानिसहरूलाई सफा गर्छ, तब आफ्नो कर्तव्य निर्वाह गर्दा, धुर्त्याइँ गर्नेहरू सबैलाई हटाइन्छ, तर परमेश्‍वरको छानबिन स्विकार्ने इमानदार मानिसहरू मण्डलीमै रहन्छन्। ती इमानदार मानिसहरूका स्थितिहरूमा सुधार आइरहन्छ, र तिनीहरूमाथि आइपर्ने सबै कुरामा परमेश्‍वरले नै तिनीहरूको रक्षा गर्नुहुन्छ। अनि केले गर्दा तिनीहरूले यो सुरक्षा प्राप्त गर्छन्? किनभने तिनीहरू हृदयमा इमानदार हुन्छन्। तिनीहरूले कर्तव्य निर्वाह गर्दा कठिनाइ वा थकानको डर मान्दैनन्, र तिनीहरू आफूलाई सुम्पिइएको कुनै पनि कुरामा चयनशील हुँदैनन्; तिनीहरूले किन भनेर सोध्दैनन्, तिनीहरू आफूलाई जसो गर्न भनिएको छ त्यसै गर्छन्, कुनै छानबिन वा विश्‍लेषण नगरी, वा अरू कुनै कुराबारे विचार नगरी आज्ञापालन गर्छन्। तिनीहरूले कुनै पनि हिसाबकिताब गर्दैनन्, र सबै थोकमा आज्ञापालन गर्न सक्छन्। तिनीहरूको भित्री स्थिति सधैँ निकै सामान्य हुन्छ। खतरा सामना गर्दा, परमेश्‍वरले तिनीहरूको रक्षा गर्नुहुन्छ, जब तिनीहरूमाथि रोग वा महामारी आइलाग्छ, तब पनि परमेश्‍वरले तिनीहरूको रक्षा गर्नुहुन्छ, र भविष्यमा तिनीहरूले आशिष्‌हरू मात्र पाउनेछन्। कतिपय मानिसहरूले यस मामलालाई छर्लङ्गै देख्‍न सक्दैनन्। जब तिनीहरूले इमानदार मानिसहरूले कर्तव्य निर्वाह गर्दा इच्छापूर्वक कठिनाइ र थकान सहेको देख्छन्, तब तिनीहरूले यी इमानदार मानिसहरू मूर्ख हुन् भन्‍ने सोच्छन्। ल भन् त, के यो मूर्खता हो? यो सच्चाइ हो, यो साँचो आस्था हो। साँचो आस्थाबिना साँच्‍चिकै कहिल्यै बुझ्न वा बुझाउन नसकिने त्यस्ता धेरै कुराहरू छन्। जसले सत्यता बुझ्छन्, जो सधैँ परमेश्‍वरसामु जिउँछन् र उहाँसँग सामान्य सङ्गत गर्छन्, र जो परमेश्‍वरप्रति साँच्चै समर्पित हुन्छन् र साँच्चिकै उहाँको डर मान्छन्, तिनीहरूलाई मात्र साँच्चिकै के भइरहेको छ भनेर हृदयमा सबैभन्दा प्रस्ट थाहा हुन्छ। किन तिनीहरूलाई चाहिँ थाहा भएको तर अरूलाई नभएको? यो कुरा तिनीहरूले सत्यता अभ्यास गरेर अनि इमानदार मानिस बनेर प्राप्त गरेको अनुभवबाट आउँछ। यो अनुभव कुनै पनि व्यक्तिले दिन सक्दैन, न त यसलाई कसैले चोर्न वा लैजान नै सक्छ। के यो आशिष् होइन र? यस्तो आशिषित हुने अवस्था साधारण मानिसहरूले प्राप्त गर्न सक्दैनन्। अनि किन यस्तो भएको? किनभने मानिसहरू अत्यन्तै छली र दुष्ट हुन्छन्; तिनीहरूमा इमानदारीको कमी हुन्छ, तिनीहरू इमानदार मानिस हुन सक्दैनन्, र तिनीहरूमा साँचो हृदय हुँदैन, त्यसैले तिनीहरूले सीमित कुरा मात्र प्राप्त गर्छन्। ख्रीष्टविरोधीहरूको कुरा गर्नुपर्दा, तिनीहरूलाई उल्लेख गर्न झन् कम आवश्यक छ। विभिन्‍न मामलाहरूप्रति तिनीहरूका मनोवृत्तिहरू, साथै तिनीहरूको प्रकृति सारको आधारमा, र विशेषगरी ख्रीष्टप्रति तिनीहरूको मनोवृत्तिको आधारमा हेर्दा, ख्रीष्टविरोधी मानिसहरूले यो आशिष् कहिल्यै प्राप्त गर्नेछैनन्। किन यस्तो हुन्छ? किनकि तिनीहरूका हृदय अत्यन्तै दुष्ट र धूर्त हुन्छन्! तिनीहरूले मानिसहरूलाई व्यक्तिअनुसार फरकफरक व्यवहार गर्छन्, तिनीहरू छेपारोले झैँ आफ्नो रङ्ग फेर्छन्, र तिनीहरूका सोचहरू सधैँ चलिरहन्छन्, तिनीहरू फाइदा नदेखेसम्म कुनै एक सिन्को भाँच्दैनन्, परमेश्‍वरप्रति सच्चा हुँदैनन्, उहाँप्रति कुनै समर्पण राख्दैनन्, र उहाँसँग लेनदेन मात्र गर्छन्। यस्तो मनोवृत्ति र सारको परिणाम के हुन्छ? के हुन्छ भने, तिनीहरूले जुनसुकै मामलामा पनि विभिन्‍न मानिस र परिस्थितिहरूको सार, साथै यी परिस्थितिहरूसँग सम्बन्धित सत्यताहरू छर्लङ्गै देख्न वा बुझ्न असक्षम हुन्छन्। परमेश्‍वरका वचनहरू तिनीहरूसामु प्रस्तुत छन्, र तिनीहरू शिक्षित छन्, पढ्न र विश्‍लेषण गर्न जान्दछन्, बौद्धिक छन्, र सूक्ष्मजाँच गर्न जान्दछन्, तब किन तिनीहरूले बुझ्न सक्दैनन्? तिनीहरू जति वर्षसम्म बाँचे पनि, ८० वर्षसम्म नै बाँचे पनि, तिनीहरूले अझै बुझ्नेछैनन्। तिनीहरूले किन बुझ्नेछैनन्? सबैभन्दा महत्त्वपूर्ण कारण यो हो कि तिनीहरूका आँखामा पट्टी बाँधिएका छन्। कतिपय मानिसहरू भन्छन्, “तर हामीले त तिनीहरूका आँखा छोपिएका देखेका छैनौँ।” छोपिएका त तिनीहरूका हृदयहरू हुन्। छोपिएका भन्नुको मतलब के हो? यसको मतलब तिनीहरूको हृदयले अन्तर्दृष्टि पाएका छैनन्; तिनीहरू सदाको लागि छोपिएका छन्। पहिले, “मानिसहरूको हृदय बोधो छ” भनिन्थ्यो। त्यसोभए, ख्रीष्टविरोधीहरूको हृदय कसले बोधो बनाएको हो? वास्तवमा, परमेश्‍वरले नै तिनीहरूलाई अन्तर्दृष्टि नदिनुभएको हो। उहाँ तिनीहरूलाई सिद्ध पार्न वा मुक्ति दिन चाहनुहुन्‍न। उहाँले केवल उचित समयमा, गम्भीर र महत्त्वपूर्ण क्षणहरूमा, तिनीहरूलाई थोरै रोक्न र परमेश्‍वरको घरका हितहरूमा हानि पुग्नबाट जोगाउन मात्र हस्तक्षेप गर्नुहुन्छ। तर जब परमेश्‍वरका वचनहरू, सत्यता, उहाँप्रति समर्पित हुने, आफूलाई चिन्‍ने, र उहाँलाई चिन्‍ने मामलाहरूको कुरा आउँछ, धेरैजसो समय उहाँले तिनीहरूलाई कहिल्यै अन्तर्दृष्टि दिनुहुन्‍न। कतिले भन्लान्, “त्यो ठिक होइन। उहाँले तिनीहरूलाई अन्तर्दृष्टि दिनुहुन्‍न भनेर तपाईँले कसरी भन्‍न मिल्छ? ख्रीष्टविरोधीका रूपमा चित्रण गरिएका कतिपय मानिसहरू निकै चलाख हुन्छन्। कुनै प्रवचन सुनेपछि, यदि तपाईँले तीन घन्टासम्म बोल्नुभयो भने, तिनीहरूले छ घन्टासम्म बोल्न सक्छन्। के त्यो अन्तर्दृष्टि होइन र?” तिनीहरूले जति नै घन्टा बोल्‍न सके पनि, ३० घन्टै बोल्‍न सके पनि, तिनीहरूले बोल्‍ने त केही शब्द र धर्मसिद्धान्तहरू मात्र त हो। के फरिसी र शास्‍त्रीहरू यी मानिसहरूभन्दा राम्रो बोल्न सक्दैनथे र? तिनीहरू सबैजना प्रचार गर्न माहिर थिए, र कुशलतापूर्वक बोल्थे, तर त्यसले के फाइदा गर्‍यो? परमेश्‍वर आइपुग्‍नुहुँदा पनि तिनीहरूले उहाँको प्रतिरोध र निन्दा नै गरे। यसबाट तिनीहरूले के पाए? यसबाट तिनीहरूले विनाश, अनन्त विनाश, र महाविपत्ति पाए। बाहिरबाट हेर्दा, परमेश्‍वरको घरमा सबैले आफ्नो कर्तव्य निर्वाह गरिरहेको देखिन्छ, हरव्यक्तिले दिनमा तीन छाक खाना खान्छन्, दिनमा आफ्ना कर्तव्यहरू निर्वाह गर्छन्, र रातमा विश्राम लिन्छन्। तर धेरै वर्षपछि, विभिन्‍न प्रकारका मानिसहरूबीचका भिन्‍नताहरू उल्लेखनीय बन्छन्, र विभिन्‍न प्रकारका मानिसहरूका परिणामहरू खुलासा हुन्छन् र तिनीहरूका भिन्नताहरू थाहा पाइन्छ। कति मानिसहरू परमेश्‍वरमा विश्‍वास गर्ने मौखिक घोषणा गर्छन्, तर सही मार्ग पछ्याउँदैनन्, बरु नरकतिर दौडिन्छन्। तर अरूचाहिँ सत्यतालाई प्रेम गर्छन् र निरन्तर त्यसको लागि मरिमेट्छन्, त्यसैले तिनीहरू बिस्तारै सत्यता वास्तविकतामा प्रवेश गर्छन्। कति मानिसहरू सधैँ आरामदायी जीवन जिउन चाहन्छन् र आफ्नो कर्तव्य निर्वाहमा झन्झन् धूर्त बन्छन्, र अन्त्यमा हटाइन्छन्। कतिले सत्यता स्विकार्न सक्छन्, हृदयमा तिनीहरू झन्झन् इमानदार बन्छन्, र आफ्नो जीवन स्वभावमा परिवर्तनको अनुभव गर्छन्, अनि तिनीहरूले परमेश्‍वर र मानिसहरू दुवैको प्रेम पाउँछन्। कतिले चाहिँ सधैँ शब्द र धर्मसिद्धान्तहरू प्रचार गर्नमा जोड दिन्छन्, र त्यति प्रचार गरिसकेपछि तिनीहरू परमेश्‍वरद्वारा तिरस्कृत हुन्छन् र यसरी बरबाद हुन्छन्। कतिपयसँग आत्मिक बुझाइ हुँदैन, र तिनीहरूले जति बढी प्रवचनहरू सुन्छन्, तिनीहरू त्यति नै बढी दुविधामा पर्छन्, त्यति नै कम सत्यतामा रुचि राख्छन्, र त्यति नै कम समर्पित बन्छन्, र यसरी तिनीहरू मनोमानी र लहडी तरिकाले कार्य गर्न चाहन्छन्, सधैँ आफ्नै चाहनाहरू पूरा गर्न खोज्छन् र प्रसिद्धि, लाभ र हैसियत प्राप्त गर्ने उद्देश्य राख्छन्—यो खतरनाक कुरा हो। कति मानिसहरू वर्षौँसम्म परमेश्‍वरलाई पछ्याउँछन्, अनि परमेश्‍वरका वचनहरू खाएपछि-पिएपछि र धेरै कुराहरू अनुभव गरेपछि, तिनीहरूले धेरै सत्यताहरू बुझ्छन्, परमेश्‍वरमाथि झन्झन् बढी आस्था राख्छन्, र परमेश्‍वरको अनुमोदन प्राप्त गर्छन्। यी सबै मानिसहरूले परमेश्‍वरमा विश्‍वास गर्छन्, मण्डली जीवन जिउँछन्, र आफ्ना कर्तव्यहरू निर्वाह गर्छन्, त्यसोभए किन आठदस वर्षपछि तिनीहरूका नतिजाहरू फरक हुन्छन्, तिनीहरूको प्रकारअनुसार हुन्छन्? यसले के चित्रण गर्छ? के मानिसहरूको प्रकृति सारमा भिन्‍नताहरू हुँदैनन् र? (हुन्छन्।)

हामीले छलफल गरेका ख्रीष्टविरोधीहरूका प्रकटीकरणहरूमध्ये यो कुन वर्गमा पर्छ भन्‍नेबारे तिमीहरूले सुन्नुपर्ने र विचार गर्नुपर्ने अर्को मामला यहाँ छ। कतिपय मण्डलीहरूमा, दुष्ट मानिसहरूले तानासाही र बेमनासिब तरिकाले कार्य गरिरहेको प्रस्ट देखिन्छ। तिनीहरूले कुनै ठोस काम गर्न सक्दैनन्, तैपनि तिनीहरू सधैँ शक्ति हातमा लिन चाहन्छन्। तिनीहरूले जे काम सुरु गरे पनि त्यसमा बाधा र विनाश निम्त्याउँछन् र सिद्धान्तहरू पालना गर्दैनन्, साथै तिनीहरूले जेसुकै गरे पनि त्यसमा कहिल्यै मूल्य चुकाउन चाहँदैनन्, तैपनि सधैँ अरूले तिनीहरूको कुरा सुनून् भन्‍ने चाहन्छन्। छोटकरीमा भन्दा, यस्तो व्यक्ति मण्डलीमा रहुन्जेल ऊबाट अरू धेरैलाई बाधा पुग्नेछ, साथै परमेश्‍वरको घरको काम र मण्डलीको व्यवस्थामा असर र क्षति पुग्नेछ। यस्ता मानिसहरूले खुल्लमखुल्ला कुनै ठूलो दुष्टता वा दाजुभाइ-दिदीबहिनीहरूलाई हानि गर्ने काम नगरे पनि, यदि तैँले तिनीहरूको मानवता, सार, विभिन्‍न मामलाहरूबारे तिनीहरूका दृष्टिकोणहरू, साथै दाजुभाइ-दिदीबहिनीहरू, परमेश्‍वरको घरको काम, र तिनीहरूका आफ्नै कर्तव्यहरूप्रति तिनीहरूका मनोवृत्तिहरू हेरिस् भने, तिनीहरू विशुद्ध रूपमा दुष्टहरूको दर्जामा पर्छन्। यदि दाजुभाइ-दिदीबहिनीहरूले देख्नुपहिले नै यस्तो व्यक्तिसँग मेरो भेट भयो भने, मैले उसलाई कसरी सम्हाल्नुपर्छ? के उसलाई निकाल्‍न उसले कुनै गम्भीर गल्ती गरुन्जेल वा महाविपत्ति निम्त्याउन्जेल कुर्नुपर्छ, र उसले “ठूलो सनसनी मच्चाएपछि” मात्र उसलाई धपाउनुपर्छ? के त्यो जरुरी छ? (छैन।) त्यसोभए मैले के गर्नुपर्छ? कम्तीमा पनि, मैले उसलाई उसको कर्तव्यबाट बरखास्त गर्नुपर्छ। त्यसपछि, मैले उसलाई एक्ल्याएर राख्‍नुपर्छ वा निकाल्नुपर्छ, अरूलाई असर नपुगोस् भनेर उसलाई कर्तव्य गर्न रोक लगाउनुपर्छ। परमेश्‍वरको घरको महत्त्वपूर्ण काममा, यस्ता दुष्ट मानिसहरूलाई उपस्थित हुने अनुमति छैन—के यो सिद्धान्त सही हो? यदि तिनीहरू प्रकट भएका छैनन् भने, भैगो ठिकै छ, तर तिनीहरू प्रकट भएर प्रस्ट रूपमा देखिनुका साथै दुष्ट मानिसहरूका रूपमा चित्रित भएपछि, के तिनीहरूलाई सफाइ गर्नु ठिक होइन र? (हो।) कति मानिसहरूले भन्‍न सक्छन्, “त्यसरी हुँदैन। तिमीले त तिनीहरूलाई छर्लङ्गै देखेका छौ, तर अरूले देखेका छैनन्। तिनीहरूलाई सफाइ गर्दा अरूलाई असर पर्नेछ। यदि तिमीले तिनीहरूलाई छर्लङ्गै देखेकै कारण सफाइ गर्‍यौ भने, के त्यसको अर्थ तिमी एक्लैले निर्णय गरिरहेका छौ भन्‍ने हुँदैन र? के त्यो साँच्चिकै सत्यतालाई शक्ति सम्हाल्न दिनु हो त? हामीले दाजुभाइ-दिदीबहिनीहरूसँग भेला भएर सङ्गति गर्नुपर्छ, तिनीहरूको चिरफार गर्नुपर्छ, तिनीहरूमाथि वैचारिक काम गर्नुपर्छ, सामग्रीहरू सङ्कलन गर्नुपर्छ र अघि बढ्नुपहिले सबैको अनुमोदन प्राप्त गर्नुपर्छ। तिमीले प्रक्रियाहरू पालना गर्नुपर्छ, यदि गरेनौ भने, के तिमीले मण्डलीको कामका प्रबन्धहरू उल्लङ्घन गरिरहेका हुँदैनौ र? के यो गलत हुँदैन र? पहिला तिमी आफैले मण्डलीका कार्य प्रबन्धहरू पालना गर्नुपर्छ; तिमीले तिनलाई बिथोल्न मिल्दैन। यसअलावा, चाहे त्यो जेसुकै होस्, सबथोक दाजुभाइ-दिदीबहिनीहरूबारे सोचेर नै गरिने होइन र? त्यस्तो हुने भएकोले, तिमीले सबै दाजुभाइ-दिदीबहिनीहरूलाई यसबारे पूर्ण रूपमा सचेत बनाउनुपर्छ र सत्यताको यो पक्षबारे प्रस्ट पार्नुपर्छ। तिमीले तिनीहरूलाई अकमक्‍क पार्नु हुँदैन; तिमीले सबै दाजुभाइ-दिदीबहिनीहरूलाई खुट्ट्याउन सक्षम तुल्याउनुपर्छ।” यदि यी प्रक्रियाहरू पालना गरिएका छैनन् र मैले कसैलाई निकाल्न भनेँ भने, तिमीहरूले त्यो काम कसरी अघि बढाउँथ्यौ? तिमीहरू दुविधामा हुनेथ्यौ, होइन त? तिमीहरूले आफूलाई अल्झिएको अवस्थामा पाउनुले तिमीहरूमा यस्ता दृष्टिकोणहरू छन् भन्‍ने प्रमाणित गर्छ। म जेबारे बोलिरहेको छु त्यो भइसकेको छ। एउटा महत्त्वपूर्ण कार्य परिवेशमा, खराब मानवता भएको एउटा दियाबलसले कर्तव्य गर्ने क्रममा कठिनाइ र थकानबाट बच्ने कोसिस गर्दै छलीपूर्वक सुस्ताउँदै ढिलो काम गर्थ्यो। उसले हरमोडमा मण्डलीको काममा बाधा र अवरोध पुर्‍याउँथ्यो, र काटछाँट गरिँदा, ऊ उपद्रवी बन्थ्यो, र सत्यतालाई पूर्ण रूपमा इन्कार गर्थ्यो। ऊ सधैँ पदमा बसेर निर्णयहरू गर्न र अरूलाई आदेश पनि दिन चाहन्थ्यो, साथै उसले मण्डलीका हितहरूबारे विचार गर्ने वा सिद्धान्तहरू पालना गर्ने काम कहिल्यै गर्दैनथ्यो, उसका प्राथमिकताहरूअनुसार मात्र कार्य गर्थ्यो। ऊ कामको प्रभारी भएको समयमा, मैले उसलाई गर्न भनी निर्देशन दिएका धेरै कुराहरू उसले बेवास्ता गर्‍यो, र मेरा वचनहरू केही पनि होइनझैँ गर्‍यो। आफ्ना कामहरू नगर्नुको अलावा, उसले बाधाहरू पनि निम्त्यायो। मण्डली भनेको आफ्ना कर्तव्यहरू पूरा गर्ने एउटा महत्त्वपूर्ण थलो हो—यदि उसले ऊ आफ्नो कर्तव्य गर्न आएको नभई राजकुमारझैँ आरामदायी रूपमा जिउन वा चाँडै सेवानिवृत्त हुन आएको हो भन्‍ने सोचेको थियो भने, ऊ गलत थियो। परमेश्‍वरको घर न त कुनै कल्याणकारी संस्था हो, न कुनै आश्रयस्थल हो। त्यो मान्छेजस्ता नालायकहरू जहाँ गए पनि काम छैन; तिनीहरू आफ्नो कुनै पनि कर्तव्यमा बफादार हुँदैनन्, सधैँ झारा टार्छन् र यतिकै भौँतारी हिँड्छन्। त्यसकारण, मैले उसलाई तुरुन्तै निकाल्न भनेँ। के यो अभ्यास गर्न सजिलो हुन्थ्यो? (हुन्थ्यो।) तर कुनै एकप्रकारको व्यक्तिको लागि यस्तो सजिलो मामलासमेत कार्यान्वयन गर्न गाह्रो हुन्छ। मैले बोलेको तीन महिनापछि बल्‍ल त्यो दुष्ट व्यक्तिलाई बलजफ्तीपूर्वक निकालेर पठाइयो। यसो गर्नुको कारण के थियो? मैले त्यो मान्छेलाई हटाउने आदेश जारी गरेपछि, त्यस मण्डलीको अगुवाले उक्त काम “कार्यान्वयन” गर्न थाल्यो। उसले यसलाई कसरी कार्यान्वयन गर्‍यो त? उसले एउटा भेला बोलाएर सबैलाई उक्त निर्णयबारे मत हाल्न भन्यो। धेरै छलफल गरेपछि, बहुमत अन्ततः उसलाई हटाउन सहमति भयो, तर विपक्षमा एउटा मत खस्यो, त्यसैले उक्त मामलालाई स्थगित गरियो। त्यो अगुवाले असहमत व्यक्तिलाई पनि सम्बोधन गर्नुपर्ने, र ऊसित छलफल गरेर उसलाई सहमतिमा ल्याउनुपर्ने भन्यो। त्यहीबेला, मैले त्यो मान्छेलाई धपाइयो कि धपाइएन भनेर दुईपटक सोधेँ, र त्यो अगुवाले उसलाई धपाइएको छैन, अझै पनि प्रमाणहरू जुटाउँदै र मिलाउँदै छ भनी जवाफ दियो। मेरो पिठ्यूँपछाडि, उसले यस्तो पनि भन्यो, “एउटा व्यक्ति मात्र पनि असहमत रहुन्जेलसम्‍म, हामीले उसलाई हटाउन मिल्दैन।” उसले यसो भन्नुको मतलब के थियो भने, ऊ त्यो मान्छेलाई हटाउन चाहँदैनथ्यो, त्यसैले उसले यो अनर्थक कारण भेट्टायो। वास्तवमा, उसले अरूलाई झुक्याइरहेको थियो; उसलाई त्यो मान्छे चिढिने डर थियो र उसले त्यसलाई हटाउने आँट गरेन। अन्त्यमा, माथिबाट एउटा अन्तिम चेतावनी आयो: “यो मान्छेलाई धपाउनैपर्छ। यदि ऊ गएन भने, तँ जानैपर्छ। तिमीहरूमध्ये एक जना जानैपर्छ; तँ आफै छान्!” जब उसले यो कुरा सुन्यो, उसले सोच्यो, “म त जान सक्दिनँ; मैले मेरो पदको पर्याप्त आनन्द लिएको छैनँ!” त्यसपछि मात्र उसले त्यो दियाबलसलाई धपायो। ल भन् त, यो अगुवाले दियाबलसलाई किन रक्षा गर्‍यो? के यो ख्रीष्टविरोधी शैली होइन र? यो ठ्याक्कै ख्रीष्टविरोधी व्यवहार हो।

कतिपय मानिसहरूले निरन्तर परमेश्‍वरमाथिको आफ्नो आस्था उद्घोष गरिरहन्छन्, तर जब तिनीहरूलाई घटनाहरू आइपर्छन्, तब तिनीहरूले हरेक दाजुभाइ-दिदीबहिनीको राय खोज्छन्, तर ख्रीष्टको राय कहिल्यै खोज्दैनन्। तिनीहरू ख्रीष्टले के भन्नुहुन्छ, उहाँको निष्कर्ष के हो, उहाँले किन यसो गर्न चाहनुहुन्छ, वा मानिसहरू कसरी समर्पित हुनुपर्छ भन्‍नेबारे सोधपुछ गर्दैनन्। तिनीहरूले प्रत्येक दाजुभाइ-दिदीबहिनीको राय खोजेका छन् र तिनीहरू उनीहरू सबैका राय र विचारहरूलाई सम्मान गर्न सक्छन्, तर तिनीहरू ख्रीष्टले बोल्नुभएको एउटा पनि वाक्य स्विकार्दैनन्, र समर्पित हुने कुनै अभिप्राय देखाउँदैनन्। यसको प्रकृति कस्तो हो? के तिनीहरू ख्रीष्टविरोधी होइनन् र? (हुन्।) यो परिस्थितिमा के भइरहेको हुन्छ? तिनीहरू यस मामलालाई किन कार्यान्वयन गर्दैनन्? कार्यान्वयन गर्न तिनीहरूलाई किन यति गाह्रो हुन्छ? यसको एउटा कारण छ। तिनीहरू सोच्छन्, “ख्रीष्टसँग सत्यता र परमेश्‍वरको सार छ, तर त्यो सबै औपचारिक कुरा मात्र हो, धर्मसिद्धान्त र नाराहरू मात्र हो। वास्तविक मामलाहरूमा, तिमीले कसैलाई पनि बिलकुलै छर्लङ्ग देख्न सक्दैनौ। हामीले सुन्‍नलाई मात्र तिम्रा वचनहरू बोलिएका हुन्, पुस्तकहरूमा छापिएका हुन्, तिम्रा वास्तविक क्षमताहरूसँग तिनको बिलकुलै सम्बन्ध छैन। त्यसकारण, यदि तिमीले कसैलाई दुष्ट व्यक्ति वा ख्रीष्टविरोधी भनेर चित्रण गर्छौ भने, त्यो सही नहुन पनि सक्छ। ऊ दुष्ट वा ख्रीष्टविरोधी हो भन्‍ने कुरा मैले किन देखिनँ? म किन यो मामला बुझ्दिनँ?” के तिनीहरूले यस्तै सोच्दैनन् र? तिनीहरू यस्तो विश्‍वास गर्छन्, “तिमीले यस व्यक्तिलाई केवल दुईपटक भेटेका छौ, उसले थोरै शब्दहरू बोलेको र एउटा काम गरेको देखेका छौ, अनि तिमी उसलाई दुष्ट भनेर भन्छौ। दाजुभाइ-दिदीबहिनीहरू त त्यस्तो सोच्दैनन्; तिमीले कसरी त्यस्तो सोच्न सक्छौ? तिम्रा वचनहरू किन यति वजनदार हुनुपर्छ? मैले यस व्यक्तिबाट कुनै पनि दुष्ट कार्यहरू भएको देखेको छैन, न त मलाई उसले कस्ता खराब काम गरेको छ भन्‍ने नै थाहा छ, त्यसकारण म तिम्रो कुरामा ‘आमेन’ भन्‍न सक्दिनँ। तिमीले जे गरिरहेका छौ, त्यसबारे ममा धारणा र संशयहरू छन्। तर धारणाहरू हुँदाहुँदै पनि, मैले तिनलाई सिधै व्यक्त गर्न मिल्दैन, त्यसैले मैले अप्रत्यक्ष विधिहरू प्रयोग गर्नुपर्छ: म दाजुभाइ-दिदीबहिनीहरूलाई मतदानद्वारा यो मामलाको छिनोफानो गर्न दिनेछु। दाजुभाइ-दिदीबहिनीहरू असहमत भए भने, त्यसमा केही गर्न मिल्दैन—के तिमीले उनीहरू सबैलाई काटछाँट गर्न मिल्छ र? यसबाहेक, तिमीले यस व्यक्तिसँग एकदुईपटक मात्र कुरा गरेका छौ, तर त्यसपछि तिमी उसलाई दुष्ट भनेर चित्रण गर्छौ। तिमी उसलाई थोरै मौका किन दिँदैनौ? दाजुभाइ-दिदीबहिनीहरू कति सहनशील र प्रेमिला छन्, हेर त। म खराब व्यक्ति बन्‍न मिल्दैन; मैले पनि प्रेमिलो बन्नुपर्छ र मानिसहरूलाई मौकाहरू दिनुपर्छ—तुरुन्तै अरूबारे फैसला सुनाइहाल्ने तिमीजस्तो हुनु हुँदैन। कसैलाई निकाल्नु सजिलो कुरा होइन—त्यो व्यक्ति पछिबाट कमजोर बन्यो भने के गर्ने? समस्याहरू सामना गर्दा, ख्रीष्टले दाजुभाइ-दिदीबहिनीहरूको रक्षा गर्नुपर्छ। उनले दाजुभाइ-दिदीबहिनीहरूको जस्तोसुकै मूर्खता, विद्रोह, वा अज्ञानता सहनुपर्छ र उनी अति निर्णायक र प्रेमरहित बन्नु हुँदैन। के परमेश्‍वरमा प्रचुर कृपा हुनुपर्ने होइन र? त्यो कृपा कहाँ गयो? आफूलाई मन नपर्ने जोकोहीलाई दुष्ट भनेर चित्रण गर्नु र उसलाई खेदाउन चाहनु, त्यो बिलकुलै नियमसङ्गत होइन!” यी धारणाहरू हुन्, होइनन् र? (हुन्।) जब ख्रीष्टले केही गर्नुहुन्छ वा कुनै निर्णय गर्नुहुन्छ, यदि तिनीहरू त्यसमा सहमत भएनन् भने, त्यसलाई कार्यान्वयन गर्न गाह्रो हुन्छ। तिनीहरू ढिलाइ गर्छन्, विभिन्‍न बहाना र विधिहरू प्रयोग गरेर विरोध गर्छन्; तिनीहरू त्यसलाई कार्यान्वयन गर्न वा आज्ञापालन गर्न सरासर इन्कार गर्छन्। तिनीहरूको अभिप्राय यस्तो हुन्छ: “यदि मैले यसलाई लागु गरिनँ भने, तिम्रो काम पूरा हुनेछैन!” सुन्, यदि तैँले त्यसलाई कार्यान्वयन गर्दैनस् भने, म त्यसलाई कार्यान्वयन गर्न सक्ने व्यक्ति खोजेर उसलाई अगुवा बनाउनेछु, अनि तँ जताबाट आएको थिइस्, त्यतै फर्केर जान सक्छस्! के यो मामलालाई यस तरिकाले सम्हाल्नु पर्दैन र? (पर्छ।) मैले उसलाई त्यसरी नै सिधै र कुशलतापूर्वक धपाएँ—कसैलाई सोधिरहनु परेन।

कति मानिसहरूले सत्यता कहिल्यै बुझ्दैनन् र परमेश्‍वरका वचनहरूबारे सधैँ शङ्का गर्छन्। तिनीहरू भन्छन्, “के सत्यतासँग शक्ति हुनु र ख्रीष्टले शक्ति हातमा लिनु एउटै कुरा हो? ख्रीष्टका वचनहरू सधैँ सही हुन्छन् भन्‍ने छैन, किनकि उनीसँग एउटा मानव पक्ष छ।” तिनीहरू ख्रीष्टले शक्ति हातमा लिएको स्विकार्न सक्दैनन्। यदि परमेश्‍वरको आत्माले शक्ति हातमा लिनुहुन्थ्यो भने, तिनीहरूमा कुनै पनि धारणाहरू हुँदैनथे। यसमा समस्याचाहिँ के हो त? यस्ता मानिसहरूमा स्वर्गको परमेश्‍वरबारे अलिकति पनि शङ्का हुँदैन तर देहधारी परमेश्‍वरबारे सधैँ शङ्का हुन्छ। ख्रीष्टले अति धेरै सत्यता व्यक्त गर्नुभएको छ, तैपनि तिनीहरू उहाँलाई देहधारी परमेश्‍वरको रूपमा चिन्दैनन्। त्यसोभए के तिनीहरूले ख्रीष्ट नै सत्यता, मार्ग र जीवन हुनुहुन्छ भनेर मान्‍न सक्छन् त? त्यो भन्‍न गाह्रो छ। यस्ता मानिसहरूले ख्रीष्टलाई पछ्याए पनि, के तिनीहरूले उहाँको गवाही दिन सक्छन् त? के तिनीहरू ख्रीष्टसँग मिल्छन् त? यी प्रश्‍नहरूको कुनै निश्‍चित जवाफ छैन। यस्ता मानिसहरूले मार्गको अन्त्यसम्मै पछ्याउन सक्छन् सक्दैनन् भन्‍ने कुरा पनि अनिश्‍चित नै छ। कति मानिसहरूचाहिँ परमेश्‍वरको घरमा सत्यतासँग शक्ति हुन्छ भनेर हृदयमा पूर्ण रूपमा स्विकार्छन्। तर सत्यतासँग शक्ति हुनुलाई तिनीहरूले कसरी बुझ्छन्? तिनीहरू जुनसुकै काम गरिए पनि, यदि त्यो परमेश्‍वरको घरसँग सम्बन्धित छ भने, सबैजनाले छलफल गरेर सँगै निर्णय गर्नुपर्छ भन्‍ने सोच्छन्। सर्वसम्मतिमा पुगियो भने, परिणाम जे-जस्तो भए पनि, त्यसलाई कार्यान्वयन गरिनुपर्छ भन्ठान्छन्। तिनीहरू त्यो नै सत्यतासँग शक्ति हुनु हो भन्‍ने विश्‍वास गर्छन्। के यो विचार सही हो त? यो अत्यन्तै गम्भीर गलतबुझाइ हो; यो सबैभन्दा हास्यास्पद र समझहीन भनाइ हो। सत्यता कहाँबाट आउँछ? यो ख्रीष्टले व्यक्त गर्नुहुन्छ। ख्रीष्ट मात्र सत्यता हुनुहुन्छ, तर भ्रष्ट मानवजातिमा सत्यता बिलकुलै हुँदैन, त्यसोभए मानिसहरूले विचारविमर्शमार्फत कसरी सत्यता निर्माण गर्न सक्छन्? यदि मानिसहरूले विचारविमर्शमार्फत सत्यता निर्माण गर्न सक्ने भए, त्यसले भ्रष्ट मानवजातिमा सत्यता हुन्छ भन्‍ने अर्थ दिनेथ्यो। के त्यो सबैभन्दा हास्यास्पद कुरा होइन र? त्यसकारण, सत्यतासँग शक्ति हुनुको अर्थ ख्रीष्टले शक्ति हातमा लिनु हो, यसको अर्थ परमेश्‍वरका वचनहरूसँग शक्ति हुनु हो, सबैजनासँग शक्ति हुनु वा सबैले निर्णय गर्न पाउनु होइन। सँगै भेला भएर सत्यता र परमेश्‍वरका वचनहरूबारे सङ्गति गर्नु ठिक हो; यो मण्डली जीवन हो। तर यसरी अभ्यास गर्नुको प्रभाव के हुन्छ? यसले सबैलाई सत्यता बुझ्न र परमेश्‍वरका वचनहरू थाहा पाउन मदत गर्छ, सबैलाई परमेश्‍वरका वचनहरूप्रति समर्पित हुन र तीअनुसार काम गर्न सक्षम तुल्याउँछ। मानिसहरूले सत्यता नबुझ्ने भएर नै तिनीहरू त्यसबारे सङ्गति गर्न भेला हुन्छन्। यदि तिनीहरूले सत्यता बुझ्ने भए, तिनीहरू सिधै ख्रीष्ट र परमेश्‍वरका वचनहरूप्रति समर्पित हुन सक्थे; त्यो साँचो समर्पण हुनेथ्यो। यदि कुनै दिन परमेश्‍वरका चुनिएका सबै मानिसहरूले सत्यता बुझेछन् भने, र सबैले सिधै ख्रीष्टप्रति समर्पित हुन, उहाँलाई उच्च पार्न र उहाँको गवाही दिन सकेछन् भने, त्यसले परमेश्‍वरका चुनिएका मानिसहरू पूर्ण तुल्याइएका छन् भन्‍ने सङ्केत गर्नेछ। अझ बढी त, यसले परमेश्‍वरको घर सत्यताद्वारा, अर्थात् ख्रीष्टद्वारा शासित छ भन्‍ने गवाही दिनेछ। यस्ता तथ्य र गवाहीहरूद्वारा मात्र परमेश्‍वरले राजाको रूपमा धर्तीमा शासन गर्नुभएको छ र ख्रीष्टको राज्य देखा परेको छ भन्‍ने कुरा प्रमाणित हुन्छ। तर कतिपय ख्रीष्टविरोधीहरू र झूटा अगुवाहरूले सत्यतासँग शक्ति हुनुलाई कसरी बुझ्छन्? तिनीहरूको कार्यान्वयनमा, सत्यतासँग शक्ति हुनुको अर्थ दाजुभाइ-दिदीबहिनीहरूको हातमा शक्ति हुनु हो। तिनीहरूले जे काम गरे पनि, यदि तिनीहरूले त्यसलाई राम्रोसँग बुझ्न सक्छन् भने, तिनीहरूले त्यसलाई आफ्नै इच्छाअनुसार गर्छन्; यदि बुझ्न सक्दैनन् भने, तिनीहरूले केही मानिसहरूसँग सङ्गति गर्छन् र त्यस समूहलाई निर्णय गर्न दिन्छन्। के यसले सत्यता अभ्यास भइरहेको छ भन्‍ने प्रमाणित गर्न सक्छ? के उक्त समूहको निर्णय परमेश्‍वरका अभिप्रायहरूसँग मिल्छ नै भन्‍ने हुन्छ? के यस्तो अभ्यासले सत्यतासँग शक्ति हुने अवस्था ल्याउन सक्छ? के यसले परमेश्‍वरको घरमा ख्रीष्टको हातमा शक्ति हुन्छ भन्‍ने गवाही दिन सक्छ? तिनीहरू दाजुभाइ-दिदीबहिनीहरूलाई आफ्ना रायहरू व्यक्त गर्न, आफ्ना दृष्टिकोणहरू छलफल गर्न, र अन्त्यमा सर्वसम्मतिमा पुगेर निर्णयहरू गर्न दिनुलाई सत्यतासँग शक्ति भएको रूपमा लिन्छन्, र यसको आशय दाजुभाइ-दिदीबहिनीहरू सत्यताका प्रवक्ता हुन्, तिनीहरू सत्यताका पर्यायवाची हुन् भन्‍ने हुन्छ। के यसलाई यसरी बुझ्नु सही हो? प्रस्टै छ, यो सही होइन, तर कतिपय ख्रीष्टविरोधी र झूटा अगुवाहरू वास्तवमा यही तरिकाले कार्य गर्छन् र यसलाई यसरी नै कार्यान्वयन गर्छन्। तिनीहरू यसो गरेर तिनीहरूले लोकतन्त्र अभ्यास गरिरहेका छन्, लोकतान्त्रिक निर्णय गरिरहेका छन् र सत्यताअनुरूप भए पनि नभए पनि यो यसरी नै गर्नुपर्छ भन्ठान्छन्। यस तरिकाले कार्य गर्नुको सार के हो? के लोकतान्त्रिक तरिकाले निर्णय गरिएका मामलाहरू स्वतः सत्यताअनुरूप हुन्छन्? के तिनले स्वतः परमेश्‍वरलाई प्रतिनिधित्‍व गर्छन्? यदि लोकतन्त्र नै सत्यता भए, परमेश्‍वरले सत्यता व्यक्त गर्नुपर्ने आवश्यकता नै हुँदैनथ्यो; के लोकतन्त्रलाई शासन गर्न मात्र दिए पनि पुग्दैनथ्यो र? भ्रष्ट मानवजातिले जतिसुकै लोकतन्त्र अभ्यास गरे पनि, यसले लोकतन्त्रको अभ्यासमार्फत सत्यता सिर्जना गर्न सक्दैन। सत्यता परमेश्‍वरबाट आउँछ, ख्रीष्टका अभिव्यक्तिहरूबाट आउँछ। कुनै मानव विधि मानव विचार वा रुचिहरूसँग जतिसुकै मिले पनि, यसले सत्यता प्रतिनिधित्व गर्न सक्दैन। यो तथ्य हो। झूटा अगुवा र ख्रीष्टविरोधीहरूका शैलीहरूको सार भनेको, सत्यतासँग शक्ति हुने नाउँमा, ख्रीष्टलाई पूर्ण रूपमा पाखा लगाउनु, ख्रीष्टलाई लोकतन्त्रद्वारा प्रतिस्थापित गराउनु, र ख्रीष्टको शासनलाई साम्प्रदायिक सङ्गति र लोकतान्त्रिक शासनको विधिद्वारा प्रतिस्थापित गराउनु हो। के यसका प्रकृति र परिणामहरू सजिलै खुट्ट्याउन सकिने खालका छैनन् र? बोधशील मानिसहरूले तिनलाई बुझ्न सक्नुपर्छ। झूटा अगुवा र ख्रीष्टविरोधीहरू ख्रीष्टप्रति समर्पित हुँदैनन्, बरु उहाँलाई इन्कार र अवज्ञा गर्छन्। ख्रीष्टले मण्डलीमा जे सङ्गति गर्नुभए पनि, मानिसहरूले त्यो सुनेर बुझे पनि, त्यसलाई कानको छेउबाट बहेको हावाको रूपमा मात्र लिन्छन् र त्यसलाई कार्यान्वयन गर्न अनिच्छुक हुन्छन्। त्यसको साटो, तिनीहरू झूटा अगुवा र ख्रीष्टविरोधीहरूको कुराप्रति ध्यान दिन्छन्; अन्त्यमा, तिनीहरूका शब्दहरू नै तिनीहरूको लागि मान्य हुन्छन्। मानिसहरूले ख्रीष्टका वचनहरूअनुसार अभ्यास गर्न सक्नु नसक्नु यी झूटा अगुवा र ख्रीष्टविरोधीहरूका निर्णयहरूमा भर पर्छ, र धेरैजसो मानिसहरूमा तिनीहरूको अनुसरण गर्ने प्रवृत्ति हुन्छ। ख्रीष्टविरोधीहरू मण्डलीको काममाथि कडा निगरानी राख्छन्, आफैले मात्र निर्णयहरू गर्छन् र परमेश्‍वरलाई निर्णय गर्न वा शक्ति हातमा लिन दिँदैनन्। तिनीहरू सोच्छन्, “ख्रीष्ट यहाँ कामको निरीक्षण गर्नलाई मात्र हो। तिमीले आफ्नो कुरा राखेर कामको प्रबन्ध गर्न सक्छौ, तर त्यसलाई कसरी कार्यान्वयन गर्ने भन्ने कुरा हामीमा भर पर्छ। हाम्रो काममा हस्तक्षेप नगर।” के ख्रीष्टविरोधीहरू यस्तै गर्दैनन् र? ख्रीष्टविरोधीहरू सधैँ यसो भनिरहेका हुन्छन्, “सारा दाजुभाइ-दिदीबहिनीहरूले सङ्गति गरेका छन” अथवा “सारा दाजुभाइ-दिदीबहिनीहरू सर्वसम्मतिमा पुगेका छन्”—के यसो भन्‍नेहरूले खासमा सत्यता बुझ्छन् त? दाजुभाइ-दिदीबहिनीहरू को हुन्? के तिनीहरू शैतानद्वारा गहन रूपमा भ्रष्ट तुल्याइएका एक हुल मानिसहरू मात्र होइनन् र? तिनीहरूले सत्यतालाई कति बुझेका छन्, तिनीहरूमा सत्यता वास्तविकता कति छ? के तिनीहरूले ख्रीष्टको प्रतिनिधित्व गर्न सक्छन्? के तिनीहरू सत्यताका मूर्तरूप हुन्? के तिनीहरू सत्यताका प्रवक्ता बन्‍न सक्छन्? के सत्यतासँग तिनीहरूको कुनै सम्बन्ध छ? (छैन।) सम्बन्ध नै नभए पनि, यस्ता कुराहरू भन्‍नेहरूले दाजुभाइ-दिदीबहिनीहरूलाई किन सधैँ सर्वोच्च ठान्छन्? तिनीहरू किन परमेश्‍वरलाई उच्च पार्ने र उहाँको गवाही दिने गर्दैनन्? तिनीहरू किन सत्यताअनुसार बोल्ने र कार्य गर्ने गर्दैनन्? के यस तरिकाले बोल्नेहरू निरर्थक मानिस होइनन् र? वर्षौँ परमेश्‍वरका वचनहरू पढेर अनि प्रवचनहरू सुनेर पनि, तिनीहरूले कुनै पनि सत्यता बुझ्दैनन् र साँचो दाजुभाइ-दिदीबहिनीहरू के हुन् भनेर देख्न सक्दैनन्। के तिनीहरू अन्धा होइनन् र? अब, सबै जना तिनीहरूका प्रकारअनुसार वर्गीकृत गरिएका छन्; धेरैले आफ्नो साँचो चरित्र खुलाएका छन्, तिनीहरू सबैजना शैतानकै वर्गका हुन्—तिनीहरू विशुद्ध रूपमा पशु हुन्। के तिमीहरूले यो कुरा प्रस्टसित देख्न सक्दैनौ? तिमीहरूमा सत्यता बिलकुलै छैन! कति मानिसहरू त मैले ख्रीष्टविरोधीहरूको चिरफार गरेको सुन्‍न इच्छुक नै हुँदैनन्। तिनीहरू भन्छन्, “ओहो, जहिले पनि ख्रीष्टविरोधीहरूजस्ता मामुली चिजबारे कुरा नगर्नूस्; यो लाजमर्दो कुरा हो। तपाईँ किन सधैँ ख्रीष्टविरोधीहरूको चिरफार गरिरहनुहुन्छ?” के तिनीहरूको चिरफार नगर्दा हुन्छ त? मानिसहरूलाई खुट्ट्याउन सिकाउनको लागि तिनीहरूलाई यसरी चिरफार गर्नैपर्छ। नत्र, ख्रीष्टविरोधीहरू देखा परेपछि, तिनीहरूले धेरै झूटो शिक्षा र भ्रमहरू बाहिर ल्याउँछन्, तिनीहरूले धेरै मानिसहरूलाई भ्रममा पार्नेछन्, र मण्डलीलाई समेत नियन्त्रणमा लिएर तिनीहरूको आफ्नै स्वतन्त्र राज्य स्थापना गर्नेछन्। के तिमीहरू यस मामलाका परिणामहरू कति गम्भीर छन् भनेर प्रस्टसित देख्छौ? भर्खरै, हामीले सत्यताले शक्ति सम्हाल्नेबारे सङ्गति गर्‍यौँ। उक्त सङ्गतिमार्फत, मानिसहरूले ख्रीष्टविरोधीहरूका हास्यास्पद विधिहरू र समझहीन विचारहरू देखेका छन्। ख्रीष्टविरोधीहरू सधैँ शक्तिलाई आफ्नै हातमा लिन चाहन्छन् र ख्रीष्टले शक्ति हातमा लिनुहोस् भन्‍ने चाहँदैनन्, त्यसैले तिनीहरूले सत्यताको नियमलाई एउटा लोकतान्त्रिक स्वरूपमा ढाल्छन्, र मामलाहरूबारे सबैले सँगै बसेर छलफल गर्नु नै सत्यताले शक्ति सम्हाल्नु हो भनेर वकालत गर्छन्। के यसमा शैतानको छल छैन र? के विचारविमर्शमार्फत सबै जना सत्यतामा पुग्न सक्छन्? सत्यता परमेश्‍वरले व्यक्त गर्नुहुन्छ र यसको उत्पत्ति परमेश्‍वरबाटै हुन्छ। तिमीहरू किन परमेश्‍वरका वचनहरूलाई सिधै अभ्यास गर्न, सिधै परमेश्‍वरमा समर्पित हुन, र सिधै परमेश्‍वरका बन्दोबस्तहरूमा समर्पित हुन सक्दैनौ? किन ख्रीष्टका आदेशहरूलाई सबैको विचारविमर्शबाटै निर्क्योल गरिनुपर्ने हो? के यो शैतानको षड्यन्त्र होइन र? ख्रीष्टविरोधीहरू प्रायः मानिसहरूलाई भ्रममा पार्न एक सेट सिद्धान्तहरू छर्छन्, र तिनीहरूले जुन काम कार्यान्वयन गरे पनि, तिनीहरूले नै अन्तिम निर्णय गर्छन्, र सत्यता सिद्धान्तहरू पूर्ण रूपमा उल्लङ्घन गर्छन्। यसलाई ख्रीष्टविरोधीका प्रकटीकरणहरूमार्फत हेर्दा, तिनीहरूको स्वभाव ठ्याक्कै कस्तो छ? के तिनीहरू सकारात्मक कुराहरू र सत्यतालाई प्रेम गर्ने मानिसहरू हुन्? के तिनीहरूमा परमेश्‍वरप्रति साँचो समर्पण छ? (छैन।) तिनीहरूको सार भनेकै सत्यताप्रति वितृष्ण हुनु र सत्यतालाई घृणा गर्नु हो। यसअलावा, तिनीहरू यति अहङ्कारी हुन्छन् कि तिनीहरूले सबै चेतना गुमाउँछन्, र तिनीहरूमा मानिसहरूमा हुनुपर्ने आधारभूत विवेक र समझसमेत हुँदैन। यस्ता मानिसहरू मानव कहलिन योग्य हुँदैनन्। तिनीहरू शैतानको वर्गमा पर्छन् भन्‍न मात्र मिल्छ; तिनीहरू दियाबलस हुन्। जो अलिकति पनि सत्यता स्विकार्दैन, ऊ दियाबलस हो—यसमा कुनै शङ्का छैन।

कतिपय मानिसहरू यस्ता पनि छन्, जो ख्रीष्टका वचनहरूप्रति न त नम्र न त अहङ्कारी मनोवृत्ति अपनाउँछन्। तिनीहरूले न त पूर्ण स्वीकार अभिव्यक्त गर्छन् न त विरोध नै गर्छन्। जब ख्रीष्टले बोल्ने, सत्यता सङ्गति गर्ने, कुनै व्यक्तिलाई खुट्ट्याउने, वा कुनै काम अह्राउने गर्नुहुन्छ, बाहिरबाट हेर्दा, तिनीहरू सुन्दै, टिपोट लिँदै र गम्भीरता देखाउँदै सहकार्य गरिरहेका देखिन्छन्। तिनीहरू विभिन्‍न चिन्हहरू प्रयोग गर्दै सबथोकबारे मिहिन टिपोटहरू लेख्छन्, सत्यतामा निकै रुचि भएजस्ता र ख्रीष्टले भन्‍नुभएका कुरालाई उच्च महत्त्व दिइरहेजस्ता देखिन्छन्, यस्तो लाग्छ मानौँ तिनीहरू सत्यतालाई अत्यधिक प्रेम गर्छन् र ख्रीष्टप्रति अविचलित रूपमा आस्थावान् छन्। तर के यस्ता मानिसहरूको सत्यताप्रतिको मनोवृत्ति, तिनीहरूको स्वभाव र सारलाई यस्तो देखावटी चिजबाट देख्न सकिन्छ? सकिँदैन। यस्ता मानिसहरू बाहिरी रूपमा टिपोट लिइरहेका र सुनिरहेका जस्ता देखिन्छन्, तर तिनीहरूले हृदयमा साँच्चिकै के सोचिरहेका हुन्छन्? जब तिनीहरूले आफ्नो टिपोट हेर्छन्, तिनीहरू यस्तो सोच्छन्, “यो सबै के हो? काम लाग्ने हरफ त एउटै छैन, उच्च देखिने वा सत्यतासँग मिल्दो केही पनि छैन, न त मलाई तार्किक लाग्ने कुरा नै छ। मैले यसलाई च्यातिदिनु नै बेस हुन्छ!” के यो एक प्रकारको मनोवृत्ति होइन र? मैले धेरै मानिसहरू देखेको छु जो प्रवचनहरू सुन्‍ने बेलामा टाउको हल्लाउँछन् र मुहारमा विभिन्‍न भावहरू देखाउँछन्, र त्यो सँगसँगै टिपोटहरू पनि लिन्छन्, तर पछिबाट, त्यसलाई गम्भीरतापूर्वक बिलकुलै लिँदैनन्। तिनीहरू आफूले के कार्यान्वयन गर्नुपर्ने हो त्यो कुरै सम्झिँदैनन्, न त त्यसलाई आफ्नो हृदयमा राख्ने वा व्यवहारमा उतार्ने नै गर्छन्। तिनीहरूले अभ्यास गर्नुपर्ने कुरा अभ्यास गर्ने सम्भावना त झनै कम हुन्छ। तिनीहरूले कार्यान्वयन गर्नुपर्ने कुरा परमेश्‍वरको घरको काम र तिनीहरूको कर्तव्यसँग सम्बन्धित हुन्छ, र तिनीहरू जे कुरामा प्रवेश गर्नुपर्ने हो त्यो कुरा तिनीहरूको व्यक्तिगत प्रवेशसित सम्बन्धित हुन्छ। तिनीहरू आफूले कार्यान्वयन गर्नुपर्ने कुरा कार्यान्वयन गर्दैनन्, र तिनीहरूले आफ्नो व्यक्तिगत प्रवेशलाई गम्भीरतापूर्वक लिने काम त झनै गर्दैनन्। तिनीहरू यसो भन्छन्, “भन्‍नलाई त भन्छन्, ख्रीष्टले बोलेको र व्यक्त गरेको हरेक वाक्य नै सत्यता हो, मानिसहरू त्यसैमा प्रवेश गर्नुपर्छ, सत्यता, मार्ग, र जीवन भन्नु नै त्यही हो—तर मैले हरेकपटक लिएको टिपोटमा म कुनै सत्यता वा मार्ग देख्दिनँ, न त मलाई त्यो जीवन हो भन्‍ने अनुभूति नै हुन्छ। त्यसकारण ख्रीष्टसँग परमेश्‍वरको सार छ भन्‍ने भनाइ कसरी पूरा हुन्छ? यसलाई कसरी वास्तविकता बनाउन सकिन्छ? त्यो कसरी मैले देखेको कुरासँग मिल्न सक्छ? त्यो सजिलै त मिल्दैन।” कति मानिसहरू भन्छन्, “यदि तिनीहरूले सुनेपछि तिनीहरूको मनोवृत्ति यस्तो हुन्छ भने, तिनीहरूले किन टिपोट लिए त? तिनीहरूमा उचित, गम्भीर र जिम्मेवार मनोवृत्ति भएझैँ देखिन्थ्यो त; यहाँ के भइरहेको छ?” यसको एउटै मात्र कारण छ। यदि ख्रीष्टले बोल्नुहुँदा सत्यतालाई प्रेम नगर्ने र सत्यताप्रति अत्यन्तै प्रतिकूल रहने व्यक्ति अत्यन्तै गम्भीर र सचेत देखिन सक्छ भने, उसको एउटै मात्र अभिप्राय भनेको जोशजाँगर नचलाई झारा मात्र टार्ने हो, साँचो स्वीकार होइन। प्रत्येकपटक तिनीहरूले परमेश्‍वरका वचनहरू पढ्दा वा ख्रीष्टको सम्पर्कमा आएर उहाँसँग कुरा गर्दा, तिनीहरूले उहाँको तथाकथित उच्चता, बुझ्न नसकिने अवस्था वा अद्भुतपन नभई उहाँको व्यावहारिकता, सामान्यता, र महत्त्वहीनता थाहा पाउँछन्। त्यसकारण, तिनीहरूको आफ्नै दृष्टिकोण र अडानबाट तिनीहरूलाई यस साधारण व्यक्तिका वचनहरू सत्यता, मार्ग, वा जीवनसित जोड्न असम्भव हुन्छ। तिनीहरूले यस व्यक्तिलाई जसरी हेरे पनि एउटा मानव मात्र देख्छन्; तिनीहरू उहाँलाई परमेश्‍वर वा ख्रीष्टको रूपमा लिन सक्दैनन्। त्यसकारण, तिनीहरू यी अत्यन्तै साधारण वचनहरूलाई पालन गर्नुपर्ने, अभ्यास गर्नुपर्ने, र जिउनका लागि मार्गदर्शन, अस्तित्वको लक्ष्य आदिका रूपमा प्रयोग गर्नुपर्ने सत्यता ठान्दैनन्—तिनीहरूलाई यो निराशाजनक लाग्छ। तिनीहरू भन्छन्, “मैले यी साधारण वचनहरूमा किन कुनै सत्यता देख्न नसकेको? तिमीहरू सबैले चाहिँ कसरी देख्न सकेको? के यी साधारण वचन मात्र होइनन् र? ती त मानव भाषा, मानव लेखन, मानव व्याकरण हुन्, जसमा केही मानव वाक्यांश र शब्दावली समेत प्रयोग गरिन्छन्, र केही मानव उखान र संस्कृतिका पक्षहरू चिरफार गरिन्छन्। यी वचनहरूमा कसरी सत्यता हुन सक्छ? म त्यसलाई किन देख्न सक्दिनँ? तिमीहरू सबैले यो नै सत्यता हो भनेका छौ, त्यसैले म पनि त्यसै गर्नेछु र अरू सबैले जे भन्छन् त्यही भन्‍नेछु; म टिपोटहरू लिनेछु किनकि अरू सबैले त्यही गरिरहेका छन्, तर तिमीहरू सबैले उनलाई सत्यता ठाने पनि म अवश्यै ठान्दिनँ। ‘सत्यता’ भनेको यस्तो पवित्र शब्द हो, यो अत्यन्तै उच्च नै हुनुपर्छ! सत्यताको कुरा गर्दा, त्यसमा परमेश्‍वर संलग्न हुन्छ, र त्यसमा परमेश्‍वर संलग्न हुँदा, त्यो यति साधारण, यति मामुली, यति सामान्य हुन सक्दैन। त्यसकारण, मैले जतिसुकै छानबिन र विश्‍लेषण गरे पनि, म उनमा परमेश्‍वरको कुनै सङ्केत भेट्टाउन सक्दिनँ। यदि उनमा परमेश्‍वरको कुनै सङ्केत छैन भने, उनले हामीलाई कसरी मुक्ति दिन सक्छन्? यो असम्भव छ। यदि उनका वचनहरूले हामीलाई मुक्ति दिन वा लाभ दिन सक्दैनन् भने, हामीले उनलाई किन पछ्याउनु? हामीले उनका वचनहरूलाई किन लागु गर्नु? हामी किन उनका वचनहरूद्वारा जिउनु?” अब तिनीहरूले ख्रीष्टविरोधीको रूपमा आफ्ना साँचो रङ्ग देखाएका छन्, छैनन् र? परमेश्‍वर देहधारी हुनुभएको देहप्रति तिनीहरूमा सुरुदेखि अन्त्यसम्‍मै सूक्ष्मजाँचको मनोवृत्ति हुन्छ। तिनीहरूले परमेश्‍वरका वचनहरूप्रति जे-जसरी व्यवहार गर्छन्, त्यसमा न त स्वीकार हुन्छ न त समर्पण नै, झन् तिनीहरूले तिनको अभ्यास गर्ने वा तिनको अनुभव लिने काम गर्लान् भनेर त कुरै नगरौँ। त्यसको साटो, तिनीहरूले परमेश्‍वरका वचनहरूप्रति प्रतिरोध, विरोध र इन्कारको मनोवृत्तिले व्यवहार गर्छन्। तिनीहरू ख्रीष्टले मानिसहरूसँग कुरा गर्नुहुँदा मन नलागीनलागी केही टिपोटहरू लिन्छन्, तर भित्री रूपमा, तिनीहरूले त्यसलाई अलिकति पनि स्विकार्दैनन्। ख्रीष्टसँग अन्तरक्रिया गरेपछि, कति मानिसहरूले यसो भन्छन्, “परमेश्‍वरसित आमनेसामने भएर बोल्नु र सङ्गति गर्नु साँच्चिकै आनन्द हुन्छ।” अनि, ख्रीष्टविरोधीले भन्छ, “म पनि गरिहेर्नेछु। म पनि ख्रीष्टसित आमनेसामने भएर कुरा गर्नेछु र मानिसहरूसँग कुरा गर्दा ख्रीष्टका मुहारका भाव, व्यवहार, र बोली साँच्चिकै कस्ता हुन्छन् भनी हेर्नेछु। म त्यसबाट व्यक्तिले के प्राप्त गर्न वा पत्ता लगाउन सक्छ, मानिसहरूले जग बसाल्नु र उनलाई साँचो परमेश्‍वर ठानेर उनीमाथि अडिग विश्‍वास राख्नु लाभदायक हुन्छ हुँदैन भनेर हेर्नेछु।” ख्रीष्ट र उहाँका वचनहरूप्रति यस्तो मनोवृत्ति बोकेर, के तिनीहरूले कुनै वास्तविक अभ्यास वा कार्यान्वयन गर्न सक्छन्? अहँ, सक्दैनन्। तिनीहरू जोश हेर्न आएका दर्शकभन्दा बढी केही होइनन्, तिनीहरू बिलकुलै सत्यता खोज्न आएका होइनन्। के तिमीहरूलाई यी मानिसहरूले ख्रीष्टलाई व्यवहार गर्ने र उहाँसित कुरा गर्ने मनोवृत्ति कताकता छिमेकका महिलाहरूले आँगनमा बसेर कुनै गम्भीरताबिना गफगाफ गरेको र जे मन लाग्यो त्यही बोलेको जस्तो लाग्दैन? यी मानिसहरूले ख्रीष्टलाई त्यही रूपमा लिन्छन्: “तिमी आफ्ना विचारहरू व्यक्त गर, म आफ्नै विचारमा अडिग रहनेछु। असहमतिलाई स्विकारौँ; तिमीले मलाई मनाउने अपेक्षा नगर्नू, र म निश्‍चय नै तिमीले भनेको कुरा स्विकार्नेछैन।” के यो त्यस्तै मनोवृत्ति होइन र? यो कस्तो मनोवृत्ति हो? (तिरस्कारी र आदरहीन।) यी मानिसहरू अनौठा छन्। तैँले ख्रीष्टलाई परमेश्‍वर देहधारी हुनुभएको देह मान्दैनस्, त्यसैले तँ किन उहाँमा विश्‍वास गर्ने र उहाँलाई पछ्याउने गर्छस्? यदि तैँले विश्‍वास गर्दैनस् भने, किन खुरुक्कै छोडेर जाँदैनस्? तँलाई कसले जबरजस्ती विश्‍वास गर्न लगाइरहेको छ? तँलाई कसैले पनि परमेश्‍वरमा जबरजस्ती विश्‍वास गर्न लगाइरहेको छैन; त्यो तेरो आफ्नै रोजाइ हो।

कति मानिसहरूले कुनै मामलामाथि मेरो सङ्गति सुनेपछि तुरुन्तै विभिन्‍न रायहरू बनाउँछन्: “तिमी यसबारे त्यस्तो सोच्छौ, तर म त यसबारे यस्तो सोच्छु। प्रत्येक मामलाबारे तिम्रा र मेरा आ-आफ्नै विचारहरू छन्; सबैका आ-आफ्ना विचारहरू हुन्छन्।” कस्तो प्राणीले यसो भन्ला? जब परमेश्‍वरले मानिसहरूलाई सत्यता आपूर्ति गर्नुहुन्छ, के यो एकप्रकारको तर्क हो? के परमेश्‍वरका वचनहरू कुनै शैक्षिक सिद्धान्तहरू हुन्? (होइनन्।) त्यसोभए ती के हुन् त? (ती सत्यता हुन्।) अझ प्रस्ट भन् त। (ती मानव आचरणका सिद्धान्त र दिशानिर्देश हुन्, मानिसहरूको जीवनका अत्यावश्यक कुराहरू हुन्।) हामी परमेश्‍वरले मानिसहरूलाई सत्यता आपूर्ति गर्नुहुन्छ भनेर किन भन्छौँ? के उहाँले ज्ञान आपूर्ति गर्नुहुन्छ भनेर कहिल्यै भनिएको छ? (छैन।) हामी किन परमेश्‍वरका वचनहरू मानिसहरूले खान र पिउनलाई हुन् भनेर भन्छौँ? परमेश्‍वरका वचनहरू मानिसहरूका खानाजस्तै हुन्; तिनले तेरो भौतिक शरीरलाई जीवित राख्न र तँलाई जिउन मदत गर्न सक्छन्, र यसअलावा, तिनले तँलाई राम्रोसँग जिउन मदत गर्छन्, तँलाई मानव झल्कोसहित जिउन मदत गर्छन्। व्यक्तिको लागि ती जीवन हुन्! परमेश्‍वरका वचनहरू कुनै ज्ञानको स्वरूप, कुनै तर्क, वा कुनै भनाइ होइनन्। ज्ञान, तर्क, र मानव परम्परागत संस्कृतिले मानिसहरूलाई भ्रष्ट मात्र तुल्याउन सक्छन्। ती कुराहरू भए पनि नभए पनि मानिसहरू जिउन सक्छन्, तर यदि कसैले जिउन र मानदण्ड पूरा गर्ने र मानकअनुरूपको सृजित प्राणी बन्न चाहन्छ भने, सत्यताबिना उसले त्यसो गर्न सक्दैन। त्यसोभए सत्यता भनेको ठ्याक्कै के हो त? (यो आफूले व्यवहार गर्ने, कार्य गर्ने, र परमेश्‍वरलाई आराधना गर्ने मापदण्ड हो।) ठिक भनिस्, अलि प्रस्ट भयो। के ख्रीष्टविरोधीहरूले यसलाई यो तरिकाले हेर्छन्? तिनीहरूले यो तथ्यलाई स्विकार्दैनन्। तिनीहरू यो तथ्यलाई विरोध, प्रतिरोध र निन्दा गर्छन्, त्यसकारण तिनीहरूले सत्यता प्राप्त गर्न सक्दैनन्। तिनीहरूका सोचविचारमा, तिनीहरूलाई यस्तो लाग्छ, “तिमी केवल एक साधारण व्यक्ति हौ। तिमीले एउटा कुरा भन्छौ र अरू मानिसहरू तिम्रा वचनहरूअनुसार अभ्यास गर्न थाल्छन्, त्यसैले मैले पनि कुनै सही कुरा भनेर मानिसहरूलाई त्यही अभ्यास गराउन किन मिल्दैन? किन तिमीले भनेको चाहिँ सधैँ सही हुन्छ र मैले भनेको चाहिँ सधैँ गलत हुन्छ? किन तिम्रा वचनहरू सत्यता मानिन्छन् तर मेरा चाहिँ ज्ञान र धर्मसिद्धान्त मानिन्छन्?” यो कुनै कुरामा आधारित छैन—यो त एउटा तथ्य हो, र यो सारद्वारा निर्धारित हुन्छ। ख्रीष्ट नै परमेश्‍वर देहधारी हुनुभएको देह हो, र उहाँको सार नै परमेश्‍वर हो। यसलाई कसैले पनि नकार्न सक्दैन; ख्रीष्टविरोधीहरूले यसलाई मान्‍न वा स्विकार्न इन्कार गरे पनि, तिनीहरूले यसलाई नकार्न सक्दैनन्। जुन क्षण मान्छेले ख्रीष्टलाई छोडेर हिँड्छ र उहाँलाई अस्वीकार गर्छ, त्यो क्षण नै उसको विनाश हुन्छ। ख्रीष्ट र उहाँका वचनहरूबिना कसैले पनि मुक्ति पाउन सक्दैन। के यो तथ्य होइन र? (हो।) ख्रीष्टविरोधीहरूका ती शब्द र सिद्धान्तहरूले मानिसहरूमा कस्तो सुधार ल्याउन सक्छन्? यदि मानिसहरूले तिनलाई स्विकारेनन् भने, के तिनीहरूलाई कुनै घाटा लाग्नेछ? अहँ, कुनै पनि घाटा लाग्‍नेछैन। ख्रीष्टविरोधीहरूका शब्दहरूले कसैमाथि कुनै सकारात्मक प्रभाव पार्दैनन्, बरु थुप्रै नकारात्मक असरहरू पार्छन्। यदि ख्रीष्टले एउटा पनि वाक्य बोल्‍नुहुन्‍नथ्यो, केवल जतिसुकै वर्ष बस्‍न आउनुहुन्थ्यो र जानुअघि सामान्य जीवन मात्र जिउनुहुन्थ्यो भने, मानवजातिले के प्राप्त गर्थे? क्रूस बोक्नुबाहेक, मानवजातिले अरू के प्राप्त गर्न सक्थे? तिनीहरू अझै पनि पापमै जिउँनेथिए, पाप स्विकारेर पश्‍चात्ताप गर्नेथिए, निस्कनै नसक्नेगरी पापमा फसेका हुनेथिए, झन्झन् चरित्रभ्रष्ट बन्‍नेथिए, र अन्त्यमा, परमेश्‍वरको काम सक्‍किँदा, तिनीहरू सबै नष्ट हुनेथिए। त्यो नै मानवजातिको नियति हुनेथ्यो। तर ख्रीष्ट आउनुभयो, र परमेश्‍वरले मान्छेलाई भन्‍न चाहनुभएका सारा वचनहरू व्यक्त गर्नुभयो, मानिसलाई आवश्यक पर्ने सारा सत्यता आपूर्ति गर्नुभयो, र परमेश्‍वरसँग जे छ र उहाँ जे हुनुहुन्छ त्यो सबै मान्छेसित प्रकाश गर्नुभयो। के यसले मान्छेको लागि निर्णायक परिवर्तन ल्याएन र? अर्को शब्दमा भन्नुपर्दा, के ख्रीष्टका वचनहरूले मान्छेको लागि निर्णायक परिवर्तन सिर्जित गरेनन् र? (गरे।) यो निर्णायक परिवर्तन भनेको के हो? मूलतः यो मानवहरूले निन्दा र विनाश सामना गर्नेबाट मुक्ति प्राप्त गर्ने अवसर र आशा पाउनेमा परिणत हुनु हो। के त्यो निर्णायक परिवर्तन होइन र? मानिसहरूको आशा आइपुगेको छ; तिनीहरूले उषाकाल देख्छन् र मुक्ति पाउने र बाँच्ने आशा प्राप्त गर्छन्। जब परमेश्‍वरले मानवजातिलाई नष्ट गर्नुहुन्छ र दण्डित तुल्याउनुहुन्छ, तिनीहरू विनाश र दण्डबाट जोगिन सक्छन्। त्यसकारण, बाँच्न सक्ने यस्तो मानवजातिको लागि, के ख्रीष्ट र उहाँका वचनहरू राम्रो कुरा हुन् कि नराम्रो हुन्? (राम्रो कुरा।) ती राम्रो कुरा हुन्। ख्रीष्टविरोधीहरू यस्तो ख्रीष्ट अर्थात् यस्तो साधारण व्यक्तिप्रति यति शत्रुवत्‌ हुनु र तिनीहरूले उहाँलाई यति धेरै घृणा गर्नु, यो कुरा तिनीहरूको सारद्वारा निर्धारित हुन्छ।

देहधारी परमेश्‍वरप्रति ख्रीष्टविरोधीहरूको व्यवहारको अर्को पनि प्रकटीकरण छ: तिनीहरू यसो भन्छन्, “मैले ख्रीष्ट एक साधारण व्यक्ति भएको देख्नेबित्तिकै, मेरा मनमा धारणाहरू निर्मित भए। ‘वचन देहमा देखा पर्नुहुन्छ’ भन्‍ने पुस्तक परमेश्‍वरको एउटा अभिव्यक्ति हो; यो सत्यता हो, र म यसलाई स्विकार्छु। मसित ‘वचन देहमा देखा पर्नुहुन्छ’ को एउटा प्रति छ, र त्यति भए पुग्छ। मैले ख्रीष्टसँग सम्पर्क गर्नुपर्दैन। यदि ममा धारणाहरू, नकारात्मकता वा कमजोरी छन् भने, म तिनलाई परमेश्‍वरका वचनहरू पढेरै समाधान गर्न सक्छु। देहधारी परमेश्‍वरसँग मेरो सम्पर्क भयो भने, धारणाहरू सजिलै निर्मित हुन्छन्, र यसले म अत्यन्तै गहिरो रूपमा भ्रष्ट तुल्याइएको छु भन्‍ने देखाउनेछ। यदि म परमेश्‍वरबाट दोषी ठहरिएँ भने, मैले मुक्ति पाउने कुनै आशा रहनेछैन। त्यसकारण, म आफैले परमेश्‍वरको वचन पढ्नु नै राम्रो हुन्छ। मानिसहरूलाई मुक्ति दिन सक्ने त स्वर्गको परमेश्‍वर नै हो।” परमेश्‍वरका अहिलेका वचनहरू र सङ्गतिले, विशेषगरी ख्रीष्टविरोधीहरूको स्वभाव र सार खुलासा गर्ने ती वचनहरूले ख्रीष्टविरोधीहरूको हृदयलाई सबैभन्दा बढी घोच्छन् र ती तिनीहरूको लागि सबैभन्दा पीडादायी हुन्छन्। ख्रीष्टविरोधीहरूले सबैभन्दा पढ्न नचाहने वचनहरू यिनै हुन्। त्यसकारण, ख्रीष्टविरोधीहरू हृदयमा परमेश्‍वरले चाँडै धर्ती छोड्नुभए हुन्थ्यो, ताकि आफूले आफ्नै शक्ति प्रयोग गरेर धर्तीमा शासन गर्न सकूँ भन्‍ने कामना गर्छन्। तिनीहरू परमेश्‍वर देहधारी हुनुभएको देह, अर्थात् यस साधारण व्यक्ति, तिनीहरूका लागि अनावश्यक हो भन्‍ने ठान्छन्। तिनीहरू सधैँ मनन गर्छन्, “ख्रीष्टका प्रवचनहरू सुन्नुअघि, मलाई म सबथोक बुझ्छु, र सबै रूपमा ठिकै छु भन्‍ने लाग्थ्यो, तर ख्रीष्टका प्रवचनहरू सुनेपछि, यो कुरा फरक भएको छ। अहिले मलाई मसँग केही पनि नभएजस्तो महसुस हुन्छ, मलाई म अत्यन्तै मामुली र दयनीय छु जस्तो महसुस हुन्छ।” त्यसकारण, तिनीहरू ख्रीष्टका वचनहरूले तिनीहरूको नभई अरूको खुलासा गरिरहेका छन् भन्‍ने निर्क्योल गर्छन्, र ख्रीष्टका प्रवचनहरू सुन्‍न आवश्यक छैन, “वचन देहमा देखा पर्नुहुन्छ” भन्‍ने पुस्तक पढे पुग्छ भन्‍ने सोच्छन्। ख्रीष्टविरोधीहरूको हृदयमा, तिनीहरूको मुख्य अभिप्राय परमेश्‍वर देह बन्‍नुभएको तथ्य नकार्नु र ख्रीष्टले सत्यता व्यक्त गर्नुहुने तथ्य इन्‍कार्नु हो, र तिनीहरू यसरी परमेश्‍वरमाथिको विश्‍वासमार्फत तिनीहरूले मुक्ति पाउने आशा रहन्छ, र तिनीहरूले मण्डलीमा राजाको रूपमा शासन गर्न सक्छन्, साथै यसमार्फत परमेश्‍वरमा विश्‍वास गर्नुको तिनीहरूको सुरुवाती अभिप्राय पूरा हुन्छ भन्ठान्छन्। ख्रीष्टविरोधीहरूमा परमेश्‍वरको प्रतिरोध गर्ने जन्मसिद्ध प्रकृति हुन्छ; देहधारी परमेश्‍वरसँग तिनीहरू आगो र पानीजतिकै अमिल्दा, र अनन्त असहमतिमा हुन्छन्। तिनीहरू ख्रीष्ट अस्तित्वमा रहनुभएको हरदिन तिनीहरूलाई चम्किन कठिन हुनेछ, र तिनीहरू निन्दित हुने, हटाइने, नष्ट पारिने, र दण्डित हुने खतरामा हुनेछन् भन्ठान्छन्। जबसम्म ख्रीष्टले बोल्नुहुन्‍न र काम गर्नुहुन्‍न, जबसम्म परमेश्‍वरका चुनिएका मानिसहरूले ख्रीष्टलाई आदरभावले हेर्दैनन्, तबसम्‍म ख्रीष्टविरोधीहरूको अवसर हुन्छ। तिनीहरूले आफ्ना क्षमताहरू प्रस्तुत गर्ने मौका पाउँछन्। हातले एक इसारा गर्दा नै मानिसहरूको हुल तिनीहरूको पक्षमा आउनेछन्, र ख्रीष्टविरोधीहरूले राजाको रूपमा शासन गर्न सक्‍नेछन्। ख्रीष्टविरोधीहरूको प्रकृति सार सत्यताप्रति वितृष्ण हुने र ख्रीष्टप्रति घृणा गर्ने हुन्छ। तिनीहरू ख्रीष्टसित को बढी प्रतिभाशाली वा को बढी सक्षम छ भन्‍ने कुरामा प्रतिस्पर्धा गर्छन्; ख्रीष्टसित तिनीहरू कसका वचनहरूमा बढी शक्ति छ र कसका क्षमताहरू ठूला छन् भन्‍ने कुरामा प्रतिस्पर्धा गर्छन्। ख्रीष्टले जस्तै काम गरेर, तिनीहरू अरूलाई तिनीहरू र उहाँ दुवै मानव भए पनि ख्रीष्टका क्षमताहरू र विद्वत्ता कुनै साधारण व्यक्तिका भन्दा राम्रा नभएको देखाउन चाहन्छन्। ख्रीष्टविरोधीहरू ख्रीष्टसँग हरतरिकाले प्रतिस्पर्धा गर्छन्, को राम्रो भनेर होडबाजी गर्छन्, र ख्रीष्ट परमेश्‍वर हुनुहुन्छ, उहाँ परमेश्‍वरको आत्माको मूर्तरूप हुनुहुन्छ, र उहाँ सत्यताको मूर्तरूप हुनुहुन्छ भन्‍ने तथ्यलाई हरेक कोणबाट नकार्ने कोसिस गर्छन्। तिनीहरू ख्रीष्टलाई परमेश्‍वरका चुनिएका मानिसहरूमाझ शक्ति धारण गर्नबाट रोक्न, परमेश्‍वरका वचनहरू परमेश्‍वरका चुनिएका मानिसहरूमाझ प्रसारित हुन वा लागु गरिनबाट रोक्न, साथै ख्रीष्टले गर्नुहुने कामहरू र मानिसहरूप्रतिका उहाँका मापदण्ड र आशाहरू परमेश्‍वरका चुनिएका जनहरूमाझ साकार पारिनबाट रोक्नसमेत हरक्षेत्रका विविध उपाय र विधिहरू पनि सोच्छन्। यस्तो लाग्छ मानौँ ख्रीष्ट उपस्थित हुनुहुँदा, तिनीहरूलाई मण्डलीद्वारा बेवास्ता, निन्दा र अस्वीकार गरिन्छ—र तिनीहरू अँध्यारो कुनामा राखिएका एक हुल मानिसहरूमा सीमित हुन्छन्। हामी ख्रीष्टविरोधीहरूका विभिन्‍न प्रकटीकरणहरूमा देख्न सक्छौँ कि स्वभाव र सारको हिसाबले तिनीहरू ख्रीष्टसँग मिल्नै नसक्‍ने हुन्छन्—तिनीहरू उहाँसँग एउटै आकाशमुनि रहन सक्दैनन्! ख्रीष्टविरोधीहरू जन्मेदेखि नै परमेश्‍वरप्रति शत्रुवत्‌ भइआएका छन्; तिनीहरू विशेषगरी ख्रीष्टको प्रतिरोध गर्न आएका हुन्, र तिनीहरू ख्रीष्टलाई पराजित गर्न र पूरै हराउन चाहन्छन्। तिनीहरू ख्रीष्टले गर्नुहुने सबै काम व्यर्थ र अर्थहीन बनून्, ताकि अन्त्यमा ख्रीष्टलाई धेरै मानिसहरू प्राप्त नहोऊन्, र उहाँले जहाँ काम गर्नुभए पनि कुनै पनि नतिजा नआऊन् भन्‍ने चाहन्छन्। तबमात्र ख्रीष्टविरोधीहरू खुसी हुनेछन्। यदि ख्रीष्टले सत्यताहरू व्यक्त गर्नुहुन्छ, र मानिसहरू तिनका प्यासी छन्, तिनलाई खोज्छन्, तिनलाई खुसीसाथ स्विकार्छन्, र आफूलाई ख्रीष्टप्रति समर्पित गर्न, सबथोक त्याग्न र ख्रीष्टको सुसमाचार प्रसारित गर्न इच्छुक छन् भने, ख्रीष्टविरोधीहरू निरुत्साहित हुन्छन् र भोलिको लागि कुनै आशा नभएको, र तिनीहरूले चम्किने मौका कहिल्यै पाउनेछैनन् भन्‍ने महसुस गर्छन्, मानौँ तिनीहरूलाई नरकमा पुर्‍याइएको छ। ख्रीष्टविरोधीहरूका यी प्रकटीकरणहरू हेर्दा, के परमेश्‍वरसित लड्ने र उहाँलाई वैरभावपूर्वक हेर्ने तिनीहरूको यो सार अरू कसैले तिनीहरूमा हालिदिएको हो? कदापि होइन; तिनीहरू त्यसलाई बोकेरै जन्मिन्छन्। त्यसकारण, ख्रीष्टविरोधीहरू त्यस्ता व्यक्ति हुन् जो जन्मैदेखि दियाबलसको पुनर्जन्म हुन्, अर्थात् धर्तीमा आएका दियाबलस हुन्। तिनीहरूले सम्भवतः कहिल्यै पनि सत्यता स्विकार्न सक्दैनन्, र तिनीहरूले ख्रीष्टलाई स्विकार्ने, उच्च पार्ने, वा गवाही दिने काम कहिल्यै गर्नेछैनन्। तैँले बाहिरी रूपमा तिनीहरूले ख्रीष्टलाई सार्वजनिक रूपमै आलोचना र निन्दा गरेको नदेखे पनि, साथै तिनीहरूले अनुपालन गरेर केही मेहनत लगाउन र मूल्य चुकाउन सके पनि, तिनीहरूलाई मौका मिल्नेबित्तिकै, र सही समय आउनेबित्तिकै, ख्रीष्टविरोधीहरूको परमेश्‍वरसँगको बेमेलता आफै प्रकट हुनेछ। ख्रीष्टविरोधीहरू परमेश्‍वरसित लड्छन् र स्वतन्त्र राज्य स्थापना गर्छन् भन्‍ने तथ्य सार्वजनिक हुने नै छ। ख्रीष्टविरोधीहरू भएका ठाउँहरूमा यसअघि यी सबै घटनाहरू घटेका छन्, र परमेश्‍वरले आखिरी दिनहरूमा उहाँको न्यायको काम गर्नुहुँदाका यी वर्षहरूमा यी घटनाहरू अझ बारम्बार घटेका छन्; धेरै मानिसहरूले यी घटनाहरू अनुभव गरेका र देखेका छन्।

परिशिष्ट दुई: नोआ र अब्राहामले कसरी परमेश्‍वरका वचनहरू पालना गरे र उहाँप्रति समर्पित भए (भाग एक)

अ. नोआले जहाज बनाए

आज, म तिमीहरूलाई थुप्रै कथाहरू सुनाएर सुरु गर्न जाँदैछु। मैले कुन विषयमा बोलिरहेको छु, र हामीले पहिले कुरा गरेका विषयहरूसँग यसको कुनै सम्बन्ध छ कि भनी सुन र हेर। यी कथाहरू गहन छैनन्, सायद तिमीहरू सबैले ती बुझ्नेछौ। हामीले यी कथाहरू पहिले पनि सुनाएका छौँ, ती पुराना कथाहरू हुन्। पहिलो कथा नोआको हो। नोआको समयमा, मानवजाति अत्यन्तै भ्रष्ट थियो: मानिसहरूले मूर्तिको आराधना गर्थे, परमेश्‍वरको प्रतिरोध गर्थे, र हरप्रकारका दुष्ट कार्यहरू गर्थे। तिनीहरूको दुष्ट कार्यहरू परमेश्‍वरको आँखाले देख्यो, तिनीहरूले बोलेका शब्दहरू परमेश्‍वरका कानमा पुगे, अनि परमेश्‍वरले यस मानवजातिलाई जलप्रलयले नष्ट गर्ने, यस संसारलाई मेटाउने तय गर्नुभयो। त्यसोभए के एक जना पनि बाँकी नरहने गरी सबै मानिसहरूलाई उन्मूलन नै गरिने थियो त? होइन। एउटा व्यक्ति भाग्यशाली थिए, परमेश्‍वरका नजरमा उनले निगाह पाए, र उनी परमेश्‍वरले गर्नुहुने विनाशको निशाना हुनेथिएनन्: यी मानिस नोआ थिए। परमेश्‍वरले जलप्रलयले संसारलाई विनाश गरिसक्नुभएपछि नोआ बाँकी रहनेथिए। परमेश्‍वरले यो युगको अन्त्य र यो मानवजातिलाई विनाश गर्ने तय गरिसकेपछि, उहाँले केही गर्नुभयो। त्यो के थियो? एक दिन, परमेश्‍वरले आकाशबाट नोआलाई बोलाउनुभयो। उहाँले यसो भन्नुभयो, “नोआ, यो मानवजातिको दुष्टता मेरो कानमा आइपुगेको छ, र मैले यस संसारलाई जलप्रलयले नष्ट गर्ने तय गरेको छु। तैँले गोपेर काठको एउटा जहाज बनाउनुपर्छ। म तँलाई त्यो जहाजका आयामहरू दिनेछु, र तैँले त्यस जहाजभित्र राख्नका लागि सबै प्रकारका जीवित प्राणीहरू जम्मा गर्नुपर्छ। जब जहाज पूरा हुन्छ र त्यसभित्र परमेश्‍वरद्वारा सृजित हरेक जीवित प्राणीको एउटा भाले र एउटा पोथी जम्मा गरिन्छन्, तब परमेश्‍वरको दिन आउनेछ। त्यो समयमा, म तँलाई एउटा सङ्केत दिनेछु।” यी वचनहरू बोलेपछि, परमेश्‍वर प्रस्थान गर्नुभयो। अनि परमेश्‍वरका यी वचनहरू सुनेपछि, नोआले परमेश्‍वरले भनेका हरेक कार्य, नछुटाई गर्न थाले। उनले के गरे? उनले परमेश्‍वरले बताउनुभएको गोपेरको काठ, र जहाज बनाउन आवश्यक विभिन्न सामाग्रीहरू खोजे। उनले सबै प्रकारका जीवित प्राणीलाई जम्मा गर्ने र पालनपोषण गर्ने तयारी पनि गरे। यी दुवै महत्त्वपूर्ण कार्यहरू उनका हृदयमा गडिएका थिए। परमेश्‍वरले नोआलाई ठूलो जहाज बनाउने काम सुम्पनुभएदेखि, “परमेश्‍वरले कहिले संसार नष्ट गर्दै हुनुहुन्छ? उहाँले त्यसो गर्ने सङ्केत मलाई कहिले दिँदै हुनुहुन्छ?” भनेर उनले एक पल पनि सोचेनन्। नोआले यस्ता कुरामा चिन्तन गर्नुभन्दा परमेश्‍वरले उनलाई भन्‍नुभएको प्रत्येक कुरालाई गम्भीरतापूर्वक हृदयमा लिए र त्यसपछि प्रत्येकलाई कार्यान्वयन गरे। परमेश्‍वरले सुम्पनुभएको कुरा स्वीकार गरेपछि, नोआले अलिकति पनि बेवास्ता नगरी परमेश्‍वरले भन्नुभएको ठूलो जहाजको निर्माण कार्यलाई आफ्नो जीवनको सबैभन्दा महत्त्वपूर्ण कुराका रूपमा अघि बढाउन थाले। दिनहरू बिते, वर्षहरू बिते, आज भोलि बन्यो, यो वर्ष अर्को वर्ष भयो। परमेश्‍वरले नोआलाई सुपरिवेक्षण गर्नुभएन वा हौसला दिनुभएन, तर यो सम्पूर्ण समयभरि नोआ परमेश्‍वरले सुम्पनुभएको महत्त्वपूर्ण काममा लागिरहे। परमेश्‍वरले भन्‍नुभएको एकएक शब्द र वाक्यांश ढुङ्गाको पाटीमा कुँदिएका शब्दजस्तै नोआको हृदयमा अङ्कित भएका थिए। बाहिरी संसारमा जे-जस्ता परिवर्तनहरू भए पनि, उनका वरपरका मानिसहरूले खिसीटिउरी गरे पनि, जस्तोसुकै दुःखकष्ट आइपरे पनि वा जस्तोसुकै समस्याको सामना गर्नुपरे पनि, उनी यो सम्पूर्ण समयभरि परमेश्‍वरद्वारा सुम्पिइएको काममा कहिल्यै निरुत्साहित नभई वा हार मान्ने सोच नराखी लागिरहे। परमेश्‍वरका वचनहरू नोआको हृदयमा कुँदिएका थिए, र नोआले आफ्नो दैनन्दिन जीवनमा तिनलाई पालना गरे। नोआले ठूलो जहाज निर्माणका लागि चाहिने सबै सामग्री तयार गरे अनि परमेश्‍वरले निर्माण गर्न आज्ञा दिनुभएको त्यो ठूलो जहाजका स्वरूप र विशेषताहरू नोआले सावधानीसाथ चलाएको हथौडा र छिनोको प्रहारमार्फत बिस्तारै आकारमा आउन थाले। हुरीबतास र वर्षाभरि, अनि मानिसहरूको खिल्ली वा निन्दाको बाबजुद पनि, नोआको जीवन वर्षौंवर्ष यही तरिकामा अघि बढ्यो। नोआसित कहिल्यै अर्को एक शब्द पनि नबोली, परमेश्‍वरले गोप्य रूपमा उनको हरेक कार्य हेर्नुभयो, र नोआको व्यवहारले उहाँको हृदय छोयो। तर नोआले यो कुरा न त थाहा पाए, न त महसुस नै गरे; उनले सुरुदेखि अन्त्यसम्म केवल त्यो ठूलो जहाज निर्माण गरे, र परमेश्‍वरका वचनप्रति अटल विश्‍वासका साथ सबै प्रकारका जीवित प्राणीलाई एकट्ठा गरे। नोआको हृदयमा परमेश्‍वरका वचनहरू नै उनले पालन गर्नुपर्ने र पूरा गर्नुपर्ने सबैभन्दा उच्‍च निर्देशन थिए, र ती नै उनले आफ्नो जीवनभरि पछ्याएका लक्ष्य र निर्देशन थिए। त्यसैले, परमेश्‍वरले उनलाई जेसुकै भन्‍नुभए पनि, जेसुकै गर्न अह्राउनुभए पनि, जेसुकै गर्न आज्ञा दिनुभए पनि, नोआले त्यस कुरालाई पूर्ण रूपमा स्वीकार गरे, र त्यसलाई हृदयमा राखे; उनले यसलाई आफ्‍नो जीवनको सबैभन्दा महत्त्वपूर्ण कुरा ठाने, र त्यहीअनुसार सम्हाले। उनले त्यो कुरा नबिर्सने र त्यसलाई हृदयमा राख्‍ने मात्र गरेनन्, उनले त त्यसलाई आफ्नो दैनिक जीवनमा समेत कार्यान्वयन गरे, आफ्नो जीवन लगाएर परमेश्‍वरको आज्ञा स्विकारे र कार्यान्वयन गरे। यसरी, फलेकमाथि फलेक जोड्दै त्यो ठूलो जहाजको निर्माण भयो। नोआको हरेक कार्य, उनको हरेक दिन परमेश्‍वरका वचन र आदेशहरूप्रति समर्पित थियो। नोआले पृथ्वी नै हल्लिने महत्त्वपूर्ण कार्य गरिरहेको जस्तो नदेखिएको होला, तर परमेश्‍वरको नजरमा, नोआको प्रत्येक कदम, र उनले प्रत्येक कदमद्वारा गर्न खोजेका सबै कुरा, उनको हातले गरेको हरेक श्रमसमेत—ती सबै नै अनमोल र सम्झिन लायक थिए, र तिनलाई मानवजातिद्वारा अनुकरण गरिनुपर्छ। नोआ परमेश्‍वरले सुम्पनुभएको काममै लागिरहे। परमेश्‍वरले बोल्नुभएको हरेक वचन साँचो हो भन्‍ने कुरामा नोआको अटल विश्‍वास थियो; यसमा उनलाई कुनै शङ्का थिएन। परिणामस्वरूप, त्यो ठूलो जहाजको निर्माणकार्य पूरा भयो र हरप्रकारका जीवित प्राणी त्यसभित्र जिउन सक्षम भए। परमेश्‍वरले संसार नष्ट गर्नुभन्दा अघि, उहाँले नोआलाई एउटा सङ्केत दिनुभयो, जसले नोआलाई त्यो जलप्रलय आउनै लागेको छ, र ढिलाइ नगरी उनी त्यो जहाजमा सवार हुनुपर्छ भनी बतायो। नोआले ठ्याक्कै परमेश्‍वरले भनेजस्तै गरे। जब नोआ जहाजमा सवार भए, जब आकाशबाट भारी वर्षा भयो, नोआले परमेश्‍वरका वचनहरू साँचो भएका र उहाँका वचनहरू पूरा भएका देखे: परमेश्‍वरको क्रोध संसारमा आइपरेको थियो, र कसैले पनि यो सब परिवर्तन गर्न सक्थेन।

नोआलाई त्यो जहाज बनाउन कति वर्ष लाग्यो? (१२० वर्ष।) १२० वर्षले आजका मानिसहरूका निम्ति के जनाउँछ? यो एउटा सामान्य व्यक्तिको जीवनकालभन्दा लामो हो। शायद, २ जना मानिसहरूको जीवनकालभन्दा पनि लामो हो। तैपनि यी १२० वर्षसम्म, नोआले एउटै कार्य गरे, र उनले हरेक दिन उही कार्य गरे। त्यो पूर्व-औद्योगिक समयमा, त्यो सूचना-सञ्चार अघिको युगमा, सबथोक मानिसहरूका दुई हातमा र शारीरिक श्रममा निर्भर रहेको त्यो युगमा, नोआले हरेक दिन उही कार्य गरे। १२० वर्षसम्म, उनले हार मानेनन् न त उनी रोकिए नै। एक सय बिस वर्ष: हामी यो कुरा कसरी कल्पना गर्न सक्छौँ? के मानवजातिमा अरू कोही १२० वर्षसम्म एउटै कार्य गर्नमा प्रतिबद्ध रहन सक्थ्यो होला? (सक्थेन।) कोही पनि १२० वर्षसम्म एउटै कार्य गर्नमा प्रतिबद्ध रहन सक्थेन भन्नु आश्चर्य होइन। तर एउटा व्यक्ति थिए जो, परमेश्‍वरले सुम्पनुभएको कार्यमा, १२० वर्ष सम्म, बिना कुनै परिवर्तन, लागिरहे, जसले कहिल्यै पनि गुनासो गरेनन् वा हार मानेनन्, जो बाहिरी वातावरणबाट प्रभावित भएनन्, र जसले अन्ततः त्यो कार्य ठ्याक्कै परमेश्‍वरले भनेजस्तै गरी पूरा गरे। यो कस्तो प्रकारको मामला थियो? मानव जातिमा, यो दुर्लभ, असामान्य थियो—अद्वितीय नै थियो। मानव इतिहासको लामो लहरमा, परमेश्‍वरलाई पछ्याएका सबै मानवजातिमाझ, यो पूर्णतया अतुलनीय थियो। यसमा संलग्न इन्जिनियरिङको भव्यता र कठिनाइ, यसमा चाहिने शारीरिक श्रम र मेहनत, अनि यसमा लागेको समयका सन्दर्भमा, यो कुनै सजिलो कार्य थिएन, जसकारण, जब नोआले यो कार्य गरे, यो मानवजातिमाझ अद्वितीय भयो, र उनी परमेश्‍वरलाई पछ्याउने सबैका निम्ति एउटा नमुना र उदाहरण हुन्। नोआले एकदुई वटा सन्देशहरू मात्रै सुनेका थिए, र त्यो बेला परमेश्‍वरले त्यति धेरै वचन व्यक्त गर्नुभएको थिएन, र त्यसैले नोआले त्यति धेरै सत्यता बुझेका थिएनन् भन्‍नेमा कुनै शङ्का छैन। उनले आधुनिक विज्ञान वा आधुनिक ज्ञान बुझेका थिएनन्। उनी अत्यन्त साधारण मानिस, मानवजातिको एक सामान्य सदस्य थिए। तैपनि एक पक्षमा, उनी हरकोहीभन्दा फरक थिए: उनले परमेश्‍वरका वचनहरू पालना गर्न जान्दथे, उनलाई परमेश्‍वरका वचनहरू पछ्याउन र पालन गर्न आउँथ्यो, उनलाई मानिसको उचित स्थान के हो भन्ने थाहा थियो, र उनी परमेश्‍वरका वचनहरूलाई साँचो रूपमा विश्‍वास र तीप्रति समर्पित हुन सक्षम थिए—तर त्योभन्दा बढी चाहिँ होइन। नोआका लागि यी सरल सिद्धान्तहरू परमेश्‍वरले उनलाई सुम्पनुभएका सबै कुरा पूरा गर्नलाई पर्याप्त थिए, र यस काममा उनी केही महिना वा वर्ष वा दशक मात्र नभई, पूरै एक शताब्दीभन्दा बढी समय लागिरहे। के यो गन्ती तीनछक पार्ने खालको छैन र? यो नोआबाहेक अरू कसले गर्न सक्थ्यो र? (कसैले सक्दैनथ्यो।) अनि, किन सक्दैनथ्यो त? कतिपयले सत्यता नबुझेकोले यस्तो भएको हो भन्छन्—तर त्यो तथ्यअनुरूप छैन। नोआले कति धेरै सत्यताहरू बुझ्थे? नोआ किन यी सबै गर्न समर्थ थिए? आजका विश्‍वासीहरूले परमेश्‍वरका धेरै वचनहरू पढेका छन्, उनीहरूले केही सत्यता बुझेका छन्—त्यसो भए, उनीहरू किन यो गर्न असमर्थ छन्? अरूहरू मानिसहरूमा भ्रष्ट स्वभाव भएको कारण यसो भएको हो भन्छन्—तर के नोआसित भ्रष्ट स्वभाव थिएन र? किन नोआले यस्तो उपलब्धि हासिल गर्न सके, तर आजका मानिसहरूले सकेनन्? (किनभने आजका मानिसहरू परमेश्‍वरका वचनहरूलाई विश्‍वास गर्दैनन्, तिनीहरूले ती वचनहरूलाई न त सत्यताको रूपमा व्यवहार गर्छन् न त पालन नै गर्छन्।) अनि किन उनीहरूले परमेश्‍वरका वचनहरूलाई सत्यताको रूपमा लिन सक्दैनन्? किन उनीहरू परमेश्‍वरका वचनहरू पालन गर्न असमर्थ छन्? (उनीहरूसित परमेश्‍वरको डर मान्ने हृदय छैन।) त्यसो भए, यदि मानिसहरूले सत्यता बुझेकै छैनन्, र त्यति धेरै सत्यता सुनेकै छैनन् भने, तिनीहरूमा परमेश्‍वरको डर मान्ने हृदय कसरी उत्पन्न हुन्छ त? (तिनीहरूमा मानवता र विवेक हुनैपर्छ।) ठिक भनिस्। मानिसहरूको मानवतामा दुईवटा सबैभन्दा बहुमूल्य कुराहरू हुनैपर्छ: पहिलो विवेक, र दोस्रो सामान्य मानवताको समझ। विवेक र सामान्य मानवताको समझ हुनु व्यक्ति बन्‍नका लागि चाहिने न्यूनतम मापदण्ड हो; यो व्यक्तिलाई मापन गर्ने न्यूनतम, सबैभन्दा आधारभूत मापदण्ड हो। तर यो आजका मानिसहरूमा छैन, र त्यसैले उनीहरूले जतिसुकै सत्यता सुने र बुझे पनि, परमेश्‍वरको डर मान्ने हृदय हुनु तिनीहरूभन्दा टाढाको कुरा हो। त्यसो भए, आजका मानिसहरू र नोआबीचको मूलभूत फरक के हो? (उनीहरूमा मानवता छैन।) अनि, यो मानवता अभाव हुनुको सार के हो? (पशु र पिशाचहरू।) “पशु र पिशाचहरू” सुन्दा त्यति राम्रो लाग्दैन, तर यो तथ्यहरूअनुरूप छ; यसलाई अलिक विनम्र तरिकामा भन्‍नुपर्दा, उनीहरूमा मानवता छैन भनेर भन्‍नुपर्छ। मानवता र समझबिनाका मानिसहरू मानव होइनन्, तिनीहरू पशुभन्दा पनि निम्‍न स्तरका हुन्। नोआ परमेश्‍वरको काम पूरा गर्न सक्षम थिए किनभने उनले परमेश्‍वरका वचनहरू सुनेपछि, तिनलाई दृढताका साथ हृदयमा राख्‍न सक्षम भए; उनका लागि, परमेश्‍वरको आज्ञा जीवनभरको कार्य थियो, उनको आस्था अटल थियो, र उनको इच्छा एक सय वर्षसम्म अपरिवर्तित थियो। उनीसँग परमेश्‍वरको डर मान्ने हृदय भएकोले, उनी वास्तविक व्यक्ति भएकाले, र उनी पूर्णतः समझदार भएकाले परमेश्‍वरले ठूलो जहाज निर्माण गर्ने जिम्मा सुम्पनुभयो। नोआजत्तिकै मानवता र समझ भएका मानिसहरू एकदमै कम छन्, नोआजस्तो अर्को व्यक्ति भेट्टाउन धेरै गाह्रो छ।

नोआले वास्तवमा एउटा कार्य मात्र गर्न सके। त्यो निकै सरल थियो: परमेश्‍वरका वचनहरू सुनेपछि, उनले तिनलाई अभ्यास गरे, र बिनासम्झौता त्यो कार्य गरे। उनले कहिल्यै पनि कुनै शङ्का पालेनन्, न त कहिल्यै हार नै माने। परमेश्‍वरले उनलाई जे गर्न भन्नुभयो, उनले त्यो गरिरहे, परमेश्‍वरले भनेजस्तै शैलीमा, सम्झौता नगरी, “किन” भन्ने प्रश्नको, वा आफ्नो नाफा वा नोक्सानको ख्याल नगरी त्यसलाई सम्पादन र कार्यान्वयन गरे। उनले परमेश्‍वरका वचनहरू सम्झे: “परमेश्‍वर संसारलाई नष्ट गर्न जाँदै हुनुहुन्छ। तैँले ढिलाइ नगरीकन एउटा जहाज निर्माण गर्नुपर्छ, अनि जब त्यो पूरा हुन्छ र जलप्रलय हुन्छ, तिमीहरू सबै जना त्यो जहाजमा सवार हुनेछौ, र त्यो जहाजमा सवार नभएकाहरू सबै नष्ट हुनेछन्।” उनलाई परमेश्‍वरले बोल्नुभएको कुरा कहिले पूरा हुनेछ भन्ने थाहा थिएन, उनलाई यति मात्र थाहा थियो कि परमेश्‍वरले बोल्नुभएको कुरा पूरा हुनैपर्छ, परमेश्‍वरका सबै वचनहरू साँचो हुन्, तिनमा एउटा पनि झुटो वचन छैन, अनि ती कहिले पूरा हुनेछन्, ती कुन समयमा साकार हुनेछन् भन्ने कुरा परमेश्‍वरमा निर्भर हुन्छ। उनलाई त्यतिबेला उनको कार्य भनेको परमेश्‍वरले भन्नुभएका सबै कुरा आफ्नो हृदयमा दृढतापूर्वक राख्नु, अनि त्यसलाई अघि बढाउन कुनै समय खेर नफाल्नु मात्र हो भन्ने थाहा थियो। नोआका सोच यस्ता थिए। उनले यही सोचे, र उनले यही गरे, र तथ्यहरू यिनै हुन्। त्यसोभए, तिमीहरू र नोआबीचको आधारभूत भिन्नता के हो? (जब हामी परमेश्‍वरको वचन सुन्छौँ, हामी त्यसलाई अभ्यास गर्दैनौँ।) यो त व्यवहार हो, आधारभूत भिन्नता चाहिँ के हो? (हामीमा मानवता छैन।) भिन्नता के हो भने, नोआमा दुइटा कुरा थिए जुन मानिसमा हुनुपर्ने न्यूनतम कुराहरू हुन्—सामान्य मानवताको विवेक र समझ। तिमीहरूमा यी कुराहरू छैनन्। के नोआलाई मानव भन्न सकिन्छ र तिमीहरू मानव कहलिन योग्य छैनौ भन्नु उचित हुन्छ? (हुन्छ।) म किन यसो भन्छु? तथ्यहरू प्रस्टै छन्: नोआले जे गरे, त्यसको आधा त बिर्सिदेओ, तिमीहरूले त्यसको एउटा सानो अंश पनि गर्न सक्थेनौ। नोआ १२० वर्षसम्म कटिबद्ध रहन सके। तिमीहरू कति वर्षसम्म कटिबद्ध रहन सक्थ्यौ? १००? ५०? १०? पाँच? दुई? आधा वर्ष? तिमीहरूमध्ये को-को आधा वर्ष कटिबद्ध रहन सक्थ्यौ? बाहिर गएर परमेश्‍वरले भन्नुभएको काठ खोज्नु, त्यसलाई काट्नु, बोक्रा खुर्काउनु, उक्त काठलाई सुकाउनु, त्यसपछि त्यसलाई विभिन्न आकार र नापअनुसार काट्नु—के तिमीहरूले आधा वर्षसम्म यसो गरिरहन सक्थ्यौ? तिमीहरूमध्ये धेरैजसोले टाउको हल्लाउँदैछौ—तिमीहरू आधा वर्ष समेत कटिबद्ध रहन सक्थेनौ। त्यसोभए तीन महिना नि? कतिपय मानिसहरू भन्छन्, “मलाई त तीन महिना पनि गाह्रो हुन्छ जस्तो लाग्छ। म सानो र नाजुक छु। जङ्गलमा लामखुट्टे र अरू कीराहरू हुन्छन्, कमिला र उपियाँ पनि हुन्छन्। ती सबैले टोके भने म त सहन नै सक्थिनँ। अझ भन्नुपर्दा, हरेक दिन बाहिर घाम चर्किरहेको र बतासले हानिरहेको बेलामा काठ काट्ने, त्यो फोहोरी, थकाइलाग्दो काम गर्ने हो भने, मलाई त घामले डढ्न दुई दिन पनि लाग्नेथिएन। म त्यस प्रकारको काम गर्न चाहन्नँ—के मलाई अलि सजिलो काम अह्राउन मिल्छ?” परमेश्‍वरले तँलाई के आदेश दिनुहुन्छ भनी तैँले छनोट गर्न मिल्छ? (मिल्दैन।) यदि तँ तीन महिनासम्म त्यसमा लागिरहन सक्दैनस् भने, के तँमा साँचो समर्पण छ? के तँमा समर्पणको वास्तविकता छ? (छैन।) तँ तीन महिना पनि टिक्न सक्थिनस्। त्यसोभए, के आधा महिना टिक्न सक्ने कोही छन्? केही मानिसहरू भन्छन्, “म गोपेरको काठ चिन्न वा रूख ढाल्न सक्दिनँ, मलाई त मैले रूख काटेँ भने त्यो कुन दिशामा ढल्नेछ भन्ने समेत थाहा छैन—ममाथि नै ढल्यो भने के गर्ने? त्यसबाहेक, रूख काटेर ढालिसकेपछि, धेरै भए म एउटा वा दुइटा दाउरा बोक्न सक्थेँ। त्यो भन्दा बढी बोकेँ भने मेरो ढाड र काँधलाई गम्भीर रूपमा हानि हुन्थ्यो, हैन?” तिमीहरू आधा महिना पनि टिक्न सक्दैनौ। त्यसोभए तिमीहरू के चाहिँ गर्न सक्छौ? तिमीहरूलाई परमेश्‍वरका वचनहरू पालन गर्न, परमेश्‍वरका वचनहरूमा समर्पित हुन र उहाँका वचनहरू कार्यान्वयन गर्न भनिँदा तिमीहरूले के हासिल गर्न सक्छौ? कम्प्युटर चलाउन र आदेश दिन बाहेक, तिमीहरू के गर्न सक्षम छौ? यदि यो नोआको समय भएको भए, के परमेश्‍वरले बोलाउनुहुने मानिस तिमीहरू नै हुनेथियौ? बिलकुलै हुनेथिएनौ! तिमीहरू परमेश्‍वरले बोलाउनुहुने मानिस हुनेथिएनौ; तिमीहरू परमेश्‍वरले निगाहको नजरले हेर्नुहुने मानिस हुनेथिएनौ। किन? किनभने तँ परमेश्‍वरका वचनहरू सुनिसकेपछि समर्पित हुन सक्ने व्यक्ति होइनस्। यदि तँ त्यस्तो प्रकारको व्यक्ति होइनस् भने, के तँ जिउनलायक छस् त? जलप्रलय आउँदा, के तँ बाँच्न लायक छस्? (छैन।) यदि तँ लायक छैनस् भने, तँलाई नष्ट गरिनेछ। यदि तैँले परमेश्‍वरका वचनहरू आधा महिनासम्म पनि कार्यान्वयन गर्न सक्दैनस् भने, तँ कस्तो प्रकारको व्यक्ति होस्? के तँ साँच्चै परमेश्‍वरमा विश्वास गर्ने व्यक्ति होस्? यदि, परमेश्‍वरका वचनहरू सुनेपछि, तँ तिनलाई अघि बढाउन असक्षम हुन्छस् भने, यदि तँ आधा महिना पनि टिक्न सक्दैनस्, दुई हप्ताको कष्ट समेत सहन सक्दैनस् भने, तैँले बुझेको त्यो अलिकति सत्यताले तँमा के प्रभाव पारिरहेको छ त? यदि त्यसले तँलाई थोरै नियन्त्रणमा समेत राख्दैन भने, तेरा लागि, सत्यता केवल केही शब्दहरू मात्र हो, र त्यसको पटक्कै काम छैन। यदि तैँले ती सबै सत्यताहरू बुझ्छस्, तैपनि तँलाई परमेश्‍वरका वचनहरू कार्यान्वयन गर्न र १५ दिन कष्ट भोग्न भनिँदा, तैँले त्यो सहन सक्दैनस् भने, तँ कस्तो प्रकारको व्यक्ति होस्? परमेश्‍वरका नजरमा, के तँ मानकअनुरूपको सृजित प्राणी होस् त? (होइन।) नोआको कष्ट र १२० वर्षको लगनशीलतालाई ख्याल गर्दा, उनीसँग तिमीहरूको दूरी थोरै मात्र होइन—त्यसमा कुनै तुलना नै हुँदैन। परमेश्‍वरले नोआलाई बोलाउनु र उहाँले गरियोस् भनेर इच्छा गर्नुभएको सबै कुरा उनलाई सुम्पनुको कारण भनेको, परमेश्‍वरका नजरमा, नोआ उहाँका वचनहरू पालन गर्न सक्षम थिए, उनी ठूलो कार्य सुम्पिन मिल्ने मानिस थिए, भरोसायोग्य थिए, र परमेश्‍वरले इच्छा गर्नुभएको कुरालाई वास्तविकता बनाउन सक्ने व्यक्ति थिए; परमेश्‍वरका नजरमा, यिनी साँचो व्यक्ति थिए। अनि तिमीहरू? तिमीहरूले यीमध्ये कुनै पनि कुरा हासिल गर्नै सक्दैनौ। तिमीहरू सबै परमेश्‍वरका नजरमा के हौ भनी कल्पना गर्न गाह्रो छैन। के तिमीहरू मानव हौ? के तिमीहरू मानव कहलिन योग्य छौ? जवाफ प्रस्टै छ: छैनौ! मैले समयलाई सकेसम्म छोट्याएर १५ दिन अर्थात् केवल दुई हप्ता बनाएँ, तर तिमीहरूमध्ये एकजनाले पनि म गर्न सक्थेँ भनेर भनेनौ। यसले के देखाउँछ? यसले तिमीहरूको आस्था, वफादारी, समर्पण सबै शून्य छ भन्ने देखाउँछ। तिमीहरूले जे कुरालाई आस्था, वफादारी र समर्पण ठान्छौ म त्यसलाई शून्यता ठान्छु! तिमीहरू आफू निकै असल भएको घमण्ड गर्छौ, तर मेरो दृष्टिकोणमा तिमीहरूमा अत्यन्तै धेरै कमी छ!

नोआको कथामा सबैभन्दा अविश्वसनीय, प्रशंसनीय, र अनुकरणीय कुरा भनेको उनको १२० वर्षको लगनशीलता, उनको १२० वर्षको समर्पण र वफादारी हो। हेर, के परमेश्‍वरले गलत व्यक्ति छनोट गर्नुभएको थियो? (थिएन।) परमेश्‍वर मानिसको सम्पूर्ण अन्तरप्राण नियाल्ने परमेश्‍वर हुनुहुन्छ। त्यति ठूलो जनसागरमा, उहाँले नोआलाई छान्नुभयो, नोआलाई बोलाउनुभयो, र परमेश्‍वर आफ्नो छनोटमा गलत हुनुहुन्नथ्यो: नोआले उहाँका अपेक्षाहरू पूरा गरे, उनले परमेश्‍वरले उनलाई सुम्पनुभएको कुरा सफलतापूर्वक पूरा गरे। गवाही भनेको यही हो। परमेश्‍वरले चाहनुभएको कुरा यही हो, गवाही यही हो! तर के तिमीहरूमा, यसको कुनै सङ्केत वा सुइँको छ? छैन। स्पष्ट रूपमा, तिमीहरूमा यस्तो गवाही छँदै छैन। तिमीहरूमा प्रकट हुने, परमेश्‍वरले देख्नुहुने कुरा, शरमको चिन्ह हो; त्यसमा यस्तो कुनै पनि कुरा छैन, जसको बारेमा कुरा गर्दा, मानिसहरूको आँखामा आँसु आओस्। नोआका विभिन्न प्रकटीकरणहरूको सम्बन्धमा, विशेष गरी एक शताब्दीसम्म आशङ्कारहित रहेको वा नबदलिएको उनको परमेश्‍वरका वचनहरूप्रतिको दृढ विश्वास, र एक शताब्दीसम्म नडगमगाएको जहाज निर्माण गर्ने लगनशीलताको सम्बन्धमा, अनि उनको यो आस्था र इच्छाशक्तिको सम्बन्धमा कुरा गर्दा, आधुनिक समयमा कसैलाई पनि उनीसँग तुलना गर्न सकिँदैन, कोही पनि उनी समान छैन। तैपनि, नोआको वफादारी र समर्पणबारे कसैले वास्ता गर्दैन, कसैले पनि यसमा मानिसले प्रिय ठान्न र अनुकरण गर्न योग्य कुनै कुरा छ भनेर विश्वास गर्दैन। बरु, अहिले मानिसहरूका लागि के कुरा महत्त्वपूर्ण छ? नाराहरू भट्टयाउनु र धर्मसिद्धान्तबारे बोल्नु। तिनीहरूले धेरै सत्यताहरू बुझेको, र सत्यता प्राप्त गरेको जस्तो देखिन्छ—तर नोआको तुलनामा, तिनीहरूले उनले गरेको सयमा एक भाग, हजारमा एक भाग समेत हासिल गरेका छैनन्। तिनीहरूमा कति कमी छ! आकाश-पातालको फरक छ। नोआको जहाज निर्माण गर्ने कार्यबाट, के तिमीहरूले कस्ता प्रकारका मानिसहरू परमेश्‍वरका प्रिय हुन्छन् भनेर पत्ता लगाएका छौ? परमेश्‍वरका प्रियहरूमा कस्तो प्रकारको गुण, हृदय र निष्ठा पाइन्छ? के तिमीहरूसँग नोआमा भएका सबै कुराहरू छन्? यदि तँलाई, तँमा नोआको आस्था र चरित्र छ जस्तो महसुस हुन्छ भने, तैँले परमेश्‍वरसँग सर्तहरू राख्नु, र उहाँसँग मोलमोलाइ गर्ने प्रयास गर्नु केही हदसम्म क्षम्य नै हुनेथियो। यदि तँलाई, तँमा ती कुरा बिलकुलै छैन जस्तो महसुस हुन्छ भने, म तँलाई सत्यता बताउँछु: आफूलाई नफुर्क्या—तँ केही पनि होइनस्। परमेश्‍वरका नजरमा, तँ भुसुनाभन्दा पनि कम छस्। तैपनि तैँले परमेश्‍वरसँग सर्तहरू राख्ने र मोलमोलाइ गर्ने आँट गर्छस्? कतिपय मानिसहरू भन्छन्, “यदि म भुसुनाभन्दा पनि कम भए, मैले परमेश्‍वरको घरमा कुकुरका रूपमा सेवा गर्दा कसो होला?” हुन्न, तँ यसको लायक छैनस्। किन? तैँले परमेश्‍वरको घरको ढोकामा समेत राम्रो निगरानी राख्न सक्नेथिइनस्, त्यसैले मेरो नजरमा, तँ सुरक्षा कुकुरसमान समेत छैनस्। के यी वचनहरूबाट तिमीहरूको चित्त दुख्छ? के यो सुन्दा तिमीहरूलाई नराम्रो लाग्छ? यसको अभिप्राय तिमीहरूको आत्म-सम्मानमा चोट पुऱ्याउनु होइन; यो त तथ्यमा आधारित भनाइ हो, प्रमाणमा आधारित दाबी हो, र यो रतीभर झूटो छैन। तिमीहरूले ठ्याक्कै यसरी नै कार्य गर्छौ, तिमीहरूमा ठ्याक्कै यही कुरा प्रदर्शित हुन्छ; तिमीहरूले परमेश्‍वरलाई ठ्याक्कै यसरी नै व्यवहार गर्छौ, र तिमीहरू परमेश्‍वरले सुम्पनुभएको सबै कुरालाई पनि यसरी नै लिन्छौ। मैले भनेका सबै कुरा साँचो हुन् र हृदयबाट नै आएका हुन्। हामी नोआको कथाको चर्चा यहीँ अन्त्य गर्छौँ।

आ. अब्राहामले इसहाकलाई बलि चढाए

अर्को सुनाउनलायक कथा छ: अब्राहामको कथा। एक दिन, दुई जना सन्देशवाहकहरू अब्राहामको घर आए, जसले तिनीहरूलाई उत्साहपूर्वक स्वागत गरे। ती सन्देशवाहकहरूलाई परमेश्‍वरले अब्राहामलाई एउटा छोरा प्रदान गर्नुहुनेछ भनी बताउने कार्यको जिम्मा दिइएको थियो। यो सुन्नेबित्तिकै, अब्राहाम अत्यन्तै हर्षित भए: “मेरो प्रभुलाई धन्यवाद होस्!” तर तिनीहरूको पछाडि, अब्राहामकी श्रीमती सारा हिनहिनाइन्। उनको हाँसोको अर्थ के थियो भने, “त्यो त असम्भव छ, म बुढी भएँ—मैले कसरी सन्तान जन्माउन सक्छु र? मलाई छोरा दिइन्छ अरे, कस्तो ठट्टा गरेको!” साराले त्यो कुरा विश्वास गरिनन्। के ती सन्देशवाहकहरूले साराको हाँसो सुने? (सुने।) तिनीहरूले अवश्य सुने, र परमेश्‍वरले पनि यो कुरा देख्नुभयो। अनि परमेश्‍वरले के गर्नुभयो? परमेश्‍वरले अदृश्य रहेर हेरिरहनुभएको थियो। सारा, अर्थात् ती अज्ञानी महिलाले यो कुरा विश्वास गरिनन्—तर के परमेश्‍वरले तय गर्नुभएको कुरा मानवको बाधाबाट प्रभावित हुन्छ? (हुँदैन।) यो कुनै पनि मानिसको बाधाबाट प्रभावित हुँदैन। जब परमेश्‍वरले केही काम गर्ने तय गर्नुहुन्छ, कतिपय मानिसले यसो भन्न सक्छन्, “म त्यसमा विश्वास गर्दिनँ, म विरोध गर्छु, इन्कार गर्छु, आपत्ति जनाउँछु, मलाई यससँग समस्या छ।” के तिनीहरूका कुरा मान्य हुन्छन्? (हुँदैनन्।) त्यसोभए जब परमेश्‍वरले असहमति जनाउने, केही कुरा भन्न चाहने, विश्वास नगर्ने मानिसहरू छन् भन्ने देख्नुहुन्छ, के उहाँले तिनीहरूलाई स्पष्टीकरण दिन आवश्यक हुन्छ? के उहाँले तिनीहरूलाई आफ्नो कामबारे “किन र कसरी” भनी व्याख्या गर्न आवश्यक छ? के परमेश्‍वरले त्यसो गर्नुहुन्छ? गर्नुहुन्न। उहाँले यी अज्ञानी मानिसहरूले के गर्छन् र भन्छन् भन्नेबारे चासो राख्नुहुन्न, तिनीहरूको मनोवृत्ति के छ भन्नेबारे वास्ता गर्नुहुन्न। परमेश्‍वरको हृदयमा, उहाँले जे गर्न तय गर्नुभएको हुन्छ, त्यो धेरै अघि पक्का भइसकेको हुन्छ: उहाँले गर्नुपर्ने नै यही हो। यावत् थोक र घटनाहरू परमेश्‍वरका हातको नियन्त्रण र सार्वभौमिकतामा हुन्छन्, जस्तै व्यक्तिले सन्तान कहिले पैदा गर्छ, त्यो कस्तो प्रकारको सन्तान हुन्छ—यो पनि परमेश्‍वरकै हातमा हुन्छ, यो भनिरहनै पर्दैन। जब परमेश्‍वरले अब्राहामलाई छोरा दिनुहुनेछ भनेर सुनाउन सन्देशवाहकहरू पठाउनुभयो, परमेश्‍वरले, वास्तवमा, पछि गर्ने धेरै कुराहरूको योजना धेरै अघि नै बनाइसक्नुभएको थियो। त्यो छोराले के-के जिम्मेवारीहरू लिनेछ, उसको जीवन कस्तो प्रकारको हुनेछ, उसका सन्तति कस्ता हुनेछन्—परमेश्‍वरले यी सबै कुरा धेरै अघि योजना गरिसक्नुभएको थियो, र त्यसमा कुनै त्रुटि वा हेरफेर हुनेथिएन। त्यसैले, के कुनै अज्ञानी महिलाको हाँसोले केही परिवर्तन गर्न सक्थ्यो त? त्यसले केही पनि परिवर्तन गर्न सक्दैनथ्यो। अनि समय आएपछि, परमेश्‍वरले आफूले योजना गर्नुभएको जस्तै गर्नुभयो, र यो सबै परमेश्‍वरले बोल्नुभएको र तय गर्नुभएको अनुसार पूरा भयो।

जब अब्राहाम १०० वर्षका भए, परमेश्‍वरले उनलाई एउटा छोरा दिनुभयो। १०० वर्षसम्म छोराबिना जिएकाले, अब्राहामका दिनहरू नीरस र एक्लोपनमा बितेका थिए। एउटा निसन्तान, विशेषगरी छोरा नभएको, १०० वर्षे बुढो मानिसलाई कस्तो महसुस हुन्छ? “मेरो जीवनमा केही कुराको अभाव छ। परमेश्‍वरले मलाई छोरा दिनुभएको छैन, र मेरो जीवन अलि एक्लो, अलि पछुतोपूर्ण लागेको छ।” तर परमेश्‍वरले उनलाई छोरा दिइनेछ भनेर ती दूतहरू पठाउनुहुँदा अब्राहामको मनोदशा कस्तो थियो? (हर्षित थियो।) हर्षोल्लासबाहेक, उनी प्रत्याशाले पनि भरिएका थिए। उनले परमेश्‍वरलाई अनुग्रहका लागि, बाँकी वर्षहरूमा उनलाई बच्चा हुर्काउन दिनुभएको अनुमतिका लागि धन्यवाद दिए। यो निकै अद्भुत कुरा थियो, र यो त्यसरी नै हुन आएको थियो। त्यसोभए उनी खुसी हुने कारणहरू के-के थिए त? (उनीसँग सन्तति थिए, उनको वंश अगाडि बढ्ने भयो।) त्यो एउटा कुरा भयो। अर्को सबैभन्दा हर्षपूर्ण कुरा पनि थियो—त्यो के थियो? (यो बच्चा परमेश्‍वरले व्यक्तिगत रूपमा प्रदान गर्नुभएको थियो।) ठिक भनिस्। कुनै साधारण व्यक्तिले बच्चा पाउन लाग्दा, के परमेश्‍वरले आएर उसलाई भन्नुहुन्छ? के उहाँले, “म व्यक्तिगत रूपमै तँलाई यो बच्चा प्रदान गर्छु जुन मैले तँलाई प्रतिज्ञा गरेको थिएँ” भन्नुहुन्छ? के परमेश्‍वरले यही नै गर्नुहुन्छ? गर्नुहुन्न। त्यसोभए यो बच्चाबारे के चाहिँ विशेष थियो त? परमेश्‍वरले दूतहरूमार्फत अब्राहामलाई व्यक्तिगत रूपमा भन्नुभयो, “१०० वर्षको उमेरमा, तैँले एउटा बच्चा पाउनेछस्, जुन परमेश्‍वरले व्यक्तिगत रूपमा प्रदान गर्नुहुन्छ।” यस बच्चाबारे विशेष कुरा यही थियो: ऊ परमेश्‍वरले भन्नुभएको, र परमेश्‍वरले व्यक्तिगत रूपमा दिनुभएको बच्चा थियो। यो निकै हर्षपूर्ण कुरा थियो! अनि के यस बच्चाको विशेष महत्त्व भनेको यो मानिसहरूको मनमा विचारहरूको लहर फैलाउने कारण होइन र? अब्राहामलाई यो बच्चा जन्मेको देख्दा कस्तो महसुस भयो? “अन्ततः मैले एउटा बच्चा पाएको छु। परमेश्‍वरका वचनहरू पूरा भएका छन्; परमेश्‍वरले मलाई बच्चा दिने भन्नुभएको थियो, र उहाँले साँच्चै दिनुभयो!” जब यो बच्चा जन्मियो र उनले यसलाई आफ्नै हातले समाए, उनले महसुस गरेको पहिलो कुरा भनेको, “मैले यो बच्चा मानवका हातबाट होइन, परमेश्‍वरका हातबाट प्राप्त गरेको हुँ। यो बच्चाको आगमन निकै सामयिक छ। उसलाई परमेश्‍वरले प्रदान गर्नुभएको हो, उसलाई मैले राम्ररी हुर्काउनुपर्छ, राम्ररी शिक्षित तुल्याउनुपर्छ, र उसलाई परमेश्‍वरको आराधना गर्ने र परमेश्‍वरका वचनहरू पालन गर्ने बनाउनुपर्छ, किनभने ऊ परमेश्‍वरबाट आएको हो।” के उनले यो बच्चालाई निकै नै प्रिय ठाने? (ठाने।) यो एउटा विशेष बच्चा थियो। त्यसमा अब्राहामको उमेर पनि जोड्दा, उनले यो बच्चालाई कति प्रिय ठाने भनी कल्पना गर्न गाह्रो हुँदैन। आफ्नो बच्चाप्रति एउटा सामान्य व्यक्तिमा हुने गर्ने ममता, कोमलता र स्नेह अब्राहाममा पनि थियो। अब्राहामले परमेश्‍वरले बोल्नुभएका वचनहरू विश्वास गरे, र आफ्नै आँखाले, उहाँका वचनहरू पूरा भएको देखेका थिए। उनी, यी वचनहरू बोलिएदेखि पूरा भएसम्म तिनको गवाही पनि रहेका थिए। उनले परमेश्‍वरका वचनहरू कति अख्तियारपूर्ण छन्, उहाँका कार्यहरू कति चमत्कारी छन्, र सबैभन्दा महत्त्वपूर्ण कुरा, परमेश्‍वरले मानिसको कति ख्याल राख्नुहुन्छ भन्ने महसुस गरे। त्यो बच्चालाई हेर्दा, अब्राहामले जटिल र जोसिला भावनाहरू महसुस गरे पनि, उनको हृदयमा परमेश्‍वरलाई भन्नका लागि एउटै मात्र कुरा थियो। ल भन त, उनले के भने होला? (परमेश्‍वरलाई धन्यवाद होस्!) “मेरो प्रभुलाई धन्यवाद होस्!” अब्राहाम कृतज्ञ थिए, र उनले परमेश्‍वरलाई आफ्नो गहन धन्यवाद र प्रशंसा पनि अर्पण गरे। परमेश्‍वर र अब्राहामका लागि, यो बच्चाको असाधारण महत्त्व थियो। किनभने, परमेश्‍वरले अब्राहामलाई बच्चा प्रदान गर्छु भनेको क्षणदेखि नै, परमेश्‍वरले केही कुरा हासिल गर्ने योजना गर्नुभएको र दृढनिश्चयता लिनुभएको थियो: उहाँले यस बच्चाबाट महत्त्वपूर्ण र ठूला कुराहरू हासिल गर्न चाहनुभएको थियो। परमेश्‍वरका लागि यस बच्चाको महत्त्व त्यस्तो थियो। अनि अब्राहामका लागि, उनीप्रति परमेश्‍वरको विशेष अनुग्रहका कारणले, परमेश्‍वरले उनलाई बच्चा प्रदान गर्नुभएकाले, पूरै मानवजातिको इतिहासको अवधिमा, सारा मानवजातिका सन्दर्भमा, उनको अस्तित्वको मूल्य र अर्थ असाधारण थियो, साधारण छँदै थिएन। अनि कथा त्यहीँ टुङ्गिन्छ त? टुङ्गिदैन। सबैभन्दा महत्त्वपूर्ण भाग सुरु हुन बाँकी नै छ।

अब्राहामले इसहाकलाई परमेश्‍वरबाट प्राप्त गरेपछि, उनले इसहाकलाई परमेश्‍वरको आदेश र मागअनुसार हुर्काए। ती साधारण वर्षहरूभर आफ्नो दैनिक जीवनमा, अब्राहामले इसहाकलाई बलि दिन अगुवाइ गरे, र इसहाकलाई स्वर्गमा हुनुहुने परमेश्‍वरका कथाहरू सुनाए। बिस्तारै-बिस्तारै, इसहाकले कुराहरू बुझ्न थाले। उनले परमेश्‍वरलाई धन्यवाद दिने, परमेश्‍वरको प्रशंसा गर्ने, र आज्ञापालन गर्ने, अनि बलि चढाउने तरिकाहरू सिके। उनले भेटी कहिले चढाइन्छ, र वेदी कहाँ छ भन्ने कुरा थाहा पाए। अब, हामी कथाको मुख्य बिन्दुमा जान्छौँ। एक दिन, जब इसहाकले कुराहरू बुझ्न थाले तर उनी परिपक्व हुन बाँकी नै थिए, परमेश्‍वरले अब्राहामलाई भन्नुभयो, “म यो बलिका लागि थुमा चाहन्नँ। बरु इसहाक नै चढा।” इसहाकलाई अत्यन्तै प्रिय ठान्ने, अब्राहाम जस्ता व्यक्तिका लागि, के परमेश्‍वरका वचनहरू आकाश नै खसे झैँ थिए? अब्राहामको कुरा छोडौँ, जो यति वृद्ध थिए—आफ्नो जीवनको शिखरमा रहेका कति मानिसहरूले—३० र ४० को दशकमा रहेका कति मानिसहरूले—यो खबर सुनेर सहन सक्थे? कसैले सक्थे? (सक्थेनन्।) अनि परमेश्‍वरका वचनहरू सुनेपछि अब्राहामको प्रतिक्रिया के थियो? “हँ? के परमेश्‍वरले भन्नुभएको कुरा गलत थियो? परमेश्‍वर कहिल्यै गलत हुनुहुन्न, त्यसोभए के मेरा बुढा कानले गलत सुनेका हुन् त? म फेरि जाँच गर्छु।” उनले सोधे, “परमेश्‍वर, के तपाईँले मलाई इसहाकको बलि दिन भनिरहनुभएको हो? के तपाईँ इसहाककै बलि चाहनुहुन्छ?” परमेश्‍वरले भन्नुभयो, “हो, ठिक भनिस्!” यो निश्चित गरेपछि, अब्राहामलाई थाहा भयो कि परमेश्‍वरका वचनहरू गलत थिएनन्, न त ती परिवर्तन नै हुनेथिए। परमेश्‍वरले भन्न खोज्नुभएको ठ्याक्कै त्यही थियो। अनि के अब्राहामलाई यो सुन्न गाह्रो भएको थियो? (थियो।) कति गाह्रो भएको थियो? अब्राहामले मनमा यसो सोचे, “यतिका वर्ष पछि, मेरो बच्चा बल्ल हुर्कन थालेको छ। यदि उसलाई जीवित बलिका रूपमा चढाइयो भने, यसको मतलब उसलाई वध गरिने थुमालाई जस्तै वेदीमा छप्काइनेछ। छप्काइनुको अर्थ उसलाई मारिनेछ, र उसलाई मारिनुको अर्थ आजदेखि म यो बच्चाबिना हुनेछु…।” अब्राहामका सोच यहाँसम्म पुगिसकेपछि, के उनले थप सोच्ने हिम्मत गरे? (गरेनन्।) किन गरेनन्? थप सोच्दा हृदयमा चक्कु रोपेझैँ झन् ठूलो पीडा हुनेथ्यो। थप सोचाइले खुसीका कुरा होइन, पीडादायी कुरा ल्याउनेथिए। बच्चालाई केही दिन वा वर्षका लागि नदेखिने गरी अन्यत्र लगिने, तर ऊ त्यहीँ हुने कुरा थिएन; यस्तो होइन कि अब्राहामले निरन्तर उसका बारेमा सोचिरहनेथिए र उसलाई ठूलो भएपछि कुनै उचित समयमा फेरि भेट्नेथिए। कुरा त्यस्तो थिएन। एकचोटि बच्चालाई वेदीमा चढाइसकेपछि, ऊ अब रहनेथिएन, ऊ फेरि कहिल्यै पनि देखिनेथिएन, परमेश्‍वरलाई उसको बलि चढाइनेथियो, र ऊ परमेश्‍वरकहाँ फर्केको हुनेथ्यो। परिस्थितिहरू पहिले जस्तै हुनेथिए। बच्चा पाउनुअघि, जीवन एक्लो थियो। यदि परिस्थितिहरू त्यसरी नै अघि बढेका भए, उसले कहिल्यै बच्चा नपाएको भए, के त्यो पिडादायी हुनेथियो? (त्यो धेरै पीडादायी हुने थिएन।) बच्चा पाउनु र त्यसपछि उसलाई गुमाउनु—त्यो अत्यन्तै पीडादायी कुरा हो। यो एक घातक कुरा हो! यो बच्चा परमेश्‍वरलाई फिर्ता दिनुको मतलब त्यसपश्चात त्यो बच्चा फेरि कहिल्यै देखिनेथिएन, उसको आवाज फेरि कहिल्यै सुनिनेथिएन, अब्राहामले फेरि कहिल्यै उसलाई खेलिरहेको देख्नेथिएनन्, उसलाई हुर्काउन सक्नेथिएनन्, उसलाई हँसाउन सक्नेथिएनन्, ऊ हुर्किरहेको देख्नेथिएनन्, उसको उपस्थितिले ल्याएका ती सबै पारिवारिक हर्षहरूको आनन्द लिन सक्नेथिएनन्। पीडा र तृष्णा मात्र बाँकी रहनेथ्यो। अब्राहामले त्यसबारे जति धेरै सोचे, उनलाई त्यति नै गाह्रो भयो। तर जतिसुकै गाह्रो भए पनि उनको मनमा एउटा कुरा प्रस्ट थियो: “परमेश्‍वरले जे भन्नुभयो र जे गर्न जाँदै हुनुहुन्छ, त्यो ठट्टा थिएन, त्यो गलत हुन सक्थेन, परिवर्तन त झनै हुन सक्थेन। यसबाहेक, बच्चा परमेश्‍वरबाट आएको हो, त्यसैले ऊ परमेश्‍वरलाई नै चढाइनुपर्छ भन्ने कुरा पूर्ण रूपमा प्राकृतिक र न्यायसङ्गत नै हो, र जब परमेश्‍वरले यो चाहनुहुन्छ, उसलाई बिनासम्झौता परमेश्‍वरकहाँ फर्काउनमा म कर्तव्यनिष्ठ छु। पारिवारिक हर्षले भरिएको विगतको दशक एक विशेष वरदान बनेको छ, जसको मैले प्रचुर आनन्द लिएको छु; मैले परमेश्‍वरलाई धन्यवाद दिनुपर्छ, र परमेश्‍वरसँग अनुचित मागहरू गर्नु हुँदैन। यो बच्चा परमेश्‍वरको हो, मैले उसलाई आफ्नो भनेर दाबी गर्नु हुँदैन, ऊ मेरो व्यक्तिगत सम्पत्ति होइन। सबै मानिसहरू परमेश्‍वरबाट आउँछन्। यदि मलाई मेरो आफ्नै जीवन चढाउन भनियो भने पनि, मैले परमेश्‍वरसँग बहस गर्ने प्रयास गर्नु वा सर्तहरू राख्नु हुँदैन, परमेश्‍वरले व्यक्तिगत रूपमै बच्चाको घोषणा गर्नुभएको र बच्चा प्रदान गर्नुभएको खण्डमा त कुरै छाडौँ। यदि परमेश्‍वरले उसलाई चढाउन भन्नुभयो भने, म चढाउनेछु!”

मिनेट मिनेट, सेकेन्ड सेकेन्ड गर्दै, यसरी समय बित्दै गयो, बलि दिने क्षण झन् नजिकिँदै गयो। तर अब्राहामले, झन् दुःखी हुनुको सट्टा झन्झन् शान्त महसुस गरे। उनलाई के कुराले शान्त बनायो? के कुराले अब्राहामलाई पीडाबाट उम्कन र जे हुन लागेको थियो, त्यसप्रति सही मनोवृत्ति राख्न मद्दत गऱ्यो? उनी परमेश्‍वरले गर्नुभएका सबै कुराप्रति व्यक्तिमा केवल समर्पणताको मनोवृत्ति हुनुपर्छ, र परमेश्‍वरसँग बहस गर्ने मनोवृत्ति हुनु हुँदैन भनी विश्वास गर्थे। उनको विचार यस विन्दुमा पुगेपछि, उनलाई पीडा हुन छोड्यो। कलिलो इसहाकलाई लिएर, उनी पाइला-पाइला गर्दै, वेदीको छेउतर्फ अघि बढे। वेदीमाथि केही पनि थिएन—अरूबेला थुमाले पहिले नै पर्खिरहेको हुन्थ्यो। “बुबा, के तपाईँले आजको बलि तयार गर्न बाँकी नै छ?” इसहाकले सोधे। “होइन भने, आज केको बलि चढाइनेछ?” इसहाकले यो सोध्दा अब्राहामलाई कस्तो महसुस भयो? के यो सम्भव छ कि उनले खुसी महसुस गरे? (छैन।) त्यसोभए उनले के गरे? के उनले हृदयमा परमेश्‍वरलाई घृणा गरे? के उनले परमेश्‍वरलाई गुनासो गरे? के उनले प्रतिरोध गरे? (गरेनन्।) यी केही पनि गरेनन्। यो के कुराले देखाउँछ? त्यसपछि जे-जे भयो त्यो सबै कुराबाट अब्राहामले साँच्चै त्यस्ता कुराहरू सोचेनन् भन्ने प्रस्ट हुन्छ। उनले बाल्न लागेको दाउरा वेदीमा राखे र इसहाकलाई बोलाए। अब्राहामले इसहाकलाई वेदीमा बोलाएको दृश्य देख्दा, त्यो क्षणमा, मानिसहरू के सोच्छन्? “तिमी त कस्तो हृदयहीन बुढो मान्छे रहेछौ। तिमीमा मानवता नै छैन। तिमी मानव होइनौ! ऊ तिम्रो छोरा हो, के तिमीले साँच्चै यसो गरेर सहन सक्छौ? के तिमी साँच्चै यसो गर्न सक्छौ? के तिमी साँच्चै यति निर्दयी छौ? के तिमीमा हृदय त छ?” के तिनीहरूले सोच्ने त्यही होइन र? अनि के अब्राहामले यी कुराहरू सोचे? (सोचेनन्।) उनले इसहाकलाई आफ्नो छेउमा बोलाए र, एक शब्द पनि बोल्न नसकी, आफूले तयार पारेको डोरी निकालेर इसहाकको हात र खुट्टा बाँधिदिए। के यी कार्यहरूले यो बलि वास्तविक हुन गइरहेको थियो भन्ने सङ्केत गर्छ कि नक्कली? यो देखाउनका लागि नभई वास्तविक, अदूषित हुनुपर्थ्यो। उनले इसहाकलाई आफ्नो काँधमा उठाए, र त्यो सानो बच्चाले जतिसुकै सङ्घर्ष गरे र कराए पनि अब्राहामले कहिल्यै हार मान्ने सोचेनन्। उनले दृढतापूर्वक आफ्नो सानो छोरोलाई वेदीमा जलाउनका लागि दाउरामाथि राखे। इसहाक रोयो, चिच्यायो, फुत्किने कोसिस गऱ्यो—तर अब्राहामले परमेश्‍वरलाई बलि दिन कार्यहरू गर्दै थिए, बलिका लागि सबै तयारी गर्दै थिए। इसहाकलाई वेदीमा राखेपछि, अब्राहामले प्रायः थुमाहरू मार्न प्रयोग हुने चक्कु निकाले, र त्यसलाई दुवै हातले दह्रिलो गरी समातेर टाउकोमाथि उठाए, अनि इसहाकतर्फ तेर्स्याए। उनले आफ्ना आँखा बन्द गरे, र चक्कु झर्नै लाग्दा, परमेश्‍वरले अब्राहामसँग बोल्नुभयो। परमेश्‍वरले के भन्नुभयो? “अब्राहाम, आफ्नो हातलाई रोक्!” अब्राहामले इसहाकलाई परमेश्‍वरकहाँ फर्काउनै लागेको बेला परमेश्‍वरले यस्तो कुरा भन्न सक्नुहुन्छ भनी कहिल्यै कल्पना नै गरेका थिएनन्। यो उनलाई सोच्न आँट आउने कुरा नै थिएन। तर, एक-एक गरेर, परमेश्‍वरका वचनहरू उनको हृदयमा ठोक्किए। यसरी इसहाक बाँच्यो। त्यो दिन, वास्तवमा परमेश्‍वरलाई दिइने बलि अब्राहामको पछाडि थियो; त्यो एउटा थुमा थियो। यो परमेश्‍वरले धेरै पहिले नै तयार गरिसक्नुभएको थियो, तर परमेश्‍वरले अब्राहामलाई कुनै पूर्व-सङ्केत दिनुभएको थिएन, बरु उनले चक्कु उठाएर तल ल्याउन लागेकै बेला, उहाँले उनलाई रोक्न भन्नुभयो। न त अब्राहाम, न इसहाक, न कसैले यो कल्पना गर्न सक्नेथे। अब्राहामले आँटेको इसहाकको बलि हेर्दा, के अब्राहामले साँच्चै आफ्नो छोराको बलि दिने अभिप्राय राखेका थिए, कि नाटक गरिरहेका थिए? (उनले साँच्चै यसो गर्ने नै अभिप्राय राखेका थिए।) उनले साँच्चै यसो गर्ने नै अभिप्राय राखेका थिए। उनका क्रियाकलापहरू विशुद्ध थिए, त्यसमा कुनै छल समावेश थिएन।

अब्राहामले आफ्नै देह र रगत बलिका रूपमा परमेश्‍वरलाई चढाए—र जब परमेश्‍वरले उनलाई यो बलि दिन लगाउनुभयो, अब्राहामले उहाँसँग यसो भन्दै बहस गर्ने प्रयास गरेनन्, “के हामीले अरू कसैलाई प्रयोग गर्न मिल्दैन र? म नै होस् वा अरू कुनै व्यक्ति।” त्यस्ता कुराहरू भन्नुको सट्टा, अब्राहामले आफ्नो सबैभन्दा प्रिय र बहुमूल्य छोरा परमेश्‍वरलाई दिए। यो बलि कसरी चढाइयो? उनले परमेश्‍वरले भनेको कुरा सुनेका थिए, र त्यसपछि अघि सरेर त्यो काम गरिहाले। यदि परमेश्‍वरले अब्राहामलाई बच्चा दिनुभयो र बच्चा हुर्किसकेपछि, अब्राहामलाई बच्चा फिर्ता दिन भन्नुभयो, र बच्चालाई लैजान चाहनुभयो भने के यो कुरा मानिसहरूलाई अर्थपूर्ण लाग्थ्यो होला त? (लाग्नेथिएन।) मानव दृष्टिकोणबाट, के त्यो पूर्णतया अनुचित हुनेथिएन र? के परमेश्‍वरले अब्राहामसँग खेलबाड गरिरहनुभएको जस्तो देखिने थिएन र? परमेश्‍वरले अब्राहामलाई एक दिन यो बच्चा दिनुभयो, र केही वर्ष पछि नै, उसलाई लैजान चाहनुभयो। यदि परमेश्‍वरलाई त्यो बच्चा चाहिएको भए, उहाँले खुरुक्क उसलाई लिएर जानुपर्थ्यो; त्यस व्यक्तिलाई, बच्चालाई वेदीमा बलि चढाउनुपर्छ भनेर यस्तो कष्ट दिनु आवश्यक नै थिएन। बच्चालाई वेदीमा चढाउनुको अर्थ के थियो? यसको अर्थ अब्राहामले उसलाई मार्नुपर्थ्यो र त्यसपछि आफ्नै दुई हातले उसलाई जलाउनुपर्थ्यो। के यो कुनै व्यक्तिले गर्न सक्ने कुरा हो? (होइन।) परमेश्‍वरले यो बलि माग गर्नुहुँदा उहाँले के भन्न खोज्नुभएको थियो? कि अब्राहाम आफैले यी कामहरू गर्नुपर्छ: आफैले आफ्नो छोरालाई बाँध्नुपर्छ, आफैले उसलाई वेदीमा राख्नुपर्छ, आफैले उसलाई चक्कुले मार्नुपर्छ, र त्यसपछि आफैले उसलाई परमेश्‍वरलाई चढाइएको बलिका रूपमा जलाउनुपर्छ। मानवलाई, यी मध्ये कुनै पनि कुरा मानिसको भावनाको ख्याल गरिएको जस्तो लाग्दैन; तिनीहरूको धारणा, मानसिकता, नैतिक दर्शन, वा नैतिकता र चलनहरूअनुसार यी मध्ये कुनै पनि कुरा अर्थपूर्ण हुनेथिएनन्। अब्राहाम शून्यतामा जिएनन्, न त उनी काल्पनिक संसारमा नै जिउँथे; उनी मानिसको संसारमा नै जिउँथे। उनमा मानव सोच र मानव विचारहरू थिए। अनि आफूलाई यो सबै कुरा आइपर्दा उनले के सोचे? उनको पीडा बाहेक, र उनलाई अन्योलमा पार्ने केही कुराहरू बाहेक, के उनमा विद्रोह वा इन्कार थियो त? के उनले परमेश्‍वरलाई मौखिक रूपमै आक्रमण र गाली गरे? बिलकुलै गरेनन्। उनले ठ्याक्कै उल्टो गरे: परमेश्‍वरले अब्राहामलाई यो काम गर्न आदेश दिनुभएदेखिनै, उनले यसलाई हल्का रूपमा लिने आँट गरेनन्; बरु, उनले तुरुन्तै तयारी गर्न थाले। अनि यी तयारीहरू थाल्दा उनको मनस्थिति कस्तो थियो? के उनी प्रसन्न, हर्षित र खुसी थिए? कि उनी पीडित, दुःखी र भारी-मनको थिए? (उनी पीडित र दुःखी थिए।) उनी पीडित थिए! उनको हरेक पाइला गह्रौँ थियो। यस मामलाबारे सचेत भएपछि, र परमेश्‍वरका वचनहरू सुनेपछि, हरेक दिन अब्राहामलाई एक वर्ष जस्तै महसुस भयो; उनी दुखमय थिए, हर्षित हुनै सक्दैनथे, र उनको मन भारी भएको थियो। तथापि, उनको एउटै मात्र विश्वास के थियो? (कि उनले परमेश्‍वरका वचनहरू पालन गर्नैपर्छ।) त्यो सही हो, त्यो उनले परमेश्‍वरका वचनहरू पालन गर्नैपर्छ भन्ने थियो। उनले मनमनै भने, “मेरा प्रभु यहोवाको नाउँ धन्य होस्। म परमेश्‍वरका मानिसहरूमध्येको एक हुँ, र मैले परमेश्‍वरका वचनहरू पालन गर्नुपर्छ। चाहे परमेश्‍वरले भन्नुहुने कुरा सही वा गलत भए पनि, र इसहाक मकहाँ जसरी आएको भए पनि, यदि परमेश्‍वरले माग्नुहुन्छ भने, मैले दिनैपर्छ; मानिसमा यस्तो समझ र मनोवृत्ति भेटिन जरुरी छ।” परमेश्‍वरका वचनहरू स्वीकार गरेपछि अब्राहाम पीडा वा कठिनाइबाट मुक्त थिएनन्; उनले पीडा महसुस गरेका थिए र उनका आफ्नै कठिनाइहरू थिए, र तिनलाई विजय गर्न सजिलो थिएन! तैपनि, अन्त्यमा के भयो? परमेश्‍वरले चाहनुभएअनुसार, अब्राहामले आफ्नो छोरा, एउटा सानो बच्चालाई वेदीमा ल्याए, र उनले गरेका सबै कुरा परमेश्‍वरले देख्नुभयो। जसरी परमेश्‍वरले नोआलाई हेर्नुभएको थियो, त्यसरी नै उहाँले अब्राहामको हरेक चाल हेर्नुभएको थियो, र उनले गरेका सबै कुराहरूले उहाँलाई छोएको थियो। अन्त्यमा परिस्थितिहरू कसैले सोचेको जस्तो नभए पनि, अब्राहामले जे गरे त्यो सम्पूर्ण मानवजातिमाझ अद्वितीय थियो। के उनी परमेश्‍वरलाई पछ्याउने सबैका लागि उदाहरण बन्नुपर्छ? (बन्नुपर्छ।) उनी परमेश्‍वरलाई पछ्याउने मानवजातिबीचका सबैका लागि नमुना हुन्। म किन उनलाई मानवजातिका लागि नमुना भन्छु? अब्राहामले धेरै सत्यताहरू बुझेका थिएनन्, न त उनले परमेश्‍वरले उनलाई नै व्यक्तिगत रूपमा भन्नुभएको कुनै सत्यता वा प्रवचनहरू नै सुनेका थिए। उनले केवल विश्वास, स्वीकार र पालन गरेका थिए। उनको मानवतामा त्यस्तो अद्वितीय कुरा के थियो? (सृजित प्राणीमा हुनुपर्ने समझ।) कुन शब्दहरूले यसलाई प्रतिबिम्बित गर्छन्? (उनले भने, “मेरो प्रभु यहोवाको नाउँ धन्य होस्; मैले परमेश्‍वरका वचनहरू पालन गर्नुपर्छ, र ती मानिसका धारणाहरूअनुरूप भए पनि वा नभए पनि, म समर्पित हुनैपर्छ।”) यसमा, अब्राहामसँग सामान्य मानवताको समझ थियो। अझ के हो भने, उनीसँग सामान्य मानवताको विवेक पनि थियो। अनि यो विवेक चाहिँ कहाँ झल्किन्थ्यो? अब्राहामलाई थाहा थियो कि इसहाक परमेश्‍वरद्वारा नै प्रदान गरिएका थिए, उनी परमेश्‍वरको वस्तु थिए, उनी परमेश्‍वरकै थिए, र अब्राहामले इसहाकसँग सधैँ टाँसिरहनुको सट्टा परमेश्‍वरले माग्नुभएको बेलामा उनलाई परमेश्‍वरकहाँ फर्काउनुपर्छ; मानिससँग यस्तो विवेक हुनुपर्छ।

के आजका मानिसहरूमा विवेक र समझ छ? (छैन।) यो कुन कुराहरूमा प्रतिबिम्बित हुन्छ? परमेश्‍वरले मानिसहरूलाई जतिसुकै अनुग्रह प्रदान गर्नुभए पनि, र तिनीहरूले जतिसुकै आशिष् वा अनुग्रह पाए पनि, तिनीहरूलाई परमेश्‍वरको प्रेम चुक्ता गर्न भनिँदा तिनीहरूको मनोवृत्ति कस्तो हुन्छ? (प्रतिरोधी, र कहिलेकाहीँ कष्ट र थकानको डर मान्ने खालको हुन्छ।) कष्ट र थकानको डर मान्नु भनेको विवेक र समझको कमीको ठोस प्रकटीकरण हो। बहानाहरू बनाउनु, सर्तहरू राख्ने र मोलमोलाइ गर्ने प्रयास गर्नु पनि ठोस प्रकटीकरणहरू नै हुन्, होइन त? (हो।) गुनासो गर्ने, झाराटारुवा र धूर्त तरिकाले कामहरू गर्ने, र देहसुखको लालसा गर्ने कुराहरू पनि छन्—यी सबै ठोस प्रकटीकरणहरू हुन्। आजका मानिसहरूमा कुनै विवेक छैन, तैपनि तिनीहरू बारम्बार परमेश्‍वरको अनुग्रहको प्रशंसा गर्छन्, र त्यस्ता सबै अनुग्रहहरू गन्छन्, र गन्दै गर्दा भावुक भएर रुन्छन्। यद्यपि, तिनीहरूले गनिसकेपछि, कुरा त्यहीँ सक्किन्छ; तिनीहरू अझै पनि झाराटारुवा नै रहन्छन्, काम गरेजस्तो गरिरहन्छन्, छली भइरहन्छन्, धूर्त भइरहन्छन् र सुस्ताइरहन्छन्, पश्चात्तापका कुनै निश्चित प्रकटीकरणहरू देखाउँदैनन्। त्यसोभए, तैँले गन्नुको के अर्थ थियो त? यो विवेकको कमीको प्रकटीकरण हो। त्यसोभए, समझको कमी कसरी प्रकट हुन्छ? परमेश्‍वरले तँलाई काटछाँट गर्नुहुँदा, तँ गुनासो गर्छस्, तेरो भावनामा ठेस लाग्छ, र तँ उप्रान्त आफ्नो कर्तव्य निर्वाह गर्न चाहन्नस् र परमेश्‍वरसँग प्रेम नै छैन भन्छस्; जब तैँले आफ्नो कर्तव्य निर्वाह गर्दा अलिकति कष्ट भोग्छस्, वा जब परमेश्‍वरले तेरा लागि खडा गर्नुभएको वातावरण अलि कठिन, चुनौतीपूर्ण, वा गाह्रो हुन्छ, तब तैँले उप्रान्त त्यो कर्तव्य निर्वाह गर्न चाहन्नस्; र परमेश्‍वरले खडा गर्नुभएका विभिन्न वातावरणहरूमध्ये तँ कुनैमा पनि समर्पित हुन खोज्न सक्दैनस्, तैँले देहको मात्र ख्याल गर्छस्, र तँ केवल उम्केर छाडा दौडिन चाहन्छस्। के यो समझरहित हुनु हो कि होइन? तँ परमेश्‍वरका सार्वभौमिकता र बन्दोबस्तहरू स्वीकार गर्न चाहन्नस्, र तँ उहाँबाट केवल लाभहरू प्राप्त गर्न चाहन्छस्। तैँले अलिकति काम गर्दा र थोरै कष्ट भोग्दा आफ्नो योग्यताको दाबी गर्छस्, हैसियतको फाइदा उठाएर आफूलाई अरूभन्दा माथि ठान्छस् र अधिकारी भएको रवाफ देखाउन थाल्छस्। तँमा कुनै वास्तविक काम गर्ने चाहना छैन, न त कुनै वास्तविक काम गर्न सक्ने क्षमता नै छ—तँ केवल आदेश दिन र अधिकारी बन्न चाहन्छस्। तँ नियमकानूनको धज्जी उडाउन, आफूखुसी गर्न, र जथाभाबी दुष्कर्म गर्न चाहन्छस्। उम्कनु र छाडा दौडिनु बाहेक तँमा अरू कुनै कुरा प्रकट हुँदैन। के यो समझ हुनु हो? (होइन।) यदि परमेश्‍वरले तिमीहरूलाई एउटा असल बच्चा दिनुभयो, र पछि उहाँले सिधै त्यो बच्चा लैजान्छु भन्नुभयो भने, तेरो मनोवृत्ति कस्तो हुनेछ? के तैँले अब्राहामको जस्तै मनोवृत्ति राख्न सक्नेथिइस्? (सक्नेथिइनँ।) कतिपय मानिसहरूले यसो भन्नेथिए, “म कसरी सक्दिनँ र? मेरो छोरो बीस वर्षको भयो, र मैले उसलाई परमेश्‍वरको घरमा चढाएँ, जहाँ उसले अहिले कर्तव्य निर्वाह गर्छ!” के यो बलि हो? बढीमा, तैँले बस आफ्नो बच्चालाई सही मार्गमा डोर्‍याएको छस्—तर तँसित एउटा गोप्य मनसाय पनि छ: तँलाई तेरो बच्चा नत्र विपत्तिमा परेर नष्ट हुन सक्छ भन्ने डर छ। यस्तो होइन र? तैँले जे गरिरहेको छस् त्यसलाई बलि दिनु भनिँदैन; यो अब्राहामले इसहाकको बलि दिएको जस्तो बिलकुलै होइन। त्यसमा कुनै तुलना नै हुँदैन। अब्राहामले परमेश्‍वरको आदेश सुनेपछि, उनलाई—वा मानवजातिको अर्को कुनै पनि सदस्यलाई—यो निर्देशन पालन गर्न कति कठिन हुनेथियो? यो संसारको सबैभन्दा कठिन कुरा हुनेथियो; त्योभन्दा कठिन केही हुँदैन। यो एउटा थुमा वा अलिकति पैसा जस्तो चिज चढाउने कुरा थिएन, र त्यो सांसारिक सम्पत्ति वा भौतिक वस्तु थिएन, न त त्यो बलि दिने व्यक्तिसँग कुनै सम्बन्ध नभएको जनावर नै थियो। ती त्यस्ता कुराहरू हुन् जसलाई व्यक्तिले क्षणिक प्रयासमा अर्पण गर्न सक्छ—तर परमेश्‍वरले त अब्राहामसँग अर्को व्यक्तिको जीवनको बलि माग्नुभएको थियो। त्यो अब्राहामको आफ्नै देह र रगतको थियो। त्यो कति गाह्रो भयो होला! त्यो बच्चाको पनि विशेष पृष्ठभूमि थियो, किनकि ऊ परमेश्‍वरद्वारा नै प्रदान गरिएको थियो। उनलाई बच्चा प्रदान गर्नुमा परमेश्‍वरको उद्देश्य के थियो? उहाँको उद्देश्य के थियो भने, अब्राहामले एउटा छोरा पाओस् जो हुर्किएर वयस्क हुनेछ, उसले विवाह गर्नेछ र छोराछोरी जन्माउनेछ, र यसरी वंश कायम राख्नेछ। तर अब, यो बच्चा वयस्कतामा पुग्नु अघि नै परमेश्‍वरलाई फिर्ता दिनुपर्ने थियो, र ती कुराहरू कहिल्यै हुनेथिएनन्। त्यसोभए, परमेश्‍वरले अब्राहामलाई सन्तान दिनुको अर्थ के थियो? के कुनै अवलोकनकर्ताले यसको कुनै अर्थ लगाउन सक्छ? मानिसहरूका धारणाहरूअनुसार, यसले कुनै अर्थ राख्दैन। भ्रष्ट मानवजाति स्वार्थी हुन्छ; कसैले पनि यसको अर्थ लगाउन सक्दैन। अब्राहामले पनि यो बुझ्न सकेनन्; परमेश्‍वरले उनलाई इसहाकको बलि चढाउन लगाउनुभएको कुरा बाहेक, अन्ततः, परमेश्‍वरले के गर्न चाहनुभएको हो भन्ने कुरा उनलाई थाहा थिएन। तसर्थ, अब्राहामले के छनौट गरे? उनको मनोवृत्ति कस्तो थियो? उनले यी सबै कुराहरू बुझ्न नसके पनि परमेश्‍वरको आदेशअनुसार कार्य गर्न सके; उनले परमेश्‍वरका वचनहरू पालन गरे र प्रतिरोध नगरी, विकल्पको माग नगरी, अनि परमेश्‍वरसँग सर्तहरू राख्ने वा बहस गर्ने प्रयास त झनै नगरीकन उहाँका मागका प्रत्येक वचनमा समर्पित भए। अब्राहाम सबै घटनाहरूको अर्थ लगाउन सक्षम हुनु अघि नै, आज्ञापालन गर्न र समर्पित हुन सक्षम भए—जुन एकदम दुर्लभ र प्रशंसनीय कुरा हो, र यहाँ बसिरहेका तिमीहरूमध्ये कोहीको क्षमता भन्दा बाहिरको कुरा हो। अब्राहामलाई के भइरहेको थियो भन्ने थाहा थिएन, र परमेश्‍वरले उनलाई पूरै कथा बताउनुभएको थिएन; तैपनि, उनले मानिसहरू परमेश्‍वरले जे गर्न चाहनुहुन्छ त्यसमा समर्पित हुनुपर्छ, र तिनीहरूले प्रश्नहरू सोध्नु हुँदैन, यदि परमेश्‍वरले थप केही भन्नुभएन भने, यो मानिसहरूले बुझ्नुपर्ने कुरा नै होइन भन्ने विश्वास बोकेर, यी सबै कुरालाई गम्भीरताका साथ लिए। कतिपय मानिसहरू भन्छन्, “पक्कै पनि, यसको गहिराइमा त पुग्नैपर्छ, हैन? मर्नै परे पनि, किन भनेर त थाहा पाउनुपर्छ।” के यो सृजित प्राणीमा हुनुपर्ने मनोवृत्ति हो? जब परमेश्‍वरले तँलाई बुझ्न दिनुभएको छैन भने, के तैँले बुझ्नुपर्छ र? जब तँलाई केही गर्न भनिन्छ, तैँले त्यो काम गर्। कुरालाई किन यति जटिल बनाउनु? यदि परमेश्‍वरले तैँले बुझ् भन्ने चाहनुहुन्थ्यो भने, उहाँले पहिले नै तँलाई बुझाइसक्नुभएको हुनेथ्यो; उहाँले नबुझाउनु भएकाले, तैँले बुझ्नु आवश्यक छैन। जब तैँले बुझ्नु आवश्यक छैन, र जब तँ बुझ्न असक्षम छस्, तब सबथोक, तैँले कसरी कार्य गर्छस् र तँ परमेश्‍वरमा समर्पित हुन सक्छस् कि सक्दैनस् भन्ने कुरामा भर पर्छ। यो तिमीहरूका लागि कठिन छ, हैन र? यस्ता परिस्थितिहरूमा, तिमीहरू समर्पित हुँदैनौ, र तिमीहरूमा गुनासो, गलत व्याख्या, र प्रतिरोध बाहेक केही बाँकी हुँदैन। तिमीहरूमा जे प्रदर्शन हुन्छ, अब्राहाम त्यसको ठीक विपरीत थिए। तिमीहरूलाई जस्तै, उनलाई पनि परमेश्‍वरले के गर्न जाँदै हुनुहुन्छ भन्ने थाहा थिएन, न त उनलाई परमेश्‍वरका कार्यहरूको कारण नै थाहा थियो; उनले बुझेका थिएनन्। के उनी सोध्न चाहन्थे? के उनी के भइरहेको छ भनेर जान्न चाहन्थे? चाहन्थे, तर यदि परमेश्‍वरले उनलाई नभन्नुभएको भए, उनी अन्यत्र कहाँ सोध्न जान सक्थे र? उनले कसलाई सोध्न सक्थे? परमेश्‍वरका मामिलाहरू रहस्य हुन्छन्; परमेश्‍वरका मामिलाहरूसँग सम्बन्धित प्रश्नहरूको जवाफ कसले दिन सक्छ? तिनलाई कसले बुझ्न सक्छ? मानिसहरू परमेश्‍वरको स्थानमा उभिन सक्दैनन्। अरू कसैलाई सोधेमा, तिनीहरूले पनि बुझ्नेछैनन्। तिमीहरूले यसबारे चिन्तन गर्न सक्छौ, तर यसको भेउ पाउनेछैनौ, यो कुरा तिमीहरूले बुझ्नै सक्नेछैनौ। त्यसोभए, यदि तिमीहरूले कुनै कुरा बुझ्दैनौ भने, के त्यसको मतलब तिमीहरूले परमेश्‍वरले भनेअनुसार गर्नुपर्दैन भन्ने हो त? यदि तिमीहरूले केही कुरा बुझेनौ भने, के तिमीहरूले केवल अवलोकन गर्न, विलम्ब गर्न, अवसर पर्खन र अर्को कुनै विकल्प खोज्न मिल्छ? यदि तिमीहरूले कुनै कुरा बुझ्न सक्दैनौ भने—यदि त्यो तिमीहरूले बोध गर्नै नसक्ने छ भने—के त्यसको मतलब तिमीहरू समर्पित हुनुपर्दैन भन्ने हो त? के त्यसको मतलब तिमीहरूले आफ्नो मानव अधिकारमा अडिएर “मसँग मानव अधिकारहरू छन्; म एक स्वतन्त्र व्यक्ति हुँ, त्यसैले मलाई उटपट्याङ कार्यहरू गराउने तपाईँको के अधिकार छ? म स्वर्ग र पृथ्वीको बीचमा खडा हुन्छु—म तपाइँको अवज्ञा गर्न सक्छु” भन्न सक्छौ भन्ने हो त? के अब्राहामले यही गरे? (गरेनन्।) उनले आफू केवल एक साधारण र नगण्य सृजित प्राणी, परमेश्‍वरको सार्वभौमिकता अन्तर्गत रहेको एक व्यक्ति भएको विश्वास गरेकाले, उनले आज्ञापालन गर्न र समर्पित हुन, परमेश्‍वरका कुनै पनि वचनलाई हल्का रूपमा नलिन, बरु तिनलाई तिनको सम्पूर्णतामा अभ्यास गर्न रोजे। परमेश्‍वरले जे भन्‍नुहुन्छ, र तिनीहरूलाई जे गर्न भन्‍नुहुन्छ, मानिसहरूसँग अर्को कुनै विकल्प नै हुँदैन। तिनीहरूले सुन्नैपर्छ, र सुनेपछि, तिनीहरूले गएर अभ्यास गर्नैपर्छ। यसबाहेक, त्यसलाई अभ्यास गर्दा, मानिसहरू पूर्ण रूपमा अनि शान्त मनका साथ समर्पित हुनुपर्छ। यदि तँ परमेश्‍वर तेरो परमेश्‍वर हुनुहुन्छ भनी स्विकार्छस् भने, तैँले उहाँका वचनहरू पालन गर्नुपर्छ, आफ्नो हृदयमा उहाँका लागि ठाउँ राख्नुपर्छ र उहाँका वचनहरू अभ्यास गर्नुपर्छ। यदि परमेश्‍वर तेरो परमेश्‍वर हुनुहुन्छ भने, उहाँले तँलाई भन्नुहुने कुरालाई तैँले विश्लेषण गर्ने प्रयास गर्नु हुँदैन; उहाँले कामकुराहरू जे-जस्ता छन् भनेर भन्नुहुन्छ, ती त्यस्तै नै हुन्छन्, र तैँले बुझ्दैनस् वा बोध गर्दैनस् भन्ने कुराले फरक पार्दैन। महत्त्वपूर्ण कुरा के हो भने, उहाँले जे भन्नुहुन्छ, तैँले त्यसलाई स्वीकार गर्नुपर्छ र तँ त्यसमा समर्पित हुनुपर्छ। परमेश्‍वरका वचनहरूको कुरा आउँदा अब्राहामको मनोवृत्ति यही थियो। अब्राहाममा यही मनोवृत्ति भएकै कारण उनले परमेश्‍वरका वचनहरू पालन गर्न सके, परमेश्‍वरले उनलाई दिनुभएको आदेशमा समर्पित हुन सके, र परमेश्‍वरको नजरमा धर्मी र सिद्ध व्यक्ति बन्न सके। ती सबै अभिमानी र घमण्डी मानिसहरूका नजरमा, अब्राहाम आफ्नो आस्थाका लागि आफ्नै छोराको जीवनलाई बेवास्ता गरेर, उसलाई मार्न सहजै वेदीमा राखेर मूर्ख र अलमल्ल देखिएको तथ्यको बाबजुद पनि उनी त्यस्तो व्यक्ति बन्न सके। तिनीहरूले सोचे, त्यो अत्यन्तै गैरजिम्मेवारीपूर्ण कार्य थियो; उनी कस्तो अयोग्य र हृदयहीन बुबा रहेछन् र आफ्नो आस्थाका लागि यस्तो काम गर्नुमा उनी कति स्वार्थी रहेछन्! सबै मानिसहरूका नजरमा अब्राहाम यस्तै देखिन्थे। तर, के परमेश्‍वरले उनलाई यसरी नै हेर्नुभयो? हेर्नुभएन। परमेश्‍वरले उनलाई कसरी हेर्नुभयो? अब्राहाम परमेश्‍वरले भन्‍नुभएका कुराहरू पालन गर्न र तिनमा समर्पित हुन सक्षम थिए। उनी कुन हदसम्म समर्पित हुन सक्षम थिए? उनले बिनासम्झौता त्यसो गरे। जब परमेश्‍वरले उनको सबैभन्दा बहुमूल्य कुरा माग्नुभयो, अब्राहामले परमेश्‍वरलाई त्यो फिर्ता दिए, परमेश्‍वरका लागि त्यसलाई चढाइदिए। परमेश्‍वरले अब्राहामबाट माग गर्नुभएका सबैकुरा उनले पालन गरे र उनी तिनमा समर्पित भए। चाहे मानिसका धारणाबाट हेर्दा होस् वा भ्रष्टहरूको नजरबाट हेर्दा होस्, परमेश्‍वरको अनुरोध अत्यन्तै अनुचित देखिन्थ्यो, तैपनि अब्राहाम समर्पित हुन सके; यो उनको निष्ठा थियो, जसमा साँचो आस्था र परमेश्‍वरप्रतिको समर्पणता थियो। यो साँचो आस्था र समर्पणता कसरी प्रतिबिम्बित हुन्थ्यो? यो केवल दुई शब्दमा प्रतिबिम्बित हुन्थ्यो: उनको आज्ञापालन। एउटा साँचो सृजित प्राणीसँग यो भन्दा बहुमूल्य वा मूल्यवान् कुरा केही हुँदैन, र योभन्दा दुर्लभ र सराहनीय कुरा केही हुँदैन। आजका परमेश्‍वरका अनुयायीहरूमा नहुने भनेको ठ्याक्कै यही सबैभन्दा बहुमूल्य, दुर्लभ र सराहनीय कुरा नै हो।

आजका मानिसहरू शिक्षित र ज्ञानवान् छन्। तिनीहरू आधुनिक विज्ञान बुझ्छन्, साथै परम्परागत संस्कृति र पतित सामाजिक संस्कारहरूद्वारा गहिरो रूपमा सङ्क्रमित, परिबन्धित र प्रभावित भएका छन्; तिनीहरूको दिमागमा विचारहरूको आँधी चल्छ, तिनीहरूमा धारणाहरूका भुलभुलैया छन्, र भित्री रूपमा, तिनीहरू पूर्ण रूपमा अव्यवस्थित अवस्थामा छन्। तिनीहरूले धेरै वर्षसम्म प्रवचनहरू सुनेपछि, र परमेश्‍वर यावत् थोकमाथि सार्वभौम हुनुहुन्छ भनी स्वीकार र भरोसा गर्दै गर्दा, तिनीहरू अझै पनि परमेश्‍वरका प्रत्येक वचनहरूप्रति तिरस्कार र बेपरवाह मनोवृत्ति राख्छन्। तिनीहरूको यी वचनहरूप्रतिको मनोवृत्ति भनेको तिनलाई बेवास्ता गर्नु हो; तिनलाई नदेखेझैँ र नसुनेझैँ गर्नु हो। यो कस्तो प्रकारको व्यक्ति हो? तिनीहरूले सबै कुराबारे “किन” भन्ने प्रश्न गर्छन्; तिनीहरूलाई सबै कुरा पत्ता लगाउनुपर्ने र सबै कुरा राम्ररी बुझ्नुपर्ने आवश्यकता महसुस हुन्छ। तिनीहरू सत्यताबारे निकै गम्भीर देखिन्छन्; तिनीहरूका बाहिरी व्यवहार र मेहनतहरू, र बाहिरी रूपमा तिनीहरूले त्याग्ने कुराहरूले परमेश्‍वरमाथिको आस्था र विश्वासप्रति तिनीहरूको अदम्य मनोवृत्तिको सङ्केत गर्छन्। यद्यपि, तिमीहरूले आफैलाई यो कुरा सोध: के तिमीहरू परमेश्‍वरको वचन र उहाँको हरेक निर्देशनमा अडिग रहेका छौ? के तिमीहरूले ती सबै लागु गरेका छौ? के तिमीहरू आज्ञाकारी व्यक्ति हौ? यदि, तैँले आफ्नो हृदयमा, यी प्रश्नहरूको “होइन” र “छैन” भन्ने जवाफ दिइरहन्छस् भने, तँसित कस्तो प्रकारको विश्वास छ त? तैँले वास्तवमा के उद्देश्यले परमेश्‍वरमा विश्वास गर्छस्? उहाँप्रतिको आस्थाबाट तैँले केचाहिँ पाएको छस्? के यी कुराहरू खोजबिन गर्न योग्य छन्? के ती अनुसन्धान गर्न योग्य छन्? (छन्।) तिमीहरू सबैले चस्मा लगाउँछौ; तिमीहरू आधुनिक, सभ्य मानिसहरू हौ। तिमीहरूमा वास्तवमा आधुनिक कुरा चाहिँ के छ? तिमीहरूमा सभ्य कुरा चाहिँ के छ? के “आधुनिक” र “सभ्य” हुनुले तँ परमेश्‍वरका वचनहरू पालन गर्ने व्यक्ति होस् भनेर प्रमाणित गर्छ? यस्ता कुराहरूले कुनै अर्थ राख्दैनन्। कतिपय मानिसहरू भन्छन्, “म निकै शिक्षित छु, र मैले ईश्वरशास्त्र अध्ययन गरेको छु।” कतिले भन्छन्, “मैले शास्त्रीय बाइबल धेरै पटक पढेको छु, र म हिब्रू बोल्छु।” कतिले भन्छन्, “म धेरै पटक इस्राएल गएको छु, र प्रभु येशूले बोक्नुभएको क्रूसलाई आफैले छोएको छु।” कतिले भन्छन्, “म आरारात पर्वतमा गएको छु र मैले जहाजका अवशेषहरू देखेको छु।” कोही भन्छन्, “मैले परमेश्‍वरलाई देखेको छु” र “म परमेश्‍वरसामु माथि उचालिएको छु।” यो सबको के काम र? परमेश्‍वरले तँबाट कुनै कठिन कुरा माग गर्नुहुन्न, केवल तैँले उहाँका वचनहरूलाई इमानदारीपूर्वक पालन गर् भन्ने माग गर्नुहुन्छ। यदि यो तेरो क्षमता बाहिर छ भने, अरू सबथोक बिर्सिदे; तैँले भनेको केही पनि काम लाग्नेछैन। तिमीहरू सबैलाई नोआ र अब्राहामका कथाहरू थाहा छ, तर केवल कथाहरू जान्नु आफैमा बेकार हो। के तिमीहरूले ती दुई व्यक्तिहरूमा सबैभन्दा दुर्लभ र सराहनीय कुरा के थियो भनेर कहिल्यै सोचेका छौ? के तिमीहरू उनीहरू जस्तै बन्ने इच्छा राख्छौ? (राख्छौँ।) तिमीहरू यसको कुन हदसम्म इच्छा गर्छौ? कतिपय मानिसहरू भन्छन्, “मलाई उनीहरूजस्तै हुने एकदमै इच्छा छ; खाँदा, सपना देख्दा, आफ्नो कर्तव्य निर्वाह गर्दा, परमेश्‍वरका वचनहरू पढ्दा, र भजन सिकिरहँदा, म त्यसैको बारेमा सोच्छु। मैले त्यसका लागि धेरै पटक प्रार्थना गरेको छु, र भाकल समेत लेखेको छु। यदि मैले परमेश्‍वरका वचनहरू पालन नगरेमा उहाँले मलाई सराप दिनुहोस्। मलाई परमेश्‍वरले मसँग कहिले बोलिरहनुभएको छ भनेर थाहा नहुने मात्र हो; यस्तो होइन कि उहाँले मलाई आकाशमा गर्जनसहित भन्नुहुन्छ।” यो सबको के काम? तैँले “मलाई एकदम इच्छा छ” भन्नुको अर्थ के हो? (यो केवल एउटा मिथ्या कामना हो; यो केवल एउटा आकाङ्क्षा हो।) आकाङ्क्षाको के काम छ? यो त एउटा जुवाडे जस्तै हो जो हर दिन क्यासिनो जान्छ; उसले सबथोक गुमाएपछि पनि, ऊ अझै जुवा खेल्न चाहन्छ। कहिलेकाहीँ उसले यसो सोच्ला, “एकपटक मात्र कोसिस गर्छु, अनि म छोड्ने र फेरि कहिल्यै जुवा नखेल्ने प्रतिज्ञा गर्छु।” चाहे सपना देखिरहेको होस् वा खाइरहेको होस्, उसले एउटै कुरा सोचिरहन्छ, तर त्यसबारे सोचेपछि, ऊ अझै फर्केर क्यासिनोमै जान्छ। प्रत्येक चोटि जुवा खेल्दा, उसले त्यो नै अन्तिम पटक हो भन्छ; र प्रत्येक चोटि क्यासिनोको ढोकाबाट निस्किँदा, ऊ कहिल्यै फर्केर नआउने भन्छ—तर जीवनभर प्रयास गर्दा पनि, उसले कहिल्यै छोड्न सक्दैन। के तिमीहरू त्यो जुवाडे जस्तै छौ? तिमीहरू बारम्बार कामकुरा गर्ने सङ्कल्प गर्छौ अनि आफ्ना सङ्कल्पहरू अस्वीकार गर्छौ, परमेश्‍वरलाई धोका दिने त तिमीहरूको प्रवृत्ति नै हो, र यसलाई परिवर्तन गर्न सजिलो छैन।

इ. आजका मानिसहरूले परमेश्‍वरको वचनलाई कसरी लिन्छन् भन्ने कुराको खुलासा गर्नु

मैले भर्खरै भनेका कथाहरूको विषय क्षेत्र के थियो? (परमेश्‍वरप्रतिका मनोवृत्तिहरूका बारेमा र हामी कसरी परमेश्‍वरको वचन पालन गर्न र घटनाहरू घट्दा परमेश्‍वरमा समर्पित हुन सक्छौँ भन्ने बारेमा।) यी दुई कथाहरूले तिमीहरूलाई सिकाएको मुख्य कुरा के थियो? (आज्ञापालन गर्नु र समर्पित हुनु, अनि परमेश्‍वरको वचनका मागहरूअनुसार कार्य गर्नु।) आज्ञापालन गर्न सिक्नु, र परमेश्‍वरका वचनहरू पालन गर्ने अभ्यास गर्नु महत्त्वपूर्ण छ। तँ परमेश्‍वरको अनुयायी हुँ, एक सृजित प्राणी हुँ, परमेश्‍वरको नजरमा एउटा मानव हुँ भन्छस्। तर, तैँले जिउने र प्रकट गर्ने कुरामा, परमेश्‍वरका वचनहरू सुनेपछि आउने समर्पण वा अभ्यासको कुनै सङ्केत नै छैन। त्यसोभए, के “सृजित प्राणी,” “परमेश्‍वरलाई पछ्याउने व्यक्ति” र “परमेश्‍वरको नजरमा मानव” भन्ने शब्दहरू तँमा लागु हुँदा ती पछाडि प्रश्नवाचक चिन्हहरू राखिनुपर्छ? अनि यी प्रश्नवाचक चिन्हहरू हुँदा, तैँले मुक्तिको कति ठूलो आशा राख्छस्? यो अज्ञात छ, सम्भावनाहरू कम छन्, र तँ आफैले भन्ने हिम्मत गर्दैनस्। यस अघि, मैले तँलाई परमेश्‍वरका वचनहरू कसरी पालन गर्ने भन्नेबारे दुईवटा शास्त्रीय कथाहरू सुनाएँ। जसले बाइबल पढेको छ र धेरै वर्षदेखि परमेश्‍वरलाई पछ्याएको छ ऊ यी दुई कथाहरूसँग पहिल्यै परिचित हुन्छ। तर यी कथाहरू पढेर, कसैले पनि सबैभन्दा महत्त्वपूर्ण सत्यताहरू मध्ये एउटा सत्यता बुझेको छैन: परमेश्‍वरका वचनहरू पालन गर्ने। हामीले परमेश्‍वरका वचनहरू कसरी पालन गर्ने भन्नेबारे कथाहरू सुनिसकेकाले, अब हामी मानिसहरूले परमेश्‍वरको वचनहरूको अवज्ञा गरेकासम्बन्धी कथाहरूतर्फ जाऔँ। परमेश्‍वरका वचनहरूको अवज्ञा उल्लेख भएकाले, यी कथाहरू आजका मानिसहरूका बारेमा नै हुनुपर्छ। मैले भनेका कतिपय कुराहरू सुन्न असहज हुन सक्छन्, र यसले तिमीहरूको गौरव र आत्मसम्मानमा चोट पुर्‍याउन सक्छ, साथै तिमीहरूमा निष्ठा र मर्यादाको कमी भएको देखाइनेछ।

एउटा जमिनको टुक्रा छ जसमा मैले केही मानिसहरूलाई तरकारी रोप्न भनेँ। यसको उद्देश्य आफ्ना कर्तव्य निर्वाह गरिरहेका मानिसहरूले केही जैविक खाना खान सकून्, र कीटनाशकहरू छरिएका अजैविक तरकारीहरू किन्न नपरोस् भन्ने थियो। यो एउटा राम्रो कुरा थियो, हैन र? एक हिसाबले, सबैजना सँगै एउटा ठूलो परिवारझैँ भएर बस्छन्, र सबैले समाजका प्रचलन र कलहबाट टाढा रहेर, सँगै परमेश्‍वरमा विश्वास गर्न सक्छन्। यस्तो वातावरण सृजना गर्दा सबैलाई ढुक्क भएर आफ्नो कर्तव्य पूरा गर्न मद्दत मिल्छ। त्यो सानो दृष्टिकोण हो। ठूलो दृष्टिकोणबाट हेर्दा, कर्तव्य निर्वाह गर्नेहरूले खाऊन् भन्नका लागि तरकारीहरू रोप्नु, अनि परमेश्‍वरको सुसमाचार फैलाउनमा भूमिका खेल्नु पनि उपयुक्त हुन्छ। जब म, “नजिकै कर्तव्य निर्वाह गर्ने मानिसहरूका लागि केही तरकारीहरू रोप्नु” भन्छु, के यी वचनहरू बुझ्न सजिला छैनन् र? मैले एउटा निश्चित व्यक्तिलाई त्यसो गर्न भन्दा, उसले बुझ्यो, र सामान्यतया खाइने केही तरकारीहरू रोप्यो। मलाई लाग्छ तरकारी रोप्नु जस्तो कुरा सरल नै हुन्छ। सबै साधारण मानिसहरूले त्यो गर्न सक्छन्। यो सुसमाचार प्रचार गर्नु वा मण्डलीका विभिन्न कामहरू जत्तिको गाह्रो हुँदैन। त्यसैले मैले त्यसलाई खासै ध्यान दिइनँ। केही समयपछि, म त्यहाँ गएँ र तिनीहरू सबैले आफूले रोपेका तरकारीहरू आफै खाँदै गरेको देखेँ, र कहिलेकाहीँ केही बढी भएको तरकारी तिनीहरूले कुखुरालाई खुवाउने गरेको कुरा सुनेँ। मैले भनेँ, “तिमीहरूले ती सब तरकारीहरू रोप्यौ, अनि उपज राम्रो भयो। के तिमीहरूले मण्डलीहरूलाई केही तरकारी पठाइरहेका छौ? के अरू मण्डलीका मानिसहरूले हामीले रोपेका तरकारी खान पाएका छन्?” कतिपय मानिसहरूले थाहा छैन भने। केहीले अरू ठाउँका मानिसहरूले आफ्नै तरकारी किन्ने गरेका र यहाँका तरकारी नखाने गरेका बताए। सबैले फरक कुरा भने। यसबारे कसैलाई वास्तै थिएन; तिनीहरूले खानलाई आफूसँग अलिकति तरकारी भएसम्म, कुनै समस्या नभएको ठान्थे। के यो घृणित कुरा होइन र? मैले पछि प्रभारी व्यक्तिलाई भनेँ, “तिमीहरूले आफूले उब्जाएको चिज खानु पूर्णतया जायज हो, तर अरू मानिसहरूले पनि त खानु पर्छ। तिमीहरूले यति धेरै रोप्यौ र सबै खान सकेनौ, जबकि अरू ठाउँमा अझै तरकारी किनेरै खानुपर्छ, के यो ठिक हो? के मैले तँलाई यी तरकारीहरू तिमीहरूलाई खान मात्र रोपिएको होइन—तैँले नजिकैका अन्य मण्डलीहरूमा पनि पठाउनुपर्छ भनेर भनेको थिइनँ?” के तिमीहरूलाई यो सानो मामिलाको सम्बन्धमा मैले तिनीहरूलाई के गर्ने भनेर भनिरहनुपर्छ र स्पष्ट नियमहरू बनाइरहनुपर्छ जस्तो लाग्छ? के मैले सबैलाई सेवा सङ्गतिमा बोलाएर प्रवचन दिएर यसका बारेमा ठूलो बिगुल फुक्नुपर्थ्यो? (पर्थेन।) मलाई पनि त्यस्तो लाग्दैन। के मानिसहरूमा यस्तो सानो विवेकबोध नहुनु सम्भव छ? यदि त्यसो भएको भए, तिनीहरू मानव हुनेथिएनन्। त्यसैले मैले त्यो व्यक्तिलाई फेरि भनेँ, “ती तरकारी अरू मण्डलीहरूमा झट्टै पठा। जा, त्यो काम फत्ते गर्।” “हुन्छ,” उसले भन्यो, “म हेर्छु।” उसको मनोवृत्ति त्यस्तो थियो। केही समय पछि, म फेरि त्यहाँ गएँ, र खेतमा हर प्रकारका तरकारीहरूको ठूलो फैलावट देखेँ। मैले ती रोप्ने मानिसहरूलाई उब्जनी टन्नै भयो कि भएन भनेर सोधेँ। तिनीहरूले, यति धेरै उब्जनी भयो कि तिनीहरूले ती सबै खान नसकेर केही सडेर गए भनेर भने। मैले तिनीहरूलाई नजिकैका मण्डलीहरूमा तिनीहरूले केही पठाए कि पठाएनन् भनेर फेरि सोधेँ। तिनीहरूले थाहा छैन, निश्चित छैनौँ भन्ने जवाफ दिए। तिनीहरूले यो कुरा अत्यन्तै अस्पष्ट र झारा टारुवा तरिकामा भने। यो कुरालाई कसैले गम्भीरतापूर्वक लिएको थिएन भन्ने प्रस्टै थियो। तिनीहरूलाई खानका लागि केही भएसम्म, अरू कसैको प्रवाह थिएन। म फेरि जिम्मेवार व्यक्तिलाई खोज्न गएँ। मैले उसलाई तिनीहरूले कुनै तरकारी पठाएका थिए कि भनेर सोधेँ। उसले पठाएको थियो भनेर भन्यो। मैले वितरण कस्तो रह्यो भनेर सोधेँ। उसले ती वितरण भइसके भनेर भन्यो। यो बिन्दुमा, के तिमीहरूलाई त्यहाँ कुनै समस्या थियो जस्तो लाग्छ? यी मानिसहरूको मनोवृत्ति ठीक थिएन। आफ्नो कर्तव्य निर्वाह गर्दा, तिनीहरूमा वफादारी र जिम्मेवारीको मनोवृत्ति थिएन, जुन घृणित कुरा हो—तर जे हुनेवाला थियो त्यो झन् घृणित थियो। पछि, मैले नजिकैका मण्डलीहरूमा दाजुभाइ-दिदीबहिनीहरूलाई तिनीहरूले कुनै तरकारी पाएका थिए कि थिएनन् भनेर सोधेँ। तिनीहरूले जवाफ दिए, “पठाउन त पठाइएका थिए, तर ती बजारमा भुइँमा फालिएका जुन तरकारी हुन्छन् तीभन्दा खराब अवस्थामा थिए। त्यसमा बालुवा र गिट्टी मिसिएको सडेका पातहरूबाहेक केही थिएन। ती खानै नमिल्ने थिए।” यो सुन्दा तिमीहरूलाई कस्तो महसुस हुन्छ? के तिमीहरूको हृदयमा क्रोध जाग्छ? के तिमीहरू क्रोधित छौ? (हजुर।) यदि तिमीहरू सबै क्रोधित छौ भने, के तिमीहरूलाई म रिसाएको थिएँ भन्ने लाग्छ? तिनीहरूले अनिच्छापूर्वक केही तरकारी त पठाए, तर काम राम्रो गरेनन्। अनि यो खराब कामको कारण चाहिँ को थियो? त्यस ठाउँमा एउटा दुष्ट व्यक्ति थियो, जसले ती तरकारी पठाउन रोकेको थियो। मैले तरकारी पठाउन आदेश दिएपछि उसले के भन्यो? “तिमी मलाई यो काम गर्न भन्छौ भने, म केही सडेका पात र हामीले खान नचाहेका तरकारीहरू जम्मा गरेर उनीहरूलाई पठाउनेछु। त्यसलाई पठाइएको नै मानिन्छ, हैन र?” यो थाहा पाएपछि, मैले त्यो दानवी रद्दीको टुक्रालाई निकाल्ने आदेश दिएँ। उसले तानासाह जस्तै व्यवहार देखाउने आँट गर्नका लागि यो कस्तो प्रकारको ठाउँ थियो? यो परमेश्‍वरको घर हो। यो समाज होइन, यो खुला बजार होइन। यदि तँ यहाँ झर्कोफर्को गर्छस् र तानासाहझैँ व्यवहार गर्छस् भने, यो ठाउँ तेरा लागि होइन, र म तँलाई मेरो आँखा अगाडि राख्न सक्दिनँ, झट्ट गइहाल्! मबाट जति सक्छस् त्यत्ति टाढा जा, जहाँबाट आइस् त्यहीँ फर्केर जा! के तिमीहरूलाई मैले त्यसलाई यसरी सम्हाल्नु उचित थियो जस्तो लाग्छ? (लाग्छ।) किन? (यस्तो व्यक्तिमा मानवताको अत्यन्तै कमी हुन्छ।) त्यसोभए मानवताको कमी भएका केही मानिसहरूलाई किन निकालिएको छैन? कतिपय मानिसहरूमा कुनै विवेक वा समझ हुँदैन, र तिनीहरू सत्यता पछ्याउँदैनन्, तर तिनीहरूले दुष्ट कामकुरा गर्ने, मण्डलीको काममा बाधा पुर्‍याउने, अरू मानिसहरूको कर्तव्य निर्वाहमा, वा मण्डली जीवनमा प्रभाव पार्ने गर्दैनन्। यस्तो व्यक्तिलाई अहिलेका लागि सेवा दिन राख्नुपर्छ, तर जब उसले दुष्टता गर्छ, बाधा र अवरोध निम्त्याउँछ, तब मात्र उसलाई निकाल्दा फरक पर्दैन। त्यसोभए मैले यो फोहोरको टुक्रालाई किन फाल्नुपर्‍यो? उसले तानासाहझैँ व्यवहार गर्न र परमेश्‍वरको घरमा हैकम चलाउन चाहन्थ्यो। उसले दाजुभाइ—दिदीबहिनीहरूको सामान्य जीवन प्रभावित बनायो, र परमेश्‍वरको घरको काममा असर पाऱ्यो। कतिपय मानिसहरूले ऊ निकै स्वार्थी, निकै अल्छी छ र उसले झाराटारुवा तरिकाले कर्तव्य निर्वाह गर्छ भने। के कुरो त्यही थियो त? उसले सबै दाजुभाइ—दिदीबहिनीहरू विरुद्ध, कर्तव्य निर्वाह गर्नेहरू विरुद्ध अनि परमेश्‍वरका विरुद्ध आफूलाई खडा गर्न चाहन्थ्यो। ऊ परमेश्‍वरको घर कब्जा गर्न चाहन्थ्यो। ऊ परमेश्‍वरको घरमा हैकम चलाउन चाहन्थ्यो। यदि ऊ हैकम चलाउन चाहन्थ्यो भने, उसले केही असल कार्य गरेको भए हुन्थ्यो। तर उसले कुनै असल कार्य गरेन। उसले गरेको सबै कुराले परमेश्‍वरको घरको हितलाई हानि गर्‍यो र परमेश्‍वरका चुनिएका मानिसहरूलाई चोट दियो। के तिमीहरूले यस्तो व्यक्तिलाई सहन सक्थ्यौ? (सक्दैनथ्यौँ।) यदि तिमीहरू कसैले सक्दैनथ्यौ भने, मैले सक्थेँ जस्तो लाग्छ? त्यस दुष्ट व्यक्तिलाई निकालिएको तथ्यलाई लिएर अझै असन्तुष्ट हुने मानिसहरू आज पनि छन्। तिनीहरूले उसलाई छर्लङ्ग बुझ्न सक्दैनन्, र अझै पनि तिनीहरू मनमनै मेरो विरोध गर्छन्। आज त्यस्ता मानिसहरू छन्, जो त्यस व्यक्तिको कुरा उठ्नेबित्तिकै, अझै पनि मैले यो विषयलाई उचित रूपमा सम्हालेँ भन्ने सोच्दैनन्, जो परमेश्‍वरको घर धर्मी छैन भन्ने सोच्छन्। यो कस्तो खालको गिरोह हो? के तिमीहरूलाई त्यस व्यक्तिले तिनीहरूले उब्जाएको साग कसरी उखेल्थ्यो भन्ने कुरा थाहा छ? सामान्यतया, तिमीहरूले पूरै डाँक्लो उखेलेर खान्छौ, हैन? के कसैले पात मात्र टिप्छ? (टिप्दैन।) यो विचित्र केटोले अरूलाई पूरै डाँक्लो नै उखेल्न दिँदैनथ्यो; उसले तिनीहरूलाई पात मात्र टिप्न भन्थ्यो। मैले यस्तो कुरा देखेको यो पहिलोपटक थियो। तिमीहरूलाई उसले किन यसो गऱ्यो जस्तो लाग्छ? किन उसले अरूलाई पूरै बिरुवा उखेल्न दिएन? किनभने यदि तिनीहरूले पूरै बिरुवा उखेले भने, खेत खाली हुनेथ्यो, र फेरि खेत जोतेर बिरुवा रोप्नुपर्ने हुन्थ्यो। त्यो जमर्को नगर्न, उसले अरूलाई पातहरू टिप्न भन्थ्यो। उसले मानिसहरूलाई यसो गर्न भनेपछि, उसको विरोध गर्ने साहस कसैले गरेन। तिनीहरू उसका दासझैँ थिए—तिनीहरू उसले भनेको सबै कुरा गर्थे। त्यहाँ उसले हैकम चलाउँथ्यो। त्यसोभए के तिमीहरूलाई उसलाई ननिकाल्नु स्वीकार्य हुनेथियो भन्ने लाग्छ? (लाग्दैन।) यस्तो व्यक्तिलाई बस्न दिनु त आपत् हुनेथ्यो। जब उसले कहिलेकाहीँ केही राम्रो कुरा देखाउँछ भने, त्यो आफ्ना स्वार्थहरू संलग्न नभएकाले हो। उसले गर्ने हरेक कुरालाई राम्ररी हेर्: त्यस्तो एउटा पनि कुरा छैन जसले अरूको हितमा बाधा र क्षति नपुर्‍याओस्, जसले परमेश्‍वरको घरको हितलाई हानि नगरोस्। यो व्यक्ति जन्मिँदै पिशाच थियो, उसले आफूलाई परमेश्‍वरको विरुद्धमा खडा गर्छ, र ऊ ख्रीष्टविरोधी हो। के त्यस्तो व्यक्तिलाई परमेश्‍वरको घरमा रहने अनुमति दिन मिल्छ? के ऊ कर्तव्य निर्वाह गर्न लायक छ? (छैन।) तर अझै पनि केही मानिसहरू यस्तो व्यक्तिको प्रतिरक्षा गर्न खोज्छन्। तिनीहरू कति अलमलिएका छन्? यो घिनलाग्दो कुरा होइन र? के तँ आफूमा प्रेम छ भनेर देखाउन खोज्दैछस्? यदि तँमा प्रेम छ भने, तैँले नै उसको भरणपोषण गर्; यदि तँमा प्रेम छ भने, उसलाई तँलाई हानि पुऱ्याउन दे—तर उसलाई परमेश्‍वरको घरका हितलाई हानि पुऱ्याउन नदे! यदि तँमा प्रेम छ भने, ऊ पखालिएपछि, ऊसँगै जा—अझै यतै हल्लिएर के गर्दै छस्? के यी मानिसहरू आज्ञाकारी र समर्पित छन्? (छैनन्।) तिनीहरू पिशाचहरूको गिरोहका रूपमा जन्मेका थिए। त्यो व्यक्तिले मैले भनेको हरेक कुराको अवज्ञा गऱ्यो। यदि मैले पश्चिम भनेँ भने, ऊ पूर्वतिर लाग्थ्यो, र यदि मैले पूर्व भनेँ भने, ऊ पश्चिमतर्फ लाग्थ्यो। उसले हरेक कुरामा मेरो विरोध गर्ने अड्डी कसेको थियो। उसलाई मेरो अलिकति पनि आज्ञापालन गर्न किन यति गाह्रो भयो? के मैले उसलाई अरू दाजुभाइ—दिदीबहिनीहरूलाई तरकारी पठाउन भन्दा ऊ आफ्नो भागबाट वञ्चित हुनेथ्यो? के मैले उसलाई यी तरकारी खाने अधिकारबाट वञ्चित गरिरहेको थिएँ? (थिएन।) त्यसोभए उसले तिनीहरूलाई तरकारी किन पठाएन? उसले आफै बोक्नुपर्ने त थिएन, उसको तर्फबाट कुनै पनि मेहनत लाग्नेथिएन। तर उसले अरूलाई कुनै राम्रो तरकारी नदिएको मात्र होइन, तिनीहरूलाई कुहिएका तरकारी दियो। यसो गर्नका लागि ऊ कत्ति खराब होला? के उसलाई मान्छे मान्न सकिन्छ? मैले उसलाई फोहोर होइन तरकारी पठाउन भन्याथेँ। यति सरल, यति सजिलो, केवल आफ्नो पाखुरा चलाउनुपर्ने कुरा थियो, तर उसले यो समेत गर्न सकेन। के यो कुनै व्यक्ति हो? यदि तँ यस्तो कुरा समेत गर्न सक्दैनस् भने, तैँले कसरी परमेश्‍वरप्रति समर्पण रहेको दाबी गर्न सक्छस्? तँ जुध्छस्, प्रतिकार गर्छस्, र तैपनि परमेश्‍वरका घरमा सित्तै खाने बस्ने प्रयास गर्छस्। के त्यस्तो कहिल्यै हुन सक्छ? आज पनि, त्यस्ता मानिसहरू छन् जसले बिर्सेका छैनन्: “तिमीले एक पटक हाम्रो भावनामा चोट पुऱ्याएका थियौ। तिमीले एक पटक हामीमध्ये केहीलाई निकालेका थियौ, तर हामी सहमत थिएनौँ; हामी तिनीहरू बसून् भन्ने चाहन्थ्यौँ, तर तिमीले तिनीहरूलाई मौका नै दिएनौ। के तिमी धर्मी परमेश्‍वर हौ?” के तिमीहरूलाई पिशाचहरूले परमेश्‍वर धर्मी हुनुहुन्छ भनेर कहिल्यै भन्छन् जस्तो लाग्छ? (लाग्दैन।) तिनीहरूको मुखले त परमेश्‍वर धर्मी हुनुहुन्छ भन्ला, तर जब परमेश्‍वरले कार्य गर्नुहुन्छ, त्यो तिनीहरूलाई स्वीकार्य हुँदैन; तिनीहरूले परमेश्‍वरको धार्मिकताको प्रशंसा गर्नै सक्दैनन्। यिनीहरू पिशाच र पाखण्ड हुन्।

तरकारी पुर्‍याउने जस्तो सानो मामिलाले समेत के देखाउँछ? के मानिसहरूलाई परमेश्‍वरमा समर्पित हुन र परमेश्‍वरका वचनहरू पालन गर्न सजिलो छ? (छैन।) मानिसहरू परमेश्‍वरले प्रदान गर्नुभएको खाना खान्छन्, परमेश्‍वरले प्रदान गर्नुभएको घरमा बस्छन्, परमेश्‍वरले प्रदान गर्नुभएका चीजहरू उपयोग गर्छन्, तर परमेश्‍वरले तिनीहरूलाई उब्रेको तरकारी अरूसँग बाँड्न भन्नुहुँदा, के तिनीहरू समर्पित हुन्छन्? के यी वचनहरू तिनीहरूमा कार्यान्वयन हुन सक्छन्? मानिसहरूमा भए, हुन सक्छन्। तिनलाई कार्यान्वयन गर्न सकिन्छ। तर पिशाचहरू, शैतानहरू र ख्रीष्टविरोधीहरूमा, ती कहिल्यै कार्यान्वयन हुनेछैनन्। त्यो व्यक्तिले मनमनै सोच्थ्यो, “यदि मैले यी तरकारीहरू पठाएँ भने, के मेरो यो असल कार्य कसैले याद गर्नेछ? यदि अरूले यी तरकारी खाए र त्यो परमेश्‍वरको अनुग्रह हो, र परमेश्‍वरले नै मलाई त्यो कार्य गर्न लगाउनुभएको हो भनेमा, यदि सबैले परमेश्‍वरलाई धन्यवाद दिए भने मलाई चाहिँ कसले धन्यवाद दिनेछ? पर्दा पछाडिको नायक त म हुँ, परिश्रम गर्ने त म थिएँ। मैले नै तरकारी रोपेको थिएँ। तिमीले मलाई धन्यवाद दिनुपर्छ। र यदि दिँदैनौ भने, यदि तिमीलाई यो मैले गरेको हो भनेर थाहा छैन भने, यदि तिमीले मैले उमारेको तरकारी खान पाउँछु भन्ठान्छौ भने तिमी सपना देखिरहेका छौ!” के उसले सोचेको यही होइन र? के यो दुष्ट कुरा होइन र? यो अत्यन्तै दुष्ट कुरा हो! दुष्ट मानिसले कसरी सत्यता अभ्यास गर्न र परमेश्‍वरका वचनहरू पालन गर्न सक्छ होला र? यो व्यक्ति पिशाच र शैतानका रूपमा जन्मिएको थियो। ऊ परमेश्‍वरको विरोधमा खडा हुन्छ, उसले सत्यताको प्रतिरोध गर्छ, र सत्यतालाई तिरस्कार गर्छ। ऊ परमेश्‍वरका वचनहरू पालन गर्न असक्षम छ, त्यसकारण के उसले ती पालन गर्नुपर्ने कुनै आवश्यकता छ त? छैन। त्यसोभए यस्तो मामिलालाई कसरी सम्हाल्नुपर्छ? उसलाई निकाल्नुपर्छ, र उसको ठाउँमा आज्ञापालन गर्न सक्ने कोही खोज्नुपर्छ। त्यही हो, त्यो यति सरल छ। यसरी कुराहरू सम्हाल्नु उपयुक्त हुन्छ कि हुँदैन? (उपयुक्त हुन्छ।) मलाई पनि त्यस्तै लाग्छ। यदि ऊ गएन भने, उसले समस्या निम्त्याउनेछ, र अरू सबैलाई हानि पुऱ्याउनेछ। कतिपय मानिसहरू भन्छन्, “के तपाईं उसले तपाईँका वचनहरू पालन नगरेकाले असन्तुष्ट हुनुभएको हो? उसले तपाईँको अवज्ञा गरेको मात्र त हो—के त्यो त्यति गम्भीर कुरा थियो र? तपाईँले उसलाई त्यस्तो मामुली कुराका लागि निकाल्नुभयो, तर उसले वास्तवमा कुनै खराब कार्य गरेको थिएन। उसले केही सडेका तरकारीहरू पठाएको, र एक-दुई पटक केही नपठाएको र तपाईँको आज्ञापालन नगरेको मात्र हो। यो त सानो मामिला हो, हैन र?” के कुरा त्यही हो त? (होइन।) त्यसोभए तिमीहरूलाई मैले यसलाई कसरी हेर्छु जस्तो लाग्छ? उसले यति सानो कुरा समेत पालन गर्न सकेन, तैपनि अव्यावहारिक रूपमा कामकुरामा अवरोध पुर्‍याउने प्रयास गऱ्यो। यो परमेश्‍वरको घर हो, यहाँ केही पनि उसको थिएन। घाँसको हरेक त्यान्द्रो, हरेक रूख, हरेक डाँडापाखा, यहाँ भएको हरेक जलाशय—ऊसँग यी कुनै पनि कुराहरूमाथि नियन्त्रण गर्ने वा हैकम चलाउने अख्तियार थिएन। उसले हैकम चलाउने, कामकुरालाई अव्यावहारिक रूपमा अवरोध गर्ने प्रयास गऱ्यो। ऊ के थियो? उसको त केही पनि लिइने वा प्रयोग गरिने थिएन, न त उसको केही कुरा नै पठाइएको थियो; उसलाई केवल आफ्नो पाखुरा चलाउन र उसले गर्नुपर्ने जिम्मेवारी पूरा गर्न भनिएको थियो, तैपनि उसले त्यो समेत गर्न सकेन। उसले त्यसो गर्न नसकेकाले, मैले उसलाई विश्वासीका रूपमा स्वीकार गरिनँ, र ऊ परमेश्‍वरको घरबाट निस्कनुपर्‍यो, उसलाई निकाल्नुपर्‍यो! के मैले यसो गर्नु उचित थियो? (थियो।) यी परमेश्‍वरको घरका प्रशासनिक आदेशहरू हुन्। यदि मैले कुनै त्यस्तो दुष्ट व्यक्तिले दुष्टता गरिरहेको भेट्टाएँ र उसलाई पखालेर निकालिनँ भने, यदि मैले ऊप्रति कुनै पनि मनोवृत्ति व्यक्त गरिनँ भने, तिमीहरूको विचारमा कति जना मानिसहरूलाई हानि पुग्नेथ्यो? के यसले परमेश्‍वरको घरलाई अस्तव्यस्त बनाउने थिएन र? अनि के परमेश्‍वरको घरका प्रशासनिक आदेशहरू रित्ता शब्दहरूमा परिणत हुनेथिएनन् र? त्यसोभए अनाज्ञाकारी, बाधाहरू सिर्जना गर्ने, कामकुरामा अनुचित अवरोध पार्ने, र निर्लज्ज रूपमा कार्य गर्ने यी ख्रीष्टविरोधीहरू र दुष्ट पिशाचहरूका सम्बन्धमा परमेश्‍वरको घरका प्रशासनिक आदेशहरूले के-कस्ता कुराहरू तोकेका छन्? तिनीहरूलाई निकाल्ने र परमेश्‍वरको घरबाट निष्कासित गर्ने। तिनीहरूलाई दाजुभाइ—दिदीबहिनीहरूको दर्जाबाट पखालेर निकाल्ने। तिनीहरूलाई परमेश्‍वरको घरको सदस्यका रूपमा गणना नगरिने। तिनीहरूसँग यसरी व्यवहार गर्नेबारे तिमीहरूलाई के लाग्छ? एकपटक यस्ता प्रकारका मानिसहरूलाई पखालेपछि, सबै काम सहज रूपमा अघि बढ्नेछ। पिशाच र शैतानहरू तरकारी खानेजस्तो सानो कुरामा पनि शोषण गर्न खोज्छन्। यसमा पनि, तिनीहरू हैकम चलाउन र जे मन लाग्यो त्यही गर्न खोज्छन्। हामीले कुरा गरेका सबथोक सानो कुरा हो, तर पनि, यसले सबै सत्यताहरूको सबैभन्दा आधारभूत कुरालाई छुन्छ। सत्यताहरूमध्ये सबैभन्दा आधारभूत कुरा भनेको परमेश्‍वरका वचनहरू पालन गर्नु हो। त्यो समेत गर्न नसक्नेहरूको स्वभाव कस्तो हुन्छ? के तिनीहरूसँग सामान्य मानिसहरूको विवेक र समझ हुन्छ? बिलकुलै हुँदैन। यिनीहरू मानवता नभएका मानिसहरू हुन्।

तरकारीसँगै मानिसले आफ्नो दैनिक जीवनमा मासु र अण्डाको पनि उपभोग गर्नुपर्छ। त्यसैले मैले केही मानिसहरूलाई केही कुखुरा पाल्न, र यी कुखुराहरूलाई अन्न, तरकारी र इत्यादि खुवाउन भनेँ। तिनीहरूलाई छाडा छोडिदिनुपर्छ। त्यसो गरियो भने, तिनीहरूले बजारमा बेचिने भन्दा राम्रा अण्डा पार्नेछन्। कुखुराको मासु आफैमा पनि जैविक हुनेछ; कम्तीमा पनि, यसमा कुनै हर्मोन हुनेछैन, र मानिसहरूले खाँदा त्यो हानिकारक हुँदैन। कुखुराले धेरै मात्रामा अण्डा वा मासु उत्पादन नगर्लान्, तर गुणस्तरको ग्यारेन्टी चाहिँ हुनेछ। मैले यसबाट के भन्न खोजेको भनेर बुझिस्? (बुझेँ।) त्यसोभए ल भन्, मैले भर्खरै भनेको कुरामा कतिवटा जानकारी समावेश छन्? पहिलो, यसरी कुखुरा हुर्काउँदा हामीले खानलाई केही जैविक अण्डा पाउँछौँ। हामीले चाहे जतिवटा खान सके पनि, कम्तीमा, हामीले एन्टिबायोटिक भएको अण्डा खानुपर्ने थिएन। अण्डामा हुनुपर्ने कुरा त्यही नै थियो। दोस्रो, मासुमा चाहिँ हर्मोनहरू हुनु हुँदैन, ताकि मानिसहरूलाई त्यो खान कुनै सङ्कोच नहोस्। के यी कुनै पनि कुरा ठूलो माग थियो र? (थिएन।) मैले राखेका अनुरोधहरू अत्यधिक नभएका मात्र होइनन्, ती व्यावहारिक पनि थिए, हैन? (हो।) पछि, चल्लाहरू किनियो र तिनलाई खुवाइयो। तिनले अण्डा पार्न थालेपछि, हामीले ती अण्डा खायौँ; तैपनि, तिनमा सुपरमार्केटबाट किनेका अण्डामा जस्तै एन्टिबायोटिकको हल्का स्वाद थियो। मैले यसबारे अलिक सोचेँ: के तिनीहरूले तिनलाई एन्टिबायोटिक्स भएको दाना दिइरहेका थिए? पछि, मैले कुखुराको हेरचाह गर्ने मानिसहरूलाई कुखुराले के दाना खाइरहेका छन् भनेर सोध्दा, तिनीहरूले हड्डीको धुलो भने। “हामीलाई यी कुखुराहरूले चाँडै अण्डा पारून् भन्ने छैन। तिनलाई सामान्य जैविक, अप्रतिबन्धित विधिहरू प्रयोग गरेर खुवा। तिनलाई सामान्य रूपमा अण्डा पार्न दे,” मैले भनेँ। “हामीले तिनलाई धेरै अण्डाहरू पार्न पालेका होइनौँ, जैविक अण्डाहरू खान पाऔँ भनेर मात्र हो। चाहिएको त्यत्ति मात्र हो।” मैले यसो भन्नुको अर्थ के थियो? मैले तिनीहरूलाई, कुखुरालाई एन्टिबायोटिक्स, हर्मोन र इत्यादि हालिएका कुनै पनि कुराहरू नखुवाउनू भनिरहेको थिएँ। ती कुखुरालाई अन्य ठाउँका कुखुराले खाने भन्दा फरक दाना दिनुपर्थ्यो। अन्यत्र, कुखुराहरू तीन महिनामै पूर्ण रूपमा हुर्किन्छन्, तिनले हरेक दिन अण्डा पार्छन्, र तिनलाई मारिने दिनसम्म अण्डा दिने मेसिनका रूपमा प्रयोग गरिन्छ। के यसबाट राम्रो अण्डा उत्पादन हुन्छ? अनि के मासु स्वादिष्ठ हुन्छ? (हुँदैन।) मैले कुखुराहरू अप्रतिबन्धित होऊन्, तिनलाई बाहिर चर्न, कीरा र झारपातहरू खान दिइयोस्, र त्यसपछि तिनलाई केही अनाज, दाना इत्यादि खुवाइयोस् भनेँ। यसले गर्दा अण्डा कम उत्पादन हुने भए पनि, गुणस्तर राम्रो हुनेथ्यो; यो कुखुरा र मानिसका लागि राम्रो हुनेथ्यो। के मैले भनेको कुरा हासिल गर्न सजिलो थियो? (थियो।) अनि के यो बुझ्न सजिलो थियो? के मैले भनेको कुरा पालन गर्नमा कुनै कठिनाइ थियो? (यो बुझ्न सजिलो थियो। यो कठिन थिएन।) मलाई त्यसमा कुनै कठिनाइ भएको महसुस भएन। यो सजिलो थियो। मैले यतिवटा अण्डा उत्पादन हुनुपर्छ भनेर कुनै माग गरिनँ, केवल गुणस्तरको माग गरेँ। सामान्य समझ र सोच्ने तरिका सामान्य भएका मानिसहरूले यो सुन्ने बित्तिकै बुझ्नेथे। तिनीहरूले यो सरल छ, सम्भव छ भनेर महसुस गर्नेथे र त्यसपछि चाँडै यसलाई अघि बढाउनेथिए। यसलाई आज्ञाकारी हुनु भनिन्छ। त्यसोभए के ती कुखुरा पाल्ने मानिसहरूले यही गरे त? के तिनीहरूले यसो गर्न सके? यो गर्न सक्नु भनेको सामान्य मानवताको समझ हुनु हुनेथ्यो। यो गर्न नसक्नुको अर्थ भनेको केही समस्या छ भन्ने हुनेथ्यो। मैले यो भनेपछि छिट्टै मौसम चिसो भयो। प्रकृतिको सामान्य नियमका आधारमा, यसले कुखुरालाई अण्डा पार्नबाट रोक्नेथ्यो। तर एउटा निकै खुलासा गर्ने कुरा भइदियो: जब जाडो बढ्यो, कुखुराले कम होइन धेरै अण्डा पारे। हरेक दिन खानलाई अण्डा हुन्थे, तर अण्डाका पहेँला भाग पहिले जस्तै पहेँला हुन्थेन, र सेता भाग झन्-झन् कडा बन्दै गए। अण्डा झन्-झन् कम स्वादिलो हुँदै गए। के भइरहेको थियो? मैले भनेँ, “यो के हुँदैछ? यी कुखुराहरूलाई जाडो कटाउनै मुस्किल छ, तिनलाई अहिले मानिसहरूका लागि अण्डा पार्न लगाएर के गर्न खोजेको? यो त अलि क्रूर भयो!” जब पछि मैले गएर सोधेँ, मैले ती कुखुराहरूलाई अझै पनि अन्तैबाट किनेको दाना दिइएको थाहा पाएँ—त्यस्तो दाना जसले वसन्त, ग्रीष्म, शरद वा जाडो जुनसुकै याममा तिनले अण्डा पारिराख्ने प्रत्याभूत गर्छ। “सामान्यतया यो मौसममा कुखुराले अण्डा पार्दैनन्। हामी अण्डाबिना जिउन सक्छौँ। बस तिनको हेरचाह गरिराख्। आउँदो वसन्तमा तिनले फेरि अण्डा पार्न थाल्नेछन्, र ती राम्रो गुणस्तरका हुनेछन्,” मैले भनेँ। “घिचुवा नबन्। मैले तँलाई तिनलाई निरन्तर अण्डा पार्न लगा भनेको थिइनँ, न त जाडो याममा पनि अण्डाको आपूर्ति गर् नै भनेको थिएँ। मैले तँसँग यो माग गरेको थिइनँ, तर तैँले किन तिनलाई किनेको दाना दिइरहिस्? तैँले फेरि तिनलाई त्यही दाना खुवाउन पाउँदैनस्।” के मैले आफ्नो कुरा प्रस्ट रूपमा भनेँ? पहिलो कुरा, मैले चाहे जे मौसम भए पनि खानलाई अण्डा हुनैपर्छ भन्ने माग गरेको थिइनँ। दोस्रो कुरा, मैले तिनीहरूलाई कुखुरालाई त्यो दाना खान नदिनू, अण्डा पार्ने प्रक्रियालाई तीव्रता नदिनू भनेँ। के यो सानो अनुरोध हासिल गर्न गाह्रो थियो र? (थिएन।) तर नतिजा के भयो भने, केही समयपछि मैले फेरि हाम्रा कुखुराले पारेका केही अण्डा खाएँ। मैले मनमनै भनेँ: यिनीहरू कत्ति अल्मलिएका हुन्, मैले भनेको कुरा तिनीहरूले कसरी पालन गरेनन्? कुखुराले अझै अण्डा पारिरहेका थिए, त्यसैले तिनीहरूले पक्कै पनि दाना परिवर्तन गरेका थिएनन्—यही भइरहेको थियो।

कुखुरा पालनमा जे भयो, त्यसबाट तिमीहरूले के खुट्ट्याउन सक्छौ? (मानिसहरू परमेश्‍वरका वचनमा समर्पित हुँदैनन् वा तिनलाई पालन गर्दैनन् भन्ने कुरा।) कतिपय मानिसहरूले यसो भने, “परमेश्‍वरका वचनहरू पालन गर्नु—यसको अर्थ परमेश्‍वरको इच्छा पछ्याउनु हो। हामीले ठूला र उच्च मामिलाहरूमा आज्ञापालन गर्नैपर्छ, ती परमेश्‍वरको इच्छा, परमेश्‍वरको कामको कार्यान्वयन, र उहाँको प्रमुख कामसँग सरोकार राख्ने मामिला हुन्। तिमीले भन्दै आएका सबै कुराहरू दैनिक जीवनका मामुली मामिलाहरूसँग सम्बन्धित छन्, जसको परमेश्‍वरको इच्छा पछ्याउनुसँग कुनै सरोकार छैन—त्यसैले हामीले तिमीले भनेअनुसार गर्नुपर्दैन। तिमीले जे कुरा गरिरहेका छौ त्यो हाम्रो कर्तव्यसँग सम्बन्धित छैन, न त परमेश्‍वरका वचनहरूप्रति हाम्रो आज्ञापालन र समर्पणतासँग नै सम्बन्धित छ, त्यसैले हामीले तिम्रो विरोध गर्नु, हामीले पालन गर्ने कि नगर्ने भनी रोज्नु जायज छ। अझ भन्नुपर्दा, तिमीलाई सामान्य मानव जीवनबारे, पारिवारिक मामिलाबारे के थाहा छ र? तिमी बुझ्दैनौ, त्यसैले तिमीलाई बोल्ने कुनै अधिकार छैन। हामीसँग बकवास कुरा नगर—हामीले यो कुरामा तिम्रो आज्ञापालन गर्नुपर्दैन।” तिनीहरूले सोचिरहेको कुरा यही थिएन र? अनि के यस्तो सोच्नु ठिक थियो त? (थिएन।) गल्ती कहाँ भयो? (परमेश्‍वरको इच्छा पछ्याउने कार्यमा ठूला वा साना कुराहरूमा भिन्नता हुँदैन। यदि ती परमेश्‍वरका वचनहरू हुन् भने, मानिसहरूले पालन गर्नुपर्छ, र तिनीहरूले समर्पित भएर तिनको अभ्यास गर्नुपर्छ।) कतिपय मानिसहरूले भने, “म परमेश्‍वरका ती वचनहरू पालन गर्छु जुन सत्यता हुन्। सत्यता होइनन् भने मैले ती वचनहरू पालन गर्नु आवश्यक छैन। म सत्यतामा मात्र समर्पित हुन्छु। ‘परमेश्‍वरको मार्ग पछ्याउनु’ भनेको परमेश्‍वरको मुखबाट निस्केका वचनहरूको त्यो भाग, जुन सत्यता हो, त्यसलाई पछ्याउनु, पालन गर्नु र त्यसमा समर्पित हुनु हो। मानिसहरूको जीवनसँग सरोकार राख्ने र सत्यतासँग असम्बन्धित वचनहरूलाई बेवास्ता गर्न सकिन्छ।” के यस्तो बुझाइ सही हो? (होइन।) त्यसोभए तिमीहरू सत्यता र परमेश्‍वरका वचनहरूलाई कसरी लिन्छौ? के तिनीहरूले परमेश्‍वरका वचन र सत्यताका बीचमा भेद गरेनन् र? अनि के यसले सत्यतालाई नाम मात्रको बनाएन र? के तिनीहरूले सत्यतालाई धेरै खोक्रो ठानेनन् र? परमेश्‍वरले गर्नुभएको यावत् थोकको सृष्टि, रूखका पातहरूका आकार र रङ्ग, फूलहरूका आकार र रङ्ग, यावत् थोकहरूको अस्तित्व र विस्तार—के यी सबको सत्यतासँग कुनै सम्बन्ध छ? के यसको मानिसको मुक्तिसँग कुनै सम्बन्ध छ? के मानव शरीरको संरचना सत्यतासँग जोडिएको छ? यीमध्ये कुनै पनि कुरा सत्यतासँग सम्बन्धित छैन, तर ती सबै परमेश्‍वरबाट आउँछन्। यदि यीमध्ये कुनैले पनि सत्यतासँग सरोकार राख्दैन भने, के तैँले तिनको सहीपनलाई स्विकार्न मिल्दैन र? के तैँले तिनको सहीपनलाई इन्कार गर्न मिल्छ? के तैँले परमेश्‍वरको सृष्टिको नियमलाई आफ्नो इच्छाअनुसार नष्ट गर्न मिल्छ? (मिल्दैन।) त्यसोभए तेरो मनोवृत्ति कस्तो हुनुपर्छ? तैँले त्यसका नियमहरू पालन गर्नैपर्छ। तैँले नबुझेका कुराहरू छन् भने, परमेश्‍वरको मुखबाट बोलिएको कुरामा विश्वास गर्नु ठिक हुन्छ। तैँले तिनलाई अध्ययन गर्न, वा धेरै गहिरो रूपमा बुझ्ने प्रयास गर्न आवश्यक छैन—तैँले केवल तिनका नियमहरू उल्लङ्घन गर्नुहुँदैन। भरोसा गर्नु र समर्पित हुनुको अर्थ नै यही हो। जब परमेश्‍वरले मानिसहरूको दैनिक जीवनमा आवश्यक गराउने, र मानिसको मुक्तिलाई नसमेट्ने बानी, आम सुझबुझ, र दैनिक जीवनका नियमहरू, इत्यादिको कुरा आउँछ, ती सत्यताकै स्तर वा तहमा नभए पनि, ती सबै सकारात्मक कुराहरू हुन्। सबै सकारात्मक कुराहरू परमेश्‍वरबाट आउँछन्, त्यसैले मानिसहरूले तिनलाई स्वीकार गर्नुपर्छ—यी वचनहरू सही छन्। साथै, मानिस भएको नाताले, तिनीहरूमा कस्तो समझ र विवेक भेटिनुपर्छ? पहिलो नम्बरमा, तिनीहरूले कसरी पालन गर्ने भनेर सिक्नुपर्छ। कसका शब्दहरू पालन गर्ने? दियाबलस र शैतानका शब्दहरू पालन गर्ने? मानिसका शब्दहरू पालन गर्ने? महान् र उत्कृष्ट मानिसहरूका शब्दहरू पालन गर्ने? ख्रीष्टविरोधीहरूका शब्दहरू पालन गर्ने? यीमध्ये कुनै पनि होइन। तिनीहरूले परमेश्‍वरका वचनहरू पालन गर्नुपर्छ। परमेश्‍वरका वचनहरू पालन गर्ने सिद्धान्तहरू र निश्चित अभ्यासहरू के-के हुन्? तैँले ती सही छन् कि गलत भनेर विश्लेषण गर्नु पर्दैन, र किन भनेर सोध्नु पर्दैन। तैँले तिनलाई बुझेपछि मात्र अभ्यास गर्नुपर्छ भन्ने छैन। बरु, तैँले पहिला सुन्ने, लागु गर्ने, कार्यान्वयन गर्ने, र पालन गर्ने गर्नुपर्छ, र तेरो पहिलो मनोवृत्ति पनि त्यही नै हुनुपर्छ। तब मात्र तँ एक सृजित प्राणी, साथै योग्य र उचित मानव बन्नेछस्। यदि तैँले मानव हुनुका यी सबैभन्दा आधारभूत मानकहरू समेत पूरा गर्न सक्दैनस्, र परमेश्‍वरले तँ मानव होस् भनेर स्वीकार गर्नुहुन्न भने, के त उहाँसामु आउन सक्छस्? के तँ परमेश्‍वरका वचनहरू सुन्न लायक छस्? के तँ सत्यता सुन्न लायक छस्? के तँ मुक्तिको लायक छस्? तँ यी कुनै पनि कुराका लागि योग्य छैनस्।

के मैले भर्खरै कुरा गरेका, कुखुरा र अण्डासँग सम्बन्धित मानिसहरूले आज्ञापालन र समर्पण गरे? (गरेनन्।) तिनीहरूले परमेश्‍वरका वचनहरूलाई कसरी लिए? तिनीहरूले एउटा कानले सुनेर अर्को कानले उडाए, र तिनीहरूका मनमा एउटा निश्चित विचार थियो: “तिमीलाई जे भन्नु छ भन, र मैले जे गर्नुपर्छ म गर्नेछु। मलाई तिम्रा मागहरूबारे चासो छैन! मैले तिमीलाई खानका लागि अण्डा आपूर्ति गरे पुग्छ—तिमीले जस्तो अण्डा खाए पनि कसैलाई मतलब हुँदैन। के तिमी जैविक अण्डा खान चाहन्छौ? सम्भव नै छैन। सपना देखि बस! तिमीले मलाई कुखुरा पाल्न भन्यौ, र म तिनलाई यसरी नै पाल्छु, तर तिमी त्यसमाथि आफ्नै मागहरू थप्दैछौ—के तिमीलाई यसबारे बोल्ने अधिकार छ?” के यी आज्ञापालन गर्ने र समर्पित हुने मानिसहरू हुन्? (होइनन्।) तिनीहरू के गर्न खोजिरहेका छन्? तिनीहरू विद्रोह गर्न खोजिरहेका छन्! परमेश्‍वरको घर भनेको त्यो ठाउँ हो जहाँ परमेश्‍वरले बोल्नुहुन्छ र काम गर्नुहुन्छ, र त्यो ठाउँ हो जहाँ सत्यताले शासन गर्छ—यदि, परमेश्‍वरले तिनीहरूको मुखैमा केही भन्‍नुहुँदा, यी मानिसहरूले पालन गरेनन्, र तिनीहरू समर्पित भएनन् भने, के तिनीहरूले परमेश्‍वरको पिठ्यूँ पछाडि उहाँको वचन अभ्यास गर्न सक्छन्? त्यो त झनै सम्भव छैन! सम्भावना छैन भन्ने देखि सम्भावना झनै कम छ भन्ने सम्म: यी दुई कुरालाई विचार गर्दा, के परमेश्‍वर तिनीहरूको परमेश्‍वर हुनुहुन्छ त? (हुनुहुन्न।) त्यसोभए तिनीहरूको परमेश्‍वर को हो त? (तिनीहरू आफै हुन्।) ठिक भनिस्—तिनीहरूले आफैलाई परमेश्‍वरका रूपमा व्यवहार गर्छन्, तिनीहरू आफैमा विश्वास गर्छन्। त्यस्तो अवस्थामा, तिनीहरू अझै किन यतै केही नगरी अल्मलिरहेका छन्? जब तिनीहरू आफै आफ्नो परमेश्‍वर हुन् भने, तिनीहरू परमेश्‍वरमाथिको विश्वासको झण्डा फहराएर के गरिरहेका छन्? के यो अरू मानिसलाई झुक्क्याउनु होइन? के तिनीहरू आफैलाई झुक्क्याइरहेका छैनन् र? यदि त्यस्ता मानिसहरूमा परमेश्‍वरप्रति यस्तो मनोवृत्ति हुन्छ भने, के तिनीहरूले पालन गर्न सक्छन् त? (बिलकुलै सक्दैनन्।) यति सानो कुरामा समेत, तिनीहरू परमेश्‍वरको वचन पालन गर्न वा परमेश्‍वरमा समर्पित हुन सक्दैनन्, परमेश्‍वरका वचनहरूले तिनीहरूमा कुनै प्रभाव पार्दैनन्, र तिनीहरू तिनलाई ग्रहण गर्दैनन् र तिनमा समर्पित हुन सक्दैनन्। के त्यस्ता मानिसहरूलाई मुक्ति दिन सकिन्छ? (सकिँदैन।) त्यसोभए तिनीहरू मुक्तिबाट कति टाढा छन्? अत्यन्तै टाढा छन्, नजिक त छँदै छैनन्! भित्री रूपमा, के परमेश्‍वर उहाँका वचन पालन नगर्ने र आफूलाई उहाँको विरुद्धमा खडा गर्नेहरूलाई मुक्ति दिन इच्छुक हुनुहुन्छ? पक्कै हुनुहुन्न। मानिसहरूले आफ्नै सोचका आधारमा यो मापन गर्दा, तिनीहरू समेत यसो गर्न इच्छुक हुने थिएनन्। यदि यस प्रकारका दियाबलस र शैतानहरू, हर हिसाबमा तेरो विरोध गर्न, तँविरुद्ध खडा भए भने, के तैँले तिनीहरूलाई मुक्ति दिने थिइस्? असम्भव। त्यस्ता मानिसहरूलाई कसैले मुक्ति दिन चाहँदैन। त्यस्ता मानिसहरूलाई कसैले पनि साथी बनाउन चाहँदैन। कुखुरा पालनजस्तो यति सानो कुरामा, मानिसहरूको प्रकृतिको खुलासा भयो; यति सानो कुरामा, मानिसहरू मैले भनेको कुरा पालन गर्न असक्षम भए। के यो गम्भीर समस्या होइन र?

अब, भेडासँग सम्बन्धित एउटा मामिलाबारे कुरा गरौँ। पक्कै पनि, यो मानिसहरूसँग नै सम्बन्धित छ। वसन्त ऋतु आइसकेको थियो। मौसम न्यानो थियो र फूलहरू फुलेका थिए। हरियाली बढ्दै थियो, घाँस हरियो थियो। सबथोक जीवन्तताले धपक्क बल्न सुरु भइरहेको थियो। भेडाहरूले जाडो यामभरि पराल खाइरहेका थिए, र उप्रान्त खान चाहँदैनथे, त्यसैले तिनीहरू घाँस हरियो भएपछि ताजा घाँस खान उत्साहित थिए। यो भेडीहरूले थुमाहरू जन्माउने बेला पनि थियो, जसको मतलब तिनीहरूले हरियो घाँस खानु अझ बढी आवश्यक थियो। घाँसको गुणस्तर जति उच्च भयो, र घाँस जति धेरै भयो, तिनीहरूले त्यति नै धेरै दूध उत्पादन गर्नेथिए, र थुमाहरू त्यति नै चाँडो हुर्कनेथिए; मानिसहरू पनि यो देखेर खुसी हुने थिए, यो एउटा आशापूर्वक प्रतीक्षा गर्ने कुरा थियो: शरद ऋतुको आगमनसँगै खानका लागि एउटा राम्रो मोटो थुमा हुने थियो। अनि मानिसहरूसँग आशापूर्वक प्रतीक्षा गर्नुपर्ने केही कुरा छ भने, के तिनीहरूले थुमाहरूलाई अझ राम्रो घाँस खुवाउने, तिनलाई बलियो र मोटो हुने गरी खुवाउने उपायहरू सोच्नुपर्थ्यो? के तिनीहरूले यस्तो सोच्नुपर्थेन, “अहिले चरनमा घाँस राम्रो छैन। थुमाहरूले यो खाए भने ती सुस्तरी बढ्नेछन्। राम्रो घाँस कहाँ छ?” के तिनीहरूले यसमा अलिकति मिहिनेत लगाएको भए हुँदैनथ्यो? तर भेडाको हेरचाह गर्ने व्यक्तिले के सोचिरहेको थियो भनेर कसलाई थाहा छ र। एक दिन म भेडाहरू हेर्न गएँ। मैले थुमाहरू राम्रो अवस्थामा बसिरहेको देखेँ, र तिनीहरू मानिसहरू देख्दा उफ्रन्थे, आफ्ना अगाडिका खुट्टा मानिसहरूको गोडामा राखेर माथि उठ्थे, र तिनीहरूसँग कुरा गर्न चाहन्थे। कतिपय थुमाहरूका सिङहरू उम्रेका थिए, त्यसैले मैले तिनीहरूका स-साना सिङहरू समातेर तिनीहरूसँग खेलेँ। ती थुमाहरू राम्रो अवस्थामा थिए, तर निकै दुब्ला र सुकेका थिए। मैले सोचेँ, भेडाहरू निकै नरम छन् र तिनीहरूको ऊन बाक्लो छैन, तैपनि तिनीहरू न्याना छन्, अनि मलाई तिनीहरू अलिकति मोटाए भने कति राम्रो हुन्थ्यो होला भन्ने लाग्यो। यो कुरा मनमनै सोच्दै मैले भेडा पाल्ने व्यक्तिलाई सोधेँ, “के यो घाँस कम गुणस्तरको छ? के चरनमा भेडाहरूलाई खानका लागि पर्याप्त घाँस छैन? के जमिन जोतेर अलिकति नयाँ घाँस रोपिनुपर्छ, ताकि तिनीहरूले पर्याप्त खान पाऊन्?” उसले भन्यो, “खानका लागि पर्याप्त मात्रामा हरियो घाँस छैन। अहिले पनि भेडाहरूले पराल खाइरहेका छन्।” यो सुनेर मैले भनेँ, “तँलाई यो कुन ऋतु हो भनेर थाहा छैन? किन अझै तिनीहरूलाई पराल खान लगाइरहेको छस्? भेडीहरूले थुमा जन्माएका छन्, तिनीहरूले राम्रो हरियो घाँस खानुपर्छ। तँ किन अझै पनि तिनीहरूलाई पराल खान लगाइरहेको छस्? के तिमीहरूले यसको कुनै समाधानबारे सोचेका छौ?” उसले धेरै बहानाहरू बनायो। जब मैले उसलाई जमिन जोत्न भनेँ, उसले सक्दिनँ भन्यो—यदि जोत्यो भने, भेडाहरूले तत्काल खानेकुरा पाउने थिएनन्। यो सब सुनेपछि तिमीहरूलाई के लाग्यो? के तिमीहरूलाई कुनै बोझ महसुस हुन्छ? (मैले राम्रो घाँसे-मैदान खोज्ने उपायहरू सोच्ने थिएँ, वा अन्त कतैबाट घाँस काटेर ल्याउने थिएँ।) त्यो समाधान गर्ने एउटा तरिका हो। तैँले समाधानका बारेमा सोच्नुपर्छ। आफ्नो पेट मात्रै भरेर अरू सबथोक नबिर्सी—भेडाहरूले पनि पेटभरि खानुपर्छ। पछि, मैले अरू केही मानिसहरूलाई भनेँ, “के यो जमिन जोत्न सकिन्छ? शरद ऋतुमा रोपे पनि, भेडाहरूले अर्को वर्ष हरियो घाँस खान पाउनेछन्। अझ भन्नुपर्दा, अन्य ठाउँहरूमा दुइटा चरन छन्, के भेडाहरूलाई ताजा घाँस खुवाउन हरेक दिन त्यता चराउन सकिन्छ? यदि दुइटा ठाउँमा पालैपालो चराइयो भने, के भेडाहरूले ताजा घाँस खान पाउने थिएनन् र?” के मैले भनेको कुरा गर्न सजिलो थियो? (थियो।) कतिपय मानिसहरूले भने, “त्यो गर्नलाई भनेजति सजिलो छैन। तपाईँ सधैँ कामकुरा गर्न सजिला छन् भनेर भन्नुहुन्छ—त्यो कसरी त्यति सजिलो छ? भेडाहरू धेरै छन्, र तिनीहरू दौडिरहँदा, तिनीहरूलाई गोठालो गर्न पटक्कै सजिलो हुँदैन।” तिनीहरूलाई भेडा चराउनै धौधौ थियो, तिनीहरूसँग कति धेरै बहाना र कठिनाइहरू थिए, तर अन्तिममा तिनीहरू सहमत भए। धेरै दिनपछि म फेरि हेर्न गएँ। घाँस यत्ति बढेको थियो कि झन्डै-झन्डै कम्मरसम्म पुग्थ्यो। मलाई अचम्म लाग्यो कि भेडाहरूले खाइरहँदा पनि त्यो कसरी यति धेरै बढ्न सक्यो होला। केही प्रश्नहरू सोधेपछि, मैले थाहा पाएँ: भेडाहरूलाई यहाँ चराउन ल्याइएकै थिएन। ती मानिसहरूसँग बहाना पनि थियो: “त्यो मैदानमा कुनै गोठ छैन, भेडाहरूलाई निकै गर्मी भइरहेको थियो।” मैले भनेँ, “त्यसोभए तिनीहरूलाई एउटा गोठ किन नबनाइदिएको त? भेडाहरू थोरै मात्र छन्। तिमीहरू यहाँ के गर्नका लागि छौ त? के तिमीहरूले यी सरल मामिलाहरू सम्हाल्नुपर्ने होइन?” तिनीहरूले जवाफ दिए, “हामीले त्यो बनाउने कोही भेट्टाउनै सकेका छैनौँ।” मैले भनेँ, “अरू काम गर्नका लागि मान्छे छन् त, यो गर्नका लागि किन कोही छैन? के तैँले कसैलाई खोजेको छस्? तेरो ध्यान भेडाहरूलाई हुर्काउनमा होइन, तिनीहरूलाई खानमा मात्रै छ। तँ कसरी यति स्वार्थी हुन सक्छस्? तँ थुमा खान चाहन्छस् तर तिनीहरूलाई हरियो घाँस खान दिँदैनस्—तँ कसरी यति अनैतिक हुन सक्छस्!” एकपटक तिनीहरूलाई बाध्य पारिएपछि, गोठ बनाइयो र भेडाहरूले हरियो घाँस खान पाए। के तिनीहरूलाई अलिकति ताजा घाँस खान सजिलो थियो? त्यति सरल कार्य गर्न पनि यी मानिसहरूलाई त्यति गाह्रो भयो। हरेक पाइलामा तिनीहरूले बहानाहरू निकाल्थे। जब तिनीहरूसँग कुनै बहाना हुन्थ्यो, र कुनै पनि कठिनाइहरू आइपर्थे, तब तिनीहरूले हार मान्थे र त्यो कुरा सल्टाउन मलाई नै पर्खन्थे। मैले सधैँ के भइरहेको छ भनेर जानकारी राखिरहनुपर्थ्यो, सधैँ यसमा नजर राख्नुपर्थ्यो, मैले सधैँ तिनीहरूलाई दबाब दिनुपर्थ्यो—मैले तिनीहरूलाई दबाब नदिनै मिल्दैनथ्यो। भेडा चराउने जस्तो मामुली कुरामा मैले किन चिन्ता लिनुपर्छ? म तिमीहरूका लागि सबै कुरा तयार गर्छु, त्यसोभए तिमीहरूलाई मेरा केही वचनहरू पालन गराउन किन यति धेरै मिहिनेत लाग्छ? के मैले तँलाई धारिलो पहाड चढ्न वा आगोको समुद्रमा पौडी खेल्न भनिरहेको छु र? कि यो लागु गर्न निकै नै गाह्रो छ? के यो तेरै जिम्मेवारी होइन र? यो हासिल गर्ने शक्ति सबै तँभित्र नै छ, यो तेरो क्षमताहरूको दायराभित्र नै पर्छ। यो धेरै ठूलो माग होइन। तैँले यो कुरा कसरी सम्पन्न गर्न सकिरहेको छैनस्? समस्या कहाँ छ? के मैले तँलाई जहाज निर्माण गर्न भनेँ र? (होइन।) त्यसोभए तँलाई गर्न भनिएको कुरा र जहाज निर्माण गर्नुमा कति ठूलो भिन्नता छ? ठूलो भिन्नता छ। तँलाई गर्न भनिएको कार्य गर्न एक दुई दिन मात्र लाग्नेथियो। यसमा केवल केही शब्दहरू बोल्नुपर्ने हुन्थ्यो। यो हासिल गर्न सकिने थियो। जहाज निर्माण गर्नु एउटा ठूलो कार्य थियो, १०० वर्ष लाग्ने कार्य थियो। म निर्धक्क भएर भन्न सक्छु कि यदि तिमीहरू नोआकै युगमा जन्मेका भए, तिमीहरूमध्ये एक जनाले पनि परमेश्‍वरका वचनहरू पालन गर्न सक्ने थिएनौ। जब नोआले परमेश्‍वरका वचनहरू पालन गरे, जब उनले परमेश्‍वरको आदेश अनुसार, अलि-अलि गरी, जहाज निर्माण गरे, एक छेउमा उभिएर, नोआलाई रोक्ने, उनको गिल्ला गर्ने, उनलाई जिस्क्याउने र उनीमाथि हाँस्ने मानिसहरू तिमीहरू नै हुने थियौ। तिमीहरू बिलकुलै त्यस्तै व्यक्ति हौ। तिमीहरूमा पालन र समर्पण गर्ने मनोवृत्ति पटक्कै छैन। बरु उल्टै, तिमीहरू परमेश्‍वरले तिमीहरूलाई विशेष अनुग्रह देखाउनुहोस्, र विशेष रूपमा आशिष् र अन्तर्दृष्टि दिनुहोस् भन्ने माग गर्छौ। तिमीहरू कसरी यति निर्लज्ज हुन सक्छौ? तिमीहरू के भन्छौ, मैले भर्खरै भनेका कुराहरू मध्ये कुनचाहिँ मेरो जिम्मेवारी हो? मैले कुनचाहिँ गर्नुपर्छ? (कुनै पनि गर्नुपर्दैन।) यी सबै कुराहरू मानव मामिला हुन्। ती मेरो सरोकारका विषय होइनन्। मैले तिमीहरूलाई हस्तक्षेप नगर्नुपर्ने हो। त्यसोभए म किन संलग्न हुनुपऱ्यो? म यो मेरो दायित्व भएकाले नभई तिमीहरूकै भलाइका लागि गर्छु। तिमीहरू कसैलाई पनि यसबारे चिन्ता छैन, तिमीहरू कसैले पनि यो जिम्मेवारी लिएका छैनौ, तिमीहरू कसैले पनि यी असल अभिप्रायहरू राख्दैनौ—त्यसैले मैले यस सन्दर्भमा थप चिन्ता लिनु परेको छ। तिमीहरूले पालन र सहकार्य मात्र गरे हुन्छ, यो निकै सरल छ—तर तिमीहरूले त्यो समेत गर्न सक्दैनौ। तिमीहरू मान्छे त हौ?

त्यस्तै अर्को झन् गम्भीर घटना पनि घटेको थियो। एउटा स्थानमा भवन निर्माण भइरहेको थियो। भवन निकै अग्लो थियो र त्यसले ठूलै क्षेत्रफल ओगटेको थियो। त्यसभित्र तुलनात्मक रूपमा ठूलो सङ्ख्यामा सर-सामानहरू राखिएका थिए, र तिनलाई सार्न सहज गराउन, कम्तीमा पनि दुई-पाटे ढोका चाहिने थियो, र ती कम्तीमा आठ फिट अग्लो हुनुपर्ने थियो। सामान्य मानिसहरूले भए यी सबै कुरा विचार गरेका हुने थिए। तर कसैले एउटै, छ फिटे ढोका हाल्न अड्डी कस्यो। उसले अरू सबैको सुझावलाई बेवास्ता गऱ्यो, चाहे ती जोसुकैबाट आएको होस्। के यो व्यक्ति मूढ थियो? ऊ पूर्ण रूपमा फटाहा थियो। पछि, जब कसैले मलाई यसबारे बतायो, मैले त्यस व्यक्तिलाई भनेँ, “तैँले दुईवटा ढोकाहरू हाल्नैपर्छ, र ती अझै अग्लो हुनैपर्छ।” ऊ अनिच्छापूर्वक सहमत भयो। ऊ देखावटी रूपमा त सहमत भयो, तर उसले एकान्तमा के भन्यो? “तिनलाई यति अग्लो बनाएर के अर्थ? ती होचो हुँदैमा के बिग्रिन्छ र?” म पछि फेरि हेर्न गएँ। थप एउटा मात्रै ढोका राखिएको थियो, तर उचाइ उही थियो। अनि उचाइ किन उही थियो? के त्योभन्दा अग्लो ढोका बनाउन असम्भव थियो र? कि ढोकाले छत छुनेथ्यो? खास कुरा के थियो? खास कुरा के थियो भने, ऊ पालन गर्नै चाहँदैनथ्यो। उसले वास्तवमा यस्तो सोचिरहेको थियो, “के यो तिमीमा निर्भर छ र? यहाँको मालिक त म हुँ, मेरै हैकम चल्छ। अरू मानिसहरूले मैले भनेजस्तै गर्छन्, त्यसको उल्टो होइन। तिमीलाई के थाहा छ? के तिमी निर्माण कार्य बुझ्छौ?” के निर्माण कार्य नबुझ्नुको अर्थ मैले अनुपातहरू कस्ता देखिन्छन् भनेर हेर्न मिल्दैन भन्ने हो र? यति अग्लो भवनमा यति होचो ढोका राखियो भने त, ६’२” अग्लो मानिस त्यसमा छिर्दा, ऊ झुकेन भने उसको टाउको ढोकाको फ्रेममा ठोक्किने थियो। यो कस्तो खालको ढोका थियो? मैले निर्माण कार्य बुझ्नु आवश्यक नै थिएन—ल भन् त, के यसबारे मेरो सोच जायज थियो? के त्यो व्यावहारिक थियो? तर त्यस्तो व्यावहारिकता त्यो व्यक्तिले बुझ्दैनथ्यो। उसले केवल प्रावधानहरू पछ्याउन जान्दथ्यो, र यसो भन्थ्यो: “म जहाँबाट आएको हुँ, त्यहाँ ढोकाहरू सबै यस्तै हुन्छन्। मैले यसलाई तिमीले भने जस्तो अग्लो किन बनाउनुपर्थ्यो? तिमीले मलाई यो गर्न भन्यौ, र मैले यो यसरी नै बनाएँ। यदि तिमीलाई मेरो कुनै उपयोग छैन भने, बिर्सिदिनू! मेरो कामकुरा गर्ने शैली यही हो, र म तिम्रो पालन गर्नेछैनँ!” यो कस्तो प्रकारको लन्ठू थियो? के तिमीहरूलाई परमेश्‍वरको घरले अझै पनि उसलाई प्रयोग गर्न सक्छ भन्ने लाग्छ? (लाग्दैन।) त्यसोभए उसलाई प्रयोग गर्न नसकिने नै भए के गरिनुपर्छ? त्यस्ता मानिसहरूले परमेश्‍वरको घरमा झारा टार्ने प्रयास गर्छन्, तिनीहरू तुरुन्तै निकालिँदैनन्, ब्रदर-सिस्टरहरूले तिनीहरूलाई सहन सक्छन्, र म पनि तिनीहरूलाई सहन सक्छु, तर जब तिनीहरूको मानवताको कुरा आउँछ—तिनीहरूले सत्यता बुझ्छन् कि बुझ्दैनन् भन्ने कुरा बिर्सिदिऊँ—परमेश्‍वरको घरजस्तो वातावरणमा काम गर्ने र बस्ने व्यक्तिहरू टिकिरहने सम्भावना हुन्छ त? (हुँदैन।) के हामीले तिनीहरूलाई निकाल्नु पर्छ? (पर्दैन।) के तिनीहरू लामो समय मण्डलीमा बस्ने सम्भावना छ? (छैन।) किन छैन? तिनीहरूले आफूलाई भनिएको कुरा बुझ्न सक्छन् कि सक्दैनन् भन्ने कुरालाई छोडौँ। तिनीहरूको स्वभाव यस्तो हुन्छ कि, तिनीहरूले झारा टार्ने प्रयास गरेपछि, घमन्ड गर्न थाल्छन्, र हुकुम चलाउन खोज्छन्। के यस्तो व्यवहारले परमेश्‍वरको घरका अपेक्षाहरू पूरा गर्न सक्छ? तिनीहरू केही पनि होइनन्, तर आफू निकै असल भएको, परमेश्‍वरको घरको खम्बा र मुख्य आधार भएको ठान्छन्, जहाँ तिनीहरूले लापरवाहीपूर्वक दुष्कर्महरू गर्छन्, र हुकुम चलाउने प्रयास गर्छन्। तिनीहरू समस्याहरूमा परिहाल्छन्, र लामो समयसम्म रहने छैनन्। यस प्रकारका मानिसहरूलाई, परमेश्‍वरको घरले ननिकाले पनि, यहाँ केही बेर बसेपछि, तिनीहरूले परमेश्‍वरको घरमा मानिसहरू सधैँ सत्यताका बारेमा, सिद्धान्तका बारेमा कुरा गरिरहेका हुन्छन् भन्ने थाहा पाउनेछन्; तिनीहरूलाई यस कुरामा कुनै रुचि हुँदैन, तिनीहरूको कार्यशैली यहाँ केही काम लाग्दैन। तिनीहरू जहाँसुकै गए पनि र जेसुकै गरिरहेका भए पनि, तिनीहरू अरूसँग सहकार्य गर्न सक्दैनन्, र सधैँ हुकुम चलाउन चाहन्छन्। तर त्यसले काम गर्दैन, र तिनीहरूले आफूलाई हरेक हिसाबमा सीमित भएको पाउँछन्। समय बित्दै जाँदा, धेरैजसो ब्रदर-सिस्टरहरूले सत्यता र सिद्धान्तहरू बुझ्न थाल्छन्; जब यी मानिसहरूले आफूखुसी गर्ने, मालिक बन्ने र हुकुम चलाउने प्रयास गर्छन्, र सिद्धान्तअनुसार कार्य गर्दैनन्, तब धेरै मानिसहरूले तिनीहरूलाई तिरस्कारको दृष्टिले हेर्छन्—के तिनीहरूले यो सहन सक्छन्? जब त्यस्तो समय आउँछ, तिनीहरूले आफू यी मानिसहरूसँग नमिल्ने, तिनीहरू प्राकृतिक रूपमै यहाँका नभएको, तिनीहरू गलत ठाउँमा भएको महसुस गर्नेछन्: “म कसरी गल्तीले परमेश्‍वरको घरमा आइपुगेँ? मेरो सोचाइ अति सामान्य थियो। मलाई यदि मैले अलिकति प्रयत्न गरेँ भने, म विपत्तिबाट जोगिन सक्छु र आशिषित हुनेछु भन्ने लाग्यो। त्यस्तो नहोला भन्ने मलाई कहिल्यै लागेन!” तिनीहरू प्राकृतिक रूपमा नै परमेश्‍वरको घरका होइनन्; केही समय बसेपछि, तिनीहरूको रुचि हराउँछ, तिनीहरू उदासीन हुन्छन्, र तिनीहरूलाई निकालिरहनै पर्दैन—तिनीहरू आफै निस्किन्छन्।

कतिपय मानिस भन्छन्, “के तपाईँले हस्तक्षेप नगर्ने कुनै कुरा छैन? तपाईँ लाउके हुनुहुन्छ, हैन? तपाईँ आफ्नो प्रतिष्ठा बनाउन, आफ्नो उपस्थिति महसुस गराउन, र सर्वशक्तिमान् छु भनेर मानिसहरूलाई थाहा दिन अरूका मामिलाहरूमा हस्तक्षेप गर्नुहुन्छ, होइन त?” ल भन् त, यदि मैले यी कुराहरूको हेरचाह नगरेको भए ठिक हुन्थ्यो? वास्तवमा, म यी कुराहरूको हेरचाह गरिरहन चाहन्नँ, यी त अगुवा र कामदारहरूको जिम्मेवारी हो, तर मैले ख्याल नगरेको भए समस्या आउनेथ्यो र भावी काम प्रभावित हुनेथ्यो। यदि तिमीहरूले ती समाधान गर्न सकेका भए, मैले भनेअनुसार गरेका भए, के म त्यस्ता मामिलामा संलग्न हुनुपर्थ्यो? यदि मैले तिमीहरूको चासो नराखेको भए, तिमीहरू कुनै मानव स्वरूपमा जिउने थिएनौ, न त राम्ररी नै जिउने थियौ। तिमीहरू आफैले केही गर्न सक्ने थिएनौ। अनि त्यस्तो अवस्थामा समेत तिमीहरू अझै मलाई पालन गर्दैनौ। म तिमीहरूसँग अत्यन्तै सरल कुराबारे कुरा गर्नेछु: स्वच्छता र आफू जिउने वातावरणको ख्याल गर्ने अत्यन्तै सानो मामिला। तिमीहरू यस मामिलामा कसरी कार्य गर्छौ? यदि म कतै गएँ र तिमीहरूलाई पहिले नै जानकारी गराइनँ भने, त्यो ठाउँ असाधारण रूपमा फोहोर हुनेछ, र तिमीहरूले त्यो ठाउँ तुरुन्तै सफा गर्नुपर्नेछ, जसले गर्दा तिमीहरूलाई व्याकुल र असहज महसुस हुनेछ। यदि मैले तिमीहरूलाई पहिले नै म आउँदै छु भनेर भनेको भए, परिस्थिति यति खराब हुने थिएन—तर के तिमीहरूलाई मलाई पर्दापछाडि के भइरहेको छ भन्ने थाहा छैन भन्ने लाग्छ? यी सबै सानातिना मामिला हुन्, सामान्य मानवताका कतिपय सबैभन्दा सरल र आधारभूत पक्ष हुन्। तर तिमीहरू यस्ता अल्छी छौ। के तिमीहरू साँच्चै आफ्नो कर्तव्य राम्ररी पूरा गर्न सक्छौ? म मूलभूमि चीनका केही ठाउँमा दश वर्षसम्म बसेँ, मैले त्यहाँका मानिसहरूलाई सिरक पट्टाएर घाममा सुकाउने, घर सफा गर्ने र घरमा चुलो बाल्ने तरिकाहरू सिकाएँ। तर मैले दश वर्ष सिकाएपछि पनि तिनीहरूलाई सिकाउन सकेको थिइनँ। के म सिकाउन असक्षम भएको हुँ? होइन, यी मानिसहरू अति नै नीच छन्। पछि मैले सिकाउन छोडेँ। मैले कतै जाँदा सिरक नपट्टाइएको पाएँ भने, म फनक्क फर्केर निस्किहाल्थेँ। किन म यसो गर्थेँ? मलाई त्यो दुर्गन्धित र घिनलाग्दो लाग्थ्यो। म सुँगुरको खोरभन्दा पनि खराब ठाउँमा किन बस्नु? म त्यस्ता ठाउँमा बस्न मान्दिनँ। यी साना समस्याहरूसमेत परिवर्तन गर्न एकदमै गाह्रो हुन्छ। यदि मैले मापदण्डलाई परमेश्‍वरको मार्ग र उहाँको इच्छा पछ्याउनेसम्म बढाइदिएको भए, साँच्चै भन्नुपर्दा, तिमीहरू त्यसको एकछेउ पनि पुग्ने थिएनौ। आज मैले भन्न खोजेको मुख्य कुरा के हो? परमेश्‍वरका वचनहरू पालन गर्नु एकदमै महत्त्वपूर्ण छ, र तिमीहरूले यसलाई बेवास्ता गर्नु हुँदैन। परमेश्‍वरका वचनहरू पालन गर्नुको अर्थ तैँले तिनको विश्लेषण, अध्ययन, छलफल वा खोजीनिती गर्नुपर्छ, वा तीपछाडिका कारणहरू अनुसन्धान गर्नुपर्छ, र त्यसको कारण निकाल्ने प्रयास गर्नुपर्छ भन्ने होइन; बरु, तैँले उहाँका वचनहरू लागु र पूरा गर्नुपर्छ। जब परमेश्‍वर तँसँग बोल्नुहुन्छ, जब उहाँ तँलाई कुनै कार्य गर्ने आदेश दिनुहुन्छ वा कुनै कुरा सुम्पनुहुन्छ, तब परमेश्‍वर त्यसपछि तैँले पाइला चालेको र यसलाई चरणबद्ध रूपमा कसरी लागु गर्छस् भनेर हेर्न चाहनुहुन्छ। परमेश्‍वर तैँले यो मामिला बुझ्छस् कि बुझ्दैनस् भन्ने कुरा वास्ता गर्नुहुन्न, न त तँ हृदयमा यसबारे उत्सुक छस् कि छैनस्, वा तँलाई यसबारे कुनै शङ्का छ कि छैन भन्ने कुरा नै वास्ता गर्नुहुन्छ। परमेश्‍वर त तैँले त्यो गर्छस् कि गर्दैनस्, तँमा पालन गर्ने र समर्पित हुने मनोवृत्ति छ कि छैन भनेर हेर्नुहुन्छ।

संयोगवश, म केही मानिससँग कार्यक्रमहरूका लागि पोसाकका बारेमा कुरा गरिरहेको थिएँ। मूल सिद्धान्त भनेको पोसाकको रङ्ग र स्टाइल शिष्ट, मर्यादित, रुचिपूर्ण र सभ्य हुनुपर्छ भन्ने थियो। ती अनौठा पोसाकजस्तो देखिनु हुँदैनथ्यो। त्योभन्दा पनि, धेरै पैसा खर्च गर्नु पर्दैनथ्यो। ती कुनै विशेष डिजाइनरको हुनुपर्दैनथ्यो, ती किन्न नामी ब्रान्डका पसलहरूमा त झनै जान पर्दैनथ्यो। पोसाकले कलाकारहरूलाई सभ्य, शिष्ट र मर्यादित देखाउनुपर्छ, तिनीहरू प्रस्तुत गर्न योग्य हुनुपर्छ भन्ने मेरो विचार थियो। मञ्चमा एकदमै फुङ उडेको वा अँध्यारो देखिने कुरा बाहेक रङ्गमा कुनै रोकटोक थिएन। अरू अधिकांश रङ्गहरू ठिकै थिए: जस्तै रातो, सुन्तले, पहेँलो, हरियो, निलो, आसमानी, बैजनी—यसका लागि कुनै प्रावधानहरू थिएनन्। यो सिद्धान्त किन? परमेश्‍वरका सृष्टिमा हरेक रङ्ग हुन्छ। फूल, साथै रूख, बोटबिरुवा र चराचुरुङ्गी रङ्गमै देखा पर्छन्। त्यसैले हामीसँग रङ्गबारे कुनै धारणा वा नियम हुनै हुँदैन। यसो भनिसकेपछि मलाई तिनीहरूले बुझ्दैनन् भन्ने डर लाग्यो। मैले तिनीहरूलाई फेरि सोधेँ, र मेरो कुरा सुन्नेहरू सबैले बुझ्यौँ भनेपछि मात्रै म आश्वस्त भएँ। मैले भनेको सिद्धान्तअनुसार तिनीहरूले काम कार्यान्वयन गर्न बाँकी थियो। के यो सरल मामिला थियो? के यो ठूलै कुरा थियो? यो जहाज निर्माण गर्नुभन्दा ठूलो कार्य थियो कि सानो? (सानो।) अब्राहामले इसहाकको बलि चढाएका तुलनामा, के यो गाह्रो थियो? (थिएन।) त्यसमा बिलकुलै कठिनाइ थिएन, र त्यो सरल थियो—केवल पोसाकको कुरा थियो। मानिसहरू जन्मेदेखि नै कपडासँग परिचित हुन्छन्; त्यो कुनै गाह्रो मामिला थिएन। मैले निश्चित सिद्धान्त निर्धारण गरेपछि मानिसहरूलाई कामकुरा पूरा गर्न झन् सजिलो भएको थियो। मुख्य कुरा तिनीहरूले त्यो पालन गर्छन् कि गर्दैनन्, र तिनीहरू त्यसो गर्न इच्छुक छन् कि छैनन् भन्ने थियो। केही समयपछि, जब केही कार्यक्रम र चलचित्र निर्माण भइसकेका थिए, तब मैले सबै मुख्य पात्रहरूका पोसाक निला छन् भन्ने देखेँ। मैले यसबारे अलिक सोचेँ: “के यी कार्यक्रम निर्माताहरूका दिमागमा कुनै समस्या छ? म आफूले भनेको कुरामा निकै प्रस्ट थिएँ। मैले पोसाक निलो हुनुपर्छ, र निलो नलगाउने कसैलाई मञ्चमा आउन दिइनेछैन भन्ने नियम बनाएको थिइनँ। यी मानिसहरूको समस्या के हो? के कुराले तिनीहरूलाई उक्साइरहेको र नियन्त्रण गरिरहेको थियो? के बाहिरी संसारमा प्रचलनहरू परिवर्तन भएर मानिसहरू अब निलो मात्र लगाउँछन्? होइन। बाहिरी संसारमा रङ्ग र स्टाइलबारे कुनै नियम छैन, मानिसहरू हर प्रकारको रङ्गका पोसाक लगाउँछन्। त्यसैले हाम्रा मण्डलीमा यस्तो परिस्थिति आउनु अनौठो कुरा हो। पोसाकको अन्तिम जाँचपडताल कसले गरिरहेको छ? यो मामिला कसको नियन्त्रणमा छ? के यो कसैका इसारामा चलिरहेको छ?” यो वास्तवमै कसैका इसारामा चलिरहेको थियो; फलस्वरूप, शैली जस्तोसुकै भए पनि, एउटै पनि नछोडी सबै पोसाक निला थिए। मैले भनेको कुराले कुनै फरक पारेन। तिनीहरूले सबै पोसाकहरू निलो हुनुपर्छ भनेर पहिल्यै तय गरिसकेका थिए—मानिसहरूले निलो बाहेक अरू केही लगाउने थिएनन्। निलोले आत्मिकता र पवित्रतालाई जनाउँथ्यो; यो परमेश्‍वरको घरको प्रतीक रङ्ग थियो। यदि तिनीहरूको पोसाक निलो थिएन भने, तिनीहरूले कार्यक्रम प्रदर्शन हुन दिने थिएनन्, र त्यसो गर्ने आँट गर्ने थिएनन्। मैले यी मानिसहरू सक्किए भनेर भनेँ। यो यति सरल कुरा थियो, मैले हरेक बुँदालाई निकै स्पष्ट रूपमा व्याख्या गरेको थिएँ, र त्यसो गरेपछि तिनीहरूले बुझून् भन्ने निश्चित गरेको थिएँ; हामी सबै सहमत भएपछि मात्र मैले त्यो विषयलाई बन्द गरेको थिएँ। अनि अन्तिम परिणाम के भयो? मैले भनेको कुरा हावै भएर गयो। त्यसलाई कसैले महत्त्व दिएन। तिनीहरूले अझै पनि आफूखुसी कार्य र अभ्यास गरे; मैले भनेको कुरा कसैले कार्यान्वयन गरेन, कसैले पूरा गरेन। वास्तवमा तिनीहरूले बुझेको छु भन्नुको अर्थ के थियो त? यी मानिसहरूले मलाई झुक्क्याइरहेका थिए। तिनीहरू सडकमा बस्ने अधबैँसे महिलाहरू जस्तै दिनभर गफ गर्थे। तिनीहरूले मसँग कुरा गर्ने तरिका र तिनीहरूको मनोवृत्ति पनि यही थियो। त्यसैले मेरो हृदयमा एउटा भावना जाग्यो: यी मानिसहरूले ख्रीष्टप्रति देखाएको मनोवृत्ति नै तिनीहरूको परमेश्‍वरप्रतिको मनोवृत्ति थियो, र यो निकै चिन्ताजनक मनोवृत्ति थियो, एउटा खतरनाक, र खराब सङ्केत थियो। के तिमीहरू यसले के सङ्केत गर्छ भनी जान्न चाहन्छौ? तिमीहरूले थाहा पाउनुपर्छ। मैले तिमीहरूलाई यो भन्नैपर्छ, र तिमीहरूले ध्यानपूर्वक सुन्नैपर्छ: तिमीहरूमा प्रदर्शन हुने कुरालाई मूल्याङ्कन गर्दा, परमेश्‍वरका वचनहरूप्रति तिमीहरूको मनोवृत्तिलाई हेर्दा, तिमीहरूमध्ये धेरै जना विपत्तिमा डुब्नेछौ; तिमीहरूमध्ये कतिपय दण्डित हुनका लागि अनि कतिपय चाहिँ शोधन गरिनका लागि विपत्तिमा डुब्नेछौ, र विपत्तिबाट भाग्न सकिँदैन। दण्डित हुनेहरू तुरुन्तै मर्नेछन्, तिनीहरू नष्ट हुनेछन्। यद्यपि, विपत्तिमा शोधन भोग्नेहरूका हकमा, यदि त्यसले तिनीहरूलाई पालन गर्न र समर्पित हुन, अनि दृढ रहन सक्षम बनाउँछ, र तिनीहरूसँग गवाही हुन्छ भने, तब सबैभन्दा कठिन परीक्षा समाप्त हुनेछ; नत्र, भविष्यमा तिनीहरूका लागि कुनै आशा रहँदैन, तिनीहरू खतरामा हुनेछन्, र तिनीहरूले थप अवसरहरू पाउने छैनन्। के तिमीहरूले मलाई स्पष्ट रूपमा सुन्यौ? (सुन्यौँ।) के यो तिमीहरूका लागि राम्रो कुरा हो जस्तो लाग्छ? छोटकरीमा भन्दा, मेरा लागि, यसले राम्रो सङ्केत गर्दैन। मलाई यो नराम्रो सङ्केत हो जस्तो लाग्छ। मैले तिमीहरूलाई तथ्यहरू दिएको छु; तिमीहरूले जे निर्णय गर्छौ त्यो तिमीहरूमै भर पर्छ। म यसबारे थप केही भन्दिनँ, म आफ्नो कुरा दोहोर्‍याउने छैनँ, म यो कुरालाई फेरि कोट्याउने छैनँ।

आज मैले सङ्गति गरिरहेको विषय परमेश्‍वरका वचनहरूलाई कसरी लिने भन्ने रहेको छ। परमेश्‍वरका वचनहरू पालन गर्नु र तिनमा समर्पित हुनु निकै महत्त्वपूर्ण हुन्छ। तिनलाई कार्यान्वयन गर्न, लागु गर्न र अभ्यास गर्न सक्नु निकै महत्त्वपूर्ण हुन्छ। कतिपय मानिसहरू भन्छन्, “आज पनि, हामीलाई ख्रीष्टलाई कसरी व्यवहार गर्ने भनेर थाहा नै छैन।” ख्रीष्टलाई कसरी व्यवहार गर्ने भन्ने कुरा निकै सरल छ: ख्रीष्टप्रतिको तेरो मनोवृत्ति नै परमेश्‍वरप्रतिको तेरो मनोवृत्ति हो। परमेश्‍वरको नजरमा, परमेश्‍वरप्रतिको तेरो मनोवृत्ति नै ख्रीष्टप्रतिको तेरो मनोवृत्ति हो। अवश्य नै, ख्रीष्टप्रतिको तेरो मनोवृत्ति स्वर्गमा हुनुहुने परमेश्‍वरप्रतिको मनोवृत्ति हो। ख्रीष्टप्रतिको तेरो मनोवृत्ति सबै भन्दा वास्तविक हुन्छ—त्यसलाई देख्न सकिन्छ, र त्यसैलाई नै परमेश्‍वरले सूक्ष्म जाँच गर्नुहुन्छ। मानिसहरू परमेश्‍वरले चाहनुहुने शैलीमा परमेश्‍वरलाई कसरी व्यवहार गर्ने भनी बुझ्न चाहन्छन्, र यो सरल छ। तीनवटा बुँदाहरू छन्: पहिलो निष्कपट हुनु हो; दोस्रो भनेको सम्मान, ख्रीष्टलाई कसरी सम्मान गर्ने भनेर सिक्नु हो; अनि तेस्रो—र सबैभन्दा महत्त्वपूर्ण बुँदा—उहाँका वचनहरू पालन गर्नु हो। उहाँका वचनहरू पालन गर्नु: के यसको अर्थ कानले सुन्नु हो कि अरू कुनै कुराले? (आफ्नो हृदयले।) के तँसँग हृदय छ? यदि तँसँग हृदय छ भने, त्यसले सुन्। यदि तैँले आफ्नो हृदयले सुनिस् भने मात्र बुझ्नेछस्, र सुनेको कुरालाई अभ्यास गर्न सक्नेछस्। यी तीनवटै बुँदा निकै सरल छन्। तिनको शाब्दिक अर्थ बुझ्न सजिलो हुनुपर्छ, र तार्किक रूपमा भन्दा, तिनलाई अघि बढाउन सजिलो हुनुपर्छ—तर तिमीहरूले तिनलाई कसरी अघि बढाउँछौ, र बढाउन सक्छौ कि सक्दैनौ भन्ने कुरा तिमीहरूमै निर्भर हुन्छ; म थप व्याख्या गर्नेछैनँ। कतिपय मानिसहरू भन्छन्, “तिमी एउटा साधारण व्यक्ति मात्र हौ। हामी किन तिमीसँग इमानदार हुनुपऱ्यो? हामीले तिमीलाई किन सम्मान गर्नुपऱ्यो? हामीले तिम्रा वचनहरू किन पालन गर्नुपऱ्यो?” मसँग मेरा कारणहरू छन्। ती पनि तीनवटै छन्। ध्यान दिएर सुन अनि मेरो कुरा अर्थपूर्ण छ कि छैन भनी हेर। यदि छ भने, तिमीहरूले यसलाई स्विकार्नुपर्छ; यदि तँलाई छैन जस्तो लाग्छ भने, तैँले यसलाई स्विकार्नु पर्दैन, र अर्को मार्ग खोज्न सक्छस्। पहिलो कारण के हो भने, जबदेखि तैँले परमेश्‍वरको कामको यो चरणलाई स्वीकार गरिस्, तैँले मैले भनेका हरेक वचन खाँदै, पिउँदै, तिनको आनन्द लिँदै, र प्रार्थनार्थ पढ्दै आइरहेको छस्। दोस्रो कारण के हो भने, तँ आफै सर्वशक्तिमान् परमेश्‍वरलाई पछ्याउने व्यक्ति भएको, र तँ उहाँका विश्वासीहरूमध्ये एक भएको कुरा स्विकार्छस्। त्यसोभए के तैँले आफू परमेश्‍वर देहधारी हुनुभएको साधारण देहलाई पछ्याउने व्यक्ति भएको स्विकार्छस् भनेर भन्न मिल्छ? मिल्छ। सङ्क्षेपमा भन्दा, दोस्रो कारण के हो भने, तैँले आफू सर्वशक्तिमान् परमेश्‍वरलाई पछ्याउने व्यक्ति भएको स्विकार्छस्। तेस्रो कारण चाहिँ सबैभन्दा महत्त्वपूर्ण छ: सम्पूर्ण मानवजातिमध्ये, म मात्र तिमीहरूलाई मानिसहरूका रूपमा हेर्छु। के यो बुँदा महत्त्वपूर्ण छ? (छ।) तिमीहरूले यी तीन बुँदाहरूमध्ये कुनचाहिँ स्विकार्न सक्दैनौ? तिमीहरू के भन्छौ, के मैले भर्खरै बोलेका यी बुँदाहरूमध्ये कुनै पनि असत्य, अवस्तुगत, तथ्यहीन छन्? (छैनन्।) त्यसैले जम्मा-जम्मी छवटा बुँदाहरू छन्। म ती प्रत्येकका बारेमा विस्तृत वर्णन गर्नतिर लाग्ने छैन; तिनलाई आफै मनन गर। मैले यी विषयहरूका बारेमा निकै बोलिसकेको छु, त्यसैले तिमीहरूले बुझ्न सक्नुपर्छ।

जुलाई ४, २०२०


परिशिष्ट तीन: नोआ र अब्राहामले कसरी परमेश्‍वरका वचनहरू पालना गरे र उहाँप्रति समर्पित भए (भाग दुई)

पछिल्लो भेलामा, हामीले ख्रीष्टविरोधीहरूका विभिन्‍न प्रकटीकरणहरूको दशौँ विषयवस्तु—“तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन्”—भन्नेबारे सङ्‍गति गर्‍यौँ। हामीले विशेष गरी कुन विवरणहरूमा सङ्‍गति गर्‍यौँ? (परमेश्‍वरले मुख्यतया परमेश्‍वरको वचनलाई कसरी व्यवहार गर्ने भनेर सङ्‍गति गर्नुभएको छ।) के यो दशौँ विषयवस्तुसँग सम्बन्धित छ? (छ। किनभने, “तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन्,” भन्‍ने विषयवस्तुमा ख्रीष्टविरोधीहरूको एउटा व्यवहार के हो भने, तिनीहरू ख्रीष्टले भन्‍नुभएको कुरा सुन्छन् मात्र, तर न त त्यसलाई पालन गर्छन् न त्यसमा समर्पित हुन्छन्। तिनीहरूले परमेश्‍वरका वचनहरू पालन गर्दैनन्, र परमेश्‍वरका वचनहरूअनुसार अभ्यास पनि गर्दैनन्। पछिल्लो भेलामा, परमेश्‍वरले परमेश्‍वरको वचनलाई कसरी व्यवहार गर्ने, परमेश्‍वरको वचनलाई कसरी पालन गर्ने, र त्यसपछि परमेश्‍वरको वचनलाई कसरी लागु र कार्यान्वयन गर्ने भन्नेबारे सङ्‍गति गर्नुभयो।) यी सबै बुझियो, हैन र? हाम्रो अघिल्लो भेलाको क्रममा मैले दुईवटा कथाहरू सुनाएँ: एउटा नोआको कथा थियो, र अर्को अब्राहामको। यी बाइबलका दुई क्लासिक कथाहरू हुन्। धेरै मानिसहरू यी कथाहरूका बारेमा जान्दछन् र तिनलाई बुझ्छन्, तर तिनलाई बुझेपछि, धेरै कम मानिसहरूलाई परमेश्‍वरका वचन र मागहरूलाई कसरी व्यवहार गर्ने भन्‍ने थाहा हुन्छ। त्यसोभए, हामीले यी दुई कथाहरूमा सङ्‍गति गर्नुको मुख्य उद्देश्य के थियो? यसको उद्देश्य एउटा व्यक्ति र एउटा सृजित प्राणीका रूपमा, मानिसहरूले परमेश्‍वरका वचन र मागहरूलाई कसरी व्यवहार गर्नुपर्छ—र सृजित प्राणीले लिनुपर्ने अडान के हो र परमेश्‍वरका मागहरूको सामना गर्दा र परमेश्‍वरका वचनहरू सुन्दै गर्दा तिनीहरूमा कस्तो मनोवृत्ति हुनुपर्छ भनेर थाहा दिनु थियो। मुख्य कुराहरू यिनै हुन्। हामीले पछिल्लो पटक यी दुई कथाहरूमा सङ्‍गति गर्दा मानिसहरूले यही सत्यता जानून् र बुझून् भन्ने अभिप्राय थियो। त्यसैले, हामीले यी दुई कथाहरूमा सङ्‍गति गरेपछि, के तिमीहरू अब कसरी ख्रीष्टप्रति समर्पित हुने र उहाँका वचनहरू पालन गर्ने, मानिसहरूमा कस्तो मनोवृत्ति हुनुपर्दछ, अनि ख्रीष्टप्रति र ख्रीष्टद्वारा बोलिएका वचनहरूप्रति तिनीहरूको दृष्टिकोण र अडान कस्तो हुनुपर्छ, साथै मानिसहरूले परमेश्‍वरबाट आउने वचन र मागहरूलाई कसरी व्यवहार गर्नुपर्छ र यसभित्र कुन सत्यताहरू बुझ्नुपर्छ भन्‍ने बारेमा स्पष्ट भयौ? (पहिलो ख्रीष्टसँग निष्कपट हुनु हो, दोस्रो भनेको ख्रीष्टलाई कसरीसम्मान गर्ने भनेर सिक्नु हो, अनि तेस्रो उहाँका वचनहरू पालन गर्नु, हाम्रो हृदयले परमेश्‍वरका वचनहरू सुन्‍नु हो।) तिमीहरूलाई नियमहरू याद छन्। यदि मैले यी नियमहरूबारे कुरा नगरेको भए, के तिमीहरूले तिनलाई मैले भनेका दुई कथाहरूबाट निकाल्न सक्ने थियौ? (हामी परमेश्‍वरले जे भन्नुहुन्छ हामीले त्यो कुरा पालन गर्नैपर्छ भन्ने निष्कर्ष मात्र निकाल्न सक्छौँ।) तिमीहरूले केवल सरल, हठधर्मी, र सैद्धान्तिक कार्यशैलीहरू मात्र निकाल्न सक्छौ; तिमीहरू अझै पनि मानिसहरूले खोज्‍नुपर्ने र बुझ्नुपर्ने यसभित्रका सत्यताहरू बुझ्‍न वा जान्‍न असमर्थ छौ। त्यसैले हामी नोआ र अब्राहामका कथाहरूमा विस्तृत रूपमा सङ्‍गति गरौँ।

अ. परमेश्‍वरका वचनहरूप्रति नोआको मनोवृत्ति

पहिले नोआको कथाबारे कुरा गरौँ। पछिल्लो भेलामा, हामीले नोआको कथाका कारण र परिणामहरूलाई मोटामोटी रूपमा समेट्यौँ। हामीले किन अझ विशिष्ट रूपमा कुरा गरेनौँ? किनभने धेरैजसो मानिसहरूलाई यस कथाका कारण, परिणाम र निश्‍चित विवरणहरू पहिले नै थाहा छ। यदि कुनै विवरणहरूका बारेमा तिमीहरू धेरै स्पष्ट छैनौ भने, तिमीहरूले तिनलाई बाइबलमा फेला पार्न सक्छौ। हामी जुन कुरामा सङ्‍गति गरिरहेका छौँ, त्यो यस कथाका विशिष्ट विवरणहरूका बारेमा नभई, कथाका मुख्य पात्र नोआले परमेश्‍वरका वचनहरूलाई कस्तो व्यवहार गरे, मानिसहरूले यसबाट सत्यताका कुन पक्षहरू बुझ्नुपर्छ, र परमेश्‍वरको मनोवृत्ति के थियो, उहाँले के सोच्‍नुभयो र नोआले गरेका हरेक क्रियाकलापलाई देखेपछि उनीबारे परमेश्‍वरको मूल्याङ्कन के थियो भन्‍ने बारेमा हो। हामीले सङ्गति गर्नुपर्ने विवरणहरू यिनै हुन्। परमेश्‍वरले मानवजाति, उहाँका अनुयायी, र उहाँले मुक्ति दिनेहरूबाट कस्ता मानकहरू माग गर्नुहुन्छ भनी हामीलाई बताउनका लागि नोआप्रतिको परमेश्‍वरको मनोवृत्ति र नोआले गरेको कामप्रतिको उहाँको मूल्याङ्‍कन नै पर्याप्त छन्। के यसमा सत्यताको खोजी गरिनुपर्छ? जहाँ सत्यताको खोजी गर्न सकिन्छ, त्यो विस्तारमा चिरफार, मनन र सङ्‍गति गरिन लायक हुन्छ। हामी नोआको कथाका विशिष्ट विवरणहरूबारे छलफल गर्नेछैनौँ। आज हामीले जुन विषयमा सङ्‍गति गर्नेछौँ, त्यो परमेश्‍वरप्रतिको नोआका विभिन्‍न मनोवृत्तिहरूमा खोज्‍नुपर्ने सत्यता, साथै नोआबारे परमेश्‍वरले गर्नुभएको मूल्याङ्‍कनबाट मानिसहरूले बुझ्नुपर्ने परमेश्‍वरका माग र अभिप्रायहरू हुन्।

नोआ मानवजातिका एक साधारण सदस्य थिए, जसले परमेश्‍वरको आराधना गरे र उहाँलाई पछ्याए। जब परमेश्‍वरका वचन तिनीकहाँ आए, तिनको मनोवृत्ति सुस्त गतिमा हिँड्ने, ढिलासुस्ती गर्ने, वा आफ्नो समय लिने थिएन। यसको सट्टामा, तिनले परमेश्‍वरको वचन अत्यन्तै गम्भीर रूपमा सुने, तिनले परमेश्‍वरको हरेक वाणी अत्यन्तै सावधानीपूर्वक र ध्यान दिएर सुने, परमेश्‍वरले तिनलाई आज्ञा गर्नुभएका सबै कुरा गम्भीरतासाथ सुने र याद गर्ने कोसिस गरे, अलिकति पनि उपेक्षापूर्ण हुने आँट गरेनन्। परमेश्‍वर र परमेश्‍वरका वचनहरूप्रतिको तिनको मनोवृत्तिमा परमेश्‍वरको डर मान्ने हृदय थियो, जसले तिनको हृदयमा परमेश्‍वरको स्थान थियो र तिनी परमेश्‍वरप्रति समर्पित थिए भन्ने देखायो। तिनले परमेश्‍वरले भन्नुभएका कुरा, परमेश्‍वरका वचनहरूको विषयवस्तु, परमेश्‍वरले तिनलाई गर्न लगाउनुभएका कुराहरू नजिकबाट सुने। तिनले विश्लेषण गर्दै नभई स्वीकार गर्दै—ध्यान दिएर सुने। तिनको हृदयमा कुनै इन्कार, विद्वेष वा अधैर्यता थिएन; यसको सट्टामा, तिनले परमेश्‍वरले तिनीबाट माग गर्नुभएका प्रत्येक शब्द र मामिलालाई चुपचाप, होसियारीसाथ र ध्यान दिएर आफ्नो हृदयमा राखे। परमेश्‍वरले नोआलाई प्रत्येक निर्देशन दिनुभएपछि, तिनले विस्तारमा, र आफ्नै माध्यमद्वारा परमेश्‍वरले भन्नुभएका र सुम्पनुभएका सबै कुरा लेखे। तिनले आफ्नै परिश्रमलाई पन्छाए, तिनको पुरानो जीवनको नियमित कामहरू र योजनाहरू भङ्ग गरे, परमेश्‍वरले तिनलाई सुम्पनुभएका सबै कुरा गर्न, र परमेश्‍वरले तिनलाई बनाउने आदेश दिनुभएको जहाजका निम्ति सबै आवश्यक सामग्रीहरू तयार गर्न थाले। तिनले परमेश्‍वरका कुनै पनि वचनहरू, वा परमेश्‍वरले गर्न लगाउनुभएका कुनै पनि कुरा, वा परमेश्‍वरका वचनहरूमा तिनीसित माग गरिएको कुनै पनि विवरणलाई बेवास्ता गर्ने हिम्मत गरेनन्। तिनले आफ्नै माध्यमद्वारा परमेश्‍वरले तिनलाई अह्राउनु र सुम्पनुभएका मुख्य बुँदाहरू र विवरणहरू लेखे, त्यसपछि तीमाथि बारम्बार चिन्तन र मनन गरे। त्यसपछि, नोआ परमेश्‍वरले तिनलाई तयार गर्न भन्नुभएका सबै सामाग्रीहरू खोजी गर्नतिर लागे। स्वाभाविक रूपमै, परमेश्‍वरले तिनलाई दिनुभएको प्रत्येक निर्देशनपछि, तिनले आफ्नै तरिकाले चरणबद्ध रूपमा परमेश्‍वरले तिनलाई सुम्पनुभएको र गर्न निर्देशन दिनुभएको सबै कुराको विस्तृत योजनाहरू बनाए र प्रबन्धहरू गरे, त्यसपछि, तिनले आफ्ना योजनाहरू र प्रबन्धहरू, परमेश्‍वरले अह्राउनुभएको प्रत्येक विवरण र एक-एक चरण कार्यान्वयन गरे। यो सम्पूर्ण प्रक्रियाका अवधिमा नोआले गरेको हरेक कुरा, चाहे त्यो ठूलो होस् वा सानो, चाहे त्यो मानिसका नजरमा उल्लेखनीय होस् वा साधारण, त्यो गर्ने निर्देशन तिनलाई परमेश्‍वरले दिनुभएको थियो, र त्यो कुरा परमेश्‍वरद्वारा बोलिएको र माग गरिएको थियो। नोआले परमेश्‍वरको आज्ञा स्वीकार गरेपछि तिनमा प्रदर्शित भएका सबै कुराबाट परमेश्‍वरका वचनहरूप्रतिको तिनको मनोवृत्ति केवल सुन्ने मात्र थिएन भन्ने कुरा स्पष्ट हुन्छ—यी वचनहरू सुनेपछि नोआले आफ्नो राम्रो मनस्थिति भएको, वातावरण सही भएको, र ती पूरा गर्ने अनुकूल क्षण भएको समय छनौट गरे भन्‍ने कुरा त परै जाओस्। त्यसको सट्टामा, तिनले आफ्ना सबै परिश्रमलाई एकातिर पन्छाए, तिनको नियमित दिनचर्यालाई भङ्ग गरे, र त्यस दिनदेखि उता परमेश्‍वरले आदेश दिनुभएको जहाजको निर्माण कार्यलाई आफ्नो दैनिक जीवन र अस्तित्वको सबैभन्दा ठूलो प्राथमिकता बनाए र त्यसलाई सोहीअनुसार कार्यान्वयन गरे। परमेश्‍वरको आज्ञा र परमेश्‍वरका वचनहरूप्रतिको तिनको मनोवृत्ति गम्भीरताहीन, झाराटारुवा, वा लहडी थिएन, अस्वीकृति हुने कुरा त परै जाओस्; त्यसको सट्टामा, तिनले परमेश्‍वरको वचन ध्यान दिएर सुने, र आफ्नो हृदयलाई ती सम्झन र तीमाथि चिन्तन गर्नमा लगाए। परमेश्‍वरका वचनहरूप्रति तिनमा स्वीकृति र समर्पणको मनोवृत्ति थियो। परमेश्‍वरका लागि, यो नै त्यो मनोवृत्ति हो, जुन साँचो सृजित प्राणीले उहाँका वचनहरूप्रति राखून् भनी उहाँ माग गर्नुहुन्छ। यस मनोवृत्तिमा कुनै प्रतिरोध, कुनै झारा-टराइ, कुनै जिद्दीपन वा बेपरवाही थिएन, न त्यो मानव इच्छाले दूषित नै थियो; यो सम्पूर्ण र पूर्ण रूपमा एक सृजित मानवजातिमा हुनुपर्ने मनोवृत्ति नै थियो।

परमेश्‍वरको आज्ञा स्विकारेपछि, नोआले परमेश्‍वरले तिनलाई सुम्पनुभएको जहाजको निर्माण कसरी गर्ने भनेर योजना बनाउन थाले। तिनले जहाज निर्माण गर्न आवश्यक विभिन्‍न सामग्री, मानिस र उपकरणहरू खोजे। स्वाभाविक रूपमै, यसमा धेरै कुराहरू समावेश थिए; यो कागजपत्रमा भनिएझैँ सजिलो र सरल थिएन। सबै कुरा हातले, शारीरिक श्रमको माध्यमबाट गरिने त्यो पूर्व-औद्योगिक युगमा, त्यस्तो विशालकाय जहाज निर्माण गर्न, परमेश्‍वरले सुम्पनुभएको जहाज निर्माण गर्ने कार्य पूरा गर्न कत्ति गाह्रो थियो भनेर कल्पना गर्न गाह्रो छैन। नोआले कसरी योजना बनायो, तयारी गर्‍यो, खाका कोर्यो, साथै सामग्री तथा उपकरणहरू जस्ता विभिन्न कुराहरू फेला पार्‍यो भन्‍ने कुरा अवश्यै सामान्य कुरा थिएनन्, र नोआले यति ठूलो जहाज कहिल्यै नदेखेको पनि हुन सक्छ। यस आज्ञालाई स्विकारेपछि, परमेश्‍वरका वचनहरूका पङ्क्तिमा लुकेको अर्थ बुझेर अनि परमेश्‍वरले भन्‍नुभएको सबै कुराबाट मूल्याङ्‍कन गरेर नोआले यो कुनै सामान्य मामिला होइन, कुनै सजिलो काम होइन भन्ने थाहा पाए। यो कुनै सामान्य वा सजिलो काम थिएन—यसका निहितार्थहरू के थिए? एउटा कुरा त, यसको अर्थ, यो आज्ञा स्विकारेपछि नोआको काँधमा ठूलो बोझ आउनेथ्यो। अझ भन्‍नुपर्दा, परमेश्‍वरले जसरी नोआलाई व्यक्तिगत रूपमा बोलाउनुभयो र तिनलाई व्यक्तिगत रूपमा जहाज कसरी निर्माण गर्ने भनी निर्देशन दिनुभयो, यो कुनै साधारण कुरा थिएन, यो कुनै सानोतिनो मामिला थिएन। परमेश्‍वरले भन्‍नुभएको सबै कुराको विवरणलाई हेर्दा, यो कुनै साधारण व्यक्तिले वहन गर्न सक्ने कुरा थिएन। परमेश्‍वरले नोआलाई बोलाउनुभयो र जहाज निर्माण गर्ने आज्ञा दिनुभयो भन्‍ने तथ्यले परमेश्‍वरको हृदयमा नोआको महत्त्वलाई देखाउँछ। जब यस मामिलाको कुरा आयो, नोआ पक्कै पनि परमेश्‍वरका केही अभिप्रायहरू बुझ्‍न सक्षम थिए—र त्यसो गरिसकेपछि, नोआले आगामी वर्षहरूमा कस्तो प्रकारको जीवन भोग्‍नुपर्ने छ भनेर महसुस गरे, र तिनी आफूले सामना गर्न लागेका केही कठिनाइहरूबारे सचेत थिए। नोआले परमेश्‍वरले आफूलाई सुम्पनुभएको कुराको ठूलो कठिनाइ र आफूले सामना गर्नुपर्ने ठूला अग्निपरीक्षाहरू महसुस गरेको र बुझेको भए पनि, तिनमा इन्कार गर्ने कुनै अभिप्राय थिएन, बरु तिनी यहोवा परमेश्‍वरप्रति अत्यन्तै कृतज्ञ थिए। नोआ किन कृतज्ञ थिए? किनभने परमेश्‍वरले अप्रत्याशित रूपमा तिनलाई यति महत्त्वपूर्ण कुरा सुम्पनुभएको थियो, र तिनलाई व्यक्तिगत रूपमा हरेक विवरण बताउनुभएको र व्याख्या गर्नुभएको थियो। अझ महत्त्वपूर्ण कुरा त, परमेश्‍वरले नोआलाई जहाज किन बनाउनु पर्ने हो भनेर सुरुदेखि अन्तसम्मको पूरै कथा पनि बताउनुभएको थियो। यो परमेश्‍वरको आफ्नै व्यवस्थापन योजनाको विषय थियो, यो परमेश्‍वरको आफ्नै मामिला थियो, तर परमेश्‍वरले तिनलाई यस मामिलाबारे बताउनुभएको थियो, त्यसैले नोआले यसको महत्त्व महसुस गरे। सङ्क्षेपमा, यी विभिन्‍न चिन्हहरूलाई हेर्दा, परमेश्‍वरको बोलीको लवज र परमेश्‍वरले नोआलाई दिनुभएको कुराका विभिन्‍न पक्षहरूलाई विचार गर्दा, नोआले परमेश्‍वरले तिनलाई सुम्पनुभएको जहाज निर्माण गर्ने कार्यको महत्त्व बुझ्न सके, तिनले आफ्नो हृदयमा यसको कदर गर्न सके र यसलाई हलुका रूपमा लिने हिम्मत गरेनन्, न त कुनै विवरणलाई बेवास्ता गर्ने साहस नै गरे। त्यसकारण, परमेश्‍वरले निर्देशनहरू दिइसक्नुभएपछि, नोआले आफ्नो योजना बनाए, र तिनी जहाज निर्माण गर्ने, जनशक्ति खोज्‍ने, सबै प्रकारका सामग्रीहरू तयार गर्ने र परमेश्‍वरका वचनहरू अनुसार, विभिन्‍न प्रकारका जीवित प्राणीहरूलाई क्रमशः जहाजमा जम्मा गर्ने काममा लागे।

जहाज निर्माण गर्ने सम्पूर्ण प्रक्रिया कठिनाइले भरिएको थियो। हालका लागि, नोआले वर्षैपिच्छे तेज बतासहरू, चर्को घाम र मुसलधारे वर्षा, प्रचण्ड गर्मी र अत्यधिक चिसो अनि पालैपालो आउने चार ऋतुहरूलाई कसरी पार गरे भन्‍ने कुरालाई थाती राखौँ। पहिले जहाज निर्माण गर्नु कति ठूलो काम थियो, तिनले तयार गरेका विभिन्न सामग्रीहरू, र जहाज निर्माण गर्ने क्रममा तिनले सामना गरेका असङ्ख्य कठिनाइहरूबारे कुरा गरौँ। यी कठिनाइहरूमा के-के समावेश थिए? मानिसहरूको धारणा विपरीत, केही भौतिक कार्यहरू पहिलो पटक सधैँ सफल भएनन् र नोआले धेरै असफलताहरू भोग्‍नुपर्‍यो। केही कुरा पूरा गरेपछि, यदि त्यो गलत देखियो भने, तिनले त्यसलाई भत्काउँथे, र यसलाई भत्काएपछि, सामग्रीहरू तयार गर्नुपर्थ्यो, र त्यो सबै फेरि सुरुदेखि नै गर्नुपर्थ्यो। त्यो आधुनिक युग जस्तो थिएन, जहाँ सबैले विद्युतीय उपकरणद्वारा सबै काम गर्छन्, र एक पटक यो मिलाएपछि काम निर्धारित कार्यक्रमअनुसार हुन्छ। आजकल यस्तो काम गर्दा, यो यान्त्रिकृत हुन्छ, र एकपटक यन्त्रलाई सुचारु गरेपछि, त्यसले काम सम्पन्न गर्न सक्छ। तर नोआ आदिम समाजको युगमा बाँचिरहेका थिए, र सबै काम हातले गरिन्थ्यो अनि आफ्नो आँखा र दिमाग अनि आफ्नै लगनशीलता र शक्ति प्रयोग गरेर आफ्ना दुई हातले सबै काम गर्नुपर्थ्यो। मानिसहरूले अवश्यै सबैभन्दा बढी परमेश्‍वरमा भर पर्नु आवश्यक थियो; तिनीहरूले सबैतिर र सधैँ परमेश्‍वरलाई खोज्‍न आवश्यक थियो। सबै प्रकारका कठिनाइहरूको सामना गर्ने क्रममा र जहाज निर्माणमा बिताएका दिन र रातहरूमा, नोआले यस विशाल कार्य पूरा गर्दा देखा परेका विभिन्‍न परिस्थितिहरूको मात्र नभई आफू वरपरका अनेकौँ वातावरणहरूका साथै अरूको उपहास, निन्दा र दुर्वचन पनि सामना गर्नुपर्‍यो। हामीले ती घटनाहरू घट्दा तिनलाई व्यक्तिगत रूपमा अनुभव नगरे पनि, के नोआले सामना र अनुभव गरेका विभिन्‍न कठिनाइ, र तिनले भोगेका विभिन्‍न चुनौतीहरूमध्ये केही कल्पना गर्न सम्भव छैन र? जहाज निर्माण गर्ने क्रममा, नोआले सामना गर्नुपरेको पहिलो कुरा आफ्नो परिवारमा समझको कमी, तिनीहरूको गनगन, गुनासो र धुत्कार समेत थियो। दोस्रो, आफू वरपरका मानिसहरू—आफ्ना आफन्तहरू, आफ्ना साथीहरू, र अन्य सबै प्रकारका मानिसहरू—द्वारा तिनलाई अपमानित गरिनु, उपहास गरिनु र गलत ठहराइनु थियो। तर नोआको एउटा मात्र मनोवृत्ति थियो, जुन परमेश्‍वरका वचनहरू पालन गर्नु, तिनलाई अन्तिमसम्म नै लागू गर्नु र यसबाट कहिल्यै नडगमगाउनु थियो। नोआले के सङ्कल्प गरेका थिए? “जबसम्म म जीवित रहन्छु, जबसम्म म क्रियाशील रहन सक्छु, म परमेश्‍वरको आज्ञालाई त्याग्न सक्दिनँ।” जहाज निर्माण गर्ने महान् उद्यम सञ्चालन गर्नुमा तिनको प्रेरणा यही नै थियो, साथै परमेश्‍वरका आज्ञाहरू प्राप्त गरेपछि, र परमेश्‍वरका वचनहरू सुनेपछि तिनको मनोवृत्ति पनि यही थियो। अनेक प्रकारका समस्या, कठिन परिस्थिति र चुनौतीहरूको सामना गर्दा, नोआ कहिल्यै पछि हटेनन्। तिनका केही अलि कठिन इन्जिनियरिङ कार्यहरू बारम्बार विफल हुँदा र सामानहरू बिग्रिँदा पनि, नोआलाई हृदयमा उदास र बेचैन त महसुस हुन्थ्यो, तर जब तिनले परमेश्‍वरका वचनहरूबारे सोच्थे, जब तिनले परमेश्‍वरले तिनलाई दिनुभएको आज्ञाका हरेक वचनबारे र परमेश्‍वरले तिनलाई उच्च पार्नुभएकोबारे सोच्थे, तब तिनलाई प्रायः अत्यन्तै उत्प्रेरित महसुस हुन्थ्यो: “म हार मान्‍न सक्दिनँ, परमेश्‍वरले मलाई आज्ञा गर्नुभएको र सुम्पनुभएको कुरालाई म त्याग्‍न सक्दिनँ; यो परमेश्‍वरको आज्ञा हो, र मैले यसलाई स्वीकार गरेको हुनाले, मैले परमेश्‍वरले बोल्नुभएका वचन र परमेश्‍वरको आवाज सुनेको हुनाले र मैले यसलाई परमेश्‍वरबाट स्‍वीकार गरेको हुनाले, म पूर्ण रूपमा समर्पित हुनुपर्छ, मानवले हासिल गर्नु पर्ने कुरा यही हो।” तसर्थ, तिनले जुनसुकै प्रकारका कठिनाइहरू भोगे पनि, तिनले जस्तोसुकै उपहास वा बदनामी सामना गरे पनि, तिनको शरीर जतिसुकै शिथिल र थकित भए पनि, तिनले परमेश्‍वरले तिनलाई सुम्पनुभएको कुरालाई त्यागेनन्, र परमेश्‍वरले भन्‍नुभएको र आज्ञा गर्नुभएको हरेक वचनलाई निरन्तर मनमा राखे। तिनको परिवेश जतिसुकै परिवर्तन भए पनि, तिनले जतिसुकै ठूलो कठिनाइ सामना गरे पनि, तिनमा विश्वास थियो कि यीमध्ये कुनै पनि कुरा सदाका लागि रहनेछैन, केवल परमेश्‍वरका वचनहरू कहिल्यै बितेर जानेछैनन्, र परमेश्‍वरले गर्न भनेर आज्ञा गर्नुभएका कुराहरू मात्र अवश्यै पूरा हुनेछन्। नोआलाई परमेश्‍वरप्रति साँचो आस्था थियो, र तिनमा हुनुपर्ने समर्पण थियो, अनि तिनले परमेश्‍वरले अह्राउनुभएको जहाज बनाउने कामलाई निरन्तरता दिए। दिनप्रतिदिन, वर्षेनी, नोआ वृद्ध बन्दै गए, तर तिनको आस्था घटेन, र परमेश्‍वरको आज्ञा पूरा गर्ने तिनको मनोवृत्ति र दृढतामा कुनै परिवर्तन आएन। तिनको शरीरलाई थकित र शिथिल महसुस भएको, र तिनी बिरामी परेको, हृदयमा तिनी कमजोर भएको समयहरू आए पनि, परमेश्‍वरको आज्ञा पूरा गर्ने र परमेश्‍वरको वचनमा समर्पित हुने तिनको दृढता र अठोटमा कमी आएन। नोआले जहाज बनाएका वर्षहरूमा, तिनी परमेश्‍वरले भन्‍नुभएका वचनहरू सुन्‍ने र तिनमा समर्पित हुने अभ्यास गर्दै थिए, र तिनी एक सृजित प्राणी र सामान्य व्यक्तिले परमेश्‍वरको आज्ञा पूरा गर्नुपर्छ भन्ने महत्त्वपूर्ण सत्यता पनि अभ्यास गरिरहेका थिए। हर रूपमा, सम्पूर्ण प्रक्रिया वास्तवमा एउटै कुरा थियो: जहाज निर्माण गर्ने, परमेश्‍वरले गर्न भन्‍नुभएको कुरा राम्रोसँग र पूर्ण रूपमा सम्पन्न गर्ने। तर यो कुरा राम्रोसँग गर्न, र यसलाई सफलतापूर्वक पूरा गर्न के कुराको आवश्यकता थियो? यसमा मानिसहरूको जोस, वा तिनीहरूका नाराहरू आवश्यक थिएनन्, न त क्षणिक लहरमा खाइएका केही शपथहरू, न सृष्टिकर्ताप्रति मानिसहरूको तथाकथित प्रशंसा नै आवश्यक थियो। यसका लागि यी कुराहरू आवश्यक थिएनन्। नोआले जहाजको निर्माण गर्दा, मानिसहरूको तथाकथित प्रशंसा, तिनीहरूको शपथ, तिनीहरूको जोश, र तिनीहरूको आत्मिक संसारमा परमेश्‍वरमाथिको विश्‍वासले कुनै काम गरेन; नोआको साँचो विश्‍वास र परमेश्‍वरप्रतिको साँचो समर्पणका अगाडि, मानिसहरू अत्यन्तै दीन र दयनीय देखिन्छन्, र तिनीहरूले बुझेका केही धर्मसिद्धान्तहरू अत्यन्तै खोक्रो, फिक्का, कमजोर र निर्बल देखिन्छन्—लाजमर्दो, घृणास्पद र पतितको त कुरै नगरौँ।

नोआलाई जहाज बनाउन १२० वर्ष लाग्यो। यो १२० वर्षको अवधि १२० दिन, वा १० वर्ष, वा २० वर्षको अवधि थिएन, यो त आजको सामान्य व्यक्तिको आयुभन्दा दशकौँ बढीको समय थियो। यो लामो समय अवधि, र यो काम पूरा गर्दा भोग्‍नुपर्ने कठिनाइ, अनि इन्जिनियरिङ कार्यको विशाल परिमाणलाई हेर्दा, यदि नोआमा साँचो आस्था हुन्थेन भने, तिनको आस्था केवल एक सोच, आशा, जोस, वा अस्पष्ट र अमूर्त विश्‍वास मात्रै हुन्थ्यो भने, के त्यो जहाज बनाउने काम पूरा हुन्थ्यो? यदि परमेश्‍वरप्रति तिनको समर्पण एउटा मौखिक प्रतिज्ञा हुन्थ्यो भने, यदि यो तिमीहरूले आज गर्नेजस्तो कुनै हस्तलिखित टिपोट मात्रै हुन्थ्यो भने, के त्यो ठूलो जहाज बनाउन सकिन्थ्यो? (सकिन्थेन।) यदि परमेश्‍वरको आज्ञा स्विकार्नेप्रति तिनको समर्पण केवल इच्‍छा र सङ्कल्‍प, वा कामना मात्रै हुन्थ्यो भने, के त्यो ठूलो जहाज बनाउन सकिन्थ्यो? यदि परमेश्‍वरप्रति नोआको समर्पण केवल त्याग, खर्च, र मूल्यचुकाइका औपचारिकताहरू मात्र पूरा गर्ने, वा थप काम गर्ने, अझ ठूलो मूल्य तिर्ने, र सैद्धान्तिक रूपमा, वा नारामा मात्र परमेश्‍वरप्रति बफादार हुने हुन्थ्यो भने, के त्यो ठूलो जहाज बनाउन सकिन्थ्यो? (सकिन्थेन।) यो अति नै गाह्रो हुने थियो! यदि परमेश्‍वरप्रतिको नोआको मनोवृत्ति लेनदेन हुन्थ्यो भने, यदि नोआले यो आशिष्‌ र इनाम पाउनका लागि मात्रै त्यो कुरा स्विकारेको हुन्थ्यो भने, के त्यो ठूलो जहाज बनाउन सकिन्थ्यो? अवश्यै सकिन्थेन! व्यक्तिको जोस १० वा २० वर्ष, वा ५० वा ६० वर्षसम्‍म रहन सक्छ, तर जब तिनीहरू मर्न लागेका हुन्छन्, तब आफूले केही पनि प्राप्त नगरेको देख्दा, तिनीहरूले परमेश्‍वरमाथिको आस्था गुमाउँछन्। २०, ५०, वा ८० वर्षसम्‍म रहने यो जोस समर्पण वा साँचो आस्था बन्दैन। यो निकै दुःखद कुरा हो। तैपनि नोआमा भएको साँचो आस्था र साँचो समर्पण ठीक त्यही कुरा हो, जुन आजका मानिसहरूमा छैन, र यो त्यही कुरा हो जसलाई आजका मानिसहरूले देख्‍न सक्दैन, र तिरस्कार र खिसी गर्छन्, वा नाक खुम्च्याउने कामसमेत गर्छन्। नोआले ठूलो जहाज बनाएको वृत्तान्त सुनाउँदा सधैँ वादविवादको भेल पैदा हुन्छ। सबैले यसबारेमा कुरा गर्न सक्छन् र सबैसँग केही न केही भन्‍ने कुरा हुन्छ। तर नोआमा के थियो, तिनीसँग अभ्यासको कुन मार्ग थियो, तिनमा परमेश्‍वरले चाहनुभएको कस्तो मनोवृत्ति र परमेश्‍वरको आज्ञाप्रति कस्तो दृष्टिकोण थियो, वा तिनमा परमेश्‍वरका वचनहरू सुन्‍ने र अभ्यास गर्ने सम्बन्धमा कस्तो चरित्र थियो भनेर कसैले पनि सोच्ने वा पत्ता लगाउने प्रयास गर्दैन। त्यसकारण, म भन्छु, आजका मानिसहरू नोआको कथा सुनाउन लायक छैनन्, किनभने यो कथा सुनाउँदा तिनीहरूले नोआलाई पौराणिक व्यक्तित्व, सेतो दाह्री भएको साधारण वृद्ध मानिसबाहेक केही ठान्दैनन्। तिनीहरूले साँच्‍चै त्यस्तो व्यक्ति थियो त, तिनी वास्तवमा कस्तो थिए त भनेर मनमा प्रश्‍न गर्छन्, र नोआले परमेश्‍वरको आज्ञा स्वीकार गरेपछि तिनले कसरी ती प्रकटीकरणहरू देखाए भनेर बुझ्‍ने प्रयास गर्दैनन्। आज, हामीले नोआले त्यो ठूलो जहाज बनाएको कथालाई पुनः हेर्दा, तिमीहरूलाई के लाग्छ, यो ठूलो घटना थियो कि सानो? के यो एउटा बूढो मान्छेले बितेको समयमा एउटा जहाज बनायो भन्‍ने साधारण कथा हो? (होइन।) सबै मानिसहरूमध्ये, नोआ परमेश्‍वरको डर मान्‍ने, परमेश्‍वरप्रति समर्पित हुने र परमेश्‍वरको आज्ञा पूरा गर्ने व्यक्तित्व थिए जो अनुकरणका निम्ति सबैभन्दा योग्य छन्; तिनी परमेश्‍वरद्वारा अनुमोदित थिए, र आज परमेश्‍वरलाई पछ्याउनेहरूका लागि तिनी एक आदर्श हुनुपर्छ। अनि तिनीबारे सबैभन्दा मूल्यवान् कुरा के थियो त? परमेश्‍वरका वचनहरूप्रति तिनको केवल एउटै मनोवृत्ति थियो: सुन्नु र स्वीकार गर्नु, स्विकार्नु र समर्पित हुनु, र मृत्युसम्मै समर्पित रहनु। यही मनोवृत्ति, जुन सबैभन्दा मूल्यवान् कुरा थियो, त्यसैले तिनलाई परमेश्‍वरको अनुमोदन जितायो। परमेश्‍वरका वचनहरूको कुरा आउँदा, तिनी झाराटारुवा थिएनन्, तिनले झारा टार्ने काम गरेनन्, र तिनले ती वचनहरूलाई आफ्नो मनमा जाँच, छानबिन, प्रतिरोध, वा अस्वीकार गर्ने, त्यसपछि तिनलाई बिर्सिदिने काम गरेनन्; यसको सट्टा, तिनले ती वचनहरू गम्भीरतापूर्वक सुने, तिनलाई अलिअलि गर्दै आफ्नो हृदयभित्र स्विकारे, र त्यसपछि तिनलाई कसरी अभ्यास गर्ने, कसरी कार्यान्वयन गर्ने, विचलन बिना कसरी तिनको मौलिक अभिप्रायअनुरूप तिनलाई अभ्यास गर्ने भन्नेबारे मनन गरे। अनि परमेश्‍वरका वचनहरूलाई मनन गर्दै गर्दा, तिनले गुप्त रूपमा आफैलाई भने, “यी परमेश्‍वरका वचनहरू हुन्, यी परमेश्‍वरका निर्देशनहरू हुन्, यो परमेश्‍वरको आज्ञा हो, म कर्तव्यमा बाँधिएको छु, म समर्पित हुनैपर्छ, मैले कुनै पनि विवरण छोड्न मिल्दैन, म परमेश्‍वरका कुनै पनि इच्छाहरूविरुद्ध जान मिल्दैन, न त मैले उहाँले भन्नुभएका कुराको एउटा पनि विवरणलाई उपेक्षा गर्न नै मिल्छ, अन्यथा म मानव कहलिन लायक रहनेछैन, म परमेश्‍वरको आज्ञाका लागि अयोग्य हुनेछु, र उहाँद्वारा उच्च पारिन अयोग्य हुनेछु। यस जीवनमा, यदि मैले परमेश्‍वरले मलाई भन्नुभएका र सुम्पिनुभएका सबै कुरा पूरा गर्न सकिनँ भने, मलाई खेद हुनेछ। त्योभन्दा पनि बढी, म परमेश्‍वरको आज्ञा र उहाँको उठानका लागि अयोग्य हुनेछु, र मसँग सृष्टिकर्तासामु फर्कने मुहार नै हुनेछैन।” नोआले आफ्नो हृदयमा सोचेका र चिन्तन गरेका हरेक कुरा, तिनको हरेक दृष्टिकोण, र हरेक मनोवृत्ति, प्रत्येकले नै निर्धारण गरे कि तिनी अन्ततः परमेश्‍वरका वचनहरू अभ्यास गर्न, परमेश्‍वरका वचनहरूलाई वास्तविकता बनाउन, परमेश्‍वरका वचनहरूलाई साकार गराउन, र तिनलाई आफ्नो कडा परिश्रममार्फत पूरा हुने र हासिल हुने र आफूमार्फत वास्तविकतामा परिणत हुने, र परमेश्‍वरको आज्ञा व्यर्थ नहुने बनाउन सक्षम भए। नोआले सोचेका हरेक कुरा, तिनको हृदयमा उत्पन्न भएको हरेक विचार, र परमेश्‍वरप्रतिको तिनको मनोवृत्तिलाई मूल्याङ्कन गर्दा, नोआ परमेश्‍वरको आज्ञाको योग्य थिए, तिनी परमेश्‍वरले भरोसा गर्नुभएका मानिस थिए, परमेश्‍वरले कृपादृष्टि राख्नुभएका व्यक्ति थिए। परमेश्‍वरले मानिसहरूको हरेक शब्द र कार्य नियाल्नुहुन्छ, उहाँले तिनीहरूका सोच र विचारहरू नियाल्नुहुन्छ। परमेश्‍वरका नजरमा, नोआले यस प्रकारले सोच्न सक्नु भनेको उहाँले गलत छनौट गर्नुभएको थिएन भन्ने हो; नोआले परमेश्‍वरको आज्ञा र परमेश्‍वरको भरोसा वहन गर्न सक्थे, र तिनी परमेश्‍वरको आज्ञा पूरा गर्न सक्षम थिए: सारा मानवजातिमाझ एक मात्र विकल्प तिनी नै थिए।

परमेश्‍वरको नजरमा, जहाज निर्माण गर्ने यस्तो ठूलो कार्य पूरा गर्नको लागि नोआ उहाँको एक मात्र रोजाइ थियो। त्यसोभए नोआमा के पाइयो? दुईवटा कुराहरू: साँचो आस्था र साँचो समर्पण। परमेश्‍वरको हृदयमा, मानिसहरूबाट उहाँले माग गर्नुहुने मानकहरू यी नै हुन्। कुरा सरल छ, हैन? (हो।) “एक मात्र रोजाइ” मा यी दुई कुराहरू थिए, जुन कुराहरू धेरै सरल छन्—तर नोआबाहेक, ती अरू कसैमा पाइँदैनन्। कतिपय मानिसहरू भन्छन्, “त्यो कसरी हुन सक्छ? हामीले आफ्ना परिवार र करियर छोडेका छौँ, हामीले काम, सम्भाव्यताहरू र शिक्षा छोडेका छौँ, हामीले आफ्ना जायजेथा र बच्चाहरू त्यागेका छौँ। हेर, हाम्रो आस्था कति ठूलो छ, हामी परमेश्‍वरलाई कति प्रेम गर्छौं! हामी कसरी नोआभन्दा कम छौँ? यदि परमेश्‍वरले हामीलाई जहाज निर्माण गर्न भन्नुभयो भने—आधुनिक उद्योग अत्यन्तै विकसित छ, के हामीसँग काठ र प्रशस्त उपकरणहरूको पहुँच छैन? हामीले पनि मेसिनहरू प्रयोग गर्ने भए चर्को घाममा काम गर्न सक्छौँ; हामी पनि बिहानदेखि साँझसम्म काम गर्न सक्छौँ। यस्तो सानो काम पूरा गर्नु कुन ठूलो कुरा हो र? नोआलाई १०० वर्ष लाग्यो, तर हामी यसलाई कम समयमा गर्ने थियौँ ताकि परमेश्‍वरलाई व्यग्र महसुस नहोस्—हामीलाई १० वर्ष मात्र लाग्‍ने थियो। तपाईंले भन्‍नुभयो कि नोआ एक मात्र रोजाइ थियो, तर आज, धेरै सिद्ध उम्मेदवारहरू छन्; हामी जस्तै मानिसहरू जसले आफ्ना परिवार र पेसाहरू त्यागेका छन्, जोसँग परमेश्‍वरप्रति साँचो आस्था छ, जसले साँच्चै आफैलाई समर्पण गर्छन्—ती सबै सिद्ध उम्मेदवारहरू हुन्। तपाईंले नोआ एक मात्र रोजाइ थियो भनेर कसरी भन्न सक्नुहुन्छ? तपाईंले हामीलाई धेरै कम आँक्नुहुन्छ, होइन र?” के यी शब्दहरूमा कुनै समस्या छ? (छ।) कतिपय मानिसहरू भन्छन्, “नोआको समयमा, विज्ञान र प्रविधि अझै धेरै कम विकसित थिए, ऊसँग बिजुली थिएन, आधुनिक यन्त्रहरू थिएनन्, सबैभन्दा सामान्य विद्युतीय ड्रिल र करौँती वा काँटीहरू समेत थिएनन्। उसले कसरी जहाज निर्माण गरिछाड्यो? आज हामीसँग यी सबै कुराहरू छन्। के हाम्रो निम्ति यो आज्ञा पूरा गर्नु अत्यन्तै सजिलो हुने थिएन र? यदि परमेश्‍वरले हामीलाई आकाशबाट बोल्नुभयो र जहाज निर्माण गर्न लगाउनुभयो भने, एउटा मात्र होइन—हामीले सजिलैसँग १० ओटा निर्माण गर्न सक्छौँ। यो त केही पनि होइन, यो अत्यन्तै सजिलो काम हो। हे परमेश्‍वर, तपाईं जे चाहनुहुन्छ, हामीलाई आज्ञा दिनुहोस्। तपाईंलाई जे आवश्यक छ, हामीलाई भन्‍नुहोस्। हामी धेरै जनालाई जहाज निर्माण गर्न पटक्कै गाह्रो हुने छैन! हामी १०, २०, यहाँसम्म कि १०० ओटा पनि निर्माण गर्न सक्छौँ। तपाईंले जति चाहनुहुन्छ त्यति निर्माण गर्न सक्छौँ।” के कुराहरू त्यति सरल छन्? (छैनन्।) मैले नोआ एक मात्र रोजाइ थियो भन्‍ने बित्तिकै, केही मानिसहरू मेरो विरोध गर्न चाहन्छन्, तिनीहरू अविश्‍वस्त हुन्छन्: “तपाईंले प्राचीन व्यक्तिहरूको बारेमा राम्रो सोच्‍नुहुन्छ किनभने तिनीहरू यहाँ छैनन्। आजका मानिसहरू तपाईंकै सामुन्‍ने छन्, तर तपाईंले तिनीहरूको राम्रो पक्ष देख्‍न सक्नुहुन्‍न। तपाईं आजका मानिसहरूले गरेका सबै राम्रा कामकुराहरू, तिनीहरूका सबै असल कार्यहरू देख्‍नुहुन्‍न। नोआले केवल एउटा सानो काम गरेको हो; के त्यतिबेला उद्योग नभएको र सबै शारीरिक श्रम कठिन भएको कारणले गर्दा नै, तपाईंले उसको कामलाई सम्झिनलायक ठान्‍नुभएको, उसलाई उदाहरण, आदर्श ठान्‍नुभएको, अनि आजका मानिसहरूको दुःख र हामीले तपाईंको लागि तिर्ने मूल्य अनि आजको हाम्रो आस्था नदेख्नुभएको होइन र?” के यस्तै हो त? (होइन।) जुनसुकै काल वा युगको भए पनि, चाहे मानिसहरू जिउने वातावरणको अवस्था जस्तोसुकै भए तापनि, यी भौतिक वस्तुहरू र सामान्य वातावरणले कुनै पनि अर्थ राख्दैन, ती महत्त्वपूर्ण छैनन्। केचाहिँ महत्त्वपूर्ण छ? तँ कुन युगमा बाँच्छस् वा तैँले कुन प्रकारको प्रविधिमा निपुणता हासिल गरेको छस् भन्‍ने कुरा सबैभन्दा महत्त्वपूर्ण होइन, न त तैँले परमेश्‍वरका कतिवटा वचनहरू पढेको वा सुनेको छस् भन्‍ने कुरा नै महत्त्वपूर्ण हो। मानिसहरूमा साँचो आस्था छ कि छैन, तिनीहरूमा साँचो समर्पण छ कि छैन भन्‍ने कुरा सबैभन्दा महत्त्वपूर्ण हो। यी दुई कुराहरू सबैभन्दा महत्त्वपूर्ण छन्, यीमध्ये कुनै पनि कुराको कमी हुनुहुँदैन। यदि तिमीहरूलाई नोआको समयमा राखिएको भए तिमीहरूमध्ये कसले यो आज्ञा पूरा गर्न सक्थ्यो? म यो भन्‍ने साहस गर्छु कि तिमीहरू सबै मिलेर काम गरे पनि तिमीहरूले यो पूरा गर्न सक्ने थिएनौ। तिमीहरूले यसको आधा पनि गर्न सक्ने थिएनौ। सबै सामग्रीहरू तयार हुनु अघि नै, तिमीहरूमध्ये धेरै जना परमेश्‍वरबारे गुनासो गर्दै र उहाँमाथि शङ्का गरेर भागेका हुने थियौ। तिमीहरूमध्ये थोरै जना धेरै आफ्नो दृढता, उत्साह र विचारको कारण धेरै कठिनाइका साथ लागिपर्ने थियौ। तर तिमीहरू कति समयसम्म लागिपर्न सक्थ्यौ? तिमीहरूलाई निरन्तरता दिन कस्तो प्रेरणा चाहिन्छ? साँचो आस्था र साँचो समर्पणबिना तिमीहरू कति वर्षसम्म टिक्थ्यौ? यो चरित्रमा निर्भर हुन्छ। राम्रो चरित्र र थोरै विवेक भएकाहरू आठ वा १० वर्ष, २० वा ३० वर्ष, सायद ५० वर्ष पनि टिक्न सक्छन्। तर ५० वर्ष पछि, तिनीहरूले मनमनै सोच्‍ने थिए, “परमेश्‍वर कहिले आउनुहुन्छ? जलप्रलय कहिले आउने छ? परमेश्‍वरले दिनुभएको चिन्ह कहिले देखा पर्नेछ? मैले आफ्नो सम्पूर्ण जीवन एउटै काम गरेर बिताएको छु। जलप्रलय आएन भने के गर्ने? मैले जीवनभरि धेरै कष्ट भोगेको छु, म ५० वर्षसम्म लागिपरेको छु—यो पर्याप्त छ, यदि मैले अहिले हार माने भने परमेश्‍वरले यसलाई याद गर्नुहुने छैन वा निन्दा गर्नुहुने छैन। त्यसैले, म मेरो आफ्नै जीवन जिउन गइरहेको छु। परमेश्‍वरले बोल्ने वा प्रतिक्रिया दिने गर्नुहुन्न। म दिनभरि निलो आकाश र सेतो बादल हेरेर बिताउँछु र केही पनि देख्दिन। परमेश्‍वर कहाँ हुनुहुन्छ? जो एक पटक गर्जनुभएको र बोल्नुभएको थियो—के त्यो परमेश्‍वर नै हुनुहुन्थ्यो? के यो भ्रम थियो? यो कहिले समाप्त हुन्छ? परमेश्‍वरलाई चासो नै छैन। मैले मद्दतको लागि जतिसुकै पुकार्दा पनि, मैले सुन्‍ने भनेको मौनता मात्र हो र मैले प्रार्थना गर्दा उहाँले मलाई अन्तर्दृष्टि दिने वा मार्गदर्शन गर्ने गर्नुहुन्‍न। यसलाई बिर्सिदिऔँ!” के तिनीहरूसँग अझै पनि साँचो आस्था हुनेथियो? समय बित्दै जाँदा, तिनीहरू शङ्‍कालु हुनसक्थे। तिनीहरूले परिवर्तन गर्ने बारेमा सोच्‍ने थिए, उम्कने बाटो खोज्‍ने थिए, परमेश्‍वरको आज्ञालाई पन्छाउने थिए र आफ्नो अल्पकालीन जोस र प्रतिज्ञाहरूलाई त्याग्‍ने थिए; तिनीहरूले आफ्नै भाग्यलाई नियन्त्रण गर्न र आफ्नै जीवन बिताउन चाहेर, परमेश्‍वरको आज्ञालाई कम महत्त्व दिने थिए। अनि जब, एक दिन, परमेश्‍वर व्यक्तिगत रूपमा तिनीहरूलाई आग्रह गर्न आउनुभयो, उहाँले जहाज निर्माणको कार्यप्रगतिको बारेमा सोध्दा, तिनीहरूले भन्‍ने थिए “उफ्! परमेश्‍वर वास्तवमै अस्तित्वमा हुनुहुन्छ। त्यसैले परमेश्‍वर साँच्चिकै हुनुहुन्छ। मैले निर्माण सुरु गर्नै पर्छ!” यदि परमेश्‍वरले बोल्नुभएन भने, यदि उहाँले तिनीहरूलाई हतार देखाउनु भएन भने, तिनीहरूले यसलाई अत्यावश्यक मामलाको रूपमा हेर्ने थिएनन्; तिनीहरूले यसलाई पर्खिन सकिन्छ भनेर सोच्‍ने थिए। यस्तो अस्थिर सोचाइ, आनाकानीपूर्वक जसोतसो काम चलाउने यो मनोवृत्ति—के साँचो आस्था भएका मानिसहरूले देखाउनुपर्ने मनोवृत्ति यही हो? (होइन।) यस्तो मनोवृत्ति राख्नु गलत हो, यसको मतलब तिनीहरूसँग साँचो आस्था छैन, साँचो समर्पण त झनै छैन। जब परमेश्‍वरले तँसँग भेटेरै कुरा गर्नुभयो, तेरो क्षणिक उत्साहले परमेश्‍वरप्रति तेरो आस्थाको सङ्‍केत गर्दथ्यो, तर जब परमेश्‍वरले तँलाई पाखा लगाउनुभयो, र तँलाई आग्रह गर्नुभएन वा सुपरिवेक्षण गर्नुभएन वा कुनै सोधपुछ गर्नुभएन भने, तेरो आस्था हराउने थियो। समय बित्दै जाने थियो र परमेश्‍वरले तँसँग बोल्नुभएन वा उहाँ देखा पर्नुभएन र उहाँले तेरो कामको कुनै निरीक्षण गर्नुभएन भने, तेरो आस्था पूर्ण रूपमा हराउने थियो; तैँले आफ्नै जीवन जिउन र आफ्नै उद्यममा लाग्न चाहन्थिस् र परमेश्‍वरको आज्ञालाई तैँले त्यत्ति महत्त्व नदिएर बिर्सनेथिस्; त्यसबेलाको तेरो जोस, शपथ र सङ्‍कल्पले कुनै अर्थ राख्‍ने थिएन। के तिमीहरूलाई परमेश्‍वरले यस्तो व्यक्तिलाई ठूलो जिम्मेवारी सुम्पने आँट गर्नुहुने थियो जस्तो लाग्छ? (अहँ।) किन लाग्दैन? (ऊ भरोसाहीन छ।) ठिक भनिस्। एक शब्द: भरोसाहीन। तँमा साँचो आस्था छैन। तँ भरोसाहीन छस्। त्यसैले, तँ परमेश्‍वरद्वारा कुनै पनि कुरा सुम्पिन योग्य छैनस्। कतिपय मानिसहरू भन्छन्, “म किन अयोग्य छु? म परमेश्‍वरले मलाई दिनुभएको कुनै पनि आज्ञा पूरा गर्नेछु—कसलाई थाहा, म यसलाई पूरा गर्न पनि सक्छु!” तैँले आफ्नो दैनिक जीवनमा लापरवाहीपूर्वक कामहरू गर्न सक्छस् र नतिजाहरू अलि कमजोर भए पनि फरक पर्दैन। तर परमेश्‍वरले सुम्पनुभएका, पूरा होस् भन्ने चाहनुभएका कामकुरा—ती कहिले पो सरल हुन्छन् र? यदि ती कामकुरा कुनै मूर्ख वा ठग, आफूले गर्ने सबै कुरामा झारा टार्ने, यस्तो व्यक्ति, जसले कुनै आज्ञा स्वीकार गरेपछि, जताततै र जहिले पनि कमजोर आस्था बोकेर कार्य गर्ने व्यक्तिलाई सुम्पियो भने, के त्यसले ठूलो जिम्मेवारीलाई ढिलाइ गर्ने थिएन र? यदि तिमीहरूलाई छान्‍न लगाइयो भने, यदि तिमीहरूले कसैलाई ठूलो काम सुम्पिनुपर्यो भने, तिमीहरूले कस्तो प्रकारको व्यक्तिलाई सुम्पिने थियौ? तैँले कस्तो किसिमको व्यक्तिलाई रोज्‍ने थिइस्? (एक भरोसायोग्य व्यक्तिलाई।) कम्तीमा पनि, यो व्यक्ति भरपर्दो, चरित्रवान् हुनुपर्छ र समय जस्तोसुकै होस् वा उसले सामना गर्ने कठिनाइहरू जतिसुकै ठूलो किन नहोस्, उसले तैँले सुम्पेको काम पूरा गर्नमा आफ्नो सम्पूर्ण मन र ऊर्जा लगाउनेछ र तँलाई जवाफ दिनेछ। यदि मानिसहरूले यस्तै प्रकारको व्यक्तिलाई काम सुम्पन रोज्छन् भने, परमेश्‍वरले त झन् कति बढी विचार गर्नुहुन्छ होला! त्यसोभए, जलप्रलयले संसारको विनाश गर्ने यो प्रमुख घटनाको लागि एउटा घटना जसमा जहाजको निर्माण आवश्यक थियो र कोही बाँच्‍न योग्य व्यक्तिको आवश्यकता थियो भने, परमेश्‍वरले कसलाई छान्‍नुहुने थियो? पहिलो कुरा, सिद्धान्तको हिसाबले, उहाँले टिकिरहन योग्य र अर्को युगमा जिउन योग्य व्यक्ति छान्‍नुहुने थियो। वास्तवमा, अरू सबैभन्दा पहिले, त्यो व्यक्ति परमेश्‍वरका वचनहरू पालन गर्न सक्षम हुनुपर्छ, उसमा परमेश्‍वरप्रति साँचो आस्था हुनुपर्छ र परमेश्‍वरले भन्‍नुभएको कुरालाई—त्यसमा जेसुकै संलग्न होस्, चाहे त्यो आफ्ना धारणाहरूसँग मिलोस् कि नमिलोस्, चाहे त्यो आफ्नो स्वाद अनुसार होस् कि नहोस्, चाहे त्यो आफ्नो इच्छासँग मिल्ने होस् वा नहोस्—त्यसलाई परमेश्‍वरको वचनको रूपमा लिनुपर्छ। परमेश्‍वरले उसलाई जे गर्न भन्‍नुभए पनि उसले परमेश्‍वरको पहिचानलाई कहिल्यै नकार्नु हुँदैन, उसले आफूलाई सधैँ सृजित प्राणी मान्‍नुपर्छ र परमेश्‍वरका वचनहरू पालन गर्नुलाई सधैँ अनिवार्य कर्तव्यको रूपमा लिनुपर्छ; परमेश्‍वरले यो विशेष कार्य यस्तै व्यक्तिलाई सुम्पनुहुन्छ। परमेश्‍वरको हृदयमा, नोआ ठ्याक्कै त्यस्तै व्यक्ति थियो। ऊ नयाँ युगमा रहन योग्य व्यक्ति मात्र थिएन, तर ऊ भारी जिम्मेवारी वहन गर्न सक्‍ने व्यक्ति पनि थियो, जो परमेश्‍वरको वचनमा बिना सम्झौता अन्त्यसम्म समर्पित हुन सक्थ्यो र जसले आफ्नो जीवन परमेश्‍वरले सुम्पनुभएको काम पूरा गर्न प्रयोग गर्ने थियो। उहाँले नोआमा यही कुरा पाउनुभयो। नोआले परमेश्‍वरको आज्ञा स्वीकार गरेको क्षणदेखि, उसलाई सुम्पिएको हरेक कार्य पूरा गरेसम्म—यस अवधिभर, नोआको आस्था र परमेश्‍वरप्रति उसको समर्पणको मनोवृत्तिले अत्यन्त महत्त्वपूर्ण भूमिका खेलेको थियो; यी दुइटा कुराहरू बिना, काम पूरा हुन सक्दैनथ्यो र यो आज्ञा पूरा भएको हुँदैनथ्यो।

यदि, परमेश्‍वरको आज्ञा स्वीकार गर्ने क्रममा, नोआसँग आफ्नै विचार, योजना र धारणाहरू भएको भए, सम्पूर्ण कार्य कसरी परिवर्तन भएको हुने थियो? सर्वप्रथम, परमेश्‍वरले उसलाई दिनुभएका प्रत्येक विवरण—जस्तै सामग्रीका नाम र प्रकारहरू, पूरै जहाज निर्माण गर्ने साधन र विधिहरू र पूरै जहाजका आकार र आयामहरू—जब नोआले यी सबै सुने, के उसले यस्तो सोच्‍ने थियो, “यति ठूलो चिज निर्माण गर्न कति वर्ष लाग्ला? यी सबै सामग्रीहरू फेला पार्न कति धेरै मिहिनेत र कठिनाइ सहनु पर्ला? म थकित हुनेछु! पक्कै पनि यस्तो थकानले मेरो जीवनलाई छोटो बनाउने छ, हैन र? हेर त, म कति बुढो भइसकेँ, तैपनि परमेश्‍वरले मलाई विश्राम दिनुहुन्न, बरु मलाई यस्तो कष्टसाध्य काम गर्न भन्नुहुन्छ—के मैले यो सहन सक्छु? ठिक छ, म यो गर्नेछु, तर मसँग एउटा चाल छ: म मोटामोटी रूपमा मात्र परमेश्‍वरले भनेअनुसार गर्ने छु। परमेश्‍वरले एक प्रकारको जलप्रतिरोधी सल्लाको खोजी गर्न भन्‍नुभयो। मैले केही त्यो चिज पाउन सकिने ठाउँको बारेमा सुनेको छु, तर यो धेरै टाढा छ र एकदम खतरनाक छ। यसलाई फेला पार्न र प्राप्त गर्नका निम्ति धेरै मिहिनेत गर्नुपर्ने छ, त्यसैले त्यसको सट्टामा नजिकैको समान प्रकारको लगभग उस्तै चिज खोजी गरे कसो होला? यसले कम जोखिम हुने थियो र कम मिहिनेत पनि लाग्‍ने थियो—यो पनि ठिकै हुन्थ्यो, हैन र?” के नोआसँग त्यस्ता योजनाहरू थिए? यदि थिए भने, के यो साँचो समर्पण हुने थियो? (हुने थिएन।) उदाहरणका लागि: परमेश्‍वरले उक्त जहाजलाई १०० मिटर अग्लो बनाउन भन्‍नुभयो। यो सुनेर, के उसले यस्तो सोच्‍न सक्थ्यो “सय मिटर भनेको त धेरै अग्लो हो, यसमा कोही चढ्न सक्दैन। के यसमा चढेर काम गर्नु घातक हुँदैन र? त्यसैले म जहाजलाई अलि छोटो बनाउँछु, ५० मिटर गरौँ। त्यो मानिसहरूका लागि चढ्नलाई कम खतरनाक र सजिलो हुनेछ। त्यो ठीक होला, हैन र?” के नोआले त्यस्तो सोचेको हुन्थ्यो होला? (हुँदैनथ्यो।) यदि उसले सोचेको हुन्थ्यो भने, के तिमीहरूलाई परमेश्‍वरले गलत व्यक्तिलाई रोज्‍नुभएको हुन्थ्यो भन्ने लाग्छ? (हो।) नोआको परमेश्‍वरप्रतिको साँचो आस्था र समर्पणले उसलाई आफ्नै इच्छालाई परित्याग गर्न मद्दत गर्यो; यदि ऊसँग त्यस्ता विचारहरू भए पनि उसले कहिल्यै तीमाथि काम गरेको हुन्थेन। यस कुरामा, परमेश्‍वरलाई नोआ भरोसायोग्य छ भन्ने थाहा थियो। पहिले, नोआले परमेश्‍वरले तोक्नुभएको विवरणहरूमा कुनै परिवर्तन गर्ने थिएन, न त उसले आफ्ना विचारहरू थप्‍ने थियो, उसले आफ्नो व्यक्तिगत फाइदाको लागि परमेश्‍वरले तोक्नुभएको कुनै पनि विवरणहरू त झन परिवर्तन गर्ने नै थिएन; यसको सट्टामा उसले परमेश्‍वरले आदेश दिनुभएका कुरालाई अक्षरशः पूरा गर्ने थियो र जहाज निर्माण गर्नलाई सामग्रीहरू प्राप्त गर्न जतिसुकै गाह्रो भए पनि, काम जतिसुकै गाह्रो वा थकानयुक्त भए पनि, उसले काम राम्रोसँग सम्पन्न गर्न सक्दो प्रयास गर्ने थियो र आफ्नो सबै शक्ति प्रयोग गर्ने थियो। के उसलाई यही कुराले भरोसायोग्य बनाएको होइन र? अनि के यो परमेश्‍वरप्रति उसको साँचो समर्पणको वास्तविक प्रकटीकरण थियो? (हो।) के यो समर्पण निरपेक्ष थियो? (थियो।) अनि यसमा कुनै खोट थिएन, यसमा उसका आफ्नै झुकावहरू थिएनन्, यसमा व्यक्तिगत योजनाहरू मिसिएको थिएन, व्यक्तिगत धारणा वा चासोहरू मिसिने त झन कुरै भएन; बरु, यो विशुद्ध, सरल, र निरपेक्ष समर्पण थियो। अनि के यो हासिल गर्न सजिलो थियो? (थिएन।) कतिपय मानिसहरू असहमत हुन सक्छन्: “त्यसमा त्यति गाह्रो कुरा के छ? के यसमा केवल सोच्‍न नपर्ने, रोबोट जस्तो बन्‍ने, परमेश्‍वरले भनेझैँ गर्ने कुरा मात्र समावेश छैन र—के त्यो सजिलो छैन?” जब कार्य गर्ने समय आउँछ, कठिनाइहरू उत्पन्‍न हुन्छन्; मानिसहरूका सोचहरू सधैँ परिवर्तन भइरहेका हुन्छन्, तिनीहरूसँग सधैँ आफ्नै झुकावहरू हुन्छन्, र त्यसैले तिनीहरूले परमेश्‍वरका वचनहरू पूरा गर्न सकिन्छ कि सकिँदैन भनेर शङ्का गर्न सक्छन्; तिनीहरूले परमेश्‍वरका वचनहरू सुन्दा, तिनलाई स्वीकार गर्न सजिलो हुन्छ, तर जब काम गर्ने समय आउँछ, तब त्यो कठिन बन्छ; कठिनाइ सुरु हुने बित्तिकै, तिनीहरू नकारात्मक बन्‍ने सम्भावना हुन्छ र तिनीहरूलाई समर्पित हुन सजिलो हुँदैन। त्यसैले, नोआको चरित्र अनि उसको साँचो आस्था र समर्पण, साँच्चै अनुकरणीय छ भन्‍ने कुरा स्पष्ट छ। त्यसोभए, के तिमीहरू अब परमेश्‍वरका वचन, आज्ञा र अपेक्षाहरूको सामना गर्दा नोआले कस्तो प्रतिक्रिया र समर्पण देखाए भन्‍नेबारे प्रस्ट भयौ? यो समर्पण व्यक्तिगत विचारहरूले दूषित थिएन। नोआले दायाँबायाँ नलागी, या साना चतुर चालहरू नचाली वा चतुर बन्‍न नखोजी, आफूलाई उच्च नसोची र परमेश्‍वरलाई नै सुझाव दिन सक्ने नसम्झी, परमेश्‍वरका आज्ञाहरूमा आफ्‍नो विचार नथपी र आफ्‍ना असल अभिप्रायहरू नराखी आफैँबाट पूर्ण समर्पण, आज्ञाकारिता र परमेश्‍वरका वचनहरूको कार्यान्वयनको अपेक्षा गरेको थियो। पूर्ण समर्पण हासिल गर्ने प्रयास गर्दा गर्नुपर्ने अभ्यास यही होइन र?

परमेश्‍वरले नोआलाई जहाज निर्माण गर्ने आज्ञा दिनुभएपछि उसलाई त्यो काम गर्न कति समय लाग्यो? (एक सय बीस वर्ष।) यी १२० वर्षमा, नोआले एउटा कुरा गर्‍यो: उसले जहाज बनायो र विभिन्‍न प्रकारका जीवित प्राणीहरू सङ्‍कलन गर्‍यो। यो एउटा मात्र कुरा भएको, धेरैवटा फरक कार्यहरू नभएको भए पनि, यही एउटा कुरामा अत्यन्तै धेरै काम समावेश थियो। त्यसोभए यसो गर्नुको उद्देश्य के थियो? उसले किन यो जहाज निर्माण गर्‍यो? यसो गर्नुको उद्देश्य र महत्त्व के थियो? परमेश्‍वरले जलप्रलयद्वारा संसारलाई नष्ट गर्नुहुँदा हरेक प्रकारका जीवित प्राणीहरू बाँच्‍न सकून् भनेर यसो गरिएको थियो। त्यसैले, नोआले जे गर्यो त्यो, परमेश्‍वरले जलप्रलयद्वारा संसारको विनाश गर्नु अघि, हरेक प्रकारका जीवित प्राणीको अस्तित्वको लागि तयारी गर्नका लागि गर्‍यो। अनि परमेश्‍वरको लागि, के यो अति जरुरी कुरा थियो? परमेश्‍वरको बोलीको लवज र परमेश्‍वरले दिनुभएको आदेशको सारबाट, के नोआले परमेश्‍वर अधीर हुनुहुन्छ र उहाँको अभिप्राय जरुरी छ भन्‍ने सुन्‍न सक्थ्यो? (सक्थ्यो।) उदाहरणको लागि, मानिलिऊँ तिमीहरूलाई यसो भनियो, “महामारी आउँदैछ। यो बाहिरी संसारमा फैलिन थालेको छ। तिमीहरूले गर्नुपर्ने एउटा काम छ र यो चाँडै गर्नुपर्छ: चाँडो खाना र मास्क किन‍। कुरा यति मात्रै हो!” तिमीहरू यसमा के सुन्छौ? के यो अत्यन्तै जरुरी छ? (हो।) त्यसोभए यो कहिले गर्नुपर्छ? के तिमीहरूले अर्को वर्ष, त्यसपछिको वर्ष, वा अहिलेदेखि धेरै वर्ष पर्खनुपर्छ? होइन—यो एउटा जरुरी काम हो, एउटा महत्त्वपूर्ण मामला हो। अरू सबै कुरालाई छोडेर पहिले यसलाई ध्यान देओ। के यी वचनहरूबाट तिमीहरूले यही सुन्छौ? (हो।) त्यसोभए परमेश्‍वरप्रति समर्पितहरूले के गर्नुपर्छ? तिनीहरूले गरिरहेको काम तुरुन्तै छोड्नुपर्छ। अरू कुनै पनि कुराको अर्थ हुँदैन। परमेश्‍वरले भर्खरै गर्नका निम्ति दिनुभएको आदेशको सम्बन्धमा उहाँ धेरै अधीर हुनुहुन्छ; तिनीहरूले यो कार्य गर्न र कार्यान्वयन गर्नको लागि कुनै समय खेर फाल्नु हुँदैन, जुन परमेश्‍वरको निम्ति अत्यन्तै जरुरी छ र जसले परमेश्‍वरको मनलाई आतुर बनाइराख्छ; तिनीहरूले अन्य कामहरू गर्नु अघि यसलाई पूरा गर्नुपर्छ। समर्पणको अर्थ यही हो। तर यदि तैँले “महामारी आउँदैछ रे? यो फैलिरहेको छ रे? यदि यो फैलिरहेको छ भने, त्यसलाई फैलिन देऊ—त्यो हामीकहाँ फैलिरहेको छैन। यदि फैलियो भने, हामी त्यतिबेला नै त्यसको सामना गर्नेछौँ। मास्क र खाना किन्‍ने रे? मास्कहरू त सँधै पाइन्छन्। ती लाए पनि नलाए पनि फरक पर्दैन। हामीसँग खाना छँदै छ नि, त्यसको बारेमा किन चिन्ता गर्ने? केको हतार? महामारी यहाँ नआएसम्म पर्खौँ। हामीसँग अहिले हामीले गर्नुपर्ने अन्य कुराहरू छन्” भन्ने सोच राखेर यसलाई विश्लेषण गर्छस् भने, के यो समर्पण हो? (होइन।) यो के हो? यसलाई समग्रमा विद्रोह भनिन्छ। अझ विशेष रूपमा भन्दा, यो उदासीनता, विरोध, विश्लेषण र जाँच हो, साथै आफ्नो हृदयमा तिरस्कार राख्‍नु, यो कहिल्यै हुन सक्दैन भन्‍ने सोच्‍नु र यो वास्तविक हो भनेर विश्‍वास नगर्नु हो। के यस्तो मनोवृत्तिमा साँचो आस्था हुन्छ? (हुँदैन।) तिनीहरूको समग्र हैसियत यो हो: परमेश्‍वरका वचनहरूको सन्दर्भमा र सत्यताप्रति, तिनीहरूसँग सधैँ ढिलाइ, उदासीनता, र लापरवाहीको मनोवृत्ति हुन्छ; तिनीहरूले हृदयमा यसलाई त्यति महत्त्वपूर्ण ठान्दैनन्। तिनीहरूले सोच्छन्, “हामी तपाईंले भन्‍नुहुने कुराहरू सुन्‍नेछौँ जुन सत्यतासँग र तपाईंका उच्च प्रवचनहरूसँग सम्बन्धित छन्—म तिनलाई नबिर्सिऊँ भन्‍नका लागि लेखेर राख्‍न हिचकिचाउँदिन। तर तपाईंले खाना र मास्क किन्‍ने सम्बन्धमा भन्‍नुहुने कुराहरू सत्यतासँग सम्बन्धित छैनन्, त्यसैले म तिनलाई अस्वीकार गर्न सक्छु, म मनमा तिनलाई उपहास गर्न सक्छु, र म तपाईंलाई उदासीनता र उपेक्षाको मनोवृत्तिले व्यवहार गर्न सक्छु; मैले कानले सुन्‍नु नै पर्याप्त हुन्छ, तर म हृदयमा जे सोच्छु त्यो तपाईंको चिन्ताको विषय होइन, यो तपाईंको चासोको विषय हुँदै होइन।” के परमेश्‍वरका वचनहरूप्रति नोआको मनोवृत्ति यही थियो? (थिएन।) ऊ यस्तो थिएन भनेर केले देखाउँछ? हामीले यसको बारेमा कुरा गर्नैपर्छ; यसले तँलाई परमेश्‍वरप्रति नोआको मनोवृत्ति पूर्ण रूपमा फरक थियो भन्ने कुरा सिकाउनेछ। यसलाई प्रमाणित गर्ने तथ्यहरू पनि छन्।

सबथोक हातैले गर्नुपर्ने र सम्पन्न गर्नुपर्ने त्यो पूर्व-औद्योगिक युगमा, प्रत्येक श्रमसाध्य कार्य धेरै कठिन र समय लाग्‍ने किसिमको हुन्थ्यो। जब नोआले परमेश्‍वरको आज्ञा सुने, जब उनले परमेश्‍वरले व्याख्या गर्नुभएका यावत कुराहरू सुने, उनले यो मामलाको गम्‍भीरता, र परिस्थितिको गहनता थाहा पाए। उनलाई परमेश्‍वरले संसारलाई नष्ट गर्दै हुनुहुन्छ भन्‍ने थाहा भयो। अनि, उहाँले किन यस्तो काम गर्दै हुनुहुन्थ्यो? किनभने मानिसहरू अत्यन्तै दुष्ट थिए, परमेश्‍वरको वचनमा विश्वास गर्दैनथे, र परमेश्‍वरको वचनलाई इन्कार समेत गर्थे, साथै परमेश्‍वरले त्यस मानवजातिलाई घृणा गर्नुहुन्थ्यो। के परमेश्‍वरले त्यस मानवजातिलाई एकदुई दिनदेखि मात्रै घृणा गर्नुभएको थियो? के परमेश्‍वरले आवेगमा आएर, “आज मलाई यो मानवजाति मन पर्दैन। म यो मानवजातिलाई नष्ट गर्नेछु, त्यसकारण यो काममा लाग् र मेरो लागि ठूलो जहाज बना” भनेर भन्‍नुभएको थियो? के यस्तो भएको थियो? होइन। परमेश्‍वरका वचनहरू सुनेपछि, नोआले परमेश्‍वरको कुरा बुझे। परमेश्‍वरले त्यो मानवजातिलाई एकदुई दिनदेखि मात्रै घृणा गर्दै आउनुभएको थिएन; उहाँ यसलाई नष्ट गर्न तत्पर हुनुहुन्थ्यो, ताकि मानवजातिको नयाँ सुरुवात हुन सकोस्। तर यसपटक, परमेश्‍वरले फेरि अर्को मानवजाति सृष्टि गर्ने चाहना गर्नुभएन; बरु उहाँले नोआ अर्को युगको मालिक, अर्थात् मानवजातिको पुर्खाको रूपमा जिउन सौभाग्यशाली बनोस् भन्ने चाहनुहुन्थ्यो। परमेश्‍वरले भन्‍नुभएको कुराको यस पक्षलाई बुझिसकेपछि, नोआले आफ्‍नो अन्तरात्मादेखि परमेश्‍वरको जरुरी अभिप्रायलाई बुझ्‍न सके, उनले परमेश्‍वरको आतुरीलाई बोध गर्न सके—त्यसकारण, जब परमेश्‍वरले बोल्नुभयो, त्यसलाई होसियारीसाथ, ध्यानपूर्वक र लगावका साथ सुन्‍नेबाहेक, नोआलाई हृदयमा केही कुरा महसुस भयो। उनलाई के महसुस भयो? त्यो आतुरी, त्यो संवेग, जुन सृष्टिकर्ताका जरुरी अभिप्रायहरूलाई बुझेपछि साँचो सृजित प्राणीले महसुस गर्नुपर्छ। त्यसकारण, परमेश्‍वरले जहाज बनाउने आदेश दिइसक्नुभएपछि नोआले मनमा के सोचे? तिनले सोचे, “आजदेखि, ठूलो जहाज बनाउनु जत्तिको अर्थपूर्ण कुरा अरू हुनेछैन, योभन्दा महत्त्वपूर्ण र अत्यावश्यक अरू कुनै कुरा हुनेछैन। मैले सृष्टिकर्ताको हृदयका वचनहरू सुनेको छु, मैले उहाँको जरुरी अभिप्राय थाहा पाएको छु, त्यसकारण मैले ढिलाइ गर्नु हुँदैन; परमेश्‍वरले भन्‍नुभएको र बनाउन लगाउनुभएको ठूलो जहाज मैले हतारोसाथ निर्माण गर्नुपर्छ।” नोआको मनोवृत्ति कस्तो थियो? लापरवाह हुन आँट नगर्ने मनोवृत्ति। अनि, उनले जहाज निर्माण गर्ने काम कसरी पूरा गरे? ढिलाइ नगरीकन पूरा गरे। उनले परमेश्‍वरले भन्‍नुभएको र निर्देशन दिनुभएको हरेक विवरणलाई लापरवाह वा झाराटारुवा नबनी कुनै ढिलासुस्ती नगरी, र आफ्‍नो सारा शक्तिले पालन गरेर पूरा गरे। समग्रमा भन्दा, नोआले सृष्टिकर्ताको आज्ञाप्रति समर्पणको मनोवृत्ति राखेका थिए। यसबारे तिनी बेपरवाह थिएनन्, र तिनको हृदयमा प्रतिरोध थिएन, न त उदासीनता नै थियो। बरु, उनले हरेक कुरालाई याद गर्ने क्रममा लगनशील भई सृष्टिकर्ताको अभिप्रायलाई बुझ्‍ने प्रयास गरे। उनले परमेश्‍वरको जरुरी अभिप्रायलाई बुझेपछि चाँडो अघि बढ्ने, परमेश्‍वरले उनलाई भन्नुभएको काम तुरुन्तातुरुन्ती पूरा गरिहाल्ने निर्णय गरे। “तुरुन्तातुरुन्तै” भन्नुको अर्थ के हो? यसको अर्थ पहिले एक महिना लाग्‍ने कामलाई जतिसक्दो कम समयमा पूरा गर्नु, फिटिक्कै लसकमसक नगरी वा अलिकति पनि आलटाल नगरी, पूरै परियोजनालाई सकेजति अघि बढाएर तोकिएको मितिभन्दा तीन वा पाँच दिनपहिले नै पूरा गर्नु हो। स्वभाविकतः, तिनी हरेक काम गर्दा, हानि र गल्तीहरूलाई कम गर्न र दोहोर्‍याउनुपर्ने गरी कुनै काम नगर्न सक्दो प्रयास गर्थे; तिनले हरेक काम र प्रक्रियालाई गुणस्तर सुनिश्‍चित गरेर तोकिएको समयमा नै राम्ररी पूरा गर्थे। यो लसकमसक नगर्ने कार्यको साँचो प्रकटीकरण थियो। त्यसोभए, तिनले लसकमसक नगरी काम गर्न सक्नुको पूर्व शर्त के थियो? (तिनले परमेश्‍वरको आज्ञा सुनेका थिए।) हो, यसको पूर्वसर्त र प्रसङ्ग त्यही थियो। अब, नोआले किन लसकमसक नगरी काम गर्न सके? कतिपय मानिसहरू नोआमा साँचो समर्पण थियो भनेर भन्छन्। त्यसकारण तिनमा त्यस्तो के थियो जसले गर्दा तिनले त्यस्तो साँचो समर्पण हासिल गर्न सके? (उनले परमेश्‍वरको हृदयबारे सोच्थे।) सही हो! हृदय हुनु भनेको यही हो! हृदय भएका मानिसहरूले परमेश्‍वरको हृदयबारे सोच्न सक्छन्; हृदय नभएका मानिसहरू रित्तो खबटा, मूर्ख हुन्, तिनीहरू परमेश्‍वरको हृदयबारे सोच्न जान्दैनन्। तिनीहरूको मानसिकता यस्तो हुन्छ: “परमेश्‍वरका लागि यो जति नै आतुरी भए पनि, म वास्ता गर्दिनँ, म जसरी मन लाग्छ त्यसरी नै गर्नेछु—आखिर, म जाँगरमरुवा वा अल्छी होइन।” यस्तो मनोवृत्ति, यस्तो नकारात्मकता, सक्रियताको पूर्ण अभाव—यो परमेश्‍वरको हृदयबारे विचार गर्ने व्यक्ति होइन, न त उसले परमेश्‍वरको हृदयबारे सोच्ने तरिका नै बुझ्छ। त्यस्तो अवस्थामा, के तिनीहरूमा साँचो विश्‍वास हुन्छ? अवश्य नै हुँदैन। नोआले परमेश्‍वरको हृदयबारे सोच्थे, तिनमा साँचो विश्‍वास थियो, त्यसकारण तिनले परमेश्‍वरको आज्ञा पूरा गर्न सके। त्यसैले, परमेश्‍वरको आज्ञा स्वीकार गरेर केही प्रयास गर्न इच्‍छुक हुनु मात्रै पर्याप्त हुँदैन। तैँले परमेश्‍वरका अभिप्रायहरूबारे पनि सोचविचार गर्नैपर्छ, आफ्‍नो सर्वस्व सुम्पनुपर्छ र बफादार हुनैपर्छ—जसको लागि तँसँग विवेक र समझ हुनुपर्छ; मानिसहरूमा हुनुपर्ने कुरा यही हो, र नोआमा यही कुरा थियो। यदि नोआले ढिलासुस्ती गरेका भए, र तिनमा कुनै आतुरीको आभास, कुनै चिन्ता, कुनै प्रभावकारिता नभएको भए, त्यति ठूलो जहाज बनाउन नोआलाई कति वर्ष लाग्‍नेथियो, तिमीहरूलाई के लाग्छ? के यो १०० वर्षमा पूरा हुनेथियो? (हुनेथिएन।) निरन्तर निर्माण गर्दा पनि धेरै पुस्तासम्‍म लाग्‍नेथियो। एकतर्फ, जहाज जस्तो ठोस कुरा निर्माण गर्न वर्षौं लाग्छ; त्यति मात्र होइन, सबै जीवित प्राणीहरू सङ्कलन गर्न र खोज्‍नको लागि त्यति नै समय लाग्छ। के यी प्राणीहरूलाई बटुल्‍नु सजिलो थियो? (थिएन।) थिएन। त्यसकारण, परमेश्‍वरका आदेशहरू सुनिसकेपछि, र परमेश्‍वरको जरुरी अभिप्रायलाई बुझिसकेपछि, नोआले यो सहज पनि हुनेछैन र सरल पनि हुनेछैन भन्‍ने चाल पाए। उनले यो काम परमेश्‍वरका इच्छाहरू अनुसार पूरा गर्नुपर्छ, र परमेश्‍वरले दिनुभएको आज्ञा पूरा गर्नुपर्छ, ताकि परमेश्‍वर सन्तुष्ट र ढुक्‍क हुनुहुनेछ, परमेश्‍वरको कामको अर्को चरण सहजताको साथ अघि बढ्नेछ भन्‍ने तिनलाई थाहा थियो। नोआको हृदय त्यस्तो थियो। अनि यो कस्तो प्रकारको हृदय थियो? यो परमेश्‍वरका अभिप्रायहरूप्रति विचारशील हृदय थियो। जहाज निर्माणमा नोआको व्यवहारलाई हेर्दा, उनी पूर्ण रूपमा महान् आस्था भएको मानिस थिए र उनले सय वर्षसम्म परमेश्‍वरको वचनप्रति कुनै शङ्‍का गरेनन्। उनी केमा निर्भर थिए? उनी परमेश्‍वरप्रतिको आस्था र समर्पणमा निर्भर थिए। नोआ पूर्ण रूपमा समर्पित हुन सक्षम थिए। उनको पूर्ण समर्पणका विवरणहरू के के हुन्? उनको विचारशीलता। के तिमीहरूसँग यो हृदय छ? (छैन।) तिमीहरू धर्मसिद्धान्तहरू बोल्न र नाराहरू लगाउन सक्षम छौ, तर तिमीहरूले अभ्यास गर्न सक्दैनौ र कठिनाइहरूको सामना गर्दा तिमीहरूले परमेश्‍वरका आदेशहरू लागु गर्न सक्दैनौ। जब तिमीहरू कुरा गर्छौ, तिमीहरू धेरै स्पष्ट रूपमा कुरा गर्छौ, तर जब वास्तविक कार्यसम्पादनको कुरा आउँछ र तिमीहरूले केही कठिनाइ सामना गर्छौ, तब तिमीहरू नकारात्मक बन्छौ र जब तिमीहरूलाई थोरै कष्ट हुन्छ, तिमीहरू गुनासो गर्न थाल्छौ, र हार मान्‍न चाहन्छौ। यदि आठदश वर्षसम्म भारी वर्षा भएन भने, तिमीहरू नकारात्मक हुने थियौ र परमेश्‍वरलाई शङ्‍का गर्ने थियौ, र यदि अर्को २० वर्ष भारी वर्षा बिना नै बित्यो भने, के तिमीहरू नकारात्मक नै रहिरहने थियौ? नोआले जहाज निर्माण गर्न १०० वर्ष भन्दा बढी समय लगाए र उनी कहिल्यै पनि नकारात्मक भएनन् वा उनले परमेश्‍वरमा शङ्‍का गरेनन्, उनले जहाज निर्माण गरिरहे। नोआबाहेक अरू कसले यसो गर्न सक्थ्यो? तिमीहरूमा कस्ता कमी कमजोरीहरू छन्? (हामीसँग सामान्य मानवता वा विवेक छैन।) त्यो सही हो। तिमीहरूसँग नोआको जस्तो चरित्र छैन। नोआले कतिवटा सत्यताहरू बुझे? तिमीहरूको विचारमा के उनले तिमीहरूले भन्दा धेरै सत्यताहरू बुझे? तिमीहरूले धेरै प्रवचनहरू सुनेका छौ। परमेश्‍वरको देहधारणका रहस्यहरू, परमेश्‍वरको तीन चरणका कार्यको भित्री सत्यता, परमेश्‍वरको व्यवस्थापनको योजना; यी मानवजातिलाई सुनाइएका सर्वोच्च र सबैभन्दा गहिरा रहस्यहरू यिनै हुन् र यी सबै तिमीहरूलाई स्पष्ट पारिएका छन्, त्यसोभए तिमीहरूमा अझै पनि नोआको जस्तो मानवता नहुनु र तिमीहरू नोआले गर्न सक्ने काम गर्न असमर्थ हुनुको कारण के हो? तिमीहरूको आस्था र मानवता नोआको भन्दा अत्यन्तै निकृष्ट छन्! यसो भन्‍न सकिन्छ कि तिमीहरूसँग साँचो आस्था, वा मानवताभित्र हुनुपर्ने न्यूनतम विवेक वा समझ छैन। तिमीहरूले धेरै प्रवचनहरू सुनेका र झट्ट हेर्दा सत्यताहरू बुझेको जस्तो देखिए पनि, तिमीहरूको मानवताको गुणस्तर र तिमीहरूको भ्रष्ट स्वभाव धेरै प्रवचनहरू सुनेर वा सत्यताहरू बुझेर तुरुन्तै परिवर्तन हुन सक्दैनन्। यी कुराहरूको समझबिना, मानिसहरूले आफू प्राचीन सन्तहरूभन्दा धेरै तल्लो स्तरको नभएको महसुस गर्छन्, र मनमनै सोच्छन् “अब हामी परमेश्‍वरको आज्ञा पनि स्वीकार गर्दैछौँ र परमेश्‍वरको आफ्नै मुखबाट परमेश्‍वरको वचन सुन्दैछौँ। हामी परमेश्‍वरले हामीलाई गर्न भन्‍नुहुने हरेक कुरालाई पनि गम्भीरतापूर्वक लिइरहेका छौँ। सबैले यी कुराहरूमा सँगै सङ्‍गति गर्छन् र त्यसपछि योजना बनाउने, तैनाथ गर्ने र कामकुरा पूरा गर्ने काम गर्छन्। हामी कसरी प्राचीन सन्तहरूभन्दा फरक छौँ?” अहिले तिमीहरूले देख्‍ने भिन्‍नता ठूलो छ कि छैन? यो विशाल छ, विशेष गरी चरित्रको हिसाबले। आजका मानिसहरू धेरै भ्रष्ट, स्वार्थी र घृणित छन्! तिनीहरूलाई लाभ नहुने हो भने तिनीहरूले सिन्कोसम्म भाँच्दैनन्! असल कामकुरा गर्नु र असल कार्यहरू तयारी गर्नु तिनीहरूका लागि साह्रै थकाइलाग्दो हुन्छ! तिनीहरूमा कर्तव्य पूरा गर्ने इच्छा छ तर इच्छाशक्ति छैन, तिनीहरू कष्ट भोग्‍न इच्छुक छन् तर यसलाई सहन सक्दैनन्, तिनीहरू मूल्य तिर्न चाहन्छन् तर सक्दैनन्, तिनीहरू सत्यता अभ्यास गर्न इच्छुक छन् तर यसलाई पूरा गर्न सक्दैनन्, र तिनीहरू परमेश्‍वरलाई प्रेम गर्न चाहन्छन् तर यसलाई व्यवहारमा उतार्न सक्दैनन्। यस प्रकारको मानवतामा कति कमी छ मलाई बताऊ त! यसको पूर्ति गर्न कति सत्यता बुझ्नु र प्राप्त गर्नुपर्छ?

हामीले भर्खरै नोआले परमेश्‍वरको अभिप्रायको ख्याल राखेको सन्दर्भमा सङ्‍गति गर्‍यौँ, जुन उनको मानवताको बहुमूल्य पाटो थियो। अर्को कुरा पनि छ—त्यो के हो? परमेश्‍वरका वचनहरू सुनेपछि, नोआले एउटा तथ्य थाहा पाए; त्यसैले पनि उनले परमेश्‍वरको योजना के हो भनेर थाहा पाए। योजना केवल स्मारकस्वरूप जहाज निर्माण गर्ने, वा मनोरञ्‍जन पार्क बनाउने वा कुनै ठूलो भवनलाई निशान बनाउने थिएन—कुरो त्यस्तो थिएन। परमेश्‍वरले भन्‍नुभएको कुराबाट, नोआलाई एउटा तथ्य थाहा भयो: परमेश्‍वरले यस दुष्ट मानवजातिलाई घृणा गर्नुहुन्थ्यो, र यस मानवजातिलाई जलप्रलयद्वारा नष्ट गर्नुपर्छ भनी तय गर्नुभएको थियो। यस बीचमा, अर्को युगसम्म बाँच्‍नेहरूलाई यस जहाजले जलप्रलयबाट बचाउने थियो; यसले तिनीहरूलाई बाँच्‍न मदत गर्ने थियो। अनि यस तथ्यमा प्रमुख समस्या के थियो? यो थियो कि परमेश्‍वरले जलप्रलयद्वारा संसारलाई नष्ट गर्नुहुने थियो र उहाँले नोआले जहाज निर्माण गरेर बाँचेको र हरप्रकारको जीवित प्राणी बाँचेको, तर मानवजाति नष्ट भएको चाहनुभयो। के यो ठूलै कुरा थियो? यो कुनै सामान्य पारिवारिक मामला थिएन, न त कुनै व्यक्ति वा जातिसँग सम्बन्धित केही सानो मामला नै थियो; बरु, यसमा एउटा ठूलै कार्य समावेश थियो। कस्तो प्रकारको ठूलो कार्य? परमेश्‍वरको व्यवस्थापनको योजनासँग सम्बन्धित एउटा कार्य। परमेश्‍वरले केही ठूलो काम गर्न लाग्‍नुभएको थियो, यस्तो काम जसले सम्पूर्ण मानवजातिलाई समेट्थ्यो र जुन उहाँको व्यवस्थापन, मानवजातिप्रति उहाँको मनोवृत्ति र यसको भाग्यसँग सम्बन्धित थियो। यो परमेश्‍वरले नोआलाई यो काम सुम्पनुहुँदा उनले थाहा पाएको तेस्रो जानकारी हो। अनि नोआले परमेश्‍वरका वचनहरूबाट यो कुरा सुन्दा उनको मनोवृत्ति कस्तो थियो? के त्यो विश्‍वास, शङ्का, वा पूर्ण अविश्‍वास थियो? (विश्‍वास।) उनले कुन हदसम्म विश्‍वास गरे? उनले यो विश्वास गरे भनेर कुन तथ्यहरूले प्रमाणित गर्छन्? (परमेश्‍वरका वचनहरू सुनेपछि, उनले तिनीहरूलाई अभ्यास गर्न थाले र परमेश्‍वरले भन्‍नु भएबमोजिम जहाज निर्माण गरे, जसको अर्थ परमेश्‍वरका वचनहरूप्रति उनमा विश्‍वासको मनोवृत्ति थियो।) नोआमा प्रदर्शन भएका सबै कुराहरूबाट—नोआले परमेश्‍वरले सुम्पनुभएको कुरालाई स्विकारेपछिको कार्य सम्पादन र कार्यान्वयनको तहदेखि, अन्त्यमा त्यो सम्पन्‍न भएको तथ्यसम्म हेर्दा—नोआलाई परमेश्‍वरले भन्‍नुभएको हरेक वचनप्रति पूर्ण विश्‍वास थियो भन्ने देख्न सकिन्छ। उनलाई किन पूर्ण विश्‍वास थियो? उनलाई कसरी शङ्का लागेन? उनले कसरी यसको विश्‍लेषण गर्ने प्रयास गरेनन् र हृदयमा यसलाई जाँच गर्ने प्रयास किन गरेनन्? यो केसँग सम्बन्धित छ? (परमेश्‍वरमाथिको आस्थासँग।) ठिक भनिस्, यो नै परमेश्‍वरमाथि नोआको साँचो आस्था थियो। त्यसकारण, जब परमेश्‍वरले बोल्नुभएका सबै कुरा र उहाँका हरेक वचनको कुरा आउँथ्यो, नोआले केवल सुन्‍ने र स्वीकार गर्ने काम मात्र गरेनन्; बरु उनले अन्तरात्मामा साँचो ज्ञान र आस्था राखे। परमेश्‍वरले उनलाई जलप्रलय कहिले हुनेछ, वा त्यो आउन कति वर्ष लाग्‍नेछ, वा उक्त जलप्रलय कुन स्तरको हुनेछ, वा परमेश्‍वरले संसारलाई नष्ट गरिसकेपछि कस्तो हुनेछ भन्नेजस्ता विभिन्न विवरणहरू नबताए पनि, नोआले परमेश्‍वरले भन्‍नुभएको सबै कुरा पहिले नै तथ्य बनिसकेका छन् भनेर विश्‍वास गरे। नोआले परमेश्‍वरको वचनलाई कथा, मिथक, केही भनाइ, वा कुनै लेखको रूपमा लिएनन्, तर उनको हृदयको गहिराइमा परमेश्‍वरले यो गर्न लाग्‍नुभएको छ र परमेश्‍वरले पूरा गर्न दृढनिश्चय हुनुभएको कुरालाई कसैले पनि बदल्न सक्दैन भन्‍ने कुरामा विश्वास गरे र उनी त्यसमा निश्‍चित थिए। नोआले महसुस गरे कि मानिसहरूले परमेश्‍वरका वचनहरू र परमेश्‍वरले पूरा गर्न चाहेको कुराप्रति केवल एउटा मात्र मनोवृत्ति राख्‍न सक्छन्, जुन यो तथ्यलाई स्वीकार गर्नु, परमेश्‍वरले दिनुभएको आदेशमा समर्पण गर्नु र परमेश्‍वरले अघि बढाउन भन्‍नुहुने कार्यहरूलाई अघि बढाउनु हो—उनको मनोवृत्ति यही थियो। अनि नोआको यस्तै—विश्लेषण नगर्ने, जाँच नगर्ने, शङ्का नगर्ने, तर हृदयको गहिराइबाट विश्‍वास गर्ने र त्यसपछि परमेश्‍वरले माग गर्नुभएको कुरालाई अघि बढाउने, र परमेश्‍वरले पूरा होस् भन्ने इच्छा गर्नुभएको कुरामा आफ्नो तर्फबाट गर्नुपर्ने काम गर्ने निर्णय गर्ने—मनोवृत्तिकै कारणले गर्दा जहाज निर्माण र प्रत्येक प्रकारका जीवित प्राणीको सङ्कलन र अस्तित्वको तथ्य पूरा भएको थियो। यदि, परमेश्‍वरले जलप्रलयले संसारलाई नष्ट गर्नुहुने कुरा सुनेर नोआले शङ्का गरेका भए; यदि उनले यसलाई नदेखेको, अनि यो कहिले हुने हो भनेर थाहा नपाएको, धेरै अज्ञात कुराहरू भएको कारणले यसलाई पूर्ण रूपमा विश्‍वास नगर्ने आँट गरेका भए, के जहाज निर्माण गर्नेप्रति उनको मानसिकता र विश्‍वास प्रभावित हुने थियो, के त्यो परिवर्तन हुने थियो? (हुने थियो।) त्यो कसरी परिवर्तन हुने थियो? जहाज निर्माण गर्दा, उनले कन्जुस्याइँ गर्न सक्थे, परमेश्‍वरका निर्देशहरूलाई बेवास्ता गर्न सक्थे वा परमेश्‍वरले भन्‍नुभएझैँ जहाजभित्र हरेक प्रकारका जीवित प्राणीहरू भेला नगर्न सक्थे; परमेश्‍वरले एउटा भाले र एउटा पोथी हुनैपर्छ भन्नुभएको थियो, जसमा उनले भन्‍न सक्थे, “तीमध्ये केहीका लागि एउटा मात्र पोथी भए पुग्छ। म तीमध्ये केहीलाई फेला पार्न सक्दिनँ, त्यसैले तिनीहरूको बारेमा बिर्सनुहोस्। संसारलाई नष्ट गर्ने जलप्रलय कहिले हुने छ भनेर कसलाई थाहा छ र।” जहाज निर्माण गर्ने र हरप्रकारका जीवित प्राणीहरू सङ्कलन गर्ने महान् कार्य गर्न १२० वर्ष लाग्यो। यदि नोआलाई परमेश्‍वरका वचनहरूमा साँचो विश्‍वास नभएको भए के उनी १२० वर्षसम्म लागिपरेका हुन्थे? पक्कै हुने थिएनन्। बाहिरी संसारको हस्तक्षेप र आफ्ना परिवारका सदस्यहरूको विभिन्‍न गुनासोहरूको कारण, जो व्यक्तिले परमेश्‍वरका वचनहरूलाई तथ्य मान्दैन उसको लागि जहाज निर्माण गर्ने कार्य पूरा गर्न धेरै गाह्रो हुनेथियो, १२० वर्ष लागेमा त झनै गाह्रो हुनेथियो। पछिल्लो पटक, मैले तिमीहरूलाई १२० वर्ष लामो समय हो कि होइन भनेर सोधेँ। तिमीहरू सबैले हो भन्यौ। मैले तिमीहरूलाई कति समय टिक्‍न सक्छौ भनेर सोधेँ र मैले तिमीहरूलाई १५ दिन व्यवस्थापन गर्न सक्छौ भनेर सोध्दा, तिमीहरूमध्ये कसैले पनि सक्छु भनेनौ र मेरो मन दुख्यो। तिमीहरू नोआभन्दा धेरै निकृष्ट छौ। तिमीहरू उनको एउटा रौँ बराबर छैनौ, तिमीहरूमा उनको आस्थाको दश भागको एक भाग पनि छैन। तिमीहरू कत्ति दयनीय छौ! एकातिर, तिमीहरूको मानवता र निष्ठा धेरै कम छ। अर्कोतिर, तिमीहरूमा मूलतः सत्यताको पछ्याइ नै छैन भन्न सकिन्छ। त्यसैले, तिमीहरू परमेश्‍वरमा साँचो आस्था राख्न असमर्थ छौ, न त तिमीहरूमा साँचो समर्पण नै छ। त्यसोभए तिमीहरू अहिले सम्म कसरी टिकिरहन सकेका छौ—मैले सङ्गति गर्दा तिमीहरू किन अझै पनि बसेर सुनिरहेका हुन्छौ? तिमीहरूमा दुईवटा पक्षहरू पाइन्छन्। एकातिर, तिमीहरू धेरैजसो अझै राम्रो बन्‍न चाहन्छौ; तिमीहरू नराम्रो मान्छे बन्‍न चाहँदैनौ। तिमीहरू राम्रो बाटो लिन चाहन्छौ। तिमीहरूसँग यो अलिकति सङ्कल्प छ, तिमीहरूसँग यो थोरै राम्रो आकाङ्क्षा छ। त्यो सँगसँगै, तिमीहरूमध्ये धेरैजसो मृत्युदेखि डराउँछौ। तिमीहरू मृत्युसँग कुन हदसम्म डराउँछौ? बाहिरी संसारमा समस्याको सानो सङ्‍केत देखा पर्नेबित्तिकै, तिमीहरूमध्ये आफ्नो कर्तव्य पूरा गर्न थप मिहिनेत लगाउनेहरू छौ; जब परिस्थिति शान्त हुन्छ, तिनीहरू आराममा लिप्त हुन्छन् र आफ्नो कर्तव्यमा धेरै कम मिहिनेत लगाउँछन्; तिनीहरू सधैँ आफ्नो देहलाई ध्यान दिइरहेका हुन्छन्। नोआको साँचो आस्थाको तुलनामा, तिमीहरूमा प्रकट भएको कुरामा कुनै साँचो आस्था छ? (छैन।) मलाई पनि त्यस्तै लाग्छ। थोरै आस्था भए तापनि, यो दयनीय रूपमा सानो छ र यसले परीक्षाको चुनौतीलाई सामना गर्न सक्दैन।

मैले कहिल्यै पनि कुनै कार्य बन्दोबस्त तयार गरेको छैन, तर मैले प्रायः यस प्रकारका प्रस्तावनाहरू राखिएको सुनेको छु: “अहिले, विभिन्‍न देशहरू गम्भीर अस्तव्यस्ततामा छन्, सांसारिक प्रवृत्तिहरू झन्-झन् दुष्ट हुँदै गइरहेका छन् र परमेश्‍वरले मानवजातिलाई दण्ड दिनुहुने छ; हामीले यसो-यसो गरेर आफ्नो कर्तव्यलाई मानकअनुरूपको स्तरमा पूरा गर्नुपर्छ र परमेश्‍वरप्रति आफ्नो बफादारी अर्पण गर्नुपर्छ।” “आजकाल, महामारीहरू झन्-झन् गम्भीर हुँदै जान्छन्, वातावरण झन्-झन् प्रतिकूल हुँदै जान्छ, प्रकोपहरू झन्-झन् गम्भीर हुँदै जान्छन्, मानिसहरूले रोग र मृत्युको खतरा सामना गर्छन्, र यदि हामी परमेश्‍वरमा विश्‍वास गर्छौँ र परमेश्‍वरसामु अझ बढी प्रार्थना गर्छौँ भने मात्र हामी प्रकोपबाट बच्‍ने छौँ, किनकि परमेश्‍वर मात्र हाम्रो आश्रय हुनुहुन्छ। आजकल, त्यस्ता परिस्थितिहरू र यस्तो वातावरणको सामना गर्दा, हामीले यसो-उसो गरेर असल कार्यहरू तयार गर्नुपर्छ र यस्ता-यस्ता काम गरेर आफूलाई सत्यताद्वारा सुसज्जित गर्नुपर्छ—यो अत्यावश्यक छ।” “यस वर्षको किराको प्रकोप अत्यन्तै गम्भीर थियो, मानवजातिले अनिकालको सामना गर्नेछ र चाँडै नै लुटपाट र सामाजिक अस्थिरताको सामना गर्ने‍ छ, त्यसैले परमेश्‍वरमा विश्‍वास गर्नेहरू प्रार्थना गर्न र परमेश्‍वरको सुरक्षा माग्न बारम्बार परमेश्‍वरसामु आउनुपर्छ, साथै सामान्य मण्डली जीवन र सामान्य आत्मिक जीवन कायम राख्‍नुपर्छ।” आदि इत्यादि। त्यसपछि, प्रस्तावना बोलिसकेपछि, निश्‍चित बन्दोबस्तहरू सुरु हुन्छन्। हरेक पटक, यी प्रस्तावनाहरूले मानिसहरूको आस्थामा समयोचित र निर्णायक भूमिका खेलेका छन्। त्यसैले म सोच्छु, यदि यी प्रस्तावनाहरू र बयानहरू नदिने हो भने के कार्य बन्दोबस्तहरू पूरा हुने थिएनन्? यी प्रस्तावनाहरूबिना, के कार्य बन्दोबस्तहरू कार्य बन्दोबस्त हुने थिएनन्? के तिनीहरूलाई जारी गर्ने कुनै कारण हुने थिएन? यी प्रश्‍नहरूको जवाफ पक्कै पनि “त्यस्तो होइन” भन्ने हुन्छ। अहिले म के जान्‍न चाहन्छु भने, मानिसहरूले के उद्देश्य बोकेर परमेश्‍वरमा विश्‍वास गर्छन्? परमेश्‍वरप्रति तिनीहरूको आस्थाको महत्त्व के हो? के तिनीहरूले परमेश्‍वरले पूरा गर्न चाहनुभएका तथ्यहरू बुझ्छन् कि बुझ्दैनन्? मानिसहरूले परमेश्‍वरका वचनहरूलाई कुन रूपमा लिनुपर्छ? सृष्टिकर्ताले माग्‍नुहुने यावत कुराहरूलाई तिनीहरूले कुन रूपमा लिनुपर्छ? के यी प्रश्‍नहरू विचार गर्न योग्य छन्? यदि मानिसहरूलाई नोआको मानकमा नापिएको भए, मेरो विचारमा तिनीहरूमध्ये कोही पनि “सृजित प्राणी” उपाधिको लायक हुने थिएनन्। तिनीहरू परमेश्‍वरसामु आउन योग्य हुने थिएनन्। यदि आजका मानिसहरूको आस्था र समर्पणलाई नोआप्रतिको परमेश्‍वरको मनोवृत्ति र परमेश्‍वरले नोआलाई छान्‍नुभएको मापदण्डहरूद्वारा मापन गरिएको भए, के परमेश्‍वर तिनीहरूसँग सन्तुष्ट हुन सक्नुहुन्थ्यो? (सक्नुहुन्‍न थियो।) तिनीहरू धेरै टाढा छन्! मानिसहरू सधैँ भन्छन् कि तिनीहरूले परमेश्‍वरमा विश्‍वास गर्छन् र उहाँको आराधना गर्छन्, तर यो आस्था र आराधना तिनीहरूमा कसरी प्रकट हुन्छ? वास्तवमा, यो परमेश्‍वरमा तिनीहरूको निर्भरता, उहाँप्रति तिनीहरूका मागहरू, साथै उहाँको विरुद्धमा तिनीहरूको साँचो विद्रोह र देहधारी परमेश्‍वरप्रति तिनीहरूको तिरस्कारको रूपमा प्रकट हुन्छ। के यी सबैलाई सत्यताप्रति मानवजातिको अवहेलना र सिद्धान्तको खुला उल्लङ्घनको रूपमा लिन सकिन्छ? वास्तवमा, भएकै त्यही हो—यो नै यसको सार हो। हरेक पटक कार्य बन्दोबस्तहरूमा यी शब्दहरू समावेश हुँदा, मानिसहरूको “आस्था” बढ्छ; हरेक पटक कार्य बन्दोबस्तहरू जारी हुँदा, जब मानिसहरूले कार्य बन्दोबस्तका आवश्यकताहरू र महत्त्व महसुस गर्छन् र ती पूरा गर्न सक्षम हुन्छन्, तब तिनीहरूले आफ्नो समर्पणको स्तरमा वृद्धि भएको छ, अब आफूसँग समर्पण छ भन्‍ने विश्‍वास गर्छन्—तर वास्तवमा, के तिनीहरूमा साँच्चै आस्था र साँचो समर्पण हुन्छ? नोआको मानकद्वारा नाप्दा यो कथित आस्था र समर्पण ठ्याक्कै के हो? वास्तवमा, एक प्रकारको लेनदेन हो। यसलाई कसरी सम्भवतः आस्था र साँचो समर्पण मान्‍न सकिन्छ? यो मानिसहरूको तथाकथित साँचो आस्था के हो? “आखिरी दिनहरू आइसकेका छन्—आशा छ कि परमेश्‍वरले चाँडै कार्य गर्नुहुने छ! यो कति ठूलो आशिष् हो कि परमेश्‍वरले संसारलाई नष्ट गर्नुहुँदा म यहाँ हुने छु, कि मैले बाँकी रहने भाग्य पाउने छु र विनाशको विध्वंस भोग्‍ने छैन। परमेश्‍वर धेरै असल हुनुहुन्छ, उहाँले मानिसहरूलाई धेरै प्रेम गर्नुहुन्छ, परमेश्‍वर अत्यन्तै महान् हुनुहुन्छ! उहाँले मानिसलाई धेरै माथि उठाउनुभएको छ, परमेश्‍वर साँच्चै परमेश्‍वर हुनुहुन्छ, परमेश्‍वरले मात्र त्यस्ता कामहरू गर्न सक्नुहुन्छ।” अनि तिनीहरूको तथाकथित साँचो समर्पण के हो? “परमेश्‍वरले भन्‍नुहुने सबै कुरा सही हुन्छ। उहाँले जे गराउनुहुन्छ त्यो गर; होइन भने, तिमी विपत्तिहरूमा डुब्‍नेछौ र तिम्रो निम्ति सबै समाप्‍त हुने छ, तिमीलाई कसैले पनि बचाउन सक्‍ने छैन।” तिनीहरूको आस्था साँचो आस्था होइन र तिनीहरूको समर्पण पनि साँचो समर्पण होइन—यी झूटबाहेक अरू केही होइनन्।

आज, संसारका लगभग सबैलाई नोआले जहाज निर्माण गरेको बारेमा थाहा छ, हैन र? तर भित्री कथाबारे कति जनालाई थाहा छ? कति जना मानिसहरूले नोआको साँचो आस्था र समर्पणलाई बुझ्छन्? अनि नोआको बारेमा परमेश्‍वरको मूल्याङ्‍कन के थियो भनेर कसले जान्‍दछ—र चासो राख्छ? कसैले पनि यसतर्फ ध्यान दिँदैन। यसले के देखाउँछ? यसले देखाउँछ कि मानिसहरू सत्यतालाई पछ्याउँदैनन् र सकारात्मक कुराहरूलाई प्रेम गर्दैनन्। पछिल्लो पटक, मैले यी दुई व्यक्तिहरूका कथाहरूमा सङ्‍गति गरेपछि, के कसैले फर्केर बाइबलका यी कथाहरूका विवरणहरू पढ्यो? के तिमीहरू नोआ, अब्राहाम र अय्यूबका कथाहरू सुनेर भावुक भयौ? (हो, भयौँ।) के तिमीहरूलाई यी तीन मानिसहरूको डाह लाग्छ? (लाग्छ।) के तिमीहरू उनीहरू जस्तै हुन चाहन्छौ? (हो, चाहन्छौँ।) त्यसोभए, के तिमीहरूले उनीहरूका कथा, र उनीहरूको व्यवहारको सार, परमेश्‍वरप्रतिको उनीहरूको मनोवृत्ति, साथै उनीहरूको आस्था र समर्पणको बारेमा विस्तृत सङ्‍गतिहरू गर्‍यौ? यस्ता प्रकारका मानिसहरू जस्तै हुन चाहने मानिसहरूले कहाँबाट सुरु गर्नुपर्छ? मैले धेरै पहिले अय्यूबको कथा पहिलो पटक पढेको थिएँ र मलाई नोआ र अब्राहामका कथाहरूको बारेमा पनि केही समझ थियो। प्रत्येक पटक म ती तीन मानिसहरूले प्रदर्शन गरेको कुरा, परमेश्‍वरले उनीहरूलाई भन्‍नुभएका र गर्नुभएका कुरा र उनीहरूका विभिन्‍न मनोवृत्तिहरूबारे पढ्दा र मनमा सोच्दा, मेरा आँसु झर्न खोज्छन्—म भावुक हुन्छु। तिनलाई पढ्दा तिमीहरूलाई चाहिँ के कुराले भावुक बनायो? (परमेश्‍वरको सङ्‍गति सुनेपछि, मैले बल्‍ल थाहा पाएँ कि जब अय्यूब आफ्नो परीक्षाहरूबाट गुज्रिरहेका थिए, तब उनलाई परमेश्‍वरले उनको निम्‍ति दुःख भोगिरहनु भएको छ भन्‍ने लाग्यो र उनले परमेश्‍वरले दुःख भोगेको नचाहेको हुनाले उनले आफू जन्‍मेको दिनलाई नै सरापे। मैले हरेक चोटि यो पढ्दा, मलाई अय्यूब साँच्चै परमेश्‍वरका अभिप्रायहरूलाई ख्याल गर्थे भन्ने लाग्थ्यो र म धेरै भावुक हुन्थेँ।) अरू के हुनसक्छ? (नोआले जहाज निर्माण गर्दा यस्तो कठिनाइहरू भोगे, तर उनी अझै पनि परमेश्‍वरका अभिप्रायहरूलाई ख्याल गर्न सक्षम थिए। अब्राहामलाई १०० वर्षको उमेरमा एउटा बच्चा दिइयो र उनी हर्षले भरिए, तर जब परमेश्‍वरले उनलाई आफ्नो बच्चा अर्पण गर्न भन्‍नुभयो, उनी आज्ञापालन र समर्पण गर्न सक्षम भए, तर हामी त्यसो गर्न सक्दैनौँ। हामीसँग नोआ वा अब्राहामको मानवता, विवेक वा समझ छैन। म उनीहरूका कथाहरू पढ्दा प्रशंसाले भरिन्छु र उनीहरू हाम्रा लागि अनुकरणीय आदर्शहरू हुन्।) (तपाईंले पछिल्लो पटक सङ्गति गर्दा भन्नुभयो कि नोआ जहाज निर्माणमा १२० वर्षसम्म लागिपर्न सके र उनले परमेश्‍वरले सिद्ध रूपमा गर्नू भनेर दिनुभएका आदेशहरू पूरा गरे अनि परमेश्‍वरका अपेक्षाहरूलाई निराश पारेनन्। यसलाई आफ्नो कर्तव्यप्रतिको मेरो मनोवृत्तिसँग तुलना गर्दा, म देख्छु कि मसँग एकाग्रता बिलकुलै छैन। यसले मलाई ग्लानि महसुस गराउँछ र भावुक पनि बनाउँछ।) तिमीहरू सबै भावुक भएका छौ, हैन र? (हो।) हामी अहिलेका लागि यस विषयमा सङ्‍गति गर्ने छैनौँ; हामीले नोआ र अब्राहामका कथाहरू सकाएपछि यो सबैबारे छलफल गर्ने छौँ। म तिमीहरूलाई बताउने छु कि कुन भागहरूले मलाई भावविह्वल बनायो र तिमीहरूलाई भावविह्वल बनाउने कुराहरू पनि तिनै थिए कि भनेर हेर्ने छौँ।

हामीले भर्खरै परमेश्‍वरमाथि नोआको साँचो आस्थाबारे सङ्गति गर्‍यौँ। जहाज निर्माण गर्ने उनका स्‍थापित तथ्यहरू नै उनको साँचो आस्था देखाउनका लागि पर्याप्‍त छन्। नोआको साँचो आस्था उनको हरेक कार्यमा, उनको हरेक सोच र विचारमा र परमेश्‍वरले उनलाई दिनुभएको आदेशप्रति उनले देखाएको मनोवृत्तिमा प्रदर्शित हुन्छ। यो परमेश्‍वरमा नोआको साँचो आस्था देखाउनको निम्ति पर्याप्त छ—जुन शङ्कारहित र मिसावटमुक्त छ। परमेश्‍वरले जे गर्न भन्‍नुभएको थियो त्यो उनका आफ्नै धारणाहरूसँग मिल्दो भए पनि नभए पनि, त्यो उनले जीवनमा गर्ने योजना बनाएको कुरा भए पनि नभए पनि, साथै यो उनको जीवनका कुराहरूसँग जति बाझिए पनि, झन् यो कार्य त जतिसुकै कठिन भए पनि, उनको एउटै मनोवृत्ति थियो: स्वीकार, समर्पण र कार्यान्वयन। अन्ततः, तथ्यहरूले देखाउँछन् कि नोआले बनाएको जहाजले प्रत्येक प्रजातिका जीवित प्राणीहरू, साथै नोआको आफ्नै परिवारलाई बचायो। जब परमेश्‍वरले जलप्रलय ल्याउनुभयो र मानव जातिलाई नष्ट गर्न थाल्नुभयो, उक्त जहाजले नोआको परिवार र पानीमा तैरिरहेका विभिन्न प्रकारका जीवित प्राणीहरूलाई बोक्यो। परमेश्‍वरले चालिस दिनसम्म ठूलो जलप्रलय पठाएर पृथ्वीलाई नष्ट गर्नुभयो र नोआको आठ जनाको परिवार र जहाजमा प्रवेश गरेका विभिन्‍न जीवित प्राणीहरू मात्र बाँचे, अन्य सबै मानिसहरू र जीवित प्राणीहरू नष्ट भए। यी तथ्यहरूबाट के देखिन्छ? नोआमा परमेश्‍वरप्रति साँचो आस्था र साँचो समर्पण भएको कारण—परमेश्‍वरसँगको नोआको साँचो सहकार्यमार्फत—परमेश्‍वरले गर्न चाहनुभएको कुरा साकार भयो; त्यो वास्तविकता बन्यो। परमेश्‍वरले नोआमा यही कुरालाई कृपापूर्वक हेर्नुभयो र नोआले परमेश्‍वरलाई निराश पारेनन्; उनले परमेश्‍वरले दिनुभएको महत्त्वपूर्ण आज्ञालाई पूरा गरे र परमेश्‍वरले सुम्पनुभएको सबै कुरा सम्पन्न गरे। नोआ परमेश्‍वरको आज्ञा पूरा गर्न सक्षम हुनु एकातिर परमेश्‍वरको आज्ञाको कारणले थियो भने त्यो सँगसँगै यो धेरै हदसम्म परमेश्‍वरप्रति नोआको साँचो आस्था र पूर्ण समर्पणको कारणले पनि थियो। नोआसँग यी दुई सबैभन्दा बहुमूल्य वस्तुहरू भएको कारण नै उनलाई परमेश्‍वरले प्रेम गर्नुभयो; र नोआसँग साँचो आस्था र पूर्ण समर्पण भएकोले नै परमेश्‍वरले उनलाई बाँकी रहनुपर्ने व्यक्ति र बाँच्‍न योग्य व्यक्तिको रूपमा देख्नुभयो। नोआ बाहेक सबै जना परमेश्‍वरको घृणाका पात्र थिए, यसको तात्पर्य तिनीहरू सबै परमेश्‍वरको सृष्टिमाझ जिउन अयोग्य छन् भन्ने थियो। नोआले जहाज बनाएकोबाट हामीले के देख्‍नुपर्छ? एउटा कुरा त, हामीले नोआको आदर्श चरित्र देखेका छौँ; नोआमा विवेक र समझ थियो। अर्को कुरा, हामीले परमेश्‍वरप्रति नोआको साँचो आस्था र साँचो समर्पण देखेका छौँ। यी सबै अनुकरणीय छन्। परमेश्‍वरको आज्ञाप्रति नोआको आस्था र समर्पणको कारणले गर्दा नै नोआ परमेश्‍वरको नजरमा प्रिय बने, परमेश्‍वरले प्रेम गर्ने सृजित प्राणी बने—जुन एक भाग्यशाली र आशिषित् कुरा थियो। त्यस्ता मानिसहरू मात्र परमेश्‍वरको मुहारको प्रकाशमा जिउन योग्य हुन्छन्; परमेश्‍वरको नजरमा, तिनीहरू मात्र जिउन योग्य छन्। जिउन योग्य मानिसहरू: यसको अर्थ के हो? यसको अर्थ ती मानिसहरू हुन् जो परमेश्‍वरले मानवजातिलाई प्रदान गर्नुभएको सबै कुराको आनन्द लिन योग्य छन्, परमेश्‍वरको मुहारको प्रकाशमा जिउन योग्य छन्, परमेश्‍वरका आशिष् र प्रतिज्ञाहरू प्राप्त गर्न योग्य छन्; यस्ता मानिसहरू परमेश्‍वरका प्रिय हुन्छन्, तिनीहरू साँचो सृजित मानिसहरू हुन् र ती परमेश्‍वरले प्राप्त गर्न चाहनुहुने जनहरू हुन्।

आ. परमेश्‍वरका वचनहरूप्रति अब्राहामको मनोवृत्ति

अब अब्राहाममा भएका ती कुराहरूलाई हेरौँ जुन पछिल्ला पुस्ताहरूका निम्ति अनुकरणीय छन्। परमेश्‍वरको सामु अब्राहामको मुख्य कार्य त्यही थियो जुनसँग पछिल्ला पुस्ताहरू राम्ररी परिचित छन् र जुन तिनीहरूलाई राम्रोसँग थाहा छ: इसहाकको बलिदान। अब्राहामले यस मामलामा प्रकट गरेका हरेक पक्ष—चाहे त्यो उनको चरित्र होस्, उनको आस्था होस् वा उनको समर्पण होस्—पछिल्ला पुस्ताहरूका लागि अनुकरणीय छ। त्यसोभए, वास्तवमा, उनले प्रदर्शन गरेका अनुकरणीय विशेष प्रकटीकरणहरू ठ्याक्कै के-के थिए? स्वाभाविक रूपमा, उनले प्रकट गरेका यी विभिन्‍न कुराहरू खोक्रा थिएनन्, र ती अमूर्त त झनै थिएनन्, अनि ती निश्‍चित रूपमा कुनै पनि व्यक्तिले बनाएका कपोकल्पित कुरा थिएनन्, यी सबै कुराहरूको प्रमाण छ। परमेश्‍वरले अब्राहामलाई एउटा छोरा दिनुभयो; परमेश्‍वरले व्यक्तिगत रूपमा अब्राहामलाई यसको बारेमा बताउनुभयो र अब्राहाम १०० वर्षको हुँदा, उनीबाट इसहाक नामको छोराको जन्म भयो। स्पष्ट रूपमा, यस बालकको उत्पत्ति सामान्य थिएन, ऊ अरू कोही जस्तो थिएन—ऊ परमेश्‍वरद्वारा व्यक्तिगत रूपमा प्रदान गरिएको थियो। जब एउटा बालक परमेश्‍वरद्वारा व्यक्तिगत रूपमा प्रदान गरिएको हुन्छ, तब मानिसहरू परमेश्‍वरले पक्कै पनि उसमा केही महान् कार्य गर्नुहुनेछ, परमेश्‍वरले उसलाई केही महान् कुरा सुम्पनुहुनेछ, परमेश्‍वरले ऊमाथि असाधारण कार्यहरू गर्नुहुनेछ, उहाँले त्यस बालकलाई असाधारण बनाउनुहुनेछ, आदि कुराहरू सोच्छन्—अब्राहाम र अन्य मानिसहरूले उच्च आशा राखेका कुराहरू यिनै थिए। तैपनि, परिस्थितिहरूले फरक मोड लिए, र अब्राहामलाई कसैले पनि अपेक्षा गर्न नसक्ने कुरा भयो। परमेश्‍वरले अब्राहामलाई इसहाक प्रदान गर्नुभयो, अनि जब बलिदानको समय आयो, परमेश्‍वरले अब्राहामलाई भन्‍नुभयो, “आज तैँले इसहाक बाहेक केही पनि चढाउनु पर्दैन—त्यो नै पर्याप्त हुन्छ।” यसको अर्थ के थियो? परमेश्‍वरले अब्राहामलाई एउटा छोरा दिनुभएको थियो अनि जब यो छोरा भर्खरै हुर्कन लागेको थियो, परमेश्‍वरले उसलाई फिर्ता लिन चाहनुभयो। यसबारे अरू मानिसहरूको दृष्टिकोण यस्तो हुनेथियो: “इसहाक दिने तपाईं नै हुनुहुन्थ्यो। मलाई यो कुरामा विश्‍वास लागेन, तैपनि तपाईंले यो बालक दिन अड्डी कस्नुभयो। अहिले तपाईं उसको बलिदान चढाउन माग गर्दै हुनुहुन्छ। यो त तपाईंले उसलाई फिर्ता लिनु होइन र? तपाईंले मानिसहरूलाई दिनुभएको कुरा कसरी फिर्ता लिन सक्नुहुन्छ? यदि तपाईं उसलाई लैजान चाहनुहुन्छ भने, लैजानुहोस्। तपाईंले उसलाई चुपचाप फिर्ता लिन सक्नुहुन्छ। मलाई यस्तो पीडा र कष्ट दिन आवश्यक छैन। तपाईं कसरी मैले उसलाई आफ्नै हातले बलि दिएको माग गर्न सक्नुहुन्छ?” के यो धेरै कठिन माग थियो? यो अत्यन्तै कठिन थियो। यो माग सुनेपछि, केही मानिसहरूले भन्‍नेथिए, “के यो साँच्चै परमेश्‍वर हुनुहुन्छ? यसरी व्यवहार गर्नु एकदमै अनुचित हो! तपाईंले नै इसहाक दिनुभयो अनि अहिले तपाईं उसलाई फिर्ता माग्दै हुनुहुन्छ। के तपाईं साँच्चिकै सधैँ न्यायोचित हुनुहुन्छ? के तपाईंले गर्ने सबै कुरा सधैँ सही हुन्छ? हुन्छ नै भन्ने छैन। मानिसहरूको जीवन तपाईंको हातमा छ। तपाईंले मलाई एउटा छोरो दिन्छु भन्‍नुभयो र दिनुभयो पनि; तपाईंसँग त्यो अख्तियार छ, जसरी तपाईंसँग उसलाई फिर्ता लिने अख्तियार छ—तर के तपाईंले फिर्ता लिने तरिका र यो कुरा अलिकति अन्यायपूर्ण भएन र? तपाईंले नै यो बालक दिनुभयो, त्यसैले तपाईंले उसलाई हुर्कन, ठूला कामहरू गर्न र तपाईंका आशिष्‌हरू हेर्न दिनुपर्छ। तपाईंले कसरी ऊ मरोस् भन्‍ने माग गर्न सक्नुहुन्छ? उसको मृत्युको आदेश दिनुको सट्टा, तपाईंले मलाई ऊ नदिनुभए राम्रो हुन्थ्यो! त्यसोभए तपाईंले मलाई ऊ किन दिनुभयो? तपाईंले मलाई इसहाक दिनुभयो अनि अहिले तपाईं उसको बलि चढाउन भनिरहनु भएको छ—यो त तपाईंले मलाई थप पीडा दिएको भएन र? के तपाईंले मलाई कठिनाइमा पारिरहनुभएको छैन? त्यसोभए, पहिले तपाईंले मलाई यो छोरो दिनुको के अर्थ भयो?” तिनीहरूले जति नै प्रयास गरे पनि, यस माग पछाडिको तर्क बुझ्न सक्दैनन्; तिनीहरूले यो कुरा जसरी भने पनि, यो तिनीहरूलाई तर्कसङ्‍गत लाग्दैन र कुनै पनि व्यक्ति यो कुरा बुझ्‍न सक्षम हुँदैन। तर के परमेश्‍वरले अब्राहामलाई यसको पछाडिको कारण बताउनुभयो? के उहाँले उसलाई यसका कारणहरू र आफ्नो अभिप्राय बताउनुभयो? के उहाँले बताउनुभयो त? अहँ। परमेश्‍वरले यति मात्र भन्‍नुभयो, “भोलिको बलिदानमा, इसहाक चढा,” त्यति मात्रै भन्नुभयो। के परमेश्‍वरले कुनै स्पष्टीकरण दिनुभयो? (अहँ।) त्यसोभए यी वचनहरूको प्रकृति कस्तो थियो? परमेश्‍वरको पहिचानको हिसाबले हेर्दा, यी वचनहरू एउटा आदेश थिए जसलाई पूरा गर्नुपर्छ, पालना गर्नुपर्छ र जसमा समर्पित हुनुपर्छ। तर परमेश्‍वरले भन्‍नुभएका कुराहरू र यस मामलाको हिसाबले हेर्दा, के मानिसहरूलाई तिनीहरूले गर्नुपर्ने काम गर्न कठिन हुँदैन? मानिसहरू गरिनुपर्ने कामहरू तर्कसङ्‍गत अनि मानवीय भावनाहरू र विश्‍वव्यापी मानवीय संवेदनासँग मिल्दो हुनुपर्छ भन्ने सोच्छन्—तर के यीमध्ये कुनै कुरा परमेश्‍वरले भन्‍नुभएको कुरामा लागु भयो? (भएन।) त्यसोभए के परमेश्‍वरले स्पष्टीकरण दिनुपर्थ्यो, अनि आफ्ना विचारहरू र अर्थ व्यक्त गर्नुपर्थ्यो वा मानिसहरूले बुझ्‍न सकून् भनेर उहाँका वचनहरूबाट उहाँले भन्‍न खोज्‍नुभएको कुरा थोरै भए पनि प्रकाश पारिदिनुपर्थ्यो? के परमेश्‍वरले यस्तो केही गर्नुभयो? उहाँले गर्नुभएन, न त गर्ने योजना नै बनाउनुभयो। यी वचनहरूमा सृष्टिकर्ताले माग गर्नुभएका कुराहरू, उहाँले दिनुभएका आदेशहरू र उहाँले मानिसबाट अपेक्षा गर्नुभएका कुराहरू थिए। यिनै सरल वचनहरू, यी अनुचित वचनहरू—मानिसहरूका भावनाहरूलाई ख्याल नराखिएको यो आदेश र माग—लाई अरू मानिसहरूले, अर्थात् यो दृश्य हेर्ने जो कोहीले पनि केवल गाह्रो, कठिन र अनुचित ठान्‍ने थिए। तर अब्राहाम, जो वास्तवमा यसमा सामेल थिए, यो सुनेपछि उनको पहिलो अनुभूति हृदयविदारक पीडा थियो! उनले परमेश्‍वरद्वारा प्रदान गरिएको यस बालक ग्रहण गरेका थिए, त्यतिका वर्ष उसलाई हुर्काउनमा बिताएका थिए, र त्यतिका वर्ष पारिवारिक आनन्द पाएका थिए, तर परमेश्‍वरको एउटा वाक्य, एउटा आदेशसँगै, यो खुशी, यो जीवित प्राणी, गुम्‍ने र लगिनेवाला थियो। अब्राहामले सामना गर्नुपरेको कुरा यो पारिवारिक आनन्द गुमाउनु मात्र थिएन, बरु त्यस बालकलाई गुमाएपछिको अनन्त एक्लोपन र लालसाको पीडा थियो। एक वृद्ध मानिसको लागि, यो असह्‍य थियो। त्यस्ता वचनहरू सुनेपछि, कुनै पनि साधारण व्यक्ति आँसुको भेल बगाएर रुने थियो, होइन र? त्यति मात्र होइन, तिनीहरूले हृदयमा परमेश्‍वरलाई सराप्‍ने थिए, परमेश्‍वरको बारेमा गुनासो गर्ने थिए, परमेश्‍वरलाई गलत बुझ्‍ने थिए र परमेश्‍वरसँग बहस गर्ने प्रयास गर्ने थिए; तिनीहरूले आफूले गर्न सक्ने सबै कुराहरू, आफ्ना सबै क्षमताहरू र आफ्नो सबै विद्रोहीपन, अशिष्टता र अनुचितता प्रदर्शन गर्नेथिए। तैपनि, आफूलाई पनि उत्तिकै पीडा भए तापनि अब्राहामले यसो गरेनन्। कुनै पनि सामान्य व्यक्तिले जस्तै, उनले तुरुन्तै त्यो पीडा महसुस गरे, तुरुन्तै आफ्नो हृदय छेडिएको अनुभव गरे र तुरुन्तै छोरा गुमाउनुको एक्लोपन महसुस गरे। परमेश्‍वरका यी वचनहरू मानवीय भावनाको ख्याल नगर्ने, मानिसहरूका लागि अकल्पनीय र मानिसहरूका धारणाहरूसँग अमिल्दो थिए, ती मानवीय भावनाहरूको दृष्टिकोणबाट बोलिएका थिएनन्; ती वचनहरूले मानवीय कठिनाइहरू वा मानवीय भावनात्मक आवश्यकताहरूलाई ध्यान दिँदैनथे र निश्‍चित रूपमा मानवीय पीडालाई ध्यान दिँदैनथे। परमेश्‍वरले कठोर तवरले अब्राहामलाई यी वचनहरू प्रहार गर्नुभयो—के परमेश्‍वरले यी वचनहरू उनको निम्ति कति पीडादायी छन् भनेर वास्ता गर्नुभयो? बाहिरी रूपमा, परमेश्‍वर असंवेदनशील र बेपरवाह देखिनुहुन्थ्यो; उनले सुनेको सबै कुरा परमेश्‍वरको आदेश र उहाँको माग थियो। जोकोहीलाई, यो माग मानव संस्कृतिसँग, परम्पराहरूसँग, संवेदनाहरूसँग, यहाँसम्म कि मानवीय नैतिकता र आचारसँग अमिल्दो लाग्ने थियो; यसले नैतिकता र आचारको सीमा नाघेको थियो र यो मानिसहरूसँग व्यवहार गर्ने मानिसका सामाजिक मूल्यमान्यता र नियमहरूका साथै मानिसका भावनाहरूको विरुद्धमा गएको थियो। यस्तो विश्‍वास गर्नेहरू पनि छन्, “यी वचनहरू अनुचित र अनैतिक मात्र छैनन्—अझ बढी, तिनले कुनै मान्य कारणबिना समस्या मात्रै निम्त्याइरहेका छन्! यी वचनहरू कसरी परमेश्‍वरद्वारा बोलिएका हुनसक्थे? परमेश्‍वरका वचनहरू तर्कसङ्गत र न्यायोचित हुनुपर्छ र तिनले मानिसलाई पूर्णतया विश्‍वस्त पार्नुपर्छ; तिनले कुनै असल कारणबिना समस्या निम्त्याउनु हुँदैन, साथै ती अनाचारी, अनैतिक वा तर्कहीन हुनु हुँदैन। के यी वचनहरू साँच्चिकै सृष्टिकर्ताद्वारा बोलिएका थिए? के सृष्टिकर्ताले त्यस्ता कुराहरू भन्‍न सक्नुहुन्थ्यो? के सृष्टिकर्ताले आफूले सृष्टि गरेका मानिसहरूलाई यसरी व्यवहार गर्न सक्नुहुन्थ्यो? कुनै पनि हालतमा त्यस्तो हुन सक्दैन।” तैपनि, यी वचनहरू वास्तवमा परमेश्‍वरको मुखबाट नै निस्केका हुन्। परमेश्‍वरको मनोवृत्ति र उहाँका वचनहरूको भावको आधारमा हेर्दा, परमेश्‍वरले आफूले चाहेको कुरा निर्णय गर्नुभएको थियो र छलफलको लागि कुनै ठाउँ थिएन, साथै मानिसहरूलाई छनौट गर्ने अधिकार थिएन; उहाँले मानिसलाई छनौट गर्ने अधिकार दिइरहनुभएको थिएन। परमेश्‍वरका वचनहरू एउटा माग थिए, ती उहाँले मानिसलाई जारी गर्नुभएको आदेश थिए। अब्राहामको लागि, परमेश्‍वरका यी वचनहरू अडिग र निर्विवाद थिए; ती परमेश्‍वरले उनीसँग गरिरहनुभएको अडिग माग थिए जसमा छलफलका लागि ठाउँ नै थिएन। अनि अब्राहामले के निर्णय गरे? हामीले सङ्‍गति गर्न लागेको मुख्य बुँदा यही नै हो।

परमेश्‍वरका वचनहरू सुनेपछि, अब्राहामले दुःखित र ठूलो भारीले आफूलाई थिचिरहेको महसुस गर्दै आफ्नो तयारी सुरु गरे। उनले मनमनै चुपचाप प्रार्थना गरे: “हे मेरा परमप्रभु, हे मेरा परमेश्‍वर। तपाईंले गर्ने सबै कुरा प्रशंसा योग्य छ; यो छोरा तपाईंले दिनुभएको हो, र यदि तपाईंले उसलाई फिर्ता लिन चाहनुहुन्छ भने, मैले उसलाई फिर्ता गर्नुपर्छ।” अब्राहामलाई पीडा भएको हुन सक्छ, तर के यी वचनहरूबाट उनको मनोवृत्ति स्पष्ट थिएन? मानिसहरूले यहाँ के देख्‍न सक्छन्? तिनीहरूले सामान्य मानवताको कमजोरी, सामान्य मानवताका भावनात्मक चाहनाहरू, साथै अब्राहामको तर्कसङ्‍गत पक्ष र परमेश्‍वरप्रति उनको साँचो आस्था समर्पणका पक्षहरू देख्‍न सक्छन्। उनको तर्कसङ्गत पक्ष के थियो? अब्राहामलाई राम्ररी थाहा थियो कि इसहाक परमेश्‍वरले दिनुभएको हो, परमेश्‍वरसँग उसलाई आफ्नो इच्छाबमोजिम व्यवहार गर्ने शक्ति छ, मानिसहरूले यस विषयमा कुनै मूल्याङ्‍कन गर्नु हुँदैन, सृष्टिकर्ताले भन्‍नुभएका सबै कुराले सृष्टिकर्ताको प्रतिनिधित्व गर्दछ र चाहे त्यो मानिसलाई मनासिब लागोस् कि नलागोस्, चाहे त्यो मानव ज्ञान, संस्कृति र नैतिकतासँग मेल खाओस् कि नखाओस्, परमेश्‍वरको पहिचान र उहाँका वचनहरूको प्रकृति परिवर्तन हुँदैनन्। उनलाई स्पष्ट रूपमा थाहा थियो कि यदि मानिसहरूले परमेश्‍वरका वचनहरू बुझ्‍न, बोध गर्न वा पत्ता लगाउन सक्दैनन् भने, त्यो तिनीहरूको काम हो, परमेश्‍वरले यी वचनहरू व्याख्या गर्नुपर्ने वा स्पष्ट पार्नुपर्ने कुनै कारण छैन, साथै मानिसहरूले परमेश्‍वरका वचनहरू र अभिप्रायहरू बुझेपछि समर्पण गर्ने मात्र होइन, बरु परिस्थितिहरू जस्तोसुकै भए पनि परमेश्‍वरका वचनहरूप्रति उस्तै मनोवृत्ति राख्‍नुपर्छ: सुन्‍ने, त्यसपछि स्वीकार गर्ने, अनि समर्पण गर्ने। परमेश्‍वरले अब्राहामलाई गराउनुभएका सबै कुराहरूप्रति अब्राहामको स्पष्ट रूपले खुट्ट्याउन सकिने मनोवृत्ति यही थियो, र यसमा सामान्य मानवताको चेतनाका साथै साँचो आस्था र साँचो समर्पण पनि समावेश छ। सर्वप्रथम, अब्राहामले के गर्नु आवश्यक थियो? परमेश्‍वरका वचनहरूका सही र गलत कुराहरूको विश्लेषण नगर्नु, ती ठट्टामा भनिएका हुन् कि भनेर नजाँच्‍नु वा उहाँको जाँच नगर्नु वा अन्य यस्तै कुराहरू। अब्राहामले त्यस्ता कुराहरूको जाँच गरेनन्। परमेश्‍वरका वचनहरूप्रति उनको तात्कालिक मनोवृत्ति कस्तो थियो? उनको मनोवृत्ति परमेश्‍वरका वचनहरू तर्कद्वारा व्याख्या गर्न सकिँदैन—चाहे तिनीहरू तर्कसङ्‍गत हुन् वा नहुन्, परमेश्‍वरका वचनहरू परमेश्‍वरका वचन नै हुन् र परमेश्‍वरका वचनहरूप्रति मानिसहरूको मनोवृत्तिमा छनौट र जाँचको कुनै ठाउँ हुनु हुँदैन भन्ने थियो; मानिसहरूमा हुनुपर्ने समझ र तिनीहरूले गर्नुपर्ने कुरा भनेको सुन्‍नु, स्वीकार गर्नु र समर्पण गर्नु हो। सृष्टिकर्ताको पहिचान र सार के हो र सृजित मानिसले कुन स्थान ओगट्नुपर्छ भनेर अब्राहामलाई हृदयमा राम्ररी थाहा थियो। ठ्याक्कै भन्‍नुपर्दा अब्राहामसँग यस्तो चेतना र यस प्रकारको मनोवृत्ति भएकै कारण उनले असाध्यै पीडा भोग्‍नुपरे पनि, उनले इसहाकलाई सङ्‍कोच वा कुनै हिचकिचाहट बिना परमेश्‍वरलाई अर्पण गरे, र परमेश्‍वरको चाहनाबमोजिम नै उसलाई उहाँलाई फिर्ता गरे। उनलाई परमेश्‍वरले माग्‍नुभएको हुनाले उनले इसहाकलाई उहाँकहाँ फर्काउनुपर्छ र उहाँसँग बहस गर्ने प्रयास गर्नु हुँदैन, वा आफ्नै इच्छा वा मागहरू राख्नु हुँदैन भन्‍ने महसुस भयो। सृजित प्राणीले सृष्टिकर्ताप्रति राख्‍नुपर्ने मनोवृत्ति ठ्याक्कै यही नै हो। यसो गर्नको लागि सबैभन्दा कठिन कुरा नै अब्राहामको सबैभन्दा बहुमूल्य कुरा थियो। परमेश्‍वरले बोल्नुभएका यी वचनहरू अनुचित र मानवीय भावनाहरूको ख्याल नराख्‍ने किसिमका थिए—मानिसहरूले तिनलाई बुझ्‍न वा स्विकार्न सक्दैनन् अनि जुनसुकै युग भए पनि वा यो जसलाई यस्तो भए पनि, यी वचनहरूले अर्थ राख्दैनन्, ती अप्राप्य छन्—तर परमेश्‍वरले अझै पनि यसो गर्न लगाउनुभयो। त्यसोभए के गर्नुपर्छ? धेरैजसो मानिसहरूले यी वचनहरू जाँच्‍थे अनि यसो गरेको धेरै दिन पछि, तिनीहरूले मनमनै सोच्‍थे: “परमेश्‍वरका वचनहरू अनुचित छन्—परमेश्‍वरले कसरी यसो गर्न सक्नुहुन्छ? के यो एक प्रकारको यातना होइन र? के परमेश्‍वरले मानिसलाई प्रेम गर्नुहुन्‍न? उहाँले कसरी मानिसहरूलाई यसरी सताउन सक्नुहुन्छ? म मानिसहरूलाई यसरी सताउने परमेश्‍वरमाथि विश्‍वास गर्दिनँ र मैले यी वचनहरूमा समर्पित नहुने निर्णय गर्न पाउँछु।” तर अब्राहामले त्यसो गरेनन्; उनले समर्पित हुने निर्णय गरे। सबैलाई परमेश्‍वरले बोल्‍नुभएको र माग गर्नुभएको कुरा गलत थियो, परमेश्‍वरले मानिसहरूबाट यस्ता मागहरू गर्नु हुँदैन भन्ने लागे पनि, अब्राहाम समर्पित हुन सक्षम भए—जुन उनको सबैभन्दा बहुमूल्य कुरा थियो र अरू मानिसहरूमा ठीक यही कुराको अभाव थियो। यो नै अब्राहामको साँचो समर्पण हो। यसबाहेक, परमेश्‍वरले उनीबाट अपेक्षा गर्नुभएको कुरा सुनेपछि, उनलाई पहिलो कुरा पक्का थियो कि परमेश्‍वरले यो ठट्टामा भन्‍नुभएको थिएन, र त्यो कुनै खेल थिएन। अनि परमेश्‍वरका वचनहरू यी कुराहरू नभएकाले, ती के थिए त? यो परमेश्‍वरले गर्नैपर्छ भनेर तय गर्नुभएको कुरालाई कुनै पनि मानिसले परिवर्तन गर्न सक्दैन, परमेश्‍वरका वचनहरूमा कुनै ठट्टा, जाँच, वा सतावट हुँदैनन्, परमेश्‍वर भरोसायोग्य हुनुहुन्छ भन्ने कुरा साँचो हो, अनि उहाँले भन्‍नुभएका सबै कुरा उचित लागे पनि नलागे पनि साँचो हुन् भन्ने अब्राहामको गहन विश्वास थियो। के यो अब्राहामको साँचो आस्था थिएन र? के उनले यसो भने, “परमेश्‍वरले मलाई इसहाकको बलि चढाउन भन्नुभयो। इसहाक पाएपछि, मैले परमेश्‍वरलाई राम्रोसँग धन्यवाद दिइनँ—के यो परमेश्‍वरले मबाट कृतज्ञता माग गरिरहनुभएको हो? त्यसोभए मैले राम्रोसँग आभार देखाउनैपर्छ। मैले म इसहाकलाई अर्पण गर्न इच्छुक छु, म परमेश्‍वरलाई धन्यवाद दिन इच्छुक छु, म परमेश्‍वरको अनुग्रहलाई जान्दछु र सम्झन्छु अनि मैले परमेश्‍वरलाई चिन्तित बनाउने छैनँ भनेर देखाउनैपर्छ। निस्सन्देह, परमेश्‍वरले मलाई जाँच्‍न र परीक्षण गर्न यी वचनहरू भन्नुभयो, त्यसैले मैले झारा टार्नुपर्छ। म सबै तयारी गर्नेछु, त्यसपछि म इसहाकसँगै एउटा भेडा ल्याउनेछु, अनि यदि बलिदानको समयमा परमेश्‍वरले केही भन्‍नुभएन भने, म भेडाको बलि चढाउनेछु। औपचारिकता पूरा गरे पुग्छ। यदि परमेश्‍वरले मलाई साँच्चै इसहाकको बलि चढाउन लगाउनुभयो भने, मैले उसलाई वेदीमा देखाउन लैजानुपर्छ; जब समय आउँछ, परमेश्‍वरले मलाई अझै पनि मेरो बच्चाको नभई भेडाको बलि चढाउन दिन सक्नुहुन्छ”? के अब्राहामले सोचेको कुरा यही थियो? (थिएन।) यदि उनले त्यस्तो सोचेका भए, उनको हृदयमा कुनै पीडा हुने थिएन। यदि उनले त्यस्ता कुराहरू सोचेका भए, उनीसँग कस्तो प्रकारको निष्ठा हुने थियो? के उनीसँग साँचो आस्था हुने थियो? के उनीसँग साँचो समर्पण हुने थियो? अहँ, हुने थिएन।

इसहाकलाई बलि चढाउने कुरा आउँदा अब्राहामले महसुस गरेको र उत्पन्‍न गरेको पीडालाई हेर्दा, यो स्पष्ट छ कि उनले परमेश्‍वरको वचनमा पूर्ण रूपमा विश्‍वास गरे, परमेश्‍वरले बोल्‍नुभएको हरेक वचनमा विश्‍वास गरे, उनले परमेश्‍वरले भन्‍नुभएको सबै कुरालाई ठ्याक्कै परमेश्‍वरले भन्न खोज्नुभएकै तरिकाले हृदयको गहिराइबाट बुझे, साथै र उनमा परमेश्‍वरप्रति कुनै शङ्का थिएन। के यही साँचो आस्था हो कि होइन? (हो।) अब्राहामले परमेश्‍वरमा साँचो आस्था राखे, र यसले अब्राहाम एक इमानदार व्यक्ति थिए भन्‍ने कुराको चित्रण गर्दछ। परमेश्‍वरका वचनहरूप्रति उनको एक मात्र मनोवृत्ति आज्ञाकारिता, स्वीकार र समर्पण थियो—उनले परमेश्‍वरले जे भन्नुभयो त्यो पालना गर्थे। यदि परमेश्‍वरले कुनै चिज कालो छ भन्‍नुभयो भने, अब्राहामले यसलाई कालो देख्न नसके पनि, उनले परमेश्‍वरले भन्‍नुभएको कुरालाई सत्य मान्थे र उनी त्यो कालो नै हो भनेर विश्‍वस्त हुन्थे। यदि परमेश्‍वरले कुनै चिज सेतो छ भन्‍नुभयो भने, उनी त्यो सेतो छ भन्ने कुरामा विश्‍वस्त हुन्थे। यो यति सरल छ। परमेश्‍वरले उनलाई एउटा बच्‍चा प्रदान गर्नेछु भन्‍नुभयो र अब्राहामले मनमनै सोचे, “म १०० वर्ष पुगिसकेँ, तर यदि परमेश्‍वरले नै मलाई एउटा बच्चा दिन गइरहेको छु भन्‍नुहुन्छ भने, म मेरो परमप्रभु, परमेश्‍वरप्रति कृतज्ञ हुन्छु!” उनीसँग अरू धेरै विचारहरू थिएनन्, उनी केवल परमेश्‍वरमा विश्‍वास गर्थे। यो विश्‍वासको सार के थियो? उनले परमेश्‍वरको सार र पहिचानमा विश्‍वास गरे र सृष्टिकर्ताबारे उनीसँग वास्तविक ज्ञान थियो। उनी ती मानिसहरू जस्तो थिएनन् जसले परमेश्‍वरलाई सर्वशक्तिमान् र मानवजातिको सृष्टिकर्ता भनेर विश्‍वास गर्छौँ त भन्छन्, तर हृदयमा यस्ता शङ्‍काहरू बोक्छन् “के मानिसहरू वास्तवमा बाँदरहरूबाट विकसित भएका हुन्? परमेश्‍वरले सबै कुराहरू सृष्टि गरेको हो भनिन्छ, तर मानिसहरूले यो कुरा आफ्नै आँखाले देखेका छैनन्।” परमेश्‍वरले जे भन्‍नुभए पनि, ती मानिसहरू जहिले पनि आधा विश्‍वास र आधा शङ‍्‍का गर्छन् अनि कुराहरू साँचो वा झूटो छन् भनेर निर्धारण गर्न आफूले देखेको कुरामा भर पर्छन्। तिनीहरू आफ्ना आँखाले देख्न नसकेका कुनै पनि कुरामा शङ्‌का गर्छन्, त्यसैले जब तिनीहरूले परमेश्‍वरले बोल्‍नुभएको सुन्छन्, तिनीहरूले उहाँका वचनहरूको पछाडि प्रश्‍न चिन्हहरू खडा गर्छन्। तिनीहरू परमेश्‍वरले अगाडि सार्नुभएका हरेक तथ्य, मामला र आदेशलाई सावधानी, लगन र सतर्कताका साथ जाँच र विश्लेषण गर्छन्। तिनीहरू सोच्छन् कि, परमेश्‍वरमा विश्‍वास गर्दा, तिनीहरूले यी वचनहरू वास्तवमा सत्यता हुन् कि होइनन् भनेर हेर्न परमेश्‍वरका वचनहरू र सत्यतालाई वैज्ञानिक अनुसन्धानको मनोवृत्तिले जाँच्‍नुपर्छ, अन्यथा तिनीहरू ठगी र छलमा पर्न सक्छन्। तर अब्राहाम यस्तो थिएनन्, उनी विशुद्ध हृदयले परमेश्‍वरको वचन सुन्थे। यद्यपि, यस अवसरमा, परमेश्‍वरले अब्राहामलाई आफ्नो एकमात्र छोरा इसहाक उहाँलाई बलि चढाउन आग्रह गर्नुभयो। यसले अब्राहामलाई पीडा दियो, तर उनले अझै पनि समर्पित हुने निर्णय गरे। अब्राहामले परमेश्‍वरका वचनहरू अपरिवर्तनीय छन् र परमेश्‍वरका वचनहरू वास्तविकतामा परिणत हुनेछन् भनी विश्‍वास गरे। सृजित मानवहरूले स्वाभाविक रूपमा परमेश्‍वरको वचनलाई स्वीकार र पालन गर्नुपर्छ, अनि परमेश्‍वरको वचनको सामुन्‍ने, सृजित मानवहरूलाई छनौट गर्ने कुनै अधिकार हुँदैन, तिनीहरूले परमेश्‍वरको वचनलाई विश्लेषण वा जाँच गर्ने कुरा त परै जाओस्। अब्राहामले परमेश्‍वरको वचनप्रति राखेको मनोवृत्ति यही थियो। अब्राहाम ठूलो पीडामा भएको, र आफ्नो छोराप्रतिको प्रेम र उसलाई त्याग्‍ने अनिच्छाले उनलाई अत्यधिक तनाव र पीडा दिएको भए पनि, उनले अझै पनि आफ्नो बच्चालाई परमेश्‍वरकहाँ फर्काउन नै रोजे। उनी किन इसहाकलाई परमेश्‍वरकहाँ फर्काउन गइरहेका थिए? परमेश्‍वरले अब्राहामलाई यसो गर्न नभन्‍नुभएको भए, उनले आफ्नो छोरालाई फर्काउन पहल गर्नुपर्ने कुनै आवश्यकता नै थिएन, तर परमेश्‍वरले माग्‍नुभएको हुनाले उनले आफ्नो छोरा परमेश्‍वरलाई फिर्ता दिनुपर्थ्यो, त्यहाँ बनाउनका लागि कुनै बहाना थिएनन् र उनले परमेश्‍वरसँग बहस गर्ने प्रयास गर्नु हुँदैनथ्यो—अब्राहामले बोकेको मनोवृत्ति यही नै थियो। उनी यस्तो शुद्ध हृदयले परमेश्‍वरमा समर्पित भए। परमेश्‍वरले चाहनुभएको हेर्ने इच्छा गर्नुभएको कुरा यही नै थियो। अब्राहामको व्यवहार र इसहाकलाई बलि चढाउने सन्दर्भमा उनले हासिल गरेको कुरा नै परमेश्‍वरले हेर्न चाहनुभएको थियो, अनि यो कुरा परमेश्‍वरले उनको जाँच र पुष्टि गर्नु थियो। तैपनि, परमेश्‍वरले अब्राहामलाई नोआलाई जस्तो व्यवहार गर्नुभएन। उहाँले अब्राहामलाई यस मामलाका कारणहरू, यसको प्रक्रिया, वा यसबारे सबै कुरा बताउनुभएन। अब्राहामलाई परमेश्‍वरले उनलाई इसहाक फिर्ता दिन अनुरोध गर्नुभएको कुरा मात्र थियो, कुरा त्यति नै थियो। उनलाई परमेश्‍वरले, यसो गर्ने क्रममा, उनको जाँच गरिरहनुभएको छ भन्‍ने थाहा थिएन, न त उनी यो जाँचमा परिसकेपछि, परमेश्‍वरले उनी र उनका सन्तानमा के कुरा पूरा गर्न चाहनुभएको थियो भन्नेबारे नै सचेत थिए। परमेश्‍वरले अब्राहामलाई यो कुनै पनि कुरा बताउनुभएन, उहाँले उनलाई एउटा सामान्य आदेश मात्र दिनुभयो, एउटा अनुरोध मात्र गर्नुभयो। अनि परमेश्‍वरका यी वचनहरू अत्यन्तै सरल थिए, र तिनले मानव भावनाहरूलाई ख्याल गर्दैनथे भने पनि, अब्राहामले परमेश्‍वरका इच्छा र आवश्यकता अनुसार काम गरेर परमेश्‍वरका अपेक्षाहरू पूरा गरे: उनले इसहाकलाई वेदीमा बलिको रूपमा चढाए। उनको हरेक कदमले उनले इसहाकको बलिदान दिनु औपचारिकता पूरा गर्नु मात्रै होइन, उनले झारा टार्ने तरिकाले गरिरहेका थिएनन्, बरु उनी इमानदार थिए र अन्तस्करणदेखि त्यो काम गरिरहेका थिए भन्‍ने देखाउँथ्यो। उनले इसहाकलाई त्याग्न सहन नसके पनि, त्यसले उनलाई पीडा दिए पनि, सृष्टिकर्ताको मागलाई सामना गर्नुपर्दा, अब्राहामले त्यस्तो विधि रोजे, जुन अरू कुनै पनि व्यक्तिले रोज्दैनथे: सृष्टिकर्ताले माग्‍नुभएको कुरामा पूर्ण समर्पण, सम्झौता, बहाना, र कुनै पनि सर्तहरू बिनाको समर्पण—परमेश्‍वरले जस्तो भन्‍नुभएको थियो उनले त्यस्तै कार्य गरे। अनि परमेश्‍वरले भन्‍नुभएको कुरा गर्न सक्ने बेलामा, अब्राहाममा के थियो? एकातिर, उनीभित्र परमेश्‍वरप्रति साँचो आस्था थियो; उनी सृष्टिकर्ता परमेश्‍वर हुनुहुन्छ, उनको परमेश्‍वर, उनको प्रभु हुनुहुन्छ, यावत थोकमाथि सार्वभौम र मानवजातिको सृष्टि गर्ने एउटै परमेश्‍वर हुनुहुन्छ भन्‍ने कुरामा निश्‍चित थिए। यो साँचो आस्था थियो। अर्कोतिर, उनको हृदय शुद्ध थियो। उनी सृष्टिकर्ताले बोल्‍नुभएको हरेक वचनलाई विश्वास गर्थे, र उहाँले बोल्‍नुभएको हरेक वचनलाई सरल र सिधा रूपमा स्विकार्न सक्थे। अनि अर्कोतिर, सृष्टिकर्ताले उनलाई गर्न लगाउनुभएको कुरा जति नै कठिन भए पनि, उनलाई यसले जति नै पीडा दिए पनि, उनले समर्पणको मनोवृत्ति नै रोजे, परमेश्‍वरसँग बहस गर्ने, वा प्रतिरोध गर्ने, वा इन्कार गर्ने प्रयास गरेनन्, बरु, परमेश्‍वरको मागबमोजिम, उहाँको हरेक वचन, र उहाँले जारी गर्नुभएको आदेशअनुसार कार्य र अभ्यास गर्दै पूर्ण समर्पण गरे। ठ्याक्कै परमेश्‍वरले गर्न लगाउनुभएको र हेर्न चाहनुभएको अनुसार नै, अब्राहामले इसहाकलाई वेदीमा बलिको रूपमा चढाए, तिनले उसलाई परमेश्‍वरमा अर्पित गरे—र तिनले गरेको सबै कुराले परमेश्‍वरले सही व्यक्तिलाई चुन्‍नुभएको छ भन्‍ने प्रमाणित गर्यो, र परमेश्‍वरको नजरमा, तिनी धर्मी थिए।

परमेश्‍वरले अब्राहामलाई इसहाकको बलिदान दिन आग्रह गर्नुहुँदा सृष्टिकर्ताको स्वभाव र सारको कुन पक्ष प्रकट भयो? परमेश्‍वरले आफूले स्विकारेका धर्मीहरूलाई उहाँको आफ्नै आवश्यक मापदण्डहरूअनुसार पूर्ण रूपमा व्यवहार गर्नुहुन्छ, जुन उहाँको स्वभाव र सारसँग पूर्ण रूपमा मेल खान्छ भन्ने पक्ष। यी मापदण्डहरूमा कुनै सम्झौता हुन सक्दैन; ती योभन्दा बढी वा कम पूरा हुन मिल्दैन। यी मापदण्डहरूलाई दुरुस्तै पूरा गर्नुपर्छ। अब्राहामले आफ्नो दैनिक जीवनमा गरेका धर्मी कार्यहरू देख्‍नु परमेश्‍वरका लागि पर्याप्त थिएन, परमेश्‍वरले उहाँप्रतिको अब्राहामको साँचो समर्पण अवलोकन गर्न अझै बाँकी थियो र परमेश्‍वरले जे गर्नुभयो यसैको कारणले गर्नुभयो। परमेश्‍वरले किन अब्राहाममा साँचो समर्पण देख्‍न चाहनुभयो? उहाँले अब्राहामलाई किन यो अन्तिम जाँचमा पार्नुभयो? किनभने, हामी सबैलाई थाहा छ, परमेश्‍वरले अब्राहाम कैयौँ जातिका पिता भएको चाहनुहुन्थ्यो। के “कैयौँ जातिका पिता” कुनै पनि साधारण व्यक्तिले थेग्न सक्ने उपाधि हो? होइन। परमेश्‍वरसँग उहाँले माग गर्नुहुने मानकहरू छन् अनि उहाँले जसलाई चाहनुहुन्छ र सिद्ध पार्नुहुन्छ, र उहाँले जसलाई धर्मी ठान्नुहुन्छ, ती सबैका लागि उहाँले माग गर्नुहुने मानकहरू एउटै छन्: साँचो आस्था र पूर्ण समर्पण। परमेश्‍वरले अब्राहाममा यति महान् कार्य गर्न चाहनुभएकाले, के उहाँले उनीसँग यी दुई कुराहरू नदेखी हतारमा अगाडि बढेर त्यसो गर्नुहुन्थ्यो त? पक्कै गर्नुहुन्‍नथ्यो। त्यसैले, परमेश्‍वरले अब्राहामलाई एउटा छोरा दिनुभएपछि, अब्राहामले यस्तो जाँच सामना गर्नु अपरिहार्य थियो; परमेश्‍वरले गर्ने भनेर दृढनिश्चय गर्नुभएको पहिले नै गर्ने योजना बनाउनुभएको कुरा यही थियो। कामकुराहरू परमेश्‍वरको इच्छाअनुसार भइदिनुका साथै अब्राहामले परमेश्‍वरका अपेक्षाहरू पूरा गरेपछि मात्र, परमेश्‍वरले आफ्नो अर्को चरणको कार्य गर्ने योजना गर्न थाल्नुभयो: अब्राहामका सन्तानहरूलाई आकाशका तारा र समुद्री किनारको बालुवा जत्तिकै असङ्‍ख्य बनाएर उनलाई कैयौँ जातिका पिता बनाउने। उहाँले अब्राहामलाई इसहाकको बलिदान दिन आग्रह गर्नुको परिणाम अज्ञात हुँदा र यो अझै साकार हुन बाँकी हुँदा, परमेश्‍वरले हतारमा काम गर्नुहुनेथिएन; तर यो एकचोटि साकार भएपछि, अब्राहामसँग भएको कुराले परमेश्‍वरका मापदण्डहरू पूरा गरे, जसको अर्थ परमेश्‍वरले उनका लागि योजना गर्नुभएका सबै आशिष्‌हरू उनले प्राप्त गर्नु थियो। तसर्थ, इसहाकको बलिदानबाट यो देख्‍न सकिन्छ कि परमेश्‍वरले मानिसहरूमा गर्नुहुने जुनसुकै कार्यका लागि वा तिनीहरूले खेल्ने जुनसुकै भूमिकाका लागि वा उहाँको व्यवस्थापनको योजनामा स्वीकार गर्नुपर्ने जुनसुकै आज्ञाका लागि परमेश्‍वरसँग मानिसहरूका लागि अपेक्षा र माग गरिएका मानकहरू छन्। मानिसहरूमाथि परमेश्‍वरका अपेक्षाहरूका दुई प्रकारका परिणामहरू छन्: एउटा यदि तैँले उहाँले जे माग्नुहुन्छ त्यो गर्न सक्दैनस् भने, तँ हटाइनेछस्; अर्को यदि तैँले गर्न सक्छस् भने, परमेश्‍वरले तँमा उहाँले चाहनुभएको कुरा उहाँको योजनाबमोजिम पूरा गर्न जारी राख्‍नुहुनेछ। परमेश्‍वरले मानिसहरूबाट माग गर्नुहुने साँचो आस्था र पूर्ण समर्पण प्राप्त गर्न मानिसहरूका लागि वास्तवमा धेरै गाह्रो छैनन्। तर चाहे ती सजिला हुन् वा कठिन हुन्, यी दुई कुराहरू, परमेश्‍वरका निम्ति, मानिसहरूमा पाइनुपर्छ। यदि तँ यस सम्बन्धमा स्वीकार्य हुन सक्छस् भने, परमेश्‍वरले तँलाई मानकअनुरूप पाउनुहुनेछ र परमेश्‍वरले थप केही पनि माग्‍नुहुने छैन; यदि गर्न सक्दैनस् भने, त्यो फरक कुरा हो। परमेश्‍वरले अब्राहामलाई आफ्नो छोरालाई बलि चढाउन आग्रह गर्नुभएको तथ्यले के देखाउँछ भने अब्राहामसँग अहिलेसम्म परमेश्‍वरको डर मान्‍ने हृदय र उहाँप्रति साँचो आस्था हुनु परमेश्‍वरलाई पर्याप्त लागेन, केही हदसम्म पर्याप्त छ भन्ने लागेन। त्यो पक्कै पनि परमेश्‍वरको मागको तरिका थिएन; उहाँले आफ्नो तरिकाले अनि मानिसहरूले हासिल गर्न सक्नेअनुसार माग गर्नुहुन्छ र यसमा सम्झौता गर्न सकिन्‍न। के यो नै परमेश्‍वरको पवित्रता होइन? (हो।) परमेश्‍वरको पवित्रता यस्तो हुन्छ।

अब्राहाम जस्तो असल व्यक्ति, जो शुद्ध थियो, जसमा साँचो आस्था र चेतना थियो, उसले पनि परमेश्‍वरको जाँचलाई स्वीकार गर्नुपर्‍यो—त्यसैले मानवजातिको नजरमा, के यो जाँचले केही हदसम्म मानवीय भावनाहरूलाई ख्याल नराखेको थिएन र? तर मानवीय भावनाहरूलाई ख्याल नराख्‍नु नै परमेश्‍वरको स्वभाव र सारको मूर्त रूप हो र अब्राहामले यस प्रकारको जाँच भोगे। यस जाँचमा, अब्राहामले परमेश्‍वरप्रति आफ्नो अटल आस्था र सृष्टिकर्ताप्रति अटल समर्पण देखाए। अब्राहाम जाँचमा उत्तीर्ण भए। साधारणतया, अब्राहामले कहिल्यै पनि कुनै उतारचढावहरूको अनुभव गरेका थिएनन्, तर परमेश्‍वरले उनलाई यसरी जाँच गर्नुभएपछि, उनको सामान्य आस्था र समर्पण वास्तविक साबित भए; यो बाह्य कुरा थिएन, यो कुनै नारा थिएन। परमेश्‍वरले यस्ता वचनहरू बोल्नुका साथै अब्राहामप्रति यस्तो माग राखेपछि यस्तो परिस्थितिमा उनले अझै पनि अडिग समर्पण कायम राख्न सक्नुले निश्‍चित रूपमा एउटा कुरा दर्शाउँथ्यो: अब्राहमको हृदयमा, परमेश्‍वर परमेश्‍वर नै हुनुहुन्थ्यो र सधैँ परमेश्‍वर नै रहनुहुने थियो; कुनै पनि परिवर्तनशील कारकहरूका बाबजुद परमेश्‍वरको पहिचान र सार अपरिवर्तनीय थियो। उनको हृदयमा मानवहरू सधैँभरि मानव नै हुनेथिए र तिनीहरूलाई सृष्टिकर्तासित भिड्ने, बहस गर्ने वा प्रतिस्पर्धा गर्ने अधिकार थिएन, न त तिनीहरूसँग सृष्टिकर्ताले बोलेका वचनहरूको विश्लेषण गर्ने अधिकार नै थियो। अब्राहामले सृष्टिकर्ताका वचनहरू वा सृष्टिकर्ताले माग गर्नुभएका कुनै पनि कुराको सन्दर्भमा मानिसहरूसँग छनौट गर्ने अधिकार छैन; तिनीहरूले गर्नुपर्ने एउटै मात्र कुरा भनेको समर्पित हुनु भन्ने विश्‍वास गर्थे। अब्राहामको मनोवृत्ति निकै सङ्केतमूलक थियो—उनीसँग परमेश्‍वरप्रति साँचो आस्था थियो र यस साँचो आस्थाबाट साँचो समर्पण आउँथ्यो, त्यसैले परमेश्‍वरले उनलाई जे गर्नुभयो वा उनीबाट जे कुराको माग गर्नुभयो वा परमेश्‍वरले जे कार्य गर्नुभयो, चाहे त्यो अब्राहामले देखेको, सुनेको वा व्यक्तिगत रूपमा अनुभव गरेको कुरा होस्, यी कुनै पनि कुराले परमेश्‍वरमाथि उनको साँचो आस्थालाई असर गर्न सक्ने थिएन, यसले परमेश्‍वरप्रति उनको समर्पणकारी मनोवृत्तिलाई असर गर्न सक्ने त झन् कुरै थिएन। जब सृष्टिकर्ताले मानवीय भावनाहरूलाई ख्याल नगर्ने कुरा, मानिसबाट अनुचित माग गर्ने कुरा भन्नुभयो, जतिसुकै मानिसहरू यी वचनहरूबाट चिढिए पनि, र तिनीहरूले तिनको प्रतिरोध, विश्लेषण र जाँच गरे पनि, वा तिनलाई तिरस्कार समेत गरे पनि, अब्राहामको मनोवृत्ति बाहिरी संसारको वातावरणबाट प्रभावित भएन। परमेश्‍वरप्रति उनको आस्था र समर्पण परिवर्तन भएन, अनि ती उनको मुखबाट बोलिएका शब्दहरू वा औपचारिकताहरू मात्र थिएनन्; बरु, उनले आफूले विश्‍वास गरेको परमेश्‍वर सृष्टिकर्ता हुनुहुन्छ, आफूले विश्‍वास गरेको परमेश्‍वर स्‍वर्गका परमेश्‍वर हुनुहुन्छ भनी प्रमाणित गर्न तथ्यहरूको प्रयोग गरे। अब्राहाममा प्रकट भएका सबै कुराहरूबाट हामी के देख्छौँ? के हामी परमेश्‍वरको बारेमा उनको शङ्‍का देख्छौँ? के उनीसँग शङ्‍काहरू थिए? के उनले परमेश्‍वरका वचनहरूको जाँच गरे? के उनले तिनको विश्लेषण गरे? (गरेनन्।) कतिपय मानिसहरू भन्छन्, “यदि उनले परमेश्‍वरका वचनहरूको जाँच वा विश्लेषण गरेनन् भने, उनी केका लागि दुःखी भइरहेका थिए?” के तैँले उनलाई दुःखी हुन दिँदैनस्? उनी धेरै दुःखी भए पनि समर्पित हुन अझै सक्षम थिए—के तँ दुःखी नहुँदापनि समर्पित हुन सक्छस्? तँभित्र कति समर्पण छ? त्यस्तो दुःख र पीडाले अब्राहामको समर्पणमा कुनै प्रभाव नपार्नुले त्यो समर्पण साँचो थियो, त्यो झूट थिएन भन्ने प्रमाणित गर्छ। यो शैतानको सामु, सबै कुराहरू सामु, सबै सृष्टिको सामु सृजित मानवजाति परमेश्‍वरलाई दिएको गवाही थियो, अनि यो गवाही अति शक्तिशाली, अति बहुमूल्य थियो!

नोआ, अब्राहाम र अय्यूबका कथाहरूमा, उनीहरूलाई परमेश्‍वरका वचन र कार्यहरू आइपर्दा उनीहरूको व्यवहार र बोलीमा अनि उनीहरूको मनोवृत्तिका साथै हरेक वचन र कार्यमा त्यस्तो के कुरा छ जसले पछिका पुस्ताहरूलाई प्रभावित बनाएको छ? यी तीन व्यक्तिहरूको परमेश्‍वरका वचनहरूप्रतिको मनोवृत्ति, र परमेश्‍वरका वचनहरू सुनेपछि र परमेश्‍वरले दिनुभएका आदेश र मागहरू सुनेपछि तिनीहरूका मनोवृत्ति र हरेक वचन र कार्यका सम्बन्धमा, परमेश्‍वर अर्थात् सृष्टिकर्ताप्रतिको तिनीहरूको सच्चाइ कति शुद्ध र दृढ थियो भन्ने कुराले नै मानिसहरूलाई सबैभन्दा बढी प्रभावित बनाएको छ। आज मानिसहरूले यो शुद्धता र धैर्यतालाई मूर्खता र अनुराग भन्‍न सक्छन्; तर मेरो लागि, तिनीहरूको शुद्धता र धैर्यता नै तिनीहरूको बारेमा सबैभन्दा प्रभावशाली र छुने कुराहरू थिए, र यसभन्दा पनि बढी, अन्य मानिसहरूको पहुँचभन्दा बाहिरका कुराजस्तै महसुस गराउने कुराहरू थिए। यी व्यक्तिहरूबाट मैले एउटा असल व्यक्ति कस्तो देखिन्छ भनेर साँच्चिकै बुझेँ र देखेँ; तिनीहरूको व्यवहार र बोलीबाट, साथै परमेश्‍वरका वचनहरूको सामना गर्दा तिनीहरूको मनोवृत्तिबाट, अनि तिनीहरूले परमेश्‍वरका वचनहरू सुन्दा, म परमेश्‍वरले धर्मी र सिद्ध ठान्‍नुभएका मानिसहरू कस्ता हुन्छन् भन्ने कुरा देख्छु। अनि यी मानिसहरूका कथाहरू पढेर बुझेपछि मैले अनुभव गर्ने सबैभन्दा आश्‍चर्यजनक अनुभूति के हो? त्यो यी व्यक्तिहरूप्रतिको गहिरो सम्झना, लगाव र श्रद्धा हो। के यो प्रभावित हुने अनुभूति होइन र? मलाई किन यस्तो अनुभूति हुन्छ? मानवजातिको लामो इतिहासभर यी तीन जना मानिसहरूका कथाहरूको अभिलेख राख्‍ने, प्रशंसा गर्ने र प्रचार गर्ने कुरामा ध्यान केन्द्रित गर्ने इतिहासको पुस्तक कहिल्यै लेखिएको छैन, न त कसैले पछिल्ला पुस्ताहरूलाई शिक्षा दिन यी कथाहरूको प्रयोग नै गरेको छ, न ती मानिसहरूलाई पछिल्ला पुस्ताहरूले अनुसरण गर्ने मानिसहरूका रूपमा नै लिइएका छन्। तर संसारका मानिसहरूलाई थाहा नभएको एउटा कुरा छ: फरकफरक समयमा, यी तीन जनामध्ये हरेकले परमेश्‍वरबाट केही फरक कुरा सुने, परमेश्‍वरबाट फरक आज्ञा प्राप्त गरे, हरेकलाई परमेश्‍वरले फरकफरक मागहरू राख्‍नुभएको थियो, हरेकले परमेश्‍वरका लागि केही फरक काम गरे, र परमेश्‍वरद्वारा सुम्पिएको फरकफरक काम पूरा गरे—तैपनि उनीहरू सबैमा एउटा साझा कुरा थियो। यो के थियो? उनीहरू सबैले परमेश्‍वरका अपेक्षाहरू पूरा गरे। परमेश्‍वरले बोल्नुभएको सुनेपछि, उनीहरू परमेश्‍वरले सुम्पनुभएको र माग गर्नुभएको कुरालाई स्विकार्न सक्षम भए, र त्यसपछि उनीहरू परमेश्‍वरले भन्‍नुभएको सबै कुरामा समर्पित हुन सक्षम भए, उनीहरू आफूले परमेश्‍वरले आफूबाट माग गर्नुभएको सुनेका एक-एक कुरामा समर्पित हुन सक्षम भए। परमेश्‍वरका अपेक्षाहरू पूरा हुने गरी उनीहरूले के गरे? सम्पूर्ण मानवजातिमध्ये, उनीहरू परमेश्‍वरका वचनहरू सुन्‍ने, स्विकार्ने र तीप्रति समर्पित हुने, साथै शैतानको सामुन्‍ने परमेश्‍वरको लागि जोडदार गवाही दिने उदाहरण बने। उनीहरू मानवजातिका लागि उदाहरण र परमेश्‍वरको नजरमा सिद्ध र धर्मी भएका कारण, अन्ततः, यसले हामीलाई बताउने सबैभन्दा महत्त्वपूर्ण जानकारी के हो? त्यो के हो भने, परमेश्‍वरले चाहने किसिमका मानिसहरू, परमेश्‍वरले भन्‍नुभएको कुरा बुझ्न सक्ने, सृष्टिकर्ताका वचनहरू सुन्‍न, बोध गर्न, जान्न, बुझ्‍न, तिनमा समर्पित हुन र तिनलाई लागु गर्न आफ्नो हृदय प्रयोग गर्न सक्ने मानिसहरू यिनै हुन्; यस्ता मानिसहरू परमेश्‍वरका प्रिय हुन्छन्। परमेश्‍वरले उनीहरूका धर्मी कार्यहरू पुष्टि गर्नु अगाडि उहाँले उनीहरूलाई जतिसुकै ठूलो जाँच र परीक्षाहरूमा पार्नुभए पनि, एकचोटि उनीहरूले परमेश्‍वरका लागि जोडदार गवाही दिएपछि, उनीहरू परमेश्‍वरको हातमा सबैभन्दा बहुमूल्य बन्छन् र परमेश्‍वरको नजरमा सदासर्वदा बाँच्‍ने मानिस बन्छन्। यसले हामीलाई यही तथ्य बताउँछ। नोआ र अब्राहामका कथाहरूमा सङ्‍गति गरेर मैले तिमीहरूलाई भन्‍न चाहेको र तिमीहरूले बुझ्‍नुपर्ने कुरा यही हो। यसको आशय यही हो कि जसले अझै पनि सृष्टिकर्ताका वचनहरू बुझ्दैनन्, र सृष्टिकर्ताका वचनहरू सुन्‍नु आफ्नो जिम्मेवारी, दायित्व र कर्तव्य हो भनेर अझै पनि जान्दैनन्, साथै सृष्टिकर्ताका वचनहरू स्विकार्नु र तिनमा समर्पित हुनु सृजित मानिसहरूमा हुनुपर्ने मनोवृत्ति हो भन्‍नेबारे बेखबर छन्, चाहे तिनीहरूले जति वर्षसम्म परमेश्‍वरलाई पछ्याएका भए पनि—परमेश्‍वरद्वारा हटाइने त यस्तै मानिसहरू हुन्। परमेश्‍वरले त्यस्ता मानिसहरूलाई चाहनुहुन्‍न, उहाँले त्यस्ता मानिसहरूलाई घृणा गर्नुहुन्छ। त्यसोभए अन्ततः कति जना मानिसहरू सृष्टिकर्ताका वचनहरू सुन्‍न, स्विकार्न र तिनमा पूर्णतया समर्पित हुन सक्षम हुन्छन्? जति जनाले सक्छन् त्यति नै सक्षम हुन्छन्। जसले धेरै वर्षसम्म परमेश्‍वरलाई पछ्याएका छन् तर अझै पनि सत्यतालाई तिरस्कार गर्छन्, सिद्धान्तहरूलाई निर्लज्ज रूपमा उल्लङ्घन गर्छन्, अनि जो देहमा वा आत्मिक क्षेत्रमा बोलिएका परमेश्‍वरका वचनहरूलाई स्विकार्न र तिनमा समर्पित हुन असमर्थ हुन्छन्, तिनीहरूले अझै पनि अन्ततः एउटा परिणाम भोग्नेछन्: हटाइ।

परमेश्‍वर देहधारी भएर पृथ्वीमा काम गर्न आउनुभएको तिस वर्ष भयो। उहाँले धेरै वचनहरू बोल्नुभएको छ र धेरै सत्यताहरू व्यक्त गर्नुभएको छ। उहाँले जसरी बोल्नुभए पनि, उहाँले बोल्न जुनसुकै विधिहरू प्रयोग गर्नुभए पनि, साथै उहाँले जतिसुकै विषयवस्तु बोल्नुभए पनि, मानिसहरूबाट उहाँको एउटा मात्र माग छ, त्यो हो तिनीहरू सुन्‍न, स्वीकार गर्न र समर्पित हुन सक्षम होऊन्। यद्यपि, त्यस्ता धेरै जना छन् जसले यो सबैभन्दा सरल मागलाई बोध गर्न वा पूरा गर्न सक्दैनन्। यो धेरै झन्झटिलो छ, र यसले मानवजाति अत्यन्तै गहिरो रूपमा भ्रष्ट तुल्याइएको छ, उसलाई सत्यता स्विकार्नमा ठूलो कठिनाइ छ, र उसलाई सजिलैसँग मुक्ति दिन सकिन्‍न भन्ने देखाउँछ। मानिसहरूले मानिस परमेश्‍वरद्वारा सृष्टि गरिएको भन्‍ने कुरालाई पहिचान गरेर देहधारी परमेश्‍वर नै परमेश्‍वर स्वयम् हुनुहुन्छ भन्‍ने तथ्यलाई स्वीकार गरेको अहिलेको सन्दर्भमा पनि, मानिसहरूले अझै पनि परमेश्‍वरको विरोध र अवज्ञा गर्छन् र परमेश्‍वरको वचन र उहाँका मागहरूलाई इन्कार गर्छन्। तिनीहरू सृजित प्राणीहरूले परमेश्‍वरको वचनप्रति कस्तो व्यवहार गर्नुपर्छ र परमेश्‍वरको वचनप्रति तिनीहरूले कस्तो मनोवृत्ति राख्नुपर्छ भन्‍ने कुरा नै नबुझी देहधारी परमेश्‍वरले बोल्नुभएका वचनहरूलाई जाँच, विश्लेषण, अस्वीकार गर्छन् र तीप्रति उदासीन हुन्छन्। यो साँच्चै दुःखद कुरा हो। अहिले पनि मानिसहरूलाई तिनीहरू को हुन्, तिनीहरू कुन स्थानमा खडा हुनुपर्छ वा तिनीहरूले के गर्नुपर्छ भन्‍ने थाहा छैन। कतिपय मानिसहरू यसो भन्दै परमेश्‍वरको बारेमा निरन्तर गुनासो समेत गर्छन्, “परमेश्‍वरले किन सधैँ आफ्नो काममा सत्यताहरू व्यक्त गर्नुहुन्छ? उहाँ किन सधैँ हामीले सत्यतालाई स्विकार्नुपर्छ भनेर माग गरिरहनुहुन्छ? जब परमेश्‍वरले बोल्नुहुन्छ र काम गर्नुहुन्छ, उहाँले हामीसँग परामर्श लिनुपर्छ र हाम्रा लागि परिस्थितिहरू सधैँ कठिन बनाउनु हुँदैन। हामीले पूर्ण रूपमा उहाँको आज्ञापालन गर्नुपर्ने कुनै कारण छैन, हामी मानव अधिकार र स्वतन्त्रता चाहन्छौँ, हामीले परमेश्‍वरले हाम्रा लागि अघि सार्नुभएका मागहरूमा हात उठाएर मतदान गर्नुपर्छ, अनि हामी सबै जना छलफलमार्फत सहमतिमा पनि पुग्‍नुपर्छ। परमेश्‍वरको घरले प्रजातन्त्र लागु गर्नुपर्छ र सबैले मिलेर अन्तिम निर्णय गर्नुपर्छ।” अहिले पनि, धेरै मानिसहरू यो धारणा राख्छन्, र तिनीहरूले यो कुरा खुलस्त रूपमा नभने पनि, हृदयमा बोकेर हिँड्छन्। यदि तँलाई कुनै पनि कुरा सोध्‍ने, मैले भनेको कुरा मान्‍नुपर्छ भनेर भन्‍ने, अनि मैले भनेको कुरामा तेरो पूर्ण समर्पण माग गर्ने हक मसँग छैन भने, कोसँग चाहिँ छ? यदि तैँले स्‍वर्गमा हुनुहुने परमेश्‍वरलाई यसो गर्ने हक छ, अनि स्वर्गमा हुनुहुने परमेश्‍वरले स्वर्गबाट तँसँग आकाशबाट गर्जनको माध्यमबाट बोल्‍ने हक छ भन्‍ने विश्‍वास गर्छस् भने, त्यो राम्रो कुरा हो! यसको मतलब म धैर्यवान् र गम्भीर हुनुपर्दैन वा तँसँग कुरा गरेर मैले मेरो सास खेर फाल्नु पर्दैन—म तँलाई थप केही पनि भन्‍न चाहन्‍नँ। यदि तैँले स्‍वर्गमा हुनुहुने परमेश्‍वरलाई आकाशबाट, बादलबाट तँसँग बोल्‍ने हक छ भन्‍ने विश्‍वास गर्छस् भने, अगाडि बढ् र सुन्, गएर उहाँका वचनहरू खोज्—आकाशमा, बादलमा, आगोको माझबाट तँसँग बोल्नका लागि स्वर्गमा हुनुहुने परमेश्‍वरलाई पर्खी। तर एउटा कुरामा चाहिँ तँ प्रस्ट हुनैपर्छ: यदि त्यो दिन साँच्चै आयो भने, तेरो मृत्युको समय आइपुगेको हुनेछ। त्यो दिन नआए राम्रो हुन्थ्यो। “त्यो दिन नआए राम्रो हुन्थ्यो”—यी वचनहरूको अर्थ के हो? परमेश्‍वर मानिससँग व्यक्तिगत रूपमा पृथ्वीमा आमनेसामने कुरा गर्न, मानिसहरूलाई तिनीहरूले गर्नुपर्ने सबै कुरा बताएर सत्यताहरू जारी गर्न मानव बन्‍नुभएको छ, तैपनि मानिसहरू तिरस्कारले भरिएका र बेवास्ते छन्; हृदयमा, तिनीहरू गोप्य रूपमा परमेश्‍वरको प्रतिरोध गर्छन् र उहाँसँग प्रतिस्पर्धा गर्छन्। तिनीहरू पृथ्वीमा रहनुहुने परमेश्‍वरलाई मानिसहरूमाथि शासन गर्ने प्रयास गर्ने कुनै अधिकार छैन भन्‍ने विश्‍वास गरेर सुन्‍ने इच्छा गर्दैनन्। के मानिसहरूको यस्तो मनोवृत्तिले परमेश्‍वरलाई खुशी पार्छ कि क्रोधित तुल्याउँछ? (यसले उहाँलाई क्रोधित तुल्याउँछ।) अनि परमेश्‍वर क्रोधित हुँदा उहाँले के गर्नुहुनेछ? मानिसहरूले परमेश्‍वरको क्रोध सामना गर्नेछन्—तिमीहरूले यो कुरा बुझ्यौ, हैन? परमेश्‍वरको क्रोध, नकि परमेश्‍वरको जाँच; यी दुई अलग अवधारणाहरू हुन्। जब परमेश्‍वरको क्रोध मानिसहरूमाथि पर्छ, तिनीहरू खतरामा पर्छन्। के तिमीहरूलाई परमेश्‍वर आफूले प्रेम गर्नेहरूप्रति क्रोधित हुनुहुन्छ भन्‍ने लाग्छ? के परमेश्‍वर उहाँको मुहारको प्रकाशमा जिउन योग्य भएकाहरूप्रति क्रोधित हुनुहुन्छ? (हुनुहुन्‍न।) परमेश्‍वर कस्तो प्रकारको व्यक्तिप्रति क्रोधित हुनुहुन्छ? जसले धेरै वर्षसम्म उहाँलाई पछ्याएका छन् र अझै पनि उहाँका वचनहरू बुझ्दैनन्, जसलाई परमेश्‍वरका वचनहरू सुन्‍नुपर्छ भन्‍ने अझै पनि थाहा छैन, जोसँग परमेश्‍वरका वचनहरूलाई स्विकार्ने र तीप्रति समर्पित हुने सचेतनाको कमी छ, परमेश्‍वरले त्यस्ता मानिसहरूप्रति वितृष्ण महसुस गर्नुहुन्छ, तिनीहरूलाई दिगमिगाउनुहुन्छ, र मुक्ति दिन चाहनुहुन्‍न। तिमीहरूले यो बुझ्यौ, हैन? त्यसोभए परमेश्‍वर, देहधारी परमेश्‍वर र सत्यताप्रति मानिसहरूको मनोवृत्ति कस्तो हुनुपर्छ? (हामीले सुन्‍नुपर्छ, स्वीकार गर्नुपर्छ र समर्पित हुनुपर्छ।) ठिक भनिस्। तैँले सुन्‍न, स्वीकार गर्न र समर्पित हुन जरुरी छ। योभन्दा सरल अरू केही छैन। सुनेपछि, तैँले हृदयमा स्वीकार गर्नुपर्छ। यदि तँ केही कुरा स्वीकार गर्न असक्षम छस् भने, तैँले पूर्ण स्वीकार गर्न सक्षम नभएसम्म खोजी गरिरहनुपर्छ—त्यसपछि, तैँले यसलाई स्विकार्ने बित्तिकै, तँ समर्पित हुनैपर्छ। समर्पित हुनुको अर्थ के हो? यसको अर्थ अभ्यास र कार्यान्वयन गर्नु हो। कुराहरू सुनेपछि, तिनलाई बेवास्ता नगर्, बाहिरी रूपमा तिनलाई पूरा गर्न प्रतिज्ञा गर्ने, तिनको टिपोट राख्ने, तिनलाई लेखेर राख्ने, तिनलाई कानले सुन्‍ने, तर हृदयमा नराख्‍ने, अनि केवल आफ्नो उही पुरानो तालमा अगाडि बढ्ने र काम गर्ने समय आउँदा आफूलाई जे मन लाग्छ त्यो गर्ने, आफूले लेखेका कुराहरूलाई कम महत्त्व दिने र त्यसलाई महत्त्वहीन ठान्ने काम नगर्। यो समर्पित हुनु होइन। परमेश्‍वरका वचनहरूप्रति साँचो समर्पणको अर्थ तिनलाई सुन्‍नु र हृदयले बुझ्नु, अनि तिनलाई साँचो रूपमा स्वीकार गर्नु—तिनलाई एक अपरिहार्य जिम्मेवारीको रूपमा स्वीकार गर्नु हो। यो कुनै व्यक्तिले परमेश्‍वरका वचनहरू स्विकार्छ भन्ने मामला मात्र होइन; बरु, यो हृदयबाट उहाँका वचनहरू स्वीकार गर्नु, उहाँका वचनहरूप्रतिको आफ्नो स्वीकारोक्तिलाई व्यावहारिक कार्यहरूमा बदल्नु र उहाँका वचनहरूलाई कुनै पनि विचलनविना कार्यान्वयनमा ल्याउनु हो। यदि तैँले जे सोच्छस्, जे कुरामा हात हाल्छस्, अनि जेजति मूल्य तिर्छस् ती सबै परमेश्‍वरका मागहरू पूरा गर्नलाई हो भने, त्यो परमेश्‍वरका वचनहरू कार्यान्वयन गर्नु हो। “समर्पण” ले के जनाउँछ? यसले अभ्यास र कार्यान्वयनलाई, परमेश्‍वरका वचनहरूलाई वास्तविकतामा बदल्नुलाई जनाउँछ। यदि तैँले परमेश्‍वरले भन्‍नुभएका वचनहरू र उहाँका मागहरू नोटबुकमा टिप्छस् र तिनलाई लेखेर राख्छस्, तर हृदयमा तिनको अभिलेख राख्दैनस्, अनि काम गर्ने समय आउँदा आफ्नो इच्छाअनुसार गर्छस्, र बाहिरबाट तैँले परमेश्‍वरले माग गर्नुभएको कुरा पूरा गरेको जस्तो देखिन्छ, तर तैँले आफ्नै इच्छाअनुसार गरेको छस् भने, यो परमेश्‍वरको वचन सुन्‍नु, स्वीकार गर्नु र तिनमा समर्पित हुनु होइन, यो त सत्यतालाई तिरस्कार गर्नु हो, यो निर्लज्जपूर्वक सिद्धान्तहरूलाई उल्लङ्घन गर्नु, र परमेश्‍वरको घरका प्रबन्धहरूलाई बेवास्ता गर्नु हो। यो त विद्रोह हो।

एकपटक, मैले कसैलाई काम गर्न जिम्‍मा दिएँ। मैले तिनलाई कामबारे बताउँदा, तिनले ध्यान दिएर आफ्‍नो कपीमा लेखे। त्यो लेख्‍न तिनी कति ध्यान दिइरहेका छन् भनेर मैले देखेँ—तिनमा कामप्रति बोझको बोध रहेछ, र तिनमा होसियार र जिम्‍मेवार मनोवृत्ति रहेछ भन्‍ने देखिन्थ्यो। तिनलाई कामबारे बताएपछि, म तिनीबाट नयाँ खबर पाउने प्रतीक्षामा बसेँ; दुई हप्ता बित्यो, र पनि तिनले खबर पठाएनन्। त्यसकारण, म आफै गएर तिनलाई भेटेँ, र मैले तिनलाई दिएको काम कस्तो भइरहेको छ भनेर सोधेँ। तिनले भने, “अहो—मैले त भुसुक्‍कै बिर्सेछु! के पो थियो, फेरि भन्‍नुहोस् त।” तिनको उत्तर तिमीहरूलाई कस्तो लाग्यो? काम गर्दा तिनको त्यस्तो मनोवृत्ति थियो। मैले सोचेँ, “यो व्यक्ति साँच्‍चै भरपर्दो रहेनछ। तुरुन्तै गइहाल्! म तँलाई फेरि हेर्न चाहन्‍नँ!” मलाई त्यस्तो लाग्यो। त्यसकारण, म तिमीहरूलाई एउटा तथ्य बताउनेछु: तिमीहरूले परमेश्‍वरका वचनहरूलाई कहिल्यै ठगका झूटहरूसँग जोड्नु हुँदैन—त्यसो गर्नु परमेश्‍वरको लागि घृणास्पद कुरा हो। कतिपय मानिसहरू बोलेको कुरा पुऱ्याउँछु, र बोली नै मेरो तमसुक हो भनी भन्छन्। यदि त्यसो हो भने, परमेश्‍वरका वचनहरूको हकमा, के तिनीहरू ती वचन सुनेपछि ती वचनले भनेअनुसार गर्न सक्छन्? के तिनीहरू ती वचनहरूलाई आफ्‍ना व्यक्तिगत मामिलाहरूलाई जस्तै होसियारीका साथ लागु गर्न सक्छन्? परमेश्‍वरको हरेक वाक्य महत्त्वपूर्ण हुन्छ। उहाँले ठट्टा कुरा गर्नुहुन्‍न। उहाँले जे भन्‍नुहुन्छ, त्यसलाई मानिसहरूले लागु गरेर काममा उतार्नैपर्छ। जब परमेश्‍वर बोल्‍नुहुन्छ, के उहाँ मानिसहरूसँग परामर्श लिइरहनुभएको हुन्छ? अवश्य नै हुँदैन। के उहाँले तँलाई बहु-वैकल्‍पिक प्रश्‍नहरू सोधिरहनुभएको हुन्छ? अवश्य नै हुँदैन। यदि तैँले परमेश्‍वरका वचन र आज्ञाहरू आदेश हुन्, मानिसले ती वचनमा भनिएअनुसार गर्नैपर्छ र तिनलाई लागु गर्नैपर्छ भन्‍ने महसुस गर्न सक्छस् भने, तँसित तिनलाई लागु गरेर काममा उतार्ने दायित्व हुन्छ। यदि तँ परमेश्‍वरका वचनहरू ठट्टा मात्र हुन्, आफूलाई मन परे गर्न सकिने नत्र नगर्ने सामान्य टिप्पणी मात्र हुन् भनेर सोच्छस्, र तिनलाई त्यसरी लिन्छस् भने, तँमा समझको निकै कमी छ र तँ व्यक्ति कहलिन लायक छैनस्। परमेश्‍वर तँसँग फेरि कहिल्यै बोल्‍नुहुनेछैन। परमेश्‍वरका मागहरू, उहाँका आदेश र आज्ञाहरूको विषयमा व्यक्तिले सधैँ आफ्‍नै छनौटहरू गरिरहेको हुन्छ, र ती कुराप्रति झाराटारुवा मनोवृत्ति राखिरहेको हुन्छ भने, ऊ परमेश्‍वरले तिरस्कार गर्ने खालको व्यक्ति हो। मैले तँलाई सिधै अह्राउने र सुम्पने कुराहरूमा, यदि तँलाई सधैँ मेरो सुपरिवेक्षण र प्रोत्साहन चाहिन्छ, मैले अनुगमन गर्नुपर्छ, मैले सधैँ चिन्ता गर्नुपर्छ र सोधखोज गर्नुपर्छ, हरेक मोडमा तेरो निम्ति सबथोक जाँच्नुपर्छ भने, तँलाई हटाइनुपर्छ। हालै परमेश्‍वरको घरबाट हटाइएकाहरूमा यस प्रकारका व्यक्तिहरू धेरै छन्। म तिनीहरूलाई केही कुराहरूमा निर्देशन दिन्छु र त्यसपछि सोध्छु: “के तिमीहरूले त्यो सबै लेख्यौ? के यो प्रस्ट भयो? के तिमीहरूसँग कुनै प्रश्‍नहरू छन्?” जसमा तिनीहरूले यस्तो जवाफ दिन्छन्: “मैले सबै लेखेको छु, कुनै समस्या छैन, चिन्ता लिनु पर्दैन!” तिनीहरू ती काम गर्न सजिलैसँग सहमत हुन्छन्, मुटुमाथि हात राखेर मेरोसामु कसम समेत खान्छन्। तर के तिनीहरूले सहमति जनाएपछि वास्तवमै यी कुराहरू लागु गर्छन्? अहँ, तिनीहरू कुनै निशानबिना हराउँछन् र तिनीहरूबाट कुनै थप समाचारहरू आउँदैनन्। तिनीहरू आफूलाई मनपर्ने कामहरू तुरुन्तै, तीव्रतर रूपमा र निश्‍चयताका साथ गर्छन्। तिनीहरू मैले सुम्पेका कुरामा सजिलैसँग सहमत हुन्छन्, तर त्यसपछि तिनीहरूले त्यो कुरालाई बेवास्ता गर्छन्, अनि मैले पछि यस विषयमा उनीहरूसँग सोधपुछ गर्दा, तिनीहरूले केही पनि नगरेको पाउँछु। यस प्रकारको व्यक्तिमा कुनै प्रकारको विवेक वा समझ हुँदैन। तिनीहरू निकम्मा हुन्छन् र कर्तव्य निर्वाह गर्न योग्य हुँदैनन्। तिनीहरू सुँगुर वा कुकुरभन्दा खराब हुन्छन्। जब कसैले पहराको लागि कुकुर पाल्छ, ऊ टाढा हुँदा, उक्त कुकुरले अपरिचित व्यक्तिहरू आउँदा घर र आँगनको हेरविचार गर्ने काममा मद्दत गर्न सक्छ। यस्ता धेरै मानिसहरू छन् जो काम गर्नमा कुकुरहरू जति पनि राम्रा हुँदैनन्। कतिपय मानिसहरूलाई त आफ्नो सानोतिनो कर्तव्य निर्वाह गर्न पनि कसैले सधैँ सुपरिवेक्षण गर्नुपर्छ, र तिनीहरूले केही गर्नु अगाडि जहिले पनि कसैले तिनीहरूको काटछाँट गर्नुपर्छ र निगरानी राख्‍नुपर्छ। के यो कर्तव्य निर्वाह गर्नु हो? यी मानिसहरू ढँटुवा हुन्! यदि तिनीहरूले यो काम गर्ने योजना बनाएका थिएनन् भने, तिनीहरू किन यसमा सहमत भए? के यो जानाजानी मानिसहरूलाई धोका दिनु होइन? यदि तिनीहरूलाई उक्त काम कठिन हुनेछ भन्‍ने लागेको भए, तिनीहरूले किन पहिले नै त्यसो भनेनन्? तिनीहरूले किन यसलाई पूरा गर्ने प्रतिज्ञा गरे र त्यसपछि यो काम गरेनन्? यदि तिनीहरूले अरू मानिसहरूलाई धोका दिन्छन् भने उनीहरूले तिनीहरूलाई केही गर्न सक्दैनन्, तर यदि तिनीहरूले परमेश्‍वरलाई धोका दिन्छन् भने, यसका परिणामहरू के-के हुन्छन्? यस प्रकारको व्यक्तिलाई निराकरण गरेर हटाउनुपर्छ! के तिमीहरूलाई सत्यतालाई तिरस्कार गर्ने र निर्लज्ज रूपमा सिद्धान्तहरू उल्लङ्‍घन गर्ने मानिसहरू खराब मानिस हुन् भन्‍ने लाग्दैन? तिनीहरू सबै खराब मानिसहरू हुन्, तिनीहरू सबै पिशाचहरू हुन्, र तिनीहरूलाई हटाइनुपर्छ! यी मानिसहरूले मनोमानी व्यवहार गर्ने, सिद्धान्तहरू उल्लङ्‍घन गर्ने, तिनीहरू विद्रोही र अनाज्ञाकारी भएका, र तिनीहरूले आफ्नै राज्य स्थापना गर्ने हुनाले, साथै तिनीहरू अल्छी र गैरजिम्मेवार भएकाले, तिनीहरूले मण्डलीमा ठूलो घाटा पुर्‍याएका छन्! यस्तो घाटाको क्षतिपूर्ति कसले दिन सक्छ? कसैले पनि यस्तो जिम्मेवारी वहन गर्न सक्दैन। यी मानिसहरू गुनासो गर्छन् र काटछाँटमा पर्दा तिनीहरू अविश्वस्त र असन्तुष्ट रहन्छन्। के यी मानिसहरू अनुचित पिशाच होइनन् र? तिनीहरूलाई साँच्चिकै मदत गर्नै सकिँदैन र तिनीहरूलाई धेरै पहिले नै हटाइनुपर्थ्यो!

के तिमीहरूले आज हामीले सङ्‍गति गरेको नोआ र अब्राहामका कथाहरूको मुख्य कुरा बुझ्यौ? के परमेश्‍वरले मानिसबाट गर्नुहुने मागहरू उच्च छन्? (छैनन्।) परमेश्‍वरले मानिसबाट माग गर्ने कुरा नै सृजित मानवमा हुनुपर्ने सबैभन्दा आधारभूत कुरा हो; उहाँका मागहरू पटक्कै उच्च छैनन्, र ती सबैभन्दा व्यावहारिक र सबैभन्दा यथार्थपरक छन्। परमेश्‍वरद्वारा अनुमोदित हुन मानिसहरूमा साँचो आस्था र पूर्ण समर्पण हुनुपर्दछ; यी दुई कुराहरू भएकाहरूले मात्र साँचो रूपमा मुक्ति पाउँछन्। तर गहिरो रूपमा भ्रष्ट तुल्याइएकाहरू, सत्यतालाई तिरस्कार गर्ने र सकारात्मक कुराहरूप्रति वितृष्ण हुने, अनि सत्यता विरुद्ध जानेहरूका लागि, यी दुई कुराहरूभन्दा बढी कठिन अरू केही हुँदैन! यो केवल परमेश्‍वरप्रति शुद्ध र खुला हृदय भएकाहरू, मानवता, समझ र विवेक भएका र सकारात्मक कुराहरूलाई प्रेम गर्नेहरूले मात्र प्राप्त गर्न सक्छन्। के तिमीहरूमा यी कुराहरू भेटिन्छन्? अनि परमेश्‍वरसँगको सम्बन्धमा मानिसहरूमा हुनुपर्ने लगनशीलता र शुद्धता कसमा भेटिन्छन्? उमेरको हिसाबले, यहाँ बसिरहेका तिमीहरू सबै जना नोआ र अब्राहामभन्दा कान्छा छौ, तर शुद्धताको हिसाबले तिमीहरूलाई उनीहरूसँग तुलना गर्न मिल्दैन। तिमीहरूमा शुद्धता, बौद्धिकता र बुद्धि भेटिदैनन्; तिमीहरूमा तुच्छ छलकपटको भने कुनै कमी छैन। त्यसोभए, यो समस्यालाई कसरी समाधान गर्न सकिन्छ? के परमेश्‍वरका मागहरू पूरा गर्ने कुनै उपाय छ? कुनै मार्ग छ? कहाँबाट सुरु गर्ने? (परमेश्‍वरका वचनहरू सुनेर।) ठिक भनिस्: सुन्‍न र समर्पित हुन सिकेर। कतिपय मानिसहरू भन्छन्, “कहिलेकाहीँ परमेश्‍वरले भन्‍नुभएको कुरो सत्य हुँदैन, र त्यसमा समर्पित हुन सजिलो हुँदैन। यदि परमेश्‍वरले सत्यताका केही वचनहरू बोल्नुभयो भने, समर्पण सजिलो हुनेथियो।” के यी कुराहरू सही हुन्? (होइनन्।) आज हामीले कुरा गरेका नोआ र अब्राहामका कथाहरूमा तिमीहरूले के पत्ता लगायौ? परमेश्‍वरको वचन पालन गर्नु र परमेश्‍वरका मागहरूमा समर्पित हुनु मानिसको बाध्यकारी कर्तव्य हो। यदि परमेश्‍वरले मानिसका धारणाहरूसँग मेल नखाने केही कुरा भन्नुभयो भने, मानिसले यसको विश्लेषण वा जाँच गर्नु हुँदैन। परमेश्‍वरले जतिसुकै मानिसहरूमा धारणा र प्रतिरोध सिर्जना गर्नेगरी जसको निन्दा गर्नुहोस् वा जसलाई हटाउनुहोस्, परमेश्‍वरको पहिचान, सार, स्वभाव र हैसियत सदैव अपरिवर्तित रहन्छन्। उहाँ सदासर्वदा परमेश्‍वर हुनुहुन्छ। उहाँ परमेश्‍वर हुनुहुन्छ भन्‍ने कुरामा तँमा कुनै शङ्‍का नभएकाले, तेरो एकमात्र जिम्मेवारी, तैँले गर्नुपर्ने एक मात्र कुरा भनेको उहाँले भन्‍नुभएको कुरा पालन गर्नु र उहाँको वचनअनुसार अभ्यास गर्नु हो; यो नै अभ्यासको मार्ग हो। सृजित प्राणीले परमेश्‍वरका वचनहरूको जाँच, विश्लेषण, छलफल, अस्वीकार, र विरोध गर्नु, तीविरुद्ध विद्रोह वा तिनलाई इन्कार गर्नु हुँदैन; यसलाई परमेश्‍वरले घृणा गर्नुहुन्छ र यो उहाँले मानिसमा हेर्न चाहनुभएको कुरा होइन। परमेश्‍वरका वचनहरूलाई ठ्याक्कै कसरी व्यवहार गर्नुपर्छ? तैँले कसरी अभ्यास गर्नुपर्छ? यो वास्तवमा धेरै सजिलो छ: तिनलाई पालन गर्न सिक्, तिनलाई आफ्नो हृदयले सुन्, तिनलाई हृदयले स्वीकार गर् र हृदयले बुझ् र बोध गर् अनि त्यसपछि गएर तिनलाई आफ्नो हृदयले अभ्यास र कार्यान्वयन गर्। तैँले आफ्नो हृदयमा जे सुन्छस् र बुझ्छस् त्यो तेरो अभ्याससँग निकट रूपमा सम्बन्धित हुनुपर्छ। यी दुईलाई अलग नगर्; सबै कुरा—तैँले जे अभ्यास गर्छस्, तँ जे कुरामा समर्पित हुन्छस्, तैँले आफ्नै हातले जे गर्छस्, तँ जे-जे कुराको लागि दौडन्छस्—त्यो परमेश्‍वरको वचनसँग सम्बन्धित हुनुपर्दछ, तब तैँले उहाँका वचनहरूबमोजिम अभ्यास गर्नुपर्छ र आफ्ना कार्यहरूमार्फत तिनलाई कार्यान्वयनमा ल्याउनुपर्छ। सृष्टिकर्ताका वचनहरूप्रति समर्पित हुनु भनेको त्यही हो। परमेश्‍वरका वचनहरू अभ्यास गर्ने मार्ग यही हो।

विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग पाँच)

इ. परमेश्‍वरका वचनहरूलाई तिरस्कार गर्नु

आज हामी यसअघिकै सङ्गतिलाई जारी राख्नेछौँ, जसले “तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन्” भन्‍ने ख्रीष्टविरोधीहरूको दसौँ प्रकटीकरणलाई सम्बोधन गरेको थियो। यस विषयवस्तुलाई तीन खण्डमा विभाजन गरिएको छ। पहिलो दुइटा सङ्गति गरिसकिएका छन्, र आज हामी ख्रीष्टविरोधीहरू परमेश्‍वरका वचनहरूलाई तिरस्कार गर्छन् भन्‍ने तेस्रो खण्ड सङ्गति गर्नेछौँ। यसअघि, यस पक्षबारे केही प्रकटीकरण र भनाइहरूबारे सङ्गति गरिएको थियो, जस्तै ख्रीष्टविरोधीहरू कसरी परमेश्‍वरका वचनहरूलाई शङ्का गर्छन्, तिनलाई विश्‍वास गर्दैनन्, तीप्रति जिज्ञासाले भरिएका हुन्छन्, र तिनीहरूमा कसरी विश्‍वासको कुनै पनि तत्त्व हुँदैन र केवल शङ्का, जाँच र अनुमान मात्र हुन्छन्। छोटकरीमा भन्‍नुपर्दा, ख्रीष्टविरोधीहरू परमेश्‍वरका वचनहरूलाई सत्यता मान्दैनन्, न त तिनलाई अभ्यास नै गर्छन्। मामलाहरू सामना गर्नुपर्दा, तिनीहरू परमेश्‍वरका वचनहरूअनुसार अभ्यासका सिद्धान्तहरू खोज्दैनन्। हृदयमा, तिनीहरू बारम्बार परमेश्‍वरका वचनहरूप्रति शङ्का, प्रतिरोध, र इन्कार गर्छन्। यी सबैलाई ख्रीष्टविरोधीहरूले परमेश्‍वरका वचनहरू तिरस्कार गर्नुका प्रकटीकरणहरू मान्‍न सकिन्छ। आज हामी ख्रीष्टविरोधीहरूले ठ्याक्कै कसरी परमेश्‍वरका वचनहरू तिरस्कार गर्छन् भनेर चिरफार गर्न परमेश्‍वरका वचनहरूप्रति ख्रीष्टविरोधीहरूका अझ गहन र विशिष्ट मनोवृत्ति र कार्यहरूबारे थप सङ्गति गर्नेछौँ। ख्रीष्टविरोधीहरूले कसरी परमेश्‍वरका वचनहरू तिरस्कार गर्छन् भन्‍ने सन्दर्भमा, हामी एक-एक विषयवस्तु सङ्गति गर्नेछौँ। के यो तरिका बढी प्रस्ट हुँदैन र? (हुन्छ।) यदि मैले साधारण तरिकाले सङ्गति गर्नुपर्‍यो, र तिमीहरूमा निश्‍चित बुझ्ने क्षमता, पर्याप्त सामर्थ्य, र आत्मिक बुझाइ थियो, र तिमीहरूले प्राय: परमेश्‍वरका वचनहरूबाट ज्योति प्राप्त गर्थ्यौ भने, मैले यसअघि जे सङ्गति गरेँ त्यो नै वास्तवमा तिमीहरूको लागि पर्याप्त हुनेथ्यो। तर धेरैजसो मानिसहरूमा परमेश्‍वरका वचनहरू बुझ्ने क्षमता नै हुँदैन; तिनीहरू परमेश्‍वरका वचनहरूलाई बुझ्‍नुपर्ने सत्यताको रूपमा लिने स्तरमा पुगेकै हुँदैनन्। त्यसकारण, हामीले एक-एक विषयवस्तु सङ्गति गर्नुपर्छ। यस विषयलाई विशिष्टीकृत रूपमा केही स-साना खण्डहरूमा विभाजित गरिएको छ।

क. ख्रीष्टविरोधीहरूले स्वेच्छाचारी रूपमा परमेश्‍वरका वचनहरूलाई छेडछाड गर्छन् र अर्थ्याउँछन्

पहिलो विषयवस्तु ख्रीष्टविरोधीहरूले स्वेच्छाचारी रूपमा परमेश्‍वरका वचनहरूलाई छेडछाड गर्छन् र अर्थ्याउँछन् भन्‍ने हो। यसअघि, हामीले केही विशेष उदाहरणहरूमार्फत यस पक्षबारे सङ्गति गरेका छौँ, तर लक्षित र विस्तृत चिरफार नगरी संक्षिप्त रूपमा मात्र सङ्गति गर्‍यौँ। ख्रीष्टविरोधीहरूले स्वेच्छाचारी रूपमा परमेश्‍वरका वचनहरूलाई छेडछाड गर्नु र अर्थ्याउनुका प्रकटीकरणहरू के-के हुन्? यस विषयवस्तुका सम्बन्धमा, ख्रीष्टविरोधीहरूले कस्तो व्यवहार गर्छन्? ख्रीष्टविरोधीहरूले परमेश्‍वरका वचनहरूप्रति यस्तो व्यवहार देखाउन र यस्ता कार्यहरू अपनाउन सक्नुले, तिनीहरूको प्रकृतिको दृष्टिकोणबाट, तिनीहरू हृदयमा परमेश्‍वरका वचनहरू सत्यता हुन्, ती पवित्र र रिस उठाउन नसकिने छन् भनी विश्‍वास गर्दैनन् भन्‍ने जनाउँछ। परमेश्‍वरले सत्यताका वचनहरूको जुनसुकै पक्ष व्यक्त गर्नुभए पनि, मानिसहरूलाई ती सामान्य वा गहन जस्तोसुकै लागे पनि, त्यो परमेश्‍वरका वचनहरू नै हो, त्यो सत्यता नै हो, र त्यो छुट्ट्याउनै नमिल्नेगरी तिनीहरूको जीवन प्रवेश, स्वभाव रूपान्तरण, र मुक्तिसित जोडिएको हुन्छ। तर ख्रीष्टविरोधीहरूले यसलाई यो तरिकाले हेर्दैनन्; तिनीहरू हृदयमा यसबारे सचेत हुँदैनन्, न त तिनीहरूमा यस्तो चेतना वा बुझाइ नै हुन्छ। तिनीहरूले परमेश्‍वरका वचनहरू सत्यता हुन् भनी विश्‍वास गर्दैनन्, न त आफ्नो जीवन प्रवेशको लागि परमेश्‍वरका वचनहरूको ठूलो महत्त्वलाई नै चिन्छन्। त्यसको उल्टो, तिनीहरूले परमेश्‍वरका वचनहरू बाहिरबाट हेर्दा मानव वचनहरूजस्ता मात्र र निकै साधारण देखिने विश्‍वास गर्छन्। परमेश्‍वरका अनुयायी, परमेश्‍वरको घर, र मण्डली सबैले तिनलाई “परमेश्‍वरका वचनहरू” भनेको कारणले मात्र ती अति महत्त्वपूर्ण देखिन्छन्। तर वास्तवमा, बाहिरबाट हेर्दा, परमेश्‍वरका वचनहरू मानिसहरूले अक्सर बोलिरहने साधारण वाक्यांशहरूजस्ता मात्र देखिन्छन्। शाब्दिक रूपमा, यी वचनहरूमा मानव भाषाका तत्त्वहरू छन्, तिनमा मानव भाषाका तर्क, सोच, र शब्दावली छन्, जसमा केही बोलीचालीका शब्दहरू, टुक्काहरू, भनाइहरू, र दुई-अंशीय उखानहरूसमेत पर्छन्। ख्रीष्टविरोधीहरूले परमेश्‍वरका वचनहरूलाई व्यक्तिले कल्पना गरेजस्तो भव्य, अगम्य, वा गहन कुराको रूपमा, वा स्वर्गबाट आएका पौराणिक धर्मशास्‍त्रहरूको रूपमा हेर्दैनन्। तिनीहरूको लागि, ती सरल र साधारण मात्र हुन्छन्। तसर्थ, धेरै सूक्ष्मजाँचपछि, तिनीहरू अन्ततः हृदयमा एउटा निर्क्योलमा पुग्छन्: यी वचनहरू केवल सरल भाषा हुन्, यी निकै व्यावहारिक छन्, यी विश्‍वासीहरूले पढ्नुपर्ने कुराहरू हुन्, र यी व्यक्तिको व्यवहार र आस्थामा मदत गर्न सक्ने वचनहरू हुन्। धेरै पढेपछि, तिनीहरू यही निष्कर्षमा पुग्छन्। कतिपय ख्रीष्टविरोधी र अहम्‌वादीहरूले पनि परमेश्‍वरका वचनहरू लिन्छन् र एकैपटकमा धेरै अध्याय र पृष्ठहरू पढ्छन्। कतिपयले त एक महिनामै “वचन देहमा देखा पर्नुहुन्छ” भन्‍ने पुस्तकसमेत सुरुदेखि अन्त्यसम्म पूरै पढ्छन्, जसले तिनीहरूको मन र सोचमा गहन छाप पार्छ। तिनीहरूले केही आत्मिक शब्दावलीहरू, परमेश्‍वरको बोलीको भाव र शैली, साथै परमेश्‍वरका अलग-अलग चरणका वचनहरूको विषयवस्तुबारेसमेत सामान्य बुझाइ प्राप्त गर्छन्। पढिसकेपछि, तिनीहरूले यसो भन्छन्, “परमेश्‍वरका वचनहरू ठिकठिकै मात्र छन्। मैले ती सबै एकपटकमै पढेर परमेश्‍वरको छ-हजार वर्षे व्यवस्थापन योजनाको साधारण विषयवस्तु बुझेको छु। त्यसकारण, परमेश्‍वरका वचनहरू त्यति गहन छैनन्। परमेश्‍वरका वचनहरूलाई उचालेर सत्यताको स्तरमा पुर्‍याउनु, र मानिसहरूको जीवन प्रवेशको लागि अत्यावश्यक कुरा ठान्‍नु अलि चरमता हो जस्तो देखिन्छ।” त्यसकारण, तिनीहरूले यी वचनहरूलाई जसरी हेरे पनि, परमेश्‍वरका वचनहरूबारे तिनीहरूको हृदयको अन्तिम निर्क्योल यही हुन्छ कि ती वचनहरू मानिसहरूले कल्पना गरेजस्तो गहन वा बुझ्न गाह्रो छैनन्। शिक्षित र आँखाहरू भएको जोकसैले तिनलाई बुझ्न सक्छन्। बारम्बार पढेपछि पनि तिनीहरूले परमेश्‍वरका वचनहरूबाट मानिसहरूले बुझ्नुपर्ने विभिन्‍न सत्यताहरू चिन्‍न र बुझ्न, अनि तीबाट अन्तर्दृष्टि, भरणपोषण, र सहयोग प्राप्त गर्न नसक्ने मात्र नभई, तिनीहरूलाई परमेश्‍वरका वचनहरू सत्यता र स्वर्गका धर्मशास्‍त्रहरूभन्दा धेरै पर छन् भन्‍ने पनि लाग्छ। यस्तो निष्कर्षमा पुगेपछि, ख्रीष्टविरोधीहरूले परमेश्‍वरका वचनहरूलाई झनै बढी तिरस्कार गर्छन्। तिनीहरू परमेश्‍वरका वचनहरू यति मात्र हुन्, परमेश्‍वर यति मात्र हुनुहुन्छ, र सत्यता भनेको यो मात्र हो भन्‍ने विश्‍वास गर्छन्। यस्तो मनोवृत्ति र बुझाइले, परमेश्‍वरका वचनहरू र “वचन देहमा देखा पर्नुहुन्छ” भन्‍ने पुस्तकप्रति ख्रीष्टविरोधीहरूको भित्री अडानले तिनीहरूलाई परमेश्‍वरका वचनहरूलाई र सत्यतालाई झनै तिरस्कार गर्ने तुल्याउँछ। तिनीहरूले आफ्नो ज्ञान र बुद्धि प्रयोग गर्दै, र साथमा आफ्ना स्मरण र चलाखीपनमा भरोसा गरेर यी वचनहरूका विषयवस्तु र तथाकथित सिद्धान्तहरू, र तिनमा प्रयोग भएका केही भाव, शैली, र सामान्य अभिव्यक्ति र टुक्काहरू भएका शब्दावलीहरू तीव्र गतिमा बुझ्छन्। त्यसपछि, तिनीहरूले आफूले सबथोक हासिल गरेको र आफूसँग सबै कुरा भएको महसुस गर्छन्। यस्तो बुझाइ र मनोवृत्तिले तिनीहरूलाई हृदयमा परमेश्‍वरका वचनहरूलाई झनै मनोमानी रूपमा तिरस्कार गर्ने र सवाल उठाउने साथै परमेश्‍वरको पहिचान र सारबारे झनै शङ्का गर्ने तुल्याउँछ।

ख्रीष्टविरोधीहरूको प्रकृति हेर्दा, यो देख्‍न सकिन्छ कि तिनीहरू सत्यताप्रति वितृष्ण हुन्छन्, र तिनीहरूले सकारात्मक कुराहरू तिरस्कार गर्छन्, र परमेश्‍वरको नम्रता र गुप्तता, अनि परमेश्‍वरको विश्‍वसनीयता, वास्तविकता, र प्रेमिलोपन तिरस्कार गर्छन्। यो तिरस्कारको श्रृङ्खलाले ख्रीष्टविरोधीहरूलाई अचेतन र स्वाभाविक तवरमा केही वाकवाकलाग्दा कार्यहरू गराउँछ जसलाई परमेश्‍वरले घिनाउनुहुन्छ र निन्दा गर्नुहुन्छ। यी कार्यहरूमा स्वेच्छाचारी रूपमा परमेश्‍वरका वचनहरूलाई छेडछाड गर्ने र अर्थ्याउने कार्यहरू पर्छन्। छेडछाड गर्नुले के जनाउँछ? ख्रीष्टविरोधीहरू परमेश्‍वरका वचनहरूमा सत्यता हुन्छ र परमेश्‍वरका वचनहरूले मानिसहरूलाई जीवन प्रदान गर्न सक्छन् भनेर विश्‍वास गर्दैनन्, र यी वचनहरू मान्छेले बाँच्नको लागि भरोसा गर्ने जग र मान्छेको प्रगतिको दिशा र मार्ग हुन् भनेर त झनै विश्‍वास गर्दैनन्। त्यसकारण, तिनीहरू परमेश्‍वरले किन यी तरिकाले बोल्नुहुन्छ भनेर बुझ्दैनन्, न त तिनीहरू परमेश्‍वरले किन यस्ता वचनहरू विशेष सन्दर्भमा बोल्नुहुन्छ भनेर नै जान्दछन्, र तिनीहरू परमेश्‍वरले किन यी विशेष विषयवस्तुहरू बोल्नुहुन्छ भन्‍नेबारे त झनै अनभिज्ञ हुन्छन्। यी विषयवस्तुहरू कसरी आए, परमेश्‍वरले के सोच्नुहुन्छ, र यी वचनहरू बोल्ने क्रममा मानिसहरूमा के देख्ने, के हासिल गर्ने, र के हुन दिने उद्देश्य राख्नुहुन्छ भन्‍ने सन्दर्भमा, साथै—यी वचनहरूमा—परमेश्‍वरले हासिल गर्ने उद्देश्य राख्नुभएका सबै कुराहरू, उहाँका अभिप्रायहरू, र सत्यताका सन्दर्भमा, ख्रीष्टविरोधीहरू पूर्णतया अनभिज्ञ र अज्ञानी हुन्छन्—यस सम्बन्धमा तिनीहरू ज्ञानहीन आम मानिसजस्तै हुन्। त्यसकारण, तिनीहरू हृदयमा परमेश्‍वरले यो वाक्यांश यस तरिकाले नभन्‍नुपर्थ्यो, त्यो वाक्य यसपछि आउनुपर्छ, यस वाक्यलाई यस तरिकाले भन्‍नुपर्छ, त्यस अनुच्छेदमा यस्तो भाव वा त्यस्तो आरोहअवरोह हुनुपर्छ, यो शब्द चयन गलत छ, र त्यो शब्द परमेश्‍वरको पहिचानलाई ख्याल नगर्ने र त्योसँग असुहाउँदो छ भन्‍ने महसुस गर्छन्, र यसरी तिनीहरूले आफ्ना रायहरू निर्माण गर्छन्। तिनीहरूको नजरमा, परमेश्‍वरका वचनहरू यस संसारको कुनै पनि चर्चित वा महान् व्यक्तिका कामजति राम्रा छैनन्। तिनीहरूलाई परमेश्‍वरको वाणी पर्याप्त मात्रामा मिहिन छैन, त्यो शब्दहरूको थुप्रो मात्र हो, र नजिकबाट सूक्ष्मजाँच गर्दा, केही वचनहरू मानव व्याकरण र शब्दका नियमहरूअनुरूप हुँदैनन् भन्‍ने महसुस हुन्छ। “यी वचनहरूमा कसरी सत्यता हुन सक्छ? यी कसरी परमेश्‍वरका वचनहरू हुन सक्छन्? ती कसरी सत्यता हुन सक्छन्?” ख्रीष्टविरोधीहरूले हृदयमा अनुमान लगाउनु र मनन गर्नुको साथसाथै शङ्का र निन्दा पनि गरिरहेका हुन्छन्। यस्तो मनोवृत्ति, यस्ता सोचहरू, र परमेश्‍वरका वचनहरूमाथि यस्तो दृष्टिकोण बोकेर, ख्रीष्टविरोधीहरूले आफ्ना दुष्ट पन्जाहरू तयार पार्छन्।

मलाई केही वर्षअघि भजन समूहमा एउटा घटना घटेको याद छ। तिनीहरू मण्डलीमा गाउनको लागि परमेश्‍वरका वचनहरूको एउटा अत्यावश्यक अनुच्छेदको सङ्गीत रचना गर्न चाहन्थे। रचनाको क्रममा, तिनीहरूले परमेश्‍वरको वाणी र शब्द सङ्ख्या लयसँग नमिलेको पाए; शब्दरचनाको प्रत्येक हरफमा धेरै शब्दहरू थिए। यसअलावा, पूरै गीतको लयलाई परमेश्‍वरका वचनहरूसँग जोड्दा, त्यसले शब्दहरू अति धेरै र लामो बनाउँथ्यो। अनि, तिनीहरूले के समाधान निकाले त? तिनीहरूले एउटा उपाय भेट्टाए: तिनीहरूले प्रस्ट अर्थ नबदलिनेगरी परमेश्‍वरका वचनहरूका केही वाक्यांश र शब्दावलीहरू हेरफेर गरे—उदाहरणको लागि, चार अक्षरी टुक्कालाई दुई अक्षरी शब्दमा परिणत गर्ने, वा लामो, अनावश्यक, र बकवास वाक्यहरूलाई मेटाउने काम गरे। यस सिद्धान्तलाई पछ्याएर, तिनीहरूले परमेश्‍वरका वचनहरूको सम्पादित संस्करणमा सङ्गीत भरे र गाउनको लागि त्यसलाई मण्डलीमा प्रसारित गरे। धेरैजसो अलमल्ल मानिसहरूले त्यसलाई परमेश्‍वरका वचनहरूको भजन भन्ठाने, तर यस्तो अनुच्छेद बिलकुलै परमेश्‍वरको वचन थिएन भनेर कसलाई थाहा थियो र? त्यो त ख्रीष्टविरोधीहरूद्वारा स्वेच्छाचारी रूपमा परिमार्जित र सङ्क्षेपित, छेडछाड र हेरफेर गरिएको अनुच्छेद थियो। पछि, जब एउटा कार्यक्रमको लागि यस भजनलाई तयार पारिँदै थियो, मैले उक्त भजन परमेश्‍वरका वचनहरूको कुन अध्यायबाट छानिएको हो भनेर सोधेँ। तिनीहरूले मलाई त्यो कुनै विशेष अध्यायको पहिलो अनुच्छेद भएको बताए। मैले त्यो अनुच्छेद फेला पारेँ र त्यसलाई भजन सङ्ग्रहमा भएकोसँग तुलना गरेँ, र त्यसबाट म निकै चकित भएँ। भजन सङ्ग्रहको उक्त अनुच्छेद परमेश्‍वरका वचनहरूको अध्यायबाट छानिएको खण्ड हो भनिएको थियो, तर त्यसलाई चिन्नै नसकिनेगरी हेरफेर गरिएको थियो। त्यो वाणीको भाव पूरै हराएको थियो, धेरै महत्त्वपूर्ण वचनहरू छुटेका थिए, वाणीको विषयवस्तु भद्रगोल भएको थियो, साथै शब्दहरूको अनुक्रमसमेत उल्टो पारिएको थियो। यदि यो अनुच्छेद फलानो अध्यायबाट लिइएको हो भनी कसैले पनि मलाई नभनेको भए, मलाई लाग्दैन कि यो कुन अध्यायबाट लिइएको हो भनेर कसैले पनि थाहा पाउन सक्थ्यो; यो मूल अनुच्छेदसँग बिलकुलै मिल्दैनथ्यो। बाहिरबाट हेर्दा, यी मानिसहरूले आफ्नो कर्तव्य गरिरहेका थिए: परमेश्‍वरका वचनहरूमा सङ्गीत भरेर सबैलाई गाउन र अपनाउन दिएपछि, परमेश्‍वरका वचनहरूले निरन्तर रूपमा मानिसहरूलाई डोर्‍याउन र मार्गदर्शन गर्न सक्थे, र यसबाट मानिसहरूलाई परमेश्‍वरका वचनहरूमा प्रवेश गर्न मदत मिल्न सक्थ्यो। यो कस्तो गजबको कार्य थियो! तर ख्रीष्टविरोधीहरूमा परमेश्‍वरको डर मान्‍ने हृदय हुँदै नहुने भएकोले, तिनीहरूले परमेश्‍वरका वचनहरूलाई साधारण मानिसहरूले कुराकानी गर्दा बोलेका शब्दहरूकै रूपमा लिए, र स्वेच्छाचारी रूपमा तिनलाई मेटाउने र छेडछाड गर्ने काम गरे। एउटा पनि प्रश्‍न नसोधी र कसैको पनि अनुमति वा सहमति नलिई—वा कसैबाट अख्तियारी प्राप्त गर्ने काम त झनै नगरी—तिनीहरूले परमेश्‍वरका वचनहरूलाई पूर्ण रूपमा परिवर्तन गरे, तैपनि मानिसहरूलाई भने तिनीहरूले आफूले आफ्नो कर्तव्य गरिरहेको, र यसरी परमेश्‍वरका वचनहरूमा सङ्गीत भरेको विश्‍वास दिलाए। यो कस्तो व्यवहार र तरिका हो? यस्तो व्यवहार र यस्तो तरिकामा लाग्ने व्यक्तिको स्वभाव कस्तो हुन्छ? जो यस्तो विधि अपनाउँछन्, जो परमेश्‍वरका वचनहरूलाई यस्तो मनोवृत्तिले हेर्छन्, के तिनीहरूले परमेश्‍वरका वचनहरूलाई हेर्ने तरिकामा तिनीहरूको हृदयभित्र वास्तवमा कुनै डर हुन्छ? के तिनीहरूले परमेश्‍वरका वचनहरूलाई प्रिय ठान्छन्? के तिनीहरूले परमेश्‍वरका वचनहरूलाई सत्यताको रूपमा लिन्छन्? परमेश्‍वरका वचनहरूप्रतिको तिनीहरूको आदररहित र सामान्य मनोवृत्तिलाई हेर्दा, तिनीहरूले परमेश्‍वरका वचनहरूलाई प्रिय नठान्‍ने मात्र नभई, तिनलाई खेलौनाको रूपमा समेत लिन्छन्, र लहडैलहडमा यतिकै तिनलाई हेरफेर गरिदिन्छन्। के परमेश्‍वरका वचनहरूप्रतिको तिनीहरूको मनोवृत्तिले परमेश्‍वर स्वयम्‌प्रतिको तिनीहरूको मनोवृत्तिलाई जनाउँदैन र? (जनाउँछ।) यो ठ्याक्कै एउटै कुरा हो। परमेश्‍वरका वचनहरूले परमेश्‍वर स्वयम्‌लाई जनाउँछन्; ती परमेश्‍वरको अभिव्यक्ति, उहाँको स्वभावको अभिव्यक्ति, र उहाँको सारको प्रकटीकरण हुन्। यदि मानिसहरूले परमेश्‍वरका वचनहरूप्रति यति आदररहित र लापरवाह व्यवहार गर्छन् भने, तिनीहरूले परमेश्‍वरलाई कस्तो व्यवहार गर्छन् भनेर भनिरहनै पर्दैन। यसले धेरै कुरा बताउँछ।

मानिसहरू बाहिरी रूपमा परमेश्‍वरलाई पछ्याउँछन्, उहाँको निम्ति त्याग गर्छन्, समर्पित हुन्छन्, र कठिनाइ सहन्छन्, तर परमेश्‍वरका वचनहरूप्रति तिनीहरूको मनोवृत्ति अत्यन्तै आदररहित र सामान्य हुन्छ। ख्रीष्टविरोधीहरूले “वचन देहमा देखा पर्नुहुन्छ” भन्‍ने पुस्तकलाई सुन्दर तरिकाले सजाउन, कपडामा बेर्न, र सबैभन्दा सुरक्षित स्थानमा राख्न पनि सक्छन्। तर यसले के प्रमाणित गर्न सक्छ? के यसले तिनीहरूले परमेश्‍वरका वचनहरूलाई प्रिय ठान्छन्, तिनीहरूमा परमेश्‍वरको डर मान्‍ने हृदय हुन्छ भन्‍ने देखाउन सक्छ र? के यी देखावटी कार्यहरूले परमेश्‍वरका वचनहरूप्रति तिनीहरूका आदररहित मनोवृत्तिलाई छोप्न सक्छन् र? सक्दैनन्। जबजब तिनीहरूले परमेश्‍वरका वचनहरू पढ्छन्, तिनीहरू सधैँ तिनका केही शब्द, अभिव्यक्ति, र भावहरू हेरफेर गर्न चाहन्छन्। अनि कतिपय ख्रीष्टविरोधीहरू कुन हदसम्म दुस्साहसी हुन्छन्? जब तिनीहरूले परमेश्‍वरका वचनहरूमा आफ्ना धारणाहरूसँग नमिल्दो कुनै कुरा भेटाउँछन्, वा तिनीहरूलाई कुनै अनुचित शब्द प्रयोग गरिएको छ वा व्याकरण मिलेको छैन भन्‍ने लाग्छ, वा तिनीहरूलाई कुनै विरामचिन्ह नै गलत छ भन्‍ने लाग्छ, तब तिनीहरूले परमेश्‍वरका वचनहरूमा विरामचिन्ह राख्न नमिलेको, अनुचित शब्द चयन गरेको, वा बेमनासिब लाग्ने भनाइ रहेको कुरा सारा संसारले थाहा पाऊन् भन्‍ने कामना गर्दै, उक्त मामलालाई चर्को सोरले उद्घोष गर्दै बढाइचढाइ गर्नेछन्। तिनीहरूले उपहास र तिरस्कारी भावले यो कुरा फैलाउँछन्। यस्तो लाग्छ, यी क्षणहरूमा, तिनीहरूले अन्ततः परमेश्‍वरका वचनहरूमा त्रुटिहरूको प्रमाण, फाइदा उठाउने मौका, र खोट भेटाएको ठान्छन्, र तिनीहरू अन्ततः परमेश्‍वरका वचनहरूमा पनि गल्तीहरू हुन्छन् र परमेश्‍वर सिद्ध हुनुहुन्‍न भनेर ढुक्क हुन्छन्। के यो ख्रीष्टविरोधी स्वभाव होइन र? ख्रीष्टविरोधीहरू परमेश्‍वरका वचनहरूमा गल्ती र त्रुटिहरू भेटाउने उद्देश्य राख्छन्; यो शत्रुताको मनोवृत्ति हो, समर्पण र स्वीकारको मनोवृत्ति होइन। ख्रीष्टविरोधीहरूले स्वेच्छाचारी रूपमा परमेश्‍वरका वचनहरूलाई छेडछाड गर्ने र अर्थ्याउनेबारे भन्‍नुपर्दा, के भर्खरै उल्लेख गरिएको भजन समूहमा घटेको घटनालाई परमेश्‍वरका वचनहरूलाई छेडछाड गरेको मान्‍न सकिन्छ? (सकिन्छ।) ल भन् त, कस्तो व्यक्तिले यति स्वेच्छाचारी रूपमा परमेश्‍वरका वचनहरूलाई हेरफेर गर्छ होला? के तिनीहरूमा परमेश्‍वरको कुनै डर हुन्छ? (हुँदैन।) यो कस्तो स्वभाव हो? पहिलो कुरा, के तिनीहरूले परमेश्‍वरका वचनहरूलाई परमेश्‍वरका वचनहरूको रूपमा लिन्छन्? (लिँदैनन्।) त्यसोभए तिनीहरूले परमेश्‍वरका वचनहरूलाई केको रूपमा लिन्छन्? तिनीहरूले तिनलाई मानव शब्दहरूको रूपमा लिन्छन्। मानिसहरूको अनुभवात्मक गवाहीका शब्दहरू मिलेका छैनन् वा अधुरा छन् भने तिनलाई हेरफेर गर्नु स्वीकार्य होला, तर परमेश्‍वरका वचनहरूलाई पनि त्यसै गर्ने आँट गर्नु, यो कस्तो प्रकृतिको कुरा हो? के यो परमेश्‍वरको डर मान्‍ने हृदयबिना मनोमानी रूपमा र लापरवाहीपूर्वक कार्य गर्नु होइन र? स्वेच्छाचारी रूपमा परमेश्‍वरका वचनहरूमाथि टिप्पणी गर्ने र तिनलाई हेरफेर गर्ने, र आफ्ना विचार वा दृष्टिकोणसँग नमिल्नेबित्तिकै तिनलाई परिवर्तन गर्ने आँट गर्नु—के यो गम्भीर प्रकृतिको कुरा होइन र? (हो।)

परमेश्‍वरका वचनहरूलाई छेडछाड गर्नमा अरू को संलग्न छ? सुसमाचार प्रचार गर्ने क्रममा, केही सुसमाचार स्विकार्ने सम्भावना भएकाहरू परमेश्‍वरका वचनहरूको सम्पर्कमा आउँछन् र तिनीहरूले परमेश्‍वरको भाव, शैली, उहाँको बोल्ने दृष्टिकोण, र त्यसमा प्रयोग हुने शब्द र सर्वनामहरूसमेत, र अन्य धेरै पक्षहरूबारे विभिन्‍न धारणाहरू बनाउँछन्। फरकफरक मानिसहरू सबैका फरकफरक धारणाहरू हुन्छन्; फरक सम्प्रदायका मानिसहरूका फरकफरक रुचि र मागहरू हुन्छन्। सुसमाचार समूहका कतिपय सदस्यहरूले यसो भन्छन्, “यस तरिकाले सुसमाचार प्रचार गर्न गाह्रो छ! परमेश्‍वरका कतिपय वचनहरू अति कठोर छन्; कतिपय वचनहरू हेर्दा त परमेश्‍वरले मानिसहरूलाई सरापिरहनुभएजस्तो देखिन्छ। तिनीहरू बिलकुलै नम्र छैनन्, तिनमा प्रेम छैन, र ती सबै दैनिक प्रयोजनका भाषा हुन्। कति वचनहरू त विशेष रूपले निश्‍चित जातिहरूप्रति लक्षित हुन्छन्, जबकि कतिपयले चाहिँ रहस्यहरू खोल्छन्—मानिसहरूलाई यी कुनै पनि कुरा स्वीकार्य लाग्दैनन्! यी वचनहरू सुसमाचार स्विकार्ने सम्भावना भएकाहरूको लागि परमेश्‍वरको नयाँ काम स्विकार्नमा अवरोध बनेका छन्। हामी के गरौँ?” अनि कसैले भन्छ, “मसँग एउटा समाधान छ। सुसमाचार स्विकार्ने सम्भावना भएकाहरूले यी वचनहरूको कारण परमेश्‍वरको नयाँ काम स्विकार्न सक्दैनन् भने, तिनलाई किन नमेटाउने? मानिसहरूले स्विकार्न अनिच्छुक वचन र विषयवस्तुहरू छन् भने, एउटै वाक्य नै भए पनि, ती सबैलाई चिन्ह लगाउने, र छाप्ने क्रममा तिनलाई हटाइदिने। यसो गरियो भने, सुसमाचार स्विकार्ने सम्भावना भएकाहरूले ती पढ्दा, त्यसमा तिनीहरूको स्वभिमानमा चोट पुर्‍याउने वा तिनीहरूको चित्त दुखाउने कुनै पनि वचनहरू हुनेछैनन्, न त तिनीहरूका धारणाहरूसँग नमिल्ने कुनै कुरा नै हुनेछन्। परमेश्‍वरका सबै वचनहरू उचित हुनेछन्, ती वचन स्विकार्नेहरूमा कुनै पनि धारणाहरू हुनेछैनन्, र तिनीहरूले सहज रूपमा परमेश्‍वरको नयाँ काम स्विकार्न सक्नेछन्।” सुसमाचार समूहका कतिपयले वास्तवमै यसो गरे, तिनीहरूले माथि नसोधी वा माथिको अनुमतिसमेत नलिई यी सङ्क्षेपित र छेडछाड गरिएका परमेश्‍वरका वचनहरूका पर्चा छापेर व्यापक रूपमा वितरण गरे। काममा आफूलाई सहज होस् भनेर, अनि अझ बढी मानिसहरू प्राप्त गर्न, आफ्नो कार्य सामर्थ्य देखाउन, र आफ्नो कर्तव्यमा बफादार देखिन, तिनीहरूले यो विधि रचे र यसलाई पुस्तकको रूपमा छापेर वास्तविकतामा समेत परिणत गरे। तर यो पुस्तक “वचन देहमा देखा पर्नुहुन्छ” भन्‍ने पुस्तकभन्दा पूर्ण रूपमा फरक छ। के यो परमेश्‍वरका वचनहरूलाई छेडछाड गर्ने विधि होइन र? (हो।) के परमेश्‍वरका वचनहरूलाई छेडछाड गर्नु भनेको परमेश्‍वरको प्रतिरोध गर्ने एउटा तरिका हो भनेर धेरैजसो मानिसहरूलाई थाहा हुन्छ? (हुन्छ।) के धेरैजसो मानिसहरूमा यो चेतना छ? आज, यति धेरै सङ्गति गरेपछि, तिमीहरूले सजिलै हुन्छ भन्‍न सक्छौ। तर यदि तिमीहरूले तिन वा पाँच वर्ष पहिले सुसमाचार प्रचार गरिरहेका भए, के परमेश्‍वरको एउटा शब्द वा वाक्यसमेत हेरफेर गर्नु हुँदैन भनेर तिमीहरूलाई थाहा हुनेथ्यो? के तिमीहरूमा परमेश्‍वरको डर मान्‍ने यस्तो हृदय हुनेथ्यो? (हुनेथिएन।) त्यसोभए, कुन सन्दर्भमा चाहिँ तिमीहरूमा यो चेतना हुँदैनथ्यो? के तिमीहरूमा परमेश्‍वरको डर मान्‍ने हृदय हुँदै नभएको सन्दर्भमा तिमीहरूले स्वेच्छाचारी रूपमा परमेश्‍वरका वचनहरूलाई छेडछाड गर्ने आँट गरेका हुनेथ्यौ? यदि कसैमा परमेश्‍वरको डर मान्‍ने हृदय हुँदै हुँदैन भने, तिनीहरूले स्वेच्छाचारी रूपमा परमेश्‍वरका वचनहरूलाई छेडछाड गर्ने आँट गर्नेछन्, र यसरी मूल अर्थ, परमेश्‍वरको वाणीको शैली, र परमेश्‍वरका वचनहरूको कुनै निश्‍चित अनुच्छेदले पार्न चाहेको प्रभाव परिवर्तन गरिदिनेछन्, र यस अनुच्छेदका अभिप्रायहरू, चुरो कुरा, र यसले जोड दिने कुराहरू हटाइदिनेछन्—यो सबै छेडछाड गर्नु हो।

केही वर्षअघि, एउटा जम्काभेटमा, सुसमाचार समूहको एकजनाले एउटा प्रश्‍न उठायो: “कुनै निश्‍चित जातीय समूहलाई परमेश्‍वरको नयाँ कामबारे गवाही दिँदा, उनीहरू घिन महसुस गर्छन् र जुन भागमा परमेश्‍वरले उनीहरूको खुलासा गर्नुहुन्छ ती भागहरू सुन्‍न अनिच्छुक हुन्छन्, र उनीहरूले ती भागहरूबारे धारणाहरू बनाउँछन्। त्यसकारण ती वचनहरू तिनीहरूले परमेश्‍वरको नयाँ काम स्विकार्नमा बाधक बन्छन्। हामीले ती वचनहरूलाई हेरफेर गर्ने सोचिरहेका छौँ। तिनलाई परिवर्तन गरेपछि, उनीहरूले तिनलाई स्विकार्न सक्नेछन्, र परमेश्‍वरको नयाँ काम वा परमेश्‍वरको यो देहधारणबारे कुनै धारणाहरू बाँकी रहनेछैनन्।” तिमीहरूलाई यो प्रश्‍नबारे के लाग्छ? यसरी भेटेर सुसमाचारको कामबारे छलफल गर्ने यो अवसर नभएको भए, तिनीहरू आफैले जिम्‍मा लिएर यी वचनहरू हेरफेर गरिसकेका हुन सक्थे। सायद तिनीहरूले कल्पना गरेअनुसार, त्यस जातीय समूहका तीन, पाँच, दस, वा त्योभन्दा बढी मानिसहरूले त्यसपछि परमेश्‍वरको नयाँ काम स्विकार्न सक्थे। तर त्यसलाई अहिलेको लागि यही छोडे पनि, सुसमाचार प्रचार गर्नेहरू सधैँ परमेश्‍वरका वचनहरूलाई परिवर्तन गरेर मानव धारणाहरूअनुरूप बनाउन चाहन्छन्। तिनीहरू जुन वचनहरूमा परमेश्‍वरले भ्रष्ट मानवजातिको खुलासा र न्याय गर्नुहुन्छ, जुन वचनहरूमा उहाँले भ्रष्ट मानवजातिको सार खुलासा गर्नुहुन्छ, तिनीहरू ती वचनहरू सधैँ मेटाउन चाहन्छन्। यो कस्तो प्रकृतिको व्यवहार हो? के यसप्रकारको कार्यले परमेश्‍वरको डर मान्‍ने हृदय प्रतिबिम्बित गर्छ? (गर्दैन।) मेरो विचारमा त, कुनै निश्‍चित जात वा सम्प्रदायका मानिसहरूमा परमेश्‍वरका वचनहरूबारे धारणाहरू हुने होइन; मूलतः सुसमाचार प्रचार गर्ने मानिसहरूमै धारणाहरू हुन्छन्। परमेश्‍वरका वचनहरू तिनीहरूको लागि स्वीकार्य हुँदैनन्; तिनीहरू भित्रैदेखि तीप्रति प्रतिरोधी र वितृष्ण हुन्छन्, तिनीहरू परमेश्‍वरका यी वचनहरू सुन्‍न चाहँदैनन् र तिनीहरूलाई यी वचनहरू मन पर्दैनन्। तिनीहरू यदि यी साँच्चिकै परमेश्‍वरका वचनहरू हुन् भने, ती प्रेममय हुनुपर्छ र तिनले यति उदाङ्गो र प्रस्ट रूपमा मानिसहरूको खुलासा गर्नु हुँदैन, त्यसो गर्नु त गालामा चड्कन हान्‍नुजस्तै हो भन्ठान्छन्। त्यसकारण, यदि तिनीहरूले सुसमाचार प्रचार गर्नुपर्‍यो भने, तिनीहरू यी वचनहरूलाई हटाउन जोरदार माग गर्छन्। सुसमाचार प्रचार गर्न र मानिसहरू प्राप्त गर्नको लागि, के परमेश्‍वरले एकपटक मात्र पनि सम्झौता गर्न, र अझ बढी कुशलतापूर्वक र मिठासपूर्वक बोल्न सक्नुहुन्छ? अझ धेरै मानिसहरूलाई परमेश्‍वरको नयाँ काम स्वीकार गराउन, अझ धेरै मानिसहरूलाई परमेश्‍वरसामु ल्याउन, के परमेश्‍वरले उहाँको रणनीति र बोल्ने शैली परिवर्तन गर्न, भ्रष्ट मानवजातिसँग सम्झौता गर्न र तिनीहरूसामु झुक्न, शिर निहुराउन, माफी माग्न, र क्षमायाचना गर्न मिल्छ? तसर्थ, समस्या मूलत: सुसमाचारको काम गर्नेहरूमै हुन्छ, कुनै निश्‍चित सम्प्रदायका मानिसहरूमा होइन। परमेश्‍वरका वचनहरूको एउटा शब्द वा वाक्य परिवर्तन नगरी पनि, र परमेश्‍वरका वचनहरूले सारा मानिसहरूलाई धारणाहरू बनाउने तुल्याउनुको बाबजुद पनि, धेरै मानिसहरू अझै पनि बिस्तारै परमेश्‍वरसामु आउँछन् र उहाँको नयाँ काम स्विकार्छन्। के तिनीहरूका धारणाहरूले तिनीहरूलाई परमेश्‍वरको नयाँ काम स्विकार्नबाट रोकेका छन् र? बिलकुलै रोकेका छैनन्। यदि परमेश्‍वरले बोल्नुभएका यी वचनहरू मानिसलाई चाहिने कुरा हुन्‍नथे भने र तिनले मानिसको वास्तविक परिस्थिति प्रतिबिम्बित गर्दैनथे भने, मानिसहरूले परमेश्‍वरका वचनहरू नस्विकार्नुलाई पनि बुझ्न सकिन्थ्यो, र परमेश्‍वरले उहाँको बोल्ने तरिका र उहाँको वाणीका विषयवस्तु परिवर्तन गर्न सक्नुहुन्थ्यो। तर परमेश्‍वरले बोल्नुभएको हरेक शब्द र वाक्यले मानिसको वास्तविक परिस्थिति झल्काउँछ र त्यो मानिसको जीवन प्रवेश र मुक्तिसँग सम्बन्धित हुन्छ। यदि मानिसहरूले धारणाहरू बोकेका छन् र तिनलाई स्विकार्न सक्दैनन् भने, यसले मानवहरू दुष्ट, फोहोरी, र अत्यन्तै गहिरो रूपमा भ्रष्ट तुल्याइएका छन्, र तिनीहरू परमेश्‍वरसामु आउन लायक छैनन् भन्‍ने प्रमाणित गर्छ। यसले परमेश्‍वरका वचनहरू गलत छन् वा ती सत्यता होइनन् भन्‍ने प्रमाणित गर्दैन।

परमेश्‍वरका वचनहरू र कामबारे भ्रष्ट मानवजातिमा धारणाहरू हुनुलाई कसरी सम्बोधन गरिनुपर्छ? सुसमाचार प्रचार गर्नेहरूले परमेश्‍वरका वचनहरूको मलजल पाएका छन् र धेरै वर्षसम्म ती वचनहरू सुनेका छन्। तिमीहरू कति सत्यता बुझ्छौ भन्‍ने कुरा बिर्सँदा र सैद्धान्तिक रूपमा मात्र बोल्दा, परमेश्‍वरको कामका दर्शनहरू, परमेश्‍वरका अभिप्रायहरू, परमेश्‍वरको छ-हजार वर्षे व्यवस्थापन योजनाको उद्देश्य, मानिसलाई मुक्ति दिने परमेश्‍वरको काम—के तिमीहरूले सत्यताका यी सबै पक्षहरू बुझेका, याद गरेका र बोध गरेका छैनौ र? यदि तँ यी सबै कुराले सुसज्जित भएको भए, के तँ अझै पनि मानिसहरूमा धारणाहरू हुने कुराले डराउनेथिस् र? यदि तँलाई डर लाग्छ भने, सुसमाचार स्विकार्ने सम्भावना भएकाहरूलाई तैँले पूर्वसक्रिय रूपमा प्रस्ट पार्नुपर्छ; तिनीहरूलाई परमेश्‍वरका अभिप्रायहरूबारे गवाही दिनुपर्छ, र सत्यताबारे प्रस्ट रूपमा बुझाउनुपर्छ! यदि तैँले धेरै वर्षसम्म परमेश्‍वरका वचनहरू सुनेपछि पनि तीबारे बुझाउन वा प्रस्ट पार्न सक्दैनस् भने, तँ पूर्णतया बेकार छस्! तैँले यो कर्तव्य गरिरहेको छस्, र तँ हरदिन यी शीर्षकहरू, यी विषयवस्तुहरू, र यी मामलाहरूमा संलग्न हुन्छस्—सुसमाचार प्रचार गरेर मानिसहरू प्राप्त गर्नको लागि तँ किन अझै पनि परमेश्‍वरका वचनहरूलाई छेडछाड गर्नेजस्तो घृणास्पद विधि प्रयोग गर्नेबारे सोच्छस्? बाहिरबाट हेर्दा, यो कुनै गलत कार्य, कुनै घृणास्पद उपाय, अयोग्यता प्रदर्शनजस्तो मात्र देखिएला, तर मूलभूत रूपमा यो एउटा ख्रीष्टविरोधीको सारको निःसन्देह प्रकटीकरण हो—त्योभन्दा कम कतै होइन। परमेश्‍वरको वचनलाई मूल्यवान् ठानेर जोगाउने, परमेश्‍वरको वचनको कदर गर्ने, परमेश्‍वरको वचनको डर मान्‍ने, परमेश्‍वरले भन्‍नुभएका हरेक शब्द र वाक्यका साथै उहाँले हरेक खण्डमा जसरी बोल्‍नुहुन्छ र जे बोल्‍नुहुन्छ त्यसको आदर गर्नेहरू परमेश्‍वरका मानिसहरू नै हुन्। परमेश्‍वरका शत्रुहरूले मात्र प्रायजसो उहाँका वचनहरूको ठट्टा र खिसी गर्छन्। तिनीहरूले तिनलाई तिरस्कार गर्छन्। तिनीहरूले परमेश्‍वरका वचनहरूलाई सत्यताको रूपमा, सृष्टिकर्ताले व्यक्त गर्नुभएका वचनहरूको रूपमा लिँदैनन्। त्यसकारण, तिनीहरूका हृदयमा तिनीहरूले प्राय परमेश्‍वरका वचनहरूलाई बिगार्ने र मनोमानी तरिकाले व्याख्या गर्ने इच्छा गर्छन्। अन्तमा, धेरै मानिसहरूबाट प्रशंसा पाउनको निम्ति तिनीहरूले परमेश्‍वरका वचनलाई बदल्नका निम्ति आफ्ना मार्गहरू, आफ्ना विचारका तरिकाहरू र आफ्ना सोचका तर्कको प्रयोग गर्छन्, ताकि ती वचनहरू भ्रष्ट मानवका स्वादहरू, भ्रष्ट मानवका दृष्टिकोणहरू र भ्रष्ट मानवका सोच्ने शैली र दर्शनसँग मिलून्। परमेश्‍वरका वचनहरूको जुनसुकै भाग भए पनि, यो जसरी बोलिए पनि र जुनसुकै दृष्टिकोणबाट बोलिए पनि परमेश्‍वरको वचन भनेको परमेश्‍वरको वचन नै हो। भ्रष्ट मानवजातिले अझ सहज तरिकाले बुझ्‍न, कदर गर्न सकोस् र अझ सहज तरिकाले परमेश्‍वरको वचन प्राप्त गर्न सकोस् ताकि तिनीहरूले उहाँका वचनहरूका सत्यता बुझ्‍न सकून् भनेर परमेश्‍वरले आफ्ना अभिप्रायहरूबारे बुझाउन र मानवजातिले प्रवेश गर्नुपर्ने कुरा बताउनको निम्ति प्रायजसो मानव भाषाहरू, मानव विधिहरूका साथै मार्गहरू, बोलीको सुर र मानिसहरूको निम्ति बोल्‍नलाई सहज हुने मौखिक तर्क प्रयोग गर्नुहुन्छ। तैपनि ख्रीष्टविरोधीहरूले यी अदृश्य विधिहरू र यो अदृश्य स्वर अनि विभिन्‍न अदृश्य वचनहरू दुरुपयोग गरेर परमेश्‍वरलाई निन्दा गर्छन् र उहाँको वचन सत्यता हो भन्‍ने कुरालाई इन्कार गर्छन्। के कुरा यही होइन र? (हो।) यी ख्रीष्टविरोधीहरूले परमेश्‍वरका वचनहरूसित तुलना गर्नहेतु प्राय: चर्चित मानिसहरूका ज्ञान र कामहरू, साथै चर्चित मानिसहरूका भाषण, शब्दावली, र चालढालसमेत प्रयोग गर्छन्। तिनीहरूले जति तुलना गर्छन्, त्यति नै तिनीहरूलाई परमेश्‍वरका वचनहरू ज्यादै सतही, ज्यादै सिधा, ज्यादै बोलीचालीका भाषाजस्तो लाग्छन्। तसर्थ, तिनीहरू झन्झन् परमेश्‍वरका वचनहरूलाई हेरफेर गर्न, ती वचनहरूलाई “सच्याउन,” साथै परमेश्‍वरको बोल्ने भाव, शैली र दृष्टिकोणलाई “सच्याउन” चाहन्छन्। परमेश्‍वरले जे-जसरी बोल्नुभए पनि वा उहाँका वचनहरूले मान्छेलाई जति नै फाइदा दिने भए पनि, ख्रीष्टविरोधीहरूले हृदयमा परमेश्‍वरका वचनहरूलाई कहिल्यै सत्यता मान्दैनन्। तिनीहरूले परमेश्‍वरका वचनहरूमा सत्यता, अभ्यासका सिद्धान्तहरू, वा जीवन प्रवेशको मार्ग खोज्दै खोज्दैनन्। त्यसको साटो, तिनीहरूले निरन्तर रूपमा परमेश्‍वरका वचनहरूलाई सूक्ष्मजाँचको दृष्टिकोणले, अध्ययनको मनोवृत्तिले, पूर्ण सूक्ष्मजाँच र अनुसन्धानको मनोवृत्तिले हेर्छन्। सम्पूर्ण सूक्ष्मजाँच र अनुसन्धानपछि, तिनीहरूले अझै पनि परिवर्तन र संशोधन गर्न आवश्यक रहेका परमेश्‍वरका धेरै वचनहरू छन् भन्‍ने महसुस गर्छन्। तसर्थ, ख्रीष्टविरोधीहरूको हकमा भन्‍नुपर्दा, तिनीहरू पहिलो पटक परमेश्‍वरका वचनहरूको सम्पर्कमा आएको दिनदेखि आजसम्म—१०, २०, वा ३० वर्षसम्म विश्‍वास गरिसकेपछि—भित्रभित्रै, तिनीहरूले अझै परमेश्‍वरका वचनहरूमा मानिसहरूले चर्चा गर्ने गरेको जीवन, सत्यता, राज्यको प्रवेशद्वार वा स्वर्ग जाने मार्ग हुन्छन् भनी विश्‍वास गर्दैनन्। तिनीहरूले त्यो कुरा देख्न र थाहा पाउन सक्दैनन्। त्यसोभए, तिनीहरूले के महसुस गर्छन्? तिनीहरू जति बढी विश्‍वास गर्‍यो, त्यति नै बढी परमेश्‍वरका वचनहरू अत्यन्तै बोलीचालीको भाषाजस्तो लाग्नुको कारण के होला भनेर अचम्म मान्छन्। तिनीहरू जति बढी विश्‍वास गर्‍यो, त्यति नै कम तिनीहरूलाई परमेश्‍वरका वचनहरूमा चासो लाग्नुको कारण के होला भनेर अचम्म मान्छन्। तिनीहरूले परमेश्‍वरका वचनहरू साँच्चिकै सत्यता हुन् कि होइनन् भनेर शङ्का गर्न थाल्छन्। यो कस्तो सङ्केत हो? राम्रो सङ्केत हो कि नराम्रो सङ्केत हो? (नराम्रो सङ्केत हो।) तिनीहरूले यो अवस्थासम्म परमेश्‍वरमा विश्‍वास गरेको हुनु पनि ठूलै आश्‍चर्य हो! तिनीहरूको विश्‍वास निकासहीन मार्गमा पुगिसकेको छ, तिनीहरूले सत्यतालाई पूर्ण रूपमा देख्न छाडिसकेका छन्। के यो तिनीहरूको आस्थाको अन्त्य होइन र?

के तिमीहरूले यो तथ्य थाहा पाएका छौ? सबैजनाले जुन दिनदेखि परमेश्‍वरमा विश्‍वास गर्न, उहाँका वचनहरू पढ्न, आफ्ना परिवार, करियर, अध्ययन, र संसारमा आफ्ना सम्भाव्यताहरू त्याग्न थाले, त्यही दिनदेखि नै सबैजना एउटै सुरुवाती बिन्दुमा थिए। तर दौडको दौरान, कतिपय मानिसहरू थाहै नपाई पछि परे र तिनीहरूले त्यसउप्रान्त आफ्नो कर्तव्य गर्न चाहेनन्। तिनीहरू कहाँ गए? कतिपयलाई “ख” समूहहरूमा झारियो, अरूलाई साधारण मण्डलीहरूमा झारियो, र कतिपय चाहिँ बल्लतल्ल अल्पकालीन कर्तव्य मण्डलीहरूमा रहन सफल भए। जो परमेश्‍वरको घरमा आफ्नो कर्तव्य गर्न चाहँदैनन् र निकालाको निशानामा पर्छन्, र कर्तव्य गर्न जसको योग्यता नै पुग्दैन—तिनीहरू किन आज तिनीहरू जहाँ छन् त्यहाँ पुगे त? यदि तैँले परमेश्‍वरप्रतिको तिनीहरूको मनोवृत्तिलाई मानव नजरले हेर्ने कोसिस गरिस् भने, तैँले त्यसलाई देख्नै सक्दैनस्, किनकि तिनीहरूको हृदयमा के छ भनेर तँलाई थाहै छैन। तिनीहरूले परमेश्‍वरलाई प्रेम गर्छन् कि घृणा गर्छन्, तिनीहरूले उहाँको प्रतिरोध गर्छन् कि तिनीहरू उहाँप्रति समर्पित हुन्छन्, तैँले भन्‍न सक्दैनस्। त्यसकारण, तैँले व्यक्तिको स्वभाव सार कसरी निर्धारण गर्छस्? यो सजिलो छ: बस तैँले परमेश्‍वरका वचनहरूप्रतिको तिनीहरूको मनोवृत्ति हेर्। परमेश्‍वरका वचनहरूप्रति तिनीहरूका मनोवृत्तिका सन्दर्भमा यस समूहका मानिसहरूको एउटा साझा विशेषता छ: परिस्थिति जस्तोसुकै भए पनि, तिनीहरूले भरणपोषणको लागि परमेश्‍वरका वचनहरूको आवश्यकता महसुस गर्दैनन्। तिनीहरूले जस्तोसुकै कठिनाइहरू सामना गर्नुपरे पनि, तिनीहरू सिद्धान्तहरू खोजी गर्ने वा परमेश्‍वरका वचनहरूमा सत्यता खोज्‍ने काम गर्दैनन्। यी मानिसहरूले परमेश्‍वरका वचनहरू विरलै पढ्छन्, र कसैले परमेश्‍वरका वचनहरू प्रार्थना-वाचन गर्दा वा तीबारे आफ्नो बुझाइ सङ्गति गर्दा तिनीहरूले घिनसमेत महसुस गर्छन्। अनि, तिनीहरूले त्यो घिन कसरी देखाउँछन्? तिनीहरू सोच्छन्, “तिमीले भनिरहेको सबै कुरा मलाई पहिल्यै थाहा छ; तिमीले भन्नै पर्दैन। मैले यसअघि नै परमेश्‍वरका यी वचनहरू पढेको छु; म सबथोक बुझ्छु।” यदि तिनीहरूले सबथोक बुझ्थे भने, तिनीहरू किन निकालिए? तिनीहरूलाई किन “ख” समूहहरूमा झारियो? यहाँ के भइरहेको छ? यसको जड के हो भने, यी मानिसहरूले मूलभूत रूपमा परमेश्‍वरका वचनहरू स्विकार्दैनन्; तिनीहरू तिनलाई तिरस्कार गर्छन् र तीप्रति शत्रुवत्‌ हुन्छन्। के परमेश्‍वरका वचनहरूलाई तिरस्कार गर्ने र तीप्रति शत्रुवत्‌ रहने व्यक्तिले तिनको अभ्यास गर्न सक्छ? तैँले तिनीहरूलाई “यदि तिमीलाई कुनै परिस्थिति आइपरेको छ भने, तिमीले परमेश्‍वरका वचनहरू पढ्नुपर्छ!” भनेर भन्दा, तिनीहरूको मनोवृत्ति कस्तो हुन्छ? तिनीहरूले कस्ता विशेष प्रतिक्रियाहरू जनाउँछन्? (तिनीहरूले व्यावहारिक समस्यालाई व्यावहारिक समाधानहरू चाहिन्छन्; परमेश्‍वरका वचनहरू पढ्नु आवश्यक छैन भन्‍नेछन्।) तिनीहरू परमेश्‍वरका वचनहरू पढ्नु अस्पष्ट पद्धति हो, र व्यावहारिक समस्याहरूलाई व्यावहारिक समाधानहरूको आवश्यकता पर्छ भन्ठान्छन्। यो एक ख्रीष्टविरोधीको भाव हो। तिनीहरूले भन्‍न खोजेको के हो? “मानवहरूका आफ्नै तरिकाहरू हुन्छन्; परमेश्‍वरका वचनहरू पढेर के काम? के तिमीलाई परमेश्‍वरका वचनहरूले सबथोक समाधान गर्न सक्छन् जस्तो लाग्छ?” यदि कुनै व्यक्तिलाई केही कठिनाइ आइपर्‍यो भने, तिनीहरूले त्यो एउटा कठिनाइ मात्र हो, त्यस व्यक्तिको भित्री स्थिति वा स्वभावको प्रतिबिम्ब बिलकुलै होइन भन्‍ने अनुमान लाउँछन्। तिनीहरूले त्यो कुरा देख्दैनन्, न त त्यसलाई तथ्यको रूपमा नै लिन्छन्। तिनीहरू यस्तो विश्‍वास गर्छन्, “मानव कठिनाइहरू भनेको कुनै यन्त्रको पेच हराउनुजस्तै हो; पेच हालेपछि त्यो समाधान भइहाल्छ। किन परमेश्‍वरका वचनहरू खोजी गर्नु? त्यो सबै झूटो आत्मिकता हो। म त कहिल्यै त्यस्तो गर्दिनथेँ; यो मूर्खता हो! के तिमीलाई परमेश्‍वरका वचनहरूले सबथोक समाधान गर्न सक्छन् जस्तो लाग्छ? त्यस्तो बिलकुलै हुँदैन।” प्रस्ट रूपले नै यो सत्यता नस्विकार्ने व्यक्ति हो। यसअलावा, जब केही मानिसहरूले समस्याहरू सामना गर्छन्, र मदत गर्नलाई जब तैँले तिनीहरूसित सङ्गति गर्छस्, र तिनीहरूलाई परमेश्‍वरका वचनहरूको एउटा अनुच्छेद पढेर सुनाउँछस्, तब त्यो सुनेपछि तिनीहरूले यस्तो प्रतिक्रिया दिन्छन्: “मैले त्यो अनुच्छेद कण्ठ पारिसकेको छु, मैले त्यो धेरैपटक वाचन गरेको छु। तिमी किन मलाई भनिरहेका छौ? म यो कुरा तिमीले भन्दा राम्रो बुझ्छु, र यो बेकार छ, यसले मेरो समस्या समाधान गर्नेछैन!” यहाँ समस्या के हो त? (तिनीहरू सत्यता स्विकार्दैनन्।) तिनीहरू सत्यता स्विकार्दैनन् र तिनीहरूको आफ्नै भ्रष्टता स्विकार्न मान्दैनन्, र त्यो समस्याजनक कुरा हो। तिनीहरू आफ्नो भ्रष्टता स्विकार्दैनन्, र त्यसैले तिनीहरू परमेश्‍वरका वचनहरू पढ्नु भनेको झारा टार्नु मात्र हो, यो बेकार हो भन्ठान्छन्। तिनीहरू आफ्ना समस्याहरू समाधान गर्न तीव्र उपाय, अर्थात् चमत्कारिक उपचार खोज्न चाहन्छन्, र यो समस्याको सार भनेकै सत्यता स्विकार्न नमान्‍नु हो।

के तिमीहरूसँग परमेश्‍वरका वचनहरूलाई छेडछाड गर्ने र अर्थ्याउने प्रकटीकरणका कुनै उदाहरणहरू छन्? (समूहगायन एल्बमको बीसौँ भिडियो निर्माणको क्रममा, परमेश्‍वरले धर्मशास्‍त्र पाठहरू एकएक गरेर पर्दामा सूचीबद्ध गर्न निर्देशन दिनुभयो। त्यो बेला, केही दाजुभाइ-दिदीबहिनीहरूले धर्मशास्‍त्र पाठहरू ज्यादै लामो भएको पाए र तिनीहरूले केही वाक्यांशहरू मेटाए। पछि, परमेश्‍वरले यो कुरा थाहा पाउनुभयो र निकै कठोर रूपमा चिरफार गर्दै यो परमेश्‍वरका वचनहरूको निन्दा हो भनेर भन्‍नुभयो।) बाइबलमा अभिलिखित परमेश्‍वरका मूल वचनहरूबारे भन्‍नुपर्दा, ती परमेश्‍वरका वचनहरू हुन् र तिनलाई मानिसहरूले हेरफेर गर्नु हुँदैन, साथै कतिपय अगमवक्ताका अगमवाणीहरूमा पनि यही कुरा लागु हुन्छ; ती पनि परमेश्‍वरका वचनहरू नै हुन्, ती परमेश्‍वरद्वारा प्रेरित कुरा हुन् र तिनलाई पनि हेरफेर गर्नु हुँदैन। मेरो विचारमा, ती वचनहरू मूल भाषामा नभई अनूदित भए पनि, धेरै वर्षको परिमार्जनपछि अनूदित वचनहरूको अर्थ धेरै मात्रामा सही नै रहिआएको छ। तैँले यो कुरा मान्‍नुपर्छ। त्यसकारण, ती वचनहरूलाई नियमित सङ्गतिमा प्रयोग गर्दा तिनलाई पूरै भन्‍नु आवश्यक छैन; केवल चुरो कुरो बताए पुग्छ। तर वास्तविक तथ्यहरू परिवर्तन गरिनु हुँदैन। यदि उद्धृत गर्नुपर्‍यो भने, मूल वाक्यहरूलाई पूरै उद्धृत गरिनुपर्छ। यो सिद्धान्त कस्तो लाग्छ? (राम्रो।) तर किन यस तरिकाले गर्नुपर्‍यो? कति मानिसहरू भन्छन्, “ती सबै विगतका कुरा हुन्, के हामी यति गम्भीर हुन आवश्यक छ र?” होइन, यो त मनोवृत्ति, अर्थात् मानसिकताको कुरा हो। चाहे विगत, वर्तमान वा भविष्य जहिलेसुकै होस्, परमेश्‍वरका वचनहरू परमेश्‍वरका वचनहरू नै हुन् र तिनलाई मानव शब्दहरूसँग बराबर ठान्‍नु हुँदैन। मानिसहरूले परमेश्‍वरका वचनहरूलाई अत्यन्तै गम्भीर मनोवृत्तिले हेर्नुपर्छ। बाइबललाई मूल भाषाबाट विविध भाषाहरूमा अनुवाद गरिएपछि, कतिपय अर्थहरू मूल अर्थसँग ठ्याक्कै नमिल्न सक्छन्, वा अनुवाद र मूल पाठका एउटै वाक्यबीच अन्तरहरू हुन सक्छन्। अनुवादकहरूले “नोट: यस्तो यस्तो हो” भनेर थप्न सक्छन्, वा कोष्ठकमा “अथवा … भनेर अनुदित” भनी थप्न सक्छन्। के तिमीहरूलाई बाइबलका मूल पाठहरू अनुवाद गर्ने सबै मानिसहरू परमेश्‍वरका विश्‍वासी थिए भन्‍ने लाग्छ? (थिए नै भन्‍न सकिन्‍न।) तिनीहरू निश्‍चय नै परमेश्‍वरको डर मान्‍ने र दुष्टताबाट अलग बस्ने मानिसहरू थिएनन्, त्यसैले तिनीहरूले कसरी यो काम यति दुरुस्त रूपमा सम्हाल्न सक्थे र? गैरविश्‍वासीहरू यसलाई व्यावसायिकता भन्‍ने गर्छन्, तर परमेश्‍वरका विश्‍वासीहरूले यसलाई परमेश्‍वरको डर मान्‍ने हृदय भएको भनेर भन्‍नुपर्छ। यदि तँसित यति पनि परमेश्‍वरको डर मान्‍ने हृदय छैन भने, के तँ अझै पनि परमेश्‍वरको विश्‍वासी होस् र?

तँसित परमेश्‍वरका वचनहरूप्रति भक्त मनोवृत्ति हुनुपर्छ, साथै भेला भएर तैँले परमेश्‍वरका वचनहरूमाथि सङ्गति गर्दा, ती पढिसकेपछि, तैँले आफ्नो ज्ञान र यी अनुभवहरूबाट सिकेका कुराहरूबारे बोल्दा आफ्ना व्यक्तिगत अनुभवहरू जोड्न सक्छस्। तर तैँले परमेश्‍वरका वचनहरूलाई तेरो आफ्नै निजी कामको रूपमा लिन र जसरी मन लाग्छ त्यसरी अर्थ्याउनु हुँदैन। परमेश्‍वरको वचनलाई तेरो व्याख्याको जरुरत पर्दैन, न त तैँले तिनलाई स्पष्ट र बुझ्‍ने गरी व्याख्या नै गर्न सक्छस्। तँसँग केही अन्तर्दृष्टि र ज्योति वा अनुभव हुनु नै पर्याप्त छ, तर सत्यताको व्याख्या गर्ने कोसिस गर्नु, वा मानिसहरूलाई परमेश्‍वरका अभिप्रायहरूबारे बुझाउनको निम्ति तेरो व्याख्याको प्रयोग गर्नु असम्भव हुनेछ। यस तरिकाले काम गर्नु गलत हो। उदाहरणका लागि, कतिपय मानिसहरूले परमेश्‍वरका वचनहरूमा परमेश्‍वरले इमानदार मानिसहरूलाई प्रेम गर्नुहुन्छ भन्‍ने कुरा पढ्छन्। एकपटक परमेश्‍वरले मानिसलाई भन्‍नुभयो, “तिमीहरूको बोली-वचन होलाई, हो; होइनलाई, होइन भन्‍ने होस्: किनकि यीभन्दा बढी जे छ त्यो दुष्टबाट आउँछ” (मत्ती ५:३७)। आज, परमेश्‍वरका वचनहरूले पनि मानिसहरूलाई इमानदार हुन आह्‍वान गर्छन्। त्यसोभए परमेश्‍वरका वचन र मापदण्डहरूप्रति लिनुपर्ने सही मनोवृत्ति कस्तो हुनुपर्छ? परमेश्‍वरका वचनहरूमा खोज्: परमेश्‍वरले भन्‍नुभयो, “तिमीहरूको बोली-वचन होलाई, हो; होइनलाई, होइन भन्‍ने होस्।” त्यसोभए, जो परमेश्‍वरका नजरमा इमानदार छन्, तिनीहरूले ठ्याक्कै कस्तो व्यवहार गर्छन्? इमानदार मानिसहरू कसरी बोल्छन्, तिनीहरू कस्तो कार्य गर्छन्, तिनीहरूले आफ्नो कर्तव्यलाई कसरी हेर्छन्, र तिनीहरू कसरी अरूसँग सौहार्दपूर्ण तरिकाले सहकार्य गर्छन्? मानिसहरूले यी सिद्धान्त र अभ्यासका मार्गहरूको निम्ति परमेश्‍वरको वचनको खोजी गर्नुपर्छ र तिनीहरू उहाँले माग गर्नुहुने इमानदार मानिस बन्‍नुपर्छ। यो सही मनोवृत्ति हो, सत्यता खोज्‍नेहरूसँग हुनुपर्ने मनोवृत्ति यही हो। त्यसोभए सत्यतालाई खोजी वा प्रेम नगर्नेहरू, साथै परमेश्‍वर र उहाँका वचनहरूको डर मान्‍ने हृदय नहुनेहरू कस्तो व्यवहार गर्छन्? परमेश्‍वरका वचनहरू पढेपछि तिनीहरूले सोच्छन्, “परमेश्‍वर मानिसहरू इमानदार होऊन् भन्‍ने माग गर्नुहुन्छ; यसअघि प्रभु येशूले भनेको नै त्यही हो। आज परमेश्‍वर फेरि एकपटक मानिसहरूलाई इमानदार हुनुपर्छ भन्दै हुनुहुन्छ। मलाई थाहा छ—के इमानदार मानिसहरू तिनै होइनन् जो निष्कपट छन्? के यो मानिसहरूले भनेजस्तो सोझा मानिसहरू सधैँ सफल हुन्छन्, असल व्यक्तिको जीवनमा शान्ति हुन्छ र निष्कपट मानिसहरूलाई ठग्नु पाप हो भन्‍ने होइन र? हेर, निष्कपट मानिसहरूले भोगेका अन्यायहरूलाई परमेश्‍वरले सच्चाउँदै हुनुहुन्छ।” के यी वचनहरू सत्यता हुन्? के यी तिनीहरूले परमेश्‍वरका वचनहरूबाट पहिचान गरेका सत्यता सिद्धान्तहरू हुन्? (होइनन्।) त्यसो भए यी वचनहरू के हुन्? के तिनलाई विधर्म र भ्रम भन्‍न सकिन्छ? (सकिन्छ।) जसमा आत्मिक बुझाइ नै छैन र जो सत्यतालाई प्रेम गर्दैनन्, तिनीहरूले सधैँ परमेश्‍वरका वचनहरूलाई मानवजातिमाझ सुन्दा राम्रो र सही सुनिने भनी विश्‍वास गरिएको कुरासँग जोड्छन्। के यो परमेश्‍वरका वचनहरूको अवमूल्यन गर्नु होइन र? के यो सत्यतालाई मानवजातिमाझको एक प्रकारको नारा, आफूलाई कसरी आचरणमा ढाल्ने भन्‍ने कुराको एउटा तर्कका रूपमा वर्णन गर्नु होइन र? परमेश्‍वरले मानिसहरूलाई इमानदार हुन आह्वान गर्नुहुन्छ, तर यी मानिसहरू इमानदारहरूले कस्तो व्यवहार गर्छन्, कसरी इमानदार हुने, र इमानदार हुनुका नियमहरू के-के हुन् भन्‍ने कुराहरू बेवास्ता गर्छन्, र निःसङ्कोच भएर, परमेश्‍वरले नै मानिसहरूलाई निष्कपट हुन भन्‍नुहुन्छ भनेर व्यक्त गर्छन्, र निष्कपट, बेकामे र मूर्खहरू सबै इमानदार हुन्छन् भनेर भन्छन्। के यो परमेश्‍वरका वचनहरूको अपव्याख्या होइन र? तिनीहरूले परमेश्‍वरका वचनहरूको अपव्याख्या गर्छन्, तैपनि अझै आफूलाई धेरै चलाख सोच्छन्, र सँगसँगै परमेश्‍वरका वचनहरू योभन्दा बढी केही पनि होइनन् भन्‍ने सोच्छन्: “सत्यता त्यति गहन छैन, के यो निष्कपट व्यक्ति हुनु मात्र होइन र? निष्कपट व्यक्ति बन्‍नु निकै सामान्य कुरा हो: चोरी गर्ने, मानिसहरूलाई गाली दिने वा अरूलाई हिर्काउने काम नगर्। ‘ज्यान लिएर केही पाइँदैन, टाउको मात्र छिनिन्छ; जहाँ सम्भव छ, त्यहाँ नरम बन्‍नू।’ सबै कुरामा अरूप्रति नरम बन्नू, आफूलाई कडाइ गर्नू र अरूलाई सहनू, असल बन्‍नू अनि असल व्यक्तिको जीवनमा शान्ति हुन्छ।” तिनीहरू धेरै बोल्‍छन्, तर ती कुनै पनि सत्यतासँग मेल खाँदैनन्; यो झूटो शिक्षा र भ्रमबाहेक केही पनि होइन। परमेश्‍वरका वचनहरूसँग यसको केही सम्बन्ध छ जस्तो देखिन्छ, तीसँग यसको थोरै सम्बन्ध भएजस्तो देखिन्छ, तर जब व्यक्तिले मनन गर्छ र उक्त मामलालाई खुट्ट्याउँछ, तब उसले यो भ्रामक भनाइ मात्र हो, मानिसहरूको सोचमा बाधा दिने भ्रमबाहेक अरू केही होइन भनेर थाहा पाउँछ। उदाहरणको लागि, परमेश्‍वरले भन्‍नुहुन्छ कि उहाँको सारमा प्रेम छ, र उहाँले मानिसलाई प्रेम गर्नुहुन्छ। मानिसप्रतिको परमेश्‍वरको प्रेम उहाँले भन्‍नुहुने कुरा, मानिससित व्यवहार गर्ने उहाँको तरिका, मानिसलाई मुक्ति दिने उहाँको श्रमसाध्य अभिप्राय, र उहाँले मानिसमा जे-जसरी काम गर्नुहुन्छ त्यसका अनेकौँ पक्षहरूमार्फत मानिसहरूलाई देखाइन्छ, अनि मानिसलाई उहाँको मुक्ति देखाइने कार्यसँगसँगै मानिसलाई मुक्ति दिने परमेश्‍वरको अभिप्राय र परमेश्‍वरले जुन माध्यममार्फत मानिसहरूलाई मुक्ति दिनुहुन्छ त्यो पनि प्रस्ट पारिन्छ, ताकि मानिसहरूले परमेश्‍वरको प्रेम चिनून्। आत्मिक बुझाइ नभएका ती मानिसहरूले के सोच्छन्? “परमेश्‍वर मानिसलाई प्रेम गर्ने परमेश्‍वर हुनुहुन्छ, परमेश्‍वरले हरेक व्यक्तिले मुक्ति पाओस् भन्ने चाहनुहुन्छ र कोही पनि अनन्त कष्ट भोग्न परोस् भन्‍ने चाहनुहुन्न। परमेश्‍वरले फर्किआएको फजुलखर्चे छोरो सुनभन्दा मूल्यवान् हुन्छ भनेर भन्नुभएको छ।” के परमेश्‍वरले यसो भन्‍नुभयो? के यी परमेश्‍वरका मूल वचनहरू हुन्? (होइनन्।) तिनीहरूले अरू के-के भन्छन्? “साततले मन्दिर बनाउनुभन्दा एउटा जीवन बचाउनु ठूलो हो” र “बुद्ध उपकारी हुनुहुन्छ।” के तिनीहरूले कुरा उल्टाइरहेका छैनन् र? प्रस्टै छ, तिनीहरू आत्मिक, परमेश्‍वरका वचनहरू बुझ्ने, र सत्यतालाई प्रेम गर्ने भएको नाटक मात्र गरिरहेका छन्; तिनीहरू स्पष्टतः बाहिरिया, साधारण, र आत्मिक बुझाइबिनाका मूर्ख मानिसहरू हुन्। मैले यस्ता धेरै मानिसहरू भेटेको छु—तिनीहरू अविवेकी मान्छेहरू हुन्, जो बोल्नमा निडर छन् तर तिनीहरूको दिमाग छैन, तिनीहरूका मनमा रहेका सोच र उब्जिने विचारहरू झूटो शिक्षा, भ्रम र छलबाहेक केही होइनन्। जोसँग अरूलाई भ्रममा पार्ने सबैभन्दा बढी शक्ति छ र जो अक्सर यी झूटो शिक्षा र भ्रमहरू, साथै मनासिब देखिने केही आध्यात्मिक तर्कहरू प्रयोग गरी अरूलाई भ्रममा पार्न, आफूले भनेको कुरा तिनीहरूलाई जबरजस्ती पालना र अभ्यास गराउन सक्छन्—यी मानिसहरू ख्रीष्टविरोधीहरू हुन्। हेर्दाखेरि तिनीहरू अत्यन्तै आत्मिक देखिन्छन्, अक्सर अरूसामु परमेश्‍वरको वचनका अनुच्छेदहरू उद्धृत गर्छन्, र मनलाग्दी रूपमा तिनलाई अर्थ्याइसकेपछि तिनीहरूले केही झूटो शिक्षा र भ्रमहरू छर्छन्। यस्ता मानिसहरू हरेक मण्डलीमा पाउन सकिन्छ। तिनीहरू मानिसहरूलाई सहयोग र अगुवाइ गर्ने नाममा परमेश्‍वरका वचनहरू उद्धृत गर्छन् र तीबारे सङ्गति गर्छन्, तर खासमा तिनीहरूले मानिसहरूमा न त परमेश्‍वरका वचनहरूका मानिसहरूप्रतिका मापदण्ड न त परमेश्‍वरका वचनहरूमा समावेश सत्यता सिद्धान्तहरू नै हालिरहेका हुन्छन्, बरु तिनीहरूले परमेश्‍वरका वचनहरूको आधारमा तोडमोड, व्याख्या र कल्पना गरेका झूटो शिक्षा र भ्रमहरू हालिरहेका हुन्छन्, र यसरी तिनीहरूले मानिसहरूलाई परमेश्‍वरका वचनहरूबाट तर्काउने र त्यसको साटो तिनीहरूको आज्ञापालन गर्ने तुल्याउने र मानिसहरूलाई बाधा दिने र भ्रममा पार्ने गरिरहेका हुन्छन्। उदाहरणको लागि, यसो भन्‍नेहरू पनि छन्: “उहाँको छ-हजार वर्षे व्यवस्थापन योजनाको काम गर्दा, परमेश्‍वरले सारा मानवजातिबाट त्यागिएको र प्रतिरोध गरिएको अनुभव गर्नुभएको छ; परमेश्‍वर परमेश्‍वर नै हुनुहुन्छ, र उहाँको हृदयका कुनै सीमा छैनन्! मानिसहरूले भनेजस्तै, ‘प्रधानमन्त्रीको हृदय डुङ्गा खियाउनका निम्ति पर्याप्त छ’ र ‘बदला लिन भलाद्‍मीलाई कहिल्यै ढिला हुँदैन।’ परमेश्‍वर कति सदाशयी हुनुहुन्छ!” हेर्दाखेरि, तिनीहरूले परमेश्‍वरबारे अनि परमेश्‍वरसँग जे छ र मानिसहरूको लागि उहाँ जे हुनुहुन्छ त्यसबारे गवाही दिइरहेका देखिन्छन्, तर तिनीहरूले वास्तवमा कस्तो सन्देश प्रवाह गरिरहेका छन्? के यो सत्यता हो? के यो साँच्चिकै परमेश्‍वरको सार हो? (होइन।) तिनीहरू कसको गवाही दिइरहेका छन्? तिनीहरू प्रधानमन्त्रीको गवाही दिइरहेका छन्। तिनीहरू परमेश्‍वरलाई प्रधानमन्त्री, अर्थात् कुनै भलाद्मीसँग दाँजिरहेका छन्—के यो ईशनिन्दा होइन र? के परमेश्‍वरका वचनहरूमा यस्ता शब्दहरू भेटिन सक्छन्? (सक्दैनन्।) त्यसोभए यी शब्दहरू कहाँबाट आए? शैतानबाट। ख्रीष्टविरोधीहरूले परमेश्‍वरको गवाही नदिने मात्र नभई, तथ्यहरू बङ्ग्याउने र परमेश्‍वरविरुद्ध ईशनिन्दा गर्ने, अनि जग नभएका, परमेश्‍वरमाथि साँचो आस्था नभएका, र सत्यता बुझ्न असक्षमहरूलाई अक्सर भ्रममा पार्ने काम पनि गर्छन्। यी मानिसहरू सानो कदका हुन्छन्, तिनीहरूको कुनै जग हुँदैन, र सत्यता बुझ्ने कुनै क्षमता हुँदैन, त्यसकारण तिनीहरू यी झूटो शिक्षा र भ्रमहरूमा फस्छन्। ख्रीष्टविरोधीहरू झूटो शिक्षा र भ्रमहरूलाई आत्मिक भनाइको रूपमा लिन्छन्, र परमेश्‍वरको प्रेमबारे यसो भन्छन्, “परमेश्‍वरले हरेक व्यक्तिले मुक्ति पाओस् भन्ने चाहनुहुन्छ र कोही पनि अनन्त कष्ट भोग्न परोस् भन्‍ने चाहनुहुन्न।” मानिसप्रति परमेश्‍वरले के मापदण्ड तोक्‍नुहुन्छ भन्‍नेबारे बोल्दा, तिनीहरूले बोल्ने अर्को कुरा “असल व्यक्तिको जीवनमा शान्ति हुन्छ” भन्‍ने हो। अनि परमेश्‍वरले मानिसका अपराधहरू नसम्झनुहुने र उहाँले तिनीहरूलाई पश्‍चात्ताप गर्ने मौका दिनुहुनेबारे तिनीहरू यसो भन्छन्, “ज्यान लिएर केही पाइँदैन, टाउको मात्र छिनिन्छ; जहाँ सम्भव छ, त्यहाँ नरम बन्‍नू।” के परमेश्‍वरका वचनहरूमा यस्ता शब्दहरू भेटिन सक्छन्? (सक्दैनन्।) मलाई किन यी शब्दहरू सुन्‍नेबित्तिकै यति धेरै रिस उठ्छ? किन यी शब्दहरूले मलाई यति झन्झट गराउँछन्? म किन यति चिढिन्छु? यी मानिसहरूले कति वर्षदेखि परमेश्‍वरका वचनहरू पढ्दै आएका छन्? के तिनीहरू मन्द बुद्धिवाल हुन्, कि तिनीहरू पागल भइसके? परमेश्‍वरका वचनहरूमा यस्ता कुराहरू कहाँ उल्लेखित छन्? परमेश्‍वरले मानिसहरू निष्कपट होऊन् भनेर कहिले भन्‍नुभयो? परमेश्‍वरले “ज्यान लिएर केही पाइँदैन, टाउको मात्र छिनिन्छ; जहाँ सम्भव छ, त्यहाँ नरम बन्नू” भन्‍ने भनाइ मानिसहरूले पालना गरून् भन्ने माग कहिले गर्नुभयो? के परमेश्‍वरले यसै गर्नुहुन्छ? तिनीहरूले बढावा दिने यी झूटो शिक्षा र भ्रमहरू मानवजातिप्रतिका परमेश्‍वरका मापदण्डहरू, उहाँका अभिप्रायहरू, र सत्यता सिद्धान्तहरूसँग कहाँ जोडिन्छन्? ती पूर्णतया असम्बन्धित छन्। उदाहरणको लागि, परमेश्‍वरले मानिसहरूलाई आकाङ्क्षा, सङ्कल्प, र पछ्याइहरू राख्न दिनुहुन्छ, तर ख्रीष्टविरोधीहरू यसो भन्छन्: “परमेश्‍वरले हामीलाई लक्ष्यहरू राख्न हौसला दिनुहुन्छ। यसलाई राम्रोसँग बुझाउने एउटा भनाइ छ: ‘जुन सिपाही जनरल बन्‍न चाहँदैन, ऊ असल सिपाही नै होइन।’” यो भनाइ एक प्रकारको सामाजिक प्रचलन, सामाजिक दृष्टिकोण हो—के यो परमेश्‍वरको घरमा प्रयोग गर्नु उचित हुन्छ? के यो उपयोगी छ? (छैन।) यो भनाइ परमेश्‍वरका वचनहरूमध्ये कुनसँग मिल्छ? के यो परमेश्‍वरका वचनहरूसँग सम्बन्धित छ? (छैन।) त्यसोभए ख्रीष्टविरोधीहरूले किन यो कुरा भन्छन् त? तिनीहरूले यो कुरा भन्‍नुको उद्देश्य तिनीहरू अत्यन्तै आत्मिक छन्, तिनीहरूमा परमेश्‍वरका वचनहरूको बुझाइ छ र तिनीहरूले ती वचनबाट अन्तर्दृष्टि पाएका छन्, तिनीहरूमा सत्यता बुझ्ने क्षमता छ, र तिनीहरू अज्ञानी आम मानिस होइनन् भनेर मानिसहरूलाई गहिरो रूपमा अनुभूत गराउनु हो। तर के यसबाट तिनीहरूको अपेक्षित उद्देश्य पूरा हुन्छ? यी वचनहरू सुनेपछि, के तिमीहरूलाई हृदयमा स्वीकार महसुस हुन्छ कि घिन? (घिन।) त्यसले तँलाई कुन रूपमा घिन महसुस गराउँछ? (ख्रीष्टविरोधीहरूले शैतानका भ्रमहरूलाई परमेश्‍वरका वचनहरूसँग जोड्छन्, र तिनलाई गलत अर्थ्याउँछन्। तिनीहरूले बोल्ने यी सबै शब्दहरूमा आत्मिक बुझाइ हुँदैन।) ख्रीष्टविरोधीहरूले आत्मिक बुझाइको कमी देखाउने शब्दहरू मात्र बोल्छन्, र मानिसहरूलाई ती सुनेपछि घिन लाग्ने र वितृष्ण हुने तुल्याउँछन्। स्पष्टै छ, तिनीहरू परमेश्‍वरका वचनहरू बुझ्‍न र बोध गर्न सक्दैनन्, र तिनीहरूमा परमेश्‍वरका वचनहरू बुझ्ने सामर्थ्य र क्षमता हुँदैन, तैपनि तिनीहरू तिनलाई बुझेको बहाना गर्छन् र निर्लज्ज रूपमा अरूसामु तिनलाई अर्थ्याउँछन्, र मानिसहरूलाई घिन लाग्ने र कुनै प्रबोधन नगर्ने, बरु मानिसहरूका मन विचलित बनाउने असान्दर्भिक र अनुभवहीन वचनहरू बोल्छन्। यो साँच्चिकै घृणित कुरा हो! तिमीहरूले यस्ता मानिसहरूलाई भेट्दा के गर्नुपर्छ? (तिनीहरूले जे भनिरहेका छन्, हामीले त्यसका भ्रामक पाटोहरू चिरफार गर्नुपर्छ।) तैँले यो काम कसरी गर्नुपर्छ? वास्तवमा, यो निकै सजिलो छ। तिनीहरूलाई यसो भन्: “तिमीले परमेश्‍वरका वचनहरू पढेपछि तीबारे धेरै बुझेजस्तो देखिँदैन।” तिनीहरूले जवाफ देलान्: “मलाई त त्यस्तो लाग्दैन, मलाई मेरो बुझाइ राम्रो छ जस्तो लाग्छ।” तैँले भन्, “जेजस्तो भए पनि तिमीलाई राम्रै लाग्छ, त्यसैले तिम्रो तर्कअनुसार, के परमेश्‍वरका वचनहरू मानव विधर्म र भ्रमबराबर हुन् त? यदि तिमी यी विधर्म र भ्रमहरूसित सहमत छौ भने, तिमीले किन परमेश्‍वरका वचनहरू पढ्नुपर्‍यो र? तिमीले ती पढ्नु जरुरी छैन। तिम्रो यो समस्या अब गम्भीर भएको छ—तिमी परमेश्‍वरका वचनहरूलाई दुष्ट मानवजातिको दुनियाँसँग व्यवहार गर्ने दर्शनको रूपमा, दुष्ट मानवजातिका कामकुरा सम्हाल्ने विधि र दृष्टिकोणहरूको रूपमा लिइरहेका छौ। तिम्रो विचारमा त परमेश्‍वरले उल्लेख गर्नुहुने इमानदार मानिसहरू निष्कपट, पटमूर्ख र अनाडी मानिसहरूजस्तै हुन्। तिमी परमेश्‍वरले बोल्नुभएको हरेक वचनलाई मानव दृष्टिकोणले अर्थ्याउँछौ, र तिनलाई दुष्ट मानवजातिले सिर्जना गरेका भ्रम र भनाइहरूसँग बराबर ठान्छौ। त्यसोभए, के तिमी परमेश्‍वरका वचनहरू मानव शब्द, मानव भाषा, र मानव विधर्म र भ्रमहरू हुन् भन्‍न खोजिरहेका छौ? परमेश्‍वरका वचनहरूलाई यस तरिकाले बुझेर, तिमीले तिनको बोध गरिरहेका हुँदैनौ; तिमीले त ती वचन र परमेश्‍वर दुवैविरुद्ध ईशनिन्दा गरिरहेका हुन्छौ।” के तिमीहरू सबैले यी वचनहरू प्रस्ट रूपमा बोल्न सक्नेथियौ? यदि परमेश्‍वरका वचनहरूले ख्रीष्टविरोधीहरूले भनेकै कुरा भन्‍न खोजेका हुन् भने, परमेश्‍वरले किन सिधै ती वचनहरू भन्‍नुहुन्‍न? जब परमेश्‍वरले मानिसहरूलाई इमानदार बन्‍न भन्‍नुहुन्छ, उहाँले किन तिनीहरूलाई निष्कपट र असल मानिस बन्‍नू भनेर त्यतिमै रोकिनुहुन्‍न? के यो फरक शब्दहरू प्रयोग गरिएको मात्र हो त? (होइन।) परमेश्‍वरका वचनहरू सत्यता हुन्, र तिनैभित्र मानिसहरूले अभ्यास गर्ने मार्ग हुन्छ। मानिसहरूले परमेश्‍वरका वचनहरूअनुसार कार्य गर्ने र जिउने गरेमा, तिनीहरू परमेश्‍वरको डर मान्‍ने र दुष्टताबाट अलग बस्ने मानिस, अर्थात् परमेश्‍वरका अभिप्रायअनुरूपका मानिस बन्‍न सक्छन्। जबकि मानवले भनेअनुसार कार्य गर्ने र जिउने गरेमा त्यसले व्यक्तिलाई पूर्ण रूपमा गोलमाले व्यक्ति, अर्थात् ठ्याक्कै जिउँदो शैतान बनाउँछ। के तिमीहरू यो पहिचान गर्छौ? यदि तिमीहरूले इमानदार व्यक्ति बन्‍नेबारे परमेश्‍वरले भन्‍नुभएअनुसार कार्य र अभ्यास गर्‍यौ भने, त्यसको नतिजा के हुन्थ्यो होला? अनि यदि तिमीहरूले मानवले भन्‍ने गरेको असल र निष्कपट व्यक्तिले झैँ कार्य गर्‍यौ र जियौ भने त्यसको नतिजा के हुन्थ्यो होला? के नतिजाहरू फरक हुनेथिएनन् र? (हुनेथिए।) त्यसोभए इमानदार व्यक्ति भएर जिउँदाको नतिजा के हुन्छ? (सामान्य मानवता हुनु, परमेश्‍वरको आराधना गर्न सक्नु, जे हो त्यही भन्‍न सक्नु, र परमेश्‍वरसित स्पष्ट र खुलस्त हुन सक्नु। यदि कसैले मानव परिभाषाको निष्कपट र असल व्यक्तिको रूपमा आफूलाई आचरणमा ढाल्छ भने, ऊ झन्झन् धूर्त र भेष बदल्नमा माहिर बन्छ, उसले मिठा शब्दहरू मात्र बोल्छ, ऊ दुनियाँसँग व्यवहार गर्ने शैतानको दर्शनद्वारा जिउँछ, र ऊ जिउँदो शैतान बन्छ।) देखिस्, भिन्‍नता छ नि, छैन त? परमेश्‍वरले भन्‍नुभएको इमानदार व्यक्तिले झैँ कार्य गर्ने र जिउने गरेमा, त्यसले व्यक्तिको हृदय झन्झन् शुद्ध बनाउँछ; उसको हृदय परमेश्‍वरसामु खुलस्त बन्‍न सक्छ, र उसले छद्मभेष, छल, वा झूटबिना परमेश्‍वरलाई हृदय दिन सक्छ। उसको हृदय परमेश्‍वरबाट लुक्दैन बरु उहाँसामु खुलस्त हुन्छ; उसले भित्री रूपमा जे सोच्छ त्यही नै बाहिरी रूपमा प्रकट गर्छ र जिउँछ, साथै बाहिरी रूपमा उसले जे प्रकट गर्छ र जिउँछ त्यो उसको भित्री कुरासँग मिल्छ। परमेश्‍वर यही चाहनुहुन्छ; यही नै सत्यता हो। तर अर्कोतिर, मानिसहरूले निष्कपट र असल भन्‍ने व्यक्तिले आफूलाई आचरणमा ढाल्ने र अभ्यास गर्ने सिद्धान्तहरू के-के हुन्? वास्तवमा, त्यो सबै छद्मभेष हो। तिनीहरू आफूले सोचिरहेको कुरा सजिलै भन्दैनन्, न त अरूलाई देख्न नै दिन्छन्। तिनीहरू अरूको आत्मसम्मान वा रुचिहरूमा अविवेकी तरिकाले हानि गर्दैनन्, तर अरूलाई हानि नगर्नु भनेको आत्मरक्षाको लागि पनि हो। तिनीहरू भित्री रूपमा सजग हुन्छन् र बाहिरी रूपमा रङ्ग मिलाउँछन्, र तिनीहरू अत्यन्तै भक्त, सहनशील, धैर्य र कृपालु देखिन्छन्। तर तिनीहरू भित्री रूपमा के सोचिरहेका छन् भनेर कसैले देख्न सक्दैन; तिनीहरूमा भ्रष्टता, प्रतिरोध र विद्रोह हुन्छ, तर अरूले त्यो कुरा देख्न सक्दैनन्। बाहिरी रूपमा, तिनीहरू निकै प्रबोधात्मक, नम्र, र दयालु देखिने बहाना गर्छन्। तिनीहरूले जतिसुकै खराब काम गरे पनि, वा तिनीहरू भित्री रूपमा जतिसुकै विद्रोही र दुष्ट भए पनि, त्यो कुरा कसैले भन्‍न सक्दैन। बाहिरी रूपमा, तिनीहरू अरूलाई मदत गर्न र दीनदुःखीलाई दान दिन पनि इच्छुक हुन्छन्, र सच्चा जिउँदो लेइ फेङझैँ सधैँ प्रतिकार्य गर्न तयार हुन्छन्। तिनीहरू सधैँ मुस्कुराउने र अरूलाई आफ्नो सर्वोत्कृष्ट पाटो देखाउने गर्छन्, साथै तिनीहरू गोप्य रूपमा जति रोए पनि अरूसामु सधैँ मुस्कुराउँछन्, र मानिसहरूलाई प्रबोधन पाएको महसुस गराउँछन्। के मानिसहरूले भन्‍ने गरेको असल व्यक्ति यही होइन र? यो असल व्यक्तिलाई कुनै इमानदार व्यक्तिसँग तुलना गर्दा, कुनचाहिँ सकारात्मक हुन्छ? कुन व्यक्तिमा सत्यता वास्तविकता हुन्छ? (इमानदार व्यक्तिमा।) इमानदार मानिसहरूमा सत्यता वास्तविकता हुन्छ, तिनीहरू परमेश्‍वरद्वारा प्रेम गरिएका हुन्छन्, र परमेश्‍वरले तोक्‍नुभएका उहाँका मापदण्डहरू पूरा गर्छन्, तर असल र निष्कपट मानिसहरूले ती मापदण्ड पूरा गर्दैनन्; परमेश्‍वरले निन्दा र तिरस्कार गर्नुहुने मानिसहरू ठ्याक्कै तिनीहरू नै हुन्। जब परमेश्‍वरले मापदण्ड तोक्‍नुभएका इमानदार मानिसहरूलाई ख्रीष्टविरोधीहरूले केवल असल वा निष्कपट मानिसहरूको रूपमा अर्थ्याउँछन्, के यो परमेश्‍वरले भन्‍नुभएको कुरालाई थाहा नपाउनेगरी निन्दा गर्नु होइन र? के यो परमेश्‍वरका वचनहरूको ईशनिन्दा गर्नु होइन र? के यो सत्यताको ईशनिन्दा गर्नु होइन र? यो त प्रस्ट तथ्य हो। ख्रीष्टविरोधीहरूले परमेश्‍वरका वचनहरू बुझ्दैनन्, सत्यता के हो भनेर त झनै बुझ्दैनन्, तैपनि तिनीहरू गलत तर्कहरूको सहारा लिएर अन्धाधुन्ध रूपमा आफ्नै व्याख्याहरू लागु गर्छन्, केही नबुझ्दा पनि बुझेको नाटक गर्छन्, र आफ्नै इच्छाअनुसार व्यापक रूपमा परमेश्‍वरका वचनहरूलाई गलत अर्थ्याउँछन्, र अरूलाई भ्रममा पार्ने र बाधा दिने काम गर्छन्। के तिमीहरूले यस्तो व्यवहार गर्नेथियौ? परमेश्‍वरका वचनहरू नबुझेको प्रस्ट हुँदाहुँदै पनि बुझेको बहाना गर्नु, र आफ्नो शाब्दिक बुझाइको आधारमा आफ्नै शब्दावली, अभिव्यक्ति, र दृष्टिकोणहरू प्रयोग गरेर परमेश्‍वरका वचनहरूलाई अर्थ्याउनु र सीमित पार्नु—यो ख्रीष्टविरोधी स्वभाव हो।

परमेश्‍वर र मानिसका वचनहरूका बीचमा, अनि सत्यता र धर्मसिद्धान्त बीच के तात्त्विक भिन्‍नता हुन्छ? परमेश्‍वरका वचनहरूले मानिसहरूलाई समझ र विवेकमा वृद्धि गराउँछ, सिद्धान्तअनुसार व्यवहार गर्ने र बढ्दो रूपमा सकारात्मक कुराहरूको वास्तविकतामा जिउने बनाउँछ। अर्को तर्फ, मानिसका वचनहरू मानिसहरूका स्वाद र धारणाहरूसँग एकदमै मिलेको देखिन सक्छन्, तर ती सत्यता नभएका हुनाले, तिनीहरू पासोहरू र परीक्षाले, विधर्म र भ्रमहरूले भरिएका हुन्छन्, अनि यसैले यदि मानिसहरूले यी वचनहरूअनुसार व्यवहार गरे भने, तिनीहरूको जियाइ परमेश्‍वर र परमेश्‍वरको मापदण्डहरूभन्दा झन् टाढा हुन जान्छ। त्योभन्दा गम्भीर कुरा त, मानिसहरूले जिउने तरिका झन् दुष्ट र शैतानको जस्तै हुन जान्छ। जब मानिसहरू मानिसका विधर्म र भ्रमहरूअनुसार जिउँछन्, जब तिनीहरूले यी तर्कहरूलाई पूर्ण रूपमा अङ्‍गाल्छन्, तिनीहरू शैतान झैँ जिउँछन्। अनि के शैतानझैँ जिउनुले तिनीहरू शैतान हुन् भन्‍ने जनाउँदैन र? (जनाउँछ।) यसैले तिनीहरू “सफलतापूर्वक” जिउँदो शैतान बनेका छन्। कतिपय मानिसहरूले भन्छन्, “म यो कुरामा विश्‍वास गर्दिनँ। म त बस अरूले मन पराउने निष्कपट व्यक्ति बन्‍न चाहन्छु। म सबैले असल ठान्‍ने व्यक्ति बन्‍न चाहन्छु अनि त्यसपछि परमेश्‍वर मप्रति खुसी हुनुहुन्छ कि हुनुहुन्‍न हेर्नेछु।” यदि तैँले परमेश्‍वरले भन्‍नुभएको कुरा विश्‍वास गर्दैनस् भने, जा र हेर्—परमेश्‍वरका वचनहरू सत्यता हुन् कि होइनन् वा मानिसका धारणाहरू सत्यता हुन् कि भनेर हेर्। परमेश्‍वरका वचनहरू र मानिसका वचनहरूको सारको बीचको फरक यही हो। सत्यता तथा विधर्म र भ्रमहरू बीचको महत्वपूर्ण फरक यही हो। मानिसका विधर्म र भ्रमहरू मानिसहरूका स्वादसँग जतिसुकै मिल्‍ने देखिए तापनि, ती कहिल्यै पनि तिनीहरूका जीवन बन्‍न सक्दैनन्; यसै बीच, परमेश्‍वरका वचनहरू जतिसुकै अशोभित, जति सामान्य, मानिसहरूका धारणाहरूसँग नमिल्‍ने देखिए तापनि, तिनको सार सत्यता हो, अनि यदि मानिसहरूले गर्ने र जिउने कुरा परमेश्‍वरका वचनहरूका सिद्धान्तहरूअनुसार छन् भने, अन्ततः कुनै दिन तिनीहरू मानकअनुरूपका साँचो सृजित प्राणी बन्‍नेछन्, अनि परमेश्‍वरको भय मान्‍न र दुष्टताबाट अलग बस्‍न सक्षम हुनेछन्। तर यसको उल्टो, यदि मानिसहरूले परमेश्‍वरका वचनहरूअनुसार अभ्यास गर्दैनन् र परमेश्‍वरका मागहरूअनुसार कार्य गर्दैनन् भने, तिनीहरू मानकअनुरूपका सृजित प्राणी बन्‍न सक्दैनन्। तिनीहरूका कार्यहरू र तिनीहरूले हिँड्ने मार्गलाई परमेश्‍वरले तिरस्कार मात्र गर्नुहुनेछ; यो तथ्य हो। यो सङ्गतिमार्फत, के तिमीहरूले परमेश्‍वरका वचनहरूबारे नयाँ बुझाइ वा अवधारणा प्राप्त गरेका छौ? परमेश्‍वरका वचनहरू के हुन्? ती सत्यता, मार्ग र जीवन हुन्—यसमा कुनै झूट छैन। ख्रीष्टविरोधीहरू, अर्थात् जो सकारात्मक कुराहरूप्रति जन्मैदेखि प्रतिकूल रहेका छन् र जसले तिनलाई घृणा गर्छन्, तिनीहरूले मात्र परमेश्‍वरका वचनहरूलाई तिरस्कारपूर्वक हेर्छन्, परमेश्‍वरका वचनहरूलाई सत्यता मान्दैनन्, र परमेश्‍वरका वचनहरू सत्यता, मार्ग र जीवन हुन् भन्‍ने तथ्यलाई नकार्छन्। तिनीहरूले कहिल्यै पनि परमेश्‍वरका वचनहरूलाई आफ्नो जीवनको रूपमा स्विकार्नेछैनन्; तिनीहरू त्यस्ता मानिसहरू हुन् जसले मुक्ति पाउनै सक्दैनन्। यस्तो सङ्गति गरेपछि, कतिपयले यी प्रकटीकरणहरू परमेश्‍वरका वचनहरूलाई छेडछाड गर्दै स्वेच्छाचारी रूपमा अर्थ्याउनु बराबर हुन्, र यी ख्रीष्टविरोधीहरूका प्रकटीकरणहरू हुन् भनी बुझ्छन्। के तिमीहरूले यसमा परमेश्‍वरका वचनहरू व्यवस्थित गर्नेहरू पनि पर्छन् भनेर भन्‍नेथियौ? (पर्छन्।) पर्छन् र? छेडछाड गर्नुको अर्थ के हो? (यसको अर्थ परमेश्‍वरका वचनहरूको मूल अर्थ बदलिनेगरी स्वेच्छाचारी रूपमा केही कुरा मेटाउनु वा थप्नु हो। छेडछाड गर्नु भनेको यही हो। यदि उहाँका वचनहरू सिद्धान्तहरूअनुसार व्यवस्थित गरिएमा यो छेडछाड गर्नु होइन।) ठिक भनिस्, तिमीहरूले बुझ्नुपर्ने कुरा त्यही हो। यो बुझाइ भएमा, परमेश्‍वरका वचनहरूलाई व्यवस्थित गर्दा तिमीहरूलाई कुनै चिन्ता हुनेछैन, होइन त? के अब तिमीहरूले सिद्धान्तहरू राम्रोसँग बुझ्न सक्छौ? जब तँलाई व्यवस्थित गर्न भनिन्छ, त्यो छेडछाड गर्न भनिएको होइन। अनुवादका काम गर्नेहरू पनि छन्—यी मानिसहरूलाई परमेश्‍वरका वचनहरू सिधै अनुवाद गर्न र परमेश्‍वरका वचनहरूको मूल अर्थ र परमेश्‍वरका आफ्नै वचनहरूलाई अर्को भाषामा अनुवाद गर्न भनिन्छ, तर अनुवाद गर्ने क्रममा परमेश्‍वरका वचनहरूलाई अर्थ्याउनू भनिँदैन। तँ तिनलाई अर्थ्याउन योग्य छैनस्, साथै तैँले यो कुरालाई ध्यान दिन र यसमा सजग रहन जरुरी छ। सिद्धान्तहरूलाई राम्रोसँग बोध गर्नु, र छेडछाड गर्नुमा के पर्छ के पर्दैन भनी बुझ्नु—यी सिद्धान्तहरू राम्रोसँग बोध गरिस् भने यस्ता त्रुटिहरू कमै हुनेछन्। यदि तैँले यी सिद्धान्तहरू बुझ्दैनस् र व्यवस्थित गर्ने क्रममा सधैँ अर्थ थप्न वा परिमार्जन गर्न चाहन्छस् भने, र तँलाई सधैँ यो कुरा भन्‍ने परमेश्‍वरको तरिका त्यति आदर्शवान् छैन वा गलत देखिन्छ भन्‍ने लाग्छ भने, र तँ यो कुरा कुनै निश्‍चित तरिकाले भन्‍नुपर्ने हो भनेर सोच्छस् भने, यस्ता सोचहरूले तँलाई छेडछाडको गल्ती गर्ने जोखिममा पार्नेछन्। अनि जुन अनुवादकहरूले “मलाई परमेश्‍वरका वचनहरूको यो वाक्यले भन्‍न खोजेको कुरा थाहा छ, त्यसकारण म त्यही अर्थको आधारमा अनुवाद गर्नेछु। त्यसलाई अनुवाद गरिसकेपछि, पाठकले त्यो कुरा बुझ्नेछन् र कुरै सकिनेछ, होइन र? खोज वा प्रार्थना-वाचन गर्न आवश्यक हुनेछैन; उनीहरूले सिधै अन्तर्दृष्टि र ज्योति ग्रहण गर्नेछन्” भन्छन्—के यो गल्ती होइन र? यसो गर्दा सिद्धान्तहरू उल्लङ्घन हुन्छन्; यो स्वेच्छाचारी रूपमा परमेश्‍वरका वचनहरू अर्थ्याउनु हो। सारांशमा भन्‍नुपर्दा, परमेश्‍वरका वचनहरूलाई कहिल्यै पनि कुनै उपन्यास, कुनै चर्चित व्यक्तिका लेखहरू, वा विद्वत् मन्थनसँग जोडिएको कुनै कुराका मानव शब्दहरूझैँ व्यवहार नगर्। परमेश्‍वरका वचनहरूलाई छेडछाड गर्नु वा स्वेच्छाचारी रूपमा अर्थ्याउनु हुँदैन, र त्यसअलावा, परमेश्‍वरका वचनहरू खाँदा, पिउँदा र प्रार्थना-वाचन गर्दा तिनलाई व्यक्तिले खोजी, स्वीकार, र समर्पणको मनोवृत्तिले हेर्नुपर्छ। त्यसपछि मात्र व्यक्तिले सत्यता देख्न, परमेश्‍वरका अभिप्रायहरू बुझ्न, परमेश्‍वरका वचनहरूमा मार्ग भेट्टाउन, आफ्ना भ्रष्ट स्वभावहरू सुल्झाउन, र कर्तव्य गर्ने क्रममा र जीवनमा आइपर्ने विभिन्‍न कठिनाइहरू समाधान गर्न सक्छ। यो नतिजा हासिल गर्नुले परमेश्‍वरका वचनहरूप्रति तेरो मनोवृत्ति सही छ भन्‍ने प्रमाणित गर्छ। ख्रीष्टविरोधीहरूले परमेश्‍वरका वचनहरू तिरस्कार गर्नुको पहिलो प्रकटीकरण—स्वेच्छाचारी रूपमा परमेश्‍वरका वचनहरूलाई छेडछाड गर्नु र अर्थ्याउनु—बारे हाम्रो सङ्गति यहीँ टुङ्गिन्छ।

ख. ख्रीष्टविरोधीहरू आफ्ना धारणाहरूसँग मेल नखाँदा परमेश्‍वरका वचनहरूलाई नकार्छन्

दोस्रो प्रकटीकरण ख्रीष्टविरोधीहरू आफ्ना धारणाहरूसँग मेल नखाँदा परमेश्‍वरका वचनहरूलाई नकार्छन् भन्‍ने हो। परमेश्‍वरको काममा, सुरुदेखि हालसम्म, परमेश्‍वरले धेरै वचनहरू बोल्नुभएको छ। यी वचनहरूको दायरा फराकिलो छ, र तिनका विषयवस्तु प्रचुर छन्, जसमा मानिसहरूका अभिप्राय र दृष्टिकोणहरूसँग सम्बन्धित पक्षहरू, साथै तिनीहरूले परमेश्‍वरको सेवा गर्नेलगायतका धेरै कुराहरू पर्छन्। अनि अवश्यै मानिसहरूका भ्रष्ट स्वभावहरूसम्बन्धी अझ धेरै कुराहरू छन्, र अझ बढी भाग त परमेश्‍वरका अभिप्रायहरू र मानवजातिप्रतिका परमेश्‍वरका मागहरूसँग सम्बन्धित छन्। यी वचनहरूमाझ, परमेश्‍वरले विविध बोल्‍ने विधिहरू अपनाउनुभएको छ। बोलाइका यी विविध विधिहरूमा पनि कतिपय बोलीका भावहरू सुरुमा तुलनात्मक रूपमा मानवनिकट छन्, र त्यसपछि ती मानवजातिको न्याय र खुलासा, साथै मानवजातिमाथिको विजयसँग नजिक छन्, र त्यसपछि तिनले क्रमिक रूपमा मानिसहरूलाई सत्यताका विविध पक्षहरू बताउँछन्। यी वचनहरूको विषयवस्तु बहुआयामी छ, तर जति नै बृहत् भए पनि, त्यो सबै भ्रष्ट मानवजातिलाई चाहिने कुरा नै हो। सबैभन्दा विशेष विषयवस्तुको सानो अंशबाहेक, यी अधिकांश वचनहरू मानव भाषाका ढाँचाहरूअनुसार, र सारा मानवले स्विकार्न सक्ने भाव, शब्द, र भाषिक तर्क प्रयोग गरेर बोलिएका छन्। छोटकरीमा भन्‍नुपर्दा, यी स्वरूपका भाषा र बोलीका यी सबै शैली र विधिहरू सामान्य र बुझ्न निकै सजिला छन्। यदि कसैसँग सामान्य सोच, साथै सामान्य दिमाग र समझ छ भने, उसले परमेश्‍वरका यी वचनहरू बुझ्न सक्छ। यसको आशय हो: जबसम्‍म व्यक्तिका सोचहरू सामान्य हुन्छन्, तबसम्‍म यी वचनहरू पढेपछि, उसले अभ्यासको मार्ग भेट्टाउन, आफूलाई चिन्‍न, परमेश्‍वरका अभिप्रायहरू बुझ्न, र अभ्यासका सिद्धान्तहरू भेट्टाउन सक्छ। जबसम्‍म व्यक्तिसँग हृदय र सामान्य सोचहरू हुन्छ, तबसम्‍म परमेश्‍वरका यी वचनहरूले मानिसहरूलाई मदत गर्न र जीवनका विभिन्‍न कठिनाइहरूमा मार्गदर्शन गर्न सक्छन्, र साथसाथै मानिसहरूलाई तिनीहरूका आफ्नै भ्रष्ट स्वभावहरू बुझ्न सक्षम तुल्याउन पनि सक्छन्। परमेश्‍वरका वचनहरूको अधिकांश विषयवस्तु यस्तै छ, तर एउटा भागचाहिँ ईश्‍वरीयताको दृष्टिकोणबाट, अर्थात् आत्माको दृष्टिकोणबाट बोलिएको छ। विषयवस्तुको यो भाग निकै विशेष छ। सारा मानवजातिको नजरमा, उहाँका वचनहरूको यो भाग निकै गहन र बुझ्न कठिन छ। यो रहस्यझैँ देखिन्छ, र अगमवाणीजस्तो पनि देखिन्छ। यो वाणीको हरेक वाक्य, हरेक अनुच्छेद, र हरेक अध्यायमा, मानिसहरूलाई परमेश्‍वरको आशय खुट्ट्याउन निकै गाह्रो हुन्छ, परमेश्‍वरका वचनहरूको सन्दर्भ र मानिसहरूप्रतिका परमेश्‍वरका मागहरू, साथै मानिसहरूले खोजिरहेका सत्यता सिद्धान्तहरू भेट्टाउन गाह्रो हुन्छ। त्यसोभए, यो उहाँका वचनहरूको कुन भाग हो? यो “सम्पूर्ण ब्रह्माण्डलाई परमेश्‍वरका वचनहरू” र त्यसका परिशिष्टहरू हुन्। उहाँका वचनहरूको यो भाग बुझ्न मानिसहरूलाई निकै कठिन हुन्छ। अब हामी पहिला मानिसहरूलाई बुझ्न कठिन हुने यो अंश परमेश्‍वरले किन बोल्नुहुन्छ भन्‍ने कुरालाई थाती राखौँ, र त्यसको साटो हामीले सङ्गति गर्नुपर्ने “ख्रीष्टविरोधीहरू आफ्ना धारणाहरूसँग मेल नखाँदा परमेश्‍वरका वचनहरूलाई नकार्छन्” भन्‍ने विषयको कुन भाग मैले उल्लेख गरेको यो अंशसँग सम्बन्धित छ भन्‍नेबारे कुरा गरौँ। परमेश्‍वरले बोल्नुहुने अधिकांश सामान्य, बुझ्न सजिला, र जटिल तर सामान्य तरिकाले व्यक्त गरिएका वचनहरू, साथै मानिसको लागि परमेश्‍वरका चेतावनी र ताकिताहरू, अर्तीहरू र ढाडस दिने वचनहरू, खुलासा र न्यायका वचनहरू, भरणपोषण र मार्गदर्शनका वचनहरू सन्दर्भमा, सत्यता बिलकुलै नपछ्याउनेहरूले, “परमेश्‍वर” शब्दलाई देवत्व प्रदान गरेर अस्पष्ट परमेश्‍वरमा विश्‍वास गर्नेहरूले यी वचनहरू परमेश्‍वरका वचनझैँ देखिँदैनन् भन्‍ने सोच्छन्। तिनीहरूलाई यी वचनहरू अति सामान्य, अति सिधा—सादा कुराजस्तो लाग्छन्। तिनीहरू हरेक अध्याय ज्यादै लामो भएको भन्ठान्छन्। तिनीहरू यी वचनहरू पढ्न चाहँदैनन्। तिनीहरू ती वचनहरूमा गहनता र रहस्य नभएकोले ती पढ्नलायक छैनन् भन्‍ने सोच्छन्। त्यसकारण, तिनीहरूको विचारमा यी वचनहरू परमेश्‍वरका वचनहरू होइनन्। यी वचनहरूका विषयवस्तु, तरिका, र शैली तिनीहरूको रुचिसँग नमिल्ने भएकोले तिनीहरूले यसो भन्छन्। त्यसोभए, तिनीहरूको रुचिचाहिँ के हो त? तिनीहरू गहन पाठहरू, अर्थात् मानिसहरूले जति पढे पनि बुझ्नै नसकिने वचनहरू पढ्न चाहन्छन्, जस्तो कि बुझ्नै नसकिने स्वर्गको पुस्तक; तिनीहरू यी कुराहरू पढ्न चाहन्छन्। ख्रीष्टविरोधीहरू परमेश्‍वरले प्रदान गर्नुभएका यी वचनहरूलाई तिरस्कार गर्छन् जुन मानव रुचि सुहाउँदो तरिका, भाव र शैलीमा बोलिएका छन्। तिनीहरू यी वचनहरूप्रति धारणा, अवहेलना, र गिल्लाले भरिएका हुन्छन्। त्यसकारण, यी मानिसहरू मानिसहरूलाई जीवन प्रदान गर्न सक्ने यी सामान्य, र बुझ्न सजिला वचनहरू पढ्ने, हेर्ने, वा सुन्‍ने गर्दैनन्। हृदयमा, तिनीहरू यी वचनहरूप्रति शत्रुवत् र प्रतिरोधी महसुस गर्छन्, साथै तिनलाई स्विकार्न मान्दैनन्। तिनीहरू किन यी वचनहरूलाई अस्वीकार गर्न, र तीप्रति प्रतिरोधी र शत्रुवत् महसुस गर्न सक्छन्? एउटा कारण निश्‍चित छ: तिनीहरूले यी वचनहरू देहधारी परमेश्‍वरको दृष्टिकोणबाट बोलिएका हुन् भन्‍ने विश्‍वास गर्छन्, त्यसकारण तिनीहरूले यी वचनहरू मानव वचनहरू हुन् भन्‍ने ठान्छन्। मानव वचनहरूको अवधारणा के हो? ख्रीष्टविरोधीहरूको विचारमा, परमेश्‍वरका वचनहरू, स्वर्गका धर्मग्रन्थहरू मात्र तिनीहरूले पढ्नयोग्य हुन्छन्। गहन, बुझ्नै नसकिने, र रहस्यमय वचनहरू मात्र तिनीहरूले पढ्नलायक हुन्छन्। यी सामान्य र सजिलै बुझिने मानव लेखहरू तिनीहरूले पढ्नलायक हुँदैनन्, र तिनीहरूको “ग्रहणशील” नजरमा पर्दैनन्, र तिनीहरूले तिनलाई तिरस्कार गर्छन्। तिनीहरूले यी वचनहरू बिलकुलै पढ्दैनन्, यीभित्रका सत्यता स्विकार्ने त कुरै छाडौँ।

यताउता हेर्, र कसले परमेश्‍वरका वचनहरू पढ्दैन; कसैले परमेश्‍वरका वचनहरूबारे सङ्गति गरिरहेको बेला को उठेर हिँड्छ; परमेश्‍वरका वचनहरू पढेको वा सत्यता सङ्गति गरेको सुनेपछि कसले हाइ काढ्छ, जिउ तन्काउँछ, छटपटाउँछ, को अधैर्य हुन्छ, र कसले निस्केर जाने बहाना बनाउने वा हस्तक्षेप गर्ने, र विषयलाई अर्कैतिर मोड्ने गर्छ, त्यो हेर्—यस्ता मानिसहरू खतरामा हुन्छन्। तैँले धर्मशास्‍त्र, कुनै पनि भ्रमहरू, वा कुनै पनि मानव दृष्टिकोणहरूबारे कुरा गरिरहुन्जेल तिनीहरू सुनेर बसिरहन्छन्। तर तैँले परमेश्‍वरका वचनहरू प्रचार गर्न, प्रार्थनार्थ पढ्न, तीबारे सङ्गति गर्न, वा तिनलाई उच्च पार्न थाल्नेबित्तिकै, तिनीहरू बदलिन्छन्, असाधारण र पैशाचिक चालढाल प्रकट गर्छन्। जब तिनीहरूले परमेश्‍वरका वचनहरू पढेको सुन्छन्, तब तिनीहरू बेचैन हुन्छन् र झर्को मान्छन्, र कसैले सत्यतामाथि सङ्गति गरेको सुन्‍नेबित्तिकै तिनीहरू शत्रुवत् बन्छन्, र उठेर हिँड्छन्। यो कस्तो प्रकृतिको कुरा हो? यो कस्तो स्वभाव हो? ख्रीष्टविरोधीहरू यस्तै हुन्छन्। कतिपयले भन्‍न सक्छन्, “तिमीले कसरी तिनीहरूलाई ख्रीष्टविरोधी नाम दिन मिल्छ? सायद तिनीहरू नयाँ विश्‍वासी हुन् जसमा परमेश्‍वरका वचनहरूप्रति अझै रुचि पलाएको छैन वा जसले परमेश्‍वरका वचनहरूको मिठास चाखेका छैनन्। के तिमीलाई नयाँ विश्‍वासीहरू कदको हिसाबले सानो हुने सम्भावना हुन्छ भन्‍ने लाग्दैन?” यदि तिनीहरू सानो कद भएका र परमेश्‍वरका वचनहरूमा रुचि नभएका नयाँ विश्‍वासीहरू हुन् भने, तैँले अरू विषयबारे कुरा गर्दा तिनीहरू किन घिन मान्दैनन्? यदि तैँले महाविपत्तिहरू, मानवजातिको भविष्य, रहस्यहरू, वा प्रकाशको पुस्तकबारे छलफल गर्छस् भने, तिनीहरूले थपक्क बसेर सुन्‍न सक्छन् कि सक्दैनन् भन्‍ने कुरा हेर्। त्यसबेला तिनीहरूले फरक व्यवहार गर्छन्। ख्रीष्टविरोधीहरूको प्रकृति सारको दृष्टिकोणबाट हेर्दा, तिनीहरू सत्यताप्रति शत्रुवत् हुन्छन्। सत्यताप्रतिको यो शत्रुवत् प्रकृति सार कसरी प्रकट हुन्छ? परमेश्‍वरका वचनहरू सुनेपछि, तिनीहरू घिन महसुस गर्छन् र उँघ्छन्, साथै तिरस्कार, अधैर्य, र सुन्‍ने अनिच्छाका विभिन्‍न भावहरू प्रकट गर्छन्। तिनीहरूको पैशाचिक चालढाल यसरी प्रकट हुन्छ। बाहिरी रूपमा, तिनीहरू आफ्नो कर्तव्य निर्वाह गरिरहेका हुन्छन् र आफूलाई परमेश्‍वरका अनुयायी मान्छन्। त्यसोभए सत्यता सङ्गति गर्दा र परमेश्‍वरका वचनहरू सङ्गति गर्दा तिनीहरू किन अनुशासनहीन बन्छन्? त्यसबेला तिनीहरू किन थपक्क बस्न सक्दैनन्? यस्तो लाग्छ मानौँ परमेश्‍वरका वचनहरूले तरबार नै बोकेका छन्। के परमेश्‍वरका वचनहरूले तिनीहरूलाई घोच्छन्? के परमेश्‍वरका वचनहरूले तिनीहरूलाई दोष दिन्छन्? दिँदैनन्। यी अधिकांश वचनहरू आपूर्तिका वचन हुन्, र ती सुनेपछि, मानिसहरू ब्युँझन, जिउने उपाय भेट्टाउन, पुनर्जीवित हुन, र मानव स्वरूपमा जिउन सक्छन्। त्यसोभए कतिपय मानिसहरूले यी वचनहरू सुनेपछि किन असाधारण प्रतिक्रिया जनाउँछन्? यो दियाबलसहरूले आफ्नो साँचो रङ्ग प्रकट गरेको हो। तैँले धर्मशास्‍त्र, विधर्महरू, भ्रमहरू, वा प्रकाशको पुस्तकबारे कुरा गर्दा तिनीहरूले घिन महसुस गर्दैनन्। तैँले आज्ञापालक हुने, मान्छे खुसी पारिहिँड्ने व्यक्ति बन्‍नेबारे कुरा गरिस्, वा वीरताका कथाहरू सुनाइस् भने पनि, तिनीहरू घिन महसुस गर्दैनन्। तर तिनीहरूले परमेश्‍वरका वचनहरू पढेको सुन्‍नेबित्तिकै तिनीहरू घिन महसुस गर्छन्, उठ्छन्, र निस्केर जान चाहन्छन्। यदि तैँले तिनीहरूलाई राम्रोसँग सुन्‍न भनी अर्ती दिइस् भने, तिनीहरू आक्रामक बन्छन् र रिसले तिनीहरूको आँखा रातो हुन्छ। यस्ता मानिसहरूले किन परमेश्‍वरका वचनहरू सुन्दैनन्? परमेश्‍वरका वचनहरू सुन्दा तिनीहरू थपक्क बस्नै सक्दैनन्—यहाँ के भइरहेको छ? यसले तिनीहरूभित्रको आत्मा असाधारण छ, यो सत्यताप्रति वितृष्ण र परमेश्‍वरप्रति वैरी आत्मा हो भन्‍ने प्रमाणित गर्छ। परमेश्‍वरका वचनहरू सुन्‍नेबित्तिकै तिनीहरू भित्री रूपमा झर्को मान्छन्, र तिनीहरूभित्रको पिशाच सल्बलाउँछ, र यसकारण तिनीहरू थपक्क बस्नै सक्दैनन्। यही नै ख्रीष्टविरोधी सार हो। त्यसकारण, बाहिरबाट ख्रीष्टविरोधीहरू आफ्ना धारणाहरूसँग मेल नखाने परमेश्‍वरका वचनहरूलाई तिरस्कार गर्छन्। तर यो “आफ्ना धारणाहरूसँग मेल नखाने” भन्‍नाले वास्तवमा के जनाउँछ? यसले प्रस्ट रूपमा तिनीहरूले यी वचनहरूलाई निन्दा गर्छन्, यी वचनहरू परमेश्‍वरबाट आएका हुन् भनी मान्दैनन् र यिनलाई सत्यताको रूपमा वा मानिसहरूलाई मुक्ति दिने जीवन मार्गको रूपमा मान्दैनन्। तिनीहरूका धारणाहरूअनुसार नहुनु भनेको त एउटा बहाना अर्थात् सतही कुरा मात्र हो। तिनीहरूका धारणाहरूसँग मेल नखानु भन्‍नुको अर्थ के हो? के परमेश्‍वरले बोल्नुभएका यी सबै वचनहरूबारे हरव्यक्तिका कुनै पनि धारणाहरू हुँदैनन् र? के हरव्यक्तिले यिनलाई परमेश्‍वरका वचनहरूको रूपमा अर्थात् सत्यताको रूपमा स्विकार्न सक्छ त? सक्दैन—हरव्यक्तिले, धेरथोर मात्रामा, कुनै न कुनै तहमा, केही सोच, धारणा, वा दृष्टिकोणहरू बोकेको हुन्छ जुन परमेश्‍वरका वचनहरूसित बाझिन्छन् वा विरोधाभासी हुन्छन्। तर धेरैजसो मानिसहरूमा सामान्य चेतना हुन्छ, र यस चेतनाले तिनीहरूलाई आफ्ना धारणाहरूसँग मेल नखाने परमेश्‍वरका वचनहरू सामना गर्दा उत्पन्‍न हुने मनोवृत्तिलाई जित्न मदत गर्न सक्छ। तिनीहरूको चेतनाले तिनीहरूलाई यसो भन्छ, “यो मेरा धारणाहरूसँग मेल नखाए पनि, यी परमेश्‍वरका वचनहरू नै हुन्; यो मेरा धारणाहरूसँग मेल नखाने, म यसलाई सुन्‍न हिचकिचाउने, मलाई यो गलत हो भन्‍ने लाग्ने, र मलाई यो मेरा सोचहरूसँग बाझिन्छन् भन्‍ने लाग्ने भए पनि, यी वचनहरू सत्यता नै हुन्। म बिस्तारै यिनलाई स्विकार्नेछु, र कुनै दिन जब म यो सबै कुरा चिन्छु, तब म मेरा धारणाहरू त्याग्नेछु।” तिनीहरूको चेतनाले तिनीहरूलाई पहिला आफ्ना धारणाहरू पाखा लगाउनू, तिनीहरूका धारणाहरू सत्यता होइनन् र तिनले परमेश्‍वरका वचनहरूलाई प्रतिस्थापित गर्न सक्दैनन् भन्छ। तिनीहरूको चेतनाले तिनीहरूलाई आफ्ना धारणा र दृष्टिकोणहरूद्वारा परमेश्‍वरका वचनहरूको प्रतिरोध गर्नुको साटो समर्पण र इमानदारीको मनोवृत्तिले परमेश्‍वरका वचनहरू स्विकार्नू भन्छ। तसर्थ, तिनीहरूले परमेश्‍वरका वचनहरू सुन्दा, आफ्ना धारणासँग मेल खानेहरूलाई स्विकार्न र बसेर शान्त रूपले सुन्‍न सक्छन्। अनि तिनीहरूका धारणाहरूसँग मेल नखाने वचनहरूबारे पनि तिनीहरू समाधानहरू खोजिरहेका हुन्छन्, आफ्ना धारणाहरूलाई पाखा लगाएर परमेश्‍वरसँग मिल्दो हुने प्रयत्न गर्छन्। धेरैजसो चेतनशील मानिसहरूको सामान्य व्यवहार यही हो। तर “आफ्ना धारणाहरूसँग मेल नखाने” भनेर ख्रीष्टविरोधीहरूले उल्लेख गर्ने कुरा साधारण मानिसहरूले भनेजस्तो होइन। ख्रीष्टविरोधीहरूको मामलामा, यसका गम्भीर समस्याहरू छन्; यो पूर्णतया परमेश्‍वरका कार्य, वचन, सार र स्वभावभन्दा उल्टो, अर्थात् शैतानी स्वभाव सारको कुरा हो। तिनीहरूको मामलामा, यो परमेश्‍वरका वचनहरूको निन्दा, ईशनिन्दा, र उपहास हो। तिनीहरू परमेश्‍वरले बोल्नुभएको यो सामान्य र सजिलै बुझिने मानव भाषा सत्यता होइन र यसले मानिसहरूलाई मुक्ति दिने नतिजा हासिल गर्न सक्दैन भन्‍ने विश्‍वास गर्छन्। ख्रीष्टविरोधीहरूले “आफ्ना धारणाहरूसँग मेल नखाने” भन्‍नुको ठ्याक्कै अर्थ यही हो। त्यसोभए यसको सार के हो त? वास्तवमा, यो परमेश्‍वरको निन्दा, अस्वीकार, र ईशनिन्दा हो।

जब परमेश्‍वरले मानवताको दृष्टिकोणबाट अर्थात् तेस्रो पक्षीय दृष्टिकोणबाट मानव भाषाका ढाँचा, संरचना, र शब्दावली प्रयोग गरेर मानिसहरूसित बोल्नुहुन्छ, तब ख्रीष्टविरोधीहरू यी वचनहरू पर्याप्त मात्रामा गहन हुँदैनन्, परमेश्‍वरका वचन भन्‍न योग्य हुँदैनन् भन्‍ने विश्‍वास गर्छन्, त्यसकारण तिनीहरू यी वचनहरू स्विकार्नुभन्दा मर्न तयार हुन्छन्। कतिपय मानिसहरू भन्छन्, “तपाईं तिनीहरूले स्विकार्दैनन् भन्‍नुहुन्छ, तर तिनीहरूले पनि परमेश्‍वरका वचनहरू खाने र पिउने गर्छन्, कहिलेकाहीँ तिनीहरूमा आत्मिक भक्ति हुन्छ, र कहिलेकाहीँ तिनीहरूले हामीसँग सङ्गति गर्दा, परमेश्‍वरका वचनहरूसमेत उद्धृत गर्छन्। तपाईं त्यसलाई कसरी व्याख्या गर्नुहुन्छ?” त्यो फरक मामला हो; त्यो सतही कुरा मात्र हो, मूल रूपमा त ख्रीष्टविरोधीहरूले परमेश्‍वरका वचनहरूलाई यसरी परिभाषित गर्छन्: “मानिसको देहधारी पुत्रले बोलेका वचनहरू सत्यतासँग समेत बराबर हुँदैनन्, परमेश्‍वरका वचनहरूसँग बराबर हुने त कुरै छाडौँ, त्यसकारण मैले तिनलाई स्विकार्न, खान, पिउन वा तीप्रति समर्पित हुन आवश्यक छैन।” तर परमेश्‍वर देहधारी हुनुभएको देहले आत्माको दृष्टिकोणबाट अर्थात् ईश्‍वरत्वको दृष्टिकोणबाट व्यक्त गर्नुभएको भाग, अर्थात्—सम्पूर्ण ब्रह्माण्डलाई परमेश्‍वरका वचनहरू—को हकमा भन्‍नुपर्दा, यो ख्रीष्टविरोधीहरूले देख्न सक्ने तर तिनीहरू पुग्न नसक्ने कुरा हो। यो तिनीहरू निकै उत्साही हुने परमेश्‍वरका वचनहरूको पाटो हो। यो चाखले के जनाउँछ? यसले ख्रीष्टविरोधीहरूले यी वचनहरूमाथि र्‍याल चुहाउनु र यस्तो सोच्नुलाई जनाउँछ, “तिम्रो वाणीको ठ्याक्कै यही भागकै कारण तिमीजस्तो महत्त्वहीन, मामुली, र हाम्रो नजरमा केही न कामको व्यक्ति परमेश्‍वर बनेको छ। यो अत्यन्तै पक्षपात भयो, न्याय नै भएन!” तर तिनीहरूलाई एउटा पक्षचाहिँ “खुसी मान्‍नलायक” लाग्छ। ठ्याक्कै भन्‍नुपर्दा, परमेश्‍वरका वचनहरूको यो भागको अभिव्यक्तिकै कारण स्वर्गको परमेश्‍वरलाई आदर र श्रद्धा गर्ने तिनीहरूका महत्त्वाकाङ्क्षा र चाहना पूरा हुन्छन्। यसले तिनीहरूको लागि नयाँ दायरा खोल्छ र तिनीहरू यसो भन्छन्, “क्या गजब, परमेश्‍वर साँच्चिकै परमेश्‍वर रहेछन्! यी तेस्रो स्वर्गका परमेश्‍वर, अर्थात् सबैभन्दा महान् परमेश्‍वर हुन्। उनी वास्तवमै परमेश्‍वर बन्‍न लायक छन्; यस्ता वचनहरू बोल्नु भनेको चानचुनै कुरै होइन। मानवले एउटा पनि वाक्य बुझ्न सक्दैन, यी वचनहरू अत्यन्तै गहन छन्, अगमवक्ताका अगमवाणीहरूभन्दा पनि गहन छन्!” ख्रीष्टविरोधीहरूले यी वचनहरू पढ्दैपिच्छे तिनीहरूको हृदय ईर्ष्या र डाहले भरिएको हुन्छ, र स्वर्गको परमेश्‍वरप्रति प्रशंसाले भरिएको हुन्छ। तिनीहरूले यी वचनहरू पढ्दैपिच्छे आफूले परमेश्‍वरलाई सबैभन्दा बढी प्रेम गर्ने महसुस गर्छन्; तिनीहरूले यी वचनहरू पढ्दैपिच्छे आफू परमेश्‍वरसँग सबैभन्दा नजिक रहेको महसुस गर्छन्। यी वचनहरूले परमेश्‍वरबारे तिनीहरूको जिज्ञासा उच्चतम मात्रामा पूरा गर्छन्। यस भागको परमेश्‍वरको वाणीमा, तिनीहरूले परमेश्‍वरका अभिप्रायहरू, परमेश्‍वरले बोल्नुभएका प्रत्येक वाक्यहरूको प्रसङ्ग, यसले हासिल गर्न चाहेको अन्तिम प्रभाव, वा यसको अन्तर्निहित अर्थ बिलकुलै बुझ्न नसक्ने भए पनि, अझै तिनीहरूले यस भागका उहाँका वचनहरूलाई ठूलो अपेक्षासाथ प्रतीक्षा गर्छन्। किन? किनकि यो भाग बुझ्न गाह्रो छ, यसमा देहधारी परमेश्‍वरमा देखिएको मानवताको आभास छैन, यो मानवताको दृष्टिकोणबाट वा तेस्रो पक्षीय दृष्टिकोणबाट बोलिएको छैन। यस भागमा, तिनीहरूले परमेश्‍वरको महान्‌ता, र उहाँको अथाहपन देख्छन्, र उहाँलाई देख्न सकिने तर पुग्न नसकिने कुराको रूपमा पनि बुझ्छन्। जति त्यसो हुन्छ, त्यति नै तिनीहरूले स्वर्गको परमेश्‍वर अस्तित्वमा हुनुहुन्छ, र धर्तीको परमेश्‍वर अत्यन्तै महत्त्वहीन हुनुहुन्छ, उहाँमा विश्‍वास गर्न कठिन छ, र उहाँ विश्‍वास गर्न लायक हुनुहुन्‍न भन्‍ने ठान्छन्। परमेश्‍वरका वचनहरूको यही भागको कारण कतिपय मानिसहरूले आखिरी दिनहरूको परमेश्‍वरको काम स्विकारेका हुन् भन्‍नु अतिशयोक्ति हुँदैन। कतिपय त विशेषगरी यी वचनहरूकै लागि आखिरी दिनहरूको परमेश्‍वरको काममा आएका छन्, र कतिपयचाहिँ यहाँ उहाँका वचनहरूको यो भाग पूरा हुने प्रतीक्षा मात्र गरिरहेका छन्। अझ भन्‍ने हो भने, यी वचनहरूमार्फत कतिपयले स्वर्गको परमेश्‍वरको अस्तित्व पुष्टि गरेका छन् र यसकारण धर्तीको परमेश्‍वरको नम्रता र महत्त्वहीनतालाई झनै बढी तिरस्कार गर्छन्। तिनीहरूले उहाँका वचनहरूको यो भाग जति बढी पढ्छन्, त्यति नै बढी तिनीहरूलाई धर्तीको परमेश्‍वर अर्थात् देहधारी परमेश्‍वरले अत्यन्तै सतही रूपमा बोल्नुहुन्छ भन्‍ने महसुस हुन्छ। तिनीहरू भन्छन्, “तिम्रा वचनहरू बुझ्न ज्यादै सजिला छन्। तिमी किन त्यस्तो कुरा बोल्दैनौ जुन हामीले बुझ्नै नसकौँ? तिमी किन केही रहस्यहरूबारे बोल्दैनौ? किन तेस्रो स्वर्गको भाषा नबोलेको? किन ईश्‍वरीय भाषामा नबोलेको? हामीलाई हाम्रो क्षितिज फैलाउन र दिमागलाई फराकिलो बनाउन देऊ। यदि तिमीले त्यसरी बोल्यौ र कार्य गर्‍यौ भने, के हाम्रो आस्था बढ्नेथिएन र? के हामीले तिम्रो प्रतिरोध गर्न रोक्नेथिएनौँ र? यदि तिमीले त्यो तरिकाले हामीसँग बोल्यौ र हामीलाई अगुवाइ गर्‍यौ भने, के तिम्रो हैसियत अझै उच्च हुनेथिएन र? त्यसपछि त हामीले तिमीलाई कसरी तिरस्कार गर्न सक्छौँ र?” के यो अलि बेमनासिब कुरा होइन र? यो पूर्णतया अविवेकी कुरा हो! के समझप्रतिरोधी मानिसहरूमा सामान्य मानवता हुन्छ र, के तिनीहरूमा सामान्य मानवताको सोचाइ हुन्छ र? (हुँदैन।) त्यसोभए, के यसप्रकारका ख्रीष्टविरोधीहरूमा, अर्थात् परमेश्‍वरका वचनहरूप्रति यसरी प्रतिक्रिया जनाउने मानिसहरूमा, सामान्य चेतना हुन्छ? (हुँदैन।) कहिलेकाहीँ मानिसहरू गफ गरिरहेको भेटेमा म तिनीहरूसँगै कुराकानीमा सामेल हुन्छु। तर अचम्मको कुरा, तिनीहरूले यति उच्च विषयहरूमा कुरा गर्छन् कि म बीचमा बोल्न वा छलफलमा संलग्न हुनै सक्दिनँ। तिनीहरू यसो भन्छन्, “तिमी यसमा अट्दैनौ भन्‍ने प्रस्टै छ। तिमी तेस्रो स्वर्गको भाषा बोल्न सक्दैनौ। हामी तेस्रो स्वर्गको भाषा बोलिरहेका छौँ, जुन साधारण मानिसहरूले बुझ्नै सक्दैनन्। त्यसैले तिमी परमेश्‍वर भएर के भो त? तिमीले अझै पनि बुझ्न सक्दैनौ, त्यसकारण हामीले तिमीलाई सामेल गराउनु हुँदैन।” ल भन् त, यस्ता परिस्थितिहरूमा मैले के गर्नुपर्छ? मानिसहरूले समझदार हुन सिक्नुपर्छ। जब म तिनीहरूले तेस्रो स्वर्गको यस्तो उच्च र शक्तिशाली भाषा बोलेको देख्छु, र जब म त्यो स्तरमा पुग्न सक्दिनँ, तब मैले आफूलाई मूर्ख तुल्याउनुभन्दा निस्केर हिँड्नुपर्छ। कतिपय ख्रीष्टविरोधीहरूले खुलेआम यी झूटो शिक्षा, भ्रम, र खोक्रो रूपमा अव्यावहारिक वचनहरू प्रचार गर्छन्, जुन प्रस्ट रूपमा शैतानबाट, प्रधान स्वर्गदूतबाट उत्पत्ति हुन्छ। तिनीहरूले बोल्ने वचनहरू परिष्कृत र उच्च सुनिन्छन्, जुन अधिकांश सामान्य मानिसहरूको पहुँचबाहिर हुन्छन्। पहुँचबाहिर हुनु भन्‍नुको अर्थ के हो? यसको अर्थ तैँले त्यो सुन्‍नेबित्तिकै त्यो दुष्ट कुराकानी हो, र त्यसलाई अस्वीकार गर्नुपर्छ भनेर थाहा पाउँछस्।

ख्रीष्टविरोधीहरूले आफ्ना धारणाहरूसँग मेल नखाने परमेश्‍वरका वचनहरूलाई नकार्नुको सार के हो? के तैँले प्रस्ट रूपमा यो कुरा देखेको छस्? तिनीहरूले वास्तवमा परमेश्‍वरका यी वचनहरू पढ्दासमेत पढ्दैनन्। सुरुमा, जिज्ञासाको कारण तिनीहरूले परमेश्‍वरका वचनहरू देखावटी रूपमा सरसरती पढ्छन्। एकपटक हेरेपछि, तिनीहरूले सोच्छन्, “यी अधिकांश वचनहरू पढ्नलायक छैनन्, तिनमा कुनै व्यावहारिक, मूल्यवान्, वा उल्लेखनीय कुरा, र गहन अनुसन्धान गर्नलायक केही छैन।” पढ्दै जाँदा, तिनीहरू सम्पूर्ण ब्रह्माण्डलाई परमेश्‍वरका वचनहरू भन्‍ने भागमा पुग्छन्। तिनीहरूले यस भागमा उचाइ र गहिराइसहितको ईश्‍वरीय भाषाको स्वाद भएको, र यो मानवले खोजबिन र अनुसन्धान गर्न लायक भएको महसुस गर्छन्—यो तिनीहरूको रुचिसुहाउँदो हुन्छ। अब तिनीहरू केको अपेक्षा गरिरहेका छन्? “यस भागबारे कसले बुझाउन सक्छ? परमेश्‍वरको अभिप्राय ठ्याक्कै के हो? परमेश्‍वरका वचनहरूको हरेक अनुच्छेदको अर्थ के हो, र त्यो कसरी पूरा हुनेछ?” ख्रीष्टविरोधीहरूले सबैभन्दा बढी पत्ता लगाउन चाहने कुरा नै यही हो, तर तिनीहरू आफै यो कुरा बुझ्न सक्दैनन्। तिमीहरूलाई के लाग्छ, के तिनीहरूलाई भन्‍नुपर्छ? (भन्‍न आवश्यक छैन।) किन आवश्यक छैन? के दियाबलसहरू परमेश्‍वरका वचनहरू सुन्‍न योग्य हुन्छन्? के तिनीहरू परमेश्‍वरका रहस्यहरू जान्‍न योग्य छन्? (छैनन्।) परमेश्‍वरका रहस्यहरू उहाँलाई विश्‍वास गर्ने, पछ्याउने र उहाँमा समर्पित हुनेहरूसमक्ष प्रकट गरिन्छ, तर दियाबलस र शैतानबाट लुकाइन्छ, तिनीहरू त्यसको लायक नै हुँदैनन्। त्यसकारण, यदि कुनै दिन परमेश्‍वरले उहाँका वचनहरूको यस भागका रहस्यहरू र सार, साथै यी वचनहरूका जड र प्रसङ्ग खुलासा गर्ने निर्णय गर्नुभयो भने, यो परमेश्‍वरका चुनिएका मानिसहरूलाई प्रकट गरिनेछ, र तिनीहरूलाई थाहा दिइनेछ, तर शैतान र दियाबलसहरूलाई कहिल्यै प्रकट गरिनेछैन। यदि तिमीहरू सत्यता पछ्याउने मानिसहरू हौ र सौभाग्यले अन्त्यसम्म रहन सक्यौ भने, तिमीहरूले उहाँका वचनहरूको यो भागको विषयवस्तु बुझ्ने अवसर पाउनेछौ। परमेश्‍वरका वचनहरूमा, अनि उहाँको काममा पनि धेरै रहस्यहरू छन्। उदाहरणको लागि, परमेश्‍वरको हालको देहधारण; बाइबलमा र यसअघिका भविष्यवाणीहरूमा, यसबारे धेरथोर, र ठूलो-सानो मात्रामा खासै प्रस्ट नभएका केही अगमवाणीहरू भए पनि, यी सबै अगमवाणीहरू निकै गोप्य छन्। परमेश्‍वरको हालको देहधारण, सम्पूर्ण मानवजातिमाझ र पूरै छ-हजार वर्षे व्यवस्थापन योजनाभर, सबैभन्दा ठूलो रहस्य र सबैभन्दा गोप्य मामला हो। मानवहरूलाई थाहा छैन, स्वर्गदूतहरूलाई थाहा छैन, परमेश्‍वरको सारा सृष्टिलाई थाहा छैन; सबैभन्दा सक्षम शैतानलाई समेत यस मामलाबारे थाहा छैन। त्यसलाई किन थाहा छैन? यदि परमेश्‍वरले बताउन चाहनुभयो भने, के त्यसले अति सजिलै थाहा पाउनेथिएन र? त्यसोभए त्यसलाई किन थाहा छैन? एउटा कुराचाहिँ निश्‍चित छ: परमेश्‍वर त्यसले थाहा पाओस् भन्‍ने चाहनुहुन्‍न। धेरै चिन्ह, अगमवाणी, र तथ्यहरूले यो घटनालाई औँल्याइरहेको, र यसको आगमनलाई इङ्गित र भविष्यवाणी गरिरहेको भए पनि, त्यसले थाहा पाओस् भनेर परमेश्‍वरले इच्छा नगर्नुहुन्जेलसम्‍म शैतानले कहिल्यै थाहा पाउनेछैन। यो तथ्य हो। जब परमेश्‍वरले त्यसले थाहा पाओस् भन्‍ने चाहनुहुन्छ तब उहाँले यो कुरा सिधै भन्‍नुहुनेछ। यदि परमेश्‍वरले यो कुरा भन्‍नुभएन र यसबारे बोल्नुभएन भने, यी तथ्यहरू र भविष्यदर्शी कुराहरू देखा परे पनि, परमेश्‍वरले त्यसलाई अन्धो पार्न सक्नुहुन्छ, र त्यसले यो कुरा थाहा पाउन सक्नेछैन। के शैतानको सामर्थ्य ठूलो छ र? त्यसलाई यस तरिकाले हेर्दा, ठूलो छैन। परमेश्‍वरको देहधारणजस्तो यति महत्त्वपूर्ण कार्यबारे भन्‍नुपर्दा, चाहे त्यो मानव संसारमा होस्, भौतिक संसारमा होस्, वा आत्मिक क्षेत्रमा होस्, के त्यसका केही चिन्हहरू हुनेथिएनन् र? यदि यी सबै चिन्हहरूलाई समग्रमा हेरिएमा, परमेश्‍वरले कार्यान्वयन गर्न चाहनुभएको यो कार्य सजिलै देखिनेथ्यो। त्यसोभए शैतानलाई त्यसबारे किन थाहा हुँदैन? परमेश्‍वरले ठूलो रातो अजिङ्गरको देशमा यतिका वर्ष काम गर्नुभएपछि पनि त्यसले किन परमेश्‍वरले गर्नुभएको यस कार्यको महत्त्व बुझ्दैन? त्यसले थाहा पाउन्जेलसम्‍ममा, यो कार्य पहिल्यै पूरा भइसकेको हुनेछ, शैतानले यसमा हस्तक्षेप गर्न सक्दैन, र यस कार्यका नतिजा र फल पहिल्यै निर्धारण भइसकेका हुनेछन्। त्यसबेलासम्म, के शैतानले सत्यता पत्ता लगाउन निकै ढिला हुँदैन र? के यसले “शैतान सधैँ परमेश्‍वरबाट पराजित शत्रु हुनेछ” भन्‍ने भनाइ पूरा गर्दैन र? कुरा ठ्याक्कै त्यही हो। ख्रीष्टविरोधीहरू परमेश्‍वरका वचनहरू मानव धारणा वा रुचिहरूसँग मेल नखाउन्जेल तिनीहरूले तिनलाई नकार्न सक्छन् र त्यसपछि परमेश्‍वर परमेश्‍वर हुन छोड्नुहुनेछ भन्‍ने गलत विश्‍वास गर्छन्। तिनीहरू परमेश्‍वरको देहधारणले उल्लेखनीय चिज केही हासिल गर्न सक्दैन, र त्यो तथ्य बन्‍न सक्दैन भन्ठान्छन्। के यो गम्भीर गल्ती होइन र? गलत आकलन गरेर तिनीहरू आफ्नै पासोमा फसेका छन्। तिनीहरू किन आफ्नै पासोमा फसेका छन्? ठ्याक्कै भन्‍नुपर्दा परमेश्‍वरले मानिसहरूलाई मुक्ति दिनहेतु मानव धारणाहरूसँग मेल नखाने वा भव्य नदेखिने यी साधारण वचनहरू प्रयोग गर्दै बोल्ने र काम गर्ने गर्नुहुन्छ। ठ्याक्कै भन्‍नुपर्दा यी साधारण वचनहरूका अन्तर्निहित विषयवस्तुमै परमेश्‍वरका अभिप्रायहरू, र सत्यता, मार्ग र जीवन हुन्छन्। भ्रष्ट मानवजातिलाई मुक्ति दिन र परमेश्‍वरको व्यवस्थापन योजना पूरा गर्न यी वचनहरू पर्याप्त छन्। यसैबीच, यी साधारण वचनहरूलाई निन्दा गर्नेहरूलाई हटाइनेछ, निन्दा गरिनेछ, र अन्त्यमा दण्ड दिइनेछ। तिनीहरूले यस्तो गलत सोच राख्छन्, “म तिम्रा यी वचनहरू स्विकार्नेछैनँ, म तिनलाई मूल्यवान् ठान्दिनँ! तिम्रा वचनहरू मेरा धारणाहरूसँग मेल खाँदैनन्, ती मेरा धारणा, दृष्टिकोण, वा सोच्ने तरिकासँग मेल खाँदैनन्, त्यसकारण म तिनलाई अस्वीकार गर्न सक्छु, म तिनलाई प्रतिरोध र निन्दा गर्न सक्छु, अनि त्यसपछि तिमीले केही हासिल गर्नेछैनौ!” तिनीहरू गलत छन्। ख्रीष्टविरोधीहरूले परमेश्‍वरका यी वचनहरू नस्विकार्नु भनेको तिनीहरू आफ्नै पासोमा फस्नु हो; परमेश्‍वरले कहिल्यै पनि तिनीहरूले स्विकारून् भन्‍ने अभिप्राय राख्नुभएन, तर किन? किनकि तिनीहरू शैतान र दियाबलसहरूका हुन्। परमेश्‍वरले कहिल्यै पनि तिनीहरूलाई मुक्ति दिने वा बदल्ने योजना गर्नुभएन; तथ्य यही हो। त्यसोभए, अन्तिम तथ्य के हो त? परमेश्‍वरका वचनहरू नकार्ने, निन्दा गर्ने र अस्वीकार गर्ने काम गरेपछि ख्रीष्टविरोधीहरू परमेश्‍वरद्वारा निन्दित र तिरस्कृत हुन्छन्। यसबाट तिमीहरूले के बुझ्नुपर्छ? परमेश्‍वरका वचनहरू मानव धारणा र कल्पनाहरूसँग मेल नखानु नै तैँले तिनलाई नस्विकार्ने कारण बन्‍नु हुँदैन। परमेश्‍वरका वचनका भागहरू तेरा धारणाहरूसँग मेल नखानुको अर्थ यो होइन कि ती सत्यता होइनन्, र त्यसैको कारणले तैँले तिनलाई नकार्नु हुँदैन। त्यसको उल्टो, परमेश्‍वरका वचनहरू तेरा धारणाहरूसँग जति मेल खाँदैनन्, त्यति नै धेरै तैँले आफ्ना धारणाहरू पन्छाएर सत्यता खोज्नुपर्छ। परमेश्‍वरका वचनहरू तेरा धारणाहरूसँग जति मेल खाँदैनन्, त्यति नै धेरै तिनले तँसित के छैन, तँमा केको कमी छ, तैँले आफूमा के भर्नुपर्छ, र विशेषगरी तैँले के कुरा बदल्न र केमा प्रवेश गर्न खोज्नुपर्छ भन्‍ने कुरा जनाउँछन्। तिमीहरूले बुझ्नुपर्ने कुरा यही हो।

ख्रीष्टविरोधीहरू आफूलाई भव्य, महान्, र कुलीन ठान्छन्। यदि तिनीहरूले परमेश्‍वरका वचनहरू पढ्नुपर्‍यो भने, तिनीहरूले दिव्य वाणीहरू, अर्थात् तेस्रो स्वर्गबाट परमेश्‍वरले बोल्नुभएका वचनहरू नै रोज्नुपर्छ, वा आमसाधारण मानिसहरूलाई बुझ्न र राम्रोसँग बोध गर्न गाह्रो हुने परमेश्‍वरका केही गहन वचनहरू नै पढ्नुपर्छ। तिनीहरूले परमेश्‍वरका वचनहरूमा सत्यता वा अभ्यासको मार्ग चाहँदैनन्, बरु तिनीहरूका आफ्नै जिज्ञासा, खोक्रा सोच, महत्त्वाकाङ्क्षा र चाहनाहरू पूरा गर्ने चाहना राख्छन्। त्यसैले, यदि तैँले आफ्नो वरपरका केही मानिसहरूले परमेश्‍वरका वचनहरूका बढी सामान्य र सजिलै बुझिने भागहरू, अर्थात् मानवताको दृष्टिकोणबाट बोलिएका परमेश्‍वरका वचनहरूलाई बेवास्ता गरेको, वा सङ्गीत भरेपछि तिनलाई गाउने कामसमेत नगरेको, बरु चयनशील तरिकाले परमेश्‍वरका वचनहरूलाई हेरेको, सुनेको वा पढेको देखिस् भने, यस्ता मानिसहरूमा एउटा समस्या हुन्छ। कतिपयले सोध्‍न सक्छन्, “कस्तो समस्या? के यो तिनीहरूको सोचाइको समस्या हो कि मनोवैज्ञानिक समस्या हो?” दुवै होइन; यस्ता मानिसहरूमा स्वभावको समस्या हुन्छ। के तिमीहरूले कतिपय मानिसहरूले परमेश्‍वरका वचनका भजनहरू गाउँदा दैनिक जीवनका सत्यतासँग सम्बन्धित भजनहरू नगाउने, आफूलाई चिन्‍नेबारेका भजनहरू गाउन अनिच्छुक हुने, मानिसहरूका भ्रष्ट स्वभाव, धार्मिक धारणा, र परमेश्‍वरमा विश्‍वास गर्नेबारेमा रहेका गलत विचारहरू खुलासा गर्ने भजनहरू गाउन नचाहने, साथै मानिसहरूलाई इमानदार हुन माग गर्ने परमेश्‍वरका भजनहरू गाउन अनिच्छुक हुने गरेको देखेका छौ? खासगरी परमेश्‍वरको देहधारणसम्बन्धी वचन र विषयवस्तुहरू, र परमेश्‍वरको नम्रता र गुप्तताको गवाही दिने, देहधारी परमेश्‍वरको प्रशंसा गर्ने र गवाही दिने भजनहरू तिनीहरूले एक शब्दसमेत गाउँदैनन्, र अरू कसैले गाउन थाल्नेबित्तिकै तिनीहरू घिन महसुस गर्छन्। तर जब तिनीहरूले स्वर्गको परमेश्‍वर र परमेश्‍वरका आत्माको गवाही दिने र प्रशंसा गर्नेबारे, परमेश्‍वरको धर्मी स्वभाव, परातीतता, कृत्य, प्रशासनिक आदेशहरू, र क्रोधको गवाही दिनेबारे गाउँछन्, तिनीहरूले ठूलो जोशसाथ गाउने गर्छन् र एक अवर्णनीय भावसमेत प्रकट गर्छन्। तिनीहरूले यस्ता भजनहरू गाउँदा, तिनीहरू भयानक बन्छन्; तिनीहरूले अनुहार बिगार्छन्, र तिनीहरूको दुष्ट चालढाल देखा पर्छ। परमेश्‍वरको धर्मी र प्रतापी स्वभावबारे गाउँदा, तिनीहरूले झोकमा टेबुल ठटाउँछन् र खुट्टा बजार्छन्, र तिनीहरू एक स्तरको आक्रोशमा पुग्छन्; परमेश्‍वरले क्रोध प्रकट गर्नुभई सारा मानवजातिमाथि महाविपत्ति ल्याउनुहुनेबारे गाउँदा, तिनीहरू दाह्रा किट्दै गाउँछन्, जसले गर्दा तिनीहरूको मुहार रातो र सुन्निएको हुन्छ। के यस्ता मानिसहरूको आत्मामा समस्या हुँदैन र? उदाहरणको लागि, परमेश्‍वरले भन्‍नुहुन्छ, “जब म ठूलो क्रोध प्रकट गर्छु, तब हरेक देश हल्लिनेछ”; यस भनाइलाई लयमा हाल्दा यो प्रथम पुरुषबाट तृतीय पुरुष “जब परमेश्‍वरले ठूलो क्रोध प्रकट गर्नुहुन्छ, तब देशहरू हल्लिनेछन्” भन्‍ने बन्छ। सामान्य मानसिकताले यी परमेश्‍वरका वचनहरू हुन् भन्छ, यो परमेश्‍वरका वचनहरू गाएर उहाँको स्वभाव बुझ्नु हो, र यो परमेश्‍वरको स्वभाव र मानसिकता, साथै परमेश्‍वरले तृतीय पुरुष अर्थात् मानव दृष्टिकोणबाट बोल्नुको प्रसङ्ग बुझ्नु हो भन्छ। सामान्य मानवताको समझ र प्रतिक्रिया यही हो। तर ख्रीष्टविरोधीहरूले यसलाई कसरी गाउँछन्? तिनीहरूले तृतीय पुरुषलाई परिवर्तन गर्दैनन्, तर तिनीहरूको मानसिकता सामान्य मानिसहरूको भन्दा फरक हुन्छ। सामान्य मानिसहरूले “परमेश्‍वर” भन्दै गाउँदा, तिनीहरूले सोच्छन्, “यी परमेश्‍वरका कार्यहरू हुन्, परमेश्‍वरका वचनहरू हुन्; परमेश्‍वरले यही भन्‍नुहुन्छ।” तर ख्रीष्टविरोधीहरूले गाउँदा के सोच्छन्? तिनीहरूको मानसिकताले भन्छ, “मैले गरेको यही हो, मैले भनेको यही हो, मैले देखाउने क्रोध र प्रकट गर्ने स्वभाव यही हो।” के यो फरक छैन र? तिनीहरूले खुलस्त रूपमा सबैका अगाडि “जब म ठूलो क्रोध प्रकट गर्छु, तब हरेक देश हल्लिनेछ” भनेर गाउने आँट नगर्ने भए पनि, तिनीहरूले हृदयमा गाउने त्यसरी नै हो। तिनीहरू आफैले नै क्रोध प्रकट गरिरहेका छन् र हरेक देश हल्लाइरहेका छन् भन्‍ने सोच्छन्, त्यसकारण तिनीहरू सच्चा भावनाले यी वचनहरू गाउँछन्। के यसले तिनीहरूमा समस्या छ भन्‍ने जनाउँदैन र? सुरुदेखि अन्त्यसम्म, ख्रीष्टविरोधीहरूले परमेश्‍वरलाई मान्यता नदिनुको कारण तिनीहरू परमेश्‍वर हुन चाहनु हो। तिनीहरू परमेश्‍वरलाई अस्वीकार गरेर, मानिसहरूलाई तिनीहरू परमेश्‍वर भएको विश्‍वास गराएर, साथै तिनीहरूलाई मानवजातिको परमेश्‍वरको रूपमा मान्यता दिन लगाएर आफूलाई स्थापित गर्न चाहन्छन्। कुरा ठ्याक्कै त्यही हो। त्यसकारण, परमेश्‍वरले उहाँको ईश्‍वरत्वमा बोल्नुभएको अनुच्छेद पढ्दा, सामान्य मानवताको समझ भएका मानिसहरूले त्यसलाई तृतीय पुरुषको दृष्टिकोणबाट बुझ्ने र प्रार्थनार्थ पढ्ने, साथै परमेश्‍वरका अभिप्रायहरूबारे मनन गर्ने गर्छन्। तर ख्रीष्टविरोधीहरू फरक हुन्छन्। जब तिनीहरूले यी वचनहरू गाउने वा पढ्ने गर्छन्, तिनीहरू आफैले यस्तो स्वभाव व्यक्त गर्ने, यस्तो स्वभाव र सारमा जिउने तीव्र इच्छा अनुभव गरिरहेका हुन्छन्। तिनीहरू परमेश्‍वरलाई प्रतिस्थापन गर्ने उद्देश्य राख्छन्, परमेश्‍वरको बोल्ने लवज, परमेश्‍वरका वाणीहरूभित्रका शैली, शब्द, र स्वभाव, उहाँको बोलीको लवज, उहाँका सारा भावहरू, र उहाँले प्रकट गर्नुहुने स्वभावहरूको अनुकरण गर्ने कोसिस गर्छन्। तिनीहरू कट्टर ख्रीष्टविरोधी हुन्। तिनीहरू परमेश्‍वरले झैँ बोल्न नसक्ने, परमेश्‍वरको स्वभाव व्यक्त गर्न नसक्ने, र अनुकरणमा असफल हुने भएकाले, जब परमेश्‍वरले आफ्नो ईश्‍वरत्वमा बोल्नुहुन्छ, तब ख्रीष्टविरोधीहरूले अन्तत: परमेश्‍वरको अनुकरण गर्ने र परमेश्‍वर हुने कोसिस गर्ने मौका देख्छन्। परमेश्‍वरको ईश्‍वरत्वको दृष्टिकोणबाट बोलिएका उहाँका वाणीहरूले ख्रीष्टविरोधीहरूलाई सङ्केत र निर्देशनहरू प्रदान गर्छन्, परमेश्‍वरको बोल्ने तरिका, उहाँले मानिसलाई सम्बोधन गर्न प्रयोग गर्नुहुने लवज, शैली, दृष्टिकोण र स्वरको आरोहअवरोहबारे थाहा दिन्छन्। तिनीहरूले परमेश्‍वरको ईश्‍वरत्वमा व्यक्त गरिएका उहाँका वचनहरूलाई प्रिय ठान्‍नु र आराधना गर्नुको एउटा लक्ष्य यही हो। त्यसकारण, दैनिक जीवनमा, केही मानिसहरूले परमेश्‍वरको घरको कामको लागि वा दाजुभाइ-दिदीबहिनीहरूको जीवनको लागि जिम्मेवार हुने बहानामा परमेश्‍वरको लवज अनुकरण गरेर अरूलाई भाषण दिएको प्रायः देख्न सकिन्छ। तिनीहरूले परमेश्‍वरका वचनहरूलाई समेत हुबहु उद्धृत गरेर मानिसहरूलाई भाषण दिने, निन्दा गर्ने, काटछाँट गर्ने, र खुलासा गर्ने गर्छन्। धेरै तथ्यहरूको जड र प्रसङ्गबाट जाँच्दा तिनीहरूका कार्यहरूपछाडिको उद्देश्य कुनै सच्चा बफादारी, इन्साफको बोध, वा जिम्मेवारी होइन—त्यसको साटो, तिनीहरू परमेश्‍वरको स्थान र दृष्टिकोणबाट परमेश्‍वरको काम गर्ने कोसिस गर्छन्, र परमेश्‍वरलाई प्रतिस्थापित गर्ने उद्देश्य राख्छन्। कति मानिसहरू भन्छन्, “तिनीहरूले कहिल्यै परमेश्‍वरलाई प्रतिस्थापित गर्न चाहन्छु भनेका छैनन्।” तिनीहरूले त्यसो भनिरहनु आवश्यक छैन; तिनीहरूका कार्यहरूको सार, जड र प्रेरणालाई हेरेर नै यो बताउन सकिन्छ; यो निर्क्योल गर्न सकिन्छ कि यही नै ख्रीष्टविरोधीको बाधा र विधिहरू हो। प्रकटीकरण जेजस्तो भए पनि, परमेश्‍वर हुन चाहनु, जुनसुकै तवरले यस्तो नियत बोक्नु—के सामान्य मानवताको समझ भएको व्यक्तिले गर्नुपर्ने यही हो त? (होइन।) के यस्तो व्यक्तिलाई यसैको आधारमा मात्र ख्रीष्टविरोधी भन्‍न मिल्छ? (मिल्छ।) यो एउटै कुरा नै पर्याप्त छ। तेरो कद जतिसुकै ठूलो भए पनि, यदि तँ सधैँ परमेश्‍वर हुन चाहन्छस्, र जथाभाबी परमेश्‍वरको अनुकरण गर्छस्, र तँलाई परमेश्‍वरको रूपमा लिन अरूलाई आदेश दिन्छस् भने, यस्ता कार्य, व्यवहार र स्वभावहरूमा ख्रीष्टविरोधी सार हुन्छ। कुनै व्यक्तिलाई ख्रीष्टविरोधीका रूपमा चित्रण गर्न यो एउटै कुरा पर्याप्त हुन्छ। यो ख्रीष्टविरोधीको स्वभाव वा थोरै ख्रीष्टविरोधीको व्यवहार होइन, बरु ख्रीष्टविरोधीको सार हुनुको प्रकटीकरण हो।

ल भन् त, प्रकृतिको हिसाबले कुन बढी गम्भीर छ: परमेश्‍वर हुन चाहनु कि सधैँ हैसियत खोज्ने महत्त्वाकाङ्क्षा र चाहनाहरू राख्नु? (परमेश्‍वर हुन चाहनु।) मानिसहरूमा महत्त्वाकाङ्क्षा र अहङ्कारी स्वभाव हुन्छन्, र तिनीहरू आफ्नो हैसियत प्रस्तुत गर्न रुचाउँछन्, र कहिलेकाहीँ यस हैसियतले दिने लाभहरूको आनन्द लिन्छन्, र यसलाई बहुमूल्य ठान्छन्—यो एउटा भ्रष्ट स्वभाव हो, र यो परिवर्तन हुन सक्छ। तर परमेश्‍वर हुन चाहनु, परमेश्‍वरको बोल्‍ने लवज अनुकरण गर्नु, परमेश्‍वरको बोल्ने शैली अनुकरण गर्नु, र पूराका पूरा परमेश्‍वरका वचनहरू उद्धृत गर्नु, तिनलाई हुबहु वाचन गर्नु र आफूले ठ्याक्कै परमेश्‍वरजस्तै बोल्न र कार्य गर्न सक्छु, आफ्नो लवज र बोल्ने शैली परमेश्‍वरकोसँग अत्यन्तै मिल्छ भनी अरूलाई गलत सोच्‍ने तुल्याउनु, र अन्त्यमा आफू परमेश्‍वर वा लगभग परमेश्‍वरजस्तै भएको भनी अरूलाई गलत विश्‍वास गराउनु, र कतिलाई त आफूलाई परमेश्‍वरको रूपमा हेर्नसमेत लगाउनु—त्यो समस्याजनक कुरा हो; यो सुल्झाउन नसकिने समस्या अर्थात् निको नहुने रोग हो। के परमेश्‍वर हुन चाहनु चानचुने मामला हो त? परमेश्‍वरको पहिचान उहाँको सारद्वारा निर्धारित हुन्छ। परमेश्‍वर देहधारी हुनुभएको देहको सार र स्वभाव उहाँका व्यक्तिगत प्रयत्नहरूबाट प्राप्त हुने वा समाज, राष्ट्र, मानवजाति, वा कुनै व्यक्तिद्वारा संवर्धन गरिने कुरा होइन, र यो परमेश्‍वर स्वयम्‌द्वारा संवर्धन गरिने कुरा पनि होइन। परमेश्‍वरको सार त परमेश्‍वरमा अन्तर्निहित रूपमै हुन्छ। उहाँलाई मानव सहयोग वा सहायता आवश्यक पर्दैन, न त कुनै वातावरणीय वा समयका परिवर्तनहरू नै आवश्यक पर्छ। परमेश्‍वरसित परमेश्‍वरको रूपमा उहाँको पहिचान छ, त्यसकारण उहाँको सार धेरै पहिले नै पूर्वनिर्धारित भएको छ; यो अन्तर्निहित कुरा हो। उहाँले सत्यता व्यक्त गर्ने क्षमता मानवबाट सिक्नुभएको होइन, न त यो तिनीहरूले नै विकास गरेको कुरा हो। ख्रीष्टविरोधीहरूले यस मामलालाई राम्रोसँग बोध गर्न सक्दैनन्। तिनीहरू मूर्खतापूर्वक यो विश्‍वास गर्छन् कि यदि तिनीहरूले परमेश्‍वरको बोल्ने लवज र शैलीको अत्यन्तै राम्रो अनुकरण गर्न सकेर मानिसहरूले तिनीहरूलाई अझ बढी परमेश्‍वरजस्तो ठानेमा तिनीहरू परमेश्‍वर हुन योग्य हुन्छन्। अझ भन्‍ने हो भने, मानिसहरूलाई अनभिज्ञ र अन्योल पार्ने केही खोक्रा, अव्यावहारिक, अबोधगम्य तथाकथित “परमेश्‍वरका वचनहरू” बोलेर, तिनीहरू मानिसहरूले तिनीहरूलाई परमेश्‍वर ठान्‍न सक्ने, र तिनीहरूले परमेश्‍वर बन्‍ने मौका पाउन सक्ने भन्ठान्छन्। के यो खतरनाक मामला होइन र?

ख्रीष्टविरोधीहरूका हृदयमा परमेश्‍वर बन्‍ने चाहना र महत्त्वाकाङ्क्षा सधैँ हलचल गरिरहेको हुन्छ। तिनीहरूले एकातिर परमेश्‍वरका वचनहरूलाई नकार्ने र निन्दा गर्ने गर्छन्, र अर्कोतिर तिनीहरू उहाँको बोल्ने लवज पनि अनुकरण गर्छन्। कस्तो घृणास्पद, दुष्ट, लज्जास्पद, र नीच कार्य! तिनीहरू परमेश्‍वर हुने चाहनाले आसक्त र विक्षिप्त हुन्छन्। के यो घिनलाग्दो कुरा होइन र? (हो।) के तिमीहरूमध्ये कसैले परमेश्‍वर हुने चाहना बोकेका छौ? जो परमेश्‍वर हुन चाहन्छ ऊ दोषी ठहरिनेछ! जो परमेश्‍वर हुन चाहन्छ ऊ नष्ट हुनेछ! यो तथ्य हो, यो बढाइचढाइ वा तँलाई तर्साउने प्रयास होइन। विश्‍वास लाग्दैन? कोसिस गरिहेर्। त्यसतर्फ सोच्, त्यसमाथि काम गर्, अनि तैँले त्यसलाई भित्री रूपमा सहन सक्छस् सक्दैनस् हेर्, भित्री रूपमा कस्तो महसुस हुन्छ हेर्। यदि यस्ता कार्यहरू गरेर भित्री रूपमा तँलाई खुसी, गर्विलो, र सन्तुष्ट महसुस हुन्छ भने, तँ ठीक छैनस्, र तँ खतरामा छस्। तर यदि त्यस तरिकाले काम गर्दा तँलाई आत्मग्लानि हुन्छ, विवेकले घोच्छ, अरू मानिसहरू वा परमेश्‍वरलाई भेट्न अति लाज लाग्छ भने, तँमा केही विवेक छ, तँमा सामान्य मानवताको केही चेतना छ। धेरै मानिसहरू परमेश्‍वर हुने आकाङ्क्षा राख्छन्। परमेश्‍वरको देहधारण भनेको के हो भनेर नबुझी, परमेश्‍वरको बोलीको लवज र शैली नचिनी, यो जानकारी बोध नगरी, तिनीहरूले यो कुरामा रुचि राख्‍न र महत्त्वाकाङ्क्षा र योजनाहरू बनाउन सक्छन्, तर कसरी अघि बढ्ने भन्‍ने थाहा नभएर तिनीहरूले जथाभाबी कार्य गर्ने आँट गर्दैनन्। बढीमा, तिनीहरूले आत्मिक भएको, उद्धार पाएको, पवित्र रहेको, वा मुक्तियोग्य भएको बहाना गर्छन्। तर तिनीहरूले परमेश्‍वरबारे केही जानकारी पाइसकेपछि, तिनीहरूका महत्त्वाकाङ्क्षाहरू अङ्कुराउन थाल्छन्, र तिनीहरूले कार्य गर्न थाल्छन्। तिनीहरूले के गर्छन्? एउटा प्रस्ट प्रकटीकरणचाहिँ तिनीहरू परमेश्‍वरले बोल्नुभएका गहन र बुझ्नै नसकिने वचनहरू बढीभन्दा बढी पढ्छन्। ती वचनहरूमा, तिनीहरू परमेश्‍वरको बोलीका मनोवृत्ति, शैली, लवज, र शब्दहरूसँग परिचित हुन्छन्, र त्यसपछि तिनीहरूले ती कुराहरू अनुकरण गर्ने र तिनलाई गहिराइमा अध्ययन गर्ने कोसिस गर्छन्। जति धेरै परिचित भयो, त्यति नै राम्रो, यहाँसम्‍म कि तिनीहरूले आँखा चिम्लेरै परमेश्‍वरको बोलीको लवज र शैली थाहा पाउन सक्छन्। ती कुराहरू तिनीहरूले गम्भीरतासाथ कण्ठ पार्छन्, र त्योसँगसँगै मानिसहरूमाझ अभ्यास र रिहर्सल गर्छन्, आफ्नो बोलीमा यो शैली, छाँट, लवज, र शब्दहरू अनुकरण गर्छन्, र त्यसपछि यो तरिकाले कार्य गर्दा र बोल्दा आफूलाई परमेश्‍वर भएको महसुस हुन्छ हुँदैन भनी गहिरो रूपमा अनुभव गर्छन्। जब तिनीहरू यो अभ्यासमा अझ बढी परिचित र दक्ष बन्छन्, तब तिनीहरूले थाहै नपाई आफूलाई परमेश्‍वरको स्थानमा राख्छन्। अचानक, कुनै दिन, कसैले भन्छ, “तिनीहरूको भावना र बोलीको लवज परमेश्‍वरको जस्तै-जस्तै लाग्छ। तिनीहरूसँग कुरा गर्दा परमेश्‍वरसँग भएझैँ महसुस हुन्छ; तिनीहरूका शब्दहरूमा परमेश्‍वरको बोलीको स्वाद छ।” संयोगवश यस्ता टिप्पणीहरू सुनेपछि, तिनीहरूको हृदय असीमित सन्तुष्टिले भरिन्छ, तिनीहरूलाई अन्तत: आफ्नो कामना पूरा भएको, र आफू परमेश्‍वर बनेको महसुस हुन्छ। के अब तिनीहरू सक्किएका होइनन् र? हिँड्नलाई अन्य मार्गहरू हुँदाहुँदै विनाशको मार्ग किन रोज्नु? के यो काल खोज्नु होइन र? यस्ता सोचहरू राख्नु नै खतरनाक हो—यी सोचहरूलाई व्यवहारमा उतार्नु त झनै खतरनाक हो। यदि कसैका कार्यहरू नियन्त्रणभन्दा बाहिर जान्छन् र तिनीहरू अन्त्यसम्म यही दिशा पछ्याउँछन्, यसमा सफल बनेर यसलाई वास्तविकता बनाउन दृढ हुन्छन् भने, तिनीहरू पूर्ण विनाशका निशाना बन्छन्। कति ख्रीष्टविरोधीहरू त वास्तवमा यसै दिशातर्फ काम र प्रयत्न गरिरहेका हुन्छन्। के तिमीहरूले यस्ता मानिसहरू देखेका वा भेटेका छौ? (म मूलभूमि चीनमा हुँदा, मैले परमेश्‍वरको बोलीको लवज अनुकरण गर्ने र अक्सर परमेश्‍वर हुने सोच राख्ने एक व्यक्ति भेटेँ। त्यो समयमा, दुईतीन जनाले उसलाई परमेश्‍वर ठान्थे, र एकजना त उसलाई देख्दा घुँडा टेकेर ऊसामु लम्पसार नै पर्यो।) व्यक्तिले परमेश्‍वर बन्‍न जतिसुकै कोसिस गरे पनि, त्यो निकासहीन बाटो हो। के तिमीहरूले यो कुरा छर्लङ्गै देखेका छौ? मानवजातिप्रतिका परमेश्‍वरका सारा वचनहरूको अभिव्यक्ति र भरणपोषणको उद्देश्य मानिसहरूलाई परमेश्‍वरका अभिप्रायहरू बुझ्न र मुक्ति प्राप्त गर्न मदत गर्नु हो। यदि मानिसहरूले परमेश्‍वरले यी सन्देशहरू व्यक्त गर्नुभएकोले, तिनीहरूले ती सन्देशहरूबाट परमेश्‍वर बन्‍ने विस्तृत कुराहरू सिक्नुपर्छ र परमेश्‍वर हुन, परमेश्‍वरको अनुकरण गर्न, परमेश्‍वर बन्‍न खोज्नुपर्छ भन्‍ने गलत विश्‍वास राख्छन् भने, तिनीहरू सिद्धिन्छन्। यो विनाशतर्फको मार्ग हो; तैँले यसलाई कहिल्यै अनुकरण गर्नु हुँदैन। कति मानिसहरू भन्छन्, “परमेश्‍वरको अनुकरण नगर्न अलि गाह्रो छ। परमेश्‍वरले बोलेको सुन्दैपिच्छे, म परमेश्‍वरको पहिचान बोकेर बोल्नु कति सम्मानजनक र भव्य सुनिन्छ भनेर सोच्छु। त्यो किन त्यति मधुर र मनमोहक सुनिन्छ? मलाई किन परमेश्‍वरले बोल्दा परमेश्‍वर हुनु अति राम्रो अनुभूति हो भन्‍ने लाग्छ? परमेश्‍वरको पहिचान बोक्‍ने व्यक्ति बोल्दा अत्यन्तै फरक सुनिन्छ।” तसर्थ, तिनीहरूले थाहै नपाई परमेश्‍वरका केही लवज र शब्दहरू नक्कल गर्न थाल्छन्। आत्मगत चाहनामा, तिनीहरू परमेश्‍वर हुन वा यति प्रस्ट रूपमा परमेश्‍वर बन्‍न नचाहे पनि, तिनीहरूले अनुकरण गर्नुको मूलजड के हो? के यो तिनीहरूले सत्यता र परमेश्‍वरका वचनहरूलाई प्रिय ठान्‍ने भएकोले हो? (होइन।) त्यसोभए के हो त? (यो परमेश्‍वर हुन चाहने मनसायबाट आएको हो।) यदि ममा यो पहिचान वा हैसियत थिएन र मैले यी वचनहरू बोलेको भए, कसैले मेरो अनुकरण गर्नेथियो र? मलाई कसैले चासो दिनेथिएन, मलाई कसैले उच्च ठान्‍नेथिएन; तथ्य त्यही होइन र? मसित यो पहिचान र हैसियत नहुँदा पनि, मैले मानिसहरूसित कुराकानी र सङ्गति गरेँ। त्यसबेला मलाई कसले गम्भीरतापूर्वक लिन्थ्यो र? तिनीहरू मलाई सानो उमेरको, उच्च शिक्षा नभएको र कुनै सामाजिक हैसियत नभएको देख्नेबित्तिकै मेरै मण्डली वा अरू कुनै मण्डलीका कसैले पनि मलाई साँच्चिकै गम्भीरतापूर्वक लिँदैनथे, न त आफ्नो कर्तव्य गरिरहेका र मसित अन्तरक्रिया गरिरहेका मानिसहरूमध्ये कसैले नै मलाई गम्भीरतापूर्वक लिन्थ्यो। मैले सही र इमानदारीसाथ बोले पनि, कसैले ध्यान दिँदैनथ्यो। किन? पहिचान वा हैसियतबिना अरूको नजरमा परिँदैन; जे बोले पनि त्यसले अर्थ राख्दैन, चाहे त्यो सही वा सत्यता नै किन नहोस्। तैँले जे बोले पनि मानिसहरूले त्यो सबै गलत हो भनेर नकार्न सक्छन्। त्यसपछि, कसैले तेरो अनुकरण गर्ला र? पहिचान वा हैसियतबिनाको निकै औसत र साधारण व्यक्ति—तेरो अनुकरण गर्ने कष्ट कसले गर्छ? मानिसहरूको नजरमा, यस्तो व्यक्ति विद्यमानताहीन हुन्छ र आदर गर्न लायक हुँदैन; यदि तिनीहरूले तँलाई हेप्दैनन् भने, तँ भाग्यमानी होस्। तेरो अनुकरण गरेर के काम? के अरूले हेयको दृष्टिले हेर्न, हेप्न, र विभेद गर्न सकून् भनेर तिनीहरूले तेरो अनुकरण गर्छन् र? मानिसहरू कसको अनुकरण गर्छन्? तिनीहरू तिनीहरूको नजरमा जसको विद्यमानता र महान्‌ता छ, जोसँग हैसियत र पहिचान छ, तिनकै अनुकरण गर्छन्। मानिसहरू ती व्यक्तिहरूकै अनुकरण गर्छन्। व्यक्तिले पहिचान र हैसियत प्राप्त गरेपछि, उही व्यक्तिले उही कुराहरू भने पनि, ऊ किन अरूको नजरमा फरक देखिन्छ? ऊ कसरी एक्कासी विद्यमानता भएको र अनुकरणयोग्य देखिन्छ? मानिसहरू साँच्चिकै के अनुकरण गरिरहेका हुन्छन्? तिनीहरूले स्विकार्ने, नक्कल गर्ने र आदर गर्ने कुराहरू सत्यता वा सकारात्मक कुरा नभई, बाह्य महान्‌ता अर्थात् देखावटी हैसियत मात्र हो। कुरा त्यही होइन र? यदि मसित कुनै पहिचान वा हैसियत नभएको भए, मैले सत्यतासँग मिल्दो कुरा जति नै बोले पनि वा जतिसुकै आत्मिक वचनहरू बोले पनि, के ती वचनहरूलाई तिमीहरूमाझ फैलाउन सकिन्थ्यो र? सकिन्‍नथ्यो; यसमा कसैले चासो दिने थिएन। तर मैले मेरो पहिचान र हैसियत प्राप्त गरिसकेपछि, मैले अक्सर बोलिरहने मेरा केही वचनहरू, मेरा बोलीचालीको भाषा, मेरो शब्दचयन, मेरो बोल्ने तौरतरिका र शैली—धेरै मानिसहरूले यी कुराहरू अनुकरण गर्न थाल्छन्। यो कुरा सुन्दा मलाई घिन लाग्छ। कति घिन लाग्छ? यो कुरा सुन्दा मलाई बान्ता आउला जस्तो हुन्छ। मेरो अनुकरण गर्ने जोकोहीप्रति मलाई घिन लाग्छ, मेरो अनुकरण गर्ने जोकोहीदेखि मलाई दिगमिग हुन्छ, यतिसम्म कि म तिनीहरूलाई दोषी नै तुल्याउँछु! मानिसहरूले यी कुराहरू अनुकरण गर्नुपछाडिको अभिप्राय र लक्ष्य के हो? परमेश्‍वरको बोलीको लवज नक्कल गर्नु, र परमेश्‍वर हुँदाको अनुभूति चाख्नु हो; तथ्य त्यही होइन र? यो हैसियत चाहने, हैसियतको पदबाट बोल्न चाहने, पहिचान र हैसियत भएको व्यक्तिको लवज र शैलीमा बोल्ने र कार्य गर्ने, र आफूसँग पनि हैसियत, पहिचान र मूल्य भएझैँ देखिने भन्‍ने कुरा हो—कुरा यति होइन र? यदि तैँले कुनै साधारण व्यक्तिको अनुकरण गरिस् भने, त्यो ठूलो समस्या होइन; बढीमा त्यो एउटा अहङ्कारी स्वभाव मात्र हो। तर यदि तैँले परमेश्‍वरको लवज र बोल्ने शैली अनुकरण गरिस् भने, समस्या त्यहीँबाट सुरु हुन्छ। म त भन्छु, तैँले बारुदी सुरुङमाथि पाइला टेकिरहेको हुनेछस्।

परमेश्‍वरका वचनहरूमा एउटा वाक्यांश छ: परमेश्‍वर दुष्टतालाई घृणा गर्ने परमेश्‍वर हुनुहुन्छ। “दुष्टतालाई घृणा गर्नु” ले के जनाउँछ? परमेश्‍वरको पहिचान र हैसियत अद्वितीय छन्। परमेश्‍वरको पवित्रता, धार्मिकता, अख्तियार, र प्रेम कुनै पनि सृजित वा असृजित प्राणीसँग हुँदैन; यी कुराहरू अनुकरण गर्ने कोसिस गर्नु ईशनिन्दा हो। तँसित यी विशेषताहरू छैनन् भने, तँ किन यी कुरा अनुकरण गर्ने कोसिस गर्छस्? तँसित यी विशेषताहरू छैनन् भने, तँ किन परमेश्‍वर हुने कोसिस गर्छस्? अनुकरण गर्दा, के तैँले परमेश्‍वर हुने अर्थात् परमेश्‍वर बन्‍ने अभिप्राय राखिरहेको हुँदैनस् र? कि तैँले परमेश्‍वरलाई आदर गर्ने भएकोले, उहाँको प्रेमिलोपन र सारको डाह गर्ने भएकोले, उहाँको अनुकरण गरेको होस्? कदापि होइन; त्यसको लागि तँसित चरित्र र कद छैन। तँ परमेश्‍वर हुने लालसा पूरा गर्न, मानिसहरूको प्रशंसा र सम्मान पाउन, र मानिसहरूमाझ परमेश्‍वरले झैँ व्यवहार पाउन मात्र चाहन्छस्। के यो लाजमर्दो कार्य होइन र? यो पूर्णतया अपमानजनक कार्य हो! अनुकरण आफैमा अप्रिय कुरा हो, र परमेश्‍वर हुने आकाङ्क्षा राख्नु घिनलाग्दो मात्र होइन; यो निन्दनीय कुरा हो। त्यसकारण, म तिमीहरूलाई गम्भीरतासाथ भन्छु, चाहे मैले जेसुकै भनेको वा जेसुकै गरेको होस्, वा चाहे तिमीहरूको हृदयमा श्रद्धा, ईर्ष्या वा डाह पैदा गराउन मैले जेसुकै भनूँ वा गरूँ, तिमीहरूले सम्झनैपर्ने एउटा कुरा छ: मेरो अनुकरण कहिल्यै नगर्नू। तिमीहरूले अनुकरण गर्ने अभिप्राय त्याग्नैपर्छ, तिमीहरूले अनुकरणको मानसिकताविरुद्ध विद्रोह गर्नैपर्छ र परमेश्‍वरलाई चिढ्याउनबाट जोगिनैपर्छ। यो एउटा गम्भीर मामला हो! परमेश्‍वरको बोलीको लवज, बोल्ने शैली, र स्वभावलाई मामुली कुराको रूपमा लिएर ओठेसेवा गर्ने, स्वेच्छाचारी रूपमा आफूअनुकूल प्रयोग गर्ने र खेलबाड गर्ने भ्रष्ट मानव परमेश्‍वरको लागि घिनलाग्दो हुन्छ। यदि तैँले त्यसो गर्छस् भने, तैँले परमेश्‍वरको स्वभाव चिढ्याइरहेको छस्—यस्तो कहिल्यै नगर्! तैँले देहधारी परमेश्‍वरको बोल्ने शैली र लवज अनुकरण गरेको मैले सुन्‍न नसके पनि, तँमा यस्तो स्वभाव र यस्ता सोचहरू छन् भन्‍ने थाहा पाउँदा नै मलाई पूरै घिन लाग्छ। यदि तैँले सम्पूर्ण मानवजाति वा सर्वसाधारणलाई सम्बोधन गर्ने उद्देश्यले परमेश्‍वरको आत्माको लवज अनुकरण गर्छस् भने, के तैँले काल खोजिरहेको छैनस् र? यसबारे सबैजना सतर्क रहनुपर्छ; यस्तो कहिल्यै नगर्! कति मानिसहरूले सोध्ने गर्थे, “परमेश्‍वरको स्वभाव चिढ्याउनुको अर्थ के हो?” आज, म तँलाई एउटा कुरा भन्‍छु: परमेश्‍वरको लवज र बोल्ने शैलीको नक्कल गर्नु, साथै परमेश्‍वरको पहिचान र हैसियतसँग सम्बन्धित शृङ्खलाबद्ध कुराहरू, चाहे ती बाह्य होऊन् वा आन्तरिक, ती सबै परमेश्‍वरको स्वभावविरुद्धको अपराधमा पर्छन्। तिमीहरूले कसैगरी यो सम्झनैपर्छ र यो अपराध कहिल्यै गर्नु हुँदैन! यदि तैँले यो अपराध गर्छस् र तत्काल आफूलाई सच्याउन, आफूविरुद्ध विद्रोह गर्न, र आफूलाई रूपान्तरण गर्न सक्छस् भने, आशा अझै बाँकी रहन्छ। तर यदि तँ निरन्तर यही मार्गमा लागिरहन्छस् भने, तँ एक ख्रीष्टविरोधी कहलिनेछस्, र म तँलाई सत्य बताउँछु: परमेश्‍वरको नजरमा, त्यसपछि कुनै सच्चिने मौका हुनेछैन—तँ पूर्ण रूपमा सक्किनेछस्। याद राख्, परमेश्‍वर दुष्टतालाई घृणा गर्ने परमेश्‍वर हुनुहुन्छ। तैँले परमेश्‍वरको पहिचान र सारसँग सम्बन्धित हरेक पक्षलाई पूर्णतः अधिकतम सतर्कतासाथ हेर्नुपर्छ र त्यसलाई हल्का रूपमा लिनै हुँदैन। यदि परमेश्‍वरको बोल्ने शैली र लवज कुनै भ्रष्ट मानवको मुखबाट व्यक्त गरिएमा, यो परमेश्‍वरको ठूलो अपमान र उहाँविरुद्धको ठूलो ईशनिन्दा हो, जसलाई परमेश्‍वरले किमार्थ सहन सक्नुहुन्‍न। मानवहरूले यस्तो अपराध कहिल्यै गर्नु हुँदै हुँदैन। कुरो बुझिस्? यदि तैँले यस्तो अपराध गरिस् भने, तँ मर्छस्! यदि तँ मेरो कुरा सुन्दैनस् र ममा विश्‍वास गर्दैनस् भने, त्यसै गरिहेर्, अनि जब तैँले साँच्चिकै आफैलाई विपत्ति निम्त्याउँछस्, तब तैँले मैले भनिनँ भनेर मलाई दोष नलगा।

विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग छ)

इ. परमेश्‍वरका वचनहरूलाई तिरस्कार गर्नु

आज हामी ख्रीष्टविरोधीहरूका विभिन्न प्रकटीकरणहरूसम्बन्धी “तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन्” भन्ने दसौँ विषयवस्तुबारे सङ्गति जारी राख्नेछौँ, र तिनीहरू परमेश्‍वरका वचनहरूलाई तिरस्कार गर्छन् भन्ने तेस्रो भागमा केन्द्रित हुनेछौँ। यस अघिको भेलामा, हामीले यस भागका दुई पक्षहरू सङ्गति गर्‍यौँ। ती दुई के-के थिए? (पहिलो ख्रीष्टविरोधीहरूले स्वेच्छाचारी रूपमा परमेश्‍वरका वचनहरूलाई छेडछाड गर्छन् र अर्थ्याउँछन् भन्ने थियो। अर्कोचाहिँ ख्रीष्टविरोधीहरू आफ्ना धारणाहरूसँग मेल नखाँदा परमेश्‍वरका वचनहरूलाई नकार्छन् भन्ने थियो।) दुवै पक्षहरू ख्रीष्टविरोधीहरूले परमेश्‍वरका वचनहरूलाई तिरस्कार गर्नेसित सम्बन्धित छन्। ख्रीष्टविरोधीहरू परमेश्‍वरका वचनहरूलाई तिरस्कार गर्छन् भन्‍ने कुरा धेरै तरिकाले प्रस्ट छ; यो तिनीहरूको सार, परमेश्‍वरप्रतिको तिनीहरूको मनोवृत्ति, र परमेश्‍वरसँग सम्बन्धित सारा पक्षहरूलाई तिनीहरूले कसरी व्यवहार गर्छन् भन्नेसित जोडिएको छ। परमेश्‍वरका वचनहरूमा विस्तृत विषयवस्तु समेटिन्छन्, त्यसैले ख्रीष्टविरोधीहरूले परमेश्‍वरका वचनहरूलाई घृणा गर्नु भनेको उहाँका वचनहरूप्रतिको तिनीहरूको सरल मनोवृत्ति होइन। तिनीहरूले उहाँका वचनहरूलाई तिरस्कार गर्नुका कारणहरू एक होइन, बहुआयामी छन्। यस अघिको भेलामा, हामीले ख्रीष्टविरोधीहरू कसरी परमेश्‍वरका वचनहरूलाई तिरस्कार गर्छन् भन्नेबारे दुई विशिष्ट प्रकटीकरणहरू सङ्गति गर्‍यौँ। आज, हामी अर्को प्रकटीकरणबारे सङ्गति गर्नेछौँ।

ग. ख्रीष्टविरोधीहरू परमेश्‍वरका वचनहरू पूरा हुन्छन् कि हुँदैनन् भनी खोजीनिती गर्छन्

ख्रीष्टविरोधीहरू परमेश्‍वरका वचनहरूलाई तिरस्कार गर्छन्—के तिनीहरू परमेश्‍वरले भन्नुभएको कुरामा, परमेश्‍वरले बोल्नुभएको सारा विषयवस्तुमा, साँचो विश्‍वास राख्छन्? (राख्दैनन्।) यसको वास्तविक प्रमाण छ। तिनीहरू साँचो रूपमा विश्‍वास गर्दैनन्, त्यसैले परमेश्‍वरले बोल्नुभएका सारा वचनहरू वास्तविकतासँग मिल्छन् कि मिल्दैनन्, ती पूरा हुन सक्छन् कि सक्दैनन्, वा ती तथ्यपूर्ण छन् कि छैनन् भन्नेप्रति तिनीहरूको मनोवृत्ति के हुन्छ? के तिनीहरू साँचो रूपमा विश्‍वास गर्छन्, कि शङ्का गर्छन् र हृदयभित्र हिचकिचाउँदै नियाल्छन्? तिनीहरूले दृढ रूपमा शङ्का गरिरहेका र हिचकिचाउँदै हृदयभित्र नियालिरहेका हुन्छन्। आज, हामी ख्रीष्टविरोधीहरूको यही प्रकटीकरणबारे सङ्गति गर्नेछौँ: तिनीहरू परमेश्‍वरका वचनहरू पूरा हुन्छन् कि हुँदैनन् भनी खोजीनिती गर्छन्। “खोजीनिती गर्नु” को अर्थ के हो? “खोजीनिती गर्नु” भन्ने वाक्यांश किन प्रयोग गरिन्छ? (परमेश्‍वर, खोजीनिती गर्नुको अर्थ गोप्य रूपमा नियाल्नु, चियाउनु हो।) यो व्याख्या मूलतः सही छ। अब सबैले “खोजीनिती गर्नु” को अर्थ बुझेका छन्; यसको अर्थ हेर्नु र हिचकिचाउँदै गोप्य तरिकाले नियाल्नु, अरूले थाहा नपाउनेगरी सुटुक्क हेर्नु, छायामा रहेर काम गर्नु, र खुला रूपमा वा अरूले देखिनेगरी काम नगर्नु हो; यो एउटा तुच्छ चाल हो। प्रस्टै छ, कि यस्तो चाल चल्ने व्यक्तिले सार्वजनिक रूपमा नभई गोप्य रूपमा त्यसो गरिरहेको हुन्छ। त्यसोभए, यी प्रकटीकरण र व्याख्याहरूमार्फत, ख्रीष्टविरोधीहरूले परमेश्‍वरका वचनहरूबारे खोजीनिती गर्दा त्यो कस्तो व्यवहार हो? (सत्यतालाई घृणा गर्ने।) त्यो सत्यतालाई घृणा गर्नु हो भनेर के कुराबाट प्रस्ट हुन्छ? ख्रीष्टविरोधीहरू किन परमेश्‍वरका वचनहरू केवल प्रस्ट, जायज, र सार्वजनिक रूपमा पढ्न सक्दैनन्? तिनीहरू किन खोजीनिती गर्छन्? के खोजीनिती गर्नु साँच्चिकै एक प्रकारको कार्य हो? त्यसको व्याख्यामार्फत प्रस्ट हुन्छ कि खोजीनिती गर्नु भनेको खुलेर गर्ने काम होइन; यो बाहिरी स्वरूप, हाउभाउ, वा कार्यहरूमार्फत खुट्ट्याउन सकिने कुरा होइन। बरु, यी सारा विचारहरू त लुकेका, हृदयभित्र राखिएका, अरूले बोध गर्न नसक्‍ने खालका हुन्छन्, र तिनीहरूले के सोचिरहेका छन् भनेर तिनीहरूका हाउभाउ र कार्यहरूबाट खुट्ट्याउन कठिन हुन्छ—यसलाई खोजीनिती गर्नु भनिन्छ। यो परमेश्‍वरका वचनहरूप्रतिको त्यस्तो मनोवृत्ति हो जुन सार्वजनिक रूपमा खुलस्त देखा पर्न सक्दैन; यो प्रस्टसितै गलत मनोवृत्ति हो। यो परमेश्‍वरका वचनहरूलाई तेस्रो पक्षको दृष्टिकोणबाट, शत्रुवत्‌ दृष्टिकोणबाट, र हिचकिचाहटपूर्ण अवलोकन, छानबिन, शङ्का र प्रतिरोधको दृष्टिकोणबाट हेर्ने मनोवृत्ति हो। यी व्यवहारहरूमार्फत, के ख्रीष्टविरोधीहरूले परमेश्‍वरका वचनहरू पूरा हुनेछन् कि हुनेछैनन् भनी खोजीनिती गर्नु, परमेश्‍वरका वचनहरूलाई घृणा गर्नुको प्रकटीकरण हो जुन गम्भीर प्रकृतिको हुन्छ भन्न मिल्छ? (मिल्छ।) ख्रीष्टविरोधीहरूले परमेश्‍वरका वचनहरू पूरा हुनेछन् कि हुनेछैनन् भनी खोजीनिती गर्नुले तिनीहरूको स्वभाव र परमेश्‍वरका वचनहरूप्रति तिनीहरूको साँचो मनोवृत्ति प्रतिबिम्बित गर्छ, जुन तिनीहरूका हृदय, सोच र गोप्य रायहरूमा प्रकाश हुन्छ।

ख्रीष्टविरोधीहरूले परमेश्‍वरका कुन वचनहरू खोजीनिती गर्छन्? तिनीहरूका विचारमा, परमेश्‍वरका कुन वचनहरू तिनीहरूका गोप्य, गहन छानबिन र विश्‍लेषणलायक छन्? भन्नुको मतलब, परमेश्‍वरले बोल्नुभएका कुन विशिष्ट विषयवस्तुहरूप्रति ख्रीष्टविरोधीहरूले विशेष चासो राख्छन्, जबकि उही समयमा तिनलाई हृदयमा शङ्का गरिरहेका र हिचकिचाउँदै नियालिरहेका हुन्छन्? ख्रीष्टविरोधीहरू आफ्नो हृदयमा परमेश्‍वरका कुन वचनहरू खोजीनिती गर्नका लागि समय र ऊर्जा खर्चन लायक भएको विश्‍वास गर्छन्? (परमेश्‍वरका केही अगमवाणीहरू, रहस्यहरू, र मानिसहरूका भविष्य, नियति र गन्तव्यसँग सम्बन्धित वचनहरू।) अगमवाणीहरू, गन्तव्यहरू, रहस्यहरू—यी धेरैजसो मानिसहरूले चासो राख्ने र ख्रीष्टविरोधीहरूले त झनै हृदयको गहिराइबाट कहिल्यै त्याग्न नसक्ने कुराहरू हुन्। विशेषतः परमेश्‍वरका कुन वचनहरूबारे ख्रीष्टविरोधीहरूले बढी चासो राख्छन् र हृदयमा प्राय: खोजीनिती गर्छन्? त्यसमा यी वचनहरू पूरा हुनेछन् कि छैनन्, यी साकार हुनेछन् कि छैनन्, तिनीहरूले यी तथ्यका रूपमा वास्तवमै हासिल भएको देख्नेछन् कि छैनन् भन्ने कुराहरू संलग्न हुने भएकोले, ख्रीष्टविरोधीहरूले चासो राख्ने कुरा भनेको निश्चय नै परमेश्‍वरले मानवजातिलाई गर्नुभएका प्रतिज्ञाहरू हुन्, होइन र? (हो।) साथै, परमेश्‍वरले मानिसहरूलाई श्राप र दण्ड दिनुहुने, दुष्ट मानिसहरूलाई दण्डित गर्नुहुने, परमेश्‍वरका वचनहरूविरुद्ध जाने सबैलाई दण्डित गर्नुहुने कुरासँग सम्बन्धित वचनहरू हुन्। अनि, त्यसपछि आउँछन् विपत्तिहरूका अगमवाणीहरू—के यो पनि ख्रीष्टविरोधीहरूको चासोको क्षेत्र होइन र? (हो।) अरू के छन्? (परमेश्‍वर कहिले पृथ्वीबाट बिदा हुनुहुनेछ भन्नेबारेका वचनहरू।) परमेश्‍वर कहिले पृथ्वीबाट बिदा हुनुहुनेछ, परमेश्‍वर कहिले महिमित हुनुहुनेछ, परमेश्‍वरको महान्‌ काम कहिले पूरा हुनेछ, परमेश्‍वरले कहिले यो मानवजातिको अन्त्य गर्नुहुनेछ, होइन त? (हो।) जम्मा कतिवटा विषयवस्तुहरू छन्? (चारवटा।) पहिलो हो, मानिसका लागि परमेश्‍वरका प्रतिज्ञा र आशिष्‌का वचनहरू। दोस्रो हो, मानिसका लागि परमेश्‍वरका श्राप र दण्डका वचनहरू। तेस्रो हो, विपत्तिहरूको अगमवाणी गर्ने परमेश्‍वरका वचनहरू। चौथो हो, उहाँ पृथ्वीबाट कहिले जानुहुनेछ र उहाँको महान्‌ काम कहिले पूरा हुनेछ भन्नेबारेका परमेश्‍वरका वचनहरू। अर्को सबैभन्दा महत्त्वपूर्ण विषयवस्तु, ख्रीष्टविरोधीहरूले खोजीनिती गर्न विशेष चासो राख्ने परमेश्‍वरका वचनहरूको अर्को वर्ग पनि छ, र त्यो हो, परमेश्‍वरको स्वभाव, पहिचान र सारबारेका उहाँका वचनहरू। यो अन्तिमको किन थप्नुपर्छ? ख्रीष्टविरोधीहरू परमेश्‍वरका वचनहरू पूरा हुनेछन् भनेर विश्‍वास गर्दैनन्; तिनीहरू प्रायः परमेश्‍वरका वचनहरूको खोजीनिती गर्छन्, त्यसोभए मुख्यगरी के कुराले तिनीहरूमा शङ्का उब्जाउँछ, जसले तिनीहरूलाई परमेश्‍वरका वचनहरूको खोजीनिती गर्नमा डोऱ्याउँछ? तिनीहरूको मुख्य अविश्‍वास परमेश्‍वरमाथि हुन्छ। आधारभूत रूपमा, ख्रीष्टविरोधीहरू अविश्‍वासीहरू हुन्, तिनीहरू दियाबलसहरू हुन्; तिनीहरू परमेश्‍वरको अस्तित्वमा शङ्का गर्छन्, यो संसारमा परमेश्‍वर हुनुहुन्छ भनी विश्‍वास गर्दैनन्, न त परमेश्‍वरले गर्नुहुने सबै कुरामा नै विश्‍वास गर्छन्। त्यसैले, तिनीहरू परमेश्‍वरको स्वभाव, पहिचान र सारबारे पूर्ण रूपमा शङ्कालु हुन्छन्। तिनीहरूको शङ्काको कारण, तिनीहरूले के गर्नेछन्? यदि तिनीहरूले परमेश्‍वरको पहिचान र सारबारे शङ्का गर्न सक्छन् भने, के तिनीहरूले परमेश्‍वरको स्वभाव, पहिचान र सार संलग्न गर्ने वचनहरूलाई बोध नगरी वा प्रतिक्रिया नजनाई केवल पढ्ने काम मात्र गर्नेछन् त? के तिनीहरूले यी वचनहरूलाई दृढतासाथ विश्‍वास गर्न र स्विकार्न सक्छन् त? (सक्दैनन्।) उदाहरणका लागि, यदि कसैले सधैँ आफू धर्मसन्तान हुँ भनी शङ्का गर्छ भने, के उसले उसका आमाबुबा उसका साक्खे आमाबुबा हुन् भनेर विश्‍वास गर्न सक्छ त? के उसले उसका आमाबुबाको प्रेम, सुरक्षा, र उसको भविष्यका लागि गरिएका सारा त्यागहरू साँचो हुन् भनी विश्‍वास गर्न सक्छ त? (सक्दैन।) जब उसले यो सबै कुरामा शङ्का र अविश्‍वास गर्छ, तब के उसले गोप्य रूपमा केही काम गर्नेछैन र? उदाहरणका लागि, उसका आमाबुबाले उसको जन्मबारे कुराकानी गरिरहेका छन् कि भनी हेर्न कहिलेकाहीँ उसले लुकेर उनीहरूको कुरा सुन्न सक्छ। उसले सामान्यतया राम्रोसित ध्यान दिनेछ र ऊ कहाँ जन्मिएको थियो, उसलाई कसले जन्मायो, र जन्मिँदा उसको तौल कति थियो भन्नेबारे आमाबुबालाई निरन्तर प्रश्‍न गर्नेछ—उसले सधैँ यी कुराहरूबारे सोधिरहेको हुनेछ। यदि उसका आमाबुबाले उसलाई हिर्काए वा ताडना दिए भने, उसका शङ्काहरू झन् गहन मात्र बन्नेछन्। उसका आमाबुबाले जे गरे पनि, ऊ सधैँ सावधान रहँदै शङ्का गरिरहेको हुनेछ। उसका आमाबुबाले उसलाई चाहे जति राम्रो व्यवहार गरे पनि, उसले आफ्नो हृदयको सतर्कता त्याग्न सक्दैन। त्यसैले, के यो सबै सतर्कता, यी सबै भित्री गतिविधि, सोच र मनोवृत्तिहरू गोप्य रूपमा भइरहेका हुँदैनन् र? उसलाई आफ्ना आमाबुबा उसका साक्खे आमाबुबा हुन् कि होइनन् भन्ने शङ्का लागिसकेपछि, उसले पर्दापछाडि केही न केही अवश्यै गर्नेछ। त्यसकारण, ख्रीष्टविरोधीहरूमा अविश्‍वासीहरूको सार हुने भएकोले, तिनीहरूले परमेश्‍वरको स्वभाव, पहिचान र सारलाई निश्‍चय नै विश्‍वास गर्ने, मान्ने वा स्विकार्ने गर्दैनन्। यो अविश्‍वास, अमान्यता, र अस्वीकारको मनोवृत्ति बोकेर, के तिनीहरूले हृदयमा परमेश्‍वरको स्वभाव, पहिचान र सारबारेका वचनहरूलाई साँच्चिकै विश्‍वास र स्वीकार गर्छन् त? अवश्यै गर्दैनन्। जबसम्म त्यसमा परमेश्‍वरको स्वभाव, पहिचान र सारबारे वचनहरू संलग्न हुन्छन्, तबसम्‍म तिनीहरूले हृदयमा शङ्का, प्रतिरोध, र हिचकिचाहटपूर्ण अवलोकन पाल्छन्। अब हामी अहिलेलाई यस पक्षबारे विस्तारमा कुरा नगरौँ।

भर्खरै छलफल गरिएका, ख्रीष्टविरोधीहरूले परमेश्‍वरका वचनहरू खोजीनिती गर्नुका पाँच प्रकटीकरणहरू निकै व्यापक र प्रतिनिधिमूलक छन्। ख्रीष्टविरोधीहरू परमेश्‍वरका वचनहरूको विशेष विषयवस्तु र केन्द्रीय कुराबारे खोजीनिती गर्छन्। जीवन प्रवेशसँग सम्बन्धित धेरै वचनहरूका सन्दर्भमा, परमेश्‍वरले जुन वचनहरूमा मानिसहरूलाई सान्त्वना दिने, केही रहस्यहरू व्याख्या गर्ने वा मानिसको भ्रष्ट स्वभाव खुलासा गर्ने, आदि कामहरू गर्नुहुन्छ, के ख्रीष्टविरोधीहरूले यी वचनहरूबारे वास्ता गर्छन्? (गर्दैनन्।) तिनीहरूका लागि यी वचनहरू महत्त्वहीन हुन्छन्। किन? किनभने ख्रीष्टविरोधीहरू सत्यतालाई प्रेम गर्दैनन्, परमेश्‍वरका वचनहरू सत्यता हुन् भनी विश्‍वास गर्दैनन्, र तिनीहरू परमेश्‍वरको न्याय र सजाय वा परमेश्‍वरको मुक्ति स्विकार्ने अभिप्राय राख्दैनन्। तिनीहरूसँग यस्ता कुनै योजनाहरू हुँदैनन्, र त्यसैले तिनीहरू मानव स्वभावका परिवर्तनहरू र जीवन प्रवेशसँग सम्बन्धित वचनहरू महत्त्वहीन छन्, पढ्न, विचार गर्न, वा हृदयमा राख्न योग्य छैनन् भन्ठान्छन्। तिनीहरू यी वचनहरूमा कुनै रुचि राख्दैनन्। तिनीहरू सोच्छन्, “हाम्रा भविष्य र नियतिसँग ती वचनहरूको के सम्बन्ध छ? हाम्रो गन्तव्यसँग तिनको के सम्बन्ध छ? ती वचनहरू मामुली मामलाहरूबारे छन्, पढ्न वा सुन्नलायक छैनन्। यदि कोही साँच्चिकै उदास छ, र अरू कुनै समाधान उपलब्ध छैन भने, उसले केवल अस्थायी रूपमा ती वचनहरू पढेर हृदयको खोक्रोपन भर्न, वा केही अत्यन्तै चुनौतीपूर्ण अवरोधहरूबाट पार पाउन र केही अदम्य कठिनाइहरू समाधान गर्न सक्छ—त्यति त हो। ती वचनहरूले व्यक्तिको स्वभाव परिवर्तन गर्न सक्छन् भन्नु, त्यो कसरी त्यति सरल हुन सक्छ र?” तिनीहरूमा मूलतः आफ्नो स्वभाव परिवर्तन गर्ने कुनै अभिप्राय हुँदैन, र परमेश्‍वरका वचनहरूलाई जीवन, मार्ग र सत्यताका रूपमा स्विकार्ने कुनै योजना हुँदैन। तिनीहरूले चाहने त तिनीहरूका भविष्य र गन्तव्य, साथै शक्ति हो। त्यसैले, तिनीहरू यस्ता वचनहरूलाई गम्भीरतापूर्वक लिँदैनन्, न त तिनलाई हृदयमै लिन्छन्। ख्रीष्टविरोधीहरूको दृष्टिकोणबाट, यसको आशय के हो भने, यी वचनहरू तिनीहरूको छानबिनयोग्य छँदै छैनन्, र यी सत्यता हुन् कि होइनन् र यिनले मानिसहरूलाई बदल्न सक्छन् कि सक्दैनन् भनी विश्‍लेषण र अनुसन्धान गर्ने समय दिनलायक त झनै छैनन्। ख्रीष्टविरोधीहरूका लागि, तिनीहरूको नियति र गन्तव्य, तिनीहरूको आफ्नो पहिचान, हैसियत, सारा व्यक्तिगत रुचि, आदि इत्यादिसँग सम्बन्धित जुनसुकै वचनहरू महत्त्वपूर्ण हुन्छन्, यी वचनहरू सबैभन्दा महत्त्वपूर्ण हुन्छन्। कति मानिसहरू यसो भन्छन्: “ख्रीष्टविरोधीहरूले परमेश्‍वरका वचनहरूका यी खण्डहरू अत्यन्तै महत्त्वपूर्ण ठान्ने र यिनलाई त्यस्तो ध्यान दिने हुनाले, तिनीहरू परमेश्‍वरका वचनहरूबारे नचाहिँदो खोजीनिती गरिरहेका छन् भनेर कसरी भन्न मिल्छ? के यो अलि गलत आरोप होइन र? के यो अलि अकल्पनीय र नसुहाउँदो कुरा होइन र?” (होइन। ख्रीष्टविरोधीहरूले परमेश्‍वरका वचनहरू निश्‍चय नै पूरा हुनेछन् र हासिल हुनेछन् भनेर विश्‍वास गर्दैनन्, तिनीहरू परमेश्‍वरले जे भन्नुहुन्छ त्यो निकै गम्भीरतापूर्वक भन्नुहुन्छ, र उहाँ जे भन्नुहुन्छ त्यो भएरै छाड्नेछ भन्ने कुरा विश्‍वास गर्दैनन्। तिनीहरू विश्‍वास गर्ने र मान्‍ने मानसिकता बोकेर परमेश्‍वरका वचनहरू पढ्दैनन्, बरु परमेश्‍वरका वचनहरू वास्तवमै पूरा हुन सक्छन् कि सक्दैनन् भनी नियालिरहेका हुन्छन्।) के कुरा यही हो त? (हो।) ख्रीष्टविरोधीहरूले यी वचनहरूलाई महत्त्व दिन्छन् किनकि यिनले तिनीहरूका चाहनाहरू पूरा गर्न सक्छन्। त्यसमाथि, यदि यी वचनहरू पूरा भएमा, यसबाट तिनीहरूका महत्त्वाकाङ्क्षाहरू पूरा हुनेथिए। यदि तिनीहरूले यी वचनहरू बोध गर्छन् र यी वचनहरूलाई नै पक्रिबस्‍छन् भने, यी वचनहरू पूरा भएपछि, तिनीहरूले सही बाजी थापेका हुनेछन्, र परमेश्‍वरलाई पछ्याउनु तिनीहरूका लागि सही कदम साबित हुनेछ। तर, तिनीहरूले यी वचनहरूलाई महत्त्व दिनुको अर्थ तिनीहरूले भित्री गहिराइबाटै यी वचनहरूलाई परमेश्‍वरबाट आएको सत्यताका रूपमा स्विकार्न सक्छन् भन्ने होइन, न त यिनलाई हृदयमा तिनीहरूले परमेश्‍वरका वचनहरूका रूपमा स्विकार्छन् नै भन्न सकिन्छ। त्यसको उल्टो, तिनीहरूले यी वचनहरूलाई महत्त्व दिइरहँदा, हृदयमा यीबारे शङ्का पाल्छन्, र हिचकिचाउँदै यिनलाई नियालिरहेका मात्र हुन्छन्। के पनि भन्न सकिन्छ भने, यी वचनहरू तिनीहरूका लागि जुनसुकै क्षण, समय र स्थानमा परमेश्‍वर र परमेश्‍वरको कामको यो चरण नकार्ने प्रमाण र गलचेप बन्न सक्छन्। तिनीहरू परमेश्‍वरको कामको हरेक चरणमा र परमेश्‍वरले मानिसहरूलाई अगुवाइ गर्नुभएको हरअवधिमा यी वचनहरू साकार भइरहेका र वास्तविकता बनिरहेका छन् कि छैनन् भनी लगातार अनि गहिरिएर नियालिरहेका हुन्छन्। प्रस्ट रूपमा, ख्रीष्टविरोधीहरू सधैँ परमेश्‍वरका वचनहरू पूरा हुन्छन् कि हुँदैनन् भन्ने कुरामा केन्द्रित हुन्छन्। यस अवधिमा, तिनीहरूको परमेश्‍वरप्रतिको शत्रुवत्‌ मनोवृत्ति, परमेश्‍वरको प्रतिरोध, र परमेश्‍वरको छानबिन र विश्‍लेषण गर्ने मनोवृत्ति कहिल्यै बदलिएको हुँदैन। तिनीहरू परमेश्‍वरप्रति शत्रुवत्‌ हुन्छन् र उहाँको छानबिन गर्छन्, र हृदयमा सधैँ परमेश्‍वरको हरेक कार्य र वचनको खोजीनिती गर्छन्; र सँगसँगै, तिनीहरू परमेश्‍वर र परमेश्‍वरको कामको निन्दा गर्ने प्रयास पनि गर्छन्। के यो परमेश्‍वरको प्रतिरोध गर्ने ख्रीष्टविरोधीहरूको एकनासे प्रकटीकरण होइन र? (हो।) ख्रीष्टविरोधीहरूका यी प्रकटीकरणहरूबाट, परमेश्‍वरका वचनहरूप्रति कुनै स्वीकृतिको सङ्केत देखिन्छ? समर्पणताको कुनै सङ्केत देखिन्छ? परमेश्‍वरलाई परमेश्‍वरका रूपमा व्यवहार गर्ने कुनै सङ्केत देखिन्छ? (देखिँदैन।) अब यसपछि, हामी यी विषयवस्तुहरूबारे पालैपालो सङ्गति गर्नेछौँ।

१. मानिसको लागि परमेश्‍वरका प्रतिज्ञा र आशिष्‌का वचनहरूबारे खोजीनिती गर्नु

पहिलो विषयवस्तु ख्रीष्टविरोधीहरू परमेश्‍वरका प्रतिज्ञा र आशिष्‌का वचनहरूबारे खोजीनिती गर्छन् भन्ने हो। परमेश्‍वरले उहाँको काम सुरु गरेर बोल्नुभएदेखि, उहाँले मानवजाति, उहाँका चुनिएका मानिसहरू, र उहाँका वचनहरू सुन्नेहरूलाई उहाँले मानिसहरूलाई कुन आशिष् र अनुग्रह दिनुहुनेछ, उहाँले मानिसहरूलाई कस्ता आशिष्‌हरूको प्रतिज्ञा गर्नुहुन्छ, आदि इत्यादिबारे धेरै कुरा बताउनुभएको छ। विभिन्न समयावधि, अवसर, वा सन्दर्भमा, परमेश्‍वरले उहाँका अनुयायीहरूलाई आशिष् र प्रतिज्ञाहरूबारे बताउनुहुन्छ, उनीहरूलाई यदि उनीहरूले निश्‍चित कुराहरू हासिल गरे भने, परमेश्‍वरले उनीहरूलाई निश्‍चित तरिकाले आशिष् दिनुहुने, र उनीहरूले निश्‍चित आशिष् र प्रतिज्ञाहरू प्राप्त गर्ने, आदि इत्यादि कुराहरू बताउनुहुन्छ। परमेश्‍वरले जुनसुकै अवधिमा यी वचनहरू बोल्नुभएको भए पनि वा चाहे जसलाई यस्ता प्रतिज्ञाहरू गर्नुभएको भए पनि, यी वचनहरू कुनै निश्‍चित सन्दर्भ र वातावरणमा बोलिएका थिए। त्यसमाथि, परमेश्‍वरले मानिसहरूलाई प्रदान गर्नुहुने प्रतिज्ञा र आशिष्‌हरू उनीहरूका सकारात्मक प्रकटीकरणहरूसँग सम्बन्धित छन्, जस्तै सत्यता पछ्याउनु, स्वभाव परिवर्तन गर्नु, र परमेश्‍वरप्रतिको साँचो समर्पणता। परोक्ष रूपमा, मानिसहरूप्रतिका परमेश्‍वरका प्रतिज्ञा र आशिष्‌हरू ससर्त हुन्छन्। यी अवस्थाहरूमा, मानिसहरूको अन्तिम निर्णय चल्दैन, न त मानव धारणा र कल्पनाहरूअनुसार नै ती निर्धारित हुन्छन्; तिनको निर्धारण त परमेश्‍वरका मानक र मागहरूअनुसार हुन्छ, जसमा निश्‍चित सिद्धान्त र नियमहरू संलग्न हुन्छन्। परमेश्‍वरका वचनहरू फरक-फरक मानिसहरूमा कसरी पूरा, साकार, र हासिल हुन्छन् भन्ने सम्बन्धमा, यो परमेश्‍वरद्वारा जथाभाबी रूपमा कदापि गरिएको हुँदैन—बरु, त्यसको एउटा आधार हुन्छ। फरक-फरक मानिसहरूले गरेको एउटै कार्यप्रति पनि परमेश्‍वरले फरक-फरक व्यवहारहरू गर्न सक्नुहुन्छ। उदाहरणका लागि, दुई मानिसहरू हुन सक्छन् जसले एक-एकवटा मण्डली अगुवाइ गर्छन्; एउटाले बारम्बार अन्तर्दृष्टि र ज्योति प्राप्त गर्छ र प्राय: अनुशासन भोग्छ, जसकारण उसको कदमा तीव्र वृद्धि हुन्छ। यसको विपरीत, अर्को व्यक्ति तुलनात्मक रूपमा बोधो र ढिलो प्रतिक्रिया जनाउने हुन सक्छ, जसकारण उसको प्रगति ढिलो हुन्छ। मानव दृष्टिकोणले हेर्दा, एउटै काम गर्ने र उस्तै व्यवहार देखाउने यी दुई मानिसहरूले परमेश्‍वरबाट उही आशिष्‌ र व्यवहार पाउनुपर्छ। तर, आफ्नो कर्तव्य पूरा गर्दा र आफ्नो जीवनमा उनीहरूले अनुभव गर्ने र हासिल गर्ने जीवन प्रवेश, वा उनीहरूले प्राप्त गर्ने बाहिरी अनुग्रहका सन्दर्भमा “निश्‍चित भिन्नताहरू” हुनेछन्। यी “निश्‍चित भिन्नताहरू” अवश्यै, अपरिहार्य होइनन्। त्यसोभए, मानिसहरूले परमेश्‍वरबाट प्राप्त गर्ने यी तथाकथित आशिष्‌हरू र भिन्न व्यवहारहरू, वा अन्तर्दृष्टि, ज्योति, र अन्य लाभहरू परमेश्‍वरले कसरी बाँडफाँड गर्नुहुन्छ? परमेश्‍वरका फरक-फरक मानिसहरूसित व्यवहार गर्ने फरक-फरक तरिकाहरू छन्। कति मानिसहरू अल्छी, दम्भी, प्रतिस्पर्धी, र ईर्ष्यालु हुन्छन्, र तिनीहरू सतहमा आफूलाई समर्पित गर्न र केही कठिनाइहरू सहन इच्छुक देखिए पनि, तिनीहरू सत्यता स्विकार्न वा अभ्यास गर्न सक्दै सक्दैनन्। अर्कोतिर, कति मानिसहरू लगनशील हुन्छन्; तिनीहरूमा पनि उस्तै भ्रष्ट स्वभावहरू भए पनि, तिनीहरू तुलनात्मक रूपमा इमानदार र नम्र हुन्छन्। तिनीहरू सत्यता स्विकार्न र काटछाँट स्विकार्न सक्छन्। तिनीहरू परमेश्‍वरले भन्नुभएको सबथोक र परमेश्‍वरले तिनीहरूका लागि खडा गर्नुभएको हरेक वातावरणलाई हार्दिक रूपमा स्विकार्छन् र बुझ्छन्, साथै त्यसप्रति सच्‍चाइसाथ व्यवहार गर्छन्। तसर्थ, बाहिरी रूपमा, दुई मानिसहरूले एउटै काम गरिरहेका हुन सक्छन् र कामको मात्रा पनि उस्तै होला, तर परमेश्‍वरले तिनीहरूका फरक-फरक स्वभाव र पछ्याइहरूका आधारमा फरक-फरक आशिष्‌, र फरक-फरक अन्तर्दृष्टि र ज्योति प्रदान गर्नुहुनेछ। बाहिरबाट हेर्दा, अन्तर्दृष्टि र ज्योति प्राप्त गर्ने व्यक्तिले बढी कष्ट भोगेको र प्राय: ताडना सहेको देखिन सक्छ, तर उसको प्राप्ति पनि अझ बढी हुन्छ। यसविपरीत, बोधो र मन्द बुद्धिवाला व्यक्तिले ज्यादै कम ताडना भोग्छ, ज्यादै कम कष्ट भोग्छ, र त्यसकारण उसको जीवन वृद्धि पनि अझ ढिलो हुन्छ र उसले कमै मात्र प्राप्त गर्छ। मूल रूपमा, कुन व्यक्तिले चाहिँ साँच्चिकै परमेश्‍वरका आशिष् र प्रतिज्ञाहरू प्राप्त गर्छ? (धेरै कष्ट भोग्ने र प्राय: ताडना पाउने व्यक्तिले।) जुन व्यक्तिले परमेश्‍वरका प्रतिज्ञा र आशिष्‌हरू प्राप्त गर्छ उसले ताडना भोग्ने, बारम्बार बाधाहरू सामना गर्ने, भ्रष्टता प्रकाश गर्ने, र उसको खुलासा हुने जस्तो देखिन सक्छ, तर उसले प्राय: परमेश्‍वरको अन्तर्दृष्टि र ज्योति प्राप्त गरिरहेको हुन्छ। अर्कोतिर, जुन व्यक्तिले ताडना भोग्दैन, उसले सहज, हर्षपूर्ण, र स्वतन्त्र जीवन जिउँछ। ऊ अल्छी हुँदा, उसले ताडना भोग्दैन; ऊ ईर्ष्यालु हुँदा, उसले ताडना भोग्दैन; ऊ आफ्नो काममा गैरजिम्मेवार हुँदा, उसले ताडना भोग्दैन—ऊ हैसियतका लाभहरूमा समेत लिप्त हुन्छ र अत्यन्तै सन्तुष्टिपूर्वक जिउँछ। आत्मिक बुझाइ भएका, विशुद्ध रूपमा कामकुराहरू बुझ्ने, र सकारात्मक कुराहरूलाई प्रेम गर्ने मानिसहरू कसलाई रुचाउँछन्? उनीहरू ताडना सहने, प्राय: बाधाहरू सामना गर्ने, साथै अन्तर्दृष्टि र ज्योति प्राप्त गर्न सक्ने व्यक्तिलाई रुचाउँछन्; उनीहरू यस्तो व्यक्ति परमेश्‍वरद्वारा साँच्चिकै आशिषित् हुन्छ भन्‍ने मान्छन्। जो सत्यता पछ्याउँछन् उनीहरू यस्तै व्यक्ति हुन चाहन्छन्। उनीहरू बारम्बार परमेश्‍वरको अनुशासन र ताडना भोग्नु परे पनि, निरन्तर परमेश्‍वरसामु जिउन इच्छुक हुन्छन्। उनीहरू यो विश्‍वास गर्छन् कि, यो परमेश्‍वरको आशिष् हो र यो साँच्चिकै परमेश्‍वरको प्रतिज्ञा हो। यी अनुभव र लाभहरू पाउनुले, परमेश्‍वरले भन्नुभएका आशिष् र प्रतिज्ञाहरू अस्तित्वमा छन् भन्ने पुष्टि गर्छ। तर ख्रीष्टविरोधीहरू यसलाई कसरी हेर्छन्? ख्रीष्टविरोधीहरू परमेश्‍वरका प्रतिज्ञा र आशिष्‌हरूलाई कुनै व्यक्तिले कति सत्यता बुझ्छ, वा उसले कति सत्यता प्राप्त गरेको छ, वा उसले कतिवटा सकारात्मक लाभहरू प्राप्त गरेको छ भन्ने आधारमा मापन गर्दैनन्। बरु, तिनीहरू त दैहिक लाभ र भौतिक रुचिहरूका आधारमा कति प्राप्त गरिएको छ भनेर मापन गर्छन्। तिमीहरूलाई ख्रीष्टविरोधीहरूले कुन व्यक्तिको ईर्ष्या गर्छ जस्तो लाग्छ? (ताडना नभोग्ने व्यक्तिको।) ख्रीष्टविरोधीहरू त्यो व्यक्तिको ईर्ष्या गर्छन् जो अल्छी र अबफादार छ, जसले कुनै पनि ताडना भोग्दैन र हैसियतका लाभहरूको आनन्द उठाउँछ। ख्रीष्टविरोधीहरूले यस्ता व्यक्तिहरूको ईर्ष्या गर्नुले विभिन्‍न कुराहरूलाई हेर्ने तिनीहरूको तरिकामा समस्या छ भन्ने प्रमाणित गर्छ; यो तिनीहरूको प्रकृति सारद्वारा निर्धारित हुन्छ।

ख्रीष्टविरोधीहरूले मानिसका लागि परमेश्‍वरका प्रतिज्ञा र आशिष्‌का वचनहरू पूरा हुन्छन् हुँदैनन् भनेर कसरी खोजीनिती गर्छन्? जब परमेश्‍वरका वचनहरूले उहाँले कसलाई आशिष् दिनुहुन्छ, उहाँका प्रतिज्ञाहरू कसले पाउँछ, र कसले परमेश्‍वरबाट प्रतिज्ञाहरू पाउन सक्छ भनेर उल्लेख गर्छन्, तब ख्रीष्टविरोधीहरूले यसलाई कसरी नियाल्छन्? तिनीहरू यसो भन्छन्, “जो मानिसहरूले परमेश्‍वरका निम्ति मूल्य तिर्छन्, उनीहरूले अन्तर्दृष्टि र ज्योति पाउँछन्, परमेश्‍वरको ताडना र मार्गदर्शन पाउँछन्, र त्यसैलाई आशिष्‌हरू पाएको मानिन्छ? ताडना पाउनु परमेश्‍वरको आशिष् हो? मूर्खहरूले मात्र त्यस्तो सोच्नेथिए! के त्यो घाटा बेहोर्नु होइन र? के त्यो आफ्नो छवि बिगार्नु होइन र? अनि के त्यसैलाई परमेश्‍वरका आशिष्‌हरू मानिन्छ? के त्यसरी नै परमेश्‍वरका वचनहरू वास्तविक बन्‍ने र साकार हुने हुन्? यदि त्यसो हो भने, म त्यस्तो व्यक्ति बन्न चाहन्नँ, म कष्ट पछ्याउन र मूल्य तिर्न चाहन्नँ। म परमेश्‍वरको यस्तो काम गर्ने शैली स्विकार्दिनँ; यो कस्तो खालको सत्यता हो? त्यसलाई कसरी मानिसहरूलाई मुक्ति दिएको मान्न सकिन्छ?” तिनीहरूको हृदयमा विरोध उत्पन्न हुन्छ; परमेश्‍वरले मानिसहरूलाई आशिष् दिने र अगुवाइ गर्ने यो तरिका तिनीहरू स्विकार्दैनन्, परमेश्‍वरले मानिसहरूलाई जीवन प्रदान गर्ने यो शैली, र परमेश्‍वरले मानिसहरूमा सत्यताको कार्य गर्ने यो तरिका तिनीहरू स्विकार्दैनन्। निश्चय नै, ख्रीष्टविरोधीहरू वरिपरि त्यस्ता मानिसहरू पनि हुन सक्छन्, जसका व्यापारहरू परमेश्‍वरमा विश्‍वास गरेदेखि फस्टाएका छन्, जसले धेरै पैसा कमाएर गाडी र घरहरू किनेका छन्, र जसका भौतिक जीवनहरूमा सुधार आएको छ, जो सम्पन्न बनेका छन्। यो देखेपछि, ख्रीष्टविरोधीहरू सोच्छन्, “परमेश्‍वरमा विश्‍वास गरेपछि, उनीहरूले परमेश्‍वरका आशिष्‌हरू प्राप्त गरेका छन् र परमेश्‍वरको अनुग्रहको आनन्द उठाएका छन्। यी तथ्यहरूबाट, मानिसका लागि परमेश्‍वरका प्रतिज्ञा र आशिष्‌हरू यस्ता मानिसहरूमा साकार हुँदा रहेछन्; परमेश्‍वरका वचनहरू पूरा भएका छन् जस्तो देखिन्छ। परमेश्‍वरका वचनहरूमा अख्तियार हुँदो रहेछ; परमेश्‍वरको कामको यो चरण स्विकार्नु सही हो, अनि व्यक्तिले ठूला आशिष्‌हरू प्राप्त गर्न सक्छ, सबथोक सहज रूपमा अघि बढ्नेछ, र व्यक्तिले परमेश्‍वरबाट अनुग्रह प्राप्त गर्न सक्छ।” यस्ता तथ्यहरू देखेपछि, ख्रीष्टविरोधीहरूको हृदयमा परमेश्‍वरका प्रतिज्ञा र आशिष्‌हरूप्रति अल्पकालिक रूपमा अलिकति स्वीकार र विश्‍वास हुन्छ। यो मान्यता र विश्‍वास अवश्य नै, कोष्ठकमा “थप प्रमाणीकरण गर्नुपर्ने” भन्ने नोटसहित आउनुपर्छ। दैनिक जीवनमा, ख्रीष्टविरोधीहरू परमेश्‍वरका आशिष् र प्रतिज्ञाहरू धेरै मानिसहरूमा पूरा र साकार हुँदै छन् भनी पुष्टि गर्न निरन्तर रूपले नियाल्ने, विभिन्न प्रमाणहरू सङ्कलन गर्ने गर्छन्। नियाल्ने क्रममा, यी ख्रीष्टविरोधीहरू यो प्रमाण सङ्कलन गर्दै, कुन-कुन मानिसहरूले परमेश्‍वरका आशिष् र प्रतिज्ञाहरू पाएका छन्, यी मानिसहरूले के गरेका छन्, परमेश्‍वरप्रति उनीहरूका मनोवृत्तिहरू कस्ता छन्, उनीहरू कसरी परमेश्‍वरलाई पछ्याउँछन्, र उनीहरूका दृष्टिकोणहरू के-कस्ता छन् भनी बुझ्ने कोसिस गरिरहेका हुन्छन्। निरन्तर नियाल्ने र प्रमाण बटुल्ने यस अवधिमा, ख्रीष्टविरोधीहरू अवश्यै परमेश्‍वरका आशिष् र प्रतिज्ञाहरू पाएका मानिसहरूका व्यवहार, कार्य, र दृष्टिकोणहरू नक्कल गर्ने प्रयास पनि गर्छन्। यदि तिनीहरू आफैले पनि केही भौतिक आशिष्‌, व्यवहार, र आनन्द प्राप्त गरेमा, तिनीहरूले भित्री रूपमा यस्तो स्वीकार गर्छन्: “परमेश्‍वरका आशिष् र प्रतिज्ञाहरू खोक्रा वचन होइनन्; ती साकार हुन सक्छन्। यी परमेश्‍वर वास्तवमै परमेश्‍वर हुन् जस्तो छ, उनीसँग साँच्चिकै केही क्षमता छ। उनले मानिसहरूलाई आशिष् र प्रतिज्ञाहरू प्रदान गर्न सक्छन्, र केही लाभहरू ल्याउन, र निश्‍चित स्वार्थका लागि तिनीहरूका केही आवश्यकताहरू पूरा गर्न सक्छन्। लाग्छ, मैले उनलाई विश्‍वास गर्न र पछ्याउन जारी राख्नुपर्छ; म पछि पर्न वा सुस्ताउन मिल्दैन।” ख्रीष्टविरोधीहरू सुरुदेखि अन्त्यसम्मै हिचकिचाउँदै नियालिरहेका हुन्छन्। तर के तिनीहरूले त्यसो गर्दा कसैले थाहा पाउँछ? के तिनीहरूले सबैलाई “म परमेश्‍वरका यी आशिष् र प्रतिज्ञाहरूमा विश्‍वास गर्दिनँ” भन्दै खुलस्त रूपमा हिचकिचाउँदै नियाल्ने गर्छन् त? (गर्दैनन्।) सतहमा हेर्दा, तैँले खुट्ट्याउन सक्दैनस्। तैँले तिनीहरूलाई अरू सबैले जस्तै आफ्नो जागिर, विवाह, परिवार, आदि इत्यादि त्यागेको, र अरू सबैसँग आफ्नो कर्तव्य पूरा गरिरहेको, बिहान सबेरै उठेको र राती अबेर सुतेको, कठिनाइ सहेको र मूल्य तिरेको, अरूकै श्रेणीमाझ देख्छस्। तिनीहरू बाधा दिने शब्दहरू वा नकारात्मक शब्दहरू बोल्दैनन्, आलोचनाहरू व्यक्त गर्दैनन्, खराब कामहरू गर्दैनन्, र बाधाहरू सिर्जना गर्दैनन्। तर, अझै पनि एउटा कुराचाहिँ हुन्छ: बाहिरबाट हेर्दा तिनीहरूले जतिसुकै गोप्य तरिकाले कार्य गरेको देखिए पनि, तिनीहरूको व्यवहारमा तिनीहरूका भित्री दृष्टिकोण र सोचाइहरू हाबी हुन्छन् र तिनले प्रभाव पार्छन्। भित्र गहिराइमा, तिनीहरूको हिचकिचाहटपूर्ण अवलोकन र परमेश्‍वरका वचनहरूको खोजीनिती परमेश्‍वरबाट लुक्न सक्दैन। त्यसोभए ख्रीष्टविरोधीहरूका कुन पक्षहरू मानिसहरूबाट लुकाउन सकिए पनि परमेश्‍वरबाट लुक्न सक्दैनन्? मानिसहरू अरूको व्यवहार मात्र देख्छन्, अरूले जे प्रकाश गर्छन् त्यही मात्र देख्छन्—अर्कोतिर, परमेश्‍वरले यी कुराहरू मात्र नहेरी, सबैभन्दा महत्त्वपूर्ण रूपमा, मानिसहरूका हृदय र भित्री सोचाइहरू नियाल्नुहुन्छ। व्यक्तिका व्यवहार र प्रकटीकरणहरू तुलनात्मक रूपले सतही हुन्छन्, तर व्यक्तिको हृदयको गहिराइ अबोध्य क्षेत्र हो, जुनभित्र उसका गहन सोच र उसको प्रकृतिका धेरै तत्त्वहरू लुकेका हुन्छन्। जब ख्रीष्टविरोधीहरू उहाँका प्रतिज्ञा र आशिष्‌हरूजस्ता परमेश्‍वरका वचनहरू खोजीनिती गर्छन्, बाहिरी रूपमा त तिनीहरूले आफ्नो समय अर्पण गर्लान् र भौतिक मूल्य पनि तिर्लान्, तर तिनीहरूको हृदय परमेश्‍वरप्रति पूर्ण रूपमा अर्पित हुँदैन। परमेश्‍वरप्रति पूर्ण रूपमा हृदय अर्पण नगर्ने तिनीहरूका ठोस प्रकटीकरणहरू के-के हुन्? तिनीहरूले चाहे जे गरे पनि वा जस्तो कर्तव्य निर्वाह गरे पनि, तिनीहरू त्यसमा आफ्नो सारा ऊर्जा लगाउँदैनन् र पूर्ण रूपमा समर्पित भएर त्यो काम गर्दैनन्, बरु देखिने गल्तीहरू नहोस् र समग्र प्रक्रिया सही होस् भनी सुनिश्‍चित गर्ने उद्देश्य मात्र राख्छन्। तिनीहरूले किन यसो गर्न सक्छन्? तिनीहरूको हृदयको गहिराइमा, तिनीहरूको सबैभन्दा भित्री सत्त्वमा, तिनीहरूले एउटा विचार पालेका हुन्छन्: “परमेश्‍वरका वचनहरू पूरा हुनु वा नहुनुले परमेश्‍वरले मलाई मुक्ति दिन सक्छन् कि सक्दैनन्, र उनी वास्तवमै मेरो परमेश्‍वर हुन् कि होइनन् भन्‍ने कुरा निर्धारण गर्छ। यदि यो प्रश्‍नको जवाफ आएन भने, परमेश्‍वरको पहिचान र सारको वास्तविकतामाथि समेत प्रश्‍न उठाउन सकिन्छ।” गहिराइमा यस्ता सोचहरू बोकेर, के तिनीहरूले अझै पनि परमेश्‍वरप्रति साँचो हृदय राख्न सक्छन्? तिनीहरूका हृदयका यी गहिरो रूपमा स्थापित सोचहरूले तिनीहरूलाई बाधा पुर्‍याउँछन्, र लगातार रूपमा तिनीहरूलाई चेतावनी दिन्छन्: तेरो साँचो हृदय परमेश्‍वरलाई नदे, पूर्ण रूपमा समर्पित नहो, जे गरे पनि झारा टार्ने काम मात्र गर्, र मूर्ख नबन्; परमेश्‍वरबाट केही कुरा लुका, आफू उम्किने बाटो राख्, र यो अझै अपरिचित परमेश्‍वरलाई आफ्नो जीवन वा सबैभन्दा महत्त्वपूर्ण कुराहरूको जिम्मा नदे। तिनीहरू हृदयमा यसरी नै सोच्छन्। के तिमीहरूले यो याद गरेका छौ? (छैनौँ।) यी ख्रीष्टविरोधीहरू, भेलाहरूमा र अरूसँगका अन्तरक्रियाहरूमा, बाहिरी रूपले दयालु हुन सक्छन्, र तिनीहरू सामान्य सम्बन्धहरू राख्‍न, र आफ्ना केही अन्तर्ज्ञान, बुझाइ, र अनुभवहरूबारे सङ्गति गर्न सक्छन् र तिनीहरू कुनै विश्‍वासीमा हुनुपर्ने बाहिरी, सतही, आधारभूत व्यवहार र प्रकटीकरणहरू प्रस्तुत गर्न सक्छन्; तर, तिनीहरूमा परमेश्‍वरको डर र उहाँप्रतिको निष्कपटतामा कुनै वृद्धि वा सुधार हुँदैन। यी मानिसहरूले चाहे जसरी मूल्य तिरे पनि वा तिनीहरूले परमेश्‍वरको घरमा जति वर्ष कर्तव्य पूरा गरे पनि, एउटा कुराचाहिँ निश्‍चित छ: तिनीहरूको जीवन वृद्धि हुँदैन—तिनीहरूसँग जीवन नै हुँदैन। यो जीवन नै नहुने कुरा कुन क्षेत्रहरूमा प्रकट हुन्छ? परिस्थितिहरू सामना गर्नुपर्दा, तिनीहरूले सिद्धान्तहरू बिलकुलै खोज्दैनन्; तिनीहरू काम जारी रहुन्जेल सन्तुष्ट हुन्छन्, परमेश्‍वरले बोल्नुभएका सिद्धान्तहरूलाई कहिल्यै आफ्नो अभ्यासको मानकका रूपमा लिँदैनन्, देखावटी रूपमा मात्र अरू मानिसहरूको सुपरिवेक्षण, निरीक्षण र अगुवाइ स्विकार्छन्, तर परमेश्‍वरको छानबिन स्विकार्दैनन्। यसको मतलब तिनीहरू परमेश्‍वरका प्रतिज्ञा र आशिष् कसका लागि साँच्चै वास्तविकता भइरहेका छन्, ती कुन समूहका मानिसहरूको लागि ती साकार भइरहेका छन् भनी सुनिश्‍चित नभएसम्म, र परमेश्‍वरले मानिसलाई दिनुहुने प्रतिज्ञा र आशिष्‌हरू तिनीहरू आफैले साँच्चिकै प्राप्त गर्न सक्ने पुष्टि नहुन्जेल, तिनीहरूका कार्यका सिद्धान्त र विधिहरू, साथै परमेश्‍वरका वचनहरूप्रतिको तिनीहरूको मनोवृत्ति बदलिनेछैन। एक अर्थमा, तिनीहरू लगातार आफैलाई सम्झाइरहेका हुन्छन्, र सँगसँगै भित्री रूपमा परमेश्‍वरसँग बहस गर्ने योजना पनि रचिरहेका हुन्छन्। परमेश्‍वरसँगको तिनीहरूको तर्क के कुरामा केन्द्रित हुन्छ? तिनीहरू सोच्छन्: “तिम्रा प्रतिज्ञा र आशिष्‌हरू साकार भएका छैनन्। मैले ती साकार भएको देखेको छैन, र तिमी कसरी काम गर्छौ भनेर म देख्न सक्दिनँ, त्यसैले म तिम्रो पहिचान पुष्टि गर्न सक्दिनँ। यदि म तिम्रो पहिचान नै पुष्टि गर्न सक्दिनँ भने, म कसरी तिम्रा यी वचनहरूलाई सत्यता, अर्थात् परमेश्‍वरका वचन मान्न सक्छु त?” के तिनीहरू भित्री रूपमा यो मामलाबारे परमेश्‍वरसित विवाद गरिरहेका छैनन् र? तिनीहरू भन्छन्, “यदि तिमीले मानिसहरूलाई प्रदान गर्ने प्रतिज्ञा गरेका आशिष्‌हरू र तिमीले मानिसहरूलाई गर्ने प्रतिज्ञाका विभिन्न विषयवस्तुहरू मैले पुष्टि गर्न सक्दिनँ भने, मसँग तिमीमाथिको आस्था शतप्रतिशत हुन सक्दैन। त्यसमा सधैँ केही न केही दूषणहरू हुनेछन्, र म पूर्ण रूपले विश्‍वास गर्न सक्दिनँ।” यही नै ख्रीष्टविरोधीहरूको मनोवृत्ति हो। के यस्तो मनोवृत्ति डरलाग्दो हुन्छ? (हुन्छ।) यस्तो मनोवृत्तिको प्रकृति “अण्डा नफुट्दै चल्ला नगन्नु।” भन्ने गैरविश्‍वासीहरूको भनाइसँग कता-कता मिल्छ। तिनीहरू भन्छन्: “तिमी परमेश्‍वर हौ, तिमीसँग तिम्रा प्रतिज्ञा र आशिष्‌हरूलाई साकार पार्ने शक्ति हुनुपर्छ। यदि तिमीले भनेको कुरा साकार हुन सक्दैन भने, र तिमीलाई विश्‍वास गर्ने मानिसहरूले ठूला आशिष्‌हरूको आनन्द उठाउन सक्दैनन्, महिमा, धन, र सम्मानको आनन्द उठाउन सक्दैनन्, अनुग्रहको आनन्द उठाउन सक्दैनन्, र तिम्रो शरण पाउन सक्दैनन् भने, मानिसहरूले तिमीलाई किन पछ्याउने?” ख्रीष्टविरोधीहरूका नजरमा, र तिनीहरूका सोचविचारमा, परमेश्‍वरलाई पछ्याउनुका केही फाइदा हुनैपर्छ; फाइदा नहुने भए तिनीहरूले औँला पनि उठाउनेछैनन्। यदि प्रसिद्धि, प्राप्ति, वा हैसियतको आनन्द उठाउन सकिँदैन भने, यदि तिनीहरूले गर्ने कुनै पनि काम वा निर्वाह गर्ने कुनै पनि कर्तव्यले अरूको प्रशंसा दिलाउँदैन भने, परमेश्‍वरमा विश्‍वास गर्नु र कर्तव्यहरू पूरा गर्नुको कुनै अर्थ रहँदैन। तिनीहरूले प्राप्त गर्नैपर्ने पहिलो लाभ परमेश्‍वरका वचनहरूमा भनिएका प्रतिज्ञा र आशिष्‌हरू हुन्, र तिनीहरूले मण्डलीभित्र प्रसिद्धि, लाभ र हैसियतको आनन्द पनि उठाउनैपर्छ। ख्रीष्टविरोधीहरू कसैले परमेश्‍वरमा विश्‍वास गर्दा, ऊ अरूभन्दा श्रेष्ठ हुनैपर्छ, उसले प्रशंसा पाउनैपर्छ, ऊ विशेष हुनैपर्छ—कम्तीमा पनि, परमेश्‍वरका विश्‍वासीहरूले यी कुराहरूको आनन्द उठाउनैपर्छ भन्ठान्छन्। नत्र भने, तिनीहरूले विश्‍वास गरिरहेको यो परमेश्‍वर नै साँचो परमेश्‍वर हो कि होइन भन्नेबारे केही प्रश्‍न उठ्छ। के ख्रीष्टविरोधीहरूको तर्क तिनीहरूले “परमेश्‍वरमा विश्‍वास गर्नेहरूले परमेश्‍वरका आशिष्‌ र अनुग्रहको आनन्द उठाउनैपर्छ” भन्ने शब्दहरूलाई सत्यताका रूपमा लिन्छन् भन्ने होइन र? ती शब्दहरूलाई विश्‍लेषण गर् त: के ती सत्यता हुन्? (होइनन्।) अब ती शब्दहरू सत्यता होइनन्, ती भ्रम हुन्, ती शैतानका तर्क हुन्, र सत्यतासँग तिनको कुनै सम्बन्ध छैन भन्ने प्रस्ट भयो। के परमेश्‍वरले कहिल्यै “यदि मानिसहरूले ममाथि विश्‍वास गर्छन् भने, तिनीहरू निश्‍चित रूपमा आशिषित् हुनेछन्, र कहिल्यै प्रतिकूलता भोग्नेछैनन्” भनेर भन्नुभएको छ? परमेश्‍वरका वचनहरूको कुन हरफले यसबारे कुरा गर्छ? परमेश्‍वरले कहिल्यै यस्ता वचनहरू बोल्नुभएको वा यसो गर्नुभएको छैन। आशिष् र प्रतिकूलताहरूका सम्बन्धमा, एउटा सत्यता खोज्नुपर्छ। मानिसहरूले पालना गर्नुपर्ने बुद्धिमानी भनाइ के हो? अय्यूबले भन्यो, “के हामीले परमेश्‍वरको हातबाट असल कुराचाहिँ ग्रहण गर्ने, र प्रतिकूलताचाहिँ ग्रहण नगर्ने?” (अय्यूब २:१०)। के यी शब्दहरू सत्यता हुन्? यी मानिसका शब्दहरू हुन्; यिनलाई सत्यताको उचाइमा राख्न मिल्दैन, तर यी कुनै रूपमा सत्यतासँग मिल्छन्। यी कुन रूपमा सत्यतासित मिल्छन्? मानिसहरूले आशिष् पाउनु वा प्रतिकूलता भोग्नु सबै परमेश्‍वरकै हातमा हुन्छ, त्यो सबै परमेश्‍वरको सार्वभौमिकतामा पर्छ। यो सत्यता हो। के ख्रीष्टविरोधीहरू यो विश्‍वास गर्छन्? अहँ, गर्दैनन्। तिनीहरू यो कुरा मान्दैनन्। तिनीहरू किन यो कुरा विश्‍वास गर्दैनन् वा मान्दैनन्? (तिनीहरू आशिषित् हुनकै निम्ति परमेश्‍वरमा विश्‍वास गर्छन्—तिनीहरू आशिषित् हुन मात्र चाहन्छन्।) (किनकि तिनीहरू अत्यन्तै स्वार्थी हुन्छन्, र तिनीहरूले देहगत स्वार्थहरू मात्र पछ्याउँछन्।) ख्रीष्टविरोधीहरू, आफ्नो विश्‍वासमा, आशिषित् हुने चाहना मात्र राख्छन्, तर प्रतिकूलता भोग्न चाहँदैनन्। जब तिनीहरूले आशिष्, लाभ, अनुग्रह, र बढी भौतिक आनन्द र ठूला फाइदाहरू प्राप्त गरेको व्यक्ति देख्छन्, तब तिनीहरू यो परमेश्‍वरले गर्नुभएको हो भनी विश्‍वास गर्छन्; अनि यदि तिनीहरूले यस्ता भौतिक आशिष्‌हरू प्राप्त गरेनन् भने, यो परमेश्‍वरको काम नै होइन भन्ने विश्‍वास गर्छन्। यसको आशय हो: “यदि तिमी साँच्चिकै परमेश्‍वर हौ भने, तिमीले मानिसहरूलाई आशिष् मात्र दिनुपर्छ; तिमीले मानिसहरूको प्रतिकूलता हटाएर तिनीहरूलाई कष्ट भोग्न दिनु हुँदैन। त्यसपछि मात्र मानिसहरूले तिमीमाथि विश्‍वास गर्नुको महत्त्व र अर्थ रहन्छ। यदि तिमीलाई पछ्याएपछि पनि मानिसहरू अझै प्रतिकूलताले ग्रसित हुन्छन् भने, र यदि अझै तिनीहरूले कष्ट भोग्छन् भने, तिमीमा विश्‍वास गर्नुको के अर्थ?” तिनीहरू यावत्‌ थोक र घटनाहरू परमेश्‍वरका हातमा हुन्छन्, र यावत्‌ थोकमाथि परमेश्‍वर सार्वभौम हुनुहुन्छ भनेर मान्दैनन्। अनि, तिनीहरू यो कुरा किन मान्दैनन्? किनकि ख्रीष्टविरोधीहरू प्रतिकूलता भोग्न डराउँछन्। तिनीहरू लाभ प्राप्त गर्न, फाइदा लिन, आशिष्‌हरूको आनन्द उठाउन मात्र चाहन्छन्; तिनीहरू परमेश्‍वरको सार्वभौमिकता वा योजनाबद्ध कार्य स्वीकार नगर्न, र परमेश्‍वरबाट केवल लाभहरू प्राप्त गर्न चाहन्छन्। यो ख्रीष्टविरोधीहरूको स्वार्थी र घृणास्पद दृष्टिकोण हो। यो परमेश्‍वरका प्रतिज्ञा र आशिष्‌हरूजस्ता उहाँका वचनहरूबारे ख्रीष्टविरोधीहरूले देखाउने प्रकटीकरणको शृङ्खला हो। समग्रमा, यी प्रकटीकरणहरूमा मूलतः ख्रीष्टविरोधीहरूको पछ्याइपछाडि रहेका तिनीहरूका दृष्टिकोणहरू, साथै परमेश्‍वरले मानिसहरूका निम्ति गर्नुहुने यसप्रकारको कामप्रतिका तिनीहरूका दृष्टिकोण, मूल्याङ्कन, र बुझाइहरू संलग्न हुन्छन्। बाहिरी रूपमा तिनीहरूले परमेश्‍वरका वचनहरूको खुलेरै अपमान वा विरोध नगरे पनि, भित्र गहिराइमा, परमेश्‍वरका यस्ता वचनहरूप्रति र परमेश्‍वरको यसप्रकारको काम गर्ने विधिप्रति तिनीहरूको प्रतिक्रिया जनाउने शैली अपमान, शङ्का, निन्दा, र चयनशीलताकै हुन्छ। जब परमेश्‍वरका प्रतिज्ञा र आशिष्‌हरूसम्बन्धी वचनहरू केही मानिसहरूमा पूरा हुन्छन्, तब तिनीहरूले परमेश्‍वरको शक्तिको प्रशंसा गर्छन् र उहाँको नाउँ र उहाँको प्रेमको गुणगान गर्छन्। तर, जब परमेश्‍वरले गर्नुहुने कुरा ती प्रतिज्ञा र आशिष्‌हरूसम्बन्धी तिनीहरूका धारणा र कल्पनाहरूसँग मिल्दैन, तब ख्रीष्टविरोधीहरूले हृदयमा तुरुन्तै परमेश्‍वरको अस्तित्व नकार्छन्, साथै परमेश्‍वरले गर्नुहुने सबथोक सही हुन्छ भन्‍ने तथ्य पनि नकार्छन्, र परमेश्‍वरको सार्वभौमिकता र उहाँले मानव नियति योजनाबद्ध र प्रबन्ध गर्नुहुन्छ भन्‍ने तथ्यलाई त झनै बढी नकार्छन्। ख्रीष्टविरोधीहरूका यी सारा प्रकटीकरणहरू बाहिरी रूपमा प्रकट नहुन सक्छ, र तिनीहरूले खुलस्त भाषा प्रयोग गरेर आफ्ना दृष्टिकोणहरू पनि नफैलाउलान्, तर तिनीहरूले हृदयमा जुन दृष्टिकोणद्वारा परमेश्‍वरका यी वचनहरूलाई हिचकिचाहटपूर्वक नियाल्ने र खोजीनिती गर्ने गर्छन् त्यो बदलिँदैन। जीवन प्रवेशसम्बन्धी मामलाहरूबारे वा मानिसहरूलाई कसरी मुक्ति दिन सकिन्छ भन्नेबारे अरूले जे-जसरी सङ्गति गरे पनि, परमेश्‍वरका प्रतिज्ञा र आशिष्‌हरूजस्ता उहाँका वचनहरू पूरा हुनेछन् कि छैनन् र ती कसरी साकार हुनेछन् भनेर खोजीनिती गर्ने ख्रीष्टविरोधीहरूको मानसिकता र मनोवृत्ति पाखा लाग्‍नेछैन। परमेश्‍वरका प्रतिज्ञा र आशिष्‌हरू साकार हुँदा, ख्रीष्टविरोधीहरूले उल्लाससाथ ताली बजाउन र जयजयकार गर्न र परमेश्‍वरको शक्तिको प्रशंसा गर्न सक्छन्। तर परमेश्‍वरका प्रतिज्ञा र आशिष्‌हरू साकार नहुँदा वा तिनीहरूका धारणाहरूअनुसार पूरा नहुँदा, तुरुन्तै तिनीहरूले हृदयमा परमेश्‍वरलाई गोप्य रूपमा सराप्छन् र गाली गर्छन्, र उहाँको नाउँको अपमान गर्छन्। त्यसकारण, दैनिक जीवनमा, सबथोक शान्तिपूर्ण र समस्यारहित हुँदा पनि, कतिपय मानिसहरूको स्थिति बेकाबु रूपमा तलमाथि भइरहन्छ। तिनीहरू खुसी हुँदा पुलकित हुन सक्छन्, तर दुःखी हुँदा तिनीहरू नारकीय उदासीमा डुब्न सक्छन्। तिनीहरूका मुड चञ्चल र अप्रत्याशित हुन सक्छन्, जसले के भइरहेको छ भन्नेबारे अरूलाई अचम्मित पार्छ। तिनीहरू खुसी हुँदा यसो भन्छन्, “परमेश्‍वर साँच्चिकै परमेश्‍वर नै हुन्। परमेश्‍वर अत्यन्तै महान् छन्, परमेश्‍वरको अख्तियार साँच्चै अस्तित्वमा छ, परमेश्‍वरले मानिसहरूलाई अत्यन्तै प्रेम गर्छन्!” तर तिनीहरू बेखुसी हुँदा, तिनीहरूलाई “परमेश्‍वर” शब्द उच्चारण गर्नसमेत निकै गाह्रो हुन्छ। जुन व्यक्तिले चर्को स्वरमा परमेश्‍वरको नाउँको प्रशंसा गर्छ, त्यही व्यक्तिले नै हृदयमा परमेश्‍वरलाई अपमान गर्ने, नकार्ने, ईश्वरनिन्दा गर्ने, गाली गर्ने, र सराप्ने पनि गर्छ। ऊ आफ्नो कर्तव्य पूरा गर्नहेतु बिहान सबेरै उठ्छ र राती अबेर सुत्छ, अरू धेरैजसोले तिर्न नसक्ने मूल्य तिर्छ, तर आफ्ना कर्तव्यहरूमार्फत कुण्ठा पोख्ने, परमेश्‍वरको घरका हितहरूलाई विश्वासघात गर्ने, जानाजानी कामलाई बाधा दिने, र आफ्ना कर्तव्यहरू र कामलाई जानाजान बेवास्ता गर्ने रूपमा सम्हाल्ने व्यक्ति पनि उही हुन्छ। बाहिरबाट हेर्दा, यो उही व्यक्ति हो, तर उसका व्यवहार र स्वभावहरूलाई मूल्याङ्कन गर्दा, यस्ता विपरीत प्रकटीकरणहरूले त्यसमा दुई फरक मानिसहरू संलग्न भएझैँ देखाउँछ। यसले एउटा समस्या देखाउँछ। ख्रीष्टविरोधीहरूका यी प्रकटीकरणहरूबाट, तिनीहरूले मूलतः परमेश्‍वरका वचनहरूलाई सत्यताका रूपमा वा परमेश्‍वरका वचनहरूका रूपमा स्विकार्दैनन् भन्ने कुरा प्रस्ट हुन्छ। ख्रीष्टविरोधीहरूको सारको आधारमा, अझ भन्‍ने हो भने, तिनीहरूले परमेश्‍वरका वचनहरूलाई कहिल्यै सत्यताका रूपमा लिनेछैनन्, न त जीवनभर पालना गर्नुपर्ने सत्यता सिद्धान्तहरूको रूपमै लिनेछन्। परमेश्‍वरका वचनहरू पूरा हुन्छन् कि हुँदैनन् भन्नेबारे ख्रीष्टविरोधीहरूले खोजीनिती गर्नेसम्बन्धी पहिलो विषयवस्तु यही हो—तिनीहरू परमेश्‍वरका प्रतिज्ञा र आशिष्‌का वचनहरूबारे खोजीनिती गर्छन्। ख्रीष्टविरोधीहरूका नजरमा, परमेश्‍वरका प्रतिज्ञा र आशिष्‌हरू तिनीहरूले यो जुनीमा पाउने भौतिक व्यवहार, आत्मिक व्यवहार, जिउने वातावरण, र तिनीहरूले यो जुनीमा आनन्द उठाउने यस्तै अन्य कुराहरूसँग अविभाज्य रूपमा जोडिएका हुन्छन्, यसैकारण तिनीहरू यस पक्षलाई विशेष ध्यान दिन्छन्। तिनीहरू परमेश्‍वरका प्रतिज्ञा र आशिष्‌का वचनहरू पूरा हुनुलाई परमेश्‍वरको शक्तिको हद र परमेश्‍वरको पहिचानको आधिकारिकता मापन गर्ने मानकका रूपमा प्रयोग गर्छन्। तिनीहरू यसबारे गोप्य रूपमा मनन गर्छन् र सोच्छन्—खोजीनिती गर्नुको अर्थ नै यही हो। ख्रीष्टविरोधीहरू जीवन प्रवेशबारे परमेश्‍वरले बोल्नुभएका विभिन्न सत्यताहरूबारे कुनै चासो देखाउँदैनन्। तर, परमेश्‍वरका प्रतिज्ञा र आशिष्‌का वचनहरू उल्लेख हुनेबित्तिकै, तिनीहरूका आँखा लालचले बल्छन्, र तिनीहरूको चाहना जाग्न थाल्छ। सतहमा, तिनीहरू “हामी निःसर्त परमेश्‍वरप्रति समर्पित हुनुपर्छ, हामीले परमेश्‍वरका मागहरूअनुसार कर्तव्य पूरा गर्नुपर्छ” भन्छन्, तर तिनीहरूका नजरहरू वास्तवमा कहाँ केन्द्रित हुन्छन्? तिनीहरू परमेश्‍वरका प्रतिज्ञा र आशिष्‌का उहाँका वचनहरूमा केन्द्रित हुन्छन्। अनि, यी कुराहरूमा केन्द्रित भइसकेपछि, तिनीहरू यिनलाई छोड्दै छोड्दैनन्। ख्रीष्टविरोधीहरू परमेश्‍वरका प्रतिज्ञा र आशिष्‌का वचनहरूप्रति यसरी नै व्यवहार गर्छन्।

२. मानिसका लागि परमेश्‍वरका श्राप र दण्डका वचनहरूबारे खोजीनिती गर्नु

दोस्रो विषयवस्तु ख्रीष्टविरोधीहरूले मानिसका लागि परमेश्‍वरका श्राप र दण्डका वचनहरूबारे खोजीनिती गर्छन् भन्ने हो। ख्रीष्टविरोधीहरू परमेश्‍वरका वचनहरूमा उल्लेखित श्राप र दण्डप्रति पहिलो विषयवस्तुप्रति जस्तै दृष्टिकोण र अडान राख्छन्। तिनीहरूले कसरी यस्ता वचनहरूबारे खोजीनिती गर्छन्? जब तिनीहरूले परमेश्‍वरका वचनहरूले कस्ता प्रकारका मानिसहरूलाई श्राप दिन खोजेका हुन् र कस्ता प्रकारका मानिसहरूलाई दण्ड दिन खोजेका हुन्, त्यस्ता मानिसहरूलाई श्राप दिन परमेश्‍वरले कस्ता वचनहरू बोल्‍नुभएको छ, परमेश्‍वरले त्यस्ता मानिसहरूलाई दण्डित गर्न कस्तो शैली प्रयोग गर्नुहुन्छ, साथै परमेश्‍वरले कस्ता प्रकारका मानिसहरूलाई श्राप दिन कस्ता विधि र वचनहरू प्रयोग गर्नुहुन्छ भनेर देख्छन्, तब तिनीहरूले आफ्नो दैनिक जीवनमा नियाल्न थाल्छन्, र परमेश्‍वरका यी वचनहरू कसरी साकार हुन्छन्, र यी वचनहरू अहिलेसम्म साकार भएका छन् कि छैनन् भनी हेर्छन्। उदाहरणका लागि, एउटा मण्डली अगुवा छ जसले परमेश्‍वरको घरका रकमहरू हिनामिना गर्छ, मनमानी रूपमा दाजुभाइ-दिदीबहिनीहरूलाई सताउँछ र दमन गर्छ, मण्डलीमा तानासाही र बेपरवाह तरिकाले कार्य गर्छ, बिनासिद्धान्त कार्य गर्छ, परमेश्‍वरका अभिप्रायहरू खोजी गर्दैन, र अरूसित सामञ्जस्यपूर्ण रूपमा सहकार्य गर्दैन। परमेश्‍वरका वचनहरूले यस्तो व्यक्तिका लागि श्राप र दण्डहरू हुन्छन् भनेर भन्छन्। अनि, यसो नियाल्छ: “परमेश्‍वरले यस्ता मानिसहरूलाई प्रेम गर्दैनन्, उनले तिनीहरूलाई तिरस्कार गर्छन्। तर उनले यस व्यक्तिलाई कसरी तिरस्कार गरिरहेका छन्? यो व्यक्ति हरदिन निकै आरामपूर्वक जिउँछ र हप्काइ नखाई दाजुभाइ-दिदीबहिनीहरूलाई दमन गर्छ; दाजुभाइ-दिदीबहिनीहरूले त्यसलाई सहनु नै पर्छ। त्यसोभए परमेश्‍वरका यी वचनहरू कसरी पूरा भइरहेका छन् त? यी कसरी पूरा हुन सक्छन् भनी म बुझ्दिनँ; सायद परमेश्‍वरले यस्ता मानिसहरूलाई सराप्छन् भन्नु एउटा भनाइ मात्र हो। परमेश्‍वरका वचनहरूमा अख्तियार हुनुपर्छ, साथै परमेश्‍वरले बोलेपछि, मानिसहरूलाई हृदयमा असहजता र दोष महसुस हुनुपर्छ। मैले नियालेर उसलाई हृदयमा असहज महसुस भइरहेको छ कि छैन भनी बुझ्न आवश्यक छ, मैले ऊसित कुराकानी गरेर उसको मनको कुरा बुझ्न आवश्यक छ।” त्यसैले, ख्रीष्टविरोधीले त्यो व्यक्तिलाई सोध्छ, “अचेल तिमीलाई कस्तो अनुभव भइरहेको छ?” “धेरै राम्रो। परमेश्‍वरले हामीलाई अगुवाइ गरिरहेका छन्। मण्डली जीवन नराम्रो छैन, दाजुभाइ-दिदीबहिनीहरू सबैजना सही मार्गमा प्रवेश गरेका छन्, उनीहरू सबै परमेश्‍वरका वचनहरू पढ्न रुचाउँछन् र सुसमाचारको काम पनि राम्रैसँग अघि बढिरहेको छ।” “काम सहज रूपमा अघि नबढ्दा, के तिमीलाई निराश महसुस हुँदैन? के तिमी नकारात्मक हुँदैनौ? के परमेश्‍वरले तिमीलाई ताडना दिन्छन्? के तिमीलाई भित्री रूपमा दोषी महसुस हुन्छ?” “हुँदैन, यति राम्ररी काम सम्पन्न हुँदा, मैले किन दोषी महसुस गर्नु? यदि केही भइरहेको छ भने, परमेश्‍वरले मलाई आशिष् दिइरहेका छन्।” ख्रीष्टविरोधीले सोच्छ, “परमेश्‍वरले यस्तो व्यक्तिलाई श्राप दिएका छैनन्, त्यसैले दुष्ट मानिसहरूलाई श्राप दिने, परमेश्‍वरको प्रतिरोध गर्नेहरूलाई श्राप दिनेबारे परमेश्‍वरले बोलेका वचनहरू साकार भएका छैनन्! यो अगुवाले परमेश्‍वरको प्रतिरोध गर्ने र मण्डलीको काममा अवरोध पुर्‍याउने त्यस्ता प्रस्ट कार्यहरू गरेको छ; परमेश्‍वरका श्रापहरू ऊमाथि आएका हुनुपर्थ्यो। त्यो किन भएको छैन? मानिसहरूलाई श्राप दिने परमेश्‍वरका वचनहरू साकार हुन सक्छन् कि सक्दैनन्, त्यो भन्न गाह्रो छ, त्यसैले म नियाल्न जारी राख्नेछु।” परमेश्‍वरका वचनहरूमा एउटा वाक्यांश छ: “प्रतिरोधले मृत्युमा पुर्‍याउँछ!” ख्रीष्टविरोधीहरूका नजरमा, परमेश्‍वरको प्रतिरोध गर्ने मानिसहरू धेरै छन्। उदाहरणका लागि, कतिपय मानिसहरूले पहिलोपटक परमेश्‍वरको कामको यो चरणमा आएर सत्यता नबुझ्दा, परमेश्‍वरविरुद्ध केही ईश्वरनिन्दात्मक र बदनामीपूर्ण शब्दहरू बोल्थे, र परमेश्‍वरको कामको यो चरण अस्वीकार गर्थे। ख्रीष्टविरोधीले मनमनै सोच्छ, “के यी परमेश्‍वरको प्रतिरोध गर्ने मानिसहरू होइनन् र? यदि हुन् भने, परमेश्‍वरका वचनहरूअनुसार त प्रतिरोधले मृत्युमा पुर्‍याउँछ। तर यतिका धेरै वर्षपछि पनि यीमध्ये कुनै पनि मानिसहरू नमरेको देखिन्छ; परमेश्‍वरका वचनहरू पूरा भएका छैनन्! यिनीहरू नमरे पनि, कम्तीमा, यी मानिसहरूका हात भाँचिएका वा खुट्टा काटिएका हुनुपर्थ्यो, वा तिनीहरूले घरमा केही सङ्कट भोग्नुपर्थ्यो, जस्तै परिवारको कुनै सदस्यको मृत्यु, वा तिनीहरूको घर ढलेको, वा गाडी दुर्घटनामा परेको हुनुपर्थ्यो। यी कुनै पनि दुर्भाग्य घटेका छैन भने कसरी प्रतिरोधले मृत्युमा पुर्‍याउँछ भन्न मिल्छ त? हुन सक्छ, हाम्रो बुझ्ने क्षमता कमजोर छ र हामीलाई अझै पनि परमेश्‍वरका वचनहरू कसरी पूरा हुन्छन् र साकार हुन्छन् भन्ने कुरा थाहा छैन। मानिसहरूलाई परमेश्‍वरका वचनहरू पूरा हुनेछन् कि छैनन्, थाहै हुँदैन; यो भन्न गाह्रो छ।” त्यो ख्रीष्टविरोधीले, यी देखिने तथ्यहरू र उसको आफ्नै मानसिक विश्लेषणमार्फत, साथै उसको “पृथक्” दृष्टिकोणबाट, परमेश्‍वरका यी वचनहरू पूरा हुन्छन् कि हुँदैनन् र यी वचनहरू कसरी पूरा हुन्छन् भनी हेर्छ। उसले यस मामलाबारे सधैँ एउटा ठूलो प्रश्‍नचिन्ह उठाउँछ; उसलाई यस मामलाको अन्तिम परिणाम के हुन्छ, यी घटनाहरूलाई कसरी व्याख्या गर्ने, वा यी कुराहरूलाई कसरी बुझ्ने भन्ने कुरा थाहै हुँदैन। उसले अवश्यै, प्राय: यसबारे प्रार्थना गर्छ: “हे परमेश्‍वर, कृपया मलाई अन्तर्दृष्टि देऊ, तिमीले कसरी मानिसहरूलाई श्राप र दण्ड दिन्छौ र तिम्रा वचनहरू कसरी पूरा हुन्छन् भनी मलाई बुझाऊ, ताकि ममा तिम्रो डर मान्ने हृदयको विकास हुन सकोस्, ताकि म तिमीसँग डराऊँ र तिम्रो प्रतिरोध गर्ने कामहरू नगरूँ।” के यो प्रार्थना उपयोगी छ? के परमेश्‍वरले सुन्नुहुनेछ? (सुन्नुहुनेछैन।) परमेश्‍वरले त्यसलाई वास्तासमेत गर्नुहुन्न; उहाँले यी प्रार्थनाहरूलाई झिँगा र किराहरूको अर्थहीन भुनभुनाइझैँ ठान्नुहुन्छ। परमेश्‍वरले किन यस्ता प्रार्थनाहरू सुन्नुहुन्न? किनभने ख्रीष्टविरोधीले उच्चारण गर्ने हरेक वाक्य परीक्षा, उक्साहट, बदनामी, र ईश्वरनिन्दाले भरिएको हुन्छ। यस्तो व्यक्तिलाई, परमेश्‍वरले खुलस्त रूपले ढाल्नुभएको वा निन्दा नगर्नुभएको भए पनि, उसले गर्ने सबथोक, उसका सोचाइ, दृष्टिकोण, र अडान परमेश्‍वरका नजरमा निन्दित हुन्छन्। ख्रीष्टविरोधीका यी प्रकटीकरणहरू सबै उसको हृदयमा लुकेका हुन्छन्; उसले गोप्य रूपमा यी काम गर्छ र सुटुक्क यी कुराहरूबारे खोजीनिती गर्छ। परमेश्‍वरले अवश्यै उहाँको हृदयमा उसलाई निन्दा गर्ने र सराप्ने पनि गर्नुहुन्छ।

मानिसका लागि परमेश्‍वरका श्राप र दण्डका वचनहरू सम्बन्धमा भन्नुपर्दा, ख्रीष्टविरोधीहरू तिनलाई विश्‍वास गर्दैनन् वा बुझ्दैनन्; तिनीहरू प्राय: छानबिन र विश्‍लेषण गर्छन्: “यी वचनहरू ठ्याक्कै कसरी पूरा हुन्छन्? के यी साँच्चिकै पूरा हुन सक्छन्? यी कसका लागि पूरा हुनेछन्? के परमेश्‍वरद्वारा श्रापित र दण्डित हुनेहरूले साँच्चिकै श्राप र दण्ड प्राप्त गर्छन्? के यो मानव आँखाले देख्‍‍न सकिन्छ? के परमेश्‍वरले त्यो सबै मानव आँखाले देख्न सक्ने बनाउनुपर्दैन र?” तिनीहरू लगातार हृदयमा यी मामलाहरूबारे मनन गर्छन्, र यिनलाई आफ्नो दैनिक जीवनका ठूला र महत्त्वपूर्ण मामलाका रूपमा लिन्छन्। तिनीहरू समय वा अवसर मिल्नेबित्तिकै यीबारे मनन गर्छन्। वातावरण सही भएर यस्ता घटनाहरू घटेसम्म, वा यस्ता विषयहरू संलग्न भएसम्म, तिनीहरूका अडान र दृष्टिकोणहरू प्रस्ट रूपले प्रकाश हुन्छन्। तिनीहरू परमेश्‍वरका यी वचनहरूलाई छानबिन र बदनाम गरिरहेका हुन्छन्, यी वचनहरूलाई मानव दृष्टिकोणबाट र मानव तरिकाले बुझ्ने कोसिस गरिरहेका हुन्छन्, साथै यी वचनहरू साकार हुन सक्छन् कि सक्दैनन्, यी दैनिक जीवनमा पूरा भएका छन् कि छैनन् र यिनले व्यावहारिक प्रभाव पारेका छन् छैनन् भनेर पनि जाँच्छन्। तिनीहरू किन यसो गर्छन्? तिनीहरू किन अझै पनि हृदयमा यी कुराबारे घोत्लिन र अथक रूपमा मनन गर्न सक्छन्? किनकि परमेश्‍वरले जतिसुकै सत्यताहरू व्यक्त गर्नुभए पनि, ख्रीष्टविरोधीहरूका हृदयमा ती परमेश्‍वरको पहिचान र सार प्रमाणित गर्न पर्याप्त हुँदैनन्। परमेश्‍वरका वचनहरू पूरा हुनु-नहुनु र वास्तविकता बन्नु-नबन्नुले मात्र परमेश्‍वरको पहिचान र सार प्रमाणित गर्न सक्छन्। अर्को शब्दमा भन्नुपर्दा, परमेश्‍वरका वचनहरू साकार हुन्छन् कि हुँदैनन् र पूरा हुन्छन् कि हुँदैनन् भन्ने कुरा मात्र परमेश्‍वरको पहिचान र सार जाँच्ने तिनीहरूको एउटै मापदण्ड हो। त्यसैगरी, मानिसप्रतिका परमेश्‍वरका श्राप र दण्डका वचनहरू पूरा हुन्छन् हुँदैनन् भन्ने कुरा पनि परमेश्‍वरको पहिचान र सार जाँच्ने तिनीहरूको मापदण्ड बनेको छ। यो नै परमेश्‍वरलाई मापन गर्ने ख्रीष्टविरोधीहरूको सबैभन्दा महत्त्वपूर्ण सोच र दृष्टिकोण हो। ख्रीष्टविरोधीहरू मानव दृष्टिकोण र बुझाइका विधिहरू प्रयोग गरेर, अनि मानव बौद्धिकतामा भर परेर, मानिसहरूप्रतिका परमेश्‍वरका श्राप र दण्डका वचनहरू जाँच्ने र मूल्याङ्कन गर्ने गर्छन्। जति जे गर्दा पनि, तिनीहरूले तथ्यहरू देख्न नसक्दा र आफूले हेर्न चाहेको नजारा देख्न नसक्दा, तिनीहरू हृदयमा बारम्बार परमेश्‍वरको पहिचान र सार नकार्छन्। तिनीहरूले जति कम देख्न सक्छन्, त्यति नै तीव्र रूपमा परमेश्‍वरलाई नकार्छन्, र त्यति नै बढी आफूले गरेको लगानी र समर्पण सार्थक बनेका छन् कि छैनन् भनेर शङ्का गर्छन्। तर, जब ख्रीष्टविरोधीहरूले परमेश्‍वरको घरमा परमेश्‍वरलाई बदनाम गर्ने वा परमेश्‍वरको घरको काममा बाधा दिने, वा परमेश्‍वरको ईश्वरनिन्दा र प्रतिरोध गर्ने केही दुष्ट मानिसहरूले, फरकफरक हदमा दण्ड वा श्राप पाइरहेका देख्छन्, र यी मानिसहरूको परिणाम देख्छन्, तब तिनीहरूले परमेश्‍वरप्रति विस्मयी भय राख्छन्, र एक्कासि यस्तो अनुभूति गर्छन्, “परमेश्‍वर साँच्चिकै भयङ्कर छन्। उनले जे भन्छन् त्यो पूरा हुन्छ। त्यो व्यक्ति पहिले ठिकै थिई तर अचानक मरी, किनकि हिजो मात्र उसले परमेश्‍वरलाई गाली गरिरहेकी थिई! अर्को, त्यो गोरुजतिकै बलियो व्यक्ति, अचानक बिरामी पर्‍यो किनकि उसले परमेश्‍वरको घरको काममा उल्लेखनीय क्षतिहरू पुर्‍यायो र त्यो कुरा मान्नसमेत मानेन, र यसकारण उसले परमेश्‍वरको श्राप पायो। अर्को कुनै व्यक्तिले, कुनै कुकर्म गरेको र मण्डलीमा केही दुष्ट कार्यहरू गरेको कारण, उसको परिवारलाई दुर्भाग्यहरू आइलाग्यो, र त्यसबेलादेखि, उसको घरमा कुनै शान्ति छैन। अर्को व्यक्ति, जो परमेश्‍वरबारे सधैँ ईश्वरनिन्दात्मक रूपमा बोल्थ्यो, ऊ अहिले पागल बनेको छ, र ऊ आफू परमेश्‍वर भएको दाबी गर्छ। यो त पिशाचहरू लाग्नु हो; परमेश्‍वरले उसलाई शैतानकहाँ सुम्पिदिए, र अशुद्ध आत्माहरूको वासस्थानमा राखिदिए। उसलाई दुष्टात्माहरूको नियन्त्रणमा पारेर कष्ट भोग्ने तुल्याउनु मानवहरूले गर्न सक्ने कुरै होइन; यस्तो गर्ने अख्तियार त परमेश्‍वरसित मात्र छ। परमेश्‍वर सबैमाथि सार्वभौम हुन्छन्—उनले त्यस व्यक्तिलाई दुष्टात्माहरूलाई सुम्पिदिए, अनि तिनीहरूले उसलाई आफ्नो नियन्त्रणमा लिए, र उसको दिमाग खुस्काइदिए र उसको लाजको बोध हटाइदिए, उसलाई बाटोमा नाङ्गै कुद्‍ने बनाइदिए। हेर, यी मानिसहरू के भए, तिनीहरूले के-कस्ता दण्ड र श्रापहरू भोगे; तिनीहरू सबैले यो के गरे?” यस कुराको समीक्षा गरेपछि, एकछिन त ख्रीष्टविरोधीहरूको धड्कन नै रोकिन्छ: “यी मानिसहरूमा परमेश्‍वरलाई खुलेआम गाली गर्ने, परमेश्‍वरलाई खुलेआम ईश्वरनिन्दा र आलोचना गरेका, साथै जानाजान परमेश्‍वरको घरमा बाधा र अवरोध सिर्जना गर्नेहरू पर्छन्। परमेश्‍वरविरुद्ध लागेर केही पनि राम्रो नहुने देखिन्छ! परमेश्‍वर साँच्चिकै भयङ्कर छन्! यदि तिमीले अरू मानिसहरूलाई चिढ्यायौ भने, तिनीहरूले तिमीलाई खासै केही गर्न सक्दैनन्, तर यदि तिमीले परमेश्‍वरलाई चिढ्यायौ भने, त्यो गम्भीर कुरा हो। तिमी आफ्नो व्यवहारप्रति जिम्मेवार हुनुपर्छ; त्यसको मूल्य धेरै ठूलो पर्छ! कम्तीमा पनि, तिमी पागल हुन सक्छौ, र परमेश्‍वरले तिमीलाई अशुद्ध आत्माहरूको हातमा सुम्पिनेछन्, जसको अर्थ निश्‍चय नै नरक जानु हो; सबैभन्दा नराम्रो भएमा त परमेश्‍वरले यो जुनीमा तिम्रो दैहिक अस्तित्व नै समाप्त पार्नेछन्, तिमीलाई नष्ट पार्नेछन्, र भनिरहनै पर्दैन कि आउँदो संसारमा पनि, तिम्रो कुनै गन्तव्य हुनेछैन, तिमी राज्यमा प्रवेश गर्न सक्नेछैनौ, र तिमीले आशिष्‌हरू प्राप्त गर्नेछैनौ। तिनीहरूले परमेश्‍वरको प्रतिरोध गरेका विभिन्न तरिका मूल्याङ्कन गर्दा, म अझ बढी सावधान हुनुपर्छ र मैले आफ्नो लागि केही सिद्धान्तहरू बनाउनुपर्छ। पहिलो कुरा, मैले परमेश्‍वरलाई खुलेआम गाली गर्नु हुँदैन; यदि गाली गर्नैपर्‍यो भने, मैले हृदयमा चुपचाप गर्नुपर्छ। दोस्रो कुरा, ममा परमेश्‍वर हुने चाहना र महत्त्वाकाङ्क्षा भए पनि, मैले त्यो कुरा प्रकाश गर्नु वा अरूलाई थाहा दिनु हुँदैन। तेस्रो कुरा, मैले आफ्ना व्यवहार र चालढाल काबुमा राख्‍नुपर्छ, अवरोधहरू सिर्जना गर्ने केही पनि गर्नु हुँदैन। यदि मैले परमेश्‍वरको घरलाई क्षति पुर्‍याएँ र परमेश्‍वरलाई रिस उठाएँ भने, त्यो त अत्यन्तै नराम्रो हुनेथियो! हल्का अवस्थामा, मैले आफ्नो जीवन गुमाउन सक्‍नेछु; अलि बढी गम्भीर अवस्थामा त, म श्रापित नै हुनेछु र अतल कुण्डमा खस्नेछु, अनि त्यो नै मेरो अन्त्य हुनेछ।” जब ख्रीष्टविरोधीहरूले यी कुराहरू भइरहेको देख्छन्, तिनीहरूलाई परमेश्‍वरका वचनहरू पूरा भएको, साथै परमेश्‍वर अत्यन्तै महान् र भयङ्कर हुनुभएको अनुभूति हुन्छ। तिनीहरूले यी घटनाहरूमार्फत परमेश्‍वरको महान्‌ता र भयङ्करता महसुस गर्छन् र चिन्छन्। के यी सबै ख्रीष्टविरोधीहरूको हृदयका सोच्ने प्रक्रियाहरू, साथै तिनीहरूले यी कुराहरू देखेपछि तयार पारेका कार्य सिद्धान्तहरू, तिनीहरूका भित्री संसारका गतिविधिहरू होइनन् र? तिनीहरूले हृदयभित्र परमेश्‍वरप्रति गर्ने सारा कुराहरूलाई नै खोतलखातल गर्नु भनेर भनिन्छ।

ख्रीष्टविरोधीहरू खुलेआम “परमेश्‍वरले मानिसहरूलाई सराप्नुहुन्न, परमेश्‍वरका वचनहरू पूरा भएका छैनन्” भनेर भन्दैनन्, न त तिनीहरू खुलेआम “परमेश्‍वरले फलानो-ढिस्कानोलाई दण्ड दिनुभएको छ, परमेश्‍वरले फलानो-ढिस्कानोलाई सराप्नुभएको छ। परमेश्‍वरका वचनहरू पूरा भएका छन्, परमेश्‍वर साँच्चिकै महान् हुनुहुन्छ” भनेर नै भन्छन्। त्यसको साटो, तिनीहरूले हृदयको गहिराइमा यी कुराहरूबारे षड्यन्त्र, योजना र चिन्तन गर्छन्। तिनीहरूले चिन्तन गर्नुको उद्देश्य के हो? तिनीहरू परमेश्‍वरका वचनहरू पूरा भएमा के गर्ने, र परमेश्‍वरका वचनहरू पूरा नभएमा वा साकार नभएमा के गर्ने भन्नेबारे सोच्छन्। तिनीहरूले खोतलखातल गर्नुको उद्देश्य परमेश्‍वरका कार्यहरू बुझ्नु होइन, परमेश्‍वरको स्वभाव बुझ्नु होइन, र सत्यता प्राप्त गर्नु र मानकअनुरूपको सृजित प्राणी हुनु त झनै होइन—बरु, त्यसको उद्देश्य त मानव विधि र रणनीतिहरू प्रयोग गरेर यी सारा मामलाहरू सम्हाल्नु, परमेश्‍वरका श्राप र दण्ड सामना गर्नु हो। ख्रीष्टविरोधीहरूले आफ्ना हृदयमा षड्यन्त्र रच्ने कुरा यही हो। के परमेश्‍वरका वचनहरूप्रतिको यो शृङ्खलाबद्ध सोचाइले तिनीहरू परमेश्‍वरप्रति शत्रुवत्‌ छन् भन्ने कुरा प्रमाणित गर्न सक्छ? के त्यसले तिनीहरूले निरन्तर परमेश्‍वरलाई बदनाम र ईश्वरनिन्दा गर्दै आएका छन् भन्ने कुरा प्रमाणित गर्न सक्छ? (सक्छ।) अवश्यै सक्छ! ख्रीष्टविरोधीहरूले गर्ने यही हो। यदि परमेश्‍वरका वचनहरू पूरा भए भने, तिनीहरूसँग जबाफी उपायहरू तयार हुन्छन्; यदि उहाँका वचनहरू पूरा भएनन् भने, तिनीहरूसँग त्यसका पनि जबाफी उपायहरू हुन्छन्—परमेश्‍वरका वचनहरू पूरा हुने वा नहुने आधारमा तिनीहरूका जबाफी उपायहरू परिवर्तन हुन्छन्। यदि परमेश्‍वरका वचनहरू पूरा भएमा, ख्रीष्टविरोधीहरूले उचित तरिकाले आफूलाई आचरणमा ढाल्छन्, सजग रूपमा परमेश्‍वरको घरभित्रका कार्यहरूमा संलग्न हुन्छन्, गुपचुप बस्छन्, धृष्ट वा अभद्र बन्दैनन्, बरु कुनै गलत काम नहोस् भनेर सावधान रहन्छन्। यदि परमेश्‍वरका वचनहरू पूरा भएनन् भने, तिनीहरूले निर्लज्ज रूपमा जथाभाबी झाराटारुवा कार्य गर्नेछन्। जे भए पनि, तिनीहरूका नजरमा परमेश्‍वरका वचनहरू पूरा हुने वा नहुने जे देखिए पनि, तिनीहरूका हृदयले परमेश्‍वरलाई साँच्चिकै कहिल्यै परमेश्‍वरका रूपमा मान्नेछैन, तिनीहरूका हृदय पूर्ण रूपमा कहिल्यै परमेश्‍वरलाई दिन सकिँदैन। तिनीहरूका कर्तव्य र कार्यहरू हृदयदेखि गरिँदैनन्, बरु षड्यन्त्र, चाल, र ढोँग प्रयोग गरेर, छल, लुकाइ र गोप्यताका साथ गरिन्छन्। तिनीहरूले हृदयका गहिराइमा सोच्ने, मनन गर्ने, र शङ्का गर्ने कुरा अरूलाई वा परमेश्‍वरलाई कहिल्यै खुल्लमखुल्ला भन्दैनन्। त्यसको साटो, तिनीहरू जिद्दी गर्दै आफ्नै सोचविचारलाई सत्यता मान्छन्, कार्यान्वयन र अभ्यास गर्ने सही र असल दिशा र लक्ष्य मान्छन्। ख्रीष्टविरोधीहरूका नजरमा, मानिसप्रतिका परमेश्‍वरका श्राप र दण्डका वचनहरू पूरा हुनु वा नहुनु निकै महत्त्वपूर्ण कुरा हो, किनभने त्यसले नै तिनीहरूले दैनिक जीवनमा गर्ने कार्य र व्यवहार, तिनीहरूले कामप्रति गर्ने व्यवहार, र तिनीहरूले दाजुभाइ-दिदीबहिनीहरूप्रति गर्ने व्यवहार निर्धारण गर्छ; यसले नै तिनीहरूले कस्ता व्यवहारहरू प्रकाश गर्छन्, साथै तिनीहरूमा कस्ता कार्य र प्रकटीकरणहरू हुन्छन् भन्ने कुरा पनि निर्धारण गर्छ। जब परमेश्‍वरका वचनहरू पूरा हुन्छन्, तब ख्रीष्टविरोधीहरूले उचित तरिकाले र निष्कपट रूपमा आफूलाई आचरणमा ढाल्छन्, आफ्ना गतिविधिहरू नियन्त्रणमा राख्छन्, बाधा वा अवरोधहरू सिर्जना गर्ने कुनै पनि कार्य नगर्ने कोसिस गर्छन् र अवरोध वा बाधा दिने, परमेश्‍वरका वचनहरूलाई बदनाम गर्ने, वा उहाँको कामलाई बदनाम गर्ने शब्दहरू नबोल्ने कोसिस गर्छन्। यदि परमेश्‍वरका यी वचनहरू पूरा भएनन् भने, तिनीहरू निसङ्कोच परमेश्‍वरको कामको आलोचना र निन्दा गर्ने छुट महसुस गर्छन्। यसरी, ख्रीष्टविरोधीहरू हृदयका गहिराइमा निरन्तर परमेश्‍वरको विरोध गर्छन् र उहाँविरुद्ध कोलाहल मच्चाउँछन्—के तिनीहरूलाई प्रकाश नगर्न र नहटाउन सम्भव हुनेथियो त? तिनीहरूको यो मनोवृत्ति, स्वभाव, र सार परमेश्‍वरको साँचो शत्रु हुन्। ख्रीष्टविरोधीहरूले आफूले चाहेको जे पनि गर्न नसक्ने भए पनि, तिनीहरू आफूले सोच्ने, योजना गर्ने, मनन गर्ने कुरा, वा तिनीहरूको हृदयका गहिराइमा भएका दृष्टिकोणहरू बिलकुलै लुकाउँदैनन्, किनकि तिनीहरू परमेश्‍वरदेखि डराउँदैनन्। तिनीहरू परमेश्‍वरदेखि नडराउनुको कारण के हो? तिनीहरू परमेश्‍वरको अस्तित्वमा विश्‍वास गर्दैनन्, न त तिनीहरू परमेश्‍वरले मानिसको सबैभन्दा भित्री हृदयलाई नियाल्नुहुन्छ भनेर नै विश्‍वास गर्छन्। त्यसकारण, ख्रीष्टविरोधीहरूको तर्कमा, बाँच्नका लागि तिनीहरूलाई लागेको सबैभन्दा उत्कृष्ट रणनीति यो हो: “म जे गर्छु र जस्तो व्यवहार गर्छु, अर्थात् अरूले जे देख्छन्, त्यो म कस्तो व्यक्ति हुँ भनी मापन गर्ने मानक बन्न सक्छ। तर म हृदयमा के सोच्छु, म कसरी योजना र अभिप्राय बनाउँछु, मेरो भित्री संसार कस्तो छ, मैले परमेश्‍वरलाई झूटो निन्दा र ईश्वरनिन्दा, परमेश्‍वरको आलोचना गरिरहेको छु कि विश्‍वास र प्रशंसा गरिरहेको छु—यदि मैले त्यो कुरा भनिनँ भने, तिमीहरू कसैले थाहा पाउनेछैनौ। मलाई निन्दा गरेर त हेर! यदि मैले बोलिनँ भने, तिमीहरू कसैले पनि म हृदयमा के सोच्छु वा योजना बनाउँछु, वा परमेश्‍वरप्रति मेरो मनोवृत्ति र दृष्टिकोण के छ भनेर थाहा पाउने आशासमेत गर्न सक्दैनौ, र मलाई कसैले पनि कुनै पापको आरोप लगाउन सक्दैन।” ख्रीष्टविरोधीहरूको योजना यही हो। तिनीहरू यो नै मानिसहरूमाझ जिउँदा र काम गर्दाको सर्वोच्च आचरण सिद्धान्त हो भन्‍ने विश्‍वास गर्छन्। तिनीहरूको व्यवहार गलत नभएसम्म र तिनीहरूका कार्यहरूमा कुनै त्रुटिहरू नभएसम्म, तिनीहरूले हृदयमा सोच्ने कुरामा कसैले हस्तक्षेप गर्न सक्दैन। के ख्रीष्टविरोधीहरू अत्यन्तै चलाख छैनन् र? (छैनन्।) तिनीहरू कसरी चलाख छैनन्? तिनीहरू अत्यन्तै राम्रो तरिकाले आफ्नो भेष बदल्छन्। तिनीहरूले प्रार्थना गर्दा, बाटो छेउ बसेर गर्छन्, र तिनीहरूले अरूसामु बोल्ने शब्दहरू सबै सही हुन्छन्, त्यसमा कुनै त्रुटि भेटिँदैन। तिनीहरू जति लामो समय विश्‍वास गर्छन्, त्यति नै बढी आत्मिक बन्छन्। तिनीहरूले हृदयमा साँच्चिकै के सोच्छन्, तिनीहरूले त्यो कुरा गोप्य रूपमा आफ्नो परिवारलाई मात्र भन्छन्, र कतिपयले त आफ्नो परिवारलाई समेत भन्दैनन्, त्यसैले तिनीहरूलाई कसैले छर्लङ्ग देख्न सक्दैन। तर तिनीहरूले एउटा कुरा बिर्सन्छन्: मानवहरूले तिनीहरूलाई छर्लङ्ग देख्‍न सके पनि वा नसके पनि के काम? त्यो महत्त्वहीन कुरा हो; कुनै पनि मानवले अर्को व्यक्तिको भाग्य निर्धारण गर्न सक्दैन। मानवहरूले तिनीहरूलाई छर्लङ्ग देख्‍न सक्नु वा नसक्नुले फरक पार्दैन; यो असान्दर्भिक कुरा हो र यसले केही पनि निर्धारण गर्दैन। महत्त्वपूर्ण कुरा त परमेश्‍वरले मानिसहरूको बाहिरी व्यवहार मात्र हेर्नुहुन्न, बरु उहाँले त तिनीहरूको हृदयको गहिराइलाई समेत नियाल्नुहुन्छ। ख्रीष्टविरोधीहरूलाई परमेश्‍वरले मानिसको भित्री हृदयलाई नियाल्नुहुन्छ भनेर विश्‍वास नलाग्ने र थाहा नहुने भएकै कारण, तिनीहरू मूर्खतापूर्वक र बेतुके रूपमा यस्तो सोच्छन्, “म हृदयमा जे सोच्छु त्यसमा कसैले हस्तक्षेप गर्न सक्दैन, न त मानवले सक्छन् न त परमेश्‍वरले नै।” परमेश्‍वरले मानिसको सबैभन्दा भित्री हृदयलाई नियाल्न सक्नुहुन्छ, त्यसैले तेरा सोचाइहरू परमेश्‍वरसँग भएको तेरो परिभाषासँग सम्बन्धित हुन्छन्। परमेश्‍वरले मानिसहरूलाई तिनीहरूको बाहिरी व्यवहारका आधारमा मात्र नभई, अझ महत्त्वपूर्ण रूपले, तिनीहरूको भित्री सोचाइका आधारमा निन्दा गर्नुहुन्छ। ख्रीष्टविरोधीहरू यही कुरामा मूर्ख हुन्छन्; तिनीहरूले परमेश्‍वरका वचनहरूबारे खोतलखातल गरिरहँदा एउटा महत्त्वपूर्ण कुरा बिर्सन्छन्: परमेश्‍वरले तिनीहरूका सोचाइलाई पनि गोप्य रूपमा नियालिरहनुभएको हुन्छ। तिनीहरू परमेश्‍वरका वचनहरू पूरा हुन्छन् कि हुँदैनन् भनी खोतलखातल गर्छन्, र आफूले परमेश्‍वरका वचनहरू र उहाँको अस्तित्वलाई नकार्नुपर्ने निष्कर्षमा पुग्छन्। परमेश्‍वरले तिनीहरूलाई गोप्य रूपमा नियाल्नुहुन्छ, र परमेश्‍वर र परमेश्‍वरका वचनहरूप्रति तिनीहरूले हृदयको गहिराइमा राख्ने मनोवृत्ति देख्नुहुन्छ; उहाँले तिनीहरूले परमेश्‍वरलाई बदनाम र ईश्वरनिन्दा गरेको, परमेश्‍वरलाई इन्कार र निन्दा गरेको सबै प्रमाण देख्नुहुन्छ, साथै उहाँले यी सारा सोच र दृष्टिकोणहरूका नियन्त्रणअन्तर्गत पैदा हुने बाहिरी व्यवहारलाई पनि नियाल्नुहुन्छ। तिनीहरूका सोच र व्यवहारका आधारमा, परमेश्‍वरले अन्ततः यस्तो व्यक्ति के हो भनी निर्धारण गर्नुहुन्छ? ख्रीष्टविरोधी, परमेश्‍वरको शत्रु, जसले कहिल्यै मुक्ति पाउन सक्दैन। नतिजा यही हो। के ख्रीष्टविरोधीहरू चलाख हुन्छन्? तिनीहरू चलाख हुनु त टाढाको कुरा हो; तिनीहरूले आफूलाई बरबादीमा डोर्‍याएका हुन्छन्। तिनीहरू आफूमा सोच्ने विशेष क्षमता भएको, आफ्नो सोचाइ निकै तर्कपूर्ण भएको, र आफू षड्यन्त्र रच्नमा निकै माहिर रहेको विश्‍वास गर्छन्। षड्यन्त्र रचेपछि, तिनीहरूसँग विविध अनपेक्षित घटनाहरू र परमेश्‍वरले गर्नुहुने सबै प्रकारका कामप्रति सधैँ उत्कृष्ट नतिजा र लाभहरू निकाल्ने जबाफी उपाय र विधिहरू हुन्छ। तिनीहरू प्रायः आत्मसन्तुष्ट महसुस गर्छन् र आफ्नै प्रशंसा गर्छन्, र आफ्ना क्षमता र सीपहरूको कदर गर्छन्। तिनीहरू आफू संसारकै सबैभन्दा अक्कलमन्द भएको विश्‍वास गर्छन्: तिनीहरूले परमेश्‍वरका वचनहरूको स्रोत के हो, ती कोप्रति लक्षित छन्, परमेश्‍वरका वचनहरूपछाडिको प्रसङ्ग के हो, परमेश्‍वरका वचनहरू पूरा भएपछि तिनीहरूले कस्तो मनोवृत्ति अपनाउनुपर्छ, र यदि परमेश्‍वरका वचनहरू पूरा भएनन् भने तिनीहरूले कस्ता जवाफी उपायहरू प्रयोग गर्नुपर्छ भन्ने कुरा बुझ्न सक्छन्। तिनीहरू अत्यन्तै चलाख र सिद्ध भएकोमा, औसत व्यक्तिभन्दा बुद्धिमान् भएकोमा प्रायः आफैलाई बधाई दिन्छन्। तिनीहरू केका लागि आफूलाई बधाई दिइरहेका हुन्छन्? तिनीहरू परमेश्‍वरको छानबिन गर्नु, विश्‍लेषण गर्नु, साथै हृदयको गहिराइमा उहाँसित जोरी खोज्नु र परमेश्‍वरका वचनहरूबारे खोतलखातल गर्नु निकै रोमाञ्चक भएको र त्यसले तिनीहरूलाई ठूलो उपलब्धि बोध प्रदान गर्छ भन्ने महसुस गर्छन्। त्यसकारण, तिनीहरू आफू त्यस्तो मानिस भएकोमा आफूलाई साँच्चिकै प्रशंसा गर्छन् र बधाई दिन्छन्। के ख्रीष्टविरोधीहरू मूर्ख होइनन् र? अरू मानिसहरूसित जोरी खोज्दा त्यसले तँलाई तिमीहरूमध्ये को श्रेष्ठ छ भनी निर्धारण गर्न वास्तवमै मद्दत गर्न सक्ला, साथै त्यसले तँलाई तेरो आफ्नै फाइदा र अस्तित्वको बोधसमेत महसुस गराउन सक्छ। तर जब तैँले परमेश्‍वरसित जोरी खोज्छस्, परमेश्‍वरका वचनहरूको, परमेश्‍वरका कार्यहरूको, र परमेश्‍वरले गर्नुहुने सबथोकको खोतलखातल गर्छस् भने, त्यसलाई के भनिन्छ? अनि त्यसका परिणामहरू के हुन्छन्? यो काल खोज्नु हो! तैँले चलचित्रका कलाकार, गायक, सेलिब्रेटी, महान् हस्तीहरू—जोकसैलाई खोतलखातल गर्न सक्छस्, तर तैँले कदापि खोतलखातल गर्न नहुने भनेको परमेश्‍वरको हो। यदि गर्छस् भने, तैँले खोजीनितीको गलत निशाना चुनिरहेको छस्। आजको विकसित सूचनाको संसार र विभिन्न सामग्रीहरूले सूचना प्रवाहमा सहजीकरण गरिरहेको अवस्थामा, अर्को व्यक्तिको अत्तोपत्तो, उसका सोच र दृष्टिकोण, साथै उसको दैनिक जीवनबारे खोजीनिती गर्नुलाई लाजमर्दो नमानिएला। तर, परमेश्‍वरलाई विश्‍वास गर्ने र पछ्याउने, परमेश्‍वरका वचनहरूलाई हातमा लिने र हरदिन तिनै वचनहरू खाने-पिउने व्यक्तिले परमेश्‍वरका सबै कार्यहरू, परमेश्‍वरका सारा वचनहरू, र परमेश्‍वरको सम्पूर्ण कामलाई हृदयको गहिराइबाट निरन्तर खोतलखातल गर्नु, यो एउटा उद्दण्ड अवज्ञा हो! मानवसँग भ्रष्ट स्वभावहरू हुन्छन्; जब तैँले परमेश्‍वरसामु आफ्नो भ्रष्टता प्रकाश गर्छस्, तब परमेश्‍वरले तैँले बुझ् र जान् भनेर तँलाई सत्यता प्रदान गर्न सक्नुहुन्छ, र रूपान्तरण हुनका लागि तँलाई समय दिनुहुन्छ। परमेश्‍वरले मानिसहरूका भ्रष्टता, अपराध, र पापहरू माफ गर्न सक्नुहुन्छ र तिनलाई याद राख्नुहुनेछैन। परमेश्‍वरले माफ गर्न र सहनै नसक्ने एउटै कुरा भनेको ख्रीष्टविरोधीहरूमा कुनै पनि प्रकारको समर्पणको हृदय नहुनु, तिनीहरूले सधैँ परमेश्‍वरको छानबिन गर्नु, साथै तिनीहरूले सबै समय र स्थानमा निरन्तर परमेश्‍वरको काम र परमेश्‍वरका वचनहरूबारे खोजीनिती गर्नु हो। तँ के गर्न खोजिरहेको छस्? के तँ परमेश्‍वरको सहीपन जाँच्न चाहन्छस्? तँलाई तैँले कसका लागि जाँचपडताल गरिरहेको छस् जस्तो लाग्छ? तँ परमेश्‍वरले किन यी कामकुरा गर्नुहुन्छ भन्ने कुराको स्रोत र मनसायको विश्‍लेषण गर्न चाहन्छस्? तैँले आफूलाई को ठान्छस्? यति हुँदाहुँदै पनि, तैँले आफूलाई बाह्य व्यक्ति ठान्दैनस्? के परमेश्‍वर तेरो खोजीनितीको पात्र बन्न सक्नुहुन्छ? के परमेश्‍वर तेरो छानबिनको पात्र बन्न सक्नुहुन्छ? तैँले परमेश्‍वरको छानबिन स्विकार्नु, उहाँको मार्गदर्शन, न्याय, सजाय र उहाँद्वारा गरिने काटछाँट स्विकार्नु, अनि स्वभाव परिवर्तनसँग सम्बन्धित त्यस्ता सबै सकारात्मक अभ्यासहरू स्विकार्नु—यी वैध कुराहरू हुन्। कहिलेकाहीँ तैँले परमेश्‍वरलाई गलत बुझ्दा, तँ कमजोर र नकारात्मक हुँदा, साथै परमेश्‍वरबारे गुनासो गर्दासमेत, परमेश्‍वरले तँविरुद्ध ईख लिएर बस्नुहुन्न, न त उहाँले तँलाई निन्दा नै गर्नुहुन्छ। तर एउटा कुरा छ: तँ सधैँ परमेश्‍वरबारे खोजीनिती गरिरहेको, सधैँ परमेश्‍वरका वचनहरू र कामको सहीपन खुट्ट्याउने कोसिस गरिरहेको हुन्छस्—परमेश्‍वरले यो कुरालाई कदापि माफ गर्नुहुने वा सहनुहुनेछैन; यो परमेश्‍वरको स्वभाव हो। साँच्चिकै भ्रष्ट मानवहरू पशु होइनन्; तिनीहरूले यसरी परमेश्‍वरको विरोध गर्दैनन्, तिनीहरूले न त यस्ता दृष्टिकोण र मनोवृत्तिहरू राख्छन्, न त परमेश्‍वरलाई यसरी व्यवहार नै गर्छन्। एउटा मात्र कुरा, एउटा मात्र भूमिका छ, जुन निर्लज्जतापूर्वक र सार्वजनिक रूपमा परमेश्‍वरविरुद्ध उभिन सक्छ, र त्यो हो, शैतान। परमेश्‍वरले मानवहरूका अपराध र भ्रष्टता याद राख्नुहुन्न, तर शैतानले परमेश्‍वरविरुद्ध गरेको विरोध, घम्साघम्सी, ईश्वरनिन्दा, र बदनामीलाई परमेश्‍वरले कहिल्यै माफ गर्नुहुनेछैन। परमेश्‍वरले भ्रष्ट मानवहरूलाई मात्र मुक्ति दिनुहुन्छ, न कि शैतानलाई। प्रकृति नबदलिने र ख्रीष्टविरोधी सार भएका ख्रीष्टविरोधीहरूले शैतानको प्रतिनिधित्व गर्न सक्छन्, शैतानको सट्टामा परमेश्‍वरविरुद्ध उभिन्छन् र परमेश्‍वरका वचनहरूबारे खोजीनिती गर्छन्। तिनीहरूप्रति परमेश्‍वरको मनोवृत्ति के हुन्छ? श्राप दिने र निन्दा गर्ने हुन्छ। ख्रीष्टविरोधीहरू यस तरिकाले कार्य नगरी बस्नै सक्दैनन्, र तिनीहरू काल खोजिरहेका हुन्छन्।

३. विपत्तिहरूको अगमवाणी गर्ने परमेश्‍वरका वचनहरूबारे खोजीनिती गर्नु

हामीले भर्खरै, ख्रीष्टविरोधीहरूले परमेश्‍वरका वचनहरू पूरा हुन्छन् कि हुँदैनन् भनी खोजीनिती गर्ने सम्बन्धी दुई विषयवस्तुहरू सङ्गति गर्‍यौँ: एउटा विषयवस्तु परमेश्‍वरका प्रतिज्ञा र आशिष्‌का वचनहरूबारे थियो, र अर्को विषयवस्तु मानिसहरूका लागि परमेश्‍वरका श्राप र दण्डका वचनहरू थियो। अब, तेस्रो विषयवस्तु, अर्थात् विपत्तिहरूको अगमवाणी गर्ने परमेश्‍वरका वचनहरूलाई हेरौँ। यसप्रकारका वचनहरूप्रति पनि ख्रीष्टविरोधीहरूको मनोवृत्ति, यसअघिका दुई विषयवस्तुहरूको सरह छ: तिनीहरू यी वचनहरू पूरा हुने दिनबारे जिज्ञासु हुन्छन्, र यसबारे छानबिन गर्न, बुझ्न, साथै ती पूरा भएको दिन हेर्न र तथ्यहरू बाहिर आएको प्रत्यक्ष देख्‍न चाहन्छन्। यस्ता वचनहरूप्रति व्यवहार गर्ने क्रममा, ख्रीष्टविरोधीहरू हृदयका गहिराइमा षड्यन्त्र पनि रच्छन्, जबाफी उपायहरूबारे मनन गर्छन् र विभिन्न शङ्काहरू उब्जाउँछन्। तिनीहरूले सोहीअनुरूपका जबाफी उपायहरू विकास गर्नका निम्ति यस्ता वचनहरू पूरा हुन्छन् कि हुँदैनन् भनी हेर्छन् र जाँच्छन्। जब ख्रीष्टविरोधीहरूले यी वचनहरूले विपत्तिहरूको अगमवाणी गरेको पढ्छन्, तब तिनीहरूका हृदयहरू विपत्तिहरू पूरा हुने दिनको अपेक्षाले भरिन्छन्, र तिनीहरू विभिन्न कल्पनाहरूले भरिन्छन्। तिनीहरूले परमेश्‍वरका वचनहरू पूरा हुने आशा गर्छन् र विपत्तिहरूको आगमनले तिनीहरूका क्षितिजहरू फैलाउने, तिनीहरूका चाहना र कामनाहरू पूरा गर्ने पनि आशा गर्छन्। किन यस्तो आशा गर्छन्? किनभने परमेश्‍वरले अगमवाणी गर्नुभएका सबै विपत्तिहरू परमेश्‍वरको महान् काम पूरा हुनु, परमेश्‍वर महिमित हुनुहुने दिन, सन्तहरू उठाइ लगिनु, मानवजाति अद्‌भुत गन्तव्यमा प्रवेश गर्नु, आदि इत्यादि कुराहरूसँग सम्बन्धित छन्। त्यसकारण, ख्रीष्टविरोधीहरू विपत्तिहरूको अगमवाणी गर्ने परमेश्‍वरका वचनहरूको यो पक्षबारे अपेक्षा र जिज्ञासाले झनै बढी भरिएका हुन्छन्। पहिला दुई विषयवस्तुहरूका तुलनामा, ख्रीष्टविरोधीहरू यस्ता वचनहरूमा झनै बढी चासो राख्छन्। यदि कसैले भूकम्प, महामारी, कीटसङ्क्रमण, बाढी, भूक्षय, वा अन्य प्राकृतिक प्रकोपहरू जस्ता प्रकोप निम्त्याउन सक्छ भने, हृदयमा ख्रीष्टविरोधीहरू त्यो जन अत्यन्तै शक्तिशाली छ, ऊसँग ठूलो क्षमता छ, र ऊ तिनीहरूले पछ्याउन, आराधना गर्न र भरोसा गर्न लायक छ भन्‍ने विश्‍वास गर्छन्। तसर्थ, त्यसरी नै, ख्रीष्टविरोधीहरू विपत्तिहरूसम्बन्धी परमेश्‍वरका अगमवाणीजस्ता वचनहरू पूरा हुनु वा नहुनुलाई परमेश्‍वर वास्तवमै परमेश्‍वर हुनुहुन्छ कि हुनुहुन्‍न भनी मापन गर्ने मानक पनि मान्छन्। यही दृष्टिकोण सही, मान्य र बुद्धिमानी कदम हो भन्ने विश्‍वास गर्दै, तिनीहरू हृदयमा यस्ता तार्किक सोच, विचार, र दृष्टिकोणलाई जस्ताको तस्तै अपनाउँछन्। तसर्थ, तिनीहरूले परमेश्‍वरलाई पछ्याउन थालेको दिनदेखि, तिनीहरूले परमेश्‍वरका वचनहरूले विपत्तिहरूको अगमवाणी गरेको देखेको क्षणदेखि, ख्रीष्टविरोधीहरूको हृदयमा यही कुरा हाबी हुँदै आएको हुन्छ। तिनीहरू परमेश्‍वरका वचनहरूमा के भनिएको छ भन्नेबारे चासो राख्छन्—आखिरी दिनहरू कहिले आउँछन्, परमेश्‍वरको महान् काम कहिले पूरा हुन्छ, परमेश्‍वरले मानवजातिलाई कसरी सजाय दिनुहुनेछ, मानवजातिलाई दण्डित गर्न र नष्ट पार्न परमेश्‍वरले कस्ता विपत्तिहरू ल्याउनुहुनेछ, मानवजातिलाई विपत्तिहरूमा पार्न परमेश्‍वरले कस्तो विधि प्रयोग गर्नुहुनेछ, र कसरी परमेश्‍वरलाई पछ्याउने र उहाँको अनुमोदन पाएकाहरू मात्र यस्ता विपत्तिहरूबाट पन्छिन र उम्किन सक्षम हुनेछन्, र उनीहरूले मात्र यस्ता विपत्तिहरूको यातना भोग्नुपर्नेछैन। ख्रीष्टविरोधीहरू विपत्तिहरूको अगमवाणी गर्ने परमेश्‍वरका वचनहरूलाई निकै महत्त्वपूर्ण ठान्छन्, तिनलाई हृदयमा विश्‍लेषण गर्छन् र दिमागमा कण्ठ पारेर वाचन गर्छन्। तिनीहरूले विपत्तिहरूसँग सम्बन्धित हरशब्द सम्झिन्छन्, साथै विपत्तिहरूसम्बन्धी परमेश्‍वरका अगमवाणीहरू कहिले र कसरी साकार हुनेछन् भनेर मनन पनि गर्छन्। तिनीहरूले यदि यी अगमवाणीहरू साकार भए भने तिनीहरूलाई के हुनेछ, र यदि ती साकार भएनन् भने तिनीहरूले के गर्नेछन् भनी मनन गर्छन्। यी अगमवाणीहरू देखेदेखि, ख्रीष्टविरोधीहरूले परमेश्‍वरमाथिको विश्‍वासमा केही लागिपर्न मिल्ने कुरा, दिशा र लक्ष्य भेट्टाएजस्तो हुन्छ। विपत्तिहरू आइपर्ने प्रतीक्षा गरिरहँदा, तिनीहरूले आफूलाई हरेक रूपमा तयार पनि राख्छन्। विपत्तिहरू आइपर्दा परमेश्‍वरबाट सुरक्षा पाउन तिनीहरूले आफ्नो जागिर र परिवार छाडेर सुसमाचार प्रचार गर्छन्। त्यो सँगसँगै, विपत्तिहरू आइपर्दा बाँच्नका निम्ति, तिनीहरू प्राय: नम्र रूपले परमेश्‍वरलाई प्रार्थना गर्छन्, परमेश्‍वरका वचनहरू चाँडै पूरा हुनेछन्, परमेश्‍वरले हासिल गर्ने अभिप्राय राख्नुभएका सारा कुराहरू चाँडै हासिल हुनेछन्, परमेश्‍वरले चाँडै महिमा पाएर विश्रामको आनन्द उठाउनुहुनेछ, र तिनीहरूले चाँडै स्वर्गको राज्यका आशिष्‌हरू प्राप्त गर्न सक्नेछन् भन्ने आशा गर्छन्। ख्रीष्टविरोधीहरूका यी सबै दृष्टिकोणहरू, र तिनीहरूले प्रायः उच्चारण गर्ने शब्द र प्रार्थनाहरूबाट हेर्दा, ख्रीष्टविरोधीहरूले उत्सुकतापूर्वक परमेश्‍वरको महान् काम पूरा हुने र परमेश्‍वरले चाँडै विश्राम गर्नुहुने प्रतीक्षा गरिरहेका हुन्छन् भन्ने देखिन्छ। तर, मानिसहरूलाई के थाहा हुँदैन भने, यी आशाहरू पछाडि ख्रीष्टविरोधीहरूका अनिष्टकारी अभिप्रायहरू हुन्छन्। तिनीहरू यस्ता प्रार्थना र झूटा भेषहरूमार्फत विपत्तिहरूबाट पन्छिन र परमेश्‍वरलाई आफ्नो शरण बनाउन सकौँ भन्ने आशा गर्छन्। यो सबै तयारी गरिरहँदा, तिनीहरू विपत्तिहरू छिटो आउनेछन् र विपत्तिहरूको अगमवाणी गर्ने परमेश्‍वरका वचनहरू चाँडै पूरा हुनेछन् भन्ने आशा पनि गर्छन्। तिनीहरू आफूले सहन सक्ने सीमाभित्र रहेर मूल्य तिर्न, आफूलाई समर्पित गर्न, कष्ट भोग्न, र पहिलेझैँ सहिरहन जारी राख्छन्, सबैले देख्ने गरी राम्ररी कार्यसम्पादन गर्न दिमाग खियाउँछन्। तिनीहरू सुसमाचार प्रचार गर्न तिनीहरूले कति ठूलो मूल्य तिरेका छन्, कति धेरै विभेद र सतावट सहेका छन्, र यो दिनको प्रतीक्षामा तिनीहरूले ठूलो मूल्य तिरेका छन् भनेर सबैले मानून् भन्ने चाहन्छन्। तिनीहरू तिनीहरूले सहेका कष्ट र तिरेको मूल्य देखेर, परमेश्‍वरले कुनै पनि विपत्ति आइपर्दा तिनीहरूलाई बचाउनुहुनेछ भन्ने आशा गर्छन्। त्यो सँगसँगै, तिनीहरू आफूले तिरेको मूल्यका कारण, विपत्तिहरू आएपछि राम्रो गन्तव्य र आशिष् पाउने गरी भाग्यशाली हुने आशा गर्छन्। भित्री रूपमा, ख्रीष्टविरोधीहरू मौन रूपमा अरूले थाहा नपाउनेगरी यो सब षड्यन्त्र गर्छन्। अन्त्यमा, कुनै दिन, कुनै सानो घटनाका कारण ख्रीष्टविरोधीहरूले झट्का अनुभव गर्छन्, र तिनीहरूका कार्य र व्यवहारहरू निन्दित भएझैँ लाग्छन्। यसको मतलब तिनीहरूका आशा र मनोकल्पनाहरू टुट्नै लागेका हुन्छन्, र तिनीहरूका कामनाहरू पूरा नहुने अवस्थामा पुग्छन्। यस क्षणमा, ख्रीष्टविरोधीहरूको हृदयका गहिराइमा पैदा हुने पहिलो सोच के हुन्छ? “मैले यति धेरै दिएको छु, यति कष्ट भोगेको छु, यति धेरै दिन सहेको छु, यति धेरै वर्ष विश्‍वास गरेको छु, तैपनि मैले विपत्तिहरूको अगमवाणी गर्ने परमेश्‍वरको कुनै पनि वचन पूरा भएको देखेको छैनँ। के परमेश्‍वरले वास्तवमै विपत्तिहरू ल्याउनुहुनेछ त? के हामीले जे कुराका लागि सधैँ प्रार्थना र प्रतीक्षा गरेका छौँ, त्यो कुरा परमेश्‍वरले पूरा गर्नेछन् त? परमेश्‍वर ठ्याक्कै कहाँ छन्? के उनले वास्तवमा हामीलाई मुक्ति दिनेछन् कि छैनन्? के परमेश्‍वरले चर्चा गरेका विपत्तिहरू अस्तित्वमा समेत छन्? यदि ती अस्तित्वमा छैनन् भने, हामी सबैजना यहाँबाट निस्किहाल्नुपर्छ। यो परमेश्‍वरमा विश्‍वास गर्न सकिँदैन, यहाँ कुनै परमेश्‍वर छैन!” यो नै ख्रीष्टविरोधीहरूको सीमा हो। कुनै सानो झट्का लागेमा नै, सायद अरू कसैले अनजानमा भनेको निन्दा र खुलासा गर्ने शब्दले नै, तिनीहरूको कमजोरीमा प्रहार गर्छ, र त्यसपछि तिनीहरूको रिसको पारो फुट्छ, र तिनीहरू उप्रान्त रोकिन वा ढोँग गर्न सक्दैनन्। तिनीहरूले गर्ने पहिलो कुरा परमेश्‍वरका वचनहरूप्रति झनक्कै रिस पोख्‍नु र यसो भन्‍नु हो: “यदि तिम्रा वचनहरू पूरा हुँदैनन् भने, यदि तिमीले भनेका विपत्तिहरू देखा पर्दैनन् भने, म अबदेखि तिमीमाथि विश्‍वास गर्नेछैनँ। मूल रूपमा मैले विपत्तिहरूको अगमवाणी गर्ने यी वचनहरूका कारण मात्र सुसमाचार प्रचार गरेको, मूल्य तिरेको, र आफ्नो कर्तव्य पूरा गरेको हुँ। यी वचनहरू नभएका भए, म तिमीमाथि बिलकुलै विश्‍वास गर्नेथिइनँ! यी वचनहरूकै कारण, आउन लागेका विपत्तिहरूकै कारण, मैले तिमी परमेश्‍वर हौ भनेर विश्‍वास गरेको हुँ। तर अब, यति धेरै कष्ट भोगेपछि पनि, तिमीले भनेका विपत्तिहरू आएका छैनन्। गैरविश्‍वासीहरूमाझ दुष्टता गर्नेहरू धेरै छन्, तैपनि तीमध्ये कोही पनि दण्डित भएका छैनन्—तीमध्ये कोही पनि विपत्तिहरूमा परेको छैन। तिनीहरू अझै पनि पाप गरेरै जिउँछन्, आफ्ना जीवनको आनन्द लिन्छन्, जबकि मचाहिँ वर्षौँदेखि त्यागहरू गर्दै, विपत्तिहरूको अगमवाणी गर्ने तिम्रा वचनहरू पूरा हुने दिन कुर्दैआएको छु। तर तिमीले के गरेका छौ, परमेश्‍वर? तिमीले कहिल्यै हाम्रो उत्साहपूर्ण अपेक्षाबारे ख्याल गरेर कुनै चिन्ह वा अचम्मका कार्यहरू देखाएका छैनौ, हामीलाई देखाउन, हाम्रो आस्था बलियो पार्न, हाम्रो बफादारी मजबुत बनाउन, कहिल्यै कुनै विपत्ति ल्याएका छैनौ। तिमी किन यस्ता कामहरू गर्दैनौ? के तिमी परमेश्‍वर होइनौ र? के यो दुष्ट संसार र यो दुष्ट मानवजातिलाई दण्डित गर्नहेतु विपत्तिहरू ल्याउन त्यति धेरै गाह्रो छ? हामी त केवल यी कुराहरूको पूर्तिमार्फत आफ्नो आस्था बलियो पार्न चाहन्छौँ, तर तिमी कार्य नै गर्दैनौ। यदि तिमीले कार्य गरेनौ भने, हामी अबदेखि परमेश्‍वरमा विश्‍वास गर्नै सक्दैनौँ; हामीले केही पनि प्राप्त गर्न सक्नेछैनौँ, अनि परमेश्‍वरमा विश्‍वास गर्नुको कुनै अर्थ हुँदैन। अबदेखि विश्‍वास गर्नुपर्ने, कर्तव्य पूरा गर्नुपर्ने, सुसमाचार प्रचार गर्नुपर्ने कुनै आवश्यकता छैन।” सानो झट्का लागेपछि, जीवनमा अलिकति प्रतिकूलता वा असन्तुष्टि सामना गरेपछि, ख्रीष्टविरोधीहरूका साँचो रङ्ग र सबैभन्दा भित्री सोचहरू जुनसुकै बेला र जहाँसुकै उदाङ्गो हुन सक्छन्, जुन निकै डरलाग्दो हुन्छ। विपत्तिहरू कहिले आउनेछन्, विपत्तिको अगमवाणी गर्ने परमेश्‍वरका वचनहरू पूरा हुनेछन् कि छैनन्, यी कसरी र कहिले पूरा हुनेछन्, यी सबै परमेश्‍वरद्वारा निर्धारित हुन्छन्। जब परमेश्‍वरले मानिसहरूलाई यी कुराहरूबारे बताउनुहुन्छ, त्यसको उद्देश्य उनीहरूलाई इज्‍जत दिनु, मानवका रूपमा व्यवहार गर्नु हो—त्यसको उद्देश्य परमेश्‍वरविरुद्ध गलचेप पाउन र उहाँको आलोचना गर्न मानिसहरूले यी वचनहरू प्रयोग गरून् भन्‍ने होइन। ख्रीष्टविरोधीहरू परमेश्‍वरले यी वचनहरू बोल्नुभएकाले उहाँले मानिसहरूलाई तिनीहरूका जीवनकालमा यी वचनहरू पूरा भएको हेर्न दिनुपर्छ; नत्र, परमेश्‍वरका वचनहरू शून्य हुनेछन् भन्ने गलत विश्‍वास राख्छन्। जुन परमेश्‍वरका वचनहरू शून्य बन्न सक्छन् तिनलाई परमेश्‍वर मान्नु हुँदैन, तिनी परमेश्‍वर हुनलायक हुँदैनन्, र तिनीहरूको परमेश्‍वर हुनलायक हुँदैनन्; यो नै ख्रीष्टविरोधीहरूको तर्क हो।

सुरुदेखि अन्त्यसम्‍मै, ख्रीष्टविरोधीहरू परमेश्‍वरका विपत्तिहरू अगमवाणी गर्ने यी वचनहरूलाई दुरुपयोग मात्र गर्न चाहन्थे। यी वचनहरूले तिनीहरूलाई प्रेरित गरे, जसले गर्दा तिनीहरूमा असल मानव व्यवहारहरू र तिनीहरूका सारा त्यागहरू, अनि देहगत कष्टहरू विपत्तिहरूबाट जोगिने आशिष् पाउनुसँग साटासाट गर्न प्रयोग गर्नेबारे विचार विकसित हुन पुग्यो। सुरुदेखि अन्त्यसम्म, तिनीहरूको एउटै मात्र उद्देश्य विपत्तिहरूबाट जोगिने र आशिष्‌हरू प्राप्त गर्ने थियो। तिनीहरूले यी वचनहरू व्यक्त गर्ने एउटै उहाँलाई साँचो रूपमा कहिल्यै परमेश्‍वर मानेनन्। सुरुदेखि अन्त्यसम्म, ख्रीष्टविरोधीहरू परमेश्‍वरका वचनहरूबारे खोजीनिती गर्ने माध्यमका रूपमा निरन्तर परमेश्‍वरको जाँच र मापन गर्दै, सधैँ परमेश्‍वरको विरोधमा उभिएका छन्। यदि परमेश्‍वरका वचनहरू पूरा हुन्छन् र तिनका क्षितिजहरू फैलिन्छन्, तिनीहरूका रुचि, दृष्टिकोण, र खाँचोअनुरूप ती पूरा हुन्छन् भने, तिनीहरूले परमेश्‍वरलाई परमेश्‍वर मान्छन्। तर यदि ती तिनीहरूका चाहना, दृष्टिकोण, र खाँचोहरूविपरीत भए भने, ती वचनहरू बोल्नुहुने एउटै उहाँलाई पनि तिनीहरूले परमेश्‍वर मान्दैनन्। यो नै ख्रीष्टविरोधीहरूले बोक्ने दृष्टिकोण हो। प्रस्टै छ कि, भित्री रूपमा, तिनीहरूले कहिल्यै परमेश्‍वर सृष्टिकर्ता हुनुहुन्छ भनेर मानेका छैनन्, न त तिनीहरूले परमेश्‍वर यावत्‌ थोकमाथि सार्वभौम हुनुहुन्छ भन्ने तथ्यलाई नै पहिचान गरेका छन्। सङ्घर्षका शृङ्खलाहरू भोगेपछि, धैर्यपूर्वक सहँदै, र सोचहरूको अनेक अन्तर्द्वन्द्व भोग्दै, ख्रीष्टविरोधीहरूले एउटा पाठ सिके: “व्यक्तिले परमेश्‍वरका वचनहरूलाई हल्कासित सीमित गर्नु हुँदैन, न त परमेश्‍वरका वचनहरू पूरा हुनुलाई हल्कासित र बिनागम्भीरता उनको पहिचान र सार मापन गर्ने मानकका रूपमा प्रयोग गर्न नै मिल्छ। हामी पर्याप्त रूपमा निखारिएका छैनौँ र हामीले अझै सहन जारी राख्नु, आफ्नो दिमाग फराकिलो पार्नु आवश्यक छ। भनाइ नै छ नि, ‘प्रधानमन्त्रीको हृदय डुङ्गा खियाउनका निम्ति पर्याप्त छ’; ‘सास भइन्जेल आस हुन्छ।’ यी वचनहरू पूरा नभएर के हुन्छ र? यो ठूलो कुरै होइन। मैले यतिका वर्ष यो सबै थेगेको छु; सायद यदि मैले थप केही वर्ष सहेँ भने, परमेश्‍वरका वचनहरू पूरा हुनेछन्, र मैले केही प्राप्त गर्नेछु। म अझै केही समय सहनेछु, म अर्को दाउ राख्नेछु। म रिसाएर हुँदैन; नत्र, यसअघिका मेरा सारा प्रयासहरू खेर गएका हुनेछन्, र मैले सहेको सबै कष्ट व्यर्थै हुनेछ। त्यो त ठुलो घाटा हुनेछ! यदि अहिले मैले आफ्ना विचारहरू उदाङ्गो पार्ने, परमेश्‍वरलाई नकार्न, प्रश्‍न गर्न, र दोष लगाउन उभिने हो भने, त्यो चलाखीपूर्ण कदम हुनेछैन। मैले मूल्य तिर्न, कठिनाइ सहन, र सहिरहन जारी राख्नैपर्छ। ‘जसले अन्त्यसम्‍मै सहन्छ उसलाई मुक्ति दिइनेछ’ भन्ने कुरा बिर्सनु हुँदैन। यो भनाइ सधैँ साँचो हुन्छ र सर्वोच्च सत्यताका रूपमा नै रहन्छ। मैले यो भनाइमा अडिग रहेर यसलाई मेरो हृदयमा निरन्तर राख्न जरुरी छ।” केही समयको नकारात्मकता र मौनतापछि, अन्ततः ख्रीष्टविरोधीहरू फेरि पनि “उभिए।”

परमेश्‍वरको घरमा कर्तव्यहरू पूरा गर्ने क्रममा, ख्रीष्टविरोधीहरूले विभिन्न भूमिकाहरूमा सेवा गर्दै गर्दा हरप्रकारका काम वहन गर्छन्। बाहिरी रूपमा कुनै परिवर्तन नभएझैँ देखिन्छ, तर ख्रीष्टविरोधीहरूले जति लामो समय परमेश्‍वरमा विश्‍वास गर्छन्, र जति लामो समय उहाँलाई पछ्याउँछन्, त्यति नै तिनीहरूले भित्री रूपमा विपत्तिहरूको अगमवाणी गर्ने परमेश्‍वरका वचनहरूका अत्यन्तै लेखाजोखा राख्छन्। किन यस्तो गर्छन्? तिनीहरूले जति लामो समय परमेश्‍वरमा विश्‍वास गरेका छन्, यसले तिनीहरूले बढी बलिदान गरेका छन्, बढी त्याग गरेका छन्, र तिनीहरूसँग बाह्य संसारमा फर्कने बाटो कम हुन्छ भन्ने सङ्केत गर्छ। त्यसकारण, विपत्तिहरूको अगमवाणी गर्ने यी वचनहरूका सन्दर्भमा, ख्रीष्टविरोधीहरू अचेतन रूपमै र झन्झन् बढी यस्तो सोच्छन्, “म यो सबै साँचो होस् भन्ने आशा गर्छु। यो सबै पूरा हुनैपर्छ।” तिनीहरू यो “हुनैपर्छ” र यो दृढ विश्‍वासलाई परमेश्‍वरमाथिको तिनीहरूको साँचो आस्थाका रूपमा लिन्छन्। यो तथाकथित साँचो आस्थाले तिनीहरूलाई कर्तव्य पूरा गर्न, कष्ट भोग्न र मूल्य तिर्न, अनि सहन र अझ धेरै सहन प्रेरित गर्छ, ठ्याक्‍कै त्यसरी नै जसरी गैरविश्‍वासीहरूले भन्ने गर्छन्: “जित्नका लागि तिमीले सबथोक दाउमा राख्नैपर्छ।” यस्तो विश्‍वास राखिरहँदा, ख्रीष्टविरोधीहरू परमेश्‍वरका वचनहरू पूरा हुने दिनबारे खोजीनिती गरिरहेका हुन्छन्। अन्ततः, त्यो दिन आइपुग्छ—प्रकोप र सङ्कटहरू यो संसारका विभिन्न कुनाहरूमा, विभिन्न देशहरूमा र विभिन्न जातीय समूहहरूमाझ निरन्तर देखा पर्छन्। यी ठूला साना प्रकोपहरूले धेरैका ज्यान लिन्छन्, धेरै मानिसहरूका जिउने वातावरणहरू बदल्दिन्छन्, पर्यावरणीय वातावरणहरू परिवर्तन गर्दिन्छन्, समाजका धेरै संरचना र जीवनशैलीहरू, आदि इत्यादि कुराहरू रूपान्तरित गर्दिन्छन्। तर, जे भए पनि, ख्रीष्टविरोधीहरूका नजरमा, परमेश्‍वरका वचनहरू अझै पनि थोरै हदसम्म पूरा भइरहेका हुन्छन्, जुन तिनीहरूको हृदयको गहिराइमा सबैभन्दा सन्तोषजनक हुने कुरा हो। तिनीहरू यतिका वर्षपछि, तिनीहरूले सहेको वा प्रतीक्षा गरेको व्यर्थमा नगएको, र तिनीहरूले अन्ततः परमेश्‍वरका वचनहरू पूरा भइरहेको दिन र चरण देखेको महसुस गर्छन्। तर तिनीहरूलाई लाग्छ कि तिनीहरू निरुत्साहित हुन वा तिनीहरूले हार मान्न हुँदैन; तिनीहरूले सहन र प्रतीक्षा गर्न जारी राख्नु आवश्यक छ। ख्रीष्टविरोधीहरूले जति सहे पनि वा जति प्रतीक्षा गरे पनि, तिनीहरूलाई के कुराले भित्री रूपमा सबैभन्दा बढी चिन्तित तुल्याउँछ? “भोकमरी, महामारी, र भूकम्पका अगमवाणी पूरा भएका छन्, तर महाविपत्तिहरूका अगमवाणी कहिले पूरा हुनेछन्?” एकातिर, ख्रीष्टविरोधीहरू परमेश्‍वरका वचनहरूको एउटा पक्ष बिस्तारै र क्रमिक रूपमा पूरा हुँदै छ भन्ने विश्‍वास गर्छन् भने, अर्कोतिर, तिनीहरू यस्तो शङ्का गर्छन्: “के यी प्रकोपहरू प्राकृतिक प्रकोप मात्रै होइनन् र? प्रकोपहरू त इतिहासभरि नै निरन्तर रूपमा घटिरहेका छन्। के यी प्रकोपहरू देखा पर्नु परमेश्‍वरका वचनहरू पूरा हुनु हो? यदि होइन भने, ती के हुन्? मैले यस्तो सोच्नु हुँदैन; परमेश्‍वरको विश्‍वासीले परमेश्‍वरका वचनहरूमा विश्‍वास गर्नुपर्छ। तर के परमेश्‍वरका वचनहरू त्यति सजिलै पूरा हुन्छन्? परमेश्‍वरले त्यो कसरी गरे? उनले त्यो गरेको मैले किन देखिनँ? मलाई किन त्यसबारे थाहा छैन? यदि त्यो परमेश्‍वरले गरेका हुन् भने, उनका विश्‍वासीहरूले देख्नुपर्छ, परमेश्‍वरले तिनीहरूलाई दर्शनहरू दिनुपर्छ। तर हामीले न त परमेश्‍वरका हात देखेका छौँ, न परमेश्‍वरको सोर नै सुनेका छौँ। त्यसोभए, के यी घटनाहरू संयोग मात्र हुन सक्छन्? मैले यस्तो सोच्नु हुँदैन; यस्ता सोचाइले मलाई कमजोर पार्न सक्छन्। मैले अझै पनि यो सबै परमेश्‍वरका वचनहरू पूरा हुनु हो भनेर विश्‍वास गर्नुपर्छ; म यसलाई परमेश्‍वरको सार्वभौमिकताका रूपमा, परमेश्‍वरका वचनहरू पूरा भएको रूपमा लिनेछु, न कि संयोगका रूपमा। यसरी, मेरो हृदयले बढी सहजता महसुस गर्छ।” तिनीहरू यस तरिकाले सोच्नु निकै चलाखीपूर्ण हो र तिनीहरूले परिस्थितिलाई राम्रोसँग विश्‍लेषण गरेका छन् भन्‍ने महसुस गर्छन्, परमेश्‍वरलाई शङ्का नगरी आफ्नो आस्थालाई स्थिर बनाउन सकेका, साथै आफ्नो हृदयका ठूला असहजता र कामनाहरूलाई साम्य पारेका छन् भन्ने पनि महसुस गर्छन्। अस्थायी त्याग र सम्झौताहरू गर्दा, ख्रीष्टविरोधीहरू महाविपत्तिहरूको आगमनको प्रतीक्षा गर्छन्। “महाविपत्तिहरू कहिले आउने हुन्? ती विपत्तिहरू आउँदा, सन्तहरूलाई हावामा माथि उचालिनेछ, तर त्यो ठ्याक्कै कहाँ हुनेछ? यो कसरी हुनेछ? के तिनीहरू उडेर जानेछन् कि परमेश्‍वरको हातद्वारा उचालिनेछन्? महाविपत्तिहरू आउँदा, के मानिसहरूसँग अझै पनि तिनीहरूको भौतिक शरीर हुनेछ? के तिनीहरूले अझै पनि अहिलेका वस्‍त्रहरू लगाउनेछन्? के सारा गैरविश्‍वासीहरू मर्नेछन्? त्यो कस्तो स्थिति वा अवस्था हुनेछ? मानवहरूका लागि त्यो अकल्पनीय छ। अहिलेका लागि मैले त्यसबारे नसोचेकै बेस। म परमेश्‍वरका वचनहरू अवश्यै पूरा हुनेछन् भनेर मात्र विश्‍वास गर्नेछु। तर के ती साँच्चिकै पूरा हुन सक्छन्? त्यो दिन कहिले आउने हो?” तिनीहरू भित्री रूपमा आफूलाई यी प्रश्‍नहरू सोधिरहन्छन्, बारम्बार शङ्काहरू उब्जाइरहन्छन्। यी विपत्तिहरू तिनीहरूका भविष्य र नियतिसँग निकट रूपमा सम्बन्धित र घनिष्ठ रूपमा जोडिएका हुनाले ख्रीष्टविरोधीहरू यस्तो विश्‍वास गर्छन्: “म महाविपत्तिहरू कहिले आउनेछन् भन्नेबारे अगमवाणी पूरा हुने सम्बन्धमा निरन्तर सतर्क रहनैपर्छ, मैले हरसमय त्यसलाई मनमा राखिरहनैपर्छ ताकि मैले आफ्नो मौका नगुमाऊँ र म आशिष्‌हरू प्राप्त गर्न असफल नहोऊँ।” त्यसोभए, तिनीहरूको दृष्टिकोण चाहिँ के हो? “मैले व्यापक रूपमा सुसमाचार प्रचार गर्नुपर्छ, लगनका साथ आफ्नो कर्तव्य पूरा गर्नुपर्छ, अवरोध र बाधाहरू सिर्जना गर्नु वा गल्तीहरू गर्नु हुँदैन, र अरूका नजरमा पर्ने काम गर्नु हुँदैन, घमण्डी हुनुहुँदैन। मैले गल्तीहरू नगरेसम्म र म मण्डलीबाट निष्कासित नभएसम्म, त्यो पर्याप्त हुन्छ। म अवश्यै शरणसम्म पुग्न सक्नेछु; यो परमेश्‍वरको प्रतिज्ञा हो—त्यसलाई कसले खोस्न सक्छ र?” जब सानातिना प्रकोपहरू बिस्तारै आउन थाल्छन्, र सम्पूर्ण मानवजाति प्रकोपहरूमा पर्छ, तब ख्रीष्टविरोधीहरूलाई भित्री रूपमा शान्ति र केही हदको बेचैनमुक्तता मिल्छ। त्यो सँगसँगै, तिनीहरू महाविपत्तिहरू आउने र सन्तहरूलाई माथि उचालिने दिनको प्रतीक्षामा हुन्छन्। जे-जस्तो भए पनि, ख्रीष्टविरोधीहरू विपत्तिहरूको अगमवाणी गर्ने परमेश्‍वरका वचनहरूबारे खोजीनिती गर्न जारी राख्छन्। परमेश्‍वरको विचारमा, यस्तो खोजीनिती, शैतानले गर्ने खोजीनितीसरह हो। उहाँले यसलाई परमेश्‍वरको सहीपनप्रतिको शङ्का, इन्कार, बदनामी, र विश्‍लेषणका रूपमा हेर्नुहुन्छ। यो परमेश्‍वरको पहिचानमाथि प्रश्‍न उठाउनु, परमेश्‍वरको अख्तियार र सर्वशक्तिमान्‌तालाई शङ्का गर्नु, र परमेश्‍वरको भरोसायोग्यतालाई शङ्का गर्नु हो। परमेश्‍वरले यस्ता कुरा हुन दिनुहुन्न, न त उहाँले यस्ता मानिसहरूलाई अस्तित्वमा रहन नै दिनुहुन्छ, र उहाँले निश्‍चय नै यस्ता मानिसहरूलाई मुक्ति दिनुहुनेछैन। ख्रीष्टविरोधीहरू गोप्य रूपमा अनि हृदयमा हिसाबकिताब गरेर रचिएका आफ्ना जबाफी उपायहरू सबैभन्दा चलाखीपूर्ण र सबैभन्दा गोप्य रहेको भन्ठान्छन्। तर तिनीहरूलाई थाहै हुँदैन कि परमेश्‍वरले तिनीहरूका सबै सोचहरू देख्नुहुन्छ र तिनीहरूलाई निन्दा गर्नुहुन्छ। परमेश्‍वरले यसो भन्नुहुन्छ: “त्‍यस दिन मलाई धेरैले यसो भन्‍नेछन्, प्रभु, प्रभु, के हामीले तपाईंको नाउँमा अगमवाणी बोलेका छैनौँ र? अनि तपाईंको नाउँमा दियाबलसहरू धपाएनौँ र? र तपाईंको नाउँमा धेरै अचम्मका कामहरू गरेनौँ र? अनि म तिनीहरूका निम्ति घोषणा गर्नेछु, मैले तिमीहरूलाई कहिल्‍यै चिनिनँ। दुष्ट काम गर्ने तिमीहरू मबाट दूर होओ” (मत्ती ७:२२-२३)। परमेश्‍वरले यी मानिसहरूलाई हृदयमा चुपचाप यसो भन्नुहुन्छ: दुष्ट काम गर्ने तिमीहरू मबाट दूर होओ। तिमीहरू मेरा कार्यहरूबारे खोतलखातल गर्छौ, मेरा वचनहरूबारे खोतलखातल गर्छौ। यस्ता मानिसहरूलाई कहिल्यै मुक्ति दिन सकिँदैन। ख्रीष्टविरोधीहरूले विपत्तिहरू अगमवाणी गर्ने परमेश्‍वरका वचनहरू पूरा हुनु वा नहुनुलाई तिनीहरूले पछ्याउने लक्ष्यका रूपमा र परमेश्‍वरको सहीपन जाँच्ने मानकका रूपमा हेर्नु डरलाग्दो कुरा हो; यो एउटा दुष्ट कार्य पनि हो।

परमेश्‍वरका वचनहरूका निश्‍चित पक्षहरू पूरा हुनेछन् कि हुनेछैनन्, यी कसरी पूरा हुन्छन्, र यी कहिले र कहाँ पूरा हुन्छन् भन्ने सम्बन्धमा, परमेश्‍वरका आफ्नै तरिकाहरू छन्। परमेश्‍वरको अनुग्रहले मात्र मानवलाई परमेश्‍वरबाट यी वचनहरू सुन्ने ठूलो सौभाग्य दिन्छ। परमेश्‍वरले यी वचनहरू बोल्‍नुको उद्देश्य मानवजातिले यिनलाई प्रयोग गरेर परमेश्‍वरलाई बाँध्न, परमेश्‍वरको सहीपन जाँच्न, वा परमेश्‍वरको पहिचान पुष्टि गर्नका लागि होइन। परमेश्‍वरले यस्ता कामकुरा गर्न लाग्नुभएको छ भनेर मानवजातिलाई बताउन मात्र उहाँले यी वचनहरू बोल्नुहुन्छ, तर परमेश्‍वरले कहिल्यै कसैलाई “म यो काम यो तरिकाले, यी मानिसहरूलाई, यो समयमा, र यो शैलीमा गर्छु।” भनेर भन्नुभएको छैन। परमेश्‍वरले मानवजातिलाई नभन्नुभएका कुरामा, एउटा प्रस्ट सङ्केत छ: मानवजातिले जान्नु आवश्यक छैन, न त तिनीहरू जान्न योग्य नै छन्। त्यसकारण, यदि मानवले सधैँ यी मामलाहरूबारे खोजीनिती गर्ने कोसिस गर्छन्, सधैँ भित्री कुरा खोतल्छन्, परमेश्‍वरविरुद्ध गलचेप प्राप्त गर्न, र उहाँलाई आलोचना र निन्दा गर्न सधैँ यी मामलाहरू प्रयोग गर्न चाहन्छन् भने, जब यी घटनाहरू घट्छन्, तब थाहै नपाइकन मानवजाति परमेश्‍वरका विरोधमा उभिरहेका हुनेछन्। जब तँ परमेश्‍वरका विरोधमा उभिन्छस्, परमेश्‍वरले त्यसउप्रान्त तँलाई मानवजातिका रूपमा हेर्नुहुनेछैन। त्यसोभए तँ के हुन्छस्? परमेश्‍वरका नजरमा, तँ शैतान, शत्रु र दियाबलस हुन्छस्। यो मानिसको उल्लङ्घन नसहने परमेश्‍वरको स्वभावको पक्ष हो। यदि मानिसहरूले यो कुरा बुझ्दैनन् र परमेश्‍वरले अगमवाणी गर्नुभएका वचनहरूलाई बारम्बार विवादको विषय बनाउँछन्, र परमेश्‍वरविरुद्ध गलचेप हासिल गर्ने कोसिस गर्छन् भने, सुन्, यो काल खोज्नु हो। मानिसहरूले सधैँ आफू को हुँ र आफूले परमेश्‍वरलाई र परमेश्‍वरसम्बन्धी सबथोकलाई कस्तो शैली, कस्तो समझ, र कस्तो दृष्टिकोणबाट व्यवहार गर्नुपर्छ भनी जान्नुपर्छ। मानिसहरूले सृजित प्राणीका रूपमा आफ्नो पहिचान र स्थान गुमाएपछि, तिनीहरूको सार बदलिन्छ। यदि तँ कुनै जन्तु बनिस् भने, परमेश्‍वरले तँलाई बेवास्ता गर्न सक्नुहुन्छ, किनकि तँ एक नगण्य चिज हुनेथिइस्। तर यदि तँ दियाबलस र शैतान बनिस् भने, तँ खतरामा हुनेथिइस्। दियाबलस र शैतान बन्नु भनेको परमेश्‍वरको शत्रु बन्नु हो, त्यसपछि तँसँग मुक्ति पाउने आशा कहिल्यै हुनेछैन। त्यसकारण, म यहाँ भएका सबैलाई भन्न चाहन्छु: परमेश्‍वरका कार्यबारे खोतलखातल नगर्नू, परमेश्‍वरका वचनहरूबारे खोतलखातल नगर्नू, परमेश्‍वरको कामबारे खोतलखातल नगर्नू, र परमेश्‍वरसँग सम्बन्धित कुनै पनि चिजबारे खोतलखातल नगर्नू। तँ एक मानव होस्, एक सृजित प्राणी होस्, त्यसकारण परमेश्‍वरको सहीपनलाई विश्‍लेषण नगर्। परमेश्‍वरलाई तेरो विश्‍लेषण र छानबिन, अनि तेरो खोतलखातलको पात्र नठान्। तँ सृजित प्राणी, एउटा मानव होस्, त्यसैले परमेश्‍वर तेरो परमेश्‍वर हुनुहुन्छ। परमेश्‍वरले जे भन्नुहुन्छ तैँले त्यसैलाई स्विकार्नुपर्छ। परमेश्‍वरले तँलाई जे बताउनुहुन्छ, तैँले त्यसलाई स्विकार्नुपर्छ। जहाँसम्म परमेश्‍वरले तँलाई नबताउनुहुने कुराहरू छन्, ती रहस्य र अगमवाणीहरू समावेश गर्ने मामलाहरू, अनि परमेश्‍वरको पहिचानसम्बन्धी मामलाहरू, ती सम्बन्धमा एउटा कुराचाहिँ निश्‍चित छ: तैँले यी कुराहरू जान्नु आवश्यक छैन। यी कुराहरू जानेर तँलाई तेरो जीवन प्रवेशमा फाइदा हुनेछैन। तैँले जति बुझ्न सक्छस् त्यति स्विकार्। यी कुराहरूलाई तेरो स्वभाव परिवर्तनको पछ्याइमा र मुक्तिको पछ्याइमा बाधक बन्न नदे। यो नै सही मार्ग हो। यदि व्यक्ति परमेश्‍वरका विरोधमा उभिन्छ र परमेश्‍वरसम्बन्धी कुराहरूबारे खोतलखातल गरिरहन्छ भने, र यदि ऊ अड्डी कसेर बदलिन अस्वीकार गर्छ, जिद्दीपूर्वक अडिग रहन्छ, परमेश्‍वरलाई यस्तै शैलीमा र यस्तै मनोवृत्तिका साथ व्यवहार गर्छ भने, उसले मुक्ति पाउने आशा निकै कम हुन्छ। ख्रीष्टविरोधीहरू विपत्तिहरूको अगमवाणी गर्ने परमेश्‍वरका वचनहरूबारे खोतलखातल गर्छन्—यस विषयवस्तुबारे हाम्रो सङ्गति यहीँ टुङ्ग्याऔँ। अनि अर्को विषयवस्तुमा जाऔँ।

४. उहाँ पृथ्वीबाट कहिले जानुहुनेछ र उहाँको महान् काम कहिले पूरा हुनेछ भन्नेबारेका परमेश्‍वरका वचनहरूबारे खोजीनिती गर्नु

चौथो विषयवस्तु ख्रीष्टविरोधीहरूले उहाँ पृथ्वीबाट कहिले जानुहुनेछ र उहाँको महान् काम कहिले पूरा हुनेछ भन्नेबारेका परमेश्‍वरका वचनहरूबारे खोजीनिती गर्छन् भन्ने हो। परमेश्‍वरका वचनहरूमा यसबारे त्यति धेरै कुरा छैन। यी सीमित वचनहरूमध्येमा, यदि विषयवस्तु मानिसहरूको विशेष चासोको शीर्षक हो भने, यी वचनहरू जतिसुकै अस्पष्ट वा छोपिएका भए पनि तिनीहरूले भेट्टाइछोड्नेछन्। यी वचनहरू भेट्टाइसकेपछि, तिनीहरूले कलमले चिह्न लगाउनेछन्, र पढ्नुपर्ने महत्त्वपूर्ण वचनका रूपमा लिनेछन्। मौका मिल्नेबित्तिकै तिनीहरूले आफैलाई चेतावनी र ढाडस दिन यी वचनहरू बाँडेर पढ्नेछन्। ख्रीष्टविरोधीहरूको ठूलो चासो अवश्य नै परमेश्‍वर कहिले धर्तीबाट जानुहुनेछ र उहाँको महान् काम कहिले सम्पन्न हुनेछ भन्नेबारे खासै हुँदैन, तिनीहरूको ठूलो चासो त ती तथ्यहरूबारे हुन्छ जुन परमेश्‍वरले यी वचनहरूपछाडि हासिल गर्न चाहनुहुन्छ। ख्रीष्टविरोधीहरूले आफ्नो हृदयमा सबैभन्दा बढी आशा गर्ने भनेको व्यक्तिगत रूपमा आफ्नै जीवनकालमा परमेश्‍वर धर्तीबाट जानुहुने भव्य दृश्यको साक्षी बन्नु हो। यस्तो भएमा, यसको अर्थ तिनीहरूले पछ्याएको परमेश्‍वर सही परमेश्‍वर हुनुहुन्छ, र तिनीहरूले गलत परमेश्‍वरलाई चुनेका छैनन्, न त पछ्याउनलाई गलत पात्र नै छानेका छन् भन्‍ने हुनेछ। यी कुराहरू पुष्टि भएपछि, तिनीहरू आफूले आशिष् पाउने सम्भावनाहरू निकै बढ्ने विश्‍वास गर्छन्। यसअलावा, यदि तिनीहरू आफ्नै जीवनकालमा परमेश्‍वर धर्तीबाट जानुभएको दृश्य र परमेश्‍वरको महान् काम सम्पन्न भएको दृश्यको साक्षी हुन सक्छन् भने, त्यसको अर्थ तिनीहरूको आस्था झनै बढी दृढ बन्नेछ, र तिनीहरूले कुनै संशयहरूबिना परमेश्‍वरलाई पछ्याउनेछन् भन्ने हुन्छ। यो दृश्य देख्नुको अर्थ परमेश्‍वरबारे तिनीहरूका पहिलेका संशय र अबोधताहरू, साथै तिनीहरूले अरूबाट सामना गरेका बदनामी, आलोचना, र इन्कारहरू सबैलाई पछाडि छोडिनेछ, र ती कुराहरूले अबउप्रान्त तिनीहरूलाई बाधा दिनेछैनन्। एकातिर, ख्रीष्टविरोधीहरू यस दिनको आगमनको प्रतीक्षामा हुन्छन्, र अर्कोतिर, तिनीहरू परमेश्‍वरले अहिले धर्तीमा के गरिरहनुभएको छ, उहाँको काम सम्पन्न हुन लागेको छ छैन, उहाँले बोल्नुपर्ने वचनहरू सकिन लागेका छन् छैनन्, उहाँलाई पछ्याउने मानिसहरूमा साँचो बफादारी छ छैन, र तिनीहरू पूर्ण तुल्याइएका छन् छैनन् भनेर हेरिरहेका हुन्छन्। अहिले ख्रीष्टलाई पछ्याइरहेका मानिसहरूलाई नियाल्दा, ख्रीष्टविरोधीहरूले धेरैजसो मानिसहरूमा कमजोर आस्था रहेको, उनीहरूले कर्तव्य निर्वाह गर्दा गल्तीहरू गर्ने गरेको, र धेरैले कर्तव्य निर्वाह गर्ने क्रममा भ्रष्ट स्वभावहरू प्रकट गरेको कारण उनीहरू बारम्बार काटछाँटमा पर्ने गरेको देख्छन्। कतिलाई त “ख” समूहहरूमा पठाइने, एक्ल्याइने, वा निष्कासित गरिनेसमेत गरिएको हुन्छ। यी सङ्केतहरूबाट तिनीहरूलाई लाग्छ, “परमेश्‍वरको महान् काम सम्पन्न हुने दिन अझै धेरै टाढा देखिन्छ, जुन निकै निराशाजनक कुरा हो! तर अधैर्य भएर कसैले के गर्न सक्छ र? त्यसले के समस्या समाधान गर्न सक्छ र?” ख्रीष्टविरोधीहरूले परमेश्‍वरका वचनहरूमा विश्‍वास नगर्ने र सत्यता नस्विकार्ने हुनाले, र तिनीहरूमा आत्मिक बुझाइ नहुने, र तिनीहरू सत्यता नबुझ्ने हुनाले, तिनीहरूले परमेश्‍वरको कामले मानिसहरूमाथि पार्ने प्रभाव सामान्य हो कि होइन भनी मापन गर्न सक्दैनन्। तिनीहरूले परमेश्‍वरले मानिसहरूमाथि गर्नुभएको कामबाट वास्तवमै कुनै नतिजा हासिल भएको छ छैन; परमेश्‍वरका वचनहरूले मानिसहरूलाई साँच्चिकै मुक्ति दिन र रूपान्तरण गर्न सक्छ सक्दैन; यी वचनहरू स्विकार्ने क्रममा मानिसहरूमा परिवर्तन आएको छ छैन, उनीहरूले साँच्चिकै केही प्राप्त गरेका, वा परमेश्‍वरको अनुमोदन पाएका छन् छैनन्; यी मानिसहरू स्वर्गको राज्य प्रवेश गर्न र आशिष्‌हरू प्राप्त गर्न सक्छन् सक्दैनन् भनी बुझ्न सक्दैनन्—र तिनीहरू आफ्नै आँखाले देखेका तथ्यहरू बुझ्न वा व्याख्या गर्न सक्दैनन्। तिनीहरूले देख्ने र मनमा सोच्‍ने हरेक घटना धमिलो, र प्रस्ट पार्न नसकिने हुन्छ। “यी मामलाहरू धमिला र छर्लङ्गै देख्न कठिन, र बुझ्न अप्ठ्यारा छन्। के परमेश्‍वर धर्तीबाट जानुहुने र परमेश्‍वरको महान् काम सम्पन्न हुने घटनाहरू साँच्चिकै हुन्छन् त? के ती साँच्चिकै पूरा हुन सक्छन् त?” एकातिर, ख्रीष्टविरोधीहरू तिनीहरूले पछ्याउने परमेश्‍वर परमेश्‍वर नै हुनुहुन्छ भनेर आफूलाई जबरजस्ती विश्‍वास गराउँछन्, तर त्यो सँगसँगै, तिनीहरू शङ्का गर्न बाध्य हुन्छन्: “के उनी परमेश्‍वर हुन्? उनी मानव हुन्, होइन र? यस तरिकाले सोच्नु राम्रो होइन। धेरैजसो मानिसहरू उनी परमेश्‍वर हुन् भनी विश्‍वास गर्छन्, त्यसैले मैले पनि विश्‍वास गर्नुपर्छ। तर अहँ, म यो कुरा विश्‍वास गर्नै सक्दिनँ! मैले कसरी भन्न सक्छु कि उनी परमेश्‍वर हुन्? के उनले परमेश्‍वरको महान् काम सम्पन्न गर्न सक्छन्? के उनले परमेश्‍वरको काम गर्न सक्छन्? के उनले परमेश्‍वरको प्रतिनिधित्व गर्न सक्छन्? के उनले परमेश्‍वरको योजना पूरा गर्न सक्छन्? के उनले मानवजातिलाई मुक्ति दिन सक्छन्? के उनले मानिसहरूलाई सुन्दर गन्तव्यमा पुर्‍याउन सक्छन्?” यी सबै र अरू यस्तै सोचाइहरू ख्रीष्टविरोधीहरूको हृदयमा समाधान गर्नै नसकिने, अटुट तालाहरू बन्छन्। तिनीहरू सोच्छन्, “म के गरूँ? अझै, सर्वोच्च सिद्धान्त बाँकी नै छ: पर्खनू र सहनू; जसले अन्त्यसम्‍मै सहन्छ उसलाई मुक्ति दिइनेछ। मैले सत्यता नपछ्याए पनि, मसँग मेरा आफ्नै नियमहरू छन्। यदि अरूले छाडेर जाँदैनन् भने, म जानेछैन। यदि अरूले पछ्याउँछन् भने, म पनि पछ्याउनेछु। म बहावसँगै बग्नेछु। यदि सबैले उनी परमेश्‍वर हुन् भन्छन् भने, म उनलाई परमेश्‍वर भन्नेछु। यदि सबैले विश्‍वास गर्न छाड्छन् र परमेश्‍वरलाई अस्वीकार गर्छन् भने, म पनि त्यसै गर्नेछु। सबै अपराधी हुँदा कानुन लागु गर्न सकिन्न, हैन त?” जब तिनीहरूले परमेश्‍वरको कामको फैलावट चरमोत्कर्षमा पुगेको देख्छन्, तिनीहरू गोप्य रूपमा हृदयमा रमाउँछन्: “भाग्यवश, मलाई सबैभन्दा बढी शङ्का लाग्दा र कमजोर महसुस हुँदा, मैले छोडेर गइनँ। अहिले मेरो आस्थाले के दिएको छ, हेर। त्यो दिन आउनै लागेको छ, र झन्झन् धेरै मानिसहरू परमेश्‍वरलाई पछ्याइरहेका छन्। विशेषगरी विदेशमा, विभिन्न देशका मानिसहरूले साँचो मार्ग अनुसन्धान गरिरहेका छन्, र विश्‍वासीहरूको सङ्ख्या बढ्दो छ। परमेश्‍वरको घरले धेरैभन्दा धेरै भिडियो, चलचित्र, भजन, र गवाहीहरू निर्माण गरेर अझ बढी ध्यानाकर्षण गरिरहेको छ। कुनै पनि मानवले यस्ता नतिजाहरू दिन सक्दैन; परमेश्‍वरको कामले मात्र दिन सक्छ। यो साधारण व्यक्ति ख्रीष्ट, अर्थात् परमेश्‍वर नै हुने अत्यधिक सम्भावना छ। उनी ख्रीष्ट, अर्थात् परमेश्‍वर भएकोले, उनका वचनहरू अवश्यै पूरा हुनेछन्। यदि उनका वचनहरू पूरा भएनन् भने, उनी परमेश्‍वर होइनन्। युक्तिसङ्गत तर्कअनुसार यो विवेचनाको प्रक्रियाले अर्थ राख्छ, यो सही छ। यदि उनी परमेश्‍वर हुन् भने, कुनै न कुनै दिन उनी धर्तीबाट जानेछन्; यदि उनी परमेश्‍वर हुन् भने, उनले आफ्नो महान् काम सम्पन्न गर्नेछन्। यी सबै सङ्केतहरूको आधारमा भन्नुपर्दा, परमेश्‍वरलाई पछ्याउने मण्डलीका मानिसहरू सकारात्मक दिशामा र राम्रो लक्ष्यतर्फ अघि बढिरहेका छन्। सबथोक आदर्शमयी नै छ, यो सबै निकै सकारात्मक छ। सांसारिक प्रवृत्तिहरू पछ्याउनुभन्दा यो राम्रो हो; तिनलाई पछ्याएर कुनै आशा हुन्‍न, यसले दुर्व्यवहार र अन्ततः विनाश मात्र निम्त्याउँछ। यदि कसैले परमेश्‍वरमा विश्‍वास गर्छ, र उसले उनी धर्तीबाट गएको र उनको महान् काम सम्पन्न भएको देख्न सक्छ, र परमेश्‍वरको महिमाको भागीदार बन्न पाउँछ भने—त्यो कति सम्मानको कुरो हुनेथ्यो!” यसबारे सोचेर, तिनीहरूलाई लाग्छ: “म कसरी यति स्मार्ट भएँ? मैले यो मार्ग रोजेँ; ममा उच्च बौद्धिकता र बलियो बुद्धि भएझैँ लाग्छ।” तिनीहरू यसको श्रेय परमेश्‍वरको अनुग्रहलाई दिँदैनन्, आफ्नै बौद्धिकता, आफ्नै चातुर्यलाई दिन्छन्। कस्तो हास्यास्पद विचार!

ख्रीष्टविरोधीहरू सोच्छन्, “परमेश्‍वर धर्तीबाट जाने र परमेश्‍वरको महान् काम सम्पन्न हुने मामला भनेको परमेश्‍वरका प्रतिज्ञा र आशिष्‌हरू, उनका श्राप र दण्ड, साथै विपत्तिहरूबारे उनका अगमवाणीहरूजस्ता मामलाहरूभन्दा फरक हो—यो मामलामा हतार गर्न मिल्दैन; त्यो दिन आउने प्रतीक्षा गर्नलाई मानिसहरूमा सहनशीलता १२/१० र धैर्यता २०/१० हुनुपर्छ। किनकि जब त्यो दिन आइपुग्छ, तब सबथोक पूरा हुनेछ। यदि मैले अहिले नै सहन सकिनँ भने, एक्लोपना सहन, र यो दुःख खप्न सकिनँ भने, त्यो दिन आउँदा म छोडिनेछु। अब यो नै अन्तिम समय हो; यति धेरै दुःख भोगेपछि, अझै थप अलिकति नसहनु मेरो मूर्खता हुनेछ!” त्यसैले, ख्रीष्टविरोधीहरूको लागि, त्यो दिनको आगमन हेर्ने एउटै मात्र उपाय छ: आज्ञाकारी र धैर्यतापूर्वक पर्खनू, हतार नगर्नू, र सहन सिक्नू। तिनीहरू सोच्छन्, “मैले दाउ थापेकोले, मैले सहन सिक्नुपर्छ, किनकि यो सहनशीलता कुनै सानोतिनो मामला होइन। यदि मैले अन्त्यसम्मै सहेँ भने, यो मामला पूरा भएपछि, मैले जे प्राप्त गर्छु त्यो ठूलो आशिष् हुनेछ! यदि मैले यो अवधिमा सहिनँ भने, मैले ठूलो सङ्कट सामना गर्नेछु। यस मामलाबाट दुइटामध्ये एउटा कुरा हुन्छ; यसले कि त ठूलो आशिष् कि त ठूलो सङ्कट ल्याउन सक्छ।” देखिस् त, ख्रीष्टविरोधीहरू मूर्ख छैनन्, छन त? तिनीहरूमा आत्मिक बुझाइ हुँदैन र तिनीहरू सत्यतामा विश्‍वास गर्दैनन्, र तिनीहरू अविश्‍वासी हुन्—तर तिनीहरूले कसरी यो मामलालाई यति सही तरिकाले र मिहिन रूपमा विश्‍लेषण गर्न सक्छन्? के यस्तो विश्‍लेषण उपयुक्त हुन्छ? (हुँदैन।) ल भन् त, के मानिसहरूमा परमेश्‍वरका वचनहरूप्रति यस्तो “गम्भीर” मनोवृत्ति हुनुपर्छ? कति मानिसहरू भन्छन्: “यो एउटा ठूलो मामला हो, यो व्यक्तिका सम्भाव्यता र नियति संलग्न हुन्छ, र यो परमेश्‍वरको महान् काम सम्पन्न हुनुसँग सम्बन्धित छ। यसलाई हल्का रूपमा लिन मिल्दैन। मानिसहरूले परमेश्‍वर धर्तीबाट जाने वर्ष र महिनाको ठ्याक्कै हिसाब गर्नैपर्छ। यसअलावा, परमेश्‍वरका वचनहरूमा खुलासा गरिएको परमेश्‍वरको प्रस्थानका विधि र दृश्य विश्‍लेषण गर्नैपर्छ। यदि यसलाई गम्भीर रूपमा लिइएन र राम्रोसँग विश्‍लेषण गरिएन भने, यस्तो राम्रो चिज गुमाउँदा अनन्त पछुतो हुनेछ; यस्तो घटना फेरि कहिल्यै देखिनेछैन। विशेषगरी जब परमेश्‍वरको महान् काम सम्पन्न हुन्छ, र परमेश्‍वर महिमित हुने दिन र क्षण आइपुग्छ, तब मानिसहरूले झनै बढी थाहा पाउनुपर्छ।” यो कुरामा कसैले सोध्छ, “यदि परमेश्‍वरले भन्नुभएन भने हामीले कसरी थाहा पाउन सक्छौँ?” “यूहन्नाले ‘प्रकाशको पुस्तक’ मा गरे जस्तै तिमीले परमेश्‍वरलाई सपनामा त्यो कुरा तिमीलाई प्रकट गर्दिनुहोस् भनेर प्रार्थना गर्नुपर्छ। यदि तिमीले कुनै दर्शन प्राप्त गर्‍यौ, आफ्नो सपना वा दर्शनमा परमेश्‍वरको महान् काम सम्पन्न भएको देख्यौ भने, यसले तुरुन्तै तिम्रो आस्थालाई पूर्ण रूपले बलियो पार्नेछ। तिम्रो धैर्यता, तिम्रो प्रतीक्षा, कुनै औपचारिकता वा तिमीले गर्ने कुनै कुरा मात्र हुनेछैन; त्यसको साटो, तिमीले हृदयको गहिराइदेखि यसरी नै इच्छापूर्वक पर्खनेछौ र सहनेछौ। त्यो अत्यन्तै गजबको हुनेछ!” के यो विधि स्वीकार्य छ? (छैन।)

मानवजातिलाई जतिसुकै वर्षसम्म देहधारी परमेश्‍वरको आवश्यकता परे पनि, अन्त्यमा कुनै दिन आउनेछ जब देहमा उहाँको काम पूरा हुनेछ। भन्नुको मतलब, यस व्यक्तिले अन्ततः मानवजातिलाई छोडेर जानुहुनेछ; यो समयको कुरा मात्र हो। परमेश्‍वरको छ-हजार-वर्षे व्यवस्थापन योजनाको काम अन्त्यमा आउँदै छ। जहाँसम्म यो अन्त्य दस वर्ष, बीस वर्ष, पचास वर्ष, असी वर्ष, वा एक सय वर्ष वा कति वर्षको हुनेछ भन्‍ने कुरा छ, हामीले त्यसलाई खोतलिरहनु आवश्यक छैन। यो त बस परमेश्‍वरको बोल्ने तरिका मात्र हो। यो परमेश्‍वरको बोल्ने तरिका हो भन्नुको अर्थ के हो? यसको अर्थ परमेश्‍वरको “अन्त्य” भन्ने अवधारणा वास्तवमा कति वर्षको हुन्छ भन्ने हो—समयबारे परमेश्‍वरको अवधारणा पक्कै पनि मानिसहरूको भन्दा फरक हुन्छ। के यो ठ्याक्कै कति वर्षको हुन्छ भनेर छानबिन गर्नु हाम्रो लागि उपयोगी हुन्छ त? अहँ, हुँदैन। किन हुँदैन? किनकि यो सबै परमेश्‍वरको हातमा हुन्छ, यो मानवले मागेर पाउन सक्ने कुरै होइन, न त यो मानिसहरूले थाहा पाएपछि तिनीहरूले परमेश्‍वरलाई सीमित पार्न प्रयोग गर्न सक्ने चिज नै हो। परमेश्‍वरले आफूलाई जे इच्छा लाग्छ त्यही गर्नुहुन्छ। परमेश्‍वरका अनुयायीहरूले गर्नुपर्ने एउटै मात्र काम भनेको सत्यता पछ्याउनु, राम्रोसँग कर्तव्य निभाउनु, जीवन प्राप्त गर्नु, परमेश्‍वरको डर मान्ने र दुष्टताबाट अलग बस्ने मार्ग हिँड्नु, र साँच्चिकै मानकअनुरूपको सृजित प्राणी बन्नु हो। यसरी, परमेश्‍वरको महान् काम वास्तवमै पूर्ण रूपमा सम्पन्न हुनेछ, र परमेश्‍वरले विश्राम लिनुहुनेछ। परमेश्‍वरले विश्राम लिनुको अर्थ के हो? त्यसको अर्थ मानवजातिले विश्राम लिनेछन् भन्ने हो। मानवजातिले विश्रामस्थल भेट्टाएपछि, परमेश्‍वरले विश्राम लिन सक्नुहुन्छ। परमेश्‍वरको विश्राम नै मानवजातिको विश्राम हो। जब मानवजातिको सामान्य जियाइ वातावरण र सुव्यवस्था हुन्छ, यसले परमेश्‍वरलाई विश्राम दिन्छ। जहाँसम्‍म मानवजातिले कहिले यस्तो जियाइ वातावरण पाउनेछन्, तिनीहरू यो चरणमा कहिले पुग्नेछन्, साथै परमेश्‍वरले उहाँको महान् काम कहिले सम्पन्न गर्नुहुनेछ र उहाँ आफ्नो विश्रामस्थलमा प्रवेश गर्नुहुनेछ भन्ने कुरा छ, यी सबै परमेश्‍वरको योजनाभित्रै पर्छन्; उहाँको समयतालिका हुन्छ। परमेश्‍वरको योजनाको यो समयतालिका कुन युगमा, कुन वर्ष, महिना, घन्टा, र मिनेटमा पर्छ, त्यो परमेश्‍वर स्वयम्‌लाई मात्र थाहा हुन्छ। मानवले त्यो जान्नु आवश्यक छैन, र तँलाई भनेर पनि केही काम छैन। तँलाई वर्ष, महिना, घन्टा र मिनेट ठ्याक्कै भने पनि, के त्यो तेरो जीवन बन्न सक्छ र? के त्यो जीवन हो र? त्यसले जीवनलाई प्रतिस्थापित गर्न सक्दैन। सृष्टि गरिएका प्राणीहरूले गर्नुपर्ने एउटै काम भनेको परमेश्‍वरका वचनहरू सुन्ने, परमेश्‍वरका वचनहरू स्विकार्ने, र परमेश्‍वरका वचनहरूप्रति समर्पित हुने, अनि परमेश्‍वरको डर मान्ने र दुष्टताबाट अलग बस्ने मानिसहरू बन्ने हो। तर सधैँ परमेश्‍वरका वचनहरूको सूक्ष्मजाँच गर्न, परमेश्‍वरका वचनहरू पूरा हुन्छन् हुँदैनन् भनी खोजीनिती गर्न, परमेश्‍वरका वचनहरूको सहीपन जाँच्न, विश्‍लेषण गर्न, र छानबिन गर्न चाहनु—सृष्टि गरिएका प्राणीहरूले गर्नुपर्ने काम यी होइनन्। जो यस मार्गमा हिँड्न र यी काम गर्न जिद् कस्छन्, तिनीहरू परमेश्‍वरले चाहनुभएका सृष्टि गरिएका प्राणीहरू होइनन् भन्ने प्रस्टै छ। तिनीहरू उहाँका मापदण्डहरूअनुसार कार्य गर्दैनन्, मानिसहरूको लागि परमेश्‍वरले तोक्नुभएका नियम र प्रावधानहरूअनुसार जिउँदैनन्। परमेश्‍वरको नजरमा, तिनीहरू परमेश्‍वरका शत्रु हुन्; तिनीहरू दियाबलस र शैतान हुन्, परमेश्‍वरको मुक्तिका पात्र होइनन्। त्यसकारण, परमेश्‍वर धर्तीबाट कहिले जानुहुनेछ, उहाँको महान् काम कहिले सम्पन्न हुनेछ, र परमेश्‍वर महिमित हुनुहुने दिन कहिले आउँछ भन्ने सन्दर्भमा, परमेश्‍वरका यी वचनहरू र यस मामलाप्रति मानवजातिको सही दृष्टिकोण के हुनुपर्छ? व्यक्तिले परमेश्‍वरले भन्नुभएका यी कुराहरू अवश्यै पूरा हुनेछन् भनी विश्‍वास गर्नुपर्छ, र त्यो सँगसँगै, परमेश्‍वरको महान् काम सम्पन्न हुने, परमेश्‍वरको राज्य आउने, परमेश्‍वर महिमित भई असङ्ख्य मानिसहरूसामु देखा पर्नुहुने, र परमेश्‍वरले चाँडै विश्राम लिनुहुने आशा पनि राख्नुपर्छ। सृष्टि गरिएका मानवहरू, अर्थात् परमेश्‍वरलाई पछ्याउनेहरूले आशा र प्रार्थना गर्नुपर्ने कुरा यही हो। यसो गर्नु उचित कुरा हो, यो खोजीनिती गर्नु होइन। तर सधैँ परमेश्‍वरका वचनहरू पूरा हुनु नहुनुलाई परमेश्‍वरलाई धम्क्याउने, परमेश्‍वरसँग सर्तहरू राख्ने अनुकूल परिस्थितिको रूपमा प्रयोग गर्नुलाई खोजीनिती गर्नु भनिन्छ र यो परमेश्‍वरका शत्रुहरूले गर्ने काम हो; परमेश्‍वरका वचनहरू पूरा हुन्छन् हुँदैनन् भन्ने आधारमा सधैँ मूल्य तिर्ने नतिर्ने, सबथोक त्याग्ने नत्याग्ने, र कर्तव्य निर्वाह गर्ने नगर्ने भनी निर्णय गर्नु पनि शत्रुहरूले गर्ने काम नै हो। सृष्टि गरिएका साँचा प्राणीहरूले परमेश्‍वरका वचनहरू, परमेश्‍वरको पहिचान, र परमेश्‍वरले जे भन्नुहुन्छ त्यसको जुनसुकै अंशलाई पनि सृष्टि गरिएका प्राणीहरूको दृष्टिकोणबाट हेर्नुपर्छ, न कि शैतान, दुष्ट दियाबलसहरू, वा परमेश्‍वरका शत्रुहरूको दृष्टिकोणबाट।

५. परमेश्‍वरको स्वभाव, पहिचान र सारबारे उहाँका वचनहरू खोजीनिती गर्नु

हामीले सङ्गति गर्ने अर्को विषयवस्तुमा परमेश्‍वरको स्वभाव, पहिचान र सारबारे उहाँका वचनहरू संलग्न छन्। यी वचनहरूले ठूलो दायरा समेट्छन्; परमेश्‍वरका वचनहरूको धेरैजसो विषयवस्तुमा उहाँको स्वभाव, पहिचान, र सार नै समावेश हुन्छन्। एकातिर, परमेश्‍वरको वाणीका शैली र भाव, साथै विषयवस्तुले, मानिसहरूलाई परमेश्‍वरको स्वभाव, पहिचान र सार देख्ने तुल्याउँछन्। अर्कोतिर, परमेश्‍वरसित प्रस्ट वचनहरू छन्, जसमार्फत उहाँले मानवजातिलाई उहाँको स्वभाव, पहिचान र सार बताउनुहुन्छ र खुलाउनुहुन्छ। विषयवस्तुका यी दुई भागहरूका सन्दर्भमा, एकातिर, परमेश्‍वरका वचनहरूका हरफहरू, परमेश्‍वरका वचनहरूको विषयवस्तु, परमेश्‍वरका वचनहरूको प्रकृति, साथै परमेश्‍वरको भाव र उहाँको वाणीका श्रोताहरूबाट, व्यक्तिले परमेश्‍वरको स्वभाव, पहिचान र सार देख्न सक्छ। अर्कोतिर, परमेश्‍वरले उहाँसँग कस्तो स्वभाव छ, उहाँसँग कस्तो पहिचान र सार छ भनी मानिसहरूलाई प्रस्ट वचनहरूमार्फत बताउनुहुन्छ। विषयवस्तुका यी दुई भागहरूलाई ख्रीष्टविरोधीहरूले मूलतः बेवास्ता गर्छन्; तिनीहरूले यी कुराहरूबाट परमेश्‍वरको स्वभाव, पहिचान र सार बुझ्नेछैनन्, र तिनीहरूले निश्‍चय नै परमेश्‍वरसँग सम्बन्धित यो सबै कुरामा विश्‍वास गर्नेछैनन्। तिनीहरू अविश्‍वासी भएकाले तिनीहरू परमेश्‍वरको मुखबाट बोलिएका वचनहरूले परमेश्‍वरको पहिचान र सार प्रतिनिधित्‍व गर्न सक्छन् भनी विश्‍वास गर्दैनन्। तर, तिनीहरूले नकार्नै नसक्ने एउटा कुरा छ: परमेश्‍वरका वचनहरूले मानिसहरूलाई परमेश्‍वरसँग कस्तो प्रकारको स्वभाव छ, परमेश्‍वरसँग कस्तो प्रकारको पहिचान छ, र उहाँको सार कस्तो छ भनी प्रस्ट रूपले खुलाएका छन्—उहाँका वचनहरूको यो पाटोलाई तिनीहरूले नकार्न सक्दैनन्। तर तिनीहरूले यसलाई नकार्न सक्दैनन् भन्दैमा, के त्यसको अर्थ तिनीहरूले साँचो रूपमा स्विकार्छन् र मान्छन् भन्ने हुन्छ त? तिनीहरूले यी वचनहरूलाई मान्दैनन्। बरु त्यसको उल्टो, परमेश्‍वरको स्वभावसम्बन्धी विषयवस्तु—परमेश्‍वरले चर्चा गर्नुहुने उहाँको धार्मिकता, पवित्रता, प्रेम, अख्तियार, साथै उहाँसँग जे छ र उहाँ जे हुनुहुन्छ तीसम्बन्धी अन्य गुणहरूका सन्दर्भमा, ख्रीष्टविरोधीहरूले अवहेलना, बेवास्ता र उपेक्षा देखाउनुबाहेक, यी वचनहरूलाई खोजीनिती गर्ने दृष्टिकोणबाट पनि हेर्छन्। उदाहरणका लागि, जब परमेश्‍वरले उहाँ धर्मी हुनुहुन्छ भनेर भन्नुहुन्छ, तब ख्रीष्टविरोधीले छानबिन गर्न थाल्नेछ: “तिमी धर्मी रे? संसारमा आफू धर्मी भएको दाबी गर्ने आँट गर्ने कोही पनि छैन। तिमीले त्यसो भन्ने आँट गर्छौ भने, जाँचौँ न त। तिमी कुन-कुन रूपमा धर्मी छौ? तिम्रा कुन-कुन कार्यहरू धर्मी रहेका छन्? म आश्‍वस्त हुन मान्दिनँ! यदि यो भनाइ साँच्चिकै साकार भयो भने, यदि तिमीले साँच्चिकै मलाई विश्‍वस्त पार्ने कुनै धर्मी कार्य गर्‍यौ भने, तिमी धर्मी छौ भनेर म स्विकार्नेछु। तर यदि तिम्रो कार्यले मलाई विश्‍वस्त पारेन भने, मैले सिधा कुरा गरेकोमा मलाई दोष नदिनू। म तिमीसँग धर्मी स्वभाव छ भनेर कदापि स्विकार्नेछैनँ!” अन्ततः, तिनीहरूले प्रतीक्षा गर्दैआएको दिन आइपुग्छ: कुनै निश्‍चित अगुवाले, ठूलो मूल्य तिरेको र धेरै कष्ट भोगेको भए पनि, उसलाई अन्ततः झूटो अगुवाका रूपमा चित्रण गरियो र उसलाई बरखास्त गरियो किनकि उसले वास्तविक काम गर्न सकेन। बर्खास्त भएपछि, ऊ नकारात्मक बन्यो, उसले गलतफहमीहरू विकास गर्यो, गुनासो गर्यो, र धेरै आक्रोशपूर्ण र आलोचनात्मक कुराहरू बोल्यो। जब यो मामला ख्रीष्टविरोधीको कानमा पुग्छ र उसले यो देख्छ, तब ख्रीष्टविरोधीले भन्छ, “यदि तिमीजस्तो व्यक्तिसमेत बरखास्त हुन सक्छ भने, मजस्ता मानिसहरूका लागि त अवस्था झनै खराब हुन सक्छ। यदि तिमीसँग नै मुक्ति पाउने आशा छैन भने, यदि तिमी परमेश्‍वरका अभिप्रायहरूअनुरूप छैनौ भने, कोचाहिँ हुन सक्छ? अरू कसलाई चाहिँ परमेश्‍वरले मान्न सक्नुहुन्छ?” एकातिर, ख्रीष्टविरोधीले झूटो अगुवाको प्रतिरक्षा गर्छ र उसका लागि इन्साफ माग्छ; अर्कोतिर, ऊ त्यस झूटो अगुवाले जारी गरेका आक्रोशपूर्ण र आलोचनात्मक वचनहरूलाई पनि स्विकारिरहेको हुन्छ। त्यो सँगसँगै, ऊ हृदयमा गोप्य रूपमा परमेश्‍वरसित जोरी पनि खोजिरहेको हुन्छ: “के परमेश्‍वर धर्मी छन्? त्यसोभए जुन व्यक्तिले मण्डलीको कामका लागि कष्ट भोगेको र मूल्य तिरेको छ उसलाई किन बरखास्त गरेको? यो व्यक्ति तिमीप्रति सबैभन्दा बफादार छ। मैले ऊभन्दा बफादार अरू कोही देखेको छैनँ; मैले अरू कोही देखेको छैनँ जसले योभन्दा धेरै कष्ट भोगेको र बढी मूल्य तिरेको होस्। ऊ बिहान सबेरै उठ्छ र राति अबेर सुत्छ, रोग सहन्छ, आफ्नो परिवारप्रतिको भावनालाई पाखा लगाउँछ, देहसुख र देहका भविष्यलाई पाखा लगाउँछ, र आफ्नो ज्यानको बाजी थापेर तिम्रा लागि काम गर्छ। उसलाई पहिले जेलमा पनि थुनियो, तर उसले विश्‍वासघात गरेन। र तैपनि तिमी उसलाई यति सजिलै बरखास्त गर्छौ, उसलाई यति सजिलै प्रकाश गर्छौ—के तिमी साँच्चिकै धर्मी छौ? तिम्रो धार्मिकताको प्रमाण कहाँ छ? मैले किन देख्न नसकेको?” अन्ततः, ख्रीष्टविरोधीले परमेश्‍वरको कामविरुद्ध गलचेप भेटेको छ, जसमार्फत उसले परमेश्‍वरको स्वभावको धार्मिकतामाथि प्रश्‍न उठाउँछ। उसले मनमनै सोच्छ, “यदि परमेश्‍वर धर्मी छन् भने, धेरैजसो मानिसहरूले धान्न सक्नेछैनन्; यदि परमेश्‍वर धर्मी छन् भने, मानिसहरू साँच्चिकै होसियार हुनुपर्छ, र जीवन निकै कठिन बन्नेछ। आज, अन्ततः परमेश्‍वरको कामविरुद्ध गलचेप भेट्टाएपछि, म परमेश्‍वर धर्मी छैनन् भनी प्रमाणित गर्न सक्छु, जसले परिस्थितिहरू सहज बनाउँछ।” योसँगै, ऊ हृदयमा गोप्य तरिकाले रमाउँछ।

परमेश्‍वरका चुनिएका मानिसहरूले, परमेश्‍वरलाई पछ्याउँदा, सधैँ ठूलो रातो अजिङ्गरबाट दमन, गिरफ्तारी, र क्रूर सतावट भोगेका छन्। चारैतिरका मण्डलीहरूमा, प्रायजसो गिरफ्तारी र सतावटमा परिरहने परमेश्‍वरका चुनिएका मानिसहरू छन्। बारम्बार, कतिपयले ठेस खान्छन् वा परमेश्‍वरलाई विश्‍वासघात गर्छन् र फलस्वरूप मण्डली छाडेर जान्छन्। तर, गिरफ्तारी र सतावटमा परे पनि आफ्नो गवाहीमा दृढ रहनेहरू पनि धेरै छन्। ठूलो रातो अजिङ्गरको सेवालाई प्रयोग गरेर, परमेश्‍वरले आशिष्‌हरू खोज्दै परमेश्‍वरको घरमा घुसपैठ गर्ने ती अविश्‍वासीहरूलाई प्रकाश गर्नुहुन्छ, जबकि त्यो सँगसँगै उहाँले साँचो रूपमा परमेश्‍वरमा विश्‍वास गर्ने चुनिएका मानिसहरूलाई पनि सिद्ध पार्नुहुन्छ। यो परमेश्‍वरको सर्वशक्तिमान्‌ता र बुद्धि हो। तर ख्रीष्टविरोधीहरूले यस मामलालाई कसरी हेर्छन्? तिनीहरू सधैँ परमेश्‍वरप्रति शङ्कालु हुन्छन्: “परमेश्‍वरले उनका चुनिएका मानिसहरूलाई किन ठूलो रातो अजिङ्गरको गिरफ्तारी र सतावटबाट मुक्ति दिँदैनन्?” तिनीहरू देहधारी परमेश्‍वरलाई शङ्का गर्छन्, हृदयमा परमेश्‍वरबारे सधैँ धारणाहरू बोकिरहेका हुन्छन्: “परमेश्‍वरका चुनिएका मानिसहरूले किन यस्ता कुटाइ र यातना सहनुपर्छ? त्यो उनीहरूको आस्थाका कारण हो, किनकि उनीहरू यहूदा बन्न अनिच्छुक हुन्छन्। तर उनीहरूले यातना भोगिरहँदा परमेश्‍वर कहाँ हुन्छन्? परमेश्‍वरले उनीहरूलाई किन बचाउँदैनन्? के परमेश्‍वरले मानिसहरूलाई प्रेम गर्दैनन्? परमेश्‍वरको प्रेम कहाँ छ? के यो परमेश्‍वरले उनीमाथि विश्‍वास गर्नेहरूलाई शैतानहरू र दुष्ट पिशाचहरूबाट यति नराम्ररी अपमानित हुन र अत्यन्तै धेरै यातना भोग्‍न दिन सक्‍ने भएर हो? के परमेश्‍वरको प्रेम यही हो? मानिसहरूप्रति परमेश्‍वरको सुरक्षा ठ्याक्कै कहाँ छ? म किन त्यो देख्न सक्दिनँ? म अझ बढी होसियार हुनुपर्ने देखिन्छ। परमेश्‍वरले मानिसहरूलाई परीक्षा वा खतराबाट सुरक्षा दिन नसक्ने मात्र होइन—त्यसको उल्टो, व्यक्तिले जति धेरै पछ्याउँछ, जति धेरै सङ्कल्प राख्छ, र परमेश्‍वरलाई जति बढी अनुसरण गर्छ, त्यति नै उसले परीक्षाहरू सामना गर्छ, र त्यति नै बढी उसले पीडा र उत्पीडन भोग्ने सम्भावना हुन्छ। परमेश्‍वरले यसरी नै कार्य गर्ने हुनाले, मसँग पनि मेरा जवाफी उपायहरू छन्। यी मानिसहरूले यस्तो व्यवहार भोग्छन् किनकि उनीहरूले त्यागहरू गरे; यदि मैले यस्तो मूल्य तिरिनँ, यदि मैले यस तरिकाले पछ्याइनँ भने, के म यी परीक्षाहरूबाट जोगिनेछैनँ र? यी परीक्षाहरू नहुँदा, के म यस्तो कष्टबाट जोगिनेछैनँ र? यस्तो कष्ट नभोगेपछि, के म सहजतामा जिउनेछैनँ र? यदि यति हुँदाहुँदै पनि मैले आशिष्‌हरू पाउँछु भने, मैले किन मूर्ख बनेर मेरो देहलाई अनेकथरीका उत्पीडन र पीडा सहन दिनु र? परमेश्‍वर मानिसहरूलाई प्रेम गर्छु भनेर भन्छन्, तर म परमेश्‍वरको यस तरिकाको प्रेम स्विकार्न सक्दिनँ! तिमीहरू सबैले यसलाई जसरी मन लाग्छ, त्यसरी व्याख्या गर्न सक्छौ; त्यो मेरो चासोको विषय होइन, म यसलाई स्विकार्नेछैनँ। म अरूको नजरबाट टाढै बस्नुपर्छ, अलि पन्छिनुपर्छ, म होसियार र सावधान हुनुपर्छ; म आफूलाई परमेश्‍वरको हातमा पर्न र उनको अह्रावटको काम गर्न दिन्नँ।” ख्रीष्टविरोधीहरूले हृदयमा यी कुराहरू बोक्छन्, र यी सबै गलतफहमी, विरोध, आलोचना, र परमेश्‍वरविरुद्धको प्रतिरोध हुन्। तिनीहरूसँग परमेश्‍वरको कामबारे केही पनि ज्ञान हुँदैन। परमेश्‍वरका वचनहरूबारे खोजीनिती गर्दै गर्दा, परमेश्‍वरको स्वभाव, पहिचान र सारबारे खोजीनिती गर्दा, तिनीहरू यस्ता निष्कर्षहरूमा पुग्छन्। ख्रीष्टविरोधीहरूले यी कुराहरूलाई हृदयका गहिराइमा लुकाउँछन्, र आफैलाई चेतावनी दिन्छन्: “सतर्कता नै सुरक्षाको आधार हो; अरूका नजरमा नपर्नु नै उत्तम हुन्छ; थुतुनो निकाल्‍नेलाई नै पहिले प्रहार गरिन्छ; र टुप्‍पोमा एक्लै भइन्छ! जहिलेसुकै होस्, कहिल्यै थुतुनो ननिकाल, कहिल्यै धेरै शिखरमा नपुग; जति उचाइमा पुग्छौ, त्यति नै नराम्ररी बजारिन्छौ।” तिनीहरू परमेश्‍वरका वचनहरू सत्यता हुन् भनेर विश्‍वास गर्दैनन्, र उहाँको स्वभाव धर्मी र पवित्र छ भनेर विश्‍वास गर्दैनन्। तिनीहरूले यी सबै कुराहरूलाई मानव धारणा वा कल्पनाले हेर्छन्, र परमेश्‍वरको स्वभाव, पहिचान र सारलाई सीमाङ्कन गर्न शैतानको तर्क र सोच उपयोग गर्दै, तिनीहरूले परमेश्‍वरको कामलाई पनि मानव दृष्टिकोण, मानव सोच र मानव धूर्तताद्वारा नै हेर्छन्। स्पष्ट रूपमा, ख्रीष्टविरोधीहरूले परमेश्‍वरको स्वभाव, पहिचान र सार नस्विकार्ने र नमान्‍ने मात्र होइन; त्यसको उल्टो, तिनीहरू त परमेश्‍वरप्रतिका धारणा, प्रतिरोध, र विद्रोहले भरिएका हुन्छन्, र तिनीहरूमा उहाँबारे अलिकति पनि वास्तविक ज्ञान हुँदैन। परमेश्‍वरको काम, परमेश्‍वरको स्वभाव, र परमेश्‍वरको प्रेमसम्‍बन्धी ख्रीष्टविरोधीहरूको परिभाषा भनेको प्रश्‍नवाचक चिन्‍ह—सन्देह मात्रै हुन्छ, र तिनीहरू यसप्रति शङ्‍काग्रस्त, र इन्कार र लाञ्छनाले भरिपूर्ण हुन्छन्; त्यसोभए, उहाँको पहिचान के हो त? परमेश्‍वरको स्वभावले उहाँको पहिचान प्रतिनिधित्व गर्छ; परमेश्‍वरको स्वभावबारे तिनीहरूको सोच यस्तो भएको हुँदा, परमेश्‍वरको पहिचानसम्बन्धी तिनीहरूको सोच स्वस्पष्ट छ—यो प्रत्यक्ष इन्कार हो। ख्रीष्टविरोधीहरूको सार यही हो।

ख्रीष्टविरोधीहरूले परमेश्‍वरका वचनहरूको, र उहाँका कार्यहरूको जुन भाग लिए पनि, चाहे ती यावत्‌ थोकहरूमा हुने वा चाहे विशिष्ट व्यक्तिहरूमा हुने परमेश्‍वरका कार्यहरू हुन्, तिनलाई सत्यताका रूपमा र स्वीकारको शैलीले लिनुको साटो, तिनलाई तर्क गर्न र मूल्याङ्कन गर्नका लागि सधैँ मानव दृष्टिकोणहरू र शैतानको तर्क, साथै ज्ञान र तर्कका विधिहरू प्रयोग गर्छन्। त्यसकारण, परमेश्‍वरको स्वभाव, पहिचान र सारसम्बन्धी वचनहरूका सन्दर्भमा, र परमेश्‍वर देहधारी हुनुभएको देह र परमेश्‍वरका आत्माका सन्दर्भमा, ख्रीष्टविरोधीहरूको विधि वास्तवमा उही हुन्छ, कुनै भिन्नता हुँदैन। तिनीहरू सामान्यतया, परमेश्‍वर स्वयम्‌सम्बन्धी सबथोक, सृष्टिकर्तासम्बन्धी सबथोकबारे खोजीनिती गर्छन्, र त्यसपछि अनुमान, छानबिन, र विश्‍लेषण गर्छन्, जसले अन्ततः इन्कार र लाञ्छनाको निष्कर्षमा डोऱ्याउँछ। ख्रीष्टविरोधीहरूले परमेश्‍वरका यी वचनहरूलाई जुन कोणबाट वा जस्तो तरिकाले हेरे पनि, तिनीहरूले किन अन्त्यमा सधैँ दोषी ठहराउने र लाञ्छनाकै निष्कर्षहरू निकाल्छन्? तिनीहरू किन यस्ता निष्कर्षहरूमा पुग्छन्? के साँच्चै सृजित मानवजातिमाझ परमेश्‍वरका वचनहरूलाई सत्यताका रूपमा लिन सक्ने कोही नभएको हुन सक्छ? के यो अपरिहार्य परिणाम हो? के यो परमेश्‍वरका कारणले भएको हो? (होइन।) त्यसोभए ठ्याक्कै कारण के हो त? (किनभने मानिसहरूमा परमेश्‍वरको प्रतिरोध गर्ने प्रकृति हुन्छ।) परमेश्‍वरको प्रतिरोध गर्ने प्रकृति सबैमा हुन्छ। यी वचनहरू पढेपछि, कतिपय मानिसहरूले तिनलाई सत्यताका रूपमा चिन्न र परमेश्‍वरले जे भन्‍नुहुन्छ त्यो स्विकार्न सक्छन्, जबकि अरूले तिनलाई इन्कार्न, दोषी ठहराउन र लाञ्छना लगाउन सक्छन्, यसको कारण के हो? यसले प्रस्ट रूपमा एउटा समस्या देखाउँछ, र यसले मानिसहरूभित्रको सार फरकफरक हुन्छ भन्ने जनाउँछ। ख्रीष्टविरोधीहरूले परमेश्‍वरका वचनहरूलाई व्यवहार गर्दा, मूल रूपमा र व्यक्तिपरक रूपमा तिनलाई साँच्चिकै स्विकार्दैनन्। तिनीहरू प्रतिरोध र जाँच बोकेर आउँछन्: “तिमी आफूलाई परमेश्‍वर भन्छौ, त्यसोभए मलाई देखाऊ, तिमी कुन रूपमा परमेश्‍वरसमान छौ? तिमी आफूमा परमेश्‍वरको स्वभाव र ईश्‍वरत्व छ भन्छौ, म हेर्न चाहन्छु कि तिम्रा कुन वचनहरूले तिमीमा ईश्‍वरत्व र परमेश्‍वरको स्वभाव भएको पुष्टि गर्छन्, तिम्रा कुन कार्यहरूले तिमीमा परमेश्‍वरको पहिचान र सार भएको पुष्टि गर्छन्। के तिमीले चिन्ह र चमत्कारहरू प्रदर्शन गरेका छौ, वा बिरामीलाई निको पार्ने र भूतहरू धपाउने काम गरेका छौ? के तिमीले कसैलाई श्राप दिएर ऊ तुरुन्तै मरेको छ? के तिमीले कसैलाई मृत्युबाट बौराएका छौ? तिमीले ठ्याक्कै के गरेका छौ जसले तिमीसँग परमेश्‍वरको स्वभाव, पहिचान र सार भएको पुष्टि गर्न सक्छ?” ख्रीष्टविरोधीहरू सधैँ यी कुराहरू, सत्यता, मार्ग, र जीवनभन्दा बाहिरका कुराहरू हेर्न चाहन्छन्, परमेश्‍वरको पहिचान पुष्टि गर्न, तिनीहरूले पछ्याउने एउटै उहाँ परमेश्‍वर हुनुहुन्छ भनी पुष्टि गर्न यी कुराहरू प्रयोग गरिरहन्छन्। यो सुरुवाती बिन्दु नै गलत छ। परमेश्‍वरको पहिचान र सारको प्रतिनिधित्व गर्न सक्ने सबैभन्दा आधारभूत कुरा के हो? (परमेश्‍वर नै सत्य, मार्ग र जीवन हुनुहुन्छ।) यो नै सबैभन्दा आधारभूत कुरा हो। ख्रीष्टविरोधीहरू किन यो सबैभन्दा आधारभूत कुरासमेत बुझ्न सक्दैनन्? हामीले छलफल गर्नुपर्ने विषय यही हो। ख्रीष्टविरोधीहरू सत्यता र सकारात्मक कुराहरूलाई तिरस्कार गर्छन्; तिनीहरू सत्यता र सारा सकारात्मक कुराहरूप्रति वितृष्ण हुन्छन्; तिनीहरू सत्यता र सकारात्मक कुराहरूलाई घृणा गर्छन्। परमेश्‍वरका सारा वचनहरूमा, तिनीहरूले कुन वचनहरू सत्यता वा सकारात्मक कुरा हुन् भनी देख्दैनन्। के तिनीहरूका पैशाचिक आँखाले यो कुरा देख्न सक्छन्? के तिनीहरूले नदेखीकनै यसलाई मान्न सक्छन्? तिनीहरूले यी वचनहरूलाई सत्यता मान्न नसक्नुको अर्थ यो हुन्छ कि तिनीहरूले परमेश्‍वरको पहिचान र सारलाई मान्न सक्दैनन्। यो निश्‍चित छ। ख्रीष्टविरोधीहरूले परमेश्‍वरको स्वभाव, पहिचान र सारबारेका उहाँका वचनहरूसँग व्यवहार गर्दा परमेश्‍वरका अरू वचनहरूलाई हेर्ने शैली नै प्रयोग गर्छन्, र त्यसरी नै आफ्नो मनमा लेखाजोखा, षड्यन्त्र र मनन गर्छन्। यदि परमेश्‍वरले परमेश्‍वरका पहिचानमा बोल्‍नुभएको कुनै कुरा तुरुन्तै पूरा भयो भने, तिनीहरूको मनोवृत्ति तुरुन्तै बदलिन्छ; यदि परमेश्‍वरले, परमेश्‍वरका रूपमा तिनीहरूलाई गलचेप दिलाउन सक्‍ने कुनै कुरा भन्नुभयो वा गर्नुभयो भने, तिनीहरूसँग पनि सुहाउँदो जबाफी उपाय हुन्छ, र तिनीहरूको मनोवृत्ति फेरि तुरुन्तै बदलिन्छ। परमेश्‍वरलाई निन्दा गर्ने पनि तिनीहरू नै हुन्, र परमेश्‍वर परमेश्‍वरजस्तो हुनुहुन्छ भन्ने पनि तिनीहरू नै हुन्। तिनीहरूका दृष्टिकोणमा, परमेश्‍वरसित परमेश्‍वरको स्वभाव, पहिचान र सार छ कि छैन भन्ने सन्दर्भमा, तिनीहरू पूर्णतया आफ्नै आँखाले देखेको कुरा र आफ्नै मानसिक विश्‍लेषणका आधारमा यसबारे निष्कर्षमा पुग्छन्।

विगत एकदुई वर्षमा, मण्डलीले केही अनुभवात्मक गवाही भिडियोहरू बनाएको छ। विभिन्न मानिसहरूले विविध अनुभवात्मक गवाहीहरू दिएका छन्, जसले गर्दा अस्थिर जग भएका कतिपय मानिसहरूलाई र थोरबहुत सन्देह बोकेकाहरूलाई केही जग स्थापित गर्न मदत मिल्यो। ख्रीष्टविरोधीहरूलाई पनि, यसले स्थिरता दिने केही भूमिका अवश्यै खेल्यो। यी गवाही दिने व्यक्तिहरू विभिन्न उमेर समूहका, विभिन्न सामाजिक वर्गका, र कतिपय त विभिन्न देश र जात-जातिका समेत छन्। उनीहरूले दिएका अनुभवात्मक गवाहीहरूबाट, यो प्रस्ट हुन्छ कि उनीहरूमा परमेश्‍वरका वचनहरूमार्फत परिवर्तनहरू आए, उनीहरूले सत्यता र जीवन प्राप्त गरे, अनि परमेश्‍वरका वचनहरू स्विकारेर, परमेश्‍वरको कामको यो चरण स्विकारेर, धेरै सत्यताहरू बुझे, परमेश्‍वर देहधारी हुनुभएको देहसँग परमेश्‍वरको पहिचान र सार छ भनी पुष्टि गरे। यी अनुभवात्मक गवाहीहरू सुनेपछि, ख्रीष्टविरोधीहरू पनि, अवश्यै भित्री रूपमा अलिक सुटुक्क प्रसन्न भए: “धन्‍न, मैले सार्वजनिक रूपमा परमेश्‍वरको आलोचना गरिनँ। धन्‍न, मैले परमेश्‍वरलाई नकार्न हतार गरिनँ। धेरै मानिसहरूका गवाहीहरू मूल्याङ्कन गर्दा, यो बाटो सही देखिन्छ। यी ख्रीष्ट, अर्थात् यी साधारण व्यक्ति, आखिरमा परमेश्‍वर नै हुन सक्छन्। सायद मेरो दाउ सही ठाउँमा पर्‍यो। यदि म यही मार्ग हिँडिरहेँ भने, र यदि अझ धेरै मानिसले यस व्यक्तिको गवाही दिए भने, यदि अझ धेरै मानिसहरू यस व्यक्तिसामु आए भने, र यदि अझ धेरै मानिसहरूले यस व्यक्तिको पहिचान र सार पुष्टि गरे भने, मैले आशिष्‌हरू प्राप्त गर्ने आशा र अवसर झन्झन् बढ्नेछ।” हिचकिचाहटपूर्वक नियाल्दै, ख्रीष्टविरोधीहरू अझै निरन्तर रूपले आफूलाई यसरी हौसला र प्रेरणा दिइरहेका हुन्छन्: “हतार नगर्। धैर्यवान् हो। तैँले बस सहनुपर्छ। जसले अन्त्यसम्‍मै सहन्छ उसलाई मुक्ति दिइनेछ। अहिलेका विभिन्न सङ्केतहरू, अहिले मण्डलीको आकार र गति मूल्याङ्कन गर्दा, धेरैभन्दा धेरै मानिसहरू उठेर यी परमेश्‍वरको गवाही दिन सक्षम छन्, यसले यो सही मार्ग हो भन्ने पुष्टि गर्छ। त्यसैले, म अलग देखिन र यसलाई नकार्न हतार गर्दै, किन मूर्ख बन्‍ने? त्यसो नगर्, मूर्ख नबन्। अझै तीनदेखि पाँच वर्षसम्म पर्खी। यदि अझै धेरै मानिसहरू, बढी प्रतिष्ठित र ज्ञानवान् मानिसहरू, अर्थात् सामाजिक हैसियत भएका मानिसहरूले यस साधारण व्यक्तिलाई ख्रीष्टका रूपमा प्रमाणित गर्ने अझ बलियो प्रमाण दिएमा, वा यदि सांसारिक ख्याति र हैसियत भएका अझ धेरै मानिसहरू मण्डलीमा आबद्ध भएमा, र यदि मण्डलीको आकार अझै विश्‍वव्यापी रूपमा विस्तार भएमा, के मैले त्यसपछि केही प्राप्त गर्नेछैनँ र? के त्यसपछि मैले ठूलो लाभ प्राप्त गरेको हुनेछैनँ र? यदि मण्डलीसँग शक्ति हुन्छ भने, के मसँग पनि शक्ति हुनेछैनँ र? मैले छोड्न त कदापि हुँदैन! यदि यो सबै सही हो भने, यदि यी व्यक्ति साँच्चिकै परमेश्‍वर हुन् भने, र यदि अहिले मैले उनलाई इन्कार वा अस्वीकार गरेँ भने, मैले यी सारा आशिष्‌हरू गुमाउनेछु। मैले यस व्यक्तिमाथि सबै दाउ लगाउनैपर्छ। उनी पहिचान र सारले को हुन्, उनको स्वभावले कसलाई जनाउँछ, मलाई त्यसबारे वास्ता छैन। मलाई चासो लाग्ने कुरा त धेरैभन्दा धेरै मानिसहरूले उनलाई पछ्याइरहेका छन् कि छैनन्, मण्डलीको शक्ति र आकार बढिरहेका छन् कि छैनन् भन्ने हो। यदि त्यो राम्रो दिशामा अघि बढ्यो र सामान्य परिस्थितिहरूमा झन् ठूलो बन्न सक्यो भने, मैले आफ्नो भविष्यबारे चिन्ता लिनुपर्दैन। यदि उनी साँच्चिकै बाइबलमा अगमवाणी गरिए झैँ परमेश्‍वर देहधारी हुनुभएको देह नै हुन् भने, म अत्यन्तै आशिषित्, अत्यन्तै लाभान्वित हुनेछु।” ख्रीष्टविरोधीहरूले हरेकपटक यसबारे सोच्दा, तिनीहरूलाई हृदयमा केही सान्त्वना र हर्ष मिल्छ: “त्यो गजब होइन र? परमेश्‍वरका वचनहरू सत्यता हुन् भनेर विश्‍वास नगरे पनि, मैले अझै पनि आशिष्‌हरू प्राप्त गर्न सक्छु। परमेश्‍वरका सारा कार्यहरू धर्मी छन् भनेर विश्‍वास नगरे पनि, म अझै दृढ रहन सक्छु। परमेश्‍वरले मानिसहरूलाई मुक्ति दिन सक्छन् भनेर विश्‍वास नगरे पनि, म अझै पनि बाँच्न सक्छु। परमेश्‍वरले मानिसहरूको सबैभन्दा भित्री हृदय नियाल्छन् भनेर विश्‍वास नगरे पनि, म अझै पनि मण्डलीमा सामान्य रूपमा कर्तव्य पूरा गर्न सक्छु। म परमेश्‍वरको सर्वशक्तिमान्‌ता र अख्तियारमा विश्‍वास गर्दिनँ, म परमेश्‍वरले गर्ने सबथोक अर्थपूर्ण हुन्छ भनेर विश्‍वास गर्दिनँ, र म परमेश्‍वरले यावत्‌ थोकमाथि र सारा मानवजातिको भाग्यमाथि सार्वभौमिकता राख्नुहुन्छ भनेर विश्‍वास गर्दिनँ—म यी कुनै कुरामा विश्‍वास गर्दिनँ, तर के भो त? म परमेश्‍वरको पहिचान र सारमा विश्‍वास गर्दिनँ, तैपनि मण्डलीमा अल्याङटल्याङ गर्न सक्छु। के परमेश्‍वर धर्मी छैनन् र? म बस यसरी नै अल्याङटल्याङ गरिरहनेछु, म मण्डलीमा यसरी नै आलटाल गरिरहनेछु, बस सहिरहनेछु। मलाई कसले के गर्न सक्छ र? के मैले अझै पनि अन्त्यसम्म सहन र निश्‍चित रूपमा मुक्ति प्राप्त गर्न सक्दिनँ र?” तिमीहरूलाई के लाग्छ, के ख्रीष्टविरोधीहरूको मनोकामना पूरा हुन सक्छ? (सक्दैन।) जब तिनीहरूले साँच्चिकै परमेश्‍वरको धर्मी स्वभाव देख्ने दिन आउँछ, तब तिनीहरू कहाँ हुनेछन्? जब तिनीहरूलाई साँचो रूपमा परमेश्‍वरको पहिचान र सारलाई मान्न, र परमेश्‍वर धर्मी हुनुहुन्छ भनी हेक्का गर्न लगाइन्छ, जब तिनीहरूलाई परमेश्‍वर वास्तवमै धर्मी हुनुहुन्छ भनेर देखाइन्छ, तब तिनीहरू कहाँ हुनुपर्छ? के तिनीहरूलाई साँच्चिकै मुक्ति दिन सकिन्छ? के तिनीहरूको सहनशीलता साँच्चिकै प्रभावकारी हुन सक्छ? के तिनीहरूले साँच्चिकै अल्याङटल्याङ गर्न सक्छन्? के तिनीहरूको सहनशीलता, तिनीहरूका सम्झौताहरू, तिनीहरूको अटल कठिनाइ सहन, र तिनीहरूको चतुर बौद्धिकताले, परमेश्‍वरका वचनहरू पूरा हुन्छन् कि हुँदैनन् भनी खोजीनिती गर्ने तिनीहरूको दुष्ट कार्यलाई साँच्चिकै काट्न सक्छन्? के तिनीहरूका मनोकामना, जवाफी उपायहरू, षड्यन्त्र, युक्ति र तिनीहरूले हृदयमा योजना गरेका सबथोक, साथै तिनीहरूले परमेश्‍वरसित सम्बन्धित कुराहरूबारे गर्ने गरेको खोजीनितीले, साँच्चिकै तिनीहरूको सत्यताको पछ्याइलाई प्रतिस्थापित गर्न सक्छन्? के यी कुराहरूले तिनीहरूलाई मुक्ति पाउन सक्षम तुल्याउन सक्छन्? (सक्दैनन्।) त्यसोभए, यी प्रकटीकरणहरूलाई मूल्याङ्कन गर्दा, अत्यन्तै चतुर रहेका र कुनै पनि त्रुटि नछोडी, सारा मामलाहरू सम्हाल्ने, सबथोक अत्यन्तै गोप्य रूपमा गर्ने ती ख्रीष्टविरोधीहरू किन अन्ततः यस्तो अवस्थामा पुग्छन्? यसको एउटै कारण छ: तिनीहरू परमेश्‍वरका वचनहरूलाई सिधै सामना गर्दैनन्, परमेश्‍वरका वचनहरूलाई सत्यताका रूपमा स्विकार्दैनन्, परमेश्‍वरका वचनहरूमा समर्पित हुँदैनन्, बरु त्यसको साटो परमेश्‍वरका वचनहरूबारे खोजीनिती गर्छन्। अन्ततः ख्रीष्टविरोधीहरू यस्तो अवस्थामा पुग्नुको कारण यही हो। तिमीहरू सबैले यो कुरा बुझ्यौ नि, होइन? मैले तिमीहरूलाई कसरी व्यवहार गर्ने वा परमेश्‍वरका वचनहरूलाई कुन रूपमा लिने भनेर नबताए पनि, यी तथ्यहरू बोलेपश्‍चात, र ख्रीष्टविरोधीहरूका दृष्टिकोणहरू र परमेश्‍वरका वचनहरूप्रतिको तिनीहरूको मनोवृत्ति चिरफार गरेपश्‍चात, तिमीहरू सबैले परमेश्‍वरका वचनहरूप्रति राखिने कस्तो मनोवृत्ति अनि परमेश्‍वरका वचनहरू बुझ्‍ने कस्तो मनोवृत्ति सबैभन्दा सही हुन् र सृजित प्राणीमा हुनुपर्ने मनोवृत्ति हुन्, साथै यी मनोवृत्तिहरू राख्नु नै सृजित प्राणीले गर्नुपर्ने काम हो भनेर थाहा पाएका छौ।

अगष्ट २२, २०२०


विषयवस्तु दस: तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् (भाग सात)

इ. परमेश्‍वरका वचनहरूलाई तिरस्कार गर्नु

आज हामी ख्रीष्टविरोधीहरूका विभिन्‍न प्रकटीकरणहरूको दसौँ विषयवस्तु—तिनीहरू सत्यतालाई तिरस्कार गर्छन्, निर्लज्जपूर्वक सिद्धान्तहरू उल्लङ्घन गर्छन्, र परमेश्‍वरको घरका प्रबन्धहरूलाई बेवास्ता गर्छन् भन्‍नेबारे सङ्गति गर्न जारी राख्नेछौँ। पछिल्लोपटक, हामीले ख्रीष्टविरोधीहरूले परमेश्‍वरका वचनहरूलाई तिरस्कार गर्छन् भन्‍ने मूल शीर्षकको तेस्रो खण्डसम्म सङ्गति गर्‍यौँ। यस खण्डबारे हाम्रो सङ्गति र चिरफार तीन उपशीर्षकहरूमा विभाजित थियो। ती तीन उपशीर्षकहरू के-के हुन्? (पहिलो हो, ख्रीष्टविरोधीहरूले स्वेच्छाचारी रूपमा परमेश्‍वरका वचनहरूलाई छेडछाड गर्छन् र अर्थ्याउँछन्; दोस्रो हो, ख्रीष्टविरोधीहरू आफ्ना धारणाहरूसँग मेल नखाँदा परमेश्‍वरका वचनहरूलाई नकार्छन्; र तेस्रो हो, ख्रीष्टविरोधीहरू परमेश्‍वरका वचनहरू पूरा हुन्छन् कि हुँदैनन् भनी खोजीनिती गर्छन्।) के ख्रीष्टविरोधीहरूले परमेश्‍वरका वचनहरूलाई तिरस्कार गर्छन् भन्‍नुको समग्र अर्थ यी तीनवटा मात्र हुन्? (अरू पनि हुनुपर्छ।) अरू कस्ता अभिव्यक्ति र प्रकटीकरणहरू छन्? (ख्रीष्टविरोधीहरूले परमेश्‍वरका वचनहरूलाई अनादरपूर्वक व्यवहार गर्ने।) के परमेश्‍वरका वचनहरूलाई अनादरपूर्वक व्यवहार गर्नु तिनीहरूले परमेश्‍वरका वचनहरूलाई तिरस्कार गर्छन् भन्ने एउटा प्रकटीकरण हो? के परमेश्‍वरका वचनहरूलाई अनादरपूर्वक व्यवहार गर्नु परमेश्‍वरका वचनहरूलाई तिरस्कार गर्नुको एउटा व्याख्या होइन र? यहाँ हामीलाई व्याख्याहरू चाहिँदैन, बरु परमेश्‍वरका वचनहरूलाई ख्रीष्टविरोधीहरूले तिरस्कार गर्नुका विभिन्‍न प्रकटीकरण र अभ्यासहरू चाहिन्छन्, जुन तैँले देख्न र छुन सक्छस्, र जसबारे तैँले सुनेको छस्। ख्रीष्टविरोधीहरूले परमेश्‍वरका वचनहरूलाई तिरस्कार गर्नुका विभिन्‍न प्रकटीकरणहरूबारे तिमीहरूसँग त्यति बुझाइ छैन जस्तो देखिन्छ। तिमीहरूसँग मैले पहिले सङ्गति गरेका तीन विषयवस्तुबारे केही शाब्दिक बुझाइ होला, तर तिमीहरू ख्रीष्टविरोधीहरूले परमेश्‍वरका वचनहरूलाई तिरस्कार गर्नुका अन्य कस्ता प्रकटीकरणहरू होलान् भनेर सोच्न सक्दैनौ, होइन त? हामीले यसअघि नै सङ्गति गरेका तीनवटै प्रकटीकरणहरू तिमीहरूले याद गरेको हुनुपर्छ। के परमेश्‍वरका वचनहरूलाई तिरस्कार गर्दा ख्रीष्टविरोधीहरूका व्यवहार र प्रकटीकरणहरू खुला र निष्कपट हुन्छन्? के यी सोझा मानिसहरूले गर्नुपर्ने कुरा हुन्? (होइनन्।) यी सामान्य मानवतामा हुनुपर्ने प्रकटीकरणहरू होइनन्; यी सकारात्मक छैनन्, बरु नकारात्मक छन्। यी केही व्यवहारहरूको निहित सारले शैतान, पिशाच र परमेश्‍वरका शत्रुहरूतर्फ सङ्केत गर्छ। ख्रीष्टविरोधीहरूले परमेश्‍वरका वचनहरूप्रति गर्ने व्यवहारमा, कुनै समर्पणता हुँदैन, कुनै स्वीकार हुँदैन, कुनै अनुभव हुँदैन, आफ्ना धारणाहरू पन्छाएर परमेश्‍वरका वचनहरूलाई सरलता र खुलापनसाथ स्विकार्ने काम हुँदैन—त्यसको साटो, तिनीहरूले परमेश्‍वरका वचनहरूप्रति विभिन्‍न शैतानी मनोवृत्तिहरू निर्माण गर्छन्। ख्रीष्टविरोधीहरूका यी प्रकटीकरण र व्यवहारहरूमार्फत प्रकाश हुने स्वभाव ठ्याक्कै शैतानले आत्मिक क्षेत्रमा प्रकाश गर्ने स्वभाव हो। यी व्यवहारहरू, कुनै पनि अवस्था, कुनै पनि युग, कुनै पनि मानिसहरूको समूहमाझ सकारात्मक हुँदैनन्। ती दुष्ट र नकारात्मक हुन्छन्, र ती कुनै पनि सृजित प्राणी वा सामान्य व्यक्तिमा हुनुपर्ने प्रकटीकरण वा व्यवहारहरू होइनन्। तसर्थ, हामी तिनलाई ख्रीष्टविरोधीहरूका प्रकटीकरणहरूका रूपमा चित्रण गर्छौँ। यी तीन विषयवस्तुहरूबारे सङ्गति गरेपछि, धेरैजसो मानिसहरूलाई यी तीन प्रकटीकरणहरूले सम्भवतः परमेश्‍वरका वचनहरूप्रतिका ख्रीष्टविरोधीहरूका सबै आधारभूत मनोवृत्तिहरू समेट्छन् भन्‍ने लाग्ला। तर, तिमीहरूले एउटा कुरा बेवास्ता गरेका छौ: परमेश्‍वरका वचनहरूप्रतिका ख्रीष्टविरोधीहरूको व्यवहार यी तीन तरिकाहरूमा मात्र सीमित छैन। ख्रीष्टविरोधीहरूले परमेश्‍वरका वचनहरूलाई तिरस्कार गर्ने कुरालाई चित्रण गर्ने अर्को प्रकटीकरण र व्यवहार पनि छ। यो प्रकटीकरण के हो? यो हो, ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिनु। यदि हामीले यसको शाब्दिक अर्थ हेर्‍यौँ भने, कतिपय मानिसहरूको मनमा निश्‍चित व्यक्तिहरू जनाउने केही चित्रहरू आउन सक्छन्, तर यसको निर्दिष्ट र साँचो प्रकटीकरणहरू अझै त्यति प्रस्ट हुँदैनन्; ती अझै निकै अस्पष्ट र सामान्य हुन्छन्। त्यसोभए, आज, हामी ख्रीष्टविरोधीहरूले कसरी परमेश्‍वरका वचनहरूलाई उपभोग्य वस्तुका रूपमा लिन्छन् भन्‍नेबारे सङ्गति गर्नेछौँ।

घ. ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिन्छन्

ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिन्छन्; यो पनि भन्‍न सकिन्छ कि ख्रीष्टविरोधीहरू सत्यतालाई नै उपभोग्य वस्तुका रूपमा लिन्छन्। तिनलाई उपभोग्य वस्तुका रूपमा लिनु भन्‍नुको अर्थ के हो? यसको अर्थ बस केही मौखिक दाबीहरू गर्नु, देखावट गर्नु, र त्यसपछि प्रसिद्धि, लाभ र हैसियत पाउनका लागि जालझेल गरेर मानिसहरूको भरोसा, समर्थन, र अनुमोदन प्राप्त गर्नु हो। यसरी परमेश्‍वरका वचनहरू र सत्यता तिनीहरूका लागि माथि उक्लिने सिँढी बन्छन्। सत्यताप्रति ख्रीष्टविरोधीहरूको मनोवृत्ति यही हो। तिनीहरू सत्यतालाई आफूअनुकूल प्रयोग गर्छन्, खेलबाड गर्छन्, र कुल्चन्छन्, जुन ख्रीष्टविरोधीहरूको प्रकृति सारद्वारा निर्धारित हुन्छ। त्यसोभए, परमेश्‍वरका वचनहरू र सत्यता ठ्याक्कै के हुन्? हामीले कसरी सत्यतालाई सही रूपमा परिभाषित गर्नुपर्छ? ल भन् त, सत्यता के हो? (सत्यता भनेको मानिसहरूको आत्मआचरण, कार्य र परमेश्‍वरको आराधनाका लागि मापदण्ड हो।) यो सत्यताको सही र निर्दिष्ट परिभाषा हो। तिमीहरू सबैले यो वाक्यलाई कसरी बुझ्छौ? तिमीहरूले यो वाक्यलाई आफ्नो दैनिक जीवनमा र जीवनभर कसरी लागु गर्नुपर्छ? तिमीहरूले यो वाक्यलाई कसरी अनुभव गर्नुपर्छ? नछानीकन वा प्रशोधन नगरीकन जे सोच्न र बुझ्न सक्छौ त्यही झट्टै भन त। तिमीहरूको अनुभवका भाषामा, सत्यता के हो? परमेश्‍वरका वचनहरू के हुन्? (सत्यताले व्यक्तिको जीवनप्रतिको दृष्टिकोण र उसका मान्यताहरू परिवर्तन गर्न सक्छ, जसले उसलाई सामान्य मानवको स्वरूपमा जिउन सक्षम तुल्याउँछ।) तैँले भनेको सबै कुरा बृहत् नभए पनि, त्यसले सत्यताको एउटा अनुभवात्मक बुझाइ बताउँछ; तिमीहरूले दैनिक जीवनबाट अनुभव गरेका र निकालेका अन्तर्ज्ञान र अनुभूतिहरू तिनै हुन्। अरू कसलाई आफ्नो कुरा भन्‍न मन छ? (सत्यताले हाम्रा भ्रष्ट स्वभावहरू शुद्ध पार्न सक्छ, यसबाट हामी सिद्धान्तहरूअनुसार व्यवहार गर्न र परमेश्‍वरका अभिप्रायहरूअनुरूप काम गर्न सक्षम हुन्छौँ।) यो भनाइ निकै राम्रो र प्रखर छ। भन्दै जाओ त। (सत्यता जीवन हो, अनन्त जीवनमा पुग्ने मार्ग हो। सत्यता पछ्याएर अनि त्यसद्वारा जिएर मात्र जीवन प्राप्त गर्न सकिन्छ।) (सत्यताले मानिसहरूलाई परमेश्‍वरको डर मान्‍न र दुष्टतादेखि अलग बस्न, साँचो मानव बन्‍न सक्षम तुल्याउँछ।) यी दुइटै कुराले मानिसहरूको दैनिक जियाइका अभ्यासका सिद्धान्तहरू समेट्छन्। व्याख्याहरू तुलनात्मक रूपमा गहन र उच्च सुनिने भए पनि, यी निकै व्यावहारिक छन्। (सत्यताले हामीभित्र रहेका भ्रष्ट स्वभावहरूको खुलासा गर्न, मामलाहरूबारे हाम्रा गलत दृष्टिकोणहरू बदल्न, र हामीलाई साँचो मानवका रूपमा जिउन सक्षम तुल्याउन सक्छ।) यी वाक्यहरू व्यावहारिक छन् र यिनले मानिसहरूका लागि सत्यताको मूल्य र महत्त्व, साथै सत्यताले मानिसहरूमाथि पार्न सक्ने प्रभावहरू समेट्छन्। तिमीहरू सबैले जे उल्लेख गरेका छौ, त्यसबारे हामीले यसअघि बारम्बार कुरा गरेका छौँ। हरव्यक्तिको जोड फरक कुरामा भए पनि, यो सबै सत्यताबारे पहिला चर्चा र परिभाषित गरिएको वाक्यसँग सम्बन्धित छ—सत्यता भनेको सबथोक मापन गर्ने मापदण्ड हो। के सत्यतालाई परमेश्‍वरका वचनहरूसँग बराबर मान्‍न सकिन्छ? (सकिन्छ।) परमेश्‍वरका वचनहरू सत्यता हुन्। तिमीहरूले आफ्नो सङ्गतिमा बताएका अनुभवात्मक बुझाइका आधारमा, के हामी सत्यता नै सबै सकारात्मक कुराहरूको वास्तविकता हो भनेर भन्‍न सक्छौ? (सक्छौँ।) सत्यता नै सबै सकारात्मक कुराहरूको वास्तविकता हो। यो एक व्यक्तिको जीवन र ऊ हिँड्ने दिशा हुनसक्छ; यसले व्यक्तिलाई आफ्‍ना भ्रष्ट स्वभावहरू फाल्ने, परमेश्‍वरको डर मान्ने र दुष्टताबाट अलग बस्ने, परमेश्‍वरप्रति समर्पित हुने, सृजित प्राणीका रूपमा मानकअनुरूपको हुने, र परमेश्‍वरले प्रेम गर्नुहुने र उहाँलाई स्वीकार्य लाग्ने व्यक्ति हुने तुल्याउन सक्छ। सत्यताको बहुमूल्यता ध्यानमा राखी हेर्दा, परमेश्‍वरका वचनहरू र सत्यताबारे व्यक्तिसँग कस्तो मनोवृत्ति र दृष्टिकोण हुनुपर्छ? यो निकै स्पष्ट छ: परमेश्‍वरमा साँचो रूपमा विश्‍वास गर्नेहरू र परमेश्‍वरको डर मान्ने हृदय भएकाहरूका लागि, उहाँका वचनहरू तिनीहरूका प्राणधार हुन्। मानिसहरूले परमेश्‍वरका वचनहरूलाई बहुमूल्य ठान्‍नुपर्छ, तिनलाई खानु र पिउनुपर्छ, तिनको आनन्द उठाउनुपर्छ, र तिनलाई आफ्‍नो जीवनका रूपमा, आफू हिँड्ने दिशाका रूपमा, र तयार सहायता र आपूर्तिका रूपमा स्वीकार गर्नुपर्छ; मानिसहरूले सत्यताका अभिव्यक्ति र मागहरूअनुसार अभ्यास र अनुभव गर्नुपर्छ, अनि तिनीहरू सत्यताले तिनीहरूलाई प्रदान गर्ने विभिन्न माग र सिद्धान्तहरूप्रति समर्पित हुनुपर्छ। यसो गरे मात्र व्यक्तिले जीवन प्राप्त गर्न सक्छ। सत्यताको पछ्याइ मुख्यगरी परमेश्‍वरका वचनहरूको अभ्यास र अनुभव हो, तिनका बारेमा छानबिन, विश्‍लेषण, अनुमान, र शङ्का गर्ने होइन। सत्यता नै मानिसहरूको तयार सहायता र आपूर्ति भएकोले, र यो तिनीहरूको जीवन हुनसक्‍ने हुनाले, तिनीहरूले सत्यतालाई सबैभन्दा बहुमूल्‍य कुराका रूपमा लिनुपर्छ, किनभने तिनीहरूले जिउन, परमेश्‍वरका मागहरू पूरा गर्न, उहाँको डर मान्न र दुष्टताबाट अलग बस्न, अनि आफ्नो दैनिक जीवनमा अभ्यासको मार्ग भेट्टाउन र अभ्यासका सिद्धान्तहरू राम्रोसँग बुझ्न, यसमार्फत परमेश्‍वरप्रतिको समर्पणता हासिल गर्न सत्यतामाथि नै भर पर्नुपर्छ; मानिसहरूले आफ्‍ना भ्रष्ट स्वभावहरू फाल्न, अनि मुक्ति दिइने र मानकअनुरूपको सृजित प्राणी बन्‍नका लागि पनि सत्यतामै भर पर्नुपर्छ। यसलाई जुन दृष्टिकोणबाट वा जुन तरिकाले व्यक्त गरिए पनि, सत्यताप्रति मानिसहरूमा सबैभन्दा नहुनुपर्ने मनोवृत्ति भनेको परमेश्‍वरका वचनहरू र सत्यतालाई कुनै सामानका रूपमा वा जथाभावी किनबेच गरिने उपभोग्य वस्तुका रूपमा लिनु हो। परमेश्‍वरले सबैभन्दा हेर्न नचाहनुहुने कुरा नै यही हो, र यो साँचो सृजित प्राणीमा सबैभन्दा नहुनुपर्ने व्यवहार र प्रकटीकरण पनि हो।

ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिनुको उद्देश्य र अभिप्राय के हो? तिनीहरू साँच्चिकै के गर्न खोजिरहेका हुन्छन्, र तिनीहरूको मनसाय के हो? जब कुनै व्यापारीले कुनै उपभोग्य वस्तु किन्छ, तब उसको आशा हुन्छ कि त्यो उपभोग्य वस्तुले उसलाई लाभहरू र आफूले चाहेको धेरै पैसा ल्याओस्। त्यसकारण, जब ख्रीष्टविरोधीहरूले परमेश्‍वरका वचनहरूलाई कुनै उपभोग्य वस्तुका रूपमा लिन्छन्, तिनीहरू निस्सन्देह नै परमेश्‍वरका वचनहरूलाई लाभ र पैसासँग साट्न मिल्ने भौतिक चिजका रूपमा लिइरहेका हुन्छन्। तिनीहरू परमेश्‍वरका वचनहरूलाई सत्यताका रूपमा बहुमूल्य ठान्‍ने, स्विकार्ने, अभ्यास गर्ने, वा अनुभव गर्ने गर्दैनन्, न त तिनीहरूले परमेश्‍वरका वचनहरूलाई तिनीहरूले पालना गर्नुपर्ने जीवनको मार्ग, वा आफ्ना भ्रष्ट स्वभावहरू फाल्नका लागि तिनीहरूले अभ्यास गर्नैपर्ने सत्यता नै मान्छन्। बरु त्यसको साटो, तिनीहरूले परमेश्‍वरका वचनहरूलाई उपभोग्य वस्तुका रूपमा लिन्छन्। व्यापारीका निम्ति, कुनै पनि उपभोग्य वस्तुको सबैभन्दा ठूलो मूल्य भनेकै त्यसलाई पैसासित, आफूले चाहेको नाफासित साट्नु हो। तसर्थ, जब ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिन्छन्, तिनीहरूका अभिप्राय र मनसायहरू मूलतः एउटै हुन्छन्। ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिनुको मतलब तिनीहरू तिनलाई न त खान, पिउन, र आनन्द लिनका लागि न त तिनको अनुभव र अभ्यासका लागि नै प्रयोग गरिरहेका हुन्छन्, बरु तिनलाई जुनसुकै बेला र जहाँसुकै साटफेर र किनबेच गरिने, जोबाट धेरै नाफा पाउन सकिन्छ उसैलाई प्रस्ताव गरिने आफ्नो हातको सामाग्रीका रूपमा लिइरहेका हुन्छन्। जब ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिन्छन्, शाब्दिक रूपमा बुझ्दा, यसको अर्थ तिनीहरूले परमेश्‍वरका वचनहरूलाई किनबेचको वस्तु, पैसासँग साट्न कारोबारमा प्रयोग गरिने वस्तुका रूपमा लिन्छन्; तिनीहरूले परमेश्‍वरका वचनहरूको किनबेचलाई आफ्नो पेसामा परिणत गर्छन्। शाब्दिक दृष्टिकोणबाट हेर्दा, यो तुरुन्तै प्रस्ट हुन्छ। ख्रीष्टविरोधीहरूका यस्ता कार्य र व्यवहारहरू धिक्कार योग्य हुन्छन्, तिनले मानिसहरूमा विकर्षण र घिन जगाउँछन्। त्यसोभए, ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिनुका विशिष्ट प्रकटीकरणहरू के-के हुन्? हामीले सङ्गति गर्ने प्रमुख बुँदा यही हो। ख्रीष्टविरोधीहरूसँग परमेश्‍वरका वचनहरूलाई उपभोग्य वस्तुका रूपमा लिनुका केही निकै स्पष्ट प्रकटीकरणहरू हुन्छन्। त्यो कुरा तिमीहरूलाई अझ प्रस्ट पार्न र अझ बुझ्न सकिने बनाउन, हामी अझै पनि तीबारे पालैपालो छलफल गर्नेछौँ। म किन यो शैली अपनाउँदै छु? काम गर्ने र बोल्ने मेरो धेरै वर्षको अनुभवका आधारमा भन्‍नुपर्दा, धेरैजसो मानिसहरूमा अलमल्ल सोचहरू हुन्छन्, तिनीहरूमा स्वतन्त्र रूपले सोच्ने क्षमता हुँदैन। यसका आधारमा, मैले तिमीहरूलाई त्यसबारे राम्रोसँग सोच्न र मनन गर्न मदत गर्ने, सबैभन्दा सरल र प्रभावकारी विधिबारे सोचेँ, र त्यो के हो भने, जुनसुकै समस्या वा विषयलाई पनि, चाहे त्यो जेसुकै होस्, त्यसलाई पालैपालो व्याख्या गरेर प्रस्ट पार्ने। के यो उचित छ? (छ।) कतिपय मानिसहरू भन्छन्, “यो उत्कृष्ट छ, यो भएपछि हामीले दिमाग खियाउने र धेरै सोच्ने दुःख गर्नुपर्दैन। हामी अत्यन्तै व्यस्त छौँ र हामीसँग त्यसका लागि समय नै छैन! हाम्रा ऊर्जा र सोचहरू ठूला मामलाहरूमा खर्च हुन्छन्, यी मामुली, मसिना कुराहरूमा होइन। तपाईँले हामीलाई यी स-साना मामलाहरूबारे मनन गर्न लगाएर, हामीलाई कम आँकिरहनुभएजस्तो र हाम्रो ठूलो प्रतिभालाई प्रयोग गर्न नसक्नुभएजस्तो देखिन्छ।” कुरा त्यही हो त? (होइन।) त्यसोभए के हो त? (हाम्रो क्षमता यति कम छ कि कहिलेकाहीँ हामीले सत्यता बुझ्नै सक्दैनौँ, अनि हामीलाई परमेश्‍वरले शब्द-शब्द, वाक्य-वाक्य गरेर, विस्तृत रूपमा सङ्गति गरिदिनुपर्छ, ताकि हामीले त्यसलाई अलिकति बुझौँ।) हेर्, मैले अनजानमै तिमीहरूलाई मामलाहरूको वास्तविक स्थिति बुझाएँ, तिमीहरू सबैलाई साँच्चिकै के भइरहेको छ भनेर प्रकाश गरेँ, तर तथ्यहरू तिनै हुन्। मैले खुलासा नगरेको भए नि कुरा त्यही नै हुनेथ्यो। यसो गर्नुबाहेक अरू कुनै उपाय नै छैन। यदि मैले ठूला विषयहरूबारे केवल सरल र सामान्य रूपमा बोलेँ भने, म व्यर्थमा बोलिरहेको र मेहनत खेर फालिरहेको हुनेछु। त्यो त समय खेर फाल्नु मात्र हो, होइन र? अब हामी मूल शीर्षकमा फर्कौँ। ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा हेर्ने सम्बन्धमा, ख्रीष्टविरोधीहरूले कसरी यसो गर्छन्, र ख्रीष्टविरोधीहरूले परमेश्‍वरका वचनहरू तिरस्कार गर्छन् भन्‍ने कुरालाई पर्याप्त मात्रामा प्रमाणित गर्ने विशिष्ट उदाहरण र प्रकटीकरणहरू के-के हुन् भनेर चरणबद्ध रूपमा व्याख्या गरेर प्रस्ट पार्नका लागि हामी यसलाई धेरै उपशीर्षकहरूमा विभाजन गर्नेछौँ, साथै ख्रीष्टविरोधीहरूसँग वास्तवमै यस्तो सार हुन्छ भनेर पनि पुष्टि गर्नेछौँ। हामी यो विषयवस्तुलाई मुख्य दुई भागमा सङ्गति गर्नेछौँ।

१. परमेश्‍वरका वचनहरूलाई हैसियत, ख्याति र इज्जत प्राप्त गर्ने साधनका रूपमा लिनु

पहिलो मुख्य पक्ष यो हो कि ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिनुको सबैभन्दा आम प्रकटीकरण तिनलाई तिनीहरूको आफ्नै हैसियत, ख्याति, इज्जत प्राप्त गर्ने, र त्योभन्दा पनि बढी भौतिक आनन्द, र त्यसभन्दा पनि बढी पैसा प्राप्त गर्ने औजारका रूपमा प्रयोग गर्नु हो। जब ख्रीष्टविरोधीहरू परमेश्‍वरका वचनहरूको सम्पर्कमा आउँछन्, तब तिनीहरूले यस्तो महसुस गर्छन्, “परमेश्‍वरका वचनहरू महान् छन्। हर वाक्य तर्कसङ्गत र सही छ; यी वचनहरू मानिसहरूले बोल्न सक्दैनन्, र यी बाइबलमा भेट्टाउन सकिँदैनन्।” विगतका दुई युगमा, परमेश्‍वरले यी वचनहरू बोल्नुभएन। यस्ता खुलस्त र स्पष्ट रूपमा बोलिएका वचनहरू न त पुरानो करारमा न नयाँ करारमा नै छन्। बाइबलमा परमेश्‍वरका वचनहरूको अत्यन्तै सीमित भाग मात्र अभिलिखित छ। अहिले परमेश्‍वरले जे भनिरहनुभएको छ त्यसलाई हेर्दा, त्यसको विषयवस्तु अत्यन्तै समृद्ध छ। अनि त्यसपछि ख्रीष्टविरोधीहरू हृदयमा ईर्ष्या र डाह महसुस गर्छन्, र भित्रभित्रै षड्यन्त्र रच्न थाल्छन्: “यो साधारण व्यक्तिले यति धेरै कुरा भन्‍न सक्छ; मैले पनि कहिले यी वचनहरू बोल्न सक्छु होला? मैले पनि, यस व्यक्तिले झैँ, अनन्त रूपमा परमेश्‍वरका वचनहरू कहिले बोल्न सक्छु होला?” तिनीहरूको हृदयमा यस्तो आवेग र कामना हुन्छ। यो आवेग र कामनालाई मूल्याङ्कन गर्दा, ख्रीष्टविरोधीहरू हृदयमा परमेश्‍वरले बोल्नुभएका यी वचनहरूप्रति ईर्ष्या र श्रद्धा महसुस गर्छन्। म “ईर्ष्या” र “श्रद्धा” शब्दहरू प्रयोग गर्छु; यी दुई शब्दको प्रयोगको दृष्टिले मैले यो भन्न खोजेको हो कि ख्रीष्टविरोधीहरूले परमेश्‍वरका वचनहरूलाई सत्यता मान्दैनन्, र तिनलाई स्विकार्ने अभिप्राय राख्दैनन्, बरु ती वचनहरूका प्रचुर विषयवस्तुहरू, बृहत् अंशहरू, अनि मानव पुग्नै नसक्ने गहिराइ प्रतिबिम्बित गर्ने ती वचनहरूको गहनताको समेत ईर्ष्या गर्छन्—र त्यसभन्दा बढी, ती वचनहरू तिनीहरू आफैले बोल्न नसक्ने वचनहरू हुन् भनेर ईर्ष्या गर्छन्। “ईर्ष्या” का यी पक्षहरूबाट, ख्रीष्टविरोधीहरूले परमेश्‍वरका यी वचनहरूलाई ईश्‍वरत्वको अभिव्यक्तिका रूपमा, र सत्यताका रूपमा, वा परमेश्‍वरले मानवजातिलाई जेद्वारा मुक्ति दिन र जे आपूर्ति गर्न चाहनुहुन्छ त्यो जीवन र त्यो सत्यताका रूपमा लिँदैनन् भन्‍ने प्रस्ट हुन्छ। यदि ख्रीष्टविरोधीहरूले यी वचनहरूको ईर्ष्या गर्न सक्छन् भने, हृदयमा, तिनीहरू यस्ता वचनहरू व्यक्त गर्ने व्यक्ति बन्‍ने इच्छा पनि राख्छन् भन्‍ने प्रस्ट हुन्छ। यसका आधारमा, धेरै ख्रीष्टविरोधीहरूले दैनिक रूपमा प्रार्थना गरेर, दैनिक रूपमा यी वचनहरू पढेर, टिपोटहरू राखेर, कण्ठ पारेर, सारांश गरेर, अनि व्यवस्थित गरेर पर्दापछाडि एकदमै ठूलो मेहनत लगाएका हुन्छन्। तिनीहरूले अनगिन्ती टिपोटहरू बनाएर, अनि आत्मिक भक्तिका क्रममा अनेकौँ अन्तर्ज्ञानहरू अभिलेख गरेर, साथै यी वचनहरू याद गर्न अनगिन्ती प्रार्थनाहरू गरेर परमेश्‍वरले बोल्नुभएका यी वचनहरूमा एकदमै धेरै नै काम गरेका हुन्छन्। तिनीहरूले यो सब गर्नुको उद्देश्य के हो? यसको उद्देश्य कुनै दिन तिनीहरूलाई एक्कासि ठूलो प्रेरणा मिल्न सकोस् र बाँधको ढोका खुलेझैँ, तिनीहरूले परमेश्‍वरले बोल्नुभएजस्ता वचनहरू अनन्त रूपमा बोल्न सकून् भन्‍ने हो; तिनीहरू परमेश्‍वरका वचनहरूले झैँ, तिनीहरूका वचनहरूले पनि मानिसहरूका खाँचो पूर्ति गर्न, मानिसहरूलाई जीवन प्रदान गर्न, मानिसहरूले हासिल गर्नुपर्ने कुरा प्रदान गर्न, र मानिसहरूबाट मागहरू गर्न सकून् भन्‍ने आशा राख्छन्। त्यसको उद्देश्य, देहधारी परमेश्‍वरले झैँ, तिनीहरूले परमेश्‍वरको दृष्टिकोण र हैसियतमा उभिन, र परमेश्‍वरकै भाव र बोल्ने शैलीमा उहाँले बोल्नुभएसरह कुराहरू चाहेअनुसार बोल्न सकून् भन्‍ने हो। ख्रीष्टविरोधीहरूले यसमा धेरै मेहनत लगाएका हुन्छन्, र तिनीहरूमध्ये कतिपयले त आफूले भन्‍न चाहेका वचनहरू, परमेश्‍वरले तिनीहरूलाई दिनुहोला भनेर तिनीहरूले प्रतीक्षा गरिरहेका वचनहरू अभिलेख गर्न प्राय: गोप्य रूपमा नोटबुकहरूसमेत निकाल्छन् भनेर भन्‍नु अतिशयोक्ति हुँदैन। तर, ख्रीष्टविरोधीहरूले चाहे जे गरे पनि, तिनीहरूका कामनाहरू सधैँ अपूरो नै रहन्छन्, तिनीहरूका चाहनाहरू कहिल्यै साकार हुँदैनन्। तिनीहरूले जतिसुकै मेहनत लगाए पनि, जतिसुकै प्रार्थना गरे पनि, परमेश्‍वरका वचनहरू जतिसुकै अभिलेख गरेर राखे पनि, वा तिनीहरूले तिनलाई जसरी कण्ठस्थ वा व्यवस्थित गरे पनि, त्यो सबै व्यर्थ हुन्छ। परमेश्‍वरले तिनीहरूमार्फत एउटा पनि वाक्य बोल्नुहुन्‍न, न त परमेश्‍वरले तिनीहरूलाई एकपटक पनि उहाँको स्वर सुन्‍न अनुमति नै दिनुभएको छ। तिनीहरूले जतिसुकै तृष्णा गरे पनि वा तिनीहरू जतिसुकै व्यग्र बने पनि, तिनीहरूले परमेश्‍वरका वचनहरूको एउटा पनि वाक्य बोल्न नै सक्दैनन्। तिनीहरू जति धेरै व्यग्र र ईर्ष्यालु बन्छन्, र जति धेरै आफ्नो लक्ष्य हासिल गर्न चुक्छन्, त्यति नै धेरै भित्री रूपमा मुरमुरिन्छन्। तिनीहरू के कुराले मुरमुरिन्छन्, र किन यति व्यग्र हुन्छन्? तिनीहरू परमेश्‍वरका वचनहरूले धेरैभन्दा धेरै मानिसहरूलाई परमेश्‍वरसामु ल्याएर परमेश्‍वरको न्याय र सजाय स्विकार्न, र उहाँको वचनलाई जीवनका रूपमा स्विकार्न लगाइरहेका देख्छन्, तर तिनीहरूको उपस्थितिमा, तिनीहरूको पाउ परेर आराधना वा प्रशंसा गर्ने एउटा पनि व्यक्ति हुँदैन। यही कुराले तिनीहरूलाई व्यग्र र मुरमुरिने बनाउँछ। तिनीहरूको मुरमुराइ र व्यग्रतामा, ख्रीष्टविरोधीहरूले अझै पनि यो मात्र सोच्न र मनन गर्न सक्छन्: “यी मानिसहरू किन परमेश्‍वरको घरमा आफ्नो कर्तव्य पूरा गर्छन्? गैरविश्‍वासी संसारको तुलनामा तिनीहरू परमेश्‍वरको घरमा आउँदा किन फरक हुन्छ? किन धेरैजसो मानिसहरू, परमेश्‍वरको घरमा आएपछि, उचित रूपमा व्यवहार गर्न थाल्छन् र झन्झन् राम्रो बन्छन्? किन धेरैजसो मानिसहरू पारितोषिकबिना नै परमेश्‍वरको घरमा आफूलाई समर्पित गर्छन् र मूल्य तिर्छन्, र काटछाँट गरिँदासमेत तिनीहरू निस्केर जाँदैनन्, र कति त निकाला वा निष्कासन गरिएपछि पनि निस्केर जाँदैनन्? मूलतः, एउटै मात्र कारण परमेश्‍वरका वचनहरू हो, यो ‘वचन देहमा देखा पर्नुहुन्छ’ भन्‍ने पुस्तकको प्रभाव र त्यसले खेलेको भूमिका हो।” जब ख्रीष्टविरोधीहरूले यो कुरा देख्छन्, तब तिनीहरूले परमेश्‍वरका वचनहरूको झनै ईर्ष्या गर्छन्। त्यसकारण, ठूलो मेहनत लगाएपछि पनि परमेश्‍वरका वचनहरू बोल्न वा परमेश्‍वरको मुखपात्र बन्‍न नसकेपछि, ख्रीष्टविरोधीहरूले परमेश्‍वरका वचनहरूतिर ध्यान मोड्छन्: “मैले परमेश्‍वरले भनेका वचनहरूबाहेक अरू वचनहरू बोल्न नसके पनि, यदि मैले परमेश्‍वरका वचनहरूसित मिल्ने वचनहरू बोल्न सकेँ भने—ती केवल धर्मसिद्धान्त वा खोक्रा भए पनि—मानिसहरूलाई ती कुराहरू सही लागेसम्म, र ती परमेश्‍वरका यी वचनहरूसित मिल्दो देखिएसम्म, के मैले मानिसहरूमाझ एउटा स्थान सुरक्षित गर्न सक्दिनँ र? के म तिनीहरूमाझ दृढ भएर उभिन सक्दिनँ र? अथवा यदि मैले बारम्बार ‘वचन देहमा देखा पर्नुहुन्छ’ भन्‍ने पुस्तकका वचनहरू प्रचार र व्याख्या गरेँ, मानिसहरूलाई मदत गर्न प्रायः यी वचनहरू प्रयोग गरेँ भने, र मैले भन्‍ने र प्रचार गर्ने सबथोक परमेश्‍वरका वचनहरूबाट आएझैँ र सही सुनियो भने, के मानिसहरूमाझ मेरो हैसियत झन्झन् स्थिर बन्‍नेछैन र? के मैले तिनीहरूमाझ अझ बढी प्रतिष्ठा पाउनेछैनँ र?” यो सोचेर, ख्रीष्टविरोधीहरू हैसियत प्राप्त गर्ने, अझ ठूलो ख्याति र जयजयकार प्राप्त गर्ने आफ्ना चाहनाहरू साकार हुने मार्ग भेटिएको महसुस गर्छन्, र तिनीहरू यो कुरा हासिल गर्ने आशा देख्छन्। यो आशा देखेपछि, ख्रीष्टविरोधीहरू हृदयमा गोप्य रूपमा प्रसन्न महसुस गर्छन्: “म कति चलाख छु? यो कुरा अरू कसैले थाहा पाएको छैन; अरूलाई यो उपाय किन थाहा छैन? म अत्यन्तै अक्कलमन्द छु! तर म जतिसुकै चलाख भए पनि, मैले यसबारे कसैलाई भन्‍न मिल्दैन; मलाई हृदयमा यो कुरा थाहा हुनु नै पर्याप्त छ।” मनमा यस्तो लक्ष्य र योजना राखेर, ख्रीष्टविरोधीहरूले परमेश्‍वरका वचनहरूमा गम्भीर मेहनत लगाउन थाल्छन्। तिनीहरू यसो सोच्छन्, “पहिला, म परमेश्‍वरका वचनहरूलाई झलक्क हेर्थेँ, यतिकै सुन्‍ने, र मनमा जे आउँछ त्यही बोल्ने गर्थेँ। अब मैले आफ्नो रणनीति परिवर्तन गर्नुपर्छ; अबदेखि मैले त्यसो गर्न मिल्दैन, त्यो समयको बरबादी हो। पहिला त्यस तरिकाले गर्दा त्यसले कुनै नतिजाहरू दिएन; त्यसरी नै कार्य गर्न जारी राख्नु साँच्चै मूर्खता हुनेछ!” त्यसैले, तिनीहरू आफूलाई सम्हाल्छन्, परमेश्‍वरका वचनहरूमा मेहनत लगाउन र आफ्ना क्षमताहरूको भरपुर प्रदर्शन गर्न दृढ हुन्छन्। अनि, आफ्ना क्षमताहरूको भरपुर प्रदर्शन गर्नका लागि ख्रीष्टविरोधीहरूले कस्ता कार्यहरू गर्छन्? तिनीहरूले परमेश्‍वरको बोल्ने शैली, र उहाँको बोलीको भाव छानबिन गर्छन्, साथै हरेक चरण र अवधिमा परमेश्‍वरका वचनहरूको विशिष्ट विषयवस्तुको पनि छानबिन गर्छन्। त्योसँगसँगै, तिनीहरू परमेश्‍वरका यी वचनहरूलाई कसरी व्याख्या गर्ने, र परमेश्‍वरका वचनहरू प्रचार गर्दा, कसरी तिनलाई मानिसहरूले तिनीहरूलाई प्रशंसा गर्ने र मूर्तिपूजा गर्ने तरिकाले बोल्ने र व्याख्या गर्ने भनी तयारी पनि गर्छन्। तसर्थ, ख्रीष्टविरोधीहरूले थोरैथोरै गर्दै, परमेश्‍वरका वचनहरूमा वास्तवमै धेरै मेहनत लगाएका हुन्छन्। तर, एउटा कुरा निश्‍चित हुन्छ: यो मेहनतपछाडिका तिनीहरूका मनसायहरू गलत र तिनीहरूका अभिप्रायहरू दुष्ट हुने हुनाले, तिनीहरूले बोल्ने शब्दहरू, अरूले जसरी सुने पनि, ती धर्मसिद्धान्त मात्र हुन्छन्, ती परमेश्‍वरको वाणीबाट नक्‍कल गरिएका शब्‍द र वाक्यांशहरू मात्र हुन्छन्। त्यसकारण, ख्रीष्टविरोधीहरूले परमेश्‍वरका वचनहरूमा जतिसुकै मेहनत लगाए पनि, तिनीहरू कुनै पनि व्यक्तिगत लाभ हासिल गर्दैनन्। कुनै पनि लाभ हासिल नहुनुको अर्थ के हो? यसको अर्थ तिनीहरूले परमेश्‍वरका वचनहरूलाई सत्यताका रूपमा लिँदैनन् भन्‍ने हो। तिनीहरूले अभ्यास गर्दैनन्, प्रचार मात्र गर्छन्, त्यसैले कसैले पनि तिनीहरूमा कुनै परिवर्तन देख्दैनन्। तिनीहरूका त्रुटिपूर्ण सोच र दृष्टिकोणहरू परिवर्तन हुँदैनन्, तिनीहरूका जीवनप्रतिका गलत दृष्टिकोणहरू परिवर्तन हुँदैनन्, तिनीहरूसँग आफ्नै भ्रष्ट स्वभावहरूबारे कुनै प्रकारको बुझाइ हुँदैन, र तिनीहरू परमेश्‍वरले वर्णन गर्नुभएका मान्छेका विभिन्‍न स्थितिहरूसित आफूलाई तुलना गर्न पूर्णतः असफल हुन्छन्। त्यसकारण, ख्रीष्टविरोधीहरूले परमेश्‍वरका वचनहरूलाई जतिसुकै छानबिन गरे पनि, तिनीहरूमा दुइटा मात्र परिणामहरू देखिन्छन्: पहिलो, तिनीहरूले बोल्ने परमेश्‍वरका वचनहरू सही भए पनि, र यी वचनहरूबारे तिनीहरूका व्याख्या गलत नभए पनि, तैँले तिनीहरूमा कुनै पनि परिवर्तन देख्न सक्दैनस्। दोस्रो, तिनीहरूले परमेश्‍वरका वचनहरूलाई जतिसुकै जोरदार रूपमा प्रवर्धन र प्रचार गरे पनि, तिनीहरूमा कुनै पनि प्रकारको आत्मज्ञान हुँदैन। यो प्रस्ट रूपमा अवलोकन गर्न सकिन्छ। ख्रीष्टविरोधीहरूले यस्तो व्यवहार प्रस्तुत गर्नुको कारण के हो भने, तिनीहरूले अरूलाई परमेश्‍वरका वचनहरू बारम्बार प्रवर्धन गर्ने र प्रचार गर्ने भए पनि, तिनीहरू आफैले चाहिँ परमेश्‍वरका वचनहरू सत्यता हुन् भनेर स्विकार्दैनन्। यी वचनहरूलाई तिनीहरू आफैले स्विकारेका हुँदैनन्; तिनीहरू आफ्ना गोप्य मनसायहरू हासिल गर्न मात्र तिनलाई प्रयोग गर्न चाहन्छन्। तिनीहरू परमेश्‍वरका वचनहरू प्रचार गरेर आफूले चाहेका हैसियत र लाभहरू प्राप्त गर्ने आशा गर्छन्, अनि यदि मानिसहरूले तिनीहरूलाई परमेश्‍वर भए झैँ गरी व्यवहार र आराधना गर्छन् भने, तिनीहरूका लागि त्यो सबैभन्दा उत्तम हुनेथियो। तिनीहरूले अहिले नै यो उद्देश्य वा नतिजा हासिल गर्न नसके पनि, हरेक ख्रीष्टविरोधीको अन्तिम लक्ष्य यही हुन्छ।

ख्रीष्टविरोधीहरूले परमेश्‍वरका वचनहरूमा धेरै मेहनत लगाएका हुन्छन्; यो सुनेर कतिपय मानिसहरूले गलत बुझेर प्रश्‍न सोध्‍न सक्छन्, “के यसको मतलब परमेश्‍वरका वचनहरूमा मेहनत लगाउने सबै ख्रीष्टविरोधीहरू हुन् त?” यदि तैँले यसलाई यसरी अर्थ्याउँछस् भने, तँमा आत्मिक बुझाइ छैन। ख्रीष्टविरोधीहरूले परमेश्‍वरका वचनहरूमा लगाउने मेहनत र सत्यता पछ्याउनेहरूको मेहनतबीच के भिन्‍नता हुन्छ? (अभिप्राय र उद्देश्य फरक हुन्छन्। ख्रीष्टविरोधीहरू आफ्नै फाइदा र हैसियतका लागि, आफ्ना व्यक्तिगत महत्त्वाकाङ्क्षाहरू पूरा गर्न परमेश्‍वरका वचनहरूमा मेहनत लगाउँछन्।) ख्रीष्टविरोधीहरूले परमेश्‍वरका वचनहरूमा के-कस्ता मेहनतहरू लगाउँछन्? तिनीहरूले आफ्ना धारणाहरूअनुरूपका परमेश्‍वरका वचनका केही भागहरू कण्ठ पार्छन्, मानव भाषा प्रयोग गरेर परमेश्‍वरका वचनहरू व्याख्या गर्न सिक्छन्, र केही आत्मिक टिपोट र अन्तर्ज्ञानहरू लेख्छन्। तिनीहरूले परमेश्‍वरका विभिन्‍न अभिव्यक्तिहरूको निचोड निकाल्ने, र तिनलाई वर्गीकरण र व्यवस्थित गर्ने पनि गर्छन्, जस्तै मानिसहरूलाई तुलनात्मक रूपमा मानव धारणाहरूअनुरूप छन् भन्‍ने लागेका भनाइहरू, परमेश्‍वरको बोल्‍ने भाव भएको भनेर सजिलै बोध गरिने भनाइहरू, रहस्यहरूबारेका केही वचनहरू, केही समय मण्डलीमा प्रचार गरिएका परमेश्‍वरका केही चर्चित वचनहरू। यी कुराहरू कण्ठ पार्ने, व्यवस्थित गर्ने, र वर्गीकरण गर्ने, र तीबारे अन्तर्ज्ञानहरू लेख्नेबाहेक, अवश्य नै, तिनीहरू केही अनौठा क्रियाकलापहरू लगायतका थप कुराहरू पनि गर्छन्। ख्रीष्टविरोधीहरूले हैसियत प्राप्त गर्न, आफ्नो महत्त्वाकाङ्क्षा पूरा गर्न, र मण्डलीलाई नियन्त्रणमा लिने र परमेश्‍वर हुने लक्ष्य हासिल गर्न जुनसुकै मूल्य तिर्नेछन्। तिनीहरू उच्‍च सुनिने प्रवचनहरू दिन चाहिने धर्मसिद्धान्तले आफूलाई सुसज्‍जित गर्नका लागि, राति अबेरसम्‍म काम गर्छन् र एकाबिहानै उठ्छन्, मध्यरातसम्‍म पनि सुत्दैनन् र बिहान सबेरै उठेर आफ्‍नो प्रवचन अभ्यास गर्छन्, र तिनीहरू अरूले भनेका विलक्षण कुराहरूसमेत लेखेर राख्छन्। तिनीहरू यी उच्च सुनिने प्रवचनहरू कसरी वाचन गर्ने भनी हरेक दिन मनन गर्छन्, परमेश्‍वरका कुन वचनहरू छान्दा सबैभन्दा उपयोगी हुनेछ, र त्यसले परमेश्‍वरका चुनिएका मानिसहरूमा आदर र प्रशंसा जगाउनेछ भनेर चिन्तन गर्छन्, अनि त्यसपछि ती वचनहरू कण्ठ पार्छन्। त्यसपछि, तिनीहरू ती वचनहरूलाई कसरी तिनीहरूको गहन बुद्धि र तेजस देखाउने तरिकाले अर्थ्याउने भनी विचार गर्छन्। परमेश्‍वरको वचनलाई साँच्चिकै आफ्नो हृदयमा छाप पार्ने बनाउनका निम्ति, तिनीहरू उहाँको वचन अझ थुप्रै पटक सुन्न लागिपर्छन्। तिनीहरू कलेजमा नाम निकाल्‍न प्रतिस्पर्धा गर्ने ती विद्यार्थीहरूले जस्तै मेहनत गरेर यो सबै गर्छन्। जब कसैले राम्रो, वा केही ज्योति प्रदान गर्ने, वा केही सिद्धान्त प्रदान गर्ने प्रवचन दिन्छ, तब ख्रीष्टविरोधीले त्यसलाई लेखेर सङ्कलन गर्नेछ र त्यसलाई आफ्‍नै प्रवचन बनाउनेछ। ख्रीष्टविरोधीले जति मेहनत गर्नु परे पनि त्यो उसका लागि धेरै हुँदैन। त्यसोभए, तिनीहरूको यो मेहनतपछाडिको मनसाय र अभिप्राय के हुन्छ? त्यो हो परमेश्‍वरका वचनहरू प्रचार गर्न, ती स्पष्ट रूपमा र सहजताको साथ बोल्‍न, तिनलाई फरर भन्‍न सक्षम बन्‍नु हो, ताकि अरूले तिनीहरूभन्दा त्यो ख्रीष्टविरोधी धेरै आत्मिक छ, परमेश्‍वरका वचनहरूलाई बढी बहुमूल्य मान्छ, र परमेश्‍वरलाई धेरै प्रेम गर्छ भन्‍ने देख्‍न सकून्। यसरी, ख्रीष्टविरोधीले आफ्‍ना वरिपरिका केही मानिसहरूको प्रशंसा र आराधना प्राप्त गर्न सक्छ। उसले यसो गर्नु सार्थक छ र यसका लागि जुनसुकै प्रयास, मूल्य, वा कठिनाइ उचित हुन्छ भन्‍ने ठान्छ। दुई, तीन, वा पाँच वर्षभन्दा बढी यी मेहनतहरू लगाएपछि, ख्रीष्टविरोधीहरू बिस्तारै परमेश्‍वरको बोल्ने तरिका अनि उहाँका वचनहरूले भन्‍ने विषयवस्तु र भावसँग झन्झन् बढी परिचित बन्दै जान्छन्; कतिपय ख्रीष्टविरोधीहरूले त मुख खोल्दैपिच्छे परमेश्‍वरका वचनहरूको नक्कल गर्न वा तिनका केही वाक्यहरू वाचन गर्नसमेत सक्छन्। पक्कै पनि, यो तिनीहरूका लागि सबैभन्दा महत्त्वपूर्ण कुरा होइन। सबैभन्दा महत्त्वपूर्ण कुराचाहिँ के हो त? तिनीहरू आफूले चाहेको बेला परमेश्‍वरका वचनहरूको नक्कल गर्न र तिनलाई वाचन गर्न सक्ने भएकाले, तिनीहरूको बोल्ने शैली, भाव, र स्वरको आरोह-अवरोह समेत झन्झन् परमेश्‍वरको जस्तो, र झन्झन् ख्रीष्टको जस्तो बन्छन्। ख्रीष्टविरोधीहरू यसबारे हृदयमा खुसी मान्छन्। तिनीहरू केको खुसी मानिरहेका हुन्छन्? तिनीहरूलाई झन्झन् परमेश्‍वर बनेर धेरै मानिसहरूले तिनीहरूलाई मूर्तिपूजा गरेर घेरेमा कति गजब हुनेथ्यो—त्यो कति गौरवपूर्ण हुनेथ्यो भन्‍ने अनुभूति गर्छन्! तिनीहरूले यी सारा उपलब्धिहरूको श्रेय परमेश्‍वरका वचनहरूलाई दिन्छन्। तिनीहरू परमेश्‍वरका वचनहरूले नै तिनीहरूलाई अवसर दिएको, प्रेरित गरेको हो, र अझ महत्त्वपूर्ण रूपमा परमेश्‍वरका वचनहरूकै कारण तिनीहरूले परमेश्‍वरको बोल्ने शैली र भाव नक्कल गर्न सिकेका हुन् भन्‍ने विश्‍वास गर्छन्। यसले अन्ततः तिनीहरूलाई झन्झन् परमेश्‍वरजस्तै बनेको, र झन्झन् परमेश्‍वरको पहिचान र हैसियतनजिक पुगेको महसुस गराउँछ। अझ बढी, यसले तिनीहरूलाई परमेश्‍वरको बोल्ने तरिका र भाव नक्कल गर्न, परमेश्‍वरको बोल्ने शैली र आरोह-अवरोहसहित बोल्न र जिउन सक्षम हुनु, अत्यन्तै आनन्दमयी हुने, त्यो तिनीहरूको सबैभन्दा आनन्ददायी क्षणहरू बन्‍ने महसुस गराउँछ। ख्रीष्टविरोधीहरू यो बिन्दुमा पुगिसकेका हुन्छन्—के तिमीहरू यो खतरनाक हो भन्छौ? (भन्छौँ।) के कुरामा खतरा छ? (तिनीहरू परमेश्‍वर हुन चाहन्छन्।) पावल जस्तै, परमेश्‍वर हुन चाहनु खतरनाक हो, जसले आफ्ना लागि त जिउनु नै ख्रीष्ट हो भनेर भनेको थियो। व्यक्तिले यस्ता शब्दहरू बोलेपछि उसले छुटकारा पाउनै सक्दैन। ख्रीष्टविरोधीहरू परमेश्‍वरका वचनहरूलाई परमेश्‍वर बन्‍ने मार्गका रूपमा लिन्छन्। यो प्रक्रियामा, ख्रीष्टविरोधीहरूले केके गरेका छन्? तिनीहरूले परमेश्‍वरका वचनहरूमा धेरै मेहनत लगाएका छन्, धेरै ऊर्जा र समय खर्चेका छन्। यो अवधिमा, तिनीहरूले परमेश्‍वरका वचनहरूलाई बारम्बार पढेर, कण्ठ पारेर, अनि व्यवस्थित गरेर तिनको छानबिन र विश्‍लेषण गरेका छन्। तिनीहरूले परमेश्‍वरका वचनहरू पढ्दा उहाँको बोल्ने तरिका र भावको समेत नक्कल गरेका छन्, विशेषगरी परमेश्‍वरको वाणीमा प्राय प्रयोग हुने वाक्यांशहरूको नक्‍कल गरेका छन्। यी कार्यहरूको सार के हो? यहाँ, म यसलाई व्यापारीले थोक मूल्यमा सामान किनेको सारका रूपमा व्याख्या गर्छु; भन्‍नुको मतलब, ख्रीष्टविरोधीहरूले परमेश्‍वरका वचनहरूलाई आफ्नो स्वामित्वको वस्तु बनाउन सबैभन्दा सस्तो तरिका प्रयोग गर्छन्। जब तिनीहरूले परमेश्‍वरका वचनहरू पढ्छन्, तिनीहरूले तिनलाई सत्यताका रूपमा स्विकार्दैनन्, न त तिनलाई मानिसहरूले प्रवेश गर्नुपर्ने मार्गका रूपमै स्विकार्ने र हेर्ने गर्छन्। त्यसको साटो, तिनीहरूले आफैलाई यी वचनहरू व्यक्त गर्ने व्यक्तिमा परिणत गर्ने प्रयास गर्दै, यी वचनहरू, र उहाँको बोल्ने तरिका र भाव कण्ठ पार्न सारा उपायहरू लगाएर कोसिस गर्छन्। जब ख्रीष्टविरोधीहरू परमेश्‍वरको भाव र बोल्ने तरिका नक्कल गर्न, र यो बोल्ने शैली र भावलाई आफ्ना बोली र कार्यहरूमा पूर्ण रूपमा प्रयोग गर्न सक्षम हुन्छन्, तब मानिसहरूमाझ जिउँदै, तिनीहरू आफ्नो कर्तव्य बफादारीपूर्वक गर्ने, सिद्धान्तहरूअनुसार कामकुरा गर्ने, वा परमेश्‍वरप्रति बफादार हुने उद्देश्य राख्दैनन्। त्यसको साटो, परमेश्‍वरको बोल्ने भाव र शैली नक्कल गरेर, अनि परमेश्‍वरका यी वचनहरू प्रचार गरेर, तिनीहरू मानिसहरूको हृदयका गहिराइमा प्रवेश गर्न र मानिसहरूको आराधनाको पात्र बन्‍न चाहन्छन्। तिनीहरू मानिसहरूको हृदयमा सिंहासन चढ्ने र राजाका रूपमा शासन गर्ने, अनि मानिसहरूका सोच र व्यवहारहरूमाथि चालबाजी गर्ने, र त्यसमार्फत मानिसहरूलाई नियन्त्रणमा राख्ने लक्ष्य हासिल गर्ने आकाङ्क्षा राख्छन्।

यदि हामीले ख्रीष्टविरोधीहरूले परमेश्‍वरका वचनहरूमा मेहनत लगाउनुलाई व्यापारीहरूले सस्तोमा परमेश्‍वरका वचनहरूलाई उपभोग्य वस्तुहरूका रूपमा किनेको रूपमा वर्णन गर्‍यौँ भने, के ख्रीष्टविरोधीहरूले परमेश्‍वरको बोलीको अनुकरण गर्नु, परमेश्‍वरका वचनहरू प्रचार गर्नका लागि उहाँको बोल्ने तरिका र भाव प्रयोग गर्नु भनेको परमेश्‍वरको वचनलाई उपभोग्य वस्तुका रूपमा बेच्नुसरह होइन र? (हो।) कुनै पनि व्यापारीले पछि नबेच्नलाई सामानहरू किन्दैन। उसले ती सामानहरू किनेर आफ्नो स्वामित्वमा राख्नुको उद्देश्य ती सामानहरूबाट उच्च नाफा प्राप्त गर्नु, तिनलाई धेरै पैसामा साट्नु हो। तसर्थ, ख्रीष्टविरोधीहरूले परमेश्‍वरका वचनहरूमा लगाउने व्यापक मेहनत र तीप्रति तिनीहरूको मनोवृत्ति भनेको ख्रीष्टविरोधीहरूले व्यापारीहरूले जस्तै सबैभन्दा सस्तो, सबैभन्दा कम मूल्यको, र सबैभन्दा उपयुक्त विधि प्रयोग गरेर तिनलाई किन्‍नु, अनि तिनलाई आफ्नै सम्पत्ति बनाउनु, र त्यसपछि आफूले चाहना राखेका फाइदाहरू प्राप्त गर्न तिनलाई उच्च मूल्यमा बेच्नु हो। अनि ती फाइदाहरू के-के हुन्? ती मानिसहरूले गर्ने उच्च सम्मान, अन्धोभक्ति, श्रद्धा, र विशेषतः तिनीहरूको पछ्याइ हो। त्यसकारण, मण्डलीमा मूलभूत रूपमा परमेश्‍वरका वचनहरू अभ्यास नगर्ने र आफैलाई नचिन्‍ने व्यक्तिका धेरै अनुयायीहरू हुने, उसमा भर पर्ने र उसलाई अन्धोश्रद्धा गर्ने धेरै मानिसहरू हुने घटना देखिनु सामान्य हो। यसको कारण के हो? यसको कारण के हो भने यो व्यक्तिको बोली चिप्लो हुन्छ, ऊ वाक्पटु हुन्छ, र उसले मानिसहरूलाई सजिलै बहकाउँछ। उसले परमेश्‍वरका वचनहरू अभ्यास गर्दैन, न त उसले सिद्धान्तहरूअनुसार कामकुरा नै सम्हाल्छ, र ऊ मण्डलीको काम र माथिका प्रबन्धहरू कार्यान्वयन गर्न पनि सक्दैन। तैपनि उसले किन अझै पनि कतिपय मानिसहरूमा राम्रो छाप छोड्न सक्छ त? उसलाई साँच्चिकै केही हुँदा, किन धेरै मानिसहरूले उसको ढाकछोप र रक्षा गर्छन्? ऊ अगुवा हुँदा किन कतिपय मानिसहरूले उसको प्रतिरक्षा गर्छन्? कतिपय मानिसहरू किन उसको बर्खासीमा बाधक बनेर विरोध गर्छन्? दोषैदोषले, शैतानको भ्रष्ट स्वभावले भरिएको, र कहिल्यै सत्यता अभ्यास नगर्ने व्यक्तिले मण्डलीमा अझै पनि यस्तो व्यवहार पाउनुको कारण भनेको यो व्यक्ति बोल्नमा अत्यन्तै सिपालु, ढोँग गर्न अत्यन्तै जान्‍ने, र मानिसहरूलाई बहकाउन अति निपुण भएकाले मात्र हो—ख्रीष्टविरोधीहरू ठ्याक्कै यस्तै मानिसहरू हुन्। त्यसोभए, के हामी यस्ता मानिसहरू ख्रीष्टविरोधी हुन् भनेर भन्‍न सक्छौँ? सक्छौँ, यस्ता मानिसहरू एकदम ख्रीष्टविरोधी नै हुन्। तिनीहरू प्रायः परमेश्‍वरका वचनहरू पढ्छन्, बारम्बार तिनलाई कण्ठ पार्छन् र प्रचार गर्छन्, अरूलाई भाषण दिन र काटछाँट गर्न प्राय: परमेश्‍वरका वचनहरू प्रयोग गर्छन्, र परमेश्‍वरको दृष्टिकोण र अडान धारण गरेर मानिसहरूलाई भाषण दिन्छन्, उनीहरूलाई आफूप्रति पूर्ण रूपमा आज्ञाकारी र अनुपालन गर्ने बनाउँछन्, र ठूल्ठूला धर्मसिद्धान्तहरू बोलेर मानिसहरूलाई निःशब्द बनाउँछन्। तैपनि यस्ता मानिसहरू तिनै हुन्, जो आफूलाई कहिल्यै चिन्दैनन् र कामकुराहरू सिद्धान्तअनुसार कहिल्यै सम्हाल्दैनन्। यदि तिनीहरू अगुवा हुन् भने, तिनीहरूभन्दा माथिल्ला अगुवाहरू निष्प्रभावी हुन्छन्। तिनीहरूको अगुवाइमा रहेको मण्डलीको परिस्थिति बुझ्‍न असम्भव हुन्छ। तिनीहरू हुँदा, परमेश्‍वरको घरका कार्य प्रबन्धहरू र परमेश्‍वरको घरले तय गरेका सिद्धान्त र मागहरू लागु गर्न सकिँदैन। के यस्ता मानिसहरू ख्रीष्टविरोधी होइनन् र? के तिनीहरूले परमेश्‍वरका वचनहरूलाई सत्यताका रूपमा लिन्छन् र? (अहँ, लिँदैनन्।) तिनीहरूले परमेश्‍वरका वचनहरू पढ्नमा मेहनत लगाएका हुन्छन् र तीमध्ये केही वाचन गर्न पनि सक्छन्। भेलाहरूमा सङ्गतिका अवधिमा, तिनीहरूले प्राय: परमेश्‍वरका वचनहरू उल्लेख गर्छन्, र फुर्सदको समयमा, तिनीहरूले परमेश्‍वरका वचनहरूको वाचनको रेकर्ड सुन्छन्। अरूसँग कुरा गर्दा, तिनीहरू परमेश्‍वरका वचनहरू अनुकरण मात्र गर्छन् र त्यसबाहेक अरू केही बोल्दैनन्। तिनीहरूले प्रचार गर्ने र भन्‍ने सबथोक त्रुटिरहित हुन्छ। बाहिरबाट हेर्दा अति सिद्ध देखिने यस्तो व्यक्ति, तथाकथित यस्तो “सच्चा व्यक्ति” ले परमेश्‍वरको घरका कामका प्रबन्धहरू, मागहरू, र सिद्धान्तहरू ऊकहाँ आइपुग्दा तिनलाई ठप्प तुल्याउँछ। उसका मुनिका मानिसहरूले ऊबाहेक अरू कसैलाई चिन्दैनन्। उसका मुनिकाहरूले, उसलाई र स्वर्गको अस्पष्ट परमेश्‍वरलाई पूजा गर्नुबाहेक अरू कसैको कुरा सुन्दैनन् र सबैलाई बेवास्ता गर्छन्। के यो ख्रीष्टविरोधी होइन र? यो सबै हासिल गर्न उसले कस्ता विधिहरू प्रयोग गरेको छ? उसले परमेश्‍वरका वचनहरूलाई शोषण गरेको छ। आफ्नो आस्थामा अन्योलमा रहेकाहरू, आत्मिक बुझाइ नभएकाहरू, अज्ञानीहरू, सोचमा अलमल्ल रहेकाहरू, साथै सत्यता नपछ्याउनेहरू, अविश्‍वासीहरू, र हावा जता बहन्छ त्यतै बहनेहरू, ख्रीष्टविरोधीलाई आत्मिक व्यक्ति मान्छन्। तिनीहरू ख्रीष्टविरोधीले प्रचार गरेका शब्द र धर्मसिद्धान्तहरूलाई सत्यता वास्तविकताका रूपमा लिन्छन् र ख्रीष्टविरोधीलाई आफूले पछ्याउनुपर्ने पात्र मान्छन्। ख्रीष्टविरोधीलाई पछ्याउने क्रममा, तिनीहरू आफूले परमेश्‍वरलाई पछ्याइरहेको विश्‍वास गर्छन्। तिनीहरूले परमेश्‍वरलाई पछ्याउने कार्यलाई प्रतिस्थापित गर्न ख्रीष्टविरोधीलाई पछ्याउने कार्य प्रयोग गर्छन्। कतिपय मानिसहरूले यस्तोसमेत भन्छन्, “हाम्रो अगुवाले अहिलेसम्म बोलेको वा सङ्गति गरेको छैन; हामीले परमेश्‍वरका वचनहरू पढे पनि, हामी आफैले त ती बुझ्न सक्दैनौँ।” “हाम्रो अगुवा यहाँ छैन—हामी केही कुराबारे परमेश्‍वरलाई प्रार्थना गर्छौँ, तर हामी ज्योति प्राप्त गर्न सक्दैनौँ; हामी परमेश्‍वरका वचनहरू पढ्छौँ तर मार्ग बुझ्न सक्दैनौँ। हामीले हाम्रो अगुवा फर्कुन्जेल पर्खनुपर्छ।” “आजकल हाम्रो अगुवा व्यस्त छ र हाम्रा समस्याहरू समाधान गर्न ऊसँग समय नै छैन।” आफ्नो मालिकबिना, यी मानिसहरू प्रार्थना गर्न वा परमेश्‍वरका वचनहरू खान-पिउन जान्दैनन्, तिनीहरू आफै खोजी गर्न र परमेश्‍वरमा भर पर्न वा परमेश्‍वरका वचनहरूमा अभ्यासको मार्ग फेला पार्न सिक्दैनन्। आफ्नो मालिकबिना, तिनीहरू अन्धा मानिसहरूझैँ हुन्छन्, मानौँ तिनीहरूको हृदय खोतलेर निकालिएको छ। तिनीहरूको मालिक नै तिनीहरूको आँखा, साथै मुटुकलेजो हो। तिनीहरू आफ्नो मालिक परमेश्‍वरका वचनहरू खान-पिउनमा सर्वोत्कृष्ट रहेको ठान्छन्। यदि तिनीहरूको मालिक उपस्थित छैन भने, तिनीहरूलाई आफै परमेश्‍वरका वचनहरू खान-पिउन रुचि हुँदैन र तिनीहरूले आफ्नो मालिक आई परमेश्‍वरका वचनहरू प्रार्थनार्थ पढ्ने र तिनीहरूलाई अर्थ्याइदिने प्रतीक्षा गर्नैपर्छ ताकि तिनीहरूले ती वचनहरू बुझ्न सकून्। भित्री रूपमा, यी मानिसहरू तिनीहरूको मालिक तिनीहरूलाई परमेश्‍वरसामु आउन मदत गर्न सक्ने तिनीहरूको दूत भएको विश्‍वास गर्छन्। यस्तो “प्रभाव” हासिल गर्नु ख्रीष्टविरोधीहरूलाई हृदयका गहिराइमा सबैभन्दा बढी आनन्द लाग्ने कुरा हो: “मेरो यतिका वर्षको मेहनतले अन्ततः प्रतिफल दिएको छ; अन्ततः मैले खर्च गरेको समय व्यर्थ भएको छैन। अडिग रहेर लागिपर्नेहरूलाई मेहनतले वास्तवमै इनाम दिन्छ—पर्याप्त अडिगताले फलामको डन्डीलाई समेत सियो बनाउन सकिन्छ। यो मेहनत सार्थक भयो!” आफ्ना अनुयायीहरू आफूबिना जिउन सक्दैनन् भन्‍ने सुनेपछि, ख्रीष्टविरोधीहरूलाई भित्री रूपमा कुनै ग्लानि महसुस हुँदैन। बरु, तिनीहरू गोप्य रूपमा रमाउँछन्, र सोच्छन्, “परमेश्‍वरका वचनहरू पक्कै पनि महान् छन्। त्यसबेलाको मेरो निर्णय सही थियो; यतिका वर्ष मैले लगाएको मेहनत सही थियो, यतिका वर्षको मेरो शैली सही साबित भएको छ र त्यसले प्रतिफल दिएको छ।” तिनीहरू गोप्य रूपमा प्रसन्न महसुस गर्छन्। तिनीहरूलाई आफ्ना दुष्ट कार्यहरूका कारण ग्लानि, पछुतो, वा घृणा महसुस नहुने मात्र नभई, तिनीहरू त आफ्नो शैली सही हो भनेर झनै विश्‍वस्त र निश्‍चित बन्छन्। त्यसकारण, तिनीहरूले आउने समयमा, आफ्नो भावी जीवनमा, पहिलेझैँ परमेश्‍वरको बोल्ने तरिका र भाव अध्ययन गर्ने, र विगतमा भन्दा बढी लगनसाथ अध्ययन गर्ने, र अझ बृहत् र गहन रूपमा परमेश्‍वरको बोल्ने तरिका र शब्दचयन अनुकरण गर्ने योजना बनाउँछन्।

ख्रीष्टविरोधीहरूले परमेश्‍वरका वचनहरू पढ्दा, तिनीहरूका ध्यान र अभिप्रायहरू सत्यता पछ्याउनेहरूका भन्दा पूरै उल्टो हुन्छन्। सत्यता पछ्याउनेहरू, परमेश्‍वरको बोल्ने तरिका जस्तोसुकै भए पनि, परमेश्‍वरका अभिप्रायहरू, सत्यता सिद्धान्तहरू, र मानिसहरूले कायम राख्नुपर्ने र अनुसरण गर्नुपर्ने कुराहरू बुझ्नमा मात्र रुचि राख्छन्। तर त्यसको उल्टो, ख्रीष्टविरोधीहरू ती कुराहरूलाई मनमा पछाडि धकेल्छन् र तिनलाई बेवास्ता गर्छन्, यी कुराहरूसँग सम्बन्धित वाक्यांशहरूप्रति वितृष्णसमेत हुन्छन्, र यी कुराहरूसँग सम्बन्धित वाक्यांश र शब्दावलीलाई गोप्य रूपमा प्रतिरोध गर्छन्। केही निश्चित “नतिजाहरू” हासिल गरेपछि, तिनीहरू पहिलेकै शैली प्रयोग गरेर अझ गहन अध्ययन-अनुसन्धान गर्न, परमेश्‍वरका बोल्ने शैली र भाव कस्ता छन्, उहाँका आरोह-अवरोहका सूक्ष्म अर्थान्तरहरू कस्ता छन्, उहाँले कस्ता शब्दहरू रोज्नुहुन्छ भन्‍नेबारे छानबिन गर्न जारी राख्छन्, र यसक्रममा उहाँको व्याकरण अनि उहाँले प्राय: प्रयोग गर्ने वाक्यविन्यासका विवरणहरूलाई समेत छाड्दैनन्। आफ्नो लक्ष्यनजिक पुग्नका लागि, ख्रीष्टविरोधीहरूले हृदयमा परमेश्‍वरका वचनहरूलाई झन् कडा, झन् तीव्र र झन् गहन रूपमा छानबिन गर्ने गोप्य रूपमा सङ्कल्प गर्छन्, परमेश्‍वरको भाषणपछाडिका लक्ष्य र उद्देश्यहरूबारे छानबिन गर्छन्, अनि परमेश्‍वर—मानवजाति र पूरै ब्रह्माण्डलाई सम्बोधन गर्ने वक्ता—ले आफूलाई व्यक्त गर्ने शैलीलाईसमेत छानबिन गर्छन्। ख्रीष्टविरोधीहरूले परमेश्‍वरको बोल्‍ने शैलीको हरेक पक्षबारे अथक रूपमा छानबिन गर्छन्, र यसरी परमेश्‍वरको बोली अनुकरण गर्ने अनि आफूमा परमेश्‍वरको सार, परमेश्‍वरसँग जे छ र उहाँ जे हुनुहुन्छ त्यो, र परमेश्‍वरको स्वभाव भएझैँ ढोँग गर्ने प्रयास गर्छन्। यो सबै अत्यन्तै प्राकृतिक र सहज रूपमा भएझैँ लाग्छ; तिनीहरू स्वाभाविक रूपमै आफ्ना लक्ष्यहरू पूरा गर्नतिर लाग्छन्, साथै—स्वाभाविक रूपमा र थाहै नपाई—आफूलाई परमेश्‍वरमा, अरूले प्रशंसा र अनुसरण गर्ने व्यक्तित्वमा रूपान्तरित गर्छन्। तिनीहरू परमेश्‍वरका वचनहरूले कसरी मानिसहरूको हृदय छुन्छन् र तिनीहरूका भ्रष्ट स्वभावहरू खुलासा गर्छन्, परमेश्‍वरका वचनहरूले कसरी मानिसहरूका विभिन्‍न स्थितिहरू खुलासा गर्छन्, र त्योभन्दा बढी परमेश्‍वरका वचनहरूले कसरी मानिसहरूमा प्रभाव हासिल गर्छन् भन्‍नेबारे छानबिन गर्छन्। यो सबै छानबिन गर्नुमा तिनीहरूको उद्देश्य के हो? तिनीहरूको उद्देश्य मानिसहरूको हृदयमा प्रवेश गर्नु, उनीहरूका वास्तविक अवस्थाहरू बोध गर्नु, र उनीहरूका भित्री सोचहरू पूर्ण रूपमा बोध गरेसँगै उनीहरूलाई बहकाउनु र नियन्त्रणमा राख्नु हो। परमेश्‍वरका वचनहरूले मानिसहरूका भ्रष्ट स्वभावहरू खुलासा गरेर उनीहरूका कमजोर पक्षहरूमाथि प्रहार गर्दा, ख्रीष्टविरोधीहरू यस्तो सोच्छन्, “यी वचनहरू, यो शैली, अत्यन्तै महान् र अद्भुत छन्! म पनि यसरी नै बोल्न चाहन्छु, म यस्तो बोल्ने तरिका अपनाउन र यही शैलीमा मानिसहरूलाई व्यवहार गर्न चाहन्छु।” धेरै वर्षसम्‍म परमेश्‍वरका वचनहरू पढेर तीसँग परिचित हुने क्रममा, ख्रीष्टविरोधीहरू झन्झन् परमेश्‍वर बन्‍ने आफ्नो चाहना र कामनालाई नै परमेश्‍वरमा विश्‍वास गर्नुको एउटै मात्र लक्ष्य मान्छन्। त्यसकारण, परमेश्‍वरका वचनहरूले मानिसहरूलाई सत्यता पछ्याउन र सिद्धान्तहरूअनुसार कामकुरा गर्न माग गर्नेबारे, साथै सकारात्मक कुराहरूका अरू सबै वास्तविकताहरूबारे जति बोले पनि, ख्रीष्टविरोधीहरूले यसलाई ग्रहण गर्दैनन् र बेवास्ता गर्छन्। तिनीहरू एकोहोरो रूपमा आफ्नै उद्देश्य पछ्याउँछन्, र अरू कसैले अर्थ राख्दैन जस्तो गरी, कार्यका आफ्नै प्रेरणाहरूअनुसार आफूले गर्न चाहेकै कामकुराहरू गर्छन्। परमेश्‍वरको वचनको एउटा वाक्यले समेत तिनीहरूको हृदय उत्प्रेरित गर्दैन वा जीवनबारे तिनीहरूको दृष्टिकोण र संसारसँग व्यवहार गर्ने तिनीहरूको दर्शन परिवर्तन गर्दैन, झन् परमेश्‍वरको कुनै वाक्य, प्रवचन, वा वाणीले तिनीहरूलाई पश्‍चात्तापी हृदय बोक्न अगुवाइ गर्ने त कुरै नगरौँ। परमेश्‍वरका वचनहरूले जे खुलासा गरे पनि, तिनले मान्छेका जेसुकै भ्रष्ट स्वभावहरू खुलासा गरे पनि, ख्रीष्टविरोधीहरूले परमेश्‍वरको बोल्ने तरिका, उहाँको भाव, परमेश्‍वरका वचनहरूले मानिसहरूमा पार्ने अभिप्राय राखेका प्रभावहरू, आदि इत्यादि मात्र छानबिन गर्छन्—यी सबै सत्यतासँग असम्बन्धित मामलाहरू हुन्। त्यसकारण, ख्रीष्टविरोधीहरूले परमेश्‍वरका वचनहरू जति सामना गर्छन्, परमेश्‍वर हुने तिनीहरूको भित्री कामना त्यति नै बलियो बन्छ। यो कामना कति तीव्र हुन्छ? यो यति हदसम्‍म पुग्छ कि तिनीहरूले सपनामा समेत परमेश्‍वरका वचनहरू वाचन गर्छन्, प्रायः आफैसित बोल्छन् र परमेश्‍वरको बोल्ने शैली र भाव प्रयोग गरेर उहाँका वचनहरू प्रचार गर्ने अभ्यास गर्छन्। हृदयका गहिराइमा, तिनीहरूले परमेश्‍वरको बोल्ने तरिका र भाव निरन्तर अनुकरण गर्छन्, मानौँ तिनीहरूलाई त्यसको भूत नै लागेको छ। ख्रीष्टविरोधीहरू यस्तै हुन्छन्। परमेश्‍वरका वचनहरू जति विशिष्ट, निष्कपट, वा सच्चा भए पनि, तिनले मानिसहरूलाई जतिसुकै मदत वा प्रेरणा दिने भए पनि, ख्रीष्टविरोधीहरू यी सबैप्रति उदासीन रहन्छन् र यी सबैलाई बेवास्ता गर्छन्। तिनीहरूले परमेश्‍वरका यी वचनहरूलाई महत्त्व दिँदैनन्। तिनीहरूको हृदय कहाँ हुन्छ? तिनीहरू कसरी परमेश्‍वरका वचनहरू अनुकरण गर्ने जसले गर्दा मानिसहरूले तिनीहरूलाई अन्धोभक्ति गरून् भन्ने कुरामा केन्द्रित हुन्छन्। तिनीहरूको कामना जति तीव्र हुन्छ, त्यति नै तिनीहरू परमेश्‍वरको सोर सुन्‍ने र परमेश्‍वरले बोल्नुभएको हरेक वाक्यपछाडिको उद्देश्य, इच्छा र विचार—उहाँको सबैभन्दा भित्री सोचसमेत—बुझ्न सक्षम हुने आशा गर्छन्। ख्रीष्टविरोधीहरूका कामना र चाहनाहरू जति तीव्र बन्छन्, त्यति नै तिनीहरू परमेश्‍वरको बोल्ने तरिका अनुकरण गर्न चाहन्छन् र त्यति नै परमेश्‍वरझैँ बन्नका लागि छोटो समयमा आफूलाई छिटोछिटो रूपान्तरण गर्ने, र आफूसँग परमेश्‍वरको बोल्ने तरिका र भाव हुने आकाङ्क्षा राख्छन्। यसका साथै, कतिपयले त आफ्ना कार्यहरूमा परमेश्‍वरको शैली र चालढालसमेत अपनाउन चाहन्छन्। ख्रीष्टविरोधीहरू यस्तै अवस्थामा हुन्छन्, र हरदिन यी सोच, विचार, अभिप्राय, र मनसाय बोकेर जिइरहन्छन्। तिनीहरू के गरिरहेका छन्? तिनीहरू हरदिन आफूलाई परमेश्‍वर बन्ने, ख्रीष्ट बन्‍ने मार्ग हिँड्न बाध्य पारिरहेका छन्। तिनीहरू यो मार्ग खुलस्त भएको, यो एक उज्ज्वल बाटो भएको विश्‍वास गर्छन्। त्यसकारण, भेलाहरूमा होस् वा भेटघाटहरूमा, परमेश्‍वरका वचनहरूबारे आ-आफ्ना बुझाइ र परमेश्‍वरका वचनहरू अनुभव गर्दाका आ-आफ्ना अनुभूतिहरूबारे अरूले चाहे जसरी सङ्गति गरे पनि, केही कुराले पनि तिनीहरूलाई उत्प्रेरित गर्न वा तिनीहरूका लक्ष्य र चाहनाहरू परिवर्तन गर्न सक्दैन। तिनीहरू ख्रीष्ट बन्ने, परमेश्‍वर बन्‍ने मार्गमै लम्किन्छन्, मानौँ तिनीहरू भूत् लागेको स्थितिमा छन्, मानौँ तिनीहरू कुनै अदृश्य शक्तिद्वारा नियन्त्रित छन्, मानौँ तिनीहरू कुनै अदृश्य जन्जिरमा छन्। यो कस्तो मानसिकता हो? के यो दुष्ट छैन र? (छ।)

ख्रीष्टविरोधीहरूले परमेश्‍वरका वचनहरू पढ्दा, तिनको हरेक पक्षलाई आफ्नै सम्पत्तिका रूपमा ग्रहण गर्छन्, तिनलाई उच्च लाभ र धेरै पैसा दिलाउने उपभोग्य वस्तुका रूपमा लिन्छन्। यी उपभोग्य वस्तुहरू बेच्दा, यी कुराहरूको धाक लगाउँदा, तिनीहरू आफूले चाहेका लाभहरू प्राप्त गर्छन्। तिनीहरूले जति यसो गर्छन्, त्यति नै तिनीहरूलाई भित्री रूपमा सन्तुष्ट महसुस हुन्छ; तिनीहरूले जति यसो गर्छन्, परमेश्‍वर हुने तिनीहरूको चाहना त्यति नै ठूलो र तीव्र बन्छ। यो कस्तो मनोवृत्ति हो, यो कस्तो परिस्थिति हो? ख्रीष्टविरोधीहरूको परमेश्‍वर हुने चाहना किन यति बलियो हुन्छ? के यो कसैले तिनीहरूलाई सिकाएको कुरा हो? तिनीहरूलाई कसले उक्साएको वा निर्देशन दिएको छ? के परमेश्‍वरका वचनहरूले यो माग गर्छन्? (गर्दैनन्।) यो त ख्रीष्टविरोधीहरू आफैले रोजेको मार्ग हो। तिनीहरूसँग बाहिरी सहयोग नभए पनि, तिनीहरू अत्यन्तै अभिप्रेरित हुन्छन्—यसको कारण के हो? यो तिनीहरूको प्रकृति सारद्वारा निर्धारित हुन्छ। ख्रीष्टविरोधीहरू कुनै बाहिरी सहयोगविना, अथक रूपमा, बिनाहिचकिचाहट, र बिनापछुतो यही मार्ग हिँड्छन्। तैँले तिनीहरूलाई जसरी निन्दा गरे पनि, काम लाग्दैन; तैँले तिनीहरूलाई जसरी चिरफार गरे पनि, तिनीहरू त्यो ग्रहण गर्ने वा बुझ्ने गर्दैनन्; यस्तो लाग्छ, मानौँ तिनीहरूलाई भूत लागेको छ। यी कुराहरू तिनीहरूको प्रकृतिद्वारा निर्धारित हुन्छन्। परमेश्‍वरका वचनहरूप्रतिको ख्रीष्टविरोधीहरूको व्यवहार बाहिरी रूपमा त प्रतिरोधी वा अपमानजनक नभएझैँ देखिन्छ। तिनीहरू औसत व्यक्तिले भन्दा पनि बढी मेहनत लगाउँछन्। यदि तँलाई तिनीहरूले भित्री रूपमा के सोचिरहेका छन् वा कुन मार्ग पछ्याइरहेका छन् भनेर थाहा छैन भने, बाह्य रूपका आधारमा, परमेश्‍वरका वचनहरूप्रतिको तिनीहरूको व्यवहार तृष्णाको व्यवहार जस्तो देखिन्छ—यसलाई वर्णन गर्न कम्तीमा यो शब्द त प्रयोग गर्न सकिन्छ। तर के व्यक्तिको सार केवल उसको बाह्य रूपबाट देख्न सकिन्छ? (सकिँदैन।) त्यसोभए, त्यो कहाँ देख्न सकिन्छ त? तिनीहरूले परमेश्‍वरका वचनहरूको तृष्णा गर्ने, प्राय: तिनलाई पढ्ने, सुन्ने, र कण्ठसमेत गर्ने गरेको देखिए पनि, अनि यी बाह्य व्यवहारहरूका आधारमा मूल्याङ्कन गरेर तिनीहरूलाई ख्रीष्टविरोधीका रूपमा वर्गीकरण गर्न नहुने भए पनि, वास्तविक परिस्थितिहरूमा परमेश्‍वरका वचनहरू अभ्यास गर्ने कुरा आउँदा, के तिनीहरू अभ्यास गर्छन् त? (गर्दैनन्।) परमेश्‍वरका वचनहरू पढेर कण्ठ गरेपछि, जब तिनीहरू वास्तविक परिस्थितिहरू सामना गर्छन्, तिनीहरूले कहिलेकाहीँ परमेश्‍वरका वचनहरूको कुनै खण्ड उद्धृत गर्लान् वा केही वाक्य वाचन गर्लान्, कहिलेकाहीँ त सही रूपमा समेत त्यसो गर्लान्। तर तिनीहरूले परमेश्‍वरका वचनहरू उद्धृत गरेपछि, परिस्थितिहरू सामना गर्नुपर्दा तिनीहरू के गर्छन्, कस्तो मार्ग लिन्छन्, र कस्ता छनौटहरू गर्छन् भनेर हेर्। यदि यो तिनीहरूको हैसियतसँग वा तिनीहरूको प्रतिष्ठा र छवि बिगार्ने कुरासँग सम्बन्धित छ भने, तिनीहरूले परमेश्‍वरका वचनहरूअनुसार कदापि कार्य गर्नेछैनन्। तिनीहरू आफ्नै छवि र हैसियतको रक्षा गर्छन्। यदि तिनीहरूले केही गलत गरे भने, त्यो कदापि मान्नेछैनन्। बरु, तिनीहरूले त्यसलाई ढाकछोप गर्न वा पन्छाउन अनेकथरीका उपायहरू खोज्नेछन्, त्यसलाई उल्लेख गर्दैनन् र आफ्नो गल्ती मान्नुको साटो त्यसको दोष अरूमाथि थोपर्नेसमेत गर्छन्। तिनीहरू परमेश्‍वरका वचनहरू पढ्न र आफ्नो हैसियत सुरक्षित गर्न मेहनत लगाउँछन्, तर सत्यता अभ्यास गर्न र सत्यता सिद्धान्तहरूअनुसार कार्य गर्नका निम्ति, आफ्नै हितहरू पन्छाउनुपर्दा र शारीरिक कठिनाइ सहनुपर्दा, तिनीहरू कस्तो छनौट गर्छन्, त्यो हेर्। यदि तिनीहरूले सिद्धान्तहरूअनुसार अभ्यास गर्नुपर्‍यो, जोसुकैको चित्त दुख्ने वा जोसुकै चिढिने भए पनि परमेश्‍वरको घरका हितहरूको सुरक्षा गर्नुपर्‍यो भने, के तिनीहरूले त्यो गर्नेछन्? कदापि गर्नेछैनन्। तिनीहरूको पहिलो रोजाइ सधैँ आफ्नै सुरक्षा गर्नु हो। तिनीहरूलाई को दोषी छ वा कसले दुष्टता गरेको छ भनेर थाहा भए पनि, तिनीहरूले त्यस व्यक्तिको खुलासा गर्नेछैनन्। तिनीहरू गोप्य रूपमा हृदयमा रमाउनसमेत सक्छन्। यदि कसैले दुष्ट मानिसहरूको खुलासा गरेमा, तिनीहरूले ती दुष्टजनको बचाउ गर्ने र तिनीहरूको पक्षमा बहाना बनाउनेसमेत गर्नेछन्। प्रस्टै छ, ख्रीष्टविरोधीहरू अरूको दुर्दशामा खुसी मान्‍ने मानिस हुन्। तिनीहरूले जस्तोसुकै परिस्थिति सामना गरे पनि, के रोज्छन् र कुन मार्ग हिँड्छन्, त्यो हेर्। यदि तिनीहरू सत्यता सिद्धान्तहरूअनुसार कार्य गर्न रोज्छन् भने, तिनीहरूको परमेश्‍वरका वचनहरूको खानपानले प्रतिफल दिएको छ। यदि रोज्दैनन् भने, तिनीहरूले परमेश्‍वरका वचनहरू चाहे जसरी नै खाने-पिउने गरेका भए पनि वा तिनलाई जतिसुकै राम्ररी कण्ठ गरेका भए पनि, त्यसको कुनै काम छैन—तिनीहरूले अझै पनि परमेश्‍वरका वचनहरूलाई सत्यताका रूपमा लिइरहेका छैनन्। त्यसबाहेक, के ख्रीष्टविरोधीहरू आफूलाई चिन्छन्? (चिन्दैनन्।) कतिपय मानिस भन्छन्, “तर ख्रीष्टविरोधीहरूले आफू दियाबलस र शैतान हुँ भन्दै, आफ्नो अहङ्कार र आत्मधार्मिकतालाई समेत मान्छन्।” बस तिनीहरूले यी कुराहरू बोल्छन्, तर कुनै वास्तविक परिस्थिति सामना गर्दा तिनीहरू वास्तवमा के गर्छन्? यदि कसैले कुनै ख्रीष्टविरोधीसँग सहकार्य गरिरहेको छ र कुनै सही कुरा भन्छ, ख्रीष्टविरोधीले भनेको गलत कुरासँग बाझिने सत्यता सिद्धान्तहरूसँग मिल्छ, र यदि त्यो व्यक्ति ख्रीष्टविरोधीको कुरामा राजी हुन अस्वीकार गर्छ भने, ख्रीष्टविरोधीले आफ्नो छवि र हैसियतमा हानि पुगेको महसुस गर्नेछ। त्यसपछि उसले के रोज्छ? के उसले आफैलाई पन्छाएर अर्को व्यक्तिको कुरा सुन्‍न र सत्यता सिद्धान्तहरूअनुसार कार्य गर्न रोज्न सक्छ? कदापि सक्दैन। त्यसोभए, के उसले भन्‍ने ती सही शब्दहरू काम लाग्छन् त? के तिनले उसको वास्तविकता, उसको वास्तविक कद, उसका रोजाइहरू, वा ऊ हिँड्ने मार्ग प्रतिबिम्बित गर्छन्? गर्दैनन्, ती शब्दहरू उसको अनुभवबाट आएका होइनन्; ती त उसले सिकेका शब्द मात्र हुन्। उसको मुखबाट जे निस्‍कन्छन्, ती धर्मसिद्धान्त, छली शब्दहरू मात्र हुन्। तिनीहरूको हैसियत र स्वार्थको कुरा उठ्नेबित्तिकै, ख्रीष्टविरोधीहरूको पहिलो रोजाइ सधैँ आफ्नै संरक्षण र रक्षा गर्ने, अरूलाई लट्ठ्याउने र बहकाउने, अनि कुनै जिम्मेवारी लिन वा कुनै अपराध स्विकार्नबाट पन्छिने हुन्छ। ख्रीष्टविरोधीहरूका यी सारहरू ख्याल गर्दा, के तिनीहरू सत्यता पछ्याइरहेका छन्? के तिनीहरू सत्यता बुझ्न र सत्यता अभ्यास गर्न सक्ने अवस्थामा पुग्न परमेश्‍वरका वचनहरू पढिरहेका छन्? छैनन्। परमेश्‍वरका वचनहरू पढ्नुमा ख्रीष्टविरोधीहरूका अभिप्राय र लक्ष्यहरूबारे विचार गर्दा, तिनीहरूले तीबारे कहिल्यै कुनै बुझाइ हासिल गर्नेछैनन्। किनभने तिनीहरू परमेश्‍वरका वचनहरूलाई बुझ्नुपर्ने सत्यताका रूपमा नभई बरु आफ्नै लक्ष्यहरू हासिल गर्ने साधन ठानेर पढ्छन्। ख्रीष्टविरोधीहरूले स्पष्ट रूपमा “म परमेश्‍वर हुन चाहन्छु, म ख्रीष्ट हुन चाहन्छु” भनेर नभने पनि, तिनीहरूको लक्ष्य ख्रीष्ट बन्‍ने हो भन्‍ने कुरा तिनीहरूका कार्यहरूको सार र परमेश्‍वरका वचनहरूलाई तिनीहरूले व्यवहार गर्ने तरिकाको सारबाट प्रस्ट हुन्छ। यसलाई कसरी हेर्न सकिन्छ? तिनीहरू मानिसहरूलाई बहकाउन, र सत्यता नबुझ्ने, अज्ञानी, कम कद भएका, सत्यता नपछ्याउने, अविश्‍वासी, र केही दुष्ट मानिसहरूलाई समेत बहकाउन परमेश्‍वरका वचनहरू र परमेश्‍वरद्वारा प्रकटित तिनीहरूले देखेका कुरा जस्तै उहाँका स्वामित्वका कुराहरू र उहाँको अस्तित्व, इत्यादि प्रयोग गर्छन्। तिनीहरू यी मानिसहरूलाई तिनीहरूसँग सत्यता छ, तिनीहरू सच्चा मानिसहरू हुन्, र तिनीहरू प्रशंसा र भरोसालायक व्यक्तित्वहरू हुन् भनी विश्‍वास दिलाउँछन्। ख्रीष्टविरोधीहरूको उद्देश्य यी मानिसहरूलाई तिनीहरूमाथि आशा राख्ने र तिनीहरूबाट खोजी गर्ने तुल्याउनु हो, र यसो भएपछि, तिनीहरू भित्री रूपमा सन्तुष्ट महसुस गर्छन्।

ख्रीष्टविरोधीहरूले परमेश्‍वर अद्वितीय हुनुहुन्छ भनेर कहिल्यै मान्दैनन्; तिनीहरू परमेश्‍वरका वचनहरू सत्यता हुन् भनेर कहिल्यै मान्दैनन्, न त कहिल्यै परमेश्‍वरले मात्र सत्यता व्यक्त गर्न सक्नुहुन्छ भनेर नै मान्छन्। परमेश्‍वरका वचनहरूप्रति तिनीहरूको मनोवृत्ति, तिनीहरूले परमेश्‍वरका वचनहरूमा लगाउने मेहनत, र तिनीहरूको परमेश्‍वर बन्ने, ख्रीष्ट बन्‍ने कामना मूल्याङ्कन गर्दा, ख्रीष्टविरोधीहरू कुनै व्यक्तिलाई परमेश्‍वर बन्‍न सजिलो छ, त्यो मानवले हासिल गर्न सक्ने कुरा हो भन्‍ने विश्‍वास गर्छन्। तिनीहरू यसो भन्छन्, “देहधारी परमेश्‍वरले परमेश्‍वरका थोरै वचनहरू बोल्न सक्ने भएकै कारण उहाँलाई ख्रीष्ट भनिएको हो, होइन र? के उहाँ परमेश्‍वरका वचनहरूको मुखपात्र मात्र हुनुहुन्न र? के उहाँलाई धेरै मानिसले पछ्याउने मात्र होइनन् र? त्यसकारण, यदि कुनै व्यक्तिको मानिसहरूमाझ उस्तै हैसियत र प्रतिष्ठा छ भने, यदि उसलाई पनि त्यति नै मानिसहरूले अन्धोभक्ति गर्छन् र उच्च मान्छन् भने, के उसले पनि ख्रीष्टले पाउने व्यवहार, परमेश्‍वर हुँदा पाइने व्यवहार पाउँदैन र? ख्रीष्टलाई गरिने जस्तो व्यवहार पाउन र परमेश्‍वरको पहिचान र सार भएको व्यक्तिले जस्तो व्यवहार पाउन सके, के व्यक्ति परमेश्‍वर हुँदैन र? त्यसमा त्यस्तो गाह्रो के छ र?” तसर्थ, ख्रीष्टविरोधीहरूको परमेश्‍वर हुने कामना जन्मजात कुरा हो; तिनीहरूमा शैतानकैसरह महत्त्वाकाङ्क्षा र सार हुन्छ। ठ्याक्कै भन्‍नुपर्दा, तिनीहरू ख्रीष्टविरोधी भएकाले र तिनीहरूमा ख्रीष्टविरोधीको सार हुने हुनाले, तिनीहरू परमेश्‍वरका वचनहरूप्रति यी प्रतिक्रियाहरू देखाउँछन्। ख्रीष्टविरोधीहरूलाई खुसी तुल्याउने कुरा के हो भने, परमेश्‍वरले देहधारण गर्नुभएको छ; उहाँका वचनहरू मानिसहरूले सुन्‍न सक्छन्, र सँगसँगै, उहाँलाई तिनीहरूले देख्न सक्छन्। उहाँ साधारण व्यक्ति हुनुहुन्छ, जसलाई छुन र देख्न सकिन्छ, र ठ्याक्कै भन्‍नुपर्दा, यो साधारण, नगण्य र मामुली व्यक्तिले अति धेरै बोल्न सक्ने र त्यसैले उहाँ परमेश्‍वर कहलिने भएकै कारण ख्रीष्टविरोधीहरूले अन्ततः परमेश्‍वर बन्‍ने तिनीहरूको अवसर आइपुगेको छ भन्‍ने देख्छन्। यदि यो साधारण व्यक्तिले नबोल्‍नुभएको भए, ख्रीष्टविरोधीहरूले तिनीहरूको परमेश्‍वर वा ख्रीष्ट बन्‍ने आशा एकदमै कम छ भन्ठान्‍नेथिए। तर ठ्याक्कै भन्नुपर्दा यो साधारण व्यक्तिले परमेश्‍वरका वचनहरू बोल्नुभएकाले र परमेश्‍वरको काम गर्नुभएकाले, अनि तिनीहरूमाझ मानिसहरूलाई मुक्ति दिन परमेश्‍वरको प्रतिनिधित्व गर्नुभएकाले गर्दा नै ख्रीष्टविरोधीहरू यसलाई आफ्नो मौका, फाइदा उठाउने अवसर ठान्छन्, यसरी तिनीहरूलाई परमेश्‍वरको बोली, उहाँको भाव र बोल्ने तरिका, र उहाँको स्वभावसमेत अनुकरण गर्ने थप सुराग मिल्छ, र यसले बिस्तारै तिनीहरूलाई झन्-झन् परमेश्‍वरजस्तो, झन्-झन् ख्रीष्टजस्तो बनाउँछ। तसर्थ, ख्रीष्टविरोधीहरूले हृदयका गहिराइमा तिनीहरू झन्-झन् परमेश्‍वरजस्तो बनिरहेको, झन्-झन् परमेश्‍वरनजिक पुगिरहेको महसुस गर्छन्। तिनीहरू श्रद्धा गरिने, पछ्याइने, र सब थोकमा भर परिने परमेश्‍वर, मानिसहरूले सबै कुरामा खोज्ने र हेर्ने परमेश्‍वरको अत्यन्तै ईर्ष्या गर्छन्। तिनीहरू ख्रीष्टको पहिचान र व्यक्तिगत मूल्यको ईर्ष्या गर्छन्। ख्रीष्टविरोधीहरू हृदयमा के सोचिरहेका हुन्छन्? के तिनीहरूको हृदयको गहिराइ अँध्यारो र दुष्ट छैन र? के तिनीहरूको हृदयको गहिराइ घृणास्पद, घिनलाग्दो, र लज्जास्पद छैन र? (छन्।) त्यो पूर्णतः घिनलाग्दो छ!

कति मानिसहरू भन्छन्, “तपाईँले ख्रीष्टविरोधीहरूबारे बोल्नुभएको त हामीले सुनिरहेका छौँ, तर हामीले किन यस्तो व्यक्ति कहिल्यै देखेका छैनौँ? के तपाईँ कथा मात्र भनिरहनुभएको छ? काल्पनिक कुराहरूबारे बोलिरहनुभएको छ?” के तिमीहरूलाई यस्ता मानिसहरू हुन्छन् जस्तो लाग्छ? (हुन्छन्।) तिमीहरूले कति जना भेटेका छौ? के तिमीहरू त्यसमा पर्छौ? (हामी पनि यी स्थितिहरू देखाउँछौँ र यस्ता पक्षहरू प्रकाश गर्छौँ। ती ख्रीष्टविरोधीहरूका जति गम्भीर छैनन्, तर प्रकृति सारचाहिँ उस्तै छ।) के तिमीहरूलाई यी स्थितिहरू हुनु खतरनाक हो भन्‍ने लाग्छ? (लाग्छ।) यदि तिमीहरूलाई यो खतरनाक हो भन्‍ने थाहा छ भने, तिमीहरू परिवर्तन हुनुपर्छ। के परिवर्तन हुन सजिलो छ? वास्तवमा, यो सजिलो र गाह्रो दुवै हुन सक्छ। यदि तैँले परमेश्‍वरका वचनहरूलाई, प्रभु येशूले “तिमीहरूको बोली-वचन होलाई, हो; होइनलाई, होइन भन्‍ने होस्” भनेर भन्‍नुभएझैँ सरल रूपमा, पालना गर्नुपर्ने सत्यताको रूपमा लिन्छस् भने, तैँले साँच्चिकै पश्‍चात्ताप गर्न सक्छस्। उदाहरणका लागि, परमेश्‍वरले तँलाई यसो भनेर केही कुरा कार्यान्वयन गर्न भन्‍नुहुन्छ, “खाएपछि, थाललाई चाटेर धोएजस्तै सफा बना। यसले खाना पनि बचाउँछ र यो स्वच्छ पनि हुन्छ।” के यी निर्देशनहरू सरल छन्? के यी कार्यान्वयन गर्न सजिला छन्? (छन्।) यदि परमेश्‍वरले यी थोरै वाक्यहरू मात्र बोलेर, यस्तो अनुरोध गर्नुहुन्छ, मानिसहरूका कठिनाइ वा तिनीहरूका स्थितिहरूमा प्रवेश गर्नुहुन्‍न, वा भ्रष्ट स्वभावहरूबारे कुरा गर्नुहुन्‍न, र विभिन्‍न परिस्थितिहरूको फरक छुट्ट्याउनुहुन्‍न भने, तैँले यो एउटा मामलालाई कसरी कार्यान्वयन र अभ्यास गर्नेथिइस्? तेरा लागि, यी वाक्यहरू परमेश्‍वरका वचन हुन्, सत्यता हुन्, र तैँले पालना गर्नुपर्ने कुरा हुन्। तैँले गर्नुपर्ने भनेको हरदिन, हरेकपटक खाएपछि, परमेश्‍वरको माग पालना गर्ने हो—त्यसपछि तैँले परमेश्‍वरको मार्ग पछ्याइरहेको, परमेश्‍वरका वचनहरूलाई सत्यताका रूपमा र आफूले पालन गर्नुपर्ने कुराको रूपमा लिइरहेको हुन्छस्। तँ परमेश्‍वरका वचनहरू अभ्यास गर्ने व्यक्ति बन्छस्, र यो सबैभन्दा सरल मामलामा, तैँले ख्रीष्टविरोधी स्वभाव फालेको हुन्छस्। विकल्पका रूपमा, यी थोरै वचनहरू सुनेपछि, सायद तैँले मौखिक रूपमा सहमति जनाउँछस् र तिनलाई सम्झिन्छस्, तर खाएपछि, थालमा भातको एकदुई सिता देख्दा, तैँले “म अरू कुरामा व्यस्त छु!” भन्‍ने सोच्छस् अनि थाललाई यतिकै छोड्छस्। अनि अर्कोपटक खाना खाँदा पनि तैँले त्यसै गर्छस्। परमेश्‍वरले दिनुभएका यी केही निर्देशनहरू तैँले मनमा त राख्छस्, तर तैँले वास्तवमै तिनलाई अभ्यास गर्ने ठ्याक्कै दिनचाहिँ हुँदैन। समय बित्दै जाँदा, तैँले यी वचनहरू बिर्सिन्छस्। त्यसकारण, तैँले परमेश्‍वरका वचनहरू अभ्यास नगरेको मात्र नभई, तिनलाई त्यागेको पनि हुन्छस्। यसले तँलाई कस्तो व्यक्ति बनाउँछ? यदि तँ यी वचनहरू कार्यान्वयन गर्दैनस् भने, के तँ परमेश्‍वरका वचनहरू सुनेपछि उहाँको मार्ग पछ्याउन सक्ने व्यक्ति होस्? के तँ सत्यता पछ्याउने व्यक्ति होस्? प्रस्ट रूपले होइनस्। यदि कसैले सत्यता पछ्याइरहेको छैन भने, के उसलाई ख्रीष्टविरोधीका रूपमा चित्रण गर्न सकिन्छ? के सत्यता अभ्यास गर्न नसक्नु नै ख्रीष्टविरोधी हुनुसरह हो? (होइन।) यस्तो व्यक्तिले परमेश्‍वरका वचनहरूलाई एउटा कानले सुनेर अर्कोले उडाउनुपर्ने कुरा ठान्छ, तिनलाई महत्त्वहीन ठान्छ, अभ्यास गर्दैन, र तीबारे धेरै सोच्दैन—उसले तिनलाई बस बिर्सिदिन्छ। यो कुनै ख्रीष्टविरोधी होइन। अर्कोखाले व्यक्ति पनि छ, जसले परमेश्‍वरका यी निर्देशनहरू सुनेपछि यस्तो सोच्छ: “खाइसकेपछि थाल चाट्ने रे? कस्तो लाजमर्दो कुरा! म कुनै भिखारी होइन, र त्यसबाहेक, खाना नै नभएको पनि होइन। म त पक्कै त्यसो गर्नेछैन! थाल चाटेर सफा गर्न इच्छुकहरूले आफ्नो थाल चाटे हुन्छ।” जब कसैले “यो परमेश्‍वरको माग हो” भन्छ, तब उसले सोच्छ, “यो परमेश्‍वरको माग भए पनि यो अस्वीकार्य छ। परमेश्‍वरले यस्ता मागहरू राख्नु हुँदैन। यी वचनहरू सत्यता होइनन्! परमेश्‍वरले पनि मामुली, तर्कहीन, र फिक्का कुराहरू बोल्छन्। परमेश्‍वरले मानिसहरूबाट गर्ने सबै माग सत्यता नै हुन् भन्‍ने हुँदैन। यो निर्दिष्ट मागचाहिँ मलाई सत्यताजस्तो लाग्दैन। प्रभु येशूले भनेका छन्, ‘जसले स्वर्गमा हुनुहुने मेरो पिताको इच्छालाई पछ्याउँछन्, तिनीहरू नै मेरा दाजुभाइ, दिदीबहिनी, र आमा हुन्।’ यस्ता वचनहरू सत्यता हुन्! खाएपछि थाललाई चाटेर सफा पार्नु स्वच्छ हो रे? त्यसलाई सिधै धोए भैगो नि। हामीलाई किन थालहरू चाट्न लगाउनु? यो माग मेरा धारणा वा कल्पनाहरूसँग मिल्दैन; यो त जहाँ पनि अस्वीकार्य हुनेथियो। मलाई थाल चाट्न लगाउने—यो असम्भव छ! के स्वच्छताको परिभाषा यही हो? म मेरो थाल डिस्इन्फेक्टेन्ट प्रयोग गरेर पानीले धुन्छु—म त्यसैलाई स्वच्छता भन्छु!” ती वचनहरू सुनेपछि, यस्तो व्यक्तिसँग उसका आफ्नै सोच र भित्री प्रतिरोध हुन्छन्; ऊ गिल्ला र बदनामी गर्नमा समेत सामेल हुन्छ। यी वचनहरू परमेश्‍वरबाट आएका हुनाले तिनीहरूले खुलेआम तिनको आलोचना गर्ने आँट गर्दैनन्, तर यसको अर्थ तिनीहरूसँग तिनका बारेमा राय वा धारणाहरू हुँदैनन् भन्‍ने होइन। तिनीहरूका राय र धारणाहरू कहाँ प्रकट हुन्छन्? तिनीहरूले यी वचनहरू स्वीकार वा अभ्यास गर्दैनन्; तिनका बारेमा तिनीहरूका आफ्नै सोचहरू हुन्छन्, र तिनीहरूले तिनलाई आलोचना गर्न र तीबारे धारणाहरू बनाउन सक्छन्। त्यसकारण, जब तिनीहरूले आफ्नो खाना खाइसक्छन् र केही मानिसहरूले थालहरू चाटेर सफा पारिरहेको देख्छन्, तब तिनीहरूले त्यसो गर्दैनन्, र ती परमेश्‍वरका वचनहरूअनुसार अभ्यास गर्नेहरूप्रति हृदयमा हेयसमेत पाल्छन्। तिनीहरूको बाहिरी व्यवहारले प्राय: उपहास र गिल्ला, साथै अरूको व्यवहार सच्याउन चाहने मनोवृत्तिसमेत प्रकाश गर्छ। तिनीहरूले परमेश्‍वरको बोलीअनुसार व्यवहार गर्नु त कता हो कता, बरु उल्टो कार्यसमेत गर्छन्, र उहाँको बोलीका विपरीत कार्यहरूमा संलग्न हुन्छन्। तिनीहरूले आफ्ना कार्यहरूमार्फत परमेश्‍वरको माग अस्वीकार गर्छन्, परमेश्‍वरले भन्‍नुभएको कुराको प्रतिरोध गर्छन्, साथै तिनीहरू आफ्ना कार्यहरूमार्फत थप ध्यानाकर्षण गर्न खोज्छन्, परमेश्‍वरले भन्‍नुभएको कुरा गलत हो, र तिनीहरूको मार्ग मात्र सही हो भनेर अझ धेरै मानिसहरूलाई मनाउँछन्, अझ धेरै मानिसहरूलाई परमेश्‍वरका वचनहरूको प्रतिरोध र निन्दा गर्न डोर्‍याउँछन्। तिनीहरू परमेश्‍वरले दिनुभएको निर्देशनअनुसार कार्य गर्दै गर्दैनन्; हरेकपटक खाना खाइसकेपछि, तिनीहरूले आफ्नो थाल पानीले पखाल्ने मात्र नभई, त्यसलाई दोहोर्‍याएर डिस्इन्फेक्टेन्ट र साबुनले धुने पनि गर्छन्, र त्यसपछि त्यसलाई कीटाणु हटाउने ठाउँमा राखेर निर्मलीकरण पनि गर्छन्। यसो गर्दै गर्दा, तिनीहरूले अनजानमा केही अभिव्यक्तिहरू पनि निर्माण गर्छन्, र सबैलाई यसो भन्छन्, “खासमा, चाटेर कीटाणुहरू हट्दैनन्, न त पानीले धोएर नै हट्छन्। डिस्इन्फेक्टेन्ट प्रयोग गर्नुका साथै, उच्च तापक्रममा राखेर मात्र त्यसलाई पूर्णतया निर्मलीकरण गर्न सकिन्छ। त्यो नै स्वच्छ हुनु हो।” तिनीहरूले परमेश्‍वरले भन्नुहुने कुरा स्विकार्न नमान्‍ने वा परमेश्‍वरको निर्देशनअनुसार अभ्यास नगर्ने मात्र नभई, परमेश्‍वरका मागहरूको प्रतिरोध, निन्दा र आलोचना गर्न आफ्नै शब्द र कार्यहरूसमेत प्रयोग गर्छन्। अझ चरम कुरा त, अझ धेरै मानिसहरूलाई उक्साउँदै भ्रममा पारेर परमेश्‍वरका मागहरूको निन्दा, प्रतिरोध आलोचना गर्नमा तिनीहरूसँग जोडिन लगाउनका लागि आफूलाई सही लागेका केही रायहरू प्रयोग समेत गर्छन्। तिनीहरू यहाँ के भूमिका खेलिरहेका छन्? त्यो अझ धेरै मानिसहरूलाई परमेश्‍वरका वचनहरू सुन्‍न र निःसर्त परमेश्‍वरप्रति समर्पित हुन डोर्‍याउने भूमिका होइन, न त मानिसहरूका धारणाहरू उत्पन्‍न हुँदा तिनलाई समाधान गर्ने भूमिका हो, न त मानिसहरू र परमेश्‍वरबीच विरोधाभासहरू उत्पन्‍न हुँदा ती विरोधाभासहरू वा मानिसहरूका भ्रष्ट स्वभावहरू समाधान गर्ने भूमिका नै हो। त्यसको साटो, तिनीहरूले परमेश्‍वरको आलोचना गर्न अझ धेरै मानिसहरूलाई उक्साउँछन् र भ्रममा पार्छन्, परमेश्‍वरका वचनहरू सही हुन् कि होइनन् भन्‍नेबारे विश्‍लेषण र छानबिन गर्न तिनीहरूसित जोडिन लगाउँछन्। बाहिरी रूपमा हेर्दा, तिनीहरू इन्साफका समर्थक भएजस्तो र जे न्यायोचित देखिन्छ त्यसैमा संलग्न भएजस्तो देखिन्छ। तर के यो परमेश्‍वरलाई पछ्याउने व्यक्तिलाई सुहाउने सही आचरण हो? के मानवको इन्साफको बोध यही हो? (होइन।) त्यसोभए, यस व्यवहारपछाडि यस्ता व्यक्तिहरूको सारचाहिँ ठ्याक्कै के हो त? (तिनीहरूमा ख्रीष्टविरोधीहरूको, दियाबलसहरूको सार हुन्छ।) यी व्यक्तिहरूले परमेश्‍वरका वचनहरूलाई सत्यताका रूपमा व्यवहार गर्न नसक्ने मात्र नभई, अझ लाजमर्दो कुरा त, तिनीहरूले आत्मिक मानिसहरूको ढोँग गर्न, प्रायः परमेश्‍वरका वचनहरू प्रयोग गरेर अरूलाई निर्देशन दिन, र त्यसमार्फत आफूलाई सुशोभित पार्न र आदर प्राप्त गर्न सक्छन्। तिनीहरू आफै परमेश्‍वरका वचनहरू अभ्यास गर्दैनन्, न त तिनलाई अनुभव र कार्यान्वयन गर्नुपर्ने सत्यताका रूपमै लिन्छन्। तैपनि, तिनीहरू प्रायः अरूलाई कडाइसाथ र गम्भीर रूपमा यसो भन्छन्: “परमेश्‍वरले भनेका छन्, खाना खाएपछि, थाल चाटेर सफा बनाउनू; यो राम्रो बानी हो र यसो गर्दा खानाको बचत हुन्छ।” हरेक शब्द र वाक्यमा तिनीहरू “परमेश्‍वरले भनेका छन्,” “यो परमेश्‍वरको वचन हो,” वा “यो नै सत्यता हो” भन्‍ने झन्डा फहराउँछन्, तर तिनीहरू आफैचाहिँ त्यसलाई बिलकुलै स्वीकार वा अभ्यास गर्दैनन्। यसका साथै, तिनीहरूले परमेश्‍वरका वचनहरूका विभिन्‍न फैसला र भ्रमपूर्ण व्याख्याहरू पैदा गर्छन्। ख्रीष्टविरोधीहरूले गर्ने नै यही हो।

भर्खरै यी तीन प्रकारका मानिसहरूका प्रकटीकरणहरू विश्‍लेषण गरिसकेपछि, कुनचाहिँ सबैभन्दा गम्भीर देखिन्छ? (अन्तिम प्रकारको।) यस्तो प्रकारको व्यक्ति आफैले परमेश्‍वरका वचनहरू अभ्यास गर्दैन र ऊ परमेश्‍वरका वचनहरूविरुद्ध विभिन्‍न प्रतिरोध र आलोचनाहरूले भरिएको हुन्छ। यसका साथै, उसले अरूलाई भ्रममा पार्न र आफ्ना लक्ष्यहरू हासिल गर्न परमेश्‍वरका वचनहरू प्रयोग गर्छ। यस्ता मानिसहरू ख्रीष्टविरोधी हुन्। तिनीहरूले परमेश्‍वरका वचनहरूको जुनसुकै पक्ष भए पनि, यी वचनहरू तिनीहरूका धारणाहरूअनुरूप भए पनि, परमेश्‍वरका वचनहरूलाई सत्यता मान्दैनन्; यो विशेषगरी मानव धारणाहरू, परम्परागत संस्कृति, र दर्शनसँग पूर्ण रूपमा विरोधाभासी हुने परमेश्‍वरका वचनहरूमा लागु हुन्छ—यी वचनहरूलाई त ख्रीष्टविरोधीहरूले झनै कम महत्त्व दिन्छन्। यदि तिनीहरूले परमेश्‍वरका वचनहरूलाई महत्त्वपूर्ण ठान्दैनन् भने, तिनको किन प्रचार गर्नेथिए र? तिनीहरू आफ्ना उद्देश्यहरू पूरा गर्न परमेश्‍वरका वचनहरू प्रयोग गर्न चाहन्छन्। यी तीन प्रकारका मानिसहरूमध्ये सबैभन्दा खतरनाक यही अन्तिम प्रकारको हुन्छ। पहिलो प्रकारको चाहिँ कस्तो हुन्छ? (उसले परमेश्‍वरका वचनहरू सुन्छ र अभ्यास गर्छ।) के तिमीहरूलाई परमेश्‍वरका वचनहरू सुन्‍ने र अभ्यास गर्नेहरू सबैको दिमाग हुँदैन भन्‍ने लाग्छ? सतहमा, के परमेश्‍वरले जे भन्‍नुहुन्छ र मानिसहरूलाई जे गराउनुहुन्छ त्यसलाई कडाइसाथ पालन गर्नु अलि मूर्खताजस्तो देखिन्छ? (देखिँदैन।) जो परमेश्‍वरका वचनहरू अभ्यास गर्छन् तिनीहरू सबैभन्दा बाठा हुन्छन्। दोस्रो प्रकारको व्यक्तिले कार्यमा ध्यान दिन्छ; उसले सत्यता अभ्यास गर्दैन, बरु आफ्नै इच्छाअनुसार कार्य मात्र गर्छ र केही श्रम गर्छ। उसले परमेश्‍वरका वचनहरूको अर्थ वा माग र मानकहरूप्रति ध्यान दिँदैन। उसले परमेश्‍वरका अभिप्रायहरू वा उहाँको भित्री आवाज बुझ्दैन, र कार्य गर्नमा मात्र ध्यान दिन्छ। ऊ सोच्छ, “मलाई थाहा छ, तपाईँ हाम्रा लागि राम्रै चाहनुहुन्छ। तपाईँले भन्‍नुभएको सबथोक सही हुन्छ। हामीले तपाईँको कुरामा समर्पित हुनुपर्छ र त्यसलाई अभ्यास गर्नुपर्छ; तपाईँ बोल्नमा मात्र ध्यान दिनुहोस्, अनि हामी सबैले सुन्‍नेछौँ।” तर वास्तवमा, उसले परमेश्‍वरको कुरालाई वा मानिसहरूप्रतिका परमेश्‍वरका विस्तृत मागहरूलाई गम्भीर रूपमा लिँदैन। उसले सोचविचार नगरी कार्य गर्छ। सोचविचार नगरी कार्य गर्दा, कहिलेकाहीँ यसले बेकाबु र नीतिभ्रष्ट तरिकाले कार्य गर्ने, अवरोध र बाधाहरू निम्त्याउने हदमा डोर्‍याउन सक्छ; यसले परमेश्‍वरको प्रतिरोधमा डोर्‍याउन सक्छ। परमेश्‍वरको चरम प्रतिरोध गर्दा, यसले कहिलेकाहीँ ठूलो समस्या निम्त्याउँछ, जसले विनाशतर्फ डोर्‍याउन सक्छ। सत्यता नपछ्याउनेहरूका लागि यो सबैभन्दा गम्भीर परिणाम हो, र कतिपय मानिसहरू यो हदसम्‍म पुग्न सक्छन्। तेस्रो प्रकारका व्यक्ति, ती ख्रीष्टविरोधीहरू शैतानका कट्टर अनुयायी हुन्। तिनीहरूले जेसुकै भए पनि, कहिल्यै सत्यता अभ्यास गर्दैनन्। तैँले भनेको कुरा सही भए पनि, तिनीहरूले सुन्‍नेछैनन्, तिनीहरूका आफ्नै धारणाहरू छन् भने त झन् त्यसको कुरै नगरौँ। तिनीहरू परमेश्‍वरका कट्टर शत्रु हुन्, सत्यताका कट्टर शत्रु हुन्। बाहिरबाट हेर्दा, ती मानिसहरू सबैभन्दा धूर्त र चतुर देखिन्छन्। तिनीहरूले सबथोक खुट्ट्याउने र छानबिन गर्ने गर्छन्, र सारा मामलाहरू मनन गर्न र बुझ्न लागिपर्छन्। तर अति धेरै छानबिन गरेपछि, तिनीहरू अन्ततः परमेश्‍वर स्वयम्‌लाई नै छानबिन गरिछाड्छन्, उहाँबारे धारणा र रायहरू बनाइछाड्छन्। परमेश्‍वरले जे गर्नुभए पनि, यदि त्यसले तिनीहरूको आफ्नै फैसला पार गरेन भने, तिनीहरू त्यसलाई निन्दा गर्न बाँकी राख्दैनन्; तिनीहरू त्यसलाई अभ्यास गर्न इन्कार्छन्, त्यो तिनीहरूका लागि हानिकारक होला भनेर डराउँछन्। अर्कोतिर, जो बाहिरी रूपमा मूर्ख देखिन्छन्, तिनीहरू बुद्धि नै नभएझैँ, परमेश्‍वरले जे भन्‍नुभयो ठ्याक्कै त्यही गर्छन्। तिनीहरू अति नै सरल र इमानदार देखिन्छन्, र भन्‍न नमिल्ने कुराहरू पनि खुलेर भन्छन्, रिपोर्ट गर्नु नपर्ने कुरासमेत रिपोर्ट गर्छन्, र कहिलेकाहीँ अलिक भोलाभाला व्यवहार पनि देखाउँछन्। यसले के सङ्केत गर्छ? यसले त्यस्ता मानिसहरूको हृदय परमेश्‍वरप्रति खुला छ, उहाँप्रति बन्द गरिएको वा बारिएको छैन भन्‍ने देखाउँछ। यो सरल उदाहरणबारे छलफल गर्नुको उद्देश्य, ख्रीष्टविरोधी भनेको के हो र परमेश्‍वरका वचनहरूप्रति उसको मनोवृत्ति साँच्चिकै कस्तो हुन्छ भनेर तिमीहरूलाई बुझ्न मदत गर्नु हो। यसको उद्देश्य तिमीहरूलाई कस्ता मानिसहरू ख्रीष्टविरोधी हुन् र कस्ता मानिसहरू सत्यता अभ्यास गर्दैनन् तर ख्रीष्टविरोधी होइनन् भनी खुट्ट्याउन मदत गर्नु हो। यसको उद्देश्य यस्तो सुझबुझ प्राप्त गर्नु हो। आज हामीले सङ्गति गरिरहेको विषय तिमीहरूलाई बुझ्न अझ सजिलो पार्न मैले यतिकै यो उदाहरण ल्याएँ। मैले वास्तवमै तिमीहरूलाई खाना खाएपछि थाल चाटेर सफा पार्न भनिरहेको छैन। न त मैले थाल चाट्नु भनेको स्वच्छता र खाना खेर नफाल्नुको पर्यायवाची हो भनेर परिभाषित नै गरेको छु। तिमीहरूले यसो गर्नु आवश्यक छैन; तिमीहरूले गलत बुझ्‍नु हुँदैन।

आज, ख्रीष्टविरोधीहरूले कसरी परमेश्‍वरका वचनहरू तिरस्कार गर्छन् भन्‍ने सम्बन्धमा “ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिन्छन्” भन्‍ने थप एउटा विषयवस्तुमा सङ्गति गरियो। उपभोग्य वस्तुहरूको कुरा आउँदा, यसमा बिक्री, किनबेच, नाफा र पैसाको कुरा संलग्न हुन्छ। ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा हेर्नु भनेको कहिल्यै गर्न नहुने काम हो, यो पूर्णतया पापी काम हो। किन? हामीले भर्खरै भेला सुरु गर्दा, सबैले परमेश्‍वरका वचनहरू र सत्यताबारे तिनीहरूका बुझाइ आफ्नै भाषामा सङ्गति गरे, तिनलाई सबैभन्दा सरल भाषामा सारांश गरे। समग्रमा, परमेश्‍वरका वचनहरू नै सत्यता हुन्। मानवजातिका लागि, सत्यता अति नै महत्त्वपूर्ण कुरा हो। सत्यता मान्छेको जीवन हुन सक्छ, यसले मानिसहरूलाई मुक्ति दिन र मृत्युबाट बौर्‍याउन, अनि व्यक्तिलाई मानकअनुरूपको सृजित प्राणी बन्‍न सक्षम तुल्याउन सक्छ। मानवजातिका लागि सत्यताको महत्त्वलाई शब्दहरू, भौतिक वस्तुहरू वा पैसामा मापन गर्न सकिँदैन। यसलाई त प्रिय र बहुमूल्य ठानिनुपर्छ, र यो मानिसहरूले कार्यहरू, आचरण, जीवन र पूरै अस्तित्वका लागि मार्गदर्शन, दिशा, र लक्ष्यका रूपमा लिन योग्य छ। मानिसहरूले सत्यताबाट, अभ्यासको मार्ग प्राप्त गर्नुपर्छ, साथै यसबाट परमेश्‍वरको डर मान्‍ने र दुष्टताबाट अलग बस्ने मार्ग प्राप्त गर्नुपर्छ। मानिसहरूका लागि, सत्यता भनेको जीवनसरह हो। कुनै पनि भौतिक वस्तु वा धनलाई सत्यतासँग बराबरी मानेर कुरा गर्न सकिँदैन। यो भौतिक संसारमा, वा पूरै ब्रह्माण्ड जगतमा, सत्यतासँग तुलना गर्नयोग्य कुरा केही पनि छैन, न त सत्यताको बराबर हुन सक्ने कुनै कुरा नै छ। यसबाट प्रस्ट हुन्छ कि मुक्तिको खाँचो भएका मानवजातिका लागि, सत्यता नै सबैभन्दा मूल्यवान् खजाना हो, र यो अमूल्य छ। तैपनि, अचम्मको कुरा, यस्तो अमूल्य चिजलाई समेत उपभोग्य वस्तुका रूपमा लिने र नाफाका लागि बेच्ने र कारोबार गर्ने व्यक्तिहरू पनि छन्। के यस्ता व्यक्तिहरूलाई दियाबलस, शैतानका रूपमा चित्रण गर्न सकिन्छ? अवश्यै सकिन्छ! आत्मिक क्षेत्रमा, यस्ता व्यक्तिहरू दियाबलस र शैतान हुन्; मानिसहरूका माझमा, तिनीहरू ख्रीष्टविरोधीहरू हुन्।

हामीले भर्खरै ख्रीष्टविरोधीहरूले कसरी परमेश्‍वरका वचनहरूलाई व्यक्तिगत फाइदाका लागि बिक्रीमा राखिने उपभोग्य वस्तुका रूपमा लिन्छन् भन्‍ने कुराका केही प्रकटीकरणहरूबारे सङ्गति गर्‍यौँ। यो अवश्य नै कुनै निश्‍चित अर्थमा भनिएको हो र यो पूर्ण रूपले यसको शाब्दिक अर्थसँग मिल्दैन—सीधा रूपले चाहिँ तिनीहरूले परमेश्‍वरका वचनहरूलाई बिक्रीमा राखिने उपभोग्य वस्तुका रूपमा लिन्छन् भन्‍ने कुरा प्रस्ट देखिँदैन। तर, खासमा, तिनीहरूको व्यवहार, शैली, र सारसमेत मूल्याङ्कन गर्दा, तिनीहरूले पहिले नै वा अत्यन्तै निश्‍चिततासाथ परमेश्‍वरका वचनहरूलाई उपभोग्य वस्तुका रूपमा, र स्वामित्वमा राखिने भौतिक चिजका रूपमा लिइसकेका हुन्छन्। तिनीहरूको स्वामित्वमा परिसकेपछि, तिनीहरूले परमेश्‍वरका वचनहरूलाई आफ्नो सानो पसलको सामानका रूपमा लिन्छन्, र अवसर आएको बखत जसलाई आवश्यक परेको छ उसलाई बेच्छन् र त्यसबाट फाइदा प्राप्त गर्छन्। ख्रीष्टविरोधीहरूले यसबाट के-के फाइदाहरू प्राप्त गर्छन्? यी फाइदाहरूमा तिनीहरूको प्रतिष्ठा, अरूबाट मिल्‍ने उच्च मान र अन्धोभक्ति, आफूतिर चढाइने प्रशंसाका नजरहरू, र अरूले प्रदान गर्ने सुरक्षा, जस्तै तिनीहरूको हैसियत र इज्जतको सुरक्षा पर्छन्। तिनीहरूलाई बर्खास्त गरिँदा र हटाइँदासमेत, मानिसहरूले तिनीहरूको पक्षमा बोल्नेछन् र तिनीहरूको प्रतिरक्षा गर्नेछन्। ख्रीष्टविरोधीहरूले परमेश्‍वरका वचनहरूबाट लिने फाइदाहरू यिनै हुन्। ख्रीष्टविरोधीहरूले चाहने र पछ्याउने, साथै तिनीहरूले लामो समयदेखि हृदयमा नियोजित गरेका फाइदाहरू यिनै हुन्। यो ख्रीष्टविरोधीहरूको सार हो। तिनीहरूका कार्य र व्यवहारहरूमा तिनीहरूको प्रकृतिकै प्रेरणा र दबदबा हुन्छ, र यी प्रकटीकरणहरूबाट, ख्रीष्टविरोधीहरूको प्रकृति सार देख्न सकिन्छ।

२. व्यक्तिगत लाभका लागि परमेश्‍वरको वचनका पुस्तकहरू बेच्नु

अब, हामी दोस्रो पक्षबारे सङ्गति गर्नेछौँ, जुन परमेश्‍वरका वचनहरूलाई उपभोग्य वस्तुका रूपमा लिने ख्रीष्टविरोधीहरूको वास्तविक व्यवहार र शैली हो। यो शैली भनेको यसप्रकारका ख्रीष्टविरोधीहरूले परमेश्‍वरका वचनहरूका विभिन्‍न प्रकारका पुस्तकहरूलाई उपभोग्य वस्तुका रूपमा लिनु हो। जब तिनीहरूले परमेश्‍वरका वचनहरूका यी पुस्तकहरू पाउँछन्, तब तिनीहरू आफूले पैसा कमाउने पुँजी प्राप्त गरेको, पैसा कमाउनलाई चाहिने सम्पत्तिहरू हात पारेको विश्‍वास गर्छन्। परमेश्‍वरका वचनहरू छापिएका यी पुस्तकहरू, तिनीहरूका सम्पत्ति, तिनीहरूले बेच्ने अभिप्राय राखेका उपभोग्य वस्तु, र तिनीहरूले अत्यधिक लाभ कमाउन प्रयोग गर्ने वस्तु बन्छन्। ख्रीष्टविरोधीहरूले यी पुस्तकहरू आफैसँग राख्छन्, तिनलाई परमेश्‍वरको घरले माग गर्ने सिद्धान्तअनुसार वितरण गर्दैनन् बरु तिनीहरूका आफ्नै अभिप्रायहरूका आधारमा अनुचित तरिकाले लाभ प्राप्त गर्न खोज्छन्। परमेश्‍वरको घरमा पुस्तकहरू वितरण गर्ने सिद्धान्त के हो? यो त परमेश्‍वरका वचनहरू पढ्न रुचाउने र सत्यताको तृष्णा गर्ने सबैलाई यी पुस्तकहरू निःशुल्क वितरण गर्नु हो। जतिसुकै मानिसहरूले यी पुस्तक प्राप्त गरे पनि वा जतिसुकै पुस्तकहरू वितरण गरिए पनि, यो सधैँ निःशुल्क नै हुन्छ। इसाई जगतमा परमेश्‍वरमाथि विश्‍वास गर्दा, बाइबल निःशुल्क पाइँदैन; त्यो किन्नैपर्छ। तर अहिले, परमेश्‍वरका यी वचनहरू र यी पुस्तकहरू परमेश्‍वरको घरद्वारा निःशुल्क वितरण गरिन्छन्, जुन एउटा महत्त्वपूर्ण कुरा हो। तर समस्या तब उत्पन्‍न हुन्छ, जब ख्रीष्टविरोधीहरूका हातमा यी पुस्तकहरू पर्छन् र तिनीहरू यी पुस्तक सिद्धान्तअनुसार निःशुल्क वितरण गर्न असफल हुन्छन्। सामान्य परिस्थितिहरूमा, अलिकति परमेश्‍वरको डर मान्‍ने हृदय भएकाहरूले पैसा नलिईकन वा अनुचित तरिकाले अत्यधिक लाभ प्राप्त गर्न नखोजीकन, सिद्धान्तअनुसार यी पुस्तकहरू निःशुल्क वितरण गर्नेथिए। तर, यी पुस्तकहरू प्राप्त गरेपछि, ख्रीष्टविरोधीहरूले मात्र, व्यापारको अवसर आएको छ भन्ने सोच्छन्। तिनीहरूका महत्त्वाकाङ्क्षा र लोभ यसरी उत्पन्‍न हुन्छ: “यस्ता मोटा, राम्रा पुस्तकहरू निःशुल्क दिने—के त्यसले घाटा हुँदैन? के यीबाट केही पैसा नकमाउनु मूर्खता होइन र? त्यसमाथि, यी पुस्तकहरू अन्यत्र किन्‍न सकिँदैन, र मूल्य जतिसुकै भए पनि, परमेश्‍वरमा विश्‍वास गर्ने धेरैजसो मानिसहरूले यी पुस्तक पढ्न चाहनेछन्।” मानिसहरूमा यस्तो मानसिकता हुन्छ भनेर बुझेपछि, ख्रीष्टविरोधीहरूले निश्‍चित सोचहरू विकास गर्न थाल्छन्: “मैले पैसा कमाउने यो अवसर गुमाउन मिल्दैन; यस्ता अवसरहरू विरलै आउँछन्। ती पुस्तकहरू वितरण गर्दा, मैले मानिसहरूलाई वर्ग-वर्गमा विभाजन गर्नुपर्छ, धनीहरूबाट बढी पैसा लिनुपर्छ, औसत वर्गलाई मध्यम मूल्य, गरिबहरूलाई कम मूल्य तोक्नुपर्छ वा तिनीहरूलाई बिलकुलै वितरण गर्नु हुँदैन, मेरो चापलुसी गर्नेहरूलाई छूट दिनुपर्छ, र मसित नमिल्नेहरूबाट बढी पैसा लिनुपर्छ।” के यो पुस्तक वितरण गर्ने परमेश्‍वरको घरका प्रावधानहरूअनुरूप छ? (छैन।) यो त व्यापार गर्नु हो। ख्रीष्टविरोधीहरूले यस्ता विचारहरू विकास गर्छन्: तिनीहरूले परमेश्‍वरको घरका प्रावधान र सिद्धान्तहरूअनुसार पुस्तकहरू वितरण गर्छन् कि गर्दैनन् भन्‍ने कुरालाई थाती राखेर, सुरुमा तिनीहरू परमेश्‍वरका वचनहरूप्रति कस्तो व्यवहार गर्छन् भन्‍नेबारे कुरा गरौँ। परमेश्‍वरका वचनका पुस्तकहरू तिनीहरूको हातमा परेपछि, के तिनीहरूले तिनलाई कदर गर्छन्? (गर्दैनन्।) तिनीहरू परमेश्‍वरका वचनहरूमा चर्चा गरिएको जीवनको मार्ग वा सत्यतामा रुचि राख्दैनन्; तिनीहरू तिनलाई मूल्यवान् ठान्दैनन् र तीबारे अलिकति पनि जिज्ञासु हुँदैनन्। तिनीहरूले सतही रूपमा मात्र चाँ-चाँडो पुस्तक पढ्छन्, यतिकै पानाहरू पल्टाउँदै हेर्छन्: “यसले त परमेश्‍वरले कसरी मानिसहरूलाई न्याय गर्ने काम गर्छन्, उनले कसरी मानिसहरूको एउटा समूहमाथि विजय हासिल गरे, र उनले कसरी मानिसहरूलाई असल गन्तव्य दिन्छन् भन्‍नेबारे मात्र कुरा गर्छ। मानवजातिको भविष्यबारे यसमा विस्तृत विवरणहरू छैनन्, त्यसकारण यो पुस्तक खासै चाखलाग्दो छैन। तर यो पुस्तक खासै चाखलाग्दो नभए पनि, धेरै मानिसहरू यसलाई पढ्न इच्छुक छन्। यो राम्रो कुरा हो; मैले यसबाट लाभ कमाउन सक्छु।” जब परमेश्‍वरका वचनका पुस्तकहरू तिनीहरूका हातमा पर्छन्, तब ती पुस्तकहरू उपभोग्य वस्तु बन्छन्, जसको अर्थ धेरै मानिसहरूले, कम्तीमा एक भाग मानिसहरूले, यी पुस्तकहरू किन्‍न पैसा खर्च गर्नुपर्नेछ। ख्रीष्टविरोधीहरूले, परमेश्‍वरमा विश्‍वास गरिरहेको, अनि परमेश्‍वरको घरको काम गरिरहेको र परमेश्‍वरका वचनका पुस्तकहरू वितरण गर्ने प्रभारी रहेको ढोँग गर्दै, दखल दिन्छन् र परमेश्‍वरको घरले गर्ने यी पुस्तकहरूको निःशुल्क वितरणलाई कारोबारमा, किनबेचमा परिणत गर्छन्। परमेश्‍वरले उहाँका वचनहरू ध्यानपूर्वक सुन्‍नेहरू सबैलाई आफूले बोलेका वचनहरू निःशुल्क आपूर्ति गर्नुहुन्छ; ती निःशुल्क हुन्छन्, त्यसमा कुनै लेनदेन आवश्यक हुँदैन। मानिसहरूबाट गरिने माग त स्विकार्नु, अभ्यास र अनुभव गर्नु, परमेश्‍वरका वचनहरूप्रति समर्पण हासिल गर्नु, र परमेश्‍वरको डर मान्‍ने र दुष्टताबाट अलग बस्ने व्यक्ति हुनु मात्र हो। त्यसपछि परमेश्‍वर सन्तुष्ट बन्‍नुहुन्छ, उहाँको लक्ष्य हासिल हुन्छ, र उहाँले वचनहरू व्यर्थमा बोल्नुभएको हुँदैन। उहाँले यसबाट ढाडस पाउनुहुन्छ। यो परमेश्‍वरको चाहना हो र यो उहाँले मानिसमाथि गर्नुभएको छ हजार वर्षे व्यवस्थापनको कार्यको उद्देश्य पनि हो, जुन सृजित प्राणीहरूप्रतिको सृष्टिकर्ताको सबैभन्दा सुन्दर कामना हो। परमेश्‍वरले उहाँका वचनहरू, उहाँसँग जे छ र उहाँ जे हुनुहुन्छ त्यो, र उहाँका अभिप्रायहरू उहाँलाई पछ्याउनेहरूलाई निःशुल्क र निरन्तर आपूर्ति गर्नुहुन्छ। यो यति स्वच्छ र पवित्र कार्य हो, यो यति वैभवशाली कार्य हो; यसमा कुनै कारोबार संलग्न हुँदैन। परमेश्‍वरका वचनहरूलाई ध्यानपूर्वक सुन्‍ने र तिनको तृष्णा गर्ने हरेक व्यक्तिका लागि, परमेश्‍वरले बोल्नुहुने हरवाक्य अमूल्य हुन्छ। मानिसहरूले परमेश्‍वरबाट सत्यता र उहाँका वचनहरू निःशुल्क पाउँछन्, र तिनीहरूका हृदयका गहिराइमा, तिनीहरू परमेश्‍वरलाई फिर्ता दिन, उहाँका अभिप्रायहरू पूरा गर्न, र उहाँलाई सान्त्वना महसुस गराउन चाहन्छन् ताकि उहाँको महान् काम चाँडो पूरा गर्न सकियोस्। सृष्टिकर्ता र सृजित मानवजातिबीच हुनुपर्ने मौन समझदारी यही हो। तर, ख्रीष्टविरोधीहरूले यो कुरालाई कारोबारमा परिणत गर्छन्। तिनीहरूले परमेश्‍वरको बोलाइ र काम गराइ, साथै मानिसहरूमाथि परमेश्‍वरका वचनहरूको आपूर्तिको खाँचोलाई व्यक्तिगत लाभ उठाउने अवसरको रूपमा दुरुपयोग गर्छन्, र तिनीहरूले प्राप्त गर्न नहुने पैसा र फाइदाहरू प्राप्त गर्छन्। के यस्तो व्यवहारले व्यक्तिलाई श्रापलायक बनाउँदैन र? परमेश्‍वरले पारितोषिकका लागि मानवजातिसँग बोल्नुहुन्छ भनेर तैँले परमेश्‍वरका कुन अभिव्यक्तिहरूबाट देखेको वा सुनेको छस्? एउटा वाक्यको कति, एउटा अनुच्छेदको कति, एउटा प्रवचनको कति, एउटा पुस्तकको कति, वा एकपटक काटछाँट, वा न्याय र सजाय, वा शोधन, वा जीवन आपूर्ति गरेको कति लिनुहुन्छ? के परमेश्‍वरले कहिल्यै यस्ता वचनहरू बोल्नुभएको छ? (छैन।) परमेश्‍वरले यस्ता कुराहरू कहिल्यै बोल्नुभएको छैन। परमेश्‍वरद्वारा जारी गरिएको हरेक वाक्य, अनुच्छेद, र अंश, मानिसहरू परमेश्‍वरद्वारा काटछाँट, सजाय र न्याय, परीक्षा र शोधन गरिने हरघटना, साथै परमेश्‍वरका वचनहरूको आपूर्ति र पोषण, आदि इत्यादि—यी सबैमा, यीमध्ये कुनचाहिँ पैसाले मापन गर्न सकिन्छ? यीमध्ये कुनचाहिँ मानिसहरूले पैसा, वा भौतिक चिजहरू दिएर, वा देहगत मूल्य तिरेर प्राप्त गर्न सक्छन्? कुनै पनि सक्दैनन्। परमेश्‍वरले गर्नुहुने सबथोक, परमेश्‍वरले व्यक्त गर्नुहुने सबै सत्यताहरू अमूल्य छन्। ती अमूल्य भएकै कारण, कुनै पनि व्यक्तिले पैसा वा कुनै भौतिक वस्तुसँग परमेश्‍वरसँग जे छ र परमेश्‍वर जे हुनुहुन्छ ती साट्न नसक्ने भएकै कारण, परमेश्‍वरले मानिसहरूलाई बिनाशुल्क उहाँका वचनहरू आपूर्ति गर्नुहुन्छ भनेर भन्‍नुहुन्छ। तैपनि, ख्रीष्टविरोधीहरूले उहाँले व्यक्त गर्नुहुने सत्यताहरू र परमेश्‍वरसँग जे छ र उहाँ जे हुनुहुन्छ त्यसको मूल्यवान् र अमूल्य प्रकृति देख्न सक्दैनन्; त्यसको साटो, तिनीहरू तीबाट अनुचित रूपमा अत्यधिक लाभ प्राप्त गर्न खोज्छन्, जुन पूर्णतया लाजमर्दो कुरा हो!

कतिपय ख्रीष्टविरोधीहरू मानिसहरूलाई सास्ती दिन, आफ्नै ख्याति र प्रतिष्ठा स्थापित गर्न, र अरूलाई तिनीहरूको आतङ्क र शक्ति महसुस गराउन, परमेश्‍वरका वचनहरू आफैसँग थामेर राख्छन्, र आफूमुनिका दाजुभाइ-दिदीबहिनीहरूलाई ती वितरण गर्दैनन्। तसर्थ, यस्ता दुष्ट मानिस र ख्रीष्टविरोधीहरूले शक्ति राख्ने केही मण्डलीहरूमा, दाजुभाइ-दिदीबहिनीहरूले पढ्नका लागि परमेश्‍वरका वचनहरू वा सुन्‍नका लागि परमेश्‍वरका प्रवचनरहित हुन्छन्। के यस्ता मानिसहरू श्रापित हुन योग्य छैनन् र? तिनीहरूले परमेश्‍वरका वचनहरूलाई केका रूपमा लिएका छन्? तिनीहरूको निजी सम्पत्तिका रूपमा। परमेश्‍वरका वचनहरू निष्कपट रूपमा परमेश्‍वरमा विश्‍वास गर्ने र उहाँलाई पछ्याउनेहरूलाई परमेश्‍वरद्वारा प्रदान गरिएका हुन्; ती कुनै व्यक्ति विशेषलाई प्रदान गरिएका होइनन्, र निश्‍चय नै ती कसैको निजी सम्पत्ति पनि होइनन्। परमेश्‍वरका वचनहरू सारा मानवजातिका लागि बोलिएको हो, र परमेश्‍वरको बोलीलाई कसैले पनि कुनै कारण वा बहाना बनाएर रोकेर राख्‍न मिल्दैन। तैपनि, ख्रीष्टविरोधीहरूले ठ्याक्कै त्यस्तै भूमिका खेल्छन्, यसो गर्नलाई परिपाटी तोड्छन्। कतिपय ख्रीष्टविरोधीहरू, सबैभन्दा पछिल्ला प्रवचनका रेकर्डिङ प्राप्त गरेपछि, पहिला आफू सुन्छन्, र त्यसमा केही नयाँ ज्योति र आफूले थाहा नपाएको केही विषयवस्तु रहेको पत्तो पाएपछि, आफ्नो मातहतमा रहेकाहरूलाई उक्त प्रवचन शृङ्खला वितरण नगर्ने निधो गर्छन्। तिनीहरूले अरू कसैलाई थाहा नदिई, प्रवचनका रेकर्डिङहरू आफैसँग रोकेर राख्छन्। आफैसँग रोकेर राख्नुको उद्देश्य के हो? यसको उद्देश्य भेलाहरूमा देखावट गर्नु हो, जुन बेचबिखनमा संलग्न हुनुसरह हो। यो देखावटको कार्यमार्फत, जब तिनीहरूमातहतका मानिसहरूले पहिले कहिल्यै नसुनेका विषयवस्तुहरू सुन्छन्, जब तिनीहरूले सुन्‍ने कुराहरू सबै नयाँ हुन्छन्, तब तिनीहरूले त्यो ख्रीष्टविरोधीहरूलाई उच्च ठान्छन्, र यसरी ख्रीष्टविरोधीहरूको लक्ष्य हासिल हुन्छ। अकाट्य तथ्य के हो भने, सबैतिरका मण्डलीहरूमा, कतिपय यस्ता मानिसहरू पक्कै हुन्छन्, जो सङ्गतिका प्रवचनहरू वा रेकर्डिङहरू समयमा वा पूर्ण रूपमा वितरण गर्दैनन्; यस्ता व्यक्तिहरू बिलकुलै हुन्छन्। यसका साथै, कतिपय ख्रीष्टविरोधीहरूले त तिनीहरूप्रति मानिसहरूको मनोवृत्ति के छ भन्‍ने आधारमा परमेश्‍वरका वचनका पुस्तकहरू वितरण गर्छन्, तिनीहरूसित नजिकिने वा तिनीहरूलाई चिप्लो घस्नेहरूलाई नै ती पुस्तकहरू दिन्छन्। ती पुस्तकहरू निःशुल्क भए पनि, सबैले सजिलै पाउन सक्दैनन्; ख्रीष्टविरोधीहरूका हातमा निःशुल्क र सामयिक वितरणको सिद्धान्त कमजोर पारिन्छ, त्यसमा विभिन्‍न सर्तहरू राखिन्छ। तिनीहरूले ती पुस्तकहरू तिनीहरूको पक्षमा भएकाहरू वा तिनीहरूको कुरा सुन्‍नेहरूलाई आनाकानीपूर्वक देलान्, तर समयमै दिन्छन् भन्‍नेचाहिँ छैन; तिनीहरूका विचारसँग असहमत हुने वा तिनीहरूलाई विरोधसमेत गर्नेहरूका हकमा, ख्रीष्टविरोधीहरूले मान्छे छानेर मात्र पुस्तकहरू दिन सक्छन् वा बिलकुलै नदिन पनि सक्छन्। ख्रीष्टविरोधीहरूले परमेश्‍वरका वचनका पुस्तकहरूको वितरणबाट अनुचित तरिकाले अत्यधिक लाभहरू लिन खोज्ने मात्र नभई, त्यसलाई मानिसहरू आकर्षित गर्ने, मानिसहरूको मन जित्ने, साथै अरूलाई दबाउने र सास्ती दिने माध्यमका रूपमा समेत प्रयोग गर्छन्—तिनीहरूले हरप्रकारका कुकर्म गर्न सक्षम हुन्छन्। यदि कसैले तिनीहरूबारे नराम्रो बोलेमा, तिनीहरूलाई चयन नगरेमा, वा तिनीहरूविरुद्ध मतदान गरेमा, तिनीहरूले त्यो व्यक्तिलाई सताउने उपायका रूपमा परमेश्‍वरका वचनहरू तिनीहरूसँगै रोकेर राख्न सक्छन् भन्दै मानिसहरूलाई धम्क्याउन पनि सक्छन्। त्यसकारण, कतिपय मानिसहरू त समयमै परमेश्‍वरका वचनका पुस्तकहरू वा प्रवचनका रेकर्डिङहरू प्राप्त गर्न नसकिएला भन्‍ने डरले, यी ख्रीष्टविरोधीहरूदेखि भयभीत हुन्छन्। ती मानिसहरू ख्रीष्टविरोधीहरूले दुष्टता गरे पनि र तिनीहरू आफैले अनुचित व्यवहार भोगे पनि, ख्रीष्टविरोधीहरूको दमन र सास्तीमा परिने, माथिसँगको सम्पर्क टुट्ने, र माथिले दिने मलजल र आपूर्ति गुम्ने डरले, ख्रीष्टविरोधीहरूबारे रिपोर्ट गर्ने आँट गर्दैनन्। के त्यस्ता मानिसहरू हुन्छन्? बिलकुलै, शतप्रतिशत हुन्छन्। ख्रीष्टविरोधीहरू हरप्रकारका खराब कार्यहरूमा संलग्न हुन्छन्; तिनीहरू शक्ति र लाभका लागि लड्ने, गुटहरू निर्माण गर्ने, र आफ्नै स्वतन्त्र राज्य सृजना गर्ने मात्र गर्दैनन्, परमेश्‍वरका वचनहरू वितरण गर्ने कुरा आउँदा, त्यसलाई समेत बाँकी राख्दैनन्। तिनीहरूले आफूलाई अनुचित तरिकाले लाभहरू प्राप्त गर्न, र आफ्नो हैसियत र शक्ति प्राप्त गर्न सक्षम तुल्याउने जुनसुकै कुरा पनि शोषण गरिछाड्छन्; तिनीहरूले परमेश्‍वरका वचनहरूलगायत, कुनै कुरालाई पनि बाँकी राख्दैनन्। के यी घटनाहरू तिमीहरूका मण्डलीमा वा तिमीहरूको वरिपरि घटेका छन्? कतिपय ख्रीष्टविरोधीहरू त आफूभन्दा मुनिकाहरूलाई यसो भन्दै धम्क्याउँछन्, “यदि तिमीले मलाई चयन गरेनौ भने, मबारे माथि रिपोर्ट गर्‍यौ भने, मलाई मन पराएनौ भने, यदि तिमीले मेरो बारेमा कुरा लगायौ र मैले पत्ता लगाएँ भने, त्यसउप्रान्त तिमीले प्रवचनका रेकर्डिङहरू पाउनेछैनौ। म तिम्रो आपूर्ति काटिदिनेछु, तिमीलाई पोषणरहित राख्‍नेछु, तिर्खाएर मर्ने तुल्याउनेछु, भोकै पार्नेछु!” के ख्रीष्टविरोधीहरूको स्वभाव क्रूर हुँदैन र? अत्यन्तै क्रूर हुन्छ! तिनीहरूले हरप्रकारका खराब काम गर्न सक्छन्।

यदि तिमीहरूले यस्ता ख्रीष्टविरोधीहरू सामना गऱ्यौ भने, तिमीहरू तिनीहरूलाई कसरी सम्हाल्नेथियौ? के तिमीहरू तिनीहरूबारे माथि रिपोर्ट गर्ने आँट गर्छौ? के तिमीहरू एकजुट भई तिनीहरूलाई नकार्ने आँट गर्छौ? (गर्छौँ।) अहिले त गर्छु भन्छस्, तर साँच्चै तिनीहरूको सामना गर्दा तँलाई आँट नआउन सक्छ; तँ यस्तो सोचेर पछि हट्नेछस्, “म सानो कदको छु, म युवा नै छु, म कमजोर र एक्लो छु। यदि साँच्चिकै ख्रीष्टविरोधीहरू गुट बनाएर मलाई सताएमा, के म सक्किनेछैनँ र? परमेश्‍वर कहाँ हुनुहुन्छ? मेरा गुनासाहरू कसले सुन्‍नेछन्? कसले मेरा गुनासाहरू निवारण गर्नेछ र मलाई न्याय दिनेछ? मेरा निम्ति को उभिनेछ?” तेरो आस्था किन यति सानो भएको? ख्रीष्टविरोधीलाई सामना गर्नुपर्दा तँ कायर बन्छस्, तर शैतानले भेटेरै तँलाई धम्क्यायो भने तैँले के गर्थिस्—के त्यसपछि तैँले परमेश्‍वरमा विश्‍वास गर्न छोड्थिस्? यदि ख्रीष्टविरोधीले तँलाई परमेश्‍वरका वचनहरू वितरण गरेन भने, तैँले के गर्थिस्? उसले तँलाई परमेश्‍वरका वचनका पुस्तकहरूको पैसा तिरायो भने, तँ के गर्थिस्? ख्रीष्टविरोधीले तँलाई परमेश्‍वरका वचनका पुस्तकहरू वितरण गर्दैपिच्छे, तेरा लागि प्रक्रिया कठिन बनायो र रुखो बोल्यो भने, तैँले के गर्नेथिइस्? के यो परिस्थिति सम्हाल्न सजिलो छ? म तँलाई एउटा चलाख रणनीति भन्छु: जब परमेश्‍वरका वचनका पुस्तकहरू वितरण गर्ने समय आउनै लागेको हुन्छ, तब तैँले ख्रीष्टविरोधीको छेउमै उभिएर जोसजाँगरपूर्वक मिठा शब्दहरू बोल्, र उसको विश्‍वास जित्न उसको जोरदार प्रशंसा र तारिफ गर्। अनि, उसले तँलाई परमेश्‍वरका वचनका पुस्तकहरू र प्रवचनका रेकर्डिङहरू वितरण गरेपछि, उसको बारेमा माथि रिपोर्ट गर्ने अवसर खोज्। यदि उसको बारेमा माथि रिपोर्ट गर्ने कुनै उपाय भेटिएन भने, मौका खोजेर सुझबुझ भएका दाजुभाइ-दिदीबहिनीहरूसँग एकजुट भई उक्त ख्रीष्टविरोधीलाई बाँध् र सीमित पार्। यसले साँच्चिकै मण्डलीको हानि हटाउँछ र यो परमेश्‍वरका अभिप्रायहरूसँग सबैभन्दा धेरै मिल्छ। कतिपयले सोध्लान्, यदि ख्रीष्टविरोधीले यो योजना पत्ता लगायो भने, के गर्ने? यदि तँ योचोटि विश्‍वस्त छैनस् भने, अर्को मौका पर्खी। जब तँसित साहस हुन्छ र अवस्थाहरू ठिक हुन्छन्, त्यहीबेला तैँले कदम चाल्। छोटकरीमा भन्‍नुपर्दा, यदि तँलाई ख्रीष्टविरोधीले तेरो पोषण बन्द गर्ला भन्‍ने डर छ भने, सुरुमा धेरै धाक नदेखा। आफ्नो खुलासा नगर् वा ख्रीष्टविरोधीलाई तँलाई छर्लङ्गै देख्न नदे। जब तैँले पर्याप्त कद पाएको हुन्छस्, जब तँसित ख्रीष्टविरोधीका विरोधमा खडा हुन सक्‍ने, ख्रीष्टविरोधीलाई खुट्ट्याउन र नकार्न सक्‍ने उचित, सच्चा र अझै धेरै मानिसहरू हुन्छन्, त्यहीबेला तैँले ख्रीष्टविरोधीसँग सम्बन्ध तोड्न सक्छस्। यो रणनीति कस्तो सुनिन्छ? (राम्रो।) कतिपयले भन्लान्, “के यो अरूलाई छल गर्नु होइन र? के परमेश्‍वरले हामी इमानदार मानिस भएको चाहनुहुन्‍न र? यो त इमानदार देखिँदैन।” के यो अरूलाई छल गर्नु हो? (होइन।) यो त दियाबलससँग खेलबाड हो। कुनै ख्रीष्टविरोधी, जो दियाबलस हो, त्यससँग व्यवहार गर्न जुनसुकै विधि पनि स्वीकार्य हुन्छ।

के तिमीहरूलाई ख्रीष्टविरोधीहरूसँग डर लाग्छ? मानौँ तेरो वरपर, तेरो आफ्नै मण्डलीमा, साँच्चिकै कुनै ख्रीष्टविरोधी छ। तैँले उसलाई याद गरेको छस्; ऊसित शक्ति र हैसियत छ, र उसलाई धेरै मानिसहरूले समर्थन गर्छन्। उसको गुट छ, र केही कट्टर अनुयायीहरू छन्। यस्तोमा के तँ ऊदेखि डराउनेथिइस्? कतिपयले डराउनेथिएँ भनेर भन्छन्। के डर मान्‍नु ठिक हो? यो डरको कम्तीमा एउटाचाहिँ राम्रो र सही पक्ष छ। म किन त्यसो भन्दै छु? यदि तँ ऊदेखि डराउँछस् भने, यसले देखाउँछ कि कम्तीमा तँ हृदयमा ऊ दुष्ट हो, उसले तँलाई सास्ती दिन र हानि गर्न सक्छ, ऊ असल व्यक्ति वा सत्यता पछ्याउने व्यक्ति होइन भनी विश्‍वास गर्छस्—तँसित हृदयमा कम्तीमा उसको बारेमा यो बुझाइ र सुझबुझ त छ। तैँले उसलाई ख्रीष्टविरोधीको रूपमा चित्रण गर्न वा ऊ ख्रीष्टविरोधी हो भनेर खुट्ट्याउन नसक्लास्, तर कम्तीमा तँलाई थाहा हुन्छ कि, ऊ असल, सत्यता पछ्याउने, सोझो वा दयालु, वा इमानदार व्यक्ति होइन, र त्यसैले तैँले उसको डर मान्छस्। सामान्य र साधारण वा निष्कपट मानिसहरूले पिशाचहरूबाहेक प्राय: कस्ता प्रकारका मानिसहरूको डर मान्छन्? (दुष्ट मानिसहरूको।) दुष्ट मानिसहरूसँग सबै डराउँछन्। कम्तीमा, तँलाई हृदयमा यो व्यक्ति दुष्ट हो भन्‍ने थाहा हुन्छ। यसका आधारमा, परमेश्‍वरका वचन र सत्यता सिद्धान्तहरूप्रति उसको मनोवृत्ति के छ, अवलोकन गर्; उसले सत्यता अभ्यास गर्छ कि गर्दैन, त्यो हेर्, उसका विभिन्‍न व्यवहारहरू खुट्ट्याउने, र उसका व्यवहारहरूमार्फत उसको सार बुझ्ने र खुट्ट्याउने गर्। अन्ततः, यदि तैँले ऊ ख्रीष्टविरोधी हो भनेर निर्धारण गर्न सकिस् भने, तेरो डरमा अर्को तत्त्व पनि समावेश हुनेछ—र त्यो हो, ऊप्रतिको सुझबुझ। तैँले हृदयमा उसको डर माने पनि, तँ उसको पक्षमा हुनेछैनस्, र तैँले हृदयमा उसलाई इन्कार गर्नेछस्—के यो राम्रो कुरा हो कि नराम्रो हो? (राम्रो कुरा हो।) यदि उसले तँलाई ऊसित मिलेर दुष्टता गर्न भनेमा, के तँ सहमत हुनेछस्? के तेरो हृदयमा यो कुराप्रति सुझबुझ हुनेछ? यदि उसले तँलाई ऊसित मिलेर परमेश्‍वरलाई गाली गर्न वा उहाँको आलोचना गर्न भनेमा, के तँ सहमत हुनेछस्? यदि उसले तँलाई अरूलाई सास्ती दिनका निम्ति ऊसित सहकार्य गर्न भनेमा, र निश्‍चित व्यक्तिहरूलाई परमेश्‍वरका वचनका पुस्तकहरू वितरण नगर्न भनेमा, के तँ सहमत हुनेछस्? तँ यी कुराहरू गर्न सहमत हुँदैनस् भनेर शतप्रतिशत निश्‍चित नभए पनि, कम्तीमा तैँले तेरो हृदयमा उसका कार्यहरू खुट्ट्याएको हुनेछस्। तैँले आनाकानीपूर्वक र करकापमा परेर, ऊसँग केही काम गर्न सक्छस्, तर त्यो तँलाई त्यसो गर्न बाध्य पारिएकोले मात्र हुनेछ, र त्यो स्वेच्छाले गरिएको हुनेछैन; कम्तीमा तँ मुख्य अपराधी हुनेछैनस्, बढीमा, तँ उसका अपराधहरूको सहयोगी मात्र हुनेछस्। तैँले उसलाई सिधै खुलासा गर्ने वा उक्साउने काम नगरे पनि, तैँले उसको अनुयायी वा मतियार बन्‍ने काम पनि गर्नेछैनस्। यो केही हदसम्म, ख्रीष्टविरोधीलाई अस्वीकार गर्नु हो। धेरैजसो मानिसहरूले दुष्ट मानिस र ख्रीष्टविरोधीहरूको डरका कारण, आफ्नो रक्षा गर्नहेतु छुट अपनाउन मात्र सक्छन्, त्यसैले तैँले अस्थायी समाधानका रूपमा यति गर्न सक्नु पनि राम्रै हो। तर के यो स्तरमा पुग्नुलाई आफ्नो गवाहीमा दृढ रहेको मानिन्छ? के यसलाई सत्यता सिद्धान्तहरू कायम राखेको मानिन्छ? के यसलाई शैतानलाई पराजित गरेको मानिन्छ? परमेश्‍वरका नजरमा त मानिँदैन। त्यसोभए तँ कसरी आफ्नो गवाहीमा दृढ रहन सक्छस्? तिमीहरू सबैमा मार्गको कमी छ, र तिमीहरू बस आफ्नो सुरक्षाका लागि यसरी छुट अपनाउँछौ: “तिनीहरूले दुष्टता गर्छन्, तर दुष्टता गर्नलाई तिनीहरूसँग मिल्‍ने ममा आँट छैन; मलाई दण्डित हुन्छु भन्‍ने डर छ। तिनीहरू दुष्ट मानिसहरू हुन्; तिनीहरूले मानिसहरूलाई सास्ती दिनका लागि खराब कामकुरा गर्छन्। तर जे भए पनि, मैले आफैले कसैलाई सास्ती नदिएसम्म, त्यो ठीकै हुन्छ। त्यो दुष्टताको दोष मलाई लाग्नेछैन।” यदि बढीमा, तिमीहरूले यतिसम्‍म गर्न सक्छौ भने, राम्रै भइसक्यो; तिमीहरू केवल मान्छे खुसी पारिहिँड्ने मानिसहरू हौ र मध्यमार्गी शैली अपनाइरहेका छौ, र तिमीहरू गवाही दिन सक्षम छैनौ। त्यसोभए, गवाही दिन के गर्नुपर्छ? धर्मसिद्धान्तको हिसाबले भन्‍नुपर्दा, तिमीहरूले दुष्ट मानिसहरूलाई अस्वीकार गर्नुपर्छ र ख्रीष्टविरोधीहरूलाई अस्वीकार अनि तिनीहरूको खुलासा गर्नुपर्छ, अनि ख्रीष्टविरोधीहरूलाई परमेश्‍वरको घरमा खराब कामकुरा गर्दै भाँडभैलो मच्चाउन र परमेश्‍वरको घरलाई क्षति पुर्‍याउनबाट रोक्नुपर्छ। तर यो काम ठ्याक्कै कसरी गर्ने भनेर के तिमीहरूलाई थाहा छ? (माथिलाई रिपोर्ट गर्ने र त्यसबारे बताउने।) के तिमीहरूले पूरा गर्न सक्ने जिम्मेवारी र दायित्वहरू त्यति नै हुन्? के तिमीहरू दृढ रहन सक्ने गवाही र तिमीहरूसँग भएको कद त्यति नै हो? कुनै ख्रीष्टविरोधीको रिपोर्ट गर्नुबाहेक, तिमीहरूले अरू के गर्न सक्छौ? (हामीले पहिला ख्रीष्टविरोधीहरूका नियमित व्यवहार र दुष्कर्मका तथ्यहरू जम्मा गर्न, र त्यसपछि यिनै तथ्यहरूका आधारमा दाजुभाइ-दिदीबहिनीहरूसित ख्रीष्टविरोधीलाई खुट्ट्याउनेबारे सङ्गति गर्न सक्छौँ। दाजुभाइ-दिदीबहिनीहरू ख्रीष्टविरोधीहरूलाई खुट्ट्याउन सक्ने भइसकेपछि, उनीहरू सबैले ख्रीष्टविरोधीहरूको खुलासा गर्न कदम चाल्न सक्छन्, अनि त्यसपछि, हामीले तिनीहरूलाई मण्डलीबाट निष्कासन गर्न सक्छौँ।) चरण र प्रक्रियाहरू त सही छन्, तर केही विशिष्ट अवस्थाहरू आइपरेमा, के गर्ने? तँ एक अगुवाको हैसियतले बोलिरहेको छस्, तर कुनै साधारण विश्‍वासीले ख्रीष्टविरोधी सामना गरेमा के गर्ने? के त्यो एउटा अण्डाले ढुङ्गा फोड्न खोज्नुजस्तै हुँदैन र? यस्ता परिस्थितिहरूमा तिमीहरूले के गर्नेथ्यौ? म तिमीहरूलाई आयव्ययको दर्ता र रिपोर्ट गर्ने कार्यसँग सम्बन्धित एउटा कथा भन्‍छु। एउटा लेखा हेर्ने प्रभारी व्यक्ति थियो, उसले एउटा बाह्य प्रयोजन र एउटा आन्तरिक प्रयोजनको लेखा हेर्थ्यो। एकदिन, आन्तरिक लेखामा दुई सय डलरको अन्तर देखियो। पछि, लेखा जाँच गर्न सुपरिवेक्षक आयो र उसले त्यो अन्तर देख्यो; उसले भन्यो, “आन्तरिक लेखालाई च्यातिदेऊ। बाह्य लेखा मात्र राख, ताकि कुनै प्रमाण नरहोस्।” त्यहाँको एक व्यक्तिले असहमति जनायो र भन्यो, “यो त भेटी हो। रकम जतिसुकै भए पनि, यो परमेश्‍वरको पैसा हो; तिमीले यसो गर्न मिल्दैन।” त्यो सुपरिवेक्षकले केही पनि भनेन, तर अर्को व्यक्तिले टिप्पणी गर्‍यो: “दुई सय डलर के हो र? ख्रीष्टविरोधीहरूले त एकैपटक दसौँ हजार हिनामिना गर्छन्।” अनि ती मानिसहरूले त्यस मामलालाई त्यसरी नै सल्टाए। तर पछि, एउटा व्यक्तिलाई यो तरिका गलत लाग्यो र उसले यसबारे माथिल्लो तहको निर्णयकर्ताको समूहलाई रिपोर्ट गर्‍यो। त्यो टोलीले दुई सय डलर ठूलो रकम नभएको, र अत्यन्तै व्यस्त भएको कारण, तिनीहरूले त्यसलाई सम्हाल्न नसक्ने भने। जब त्यसबारे मण्डली अगुवाहरूलाई रिपोर्ट गरियो, तिनीहरूले पनि त्यसलाई सम्बोधन गरेनन् र तिनीहरू सबैले त्यो मामलालाई बेवास्ता गरे। त्यो समस्या रिपोर्ट गर्ने व्यक्ति निराश बन्यो, र उसले भन्यो, “यी सबै मानिसहरू कसरी यस्तो हुन मिल्छ? तिनीहरू कसरी परमेश्‍वरका भेटीहरूप्रति यति गैरजिम्मेवार हुन मिल्छ? तिनीहरू खुलेआम छलमा संलग्न हुनेसमेत आँट गर्छन्!” ऊ यसबारे निराश थियो। एकदिन, जब म ती मानिसहरूलाई भेट्न गएँ, त्यस व्यक्तिले लेखापाल लापरवाह छ, उसले लेखामा गडबड गरेको छ, र अन्त्यमा केही अन्तर आएको छ भन्दै मलाई त्यो समस्या रिपोर्ट गर्‍यो। त्यो समस्या ज्यादै ठूलो नभए पनि, त्यसमा संलग्न हरव्यक्तिका मनोवृत्तिहरू अलग-अलग थिए। यी तथाकथित सुपरिवेक्षक र अगुवाहरूले त्यो समस्या सम्बोधन गरेनन्। तिनीहरूले लेखा राख्ने व्यक्तिलाई निकालेर नपठाएको मात्र नभई, उसको रक्षा गर्ने बहानासमेत भेटाए। त्यो समस्या रिपोर्ट गर्ने व्यक्तिले त्यसको रिपोर्ट गरिरह्यो; तर, उसलाई धेरै मानिसहरूद्वारा बहिष्कृत गरियो। ल भन् त, यो व्यक्तिले त्यो समस्या रिपोर्ट गर्दा उसमा कस्तो मानसिकता थियो? यदि उसमा पनि “दुई सय डलर मात्र त हो, तिमी किन यसबारे यति किचकिच गरिरहेका छौ? ख्रीष्टविरोधीहरूले त एकैपटक दसौँ हजार हिनामिना गर्छन्” भन्‍ने व्यक्तिकै जस्तो मनोवृत्ति भएको भए, के उसले अझै पनि त्यसको रिपोर्ट गर्नेथियो र? उसले त्यो रिपोर्ट गर्नेथिएन। यदि उसले “त्यो मेरो पैसा नै होइन; जसले त्यसलाई हिनामिना गर्न चाहन्छ, गरोस्—तिनीहरू नै त्यसको जिम्मेवार हुनेछन्। जे भए पनि, मैले केही पनि हिनामिना गरेको छैनँ, त्यसकारण मैले यो जिम्मेवारी वहन गर्नुपर्दैन”; वा “मैले निर्णयकर्ताको समूह र मण्डली अगुवाहरूलाई रिपोर्ट गरिसकेको छु, र उनीहरू सबैले मलाई बेवास्ता गरे, त्यसकारण मैले त आफ्नो तर्फबाट गर्नुपर्ने काम गरेको छु र थप चिन्ता लिनु आवश्यक छैन” भनेर भनेको भए—यदि उसमा यो मनोवृत्ति भएको भए, के ऊ अझै निरन्तर त्यसको रिपोर्ट गरिरहन अडिग रहन सक्थ्यो र? पक्कै सक्दैनथ्यो; धेरैजसो मानिसहरूले, बढीमा, निर्णयकर्ताको समूहलाई रिपोर्ट गरेपछि केही पनि गर्नेथिएनन्। तर जतिबेला यो व्यक्तिले निर्णयकर्ताको समूहलाई रिपोर्ट गर्‍यो, त्यति नै बेला उसले नोआ र अब्राहामका कथाहरूबारे मेरो सङ्गति सुन्यो। त्यो सुनेपछि, ऊ उत्प्रेरित भयो र उसले यसो सोच्यो, “परमेश्‍वरका वचनहरू सुनेपछि, नोआले पछि नहटी धेरै वर्षसम्म तिनको पालना गरे। तर मैले यो सानो कठिनाइ सामना गर्दा पनि, म अडिग रहन सक्दिनँ—मान्छेले यसो गर्नु हुँदैन!” त्यसकारण, ऊ रिपोर्ट गर्नमा अडिग रह्यो र अन्त्यमा त्यो कुरा माथिकहाँ पुग्यो, अनि माथिबाट उक्त समस्या सम्बोधन भयो। के तिमीहरूलाई तिमीहरूमाझ यस्ता धेरै मानिसहरू छन् जस्तो लाग्छ? यदि तिमीहरूले यस्तो परिस्थिति सामना गऱ्यौ भने, तिमीहरूमध्ये कति जना यो व्यक्तिझैँ अडिग रहनेथियौ? के तिमीहरूले पनि दुई सय डलर धेरै होइन, त्यो कुनै ठूलो कुरा होइन भन्‍ने विश्‍वास गर्नेथ्यौ, र फलस्वरूप सिद्धान्तहरूलाई यति दृढ रूपमा पालना गर्न वा यति गम्भीर हुन आवश्यक छैन, र कुनै ठूलो अन्तर नहुन्जेल रिपोर्ट नगरे हुन्छ भन्ठान्‍नेथ्यौ? के तिमीहरूले “आखिर जे होस्, मैले आफ्नो जिम्मेवारी पूरा गरेको छु। त्यसलाई सम्बोधन गर्नु वा नगर्नु अगुवाहरूको सरोकारको कुरा हो। म त एक साधारण विश्‍वासी मात्र हुँ, मसँग यति मात्र शक्ति छ, म यति मात्र गर्न सक्छु। मैले रिपोर्ट गरेको छु, मैले आफ्नो दायित्व पूरा गरेको छु; बाँकी मेरो सरोकारको कुरा होइन” भनेर सोच्नेथ्यौ? के तिमीहरूले यस्तै सोच्नेथिएनौ र? अनि यदि कसैले तँलाई दमन गर्थ्यो भने, तैँले त्यसको रिपोर्ट गर्ने आँट गर्दैनथिस्, होइन र? यो व्यक्तिले त्यो समस्या रिपोर्ट गर्ने क्रममा दमन भोग्यो, कतिपय मानिसहरूले उसलाई औँला ठड्याए र निन्दा गरे, साथै उसलाई सधैँ सास्ती दिन खोजे। यी मानिसहरू कति दुर्भावपूर्ण होलान्! मलाई यी केही व्यक्तिहरूको सम्झना छ—म किन तिनीहरूलाई सम्झिन्छु? तिनीहरूले परमेश्‍वरको घरको खाना खाए र परमेश्‍वरद्वारा आपूर्ति गरिएका सारा सत्यताहरूको आनन्द उठाए, तैपनि परमेश्‍वरका भेटीहरूप्रति तिनीहरूमा त्यस्तो मनोवृत्ति थियो। के तिनीहरूलाई परमेश्‍वरको घरका मानिसहरू मान्‍न सकिन्छ? तिनीहरू त्यसलायक छैनन्! तिनीहरूलाई आफ्नो गवाहीमा दृढ रहन माग गरिएन, किनकि तिनीहरूसँग यो चरित्र नै थिएन। तर तिनीहरूले जे गर्नुपर्थ्यो त्यो नै नगरेकाले, के तिनीहरू अझै पनि परमेश्‍वरको घरमा रहन लायक थिए त? के यस्ता मानिसहरूलाई सम्झिइनुपर्छ? के तिमीहरूलाई यस्ता मानिसहरू मन पर्छ? (पर्दैन।) त्यसोभए तिमीहरूलाई कस्ता खाले मानिसहरू मन पर्छ? (ती मानिसहरू जसले सिद्धान्तहरू पालन गर्छन्, जो अन्त्यसम्म परमेश्‍वरको घरका हितहरू रक्षा गर्नमा अडिग रहन्छन्।) मलाई शक्तिशाली मानिसहरू देख्दा तर्सिने तर निष्कपट मानिसहरूको अगाडि साहस देखाउने केही न कामका मानिसहरूसँग घिन लाग्छ। मलाई जुन थालमा खायो त्यही थालमा चुठ्ने, सत्यतामा कुनै चासो नराख्ने, र विशेषगरी धेरै वर्ष प्रवचनहरू सुनेर पनि सत्यता बिलकुलै नबुझेका, वा अलिकति पनि परिवर्तन नभएका, र अझै पनि हृदयको गहिराइमा परमेश्‍वरको प्रतिरोध गर्ने र उहाँदेखि सावधान रहनेहरूप्रति पनि घिन लाग्छ। यदि यस्ता मानिसहरूले दुष्टता गरेका प्रस्ट घटनाहरू छैनन् भने, तिनीहरू ख्रीष्टविरोधीका रूपमा चित्रण नहोलान्, तर मलाई तिनीहरूप्रति घिन लाग्छ। कति घिन लाग्छ? ख्रीष्टविरोधीहरूप्रति जति नै घिन लाग्छ। किन? ख्रीष्टविरोधीहरूले परमेश्‍वरका वचनहरूलाई बिक्री, व्यापार र लेनदेन गर्ने उपभोग्य वस्तुका रूपमा लिन्छन्, र त्यसबाट नाफा प्राप्त गर्छन्। जबकि यसप्रकारको व्यक्तिले परमेश्‍वरका वचनहरूबाट नाफाचाहिँ नलिन सक्छ, तर उसले परमेश्‍वरका वचनहरूलाई जुन मनोवृत्तिले हेर्छ त्यसबाट हामीले निर्क्योल गर्न सक्छौँ कि ऊ ठ्याक्कै ख्रीष्टविरोधीहरूजस्तै छ, उसले परमेश्‍वरको मार्ग पछ्याउँदैन, वा उसमा परमेश्‍वरका भेटीहरूप्रति हुनुपर्ने सरल र सबैभन्दा आधारभूत मनोवृत्तिसमेत छैन, र ऊ जुन थालमा खायो त्यही थालमा चुठ्छ। तिनीहरू कस्ता चिजहरू हुन्? तिनीहरू यहूदाहरू हुन्, जो प्रभु र आफ्ना साथीहरूलाई घात गर्छन्। यो कथा सुनेपछि, तिमीहरूमा कस्ता सोचहरू आए? के तिमीहरू यस्ता परिस्थितिहरूमा सिद्धान्तहरू पालना गर्न र आफ्नो अडानमा अडिग रहन सक्छौ? यदि तँ केही न कामको छस्, र सधैँ पछि हट्छस्, सधैँ ख्रीष्टविरोधीहरूको शक्तिको डर मान्छस्, र तिनीहरूद्वारा सास्ती दिइने कुराले डराउँछस्, तिनीहरूको शक्तिले तँलाई हानि गर्ला भनेर डराउँछस्, र तँ सधैँ हृदयमा डराएको हुन्छस्, र तँसँग यसबारे प्रतिक्रिया जनाउने बुद्धि छैन, र तैँले सधैँ ख्रीष्टविरोधीहरूलाई छुट दिन्छस्, तिनीहरूको रिपोर्ट वा खुलासा गर्न वा तिनीहरूलाई नकार्न हातेमालो गर्ने अरू व्यक्तिहरू खोज्ने आँट गर्दैनस् भने, तँ परमेश्‍वरप्रतिको गवाहीमा दृढ रहन सक्ने व्यक्ति होइनस्—तँ केही न कामको व्यक्ति होस्, जुन थालमा खायो त्यही थालमा चुठ्ने चिज होस्। जब ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिन्छन्, आफ्ना लागि अनुचित तरिकाले अत्यधिक लाभ प्राप्त गर्न, तँलाई धम्क्याउन, र तेरो पोषण बन्द गर्न तिनलाई प्रयोग गर्छन्, तब यदि तैँले त्यस्ता परिस्थितिहरूमा पनि तिनीहरूलाई अस्वीकार गर्न सक्दैनस् भने, के तँ विजेता होस् त? के तँ ख्रीष्टको अनुयायी हुन लायक छस् त? यदि तँसित परमेश्‍वरले तँलाई निःशुल्क रूपमा दिनुहुने वचनहरू र आत्मिक पोषण लिने क्षमतासमेत छैन भने, र तैँले ती कुराहरू खान, पिउन, वा तिनको आनन्द उठाउनसमेत सक्दैनस् भने, त्यसले तँलाई कति नालायक बनाउँछ?

मैले भर्खरै सङ्गति गरेका तथ्यहरू ख्रीष्टविरोधीहरूले परमेश्‍वरका वचनहरूलाई उपभोग्य वस्तुका रूपमा लिनुका केही प्रकटीकरणहरू हुन्। ख्रीष्टविरोधीहरू परमेश्‍वरका वचनहरू खाने र पिउने गर्दैनन् र सत्यता स्विकार्दैनन्, तिनीहरू आफूलाई परमेश्‍वरका वचनहरूद्वारा सुसज्जित गर्न तिनलाई चाँ-चाँडो पढ्ने र झलक्क हेर्ने मात्र गर्छन्। तिनीहरू परमेश्‍वरका वचनहरूलाई आफ्नो स्वामित्वको वस्तु र निजी सम्पत्तिका रूपमा लिन्छन्, ताकि तिनीहरूले, कारोबारमा संलग्न भएर आफूले कामना गरेका पैसा र लाभहरू प्राप्त गर्न सकून्, र ताकि परमेश्‍वरका चुनिएका मानिसहरूको परमेश्‍वरका वचनहरू पढ्ने, खाने र पिउने स्वतन्त्रता नियन्त्रण गर्न सकून्। यस्ता ख्रीष्टविरोधीहरू दुष्ट मानिस, दियाबलस, र अविश्‍वासीहरू हुन्; तिनीहरू गैरविश्‍वासी वर्गका हुन्! यस्ताहरू जोकोही परमेश्‍वरको घरमा देखा परे पनि, तिनीहरूलाई निष्कासित गरिनुपर्छ, सदाका लागि निष्कासित गरिनुपर्छ! के यस्ता मानिसहरू सामना गर्दा, तिमीहरू तिनीहरूलाई अस्वीकार गर्ने आँट गर्छौ? के तिमीहरू एकजुट भएर तिनीहरूको खुलासा गर्ने आँट गर्छौ? तिनीहरूको खुलासा गरिनुपर्छ; तिनीहरूलाई अस्वीकार गरिनुपर्छ। परमेश्‍वरको घर सत्यताद्वारा शासित हुन्छ। यदि तँसित यस्तो कद छैन भने, यसले परमेश्‍वरका वचनहरू र सत्यता तँभित्र जीवन बनेका छैनन् भन्‍ने प्रमाणित गर्छ। यदि तँ कायर छस्, शैतानहरूसँग डराउँछस्, दुष्ट मानिसहरूसँग डराउँछस्, र ख्रीष्टविरोधीहरूविरुद्ध लड्नुभन्दा आफैलाई बचाउनका लागि सम्झौता गर्न रोज्छस् भने, र त्यसका लागि तँ परमेश्‍वरका वचनहरू खाने-पिउने वा तिनलाई प्राप्त गर्ने समेत गर्दैनस् भने, तँ भोकले मर्न लायक छस्, र यदि तँ मरिस् नै भने पनि, तँलाई कसैले पनि दया गर्नेछैन। यदि तिमीहरूले यस्ता परिस्थितिहरू सामना गर्‍यौ भने, तिमीहरूले छनौट र अभ्यास कसरी गर्नुपर्छ? तिमीहरूले तत्काल तिनीहरूको खुलासा गर्नुपर्छ। परमेश्‍वरका वचनहरू उपभोग्य वस्तु होइनन्; ती परमेश्‍वरका चुनिएका सबै मानिसहरूलाई प्रदान गरिएका हुन्, ती कुनै व्यक्तिको निजी सम्पत्ति होइनन्। कसैसँग पनि परमेश्‍वरका वचनहरू रोकेर राख्ने वा आफ्नै निम्ति स्वामित्वमा लिने अधिकार हुँदैन। परमेश्‍वरका वचनहरू परमेश्‍वरलाई पछ्याउने सबै चुनिएका मानिसहरूलाई बिना मुआब्जा निःशुल्क वितरण गरिनुपर्छ। जसले तिनलाई रोकेर राख्छ, तीबाट अनुचित तरिकाले अत्यधिक लाभहरू लिन खोज्छ, वा परमेश्‍वरका वचनहरूका सम्बन्धमा व्यक्तिगत योजनाहरू बनाउँछ, ऊ श्रापित हुन योग्य हुन्छ। तिनीहरू परमेश्‍वरका चुनिएका मानिसहरूले खडा भएर खुलासा र अस्वीकार गर्नुपर्ने व्यक्तिहरू हुन्, तिनीहरू निकालिनु र हटाइनुपर्छ।

के आज मैले सङ्गति गरेका दुई विषयवस्तुहरूले ख्रीष्टविरोधीहरूले परमेश्‍वरका वचनहरू कसरी तिरस्कार गर्छन् भन्‍ने कुराको पर्याप्त चित्रण गर्छन्? (गर्छन्।) ख्रीष्टविरोधीहरूले परमेश्‍वरका वचनहरूलाई कहिल्यै सत्यताका रूपमा लिँदैनन्, न त तिनीहरूले तिनलाई कदर गर्ने, बहुमूल्य ठान्‍ने, वा सृष्टिकर्ताका वचनहरूका रूपमा लिने नै गर्छन्। त्यसको साटो, तिनीहरूले हरमोडमा आफ्ना भन्नै नमिल्ने, घृणास्पद, र घिनलाग्दा अभिप्रायहरू देखाउँछन्। तिनीहरू आफ्ना भन्नै नमिल्ने लक्ष्यहरू हासिल गर्न मात्र परमेश्‍वरका वचनहरू प्रयोग गर्न चाहन्छन्, र भौतिक वा अभौतिक जुनै चिजहरूको सम्बन्धमा भए पनि, तिनीहरू अनुचित तरिकाले आफ्नै लागि नाफा प्राप्त गर्न, पैसा र भौतिक वस्तुहरू प्राप्त गर्न, वा मानिसहरूलाई आफ्नो खुसामद गर्न, आफूलाई आदर गर्ने, आफ्नो अन्धोभक्ति गर्न र अनुसरण गर्न लगाउने लक्ष्य हासिल गर्नहेतु परमेश्‍वरका वचनहरू प्रयोग गर्न चाहन्छन्। यी कुराहरू परमेश्‍वरले घिनाउनुहुन्छ र यिनलाई मानिसहरूले अस्वीकार गर्नुपर्छ। जब-जब कसैले यस्ता व्यक्तिहरूबारे वा यस्ता घटनाहरू भइरहेको थाहा पाउँछ, तबतब ऊ यी कुराको खुलासा र अस्वीकार गर्न खडा हुनुपर्छ, र यस्ता मानिसहरूलाई परमेश्‍वरका चुनिएका मानिसहरूमाझ दृढ रहनबाट रोक्नुपर्छ। कतिपयले त यदि तिनीहरूले यस्ता घटनाहरू सामना गरेमा माथि रिपोर्ट गर्छु भनेर भन्छन्, तर त्यो कुरा अत्यन्तै निष्क्रिय र सुस्त हुन्छ। यदि तैँले बस यी कुराहरू माथि रिपोर्ट गर्ने काम मात्र गर्छस् भने, तँ अत्यन्तै बेकार छस्! तैँले परमेश्‍वरका यति धेरै वचनहरू खानु र पिउनुका साथै यति धेरै प्रवचनहरू सुनेको छस्, तैपनि तँलाई रिपोर्ट गर्न मात्र आउँछ—यसको अर्थ तेरो कद अति नै सानो छ! के तँसँग ख्रीष्टविरोधीहरूलाई निराकरण गर्ने अरू विधिहरू पक्कै छैनन् र? माथि रिपोर्ट गर्नु भनेको अन्तिम उपाय हो, जुन बिलकुलै जरुरी पर्दा मात्र चालिने कदम हो। यदि तेरो सङ्ख्या पुगेन, तेरो स्तर मिलेन, र तँमा सुझबुझ छैन, र साथै कुनै व्यक्ति ख्रीष्टविरोधी हो कि होइन भनेर तँ निश्‍चित छैनस् भने, तैँले उसका विभिन्‍न प्रकटीकरण र कार्यहरू खुलासा गर्ने आँट नगर्न सक्छस्। तर यदि ऊ ख्रीष्टविरोधी हो भनेर तँ निश्‍चित छस्, तैपनि अझै उसको विरुद्ध लड्न, उसलाई अस्वीकार गर्न, र परास्त गर्न खडा हुने आँट गर्दैनस् भने, के तँ अति नालायक होइनस् र? तैँले बुझेको अलिकति सत्यता पनि प्रयोग भइरहेको छैन। के तँ आफूले बुझेको र सुनेको कुरा सत्यता हो भनेर त निश्‍चित छस्? यदि त्यो सत्यता हो भने, तँ किन कठोर र न्यायोचित रूपमा खडा भएर ख्रीष्टविरोधीहरूविरुद्ध लड्ने आँट गर्दैनस्? यो ख्रीष्टविरोधीहरू शासन गर्ने अधिकारी भएको अवस्था पनि त होइन—तँ के कारणले तिनीहरूसँग डराउँछस्? तैँले विचारै नगरी तिनीहरूको खुलासा गरेर तिनीहरूले तँलाई अधिकारीहरूका हातमा सुम्पन सक्ने खण्डमा बाहेक—ती परिस्थितिहरूमा, तैँले होसियारी अपनाउनुपर्छ, तिनीहरूलाई उक्साउनु हुँदैन, बरु बुद्धिमान् विधिहरू प्रयोग गरेर सुटुक्क ख्रीष्टविरोधीहरूको आलोचना गर्ने र साख गिराउने काम गर्नुपर्छ, बिस्तारै तिनीहरूलाई हटाउनुपर्छ। के तिनीहरूलाई चुपचाप हटाउनु झन् प्रभावशाली हुँदैन र? (हो।) ल ठिक छ, अब आजको सङ्गति यहीँ टुङ्ग्याऔँ। बिदा चाहन्छु!

सेप्टेम्बर १२, २०२०


विषयवस्तु एघार: तिनीहरू कुनै गलत काम गर्दा, काटछाँट स्विकार्दैनन्, न त तिनीहरूमा पश्‍चात्तापको मनोवृत्ति नै हुन्छ, बरु तिनीहरूले धारणाहरू फैलाउँछन् र सार्वजनिक रूपमा परमेश्‍वरको आलोचना गर्छन्

आज हामी ख्रीष्टविरोधीहरूको विभिन्न प्रकटीकरणहरूको विषयवस्तु एघारमा सङ्गति गर्नेछौँ: तिनीहरू कुनै गलत काम गर्दा, काटछाँट स्विकार्दैनन्, न त तिनीहरूमा पश्‍चात्तापको मनोवृत्ति नै हुन्छ, बरु तिनीहरूले धारणाहरू फैलाउँछन् र सार्वजनिक रूपमा परमेश्‍वरको आलोचना गर्छन्। यस विषयवस्तुको विशिष्ट सामग्री भनेको ख्रीष्टविरोधीहरूले काटछाँटलाई कसरी लिन्छन् भन्‍ने बारेमा हो; अर्थात्, यसको सामना गर्दा तिनीहरूको मनोवृत्ति कस्तो हुन्छ, र त्यसपछि तिनीहरू के गर्छन् र यस्तो मनोवृत्ति पाल्दै गर्दा तिनीहरूको प्रकटीकरण कस्तो हुन्छ। के हामीले पहिले नै ख्रीष्टविरोधीहरूले काटछाँटलाई कसरी लिन्छन् भन्‍ने विषयवस्तुका बारेमा सङ्गति गरिसकेका छौँ? (गरिसकेका छौँ, ख्रीष्टविरोधीहरूले आफ्नो भविष्य र नियतिप्रति कस्तो व्यवहार गर्छन् भन्‍ने सङ्गतिमा यसलाई समेटिएको थियो।) त्यसोभए, काटछाँट गरिने सम्बन्धमा ख्रीष्टविरोधीको मनोवृत्ति कस्तो हुन्छ? के हामीले त्यतिबेला ख्रीष्टविरोधीहरूको काटछाँट गरिँदा तिनीहरूले बोल्ने प्रख्यात भनाइहरूका बारेमा सङ्गति गरेका थिएनौँ? (थियौँ।) यस प्रकारको अवस्थाका लागि तिनीहरूसँग दुई प्रसिद्ध भनाइहरू छन्। एउटा “परमेश्‍वर धर्मी हुनुहुन्छ, र म परमेश्‍वरमा विश्‍वास गर्छु, कुनै व्यक्तिमा होइन!” भन्ने हो र अर्को चाहिँ “मलाई काटछाँट गर्नको लागि तपाईँ अत्यन्तै अपरिपक्‍व हुनुहुन्छ। मैले परमेश्‍वरमा विश्‍वास नगरेको भए, म कसैलाई टेर्नेथिइनँ!” भन्ने हो। साथै, तिनीहरूलाई काटछाँट गर्ने जोसुकैलाई तिनीहरूले घृणा गर्छन्, र यसका अतिरिक्त, तिनीहरूलाई काटछाँट गर्ने बित्तिकै, तिनीहरू आफूलाई हटाइने शङ्का गर्छन्। अन्तमा, तिनीहरूले कसरी काटछाँटलाई स्वीकार गर्न इन्कार गर्ने मात्र होइन, तर सबै ठाउँमा धारणाहरू फैलाउने कार्य पनि गर्छन् भन्‍ने बारेमा पनि हामीले सङ्‌गति गर्‍यौँ। के हामीले यसैको बारेमा कुरा गरेका होइनौँ? (हो।)

अ. ख्रीष्टविरोधीहरूलाई काटछाँट गर्नुका कारणहरू

मैले भर्खरै ख्रीष्टविरोधीहरूले आफ्ना निजी स्वार्थलाई छुने गरी काटछाँट गरिँदा कसरी व्यवहार गर्छन् भन्‍ने विषयमा हाम्रो अघिल्लो सङ्गतिका बारेमा छोटो समीक्षा दिएँ। आज हामी यसलाई अर्को कोणबाट सङ्‍गति र चिरफार गर्न जाँदैछौँ र ख्रीष्टविरोधीहरूलाई काटछाँट गर्दा तिनीहरूले कस्ता निश्‍चित स्वभावहरू प्रकट गर्छन् र तिनीहरूमा कस्तो मनोवृत्ति हुन्छ, साथै तिनीहरूका विशिष्ट दृष्टिकोणहरू के हुन् भन्‍ने कुरालाई हेर्नेछौँ र हामी यी दृष्टिकोणहरूका आधारमा तिनीहरूको स्वभावलाई चिरफार गर्नेछौँ। यसमा काटछाँट गर्ने विषय समावेश भएकोले पहिले ख्रीष्टविरोधीहरूलाई काटछाँट गर्नुका कारणहरूका बारेमा सङ्गति गरौँ। काटछाँट आधारहीन रूपमा गरिने कुरा होइन, त्यसोभए कुन सन्दर्भमा र कुन परिस्थितिमा ख्रीष्टविरोधीलाई यस्तो हुनेछ? के उक्त व्यक्ति ख्रीष्टविरोधी भएका कारणले मात्र यसो हुनेछ? केही मानिसहरू भन्छन्: “जोसँग हैसियत छ, जो चर्चामा छ, उसलाई अन्तमा काटछाँट गरिनेछ।” के त्यो सत्य हो? (होइन।) त्यसोभए, ख्रीष्टविरोधीहरूले के गर्छन् जसका कारण तिनीहरूलाई काटछाँट गरिन्छ? के उनीहरूले साधारण गल्ती गरेमा उनीहरूलाई कठोर रूपमा काटछाँट गरिने छ? के यसका बारेमा सङ्‍गति गरिनुपर्दैन र? (पर्छ।) ख्रीष्टविरोधीहरूलाई किन काटछाँट गरिन्छ? यसलाई सैद्धान्तिक रूपमा हेर्दा, ख्रीष्टविरोधीहरूको अहङ्कारी स्वभाव हुन्छ, तिनीहरू सत्यतामा समर्पित हुँदैनन्, तिनीहरू परमेश्‍वरका वचन वा सकारात्मक कुराहरूलाई मन पराउँदैनन्, तिनीहरू सत्यताप्रति वितृष्ण हुन्छन्, तिनीहरू सत्यलाई घृणा गर्छन् र तिनीहरू परमेश्‍वरका शत्रुहरू हुन्, त्यसैले तिनीहरूलाई काटछाँट गरिनुपर्छ वा निर्दयतापूर्वक खुलासा समेत गरिनुपर्छ। के यो भनाइ सही हो? तिनीहरूको प्रकटीकरण र प्रकाशका आधारमा, तिनीहरूलाई ख्रीष्टविरोधीहरूका रूपमा चित्रण गर्न सकिन्छ, त्यसैले तिनीहरू काटछाँट गरिन र निर्दयतापूर्वक खुलासा गरिन लायक छन्; तिनीहरू जसरी काटछाँट गरिए पनि, तिनीहरू दयाको योग्य छैनन्, तिनीहरूलाई अस्वीकार गरिनुपर्छ र तिनीहरूलाई जो कोहीले पनि काटछाँट गर्नु जायज छ। के कुराहरू यस्तै नै हुन् त? (अहँ होइनन्।) के तिमीहरू पक्का छौ? ख्रीष्टविरोधीहरूलाई किन काटछाँट गरिन्छ? मैले भर्खरै यसका लागि धेरै कारणहरू उल्लेख गरेको छु। तिमीहरूमध्ये केहीलाई ती कारणहरू सही छैनन् जस्तो लाग्‍न सक्छ, तर तिमीहरू यसका बारेमा पक्का छैनौ; यसको कारण यो हो कि तिमीहरू धर्मसिद्धान्तहरू मात्र बुझ्छौ र यसको सार बुझ्‍न सक्दैनौ। तिमीहरूले यसलाई चिनेका छैनौ भन्ने तथ्यले देखाउँछ कि तिमीहरूले ख्रीष्टविरोधीहरूलाई किन काटछाँट गरिन्छ भन्‍ने कुरा बुझेका छैनौ। धेरैजसो मानिसहरूले यस मामलाका धर्मसिद्धान्तहरू मात्र बुझ्छन् र तिनीहरू आफ्नो हृदयमा जान्दछन् कि ख्रीष्टविरोधीलाई काटछाँट गरिनुपर्छ र निर्दयतापूर्वक खुलासा गरिनुपर्छ, तर तिनीहरू ख्रीष्टविरोधीको वास्तविक व्यवहार खुट्ट्याउन सक्दैनन्; यसले के सङ्केत गर्दछ भने तिनीहरूले यस मामलाको सार वा ख्रीष्टविरोधीहरूको सारलाई बुझ्‍न सक्दैनन्। सत्यता वास्तविकता धारण नगर्नेहरूले धर्मसिद्धान्तहरू मात्र बुझ्छन्, तिनीहरूले अन्धाधुन्ध प्रावधानहरू लागू गर्छन्, त्यसैले यदि त्यहाँ साँच्चै ख्रीष्टविरोधीले केही गरिरहेको भए, तिनीहरू यसलाई बुझ्‍न सक्षम हुने थिएनन्।

ख्रीष्टविरोधीलाई किन काँटछाँट गरिन्छ होला? कारण एकदम सरल छ—यो तिनीहरूका विभिन्‍न प्रकटीकरणहरू र तिनीहरूको सारबाट प्रकाश हुने विभिन्न अभ्यासहरू र व्यवहारहरूका कारणले हो। र यी अभ्यास, व्यवहार र प्रकटीकरणहरू के हुन्? पहिलो, ख्रीष्टविरोधीहरूले आफ्नै स्वतन्त्र राज्यहरू स्थापना गर्छन्। तिनीहरूको ख्रीष्टविरोधी सारका कारण, तिनीहरू परमेश्‍वरसँग उहाँको चुनिएका मानिसहरूका लागि प्रतिस्पर्धा गर्छन् र तिनीहरू इलाका र मानिसहरूको हृदयका लागि प्रतिस्पर्धा गर्छन्—यी सबै कुराहरू तिनीहरूले आफ्नै स्वतन्त्र राज्यहरू स्थापना गरिरहेका हुन्। कसैले आफ्नो स्वतन्त्र राज्य स्थापना गर्दैछ भने, के उसले आफ्नो कर्तव्य पूरा गरिरहेको हुन्छ? (हुँदैन।) तिनीहरू आफ्नै उद्यममा संलग्न भइरहेका हुन्छन्, आफ्नै प्रभावको दायरा र आफ्नो अख्तियार व्यवस्थापन गरिरहेका हुन्छन्, आफ्नै इलाकाको विशेष नियन्त्रण प्राप्त गर्न, आफ्नै गुट बनाउन, परमेश्‍वरका चुनिएका मानिसहरूलाई बहकाउने कोसिस गरिरहेका हुन्छन् ताकि तिनीहरूले परमेश्‍वरलाई अस्वीकार गरून् र यसको साटो तिनीहरूलाई पछ्याऊन्। यो तिनीहरूले कर्तव्य निर्वाह गरिरहेको होइन, बरू परमेश्‍वरसँग प्रतिस्पर्धा गरिरहेको हो। एक ख्रीष्टविरोधीले यी प्रकटीकरणहरू प्रदर्शन गर्दा, तिनीहरूले यी कुराहरू गर्दा, के तिनीहरूलाई काटछाँट गरिनुपर्छ? (गरिनुपर्छ।) के यो ख्रीष्टविरोधीलाई काटछाँट गर्नुको एउटा कारण हो? के यो तिनीहरूको विशेष अभिव्यक्तिहरूमध्ये एक हो? (हो।) त्यसोभए तिमीहरूले भर्खरै किन त्यसो भन्‍न सकेनौ? के यी शब्दहरू तिमीहरूका ओठ र तिमीहरूका मनमा छैनन्? (छन्।) के यो प्रकटीकरण मैले भर्खरै उल्लेख गरेको सैद्धान्तिक कारणहरूसँग बाझिएको छ? तिनीहरू बिचको भिन्‍नता के हो? (ती कारणहरू सामान्य नै थिए, जबकि परमेश्‍वरले भर्खरै उल्लेख गर्नुभएको प्रकटीकरण विस्तृत छ—यो ख्रीष्टविरोधीको व्यावहारिक प्रकटीकरण हो।) पहिले उल्लेख गरिएका ती कारणहरू सामान्य थिए, ती केवल केही धर्मसिद्धान्तहरू थिए; ती ख्रीष्टविरोधीहरूलाई काटछाँट गर्ने निश्‍चित कारणहरू थिएनन्। यो प्रकटीकरण वास्तविक कारणहरूमध्ये एक हो। पहिलो प्रकटीकरण यही हो कि तिनीहरूले आफ्नै स्वतन्त्र राज्यहरू स्थापना गर्न खोजिरहेका हुन्छन्। दोस्रो प्रकटीकरण तिनीहरूको गुप्त चालबाजी हो। आफ्नै स्वतन्त्र राज्य स्थापना गर्न खोज्‍नु अनि यसको प्रकृति एउटै हुन्छ, तर निश्‍चित अभ्यासहरू फरक छन्। त्यसोभए गुप्त चालबाजीको अर्थ के हो? यो सकारात्मक शब्द हो कि नकारात्मक? यसका प्रशंसनीय अर्थहरू छन् कि अपमानजनक? (अपमानजनक अर्थहरू।) सामान्यतया गुप्त चालबाजीको अर्थ के हो? यसमा कस्ता प्रकारका प्रकटीकरणहरू समावेश छन्? (ख्रीष्टविरोधीहरूले आफ्नो हैसियत सुदृढ पार्न पर्दा पछाडि गर्ने कामहरू। उदाहरणका लागि, मण्डलीको चुनावको समयमा, तिनीहरूले पर्दा पछाडि मत माग्छन्।) यो ती कुराहरूमध्ये एउटा हो जुन यसमा समावेश छ। छोटकरीमा, यस प्रकारको प्रकटीकरण भनेको केही निश्‍चित कुराहरू गोप्य रूपमा गर्नु, अरूसँग छलफल नगरी, पारदर्शिता बिना, सबैको पछाडि परिस्थितिहरू हेरफेर गर्नु, विशेष गरी माथिलाई वा माथिल्लो तहका अगुवाहरूलाई यसको बारेमा थाहा नदिनु हो। ख्रीष्टविरोधीहरूले केही कुराहरू गोप्य रूपमा गर्छन्, ती कुराहरू सिद्धान्तहरूको विरुद्धमा छन् र सत्यतासँग मेल खाँदैनन्, ती कुराहरूले परमेश्‍वरको घरलाई हानि पुर्‍याउँछन् र परमेश्‍वरले ती कुराहरूलाई घृणा गर्नुहुन्छ भन्‍ने कुरा तिनीहरू पूर्ण रूपमा जान्दछन्। तिनीहरू अझै पनि यी कुराहरू गर्ने जिद्दी कस्छन्, परिस्थितिलाई हेरफेर गर्न शैतानको चाल र मानवीय रणनीतिहरू प्रयोग गर्छन् र त्यसपछि तिनीहरू गोप्य रूपमा कार्य गर्छन्। गोप्य रूपमा काम गर्नु पछाडिको तिनीहरूको लक्ष्य के हो? एउटा लक्ष्य भनेको शक्ति कब्जा गर्नु हो र अर्को उनीहरूले चाहेको स्वार्थहरू प्राप्त गर्नु हो। यी उद्देश्यहरूलाई प्राप्त गर्न, तिनीहरूले सत्यता सिद्धान्तहरू, मण्डलीका नियमहरू, परमेश्‍वरका अभिप्रायहरू र योभन्दा बढी, आफ्नै विवेकलाई उल्लङ्घन गर्ने कामहरू गर्छन्। तिनीहरूको कार्यमा कुनै पारदर्शिता छैन—तिनीहरूले सबैबाट कुराहरू लुकाउँछन् वा तिनीहरूले आफ्नो प्रभावको दायराभित्र भएका थोरै मतियारहरूलाई मात्र बताउँछन्, ताकि तिनीहरूले परिस्थितिलाई नियन्त्रण गर्ने, माथिल्लो अगुवाहरू र परमेश्‍वरका चुनिएका मानिसहरूको आँखामा धुलो छर्ने आफ्नो उद्देश्य प्राप्त गर्न सकून्। गुप्त चालबाजीको अर्थ तिनीहरूले अधिकांश मानिसहरूलाई पूर्ण रूपमा अनभिज्ञ राखेर, केही निर्णयहरू गर्छन् र केही कुराहरू योजनाबद्ध गर्छन् र यी कुराहरू भएपछि, अधिकांश मानिसहरूलाई तिनको स्रोत वा कसले ती सुरु गऱ्यो वा वास्तवमा के भयो भन्‍ने कुरा थाहा हुँदैन। अधिकांश मानिसहरू किन अन्धकारमा हुन्छन्? यो ख्रीष्टविरोधीको दुष्टता, क्रूरता हो। तिनीहरूले जानाजानी आफ्ना कार्यहरूमा दाजुभाइ र दिदीबहिनीहरू, माथिल्ला अगुवाहरू र माथिलाई छल्छन्। तिमीहरूले यी कुराहरूबारे जसरीसुकै खोजीनिती गर्ने प्रयास गरे तापनि वा तिमीहरूले जसलाई सोधे तापनि, तिनीहरूको कारण के हो भनेर कसैलाई थाहा हुँदैन र विशेष गरी धेरै समय अघि भएका धेरै कुराहरूको सन्दर्भमा, त्यस बेला के भइरहेको थियो भन्‍ने कुरा धेरै मानिसहरूलाई अझै पनि थाहा छैन। यो गुप्त चालबाजी हो। यो ख्रीष्टविरोधीहरूले प्रयोग गर्ने साझा रणनीति हो—जब तिनीहरू केही गर्न चाहन्छन्, तिनीहरूले अरू कसैसँग छलफल नगरी निजी रूपमा चाल रच्छन् र योजना बनाउँछन्। यदि तिनीहरूसँग तिनीहरूले भरोसा गर्ने कोही छैन भने तिनीहरूले आफ्नो मस्तिष्कमा षड्यन्त्र रच्छन्; यदि तिनीहरूसँग मतियारहरू छन् भने, तिनीहरूले तिनीहरूसँग गोप्य रूपमा चाल रच्ने र योजना बनाउनेछन्, र तिनीहरूको प्रभावको दायराभित्रका जो कोही पनि तिनीहरूको चालबाजी षड्यन्त्रको निशाना बन्‍न सक्छ। यस प्रकारको अभ्यासको प्राथमिक विशेषता के हो? पारदर्शिताको कमी हो, जहाँ धेरै जसो मानिसहरूले के भइरहेको छ भनेर जान्‍ने अधिकारको आनन्द लिइरहेका हुँदैनन् र भ्रमको स्थितिमा हुँदा ख्रीष्टविरोधीहरूको खेलौना भएका, चालबाजी र भ्रममा परेका हुन्छन्। ख्रीष्टविरोधीहरू किन गुप्त चालबाजीमा संलग्‍न हुन्छन् र खुला वा पारदर्शी तरिकाले कार्य गर्दैनन्, वा सबैलाई के भइरहेको छ भनेर जान्‍ने अधिकार दिँदैनन्? किनभने तिनीहरूलाई राम्ररी र स्पष्ट रूपमा थाहा छ कि तिनीहरूले जे गरिरहेका छन् त्यो परमेश्‍वरको घरका सिद्धान्त वा नियमहरूसँग मेल खाँदैन र तिनीहरूले जथाभाबी दुष्कर्म गरिरहेका छन्। तिनीहरू जान्दछन् कि यदि अधिकांश मानिसहरू उनीहरूले के गरिरहेका छन् भनेर जानकार भएमा, तिनीहरूमध्ये केही खडा भएर तिनीहरूको विरोध गर्नेथिए र यदि माथिल्लो नेतृत्वलाई थाहा भयो भने, तिनीहरूलाई काटछाँट गरेर बर्खास्त गरिनेथियो र त्यसपछि तिनीहरूको हैसियत खतरामा पर्नेथियो। त्यसकारण तिनीहरूले आफूले गर्ने केही कामहरूमा गुप्त चालबाजीको विधि अपनाउँछन् र अन्य मानिसहरूलाई तीबारे जान्‍न दिँदैनन्। के तिनीहरूको गुप्त चालबाजीका परिणामहरू मण्डलीको काम र परमेश्‍वरका चुनिएका मानिसहरूका लागि लाभदायक छन्? के तिनीहरू सबैका लागि सुधारोन्मुख छन्? बिलकुल छैनन्। धेरैजसो मानिसहरू बहकिएका र धोकामा परेका छन् र यसबाट पटक्कै लाभ पाउँदैनन्। के ख्रीष्टविरोधीहरूद्वारा अपनाइने यो गुप्त चालबाजीको विधि सत्यता सिद्धान्तहरूअनुरूप छ? के यो परमेश्‍वरका मागहरूअनुरूप कार्य गर्नु हो? (होइन।) त्यसोभए गुप्त चालबाजीमा संलग्‍न भइरहेका ख्रीष्टविरोधीहरूका यी प्रकटीकरणहरू फेला पारिए भने, के ती ख्रीष्टविरोधीहरूको काटछाँट गरिनुपर्छ? के तिनीहरूलाई खुलासा गरेर अस्वीकार गरिनुपर्छ? (गरिनुपर्छ।) गुप्त चालबाजीमा संलग्‍न हुनु ख्रीष्टविरोधीहरूको एउटा ठोस प्रकटीकरण हो।

ख्रीष्टविरोधीहरूले काम गर्दा देखापर्ने अरू साझा प्रकटीकरणहरू के-के हुन्? (ख्रीष्टविरोधीहरूले आफ्नै हैसियतका खातिर मानिसहरूलाई दमन गर्छन् र सास्ती दिन्छन्।) ख्रीष्टविरोधीहरूका लागि अरू मानिसहरूलाई सास्ती दिनु सबैभन्दा सामान्य काम हो, र यो तिनीहरूको ठोस प्रकटीकरणहरूमध्ये एक हो। आफ्‍नो हैसियत कायम राख्‍नका लागि, ख्रीष्टविरोधीहरूले सधैँ सबैलाई, तिनीहरूलाई पालन गर्न र तिनीहरूको कुरा सुन्‍न माग गरिरहेका हुन्छन्। यदि तिनीहरूले कसैले तिनीहरूको कुरा नसुन्‍ने वा तिनीहरूप्रति विरोधी वा प्रतिरोधी भएको भेटे भने, तिनीहरू त्यस व्यक्तिलाई काबुमा ल्याउन दमन गर्ने र सास्ती दिने चाल चल्छन्। ख्रीष्टविरोधीहरूले आफ्‍नो भन्दा फरक विचार राख्‍नेहरूलाई प्राय दमन गर्छन्। तिनीहरूले सत्यता खोजी गर्ने र बफादारीपूर्वक आफ्‍नो कर्तव्य निर्वाह गर्ने मानिसहरूलाई प्राय दमन गर्छन्। तुलनात्मक रूपमा शिष्ट र सोझा जो तिनीहरूको चापलुसी वा लोलोपोतो नगर्ने मानिसहरूलाई तिनीहरूले प्राय दमन गर्छन्। तिनीहरूसँग नमिल्‍ने वा तिनीहरूको अधीनमा नआउने मानिसहरूलाई तिनीहरूले दमन गर्छन्। ख्रीष्टविरोधीहरूले अरूलाई सत्यताका सिद्धान्तहरूका आधारमा व्यवहार गर्दैनन्। तिनीहरूले मानिसहरूसँग निष्पक्ष व्यवहार गर्न सक्दैनन्। जब तिनीहरूले कसैलाई मन पराउँदैनन्, जब कोही हृदयबाट तिनीहरूको अधीनमा आएको छैन जस्तो देखिन्छ, तब तिनीहरूले त्यस व्यक्तिलाई आक्रमण गर्न र सास्ती दिन मौका र बहाना खोज्छन्, र विभिन्न अत्तो थाप्नेसमेत गर्छन्, यहाँसम्‍म कि त्यस व्यक्तिलाई दमन गर्नको लागि मण्डलीको काम गरेको झण्डासमेत बोक्छन्। मानिसहरू नमनशील नभएसम्म र तिनीहरूलाई नाइँ भन्‍ने आँट गर्न नसक्‍ने अवस्थामा नपुगेसम्‍म तिनीहरू लागिपर्न छोड्दैनन्; मानिसहरूले तिनीहरूको हैसियत र शक्ति स्वीकार गरेर, तिनीहरूलाई मुस्कुराउँदै नमस्कार गर्ने, तिनीहरूप्रति समर्थन र अनुपालन व्यक्त गर्ने, र तिनीहरूबारे कुनै जोखाना गर्ने आँट नै नगर्ने अवस्थामा नपुगेसम्‍म तिनीहरू लागिपर्न छोड्दैनन्। कुनै पनि परिस्थितिमा, कुनै पनि समूहमा, ख्रीष्टविरोधीहरूले अरूसँग गर्ने व्यवहारमा “निष्पक्ष” भन्‍ने शब्‍द अवस्थित हुँदैन, र परमेश्‍वरमा साँचो रूपमा विश्वास गर्ने दाजुभाइ-दिदीबहिनीहरूप्रति तिनीहरूले गर्ने व्यवहारमा “प्रेमपूर्ण” भन्‍ने शब्‍द अवस्थित हुँदैन। तिनीहरूको हैसियतलाई चुनौती दिने जोकोहीलाई तिनीहरूले आफ्‍नो आँखाको कसिङ्गर र शरीरको काँडा ठान्छन्, र उसलाई सास्ती दिन तिनीहरूले मौका र बहाना खोज्छन्। यदि त्यो व्यक्ति अधीनमा आउन मान्दैन भने, उसलाई सास्ती दिन्छन्, र त्यो व्यक्ति काबुमा नआएसम्‍म तिनीहरू रोकिँदैनन्। ख्रीष्टविरोधीहरूको यस्तो व्यवहार सत्यताका सिद्धान्तहरूसँग एकदमै नमिल्दो र सत्यतासँग शत्रुवत् हुन्छ, त्यसकारण, के तिनीहरूलाई काटछाँट गरिनुपर्छ? यति मात्र होइन—तिनीहरूलाई खुलासा गर्ने, खुट्ट्याउने, र चित्रण गर्नेबाहेक कुनै पनि कारबाही पर्याप्त हुनेछैन। ख्रीष्टविरोधीले सबैलाई उसको आफ्नै प्राथमिकता, अभिप्राय र लक्ष्‍यअनुसार व्यवहार गर्छ। तिनीहरूको अख्‍तियारअन्तर्गत, इन्साफको बोध भएकाहरू, न्यायोचित रूपमा बोल्‍न सक्‍नेहरू, अन्यायसँग लड्ने आँट गर्नेहरू, सत्यताका सिद्धान्तहरू पालना गर्नेहरू, साँचो रूपमा प्रतिभावान् र शिक्षितहरू, परमेश्‍वरका लागि गवाही दिन सक्‍नेहरू—त्यस्ता सबै मानिसहरूले ख्रीष्टविरोधीको डाहा सहनुपर्नेछ, दमन र बहिस्कार भोग्‍नुपर्नेछ, र फेरि उठ्न नसक्ने अवस्थामा पुग्ने गरी ख्रीष्टविरोधीको पैतालामुनि समेत कुल्चिइनुपर्छ। असल मानिसहरू र सत्यता पछ्याउने मानिसहरूलाई ख्रीष्टविरोधीले यस्तो घृणाको साथ व्यवहार गर्छ। ख्रीष्टविरोधीले डाहा महसुस गर्ने र दमन गर्ने लगभग अधिकांश मानिसहरू सकारात्मक व्यक्तित्त्वहरू र असल मानिसहरू नै हुन्छन् भन्न सकिन्छ। तिनीहरूमध्ये धेरैजसो मानिसहरू परमेश्‍वरले मुक्ति दिनुहुने, परमेश्‍वरले प्रयोग गर्न सक्‍नुहुने, र परमेश्‍वरले सिद्ध तुल्याउनुहुने मानिसहरू हुन्छन्। परमेश्‍वरले मुक्ति दिनुहुने र प्रयोग गर्नुहुने अनि सिद्ध तुल्याउनुहुने मानिसहरूविरुद्ध त्यस्तो दमन र बहिष्कारको रणनीति अपनाउँदा, के ख्रीष्टविरोधीहरू परमेश्‍वरविरोधी हुँदैनन् र? के तिनीहरूले परमेश्‍वरको प्रतिरोध गरिरहेका हुँदैनन् र? सत्यता पछ्याउनेहरूलाई यसरी ईर्ष्या, आक्रमण र बहिष्कार गर्दै गर्दा, तिनीहरूले मण्डलीको काम र परमेश्‍वरका चुनिएका मानिसहरूको जीवन प्रवेशलाई प्रत्यक्ष रूपमा बाधा पुर्‍याइरहेका छन्। यस प्रकारको ख्रीष्टविरोधी देहधारी परमेश्‍वरप्रति मात्र होइन, परमेश्‍वरको पछि लाग्ने र सत्यता पछ्याउनेहरूप्रति पनि शत्रुवत् हुन्छ। यो एक प्रामाणिक ख्रीष्टविरोधी हो। के परमेश्‍वरका चुनिएका मानिसहरूले ख्रीष्टविरोधीहरूको यस प्रकारको प्रकटीकरणलाई खुट्ट्याउनुपर्छ? के तिनीहरूले ख्रीष्टविरोधीहरूलाई खुलासा र अस्वीकार गर्नुपर्छ? के ख्रीष्टविरोधीहरूसँग भएको यस किसिमको स्वभाव सत्यता सङ्‍गति गरेर समाधान गर्न सकिन्छ? तिनीहरूको स्वभाव सत्यता र परमेश्‍वरलाई घृणा गर्ने स्वभाव हो र तिनीहरूले पूर्ण रूपमा सत्यतालाई पटक्कै स्वीकार गर्ने वा त्यसमा समर्पित हुनेछैनन्। तसर्थ, त्यस्ता प्रामाणिक ख्रीष्टविरोधीहरूलाई सम्हाल्ने एक मात्र तरिका भनेको त्यस्ता मानिसहरूलाई खुलासा गर्नु, पहिचान गर्नु र त्यसपछि अस्वीकार गर्नु हो। यो पूर्ण रूपमा सत्यता सिद्धान्तहरू र परमेश्‍वरका अभिप्रायहरूसँग मेल खान्छ। ख्रीष्टविरोधीहरूले यस तरिकाले परमेश्‍वरका चुनिएका मानिसहरूलाई सास्ती दिनु भनेको तिनीहरूले स्पष्ट रूपमा परमेश्‍वरसँग टक्कर लिनु र परमेश्‍वरका चुनिएका मानिसहरूका लागि उहाँसँग प्रतिस्पर्धा गर्नु हो। तिनीहरू आफूले बहकाउन र नियन्त्रण गर्न नसक्नेहरूलाई ईर्ष्या र घृणा गर्छन्। तिनीहरू यी मानिसहरूलाई प्राप्त गर्न असमर्थ छन् तर तिनीहरूले परमेश्‍वरलाई पनि तिनीहरूलाई प्राप्त गर्न दिँदैनन्। यसरी, के तिनीहरूले मण्डलीमा शैतानको भूमिका खेलिरहेका छैनन्, जसले परमेश्‍वरका चुनिएका मानिसहरूका लागि परमेश्‍वरसँग प्रतिस्पर्धा गर्छ र तिनीहरूमाथि हानि र विनाश ल्याउँछ? ख्रीष्टविरोधीहरू सत्यता पछ्याउने परमेश्‍वरका चुनिएका मानिसहरूलाई आफ्नो नियन्त्रणमा राख्‍न चाहन्छन्, परमेश्‍वरलाई तिनीहरू प्राप्त गर्न दिँदैनन् र तिनीहरू परमेश्‍वरलाई पछ्याउने सबैलाई बहकाउने र यी मानिसहरूलाई आफ्नो पछि लगाई, तिनीहरूको मुक्तिको अवसरलाई बर्बाद गर्ने इच्छा पनि राख्‍छन्। त्यसपछि मात्र तिनीहरूले आफ्नो लक्ष्य प्राप्त गरेका हुनेछन्। के मानिसहरूलाई मृत्युसम्मै हानि गर्ने ख्रीष्टविरोधीहरू परमेश्‍वरका प्रमुख शत्रुहरू होइनन्? तिमीहरू तिनीहरूलाई खुट्ट्याउन सक्षम हुनुपर्दछ।

ख्रीष्टविरोधीसँग अरू कस्ता प्रकटीकरणहरू छन्? (तिनीहरू कामको प्रबन्ध विरुद्ध जान्छन् र आफ्नै तरिकाले काम गर्छन्।) यो र आफ्नै स्वतन्त्र राज्य स्थापना गर्नु र गुप्त चालबाजीको बिचमा केही समानताहरू छन्, तर यो अर्को निश्‍चित प्रकटीकरण पनि हो। ख्रीष्टविरोधीहरूले कसरी आफ्नै तरिकाले काम गर्छन्? (परमेश्‍वरका चुनिएका मानिसहरूका लागि झूटा अगुवाहरू र ख्रीष्टविरोधीहरू खुट्ट्याउन माथिले कामका प्रबन्धहरू जारी गर्नुहुन्छ, तर केही ख्रीष्टविरोधीले यी कामका प्रबन्धहरू लागू गर्दैनन्, यसको सट्टा दाजुभाइ र दिदीबहिनीहरूलाई झूटा अगुवा र ख्रीष्टविरोधीहरूलाई खुट्ट्याउनबाट रोकेर, सबैलाई आफैँलाई चिनाउनका लागि उनीहरूले “तैँले आफूलाई खुट्ट्याउन सक्षम भएपछि मात्र अरू मानिसहरूलाई खुट्ट्याउन सक्छस्” भन्‍ने बहानाको प्रयोग गर्छन्।) यो माथिको कार्य व्यवस्थाको विरोध गर्नु, साथै आफ्नै तरिकाले काम गर्नु हो। अरू के हुनसक्छ? (ख्रीष्टविरोधीहरूसँग माथिको कार्य व्यवस्थाका बारेमा आफ्नै विचारहरू छन्। बाहिरी रूपमा, तिनीहरू यी व्यवस्थाहरू लागू गर्न सक्षम छन् जस्तो र तिनीहरू दाजुभाइ र दिदीबहिनीहरूसँग सङ्‍गति गरिरहेका जस्तो देखिन्छ, तर तिनीहरूले यी कुराहरूलाई कहिल्यै अनुगमन गर्दैनन् वा यसको बारेमा सोध्दैनन् र पछि त्यसलाई बेवास्ता गर्छन्।) ख्रीष्टविरोधीहरूले आफ्नै तरिकाले काम गर्नुको मुख्य अर्थ यही हो कि माथिबाट जुनसुकै कामको व्यवस्था भए तापनि वा माथिले तल भएकाहरूबाट जुनसुकै कुरा लागू गर्ने माग गरे तापनि ख्रीष्टविरोधीहरूले त्यसलाई एकातिर पन्छाइदिनेछन्, बेवास्ता गर्नेछन्, त्यसलाई अगाडि पुऱ्याउनेछैनन् र कार्यान्वयन गर्ने छैनन् र त्यसपछि तिनीहरूले आफूले चाहेको कुरा, आफूले गर्न इच्छुक भएको कुरा र आफूलाई गर्दा फाइदा हुने कुरा गर्नेछन्। उदाहरणका लागि, परमेश्‍वरका वचनका पुस्तकहरू जारी गर्दा, मण्डलीको पुस्तक वितरणका सिद्धान्त अनुसार, सामान्य मण्डली जीवन बिताउने प्रत्येक व्यक्तिसँग पुस्तक हुनुपर्छ। तर जब कुनै ख्रीष्टविरोधीले यो देख्छ, उसले यसो सोच्छ, “सबैका लागि पुस्तक? के त्यो मेरा लागि नराम्रो सौदा हुनेछैन? हरेक व्यक्तिका निम्ति एउटा पुस्तक हुन सक्दैन—प्रत्येक व्यक्तिले विशेष रूपमा मेरा बारेमा के सोच्छ भन्‍ने आधारमा मैले यो काम अघि बढाउनु र कार्यान्वयन गर्नुपर्छ। यो केवल सामान्य मण्डली जीवन बिताउने बारेमा मात्र हुनुहुँदैन, यो सामान्यतया कसले बढी भेटी चढाउँछ भन्‍ने बारेमा हुनुपर्दछ। कुनै अपवाद बिना, कुनै पनि भेटी नचढाउने वा गरिब व्यक्तिहरूले पुस्तक पाउनु हुँदैन। यदि तिनीहरूले मलाई एउटा मागे र केही नगद दिए भने, उनीहरूले गर्ने व्यवहारको आधारमा, तिनीहरूलाई पुस्तक दिने कि नदिने भन्‍ने निर्णय गर्नेछु।” के यो सिद्धान्तहरूअनुसार काम गर्नु हो? तिनीहरू के गरिरहेका हुन्? तिनीहरूले आफ्नै तरिकाले काम गरिरहेका हुन्। तिनीहरूले आफ्नो तरिकाले काम गर्नु भनेको विद्यमान कार्य व्यवस्था बाहिर आफ्नै नीतिहरू स्थापना गर्नु, तिनीहरूको स्थानीय मण्डलीमा ती नीतिहरूअनुसार कार्य गर्नु, कार्य व्यवस्थाहरू र परमेश्‍वरको घरद्वारा माग गरिएका सिद्धान्तहरूलाई बिलकुलै लागू नगर्नु र बरु आफ्नै उद्देश्य र लक्ष्यहरू अनुसार कार्य गर्नु हो। बाहिरबाट हेर्दा, तिनीहरूले पुस्तकहरू वितरण गरिरहेका छन् र कार्य पूरा भएको जस्तो देखिन्छ। तर तिनीहरूले यो गर्ने आधार के थियो? यो परमेश्‍वरको घरको कार्य व्यवस्थामा वा मण्डलीका नियमहरूमा आधारित थिएन, यो त तिनीहरूको आफ्नै नीतिहरू, तिनीहरूको आफ्नै दृष्टिकोणमा आधारित थियो। यो तिनीहरूले आफ्नै तरिकाले काम गर्नु हो। तिनीहरूले परमेश्‍वरको घरको कार्य व्यवस्थाप्रति कुनै पनि समर्पणता देखाउँदैनन्; तिनीहरू तिनलाई कडाइका साथ लागू गर्न वा कार्यान्वयन गर्न असमर्थ छन् र यसको सट्टामा तिनीहरूले आफ्नै अनेकौँ नियम र प्रावधान गोप्य रूपमा स्थापित गर्छन् जुन तिनीहरूले आफ्नो स्थानीय मण्डली भित्र अभ्यास र कार्यान्वयन गर्छन्। यो तिनीहरूको आफ्नै स्वतन्त्र राज्य स्थापना गर्नु मात्र होइन, अझ त्यो भन्दा बढी, यो आफ्नै तरिकाले काम गर्नु हो। अर्को शब्दमा, तिनीहरूले आफ्नो स्थानीय मण्डलीमा कार्य बन्दोबस्तहरू लागू गर्दा, यी तिनीहरूका आफ्नै बन्दोबस्तहरू हुन्छन्, जुन माथिबाट जारी गरिएको र अन्य मण्डलीहरूमा लागू गरिएको कार्य व्यवस्थाहरू भन्दा फरक हुन्छन्। सतही रूपमा, तिनीहरूले काम गरेजस्तो गर्छन्, तिनीहरूले कार्य व्यवस्था प्राप्त गरेका र ती पढेका हुन्छन्, तर तिनीहरूसँग ती निश्‍चित रूपमा कार्यान्वयन गर्ने आफ्नै विधिहरू हुन्छन्। तिनीहरूले परमेश्‍वरको घरको कार्य व्यवस्थालाई पूर्ण रूपमा बेवास्ता गर्छन् र तिनको खुला रूपमा उल्लङ्घन गर्छन्। यसलाई आफ्नै तरिकाले काम गर्नु भनिन्छ। ख्रीष्टविरोधीहरूले किन आफ्नै तरिकाले काम गर्छन्? (तिनीहरू मण्डलीभित्र शक्ति चलाउन चाहन्छन् र तिनीहरू सबै कुरामा अन्तिम निर्णय गर्न चाहन्छन्।) ठीक हो। तिनीहरू केवल शक्ति कब्जा गर्न चाहन्छन्; तिनीहरूले शक्ति प्राप्त गरेर अरूलाई नियन्त्रण गर्ने, अरूलाई आफ्नो कुरा मान्‍ने, आफूलाई पालन गर्ने र डर मान्ने तुल्याउने कुनै पनि र सबै मौकाहरू खोजेर ती कब्जा गर्छन्। तिनीहरू अरूलाई नियन्त्रण गर्न आफ्ना विभिन्न अभ्यास प्रयोग गर्न चाहन्छन्, यस ठाउँमा केवल उनीहरूसँग मात्र शक्ति छ, र अरू कोहीसँग पनि छैन, अरूले तिनीहरूलाई नाघेर जान, तिनीहरूको अनुमोदन बिना काम गर्न असम्भव छ र कोही पनि तिनीहरूभन्दा अगाडि जान सक्दैन भन्‍ने कुरा सबैलाई थाहा दिन चाहन्छन्। तिनीहरू मुख्यतया परमेश्‍वरका चुनिएका मानिसहरूलाई नियन्त्रण गर्न र शक्ति कब्जा गर्न चाहन्छन्। यो स्पष्ट छ कि ख्रीष्टविरोधीहरूले यस्तो व्यवहार गर्नु सत्यता सिद्धान्तहरू वा परमेश्‍वरको घरका मागहरूअनुसार कुराहरू सम्हाल्नु होइन। यो कुनै पनि अगुवा वा आफ्नो कर्तव्य सामान्य रूपमा निर्वाह गरिरहेको जो कोहीले गर्नुपर्ने कुरा होइन। त्यसोभए, ख्रीष्टविरोधीहरूले यो प्रकटीकरण प्रदर्शन गर्दा के तिनीहरूको काटछाँट गरिनु पर्छ? के तिनीहरूलाई खुलासा र अस्वीकार गरिनुपर्छ? (गरिनुपर्छ।)

ख्रीष्टविरोधीका अन्य केही प्रकटीकरणहरू के हुन्? (ख्रीष्टविरोधीहरूले भेटीहरू चोर्छन्, परमेश्‍वरको घरको पैसा आफ्नै आनन्दका लागि खर्च गर्छन् र विशिष्ट विशेषाधिकारहरूमा रमाउँछन्।) विशिष्ट विशेषाधिकारहरूमा रमाउनु एउटा विशेष प्रकटीकरण हो। ख्रीष्टविरोधीले हैसियत प्राप्त गर्नेबित्तिकै, उसलाई रोक्न सम्भव हुँदैन—उसले अन्य मानिसहरूलाई खुट्टामुनि कुल्चिनुपर्ने कुराहरूका रूपमा देख्छ र उसले गर्ने हरेक कुरामा उसले चर्चा बटुल्न, पूर्ण फाइदा लिन चाहन्छ। ऊ आफूले गर्ने हरेक कुरामा, साथै बोल्दा पनि माथि पर्न लागिपर्छ। ऊ जुनसुकै आसनमा बसे पनि, त्यो विशेष होस् भन्ने चाहन्छ। उसले परमेश्‍वरको घरमा जुनसुकै व्यवहारको आनन्द लिए पनि, त्यो अरू कसैले प्राप्त गर्ने भन्दा राम्रो होस् भन्‍ने चाहन्छ। ऊ सबैले उसलाई अझ उच्च ठानून् र उसका बारेमा अरूको भन्दा उच्च राय राखून् भन्ने चाहन्छ। जब उसको हैसियत हुँदैन, ऊ यसलाई खोस्‍न चाहन्छ र हैसियत पाउनेबित्तिकै अविश्‍वसनीय रूपमा अहङ्कारी हुन्छ। ऊसँग बोल्ने जो कोहीले पनि उसलाई प्रशंसाका साथ हेर्नुपर्छ, कोही पनि ऊसँग सँगै हिँड्न सक्दैन र बरु एक वा दुई कदम पछाडि नै रहनुपर्छ; कसैले पनि ऊसँग धेरै चर्को स्वरमा वा कठोरतापूर्वक बोल्न सक्दैन, गलत शब्दहरू प्रयोग गर्न सक्दैन वा उसलाई गलत तरिकाले हेर्न सक्दैन। उसले सबैलाई स-साना कुराहरूमा किचकिच गर्नेछ र उसका बारेमा केही न केही भन्‍नेछ। कसैले पनि उसलाई चिढ्याउन वा आलोचना गर्न सक्दैन; बरु, सबैले उसलाई सम्मान गर्नुपर्छ, उसलाई फकाउनुपर्छ र उसको चापलुसी गर्नुपर्छ। एकचोटि कुनै ख्रीष्टविरोधीले हैसियत प्राप्त गरेपछि, ऊ जहाँ जान्छ त्यहाँ मनपरी र स्वेच्छाचारी तरिकाले कार्य गर्नेछ र अरूले उसलाई सम्मान गरून् भनेर देखावटी गर्नेछ। उसले केवल हैसियतमा आनन्द मान्‍ने र अरूको सम्मानलाई साँच्चिकै महत्त्व दिने मात्र होइन, भौतिक सुख पनि उसका लागि विशेष रूपमा महत्त्वपूर्ण हुन्छन्। ऊ सर्वोत्तम व्यवहार गर्ने मेजमानहरूसँग बस्‍न चाहन्छ। उसको मेजमान जोसुकै भए तापनि, ऊ खानेकुराबारे विशेष माग गर्छ र यदि खाना पर्याप्त रूपमा राम्रो छैन भने, उसले आफ्नो मेजमानलाई काटछाँट गर्ने मौका खोज्नेछ। उसले कुनै पनि गुणस्तरहीन सुखहरू स्वीकार गर्न मान्दैन—उसको खाना, लुगाफाटा, आवास र यातायात सबै माथिल्लो स्तरको हुनुपर्छ, औसतले काम चल्दैन। उसले सामान्य दाजुभाइ र दिदीबहिनीहरूले प्राप्त गर्ने कुराहरू समान कुराहरू स्वीकार गर्न सक्दैन। यदि अरू बिहान ५ वा ६ बजे उठिरहेका छन् भने, ऊ ७ वा ८ बजे उठ्नेछ। सर्वोत्तम खाना र वस्तुहरू उसका लागि आरक्षित गरिनुपर्छ। यतिसम्म कि मानिसहरूले चढाउने भेटीहरू पनि पहिले ऊद्वारा छानिनुपर्छ र उसले जे राम्रो वा बहुमूल्य छ वा जे उसको आँखामा पर्छ, त्यो राख्नेछ र बाँकी रहेका कुराहरू मण्डलीका लागि छोडिदिनेछ। अनि ख्रीष्टविरोधीहरूले गर्ने एउटा अर्को सबैभन्दा घृणित कुरा छ। त्यो के हो? जब तिनीहरूले हैसियत प्राप्त गर्छन्, तिनीहरूको भोक बढ्छ, तिनीहरूको क्षितिज फराकिलो हुन्छ र तिनीहरू आफैँमा रमाउन सिक्छन्, जसपछि तिनीहरूले पैसा खर्च गर्ने, उपभोग गर्ने चाहना विकास गर्छन् र फलस्वरूप मण्डलीले त्यसको कामका लागि प्रयोग गर्ने सबै पैसा आफूसँग राख्‍न चाहन्छन्, आफूले चाहे अनुसार यसलाई बाँड्न चाहन्छन्, आफ्ना चाहनाअनुसार यसलाई नियन्त्रण गर्न चाहन्छन्। ख्रीष्टविरोधीहरूले विशेष गरी यस प्रकारको शक्ति र यस प्रकारको व्यवहारमा आनन्द लिन्छन् र एकचोटि शक्ति पाएपछि, तिनीहरू सबै चेक र विभिन्न सम्झौताहरूजस्ता सबै कुरामा आफ्नो नाम हस्ताक्षर गर्न चाहन्छन्। तिनीहरू निरन्तर कलमले आफ्नो हस्ताक्षर गर्ने, पानी जसरी पैसा खेर फाल्ने अनुभूतिको आनन्द लिन चाहन्छन्। जब कुनै ख्रीष्टविरोधीसँग हैसियत हुँदैन, कसैले पनि ऊमा यी प्रकटीकरणहरू देख्न, वा ऊ यस प्रकारको व्यक्ति हो, उसमा यस प्रकारको स्वभाव छ, उसले त्यस्ता कामहरू गर्छ भन्‍ने कुरा देख्‍न सक्दैन। तर उसले हैसियत प्राप्त गर्ने बित्तिकै, यो सबै प्रकाश हुन्छ। यदि उसलाई बिहान चुनियो भने, दिउँसोसम्म ऊ अविश्‍वसनीय रूपमा अहङ्कारी बन्छ, उसको नाक घमण्डले फुल्छ, उसको टाउको घमण्डले फुल्छ र उसले साधारण मानिसहरूलाई कुनै ख्याल गर्दैन। यो परिवर्तन निकै छिटो हुन्छ। तर वास्तवमा, ऊ परिवर्तन भएको हुँदैन—उसलाई प्रकाश गरिएको मात्रै हुन्छ। उसले यी अहङ्कारी व्यवहारहरू देखाउँछ, र उसले के गर्न गइरहेको हुन्छ? ऊ मण्डलीको भरमा बाँच्न चाहन्छ, हैसियतका फाइदाहरूमा लिप्त हुन चाहन्छ। जब कसैले कुनै स्वादिष्ट भोजन अगाडि राख्छ, ऊ त्यो खाना घपा-घप खान थाल्छ, र आफ्नो दुर्गन्धित देहलाई स्वस्थ राख्‍नका निम्ति पूरक पोषणको माग गर्छ। ख्रीष्टविरोधीहरू विशिष्ट विशेषाधिकारहरूमा रमाउने कार्य प्राय हुने गर्छ; यसमा गम्भीरताको हद मात्र भिन्‍न हुन्छ। जब देहको सुखमा टाँसिने कुनै पनि व्यक्ति अगुवा बन्छ, उसले विशिष्ट विशेषाधिकारहरूमा रमाउन चाहन्छ। यो ख्रीष्टविरोधीहरूको स्वभाव हो। तिनीहरूले हैसियत प्राप्त गर्नेबित्तिकै, तिनीहरू पूर्ण रूपमा फरक व्यक्ति बन्छन्। तिनीहरूले हैसियतसँगै आउने सुखसयल र विशेष व्यवहारलाई आफ्नो नजरमा र आफ्नो मुठ्ठीमा दृढतासाथ अनि सुरक्षितसाथ राख्छन् र तिनलाई छोड्नेछैनन्, तीमध्ये एक टुक्रामा पनि आफ्नो पकडलाई हल्का गर्दैनन् वा तिनको कुनै पनि अंशलाई उम्कन दिँदैनन्। ख्रीष्टविरोधीहरूका यीमध्ये कुन प्रकटीकरण र अभ्यासहरू सत्यता सिद्धान्तहरू अनुसार कार्य गर्नु हो? कुनै पनि होइन। तिनीहरूमध्ये हरेकलाई हेर्नु वाक्कलाग्दो र घृणित हुन्छ; तिनीहरूका अभ्यास र अभिव्यक्तिहरू सत्यता सिद्धान्तहरूसँग मेल नखाने मात्र होइन, तर तिनीहरूसँग निश्‍चित रूपमा अलिकति पनि विवेक, समझ वा लज्जाबोध छैन। जब ख्रीष्टविरोधीहरूसँग हैसियत हुन्छ, तिनीहरू लापरवाहीपूर्वक दुष्कर्महरू गर्न र आफ्नै शक्ति र हैसियतमा काम गर्न बाहेक, तिनीहरू मण्डलीको काम वा दाजुभाइ र दिदीबहिनीहरूको जीवन प्रवेशलाई फाइदा पुर्‍याउने कुनै पनि काम गर्न असफल मात्र हुँदैनन्, तिनीहरू हैसियत, देहसुख र मानिसहरूले तिनीहरूलाई उच्च मान्ने र श्रद्धा गर्ने फाइदाहरूको आनन्द पनि लिन्छन्। कतिपय ख्रीष्टविरोधीहरूले त आफ्नो सेवा गर्नका लागि मानिसहरू खोज्छन्, तिनीहरूले पिउने चिया अरूले नै दिएका हुन्छन्, तिनीहरूले लगाउने लुगा अरूले नै धोएका हुन्छन् र नुहाउँदा आफ्नो ढाड माड्ने समेत विशेष व्यक्ति हुन्छ र खाना खाँदा तिनीहरूलाई पर्खने व्यक्ति पनि हुन्छ। यो भन्दा नराम्रो कुरा, केहीले त आफ्नो दैनिक तीन छाक भोजनका निम्ति निर्धारित मेनु समेत बनाएका छन्, यस माथि, तिनीहरू स्वास्थ्य पूरकहरू लिन चाहन्छन् र आफ्ना लागि हर प्रकारका विभिन्न सुरुवाहरू उमालिएको चाहन्छन्। के ख्रीष्टविरोधीहरूलाई लाज लाग्छ? अँह, लाग्दैन! के तिमीहरूलाई त्यस प्रकारको व्यक्तिलाई काटछाँट मात्र गर्नु केही हदसम्म नरम कदम नै हो भन्‍ने लाग्छ? के काटछाँटले तिनीहरुलाई लज्जाबोध गराउनेछ? (गराउनेछैन।) त्यसोभए, यो मामलालाई कसरी समाधान गर्न सकिन्छ? यो एकदम सरल छ। काटछाँट गरिसकेपछि, तिनीहरूको खुलासा गर्ने अनि तिनीहरू के हुन् भनेर तिनीहरूलाई बताइदिने। तिनीहरू चाहे यसमा समर्पित हून् वा नहून्, तिनीहरूलाई खारेज गरिनुपर्छ र सबैले तिनीहरूलाई इन्कार गर्नुपर्छ। तिमीहरूले कुनै ख्रीष्टविरोधी पत्ता लगाएपछि, के तिनीहरूलाई अस्वीकार गर्न सक्छौ? के तिमीहरू खडा भएर तिनीहरूलाई रिपोर्ट गर्ने र खुलासा गर्ने हिम्मत गर्छौ? (गर्छौं।) तैँले साँच्चै हिम्मत गर्छस् कि गर्दैनस्? अहिले तेरो साथमा तँलाई समर्थन गर्ने अरू हुँदा, तँ खडा भएर तिनीहरूको खुलासा गर्ने हिम्मत गर्छस्, तर समर्थनबिना के तँमा अझै पनि त्यो हिम्मत हुनेछ? तँ अहिले जहाँ छस् त्यहाँ सुरक्षित छस्, जहाँ ठूलो रातो अजिङ्गरले शासन गरिरहेको छैन, त्यसैले तँ सोच्छस् “म किन डराउनुपर्छ र? के तिनीहरू केवल ख्रीष्टविरोधीहरू मात्र होइनन् र? परमेश्‍वर हाम्रो समर्थक हुनुभएकोले, ममा ख्रीष्टविरोधीको खुलासा गर्ने हिम्मत छ र म डराउँदिनँ।” तैपनि, ठूलो रातो अजिङ्गरको देशमा अवस्था फरक हुन्छ। यदि तैँले ख्रीष्टविरोधीको खुलासा गरिस् भने, तिनीहरूले आफ्नो हैसियत गुमाउँछन्, त्यसपछि तिनीहरूले तँलाई सास्ती दिने र तँलाई धोका दिने हिम्मत गर्नेछन्, तँलाई अख्तियार हुनेहरूको हातमा दिनेछन्। के तँ अझै पनि तिनीहरूको खुलासा गर्ने हिम्मत गर्नेथिइस्? (सायद गर्नेथिइन।) सायद गर्नेथिइनस्। तेरो मनोवृत्ति तुरुन्तै परिवर्तन हुनेछ; त्यो वातावरणमा, तैँले तिनीहरूको खुलासा गर्ने हिम्‍मत गर्नेथिइनस्। त्यसोभए, के तिनीहरूको खुलासा गर्ने हिम्मत गर्नु सही होइन र? यो सही होइन, तँसँग कुनै गवाही छैन, र यसको अर्थ तँ विजेता होइनस् भन्ने हुन्छ; यो परमेश्‍वरलाई पछ्याउने व्यक्तिले भन्‍न मिल्ने कुरा होइन। मानौँ तँ चुपचाप बसिस्, तर तेरो हृदय बारम्बार कराउँछ: “तँ ख्रीष्टविरोधी, तँ दियाबलस र शैतान, म तेरो खुलासा गर्नेछु। तँलाई अस्वीकार गर्न, तँलाई मण्डलीबाट पखाल्न म बुद्धि प्रयोग गर्नेछु! तँ परमेश्‍वरको घरमा बस्न लायक छैनस्, तँ दियाबलस होस्, तँ शैतान होस्! मैले तँलाई आफ्ना शब्दहरूद्वारा सार्वजनिक रूपमा खुलासा नगरे पनि, मेरो हृदयको अन्तस्करणबाट म तँलाई अस्वीकार गर्दछु। म सत्यता बुझ्‍ने अझ धेरै दाजुभाइ-दिदीबहिनीहरूलाई खोज्‍नेछु र मिलेर तँलाई अस्वीकार गर्नेछौँ। हामी तेरो नेतृत्व वा तेरो चालबाजी स्वीकार गर्नेछैनौँ!” के यो व्यवहार गर्ने सही तरिका हो? (हो।) वातावरण प्रतिकूल हुनसक्छ र सार्वजनिक रूपमा ख्रीष्टविरोधीको खुलासा गर्दा तँ खतरामा पर्न सक्छस्, तर परमेश्‍वरको आज्ञा, सत्यता सिद्धान्तहरू, र तेरो कर्तव्यलाई त्याग्न वा छोड्न मिल्दैन। ती ख्रीष्टविरोधीहरू, जसले विशिष्ट विशेषाधिकारहरूमा रमाउँछन्, जसले निर्लज्ज बनी हैसियतका फाइदाहरूको आनन्द उठाउँछन्, हामीले तिनीहरूलाई अस्वीकार गर्नुपर्छ, र तिनीहरूलाई परमेश्‍वरको घरमा परजीवी बन्ने अनुमति दिनु हुँदैन, वा थप दाजुभाइ-दिदीबहिनीहरूलाई हानि गर्ने र बहकाउने अनुमति दिनु हुँदैन। हामीले तिनीहरूलाई पखाल्नुपर्छ। परमेश्‍वरको घरका स्रोत-साधनहरू यी परजीवीहरूलाई सहयोग गर्नका लागि होइनन्। तिनीहरू परमेश्‍वरको घरमा खान लायक छैनन्, न त परमेश्‍वरको घरमा सबथोकको आनन्द लिने लायक नै छन्। यसो किन? किनकि तिनीहरू दियाबलसहरू हुन् र तिनीहरू अस्वीकार गरिन लायक छन्। यो ख्रीष्टविरोधीहरूको अर्को प्रकटीकरण हो—विशिष्ट विशेषाधिकारहरूमा रमाउनु, निर्लज्ज रूपमा विशिष्ट विशेषाधिकारहरूमा रमाउनु। केही योगदान नदिई, तिनीहरूले अगुवाको पद प्राप्त गर्ने बित्तिकै, शक्ति कब्जा गर्छन्, हैसियतका लाभहरूमा लिप्त हुन्छन्, र दाजुभाइ-दिदीबहिनीहरूलाई तिनीहरूका निम्ति स्वादिष्ट भोजन पकाउन र किन्न बाध्य पार्छन्, तिनीहरूको परिश्रम गरेर कमाएको सम्पत्ति लुट्छन्, र तिनीहरूको पैसा र चिजहरू धुत्छन्। तिनीहरूका लागि, यो निस्सन्देह, एउटा अमूल्य अवसर हो, फेरि नआउने अवसर हो। के दियाबलसले यस्तै प्रकारले सोच्दैन र? यो कस्तो निर्लज्ज सोच हो। यस प्रकारको व्यक्तिलाई काटछाँट र खुलासा गरिनुपर्छ, र दाजुभाइ-दिदीबहिनीहरूद्वारा इन्कार गरिनुपर्छ।

ख्रीष्टविरोधीहरूका अन्य केही प्रकटीकरणहरू के हुन्? के आफूभन्दा माथि र तलकालाई धोका दिनु एक विशेष प्रकटीकरण हो? (हो।) ख्रीष्टविरोधीहरू अन्तर्निहित रूपमै दुष्ट हुन्छन्; तिनीहरूसँग इमानदारी, सत्यप्रतिको प्रेम वा सकारात्मक कुराहरूलाई प्रेम गर्ने हृदय हुँदैन। तिनीहरू प्रायः अँध्यारो कुनाहरूमा जिइरहेका हुन्छन्—तिनीहरू इमानदार मनोवृत्तिका साथ काम गर्दैनन्, तिनीहरू सत्य बोल्दैनन्, र तिनीहरूले अन्य मानिसहरू र परमेश्‍वर दुवैप्रति दुष्ट र छली हृदय बोकेका हुन्छन्। तिनीहरू अरूलाई धोका दिन चाहन्छन् र परमेश्‍वरलाई पनि धोका दिन चाहन्छन्। तिनीहरूले अरूको सुपरिवेक्षण स्वीकार गर्नेछैनन्, परमेश्‍वरको छानबिन स्वीकार गर्ने कुरा त परै जाओस्। जब तिनीहरू अन्य मानिसहरूका बिचमा हुन्छन्, तिनीहरूले भित्र के सोचिरहेका छन् र योजना बनाइरहेका छन्, तिनीहरू कस्ता व्यक्ति हुन् र तिनीहरूले सत्यताप्रति कस्तो मनोवृत्ति राख्छन्, आदि जस्ता कुराहरू अरूले जानेको कहिल्यै चाहँदैनन्; तिनीहरू अरूलाई यीमध्ये कुनै कुरा थाहा होस् भन्‍ने चाहँदैनन् र तिनीहरू परमेश्‍वरलाई पनि अन्धकारमा राख्नका लागि उहाँलाई छल गर्न चाहन्छन्। त्यसकारण, जब ख्रीष्टविरोधीसँग हैसियत हुँदैन, जब ऊसँग मानिसहरूको समूहमा परिस्थितिलाई हेरफेर गर्ने अवसर हुँदैन, तब वास्तवमा कसैले पनि उसको वचन र कार्यहरूको पछाडि के छ भनेर पत्ता लगाउन सक्दैन। मानिसहरूमा कौतूहलता हुनेछ: “उसले हरेक दिन केका बारेमा सोचिरहेको हुन्छ? के उसले कर्तव्य निर्वाह गर्नु पछाडि उसको कुनै अभिप्राय छ? के उसले भ्रष्टता प्रकट गरिरहेको छ? के उसले अरूप्रति कुनै ईर्ष्या वा घृणा महसुस गर्छ? के तिनीहरूमा अन्य मानिसहरूविरुद्ध कुनै पूर्वाग्रहहरू छन्? अरूले भनेका कुरामा तिनीहरूको धारणा के छ? कुनै कुराहरूको सामना गर्दा तिनीहरू के सोच्छन्?” ख्रीष्टविरोधीहरूले आफूलाई के भइरहेको छ भनेर अरूलाई कहिल्यै बताउँदैनन्। यदि तिनीहरूले कुनै विषयमा आफ्नो रायका बारेमा कुनै शब्दहरू व्यक्त नै गरे पनि, तिनीहरू अस्पष्ट र सन्दिग्ध हुने छन्, तिनीहरूले घुमाएर कुरा गर्नेछन् ताकि अरूले तिनीहरूले व्यक्त गर्न खोजिरहेको कुरा थाहा पाउन नसकून् र तिनीहरूले के भन्‍न चाहेका हुन् वा के व्यक्त गर्न खोजिरहेका छन् भन्‍ने थाहा नपाऊन्, अनि सबैजना आफ्नो टाउको कन्याउनुपर्ने अवस्थामा पुग्छन्। त्यस्तो व्यक्तिले हैसियत प्राप्त गरेपछि, ऊ अन्य मानिसहरू वरपर आफ्नो व्यवहारमा अझ बढी गोपनीय बन्छ। उसले आफ्ना महत्त्वाकाङ्क्षा, प्रतिष्ठा, छवि र आफ्नो नाम, आफ्नो हैसियत र मर्यादा आदिको सुरक्षा गर्न चाहन्छ। त्यसकारण ऊ कसरी काम गर्छ वा काम गर्ने उसको मनसाय के हो भन्‍ने बारेमा खुलस्त हुन चाहँदैन। उसले गल्ती गर्दासमेत, भ्रष्ट स्वभाव प्रकट गर्छ वा जब उसको कार्यको पछाडि मनसाय र अभिप्रायहरू गलत हुन्छन्, ऊ खुलस्त भएर अरूलाई यसका बारेमा थाहा दिन चाहँदैन र उसले प्रायः दाजुभाइ र दिदीबहिनीहरूलाई छल गर्न निर्दोषता र सिद्धताको स्वरूप धारण गर्छ। अनि माथि र परमेश्‍वरसँग, ऊ केवल कर्णप्रिय कुराहरू मात्र बोल्छ र प्रायः माथिसँगको सम्बन्ध कायम राख्‍न छली रणनीति र झूटहरूको प्रयोग गर्छ। उसले आफ्नो कामका बारेमा माथिलाई रिपोर्ट गर्दा र माथिसँग कुरा गर्दा, कहिल्यै अप्रिय कुरा बोल्दैन, ताकि कसैले पनि उसको कुनै पनि कमजोर पक्षहरू पत्ता लगाउन नसकोस्। उसले तल के गरेको छ, मण्डलीमा उत्पन्‍न भएका कुनै पनि समस्याहरू, उसको काममा भएका समस्या वा त्रुटिहरू वा उसले बुझ्‍न वा छर्लङ्ग देख्न नसक्ने कुराहरूलाई कहिल्यै उल्लेख गर्नेछैन। उसले यी कुराहरूका बारेमा माथिसँग कहिल्यै सोध्ने वा खोजी गर्नेछैन, बरु आफ्नो काममा पूर्ण रूपमा सक्षम भएको, कामको बोझ वहन गर्न सक्षमता भएको छवि र स्वरूप प्रस्तुत गर्छ। उसले मण्डलीमा अवस्थित कुनै पनि समस्याहरूका बारेमा माथि रिपोर्ट गर्दैन र मण्डलीमा कुराहरू चाहे जति नै अव्यवस्थित किन नहून्, उसको काममा देखा परेका त्रुटिहरूको परिमाण वा उसले तल ठ्याक्कै के गरिरहेको छ भन्‍ने कुराहरूलाई बारम्बार ढाक्छ, यी कुराहरूका बारेमा माथिलाई थाहा नदिने वा यसको समाचार सुन्‍न नदिन प्रयास गर्छ, उसले के सम्म पनि गर्छ भने, वास्तविक रूपमा भइरहेका कुराहरूलाई लुकाउने प्रयासमा यी मामलाहरूसँग जोडिएका मानिसहरू वा उसको बारे सत्य थाहा पाएका मानिसहरूलाई टाढाका स्थानहरूमा सरुवा गरिदिन्छ। यी कस्ता प्रकारका अभ्यासहरू हुन्? यो कस्तो प्रकारको व्यवहार हो? के सत्यता पछ्याउने व्यक्तिमा हुनुपर्ने प्रकटीकरण यस्तो हो र? एकदम स्पष्ट रूपमा, होइन। यो पिशाचको व्यवहार हो। ख्रीष्टविरोधीहरूले आफ्नो हैसियत वा प्रतिष्ठालाई असर गर्न सक्ने कुनै पनि कुरालाई लुकाउन, ढाकछोप गर्न, यी कुराहरू अन्य मानिसहरू र परमेश्‍वरबाट लुकाउन सक्दो प्रयास गर्नेछन्। यो तिनीहरूभन्दा माथि र तलकालाई धोका दिनु हो। तिनीहरूले प्रायः आफूभन्दा तलकालाई यसो भन्‍ने छन्, “माथिले मेरा बारेमा उच्च सोच राख्छ र मलाई अति मूल्यवान ठान्छ। माथिले मलाई यस्ता-यस्ता कामहरू खटाएको छ, मलाई यस्तो महत्त्वपूर्ण कामहरू सुम्पेको छ। माथिले मेरो वास्तवमै राम्रो हेरचाह गर्छ, मलाई मेरो कामका लागि निर्देशनहरू दिन्छ र वास्तवमै मेरो जीवनको जिम्मेवारी पनि लिएको छ। माथिले मलाई यस्ता मामलाका कारण काटछाँट गऱ्यो र मैले यसलाई यसरी-यसरी स्वीकार गरेँ र यसका बारेमा मेरो बुझाइ यस्तो-यस्तो छ। हेर परमेश्‍वरले मलाई कति प्रेम गर्नुहुन्छ—उहाँले व्यक्तिगत रूपमा मलाई काटछाँट गर्नुभएको छ र मलाई मेरो काममा व्यक्तिगत मार्गदर्शन दिनुभएको छ।” र माथिप्रति, तिनीहरूले आफ्नो कामका लागि ठूलो जिम्मेवारी लिएको, दाजुभाइ र दिदीबहिनीहरूको गहन रूपमा हेरचाह गरेको र आफ्नो हृदय र बल पूर्ण रूपमा अर्पण गरेको देखावटी गर्छन्, तर तिनीहरूले दाजुभाइ वा दिदीबहिनीले फरक विचार वा राय प्रस्तुत गरेको वा तिनीहरूको काममा भएको कुनै त्रुटि वा विचलनका बारेमा कहिल्यै एक शब्द बोल्नेछैनन्। तिनीहरू तलका मानिसहरूसँग राम्रो सम्बन्ध कायम राख्‍ने सक्दो प्रयास गर्छन्, जबकि माथिले उनीहरूले वास्तविक कुरा थाहा पाए भने बर्खास्त हुने डरले आफ्नाबारे विभिन्‍न सत्यहरू माथिबाट गोप्य राख्‍न सक्दो प्रयास गर्छन्। के यो आफूभन्दा माथि र तलकालाई धोका दिनु होइन? ख्रीष्टविरोधीले शक्ति कब्जा गरेको क्षणदेखि नै, उसले आफूबारे सत्य लुकाउनका लागि आफूले गर्न सक्ने पूर्ण रूपमा सबै कुरा गर्छ ताकि कसैले पनि उसको वास्तविक स्थिति, वास्तविक परिस्थिति वा वास्तविक मानवता वा कार्य सामर्थ्यहरू छर्लङ्ग देख्न नसकून्। उसले यी कुराहरू लुकाउन सबै प्रकारका रणनीतिहरू र माध्यमहरू प्रयोग गर्छ, ताकि उसले बलियो गरी खडा रहन र सदा आफ्नो शक्तिको र आफ्नो हैसियतका फाइदाहरूको आनन्द उठाउन सकोस्। आफूभन्दा माथि र तलकालाई धोका दिने काम ख्रीष्टविरोधीहरूले मात्र गर्छन्। के यो सत्यता सिद्धान्तहरूअनुरूप हुन्छ? के यो परमेश्‍वरको सेवा गर्ने व्यक्तिसँग हुनुपर्ने प्रकटीकरण हो? के यो सत्यताको पछि लाग्‍ने व्यक्तिसँग हुनुपर्ने प्रकटीकरण हो? (होइन।) त्यसोभए, एउटा ख्रीष्टविरोधीसँग यस प्रकारको प्रकटीकरण, यस प्रकारको स्वभाव हुन्छ भने, के उसको काटछाँट गरिनुपर्छ? (गरिनुपर्छ।)

हामीले भर्खरै ख्रीष्टविरोधीहरूलाई काटछाँट गरिनुपर्ने ६ वटा कारणहरूका बारेमा कुरा गरेका छौँ। पहिलो तिनीहरूले आफ्नै स्वतन्त्र राज्यहरू स्थापना गर्नु; दोस्रो, गुप्त चालबाजीमा संलग्‍न हुनु; तेस्रो, अरूलाई सास्ती दिनु; चौथो, आफ्नै तरिकाले काम गर्नु; पाँचौँ, विशिष्ट विशेषाधिकारहरूमा रमाउनु; र छैटौँ आफूभन्दा माथि र तलकालाई धोका दिनु। के अरू पनि छन्? (दाजुभाइ र दिदीबहिनीहरूलाई भ्रमित पार्नका निम्ति विधर्म र झुट फैलाउनु।) (परमेश्‍वरलाई उच्च पार्ने वा उहाँको गवाही दिने काम कहिल्यै नगर्नु र यसको सट्टा सधैँ आफ्नै गवाही दिनु र मानिसहरूलाई बहकाउन शब्दहरू र धर्मसिद्धान्तहरू प्रचार गर्नु।) (पवित्र आत्माद्वारा प्रयोग गरिएको मानिसलाई आलोचना गर्नु, आक्रमण गर्नु र घृणा गर्नु।) यी तीन कुराहरूमध्ये कुनचाहिँ हामीले पहिले नै छलफल गरिसकेका छवटा कारणहरूको सारसँग तुलनात्मक रूपमा नजिक छ? (सधैँ आफैलाई उच्च पार्नु र आफ्नै गवाही दिनु अनि परमेश्‍वरको गवाही कहिल्यै नदिनु।) यो तुलनात्मक रूपमा गम्भीर प्रकृतिको छ। यसपछिको दोस्रो भनेको पवित्र आत्माद्वारा प्रयोग गरिएको मानिसलाई आक्रमण गर्नु र आलोचना गर्नु हो, त्यसपछि मानिसहरूलाई बहकाउन भ्रम फैलाउनु हो। ख्रीष्टविरोधीका केही अन्य विशिष्ट प्रकटीकरणहरू हुनुपर्दछ, तर यिनले लगभग सबै कुराको प्रतिनिधित्व गर्छन्, त्यसैले हामीले आज ती प्रत्येकका बारेमा अनावश्यक विवरणमा जानु पर्दैन। आजको सङ्‍गति त्यसमा केन्द्रित होइन; बरु, आजको केन्द्रीय विषय, कसरी ख्रीष्टविरोधीले काटछाँट स्विकार्दैन, र कसरी उसमा कुनै गलत कार्य गर्दा पश्‍चात्तापको मनोवृत्ति हुँदैन, बरु उसले धारणाहरू फैलाउँछ र सार्वजनिक रूपमा परमेश्‍वरको आलोचना गर्छ भन्ने हो। अर्को शब्दमा, ख्रीष्टविरोधीको काटछाँटपछिको मनोवृत्ति, यस मनोवृत्तिको जड र उसको स्वभाव सार वास्तवमा के हो—यो हामीले सङ्‍गति गर्नुपर्ने कुराको केन्द्रबिन्दु हो। हामीले भर्खरै समेटेका अन्य कुराहरू यससँग केही हदसम्म सम्बन्धित साना विषयहरू हुन्। हामीले तिनका बारेमा पहिले नै पर्याप्त रूपमा विस्तारमा छलफल गरिसकेकाले, आज हामीले तिनका बारेमा फराकिलो र सामान्य तरिकाले सङ्गति गर्‍यौँ, र हामीले यसअघि सङ्गति गरेका ख्रीष्टविरोधीहरूका विभिन्‍न प्रकटीकरणहरूको सारांश निकाल्यौँ। ख्रीष्टविरोधीहरूसँग यी प्रकटीकरण, यी स्वभाव र सारहरू हुन्छन् अनि तिनीहरूले यस प्रकारका कुराहरू गरेका हुन्छन्, त्यसैले तिनीहरूलाई काटछाँट र अस्वीकार गरिनुपर्छ। यद्यपि, के एउटा साँचो ख्रीष्टविरोधी, जोसँग ख्रीष्टविरोधीको सार छ, उसले आफूले गरेका यी कुराहरू स्वीकार गर्ला वा यी प्रकटीकरणहरू ख्रीष्टविरोधीका हुन् भनेर स्वीकार गर्ला? (अहँ, उसले गर्नेथिएन।) तिमीहरूले कहिल्यै शैतान र दियाबलसहरूले आफूले परमेश्‍वरको विरोध गर्छु भनेर स्वीकार गरेका देखेका छौ? तिनीहरूले आफूले परमेश्‍वरको विरोध गर्छु भनेर कहिल्यै स्वीकार गर्नेछैनन् र तिनीहरूले आफूले जुनै प्रकारका गल्तीहरू गरे पनि, आफू गलत छु भनेर कहिल्यै स्वीकार गर्नेछैनन्। त्यसोभए, आजको सङ्‍गतिको विषय, ख्रीष्टविरोधीहरूको यस सारको दृष्टिकोणबाट सुरु गरौँ।

आ. ख्रीष्टविरोधीहरूले काटछाँट गरिन नस्विकार्दा कस्तो व्यवहार गर्छन्

क. तिनीहरू आफूले गल्ती गरेको स्विकार्न मान्दैनन्

ख्रीष्टविरोधीले जतिसुकै ठूलो गल्ती गरे तापनि र उसले जतिसुकै दुष्टता गरे तापनि, जब उसको काटछाँट गरिन्छ, उसले गर्ने पहिलो व्यवहार भनेको आफूले गरेको गलत कुरालाई पूर्ण रूपमा इन्कार गर्नु, आफूलाई प्रमाणित गर्नका लागि हायल-कायल भएर कुतर्कको प्रयोग गर्नु हो। यो तिनीहरूले कुनै गल्ती गर्दा, तिनीहरूमा पश्‍चात्तापको मनोवृत्तिको अभाव हुनु हो, जुन ख्रीष्टविरोधीहरूको एघारौँ प्रकटीकरणमा उल्लेख गरिएको छ। ख्रीष्टविरोधीहरूमा पश्‍चात्तापको मनोवृत्ति हुँदैन, त्यसोभए तिनीहरूले भित्री रूपमा के सोचिरहेका हुन्छन्? तिनीहरूमा किन पश्‍चात्तापको मनोवृत्ति हुँदैन? (किनभने तिनीहरू आफूले केही पनि गलत नगरेको कुरामा विश्‍वास गर्छन्।) ठीक हो। ख्रीष्टविरोधीहरूले पटक्कै स्वीकार गर्दैनन् कि तिनीहरूले केही गलत गरेका छन्। त्यसोभए के तिनीहरू ख्रीष्टविरोधी हुन् भन्ने कुरा स्वीकार गर्न सक्षम छन्? यो अझ कठिन छ। यदि तँ ख्रीष्टविरोधीको खुलासा गर्न तथ्यहरूको सूची बनाउन सक्षम हुन्छस् भने, के ऊ यसलाई स्वीकार गर्न सक्षम हुनेछ? यसमा कुनै शङ्‍का नै छैन, ऊ यसलाई स्वीकार गर्न झनै सक्षम हुनेछैन। यस प्रकारका प्रकटीकरणहरूमार्फत, हामी देख्न सक्छौँ कि ख्रीष्टविरोधीको सार परमेश्‍वरलाई प्रतिरोध र उहाँलाई विश्‍वासघात गर्ने हो र तिनीहरूको स्वभाव सत्यताप्रति वितृष्ण हुन्छ, सत्यतालाई घृणा गर्ने र सत्यतालाई पटक्कै प्रेम नगर्ने हुन्छ। तसर्थ, जब ख्रीष्टविरोधीहरूको खुलासा र काटछाँट हुन्छ, तब तिनीहरूले सबैभन्दा पहिले गर्ने भनेकै आफ्‍नो प्रतिरक्षाको लागि विभिन्‍न कारणहरू खोजी गर्नु, पासोबाट आफूलाई मुक्त गर्ने प्रयास गर्न हरप्रकारका बहानाहरू बनाउनु, र यसरी आफ्‍ना जिम्‍मेवारीहरूलाई पन्छ्याउने र माफी पाउने आफ्‍नो उद्देश्य हासिल गर्नु हो। ख्रीष्टविरोधीहरूलाई परमेश्‍वरका चुनिएका मानिसहरूले तिनीहरूको चरित्र, तिनीहरूको कमजोरी र त्रुटिहरू, तिनीहरूको मुख्य कमजोरी, र तिनीहरूको साँच्चिकैको क्षमता र कार्य सामर्थ्य छर्लङ्ग देख्लान् भन्‍ने सबैभन्दा बढी डर हुन्छ—त्यसकारण तिनीहरूले देखावटी व्यवहार गर्न र आफ्‍ना कमीकमजोरी, समस्या, र भ्रष्ट स्वभावहरू ढाकछोप गर्नेगरी आफूलाई प्रस्तुत गर्ने सक्दो प्रयास गर्छन्। जब तिनीहरूको दुष्कर्मको भेद खुल्छ, र त्यसको खुलासा हुन्छ, तिनीहरूले सबैभन्दा पहिले यो तथ्यलाई स्वीकार गर्ने वा मान्‍ने, वा आफ्ना गल्तीहरू सुधार्ने र त्यसलाई भराउने सक्दो प्रयास गर्ने गर्दैनन्, बरु तिनीहरू ती कुराहरू ढाकछोप गर्न, आफ्ना कार्यहरूबारे परिचित मानिसहरूलाई झुक्याउन र भ्रममा पार्न, विभिन्न विधिहरू सोच्छन्, परमेश्‍वरका चुनिएका मानिसहरूलाई वास्तविक अवस्था नदेखाउन, र तिनीहरूका कार्यहरू परमेश्‍वरको घरको लागि कति हानिकारक छन्, तिनीहरूले मण्डलीको काममा कति धेरै बाधा र अवरोधहरू ल्याएका छन् भन्‍ने कुरा थाहा नदिन प्रयोग गर्ने विभिन्न विधिहरू सोच्छन्। अवश्‍य नै, तिनीहरूलाई माथिले थाहा पाउलान् भन्‍ने कुराको सबैभन्दा बढी डर हुन्छ, किनभने माथिले थाहा पाए भने, तिनीहरूलाई सिद्धान्तअनुसार निराकरण गरिनेछ र तिनीहरू सक्किनेछन्, र तिनीहरूलाई बर्खास्त गरेर हटाइने नै छ। त्यसकारण, जब ख्रीष्टविरोधीहरूको दुष्कर्म खुलासा हुन्छ, तब तिनीहरूले गर्ने पहिलो काम भनेको तिनीहरूले कहाँ गल्ती गरेका छन्, कहाँ सिद्धान्तहरू उल्‍लङ्घन गरेका छन्, तिनीहरूले किन त्यस्तो काम गरे, तिनीहरूलाई कस्तो स्वभावले नियन्त्रण गरेको थियो, तिनीहरूका आशयहरू के थिए, त्यो बेला तिनीहरूको स्थिति कस्तो थियो, यो मनपरी रूपमा गरिएको थियो कि दूषित आशयहरूका कारणले गरिएको थियो भन्‍ने विषयमा चिन्तन गर्नु होइन। यी कुराहरूका बारेमा चिन्तन गर्नु त कता हो कता, तिनलाई चिरफार समेत नगरी, तिनीहरू साँचो तथ्यहरूलाई ढाक्नको लागि दिमाग खियाउँछन्। यो सँगसँगै, तिनीहरू परमेश्‍वरका चुनिएका मानिसहरूसामु स्पष्टीकरण दिन र आफूलाई सत्य साबित गर्न, तिनीहरूलाई छल्‍न सक्दो प्रयास गर्छन्, ठूला समस्याहरूलाई सानो देखाउँछन्, साना समस्याहरूलाई समस्यारहित देखाउँछन्, र अरूलाई झुक्क्याएर त्यसबाट उम्कन्छन्, ताकि तिनीहरू परमेश्‍वरको घरमै रहेर लापरवाहीपूर्वक गलत कार्यहरू गर्न, आफ्नो शक्तिको दुरुपयोग गर्न र मानिसहरूलाई भ्रममा पार्न र नियन्त्रण गर्न जारी राख्न सकून्, र तिनीहरूलाई आफ्नो आदर गर्न लगाउन, र आफ्ना महत्त्वाकाङ्क्षा र चाहनाहरू पूरा गर्नका लागि तिनीहरूलाई जे भन्यो त्यही गर्ने पार्न सक्षम होऊन्। सुरुदेखि अन्त्यसम्म, ख्रीष्टविरोधीहरूले वास्तवमा के गरिरहेका हुन्छन्? प्रार्थना गर्नलाई परमेश्‍वरको अगाडि आउनु र आफ्ना गल्ती र अपराधहरू स्वीकार गर्नु अनि आफ्ना अभिप्रायहरू र भ्रष्ट स्वभावहरूलाई चिन्‍नुको साटो, ख्रीष्टविरोधीहरूले आफ्नो हैसियत र प्रतिष्ठाका निम्ति कुराहरू भन्‍ने, कुराहरू गर्ने र आफैँलाई व्यस्त राख्‍ने प्रयासमा दिमाग खियाइरहेका हुन्छन्। तिनीहरूले गरेका गल्तीहरूले मण्डलीको काम र दाजुभाइ दिदीबहिनीहरूमा ल्याउने नोक्सानीलाई पनि तिनीहरूले स्वीकार गर्दैनन्। यसको साटो, तिनीहरू आफ्नो हृदयको गहिराइमा बारम्बार व्यग्रतापूर्ण रूपले खोजी गरिरहन्छन्: “मैले ठ्याक्कै कहाँ गल्ती गरेको छु? म कहाँ सतर्क भएको छैन, जसको कारण मैले कसैलाई मविरुद्ध गलचेप पाउने तुल्याएँ? मैले कहाँ पर्याप्त प्रयास गरेको वा कुराहरूमा पूर्ण रूपमा विचार गरेको छैन, जसको कारण केही गलत भयो र यो आलोचनाको स्रोत या मेरो विरुद्ध उपयोग गर्न सकिने आड बन्यो?” तिनीहरू खान वा सुत्‍न असमर्थ हुने गरी यी कुराहरूका बारेमा बारम्बार सोच्ने र छान्ने गरिरहन्छन्। तर ख्रीष्टविरोधीले कहिल्यै आत्म-चिन्तन गर्देन वा आफैँलाई चिन्दैन, उसले परमेश्‍वरसँग प्रार्थना गर्दैन र आफूले केही गल्ती गरेको स्वीकार गर्दैन र उसले परमेश्‍वरको वचनमा आधारित जवाफहरू खोज्दैन, उसले अभ्यास गर्नुपर्ने सत्यताहरू वा पालन गर्नुपर्ने सत्यता सिद्धान्तहरू खोज्दैन र उसले सङ्‍गतिमा खुल्‍नका निम्ति र समस्याहरूको समाधान गर्नका निम्ति सत्यता खोजी गर्न सत्यता बुझ्ने दाजुभाइ र दिदीबहिनीहरूको खोजी गर्दैन। उसले कुनै मामला सामना गर्दा, खोजी गर्देन वा समर्पित हुँदैन, बरु, उसले आफ्ना समस्याहरू लुकाउनका लागि आफूसँग भएका हर सम्भव साधनहरूको प्रयोग गर्ने प्रयास गर्छ, यो सोचेर कि जति कम मानिसहरूले तिनका बारेमा थाहा पाउँछन्, त्यति नै राम्रो हुन्छ र आफ्नो प्रतिष्ठा र हैसियत सुरक्षित राख्नु नै सर्वोत्तम नीति हो। ख्रीष्टविरोधीहरूको हृदय यति अँध्यारो हुन्छ र तिनीहरू विद्रोहीपन र दुष्टताले भरिएका छन्, तिनीहरूमा परमेश्‍वरप्रति समर्पित हुने अभिप्राय अलिकति पनि छैन। ख्रीष्टविरोधीहरू सधैँ आफ्नो प्रतिष्ठा र हैसियतलाई नोक्सान हुनबाट जोगाउने तरिकाहरू खोजिरहेका हुन्छन्। तिनीहरूलाई सहयोग र मद्दत गर्न तिनीहरूसँग जोसुकैले सत्यता सङ्गति गरे पनि, तिनीहरूले यसलाई स्वीकार गर्दैनन्, र मनमनै सोच्छन्: “म सबै कुरा बुझ्छु, मलाई तिमीहरूको सहयोगको आवश्यकता छैन! मलाई समस्या हुँदा पनि, म तिमीहरूभन्दा असल छु। तिमीहरूसँग भएको थोरै बुझाइले तिमीहरूले के मलाई सहयोग गर्न सक्छौ भन्‍ने सोच्छौ? तिमीहरूले वास्तवमै यहाँ आफ्नो क्षमतालाई अत्यधिक मूल्याङ्कन गर्दैछौ!” ख्रीष्टविरोधीहरू यति अहङ्कारी र आत्म-धर्मी हुन्छन्। तिनीहरूले धेरै नराम्रा कामहरू गर्छन्, तैपनि तिनीहरू स्वीकार गर्न इन्कार गर्छन् कि तिनीहरूले केही गलत गरेका छन् वा तिनीहरूमा कुनै समस्या छ। तिनीहरूको हृदयमा, तिनीहरू धेरै हठी हुन्छन् र कसैको पनि कुरा नै सुन्‍ने छैनन्। तिनीहरूले आफ्नो दिमागबाट हटाउन नसक्ने एउटा मात्र कुरा भनेको तिनीहरूको कार्यले पछि तिनीहरूको प्रतिष्ठा र हैसियतमा कस्तो प्रभाव पार्छ भन्‍ने हो। यो नै तिनीहरूलाई सबैभन्दा बढी हैरान पार्ने कुरा हो र यही कुराका बारेमा तिनीहरू सबैभन्दा बढी चिन्तित हुन्छन्।

ख्रीष्टविरोधीले जति नै धेरै गलत काम गरे पनि, जुनसुकै प्रकारका गलत काम गरे पनि, चाहे त्यो परमेश्‍वरको भेटी हिनामिना गर्ने, उडाउने, दुरुपयोग गर्ने होस्, वा मण्डलीको काममा बाधा र अवरोध ल्याएर काम भताभुङ्ग पारेर परमेश्‍वरलाई क्रोध उक्साउने काम नै किन नहोस्, तिनीहरू सधैँ शान्त, स्थिर र पूर्ण रूपमा निस्फिक्री रहन्छन्। ख्रीष्टविरोधीले जस्तोसुकै दुष्कर्म गरे पनि वा त्यसले जे-जस्ता परिणामहरू ल्याए पनि, तिनीहरू कहिल्यै आफ्नो पाप स्विकार्न र पश्चात्ताप गर्न तुरुन्तै परमेश्‍वरसामु आउँदैनन्, वा आफ्ना गलत कार्यहरू स्विकार्न, आफ्ना अपराधहरू र भ्रष्टता जान्न, र आफ्ना दुष्ट कार्यहरूको पछुतो गर्नका लागि आफूलाई उदाङ्गो पार्ने अनि खुल्ने मनोवृत्तिका साथ दाजुभाइ-दिदीबहिनीहरूसामु कहिल्यै आउँदैनन्। बरु, तिनीहरू जिम्‍मेवारीबाट पछि हट्ने र आफ्‍नो इज्‍जत र हैसियत पुनर्स्थापित गर्न अरूमाथि दोष थोपर्ने विभिन्न बहाना खोज्न दिमाग खियाउँछन्। तिनीहरू मण्डलीको कामका बारेमा होइन, बरु आफ्नै प्रतिष्ठा र हैसियतमा हानि वा कुनै तरिकाले असर भयो कि भएन भन्‍ने कुरामा ध्यान दिन्छन्। तिनीहरू आफ्ना अपराधहरूले परमेश्‍वरको घरमा पुर्‍याएका क्षतिहरूबारे बिलकुलै विचार गर्दैनन् वा त्यसलाई परिपूर्ति गर्ने उपायहरूबारे कहिल्यै सोच्दैनन्, न त परमेश्‍वरप्रतिको आफ्‍नो ऋण उतार्ने प्रयास नै कहिल्यै गर्छन्। भन्‍नुको अर्थ, तिनीहरू आफूबाट गलत काम हुन सक्छ वा आफूले गल्ती गरेको छु भनेर कहिल्यै स्वीकार गर्दैनन्। ख्रीष्टविरोधीहरूको हृदयमा, सक्रिय भएर गल्ती स्विकार्नु र तथ्यहरूको इमानदार लेखा दिनु असक्षमता र मूर्खता हो। यदि ख्रीष्टविरोधीहरूका दुष्ट कार्यहरूको पत्ता लागे र खुलासा भए भने, तिनीहरूले क्षणिक लापरवाहीले भएको गल्ती भनेर मात्रै स्विकार्छन्, आफू कर्तव्यविमुख र गैरजिम्‍मेवार भएको भनेरचाहिँ कहिल्यै स्विकार्दैनन्, र आफ्‍नो जीवनबाट त्यो कलङ्क हटाउन तिनीहरूले अरू कसैको काँधमा जिम्‍मेवारी थोपर्ने प्रयास गर्छन्। यस्तो बेला, ख्रीष्टविरोधीहरूले परमेश्‍वरको घरमा पुगेको नोक्सानीको पूर्ति कसरी गर्ने, आफ्‍ना गल्तीहरू कसरी स्विकार्ने, कसरी खुलेर कुरा गर्ने, वा घटेको घटनाको विवरण परमेश्‍वरका चुनिएका मानिसहरूलाई कसरी दिने भन्‍नेबारेमा चिन्ता गर्दैनन्। तिनीहरू ठूलो समस्यालाई सानोजस्तो देखाउन र सानो समस्यालाई समस्या नै होइनजस्तो देखाउन उपायहरू खोज्‍न मात्रै चिन्ता गर्छन्। तिनीहरूले अरूलाई कुरा बुझाएर आफूप्रति सहानुभूति देखाउने बनाउन वस्तुगत कारणहरू दिन्छन्। अरूको मनमा आफ्‍नो प्रतिष्ठा पुनर्स्थापित गर्न, आफ्‍ना अपराधहरूले आफैमाथि पार्ने अत्यन्तै नकारात्मक असर कम गर्न, र माथिकहाँ आफ्नो खराब छाप पर्न नदिन, माथिले तिनीहरूलाई कहिल्यै पनि जवाफदेही तुल्याउन, बर्खास्त गर्न, परिस्थितिको अनुसन्धान गर्न, वा तिनीहरूलाई ठेगान लगाउन नदिनका लागि सक्दो गर्छन्। ख्रीष्टविरोधीहरू आफ्ना हितहरूमा कुनै हानि नहोस् भनेर आफ्‍नो प्रतिष्ठा र हैसियत पुनर्स्थापित गर्न, जति धेरै कष्ट भोग्‍न पनि तयार हुन्छन्, र तिनीहरूले जुनसुकै कठिनाइ समाधान गर्न हर सम्भव विधि सोच्नेछन्। ख्रीष्टविरोधीहरूले आफ्‍नो अपराध वा गल्तीको सुरुदेखि नै आफूले गरेका गलत कामहरूको जिम्‍मेवारी लिने अभिप्राय कहिल्यै राखेका हुँदैनन्, तिनीहरूमा आफूले गर्ने गलत कार्यहरूपछाडिका मनसाय, इरादा, र भ्रष्ट स्वभाव स्वीकार गर्ने, त्यसबारे सङ्गति गर्ने, त्यसलाई खुलासा वा चिरफार गर्ने कुनै अभिप्राय हुँदैन, र अवश्य नै तिनीहरूले मण्डलीको काममा आफूबाट भएको हानि र परमेश्‍वरका चुनिएका मानिसहरूको जीवन प्रवेशमा पुगेको नोक्सानीको भरपाई गर्ने अभिप्राय कहिल्यै राखेका हुँदैनन्। त्यसकारण, तैँले यो मामलालाई जुनसुकै परिप्रेक्ष्यबाट हेरे पनि, ख्रीष्टविरोधीहरू आफ्ना गल्ती जिद्दीपूर्वक नस्विकार्ने र पश्‍चात्ताप गर्नुभन्दा बरु मर्न रुचाउने मानिसहरू हुन्। ख्रीष्टविरोधीहरू छुटकाराको सबै आशा गुमाएका बेसरम र थेत्तर मानिसहरू हुन्, र तिनीहरू जीवित शैतानभन्दा कमका हुँदैनन्। तिनीहरूले मण्डलीभित्र जतिसुकै ठूलो गल्ती गरे तापनि, तिनीहरूले आफ्नो छाती फुलाउँछन् र आफ्नो शिर उच्च राख्छन्, तिनीहरू यसप्रति पूर्ण रूपमा उदासीन रहन्छन्, र यो विश्‍वास गर्छन् कि तिनीहरूले केही पनि गल्ती गरेका छैनन् र तिनीहरूमा पश्चात्ताप गर्ने अभिप्राय अलिकति पनि हुँदैन। तिनीहरू आफूले गरेका गल्तीहरूमा कहिल्यै आँसु झार्दैनन्, न त यी कुराहरूका कारण तिनीहरूले कहिल्यै कुनै दुःख वा पश्चात्ताप महसुस गर्छन्। यसको विपरीत, यदि तिनीहरूले अनजानमा आफ्नो खुलासा गरेमा, त्यसरी अधिकांश मानिसहरूलाई तिनीहरूको वास्तविक अनुहार देख्ने र तिनीहरूलाई अस्वीकार गर्ने तुल्याएमा पीडा वा दुःख महसुस गर्छन्। जब तिनीहरूले गल्ती गर्छन् अनि तिनीहरूका कार्यहरूले परमेश्‍वरका चुनिएका मानिसहरूलाई हानि पुर्‍याएको हुन्छ र मण्डलीको काममा क्षति पुर्‍याएको हुन्छ, तिनीहरूले बोल्ने हरेक शब्द र तिनीहरूले गर्ने सबै कार्यको उद्देश्य यी त्रुटिहरूको क्षतिपूर्ति गर्न वा नोक्सानको भरपाइ गर्नलाई होइन, बरु तिनीहरूले आफ्नै अभिप्रायहरू पालिरहेका हुन्छन् र आफ्नो प्रतिरक्षा गर्न, प्रदर्शन र तमाशा गर्नका निम्ति हर सम्भव विधिहरू तयार गरिरहेका हुन्छन्। तिनीहरूको उद्देश्य धेरै मानिसहरूलाई तिनीहरूले जे गरे त्यो अनजानमा गरिएको थियो भनेर देखाउनु हो, कि तिनीहरू क्षणिक रूपमा मात्र लापरवाह भएका थिए, ताकि तिनीहरूले उनीहरूको क्षमा प्राप्त गर्न सकून्, तिनीहरूको पक्षमा बोलून् र परमेश्‍वरका चुनिएका मानिसहरूको भरोसा र निगाह प्राप्त गर्न सकून् र यसरी पूर्ण रूपमा फर्की आउने आफ्नो लक्ष्य प्राप्त गर्न सकून्।

कतिपय ख्रीष्टविरोधीहरू, काटछाँट गरिएपछि, आफूलाई किन काटछाँट गरियो भनेर बुझ्‍न, आफ्नो खुलासा भएको मामलामा आफ्नो गल्ती वास्तवमा कहाँ छ भनेर पत्ता लगाउन र तिनीहरूले अगाडि बढ्ने क्रममा यसलाई कसरी क्षतिपूर्ति गर्नुपर्छ भन्नेबारे आत्म-चिन्तन गर्दैनन्। यसको सट्टा, तिनीहरूले काटछाँट गरिने कुराबाट फाइदा उठाउँछन्, तिनीहरूले कसरी काटछाँटलाई स्वीकार गरे, कसरी तिनीहरूले यसबाट पाठ सिके, कसरी तिनीहरू समर्पित हुन सक्षम भए र माथिसँग नजिकको सम्पर्क पछि तिनीहरूले कसरी माथिको प्रशंसा प्राप्त गरे भन्‍ने बारेमा अरूसँग सङ्‍गति गर्छन्। साथ-साथै, यी ख्रीष्टविरोधीहरूले माथिका बारेमा आफ्नो असन्तुष्टि र धारणाहरू फैलाउन तिनीहरूले कसरी काटछाँटलाई स्वीकार गरे भन्‍ने बारेमा सङ्‍गति गरेर एक बनावटी परिस्थिति पनि सिर्जना गर्छन् र मानिसहरूमा यस्तो छाप छोड्छन् कि माथिसँग मानिसहरूको काँटछाँट गर्ने सिद्धान्तहरू नै छैनन्, माथिले मानिसहरूलाई जथाभाबी काटछाँट गर्छन् र माथि सहानुभूतिहीन छन्, तिनले मानिसहरूको भावनालाई ख्याल गर्दैनन् र मानव कमजोरीहरूलाई ख्याल गर्दैनन्, अनि त्यो सबका बाबजुद पनि तिनीहरू अझै पूर्ण रूपमा समर्पित भए र अझै पनि तिनीहरूको भागमा परेको कामलाई पूर्ण रूपमा सर्वोत्तम तरिकाले गर्न सक्षम भए, तिनीहरू नकारात्मक, कमजोर वा प्रतिरोधी भएनन्, न त तिनीहरूले आफ्नो कर्तव्य नै त्यागे। जब एक ख्रीष्टविरोधीले यी सबै कुराहरू भन्छ, उसले मानिसहरूलाई सत्यतामा समर्पित हुन र स्वेच्छाले काटछाँट स्वीकार गर्न असफल मात्र बनाउँदैन, यसको विपरीत, उसले मानिसहरूलाई परमेश्‍वरका बारेमा धारणा र रायहरू विकास गर्न अनि परमेश्‍वरविरुद्ध प्रतिरक्षा गर्न प्रेरित गर्छ, जबकि ख्रीष्टविरोधीप्रति ईर्ष्या, प्रशंसा र सम्मानको भावना विकास गर्ने बनाउँछ। एकचोटि यी दुई परिणामहरू उत्पन्‍न भइसकेपछि, मानिसहरूले सबैभन्दा ख्याल नगर्ने कुराहरू भनेको ख्रीष्टविरोधीले के अपराध गऱ्यो, उसले के गल्ती गऱ्यो, र ऊ आफ्नो काममा सक्षम नभएको र उसले लापरवाहीपूर्वक दुष्कर्म गरेकोले उसले मण्डलीको काममा, परमेश्‍वरको घरमा नोक्सान पुऱ्यायो भन्ने तथ्य हो। यो ख्रीष्टविरोधीको रणनीतिहरू मध्ये एक हो—झूटो दोष लगाउने र यसरी अरूलाई बहकाउने। उसले कहिले पनि यस तथ्यको उल्लेख गर्दैन कि उसले परमेश्‍वरको घरको काममा यति धेरै समस्या ल्यायो र दाजुभाइ तथा दिदीबहिनीहरूको जीवनमा यति ठुलो नोक्सान पुऱ्यायो किनभने ऊ आफ्नो कर्तव्यमा लापरवाह थियो, ऊ मूर्ख र अज्ञानी थियो, किनभने उसले आफ्नै स्वतन्त्र राज्य स्थापना गर्ने प्रयास गऱ्यो। उसले कहिले पनि यी कुराहरूलाई स्वीकार वा चिरफार गर्दैन, उसले यी मामिलाहरूको तथ्य कहिल्यै उल्लेख गर्दैन, उसले आफू बर्खास्त भएको कारण वा उसलाई किन काटछाँट गरिएको थियो भन्‍ने कुरा कहिल्यै उल्लेख गर्दैन। उसले केवल यही कुरा गर्छ कि माथिले उसलाई कसरी काटछाँट गरे, माथिको काटछाँट कति क्रूर थियो, माथिले उसँग कति कठोरताका साथ बोले, ऊ कति रोयो, उसलाई कसरी बलीको बोको बनाइयो र उसले कति कष्ट भोग्यो, तैपनि ऊ कसरी सदा झैँ अडिग रह्यो, आफ्नो कर्तव्य निर्विवाद रूपमा पूरा गरिरह्यो। सुरुदेखि अन्तसम्म, के कुनै ख्रीष्टविरोधीमा आफ्नै गल्ती स्वीकार गर्ने मनोवृत्ति अलिकति पनि हुन्छ? हुँदैन। जब वास्तविक अवस्था थाहा नपाएका, सत्यता नबुझेका मूर्ख र अज्ञानी मानिसहरूले यसका बारेमा सुन्छन्, तिनीहरूले यसो सोच्छन्, “माथिसँग मानिसहरूलाई कसरी काटछाँट गर्ने भन्‍ने सम्बन्धमा कुनै सिद्धान्तहरू नै छैनन्। कसैले आफ्नो काम चाहे जतिसुकै राम्ररी गरे पनि वा जसरीसुकै मूल्य चुकाए पनि फरक पर्दैन, उसलाई उसै गरी काटछाँट गरिनेछ, त्यसपछि उसले कुनै कमजोरी देखाउन मिल्दैन, ऊ केवल समर्पित हुनुपर्छ।” ख्रीष्टविरोधीको सङ्‍गति र बहकाइको एक चरणपछि र उसले कामकुराहरू गर्ने पर्याप्त प्रयास गरेपछि, उसले प्राप्त गर्ने परिणाम भनेको मानिसहरूको हृदयमा परमेश्‍वरप्रति गलतफहमी र सतर्कता उत्पन्‍न गर्नु हो, ताकि जब मानिसहरूलाई काटछाँट गरिन्छ, तिनीहरूले परमेश्‍वरको हृदयलाई अझ राम्ररी बुझ्‍न वा खुशीसाथ समर्पित हुन र काटछाँट स्विकार्न सक्नुको सट्टा, त्यसपछि तिनीहरूको आफ्नै भ्रष्ट स्वभाव, मूर्खता तथा अज्ञानता अनि तिनीहरू वास्तवमा को हुन् भनेर चिन्नुको सट्टा, तिनीहरूले थप विरोध र प्रतिरोध महसुस गर्ने छन्। ख्रीष्टविरोधीको यस सङ्‍गतिभरि, के उसले कहिल्यै आफूले के गल्ती गऱ्यो भनेर उल्लेख गर्छ? के उसले कहिल्यै आफ्नो गल्ती स्वीकार गर्ने मनोवृत्ति अलिकति पनि देखाउँछ? अलिकति पनि देखाउँदैन। यो पूरै प्रक्रियाको दौरान, उसले आफ्नो त्रुटी कहिल्यै स्वीकार गर्दैन। के तिमीहरूले कहिल्यै कुनै ख्रीष्टविरोधीले आफूलाई बर्खास्त गरिएपछि उसको गल्तीको कारण परमेश्‍वरको घरमा नोक्सान पुगेको कुरा स्वीकार गरेको सुनेका छौ? (गर्नेछैन।) यदि त्यो व्यक्ति ख्रीष्टविरोधी हो भने, उसले यसलाई स्वीकार गर्नेछैन। हामीले पहिले केही ख्रीष्टविरोधीहरूका बारेमा कुरा गरेका छौँ, जस्तै त्यो “महिला अगुवा” र केही अन्य कुख्यात ख्रीष्टविरोधीहरू, जसका कार्यहरूले परमेश्‍वरको भेटीमा दशौँ हजारको नोक्सानी पुऱ्याए, तर अन्तिममा तिनीहरूले आफूले गरेको गलत कुरा कहिल्यै स्वीकार गरेनन्। तिनीहरूले आफूले के गल्ती गरे भन्‍ने बारेमा एक शब्द पनि बोलेनन् बरु यसको सट्टा अरूले तिनीहरूसँग काम गरेका थिएनन् भन्दै गुनासो मात्र गरे। तिनीहरूले सबै जिम्मेवारी, गलत काम, दोष अरूको काँधमा थोपरिदिए जबकि सबै असल कुराहरू, सही गरिएका कामहरू र सबै सही निर्णयहरूको श्रेय आफूले लिए। सम्पूर्ण घटनाक्रमभरि, तिनीहरू मुख्य जिम्मेवार व्यक्तिहरू हुँदा पनि, सबै गल्तीहरू अन्य मानिसहरूले नै गरेको दाबी गरे। यदि त्यस्तो हो भने, तिनीहरू के गर्दैथिए? ख्रीष्टविरोधीहरूले परमेश्‍वरको घरलाई नोक्सान पुर्‍याउँछन् र त्यसको जिम्मा अन्य मानिसहरूले लिनुपर्छ। र तैपनि अलिकति उपलब्धि हुँदा, त्यो गर्ने तिनीहरू नै थिए भन्दै ख्रीष्टविरोधीहरू तुरुन्तै देखा पर्छन्, मण्डलीमा सबैलाई यहाँसम्म कि गैरविश्‍वासीहरूलाई पनि यसका बारेमा थाहा दिनका निम्ति आतुर हुन्छन्। जब तिनीहरूले सानो गल्ती गर्छन्, तिनीहरू त्यसको जिम्मेवारी लिनबाट उम्किन, बलिको बोका खोज्‍न हतार गर्छन्। तिनीहरूले ठूला समस्याहरूलाई साना समस्याहरू जस्तै देखाउँछन् र साना समस्याहरू समस्या नै होइनन् जस्तो देखाउँछन्, कुनै पनि समस्याहरू कोपिला रहँदा नै निमोठ्ने प्रयास गर्छन्। यसो यस कारणले गर्छन् ताकि कसैले पनि यसका बारेमा थाहा नपाओस् र सबैले यसलाई सकेसम्म चाँडो बिर्सिऊन् र वास्तवमा के भएको थियो भन्‍ने बारेमा कसैलाई पनि थाहा नहोस्, ताकि तिनीहरूले तुरुन्तै अरूको सम्मान फेरि प्राप्त गर्न सकून् र चाँडै आफ्नो पहिलेको हैसियत र शक्ति पुनः प्राप्त गर्न सकून्। जब कुनै ख्रीष्टविरोधीले केही गल्ती गरेको हुन्छ, मानिसहरूले त्यसलाई जतिसुकै व्यावहारिक रूपमा काटछाँट गरे पनि वा एकदम सही कुरा गरे पनि, ऊ प्रतिरोधी, विपक्षी र पूर्ण रूपमा इन्कार्ने हुनेछ र साक्षीहरू वा प्रमाणहरू भए तापनि, उसले आफ्ना गल्तीहरू स्वीकार गर्न हठपूर्वक इन्कार गर्नेछ र काटछाँटलाई आफ्नो हृदयमा मान्ने वा स्वीकार गर्ने छैन। ख्रीष्टविरोधीले भन्‍नेछ, “यदि म यसमा गलत थिएँ भने पनि, अन्य मानिसहरू पनि यसमा संलग्‍न थिए। तिनीहरूलाई काटछाँट नगरी किन मलाई मात्र गरिन्छ? जवाफदेहीताका लागि किन ममाथि मात्र अनुसन्धान गरिइरहेको छ अरू कोहीलाई किन गरिएको छैन?” चाहे काटछाँट जति नै सत्यता र वास्तविकताअनुरूप नै किन नहोस्, उसलाई लाग्छ कि उसलाई गलत आरोप लगाइएको छ, उसलाई अन्याय भइरहेको छ, यति धेरै पीडा भोगेपछि र यति धेरै मूल्य चुकाएपछि उसलाई त्यसरी व्यवहार गरिनु हुँदैन र उसलाई एउटा सानो गल्तीका लागि त्यसरी आक्रमण गरिनु हुँदैन। उसले के विश्वास गर्छ भने उसले त्यस प्रकारको काटछाँटलाई स्वीकार नै गर्नु नपर्ने हो। यदि कुनै सामान्य दाजुभाइ वा दिदीबहिनीले उसको काटछाँट गर्छन् भने, उसले तुरुन्तै जवाफी हमला गर्नेछ र यसको प्रतिरोध गर्नेछ, झर्कोफर्को गर्नेछ र आफ्नो गरम मिजास प्रकट गर्नेछ, वा सम्भवतः तिनीहरूको विरुद्धमा हात उठाउने साहस समेत गर्नेछ। यदि माथिले उसको काटछाँट गर्छ भने, ऊ अनिच्छुक रूपमा चुपचाप रहनेछ, तर भित्र उसले आफूले अत्यन्तै अन्याय भोगेको महसुस गर्छ। ऊ अप्रसन्‍न र अनिच्छुक हुन्छ र बारम्बार विकृत तर्कहरू प्रस्तुत गर्दै भन्‍नेछ, “मलाई लाग्छ कि तिमीहरूले यसको बारेमा थाहा पाउनु मेरो दुर्भाग्य हो। वास्तवमा, सबै श्रेणीका कैयौँ अगुवाहरूले अनि दाजुभाइ र दिदीबहिनीहरूले यस्ता डरलाग्दा कामहरू गरे जसका बारेमा तिमीहरूलाई थाहा छैन, अनि मचाहिँ पक्राउ परेँ। मेरो भाग्य यति खराब छ!” माथि वा दाजुभाइ र दिदीबहिनीहरूले उसलाई जसरीसुकै काटछाँट गरे पनि, उसले यसलाई जस्तो छ त्यस्तै स्वीकार्न सक्दैन, उसले यस मामलाको सत्यतालाई स्वीकार गर्न र जिम्मेवारी लिन सक्दैन। यस्तो लाग्छ कि जिम्मेवारी र वास्तवमा जे भयो त्यसलाई स्वीकार गर्नाले उसको मृत्यु हुनेछ। उसले आफूले गरेको गल्ती, ऊ यस कुराका लागि जिम्मेवार छ भनेर कहिल्यै पनि स्वीकार गर्नेछैन, यसले परमेश्‍वरको घरलाई ठूलो नोक्सान पुर्‍याएको कुरा त झनै स्वीकार्नेछैन। के यो ख्रीष्टविरोधीको स्वभाव होइन? (हो।) यो ख्रीष्टविरोधीको स्वभाव हो।

जब कुनै ख्रीष्टविरोधीलाई केही गलत गरेकोमा काँटछाँट गरिन्छ, उसले यसलाई स्वीकार गर्दैन र ऊ आफ्नो हृदयको गहिराइबाट समर्पित हुँदैन, न त उसले आफूले पालना गर्नुपर्ने सत्यता र सत्यता सिद्धान्तहरू नै बुझ्छ, न त ऊ पनि गल्ती गर्न सक्षम छ भन्‍ने कुरा नै स्वीकार गर्छ। उसको प्राथमिक विशेषता विश्‍वस्त नहुनु, नस्विकार्नु र नमान्‍नु हो। ख्रीष्टविरोधीहरू मुख्य रूपमा यसरी व्यवहार गर्छन् किनभने तिनीहरू आफू सिद्ध व्यक्ति भएको र आफूले कुनै गल्ती गर्न नसक्ने विश्वास गर्छन्। तिनीहरूका लागि, जसले तिनीहरूलाई गल्ती गरेको आरोप लगाउँछ त्यो नै गलत हुन्छ—त्यो गलत दृष्टिकोण भएको व्यक्ति हो, जसले यस मामलाबारे फरक परिप्रेक्ष्य र अडान राख्छ। ख्रीष्टविरोधीहरूले सोच्छन् कि तिनीहरूलाई काटछाँट गर्ने जो कोहीले पनि त्यसो गर्छन् किनभने उनीहरूले अझै तिनीहरूका सबल पक्षहरू देख्‍न बाँकी नै छ, कि उनीहरूले तिनीहरूका लागि कुराहरू कठिन बनाइरहेका छन्, तिनीहरूमा गल्ती फेला पारिरहेका छन् र जानाजानी तिनीहरूलाई निशाना बनाइरहेका छन्। के यस किसिमको स्वभाव ख्रीष्टविरोधीको होइन र? (हो।) एउटा ख्रीष्टविरोधीले यसका लागि काटछाँट गरिन स्वीकार गर्नेछैन, न त उसलाई कुनै पश्‍चात्ताप नै हुनेछ, मुख्यतः किनभने उसले आफूलाई गल्ती गर्न सक्ने व्यक्तिका रूपमा कहिल्यै देखेको हुँदैन—ऊ विश्‍वास गर्छ कि ऊ सिद्ध छ र केवल उसले मात्र गल्ती नगर्न सक्छ। यसले जनाउँछ कि उसले आफू धर्मी भएको, पवित्र भएको निश्‍चित रूपमा विश्‍वास गर्छ। यदि उसले वास्तवमै आफू भ्रष्ट व्यक्ति हुँ भनेर स्वीकार गर्ने हो भने, उसले यो पनि स्वीकार गर्नुपर्छ कि उसमा भ्रष्टता छ, ऊ गलत काम गर्न सक्षम छ र ऊ मानव भएकोले गल्तीहरू गर्न बाध्य छ। कतिपय मानिसहरू एकदम सरल देखिन्छन्, तर तिनीहरूको मानवता भित्र कुनै कुरा हुन्छ जसलाई मानिसहरूले आफ्नो धारणामा शक्ति मान्छन्, जुन प्रतिस्पर्धा र अरूलाई पछाडि पार्ने चरम उत्सुकता हुन्छ। यी मानिसहरूसँग उत्कृष्ट आत्म-नियन्त्रण हुन्छ र आफैँबाट धेरै मागहरू गर्छन्। तिनीहरू आफैसँग अत्यन्तै कठोर हुन्छन्; तिनीहरूले जे पनि गर्छन्, त्यसमा सिद्धता र सर्वोत्कृष्टताको माग गर्छन्, सानोतिनो गल्ती वा विचलन समेत हुन दिँदैनन्। साथै, तिनीहरू अवचेतन रूपमा यो विश्‍वास गर्छन् कि तिनीहरूले कुनै गलत काम गर्न सक्दैनन्, किनभने तिनीहरू आफूले गर्ने सबै कुरामा अत्यन्तै सावधान रहन्छन्, तिनीहरू कामकुराबारे विचार गर्न सिपालु हुन्छन्, र त्यसलाई अत्यन्तै राम्ररी गर्छन्; प्रत्येक मामलालाई राम्ररी र पूर्ण रूपमा विचार गर्छन्, तिनीहरूले कुनै पनि कुरा बिना त्रुटि गर्छन्। फलस्वरूप, तिनीहरू विश्‍वास गर्छन् कि तिनीहरू कहिल्यै गल्ती गर्नेछैनन्। जब तिनीहरूलाई काटछाँट गरिन्छ, तिनीहरूलाई स्वीकार गर्न सबैभन्दा कठिन कुरा भनेकै तिनीहरू गल्ती गर्न सक्षम छन् भन्‍ने तथ्य हो। त्यसैले त्यस्ता मानिसहरूलाई कसरी आत्म-चिन्तन गर्ने भनेर थाहा हुँदैन, न त तिनीहरूले कहिल्यै त्यसो गर्ने नै छन्। तिनीहरूले आफ्नो मानवतामा प्रतिस्पर्धा गर्ने र अरूलाई उछिन्‍ने कुरालाई सकारात्मक कुराका रूपमा हेर्छन् र तिनलाई यसरी पालन गर्छन् मानौँ ती सत्यता सिद्धान्तहरू हुन्; तिनीहरू सोच्छन् कि यदि तिनीहरूले यी सिद्धान्तहरूका आधारमा कुराहरू गर्छन् र आफ्नो कर्तव्य पूरा गर्छन् भने, तिनीहरूले कहिल्यै गल्ती गर्ने छैनन् र यदि त्रुटिहरू भए पनि, तिनीहरूले त्यसलाई परिप्रेक्ष्यको मामलाका रूपमा, फरक दृष्टिकोण भएका मानिसहरूको रूपमा हेर्छन् र सोच्छन् कि निश्‍चित रूपमा यसको मतलब तिनीहरूले गरेको कुरा गलत थियो भन्‍ने होइन। तसर्थ, तिनीहरूलाई कसले काटछाँट गर्छ भन्‍ने कुराले फरक पार्दैन, चाहे काटछाँट वा खुलासा तथ्यहरूअनुरूप होस् कि नहोस्—तिनीहरूले यसलाई स्वीकार गर्नेछैनन्। यदि तिनीहरूले आफूले साँच्चै केही गल्ती गरेको पत्ता लगाए भने, के तिनीहरूले त्यसलाई स्वीकार गर्नेछन्? (तिनीहरूले गर्नेछैनन्।) तिनीहरूले यसलाई स्वीकार गर्नेछैनन्, तिनीहरू तुरुन्तै चुप लाग्‍नेछन् र तिनीहरू नै यसलाई उल्लेख गर्ने अन्तिम व्यक्ति हुनेछन्। तिनीहरूले यस कुरालाई कहिल्यै पनि, उठाउने छैनन्। यदि ख्रीष्टविरोधीले उसको कामका केही त्रुटिहरू वा गल्तीहरू खुलासा गर्ने कसैलाई भेट्छ र ऊ यसबाट लुक्न सक्दैन भन्‍ने देख्छ भने, उसले त्रुटि कसले गऱ्यो भनेर खोजनिती गरिरहेको ढोँग गर्नेछ र खोजनितीमाथि खोजनिती गरेपछि अप्रत्याशित रूपमा यो पत्ता लाग्छ कि ऊ नै जिम्मेवार थियो। यदि कसैले, “यो अरू कसैले होइन, तैँले नै गरेको हो; तैँले बिर्सेको मात्र हो,” भन्छ भने, ख्रीष्टविरोधीले कस्तो प्रतिक्रिया दिनेछ? यी परिस्थितिहरूमा एक सामान्य व्यक्तिले के गर्नुपर्छ? एउटा लाज भएको सामान्य व्यक्ति रातोपिरो हुनुपर्छ, उसले लज्जित र अप्ठ्यारो महसुस गर्नुपर्छ र तुरुन्तै यो स्वीकार गर्नुपर्छ, “मैले त्यसबारे बिर्सिएँ। मैले यो गरेँ, यो गल्ती मेरै थियो। यसको क्षतिपूर्ति कसरी गर्ने भनेर चाँडै पत्ता लगाऔँ र यसलाई ठिक गरौँ, ताकि त्रुटिले निरन्तरता नपाओस्।” लाज, विवेक र समझ भएको व्यक्तिले तुरुन्तै आफ्नो गल्ती स्वीकार गर्नेछ, त्यसपछि यसलाई समाधान गरेर ठिक गर्नेछ। अर्कोतर्फ, ख्रीष्टविरोधी निर्लज्ज हुन्छ; जब कसैले गल्ती गर्ने व्यक्ति उही हो भनेर पत्ता लगाउँछ, जब उसलाई कसैले खुलासा गर्छ र कसैले त्यसको बारेमा थाहा पाउँछ, उसले तुरुन्तै आफ्नो कुरा परिवर्तन गर्नेछ र आफ्नो गल्ती स्वीकार गर्नबाट जोगिन विभिन्न तरिकाहरू सोच्‍नेछ, उसले त्यो गल्ती गर्ने व्यक्ति आफू हो भनेर स्वीकार गर्नबाट जोगिनका लागि—उसले सरासर झुट बोल्‍नेछ र आफ्नै कुरा प्रमाणित गर्न बहस गर्नेछ। ऊ वरपरका सबैलाई यो लाजमर्दो र असहज लाग्‍नेछ, तर ख्रीष्टविरोधीले केही पनि महसुस गर्नेछैन। उसले ठूला समस्याहरूलाई साना समस्याहरू जस्तै देखाउनेछ र साना समस्याहरूलाई समस्यारहित जस्तै देखाउनेछ, त्यसपछि यो मामलालाई कहिले पनि उठाउनेछैन। यस मामिलामा, उसको मूर्खता प्रकट भएको हुन्छ, त्यसैले उसले आफ्नो गल्तीलाई खुलेर अस्वीकार गर्नेछ र कैयौँ मानिसहरूको अगाडि झूट बोल्नेछ, जिम्मेवारीबाट पछि हट्ने प्रयास गर्नेछ, उसको अनुहार लाजले रातो-पिरो र उसको मुटुको धड्कन अनियमित हुनेछैन। के ख्रीष्टविरोधीहरूलाई लाज लाग्छ? (लाग्दैन।)

जब केही ख्रीष्टविरोधीहरू भर्खरै बर्खास्त गरिएका हुन्छन्, तिनीहरू गुनासोले भरिएका हुन्छन्; तिनीहरूले घाटाको भावना, तिनीहरूसँग उप्रान्त कुनै हैसियत नभएको, कसैले पनि उप्रान्त तिनीहरूलाई इज्जत नदिने वा तिनीहरूको रेखदेख नगर्ने र तिनीहरूले उप्रान्त हैसियतको फाइदाहरूको आनन्द उठाउन नसक्ने महसुस गर्छन्। तिनीहरूले चुकाएको सबै मूल्यहरू र तिनीहरूले भोगेका विगतका कष्टहरूको कुनै मूल्य नै नभएको महसुस गर्छन् र तिनीहरूको हृदय अन्यायको भावनाले भरिएको हुन्छ। यद्यपि, तिनीहरूलाई काटछाँट गरिँदा तिनीहरूले देखाएका कुनै पनि प्रकटीकरणका लागि वा तिनीहरूले जे गलत गरे त्यसका लागि तिनीहरूले अलिकति पनि पछुतो महसुस गर्दैनन्। तिनीहरू यो न्यायोचित नभएको महसुस गर्छन्, तिनीहरूको हृदय गनगन र गुनासोहरूले भरिएको हुन्छ, साथै तिनीहरूमा परमेश्‍वरप्रतिको गलतफहमीहरू पनि हुन्छन्। तिनीहरूले आफ्नो गल्ती स्वीकार गर्न नमान्ने र तिनीहरूमा आफ्नो गल्तीको पूर्ति गर्ने, काटछाँटलाई स्वीकार गर्ने, यस बर्खास्तीलाई स्वीकार गर्ने कुनै योजना नहुने मात्र होइन, यसको विपरित, तिनीहरू यसो सोच्छन्: “परमेश्‍वर धर्मी हुनुहुन्‍न। चाहे कसैले जति नै कष्ट भोगेको होस् वा उसले जति नै ठूलो अन्याय भोगेको होस्, उसका लागी त्यो व्यक्त गर्ने ठाउँ नै छैन। यो निकै पीडादायी छ! परमेश्‍वरमा पनि भरोसा गर्न सकिँदैन, मैले सहारा लिन मिल्ने कोही छैन। यदि मैले भविष्यमा परमेश्‍वरको घरमा कर्तव्य निर्वाह गरिरहेँ भने पनि, मैले अत्यधिक सावधानीका साथ अगाडि बढ्नुपर्ने हुन्छ र कसैलाई पनि भरोसा गर्न सकिँदैन।” ऊ परमेश्‍वरप्रतिको प्रतिरक्षा र गलतफहमीले भरिएको हुन्छ। यो कस्तो स्वभाव हो? उसले जतिसुकै गल्ती गरे तापनि, मण्डलीको काममा जति नै ठूलो नोक्सानी पुऱ्याए तापनि वा मण्डलीको कामलाई जति नै खतरामा पारे तापनि, ऊ के सोच्छ भने यी कुराहरूलाई सजिलै बेवास्ता गर्न सकिन्छ र उसले कुनै जिम्मेवारी लिनेछैन वा आफ्नो तर्फबाट कुनै त्रुटि स्वीकार गर्नेछैन। यसको सट्टा, उसले आफूसँग भएको सानोभन्दा सानो गुनासो, उसले चुकाएको अलिकति बेकार मूल्यलाई लिएर यसलाई पहाड बनाउनेछ परमेश्‍वरको घरले नै उसलाई निराश पारेको हो, र परमेश्‍वरले नै उसलाई गलत आरोप लगाउनुभएको हो भन्ने विश्वास गर्नेछ। उसको गल्तीले परमेश्‍वरको घरमा जुन नोक्सानी भएको छ, त्यो उसको मनमा पूर्ण रूपमा महत्त्वहीन हुन्छ। उसले सोच्छ, “यसको हिसाब गर्न आवश्यक छैन, वा यसका बारेमा चिन्ता लिनु आवश्यक छैन। यसलाई कसले हानि भन्‍छ र? जे भए पनि, कुन अगुवाले भेटीको केही हिस्सा फजुल खर्च गर्दैन र? मैले मात्र यो कहाँ गर्छु र? कुन अगुवाले कहिल्यै परमेश्‍वरको घरलाई नोक्सान पुर्‍याउँदैन र? परमेश्‍वरका भेटीहरू के हुन्? त्यो पैसा सबैको हो, त्यसैले यदि अन्य मानिसहरूलाई त्यो खर्च गर्ने अनुमति छ भने, मलाई किन छैन? अन्य मानिसहरूलाई फजुल खर्च गर्ने अनुमति छ, तर मलाई छैन? यदि हामी परमेश्‍वरको घरमा भएको नोक्सानका बारेमा कुरा गर्छौं भने, अन्य मानिसहरूले मैले भन्दा धेरै नोक्सान पुर्‍याउँछन्। मलाई मात्र किन गम्भीर रूपमा काटछाँट र बर्खास्त गरिएको? जहाँसम्म सिद्धान्तहरू अनुसार काम नगर्ने तर लापरवाहीपूर्वक दुष्कर्म गर्ने कुराको प्रश्‍न छ, कतिपय मानिसहरू यस सन्दर्भमा मभन्दा धेरै खराब छन्, त्यसोभए काटछाँट गरिँदा किन तिनीहरू बर्खास्त गरिँदैनन्? जहाँसम्म मूल्य तिर्ने प्रश्‍न छ, मैले धेरै मानिसहरूभन्दा बढी तिरेको छु। निष्कपटताका सन्दर्भमा मेरो तुलना कोसँग गर्न सकिन्छ? प्रवचनहरूका बारेमा नि? मैले ती अरूभन्दा धेरै दिएको छु। अनि जहाँ सम्म सत्यता बुझ्‍ने कुरा छ, त्यसलाई मभन्दा बढी कसले बुझ्छ? जब माथिबाट काटछाँट गरिने कुरा आउँछ, मभन्दा बढी कसले यसलाई स्वीकार गर्छ? त्याग गर्ने सन्दर्भमा, म भन्दा बढी कसले त्याग गरेको छ? जहाँ सम्म दाजुभाइ दिदीबहिनीहरूलाई मद्दत गर्ने र तिनीहरूका समस्याहरू समाधान गर्ने प्रश्‍न छ, त्यो मभन्दा बढी कसले गर्छ? जब मण्डलीमा दौडधुप गर्ने र काम गर्ने कुरा आउँछ, कसैले पनि मेरो बराबरी गर्न सक्दैन। जब दाजुभाइ र दिदीबहिनीहरूले कसलाई भोट हाल्ने, समर्थन गर्ने र अनुमोदन गर्ने कुरा आउँछ, मभन्दा बढी भोट कसले पाउँछ?” हेर्, यी ख्रीष्टविरोधीहरूले गर्ने तुलनाहरू हुन्। जब तिनीहरू काटछाँटको सामना मात्र गर्छन्, ख्रीष्टविरोधीहरूले केवल सम्बन्धित मामिलाहरूका बारेमा मात्र कुरा गर्छन्। यदि तैँले आफूले गरेका सबै गल्तीहरू र आफूले उल्लङ्‍घन गरेका सबै सत्यता सिद्धान्तहरू स्वीकार गरिस् भने, यदि तैँले काँटछाँट स्वीकार गर्न सकिस् र तँ त्यसमा समर्पित हुन सकिस् भने, यदि तैँले त्यसउप्रान्त सिद्धान्तहरूमा आधारित भएर कार्य गरिस् र मण्डलीको काममा आफूले पारेको नोक्सानीको पूर्ति गर्न सक्दो प्रयास गरिस भने, के परमेश्‍वरको घरले तेरा मामलाहरूमा अनुसन्धान गरिरहनेथ्यो र? के त्यसले तँलाई निन्दा गर्नेथ्यो? के यसले तँलाई नरकमा फ्याँक्नेथ्यो? के तैँले स्पष्टीकरण दिन र बहाना बनाउन यति धेरै प्रयास गर्नु आवश्यक छ? के तैँले आफ्ना गुनासाहरूका बारेमा यसरी घुमाउरो तरिकाले गनगन गरिरहनु आवश्यक छ? के साँच्चै तँमा भ्रष्ट स्वभाव नभएको र तैँले गल्ती गर्नै नसक्ने हुन सक्छ? यति धेरै प्रवचनहरू सुनेपछि, के तँलाई अझै पनि तँ वास्तवमा कस्तो प्रकारको वस्तु होस् भनेर थाहा हुँदैन? थोरै काटछाँट गरिएपछि, तैँले अन्यायमा परेको महसुस गर्छस्—यदि तैँले कुनै दुष्टता नगरेको भए, तँलाई काटछाँट गर्न को इच्छुक हुनेथ्यो वा कसले चाहनेथ्यो? यसबाहेक, यदि तँ जिम्मेवारी वहन गर्ने अगुवा नभएको भए, तँलाई काटछाँट गर्न को इच्छुक हुनेथ्यो? परमेश्‍वरले मानिसहरूलाई स्वतन्त्र रूपमा छनौट गर्ने अधिकार दिनुहुन्छ, तिनीहरूलाई मण्डलीको जीवन बिताउने अनुमति दिनुहुन्छ र मानिसहरूले कुन बाटो लिन्छन् र केतर्फ लागिपर्छन् भन्‍ने कुरा, तिनीहरूको आफ्नै व्यक्तिगत विषय हो। यसमा कसैले पनि हस्तक्षेप गर्नेछैन। तर अहिले परमेश्‍वरको घरमा अगुवाका रूपमा, एक सुपरिवेक्षकका रूपमा, यदि तैँले एउटा गल्ती गरिस् भने, यसले परमेश्‍वरको घरमा पुऱ्याउने नोक्सानी कुनै सानो मामला हुनेछैन र यदि तैँले केही गलत कुरा भनिस् भने, त्यसले परमेश्‍वरका चुनिएका मानिसहरूमा पार्ने प्रभाव पनि सानो मामला हुनेछैन, किनभने तैँले वहन गर्ने जिम्मेवारी साधारण व्यक्तिको भन्दा फरक हुन्छ। त्यसकारण माथिले तँलाई काटछाँट गर्नु पूर्णतया सामान्य हो। यदि तँसँग यो हैसियत नभएको भए वा तैँले यो जिम्मेवारी नलिएको भए के माथिले त्यसो गर्नेथियो? माथिले कतिजना साधारण विश्‍वासीहरूलाई काटछाँट गरेको छ? तैँले ठूलो जिम्मेवारी वहन गर्ने र तेरो कामको दायरा पनि धेरै ठूलो भएको हुनाले, जब पनि तैँले कुनै गल्ती गर्छस्, त्यसको प्रभाव धेरै ठूलो हुन्छ र त्यसैले तँलाई निश्चय नै काटछाँट गरिनेछ। यो अत्यन्तै सामान्य कुरा हो। यदि तैँले काटछाँटलाई पनि स्वीकार गर्न सक्दैनस् भने, के तँ अगुवा हुन योग्य छस्? तँ त्यसका लागि अयोग्य छस्, तँ दाजुभाइ र दिदीबहिनीहरूद्वारा निर्वाचित हुन योग्य छैनस्—तँ त्यसको लायक छैनस्! जब तैँले कुनै गल्ती गर्छस्, तँमा यसको जिम्मेवारी लिने, यसलाई स्वीकार गर्ने साहस समेत हुँदैन। तँसँग त्यस्तो समझ पनि छैन, त्यसैले तँ कसरी अगुवा हुन सक्छस्? तँ अयोग्य छस् र लायक छैनस्!

तिनीहरूसँग ख्रीष्टविरोधीहरूको सार भएकै कारण ख्रीष्टविरोधीहरूले आफूले त्रुटि गरेको स्वीकार गर्न सक्दैनन् र त्यसैले जब तिनीहरूलाई काटछाँट गरिन्छ, तिनीहरू जिम्मेवारी लिन वा सत्यता सिद्धान्तहरू खोजी गर्न इच्छुक हुँदैनन्। तिनीहरू यी कुराहरू गर्न इच्छुक नभएकाले र तिनीहरूले आफ्नो गल्ती स्वीकार गर्न इन्कार गर्ने भएकाले, के तिनीहरू सत्यता अभ्यास गर्न सक्षम हुन्छन् त? के तिनीहरू परमेश्‍वरको घरको कार्य बन्दोबस्तहरूलाई पूरा गर्न सक्षम हुन्छन् त? बिलकुलै हुँदैनन्। तसर्थ, जब कुनै ख्रीष्टविरोधी अगुवा हुन्छ, ऊ आफ्नै उद्यममा लाग्नुबाहेक, उसले सम्भवतः परमेश्‍वरको घरको कामलाई फाइदा पुर्‍याउने कुनै कुरा गर्न सक्दैन र सत्यता सिद्धान्तहरूअनुसार कहिल्यै कामहरू गर्नेछैन, न त उसले कहिल्यै परमेश्‍वरको घरको कामका बन्दोबस्तअनुसार नै काम कार्यान्वयन गर्नेछ। चाहे ख्रीष्टविरोधीलाई सानो गल्तीका लागि काटछाँट गरियोस्, वा मण्डलीको कामलाई ठूलो नोक्सान पुर्‍याउने ठूलो भूलका लागि, ऊ आफ्नो गल्ती स्वीकार गर्न असमर्थ हुन्छ र उसले आफूले अपराध गरेको र यस मामलामा आफू परमेश्‍वरप्रति ऋणी भएको कुरा स्वीकार गर्न सक्दैन। यसको विपरित, जुनसुकै बेला होस्, ऊ यसका कारण भएको नोक्सानसँग आफ्नो कुनै सम्बन्ध छ भनेर स्वीकार गर्नु भन्दा त बरु मर्न चाहनेथ्यो, उसले यो स्वीकार गर्नेछैन कि ऊ प्राथमिक रूपमा जिम्मेवार छ, उसका कार्यहरू गलत थिए, उसले गलत मार्ग रोज्यो वा उसले सत्यतालाई राम्ररी जानेको भए तापनि उसले जानाजानी दुष्टता गरेर गल्ती गऱ्यो, यस विषयमा आफ्नो पछि हट्न नमिल्ने जिम्मेवारी छ भनेर स्वीकार गर्ने त कुरै छाडौँ। उसले कार्य गर्दा उसका अभिप्रायहरू गलत थिए, उसले कसैसँग सहकार्य गर्न सकेन, उसले मनमानी र स्वेच्छापूर्ण रूपमा काम गऱ्यो, ऊ हैसियतका लाभहरूमा लिप्त भयो, ऊ आफ्ना कर्तव्यमा लापरवाह भयो र उसले परमेश्‍वरको घरको कामलाई नोक्सान पुर्‍यायो भनेर उसले स्वीकार गर्नेछैन। बरु, उसले त्रुटि गरेपछि, हरेक मोडमा कति कष्ट भोगेको छ, ऊ जेल गयो तर यहूदा कहिल्यै बनेन, उसले कति मूल्य चुकाएको छ र परमेश्‍वरको घरको काममा उसले कति ठूलो योगदान दिएको छ भनेर बताउनेछ। उसले यी कुराहरू जताततै फैलाउनेछ र घोषणा गर्नेछ। उसले आफ्नो योगदान र आफूले चुकाएको मूल्यको प्रचार गर्नेबाहेक, उसलाई काटछाँट गर्ने र व्यवहार गर्ने कुरामा परमेश्‍वरको घर गलत र अन्यायपूर्ण थियो भनेर फैलाउनेछ। पश्‍चात्तापको मनोवृत्ति नहुनुको साथै, उसले परमेश्‍वरबारे र परमेश्‍वरको घरले उसलाई कस्तो व्यवहार गर्‍यो भनी सबैतिर आलोचना गर्नेछ। यदि अझ धेरै मानिसले उसले भनेको कुरामा विश्‍वास गर्छन् भने, यदि अझ धेरै मानिसले उसको प्रतिरक्षा गर्ने प्रयास गर्छन् भने, परमेश्‍वरको घरका लागि उसले तिरेको मूल्यलाई मान्यता दिन्छन् र स्वीकार गर्छन् अनि परमेश्‍वरको घर अन्यायपूर्ण थियो र त्यसले ख्रीष्टविरोधीलाई व्यवहार गर्दा अन्याय गरेको छ भन्ने विश्‍वास गर्छन् भने, त्यो ख्रीष्टविरोधीले आफ्नो उद्देश्य हासिल गरेको हुनेछ। ऊ यी कुराहरू गर्न कहिल्यै हिचकिचाउँदैन, आफूलाई रोक्‍ने त परै जाओस्। ऊसँग परमेश्‍वरको भय मान्ने हृदय हुँदैन, झन् पश्‍चात्ताप गर्ने अभिप्राय हुनु त परै जाओस्। उसले कुनै गल्ती गरेपछि, यसलाई स्वीकार गर्न नमान्ने मात्र होइन, यसको विपरित, उसले जिम्मेवारीबाट पछि हट्ने प्रयास गर्छ र साथै, ऊ आफ्नो भावी गन्तव्यका बारेमा अझ बढी चिन्तित हुन्छ। जब कुनै ख्रीष्टविरोधीले आफ्नो गन्तव्य खतरामा परेको देख्छ वा परमेश्‍वरको घरले ऊजस्ता मानिसहरूलाई संवर्धन गर्नेछैन भन्ने सुन्छ, उसले आफ्नो हृदयको गहिराइमा आफ्नो काटछाँट गर्ने र खुलासा गर्ने मानिसहरू र उसको इज्जतमा आँच पुर्‍याउने मानिसहरूप्रति अझ घृणा महसुस गर्नेछ। उसलाई काटछाँट गर्ने सम्पूर्ण प्रक्रियाभरि, ख्रीष्टविरोधीले पटक्कै पश्‍चात्ताप गर्नेछैन। यदि उसले साँच्चै आफ्नो हैसियत र गन्तव्य सुरक्षित हुनेछैन, आफ्नो इच्छा र महत्त्वाकाङ्क्षा कहिल्यै पूरा हुनेछैन भनेर पत्ता लगायो भने, ऊ लड्न तयार हुनेछ र उसले गोप्य रूपमा आफ्नो धारणा र नकारात्मकता फैलाउन सुरु गर्नेछ। उसले दाजुभाइ र दिदीबहिनीहरू वा उसलाई काटछाँट गर्ने माथिल्लो तहका अगुवाहरूको आलोचना गर्नेछ र उसलाई काटछाँट कुनै कारण नभएको र उसलाई इज्जत जोगाउन नदिएको भन्दै पवित्र आत्माद्वारा प्रयोग गरिएको मानिसलाई पनि आलोचना र आक्रमण गर्नेछ। ऊ एकदम समझहीन हो। यस प्रकारको व्यक्तिले जति नै प्रवचनहरू सुने पनि, उसले सत्यता बुझ्‍न सक्दैन, वा उसमा परमेश्‍वरको डर मान्ने हृदय अलिकति पनि हुँदैन; उसले परमेश्‍वरमा जति वर्षसम्म विश्‍वास गरेको भए पनि, उसँग हुनुपर्ने विवेक वा समझ हुन सक्दैन। तिनीहरू वास्तवमै दयनीय र घृणित छन्! कुनै ख्रीष्टविरोधीलाई जथाभाबी दुष्कर्म गरेकोमा गम्भीर रूपले काटछाँट गरिएको क्षणदेखि नै, उसले आफूले कुनै गल्ती गरेको छ भनेर कहिल्यै स्वीकार गर्दैन र उसलाई अन्यायपूर्ण व्यवहार गरिएको गुनासो गर्ने र परमेश्‍वरको घरको आलोचना गर्ने क्रममा उसलाई एकदमै अन्याय बोध हुन्छ, र अन्तिममा ऊ खुलस्त रूपमा आफ्ना धारणाहरू फैलाउन थाल्छ, लड्न तयार हुन्छ र परमेश्‍वरको घर विरुद्ध सोर मच्चाउन थाल्छ र अन्तिममा निष्कासित हुन्छ। के यी कुनै पनि चरणमा ख्रीष्टविरोधीका व्यवहारमा अलिकति पनि सामान्य मानवता हुन्छ? विवेक र समझ चाहिँ हुन्छ कि हुँदैन? के त्यसमा सत्यता र सकारात्मक कुराहरूलाई प्रेम गर्ने कुनै पनि प्रकटीकरणहरू हुन्छन्? के त्यसमा परमेश्‍वरको डर मान्‍ने हृदय अलिकति पनि हुन्छ? अहँ, यी कुनै पनि कुराहरू हुँदैनन्। ख्रीष्टविरोधी अत्यन्तै घृणित, निर्लज्ज र पूर्ण रूपमा समझहीन हुन्छ! जब उसले उप्रान्त हैसियतका फाइदाहरू उठाउन सक्दैन, उसले आफूलाई आशाहीन मानेर लापरवाहीपूर्वक कार्य गर्न थाल्छ। ऊ आफ्ना काममा चाहे जति असक्षम र उसको कार्य सामर्थ्यमा जति कमी भए पनि, ऊ अझै पनि हैसियतका लाभहरू र अरूबाट पाउने सम्मान लिन चाहन्छ। उसले हैसियत र प्रतिष्ठालाई आफ्नो जीवनभन्दा बढी महत्त्वपूर्ण ठान्छ र आफूले जति नै ठूलो त्रुटि गरे पनि, कुनै आत्मग्लानि महसुस गर्दैन। के ऊ मानव नै हो त? ऊ भेडाका भेषमा ब्वाँसो हो। बाहिरबाट हेर्दा, उसले मानिसको छाला पहिरिन्छ र ऊ व्यक्तिजस्तै देखिन्छ, तर भित्र ऊ मानव हुँदैन। ऊ वास्तवमै घृणित छ—ऊ वाकवाकी लाग्ने र घृणास्पद छ!

ख. तिनीहरू आफूमा भ्रष्ट स्वभाव छ भनेर स्विकार्न मान्दैनन्

जब कुनै ख्रीष्टविरोधीको काटछाँट गरिन्छ, तिनीहरूले पश्‍चात्ताप नगर्ने मात्र होइन, धारणाहरू पनि फैलाउँछन् र खुलेर आलोचना गर्छन्। यसको पहिलो मुख्य कारण यो हो कि तिनीहरूले गल्ती गरेको स्वीकार गर्न मान्दैनन्। दोस्रो कारण के हो? दोस्रो कारण के हो भने ख्रीष्टविरोधीले आफूमा भ्रष्ट स्वभाव छ भनेर स्वीकार गर्दैन। के यो उसले कुनै गल्ती गरेको स्वीकार्न नमान्‍नु भन्दा बढी गम्भीर र ठोस छैन? परमेश्‍वरको काम स्वीकार गर्ने, परमेश्‍वरको न्याय र सजाय स्वीकार गर्ने जो कोहीमा पनि हुनुपर्ने न्यूनतम ज्ञान भनेको, सुरुमा उसले मानवहरू भ्रष्ट छन्, तिनीहरू शैतानद्वारा भ्रष्ट तुल्याइएका छन्, तिनीहरूसँग समझ र मानवता छैन, तिनीहरूसँग सत्यता हुँदैन वा तिनीहरू परमेश्‍वरलाई चिन्दैनन् र तिनीहरू ती व्यक्ति हुन् जसले परमेश्‍वरको प्रतिरोध गर्छन् भन्‍ने मान्नुपर्छ। ख्रीष्टविरोधीहरूले मात्र, तिनीहरू अत्यन्तै गहन रूपमा भ्रष्ट छन् र भ्रष्ट मानिसहरू सबै शैतानका हुन् भनेर कहिल्यै पनि स्वीकार गर्नेथिएनन्, तिनीहरू आफैँ दियाबलस र शैतानहरू हुन् भनी स्वीकार गर्नु त परको कुरा हो। विशेष गरी, धेरैजसो मानिसहरूले चिन्तन गर्न, आफूलाई चिन्‍न, र काटछाँट स्वीकार गर्न सक्षम हुने बेलामा, ख्रीष्ट विरोधीहरूले भने आफ्नो स्वभाव भ्रष्ट छ भनेर स्वीकार समेत गर्न सक्दैनन्—यो गम्भीर समस्या हो। म यसलाई गम्भीर किन भन्छु? ख्रीष्टविरोधीहरू सत्यतालाई स्वीकार गर्न असमर्थ भएकाले र तिनीहरूले परमेश्‍वरका वचनहरू सत्यता हुन् भनी विश्‍वास नगर्ने भएकाले, तिनीहरूले आफ्नो हृदयको गहिराइबाट परमेश्‍वरका वचनमा भनिएका कुनै पनि कुरा स्वीकार्न मान्दैनन्। कतिपय मानिसहरू भन्छन्, “तपाईँले कसरी भन्‍न सक्नुहुन्छ कि तिनीहरूले त्यो स्वीकार्न मान्दैनन्? तिनीहरूले आफू दियाबलस र शैतानहरू थिए, तिनीहरू परमेश्‍वरका शत्रुहरू थिए भनी स्वीकार गरे।” त्यसलाई स्वीकारोक्तिको रूपमा कसरी गणना गर्ने? एउटा गैरविश्‍वासीले पनि भन्‍न सक्छ कि ऊ एक असल व्यक्ति होइन, तर के त्यसलाई भ्रष्ट स्वभाव हुनुको स्वीकारोक्तिका रूपमा गणना गरिन्छ? गरिन्‍न। भ्रष्ट स्वभाव भएको साँचो स्वीकारोक्तिको अर्थ सुरुमा आफू कस्तो प्रकारको व्यक्ति हो भनेर जान्‍नु हो। यसको अर्थ परमेश्‍वरले वर्णन गर्नुभएको विभिन्‍न भ्रष्ट स्वभावहरूसँग विभिन्‍न तहमा आफूलाई जोड्न सक्षम हुनु र त्यसमाथि विभिन्‍न स्थितिमा हुँदा आफूले प्रकट गर्ने विभिन्‍न भ्रष्ट स्वभावहरूलाई स्वीकार गर्नु पनि हो। के यी केही ठोस प्रकटीकरणहरू होइनन्? (हुन्।) तर ख्रीष्टविरोधीमा यी कुराहरू हुँदैनन्, किनभने उसले परमेश्‍वरका वचनहरू स्वीकार गर्दैन—बरु तिनलाई तुच्छ ठान्छ। त्यसैले ऊ केवल मानवजातिको भ्रष्ट स्वभावको खुलासा गर्ने परमेश्‍वरका वचनहरू सुन्छ र बस् त्यति नै हो; उसले कहिल्यै पनि आत्मचिन्तन गर्दैन, आफ्नो विश्‍लेषण गर्दैन वा आफ्नो हृदयमा गहन रूपमा यी वचनहरूसँग आफूलाई तुलना गर्दैन। अर्को शब्दमा, उसले परमेश्‍वरका यी वचनहरू अनुसार आफ्ना विभिन्‍न प्रकटीकरण, अभिप्राय, विचार र दृष्टिकोणहरूको विश्लेषण र तुलना गर्दैन; उसले यी कुराहरू बिलकुलै गर्दैन। उसले यी कुराहरू नगर्नुले के जनाउँछ? यसले यो जनाउँछ कि, परमेश्‍वरले बोल्नुभएका यी वचनहरू केवल कुराहरू राख्‍ने एउटा तरिका हो, एउटा फरक दृष्टिकोण हो—ती मानिसको स्वभाव, व्यक्तित्व, अभ्यासहरू र सार वर्णन गर्ने एउटा फरक तरिका हुन्, ती कुनै पनि हिसाबले मानिसको स्वभाव परिभाषित गर्ने मापदण्ड होइनन्। ख्रीष्टविरोधीहरूले कसरी परमेश्‍वरका वचनहरूलाई सत्यता मान्दैनन् भनेर वर्णन गर्ने यो एक सही तरिका हो। ख्रीष्टविरोधीहरूको मनमा परमेश्‍वरले गर्नुहुने मानवजातिका विभिन्‍न भ्रष्ट स्वभावहरूको खुलासाबारे केवल एक अनुमानित बुझाइ मात्र छ, तर तिनीहरूले यसलाई आफ्नो हृदयको गहिराइमा कहिल्यै स्वीकार गर्दैनन्। तिनीहरूले यसलाई स्वीकार नगर्ने हुनाले, जब तिनीहरूलाई केही हुँदा, के तिनीहरू आफ्नो स्वभावलाई नियन्त्रण गर्न, आफ्नो अभ्यासहरू परिवर्तन गर्न र आफ्नो गलत दृष्टिकोणहरू समाधान गर्न परमेश्‍वरका वचनहरू प्रयोग गर्न सक्छन्? बिलकुलै सक्दैनन्। ख्रीष्टविरोधीहरूले सत्यता स्वीकार गर्दैनन्, जसको अर्थ तिनीहरूसँग भ्रष्ट स्वभाव छ भनेर मान्दैनन्। उदाहरणका लागि अहङ्कारलाई नै लिऔँ—यस स्वभावलाई खुलासा गर्ने परमेश्‍वरका वचनहरूले यो प्रकट हुने र मानिसमा प्रकाश हुने केही तरिकाहरूका बारेमा कुरा गर्छन्। सत्यतालाई पछ्याउने र परमेश्‍वरका वचनहरू सत्यता हुन् भनी स्वीकार गर्ने व्यक्तिले परमेश्‍वरका यी वचनहरूसँग उसको आफ्नै व्यवहार र स्वभावलाई दाँज्‍नेछ। उसले यी कुराहरूलाई बारम्बार दाँज्‍नेछ र त्यसपछि स्वीकार गर्नेछ: “ममा अहङ्कारी स्वभाव छ। यसो गर्दा मैले प्रकट गरेको स्वभाव यही हो। मेरा यी विचार, कार्य, मनोवृत्तिहरू अहङ्कारी छन्। अरूसँग व्यवहार गर्ने, आफ्नो काम गर्ने र मेरो कर्तव्यप्रति मेरा यी तरिकाहरू अहङ्कारी छन्।” के त्यो परमेश्‍वरका वचनहरू सत्यता हुन् भनी स्वीकार्नु होइन र? (हो।) उसले परमेश्‍वरका वचनहरूलाई मानकको रूपमा हेर्छ र यसलाई आफ्नै व्यवहारसँग तुलना गर्न प्रयोग गर्छ, र जब उसले कुनै सम्बन्ध भेट्टाउँछ, उसले थाहै नपाई स्वीकार गर्छ कि उसमा भ्रष्ट स्वभाव छ, परमेश्‍वरले भन्‍नुहुने सबै कुरा सत्य हो र बिलकुलै झुटो होइन। अहिलेका लागि, मानिसहरूले आफूसँग भ्रष्ट स्वभाव छ भनेर स्वीकार गरिसकेपछि त्यसलाई समाधान गर्न परमेश्‍वरका वचनहरूको प्रयोग गर्न सक्छन् कि सक्दैनन् भन्‍ने कुरामा नजाऔँ। सुरुमा, मानिसहरूले आफूमा भ्रष्ट स्वभाव छ भनेर स्वीकार गर्छन् कि गर्दैनन् भन्‍ने बारेमा मात्र कुरा गरौँ। जब स्वीकारोक्तिको कुरा आउँछ, चेतना, विवेक र सामान्य सोच भएका अधिकांश मानिसहरूले परमेश्‍वरको वचनबाट अन्तर्दृष्टि र ज्योति प्राप्त गर्न सक्छन् र त्यसपछि, थाहै नपाई स्वीकार गरेर परमेश्‍वरका वचनहरूलाई “आमेन” भन्‍न सक्छन्, परमेश्‍वरका वचनहरू सत्यता हुन् भनेर स्वीकार गर्छन् र यसरी आफू भ्रष्ट मानव भएको र आफूमा भ्रष्ट स्वभावहरू भएको कुरा स्वीकार गर्छन् र परमेश्‍वरसामु झुक्छन्। एकचोटि तिनीहरूले आफूमा भ्रष्ट स्वभाव भएको स्वीकार गरेपछि, परमेश्‍वर, सत्यता र विशेष गरी काँटछाँटप्रति तिनीहरूसँग सही, उपयुक्त मनोवृत्ति हुनेछ। अर्थात्, तिनीहरूले आफूमा भ्रष्ट स्वभाव छ भनी स्वीकार गर्दा, जब तिनीहरूको काटछाँट गरिन्छ तिनीहरू थाहै नपाई र अवचेतन रूपमै हृदयबाट यस काटछाँटप्रति समर्पित हुन सक्षम हुनेछन् र यसलाई स्वीकार गर्न इच्छुक हुनेछन्। कतिपय मानिसहरू यस्ता पनि छन् जो अरूले तिनीहरूलाई काटछाँटको माध्यमबाट नियन्त्रण गरून् र ताडना दिऊन् भन्ने चाहन्छन् र तिनीहरूले निकै प्राकृतिक रूपमै काटछाँटप्रति सकारात्मक भावनाहरू विकास गर्छन्; तिनीहरूसँग यसप्रति सकारात्मक मनोवृत्ति हुन्छ। यी सामान्य मानिसहरू हुन्। असामान्य मानिसहरू ख्रीष्टविरोधीहरू मात्रै हुन्; त्यस्ता मानिसहरूले परमेश्‍वरका वचनहरू स्वीकार गर्दैनन्, प्राय तिनलाई हेयको दृष्टिले हेर्छन् र हृदयमा तिनको प्रतिरोध, आलोचना र निन्दा गर्छन्। तसर्थ, परमेश्‍वरले गर्नुहुने खुलासा र मानिसको भ्रष्ट स्वभावहरूका विशेषतागत वर्णनप्रति तिनीहरूको उही मनोवृत्ति हुन्छ। त्यो कस्तो मनोवृत्ति हो? उदाहरणका लागि, मानिसहरूमा अहङ्कारी स्वभाव हुन्छ भनी परमेश्‍वर भन्‍नुहुन्छ र यसको निश्चित प्रकटीकरणहरूको बारेमा कुरा गर्नुहुन्छ। जब कुनै ख्रीष्टविरोधीले यी निश्चित प्रकटीकरणहरूका बारेमा सुन्छ, उसले यसलाई केवल स्वीकार गर्न मान्दैन, बरु परमेश्‍वरले भन्नुहुने यी निश्चित प्रकटीकरणहरूलाई तुच्छ ठान्ने अवस्थासम्म पुग्छ। उसले किन त्यसो गर्छ? किनभने उसले शैतानको तर्कलाई पछ्याउँछ अर्थात्, सत्यता र सकारात्मक कुराहरूप्रति शैतानको मनोवृत्तिलाई पछ्याउँछ। ऊ भन्छ, “तपाईँ यसलाई अहङ्कार भन्‍नुहुन्छ, तर जो सक्षम छन्, तिनीहरूमध्ये को आडम्बरी छैन र? अगुवाइको प्रतिभा भएका मानिसहरूमध्ये, कसले रोबदार तरिकाले बोल्दैन र? हैसियत भएका मानिसहरूमध्ये, को अलिकति आडम्बरी छैन? यीमध्ये कुनै पनि कुराहरू ठूला कुरा होइनन्। यी सबै कुराहरू गैरविश्‍वासी संसारमा पूर्ण रूपमा सामान्य हुन्, तर यहाँ तिमीहरू सबैले तिलबाट पहाड बनाउँदै छौ। साथै, के अरूसँग छलफल नगरी कदम चाल्नुलाई वास्तवमा अहङ्कार मानिन्छ? के त्यो वास्तवमै आफैँ कानून बन्‍नु हो? सक्षम व्यक्तिहरूले निर्णय गर्नुपर्छ र शक्तिको एकाधिकार जमाउन सक्षम हुनुलाई योग्य हुनु भनिन्छ। तिमीहरू जस्ता साधारण मानिसहरूसँग यी कुराहरूको बारेमा कुरा गरेर के फाइदा हुन्छ र? तिमीहरूलाई के थाहा छ? त्यसैले, म अहङ्कारी भएको होइन, म त केवल योग्य र सक्षम छु। यसलाई अगुवाइ क्षमता हुनु भनिन्छ र यो एक जन्मजात प्रतिभा हो। मसँग यस्तो ठूलो योग्यता छ, म जे पनि गर्न सक्छु। परिस्थिति जे भए पनि वा म जुनै समूहमा भए पनि, म हैकम लिन सक्छु—यो नै एक प्रतिभाशाली व्यक्ति हुनु हो! प्रतिभाशाली व्यक्तिहरूमाथि प्रहार गरिनु हुँदैन, न त तिनीहरूको खुलासा नै गरिनु पर्छ। यसको साटो, तिनीहरू जुनसुकै समूहमा भए तापनि, तिनीहरूको सिफारिस गरिनुपर्छ, तिनीहरूलाई उच्च पारिनुपर्छ र महत्त्वपूर्ण भूमिकाहरू दिइनुपर्छ! तिनीहरू सक्षम, नेतृत्व क्षमता भएका प्रतिभाशाली व्यक्तिहरू भएको हुनाले, तिनीहरूमा अगुवाको, प्रमुखको आचरण हुनुपर्दछ। यदि तिनीहरूले यी कुराहरूलाई लुकाउँछन् भने, के त्यो मुखौटा लगाउनु होइन?” तिनीहरूले यो विकृत तर्क र यी विधर्महरूलाई परमेश्‍वरले गर्नुहुने अहङ्कारी स्वभावको खुलासाको आलोचना र निन्दा गर्न प्रयोग गर्छन्, त्यसैले तैँले जे भने पनि, उसले परमेश्‍वरद्वारा वर्णन र परिभाषित गरिएका भ्रष्ट स्वभावका विभिन्‍न प्रकटीकरणहरूलाई कहिल्यै स्वीकार गर्नेछैन। उसले सोच्छ, “परमेश्‍वरले जे भन्‍नुभएको छ त्यो कुराहरू राख्‍ने एउटा तरिका मात्र हो। यो एकदम सकारात्मक, रूढिवादी र परम्परागत छ, तर यसलाई सत्यताको रूपमा परिभाषित गर्न सकिँदैन। यो केही मानिसहरूको लागि मात्र मिल्छ। उदाहरणका लागि, कतिपय मानिसहरू एकदम सिधा हुन्छन् र तिनीहरूसँग कुनै प्रतिभा हुँदैन, न त तिनीहरू धेरै सक्षम वा बुद्धिमान हुन्छन् र यसमाथि तिनीहरूसँग कुनै अगुवाइ क्षमता हुँदैन। यदि तिनीहरूसँग उपयुक्त सहकर्मी नहुने हो भने, तिनीहरूले कार्य गर्दा अरूसँग परामर्श लिनुपर्दछ र यदि तिनीहरूले त्यसो नगर्ने हो भने, आफ्नो काम वहन गर्न सक्दैनन्—परमेश्‍वरका वचनहरूसँग मेल खाने व्यक्ति यस्तो खालको हुन्छ।” यस्ता तर्कहरू सबै शैतानी विधर्म र भ्रमहरू हुन्।

परमेश्‍वरका वचनहरू सत्यता हुन् भनेर ख्रीष्टविरोधीहरूले कहिल्यै विश्‍वास गर्दैनन्, त्यसैले जब पनि तिनीहरूले ती वचन सुन्छन्, तिनीहरूले झारा टार्छन्; तिनीहरू केवल फरिसीहरू जस्तै हुन्, देखाउनका लागि परमेश्‍वरका वचनहरू प्रयोग गर्छन्। तिनीहरूले परमेश्‍वरका वचनहरूलाई आफ्नो हृदयमा गहन रूपमा स्वीकार गर्दैनन् वा आफ्नो जीवन र अभ्यासको लक्ष्य बनाउँदैनन्। त्यसैले, जब कुनै ख्रीष्टविरोधीले त्रुटि गर्छ, तब तैँले उसलाई काटछाँट गर्दा वा खुलासा गर्दा उसले गल्ती गरेको स्वीकार गर्नेछैन, अनि तैँले उसले त्यस मामलामा प्रकट गरेका स्वभाव र सारको सन्दर्भमा उसको काटछाँट गर्दा उसले त्यसलाई झनै स्वीकार गर्नेछैन। उसले आफूले गरेको गल्ती स्वीकार गर्न नमाने जस्तै, जब कुनै ख्रीष्टविरोधीले भ्रष्ट स्वभाव प्रकट गर्छ, उसँग भ्रष्ट स्वभाव छ भन्‍ने कुरालाई इन्कार गर्नका लागि सधैँ कुनै न कुनै कारण, कुनै बहाना, कुनै स्पष्टीकरण हुन्छ। उदाहरणका लागि, जब उसले कुनै निश्‍चित मामलामा अहङ्कारी स्वभाव प्रकट गर्छ, तब उसले के भन्छ भने ऊ हतारमा थियो, शब्दहरूको छनौट गलत भयो र उसले अलिकति चर्को स्वरमा बोल्यो। कसैले ऊ अर्को कुनै मामलामा छली भइरहेको छ र खुलस्त भइरहेको छैन भनेमा, उसले के भन्छ भने अधिकांश मानिसहरूमा कमजोर क्षमता हुन्छ, त्यसैले यदि उसले के भइरहेको छ भन्ने कुराको बारेमा बतायो भने पनि अरूले ती कुरा बुझ्‍ने छैनन् र उसले भनेको कुरालाई गलत बुझ्‍ने छन् र त्यसैले ऊ खुलस्त नभएको हो। उसले जुनसुकै भ्रष्ट स्वभाव प्रकट गरे तापनि, सधैँ बहाना बनाउने र स्पष्टीकरण दिने कुराहरू फेला पार्न सक्छ। समग्रमा, उसले जुनसुकै भ्रष्ट स्वभाव प्रकट गरे पनि, त्यो जतिसुकै स्पष्ट देखिने वा गम्भीर भए तापनि, उसले त्यो भ्रष्ट स्वभाव हो भनेर कहिल्यै स्वीकार गर्ने छैन। ख्रीष्टविरोधीहरू प्रायः झूट बोल्छन्, मानिसहरूको सामुन्‍ने एउटा कुरा भन्छन् र तिनीहरूको पछाडि अर्को कुरा गर्छन् र तिनीहरूले कहिले सत्य बोल्छन् र कहिले झूट बोल्छन् भन्‍ने कुरा कसैले पनि बताउन सक्दैन र कसैले पनि थाहा पाउँदैन। यद्यपि, तिनीहरूले कहिले पनि आफू इमानदार व्यक्ति होइनन्, छली व्यक्ति हुन् भनी स्वीकार गर्नेछैनन्। यसको विपरित, तिनीहरू प्रायः आफैँलाई जायज ठहराउँछन् र आफूहरू पूर्ण रूपमा निष्कपट छन्, अरूप्रति कति इमानदार छन् र जब अर्को व्यक्तिलाई कुनै कठिनाइ हुन्छ, तिनीहरू आफ्नो हृदयको उदारताका कारण उनीहरूलाई कति मद्दत गर्न चाहन्छन् भनेर व्याख्या गर्छन्। ख्रीष्ट विरोधीहरूले आफूसँग भ्रष्ट स्वभाव छ भनी स्वीकार नगर्ने मात्र होइन, तिनीहरू सधैँ आफूलाई असल देखाउने प्रयास गरिरहेका हुन्छन्, तिनीहरू कसरी असल, दयालु व्यक्ति हुन् भनेर फाइँफुट्टी लगाउँछन्। तिनीहरूले आफूमा भ्रष्ट स्वभाव छ भनेर स्वीकार नगर्ने मात्र होइन, आफूहरू मानिसहरूमाथि प्रभाव पार्नमा कति महान् छन्, मानिसहरूको समर्थन प्राप्त गर्न र मानिसहरूको हृदय जित्‍नमा आफूहरू कति असल छन् भनेर पनि फाइँफुट्टी लगाउँछन्। तिनीहरू मानिसहरूमाझ कार्य गर्ने र बोल्ने कुरामा कतिको रणनीतिक र सक्षम छन्, कसरी कसैले पनि तिनीहरूभन्दा उत्कृष्ट गर्न सक्दैन र तिनीहरूलाई उछिन्न सक्दैन, कसरी कोही पनि तिनीहरूको पेशामा तिनीहरूभन्दा बढी सक्षम छैन भनेर फाइँफुट्टी लगाउँछन्। जब कुनै ख्रीष्टविरोधीले अलिकति मूल्य तिर्छ, केही उच्च धर्मसिद्धान्त र सैद्धान्तिक कुराहरू प्रचार गर्न सक्ने हुन्छ र मानिसहरूलाई बहकाउनका निम्ति छोटो समयको लागि केही गर्छ र अधिकांश मानिसहरूलाई उसको सम्मान गर्ने बनाउँछ, तब उसले के सोच्छ भने उसले सफलतापूर्वक आफ्नो भ्रष्ट स्वभावलाई ढाकेको छ र मानिसहरूलाई आफ्नो भ्रष्ट स्वभावलाई बेवास्ता गर्ने बनाएको छ। त्यसैले ख्रीष्टविरोधीहरूका यी प्रकटीकरण र आफ्ना भ्रष्ट स्वभावप्रति ख्रीष्टविरोधीहरूले राख्‍ने यस प्रकारको बुझाइ र मनोवृत्तिको आधारमा हेर्दा, जब तिनीहरूको काटछाँट हुन्छ, तब तिनीहरूको पहिलो प्रतिक्रिया यसको विरोध र प्रतिरोध गर्नु, आफूलाई निर्दोष देखाउनका निम्ति गर्न सकिने सबै कुरा गर्नु हुने छ। तिनीहरू आफूले मण्डलीको काममा पुर्‍याएको नोक्सानलाई स्वीकार गर्न नमान्नुका अतिरिक्त, तिनीहरूले यस मामलामा प्रकट गरेको भ्रष्ट स्वभाव र तिनीहरूको भ्रष्ट स्वभावको दबाबमा गरेको त्रुटिलाई पनि स्वीकार गर्न मान्ने छैनन्। ख्रीष्टविरोधीहरूको यस प्रकटीकरण र सारलाई विचार गर्दा, के तिनीहरूले स्वभाव परिवर्तन प्राप्त गर्न सम्भव छ? (गर्नेछैन।)

मैले कतिपय ख्रीष्टविरोधीहरू भेटेको छु जसले आफ्नो काममा गल्ती गर्छन्, जो अल्छी छन्, आफ्नो काम गर्दैनन् र निश्‍चित कार्यहरूलाई बेवास्ता गर्छन्, जबकि अझै पनि वरपरका मानिसहरूमाथि हैकम चलाउँछन्, जथाभावी दुष्कर्म गर्छन् र आफ्नै तरिकाले काम गर्छन्। जब त्यस्ता ख्रीष्टविरोधीहरूलाई त्यसका निम्ति काटछाँट गरिन्छ, बाहिर तिनीहरू निकै आज्ञाकारी देखिन्छन्, तर पर्दा पछाडि तिनीहरू बिलकुलै पश्‍चात्ताप गर्दैनन्। तिनीहरूको पश्‍चात्ताप नगर्ने मनोवृत्तिलाई मूल्याङ्कन गर्दा, तिनीहरूले काटछाँटलाई कत्ति पनि स्वीकार गरेका छैनन्। तिनीहरूले काटछाँटलाई स्वीकार नगरेको कुरालाई मूल्याङ्कन गर्दा, तिनीहरूले आफूसँग भ्रष्ट स्वभावका के कस्ता प्रकटीकरणहरू छन् भनेर कहिल्यै जाँच गरेका छैनन्। यसको सट्टा, काटछाँट गरिएपछि पनि तिनीहरूले आफूले चाहेको कामलाई निरन्तरता दिन्छन्, आफ्नै तरिकाले काम गर्छन्, गुप्त चालबाजीमा संलग्‍न हुन्छन्, आफूभन्दा माथि र तलकालाई धोका दिन्छन्, आफ्नै स्वतन्त्र राज्यहरू स्थापना गर्छन् र विशिष्ट विशेषाधिकारहरूमा रमाउँछन्, तिनीहरू अलिकति पनि परिवर्तन हुँदैनन्। तिनीहरू किन अलिकति पनि परिवर्तन हुँदैनन्? ठ्याक्कै भन्नुपर्दा, ख्रीष्टविरोधीहरूले आफूमा भ्रष्ट स्वभाव छ भनेर कत्ति पनि स्वीकार गर्दैनन्, न त तिनीहरूले सत्यतालाई स्वीकार गर्छन्; त्यसैले तिनीहरू, ठूलो शक्ति पाउने र त्यस शक्तिको अधिकतम फाइदा उठाउने मौका छोप्छन् र त्यसपछि त्यस समयको लाभ उठाउँदै आफूले चाहेको काम गर्ने, खराब कामहरू गर्न सक्दो प्रयास गर्ने र परमेश्‍वरको घरको काममा बाधा पुर्‍याउने र परमेश्‍वरको घरको सामान्य व्यवस्थालाई कमजोर पार्ने काम गर्छन्। परमेश्‍वरको घरबाट सबै प्रकारका भौतिक सुविधा-सामग्रीहरूको आनन्द उठाउँदै गर्दा, तिनीहरूले कुनै पनि असल कार्य पटक्कै गर्दैनन्। केही सतही काम गर्नु बाहेक, तिनीहरूले लुकीछिपी के गर्छन्? तिनीहरूले भेलाहरू बोलाउँछन्, शब्द र धर्मसिद्धान्तहरू प्रचार गर्छन् र असम्बन्धित मामिलाहरूमा हस्तक्षेपसमेत गर्छन्—त्यसबाहेक, तिनीहरू वरपरका मानिसहरूमाथि हैकम चलाउँछन्। तिनीहरूले माथिबाट तोकिएको कुनै पनि निश्‍चित काम पूरा गर्दैनन् र तिनीहरू विस्तृत निर्देशन, सुपरिवेक्षण, वा मार्गदर्शन प्रदान गर्न व्यक्तिगत रूपमा देखा पर्दैनन्। तिनीहरू केवल वरपरका मानिसहरूलाई माथि बसेर आदेश दिन्छन् र कहिलेकाँही, जब तिनीहरूसँग वास्तवमै कुनै विकल्प हुँदैन, तब तिनीहरू केही कार्य पूरा गर्न र केही निर्देशनहरू दिन कार्यस्थलमा देखा पर्नेछन्। यो उत्साहको अस्थायी प्रदर्शन मात्र हो र त्यसपछि तुरुन्तै तिनीहरू कतै भेटिन्‍नन्। जब तिनीहरूले कसैको पदोन्‍नति गर्छन् वा कसैलाई पदमा नियुक्त गर्छन्, कसैले पनि त्यो व्यक्ति असल छैन भन्‍न वा त्यसको विरोध गर्न सक्दैन र ख्रीष्टविरोधीहरूले त्यस व्यक्तिको कामको जाँच र सुपरिवेक्षण कहिल्यै गर्ने छैनन्। तिनीहरूले पदोन्‍नति वा नियुक्त गरेको व्यक्तिले जतिसुकै नराम्रो काम गरे तापनि, तिनीहरूले अरू कसैलाई उसको खुलासा गर्ने अनुमति दिँदैनन्, कसैले उसलाई बर्खास्त गर्न सक्दैन र कसैलाई उसको रिपोर्ट गर्ने अनुमति हुँदैन। त्यस व्यक्तिलाई रिपोर्ट गर्ने जो कोही पनि तिनीहरूको शत्रु बन्‍नेछ। तिनीहरूले प्रयोग गरिरहेका व्यक्तिले मण्डलीको काममा जति ठूलो नोक्सान पुर्‍याए पनि, तिनीहरूले जति ठूलो बाधा निम्त्याए पनि, ख्रीष्टविरोधीहरूले तिनीहरूको सुरक्षा गर्न सक्दो प्रयास गर्नेछन् र यदि तिनीहरू त्यसो गर्न असफल भए भने, तिनीहरू त्यस व्यक्तिबाट आफूलाई अलग गर्न हतार गर्नेछन् र आफूलाई जिम्मेवारीबाट तुरुन्त उम्काउनेछन्। ख्रीष्टविरोधीहरूले जेसुकै गरे पनि, चाहे त्यो अरूको अगाडि होस् वा पछाडि, तिनीहरूसँग परमेश्‍वरको डर मान्‍ने हृदय हुँदै हुँदैन। तिनीहरू अविश्‍वासी, भूत र जीवित शैतानहरू हुन् र तिनीहरू अझै पनि निर्लज्ज रूपमा पद कब्जा गर्न र हैसियतका फाइदाहरूको आनन्द लिन चाहन्छन्; तिनीहरू परमेश्‍वरको घरबाट सित्तैमा लाभ उठाउने परजीविहरू हुन्। केही मानिसहरू यस्ता पनि छन्, जो काटछाँट गरिँदा र तिनीहरूले आफ्नो हैसियत कायम राख्‍न नसक्ने देख्दा, तिनीहरू हतोत्साहित, निराश र हतास महसुस गर्छन्। तिनीहरू किन हतास महसुस गर्छन्? तिनीहरू किन हतोत्साहित महसुस गर्छन्? किनभने तिनीहरू आफ्नो हैसियतलाई कायम राख्न सक्दैनन्, तिनीहरूले विशिष्ट विशेषाधिकारहरू र विशेष व्यवहारमा रमाउने मौका गुमाउँछन् र तिनीहरूलाई उप्रान्त कसैले सम्मान गर्दैन, तिनीहरूको शक्तिसँग खेल्ने दिनहरू समाप्त भएका हुन्छन्। तिनीहरूले आफ्नो लागि सबै कुरा आफैँ गर्न सुरु गर्नुपर्ने हुन्छ—तिनीहरूले उप्रान्त त्यत्तिकै उभिएर आदेश दिने मौका पाउनेछैनन्। तिनीहरू आफ्नो भ्रष्ट स्वभावले ल्याएका प्रतिकूल परिणामहरूबारे पछुतो वा दुःखी महसुस गर्दैनन्। बरु, तिनीहरू उप्रान्त हैसियतका फाइदाहरू लिन नसक्ने भएकोमा दुःखी हुन्छन्, आँसु बगाउँछन् र नोक्सानीको अनुभूति गर्छन्। कतिपय मानिसहरू त बर्खास्त भएपछि निर्लज्जतापूर्वक बारम्बार अर्को अवसरको माग समेत गर्छन्। मलाई भन, के त्यस्ता मानिसहरूलाई अर्को अवसर दिन सकिन्छ? तिनीहरूले त्यो अवसरलाई कसरी प्रयोग गर्ने मनसाय राख्छन्? तिनीहरू मण्डलीको भरमा बाँच्‍न, सित्तैमा लाभ उठाउन र जथाभावी काम गर्न चाहन्छन्। यदि तिनीहरूलाई अर्को मौका दिइयो भने, के तिनीहरूले आफ्ना भ्रष्ट स्वभावलाई चिन्नेछन्? के तिनीहरू आफैँलाई चिन्‍न सक्षम हुनेछन्? (हुनेछैनन्।) यदि तिनीहरूलाई अर्को अवसर दिइयो भने, के तिनीहरूमा अलिकति लाजको अनुभूति हुनेछ? के तिनीहरूको चरित्र परिवर्तन हुने छ? अर्को अवसर पाउँदा, के तिनीहरू सत्यता सिद्धान्तहरू अनुसार काम गर्न थाल्नेछन्, र आफ्नै स्वतन्त्र राज्यहरू स्थापना गर्ने प्रयास गर्न छाड्नेछन्? (तिनीहरूले गर्नेछैनन्।) तिनीहरूले यी कुनै पनि काम गर्नेछैनन्—के तिनीहरू सकिएका छैनन् त? यदि तिमीहरूलाई काटछाँट गरिएको भए र यो यति गम्भीर कुरा थियो कि माथिसँग तिमीहरूलाई बर्खास्त गर्नु बाहेक अरू कुनै विकल्प थिएन भने, तिमीहरू के सोचिरहेका हुन्थ्यौ? (कि म वास्तवमै बर्खास्त हुनुपर्छ, किनभने मेरो स्वभाव निकै दुष्ट छ, मैले सिद्धान्तहरू उल्लङ्घन गर्ने र परमेश्‍वरको प्रतिरोध गर्ने धेरै कार्यहरू गरेको छु, मैले धेरै दुष्टता गरेको छु र मैले मण्डलीको काममा धेरै नोक्सान पुर्‍याएको छु। मलाई बर्खास्त गरिनुपर्छ।) समझ भएको व्यक्तिले सुरुमा आत्मचिन्तन गर्नेछ, “मैले यस समयमा वास्तवमा के गरेँ? मलाई किन काटछाँट गरिएको थियो? के मलाई ती कामहरू गरेको कारण काटछाँट गरिएको थियो र मलाई काटछाँट गरिँदा त्यस व्यक्तिले भनेका कुराहरू के वास्तवमै सही थिए? मैले तिनलाई कसरी स्वीकार गर्नुपर्छ? मैले यो काटछाँटलाई कसरी लिनुपर्छ?” त्यसपछि तिनीहरूले साँच्चै के गरेका थिए भनेर जाँच्‍नेछन्, तिनीहरूका कार्यमा मानव इच्छाको कुनै मिलावट थियो कि थिएन, तिनीहरूमा विवेक र समझ थियो कि थिएन, तिनीहरूले जे गरे त्यो सत्यता सिद्धान्तहरू अनुरूप थियो कि थिएन, तिनीहरूले जे गरे त्यो कति मात्रामा परमेश्‍वरका माग अनुरूप थियो र तिनीहरूले आफ्नै इच्छाअनुसार कतिवटा कामहरू गरे। समझ भएको व्यक्तिले यी पक्षहरूको जाँच गर्नुपर्छ, तिनीहरूले तिनीहरूको हैसियत गुमेको छ कि छैन, यदि परमेश्‍वरको घर तिनीहरूको लागि न्यायोचित भएको छ कि छैन, तिनीहरूको हैसियत नहुँदा मानिसहरूले तिनीहरूको बारेमा के सोच्‍नेछन् वा तिनीहरूको भविष्य र गन्तव्य कस्तो हुनेछ भन्‍ने बारेमा विवाद गर्नुहुँदैन। समझ भएको व्यक्तिले त्यस्ता कुराहरूको बारेमा विवाद गर्नेछैन।

कतिपय ख्रीष्टविरोधीहरू कति निर्लज्ज हुन्छन्? यी ख्रीष्टविरोधीहरूलाई बर्खास्त गरिए पछि, यदि दाजुभाइ र दिदीबहिनीहरूले उनीहरूप्रति पहिले जस्तो सम्मानजनक व्यवहार गर्दैनन्, यदि तिनीहरू पहिले जस्तै न्यानो र दयालु हुँदैनन्, बरु उनीहरूलाई रूखो व्यवहार गर्छन् र बेवास्ता गर्छन् भने, यी ख्रीष्ट विरोधीहरूले यसलाई सहन सक्‍नेछैनन्। यी कुराहरूमा तिनीहरू किन यति संवेदनशील छन्, जबकि आफ्नो भ्रष्ट स्वभावबारे त्यति संवेदनशील छैनन्? के त्यो तिनीहरूको प्रकृतिको हिस्सा हो? के तिनीहरूमा मर्यादा छ? के तिनीहरूसँग लज्जा छ? (गर्नेछैन।) मानवतामा सबैभन्दा बहुमूल्य दुई कुराहरू लज्जा र सोझोपन हुन्। ख्रीष्टविरोधीमा यीमध्ये कुनै पनि कुराको कुनै निशान हुँदैन। ख्रीष्टविरोधीहरू निर्लज्ज हुन्छन् र तिनीहरूले चाहे जति नै भ्रष्ट स्वभावहरू प्रकट गरे तापनि वा दुष्टता गरे तापनि तिनीहरूलाई कुनै अनुभूति हुँदैन, कुनै दोषबोध हुँदैन, तैपनि तिनीहरूले अझै पनि आफ्नो बसाइ लम्ब्याउन र परमेश्‍वरको घरबाट सित्तैको फाइदा उठाउन चाहन्छन्। तिनीहरूलाई काटछाँट र खुलासा गरिएपछि, तिनीहरू बर्खास्त भइसकेपछि र उप्रान्त तिनीहरूसँग कुनै हैसियत नभएपछि, तिनीहरू अझै पनि दाजुभाइ र दिदीबहिनीहरूले तिनीहरूलाई सम्मानपूर्वक र विनम्रतापूर्वक आदर गरून् भन्‍ने चाहन्छन्। के त्यो अव्यावहारिक छैन? के तिमीहरूलाई ख्रीष्टविरोधीहरूको यो प्रकटीकरण घृणास्पद लाग्छ? (लाग्छ।) प्रत्येक व्यक्तिले आफूलाई काटछाँट गरिँदा नोक्सानीको भावना महसुस गर्छ, विशेष गरी यदि तिनीहरूलाई बर्खास्त गरिन्छ र तिनीहरूले आफ्नो हैसियत गुमाउँछन् भने। तिनीहरूलाई अप्ठ्यारो परिस्थितिमा पारिएको र अरूको अगाडि अलिकति लज्जित बनाइएको महसुस हुन्छ र तिनीहरूलाई कसैको सामना गर्न अत्यन्तै लाज लाग्छ। यद्यपि, लज्जाबोध हुने व्यक्तिले बाङ्गो तर्कहरू गर्दैन। बाङ्गो तर्कहरू गर्दैन भन्‍नुको अर्थ के हो? यसको अर्थ सबै कुरालाई सही तरिकाले व्यवहार गर्न सक्षम हुनु, कामकुराहरूबारे बाङ्गो नसोची र बाङ्गो कुरा नगरी, र बरु इमानदारीपूर्वक आफूले गरेका गलत कुराहरू स्वीकार गर्नु र मामलालाई निष्पक्ष र तर्कसङ्‍गत रूपमा व्यवहार गर्नु हो। निष्पक्ष र तर्कसङ्‍गतको अर्थ के हो? यसको अर्थ यो हो कि, तँलाई कुनै कुराका लागि काटछाँट गरिएकोले, तैँले गरेको काममा गल्ती भएको हुनुपर्छ, तँमा भएको भ्रष्ट स्वभावलाई छोडेर, मानौँ कि यदि तैँले यस मामलामा गडबड गरिस् भने, पक्कै पनि त्यसमा तँ अलिकति जिम्मेवार हुन्छस्; र तँ जिम्मेवार भएको हुनाले, तैँले यसको जिम्मेवारी वहन गर्नुपर्छ र तैँले यो गरेको हो भनेर स्वीकार गर्नुपर्छ। एकपटक तैँले यसलाई स्वीकार गरिसकेपछि, तैँले आफैलाई जाँच गर्नुपर्छ र सोध्नुपर्छ: “यसमा मैले कुन भ्रष्ट स्वभाव प्रकट गरेँ? यदि म भ्रष्ट स्वभावबाट प्रेरित थिइनँ भने, के मेरा कार्यहरूमा मानवीय इच्छा मिश्रित थिए? के यो मूर्खताका कारण भएको थियो? के मेरो पछ्याइसँग, मैले लिइरहेको मार्गसँग यसको केही सम्बन्ध थियो?” यसरी आफैलाई जाँच्‍न सक्षम हुनुलाई तर्कसङ्‍गतता हुनु, लज्जाबोध चिन्नु, कामकुराहरूलाई निष्पक्ष, वस्तुगत तरिकाले हेर्नु, तथ्यहरूसँग मेल खाने रूपमा हेर्नु भनिन्छ। ख्रीष्टविरोधीहरूमा ठ्याक्कै यही कुराको कमी हुन्छ। जब तिनीहरूलाई काटछाँट गरिन्छ, तिनीहरू सुरुमा यस्तो सोच्छन्, “तपाईँले यति निर्दयी रूपमा म जस्तो सम्मानित अगुवालाई यति धेरै मानिसहरूको अगाडि, मेरो लाजमर्दो रहस्यलाई समेत पर्दाफास गर्ने गरी, कसरी काटछाँट गर्न सक्नुहुन्छ? एक अगुवाको रूपमा मेरो मान खोइ? मलाई काटछाँट गर्ने क्रममा, के तपाईँले त्यसलाई नष्ट गर्नुभएको छैन? अबदेखि मेरो कुरा कसले सुन्‍नेछ? यदि कसैले मेरो कुरा सुन्दैन भने, मैले अगुवाको रूपमा कुनै पनि हैसियत कसरी पाउन सक्छु? के यसले मलाई केवल नाम मात्रको बनाउँदैन? त्यसपछि मैले कसरी हैसियतका लाभहरूको आनन्द उठाउने? के मैले उप्रान्त दाजुभाइ र दिदिबहिनीहरूले चढाएका वस्तुहरूको आनन्द लिन सक्‍नेछैनँ र?” के यो विचार सही छ? के यो सत्यतासँग मेल खान्छ? के यो जायज छ? (गर्नेछैन।) यो समझविहीन हुनु र बाङ्गो तर्कहरू प्रस्तुत गर्नु हो। मानको अर्थ के हो? अगुवा भनेको के हो? पक्कै पनि तँ भ्रष्टतारहित छैनस्? “तेरो लाजमर्दो रहस्य खुलासा गर्नु” भनेको के हो? तेरो लाजमर्दो रहस्य के हो? त्यो तेरो भ्रष्ट स्वभाव हो। तेरो भ्रष्ट स्वभाव अरूको जस्तै छ—त्यो तेरो लाजमर्दो रहस्य हो। तँबारे केही भिन्‍न कुरा छैन, तँ अरूभन्दा श्रेष्ठ छैनस्। तँसँग केही क्षमता छ र तँ केही काम गर्न सक्छस् भन्‍ने कुरा मात्र परमेश्‍वरको घरले देख्यो, त्यसैले यसले तँलाई प्रवर्द्धन र संवर्धन गर्‍यो र तँलाई केही बढी वहन गर्नका निम्ति विशेष बोझ दियो। तर यसको मतलब तैँले हैसियत पाएपछि, तँमा अब भ्रष्ट स्वभाव छैन भन्‍ने होइन। र तैपनि, ख्रीष्ट विरोधीहरूले यसो भन्दै यसमा अडिन्छन्, “अब मेरो हैसियत भएकोले, तपाईँले मलाई काटछाँट गर्नु हुँदैन, विशेष गरी यति धेरै मानिसहरूको अगाडि, जसले गर्दा अधिकांश मानिसहरूले मेरो वास्तविक अवस्थाको बारेमा थाहा पाउनेछन्।” के यो बाङ्गो तर्क होइन? यस दृष्टिकोणलाई कहाँ लागू गर्न सकिन्छ? बाहिर समाजमा, जब तैँले कसैलाई प्रवर्धन गर्छस्, तैँले तिनीहरूलाई सिद्ध व्यक्तिको रूपमा तिनीहरूको प्रशंसा गर्नुपर्छ र तिनीहरूका लागि, अलिकति पनि त्रुटिबिना, सिद्धताको छवि स्थापना गर्नुपर्छ। के त्यो छलपूर्ण हुँदैन? के परमेश्‍वरको घरले त्यो गर्नेछ? (गर्नेछैन।) शैतानले त्यही गर्छ र ख्रीष्ट विरोधीहरूले पनि त्यही कुराको माग गर्छन्। शैतान समझविहीन छ र यसरी नै ख्रीष्टविरोधीहरूमा पनि यस सन्दर्भमा समझको कमी हुन्छ। त्यति मात्र होइन, तर तिनीहरूले बाङ्गो तर्कहरू गर्छन् र अत्यधिक मागहरू राख्छन्। आफ्नो हैसियतको सुरक्षा गर्नका लागि, तिनीहरूलाई काटछाँट गर्ने तरिका र अवसरहरू र कुन कस्तो किसिमको बोल्ने शैली प्रयोग गरिन्छ भन्‍ने कुरा विचार गर्न तिनीहरू माथिलाई अनुरोध गर्छन्। के यो आवश्यक छ? तँ भ्रष्ट मानव होस् र तँलाई वास्तविक र साँचो कुराका लागि काटछाँट गरिँदैछ—यसलाई कुनै निश्‍चित तरिकाले गर्न के आवश्यक छ? के तेरो प्रवर्धन गर्ने कार्यले दाजुभाइ र दिदीबहिनीहरूलाई हानि गर्नेथिएन र? के तँजस्तो दुष्ट व्यक्तिलाई प्रवर्धन गरिनुपर्छ र तेरो हैसियत सुरक्षित गरिनुपर्छ, ताकि तैँले तलका मानिसहरूमाथि जथाभावी खराब कार्यहरू गर्न सक् र आफ्नै स्वतन्त्र राज्य स्थापना गर्न सक्? के त्यो दाजुभाइ र दिदीबहिनीहरूका लागि न्यायोचित हुनेछ? के यो तिनीहरूप्रति जिम्मेवारी देखाउनु हो? यो तिनीहरूप्रति जिम्मेवारी देखाउने तरिका होइन। त्यसैले यस्तो व्यवहार गर्ने, यसरी सोच्‍ने र यस्ता किसिमका मागहरू गर्ने ख्रीष्टविरोधीले विशुद्ध रूपमा बाङ्गो तर्कहरू प्रस्तुत गरिरहेको हुन्छ र जानाजानी समस्या निम्त्याइरहेको हुन्छ, जसमा लाजको सर्वथा अभाव हुन्छ। उसले गरेको गल्तीका लागि काटछाँट गरिँदा, ख्रीष्ट विरोधीले आफूसँग भ्रष्ट स्वभाव छ भनेर स्वीकार गर्दैन, न त कुन भ्रष्ट स्वभावले आफूलाई यस्तो काम गर्न लगायो भनेर जाँच नै गर्छ। धेरै बाङ्गा तर्कहरू प्रस्तुत गरेपछि, उसले आफूलाई जाँच्‍न इन्कार गर्ने मात्र होइन, प्रतिकारात्मक उपायहरूका बारेमा पनि सोच्छ। “यसको रिपोर्ट कसले गऱ्यो? यो कुरा माथिकहाँ कसले चुहायो? मैले यो गरेँ भनेर अगुवाहरूलाई कसले रिपोर्ट गऱ्यो? यो को थियो भनेर मैले थाहा पाउनुपर्छ र उसलाई पाठ सिकाउनुपर्छ। मैले सभाहरूमा उसलाई हप्काउनुपर्छ र म कति भयानक छु भनेर देखाउनुपर्छ।” जब उसको काटछाँट गरिन्छ, ख्रीष्टविरोधीले आफ्नो प्रतिरक्षा गर्न, निस्कने उपाय खोज्‍न, सबै कुरा गर्नेछ, र यसो सोच्नेछ “यस पटक म लापरवाह भएँ र मेरो भेद खुलेको छ, त्यसैले अर्को पटक यस्तो हुन नदिन मैले सक्दो गर्नुपर्छ, अनि माथिलाई र तलका दाजुभाइ र दिदीबहिनीहरूलाई छल्‍न नयाँ उपाय अपनाउनुपर्छ, ताकि कसैलाई थाहा नहोस्। मैले केही सही कार्य गर्दा, मैले अगाडि बढेर यसको श्रेय लिन हतार गर्नुपर्छ, तर गल्ती गर्दा, मैले तुरुन्तै त्यसको जिम्मेवारी अरूमाथि थोपर्नुपर्छ।” के त्यो लाजमर्दो हैन? त्यो अत्यन्तै लाजमर्दो हो! जब एक सामान्य व्यक्तिलाई काटछाँट गरिन्छ, उसले आफ्नो मनको गहिराइमा, निजी रूपमा स्वीकार गर्छ, “म असल छैनँ—ममा भ्रष्ट स्वभाव छ। योभन्दा बढी भन्‍नु बाँकी नै छैन। मैले आत्म-चिन्तन गर्नुपर्छ।” उसले मौन रूपमा सङ्कल्प गर्छ कि यदि फेरि यस्तो परिस्थितिको सामना गर्नुपर्‍यो भने, उसले परमेश्‍वरका माग अनुसार कार्य गर्नेछ। चाहे उसले यो हासिल गर्न सकोस् वा नसकोस्, जे भए पनि, जब उसलाई काटछाँट गरिन्छ, उसले यसलाई आफ्नो हृदयमा तर्कसङ्‍गत तरिकाले स्वीकार गर्छ र उसको समझले उसलाई बताउँछ कि उसले वास्तवमै केही गल्ती गऱ्यो, अनि उसमा भ्रष्ट स्वभाव भएको कारण, उसले यसलाई स्वीकार गर्नुपर्छ। ऊ हृदयमा कुनै प्रतिरोधविना समर्पित हुन्छ र यदि उसले अलिकति अन्याय महसुस गरे पनि, उसको मुख्य मनोवृत्ति सकारात्मक हुन्छ। ऊ आत्म-चिन्तन गर्न, पछुतो महसुस गर्न र भविष्यमा यस मामलामा उस्तै गल्ती नगर्ने अठोट गर्न सक्षम हुन्छ। अर्कोतर्फ, ख्रीष्टविरोधीले पछुतो महसुस नगर्ने मात्र होइन, ऊ आफ्नो हृदयमा प्रतिरोधी पनि हुन्छ र ऊ आफूले गरिरहेको दुष्टतालाई छोड्न असमर्थ मात्र हुँदैन, उसले अघि बढ्ने अर्को तरिका खोज्‍ने प्रयास समेत गर्छ ताकि उसले आफ्नो दुष्ट व्यवहारलाई निरन्तरता दिँदै जथाभावी दुष्कर्महरू गर्न सकोस्। जब उसको काटछाँट गरिन्छ, उसले आफ्नै भ्रष्ट स्वभाव, उसको गलत कार्यको स्रोत, उसका अभिप्रायहरू वा उसको भ्रष्ट स्वभाव प्रकट हुँदा ऊ भित्र उत्पन्‍न भएका विभिन्‍न स्थिति र दृष्टिकोणहरूको जाँच गर्दैन। उसले कहिल्यै यी कुराहरूको जाँच वा चिन्तन गर्दैन, न त अरू कसैले उसलाई सुझाव, सल्लाह दिँदा वा खुलासा गर्दा यसलाई स्वीकार नै गर्छ। बरु, उसले आफूभन्दा माथिका र आफूभन्दा मुनिका मानिसहरूलाई छल्‍न विभिन्‍न तरिका, साधन र दाउपेचहरूको खोजी गर्ने आफ्ना प्रयास बढाउँछ, ताकि उसले आफ्नो हैसियतको रक्षा गर्न सकोस्। उसले परमेश्‍वरको घरमा बाधा पुर्‍याउनका निम्ति आफ्ना प्रयास बढाउँछ र आफ्नो हैसियतलाई दुष्ट कार्य गर्नका निम्ति प्रयोग गर्छ। ऊ साँच्चै नै आशाविहीन छ!

जब ख्रीष्टविरोधीहरूले कामको कुनै पनि भागको जिम्मा लिन्छन्, तिनीहरू लापरवाह हुन्छन् र तिनीहरूले दुष्ट मानिसहरू र परमेश्‍वरको घरको काममा बाधा दिनेहरूप्रति आँखा चिम्लन्छन्, वा तिनीहरूले ती व्यक्तिहरूको ढाकछोप समेत गर्छन्, उदार समेत हुन्छन् र तिनीहरूको रक्षा समेत गर्छन्। बर्खास्त भएपछि, ख्रीष्टविरोधीले फरक कर्तव्य लिँदा के ऊ परिवर्तन हुनेछ? (हुनेछैन।) किन त्यस्तो? (उसको प्रकृति सारमा भएको समस्याका कारण।) यस्तो गम्भीर त्रुटि गरेपछि, उसले अझै पनि पश्‍चात्ताप गर्दैन र उसले अझै पनि आफ्नो हृदयमा धारणा र गुनासोहरू पाल्छ, त्यसोभए के उसलाई आफूले गर्ने कुनै पनि कर्तव्यमा अलिकति इमानदार हुन सम्भव हुन्छ? ऊसँग कुनै धारणा वा गुनासोहरू हुनु अघि नै उसले आफ्नो कर्तव्यमा जथाभाबी दुष्कर्म गर्छ, त्यसैले उसमा यस्ता कुराहरू हुँदा, के ऊ आफ्नो कर्तव्यमा इमानदार हुन सम्भव हुन्छ? (हुँदैन।) अनि इमानदारीविना, के ऊ लापरवाह हुनेछ? के उसले जथाभाबी दुष्कर्म गर्नेछ? (गर्नेछ।) तिमीहरूमध्ये कतिपय विश्‍वस्त नहुन सक्छौ, त्यसैले आफै राम्ररी हेर, र त्यो दिन आउनेछ जब तँ विश्‍वस्त हुनेछस्। ख्रीष्टविरोधी कहिल्यै परिवर्तन हुन सक्दैन र उसलाई चाहे जहाँ राखे पनि ऊ सधैँ खराब नै हुनेछ। सत्यता पछ्याउने कुनै व्यक्तिलाई भ्रष्ट स्वभाव प्रकाश गरेकोमा काटछाँट गरिएपछि, उसमा केही परिवर्तनहरू हुन्छन्। उसको स्थिति अझ राम्रो हुँदै जान्छ, उसको मनोवृत्ति झन्-झन् सक्रिय बन्दै जान्छ, उसको दृष्टिकोण झन्-झन् सकारात्मक बन्दै जान्छ, उसको पछ्याइको लक्ष्य र दिशा झन्-झन् सही बन्दै जान्छ, उसले बढ्दो रूपमा परमेश्‍वरको डर मान्‍ने हृदयको विकास गर्छ र उसको मानवता झन्-झन् सम्मानयोग्य देखिन्छ। यसको विपरित, ख्रीष्टविरोधीलाई जति धेरै काटछाँट गरिन्छ, त्यति उसको भित्री आक्रोश बढ्छ, ऊ बढी रक्षात्मक बन्छ, उसले आफ्नो हृदयमा त्यति अन्याय महसुस गर्छ र परमेश्‍वरबारे उसको धारणा, घृणा र गुनासोहरू त्यति नै बढ्दै जान्छन्। उसलाई काटछाँट गरिएन भने उसको देहले थोरै मूल्य तिर्न सक्षम हुन्छ, तर जब उसलाई धेरै काटछाँट गरिन्छ, ऊसँग अलिकति पनि इमानदारी हुँदैन। ऊ साँच्चै नै आशारहित हुन्छ! यसलाई आफै अवलोकन गर्—यस प्रकारको व्यक्तिले सधैँ अरूलाई सहायता गर्ने प्रवचनहरू प्रचार गर्दछ, तर ऊ आफैले पटक्कै अभ्यास गर्दैन वा ऊसँग कुनै प्रवेश हुँदैन—यो एउटा विशेषता हो। अर्को विशेषता यो हो कि, उसले जुनसुकै काम गरिरहेको भए तापनि, उसले एकपटक हैसियत पाएपछि, उसले अघि सरेर केही जोश देखाउन सक्छ, तर ऊ सधैँ झाराटारुवा हुन्छ र आफ्नो काममा जथाभाबी दुष्कर्म गर्छ। जब उसले हैसियत गुमाउँछ, ऊ लड्न तयार हुन्छ, उसले आफ्नो अवस्थालाई आशारहित ठान्छ र दुस्साहसी र जथाभाबी रूपमा कार्य समेत गर्छ र परमेश्‍वरको डर मान्‍ने हृदयको पूर्ण रूपमा अभाव भएको एक अराजक जङ्‍गलीको रूपमा व्यवहार गर्छ। सारा मानवजातिमाझ, यस प्रकारको व्यक्ति ख्रीष्टविरोधीको एउटा उत्कृष्ट उदाहरण हो। ऊ अरू मानिसहरूका स्थितिहरूलाई निकै स्पष्ट र तार्किक रूपमा, बुझ्‍न सजिलो हुनेगरी चिरफार गर्न सक्षम हुन्छ, र तँलाई यो महसुस गराउँछ कि उसमा पनि आफ्नो बारे यस किसिमको बुझाइ छ। तर जब उसले कुनै प्रकारको गल्ती गर्छ, जब उसले भ्रष्ट स्वभावलाई प्रकाश गरेको हुन्छ र तैँले उसको खुलासा गर्ने र चिरफार गर्ने प्रयास गर्छस्, उसको मनोवृत्ति कस्तो हुन्छ हेर्। ऊ यसलाई स्वीकार गर्न पूर्ण रूपमा अनिच्छुक हुनेछ र उसले यसलाई स्वीकार नगरी, यसको खण्डन गर्ने र आफ्नो प्रतिरक्षा गर्ने सबै तरिकाहरू सोच्‍नेछ। कसैले उसलाई छुन सक्नेछैन, र जसले उसलाई उक्साउँछ, वा उसको कुनै समस्या खुलासा गरिदिन्छ, तिनीहरूले स्वयम्‌लाई समस्यामा पाउनेछन् र तिनीहरूलाई उसको शत्रुका रूपमा व्यवहार गरिनेछ।

जब ख्रीष्टविरोधीसँग हैसियत हुन्छ, ऊ अलिक कठिनाइ सहन र त्यसको सुरक्षा गर्नका लागि अलिकति मूल्य तिर्न सक्षम हुन्छ। ऊ संसारका सबैप्रति दया भएको अनुहार धारण गर्ने, सबैलाई मुक्ति दिन चाहने—एक पाखण्डी अनुहार धारण गर्न पनि सक्षम हुन्छ। यद्यपि, उसले आफ्नो हैसियत गुमाउनेबित्तिकै, उसको सबै परोपकार हराउँछ र तैपनि ऊ अझै पनि विगतमा पाएको समर्थन, सम्मान र विशेष ध्यानमा टाँसिन र आनन्द उठाउन चाहन्छ। ऊ अत्यन्तै निर्लज्ज छ! ख्रीष्टविरोधी जुनसुकै समूहमा भए तापनि, उसले अरू कसैलाई अलिकति पनि सहायता वा सुधार प्रदान गर्दैन, तैपनि ऊ अझै अरू सबैको समर्थन र सम्मानको आनन्द उठाउन चाहन्छ। चाहे अरू जोसुकैले आफूमा भ्रष्ट स्वभाव छ भनेर स्वीकार गरे पनि, ख्रीष्टविरोधीले आफूसँग पनि सो छ भनेर बोल्नेछैन वा उसले विगतमा कस्तो भ्रष्ट स्वभाव प्रकाश गरेको छ भनेर कुरा गर्नेछैन। उसले कहिल्यै आफ्नो चिरफार गर्दैन र जब उसलाई कुनामा धकेलिन्छ, उसले केवल यसो भन्‍नेछ, “हो, म पिशाच हुँ, म शैतान हुँ,” त्यति नै हो। उसले यस प्रकारका केही उच्च सुनिने, खोक्रा शब्दहरू मात्र बोल्छ। यदि तैँले उसलाई, “तँमा पिशाच र शैतान हुनुका निश्‍चित प्रकटीकरण र प्रकाशहरू कुन-कुन छन्? तैँले काम गर्दा तँसँग कस्ता प्रकारका मनसाय र अभिप्रायहरू हुन्छन्?” भनेर सोधिस् भने, उसले केही पनि भन्‍नेछैन। के ऊ शैतान होइन? त्यो शक्तिमा आएदेखि, ठूलो रातो अजिङ्गरले अनगिन्ती दुष्टताहरू गरेको छ, र त्यसको शासनकालमा त्यसले लगातार आफ्ना गलत कार्यहरूलाई स्वीकार र सुधार गर्दै आएको छ, यस दौरानमा त्यसले त्यसका मानिसहरूमाथिको दुर्व्यवहारलाई झनै बढाउँदै आएको छ। जब तैँले त्यसले आफ्ना गलत कार्यहरू स्वीकार गरेको देख्छस्, तैँले सोच्‍न सक्छस् कि यसले पश्‍चात्ताप गर्नेछ र नयाँ जीवन सुरु गर्नेछ, यसमा स्वीकारोक्तिको मनोवृत्ति छ र यसले सायद फेरि त्यस्ता गल्तीहरू गर्नेछैन। तर त्यसपछि घट्ने घटनाहरू र कामकुराहरूको विकासलाई मूल्याङ्कन गर्दा, ठूलो रातो अजिङ्गरको आफ्ना गलत कार्यहरूको स्वीकारोक्ति केवल आफ्नो छवि र हैसियतको रक्षाका खातिर हो, त्यसले शक्ति जमाई राख्‍न र आफ्ना मानिसहरूलाई दुर्व्यवहार गर्ने थप भयानक कार्यहरू गर्नका लागि मार्ग प्रशस्त गरिरहेको हुन्छ। ख्रीष्टविरोधीहरू उस्तै हुन्छन्—तिनीहरूसँग दियाबलसहरू, शैतान र ठूलो रातो अजिङ्गरको जस्तै प्रकृति सार हुन्छ। तिनीहरू ढोँग गर्न माहिर हुन्छन् र तिनीहरूमा झूटो बोल्ने बानी हुन्छ; लाज भन्‍ने कुरो तिनीहरूलाई थाहा हुँदैन, तिनीहरू सत्य र सकारात्मक कुराहरूप्रति वितृष्ण हुन्छन् र सत्यतालाई बिलकुलै स्वीकार गर्दैनन्। यसकाअतिरिक्त, तिनीहरू केवल कर्णप्रिय कुराहरू मात्रै बोल्छन् र हर प्रकारका खराब कुराहरू मात्र गर्छन्। दाजुभाइ र दिदीबहिनीहरूका वरिपरि, ख्रीष्टविरोधीहरूले प्रायः सही कुराहरू भन्छन् र बाहिरबाट सही देखिने कुराहरू गर्छन्, तर जब तिनीहरूलाई परमेश्‍वरका वचनहरू र सत्यता सिद्धान्तहरूअनुसार कडाइका साथ अभ्यास गर्न, परमेश्‍वरको घरको कामका प्रबन्धहरू लागू गर्न आग्रह गरिन्छ, तब तिनीहरूले त्यस्तो कुनै काम गर्दैनन्, अनि बरु विना कुनै निशान गायब हुन्छन्। यदि तैँले तिनीहरूलाई विना कुनै सुपरिवेक्षण वा आग्रह छोडिस् भने, तिनीहरूले जथाभाबी दुष्कर्म गर्नेछन् र आफ्नै स्वतन्त्र राज्य स्थापना गर्नेछन्। शक्ति प्राप्त गर्ने आफ्नो उद्देश्य प्राप्त गर्न, तिनीहरूले जुनसुकै कठिनाइ पनि सहनेछन् र कुनै पनि मूल्य तिर्नेछन्। हामी यसबाट देख्‍न सक्छौँ कि ख्रीष्टविरोधीहरूमा अर्को प्रकारको प्रकृति सार हुन्छ, जुन यो हो कि तिनीहरू स्वार्थी र घृणास्पद हुन्छन्। आफ्नो लागि केही गर्दा अलिकति मूल्य तिर्नुबाहेक, यदि तिनीहरूलाई दाजुभाइ र दिदीबहिनीहरूका लागि, परमेश्‍वरको घरका लागि, बदलामा केही प्राप्त नगरीकन केही गर्न वा भन्‍न लगाइयो भने, के तिनीहरू यति दयालु हुनेछन्? के तिनीहरूले त्यो बोझ लिनेछन्? (अहँ।) त्यसोभए माथिले तिनीहरूलाई कार्यान्वयन गर्न भनेका कुराहरूको सन्दर्भमा, जब त्यो कामको जाँच गर्ने समय आउँछ, तिनीहरूले तीमध्ये कुनै पनि कार्यान्वयन गरेका हुनेछैनन्। किन त्यस्तो? किनभने त्यसो गर्नका निम्ति तिनीहरूले आफैलाई थकाउनु पर्ने र पीडा भोग्नुपर्ने हुनेथ्यो; तिनीहरूले मूल्य तिर्नुपर्ने हुनेथ्यो र तिनीहरूले यसबाट धेरै फाइदा नपाउने सम्भावना हुनेथ्यो। त्यसैले, तिनीहरूले बिलकुलै त्यसो गर्नेछैनन्। यदि अधिकांश मानिसहरूले त्यसबाट फाइदा उठाउने भए, यदि अधिकांश मानिसहरूले यसबाट लाभ उठाउने भए, के ख्रीष्टविरोधी यसको मूल्य तिर्न इच्छुक हुनेथियो? हुनेथिएन। यदि अधिकांश मानिसहरूले त्यसका निम्ति उसलाई सम्मान र याद, अनि आराधना र प्रशंसा गर्ने भएका भए र यदि उसलाई यस राम्रो कार्यका निम्ति पुस्तौँ-पुस्तासम्म याद गरिने भएको भए, उसले कसरी कार्य गर्नेथियो? ऊ तुरुन्तै कार्यमा उत्रिने थियो र अरूभन्दा खुसी भएर त्यो गर्नेथियो। यो निर्लज्ज कुरा हो, होइन र? शैतान, दियाबलस, साँच्चै निर्लज्ज छ। त्यसले अनगिन्ती दुष्टताहरू गरेको छ, तैपनि सबैजना त्यसप्रति गहन रूपमा आभारी भएको, मानिसहरूले त्यसलाई नजिकबाट पछ्याऊन् र उसलाई मन पराइरहुन् भन्‍ने चाहन्छ। त्यसले मानिसहरूलाई निकै दुर्व्यवहार गर्छ, तापनि तिनीहरूले अझै पनि त्यसको प्रशंसा गरून् भन्‍ने चाहन्छ। ख्रीष्टविरोधीहरू उस्तै हुन्। ख्रीष्टविरोधीले कतिवटा प्रवचनहरू सुनेको छ, वा उसले कतिवटा धर्मसिद्धान्तहरू बुझ्छ भन्‍ने कुराले फरक पार्दैन, यदि तैँले उसलाई कुनै काम वा कर्तव्य झारा नटारीकन गर्न भनिस् भने उसले त्यसो गर्न सक्दैन। यदि तैँले उसलाई आफ्नै स्वतन्त्र राज्य स्थापना नगर्न वा जथाभाबी दुष्कर्म नगर्न आग्रह गरिस् भने, उसले त्यसो गर्न सक्दैन। यदि तैँले उसलाई हैसियतका लाभहरू नलिन, आराममा लिप्त नहुन, हैसियत र विशिष्ट विशेषाधिकारहरूको आनन्दमा लिप्त नहुन आग्रह गरिस् भने, उसले त्यसो गर्न सक्दैन। यदि तैँले उसलाई अरूलाई सास्ती नदिन वा झूट नबोल्न भनिस् भने, उसले त्यसो गर्न सक्दैन। यदि तैँले उसलाई भेटीहरूलाई फजुल खर्च नगर्न र परमेश्‍वरको घरका हितहरूको रक्षा गर्न आग्रह गरिस् भने, उसले त्यसो गर्न सक्दैन। यदि तैँले उसलाई आफ्नै गवाही नदिन भनिस् भने, उसले कहिल्यै त्यसो गर्न सक्नेछैन; यदि तैँले उसलाई बदलामा केही प्राप्त नगरी परमेश्‍वरका चुनिएका मानिसहरूका लागि अलिकति मूल्य तिर्न, वा बेनाम रूपमा थोरै मात्र भए पनि काम गर्न भनिस् भने, उसले त्यसो गर्न सक्नेछैन। ऊ के गर्न सक्षम छ त? ऊ जथाभाबी दुष्कर्म गर्न, आफ्नै स्वतन्त्र राज्य स्थापना गर्न, आफ्नै गवाही दिन, भेटीहरू फजुल खर्च गर्न, मण्डलीको भरमा बाँच्‍न, अरूलाई सास्ती दिन, नाराहरू लगाउन, धर्मसिद्धान्तहरू बक्न, मानिसहरूलाई बहकाउनका निम्ति विधर्म र भ्रम फैलाउन, र इत्यादि गर्न सक्षम छ—उसका निम्ति यी कुराहरू गर्नु निकै सहज हुन्छ। के तिमीहरू वरिपरि त्यस्तो कोही छ? उसले शक्ति पाउने बित्तिकै, एकपटक अलिकति मात्रै शक्ति पाए पछि, ऊ परमेश्‍वरको घरको खजानालाई कब्जा गर्न चाहन्छ; उसले जेसुकै किने तापनि, ऊ उच्च गुणस्तर, महँगो र ब्रान्ड भएका कुराहरू प्राप्त गर्न चाहन्छ र उसले यसबारे अरू कसैसँग छलफल गर्दैन वा अरूले भनेको कुरा नै सुन्दैन। एकपटक उसलाई अलिकति शक्ति दिइयो भने उ त्यसमा रमाउँछ। जब उसलाई अलिकति शक्ति दिइन्छ, ऊ गुटहरू बनाउन र आफ्नै तरिकाले कामकुरा गर्न चाहन्छ, र माथि वा अरू कसैको कुरा सुन्‍न इन्कार गर्छ। जब उसलाई अलिकति शक्ति दिइन्छ, उसले आफू ईश्वर भएको महसुस गर्छ र आफ्नै गवाही दिन चाहन्छ ताकि अरूले उसको समर्थन गरून्, र ऊ आफ्नै गुट, आफ्नै गिरोह बनाउन चाहन्छ। जब उसलाई अलिकति शक्ति दिइन्छ, ऊ दाजुभाइ र दिदीबहिनीहरू उसको पकड भित्र कडा रूपमा नियन्त्रित भएको चाहन्छ। यदि परमेश्‍वरको घरको कामले कसैलाई ऊबाट टाढा सरुवा गर्न आवश्यक ठान्यो भने, त्यो एकदम कठिन हुनेछ। उसले यसलाई अनुमोदन गर्नैपर्ने हुन्छ र कसैले ऊसँग यसबारे छलफल गर्नुपर्ने हुन्छ, अनि उसले त्यस व्यक्तिबाट आफूलाई मन नपर्ने मनोवृत्ति स्वीकार गर्नेछैन। सारा संसारले ऊसँग शक्ति र प्रभाव छ भनेर जानेको ऊ चाहन्छ र सबैजनाले ऊप्रति सम्मानजनक र विचारशील व्यवहार गर्नैपर्छ। यो आम रूपमा पहिचान गरिएको तथ्य हो। ख्रीष्टविरोधीले आफूमा भ्रष्ट स्वभाव छ भनेर कहिल्यै स्वीकार गर्नेछैन। यसलाई आफै अवलोकन गर—आफूमा भ्रष्ट स्वभाव छ भनी स्वीकार नगर्नेहरूले केही गलत गरेपछि र भ्रष्ट स्वभाव प्रकाश गरेपछि पश्‍चात्ताप गर्न सक्छन् कि सक्दैनन् र तिनीहरू कुन दिशामा विकसित हुन्‍छन् र अन्तमा कस्तो मार्ग लिन्छन्, आफ्नो कर्तव्य पूरा गर्दा र अरूसँग अन्तरक्रिया गर्दा कसरी व्यवहार गर्छन्, हैसियतको सन्दर्भमा कसरी व्यवहार गर्छन् र काम गर्ने तिनीहरूको तरिका र विधिहरू के-के हुन्। के तिमीहरूले यो खुट्ट्याउन सक्नेछौ? यदि तिमीहरू यी कुराहरूको निष्कर्षमा आउन सक्छौ भने, तिमीहरूसँग केही सुझबुझ छ।

ग. परमेश्‍वरका वचनहरू सत्यता हुन् र सबै कुरा मापन गर्ने मानक हुन् भनेर स्विकार्न नमान्नु

ख्रीष्टविरोधीहरूले काँटछाँट स्वीकार्न नमान्‍नु र कुनै गलत काम गर्दा तिनीहरूमा पश्‍चात्तापको मनोवृत्तिको अभाव हुनुको तेस्रो कारण छ, जुन यो हो कि तिनीहरूले परमेश्‍वरका वचनहरू सत्यता हुन् र सबै कुरा मापन गर्ने मानक हुन् भनेर स्विकार्न मान्दैनन्। मैले अघिल्ला दुई कारणहरूका बारेमा तुलनात्मक रूपमा विस्तृत सङ्‍गति दिएँ; शाब्दिक अर्थको सन्दर्भमा यो पहिलो दुईभन्दा अलि फरक छ, तर सारमा, ख्रीष्टविरोधीहरूले परमेश्‍वरका वचनहरू सत्यता हुन् भनेर स्वीकार गर्न नमान्‍ने कारणसँग सम्बन्धित छ, त्यसैले हामीले हाम्रो सङ्‍गतिलाई छोटो र सङ्क्षिप्त राख्‍न सक्छौँ। जब एउटा ख्रीष्टविरोधीको काटछाँट गरिन्छ, अनि तैँले ऊसँग सत्यताबारे सङ्गति गर्छस्, सत्यता सिद्धान्तहरू र कार्य गर्ने सिद्धान्तहरूबारे कुरा गर्छस्, के उसले यसलाई सुनेपछि यसलाई स्वीकार गर्न सक्षम हुनेछ? (अहँ।) चाहे ख्रीष्टविरोधीले सत्यतालाई जुनसुकै बेला सुनोस्, यसप्रति उसको मनोवृत्ति सधैँ एउटै हुनेछ—निन्दा र प्रतिरोध। सत्यताका सिद्धान्तहरू के हुन्? ती कुनै कुरा कसरी गर्ने भनेर मापन गर्ने मानक हुन्। जबसम्म यसलाई पूर्ण रूपमा परमेश्‍वरका वचनहरूका सत्यतासँग मिल्नेगरी गरिन्छ, तबसम्म एक व्यक्तिले जे गर्छ त्यो सिद्धान्तमा आधारित हुनेछ। यो नै सिद्धान्तहरू अनुसार कार्य गर्नु हो। यदि तेरो सङ्‍गति सत्यता सिद्धान्तहरूअनुसार छ भने, ख्रीष्टविरोधीले यसलाई पटक्कै स्वीकार गर्नेछैन; तेरो सङ्‍गति जति सकारात्मक, व्यावहारिक, निष्पक्ष, सही र तथ्यमा आधारित हुन्छ, ख्रीष्टविरोधीका लागि त्यो त्यति नै अस्वीकार्य हुनेछ। उसले सत्यता वा तथ्यहरू स्वीकार गर्न इन्कार गर्दै बाङ्‍गो तर्कहरूका साथ प्रतिक्रिया दिनेछ। यदि तैँले उसँग त्यस मामलामा आफ्नो जिम्मेवारीहरू पूरा गर्नका निम्ति कसरी कार्य गर्ने भन्‍ने बारेमा कुरा गरिस् भने, उसले आफूले कसरी कष्ट भोगेको छ र मूल्य तिरेको छ भनेर तँलाई बताउनेछ; यदि तैँले उसलाई सत्यता सिद्धान्तहरू अनुसार कसरी कार्य गर्ने भन्‍ने बारे कुरा गरिस् भने, उसले कति धेरै सडकहरूको यात्रा गरेको छ, कति कष्ट भोगेको छ र कति धेरै बातचित गरेको छ भनेर तँलाई बताउनेछ। यदि तैँले ऊसँग इमानदार व्यक्ति कसरी बन्‍ने, इमानदार र सच्चा हृदयका साथ कसरी काम गर्ने र कर्तव्य पूरा गर्ने भन्‍ने बारेमा कुरा गरिस् भने, उसले चासो दिनेछैन र तँलाई बेवास्ता गर्नेछ। जब उसले कार्य गर्छ, उसले दाउपेच, षड्यन्त्र र युक्तिहरूमा मात्र ध्यान केन्द्रित गर्नेछ। समग्रमा, ख्रीष्टविरोधीसँग आफ्ना कार्यहरूका लागि आफ्नै अद्वितीय सिद्धान्तहरूको थुप्रो हुन्छ र ऊ अरूका नजरमा वा परमेश्‍वरका नजरमा जतिसुकै गलत, नीच, हास्यास्पद र अर्थहीन भए तापनि, ऊ यी विधि र सिद्धान्तहरूलाई अङ्‍गालेर कहिल्यै थाक्नेछैन। उसले परमेश्‍वरका वचनहरूलाई सत्यता सिद्धान्तहरूका रूपमा स्वीकार गर्नेछैन, न त उसले आफ्नै सिद्धान्तहरू त्याग्‍नेछ, त्यसैले तैँले उसलाई चाहे काटछाँट, खुलासा वा बर्खास्त गरे पनि, उसका मानक, दृष्टिकोण र कुराहरूको मापन गर्ने हेराइ कहिल्यै परिवर्तन हुनेछैन। यीमध्ये केही मानव विज्ञानका मानकहरू हुन्, केही ज्ञानका, केही परम्परागत संस्कृतिका र केही यस संसारका खराब प्रचलनका मानक हुन्, तर यी कुराहरू जतिसुकै गलत भए तापनि, ख्रीष्टविरोधीले तिनलाई त्याग्‍न सक्दैन। उसले समाजमा लोकप्रिय जुनसुकै दुष्ट प्रचलन र जुनसुकै भनाइहरू र दृष्टिकोणहरूलाई स्वीकार गर्नेछ, तर उसका लागि परमेश्‍वरका वचनहरू वा सत्यता कहिल्यै पनि सबै कामकुरा र घटनाहरू, सबै कुरा मापन गर्ने मानक हुँदैनन्। उसले परमेश्‍वरलाई पछ्याउने क्रममा र परमेश्‍वरको घरमा सित्तैमा खाइरहने क्रममा, उसले सत्यतालाई इन्कार र निन्दा गरिरहेको हुन्छ। सत्यलाई इन्कार र निन्दा गर्दै गर्दा, उसले संसारका सबै प्रकारका विधर्म र झूटहरूलाई आदर गरिरहेको र उच्च मानिरहेको हुन्छ। उसले स्वीकार गर्न नसक्ने कुराहरू परमेश्‍वरका वचनहरू, सत्यता मात्र हुन्। ख्रीष्टविरोधीहरूको यस सारबाट मुल्याङ्कन् गर्दा, तिनीहरू भेलाहरूमा सहभागी हुन्छन्, परमेश्‍वरका वचनहरू पढ्छन् र आफ्नो आस्थाको दौरानमा कर्तव्य पूरा गर्छन्, तैपनि एउटा कुरा निश्‍चित छ—तिनीहरूको स्वभाव कहिल्यै परिवर्तन हुनेछैन, न त तिनीहरूको सांसारिक र दुष्ट प्रचलनको दृष्टिकोण नै परिवर्तन हुनेछ। यदि तैँले ख्रीष्टविरोधीलाई जीवन प्रवेश वा स्वभावगत परिवर्तनबारे कुरा गर्न भनिस् भने, उसका शब्दहरू किन यति विचित्र, विरक्‍तलाग्दा र अस्वाभाविक छन् भनेर तैँले अचम्म मान्‍नेछस्। उसका शब्दहरू बाहिरका व्यक्तिका जस्तै सुनिनेछन् र ऊ केवल एक आत्मिक बुझाइ नभएको तर आफू आत्मिक र जीवन प्राप्त गरेको व्यक्ति भएको ढोँग गर्ने अलमल्ल परेको व्यक्ति मात्र हो। यो साँच्चै अत्यन्तै घिनलाग्दो छ! के परमेश्‍वरको वचनहरूलाई सत्यताका रूपमा कहिल्यै स्वीकार नगरेको वा परमेश्‍वरको वचनहरूलाई आफ्नो जीवनको रूपमा स्वीकार नगरेको कुनै व्यक्तिसँग जीवन हुन सक्छ? त्यो ठट्टा हो, होइन र? आफ्नो वरिपरि एक नजर लगाओ र जाँच गर कि कुनै व्यक्तिले बारम्बार यसो भन्दैछ कि: “फलानो-फलानो प्रख्यात व्यक्तिले यसो भन्यो; फलानो-फलानो पुस्तकले यसो भन्यो; फलानो-फलानो टिभी नाटकले यसो भन्यो; फलानो-फलानो उत्कृष्ट कृतिले यसो भन्यो” वा “यो हाम्रो परम्परागत संस्कृति हो; म जहाँबाट आउँछु, हामी यसो भन्छौँ; हाम्रो परिवारमा, यस्तो नियम छ,” आदि। कोसँग सधैँ यस्ता कुराहरूको थुप्रो हुन्छ, को परमेश्‍वरको वचनहरू सुनेपछि पनि विचलित हुँदैन र कसले परमेश्‍वरको वचनबारे आफ्नो बुझाइका बारेमा सङ्‍गति गर्ने मौका पाउँदा अलमल्ल खालका शब्दहरू, अर्थहीन शब्दहरू र आत्मिक बुझाइ नभएका शब्दहरू मात्र बोल्छ, अनि कसले परमेश्‍वरका वचनहरूको कुनै बोध वा बुझाइ नभए तापनि, तीमध्ये केहीलाई जबरजस्ती एकसाथ जोड्ने प्रयास गर्छ र आत्मिक भएको ढोँग गर्छ। यो पूर्ण रूपमा घिनलाग्दो छ! यी मानिसहरूले वर्षौँदेखि परमेश्‍वरमा विश्वास गर्दै आएका छन् र प्रवचनहरू सुनेका छन् र धेरै वर्ष भेलाहरूमा सहभागी भएका छन्, तैपनि अविश्‍वसनीय रूपमा तिनीहरूलाई आफूमा भ्रष्ट स्वभाव छ भनेर अझै पनि थाहा छैन र तिनीहरूले आफूसँग गलत दृष्टिकोण छ वा तिनीहरूका यी भ्रामक दृष्टिकोणहरू पूर्ण रूपमा परमेश्‍वरका वचनहरूको विपरीत र विरोधाभासपूर्ण छन् भनेर पत्ता लगाएका छैनन्। यसको कारण के हो? यो ख्रीष्टविरोधीहरूले काटछाँट स्वीकार गर्न नमान्‍नु र कुनै गलत काम गर्दा तिनीहरूमा पश्‍चात्तापको मनोवृत्ति नहुनु पछाडिको तेस्रो कारण हो: तिनीहरूले परमेश्‍वरका वचनहरू सत्यता हुन् र सबै कुरा मापन गर्ने मानक हुन् भनेर स्विकार्न मान्दैनन्। यो नै समस्याको जरा हो।

ख्रीष्टविरोधीहरूले काँटछाँटलाई स्विकार्न किन मान्दैनन्? तिनीहरूले कुनै कुरा सामना गर्दा किन पश्‍चात्ताप गर्दैनन् र त्यसको सट्टा विभिन्‍न धारणाहरू फैलाउँछन् र परमेश्‍वरको आलोचना समेत गर्छन्? कारणहरू एकदम स्पष्ट छन्: पहिलो कारण भनेको, ख्रीष्टविरोधीहरूले आफूले गल्ती गर्न सक्छु भनेर कहिल्यै स्वीकार गर्दैनन्; दोस्रो, तिनीहरूमा भ्रष्ट स्वभाव छ भनेर कहिल्यै स्वीकार गर्दैनन्; तेस्रो, तिनीहरूले परमेश्‍वरका वचनहरू सत्यता हुन् र सबै कुरा मापन गर्ने मानक हुन् भनेर स्विकार्न मान्दैनन्। काँटछाँट स्वीकार नगर्ने सबैका हकमा, गल्ती गर्दा स्पष्ट रूपमा भ्रष्ट स्वभाव प्रकट गर्ने सबैका हकमा, परमेश्‍वरका चुनिएका मानिसहरूलाई बारम्बार नोक्सान पुर्‍याउने, परमेश्‍वरका चुनिएका कैयौँ मानिसहरूको जीवन प्रवेशमा ढिलाइ गर्ने र परमेश्‍वरको घरको काममा नोक्सान पुर्‍याउने सबैका हकमा, यदि यी मानिसहरूलाई काटछाँट गरिँदा, तिनीहरूमा पछुतो वा पश्‍चात्तापको मनोवृत्ति छैन भने, एउटा कुरा निश्‍चित छ कि तिनीहरूमा ख्रीष्टविरोधीका यी तीनै प्रकटीकरणहरू छन्। हैन र? (हो।) समग्रमा, ख्रीष्टविरोधीहरूले काँटछाँट स्विकार्न नमान्‍ने तीनवटा कारणहरू छन्। तिनलाई फेरि पढ। (पहिलो, ख्रीष्टविरोधीहरूले आफूले गल्ती गर्न सक्छु भनेर कहिल्यै स्वीकार गर्दैनन्; दोस्रो, तिनीहरूमा भ्रष्ट स्वभाव छ भनेर कहिल्यै स्वीकार गर्दैनन्; तेस्रो, तिनीहरूले परमेश्‍वरका वचनहरू सत्यता हुन् र सबै कुरा मापन गर्ने मानक हुन् भनेर स्विकार्न मान्दैनन्।) जम्मा तीनवटा छन्। हामीले पहिलो दुई कारणहरूबारे धेरै विस्तृतमा सङ्‍गति गर्‍यौँ। अन्तिमचाहिँ अलि फरक छ, तर सारमा, पहिलो दुईवटा, ख्रीष्टविरोधीहरूले परमेश्‍वरका वचनहरू सत्यता हुन् भनेर स्वीकार गर्न नमान्नुसँग सम्बन्धित छन्, त्यसैले हामी त्यस कारणमा अरू विस्तृत सङ्‍गति गर्नेछैनौँ। ठीक छ, आजका लागि हाम्रो सङ्‍गतिलाई यहीँ समाप्त गरौँ। अलबिदा! (अलबिदा परमेश्‍वर!)

विषयवस्तु बाह्र: तिनीहरू आफूसँग हैसियत वा आशिष्‌ प्राप्त गर्ने आशा नहुँदा पछि हट्न चाहन्छन्

ख्रीष्टविरोधीहरूका विभिन्न प्रकटीकरणसम्बन्धी आजको सङ्गति विषयवस्तु बाह्रमा छ: तिनीहरू आफूसँग हैसियत वा आशिष्‌ प्राप्त गर्ने आशा नहुँदा पछि हट्न चाहन्छन्। यस विषयवस्तुले ख्रीष्टविरोधीहरूका स्वभावहरू पनि समेट्छ र यो तिनीहरूका ठोस प्रकटीकरणहरूमध्ये एक हो। यसो हेर्दा, यदि आफूसँग हैसियत छैन र आशिष् पाउने कुनै आशा छैन भने, ख्रीष्टविरोधी पछि हट्न चाहन्छ। उसले यी दुई कुरा गुमाएपछि पछि हट्न चाहन्छ। सतही अर्थ बुझ्न एकदमै सहज देखिन्छ—त्यो एकदमै जटिल वा अमूर्त देखिँदैन, तर यहाँ खास प्रकटीकरणहरू के-के हुन्? अर्को शब्दमा भन्दा, केकस्ता परिस्थितिहरूले ख्रीष्टविरोधीको हैसियत र आशिष् पाउने आशामा प्रभाव पारेर उसलाई पछि हट्न मन लाग्ने बनाउँछन्? के यो गहन सङ्गति गर्नलायक कुरा हो? यदि तिमीहरूलाई यसबारे सङ्गति गर्न लगाइएको भए, तिमीहरू यसका खास विवरण र प्रकटीकरणहरूबारे के भन्नेथ्यौ? कति मानिसहरूले भन्लान्, “हामीले यसबारे धेरैपटक सङ्गति गरेका छौँ। ख्रीष्टविरोधीहरूलाई हैसियत र शक्ति मन पर्छ, तिनीहरू उच्च प्रतिष्ठा पाउँदा रमाउँछन्, अनि तिनीहरूले विश्‍वास गर्नुको उद्देश्य आशिष्, मुकुट र इनाम पाउनु हो। यदि यी आशाहरू चकनाचूर भए र गुमे भने, तिनीहरूले परमेश्‍वरमा विश्‍वास गर्ने आफ्नो रुचि गुमाउनेछन् र तबउसो विश्‍वास गर्न चाहनेछैनन्।” के यसमा तिमीहरूको सङ्गति ठिक यी केही शब्दहरूजस्तै सरल हुनेछ? (हुनेछ।) यदि त्यस्तो भएको भए, यदि यो सङ्गति यी केही भनाइमै समाप्त गर्न सकिएको भए, ख्रीष्टविरोधीहरूका प्रकटीकरणहरूको यो पक्ष तिनीहरूको प्रकटीकरणबारे हाम्रो सङ्गतिका श्रृङ्खलाको भिन्नै खण्ड हुन लायक हुनेथिएन, न त यसले कुनै विशेष प्रकृति सारलाई नै छुनेथियो। तथापि, यो विषयवस्तु ख्रीष्टविरोधीहरूको सार र स्वभावसँग, साथै तिनीहरूको व्यक्तिगत पछ्याइ र अस्तित्वबारे तिनीहरूको दृष्टिकोणसँग सम्बन्धित भएको हुनाले, यो पक्कै पनि बहुआयामी विषयको मामिला हुनुपर्छ। त्यसोभए, यसमा ठ्याक्कै के संलग्‍न हुन्छ? अर्थात्, ख्रीष्टविरोधीहरूलाई आइपर्ने कुन मामिलामा तिनीहरूको हैसियत र आशिष् प्राप्त गर्ने तिनीहरूको आशा संलग्‍न हुन्छ? यी मामिलाहरूप्रति तिनीहरूका दृष्टिकोण, सोच र मनोवृत्ति के-के हुन्? अवश्य नै, यी मामिलाहरूबारे हाम्रो सङ्गति र विभिन्न मुद्दामा ख्रीष्टविरोधीहरूको दृष्टिकोणबारे हाम्रो विगतको सङ्गतिबीच केही समानता हुनेछ, तर आजको सङ्गति बेग्लै कुरामा केन्द्रित छ, र यसले मामिलालाई बेग्लै कोणबाट हेर्छ। आज हामी ख्रीष्टविरोधीहरूले आफ्नो हैसियत र आशिष् पाउने आशा गुमाउँदा आफै देखिने प्रकटीकरणहरूबारे विशिष्ट रूपमा सङ्गति गर्नेछौँ, जसले ख्रीष्टविरोधीहरूका पछ्याइपछाडि गलत दृष्टिकोण हुन्छ, र परमेश्‍वरप्रति तिनीहरूको विश्‍वास साँचो हुँदैन भनेर प्रमाणित गर्न सक्छ; ती प्रकटीकरणहरूले यी मानिसहरूमा वास्तवमै ख्रीष्टविरोधी सार हुन्छ भनेर पनि प्रमाणित गर्न सक्छन्।

अ. काटछाँटमा पर्नुप्रति ख्रीष्टविरोधीहरूको दृष्टिकोण

पहिलो, हामीले ख्रीष्टविरोधीहरूले आफू काटछाँटमा पर्दा कस्तो व्यवहार देखाउँछन्, तिनीहरू यस्ता परिस्थितिहरू कसरी सम्हाल्छन्, काटछाँटप्रति तिनीहरूको मनोवृत्ति, सोच र दृष्टिकोण कस्ता हुन्छन्, अनि खास गरी तिनीहरू के भन्छन् र के गर्छन् त्यो हेर्नुपर्छ—यी मामिलाहरू हामीले चिरफार र विश्‍लेषण गर्नलायक छन्। हामीले काटछाँटसित सम्बन्धित विषयबारे निकै धेरै सङ्गति गरेका छौँ; यो तिमीहरू सबै जना परिचित भएको सामान्य विषय हो। निकैपटक काटछाँट गरिएपछि मात्र धेरैजसो मानिसले केही परिवर्तन अनुभव गर्छन्—तिनीहरूले कर्तव्य निर्वाह गर्दा सत्यता खोज्न र सिद्धान्तअनुसार मामिलाहरू सम्हाल्न सक्छन्, र त्यसपछि मात्र तिनीहरूको विश्‍वास नवीन बन्‍न थाल्छ, र यसमा अझ राम्रो केही परिवर्तन आउँछ। के भन्‍न सकिन्छ भने कठोर काटछाँटमा परिने प्रत्येक घटनाले हरव्यक्तिको हृदयमा गहिरो छाप पार्छ; यसले अमेट छाप छोड्छ। अवश्य नै, कठोर काटछाँटमा परिने प्रत्येक घटनाले ख्रीष्टविरोधीहरूमा पनि अमेट छाप छोड्छ, तर भिन्नता कहाँ हुन्छ? यसप्रतिको ख्रीष्टविरोधीको मनोवृत्ति र यससम्बन्धी तिनीहरूका विभिन्न प्रकटीकरण, साथै यस परिस्थितिबाट आउने तिनीहरूका सोच, दृष्टिकोण, विचार र यस्ता सबै कुरा सामान्य व्यक्तिको भन्दा फरक हुन्छन्। जब कुनै ख्रीष्टविरोधीलाई काटछाँट गरिन्छ, तब उसले सुरुमा आफ्‍नो हृदयको गहिराइदेखि नै यस कुरालाई विरोध र इन्कार गर्छ। ऊ यससँग लड्छ। अनि त्यो किन हुन्छ? किनभने ख्रीष्टविरोधीहरू प्रकृति सारले नै सत्यताप्रति वितृष्णा राख्छन् र त्यसलाई घृणा गर्छन्, र तिनीहरू सत्यता कदापि स्विकार्दैनन्। प्राकृतिक तवरबाटै, ख्रीष्टविरोधीको सार र स्वभावले उसलाई आफ्‍ना गल्तीहरू मान्‍न वा आफ्‍नो भ्रष्ट स्वभाव स्विकार्नबाट रोक्छ। यी दुई तथ्यका आधारमा, ख्रीष्टविरोधीहरू काटछाँटप्रति पूर्ण रूपमा र अत्यन्तै इन्कार र अवज्ञा गर्ने मनोवृत्ति राख्छन्। तिनीहरूले हृदयको गहिराइबाटै यसलाई घृणा र प्रतिरोध गर्छन्, र तिनीहरूमा स्वीकार वा समर्पणको थोरै लक्षणसमेत हुँदैन, तिनीहरूमा साँचो मनन वा पश्‍चात्ताप हुनु त परको कुरा हो। जब कुनै ख्रीष्टविरोधीलाई काटछाँट गरिन्छ, जोसुकैले त्यो कारबाही गरे पनि, यो जेसँग सम्‍बन्धित भए पनि, यसका लागि ऊ जति हदसम्‍म दोषी भए पनि, उसको गल्ती जति प्रस्ट भए पनि, उसले जति धेरै दुष्टता गरे पनि, वा उसको दुष्टताले मण्डलीका काममा जेजस्ता परिणामहरू निम्त्याए पनि—उक्त ख्रीष्टविरोधीले यीमध्ये कुनै पनि कुराको विचार गर्दैन। ख्रीष्टविरोधीका नजरमा त उसलाई काटछाँट गर्ने व्यक्तिले उसलाई मात्र अलग व्यवहार गरिरहेको हुन्छ, वा उसलाई सताउन उसका गल्तीहरू खोतलिरहेको हुन्छ। ख्रीष्टविरोधीले उसलाई हेपिएको र अपमानित गरिएको छ, उसलाई मानवझैँ व्यवहार गरिएको छैन, र उसलाई हेला र तिरस्कार गरिएको छ भन्‍नेसमेत सोच्न सक्छ। कुनै ख्रीष्टविरोधी काटछाँटमा परेपछि, उसले आफूबाट के गल्ती भयो, उसले कस्तो भ्रष्ट स्वभाव प्रकट गऱ्यो, पालना गर्नुपर्ने सिद्धान्तहरू खोजी गऱ्यो कि गरेन, सत्यता सिद्धान्तअनुसार व्यवहार गऱ्यो कि गरेन, वा उसलाई काटछाँट गरिएका मामलामा आफ्ना जिम्मेवारीहरू पूरा गऱ्यो कि गरेन भनेर कहिल्यै चिन्तन गर्दैन। उसले यो कुनै पनि कुराबारे जाँच वा चिन्तन गर्दैन, न त यी विषयहरूबारे सोचविचार र मनन नै गर्छ। यसको सट्टा, काटछाँटमा पर्नुलाई उसले आफ्‍नै इच्‍छाअनुसार र आवेगका साथ लिन्छ। जब ख्रीष्टविरोधीलाई काटछाँट गरिन्छ, तब ऊ रिस, अवज्ञा, र द्वेषले भरिन्छ, र कसैको सल्‍लाह सुन्दैन। ऊ काटछाँट स्विकार्न इन्कार गर्छ, र आफ्‍ना बारेमा सिक्‍न र चिन्तन गर्न परमेश्‍वरकहाँ फर्केर आउन सक्दैन, अनि झारा टार्ने वा आफ्‍ना कर्तव्यमा जे पायो त्यही गर्नेजस्ता सिद्धान्तहरू उल्‍लङ्घन गर्ने आफ्नो व्यवहार सुधार्न सक्दैन, न त उसले यस मौकालाई आफ्‍नो भ्रष्ट स्वभाव हटाउनका लागि नै प्रयोग गर्छ। बरु, उसले आफ्‍नो बचाउ गर्न र आफूलाई निर्दोष ठहराउन बहानाहरू बनाउँछ, अनि कलह पैदा गर्ने र अरूलाई उक्‍साउने कुराहरूसमेत बोल्छ। सङ्क्षेपमा भन्दा, ख्रीष्टविरोधीहरू काटछाँटमा पर्दा, तिनीहरूमा हुने खास प्रकटीकरणहरू अवज्ञा, असन्तुष्टि, प्रतिरोध र ललकार हुन्, अनि तिनीहरूका हृदयमा केही गुनासा पनि उब्जन्छन्: “मैले यति धेरै मूल्य चुकाएँ र यति धेरै काम गरेँ। मैले केही कुरामा सिद्धान्तहरू नपछ्याएको वा सत्यता नखोजेको भए पनि, यो सब आफ्नै लागि गरेको होइन! मैले मण्डलीका काममा केही हानि गरे पनि, त्यो जानाजानी गरेको होइन! कसले पो गल्ती गर्दैन र? तिमीले मेरो कमजोरीप्रति विचार नपुर्‍याई र मेरो मनस्थिति वा आत्मसम्मानलाई वास्ता नगरी, मेरा गल्तीहरू मात्र पक्रेर मलाई निरन्तर काटछाँट गर्न मिल्दैन। परमेश्‍वरको घरमा मानिसहरूप्रति प्रेम छैन र यो एकदमै अन्यायी छ! त्यसबाहेक, तिमी मलाई यति सानो गल्ती गरेकामा काटछाँट गर्छौ—के यसले तिमी मलाई नराम्रो नजरले हेर्छौ र हटाउन चाहन्छौ भन्ने अर्थ दिँदैन र?” ख्रीष्टविरोधीहरू काटछाँटमा पर्दा, तिनीहरूका मनमा आउने पहिलो कुरा भनेको आफूले गरेको गल्ती वा आफूले प्रकट गरेको भ्रष्ट स्वभावबारे आत्मचिन्तन गर्नु हुँदैन, बरु बहस गर्नु, स्पष्टिकरण दिनु र आफ्नो सफाइ दिनु, त्यससँगै अड्कल गर्नु हुन्छ। कस्ता अड्कलहरू हुन्छन्? “मैले परमेश्‍वरको घरमा कर्तव्य निभाउँदा, यति ठूलो मूल्य चुकाएको त काटछाँटमा पर्नलाई मात्र रहेछ। यस्तो लाग्छ, मैले आशिष् पाउने त्यति आशा छैन। के परमेश्‍वर मानिसहरूलाई इनाम दिन चाहनुहुन्न, र त्यसैले उहाँ मानिसहरूलाई खुलासा गरेर हटाउन यो विधि प्रयोग गर्नुहुन्छ? यदि आशिष् पाउने कुनै आशा छैन भने, मैले किन कुनै प्रयास गर्ने? किन मैले कष्ट भोग्ने? आशिष् पाउने कुनै आशा नभएकाले, बरु म विश्‍वासै गर्दिनँ! के परमेश्‍वरमा विश्‍वास गर्नुको उद्देश्य आशिष्‌ पाउनु होइन र? यदि त्यसको आशा छैन भने, मैले किन आफूलाई समर्पित गर्ने? सायद मैले विश्‍वास गर्न छोड्नुपर्छ र यसलाई यहीँ सकाउनुपर्छ। यदि मैले विश्‍वास गरिनँ भने, के तिमी मलाई अझै काटछाँट गर्न सक्छौ र? यदि मैले विश्‍वास गरिनँ भने, तिमी मलाई काटछाँट गर्न सक्दैनौ।” ख्रीष्टविरोधीहरू परमेश्‍वरबाटको काटछाँट बिलकुलै स्विकार्न सक्दैनन्। तिनीहरू उचित दृष्टिकोण र मनोवृत्तिले स्विकार्न र आज्ञापालन गर्न सक्दैनन्। तिनीहरू आफ्नो भ्रष्ट स्वभाव पखाल्न सकियोस् भनेर यसमार्फत आत्मचिन्तन गर्न र आफ्ना भ्रष्ट स्वभावहरू बुझ्न सक्दैनन्। बरु यसको साटो, तिनीहरू आफू काटछाँटमा पर्नुको उद्देश्यबारे तुच्छ र सङ्कुचित मनले अनुमान लगाउँछन् र अध्ययन गर्छन्। तिनीहरू परिस्थितिको विकासलाई होसियारीसाथ हेर्छन्, मानिसहरू बोल्दा उनीहरूको भाव सुन्छन्, आफू वरपरका मानिसहरूले आफूलाई कसरी हेर्छन्, उनीहरू आफूसँग कसरी बोल्छन्, र उनीहरूको मनोवृत्ति कस्तो छ त्यो नियाल्छन्, अनि यी कुरालाई आफूले आशिष् पाउने कुनै आशा छ कि छैन वा आफू खुलासा भएर हटाइने हो कि होइन भनेर पुष्टि गर्न प्रयोग गर्छन्। काटछाँटमा पर्नुको एउटा सामान्य घटनाले ख्रीष्टविरोधीहरूका हृदयमा यति ठूलो अशान्ति मच्चाउँछ र यति धेरै चिन्तन उत्पन्न गराउँछ। जब-जब तिनीहरूलाई काटछाँट गरिन्छ, तिनीहरूको पहिलो प्रतिक्रिया नै छिछिदुरदुर गर्ने हुन्छ, अनि तिनीहरू हृदयमा त्यसप्रति वितृष्णा राख्छन्, तिनीहरू त्यसलाई इन्कार गर्छन्, र त्यससँग लडाइँ गर्छन्, त्यसपछि मानिसहरूको बोली र हाउभाउ जाँच्छन्, र त्यसपछि अडकल काट्छन्। तिनीहरू आफ्नो दिमाग, सोच र क्षुद्र चतुऱ्याइँ प्रयोग गरेर परिस्थितिको विकास हेर्छन्, आफू वरपरका मानिसहरूले आफूलाई कसरी हेर्छन् भनेर नियाल्छन्, अनि आफूप्रति वरिष्ठ अगुवाहरूको मनोवृत्ति के छ भनेर अवलोकन गर्छन्। यी कुराहरूबाट तिनीहरू आफूले आशिष् पाउने आशा अझै कति छ, आफूसँग आशिष् पाउने झिनो आशा छ कि छैन वा आफू खुलासा भएर हटाइने हो कि होइन भनेर मूल्याङ्कन गर्छन्। ख्रीष्टविरोधीहरू उम्कन नसक्ने परिस्थितिमा पर्दा फेरि परमेश्‍वरको वचन अनुसन्धान गर्न थाल्छन्, परमेश्‍वरका वचनमा सही आधार, आशाको किरण, र जीवनको त्यान्द्रो भेट्टाउने कोसिस गर्छन्। तिनीहरू काटछाँटमा परेपछि, यदि कसैले प्रेमिलो हृदयले तिनीहरूलाई सान्त्वना, सहयोग र मदत प्रदान गर्‍यो भने, यी कुराले तिनीहरूलाई अझै पनि आफूलाई परमेश्‍वरको घरको सदस्य मानिएको महसुस गराउँछन्, तिनीहरू आफूले आशिष् पाउने आशा अझै छ र आफ्नो आशा अझै बलियो छ भन्‍ने विश्‍वास गर्छन्, अनि तिनीहरूले पछि हट्ने कुनै पनि सोच हटाउनेछन्। तथापि, परिस्थिति उल्टो भएर आफूले आशिष् पाउने आफ्नो आशा क्षीण बनेको र हराएको देख्नासाथ, तिनीहरूको पहिलो प्रतिक्रिया यस्तो हुन्छ: “यदि मैले आशिष् पाउन सकिनँ भने, परमेश्‍वरमा विश्‍वास गर्न छोड्नेछु। परमेश्‍वरमा विश्‍वास गर्न मन पराउनेहरूले विश्‍वास गरून्, तर म कुनै हालतमा पनि तिमीबाट काटछाँट हुन स्विकार्नेछैनँ, अनि तिमीले मलाई काटछाँट गर्दा भन्ने हरकुरा गलत हो। म त्यो सुन्न चाहन्नँ, म त्यो सुन्न इच्छुक छैनँ, र तिमीले काटछाँट त व्यक्तिका लागि सबैभन्दा लाभदायी कुरा हो भनेर भने पनि म काटछाँटमा पर्न स्विकार्नेछैनँ!” जब तिनीहरूले आशिष् पाउने आफ्नो आशा खरानीमा परिणत भएको देख्छन्, जब तिनीहरूले धेरै लामो समयदेखि आफूले पछ्याएको हैसियत र स्वर्गको राज्यमा प्रवेश गर्ने सपनाहरू व्यर्थ हुन र गुम्न लागेको देख्छन्, तब तिनीहरू आफ्नो पछ्याउने शैली वा आफूले पछ्याउने उद्देश्यहरू परिवर्तन गर्नेबारे सोच्दैनन्, बरु छोड्ने र पछि हट्नेबारे सोच्छन्, तिनीहरू अबउसो परमेश्‍वरमा विश्‍वास गर्न चाहँदैनन्, अनि तिनीहरूलाई परमेश्‍वरप्रतिको आफ्ना विश्वासमा आशिष् पाउने कुनै आशा छैन भन्ने लाग्छ। ख्रीष्टविरोधीहरूका हकमा भन्दा, यदि तिनीहरूले परमेश्‍वरमा विश्‍वास गर्न थाल्दा प्राप्त गर्न चाहेको इनाम, आशिष् र मुकुटको कल्पना र आशा समाप्त भयो भने, परमेश्‍वरमा विश्‍वास गर्ने तिनीहरूको उत्प्रेरणा हराउँछ, साथै परमेश्‍वरका लागि आफूलाई समर्पित गर्ने र आफ्नो कर्तव्य निभाउने उत्प्रेरणा पनि हराएर जान्छ। जब तिनीहरूको उत्प्रेरणा समाप्त भएको हुन्छ, तबउसो तिनीहरू मण्डलीमा रहन, र यसरी अलमलिएर बस्न चाहँदैनन्, अनि कर्तव्य त्याग्न र मण्डली छोड्न चाहन्छन्। ख्रीष्टविरोधीहरू काटछाँटमा पर्दा तिनीहरूले सोच्‍ने भनेकै यति मात्र हो, र तिनीहरूको प्रकृति सार पूर्णतया खुलासा हुन्छ। समग्रमा हेर्दा, ख्रीष्टविरोधीहरू भनाइ र गराइ दुवैमा सत्यता कहिल्यै स्विकार्दैनन्। सत्यतालाई नस्विकार्ने स्वभाव के हो? के यो सत्यताप्रति वितृष्णा राख्नु होइन र? ठ्याक्कै त्यही हो। काटछाँटमा पर्ने सरल कुरा स्विकार्नु आफैमा सहज हुन्छ। पहिलो कुरा, तिनीहरूलाई काटछाँट गर्ने व्यक्तिमा कुनै खराब आशय हुँदैन; दोस्रो कुरा, ख्रीष्टविरोधीहरूलाई काटछाँट गरिने मामिलालाई विचार गर्दा, के निश्‍चित छ भने तिनीहरू पक्कै परमेश्‍वरको घरको बन्दोबस्तविरुद्ध र सत्यता सिद्धान्तहरूविरुद्ध गएको हुनुपर्छ, तिनीहरूका काममा गल्ती वा बेवास्ता भएको हुनुपर्छ जसले मण्डलीको काममा अवरोध र बाधा पुऱ्यायो। तिनीहरू मानव इच्छाद्वारा दूषित भएकाले, तिनीहरूको भ्रष्ट स्वभावको कारण, र तिनीहरूले सत्यता सिद्धान्तहरू नबुझेर मनमानी ढङ्गले काम गरेको कारण तिनीहरूलाई काटछाँट गरिन्छ। यो एकदमै सामान्य कुरा हो। सारा संसारभरि नै, कुनै ठूलो सङ्गठन, कुनै समूह वा कम्पनीसँग नियम-कानुनहरू हुन्छन्, र यी नियम-कानुनहरू उल्लङ्घन गर्ने जोकोहीलाई दण्डित र नियन्त्रित गर्नैपर्छ। यो एकदमै सामान्य, र एकदमै उचित कुरा हो। तथापि, ख्रीष्टविरोधीहरू नियम-कानुन उल्लङ्घन गरेको कारण उचित रूपमा नियन्त्रण गरिनुलाई अरूले तिनीहरूको परिस्थिति गाह्रो बनाइदिएको, तिनीहरूलाई सताइएको, तिनीहरूको गल्ती कोट्याएको र तिनीहरूलाई समस्यामा पारेको ठान्छन्। के त्यो सत्यता स्विकार्ने मनोवृत्ति हो? एकदमै स्पष्ट छ, त्यो होइन। सत्यता स्विकार्ने मनोवृत्तिविना, के यस्तो व्यक्तिलाई कर्तव्य निर्वाहमा गल्ती गर्न अनि अवरोध र बाधा पुऱ्याउनबाट जोगिनु सम्भव हुन्छ? निश्‍चय नै हुँदैन। के यस्तो व्यक्ति कर्तव्य निर्वाह गर्न सुयोग्य हुन्छ? ठ्याक्कै भन्नुपर्दा, ऊ हुँदैन। यस्तो व्यक्ति कुनै पनि काममा दक्ष हुने सम्भावना कम नै हुन्छ।

कर्तव्य निर्वाह गर्नु भनेको परमेश्‍वरले उहाँका चुनिएका मानिसहरूलाई दिने अवसर हो ताकि तिनीहरूले आफूलाई प्रशिक्षित गर्न सकून्, तर मानिसहरू यसलाई मूल्यवान् ठान्न जान्दैनन्। बरु उल्टै, तिनीहरू काटछाँटमा दङ्ग्याउँदै रिस पोखाउँछन्; तिनीहरू लडाइँ गर्छन् र त्यसको चर्को विरोध गर्छन्; तिनीहरू हठी र क्रोधित हुन्छन्। यस्तो लाग्छ, मानौँ तिनीहरू कहिल्यै गल्ती नगरेका पवित्र मानिस हुन्। भ्रष्ट मानिसहरूमध्ये कसले पो गल्ती गर्दैन र? गल्ती गर्नु एकदमै सामान्य कुरा हो। परमेश्‍वरको घरले तँलाई मुखले मात्र काटछाँट गरिरहेको हुन्छ, तँलाई यसका लागि जिम्मेवार ठहराइरहेको वा निन्दा गरिरहेको हुँदैन, तँलाई श्राप दिइरहेको त झनै हुँदैन। कहिलेकाहीँ यो काटछाँट निकै कठोर हुन सक्छ, शब्दहरू घोच्ने वा अप्रिय सुनिन सक्छन्, र तेरा भावनामा चोट पनि लाग्‍न सक्छ। परमेश्‍वरको घरका जायजेथा वा उपकरणहरूमा हानि गर्नेहरूलाई परमेश्‍वरको घरले जरिमाना तिराएर वा क्षतिपूर्ति मागेर अनुशासनमा राख्छ—के त्यसलाई कठोर भन्न मिल्छ? कि त्यसलाई उचित मान्न सकिन्छ? तँलाई दोब्बर क्षतिपूर्ति दिन लगाइँदैन, न त तँलाई धुत्‍ने काम नै गरिएको हुन्छ, तैँले बराबरी रकम मात्र तिर्नुपर्छ। के त्यो एकदमै उचित होइन र? यो त संसारका कतिपय देशमा तिराइने जरिमानाभन्दा धेरै हल्का हो। कतिपय शहरमा, तँलाई भुइँमा थुकेकोमा वा कागजको टुक्रा फालेकामा मात्र पनि ठूलो जरिमाना तिराइन्छ। के तैँले त्यो अवज्ञा गर्न, वा जरिमाना तिर्न इन्कार गर्न सक्छस्? यदि तैँले इन्कार गरिस् भने, सायद तँलाई जेलमा हालिनेछ, र अझ कठोर कानुनी सजायसमेत दिइनेछ। प्रणाली यस्तै हुन्छ। कति मानिसले यो बुझ्दैनन्, र परमेश्‍वरको घरले मानिसहरूलाई यसरी काटछाँट गर्नु एकदमै कठोर कुरा हो र यसरी मानिसहरूलाई नियन्त्रणमा राख्नु अत्यन्तै सख्त हो भनेर सोच्छन्। यदि यस्ता मानिसहरूलाई अलि कठोर ढङ्गमा काटछाँट गरियो, र तिनीहरूका आत्मसम्मानमा चोट पुग्यो अनि तिनीहरूको शैतानी प्रकृति खलबलियो भने, तिनीहरूलाई यो असह्य हुन्छ, र यो तिनीहरूका धारणाहरूसँग मेल खाँदैन। तिनीहरू के विश्‍वास गर्छन् भने, यो परमेश्‍वरको घर भएकाले मानिसहरूलाई यसरी व्यवहार गर्नु हुँदैन, परमेश्‍वरको घरले हरमोडमा सहनशीलता र धैर्य देखाउनुपर्छ, अनि मानिसहरूलाई मनमानी ढङ्गले चल्न र आफूखुसी गर्न दिनुपर्छ। तिनीहरू मानिसहरूले गर्ने हरकुरा असल हुन्छ, र त्यसलाई परमेश्‍वरले सम्झिनुपर्छ भन्ने सोच्छन्। के यो उचित हो? (होइन।) मानिसहरूमा कस्तो प्रकृति सार हुन्छ? के तिनीहरू साँच्चै मानव हुन्? यसलाई अलि मिठो पाराले भन्नुपर्दा, तिनीहरू शैतान र दियाबलस हुन्। यसलाई अलि रुखो तरिकामा भन्नुपर्दा, तिनीहरू पशु हुन्। मानिसहरू कसरी व्यवहार गर्ने भन्ने नियमहरू जान्दैनन्, तिनीहरू एकदमै घटिया, साथै अल्छी, आराम मन पराउने र कडा परिश्रम गर्न नरुचाउने हुन्छन्, र तिनीहरू बेलगाम रूपमा खराब कुराहरू गर्न चाहन्छन्। सबैभन्दा चिन्ताजनक पक्ष के हो भने, परमेश्‍वरको घरमा कर्तव्य निर्वाह गर्ने धेरैले सधैँ सांसारिक दुनियाँसित व्यवहार गर्ने दर्शनहरू, तौरतरिकाहरू र दुष्ट प्रवृत्तिहरू आफूसँगै ल्याउन चाहन्छन्। तिनीहरू यी कुराहरू अनुसन्धान गर्न, सिक्न र अनुकरण गर्न आफ्नो ऊर्जासमेत लगाउँछन्, र परिणामस्वरूप परमेश्‍वरको घरका कतिपय काममा भद्रगोल र अशान्ति मच्‍चाउँछन्। यो सबैका लागि असह्य हुन्छ, र विश्‍वासमा नयाँ रहेका कतिपय दाजुभाइ-दिदीबहिनीले समेत यी मानिसहरू भक्त होइनन्, यिनीहरूका कार्यहरू सांसारिक प्रवृत्तिका छन्, र इसाईका कुनै पनि कार्यजस्ता छैनन् भनेर भन्छन्—यी नयाँ विश्‍वासीहरूले समेत यी मानिसहरूका कार्य स्विकार्न सक्दैनन्। यी मानिसहरू थोरै मूल्य चुकाउँछन्, यिनीहरूमा अलिकति उत्साह, थोरै जोस र सद्‌भाव हुन्छ, तिनीहरू आफूले सिकेको जुनसुकै वाहियात कुरा परमेश्‍वरको घरमा ल्याउँछन्, र आफ्नो कर्तव्य र काममा लागू गर्छन्, परिणामस्वरूप, मण्डलीका काममा अवरोध र बाधा पुग्छ, अनि अन्ततः तिनीहरू काटछाँटमा पर्छन्। कति मानिसहरूले यो कुरा बुझ्दैनन्: “के परमेश्‍वरले मानिसहरूका असल कार्यहरू सम्झनुहुनेछ भनेर उहाँले भन्नुहुन्न र? त्यसोभए, आफ्नो कर्तव्य निभाएकामा किन मलाई काटछाँट गरिँदै छ? म किन यो बुझ्न सक्दिनँ? परमेश्‍वरका वचनहरू कसरी पूरा भइरहेका छन्? के ती केवल खोक्रा, आडम्बरी शब्द मात्र हुन् त?” त्यसोभए, किन तँ तेरा कार्यहरू सम्झिन लायक असल कार्य हुन् कि होइनन् भनेर चिन्तन गर्दैनस्? परमेश्‍वरले तँलाई के माग गर्नुभएको छ? के तैँले निर्वाह गरेको कर्तव्य, तैँले गरेको कार्य, र तैँले प्रदान गरेका विचार र सुझावहरू सन्तको शालीनतासँग मेल खान्छन्? के ती परमेश्‍वरको घरले माग गरेको स्तरअनुसार छन्? के तैँले परमेश्‍वरको गवाही र परमेश्‍वरको नामबारे सोचेको छस्? के तैँले परमेश्‍वरको घरको प्रतिष्ठाबारे विचार गरेको छस्? के तैँले सन्तहरूको शालीनताबारे विचार गरेको छस्? के तँ आफू इसाई हो भनेर स्विकार्छस्? तैँले यो कुनै कुरा पनि विचार गरेको छैनस्, त्यसोभए तैँले वास्तवमा के गरेको छस्? के तेरा कार्यहरू सम्झिन लायक छन्? तैँले मण्डलीको काम लथालिङ्ग पारेको छस्, र परमेश्‍वरको घरले कर्तव्य निर्वाह गर्ने तेरो योग्यता रद्द नगरी तँलाई काटछाँट मात्र गरेको छ। यो नै सबैभन्दा ठूलो प्रेम, सबैभन्दा साँचो प्रेम हो। तैपनि, तँलाई रिस उठ्छ। के तँसित यसको कुनै कारण छ? तँ हदैसम्‍म हठी छस्!

कतिपय मानिसले परमेश्‍वरमा विश्‍वास गरेको दुई वा तीन वर्ष मात्र भएको छ, अनि तिनीहरूका कार्य, तिनीहरूको बोलाइ र हँसाइ, र तिनीहरूले प्रकट गर्ने दृष्टिकोण, र अरूसँग बोल्दा तिनीहरूको अनुहारको हाउभाउ र चालढाल पनि अप्रिय हुन्छन्, र यी कुराले तिनीहरू पूर्णतया अविश्‍वासी र गैरविश्‍वासी हुन् भन्ने देखाउँछन्। ती मानिसहरूलाई नियन्त्रित गरिनुपर्छ, तिनीहरूलाई काटछाँट गरिनुपर्छ, र तिनीहरूका लागि नियमहरू बनाइनुपर्छ, ताकि तिनीहरूले सामान्य मानवता के हो, सन्तको शालीनता के हो, र इसाई कस्तो हुनुपर्छ भनेर जानून्, र ताकि तिनीहरूले आफूलाई कसरी आचरणमा ढाल्ने भनेर सिकून्, र मानव रूप प्राप्त गर्न सकून्। कतिले त आठ वा दश वर्ष वा त्योभन्दा पनि लामो समयदेखि परमेश्‍वरमा विश्‍वास गर्दै आएका छन्, तर तिनीहरूको सोच र दृष्टिकोण, बोलाइ र गराइ, अनि आफूलाई केही आइपर्दा तिनीहरूले त्यसलाई सम्हाल्ने तरिका र तिनीहरूमा फुर्ने विचारलाई हेर्दा, तिनीहरू पूर्णतया गैरविश्‍वासी र अविश्‍वासी हुन् भन्ने स्पष्ट हुन्छ। यी मानिसहरूले धेरै प्रवचनहरू सुनेका हुन्छन्, अनि तिनीहरूसँग केही अनुभव र अन्तर्ज्ञान हुन्छन्; तिनीहरूले आफ्ना दाजुभाइ-दिदीबहिनीहरूसँग धेरै अन्तरक्रिया गरेका हुन्छन्, अनि तिनीहरूसँग आफ्नै प्रकारको दैनिक जीवनको भाषा हुनुपर्छ, तैपनि तिनीहरूमध्ये अधिकांशले गवाही दिनै सक्दैनन्, अनि तिनीहरूले कुरा गर्दा र आफ्नो दृष्टिकोण बताउँदा, तिनीहरूको भाषा अत्यन्तै सरल हुन्छ, र तिनीहरू कुनै कुरा पनि स्पष्टसँग व्याख्या गर्न सक्दैनन्। तिनीहरू वास्तवमै दरिद्र, दयनीय र अन्धा हुन्छन्—स्पष्टतः तिनीहरूको मुहार अत्यन्तै दयनीय हुन्छ। जब यस्तो व्यक्तिले कुनै कर्तव्य निभाउँछ र सानो जिम्मेवारी लिन्छ, तब ऊ सधैँ काटछाँटमा पर्छ। यो त हुन्छै हुन्छ। ऊ किन काटछाँटमा पर्नेछ? किनभने उसको कार्यले सत्यता सिद्धान्तहरू ज्यादै उल्लङ्घन गर्छ; उसले सामान्य मानिसहरूको विवेक र समझसमेत प्राप्त गर्न सक्दैन, अनि उसको बोली र व्यवहार गैरविश्‍वासीको जस्तै हुन्छ, मानौँ परमेश्‍वरको घरको काम गर्न कुनै गैरविश्‍वासीलाई ज्यालामा ल्याइएको छ। त्यसैले, यी मानिसहरूले आफ्नो कर्तव्य निर्वाहमा गर्ने कार्यको गुणस्तर कस्तो हुन्छ? त्यसको मूल्य के हुन्छ? के तिनीहरूमा कुनै समर्पणकारी पाटो हुन्छ? के तिनीहरूसँग असाध्यै धेरै समस्या हुने र तिनीहरूले अवरोध र बाधा मात्र सिर्जना गर्ने हुँदैन र? (हुन्छ।) त्यसोभए के यी मानिसहरूलाई काटछाँट गर्नुपर्दैन र? (पर्छ।) कतिपय मानिस कुनै इसाईको जीवनबारे, नायक कसरी सतावट, सङ्कष्ट र विभिन्न परिस्थितिबाट गुज्रन्छ अनि उसले कसरी परमेश्‍वरका वचन अनुभव गर्छ भन्नेबारे पटकथा लेख्छन्। तथापि, पूरै कथाभरि नायकले बिरलै प्रार्थना गर्छ, र कहिलेकाहीँ कुनै कुरा सामना गर्दा, उसलाई प्रार्थनामा के भन्ने भनेरसमेत थाहा हुँदैन। पहिले, कति मानिसहरूले प्रार्थना गर्दैपिच्छे उही पुरानो कुरा लेख्ने गर्थे; नायकलाई केही आइपर्दा, ऊ यसरी प्रार्थना गर्थ्यो: “हे परमेश्‍वर, अहिले म एकदमै व्याकुल छु! म एकदमै दुःखी छु, पूर्ण रूपले दुःखी छु! बिन्ती छ, मलाई मार्गदर्शन र अन्तर्दृष्टि दिनुहोस्।” तिनीहरू यस्ता मामुली शब्दहरू मात्र लेख्थे, तर कुनै फरक घटना, फरक परिस्थिति, फरक मनस्थिति आइपर्दा, नायकलाई कसरी प्रार्थना गर्ने भनेर थाहा हुँदैनथ्यो र ऊसँग भन्ने कुरा केही हुन्थेन। यसले मलाई के सोच्न बाध्य पार्छ भने, यदि यी मानिसहरू आफ्नो नायकलाई समस्याहरू आइपर्दा प्रार्थना नगर्ने रूपमा चित्रण गर्छन् भने, के तिनीहरूको आफ्नो चाहिँ प्रार्थना गर्ने बानी हुन्छ त? यदि तिनीहरू कुनै कुरा आइपर्दा प्रार्थना गर्दैनन् भने, तिनीहरू आफ्नो दैनिक जीवनमा र आफ्नो कर्तव्य निर्वाह गर्दा केमा भर पर्छन्? तिनीहरू केका बारेमा सोचिरहेका हुन्छन्? के तिनीहरूका हृदयमा परमेश्‍वर हुनुहुन्छ? (तिनीहरूका हृदयमा परमेश्‍वर हुनुहुन्‍न। तिनीहरू आफूले गर्ने कुरामा आफ्नै सोचाइ र प्रतिभामा भर पर्छन्।) यसको परिणामस्वरूप तिनीहरू काटछाँटमा पर्छन्। तिमीहरूलाई म यस मामिलाको मूल्याङ्कन कसरी गर्नेछु जस्तो लाग्छ? यस्ता मानिसहरूलाई काटछाँट गरिनुपर्छ। प्रगति नगर्ने, दिमाग त हुने तर हृदय नहुने यी मानिसहरू वर्षौँदेखिका विश्‍वासी हुन्, तैपनि तिनीहरूलाई समस्या आइपर्दा प्रार्थनामा के भन्ने भनेर थाहा छैन; तिनीहरूसँग परमेश्‍वरलाई भन्ने केही कुरा हुँदैन, न त तिनीहरूलाई परमेश्‍वरसँग कसरी मनको कुरा खोल्ने भन्ने नै थाहा हुन्छ, र परमेश्‍वरसँग तिनीहरूको हार्दिक कुराकानी हुँदैन। परमेश्‍वर तेरो सबैभन्दा नजिकको, तेरो भरोसा र भरको सबैभन्दा योग्य एउटै व्यक्ति हुनुहुन्छ, तैपनि तँसँग उहाँलाई भन्ने एउटा कुरा पनि छैन—त्यसोभए तैँले आफ्ना भित्री विचारहरू कसका लागि साँचिरहेको छस्? जसका लागि साँचिरहेको भए पनि, यदि तँसँग परमेश्‍वरलाई भन्ने केही कुरा छैन भने, तँ कस्तो प्रकारको व्यक्ति होस्? के तँ सबैभन्दा मानवता नभएको व्यक्ति होइनस् र? यदि पटकथामा नायकको मानवता, विश्‍वासीका रूपमा उसको जीवन, अनि उसले परमेश्‍वरको वचनलाई कसरी अनुभव गर्छ, आदि इत्यादिबारे केही कुरा छैन भने, यदि त्यस पटकथाको खोक्रो खोल मात्र हो भने, तैँले यो चलचित्र बनाएर मानिसहरूलाई के देखाउन खोजेको हो? तैँले लेख्दै गरेको त्यो पटकथाको के काम छ? के तैँले परमेश्‍वरको गवाही दिइरहेको होस् वा आफूमा भएको थोरै ज्ञान र शिक्षाको गवाही दिइरहेको होस्? परमेश्‍वरको गवाही दिएको सबैभन्दा उत्तम ठोस प्रमाण भनेको कुनै व्यक्तिलाई केही आइपर्दा वा ऊ कठिनाइमा पर्दा उसले कसरी प्रार्थना र खोजी गर्छ, अनि उसको विचार, मनोवृत्ति, दृष्टिकोण र परमेश्‍वरबारे सोच कसरी रूपान्तरित हुन्छ भन्ने हो। दुःखको कुरा, कति मानिसहरूले यो कुरा पटक्कै बुझेका हुँदैनन्। तिनीहरूले धेरै वर्ष विश्‍वासमा रहेपछि पनि कसरी प्रार्थना गर्ने भनी जानेका हुँदैनन्—तिनीहरूले अझै प्रगति नगर्नु अचम्मको कुरा होइन। तिनीहरूको व्यावसायिक सिपमा सुधार आएको छैन, र तिनीहरूले आफ्नो जीवन प्रवेशमा प्रगति गरेका छैनन्। के यस्ता मानिसहरूलाई काटछाँट गर्नुपर्दैन र? त्यसकारण, मानिसहरू काटछाँटमा पर्नुको एउटा कारण हुन्छ। यदि तिमीहरू काटछाँट स्विकार्न मान्दैनौ, वा यदि तिमीहरूलाई काटछाँट गरिएन भने, यसको नतिजा र तिमीहरूको परिणाम खतरनाक हुनेछ। तिमीहरूले भाग्यवश अहिले आफूलाई काटछाँट गर्ने र अनुशासनमा राख्ने मानिसहरू पाएका छौ। यो राम्रो लाभदायी कुरा ख्रीष्टविरोधीहरूले स्विकार्न नसक्ने चीज हो। तिनीहरू के सोच्छन् भने, काटछाँटमा पर्नुको अर्थ आफू समाप्त हुनु, अब आफूसँग कुनै आशा नरहनु, र आफ्नो परिणाम के हुनेछ भनेर देख्न सक्नु हो। तिनीहरूलाई काटछाँटमा पर्नु भनेको अब तिनीहरूको महत्त्व नहुनु, र आफू माथिको प्रियपात्र हुन छोड्नु, अनि आफू हटाइने सम्भावना हुनु हो भन्ने लाग्छ। त्यसपछि तिनीहरूले आफ्नो विश्वासमा उत्प्रेरणा गुमाउँछन् र बाहिरी संसारमा जाने र धेरै पैसा कमाउने, सांसारिक प्रवृत्तिहरू पछ्याउने, खाने, पिउने र रमाइलो गर्ने योजना बनाउन थाल्छन्, अनि तिनीहरूका चालबाजीहरू पर्दाफास हुन थाल्छन्। यसले तिनीहरूलाई खतरामा पार्छ, र तिनीहरूको अर्को कदमले तिनीहरूलाई सँघार नाघ्न लगाउँछ र परमेश्‍वरको घर छोडिजाने तुल्याउँछ।

जब परमेश्‍वरको घरमा ख्रीष्टविरोधीको हैसियत र शक्ति हुन्छ, जब उसले हरेक मोडमा लाभ लिन र फाइदा उठाउन सक्छ, जब मानिसहरूले उसलाई सम्मान र उसको चापलुसी गर्छन्, र जब उसलाई आशिष् र इनाम, अनि सबै सुन्दर गन्तव्य पहुँचमै रहेछन् भन्ने लाग्छ, तब ऊ सतही रूपमा परमेश्‍वरप्रति, परमेश्‍वरका वचनहरू र मानवजातिका लागि उहाँका प्रतिज्ञाहरूप्रति, अनि परमेश्‍वरको घरका कार्य र सम्भाव्यताहरूप्रति विश्‍वासले भरिभराउ देखिन्छ। तथापि, उसलाई काटछाँट गरिनासाथ, आशिष् पाउने उसको चाहना खतरामा पर्दा, उसले परमेश्‍वरप्रति आशङ्का र गलतफहमी विकास गर्छ। आँखा झिमिक्क गर्दा नै, उसको प्रचुर देखिने विश्‍वास गायब हुन्छ, र त्यसलाई कहीँ भेट्टाउन सकिँदैन। उसले हिँड्न वा बोल्नसमेत मुस्किलले ऊर्जा जुटाउँछ, आफ्नो कर्तव्य निभाउने उसको चासो गुम्छ, अनि उसले सबै उत्साह, प्रेम र विश्‍वास गुमाउँछ। उसले आफूसँग भएको थोरै सद्‌भाव पनि गुमाएको हुन्छ, र ऊ आफूसँग कुरा गर्ने कसैलाई कुनै ध्यान दिँदैन। ऊ क्षणभरमै पूर्णतया बेग्लै व्यक्तिमा परिणत हुन्छ। ऊ खुलासा हुन्छ, होइन र? यस्तो व्यक्तिले आशिष् पाउने आशा राखिराख्दा, ऊसँग असीमित ऊर्जा देखिन्छ, ऊ परमेश्‍वरप्रति बफादार देखिन्छ। ऊ बिहान चाँडै उठेर राती अबेरसम्म काम गर्न सक्छ, अनि कष्ट भोग्न र मूल्य चुकाउन सक्छ। तर जब उसले आशिषित् हुने आशा गुमाएको हुन्छ, तब ऊ हावा खुस्केको बेलुनजस्तै हुन्छ। ऊ आफ्नो योजना बदल्न, अर्को मार्ग खोज्न र परमेश्‍वरप्रतिको विश्‍वास त्याग्न चाहन्छ। ऊ परमेश्‍वरसँग निरुत्साहित र हतोत्साहित हुन्छ, अनि गुनासाहरूले भरिन्छ। के यो सत्यता पछ्याउने र सत्यतालाई प्रेम गर्ने, मानवता र निष्ठा भएको व्यक्तिको अभिव्यक्ति हो र? (होइन।) ऊ खतरामा छ। तिमीहरूले यस्तो व्यक्तिलाई भेट्दा, यदि उसले सेवा दिन सक्छ भने, उसलाई काटछाँट गर्दा नरम बन, र उसलाई प्रशंसा गर्ने केही मिठा शब्दहरू खोज। उसलाई बेलुनलाई फुकेर फुलाएझेँ प्रशंसा गरेर फुलाऊ, अनि त्यसपछि ऊ झनै घमण्डी हुन्छ। तैँले यसो भन्न सक्छस्: “तिमी एकदमै आशिषित् छौ, तिम्रा आँखामा चमक छ, र म तिमीमा प्रचुर ऊर्जा देख्छु, अनि तिमी पक्कै पनि परमेश्‍वरको घरको मुख्य आधार हुनेछौ। तिमीविना परमेश्‍वरको राज्य कहिल्यै सम्भव हुन सक्दैन, र तिमीविना परमेश्‍वरको घरको कामले नोक्सानी भोग्नेछ। तर तिमीमा बस एउटा सानो कमी छ। तिमीले त्यसलाई अलिकति प्रयास गरेर हटाउन सक्छौ र त्यो ठिक गरेपछि सबै कुरा ठिक हुनेछ, त्यसपछि त सबैभन्दा ठुलो मुकुट तिम्रो हुने निश्चित छ।” जब यस्तो व्यक्तिले केही गल्ती गर्छ, तैँले उसलाई सिधै काटछाँट गर्न सक्छस्। त्यो कसरी गर्नुपर्छ? यति मात्र भन्, “तिमी यति चलाक छौ। तिमीले यस्तो साधारण गल्ती कसरी गर्न सक्यौ? त्यो हुनु हुन्थेन! तिमीमा सर्वोत्तम क्षमता छ, तिमी हाम्रो टोलीमा सबैभन्दा शिक्षित छौ, र तिमी हामीमाझ सबैभन्दा प्रतिष्ठित हौ। यस्तो गल्ती तिमीले चाहिँ गर्नु हुन्थेन—कति लाजमर्दो! फेरि यस्तो गल्ती नगर्ने पक्का गर, नत्र यसले परमेश्‍वरको हृदयलाई अवश्य नै गहिरो चोट पुऱ्याउनेछ। यदि तिमीले फेरि यो गल्ती गऱ्यौ भने, यसले तिम्रो ख्यातिमा हानि गर्नेछ। म यो कुरा तिमीलाई सबैको अगाडि भन्नेछैनँ—म तिमीलाई यसबारे गोप्य रूपमा बताउँदै छु ताकि दाजुभाइ-दिदीबहिनीहरूले तिम्रा बारेमा कुनै धारणा नबनाऊन्। म त बस तिम्रो इज्जतमा आँच नआओस् भन्‍ने कुरा सुनिश्‍चित गर्ने र तिम्रो भावनालाई ख्याल गर्ने मात्र कोसिस गर्दै छु, होइन र? हेर, के परमेश्‍वरको घर प्रेमिलो छैन र?” त्यसपछि उसले भन्छ, “छ।” “त्यसोभए, अब के त?” अनि उसले जवाफमा भन्नेछ, “असल काम गरिरहने!” उसलाई त्यस्तो व्यवहार गर्नेबारे तँलाई के लाग्छ? त्यस्तो व्यक्ति श्रम गरेर आशिष् पाउन मात्र चाहन्छ, ऊ आफ्नो बोली वा काममा कहिल्यै सत्यता सिद्धान्तहरू खोज्दैन, अनि पटक्कै सत्यता स्विकार्दैन। ऊ आफूले भन्ने कुरा भन्नु हुन्छ कि हुँदैन वा गर्ने कुरा गर्नु हुन्छ कि हुँदैन भनेर कहिल्यै सोच्दैन, न त आफूले गर्ने कुराको परिणाम नै ख्याल गर्छ, न प्रार्थना, मनन, खोजी वा सङ्गति नै गर्छ। ऊ त केवल आफ्नै विचारअनुसार कामकुराहरू गर्छ, ऊ आफूलाई जे मन लाग्यो त्यही गर्छ। जब कसैले उसको आत्मसम्मान वा हितलाई केही भनेर वा केही गरेर हानि पुऱ्याउँछ, जब उसका कमी वा समस्याहरू खुलासा गर्छ, वा जब उसलाई कुनै उचित सल्लाह दिन्छ, तब ऊ रिसले चूर हुन्छ, इख राख्छ, र प्रतिशोध लिन चाहन्छ, अनि अझ गम्भीर मामलामा त, ऊ विश्‍वास त्यागेर रातो अजिङ्गरकहाँ गई मण्डलीको रिपोर्ट गर्न चाहन्छ। हामीसँग यस्तो व्यक्तिलाई सम्हाल्ने तरिका छ, अर्थात् उसलाई काँटछाँट गर्नबाट जोगिने, र उसलाई लाडप्यार गर्ने।

हामीले भर्खरै ख्रीष्टविरोधीहरू काटछाँटमा पर्दा तिनीहरू कसरी यसलाई आशिष्‌हरू प्राप्त गर्ने आफ्नो आशासित सधैँ जोडेर हेर्छन् भन्‍नेबारे सङ्गति गर्दै आएका छौँ। यो मनोवृत्ति र दृष्टिकोण गलत छ, र यो खतरनाक हो। कसैले ख्रीष्टविरोधीका त्रुटी वा समस्याहरू औँल्याइदिँदा, तिनीहरूलाई आशिष्‌हरू पाउने आफ्नो आशा गुम्यो भन्‍ने लाग्छ; अनि तिनीहरूलाई काटछाँट गरिँदा, वा अनुशासनमा राखिँदा वा गाली गरिँदा पनि तिनीहरूलाई आशिष्‌हरू पाउने आफ्नो आशा गुम्यो भन्‍ने लाग्छ। केही कुरा तिनीहरूले चाहेजस्तो नहुने वा ती कुरा तिनीहरूका धारणासित मेल नखानेबित्तिकै, तिनीहरूलाई खुलासा र काटछाँट गर्नेबित्तिकै, तिनीहरूलाई आफ्नो आत्मसम्मानमा धक्‍का लागेको महसुस हुन्छ, र तिनीहरूमा अब आशिष्‌हरू पाउने आशा बाँकी छैन कि भन्‍ने सोचाइ आइहाल्छ। के यो अति संवेदनशील हुनु होइन र? के तिनीहरूमा आशिष्‌ प्राप्त गर्ने अत्यन्तै बलियो चाहना हुँदैन र? ल भन्, के यस्ता मानिसहरू दयनीय छैनन् र? (छन्।) तिनीहरू वास्तवमै दयनीय छन्! अनि तिनीहरू कुन हिसाबले दयनीय छन्? के कसैले आशिष्‌ पाउन सक्छ कि सक्दैन भन्‍ने कुरा तिनीहरूको काटछाँटसित सम्बन्धित छ? (छैन।) ती असम्बन्धित छन्। त्यसोभए, काटछाँट गरिँदा, किन ख्रीष्टविरोधीहरूलाई आशिष्‌ प्राप्त गर्ने आशा गुम्यो भन्‍ने लाग्छ? के तिनीहरूको पछ्याइसित यसको सम्बन्ध छैन र? तिनीहरू केको पछि लाग्छन्? (आशिष्‌हरू प्राप्त गर्ने कुराको पछि लाग्छन्।) तिनीहरू आशिष्‌हरू प्राप्त गर्ने आफ्नो चाहना र नियत कहिल्यै त्याग्दैनन्। तिनीहरूले परमेश्‍वरमा विश्‍वास गरेदेखि नै आशिष्‌हरू प्राप्त गर्ने नियत राखेका छन्, र तिनीहरूले कैयौँ प्रवचन सुनेका भए पनि, कहिल्यै सत्यता स्वीकार गरेका छैनन्। तिनीहरूले आशिष्‌ प्राप्त गर्ने आफ्नो चाहना र नियत कहिल्यै त्यागेका छैनन्। तिनीहरूले परमेश्‍वरमाथिको विश्‍वासप्रति आफ्नो दृष्टिकोण सुधार वा परिवर्तन गरेका छैनन्, र तिनीहरूको कर्तव्य निर्वाहप्रतिको नियत शुद्ध पारिएको छैन। तिनीहरू सधैँ सबै कुरा आशिष्‌हरू प्राप्त गर्ने आशा र नियतले गर्छन्, र अन्त्यमा, आशिष्‌हरू प्राप्त गर्ने तिनीहरूको आशा चकनाचूर हुन लाग्दा, तिनीहरू रिसले चूर हुन्छन्, र तीव्र गुनासो गर्छन्, अनि आखिरमा आफूले परमेश्‍वरबारे शङ्का गरेको र सत्यता इन्कार गरेको कुरूप अवस्था उदाङ्गो पार्छन्। के तिनीहरूले काल खोजिरहेका छैनन् र? ख्रीष्टविरोधीहरूले कति पनि सत्यता स्वीकार नगर्नु, र काटछाँट नस्विकार्नुको अपरिहार्य परिणाम यस्तै हुन्छ। परमेश्‍वरका चुनिएका सबै मानिसले परमेश्‍वरका काममा बटुलेको अनुभवबाट परमेश्‍वरको न्याय, सजाय, अनि उहाँको काटछाँट भनेको उहाँका प्रेम र आशिष्‌ हुन् भनेर थाहा पाउन सक्छन्—तर ख्रीष्टविरोधीहरूले यसलाई मानिसहरूको भनाइ मात्र ठान्छन्, र यो सत्यता हो भनेर विश्‍वास गर्दैनन्। त्यसकारण, तिनीहरू काटछाँटलाई सिक्‍नुपर्ने पाठका रूपमा हेर्दैनन्, न त सत्यता खोजी गर्छन् न त आत्मचिन्तन नै गर्छन्। यसको विपरीत, तिनीहरू काटछाँट मानव इच्छाबाट पैदा हुन्छ, यो जानाजानी दिइएको उत्पीडन हो, जुन मानव नियतले भरिएको हुन्छ, र अवश्य नै परमेश्‍वरबाट आएको होइन भन्ने ठान्छन्। तिनीहरू यस कुराको प्रतिरोध र बेवास्ता गर्ने, अनि कसैले आफूलाई किन त्यस्तो व्यवहार गरेको भनेर अध्ययनसमेत गर्ने निर्णय गर्छन्। तिनीहरू पटक्कै समर्पित हुँदैनन्। तिनीहरू आफ्नो कर्तव्य निर्वाहमा घटित हुने हरेक कुरालाई आशिष्‌ र इनाम प्राप्त गर्नुसित जोड्छन्, अनि आशिष्‌ प्राप्त गर्नुलाई आफ्नो जीवनको सबैभन्दा महत्त्वपूर्ण पछ्याइ, साथै परमेश्‍वप्रतिको विश्‍वासमा अन्तिम र सर्वोच्‍च लक्ष्य मान्छन्। परमेश्‍वरको घरले सत्यताबारे जे-जसरी सङ्गति दिए पनि, तिनीहरू आशिष्‌ प्राप्त गर्ने आफ्नो अभिप्रायलाई कसेर पक्री राख्छन्, यसलाई त्याग्दैनन्, र आशिष्‌ पाउने उद्देश्य नराखी परमेश्‍वरमा विश्‍वास गर्नु भनेको मूर्खता र बेबकुफी हो, यो ठूलो हानि हो भनेर सोच्छन्। तिनीहरू के सोच्छन् भने, आशिष्‌ प्राप्त गर्ने नियत त्याग्‍ने जोकोही फसाइएको हुन्छ, मूर्खले मात्र आशिष्‌ प्राप्त गर्ने आशा त्याग्छ, अनि काटछाँट स्वीकार गर्नु भनेको मूर्खता र असक्षमता देखाउनु हो, जुन कुरा बुद्धि भएको व्यक्तिले गर्दैन। यो ख्रीष्टविरोधीको सोचाइ र तर्क हो। त्यसैले, जब कुनै ख्रीष्टविरोधी काटछाँटमा पर्छ, तब ऊ मनमा असाध्यै प्रतिरोधी हुन्छ, साथै कुतर्क गर्न र बहाना बनाउनमा खप्पिस हुन्छ; उसले सत्यता स्विकार्दै स्विकार्दैन, न त ऊ झुक्छ नै। बरु, ऊ अनाज्ञाकारिता र अवज्ञाले पूरै भरिन्छ। यसले परमेश्‍वरको विरोध गर्ने, परमेश्‍वरको निन्दा गर्ने, र उहाँविरुद्ध लडाइँ गर्ने अनि अन्त्यमा खुलासा भएर हटाइने हदमा पुऱ्याउने सम्भावना हुन्छ।

आ. आफ्नो कर्तव्य अह्रावटमा हुने समायोजनप्रति ख्रीष्टविरोधीहरूको व्यवहार

आशिष् प्राप्त गर्ने सन्दर्भमा ख्रीष्टविरोधीहरूमा असाध्यै हठी मनोवृत्ति हुन्छ। तिनीहरू आशिष् पाउने आफ्ना आशयमा कस्‍सिएर चिपिक्कै टाँसिइरहन्छन्, र तिनीहरूलाई काटछाँट गरिँदा, तिनीहरूमा प्रतिरोध जाग्छ, अनि तिनीहरू आफ्नो सारा शक्ति लगाएर यसमा प्रतिवाद गर्ने र आफ्नो बचाउ गर्ने प्रयास गर्छन्। यसबाट, हामी ख्रीष्टविरोधीहरू पटक्कै सत्यता स्विकार्दैनन् भनेर निर्धारित गर्न सक्छौँ। तिनीहरूलाई बर्खास्त गरिँदा वा तिनीहरूको कर्तव्य अह्रावटहरू समायोजित गरिँदा, तिनीहरू आशिष् प्राप्त गर्ने मामिलाबारे असाध्यै संवेदनशील हुन्छन्। तिनीहरू किन त्यसबारे संवेदनशील हुन्छन्? किनभने यस्ता मानिसहरूको हृदय आशिष् प्राप्त गर्ने चाहना र महत्त्वाकाङ्क्षाले भरिएको हुन्छ। तिनीहरू सबै कुरा अरू केहीका निम्ति नभई आशिष् पाउनकै खातिर गर्छन्। जीवनमा तिनीहरूको सबैभन्दा ठूलो इच्छा आशिष् पाउनु नै हुन्छ। त्यसकारण, तिनीहरूलाई बर्खास्त गरिँदा वा तिनीहरूका कर्तव्य अह्रावटहरू समायोजित गरिँदा, तिनीहरूलाई आशिष् पाउने आफ्नो आशा खतम भयो भन्ने लाग्छ, र स्वभावैले तिनीहरू समर्पित हुन मान्दैनन्, अनि आफ्नै पक्षमा तर्क गरिरहन्छन्। तिनीहरू आफ्नै हितको मात्र ख्याल गर्छन्, र परमेश्‍वरको घरको कामको ख्याल गर्दैनन्। उदाहरणका लागि, कतिपय मानिस आफूलाई लेखनमा सिपालु ठान्छन्, त्यसैले तिनीहरू लेखनसँग सम्बन्धित कर्तव्य निर्वाह गर्न जोडतोडले माग गर्छन्। अवश्य नै, परमेश्‍वरको घरले तिनीहरूलाई निराश पार्दैन, परमेश्‍वरको घर प्रतिभावान् व्यक्तिहरूको कदर गर्छ, र मानिसहरूमा जेजस्तो प्रतिभा वा सामर्थ्य भए पनि, परमेश्‍वरको घरले ती सदुपयोग गर्ने ठाउँ दिन्छ, त्यसैले मण्डलीले तिनीहरूका लागि लेखन-पठनको काम गर्ने बन्दोबस्त मिलाउँछ। तर केही समय बितेपछि, तिनीहरूमा यो सिप नभएको र तिनीहरू यो कर्तव्य उचित रूपमा निभाउन असक्षम रहेको वास्तविकता पत्ता लाग्छ; तिनीहरू पूर्ण रूपले अप्रभावकारी हुन्छन्। प्रतिभा र क्षमताअनुसार, तिनीहरू यस काममा पूर्णतया अयोग्य बन्छन्। त्यसैले, यस्ता परिस्थितिमा के गर्नुपर्छ? के तिनीहरूलाई केवल सहेर “तिमीमा लगाव छ र तिमीसँग त्यति प्रतिभा नभए पनि, र औसत क्षमता भए पनि, यदि तिमी इच्छुक छौ र कडा परिश्रम गर्न अरुचि राख्दैनौ भने, परमेश्‍वरको घरले तिमीलाई सहनेछ र यो कर्तव्य जारी राख्न दिनेछ। तिमीले त्यो राम्ररी गरेनौ भने पनि, त्यसले केही फरक पार्दैन। परमेश्‍वरको घरले नदेखेझैँ गर्नेछ, र तिमीलाई प्रतिस्थापित गर्नु आवश्यक पर्दैन” भनेर भन्नु सम्भव छ? के परमेश्‍वरको घरले मामिलाहरू सम्हाल्ने सिद्धान्त यही हो? अवश्यै होइन। यस्ता परिस्थितिमा, सामान्यतया तिनीहरूका लागि तिनीहरूको क्षमता र सामर्थ्यका आधारमा उपयुक्त कर्तव्यहरू बन्दोबस्त गरिन्छ; त्यो यसको एउटा पक्ष हो। तर यसमा मात्र भर पर्नु पर्याप्त हुँदैन, किनभने धेरै मामिलामा मानिसहरू आफैलाई आफू के गर्न योग्य छु भन्ने थाहा हुँदैन, र यदि तिनीहरूलाई आफू त्यसमा राम्रो छु भन्ने लागे पनि, त्यो सही हुन्छ नै भन्ने छैन, त्यसैले तिनीहरूले त्यसमा काम गरेर हेर्नुपर्छ र केही समय तालिम लिनुपर्छ; तिनीहरू प्रभावकारी छन् कि छैनन् भन्ने आधारमा निर्णय गर्नु नै सही कुरा हो। यदि तिनीहरूले केही समय तालिम लिए, तर तिनीहरूले कुनै परिणाम हासिल गरेनन् वा कुनै प्रगति गरेनन्, र तिनीहरूलाई संवर्धन गर्नु बेकार हो भन्ने पुष्टि भयो भने, तिनीहरूको कर्तव्य अह्रावट समायोजित गर्नुपर्छ, र तिनीहरूका लागि उपयुक्त कर्तव्य फेरि बन्दोबस्त गर्नुपर्छ। मानिसहरूको कर्तव्य अह्रावटहरू यसरी पुनः बन्दोबस्त र समायोजित गर्नु उचित हुन्छ, र यो सिद्धान्तअनुरूप कुरा पनि हो। तर कति मानिसहरू परमेश्‍वरको घरका बन्दोबस्तहरू पालना गर्न सक्दैनन्, बरु तिनीहरू सधैँ कर्तव्य निर्वाहमा आफ्ना दैहिक अभिरुचिहरू पछ्याउँछन्। उदाहरणका लागि, मानिलिऊँ कसैले यसो भन्छ, “मेरो सबैभन्दा ठूलो सपना एक साहित्यानुरागी वा पत्रकार बन्नु थियो, तर मेरो पारिवारिक परिस्थिति र अन्य कारणले गर्दा, मैले त्यो सपना पूरा गर्न सकिनँ। तर अहिले म परमेश्‍वरको घरमा लेखन-पठनको काम गर्छु। अन्त्यमा मैले आफूले चाहेको कुरा पाएको छु!” तर उसले सत्यता त्यति राम्ररी बुझेको हुँदैन, ऊसँग त्यति आत्मिक बुझाइ हुँदैन, र ऊ लेखन-पठनको काम गर्न सक्षम हुँदैन, त्यसैले उसले आफ्नो कर्तव्य केही समय निर्वाह गरेपछि उसलाई अर्को कर्तव्यमा खटाइन्छ। ऊ गुनासो गर्छ: “म किन आफूले चाहेको काम गर्नै पाउँदिनँ? मलाई अरू कुनै प्रकारको काम मन पर्दैन!” यहाँ समस्या के हो? परमेश्‍वरको घरले सिद्धान्तअनुसार उसको कर्तव्य अह्रावट समायोजित गर्‍यो, तर ऊ किन त्यो परिवर्तन स्विकार्न सक्दैन? के यो उसको मानवताको समस्या होइन र? ऊ सत्यता स्विकार्न सक्दैन र परमेश्‍वरप्रति समर्पित हुँदैन—यो त बस समझको कमी हुनु हो। ऊ सधैँ आफ्नो व्यक्तिगत अभिरुचिअनुसार कर्तव्य निर्वाह गर्छ र सधैँ आफ्नै निर्णयहरू गर्न चाहन्छ। के यो भ्रष्ट स्वभाव होइन र? तँलाई कुनै कुरा गर्न मन पर्छ भन्दैमा, के तैँले त्यो राम्ररी गर्न सक्छस् भन्ने सुनिश्‍चित हुन्छ? तँलाई निश्‍चित कर्तव्य निभाउन मन पर्छ भन्दैमा, के त्यसको अर्थ तैँले त्यो मानकअनुरूप हुनेगरी गर्न सक्छस् भन्ने हुन्छ? तँलाई कुनै कुरा गर्न मन पर्छ भन्दैमा, त्यसको अर्थ तँ त्यसको योग्य छस् भन्ने होइन, र तैँले आफू केको योग्य छु भनेर छर्लङ्ग नदेख्न पनि सक्छस्। त्यसकारण, तँमा समझ हुनुपर्छ र तैँले आज्ञापालन गर्न सिक्नुपर्छ। त्यसैले, जब तेरो कर्तव्य अह्रावट समायोजित गरिन्छ, तब तैँले कसरी आज्ञापालन अभ्यास गर्नुपर्छ? एकातिर, तैँले परमेश्‍वरको घरले तेरो कर्तव्य अह्रावट तेरो अभिरुचि वा कुनै अगुवा वा कामदारको पूर्वाग्रहका आधारमा नभई सत्यता सिद्धान्तहरूका आधारमा समायोजित गरेको हो भनेर विश्‍वास गर्नैपर्छ। तैँले तेरो कर्तव्य अह्रावटको समायोजन तेरो प्रतिभा, सामर्थ्य र अन्य वास्तविक परिस्थितिका आधारमा निर्धारण गरिएको हो, अनि त्यो एक व्यक्तिको विचारबाट उत्पन्न भएको होइन भनेर भरोसा गर्नैपर्छ। तैँले आफ्नो कर्तव्य अह्रावट समायोजित गरिँदा आज्ञापालन गर्न सिक्नुपर्छ। तैँले आफ्नो नयाँ कर्तव्यमा केही समय प्रशिक्षण लिइसकेपछि र त्यो निर्वाह गरेर परिणामहरू हासिल गरिसकेपछि, आफू यो कर्तव्य निर्वाह गर्न अझ योग्य रहेछु भन्ने थाहा पाउनेछस्, र तँलाई आफ्नो अभिरुचिका आधारमा कर्तव्य छनौट गर्नु गलत रहेछ भन्ने महसुस हुनेछ। के यसले त्यो समस्या समाधान गर्दैन र? सबैभन्दा महत्त्वपूर्ण कुरा, परमेश्‍वरको घरले मानिसहरूका लागि तिनीहरूको अभिरुचिका आधारमा नभई कामका आवश्यकता र कसैले त्यो कर्तव्य निर्वाह गरेर नतिजाहरू हासिल गर्न सक्छ कि सक्दैन भन्ने कुराका आधारमा निश्‍चित कर्तव्यहरू निर्वाह गर्ने बन्दोबस्त मिलाउँछ। के तिमीहरू परमेश्‍वरको घरले व्यक्तिको अभिरुचिका आधारमा कर्तव्य बन्दोबस्त गर्नुपर्छ भनेर भन्छौ? के यसले मानिसहरूलाई तिनीहरूको व्यक्तिगत अभिरुचि पूरा गर्ने सर्तमा प्रयोग गर्नुपर्छ? (होइन।) मानिसहरूलाई प्रयोग गर्ने परमेश्‍वरको घरका सिद्धान्तहरूसँग यीमध्ये कुन चाहिँ मेल खान्छ? सत्यता सिद्धान्तहरूसँग कुन चाहिँ मेल खान्छ? यो मानिसहरूलाई परमेश्‍वरको घरको कामका आवश्यकता र मानिसहरूले कर्तव्य निर्वाह गरेर प्राप्त गर्ने परिणामअनुसार छनौट गर्नु हो। तँमा केही अनुराग र रुचि, आफ्नो कर्तव्य निर्वाह गर्ने अलिअलि इच्छा हुन सक्छ, तर के तेरो इच्छा, रुचि र अनुरागले परमेश्‍वरको घरको कामले भन्दा बढी प्राथमिकता पाउनुपर्छ? यदि तँ दृढतासाथ जिद्दी गर्दै “मैले यो काम गर्नैपर्छ; यदि मलाई यो गर्न दिइएन भने, म जिउन चाहन्नँ, म आफ्नो कर्तव्य निर्वाह गर्न चाहन्नँ। यदि मलाई यो काम गर्न दिइएन भने, ममा अरू कुनै कुरा गर्ने हृदय हुनेछैन, न त म त्यसमा पूरा प्रयास नै लगाउनेछु” भनेर भन्छस् भने, के यसले कर्तव्य निर्वाहप्रति तेरो मनोवृत्तिमा समस्या छ भन्ने देखाउँदैन र? के त्यो पूर्ण रूपमा विवेक र समझ नहुनु होइन र? तँ आफ्नो व्यक्तिगत इच्छा, रुचि र अनुराग पूरा गर्नका लागि, मण्डलीका काममा असर र ढिलाइ समेत गर्छस्। के यो सत्यताअनुसार छ? सत्यताअनुसार नभएका कुरालाई कसरी लिनुपर्छ? कतिपय मानिस भन्छन्: “सामूहिक स्वार्थका खातिर व्यक्तिगत स्वार्थ त्याग्नुपर्छ।” के यो सही हो? के यो सत्यता हो? (होइन।) यो कस्तो प्रकारको भनाइ हो? (यो शैतानी भ्रम हो।) यो भ्रामक, बहकाउने र छद्मवेशी भनाइ हो। यदि तैँले “सामूहिक स्वार्थका खातिर व्यक्तिगत स्वार्थ त्याग्नुपर्छ” भन्ने भनाइलाई आफ्नो कर्तव्य निर्वाहका सन्दर्भमा लागू गरिस् भने, तैँले परमेश्‍वरको विरोध र निन्दा गरिरहेको हुन्छस्। यो किन परमेश्‍वरको निन्दा गर्नु हुन्छ? किनभने तैँले आफ्नो इच्छा परमेश्‍वरमा लादिरहेको हुन्छस्, र त्यो ईश्‍वरनिन्दा हो! तैँले आफ्नो व्यक्तिगत स्वार्थ त्याग्नुलाई परमेश्‍वरको सिद्ध पार्ने काम र आशिष्‌सँग साट्ने प्रयास गरिरहेको हुन्छस्; तेरो अभिप्राय परमेश्‍वरसँग सौदा गर्नु हुन्छ। परमेश्‍वरलाई तैँले आफ्नो कुनै कुरा त्याग गर्नुपर्ने आवश्यकता पर्दैन; परमेश्‍वर त मानिसहरूले सत्यता अभ्यास गरून् र देहविरुद्ध विद्रोह गरून् भन्‍ने माग मात्र गर्नुहुन्छ। यदि तैँले सत्यता अभ्यास गर्न सकिनस् भने, परमेश्‍वरविरुद्ध विद्रोह र उहाँको विरोध गरिरहेको हुन्छस्। तैँले आफ्नो कर्तव्य राम्रोसँग निर्वाह गरिनस्, किनभने तेरो अभिप्राय गलत थियो, कामकुराबारे तेरो दृष्टिकोण सही थिएन, र तेरा भनाइहरू सत्यतासँग पूर्ण रूपले बाझिन्थे। तर परमेश्‍वरको घरले तेरो कर्तव्य निर्वाह गर्ने अधिकार खोसेको छैन; यति मात्र हो कि तेरो कर्तव्य अह्रावट समायोजित गरियो, किनभने तँ पछिल्लो कर्तव्यको योग्य थिइनस्, र तँलाई तेरो लागि उपयुक्त हुने कर्तव्यमा खटाइयो। यो एकदमै सामान्य र बुझ्न सजिलो कुरा हो। तैँले यस मामिलालाई सही तरिकाले लिनुपर्छ। यस मामिलालाई लिने सही तरिका के हो? जब यस्तो हुन्छ, तब तैँले पहिला परमेश्‍वरको घरले गर्ने तेरो मूल्याङ्कन स्विकार्नैपर्छ। तँलाई व्यक्तिगत तवरमा आफ्नो कर्तव्य मन परे पनि, वास्तवमा तँ त्यसमा सक्षम वा दक्ष छैनस्, त्यसैले तैँले त्यो काम गर्न सक्दैनस्। यसको अर्थ, तेरो कर्तव्य अरूलाई सुम्पनुपर्छ। तैँले आज्ञा मानेर आफ्नो नयाँ कर्तव्य स्विकार्नुपर्छ। पहिला, केही समय त्यसमा प्रशिक्षण लि—यदि तँलाई अझै पनि आफू त्यति राम्रो छैन, र त्यसका लागि तेरो क्षमताले भ्याउँदैन भन्ने लाग्छ भने, तैँले मण्डलीलाई बताउनुपर्छ: “म यस कर्तव्यमा सक्षम छैनँ। यदि यो जारी रह्यो भने, काममा रोकावट आउनेछ।” त्यो काम गर्ने एकदमै उचित तरिका हो! तैँले जे गरे पनि, त्यस कर्तव्यमा टाँसिइरहने प्रयास नगर्। यसो गर्दा काममा रोकावट आउनेछ। यदि तैँले त्यो मुद्दा चाँडै उठाइस् भने, मण्डलीले तेरो परिस्थितिका आधारमा तेरा लागि उपयुक्त कर्तव्य बन्दोबस्त गर्नेछ। परमेश्‍वरको घरले मानिसहरूलाई जबर्जस्ती कर्तव्य निर्वाह गर्न लगाउँदैन। के तैँले कर्तव्य अह्रावट समायोजित गरिएको अनुभव गर्नु तेरा लागि राम्रो कुरा होइन र? सर्वप्रथम, त्यसले तँलाई आफ्ना अभिरुचि र इच्छाहरूलाई तर्कसङ्गत रूपमा लिन सक्षम तुल्याउन सक्छ। सायद विगतमा त्यसप्रति तेरो अनुराग थियो होला, अनि तँ साहित्य र लेखन रुचाउँथिस् होला, तर लेखन-पठनका काममा आत्मिक बुझाइ पनि चाहिन्छ। कम्तीमा पनि, तैँले आत्मिक शब्दावली बुझ्नुपर्छ। यदि तँमा अलिकति पनि सत्यताको बुझाइ छैन भने, थोरै लेखन सिप भएर मात्र पुग्नेछैन। तैँले केही समयको अनुभवमार्फत आत्मिक बुझाइ प्राप्त गर्नुपर्नेछ, आत्मिक शब्दभण्डार बुझ्नुपर्नेछ, र आत्मिक जीवनको भाषा प्राप्त गर्नुपर्नेछ। त्यसपछि मात्र तैँले परमेश्‍वरका घरमा लेखन-पठनको काम गर्न सक्नेछस्। तैँले केही समयको अनुभव र भोगाइमार्फत आफूमा जीवन अनुभवको भाषाको कमी रहेछ भन्ने थाहा पाउनेछस्, तैँले आफूमा एकदमै ठूलो अपर्याप्तता देख्नेछस्, तैँले आफ्नो साँचो कद चिन्नेछस्, अनि तैँले परमेश्‍वरको घर र आफ्ना दाजुभाइ-दिदीबहिनीहरूलाई तेरो क्षमता र कद स्पष्टसित देख्न सक्षम तुल्याउनेछस्। यो तेरा लागि राम्रो कुरा हो। कम्तीमा पनि, यसले तँलाई तेरो क्षमता कति उँचो वा निचो छ भनेर देखाउनेछ, र आफूलाई सही तरिकाले लिन सक्षम तुल्याउनेछ। तँमा अबदेखि आफ्नो क्षमता र अनुरागबारे कल्पनाहरू हुनेछैनन्। तैँले आफ्नो साँचो कद चिन्नेछस्, तैँले आफू केमा सक्षम छु र केमा छैनँ भनेर अझ सही रूपमा र स्पष्टसित देख्नेछस्, अनि तँ आफ्नो कर्तव्य निर्वाह गर्ने क्रममा अझ दृढ र व्यावहारिक हुनेछस्। यो यसको एउटा पक्ष हो। अर्को पक्ष, जुन सबैभन्दा महत्त्वपूर्ण छ, त्यो के हो भने, तैँले जुनै हदसम्म बुझाइ प्राप्त गरे पनि वा तैँले यी कुराहरू बुझ्न सके पनि नसके पनि, जब परमेश्‍वरको घरले तेरा लागि बन्दोबस्तहरू मिलाउँछ, तब तैँले कम्तीमा पनि रोजीछानी गर्नु, वा आफ्नै योजना र छनौटहरू गर्नुभन्दा बरु पहिले आज्ञापालनको मनोवृत्ति अपनाउनैपर्छ। तँमा सबैभन्दा बढी हुनुपर्ने समझ नै यही हो। यदि तैँले आफ्नो कर्तव्य निर्वाहमा कस्ता दूषित कुराहरू छन् भनेर चिन्तन गर्न सकिनस् भने, ठिकै छ। सबैभन्दा महत्त्वपूर्ण कुरा त तेरो हृदयमा समर्पण हुनु, र तैँले सत्यता स्विकार्न, आफ्नो कर्तव्यलाई गम्भीरतापूर्वक लिन र बफादारी देखाउन सक्‍नु हो, अनि समस्याहरू खडा हुँदा वा आफूले भ्रष्टता प्रकट गर्दा, तैँले आत्मचिन्तन गर्न, आफ्ना कमी र कमजोरीहरू बुझ्न अनि आफ्ना समस्या वा भ्रष्टताका प्रकटीकरणहरू समाधान गर्नहेतु सत्यता खोजी गर्न सक्‍नु हो। यस तरिकाले तैँले आफ्नो कर्तव्य निर्वाह गर्ने क्रममा, तँलाई थाहै नभई, तेरो जीवन र कद क्रमिक रूपमा बढ्नेछ, अनि तैँले मानकअनुरूप हुनेगरी आफ्नो कर्तव्य निर्वाह गर्न थाल्‍नेछस्। यदि तँ उहाँप्रति सच्चा रूपले समर्पित भइस् र तैँले परमेश्‍वरको कार्य अनुभव गर्दा, आफ्ना समस्याहरू हल गर्नहेतु सत्यता खोज्न कहिल्यै छोडिनस् भने, तैँले उहाँका आशिषहरू प्राप्त गर्नेछस्, अनि उहाँले तँलाई गलत व्यवहार गर्नुहुनेछैन।

कर्तव्यका कार्यभारहरू समायोजित गरिँदा, यदि त्यो निर्णय मण्डलीले गरेको हो भने, मानिसहरूले त्यो स्विकार्नुपर्छ र पालना गर्नुपर्छ, तिनीहरूले आत्मचिन्तन गर्नैपर्छ, अनि समस्याको सार र आफ्ना कमीकमजोरीहरू बुझ्नैपर्छ। यो मानिसहरूका लागि एकदमै लाभदायी हुन्छ, र त्यो अभ्यास गर्नुपर्ने कुरा हो। यस्तो सरल कुरालाई साधारण मानिसहरूले अति धेरै कठिनाइ वा पार गर्न नसकिने बाधाहरू सामना नगरी सही तरिकाले बुझ्न र सम्हाल्न सक्छन्। जब मानिसहरूका कर्तव्य अह्रावटहरू समायोजित गरिन्छन्, तब कम्तीमा पनि तिनीहरू समर्पित हुनुपर्छ, तिनीहरूले आत्मचिन्तन गरी फाइदा लिनुपर्छ, साथै आफ्नो कर्तव्य निर्वाह मानकअनुरूप छ कि छैन भनी सही मूल्याङ्कन गर्नुपर्छ। तर ख्रीष्टविरोधीहरूका हकमा भने यस्तो हुँदैन। तिनीहरूलाई जेसुकै हुँदा पनि तिनीहरूले प्रकट गर्ने कुरा सामान्य मानिसहरूको भन्दा फरक हुन्छ। यो भिन्‍नता कहाँनेर हुन्छ त? तिनीहरू आज्ञापालन गर्दैनन्, सक्रियतापूर्वक आफूले गर्नुपर्ने काम गर्दैनन्; न त तिनीहरू अलिकति मात्र पनि सत्यता नै खोजी गर्छन्। त्यसको साटो, तिनीहरूलाई समायोजनप्रति वितृष्णा लाग्छ र तिनीहरू त्यसको विरोध गर्छन्, विश्‍लेषण गर्छन्, चिन्तन गर्छन् र अनुमान लगाउँदै आफ्नो दिमाग खियाउँछन्: “मलाई किन यो कर्तव्य निभाउन दिइँदैन? मलाई किन महत्त्वहीन कर्तव्यमा खटाइयो? के यो मलाई खुलासा गर्न र हटाउनका लागि हो?” तिनीहरूले जे भएको छ सो कुरालाई मनमा खेलाइरहन्छन्, त्यसैका बारेमा अनन्त रूपमा विश्‍लेषण र चिन्तन गरिरहन्छन्। केही पनि नहुँदा तिनीहरू ठिकठाक हुन्छन्, तर जब केही आइपर्छ, तब भुमरीको पानीजस्तै तिनीहरूको हृदय बटारिन थाल्छ, र तिनीहरूको मष्तिष्क प्रश्‍नैप्रश्‍नले भरिन्छ। बाहिरबाट हेर्दा तिनीहरू समस्याहरूबारे मनन गर्न अरूभन्दा उत्तम देखिन्छन्, तर वास्तवमा ख्रीष्टविरोधीहरू सामान्य मानिसहरूभन्दा बढी दुष्ट मात्रै हुन्छन्। यो दुष्टता कसरी प्रकट हुन्छ? तिनीहरूका सोचविचार अत्यन्तै चरम, जटिल र गुप्त हुन्छन्। विवेक र समझ भएको सामान्य व्यक्तिका दिमागमा नआउने कुराहरू ख्रीष्टविरोधीका लागि दैनिकी हुन्छ। आफ्‍नो कर्तव्यको कार्यभारमा सानोतिनो हेरफेर गरिँदा, मानिसहरूमा आज्ञापालनको मनोवृत्ति हुनुपर्छ, परमेश्‍वरको घरले भनेबमोजिम गर्नुपर्छ, र आफ्‍नो क्षमताले भ्याउञ्‍जेल गर्नुपर्छ, अनि तिनीहरूले जेसुकै गरे पनि, तिनीहरूको शक्तिले भ्याउञ्‍जेलसम्‍म आफ्‍नो सारा हृदय र सामर्थ्यले त्यो काम गर्नुपर्छ। परमेश्‍वरले जे गर्नुभएको छ त्यो गलत छैन। यस्तो सरल सत्यता थोरै विवेक र समझ भएका मानिसहरूले अभ्यास गर्न सक्छन्, तर यो ख्रीष्टविरोधीहरूको क्षमताभन्दा बाहिरको कुरा हो। जब कर्तव्यका कार्यभारहरूमा हेरफेरको कुरा आउँछ, तब ख्रीष्टविरोधीहरूले तुरुन्तै तर्कवितर्क, वाक्छल, र अवज्ञा प्रस्तुत गर्छन्, र हृदयका गहिराइमा तिनीहरू यसलाई स्विकार्न मान्दैनन्। तिनीहरूका हृदयमा वास्तवमा के हुन्छ? सन्देह र शङ्‍का, अनि तिनीहरू अनेक तरिका अपनाएर अरूलाई जाँच गर्छन्। तिनीहरू आफ्‍नो बोलीवचन र व्यवहारद्वारा अरूका परिस्थितिहरू जाँच्छन्, र नैतिकहीन रूपमा मानिसहरूलाई सत्यता खोल्‍न र इमानदारीपूर्वक बोल्न बाध्य र प्रलोभनमा पार्नेसमेत गर्छन्। तिनीहरू यो कुरा बुझ्ने प्रयास गर्छन्: तिनीहरूको कर्तव्य अह्रावट ठ्याक्कै किन समायोजित गरियो? तिनीहरूलाई किन आफ्नो कर्तव्य निर्वाह गर्न दिइएन? वास्तवमा कसको इसारा चलिरहेको थियो? कसले तिनीहरूका लागि परिस्थिति बिगार्ने प्रयास गरिरहेको थियो? तिनीहरू हृदयमा किन भनेर प्रश्‍न गरिरहन्छन्, वास्तवमा के भइरहेको छ भनेर बुझ्‍न खोजिरहन्छन्, ताकि तिनीहरूले कोसँग बहस गर्ने वा बदला लिने भनेर थाहा पाउन सकून्। तिनीहरू आत्मचिन्तन गर्नहेतु परमेश्‍वरसामु आउन र आफूभित्र के समस्या छ भनेर हेर्न जान्दैनन्, तिनीहरू आफूमा कारण खोज्दैनन्, र परमेश्‍वरलाई प्रार्थना गर्दैनन्, आत्मचिन्तन गर्दैनन्, र यसो भन्दैनन्: “मैले कर्तव्य निर्वाह गरेका तरिकामा के समस्या थियो? के त्यो म झाराटारुवा हुनु, र ममा सिद्धान्त नहुनु थियो? के कुनै प्रभाव परेको थियो?” तिनीहरू आफूलाई कहिल्यै यी प्रश्‍नहरू सोध्दैनन्, त्यसको सट्टा हृदयमा परमेश्‍वरलाई निरन्तर यस्तो प्रश्‍न सोधिरहन्छन्: “मेरो कर्तव्य अह्रावट किन समायोजित गरियो? मलाई किन यस्तो व्यवहार गरिँदै छ? तिनीहरू किन एकदमै अविचारशील हुन्छन्? तिनीहरू किन मलाई अन्याय गर्दै छन्? तिनीहरू मेरो गौरवबारे किन सोच्दैनन्? तिनीहरू किन मलाई आक्रमण र बहिष्कार गर्छन्?” यी सबै “किन” ख्रीष्टविरोधीहरूको भ्रष्ट स्वभाव र चरित्रका छर्लङ्ग प्रकाश हुन्। ख्रीष्टविरोधीहरूले कर्तव्य अह्रावटमा हुने समायोजन जस्तो मामुली कुरामा समेत यस्तो खलबली गर्नेछन्, यस्तो रडाको मच्‍चाउनेछन्, र यत्ति ठूलो तरङ्ग सिर्जना गर्न भरमग्दुर प्रयास गर्छन् भनेर कसैले कल्पना गर्न सक्दैन। तिनीहरू सामान्य कुरालाई किन यति जटिल बनाउँछन्? त्यसको एउटै कारण छ: ख्रीष्टविरोधीहरू परमेश्‍वरको घरका बन्दोबस्तहरू कहिल्यै पालन गर्दैनन्, र तिनीहरू आफ्नो कर्तव्य, ख्याति, प्राप्ति र हैसियतलाई सधैँ आशिष्‌हरू प्राप्त गर्ने आफ्नो आशा र आफ्नो भावी गन्तव्यसित घनिष्ठ रूपले यसरी जोड्छन् कि मानौँ तिनीहरूको प्रतिष्ठा र हैसियत गुम्‍नेबित्तिकै तिनीहरूले आशिष्‌ र इनामहरू पाउने आशा नै रहनेछैन, र तिनीहरूका लागि त्यो जीवन गुमाउनुजस्तै हुनेछ। तिनीहरू सोच्छन्, “म सजग हुनुपर्छ, मैले लापरवाही गर्नै हुँदैन! परमेश्‍वरको घर, दाजुभाइ-दिदीबहिनीहरू, अगुवा र कामदारहरू, र परमेश्‍वरमा समेत भर पर्न सकिँदैन। म तीमध्ये कसैलाई भरोसा गर्न सक्दिनँ। तँ सबभन्दा बढी भर पर्न सक्ने र तेरो भरोसाको सबभन्दा लायक व्यक्ति तँ नै होस्। यदि तँ आफ्ना लागि योजनाहरू बनाइरहेको छैनस् भने, तँलाई कसले वास्ता गर्नेछ? तेरो भविष्यबारे कसले सोच्नेछ? तैँले आशिष् पाउँछस् कि पाउँदैनस् भनेर कसले सोच्नेछ? त्यसकारण, मैले आफ्ना लागि होसियारीसाथ योजना र हिसाबकिताब गर्नुपर्छ। मैले गल्ती गर्न वा अलिकति लापर्बाही गर्न समेत मिल्दैन, नत्र, कसैले मेरो फाइदा लिन खोज्यो भने मैले के गर्ने?” तसर्थ, कसैले तिनीहरूलाई खुट्ट्याउनेछ वा छर्लङ्गै चिन्नेछ र तिनीहरूलाई बर्खास्त गरिनेछ र आशिष् पाउने तिनीहरूको सपना तुहिनेछ भन्ने डरले तिनीहरू परमेश्‍वरका घरका अगुवा र कामदारहरूबाट सावधान रहन्छन्। तिनीहरू आफूले आशिष्‌हरू प्राप्त गर्ने आशा राख्नका निम्ति आफ्नो ख्याति र हैसियतलाई जोगाइराख्नुपर्छ भन्ने सोच्छन्। ख्रीष्टविरोधीले आशिष्‌ पाउने कुरालाई स्वर्गहरूभन्दा ठूलो, जीवनभन्दा ठूलो, सत्यताको खोजी, स्वभावजन्य परिवर्तन, वा व्यक्तिगत मुक्तिभन्दा महत्त्वपूर्ण, अनि राम्रोसित कर्तव्य निर्वाह गर्नु र मानकअनुरूपको सृजित प्राणी बन्‍नुभन्दा महत्त्वपूर्ण कुराका रूपमा हेर्छ। तिनीहरू मानकअनुरूपको सृजित प्राणी बन्‍ने, आफ्नो कर्तव्य राम्ररी निर्वाह गर्ने र मुक्ति पाउनेजस्ता सबै कुरालाई क्षुद्र र उल्लेख गर्न वा टिप्पणी गर्नलायक पनि नभएका कुरा ठान्छन्, जबकि आशिष्‌हरू पाउनु चाहिँ तिनीहरूका जीवनमा कहिल्यै बिर्सन नसकिने एउटै मात्र कुरा हुन्छ। तिनीहरूले सामना गर्ने हरेक कुरामा, चाहे त्यो ठूलो होस् वा सानो, तिनीहरू यसलाई आशिषित् हुने कुरासित जोड्छन् र अत्यन्तै सजग र सचेत रहन्छन्, अनि तिनीहरू सधैँ आफ्ना निम्ति उम्कने बाटो छोडिराख्छन्। त्यसैले, आफ्ना कर्तव्य अह्रावटमा हेरफेर हुँदा, यदि यो बढुवा हो भने, ख्रीष्टविरोधीले ऊसँग आशिष पाउने आशा छ भन्‍ने ठान्छ। यदि यो टोली अगुवाबाट सहायक टोली अगुवामा, वा सहायक टोली अगुवाबाट सामान्य समूह सदस्यमा घटुवा गरिएको हो भने, तिनीहरू यो ठूलै समस्या हो भन्‍ने अनुमान गर्छन् र आशिष्‌हरू पाउने आशा थोरै छ भन्‍ने सोच्छन्। यो कस्तो दृष्टिकोण हो? के यो उचित दृष्टिकोण हो? अवश्य होइन। यो दृष्टिकोण बेतुकको छ! कसैले परमेश्‍वरको अनुमोदन प्राप्त गर्छ कि गर्दैन भन्‍ने कुरा उसले कुन कर्तव्य निर्वाह गर्छ भन्‍नेमा आधारित हुँदैन, बरु उसमा सत्यता छ कि छैन, ऊ साँचो रूपमा परमेश्‍वरप्रति समर्पित हुन्छ कि हुँदैन, र ऊ बफादार छ कि छैन भन्‍ने कुरामा आधारित हुन्छ। सबैभन्दा महत्त्वपूर्ण कुराहरू यिनै हुन्। परमेश्‍वरद्वारा मानिसहरूलाई मुक्ति दिइने अवधिमा, तिनीहरूले धेरै परीक्षा भोग्नैपर्छ। विशेष गरी, आफ्‍नो कर्तव्य पूरा गर्दा, तिनीहरूले धेरै असफलता अनि घुम्ती र जटिल परिस्थितिहरू सामना गर्नैपर्छ, तर अन्त्यमा, यदि तिनीहरूले सत्यता बुझे र तिनीहरूमा परमेश्‍वरप्रति साँचो समर्पण भए, तिनीहरू परमेश्‍वरको अनुमोदन पाउने मानिस बन्‍नेछन्। आफ्नो कर्तव्य अह्रावट समायोजित हुने विषयमा ख्रीष्टविरोधीहरूले सत्यता बुझ्दैनन्, र तिनीहरूमा बुझ्ने क्षमता पटक्कै हुँदैन भन्‍ने कुरा देख्‍न सकिन्छ।

कर्तव्य निर्वाह गर्ने सबै जनामध्ये कुनै पनि काम राम्ररी नगर्ने केही मानिसहरू सधैँ नै हुन्छन्। तिनीहरू लेख लेख्नमा सिपालु हुँदैनन्, किनभने तिनीहरू सत्यता बुझ्दैनन्, र यहाँसम्म कि तिनीहरू आत्मिक शब्दावली, र इसाईहरूले प्रायः प्रयोग गर्ने भाषा पनि राम्ररी प्रयोग गर्न सक्दैनन्। तिनीहरूमा लेखन सिप वा केही शिक्षा होला, तर तिनीहरू त्यस कामका लागि योग्य हुँदैनन्। यदि तैँले तिनीहरूलाई कागजातको शुद्धाशुद्धि जाँच गर्न लगाइस् भने, तिनीहरू त्यसमा पनि राम्रा छैनन् भन्ने कुरा केही समयपछि स्पष्ट भइहाल्छ। तिनीहरूमा क्षमताको कमी हुन्छ, र तिनीहरू सधैँ केही न केही कुराहरू छुटाउँछन्, त्यसैले तैँले फेरि तिनीहरूको कर्तव्य अह्रावटलाई समायोजित गर्छस्। तिनीहरूले आफूसँग कम्प्युटर सिप छ भनेर भन्छन्, तर त्यस क्षेत्रमा केही समय कर्तव्य निर्वाह गरेपछि, तिनीहरू त्यसमा पनि राम्रा हुँदैनन्। तिनीहरू राम्रो भान्सेजस्ता देखिन्छन्, त्यसैले तैँले तिनीहरूलाई दाजुभाइ-दिदीबहिनीहरूका लागि खाना बनाउन लगाउँछस्। तर, तिनीहरूले बनाएको खाना कि चाहिँ एकदमै नुनिलो कि एकदमै खल्लो हुन्छ, र तिनीहरू अति धेरै वा अति थोरै खाना बनाउँछन् भनेर सबैले रिपोर्ट गर्छन्। तिनीहरू खाना पकाउन सक्षम नभएको देखेपछि, तैँले तिनीहरूलाई सुसमाचार प्रचार गर्न खटाउँछस्, तर तिनीहरू आफू सुसमाचार टोलीमा आबद्ध हुन लागेको कुरा सुन्नेबित्तिकै निरुत्साहित हुन्छन्, र सोच्छन्, “यही रहेछ। मलाई दर्जा घटाएर पन्साइँदै छ, र मैले आशिष् पाउने कुनै आशा छैन। रुनुबाहेक केही गर्न सकिन्न।” त्यसपछि, तिनीहरू नकारात्मक र हतोत्साहित मनस्थितिमा डुब्छन् र पतित हुन्छन्, अनि सुसमाचार प्रचार गर्नमा र परमेश्‍वरको नयाँ कामबारे गवाही दिनमा मन लगाउन सक्दैनन्। त्यसको साटो, तिनीहरू निरन्तर यस्तो सोचिरहेका हुन्छन्, “म कहिले लेखन-पठनको कर्तव्यमा फर्कन सक्छु? मैले कहिले फेरि आफ्नो शिर उच्च पार्न सक्नेछु? म कहिले फेरि माथिसँग बोल्न वा उच्चस्तरीय निर्णय गर्नमा सहभागी हुन सक्नेछु? म फेरि अगुवा बनेको कुरा सबैले कहिले थाहा पाउनेछन्?” तिनीहरू केही वर्ष कुर्छन् तर पुनर्बहाली हुँदैनन्, र त्यसपछि सोच्न थाल्छन्: “परमेश्‍वरमा विश्‍वास गर्नुको कुनै अर्थ छैन। म त ठ्याक्कै बाहिरी संसारमा अधिकारी बन्ने मार्गमा अनेकौँ रोकावट भोग्ने मानिसहरूजस्तै हुँ, होइन र?” तिनीहरू ती धेरै रोकावटबारे सोचेर झनै हतोत्साहित बन्छन्, र पूरै निरुत्साहित हुन्छन्। तिनीहरू भन्छन्, “म विश्‍वासी बनेको यति वर्षपछि पनि एकपटक प्रमुख अगुवा बन्‍न पाएको छैनँ। बल्ल टोली अगुवाका रूपमा सेवा गर्न पाएको थिएँ, तर बरखास्त भइहालेँ, र मैले अरू कर्तव्यमा पनि राम्रो काम गरेको छैनँ। मेरो भाग्य नै साह्रै खोटो छ—मैले चाहेजस्तो कहिल्यै हुँदैन। यो त ठ्याक्कै कुनै अधिकारी बन्ने मार्गमा अनेकौँ रोकावट झेलेर सङ्घर्ष गर्नुजस्तै हो। परमेश्‍वरको घरले मलाई किन बढुवा गर्दैन? मेरो हैसियत र ख्याति माटोमा मिलेको छ। म को हुँ भनेर कसैले यादसमेत गर्दैन, र माथिले कहिल्यै मेरो उल्लेख गर्दैन। मेरा गौरवका दिनहरू सकिए। मैले आफ्नो विफलताबारे के गर्ने? म परमेश्‍वरलाई असाध्यै प्रेम गर्छु, र वास्तवमै मण्डली र परमेश्‍वरको घरलाई प्रेम गर्छु, तर मैले किन सफलता पाएको छैन? परमेश्‍वरमा विश्‍वास गर्नुको कुनै अर्थ छैन। म यहाँ परमेश्‍वरका घरमा आफ्नो ठूलो योजना पूरा गर्न, आफ्नो ऊर्जा र सामर्थ्य प्रयोग गर्न साँच्चै चाहन्थेँ, तर परमेश्‍वरले मलाई महत्त्वपूर्ण पदमा राख्नुहुन्न वा मलाई हेर्नुहुन्न। त्यसको कुनै अर्थ छैन।” तिनीहरूले कुनै अर्थ छैन भनेर निरन्तर सोर मच्चाउनुको अर्थ के हो? त्यसको अर्थ कर्तव्य निर्वाह गर्नु, स्वभाव परिवर्तनको पछि लाग्नु, सत्यता र प्रवचनहरू सुन्नु, परमेश्‍वरका वचनहरू पढ्नु, र सत्यता सिद्धान्तहरू खोजी गर्नुको कुनै अर्थ छैन भन्ने हो। त्यसोभए, तिनीहरूका लागि के कुरा गर्नुको चाहिँ अर्थ हुन्छ त? आधिकारिक पद पाउनु, आशिष् प्राप्त गर्नु, आशिष् पाउने आफ्नो चाहना र महत्त्वाकाङ्क्षा पूरा हुनु, हरेक मोडमा देखावा गर्नु, र प्रशंसा र प्रतिष्ठा पाउनुको अर्थ हुन्छ। तिनीहरूका लागि अरू कुनै कुराको अर्थ हुँदैन। जब तिनीहरूलाई कुनै अर्थ छैन भन्ने लाग्छ, जब तिनीहरू निरुत्साहित हुन्छन्, तब तिनीहरू आफ्नो पाइला आफै अर्को मार्गतिर बढिरहेको पाउँछन्। तिनीहरू परमेश्‍वरको घर छोड्न, पछि हट्न चाहन्छन्। यसको अर्थ तिनीहरू खतरामा छन्। कति मानिसहरू यस्ता छन्, जो विशेष गरी गैरविश्‍वासीहरूसँग बारम्बार सम्पर्कमा आउनुपर्ने अति साधारण कर्तव्य निर्वाह गर्छन्, अनि यस समूहका केही सदस्य चाहिँ एउटा खुट्टा भित्र र अर्को खुट्टा बाहिर राख्छन्। त्यसको अर्थ के हो? त्यसको अर्थ यी मानिसहरू कुनै पनि बेला पछि हट्न सक्छन् भन्ने हो, र यदि तिनीहरूको अन्तिम सुरक्षा पर्खाल ढल्यो भने, तिनीहरूको अर्को खुट्टाले बाहिरतर्फ निर्णायक पाइला चाल्नेछ, र तिनीहरूले परमेश्‍वरको घरबाट पूरै नाता तोड्नेछन् र पूर्ण रूपले मण्डली छोड्नेछन्। तिनीहरूको कर्तव्य अह्रावट समायोजित हुने सन्दर्भमा, तिनीहरूलाई कहाँ सरुवा गरिन्छ, तिनीहरू केकस्ता कर्तव्य निभाउँछन्, त्यस कर्तव्यले तिनीहरूको व्यक्तिगत चाहना पूरा गर्छ कि गर्दैन, त्यसले तिनीहरूलाई इज्जत दिन सक्छ कि सक्दैन र तिनीहरूको नयाँ कर्तव्यको पद र दर्जा के हुन्छ भन्‍नेजस्ता सबै कुरालाई यी मानिसहरू आशिष् पाउने आफ्नो आशय र चाहनासँग जोड्छन्। आफ्नो कर्तव्य अह्रावटको समायोजनप्रति ख्रीष्टविरोधीहरूले राख्ने मनोवृत्ति र दृष्टिकोणका आधारमा, तिनीहरूको समस्या कहाँ हुन्छ? यो ठूलो समस्या हो कि होइन? (यो ठूलो समस्या हो।) त्यो समस्या के हो? (तिनीहरू आफ्नो कर्तव्य अह्रावटको सामान्य समायोजनलाई मण्डलीमा हुने आफ्नो हैसियतसित र आफूले आशिष् पाउन सकिन्छ कि सकिँदैन भन्ने कुरासित जोड्छन्। जब तिनीहरूको कर्तव्य अह्रावट समायोजित गरिन्छ, तब तिनीहरूले परमेश्‍वरको घरका बन्दोबस्तहरू स्विकार्नु र पालन गर्नुभन्दा पनि आफूले आफ्नो हैसियत गुमाउँदै छु र अबउप्रान्त आशिष् प्राप्त गर्न सक्दिनँ भन्ने सोच्छन्, र त्यसपछि तिनीहरूलाई परमेश्‍वरमा विश्‍वास गर्नुको कुनै अर्थ छैन भन्ने लाग्छ र तिनीहरू परमेश्‍वरको घर छोड्न चाहन्छन्।) यहाँ तिनीहरूको सबैभन्दा ठूलो गल्ती नै आफ्नो कर्तव्य अह्रावटको समायोजनलाई आशिष् प्राप्त गर्नुसित जोड्नु हो। यो त तिनीहरूले सबैभन्दा गर्नै नहुने कुरा थियो। वास्तवमा, यी दुई कुराबीच कुनै सम्बन्ध छैन, तर ख्रीष्टविरोधीहरूको हृदय आशिष् प्राप्त गर्ने चाहनाले भरिएको हुने हुनाले, तिनीहरूले जुनै कर्तव्य निर्वाह गरे पनि, त्यसलाई आफूले आशिष् प्राप्त गर्न सक्‍ने वा नसक्‍नेसित जोड्नेछन्, जसको अर्थ तिनीहरूले कर्तव्य राम्ररी निर्वाह गर्नु असम्भव छ, र तिनीहरू प्रकट भएर हटाइन मात्र सक्छन्। यो त तिनीहरूले आफ्ना लागि आफै समस्या खडा गर्नु र आफूलाई विनाशका मार्गमा लैजानु मात्र हो।

तैँले आफ्नो कर्तव्य निर्वाहको मामिलालाई कसरी लिनुपर्छ? तँमा सही मनोवृत्ति हुनैपर्छ, र त्यो आफ्नो कर्तव्य राम्ररी निर्वाह गर्नुको पूर्वसर्त हो। तँलाई कुन कर्तव्य उचित हुन्छ भन्‍ने कुरा तेरा आफ्‍नै सबलताहरूमा आधारित हुनुपर्छ। यदि कहिलेकाहीँ मण्डलीले तेरा लागि मिलाएको कर्तव्य तैँले राम्रोसित गर्न सक्‍ने काम होइन वा तँलाई गर्न मनपर्ने काम होइन भने, तैँले कुराकानीमार्फत यो कुरा उठाउन र समाधान गर्न सक्छस्। तर यदि तँ त्यो कर्तव्य पूरा गर्न सक्छस्, र यो तैँले पूरा गर्नुपर्ने कर्तव्य हो, अनि कष्ट भोग्‍नुपर्छ भन्‍ने डरले मात्रै तँ यो कर्तव्य निर्वाह गर्न चाहँदैनस् भने, तँमा समस्या छ। यदि तँ आज्ञापालन गर्न र आफ्‍नो देहविरुद्ध विद्रोह गर्न तयार छस् भने, तँलाई तुलनात्मक रूपमा समझदार भनेर भन्‍न सकिन्छ। तर यदि तँ सधैँ यो वा त्यो कर्तव्य बढी प्रतिष्‍ठित छ भनेर हिसाबकिताब गर्छस्, र कुनै निश्‍चित कर्तव्य निर्वाह गर्दा तँलाई अरूले हेप्छन् भन्‍ने ठान्छस् भने, यसले तँमा भ्रष्ट स्वभाव छ भन्‍ने प्रमाणित गर्छ। कर्तव्यसम्‍बन्धी बुझाइमा तँ किन यति पूर्वाग्रही हुन्छस्? के आफ्‍नो विचारअनुसार कर्तव्य छनौट गरियो भने त्यो राम्ररी पूरा गर्न सकिन्छ त? यस्तै हुन्छ भन्‍ने छैन। यहाँ सबैभन्दा महत्त्वपूर्ण कुरा भनेको आफ्नो भ्रष्ट स्वभावलाई समाधान गर्नु हो, र यदि तैँले आफ्नो भ्रष्ट स्वभाव समाधान गरिनस् भने, आफ्‍नो कर्तव्य राम्ररी पूरा गर्न सक्दैनस्, चाहे त्यो कर्तव्य तँलाई मनपर्ने नै किन नहोस्। कतिपय मानिसले सिद्धान्तहरू पालना नगरी आफ्‍नो कर्तव्य निर्वाह गर्छन्, र तिनीहरूको कर्तव्य निर्वाह सधैँ तिनीहरूकै रुचिमा आधारित हुन्छ, त्यसकारण तिनीहरूले कहिल्यै पनि कठिनाइहरू समाधान गर्न सक्दैनन्, तिनीहरू आफूले निभाउने कर्तव्यमा सधैँ अल्याङटल्याङ गर्छन्, र अन्त्यमा तिनीहरू हटाइन्छन्। के यस्ता मानिसहरूले मुक्ति पाउन सक्छन्? तैँले आफूलाई उपयुक्त हुने कर्तव्य नै छनौट गर्नुपर्छ, त्यो राम्ररी निर्वाह गर्नुपर्छ, अनि आफ्नो भ्रष्ट स्वभाव हटाउन सत्यता खोजी गर्न सक्नुपर्छ। त्यसपछि मात्र तँ सत्यता वास्तविकतामा प्रवेश गर्न सक्नेछस्। यदि तँ सधैँ दैहिक आरामको पछि मात्र लाग्छस् र आफ्ना कर्तव्यमा राम्रो छवि बनाउन खोज्छस् भने, तैँले राम्ररी कर्तव्य निर्वाह गर्न सक्नेछैनस्। यदि तैँले कुनै पनि कर्तव्य राम्ररी निर्वाह गर्न सकिनस् भने, तँलाई हटाउनुपर्ने हुन्छ। कति मानिसहरू आफूले जुनै कर्तव्य निर्वाह गरिरहेको भए पनि असन्तुष्ट हुन्छन्, तिनीहरू आफ्नो कर्तव्यलाई सधैँ अस्थायी ठान्छन्, तिनीहरू झाराटारुवा हुन्छन्, अनि तिनीहरू आफूले प्रकट गर्ने भ्रष्ट स्वभाव हटाउन सत्यता खोजी गर्दैनन्। परिणामस्वरूप, तिनीहरू कुनै जीवन प्रवेश प्राप्त नगरी धेरै वर्षसम्म आफ्नो कर्तव्य निर्वाह गरिरहन्छन्। तिनीहरू श्रमिक बन्छन् र हटाइन्छन्। के यो तिनीहरू आफैले आफूमाथि निम्त्याएको कुरो होइन र? दुष्ट मानिसहरू र ख्रीष्टविरोधीहरूसँग आफ्ना कर्तव्यमा कहिल्यै सही मनोवृत्ति हुँदैन। तिनीहरूका कर्तव्य अह्रावटहरू समायोजित गरिँदा तिनीहरू के सोच्छन्? “के तपाईंलाई म सेवाकर्ता मात्र हुँ भन्ने लाग्छ? जब तपाईं मलाई प्रयोग गर्नुहुन्छ, तब मलाई तपाईंका लागि सेवा गर्न लगाउनुहुन्छ, अनि जब मसँग तपाईंको काम सकिन्छ, तब तपाईं मलाई खेदाउनुहुन्छ। तर, म त्यस्तो सेवा गर्नेछैनँ! म अगुवा वा कामदार बन्‍न चाहन्छु, किनभने यहाँ आदर पाउने एउटै मात्र काम त्यही हो। यदि तपाईं मलाई अगुवा वा कामदार बन्‍न दिनुहुन्‍न र अझै पनि मैले परिश्रम गरेको चाहनुहुन्छ भने, त्यो कुरा बिर्सिदिनुभए हुन्छ!” यो कस्तो प्रकारको मनोवृत्ति हो? के तिनीहरू समर्पित छन्? आफ्नो कर्तव्य अह्रावट समायोजित हुनुलाई तिनीहरूले कसरी लिन्छन्? उग्रता, तिनीहरूको आफ्‍नै विचार, र तिनीहरूको भ्रष्ट स्वभावको आधारले हेर्छन्, होइन त? अनि, यसलाई यसरी लिनुका परिणामहरू के-के हुन्? सर्वप्रथम, के तिनीहरू नयाँ कर्तव्यमा बफादार र सच्चा हुन सक्छन्? अहँ, सक्दैनन्। के तिनीहरूमा सकारात्मक मनोवृत्ति हुनेछ? तिनीहरू कस्ता स्थितिमा हुनेछन्? (दिक्दार स्थितिमा।) दिक्दारीको सार के हो? यो वैरभाव हो। अनि वैरी र दिक्दार मनस्थितिको अन्तिम परिणाम के हुन्छ? के त्यस्तो महसुस गर्ने व्यक्तिले आफ्‍नो कर्तव्य राम्ररी पूरा गर्न सक्छ? (सक्दैन।) यदि कुनै व्यक्ति सधैँ नकारात्मक र वैरी हुन्छ भने, के ऊ कर्तव्य निर्वाह गर्न योग्य हुन्छ? उसले जुनसुकै कर्तव्य निर्वाह गरे पनि, त्यो राम्ररी पूरा गर्न सक्दैन। यो एक दुष्चक्र हो, र यसको परिणाम राम्रो हुँदैन। किन त्यसो हुन्छ? त्यस्ता मानिसहरू असल मार्गमा हुँदैनन्; तिनीहरू सत्यताको खोजी गर्दैनन्, तिनीहरू समर्पणकारी हुँदैनन्, र परमेश्‍वरको घरले तिनीहरूप्रति राख्‍ने मनोवृत्ति र व्यवहार गर्ने शैलीलाई तिनीहरूले राम्रोसँग बुझ्न सक्दैनन्। यो समस्या हो, होइन र? यो कर्तव्य अह्रावटमा गरिएको पूर्ण रूपमा उचित समायोजन हो, तर ख्रीष्टविरोधीहरू के भन्छन् भने यो तिनीहरूलाई सताउनका लागि गरिएको हो, तिनीहरूलाई मानवजस्तो व्यवहार गरिएको छैन, परमेश्‍वरका घरमा प्रेमको कमी छ, तिनीहरूलाई मेसिनजस्तो व्यवहार गरिएको छ, र तिनीहरूलाई चाहेको बेला बोलाउने, नचाहेको बेला खेदाउने गरिएको छ। के त्यो बङ्ग्याइएको तर्क होइन र? के यस्तो कुरा भन्‍ने व्यक्तिमा विवेक वा समझ हुन्छ? तिनीहरूमा कुनै मानवता हुँदैन! तिनीहरू पूर्ण रूपमा उचित विषयलाई विकृत पार्छन्; तिनीहरू पूर्ण रूपले उचित अभ्यासलाई बङ्ग्याएर नकारात्मक बनाउँछन्—के यो ख्रीष्टविरोधीको दुष्टता होइन र? के यस्तो दुष्ट व्यक्तिले सत्यता बुझ्‍न सक्छ? अवश्य सक्दैन। यो ख्रीष्टविरोधीको समस्या हो; तिनीहरूले आफूलाई जेसुकै आइपरे पनि त्यसबारे बाङ्गो पाराले सोच्नेछन्। तिनीहरू किन बाङ्गो पारामा सोच्छन्? किनभने तिनीहरूको प्रकृति सार अत्यन्तै दुष्ट हुन्छ। ख्रीष्टविरोधीको प्रकृति सार मूलतः दुष्ट हुन्छ, त्यसपछि क्रूर हुन्छ, र तिनीहरूका मुख्य चरित्र यिनै हुन्। ख्रीष्टविरोधीहरूको दुष्ट प्रकृतिले तिनीहरूलाई कुनै पनि कुरा सही रूपमा बुझ्‍न दिँदैन, बरु त्यसको साटो, तिनीहरू सबै कुरा विकृत पार्छन्, तिनीहरू चरम हदसम्‍म पुग्छन्, नाटीकुटी गर्छन्, र तिनीहरूले परिस्थितिलाई उचित रूपमा सम्‍हाल्‍न वा सत्यता खोजी गर्न सक्दैनन्। त्यसपछि, तिनीहरू सक्रिय रूपमा प्रत्याक्रमण गर्छन् र बदला लिन खोज्छन्, मण्डलीका काममा बाधा दिन अरूलाई उक्साउँदै र आफ्ना पक्षमा ल्याउँदै धारणा फैलाउँछन् र नकारात्मकता व्यक्त गर्छन्। तिनीहरू गुप्त रूपमा केही गुनासा फैलाउँछन्, परमेश्‍वरको घरले मानिसहरूलाई व्यवहार गर्ने तरिका, यसका कतिपय प्रशासनिक नियम, केही निश्‍चित अगुवाहरूको काम गर्ने तरिकाहरूबारे टीकाटिप्पणी गर्छन्, र ती अगुवाहरूको निन्दा गर्छन्। यो कस्तो प्रकारको स्वभाव हो? यो क्रूर स्वभाव हो। ख्रीष्टविरोधीहरू प्रतिरोध र अवज्ञा मात्र गर्दैनन्, अझ धेरै मानिसलाई मनाएर आफूसँगै अवज्ञाकारी हुन, आफ्नो पक्ष लिन र आफूलाई हौसला दिनसमेत लगाउँछन्। ख्रीष्टविरोधीको प्रकृति सार यस्तै हुन्छ। तिनीहरू आफ्नो कर्तव्य अह्रावटको सरल समायोजनलाई सही तरिकाले लिनसमेत सक्दैनन्, वा तर्कसङ्गत रूपमा त्यसलाई स्विकार्न र त्यसप्रति समर्पित हुन सक्दैनन्। बरु, तिनीहरू समस्या खडा गर्छन् र विभिन्न बहाना बनाउँछन्, जसमध्ये कति त अशोभनिय हुन्छन् र अरूमा तिरस्कार र घृणा उब्जाउँछन्। केही भ्रम र झूटो शिक्षा फैलाएपछि, ख्रीष्टविरोधीहरूले आफ्ना लागि परिस्थिति बचाइराख्ने प्रयास गर्छन् र अरूलाई तिनीहरूमा विश्‍वास गर्न लगाउँछन्। यदि यी प्रयासहरू सफल भएनन् भने, के ख्रीष्टविरोधीहरू पहिलेकै मार्गमा फर्कन सक्नेछन्? यदि तिनीहरू यस मार्गमा जान सकेनन् भने, के तिनीहरूले सत्यता खोजी गर्न सक्नेछन्? के तिनीहरूमा पश्‍चात्ताप गर्ने कुनै इच्छा हुनेछ? पटक्कै हुनेछैन। तिनीहरूले भन्नेछन्: “यदि तिमीले मलाई आशिष् प्राप्त गर्नबाट रोक्यौ भने, म तिमीहरू सबैलाई आशिष् प्राप्त गर्नबाट रोक्नेछु! यदि मैले आशिष् पाउन सकिनँ भने, म विश्‍वास गर्न छोड्नेछु!” विगतमा मैले कसरी ख्रीष्टविरोधीहरू पूर्णतया अनुचित हुन्छन् भन्नेबारे बोलेको छु; यो अनुचिततापछाडिको प्रकृति सार के हो भने यी मानिसहरू अत्यन्तै दुष्ट र क्रूर हुन्छन्। अहिले हामीले सङ्गति गरिरहेको विषय यो प्रकृति सार पूर्ण रूपमा प्रदर्शित गर्ने प्रकटीकरण र प्रकाश हो, र यही नै यो प्रकृति सारको सबैभन्दा प्रामाणिक प्रमाण हो। यी मानिसहरूमध्ये कतिपय त आफ्नो कर्तव्य अह्रावट एकपटक समायोजित गरिँदासमेत रिसाउँछन्, अनि कतिपय चाहिँ धेरैपटक सरुवा भएपछि, र एक कर्तव्यदेखि अर्को कर्तव्यमा सरेपछि, कुनै पनि कर्तव्य राम्ररी गर्न सक्दैनन्, र अन्त्यमा आफूसँग आशिष् पाउने कुनै आशा छैन भन्‍ने सोच्छन् र पछि हट्न चाहन्छन्। सङ्क्षेपमा भन्दा, तिनीहरूको कर्तव्य अह्रावट जसरी समायोजित गरिए पनि, यदि कुनै समायोजन भयो भने, यी मानिसहरू हृदयमा त्यसको विश्‍लेषण, मूल्याङ्कन र मनन गर्छन्, र त्यो समायोजन आफूले आशिष् पाउनुसँग सम्बन्धित नभएको पाएमा मात्र ढुक्क हुनेछन्। तिनीहरूले त्यो समायोजन आशिष् पाउनुसँग अलिकति मात्र पनि सम्बन्धित छ वा त्यसले आफ्नो आशिष् पाउने आशामा प्रभाव पार्छ भन्ने थाहा पाउनेबित्तिकै तिनीहरू अवज्ञा गर्न तुरुन्तै खडा हुनेछन्, र यसरी आफ्नो प्रकृति सार खुलासा गर्नेछन्। यदि तिनीहरू त्यस अवज्ञामा असफल भएर खुलासा हुँदै अस्वीकृत भए भने, तिनीहरूले आफ्ना लागि आकस्मिक योजना तयार गर्नेछन्, अनि दृढ्तापूर्वक र नहिचकिचाई परमेश्‍वरको घर छोड्नेछन्, तबउसो परमेश्‍वर हुनुहुन्छ भनेर विश्‍वास गर्नेछैनन्, र आफूले परमेश्‍वरमा विश्‍वास गर्छु भनेर पनि स्विकार्नेछैनन्। तिनीहरूको दैनिक जीवन तुरुन्तै बद्लिनेछ, र तिनीहरूबाट परमेश्‍वरको विश्‍वासीका सबै स्वरूप गायब हुनेछ। तिनीहरूले तुरुन्तै रक्सी पिउन, चुरोट तान्न, असामान्य कपडा लगाउन, बाक्लो मेकअप गर्न र उत्कृष्ट वस्‍त्र पहिरिन थाल्नेछन्। तिनीहरूले परमेश्‍वरको विश्‍वासीका रूपमा यी कुराहरूको आनन्द लिन नसकेका हुनाले, तिनीहरू यो गुमेको समय पूर्ति गर्न हतार गर्नेछन्। जब तिनीहरू पछि हट्नेबारे सोच्छन्, तब उनीहरूले तुरुन्तै आफ्नो अर्को कदमबारे, संसारमा कसरी कडा परिश्रम गरेर अघि बढ्ने, आफ्ना लागि स्थान खोज्ने, राम्रो जीवन जिउने, साथै आफ्नो निकास कहाँ छ भन्नेबारे सोच्नेछन्। तिनीहरूले यी दुष्ट प्रवृत्ति र यो दुष्ट संसारमा चाँडै नै आफ्ना लागि निकास भेट्टाउनेछन्, आफ्ना लागि ठाउँ पत्ता लगाउनेछन्, अनि आफूले के गर्ने हो, चाहे त्यो व्यापार होस्, राजनीति होस् वा अर्कै प्रकारको कामधन्धा होस्, त्यो निर्धारित गर्नेछन्, जसले तिनीहरूलाई अरूले भन्दा राम्रो जीवन जिउन, आफ्नो बाँकी जीवनभर खुसी र आनन्द पाउन, अझ धेरै देहसुख पाउन, पूर्ण रूपले जीवनको आनन्द उठाउन अनि मनोरञ्जन र ऐसआराममा सहभागी हुन मदत गर्नेछ।

कुनै ख्रीष्टविरोधीलाई काटछाँट गरिँदा, र उसको कर्तव्य अह्रावट समायोजित गरिँदा, उसले त ऊसँग नजिकबाट सम्बन्धित आशिषहरू प्राप्त गर्ने बारेमा सोच्छ। जब उसलाई आफूसँग त्यसको कुनै आशा छैन भन्ने लाग्छ, तब उसले पछि हट्न, परमेश्‍वरको घरबाट निस्केर जान, र फर्केर गैरविश्‍वासी जीवन जिउन चाहनेछ। यस आधारमा हेर्दा, व्यक्तिको प्रकृति सार अत्यन्तै महत्त्वपूर्ण रहेको प्रस्ट हुन्छ, त्यसैले के उसको पछ्याइ र छनौट पनि एकदमै महत्त्वपूर्ण हुँदैनन् र? यसमा एउटै सोचको मात्र फरक हुन्छ: एउटा सही निर्णय गरे, तैँले परमेश्‍वरको मुक्ति निरन्तर स्वीकार गरिरहनेछस्, जबकि एउटा गलत निर्णयले तँलाई आँखा झिमिक्क गर्दा नै गैरविश्‍वासीमा परिणत गर्नेछ, परमेश्‍वरको घर, परमेश्‍वरको कार्य वा आफ्नो कर्तव्यसँग कुनै सरोकार नराख्ने व्यक्ति बनाउन सक्छ। एउटै सोचले, एकै क्षणले वा एउटै सानो कुराले व्यक्तिको भाग्य पूरै बदल्न सक्छ। यतिकै गरिएको एउटै छनौट, एउटै सानो सोच वा एउटै सरल दृष्टिकोणले व्यक्तिको नियति बदल्न सक्छ, र अर्को क्षण ऊ कहाँ पुग्छ भन्‍ने कुरा निर्धारित गरिदिन सक्छ। जब मानिसहरूलाई कुनै पनि प्रकारको समस्या आएको हुँदैन, जब तिनीहरूले कुनै पनि निर्णय सामना गरेको हुँदैनन्, तब तिनीहरूलाई आफूले धेरै सत्यता बुझ्छु, आफूसँग कद छ, र आफू दृढ रहन सक्छु भन्ने लाग्छ। तर, जब तैँले कुनै निर्णय, मुख्य सिद्धान्त वा ठूलो मामिला सामना गर्छस्, तब तैँले वास्तवमा के छनौट गर्छस्, परमेश्‍वरप्रतिको तेरो मनोवृत्ति के हो, र त्यो मामिलाप्रति तेरो दृष्टिकोण र मनोवृत्ति कस्तो छ भन्ने कुराले तेरो नियति अनि तँ बस्छस् कि जान्छस् भन्ने कुरा निर्धारित गर्नेछ। ख्रीष्टविरोधीहरूले प्रायः गर्ने निर्णयहरू र तिनीहरूको हृदयभित्रका गहनतम व्यक्तिगत चाहनाहरू सबै सत्यताविपरीत हुन्छन्; यी कुराहरूमा कुनै समर्पण हुँदैन, वैरभाव मात्र हुन्छ, यिनमा सत्यता वा मानवता हुँदैन, केवल मानव भ्रष्ट स्वभाव अनि मानव भ्रम र झूटा शिक्षाहरू हुन्छन्। यी कुराहरूले प्रायः परमेश्‍वरको घर छोडेर जाने र दुष्ट प्रवृत्तिहरूमा आफूलाई डुबाउनेजस्ता सोचहरू उत्पन्न गराउनेछन्, र कुनै पनि क्षण तिनीहरूलाई यस्तो सोच्न लगाउन सक्‍नेछन्: “यदि मैले आशिष् पाउने कुनै आशा छैन भने, किन परमेश्‍वरको घर नछोड्ने र? यदि कुरा त्यस्तो हो भने, म विश्‍वास गर्न वा आफ्नो कर्तव्य निभाउन जारी राख्नेछैनँ। यदि परमेश्‍वरको घरले मलाई यस्तै व्यवहार गर्छ भने, म अबदेखि परमेश्‍वर छन् भनेर स्विकार्नेछैनँ।” यस प्रकारका अत्यन्तै विद्रोही सोचहरू, यी झूटा शिक्षा र भ्रमहरू, यी दुष्ट विचारहरू प्रायः ख्रीष्टविरोधीका हृदयमा आइरहन्छन् र रहिरहन्छन्। यसकारण, यदि तिनीहरू परमेश्‍वरलाई पछ्याउने क्रमको बीचैबाट पछि हटेनन् भने पनि, तिनीहरूलाई अन्त्यसम्‍मै त्यो मार्गमा हिँड्न एकदमै कठिन हुन्छ, तिनीहरूमध्ये धेरैजसो एकदमै धेरै दुष्टता गरेका अनि अवरोध र बाधा पुऱ्याएका कारण मण्डलीबाट निकालिनेछन् र निष्कासित हुनेछन्। तिनीहरूले आफूलाई जबर्जस्ती अन्त्यसम्म अल्झाइराख्‍न सके पनि, वास्तवमा हामी ख्रीष्टविरोधीहरूको प्रकृति सारबाट के देख्न सक्छौँ भने, तिनीहरू मण्डलीबाट पछि हट्नु अवश्यम्भावी छ। तिनीहरूले भित्रभित्रै यस्तोसमेत सोच्‍न सक्छन्, “म कदापि परमेश्‍वरको घर छोडेर जान सक्दिनँ। ममा त्यस्तो सोच भए पनि, म छोडेर जान सक्दिनँ। म यहाँ मृत्युसम्मै बस्नेछु। म परमेश्‍वरको घरमै रहिरहनेछु; म अन्त्यसम्‍मै परमेश्‍वरलाई पछ्याइरहनेछु।” तिनीहरूलाई आफ्नो व्यक्तिगत इच्छाले परमेश्‍वरको घर नछोड्न जसरी बाध्य पारे पनि, र तिनीहरूले आफ्नो त्यो व्यक्तिगत इच्छामा रहने नै जोर गरे पनि, तिनीहरू अन्ततः परमेश्‍वरद्वारा तिरस्कृत हुने र आफ्नै इच्छाले परमेश्‍वरको घर छोड्ने तय छ, किनभने तिनीहरू सत्यताप्रति वितृष्णा राख्छन् र हदै दुष्ट हुन्छन्।

इ. आफू बरखास्त हुनुप्रति ख्रीष्टविरोधीहरूको व्यवहार

हामीले भर्खरै ख्रीष्टविरोधीहरूका दुइटा प्रकटीकरणबारे सङ्गति गरेका छौँ: एउटा हो, तिनीहरू काटछाँटमा पर्दा, र अर्को चाहिँ तिनीहरूका कर्तव्य अह्रावटहरू समायोजित गरिँदाको हो। हाम्रो सङ्गति ख्रीष्टविरोधीहरूलाई यस्ता कुराहरू आइपर्दा तिनीहरूले कस्तो मनोवृत्ति राख्छन् र कस्ता निर्णयहरू गर्छन् भन्नेमा केन्द्रित रहेको छ। अवश्य नै, ख्रीष्टविरोधीहरूलाई काटछाँट गरिँदा वा तिनीहरूका कर्तव्य अह्रावटहरू समायोजित गरिँदा तिनीहरूको दृष्टिकोण र मनोवृत्ति जे भए पनि, तिनीहरू सधैँ यी कुरालाई आफू आशिषित् हुनु वा नहुनुसँग जोड्छन्। यदि तिनीहरूलाई आफू आशिषित् नहुने, आफूसँग कुनै आशा छैन भन्ने निश्‍चित भयो भने, तिनीहरू स्वाभाविक रूपमा पछि हट्नेछन्। कुनै सामान्य व्यक्तिका लागि, कुनै महत्त्वाकाङ्क्षा वा चाहना नभएका व्यक्तिका लागि आफू काटछाँटमा पर्नु वा आफ्नो कर्तव्य अह्रावट समायोजित गरिनु वास्तवमा ठूलो कुरा हुँदैन। न त त्यसले उसमा कुनै ठूलो प्रभाव नै पार्नेछ। उसको कर्तव्य निर्वाह गर्ने अधिकार खोसिएको हुँदैन, न त मुक्ति पाउने उसको आशा नै खोसिएको हुन्छ, त्यसैले सामान्य व्यक्तिले अनावश्यक प्रतिक्रिया जनाउनु, डराउनु वा चोट महसुस गर्नु वा आकस्मिक योजनाहरू बनाउन थाल्नु आवश्यक हुँदैन। तर, ख्रीष्टविरोधीका हकमा त्यस्तो हुँदैन। उसले यी कुरालाई एकदमै गम्भीर मामिलाका रूपमा हेर्छ, किनभने उसले यी कुरालाई आशिषित् हुनुसँग जोड्छ, र यसले अन्ततः उसमा हरप्रकारका विद्रोही सोच र व्यवहार पैदा गर्छ, जसले त्यसपछि पछि हट्ने र परमेश्‍वरलाई छोड्ने विचार र योजना उत्पन्न गराउँछ। आफूलाई यस्ता अति साधारण कुराहरू आइपर्दासमेत ख्रीष्टविरोधीहरूमा पछि हट्ने विचार पैदा हुन्छ। त्यसैले, परमेश्‍वरका घरमा हैसियत भएको र महत्त्वपूर्ण कामको जिम्मेवार रहेको व्यक्तिले आफू बरखास्त हुनुपर्दा कस्तो मनोवृत्ति देखाउँछ? उसले त्यसलाई कसरी सम्हाल्छ र उसले के निर्णय गर्छ? यस्ता कुराहरू झनै व्याख्यात्मक हुन्छन्। एक ख्रीष्टविरोधीका लागि, हैसियत, शक्ति र प्रतिष्ठा उसको सबैभन्दा महत्त्वपूर्ण फाइदा, र उसले आफ्नो जीवनबराबर मान्ने कुरा हुन्। यसकारण, जब कुनै ख्रीष्टविरोधी बर्खास्त हुन्छ, जब उसले “अगुवा” पदवी गुमाउँछ र ऊसँग अब हैसियत हुँदैन, मतलब उसले शक्ति र प्रतिष्ठा गुमाएको हुन्छ, र त्यसउप्रान्त उसले सम्मान, समर्थन र मान पाइने विशेष व्यवहार पाउनेछैन, तब हैसियत र शक्तिलाई जीवन नै ठान्ने ख्रीष्टविरोधीका लागि त्यो पूर्णतया अस्वीकार्य हुन्छ। जब कुनै ख्रीष्टविरोधीलाई बरखास्त गरिन्छ, उसको पहिलो प्रतिक्रिया उसलाई बिजुलीको झट्का लागेजस्तो हुन्छ, मानौँ आकासै खसेको छ, र उसको संसारै ध्वस्त भएको छ। उसले जुन कुरामा आशा राख्न सकेको थियो त्यो गुमेको छ, हैसियतका सबै लाभसित जिउने उसको मौका गुमेको छ, र खराब काम गर्दै बेलगाम दौडन लगाउने हुटहुटी गुमेको छ। यो कुरा उसलाई सबैभन्दा अस्वीकार्य हुन्छ। उसले सुरुमा यस्तो सोच्छ, “अब मेरो हैसियत गुमेको छ, मानिसहरूले मलाई कसरी हेर्लान्? मेरा गृह-नगरका दाजुभाइ-दिदीबहिनीहरूले मलाई के सोच्लान्? मलाई चिन्ने सबैले मलाई कसरी हेर्लान्? के तिनीहरूले अझै मलाई खुसामद गर्लान् त? के तिनीहरू मसँग यति मिलनसार होलान् त? के तिनीहरूले मलाई हर मोडमा साथ देलान् त? के तिनीहरू अझै पनि मेरो अघिपछि गर्छन् त? के तिनीहरूले मेरा जीवनमा आवश्यक पर्ने सबै कुराको अझै ख्याल गर्लान् त? मैले तिनीहरूसँग कुराकानी गर्दा, के तिनीहरूले अझै पनि शिष्ट भएर मलाई मुस्कानसाथ स्वागत गर्लान् त? मैले हैसियतविना कसरी जीवन धान्ने होला? त्यसपछिको मार्गमा म कसरी हिँड्ने होला? अरू मानिसहरूमाझ मैले कसरी टेको पाउन सक्छु होला? अब त मैले आफ्नो हैसियत गुमाएको छु, के त्यसको अर्थ मसँग आशिषित् हुने आशा कम छ भन्ने होइन र? के मैले ठूला आशिष्‌हरू प्राप्त गर्न सकूँला त? के मैले कुनै ठूलो इनाम वा ठूलो मुकुट पाऊँला त?” जब उसलाई आशिषित् हुने आफ्नो आशा चकनाचूर भएको छ वा गम्भीर रूपले कम भएको छ भन्ने लाग्छ, तब त्यो उसका लागि टाउको फुट्नै लागेजस्तो, मुटुमा घनले हिर्काएजस्तो हुन्छ, र त्यो खुकुरीले काटेजतिकै दुख्छ। जब उसले रातदिन यति धेरै तृष्णा गरेको स्वर्गको राज्य प्रवेश गर्ने आशिष् गुम्‍न लागेको हुन्छ, तब उसलाई त्यो आकाशबाट खसेको भयानक समाचारजस्तो लाग्छ। ख्रीष्टविरोधीका लागि, कुनै हैसियत नहुनु भनेको आशिषित् हुने कुनै आशा नहुनुसमान हुन्छ, र ऊ जिउँदो लाशझैँ बन्छ, उसको शरीर प्राण नभएको रित्तो खोलजस्तै बन्छ, र उसको जीवन मार्गदर्शन गर्ने केही हुँदैन। ऊसँग कुनै आशा हुँदैन र आशा गर्नुपर्ने कुनै कुरा हुँदैन। जब कुनै ख्रीष्टविरोधीले खुलासा र बरखास्त हुनुपर्ने हुन्छ, तब उसका मनमा आउने पहिलो कुरा भनेकै उसले आशिषित् हुने कुनै पनि आशा गुमाएको छ भन्ने हुन्छ। त्यसैले, यस मोडमा के उसले हार मानिहाल्छ? के ऊ समर्पित हुन इच्छुक होला त? के उसले यस मौकालाई आशिष्‌प्रतिको चाहना छोड्न, हैसियत त्याग्न, स्वेच्छाले नियमित अनुयायी बन्न अनि खुसीका साथ परमेश्‍वरका लागि श्रम गर्न र आफ्नो कर्तव्य राम्ररी निर्वाह गर्न प्रयोग गर्ला त? (गर्दैन।) के यो उसका लागि परिवर्तनकारी क्षण हुन सक्छ? के यस परिवर्तनकारी क्षणले उसलाई राम्रो दिशा र सकारात्मक मार्गमा अघि बढाउला कि अझ खराब दिशा र नकारात्मक मार्गमा अघि बढाउला? ख्रीष्टविरोधीको प्रकृति सारका आधारमा के स्पष्ट हुन्छ भने, ऊ बरखास्त हुनु भनेको उसले आशिष्‌प्रतिको आफ्नो चाहना त्याग्न थाल्नु वा उसले सत्यतालाई प्रेम गर्न र खोज्न थाल्नु हुँदै होइन। बरु, उसले त आशिषित् हुने अवसर र आशाका लागि लड्न अझ कडा परिश्रम गर्नेछ; ऊ आफूलाई आशिष्‌ दिलाउन सक्‍ने, आफूलाई पुनरागमन गर्न मदत गर्न सक्ने र आफ्नो हैसियत पुनः प्राप्त गर्न सक्षम बनाउने कुनै पनि अवसरमा टाँसिइरहनेछ। त्यसकारण, बर्खास्त हुँदा ख्रीष्टविरोधी खिन्न, निराश र विरोधी हुनुबाहेक, उसले बर्खास्त हुनुविरुद्ध दिलोज्यान लगाएर लड्नेछ र परिस्थितिलाई उल्टाउने, त्यसलाई बदल्ने प्रयास गर्नेछ। आशिषित् हुने आफ्नो आशा कायम राख्न, र आफ्नो हैसियत, प्रतिष्ठा र शक्तिलाई उही अवस्थामा राख्न, उसले सारा शक्ति लगाएर सङ्घर्ष गर्छ। उसले कसरी सङ्घर्ष गर्छ? आफूलाई निर्दोष ठहराउने कोसिस गरेर, सफाइ दिएर, बहाना बनाएर, अनि उसले जे गर्‍यो त्यो कसरी गर्‍यो, केले गर्दा उसले गल्ती गर्‍यो, ऊ कसरी अरूलाई मदत गर्न र तिनीहरूसँग सङ्गति गर्न रातभर जागा बस्यो, र केले गर्दा ऊ यस मामिलामा लापरवाह बन्यो भन्नेबारे कुरा गरेर सङ्घर्ष गर्छ। उसले यस मामिलाको हरेक पक्षलाई पूर्ण रूपमा स्पष्ट पार्छ र व्याख्या गर्छ, ताकि परिस्थितिलाई सुधार्न सकियोस् र बरखास्त हुनुपर्ने दुर्भाग्यबाट उम्कन सकियोस्।

कस्ता सन्दर्भ र मामिलामा ख्रीष्टविरोधीहरूले आफ्नो शैतानी प्रकृति उदाङ्गो पार्ने र प्रकट गर्ने सबैभन्दा बढी सम्भावना हुन्छ? त्यो तिनीहरू खुलासा र बरखास्त हुँदा, अर्थात् तिनीहरूले हैसियत गुमाउँदा हुन्छ। ख्रीष्टविरोधीहरूले देखाउने प्रमुख प्रकटीकरण के हो भने तिनीहरू आफूलाई निर्दोष ठहराउन भरमग्दुर कोसिस गर्छन् र कुतर्क गर्छन्। तैँले तिनीहरूसँग जसरी सङ्गति गरे पनि, तिनीहरू प्रतिरोध गर्छन्, र तैँले भनेको कुरा स्विकार्न मान्दैनन्। परमेश्‍वरका चुनिएका मानिसहरूले तिनीहरूको दुष्कर्मका सबै तथ्य खुलासा गर्दा, तिनीहरू यी कुरा पटक्कै स्विकार्दैनन्, किनभने तिनीहरू यी कुरा स्विकारेमा आफूलाई दोषी ठहराइनेछ, अनि हटाइनेछ वा निष्कासित गरिनेछ भनी डराउँछन्। आफूविरुद्ध लागेको दोष नस्विकार्ने क्रममा, तिनीहरूले आफ्ना गल्ती र जिम्मेवारीहरू अरू मानिसका काँधमा सार्ने काम समेत गर्छन्। यस तथ्यले के छर्लङ्गै देखाउँछ भने ख्रीष्टविरोधीहरू कहिल्यै सत्यता स्विकार्दैनन्, आफ्नो गल्ती कहिल्यै मान्दैनन्, वा आफूलाई कहिल्यै साँचो रूपमा चिन्दैनन्, र यसले अझ धेरै केसमेत प्रमाणित गर्छ भने तिनीहरूको प्रकृति अहङ्कारी र आत्मधर्मी हुन्छ, त्यसले सत्यता रुचाउँदैन, सत्यताप्रति वितृष्णा राख्छ र सत्यता पटक्कै स्विकार्दैन, त्यसैले तिनीहरू मुक्तिभन्दा बाहिर हुन्छन्। अलिअलि मानवता र केही समझ हुनेहरूले आफ्ना गल्तीहरू मान्न र स्विकार्न, तथ्यहरू सामना गर्दा शिर झुकाउन, र आफूले गरेका दुष्ट कुराका लागि पछुतो महसुस गर्न सक्छन्; तर ख्रीष्टविरोधीहरूले यी कुराहरू गर्न सक्दैनन्। यसले ख्रीष्टविरोधीहरूसँग कुनै विवेक वा समझ पटक्कै हुँदैन, र तिनीहरू पूर्णतया मानवताहीन हुन्छन् भन्‍ने देखाउँछ। हृदयमा, ख्रीष्टविरोधीहरू सधैँ आफ्नो पद कति ठूलो वा सानो छ भन्‍ने कुरालाई आफूले कति ठूला वा साना आशिष्‌हरू पाउँछु भन्‍ने कुरासित बराबर ठान्छन्। चाहे परमेश्‍वरका घरमा होस् वा अरू कुनै समूहमा, तिनीहरूका लागि मानिसहरूको हैसियत र वर्ग विभाजन गरिएका हुन्छन्, साथै तिनीहरूका अन्तिम परिणामहरू पनि त्यसैगरी हुन्छन्; व्यक्तिको हैसियत जति उच्‍च हुन्छ र उसले यस जीवनमा परमेश्‍वरका घरमा जति धेरै शक्ति पाउँछ त्यो उसले आउँदो संसारमा पाउने आशिष्‌, इनाम, र मुकुटको बराबर हुन्छ—यी कुराहरू जोडिएका छन्। के त्यो दृष्टिकोण मान्य छ? परमेश्‍वरले कहिल्यै यसो भन्‍नुभएको छैन, न त उहाँले कहिल्यै यस्तो कुनै वाचा नै गर्नुभएको छ, तर ख्रीष्टविरोधीका मनमा यस्तै सोचाइ पैदा हुन्छ। अहिलेलाई, हामी ख्रीष्टविरोधीहरूमा किन यस्ता सोचहरू हुन्छन् भन्ने कारणहरू खोतल्नेछैनौँ। तथापि, तिनीहरूको प्रकृति सारका सन्दर्भमा भन्नुपर्दा, तिनीहरू जन्मजातै हैसियतलाई प्रेम गर्छन्, र तिनीहरू जीवनमा प्रख्यात हैसियत र उच्च प्रतिष्ठा पाउने, शक्ति चलाउने आशा पनि साँच्छन् अनि आउँदो संसारमा यी सबै उपभोग गरिरहन चाहन्छन्। त्यसोभए, तिनीहरूले कसरी यो सब प्राप्त गर्नेछन्? ख्रीष्टविरोधीहरूका सोचाइमा, तिनीहरूले यो कुरा आफ्ना जीवनमा हैसियत, शक्ति र प्रतिष्ठा हुँदा आफूले गर्न सक्ने केही कुरा गरेर अनि आफूले गर्न चाहने र मन पराउने कुराहरू गरेर, अनि त्यसपछि यी कुराहरू भावी आशिष्, मुकुट र इनामसँग साटेर हासिल गर्नेछन्। ख्रीष्टविरोधीहरूको सांसारिक व्यवहारको दर्शन यही हो, अनि तिनीहरूले परमेश्‍वरमा विश्‍वास गर्ने तरिका र परमेश्‍वरप्रतिका विश्‍वासमा राख्ने दृष्टिकोण यही हो। तिनीहरूका सोच, दृष्टिकोण र परमेश्‍वरमा विश्‍वास गर्ने तरिकासँग परमेश्‍वरका वचन र प्रतिज्ञाहरूको कुनै सम्बन्ध छैन—ती पूरै असम्बन्धित छन्। ल भन् त, के यी ख्रीष्टविरोधीहरू अलि मगज बिग्रेका हुँदैनन् र? के तिनीहरूमा चरम दुष्टता छैन र? तिनीहरू परमेश्‍वरका वचनहरूले भन्ने कुनै पनि कुरा बेवास्ता गर्छन् र स्विकार्न मान्दैनन्, तिनीहरू आफूले सोच्ने र परमेश्‍वरमा विश्‍वास गर्ने तरिका सही भएको भन्ठान्छन्, अनि रमाउँदै र आफ्नै प्रशंसा गर्दै यसैमा आनन्द लिन्छन्। तिनीहरूले सत्यता खोज्दैनन्, न त तिनीहरूले परमेश्‍वरका वचनहरूले यस्ता कुराहरू भन्छन् कि भन्दैनन् वा परमेश्‍वरले यस्ता प्रतिज्ञाहरू गर्नुभएको छ कि छैन भनेर अनुसन्धान नै गर्छन्। ख्रीष्टविरोधीहरू आफू जन्मजातै अरू मानिसभन्दा चलाक, जन्मजातै बुद्धिमान्, प्रतिभावान् र एकदमै प्रतिभाशाली छु भन्ने कुरालाई स्वाभाविक ठान्छन्; तिनीहरूलाई आफू अरू मानिसहरूमाझ सबैभन्दा प्रभावशाली व्यक्ति बन्नुपर्छ, आफू हाकिम हुनुपर्छ, आफूलाई अरूले आदर र सम्मान गर्नुपर्छ, आफूले शक्ति चलाउनुपर्छ, र आफूले अरूलाई शासन गर्नुपर्छ भन्ने लाग्छ, मानौँ परमेश्‍वरका सबै विश्‍वासी उसकै नियन्त्रणमा हुनुपर्छ, र सबै जना त्यहाँ उसले अगुवाइ गर्नकै लागि हुनुपर्छ। तिनीहरूले जीवनमा प्राप्त गर्न चाहने सबै कुरा यिनै हुन्। तिनीहरू अरू मानिसहरूले आउँदो संसारमा प्राप्त गर्न नसक्ने आशिष्‌हरू पनि हासिल गर्न चाहन्छन्, र तिनीहरू यसलाई स्वाभाविक ठान्छन्। ख्रीष्टविरोधीहरूले यस्तो सोच र दृष्टिकोण राख्नुले तिनीहरू एकदमै लाजहीन भएको देखाउँदैन र? के तिनीहरू केही हदसम्म तर्क नसुन्‍ने हुँदैनन् र? कुन आधारमा तँ यस्तो सोच्छस्? कुन आधारमा तँ अरूबाट उच्च सम्मान पाउन चाहन्छस्? कुन आधारमा तँ अरूलाई नियन्त्रण गर्न चाहन्छस्? कुन आधारमा तँ मानिसहरूमाझ शक्ति पाउन र उच्च पदमा रहन चाहन्छस्? के परमेश्‍वरले यी कुराहरू पूर्वनियोजित गर्नुभएको छ वा के तँमा सत्यता र मानवता छ? के तँ आफूमा केही शिक्षा र ज्ञान छ भन्दैमा, र तँ अलि अग्लो र सुन्दर छस् भन्दैमा, आफ्नो हैसियतको दाबी गर्न र अरूलाई अगुवाइ गर्न योग्य हुन्छस्? के त्यसले तँलाई आदेशहरू जारी गर्न योग्य बनाउँछ? के त्यसले तँलाई अरू मानिसहरूलाई नियन्त्रण गर्न योग्य बनाउँछ? परमेश्‍वरले आफ्ना वचनमा कहाँनेर, “तँ आकर्षक छस्, तँमा सामर्थ्य र प्रतिभा छ, त्यसैले तैँले अरू मानिसहरूलाई अगुवाइ गर्नुपर्छ र तँमा स्थायी हैसियत हुनुपर्छ” भनेर भन्नुहुन्छ? के परमेश्‍वरले तँलाई यो शक्ति दिनुभएको छ? के परमेश्‍वरले यो पूर्वनियोजित गर्नुभएको छ? छैन। दाजुभाइ-दिदीबहिनीहरूले तँलाई अगुवा वा कामदार चयन गर्दा, के उनीहरूले तँलाई हैसियत दिइरहेका हुन्छन्? के त्यो तैँले यस जीवनमा पाउनुपर्ने आशिष् हो? कतिपय मानिसहरू यी कुरा पाउनुलाई यस जीवनमा सयगुणा प्राप्त गर्नु हो भनेर अर्थ्याउँछन्, र तिनीहरूमा हैसियत र शक्ति छ र तिनीहरूले आदेश जारी गर्न र धेरै मानिसलाई नियन्त्रण गर्न सक्छन् भने, आफूवरपर अनुयायीहरूको झुन्ड हुनैपर्छ र आफू जहाँ गए पनि सेवा गर्ने र वरपर झुम्ने मानिसहरू सधैँ हुनैपर्छ भन्ने सोच्छन्। कुन आधारमा तँ यी कुराहरू उपभोग गर्न चाहन्छस? दाजुभाइ-दिदीबहिनीहरूले तैँले यो कर्तव्य निर्वाह गर्न सकेस् भनेर तँलाई अगुवा चयन गर्छन्; त्यो तैँले मानिसहरूलाई बहकाउन, उच्च सम्मान पाउन सकेस् र दाजुभाइ-दिदीबहिनीहरूले आदर र सम्मान गरून् भनेर होइन, झन् तैँले शक्ति चलाउन र हैसियतका लाभहरू उठाउन सकेस् भनेर त हुँदै होइन, बरु त्यो त तैँले कार्य बन्दोबस्त र सत्यता सिद्धान्तहरूबमोजिम कर्तव्य निर्वाह गर्न सकेस् भनेर हो। त्यसबाहेक, दाजुभाइ-दिदीबहिनीहरूले अगुवा चयन गरेको व्यक्तिलाई बर्खास्त गर्न मिल्दैन भनेर परमेश्‍वरले नियोजित गर्नुभएको छैन। के तँ आफूलाई पवित्र आत्माले प्रयोग गरिरहेको व्यक्ति ठान्छस्? के तँ आफूलाई कसैले बरखास्त गर्न सक्दैन भन्ने सोच्छस्? त्यसोभए, तँलाई बरखास्त गर्नुमा के गलत छ? यदि तँ निष्कासित भइनस् भने, त्यसको कारण के हो भने, तँलाई दया गरिएको छ र तँलाई पश्‍चात्ताप गर्ने मौका दिइँदै छ, तर तँ अझै पनि सन्तुष्ट हुँदैनस्। तँ केका बारेमा तर्क गर्दै छस्? यदि तँ आशिषित् हुने तेरो आशा चकनाचूर भएकाले अबदेखि पछि हट्न र परमेश्‍वरमा विश्‍वास नगर्न चाहन्छस् भने, पछि हटिहाल्! तँलाई के लाग्छ, के तँविना परमेश्‍वरको घर चल्न सक्दैन? के तँविना संसार घुम्न छोड्नेछ? के तँविना परमेश्‍वरको घरको काम पूरा हुन सक्दैन? सुन्, तैँले गलत सोचिस्! कुनै एक व्यक्ति नहुँदैमा संसार चल्न वा सूर्य उदाउन छोड्नेछैन—परमेश्‍वर मात्र अपरिहार्य हुनुहुन्छ, कुनै मानव होइन—मण्डलीको काम सदाझैँ चलिरहनेछ। यदि कसैले आफूविना मण्डली चल्न सक्दैन र आफूविना परमेश्‍वरको घर चल्न सक्दैन भन्ने सोच्छ भने, के ऊ ख्रीष्टविरोधी होइन र? तँलाई हैसियतका लाभहरू उठाउने बानी परेको छ, होइन र? तँलाई अरूले मान दिएको, उच्च आदर गरेको र जिहजुरी गरेको कुरामा आनन्द लिने बानी परेको छ, होइन र? तँ कसरी अरूले मान दिन योग्य भइस्? तँ कसरी अरूले मुस्कुराउँदै अभिवादन गर्न योग्य भइस्? के तँ मानिसहरूले तँलाई घुँडा टेकेर आराधना गरून् भन्ने पनि चाहन्छस्? यदि त्यसो हो भने, के त्यसको अर्थ तँमा पटक्कै लाज छैन भन्‍ने होइन र? कति मानिसहरू आफ्नो कर्तव्यबाट बरखास्त हुँदा परिवारको कुनै सदस्य बितेभन्दा बढी व्याकुल र दुःखी हुन्छन्। तिनीहरू हरेक कुरा खोतल्छन् र परमेश्‍वरको घरसँग तर्क गर्छन्, मानौँ सायद अरू कसैले मण्डलीको अगुवाइ गर्नै सक्दैन, मानौँ अहिलेसम्म मण्डलीका काममा साथ दिने तिनीहरू मात्र हुन्—यो ठूलो गल्ती हो। परमेश्‍वरका चुनिएका मानिसहरूले परमेश्‍वरलाई नछोड्नु परमेश्‍वरको वचनको प्रभाव हो, अनि तिनीहरू भेलामा उपस्थित हुन्छन् र मण्डली जीवन जिउँछन् किनभने तिनीहरू परमेश्‍वरमा विश्‍वास गर्छन् र परमेश्‍वरमा साँचो आस्था राख्छन्। ती मानिसहरूले सत्यता बुझेकाले र राम्ररी मलजल गरेकाले परमेश्‍वरका चुनिएका मानिसहरू दृढ रहेका र सामान्य रूपमा भेलामा उपस्थित हुने गरेका होइनन्। मण्डली अगुवाहरू प्रतिस्थापित हुन्छन्, घरिघरि धेरै झूटा अगुवा र झूटा कामदारहरू बरखास्त हुन्छन्, अनि परमेश्‍वरका चुनिएका मानिसहरू सदाझैँ भेलाहरूमा उपस्थित हुन्छन् र परमेश्‍वरका वचनहरू खान्छन् र पिउँछन्—यो कुरासँग यी झूटा अगुवा र झूटा कामदारहरूको कुनै सम्बन्ध हुँदैन। त्यस्ता तर्कहरू गरेर के अर्थ हुन्छ? के तैँले हास्यास्पद र भ्रमित तर्कहरू मात्र गरिरहेको छैनस् र? यदि तँमा साँच्चै सत्यता वास्तविकता छ र तैँले परमेश्‍वरका चुनिएका मानिसहरूको जीवन प्रवेशका धेरै समस्याहरू समाधान गरेको छस् भने, परमेश्‍वरका चुनिएका मानिसहरूलाई हृदयमा यो कुरा थाहा हुनेछ; यदि तँमा सत्यता वास्तविकता छैन र तैँले समस्याहरू समाधान गर्नका लागि सत्यतामा सङ्गति गर्न सक्दैनस् भने, मण्डलीको कामको सामान्य विकाससँग तेरो कुनै सम्बन्ध हुँदैन। त्यस्ता झूटा अगुवा र झूटा कामदारहरू धेरै छन्, जो बरखास्त भएपछि बहाना बनाइरहन्छन्, मानौँ तिनीहरूले मण्डलीमा एकदमै धेरै योगदान दिएका छन्, जबकि वास्तवमा तिनीहरूले कुनै वास्तविक काम गरेकै हुँदैनन्, र मण्डली जीवनको सामान्य सुव्यवस्थालाई तिनीहरूले मर्मतसम्भार गरेर जोगाएका हुँदैनन्; तिनीहरूविना पनि परमेश्‍वरका चुनिएका मानिसहरू सदाझैँ भेलाहरूमा सामान्य रूपले निरन्तर उपस्थित हुन्छन् र आफ्नो कर्तव्य निर्वाह गर्छन। यदि तँसँग सत्यता वास्तविकता छैन र तँ कुनै वास्तविक काम गर्न सक्दैनस् भने, मण्डलीको काम र परमेश्‍वरका चुनिएका मानिसहरूको जीवन प्रवेशमा असर र ढिलाइ गरिरहनबाट रोक्न तँलाई बरखास्त गरिनुपर्छ। परमेश्‍वरको घरले तँ जस्तो झूटो अगुवा वा झूटो कामदारलाई प्रयोग गर्नेछैन—के तैँले परमेश्‍वरको घरसँग तँलाई बरखास्त गर्ने शक्ति छैन भन्ने सोचेको छस्? तैँले आफ्नो काम यस्तो भद्रगोल पारेको छस्, तैँले मण्डलीका काममा यस्तो समस्या खडा गरेको छस् र यस्तो ठूलो क्षति पुऱ्याएको छस्, तैँले माथिलाई एकदमै धेरै चिन्तित बनाएको छस, तँलाई प्रयोग गर्नु अत्यन्तै कष्टकर छ, र यसले मानिसहरूलाई यस्तो घृणा, वितृष्णा र तिरस्कार महसुस गराउँछ। तँ साह्रै मूर्ख, अज्ञानी र हठी छस्, अनि काटछाँट गरिन लायकसमेत छैनस्, त्यसैले परमेश्‍वरको घर तँलाई गलहत्याउन, तुरुन्तै हटाउन, र यस मामिलालाई यहीँ समाप्त गर्न चाहन्छ। तैपनि, तँ अझै माथिले तँलाई अगुवा भइरहने अर्को मौका दिएको चाहन्छस्? यसलाई बिर्सिदे! विवेक र समझ नभएका, अनि दुष्टता गर्ने र बाधा पुऱ्याउने झूटा अगुवा र ख्रीष्टविरोधीहरूका सन्दर्भमा भन्‍नुपर्दा, तिनीहरूलाई एकपटक हटाइसकेपछि, तिनीहरू सदाका लागि हटाइन्छन्। यदि तँ वास्तविक काम गर्न सक्छस् भने, तँलाई प्रयोग गरिनेछ; यदि तँ वास्तविक काम गर्न सक्दैनस् अनि दुष्टता गर्छस् र बाधा पनि पुऱ्याउँछस् भने, तँलाई तुरुन्तै हटाइनेछ—परमेश्‍वरको घरले मानिसहरूलाई प्रयोग गर्ने सिद्धान्त यही हो। कतिपय ख्रीष्टविरोधीहरू झुक्दैनन्, र यसो भन्छन्, “तपाईं मलाई वास्तविक काम नगरेकामा बरखास्त गर्दै हुनुहुन्छ—तपाईं मलाई पश्‍चात्ताप गर्ने मौका किन दिनुहुन्न?” के यो बाङ्गो तर्क होइन र? तँलाई बरखास्त गरिँदै छ किनभने तैँले धेरै ठूलो दुष्टता गरेको छस्, र यति धेरैपटक काटछाँट गरिएपछि पनि तँ अझै पश्‍चात्ताप गर्न बिलकुलै मानिरहेको छैनस्, त्यसैले तैँले अरू कस्ता तर्कहरू गर्न सक्छस्? तैँले ख्याति, प्राप्ति र हैसियत पछ्याइस् अनि वास्तविक काम गरिनस्, तैँले मण्डलीको काम ठप्प पारिस्, अनि त्यहाँ यति धेरै समस्याहरू थुप्रिएका थिए तर तैँले ती समाधान गरिनस्—माथिले तेरो कारण कति धेरै चिन्ता गर्नुपऱ्यो? माथिले तँलाई तेरा काममा साथ दिइरहनुभएको र मदत गरिरहनुभएको बेला पनि, तैँले भित्री चलखेल गरिरहेको थिइस्, तैँले सिद्धान्तहरू उल्लङ्घन हुने धेरै कुरा, र हेर्न उचित नहुने धेरै कुरा गरिरहेको थिइस्, माथिको पिठ्यूँपछाडि तैँले किन्नै नपर्ने धेरै कुरा किन्न परमेश्‍वरका भेटीहरू मनपरी खर्च गरिरहेको थिइस्, र परमेश्‍वरको घरका हितमा धेरै हानि पुऱ्याइरहेको थिइस् र मण्डलीका काममा यस्तो ठूलो विपत्ति ल्याइरहेको थिइस्! तँ किन यी दुष्ट कार्यहरूबारे कहिल्यै बोल्दैनस्? जब परमेश्‍वरको घरले तँलाई बरखास्त गर्न चाहन्छ, तब तँ पूरै लाज पचाएर भन्छस्, “के तपाईं मलाई अर्को मौका दिन सक्नुहुन्छ?” के परमेश्‍वरको घरले तँलाई तैँले बेलगाम खराब कुराहरू गरिरहन सकेस् भनेर अर्को मौका दिनुपर्छ? तैँले परमेश्‍वरको घरलाई अर्को मौका माग्नु तँमा कुनै लज्जाबोध नहुनु होइन र? तँ आफ्नै प्रकृति त पटक्कै चिन्दैनस्, झन् तेरो हृदयमा कुनै पछुतो त छँदै छैन भने, तँलाई अर्को मौका दिन मिल्छ त? यस्ता मानिसहरूमा कुनै लाज हुँदैन, तिनीहरू निर्लज्ज हुन्छन्, र तिनीहरू दुष्ट मानिस र ख्रीष्टविरोधी हुन्!

कतिपय अगुवा र कामदारहरू कुनै पनि वास्तविक काम फिटिक्कै गर्न सक्दैनन्, र तिनीहरूले माथिबाट केही समय मार्गदर्शन र मदत पाएपछि पनि अझै कुनै वास्तविक काम गर्न सक्दैनन्। तिनीहरू सामान्य मामिलाको कामसमेत राम्ररी सम्हाल्न सक्दैनन्, र यसले तिनीहरूमा क्षमताको एकदमै अभाव रहेको देखाउँछ। माथिले कामका सबै पक्षबारे नियमित सोधपुछ र निरीक्षण गर्नुपर्ने अनि दाजुभाइ-दिदीबहिनीहरूलाई कुनै पनि समस्याहरूको रिपोर्ट पनि तुरुन्तै गर्न अनुरोध गर्नुपर्ने हुन्छ; माथिले कामका सबै पक्षसम्बन्धी सिद्धान्तहरूका सम्बन्धमा पनि जाँचपडताल गर्न, मार्गदर्शन दिन र सङ्गति गर्न आवश्यक हुन्छ। माथिले सिद्धान्तहरूबारे सङ्गति दिइसकेपछि पनि, कति मानिसहरूले अझै कसरी काम गर्ने भनी जान्दैनन्, र तिनीहरू ती काम खराब तरिकाले गर्छन्, र यहाँसम्म कि कति त खराब काम गर्दै छाडा दौडिन्छन्; तिनीहरूले जुनै काम गरिरहेका भए पनि, माथिसँग कहिल्यै खोजी गर्दैनन्, माथिलाई कुनै समस्याबारे कहिल्यै रिपोर्ट गर्दैनन्, बरु भित्री चलखेल गर्छन्—यो कस्तो समस्या हो? यी मानिसहरूको प्रकृति कस्तो हो? के तिनीहरू सत्यतालाई प्रेम गर्छन्? के तिनीहरू संवर्धन गर्नलायक छन्? के तिनीहरू अझै अगुवा र कामदार हुन योग्य छन्? पहिलो कुरा, तिनीहरू केही कुरा गर्नअघि खोजी गर्दैनन्; दोस्रो कुरा, तिनीहरू त्यो काम गर्दा कुनै रिपोर्ट पेश गर्दैनन्; अनि तेस्रो कुरा, तिनीहरू त्यो काम गरिसकेपछि कुनै प्रतिक्रिया दिँदैनन्। तिनीहरू अत्यन्तै अपमानजनक रूपमा कार्य गर्छन्, र पनि अझै बरखास्त हुन चाहँदैनन्, अनि बरखास्त भएपछि झुक्दैनन्—के यिनीहरू मदत गर्न नसकिने मानिस होइनन् र? ल भन् त, के मदत गर्न नसकिने धेरैजसो मानिस पूर्णतया निर्लज्ज र तर्क नसुन्ने हुँदैनन् र? तिनीहरूले केही पनि राम्रोसँग गर्दैनन्, तिनीहरू अल्छे हुन्छन् र आराममा लिप्त हुन्छन्; तिनीहरू जुनसुकै काम गर्दा, आदेश जारी गर्न मुख मात्र चलाउँछन्, र मुख चलाइसकेपछि अरू केही पनि गर्दैनन्। तिनीहरू कहिल्यै कामको सुपरिवेक्षण, निरीक्षण र अनुगमन गर्दैनन्, साथै यसो गर्ने जोकोहीप्रति वैरभाव र रिस पाल्छन्, अनि त्यो व्यक्तिलाई कष्ट दिन चाहन्छन्—के यिनीहरू खाँटी ख्रीष्टविरोधी होइनन् र? यो त ख्रीष्टविरोधीहरूको अपमानजनक स्थिति हो; तिनीहरू आफू के हुँ भनेर चिन्दैनन्, तिनीहरू एकदमै अपमानजनक तरिकाले काम गर्छन् र अझै पनि आशिषित् हुन चाहन्छन्, तिनीहरू अझै पनि श्रेष्ठताका लागि परमेश्‍वरको घर र माथिसँग होड गर्न चाहन्छन्, र अझै पनि तर्क गर्न चाहन्छन्—के तिनीहरूले यसो गरेर काल खोजिरहेका हुँदैनन् र? आफू बरखास्त हुँदा, यी र यस्ता कवाडहरू एकदमै रुष्ट र अटेरी बन्छन्। तिनीहरू साँच्चै निर्लज्ज हुन्छन् र तिनीहरूमा झिनो समझसमेत हुँदैन! तिनीहरू कर्तव्य निर्वाह गर्दा बेलगाम खराब कामकुरा गर्छन्, अनि मण्डलीका काममा अवरोध र बाधा पुर्‍याउँछन्, अनि बरखास्त हुँदा, तिनीहरूले आफ्नो गल्ती नस्विकार्ने मात्र होइन, अरूका काँधमा जिम्मेवारी थोपर्ने पनि गर्छन् र आफ्नो गल्तीको जिम्मा लिइदिने अर्को व्यक्ति खोज्छन्, र भन्छन्, “यो कुरा तिनीहरूले गरेका हुन् र त्यो अर्को कुरा गर्नमा चाहिँ म मात्र जिम्मेवार छैनँ। सबैले त्यो मामिला सँगै छलफल गरेको हो र अगुवाइ लिने व्यक्ति म थिइनँ।” तिनीहरू फिटिक्कै जिम्मेवारी लिँदैनन्, मानौँ जिम्मेवारी लिएमा तिनीहरू निन्दित हुनेछन् र हटाइनेछन्, र आशिष् पाउने तिनीहरूको सबै आशा पूरै गुम्नेछ। त्यसकारण, तिनीहरू मरेकाटे आफ्नो गल्ती स्विकार्दैनन् र आफू सिधै जिम्मेवार छु भन्ने कुरा मान्दै मान्दैनन्, बरु अरूका काँधमा जिम्मेवारी थोपर्ने जिद गरिरहन्छन्। तिनीहरूको मानसिकता हेर्दा, तिनीहरूले अन्त्यसम्मै परमेश्‍वरसँग लडाइँ गर्नेछन्! के यिनीहरू सत्यता स्विकार्ने मानिस हुन्? के यिनीहरू परमेश्‍वरको न्याय र सजाय स्विकार्ने मानिस हुन्? यसरी परमेश्‍वरको घरसँग लडाइँ गर्न सक्नुले तिनीहरूका स्वभावमा कुनै गम्भीर समस्या छ भन्ने देखाउँछ। तिनीहरू आफ्ना गल्तीहरूलाई कसरी लिन्छन् भन्ने सन्दर्भमा भन्नुपर्दा, सर्वप्रथम त तिनीहरू सत्यता खोज्दैनन्, र दोस्रो कुरा, तिनीहरू आत्मचिन्तन गर्दैनन्; तिनीहरू अरूका थाप्लोमा दोष खन्याउँछन्, अनि परमेश्‍वरको घरले तिनीहरूलाई निश्‍चित तरिकामा चित्रण गरेर कर्तव्यबाट बरखास्त गर्दा, तिनीहरू परमेश्‍वरको घरसँग लडाइँ गर्छन्, अनि तिनीहरू जहाँ जान्छन् त्यहाँ गुनासा र नकारात्मकताहरू फैलाउँछन्, र यसरी परमेश्‍वरका चुनिएका मानिसहरूको सहानुभूति पाउन खोज्छन्। तिनीहरूले परमेश्‍वरमा विश्‍वास गरे पनि उहाँको विरोध गर्ने आँट गर्छन्—के तिनीहरूले काल खोजिरहेका होइनन् र? यी मानिसहरूमा समझको कुरा छिर्दै छिर्दैन! तिनीहरू कर्तव्यबाट बरखास्त भएर तिनीहरूको हैसियत गुम्यो भने के भयो र? तिनीहरू निष्कासित भएका हुँदैनन्, र तिनीहरूको जिउने अधिकार खोसिएको हुँदैन; तिनीहरूले पश्‍चात्ताप गर्न सक्छन्, र जहाँ विफल भए पनि र ढले पनि, नयाँ सुरुवात गर्न, र फेरि उठ्न सक्छन्। ख्रीष्टविरोधीहरू यस्तो सरल कुरासमेत स्विकार्न सक्दैनन्—यी मानिसहरूलाई सुधार गर्न साँच्चै असम्भव छ! अवश्य नै, कतिपय ख्रीष्टविरोधीहरू बरखास्त हुँदा, तिनीहरू बाहिरी रूपमा मन नलागी-नलागी आज्ञापालन गर्छन्, र त्यति दिक्दारपूर्ण व्यवहार गर्ने वा कुनै वैरभाव देखाउने गर्दैनन्, तर के यसको अर्थ तिनीहरू सत्यता स्विकारिरहेका र परमेश्‍वरप्रति समर्पित भइरहेका छन् भन्ने हो त? अहँ, होइन। ख्रीष्टविरोधीसँग ख्रीष्टविरोधीको स्वभाव र सार हुन्छ, र तिनीहरूलाई सामान्य व्यक्तिबाट अलग बनाउने यसैले हो। बरखास्त भएपछि तिनीहरूले बाहिर केही नभने पनि हृदयमा भने प्रतिरोध गरिरहन्छन्। तिनीहरू आफ्ना गल्तीहरू स्विकार्दैनन्, र जति समय बिते पनि तिनीहरू कहिल्यै आफूलाई साँचो रूपमा चिन्न सक्षम हुनेछैनन्। यो कुरा धेरै पहिले नै प्रमाणित भएको हो। ख्रीष्टविरोधीबारे कहिल्यै नबद्लिने अर्को कुरा पनि छ: तिनीहरूले जहाँसुकै कामकुरा गरिरहेका भए पनि तिनीहरू फरक हुन, आदरभावले हेरिइन र अरूबाट सम्मान पाउन चाहन्छन्; मण्डली अगुवा वा टोली अगुवाका रूपमा तिनीहरूसित वैध पद र नाम-पदवी नभए पनि, तिनीहरू अझै पनि प्रतिष्ठा र मूल्यमा अरूभन्दा निकै माथि हुन चाहन्छन्। तिनीहरूले काम गर्न सके पनि वा नसके पनि, तिनीहरूसँग जे-जस्तो प्रकारको मानवता वा जीवन अनुभव भए पनि, तिनीहरू मानिसहरूको सम्मान पाउनका लागि सान देखाउने, मानिसहरूको निगाह सुनिश्‍चित गर्ने, मानिसहरूको मन जित्ने साथै मानिसहरूलाई लोभ्याउने र भ्रममा पार्ने मौकाहरू खोज्न जुनसुकै उपायहरू अपनाउँछन् र जुनसुकै हदसम्म जान्छन्। ख्रीष्टविरोधीहरू मानिसहरूले तिनीहरूबारे के कुराको प्रशंसा गरून् भन्ने चाहन्छन्? तिनीहरू बर्खास्त भएका भए पनि “सिंहासनबाट गिरेको राजा पनि राजा नै हुन्छ” र त्यो कुखुराको माथि उड्ने चील नै रहन्छ भन्ने सोच्छन्। के यो ख्रीष्टविरोधीहरूको अहङ्कार र आत्म-धार्मिकता साथै तिनीहरूको भिन्‍नता होइन र? तिनीहरू हैसियतविना रहन सक्दैनन्, एक सामान्य विश्‍वासी, केवल एक मामुली व्यक्ति हुन, भुइँमा खुट्टा टेकेर आफ्नो कर्तव्य राम्ररी निर्वाह गर्न र आफ्ना स्थानमा रहन, वा आफ्नै काम मात्र राम्ररी गर्न, बफादारी देखाउन, र आफूलाई आइपरेका काममा सक्दो राम्रो गर्न सक्दैनन्। यी कुराहरूले तिनीहरूलाई अलिकति पनि सन्तुष्ट पार्दैनन्। तिनीहरू त्यस्तो व्यक्ति हुन वा त्यस्ता कुराहरू गर्न इच्छुक हुँदैनन्। तिनीहरूको “ठूलो आकाङ्क्षा” के हो? सम्मानित हुनु र आदरभावले हेरिनु, अनि शक्ति हातमा लिनु हो। यसैले, तिनीहरूका नाममा कुनै विशेष पदवी नभए पनि, ख्रीष्टविरोधीले आफ्ना निम्ति प्रयत्न गर्नेछन्, आफ्ना निम्ति बोल्नेछन् र आफूलाई सही साबित गर्नेछन्, आफ्नो प्रदर्शन गर्नका लागि आफूले सक्ने सबथोक गर्छन्, किनकि तिनीहरूमा आफूलाई मानिसहरूले नदेख्लान् वा कसैले पनि ध्यान नदेलान् भन्‍ने डर हुन्छ। तिनीहरू अझ राम्ररी चिनिन, आफ्नो प्रतिष्ठा बढाउन, अझ धेरै मानिसलाई आफ्ना प्रतिभा र सामर्थ्य देखाउन हरेक मौकामा हाम फाल्नेछन्, र तिनीहरूले आफू अरूभन्दा श्रेष्ठ रहेको देखाउनेछन्। यी कामकुराहरू गर्दा, ख्रीष्टविरोधीहरू आफ्नो प्रदर्शन र सराहना गर्न, तिनीहरू अगुवा नभए पनि र तिनीहरूको हैसियत नभए पनि सबैलाई तिनीहरू अझै पनि साधारण मानिसहरूभन्दा श्रेष्ठ छन् भनी सोच्ने बनाउन जुनसुकै मूल्य चुकाउन पनि तयार हुन्छन्। त्यसपछि एक ख्रीष्टविरोधीले आफ्नो लक्ष्य हासिल गरेको हुनेछ। ऊ मामुली र साधारण व्यक्ति बन्‍न इच्छुक हुँदैन; ऊ शक्ति र प्रतिष्ठा चाहन्छ, र अरूभन्दा निकै माथि हुन चाहन्छ। कतिपय मानिसहरू भन्छन्, “यो अविश्‍वसनीय कुरा हो। हैसियत, प्रतिष्ठा र शक्ति भएर के काम?” समझ भएको व्यक्तिका लागि, शक्ति र हैसियत बेकारका कुरा हुन्, ती उसले पछ्याउनुपर्ने कुरा होइनन्। तर अति महत्त्वाकाङ्क्षी ख्रीष्टविरोधीहरूका लागि हैसियत, शक्ति र प्रतिष्ठा अत्यन्तै महत्त्वपूर्ण कुरा हुन्; कसैले पनि तिनीहरूको दृष्टिकोण परिवर्तन गर्न सक्दैन, र कसैले पनि तिनीहरूको जिउने तरिका र अस्तित्वप्रतिको तिनीहरूको उद्देश्य परिवर्तन गर्न सक्दैन—यो ख्रीष्टविरोधीहरूको प्रकृति सार हो। त्यसकारण, यदि तैँले सक्रियतासाथ आफ्नो कर्तव्य निर्वाह गर्ने र हैसियत हुँदा हैसियत जोगाउने अनि हैसियत नहुँदा आफ्नो ख्याति जोगाउन अझै पनि आफूले सकेजति सबै गर्न चाहने व्यक्ति देखिस् भने—यस्तो व्यक्ति सुधार्न नसकिने हो, र ऊ पूर्ण रूपमा ख्रीष्टविरोधी हो।

कुनै ख्रीष्टविरोधी बरखास्त हुनुअघि र भएपछि, जब उसले एकपछि अर्को प्रयास गर्दा पनि अझै हैसियत, साथै शक्ति र प्रतिष्ठा प्राप्त गर्न सक्दैन, तब उसले आफ्नो हैसियत र आशिष् पाउने चाहना त्याग्नेछैन। उसले सत्यता पछ्याउन यी कुराहरू पन्छाउने र आफूलाई बदल्नेछैन, वा उसले आफ्नो कर्तव्य व्यावहारिक र आज्ञाकारितापूर्वक राम्ररी निर्वाह गर्नेछैन। उसले आफूले गरेका कुनै पनि गल्तीका लागि कहिल्यै साँचो रूपमा पश्‍चात्ताप गर्नेछैन, बरु बारम्बार यस्तो मूल्याङ्कन गर्नेछ, “के मैले भविष्यमा हैसियत पाउने कुनै आशा छ? हैसियतविना, के मसँग आशिष् पाउने कुनै आशा रहन्छ? के आशिष् प्राप्त गर्ने मेरो चाहना सन्तुष्ट हुनेछ? परमेश्‍वरको घर, मण्डलीमा म कुन दर्जामा छु? वरीयताक्रममा म कहाँ पर्छु?” जब ऊ मण्डलीमा आफ्नो ठूलो प्रतिष्ठा नभएको, अधिकांश मानिसले आफूलाई राम्रा रूपमा नहेर्ने र धेरैले आफूलाई शिक्षणको नकारात्मक उदाहरणका रूपमा समेत प्रयोग गर्ने गरेको निष्कर्षमा पुग्छ, तब उसलाई मण्डलीभित्र आफ्नो प्रतिष्ठा पूर्ण रूपमा बरबाद भएको छ, आफूलाई धेरैजसो मानिसको साथ छैन र धेरैजसो मानिसले अब फेरि अनुमोदन गर्नै सक्दैनन् र आशिष् प्राप्त गर्ने आफ्नो आशा लगभग शून्य छ भन्ने लाग्छ। उसले यो सब देखेपछि, र ऊ आफूले मूल्याङ्कन गर्दा यी निष्कर्षहरूमा पुगेपछि, उसको सोच र मनोवृत्ति अझै पनि आफ्नो अभिप्राय र चाहना त्यागेर साँचो रूपमा परमेश्‍वरसामु पश्‍चात्ताप गर्ने वा परमेश्‍वरका निम्ति पूर्ण रूपमा समर्पित भएर श्रम गर्ने र बफादारीका साथ आफ्नो कर्तव्य निभाउने हुँदैन। उसका मनमा यो कुरा हुँदैन—त्यसोभए के हुन्छ? “मैले आफ्नो आकाङ्क्षा हासिल नगर्ने अनि परमेश्‍वरको घर अर्थात् मण्डलीमा मेरो कुनै हैसियत नहुने भएपछि, मैले किन यो निकासहीन मार्ग पछ्याइरहने? ठाउँ परिवर्तन गर्दा मानिसहरूलाई फाइदा हुन सक्छ। यदि म अन्य कुनै ठाउँमा गएँ भने मेरो परिस्थिति साँच्चिकै राम्रो हुन सक्छ। म मेरो चित्त दुखाउने यस ठाउँबाट किन निस्केर नजाने? मैले आफ्ना आकाङ्क्षाहरू पूरा गर्न नसक्ने, आफ्ना आकाङ्क्षाहरू हासिल गर्न गाह्रो हुने यो ठाउँ किन नछोड्ने?” जब कुनै ख्रीष्टविरोधीले यी कुराहरूबारे सोच्छ, तब के त्यसको अर्थ उसले मण्डली छोड्न लागेको होइन र? तिमीहरू त्यस्तो व्यक्तिले छोडेर जाओस् कि बसोस् भन्‍ने चाहन्छौ? के उसलाई बस्नका लागि फकाउनुपर्छ? (उसलाई फकाउनुपर्दैन, र मानिसहरूले उसलाई फकाउने कोसिस गरे पनि ऊ बस्नेछैन।) कसैले पनि उसलाई बस्न लगाउन सक्दैन—यो साँचो हो। यसको कारण के हो? आखिरमा ख्रीष्टविरोधीहरू सत्यतालाई प्रेम गर्दैनन्, त्यसैले परमेश्‍वरका घरमा बस्दा तिनीहरूलाई पीडा मात्र हुनेछ। यो त कुनै चरित्रहीन वेश्या आइमाईलाई उसको पतिलाई सहयोग गर्न र आफ्ना बच्चाहरूलाई शिक्षा दिन, साथै ऊ आफैँ सद्‌गुणी स्‍त्री, असल पत्नी र दयालु आमा बन्न लगाउने प्रयास गर्नुझैँ हुनेछ। के उसले ती कुराहरू गर्न सक्छे र? (सक्दिन।) त्यो त व्यक्तिको प्रकृतिको कुरा हो। त्यसैले, यदि तैँले कुनै ख्रीष्टविरोधीले पछि हट्न चाहेको देखिस् भने, तैँले जे गरे पनि, उसले “म ख्रीष्टविरोधी भए पनि परमेश्‍वरको घरका लागि श्रम गर्न चाहन्छु। म आफूलाई कुनै दुष्टता नगर्न बाध्य पार्नेछु र म शैतानविरुद्ध विद्रोह गर्नेछु” भनेर भन्ने निश्‍चित अवस्था नआएसम्म उसलाई विश्‍वस्त तुल्याउने प्रयास नगर्। यस्ता अवस्थामा, के उसलाई झिँगालाई जस्तै कुचोले हिर्काएर धपाउनुपर्छ र? (पर्दैन।) यस्ता अवस्थामा, हामीले परिस्थितिलाई स्वाभाविक रूपमा छोडिदिँदा हुन्छ, तर एउटा प्रक्रिया चाहिँ लागू गर्नुपर्छ: अझ धेरै मानिसले त्यो ख्रीष्टविरोधीलाई सुपरिवेक्षण र निगरानी गर्नुपर्छ, उसले दुष्टता गर्न चाहेको जस्तो समस्याको पहिलो सङ्केत देख्नेबित्तिकै उसलाई शीघ्र रूपमा पखाल्‍नुपर्छ। यदि उसले अरूद्वारा सुपरिवेक्षण र निगरानी गरिएको सहन सक्दैन, र आफूलाई दुर्व्यवहार गरिएको महसुस गर्छ र श्रम गर्न चाहँदैन भने, यस्तो व्यक्तिलाई कस्तो व्यवहार गर्नुपर्छ? तैँले उसलाई निस्केर जान मदत गर्नुपर्छ र यसो भन्नुपर्छ, “तिमी प्रतिभावान् छौ, र तिमीले गैरविश्‍वासी संसारमा गएर आफ्ना भव्य योजनाहरू पूरा गर्नुपर्छ। तिमी यस पोखरीमा नअटाउने ठूलो माछा हौ, मण्डली तिम्रा लागि उपयुक्त ठाउँ होइन। यहाँ तिमीले आफ्नो पखेटा फिँजाउन सक्दैनौ; यो काम तिम्रो प्रतिभाको लायक छैन। यदि तिमी बाहिर संसारमा फर्क्यौ भने, सायद तिमीले बढुवा पाउनेछौ, धेरै पैसा कमाउनेछौ, र तिमी धनी हुनेछौ। सायद तिमी सेलेब्रेटी नै हुनेछौ!” उसलाई निस्केर जान शीघ्र रूपमा प्रोत्साहन दे। यदि ऊ धन र हैसियत पछ्याउँछ, अनि हैसियतबाट आउने लाभहरूको लालसा गर्छ भने, उसलाई बाहिरी संसारमा फर्केर काम गर्न, पैसा कमाउन, र त्यसपछि अधिकारी बन्न र दैहिक जीवनमा रमाउन दे। उसलाई यस्तो व्यवहार गर्नु प्रेमिलो हृदयले व्यवहार नगर्नु हो कि भनेर कतिपयले सोध्‍न सक्छन्। वास्तवमा, तैँले ख्रीष्टविरोधीहरूलाई यस्ता कुरा नभने पनि, तिनीहरूले हृदयमा यस्तो सोच्छन्, “हुँ, आजै बढुवा, भोली नै बरखास्त। मलाई हैसियत दिइने, तैपनि निगरानी, सुपरिवेक्षण, र काटछाँट गरिने—यो कस्तो पीडा हो! मेरा लागि यस्तो हैसियत पाउनु कठिन छैन, अनि यदि मैले परमेश्‍वरमा विश्‍वास नगरेको भए, अहिलेसम्म संसारमा म धनी भइसक्थेँ र मैले सामाजिक उचाइ प्राप्त गरिसक्थेँ, कम्तीमा पनि म नगरस्तरीय कार्यकर्ता त भइसक्थेँ। म अधिकारी बन्न जन्मेको हुँ। मैले बाहिर संसारमा जे गरे पनि म उत्कृष्ट हुन्छु, म सबै कुरा राम्ररी गर्छु, म कुनै पनि उद्योगमा आफ्नो नाम कमाउन सक्छु, र म उद्यमशील छु।” तैँले तिनीहरूलाई यस्ता कुरा नभने पनि, तिनीहरूले यस्ता कुराहरू भन्नेछन्, त्यसकारण तैँले तुरुन्तै तिनीहरूले सुन्न चाहने मिठा शब्दहरू भन्नुपर्छ र तिनीहरूलाई शीघ्र रूपमा मण्डली छोड्न प्रोत्साहित गर्नुपर्छ—यसो गर्दा सबैलाई फाइदा हुनेछ। ख्रीष्टविरोधीहरू हैसियत, शक्ति र प्रतिष्ठा पछ्याउँछन्; तिनीहरू साधारण मानिस हुन चाहँदैनन्, बरु सधैँ अरूभन्दा माथि हुन चाहन्छन्, र अन्ततः तिनीहरू आफैले आफ्नो ख्याति र हैसियत बरबाद पार्छन् र परमेश्‍वरद्वारा श्रापित हुन्छन्। त्यसोभए, के तिमीहरू साधारण मानिस हुन इच्छुक छौ? (छौँ।) साधारण मानिस हुनु वास्तवमा अर्थपूर्ण छ। ख्याति र प्राप्ति नपछ्याउनु, बरु वास्तविक जीवनमा सन्तोष गर्नु, शान्ति र आनन्दसँग जिउनु, हृदयमा स्थिर हुनु—जीवनको सही मार्ग यही हो। यदि कोही सधैँ अरूभन्दा श्रेष्ठ र निकै राम्रो हुन चाहन्छ भने, त्यो उसले आफैँलाई आगोमा पोल्नु र मासु पिस्ने मेसिनमा हाल्नुसरह हो—उसले आफैमाथि समस्या निम्त्याउन खोजिरहेको छ। उसमा किन यस्ता भावनाहरू हुन्छन्? के अरूभन्दा निकै माथि हुनु राम्रो कुरा हो? (अहँ, होइन।) यो राम्रो कुरा होइन। तैपनि ख्रीष्टविरोधीहरू यो मार्ग रोज्न जिद् कस्छन्। तिमीहरू जेसुकै गर, तर यो मार्ग नपछ्याओ।

जब कुनै साधारण भ्रष्ट व्यक्तिसँग अझै परमेश्‍वरप्रतिका विश्‍वासमा जग हुँदैन, जब उसले परमेश्‍वरमा साँचो विश्‍वास विकास गरेको हुँदैन, त्यतिखेर ऊसँग थोरै मात्र विश्‍वास वा कद हुन्छ। यस्तो व्यक्तिलाई रोकावट आइलाग्दा, ऊ आफूलाई कमजोर ठान्छ, अनि परमेश्‍वरले उसलाई प्रेम गर्नुहुन्न, र घृणा गर्नुहुन्छ भनेर सोच्छ। आफूले हरमोडमा ठक्कर खाएको र असफलता भोगेको, साथै परमेश्‍वरलाई सन्तुष्ट पार्न नसकेको देख्दा, ऊ निरुत्साहित हुनेछ; उसलाई केही कमजोरी र नकारात्मकता पनि अनुभव हुनेछ, अनि कहिलेकाहीँ मण्डली छोड्ने सोच पनि आउनेछ। तर यो अवज्ञाकारी हुनुजस्तो होइन। यो त कुनै व्यक्ति दिक्दार र उदास हुँदा आउने सोच हो, र यो ख्रीष्टविरोधीहरू पछि हट्ने कुराभन्दा एकदमै फरक कुरा हो। जब कुनै ख्रीष्टविरोधी पछि हट्न चाहन्छ, तब उसले मरेकाटे पश्‍चात्ताप गर्नेछैन, तर जब कुनै साधारण भ्रष्ट व्यक्तिले निरुत्साहित भएर मण्डली छोड्ने विचार गर्छ, तब अरूको मदत र सङ्गति, साथै उसको आफ्नै सक्रिय सहकार्य, अनि प्रार्थना र खोजीमार्फत, र परमेश्‍वरका वचनहरू पढेर, परमेश्‍वरका वचनले उसलाई क्रमिक रूपमा प्रभाव पार्न र परिवर्तन गर्न सक्छ, र ऊ बस्छ कि जान्छ भन्ने कुरा, साथै उसको निर्णय र मन परिवर्तन गर्न सक्छ। त्यसका साथै, परमेश्‍वरका वचनले उसलाई क्रमिक रूपमा पश्‍चात्ताप विकास गर्न, सकारात्मक मनोवृत्ति विकास गर्न र लागिपर्ने सङ्कल्प विकास गर्न पनि मदत गर्न सक्छ, जसले गर्दा ऊ क्रमिक रूपमा दह्रिलो बन्छ। यो एक सामान्य व्यक्तिको जीवन प्रवेश गर्ने प्रक्रियाको प्रकटीकरण हो। अर्कोतिर, ख्रीष्टविरोधीले चाहिँ अन्त्यसम्मै लडाइँ गर्नेछ। उसले कहिल्यै पश्‍चात्ताप गर्नेछैन, आफू गलत हो भनेर स्विकार्नुभन्दा मर्न रुचाउँछ, आफूलाई चिन्नुभन्दा मर्न रुचाउँछ, र आशिष् पाउने चाहना त्याग्नुभन्दा त मर्न रुचाउँछ। ऊसँग अलिकति पनि जीवन प्रवेश हुँदैन। त्यसैले, श्रम गर्न मन नलाग्ने वा राम्रोसँग श्रम नगर्ने यस्तो व्यक्तिलाई मण्डली छोड्ने सुझाव मात्र दे। यो बुद्धिमानी निर्णय हो, र यस्तो मामिला सम्हाल्ने सबैभन्दा बुद्धिमानी तरिका हो। तैँले उसलाई त्यस्तो सुझाव नदिए पनि, के तैँले उसलाई बसाउन सक्नेछस् र? के तैँले उसको पछ्याउने विधि वा दृष्टिकोण परिवर्तन गर्न सक्छस् र? तैँले कहिल्यै पनि यी कुराहरू बदल्न सक्नेछैनस्। कतिपय मानिसलाई परमेश्‍वरको घरले बस्न आग्रह गर्छ, मदत गर्छ र साथ दिन्छ, किनभने तिनीहरूले प्रकट गरेका नकारात्मकता, कमजोरी र भ्रष्ट स्वभावहरू सबै साधारण भ्रष्ट मानिसहरूका आम कुरा हुन्, र ती कुरा सामान्यताको दायराभित्र पर्छन्। परमेश्‍वरका वचनहरूबारे सङ्गति गरेर, अनि अरूको मदत र साथ पाएर, तिनीहरू क्रमिक रूपमा दह्रिलो हुन सक्छन्, तिनीहरूले कद प्राप्त गर्न सक्छन्, विश्‍वासमा विकास गर्न सक्छन्, र तिनीहरू आफ्नो कर्तव्य निर्वाहमा निष्ठावान् हुन सक्छन्। हामीले यस्तै व्यक्तिलाई बस्न सहयोग र आग्रह गर्नुपर्छ। तर श्रम गर्न नचाहने वा राम्ररी श्रम नगर्ने ख्रीष्टविरोधीहरूलाई चाहिँ छोडेर जान प्रोत्साहित गर्, किनभने तैँले तिनीहरूलाई छोडेर जान सुझाव दिनुभन्दा पहिले नै उसले जाने इच्छा गरिसकेको हुन्छ, वा ऊ कुनै पनि क्षण छोडेर जान आँटेको हुन्छ। ख्रीष्टविरोधीहरूले बरखास्तको सामना गर्दा र पछि हट्ने इच्छा गर्दा तिनीहरूमा हुने विभिन्न प्रकटीकरण र सोचहरू यिनै हुन्।

ई. आफू बढुवा नहुँदा ख्रीष्टविरोधीहरूको व्यवहार

सत्यता नपछ्याउने अर्को प्रकारको व्यक्ति पनि हुन्छ। यसप्रकारको व्यक्तिले सत्यता नपछ्याउने हुनाले, उसले महत्त्वपूर्ण कर्तव्यहरू निर्वाह गर्दैन, र परिणामस्वरूप परमेश्‍वरका घरमा काटछाँट गरिएको बिरलै अनुभव गर्छ, उसले कहिल्यै पनि आफ्नो कर्तव्यबाट बरखास्त गरिएको अनुभव गरेको हुँदैन, अनि अवश्य नै, उसको कर्तव्य अह्रावट बिरलै समायोजित गरिन्छ। तथापि, जब धेरै वर्ष परमेश्‍वरमा विश्‍वास गरेपछि पनि उसलाई अझै बढुवा गरिएको हुँदैन, तब उसले आफूसँग आशिष् पाउने कति आशा छ भनेर बारम्बार मूल्याङ्कन गर्न थाल्छ। विशेष गरी उसले परमेश्‍वरका वचनहरूमा “सत्यता नपछ्याउनेहरूले मुक्ति प्राप्त गर्न सक्दैनन्” भनेर भनिएको देख्दा, उसलाई आशिष् पाइने आफ्नो आशा एकदमै कम रहेछ भन्ने लाग्छ, अनि ऊ पछि हट्नेबारे सोच्न थाल्छ। कहिल्यै सत्यता नपछ्याउने यी केही मानिसहरूसँग केही ज्ञान र सामर्थ्य हुन्छ, र तिनीहरू बढुवा नभएका हुनाले असन्तुष्ट हुन्छन् र गुनासो गर्न थाल्छन्; तिनीहरू पछि हट्न चाहन्छन् तर आशिष् पाउने मौका गुम्नेछ भनेर डराउँछन्, तर तिनीहरू पछि नहटे पनि तिनीहरूले बढुवा पाउनेछैनन्—तिनीहरूलाई आफू अप्ठ्यारो परिस्थितिमा परेको महसुस हुन्छ। तिमीहरूलाई यस मामिलाबारे के लाग्छ? यी मानिसहरूले सत्यता नपछ्याए पनि, तिनीहरूमध्ये केही तुलनात्मक रूपले अध्ययनशील र उत्साही हुन्छन्; तिनीहरूले जुनै कर्तव्य निभाए पनि, तिनीहरू सान्दर्भिक व्यावसायिक ज्ञान लिन सधैँ इच्छुक हुन्छन्, सधैँ परमेश्‍वरको घरले आफूलाई बढुवा गरोस् भन्ने चाहन्छन्, अनि आफूलाई विशिष्ट बनाएर आफूले चाहेको हैसियत र विभिन्न फाइदाहरू प्राप्त गर्ने दिनको चाह गर्छन्। यसो हेर्दा, यस्ता मानिसहरू अरूका अगाडि शान्त, ध्यान नखिच्ने, लगनशील र कर्तव्यनिष्ठ देखिन्छन्, तैपनि तिनीहरूको हृदय महत्त्वाकाङ्क्षा र चाहनाले भरिएको हुन्छ। तिनीहरूको आदर्श वाक्य के हो? अवसर तयार व्यक्तिको पक्षधर हुन्छ। सतही रूपमा हेर्दा, तिनीहरू पटक्कै अरूको ध्यान खिच्दैनन् र आफ्नो प्रदर्शन गर्दैनन्, तिनीहरू विभिन्‍न कुराहरूका लागि प्रतिस्पर्धा वा खोसाखोस गर्दैनन्, तैपनि तिनीहरूका हृदयमा “ठूलो आकाङ्क्षा” हुन्छ। त्यसकारण, जब तिनीहरूले मण्डलीमा बढुवा पाउँदै गरेको वा अगुवा वा कामदार बन्दै गरेको कुनै व्यक्ति देख्छन्, तब तिनीहरू अलि ज्यादा उदास र दुःखी हुन्छन्। जसलाई बढुवा र संवर्धन गरिए वा केही महत्त्वपूर्ण भूमिका दिइए पनि, तिनीहरूलाई त्यो सधैँ धक्का लाग्छ। कसैलाई दाजुभाइ-दिदीबहिनीहरूले उच्च सम्मान दिँदा, प्रशंसा गर्दा र साथ दिँदासमेत तिनीहरूलाई ईर्ष्या लाग्छ र तिनीहरू हृदयमा बेखुसी हुन्छन्, अनि तिनीहरूमध्ये कतिपयले त एकान्तमा आँसुसमेत झार्छन्, र बारम्बार आफूलाई सोध्छन्, “मलाई कहिले उच्च सम्मान दिइने र चयन गरिने होला? माथिले मलाई कहिले चिन्ने होला? कुनै अगुवाले मेरो सामर्थ्य, गुण, वरदान र प्रतिभा कहिले देख्ने होला? मैले कहिले बढुवा र संवर्धन पाउने होला?” तिनीहरू दुःखी र नकारात्मक महसुस गर्छन्, तर यस्तै भइरहन चाहँदैनन्, त्यसैले तिनीहरू एकान्तमा आफूलाई नकारात्मक नहुन, निरन्तर अघि बढ्ने इच्छाशक्ति राख्न, रोकावटद्वारा निरुत्साहित नहुन र कहिल्यै हरेस नखान प्रोत्साहित गर्छन्। तिनीहरू प्रायः आफूलाई यस्तो चेतावनी दिइरहन्छन्: “म ठूलो आकाङ्क्षा बोकेको व्यक्ति हुँ। मैले साधारण, सामान्य व्यक्ति हुने इच्छा गर्नै हुँदैन, म व्यस्त, सामान्य जीवनमा चित्त बुझाउन इच्छुक हुनै हुँदैन। परमेश्‍वरप्रति मेरो विश्‍वास विशिष्ट हुनैपर्छ र त्यसले ठूला उपलब्धिहरू हासिल गर्नैपर्छ। यदि मैले यस्तै शान्त र औसत जीवन जिइरहेँ भने, त्यो असाध्यै कायरतापूर्ण र निस्सासिँदो कुरा हुन्छ! म त्यस्तो व्यक्ति हुन सक्दिनँ। म दोब्बर कडा परिश्रम गर्नेछु, हरक्षणको सदुपयोग गर्नेछु, अझ धेरै परमेश्‍वरका वचनहरू पढ्नेछु र वाचन गर्नेछु, अझ धेरै ज्ञान लिनेछु र यो पेसाको अझ धेरै अध्ययन गर्नेछु। अरूले जेजति कुरा पूरा गर्न सक्छन्, त्यो मैले पूरा गर्नैपर्छ, अनि अरू मानिसहरूले सङ्गति गर्न सक्ने कुराहरूमा मैले पनि सङ्गति गर्न सक्नैपर्छ।” केही समय कडा मेहनत गरेपछि, मण्डलीमा चुनाव आउँछ, तर तिनीहरू अझै पनि निर्वाचित हुँदैनन्। मण्डलीले संवर्धन गर्न, बढुवा गर्न र महत्त्वपूर्ण भूमिका दिन कुनै व्यक्ति खोज्दै गर्दा, तिनीहरू हरेकपटक नै चयन हुँदैनन्; तिनीहरूले आफू बढुवा हुने आशा छ भनेर सोच्दैपिच्छे, आखिरमा तिनीहरूलाई निराशा हात लाग्छ, अनि हरेक निराशाले तिनीहरूलाई खिन्न र नकारात्मक महसुस गराउँछ। तिनीहरू परमेश्‍वरमा विश्‍वास गरेर आशिष् पाउने कुरा आफूबाट एकदमै टाढा छ भन्ने विश्वास गर्छन्, त्यसैले तिनीहरूका मनमा पछि हट्ने विचार उत्पन्न हुन्छ। तर, तिनीहरू पछि हट्न इच्छुक हुँदैनन्, बरु फेरि एकपटक कडा प्रयास गरेर सङ्घर्ष गर्न चाहन्छन्। तिनीहरूले यसरी जति धेरै कडा प्रयास र सङ्घर्ष गर्छन्, त्यति नै धेरै तिनीहरूलाई आफूलाई कसैले सिफारिस गरोस्, र बढुवा मिलोस् भन्‍ने लालसा हुन्छ। तिनीहरूको यो लालसा झन्झन् बढ्छ, तर अन्त्यमा गएर तिनीहरूलाई निराशा नै प्राप्त हुन्छ, र यसरी तिनीहरूको आडम्बर र आशिष् पाउने चाहनाले तिनीहरूलाई सताउँछ। हरेक निराशा तिनीहरूलाई आगोमा पोलेझैँ र निखारेझैँ हुन्छ। तिनीहरू आफूले चाहेको कुरा प्राप्त गर्न सक्दैनन्; तिनीहरू पछि हट्न चाहन्छन् तर तिनीहरूलाई त्यसो गर्न सकिँदैन भन्ने लाग्छ; तिनीहरू आफूले पकडमा राख्‍न चाहेको कुरालाई पकडमा राख्‍न सक्दैनन्, र तिनीहरूसँग निराशा, उदासी, र अनन्त पर्खाइ मात्र बाँकी रहन्छ। तिनीहरू पछि हट्न चाहन्छन् तर ठूलठूला आशिष्‌हरू गुम्छन् कि भनी डराउँछन्, अनि तिनीहरूले जति दिलोज्यानले आशिष्‌हरू समात्ने चाहना गर्छन्, तिनीहरू त्यति नै कम मात्र आशिष् पाउन सक्षम हुन्छन्। यसको परिणामस्वरूप, तिनीहरू यस्ता अवस्थामा पुग्छन्, जहाँ तिनीहरूले आशिष्‌ पाउने आशा र निराशा हात लाग्‍ने पीडाबीच निरन्तर सङ्घर्ष गर्नुपर्छ, अनि यसले तिनीहरूको हृदयलाई धेरै पीडा दिन्छ। तर के तिनीहरूले यस मामिलाबारे परमेश्‍वरलाई प्रार्थना गर्नेछन् त? अहँ, गर्नेछैनन्। तिनीहरू यस्तो सोच्छन्: “प्रार्थना गरेर के फाइदा? दाजुभाइ-दिदीबहिनीहरूले नै मेरो प्रशंसा गर्दैनन् र अगुवाहरूले नै मेरो सराहना गर्दैनन् भने, के परमेश्‍वरले अपवादका रूपमा मलाई महत्त्वपूर्ण भूमिका दिन सक्नुहुन्छ?” तिनीहरूलाई अरूमाथि आशा राख्दा निराशा हात लाग्नेछ र आशिषित् हुन्छु भनेर परमेश्‍वरमा आशा राख्नु पनि सुरक्षित हुँदैन भन्ने थाहा हुन्छ। तिनीहरूले परमेश्‍वरका वचनहरूमा भनिएको “सत्यता नपछ्याउनेहरूले मुक्ति प्राप्त गर्न सक्दैनन्” भन्ने कुरा देखेका हुनाले, तिनीहरू खिन्न र निराश हुन्छन्। तिनीहरूलाई मण्डलीमा कसैले ध्यान दिँदैन, र तिनीहरूले कुनै आशा देख्न सक्दैनन्। तिनीहरूले आफ्नो मुहार हेर्दा, अझै पनि आशिष् पाइने कुनै आशा देख्न सक्दैनन्, र सोच्छन्, “म पछि हटूँ कि बसूँ? के मसँग साँच्चै आशिष् पाउने कुनै आशा छैन?” तिनीहरूले हिचकिचाएर यी कुराबारे बारम्बार सोच्दासोच्दै वर्षौँ बितेर जान्छ, तर तिनीहरूले अझै पनि बढुवा वा महत्त्वपूर्ण पद पाउन सक्दैनन्। तिनीहरू हैसियतका लागि होड गर्न चाहन्छन् तर तिनीहरूलाई त्यसो गर्नु त्यति विवेकपूर्ण वा उचित होइन भन्ने लाग्छ, तिनीहरूलाई त्यसो गर्न लाज लाग्छ, तर यदि तिनीहरूले हैसियतका लागि होड गरेनन् भने, तिनीहरूले कहिले बढुवा पाउनेछन् र तिनीहरूलाई कहिले महत्त्वपूर्ण भूमिका दिइनेछ? तिनीहरू आफूसँगै परमेश्‍वरमा विश्‍वास गर्ने मानिसहरूबारे सोच्छन्, जो तिनीहरूसँगै भेलाहरूमा उपस्थित हुन्छन् र कर्तव्य निर्वाह गर्छन्। तीमध्ये धेरैलाई बढुवा गरिएको र महत्त्वपूर्ण भूमिका दिइएको हुन्छ, जबकि तिनीहरूले चाहिँ जति नै कडा प्रयास गरे पनि कुनै महत्त्वपूर्ण भूमिका पाउन सक्दैनन्, र तिनीहरू अलमल्ल पर्छन् र अघि बढ्ने मार्ग भेटाउँदैनन्। तिनीहरूले आफ्नो विचार, स्थिति, सोच र दृष्टिकोण, आफ्नो विचलन र कमीहरूबारे अरू कसैसँग कहिल्यै सङ्गति गर्ने वा खुलेर कुरा गर्ने गर्दैनन्—तिनीहरू मानसिक रूपमा अरूदेखि पूर्ण रूपमा टाढिन्छन्। तिनीहरूले निकै समझदारीसाथ बोलेको देखिन्छ र केही हदसम्म विवेकी तरिकामा कार्य गरेको पनि देखिन्छ, तैपनि तिनीहरूका भित्री महत्त्वाकाङ्क्षा र चाहनाहरू ज्यादै प्रबल हुन्छन्। तिनीहरू आफ्नो महत्त्वाकाङ्क्षा र चाहना पूरा गर्न कडा प्रयास र सङ्घर्ष गर्छन्, कष्ट सहन्छन् र मूल्य चुकाउँछन्, अनि तिनीहरूले आशिषित् हुने आफ्नो आशाका खातिर सबै कुरा अर्पित गर्न सक्छन्। तर, जब तिनीहरू आफूले हासिल गर्न चाहेको परिणाम देख्न सक्दैनन्, तब तिनीहरू परमेश्‍वर, परमेश्‍वरको घर र मण्डलीमा रहेका सबै जनाप्रतिसमेत शत्रुता र रिसले भरिन्छन्। तिनीहरू आफूले कडा प्रयास गरेको नदेखेकामा, आफ्ना सामर्थ्य र असल कुराहरू नदेखेकामा, सबैलाई घृणा गर्छन्, र तिनीहरू आफूलाई अवसरहरू नदिएकामा, आफूलाई बढुवा नगरेकामा वा महत्त्वपूर्ण भूमिका नदिएकामा, परमेश्‍वरलाई पनि घृणा गर्छन्। तिनीहरूको हृदयभित्र यति धेरै ईर्ष्या र घृणा जागेपछि, के तिनीहरूले आफ्ना दाजुभाइ-दिदीबहिनीहरूलाई प्रेम गर्न सक्छन्? के तिनीहरूले परमेश्‍वरलाई प्रशंसा गर्न सक्छन्? के तिनीहरूले सत्यता स्विकार्न, व्यावहारिक तवरले दृढ भई कर्तव्य राम्ररी निभाउन, र साधारण व्यक्ति बन्नका निम्ति आफ्ना महत्त्वाकाङ्क्षा र चाहनाहरू त्याग्न सक्छन्? के तिनीहरूले यस्तो सङ्कल्प गर्न सक्छन्? (सक्दैनन्।) तिनीहरूसँग यस्तो सङ्कल्प नहुने मात्र होइन, पश्‍चात्ताप गर्ने चाहनासमेत हुँदैन। तिनीहरूले यसरी आफूलाई नै धेरै वर्षसम्म ढाकछोप गरेपछि, परमेश्‍वरको घर, दाजुभाइ-दिदीबहिनीहरू, र परमेश्‍वरप्रति समेत तिनीहरूको घृणा झन्झन् बढ्दै जान्छ। तिनीहरूको घृणा कतिसम्म बढ्छ? तिनीहरू आफ्ना दाजुभाइ-दिदीबहिनीहरूले कर्तव्य राम्ररी निर्वाह गर्न नसकून्, परमेश्‍वरको घरको काम ठप्प होस् र परमेश्‍वरको व्यवस्थापन योजना व्यर्थ होस् भन्ने आशा गर्छन्, र तिनीहरू आफ्ना दाजुभाइ-दिदीबहिनीहरूलाई ठूलो रातो अजिङ्गरले पक्राउ गरोस् भनेरसमेत आशा गर्छन्। तिनीहरू आफ्ना दाजुभाइ-दिदीबहिनीहरूलाई घृणा गर्छन् र परमेश्‍वरलाई पनि घृणा गर्छन्। तिनीहरू परमेश्‍वर धर्मी हुनुहुन्न भनेर गुनासो गर्छन्, संसारमा मुक्तिदाता नभएकामा तिनीहरू संसारलाई सराप्छन्, अनि तिनीहरूको शैतानी रूप पूर्ण रूपले खुलासा हुन्छ। यस्तो व्यक्ति सामान्यतया गहन रूपमा लुकेको हुन्छ, अनि ऊ बाहिरी रूपमा ढोँग गरिरहन, नम्र, भद्र र प्रेमिलो भएको देखावटी गर्न एकदमै खप्पिस हुन्छ, तर ऊ वास्तवमा भेडा भेषी ब्वाँसो हुन्छ। उसले आफ्नो गोप्य दुर्भावपूर्ण अभिप्राय कहिल्यै प्रकट गर्दैन, उसलाई कसैले पनि छर्लङ्गै बुझ्न सक्दैन, र ऊ वास्तवमा कस्तो हो वा ऊ के सोचिरहेको हुन्छ भनेर कसैलाई थाहा हुँदैन। ऊसँग केही समय सङ्गत गर्नेहरूले ऊ एकदमै ईर्ष्यालु मानिस हो, ऊ सधैँ अरूसित प्रतिस्पर्धा गर्छ, आफूप्रति अरूको ध्यान खिच्न लागिपर्छ, ऊ अरूलाई उछिन्न असाध्यै उत्सुक हुन्छ, ऊ आफूले गर्ने हरकुरामा पहिलो स्थान पाउन एकदमै चाहन्छ भनेर देख्न सक्छन्। बाहिरबाट हेर्दा त ऊ यस्तै देखिन्छ, तर के ऊ वास्तवमा यस्तै हुन्छ त? वास्तवमा, आशिष्‌प्रति उसको चाहना अझ बलियो हुन्छ; ऊ आफूले चुपचाप कडा मेहनत गर्दा, आफूलाई समर्पित गर्दा र मूल्य चुकाउँदा, अरूले उसका असल कुरा र कार्य क्षमताहरू देख्न सकून्, र उसलाई परमेश्‍वरका घरमा महत्त्वपूर्ण भूमिका दिन सकियोस् भन्ने आशा गर्छ। अनि उसलाई महत्त्वपूर्ण भूमिका दिनुको नतिजा के हुन्छ? त्यो के हुन्छ भने, उसलाई सबैले उच्च सम्मान गर्न सक्छन् र अन्ततः उसको ठूलो आकाङ्क्षा पूरा हुन्छ; ऊ अरूमाझ विशिष्ट, र सबैले इज्जत र मान गर्ने व्यक्ति हुन सक्छ, अनि उसले यतिका वर्ष गरेको कडा परिश्रम, चुकाएको मूल्य र गरेको प्रयास सार्थक हुनेछ—यी मानिसहरूले आफ्नो भित्री हृदयमा पाल्ने महत्त्वाकाङ्क्षा र चाहनाहरू यिनै हुन्।

यसप्रकारका मानिसहरू सत्यता पछ्याउँदैनन्, तैपनि सधैँ परमेश्‍वरका घरमा प्रवर्धन गरिन र महत्त्वपूर्ण भूमिका पाउन चाहन्छन्। तिनीहरू हृदयमा के विश्‍वास गर्छन् भने, व्यक्तिमा जति धेरै कार्य सामर्थ्य हुन्छ, उसले जति धेरै महत्त्वपूर्ण पद प्राप्त गर्छ, ऊ परमेश्‍वरका घरमा जति धेरै प्रवर्धन गरिन्छ र सम्मानित हुन्छ, उसले आशिष्, मुकुट र इनाम प्राप्त गर्ने त्यति नै धेरै मौका पाउँछ। तिनीहरू के विश्वास गर्छन् भने, यदि कुनै व्यक्तिमा कार्य सामर्थ्य छैन, वा उसमा कुनै खास सीप छैन भने, ऊ आशिष् पाउन योग्य हुँदैन। तिनीहरू व्यक्तिको प्रतिभा, गुण, क्षमता, सिप, शैक्षिक स्तर, कार्य सामर्थ्य, अनि अरूलाई उछिन्ने तिनीहरूको सङ्कल्प र अदम्य मनोवृत्तिजस्ता बाहिर संसारमा मूल्यवान् ठानिने तिनीहरूको मानवताभित्रका तथाकथित सामर्थ्य र गुणहरूसमेतले आशिष् र इनाम प्राप्त गर्नहेतु पूँजीको काम गर्न सक्छन् भन्ने सोच्छन्। यो कस्तो मानक हो? के यो सत्यतासँग मेल खाने मानक हो? (होइन।) यो सत्यताको मानकसँग मेल खाँदैन। त्यसोभए, के यो शैतानको तर्क होइन र? के यो दुष्ट युग र दुष्ट सांसारिक प्रवृत्तिहरूको तर्क होइन र? (हो।) यस्ता मानिसहरूले विभिन्‍न कुराको मूल्याङ्कन गर्न प्रयोग गर्ने तर्क, विधि र मापदण्ड, साथै यी कुराहरूप्रतिको तिनीहरूको मनोवृत्ति र शैलीलाई विचार गर्दा, यस्तो लाग्छ मानौँ तिनीहरूले परमेश्‍वरका वचनहरू कहिल्यै सुनेका वा पढेका छैनन्, र तिनीहरू तीबारे पूर्णतया अनभिज्ञ छन्। तर वास्तवमा तिनीहरूले हरेक दिन परमेश्‍वरका वचनहरू सुनिरहेका, पढिरहेका र प्रार्थनार्थ पढिरहेका हुन्छन्। त्यसोभए, किन तिनीहरूको दृष्टिकोण कहिल्यै परिवर्तन हुँदैन त? एउटा कुरा निश्‍चित छ—तिनीहरूले परमेश्‍वरको वचन जति नै सुने पनि वा पढे पनि, तिनीहरू परमेश्‍वरका वचन सत्यता हुन्, र त्यो हरकुरा मापन गर्ने मापदण्ड हो भनेर हृदयमा कहिल्यै निश्‍चित हुँदैनन्; तिनीहरूले हृदयदेखि नै यो तथ्य बुझ्ने वा स्विकार्नेछैनन्। त्यसकारण, तिनीहरूको दृष्टिकोण जति नै बेतुके र विकृत भए पनि, तिनीहरू सदैव त्यसमा टाँसिइरहनेछन्, अनि परमेश्‍वरका वचन जति नै सही भए पनि, तिनीहरूले तिनलाई इन्कार गर्नेछन् र दोषी ठहराउनेछन्। ख्रीष्टविरोधीहरूको क्रूर प्रकृति यही हो। तिनीहरूले महत्त्वपूर्ण भूमिका पाउन नसक्ने, र तिनीहरूका चाहना र महत्त्वाकाङ्क्षा पूरा नहुनेबित्तिकै, तिनीहरूको साँचो रूप प्रकट भइहाल्छ, तिनीहरूको क्रूर प्रकृति आफै देखा परिहाल्छ, र तिनीहरू परमेश्‍वरको अस्तित्व इन्कार गर्न चाहन्छन्। वास्तवमा, तिनीहरूले परमेश्‍वरको अस्तित्व इन्कार गर्नुअघि नै परमेश्‍वरका वचन सत्यता हुन् भन्‍ने कुरा इन्कार गर्छन्। तिनीहरूको प्रकृति सारले नै सत्यता इन्कार गर्ने हुनाले, र परमेश्‍वरको वचन हरकुरा मापन गर्ने मापदण्ड हो भन्‍ने कुरा इन्कार गर्ने हुनाले नै, तिनीहरूले चलाकी, षड्यन्त्र र कडा परिश्रम गरेपछि पनि आफूलाई महत्त्वपूर्ण पदमा नराखिँदा तिनीहरू यसरी परमेश्‍वरप्रति शत्रुवत् हुन सक्छन्, र उहाँलाई अस्वीकार गर्ने, धोका दिने, इन्कार गर्ने र परमेश्‍वरको घर छोड्नेबारे सोच्छन्। तिनीहरूले शक्ति र नाफाका लागि अरू मानिसहरूसँग लडाइँ गरेको, वा आफ्नै बाटो हिँडेको, वा खुल्लमखुल्ला आफ्नै स्वतन्त्र राज्य खडा गरेको वा आफ्नै हैसियतको व्यवस्थापन गरेको नदेखिए पनि, हामीले तिनीहरूको प्रकृति सारबाट के देख्न सक्छौँ भने, तिनीहरू पूराको पूरा ख्रीष्टविरोधी हुन्। तिनीहरू आफ्नो जुनसुकै पछ्याइ पनि सही छ भन्ने सोच्छन्, र परमेश्‍वरका वचनहरूले जे भने पनि, तिनीहरूका लागि यी शब्दहरू उल्लेखयोग्य वा सुन्नलायक हुँदैनन्, अनि ती निश्‍चय नै प्रयोग गर्नलायक पनि हुँदैनन्। यस्ता मानिसहरू कस्ता किसिमका प्राणी हुन्? परमेश्‍वरका वचनहरूले तिनीहरूमा बिलकुलै प्रभाव पार्दैनन्; तिनले तिनीहरूलाई उत्प्रेरित गर्दैनन्, न त तिनीहरूको हृदय नै छुन्छन् न त तिनीहरूलाई आकर्षित नै गर्छन्। त्यसोभए, तिनीहरू केलाई मूल्यवान् ठान्छन् त? मानिसहरूका वरदान, प्रतिभा, क्षमता, ज्ञान, र रणनीतिहरू, साथै तिनीहरूका महत्त्वाकाङ्क्षा, ठूला योजना र प्रयासहरूलाई मूल्यवान् ठान्छन्। तिनीहरूले मूल्यवान् ठान्ने कुराहरू यिनै हुन्। यी कुराहरू सबै के हुन्? के यी परमेश्‍वरले मूल्यवान् ठान्ने कुराहरू हुन्? होइनन्। यी त भ्रष्ट मानवजातिले श्रद्धा र सम्मान गर्ने कुराहरू हुन्, अनि शैतानले सम्मान र आराधना गर्ने कुराहरू पनि यिनै हुन्। यी कुराहरू परमेश्‍वरको मार्ग, उहाँका वचन, र उहाँले मुक्ति दिने मानिसहरूबाट उहाँले गर्ने मागको पनि ठीक विपरित हुन्छन्। तर यस्ता मानिसहरूले यी कुराहरू शैतानका हुन्, यी दुष्ट कुराहरू हुन् र यी सत्यताविपरीत जान्छन् भनेर कहिल्यै सोचेका हुँदैनन्। बरु, तिनीहरू यी सबै कुरालाई बहुमूल्य ठान्छन्, दृढतासाथ र सङ्कल्पित भएर यिनै कुराहरूमा टाँसिइरहन्छन्, यिनलाई अरू सबै कुराभन्दा माथि ठान्छन्, र यिनलाई सत्यता पछ्याउनु र स्विकार्नुका ठाउँमा प्रयोग गर्छन्। के यो घोर विद्रोही कुरा होइन र? अनि अन्त्यमा, तिनीहरूको घोर विद्रोहीपन, र तिनीहरू अत्यन्तै अनुचित हुनुको एक मात्र परिणाम के हुनेछ? परिणाम के हुनेछ भने, यी मानिसहरू मुक्ति पाउनै नसक्ने हुनेछन्, र कसैले पनि तिनीहरूलाई परिवर्तन गर्न सक्नेछैन। यस्तो परिणाम भोग्नु तिनीहरूको नियति नै हुन्छ। मलाई बता त, के यिनीहरू गोप्य रूपमा केवल आफ्नो सामर्थ्य बढाइरहेका र धैर्यसाथ उपयुक्त समय कुरिरहेका मानिस होइनन् र? तिनीहरूले पालन गर्ने सिद्धान्त के हो भने, सक्‍कली सुन अन्तमा चम्किन्छ, र आफूले आफ्नो सामर्थ्य गोप्य रूपमा बढाउन, धैर्यसाथ उपयुक्त समय कुर्न र सही अवसर पर्खन, र त्यसबीचका समयमा तयारी गर्न र आफ्नो भविष्य, इच्छा र सपनाका लागि योजना बनाउन सिक्नैपर्छ। तिनीहरूले पालन गर्ने सिद्धान्त, तिनीहरूको अस्तित्वजीवी सिद्धान्त, तिनीहरूले पछ्याउने उद्देश्य, र तिनीहरूले आफ्नो भित्री सारमा तृष्णा गर्ने कुराका आधारमा मूल्याङ्कन गर्दा, यी मानिसहरू पूराको पूरा ख्रीष्टविरोधी हुन्। कतिपय मानिसहरू भन्छन्, “तर के ख्रीष्टविरोधीहरूले आफ्नै स्वतन्त्र राज्य स्थापित गर्ने र हैसियतका लागि लडाइँ गर्ने गर्दैनन् र?” अनि, के यस्ता मानिसहरूले शक्ति पाएपछि स्वतन्त्र राज्य स्थापित गर्न सक्छन् त? के तिनीहरूले मानिसहरूलाई सास्ती दिन सक्छन्? (सक्छन्।) शक्तिमा पुगिसकेपछि, के तिनीहरूले सत्यता सिद्धान्तबमोजिम काम गर्न सक्नेछन्? के तिनीहरूले सत्यता पछ्याउन सक्नेथिए? के तिनीहरूले मानिसहरूलाई परमेश्‍वरसामु ल्याउन सक्नेथिए? (सक्नेथिएनन्।) यदि यस्ता मानिसहरूलाई महत्त्वपूर्ण पद दिइएको भए के हुनेथ्यो? तिनीहरूले प्रतिभावान्, बोल्न सिपालु, र ज्ञानी मानिसहरूलाई बढुवा दिनेथिए, चाहे तिनीहरूले काम गर्न सकून् वा नसकून्; तिनीहरूले आफूजस्तै मानिसहरूलाई प्रवर्धन गर्नेथिए, जबकि आत्मिक बुझाइ भएका, सत्यता पछ्याउने र इमानदार सबै सच्चा मानिसहरूलाई तिनीहरूले दबाएर राख्‍नेथिए। जब यस्तो परिस्थिति आउँछ, तब के यस्ता मानिसहरूको ख्रीष्टविरोधी सार खुलासा हुँदैन र? के त्यो एकदमै प्रस्ट हुँदैन र? आफूले महत्त्वपूर्ण भूमिका नपाउँदा र आफूसँग आशिष् पाउने आशा नहुँदा पछि हट्न चाहनेहरू सबै ख्रीष्टविरोधी हुन् भनेर मैले सुरुमा भन्दा, कतिपय मानिसले साँच्चिकै बुझेका थिएनन्। तर के अहिले तिमीहरू तिनीहरू ख्रीष्टविरोधी हुन् भन्ने कुरा देख्न सक्छौ? (सक्छौँ।)

जब कतिपय मानिसलाई अगुवाको पदबाट बर्खास्त गरिन्छ र तिनीहरूलाई फेरि संवर्धन वा प्रयोग गरिनेछैन भनेर माथिले भनेको तिनीहरूले सुन्छन्, तब तिनीहरू आफूलाई हटाइँदै छ जस्तो गरी अत्यन्तै दुःखी हुन्छन्, र बेस्सरी रुन्छन्—यो कस्तो समस्या हो? के तिनीहरूलाई फेरि संवर्धन वा प्रयोग नगरिनुको अर्थ तिनीहरूलाई हटाइनु हो? के त्यसको अर्थ त्यसपछि तिनीहरूले मुक्ति पाउन सक्दैनन् भन्ने हो? के तिनीहरूलाई ख्याति, प्राप्ति र हैसियत साँच्चै त्यस्तो महत्त्वपूर्ण लाग्छ? यदि तिनीहरू सत्यता पछ्याउने व्यक्ति हुन् भने, आफूले ख्याति, प्राप्ति र हैसियत गुमाउँदा तिनीहरूले आत्मचिन्तन गर्नुपर्छ, र साँचो पछुतो महसुस गर्नुपर्छ; तिनीहरूले सत्यता पछ्याउने मार्ग रोज्नुपर्छ, जीवनको नयाँ पाना पल्टाउनुपर्छ, र तिनीहरू धेरै दुःखी हुनु वा धेरै रुनु हुँदैन। यदि तिनीहरूलाई आफूले वास्तविक काम नगरेको र सत्यता नपछ्याएको कारण परमेश्‍वरको घरले आफूलाई बरखास्त गरेको छ भन्ने हृदयमा थाहा भयो अनि तिनीहरूलाई फेरि प्रवर्धन वा प्रयोग गरिनेछैन भनेर परमेश्‍वरको घरले भनेको तिनीहरूले सुने भने, तिनीहरूलाई लाज लाग्नुपर्छ, आफू परमेश्‍वरप्रति ऋणी भएको र आफूले परमेश्‍वरलाई निराश तुल्याएको महसुस गर्नुपर्छ; तिनीहरूले आफू परमेश्‍वरद्वारा प्रयोग गरिन योग्य छैनँ भनेर जान्नुपर्छ, अनि यसरी तिनीहरूमा अलिअलि समझ छ भनेर मान्न सकिन्छ। तर तिनीहरू परमेश्‍वरको घरले तिनीहरूलाई फेरि संवर्धन वा प्रयोग गर्नेछैन भनेको सुन्दा नै नकारात्मक र दुःखी बन्छन्, र यसले के देखाउँछ भने तिनीहरू ख्याति, प्राप्ति र हैसियत पछ्याइरहेका छन्, र तिनीहरू सत्यता पछ्याउने व्यक्ति होइनन्। तिनीहरूको आशिष्‌प्रतिको चाहना यस्तो बलियो हुन्छ, तिनीहरू हैसियतलाई यस्तो बहुमूल्य ठान्छन् र वास्तविक काम गर्दैनन्, त्यसैले तिनीहरूलाई बरखास्त गरिनुपर्छ, र तिनीहरूले चिन्तन गरेर आफ्ना भ्रष्ट स्वभावहरू बुझ्नुपर्छ। तिनीहरूले थाहा पाउनुपर्छ कि तिनीहरूले पछ्याइरहेको मार्ग गलत छ, तिनीहरू हैसियत, ख्याति र प्राप्ति पछ्याएर ख्रीष्टविरोधीको मार्गमा हिँडिरहेका छन्, तिनीहरूलाई परमेश्‍वरले अनुमोदन नगर्नुहुने मात्र होइन, तिनीहरूले उहाँको स्वभावलाई पनि चिढ्याउनेछन्, अनि तिनीहरूले हरप्रकारको दुष्टता गरेमा, तिनीहरूलाई परमेश्‍वरले दण्ड पनि दिनुहुनेछ। के तिमीहरूमा पनि यो समस्या छैन र? यदि अहिले मैले तिमीहरूमा आत्मिक बुझाइ छैन भनेर भनेको भए, के तिमीहरू बेखुसी हुनेथिएनौ र? (हुनेथियौँ।) कतिपय मानिसले कुनै माथिल्लो तहका अगुवाबाट तिनीहरूमा आत्मिक बुझाइ छैन भनेको सुन्दा, तिनीहरूलाई आफू सत्यता बुझ्न सक्षम छैनँ, आफूलाई परमेश्‍वरले पक्कै चाहनुहुन्न, र आफूसँग आशिष् पाउने आशा छैन भन्ने लाग्छ; तर तिनीहरूलाई दुःख लागे पनि, तिनीहरू अझै पनि सामान्य रूपमा आफ्नो कर्तव्य पूरा गर्न सक्छन्—यस्ता मानिसहरूमा अलिअलि समझ हुन्छ। जब कतिपय मानिसले आफूमा आत्मिक बुझाइ छैन भनेर कसैले भनेको सुन्छन्, तब तिनीहरू नकारात्मक बन्छन्, र त्यस उप्रान्त आफ्नो कर्तव्य पूरा गर्न चाहँदैनन्। तिनीहरू सोच्छन्, “तिमी मसँग आत्मिक बुझाइ छैन भनेर भन्छौ—के त्यसको अर्थ मसँग आशिष् पाउने आशा छैन भन्ने होइन र? मैले भविष्यमा कुनै आशिष् नपाउने भएपछि, म अझै केका लागि विश्‍वास गरिरहेको छु? म आफूलाई सेवा प्रदान गर्न लगाइएको स्वीकार गर्नेछैनँ। यदि बदलामा केही पनि पाइँदैन भने तिम्रा निम्ति कसले परिश्रम गर्छ र? म त्यस्तो मूर्ख छैनँ!” के यस्ता मानिसहरूमा विवेक र समझ हुन्छ? तिनीहरूले परमेश्‍वरबाट एकदमै धेरै अनुग्रह पाउँछन्, तैपनि त्यसको ऋण तिर्न जान्दैनन्, र तिनीहरू सेवा दिनसमेत चाहँदैनन्। यस्ता मानिसहरू सक्किन्छन्। तिनीहरूले अन्त्यसम्म सेवा दिनसमेत सक्दैनन् र तिनीहरूमा परमेश्‍वरप्रति साँचो आस्था हुँदैन; तिनीहरू अविश्‍वासी हुन्। यदि तिनीहरूमा परमेश्‍वरका लागि सच्चा हृदय र परमेश्‍वरप्रति साँचो आस्था छ भने, तिनीहरूलाई जसरी मूल्याङ्कन गरिए पनि, यसले तिनीहरूलाई केवल अझ साँचो र सही रूपमा आफूलाई चिन्न सक्षम बनाउनेछ—तिनीहरूले यस मामिलालाई सही तरिकाले लिनुपर्छ र त्यसलाई परमेश्‍वरको पछ्याइमा वा आफ्नो कर्तव्य निर्वाहमा प्रभाव पार्न दिनु हुँदैन। तिनीहरूले आशिष् प्राप्त गर्न नसके पनि, तिनीहरू अझै पनि कुनै गुनासो नगरी परमेश्‍वरका लागि अन्त्यसम्म सेवा प्रदान गर्न इच्छुक हुनुपर्छ, र त्यसो गर्न पाउँदा खुसी हुनुपर्छ, अनि तिनीहरूले आफूलाई परमेश्‍वरले सबै कुरा योजनाबद्ध गर्ने कार्यको कृपामा राख्नुपर्छ—त्यसपछि मात्र तिनीहरू विवेक र समझसहितको व्यक्ति हुनेछन्। कुनै व्यक्तिले आशिष् पाउँछ कि दुर्भाग्य भोग्छ भन्ने कुरा परमेश्‍वरका हातमा हुन्छ, यसमाथि परमेश्‍वर सार्वभौम हुनुहुन्छ र उहाँले नै यसको बन्दोबस्त गर्नुहुन्छ, र यो मानिसहरूले मागेर वा कोसिस गरेर प्राप्त गर्ने कुरा होइन। बरु, यो त व्यक्तिले परमेश्‍वरको वचन पालन गर्न सक्छ कि सक्दैन, सत्यता स्विकार्न सक्छ कि सक्दैन, र परमेश्‍वरका मागअनुसार आफ्नो कर्तव्य राम्ररी पूरा गर्न सक्छ कि सक्दैन भन्‍ने कुरामा निर्भर हुन्छ—परमेश्‍वरले प्रत्येक व्यक्तिलाई उसको कार्यअनुसार प्रतिफल दिनुहुनेछ। यदि कसैसँग यतिको इमानदारी छ र उसले आफूले बटुल्न सक्ने सबै सामर्थ्य आफूले गर्नुपर्ने कर्तव्यमा समर्पित गर्छ भने, त्यो नै पर्याप्त हुन्छ, र उसले परमेश्‍वरको अनुमोदन र आशिष् पाउनेछ। त्यसको विपरीत, यदि कसैले मानकअनुरूप हुनेगरी आफ्नो कर्तव्य पूरा गर्दैन र हरप्रकारको दुष्टतासमेत गर्छ, तैपनि परमेश्‍वरबाट आशिष् प्राप्त गर्न चाहन्छ भने, के उसले यस्तो व्यवहार गर्नु एकदमै समझ नहुनु होइन र? यदि तँलाई आफूले त्यति राम्रो गरेको छैन, आफूले धेरै प्रयास लगाएको भए पनि सिद्धान्तअनुसार मामिलाहरू सम्हाल्न सकेको छैन भन्ने लाग्छ, अनि तँलाई आफू परमेश्‍वरप्रति ऋणी छु भन्ने लाग्छ, तैपनि उहाँले तँलाई आशिष् दिनुहुन्छ र अनुग्रह देखाउनुहुन्छ भने, के त्यसको अर्थ परमेश्‍वरले तँलाई निगाह देखाइरहनुभएको छ भन्ने होइन र? यदि परमेश्‍वर तँलाई आशिष् दिन चाहनुहुन्छ भने, त्यो यस्तो कुरा हो जुन कसैले पनि खोसेर लैजान सक्दैन। तँलाई आफूले धेरै राम्रो गरेको छैन भन्ने लाग्‍न सक्छ, तर परमेश्‍वरका मूल्याङ्कनमा, उहाँ तँ इमानदार छस् र तैँले तेरो सबथोक दिएको छस् भनेर भन्नुहुन्छ र उहाँ तँलाई अनुग्रह देखाउने र आशिष् दिने इच्छा गर्नुहुन्छ। परमेश्‍वरले गर्ने कुनै पनि कुरा गलत हुन्न, र तैँले उहाँको धार्मिकताको प्रशंसा गर्नैपर्छ। परमेश्‍वरले जे गर्नुभए पनि, त्यो सधैँ सही हुन्छ, र तैँले परमेश्‍वरले गर्ने कुरा मानव भावनाप्रति विचारशील हुँदैन, त्यो तँलाई मन पर्दैन भन्‍ने ठानेर उहाँले गर्ने कुराहरूबारे धारणाहरू पाले पनि, तैँले अझै परमेश्‍वरलाई प्रशंसा गर्नैपर्छ। तिमीहरूले यो किन गर्नुपर्छ? तिमीहरूलाई त्यसको किन भन्ने कारण थाहा छैन, होइन त? यो कुरा बुझाउन वास्तवमा एकदमै सजिलो छ: किनभने परमेश्‍वर परमेश्‍वर हुनुहुन्छ र तँ मानव होस्; उहाँ सृष्टिकर्ता हुनुहुन्छ, र तँ सृजित प्राणी होस्। तँ परमेश्‍वरले कुनै निश्‍चित तरिकामा कार्य गर्नुपर्छ वा उहाँले तँलाई निश्‍चित तरिकामा व्यवहार गर्नुपर्छ भनेर माग गर्न योग्य छैनस्, जबकि परमेश्‍वर तँलाई मागहरू राख्न योग्य हुनुहुन्छ। आशिष्, अनुग्रह, इनाम, मुकुट—यी सबै कुरा कसरी र कसलाई दिइन्छ, त्यो परमेश्‍वरमै निर्भर हुन्छ। त्यो किन परमेश्‍वरमै निर्भर हुन्छ? यी परमेश्‍वरका कुरा हुन्; ती मानिस र परमेश्‍वरको संयुक्त स्वामित्वमा रहेका सम्पत्ति होइनन् जुन तिनीहरू र उहाँबीच बराबर वितरण गर्न सकियोस्। ती परमेश्‍वरका हुन् अनि परमेश्‍वरले जसलाई ती दिन्छु भनेर प्रतिज्ञा गर्नुहुन्छ उसैलाई दिनुहुन्छ। यदि परमेश्‍वरले तँलाई ती दिने प्रतिज्ञा गर्नुहुन्न भने पनि, तँ अझै उहाँमा समर्पित हुनुपर्छ। यदि तैँले यो कारण परमेश्‍वरमा विश्‍वास गर्न छोडिस् भने, त्यसले कस्ता समस्याहरू समाधान गर्ला? के तँ सृजित प्राणी हुन छोड्छस्? के तँ परमेश्‍वरको सार्वभौमिकताबाट उम्कन सक्छस्? परमेश्‍वरले अझै पनि यावत्‌ थोकमाथि सार्वभौमिकता राख्नुहुन्छ, र यो अपरिवर्तनीय तथ्य हो। परमेश्‍वरको पहिचान, हैसियत र सार कहिल्यै पनि मानिसको पहिचान, हैसियत र सार बराबर मान्न सकिँदैन, न त यी कुराहरूमा कहिल्यै कुनै परिवर्तन नै हुनेछ—परमेश्‍वर सदैव परमेश्‍वर नै हुनुहुनेछ, र मानिस सदैव मानिस नै हुनेछ। यदि व्यक्तिले यो बुझ्न सक्छ भने, उसले के गर्नुपर्छ? ऊ परमेश्‍वरको सार्वभौमिकता र बन्दोबस्तहरूप्रति समर्पित हुनुपर्छ—कामकुरा अघि बढाउने यो नै सबैभन्दा विवेकी तरिका हो, र यसबाहेक अर्को मार्ग रोज्न सकिँदैन। यदि तँ समर्पित हुँदैनस् भने, तँ विद्रोही होस्, अनि यदि तँ अवज्ञा र तर्क गर्छस् भने, तँ घोर विद्रोही बनिरहेको हुन्छस्, र तँलाई नष्ट पार्नुपर्ने हुन्छ। परमेश्‍वरका सार्वभौमिकता र बन्दोबस्तहरूप्रति समर्पित हुन सक्नुले तँमा समझ छ भन्ने देखाउँछ; मानिसहरूमा हुनैपर्ने मनोवृत्ति यही हो, अनि सृजित प्राणीहरूमा हुनुपर्ने मनोवृत्ति यही मात्र हो। उदाहरणका लागि, मानिलिऊँ तँसँग सानो बिरालो वा कुकुर छ—के त्यो बिरालो वा कुकुर तैँले त्यसका लागि विभिन्न प्रकारका स्वादिष्ट खानेकुरा वा खेलौनाहरू किन्नुपर्छ भनेर माग गर्न योग्य हुन्छ? के आफ्नो मालिकबाट मागहरू गर्ने त्यति अनुचित कुकुर वा बिरालो हुन्छ? (हुँदैन।) अनि के कुनै कुकुरले अर्को व्यक्तिको घरको कुकुरले आफूले भन्दा राम्रो जीवन पाएको देखेर ऊ आफ्नो मालिकसँग नरहने निर्णय गर्छ? (गर्दैन।) त्यसको स्वाभाविक प्रवृत्ति भनेकै यस्तो सोच्‍नु हो, “मेरो मालिकले मलाई खानेकुरा र बस्ने ठाउँ दिन्छ, त्यसैले मैले मालिकको घर रुँग्नैपर्छ। मेरो मालिकले मलाई खाना दिएन वा त्यति राम्रो खाना दिएन भने पनि, मैले उसको घर रुँग्नैपर्छ।” कुकुरसित आफ्नो स्थान नाघ्ने अर्को अनुचित सोच हुँदैन। मालिकले त्यसलाई राम्रो व्यवहार गरे पनि नगरे पनि, मालिक घर आउँदा त्यो एकदमै खुसी हुन्छ, र त्यसले सक्दो खुसी हुँदै पुच्छर हल्लाइरहन्छ। त्यसको मालिकले त्यसलाई मन पराए पनि वा मन नपराए पनि, मालिकले त्यसका लागि स्वादिष्ट खानेकुरा किने पनि वा नकिने पनि, आफ्नो मालिकप्रति त्यसको व्यवहार सधैँ उस्तै हुन्छ, अनि त्यसले अझै पनि उसको घर रुँग्छ। यस आधारमा मूल्याङ्कन गर्दा, के मानिसहरू कुकुरभन्दा खराब छैनन् र? (छन्।) मानिसहरू सधैँ परमेश्‍वरबाट माग गरिरहेका हुन्छन्, र उहाँविरुद्ध सधैँ विद्रोह गरिरहेका हुन्छन्। यस समस्याको जड के हो? त्यो के हो भने, मानिसहरूमा भ्रष्ट स्वभावहरू हुन्छन्, तिनीहरू सृजित प्राणीका स्थानमा बस्न सक्दैनन्, त्यसैले तिनीहरूले आफ्नो नैसर्गिक प्रवृत्ति गुमाउँछन् र तिनीहरू शैतान बन्छन्; तिनीहरूको नैसर्गिक प्रवृत्ति परमेश्‍वरको विरोध गर्ने, सत्यता इन्कार गर्ने, दुष्टता गर्ने र परमेश्‍वरप्रति समर्पित नहुने शैतानी नैसर्गिक प्रवृत्तिमा परिणत हुन्छ। तिनीहरूको मानव नैसर्गिक प्रवृत्तिलाई कसरी फिर्ता ल्याउन सकिन्छ? तिनीहरूलाई विवेक र समझ धारण गर्न, व्यक्तिले गर्नुपर्ने कामकुराहरू गर्न, र तिनीहरूले गर्नुपर्ने कर्तव्य निर्वाह गर्न लगाउनुपर्छ। यो कुकुरले घर रुँग्नु र बिरालोले मुसा पक्रनु जस्तै हो—मालिकले तिनीहरूलाई जसरी व्यवहार गरे पनि, तिनीहरूले आफ्नो सारा शक्ति लगाएर यी कुराहरू गर्छन्, तिनीहरू यी काममा लागिपर्छन्, अनि तिनीहरू आफ्ना स्थानमा बस्छन् र आफ्नो नैसर्गिक प्रवृत्ति पूरापूर प्रयोग गर्छन्, र त्यसैले तिनीहरूको मालिकले तिनीहरूलाई मन पराउँछ। यदि मानिसहरूले यसो गर्न सकेका भए, परमेश्‍वरले यी सब वचन बोल्नु वा यी सबै सत्यता व्यक्त गर्नुपर्दैनथ्यो। मानिसहरू अति गहिरो रूपमा भ्रष्ट हुन्छन्, तिनीहरूमा समझ र विवेक हुँदैन, र तिनीहरूमा न्यून निष्ठा हुन्छ; तिनीहरूको भ्रष्ट स्वभावले सधैँ समस्या निम्त्याइरहेको हुन्छ, त्यो तिनीहरूमा प्रकट भइरहेको हुन्छ, त्यसले तिनीहरूको छनौट र सोचाइमा प्रभाव पारिरहेको हुन्छ, जसका कारण तिनीहरू परमेश्‍वरविरुद्ध विद्रोह गर्छन् र उहाँप्रति समर्पित हुन सक्दैनन्, यसले गर्दा तिनीहरूमा सधैँ व्यक्तिगत इच्छा, विचार र रुचि हुने गर्छ, र त्यसले गर्दा सत्यता तिनीहरूमा हाबी हुन र तिनीहरूको जीवन बन्न सक्दैन। यो सबले गर्दा, परमेश्‍वरले उहाँको वचनद्वारा तिनीहरूलाई न्याय, जाँच र शोधन गर्नैपर्छ—ताकि तिनीहरूलाई मुक्ति दिन सकियोस्। अर्कोतर्फ, ख्रीष्टविरोधीहरू मानिसहरूमाझ सधैँ नकारात्मक भूमिका खेल्छन्। तिनीहरू पूर्ण रूपमा पिशाच र शैतान हुन्; तिनीहरूले सत्यता नस्विकार्ने मात्र नभई आफूसँग भ्रष्ट स्वभावहरू छन् भनेर पनि स्विकार्दैनन्, तिनीहरू बलजफ्ती खोस्न चाहने हुन्छन्, र परमेश्‍वरबाट आशिष्, मुकुट र इनाम प्राप्त गर्न चाहन्छन्। तिनीहरू कुन हदसम्म सङ्घर्ष गर्छन्? पूर्ण रूपले निर्लज्ज र अनुचित हुने हदसम्म। यदि हरप्रकारका दुष्टता गरेपछि तिनीहरू प्रकाश भएर हटाइएमा, तिनीहरूले हृदयमा इख राख्छन्। तिनीहरूले परमेश्‍वरलाई सराप्छन्, अगुवा र कामदारहरूलाई सराप्छन्, साथै मण्डली र सबै साँचो विश्‍वासीहरूलाई घृणा गर्छन्। यसले सबै दुष्ट मानिस र ख्रीष्टविरोधीहरूको कुरूप अनुहार पूर्ण रूपमा उदाङ्गो पार्छ।

ख्रीष्टविरोधीहरूका विभिन्न प्रकटीकरणको बाह्रौँ बुँदा हो: तिनीहरू आफूसँग हैसियत वा आशिष् प्राप्त गर्ने आशा नहुँदा पछि हट्न चाहन्छन्। हामी पछि हट्नुको अर्थबारे सरल रूपमा कुरा गर्नेछौँ। पछि हट्नुको शाब्दिक अर्थ एक ठाउँबाट हटेर अर्का ठाउँमा जानु हो—यसलाई “पछि हट्नु” भनिन्छ। परमेश्‍वरका घरमा सत्यतालाई प्रेम नगर्ने केही न केही मानिस सधैँ हुन्छन्, जो मण्डली र दाजुभाइ-दिदीबहिनीहरूलाई स्वेच्छाले छोडेर जान्छन्, किनभने तिनीहरू भेलाहरूमा उपस्थित हुन र प्रवचनहरू सुन्नप्रति वितृष्ण हुन्छन्, र तिनीहरू आफ्नो कर्तव्य पूरा गर्न इच्छुक हुँदैनन्—यसलाई पछि हट्नु भनिन्छ। शाब्दिक अर्थमा यो नै पछि हट्नु हो। तर, यदि कुनै व्यक्ति परमेश्‍वरका नजरमा पछि हटिसकेको ठहरिन्छ भने, त्यो कुरा वास्तवमा उक्त व्यक्तिले परमेश्‍वरको घर छोडेको, उसलाई अबउसो त्यहाँ नदेखिने, वा मण्डलीबाट उसको नाम काटिएको मामला मात्रै होइन। वास्तविकता के हो भने, यदि कुनै व्यक्तिले परमेश्‍वरका वचनहरू कहिल्यै पढ्दैन भने, उसको विश्‍वास जति नै ठूलो भए पनि, र उसले आफूलाई परमेश्‍वरको विश्‍वासी भनेर चिने पनि नचिने पनि, त्यसले के प्रमाणित गर्छ भने, उसले हृदयमा परमेश्‍वर अस्तित्वमा हुनुहुन्छ भनेर मान्दैन, न त उहाँका वचनहरू सत्यता हुन् भनेर नै मान्छ। परमेश्‍वरका नजरमा, त्यो व्यक्ति पहिले नै पछि हटिसकेको हुन्छ र ऊ अबउसो उहाँको घरको सदस्यमा गनिँदैन। परमेश्‍वरका वचनहरू नपढ्ने मानिसहरू पछि हटिसकेका एक प्रकारका मानिस हुन्। अर्का प्रकारका मानिसहरू ती हुन्, जो मण्डली जीवनमा कहिल्यै सहभागी हुँदैनन्, र जो दाजुभाइ-दिदीबहिनीहरूले भजनहरू गाउने, परमेश्‍वरका वचनहरू प्रार्थनार्थ पढ्ने, र आफ्नो व्यक्तिगत अनुभवात्मक बुझाइबारे सँगै सङ्गति गर्नेजस्ता मण्डली जीवनसित सम्बन्धित क्रियाकलापमा कहिल्यै सहभागी हुँदैनन्। परमेश्‍वरले यिनीहरूलाई पहिल्यै पछि हटिसकेका मानिसका रूपमा हेर्नुहुन्छ। अर्को प्रकारका मानिसहरू पनि हुन्छन्: जो आफ्ना कर्तव्यहरू पूरा गर्न मान्दैनन्। परमेश्‍वरको घरले तिनीहरूलाई जस्तो अनुरोध गरे पनि, जस्तो काम गराए पनि, जस्तो कर्तव्य पूरा गर्न लगाए पनि, ठूलोसानो जस्तोसुकै मामलामा होस्, कहिलेकहीँ खबर पुर्‍याउनेजस्तो सरल काम नै भए पनि—तिनीहरू त्यो गर्न चाहँदैनन्। परमेश्‍वरको विश्‍वासी भनेर आफै दाबी गर्ने ती मानिसहरू कुनै गैरविश्‍वासीको मदत लिएर गर्न सकिने काम पनि गर्न सक्दैनन्। यो त सत्यता स्विकार्न र कर्तव्य पूरा गर्न नमान्‍नु हो। दाजुभाइ-दिदीबहिनीहरूले तिनीहरूलाई जसरी अर्ती दिए पनि, तिनीहरू त्यो इन्कार गर्छन्, स्वीकार गर्दैनन्; मण्डलीले तिनीहरूलाई कुनै कर्तव्य निर्वाह गराउने चाँजोपाँजो मिलाउँदा, तिनीहरू बेवास्ता गर्छन्, र त्यसलाई नकार्न अनेक बहाना बनाउँछन्। यिनीहरू कर्तव्य पूरा गर्न नमान्‍ने मानिस हुन्। परमेश्‍वरका नजरमा, त्यस्ता मानिसहरू पछि हटिसकेका हुन्छन्। परमेश्‍वरको घरले तिनीहरूलाई निकालेका वा तिनीहरूको नाम काटेका कारण तिनीहरू पछि हटेका होइनन्; बरु यो त तिनीहरूमै साँचो विश्‍वास नभएर हो—तिनीहरू आफूलाई परमेश्‍वरको विश्‍वासी हो भनी स्विकार्दैनन्। यी तीनमध्ये एउटा वर्गमा पर्ने जोकोही पछि हटिसकेको व्यक्ति हो। के यो सही परिभाषा हो? (हो।) यदि तँ परमेश्‍वरको वचन पढ्दैनस् भने, के तँ परमेश्‍वरका विश्‍वासीमा गनिन्छस्? यदि तँ मण्डली जीवन जिउँदैनस् भने, यदि तँ दाजुभाइ-दिदीबहिनीहरूसँग अन्तरक्रिया गर्दैनस् वा घुलमिल हुँदैनस् भने, के तँ विश्‍वासीमा गनिन्छस्? झनै गनिदैनस्। त्यसबाहेक, यदि तँ आफ्नो कर्तव्य पूरा गर्न मान्दैनस्, र सृजित प्राणीका रूपमा आफ्नो दायित्वसमेत पूरा गर्दैनस् भने, त्यो झनै गम्भीर कुरा हो। यी तीन प्रकारका मानिसहरूलाई परमेश्‍वरले पछि हटिसकेका ठान्नुहुन्छ। तिनीहरूलाई परमेश्‍वरको घरबाट निकालिएको वा निष्कासित गरिएको होइन; बरु, तिनीहरू आफै पछि हटेका हुन्, र तिनीहरू आफैले लत्तो छाडेका हुन्। तिनीहरूको व्यवहारले तिनीहरू सत्यतालाई प्रेम गर्दैनन् वा स्विकार्दैनन्, र तिनीहरू आफ्नो पेट मात्र भर्न खोज्ने र आशिष् पाउने आशा गर्ने मानिसहरूका ठेट उदाहरण हुन् भनी पूर्ण रूपमा प्रकाश गर्छ।

अक्टोबर १७, २०२०


विषयवस्तु तेह्र: तिनीहरूले मानिसहरूको हृदयका साथै मण्डलीको आर्थिक पक्ष नियन्त्रण गर्छन्

अ. ख्रीष्टविरोधीहरूले मानिसहरूको हृदय नियन्त्रण गर्छन्

आज हामी ख्रीष्टविरोधीहरूका विभिन्न प्रकटीकरणहरूको तेह्रौँ विषयवस्तु—तिनीहरूले मानिसहरूको हृदयका साथै मण्डलीको आर्थिक पक्ष नियन्त्रण गर्छन्—भन्‍नेबारे सङ्गति गरौँ। ख्रीष्टविरोधीहरूका विभिन्न प्रकटीकरणहरूका आधारमा हेर्दा, यीमध्ये प्रत्येक विषयवस्तुले सत्यताप्रति वितृष्ण, क्रूर र दुष्ट रहेको तिनीहरूको स्वभाव र सार समेट्छ। विषयवस्तु तेह्र पनि यसको अपवाद होइन। “तिनीहरूले मानिसहरूको हृदयका साथै मण्डलीको आर्थिक पक्ष नियन्त्रण गर्छन्”—यस प्रकटीकरणका आधारमा, तैँले ख्रीष्टविरोधीहरू महत्त्वाकाङ्क्षी मात्र नभई लोभी पनि हुन्छन् भन्ने देख्न सक्छस्; तिनीहरूले आफ्नो हृदयमा धेरै आवश्यकताहरू बोकेका हुन्छन्। के यी चाहनाहरू वैध हुन्छन् त? (अहँ, हुँदैनन्।) के मानिसहरूको हृदय नियन्त्रण गर्नु सकारात्मक कुरा हो? “नियन्त्रण” शब्दबाटै प्रस्टसँग के देख्न सकिन्छ भने, यो सकारात्मक कुरा होइन। यो कुन अर्थमा सकारात्मक होइन त? नियन्त्रण जमाउनु किन गलत हो? के तिमीहरू मानिसहरूको हृदय नियन्त्रण गर्न चाहन्छौ? (चाहँदैनौँ।) तिमीहरूले त्यसो गर्न नचाहे पनि, कहिलेकाहीँ यस्तो समय आउँछ, जुन बेला तिमीहरू त्यसरी नै कार्य नगरी बस्‍नै सक्दैनौ। यसलाई “स्वभाव” भनिन्छ; यसलाई “सार” भनिन्छ। ख्रीष्टविरोधीहरूले मानिसहरूको हृदय नियन्त्रण गर्नु भनेको वैध आवश्यकता होइन, न त यो न्यायोचित र मनासिब नै हो; यो त नकारात्मक कुरा हो। यो “मानिसहरूको हृदय नियन्त्रण गर्नु” भनेको के हो? मानिसहरूको हृदय नियन्त्रण गर्नु भनेको अमूर्त कुरा होइन; यो त निकै मूर्त र विशिष्ट कुरा हो, जसका विशिष्ट विधि, आचरण र भाषा, साथै विशिष्ट सोच, दृष्टिकोण, अभिप्राय र मनसायहरू हुन्छन्। अब त्यसो भएकाले, ख्रीष्टविरोधीहरूले मानिसहरूको हृदय नियन्त्रण गर्नुका ठोस प्रकटीकरणहरूचाहिँ के-के हुन् त, र यो नियन्त्रणलाई ठ्याक्कै कसरी परिभाषित गरिन्छ त? (अरूको अनुमोदन र सम्मान प्राप्त गर्नका निम्ति, र अरूलाई बहकाउने लक्ष्य हासिल गर्नका लागि बाह्य दुःख र मूल्यचुकाइजस्ता कुराहरूको प्रदर्शनी प्रयोग गरेर।) ख्रीष्टविरोधीहरूले मानिसहरूको निगाह प्राप्त गर्न खास प्रकारका आचरण र प्रकटीकरणहरू प्रयोग गर्छन्, र यसमार्फत मानिसहरूको हृदयमा स्थान बनाउँछन्, र मानिसहरूलाई आफ्नो सम्मान गर्न लगाउँछन्। जब ख्रीष्टविरोधीहरूले अरूको सम्मान प्राप्त गर्छन्, यो परिणाम स्वतः नै मानिसहरूलाई बहकाउने प्रकृतिको हुन्छ। तर ख्रीष्टविरोधीहरूको हृदयमा यी उपायहरू प्रयोग गरेर अरूलाई भ्रममा पार्ने आत्मगत चाहना साँच्चै हुँदैन; तिनीहरूले चाहेको कुरा त सम्मानित हुनु हो—तिनीहरूको उद्देश्य नै त्यही हो। अरू केही छ? (ख्रीष्टविरोधीहरूले मानिसहरूलाई बहकाउन र आफ्नो पक्षमा ल्याउन सानातिना निगाहहरू प्रयोग गर्छन्, साथै अरूलाई तिनीहरूको सम्मान र प्रशंसा गर्न लगाउन र तिनीहरूका आदेशहरू पालना गर्न लगाउन तिनीहरूले आफ्ना क्षमता र वरदानहरू प्रदर्शन गर्छन्, र यसरी तिनीहरूले मानिसहरूको मन जित्ने र उनीहरूमाथि नियन्त्रण राख्ने आफ्नो लक्ष्य हासिल गर्छन्।) यो एउटा पक्ष हो। (ख्रीष्टविरोधीहरू आत्मिक भएको ढोँग गर्छन्। तिनीहरूलाई काँटछाँट गर्दा तिनीहरूले त्यो कुरा बुझ्दैनन्, तैपनि तिनीहरू बुझेको र त्यसलाई पालना गर्न सक्षम भएको नाटक गर्छन्, ताकि अरूलाई तिनीहरूले उत्सुकतापूर्वक सत्यता पछ्याइरहेका र धेरै आत्मिक बुझाइ प्राप्त गरेका छन् भन्ने भान परोस्। तिनीहरू अरू मानिसहरूलाई आफूलाई सम्मान गर्न र आदरभावले हेर्न लगाउन सत्यता पछ्याउने र बुझ्ने मानिसको जस्तो भेष धारण गर्छन्।) यो अर्को पक्ष हो। ख्रीष्टविरोधीहरू सधैँ तिनीहरू कति आत्मिक छन्, र तिनीहरू सत्यता पछ्याउन र त्यसप्रति समर्पित हुन सक्षम छन् भनेर अरूलाई देख्न लगाउन चाहन्छन्। वास्तवमा, तिनीहरूमा अलिकति पनि बुझाइ हुँदैन, तर तिनीहरूले अरूलाई तिनीहरूलाई सम्मान गर्ने र आदरभावले हेर्ने तुल्याउन आत्मिक व्यक्तिको आवरण पहिरिन्छन्। तिनीहरूले मानिसहरूको हृदय नियन्त्रण गर्न यस्ता उपायहरू प्रयोग गर्छन्। थप केही छ? (ख्रीष्टविरोधीहरू देखावा गर्न र आफूलाई स्थापित गर्नका लागि शब्द र धर्मसिद्धान्तहरूबारे बोल्छन्, ताकि अरूले तिनीहरू सत्यता बुझ्छन् र तिनीहरूसित कद छ भन्ने सोचून्, र तिनीहरूलाई सम्मान गरून्, आराधना गरून् र तिनीहरूका कुरा सुनून्। यी उपायहरूद्वारा तिनीहरूले मानिसहरूलाई नियन्त्रण गर्छन्।) यो एउटा ठोस प्रकटीकरण हो, तर “तिनीहरू शब्द र धर्मसिद्धान्तहरूबारे बोल्छन्” भन्नु पूर्णतया उचित हुँदैन। ख्रीष्टविरोधीहरूलाई आफूले शब्द र धर्मसिद्धान्तहरूबारे बोलिरहेको छु भन्‍ने कुरा थाहै हुँदैन; तिनीहरू त आफूले बोल्ने कुराहरू वास्तविकता हुन्, ती ठूला सिद्धान्त र प्रवचनहरू हुन् भन्‍ने विश्‍वास गर्छन्, र मानिसहरूलाई बहकाउन तिनीहरूले यी कुराहरू प्रयोग गर्छन्। यदि ख्रीष्टविरोधीहरूले ती कुराहरू शब्द र धर्मसिद्धान्त हुन् भनेर थाहा पाउँथे भने, तिनीहरूले ती कुराहरूबारे बोल्न छाड्नेथिए। अरू केही छ? (ख्रीष्टविरोधीहरू निर्लज्ज रूपमा सिद्धान्तहरूको विपरीत जान्छन्, र छलपूर्वक सबैको विश्‍वास प्राप्त गर्न आफूसँग भएका शक्ति र भ्रामक आत्मिक सिद्धान्तहरू प्रयोग गर्छन्, र यसरी मानिसहरूमाथि नियन्त्रण राख्ने आफ्नो लक्ष्य हासिल गर्छन्।) (ख्रीष्टविरोधीहरूले परमेश्‍वरका चुनिएका मानिसहरूको माथिसँगको सम्बन्ध टुटाउँछन्। तिनीहरूले कार्य प्रबन्धहरू कार्यान्वयन गर्दैनन्, आफ्नो अधिकारक्षेत्रभित्र पूर्ण शक्ति चलाउँछन्, साथै आफ्नै राज्यहरू स्थापित गर्ने र मानिसहरूलाई नियन्त्रण गर्ने कोसिस गर्छन्।) यो पनि एउटा ठोस प्रकटीकरण हो। यसलाई अझ उचित रूपमा भन्नुपर्दा, तिनीहरूले माथिलाई धोका दिन्छन्, आफूभन्दा मूनिकाहरूबाट कुरा लुकाउँछन्, र मानिसहरूको निगाह जित्‍ने प्रयास गर्छन्, तिनीहरू मानिसहरूको हृदयलाई नियन्त्रण गर्ने लक्ष्य हासिल गर्नका लागि अरूलाई साँचो परिस्थिति हेर्न दिँदैनन्, र छलपूर्वक अरूको विश्‍वास प्राप्त गर्छन्। तिनीहरूले माथिलाई धोका दिनु र आफूभन्दा मूनिकाहरूबाट कुरा लुकाउनुको उद्देश्य माथिलाई र ब्रदर-सिस्टरहरूलाई आफूबारेको सत्यता बुझ्न नदिनु हो, ताकि माथिले र ब्रदर-सिस्टरहरूले तिनीहरूमाथि भरोसा गरून्, र अन्त्यमा ब्रदर-सिस्टरहरू तिनीहरूकै मात्र आराधना गर्ने बन्‍न पुगून्—त्यसपछि तिनीहरूले मानिसहरूको हृदय नियन्त्रण गर्ने आफ्नो लक्ष्य हासिल गरेका हुनेछन्। थप केही छ? (मानिसहरूले पालना गरून् भनेर ख्रीष्टविरोधीहरूले सही देखिने धेरै प्रावधानहरू सिर्जना गर्छन्, र सत्यतालाई प्रतिस्थापित गर्न यी प्रावधानहरू प्रयोग गर्छन्, ताकि मानिसहरूलाई यी प्रावधानहरू पालना गर्नु भनेको सत्यता अभ्यास गर्नुसरह हो भन्ने लागोस्। यी माध्यमहरूद्वारा ख्रीष्टविरोधीहरूले मानिसहरूको हृदय नियन्त्रण गर्छन् र मानिसहरूलाई आफूतर्फ डोर्‍याउँछन्।) यसलाई ख्रीष्टविरोधीहरूले तिनीहरूको कुरा मानिसहरूले सुनून्, र यसरी मानिसहरूको हृदय नियन्त्रण गर्ने तिनीहरूको लक्ष्य हासिल होस् भनेर सत्यता सिद्धान्तहरूको ठाउँमा धेरै नियम र प्रावधानहरू बनाउनु, र आफूलाई आत्मिक र सत्यता बुझ्ने व्यक्तिका रूपमा प्रस्तुत गर्न खोजेको भनी व्याख्या गर्नुपर्छ। यदि तिनीहरूले बनाउने नियमहरू मण्डली जीवनका लागि र आफ्नो कर्तव्य निर्वाह गर्ने मानिसहरूका लागि लाभदायी हुने भए, साथै यदि ती सत्यता सिद्धान्तहरूविपरीत नहुने भए र तिनले परमेश्‍वरको घरका हितहरूमा कुनै हानि नगर्ने भए, यसमा केही पनि गलत हुनेथिएन। मण्डलीमा अनेकथरीका मानिसहरू सम्हाल्ने क्रममा, सत्यता सङ्गति गर्नुबाहेक, मानिसहरूलाई ठेगानमा राख्न केही प्रशासनिक नियमहरू स्थापित गर्नु जरुरी हुन्छ। यदि यी प्रशासनिक नियमहरू सत्यता सिद्धान्तहरूविपरीत छैनन्, बरु मानिसहरूका लागि लाभदायी छन् भने, ती सकारात्मक कुराहरू हुन्, र यसो गर्नु मानिसहरूको हृदय नियन्त्रण गर्नु होइन। तर यदि यी नियमहरूलाई सत्यता सिद्धान्तहरूका रूपमा प्रस्तुत गरिँदै छ भने, यसमा समस्या छ। अब त्यसोभए, के ख्रीष्टविरोधीहरू मानिसहरूलाई लाभ हुने र सत्यता सिद्धान्तहरूसँग मिल्दा नियमहरू बनाउन सक्षम छन् त? (अहँ, छैनन्।) यसलाई कसरी व्याख्या गर्ने भनेर सारांशमा भन त। (ख्रीष्टविरोधीहरूले सत्यता सिद्धान्तहरूसँग मेल नखाने केही नियमहरू बनाउँछन् र मानिसहरूलाई आज्ञापालन गर्न लगाउन तिनीहरूले आफूमा आत्मिकता भएको र आफूले सत्यता बुझेको नाटक गर्छन्, र मानिसहरूको हृदय नियन्त्रण गर्ने तिनीहरूको लक्ष्य हासिल गर्छन्।) यो तुलनात्मक रूपले सुहाउँदो हुन्छ। थप केही छ? (ख्रीष्टविरोधीहरू आफ्नो चलाखीपन र अन्तर्ज्ञान देखाउन, र मानिसहरूलाई आफ्नो सम्मान गर्ने तुल्याउनका लागि ठूल्ठूला विचारहरू फलाक्न रुचाउँछन्। उदाहरणका लागि, कुनै मामलामा सबैले छलफल गरेर त्यसबारे के गर्ने भनी निर्णय गरिसकेपछि, ख्रीष्टविरोधीहरूले सिद्धान्तहरूको एउटा सङ्ग्रह भट्याएर अरू सबैका सुझावहरू खण्डन गर्छन् र सबैजनालाई तिनीहरूको कुराचाहिँ सुन्‍न लगाउँछन्, जबकि तिनीहरूको दृष्टिकोण त्योभन्दा खासै राम्रो केही हुँदैन। त्यसपछि, समय बित्दै जाने क्रममा, मामला जेसुकै भए पनि, कसैले पनि सत्यता सङ्गति गर्ने वा सत्यता सिद्धान्तहरू खोज्ने आँट गर्नेछैन, उनीहरूले ख्रीष्टविरोधीहरूलाई नै अन्तिम निर्णय गर्न दिनुपर्ने महसुस गर्नेछन्, र यसरी अन्त्यमा ख्रीष्टविरोधीहरू मानिसहरूलाई नियन्त्रण गर्ने आफ्नो लक्ष्यमा पुग्नेछन्।) ख्रीष्टविरोधीहरूले हरेक मोडमा ठूल्ठूला विचारहरू फलाक्छन्, अरूका सुझावहरू खण्डन गर्छन्, आफ्नो देखावा गर्छन्, र अरूलाई तिनीहरू निकै चलाख भएको विश्‍वास दिलाउँछन्, र यसमार्फत अरू मानिसहरूलाई बहकाउने र नियन्त्रणमा राख्‍ने आफ्नो लक्ष्य हासिल गर्छन्। हामीले विगतमा ख्रीष्टविरोधीहरूले मानिसहरूलाई नियन्त्रण गर्ने र बहकाउने प्रकटीकरणहरूबारे धेरै सङ्गति गरेका छौँ। ख्रीष्टविरोधीहरूले यसो गर्दा, यसमा थुप्रै प्रकारका रणनीति, प्रकटीकरण र विधिहरू संलग्न हुन्छन्। मानिसहरूलाई बहकाउन तिनीहरू कहिलेकाहीँ कार्यहरू प्रयोग गर्छन्, कहिलेकाहीँ बोली प्रयोग गर्छन्, र अरू बेलामा एक प्रकारको दृष्टिकोण प्रयोग गर्छन्। समग्रमा भन्नुपर्दा, ख्रीष्टविरोधीहरूले गर्ने यी सारा कामकुराहरूमा अन्तर्निहित लक्ष्यहरू हुन्छन्; यीमध्ये कुनै पनि कार्यहरू शुद्ध र खुलस्त हुँदैनन्, र यीमध्ये कुनै पनि सत्यतासँग मिल्दा हुँदैनन्। तिनीहरूले जे गर्छन् त्यो सबै मानिसहरूलाई बहकाउन र तिनीहरूलाई आफ्नो सम्मान र आराधना गर्ने तुल्याउनकै निम्ति गर्छन्। ख्रीष्टविरोधीहरूले बाहिरी रूपमा जे भन्छन् र गर्छन्, ती आवरण मात्र हुन्—ती सबै असल आचरण र मानिसहरूले असल ठान्‍ने कामकुराहरू हुन्—तर खासमा, यदि कसैले ती कुराहरूको सार छानबिन गर्ने हो भने, निस्सन्देह ख्रीष्टविरोधीहरूका कार्यपद्धतिहरूमा लुकेका अन्तर्निहित मनसाय र उद्देश्यहरू भन्नै नमिल्ने, सत्यताविपरीत र परमेश्‍वरलाई घिन लाग्‍ने खालका हुन्छन्।

मानिसहरूको हृदय नियन्त्रण गर्ने तिनीहरूको कार्यशैलीका आधारमा मूल्याङ्कन गर्दा, ख्रीष्टविरोधीहरूको मानवता घृणास्पद र स्वार्थी हुन्छ, र तिनीहरूको स्वभाव सत्यताप्रति वितृष्ण, दुष्ट, र क्रूर हुन्छ। ख्रीष्टविरोधीहरूले आफ्ना उद्देश्यहरू हासिल गर्न लाजको कुनै भावना नराखी अनेकथरीका घृणास्पद र गोप्य चालहरू प्रयोग गर्छन्—यो तिनीहरूको दुष्ट प्रकृतिको एउटा विशेषता हो। यसअलावा, तिनीहरू सधैँ मानिसहरूलाई नियन्त्रण गर्न, र आफूअनुकूल प्रयोग गर्न र तिनीहरूमाथि प्रभुत्व जमाउन चाहन्छन्, र त्यसका लागि मानिसहरू इच्छुक छन् कि छैनन् भन्नेबारे कुनै चासो राख्दैनन्, र त्यसबारे तिनीहरूलाई कुनै जानकारी दिने वा तिनीहरूबाट कुनै सहमति प्राप्त गर्ने काम गर्दैनन्। तिनीहरू मानिसहरूले हृदयमा सोच्ने र चाहने सबथोक तिनीहरूकै चालबाजी अन्तर्गत होस् भन्‍ने चाहन्छन्, तिनीहरू मानिसहरूले हृदयमा तिनीहरूका लागि ठाउँ राखून्, तिनीहरूलाई आराधना गरून् र हरकुरामा तिनीहरूलाई हेरून् भन्ने चाहन्छन्। तिनीहरू आफ्ना शब्द र दृष्टिकोणहरूद्वारा मानिसहरूलाई चारैतिरबाट घेर्न र प्रभाव पार्न, साथै तिनीहरूका आफ्नै इच्छाहरूका आधारमा उनीहरूलाई आफूअनुकूल चालबाजी र नियन्त्रण गर्न चाहन्छन्। यो कस्तो स्वभाव हो? के यो क्रूरता होइन र? यो त बाघले आफ्ना दाह्राले तेरो घाँटी ङ्याक्नुजस्तै हो—तैँले जति नै सास फेर्न र चलमलाउन खोजे पनि, तैँले चाहेजस्तो गर्न सक्दैनस्, बरु तँ त्यसको डरलाग्दो मुखको दरिलो र घातक पकडमा रहन्छस्। तैँले मुक्त हुन जति कोसिस गरे पनि सक्दैनस्, र तैँले बाघलाई बङ्गारा खुकुलो पार्न बिन्ती गरे पनि, त्यो असम्भव हुन्छ, त्यहाँ छलफलका लागि ठाउँ नै हुँदैन। ख्रीष्टविरोधीहरूमा ठ्याक्कै यस्तै स्वभाव हुन्छ। मानौँ, तैँले तिनीहरूलाई छलफलमा संलग्न गराइस् र यसो भनिस् रे, “के तपाईँ मानिसहरूलाई नियन्त्रण गर्ने उपायहरू सोच्न छोड्न सक्नुहुन्न? के तपाईँ आफूलाई उचित व्यवहारमा ढालेर एक अनुयायी बन्न सक्नुहुन्न? के तपाईँ आफूलाई उचित व्यवहारमा ढालेर आफ्ना कर्तव्यहरू पूरा गर्न र आफ्नो स्थानमा रहन सक्नुहुन्न?” के तिनीहरू यसमा सहमत हुन सक्लान् त? के तैँले तेरो असल आचरण वा आफूले बुझेको सत्यता प्रयोग गरेर तिनीहरूलाई तिनीहरूको मार्गमा हिँडिरहनबाट रोक्न सक्लास् र? के तिनीहरूको दृष्टिकोण बदल्न सक्ने कोही छ त? ख्रीष्टविरोधीहरूको क्रूर स्वभावलाई मूल्याङ्कन गर्दा, तिनीहरूका सोच र दृष्टिकोणहरू कसैले पनि बदल्न सक्नेछैन, न त मानिसहरूको हृदय नियन्त्रण गर्ने तिनीहरूको चाहनालाई नै कसैले बदल्न सक्‍नेछ। तिनलाई कसैले पनि बदल्न सक्दैन, र तिनीहरूसँग कुनै संवाद हुन सक्दैन—यसलाई “क्रूरता” भनिन्छ। मानिसहरूलाई नियन्त्रण गर्ने ख्रीष्टविरोधीहरूको महत्त्वाकाङ्क्षा र चाहना तिनीहरूको सारको प्रकटीकरण हो। यदि तैँले तिनीहरूलाई सुधार्न असल आचरण प्रयोग गरिस् भने, के त्यसले काम गर्ला त? यदि तैँले तिनीहरूलाई सहयोग र साथ दिन काँटछाँट, न्याय र सजाय भोगेको आफ्नो व्यावहारिक अनुभव प्रयोग गर्थिस् भने—के तिनीहरू रूपान्तरण हुन सक्नेथिए त? के तिनीहरू आफूले गरिरहेको काम रोक्नेथिए त? (अहँ, रोक्नेथिएनन्।) के तिमीहरूले यसअघि यस्तो व्यक्तिलाई भेटेका छौ? (हजुर। यस्तो व्यक्तिका सन्दर्भमा कुरा गर्नुपर्दा, उसले जहाँसुकै आफ्नो कर्तव्य पूरा गर्ने भए पनि, र उसले एकदुई पटक असफलता भोगे पनि र ठेस खाए पनि, वा रोगको ताडना भोगे पनि, हैसियत पछ्याउने उसको चाहना बदल्न सकिँदैन। ऊ जहाँ गए पनि, उसले हैसियत र शक्ति प्राप्त गर्न चाहन्छ।) यदि ठाउँ वा समूह परिवर्तन गरेर तिनीहरू रूपान्तरण हुँदैनन् भने, तिनीहरू अलि बुढा हुञ्जेल पर्खँदा कसो होला—के तिनीहरू त्यसपछि अलि परिवर्तन होलान् त? के तिनीहरूले शक्ति र अख्तियारको पछ्याइलाई अलि त्याग्लान् त, के त्यो पछ्याइ अलि कमजोर बन्ला त? (अहँ। उमेरसँग यसको कुनै सम्बन्ध छैन; तिनीहरूको यो स्वभाव बदल्न सकिँदैन।) ख्रीष्टविरोधीहरूमाथि क्रूर स्वभावले शासन र नियन्त्रण गर्छ, त्यसैले तिनीहरू बदलिन सक्दैनन्। यस्तो लाग्छ, ख्रीष्टविरोधीहरूको क्रूर स्वभाव केही मानिसहरू आफैले भोगेको र देखेको कुरा हो। ख्रीष्टविरोधीहरूद्वारा मानिसहरूको हृदय नियन्त्रण गरिनु एउटा वास्तविकता हो र यसको तथ्यगत प्रमाण छ—यो निकै गम्भीर मामला हो। यस्ता मानिसहरूले मानिसहरूको हृदय नियन्त्रण गर्ने कुरा बिर्सन वा पाखा लगाउन सक्दैनन्। ख्रीष्टविरोधीहरूको प्रकृति सार नै यस्तै हुन्छ। व्यक्तिपरक दृष्टिकोणबाट हेर्दा, तिनीहरूले त्यो कुरा पाखा लगाउन नसकेको देखिन्छ; वस्तुगत दृष्टिकोणबाट हेर्दा, तिनीहरूलाई कसैले पनि रूपान्तरण गर्न नसकिने हुन्छ—तिनीहरू सम्पूर्ण रूपले ख्रीष्टविरोधीहरू हुन्। ल मलाई भन् त, के निष्कासित भएर ब्रदर-सिस्टरहरूको साथ गुमाएपछि अरूको हृदय नियन्त्रण गर्ने चाहना गुमाएका कुनै ख्रीष्टविरोधीहरू छन् त? के ख्रीष्टविरोधीहरू तिनीहरूको परिवेश वा भौगोलिक स्थानमा आउने परिवर्तनहरूका आधारमा बदलिएलान् त? (अहँ, बदलिनेछैनन्।) तिनीहरू समय र स्थान परिवर्तनसँगै परिवर्तन हुनेछैनन्—यो कुरा तिनीहरूको प्रकृति सारद्वारा निर्धारित हुन्छ। मानिसहरूको हृदय नियन्त्रण गर्ने क्रममा, ख्रीष्टविरोधीहरू वास्तवमा मानिसहरूमाझ शक्ति प्रयोग गर्न खोजिरहेका हुन्छन्, अर्थात् हर्ताकर्ता बन्‍ने, आफै निर्णय गर्ने, र मानिसहरूलाई नियन्त्रण गर्ने र मानिसहरूको हृदयलाई चालबाजी गर्ने शक्ति प्रयोग गर्न खोजिरहेका हुन्छन्—तिनीहरूले प्राप्त गर्ने इच्छा राखेको शक्ति नै यही हो। मानिसहरूको हृदय नियन्त्रण गर्नहेतु, ख्रीष्टविरोधीहरूले मानिसहरूलाई तिनीहरूको सम्मान गर्ने तुल्याउन, मानिसहरूलाई झुक्याउन र बहकाउन, र मानिसहरूसामु आफ्नो झूटो रूप प्रस्तुत गर्न हर तरिका र उपायहरू प्रयोग गर्नेछन्, र तिनीहरूले आफ्ना भ्रष्ट स्वभावहरू र चरित्र ढाकछोप गर्न पनि केही निश्‍चित तरिका र उपायहरू प्रयोग गर्नेछन्, अनि मानिसहरूलाई तिनीहरूको सत्यताप्रति वितृष्ण र ख्रीष्टविरोधी सार खुट्ट्याउन वा छर्लङ्गै देख्नबाट समेत रोक्नेछन्। बाह्य रूपमा, तिनीहरूले आफूलाई कुनै दोष वा त्रुटि नभएका, वा भ्रष्ट स्वभावको कुनै छनक नभएका, आत्मिक र सिद्ध मानिसका रूपमा प्रस्तुत गर्ने गर्छन्, र यसरी तिनीहरू अरूलाई आफूलाई सम्मान गर्ने, आदरभावले हेर्ने, प्रशंसा, आराधना र भरोसा गर्ने तुल्याउने आफ्नो लक्ष्यमा पुग्छन्। यी लक्ष्यहरूमा पुग्नु भनेको, सारभूत रूपमा, तिनीहरूले मानिसहरूको हृदय नियन्त्रण गर्नुको परिणाम हो। ख्रीष्टविरोधीहरूका सारा स्वभाव र प्रकटीकरणहरूबारेको यो सङ्गतिमा, हाम्रो छलफल सबैभन्दा बढी ख्रीष्टविरोधीहरूले मानिसहरूको हृदय नियन्त्रण गर्ने अनि शक्ति र लाभका लागि हानथाप गर्ने कुरामा केन्द्रित भएको छ। अब यस विषयमा हामीले धेरै सङ्गति गरिसकेकाले, आजका लागि हामी यसलाई यही टुङ्ग्याऔँ।

आ. ख्रीष्टविरोधीहरूले मण्डलीको आर्थिक पक्ष नियन्त्रण गर्छन्

आज हामीले सङ्गति गर्न लागेको मुख्य विषय के हो भने, मानिसहरूको हृदय नियन्त्रण गर्ने प्रयास गर्न खोज्नु, र शक्तिप्रतिको तिनीहरूको महत्त्वाकाङ्क्षा र चाहनाबाहेक, ख्रीष्टविरोधीहरूको अर्को एउटा पनि घातक प्रकटीकरण छ। त्यो हो, तिनीहरूले मण्डलीको आर्थिक पक्षप्रति पनि ठूलो चाहना देखाउँछन्, त्यस्तो चाहना जसलाई लोभ पनि भन्न सकिन्छ। हैसियतप्रतिको प्रेमको अलावा, ख्रीष्टविरोधीहरूमा आर्थिक पक्षप्रति पनि विशेष प्रेम हुन्छ। आर्थिक पक्षप्रति तिनीहरूले लिने रुचि र आनन्द प्रचुर र पूर्ण हुन्छ; हामी यसलाई ख्रीष्टविरोधीहरूले मण्डलीको आर्थिक पक्ष नियन्त्रण गरेको भनेर परिभाषित गर्छौँ। ख्रीष्टविरोधीहरूले मण्डलीको आर्थिक पक्ष नियन्त्रण गर्न खोज्नु र मानिसहरूको हृदय नियन्त्रण गर्न खोज्नु उस्तै कुरा हुन्—दुवै समान रूपले अमान्य र बेसमझ प्रयासहरू हुन्। यो प्रस्ट रूपले अपमानजनक कुरा हो। मानिसहरूको हृदय नियन्त्रण गर्ने महत्त्वाकाङ्क्षा र चाहना राख्नु नै घिनलाग्दो कुरा हो, यो पहिले नै अत्यन्तै अपमानजनक छ, त्यसमाथि ख्रीष्टविरोधीहरू मण्डलीको आर्थिक पक्षसमेत नियन्त्रण गर्न चाहन्छन्—यो तिनीहरूमा हुने अझ घृणास्पद कुरा हो। अब त्यसोभए, जब ख्रीष्टविरोधीहरूले मण्डलीको आर्थिक पक्ष नियन्त्रण गर्न खोज्छन्, यसका ठोस प्रकटीकरणहरू के-के हुन् त? के यो तिनीहरूले मानिसहरूको हृदय नियन्त्रण गर्न खोजेभन्दा सजिलो तरिकाले खुट्ट्याउन सकिने हुन्छ? जब ख्रीष्टविरोधीहरू मानिसहरूको हृदय नियन्त्रण गर्न खोजिरहेका हुन्छन्, तब तिनीहरूले प्रयोगमा ल्याउने केही शैली र स्वभावहरू मानिसहरूले खुट्ट्याउन सक्छन्। तर यदि तिनीहरू अत्यन्तै गोप्य र कुटिल छन्, र तिनका पछाडि केही कथन, रणनीति, वा शैतानी चालहरू छन्, र तिनलाई ख्रीष्टविरोधीहरूले बाहिर खुलासा गर्दैनन्, बस मनमनै मात्र सोच्छन् भने, यी कुराहरू सजिलै खुट्ट्याउन सकिनेछैनन्। तर मण्डलीका आर्थिक पक्षहरू नियन्त्रण गर्न खोज्नुका केही ठोस प्रकटीकरण र शैलीहरू हुनुपर्छ। के तिमीहरूलाई यी शैलीहरू खुट्ट्याउन सजिलो लाग्छ? जब तिमीहरूले यी कुराहरू आफ्नै आँखाले देखेका र आफ्नै कानले सुनेका हुन्छौ, के तिमीहरू यी ख्रीष्टविरोधीहरूका कार्य हुन् भनेर खुट्ट्याउन सक्छौ? (यदि ती प्रस्ट व्यवहारहरू हुन् भने, सक्छौँ। उदाहरणको लागि, ख्रीष्टविरोधीहरूले भेटीहरू सुरक्षा गर्ने प्रभारी को हो भनेर सोधपुछ गर्ने गर्छन्।) यो सजिलै खुट्ट्याउन सकिन्छ किनभने आर्थिक पक्ष एक संवेदनशील मामला हो, र धेरैजसो मानिसहरूले यसबारे सोधपुछ गर्दैनन्, तिनीहरू आर्थिक पक्षबारे षडयन्त्र गर्ने लोभी मानिसहरू रहेछन् भने मात्र तिनीहरूले यस्ता जानकारीबारे चासो राख्ने र सोधपुछ गर्नेछन्। त्यसैले, अब हामी मण्डलीका आर्थिक पक्षहरू नियन्त्रण गर्न खोज्‍ने ख्रीष्टविरोधीहरूका ठोस प्रकटीकरणहरू कस्ता हुन्छन् भन्नेबारे सङ्गति गरौँ।

ख्रीष्टविरोधीहरूले मण्डलीका आर्थिक पक्षहरू नियन्त्रण गर्ने विषय सन्दर्भमा, धेरैजसो मानिसहरूले मनमा यो कुरालाई तिनीहरूले विगतमा देखेका ठगी वा मण्डलीको सम्पत्ति दुरुपयोगका उदाहरणहरूसँग जोड्नेछन्, होइन र? अथवा सायद केही मानिसहरू यस्ता पनि हुन्छन् जो उमेरदार नभएका वा छोटो समय मात्र परमेश्‍वरमा विश्‍वास गरेका कारण, यी कुराहरूबारे त्यति चासो राख्दैनन् र यीबारे सोच्दा पनि सोच्दैनन्। त्यसैले, हामी अब यसबारे विस्तारमा सङ्गति गरौँ, जसले गर्दा तिमीहरूले मण्डलीका आर्थिक पक्षहरूसँग सम्बन्धित केही समस्या, नियम, साथै वर्जित कुराहरू बुझ्न सक्छौ। कतिपय यसो भन्नेहरू पनि छन्, “मैले मण्डलीका आर्थिक पक्षसित सम्बन्धित मामलाहरूबारे कहिल्यै चासो राखेको वा सोधपुछ गरेको छैन। ममा त्यस्तो लोभ छैन। मसँग यसको कुनै सरोकार छैन, र यो मण्डलीको निकै संवेदनशील विषय हो, त्यसैले मैले यसबारे जाने पनि नजाने पनि ठिकै हुनेछ।” के यो दृष्टिकोण ठिक छ त? (अहँ, छैन।) कसरी? तर तिमीहरूले जे सोचे पनि, आज हामीले सङ्गति गरिरहेको विषयले ख्रीष्टविरोधीहरूको स्वभाव समेट्छ, र ख्रीष्टविरोधीहरूको स्वभाव विश्‍लेषण र चिरफार गर्ने दृष्टिकोणबाट हेर्दा, तिमीहरू प्रत्येकले यो सब पूरा र प्रस्टसित बुझ्नु सार्थक हुनेछ। हामी यो मामला प्रयोग गरेर ख्रीष्टविरोधीहरूको स्वभाव चिरफार गर्नेछौँ, त्यसैले अब हामी पहिला ख्रीष्टविरोधीहरूले मण्डलीको सम्पत्तिलाई कुन रूपमा हेर्छन्, मण्डलीको सम्पत्ति भनेको ठ्याक्कै के हो र तिनीहरूको सोचमा त्यो कसको स्वामित्त्वको कुरा हो, साथै ख्रीष्टविरोधीहरूले मनमा यो सम्पत्तिलाई कसरी लिन्छन् र विनियोजन गर्छन् भन्नेबारे सङ्गति गरौँ। सर्वप्रथम, मण्डलीका दाजुभाइ-दिदीबहिनीहरूले चढाएका पैसा र विभिन्न वस्तुहरूलाई ख्रीष्टविरोधीहरूले कसरी परिभाषित गर्छन्? तिनीहरूको चरित्रलाई हेर्दा, ख्रीष्टविरोधीहरू लोभी हुन्छन्, र तिनीहरूको लोभ ज्यादै ठूलो हुन्छ, त्यसैले तिनीहरू यो सम्पत्तिप्रति उदासीन रहनेछैनन्। बरु, तिनीहरूले यसमा निकै चासो राख्नेछन्, र मण्डलीको सम्पत्ति कति छ, यसको सुरक्षा प्रभारी को हो, यो कहाँ राखिएको छ, र यसबारे कति मानिसहरूलाई थाहा छ भन्नेबारे ध्यानपूर्वक जाँच्‍ने र पत्ता लगाउने गर्छन्। मण्डलीको आर्थिक पक्षसम्बन्धी आधारभूत जानकारी सम्बन्धमा, ख्रीष्टविरोधीहरूले सुरुमै यसमा सबैभन्दा बढ्ता चासो देखाउनेछन्, र यसप्रति विशेष ध्यान दिनेछन्, सोधपुछ गर्नेछन्, र यताउता बुझ्‍नेछन्, र यो जानकारी प्राप्त गर्न सक्दो प्रयास गर्नेछन्। यदि तिनीहरूमा कुनै लोभ नभएको भए, र यदि तिनीहरूले कुनै षडयन्त्रहरू नपालेका भए, के तिनीहरूले यी कुराहरूमा रुचि राख्नेथिए त? (पक्कै राख्नेथिएनन्।) ख्रीष्टविरोधीहरू सामान्य मानवता भएका मानिसहरूभन्दा फरक हुन्छन्, किनकि तिनीहरूको चासोमा गोप्य मनसाय हुन्छ। तिनीहरूको चासो यो सम्पत्ति सुरक्षित राख्नेबारे हुँदैन, तिनीहरू त यसको स्वामित्व लिन, वा यसलाई आफूले चाहेअनुसार प्रयोग गर्न सक्षम हुन चाहन्छन्। त्यसैले, ख्रीष्टविरोधीहरूले मण्डलीको आर्थिक पक्ष नियन्त्रण गर्ने कार्यको पहिलो प्रकटीकरण मण्डलीको सम्पत्ति स्वामित्वमा लिन र प्रयोग गर्न प्राथमिकता दिनु हो।

क. मण्डलीको सम्पत्ति स्वामित्वमा लिन र प्रयोग गर्न प्राथमिकता दिनु

ख्रीष्टविरोधीहरूले हैसियत प्राप्त गरेपछि, तिनीहरूमा भित्री रूपमा एउटा गलत र निर्लज्ज विचार, अर्थात् अगुवा बनेपछि तिनीहरूले मण्डलीका आर्थिक पक्षहरूबारे जानकारी लिने अधिकार मात्र नभई ती कुरा नियन्त्रण गर्ने पूर्ण शक्तिसमेत प्राप्त हुन्छ भन्‍ने विचार पैदा हुन्छ। अनि, मण्डलीका आर्थिक पक्षहरूमाथि नियन्त्रण राख्नुमा तिनीहरूको उद्देश्य के हुन्छ? मण्डलीको सम्पत्ति स्वामित्वमा लिन र प्रयोग गर्न प्राथमिकता दिने शक्ति प्राप्त गर्नु। मण्डलीको सम्पत्ति स्वामित्वमा लिन र प्रयोग गर्न प्राथमिकता दिनुको अर्थ के हो? त्यसको अर्थ यो हो कि, तिनीहरू कुनै मण्डलीको प्रभारी रहुञ्जेल, तिनीहरूको सुपरिवेक्षणमा रहेका दाजुभाइ-दिदीबहिनीहरूले चढाएका पैसा र सामानहरू सबै तिनीहरूको व्यवस्थापन, प्रयोग र स्वामित्वअन्तर्गत पर्छन्। के यो विचार ठिक हो, कि बेठिक हो? प्रस्ट रूपले यो बेठिक हो, तर ख्रीष्टविरोधीहरूले यस्तै सोच्छन्। अगुवा बनेपछि तिनीहरूले गर्ने पहिलो काम भनेकै आर्थिक पक्षहरू सम्बन्धमा प्रयत्‍न लगाउनु र योजनाहरू रच्नु हो। सर्वप्रथम, तिनीहरूले मण्डलीका आर्थिक पक्षहरू कसले व्यवस्थापन गरिरहेको छ, आर्थिक पक्षहरू कति मानिसहरूले व्यवस्थापन गरिरहेका छन्, मण्डलीसँग कति पैसा छ, र यी आर्थिक पक्षहरू व्यवस्थापन गर्ने मानिसहरू आफ्ना सक्षम दाहिने हात वा भरोसायोग्य एजेन्ट हुन् होइनन् भनी पत्ता लगाउँछन्। यदि होइनन् भने, तिनीहरूले हतारहतार कुनै न कुनै निहुँ बनाएर उनीहरूलाई बर्खास्त गर्छन् र उनीहरूको ठाउँमा आफ्नै एजेन्टहरू राख्छन्। अनि, के तिनीहरू ती आर्थिक पक्षहरू व्यवस्थापन गर्ने मानिसहरू प्रतिस्थापन गरेपछि रोकिन्छन् त? अहँ, यो त्यति सामान्य कुरा होइन। तिनीहरूका महत्त्वाकाङ्क्षाहरू योभन्दा अखण्डै ज्यादा हुन्छन्; तिनीहरू मण्डलीको सम्पत्तिको तथ्याङ्कबारे प्रष्ट बुझाइ राख्न जिद्‌ कस्छन्। मानिसहरूलाई भेटी चढाउन आह्वान गर्नुअलावा, ख्रीष्टविरोधीहरूले यो सम्पत्ति कसरी सम्हाल्छन्? लगाउनको लागि केही किन्नुपर्दा र चिकित्सककहाँ जानुपर्दा, तिनीहरूले मण्डलीबाट पैसा लिन्छन्, साथै आफूसँग कपडाको अभाव छ भने, तिनीहरूले दाजुभाइ-दिदीबहिनीहरूले दान दिएका केही राम्रा सामानहरू छानेर लिन्छन्। तर ती कुरा छानेर मात्र तिनीहरूलाई पुग्दैन; तिनीहरूलाई त हरेक कपडा लगाएर हेर्नुपर्छ, अनि तिनीहरूले सबैभन्दा राम्राहरू आफूसँगै राख्छन्, र आफूले नचाहेका निकृष्ट कपडाहरू मण्डलीको लागि छाड्छन्। छोटकरीमा भन्‍नुपर्दा, तिनीहरूले आफ्नो खाना, खर्च र ०.२० रेन्मिन्बी बस भाडामा समेत मण्डलीको पैसा नै प्रयोग गर्छन्, अनि कतिपयले त विलासी सामानहरू, स्वास्थ्य पूरक सामग्रीहरू, कस्मेटिक सामानहरू, र व्यक्तिगत प्रयोजनका सारा सामाग्रीहरू समेत मण्डलीको पैसाले नै किन्छन्। ख्रीष्टविरोधीहरू अगुवाइको पदमा पुग्नेबित्तिकै, र थोरै काम गर्नुपहिले नै मण्डलीको सम्पत्ति प्रयोग गर्नमा निकै सक्रिय हुनेछन्, र तिनीहरूले यही कार्यलाई नै प्राथमिकतामा राख्‍नेछन्। ख्रीष्टविरोधीहरूले यो सम्पत्ति प्रयोग गर्न थालेपछि, तिनीहरूको पूरै आत्मिक दृष्टिकोण र जीवनको गुणस्तर समग्र रूपमा रूपान्तरित हुनेछ र पहिलेभन्दा बिलकुलै फरक बन्‍नेछ। अवसर पाउनेबित्तिकै, तिनीहरूले हेयरस्टाइल मिलाउनेछन् र शरीर मसाज गराउनेछन्, तिनीहरूले आफैलाई लाडप्यार गर्नेछन्, आफ्नो स्वास्थ्यको हेरचाह हुने कामकुराहरू गर्नेछन्, र आफ्नो लागि स्वास्थ्यवर्धक सुप बनाउनेछन्—तिनीहरूले प्रयोग गर्ने विभिन्न विद्युतीय सामग्रीहरू समेत उन्नत हुनेछन्। अगुवा बन्नेबित्तिकै, ख्रीष्टविरोधीहरूले मण्डलीका धनी मानिसहरू र भेटी चढाउन सक्नेहरूको टिपोट राख्‍नेछन्। त्यसपछि ती धनाढ्य मानिसहरूले पैसाको खोला बगाउनुपर्ने हुन्छ, र ख्रीष्टविरोधीहरूको नजरमा बारम्बार भेटी चढाउनेहरू मण्डलीका बहुमूल्य सदस्य र प्रिय पात्रहरू बन्‍नेछन्। जब ख्रीष्टविरोधीहरू मण्डलीमा प्रवेश गर्छन्, त्यो अङ्गुरको बगैँचामा स्याल पस्नुजस्तै हो—त्यो अङ्गुरको बगैँचामा विपत्ति आउनेछ। त्यो स्यालले राम्रा अङ्गुरहरू खाने मात्र नभई पूरै बगैँचा फोहोर पार्नेछ।

ख्रीष्टविरोधीहरूको मनमा, दाजुभाइ-दिदीबहिनीहरूले चढाएका पैसा र सामानहरू, जसलाई एकमुस्टमा “भेटी” भनेर चिनिन्छ, ती सबै मण्डलीका “सार्वजनिक” सम्पत्ति हुन्। तर यसको अर्थ यो सार्वजनिक सम्पत्ति साझा प्रयोजनको लागि हो भन्ने होइन; बरु यसले त यो सबैले चढाएको साझा भेटी हो र व्यावहारिक प्रयोजनको लागि यसको प्रयोगाधिकार अगुवाहरूमा निहित हुन्छ भन्ने जनाउँछ। ख्रीष्टविरोधीहरूको दृष्टिकोणमा, मण्डलीको सम्पत्ति स्वामित्वमा लिन र प्रयोग गर्न प्राथमिकता दिनु तिनीहरूले छुटाउनै नमिल्ने कर्तव्य हो, किनकि तिनीहरू अगुवा हुन्, तिनीहरू शीर्ष स्थानमा रहन्छन्, साथै मण्डलीको सबथोक, विशेषगरी राम्राराम्रा सामानहरू तिनीहरूको स्वामित्त्वमा र तिनीहरूको अख्तियारअन्तर्गत हुनुपर्छ। ख्रीष्टविरोधीहरू यस्तो विश्‍वास गर्छन्: “दाजुभाइ-दिदीबहिनीहरूले चढाउने पैसा र सामानहरू परमेश्‍वरलाई दिइँदै छ भनेर भन्नु सतही अभिव्यक्ति मात्र हो। परमेश्‍वरले यीमध्ये कति सामानहरू नै प्रयोग गर्न सक्नुहुन्छ र? के स्वर्गबाट आएर परमेश्‍वरले यी भेटीहरू मानिसहरूसित बाँडेर लिन सक्नुहुन्छ र? त्यसैले, यी भेटीहरू कसरी खर्च, विनियोजन र प्रयोग गर्ने भनेर मानिसहरूले नै निर्णय गर्नुपर्ने होइन र?” मण्डलीको सम्पत्ति सम्बन्धमा ख्रीष्टविरोधीहरूले बोक्ने निर्लज्ज विचार यही हो। योभन्‍दा नि निर्लज्ज कुरा के छ? तिनीहरूले यसो भन्छन्: “मानिसहरूले धर्तीमा चढाएका पैसा र सामानहरू स्वर्गको परमेश्‍वरले प्रयोग गर्न सक्नुहुन्न, त्यसैले यी कुराहरू कसरी विनियोजन र प्रयोग गर्न सकिन्छ? के मण्डलीका अगुवाहरूले तिनलाई उपभोग गर्न, प्रयोग गर्न, र तीबाट आनन्द लिन मद्दत गर्नुपर्दैन र? त्यसो गर्नु भनेको स्वर्गको परमेश्‍वरले नै ती कुरा प्रयोग गर्नुसरह हुनेछ।” त्यसैले, ख्रीष्टविरोधीहरूले पक्कै पनि दाजुभाइ-दिदीबहिनीहरूका भेटीहरूलाई आफ्नै व्यक्तिगत सम्पत्ति बनाउँछन्। तिनीहरू कसले के र कहिले चढाउँछ भन्नेबारे पूर्ण रूपले प्रस्ट हुन्छन्—यी कुराहरूबारे तिनीहरूलाई रिपोर्ट गरिनु र थाहा दिइनु जरूरी हुन्छ। तिनीहरूले अरू मामलाहरूबारे चिन्ता लिँदैनन्। तिनीहरूको लागि आफ्नो शक्तिमाथि दह्रिलो पकड राख्नेबाहेक अर्को एउटा सबैभन्दा महत्त्वपूर्ण कुरा छ—त्यो हो, मण्डलीका आर्थिक पक्षहरू नियन्त्रण गर्नु। तिनीहरूको लागि अगुवा हुनुको सार्थकता त्यही हो। ख्रीष्टविरोधीहरूले मण्डलीको सम्पत्तिलाई जेजसरी हेर्छन् र सम्हाल्छन्, के त्यसमा सत्यतासँग वा परमेश्‍वरका मापदण्डहरूसँग मिल्ने कुनै पनि पक्ष छ त? (अहँ, छैन।) सुरुवातदेखि आजको दिनसम्‍मै, के परमेश्‍वरले कहिल्यै दाजुभाइ-दिदीबहिनीहरूले उहाँलाई दिएका भेटीहरू कुन व्यक्तिले स्वामित्त्वमा लिनुपर्छ वा प्रयोग गर्नुपर्छ भनेर भन्नुभएको छ? के परमेश्‍वरले मण्डलीका अगुवा र कामदारहरू, प्रेरित, र अगमवक्ताहरूलाई मण्डलीको सम्पत्ति स्वामित्वमा लिन र प्रयोग गर्न प्राथमिकता दिने अख्तियार हुनुपर्छ भनेर कहिल्यै भन्नुभएको छ? के परमेश्‍वरले जो अगुवा बन्छ उसले नै मण्डलीको सम्पत्ति प्रयोग गर्न र स्वामित्त्वमा लिन पाउँछ भनेर भन्नुभएको छ? (अहँ, भन्नुभएको छैन।) त्यसोभए ख्रीष्टविरोधीहरूमा किन यस्तो गलतबुझाइ भएको हो? मण्डलीको सम्पत्ति सम्बन्धमा परमेश्‍वरका वचनहरूमा त्यस्ता कुनै प्रस्ट सर्तहरू छैनन्, तैपनि ख्रीष्टविरोधीहरूले किन त्यसप्रति यस्तो दृष्टिकोण राख्छन् त? (तिनीहरूमा परमेश्‍वरको डर मान्ने हृदय हुँदैन।) के यो त्यति सरल कुरा हो त? यो सन्दर्भमा तिनीहरूमा परमेश्‍वरको डर मान्ने हृदय हुँदैन भन्नु खोक्रो अभिव्यक्ति मात्र हो। यी शब्दहरूले ख्रीष्टविरोधीहरूको स्वभाव छुन सक्दैनन्। के ख्रीष्टविरोधीहरू अगुवाइको पदमा नहुँदा तिनीहरू मण्डलीको सम्पत्तिप्रति लालायित हुँदैनन् त? (हुन्छन्।) त्यसोभए के तैँले तिनीहरू अगुवा बनेपछि तिनीहरूले परमेश्‍वरको डर मान्ने हृदय गुमाउँछन् भन्न मिल्छ त? तिनीहरू अगुवा बन्नुअघि तिनीहरूमा परमेश्‍वरको डर मान्ने हृदय हुन्छ भन्ने अवश्यै हो र? के यसो भन्न मिल्छ त? (मिल्दैन।) त्यसैले, यस्तो व्याख्या मान्य हुँदैन। ख्रीष्टविरोधीहरू मण्डलीको सम्पत्तिप्रति लालायित हुन्छन्: यस्तो किन हो? (तिनीहरूमा दुष्ट स्वभाव हुन्छ।) (तिनीहरूको प्रकृतिनै लोभी हुन्छ।) (तिनीहरू प्रकृतिले नै अरू सबथोक छोडी नाफा खोज्ने खालका हुन्छन्।) के सबथोक छोडी नाफा खोज्नु नै ख्रीष्टविरोधीहरूको स्वभाव सार हो त? (होइन।) यो तिनीहरूको चरित्रको एउटा प्रकटीकरण मात्र हो। त्यसैले, अब हामी ख्रीष्टविरोधीहरूको भित्री स्वभाव के हो भनी चिरफार गरौँ। (त्यो दुष्ट र क्रूर हुन्छ।) सर्वप्रथम त त्यो क्रूर हुन्छ, र त्यसपछि दुष्ट हुन्छ। क्रूर भन्नुको अर्थ के हो? त्यसको अर्थ अरू मानिसहरू सहमत भए पनि नभए पनि वा उनीहरूले जे सोचे पनि तिनीहरूले बलजफ्तीपूर्वक ती वस्तुहरू खोसिलिनेछन् जुन तिनीहरूको वस्तु वा स्वामित्त्वको कुरा होइन: यो एउटा क्रूर स्वभाव हो। ख्रीष्टविरोधीहरू अर्थात् यी दियाबलस र शैतानहरूको जन्मसिद्ध प्रकृति सार भनेकै यावत् थोकको लागि परमेश्‍वरसित होडबाजी गर्नु हो। मण्डलीभित्र, ख्रीष्टविरोधीहरू उहाँका चुनिएका मानिसहरूको लागि परमेश्‍वरसित लडाइँ गर्नुबाहेक, मानिसहरूले उहाँलाई चढाएका भेटीहरू खोस्नेसमेत प्रयास गर्छन्। बाहिरी रूपमा, ख्रीष्टविरोधीहरू लालची भएझैँ देखिन्छन्, तर वास्तवमा, त्यो तिनीहरूसँग ख्रीष्टविरोधी स्वभाव र सार भएकाले गर्दा हो। तिनीहरूले मानिसहरूद्वारा परमेश्‍वरलाई चढाइएका पैसा र सामानहरू राख्ने र हसुर्ने इच्छा राख्नु—यो सारभूत रूपमा क्रूरता हो। यो त उदाहरणको लागि, तैँले एउटा नयाँ न्यानो ज्याकेट किनिस् जुन स्टाइलिस र राम्रो गुणस्तरको छ, अनि कसैले त्यसलाई देखेर “तिम्रो यो न्यानो ज्याकेट मेरोभन्दा राम्रो छ। मैले लगाइरहेको झुत्रो ज्याकेटमा प्वालैप्वाल छन्, र यसको स्टाइल नै छैन। तिम्रो चाहिँ किन यति राम्रो हुन सक्छ?” भनेर भन्नु र त्यसो भनिसकेपछि उसले तँबाट बलपूर्वक त्यो न्यानो ज्याकेट फुकालेर लानु र उसको बिग्रेको ज्याकेट तँलाई दिनुजस्तै हो। अनि, तैँले ऊसित साट्न इन्कार गर्नै मिल्दैन—उसले तँलाई सास्ती दिनेछ, कुट्नेछ र मार्नसमेत सक्‍नेछ। के तैँले उसको प्रतिरोध गर्ने आँट गर्नेथिस् त? तैँले उसको प्रतिरोध गर्ने आँट गर्दैनथिस्, र तेरो इच्छाविपरीत उसले तेरो सामान लानेछ। त्यसैले, त्यो व्यक्तिको स्वभाव कस्तो हो? त्यो क्रूर स्वभाव हो। त्यसमा र ख्रीष्टविरोधीहरूले मण्डलीको सम्पत्ति हडप्ने र प्रयोग गर्ने स्वभावमा कुनै भिन्नता छ? (अहँ, छैन।) सम्पत्तिबारे ख्रीष्टविरोधीहरूको दृष्टिकोणअनुसार, तिनीहरू अगुवा र “अधिकारी” बनेर तिनीहरूले मण्डलीको सम्पत्ति हडपेलगत्तै मण्डलीको सम्पत्ति तिनीहरूकै हुन्छ। भेटी जसले चढाएको भए पनि, वा भेटीको रूपमा जे चढाइएको भए पनि, ख्रीष्टविरोधीहरूले त्यसलाई हडप्‍नेछन्। कुनै कुरा हडप्‍नुको अर्थ के हो? त्यसको अर्थ मण्डलीका नियमहरूअनुसार उचितसँग प्रयोग र विनियोजन हुनुपर्ने मण्डलीको सम्पत्ति ख्रीष्टविरोधीहरूको नियन्त्रणमा पुग्छ, र त्यसपछि त्यसलाई प्रयोग गर्ने शक्ति तिनीहरूमा मात्र हुन्छ भन्ने हो। मण्डलीको कामको लागि वा मण्डलीका सेवकहरूलाई आवश्यक पर्दासमेत, ख्रीष्टविरोधीहरूले त्यो सम्पत्ति प्रयोग गर्न अनुमति दिँदैनन्। त्यसलाई तिनीहरूले मात्र प्रयोग गर्न पाउँछन्। मण्डलीको सम्पत्ति केकसरी प्रयोग र विनियोजन गर्ने भन्‍ने सम्बन्धमा ख्रीष्टविरोधीहरूले नै अन्तिम निर्णय गर्छन्; यदि तिनीहरूले तँलाई प्रयोग गर्न दिन चाहेमा, तैँले त्यसलाई प्रयोग गर्न सक्छस्, र यदि चाहेनन् भने, तैँले प्रयोग गर्न सक्दैनस्। ख्रीष्टविरोधीहरूले स्वामित्त्वमा लिइसकेपछि, यदि मण्डलीको भेटी प्रशस्त छैन र तिनीहरूका व्यक्तिगत खर्चमा प्रयोग गरेर सिद्धियो भने, मण्डलीको कामको लागि पैसा बाँकी नरहला भनेर तिनीहरूले वास्तै गर्दैनन्। तिनीहरूले मण्डलीको काम वा मण्डलीको सामान्य खर्चबारे पनि विचार गर्दैनन्। तिनीहरू त त्यो रकम लिएर आफ्नै लागि खर्च गर्न मात्र चाहन्छन्, र त्यसलाई आफ्नै कमाइ मान्छन्। के यस तरिकाले काम गर्नु लाजमर्दो होइन र? (हो नि।) तुलनात्मक रूपले सम्पन्न क्षेत्रहरूमा रहेका कतिपय मण्डलीहरूमा ख्रीष्टविरोधीहरूले यस्तो सोच्छन्: “यो ठाउँ निकै राम्रो छ। खर्चको कुरा आउँदा, मैले जति पनि खर्च गर्न र जेसुकै गर्न सक्छु, मण्डलीका नियम र सिद्धान्तहरू पालना गर्नुपर्दैन। मैले जसरी चाहन्छु त्यसरी खर्चन सक्छु। अगुवा बनेदेखि, अन्ततः म हिसाब नगरी जति पनि खर्च गरेर जीवन जिउन सक्ने भएको छु। मैले कुनै कुरामा पैसा खर्च गर्न चाहेमा मैले भन्नु मात्र पर्छ, त्यसबारे चिन्ता लिनुपर्दैन, र निश्‍चय नै त्यसबारे कसैसित कुरा गर्नुपर्दैन।” मण्डलीको सम्पत्ति खर्च गर्ने सम्बन्धमा, ख्रीष्टविरोधीहरू आफैले सारा शक्ति प्रयोग गर्छन्, लापरवाहीपूर्वक कार्य गर्छन्, र पानीझैँ पैसा बगाउँछन्। मण्डलीका सिद्धान्तहरू वा कार्य बन्दोबस्तहरूबमोजिम कुनै पनि काम नगर्नुअलावा, ख्रीष्टविरोधीहरूले मण्डलीको सम्पत्तिलाई पनि बिनाकुनै सिद्धान्त त्यही रूपमा लिन्छन्। के तिनीहरूले सिद्धान्तहरू नबुझेको हो कि? होइन, तिनीहरूलाई मण्डलीको सम्पत्ति बाँडफाँड र खर्च गर्नेसम्बन्धी सिद्धान्तहरू राम्रोसँग थाहा हुन्छ, तर तिनीहरूले आफ्नो लोभ र चाहनाहरू नियन्त्रणमा राख्न सक्दैनन्। तिनीहरू विनाहैसियतका साधारण मानिसहरू हुँदा, नम्र हुन्छन् र सामान्य दैनिक जीवन जिउँछन्, तर अगुवा बनेलगत्तै, तिनीहरूले आफूलाई ठूलो सोच्छन्। तिनीहरू लवाइखवाइबारे विशेष सचेत बन्छन्—तिनीहरूले सामान्य खाना खान छाड्छन्, अनि आफ्नो लागि गुणस्तरीय र चर्चित ब्राण्डका कपडा खोज्छन्। सबथोक उच्च गुणस्तरको हुनुपर्छ; त्यसपछि मात्र तिनीहरूलाई आफ्नो पहिचान र हैसियतसित मिलेको अनुभूति हुन्छ। ख्रीष्टविरोधीहरू अगुवा बनेलगत्तै, दाजुभाइ-दिदीबहिनीहरूले तिनीहरूलाई उपहारहरू टक्र्याउनैपर्छ, मानौँ उनीहरू तिनीहरूप्रति ऋणी छन्। यदि कुनै राम्रो चिज भेटिएमा त्यसलाई प्राथमिकता दिनैपर्छ, र दाजुभाइ-दिदीबहिनीहरूले तिनीहरूमाथि पैसा खर्च गर्नुपर्ने अपेक्षा गरिन्छ। ख्रीष्टविरोधीहरू अगुवा बन्नुको अर्थ मण्डलीको सम्पत्ति आफूले स्वामित्वमा राख्न र प्रयोग गर्न प्राथमिकता दिने शक्ति आफूमा हुनु हो भन्ठान्छन्। तिनीहरूले यस तरिकाले सोच्ने मात्र नभई व्यवहार पनि यस्तै गर्छन्। यसअलावा, तिनीहरूले यो कुरालाई धेरै परसम्‍म र अरू मानिसहरूलाई घिन लाग्‍ने हदसम्म लैजान्छन्। यो दृष्टिकोणबाट हेर्दा, ख्रीष्टविरोधीहरूको चरित्र कस्तो हुन्छ? अगुवा बनेपछि, अलिकति काम गर्नुअगावै, तिनीहरू भेटीहरू लिन र तिनको प्रयोगमा प्राथमिकता पाउन चाहन्छन्। कस्तो व्यक्तिले यस्ता कामकुराहरू गर्न सक्छ? डाँका, तानाशाह, वा रैथाने दादाले मात्र यस्ता कामकुराहरू गर्न सक्छन्।

एउटा अगुवाले तल उल्लेखित कार्य गर्‍यो। उसले गरेको काम कतिको राम्रो छ भनेर खुट्ट्याउने, र त्यसलाई चिरफार गर्ने कोसिस गर। एकदिन, मैले एक प्याकेट चिनियाँ जडिबुटीको पौष्टिक पूरक प्राप्त गरेँ। मैले मनमनै सोचेँ, “मैले त यो किनिदेऊ भनेर कसैलाई भनेको थिइनँ, त्यसैले यो कहाँबाट पठाइयो? यो कसले किन्यो? मैले कसरी थाहा पाइनँ?” पछि, सोधखोज गरेपछि, मैले थाहा पाएँ कि एउटा अगुवाले माथि नसोधी आफैले किनेको रहेछ। उसले यो चिज माथिलाई चाहिएको छ भनेर भन्यो। यो सुनेपछि, तलका दाजुभाइ-दिदीबहिनीहरूले भने, “यो किनियोस् भनेर माथिकै चाहना भएकोले, यो सरल छ, हामीले मण्डलीको पैसा प्रयोग गरेर यो किने हुन्छ। माथिको जे किन्‍ने चाहना भए पनि ठिकै हुन्छ, र विशेषगरी यो परमेश्‍वरको लागि भएकोले, हामीलाई कुनै आपत्ति छैन।” अनि, खर्च गरिएको त्यो पैसा कसको थियो? (परमेश्‍वरको भेटी।) उसले किन परमेश्‍वरका भेटीहरू त्यसरी मनपरी खर्च गरेको हो? के यो खरिद गर्ने अधिकार माथिले दिएको हो? मलाई नसोधी, उसले गोप्य रूपमा आफैले औषधी किन्ने निर्णय गरेको थियो। अनि, खरिद गर्ने क्रममा, उसले रोकिएर सोचेन, “के यो माथिको लागि उपयोगी हुनेछ? के मैले किनिरहेको चिज उचित छ? मैले कति किन्नुपर्छ? के माथिबाट मलाई यो पैसा खर्च गर्न अनुमति हुनेछ?” के उसले यी कुराहरू मसँग सोधेको थियो? (थिएन।) उसले सोध्दै नसोधी सिधै यो सामान किनेको थियो। यो दानशीलता कहाँबाट आयो? यो कस्तो व्यक्तिगत बफादारी हो? उसले परमेश्‍वरको लागि केही चिज किन्न परमेश्‍वरकै पैसा प्रयोग गर्‍यो, र यसलाई आफूले गर्नुपर्ने कर्तव्यको रूपमा लियो, र त्यो चिज किनेर परमेश्‍वरलाई सन्तुष्ट पार्न उसले गर्नुपर्ने सबै गर्‍यो र सारा कठिनाइहरू पार गर्‍यो। यहाँ परमेश्‍वरलाई सन्तुष्ट पार्नुको अर्थ के हो? त्यसको अर्थ हो: “म तपाईंलाई नसोधी तपाईंलाई राम्रो सरप्राइज दिन सक्छु। हेर्नू त, ममा यो क्षमता छ! मैले यसो गर्न सक्छु भनेर तपाईंलाई थाहा थियो? तपाईंलाई के लाग्छ? के यो राम्रो सरप्राइज होइन र? तपाईं खुसी हुनुहुन्न र? के तपाईंलाई आराम महसुस भयो?” यो तैँले खर्च गरेको पैसा कसको थियो? के त्यो तेरो थियो? यदि तैँले परमेश्‍वरको पैसा खर्च गरेको होस् भने, के तैँले परमेश्‍वरको मन्जुरी लिइस्? तैँले परमेश्‍वरबाट पैसा चोरिस् र खर्च गरिस्, अनि परमेश्‍वरलाई राम्रो सरप्राइज दिन चाहेको भनिस्: यो कस्तो तर्क हो? तँ कसको पैसाले त्यस्तो दानशील बनिरहेको थिइस्? (परमेश्‍वरको घरको पैसाले।) परमेश्‍वरको घरको पैसाले दानशील बन्नु भनेको परमेश्‍वरका भेटीहरूले दानशील बन्नु हो। के यो घिनलाग्दो कुरा होइन र? (हो।) यो सुनेपछि तिमीहरूलाई घृणा महसुस हुन सक्छ, तर त्यो व्यक्तिले घृणा महसुस गर्नु त कहाँ हो कहाँ, ऊ आफूप्रति निकै खुसी थियो। उक्त सामान डेलिभर भएपछि, उसले मनन गर्‍यो: “जवाफ किन नआएको? मैले तपाईंको लागि यति राम्रो कार्य गरेको छु, तर तपाईंले मलाई किन धन्यवाद दिनुभएन? तपाईंलाई त्यो सामान कस्तो लागिरहेको छ? तपाईं त्यसमा सन्तुष्ट हुनुहुन्छ? तपाईं मैले भविष्यमा तपाईंका लागि अझ धेरै किनूँ भन्ने चाहनुहुन्छ? तपाईंले मेरो कस्तो मूल्याङ्कन गरिरहनुभएको छ? के तपाईंले मलाई अबदेखि महत्त्वपूर्ण पदमा राख्नुहुनेछ? तपाईं मैले गरेको काममा सन्तुष्ट हुनुहुन्छ? मैले तपाईंको पैसा खर्च गरेर तपाईंको लागि केही गरेँ—मेरो दयाबारे तपाईंलाई के लाग्छ? के तपाईं खुसी हुनुहुन्छ? कृपया, केही त भन्नोस्। किन कुनै जवाफ नदिनुभएको?” के मैले उसलाई जवाफ दिनुपर्ने थियो त? (थिएन।) किन थिएन? यो घटना निकै पहिले घटेको हो, तर यतिका समयसम्म मलाई त्यसप्रति घृणा लाग्न छोडेको छैन—हरेकपटक उसले किनेको त्यो चिज हेर्दा मलाई घृणा लाग्छ। तिमीहरू नै भन त, घृणा लाग्नु मनासिब हो? के यो घटनालाई चिरफार गर्नु सार्थक हुनेछ? (हजुर, हुनेछ।) यो कस्तो आचरण हो? के यो बफादारीको अभिव्यक्ति हो? दयाको अभिव्यक्ति हो? कि परमेश्‍वरको डर मान्ने हृदयको अभिव्यक्ति हो? (यीमध्ये कुनै पनि होइन।) यसलाई कसैसित चापलुसी र खेलबाड गर्नु भनिन्छ, र यसको अर्थ हो: “म तपाईंका चाहनाहरू पूरा गर्न र तपाईंमा मेरो राम्रो छाप छोड्नको लागि म तपाईंको पैसाले केही किन्छु, ताकि तपाईंले मलाई अझ धेरै निगाह देखाउनुहोस्।” त्यो अगुवाले मलाई खुसी पार्न, चापलुसी गर्न र चिप्लो घस्न चाहन्थ्यो, तर ऊ अन्त्यमा असफल भयो, र उसको भित्री वास्तविकता छर्लङ्गै देखियो। उसले के-के गल्तीहरू गर्‍यो? पहिलो कुरा त, मैले उसलाई मेरो लागि त्यसो गर्ने आज्ञा दिएको थिइनँ; मैले उसलाई यसो गर्नू भनेर भनेकै थिइनँ। दोस्रो कुरा, यदि उसले आफ्नो हृदयको दयाले यसो गर्न चाहेको थियो भने पनि, उसले पहिला सोधेर मन्जुरी लिएर त्यसपछि मात्र अघि बढ्नुपर्थ्यो। अनि, उसले त्यो काम गरिरहँदा, के उसले थाहा पाउनुपर्ने मामलाहरूमा सोधपुछ गर्नुपर्दैनथ्यो र? उदाहरणको लागि, कति किन्ने, कति पैसाले किन्दा ठिक हुने, कुन गुणस्तरका सामानहरू किन्ने, पैसा कसरी खर्चने—के उसले यी कुराहरू सोधपुछ गर्नुपर्दैनथ्यो र? यी कुराहरू सोधपुछ गरेको भए सत्यता सिद्धान्तहरूबमोजिम कार्य गरेको हुनेथ्यो। त्यसोभए, उसले यी कुराहरू सोधपुछ गर्न नसक्नुको प्रकृति कस्तो हो? सानो स्तरमा हेर्दा, उसले आफूलाई निकै चलाख ठानिरहेको थियो, तर ठूलो स्तरमा हेर्दा, यसलाई मनोमानीपूर्वक कार्य गर्नु, परमेश्‍वरलाई कुनै वास्ता नगर्नु, र लापरवाहीपूर्वक कार्य गर्नु भनेर भनिन्छ! मैले उसलाई त्यो सामान किन्नू भनेर कहिल्यै भनेको थिइनँ, त्यसैले उसले केको लागि असल अभिप्रायको नाटक गरिरहेको थियो त? के उसले आफैलाई समस्यामा पार्न खोजिरहेको थिएन र? यसअलावा, ख्रीष्टविरोधीहरूले सम्पत्तिलाई जुन रूपमा लिन्छन् त्यो नै उसको सबैभन्दा ठूलो समस्या थियो, र आज हामी त्यसैबारे सङ्गति र चिरफार गरिरहेका छौँ। उसलाई ऊ मण्डली अगुवा भएकोले मण्डलीमा परमेश्‍वरका चुनिएका मानिसहरूले परमेश्‍वरलाई चढाएका भेटीहरू चलाउन ऊ योग्य भएको, परमेश्‍वरलाई चढाइएका ती भेटीहरू प्रयोग गर्ने र राख्ने शक्ति उसमा निहित रहेको, र तिनका बारेमा अन्तिम निर्णय गर्ने अधिकार उसकै रहेको विश्‍वास लाग्थ्यो। त्यो मण्डलीमा उसले राजाकै शक्ति चलाउँथ्यो र ऊ रैथाने तानाशाह बनेको थियो। उसले सोच्थ्यो: “आफूले किन्ने चिजबारे मैले तपाईंलाई जानकारी गराउन वा सोध्न जरुरी छैन, म तपाईंको लागि त्यो त्यतिकै गरिदिहाल्छु। तपाईं मन्जुर हुनुहोस् वा नहुनुहोस्, यदि मलाई यो तरिकाले त्यसो गर्नु उचित हुन्छ भन्ने लाग्यो र मैले यही तरिकाले गर्न चाहेँ भने, म यसरी नै गर्नेछु।” त्यो मान्छे कस्तो चिज हो? के ऊ ख्रीष्टविरोधी होइन र? ख्रीष्टविरोधीहरू त्यति धेरै निर्लज्ज हुन्छन्। जब त्यो व्यक्तिलाई हैसियत दिइयो र जब ऊ अगुवा बन्यो, तब उसले राजा बन्‍न चाह्यो, र मण्डलीको सम्पत्ति हत्याउन चाह्यो। उसलाई मण्डलीको सम्पत्तिबारे उसले मात्र निर्णय गर्न पाउँछ, र सो सम्पत्ति स्वामित्वमा राख्ने र प्रयोग गर्ने शक्ति उसमा मात्र छ भन्ने लाग्यो। उसलाई मेरो लागि सरसामान किन्ने र कुन सामान किन्ने भन्नेबारे अन्तिम निर्णय उसले नै गर्नुपर्छ भन्ने पनि लाग्यो। तर के मलाई तैँले सरसामान किनिदिनुपर्छ र? मैले जे प्रयोग गरे पनि र जसरी प्रयोग गरे पनि, के मैले तँलाई संलग्न गराउनुपर्छ र? के यो समझ नहुनु होइन र? के यो निर्लज्ज हुनु होइन र? के तैँले तँ को होस् भन्ने बिर्सेको छस्? के यो ठ्याक्कै हैसियत दिइएपछि प्रधान स्वर्गदूतले परमेश्‍वरसँग समान स्तरमा रहन चाहेजस्तै भएन र? यसो गर्ने व्यक्तिले कतिवटा गल्तीहरू गर्‍यो? पहिलो त उसले मण्डलीको सम्पत्तिलाई आफ्नै व्यक्तिगत सम्पत्तिझैँ विनियोजन गर्‍यो; दोस्रो, उसले आफैले मेरो लागि सरसामान किन्‍ने निर्णय गर्‍यो; तेस्रोचाहिँ, उसले आफैले यो निर्णय गरेपछि, यसबारे माथि जानकारी गराएन, न त माथि सोधखोज नै गर्‍यो न त रिपोर्ट नै गर्‍यो। यी सबै आफैमा निकै गम्भीर थिए। त्यो ख्रीष्टविरोधीले त्यहाँ दक्षतापूर्वक कार्य सञ्चालन गरिरहेजस्तो देखिन्थ्यो। उसले आदेश दिएलगत्तै, उसका नोकरहरूले उसका आदेशहरू सुशीलसाथ कार्यान्वयन गरिहाल्थे। तिनीहरूले रोकिएर यस्तो सोध्दैनथे: “हामी यो सामान किन्न धेरै पैसा खर्चिरहेका छौँ—के परमेश्‍वरले यो मगाउनुभएको हो त? यस तरिकाले पैसा खर्च गर्न मिल्छ त? के यसो गर्नु उचित हुन्छ त? खासमा यो कसले मगाएको हो?” ती नोकरहरूले यी कुराहरूसमेत सोध्दैनथे। के तिनीहरूले कुनै जिम्मेवारी लिए त? के तिनीहरूमा कुनै बफादारी थियो त? अहँ, तिनीहरूमा कुनै बफादारी थिएन, र त्यसैले तिनीहरूलाई हटाइनुपर्छ। यो आफ्नै इच्छाहरूअनुसार कुनै सिद्धान्तविना भेटीहरू प्रयोग गर्ने विगतको उदाहरण हो। मेरो अनुमोदनविना परमेश्‍वरका भेटीहरू प्रयोग गरेर परमेश्‍वरको लागि सरसामान किन्नु: यसो गर्नु गम्भीर त्रुटि गर्नु हो।

अर्को एउटा उदाहरण छ, र म चाहन्छु, यी मानिसहरूले के गरे त्यो तिमीहरूले सुन अनि तिमीहरूलाई त्यो रिसउठ्दो लाग्छ लाग्दैन त्यो हेर। मण्डली भेलाहरूमा, म बसिरहेको कुर्सी अत्यन्तै नरम थियो, र त्यसमा बस्दा म निकै तल पुग्थेँ। टेबुल पनि निकै अग्लो भएकोले मैले ढाड सिधा पार्नुपर्थ्यो, र यसरी लामो समय बस्दा मलाई थकान हुन्थ्यो। त्यसैले, मैले तिनीहरूलाई अलि अग्लो र कम नरम सिट भएको कुर्सी किन्नू भनेँ। के यसो गर्नु सजिलो हुनुपर्ने होइन र? (हजुर, हो।) यो वास्तवमा निकै सामान्य मामला हो। सुरुमा, तिनीहरूले त्यो समयमा म बसिरहेको कुर्सीको उचाइ नाप्नुपर्थ्यो, र दुई इन्च बढी उचाइको वा सायद त्योभन्दा अलि अग्लो कुर्सी खोज्नुपर्थ्यो, र त्यसपछि सिट कति नरम छ भनी जाँच्नुपर्थ्यो, र अलि कडा सिट भएको खोज्नुपर्थ्यो। सुरुमा, तिनीहरूले पसलहरूमा खोज्न सक्थे, र यदि तिनीहरूले कुनै मिल्दो देखेनन् भने, तिनीहरूले अनलाइनमा पनि खोज्न सक्थे। के यो सजिलै गर्न सकिने काम होइन र? के यसमा कुनै कठिनाइहरू छन् र? पैसा खर्च गरेर केही किन्नुलाई चुनौती भन्न मिल्दैन, यसअलावा, यदि धेरै मानिसहरूले आफ्ना विचारहरू राखेमा यो काम गर्न सजिलै हुनुपर्छ। त्यसैले, केही समयपछि, म त्यो मण्डलीको अर्को भेलामा गएँ र मैले तिनीहरूलाई गएर नयाँ कुर्सी किन्यौ किनेनौ भनेर सोधेँ। तिनीहरूले भने, “हामीले हेर्‍यौँ, तर कुनै पनि मिल्दो देखेनौँ, र हामीलाई तपाईंले कस्तो कुर्सी चाहनुभएको भनेर पनि थाहा थिएन।” यो सुनेर म झस्किएँ। मैले सोचेँ, “मैले बुझेअनुसार, यहाँ सबैखाले र सबै गुणस्तरका सरसामान बेच्ने धेरै थरीका पसलहरू छन्, त्यसैले एउटा कुर्सी किन्नु त्यस्तो कठिन नहुनुपर्ने हो। मैले धेरै अपेक्षा पनि त गरिरहेको छैन।” तर खरिद इन्चार्जले भन्यो, “यो किन्न सजिलो छैन; तपाईंले चाहनुभएको जस्तो एउटा पनि बिक्रीमा छैन। सायद तपाईंले यहाँ भएको कुर्सीले नै काम चलाउन सक्नुहुन्छ।” मैले मनमनै सोचेँ, “तिमीहरूले किनेनौ भने ठिकै छ, अलिकति पैसा नै बच्छ, अहिलेको लागि म यसैले काम चलाउनेछु।” केही समय बितेपछि, म अर्को ठाउँमा गएँ, जहाँ केही राम्रा कुर्सीहरू थिए जुन बस्नको लागि आरामदायी थिए, र ती पुराना शैलीका र राम्रा गुणस्तरका छन् भनेर एकै नजरमा भन्न सकिन्थ्यो। त्यसैले, मैले एउटा फोटो खिचेँ र तिनीहरूलाई त्यो फोटोलाई गाइडको रूपमा प्रयोग गरेर कुर्सी किन्न आग्रह गरेँ, त्यो यही रङ्गको हुनुपर्छ भनिनँ, र यदि कुनै स्टोरमा पनि त्यो पाइएन भने, अनलाइनमा हेर्नू भनेँ। मैले तिनीहरूलाई किटेरै अफिसका सरसामान बेच्ने ठाउँहरूमा खोज्नू समेत भनेँ। पछि तिनीहरूले यस्तो जवाफ दिए: “हामीले अनलाइनमा गएर खोज्यौँ, तर एउटा पनि थिएन। सबै उत्पादकहरूले भने कि यो पुरानो मोडल हो, र आजकल यस्तो स्टाइलका कुर्सीहरू कसैले बनाउँदैन, त्यसैले हामीले किन्न सकेनौँ।” यो सुनेपछि मलाई अर्को झट्का लाग्यो र मैले सोचेँ, “यी मानिसहरू कामकुरा सम्हाल्नमा साँच्चिकै कमजोर छन्, तिनीहरूमाथि साँच्चै भर पर्न सकिँदैन। तिनीहरूलाई यो सानो काम मात्र त सुम्पिइएको थियो, तर तिनीहरूले दुईपटक मैले चाहेको चिज किन्न सक्दैनौँ भने र मलाई नकारे।” मैले तिनीहरूलाई खोजी जारी राख्न र अरू वेबसाइटहरूमा भेटिन्छ कि भनी हेर्न आग्रह गरेँ। यसैबीच पर्खने क्रममा, मैले मण्डलीको सरसामान राख्ने एउटा कोठामा एउटा कुर्सी फेला पारेँ। गुलाबी फूलहरूको चित्रवाला खोल लगाइएको र फोमको कुसन भएको त्यो कुर्सी पूरै बनिसकेको थिएन। त्यसको पछाडिको भाग, हात राख्ने ठाउँ, त्यसको खुट्टा, र बस्ने ठाउँ अत्यन्तै सिधा थिए। कुर्सीको प्रत्येक भाग सिधा थियो; त्यसका सबैतिर नब्‍बे डिग्री र वर्गाकार छेउहरू थिए। मैले भनेँ, “के यो कुर्सी कसैले आफैले बनाएको हो?” एउटा व्यक्तिले हतारहतार अगाडि आएर जवाफ दियो, “तपाईंलाई एउटा कुर्सी चाहिएको थिएन र? हामीले तपाईंको लागि यो कुर्सी बनायौँ, र हामी तपाईंलाई त्यसबारे बताउन र त्यसमा एकपटक बसिहेर्न आग्रह गर्न लागिरहेका थियौँ।” तिनीहरू अति नै दयालु बनिरहेका थिए, त्यसैले मैले सोचेँ: “म यसमा अवश्यै बसिहेर्नेछु।” म त्यो कुर्सीमा ढ्याक्क बसेँ, र मलाई ढुङ्गामाथि बसेझैँ अत्यन्तै असहज महसुस भयो, किनकि कुसनभित्रको फोम निकै कडा थियो। “ठिकै छ,” मेरो छेउमा उभिरहेको व्यक्तिले भन्यो, “यसलाई अलि नरम बनाउन सकिन्छ। यो अझै बनिसकेको छैन। हामीले यसलाई अझ राम्रो बनाएपछि तपाईंले फेरि बसेर हेर्न सक्नुहुन्छ।” त्यसमा फेरि बसेर हेर्नु? त्यो कुर्सीमा बस्नुभन्दा त काठको सानो पिरामा बस्नु राम्रो हुनेथ्यो; कम्तीमा मलाई ढुङ्गामाथि बसेजस्तो महसुस त हुँदैनथ्यो। मैले भनेँ, “अहँ, यसले हुँदैन। सक्छौ भने खोज्न जारी राख। यदि केही पनि पाउन सकेनौ भने, त्यसलाई बिर्सिदेऊ।” त्यसैले, मैले तिनीहरूलाई खोज्न जारी राख्न लगाएँ। सायद कुर्सी बनाउने मानिसहरूले बुझेनन् होला। तिनीहरूले सोचेका होलान्, “हामीले तपाईंप्रति धेरै दयालु व्यवहार देखाउँदै, सामग्री, स्टाइल, र साइज छानेर तपाईंको लागि छुट्टै कुर्सी बनाएका छौँ। तपाईं किन यो दयालु व्यवहारको कदर गर्नुहुन्न? अनि यतिमात्र नभएर, तपाईं आफूलाई ढुङ्गामाथि बसेजस्तो लागेको र यो कडा भएको भनेरसमेत भन्नुहुन्छ। तपाईं किन यति रोजीछानी गर्नुहुन्छ? हामीले तपाईंको लागि जे बनाउँछौँ तपाईंले त्यो प्रयोग गर्नुहोस्, त्यसपछि त कुरै सकियो त। तर तपाईं अझै पनि एउटा कुर्सी किन्न चाहँदै हुनुहुन्छ। हामीले तपाईंलाई तपाईंले चाहनुभएको स्टाइलको कुर्सी कतै पनि भेटिँदैन भनेर केही पटक भनिसक्यौँ, तर तपाईं जिद्‌ कसेर हामीलाई त्यस्तै कुर्सी नै किन्न लगाउनुहुन्छ। त्यसलाई पैसा लाग्दैन र? अलिकति पैसा बचाउँदा हुँदैन र? आफै कुर्सी बनाउँदा एकदमै कम मात्र खर्च हुन्छ; कच्चा पदार्थहरू खासै महङ्गो हुँदैनन्। हामीले जे चिज आफै बनाउन सक्छौँ, त्यो किन्नुको साटो हामीले आफै बनाउनुपर्छ। तपाईंलाई पैसा बचाउनुको महत्त्व कस्तो थाहा नभएको?” तिमीहरू नै भन त, के मैले त्यो कुर्सी प्रयोग गर्नु राम्रो हुन्थ्यो कि हुन्‍नथ्यो? (तपाईंले त्यो प्रयोग नगर्नु नै राम्रो हुन्थ्यो।) तिनीहरूले आफूले बनाएको कुर्सी मैले प्रयोग गर्दिनँ भन्ने बुझेपछि, त्यसलाई एक ठाउँमा थन्काए, र तिनीहरूमध्येबाट पनि कसैले त्यसलाई प्रयोग गरेन। भन त, यदि मैले त्यसलाई प्रयोग गरिनँ भने, के मैले मानिसहरूको मन दुखाइरहेको थिएँ त? (अहँ, हुनुहुन्थेन।) यतिका वर्षसम्म म त्यति कडा कुसन भएको कुर्सीमा कहिल्यै बसेको छैन—यो त निकै नै अनौठो अनुभव थियो। यी मानिसहरूले मलाई देखाएको ठूलो “दयालु व्यवहार” त्यही थियो। केही समयपछि, केही अनपेक्षित परिस्थितिवश, मेरो लागि वास्तवमै एउटा कुर्सी किनियो, त्यसैले मानिसहरूले आखिरमा मलाई केही “दयालु व्यवहार” देखाइछाडे। मैले तिनीहरूलाई मेरो लागि केही किन्न लगाएको त्यो नै पहिलोपटक थियो, र तिनीहरूले यो कुरा सिधै मबाट सुने, साथै तिनीहरूले जुन तरिकाले यो काम गरे, त्यो एकदमै घिनलाग्दो थियो। मलाई त्यो एउटा कुर्सी खरिद गर्न अत्यन्तै गाह्रो र कष्टकर थियो, सबथोक तिनीहरूमार्फत जानुपर्थ्यो र तिनीहरूसँग छलफल गरिनुपर्थ्यो, र त्यसको साथै म तिनीहरूको मुडबारे पनि सावधान हुनुपर्थ्यो। यदि तिनीहरू राम्रो मुडमा थिएछन् भने तिनीहरूले मलाई किनिदिन सक्थे, र राम्रो मुडमा थिएनछन् भने, तिनीहरूले नकिनिदिन सक्थे, र त्यसपछि त मैले प्रयोग गर्न पनि पाउँदिनथेँ। “ए तपाईं आरामदायी कुर्सी पो प्रयोग गर्न चाहनुहुन्छ, हामीले त प्रयोग गर्न पाएका छैनौँ, सपना देख्दै गर्नुस्। सिकर्मीले बनाएको यही प्रयोग गर्नुस्। हामीले आरामदायी कुर्सीहरू प्रयोग गर्न पाएपछि तपाईंले नि प्रयोग गर्न सक्नुहुन्छ।” के ती मानिसहरू ठ्याक्कै यस्तै चिज होइनन् र? ती कस्ता मानिसहरू हुन्? के ती निकृष्ट चरित्रका मानिसहरू होइनन् र? मैले त तिनीहरूलाई केही भेटी खर्च गरेर केही चिज किन्नु मात्र भनिरहेको थिएँ, तिनीहरूले आफ्ना हात र आँखा अलिकति चलाए पुग्थ्यो, तर त्यो काम गर्न तिनीहरूलाई त्यति गाह्रो र त्यति समस्या भयो। तिनीहरूलाई आफ्नै पैसा खर्च गर्न लगाइएको भए त झन् के हुन्थ्यो होला? सुरुमा, मैले कसको पैसा खर्च गर्ने भनेर भनिनँ—के तिनीहरूले मैले तिनीहरूको आफ्नै पैसा खर्च गराउन खोजेको सोचेर अन्त्यमा अति डर मान्दै खरिद गर्नै अस्वीकार गरेको हो त? के त्यो एउटा कारण हुन सक्छ? तँलाई केही चिज किन्‍न लगाउँदा म तँलाई कसरी तेरो आफ्नै पैसा खर्च गराउन सक्छु? यदि मण्डलीको कोषमा पैसा छ भने, खरिद गर्, यदि छैन भने, नगर्। मैले कुनै पनि हालतमा तँलाई तेरो आफ्नो पैसा खर्च गराउने कुरा हुँदैन। त्यसोभए, तिनीहरूलाई यो सानो काम गर्न पनि किन यति धेरै मेहनत लागेको हो? यी मानिसहरूमा त कुनै मानवता नै छैन! जब तिनीहरू कुनै काम फत्ते गराउन खोजिरहेका हुँदैनन्, साथै जब म तिनीहरूसँग कुराकानी गरिरहेको हुँदिनँ, त्यसबेला तिनीहरू दयालु र समझदार छन् जस्ता देखिन्छन्, तर तिनीहरूले कुनै काम गर्न थालेपछि, त्यो दया र समझ देखिँदैन। ती मानिसहरू अलमल्ल छन्! म तिनीहरूसित कसरी मिलेर रहन सक्छु र?

भेटीको विषय समेट्ने यहाँ अर्को उदाहरण छ। एउटा सानो किचन भएको ठाउँ छ, जहाँ पकाउने भाँडाकुँडा र थालबटुको सबै साझा रूपमा प्रयोग गरिन्छ, र कहिलेकाहीँ, जाडो याममा, त्यहाँका मानिसहरूलाई फ्लु लागिछाड्छ। मैले तिनीहरूलाई एउटा निसङ्क्रमण मेसिन वा ओजोन डिसइन्फेक्टर किनेर पकाउने भाँडाकुँडा र सबै साझा थालबटुकाहरू किटाणुरहित बनाउनू भनेँ। त्यसो गर्नु सुरक्षित र स्वच्छ हुन्थ्यो। के यो ठूलो माग थियो र? (अहँ, हुनुहुन्थेन।) मैले कसैलाई यो काम सुम्पेँ, र छोटो समयमै, एउटा ओजोन डिसइन्फेक्टर किनियो भन्ने सुनेँ। मेरा चिन्ता हटे, र त्यसपछि मैले त्यो मामलाबारे थप सोधपुछ गरिनँ। तर पछि थाहा पाउँदा, त्यसमा गल्ती भइसकेको रहेछ। त्यो व्यक्तिले किनेको मेसिन ओजोन डिसइन्फेक्टर नभएर एयर ड्रायर रहेछ। त्यो छली शैलीमा खरिद गरिएको थियो, र त्यो असाध्यै कमसल स्तरको थियो, र त्यसमा निसङ्क्रमण उपयोगिता बिलकुलै थिएन। के त्यो काम गर्ने व्यक्तिलाई त्यो कुरा थाहा थिएन र? (उसलाई थाहा हुनुपर्ने हो।) तर सायद त्यो दुर्जनलाई थाहै थिएन। त्यस्तो किन नि? मैले जुन व्यक्तिलाई त्यो काम सुम्पेको थिएँ, ऊ आफैले त्यो काम नगरेर एउटा दलाल खोजेर त्यो काम गराएको थियो, त्यसैले उसले ठ्याक्कै के सामान किनियो, वा त्यो राम्रो थियो कि कमसल थियो भनेर कहिल्यै थाहा पाएन। त्यो काम जसरी गरियो त्यसबारे तँ के सोच्छस्? के त्यो सद्‌विवेकले गरिएको थियो, कि थिएन? के त्यो व्यक्तिमा कुनै विश्‍वसनीयता थियो? के ऊ भर पर्न योग्य थियो? (अहँ, हुनुहुन्थेन।) त्यो कस्तो व्यक्ति थियो? के त्यो निष्ठा र मानवता भएको व्यक्ति थियो? (थिएन।) त्यो त गोलमाले, पूरै दुर्जन व्यक्ति थियो। अनि, त्यो कुरा त्यतिमै पनि टुङ्गिएन। त्यसलगत्तै, त्यो कामको जिम्मेवारी लिने व्यक्तिले मनन गर्न थाल्यो: “ओजोन डिसइन्फेक्टर प्रयोग गरेर सरसामान निर्मलीकरण गर्नु निकै प्रभावकारी हुने रहेछ। हाम्रा डाइनिङ् हलहरू धेरै मानिसहरूले प्रयोग गर्ने भएकाले सायद हामीले त्यहाँ पनि ओजोन डिसइन्फेक्टर किन्नुपर्छ। तपाईंले एउटा किन्नु भयो, हामी पनि केही किन्नेछौँ। तपाईंले सानो किचनको लागि सानो डिसइन्फेक्टर किन्नुभयो, हामी हाम्रा ठूला डाइनिङ् हलहरूका लागि ठूला डिसइन्फेक्टरहरू किन्नेछौँ।” उसले त्यस्तो विचार गरिसकेपछि त्यसबारे अरू धेरै दुर्जनहरूसँग छलफल गर्‍यो, र त्यसपछि त्यो किन्‍ने निर्णय गरियो। ती ओजोन डिसइन्फेक्टरहरू किनिएपछि, दाजुभाइ-दिदीबहिनीहरूले भने कि सबैले आआफ्नै थालबटुका प्रयोग गर्ने र कुनै पनि भाँडाकुँडा साझा रूपमा प्रयोग नगर्ने गरेकाले, तिनलाई निर्मलीकरण गर्नु जरुरी छैन, र निर्मलीकरण गर्नु वाहियात हुन्छ। अनि अन्त्यमा, ती मेसिनहरू त्यतिकै थन्काइए, र अहिले पनि केही त भँडार कोठामा प्याकेजसमेत नखोली जस्ताको तस्तै राखिएका छन्। त्यो मामला त्यसरी सम्हालिनु तिमीहरूलाई कस्तो लाग्छ? के त्यो विवेकशील तरिकाले गरिएको हो? के त्यो प्रशस्त समय भएको र काम नभएको व्यक्तिले जथाभावी रूपमा पैसा खर्च गरेको होइन र? कतिपय मानिसहरूले यी खरिदहरूको आदेश माथिबाटै आएको भन्ठाने, र यस्तोसमेत भने, “रिसाउनु हुँदैन! हामीले यो परमेश्‍वरबाट नै स्विकार्नुपर्छ। परमेश्‍वरले मानिसहरूलाई यति धेरै प्रेम गर्नुहुन्छ कि उहाँले हामीलाई कामै नलाग्ने चिजहरू पनि किनिदिनुहुन्छ। उहाँ हामीमाथि ठूलो खर्च गर्न इच्छुक हुनुहुन्छ। परमेश्‍वर हामीलाई अत्यन्तै राम्रो व्यवहार गर्नुहुन्छ!” तर अब तिनीहरूले ती खरिदहरू केही दुर्जनहरूको गोप्य कार्यहरूका परिणाम हुन् भनेर थाहा पाएका छन्। तिनीहरूले भेटीहरू यसरी दुरुपयोग गरे, कसैले पनि जिम्मेवारी लिएन, कसैले पनि ती कुरा हेरेन, र कसैले पनि ती खरिदहरू उचित थिए थिएनन् भनेर जाँच्‍ने वा खरिदपछि तिनको रिपोर्ट गर्ने काम गरेन। त्यो व्यक्तिले के आधारमा ती सामानहरू किनेको थियो? मैले उसलाई किचनको लागि एउटा निसङ्क्रमण मेसिन किन्न लगाएको आधारमा। के मैले उसलाई सारा डाइनिङ् हलहरूको लागि किन्नु भनेको थिएँ र? मैले उसलाई कहिल्यै त्यस्तो कामको आज्ञा दिइनँ। त्यसोभए, उसले सारा डाइनिङ् हलहरूको लागि किन्नुमा उसको मनसाय के थियो? के त्यो उसले भेटीहरूलाई आफ्नो व्यक्तिगत सम्पत्ति ठानेको, र जसरी मन लाग्यो त्यसरी विनियोजन गरेको होइन र? के ऊसँग ती भेटी विनियोजन गर्ने अख्तियार थियो? (थिएन।) ती मेसिनहरू किन्नुअघि, उसले मलाई “हामीले सानो किचनको लागि एउटा किनेकाले, ठूला डाइनिङ् हलहरूको लागि पनि किन्नुपर्छ कि?” भनेर कहिल्यै सोधेन। अनि उसले खरिद गरेपछि कतिवटा ओजोन डिसइन्फेक्टर किनियो, र तिनको कूल मूल्य कति पर्‍यो भनेर पनि रिपोर्ट गरेन, न त उसले दाजुभाइ-दिदीबहिनीहरूलाई ती काम नलागेको तथ्य नै रिपोर्ट गर्‍यो। त्यो मामला सम्हालिएको घिनलाग्दो तरिका त्यही थियो। अनि त्यो गोलमाले व्यक्तिले काटछाँट गर्दासमेत अझै प्रतिरोध गरिरहेको थियो। त्यस्तो व्यक्तिलाई कस्तो व्यवहार गर्नुपर्छ? (मण्डलीबाट निष्कासन गरिनुपर्छ।) त्यो घटनाको प्रकृतिको आधारमा भन्नुपर्दा, उसलाई मण्डलीबाट निष्कासन गर्नु अतिशयोक्ति हुँदैन, किनभने यो भेटीहरूसम्बन्धी मामला हो, र भेटीहरू चलाउँदा त्यसले प्रशासनिक आदेशहरू उल्लङ्घन गर्‍यो। त्यो लापरवाहीपूर्वक गरिएको काम थियो! के त्यो पैसा उसले आफ्नै ठानेको हो? के ऊसँग त्यसलाई प्रयोग गर्ने र जथाभावी चलाउने अख्तियार थियो? मैले मानिसहरूलाई जे चिज खरिद गर्न आज्ञा दिएको थिएँ त्यसमा तिनीहरूले अनेक कठिनाइहरू सिर्जना गरे, र त्यो काम फत्ते गर्नु तिनीहरूको लागि ठूलो सङ्घर्ष थियो, र त्यसअलावा मैले तिनीहरूसित सबथोकबारे छलफल पनि गर्नुपरेको थियो। तर मैले मानिसहरूलाई जे गर्न वा जे चिज किन्न आज्ञा दिएको थिइनँ, ती चिजहरू तिनीहरूले नहिचकिचाई किने, साथमा तिनीहरूले ती सामग्रीहरू उपयोगी हुनेछन् कि छैनन् भनेर योजना बनाउने वा अधिकांश मानिसहरूको परामर्श लिने काम कहिल्यै गरेनन्—तिनीहरूले बस आफूखुसी पैसा खेर फाले। केही समयअघि, केही विशेष परिस्थितिहरू थिए जसले गर्दा पर्याप्त खान नपाइने डरले कतिपय मानिसहरूलाई छ महिनादेखि एक वर्षसम्म पुग्ने खाद्यान्न किन्न लगाइयो। उक्त मामलाबारे तिनीहरूलाई यसरी संक्षिप्त र सरल तरिकाले बुझाइयो, र तिनीहरूले तीन दिनमै खरिद कार्यहरू सकाएको भनी एक हप्ताभित्रै रिपोर्ट गरे, र तिनीहरूले अर्गानिक उत्पादनहरू र अर्गानिक भनेर प्रमाणित हुने क्रममा रहेका उत्पादनहरू किनेका थिए। तिनीहरूको काम कस्तो थियो? के तिनीहरूले उत्कृष्ट काम गरेका थिएनन् र? मैले अरू केही भन्नुपर्ने आवश्यकता नै थिएन, उक्त मामला पार लगाइसकिएको थियो। तिनीहरूले आफ्ना लागि तत्परतासाथ यो काम सम्हाले, र विशेष दक्षता, तीव्रता, बौद्धिकता, र विचारशीलता देखाए। तिनीहरूले आफूलाई चाहिने खाद्यान्न मात्र नभई दैनिक आवश्यकताका कुराहरू पनि किनेका थिए। ती दैनिक आवश्यकताका कुराहरूमा तिनीहरूलाई आवश्यक पर्ने सबथोक थिए, तिनीहरूले तैँले कल्पना गर्न सक्ने सबथोक, र मिठाई, तरबूजाको बीउ, र अन्य खाजाहरूसमेत किन्न सकेका थिए। मलाई मनमनै यी मानिसहरूले साँच्चिकै जिउन जानेका छन् भन्ने लाग्यो; तिनीहरूले पैसा कसरी खर्च गर्ने भनेर जानेका थिए, र पैसा खर्च गर्न आँट पनि गर्थे। तिनीहरू सक्षम थिए, तिनीहरूको अस्तित्वजीवी कला निकै बलियो थियो, जङ्गली जनावरहरूको भन्दा बलियो, र तिनीहरूको गति निकै तीव्र थियो, मैले अपेक्षा गरेभन्दा तीव्र। जीवनअस्तित्वमा रहनको निम्ति, तिनीहरूले पहाड र समुद्र नै बोक्न सक्थे—तिनीहरूले गर्न नसक्ने केही थिएन। यो घटनाबाट मैले देखेँ कि यी मानिसहरू पूर्णतया दिमागहीन वा कार्यहरू सम्पन्न गर्न पूर्ण असक्षम होइनन्, बरु मुख्यगरी त्यो कुरा तिनीहरूले ती कार्यहरू कसको लागि गरिरहेका छन् भन्नेमा भर पर्ने रहेछ। यदि तिनीहरू आफ्नै लागि काम गरिरहेका हुन्थे भने, तिनीहरू निकै सक्रिय, चलाख, कार्यमा तीब्र, र दक्ष देखिन्थे—तिनीहरूलाई अह्राउनु पर्दैनथ्यो, र मैले तिनीहरूबारे चिन्ता लिनु पर्दैनथ्यो। तर जब तिनीहरू परमेश्‍वरको घरमा कर्तव्य पूरा गरिरहेका हुन्थे, तिनीहरूलाई जुनसुकै काम सम्हाल्न गाह्रो लाग्थ्यो, तिनीहरूले कहिल्यै सिद्धान्तहरू भेट्टाउन सक्दैनथे र काम सधैँ लथालिङ्ग पार्थे। यसको एउटा कारण थियो, र तिनीहरूले आफ्नो लागि काम गर्नु र परमेश्‍वरको घरको लागि काम गर्नुबीच ठूलो भिन्नता थियो। अहिलेको लागि, यी मानिसहरूमा कस्तो स्वभाव वा सार थियो भन्नेबारे कुरा नगरौँ। काम सम्हाल्नेबारेमा ती मानिसहरूले बोकेका ती दुई पूर्ण फरक मनोवृत्तिहरूले तिनीहरूमा साँच्चिकै निकृष्ट चरित्र थियो भन्ने प्रकाश गर्थ्यो। अनि, तिनीहरूको चरित्र कति निकृष्ट थियो त? म तिमीहरूलाई परिभाषा बताउँछु, ती मानिसहरू मानव थिएनन्, तिनीहरू पशुको हूल थिए! के यो परिभाषा तिनीहरूलाई सुहाउँछ? (हजुर, सुहाउँछ।) यी शब्दहरू स्विकार्न कठिन होला, र यी सुन्दा निराश लाग्‍ला, तर ती मानिसहरूले कामकुराहरू ठ्याक्कै यही तरिकाले सम्हाले, र तिनीहरू यस्तै चिज हुन्। मैले भनेको कुरा तथ्यहरूमा आधारित छ र यो आधारहीन बदनामी होइन। जब परमेश्‍वरको घरले केही मानिसहरूलाई प्रयोग गरिरहेको हुन्छ, तिनीहरूको कम उमेर, अलि कमजोर क्षमता, साथै जग र कदको कमीलाई ध्यानमा राख्दै, यसले निरन्तर तिनीहरूलाई मद्दत गर्नेछ, र तिनीहरूसित सत्यता र सिद्धान्तहरू सङ्गति गर्नेछ। तर अन्त्यमा, कमजोर चरित्र कमजोर चरित्र नै हुन्छ, पशु पशु नै हुन्छ, र ती मानिसहरू कहिल्यै बदलिनेछैनन्। तिनीहरूले सत्यता अभ्यास नगर्ने मात्र नभई तिनीहरू झन्झन् खराब बन्नेछन्, औँलो दिँदा डुँडुलो निल्नेछन्, र तिनीहरूमा सामान्य मानवतामा हुनुपर्ने सानो लाजको भावनासमेत हुनेछैन। तिनीहरूले परमेश्‍वरको घरको लागि केही चिज किन्दा वा कुनै काम गर्दा, कसरी यी चिजहरू सस्तोमा किनेर पैसा बचत गर्ने र कसरी व्यावहारिक चिज पनि पाउने भन्नेबारे कहिल्यै सल्लाह माग्दैनन्। तिनीहरूले कहिल्यै यसो गर्दैनन्। तिनीहरूले अन्धाधुन्ध पैसा खर्च गर्छन्, जथाभावी सरसामान किन्छन्, र बस बेकारका केही उत्पादनहरू मात्र खरिद गर्छन्। तर जब व्यक्तिगत रूपमा मेरो लागि कुनै काम सम्पन्न गर्ने वा केही चिज किन्ने समय आउँछ, तिनीहरूले त्यसलाई गम्भीर रूपमा लिन थाल्छन् र खर्च कटौती गर्ने अनि कम खर्च गरेर धेरै काम फत्ते गर्नेबारे सोच्छन्। तिनीहरू यस तरिकाले काम गर्नु सिद्धान्तहरू पालना गर्नु र सत्यता अभ्यास गर्नु हो भन्ठान्छन्। के यी मानिसहरूमा अलिकति पनि समझ छ त? यो पैसा कसको हो, र यो कसको लागि खर्च गरिनुपर्छ—यी कुराहरूसमेत तिनीहरूलाई स्पष्ट छैन। के यो कुनै दुर्जनले झैँ कामकुरा सम्हाल्नु होइन र? के तिमीहरूका वरपर यस्ता मानिसहरू छन्? मण्डलीको लागि मूल्यवान् र महङ्गा सरसामान खरिद गर्दा वित्तीय कर्मचारी वा आफूसँगै सहकार्य गर्ने दाजुभाइ-दिदीबहिनीहरूसित छलफल नगर्ने, आफूलाई इच्छा लाग्दा भेटीहरू दुरुपयोग गरिहाल्ने, आफ्नै पैसा खर्च गर्दाचाहिँ पैसा बचत गर्न र खर्चहरू कम गर्न जरूरी छ भनी थाहा हुने, तर परमेश्‍वरका भेटीहरू खर्च गर्दा स्वेच्छाचारीपूर्वक पैसा उडाउनेहरू—यस्ता मानिसहरू अत्यन्तै तिरस्कारयोग्य हुन्छन्! तिनीहरू अत्यन्तै घिनलाग्दा हुन्छन्! होइन र? (हो।) यस्ता कुराबारे सोच्नेबित्तिकै मलाई घृणा लाग्छ। ती पशुहरू गार्ड कुकुरहरूभन्दा पनि तल्लो स्तरका हुन्छन्। के तिनीहरू परमेश्‍वरको घरमा जिउन योग्य हुन्छन् र?

एउटा अगुवा थियो जसले दाजुभाइ-दिदीबहिनीहरूले विभिन्न ठाउँहरूमा परमेश्‍वरलाई चढाएका मूल्यवान् वस्तु, साधारण लत्ताकपडा, खाने स्वास्थ्य सामग्री र अन्य कुराहरू उसको आफ्नै “सुरक्षामा” राख्थ्यो। अनि, ब्रान्डेड झोलाहरू ऊ आफै बोक्थ्यो, छालाको जुत्ता आफ्नै खुट्टामा, औँठी आफ्नै औँलामा, हारहरु आफ्नै घाँटीमा, र अन्य कुराहरू आफै लगाउँथ्यो—उसले प्रयोग गर्न सक्ने कुनै पनि वस्तु, कसैको सहमति नलिई आफ्नो कब्जामा लिन्थ्यो र प्रयोग गर्थ्यो। एकदिन, माथिका ब्रदरले उसलाई दाजुभाइ-दिदीबहिनीहरूले विभिन्न ठाउँहरूमा परमेश्‍वरलाई चढाएका सबै वस्तुहरू किन हस्तान्तरण नगरेको भनेर सोध्यो। उसले जवाफ दियो: “दाजुभाइ-दिदीबहिनीहरूले भने कि यी कुराहरू मण्डलीलाई दिइएको हो, तिनीहरूले परमेश्‍वरलाई चढाइएको हो भनेनन्।” उसले ती कुराहरू मण्डलीलाई नै दिइएको हो भनी विशेष जोड पनि दियो, र उसको अव्यक्त आशय यो थियो कि, ऊ आफै मण्डलीको पूर्णाधिकार प्राप्त प्रतिनिधि भएकोले, परमेश्‍वरले यी वस्तुहरू प्राप्त गर्ने आशा त्याग्दा नै बेस हुन्छ, साथै ती वस्तुहरू परमेश्‍वरको लागि नभई मण्डलीको उपयोगको लागि हो। यसलाई अझ ठोस रूपमा भन्नुपर्दा, उसको आशय यस्तो थियो: “यी वस्तुहरू मेरो प्रयोजनको लागि हो, परमेश्‍वरले प्रयोग गर्नको लागि चढाइएको होइन। तिमीले के मागिरहेका छौ? के तिमी यो माग्न योग्य छौ?” यो सुन्दा के तिमीहरूलाई रिस उठ्दैन? (उठ्छ।) यो सुन्दा जो कसैलाई रिस उठ्छ। ल भन त, दाजुभाइ-दिदीबहिनीहरूले मण्डलीलाई दिने वस्तुहरू मण्डलीका अगुवाहरूलाई दिइएका हुन् भनेर विश्‍वास गर्ने कोही छ? मण्डलीलाई वस्तुहरू चढाउँदा, ती चढाइएका वस्तुहरू फलानो-फलानो मण्डली अगुवालाई दिइएको हो भनेर भन्ने कोही छ? के कसैसँग यस्तो अभिप्राय छ? (छैन।) यदि वस्तुहरू चढाउँदा तिनीहरूले “कृपया यो फलानो-फलानोलाई दिनुहोस्” भनेर लेख्छन् भने—तब मात्र त्यो वस्तु उक्त अगुवाको निजी स्वामित्वमा जान्छ। नत्र, चढाइएका सबै वस्तुहरू, चाहे त्यो पैसा होस् वा वस्तु, ती सबै दाजुभाइ-दिदीबहिनीहरूले परमेश्‍वरलाई दिएका हुन्। परमेश्‍वरलाई चढाइएका वस्तुहरूलाई सामूहिक रूपमा भेटी भनिन्छ। ती कुराहरूलाई भेटीको रूपमा तोकिसकिएपछि, ती परमेश्‍वरको प्रयोजनको लागि हुन्। अनि, जब ती परमेश्‍वरको प्रयोजनको लागि हुन्छन्, तब परमेश्‍वरले तिनलाई कसरी प्रयोग गर्नुहुन्छ? परमेश्‍वरले ती कुराहरू कसरी वितरण गर्नुहुन्छ? (उहाँले मण्डलीको काममा प्रयोग गर्न भनी मण्डलीलाई दिनुहुन्छ।) ठिक भनिस्। तिनलाई मण्डलीको काममा प्रयोग गर्ने सिद्धान्त र निर्दिष्ट विवरणहरू छन्, जसमा मण्डलीमा पूर्णकालीन रूपमा आफ्नो कर्तव्य निर्वाह गर्नेहरूको जिउने खर्च र मण्डलीको कामका विभिन्न खर्चहरू पर्छन्। परमेश्‍वरको देहधारण अवधिमा, यो प्रयोजनमा यी दुई विषयहरू पर्छन्: ख्रीष्टका दैनिक खर्चहरू, र मण्डलीको कामका सबै लागतहरू। अब, यी दुई बुँदाहरूमा, भेटीहरूलाई व्यक्तिगत तलब, इनाम, खर्च, र पारिश्रमिकमा रूपान्तरण गर्न सकिन्छ भन्ने कुनै बुँदा छ? (अहँ, छैन।) भेटीहरू कुनै एक व्यक्तिका हुँदैनन्। भेटीहरूको प्रयोग र बाँडफाँड परमेश्‍वरको घरद्वारा नै बन्दोबस्त गरिनुपर्छ, र ती मुख्य रूपमा मण्डलीको काममा प्रयोग गरिनुपर्छ: जो मण्डली अगुवा हो उसलाई भेटीहरू कब्जा वा प्रयोग गर्ने अख्तियार हुनेछ भन्‍ने कुरा यहाँ समावेश गरिएको छैन। त्यसकारण, तिनलाई ठ्याक्कै कसरी प्रयोग गरिनुपर्छ? यी भेटीहरू मण्डलीको सम्पत्ति प्रयोगमा लागू हुने सिद्धान्तहरूअनुसार नै बाँडफाँड गरिनुपर्छ। यस दृष्टिकोणबाट हेर्दा, ख्रीष्टविरोधीहरूले भेटीहरूलाई सधैँ आफ्नो स्वामित्वमा राख्न र प्रयोग गर्नमा प्राथमिकता दिन चाहनेकुरा लाजमर्दो छैन र? ख्रीष्टविरोधीहरू सधैँ दाजुभाइ-दिदीबहिनीहरूले चढाएका पैसा र वस्तुहरू उसैका हुन्छन् जो अगुवाइको पदमा छ भन्ने सोच्छन्। के यो लाजमर्दो सोचाइ होइन र? (हजुर, हो।) यो अत्यन्तै लाजमर्दो कुरा हो! ख्रीष्टविरोधीहरू आफ्नो स्वभावमा दुष्ट र क्रूर हुने मात्र होइनन्, तिनीहरूको चरित्र एकरत्ती पनि लाजको भावना नभएको नीच र निकृष्टसमेत हुन्छ।

यी विषयहरूबारे सङ्गति गरेर अनि यी मामलाहरूबारे कुरा गरेर, मानिसहरूले बुझ्नुपर्ने र अभ्यास गर्नुपर्ने सत्यताहरू स्पष्ट हुनेछन्। तर यदि हामीले यी कुराहरुमा सङ्गति गरेनौँ भने, कतिपय सत्यताहरूबारे मानिसहरूको बुझाइ शाब्दिक र धर्मसिद्धान्तको स्तरमै सीमित र अलि खोक्रो हुनेछ। यदि हामीले सत्यताबारेको हाम्रो सङ्गतिमा केही वास्तविक मामलाहरू समाविष्ट गर्‍यौँ भने, मानिसहरूलाई स्पष्ट रूपमा कुराहरू बुझ्न धेरै सजिलो हुनेछ, र सत्यताबारे तिनीहरूको बुझाइ अझ ठोस र व्यावहारिक हुनेछ। त्यसकारण, यी कुराहरू सङ्गति गर्नुको उद्देश्य कुनै पनि हिसाबले कसैलाई बदनाम गर्ने वा कठिनाइमा पार्ने होइन। यी वास्तवमै घटित भएका कुराहरू हुन्, र यी कुराहरू हामीले सङ्गति गरिरहेका विषयवस्तुसँग जोडिएका छन्। त्यसैले, केही मानिसहरू जीवित शिक्षण सामग्री बनेका छन्, र हामीले सङ्गति र चिरफार गरिरहेका ठेट उदाहरणहरूका व्यक्तित्व र पात्रहरू भएका छन्। यो एकदमै सामान्य कुरा हो। सत्यताको परिभाषाअनुसार, यो मानव जीवनको क्रममा प्रकट हुने वचन, विचार, दृष्टिकोण, कार्य र स्वभावहरूसँग जोडिएको हुन्छ। यदि हामीले सत्यताको शाब्दिक अर्थलाई वास्तविक जीवनबाट अलग राखेर त्यसको मात्र सङ्गति र व्याख्या गर्ने हो भने, मानिसहरूले सत्यताको वास्तविक बुझाइ कहिले प्राप्त गर्न सक्नेछन् र? यस तरिकाले काम गर्दा मानिसहरूलाई सत्यता बुझ्न एकदमै गाह्रो हुनेछ, र मानिसहरूलाई सत्यता वास्तविकतामा प्रवेश गर्न कठिन हुनेछ। सङ्गति र चिरफारको लागि केही ठेट उदाहरणहरू बाहिर ल्याउँदा मानिसहरूलाई सत्यता बुझ्न, र तिनीहरूले अभ्यास गर्नुपर्ने सिद्धान्तहरू, परमेश्‍वरका अभिप्रायहरू र तिनीहरूले अनुसरण गर्ने तरिकाहरू बुझ्न अझ अनुकूल हुनेछ। यस कारणले गर्दा, कुरा जे भए पनि, यो विधि मानिसहरूको लागि उपयुक्त र लाभदायक दुवै छ। यदि यी मामलाहरूले सत्यता छुँदैनथे, वा हामीले चिरफार गरिरहेका ख्रीष्टविरोधीहरूको स्वभाव समावेश गर्दैनथे भने, म यीबारे कुरा गर्न अनिच्छुक हुनेथेँ। तर यस्ता कामकुराहरू गरेका मानिसहरूका स्वभाव र सारहरूले हामीले सङ्गति गरिरहेका विषयवस्तु छुन्छन्, र त्यसैले आवश्यक पर्दा हामीले यी कुराहरूबारे सङ्गति गर्नैपर्छ। यस विषयमा सङ्गति गर्नुको उद्देश्य मानिसहरूलाई दबाउनु वा कठिनाइमा पार्नु होइन, न त तिनीहरूलाई सार्वजनिक अपमानमा पार्नु नै हो; बरु, यो त मानवजातिको स्वभाव र सार चिरफार गर्नको लागि हो, र अझ महत्त्वपूर्ण कुरा, मानवजातिभित्रका ख्रीष्टविरोधीहरूको स्वभाव चिरफार गर्नको लागि हो। हाम्रो सङ्गतिले यी विषयहरू समेट्दा, यदि तिमीहरूको दिमागमा फलानो-फलानो व्यक्तिले यस्तोउस्तो काम गर्‍यो भन्ने कुरा मात्र आउँछ, तर तिमीहरूले यो कसरी सत्यता र मानिसहरूको भ्रष्ट स्वभावहरूसँग सम्बन्धित छ भन्नेबारे सोच्न सकेनौ भने, के यसले तिमीहरूले सत्यता बुझेका छौ भनेर प्रमाणित गर्छ र? (गर्दैन।) यदि तिमीहरू केवल एउटा कुरा, वा एक विशेष व्यक्ति मात्र सम्झन्छौ, र तिमीहरूमा त्यस व्यक्तिप्रति पक्षपात, राय र पूर्वाग्रहहरू उब्जिन्छन् भने, के तिमीहरू सत्यताको बुझाइमा पुगेका छौ भन्न मिल्छ? यो सत्यता बुझ्नु होइन। त्यसोभए, कस्ता परिस्थितिहरूमा तिमीहरू सत्यताको बुझाइमा पुगेका छौ भनेर मान्न सकिन्छ? हामीले ख्रीष्टविरोधीहरूको सारका विभिन्न प्रकटीकरणहरूबारे सङ्गति र चिरफार गर्दा, म लगभग हरेकपटक नै ठेट उदाहरणहरूको रूपमा केही कथाहरू उल्लेख गर्छु, र तिमीहरूसँग यी कथाहरूमा त्रुटिहरू कहाँ छन् र मानिसहरूले पछ्याउनुपर्ने मार्ग के हो भन्नेबारे सङ्गति गर्छु। यदि तिमीहरूले यसप्रकारको सङ्गति गरेपछि पनि बुझ्दैनौ भने, यसको मतलब तिमीहरूको बुझाइमा समस्या छ, तिमीहरूको क्षमता धेरै कमजोर छ र तिमीहरूमा आत्मिक बुझाइको कमी छ। त्यसोभए, कस्ता अवस्थाहरूमा तिमीहरूमा बुझ्ने क्षमता र आत्मिक बुझाइ रहेको र तिमीहरूले हामीले सङ्गति गरेका उदाहरणहरूका सत्यता बुझेको मान्न सकिन्छ? सर्वप्रथम त, तिमीहरू हामीले सङ्गति गरिरहेका उदाहरणहरूसँग आफूलाई तुलना गर्न र आफूलाई चिन्न सक्षम हुनुपर्छ, र आफूसँग पनि यस्तो स्वभाव छ छैन भनेर हेर्न, आफूसँग हैसियत र अख्तियार भएको भए त्यस्ता कामकुराहरू गर्न सक्षम हुन्थ्यौ हुँदैनथ्यौ, र आफूसँग पनि त्यस्ता सोच र रायहरू छन् छैनन्, वा आफूले यसप्रकारको स्वभाव प्रकट गर्छौ गर्दैनौ भनेर हेर्न सक्षम हुनुपर्छ। यो एउटा पक्ष हो। यसअलावा, हामीले सङ्गति गरिरहेका उदाहरणहरूमा, तिमीहरूले आफूले बुझ्नुपर्ने र पालना गर्नुपर्ने सत्यता सिद्धान्तहरूलाई सकारात्मक तरिकाले खोज्‍नुपर्छ। यसको मतलब तिमीहरूले अभ्यास गर्नुपर्ने मार्ग पत्ता लगाउनु, र यी परिस्थितिहरूमा तिमीहरूले कस्तो स्थान लिने र कसरी सही र परमेश्‍वरका अभिप्रायहरूसँग मिल्दो तरिकामा अभ्यास गर्ने भनेर जान्नु हो। यसबाहेक, चिरफारमार्फत तिमीहरूले आफ्नो स्वभाव ख्रीष्टविरोधीहरूको जस्तै छ भनेर चिन्न सक्‍नुपर्छ, र त्यो सम्बन्ध बुझेर त्यसलाई कसरी समाधान गर्ने भनेर जान्नुपर्छ। यस तरिकाले, तिमीहरू सत्यताको बुझाइमा पुगेका हुनेछौ, र तिमीहरू आत्मिक बुझाइ भएको र सत्यता बुझ्ने क्षमता भएको व्यक्ति हुनेछौ। यदि तिमीहरूले कुनै कथा सुनिसकेपछि, सबै तथ्य र विवरणहरू, सबै कारण र प्रभावहरू सम्झिन्छौ, र तिनलाई व्याख्या गर्न सक्छौ, तर तिमीहरू मानिसहरूले अभ्यास र प्रवेश गर्नुपर्ने सत्यता सिद्धान्तहरू बुझ्दैनौ, र कुनै परिस्थिति सामना गर्नुपर्दा, मानिसहरू र वस्तुहरूलाई प्रस्ट बुझ्न र आफैलाई चिन्न सक्षम हुन यी सत्यताहरू कसरी लागु गर्ने भनेर थाहा पाउँदैनौ भने, यसको मतलब तिमीहरूमा बोध क्षमताको कमी छ। यस्तो बुझ्ने क्षमता नभएको व्यक्ति आत्मिक बुझाइ नभएको व्यक्ति हो।

म तिमीहरूलाई अर्को उदाहरण दिन्छु। एउटा मान्छे भर्खरै अगुवा चुनिएको थियो। उसले कामका विभिन्न पक्षहरूको वास्तविक अवस्था साँच्चै बुझ्नु र बोध गर्नुअघि नै, अर्थात् कामका हरेक पक्षहरूमा आफूलाई राम्ररी होम्‍नुअघि नै, उसले व्यक्तिगत सोधपुछहरू गर्न थालेको थियो: “हाम्रो मण्डलीमा परमेश्‍वरलाई चढाइएका भेटीहरू सुरक्षित राख्न को-को जिम्मेवार छन्? तिनीहरूको नामको सूचीसहित मलाई रिपोर्ट गर्नुहोस्। साथै, मलाई सबै खाता नम्बर र पासवर्डहरू दिनुहोस्। म कति पैसा छ भनेर बुझ्न चाहन्छु।” उसले कुनै पनि काममा चासो दिएन। उसलाई सबैभन्दा बढी चासो लागेको, र सबैभन्दा धेरै घत लागेको एउटै कुरा भनेको, भेटीहरू सुरक्षित राख्ने मानिसहरूका नाम, साथै खाता नम्बर र पासवर्डहरू थिए। के त्यहाँ केही गडबड हुन लागेको थिएन र? ऊ भेटीहरू आफ्नो हातमा पार्न चाहन्थ्यो, होइन र? यस्तो परिस्थिति सामना गर्नुपर्दा, तिमीहरूले के गर्नुपर्छ? के ऊ अगुवा बनेकोले उसलाई मण्डलीको सम्पत्ति सुम्पिइनुपर्छ, र उसलाई यसबारेमा जान्ने अधिकार र नियन्त्रण गर्ने शक्ति दिइनुपर्छ? (अहँ, उसलाई यो जानकारी दिइनु हुँदैन।) किन हुँदैन? यदि तिमीहरूले उसलाई यो दिएनौ भने, के तिमीहरू अवज्ञाको दोषी हुँदैनौ र? (उसले यी प्रकटीकरणहरू देखाएको तथ्यले उसमा केही समस्या छ भन्ने प्रमाणित गर्छ, र त्यसकारण परमेश्‍वरलाई चढाइएका भेटीहरू सुरक्षित गर्न, हामी उसलाई यो जानकारी दिन सक्दैनौँ।) त्यो ठिक हो: उसमा केही समस्या भएकोले, तिमीहरूले उसलाई यो जानकारी दिन मिल्दैन। तिमीहरूको जवाफले मेरो अघिल्लो सङ्गति व्यर्थ भएको छैन र तिमीहरूले कुरा बुझेका छौ भन्ने प्रमाणित गर्छ। अनि, किन तिमीहरूले उसलाई यो जानकारी दिन मिल्दैन? कुनै पनि अगुवाको जिम्मेवारी र कर्तव्य भनेको भेटीहरूमा ध्यान केन्द्रित गर्ने, वा भेटीहरूसँग सम्बन्धित कुनै पनि जानकारी प्राप्त गर्न प्रयास गर्ने होइन। यी कुराहरू अगुवाका कर्तव्य वा जिम्मेवारीहरू होइनन्। हरठाउँका मण्डलीहरूमा भेटीहरू व्यवस्थित गर्न र सुरक्षित राख्न तोकिएका मानिसहरू हुन्छन्। यसअलावा, भेटीहरूको प्रयोगलाई नियन्त्रण गर्न मण्डलीसँग कडा नियम र सिद्धान्तहरू हुन्छन्। कसैसँग पनि भेटीहरू आफूले नै प्रयोग गर्न प्राथमिकता दिने शक्ति हुँदैन, भेटीहरूको स्वामित्व आफूले लिन प्राथमिकता दिने शक्ति हुने त झन् कुरै नगरौँ। यो कुरा बिनाकुनै अपवाद सबैमा लागु हुन्छ। के यो तथ्य होइन र? के यो सहि होइन र? (हजुर, हो।) ख्रीष्टविरोधीहरूले भेटीहरूमाथिको स्वामित्व र तिनको प्रयोगलाई प्राथमिकता दिन चाहने कुरा आफैमा गलत हो। तिनीहरू आफू अगुवा भएकोले आफूले निर्बाध रूपमा भेटीहरू प्रयोग गर्न सक्नुपर्छ भन्ने सोच्छन्: के यो सत्यता हो त? यो पैसा परमेश्‍वरको हो—तिनीहरू किन यसको दुरुपयोग गर्छन्? तिनीहरू किन यसलाई मनलागी प्रयोग गर्छन्? के तिनीहरू यसो गर्न योग्य छन्? के परमेश्‍वर तिनीहरूले यसरी भेटीहरू प्रयोग गरून् भनेर सहमत हुनुहुन्छ? के परमेश्‍वरका चुनिएका मानिसहरूले यसलाई अनुमोदन गर्छन्? ख्रीष्टविरोधीहरूले भेटीहरू कब्जा गरेर फजुलमा उडाउनु: यो तिनीहरूको क्रूर स्वभावद्वारा निर्धारण गरिएको हुन्छ, यो कुराहरू हेर्ने तिनीहरूको लोभसिर्जित तरिका हो, र यो परमेश्‍वरको वचनले तोकेको कुरा होइन। यो ख्रीष्टविरोधी सधैँ सबै भेटीहरू नियन्त्रण गर्न, र भेटी सुरक्षाको जिम्मामा रहेका मानिसहरूबारे सबै जानकारी, र सबै खाता नम्बर र पासवर्डहरू नियन्त्रण गर्न चाहन्थ्यो। यो गम्भीर समस्या हो, होइन र? के उसले परमेश्‍वरका भेटीहरूबारेका अन्तर्निहित तथ्यहरू जान्न र तिनलाई राम्रोसँग सुरक्षित राख्‍न चाहन्थ्यो, र के तिनलाई ऊ स्वतन्त्र रूपमा कसैलाई पनि लापरवाहीपूर्वक खर्च गर्न अनुमति नदिई, उचित तरिकामा बाँडफाँड गर्न र तिनलाई अक्षुण्ण राख्न चाहन्थ्यो? के उसलाई यस्तो गर्ने मन थियो? के उसका कार्यहरूबाट राम्रो नियतको कुनै संकेत देख्न सकिन्छ? (सकिँदैन।) त्यसोभए, यदि कुनै व्यक्तिले साँच्चै भेटीहरूको लालच गर्दैन भने, अगुवाको रूपमा चुनिएको खण्डमा उसले के गर्नेछ? (उसले पहिले मण्डलीका कामका विभिन्न पक्षहरूको प्रभावकारिताबारे पत्ता लगाउनेछ, साथै भेटीहरू कसरी सुरक्षित राखिन्छन् र ती राखिएको ठाउँ सुरक्षित छन् छैनन् भनेर पत्ता लगाउनेछ। तर खाता नम्बर, पासवर्ड, वा राखिएको रकमबारे सोधपुछ गर्नेछैन।) ठीक भनिस्, तर अर्को पनि कुरा छ। साँच्चिकै भेटीको लोभ नगर्ने व्यक्तिलाई अगुवाको रूपमा छनोट गरिएपछि, उसले भेटीहरू राखिएको ठाउँ सुरक्षित छ छैन, साथै तिनको सुरक्षाको जिम्मा लिने मानिसहरू उपयुक्त र भरपर्दा छन् छैनन्, उनीहरूले भेटीहरू हिनामिना गर्छन् कि गर्दैनन्, र उनीहरूले सिद्धान्तहरूअनुसार भेटीहरू सुरक्षित राखिरहेका छन् छैनन् भनेर जाँच गर्नेछ। उसले पहिले यी कुराहरू विचार गर्नेछ। भेटीहरूको परिमाण र पासवर्डहरूजस्ता संवेदनशील जानकारीको हकमा, ती लोभ नगर्ने मानिसहरू—ती सभ्य र सम्मानित मानिसहरू—यसबाट टाढै रहनेछन्। तर लोभी व्यक्तिले यसलाई पन्छाउनेछैन, उसले यस्तो बहाना प्रयोग गर्नेछ: “म अगुवा हुँ। के मैले कामको हरेक पक्षको जिम्मा लिनुपर्दैन र? अरू सबै कुराहरू मलाई सुम्पिइयो, तर भेटीहरू चाहिँ किन नसुम्पिइएको?” आफूसँग भएको शक्ति प्रयोग गरेर, उसले यस बहानामा मण्डलीको आर्थिक पक्ष नियन्त्रण गर्न चाहन्छ। त्यो समस्या हो। उसले आफ्नो काम गरिरहेको वा आफ्ना जिम्मेवारीहरू राम्ररी पूरा गरिरहेको हुनेछैन, न त उसले सामान्य प्रक्रिया र सिद्धान्तहरूअनुसार नै मण्डलीको आर्थिक पक्षहरू व्यवस्थापन गरिरहेको हुनेछ। बरु, उसले ती कुराहरूबारे आफ्नै योजनाहरू बनाउनेछ। सामान्य मानिसले जसरी सोच्न सक्ने जोकोहीले यो कुरा बुझ्न सक्छ। त्यो अगुवाले यस्तो गर्न थालेलगत्तै कसैले उसको रिपोर्ट गर्‍यो र उसलाई रोकियो। पछि, त्यो व्यक्तिले मलाई रिपोर्ट गर्‍यो, अनि के यसो गर्नु सही थियो भनेर सोध्यो, र मैले यो सही थियो भनिदिएँ। यसलाई परमेश्‍वरको घरका हितहरू रक्षा गर्नु भनिन्छ; त्यो सूचना त्यस्तो मानिसलाई दिन मिल्दैन। अलिकति पनि काम नगरी सुरुमै परमेश्‍वरको घरको पैसा नियन्त्रण गर्न चाहनु—के यो अलि ठूलो रातो अजिङ्गरजस्तै हुनु होइन र? जब ठूलो रातो अजिङ्गरले दाजुभाइ-दिदीबहिनीहरूलाई गिरफ्तार गर्छ, त्यसले गर्ने पहिलो काम उनीहरूलाई पिट्ने भन्‍ने हुँदैन, किनकि उनीहरूलाई मूर्ख हुनेगरी पिटेपछि तिनीहरू स्पष्ट रूपमा बोल्न सक्दैनन् भन्ने त्यसलाई डर हुन्छ—त्यसले पहिले मण्डलीको पैसा कहाँ राखिएको छ, त्यो पैसा कसले सुरक्षित राखिरहेको छ, र त्यो पैसा कति छ भनेर सोध्छ। अनि, त्यसपछि मात्र त्यसले मण्डलीका अगुवाहरू को हुन् भनेर सोध्नेछ। त्यसको उद्देश्य पैसा कब्जा गर्ने मात्र हुन्छ। त्यो अगुवाले जे गर्‍यो र ठूलो रातो अजिङ्गरले जे गर्छ, दुवैको प्रकृति उस्तै छ। त्यो अगुवाले कुनै पनि कामबारे सोधपुछ गरेन, उसले एउटा कुराको पनि बोझ लिएन, र उसले आर्थिक पक्षहरूमा मात्र ध्यान दियो—के यो निकृष्ट हुनु होइन र? त्यो निकृष्ट मान्छेका कार्यव्यवहारहरू एकदमै प्रस्ट थिए! उसको हैसियत सुरक्षित हुनुअघि नै, ऊ पैसा हडप्न चाहन्थ्यो। के ऊ अत्यन्तै हतारमा थिएन र? अरू मानिसहरूले उसलाई चिन्नसक्‍नेछन् भन्नेबारे उसलाई खासै थाहा थिएन, र उसलाई चाँडै बरखास्त गरियो। यस्तो प्रस्ट रूपमा व्यवहार गर्ने यसप्रकारको व्यक्तिको हकमा, तिमीहरूले यो कुरा याद गर: उसलाई चाँडै बरखास्त गर। यसप्रकारका व्यक्तिबारे अरू केही खुट्ट्याउन आवश्यक छैन, जस्तै उसको स्वभाव, मानवता, शिक्षा, पारिवारिक पृष्ठभूमि, उसले परमेश्‍वरमा विश्‍वास गरेको समयावधि, उसको जग छ वा छैन, उसका जीवन अनुभवहरू कस्ता छन्—तिमीहरूले यी कुनै पनि कुराहरू खुट्ट्याउन आवश्यक छैन, यो एउटै कुरा त्यस्तो व्यक्ति ख्रीष्टविरोधी हो भनी निर्धारण गर्न काफी छ। त्यो व्यक्तिलाई बरखास्त गर्न र हटाउन तिमीहरू सबै मिल्नुपर्छ। तिमीहरूलाई अगुवाको रूपमा उसको आवश्यकता पर्दैन। किन? यदि तैले उसलाई नेतृत्व गर्न अनुमति दिइस् भने, उसले मण्डलीमा भएजति सबै पैसा फजुलमा उडाउनेछ, त्यो सबै हिनामिना गर्नेछ, र त्यसपछि मण्डलीको काम रोकिनेछ र त्यो पूरा गर्न असम्भव हुनेछ। यदि तैँले यस्तो किसिमको व्यक्ति भेटिस् जो पैसा हडप्नमा लिप्त छ, जसको ध्यान सधैँ अडिग रूपमा धनमा गाडिएको छ, र जो लालची छ भने, र यदि उसको वास्तविक प्रकृतिका लक्षणहरू देखा पर्न बाँकी नै छन्, र सबैले ऊसँग केही वरदानहरू छन्, उसमा केही कार्य सामर्थ्य छ, ऊ सबैलाई सत्यता वास्तविकतामा प्रवेश गराउन नेतृत्व गर्न सक्षम छ भन्ने सोच्दै अन्योलमा उसलाई चुनेका छन्, र अगुवा बन्नेबित्तिकै, उसले पैसा आफ्नै खल्तीमा भर्छ भनेर अपेक्षा गरेनन् भने, तैँले चाँडोभन्दा चाँडो उसलाई लात्ताले भकुरेर त्यो पदबाट हटाउनुपर्छ। गर्नुपर्ने सही कुरा बिलकुलै यही हो। पछि तिमीहरूले अरू कसैलाई चुन्‍न सक्छौ। एकदिन अगुवा नहुँदा मण्डली टुट्दैन। परमेश्‍वरका चुनिएका मानिसहरूले परमेश्‍वरमा विश्‍वास गर्छन्, कुनै विशेष अगुवामा होइन। ल भन त, दाजुभाइ-दिदीबहिनीहरूले गर्ने मूल्याङ्कनमा गल्ती हुने अवस्थाहरू हुँदैनन् र? त्यो व्यक्ति अगुवा बन्नुअघि, ऊ लोभी थियो भनेर भन्ने कुनै ठावैँ थिएन। अरूसँग अन्तरक्रिया गर्दा, उसले फाइदा उठाउने प्रयास गर्दैनथ्यो, उसले सरसामान किन्दा आफ्नै पैसा खर्च गर्थ्यो, र भिक्षा पनि दिन्थ्यो। तर अगुवा बनेपछि उसको पहिलो काम मण्डलीको आर्थिक पक्षहरूबारे जानकारी लिनु थियो। धेरैजसो मानिसहरूले यसप्रकारको दुष्ट इच्छा दबाउन सक्दैनन्—यो एकदमै अविश्‍वसनीय कुरा हो! ऊ कसरी रातारात बदलिन सक्यो? ऊ रातारात बदलिएको होइन, बरु ऊ सुरुमै त्यसप्रकारको प्राणी थियो, फरक यति मात्र हो कि, पहिले ऊ उसको प्रकाश गर्ने परिस्थितिहरूमा थिएन, तर अहिले उसलाई यो परिस्थितिले प्रकाश गरेको छ। यो व्यक्तिको प्रकाश त भइसक्यो, तैपनि तिमीहरू किन अझै ऊप्रति कृपालु हुन्छौ? बस उसलाई लात्तले हानेर बाहिर निकाल्देओ, ऊ जति टाढा पुग्यो उति राम्रो! के तिमीहरू यसो गर्ने आँट गर्छौ? (गर्छौँ।) मण्डलीको सम्पत्तिबारे षडयन्त्र रचिरहने व्यक्तिको हकमा, तिमीहरूले उसलाई पूर्ण रूपले नबुझी चयन नगर। यदि अज्ञानताको क्षणमा तिमीहरूले उसलाई राम्ररी नबुझी छनोट गर्‍यौ, र त्यसपछि ऊ एक लोभी प्राणी र यहूदा हो भन्‍ने पत्ता लाग्यो भने, तिमीहरूले उसलाई चाँडोभन्दा चाँडो लात हानेर हटाउनु र निकाल्नुपर्छ। कृपालु नबन, र नहिचकिचाओ। कोही यस्ता छन् जो यसो भन्छन्: “त्यो व्यक्ति लोभी भए पनि, उसको अरू सबै पक्ष ठिक छ। उसले मानिसहरूलाई परमेश्‍वरको वचनको बुझाइमा पुर्‍याउन सक्छ, र उसले मानिसहरूलाई आफ्ना कर्तव्यहरू सामान्य रूपमा पूरा गर्न लगाउन सक्छ।” तर ऊ केही क्षणको लागि मात्र यस्तो हुन्छ। समय बित्दै जाँदा, ऊ त्यस्तो रहनेछैन। उसको पैशाचिक अनुहार बाहिर आउन केही दिन पनि लाग्दैन। हामीले विगतमा सङ्गति गरेका ख्रीष्टविरोधीका सबै प्रकटीकरण र स्वभावहरू अलिअलि गरेर उसमा खुलासा हुँदै जानेछन्। तर के त्यतिबेलासम्म उसलाई बर्खास्त गर्न ढिलो हुँदैन र? मण्डलीको काम त पहिले नै प्रभावित भइसकेको हुनेछ। यदि तैले मैले भनेका कुराहरू विश्‍वास गर्दैनस् र तँ हिचकिचाउँछस् भने, पछुतो लाग्दा सुँकसुँक गर्न नथाल्। पहिले कुनै व्यक्तिले भेटीहरूलाई कस्तो व्यवहार गर्छ त्यो हेर्: त्यही नै सबैभन्दा सरल रणनीति हो, साथै कुनै व्यक्तिमा ख्रीष्टविरोधीहरूको सार छ छैन भनेर बुझ्ने सबैभन्दा सीधा र स्पष्ट रणनीति त्यही हो। हामीले विगतमा सङ्गति गरेका विषयहरूमा, हामीले केही प्रकटीकरण, प्रकाश, दृष्टिकोण, वचन र कार्यहरूमार्फत ख्रीष्टविरोधीहरूको स्वभाव पहिचान गर्नुपर्थ्यो, र तिनीहरूको स्वभावको आधारमा तिनीहरूमा ख्रीष्टविरोधी सार छ छैन भनेर हेर्नुपर्थ्यो। यो एउटै मात्र मामलामा, यी कुराहरू गर्न आवश्यक छैन: यो सीधा, स्पष्ट र सरल छ, र यसको लागि कम प्रयास र समय भए पुग्छ। व्यक्तिले यस्तो प्रकटीकरण देखाउन्जेल—निरन्तर रूपमा भेटीको स्वामित्व आफै लिनमा प्राथमिकता दिन वा जबरजस्ती भेटीहरू कब्जा गर्न चाहन्छ भने—तँ निश्‍चित हुन सक्छस् कि ऊ शतप्रतिशत ख्रीष्टविरोधी हो। उसलाई ख्रीष्टविरोधीका रूपमा चित्रण गर्न मिल्छ, र उसले अगुवाको रूपमा सेवा गर्न मिल्दैन, बरु उसलाई बर्खास्त गर्नैपर्छ र दाजुभाइ-बहिनीहरूद्वारा अस्वीकार गरिनुपर्छ।

हामीले भर्खरै भेटीहरू स्वामित्वमा लिन र प्रयोग गर्न प्राथमिकता दिने ख्रीष्टविरोधीहरूको प्रकटीकरणहरूबारे सङ्गति गर्‍यौँ, र यसलाई मण्डलीका आर्थिक पक्षहरू नियन्त्रण गर्ने प्रयासमा ख्रीष्टविरोधीहरूले व्यक्त गर्ने स्वभाव र सारहरू व्याख्या र चिरफार गर्न प्रयोग गर्‍यौँ। यो पहिलो बुँदा हो। स्वामित्व र प्रयोग—मण्डलीको सम्पत्ति सम्बन्धमा ख्रीष्टविरोधीहरूको सबैभन्दा प्रारम्भिक र आधारभूत शैली यही हो। यो बुँदामा, हामीले ख्रीष्टविरोधीहरूले मण्डलीको सम्पत्ति कसरी राख्छन् र प्रयोग गर्छन् भन्नेबारे ठोस रूपमा सङ्गति गरेनौँ। हामी अर्को बुँदामा अझै ठोस रूपमा कुरा गर्नेछौँ, र त्यो बुँदा ख्रीष्टविरोधीहरूले भेटीहरू फजुलमा उडाउने, दुरुपयोग गर्ने, सापट दिने, जालसाजीपूर्वक प्रयोग गर्ने, र चोर्ने कुरा हो।

ख. भेटीहरू फजुलमा उडाउनु, दुरुपयोग गर्नु, सापट दिनु, जालसाजीपूर्वक प्रयोग गर्नु, र चोर्नु

१. भेटीहरू फजुलमा उडाउनु

ख्रीष्टविरोधीहरू सोच्छन्, हैसियत र अख्तियारले तिनीहरूलाई भेटीहरू आफ्नो स्वामित्वमा लिन र प्रयोग गर्न प्राथमिकता दिने शक्ति दिन्छ। त्यसोभए, तिनीहरूले त्यो शक्ति प्राप्त गरेपछि, भेटीहरू कसरी विनियोजन र प्रयोग गर्छन् त? के तिनीहरूले यो काम मण्डलीका नियमहरू वा मण्डलीका कार्य आवश्यकतासम्बन्धी सिद्धान्तहरूअनुसार गर्छन् त, कि गर्दैनन्? के तिनीहरूले यसो गर्न सक्छन् त? (अहँ, सक्दैनन्।) तिनीहरूले यसो गर्न नसक्नुले धेरै कुराहरूलाई छुन्छ। ख्रीष्टविरोधीहरूले हैसियत प्राप्त गरिसकेपछि, तिनीहरू मण्डलीका केही कामहरूमा अपरिहार्य रूपमै संलग्न नभई सक्दैनन्, जुन काममा मण्डलीको सम्पत्तिको व्यय र विनियोजनहरू पर्छन्। त्यस्तो अवस्थामा, तिनीहरूले कुन सिद्धान्तहरूद्वारा मण्डलीको सम्पत्ति विनियोजन गर्छन्? के त्यो मितव्ययी हुने सिद्धान्त हो? के त्यो मिहिन रूपमा खर्च योजना बनाउनु र सम्भव भएसम्म मितव्ययी हुनु हो? के त्यो यावत्‌ थोकमा परमेश्‍वरको घरबारे विचार गर्नु हो? होइन। तिनीहरू साइकल चढेर कुनै ठाउँमा पुग्न सक्ने भए पनि बसमै पैसा खर्च गर्छन्। अनि जब तिनीहरूलाई सधैँ बसमा वा भाडाको गाडीमा जान असुविधाजनक वा असहज लाग्छ, तब तिनीहरूले परमेश्‍वरको घरको पैसाले कार किन्ने विचार गर्छन्। अनि कार किन्ने बेलामा पनि, तिनीहरूले कम मूल्यका र औसत मोडलका कारप्रति नाक खुम्च्याउँछन्, र ब्रान्ड र नाम चलेको आयातित उच्चस्तरीय मोडल नै रोज्छन्, जसको मूल्य चिनियाँ रकम दस लाखभन्दा बढी पर्छ। तिनीहरूले सोच्छन्, “यो ठूलो कुरा होइन, र जे भए पनि पैसा तिर्ने त परमेश्‍वरको घरले हो, साथै परमेश्‍वरको घरको पैसा भनेको सबैको पैसा हो। सबै जना मिलेर एउटा कार किन्नु कुनै गाह्रो काम होइन। परमेश्‍वरको घर अत्यन्तै ठूलो छ, सारा ब्रह्माण्ड नै परमेश्‍वरको हो, त्यसैले परमेश्‍वरको घरले एउटा कार किन्नु त्यस्तो ठूलो कुरा हो र? शैतानको संसारमा, मानिसहरूले चढ्ने सबै कारहरूको मूल्य दसौँ लाख पर्छ, त्यसैले हाम्रो मण्डलीले दस लाखमै एउटा कार किन्नु निकै मितव्ययी कुरा हो। त्यसअलावा, यो कार मैले मात्र प्रयोग गर्नको लागि होइन, यसलाई त सम्पूर्ण मण्डलीले साझा रूपमा प्रयोग गर्नेछ।” ख्रीष्टविरोधीहरूले मुख खोल्नेबित्तिकै, कुनै हिचकिचाहट, डर र ग्लानि महसुसबिना नै दस लाखभन्दा बढी खर्च भइहाल्छ। अनि, कार किनेपछि तिनीहरूले त्यसैमा आनन्द लिन थाल्छन्। तिनीहरू हिँडेर जानुपर्ने ठाउँहरूमा उप्रान्त पैदल जाँदैनन्, साइकल चढेर जानुपर्ने ठाउँहरूमा साइकलमा जान छाड्छन्, र भाडाका गाडीमा जान सकिने ठाउँहरूमा भाडाका गाडीमा जाँदैनन्; त्यसको सट्टामा तिनीहरू “तोकिएको कार” प्रयोग गर्न जिद कस्छन्। तिनीहरू यस्तो शेखबाजी शैलीमा व्यवहार गर्छन्, मानौँ तिनीहरू ठुलै काम गर्न सक्छन्। ख्रीष्टविरोधीहरूले व्यर्थमा धेरै पैसा खर्च गर्छन्, तिनीहरूले किन्ने सबथोक राम्रो, उच्चस्तरीय र अत्याधुनिक हुनुपर्छ। उदाहरणको लागि, आधारभूत र उच्च गुणस्तरका कुनैकुनै मेसिन वा सामाग्रीहरूको मूल्य दसौँ हजारले फरक पर्न सक्छ। यी परिस्थितिहरूमा, ख्रीष्टविरोधीहरूले उच्चस्तरीय मोडल नै किन्न चाहनेछन्, र जबसम्‍म तिनीहरूले आफ्नै पैसा खर्च गर्नु परिरहेको हुँदैन, तबसम्‍म तिनीहरूलाई यसो गर्दा कुनै चिन्ता हुनेछैन। यदि तिनीहरूले आफ्नै गोजीको पैसा तिर्नुपर्थ्यो भने, तिनीहरूसित तल्लो स्तरको वा कम गुणस्तरको किन्नसमेत पैसा हुँदैनथ्यो, तर जब तैँले त्यसको पैसा परमेश्‍वरको घरले तिर्नेछ भनेर भन्छस्, तब तिनीहरूले उच्चस्तरीय नै चाहनेछन्। के यिनीहरू पशु होइनन् र? के तिनीहरू विवेकहीन छैनन् र? के यो भेटीहरू फजुलमा उडाउनु होइन र? (हजुर, हो।) भेटीहरू फजुलमा उडाउने मानिसहरूमा कमजोर मानवता हुन्छ, तिनीहरू स्वार्थी र घृणित हुन्छन्! ख्रीष्टविरोधीहरूले भेटीहरू प्रयोग गर्ने शक्ति प्राप्त गरिसकेपछि, तिनीहरूले ती भेटीहरू आफ्नै लागि लिन चाहन्छन्, र सिद्धान्तहरूबारे वास्तै नगरी तिनलाई प्रयोग गर्न थाल्छन्, र हरेक खरिदमा उच्चस्तरीय सरसामान लिन जिद्‌ कस्छन्। चस्मा किन्दा पनि तिनीहरूले निलो प्रकाश र अल्ट्राभ्वाइलेट किरणहरू छेक्ने, सबैभन्दा सफा लेन्स भएको उच्चस्तरीय चस्मा चाहन्छन्, र कम्प्युटर खरिद गर्दा पनि उच्चस्तरीय र सबैभन्दा नयाँ मोडलको चाहन्छन्। तिनीहरूलाई आफ्नो कर्तव्यमा विभिन्न उपकरण र सामाग्रीहरू काम लाग्ने वा नलाग्ने जे भए पनि, यस्ता सरसामान किन्ने कुरा उठ्नेबित्तिकै, तिनीहरू उच्चस्तरीय नै किन्न चाहन्छन्। के यो भेटीहरू उडाउनु होइन र? आफ्नै पैसा खर्च गर्नुपर्दा तिनीहरूलाई मितव्ययी हुन आउँछ, र त्यो व्यावहारिक छ भने जस्तोसुकै सामानले पनि काम चल्छ, तर परमेश्‍वरको घरको लागि केही चिज किन्ने कुरामा, तिनीहरूले व्यावहारिकता र पैसा बचत गर्नेबारे विचारै गर्दैनन्। तिनीहरूले त बस त्यो चर्चित ब्रान्डको हुनुपर्छ, त्यसले तिनीहरूको हैसियत देखाउनुपर्छ भन्ने मात्र सोच्छन्, र जुन सबैभन्दा महङ्गो छ तिनीहरूले त्यही किन्छन्। के यो तिनीहरूको आफ्नै विनाश निम्त्याउनु होइन र? भेटीहरू पानी बगाएसरी खर्च गर्नु—के ख्रीष्टविरोधीहरूले गर्ने यही होइन र? (हो।)

एउटा केटो माथिका ब्रदरसँगै दाँत माझ्ने ब्रसहरू किन्न गएको थियो। उसले ब्रदरको लागि एक डलरभन्दा अलि बढी मूल्य पर्ने ब्रस किन्यो तर आफ्नो लागि चाहिँ १५ डलरभन्दा बढी मूल्य पर्ने आयतित ब्रस किन्यो। अब, के तिमीहरूले तिनीहरूको हैसियतको हिसाबमा माथिका ब्रदर र त्यो साधारण ब्रदरबीच केही फरक, केही भिन्नता थियो भन्नेथिएनौ र? (भन्नेथियौँ।) तर्कको हिसाबमा—हैसियत, दर्जा, वा परमेश्‍वरको विनियोजन गर्ने तरिकाजस्ता कुराहरू उल्लेख नगरौँ, र माथिका ब्रदरले यतिका वर्ष कडा मेहनत गर्दै आएको तथ्यबारे मात्र छलफल गरौँ—के उसले उच्च गुणस्तरको वस्तु प्रयोग गर्नुपर्ने होइन र? तर ऊ यसबारे रोजीछानी गर्ने खालको थिएन। उसले कस्ता सिद्धान्तहरू पछ्याइरहेको थियो त? सकेसम्म मितव्ययी हुने: यस्तो सामान कुनै परिष्कृत कुरा होइन, त्यसैले त्यति महङ्गो प्रयोग गर्नु जायज हुँदैन, त्यसमा त्यति धेरै पैसा खर्च गर्नु जरुरी छैन, त्यो प्रयोग गर्न योग्य छ भने काफी हुन्छ। अब, यी दुई मानिसहरूको पहिचान, दर्जा, र हैसियतको कुरा आउँदा, तिनीहरूबीच एउटा असमानता छ, र राम्रो सामान प्रयोग गर्नुपर्ने व्यक्तिको लागि सबैभन्दा औसत सामान किनिएको थियो, र औसत सामान प्रयोग गर्नुपर्ने व्यक्तिको लागि चाहिँ सबैभन्दा राम्रो गुणस्तरको किनिएको थियो। यसमा समस्या के थियो? यी दुईमध्ये कसमा समस्या थियो? त्यो राम्रो सामान प्रयोग गर्ने व्यक्तिमा समस्या थियो। उसलाई ऊ को हो भनेर कुनै ज्ञान थिएन र उसमा लाजको भावना नै थिएन, र परमेश्‍वरको घरले पैसा तिर्थ्यो भने उसले सबैभन्दा राम्रो र महङ्गो सामान किन्थ्यो। के यो व्यक्तिमा अलिकति पनि समझ थियो र? यदि उसले माथिका ब्रदरसँग किनमेल गर्दा त यसो गर्छ भने—उसकै अगाडि यी कुराहरू छान्छ भने—ऊ एक्लैले किनमेल गरिरहेको भए उसले के गर्थ्यो होला? उसले कति पैसा अनावश्यक रूपमा खर्च गर्थ्यो होला? ऊ अझै अघि बढ्नेथ्यो, र त्यसमा त्यो दस डलरको भिन्नता नहुनेथ्यो; उसले जुनसुकै मूल्यका सामानहरू किन्ने, र तिनको लागि जतिसुकै पैसा खर्च गर्ने आँट गर्नेथ्यो। उसले परमेश्‍वरको घरका भेटीहरू र पैसा यसरी नै खर्च गर्‍यो; के उसले आफ्नै विनाश निम्त्याइरहेको थिएन र? कतिपय मानिसहरू यस्तो सोच्छन्, “मैले परमेश्‍वरको घरको लागि यति ठूलो काम गरेको छु, यति धेरै जोखिमहरू लिएको छु, यति धेरै कठिनाइहरू सहेको छु, र म धेरैपटक जेल परेको छु। विशेष व्यवहार पाउनु त मेरो अधिकार नै हो नि।” के यो तेरो “अधिकार” सत्यता हो त? जो जेल परेको छ, वा जसले कठिनाइहरू भोगेको छ, वा धेरै वर्षसम्म उहाँको लागि यात्रा गरेको छ, उसले विशेष व्यवहारको अधिकार पाउनुपर्छ, र भेटीहरू प्रयोग गर्न र हडप्‍न, साथै तिनलाई मनमौजी रूपमा उडाउन पहिलो प्राथमिकता पाउनुपर्छ, र यो एउटा प्रशासनिक आदेश हो भनेर परमेश्‍वरले उहाँको कुन वचनमा प्रबन्ध गर्नुभएको छ? के परमेश्‍वरले कहिल्यै यस्तो कुनै वचन व्यक्त गर्नुभएको छ? (अहँ, छैन।) त्यसोभए, यस्तो व्यक्तिका साथै अगुवा, कामदार, र परमेश्‍वरको घरमा आफ्नो कर्तव्य गर्ने सारा मानिसहरूले भेटी कसरी प्रयोग गर्नुपर्छ भन्नेबारे परमेश्‍वरले के भन्नुभएको छ त? तिनीहरूले तिनलाई सामान्य व्यय र सामान्य खर्चहरूको लागि प्रयोग गर्नुपर्छ; भेटीहरूलाई प्रयोग गर्ने वा कब्जामा लिने विशेष अधिकार कसैलाई पनि हुँदैन। परमेश्‍वरले उहाँका भेटीहरू कुनै एक व्यक्तिको निजी सम्पत्ति बनाउनुहुनेछैन। त्यो सँगसँगै, मानिसहरूले भेटीहरू प्रयोग र विनियोजन गर्दा पैसा फजुलमा उडाउनुपर्छ भनेर परमेश्‍वरले तोक्नुभएको छैन। कस्तो व्यक्तिले पैसा फजुलमा उडाउँछ? फजुलमा पैसा उडाउने व्यक्तिको स्वभाव कस्तो हुन्छ? यो त पशु, तानाशाह, बदमास, गुन्डा, र लाजपचेका घृणास्पद खलपात्रहरूले गर्ने चिज हो, यो ख्रीष्टविरोधीहरूले गर्ने चिज हो। थोरै पनि मानवता भएको र केही लाज भएको कोही पनि यतिसम्म गिर्दैन। कतिपय मानिसहरू छन्, जो मण्डली अगुवा बनेपछि, यसले तिनीहरूलाई भेटीहरू र मण्डलीको सम्पत्ति प्रयोग गर्ने अख्तियार दिन्छ भन्ठान्छन्। तिनीहरूले भएभरका चिजहरू किन्न चाहन्छन् र ती चिज किन्‍ने दुस्साहस देखाउँछन्, र तिनीहरूले भएभरका सबै चिजहरू माग्न चाहन्छन्। तिनीहरूले जे किन्छन्, र जे प्रयोग गर्छन् त्यो पाउन तिनीहरू आफूलाई योग्य ठान्छन्; त्यसअलावा, तिनीहरूले कहिल्यै मूल्य सोध्ने कष्ट गर्दैनन्। अनि यदि कसैले तिनीहरूलाई सस्तो र साधारण चिज किनिदियो भने, तिनीहरू रिसाउनेछन् र त्यस व्यक्तिविरुद्ध तिक्तता बोक्‍नेछन्। तिनीहरू ख्रीष्टविरोधीहरू हुन्।

२. भेटीहरू दुरुपयोग गर्नु

ख्रीष्टविरोधीहरूले मण्डलीका आर्थिक पक्षहरू नियन्त्रण गर्ने प्रयास गर्नुको अर्को प्रकटीकरण दुरुपयोग हो। “दुरुपयोग” शब्द बुझ्न सजिलो हुनुपर्छ। के दुरुपयोगको अर्थ मण्डलीको सम्पत्ति लिएर दाजुभाइ-दिदीबहिनीहरूलाई दिनु वा त्यसलाई मण्डलीको काममा विनियोजन गर्नु ताकि त्यसलाई उचित प्रयोग गरियोस् भन्ने हो? (अहँ, होइन।) त्यसोभए “दुरुपयोग” को अर्थ के हो त? (त्यसको अर्थ त्यसलाई उचित तरिकाले खर्च नगरेर मनमौजी रूपमा वा गुपचुप तरिकाले प्रयोग गर्नु हो।) “त्यसलाई गुपचुप तरिकाले प्रयोग गर्नु” भन्नु सही भए पनि, त्यसले ठ्याक्कै अर्थ दिँदैन। यदि कुनै व्यक्तिले पूर्णकालीन कर्तव्य गरिरहेकाहरूको जिउने खर्चहरूको लागि गुपचुप तरिकाले मण्डलीको सम्पत्ति प्रयोग गर्छ भने, यसमा केही गल्ती छैन, र यो दुरुपयोग होइन। दुरुपयोग त निन्दित हुन्छ, र यो सिद्धान्तबमोजिम हुँदैन। उदाहरणको लागि, कतिपय मण्डली अगुवाहरूले मण्डलीको पैसा नियन्त्रणमा लिन्छन्, र जब तिनीहरूका छोराछोरीसँग कलेज जाने पैसाको अभाव हुन्छ, र तिनीहरूसँग घरमा त्यति पैसा हुँदैन, तब तिनीहरू परमेश्‍वरसामु प्रार्थना गर्न आउँछन्, र यसो भन्छन्, “हे परमेश्‍वर, सुरुमा मलाई मेरो गल्ती स्विकार्न र तपाईंसँग क्षमा माग्न दिनुहोस्। यदि तपाईंले दण्ड दिनैपर्छ भने, कृपया मेरो बच्चाको साटो मलाई दण्डित गर्नुहोस्। मलाई यो ठिक होइन भन्ने थाहा छ, तर अहिले म कठिन स्थितिमा छु, र मैले यसो गर्नुपरेको छ। तपाईंको अनुग्रह सधैँ प्रचुर हुन्छ, त्यसैले आशा छ योचोटि तपाईंले मलाई छोडिदिनुहुनेछ र मलाई आशिष् दिनुहुनेछ। मेरो बच्चाको कलेजको ट्युसन फिस तिर्न बिसतिस हजार रेन्मिन्बी कमी छ, र यताउता सापट माग्दै जोरजाम गर्दा पनि मसँग अझै पर्याप्त पैसा छैन। के म मेरो बच्चाको ट्युसन शुल्क तिर्न तपाईंको पैसा चलाउन सक्छु?” अनि, तिनीहरूले प्रार्थना गरिसकेपछि, तिनीहरूलाई अलि शान्ति महसुस हुन्छ र, परमेश्‍वर यसमा सहमत हुनुभयो भन्ठानेर, तिनीहरूले निजी प्रयोजनको लागि पैसा लान्छन्। यो दुरुपयोग हो, होइन र? पैसालाई जे कुरामा प्रयोग गर्नुपर्ने हो त्यसमा प्रयोग नगरेर अन्यत्र प्रयोग गर्नु, परमेश्‍वरको घरका भेटीहरू प्रयोग गर्ने सिद्धान्तहरू उल्लङ्घन गर्नु: यसैलाई “दुरुपयोग” भनिन्छ। जब परिवारको कुनै सदस्य बिरामी पर्छ र पैसाको आवश्यकता पर्छ, वा कुनै व्यावसायिक कारोबारमा तिनीहरूलाई पैसाको कमी हुन्छ, तब तिनीहरूले भेटीहरूबारे षडयन्त्रहरू रच्न थाल्छन्, अनि तिनीहरूले हृदयमा प्रार्थना गर्छन्, र यसो भन्छन्: “हे परमेश्‍वर, कृपया मलाई क्षमा गर्नुहोस्, मैले त्यसो गर्न चाहेको थिइनँ, तर मेरो परिवारले साँच्चै नै केही कठिनाइहरू सामना गरिरहेको छ। तपाईंको प्रेम सागरझैँ विशाल र आकाशझैँ असीमित छ र तपाईं मानिसहरूका अपराधहरू सम्झनुहुन्न। मैले यो रकम प्रयोग गरिसकेपछि, मेरो पारिवारिक व्यावसायले केही पैसा कमाएलगत्तै म तपाईंलाई यसको दुईगुणा तिर्नेछु, कृपया मलाई यो रकम प्रयोग गर्न दिनुहोस्।” तिनीहरूले यसरी नै परमेश्‍वरको भेटी चलाउँछन्। चाहे कुनै आफन्तलाई पैसा चाहिएको होस् वा कुनै साथीलाई, यदि यी अगुवाहरूको हातमा पैसा छ भने, तिनीहरूले दिनेछन्, र यसक्रममा न त सिद्धान्तहरूबमोजिम कार्य गर्नेछन् न त अरूको सहमति नै लिनेछन्, यी परमेश्‍वरलाई चढाइएका भेटीहरू हुन् भन्ने तथ्यबारे तिनीहरूले एकपटक सोच्ने त झन् कुरै नगरौँ। बरु, तिनीहरूले आफै पहल गरेर निर्णय लिनेछन्, अनि पैसा मण्डलीबाहिर लानेछन् र त्यसलाई अन्य उद्देश्यको लागि प्रयोग गर्नेछन्। के यो दुरुपयोग होइन र? (हो।) यो दुरुपयोग हो। अब, कतिपय मानिसहरूले चाहिँ गुपचुपमा भेटीहरू दुरुपयोग गरेपछि पूरै पैसा फिर्ता गर्छन्; तर के त्यसको अर्थ तिनीहरू भेटी दुरुपयोग गरेको पापको दोषी रहँदैनन् भन्ने हो? के त्यसको अर्थ तिनीहरू दोषबाट मुक्त हुन्छन् भन्ने हो? अथवा, यदि दुरुपयोग भएको समयमा, तिनीहरूसँग कारणहरू, कुनै सन्दर्भ, वा कठिनाइहरू थिए भने, र तिनीहरूसित पैसा दुरुपयोग गर्नुबाहेक अर्को कुनै विकल्प नै थिएन भने, के यो दुरुपयोगलाई माफी गरेर निन्दा नगर्न मिल्छ? (अहँ, मिल्दैन।) त्यसो हो भने, भेटीहरू दुरुपयोग गर्नु एउटा गम्भीर पाप हो! के यो यहूदाले जे गरेको थियो त्योभन्दा कुनै फरक छ र? के भेटीहरू दुरुपयोग गर्ने मानिसहरू यहूदाजस्तै होइनन् र? (हजुर, हुन्।) जब तिनीहरूका छोराछोरीहरू विश्‍वविद्यालय गइरहेका हुन्छन्, जब तिनीहरूको परिवारको कसैले कुनै व्यावसाय गरिरहेका हुन्छन्, वा कुनै वृद्ध व्यक्तिलाई उपचारको आवश्यकता परेको हुन्छ, वा खेती गर्नको लागि तिनीहरूसँग कुनै मल हुँदैन, यी सारा परिस्थितिहरूमा, तिनीहरू मण्डलीको पैसा खर्च गर्न चाहन्छन्। कतिपयले त लाज वा डर नमानी दाजुभाइ-दिदीबहिनीहरूले चढाएका भेटीका रसिदसमेत नष्ट पार्छन् र पैसा कुम्ल्याउँछन् र आफूखुसी खर्च गर्छन्। कतिपयले त भेलाहरूमा दाजुभाइ-दिदीबहिनीहरूले चढाएको पैसाको भेटीसमेत लिन्छन्, र भेला सकिनेबित्तिकै, तिनीहरू त्यसले सरसामान किन्छन्। अनि कतिपय दाजुभाइ-दिदीबहिनीहरू यस्ता हुन्छन्, जो यी मानिसहरूले भेटीहरू दुरुपयोग गरेको आफ्नै आँखाले देखे पनि, अझै तिनीहरूलाई नै पैसा राख्न दिन्छन्, त्यसप्रति कसैले पनि जिम्मेवारी उठाउँदैनन्, र त्यसलाई रोक्न कोही पनि अघि सर्दैनन्। उनीहरू सबै यी अगुवाहरूलाई चिढ्याउने डर मान्छन्, त्यसैले तिनीहरूले खर्च गर्दा उनीहरूले हेरेर बस्‍ने काम मात्र गर्छन्। अनि यस्तो हुँदा, के तैँले त्यो पैसा परमेश्‍वरलाई चढाइस् कि चढाइनस्? यदि तैँले अरू मानिसहरूलाई दान दिइरहेको छस् भने, तैँले त्यो पैसा परमेश्‍वरलाई चढाएको होइन भनेर प्रस्ट पार्नुपर्छ, र त्यसपछि परमेश्‍वरले त्यो पैसा सम्झनुहुनेछैन। त्यसपछि, त्यो पैसा कसको हो, त्यसलाई कसले खर्च गर्छ, र त्यसलाई कसरी खर्च गरिन्छ, ती सबै कुराहरूको परमेश्‍वरको घरसित कुनै सम्बन्ध हुनेछैन। तर अर्कोतर्फ, यदि तेरो यो पैसा वास्तवमै परमेश्‍वरलाई चढाइएको हो, तैपनि मण्डलीले त्यसलाई प्रयोग गर्ने मौका नपाउँदै कुनै व्यक्तिले त्यसलाई त्यसरी नै खर्चन्छ, त्यसरी नै फजुलमा उडाउँछ, र तैँले अलिकति पनि चिन्ता लिँदैनस्, न त त्यसलाई रोक्छस् न त रिपोर्ट नै गर्छस् भने, त्यो अवस्थामा, तँमा समस्या छ, तँ पापमा मुछिएको छस्, साथै जब तिनीहरू दण्डित हुन्छन्, तँ पनि उम्कन सक्नेछैनस्।

३. भेटीहरू सापट दिनु

भेटीहरूको स्वेच्छाचारी प्रयोग, अनुचित उपभोग र खर्च संलग्‍न हुने सबथोक अपरिहार्य रूपमा प्रशासनिक आदेशहरूसित सम्बन्धित हुन्छ, र यसमा ती आदेश उल्लङ्घन गर्ने विशेषता हुन्छ। कतिपयले मण्डलीको सम्पत्तिको व्यवस्थापन गर्ने क्रममा यसो भन्न सक्छन्: “मण्डलीको सम्पत्ति त्यतिकै बसिरहेको छ। हिजोआज, बैंकहरूसित हरप्रकारका लगानी कार्यक्रमहरू छन्, जस्तै बोण्ड र कोषहरू, ती सबैले राम्रो ब्याज दिन्छन्। यदि हामीले मण्डलीबाट पैसा लिएर यसलाई लगानी गऱ्यौँ र हामीले केही ब्याज कमाउन सक्यौँ भने, के यसले परमेश्‍वरको घरलाई फाइदा पुऱ्याउँदैन र?” त्यसपछि, यस विषयमा छलफल नगरी, मण्डलीमा कसैको सहमति प्राप्त नगरी, उनीहरू आफैले पैसा सापट दिन्छन्। त्यसो गर्नुको उद्देश्य के हो? यसलाई राम्ररी भन्दा, यो कार्य परमेश्‍वरको घरले केही ब्याज कमाओस् भनी परमेश्‍वरको घरलाई विचार गर्दै त्यसो गर्नु हो; तर वास्तविकतामा, यी मानिसहरूले स्वार्थी मनसाय बोकिरहेका हुन्छन्। उनीहरू कसैलाई थाहा नदिई पैसा सापट दिन चाहन्छन् र त्यसपछि, अन्त्यमा, मूलधन परमेश्‍वरको घरमा फिर्ता गर्छन् र ब्याजचाहिँ आफ्नै लागि राख्छन्। के यो मनमा एक बेइमान उद्देश्य राख्‍ने कार्य होइन र? यसलाई भेटी सापट दिनु भनिन्छ। के भेटी सापट दिनुलाई त्यसको उचित प्रयोग मान्न सकिन्छ? (सकिँदैन, यसलाई उचित मान्न सकिँदैन।) अरूले यसो भन्छन्, “परमेश्‍वरले मानवजातिलाई प्रेम गर्नुहुन्छ, परमेश्‍वरको घर स्नेही छ। कहिलेकहीँ, हाम्रा दाजुभाइ-दिदीबहिनीहरूलाई पैसाको कमी हुँदा, के हामीले उनीहरूलाई परमेश्‍वरका भेटीहरू सापट दिन सक्दैनौं र?” त्यसपछि कतिपय मानिसहरूले यस विषयमा आफैले निर्णय गर्छन्, र कतिपय ख्रीष्टविरोधीहरूले दाजुभाइ-दिदीबहिनीहरूलाई यसो भन्दै अपिलसमेत गर्छन् र उक्साउँछन्: “परमेश्‍वरले मानवजातिलाई प्रेम गर्नुहुन्छ, परमेश्‍वरले जीवन दिनुहुन्छ, मानिसलाई सबै कुरा दिनुहुन्छ, त्यसैले केही पैसा सापट दिनु कुनै ठूलो कुरा हुने थिएन, हुने थियो र? हाम्रा दाजुभाइ-दिदीबहिनीहरूलाई उनीहरूको जरुरी खाँचोहरूको समयमा मदत पुऱ्याउनु, उनीहरूका जीवनका कठिनाइहरूमा मदत गर्न पैसा सापट दिनु के परमेश्‍वरको अभिप्राय होइन? यदि परमेश्‍वरले मानवजातिलाई प्रेम गर्नुहुन्छ भने मानिसहरूले एकअर्कालाई कसरी प्रेम गर्न सक्दैनन् र? जानुहोस्, उनीहरूलाई केही पैसा सापट दिनुहोस्!” अज्ञानी मानिसहरूको ठूलो बहुमतले यो सुनेर यसो भन्छन्: “यदि तपाईं त्यसो भन्नुहुन्छ भने निश्चय दिनेछौ। जे भए पनि, यो सबैको पैसा हो, त्यसैले यसलाई हामी सबैले कसैलाई सहयोग गरेका मानौँ।” त्यसकारण, जब एक व्यक्तिले ठुल्ठुला विचारहरू फलाक्छ र चापलुसहरूको झुन्डले उसको कुरा खान्छ, र अन्त्यमा पैसा बाहिर जान्छ। यस्तोमा के तैँले “यो पैसा परमेश्‍वरलाई चढाइएको हो” भन्नु केही अर्थ हुन्छ त? यदि अर्थ हुन्छ भने, त्यो अघिबाटै परमेश्‍वरको पैसा हो र त्यसलाई पवित्र कुराका रूपमा अलग गरिसकिएको छ, त्यसैले त्यसको प्रयोग परमेश्‍वरले स्थापित गर्नुभएका सिद्धान्तहरूअनुसार गरियो भने मात्रै त्यो उचित प्रयोग हुनेछ। यदि कुनै अर्थ हुँदैन भने, यदि तैँले चढाएको पैसाको कुनै अर्थ हुँदैन भने, तैँले त्यो भेटी चढाउनु कस्तो कार्य हो? के त्यो खेलाँची मात्र हो? के तैँले परमेश्‍वरसँग ठट्टा गर्दैछस् र उहाँलाई धोखा दिँदैछस्? तैँले चढाउन चाहेका कुराहरू वेदीमा राखेपछि, तैँले तीबारे दुःख मान्न थाल्छस्, किनकी ती चिजहरू त्यहाँ राखिए पनि परमेश्‍वरले ती प्रयोग गरिरहनुभएको छैन, र आखिरमा उहाँलाई ती कुराहरूको कुनै उपयोग छैन जस्तो देखिन्छ। त्यसैले तैँले तिनलाई प्रयोग गर्नुपर्ने हुँदा, तिनलाई तँ आफैले लिन्छस् र प्रयोग गर्छस्। अथवा हुनसक्छ, तैँले धेरै नै चढाएको छस्, र पछि पछुताएर तैँले त्यसबाट केही फिर्ता लिन्छस्। अथवा हुन सक्छ, भेटी चढाउँदा तैँले स्पष्ट रूपमा सोचविचार गरिरहेको थिइनस्, र अब त्यसको लागि उपयोगिता थाहा पाएकोले, तैँले त्यो फिर्ता लिन्छस्। यो कस्तो प्रकृतिको व्यवहार हो? पैसा र यी वस्तुहरू: व्यक्तिले एकपटक यी वस्तुहरू परमेश्‍वरलाई चढाएपछि, यी वेदीमा चढाउनुजस्तै हो, अनि वेदीमा चढाइएका यी कुराहरू के हुन्? यी भेटीहरू हुन्। चाहे यो एउटा ढुङ्गा, वा बालुवाको एउटा कण, बफ्याएको एउटा रोटी, वा एक कचौरा पानी मात्रै भए पनि, जब तँ यसलाई वेदीमा राख्छस्, तब यो वस्तु परमेश्‍वरको हुन्छ, मानिसको हुँदैन, र कुनै पनि मानिसले अब त्यसलाई छुनु हुँदैन। चाहे यो तैँले आफ्नै निम्ति लोभ गरेको होस् वा नहोस्, वा तैँले यसका एक उचित उपयोग छ भनी विचार गरे पनि नगरे पनि, अब यसमा कुनै मानिसको अधिकार हुँदैन। कतिपयले भन्छन्, “के परमेश्‍वरले मानवजातिलाई प्रेम गर्नुहुन्न र? यदि उहाँले मानवजातिलाई एक हिस्सा दिनुभयो भने के हुन्छ र? अहिले, तपाईं तिर्खाउनुभएको छैन र तपाईंलाई पानीको आवश्यकता छैन, तर म तिर्खाएको छु, त्यसैले म किन पिउन सक्दिनँ र?” तर त्यसबेला तैँले परमेश्‍वर त्यसमा सहमत हुनुहुन्छ वा हुनुहुन्न त्यो हेर्नुपर्छ। यदि परमेश्‍वर सहमत हुनुहुन्छ भने, त्यसले उहाँले तँलाई अधिकार दिनुभएको छ र तँसित त्यो उपयोग गर्ने अधिकार छ भनी प्रमाणित गर्दछ; तर यदि परमेश्‍वर सहमत हुनुहुन्न भने तँसित त्यो उपयोग गर्ने कुनै अधिकार हुँदैन। तँसँग अधिकार नभएको, परमेश्‍वरले तँलाई अधिकार नदिनुभएको अवस्थामा, परमेश्‍वरको स्वामित्वमा रहेको कुनै वस्तु प्रयोग गर्नु भनेको वर्जित गरिएको ठूलो कुरा उल्लङ्घन गर्नु हो, जुन कार्यलाई परमेश्‍वरले सबैभन्दा बढी घृणा गर्नुहुन्छ। परमेश्‍वरले मानिसहरूबाट हुने उल्‍लङ्घन सहनुहुन्न भनेर मानिसहरूले सधैँ भन्‍ने गर्छन्, तर तिनीहरूले परमेश्‍वरको स्वभाव वास्तवमा कस्तो छ, वा तिनीहरूले गर्ने कुन कुराहरूले सबैभन्दा बढी उहाँको स्वभाव चिढ्याउने सम्भावना हुन्छ भनेर कहिल्यै बुझेका हुँदैनन्। परमेश्‍वरका भेटीहरूको मामलामा, धेरै मानिसहरूले त्यसलाई निरन्तर आफ्नो मनमा राख्छन्, आफूलाई जसरी मन लाग्छ त्यसरी तिनलाई प्रयोग गर्न वा विनियोजन गर्न, आफ्नै इच्छाअनुसार तिनलाई उपयोग, कब्जा गर्न वा फजुलमा उडाउन चाहन्छन्; तर म तँलाई भन्छु, तँ खतम होलास्, तँ मृत्युको योग्य बन्लास्! परमेश्‍वरको स्वभाव यस्तो हुन्छ। परमेश्‍वरले कसैलाई पनि उहाँका सम्पत्तिहरू छुन दिनुहुन्‍न; उहाँको मर्यादा यस्तो हुन्छ। केवल एउटा स्थितिमा मात्र परमेश्‍वरले मानिसहरूलाई ती प्रयोग गर्ने अधिकार दिनुहुन्छ, र त्यो हो मण्डलीका नियमहरू र तिनलाई प्रयोग गर्ने सिद्धान्तहरूअनुसार उचित प्रयोग गर्नु। यी सीमाहरू भित्र रहनु परमेश्‍वरको लागि स्वीकार्य छ, तर यी सीमाहरूबाट भड्केर जानु परमेश्‍वरको स्वभाव चिढ्याउनु, र प्रशासनिक आदेशहरूको उल्लङ्घन हुनेछ। यो यतिसम्म कडा छ, सम्झौता गर्ने कुनै ठाउँ छैन, र कुनै वैकल्पिक तरिका छैन। त्यसकारण, जसले भेटीहरू फजुलमा उडाउने, दुरुपयोग गर्ने र सापट दिने गर्छन्, तिनीहरू परमेश्‍वरको नजरमा ख्रीष्टविरोधीका रूपमा चित्रण हुन्छन्। अनि, तिनीहरूलाई ख्रीष्टविरोधीका रूपमा चित्रण गर्नेजस्तो कठोर व्यवहार किन गरिन्छ? यदि परमेश्‍वरमा विश्‍वास गर्ने कुनै व्यक्तिले परमेश्‍वरको स्वामित्वमा रहेको र पवित्र कुराका रूपमा अलग गरिएका वस्तुहरू जथाभाबी छुने, वा प्रयोग गर्ने वा बरबाद पार्ने कार्यसम्म गर्छ भने त्यो कस्तो खालको व्यक्ति हो? त्यस्तो व्यक्ति परमेश्‍वरको शत्रु हो। परमेश्‍वरका शत्रुहरूले मात्र उहाँका सम्पत्तिप्रति त्यस्तो मनोवृत्ति राख्छन्; कुनै साधारण भ्रष्ट व्यक्तिले त्यसो गर्दैन, एउटा जनावरले पनि त्यसो गर्दैन, केवल परमेश्‍वरका शत्रुहरू, शैतान, र ठूलो रातो अजिङ्गरले मात्र त्यस्तो काम गर्छ। के यसो भन्‍नु अति कठोर हुन्छ? होइन, यो तथ्य हो र यसो भन्‍नु पूर्ण रूपले सही छ। शैतानका खलकले कसरी परमेश्‍वरका सामानहरू छुन सक्छन् र? परमेश्‍वरको मर्यादा यस्तो हुन्छ!

४. जालसाजीपूर्वक भेटीहरू प्रयोग गर्नु

अरू कतिपय मानिसहरू यस्ता छन्, जो अनेक बहानामा परमेश्‍वरको परिवारलाई यसो भन्दै पैसा र सामानहरू माग्छन्, “हाम्रो मण्डलीलाई एउटा कुर्सीको कमी छ, त्यसैले हाम्रो लागि एउटा किनिदिनू। हाम्रो मण्डलीका कतिपय दाजुभाइ-दिदीबहिनीहरूसँग कर्तव्य पूरा गर्नका लागि कम्प्युटर छैनन्, त्यसैले हाम्रो लागि एउटा म्याक किनिदिनू। हामीले कामको क्रममा मानिसहरूलाई बारम्बार सम्पर्क गर्छौँ, र फोन छैन भने हाम्रो कामै हुँदैन, त्यसैले हामीलाई एउटा आइफोन किनिदिनू। तर एउटा मात्र भएर हुँदैन, एउटाले त अत्यन्तै असुविधाजनक हुन्छ, किनकि कहिलेकाहीँ हामी फरकफरक मानिसहरूसँग सम्पर्कमा रहनुपर्छ। अनि, एउटा मात्र लाइन हुँदा सजिलै निगरानीमा पर्न सकिन्छ, त्यसैले धेरै लाइनहरू भए मात्र काम हुन्छ।” अनि त्यसैले, यीमध्ये कतिपय मानिसहरूसँग चारपाँच वटा फोनहरू हुन्छन् र तिनीहरूले एकैपटक दुईतीन वटा ल्यापटप बोक्छन्; तिनीहरू अत्यन्तै प्रभावशाली देखिन्छन्, तर तिनीहरूको कार्य सम्पादन कमजोर हुन्छ। तिनीहरूले यी सारा वस्तुहरू कसरी प्राप्त गरे? तिनीहरूले त्यो सबै जालसाजीपूर्वक प्राप्त गरे। विगतमा, हामीले एउटी मूर्ख आइमाईको कुरा गरेका थियौँ, जो खाट्टी ख्रीष्टविरोधी थिई। जब परमेश्‍वरको घरले एउटा मण्डली भवन नवीकरण गरिरहेको थियो, उसले एउटा केटोसँग मिलेर जालसाजीपूर्वक मण्डलीको पैसा प्रयोग गरी, र परमेश्‍वरको घरलाई ठूलो क्षति पुर्‍याई। त्यो मान्छेले भवन नवीकरण गर्दा सबैभन्दा महङ्गा सरसामान किनेर एकदमै धेरै थप पैसा खर्च गराउँदै गैरविश्‍वासी ठेकेदारले जस्तै पैसा कुम्ल्यायो। जब केही मानिसहरूले त्यहाँ समस्या देखे, त्यो मूर्ख महिलाले उसलाई त्यो कुरा लुकाउन र ढाकछोप गर्न मद्दत गरी, अनि तिनीहरूले मिलेर परमेश्‍वरको घरको पैसा धुत्ने काम गरे। तर अन्त्यमा, तिनीहरू समातिए, र ती दुवै निष्कासित भए। यसमा तिनीहरू आफैले आफ्नो विनाश निम्त्याए र आफ्नो जीवन बर्बाद पारे। के अब रोइकराइ गरेर तिनीहरूलाई केही फाइदा हुन्थ्यो र? यो सबै कुराको अन्त्य यसरी भयो, तर तिनीहरूले सुरुमा किन त्यस्तो व्यवहार गरे त? त्यो मूर्ख महिलाले जालसाजीपूर्वक भेटीहरू प्रयोग गरिरहँदा परिणामहरूबारे किन ध्यानपूर्वक विचार गरिन? के परमेश्‍वरको घरले उसलाई निष्कासन गर्नु र पैसा फिर्ता गराउनु कठोर थियो र? (अहँ, हुनुहुन्थेन।) त्यसले जे पाउनुपर्ने हो त्यो पाई! यस्तो व्यक्ति दयाको लायक हुँदैन। तिनीहरूसित कृपालु हुने कुरा हुँदैन। अनि त्यसपछि हामीले यसअघि कुरा गरेको महिला अगुवा छे। उसले गोप्य रूपमा मण्डलीको धेरै पैसा लिएर एउटा गैरविश्‍वासीलाई सापट दिई। पछि, उसलाई तह लगाइयो। कतिपयले मनमनै सोच्लान्, “उसले त अलिकति पैसा सापट दिएकी मात्र होइन र? उसलाई फिर्ता गर्न लगाए भैगो नि। उसलाई किन निकाल्नु? त्यसो गर्दा त कुनै असल व्यक्ति एक्कासी गैरविश्‍वासी बन्छ, र उसले जिउनको लागि काम खोज्‍न जानुपर्छ। ऊ अत्यन्तै दयनीय छे!” के त्यो व्यक्ति दयनीय छे? बरु तँ किन ऊ तिरस्कारलायक छे भनेर भन्दैनस्? तँ किन उसले गरेका कामहरू हेर्दैनस्? उसले गरेको काम तँलाई ऊप्रति जीवनभर घिनाउने बनाउन काफी छ, तर तँ त उसलाई दया देखाइरहेको छस्! ज-जसले उसलाई दया देखाउँछन्—तिनीहरू कस्ता मानिसहरू हुन्? तिनीहरू सबै मन्दबुद्धि भएका र सबैप्रति अविवेकीपूर्ण रूपमा दया देखाउने मानिसहरू हुन्।

५. भेटीहरू चोर्नु

ख्रीष्टविरोधीहरूले मण्डलीका आर्थिक पक्षहरू नियन्त्रण गर्नुको एउटा अन्तिम प्रकटीकरण छ, र त्यो हो, भेटीहरू चोर्नु। कतिपय अज्ञानी मानिसहरूले भेटीहरू चढाउँदा “दायाँ हातले के गरिरहेको छ भनेर बायाँ हातलाई थाहा नदिने” सिद्धान्त पालना गर्छन्, र आफूले चढाउने रकम कोही भरोसायोग्य छ छैन भनेर आफूलाई थाहै नभएको व्यक्तिको हातमा थम्याउँछन्। उनीहरू भन्छन्, “यसपटक मैले ठुलै रकम चढाइरहेको छु, त्यसैले यसबारे कसैलाई थाहा नदिनू, र यसलाई खातामा नलेख्नू। म यो काम परमेश्‍वरसामु गरिरहेको छु, अरू मानिसहरूसामु होइन। परमेश्‍वरलाई त्यो कुरा थाहा भयो भने हुन्छ। यदि हामीले दाजुभाइ-दिदीबहिनीहरूलाई थाहा दियौँ भने, सायद उनीहरूले मलाई आराधना गर्नेछन्। त्यसैले, उनीहरूले मलाई सम्मान नगरून् भनेर म यो काम गोप्य रूपमा गरिरहेको छु।” यसो गरेपछि, उनीहरूलाई आफूप्रति निकै राम्रो महसुस हुन्छ, र उनीहरूले सोच्छन्, “मैले सिद्धान्तपूर्ण, गुपचुप, र शान्त तरिकाले भेटी चढाएँ, त्यसलाई अभिलेखमा राखिनँ, र त्यसबारे कुनै पनि दाजुभाइ-दिदीबहिनीहरूलाई थाहा दिइनँ।” तर यसरी अज्ञानी रूपमा काम गर्दा, लोभी मानिसहरूलाई मौकाको फाइदा लुट्ने बाटो खुलेको हुन्छ। भेटी चढाउनेबित्तिकै, त्यो भेटी दिइएको ख्रीष्टविरोधी बैंक जान्छ र त्यो रकम जम्मा गर्छ र त्यसलाई आफ्नै ठान्छ। उसले भेटी चढाउने व्यक्तिलाई यसोसमेत भन्छ, “अर्कोपटक भेटी चढाउँदा पनि तपाईंले यसैगरी चढाउनुपर्छ। यो तरिका सही हो र सिद्धान्तहरूसँग मिल्छ; भेटीहरू चढाउँदा नम्र हुनुपर्छ। परमेश्‍वरको घरले भेटी चढाउन मानिसहरूलाई अनुरोध नगर्नू भनेको छ। यसको मतलब यसले मानिसहरूलाई नम्र हुन, भेटी चढाएपछि पनि त्यसबारे कुरा नगर्न, र दिइएको रकम नखुलाउन, र कसलाई दिइयो भनेर त झनै नभन्न आग्रह गरिरहेको छ।” के यो भेटी चढाउने व्यक्तिले भित्रैसम्‍म मानिसहरूलाई बुझ्न सक्छ र? उसले किन यस्तो मूर्खतापूर्ण कदम चाल्छ? मानव हृदय कति दुष्ट र अनिष्टकर हुन सक्छ भन्ने थाहा नभएर उसले त्यो व्यक्तिमा सम्पूर्ण रूपमा भरोसा गर्छ, र अन्त्यमा, उसको पैसा चोरिन्छ। यो एउटा व्यक्तिले कुनै ख्रीष्टविरोधीलाई पैसा चोर्ने मौका दिनु हो। तर यस्तो मौका नपाई पनि कुनै ख्रीष्टविरोधीले पैसा चोर्न सकेको कुनै घटना छ? के त्यस्ता घटनाहरू छन् जहाँ कसैले हिसाबकिताब राख्ने क्रममा जानाजान गलत रकम वा कम रकम लेख्छ र मानिसहरूले ध्यान नदिइरहेको बेलामा गुपचुप रूपमा थोरैथोरै गर्दै पैसा निकाल्छ? यस्ता खालका मानिसहरू धेरै छन्। यस्ता मानिसहरू धनका लोभी हुन्छन्, तिनीहरू निकृष्ट र दुर्भावपूर्ण चरित्रका हुन्छन्, र तिनीहरूले अवसर पाउनेबित्तिकै जे पनि गर्न सक्छन्। एउटा भनाइ नै छ, “अवसर तयार व्यक्तिको पक्षधर हुन्छ।” लोभ नभएका मानिसहरूले यी कुराहरू ख्याल गर्दैनन्, तर लोभी मानिसहरूले सधैँ ख्याल गर्छन्। तिनीहरूको दिमागले निरन्तर रूपमा षड्यन्त्र रच्‍नेबारे सोचिरहेको र पैसा प्रयोग गरेर फाइदा उठाउने गर्ने मौकाहरू खोजिरहेको हुन्छ, र यसरी मौकाको फाइदा उठाउँदै गोप्य रूपमा पैसा खर्च गर्ने उपायहरू रचिरहेको हुन्छ।

एउटी मूर्ख आइमाई थिई। एकपटक ऊसँग कुरा गर्ने क्रममा मैले मण्डलीले केही पुस्तकहरू छपाउन चाहेको विषय उठाएँ, र छपाइबारे उसलाई केही थाहा छ कि भनी सोधेँ। जवाफमा उसले धेरै सिद्धान्तहरू बोली र त्यसपछि तुरुन्तै यसो भनी, “प्रायजसो, छापाखानाहरूले पुस्तकहरू छाप्दा कमिसन दिन्छन्। यदि हामीले कुनै गैरविश्‍वासीलाई यो काम गरायौँ भने, पक्कै पनि ठूलै शङ्कास्पद गतिविधिहरू हुनेछ, र उसले गोप्य रूपमा पक्कै राम्रो नाफा लिनेछ।” बोल्ने क्रममा ऊ खुसीले मुस्कुराउन थाली। उसका आँखाहरू चम्किला बने, उसको आँखीभौ ठाडो भयो, र उसका गालाहरू रातो भए, र ऊ खुसी र उत्तेजित बनी। मैले मनमनै सोचेँ, “यदि तैँले यो छपाइको काम सम्हाल्न सक्छस् भने, सम्हाल्, र तँलाई त्यसबारे जति थाहा छ, मलाई त्यति नै बता। तँ के कारणले यति उत्साहित बनेकी?” तर मैले यसलाई मनमा सोच्न थाल्नेबित्तिकै, मैले थाहा पाएँ: यसमा नाफा हुने थियो। उसलाई छपाइ कसरी गर्ने, कुन पुस्तकहरू छाप्‍नुपर्ने हो, त्यसको गुणस्तर कस्तो हुनेछ, वा कसरी छापाखाना खोज्ने भन्नेबारे उसलाई कुनै चासो थिएन—उसलाई त त्यसको एक अंश लिनुको मात्र चासो थियो। अहिलेसम्म केही पनि गरिएको थिएन, तर उसले कमिसन लिनेबारे कुरा गर्न थालिसकेकी थिई। मैले सोचेँ, “गरिबीले तँलाई पागल बनाएको हुनुपर्छ। तैँले कसरी परमेश्‍वरको घरका पुस्तकहरू छपाउँदा, त्यसबाट कमिसन पाउने आशा गर्न सकिस्? पुस्तकहरू वितरण गर्दा, परमेश्‍वरको घरले एक सुको कमाउँदैन, सबथोक सित्तैमा दिइन्छ, अनि तँचाहिँ त्यसको हिस्सा प्राप्त गर्न चाहन्छस्?” के यो आइमाईले काल खोजिरहेकी थिइन र? उसलाई यो काम दिन परमेश्‍वरको घर सहमत हुनुपहिले नै, जब मैले सोधपुछ मात्र गर्दै थिएँ, उसले हिस्साबारे कुरा गर्न थालिसकेकी थिई। यदि त्यो काम वास्तवमै उसलाई सुम्पिइन्थ्यो भने, ऊ कमिसन पाउने कुरामै रोकिने थिइन, बरु ऊ त सारा पैसा लिएर भागेकी हुन सक्थी—तैँले उसलाई जति दिन्थिस् उसले तँबाट त्यति नै धेरै धुत्ने थिई, उसले त्यति नै धेरै चोर्ने थिई। के मैले यसलाई बढाइचढाइ गरिरहेको छु त? त्यो मूर्ख आइमाई निकै अनैतिक थिई, थिइन र? मलाई सोध्छस् भने, ऊ एक लुटेरी र गुन्डी थिई जो सकुन्जेल पैसा प्राप्त गर्ने दुस्‍साहस गर्थी। अहिलेको लागि परमेश्‍वर यसमा सहमत हुनुहुन्छ कि हुन्न भनेर सोध्न थाती राखौँ, र हामी दाजुभाइ-दिदीबहिनीहरूलाई मात्र उसले सद्‌विवेकसाथ यो काम सम्हाल्छे कि सम्हाल्दिन, उसले जसरी सम्हाल्छे त्यसलाई उनीहरूले स्विकार्न सक्छन् कि सक्दैनन्, र परमेश्‍वरका चुनिएका मानिसहरूले उसलाई माफी दिन सक्छन् कि सक्दैनन् भनेर सोधौँ।

त्यसपछि कतिपय त्यस्ता मानिसहरू छन् जसलाई उल्लेख गर्दासमेत घिन लाग्छ। जब तिनीहरू परमेश्‍वरको घरका लागि कुनै काम लिन्छन्, तब तिनीहरूले गैरविश्‍वासीहरूसँग मिलेर मूल्य बढाउँछन्, र परमेश्‍वरको घरलाई अत्यधिक रकम तिराएर घाटा लगाउँछन्। यदि तैँले त्यो खरिद नगर्ने वा तिनीहरूको प्रस्ताव नमान्‍ने कुरा गरिस् भने, तिनीहरू सबै रिसाउनेछन्, र तँलाई मनाउन वा निरुत्साहित गर्न, र मण्डलीबाट पैसा प्राप्त गर्न अनेक कोसिसहरू गर्नेछन्। जब गैरविश्‍वासीहरूलाई पैसा तिरिन्छ, र जब तिनीहरूले लाभ पाएका हुन्छन्, र तिनीहरूको छवि पनि बढेको हुन्छ, तब तिनीहरू भर्खरै चिठ्ठा जितेझैँ खुसी हुन्छन्। यो त बाहिरी मानिसहरूको पक्ष लिनु, भेटीहरू फजुलमा उडाउनु, र परमेश्‍वरको घरको लागि कहिल्यै कति पनि लाभ प्राप्त गर्ने कोसिस नगर्नु हो। अनि, पुस्तकहरू छाप्‍न जिम्मा लिने ती मूर्ख आइमाईहरू किन बरखास्त भए? किनकि तिनीहरूले परमेश्‍वरको घरलाई घाटा तुल्याए, र लापरवाहीपूर्वक काम गरे। जब तिनीहरूले गैरविश्‍वासीहरूसँग मोलमोलाइ गरे, तिनीहरूले सकुन्जेल मूल्य घटाइरहे, यतिसम्म कि त्यो उत्पादन मूल्यभन्दा पनि कम भयो, त्यो घिनलाग्दो अवस्थासम्म पुग्यो र गैरविश्‍वासीहरूले तिनीहरूसँग काम गर्नै चाहेनन्। अन्त्यमा, ती गैरविश्‍वासीहरू मन नलागीनलागी सहमत त भए, तर गुणस्तर निकै घट्यो। ल भन् त, के त्यस्तो एउटा पनि व्यक्ति छ जसले घाटामा व्यापार गरोस्? यो संसारका मानिसहरूलाई बाँच्नु छ, र व्यवसाय गर्दा तिनीहरूले उत्पादन खर्चका अलावा जिउने खर्च र श्रम लागत पूर्ति हुनेगरी पर्याप्त पैसा कमाउनुपर्छ। ती आइमाईहरूले मूल्यमा हदभन्दा ज्यादा सम्झौता गर्दै त्यसलाई सक्दो घटाएर ती गैरविश्‍वासीहरूलाई कुनै पैसा कमाउनै दिएनन्, र तिनीहरूले परमेश्‍वरको घरको लागि पैसा बचत गरिरहेको ठाने, तर अन्त्यमा के भयो? अर्को पक्षले कामको गुणस्तर र बाइन्डिङमा सम्झौता गरिदियो। यदि तिनीहरूले यसैबाट घाटा पूर्ति गर्दैनथे भने, के तिनीहरूलाई घाटा लाग्दैनथ्यो त? यदि तिनीहरूले घाटा बेहोर्नुपर्थ्यो भने, के तिनीहरूले यो काम गर्थे त? के तिनीहरूले ती आइमाईहरूलाई मोलमोलाइमा जित्न दिन सक्थे र? अहँ, त्यो असम्भव थियो। यदि तिनीहरूले ती आइमाईहरूलाई मोलमोलाइमा जित्न दिन्थे भने, तिनीहरूले व्यवसाय गरिरहेकै हुँदैनथे, तिनीहरूले परोपकार गरिरहेका हुन्थे। ती मूर्ख आइमाईहरूले यो कुरा छर्लङ्ग देख्न नै सकेनन्, तिनीहरूले यस तरिकाले परमेश्‍वरको घरको काम सम्हाले, र कामकुरा लथालिङ्ग पारे। अनि अन्त्यमा, तिनीहरूले बहानैबहाना बनाए र यसो भने: “मैले परमेश्‍वरको घरको बारेमा सोचिरहेकी थिएँ। मैले परमेश्‍वरको घरको पैसा बचत गरिरहेकी थिएँ। एक रुपैयाँ बचाउनु भनेको एक रुपैयाँ बचाउनु हो, र दुई रुपैयाँ बचाउनु भनेको एक रुपैयाँ कमाउनु हो!” तिनीहरूले बकवास बोलेका बोल्यै थिए! के तिनीहरूलाई औद्योगिक प्रावधानहरूको अर्थ थाहा थियो र? के तिनीहरूलाई स्थापित अभ्यासहरू र मनासिब हुनुको अर्थ थाहा थियो? अनि, अन्तिम नतिजा के भयो? कतिपय पुस्तकहरू अत्यन्तै कम गुणस्तरका थिए, एकदुई पटक पल्टाएपछि पन्नाहरू उक्‍किन थाल्थे, र पूरै पुस्तक च्यातिन्थे, जसले गर्दा त्यो पढ्न सम्भव हुँदैनथ्यो, त्यसैले सबथोक फेरि छाप्‍नुको विकल्प नै थिएन। के यसबाट पैसा बचत भयो कि झन् बढी खर्च लाग्यो? (झन् बढी खर्च भयो।) यो ती मूर्ख आइमाईहरूले निम्त्याएको असफलता थियो।

ख्रीष्टविरोधीहरूले भेटीलाई जुन रूपमा लिन्छन् त्यसमा सिद्धान्त र मानवता बिलकुलै हुँदैन र यही नै तिनीहरूको दुष्ट र क्रूर स्वभावको प्रस्ट प्रमाण हो। तिनीहरूले भेटी र परमेश्‍वरका सारा सम्पत्तिलाई जुन रूपमा लिन्छन् त्यसको आधारमा भन्नुपर्दा, ख्रीष्टविरोधीको स्वभाव साँच्चै परमेश्‍वरविरोधी हुन्छ। तिनीहरूले परमेश्‍वरका भेटीहरूलाई अत्यन्तै अवहेलना गर्छन्, तीसँग खेलवाड गर्छन् र तिनलाई जसरी मन लाग्छ त्यही रूपमा लिन्छन्, तीप्रति अलिकति पनि सम्मान देखाउँदैनन्, र तिनीहरूमा कुनै पनि सीमा हुँदैन। यदि तिनीहरूले परमेश्‍वरका सम्पत्तिहरूप्रति यस्तै व्यवहार गर्छन् भने, परमेश्‍वर स्वयम्‌प्रति कस्तो व्यवहार गर्लान्? अथवा उहाँले बोल्नुभएका वचनहरूप्रति कस्तो व्यवहार गर्लान्? जवाफ प्रस्टै छ। यो ख्रीष्टविरोधीको प्रकृति सार हो, यो दुष्टता र क्रूरता हाबी भएको ख्रीष्टविरोधीको सार हो; यो एक पक्‍का ख्रीष्टविरोधी हो। यसलाई राम्रोसँग याद राख्: भेटीहरू फजुलमा उडाउन, दुरुपयोग गर्न, सापट दिन, जालसाजीपूर्वक प्रयोग गर्न, वा चोर्न सक्ने व्यक्तिको हकमा, अन्य प्रकटीकरणहरू हेर्न आवश्यक पर्दैन। यीमध्ये एउटा प्रकटीकरण छ भने, यो व्यक्तिलाई ख्रीष्टविरोधीका रूपमा चित्रण गर्न त्यो नै पर्याप्त हुन्छ। तिनीहरू यस्ता व्यक्ति हुन् होइनन्, र भविष्यमा तिनीहरूले यस्ता काम गर्न सक्छन् सक्दैनन् भनेर हेर्न तैँले सोधपुछ वा अनुसन्धान गर्न आवश्यक छैन, तिनीहरूलाई जाँच्न त झनै आवश्यक छैन। तिनीहरूसँग एउटा गुण मिल्नेबित्तिकै, त्यसले तिनीहरूले ख्रीष्टविरोधी अर्थात् परमेश्‍वरको शत्रु हुने निर्धारित गर्छ। एकपटक तिमीहरू सबैले हेर: चाहे त्यो तिमीहरूले चुनिसकेको अगुवा होस्, वा तिमीहरूले चयन गर्ने निर्णय गरेको अगुवा होस्, वा तिमीहरूलाई निकै राम्रा लाग्ने मानिसहरूमध्येको एक होस्, चाहे यस्तो आचरण वा यस्तो प्रवृति देखाउने जोसुकै नै किन नहोस्, ऊ ख्रीष्टविरोधी नहुन सक्दै सक्दैन।

आज मैले सङ्गति गरेका कुराहरूबाट तिमीहरूले कुनै खालको पाठ सिकेका छौ? के तिमीहरूले कुनै सत्यताको बुझाइ प्राप्त गरेका छौ? तिमीहरू यसबारे प्रस्ट रूपमा बोल्न सक्दैनौ, त्यसैले तिमीहरूले कस्तो पाठ सिक्नुपर्छ भनेर म तिमीहरूलाई बताउनेछु। मानिसहरूले परमेश्‍वरलाई चढाउने वस्तुहरूबारे तैँले कुनै पनि योजनाहरू रच्नु हुँदैन। यी वस्तुहरू जे भए पनि, यी मूल्यवान् भए पनि नभए पनि, यी तँलाई काम लागे पनि नलागे पनि, यी बहुमूल्य भए पनि नभए पनि—तैँले यीबारे कुनै पनि योजनाहरू रच्नु हुँदैन। यदि तँसँग क्षमता छ भने बाहिर गएर पैसा कमा—तँलाई जति मन लाग्छ त्यत्ति कमा, यसमा कसैले पनि हस्तक्षेप गर्नेछैन, तर तैँले परमेश्‍वरका भेटीहरूबारे कुनै पनि योजनाहरू कदापि रच्नु हुँदैन। तिमीहरूमा यो सतर्कता हुनुपर्छ; तिमीहरूमा यो चेतना हुनुपर्छ। माथिको कुरा एउटा पाठ हो। अर्को पाठ यो हो कि, भेटीहरू फजुलमा उडाउने, दुरुपयोग गर्ने, सापट दिने, जालसाजीपूर्वक प्रयोग गर्ने, र चोरी गर्ने काममा संलग्न हुने जोकोहीलाई यहूदा कोटिको व्यक्ति मानिनुपर्छ। यसप्रकारका कार्य र अभ्यासहरू गर्ने मानिसहरूले अघिबाटै परमेश्‍वरको स्वभाव चिढ्याएका हुन्छन्, र परमेश्‍वरले तिनीहरूलाई मुक्ति दिनुहुनेछैन। तैँले यो मामलाबारे कुनै गलत सोच राख्नु हुँदैन। मैले यसलाई यसरी प्रस्तुत गरेको छु र परमेश्‍वरले यी कुराहरू हुन दिनुहुनेछ। यो तय भइसकेको छ, र यसमा सम्झौता गर्ने कुनै ठाउँ छैन। कतिपय मानिसहरूले यसो भन्नेछन्: “मैले एउटा सन्दर्भमा दुरुपयोग गरेको थिएँ: मैले जथाभावी रूपमा त्यो पैसा खर्च गर्दा म कलिलै र अज्ञानी थिएँ, तर मैले परमेश्‍वरको घरलाई अति धेरै पैसा ठगिनँ, बिसदेखि तीस युआनसम्‍म वा तीस वा पचास युआन मात्र चोरेँ।” तर यो कति रकम हो भन्‍ने कुरा होइन; समस्या के हो भने, जब तैँले यसो गर्छस्, तेरा कार्यहरूको निसाना परमेश्‍वर हुनुहुन्छ। तैँले परमेश्‍वरका थोकहरू छोएको हुन्छस्, र तैँले त्यसो गर्नु अस्वीकार्य हुन्छ। परमेश्‍वरका थोकहरू साझा सम्पत्ति होइनन्, ती सबैको होइनन्, ती मण्डलीका होइनन्, ती परमेश्‍वरको घरका होइनन्: ती परमेश्‍वरका हुन्, र तँ यी अवधारणाहरूबारे दुविधामा पर्नु हुँदैन। परमेश्‍वरले त्यस्तो सोच्नुहुन्न, न त उहाँले तँलाई “मेरा थोकहरू र भेटीहरू मण्डलीका हुन्, र तिनलाई मण्डलीद्वारा वितरण गरिनुपर्छ” भनेर नै भन्नुभएको छ, उहाँले “मलाई चढाइएका सारा भेटीहरू मण्डलीका हुन्, परमेश्‍वरको घरका हुन्, र ती दाजुभाइ-दिदीबहिनीहरूका नियन्त्रणमा छन्, र जसले तिनको प्रयोग गर्न चाहन्छ उसले त्यसको रिपोर्ट मात्र गर्नुपर्छ” भनेर त झनै भन्‍नुभएको छैन। परमेश्‍वरले यस्तो भन्नुभएको छैन, उहाँले कहिल्यै यस्तो भन्नुभएन। त्यसोभए, परमेश्‍वरले के भन्‍नुभयो त? परमेश्‍वरलाई चढाइएको चिज परमेश्‍वरकै हुन्छ, अनि त्यो चिज वेदीमा राखिसकेपछि त्यो सधैँको लागि परमेश्‍वरको हुन्छ, र कुनै पनि मानवसँग अनधिकृत रूपमा त्यो प्रयोग गर्ने अधिकार वा शक्ति हुँदैन। भेटीहरूबारे योजनाहरू रच्नु, र तिनलाई दुरुपयोग गर्नु, जालसाजीपूर्वक प्रयोग गर्नु, चोर्नु, सापट दिनु, र फजुलमा उडाउनु—यी सबै कार्यहरूलाई परमेश्‍वरको स्वभावविरुद्ध गरिएको उल्लङ्घन, र ख्रीष्टविरोधीहरूका कार्यहरूको निन्दा गरिन्छ, र यी कार्यहरू पवित्र आत्माविरुद्ध गरिने ईशनिन्दाको पापसरह हुन्, र यसको निम्ति परमेश्‍वरले तँलाई कहिल्यै क्षमा गर्नुहुनेछैन। परमेश्‍वरको मर्यादा त्यस्तो हुन्छ, र मानिसहरूले यसलाई कदापि कम आँक्‍नु हुँदैन। तैँले अरू मानिसहरूलाई लुट्दा वा उनीहरूबाट चोरी गर्दा कानुनतः तँलाई एकदुई वर्ष वा तीनदेखि पाँच वर्षको सजाय हुन सक्छ, र तीनदेखि पाँच वर्ष जेल बसेपछि तँ कुनै अपराधको दोषी रहनेछैनस्। तर जब तैँले परमेश्‍वरका थोकहरू र परमेश्‍वरका भेटीहरू लिन्छस्, परमेश्‍वरको नजरमा त्यो सधैँ एउटा पाप हुन्छ, एउटा यस्तो पाप जसलाई क्षमा गर्न सकिँदैन। मैले तँलाई यी वचनहरू भनेको छु, र जो यीविरुद्ध जान्छ उसले परिणामहरू भोग्नुपर्नेछ। समय आएपछि, मैले तँलाई भनिनँ भनेर तैँले गुनासो नगर्नु नै बेस हुनेछ। मैले मेरो वचन आज तँलाई यसैमार्फत प्रस्ट पारेको छु, काठमा किला ठोकेझैँ यसलाई ठाउँमा घुसाएको छु, र यो कुरा पूरा हुने नै छ। तैँले यसलाई विश्‍वास गर्नु नगर्नु तेरो कुरा हो। कतिपयले आफूलाई डर लागेको छैन भन्छन्। ल, यदि तँलाई डर लागेको छैन भने, परिस्थितिहरू कस्ता हुनेछन्, पर्खेर हेर्। तँ दण्डित हुञ्जेल नपर्खी, किनकि त्यतिन्जेल रुन, दाह्रा किट्न, र छाती पिट्न ज्यादै ढिला भइसकेको हुनेछ।

अक्टोबर २४, २०२०


विषयवस्तु चौध: तिनीहरू परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन्

हामीले यसअघिको भेलामा ख्रीष्टविरोधीहरूले मानिसहरूको हृदय नियन्त्रण गर्नेबाहेक, मण्डलीका आर्थिक कुरालाई पनि नियन्त्रण गर्छन् भन्ने तथ्यबारे सङ्गति गऱ्यौँ। हामीले सङ्गति गरेका मुख्य बुँदाहरू के-के थिए? (हामीले दुई मुख्य बुँदाबारे सङ्गति गऱ्यौँ: पहिलो बुँदा, मण्डलीको सम्पत्ति स्वामित्वमा लिन र प्रयोग गर्न प्राथमिकता दिनु भन्ने थियो, जबकि दोस्रो बुँदा भेटीहरू फजुलमा उडाउने, दुरुपयोग गर्ने, सापट दिने, जालसाजीपूर्वक प्रयोग गर्ने, र चोर्ने भन्ने थियो।) हामीले यी दुई मुख्य बुँदाबारे सङ्गति गऱ्यौँ। आज हामी ख्रीष्टविरोधीहरूका विभिन्न प्रकटीकरणहरूको चौधौँ विषयवस्तुबारे सङ्गति गर्नेछौँ: तिनीहरू परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन्। यो विषयवस्तुमा हामी ख्रीष्टविरोधीहरूसँग ख्रीष्टविरोधीको सार भएको पुष्टि गर्ने के-कस्ता प्रकटीकरणहरू हुन्छन् भनी हेरौँ। तिनीहरू परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन्: यसो हेर्दा, यी दुई पदावली—“परमेश्‍वरको घर” र “व्यक्तिगत अधिकारक्षेत्र”—ले दुष्ट ख्रीष्टविरोधीहरूले के गर्न सक्छन् भन्ने कुराको कुनै सङ्केत दिँदैनन्। “ख्रीष्टविरोधीहरू परमेश्‍वरको घरलाई आफ्नै घरका रूपमा लिन्छन्” भनेर भन्दा यसले यो “घर” ले केलाई जनाइरहेको छ, यो सकारात्मक कुरा हो कि नकारात्मक, यसलाई तारिफका रूपमा प्रयोग गरिँदै छ कि निन्दा गर्ने हिसाबले भन्ने कुराको कुनै बाहिरी सङ्केत दिँदैन। तर के “घर” को ठाउँमा “व्यक्तिगत अधिकारक्षेत्र” राख्दा त्यसले केही समस्या छन् भन्ने जनाउँछ? सर्वप्रथम, “व्यक्तिगत अधिकारक्षेत्र” ले हामीलाई के बताउँछ? (ख्रीष्टविरोधीहरू अन्तिम निर्णय आफै गर्न चाहन्छन्।) अरू के बताउँछ? (तिनीहरू परमेश्‍वरको घरलाई आफ्नो प्रभावक्षेत्रका रूपमा लिन्छन्, अनि आफ्ना विश्वासपात्र र आफ्नो घरपरिवारका मानिसहरूलाई संवर्धन गर्छन्, र त्यसपछि मण्डलीमाथि नियन्त्रण जमाउँछन्।) यो पनि ख्रीष्टविरोधीहरूको एउटा प्रकटीकरण हो। अरू केही छ? के यो वाक्यांशको सतही अर्थले यो ख्रीष्टविरोधीहरूको प्रभावक्षेत्र, ख्रीष्टविरोधीहरूले शक्ति प्रयोग गर्ने र प्रभुत्व जमाउने ठाउँ, सबथोक ख्रीष्टविरोधीहरूले नियन्त्रण गर्ने, एकाधिकार लाद्‍ने, र मुठीमा राख्ने ठाउँ, ख्रीष्टविरोधीहरूले हैकम जमाउने ठाउँ हो भन्ने जनाउँछ? (जनाउँछ।) हामी यस वाक्यांशमा यस्तो अर्थ पढ्न सक्छौं; किनभने हामीले यसअघि ख्रीष्टविरोधीहरूका विभिन्न प्रकटीकरणहरूबारे छलफल गर्दा, ख्रीष्टविरोधीहरूको सार चिरफार र खुलासा गर्नेबारे धेरै सङ्गति गरेका थियौँ। यीमध्ये मुख्य प्रकटीकरण भनेको ख्रीष्टविरोधीहरूले मानिसहरूलाई नियन्त्रण र शक्ति प्रयोग गर्नु हो—यद्यपि अवश्य नै अन्य विभिन्न प्रकटीकरणहरू पनि छन्।

अब हामीले ख्रीष्टविरोधीहरूले “व्यक्तिगत अधिकारक्षेत्र” अभ्यास गर्नुको सामान्य अर्थबारे सङ्गति गरिसकेकाले, “परमेश्‍वरको घर” ले ठ्याक्कै के अर्थ दिन्छ भन्नेबारे सङ्गति गरौँ। के तिमीहरूसँग परमेश्‍वरको घर भनेको के हो भन्ने कुनै अवधारणा छ—के तिमीहरू यसको सही परिभाषा दिन सक्छौ? सँगै भेला भएका दाजुभाइ-दिदीबहिनीहरूको समूह—के परमेश्‍वरको घर भनेको यही हो? के ख्रीष्ट र परमेश्‍वरलाई पछ्याउने मानिसहरूको भेला वा सभालाई नै परमेश्‍वरको घर मानिन्छ? के मण्डली अगुवा, डिकन र विभिन्न समूह अगुवाहरू समेत संलग्न भेलालाई परमेश्‍वरको घर मानिन्छ? (मानिँदैन।) परमेश्‍वरको घर भनेको केचाहिँ हो त? (ख्रीष्टले शासन गर्ने मण्डली मात्र परमेश्‍वरको घर हो।) (परमेश्‍वरका वचनहरूलाई आफ्ना अभ्यासका सिद्धान्तका रूपमा लिने मानिसहरूको भेलालाई मात्र परमेश्‍वरको घर मानिन्छ।) के यी दुई परिभाषा सही छन्? तिमीहरूले त्यो व्याख्या गर्न सक्दैनौ। तिमीहरूले सबै प्रवचन सुनेपछि पनि, यस्तो सरल परिभाषा दिन सक्दैनौ। तिमीहरूलाई यी आत्मिक पदावली र शब्दावलीलाई गम्भीरतापूर्वक लिने र तिनलाई दिनुपर्ने ध्यान दिने बानी परेको छैन भन्ने कुरा प्रस्ट छ। तिमीहरू कस्तो लापरवाह! त्यसैले सोचविचार गर: परमेश्‍वरको घर भनेको ठ्याक्कै के हो त? यदि यसलाई सैद्धान्तिक रूपमा परिभाषित गर्ने हो भने, परमेश्‍वरको घर सत्यताले शासन गर्ने ठाउँ हो, परमेश्‍वरका वचनहरूलाई आफ्नो अभ्यासका सिद्धान्तहरूका रूपमा लिने मानिसहरूको जनभेला हो। यो अवस्थामा, ख्रीष्टविरोधीहरूले परमेश्‍वरको घरलाई आफ्नो व्यक्तिगत अधिकारक्षेत्रका रूपमा लिनु एउटा समस्या हो; परमेश्‍वरलाई पछ्याउने दाजुभाइ-दिदीबहिनीहरूको भेलालाई तिनीहरूले आफ्नो व्यक्तिगत प्रभावक्षेत्र, आफूले शक्ति प्रयोग गर्ने ठाउँ र आफूले शक्ति प्रयोग गर्ने निसानाका रूपमा लिइरहेका हुन्छन्। परमेश्‍वरको घरलाई आफ्नो व्यक्तिगत अधिकारक्षेत्रका रूपमा लिने ख्रीष्टविरोधीहरूबाट खुट्ट्याउन सकिने शाब्दिक अर्थ यही हो। तिमीले त्यसलाई जुनसुकै कोणबाट व्याख्या गऱ्यौ वा हेऱ्यौ भने पनि, ख्रीष्टविरोधीहरूले परमेश्‍वरको घरलाई आफ्नो व्यक्तिगत अधिकारक्षेत्रका रूपमा लिनुले मानिसहरूलाई बहकाउन र नियन्त्रण गर्न अनि पूर्ण शक्ति हातमा लिन खोज्ने तिनीहरूको प्रकृति सारलाई देखाउँछ। परमेश्‍वरको घर त्यो ठाउँ हो जहाँ परमेश्‍वर काम गर्नुहुन्छ र बोल्नुहुन्छ, जहाँ परमेश्‍वर मानिसहरूलाई मुक्ति दिनुहुन्छ, जहाँ परमेश्‍वरका चुनिएका मानिसहरूले परमेश्‍वरको काम अनुभव गर्छन्, शुद्ध पारिन्छन्, र मुक्ति प्राप्त गर्छन्, जहाँ परमेश्‍वरका इच्छा र अभिप्रायहरूलाई कुनै अवरोधविना अघि बढाउन सकिन्छ, र जहाँ परमेश्‍वरको व्यवस्थापनको योजना कार्यान्वयन र पूरा गर्न सकिन्छ। समग्रमा, परमेश्‍वरको घर त्यो स्थान हो जहाँ परमेश्‍वरको शासन चल्छ, जहाँ परमेश्‍वरका वचनहरू र सत्यताले शासन गर्छन्; यो कुनै पनि व्यक्तिले आफ्ना चाहना र भव्य योजनाहरू हासिल गर्नका लागि आफ्नो शक्ति प्रयोग गर्ने र आफ्नै उद्यम चलाउने ठाउँ होइन। तर, ख्रीष्टविरोधीहरूले गर्ने कुरा ठ्याक्कै परमेश्‍वरको चाहनाविपरीत हुन जान्छ: तिनीहरू परमेश्‍वर के गर्न चाहनुहुन्छ भन्नेतिर ध्यान दिँदैनन् र त्यसलाई बेवास्ता गर्छन्, तिनीहरू परमेश्‍वरका वचनहरू मानिसहरूमाझ साकार गरिन्छन् कि गरिँदैनन् भनेर वास्ता गर्दैनन्, न त परमेश्‍वरका वचन र सत्यता सिद्धान्तहरू मानिसहरूमाझ बुझ्न, अभ्यास गर्न र अनुभव गर्न सकिन्छ कि सकिँदैन भनेर नै वास्ता गर्छन्; तिनीहरू आफूसँग हैसियत, शक्ति, अन्तिम निर्णय गर्ने शक्ति छ कि छैन; आफ्ना अभिप्राय, विचार, र कामनाहरू मानिसहरूमाझ पूरा गर्न सकिन्छ कि सकिँदैन भन्नेबारे मात्र चासो देखाउँछन्। यसको मतलब, तिनीहरूको प्रभावक्षेत्रभित्र कति जना मानिसले तिनीहरूका कुरा सुन्छन् र पालन गर्छन्, तिनीहरूको कस्तो छवि, प्रतिष्ठा, र अख्तियार छ—तिनीहरूले व्यवस्थापन गर्न प्रयास गर्ने मुख्य कुरा ठ्याक्कै यिनै हुन्, र तिनीहरूले हृदयमा सबैभन्दा बढी ख्याल गर्ने कुरा यिनै हुन्। परमेश्‍वर मानिसमाझ बोल्नुहुन्छ र काम गर्नुहुन्छ, मानिसहरूलाई मुक्ति दिनुहुन्छ, अगुवाइ गर्नुहुन्छ, र आपूर्ति गर्नुहुन्छ, उहाँ तिनीहरूलाई चरणबद्ध रूपमा उहाँसामु आउन, उहाँका अभिप्रायहरू बुझ्न, सत्यता वास्तविकतामा प्रवेश गर्न, र बिस्तारै परमेश्‍वरप्रतिको समर्पण हासिल गर्न मार्गदर्शन गर्नुहुन्छ। ख्रीष्टविरोधीहरूले गर्ने सबथोक ठ्याक्कै यसविपरीत हुन्छ। परमेश्‍वर मानिसहरूलाई उहाँसामु आउन डोर्‍याउनुहुन्छ, तैपनि ख्रीष्टविरोधीहरू यी मानिसहरूका लागि परमेश्‍वरसित होड गर्छन् र तिनीहरूलाई आफूसामु ल्याउने कोसिस गर्छन्। परमेश्‍वर मानिसहरूलाई सत्यता वास्तविकतामा प्रवेश गर्न, परमेश्‍वरका अभिप्रायहरू बुझ्न, र कदम-कदम गरेर परमेश्‍वरको प्रभुत्वमा समर्पित हुन मार्गदर्शन गर्नुहुन्छ; ख्रीष्टविरोधीहरू मानिसहरूलाई कदम-कदम गरेर नियन्त्रण गर्ने, तिनीहरूका चाल बुझ्ने, र तिनीहरूलाई दृढ रूपमा आफ्नै शक्तिको अधीनमा ल्याउने कोसिस गर्छन्। समग्रमा भन्‍नुपर्दा, ख्रीष्टविरोधीहरू सबै कुरा परमेश्‍वरका अनुयायीहरूलाई आफ्ना अनुयायीमा परिणत गर्नका लागि गर्छन्; तिनीहरूले सत्यता नपछ्याउने ती अलमल्ल मानिसहरूको मन जितेपछि, तिनीहरूको शक्तिको अधीनमा ल्याउन परमेश्‍वरलाई पछ्याउन र बफादारीसाथ आफ्नो कर्तव्य पूरा गर्न सक्नेहरूको मन जित्न एक कदम अगाडि बढेर भएभरको उपाय लगाउँछन्, मण्डलीभित्रका सबैलाई आफ्नो कुरा सुन्न लगाउँछन्, र उनीहरूलाई ख्रीष्टविरोधीहरूका चाहनाहरूअनुसार जिउन, कार्य गर्न, आचरण देखाउन, र सबथोक गर्न लगाउँछन्, ताकि अन्ततः उनीहरूले ख्रीष्टविरोधीहरूले भन्ने सबथोक पालन गरून्, तिनीहरूका चाहनाहरू पालन गरून्, र तिनीहरूका मागहरू पालन गरून्। भन्नुको मतलब, परमेश्‍वर जे गर्ने चाहना राख्नुहुन्छ, परमेश्‍वर जे प्रभाव हासिल गर्न चाहनुहुन्छ, ख्रीष्टविरोधीहरू पनि त्यही नतिजा हासिल गर्न चाहन्छन्। तिनीहरूले हासिल गर्न चाहने नतिजा मानिसहरूलाई परमेश्‍वरसामु आउन र परमेश्‍वरको आराधना गर्न लगाउनु होइन, बरु तिनीहरूसामु आउन, र तिनीहरूको आराधना गर्न लगाउनु हो। समग्रमा, ख्रीष्टविरोधीहरूले शक्ति प्राप्त गरिसकेपछि, आफ्नो प्रभावक्षेत्रभित्रको हरव्यक्ति र हरेक कामकुरालाई नियन्त्रण गर्ने प्रयास गर्छन्, तिनीहरू आफूले नियन्त्रण गर्न सक्ने क्षेत्रलाई नियन्त्रण गर्ने प्रयास गर्छन्, तिनीहरू मण्डलीलाई, परमेश्‍वरको घरलाई, र परमेश्‍वरलाई पछ्याउनेहरूलाई आफ्नो शक्ति प्रयोग गर्ने र आफूले शासन गर्न सक्ने क्षेत्र बनाउँछन्। त्यसो भन्नुको मतलब, परमेश्‍वर मानिसहरूलाई उहाँसामु डोऱ्याउनुहुन्छ, जबकि, ख्रीष्टविरोधीहरूचाहिँ मानिसहरूलाई बहकाउँछन् र ती मानिसहरूलाई आफूसामु डोऱ्याउँछन्। ख्रीष्टविरोधीहरूले यी सबै गर्नुको उद्देश्य भनेको परमेश्‍वरका अनुयायीहरूलाई आफ्ना अनुयायी बनाउनु, परमेश्‍वरको घर र मण्डलीलाई आफ्नो घरमा परिणत गर्नु हो। ख्रीष्टविरोधीहरूसँग यी उत्प्रेरणा र सार हुने भएकाले, तिनीहरूसँग कस्ता विशिष्ट प्रकटीकरण र व्यवहारहरू हुन्छन् जसले यी ख्रीष्टविरोधीहरू ख्रीष्टविरोधी हुन्, तिनीहरू परमेश्‍वरका शत्रु हुन्, तिनीहरू परमेश्‍वर र सत्यताप्रति शत्रुवत् पिशाच र शैतान हुन् भन्ने देखाउँछन्? यसपछि, हामी ख्रीष्टविरोधीहरूसँग तिनीहरू परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन् भनेर पुष्टि गर्ने कस्ता विशिष्ट प्रकटीकरण र शैलीहरू छन् भनी ठोस रूपमा चिरफार गर्नेछौँ।

अ. ख्रीष्टविरोधीहरू शक्तिमा एकाधिकार जमाउँछन्

ख्रीष्टविरोधीहरू कसरी परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन् भन्ने कुराको पहिलो प्रकटीकरणबारे हामीले बारम्बार सङ्गति गरेका छौँ, र यो ख्रीष्टविरोधीहरूमा मात्र हुने सारभूत प्रकटीकरण हो: ख्रीष्टविरोधीहरू अरू कुनै पनि कुराभन्दा बढी हैसियतलाई प्रेम गर्छन्। तिनीहरू किन हैसियतलाई सबैभन्दा बढी प्रेम गर्छन्? हैसियतले के जनाउँछ? (शक्ति।) ठिक भनिस्—यो सबैभन्दा महत्त्वपूर्ण कुरा हो। हैसियत छ भने मात्र तिनीहरूसँग शक्ति हुन सक्छ, र शक्ति छ भने मात्र तिनीहरूले सजिलै कामकुरा गर्न सक्छन्; शक्ति छ भने मात्र तिनीहरूका विभिन्न कामना, महत्त्वाकाङ्क्षा, र उद्देश्यहरू पूरा हुने र वास्तविकता बन्ने आशा हुन्छ। त्यसैले, ख्रीष्टविरोधीहरू अत्यन्तै धूर्त हुन्छन्, यस्ता मामलाहरूमा तिनीहरूको दृष्टिकोण स्पष्ट हुन्छ; यदि तिनीहरूले परमेश्‍वरको घरलाई आफ्नो व्यक्तिगत अधिकारक्षेत्र बनाउनु छ भने सुरुमा शक्तिमा एकाधिकार जमाउनैपर्छ। यो एउटा सुस्पष्ट प्रकटीकरण हो। तिमीहरूले सामना गरेका, सुनेका, वा आफ्नै आँखाले देखेका ख्रीष्टविरोधीहरूमध्ये, कुनचाहिँले शक्तिमा एकाधिकार जमाउन खोज्दैनथ्यो र? तिनीहरूले जुनसुकै माध्यम प्रयोग गरे पनि, चाहे त्यो चिप्ले भएर वा धुर्त्याइँ गरेर होस्, वा बाह्य रूपमा भलादमी र स्थिर भएर होस्, वा अझ द्वेषपूर्ण र अत्यन्तै नीच माध्यमहरू प्रयोग गरेर होस्, वा हिंसामार्फत होस्, ख्रीष्टविरोधीहरूको एउटै मात्र उद्देश्य हुन्छ: हैसियत हात पार्नु र त्यसपछि शक्ति प्रयोग गर्नु। यसर्थ, मैले सङ्गति गर्न चाहेको पहिलो कुरा भनेको ख्रीष्टविरोधीहरू सबैभन्दा पहिला, शक्तिमा एकाधिकार जमाउने कोसिस गर्छन् भन्ने हो। शक्तिप्रतिको ख्रीष्टविरोधीहरूको कामना सामान्य मानिसहरूकोभन्दा अत्यन्तै बढी हुन्छ; त्यो भ्रष्ट स्वभाव भएका साधारण मानिसहरूको चाहनाभन्दा अत्यन्तै बढी हुन्छ। भ्रष्ट स्वभाव भएका साधारण मानिसहरू आफूलाई अरूले उच्च मानून्, आफूबारे अरूले असल राय राखून् भन्ने मात्र चाहन्छन्; तिनीहरू कुराकानीमा आफू हाबी हुन रुचाउँछन्, तर शक्ति र मानिसहरूको आराधना नपाउँदा तिनीहरूलाई त्यति धेरै पीडा हुँदैन; तिनीहरू आफूसँग त्यो कुरा भए पनि वा नभए पनि जीवन चलाउन सक्छन्; तिनीहरूमा शक्तिप्रतिको केही मोह र अभीप्सा हुन्छ, तर त्यो ख्रीष्टविरोधीहरूमा भएजतिको हदमा हुँदैन। त्यो हद कति हो त? शक्ति नभएमा, खीष्टविरोधीहरू निरन्तर चिन्तित हुन्छन्, तिनीहरूले शान्ति पाउन सक्दैनन्, राम्ररी खान र सुत्न नसकेर कष्ट भोग्छन्, तिनीहरूलाई हरदिन पट्यारलाग्दो र बेचैनीपूर्ण लाग्छ, र हृदयमा, आफूले कुनै कुरा हासिल गर्न नसकिरहेको, र केही कुरा गुमाएको जस्तो पनि महसुस हुन्छ। साधारण भ्रष्ट मानिसहरूचाहिँ शक्ति पाउनमा खुसी हुन्छन्, तर शक्ति नहुँदा ज्यादै खिन्न हुँदैनन्; तिनीहरू अलि निराश महसुस गर्लान्, तर साधारण व्यक्ति हुनमा सन्तुष्ट पनि हुन्छन्। यदि ख्रीष्टविरोधीहरू साधारण बन्नुपऱ्यो भने, तिनीहरू बाँच्‍नै सक्दैनन्, तिनीहरू जीवन चलाउनै सक्दैनन्, तिनीहरूलाई आफूले जीवन दिशा र उद्देश्य गुमाएझैँ हुन्छ, अगाडिको मार्ग अर्थात् जीवनमा अघि बढिरहन नै जान्दैनन्। तिनीहरूलाई हैसियत भए मात्र आफ्नो जीवन ज्योतिले भरिएको हुन्छ, हैसियत र शक्ति भए मात्र जीवन सानदार, शान्तिपूर्ण र आनन्दित हुन्छ भन्ने लाग्छ। के यो सामान्य मानिसहरूभन्दा फरक होइन र? ख्रीष्टविरोधीहरू हैसियत पाइसकेपछि, असामान्य रूपले उत्साहित बन्छन्। यो देखेर अरूले यसो सोच्छन्: किन तिनीहरू पहिलेभन्दा फरक छन्? किन तिनीहरू यति प्रफुल्ल र प्रसन्न छन्? किन तिनीहरू यति खुसी छन्? सोधेपछि थाहा हुन्छ, यो त तिनीहरूसँग हैसियत भएकाले; तिनीहरूसँग शक्ति भएकाले; तिनीहरूसँग अन्तिम निर्णय गर्ने शक्ति हुने भएकाले; तिनीहरूले मानिसहरूमाथि हुकुम चलाउन सक्ने भएकाले; तिनीहरूले शक्ति प्रयोग गर्न सक्ने भएकाले; तिनीहरूसँग प्रतिष्ठा भएकाले; र तिनीहरूसित अनुयायीहरू भएकाले हो रहेछ। ख्रीष्टविरोधीहरूसँग हैसियत र शक्ति हुँदा, तिनीहरूको मानसिक दृष्टिकोणमा केही कुरा परिवर्तन हुन्छ।

ख्रीष्टविरोधीहरूको शक्तिको कामनाले तिनीहरूको सार साधारण होइन, त्यो साधारण भ्रष्ट स्वभाव होइन भन्ने सङ्केत गर्छ। र त्यसैले, आफू जोसुकैमाझ भए पनि, ख्रीष्टविरोधीहरूले अरूभन्दा पृथक् देखिने उपाय खोज्ने, देखावट गर्ने, आफ्नो प्रचार-प्रसार गर्ने, सबैलाई आफ्ना गुण र सद्‌गुणहरू देख्ने तुल्याउने र आफूप्रति सबैलाई ध्यान दिन लगाउने, र मण्डलीमा आफ्ना लागि कुनै न कुनै ओहोदा सुरक्षित गर्न सकेजति गर्नेछन्। मण्डलीमा निर्वाचन हुँदा, ख्रीष्टविरोधीहरूलाई आफ्नो अवसर आएको आभास हुन्छ: आफ्नो प्रचार-प्रसार गर्ने, आफ्ना चाहनाहरूलाई वास्तविकता बनाउने, र आफ्ना कामनाहरू पूरा गर्ने मौका आएको आभास हुन्छ। तिनीहरू अगुवा चयन हुन आफूले गर्नसक्ने सबथोक गर्छन्, र शक्ति प्राप्त भएमा कामकुरा फत्ते गर्न सजिलो हुनेछ भन्ने विश्वास गर्दै शक्ति प्राप्त गर्न सकेजति सबै गर्छन्। अनि, यो किन सजिलो हुनेछ? ख्रीष्टविरोधीहरूसँग शक्ति नभएको बेला, तिनीहरूको बाहिरी रूपबाट तिनीहरूका महत्त्वाकाङ्क्षा, कामना र सार थाहा पाउन नसकिने हुन सक्छ, किनकि तैँले छर्लङ्ग देख्न नसक् भनेर तिनीहरूले कुराहरू लुकाउँछन्, र ढोँग गर्छन्। तर तिनीहरूले हैसियत र शक्ति प्राप्त गरेपछि सर्वप्रथम के गर्छन्? तिनीहरूले आफ्नो हैसियत सुदृढ पार्ने, र आफ्नो शक्ति फैलाउने र बलियोगरी पक्रने मेहनत गर्छन्। अनि, तिनीहरूले आफ्नो शक्ति बलियोगरी पक्रन र आफ्नो हैसियत सुदृढ पार्न कस्ता विधिहरू प्रयोग गर्छन्? ख्रीष्टविरोधीहरूसँग धेरै माध्यम हुन्छन्; तिनीहरूले यस्तो अवसर गुमाउनेथिएनन्, तिनीहरू शक्ति आफ्नो हातमा पारिसकेपछि केही नगरी बस्नेथिएनन्। तिनीहरूका निम्ति, यस्तो अवसर आउनु भनेको ठूलो खुसीको समय हो—साथै तिनीहरूले आफ्नो धुर्त्याइँ चलाउने, र आफ्ना क्षमता पूर्ण रूपमा प्रयोग गर्ने समय हो। कुनै ख्रीष्टविरोधी निर्वाचित भएपछि, उसले पहिला उसका परिवार र आफन्तहरूलाई केलाउँछ, ऊसँग कसको नजिकको नाता छ, ऊसित कसले चेपारो घस्छ, ऊसँग कोचाहिँ निकट छ, र ऊसित को मिल्छ र कसको विचार मिल्छ भनी जाँच्छ। उसले को सोझो छ, कसले उसको पक्ष लिनेछैन, यदि उसले परमेश्‍वरको घरका नियम र सिद्धान्तविपरीत कुनै काम गरेमा कसले उसका बारेमा रिपोर्ट गर्छ भनेर पनि जाँच्छ—उसले यिनीहरूलाई नै निकालेर फाल्नेछ। तिनीहरूलाई केलाएपछि, ऊ सोच्छ: “मसित मेरा अधिकांश आफन्तहरूको राम्रो सम्बन्ध छ, हाम्रो ठ्याक मिल्छ, हाम्रो विचार मिल्छ; यदि तिनीहरू मेरा अधीनस्थ बने र मैले तिनीहरूलाई प्रयोग गर्न सकेँ भने, के मेरो प्रभाव बढ्नेछैन र? अनि के यसले मण्डलीभित्र मेरो हैसियतलाई स्थिर पार्नेछैन र? ‘आफन्तहरूलाई बेवास्ता नगरी सक्षमहरूलाई अघि बढाउनुपर्छ’ भन्ने भनाइ नै छ। गैरविश्वासी अधिकारीहरू सबैजना सहयोगका लागि आफ्ना नजिकका साथीभाइ र विश्वासपात्रहरूमा भर पर्नुपर्छ—अब म एक अधिकारी भएकाले, मैले पनि त्यही गर्नैपर्छ, यो राम्रो विचार हो। सुरुमा, मैले आफ्ना आफन्तहरूलाई अघि बढाउनैपर्छ। मेरा श्रीमती र छोराछोरीबारे त भन्नै परेन; पहिलो कुरा त म तिनीहरूका लागि केही पदहरू प्रबन्ध गर्नेछु। मेरी श्रीमतीले के गर्नेछे? मण्डलीमा भेटीको हेरचाह गर्नु अत्यावश्यक र महत्त्वपूर्ण भूमिका हो—आर्थिक शक्ति हाम्रै हातमा हुनुपर्छ, तबमात्र मैले स्वतन्त्र रूपमा र सजिलै पैसा खर्च गर्न सक्नेछु। यो पैसा बाहिरी व्यक्तिका हातमा राख्नु हुँदैन; यदि राखियो भने, त्यो आखिर उसैको हुनेछ, अनि खर्चको निगरानी र नियन्त्रण गरिनेछ, जुन सहज हुँदैन। के अहिले हिसाबकिताब सम्हाल्ने व्यक्ति मेरो पक्षमा छ? बाहिरबाट त ऊ ठिकै देखिन्छ, तर भित्र उसले के सोचिरहेको छ भन्ने कसलाई के थाहा। होइन, मैले उसलाई प्रतिस्थापित गरेर मेरी श्रीमतीलाई हिसाबकिताब राख्न दिन कुनै उपाय त सोच्नैपर्छ।” त्यो ख्रीष्टविरोधीले त्यसबारे श्रीमतीसँग छलफल गर्छ, र उसले यसो भन्छे, “यो त गजबको कुरा हो! अब तपाईं मण्डलीको अगुवा हुनुहुन्छ, मण्डलीका भेटीहरूमा अन्तिम निर्णय गर्ने अधिकार तपाईंकै हुन्छ, होइन र? भेटीको रेखदेख कसले गर्छ भनेर निर्णय तपाईँ नै गर्नुहोस्।” ख्रीष्टविरोधीले यसो भन्छ: “तर अहिले, हाल हिसाबकिताब राख्ने व्यक्तिलाई हटाउन कुनै राम्रो उपाय नै छैन।” उसकी श्रीमतीले त्यसबारे एकछिन सोच्छे र भन्छे: “ए त्यसो गर्न त सजिलो हुनेछैन र? भनिदिनुस् न, उसले त्यो काम गरेको धेरै समय भयो। त्यो खराब कुरा हो; खराब कर्जा, अव्यवस्थित खाता, वा नाजायज फाइदा उठाउने घटनाहरू हुन सक्छन्। कसैलाई लामो समयदेखि कुनै कुरा सुम्पिएको छ भने सजिलै गल्तीहरू हुन्छन्; समय बित्दै जाँदा, उसले आफूसँग पुँजी भएको महसुस गर्छ, र अरू मानिसको कुरा सुन्न छोड्छ। अझ बढी त, हिसाबकिताब हेर्ने व्यक्ति निकै बुढो भएको छ, ऊ सजिलै अलमल्ल पर्छ र बारम्बार कुराहरू बिर्सिन्छ। यदि कहिल्यै कुनै चुक भएमा त्यसले घाटा निम्त्याउनेछ। यो यस्तो महत्त्वपूर्ण भूमिका हो—उसलाई प्रतिस्थापित गर्नुपर्छ।” उसलाई प्रतिस्थापित गर्नुपर्छ भनेर कसले भन्नुपर्छ? यस व्यक्तिलाई प्रतिस्थापित गर्ने कुरा मण्डली अगुवाका रूपमा उसको मुखबाट आउनु हुँदैन; ख्रीष्टविरोधीकी श्रीमतीलाई राख्ने सुझाव दिन दाजुभाइ-दिदीबहिनीहरूलाई नै लगाउनुपर्छ। उसकी श्रीमतीले आफ्नो प्रस्ताव राखेपछि, मण्डलीका भेटीहरू उसलाई सुम्पिइन्छ। तर मण्डलीको सिद्धान्तअनुसार, भेटीको सुरक्षा एउटा व्यक्तिले मात्र गर्न मिल्दैन, दुई-तीन जनाले संयुक्त रूपमा गर्नुपर्छ, जसले गर्दा कुनै एउटा व्यक्तिले नियमको कमजोरीको फाइदा उठाउन र परमेश्‍वरको घरको रुपियाँ-पैसा हिनामिना गर्नबाट जोगिन सहयोग मिल्छ। त्यसैले ख्रीष्टविरोधीले आफ्नो नातेदार लामो समयदेखि परमेश्‍वरकी विश्वासी हो, उसले धेरै भेटी चढाएकी छे, उसको प्रतिष्ठा राम्रो छ, र उसलाई भरोसा गर्न सकिन्छ भन्दै भेटीको सुरक्षामा आबद्ध हुन सिफारिस गर्छ। सबैले भन्छन्, “यी दुवै तपाईंका आफन्त हुन्। तपाईंको परिवारभन्दा बाहिरको पनि कोही संलग्न हुनैपर्छ।” त्यसैले ख्रीष्टविरोधीले पैसा व्यवस्थापन र नियन्त्रण गर्नमा सहयोग गर्न एउटी अलमल्ल वृद्धा दिदीलाई सिफारिस गर्छ। सुरुमा, ख्रीष्टविरोधीले पैसालाई आफ्नो परिवारको नियन्त्रणमा ल्याउँछ, त्यसपछि विशेष गरी यो पैसा कसरी खर्च गर्ने भन्नेबारे र त्यसका एक-एक प्रक्रियालाई उसका परिवारले नियन्त्रण गर्छ—यी सबै कुराको नियन्त्रण उसैका हातमा हुन्छ।

के ख्रीष्टविरोधीले आर्थिक शक्तिमा एकाधिकार जमाएपछि र सम्पत्ति नियन्त्रण गरेपछि, आफ्नो लक्ष्य हासिल गरेको हुन्छ? गरिसकेको हुँदैन। सबैभन्दा महत्त्वपूर्ण कुरा त मण्डलीका विभिन्न कामका सुपरिवेक्षकहरूलाई नियन्त्रण गर्नु, तिनीहरूलाई आफ्नो पक्षमा ल्याउनु, र अरनखटन गर्नु हो। ख्रीष्टविरोधीलाई यो नै सबैभन्दा महत्त्वपूर्ण कुरा हो भन्ने लाग्छ; यो त प्रत्येक समूहका निम्न तहका मानिसहरूले उसले भनेअनुसार गर्छ कि गर्दैन, र उसको शक्ति सबैभन्दा तल्लो तहसम्म पुग्छ कि पुग्दैन भन्ने कुरासित सम्बन्धित छ। त्यसोभए उसले यो कसरी गर्छ? उसले बृहत् सुधारहरू ल्याउँछ। पहिला, उसले सङ्गति गर्छ, र प्रत्येक समूहको काममा फलानो र ढिस्कानो गल्ती छ भन्छ। उदाहरणका लागि, भिडियो समूहमा केही समस्या देखा परेका हुन्छन्, र ख्रीष्टविरोधीले यसो भन्छ, “यी समस्याहरू सुपरिवेक्षकले निम्त्याएका हुन्। तिनीहरूका काममा यी ठूला चुकहरू हुनु र तिनले ठूला समस्याहरू निम्त्याउनुले सुपरिवेक्षक मानकअनुरूप छैन, र उसलाई प्रतिस्थापित गर्नुपर्छ भन्ने पुष्टि गर्छ; यदि प्रतिस्थापन गरिएन भने, यो काम उचित रूपले सम्पन्न गर्न सकिँदैन। त्यसोभए, उसलाई कसले प्रतिस्थापन गर्नेछ? तिमीहरूको मनमा कोही छ—कुनै उम्मेदवारहरू छन्? समूहमा आफ्नो काम गर्नमा सबैभन्दा उत्कृष्ट को छ?” सबैले यसबारे सोच्छन् र कसैले भन्छ, “एक जना भाइ अत्यन्तै राम्रो छ, तर ऊ उपयुक्त छ कि छैन भनी मलाई थाहा छैन।” ख्रीष्टविरोधीले जबाफ दिन्छ: “यदि तिमीलाई थाहा छैन भने, उसलाई चुन्न मिल्दैन। म तिमीहरूलाई एक जना सिफारिस गर्नेछु। मेरो छोरो—ऊ २५ वर्षको छ र उसले स्पेसल इफेक्ट र भिडियो निर्माण मूल विषय लिएर कम्प्युटर विज्ञानमा स्नातक गरेको छ। ऊ परमेश्‍वरको नयाँ विश्वासी हो, र त्यति सत्यता पछ्याउँदैन, तर उसका पेसागत सीपहरू तिमीहरू सबैको भन्दा राम्रा छन्। के तिमीहरूमध्ये यस क्षेत्रमा पेसागत रूपमा लागेको कोही छ?” सबैले जबाफ दिन्छन्, “हामी तपाईंले भनेजस्तो पेसेवर हैनौँ, तर हामीले लामो समयदेखि आफ्नो कर्तव्य पूरा गर्दै आएका छौँ र परमेश्‍वरको घरको यस कामका सिद्धान्तहरू बुझ्छौँ। के उसले बुझ्छ?” “उसले नबुझे पनि फरक पर्दैन; उसले सिक्न सक्छ।” यो कुरा सबैलाई ठिकै लाग्छ र तिनीहरू उसले भनेको मान्छन्, उसले जसलाई प्रवर्धन गरे पनि त्यसमा सबै सहमत हुन्छन्, र यसरी ख्रीष्टविरोधीले अर्को महत्त्वपूर्ण भूमिका नियन्त्रण गर्छ। त्यसपछि ख्रीष्टविरोधीलाई परमेश्‍वरको घरका लागि सुसमाचारको काम महत्त्वपूर्ण छ—र त्यसको सुपरिवेक्षक आफ्नो पक्षको व्यक्ति होइन भनेर लाग्छ। उसलाई प्रतिस्थापित गर्नैपर्छ। उसलाई कसरी प्रतिस्थापित गर्ने? त्यही माध्यम लगाएर: त्यो हो त्रुटि कोट्याएर। ख्रीष्टविरोधीले भन्छ, “पछिल्लो पटकका सुसमाचार स्विकार्ने सम्भावना भएकालाई के भयो?” कसैले जवाफ दिन्छ, “उसले एक महिना जति विश्वास गरेपछि, केही नकारात्मक दुष्प्रचार सुन्यो र त्यसैलाई पत्यायो, त्यसैले उसले त्यसउप्रान्त विश्वास नै गरेन।” ख्रीष्टविरोधीले सोध्छ, “उसले कसरी त्यतिकै विश्वास गर्न छोड्न सक्यो? के तिमीहरूले दर्शनसम्बन्धी सत्यता प्रस्ट रूपले सङ्गति नगरेकाले हो? कि तिमीहरू अल्छी भएकाले, वा प्रतिकूल वातावरणदेखि डराएकाले र आफू खतरामा पर्न डराएकाले तिमीहरूले प्रस्टसित कामकुराबारे सङ्गति नगरेर हो? कि तिमीहरूले उसका बारेमा तुरुन्तै चासो नराखेकाले हो? कि तिमीहरूले उसलाई उसका कठिनाइहरू समाधान गर्नमा मद्दत गर्न नसकेर हो?” उसले एकपछि अर्को प्रश्नहरूको ओइरो लगाउँछ। अरूले चाहे जसरी जवाफ दिए पनि, वा चाहे जे स्पष्टीकरण दिए पनि, त्यसले केही फरक पार्दैन; ख्रीष्टविरोधीले सुसमाचार समूहको सुपरिवेक्षकमा एकदमै धेरै समस्या छन्, उसका गल्तीहरू अत्यन्तै गम्भीर छन्, ऊ गैरजिम्मेवार छ, र उक्त कामका लागि अयोग्य छ भनेर जिद कस्छ, यसरी उसलाई जबरजस्ती बर्खास्त गर्छ। अनि उसलाई बर्खास्त गरिसकेपछि ख्रीष्टविरोधीले भन्छ, “फलानो दिदीले पहिले सुसमाचार प्रचार गरेकी छे र ऊसँग अनुभव पनि छ—मलाई ऊ ठिक छे जस्तो लाग्छ।” यो सुनेर मानिसहरूले “उनी त तपाईंकी दिदी हुन्! उनी बोल्न त बोल्छिन् होला, तर उनको मानवता असल छैन। उनको अत्यन्तै नराम्रो छवि छ, उनलाई प्रयोग गर्न मिल्दैन” भन्छन्, र दाजुभाइ-दिदीबहिनीहरू असहमत हुन्छन्। ख्रीष्टविरोधीले यसो भन्छ, “यदि तिमीहरू सहमत हुँदैनौ भने सुसमाचार समूह विघटन हुनेछ। तिमीहरू अबउप्रान्त सुसमाचार प्रचार गर्न पाउँदैनौ। तिमीहरू यो कर्तव्य उचित रूपमा पूरा गर्न सक्षम छैनौ। कि त त्यसो गर्नुपऱ्यो किचाहिँ उपयुक्त समूह अगुवा रोज्नुपऱ्यो, अनि मेरी दिदी सहायक समूह अगुवा हुन्छे!” दाजुभाइ-दिदीबहिनीहरूले एक जनालाई चयन गर्छन्, र ख्रीष्टविरोधी उसकी दिदीलाई सहायक समूह अगुवा हुन दिने सर्तमा मन नलागी-नलागी सहमत हुन्छ। यसरी सहमतिमा पुगेपछि, सुसमाचार समूह यथावत् रहन सक्थ्यो।

चाहे जहाँ होस् वा जेसुकै काममा होस्, ख्रीष्टविरोधीहरूलाई आफ्ना विश्वासपात्रहरू, आफ्नो पक्षका मानिसहरूलाई छिराउनुपर्छ। ख्रीष्टविरोधीहरूले अगुवा बनेर हैसियत प्राप्त गरेपछि, तिनीहरूको पहिलो कार्य प्रत्येक समूहका सदस्यहरू आफ्नो जीवन प्रवेशमा कस्तो गरिरहेका छन् भनी जाँच्ने, वा तिनीहरूको काम कस्तो भइरहेको छ, तिनीहरूले आफ्नो काममा सामना गर्ने विभिन्न कठिनाइहरू कसरी समाधान गर्न सकिन्छ, र कुनै नसुल्झेका समस्या वा चुनौतीहरू छन् कि छैनन् भनी पत्ता लगाउने हुँदैन; बरु, ती कर्मचारीहरूको अवस्था के छ, र हरेक समूहको प्रमुख को हो, प्रत्येक टोलीमा तिनीहरूविरुद्ध को छ अनि भविष्यमा तिनीहरूको हैसियतका लागि कुन मानिसहरू खतरा बन्नेछन् भनी हेर्छन्। तिनीहरूलाई यस्ता मामलाहरूबारे अत्यन्तै राम्रो जानकारी हुन्छ, तर तिनीहरू मण्डलीको कामका परिस्थितिबारे कहिल्यै सोध्दैनन्। तिनीहरू दाजुभाइ-दिदीबहिनीहरूका स्थिति, तिनीहरूको जीवन प्रवेश, वा मण्डली जीवन कस्तो चलिरहेको छ भन्नेबारे कहिल्यै सोध्दैनन्, र तिनीहरू त्यसको ख्याल त झनै गर्न चाहँदैनन्। तर तिनीहरूलाई प्रत्येक टोलीका प्रभारीहरूबारे राम्ररी थाहा हुन्छ: उनीहरू आफ्ना आसेपासे हुन् कि होइनन्, आफूसित उनीहरूको ठ्याक मिल्छ कि मिल्दैन, र उनीहरू तिनीहरूको शक्ति वा हैसियतका लागि खतरा हुन् कि होइनन्। तिनीहरूलाई यी सबै कुरा थाहा हुन्छ र तिनीहरूले यसलाई प्रस्टसित बुझेका हुन्छन्। तिनीहरू समूहमा जो व्यक्ति तुलनात्मक रूपमा सोझो छ र जसले सत्य कुरा बोल्छ, ऊसँग सावधान रहनुपर्छ र उसलाई कुनै हैसियत दिनु हुँदैन भन्ने ठान्छन्; तैपनि तिनीहरू चिप्लो घस्नमा निपुण, चापलुसी गर्न जान्ने, अरू मानिसको चित्त बुझाउनका लागि मिठो बोल्ने, र उसको इसारामा कामकुरा गर्न सक्नेहरूलाई निगाह देखाउँछन्। ख्रीष्टविरोधीले आफूलाई तिनीहरूप्रति ढल्काउँछ र तिनीहरूलाई महत्त्वपूर्ण पदमा बढुवा गर्ने योजना बनाउँछ। उसले तिनीहरूलाई आफू जहाँ गयो त्यहाँ लाने, तिनीहरूले अझ बढी प्रवचनहरू सुनेको सुनिश्चित गर्ने र तिनीहरूलाई आफ्ना विश्वासपात्र बनाउनेसमेत सोच्छ। मण्डलीका सत्यता पछ्याउनेहरू, इन्साफको बोध भएकाहरू, र सत्य कुरा बोल्न आँट गर्नेहरू, परमेश्‍वरलाई एकनासले उच्च पार्ने र उहाँको गवाही दिनेहरू, दुष्ट शक्ति, हैसियत वा अख्तियारअघि नझुक्नेहरू—ऊ तिनीहरूसँग सावधान रहन्छ, तिनीहरूलाई घृणा गर्छ, विभेद गर्छ, र हृदयबाट अलग गर्छ। तर, ऊ आफूलाई चिप्लो घस्नेहरूलाई, विशेष गरी उसको परिवारका सदस्यहरू, टाढाका आफन्तहरू—उसका वरिपरि रहन सक्नेहरूलाई आफ्नै मानिस ठान्छ र परिवारझैँ व्यवहार गर्छ। ख्रीष्टविरोधीको अधीनमा रहेका उसका वरिपरि रहन सक्ने, उसको इसारामा चल्ने र कामकुरा गर्दा निर्देशन लिने, साथै उसका कामनाअनुसार कामकुरा गर्नेहरू—यी मानिसहरूमा विवेक वा समझ, मानवता, र अलिकति पनि परमेश्‍वरको डर मान्ने हृदय हुँदैन। तिनीहरू अविश्वासीहरूका झुन्ड हुन्। तिनीहरूले जे खराब कामहरू गरे पनि, ख्रीष्टविरोधीले तिनीहरूलाई संवर्धन गर्छ, सुरक्षा दिन्छ, र आफ्नै परिवार ठान्छ, तिनीहरूलाई आफ्नो अधीनमा ल्याउँछ—यसरी ख्रीष्टविरोधीको अधिकारक्षेत्र निर्माण हुन्छ।

अनि ख्रीष्टविरोधीको व्यक्तिगत अधिकारक्षेत्र को-को मिलेर बनेको हुन्छ? सर्वप्रथम, ख्रीष्टविरोधी नै प्रमुख, अगुवा, पूर्ण अख्तियार बोकेको राजा हुन्छ जसको बोलीलाई यो अधिकारक्षेत्रमा प्रश्न गर्न मिल्दैन। ऊसँग रगतको नाता भएका मानिसहरू, उसको परिवार, उसका विश्वासपात्र, साथीसँगी, कट्टर समर्थकहरू, उसलाई खुसीसाथ पछ्याउने र उसका आदेश मान्नेहरू, र अझै अन्य मानिसहरू जो खुसीसाथ ऊसँग सङ्गत गर्छन् र उसका दुष्कर्ममा जोडिन्छन्, परमेश्‍वरको घरका प्रबन्ध र प्रशासनिक आदेशहरू चाहे जसरी नियमन हुने भए पनि, परमेश्‍वरका वचन र सत्यता सिद्धान्तहरूले जे भने पनि, उसैका लागि खुसीसाथ काम गर्ने, जोखिम मोल्ने, र उसका लागि परिश्रम गर्नेहरू—यिनीहरू ख्रीष्टविरोधीको अधिकारक्षेत्रका सदस्यहरू हुन्। समग्रमा, तिनीहरू ख्रीष्टविरोधीका कट्टर अनुयायी हुन्। अनि ख्रीष्टविरोधीको अधिकारक्षेत्रका यी सबै सदस्यहरूले के गर्छन् त? के तिनीहरू आफ्नो कर्तव्य र प्रत्येक कार्य परमेश्‍वरको घरका प्रावधान र सिद्धान्तअनुसार पूरा गर्छन् त? के तिनीहरू परमेश्‍वरले माग गर्नुभएअनुसार गर्ने अनि उहाँका वचनहरू र सत्यतालाई सबैभन्दा उच्च सिद्धान्तका रूपमा लिने गर्छन्? (गर्दैनन्।) मण्डलीमा यस्ता मानिसहरू हुँदा, के सत्यता र परमेश्‍वरका वचनहरू अवरोधविना अघि बढ्न सक्छन्? अघि बढ्न नसक्ने मात्र होइन, ख्रीष्टविरोधी झुन्डले बाधा पुऱ्याउने, बहकाउने, र क्षति गर्ने भएकाले परमेश्‍वरका वचनहरू, उहाँले व्यक्त गर्ने सत्यता, अनि उहाँले मानिसहरूबाट गर्ने मागहरूलाई मण्डलीमा साकार गर्न सकिँदैन; तिनलाई कार्यान्वयन गर्न सकिँदैन। ख्रीष्टविरोधीको अधिकारक्षेत्र अस्तित्वमा रहँदा, परमेश्‍वरका चुनिएका मानिसहरूसँग सामान्य मण्डली जीवन हुन सक्दैन, न त तिनीहरूले सामान्य रूपमा आफ्नो कर्तव्य पूरा गर्न नै सक्छन्, सत्यता सिद्धान्तअनुरूप कामकुरा गर्न त झनै सक्दैनन्; मण्डलीमा प्रत्येक कार्य ख्रीष्टविरोधीद्वारा नियन्त्रित हुन्छ। जहाँ यस्तो हल्का मात्रामा हुन्छ, त्यहाँ ख्रीष्टविरोधीको बाधाले भद्रगोल मच्चाउँछ, मानिसहरू चिन्तित स्थितिमा हुन्छन्, काममा कुनै प्रगति हुँदैन, अनि मानिसहरूलाई आफ्नो काम कसरी राम्रोसँग गर्ने वा आफ्नो कर्तव्य सही तरिकाले पूरा गर्ने भनी थाहा हुँदैन; सबथोक लथालिङ्ग हुन्छ। गम्भीर स्थितिमा, सारा काम ठप्प हुन्छ, र कसैले कुनै चासो देखाउँदैन वा वास्ता गर्दैन। थोरै मानिसले समस्या छ भनेर बताउन सके पनि, यो समस्या ख्रीष्टविरोधीले निम्त्याएको हो भनी खुट्ट्याउन सक्दैनन्; तिनीहरू पनि, ख्रीष्टविरोधीको बाधा र भट्काउमा पर्छन्, अनि को सही वा गलत हो भनी जान्दैनन्; कतिपयले निश्चित समस्याहरू भेट्टाउन सक्ने भए पनि र बोल्न वा कामको कमान लिन चाहे पनि, तिनीहरू उक्त काम वहन गर्न सक्षम हुँदैनन्। ख्रीष्टविरोधीको खुलासा गर्न कोसिस गर्ने, वा इन्साफको बोध हुने र उक्त कामको जिम्मा लिन कोसिस गर्ने जोकोहीलाई उसले दबाउँछ। उसले तिनीहरूलाई कुन हदसम्म दबाउँछ? यदि तैँले आवाज उठाउने आँट गरिनस्, दयाको भीख मागिस्, उसका बारेमा जानकारी दिने आँट गरिनस्, उसका बारेमा माथिल्ला तहलाई रिपोर्ट गर्ने, उसको कामका समस्याहरू औँल्याउने, वा सत्यतामा सङ्गति गर्ने, वा “परमेश्‍वर” शब्द उच्चारण गर्ने आँट गरिनस् भने, ख्रीष्टविरोधीले तँलाई माफी दिनेछ। यदि तैँले सिद्धान्त कायम राखेर उसको खुलासा गरिस् भने, उसले तँलाई सास्ती दिन सम्भव भएजति सबथोक गर्नेछ, उसले तँलाई निन्दा गर्न र दबाउन हर माध्यम प्रयोग गर्नेछ, अनि तँलाई नकार्न र दबाउन आफ्नो अधिकारक्षेत्रका सदस्यहरू, साथै अरू जता मल्खु उतै ढल्कु गर्ने मानिसहरू, र आँट नभएका, कायर, साथै ख्रीष्टविरोधीको शक्तिदेखि डराउनेहरूलाई समेत उक्साउनेछ। अन्ततः, सानो आस्था र कद हुने कतिपयलाई ख्रीष्टविरोधीले घुँडा टेकाउनेछ। अनि यो कुराले ख्रीष्टविरोधी खुसी हुन्छ; उसले आफ्नो उद्देश्य हासिल गरेको हुन्छ। उसले शक्ति प्राप्त गरेपछि, उसले यस शक्तिमा एकाधिकार जमाउन र आफ्नो हैसियत सुरक्षित गर्न, मण्डलीका सबै महत्त्वपूर्ण कार्य आफ्नो आफन्तजन, र आफूसँग राम्रो सम्बन्ध भएकाहरूलाई दिने मात्र नभई, त्यो सँगसँगै ऊसँग कुनै सम्बन्ध नभएका अरू मानिसलाई भर्ती गरेर उसका लागि सेवा प्रदान गर्न र मरिन्जेल काम गर्न लगाउँछ, जसको उद्देश्य भविष्यमा आफ्नो हैसियत कायम राख्नु, सधैँ आफ्नो हातमा शक्ति राख्नु हो। उसलाई मनमा के लाग्छ भने आफ्नो अधिकारक्षेत्रमा जति धेरै मानिस हुन्छन्, आफ्नो बल त्यति नै ठूलो हुन्छ, र त्यसकारण आफ्नो शक्ति त्यति नै ठूलो हुन्छ। अनि उसको शक्ति जति ठूलो हुन्छ, उसको प्रतिरोध गर्न र नाइँ भन्न सक्नेहरू, अनि उसलाई खुलासा गर्ने आँट गर्नेहरू त्यति नै बढी डराउँछन्। यस्ता मानिसहरूको सङ्ख्या झन्-झन् कम हुँदै पनि जान्छ। मानिसहरू ऊदेखि जति बढी डराउँछन्, परमेश्‍वरको घर र परमेश्‍वरसित जोरी खोज्नलाई ऊसित त्यति बढी पुँजी हुन्छ; ऊ त्यसउप्रान्त परमेश्‍वरसँग डराउँदैन, र परमेश्‍वरको घरद्वारा निराकरण गरिनदेखि डराउँदैन। ख्रीष्टविरोधीको शक्तिको कामना, उसले त्यसद्वारा के गर्छ भन्ने कुरा, साथै उसका विभिन्न व्यवहारका आधारमा मूल्याङ्कन गर्दा, मूलतः, ख्रीष्टविरोधी भनेको परमेश्‍वरको शत्रु हो; ऊ शैतान र दियाबलस हो।

ख्रीष्टविरोधीले आफ्नै अधिकारक्षेत्र स्थापित गरेपछि के गर्छ? के ऊ मण्डलीको सुसमाचारको काम कस्तो भइरहेको छ भन्नेबारे अत्यन्तै चिन्तित हुन्छ? के ऊ त्यसबारे चासो लिन्छ, वा उसले त्यसबारे सोधपुछ गर्छ? उसले केवल निरीक्षण भ्रमण गर्ने, झारा टार्ने, लापर्बाही तरिकाले थोरै शब्दहरूले काम चलाउनेभन्दा बढी केही गर्दैन। उसले निरीक्षण भ्रमण गर्नुको उद्देश्य के हो? कुन उद्देश्यले ऊ दाजुभाइ-दिदीबहिनीहरूको हालखबर के छ भनी हेर्न यी भ्रमणहरू गर्छ? के यो तिनीहरूको जीवन प्रवेश कस्तो भइरहेको छ भन्नेबारे उसलाई वास्ता भएर हो? होइन। उसले आफ्नो प्रभाव क्षेत्रभित्रको कसैले उसको प्रतिरोध गर्ने अभिप्राय राखेको छ कि छैन, उसलाई तुच्छ नजरले हेर्ने, वा उसलाई “नाइँ” भन्न आँट गर्ने, वा ऊसामु नझुक्न र उसले भनेअनुसार नगर्न आँट गर्ने कोही छ कि छैन भनी हेर्न खोजिरहेको हुन्छ; उसले आफ्नै आँखाले हेर्नुपर्छ, ऊ स्वयम् उक्त परिस्थितिसित परिचित हुनुपर्छ। त्यो एउटा पक्ष हो। अझ के भने, ख्रीष्टविरोधीले आफ्नो अधिकारक्षेत्र स्थापित गरेपछि, आफूलाई वैध राजा बनाउँछ—र यदि तैँले ऊ तानासाह, सहरको हुल्याहा, लुटेराहरूको अगुवा हो भनिस् भने, उसले आफूसित हैसियत र शक्ति हुन्जेल वास्तै गर्दैन। उसको प्रभाव क्षेत्रभित्र, उसको अधिकारक्षेत्रभित्र, सारा शक्ति उसैका हातमा हुन्छ, उसकै हैकम चल्छ। त्यो सँगसँगै, ऊ आफ्नो गुटका मानिसहरूले गर्ने आराधना, आदर, र सम्मान, साथै तिनीहरूको चिप्लो घसाइ, चापलुसी, र श्रेष्ठताको भावना र उसलाई दिने विशेष व्यवहारहरूको समेत आनन्द उठाउँछ। के तँलाई ख्रीष्टविरोधीले उच्च स्थानबाट बोल्नका लागि मात्र शक्तिमा एकाधिकार जमाउँछ भन्ने लाग्छ? के यो त्यस्तो कामना पूरा गर्नका लागि मात्र हो? होइन। ऊ योभन्दा अझ ठोस् कुरा चाहन्छ: उसले आफ्नो अधिकारक्षेत्रमा हैसियत र शक्तिको आनन्द उठाउँदा साथमा आउने सबै व्यवहार। ख्रीष्टविरोधीले आफ्नो अधिकारक्षेत्र स्थापित गरेपछि, उसले आफ्ना कट्टर अनुयायीहरू पाएपछि, उसले आफ्ना दिनहरू प्राचीन सम्राटहरूले भन्दा आराममा बिताउँछ। उसले केही पनि गर्नु पर्दैन: एकै शब्दमा उसको चाहना पूरा गरिन्छ; उसलाई चाहिने कुराहरू एकै शब्दमा अगाडी ल्याइन्छन्। उदाहरणका लागि, ख्रीष्टविरोधीले भन्छ, “आज मौसम राम्रो छ; मलाई किन कुखुराको मासु यति धेरै खाऊँखाऊँ लागेको?” मध्याह्नअघि नै, कसैले कुखुराको झोल पकाइसकेको हुन्छ। मध्याह्नको खाना खाने बेलामा, त्यो ख्रीष्टविरोधीले यसो भन्छ, “हामी परमेश्‍वरका विश्वासीहरूले रक्सी त पिउन मिल्दैन, तर हल्का पेयपदार्थ लिँदा कसो होला?” आफ्ना अगुवाका कुरा सुनेर, ख्रीष्टविरोधीका अनुयायीहरूले पेयपदार्थ किन्न कसैलाई तुरुन्तै पठाउँछन्। के उसले आफूले चाहेको जे पनि पाउँदैन र? उसले हात लम्काउनु, मुख खोल्नु मात्र पर्छ, र उसकहाँ सामानहरू ल्याइनेछ र उसका सबै चाहना पूरा हुनेछन्। उसका दिनहरू एकदमै आरामसित बित्छन्। त्यसपछि ख्रीष्टविरोधीले भन्छ, “आज जाडो छ। पोहोरको स्वेटर किराले प्वाल पारेको थियो, मैले त्यो लगाउनु उचित हुँदैन—राम्रो देखिँदैन। खोइ कुन्नि, यो सालको स्वेटर कहाँ छ।” कसैले उसलाई कैयौँ स्वेटर किनिदिने प्रस्ताव गर्दा, उसले त्यो यतिकै किनेर हुँदैन, उसले सन्तहरूको मर्यादा पालन गर्नैपर्छ, र पैसा सिद्धान्तअनुसार खर्च गरिनुपर्छ भन्छ। यसो भनेलगत्तै, कसैले उसलाई कैयौँ स्वेटर किनिदिन्छ। ती आइपुगेपछि, ख्रीष्टविरोधीलाई के लाग्छ भने यदि उसले केही पनि भनेन भने, यो सब जानाजानी गरेको देखिनेछ, त्यसैले उसले भन्छ: “यी कसले किनेको? के यो सिद्धान्तहरूको उल्लङ्घन होइन? के यसले मलाई गलत देखाउँदैन? ती कसले किनेको? म उसलाई पैसा दिन्छु।” उसले आफ्नी पत्नीलाई सुरुमा मण्डलीको भेटीबाट केही पैसा निकाल्न अह्राउँछ, र आफूसँग पैसा भएपछि त्यो पैसा तिर्नेछु भन्छ। वास्तवमा, उसले यतिकै यसो भन्छ; त्यो फिर्ता गर्ने उसको कुनै योजना हुँदै हुँदैन। ख्रीष्टविरोधीले साँच्चै आफूले चाहेको जे पनि पाउँछ, सबथोक तयारी अवस्थामा भोग गर्छ। यी कुराहरूको आनन्द उठाएपछि के उसलाई हृदयमा कुनै आत्मग्लानि महसुस हुन्छ? के उसलाई आफ्नो विवेकले दोष दिएको महसुस हुन्छ? (हुँदैन।) उसले कसरी दोषी महसुस गर्न सकोस् त? उसले पछ्याएको नै ठ्याक्कै यही हो, ऊ दिनरात यसैका लागि तड्पेको हो—उसले यसलाई कसरी अस्वीकार गर्न सकोस् त? यो फाइदालाई खेर फाल्न मिल्दैन, यदि उसले त्यसको फाइदा लिएन भने त्यो खेर जानेछ र त्यो व्यर्थ हुनेछ; त्यसको फाइदा लिइसकेपछि पनि, उसले केही कर्णप्रिय कुरा भन्नेछ, ताकि पैसा खर्च गर्ने व्यक्तिले स्वेच्छाले सो गरोस्, र त्यसबारे केही पनि सोच्ने आँट नगरोस्।

ख्रीष्टविरोधीहरू आफ्नो अधिकारक्षेत्रमा, आफ्ना अधीनस्थहरूले प्रदान गर्ने विभिन्न विशेष व्यवहार र सेवाहरू प्राप्त गर्ने मात्र नभई आफू अधिकारक्षेत्रमा भएका मानिसहरूलाई तिनीहरूलाई पूर्ण रूपमा पालन गर्न प्रशिक्षण पनि दिन्छन्। उदाहरणका लागि, यदि कुनै ख्रीष्टविरोधीले सबैलाई ५ बजे उठ्नू भनेमा, सबै जना ५ बजेअघि उठ्नैपर्छ। ढिलो उठ्नेहरू काटछाँटमा पर्नेछन्—तिनीहरूले ख्रीष्टविरोधीको हाउभाउ हेर्नुपर्छ। खाना खाने बेला, ऊ नबसेसम्म कोही पनि टेबलमा बस्ने आँट गर्दैन, र उसले चम्चा चलाउन सुरु गर्नुभन्दा पहिले कसैले चलाउने आँट गर्दैन। उसले जे गर्ने निर्णय गर्छ, त्यो गरिनैपर्छ; उसले कुनै काम जसरी गर्ने निर्णय गर्छ, अरूले पालना गर्नैपर्छ, र अवज्ञा सह्य हुँदैन। उसको अधिकारक्षेत्रमा, ऊ नै अगुवा, राजा हुन्छ, साथै उसको निर्णय नै अन्तिम हुन्छ—जसले पालना गर्दैन उसलाई सास्ती दिइनेछ। उसका अधीनस्थहरूलाई उसका आदेशहरू विनाप्रश्न पालना गर्न, उसको विरुद्धमा अलिकति पनि नजान, अनि उसले जे आज्ञा गर्छ त्यो न्यायसङ्गत र सार्थक छ—यो तिनीहरूको कर्तव्य र दायित्व हो—भनी विश्वास गर्न प्रशिक्षित गरिन्छ। परमेश्‍वरमा विश्वास गर्ने र आफ्ना कर्तव्यहरू पूरा गर्ने नाममा, ख्रीष्टविरोधीको अधीनमा रहेकाहरूले विनाप्रश्न उसको आज्ञा मान्छन्, उसलाई आफ्‍नो हत्केलामा राख्छन् अनि आफ्नो राजा र मालिकका रूपमा व्यवहार गर्छन्। यदि कसैले ख्रीष्टविरोधीबारे कुनै विचार वा राय बोक्छ, यदि उसको दृष्टिकोण ख्रीष्टविरोधीको भन्दा फरक छ भने, ख्रीष्टविरोधीले उसलाई खण्डन गर्न, होच्याउन, चिरफार गर्न, आलोचना गर्न, निन्दा गर्न, र दबाउन कुनै कसर बाँकी छोड्नेछैन, उक्त व्यक्तिले पूर्ण रूपमा उसको पालन गरेपछि मात्र उसले विश्राम लिन्छ। ख्रीष्टविरोधी आफ्नो अधिकारक्षेत्रमा मौलाउँछ, जहाँ उसलाई अद्भुत रूपमा आराम हुन्छ। दाजुभाइ-दिदीबहिनीहरूले चढाएको सबै पैसा ख्रीष्टविरोधीकहाँ जान्छ, साथै ऊसँग नभएको कुनै पनि कुरा तिनीहरूले जुटाइदिनैपर्छ। दाजुभाइ-दिदीबहिनीहरूले ख्रीष्टविरोधीलाई सन्तुष्ट र खुसी पार्न उसका खाँचोहरू तत्काल पूरा गर्नैपर्छ। ख्रीष्टविरोधीले यी मानिसहरूलाई लगभग दास नै बन्न प्रशिक्षित गरेको हुन्छ। उसले सबैभन्दा बारम्बार गर्ने प्रचार उसले कति कष्ट भोग्यो र ऊ कति बफादार थियो भन्ने विषय वरिपरि घुम्छ, त्यसमा ऊ परमेश्‍वरलाई खुसी बनाउन र सत्यता सिद्धान्तअनुरूप हुन मानिसहरूले उसलाई कसरी बुझ्नुपर्छ र उसलाई पालन गर्नुपर्छ भनेर जोड दिन्छ। ख्रीष्टविरोधीले उच्च सुनिने प्रवचनहरू प्रचार गर्छ, नाराहरू भट्ट्याउँछ, अनि मानव धारणा र कल्पनासित पूर्ण रूपले मिल्ने धर्मसिद्धान्तहरू प्रस्तुत गर्छ, अरूको आराधना र प्रशंसा कमाउँछ। त्यो सँगसँगै, उसले आफूविरुद्ध कुनै पनि सन्देह, शङ्का, वा सुझबुझ उत्पन्न हुनबाट प्रभावकारी रूपमा रोक्छ, साथै उसलाई खुलासा गर्ने वा खुट्ट्याउने सोच र विश्वासघात गर्ने सोच पैदा गर्नबाट मानिसहरूलाई रोक्छ। यसो गर्दा उसको शक्ति सदाका लागि रहने, त्यो मण्डलीमा कुनै परिवर्तनविना अटल रहने सुनिश्चित हुन्छ। के ख्रीष्टविरोधीले निकै अगाडिसम्म सोचिरहेको हुँदैन र? त्यसो हो भने, यी सबै कार्यको उद्देश्य के हो? एउटै शब्द—शक्ति। चाहे त्यो उसको अधिकारक्षेत्र भित्रकाहरू होऊन् वा बाहिरका, चाहे त्यो उसका कट्टर अनुयायीहरू होऊन् वा उसलाई खुट्ट्याउने दाजुभाइ-दिदीबहिनीहरू, ख्रीष्टविरोधीलाई सबैभन्दा बढी केको डर र चिन्ता हुन्छ? उनीहरूलाई सबैभन्दा बढी यही कुराको डर हुन्छ: यी व्यक्तिहरूले सत्यता बुझ्नेछन्, परमेश्‍वरसामु आउनेछन्, उसलाई खुट्ट्याउनेछन् र इन्कार गर्नेछन्। सबैले उसलाई इन्कार गरेपछि, ऊ सेनाविनाको कमाण्डर बन्छ, उसले आफ्नो हैसियत र प्रतिष्ठा गुमाउँछ, र उसको शक्ति खोसिन्छ। त्यसकारण, उसले के विश्वास गर्छ भने आफ्नो अधिकारक्षेत्रलाई सुरक्षित गरेर, आफ्ना कट्टर अनुयायीहरूलाई वशमा राखेर, उसलाई पछ्याउनेहरूलाई पूर्ण रूपमा भ्रममा पारेर र नियन्त्रण गरेर, तिनीहरूलाई दृढ रूपमा आफ्नो पकडमा राखेर मात्र आफ्नो शक्तिलाई अटल बनाउन सकिन्छ। यसरी, ऊ आफूले प्राप्त गर्न चाहेको विशेष व्यवहारलाई, आफ्नो शक्तिले आफूलाई दिने विशेष व्यवहारलाई बलियोसित पक्रेर राख्छ। कतिपय ख्रीष्टविरोधी आचरण र व्यवहारमा चतुर हुन्छन्, र मानिसहरूको मन जित्न माहिर हुन्छन्। तिनीहरूले सम्हाल्ने अधिकारक्षेत्रभित्र तिनीहरूका लागि काम गरिदिने, तिनीहरूका भौतिक आवश्यकताहरू पूर्ति गर्ने, र तिनीहरूका लागि सूचना सङ्कलन गर्ने वा परिस्थितिहरू मिलाइदिने विभिन्न प्रकारका व्यक्तिहरू हुन्छन्। ख्रीष्टविरोधीको प्रभावको क्षेत्रभित्र, यदि असल क्षमता भएको, सत्यता पछ्याउने, र सत्यता सिद्धान्तहरू कायम राख्ने कोही पनि छैन भने, उक्त ख्रीष्टविरोधीले मण्डलीमा लामो समयसम्म नियन्त्रण गरिराख्न सक्छ, अनि यस मण्डलीका मानिसहरू पूर्ण रूपले क्षय हुनेछन् र सपार्नै नसक्ने गरी बहकिनेछन्। कामको अनुसन्धान गर्न माथिले कसैलाई पठाए पनि, त्यो व्यर्थ हुनेछ। ख्रीष्टविरोधीको नियन्त्रणमा मण्डली अभेद्य र छिर्न नसकिने बलियो गढ बनेको हुन्छ। ख्रीष्टविरोधीलाई चाहे जसले खुलासा र चिरफार गरे पनि, वा चाहे जसले सत्यता सिद्धान्तबारे सङ्गति गरे पनि, बहकाउमा परेकाहरूले उनीहरूका कुरा सुन्नेछैनन्। बरु, तिनीहरू सत्यताको विरोध गर्नेछन्, र ख्रीष्टविरोधीको खुलासा र चिरफारलाई भर्त्सना गर्नेछन्, अनि ख्रीष्टविरोधीकै पक्षमा उभिनेछन्।

ख्रीष्टविरोधी, उसका कट्टर अनुयायीहरू, र उसको अधिकारक्षेत्रका सदस्यहरू सधैँ परमेश्‍वरको घरका मामलाहरूबारे छलफल र जाँचबुझ गरिरहेका हुन्छन्: कसलाई कहाँ सारिएको छ? कसलाई बर्खास्त गरिएको छ? फलानो-फलानो कुरा खुलासा गर्नेबारे माथिले अर्को सङ्गति र प्रवचन जारी गरेका छन्—के हामीले त्यो सार्वजनिक गर्नुपर्छ? हामीले त्यसलाई कसरी सार्वजनिक गर्ने? त्यो पहिला कसलाई बताउने, र त्यसपछि कसलाई बताउने? के हामीले हस्तक्षेप गरेर केही संशोधन वा सम्पादन गर्नुपर्छ? हालै बाह्य मानिसहरूसँग को सम्पर्कमा रहेको छ? के कसैलाई माथिले तल पठाएका छन्? के ती मानिसहरूमध्ये कसैको हाम्रा तल्लो तहका मानिसहरूसँग सम्पर्क रहेको छ? तिनीहरू बारम्बार यस्ता कुराहरूबारे सँगै छलफल गर्छन्; तिनीहरू माथिका सबै कार्य प्रबन्धहरूको जबाफ दिन प्रायजसो मिलेमतो र षड्यन्त्र गर्छन्, जबाफी उपाय, युक्ति, र माध्यमहरूबारे छलफल गर्छन्; अनि तिनीहरू आफूभन्दा मुनिका दाजुभाइ-दिदीबहिनीहरूका परिस्थितिबारे बारम्बार छलफल र जाँच गर्छन्। ख्रीष्टविरोधी र उसको अधिकारक्षेत्रका सदस्यहरू सारा दिन नङ-मासु भएर षड्यन्त्र गर्दै बिताउँछन्। सँगै हुँदा, तिनीहरूले सत्यता, वा परमेश्‍वरका अभिप्रायहरू सङ्गति गर्दैनन्, झन् मण्डलीको काम, वा आफ्नो कर्तव्य कसरी पूरा गर्ने, मण्डलीको कामलाई कसरी अघि बढाउने, वा परमेश्‍वरका वचनको वास्तविकतामा दाजुभाइ-दिदीबहिनीहरूको प्रवेशलाई मार्गदर्शन कसरी गर्ने, वा बाह्य परिस्थितिहरू कसरी सम्हाल्ने भन्नेबारे सङ्गति गर्नु त परै जाओस्। तिनीहरू यी उचित कामकुराबारे कहिल्यै सङ्गति गर्दैनन्, बरु कोचाहिँ कोसँग नजिकिँदै छ, सँगै हुँदा यी मानिसहरू कसका बारेमा कुरा गर्छन्, कतै तिनीहरू पिठ्यूँपछाडि आफ्ना अगुवाहरूबारे कुरा काटिरहेका त छैनन् भनेर जाँच्छन्; अनि तिनीहरू कसको परिवार धनी छ, र तिनीहरूले कुनै भेटी चढाएका छन् कि छैनन् भन्नेतिर ध्यान दिन्छन्। तिनीहरू गोप्य रूपमा यिनै कुराहरूबारे छलफल गरिरहन्छन्, तिनीहरू सधैँ दाजुभाइ-दिदीबहिनीहरू र माथिका कार्य प्रबन्धहरूबारे आलोचना गरिरहेका हुन्छन्—तिनीहरू सधैँ दाजुभाइ-दिदीबहिनीहरू र माथिलाई युक्तिपूर्वक व्यवहार गर्न आफूले सक्ने सबथोक गरिरहेका हुन्छन्। तिनीहरूले गोप्य रूपमा गर्ने कुरा लज्जास्पद हुन्छ: यदि त्यो मण्डलीका लागि हानिकारक नभएमा, दाजुभाइ-दिदीबहिनीहरूका लागि हानिकारक हुन्छ; तिनीहरू सधैँ षडयन्त्र गरिरहेका वा असल क्षमता भएका र सत्यता पछ्याउने दाजुभाइ-दिदीबहिनीहरूलाई नाटीकुटी गरिरहेका हुन्छन्, तिनीहरू सधैँ असल मानिसहरूलाई ढाल्न वा तिनीहरूलाई बदनाम गर्न खोजिरहेका हुन्छन्। ख्रीष्टविरोधीहरूले जब पनि कुनै कुरा गर्छन्, तिनीहरू जहिले पनि त्यसबारे आफ्नो झुन्डका मानिसहरूसँग छलफल गर्छन्—यसमा षड्यन्त्र र युक्तिहरू पर्छन्। ख्रीष्टविरोधीको गिरोहले भनेको कुनै कुराले विश्लेषण थेग्न सक्दैन; ध्यानपूर्वक विश्लेषण गरिएमा, त्यो सबै कुरामा समस्याहरू भेटिन्छन्। अधिकारक्षेत्र बाहिरका मानिसहरूसित तिनीहरू कुरा लुकाउँछन् र सावधान रहन्छन्; ख्रीष्टविरोधीको अधिकारक्षेत्रमा, तिनीहरूका लागि केही पनि भन्न बन्देज छैन: तिनीहरू दाजुभाइ-दिदीबहिनीहरू, परमेश्‍वरको घरको काम, माथिल्लो तहका अगुवाहरू—परमेश्‍वरको समेत आलोचना गर्छन्। जे पनि बोल्न छुट हुन्छ। तर अधिकारक्षेत्र बाहिरको कोही उपस्थित हुँदा, तिनीहरू आफ्ना कुरा लुकाउँछन्, अड्किँदै बोल्छन्, आधा कुरा लुकाउँछन्, बाहिरका मानिसहरूले बुझ्न नसक्ने गोप्य भाषामा समेत बोल्छन्। तिनीहरूको निश्चित अर्थ भएको नजर हुन्छ, कुटिल मुस्कानको कुनै अर्थ हुन्छ, र घुर्नु र खोक्नुको समेत केही अर्थ हुन्छ—यी सबै तिनीहरूका गोप्य सङ्केतहरू हुन्। तिनीहरू कहिलेकाहीँ टाउको कन्याउँछन्, कहिलेकाहीँ आफ्ना कान तान्छन्, कहिलेकाहीँ खुट्टा बजार्छन्, कहिलेकाहीँ दुवै हात रगड्छन्; ती सबैको केही अर्थ हुन्छ। यी नै ख्रीष्टविरोधीको गिरोहका आम प्रकटीकरणहरू, तिनीहरूले मण्डलीमा शक्तिमा एकाधिकार जमाइसकेपछि प्रकट गर्ने विभिन्न व्यवहार हुन्। तिनीहरूका विभिन्न व्यवहार र प्रकटीकरणलाई मूल्याङ्कन गर्दा, र तिनीहरूलाई तिनीहरूको मानवताको दृष्टिकोणबाट चिरफार गर्दा, यी मानिसहरू के हुन्? के तिनीहरू छलीपन र दुष्टताका अनुयायी होइनन् र? (हुन्।) अनि के यी मानिसहरूमा कुनै इन्साफको बोध हुन्छ? के तिनीहरूमा कुनै विवेक वा नैतिकता हुन्छ? के तिनीहरू इमानदार हुन्छन्? हुँदैनन्। यी मानिसहरूलाई लाज हुँदैन। तिनीहरू दाजुभाइ-दिदीबहिनीहरूले चढाएको कुरा पचाउँछन्, र त्यो आफूले पाउनुपर्ने हो ठान्छन्; त्यो सँगसँगै, तिनीहरू मनपरी गर्छन् र परमेश्‍वरको घरमा उद्दण्ड मच्चाउँछन्, दाजुभाइ-दिदीबहिनीहरूलाई हानि पुऱ्याउँछन्—अनि तिनीहरू अस्थायी रूपमा मात्र मण्डलीको भरमा बाँच्‍ने नभई हरदिन, पुस्तौँपुस्ता त्यसै गर्छन्। के यिनीहरू मान्छेको मासु खाने र रगत पिउने दियाबलस होइनन् र? तिनीहरूमा लाज नै छैन! सँगै हुँदा, ख्रीष्टविरोधी र त्यसको गिरोह सधैँ “राष्ट्रिय मामलाहरू” छलफल गरिरहेका हुन्छन्। तर के गोप्य रूपमा हुने तिनीहरूको छलफल लज्जास्पद हुँदैन र? (हुन्छ।) तिनीहरू केका बारेमा कुरा गर्छन्? के तिनीहरू मण्डलीको कामबारे सङ्गति गर्छन्? के तिनीहरूलाई मण्डलीको कामको बोझ महसुस हुन्छ? कतिपय ठाउँमा, मण्डली सुपरिवेक्षणमा हुन्छ अनि दाजुभाइ-दिदीबहिनीहरूलाई ठूलो रातो अजिङ्गरले, सरकारले पिछा गरिरहेको र निगरानी गरिरहेको हुन्छ, यहाँसम्म कि धेरैजसो दाजुभाइ-दिदीबहिनी त सरकारको नियन्त्रणमा पर्छन् अनि गिरफ्तारी र कैदको खतरा सामना गर्छन्। के तिनीहरू वास्ता गर्छन्? के तिनीहरू दाजुभाइ-दिदीबहिनीहरूको रक्षा गर्ने, उनीहरूलाई जेलको सतावट र कष्ट भोगाइबाट जोगिन मद्दत गर्न कुनै उपाय निकाल्ने प्रयास गर्छन्? गोप्य रूपमा, के तिनीहरू मण्डलीलाई क्षति हुन नदिन मण्डलीका पुस्तक, सरसम्पत्ति आदि कसरी संरक्षण गर्ने भनेर छलफल गर्छन्? यदि मण्डलीमा कुनै यहूदा देखा परेमा, के तिनीहरूले तुरुन्तै प्रतिक्रिया जनाउने, प्रभावित दाजुभाइ-दिदीबहिनीहरूलाई सुरक्षा दिन उनीहरूका लागि सुरक्षित स्थानको प्रबन्ध गर्ने गर्छन्? के तिनीहरूले यस्ता कामकुरा गर्नेथिए त? (गर्नेथिएनन्।) मानिसहरूसित शक्ति हुँदा, तिनीहरू असल कामकुराहरू गर्न सक्छन् र खराब कामकुराहरू पनि गर्न सक्छन्। त्यसोभए, आफूसँग शक्ति हुँदा ख्रीष्टविरोधीले के गर्छ? (खराब कामकुरा गर्छ।) उसले के-के खराब कामकुरा गर्छ? (उसले आफ्नो कुरा नसुन्ने जोकोहीलाई सास्ती दिने उपायहरू खोज्छ। जब परमेश्‍वरको घरले कामबारे सोधखोज गर्न केही अगुवा र कामदारहरू पठाउँछ, तब उसले उनीहरूबाट पन्छिने उपाय, वा उनीहरूविरुद्ध कमजोरी समात्ने र उनीहरूलाई आलोचना गर्ने, उनीहरूको निन्दा गर्ने उपाय खोज्नेछ, साथै उनीहरूलाई खेदाउने, कामबारे सोध्न र त्यसका समस्याहरू पत्ता लगाउन नदिने कारणहरू खोज्नेछ।) कतिपय ख्रीष्टविरोधीहरू त्यसको ठ्याक्कै उल्टो गर्छन्: तिनीहरू दाजुभाइ-दिदीबहिनीहरूले तिनीहरूका समस्याबारे रिपोर्ट गर्नेछन् भन्ने डरले, माथिले पठाएको अगुवामाथि निगरानी राख्छन्, उनीहरूलाई राम्रो खान र पिउन दिन्छन्, अनि तल्लो तहका दाजुभाइ-दिदीबहिनीहरूको सम्पर्कमा आउनबाट रोक्छन्। अगुवाहरूले दाजुभाइ-दिदीबहिनीहरूबारे सोध्दा, तिनीहरू यस्तो जवाफ दिन्छन्, “उनीहरू सबै ठिकै छन्। यतिबेला हाम्रो सुसमाचारको काम राम्ररी अगाडि बढिरहेको छ। हामीले प्रतिकूल वातावरणबाट उत्पन्न भएका सबै समस्या समाधान गरेका छौँ, र हामीलाई विश्वासघात गर्ने यहूदाहरूलाई निष्कासन गरेका छौँ; हामीले मण्डलीको काममा बाधा पुऱ्याउन खोज्नेहरूलाई तह लगाएका छौँ, र तिनीहरू सबैलाई निकालेका छौँ, अनि परमेश्‍वरका वचनका पुस्तकहरू सामान्य रूपमा वितरण गरिएका छन्। कुनै पनि समस्या छँदै छैन।” यसो भनेर, तिनीहरू अरू मानिसबारे केही कुराको रिपोर्ट पनि गर्छन्। माथिले कसैलाई तिनीहरूबारे अनुसन्धान गर्न पठाउँदा, यदि तिनीहरूलाई कसैले तिनीहरूबारे रिपोर्ट गरेको छ भन्ने लागेमा—तिनीहरूले माथिल्लो तहका अगुवाहरूलाई भ्रममा पार्न र ख्रीष्टविरोधीबारे रिपोर्ट गर्ने व्यक्तिमा समस्या छ भनेर सोच्ने तुल्याउन, अगुवाहरूलाई मण्डलीको काममा वास्तवमा के भइरहेको छ भनेर खुट्ट्याउन नदिन, र त्यो ख्रीष्टविरोधीका समस्याहरू पत्ता लगाउन नदिन, जानाजान त्यस व्यक्तिका समस्याहरू रिपोर्ट गर्छन्, ताकि अन्त्यमा तिनीहरू बर्खास्त नहोऊन्, र त्यसउप्रान्त खतरामा नपरून्। ख्रीष्टविरोधीले आफ्नो अधिकारक्षेत्रको रक्षा गर्नुको उद्देश्य आफ्नो शक्ति सुदृढ गर्नु र त्यसलाई प्रभावकारी बनाउनु हो, र त्यसैले तिनीहरू धेरै अनुचर, अनुगामी, कट्टर अनुयायी, र आसेपासेहरूको जगेर्ना गर्छन्। तिनीहरूले यस्ता मानिसहरूको जगेर्ना गर्नुको उद्देश्य पूर्ण रूपमा शक्तिमा एकाधिकार जमाउनु, त्यसलाई कमजोर हुन वा आफूबाट खोसिन नदिनु हो।

ख्रीष्टविरोधीहरू परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिन्छन्, र तिनीहरूले नेतृत्व सम्हालेपछि पहिलो कामस्वरूप शक्तिमा एकाधिकार जमाउँछन्। के तिमीहरूले ख्रीष्टविरोधीहरूले शक्तिमा एकाधिकार जमाएको कुनै उदाहरण सम्झेका छौ? (यसअघि, एक मण्डली अगुवा थियो जो ख्रीष्टविरोधी थियो। जब पनि कसैले उसका समस्याहरू औँल्याउँथ्यो वा उसको खुलासा गर्थ्यो, तब उसले त्यस व्यक्तिलाई दबाउँथ्यो र उसका परमेश्‍वरका वचनका पुस्तकहरू जफत गर्थ्यो। परिस्थितिबारे थप पत्ता लगाउन म उसको मण्डलीका केही भेला समूहहरूमा गएँ। आफ्ना दुष्ट कार्यहरू पर्दाफास होला भन्ने डरले, त्यस ख्रीष्टविरोधीले मलाई धपाउने कोसिस गऱ्यो र मलाई उसको अनुमतिविना गोप्य रूपले भेलाहरूमा सहभागी भएको आरोप लगाउने मौका छोप्यो। पछि, माथिल्लो तहका अगुवाहरूले अनुसन्धान गर्न कसैलाई पठाए, अनि उक्त ख्रीष्टविरोधीले मेरो झूटो निन्दा गऱ्यो, मेरो खोइरो खन्यो, र मलाई नजरबन्दमा समेत राख्यो, दाजुभाइ-दिदीबहिनीहरूलाई मेरो सम्पर्कमा नआउन निर्देशन दियो। त्यो बेला, यस ख्रीष्टविरोधीले, एक अगुवा र एक कामदारसँगको सहकार्यमा आठवटा मण्डलीहरू नियन्त्रण गर्थ्यो। अन्त्यमा, धेरै महिनाको सङ्गति र सुझबुझपछि, अन्ततः दाजुभाइ-दिदीबहिनीहरूले ख्रीष्टविरोधीहरूको यो समूहलाई निकालिदिए।) ख्रीष्टविरोधीहरू यसरी परिचालन हुन्छन्। तिनीहरूले मण्डलीमा जे गरे पनि, त्यसको उद्देश्य शक्तिमा आफ्नो पकड जमाउने र मानिसहरूलाई नियन्त्रण गर्ने नै हुन्छ। तिनीहरू तिनीहरूको हैसियत र शक्तिलाई खतरामा पार्ने जोकोहीप्रति विशेष रूपमा संवेदनशील हुन्छन्। तिनीहरू यस्ता मामलाहरूको गन्ध थाहा पाइहाल्छन्, र तिनीहरू यी मामलाहरू तिनीहरूको प्रतिकूल छन् र त्यसले तिनीहरूको पदलाई खतरामा पार्छ भनेर तुरुन्तै थाहा पाउँछन्। के यो दुष्ट होइन र? किन ख्रीष्टविरोधीहरू यस्ता मामलाहरूप्रति यति संवेदनशील हुन्छन्? अरूले त्यो कुरा किन थाहा पाउँदैनन्? यो तिनीहरूको प्रकृतिसँग सम्बन्धित हुन्छ; ख्रीष्टविरोधीहरू मात्र यी कुराहरूबारे सचेत हुन सक्छन्। यसले एउटा कुरा पुष्टि गर्छ: ख्रीष्टविरोधीहरूको सार यस्तो प्रकारको हुन्छ। तिनीहरूको शक्तिको कामना असाधारण हुन्छ, र तिनीहरूसँग पृथक् लालसा हुन्छ। तिनीहरू प्रभारी रहेको मण्डलीमा जब कोही आउँछ, तब तिनीहरूले उसलाई अध्ययन गर्नेछन्, र सोच्नेछन्, “के यो व्यक्तिबाट मेरो हैसियत र प्रतिष्ठामा खतरा हुन्छ? ऊ यहाँ मेरो प्रवर्धन गर्न आएको हो कि मलाई बर्खास्त गर्न? ऊ यहाँ मेरा समस्याहरू अनुसन्धान गर्न आएको हो कि कामबारे सामान्य रूपमा सङ्गति गर्न?” तिनीहरू पहिला यी कुराहरू पत्ता लगाउने कोसिस गर्छन्। तिनीहरू यस्ता मामलाहरूबारे विशेष रूपमा संवेदनशील हुन्छन् किनभने तिनीहरूमा हैसियत र शक्तिप्रति विशेष लगाव र कामना हुन्छ; तिनीहरू शक्ति र हैसियतका लागि जिउँछन्। तिनीहरू के सोच्छन् भने यदि तिनीहरूले शक्ति गुमाए, तिनीहरूका अनुचरहरू कम भए, र तिनीहरू सेनाविनाका कमाण्डर बने भने, जीवनको अर्थ गुमेको हुनेछ। त्यसकारण, ख्रीष्टविरोधीहरू आफूले प्राप्त गरेको हैसियत र शक्तिका सम्बन्धमा, आफू चाहे तीनवटा, पाँचवटा, वा दशवटा मण्डलीका प्रभारी भए पनि, जति बढी त्यति राम्रो भन्ने विश्वास गर्छन्। तिनीहरूले आफ्नो शक्ति अरू मानिसहरूलाई किमार्थ दिनेछैनन्। तिनीहरू त्यो आफ्नो अधिकार, आफूले लडेर पाएको कुरा, आफूले क्रान्ति र रणनीतिमार्फत प्राप्त गरेको कुरा हो भन्ठान्छन्। यदि अरूले त्यो पाउन चाहन्छन् भने, उनीहरू त्यसको बदलामा आफ्नो जीवन दिन तयार हुनैपर्छ। यो ठूलो रातो अजिङ्गरजस्तै हो—यदि कसैले त्यसको तानासाही शासन अन्त्य गर्न लोकतान्त्रिक परिवर्तनको सुझाव दियो, कम्युनिष्ट पार्टीलाई निष्पक्ष निर्वाचन गराउन आग्रह गऱ्यो भने, ठूलो रातो अजिङ्गरले के भन्नेथियो? “लोकतन्त्र? तैँले त्यसको बदलामा दुई करोड मानिसको टाउको दिनुपर्छ! कम्युनिष्ट पार्टीले अनगिन्ती व्यक्तिहरूको रगत बगाएर शक्ति प्राप्त गरेको हो। यदि तँ शक्ति हत्याउन चाहन्छस् भने, तैँले त्यसको बदलामा त्यति नै मानिसहरूको रगत र जीवन दिनुपर्नेछ!” ख्रीष्टविरोधीहरू पनि उस्तै हुन्। यदि तँ तिनीहरूले शक्ति त्यागून् भन्ने चाहन्छस् भने, तिनीहरूलाई मनाउन सत्यताबारे सङ्गति गर्नु मात्र पर्याप्त हुँदैन; तिनीहरूले तँसित प्रतिस्पर्धा गर्नेछन् र लड्नेछन्। तिनीहरूका विधि वा माध्यमहरू जतिसुकै घृणित भए पनि, तिनीहरूले आफ्नो शक्तिको संरक्षण गर्नैपर्छ। परमेश्‍वरका चुनिएका मानिसहरू सबै ब्युँझिएर एक भई तिनीहरूलाई खुलासा गरी नहटाइञ्जेल, तिनीहरू हट्नेछैनन्। के ख्रीष्टविरोधीहरू अति नै दुष्ट हुँदैनन् र? यो ख्रीष्टविरोधीहरूको दुष्ट र क्रूर स्वभावको पूर्ण पुष्टि र उदाहरण हो। नियन्त्रित पात्रहरू इच्छुक होऊन् वा नहोऊन्, तिनीहरू सच्चा रूपले झुकून् वा नझुकून्, तिनीहरू पालन गर्न र पछ्याउन इच्छुक होऊन् वा नहोऊन्, ख्रीष्टविरोधीहरूले यसबारे वास्ता गर्दैनन्। तिनीहरू मानिसहरूलाई दबाउन र नियन्त्रणमा राख्न बलपूर्वक आफ्नो शक्ति प्रयोग गर्छन्। कसैले पनि अवज्ञा गर्न पाउँदैन: जो झुक्दैन ऊ दण्डित हुनेछ। यिनीहरू ख्रीष्टविरोधी हुन्।

भर्खरै, हामीले ख्रीष्टविरोधीहरू कसरी शक्तिमा एकाधिकार जमाउँछन् भन्नेबारे केही निर्दिष्ट अभ्यास र प्रकटीकरणहरूबारे सङ्गति गऱ्यौँ। के हामी यी अभ्यास र प्रकटीकरणहरूबाट, ख्रीष्टविरोधीहरूमा क्रूर र दुष्ट स्वभाव अनि सार हुन्छ भन्ने कुरा देख्न सक्दैनौँ र? के कसैले तिनलाई बदल्न सक्छ? चाहे तिनीहरूसित तर्क गरेर, तिनीहरूलाई भावनात्मक रूपमा मनाएर, परमेश्‍वरका वचनहरूमा भएको सत्यता प्रस्तुत गरेर, तिनीहरूलाई काटछाँट गरेर, वा साँचो भावनाले तिनीहरूलाई बदल्न खोजेर होस्—के यीमध्ये कुनै विधिले तिनीहरूलाई शक्तिमा एकाधिकार जमाउने अभ्यास त्याग्ने तुल्याउन सक्छ? (सक्दैन।) कतिपय मानिस भन्छन्, “ख्रीष्टविरोधीहरू त भ्रष्ट स्वभाव भएका मानिस मात्र हुन्। मानिसहरूमा मानव भावनाहरू हुन्छन्। यदि तिमीले तिनीहरूलाई भावनात्मक रूपमा मनायौ, कामकुरालाई तर्कसङ्गत रूपमा व्याख्या गऱ्यौ, र फाइदा-बेफाइदाहरू प्रस्ट पाऱ्यौ भने, तिनीहरूले तर्क बुझेपछि त्यसरी कार्य नगर्लान्। तिनीहरूले आफ्ना गल्ती स्विकार्लान्, पश्चात्ताप गर्लान्, र ख्रीष्टविरोधीहरूको मार्गमा हिँड्न छाड्लान्। तिनीहरूले परमेश्‍वरको घरभित्र आफ्नो अधिकारक्षेत्र स्थापित गर्ने, परमेश्‍वरको घरभित्र शक्तिमा एकाधिकार जमाउन आफ्ना कट्टर अनुयायीहरूलाई आकर्षित गर्ने, अनि मानवता र नैतिकता अनुरूप नहुने यी कार्यहरूमा संलग्न हुने काम नगर्लान्।” के ख्रीष्टविरोधीहरू यसरी प्रभावित हुन सक्छन्? (सक्दैनन्।) के कसैले कहिल्यै कुनै ख्रीष्टविरोधीलाई परिवर्तन गरेको छ? कतिपयले यसो भन्छन्, “सायद तिनीहरूले सानैदेखि आफ्ना आमाबाट राम्रो शिक्षा पाएनन्, तिनीहरू बिग्रिए। अहिले, यदि तिनीहरूका आमाले तिनीहरूसित कुरा गरेमा वा परिवारको सबैभन्दा प्रतिष्ठित व्यक्तिले, वा सबैभन्दा लामो समयदेखि विश्वासी रहेको व्यक्तिले तिनीहरूसित तर्क गरेमा, तिनीहरूले ख्रीष्टविरोधीहरूले गर्ने कामकुरा गर्न छोड्लान्।” के यो साँचो हो? (होइन।) किन होइन? (तिनीहरूसित तर्क गरेर काम छैन; तपाईं जति धेरै कुरा गर्नुहुन्छ, त्यति नै तिनीहरू नराम्रो मान्छन्। यदि तपाईंले त्यसपछि तिनीहरूलाई खुलासा र काटछाँट गर्नुभयो भने, तिनीहरूले तपाईंलाई घृणा गर्नेछन्।) ठिक भनिस्। के तिनीहरूले परमेश्‍वरका वचनहरू र सत्यता धेरै सुनेका छैनन् र? कतिपय ख्रीष्टविरोधीले परिवर्तित नै नभई दसबीस वर्षदेखि परमेश्‍वरमा विश्वास गरेका हुन्छन्। तिनीहरूले परमेश्‍वरका वचनहरू अति धेरै पढेका हुन्छन्, किन कुनै पनि परिवर्तन आएको हुँदैन? किनभने तिनीहरूको हृदय दुष्टताले भरिएको हुन्छ—परमेश्‍वरलेसमेत तिनीहरूलाई बचाउनुहुन्न भने, के मानिसहरूले आफूसँग भएको थोरै ज्ञान र धर्मसिद्धान्तद्वारा तिनीहरूलाई परिवर्तन गर्न सक्छन्? मानव समाजमा, देशहरूमा शिक्षा हुन्छ, र समाजमा कानुन हुन्छन्, र ती सबैले मानिसहरूलाई असल बन्न सिक्न र अपराध गर्नबाट जोगिन हौसला दिन्छन्। तर त्यसले मानिसहरूलाई किन परिवर्तन गर्न सक्दैन? के राष्ट्रिय शिक्षा र प्रणालीले समाजमा कुनै सकारात्मक प्रभाव पारेका छन्? के राष्ट्रले प्रवर्धन गर्ने ती कुराहरूमा मानवताका लागि कुनै शैक्षिक महत्त्व वा मूल्य हुन्छ? के ती प्रभावकारी भएका छन्? (छैनन्।) के मानिसहरूलाई अनुशासनमा राख्ने सबैभन्दा उच्च र कडिकडाउ स्थान, जस्तै बाल सुधार गृह र जेलजस्ता हरेक देशका कानुनी विभागहरूले समेत मानिसहरूको सार परिवर्तन गरेका छन् त? केही बलात्कारी, चोर, र ठगहरूको कुरा गरौँ—तिनीहरू यति धेरै जेल जाने र जेलबाट छुट्ने गर्छन् कि तिनीहरू बानी परेका अपराधी नै बन्छन्—के तिनीहरू अन्त्यमा परिवर्तन हुन्छन् त? अहँ, तिनीहरूलाई कसैले परिवर्तन गर्न सक्दैन। व्यक्तिको सार परिवर्तन गर्न सकिँदैन। त्यसै गरी, ख्रीष्टविरोधीहरूको सार पनि परिवर्तन गर्न सकिँदैन। शक्तिमा एकाधिकार जमाउने अभ्यासले ख्रीष्टविरोधीहरूको सारलाई जनाउँछ, र यो सार परिवर्तन गर्न सकिँदैन। यस्तो अपरिवर्तनीय व्यक्तिप्रति परमेश्‍वरको मनोवृत्ति के हुन्छ? के त्यो उहाँले तिनीहरूलाई परिवर्तन गर्न र बचाउन सक्दो गर्नु हो, र त्यसपछि तिनीहरूको प्रकृतिमा रूपान्तरण हासिल गर्नु हो? के परमेश्‍वर यो काम गर्नुहुन्छ? (गर्नुहुन्न।) अब तिमीहरूले परमेश्‍वर यस्तो काम गर्नुहुन्न भनेर बुझिसकेपछि, ख्रीष्टविरोधीहरूसित कसरी व्यवहार गर्नुपर्छ त? (तिनीहरूलाई इन्कार गर्नुपर्छ।) सुरुमा, खुट्ट्याउने र चिरफार गर्ने गर्; तिनीहरूलाई छर्लङ्गै देखेपछि, इन्कार गर्। कुनै व्यक्तिलाई ऊ अहङ्कारी र आत्मधर्मी अनि ख्रीष्टविरोधीजस्तै छ भन्ने सोचेर, आफ्नै धारणा र कल्पनाहरूका आधारमा इन्कार नगर्। यसो गरेर हुँदैन; तँ अन्धो बन्न मिल्दैन। सम्पर्क गरेर, अनुसन्धान गरेर र खुट्ट्याएर, बिस्तारै कुनै व्यक्ति ख्रीष्टविरोधी भएको प्रमाणित र पुष्टि गर्। सुरुमा, सबैसित ऊबारे सङ्गति र चिरफार गर्, उसलाई खुट्ट्या, अनि त्यसपछि सत्यता पछ्याउने र इन्साफको बोध भएका मण्डलीका मानिसहरूसित एक भई उसलाई इन्कार गर्। सुरुमा उसलाई खुट्ट्याउने र चिरफार गर्ने गर्, र त्यसपछि इन्कार गर्—ख्रीष्टविरोधीहरूसँग व्यवहार गर्ने यो नै सर्वोत्तम शैली हो। पाखण्ड गर्नमा माहिर र अत्यन्तै धूर्त कतिपय ख्रीष्टविरोधीहरूका हकमा भन्नुपर्दा, यदि तैँले तिनीहरूसँग सम्पर्क गरी तिनीहरूलाई अनुसन्धान गरेर र खुट्ट्याएर, तिनीहरू ख्रीष्टविरोधी भएको पुष्टि गरेको छस्, तर दाजुभाइ-दिदीबहिनीहरूले तिनीहरूलाई राम्ररी चिन्दैनन्, तिनीहरूमा अझै पनि वास्तविक सुझबुझ छैन, र तैँले दाजुभाइ-दिदीबहिनीहरूसित तिनीहरूबारे सङ्गति र चिरफार गर्दा, उनीहरूले तिनीहरू ख्रीष्टविरोधी हुन् भनेर विश्वास नगर्ने र नमान्ने मात्र नभई, “तँ तिनीहरूविरुद्ध पूर्वग्राही हुनुहुन्छ; यो तेरो व्यक्तिगत राय हो” समेत भन्छन् भने—तैँले के गर्नुपर्छ? यदि तैँले “जेहोस्, मैले तिनीहरूलाई खुट्ट्याएकै छु, म तिनीहरूद्वारा भ्रममा पर्ने वा नियन्त्रित हुनेछैनँ, म तिनीहरूको कुरा सुन्नेछैनँ, र म निश्चय नै तिनीहरूलाई पालन गर्नेछैनँ। तिमीहरूले तिनीहरूलाई खुट्ट्याउनु वा नखुट्ट्याउनु मेरो चासोको विषय होइन। मैले तिमीहरूलाई तिनीहरूका प्रकटीकरण र तिनीहरूले गर्ने कामकुराबारे बताएको छु, अनि तिमीहरूले विश्वास गरे पनि वा नगरे पनि, सुने पनि वा नसुने पनि, जुनै पनि तरिकाले मेरो जिम्मेवारी पूरा भएको छ। यदि तिमीहरू तिनीहरूको बहकाउ र नियन्त्रणमा पऱ्यौ भने, यदि तिमीहरूले तिनीहरूको कुरा सुन्छौ र तिनीहरूलाई पछ्याउँछौ भने, तिमीहरू परिणामहरू भोग्न लायक छौ र तिमीहरू अभागी हुनु जायज हो!” भनिस् भने—के यो शैली स्वीकार्य हुन्छ? के यो तैँले आफ्नो कर्तव्य पूरा गर्नु मानिन्छ? के यो परमेश्‍वरप्रति बफादार हुनु मानिन्छ? (मानिँदैन।) त्यसोभए तैँले के गर्नुपर्छ? यस्ता कुराहरू अपरिहार्य हुन्छन्; यस्ता मामलाहरू पक्कै उत्पन्न हुनेछन्। कतिपय मानिसहरूले जतिसुकै प्रवचन सुने पनि सत्यता बुझ्न सक्दैनन्, र तिनीहरूले ख्रीष्टविरोधीहरूका प्रकटीकरणलाई आफूले सुनेका प्रवचनहरूसँग जोड्न वा तिनीहरूलाई खुट्ट्याउन सक्दैनन्। कोही ख्रीष्टविरोधी हो भन्ने कुरा घामजस्तै छर्लङ्ग हुँदा पनि, उनीहरू उसलाई छर्लङ्ग देख्न सक्दैनन् र अझै पनि भ्रममा पर्छन्। ख्रीष्टविरोधीहरूले उनीहरूलाई व्यक्तिगत रूपमा हानि नगरूञ्जेल, नदबाउञ्जेल, गाली, काटछाँट नगरूञ्जेल, वा उनीहरूकै अगाडि दुष्कर्म नगरूञ्जेल, उनीहरूले तिनीहरू ख्रीष्टविरोधी हुन् भनेर मान्नेछैनन्। अरूले तथ्य बताए पनि वा प्रमाण पेस गरे पनि, उनीहरूले त्यो पत्याउनेछैनन्। ख्रीष्टविरोधीहरूले गर्ने कार्य आफ्नै आँखाले देखेपछि र ख्रीष्टविरोधीहरूले गर्ने दुर्व्यवहार आफैले अनुभव गरेपछि मात्र उनीहरू त्यो कुरा मान्न सक्छन्। यो परिस्थितिमा के गर्नुपर्छ? (उनीहरूलाई ख्रीष्टविरोधीहरू पछ्याउन र दुर्व्यवहार अनुभव गर्न दिनुपर्छ; दुर्व्यवहारमा परेपछि मात्र उनीहरूको होस खुल्नेछ।) के यो अलि कठोर भएन र? (यो उनीहरूप्रति कठोर हुनु होइन। यस्ता मानिसहरू सङ्गतिमार्फत सत्यता बुझ्न सक्दैनन्, र आफैले दुर्व्यवहार भोगेपछि मात्र उनीहरूको चेत र होस खुल्न सक्छ। त्यसकारण, यस्ता मानिसहरूलाई सम्हाल्ने तरिका यही मात्र हो।) यो एउटा सिद्धान्त हो। तैँले सकारात्मक रूपमा कुरा गर्दा कतिपय मानिसले बुझ्दैनन्; तिनीहरूमा त्यो बुझ्ने क्षमता हुँदैन। उदाहरणका लागि, यदि तैँले तिनीहरूलाई “यो क्षेत्र खतरनाक छ; तिमी राती एक्लै हिँड्यौ भने, तिमीले लुटेराहरू भेट्न सक्छौ। कैयौँ मानिसलाई यस्तो भएको छ। राती हिँड्न नजाऊ; चाँडै फर्केर आऊ!” भनिस् भने तिनीहरू त्यो कुरा विश्वास गर्दैनन् र साथीविना नै राति एक्लै हिँड्न जिद् कस्छन्। त्यो अवस्थामा, तँ तिनीहरूलाई एक्लै हिँड्न दिन्छस् तर गोप्य रूपमा तिनीहरूको रक्षा गर्छस्, तिनीहरू साँच्चै समस्यामा नपर्ने सुनिश्चित गर्छस्। यो आफ्नो जिम्मेवारी पूरा गर्नु हो। जब वास्तविक समस्या देखा पर्छ, तब तैँले तिनीहरूको सुरक्षा गर्न, तिनीहरूमा कुनै समस्या आइपर्न नदिन, अनि पाठ सिक्न र त्यो कुरा दिमागमा राख्न मद्दत गर्न सक्छस्। अन्त्यमा, तिनीहरूले तैँले भनेको कुरा सही रहेछ भनेर विश्वास गर्नेछन्। त्यसकारण, ख्रीष्टविरोधीहरूद्वारा बहकाइएका र सत्यताबारे चाहे जसरी सङ्गति गरिए पनि तिनीहरूलाई खुट्ट्याउन नसक्नेहरूका हकमा, उनीहरूले सुझबुझ विकास गर्नका निम्ति गम्भीर हानि भोग्नुपर्छ, पाठ सिक्नुपर्छ, र त्यसलाई दिमागमा राख्नुपर्छ। अन्योलमा हुने र सल्लाहलाई बेवास्ता गर्नेहरूले ख्रीष्टविरोधीहरूको दुष्टता र क्रूरता छर्लङ्गै देख्न सक्दैनन्, साथै ख्रीष्टविरोधीहरूलाई दाजुभाइ-दिदीबहिनीका रूपमा समेत लिन्छन्, तिनीहरूसित त्यसरी नै अन्तरक्रिया गर्छन्, तिनीहरूलाई प्रेमपूर्वक मद्दत गर्ने र निष्कपट रूपमा व्यवहार गर्ने, र तिनीहरूसित हृदयबाट नै कुरा गर्नेसमेत गर्छन्। फलस्वरूप, उनीहरू ख्रीष्टविरोधीहरूको सिकार बन्छन्। कतिपय मानिसले एकपटक मात्र नभई, कैयौँपटक हानि बेहोरेपछि मात्र सुझबुझ विकास गर्छन्। त्यसपछि जब तैँले उनीहरूसित सङ्गति गर्छस् र उनीहरूलाई सहयोग गर्छस्, तब तिनीहरू तँलाई विश्वास गर्छन्। यो प्रभावकारी विधि हो, र कतिपय मानिसहरूले यस्ता कुराहरूमा कष्ट भोग्नुपर्छ। यसअघि, अन्योलमा परेको एउटा व्यक्ति थियो जसमा सुझबुझ थिएन र परमेश्‍वरको घरले एक ख्रीष्टविरोधीलाई बर्खास्त गर्दा उसले त्यो कुरालाई निको मानेन। ख्रीष्टविरोधीका दुष्ट कार्यहरू प्रस्ट थिए र उसलाई ख्रीष्टविरोधीका रूपमा चित्रण समेत गरिएको थियो। त्यसलाई ऊबाहेक सबैले माने, र ऊसित कसैले पनि सङ्गति गर्न सकेन। अन्ततः, ऊ ख्रीष्टविरोधीलाई पछ्याएर निस्कियो। केही समयपछि, गम्भीर हानि भोगेर, ऊ रुँदै फर्क्यो, र उसले ख्रीष्टविरोधी साँच्चै भयानक रहेछ भनेर मान्यो। वास्तवमा, ख्रीष्टविरोधी सधैँ नै त्यतिकै खराब थियो, तर उसमा ख्रीष्टविरोधीको राम्रो छाप परेकाले र उसले चापलुसी गर्न चाहेकाले, उसले ख्रीष्टविरोधीले गरेको सबथोक सह्यो र स्विकाऱ्यो। जब ख्रीष्टविरोधीले हैसियत गुमायो, तब उसले ख्रीष्टविरोधीसँग समान स्तरमा रहेर कुराकानी गऱ्यो, अनि ख्रीष्टविरोधीले गरेका कतिपय कामकुराबारे रायहरू राख्न थाल्यो। उसको दृष्टिकोण बदलियो, र उसले समस्याहरू देख्न थाल्यो। अन्त्यमा, ख्रीष्टविरोधीलाई फेरि पनि पछ्याउन आग्रह गरिए पनि, उसले सिधै अस्वीकार गऱ्यो—ऊ ख्रीष्टविरोधीलाई पछ्याउनुभन्दा बरु मर्न इच्छुक थियो, किनभने उसले ठूलो हानि भोगेको र ख्रीष्टविरोधीलाई छर्लङ्गै देखेको थियो। वास्तवमा, उसले जे छर्लङ्ग देख्यो त्यो कुरा पहिल्यै उसलाई बताइएको थियो, तर उसले त्यो कुरामा सहमत भएको र त्यसलाई मानेको थिएन। त्यसमा केही गर्न सकिँदैनथ्यो। यस्ता मानिसहरूका हकमा, तिनीहरूले घुमाउरो बाटो लिनुपर्छ र अझ धेरै कष्ट सहनुपर्छ—तिनीहरूको कष्ट जायज हो। म किन त्यो जायज हो भन्छु? मेरो भन्नुको मतलब, यदि तँसँग आशिष् छन् तर तँ तिनको आनन्द उठाउन मान्दैनस्, र कष्ट भोग्न नै जिद् कस्छस् भने—त्यसमा केही गर्न सकिन्न—तैँले पहिला कष्ट सहनुपर्छ र भोग्नुपर्छ। यो जायज कष्ट हो।

ख्रीष्टविरोधीहरूले शक्तिमा एकाधिकार जमाउँदा, मुख्य गरी प्रश्न नगरी आफूलाई पालन गर्नेहरूलाई महत्त्वपूर्ण कार्यहरू सुम्पन्छन्। त्यसपछि तिनीहरू अझै ढलपल भइरहेका, सजिलै प्रभावित हुने मन भएकाहरूलाई तालिम दिन्छन्, र आफ्नो पक्षमा पार्छन्। यी व्यक्तिहरू पर्याप्त तालिम पाएर ख्रीष्टविरोधीको अधिकारक्षेत्रको सदस्य बनेपछि, ख्रीष्टविरोधी ढुक्क हुन सक्छ। ख्रीष्टविरोधीले प्रयोग गर्न नसक्नेहरूलाई ऊ पूर्ण रूपमा त्याग्छ, तिनीहरूलाई आफ्नो अधिकारक्षेत्रबाट निकाल्छ। प्रश्न नगरी उसको आज्ञापालन गर्न सक्नेहरू सबै उसका कट्टर अनुयायी, उसको अधिकारक्षेत्रका बफादार सदस्य मानिन्छन्। उसले यी व्यक्तिहरूलाई आफ्ना अनुयायी, अनुचर, र विश्वासपात्र मान्छ। यो समूहभित्र उसको शक्ति हाबी हुन्छ; अर्थात्, तिनीहरूमार्फत शक्तिको प्रभावकारी अभ्यास गरिन्छ। त्यसकारण, के भन्न सकिन्छ भने ख्रीष्टविरोधीहरूले शक्तिमा एकाधिकार जमाउँदा परमेश्‍वरको घरलाई आफ्नै अधिकारक्षेत्रमा रूपान्तरण गर्दा, ठूलो मेहनत लगानी गर्छन्। तिनीहरूले विभिन्न कार्य गर्छन् र यसका लागि ठूलो मूल्य चुकाउँछन्, तर यस मूल्यको नतिजा परमेश्‍वर, सत्यता, र सत्यता पछ्याउने सबै दाजुभाइ-दिदीबहिनीहरूसितको शत्रुता हुन्छ। यो शक्तिको मूल्य र महत्त्व के हो? त्यो ख्रीष्टविरोधीहरूले परमेश्‍वर र उहाँको घरविरुद्ध होड गर्न, आफ्नै गढ स्थापित गर्न, स्वतन्त्र राज्यहरू निर्माण गर्न, र स्वतन्त्र रूपले ठूलो शक्ति प्रयोग गर्न पुँजी प्राप्त गर्छन् भन्ने तथ्यमा हुन्छ।

आ. ख्रीष्टविरोधीहरू परिस्थितिलाई आफूअनुकूल प्रयोग गर्छन्

यसअघि, हामीले ख्रीष्टविरोधीहरूले परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिने: शक्तिमा एकाधिकार जमाउने पहिलो प्रकटीकरणबारे सङ्गति गऱ्यौँ। शक्तिमा एकाधिकार जमाउने सम्बन्धमा, हामीले मुख्यतः ख्रीष्टविरोधीहरू कसरी शक्ति प्राप्त गर्छन्, त्यो प्राप्त गरेपछि कसरी आफ्नो हैसियत स्थिर बनाउँछन् र त्यो शक्तिलाई थप बलियो बनाउँछन्, अनि अन्ततः, त्यो शक्ति कसरी प्रयोग गर्छन् भन्नेसम्बन्धी निर्दिष्ट विषयवस्तुमा सङ्गति गऱ्यौँ। ख्रीष्टविरोधीहरूले शक्तिमा एकाधिकार जमाउनेबाहेक, परमेश्‍वरको घरलाई आफ्नै व्यक्तिगत अधिकारक्षेत्रका रूपमा लिनुको दोस्रो ठोस अभ्यास परिस्थितिलाई आफूअनुकूल प्रयोग गर्नु हो। परिस्थितिलाई आफूअनुकूल प्रयोग गर्नुको शाब्दिक अर्थ बुझ्न सजिलो हुनुपर्छ, त्यसोभए “परिस्थिति” ले केलाई जनाउँछ? कुनै ख्रीष्टविरोधीले शक्तिमा एकाधिकार जमाउने, आफ्नै अधिकारक्षेत्र स्थापित गर्ने, अनि आफ्ना कट्टर अनुयायी, आसेपासे, र प्रभावक्षेत्र जम्मा गर्ने गरिसकेपछि, के उसले आफ्नो काममा अरूलाई हस्तक्षेप गर्न दिन सक्छ? के उसले अरूलाई आफूले रेखदेख गर्ने मामलाहरू र प्रभावक्षेत्रमा संलग्न हुन वा हस्तक्षेप गर्न अनुमति दिन सक्छ? (ऊ यसको अनुमति दिँदैन।) ख्रीष्टविरोधीका लागि, शक्ति नै उसको जीवन हो। उसको प्रभावक्षेत्रभित्र, सबथोक उसकै हुकुममा चल्नुपर्छ। उसको प्रभावक्षेत्रभित्र चाहे जे भए पनि, त्यसमा संलग्न मानिस र मामलाहरू, साथै ती मामलाहरूको अन्तिम परिणाम, सबै ऊद्वारा नै निर्मित र नियन्त्रित हुनैपर्छ। यो उसका चाहनासँग मिल्ने र उसका खाँचोहरू पूरा गर्ने हुनैपर्छ, यसले उसलाई कुनै क्षति पुऱ्याउनु हुँदैन। उदाहरणका लागि, यदि उसले कुनै निश्चित मामलामा हस्तक्षेप गर्दैन, हात हाल्दैन, वा त्यसलाई आफूअनुकूल बनाउँदैन, बरु त्यसलाई आफै सामान्य तरिकाले विकसित हुन दिन्छ भने, उसको छवि बिग्रन सक्छ वा कसैले रिपोर्ट गरेर ऊ बरखास्त हुन सक्छ, यस्तोमा उसको हैसियत धरापमा पर्न सक्छ र ऊसँग भएको शक्ति हराउन सक्छ। त्यसकारण, मण्डलीभित्र हुने ठूला-साना सबै प्रकारका मामलाको हकमा भन्नुपर्दा, ख्रीष्टविरोधी आफैले ती सम्हाल्नैपर्छ। यी मामलाहरूमा उसको प्रतिष्ठा र हैसियत, साथै उसको शक्ति समावेश हुन्छन्। उसको शक्तिसँग असम्बन्धित मामलाहरूका सम्बन्धमा भन्नुपर्दा, उसले ती जाँचबुझ नगर्ने वा नदेखेझैँ गर्ने छनौट गर्ला। विशेष गरी परमेश्‍वरको घरको काम, दाजुभाइ-दिदीबहिनीहरूको जीवन प्रवेश, मण्डली जीवन, र यस्ता विभिन्न मामलाहरूका सम्बन्धमा, यिनले उसको हैसियत र शक्तिलाई नछोएसम्म र तिनमा माथिसँगको उसका अन्तरक्रियाहरू समावेश नभएसम्म, उसले तीबारे पर्बाह गर्दैन, जाँचबुझ गर्दैन, वा चासो लिँदैन। उदाहरणका लागि, सुसमाचार समूहले प्राप्त गर्ने मानिसहरूको मासिक सङ्ख्या उसका लागि अत्यन्तै महत्त्वपूर्ण हुन्छ किनभने यसले उसको हैसियतलाई प्रभाव पार्छ। यदि प्रत्येक महिना रिपोर्ट गरिएको सङ्ख्याले उसको हैसियत सुनिश्चित गर्न सक्छ भने, उसले आफ्नो हैसियतको सुरक्षा गर्नका निम्ति त्यो सङ्ख्या हासिल गर्न निकै हदसम्म प्रयास गर्नेछ जबकि उसका लागि अरू मामला अप्रासङ्गिक हुन्छन्। उदाहरणका लागि, मानौँ उसले रेखदेख गर्ने क्षेत्रले सामान्य परिस्थितिमा एक महिनामा सय मानिस प्राप्त गर्नुपर्छ। तर, यदि वातावरणले साथ नदिएकोले, त्यस महिना विशेष परिस्थिति आइपरेकोले, वा कतिपय मानिस अझै पनि आफ्नो अनुसन्धान अवधिमै भएकाले प्राप्त मानिसहरूको सङ्ख्या एक सय पुगेन भने, ख्रीष्टविरोधी यस मामलामा मेहनत लगाउँछ र बेचैन हुन्छ। ऊ केबारे बेचैन हुन्छ? के उसलाई परमेश्‍वरको सुसमाचार फैलाउने काम सहज रूपमा अघि नबढेको देखेर भार महसुस हुन्छ र बेचैनी हुन्छ? के यो सुसमाचार प्रचार गर्नेहरूमा बोझको बोध नभएको र तिनीहरू झाराटारुवा भएको, अनि आफूले कसरी तिनीहरूलाई मलजल गर्ने र त्यो समाधान गर्ने भन्ने बेचैनी हो? कि यो सुसमाचार प्रचार गर्नलाई पर्याप्त जनशक्ति नभएको, र आफूले त्यो कसरी मिलाउनु र बढाउनुपर्छ भन्ने चिन्ता हो? होइन, ऊ यी कुराहरूबारे बेचैन हुँदैन। ऊ त कसरी माथिले उसका गुप्त शैलीहरू थाहा नपाउनेगरी त्यो सङ्ख्या बढाएर एक सयमा पुऱ्याउने भनेर बेचैन हुन्छ। यदि खास सङ्ख्या सय नभएर असी मात्र छ र उसले साँचो रूपमा त्यो रिपोर्ट दिन्छ भने, माथिले त्यो परिस्थितिबारे अनुसन्धान गर्न र थप जान्न कुनै व्यक्ति पठाउन सक्छन्, त्यसोभए उसले कसरी रिपोर्ट गर्न सक्छ ताकि माथिले शङ्का नगरून्? उसले अन्ठानब्बे जना मानिस भनेर रिपोर्ट गर्छ। कसैले यसो भन्छ, “तिमीले यस्तो झूट बोल्न मिल्दैन; यो ठगी हो, यो अस्वीकार्य छ।” उसले जबाफ दिन्छ, “ठिकै छ। मैले निर्णय गर्ने हो; यदि केही भइहाल्यो भने, म त्यसको जिम्मेवारी लिनेछु।” किन उसले यही सङ्ख्या रिपोर्ट गऱ्यो? के यसको कुनै गहिरो अर्थ छ? के उसले यो ध्यानपूर्वक विचार गरेको हो? गरेको हो। खास सङ्ख्या असी हुँदा सय जना भनेर रिपोर्ट गर्दा धेरै ठूलो अन्तर हुन्छ, जसले गर्दा पछि यो झूट छोप्न कठिन हुन्छ। तर, यदि उसले अन्ठानब्बे भनेर रिपोर्ट गऱ्यो भने, माथिले त्यो सयभन्दा मुनि छ भन्ने देखे पनि, त्यो मान्य सङ्ख्या जस्तो देखिन्छ र त्यसले माथिबाट निगरानी निम्त्याउनेछैन, जसले उसको हैसियत सुरक्षित हुने सुनिश्चित गर्छ। कहिलेकाहीँ, यदि उसले एक सय मानिस प्राप्त गऱ्यो भने, दुई सय भनेर रिपोर्ट गर्ने आँट गर्छ, अनि यदि माथिले कसैलाई अनुसन्धान गर्न पठाए भने, ऊसँग त्यो सम्हाल्ने उपायहरू हुन्छन्। उसले अतिरिक्त सय जनाले अहिले अनुसन्धान गरिरहेका छन् र तिनीहरू अर्को महिना प्राप्त हुनेछन् भनी दाबी गर्छ। यदि माथिले यो निरीक्षण गर्न कोही पनि पठाएनन् भने, उसले आफ्ना योगदानहरूको धाक देखाउने उपाय भेट्टाउँछ। कहिलेकाहीँ, यदि उसले एक महिनामा एक जना व्यक्ति पनि प्राप्त गरेको छैन भने, तीस वा पचास जना प्राप्त गरेको भनेर झूटो रिपोर्टसमेत गर्छ, त्यसपछि अर्को महिना त्यसको पूर्ति गर्ने उपाय लगाउँछ। छोटकरीमा भन्नुपर्दा, सुसमाचार प्रचार गरेर प्राप्त गरिएका मानिसहरूको सङ्ख्या रिपोर्ट गर्ने सम्बन्धमा, ख्रीष्टविरोधीले त्यो तोडमोड गर्न, त्यसबारे झूट बोल्न, ठग्न, र गुप्त शैलीहरू प्रयोग गर्न सक्छ। कुनै आँकडा कसरी रिपोर्ट गर्ने, र कुन आँकडा रिपोर्ट गर्ने भन्ने कुराहरू सिधै ख्रीष्टविरोधीद्वारा निर्देशित हुन्छन्। के यो परिस्थितिलाई आफूअनुकूल प्रयोग गर्नु होइन र?

ख्रीष्टविरोधीले आफ्नो हैसियत र शक्ति परमेश्‍वरका चुनिएका मानिसहरूको कर्तव्य निर्वाहमा निरन्तर रूपमा हस्तक्षेप गर्न र बाधा दिनका लागि प्रयोग गर्छ। ऊ सिद्धान्तका आधारमा चल्ने र प्रभावकारी तरिकाले आफ्नो कर्तव्य पूरा गर्ने जोकोहीलाई दबाउने र बहिष्कार गर्ने गर्छ। उसले यसरी कार्य गर्नुको उद्देश्य के हो? परिस्थितिलाई आफूअनुकूल प्रयोग गर्नु हो; उसले आफूभन्दा मुनिकालाई वशमा राखेर र माथिलाई छलेर पूर्ण नियन्त्रण जमाउँछ। उसले परिस्थितिलाई आफूअनुकूल प्रयोग गर्नुको उद्देश्य के हो? सत्यता प्रकाश हुन रोक्नु, मानिसहरूलाई सत्यता थाहा पाउन नदिनु, माथिलाई ठग्नु, तल उसको कामको वास्तविक अवस्था लुकाउनु, अनि उसले कुनै वास्तविक काम गऱ्यो कि गरेन र आफ्नो काम कसरी गऱ्यो भन्ने कुरा लुकाउनु हो। अन्य कुराहरूमध्ये, उसले परिस्थितिलाई आफूअनुकूल प्रयोग गर्नुको उद्देश्य तथ्यहरू ढाकछोप गर्नु, सत्यता छोप्नु, र आफ्ना दुष्ट अभिप्रायहरू लुकाउनु, र साथै आफ्ना दुष्ट कार्य, अत्यन्तै अवज्ञाकारी कार्य, र आफूले कुनै वास्तविक काम कसरी गर्दैन र गर्न सक्दैन भन्ने सत्यतालाई लुकाउनु हो। उदाहरणका लागि, जब परमेश्‍वरको घरलाई निश्चित रकम चाहिन्छ र त्यसले उसको मण्डलीमा भेटीहरू कति छन् भनेर सोध्छ, तब त्यो ख्रीष्टविरोधीले पहिला परमेश्‍वरको घरलाई कति चाहिन्छ भनेर सोध्छ। यदि तैँले एक-दुई हजार चाहिएको छ भनिस् भने, उसले एक-दुई सय मात्र छ भन्ने दाबी गर्छ; यदि तैँले दसौँ हजार चाहिएको छ भनिस् भने, उसले एक-दुई हजार मात्र छ भन्छ। वास्तवमा, ऊसँग मण्डलीको भेटीमा दसौँ हजार युआन हुन्छ र ऊ त्यो छोड्न इच्छुक हुँदैन। के उसले दुष्ट अभिप्रायहरू पालिरहेको छैन र? ऊ के गर्न चाहन्छ? ऊ यी भेटीहरू आफ्नै प्रयोगका लागि हत्याउन चाहन्छ। के यसलाई परिस्थितिलाई आफूअनुकूल प्रयोग गर्नु भन्न मिल्छ? (मिल्छ।) ख्रीष्टविरोधीले भेटी नत्याग्ने हदसम्म परिस्थितिलाई आफूअनुकूल प्रयोग गर्छ। यदि तैँले उसको मण्डलीमा लेखन, सङ्गीत, वा भिडियो निर्माणको सिप भएको कोही छ कि भनी सोधिस् भने, उसले भन्ला, “हामीकहाँ लेखनमा सिपालु एक जना अठहत्तर वर्षको व्यक्ति छ, ऊ भूतपूर्व पत्रकार हो र उसलाई पेटको गम्भीर समस्या छ।” वास्तवमा, यो व्यक्ति तीस-पैँतीसको, जीवनको शिखरमा हुन्छ, र ऊ पेटको कुनै गम्भीर रोगबाट पीडित हुँदैन। किन ख्रीष्टविरोधी आफ्नो पकड खुकुलो पार्दैन? किन ऊ झूटो जानकारी दिन्छ? ऊ परिस्थितिलाई आफूअनुकूल प्रयोग गर्न चाहन्छ। ऊ यस्तो प्रतिभालाई जान दिएमा आफ्नो शासनमा असर पर्छ भन्ने विश्वास गर्छ; ऊ यी प्रतिभाशाली व्यक्तिहरूलाई राखिराख्न पनि चाहन्छ। के यी प्रतिभाशाली मानिसहरू साँच्चै उसैका हुन्? (होइनन्।) त्यसोभए किन ऊ तिनीहरूलाई जान दिँदैन? परमेश्‍वरको घरको कामलाई यी सिपालु मानिसहरू चाहिँदा, किन ऊ यिनीहरू उपलब्ध गराउँदैन र गलत जानकारीसमेत दिने हदसम्म पुग्छ? ऊ आफ्नो हैसियत सुरक्षित राख्न मानिसहरूलाई भ्रममा पार्न चाहन्छ—उसले परिस्थितिलाई वास्तवमै आफूअनुकूल प्रयोग गरिरहेको हुन्छ। ऊ यसमा संलग्न पक्षहरू यी कर्तव्यहरू पूरा गर्न इच्छुक छन् कि छैनन् भनेर सोध्दैन, न त यी मानिसहरूका परिस्थितिलाई परमेश्‍वरको घरसामु साँचो रूपमा प्रस्तुत नै गर्छ। बरु, ऊ तिनीहरूलाई आफ्नै प्रयोगका लागि राख्छ, वा यदि आफूले प्रयोग गर्दैन भने पनि, तिनीहरूलाई परमेश्‍वरको घरलाई दिन मान्दैन। उदाहरणका लागि, यदि परमेश्‍वरको घरलाई मण्डलीबाट एक जना भिडियो निर्माता चाहिएमा, ख्रीष्टविरोधीले यो कुरा देख्छ र सोच्छ, “भिडियो निर्माणमा सिपालु व्यक्ति उपलब्ध गराउनु—के मैले यस्तो राम्रो अवसर छोड्न मिल्छ? हरेक व्यक्तिले आफ्नै दूनो सोझ्याउँछ: मेरी छोरी, छोरा, र केही आफन्तहरूले भिडियो निर्माणबारे केही कुरा बुझेका छन्, त्यसैले तिनीहरूले परमेश्‍वरको घरका मागहरू पूरा गरे वा नगरे पनि म तिनीहरू नै उपलब्ध गराउनेछु।” मानिसहरू उपलब्ध गराउनेजस्तो राम्रो अवसर सामना गर्दा, उसले आफ्ना आफन्त र साथीसँगीहरूलाई प्राथमिकता दिन्छ, र बाहिरी मानिसहरूलाई कुनै मौका दिँदैन। के यो परिस्थितिलाई आफूअनुकूल प्रयोग गर्नु होइन?

माथि उल्लिखित उदाहरणहरूका आधारमा, ख्रीष्टविरोधीले परिस्थितिलाई आफूअनुकूल प्रयोग गर्नुले ठ्याक्कै के जनाउँछ? के यसको अर्थ ख्रीष्टविरोधीले हरव्यक्ति र हरकुरालाई नियन्त्रण र आफूअनुकूल प्रयोग गर्दै पूर्ण प्रभुत्व जमाउँछ भन्ने होइन? सबथोक उसकै हातमा हुन्छ, अनि सबै कुरामा उसकै अन्तिम निर्णय हुन्छ; बोर्डलाई नियन्त्रण गर्ने, पर्दा पछाडिबाट निर्देशन दिने र चालबाजी गर्ने ऊ नै हुन्छ। यो परिस्थितिलाई आफूअनुकूल प्रयोग गर्नु हो। जब माथिले परिस्थिति बुझ्न उसको मण्डलीमा कोही पठाउँछन्, र यस व्यक्तिले केही मानिससँग कुरा गर्न अनि दाजुभाइ-दिदीबहिनीहरूले आफ्नो जीवन प्रवेश र कर्तव्य निर्वाहमा कस्तो गरिरहेका छन् भनी हेर्न, अनि परमेश्‍वरका वचनका पुस्तक र प्रवचनका रेकर्डिङ परमेश्‍वरका चुनिएका हरेक व्यक्तिलाई वितरण गरिएका छन् कि छैनन् भनी जाँच्न चाहन्छ, तब ख्रीष्टविरोधीले भन्छ, “ठिक छ, म तपाईंलाई दुई जना दाजुभाइ-दिदीबहिनीहरूको घरमा लानेछु।” यी दुई मानिस को हुन्? के ती दुवै ख्रीष्टविरोधीको अधिकारक्षेत्रका मानिस होइनन् र? (हुन्।) यी दुई मानिस उसकी बहिनी र उसको सालो हुन्। माथिले पठाएको व्यक्तिलाई यी दुई घरमा लगेपछि, यी दुई मानिसले भन्छन्, “हाम्रो मण्डली जीवन एकदमै राम्रो छ, र हामीले सबै प्रकारका प्रवचन, सङ्गति र गवाही भिडियोहरू पाएका छौँ। हाम्रो मण्डली अगुवा मण्डलीको कामका लागि बाहिर जानुभएको निकै दिन भयो र घर फर्कनुभएको छैन।” उसको मण्डलीमा जो गए पनि, तिनीहरूले वास्तविक परिस्थिति अलिकति पनि बुझ्न सक्दैनन्। ख्रीष्टविरोधीले मण्डलीको साँचो अवस्थाबारे सबथोक, देखा परेका समस्याहरू, बाधा र अवरोध पुऱ्याइरहेका दुष्ट मानिसहरू, झारा टार्दै आफ्नो कर्तव्य पूरा गर्नेहरू, गलत भएका कार्यहरू आदि इत्यादि ढाकछोप गर्छ। त्यहाँ जाँदा तैँले देख्ने दृश्यहरू देखिँदा मात्र राम्रा हुन्छन्—त्यो सब झूटो देखावा हो। एउटा मात्र अपवाद छ: यदि माथिद्वारा पठाइएको व्यक्तिले मण्डलीका भेटीहरू राख्ने उपयुक्त ठाउँ छ कि छैन र केही भेटी लगिनुपर्ने छ कि छैन भनी सोधेमा, ख्रीष्टविरोधीले हतारपतार मण्डलीको भेटी धेरै छैन भन्छ। अन्य सारा कामका सम्बन्धमा, ऊ सकारात्मक कुरा गर्छ, तर भेटीहरू संलग्न अवस्थाको सम्बन्धमा गर्दैन—उक्त व्यक्तिले बोल्नुअघि नै ऊ त्यो कुराकानी टुङ्ग्याउँछ। ख्रीष्टविरोधीले सबै प्रकारका कर्तव्यहरू पूरा गर्न उपयुक्त मण्डलीका कर्मचारीहरूलाई नियन्त्रणमा राख्छ, जबकि उसलाई मनपर्ने र परमेश्‍वरको घरका सर्तहरू पूरा नगर्ने कतिपय मानिस, विशेष गरी खराब मानवता हुने र दुष्टात्माले काम गरिरहेकाहरू, वा मूलतः आत्मिक बुझाइ नहुने, घृणित मानवता हुने, आफ्नो कर्तव्य झारा टार्दै गर्ने, परमेश्‍वरमाथिको आस्थामा जग नहुने, र ठ्याक्कै गैरविश्वासीहरूजस्तै अरू मानिस परमेश्‍वरको घरलाई दिन्छ। यी मानिसहरूले आफ्नो कर्तव्य झारा टार्दै गर्नेबाहेक, बाधा र अवरोध खडा गर्ने अनि यिनीहरू जथाभाबी व्यवहारमा संलग्न हुने पनि गर्छन्, अनि कतिपयले त कष्ट सहन सक्दैनन् र परमेश्‍वरको घर छोड्न चाहन्छन्। कतिपयले त आधारहीन अफवाह र धारणा फैलाउने समेत गर्छन्, अनि कतिपयचाहिँ आफ्ना कर्तव्य राम्ररी पूरा गर्दैनन्, टिभी नाटक वा अनेकौँ बकवास भिडियोहरू हेरेर दिन बिताउँछन्। अनि अन्त्यमा के हुन्छ? यीमध्ये कतिपय मानिसलाई त्यहाँबाट पठाइन्छ। पठाइनेमध्ये, पन्चानब्बे प्रतिशतभन्दा बढीमा खराब मानवता हुन्छ। तिनीहरूको मानवता कति खराब हुन्छ? ज्यादै खराब हुन्छ—तिनीहरूमा मानवता हुँदैन, र कतिपयले त परमेश्‍वरमा बिलकुलै विश्वास गर्दैनन्। यी मानिसहरू कहाँबाट आए? के ती सबै मण्डलीले उपलब्ध गराएका होइनन् र? तिनीहरू मण्डलीद्वारा उपलब्ध गराइएका हुनाले, उपलब्ध गराउने मानिसहरूमा अवश्यै समस्या हुनुपर्छ। यी मानिसहरूमध्ये कतिपय ख्रीष्टविरोधी हुन सक्ने, र उपलब्ध गराइएका व्यक्तिहरू ख्रीष्टविरोधीका आफन्त, आसेपासे, वा कट्टर अनुयायी हुन सक्ने कुरालाई नकार्न सकिन्न। कुरा यही होइन र? के साँच्चै मानवता भएको र अलि विवेक हुने व्यक्तिले प्रतिभाशाली व्यक्तिहरू प्रदान गर्ने महत्त्वपूर्ण मामलालाई गम्भीर रूपमा लिन सक्छ? के ऊ अलि जिम्मेवार हुन सक्छ? के उसले आफ्ना केही स्वार्थी मनसाय हटाउन सक्छ? मानवता र विवेक भएको व्यक्तिले यो कुरा एकदम हासिल गर्न सक्छ, अनि एक प्रकारको व्यक्तिले मात्र हासिल गर्न सक्दैन, त्यो ख्रीष्टविरोधीहरू हो। तिनीहरू सबै राम्रा कुरा आफै राख्न चाहन्छन्, र आफूलाई फाइदा नहुने कुनै पनि कुरालाई स्पष्टसित नकार्छन् र त्यसमा सहकार्य गर्न मान्दैनन्—ख्रीष्टविरोधी यस्ता हुन्छन्।

ख्रीष्टविरोधीहरूले सधैँ पूर्ण नियन्त्रण जमाउन र मण्डलीका मामलाहरूमा हैकम चलाउन चाहनुबाहेक परिस्थितिलाई आफूअनुकूल प्रयोग गर्ने तिनीहरूको अझ बढी घिनलाग्दो पक्ष पनि छ। के आफ्ना कट्टर अनुयायीहरूसँगै मिलेमतो गर्ने ख्रीष्टविरोधीहरू परमेश्‍वरको घरका प्रबन्धहरूप्रति समर्पित हुन, आफ्ना कर्तव्य राम्ररी पूरा गर्न, परमेश्‍वरको घरको काम कायम राख्न, र आफ्ना जिम्मेवारी र दायित्वहरू पूरा गर्न सक्छन्? (अहँ, सक्दैनन्।) त्यसैले मैले तिनीहरू मिलेमतो गरिरहेका हुन्छन् भनेको हुँ। तिनीहरू मिलेमतो गर्छन् भनिसकेपछि, तिनीहरूले एकसाथ भन्ने र गर्ने कुरामा गोप्य लेनदेन समावेश हुन्छ भन्ने कुरा पुष्टि हुन्छ। सतहमा, यी मानिसहरू मिलनसार, वरिष्ठताको सम्मान गर्ने झैँ देखिन्छन्, अनि अत्यन्तै प्रेमिलो, शिष्ट, र एकअर्काप्रति सम्मान देखाउने, साथै शालीन र असल चरित्रका देखिन्छन्। वास्तवमा, यो सबै सतही, नक्कली, र पाखण्डी हुन्छ। तिनीहरूले यति शिष्ट भएर एकअर्काप्रति उच्च सम्मान र शालीनता देखाउन सक्नुको कारण के हो? यसको एउटा कारण छ। तिनीहरूले एकसाथ मिलेमतो गर्नुको उद्देश्य परमेश्‍वरको इच्छा पालना गर्न र मण्डलीको काम राम्ररी गर्नका लागि एकअर्काबाट आफ्ना कमजोरीहरू परिपूर्ति गर्न सिक्नु वा एकअर्कालाई सत्यता वास्तविकतामा प्रवेश गर्न मदत गर्नु होइन। बरु, यो त आपसी शोषण, निर्भरता, र सहयोगका निम्ति हो। जति धेरै मानिस त्यति नै धेरै शक्ति हुने, र धेरै शक्तिले कामकुरा सम्हाल्न झन् सजिलो हुने, र निजी मामलाहरू सम्हाल्न त्यति नै सहज हुने भएकाले तिनीहरू मिलेमतो गर्छन्। त्यसैले, तिनीहरू सँगै हुँदा, अत्यन्तै मिलनसार देखिन्छन्, मानौँ तिनीहरू अत्यन्तै घनिष्ठ परिवार नै हुन्। तिनीहरू आफूभन्दा ठूलालाई शिष्ट रूपले सम्बोधन गर्छन्, आफ्नै उमेरकालाई “सिस्टर” वा “ब्रदर” भनेर बोलाउँछन्, जुन कुरा एकदमै स्नेहपूर्ण सुनिन्छ तर सरासर सांसारिकताले भरिएको हुन्छ। यदि कुनै व्यक्तिलाई त्यो परिस्थितिको तथ्यहरू थाहा छैन भने, उसले तिनीहरूलाई तिनीहरूको प्रेम, आपसी सहयोग र एकअर्काप्रतिको निर्भरताका लागि प्रशंसासमेत गर्ला; तिनीहरू कठिन घडीमा सहयोगको हात बढाउन इच्छुक देखिन्छन्, अनि निकै खुसी र सन्तुष्ट हुन्छन्, र यसो भन्छन्, “हामी सबै परिवार हौँ; हामी एउटै परमेश्‍वरमा विश्वास गर्छौँ।” तिनीहरू बोल्दाखेरी अर्थपूर्ण नजरद्वारा प्रेम बाँड्छन्, तिनीहरू वास्तवमै परिवार र बलियो बन्धनमा बाँधिएको समूह हौँ भनी थप पुष्टि गर्छन्। त्यसोभए, तिनीहरूले मिलेमतो गर्दा ठ्याक्कै के गर्छन्? उदाहरणका लागि, एउटी दिदी एउटा कम्पनीकी महाप्रबन्धक छे र उसको सामाजिक सम्बन्ध र सम्पर्कहरू विस्तृत छन्। उसले ख्रीष्टविरोधीको अधिकारक्षेत्रमा मानिसहरूका निम्ति धेरै कामकुरा गरेकी छे, र अधिकांश मानिसले ऊबाट निगाह पाएका छन्, त्यसैले तिनीहरू उसलाई “ठुलदिदी” भन्छन्। जब पनि कसैको घरमा केही भइरहेको हुन्छ, जस्तै छोरा विश्वविद्यालय गइरहेको हुन्छ वा छोरीले जागिर खोजिरहेकी हुन्छे, तब तिनीहरू निश्चित रूपमा उसको परामर्श लिन्छन् र मामलाहरू समाधान गर्न उसको मद्दत माग्छन्। यदि कोही अस्पताल भर्ना भएको छ, अनि त्यो अस्पतालमा काम गर्ने मण्डलीको कुनै व्यक्ति छ र उसले तिनीहरूलाई आयातित औषधीहरू दिलाउन मद्दत गर्न सक्छ भने, ख्रीष्टविरोधीले तुरुन्तै यस व्यक्तिलाई घनिष्ठ विश्वासपात्र र परिवारको अंश मान्छ। तिनीहरू मिलेमतो गरेर यस्ता कार्यहरू सम्हाल्छन्, एकअर्कालाई आपसी लाभ पुऱ्याउँछन्, र दुवै पक्षलाई फाइदा हुने अवस्था सिर्जना गर्छन्। त्यसकारण, तिनीहरू सँगै हुँदा आपसमा अत्यन्तै राम्रो सम्बन्ध भएको र एकअर्कासँग सामञ्जस्यपूर्ण भएको, सक्दो खुसी र कहिल्यै झगडा नगर्ने देखिन्छन्। तर, यो सामञ्जस्यतापछाडि, हरव्यक्तिले गोप्य मनसायहरू पालेको हुन्छ, कसरी अर्कोलाई शोषण गर्ने र अरूलाई प्रयोग गर्ने, साथै अरूलाई मद्दत गर्दै गर्दा कसरी आपसी लाभ उठाउन र अरू मानिसको निगाह फिर्ता गर्न सकिन्छ भनेर सोचिरहेको हुन्छ। ख्रीष्टविरोधीले आफ्नो अधिकारक्षेत्र स्थापित गरिसकेपछि र कट्टर अनुयायीहरू प्राप्त गरेपछि, दैनिक जीवनका सारा स-साना मामलाहरूमा सहयोग गर्न ऊसित आफ्नो समूह र “परिवार” हुन्छ। उदाहरणका लागि, जागिर खोज्ने, कलेज जाने, बढुवा पाउने, गम्भीर रोग सम्हाल्ने, अर्को ठाउँमा सर्ने, वा पक्राउ परेपछि जेलबाट छुट्न मध्यस्थकर्ताका रूपमा पैसा तिर्ने व्यक्ति भेट्टाउने मामलाका सन्दर्भमा—यी सबै मामलाहरू सम्हाल्ने एक व्यक्ति हुन्छ। ख्रीष्टविरोधीको दृष्टिकोणबाट हेर्दा, के यी “परिवारका सदस्यहरू” उपयोगी छैनन् र? के तिनीहरूमा भर पर्न सकिँदैन र? के तिनीहरू एकअर्कामा भर पर्न र एकअर्कालाई सहयोग गर्न सक्दैनन् र? (सक्छन्।) त्यसकारण, यस्तो अधिकारक्षेत्रभित्र, व्यक्तिले मानिसहरूले परमेश्‍वरका वचनहरूलाई आफ्ना सिद्धान्त ठानेर सँगै अन्तरक्रिया गरिरहेको, वा मानिसहरूले आफ्नो विवेकअनुसार कार्य गरेको, परमेश्‍वरका वचनहरूअनुसार जिएको, परमेश्‍वरलाई आराधना गरेको, एकअर्कासित सामान्य तरिकाले अन्तरक्रिया गरेको, हृदयदेखि नै सङ्गति गरेको, आफ्नो हृदय खोलेको र आफूलाई उदाङ्गो पारेको, आफ्नो भ्रष्ट स्वभावबारे सङ्गति गरेको र त्यसलाई चिनेको, वा एकअर्काबाट आफ्ना कमीकमजोरीहरू परिपूर्ति गर्न सिकेको देख्दैन—त्यस्तो केही पनि हुँदैन। यो टोली, यो अधिकारक्षेत्र ख्रीष्टविरोधीको गिरोहको अधिकारक्षेत्र हो, जहाँ सत्यताको कुनै प्रभुत्व हुँदैन, जहाँ पवित्र आत्मा काम गरिरहनुभएको हुँदैन, र जहाँ मानिसहरूको हृदयमा परमेश्‍वरका वचनहरू हुँदैनन्। बरु, यहाँ ख्रीष्टविरोधीको गिरोह सन्तुष्ट भएर, आरामसित, आनन्दमा जिउँछन्, र त्यसलाई आफ्नै घरका रूपमा लिन्छन्। वास्तवमा, यो न त परमेश्‍वरको घर हो न त मण्डली नै हो; यो त समाज हो, ख्रीष्टविरोधीको गिरोह हो।

ख्रीष्टविरोधीहरू मण्डलीलाई आफ्नो अधिकारक्षेत्रमा परिणत गर्छन्, त्यसलाई कुनै सामाजिक समूह र तिनीहरूको गिरोहमा रूपान्तरण गर्छन्। तिनीहरू विनाशकारी र घृणास्पद कार्यहरूमा संलग्न हुन्छन्, अनि पूर्णतया गैरविश्वासीहरूका चाल र विधिअनुसार बोल्ने र कार्य गर्ने गर्छन्। हरव्यक्ति चिप्लो बोली भएको, बोलक्कड, बदमासपनले भरिएको, अन्तर्घाती र दुष्ट हुन्छ, र सत्यता स्विकार्न मान्दैन। बाहिरी रूपमा, तिनीहरू शोधित, सभ्य, शिष्ट, अनुशासित, अनि क्षमता र चरित्र भएको सुबानी समेत भएको व्यक्तिको खोल ओढ्छन्। तर, वास्तवमा तिनीहरू सबै अन्तर्घाती, धूर्त, नीच, र दुष्ट पात्र हुन्छन्। तिनीहरू एकअर्कासित मिलेमतो गर्छन्, सम्बन्ध स्थापित गर्छन्, प्रभाव जमाउन प्रतिस्पर्धा गर्छन्, फजुल खर्चमा ध्यान दिन्छन्, अनि समाजमा सामुदायिक र व्यावसायिक सम्बन्धहरूमा जोड दिन्छन्। तिनीहरू समाजमा कसको बढी प्रभाव, उच्च हैसियत, र बढी प्रतिष्ठा छ, साथै रणनीति बनाउनमा को उत्कृष्ट छ भन्नेतिर ध्यान दिन्छन्। तैँले तिनीहरूको बोली र व्यवहारबाट, कुनै सच्चा विश्वास खुट्ट्याउन सक्दैनस्; तैँले तिनीहरूको हृदयमा परमेश्‍वरका वचन र सत्यताका लागि सानोभन्दा सानो ठाउँ त झनै देख्न सक्दैनस्। तिनीहरूको विश्वास खेल र छलकपटभन्दा बढी केही हुँदैन। यी दुष्ट पात्रहरूले मण्डलीलाई सामाजिक समूह, दुष्ट पात्रहरूले मिलेमतो गर्ने अधिकारक्षेत्रमा परिणत गरेका हुन्छन्, जतिबेला तिनीहरू यसो भन्दै उच्च सुनिने शब्दहरू निरन्तर व्यक्त गरिरहेका हुन्छन्: “हामी परमेश्‍वरमा विश्वास गर्छौँ, उहाँको घरमा आफ्ना कर्तव्यहरू पूरा गर्छौँ, यसरी परमेश्‍वरलाई पछ्याउँछौँ, त्यस तरिकाले आफ्ना दाजुभाइ-दिदीबहिनीहरूको कल्याणमा योगदान पुऱ्याउँछौँ, यसरी उनीहरूलाई सहयोग र साथ दिन्छौँ, र यस्तो-यस्तो तरिकाले एकअर्कालाई प्रेम गर्छौँ।” तिनीहरू मानिसहरूलाई भ्रम र जालमा पार्ने दुष्ट माध्यमका साथसाथै विभिन्न नीच विधिहरूले दाजुभाइ-दिदीबहिनीहरूलाई हानि पुऱ्याउँछन्, तैपनि आफूले कर्तव्य पूरा गरिरहेको, दाजुभाइ-दिदीबहिनीहरूलाई मद्दत गरिरहेको, परमेश्‍वरलाई महिमित तुल्याइरहेको, र उहाँको साक्षी दिइरहेको विश्वास गर्छन्। तिनीहरूलाई यी कार्य र व्यवहारपछाडि परिस्थितिलाई आफूअनुकूल प्रयोग गर्ने ख्रीष्टविरोधीहरूको सार हुन्छ भनेर थाहा हुँदैन। ख्रीष्टविरोधीहरू परमेश्‍वरलाई पछ्याउनेहरूलाई आफ्नो शक्तिको जालमा पार्छन्, मण्डलीलाई आफ्नो अधिकारक्षेत्र, एउटा सामाजिक समूह, शैतानको शक्तिअन्तर्गत रहने मानिसहरूको सङ्गठनमा परिणत गर्छन्। के यस्तो सङ्गठनलाई अझै पनि मण्डली मान्न सकिन्छ? प्रस्ट रूपले सकिन्न। के ख्रीष्टविरोधीहरूको व्यवहार असाध्यै वाकवाकलाग्दो हुँदैन र? के तिमीहरूले कहिल्यै ख्रीष्टविरोधीको यस्तो गिरोह देखेका छौ? तँलाई तिनीहरूमाझ हुँदा कस्तो महसुस हुन्छ? बाहिरी रूपमा, तिनीहरू नम्र र मिलनसार देखिन्छन्—तर जब तैँले तिनीहरूसित सत्यता र परमेश्‍वरका अभिप्रायहरूबारे सङ्गति गर्छस्, तब तिनीहरू अत्यन्तै विकर्षण र अरुचिको मनोवृत्ति देखाउँछन्, जुन तिनीहरूको बाहिरी नम्रता र मिलनसारीविपरीत हुन्छ। तैँले तिनीहरूसित सत्यतामा सङ्गति गर्दा, तिनीहरूलाई तँ बाहिरी व्यक्ति होस् भन्ने लाग्छ, र तैँले मण्डलीको कामबारे सङ्गति गर्दा, तिनीहरूलाई झनै त्यस्तो लाग्छ; जब तँ कर्तव्य पूरा गर्दा अभ्यास गर्नुपर्ने सत्यता सिद्धान्तहरूबारे सङ्गति गर्छस्, तब तिनीहरू हताश हुन्छन् र रुचि देखाउँदैनन्, र त्यति बेला तिनीहरू आफ्नो पैशाचिक स्वरूप प्रकाश गर्छन्, टाउको कन्याउँछन्, हाइ काढ्छन्, र तिनीहरूको आँखाबाट पानी बग्छ। के यो असामान्य होइन र? तैँले सत्यतामा सङ्गति गर्नेबित्तिकै तिनीहरूको पैशाचिक स्वरूप किन देखा पर्छ? के तिनीहरू प्रत्येकको हृदयमा धेरै प्रेम हुँदैन र? तैँले सत्यताबारे सङ्गति गर्न सुरु गर्दा कसरी तिनीहरू रुचि गुमाउन सक्छन्? के त्यसरी तिनीहरूको खुलासा हुँदैन र? के तिनीहरूमा बाहिरी कार्यहरू गर्ने ठूलो उत्साह र बफादारी हुँदैन र? अनि यदि तिनीहरू बफादार छन् भने, के तिनीहरूसँग वास्तविकता हुँदैन र? यदि तिनीहरूसँग वास्तविकता छ भने, मानिसहरूले सत्यता सङ्गति गरेको सुन्दा तिनीहरू खुसी हुनुपर्ने हो, तिनीहरूले त्यसको तृष्णा गर्नुपर्ने हो। किन तिनीहरूको स्थिति सधैँ असामान्य हुन्छ, दुष्टात्माको वशमा परेको समेत हुन्छ? यसले तिनीहरूका सामान्य सामञ्जस्यतापूर्ण अन्तरक्रियाहरू, अनि तिनीहरूको नम्रता र मिलनसारी पूर्णतया झूट हुन् भन्ने देखाउँछ। तिनीहरूलाई पूर्ण रूपले प्रकट त परमेश्‍वरको न्यायका वचनहरू र उहाँले व्यक्त गर्ने सत्यताहरूले गर्छन्। त्यसपछि तिनीहरू रिसले चूर हुन्छन्, र तिनीहरूको अवस्था सामान्यजस्तो नै हुँदैन, अनि तिनीहरू दुष्टता गर्न र बाधा पुऱ्याउन थाल्छन्। त्यसपछि, परमेश्‍वर तिनीहरूलाई शैतानकहाँ सुम्पनुहुन्छ र त्यसउप्रान्त तिनीहरूको चासो राख्नुहुन्न। तिनीहरूका यावत् दुष्कर्महरूमा तिनीहरूले आफ्नो साँचो रूप देखाएका हुन्छन्।

ख्रीष्टविरोधीहरूले परिस्थितिलाई आफूअनुकूल प्रयोग गर्ने कुरा साँच्चै वास्तविकता हो। अलि कम गम्भीर अवस्थामा, एक व्यक्तिले निश्चित सङ्ख्याका मानिसहरूलाई आफूअनुकूल प्रयोग गर्छ; गम्भीर अवस्थामा, एक गिरोहले निश्चित मात्रामा मानिसहरू र त्यसबाहेकका हरेक मामलालाई आफूअनुकूल प्रयोग गर्छ। एक व्यक्तिले आफूअनुकूल प्रयोग गर्न सक्ने कामकुरा र परिस्थितिहरूको सङ्ख्या सीमित हुन्छ; त्यसैले, ख्रीष्टविरोधीहरूले आफ्नो दलबललाई विस्तार गर्न र आफ्नो हैसियत जोगाउन मानिसहरूको एउटा समूहलाई प्रशिक्षित गराउनै पर्ने हुन्छ। तिनीहरूले आफूलाई सहयोग गर्ने, आफ्नो हैसियत र शक्ति जोगाउने, अनि परिस्थितिलाई आफूअनुकूल प्रयोग गर्नका लागि मद्दत गर्ने मानिसहरूको एक समूहलाई लोभ्याउनु र नियन्त्रण गर्नुपर्ने हुन्छ। ख्रीष्टविरोधीहरूले आफ्नो गिरोह बनाएपछि, तिनीहरूको प्रभावक्षेत्र बढ्दै जान्छ, जसले गर्दा तिनीहरूले थप कामकुरालाई आफूअनुकूल प्रयोग गर्न सक्छन्, अनि तिनीहरूको संलग्नता फराकिलो बन्छ। परिणामस्वरूप, पीडितहरूको सङ्ख्या बढ्छ। तिमीहरूले परिस्थितिलाई आफूअनुकूल प्रयोग गर्न सक्ने ख्रीष्टविरोधीको गिरोह सामना गऱ्यौ भने के गर्नुपर्छ? के तिमीहरूले कहिल्यै त्यस्तो गिरोह देखेका छौ? यस समूहका मुख्य सदस्य सामान्यता चारपाँच जना, वा दश जनाभन्दा बढी हुन्छन्। हरव्यक्ति विभिन्न कार्यका लागि जिम्मेवार हुन्छ। उदाहरणका लागि, कर्मचारी समायोजन गर्नमा खप्पिस, आर्थिक गतिविधि सम्हाल्ने, माथिलाई सामना गर्ने, र जे आइपरे पनि ख्रीष्टविरोधीका लागि कामकुरा तुरुन्तै ढाकछोप गरिदिने; साथै पर्दापछाडिबाट सल्लाह दिने, मानिसहरूलाई हानि पुऱ्याउन खराब कामकुराहरूको षडयन्त्र रच्ने; अफवाह फैलाउनमा माहिर, फूट पैदा गराउने, दुष्कर्मीहरूलाई दुष्टता गर्न सहयोग गर्ने, जानकारी सङ्कलन गर्ने, अनि लाभ उपलब्ध गराइदिने र तिनीहरूलाई चिकित्सा उपचार दिलाउने व्यक्तिहरू समेत हुन्छन्। छोटकरीमा भन्नुपर्दा, यो झुन्डमा हरप्रकारको भूमिका खेल्ने कुनै व्यक्ति हुन्छ। ख्रीष्टविरोधीहरू प्रभाव नजमाएका, सोझा र सरल, अनि समाजमा मामलाहरू सम्हाल्ने क्षमता नभएका व्यक्तिहरूलाई बेवास्ता गर्छन्। त्यसको साटो, तिनीहरू हैसियत, प्रतिष्ठा, प्रभाव भएका, अनि एक अधिकारीका रूपमा वा समाजमा ठूलो व्यवसाय गर्नमा अनुभव भएका विश्वासीहरू—संसार देखेका, कामकुरा फत्ते गर्न सक्ने, र तिनीहरूका लागि राम्रा कुराहरू प्राप्त गर्न सक्ने मानिसहरू—लाई विशिष्ट रूपमा लक्षित गर्छन्। उदाहरणका लागि, यदि एउटा कारको मूल्य ४ लाख युआन पर्छ भने, बजार बुझ्न सक्ने व्यक्तिले प्रयोग भइसकेको कार आधा मूल्यमा ख्रीष्टविरोधीलाई उपलब्ध गराउन सक्छ, जुन नयाँ कार सरह नै हुन्छ। के त्यो ख्रीष्टविरोधीले, त्यस्तो व्यक्तिसँग निकट हुन पुगेमा उसलाई भित्र्याउनेछ? (भित्र्याउनेछ।) ख्रीष्टविरोधीहरू यस्तै मानिसहरूलाई भित्र्याउँछन्। तिनीहरूको उद्देश्य के हो? तिनीहरू परमेश्‍वरको घर, परमेश्‍वरले काम गर्ने ठाउँलाई सामाजिक समूहमा परिणत गर्ने, र मानिसहरूमाझ परमेश्‍वरको काम र सत्यता कार्यान्वयन गर्न नसकिने अवस्था सिर्जना गर्ने उद्देश्य राख्छन्—तिनीहरू आफ्नै लक्ष्यहरू हासिल गर्न चाहन्छन्। यदि कुनै साधारण विश्वासी हृदय र सत्त्वदेखि नै परमेश्‍वरलाई विश्वास गर्छे, आफ्नो परिवार र करियर त्याग्न सक्छे, सोझी र सरल छे अनि कामकुरा सम्हाल्ने क्षमता राख्दिन भने, के ख्रीष्टविरोधीले उसलाई चाहनेथियो? (चाहनेथिएन।) यदि उसका श्रीमान् र छोरा दुवैले व्यापारमा पैसा कमाउन सक्छन्, समाजमा तिनीहरूको प्रभाव छ, र तिनीहरूलाई कसैले पनि हेप्ने आँट गर्दैन भने, के ख्रीष्टविरोधीका लागि यस्ती पाको उमेरकी महिलाको कुनै मूल्य हुन्छ? ख्रीष्टविरोधीका नजरमा उसको अन्तर्निहित उपयोगिता नभए पनि, उसको परिवारको सन्दर्भमा ऊ अत्यन्तै मूल्यवान् हुन्छे। ऊसँग पैसाको कमी छैन, उसले घरमा दाजुभाइ-दिदीबहिनीहरूलाई आतिथ्य प्रदान गर्न सक्छे, र यदि केही आइपऱ्यो भने, त्यो समाधान गर्न उसले आफ्नो परिवारको मद्दत पाउन सक्छे। यस्तो व्यक्ति ख्रीष्टविरोधीका लागि मूल्यवान् हुन्छ। ख्रीष्टविरोधी यस्तो व्यक्तिलाई लोभ्याउन र भ्रममा पार्न सम्भव भएजति सबथोक गर्छ, उसलाई आफ्नो पक्षमा उभिने र ऊद्वारा प्रयोग हुने तुल्याउँछ। ख्रीष्टविरोधी आफूलाई काम लाग्ने मानिसहरूलाई सही रूपमा मूल्याङ्कन गर्छ। ऊ साँचो आस्था हुने, निष्कपट रूपमा परमेश्‍वरमा विश्वास गर्ने, वा असल चरित्र भएका, र कर्तव्य निर्वाहमा बफादार, अनि हेरचाह र मलजल पाएपछि प्रगति गर्न र साँच्चै मूल्य चुकाउन सक्नेहरूलाई वास्ता गर्दैन वा महत्त्व दिँदैन। तँ जति बढी सोझो हुन्छस्, र तँमा जति बढी विवेक र समझ हुन्छ, ऊ तँबाट त्यति नै विकर्षित हुन्छ। यदि तैँले साँचो रूपमा र सीधा बोलिस् भने, उसलाई तँप्रति विकर्षण जाग्छ र घृणा लाग्छ। तँलाई देख्दा ऊ तँबाट टाढै बस्छ। यदि तैँले ऊसँग कुराकानी गरिस् भने, उसले सतही कुराकानी गर्छ तर तँ उसका लागि मूल्यवान् नभइन्जेल उसले हृदयदेखि बोल्दैन। ऊ आफ्ना लागि मूल्यवान्, र आफ्नो शक्ति र हैसियतलाई फाइदा पुग्ने मानिसहरूलाई प्राथमिकता दिन्छ। यदि ऊद्वारा प्रयोग हुन सक्ने, र कामकुरा गर्न, साँचो तथ्यहरू ढाकछोप गर्न, उसका लागि उचित बहानाहरू खोजेर खराब कामकुरा गर्न, अनि कसैले नदेख्नेगरी, कसैले त्यो खुलासा गर्न वा छर्लङ्ग देख्न नसक्नेगरी दाजुभाइ-दिदीबहिनीहरूलाई भ्रममा पार्न उसलाई मद्दत गर्न सक्ने व्यक्ति उसको शोषण र नियुक्तिको पात्र बन्छ। यदि कुनै व्यक्ति जोसँग कुरा गर्दा पनि सधैँ चिप्लो घसेर बोल्छ, अख्तियार भएकाहरूको गुणगान गाउँछ, हैसियत हुनेलाई पछ्याउँछ, र कसैप्रति सुझबुझ देखाउँदैन भने, के ख्रीष्टविरोधीले उसलाई प्रयोग गर्छ? ख्रीष्टविरोधीका लागि यस्तो व्यक्ति मूल्यवान् हुन्छ, तर ऊ त्यस्तो व्यक्तिप्रति सावधानी पनि अपनाउँछ। ऊ आफूलाई चिप्लो घस्नेहरूलाई पूर्ण रूपमा भरोसा गर्दैन, र उसले तिनीहरूलाई निश्चित कुराहरू थाहा दिनेछैन। यदि बैठकहरू पदक्रमअनुसार श्रेणीकरण गरिएका छन् भने, उसले यस्ता व्यक्तिहरूलाई बढी महत्त्वपूर्ण भेलाहरूमा राख्दैन। यस्ता दोधारे व्यक्तिहरू कम महत्त्वका वा साधारण भेलाहरूमा सहभागी हुन सक्छन्। किनभने यदि अर्को अगुवा पैदा भएमा, यी दोधारे व्यक्तिहरूले कुनै पनि बेला त्यो ख्रीष्टविरोधीलाई विश्वासघात र खुलासा गर्न सक्छन्। ख्रीष्टविरोधी यस्ता मानिसहरूसँग व्यवहार गर्नमा धूर्त हुन्छ, तिनीहरूलाई अवस्थाअनुसार प्रयोग गर्छ। त्यसकारण, परिस्थितिलाई आफूअनुकूल प्रयोग गर्ने सन्दर्भमा भन्नुपर्दा, ख्रीष्टविरोधी एकदमै सावधान हुन्छ। ऊ यस्ता मामलाहरूलाई व्यवस्थित तरिकाले र लेखाजोखा गरेर सम्हाल्छ, कसरी कार्य गर्ने र कुन मानिसहरूलाई गलचेपका रूपमा प्रयोग गर्ने भनेर होसियारीसाथ विचार गर्छ। ऊ मनमा घनिष्ठ आसेपासे र साधारण आसेपासेहरूबीचको फरक छुट्ट्याउँछ।

जब ख्रीष्टविरोधीले कुनै नौलो व्यक्ति, जस्तै माथिल्लो तहको अगुवा वा आफूले राम्ररी नचिनेको व्यक्तिलाई भेट्छ, तब ऊ पहिला उक्त व्यक्तिको चरित्र, उसमा कुनै पछ्याइ वा सोखहरू छन् कि छैनन्, उसमा साँचो आस्था छ कि छैन, उसले परमेश्‍वरमा विश्वास गरेको वर्ष अवधि, ऊसँग सत्यता वास्तविकता र उसलाई खुट्ट्याउने शक्ति छ कि छैन, अनि उसले जीवन प्रवेशको बोझ बोक्छ कि बोक्दैन भनेर जाँच-पडताल गर्छ। ऊ हरेक पक्षको मूल्याङ्कन र अवलोकन गर्छ, त्यसपछि उसलाई कुराहरू ओकल्न लगाउन र उसको परीक्षा लिन विभिन्न विधि प्रयोग गर्छ। यदि उसले कुनै व्यक्ति अलमल्ल भएको देखेमा, सावधानी अपनाउनुपर्ने ठान्दैन र उसलाई बेवास्ता गर्छ। तर, यदि कुनै व्यक्ति चतुर र बुझ्न गाह्रो रहेछ भन्ने देखिएमा, उसलाई आफू सावधान हुनुपर्ने महसुस हुन्छ। ख्रीष्टविरोधीले परिस्थितिलाई नियन्त्रणमा राख्नुको उद्देश्य सबथोक नियन्त्रण गर्नु, सबै प्रकारका मानिसलाई नियन्त्रणमा राख्नु लगायत सबथोकमा अन्तिम निर्णय गर्न चाहनु हो। परमेश्‍वरको घरका प्रावधानहरू उसका लागि कागजको टुक्राजस्तै अर्थहीन बन्छन्, साथै परमेश्‍वरका प्रशासनिक आदेश र स्वभावको कुनै अस्तित्व हुँदैन, मानौँ ती हावा हुन्। उसको महत्त्वाकाङ्क्षा र कामना मानिसहरूलाई नियन्त्रणमा राख्ने र उसको कुरा सुन्न लगाउनेमा सीमित हुँदैन; ऊ हरव्यक्तिले अनुभव गर्ने हरघटना, साथै उसकै अगाडि उसको प्रभावक्षेत्रभित्र र बाहिर दुवै ठाउँमा हुने मामलाहरूलाई नियन्त्रणमा राख्ने हदसम्म जान्छ। यो नियन्त्रणको उद्देश्य के हो? उसको शक्ति र हैसियत, साथै उसको प्रतिष्ठा जोगाउनु हो। एउटा वाक्यांशले ख्रीष्टविरोधीले परिस्थितिलाई आफूअनुकूल प्रयोग गर्ने कुरालाई समेट्छ: सबथोक उसको नियन्त्रणमा हुन्छ। यसर्थ, ख्रीष्टविरोधीले ठूला वा साना, कुनै पनि मामलालाई अनदेखा गर्ने आँट गर्दैन। उसले कुनै पनि कुरालाई अनदेखा गर्ने आँट गर्दैन, ऊ आफ्नो हैसियत वा प्रभाव क्षेत्रसँग सम्बन्धित कुनै पनि कुरामा सहभागी हुन र हस्तक्षेप गर्न चाहन्छ, कुनै पनि फाइदा छुटाउन चाहँदैन। ऊ मण्डलीभित्र धेरै मामलामा सक्रिय रूपले संलग्न हुन, र कामकुरा कसरी अघि बढिरहेका छन् भनी अवस्था बुझ्न चाहन्छ। उदाहरणका लागि, यदि कतिपय मानिस साँच्चै उसको कुरा सुन्दैनन् वा ऊप्रति समर्पित हुँदैनन् र सधैँ ऊबारे रायहरू राख्छन् भने, उसले तिनीहरूलाई सास्ती दिने उपायहरू खोज्छ। तर यदि उसले तिनीहरूलाई काटछाँट गर्ने कुनै बहाना भेट्टाउन सकेन भने के गर्छ? उसले परमेश्‍वरको घरबाट पठाइएका पुस्तक र प्रवचनका रेकर्डिङहरू नियन्त्रण गर्ने उपाय खोज्छ। उसले आफूप्रति को आज्ञाकारी छ भन्ने आधारमा यी सामग्रीहरू कसले तुरुन्तै पाउँछ भनेर निर्धारण गर्छ। यदि तैँले उसको कुरा सुनिनस् वा त्यस अवधिमा प्रतिकुल व्यवहार देखाइस् भने, उसले स्रोतसाधन सीमित छन् भनेर दाबी गर्नेछ र तँलाई ती सामग्री पठाउनेछैन। ख्रीष्टविरोधीले तेरो व्यवहार हेर्छ। यदि तैँले त्यसबारे प्रस्ट रूपले सोचिस्, त्यसलाई छर्लङ्गै देखिस्, र ख्रीष्टविरोधीको मनोविज्ञान बुझिस् भने; यदि तैँले स्वेच्छाले आफ्ना भूलहरू स्विकारिस्, र ख्रीष्टविरोधीसित नजिकिइस् भने, उसले बहाना बनाएर यसो भन्नेछ, “यसपटक, परमेश्‍वरको घरले सबैका लागि पर्याप्त सर सामग्री पठाएको छ, र तिमीले पनि पाउँछौ।” तर, यदि उसले तँ केही समयपछि फेरि टाढिएको देख्यो भने, उसले तँलाई अझै सास्ती दिनेछ। नयाँ सामग्रीहरू आइपुग्दा उसले तँलाई जानकारीसमेत दिनेछैन, उसले तँलाई केही पनि दिँदै दिनेछैन, अनि उसले कुनै बहाना खोजेर तँसित भएको चिजसमेत जफत गर्न सक्छ। विशेष गरी जब ख्रीष्टविरोधीले आफूले पर्दापछाडि गरेका गलत कार्यहरू कसैलाई थाहा हुन सक्छ र त्यसले ती कार्य रिपोर्ट गर्न सक्छ भन्ने थाहा पाउँछ, तब ऊ पहिल्यै कदम चालिहाल्छ, सक्रिय रूपमा आफ्ना गल्तीहरू मान्छ अनि आफूबारेको ज्ञान बताउँछ, र सुरुमा नरम शैली प्रयोग गर्छ। एक पटक ख्रीष्टविरोधीले नरम शैली काम नलाग्ने देखेपछि, र यस व्यक्तिले अझै पनि उसको रिपोर्ट गर्न सक्ने सोचेर उसलाई हृदयमा अलि असुरक्षित महसुस भएपछि, उसले ठूलो प्रयास गर्दै अझ धेरै मानिसहरू एकत्रित गरेर यस व्यक्तिलाई घेरा हाल्नेछ र बलजफती धम्की दिनेछ। त्यस व्यक्तिले सम्झौता नगरुन्जेल, उसको रिपोर्ट गर्दिनँ भन्ने आफ्नो अडान नजनाउन्जेल यो क्रम जारी रहन्छ, र त्यसपछि मात्र ख्रीष्टविरोधी रोकिन्छ। कतिपय अवस्थामा, ख्रीष्टविरोधीले पहिला अरूको खुलासा गर्न पनि सक्छ; अरूले उसको खुलासा र रिपोर्ट गर्लान् भन्ने डरले, उसले पहिल्यै कदम चाल्छ, अर्को व्यक्तिलाई झूटा आरोपहरू लगाउन र उसका लागि पासो थाप्न जानाजानी अर्को व्यक्तिविरुद्ध गलचेप समात्छ। पछि, उसले त्यस व्यक्तिलाई एक्ल्याउने र निष्कासन गर्ने बहाना भेट्टाउँछ, माथि र मण्डलीसँग उसको सम्पर्क टुटाइदिन्छ। अब, ख्रीष्टविरोधी सुरक्षित महसुस गर्छ र उसले उप्रान्त चिन्ता लिँदैन। के यो परिस्थितिहरूलाई आफूअनुकूल प्रयोग गर्नु होइन र? (हो।) यस्ता मामलाहरूमा ख्रीष्टविरोधीका कार्यहरू एकदुईवटा एकाध घटना वा एकदुई वटा विधि प्रयोग गर्ने मात्र होइनन् भन्न सकिन्छ। ख्रीष्टविरोधीले परिस्थितिलाई आफूअनुकूल प्रयोग गर्न, आफ्नो हैसियत सुरक्षित गर्न, र आफ्नो अधिकारक्षेत्र डगमगिन नदिनका निम्ति, धेरै दुष्कर्म गर्छ। उदाहरणका लागि, उसले मण्डलीभित्र कर्मचारी प्रणाली र प्रबन्धहरू फेरबदल गर्छ। उसले अझ धेरै मानिसहरूलाई नियन्त्रण गर्न दाजुभाइ-दिदीबहिनीहरूमाझ फूट पैदा गराउँछ, दाजुभाइ-दिदीबहिनीहरूलाई आपसमा आक्रमण र आलोचना गर्न लगाउँछ। उसले इन्साफको बोध बढी भएका कतिपय दाजुभाइ-दिदीबहिनीहरूलाई घेराउ गर्न आफ्ना अनुयायीहरूलाई उक्साउने समेत गर्छ; उसले दाजुभाइ-दिदीबहिनीहरूसामु माथिले आफूलाई निकै उच्च मान्ने दाबीसमेत गर्छ। यति मात्र नभएर, उसले आफ्नो उत्कृष्ट कामबारे सेखी देखाउँदै र आफूले आत्मज्ञान प्राप्त गरेको, स्वेच्छाले आफ्ना समस्याहरू उदाङ्गो पार्न सक्ने इत्यादि दाबी गर्दै माथिलाई पत्रहरू लेख्छ। उसले माथिबाट निगाह पाउने उद्देश्यले पत्रहरू लेख्छ र आफ्ना समस्याहरूबारे जानकारी दिन्छ। उसले परिस्थितिलाई आफूअनुकूल प्रयोग गर्न, आफ्ना कट्टर अनुयायीहरूलाई नियन्त्रणमा राख्न, दाजुभाइ-दिदीबहिनीहरूलाई झुक्क्याउन, र सँगसँगै परमेश्‍वरको घरलाई झुक्क्याउन विभिन्न माध्यम र विधिहरू प्रयोग गर्छ। यी नै ख्रीष्टविरोधीहरूले मण्डलीभित्र परिस्थितिहरू नियन्त्रण गर्न उपयोग गर्ने विभिन्न अभ्यास हुन्। अवश्य नै, अझ धेरै निर्दिष्ट अभ्यासहरू छन्, तर तिनलाई यहाँ सूचिकृत गरिनेछैन। सारांशमा भन्नुपर्दा, ख्रीष्टविरोधीहरूले कसरी मण्डलीलाई नियन्त्रण गर्छन् भन्ने मामलाहरू आम हुन्, अनि तिनीहरूले प्रकाश गर्ने विभिन्न अभ्यासहरू पनि आम हुन्।

इ. ख्रीष्टविरोधीहरू मानिसहरूको हृदय जाँचपडताल र नियन्त्रण गर्छन्

शक्तिमा एकाधिकार जमाउने र परिस्थितिलाई आफूअनुकूल प्रयोग गर्नुका साथसाथै, अन्य कस्ता कार्यहरूले ख्रीष्टविरोधीहरू परमेश्‍वरको घरलाई आफ्नै अधिकारक्षेत्रका रूपमा लिन्छन् भनेर पुष्टि गर्न सक्छन्? शक्तिमा एकाधिकार जमाउने सम्बन्धमा, हामीले मुख्यतः कर्मचारी मामलाका पक्षहरूबारे सङ्गति गऱ्यौँ, जबकि परिस्थितिलाई आफूअनुकूल प्रयोग गर्नु मुख्य गरी घटनाहरूको विकासलाई नियन्त्रण गर्नेसम्बन्धी हो। ख्रीष्टविरोधीहरूले शक्तिमा एकाधिकार जमाउनु एउटा बाहिरी कार्य हो, र परिस्थितिलाई आफूअनुकूल प्रयोग गर्नु पनि बाहिरी कुरा नै हो जुन मानिसहरूले देख्न सक्छन्—यी पक्षहरूलाई नियन्त्रण गर्न सजिलो हुन्छ। तर, एउटा कुरा नियन्त्रण गर्न जोकोहीलाई अत्यन्तै गाह्रो हुन्छ। त्यो एउटा कुरा के हो? (मानिसहरूको हृदय र सोच नियन्त्रण गर्नु।) ल भन्, के त्यो सही हो? (हजुर, हो।) बाइबल भन्छ, “हृदय अरू सब थोकभन्दा बढी छली हुन्छ” (यर्मिया १७:९), अर्थात्, मानव हृदय नियन्त्रण गर्न सबैभन्दा गाह्रो कुरा हो। के ख्रीष्टविरोधीहरूले सबैभन्दा गाह्रो कुरालाई नियन्त्रण गर्ने प्रयास गर्नेथिए त? के तिनीहरू “मानव हृदय सबैभन्दा छली र नियन्त्रण गर्न गाह्रो हुने भएकाले, म त्यसलाई नियन्त्रण गर्नेछैनँ। तिनीहरूले जे सोच्न मन लागे पनि सोचून्; मसित शक्ति भएसम्म, यदि मानिसहरूमाथि मेरो नियन्त्रण छ भने, त्यो पर्याप्त हुन्छ। म तिनीहरूका कार्य र व्यवहार मात्र नियन्त्रण गर्नेछु, तिनीहरूका सोच सम्हाल्ने काम परमेश्‍वरलाई दिन सकिन्छ; ममा क्षमता छैन, त्यसैले म तिनमा टाउको दुखाउनेछैनँ” भनेर भन्लान् त? के ख्रीष्टविरोधीहरूले यसरी सम्झौता गर्नेथिए त? (अहँ, गर्नेथिएनन्।) ख्रीष्टविरोधीहरूको सारलाई मूल्याङ्कन गर्दा, तिनीहरूको महत्त्वाकाङ्क्षा भनेको कुनै व्यक्तिको सम्पूर्णतालाई नियन्त्रण गर्नु हो। तिनीहरूका लागि नियन्त्रण गर्न सबैभन्दा चुनौतीपूर्ण कुरा मानव हृदय हो, तर यसलाई नियन्त्रण गर्ने तिनीहरूको सबैभन्दा बढी कामना पनि हुन्छ। तिनीहरू मानिसहरूलाई आफ्नो शक्तिको पासोमा पार्छन्, सबथोकमा पूर्ण नियन्त्रण जमाउँछन्: घटनाहरू कुन दिशामा मोडिन्छन्, कति जना मानिस संलग्न छन्, कस्ता मामलाहरू घटनाक्रममा ल्याइन्छन्, यी घटनाहरूको पूर्ण विकासक्रम, र परिणामहरू के-के हुनेछन्—यी सबै तिनीहरूले चालु गर्ने कुरा र तिनीहरूको हृदयको कामनाअनुसार विकसित हुन्छन्। तर, एउटा कुरा छ, जुन किटेरै भन्नुपर्दा, मानिसहरूले हृदयमा के सोचिरहेका हुन्छन् त? उनीहरू तिनीहरूबारे के सोचिरहेका हुन्छन्? के उनीहरूमा तिनीहरूको राम्रो छाप परेको हुन्छ कि हुँदैन? के उनीहरू तिनीहरूलाई मन पराउँछन् कि पराउँदैनन्? के उनीहरू हृदयमा, तिनीहरू ख्रीष्टविरोधी हुन् भनेर विश्वास गर्छन्? के उनीहरू तिनीहरूका कार्यलाई खुट्ट्याउने वा मन नपराउने गर्छन्? मानिसहरूले बाहिरी रूपमा तिनीहरूलाई सम्मान देखाउँदा र चिप्लो घस्दा, उनीहरू हृदयमा साँच्चै के सोचिरहेका हुन्छन्? के उनीहरूको हृदयमा भएको कुरा उनीहरूका बाहिरी स्वरूपसँग साँच्चै मिल्छ? के उनीहरू तिनीहरूप्रति साँच्चै आज्ञाकारी छन् त? यो ख्रीष्टविरोधीहरूलाई एकदमै परेसान पार्ने मामिला हो। तिनीहरू जति परेसान हुन्छन्, त्यति नै जबाफ खोज्छन्। ख्रीष्टविरोधीहरूले परमेश्‍वरको घरलाई आफ्नै अधिकारक्षेत्रका रूपमा लिनुको तेस्रो प्रकटीकरण यही हो—मानिसहरूको हृदय जाँचपडताल र नियन्त्रण गर्ने।

के मानिसहरूको हृदय जाँचपडताल र नियन्त्रण गर्न सजिलो छ? जाँचपडताल र नियन्त्रण गर्नुले कुनै कामकुरा गर्दा कार्य वा व्यवहारका दुई फरक हदलाई जनाउँछन्। जब कुनै ख्रीष्टविरोधीले शक्ति हातमा लिन्छ अनि कुनै घटनाको पूरै विकासक्रम र परिणाम नियन्त्रण गर्छ, जब ऊ यी कुराहरूलाई नियन्त्रण गर्छ, तब उसको अधीनमा वा उसको प्रभाव क्षेत्रभित्र रहेका मानिसहरू हृदयमा साँच्चै के सोचिरहेका हुन्छन्—उनीहरू उसलाई परमेश्‍वर वा सिद्ध व्यक्ति ठान्छन् कि ठान्दैनन्, उनीहरू ऊप्रति घृणा, राय, वा धारणाहरू राख्छन् कि राख्दैनन्, र उनीहरू उसलाई खुट्ट्याउँछन् कि खुट्ट्याउँदैनन्—मानिसहरूले हृदयमा साँच्चै सोचिरहेका यी कुराहरू अनुमान गर्न निकै चुनौतीपूर्ण हुन्छ। त्यसोभए ऊ के गर्छ? ऊ आफ्ना अधीनस्थहरूलाई नियाल्छ, सुझबुझ नभएका र शोषण गर्न सजिला जोकोहीलाई लाभहरू दिन्छ वा केही कर्णप्रिय शब्दहरू भन्छ। यी मानिसहरू ठ्याक्कै रबरका भकुण्डोजस्तै हुन्छन्: तैँले तिनीहरूलाई हिर्काउँदैपिच्छे तिनीहरू अझ माथि पुग्छन् र तिनीहरूमा थप ऊर्जा भरिन्छ। ऊ यस्ता व्यक्तिहरूलाई गोटीका रूपमा उपयोग गर्छ। उसले उनीहरूलाई के गर्न प्रयोग गर्छ? उसले यी गोटीहरूलाई ऊप्रति मानिसहरूको हृदय जाँचपडताल गर्न लगाउँछ। उसले कुनै गोटीलाई भन्ला, “हालै, हाम्रो मण्डलीका सिस्टर ली र उसकी छोरीले कम भेटी चढाउँदै आएका छन्। उनीहरूले धेरै चढाउने गर्थे, तर अहिले उनीहरू त्यति आउँदैनन्। हाल उनीहरू के गर्दै छन्? के उनीहरूले बाहिरकाहरूसँग कुनै सम्पर्क राखेका छन्? घरमा केही भइरहेको छ कि? गएर हेर अनि केही मद्दत प्रस्ताव गर त।” त्यो व्यक्ति सिस्टर लीको घर गएर यताउति हेर्छ र सोच्छ, “यहाँ कुनै अपरिचित अनुहारहरू छैनन्। ती दुई सिस्टरले निकै शान्त जीवन जिइरहेका छन् जस्तो देखिन्छ। उनीहरूले कुनै कठिनाइ सामना गरिसकेका जस्तो देखिँदैन। उनीहरू किन हाम्रा भेलाहरूमा गइरहेका छैनन्? म थप सोधपुछ गर्छु।” यस व्यक्तिले सोध्छ, “के तपाईंहरूले घरमा हालै कुनै नयाँ ज्योति प्राप्त गर्नुभएको छ? म हालसालै अलि कमजोर महसुस गरिरहेको छु; मसित एकछिन सङ्गति गर्नुहोस् न।” उक्त व्यक्ति सत्यता र मद्दत खोज्न आएको देखेर ती सिस्टरहरूले ऊसित सङ्गति गर्छन् र यसो भन्छन्, “हालै, हामीले परमेश्‍वरका विश्वासीहरूले अरू मानिसलाई पछ्याउनु वा सधैँ उनीहरूमा भर पर्नु हुँदैन भन्ने नयाँ ज्योति पाएका छौँ; चुनौतीहरू सामना गर्दा, हामी परमेश्‍वरसामु आएर प्रार्थना गर्नुपर्छ; यो नै सर्वोच्च बुद्धि हो। मानिसहरू भरपर्दा हुँदैनन्, व्यक्ति परमेश्‍वरमा मात्र भर पर्न सक्छ; उहाँ मानिसहरूलाई सत्यता, जीवन र उनीहरूले हिँड्नुपर्ने मार्ग प्रदान गर्न सक्नुहुन्छ—मानिसहरू यसो गर्न सक्दैनन्। म सधैँ अरूमा भर पर्ने गर्थेँ, तर पछि एउटी बहिनीसँगको सङ्गतिमार्फत…।” उसले जबाफ दिन्छ, “एउटी बहिनीसँगको सङ्गतिमार्फत? ती बहिनी कहाँ हुनुहुन्छ? के उहाँ बाहिरी व्यक्ति हुनुहुन्छ?” ती सिस्टरहरूले भन्छन्, “उहाँ ठ्याक्कै बाहिरी व्यक्ति नै चाहिँ हुनुहुन्न; उहाँ हाम्रै मण्डलीकी बहिनी हुनुहुन्छ जो धेरै वर्ष टाढा रहेर आफ्नो कर्तव्य पूरा गरेर फर्कनुभएको हो।” उसले जबाफ दिन्छ, “तैपनि के त्यो बाहिरी व्यक्तिसँग सम्पर्क राख्नु नै होइन र? तपाईंले जथाभाबी बाहिरकाहरूसँग सङ्गत गर्नुभयो; तपाईंले यो विषय मण्डलीलाई रिपोर्ट गर्नुपर्छ!” यो जानकारी बटुलेपछि, त्यस व्यक्तिले दुई महत्त्वपूर्ण जानकारीहरू खुलाउँछ: पहिलो, ती दुई सिस्टर अगुवासँग नजिक हुन चाहँदैनन्, र उनीहरूले उसलाई केही खुट्ट्याएको देखियो; दोस्रो, उनीहरूले बाहिरी व्यक्तिसँग सम्पर्क गरेका छन्, र त्यस बाहिरी व्यक्तिले उनीहरूलाई केही कुरा भनेको छ; विवरणहरू स्पष्ट छैनन्, ती सिस्टरहरूले त्यो व्यक्तिबारे केही पनि भन्दैनन्, उनीहरूले जानाजानी त्यो कुरा लुकाइरहेका छन्, त्यसको मतलब अगुवाप्रति उनीहरूको बफादारी ढलपल भइरहेको छ र उनीहरू ऊबाट सावधान हुन थालेका छन्। जब यो व्यक्ति फर्केर उनीहरूबारे ख्रीष्टविरोधीलाई रिपोर्ट गर्छ, तब के त्यो सुनेर ख्रीष्टविरोधी खुसी हुन्छ? के उसले “धेरै राम्रो, मेरा अधीनस्थहरूले अन्ततः मलाई केही खुट्ट्याएका रहेछन्” भन्ने सोच्नेथियो? (अहँ, सोच्नेथिएन।) उसले के सोच्नेथियो? “यो नराम्रो हो। ती दुई सिस्टर आज्ञाकारी थिए, उनीहरू मण्डलीका सच्चा विश्वासी थिए, र उनीहरूले धेरै भेटी चढाउँथे। यो अपरिचित व्यक्तिले उनीहरूसित अन्तरक्रिया गर्न थालेदेखि, यी दुई अलि अनाज्ञाकारी बनेका छन्। के उनीहरूले भविष्यमा भेटी चढाउन जारी राख्नेछन्? यो समस्याजनक र जोखिमयुक्त हो।” ख्रीष्टविरोधीलाई छटपटाहट हुन्छ। किन उसलाई छटपटाहट हुन्छ? (मानिसहरूले उसलाई खुट्ट्याएका छन् र उप्रान्त उसको कुरा सुन्दैनन्।) ठ्याक्कै भनिस्, मानिसहरूका हृदय अबउप्रान्त उसको चालबाजी र नियन्त्रणमा हुँदैन, उनीहरूको हृदय परिवर्तन भइरहेको छ, त्यसैले उसलाई छटपटाहट हुन्छ। विगतमा, यी दुई जना सोझा र सरल थिए, उनीहरू निकै आज्ञाकारी थिए र उनलाई खुट्ट्याउन ध्यान दिँदैनथे, उसले चाहे जे भने पनि केही नसोची त्यो स्विकार्थे। अब उनीहरूको हृदयमा परिवर्तन आएको छ, उनीहरूमा सुझबुझ विकास भएको छ, र उनीहरूले दूरी कायम गरिरहेका छन्, सम्भवतः उसलाई इन्कार गरिरहेका छन्, र सायद उसको रिपोर्ट गर्ने अभिप्राय समेत राखिरहेका छन्—त्यसले समस्या निम्त्याउँछ। के यो ख्रीष्टविरोधीहरूले मानिसहरूको हृदय कसरी जाँचपडताल र नियन्त्रण गर्छन् भन्ने कुराको निर्दिष्ट प्रकटीकरण होइन र?

जब ख्रीष्टविरोधीले कुनै असामान्य कुरा देख्छ, तब तुरुन्तै आफ्ना आसेपासे वा चम्चाहरूलाई अवस्था पत्ता लगाउन र त्यसका भित्री कारणहरू बुझ्न पठाइहाल्छ। यदि कुनै परिवर्तन भएको छैन, यदि मानिसहरू उस्तै छन् र उनीहरूको हृदय परिवर्तन भएको छैन भने, ऊ आश्वस्त हुन्छ, ऊ उप्रान्त असहज वा तनावग्रस्त रहँदैन। तर, यदि उसले कुनै असामान्य, उसलाई थाहा नभएको, उसको चालबाजीअन्तर्गत नपर्ने, उसले कल्पना नगरेको कुरा पत्ता लगाएमा, त्यो समस्याजनक हुन्छ। ऊ चिन्तित र बेचैन बन्छ, र उसले हतारमा कदम चाल्नेछ। उसका कदमहरूको उद्देश्य के हो? ऊ मानिसहरू आफूसित एकै मनको होऊन् र उनीहरूको हृदय नबदलियोस् भन्ने चाहन्छ। मानिसहरूले आफ्ना विचार उसलाई थाहा दिनैपर्छ अनि बफादारी, दृढता, र निष्कपटता व्यक्त गर्दै निरन्तर उसलाई रिपोर्ट गर्नुपर्छ। उसले मानिसहरूका हृदयका बदलिँदो सोच र विचारहरू, अनि उनीहरूका सोचका दिशा र सिद्धान्तहरू नियन्त्रण गर्नैपर्छ। असहमति पाल्ने जोकोही पत्ता लाग्नेबित्तिकै, उसले त्यसलाई परिवर्तन गर्नतिर लाग्नैपर्छ। यदि त्यो व्यक्ति परिवर्तन हुन वा साथी बन्न सक्दैन भने, उल्टै शत्रु बन्नेछ। उसको शत्रु बन्नुका परिणामहरू के-के हुन्? ऊ सास्ती र दमनमा पर्नेछ। यो एउटा तरिका हो। अर्को तरिका पनि छ। ख्रीष्टविरोधी आफ्नो वरिपरिका मानिसहरूबारे सधैँ आशङ्कित हुन्छ, उनीहरूलाई पूर्ण रूपमा ठम्याउन कहिल्यै सक्दैन, मानिसहरूले उसलाई खुट्ट्याउलान् र उसको रिपोर्ट गर्लान् भनेर थुरथुर हुन्छ, र हृदयमा यसो भन्छ: “के तिमीले मैले भेटी चोरेको र आफ्नै तवरले कामकुरा गरेको देख्यौ? यदि देखेको भए, के तिमीले खुट्ट्याउन सक्थ्यौ? के तिमीले मेरो रिपोर्ट गर्न सक्थ्यौ?” कतिपय ख्रीष्टविरोधी पर्दापछाडि यौन लम्पट पनि हुन्छन्, र यसो सोच्छन्, “यी कुराबारे कसलाई थाहा छ? यसबारे थाहा भएकाहरू के सोचिरहेका छन्? के मैले जसोतसो ढोँग गरेर, झूटो छाप पारेर, अनि त्यसपछि यी मानिसहरूलाई जाँच्न, उनीहरूको भित्री सोच निकाल्न, र उनीहरू साँच्चै के सोचिरहेका छन् भनी बुझ्न आवश्यक छ?” के ख्रीष्टविरोधीहरूले यस्ता कामकुरा गर्नेछन् त? ख्रीष्टविरोधीहरूजस्ता दुष्ट मानिसहरूलाई त यस्ता कामकुरा गर्ने बानी नै हुन्छ; तिनीहरूका लागि त्यो स्वाभाविक हुन्छ—तिनीहरू त्यो उत्कृष्ट रूपमा गर्छन्। ख्रीष्टविरोधीले मानिसहरूलाई एकसाथ भेला पार्छ र भन्छ, “आज, यहाँ मैले सबैलाई मण्डलीमा मैले हालै गरेको काममा मेरा कमीकमजोरीहरूमा आत्म-आलोचना गर्न र मैले प्रकाश गरेका भ्रष्ट स्वभावहरूसम्बन्धी मेरो ज्ञानबारे कुरा गर्ने उद्देश्यले मात्र बोलाएको हुँ। खुलस्तसित बोल्नुहोस्, नहिचकिचाउनुहोस्। म तपाईंहरूलाई भर्त्सना गर्नेछैनँ। मन खोलेर आमने-सामने खुलस्त रूपले सङ्गति गरौँ। यदि मैले केही गल्ती गरेँ भने, म परिवर्तन हुनेछु; यदि गरिनँ भने, म गल्ती नगर्न यसलाई चेतावनीका रूपमा लिनेछु। परमेश्‍वरको घरमा सबथोक खुला, नलुकाइएको, र उदाङ्गो हुन्छ। हामी सबथोक परमेश्‍वरसामु गर्छौँ, र कोही पनि अरू कोहीबाट सावधान हुन आवश्यक छैन। दाजुभाइ-दिदीबहिनीहरू हो, ढुक्क हुनुहोस्। म आफैलाई जाँचेर सुरु गर्छु। हालै, मैले आफ्नो अल्छीपन र देहगत लालसाका कारण आफ्नो काम राम्ररी गरेको छैनँ। हाल सुसमाचारको काम राम्रो भइरहेको छैन, र मैले मण्डली जीवनलाई त्यति ध्यान दिएको छैनँ। म सुसमाचारको काममा व्यस्त भएँ र मैले अरू मामलाका लागि समय निकाल्न सकिनँ। अवश्यै म जिम्मेवार छु। मैले आफ्ना कल्पनाहरूमा भर परेर, मण्डली जीवन दाजुभाइ-दिदीबहिनीहरू स्वयंद्वारा सञ्चालित हुन्छ, र मैले खासै चिन्ता लिनुपर्दैन भन्ने अनुमान गरेँ। तपाईंहरू सबै जना वयस्क हुनुहुन्छ, र परमेश्‍वरका वचनहरू अत्यन्तै प्रस्ट छन्, त्यसैले मैले आफूलाई सारा हृदयले सुसमाचारको काममा अर्पित गरेँ। तर, मैले सुसमाचारको काममा पनि राम्रो गरिनँ। मैले दाजुभाइ-दिदीबहिनीहरूसामु आफ्ना गल्तीहरू स्विकार्नैपर्छ, तपाईंहरूलाई क्षमा माग्नुपर्छ, र परमेश्‍वरलाई क्षमा माग्नुपर्छ। यहाँ, म तपाईंहरू सबैसामु झुक्छु।” सबैले यो कुरा देख्छन् र मनमनै सोच्छन्, “ऊ बदलिएको रहेछ; ऊ पहिलेजस्तो धूर्त देखिँदैन। आज किन ऊ यति निष्कपट छ? केही गडबड छ। म निष्कर्षमा पुगिहाल्नु हुँदैन; अब उसले के भन्छ, म हेर्नेछु।” ख्रीष्टविरोधी भन्दै जान्छ, उसले ऊ दियाबलस, शैतान हो भनेर चिन्छु भन्छ, आफूले कुनै वास्तविक काम गरेको छैन भनेर मान्छ, अनि माथिको अधीनमा रहन र दाजुभाइ-दिदीबहिनीहरूको कुनै पनि आलोचना वा हप्काइ स्विकार्न इच्छुक छु भन्छ। उसले अझै यसो समेत भन्दै जान्छ, “उनीहरूले मलाई बरखास्त गर्छन् र अगुवाइ गर्न दिँदैनन् भने पनि, म सबैभन्दा तलकामध्ये हुन इच्छुक छु। म मेरो काम सम्हाल्न हाम्रो मण्डलीकी सिस्टर ली र उहाँकी छोरीलाई सिफारिस गर्छु।” उसले आफ्नो उत्तराधिकारी चयन गरिसकेको छ। के उसको मनोवृत्ति निकै निष्कपट छैन र? कुनै शङ्का गर्नुपर्ने आवश्यकता छ र? यसो भन्दै गर्दा, ऊ रुनसमेत थाल्छ। त्यसपछि, उसले आफ्नी श्रीमतीलाई ल्याउँछ र भन्छ, “यस समयावधिमा, तिमीले पनि कुनै वास्तविक काम गरेकी छैनौ, बाधा र अवरोध मात्र खडा गरेकी छौ, अनि दाजुभाइ-दिदीबहिनीहरूलाई अन्धाधुन्ध काटछाँट समेत गरेकी छौ। तिमीलाई पनि बरखास्त गर्नुपर्छ।” ख्रीष्टविरोधीले मानिसहरूलाई ऊ निष्कपट भएको अनुभूति गराउन आफू र त्यसपछि उसको परिवारमाथि औँला उठाउँछ। सबैले यो कुरा सुनेपछि, कसैले यसो भन्छ, “वास्तवमा, हामीले तपाईंहरूलाई लामो समयदेखि खुट्ट्याउँदै आएका छौँ। तपाईंहरू मामलाबारे हामीसँग परामर्श लिनुहुन्न; तपाईंहरूमध्ये थोरै जना बसेर कामकुराबारे गोप्य रूपमा छलफल गर्नुहुन्छ र निर्णय गर्नुहुन्छ। यो कुरा परमेश्‍वरको घरको कामका सिद्धान्तहरूसित मेल खाँदैन। त्यसमाथि, तपाईंहरूले तपाईंहरूमध्ये अगुवा को हुने भनेर हामीलाई थाहै नदिई आफै निर्णय गर्नुभएको छ—हामीलाई जान्ने अधिकारसमेत छैन। तपाईंहरूले चुनेको व्यक्तिले वास्तविक काम गर्न नसक्ने मात्र होइन तर बाधासमेत खडा गर्छ, तर तपाईंहरू उसलाई बर्खास्त गर्नुहुन्न।” दाजुभाइ-दिदीबहिनीहरू एकपछि अर्को गर्दै आफ्ना राय व्यक्त गर्छन्। यो कुरा सुनेपछि, ख्रीष्टविरोधी सोच्छ, “यो त नराम्रो हो! तर, उनीहरूले आफ्ना वास्तविक विचारहरू एकैपटक व्यक्त गर्नु चाहिँ राम्रो हो। यसले मेरो भावी काममा फाइदा गर्नेछ। यदि उनीहरूले नबोलेर मलाई पछाडिबाट छुरा रोपेका, र मलाई थाहै नदिई माथिलाई सीधै रिपोर्ट पत्र लेखेका भए, म त खतम हुनेथिएँ, होइन र? भाग्यवश, मैले यो चाल चलेँ, म चलाख छु र चाँडो प्रतिक्रिया जनाउँछु, अनि मैले बेलैमा उनीहरूका राय बुझेँ।” त्यसपछि उसले चिल्लो कुरा गर्दै भन्दै जान्छ, “तपाईंहरूले भरोसा र आज मेरा गल्तीहरूलाई निष्कपटतासाथ आलोचना गरेकोमा दाजुभाइ-दिदीबहिनीहरूलाई धन्यवाद छ। म ती कुराहरूलाई भविष्यमा पक्कै पनि बदल्नेछु। यदि बद्लिनँ भने, दण्ड र श्राप मेरो टाउकोमा आइलागून्।” ख्रीष्टविरोधीले मानिसहरूको हृदय जाँचपडताल र नियन्त्रण गर्ने कुरा लुकेर सुन्नु र ढोकाबाट चियाएर हेर्नुमा मात्र सीमित हुँदैन। गम्भीर अवस्थाहरूमा, ऊसँग आवश्यक पर्दा प्रयोग गर्ने निर्णायक गोप्य स्रोतसाधन हुन्छ। कस्तो स्रोतसाधन? ऊ लोकतन्त्र र स्वतन्त्रता अभ्यास गर्छ, मानिसहरूलाई पर्याप्त वाक स्वतन्त्रता दिन्छ, उनीहरूलाई आफ्ना राय र गहनतम विचारहरू व्यक्त गर्ने पूर्ण स्वतन्त्रता दिन्छ, मानिसहरूलाई आफ्ना गहनतम भावनाहरू व्यक्त गर्न प्रोत्साहन गर्छ, चाहे ती गुनासा नै किन नहोऊन्। त्यसपछि, आफ्नोभन्दा फरक विचार भएका वा ऊबारे राय राख्नेहरूको कमजोरी च्यापेर उनीहरू सबैलाई एकैपटकमा हटाउँछ। ख्रीष्टविरोधीको शैली कस्तो लाग्यो? यो अत्यन्तै दुष्ट हो! के यो ठूलो रातो अजिङ्गरको शैलीसँग अलि मिल्दैन र? तिनीहरू मूलतः एउटै समूह हुन्, तिनीहरूको प्रकृति सार एउटै हुन्छ। ठूलो रातो अजिङ्गर यसै गरी कार्य गर्दैन र? ख्रीष्टविरोधीले कस्तो प्रदर्शन गर्छ भनी हेर्नु भनेको ठूलो रातो अजिङ्गरको कुरूप अनुहार हेर्नुजस्तै हो।

ख्रीष्टविरोधीहरू मिठा र सही शब्दहरू प्रयोग गरेर मानिसहरूलाई लोभ्याउन र आफूप्रति घनिष्ठ बनाउन माहिर हुन्छन्। मानिसहरूलाई जाँचपडताल गरेर उनीहरूलाई साँचो परिस्थितिहरू भन्न लगाएपछि, नतिजा के हुन्छ? के मानिसहरूले तिनीहरूलाई यी साँचो कुराहरू भनेकाले ख्रीष्टविरोधीहरूले पश्चात्ताप गर्नेछन्? के तिनीहरूले हार मान्ने, दुष्टता गर्न छोड्ने, आफ्नो शक्ति त्याग्ने, शक्तिप्रतिको आफ्नो कामना छोड्ने, र आफ्नो अधिकारक्षेत्र विघटन गर्ने काम गर्नेछन्? कहिल्यै गर्नेछैनन्। बरु, तिनीहरू झनै खराब हुनेछन्। तिनीहरूले मानिसहरूका हृदय नियन्त्रण गर्न आफूले सक्ने सबथोक गरेपछि, आफूसँग मिल्नेहरूलाई राख्छन् र नमिल्नेजति सबैलाई तह लगाउँछन्। यस्तै परिस्थितिहरूमा मण्डलीका कतिपय दाजुभाइ-दिदीबहिनी निकालिएका छन्, निष्कासित गरिएका छन्, वा उनीहरूका परमेश्‍वरका वचनका पुस्तकहरू जफत गरिएका छन् भन्ने कुरालाई हामीले नकार्न मिल्दैन। यी व्यक्तिहरू अन्यायमा परेका थिए। अन्यायमा परेका यी दाजुभाइ-दिदीबहिनीहरूले के गर्नुपर्छ? के कुनै ख्रीष्टविरोधी मण्डलीमा देखा परेर उनीहरूलाई यसरी सास्ती दिएका र विश्वास गर्न असम्भव तुल्याएका कारण उनीहरूले परमेश्‍वरमा विश्वास गर्न छाड्नुपर्छ? के उनीहरूले त्यसो गर्न मिल्छ? (अहँ, मिल्दैन।) के ख्रीष्टविरोधीहरू वा अन्धकार अथवा दुष्ट शक्तिहरूसामु सम्झौता गर्नु वा झुक्नु उचित हुन्छ? के तिमीहरूले रोज्नुपर्ने मार्ग त्यही हो? (अहँ, होइन।) त्यसोभए, तिमीहरूले कुन मार्ग रोज्नुपर्छ? (ख्रीष्टविरोधीहरूको खुलासा र रिपोर्ट गर्ने मार्ग।) मेरो कुरा सुन्, जब तैँले कुनै व्यक्ति ख्रीष्टविरोधी हो भनेर थाहा पाउँछस्, यदि उसको प्रभाव उल्लेखनीय छ, अनि धेरै अगुवा र कामदारहरूले उसको कुरा सुन्छन् र तेरो कुरा सुन्नेछैनन्, अनि यदि तैँले उसको खुलासा गरिस् र सम्भवतः तँलाई एक्ल्याइन वा निकालिन सक्छ, तब तैँले आफ्नो रणनीतिलाई ध्यानपूर्वक विचार गर्नैपर्छ। उसलाई एक्लै सामना नगर्; जित्ने सम्भावना कम छ। सुरुमा सत्यता बुझ्ने र सुझबुझ भएका केही मानिसलाई सम्पर्क गर्, अनि उनीहरूबाट सङ्गति खोज्। यदि तिमीहरू सहमतिमा पुग्यौ भने, सत्यता स्विकार्न र सहमतिमा आउन सक्ने थप दुई अगुवा वा कामदारसँग कुरा गर्। कैयौँ मानिसहरू सँगै काम गरेर, संयुक्त रूपले ख्रीष्टविरोधीलाई खुलासा गर र सम्हाल। यसरी, तिमीहरूलाई सफलता मिल्ने मौका हुन्छ। यदि ख्रीष्टविरोधीको प्रभाव ज्यादै ठूलो छ भने, तिमीहरू माथिलाई रिपोर्ट पत्र पनि लेख्न सक्छौ। यो सबैभन्दा उत्तम शैली हो। यदि केही अगुवा र कामदारले तिमीहरूलाई साँच्चै दबाउन खोज्छन् भने, तिमीहरू तिनीहरूलाई यसो भन्न सक्छौ, “यदि तिमीहरू हामीले गरेको खुलासा र रिपोर्ट स्विकार्दैनौ भने, हामी यस मामलालाई माथिकहाँ उठाउनेछौँ र उनीहरूलाई नै तिमीहरूलाई सम्हाल्न दिनेछौँ!” यसो गर्दा तिमीहरूलाई सफलता मिल्ने झन् बढी मौका हुन्छ, किनकि तिनीहरू तिमीहरूविरुद्ध जाने आँट गर्नेछैनन्। ख्रीष्टविरोधीहरूलाई सम्हाल्दा, तैँले यो भरपर्दो शैली अपनाउनैपर्छ—कहिल्यै एक्लै सामना नगर्। यदि तँसित केही अगुवा र कामदारहरूको साथ छैन भने, तेरा प्रयासहरू विफल भएरै छाड्छन्, तैँले रिपोर्ट पत्र लेखेर माथिलाई बुझाइस् भने मात्र तेरा प्रयासहरू सफल हुन्छन्। ख्रीष्टविरोधीहरू अत्यन्तै अन्तर्घाती र धूर्त हुन्छन्। यदि तँसित पर्याप्त प्रमाण छैन भने, तिनीहरूविरुद्ध नजा। तिनीहरूसँग तर्क वा वादविवाद गर्नु बेकार छ, प्रेम देखाउनु र तिनीहरूलाई परिवर्तन गर्न खोज्नु बेकार छ, अनि तिनीहरूसित सत्यताबारे सङ्गति गरेर काम लाग्नेवाला छैन; तैँले तिनीहरूलाई परिवर्तन गर्न सक्नेछैनस्। तैँले तिनीहरूलाई परिवर्तन गर्न नसक्ने परिस्थितिमा, तिनीहरूसित हृदयदेखि नै कुरा गर्नु, तिनीहरूसित तर्क गर्नु, र तिनीहरूलाई पश्चात्ताप गर्न पर्खनु तेरो सर्वोत्तम कार्यविधि हुँदैन। बरु, तिनीहरूलाई थाहा नदिई तिनीहरूको खुलासा र रिपोर्ट गर्, माथिलाई नै तिनीहरूलाई सम्हाल्न दे, अनि तिनीहरूको खुलासा गर्न, रिपोर्ट गर्न, र तिनीहरूलाई अस्वीकार गर्न अझ धेरै मानिसहरूलाई प्रोत्साहित गर्, ताकि अन्त्यमा तिनीहरू मण्डलीबाट जरैदेखि फालिऊन्। के यो राम्रो शैली होइन र? यदि तिनीहरूले तेरा भित्री सोचहरू बाहिर निकाल्ने, तेरो जाँचपडताल गर्ने, र तँसँग तिनीहरूबारे सुझबुझ छ कि छैन भनी हेर्ने उद्देश्य राखेमा, तैँले तिनीहरू ख्रीष्टविरोधी हुन् भनेर पहिल्यै चिनिसकेको छस् भने तैँले के गर्नुपर्छ? (मैले तिनीहरूलाई साँचो कुरा भन्नु हुँदैन, बरु हालका लागि तिनीहरूकै कुरा पछ्याउनुपर्छ, तिनीहरूलाई मेरो खुट्ट्याइ पत्ता लगाउन दिनु हुँदैन, र त्यसपछि मैले गोप्य रूपमा तिनीहरूको खुलासा र रिपोर्ट गर्नुपर्छ।) यो तरिका कस्तो छ? (राम्रो।) तैँले दियाबलस र शैतानहरूका युक्तिहरू छर्लङ्गै देख्नैपर्छ र तिनीहरूका पासो वा जालमा पर्नबाट जोगिनैपर्छ। तैँले शैतान र दियाबलसहरूसँग व्यवहार गर्दा, बुद्धि प्रयोग गर्नैपर्छ, र तिनीहरूसित साँचो कुरा बोल्नैहुँदैन। किनभने तैँले परमेश्‍वर र सच्चा दाजुभाइ-दिदीबहिनीहरूसित मात्र साँचो कुरा बोल्न मिल्छ। तैँले शैतान, दियाबलस, वा ख्रीष्टविरोधीहरूसित कहिल्यै साँचो कुरा बोल्नु हुँदैन। तेरो हृदयको कुरा बुझ्न अनि तेरो हृदयमा सार्वभौमिकता राख्न र त्यसलाई छानबिन गर्न परमेश्‍वर मात्र योग्य हुनुहुन्छ। तेरो हृदयलाई नियन्त्रण गर्न वा छानबिन गर्न कोही पनि, विशेष गरी दियाबलस र शैतानहरू, योग्य हुँदैनन्। त्यसकारण, यदि दियाबलस र शैतानहरूले तँबाट सत्य निकाल्ने प्रयास गर्छन् भने, तँसित “नाइँ” भन्ने, त्यसको जबाफ दिन अस्वीकार गर्ने, र जानकारी नदिने अधिकार छ—यो तेरो अधिकार हो। यदि तँ “तँ दियाबलस, मबाट मेरा शब्दहरू फुत्काउन चाहन्छस्, तर म तँलाई साँचो कुरा भन्नेछैनँ, म तँलाई बताउनेछैनँ। म तेरो रिपोर्ट गर्नेछु—तैँले मलाई के गर्न सक्छस्? यदि तैँले मलाई यातना दिने आँट गरिस् भने म तेरो रिपोर्ट गर्नेछु; यदि तैँले मलाई यातना दिइस् भने, परमेश्‍वरले तँलाई श्राप र दण्ड दिनुहुनेछ!” भनिस् भने, के यसले काम गर्छ? (अहँ, गर्दैन।) बाइबल भन्छ: “यसैले तिमीहरू सर्पहरूझैँ बुद्धिमान् र ढुकुरहरूझैँ हानिरहित होओ” (मत्ती १०:१६)। यस्ता परिस्थितिमा, तँ सर्पझैँ चतुर हुनैपर्छ; तँ बुद्धिमान् हुनुपर्छ। हाम्रा हृदय परमेश्‍वरले मात्र छानबिन गर्न र स्वामित्वमा राख्न योग्य छन्, र ती उहाँलाई मात्र दिनुपर्छ। हाम्रा हृदयको योग्य परमेश्‍वर मात्र हुनुहुन्छ, शैतान र दियाबलसहरू योग्य छैनन्! त्यसकारण, के ख्रीष्टविरोधीहरूलाई हाम्रो हृदयमा के छ वा हामी के सोचिरहेका छौँ भनेर जान्ने अधिकार छ? तिनीहरूलाई त्यो अधिकार छैन। तिनीहरूले तँबाट सत्य फुत्काउने र तेरो जाँचपडताल गर्ने प्रयास गर्नुको उद्देश्य के हो? तिनीहरूको उद्देश्य तँलाई नियन्त्रण गर्नु हो; तैँले यो कुरा प्रस्ट रूपमा बुझ्नैपर्छ। त्यसैले, तिनीहरूलाई साँचो कुरा नभन्। तैँले तिनीहरूलाई खुलासा र अस्वीकार गर्न, पदबाट झार्न, र कहिल्यै सफल हुन नदिनका लागि अझ धेरै दाजुभाइ-दिदीबहिनीहरूलाई एकजुट गर्ने उपायहरू खोज्नैपर्छ। तिनीहरूलाई मण्डलीबाट जरैदेखि उखेलेर फाल्, परमेश्‍वरको घरमा फेरि बाधा पुऱ्याउने र शक्ति चलाउने कुनै पनि मौका नदे।

ख्रीष्टविरोधीहरूले मानिसहरूको हृदय जाँचपडताल गर्नु र नियन्त्रण गर्नु साँचो वास्तविकता हो। ख्रीष्टविरोधीहरूको सार मूल्याङ्कन गर्दा, के प्रस्ट हुन्छ भने यस्ता गतिविधिहरूमा संलग्न हुनु तिनीहरूका लागि स्वाभाविक कुरा हो, र यो निकै आम हो। विभिन्न मण्डलीमा, ख्रीष्टविरोधीहरू प्रायजसो आफ्ना विश्वासपात्रहरूलाई दाजुभाइ-दिदीबहिनीहरूमाझ घुसपैठ गर्न, हालखबर जाँचपडताल गर्न, र भित्री जानकारी बटुल्न पठाउँछन्। कहिलेकाहीँ, तिनीहरूले सङ्कलन गर्ने जानकारी स-साना घरायसी मामला वा मानिसहरूबीचका सामान्य कुराकानीसँग सम्बन्धित हुन्छ, जुन बिलकुलै महत्त्वपूर्ण हुँदैनन्। तर, ख्रीष्टविरोधीहरू सधैँ यी मामलाहरूबारे सधैँ बखेडा खडा गर्छन्, अनि मानिसहरूका विचार र रायमा आउने परिवर्तनहरू तुरुन्तै बुझ्न यी मामलाहरूलाई सोच र दृष्टिकोणका उचाइमा समेत पुऱ्याउँछन्। यसको उद्देश्य तिनीहरूले परिस्थितिहरू र हरव्यक्तिको परिस्थितिलाई सहजै नियन्त्रण गर्न, प्रत्येकलाई तुरुन्तै प्रतिक्रिया दिन सक्नका लागि हो। ख्रीष्टविरोधीहरू शक्ति र हैसियतका सम्बन्धमा आफ्ना कार्यहरूमा अत्यन्तै निर्दिष्ट हुन्छन्। कुन हदसम्म निर्दिष्ट हुन्छन्? तिनीहरूले मामलाहरू कसरी सम्हाल्छन् भन्नेबारे हरव्यक्तिको दृष्टिकोण, साथै भौतिक वस्तु, पैसा, हैसियत, परमेश्‍वरप्रतिको विश्वास, कर्तव्य पूर्ति, र जागिर परित्याग सम्बन्धी तिनीहरूका दृष्टिकोणका सन्दर्भमा भन्नुपर्दा—तिनीहरू यो सबै कुरा आफ्नै हातका हत्केला झैँ गरी छर्लङ्ग जान्न चाहन्छन्। ख्रीष्टविरोधीहरूले यो कुरा आफ्नै हातका हत्केला झैँ छर्लङ्ग जानेपछि, तिनीहरू मानिसहरूलाई आपूर्ति गर्न, मानिसहरूका गलत दृष्टिकोण बदल्न, वा समस्याहरू समाधान गर्न सत्यता प्रयोग गर्दैनन्। बरु, तिनीहरू आफ्नै हैसियत, शक्ति र अधिकारक्षेत्रलाई सेवा पुऱ्याउन यो ज्ञान प्रयोग गर्छन्। ख्रीष्टविरोधीहरूले मानिसहरूको हृदय जाँचपडताल गर्नु र नियन्त्रण गर्नुको उद्देश्य यही हो। ख्रीष्टविरोधीहरूलाई आफूले गर्ने सबथोक अर्थपूर्ण र मूल्यवान् लाग्छ, तर यी सबै तथाकथित अर्थपूर्ण र मूल्यवान् कुरालाई नै परमेश्‍वर ठ्याक्कै निन्दा गर्नुहुन्छ। तिनीहरूले प्रस्ट रूपमा परमेश्‍वरलाई धोका दिन्छन् र उहाँसँग तिनीहरूको शत्रुता हुन्छ।

नोभेम्बर ७, २०२०


विषयवस्तु पन्ध्र: तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन् (भाग एक)

अ. ख्रीष्टविरोधीहरू परमेश्‍वरको अस्तित्वमा विश्‍वास गर्दैनन्

आज हामी ख्रीष्टविरोधीहरूका विभिन्‍न प्रकटीकरणहरूको पन्ध्रौँ विषयवस्तु—तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन्—भन्‍नेमाथि सङ्गति गर्नेछौँ। यस विषयवस्तुले ख्रीष्टविरोधीहरूले परमेश्‍वर र ख्रीष्टलाई कस्तो व्यवहार गर्छन् भन्‍ने कुराका दुइटा प्रकटीकरणहरू खुलासा गर्छ, जसले ख्रीष्टविरोधीहरूको सार जनाउँछन्। यी दुवै प्रकटीकरणहरू परमेश्‍वर स्वयम्सँग, एकातिर परमेश्‍वरको आत्मा र अर्कोतिर परमेश्‍वरको देहधारी देहसँग सम्बन्धित छन्। ख्रीष्टविरोधीहरू परमेश्‍वरको अस्तित्वमा विश्‍वास गर्दैनन्, न त तिनीहरू उहाँको देहधारी देहलाई नै स्विकार्छन्। ख्रीष्टविरोधीहरूले परमेश्‍वरप्रति राख्ने दृष्टिकोणहरू यिनै हुन्, र ख्रीष्टविरोधीहरूले परमेश्‍वरलाई कसरी व्यवहार गर्छन् भन्‍ने कुराका मूल प्रकटीकरणहरू तिनै हुन्। अहिलेका लागि, हामी यी दुई मूल प्रकटीकरणहरूको सारमाथि सङ्गति गर्नेछैनौँ, बरु पहिला परमेश्‍वरको अस्तित्वबारे ख्रीष्टविरोधीहरूको अविश्‍वास कसरी प्रकट हुन्छ, अर्थात्, ख्रीष्टविरोधीहरूमा परमेश्‍वरप्रति कस्ता सोच, दृष्टिकोण, मनोवृत्ति, अनि विशिष्ट व्यवहार, प्रकटीकरण र शैलीहरू हुन्छन्, जसले तिनीहरू उहाँको अस्तित्वमा विश्‍वास गर्दैनन् भनेर प्रमाणित गर्छ भन्‍नेबारे छलफल गरौँ। के यस अविश्‍वासका ठोस प्रकटीकरणहरू हुन्छन्? कतिपयले भन्लान्, “परमेश्‍वरको अस्तित्वमाथिको ख्रीष्टविरोधीहरूको अविश्‍वासले तिनीहरूले यस तथ्यलाई मान्दैनन् र परमेश्‍वरको अस्तित्वलाई इन्कार्छन् भन्ने मात्र जनाउँछ। हृदयमा, तिनीहरू कुनै परमेश्‍वर छैन, र परमेश्‍वरका आत्मा, परमेश्‍वर स्वयम्, र सृष्टिकर्ता अदृश्य र अस्तित्वहीन हुनुहुन्छ भन्‍ने विश्‍वास गर्छन्। तिनीहरूका लागि, ‘परमेश्‍वर’ पदवी खोक्रो र मानव कल्पनाको सिर्जना मात्र हो। के यो व्याख्या र सङ्गति गर्न सरल कुरा होइन र? यो कसरी ख्रीष्टविरोधीहरूको सारसँग सम्बन्धित हुन्छ? कसरी यसका विशिष्ट प्रकटीकरणहरू छन्? के यो तिललाई पहाड बनाउनु होइन र? के यो साँच्चिकै त्यस्तो जटिल छ?” के यो सोच्ने तरिका सही हो? यदि तिमीहरूलाई ख्रीष्टविरोधीहरूले परमेश्‍वरको अस्तित्वमा विश्‍वास नगर्ने विषयबारे सङ्गति गर्न आग्रह गरियो भने, तिमीहरूले कसरी त्यसमाथि सङ्गति गर्नेथियौ र त्यसलाई चिरफार गर्नेथियौ? उदाहरणका लागि, एक जना अत्यन्तै छली व्यक्तिबारे सोच्। के तैँले उसको छलीपनका विशिष्ट प्रकटीकरणहरूबारे कुरा गर्न सक्छस्? यदि तैँले “यो व्यक्ति निकै छली छ, र ऊ सधैँ झूट बोल्छ र एउटा पनि साँचो कुरा बोल्दैन” मात्र भनिस् भने, के तब तैँले सङ्गति गरेर सक्काएको हुनेछस्? छलीपनका विशिष्ट स्थिति र प्रकटीकरणहरू के-के हुन्? तैँले त्यस व्यक्तिको छलीपनलाई कसरी चिरफार गर्न सक्छस्? तिनीहरूले दैनिक जीवनमा आफूलाई आचरणमा ढाल्न र मामलाहरू सम्हाल्न कस्ता तरिकाहरू प्रयोग गर्छन्? तिनीहरूले संसारसँग व्यवहार गर्न कस्ता विधिहरू प्रयोग गर्छन्? तिनीहरूको चरित्र कस्तो हुन्छ? मानिस, घटना, र कामकुराहरूबारे तिनीहरूको दृष्टिकोण के हुन्छ? यो व्यक्ति निकै छली छ भनेर कसरी प्रमाणित गर्न सकिन्छ? के यसका विशिष्ट विवरणहरू छैनन् र? विशिष्ट विवरणहरू पक्कै छन्। यो छलीपन भनेको के हो वा कस्ता कार्यहरू छली हुन् भन्‍ने कुरा मात्र होइन, र यो यस शब्दको व्याख्या गर्ने कुरा मात्र होइन, त्यसको साटो तैँले उसका विशिष्ट प्रकटीकरणहरू, व्यवहार, सोच, दृष्टिकोणहरू, र मामलाहरूलाई सम्हाल्ने विधिहरू, उसको चरित्र, आदि कुरालाई चिरफार गर्नुपर्छ। छली व्यक्तिको मुख्य विशेषता के हो भने, उसले कसैसित सङ्गति गर्न कहिल्यै आफ्‍नो हृदय खोल्दैन, र आफ्‍नो सबैभन्दा नजिकको मित्रलाई समेत उसले आफ्‍नो हृदयको कुरा सुनाउँदैन। यस्ता व्यक्तिहरू असाधारण रूपमा कुटिल र रहस्यमयी हुन्छन्। वास्तवमा, यस्तो व्यक्ति वृद्ध नै हुन्छ, वा उसले धेरै संसार देखेको हुन्छ भन्‍ने हुँदैन, र ऊसँग अनुभवसमेत थोरै मात्रै हुन सक्छ, तैपनि ऊ अत्यन्तै कुटिल र रहस्यमयी हुन्छ। ऊ उमेरको हिसाबले निकै धूर्त हुन्छ। के यस्तो व्यक्ति प्रकृतिले नै छली हुँदैन र? उसले आफूलाई यति गहन रूपमा लुकाएको हुन्छ कि कसैले उसको वास्तविकता देख्‍न सक्दैन। उसले जति नै धेरै शब्‍दहरू बोले पनि, कुन साँचो र कुन झूटो हो भन्न गाह्रो हुन्छ, र उसले कुन बेला साँचो र कुन बेला झूट बोलिरहेको हुन्छ भनी कसैलाई थाहा हुँदैन। यसको साथै, ऊ वास्तविक रूप लुकाउन र कुतर्क गर्न निकै सिपालु हुन्छ। ऊ प्रायः मानिसहरूमा गलत छाप छोड्ने र सत्यता लुकाउने गर्छ, जसले गर्दा मानिसहरूले उसको झूटो रूप मात्र देख्छन्। उसले आफू उच्‍च, असल, चरित्रवान्, र निष्कपट व्यक्ति भएको, र सबैले मन पराउने र अनुमोदन गर्ने व्यक्ति भएको भेष ओड्छ, र अन्त्यमा, सबैले उसलाई आराधना र सम्‍मान गर्छन्। त्यस्तो व्यक्तिसँग तैँले जति लामो समय बिताए पनि, उसले के विचार गरिरहेको छ भन्‍ने कुरा तँलाई कहिल्यै थाहा हुँदैन। सबै प्रकारका मानिस, घटना, र कामकुराहरूप्रतिको उसको दृष्टिकोण र मनोवृत्तिहरू उसको हृदयभित्र लुकेका हुन्छन्। उसले कसैलाई यी कुराहरू कहिल्यै बताउँदैन। उसले आफ्‍नो सबैभन्दा निकटको विश्‍वासपात्रसँग समेत यी कुराहरूबारे कहिल्यै सङ्गति गर्दैन। परमेश्‍वरलाई प्रार्थना गर्दासमेत, उसले आफ्‍नो हृदयको कुरा वा आफूबारेको सत्यता व्यक्त नगर्न सक्छ। यति मात्र होइन, उसले आफूलाई असल मानवता भएको व्यक्ति, अत्यन्तै आत्मिक र सत्यताको पछ्याइमा समर्पित व्यक्तिका रूपमा प्रस्तुत गर्छ। उसमा कस्तो स्वभाव छ र ऊ कस्तो व्यक्ति हो भनेर कसैले पनि बुझ्न सक्दैन। छलीपनका प्रकटीकरणहरू यिनै हुन्। उदाहरणका लागि, कुनै अल्छी व्यक्तिबारे विचार गर्। अल्छीपनाका विशिष्ट प्रकटीकरणहरू के-के हुन्? कतिपयले भन्लान्, “अल्छीपना भनेको बिलकुलै कुनै काम नगर्नु, दिनभर यतिकै बसिरहनु, चलमल गर्न वा केही कुराका बारेमा चिन्ता लिन नचाहनु, र कुराकानी गर्न नचाहनु हो।” के अल्छीपनाका ठोस र मूलभूत प्रकटीकरणहरू यिनै हुन्? (होइनन्, यी त केही सतही प्रतिभास मात्र हुन्।) त्यसोभए अल्छीपनाका मूलभूत प्रकटीकरणहरू के-के हुन्? मुख्यगरी, दुई ठूला प्रकटीकरणहरू छन्: पहिलो, कुनै कठिनाइ सहने अनिच्छा, आफूले चाहे जे गरे पनि त्यसमा बोझ वा जिम्मेवारी वहन नगर्नु, आफ्नो शरीरले अलिकति असहजता भोग्नेबित्तिकै, कठिनाइ वा थकान सामना गर्नेबित्तिकै गुनासो गर्नु; दोस्रो, कुनै कामप्रति वितृष्ण हुनु, सुखसयलको जीवन चाहनु, फुर्सद रोज्नु र श्रम मन नपराउनु, यतिकै समय खेर फाल्नु, दिनभर भौँतारिएर हिँड्नु, साथै कचकच गरिरहनु र काम गर्नुपर्नेबित्तिकै कसैले भेट्न नसक्नेगरी लुक्नु। अल्छीपनाका दुई प्रमुख प्रकटीकरणहरू यिनै हुन्; हामी यहाँ विशिष्ट प्रकटीकरणहरूबारे छलफल गर्नेछैनौँ। उदाहरणका लागि, कुनै खन्चुवा व्यक्तिकै कुरा गरौँ। खन्चुवापनका विशिष्ट प्रकटीकरणहरू के-के हुन्? यो मानवताभित्रै पर्ने कुरा हो, जसलाई चिरफार गर्न र खुट्ट्याउन सजिलो हुनुपर्ने हो, होइन त? (निरन्तर रूपमा देहसुख पछ्याउनु, सधैँ स्वादिष्ठ खाना खान चाहनु, मिठो खाने चाहनाहरू पूरा गर्नु।) (स्वादिष्ठ खानाप्रति अतृप्त भोक लाग्नु।) खन्चुवापनका प्रकटीकरणहरू यिनै हुन्। के कुनै ठाउँमा स्वादिष्ठ खाना पाइन्छ भन्‍ने सुनेपछि, त्यो ठाउँ भेट्टाउन ठूलो प्रयत्न गर्ने मानिसहरू हुँदैनन् र? उदाहरणका लागि, मानौँ कुनै ठाउँमा एउटा नयाँ भोजनालय खुल्छ, र त्यहाँ विविध प्रकारका स्वादिष्ठ खानाहरू पाइन्छन्, तर त्यो अलि महँगो र धेरै टाढा छ, र त्यहाँ पुग्न गाडीमा एक घण्टा लाग्छ। धेरैजसो मानिसहरूले खानाकै लागि त्यति टाढा जानु उचित होइन भन्ठान्नेथिए। तर खानामा रुचि हुने मानिसहरूले भोजनालयबारे सुनेपछि यसो सोच्छन्, “एक घण्टा गाडीको यात्रा टाढा होइन। जीवन भनेकै खाने, पिउने र रमाइलो गर्ने होइन र? गएर खाऔँ न!” तर, यदि त्यही व्यक्तिलाई एक घण्टा गाडीको यात्रा गरेर आफूले गर्नुपर्ने काममा जान भनियो भने, उसले विचार गर्न थाल्नेछ, “के म त्यहाँ जाँदा थाक्नेछैनँ र? के मैले त्यत्रो समय खर्चेर त्यहाँ काम गर्न जानु फलदायी हुनेछ? मैले खराब मानिसहरू भेटेँ भने के गर्नु? कारमा पेट्रोल सकियो भने के गर्नु? मैले त्यहाँ के खानु? के त्यहाँ तयार खाना पाइनेछ? म त्यहाँको स्थानीय वातावरणसँग घुलमिल हुन सकिनँ भने के गर्नु? म राति निदाउन सकिनँ भने के गर्नु?” तिनीहरू आफूले गर्नुपर्ने कामबारे बढी नै सोच्छन्, र जताततै कठिनाइहरू देख्छन्। तर कुनै स्वादिष्ठ चिज खाने कुरामा, तिनीहरू सारा अवरोधहरू पार गर्न इच्छुक हुन्छन्; कुनै पनि अवरोध समस्या नै बन्दैन, र तिनीहरू धेरै सोच्न छोड्छन्। यी खन्चुवापनका विशिष्ट प्रकटीकरणहरू हुन्। म यसलाई यहाँ सङ्क्षिप्तमा मात्र उल्लेख गरिरहेको छु; म त्यसलाई थप व्याख्या गर्नेछैनँ।

आजको सङ्गतिको विषयमै फर्कौँ। परमेश्‍वरको अस्तित्वमा ख्रीष्टविरोधीहरूको अविश्‍वासका प्रकटीकरणहरू के-के हुन्? तिनीहरूले कस्ता विशिष्ट सोच, दृष्टिकोण, र स्थितिहरू प्रकाश गर्छन्? तिनीहरूलाई केही आइपर्दा, तिनीहरूसँग के-कस्ता मनोवृत्ति, दृष्टिकोण, र विचारहरू हुन्छन्, जसले तिनीहरू परमेश्‍वरको अस्तित्वमा साँच्चिकै विश्‍वास गर्दैनन् भन्‍ने प्रमाणित गर्छ? के यो सङ्गति गर्नलायक छैन र? ख्रीष्टविरोधीहरू परमेश्‍वरको अस्तित्वमा विश्‍वास गर्दैनन्; यस अविश्‍वासका विस्तृत विवरण र विशिष्ट प्रकटीकरणहरू के-के हुन्? (चाहे जे भए पनि, तिनीहरू त्यो परमेश्‍वरद्वारा योजनाबद्ध र प्रबन्ध गरिएको हो भनेर विश्‍वास गर्दैनन्, र तिनीहरू त्यो परमेश्‍वरबाट स्विकार्न सक्दैनन्।) (तिनीहरू परमेश्‍वरले असललाई इनाम र दुष्टलाई दण्ड दिनुहुन्छ भनेर विश्‍वास गर्दैनन्, त्यसकारण तिनीहरू निर्लज्जतापूर्वक दुष्कर्म गर्छन्।) यी केही विशिष्ट प्रकटीकरणहरू हुन्। ख्रीष्टविरोधीहरू परमेश्‍वरको अस्तित्वमा विश्‍वास गर्दैनन्। परमेश्‍वरको अस्तित्वमाथिको यो अविश्‍वास एउटा इन्कार हो। तिनीहरूले के कुरालाई इन्कार गर्छन्, जसले तिनीहरू परमेश्‍वरको अस्तित्वलाई इन्कार गर्छन् भन्‍ने प्रमाणित गर्छ? (तिनीहरू सृष्टिकर्ताका रूपमा परमेश्‍वरको पहिचानलाई इन्कार गर्छन्।) (तिनीहरू परमेश्‍वरले सबथोक नियन्त्रण गर्नुहुन्छ र यावत् थोकमाथि सार्वभौमिकता राख्नुहुन्छ भन्‍ने कुरालाई इन्कार गर्छन्।) (तिनीहरू परमेश्‍वरका वचनहरू सत्यता हुन् भन्‍ने कुरालाई इन्कार गर्छन्, र तिनीहरू परमेश्‍वरको न्याय र सजायको कामले मानिसहरूको भ्रष्टता पखाल्न र तिनीहरूलाई शैतानबाट मुक्ति दिन सक्छ भन्‍ने कुरालाई इन्कार गर्छन्।) यीमध्ये कुन भनाइ प्रतिनिधिमूलक र बढी मूलभूत छ? परमेश्‍वरको पहिचानलाई र यावत् थोकमाथिको उहाँको सार्वभौमिकतालाई इन्कार गर्न—के यी प्रतिनिधिमूलक छैनन् र? के ती मूलभूत मामलाहरू होइनन् र? (हुन्।) परमेश्‍वरको अस्तित्वमा विश्‍वास गर्नु भनेको, एकातिर, परमेश्‍वरको पहिचान र सारलाई मान्‍नु हो। यसका साथै, यो परमेश्‍वरको पहिचान र सारमा विश्‍वास गर्ने जगमा परमेश्‍वरले यावत् थोकमाथि सार्वभौमिकता राख्नुहुन्छ भन्‍ने तथ्यलाई स्विकार्नु र मान्‍नु हो। के यो पूर्ण रूपमा परमेश्‍वरको अस्तित्वमा विश्‍वास गर्नु होइन र? के यी दुइटा कुराहरू अत्यन्तै महत्त्वपूर्ण छैनन् र? (छन् नि।) यी दुई सबैभन्दा मूलभूत मामलाहरू हुन्। त्यसकारण, परमेश्‍वरको अस्तित्वमाथिको ख्रीष्टविरोधीहरूको अविश्‍वासलाई चिरफार गर्न, हामीले पहिला दुइटा कुराहरू चिरफार गर्न आवश्यक छ: पहिलो, ख्रीष्टविरोधीहरूले परमेश्‍वरको पहिचान र सार स्विकार्न नमान्‍नु; दोस्रो, ख्रीष्टविरोधीहरूले यावत् थोकमाथि परमेश्‍वरको सार्वभौमिकता स्विकार्न नमान्‍नु। अन्य पक्षहरू यी दुइटा कुराहरूमै निहित हुन्छन्। यसअघि, हामीले परमेश्‍वर सत्यता हुनुहुन्छ, परमेश्‍वरका वचनहरू सत्यता हुन्, वा परमेश्‍वरले मानिसहरूलाई मुक्ति दिन सक्नुहुन्छ भन्‍ने कुरालाई ख्रीष्टविरोधीहरूले कसरी स्विकार्दैनन् भन्ने बारेमा सङ्गति गर्‍यौँ। यो पनि एउटा तथ्य हो। तर, म यहाँ ख्रीष्टविरोधीहरू मूलतः परमेश्‍वर हुनुहुन्छ भनेर विश्‍वास गर्दैनन्, र मूलतः परमेश्‍वरको अस्तित्वमा विश्‍वास गर्दैनन् भनेर भनिरहेको छु। यसलाई ख्रीष्टविरोधीहरूले परमेश्‍वरको पहिचान र सारलाई स्विकार्न नमान्ने र यावत् थोकमाथिको परमेश्‍वरको सार्वभौमिकतालाई स्विकार्न नमान्ने दृष्टिकोणबाट चिरफार गर्नु, झनै शक्तिशाली र प्रतिनिधिमूलक हुनेछ।

क. परमेश्‍वरको पहिचान र सार स्विकार्न नमान्‍नु

हामी पहिलो बुँदा: ख्रीष्टविरोधीहरूले परमेश्‍वरको पहिचान र सार स्विकार्न नमान्‍नुबारे सङ्गति गर्दै सुरु गरौँ। परमेश्‍वरको पहिचान के हो? सारा सृजित प्राणीहरूका लागि, परमेश्‍वर सृष्टिकर्ता हुनुहुन्छ, त्यसोभए यावत् थोकका लागि उहाँको पहिचान के हो? (यावत् थोकका सार्वभौम।) यो पदवी पनि सही छ, तैपनि परमेश्‍वरको साँचो पहिचान चाहिँ के हो? परमेश्‍वरलाई सम्बोधन गर्दा, के तैँले सिधै उहाँलाई “यावत् थोकका सार्वभौम” भन्‍न मिल्छ? यो तेरा लागि तेरी आमाको पहिचान तँलाई जन्म दिने र हुर्काउने व्यक्ति भएजस्तै हो, तर के तैँले आफ्नी आमालाई “मलाई जन्म दिने र हुर्काउने व्यक्ति” भनेर बोलाउन मिल्छ? (मिल्दैन।) तँ उनलाई के भनेर बोलाउँछस्? (आमा।) तैँले आमाका लागि प्रयोग गर्ने शब्द त्यही हो। त्यसकारण, सृष्टिकर्ता, यावत् थोकका सार्वभौमको पदवी परमेश्‍वर हो, र परमेश्‍वर स्वयम्लाई मात्र परमेश्‍वर भन्‍न मिल्छ। सारा सृजित र गैर-सृजित कुराहरूका लागि, परमेश्‍वर परमेश्‍वर नै हुनुहुन्छ; उहाँको पहिचान यावत् थोकका सार्वभौम हो, र उहाँको पदवी परमेश्‍वर हो। यो पदवी बोक्ने एउटै जन परमेश्‍वर स्वयम् हुनुहुन्छ, उहाँ परमेश्‍वर हुनुहुन्छ। जो परमेश्‍वर पदवीको योग्य हुनुहुन्छ, उहाँसँग मात्र परमेश्‍वरको पहिचान र सार छ। अहिलेका लागि “सार” शब्दबारे नबोलौँ, बरु पहिचानबारे कुरा गरौँ। परमेश्‍वरको पहिचान भएका परमेश्‍वर स्वयम्ले परमेश्‍वरका कामकुरा गर्नुहुन्छ, परमेश्‍वरको स्वभाव व्यक्त गर्नुहुन्छ, अनि सारा मानवजातिलाई अगुवाइ गर्नुहुन्छ र परमेश्‍वरका विधिहरू प्रयोग गरेर सारा मानवजाति र यावत् थोकमाथि सार्वभौमिकता राख्नुहुन्छ। परमेश्‍वरले गर्ने सारा कामकुरामाथि परमेश्‍वरमा विश्‍वास गर्ने र परमेश्‍वरको पहिचानलाई स्विकार्नेहरूको दृष्टिकोण ख्रीष्टविरोधीहरूकोभन्दा पूर्ण रूपमा फरक हुन्छ। यावत् थोकमाझ परमेश्‍वरले गर्नुहुने सबथोकलाई सही रूपमा बुझ्न सक्नेहरूले यसमार्फत उहाँका कार्यहरूका विधिहरू देख्नेछन्, र यावत् थोकमाझ उहाँको अस्तित्वबारे आफूलाई अझ बढी विश्‍वस्त पार्नेछन्। यसको विपरीत, ख्रीष्टविरोधीहरूले यी यावत् थोकलाई हेर्ने दृष्टिकोण, शैली, र कोण परमेश्‍वरको अस्तित्वमा विश्‍वास गर्नेहरूकोभन्दा पूर्ण रूपमा उल्टो हुन्छन्। यसैकारण ख्रीष्टविरोधीहरू परमेश्‍वरको अस्तित्वमा विश्‍वास गर्नु, वा यी यावत् थोक गर्न सक्षम एउटै जन परमेश्‍वरको पहिचान भएकै जन हुनुहुन्छ, र उहाँ मात्र परमेश्‍वर भनिन योग्य हुनुहुन्छ र मानिसहरूद्वारा परमेश्‍वर भनेर सम्बोधन गरिन योग्य हुनुहुन्छ भनेर विश्‍वास गर्नुभन्दा बरु मर्न तयार हुन्छन्।

यावत् थोकमाझ र सारा मानवजातिमाझ अस्तित्वमा रहेका धेरै मामलाहरू, चाहे ती नाङ्गो आँखाले देखिने होऊन् वा नहोऊन्, यदि मानिसहरूले परमेश्‍वरका वचनहरू र सामान्य मानवताको चेतनामार्फत तिनलाई हेर्छन् र बुझ्छन् भने, तिनीहरूले पत्ता लगाउनेछन् कि परमेश्‍वरले नै मानवजातिलाई यावत् थोकमाझ अगुवाइ गरिरहनुभएको छ, र उहाँ वास्तवमै अस्तित्वमा हुनुहुन्छ। यावत् थोकका व्यवस्थाहरू र यावत् थोकको विकास कुनै अदृश्य र अवर्णनीय नियमहरूअन्तर्गत योजनाबद्ध र प्रबन्धित भइरहेका छन् भने, यो सबै योजनाबद्ध र प्रबन्ध गर्न कसले सक्छ त? न त कुनै महान् व्यक्ति, न कुनै नायकले नै सक्छ, र यो निश्चय नै प्राकृतिक रूपमा निर्मित हुँदैन। बरु, त्यसो गर्ने त अदृश्य र अमूर्त, तर मानिसले बोध गर्न सक्ने, साथै यो सबैमाथि सार्वभौम जन हुनुहुन्छ। यो को हो? यो परमेश्‍वर हुनुहुन्छ। के परमेश्‍वरको अस्तित्वमा विश्‍वास गर्नु मानिसहरूमा हुनुपर्ने न्यूनतम चेतना होइन र? के यो मानिसहरूले कामकुरालाई हेर्दा प्रयोग गर्नुपर्ने सबैभन्दा न्यूनतम, आधारभूत दृष्टिकोण र कोण होइन र? तर, ख्रीष्टविरोधीहरूमा यो चेतना नहुने हुनाले, तिनीहरू कामकुरालाई यस्तो दृष्टिकोण र कोणबाट हेर्दैनन्। त्यसकारण, परमेश्‍वरले योजनाबद्ध गर्नुभएका, मानिसहरूले बोध गर्न मात्र सक्ने, र परमेश्‍वरले खुलस्त रूपमा मानवजातिलाई प्रस्ट भाषामा नभन्‍नुभएका कामकुरालाई ख्रीष्टविरोधीहरू संयोगात्मक, मानव-निर्मित, प्राकृतिक रूपमा निर्मित, वा मानिसहरूले कल्पना र चालबाजी गरेको समेत ठान्छन्। तैँले परमेश्‍वरको अस्तित्वको गवाही चाहे जसरी दिए पनि, तैँले परमेश्‍वर यावत् थोकमाझ हुनुहुन्छ, परमेश्‍वरसित परमेश्‍वरको पहिचान छ, र परमेश्‍वरको पहिचान हुने जनले मात्र यी कामकुरा गर्न र यावत् थोकलाई व्यवस्थित रूपमा मिलाउन सक्नुहुन्छ, र यस्तो सार्वभौम नै परमेश्‍वरको पहिचान बोक्नुहुने जन हुनुहुन्छ भनेर प्रमाणित गर्न जतिसुकै तथ्यहरू प्रयोग गरे पनि, के ख्रीष्टविरोधीहरूले यसलाई यस तरिकाले हेर्नेछन्? के ख्रीष्टविरोधीहरूले यसलाई यसरी बुझ्नेछन्? (बुझ्नेछैनन्।) तैँले यसलाई प्रमाणित गर्न जतिसुकै तथ्यहरू प्रस्तुत गरे पनि, ख्रीष्टविरोधीहरूले न त यसलाई विश्‍वास गर्नेछन् न त स्विकार्नेछन् नै। तिनीहरूले बाहिरी रूपमा केही नभने पनि, अनि तिनीहरूले त्यसलाई खण्डन गर्न कुनै प्रमाण प्रस्तुत गर्न नसके पनि, भित्रभित्रै, तिनीहरू यसमा सयौँ पटक असहमत भइरहेका र यसलाई स्विकार्न नमानिरहेका हुन्छन्, र यसमाथि अनेकौँ प्रश्न चिन्हहरू खडा गरिरहेका हुन्छन्। तिनीहरू परमेश्‍वरको पहिचानमा विश्‍वास गर्ने मानिसहरू मूर्ख हुन्, तिनीहरू बहकाइएका छन्, र यो परिपक्व सोच नभएकाहरूले मात्र गर्ने र सोच्ने कुरा हो भन्ठान्छन्। तिनीहरूका विचारमा, मानिसको स्वतन्त्र इच्छा मानिस आफैद्वारा नियन्त्रित हुनुपर्छ र स्वतन्त्र रूपमा व्यक्त गरिनुपर्छ। तिनीहरू मानिसहरूले यावत् थोकमाझ घट्ने घटनाहरूबारे आफूले नै छनौट गर्ने तवरले राय बनाउनुपर्छ, र यी घटनाहरूलाई वैज्ञानिक विधिहरू र वैज्ञानिक दृष्टिकोणमार्फत हेरिनुपर्छ, मानिसहरू यति अन्धविश्‍वासी हुनु हुँदैन, वा तिनीहरूले सबथोक व्याख्या गर्न परमेश्‍वरको सार्वभौमिकता प्रयोग गर्नु हुँदैन, वा परमेश्‍वरको सार्वभौमिकता प्रयोग गरेर सबथोक सम्हाल्नु हुँदैन भन्ठान्छन्। उदाहरणका लागि, मण्डलीमा, धेरै दाजुभाइ-दिदीबहिनीहरूले परमेश्‍वरको मुक्ति प्राप्त गरेदेखि उहाँले गर्नुभएका अनेकौँ चिन्ह र चमत्कारहरू अनुभव गरेका छन्। तिनीहरू त्यसबखत परमेश्‍वरले तिनीहरूलाई कसरी अगुवाइ गर्नुभयो, परमेश्‍वरले कसरी तिनीहरूलाई यी घटनाहरूमार्फत उहाँ साँच्चिकै अस्तित्वमा हुनुहुन्छ, र ती साँच्चिकै उहाँले नै गर्नुभएको हो भनेर देखाउनुभयो भन्‍नेबारे, साथै तिनीहरूले यी घटनाहरूमार्फत प्राप्त गरेका असीम आशिष्‌हरू र अनुग्रहबारे गवाही दिन्छन्। गवाहीहरू र भौतिक प्रमाण दुवैमा सबुत छ। परमेश्‍वरको अस्तित्वमा विश्‍वास गर्नेहरूको आस्थालाई यी गवाहीहरू र भौतिक प्रमाणले बलियो बनाउँछन्, तर के ती सुनेपछि, परमेश्‍वरको अस्तित्वमा विश्‍वास नगर्ने ख्रीष्टविरोधीहरूको दृष्टिकोण परिवर्तन हुन्छ? (हुँदैन।) तँ कसरी भन्‍न सक्छस्? किनकि, तैँले जतिसुकै साँचो रूपमा बोले पनि वा तेरो गवाहीलाई व्यक्तिगत रूपमा पुष्टि गर्ने मानिसहरू जतिसुकै भए पनि, ख्रीष्टविरोधीहरूले त्यसलाई विश्‍वास गर्नेछैनन्। तिनीहरूले भन्‍नेछन्, “म आफैले त्यो अनुभव नगरेसम्म, यदि मैले त्यो देखेको छैन भने, त्यो अस्तित्वमा छैन। तिमीहरूले जे अनुभव गर्‍यौ, त्यो एउटा संयोग, एउटा आकस्मिक कुरा मात्र थियो। के हरव्यक्तिले आफ्नो जीवनमा खतरनाक वा संयोगात्मक घटनाहरू अनुभव गर्दैन र? के यी संयोगवश र आकस्मिक रूपमा घट्ने घटनाहरू घट्नुले ती परमेश्‍वरले गरेका काम हुन् भन्‍ने प्रमाणित गर्छ? के यसले यी कामकुरा गर्ने परमेश्‍वर नै हुन् भनी प्रमाणित गर्छ? सायद यो तिम्रो कल्पना मात्र हो, सायद तिमीलाई सहयोग गर्नका लागि कोही हितकारी भएको भएर तिमी सौभाग्यशाली भएका मात्र हौ, वा सायद त्यो तिम्रो मर्ने समय छँदै थिएन र तिमी भाग्यले उम्कियौ।” हेर् त, के तिनीहरू यी मानिसहरूमाथि परमेश्‍वरले गर्नुभएका कामकुरालाई स्विकार्छन्? (स्विकार्दैनन्।) तिनीहरू परमेश्‍वरले दाजुभाइ-दिदीबहिनीहरूमाथि गर्नुभएका कामकुरालाई स्विकार्दैनन् वा तिनमा विश्‍वास गर्दैनन्, न त तिनीहरू परमेश्‍वरले यस्ता कार्यहरू गर्न सक्नुहुन्छ, वा दाजुभाइ-दिदीबहिनीहरूले अनुभव गरेका कुराहरू साँच्चिकै भएका हुन् भनेर विश्‍वास नै गर्छन्। तिनीहरू सोच्छन्, “संसारमा यस्ता चिजहरू कसरी अस्तित्वमा हुन सक्छन्? यदि ती हुन्छन् भने, ती केवल मानव कल्पनाका उपजहरू मात्र हुन्। एउटा भनाइ नै छ, ‘दिनमा जे सोचिन्छ, रातमा त्यसकै सपना देखिन्छ।’ यी कुराहरू सबै भ्रान्ति मात्र हुन्।” जब ख्रीष्टविरोधीहरूले दाजुभाइ-दिदीबहिनीहरूले कसरी केही चिन्ह र आश्चर्यकर्महरू, परमेश्‍वरको कुनै विशेष अनुग्रह र आशिष्‌हरू, साथै साधारण मानिसहरूको पहुँचबाहिरका केही कुराहरू अनुभव गरे भन्नेबारे सुन्छन्, तब तिनीहरू त्यो कुरा विश्‍वास गर्दैनन्। त्यसोभए, के दाजुभाइ-दिदीबहिनीहरूले परमेश्‍वरका वचनहरू अनुभव गर्ने क्रममा प्राप्त गर्ने अन्तर्दृष्टि र मार्गदर्शनमा ख्रीष्टविरोधीहरूले विश्‍वास गर्न सक्छन् त? तिनीहरू त्यसमा पनि विश्‍वास गर्दैनन्। तिनीहरू परमेश्‍वरले मानिसहरूलाई अन्तर्दृष्टि, ज्योति र मार्गदर्शन दिनुहुन्छ भनेर विश्‍वास गर्दैनन्। तिनीहरू यो सबै मानव मस्तिष्कबाट, मानिसको ज्ञानमा आधारित विश्लेषण र बुझाइबाट आउँछ, र त्यसले यी अनुभवात्मक गवाहीहरू उत्पन्न गर्छ भन्‍ने सोच्छन्। तिनीहरू यस्तो विश्‍वास गर्छन्, “यदि मानिसहरूले राम्रोसँग सोचेमा र यस दिशामा जोडले लागिपरेमा, के तिनीहरूले केही ज्ञान प्राप्त गर्नेछैनन् र? यदि मैले पनि यस सम्बन्धमा मेहनत गरेँ, राम्रोसँग सोचेँ र चिन्तन गरेँ भने, कुनै लेख लेखेजस्तै, ममा पनि केही अनुभवात्मक गवाही फुर्न सक्छ।” त्यसकारण, दाजुभाइ-दिदीबहिनीहरूले परमेश्‍वरले तिनीहरूलाई कसरी अगुवाइ गर्नुभयो, कसरी अन्तर्दृष्टि र ज्योति दिनुभयो, न्याय गर्नुभयो, सजाय दिनुभयो, काटछाँट गर्नुभयो, र ताडना दिनुभयो, परमेश्‍वरले तिनीहरूलाई जाँच्न र शोधन गर्नहेतु कसरी परिस्थितिहरू खडा गर्नुभयो, साथै यसबाट तिनीहरूले कसरी परमेश्‍वरका अभिप्रायहरू बुझ्न पुगे, आदि कुराहरूको अनुभवात्मक गवाही दिँदा, ख्रीष्टविरोधीहरूले परमेश्‍वरका यीमध्ये कुनै पनि कार्यहरूलाई स्विकार्दैनन् वा तिनमा विश्‍वास गर्दैनन्। तिनीहरू यी सबै कुराहरू असम्भव भएको भन्ठान्छन्। ख्रीष्टविरोधीहरू दाजुभाइ-दिदीबहिनीहरूमाझ घट्ने यी घटनाहरूलाई स्विकार्दैनन् वा तिनमा विश्‍वास गर्दैनन्। के यसले परमेश्‍वरको पहिचान स्विकार्न पूर्ण रूपमा नमान्‍ने ख्रीष्टविरोधीहरूको सारलाई पुष्टि गर्छ? वास्तवमा, यो परमेश्‍वरको पहिचान स्विकार्न नमान्‍ने ख्रीष्टविरोधीहरूको सार प्रमाणित गर्ने सबैभन्दा शक्तिशाली प्रमाण चाहिँ होइन।

हामी अस्थायी रूपमा मण्डली र दाजुभाइ-दिदीबहिनीहरूको दायराभन्दा बाहिर जाऔँ, र मानिसका समूहहरूका र वास्तविक जीवनका विभिन्‍न मामलाहरूप्रति ख्रीष्टविरोधीहरूका दृष्टिकोणहरू जाँचौँ। यी मामलाहरू के-के हुन्? (मानिसहरूको जन्म, बुढ्यौली, बिमारी, र मृत्यु, साथै सामाजिक परिवर्तन, राजनीतिक बदलाव, र विपत्तिका घटनाहरू। ख्रीष्टविरोधीहरूले यी कुनै पनि कुरामा परमेश्‍वरको सार्वभौमिकता चिन्‍न सक्दैनन्।) (ख्रीष्टविरोधीहरू मानिसहरूका नियति परमेश्‍वरको हातमा हुन्छ भनेर विश्‍वास गर्दैनन्, बरु, तिनीहरू आफ्नै दुइटा हातले एउटा सुन्दर मातृभूमि सिर्जना गर्न चाहन्छन्।) यी विशिष्ट प्रकटीकरणहरू हुन्, जो यस मामलाको सारसँग सम्बन्धित छन्। के ख्रीष्टविरोधीहरूले मानव नियति, जीवन र मृत्यु, र हरव्यक्तिले जीवनमा भोग्ने सारा अनुभवहरू परमेश्‍वरको सार्वभौमिकताअन्तर्गत छन् भनेर देख्न सक्छन्? तिनीहरूले यो देख्न सक्दैनन्। उदाहरणका लागि, समाजमा एउटा चर्चित भनाइ छ: “पुलहरू निर्माण गर्ने र बाटाहरू मर्मत गर्नेहरू अन्त्यमा अन्धा हुन्छन्, जबकि हत्यारा र आगजनीकर्ताहरूका सन्तानको सङ्ख्या वृद्धि हुन्छ।” के यो भनाइ कुनै चिजको मूलभूत नियम हो? के यो सत्यता हो? के यो कुनै दार्शनिक सिद्धान्त हो? (होइन।) त्यसोभए, यो भनाइ कहाँबाट आउँछ? परमेश्‍वरमा विश्‍वास गर्नेहरूबाट त निश्चय नै आउँदैन; यो मानव विकास अवधिभरि विभिन्‍न मानिसहरूका जिउने अवस्थाहरूमा देखिने एउटा सतही घटना हो। मानिसहरू संसारमा निष्पक्षता छैन, कुनै व्यक्तिले जति धेरै असल कुराहरू गर्छ, ऊ त्यति नै धेरै अन्धो बन्‍ने सम्भावना हुन्छ, र उसले त्यति नै धेरै प्रतिशोध सामना गर्छ, जबकि कुनै व्यक्तिले जति धेरै दुष्कर्म गर्छ, ऊ त्यति नै धेरै फस्टाउँछ र उसले संसारमा सफलता पाउँछ भनी विश्‍वास गर्छन्। के मानवजातिका विभिन्‍न कामकुराका विकासका नियमहरू कुनै पनि रूपमा यस भनाइ अनुरूप छन्? यस्तो भनाइ पनि छ, “असल मान्छे जवानीमै मर्छ तर दुष्ट मान्छे धेरै वर्ष बाँच्छ।” कस्ता प्रकारका मानिसहरूले यो भनाइ सिर्जना गरेका हुन्? यस प्रकारका भनाइहरूलाई मानिसहरूले लोकोक्ति भनेर चिन्छन्; कस्ता मानिसहरूले यी उक्तिहरू बोल्न सक्छन्? के तिनीहरू परमेश्‍वरका विश्‍वासी हुन्? के तिनीहरू परमेश्‍वरको अस्तित्वमा विश्‍वास गर्ने मानिसहरू हुन्? (होइनन्।) निश्चित प्रकारका निन्दकहरू हुन्छन्, जो समाजमा र मानिसहरूमाझ असफल हुन्छन्, जसले जतासुकै अवरोध र दुर्भाग्यहरू सामना गर्छन्, अनि जसका आकाङ्क्षाहरू अपूरा हुन्छन्, र तिनीहरू जहाँ गए पनि उन्नती गर्दैनन्। तिनीहरू आफू अलि योग्य र सक्षम भएको ठान्छन्, र तैपनि तिनीहरू नाम कमाउन, फस्टाउन, अरूलाई उछिन्‍न, वा आफ्ना पुर्खाहरूलाई सम्मान गर्न असक्षम भएका हुन्छन्। तिनीहरू चाहे जहाँ गए पनि बहिष्करण, हेपाइ, र दमनमा पर्छन्, र तिनीहरूमा यी सबै कुराबाट उम्कने क्षमता हुँदैन। अन्ततः, तिनीहरू यस्तो निष्कर्षमा पुग्छन्: “समाज वा मानवजातिमा कुनै निष्पक्षता छैन, असललाई इनाम र दुष्टलाई दण्ड दिने कुरा, वा प्रतिशोध हुँदैन। खराब मानिसहरू दण्डित नभई खराब कामकुरा गर्छन्, जबकि दानहरू दिने र गरिबलाई मदत गर्ने जस्ता थुप्रै असल कामहरू गरेका असल मानिसहरूले अन्त्यमा इनाम प्राप्त गर्दैनन्। त्यसकारण, असल नहुनू; त्यो बेकार हो। असल मानिसहरू अन्त्यमा अन्धा बन्न पुग्छन्—त्यसको साटो दुष्ट व्यक्ति नै बन्‍नुपर्छ।” तिनीहरू संसारमा र मानिसहरूका समूहमाझ असफल भएकाले संसारमा निष्पक्षता र इन्साफ नभएको, र संसारमा मुक्तिदाता नभएकोबारे गुनासो गर्छन्। तिनीहरू आफ्ना सबल पक्षहरू र दक्षता कसैले नदेखेका, र तिनीहरूलाई कसैले महत्त्वपूर्ण पदहरूमा नराखेकाले सबैले आफूलाई अन्याय गरेका छन् भन्ठान्छन्। त्यसकारण, तिनीहरू मानवजाति र संसारबारे गुनासो गर्न यस प्रकारको विकृत सिद्धान्त पैदा गर्छन्। वास्तवमा, के यी विभिन्‍न कामकुराहरू घट्नुको पछाडि कारणहरू छन्? के तिनका कुनै कारक सम्बन्धहरू छन्? बिलकुल छन्! ख्रीष्टविरोधीहरूको दृष्टिकोण यी मानिसहरूको जस्तै हुन्छ; तिनीहरू परमेश्‍वर यावत् थोकमाथि सार्वभौम हुनुहुन्छ भनेर विश्‍वास गर्दैनन्, न त तिनीहरू परमेश्‍वरको पहिचान बोकेका परमेश्‍वरले सार्वभौमिकता राख्ने सब थोक धर्मी हुन्छ भनेर नै विश्‍वास गर्छन्। त्यसकारण, ख्रीष्टविरोधीहरू परमेश्‍वरले गर्ने सब थोकले उहाँको पहिचान प्रतिनिधित्व गर्छ भनेर स्वीकार गर्न असफल हुने मात्र नभई, तिनीहरू समाजमा संचार हुने विकृत सिद्धान्त र विधर्ममा पनि विश्‍वास गर्छन्। तिनीहरू ती विकृत सिद्धान्त र विधर्म साँचो हुन्, र यस संसारमा मौलाउन सक्ने, आराधना र अनुसरण गरिनेहरूलाई मात्र तिनीहरूका हृदयका ईश्‍वर, र तिनीहरूको हृदयमा ईश्‍वरको पहिचान बोकेका ईश्‍वरहरू भन्‍न सकिने ठान्छन्। उदाहरणका लागि, चिनियाँ किंवदन्तीहरूमा, पश्चिमकी रानी आमा, जेड सम्राट्, आठ अमरहरू, गुआनयिन, र बुद्धजस्ता व्यक्तित्वहरू छन्—यी ख्रीष्टविरोधीहरूले हृदयमा साँच्चिकै आराधना गर्ने यिनीहरूकै हो। यी किंवदन्तीहरूमा, जेड सम्राट सबैभन्दा महान् हुन्छ; ऊसँग स्वर्गलोकका पापीहरूलाई मृत्युलोकमा फालेर दण्डित गर्ने शक्ति हुन्छ। जब ख्रीष्टविरोधीहरूले यो कुरा सुन्छन्, तिनीहरूमा ऊप्रति ठूलो प्रशंसा जाग्छ, र तिनीहरूले सोच्छन्, “जेड सम्राट साँच्चिकै ईश्‍वर हुन्! उनीसँग ईश्‍वरका आचरण, चालढाल, र क्षमताहरू छन्!” यी किंवदन्तीहरू, साथै सर्वसाधारणले भेटीहरू चढाउने तथाकथित अमरहरूले मानिसहरूमाथि ठूलो छाप छाडेका छन्। तिनीहरू यस्तो विश्‍वास गर्छन्, “यी तथाकथित अमरहरूसँग ठूलठूला सीप र शक्तिहरू छन्। उनीहरू ईश्‍वर पदवीका लायक छन्। उनीहरूले संसारमा हुने सारा अन्यायपूर्ण र असन्तोषजनक कामकुराबारे स्वर्गलोकबाट समाधानका अभिव्यक्तिहरू प्रदान गर्न सक्छन्, र यदि कसैले इन्साफ खोजिरहेको छ भने, उसले उनीहरूबाट जवाफ खोज्न सक्छ। उदाहरणका लागि, बाओ गोंग र गुआन गोंगजस्ता ऐतिहासिक व्यक्तित्वहरूले आत्मिक क्षेत्रमा मानवजातिका लागि इन्साफ कायम राख्छन्। कुनै व्यक्ति अन्यायमा पर्दा, र अदालतहरू अन्यायपूर्ण हुँदा उसले आफ्नो मुद्दा बाओ गोंग वा गुआन गोंगसामु ल्याएमा, उसले इन्साफ पाउने प्रत्याभूति हुन्छ।” मानिसहरू दन्त्यकथाका यी पात्रहरूले मानवजातिलाई इन्साफ दिन, दुष्ट मानिसहरूलाई दण्डित गर्न, र संसारका सारा अन्यायलाई सच्याउन सक्छन्, जसले गर्दा कष्ट भोग्ने र सङ्घर्ष गर्नेहरू आँसु झार्न छाड्छन् भन्‍ने विश्‍वास गर्छन्। तिनीहरू समाजको सबैभन्दा तल्लो तहका गरिब मानिसहरू, असक्षम र हेपाइमा परेकाहरूले, आफ्नो सारा कष्टबाट उम्किन र आफूले सामना गर्ने सारा दुर्व्यवहार र दमनलाई सुल्झाउनका निम्ति बस यी व्यक्तित्वहरूलाई भेटीहरू चढाउनुपर्ने, तिनीहरूमा विश्‍वास गर्नुपर्ने र तिनीहरूलाई अनुसरण गर्नुपर्ने भन्ठान्छन्। यसैगरी, तिनीहरूका हृदय र मनमा, ख्रीष्टविरोधीहरूले ईश्‍वरहरू सारा मानव कष्टहरू समाधान गर्ने र मानिसहरूलाई दुःखको सागरबाट उद्धार गर्ने तथाकथित बोधिसत्त्व र बुद्धजस्तै हुनुपर्छ भन्ठान्छन्। उदाहरणका लागि, एक जना मानिसकी आमा असाध्यै बिरामी र चिकित्सा उपचार हुनै नसक्ने अवस्थामा थिई, ऊ कर्तव्यनिष्ठ थियो र ऊ आमाको मृत्यु होस् भन्ने चाहँदैनथ्यो, त्यसकारण उसले हरदिन तीन सिन्का धूप बाल्थ्यो र गुआनयिन बोधिसत्त्वको मूर्तिलाई प्रत्येक दिन मिष्ठान्‍न खानपिन चढाउँथ्यो। त्यसपछि उसले एउटा प्रतिज्ञा गर्‍यो: यदि उसकी आमाको रोग निको हुन सक्यो र ऊ अर्को तीस वर्ष बाँच्न सकी भने, त्यसको बदलामा उसले स्वेच्छाले आफ्नो जीवनको ३० वर्ष त्याग्नेछ, ऊ बाँकी जीवनभर शाकाहारी बन्‍नेछ, र ऊ त्यसउप्रान्त सधैँ कुनै प्राणीको हत्या गर्नबाट टाढा रहनेछ। धूप बाल्ने, ढोग्ने र यो प्रतिज्ञा गरेपछि, अनि आफ्नो इमानदार हृदय चढाएपछि, उसकी आमाको रोग निको भयो। के यसको अर्थ उसको प्रतिज्ञा बोधिसत्त्वले सुने भन्ने हुन्छ? के यसको अर्थ उसकी आमा थप ३० वर्ष जिउनेछे र ऊ ३० वर्ष कम जिउनेछ भन्‍ने हो? होइन। तर उसले त्यही विश्‍वास गरेका कारण, ऊ त्यो साँचो हो भनेर विश्‍वस्त भयो। त्यसपछि उसले शाकाहारी बनेर आफ्नो प्रतिज्ञा पूरा गर्न थाल्यो। एक दिन, उसले यसो सोच्यो: “मेरी आमा निको भएकी छिन्, र उनको दीर्घायुमा अब कुनै समस्या छैन, त्यसैले के मैले भविष्यमा आफ्नो प्रतिज्ञा तोड्न मिल्छ? के मैले कुखुराको खुट्टा खान मिल्छ? यदि मैले खान चाहेँ भने, खान मिल्छ।” कुखुराको खुट्टा खानेबित्तिकै उसलाई आनन्द आयो, र उसको हृदय शान्त भयो, तर भोलिपल्ट, उसलाई बान्ता भयो र पखाला लाग्यो, र ऊ धेरै दिनसम्म बिरामी भयो र उसमा कुनै सुधार आएन। चौथो दिन, उसले सोच्यो: “के यो बोधिसत्त्वले दिएको दण्ड हो? के उनले मलाई मासु खाने अनुमति दिइरहेकी छैनन्? मैले यसअघि बोलेका शब्दहरूले साँच्चिकै काम गरेजस्तो देखिन्छ—मैले मासु खान मिल्दैन!” जब उसले यो सोच्यो, उसले तुरुन्तै थप तीन सिन्का धूप बाल्यो, धेरै मिष्ठान्‍न भोजन चढायो, र आफ्नो पाप स्विकार्‍यो। उसको रोग भोलिपल्टै निको भयो। जब उसले बोधिसत्त्व अत्यन्तै प्रभावकारी भएको देख्यो, उसले झनै दृढताका साथ विश्‍वास गर्‍यो कि: “मानिसहरूले कार्य गर्दा बोधिसत्त्वले हेरिरहेकी हुन्छिन्। मैले उनलाई झुक्याउने कोसिस गर्नै हुँदैन, मैले आफ्नो प्रतिज्ञा कायम राख्नैपर्छ, नत्र उनको दण्ड भोग्नुपर्छ!” त्यसपश्चात्, उसलाई “बोधिसत्त्व” पदवी पवित्र र अनुल्लङ्घनीय छ भन्‍ने झनै बढी महसुस भयो। उसले दिनदिनै तीन सिन्का धूप बाल्थ्यो र चाडबाड र छुट्टीका बेलामा भेटीहरू चढाउँथ्यो। समय बित्दै जाँदा, जेड सम्राट, गुआनयिन बोधिसत्त्व, गुआन गोंग, आदि जस्ता मानिसहरूले भेटीहरू चढाउने मूर्तिहरू ईश्‍वरहरू हुन् भन्‍ने विश्‍वास यस्तो व्यक्तिमा प्रबल बन्यो। उसको हृदयमा उनीहरूको हैसियत कुनै सन्देह वा शङ्का नरहने गरी झनै अटल बन्यो। ख्रीष्टविरोधीहरूले यी कुराहरू अनुभव नगरेका वा घरमा यस्ता मूर्ति वा माटोका प्रतिमाहरूलाई भेटीहरू नचढाएका भए पनि, तिनीहरूले अझै पनि बेलाबेलामा आफ्ना सामाजिक वृत्तमा यस्ता कुराहरू सुन्‍ने वा सामना गर्ने गर्छन्। उदाहरणका लागि, तिनीहरूले बुद्धले कसैको रोग निको पारेको वा दुष्ट मानिसहरूमाथि प्रतिशोध बर्साएर इन्साफ दिलाएकोबारे, कसैको घरमा कुनै फेंग शुई गुरुले केही वस्तु मिलाइदिएपछि त्यो व्यक्ति समृद्ध बनेको, वा कसैले फेंग शुई गुरु वा यिन यांग गुरुलाई चिहानबारे र समाधिस्थल रोज्नेबारे परामर्श लिँदा उसका सन्ततिहरू उच्च अधिकारी बनेका वा तिनीहरूले आफ्ना करियरमा ठूलो सफलताको आनन्द उठाएका, आदिबारे सुन्छन्। यी कुराहरूले ख्रीष्टविरोधीहरूका मनमा ईश्‍वरहरूसँग, मानिसहरूले दैनिक जीवनमा भेट्ने र देख्ने यी तथाकथित बुद्ध र सम्राटहरूसँग भएजस्तै सामर्थ्य र शक्ति हुनुपर्छ भन्‍ने छाप छोड्छन्। तिनीहरूले यो समेत सोच्छन् कि ईश्‍वरहरू मानिसहरूले भेटी चढाउने मूर्तिहरूजस्तै हुनुपर्छ, उनीहरूले त्रास र आश्चर्य जगाउन मानिसहरूमाझ केही चिन्ह र आश्चर्यकर्महरू देखाउनुपर्छ। अनि यदि कुनै ईश्‍वरले यसो गरेनन् भने, तिनीहरू त्यसलाई ईश्‍वर मान्‍नु हुँदैन भन्‍ने सोच्छन्। ईश्‍वरहरूबारे यस्ता विचार र बुझाइहरू बोकेर, ख्रीष्टविरोधीहरूले ईश्‍वरबारे कस्तो अवधारणा बनाउँछन् त? तिनीहरूका मनमा, स्वर्गका व्यवस्थाहरू उल्लङ्घन गर्नेहरूलाई स्वर्गका सिपाहीहरू खटाएर जुनसुकै समय र स्थानमा मृत्युलोकमा फाल्न सक्ने जेड सम्राट जस्तो प्राणी साँच्चिकै ईश्‍वर नै हुन्छ, र उसमै ईश्‍वरको पहिचान हुन्छ। अथवा, मानिसहरूले भेटीहरू चढाउने कुनै मूर्ति, जसले तिनीहरूलाई धनी हुन र उच्च अधिकारी बन्‍न मदत गर्न सक्छ—ख्रीष्टविरोधीहरूका लागि यस्ता प्राणीहरू पनि ईश्‍वरहरूको पहिचान बोक्न लायक मानिन्छन्। यो ईश्‍वरहरूको पहिचानबारे ख्रीष्टविरोधीहरूको भित्री बोध र बुझाइ हो। त्यसोभए, जब परमेश्‍वरले ठूलो रातो अजिङ्गर रहेको भूमिमा काम गर्नुहुन्छ, र केही दाजुभाइ-दिदीबहिनीहरू पक्राउ पर्छन्, मण्डलीमा क्षति पुग्छ, र परमेश्‍वरको काममा अवरोध र बाधा पुग्छ, तब ख्रीष्टविरोधीहरूले के सोच्छन्? “यदि यी ईश्‍वर हुन् भने, मण्डलीमा किन यस्ता कुराहरू आइपर्छन्? दाजुभाइ-दिदीबहिनीहरू पक्राउ परिरहँदा, ईश्‍वरले आकाशमा दर्शनहरू देखाउनुपर्ने हो, र गर्जन र क्रोध बर्साउनुपर्ने हो, जसले गर्दा दाजुभाइ-दिदीबहिनीहरूलाई गिरफ्तार गर्ने दुष्ट प्रहरी तर्सेका मुसाझैँ त्रासले भागून्। मैले यस्ता घटनाहरू घटेकोबारे किन कहिल्यै सुनेको छैनँ? यी मानिसहरूले ईश्‍वरलाई पछ्याउने र यिनीहरू ईश्‍वरका चुनिएका मानिसहरू भएपछि, ईश्‍वरले किन तिनीहरूको उद्धार र सुरक्षा गर्दैनन्? ठूलो रातो अजिङ्गरले ईश्‍वरलाई पछ्याउनेहरूलाई पागल र क्रूर तरिकाले सताउँछ। ईश्‍वर किन मानवजातिलाई इन्साफ दिन पृथ्वीमा आउँदैनन्? ईश्‍वरले किन ठूलो रातो अजिङ्गरलाई अवरोध गर्दैनन्? किन उनले ठूलो रातो अजिङ्गरलाई दण्ड दिँदैनन्? ईश्‍वरको पहिचान भएको परमेश्‍वरले बोल्न र सत्यता आपूर्ति गर्न मात्र सक्ने त अवश्यै हुन सक्दैन, होइन र? जेड सम्राट्, गुआनयिन बोधिसत्त्व, र बुद्धका तुलनामा, ईश्‍वरसित ठूला सामर्थ्य र सीपहरू छन् जस्तो देखिँदैन। ईश्‍वरसित शक्ति र अख्तियार हुन्छ भनिन्छ, तर यो शक्ति र अख्तियार खै कहाँ छ? के सत्यता आपूर्ति गर्न मात्र सक्ने र ईश्‍वरको शक्ति र अख्तियार नहुने ईश्‍वर साँच्चै परमेश्‍वर हुन् र? जब दाजुभाइ-दिदीबहिनीहरू गिरफ्तार हुनै लागेका हुन्छन्, तब ईश्‍वरले दुष्ट प्रहरीसामुन्‍ने पर्खाल खडा गर्नुपर्ने हो, वा तिनीहरूलाई अन्धो र लङ्गडो बनाउनुपर्ने हो, र तिनीहरूलाई पागल वा मूर्ख बनाउनुपर्ने हो। खतरा आउनुपहिले नै, ईश्‍वरले आसन्‍न जोखिमबारे सबैलाई प्रस्ट रूपमा थाहा दिनुपर्छ, तिनीहरूले एउटा आवाज सुन्‍नुपर्छ, एउटा जोरदार सनसनी महसुस गर्नुपर्छ, र तिनीहरूसित प्रस्ट सोच हुनुपर्छ। ईश्‍वरले किन यस्ता कामकुरा गर्दैनन्? उनले किन यस्ता परिस्थितिहरू नजिकिँदा कुनै सङ्केतहरू दिँदैनन्? मानिसहरूले गिरफ्तारी, यातना, र सतावट भोग्दा, ईश्‍वरले किन यी दियाबलस र दुष्ट प्रहरीलाई रोक्ने वा दण्ड दिने गर्दैनन्? तिनीहरूले दाजुभाइ-दिदीबहिनीहरूलाई हतकडी लगाउँदा, उनीहरूलाई डन्डाले हिर्काउँदा, ईश्‍वरले किन केही गर्दैनन्? यदि जेड सम्राट् वा गुआनयिन बोधिसत्त्व भएको भए, उनीहरूले आफ्ना अनुयायीहरूलाई कहिल्यै यसरी कष्ट भोग्न दिनेथिएनन्। उनीहरूले अवश्य नै हस्तक्षेप र मदत गर्नेथिए, दुष्ट प्रहरीलाई अन्धा बनाइदिनेथिए, तिनीहरूका अनुहार बिगार्दिनेथिए, तिनीहरूलाई पागल बनाइदिनेथिए, तिनीहरूका हातखुट्टा कुहाइदिनेथिए, तिनीहरूलाई निको नहुने रोग लगाइदिनेथिए, र तिनीहरूलाई एकअर्काबीच मारामार गराउनेथिए। ईश्‍वरले किन यसो गर्दैनन्? ईश्‍वर ठ्याक्कै कहाँ छन्? के उनी अस्तित्वमा त छन्? समस्याहरू आइपर्दा, मानिसहरूले ईश्वरलाई प्रार्थना गरे पनि उनले उनीहरूलाई उद्धार गर्दैनन्, न त उनले उनीहरूलाई खतराबाट उम्किने परिस्थितिहरू नै खडा गरिदिन्छन्। जब दुष्ट प्रहरीले यी लाचार मानिसहरूलाई यातना दिन्छन्, आम सुझबुझअनुसार ईश्‍वरले हस्तक्षेप र मदत गर्नुपर्ने हो, यतिकै बस्न नहुने हो, किनकि ईश्‍वरहरूले संसारमा अन्याय भएको हेर्न मन पराउँदैनन्, र ईश्‍वरहरूले मानिसहरूलाई दुःखबाट मुक्ति दिनुपर्ने र सारा प्राणीहरूलाई कष्टबाट छुटकारा दिनुपर्ने हो। अहिले मैले विश्‍वास गरिरहेको यस ईश्‍वरले किन यस्ता कामकुरा बिलकुलै गर्दैनन्? के मैले विश्‍वास गर्ने ईश्‍वर साँच्चिकै अस्तित्वमा छन्?” धेरै कुराहरू अनुभव गरेपछि, ख्रीष्टविरोधीहरू निरन्तर दुबिधामा र शङ्कालु हुन्छन्। तिनीहरू परमेश्‍वरमाथि विश्‍वास गर्ने अवधिमा तिनीहरूको भविष्य कस्तो छ भनी हेर्न, तिनीहरू कैदमा पर्नेछन् कि पर्नेछैनन्, तिनीहरूको काम सहज रूपमा अघि बढ्नेछ कि बढ्नेछैन, कुनै खलनायकले तिनीहरूमाथि बदला लिने कोसिस गर्नेछ कि गर्नेछैन, वा तिनीहरूको नियतिमा कैद छ भने त्यसबाट जोगिने कुनै उपाय छ कि छैन भनी जाँच्न ज्योतिषी र यिन यांग गुरुहरूकहाँ पनि जान्छन्।

परमेश्‍वरमा विश्‍वास गर्ने र उहाँलाई पछ्याउने क्रममा, ख्रीष्टविरोधीहरूमा सधैँ परमेश्‍वरको पहिचान र सारबारे धारणाहरू उत्पन्‍न हुन्छन्, र तिनीहरू परमेश्‍वर किन बोल्ने मात्र गर्नुहुन्छ र कुनै चिन्ह र आश्चर्यकर्महरू देखाउनुहुन्‍न भनेर सधैँ प्रश्न गर्छन्। ख्रीष्टविरोधीहरूले पनि परमेश्‍वरका वचनहरू पढ्ने भएता पनि, तिनीहरूको अभिप्राय सत्यता खोज्नु वा स्वीकार गर्नु होइन, बरु तिनीहरूले तिनलाई अध्ययन र विचार-विमर्श गर्ने मानसिकताले पढ्छन्। फलस्वरूप, तिनीहरूले साँचो आस्था विकास गर्न नसक्ने मात्र नभई, उल्टै, तिनीहरूले जति बढी छानबिन गर्छन्, तिनीहरू त्यति नै बढी शङ्कालु बन्छन्, र तिनीहरूले देहधारी परमेश्‍वरबारे त्यति नै बढी धारणाहरू पाल्छन्। तिनीहरूको मुख्य धारणा के हो भने, तिनीहरू ख्रीष्टसँग अलौकिक मानवता हुनुपर्छ भन्‍ने विश्‍वास गर्छन्। तिनीहरू सोच्छन्: “यदि ख्रीष्टसँग सामान्य मानवता छ र उनले कुनै चिन्ह वा आश्चर्यकर्महरू देखाउँदैनन् भने, उनी ईश्‍वर हुन् भनेर कसरी प्रमाणित गर्न सकिन्छ?” ख्रीष्टविरोधीहरूका हृदयमा, ईश्‍वरको आत्मा मात्र ईश्‍वर हुन्छन्, र चिन्ह र आश्चर्यकर्महरू देखाउन सक्ने देह मात्र ईश्‍वर हुन्छन्। यदि कुनै देहमा सामान्य मानवता मात्र छ र उनले चिन्ह र आश्चर्यकर्महरू गर्दैनन् भने, उनी सत्यता व्यक्त गर्न सक्ने भए पनि, उनलाई ईश्‍वर मानिँदैन। त्यसकारण, ख्रीष्टविरोधीहरूले देहधारी परमेश्‍वरको सारबारे सधैँ शङ्का गर्नु आश्चर्यको कुरा होइन। ख्रीष्टविरोधी प्रकारको व्यक्तिले आफूलाई चाहे जति धेरै कुराहरू आइपरे पनि परमेश्‍वरका वचनहरूमा सत्यताको खोजी गरेर तिनलाई सम्बोधन गर्ने प्रयास कहिल्यै गर्दैन, कामकुराहरूलाई परमेश्‍वरका वचनहरू मार्फत हेर्ने कोसिस गर्नु त परै जाओस्—जुन पूर्ण रूपमा यस कारणले हो कि उनीहरू परमेश्‍वरका वचनहरूको प्रत्येक पङ्क्ति सत्यता हो भनी विश्‍वास गर्दैनन्। परमेश्‍वरको घरले चाहे जसरी सत्यतामा सङ्गति गरे पनि, ख्रीष्टविरोधीहरू त्यसलाई ग्रहण गर्दैनन्, र परिणामस्वरूप तिनीहरूले जस्तोसुकै परिस्थितिको सामना गर्दा पनि तिनीहरूमा सही मनोवृत्ति हुँदैन; विशेषगरी, तिनीहरूले परमेश्‍वर र सत्यतालाई कसरी लिन्छन् भन्‍ने सन्दर्भमा, ख्रीष्टविरोधीहरू जिद्दी हुँदै आफ्ना धारणाहरू पन्छाउन मान्दैनन्। तिनीहरूले विश्‍वास गर्ने ईश्‍वर त चिन्ह र आश्चर्यकर्महरू देखाउने अलौकिक ईश्‍वर हो। चिन्ह र आश्चर्यकर्महरू देखाउन सक्ने जोकोही होस्—चाहे त्यो गुआनयिन बोधिसत्त्व, बुद्ध, वा माजु होस्—तिनीहरू तिनलाई ईश्‍वर भनी बोलाउँछन्। तिनीहरू चिन्ह र आश्चर्यकर्महरू देखाउन सक्नेहरू मात्र ईश्‍वरको पहिचान बोकेका ईश्‍वरहरू हुन्, र नसक्नेहरूले जतिसुकै सत्यताहरू व्यक्त गरे पनि, तिनीहरू ईश्‍वर नै हुन् भन्ने जरुरी छैन भन्ने विश्‍वास गर्छन्। तिनीहरू सत्यता व्यक्त गर्नु भनेको परमेश्‍वरको महान् शक्ति र सर्वशक्तिमान्‌ता हो भन्ने बुझ्दैनन्; बरु, तिनीहरूले चिन्ह र आश्चर्यकर्महरू देखाउनु मात्र ईश्‍वरहरूको महान् शक्ति र सर्वशक्तिमान्‌ता हो भन्ठान्छन्। त्यसकारण, मानिसहरूलाई विजय गर्न र मुक्ति दिन सत्यता व्यक्त गर्नु, परमेश्‍वरका चुनिएका मानिसहरूलाई मलजल, रखवारी, र अगुवाइ गर्नु, तिनीहरूलाई वास्तवमै परमेश्‍वरको न्याय, सजाय, परीक्षा, र शोधन अनुभव गर्न र सत्यता बुझ्न, आफ्ना भ्रष्ट स्वभावहरू फाल्न, र परमेश्‍वरप्रति समर्पित हुने र उहाँको आराधना गर्ने मानिस बन्‍न सक्षम बनाउनु, आदि जस्ता देहधारी परमेश्‍वरको व्यावहारिक कामका सम्बन्धमा भन्नुपर्दा—ख्रीष्टविरोधीहरूले यी सबै मानिसको काम भएको, र परमेश्‍वरको नभएको ठान्छन्। ख्रीष्टविरोधीहरूका मनमा, ईश्‍वरहरूले वेदीको पछाडि लुकेर उनीहरूलाई भेटीहरू चढाइन लगाउनुपर्छ, मानिसहरूले चढाएका खानेकुराहरू खानुपर्छ, उनीहरूले बालेका धूपको धुँवामा सास लिनुपर्छ, उनीहरू समस्यामा पर्दा सहयोगको हात फैलाउनुपर्छ, उनीहरू आफैँ निकै शक्तिशाली भएको देखाएर तिनीहरूले बुझ्न सक्ने दायराभित्रबाटै तिनीहरूलाई तत्काल सहायता प्रदान गर्नुपर्छ, र मानिसले सहायता माग्दा र तिनीहरू आफ्नो बिन्तीमा इमानदार हुँदा तिनीहरूका आवश्यकताहरू पूरा गर्नुपर्छ। ख्रीष्टविरोधीहरूका लागि, यस्तो ईश्‍वर मात्र साँचो ईश्‍वर हो। यसबीचमा, आज परमेश्‍वरले गर्नुहुने सबै कुरालाई ख्रीष्टविरोधीहरूले तिरस्कार गर्छन्। अनि त्यस्तो किन हुन्छ? ख्रीष्टविरोधीहरूको प्रकृति सारलाई विचार गर्दा, उनीहरूलाई सृष्टिकर्ताले सृजित प्राणीहरूमाथि गर्नुहुने मलजल, रखवारी र मुक्तिको काम चाहिँदैन, बरु सबै कुरामा समृद्धि र आफ्ना इच्छाहरूको परिपूर्ति चाहिन्छ, यो जीवनमा दण्डित नहुने, र आउँदो संसारमा स्वर्गमा जाने कुरा चाहिन्छ। उनीहरूको दृष्टिकोण र आवश्यकताहरूले तिनीहरूको सत्यताप्रतिको घृणाको सारलाई पुष्टि गर्छ। ख्रीष्टविरोधीहरू दुष्टता, अलौकिकता, र चमत्कारहरू मन पराउँछन्, साथै शैतान र दुष्टात्माहरूका कार्यहरू र दुष्ट शब्दहरू—जुन नकारात्मक र दुष्ट कुरा हुन्—तिनलाई ईश्‍वरीय कुरा र सत्यताका रूपमा आराधनासमेत गर्छन्। तिनीहरूले यिनलाई आफ्नो जीवनभरको आराधना र पछ्याइको वस्तुका रूपमा, र संसारमा सम्मान र प्रसार गर्नुपर्ने कुराका रूपमा लिन्छन्। फलस्वरूप, परमेश्‍वरलाई पछ्याउँदै गर्दा परमेश्‍वरको पहिचानबारे तिनीहरूका धारणा र विचार कहिल्यै परिवर्तन हुनेछैनन्। यदि यस्ता मानिसहरूले परमेश्‍वरको घरमा आफ्ना महत्त्वाकाङ्क्षाहरू पूरा गर्न सकेनन्, यदि तिनीहरूलाई प्रवर्द्धन वा प्रयोग गरिएन र तिनीहरू तीव्र र ठूलो सफलता हासिल गर्न असफल भए भने, तिनीहरू जुनसुकै समय, क्षण र स्थानमा परमेश्‍वरलाई विश्‍वासघात गर्न तयार हुनेछन्। यी मानिसहरूमध्ये कतिपयले १० वर्ष, कतिपयले २० वर्ष विश्‍वास गरेका छन्, र तँ तिनीहरूसँग जग छ र तिनीहरूले परमेश्‍वरलाई छोड्नेछैनन् भन्ठान्लास्, तर वास्तवमा, तिनीहरू जुनसुकै बेला परमेश्‍वरलाई विश्‍वासघात गर्न र धर्मनिरपेक्ष संसारमा फर्कन तयार हुन्छन्। तिनीहरूले मण्डली छाडेनन् भने पनि, तिनीहरूका हृदय परमेश्‍वरबाट तर्किसकेका र तिनले उहाँलाई विश्‍वासघात गरिसकेका हुन्छन्। परिस्थितिहरूले साथ दिँदा वा अवसरहरू उत्पन्न हुँदा, तिनीहरू झूटा ईश्‍वर र दुष्टात्माहरूमा विश्‍वास गर्न पुग्नेछन्। यदि तिनीहरूले तीव्र सफलता प्राप्त गर्ने, उच्च अधिकारी बन्‍ने, चर्चित बन्‍ने, अनि महिमा र सम्पत्तिको आनन्द उठाउने मौका पाएमा, तिनीहरू मण्डली छाड्न र धर्मनिरपेक्ष संसारका प्रवृत्तिहरू पछ्याउन हिचकिचाउनेछैनन्। कतिपय ख्रीष्टविरोधीहरूले प्रश्न गर्छन्, “यदि उनी ईश्‍वर हुन् भने, उनले किन ठूलो रातो अजिङ्गरको सतावट र खेदो भोग्छन्? यदि उनी ईश्‍वर हुन् भने, उनले ठूलो रातो अजिङ्गरलाई सर्वनाश गर्न किन चिन्ह र आश्चर्यकर्महरू देखाउँदैनन्? ईश्‍वरका चुनिएका मानिसहरूमध्ये धेरै जनालाई ठूलो रातो अजिङ्गरले पक्राउ गरेको र सताएको छ। ईश्‍वरले तिनीहरूलाई किन शैतानको सतावटबाट सुरक्षा दिँदैनन् र उद्धार गर्दैनन्?” यो ठ्याक्कै यहूदी धर्मका फरिसीहरूले सोचेजस्तै हो, “यदि येशू ईश्‍वर हुन् भने, उनलाई किन क्रूसमा टाँग्न सकियो? उनले किन आफूलाई बचाउन सकेनन्?” ख्रीष्टविरोधीहरूले यो कुरा कहिल्यै बुझ्दैनन्, किनकि तिनीहरू सत्यता स्विकार्दैनन्, न त तिनीहरू परमेश्‍वरका वचनहरूले सबथोक पूरा गर्नेछन् भनेर नै विश्‍वास गर्छन्। तिनीहरू आफूले देखेका कुरा मात्र विश्‍वास गर्छन्, र परमेश्‍वरले गर्नुभएको सम्पूर्ण कामले देखाएको मूल्य वा महत्त्वमा विश्वास गर्दैनन्। तिनीहरू परमेश्‍वरले व्यक्त गर्ने हरवचन सत्यता हो र उहाँको हरवचन पूरा हुनेछ र घट्नेछ भनेर विश्‍वास गर्दैनन्; तिनीहरू परमेश्‍वरको बुद्धि शैतानका षड्यन्त्रहरूका आधारमा प्रयोग गरिन्छ, वा परमेश्‍वरले ठूलो रातो अजिङ्गरलाई प्रतिभारका रूपमा सेवा प्रदान गराउन प्रयोग गर्नुहुन्छ, जसले उहाँको सर्वशक्तिमान्‌ता र बुद्धि प्रकाश गर्छ भनेर विश्‍वास गर्दैनन्। तिनीहरूले परमेश्‍वर सबथोकमाथि सार्वभौम हुनुहुन्छ र परमेश्‍वरका वचनहरूले सबथोक पूरा गर्छन् भनेर विश्‍वास गर्दैनन्, त्यसोभए के ख्रीष्टविरोधीहरू अझै परमेश्‍वरका विश्‍वासी नै हुन् त? होइनन्। ख्रीष्टविरोधीहरू परमेश्‍वरलाई नकार्ने र उहाँको प्रतिरोध गर्ने मानिसहरू हुन्; तिनीहरू विशुद्ध अविश्‍वासीहरू हुन्।

ख्रीष्टविरोधीहरूले परमेश्‍वरको पहिचान स्विकार्न नमान्‍नु पछाडिका मुख्य कारणहरू के-के हुन्? एउटा त, ख्रीष्टविरोधीहरूले आफ्ना धारणाहरूमा परमेश्‍वरले गर्नुपर्छ भनेर कल्पना गरेअनुसार, संसारको सम्पूर्ण अन्याय सच्याउनुहुन्न, मानवजातिलाई इन्साफ दिनुहुन्न, वा दुष्टता गर्नेहरूलाई तुरुन्तै दण्डित गर्नुहुन्‍न भन्‍ने हो; परमेश्‍वरले सार्वभौमिकता राख्ने सारा कामकुरामाझ हरदिन धेरै अन्यायपूर्ण घटनाहरू घट्छन्, तैपनि परमेश्‍वर यसप्रति उदासीन हुनुहुन्छ, र जवाफमा एउटा वचन पनि बोल्नुहुन्न वा एउटा काम पनि गर्नुहुन्‍न। ख्रीष्टविरोधीहरूका नजरमा, तिनीहरूले सामना गर्ने कामकुराहरूकै दायराभित्र देख्ने संसारमा भइरहेका सब थोक तिनीहरूका धारणाहरूसँग मिल्दैनन्, र ती घट्नु हुँदैन। तिनीहरू किन यी कुराहरू घट्नु हुँदैन भन्ठान्छन्? तिनीहरू सोच्छन्: “यदि ईश्‍वर छन् भने, उनले किन यी कुराहरूलाई सम्हाल्दैनन्? यदि ईश्‍वर छन् भने, किन यति धेरै दुष्ट मानिसहरू अझै पनि राम्रोसँग जिउँछन्? किन धनीहरू झन् धनी र गरिबहरू झन् गरिब बन्छन्? किन धनी मानिसहरू हरदिन चौरासी व्यञ्जन खान्छन्, र अत्यन्तै रमाउँछन्, जबकि धेरै मानिसहरूले अझै पनि मागेर खानुपर्ने हुन्छ? निष्कपट मानिसहरू किन हेपाइ, दमन र शोषणमा पर्छन्? किन केही मानिसहरू श्रम गर्छन् र पसिना बगाउँछन्, अत्यन्तै थोरै पैसाका लागि दैनिक आठ घण्टाभन्दा बढी काम गर्छन्, जबकि अरूले चाहिँ एक घण्टामै कुनै व्यक्तिले जीवनकालमा कमाउन सक्नेभन्दा बढी कमाउँछन्? ईश्‍वरले किन यी सामाजिक र सांसारिक अन्यायहरूलाई सम्बोधन गर्नुहुन्‍न? किन कतिपय चाहिँ अत्यन्तै धनी परिवारमा जन्मिन्छन्, जबकि अरूचाहिँ गरिबी र दुःखमा जन्मिन्छन्? किन कतिपय मानिसहरूले जीवनभरि महिमा र सम्पत्ति, अनि पारिवारिक लाडप्यारको आनन्द उठाउन सक्छन्, जबकि अरूलेचाहिँ उही सामाजिक वातावरणमा जन्मिए पनि त्यसो गर्न सक्दैनन्?” ख्रीष्टविरोधीहरूको हृदयभित्रका कहिल्यै समाधान गर्न नसकिने रहस्यहरू यिनै हुन्। तिनीहरू आफूले परमेश्‍वरमा विश्‍वास गर्ने हुनाले, आफूले छर्लङ्गै देख्न नसक्ने र नबुझ्ने सम्पूर्ण कुराहरू, र तिनीहरूले समाधान गर्न नसक्ने यी सारा रहस्यहरू परमेश्‍वरलाई हस्तान्तरण गर्नुपर्ने, र उहाँलाई समाधानहरू प्रदान गर्न लगाउनुपर्ने, र तिनीहरूले परमेश्‍वरका वचनहरूमा तिनका जवाफहरू भेट्टाउनुपर्ने भन्ठान्छन्। तर, तीनदेखि पाँच वर्षसम्म परमेश्‍वरमा विश्‍वास गरेपछि, तिनीहरूले यी जवाफहरू भेट्टाउन सक्दैनन्, र आठदेखि दस वर्षसम्म विश्‍वास गरेपछि पनि, तिनीहरूले भेट्टाउन सक्दैनन्। तिनीहरूले २० वर्षसम्म विश्‍वास गरेपछि यस्तो सोच्छन्, “मैले किन अझै पनि कुनै जवाफ पाएको छैनँ? ईश्‍वरले किन यी समस्याहरू समाधान गरेका छैनन्? ईश्‍वरले किन गुआनयिन बोधिसत्त्व वा जेड सम्राटले जस्तो कार्य गर्दैनन्? ईश्‍वरसित अख्तियार र शक्ति, अनि ईश्‍वरको पहिचान छ, त्यसकारण उनले यी कामकुरा गर्नुपर्ने हो! विशेषगरी मण्डलीमा, दुष्ट मानिसहरू किन प्रायः देखा पर्छन् र अवरोध र बाधाहरू निम्त्याउँछन्, र कतिपयले किन कुनै परिणाम नै नभोगी भेटीहरू समेत चोर्छन्? कतिपय मानिसहरूले प्रायः ढाँट्छन्, र कतिपयले चाहिँ धारणा र आधारहीन अफवाहहरू फैलाउँछन्, तैपनि ईश्‍वरको ताडना वा दण्ड भोग्दैनन्; अरूचाहिँ अचानक ईश्‍वरमा विश्‍वास गर्न छाड्छन् र समाजमा काम गर्न जान्छन्, र केही वर्षपछि तिनीहरू कहिल्यै कठिन समय नभोगी समृद्ध बन्छन्। कतिपय विश्‍वासीहरू ईश्‍वरमा विश्‍वास नगर्ने मानिसहरूको भन्दा खराब जीवन जिउँछन्। वास्तवमा, ईश्‍वरका विश्‍वासीहरूले कष्ट भोगिरहेका हुन्छन्, र तीमध्ये धेरै सतावटमा परिरहेका हुन्छन्, उनीहरू आफ्ना घर फर्कन सक्दैनन्, र गरिबी र दुःखमा जिइरहेका हुन्छन्। ईश्‍वरमा विश्‍वास गर्नुको अर्थ अवश्यै यो त होइन नि? ईश्‍वरलाई पछ्याउनुको मूल्य अवश्यै यो त होइन नि? ईश्‍वरले मानिसहरूलाई दिन चाहने दैनिक जीवन अवश्यै यो त होइन नि? जब मानिसहरूले हासिल गर्न नसकिने कुराहरू सामना गर्छन्, तब ईश्‍वरले किन कुनै असाधारण कार्य गरेर तिनीहरूलाई त्यो चिज तुरुन्तै बुझ्ने र थाहा पाउने तुल्याउनुहुन्‍न? मानिसहरूले नबुझ्ने धेरै कुराहरू हुन्छन्, र तिनीहरूलाई ईश्‍वरले किन त्यसरी कार्य गर्छन् भन्ने थाहा हुँदैन। ईश्‍वरले किन मानिसहरूको हृदयमा उज्यालो छर्न दियो बाल्दैनन्? उनले किन मानिसहरूलाई प्रेरणा दिँदैनन्? जब मानिसहरूले दुष्टता गर्छन्, अनि अवरोध र बाधाहरू निम्त्याउँछन्, तब ईश्‍वरले खडा भएर ती दुष्ट मानिसहरूलाई सिधै सराप्ने, र प्रतिशोध सामना गर्न लगाउने गर्दैनन्। मैले ईश्‍वरले यस्ता कामकुराहरू गरेका धेरै उदाहरणहरू देखेको छैनँ। कहिलेकाहीँ मानिसहरूलाई ईश्‍वरको अन्तर्दृष्टि, ज्योति, र प्रबन्धको आवश्यकता पर्छ, त्यसोभए, तिनीहरूले किन ईश्‍वरलाई महसुस गर्न वा देख्न सक्दैनन्? ईश्‍वर कहाँ छन्?” यीजस्ता सबै “किनहरू” ख्रीष्टविरोधीहरूका हृदयमा अनुत्तरित रहन्छन्। तिनीहरूले यी कुरा र घटनाहरू किन कहिल्यै परिवर्तन हुँदैनन्, उल्टिँदैनन्, र सुधार त झनै हुँदैनन् भनेर बुझ्दैनन्। तिनीहरू परमेश्‍वरमा विश्‍वास गर्नाले मानिसहरूलाई पूर्ण रूपमा रूपान्तरण गर्नुपर्छ, र तिनीहरूका पूरै जीवन, चालढाल, सोचहरू, र विशेषगरी तिनीहरूको जीवनको गुणस्तर, अनि तिनीहरूका क्षमता र सीपहरू, सबै सकारात्मक दिशातर्फ विकसित हुनुपर्छ भन्ठान्छन्। तिनीहरूले दस-बिस वर्ष अवलोकन गरिसक्दा किन यी परिवर्तनहरू देख्न सक्दैनन्? मानिसहरूले आफ्ना धारणाहरूमा मनोकल्पना गर्ने वा सपना देख्ने कुराहरू तिनीहरूले परमेश्‍वरमा विश्‍वास गर्न पुगेपछि कहिल्यै समाधान वा साकार हुने गर्दैनन्। त्यसोभए, परमेश्‍वरमा विश्‍वास गर्नुको के अर्थ हो? परमेश्‍वरमा विश्‍वास गर्नु र उहाँलाई पछ्याउनुको मूल्य के हो? यी प्रश्नहरू ख्रीष्टविरोधीहरूका हृदयमा अनसुल्झा र अनुत्तरित रहन्छन्, अनि ख्रीष्टविरोधीहरूले कल्पना गरेजस्तो ती साकार वा पूरा हुँदैनन्, त्यसकारण ख्रीष्टविरोधीहरूको मनमा भएका ईश्वर कहिल्यै अस्तित्वमा हुँदैनन्। अनि स्वाभाविक रूपमा, परमेश्‍वरको पहिचान बोकेको जनलाई ख्रीष्टविरोधीहरूले मनमा सदाका लागि नकार्छन्।

परमेश्‍वरमाथि ख्रीष्टविरोधीहरूको विश्‍वासमा ज्यादै मिसावट छ। वास्तवमा, ख्रीष्टविरोधीहरू साँचो रूपमा परमेश्‍वरमा विश्‍वास गर्दैनन्; यो सबै ढोँग हो। तिनीहरू गैरविश्‍वासीहरूले दियाबलसहरू र मूर्तिहरूको आराधना गरेझैँ परमेश्‍वरमा विश्‍वास गर्छन्। तिनीहरूलाई परमेश्‍वरले गर्ने सबथोक स्विकार्न कठिन लाग्छ, र तिनीहरू सधैँ शङ्का र प्रश्नहरू पालिरहेका हुन्छन्। तिनीहरूले यी शङ्का र प्रश्नहरू आफ्ना हृदयमा लुकाउँछन् र तिनलाई व्यक्त गर्ने आँट गर्दैनन्, अनि तिनीहरू ढोँग गर्नमा पनि निपुण हुन्छन्, त्यसकारण तिनीहरूले परमेश्‍वरमा जतिसुकै वर्ष विश्‍वास गरे पनि, तिनीहरू पूर्णतया अविश्‍वासी नै रहन्छन्। तिनीहरू परमेश्‍वर र उहाँका सारा कार्यहरूलाई आफ्ना मनोकल्पनाहरू, परमेश्‍वरबारे तिनीहरूका विभिन्‍न कल्पना र धारणाहरू, साथै नैतिकताबारे केही परम्परागत मानव ज्ञान र धारणाहरूले मापन गर्छन्। तिनीहरू परमेश्‍वरको पहिचान र उहाँ अस्तित्वमा हुनुहुन्छ कि हुनुहुन्न भनी मापन गर्न यी कुराहरू प्रयोग गर्छन्। अनि अन्तिम नतिजा के हुन्छ? तिनीहरूले परमेश्‍वरको अस्तित्वलाई इन्कार गर्छन्, र देहधारी परमेश्‍वरको पहिचान र सार स्विकार्दैनन्। के ख्रीष्टविरोधीहरूले देहधारी परमेश्‍वरसँग परमेश्‍वरको पहिचान र सार छ कि छैन भनी मापन गर्न प्रयोग गर्ने मानक गलत छैन र? प्रस्ट रूपमा भन्‍नुपर्दा, ख्रीष्टविरोधीहरूले ज्ञान अनि चर्चित, महान् व्यक्तित्वहरूलाई श्रद्धा गर्छन्, त्यसकारण यी चर्चित, महान् व्यक्तित्वहरूबाट आउने चिजहरूप्रति तिनीहरूमा कहिल्यै आपत्ति वा वितृष्णा हुँदैन। त्यसोभए, तिनीहरूले किन ख्रीष्ट सामान्य र साधारण व्यक्ति हुनुहुन्छ भन्ने देखेपछि उहाँलाई तिरस्कार गर्छन्, र ख्रीष्टले यति धेरै सत्यताहरू व्यक्त गरेको देखेपछि वितृष्णा र घृणा महसुस गर्न थाल्छन्? किनभने तिनीहरूले श्रद्धा र प्रशंसा गर्ने कुरा बिलकुलै सकारात्मक हुँदैन, त्यसको एउटा अंश पनि सकारात्मक हुँदैन। ख्रीष्टविरोधीहरूलाई के मन पर्छ? तिनीहरूलाई विचित्रता, दुष्टता, चमत्कारहरू, र अलौकिक कुराहरू मन पर्छ, जबकि ख्रीष्टविरोधीहरूका नजरमा परमेश्‍वरको सामान्यता र व्यावहारिकता, मानिसप्रति परमेश्‍वरको सच्चा प्रेम, परमेश्‍वरको बुद्धि, विश्‍वसनीयता, पवित्रता, र धार्मिकता सबै निन्दित हुन्छन्। उदाहरणका लागि, दाजुभाइ-दिदीबहिनीहरूले खुट्ट्याउने क्षमता प्राप्त गरून् र व्यावहारिक रूपमा पाठ सिकून् भनेर परमेश्‍वरले एउटा परिस्थिति खडा गर्नुभयो। त्यो के परिस्थिति थियो? उहाँले भूत लागेको कुनै व्यक्तिलाई तिनीहरूका बीचमा बस्‍ने प्रबन्ध मिलाउनुभयो। सुरुमा, यो व्यक्तिको बोल्‍ने र काम-कुरा गर्ने शैली, साथै उसको समझ सामान्य नै थियो; ऊ समस्याग्रस्त देखिँदै देखिँदैनथ्यो। तर सम्पर्कको केही अवधिपछि, दाजुभाइ-दिदीबहिनीहरूले उसले भनेको हरेक कुरा वाहियात छ र त्यसमा उचित ढाँचा र क्रम छैन भन्‍ने पत्ता लगाए। पछि, केही अलौकिक कुराहरू घटे: उसले दाजुभाइ-दिदीबहिनीहरूलाई सधैँ फलानो-ढिस्कानो दर्शन देखेको, र फलानो-ढिस्कानो प्रकाश प्राप्त गरेको भन्थ्यो। उदाहरणका लागि, एक दिन, उसलाई बाफमा पकाएको रोटी बनाउनुपर्छ भनेर प्रकाश गरियो—उसलाई बनाउनैपर्‍यो—त्यसको भोलिपल्ट, के हुन पुग्‍यो भने, ऊ बाहिर जानुपर्ने भयो, त्यसकारण उसले आफ्‍नो साथमा ती रोटी लग्यो। पछि, ऊ दक्षिणतिर लाग्‍नुपर्छ भनेर उसलाई सपनामा प्रकाश गरियो; छ माइलअगाडि उसलाई कसैले पर्खिरहेको थियो। ऊ हेर्न गयो, र ठ्याक्कै त्यहीँ एउटा बाटो बिराएको व्यक्ति थियो; उसले यस व्यक्तिलाई परमेश्‍वरको आखिरी दिनहरूको कामका बारेमा गवाही दियो, र उसले त्यसलाई स्विकार्‍यो। उसले सधैँ प्रकाशहरू पाइरहेको हुन्थ्यो, उसले सधैँ आवाजहरू सुनिरहेको हुन्थ्यो, उसलाई सधैँ अलौकिक कुराहरू भइरहेका हुन्थे। हरेक दिन, के खाने, कहाँ जाने, के गर्ने, कोसँग अन्तरक्रिया गर्ने भन्‍नेबारेमा, उसले सामान्य मानवताको जीवनका नियमहरूलाई पछ्याउँदैनथ्यो, न त उसले परमेश्‍वरका वचनहरूलाई आधार वा सिद्धान्तका रूपमा खोज्ने, न सँगै सङ्गति गर्न मानिसहरू खोज्ने काम नै गर्थ्यो। ऊ सधैँ आफ्ना भावनाहरूमा भर पर्थ्यो, र कुनै आवाज, वा प्रकाश, वा सपनाको प्रतीक्षा गर्थ्यो। के यो व्यक्ति सामान्य थियो? (थिएन।) उसको दैनिक तीन छाक खाना, र उसको दैनिकीमा नियमितता देखिन्थ्यो, तैपनि उसले सधैँ आवाजहरू सुनिरहेको हुन्थ्यो। केही मानिसहरूले उसलाई खुट्ट्याए र यी दुष्टात्मा लागेका प्रकटीकरणहरू हुन् भनेर भने। बिस्तारै, दाजुभाइ-दिदीबहिनीहरूले उसलाई झन्-झन् खुट्ट्याउन थाले, र एक दिन, ऊ मानसिक बिमारीले ग्रस्त भयो, विक्षिप्त कुराहरू बोल्न थाल्यो, र ऊ कपाल जिङ्ग्रिङ्ग पारेर पागलपनको अवस्थामा नाङ्गै भागेर गयो। त्योसँगै अन्ततः उक्त मामला निष्कर्षमा पुग्यो। के अब दाजुभाइ-दिदीबहिनीहरूले कुनै दुष्टात्माले काम गरिरहेको र भूत लागेको विशिष्ट प्रकटीकरणहरूबारे अन्तरज्योति र सुझबुझ प्राप्त गरेका छैनन् र? तिनीहरूमध्ये कतिपयले यसअघि यस्ता कुराहरूको सामना निश्चय नै गरेका थिए, र तीबारे सुझबुझ पाइसकेका थिए, जबकि अरूले चाहिँ लामो समयसम्म परमेश्‍वरमा विश्‍वास गरेका थिएनन्, र यस्ता कुराहरू भोगेका थिएनन्, र त्यसकारण तिनीहरू बहकाउमा पर्ने सम्भावना थियो। तर तिनीहरू बहकाउमा परे वा नपरे पनि वा तिनीहरूसित सुझबुझ भए पनि नभए पनि, यदि परमेश्‍वरले यो वातावरण खडा नगर्नुभएको भए, के तिनीहरूमा दुष्टात्माको काम वा पकडबारे साँचो सुझबुझ हुन सक्थ्यो र? (सक्थेन।) त्यसोभए परमेश्‍वरले यो वातावरण खडा गर्नु र यी कामकुराहरू गर्नुको उद्देश्य र महत्त्व ठ्याक्कै के थियो? यसको उद्देश्य तिनीहरूलाई व्यावहारिक रूपमा सुझबुझ प्राप्त गर्न र पाठ सिक्न, अनि दुष्टात्माको काम भएका वा भूत लागेकाहरूलाई खुट्ट्याउन सक्षम तुल्याउनु थियो। यदि मानिसहरूलाई—शिक्षकले कुनै पुस्तक पढाएर, अनि किताबी सिद्धान्तहरूबारे मात्र बोलेर आफ्ना विद्यार्थीहरूलाई कुनै वास्तविक अभ्यास वा तालिम नगराएजस्तै—दुष्टात्माको काम के हो भनेर मात्र भनियो भने, मानिसहरूले केही धर्मसिद्धान्त र भनाइहरू मात्र बुझ्नेथिए। तैँले व्यक्तिगत रूपमा देखेको छस्, आफ्‍नै आँखाले देखेपछि, र आफ्‍नै कानले सुनेपछि मात्रै, तैँले दुष्ट आत्माको काम ठ्याक्कै के हो, र यसका निश्‍चित प्रकटीकरणहरू के-के हुन् भनेर स्पष्ट रूपमा व्याख्या गर्न सक्छस्। अनि त्यसपछि जब तैँले त्यस्ता मानिसहरूलाई फेरि भेट्छस्, तैँले तिनीहरूलाई खुट्ट्याउन र अस्वीकार गर्न सक्‍नेछस्; तैँले त्यस्ता मामलालाई उचित रूपमा सम्‍बोधन गर्न र सम्‍हाल्‍न सक्‍नेछस्। त्यसकारण, के तैँले यस्तो वातावरणमा प्राप्त गर्ने कुरा भेलाहरूमा सहभागी भएर अनि दिनभरि प्रवचनहरू सुनेर प्राप्त गर्ने कुराभन्दा अझ बढी व्यावहारिक हुँदैन र? सामान्य सोच र चेतना भएका, र सत्यता पछ्याउने मानिसहरूसँग यी कामकुराहरू गर्ने परमेश्‍वरका तरिकाहरूबारे सही बुझाइ हुनेछ। तिनीहरूले यसो भन्दै गुनासो गर्नेछैनन्, “परमेश्‍वरले किन दुष्टात्माहरूलाई मण्डलीमा देखा पर्ने अनुमति दिनुहुन्छ? परमेश्‍वरले मलाई किन अग्रिम चेतावनी दिनुभएन? उहाँले दुष्टात्माहरूलाई किन पखाल्नुहुन्‍न?” तिनीहरूले यी कुराहरूबारे गुनासो गर्नुको साटो तिनीहरू आभारी हुनेछन्, परमेश्‍वरलाई उहाँको उत्कृष्ट र बुद्धिमानीपूर्ण कामका लागि प्रशंसा गर्नेछन्, र परमेश्‍वरले मानिसलाई अत्यन्तै प्रेम गर्नुहुन्छ भनेर भन्‍नेछन्! तर, ख्रीष्टविरोधीहरू सत्यता स्विकार्दैनन्, र सँगसँगै, तिनीहरूका हृदय परमेश्‍वरबारे धारणा र कल्पनाहरूले भरिएका हुन्छन्, साथै तिनीहरूले हृदयमा दियाबलसहरू र मूर्तिहरूलाई साँच्चिकै आराधना गर्छन्, अनि साँचो परमेश्‍वरले गर्ने सबथोकलाई तिनीहरूका मूर्तिहरूसँग दाँज्छन् र मापन गर्छन्। त्यसैले, यस्ता परिस्थितिहरू सामना गर्दा, तिनीहरूले सुरुमा यसो सोच्छन्, “के यो ईश्‍वरको काम हो? तिमीहरू कसरी यति मूर्ख हुन सक्छौ? ईश्‍वरले दुष्टात्माहरूलाई कसरी मण्डलीमा देखा पर्ने अनुमति दिन सक्छन्?” के यो गलत बुझाइ होइन र? सुरुमा, तिनीहरूले यो परमेश्‍वरको काम हो भन्‍ने कुरालाई नकार्छन् र यस्तो पनि सोच्छन्, “ईश्‍वरले त पक्कै पनि यस्तो गर्नेथिएनन्। ईश्‍वरहरू मानिसहरूले कष्ट भोगून् भन्ने चाहँदैनन्। जब गुआनयिन बोधिसत्त्वले मानिसहरूले कष्ट भोगिरहेको देख्छिन्, तब उनका मूर्तिहरूले आँसु झार्छन्; उनी सारा प्राणीहरूलाई पीडाबाट छुटकारा दिलाउन, हरव्यक्तिलाई बुद्धको नामअन्तर्गत ल्याउन, र तिनीहरूलाई मानव संसारको सारा कष्टबाट मुक्त पार्न चाहन्छिन्। ईश्‍वरहरू कृपालु हुनुपर्छ, आफ्ना चुनिएका मानिसहरूको हेरचाह गर्ने हुनुपर्छ, र उहाँहरूले दुष्टात्माहरूलाई मण्डलीमा देखा पर्ने अनुमति दिनु हुँदैन। यो निश्चय नै ईश्‍वरको काम हुन सक्दैन।” यस्ता कामकुराहरू भएपछि, ख्रीष्टविरोधीहरूका हृदयमा, तिनीहरूले पहिला परमेश्‍वरको पहिचानलाई झनै बढी शङ्का गर्छन्, र त्यो सँगसँगै तिनीहरू परमेश्‍वरका कार्यहरू स्विकार्न सयौँ, हजारौँ गुणा बढी अनिच्छुक हुन्छन्, र तिनलाई न्याय र निन्दासमेत गर्छन्। तिनीहरू यो मामलालाई परमेश्‍वरबाट स्विकार्ने दाजुभाइ-दिदीबहिनीहरूलाई पनि यसो भन्दै गिज्याउँछन्, “तिमीहरू मूर्खहरू अझै पनि सबथोक ईश्‍वरकै कार्य हो भनेर विश्‍वास गर्छौ। ईश्‍वरले यस्तो कार्य गर्थेनन्! ईश्‍वरले त उनका थुमाहरूको सुरक्षा र हेरचाह गर्नुपर्छ, र आफ्ना हातले तिनीहरूलाई जोगाउनुपर्छ। ईश्‍वरहरू मानिसहरूका आश्रय हुन्; मानिसहरूले यी सारा कठिनाइहरू भोग्नु हुँदैन। मानिसहरूलाई सारा नकारात्मक र खराब कुराहरू आइपर्नु हुँदैन, ईश्‍वरहरूले त्यसरी काम गर्छन्।” ख्रीष्टविरोधीहरूका हृदय परमेश्‍वरबारेका शङ्का, इन्कार, धारणा, र निन्दाले भरिएका हुन्छन्। फलस्वरूप, परमेश्‍वरले जे गर्नुभए पनि, तिनीहरूका नजरमा त्यो गलत हुन्छ र परमेश्‍वरले गर्नुपर्ने काम हुँदैन, र त्यो तिनीहरूका लागि परमेश्‍वरलाई निन्दा र इन्कार गर्ने प्रमाण र गलचेप हुन्छ। यसमा, ख्रीष्टविरोधीहरूको परमेश्‍वरको प्रतिरोध गर्ने प्रकृति सार पूर्ण रूपमा प्रकाश हुन्छ। उदाहरणका लागि, दाजुभाइ-दिदीबहिनीहरूले चिनियाँ कम्युनिस्ट पार्टीको यातना र सतावट भोग्दा, प्रहरीले इस्तिरीलाई रातो हुनेगरी तताउँछन् र उनीहरूको शरीरमा डाम्छन्, जसले यति पीडा दिन्छ कि उनीहरू बेहोस हुन्छन्, र त्यहाँ रहेका सबै रगत चिसिनेगरी भयभीत हुन्छन्। यो दृश्य देखेपछि ख्रीष्टविरोधीहरूले के सोच्छन्? “यी शैतान र दियाबलसहरू अति निर्दयी छन्! तिनीहरूमा कुनै मानवता, दया वा करुणा छैन। तिनीहरूका विधिहरू अति क्रूर छन्, म त्यो हेर्नै सक्दिनँ! यदि म त्यहाँ भएको भए, म त्यस इस्तिरीलाई चिसो पारेर कपासमा परिणत गर्नेथिएँ, र तिनलाई मानिसहरूको शरीरमा बिस्तारै, न्यानो र नरम तरिकाले, ईश्‍वरको हातले आफ्ना थुमाहरूलाई सुमसुम्याएझैँ छुन लगाउनेथिएँ, मानिसहरूलाई उनको कृपालु हृदय, उनको प्रेम र न्यानोपन महसुस गर्ने तुल्याउनेथिएँ, र उनलाई पछ्याउन उनीहरूमा थप आस्था र दृढ-सङ्कल्प जागृत गराउनेथिएँ। तर मानवजाति भनेका मानवजाति मात्र हुन्—हाम्रा दाजुभाइ-दिदीबहिनीहरू र हामीजस्तै मानिसहरूले यति धेरै कष्ट भोगेको देख्दा हामी केही पनि गर्न शक्तिहीन हुन्छौँ। अनि ईश्‍वर कहाँ छन्? ईश्‍वरले किन यी शैतान र दियाबलसहरूका हातलाई यसै क्षण रोक्दैनन्? उनले किन रातो-तातो इस्तिरीलाई चिस्याउँदैनन्? इस्तिरीले दाजुभाइ-दिदीबहिनीहरूलाई छुँदा, ईश्‍वरले किन उनीहरूलाई कुनै पीडा महसुस नगर्ने तुल्याउँदैनन्? गुआनयिन बोधिसत्त्व भएका भए, उनले पक्कै पनि यसो गर्नेथिइन्; उनी जीवित प्राणीहरूले एकअर्कालाई दुर्व्यवहार गरेको र मारेको हेर्न चाहँदिनन्, उनी तिनीहरू कसैले अलिकति पनि हेपाइ वा पीडा सहेको देख्न चाहँदिनन्। उनले सारा प्राणीहरूलाई मनमा राख्छिन्, उनको हृदय आकाशभन्दा फराकिलो छ, र उनको प्रेम असीमित छ। त्यो नै साँचो ईश्‍वर हो! ईश्‍वरले किन यस्तो कार्य गर्दैनन्? म कुनै ईश्‍वर होइन, ममा यो क्षमता छैन। यदि म परमेश्‍वर भएको भए, म मेरा मानिसहरूलाई यसरी दुःख भोग्न दिन्‍नथेँ।” ख्रीष्टविरोधीहरूलाई चाहे जे आइपरे पनि, तिनीहरूका आफ्नै दृष्टिकोण, दाबी, राय, र “उत्कृष्ट विचारहरू” समेत हुन्छन्। तिनीहरूमाथि चाहे जे आइपरे पनि, तिनीहरू त्यसलाई कहिल्यै परमेश्‍वरका वचनहरूसित जोड्दैनन्, तिनीहरू परमेश्‍वरलाई बुझ्न, परमेश्‍वरको गवाही दिन, परमेश्‍वरको पहिचान पुष्टि गर्न, परमेश्‍वरको पहिचान बोकेका परमेश्‍वरको सार कहाँ र कसरी व्यक्त हुन्छ भनेर पुष्टि गर्न कहिल्यै सत्यता खोज्दैनन्—ख्रीष्टविरोधीहरू यसरी अभ्यास गर्दैनन्। बरु, तिनीहरूले हरमोडमा शैतानका, विभिन्‍न दुष्टात्माहरूका, वा गुआनयिन बोधिसत्व र बुद्धका दृष्टिकोणहरू प्रयोग गरेर परमेश्‍वरको मापन र उहाँसँग प्रतिस्पर्धा गर्छन्। यसको अन्तिम नतिजा के हुन्छ? ख्रीष्टविरोधीहरू हरमोडमा परमेश्‍वरलाई, उहाँका कार्यहरू र सार, उहाँले गर्ने सबथोकको अर्थ र मूल्य, र त्यसले मानिसहरूलाई कसरी शिक्षा दिन्छ भन्‍ने कुरालाई नकार्छन्। तिनीहरू परमेश्‍वरले यसरी काम गरेर मानिसहरूमा प्राप्त गर्ने अभिप्राय राख्नुभएको नतिजा, र परमेश्‍वरका अभिप्रायहरूको अस्तित्वलाई नकार्छन्। परमेश्‍वरले गर्ने सबै कुराको महत्त्व र मूल्यलाई नकारेर, के ख्रीष्टविरोधीहरू परमेश्‍वरको पहिचानलाई नकारिरहेका छैनन् र? (छन्।) ख्रीष्टविरोधीहरूका यी प्रकटीकरणहरू र सार, तिनीहरूले प्रकाश गर्ने सोचहरू, अनि तिनीहरूलाई केही आइपर्दा परमेश्‍वरबारे तिनीहरूका रिस, माग, असन्तुष्टि, र प्रश्नहरू, आदि, सबै ख्रीष्टविरोधीहरूले परमेश्‍वरको पहिचानलाई नमान्नुका ठोस प्रकटीकरणहरू हुन्। तथ्यहरू यिनै हुन्।

ख्रीष्टविरोधीहरूले परमेश्‍वरको पहिचानलाई नकार्नुका प्रकटीकरण र स्रोतहरूबारे भर्खरै हामीले गरेको सङ्गति र चिरफारमार्फत तैँले ख्रीष्टविरोधीहरूको के सार देखिस्? के तैँले ख्रीष्टविरोधीहरू यस संसारबारे निन्दात्मक छन् र निष्पक्षता र धार्मिकतालाई प्रेम गर्छन् भन्‍ने देख्न सक्छस्? के ख्रीष्टविरोधीहरू दयालु मानवता, करुणा, कृपा, महान् प्रेम, र दुष्टताप्रति घृणा भएका मानिसहरू हुन्? (होइनन्।) त्यसोभए ख्रीष्टविरोधीहरू कस्ता खालका मानिस हुन्? (तिनीहरू सत्यतालाई घृणा गर्ने र त्यसप्रति वितृष्ण हुने, हरमोडमा परमेश्‍वरको विरोध गर्ने दुष्ट मानिसहरू हुन्।) त्यो एउटा पक्ष हो। अरू? के ख्रीष्टविरोधीहरूले “पुलहरू निर्माण गर्ने र बाटाहरू मर्मत गर्नेहरू अन्त्यमा अन्धा हुन्छन्, जबकि हत्यारा र आगजनीकर्ताहरूका सन्तानको सङ्ख्या वृद्धि हुन्छ” भन्‍ने सामाजिक भनाइलाई निकै अनुमोदन गर्दैनन् र? के यसको अर्थ तिनीहरू संसारको स्थितिबारे बिलौना गरिरहेका छन् र तिनीहरूलाई मानवजातिमाथि दया लागिरहेको छ भन्‍ने होइन र? तिनीहरू यस भनाइसित सहमत हुनुको प्रकृति के हो? के यस भनाइमा स्वर्गको अन्यायबारे कुनै गुनासो समावेश छैन र? ख्रीष्टविरोधीहरूले त्यसबारे केही गर्न नसक्ने भए पनि, तिनीहरू यस्ता रोष र भावनाहरू पाल्छन् र स्वर्ग अन्यायी भएको गुनासो गर्छन्: “स्वर्ग त निष्पक्ष हुन्छ र स्वर्गका आँखाहरू हुन्छन् भनिन्छ, होइन र? त्यसोभए किन यस संसारमा असल कार्य गर्नेहरूले इनाम पाउँदैनन्, जबकि दुष्ट मानिसहरूलाई फलिफाप हुन्छ? यस संसारमा निष्पक्षता कहाँ छ? यस संसारमा अन्यायका मामलाहरू कसरी उत्पन्‍न भए? किनकि स्वर्ग अन्धो र अन्यायपूर्ण छ!” यसभित्रको अन्तर्निहित अर्थ के हो भने, परमेश्‍वरसित कुनै निष्पक्षता छैन, र बुद्ध र गुआनयिन मात्र निष्पक्ष छन्। त्यसकारण, ख्रीष्टविरोधीहरूको हृदय वास्तविक परमेश्‍वरले गर्ने कामकुराप्रति रोष, गुनासो, इन्कार, र निन्दाले भरिएको हुन्छ। के कुराले यो सबै निम्त्याउँछ? यसको कारण के हो? यो ख्रीष्टविरोधीहरूको सारका कारण हो। यो के सार हो? निर्दिष्ट शब्दमा भन्‍नुपर्दा, ख्रीष्टविरोधीहरूको हृदय ईश्वरको परिभाषाबारेका धारणा र कल्पनाहरूले भरिपूर्ण हुन्छ; तिनीहरू वास्तविक परमेश्‍वरले ठ्याक्कै कसरी काम गर्नुहुन्छ र मानिसहरूलाई मुक्ति दिनुहुन्छ भनेर जान्दैनन् वा बुझ्दैनन्। परमेश्‍वरले गर्ने सबथोकबारे तिनीहरूको मूल्याङ्कन तिनीहरूका आफ्नै धारणा र कल्पनाहरूमा आधारित हुन्छ। अनि यी कुराहरू केमा आधारित छन्? ती पूर्णतया शैतान र दियाबलस राजाहरूले मानवजातिमा हालिदिएका विभिन्‍न विधर्म र भ्रमहरूमा आधारित छन्। यी विधर्म र भ्रमहरू जतिसुकै दुष्ट वा पूर्वाग्रही भए पनि, ती मानिसहरूका धारणाहरू, मनोवैज्ञानिक आवश्यकताहरू, र भावनात्मक खाँचोहरूसित मेल खान्छन्, र ठ्याक्कै यिनै कुराहरू नै आफूलाई आचरणमा ढाल्ने र यावत थोकलाई मापन गर्ने ख्रीष्टविरोधीहरूका मानक, साथै परमेश्‍वरलाई मापन गर्ने मानक बन्छन्; ख्रीष्टविरोधीहरू जरैदेखि गलत हुन्छन्। अर्को अझै महत्त्वपूर्ण कारणचाहिँ ख्रीष्टविरोधीहरू शक्ति र भव्य चिजहरू मन पराउँछन्। उदाहरणका लागि, मानौँ एक जना व्यक्ति कुनै दरबारमा जन्मिन्छ, र उसले हरदिन उच्च कोटीको व्यवहारको आनन्द उठाउँछ, सबैभन्दा मीठो खाना खान्छ र सबैभन्दा राम्रा कपडाहरू लगाउँछ, उसले केही गर्नुपर्दैन, र आफूले चाहेको जे पनि पाउँछ। के परमेश्‍वरमा विश्‍वास गर्ने मानिसहरूले यस्तो जीवन पछ्याउँछन्? कुनै सामान्य व्यक्तिलाई थोरै ईर्ष्या र डाह हुनेछ, तर त्यसपछि उसले यसो सोच्नेछ, “यो सबै परमेश्‍वरद्वारा निर्धारित हो। परमेश्‍वरले हामीलाई जहाँ राख्नुहुन्छ, हामी त्यहीँ जिउँछौँ। त्यस्तो जीवन हामीलाई सुहाउँछ नै भन्‍ने हुँदैन। के यस्तो वातावरणमा व्यक्तिले परमेश्‍वरमा विश्‍वास गर्न सक्छ? के व्यक्तिले सत्यता बुझ्न र मुक्ति पाउन सक्छ? त्यो कठिन हुनेछ। परमेश्‍वरले हामीलाई जे दिनुभयो, त्यो नै पर्याप्त छ; जबसम्म हामी परमेश्‍वरमा विश्‍वास गर्न सक्छौँ र परमेश्‍वरका वचनहरू पढ्न, आफ्नो कर्तव्य पूरा गर्न, र अन्त्यमा मुक्ति पाउन सही अवस्थामा हुन्छौँ, त्यो नै सबैभन्दा हर्षपूर्ण कुरा हो।” तर के ख्रीष्टविरोधीहरूले यस्तो सोच्नेथिए? (सोच्नेथिएनन्।) तिनीहरूले यस्तो सोच्नेथिए, “मेरा बुबा किन कुनै सम्राट् थिएनन्? यदि मेरा बुबा कुनै धनी मानिस वा सम्राट् भएका भए, मेरो जीवन साँच्चिकै जिउनलायक हुनेथ्यो। उसको बुबा किन सम्राट् हुन्? किन उसले खान वा लाउनको चिन्ता नलिई, बेपरवाह जीवन जिउँछ, आफूले चाहेको जे पनि पाउँछ, पैसा र शक्ति सधैँ उसकै कमानमा हुन्छ? स्वर्ग अन्यायपूर्ण छ! ऊ त्यति सक्षम छैन, र उसमा कुनै प्रतिभा, शिक्षा वा दिमाग छैन। उसले केका आधारमा यी यावत थोकहरू पायो? म चाहिँ किन पाउन सक्दिनँ? यदि म ती चिजहरू पाउन सक्दिनँ र अरूले सक्छन् भने, म तिनीहरूलाई घृणा गर्नेछु! अनि यदि मैले तिनीहरूलाई घृणा गर्न सकिनँ भने, म स्वर्गलाई अन्यायपूर्ण भएकोमा र मेरा लागि खराब भाग्य प्रबन्ध गरेकोमा घृणा गर्नेछु, र म मेरो दुर्भाग्यलाई घृणा गर्नेछु, मेरो बाटो छेक्ने नीच व्यक्तिलाई घृणा गर्नेछु, र मेरो घरको खराब वास्तुलाई घृणा गर्नेछु!” तिनीहरूको मनमा के चलिरहेको हुन्छ? ख्रीष्टविरोधीहरूका हृदयमा घृणा जागेपछि, तिनीहरूका मुखबाट हरप्रकारका भ्रामक तर्कहरू निस्कन सक्छन्।

सतहमा, ख्रीष्टविरोधीहरू अत्यन्तै हितकारी देखिन्छन्, तर तथ्य के हो भने, तिनीहरूले आराधना गर्ने र पछ्याउने कुनै पनि कुराहरू सकारात्मक हुँदैनन्। तिनीहरूले प्रचार गर्ने उक्ति र भनाइहरू सुन्दा तिनीहरूले संसारको स्थितिबारे बिलौना गरिरहेका र तिनीहरूलाई मानवजातिमाथि दया लागिरहेको जस्तो, र तिनीहरूले हृदयमा शुभेच्छा पालेको जस्तो सुनिएला, तर खासमा, तिनीहरू पूर्णतया दियाबलसहरू र शैतानहरू हुन्। यदि तिनीहरूले शक्ति प्राप्त गर्छन् र तिनीहरू यस संसारमा माथि उक्लिन्छन् भने, के तिनीहरू दुष्टता गर्न सक्षम हुन्छन्? के तिनीहरू असल मानिस बन्‍न सक्षम हुन्छन्? तिनीहरू जघन्य पापहरूले भरिएका दुर्जनहरू हुन्। तिनीहरूले शक्ति प्राप्त गर्न नसक्ने र संसारमा खासै उन्‍नति नगरिरहेका हुनाले, तिनीहरू अलि अन्यायमा परेको महसुस गर्छन् र त्यसपछि परमेश्‍वरमा विश्‍वास गर्न र उहाँलाई पछ्याउन पुग्छन्। तर, सारमा, तिनीहरू सत्यता बिलकुलै पछ्याउन चाहँदैनन्, र तिनीहरू विशेषगरी सकारात्मक कुराहरूलाई प्रेम गर्दैनन्; बरु, तिनीहरू सकारात्मक कुराहरूप्रति वितृष्ण हुन्छन् र दुष्ट शक्तिहरू, शक्ति, विलासी जीवनशैली, र संसारका दुष्ट प्रचलनहरूलाई प्रेम गर्छन्। त्यसकारण, तिनीहरू परमेश्‍वरको पहिचान र सार बोकेका परमेश्‍वरले भन्‍ने र गर्ने सबै कुरालाई तिरस्कार गर्छन्, र तिनीहरू यी कुराहरूलाई निन्दा, न्याय र बदनाम गर्छन्। परमेश्‍वरको काम मानिसहरूका लागि जतिसुकै मूल्यवान् वा अर्थपूर्ण भए पनि, तिनीहरूले त्यसलाई न त मान्छन्, न स्विकार्छन्। तिनीहरूले परमेश्‍वरको पहिचान र सारलाई नस्विकार्ने मात्र नभई, तिनीहरू कुनै ईश्‍वरको नक्कल गर्न पनि चाहन्छन्, सारा प्राणीहरूलाई कष्टबाट छुटकारा दिन सक्ने मुक्तिदाता भएको ढोँग गर्छन्, जसले पुलहरू निर्माण गर्ने र बाटाहरू मर्मत गर्नेहरू अन्धो नहुने, हत्यारा र आगजनीकर्ताहरू दण्डित हुने र तिनीहरूका सन्ततिहरूको सङ्ख्या नबढ्ने, अनि समाजको सबैभन्दा तल्लो स्तरका र कष्ट सहिरहेका मानिसहरूले अबउप्रान्त कष्ट नभोग्ने र तिनीहरूका गुनासाहरू सम्बोधन गर्ने स्थान पाउने सुनिश्चित गर्न सक्छ। तिनीहरू संसारको सबै पीडा हटाउन र मानिसहरूलाई दुःखबाट छुटकारा दिलाउन चाहन्छन्। ख्रीष्टविरोधीहरू साँच्चिकै हृदयको गहिराइमा “विश्‍वव्यापी प्रेम” र असीमित “महान् प्रेम” पाल्छन्! आखिरमा, ख्रीष्टविरोधीहरूले परमेश्‍वरको पहिचान र सारलाई नमान्नुका पछाडिको कारण ठ्याक्कै के हो त? तिनीहरू यसो भन्छन्: “ईश्वरले जे गरे पनि, उनी ईश्वरजस्ता छैनन्। ईश्वरजस्तो त सबैभन्दा अधिक म छु; म ईश्वर हुन सबैभन्दा योग्य छु। किनकि ईश्वरले जे गर्छन्, त्यो मेरो रुचिहरूसँग मिल्दैन वा जनमानसका रुचि र आवश्यकताहरूअनुरूप हुँदैन; मैले मात्र जनमानसका आवश्यकता र मन बुझ्न सक्छु, मैले मात्र सारा प्राणीहरूलाई कष्टबाट छुटकारा दिलाउन सक्छु, र म मात्र मानवजातिको मुक्तिदाता हुन सक्छु।” तिनीहरूका महत्त्वाकाङ्क्षा र सार खुलासा भएका छन्, छैनन् र? यस्ता महत्त्वाकाङ्क्षा र सार भएका ख्रीष्टविरोधीहरूको साँचो स्वरूप ठ्याक्कै कस्तो हुन्छ? यो प्रधान स्वर्गदूत, दियाबलस शैतान हो। तिनीहरू परमेश्‍वरको पहिचानलाई नकार्छन् र परमेश्‍वरको अस्तित्वमा विश्‍वास गर्दैनन्, किनभने तिनीहरू आफै ईश्वर हुन चाहन्छन्। तिनीहरू ईश्वरले तिनीहरूले जस्तै सोच्नुपर्छ, र ईश्वरसित तिनीहरूकै जस्ता प्रकटीकरणहरू, स्वभाव, र महान् प्रेमको सार हुनुपर्छ भन्ने विश्वास गर्छन्। तिनीहरू संसारका सारा अन्याय देखेपछि संसारको स्थितिबारे बिलौना गर्ने र मानवजातिमाथि दया गर्ने मानसिकता बोकेको व्यक्ति मात्र ईश्वर हो भन्‍ने सोच्छन्। तिनीहरू आफूले विश्‍वास गर्ने परमेश्‍वरसँग यी गुण छैनन्, तिनीहरू मात्र यस्तो मन र यस्तो ठूलो हृदय भएका, तिनीहरूसँग मात्र यस्तो सद्गुण र महान् प्रेम भएको भन्ठान्छन्। यो नै ख्रीष्टविरोधीहरूको सार, परमेश्‍वरको पहिचान स्विकार्न नमान्‍ने तिनीहरूका विभिन्‍न प्रकटीकरण र सार हो। त्यसकारण, यदि तँ ख्रीष्टविरोधीहरूलाई ईश्वरका रूपमा श्रद्धा गर्छस् र तिनीहरूको आराधना गर्छस् भने, तिनीहरू तँप्रति रोष महसुस गर्नेछैनन्। यदि तैँले तिनीहरूको पहिचान र सार ईश्वरहरूको जस्तो छ, तिनीहरूसित बुद्धकै समान मन र महान् प्रेम छ, र तिनीहरू ईश्वर हुन् भन्दै तिनीहरूलाई पछ्याउँछस् भने, तिनीहरू तँसित खुसी र पूर्ण रूपमा सन्तुष्ट हुनेछन्। यो नै ख्रीष्टविरोधीहरूको सार हो। के ख्रीष्टविरोधीहरूले देखाउने यो सार दुष्ट छैन र? तैँले परमेश्‍वरको नाम र उहाँका अद्भुत कार्यहरूको जति नै गुणगान गरे पनि, अनि मानवजातिको मुक्तिका लागि परमेश्‍वरले गर्नुभएको सबथोक र उहाँले चुकाउनुभएका मूल्यहरूको गवाही दिए पनि, तिनीहरू हृदयमा अवज्ञाकारी हुनेछन् र यसो भन्‍नेछन्, “म यसको तारिफ गर्न सक्दिनँ। म यसलाई त्यो रूपमा हेर्दिनँ; त्यो सबै मानव मनोकामना र कल्पना मात्र हो।” जब तैँले परमेश्‍वर, उहाँको बुद्धि, उहाँको सर्वशक्तिमान्‌ता, मानवजातिलाई मुक्ति दिने उहाँका श्रमसाध्य अभिप्रायहरू, र उहाँले चुकाउनुभएका मूल्यहरूको गवाही दिन्छस्, अनि उहाँको सार, उहाँको पहिचान, र सृष्टिकर्ताले मानवजातिमाथि गर्नुभएको सबथोकको गवाही दिन्छस्, तब एक खाले व्यक्तिलाई मात्र असहज महसुस हुन्छ, र त्यो ख्रीष्टविरोधी हो। अनि उसले के सोच्छ? “तिमी किन सधैँ ईश्वरबारे कुरा गर्छौ? मैले पनि तिमीलाई धेरै मलजल र समर्थन गरेको छु। मैले तिमीलाई प्रेम गरेको छु, मदत गरेको छु, तिमी बिरामी हुँदा औषधी किनिदिएको छु, र अरूले छाडेर जाँदा तिमीलाई सहयोग गरेको छु, तिमीसँगै सङ्गति गरेको छु, र तिम्रो साथमा रहेको छु। तिमी किन मेरो प्रशंसा गर्दैनौ?” कसैले परमेश्‍वरको गवाही दिने वा प्रशंसा गर्नेबित्तिकै, ख्रीष्टविरोधीहरू निराश महसुस गर्छन् र ईर्ष्याका कारण उसलाई घृणा गर्छन्। कसैबाट परमेश्‍वरको प्रशंसा भइरहेको सुन्दा परमेश्‍वरका सामान्य विश्‍वासीहरूले के महसुस गर्छन्? सुरुमा, तिनीहरूले त्यस व्यक्तिले भनेको कुरालाई र उसले सङ्गति गरेको अनुभवात्मक गवाहीलाई “आमेन” भन्‍नेछन्। त्यसका साथै, तिनीहरूले ध्यानपूर्वक सुन्‍नेछन्, र सोच्नेछन्, “परमेश्‍वरले ऊमाथि त्यसरी काम गर्नुभयो—परमेश्‍वर अत्यन्तै महान् हुनुहुन्छ, उहाँले मानिसलाई साँच्चिकै प्रेम गर्नुहुन्छ! यदि मैले भविष्यमा त्यस्तै परिस्थितिहरू सामना गर्नुपर्‍यो भने, म पनि सत्यता खोज्नेछु। तिनीहरूले त्यसरी कार्य गरेर परमेश्‍वरलाई चोट पुर्‍याउँछन्; मैले पनि विगतमा त्यसरी कार्य गरेको छु, म बस यसबारे अनजान थिएँ। म परमेश्‍वरप्रति ऋणी छु! परमेश्‍वरले यसरी कार्य गर्नु मानिसहरूका लागि लाभदायक हुन्छ, तर मैले यो कुरा बुझिनँ। मलाई लाग्छ, मेरो कद यस व्यक्तिको भन्दा सानो छ, मेरो बुझाइ शुद्ध छैन, र मेरो क्षमता कमजोर छ। म सानो कदको व्यक्तिलाई अन्तर्दृष्टि र मार्गदर्शन दिनुहोस् भनेर परमेश्‍वरलाई प्रार्थना गर्छु। परीक्षाहरू सामना गर्दा ऊ कसरी कमजोर बनेन? ऊसँग परमेश्‍वरका वचनहरूको मार्गदर्शन थियो। यदि मैले त्यस्ता परिस्थितिहरू सामना गरिरहेको भए, म कमजोर बन्नेथिएँ र मैले ठोकर खान पनि सक्थेँ। परमेश्‍वरले मेरो सानो कद देखेर अहिलेसम्म त्यस्तो परिस्थिति सामना नगराएर ममाथि दया देखाउनुभएको छ। परमेश्‍वरले गर्ने सबथोक असल हुन्छ!” तर यो सुन्दा ख्रीष्टविरोधीहरू बेखुसी हुन्छन्: “के रे? ईश्‍वरले गर्ने सबथोक असल हुन्छ रे? यो असलपन कहाँ छ? यदि ईश्‍वरले गर्ने सबथोक त्यति असल हुन्छ भने, मानिसहरू नकारात्मक र कमजोर किन छन्? यदि ईश्वरले गर्ने सबथोक असल हुन्छ भने, कतिपय मानिसहरू किन निष्कासित हुन्छन्? यदि ईश्वरले गर्ने सबथोक असल हुन्छ भने, सुसमाचार प्रचार गर्ने र कर्तव्यहरू पूरा गर्ने क्रममा किन सधैँ अवरोध र बाधाहरू हुन्छन्? मैले कति धेरै असल कुरा गरेको छु; मैले परिश्रम गरेको छु, भेटीहरू चढाएको छु, र सुसमाचार प्रचार गर्दा मानिसहरू प्राप्त गरेको छु। किन कसैले मेरो प्रशंसा गर्दैन? ईश्वरले त्यसको बदलामा मलाई किन कुनै चिज, कुनै इनाम दिएका छैनन्? यदि मानिसहरूलाई मेरै सामु मेरो प्रशंसा गर्न लाज लाग्छ भने, मेरो पिठ्यूँपछाडि गरे पनि हुन्छ। किन कसैले मेरो प्रशंसा वा सराहना गर्दैन? के ममा कुनै सद्गुण छैनन् र?” तिनीहरू निराश बन्छन्। यदि कसैले साधारण व्यक्तिको प्रशंसा गरेमा, ख्रीष्टविरोधीहरूले खासै केही महसुस गर्नेछैनन्। तर कसैले परमेश्‍वरको महान् शक्ति, महान् प्रेम, र बुद्धिको, वा परमेश्‍वरको पहिचानको गवाही दिनेबित्तिकै, ख्रीष्टविरोधीहरूलाई घृणा र ईर्ष्या महसुस हुन्छ। जब पनि कोही परमेश्‍वरप्रति समर्पित हुन, उचित सृजित प्राणी हुन र आफ्ना दायराहरू ननाघ्ने र सृष्टिकर्ताको प्रभुत्वअन्तर्गत समर्पित हुने व्यक्ति हुन इच्छुक हुन्छ, ख्रीष्टविरोधीहरूले यो कुरा मन पराउँदैनन् र भन्छन्, “तिमी किन यति इच्छुक र सक्रिय रूपमा परमेश्‍वरमा समर्पित हुन्छौ? तिमीलाई किन मैले भनेको कुनै पनि कुरा सुन्‍न यति गाह्रो हुन्छ? म जे भन्छु त्यो गलत छैन!” तिनीहरूलाई मानिसहरूले तिनीहरूका अनुयायी बनेर हरमोडमा तिनीहरूको प्रशंसा गरेको, तिनीहरूको नाम ओठमै राखेको, तिनीहरूलाई आफ्नो हृदयमा राखेको, तिनीहरूको असलपन र सबल पक्षहरूबारे सपनासमेत देखेको, र भेटेजति सबैसँग तिनीहरूको प्रशंसा गरेको मन पर्छ। यदि तिनीहरूले बिरामी परेर आफ्नो अनुहार देखाएनन् भने, मानिसहरूले यसो भन्‍नेछन्, “तपाईँबिना हामी के गरौँ? तपाईँ नहुँदा, हामी छरपस्ट हुन्छौँ; हामी विश्‍वास गरिरहन वा जिइरहन सक्दैनौँ!” यदि ख्रीष्टविरोधीहरूले यो कुरा सुनेमा, तिनीहरू खुसीले गदगद हुनेथिए, र यो सुन्‍न तिनीहरू जस्तोसुकै कष्ट सहन वा दिनौँसम्म खाना वा निन्द्रा त्याग्न तयार हुनेथिए। तर यदि कसैले तिनीहरूको प्रशंसा गर्दैन, तिनीहरूलाई आदर्श पात्र मान्दैन, तिनीहरूको आराधना गर्दैन, वा तिनीहरूलाई गम्भीरतापूर्वक लिँदैन भने, तिनीहरू निराश महसुस गर्छन् र हृदयमा घृणा पाल्छन्—यो एक खाँटी ख्रीष्टविरोधी हो। छोटकरीमा, ख्रीष्टविरोधीहरूले परमेश्‍वरको पहिचान कहिल्यै स्विकार्नेछैनन्। तिनीहरू परमेश्‍वरको पहिचान र सारलाई स्विकार्दैनन्, परमेश्‍वरको पहिचान र सार बोकेको एउटै परमेश्‍वरले तिनीहरूमाथि गरेको कामलाई त झनै स्विकार्दैनन्, न त तिनीहरू परमेश्‍वरले मानवजातिमाझ गरेको सम्पूर्ण कामलाई मान्ने वा स्विकार्ने नै गर्छन्।

ख. यावत् थोकमाथि परमेश्‍वरको सार्वभौमिकता स्विकार्न नमान्‍नु

अब, “तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन्” भन्‍ने विषयको दोस्रो प्रकटीकरण: ख्रीष्टविरोधीहरूले यावत् थोकमाथि परमेश्‍वरको सार्वभौमिकता स्विकार्न नमान्‍नुबारे सङ्गति गरौँ। ख्रीष्टविरोधीहरूका लागि, परमेश्‍वरको पहिचान भएका सृष्टिकर्ता अस्तित्वमा हुँदै हुनुहुन्‍न, उहाँ एक मिथक मात्र हुनुहुन्छ। त्यसोभए, के ख्रीष्टविरोधीहरूले सृष्टिकर्ताले यावत् थोकमाथि सार्वभौमिकता राख्नुहुन्छ भन्‍ने तथ्यलाई मान्न सक्छन्? तिनीहरूले यो तथ्यलाई मान्दैनन् भनेर भनिरहनै पर्दैन। तिनीहरूले यसलाई मान्दैनन्, र यो पनि तथ्यहरूमा आधारित छ। परमेश्‍वरबारे ख्रीष्टविरोधीहरूको विश्‍वास, ज्ञान, र बुझाइ मानव धारणा र कल्पनाहरूमा, मूर्तिहरूबारे केही मानव बोध र बुझाइहरूमा, साथै मानिसहरूलाई बहकाउनका लागि ती मूर्तिहरूले प्रयोग गर्ने झूटा शिक्षा र भ्रमहरूमा पनि आधारित हुन्छन्। के ख्रीष्टविरोधीहरूको हृदयका धारणा, कल्पना, झूटा शिक्षा, भ्रम, र अन्य कुराहरू, परमेश्‍वर यावत् थोकमाथि सार्वभौम हुनुहुन्छ भन्‍ने तथ्यसित मिल्दो हुन्छन् कि विरोधाभासपूर्ण हुन्छन्? ती अवश्य नै यो तथ्यसित विरोधाभासपूर्ण हुन्छन्। मानिसहरूले भेटीहरू चढाउने मूर्तिहरूले मानवजातिमाझ दह्रिलो पकड राख्नका निम्ति मानव धारणा, कल्पना, र रुचिहरूसँग मेल खाने केही झूटा शिक्षा र भ्रमहरू अघि सारेर तिनीहरूलाई बहकाउँछन्, जस्तै “बुद्ध उपकारी हुनुहुन्छ,” “स्वर्गले जीवित प्राणीहरूलाई प्रिय ठान्छ,” “साततले मन्दिर बनाउनुभन्दा एउटा जीवन बचाउनु ठूलो हो,” र “जे निर्धारित छ त्यो हुनैपर्छ, र जे निर्धारित छैन त्यसलाई जबरजस्ती गर्नु हुँदैन।” अरू के छ? (तिमीभन्दा तीन फिटमाथि एउटा ईश्‍वर छ।) तिमीभन्दा तीन फिटमाथि भनेकोचाहिँ कहाँ हो? त्यो मध्यआकाशमा हो, जहाँ शैतान बस्छ। यो “ईश्‍वर” भनेको के हो? (यो शैतान हो।) अनि बौद्ध धर्मावलम्बीहरूले प्रायजसो प्रयोग गर्ने भनाइ चाहिँ के हो? (भलाइको बदला भलाइ र दुष्टताको बदला दुष्टता; यी कुराहरू पक्कै पनि चुक्ता हुनेछन्, अहिले समय मात्रै नआइसकेको हो।) मानिसहरू प्रायजसो संसारमा भनिने यी तुलनात्मक रूपले सकारात्मक भनाइहरू र दार्शनिक सिद्धान्तहरूलाई सत्यता ठान्छन्, तर वास्तवमा, के यी वचनहरू सत्यता हुन्? के ती र सत्यताबीच कुनै सम्बन्ध छ? (छैन।) जस्तै “भलाइको बदला भलाइ र दुष्टताको बदला दुष्टता; यी कुराहरू पक्कै पनि चुक्ता हुनेछन्, अहिले समय मात्रै नआइसकेको हो”—“भलाइको बदला भलाइ” भन्‍नुको मतलब के हो? “भलाइ” ले केलाई जनाउँछ? के यो इन्साफ हो, सत्यता हो, कि मानिसको थोरै सद्भावना हो? (यो मानिसको सद्भावना हो।) के मानिसको थोरै सद्भावना साँच्चिकै भलाइद्वारा नै चुक्ता हुन्छ? हुन्छ भन्‍ने जरुरी छैन। “पुलहरू निर्माण गर्ने र बाटाहरू मर्मत गर्नेहरू अन्त्यमा अन्धा हुन्छन्”—पुलहरू निर्माण गर्नु र बाटाहरू मर्मत गर्नु दयाका कार्यहरू हुन् भने तिनीहरू अन्त्यमा किन अन्धा हुन्छन्? के यी कार्यहरू गर्दा इनाम प्राप्त हुन्छ? (हुँदैन।) “दुष्टताको बदला दुष्टता”—हत्या र आगजनी दुष्टता हुन्, त्यसोभए के ती दुष्टताद्वारा चुक्ता हुन्छन्? (हुँदैनन्।) किन हुँदैनन्? “जबकि हत्यारा र आगजनीकर्ताहरूका सन्तानको सङ्ख्या वृद्धि हुन्छ”—यी वचनहरूले “दुष्टताको बदला दुष्टता” लाई खण्डन गर्छन्। “यी कुराहरू पक्कै पनि चुक्ता हुनेछन्, अहिले समय मात्रै नआइसकेको हो”—“समय मात्रै नआइसकेको हो” भन्‍नुको अर्थ के हो? समय आउनुको अर्थचाहिँ के हो? जब मानिसहरूले सत्यता बुझ्दैनन्, तब तिनीहरूले यी शब्द र भनाइहरूलाई सकारात्मक कुरा र सत्यताका रूपमा लिन्छन्। खोक्रो हृदय भएका र आत्मिक भरणपोषणको स्रोत नभएका मानिसहरूले यी तथाकथित सही शब्दहरूलाई आफूलाई सान्त्वना दिन, आफ्नो आत्मिक भरणपोषणका रूपमा, एक प्रकारको आत्मिक सहानुभूतिका रूपमा लिन्छन्, “ठिकै छ नि त, जीवनमा आशा छ, यस संसारमा अझै पनि निष्पक्षता र धार्मिकता छ, र इन्साफ कायम राख्ने अझै पनि कोही त छ। निष्पक्ष परिणाम पाउन अझै पनि सम्भव छ, र अन्ततः यो सबै कुरामाथि एउटा समाधानको बयान पारित हुनेछ।” के ती भनाइहरू यावत् थोकमाथि परमेश्‍वरको सार्वभौमिकताबारे साँचो बुझाइहरू हुन् त? के ती, मानिसहरूले यावत् थोकमाथि परमेश्‍वर सार्वभौम हुनुभएको तथ्यलाई मान्नुका साँचो प्रकटीकरणहरू हुन्? (होइनन्।) के मानिसहरूले भन्‍ने गरेका भनाइ वा उखानहरू परमेश्‍वर यावत् थोकमाथि सार्वभौम हुनुहुन्छ भन्‍ने तथ्यसँग सम्बन्धित छन्? (छैनन्।) किन छैनन्? (यी शब्दहरू सत्यता होइनन्।) तेरो जवाफले यसलाई सैद्धान्तिक तहमा प्रमाणित गर्छ, तर मूल कारण के हो? मूल कारण यो धर्मसिद्धान्तजति सरल छँदै छैन, यसलाई यही एउटा वाक्यमा व्याख्या गर्न सम्भव छँदै छैन। यावत् थोकमाथि परमेश्‍वर सार्वभौम हुनुहुने कुरा त्यति सरल नभएकाले यसलाई कसरी बुझ्नुपर्छ? हामीले यसअघि सङ्गति गरेजस्तै, ख्रीष्टविरोधीहरू परमेश्‍वर यावत् थोकमाथि सार्वभौम हुनुहुन्छ भनेर मान्दैनन्। ख्रीष्टविरोधीहरूले चाहे जे हेरिरहेका भए पनि, तिनीहरूले त्यसलाई सधैँ एक दर्शकको दृष्टिकोणबाट, र पैसा र शक्तिलाई नै जीवन ठान्‍ने भौतिकवादीको दृष्टिकोणबाट छानबिन र विश्लेषण गर्छन्। यदि व्यक्तिले कुनै पनि कुरालाई यस्तो दृष्टिकोण र अडानले हेर्छ भने, के त्यस समस्याको सार परिवर्तन हुनेछैन र? के त्यो फरक हुनेछैन र? यदि कसैले यावत् थोकको विकासका व्यवस्था र नियमहरूलाई कुनै भौतिकवादीको दृष्टिकोणबाट हेरेमा, अन्तिम नतिजा के हुनेछ? के संसारबारे भौतिकवादीको दृष्टिकोणले संसारसँग व्यवहार गर्ने मानव दर्शन, रणनीति, विधि, र शैलीहरू नै उत्पन्न गर्नेछैन र? के त्यसले खेलका नियमहरू उत्पन्न गर्नेछैन र? (गर्नेछ।) नतिजा यही हो, र यस समस्याको सार यसैमा छ।

भौतिकवादीले शक्तिलाई कसरी हेर्छ? उसलाई लाग्छ कि यदि व्यक्तिले शक्ति प्राप्त गर्न चाहन्छ भने, सुरुमा, ऊसित रणनीतिहरू हुनुपर्छ, दोस्रो, उसले अनेक प्रकारका मानिसहरूसँग चालबाजी गर्न सक्नुपर्छ, तेस्रो, ऊ निर्दयी हुनुपर्छ, र चौथो, ऊ परिवर्तनशील हुनैपर्छ। के यो भौतिकवादीको दृष्टिकोण होइन र? के यसमा परमेश्‍वरको सार्वभौमिकताप्रतिको समर्पणताको कुनै सङ्केत छ? (छैन।) भौतिकवादीहरूले शक्तिबारे यी विचारहरू कसरी निकाले? के यी विचारहरू ख्रीष्टविरोधीहरूको सारले निकालेको होइन र? (हो।) ख्रीष्टविरोधीहरूको कुन सारले? ल भन् त, यदि ख्रीष्टविरोधीहरूमा कुनै दुष्ट सार नभएको भए, के तिनीहरूले “मानिसहरूसँग चालबाजी गर्न सक्नु” भन्‍ने शब्दहरू निकाल्ने थिए त? के तिनीहरूले आफूसँग “रणनीतिहरू हुनुपर्छ” भनेर सोच्नेथिए त? के तिनीहरूले आफू “परिवर्तनशील हुनैपर्छ” भन्‍नेथिए त? यदि तिनीहरूसित क्रूर सार नभएको भए, के तिनीहरूले तिनीहरू “निर्दयी हुनुपर्छ” भन्‍नेथिए त? (भन्‍नेथिएनन्।) यो ख्रीष्टविरोधीहरूको सारद्वारा निर्धारित हुन्छ। के तिनीहरूको सारद्वारा उत्पन्‍न विभिन्‍न सोचहरू तिनीहरूको मनका विचारहरू मात्र हुन्, कि संसारसँग व्यवहार गर्ने तिनीहरूका सिद्धान्तहरू र दैनिक जीवनमा तिनीहरूको आत्म-आचरण त्यही नै हुन्छन्? (संसारसँग व्यवहार गर्ने तिनीहरूका सिद्धान्तहरू त्यही नै हुन्छन्।) तिनीहरू आफ्ना दैनिक जीवनमा र समूहहरूमाझ, निरन्तर निष्कर्षहरू निकालिरहेका हुन्छन्, त्यसैले तिनीहरूका रणनीतिहरू झन्-झन् परिपक्व र अनुभवी बन्दै जान्छन्, र अन्त्यमा धूर्त र क्रूर बन्छन्। अत्यन्तै धूर्त र क्रूर भन्‍नुको अर्थ के हो? यसको अर्थ पर्याप्त मात्रामा निर्दयी, क्रूर, र अनिष्टकर हुनु हो। के तिनीहरूको निर्दयता, क्रूरता, र अनिष्टताका प्रकटीकरणहरूले तिनीहरूलाई परमेश्‍वरको सार्वभौमिकता र प्रबन्धहरूप्रति समर्पित बनाउन सक्छन्? कदापि सक्दैनन्। त्यसकारण, चाहे ख्रीष्टविरोधीहरू जवान होऊन् वा वृद्ध, तिनीहरूले सबथोक आफ्नै दर्शन, व्यवस्था, खेलका नियमहरू, रणनीतिहरू, र अनुभवका आधारमा गर्छन्। के यी सबै कुरा परमेश्‍वर यावत् थोकमाथि सार्वभौम हुनुहुन्छ भन्‍ने तथ्यसित मिल्छ कि विरोधाभासपूर्ण छ? (विरोधाभासपूर्ण छ।) जब ख्रीष्टविरोधीहरूले आफूले निकालेका यी सबै नियम कार्यान्वयन गर्छन्, तब तिनीहरूको सिद्धान्त र उद्देश्य के हुन्छ? तिनीहरूको प्रेरणा के हुन्छ? तिनीहरू यसो भन्छन्, “यदि तिमी आफूले चाहेको कुरा प्राप्त गर्न चाहन्छौ भने, तिमीले त्यसका लागि जे-जे गर्नुपर्छ त्यो गर्न, र जुनसुकै हदसम्म जान, पर्याप्त मात्रामा निर्दयी, क्रूर, र अनिष्टकर हुन सिक्नैपर्छ, एउटा भनाइ नै छ नि, ‘सानो मनले भलाद्मी भइँदैन; असली पुरुष कठोर हुनैपर्छ।’” यसो भन्‍नुको मतलब के हो? यसको मतलब यो हो: “ईश्‍वरको कस्तो सार्वभौमिकता? स्वर्गका प्रबन्धहरूको कस्तो पर्खाइ? यस्ता कुनै कुराहरू हुँदैनन्! कुनचाहिँ अधिकारी वा राजा आज रहेको स्थानमा उग्र र क्रूर तरिकाले पुगेको थिएन? के यी पदहरू लडाइँ र हत्यामार्फत प्राप्त गरिएका होइनन् र?” ख्रीष्टविरोधीहरूको यो दृष्टिकोणलाई हेर्दा, के तिनीहरूले परमेश्‍वर यावत् थोकमाथि सार्वभौम हुनुहुन्छ भन्‍ने तथ्य मान्छन्? (मान्दैनन्।) गैरविश्‍वासी संसारमा, यो बाँच्ने नियमबारे ख्रीष्टविरोधीहरूको यस्तो दृष्टिकोण हुन्छ। त्यसोभए, तिनीहरू मण्डलीमा रहने अवधिमा, के तिनीहरूले कार्य गर्दा त्यही रणनीतिहरू प्रयोग गर्नेछन्? के तिनीहरूले जीवनका उही नियमहरू पालना गर्नेछन्? यो अलिकति पनि परिवर्तन हुनेछैन। ख्रीष्टविरोधीहरू मण्डलीमा आउँदासमेत, तिनीहरूले कहिल्यै आफूलाई नियन्त्रणमा राख्ने वा सुधार्ने गर्दैनन्, तिनीहरूले कदापि यसो गर्दैनन्। तिनीहरूले यसो भन्छन्, “यदि तिमी अरूभन्दा उत्कृष्ट हुन चाहन्छौ भने, तिमीले रणनीतिहरू बोक्न सिक्नैपर्छ। वरिपरि सबै जना हुँदा, विशेषगरी प्रतिष्ठित मानिसहरू हुँदा, तिमीले देखावट गर्ने सक्दो प्रयास गर्नुपर्छ, र प्रभारी, अगुवा, र माथिलाई यो कुरा देखाउनुपर्छ। त्यसपछि तिमीले बढुवा प्राप्त गर्ने र महत्त्वपूर्ण पदहरूमा नियुक्त हुने मौका पाउनेछौ, र अरूभन्दा उत्कृष्ट हुने अवसर पाउनेछौ। त्यसका साथै, तिमीले मानिसहरूमाझ भएको बेलामा नभएको बेलाभन्दा फरक तरिकाले व्यवहार गर्न सिक्नैपर्छ, तिमीले छलमा संलग्न हुन सिक्नैपर्छ। मानिसहरूको अगाडि असल कामकुरा गर्नू, अनि भयानक, खराब, र काला कर्तुतहरू, अनि मानिसहरूलाई मन नपर्ने कामकुरा गोप्य रूपमा गर्नू। आफूलाई कहिल्यै कोहीसामु छर्लङ्ग नपार्नू। तिमीले मानिसहरूलाई आफ्नो उत्कृष्ट पाटो देखाउने, र राम्रोसँग आफ्नो भेष बदल्ने गर्नैपर्छ। तिमी साँच्चिकै जतिसुकै खराब भए पनि, तिमीले त्यसलाई राम्रोसँग ढाकछोप गर्नैपर्छ। मानिसहरूको साथ नगुमाउनू। तिमीले तिनीहरूको साथ गुमाएपछि, ढिला भइसकेको हुन्छ—त्यसपछि तिमीले कुनै मौका पाउनेछैनौ।” ख्रीष्टविरोधीहरू मण्डलीमा यस्ता रणनीतिहरू र बाँच्ने नियमहरूअनुसार पनि जिउँछन्।

यावत् थोकमाथि परमेश्‍वरको सार्वभौमिकता अनुभव गरेका र चिन्न पुगेका सारा दाजुभाइ-दिदीबहिनीहरूका गवाहीहरूलाई ख्रीष्टविरोधीहरूले कसरी हेर्छन्? ख्रीष्टविरोधीहरूले यसो भन्छन्, “मानिसहरूसँग दिमाग, सोच, र शिक्षा हुन्छ, र तिनीहरूले सम्पादन र रचनामार्फत, यी अनुभवात्मक गवाहीहरू बनाएका हुन्। वास्तवमा, यी सबै अनुभवात्मक गवाहीहरू मानिसहरूले कल्पना गरेका हुन्, ती सबै झूटा हुन्, र ती सबै असम्भव छन्। आफैले बनाउने भएको भए, म पनि अनुभवात्मक गवाहीहरू बनाउन सक्थेँ। म अनुभवात्मक गवाहीका दस-बिस वटा लेखहरू लेख्न सक्थेँ। मैले त्यसो गर्ने कष्ट नगरेको मात्र हो। के तिमीहरूलाई म तिमीहरूका सानातिना षड्यन्त्रहरू छर्लङ्गै देख्न सक्दिनँ जस्तो लाग्छ? के तिमीहरू देखावट गर्नका लागि मात्र यसो गरिरहेका छैनौ र? तिमीहरू यसलाई ईश्‍वरको गवाही दिने, ईश्‍वरको नामको गवाही दिने, र यावत् थोकमाथि ईश्‍वरको सार्वभौमिकताको गवाही दिने जस्ता राम्रा संज्ञाहरू दिन्छौ, र तिमीहरूले ईश्‍वरको गवाही दिएको भन्छौ, तर वास्तवमा, तिमीहरू आफ्नै गवाही दिन र अरूभन्दा उत्कृष्ट हुन मात्र त्यसो गरिरहेका हुन्छौ।” तिनीहरू परमेश्‍वरले मानिसहरूमाथि गर्नुभएको कामबारेका सारा गवाहीहरूको सच्चाइलाई मान्दैनन्। बाहिरी संसारका विभिन्‍न वातावरण र परिस्थितिहरू, र हरदेशका अवस्थाहरूका सन्दर्भमा भन्‍नुपर्दा, ख्रीष्टविरोधीहरू परमेश्‍वरले कसरी काम गरिरहनुभएको छ भनेर छर्लङ्गै देख्न सक्दैनन्, र परमेश्‍वरले बाहिरी संसारका वातावरणहरू सम्हाल्ने, परिवर्तन गर्ने, वा खडा गर्ने सन्दर्भमा भन्‍नुपर्दा, तिनीहरू उहाँले यो सबै गर्नुको अर्थ छर्लङ्ग देख्न सक्दैनन्। तिनीहरूले विश्वास गर्छन् कि “‘परमेश्‍वर यावत् थोकमाथि सार्वभौम हुनुहुन्छ’ भन्‍ने कुरा एउटा खोक्रो, उच्च सुनिने भनाइ मात्र हो। वास्तवमा, तिमी जुनसुकै देश गए पनि, तिमीले त्यस देशको सरकारको पालन गर्नुपर्छ नि, होइन? तिमी त्यस देशका सरकार अनि कानुनी बन्धनहरूको अधीनमा हुन्छौ, होइन र? के यसको अर्थ परमेश्‍वर यावत् थोकमाथि सार्वभौम छन् भन्‍ने भनाइ असफल हुन्छ भन्‍ने होइन र? उनले चाहे जसरी आफ्नो सार्वभौमिकता अभ्यास गरे पनि, के त्यसले कुनै पनि देशका सरकार र कानुनहरूलाई उछिन्‍न सक्छ?” त्यसकारण, मण्डली र मण्डलीको कामका लागि बाहिरी संसारको वातावरण र परिस्थिति प्रतिकूल हुनेबित्तिकै, ख्रीष्टविरोधीहरू गोप्य रूपमा खुसी महसुस गर्छन् र त्यसबारे हाँस्छन्, र आफ्ना पैशाचिक मुहारहरू प्रकाश गर्छन्। जब मण्डलीको काम सहज रूपमा अघि बढिरहेको हुन्छ, र परमेश्‍वरले त्यसलाई आशिषित र अगुवाइ गरिरहनुभएको हुन्छ, अनि सबथोक सही रूपमा चलिरहेको हुन्छ, जब बाहिरी संसारको वातावरणबाट कुनै हस्तक्षेप हुँदैन, अनि दाजुभाइ-दिदीबहिनीहरूका स्थितिहरू झन्-झन् राम्रा भइरहेका हुन्छन्, तब ख्रीष्टविरोधीहरूका हृदय बेचैन र अधैर्य हुन्छन्, तिनीहरूलाई अत्यन्तै ईर्ष्या, असहजता, र घृणा महसुस हुन्छ। तिनीहरूलाई किन घृणा महसुस हुन्छ? तिनीहरू परमेश्‍वर यो यावत् कुरामाथि सार्वभौम हुन सक्नुहुन्छ भनेर विश्‍वास गर्दैनन्। मण्डली भनेको परमेश्‍वरको घर हो, त्यो त्यही ठाउँ हो जहाँ परमेश्‍वरले उहाँको व्यवस्थापनको कार्य गर्नुहुन्छ, जहाँ परमेश्‍वरले मानवजातिलाई मुक्ति दिनुहुन्छ, जहाँ परमेश्‍वरको इच्छामा अवरोध हुँदैन, र जहाँ परमेश्‍वरका वचनहरूलाई मानिसहरूमा साकार र पुष्टि गर्न सकिन्छ। जब मण्डलीले राम्ररी काम गरिरहेको हुन्छ, त्यसले परमेश्‍वरको अख्तियारको वास्तविकता प्रस्तुत गर्छ, साथै यावत् थोकमाथि परमेश्‍वरको सार्वभौमिकता छ र यो साँचो हो भन्‍ने तथ्यलाई पुष्टि गर्छ। यो तथ्य स्थापित र पुष्टि भएपछि, त्यो ख्रीष्टविरोधीहरूको अनुहारमा ठूलो झापड हुन्छ। झापड खाएपछि, के ख्रीष्टविरोधीहरूले हृदयमा हर्ष, शान्ति, र आराम महसुस गर्छन्, कि अवज्ञा र क्रुद्ध महसुस गर्छन्? (तिनीहरूले अवज्ञा र क्रुद्ध महसुस गर्छन्।) तिनीहरू हृदयमा केका बारेमा सोचिरहेका हुन्छन्? तिनीहरू परमेश्‍वरलाई घृणा र इन्कार गर्छन्। यदि बाहिरी रूपमा मण्डली र दाजुभाइ-दिदीबहिनीहरूको परिस्थिति खासै राम्रो नभएको, यी मानिसहरू सतावट, दमन र बहिष्कारमा परिरहेको, र तिनीहरूसँग समाजमा कुनै हैसियत नभएको देखिएमा, ख्रीष्टविरोधीहरू हृदयमा निकै खुसी र प्रसन्‍न महसुस गर्छन्, तर जब परमेश्‍वरको काम र मण्डली जीवन सबै फस्टाइरहेका र निरन्तर रूपमा विकसित भइरहेका हुन्छन्, तब ख्रीष्टविरोधीहरू खुसी महसुस गर्दैनन्। तिनीहरूले किन खुसी महसुस गर्दैनन्? किनभने यो तिनीहरूका धारणाहरूसँग मिल्दै मिल्दैन, यो तिनीहरूले अपेक्षा नै नगरेको कुरा हो। परमेश्‍वरको सार्वभौमिकता र परमेश्‍वरका वचनहरू पूरा र साकार भएका हुन्छन्, जसले तिनीहरूका विचारहरू उल्ट्याएका हुन्छन्, त्यसकारण तिनीहरू दुःखी हुन्छन्। ख्रीष्टविरोधीहरूले देखाउने विचार र दृष्टिकोणहरू, साथै तिनीहरूका असन्तुष्टिका भावनाहरूका आधारमा भन्‍नुपर्दा, के तिनीहरू ठूलो रातो अजिङ्गरकै सरहको दृष्टिकोण बोक्दैनन् र? के तिनीहरूको प्रकृति सार ठूलो रातो अजिङ्गरकै सरह छैन र? यो पूर्ण रूपमा समान छ।

पूरै संसार, यावत् थोक, र सारा सृजित प्राणीहरूले पालना गर्ने व्यवस्था र नियमहरूका सन्दर्भमा ख्रीष्टविरोधीहरू यस्तो सोच्छन्: “प्रकृति र ऋतुहरू धेरै अघि निर्मित भएका थिए। यदि लामो समय जाडो भएमा, त्यसपछि गर्मी हुनेछ; यदि लामो समय गर्मी भएमा, त्यसपछि जाडो हुनेछ। जब पातहरू झर्ने समय आउँछ, हुरी चल्दा ती झर्ने नै छन्। के यो सबै अत्यन्तै सामान्य कुरा होइन र? यो कसरी ईश्‍वरको सार्वभौमिकता भयो? यो कसरी ईश्‍वरले तोकेको व्यवस्था भयो? ईश्‍वरका व्यवस्थाले के गर्न सक्छन्? मानिसहरूले कुनै परिणाम नभोगिकन धेरै जनावरहरूको हत्या गरेका छन्; मानवजाति अझै पनि पहिलेजस्तै जिइरहन्छ, होइन र? ईश्‍वर यावत् थोकमाथि सार्वभौम छन् भनिन्छ, त्यसोभए ईश्‍वरले ती कुराहरूमाथि सार्वभौमिकता राखेको मैले कसरी देख्दिनँ? ईश्‍वर यावत् थोकमाथि सार्वभौम छन् भनिन्छ, तर किन दुष्ट मानिसहरू सधैँ फस्टाउँछन् जबकि असल मानिसहरू कहिल्यै हाबी हुन पाउँदैनन्?” अन्त्यमा, तिनीहरू यो निष्कर्षमा पुग्छन्: “यस संसारमा कुनै मुक्तिदाता छैन; संसारसँग चालबाजी गर्ने त मानवजातिले हो। यस संसारलाई शासन गर्ने त संसारका देशहरूका महान् हस्ती र नेताहरूले हो, र यस संसारको परिदृश्य परिवर्तन गर्ने तिनै मानिसहरूले हो। ती महान् र सक्षम मानिसहरूबिना, संसार बरबाद हुनेथ्यो। जहाँसम्म ईश्‍वर यावत् थोकमाथि सार्वभौम छन् भन्ने कुरा छ, त्यो म देख्न सक्दिनँ। ईश्‍वर कसरी तीमाथि सार्वभौम छन्? म किन यो कुरा महसुस गर्न सक्दिनँ? म किन यो कुरा बुझ्न सक्दिनँ? किन यावत् थोकमाथिको ईश्‍वरको सार्वभौमिकतामा मानव धारणाहरूविपरीत धेरै कुराहरू पर्छन्?” तिनीहरूले यसलाई न त मान्‍न सक्छन् न स्विकार्न नै सक्छन्। यावत् थोकमाथि परमेश्‍वरको सार्वभौमिकता, यावत् थोकमाथि परमेश्‍वर सार्वभौम हुने तरिका, यावत् थोकमाथि परमेश्‍वरको सार्वभौमिकतामा उहाँले प्रकाश गर्नुहुने स्वभाव, परमेश्‍वरका कार्य सिद्धान्तहरू, परमेश्‍वरको सार, आदि कुराका सम्बन्धमा भन्‍नुपर्दा, सत्यता पछ्याउने मानिसहरूले आफ्नो जीवनकालमा यसको सानो टुक्रा मात्र बोध गर्न सक्छन्। तैपनि यो तिनीहरूलाई सृष्टिकर्ताका सार्वभौमिकता र प्रबन्धहरूप्रति समर्पित गराउन, सृष्टिकर्ताका सारा वचनहरूप्रति समर्पित गराउन, र सृष्टिकर्तालाई परमेश्‍वरका रूपमा मान्न लगाउन पर्याप्त हुन्छ। केही मानिसहरूले यसलाई थोरै बुझ्न सके पनि, तिनीहरूले त्यसलाई पूर्ण रूपमा बुझ्न असम्भव हुन्छ, किनकि परमेश्‍वरका धेरै कामहरू उहाँको हैसियत र पहिचानबाट गरिन्छन्, र यी कामहरू र सृजित मानिसहरूका सोच र अनुभूतिबीच सधैँ कुनै न कुनै अन्तर हुनेछ। अनि मानिसहरूले आफ्ना जीवनकालमा अनुभव गर्ने कामकुरामार्फत तिनीहरूले बुझ्न सक्ने थोरै कुरालाई सत्यता पछ्याउनेहरू, अन्तर्ज्ञान भएका र सत्यता बुझ्ने क्षमता भएकाहरूले मात्र बोध गर्न सक्छन्। कमजोर क्षमताका, अन्तर्ज्ञान नभएका र सत्यतालाई बिलकुलै प्रेम नगर्नेहरूले त, यति थोरै बुझाइसमेत हासिल गर्न सक्दैनन्। प्रायः भन्‍ने गरिन्छ कि परमेश्‍वरका सोचहरू मानिसका भन्दा उच्च हुन्छन्। यसको मतलब मानवहरू सधैँ सृष्टिकर्ताका सोचहरूको स्तरमा पुग्नबाट चुक्छन्, र तिनीहरूले थोरै बुझाइ प्राप्त गर्नु भनेको परमेश्‍वरको अनुग्रह हो। सत्यता पछ्याउनेहरूका हकमा, परमेश्‍वरका धेरै वचनहरू सुनेपछि, अनि धेरै सत्यताहरू बुझेपछि र अनुभव गरेपछि परमेश्‍वरको कामको अन्तिम चरण स्विकार्नेहरूले मात्र यो कुरा हासिल गर्न सक्छन्—यसका लागि जीवनभरको मेहनत आवश्यक पर्छ। परमेश्‍वरको पहिचानलाई आधारभूत रूपमा नकार्ने ख्रीष्टविरोधीहरू आफ्नो सारका हिसाबले, सत्यता वा सकारात्मक कुराहरूलाई प्रेम गर्दैनन्, र परमेश्‍वरको पहिचान र सारसँग सम्बन्धित कुनै पनि कुरालाई त झनै प्रेम गर्दैनन्, त्यसकारण तिनीहरू यावत् थोकमाथि परमेश्‍वरको सार्वभौमिकताको तथ्यलाई मान्ने बिन्दुमा कहिल्यै पुग्नेछैनन्। यस तथ्यलाई मान्ने कुरा सत्यताको बुझाइ र पछ्याइमा आधारित हुन्छ, तर ख्रीष्टविरोधीहरू सत्यतालाई नकार्छन्, सत्यताप्रति वितृष्ण हुन्छन्, परमेश्‍वरलाई घृणा गर्छन्, र त्यो भन्दा बढी, परमेश्‍वरको पहिचान र सारलाई घृणा गर्छन्। त्यसकारण, तिनीहरूका लागि, यावत् थोकमाथि परमेश्‍वरको सार्वभौमिकताको तथ्य सधैँ अनुपस्थित हुनेछ। “अनुपस्थित” भन्‍नुको अर्थ के हो? यसको अर्थ यी लन्ठकहरूले यावत् थोकमाथि परमेश्‍वरको सार्वभौमिकताको तथ्य कहिल्यै देख्ने वा बुझ्नेछैनन् भन्‍ने हो। त्यसकारण, तिनीहरू यो कुरा बोध गर्न सक्दैनन्। यावत् थोकमाथि परमेश्‍वरको सार्वभौमिकताभित्र धेरै कुराहरू समावेश हुन्छन्, र यसले धेरै सत्यताहरू, साथै परमेश्‍वरको बुद्धि, अनि परमेश्‍वरको पहिचान र सारलाई छुन्छ। परमेश्‍वर सार्वभौम हुनुहुने यावत् थोकका बीच उहाँले सबै कुरालाई कसरी योजनाबद्ध गर्नुहुन्छ? विधिहरू, समय, र यस मामलाबारे परमेश्‍वरका सोचविचारका हिसाबमा, उहाँको दिमागले त्यसलाई कसरी योजना गर्छ र खटाउँछ? यी पक्षहरूका आधारमा मूल्याङ्कन गर्दा, यावत् थोकमाथि परमेश्‍वरको सार्वभौमिकता कुनै सरल मामला होइन; यसमा निकै जटिल सम्बन्धहरू संलग्न हुन्छन्। आत्मिक बुझाइ हुँदै नभएका र सत्यतालाई नस्विकार्ने ख्रीष्टविरोधीहरूजस्ता लन्ठकहरूले, परमेश्‍वरले यावत् थोकमाथि सार्वभौमिकता राख्ने तरिका कहिल्यै बुझ्नेछैनन्। तिनीहरूले यो कहिल्यै बुझ्नेछैनन् भने, के तिनीहरूले यसलाई मान्न सक्छन् त? (सक्दैनन्।) कतिपयले यसो भन्छन्, “तिनीहरूले मान्दैनन् किनकि तिनीहरूले बुझ्न सक्दैनन्। यदि तिनीहरूले यो बुझ्न सक्ने भए, के तिनीहरूले यसलाई मान्नेथिएनन् र?” यो एउटा निचोड मात्र हो; निचोडहरू तर्कसँग मेल मात्रै खान्छन्, तिनीहरू तथ्यहरूअनुरूप हुन्छन् नै भन्‍ने हुँदैन। त्यसोभए, तथ्यहरूको सत्यताचाहिँ के हो? ख्रीष्टविरोधीहरूले यावत् थोकमाथि परमेश्‍वरको सार्वभौमिकताको तथ्यलाई कहिल्यै मान्नेछैनन्। अहिलेका लागि, ख्रीष्टविरोधीहरूबारे कुरा नगरौँ, बरु प्रधान स्वर्गदूत, शैतान, दियाबलस, ठूलो रातो अजिङ्गरबारे कुरा गरौँ। त्यसले परमेश्‍वरका चुनिएका मानिसहरूलाई सताउँछ, मण्डलीमा क्षति पुर्‍याउँछ, र परमेश्‍वरको काममा बाधा दिन्छ। जब परमेश्‍वरले त्यसमाथि विपत्ति ल्याउनुहुन्छ, जसले गर्दा त्यो आत्तिँदै छटपटिन थाल्छ, हतासिन्छ, पूरै अलमलमा पर्छ, तब त्यसले सामना गर्न सक्दैन, र अन्त्यमा कृपा याचना गर्छ, “म स्वर्गविरुद्ध फेरि कहिल्यै लड्नेछैनँ।” यस भनाइबाट कस्तो जानकारी बटुल्न सकिन्छ? ठूलो रातो अजिङ्गरले स्वर्गको, र परमेश्‍वरको अस्तित्वलाई मान्छ, तर त्यसको प्रकृति परिवर्तन हुँदैन; त्यसले परमेश्‍वरको अस्तित्वलाई माने पनि, त्यो अझै परमेश्‍वरविपरीत नै हिँड्छ र त्यसले उहाँको विरोध गर्छ। जब त्यसले परमेश्‍वरलाई हराउन सक्दैन, तब अबउप्रान्त स्वर्गसँग नलड्ने भन्दै कृपा याचना गर्छ। तर के त्यो साँच्चिकै वशमा परेको र कृपा याचना गरिरहेको हुन्छ? हुँदैन, जब त्यो निको हुन्छ, त्यसले लडाइँलाई निरन्तरता दिनेछ; यसको प्रकृति नै यही हो, र यसको प्रकृति बदलिँदैन। ख्रीष्टविरोधीहरूमा यही प्रकृति हुन्छ।

ख्रीष्टविरोधीहरूले यावत् थोकमाथि परमेश्‍वरको सार्वभौमिकताभित्र मानवजातिको नियतिमाथि उहाँको सार्वभौमिकतालाई कसरी हेर्छन्? यसमा अति सूक्ष्म मामला समावेश हुन्छ। यावत् थोकमाथि परमेश्‍वरको सार्वभौमिकताको कुरा आउँदा, “यावत् थोक” भन्‍ने अवधारणा स्थूल र ज्यादै वृहत् छ; ख्रीष्टविरोधीहरूले यो स्विकार्न सक्दैनन्, तिनीहरू यसप्रति अन्धा हुन्छन्, र यसलाई छर्लङ्गै देख्न सक्दैनन्। त्यसोभए, के ख्रीष्टविरोधीहरू परमेश्‍वरले तिनीहरूका आफ्नै नियतिमाथि कसरी सार्वभौमिकता राख्नुहुन्छ भन्ने कुराप्रति समर्पित हुन्छन्? के तिनीहरूले यो बोध गर्छन्? के तिनीहरूले यो बुझ्छन्? के तिनीहरूले यसलाई मान्न सक्छन्? झनै सक्दैनन्। ख्रीष्टविरोधीहरू आफ्ना वास्तविक जीवनका सारा राम्रा कुराहरू तिनीहरूले आफ्नै मेहनतले हासिल गरेको ठान्छन्। उदाहरणका लागि, यदि तिनीहरू कुनै विश्‍वविद्यालयमा भर्ना भएमा, तिनीहरूले यसको श्रेय आफ्नो पढाइमा राम्रो गरेकोलाई दिन्छन्, र तिनीहरू कुनै प्रतिष्ठित विश्‍वविद्यालयमा पढ्नकै लागि जन्मेका थिए भन्ने विश्‍वास गर्छन्। यदि तिनीहरूले राम्रो जीवन जिइरहेका छन् र पैसा कमाएका छन् भने, तिनीहरू आफू धनी हुन नै योग्य रहेको ठान्छन्, किनकि तिनीहरूले समृद्ध जीवन पाउनेछन्, र तिनीहरू अधिकारी र आर्थिक रूपमा समृद्ध, दुवै हुने भाग्य छ भनेर तिनीहरूलाई ज्योतिषीहरूले भनेका हुन्छन्। जब कामकुरा बिग्रिन्छन्, वा तिनीहरूले आशा गरेजस्तो हुँदैन, र तिनीहरूले कष्ट भोग्छन्, तब तिनीहरू गुनासो गर्न थाल्छन्, “मलाई नै किन यस्तो नराम्रो हुन्छ? मेरो भाग्य किन यति खराब छ? म अत्यन्तै अभागी छु!” तिनीहरूले यी कुराहरूलाई मानव दृष्टिकोणबाट अर्थ्याउने र हेर्ने गर्छन्। यदि सबथोक सहज रूपमा चलिरहेको छ भने, तिनीहरू निकै अभिमानी र घमन्डी बन्छन्, हरमोडमा देखावट गर्छन्, उग्र र डरलाग्दो मुद्रा देखाउँछन्, र ढिठ र अहङ्कारी तरिकाले आफूलाई आचरणमा ढाल्छन्; तर तिनीहरूले चाहेजस्तो नहुँदा तिनीहरू परमेश्‍वर र अन्य मानिसहरूलाई दोष दिन्छन्, र परिस्थितिलाई उल्टाएर त्यसबाट उम्किने उपाय खोज्ने प्रयास गर्छन्। तिनीहरू परमेश्‍वरले पूर्वनिर्धारित गर्नुहुने अनि गर्नुहुने सबथोक राम्रो हुन्छ भन्छन्, तर गोप्यमा, तिनीहरूले दिमाग खियाउँछन्, परिस्थितिलाई उल्टाउनका लागि हरमाध्यम प्रयोग गर्छन्, र त्यसबाट उम्किने वा त्यसलाई बदल्ने कोसिस गर्छन्, र यसो भन्छन्, “म मेरो भाग्य यति खराब छ र म अत्यन्तै अभागी छु भनेर विश्‍वास गर्न मान्दिनँ। म संसार अत्यन्तै अन्यायपूर्ण छ, मजस्तो सक्षम व्यक्तिले अन्त्यमा दिनको ज्योति देख्नेछैन, मेरो चम्किने समय कहिल्यै आउनेछैन भनेर विश्‍वास गर्न मान्दिन। वास्तवमा, नियति भनेको एउटा खोक्रो खबटा मात्र हो, यो त एउटा भनाइ मात्र हो; यो सबै आफ्नै मेहनत र सङ्घर्षहरूमा भर पर्छ। एउटा भनाइ नै छ, ‘अब्बल हुनका लागि ठूलो कष्ट सहनुपर्छ।’ यो नै सर्वोच्च मत हो; मैले यो कहिल्यै बिर्सनु हुँदैन, मैले यो प्रयोग गरेर आफूलाई प्रेरित गर्नैपर्छ।” तिनीहरूले परमेश्‍वरले गर्ने सबथोक राम्रो हुन्छ, परमेश्‍वर सबथोकमाथि सार्वभौम हुनुहुन्छ, र तिनीहरू परमेश्‍वरका योजनाबद्ध कार्य र प्रबन्धहरूमा समर्पित हुन्छन् भनेर बारम्बार भन्छन्, तर अन्त्यमा तिनीहरू “अब्बल हुनका लागि ठूलो कष्ट सहनुपर्छ” भन्छन्। सतहमा, तिनीहरूले आत्मिक शब्दहरू बोल्छन्, तर गोप्य रूपमा, तिनीहरूले कार्यान्वयन, अभ्यास र पछ्याउने सिद्धान्तहरू संसारसँग व्यवहार गर्ने शैतानका दर्शनहरू, तर्क, र सोच हुन्। के यसमा कुनै समर्पण हुन्छ? (हुँदैन।) ख्रीष्टविरोधीहरूले यावत् थोकमाथि परमेश्‍वरको सार्वभौमिकतालाई यसरी नै हेर्छन्, बुझ्छन् र लिन्छन्। यी प्रकटीकरण र उदाहरणहरूका आधारमा भन्‍नुपर्दा, के ख्रीष्टविरोधीहरूले यावत् थोकमाथि परमेश्‍वरको सार्वभौमिकता भएको तथ्यलाई मान्ने र त्यसमा विश्‍वास गर्ने गर्छन्, कि त्यसलाई शङ्का र निन्दा गर्छन्? (तिनीहरूले त्यसलाई शङ्का र निन्दा गर्छन्।) तिनीहरूले चाहे जे भने पनि, तिनीहरूका वास्तविक प्रकटीकरणहरूका आधारमा भन्‍नुपर्दा, ख्रीष्टविरोधीहरू मूलतः यावत् थोकमाथि परमेश्‍वरको सार्वभौमिकता हुन्छ भन्ने तथ्यलाई तिरस्कार गर्छन् र त्यसमा विश्‍वास गर्दैनन्। कतिपय ख्रीष्टविरोधीहरूले त बेतुके भनाइहरूसमेत राख्छन्: “तिमीले कसरी कुनै कुरातर्फ लागिपर्ने कार्य नगरी, अनि निष्क्रिय रूपमा ईश्‍वरको सार्वभौमिकताको प्रतीक्षा मात्र गर्न मिल्छ? के तिमीले आफ्नो खाना आफैले पकाउनुपर्दैन? के तिमीले केही पनि नगरी आकाशबाट फल प्राप्त होला भनेर प्रतीक्षा गर्न मिल्छ? ईश्‍वरले चाहे जसरी सार्वभौमिकता राखे पनि, मानिसहरूले कडा मेहनत गर्न र कदम चाल्न आवश्यक हुन्छ, होइन र?” ख्रीष्टविरोधीहरूले यावत् थोकमाथि परमेश्‍वरको सार्वभौमिकतालाई स्विकार्न नमान्‍ने मात्र नभई, त्यसलाई इन्कार्ने र गलत अर्थ्याउने समेत गर्छन्। तिनीहरूले त्यसलाई गलत अर्थ्याउनुको उद्देश्य के हो? तिनीहरूले कामना गर्ने सारा फाइदाहरूका लागि नैतिकताहीन रूपमा लड्न कुनै आधार र बहाना खोजिरहेका हुन्छन्। ख्रीष्टविरोधीहरूका विभिन्‍न प्रकटीकरणहरूका आधारमा भन्‍नुपर्दा, यावत् थोकमाथि परमेश्‍वरको सार्वभौमिकताको तथ्यबारे तिनीहरूको साँचो दृष्टिकोण के हो? अविश्‍वास, इन्कार, र निन्दा—यो नै तिनीहरूको साँचो दृष्टिकोण हो।

आज हामीले सङ्गति गरेका दुइटा बुँदाहरूमा, हामीले मुख्यगरी ख्रीष्टविरोधीहरूले परमेश्‍वरको अस्तित्वमा विश्‍वास नगर्ने प्रकटीकरणलाई चिरफार गर्‍यौँ। यो सङ्गति सुनेपछि, के तिमीहरूले कुनै बुझाइ प्राप्त गरेका छौ? कुन मानिसहरूमा यी समस्याहरू छन्? कस्तो प्रकारको व्यक्तिसँग ख्रीष्टविरोधीहरूको स्वभाव हुन्छ तर ख्रीष्टविरोधीहरूको सार हुँदैन, र ऊ परिवर्तन हुन सक्छ? कुन मानिसहरूमा उही समस्याहरू छन्, तर ख्रीष्टविरोधीहरूको सार छ, तिनीहरू परिवर्तन हुन सक्दैनन्, सदा परमेश्‍वरका शत्रु हुन्छन्, र मुक्तिका नभएर विनाशका पात्र हुन्? के तिमीहरूले पनि यी प्रकटीकरणहरू देखाउँछौ? के तिमीहरूलाई तिमीहरू परिवर्तन हुन सक्छौ जस्तो लाग्छ? के तिमीहरूले सत्यता स्विकार्न र यी सोचहरूलाई बदल्न र प्रतिस्थापित गर्न त्यसलाई प्रयोग गर्न सक्छौ? (सक्छौँ।) कुन मानिसहरू बदलिन सक्दैनन्? एकखाले व्यक्ति हुन्छ जो विलासी जीवन जिउने, दरबारजस्तै सजिसजाउ गरिएका ठूला घरहरूमा बस्ने, र थुप्रै विलासी गाडीहरू भएका गैरविश्‍वासीहरूलाई देखेपछि, लोभिन्छ र बिलौना गर्छ, “धनी हुनु, अधिकारी हुनु, सक्षम हुनु त गजब हुने रहेछ! ऊ किन यति सक्षम छ? ऊ किन यति भाग्यमानी छ? उसले आफ्नो पैसा कसरी कमायो?” जब तिनीहरूले कसैसँग सामाजिक हैसियत भएको देख्छन्, तब तिनीहरू उसलाई निकै चिल्लो घस्छन्, खुसामद गर्छन्, र उसको चापलुसी गर्ने कोसिस गर्छन्, उसका लागि जे पनि गर्न, जुनसुकै हदसम्म चाकरी गर्न तयार हुन्छन्। तिनीहरू समाजका दुष्ट प्रचलनहरूलाई अत्यन्तै मन पराउँछन् र प्रायः तिनको हिस्सा बन्‍ने चाहना राख्छन्, परमेश्‍वरमाथिको आस्थाले तिनीहरूलाई त्यसो गर्नबाट रोक्दा तनावग्रस्त हुन्छन्। अझ बढी, तिनीहरू संसारमा आफू पछाडि परेको महसुस गर्छन्; तिनीहरू एक्ला, असहाय, तिनीहरूलाई भरणपोषण गर्ने केही नभएको, तिनीहरूले कुनै सान्त्वना भेट्टाउन नसक्ने महसुस गर्छन्, र प्रायः विक्षिप्त महसुस गर्छन्। अर्को खाले व्यक्तिले पैसा र शक्ति भएकाहरूले समाजमा आफ्ना मामलाहरू सम्हाल्दा सफलताको आनन्द उठाएको देख्दा ठूलो प्रशंसा महसुस गर्छ र प्रायः यसो भन्दै वाहवाही गर्छ, “तिनीहरूले एक जना व्यक्तिको हत्या गरे, तर तिनीहरूसँग पैसा र सम्पर्क भएका कारण, तिनीहरू छोटो समय मात्र कारागारमा बसेर निस्के। त्यो नै वास्तविक क्षमता हो!” तिनीहरू समाजका यस्ता मानिसहरूलाई निकै सम्मान गर्छन् र उच्च मान्छन्। अझै अर्कोखाले व्यक्तिले समाजका संवेदनशील राजनीतिक विषयहरूलाई विशेष ध्यान दिन्छ र तीबारे गहन रूपमा चासो राख्छ, अनि राजनीतिसँग सम्बन्धित केही मामलाहरूमा साँच्चिकै संलग्न हुन र हाम फाल्नसमेत चाहन्छ। यी र यस्तै प्रकारका अन्य मानिसहरूसित, भित्र गहिराइमा, परमेश्‍वरप्रति ख्रीष्टविरोधीहरूसरह नै मनोवृत्ति हुन्छ: तिनीहरू परमेश्‍वरको अस्तित्वमा विश्‍वास गर्दैनन्, परमेश्‍वरको पहिचान, वा यावत् थोकमाथि परमेश्‍वरको सार्वभौमिकता छ भन्‍ने तथ्यलाई मान्दैनन्। यी मानिसहरू ख्रीष्टविरोधीहरूकै गिरोहमा पर्छन्। तिनीहरू मण्डली वा परमेश्‍वरको घरका होइनन् र अन्त्यमा पखालिनेछन्। तिनीहरू परमेश्‍वरमा विश्‍वास गर्नेहरूसित मिलेर रहन सक्दैनन् र तिनीहरूले हिँड्ने मार्ग परमेश्‍वरका मागहरूसित मिल्दैन। यी सबै मानिसहरू खतरनाक हुन्छन्; तिनीहरूले अहिलेसम्म कुनै दुष्टता नगरेका, र खुलेआम परमेश्‍वरलाई इन्कार, न्याय, वा निन्दा नगरेका, वा खुलेआम मानिसहरूलाई बहकाउमा नपारेका र मण्डलीमा हैसियतका लागि प्रतिस्पर्धा नगरेका भए पनि, तिनीहरूमा ख्रीष्टविरोधीहरूको सार हुन्छ, किनभने तिनीहरूले आधारभूत रूपमा परमेश्‍वरको पहिचानलाई मान्दैनन्, र यावत् थोकमाथि परमेश्‍वरको सार्वभौमिकता छ भन्‍ने तथ्यलाई त झनै मान्दैनन्। तिनीहरू दुष्ट शक्तिहरूका र शैतानको गिरोहका हिस्सा हुन्। तिनीहरू दुष्टता, र दियाबलसहरू र शैतानले प्रवर्द्धन गरेको कुनै पनि झूटा शिक्षा वा भ्रम, साथै संसारमा उत्पन्‍न हुने, चर्चित, वा फैलिएको कुनै पनि दुष्ट प्रचलनलाई श्रद्धा गर्छन्। तिनीहरू परमेश्‍वरको घरका वा मण्डलीका होइनन् र परमेश्‍वरको मुक्तिका पात्र होइनन्। यी मानिसहरू परमेश्‍वरका साँचो शत्रु हुन्, तिनीहरू ख्रीष्टविरोधी हुन्।

नोभेम्बर १४, २०२०


विषयवस्तु पन्ध्र: तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन् (भाग दुई)

आज, हामी ख्रीष्टविरोधीहरूका विभिन्‍न प्रकटीकरणहरूको पन्ध्रौँ विषयवस्तु: तिनीहरूले परमेश्‍वरको अस्तित्वमा विश्‍वास गर्दैनन्, र तिनीहरूले ख्रीष्टको सारलाई इन्कार गर्छन्—भन्‍नेबारे सङ्गति जारी राख्नेछौँ। हामीले यसअघिको सङ्गतिको क्रममा यो विषयलाई दुई भागमा विभाजन गर्‍यौँ। पहिलो भाग परमेश्‍वरको अस्तित्वमा ख्रीष्टविरोधीहरूको अविश्‍वासका विभिन्‍न प्रकटीकरणहरू हो, जसलाई हामीले थप दुई विषयवस्तुमा विभाजन गर्‍यौँ: पहिलो, ख्रीष्टविरोधीहरूले परमेश्‍वरको पहिचान र सार इन्कार गर्नु; दोस्रो, ख्रीष्टविरोधीहरूले यावत्‌ थोकमाथिको परमेश्‍वरको सार्वभौमिकता इन्कार गर्नु। पछिल्लोपटक, हामीले मूलतः ख्रीष्टविरोधीहरूले कसरी परमेश्‍वरको सार वा उहाँको स्वभावलाई मान्दैनन्, र ख्रीष्टविरोधीहरूले कसरी परमेश्‍वरले गर्ने सबै कुरा सत्यता हो र त्यसले उहाँको पहिचानलाई प्रतिनिधित्व गर्छ भन्‍ने कुरालाई मान्दैनन्, र ख्रीष्टविरोधीहरूले कसरी परमेश्‍वरले गर्ने सबथोकपछाडिका अर्थ र सत्यता निश्‍चय नै स्विकार्दैनन् भन्‍नेबारे सङ्गति गर्‍यौँ। ख्रीष्टविरोधीहरू शैतानको आराधना गर्छन्, शैतानलाई परमेश्‍वर मान्छन्, र शैतानका सारा भनाइ र दृष्टिकोणहरूलाई परमेश्‍वरको पहिचान, सार र उहाँले गर्ने सबथोकको मापन गर्ने आधार र मानकका रूपमा प्रयोग गर्छन्। त्यसकारण, तिनीहरू हृदयमा बारम्बार शैतानको कार्यलाई उच्च पार्छन् र आराधना गर्छन्, तिनीहरू शैतानका कार्यहरूको गुणगान र प्रशंसा गाउँछन्, र तिनीहरू परमेश्‍वरको पहिचान र सारको स्थान लिन शैतानलाई प्रयोग गर्छन्। अझ नराम्रो कुरा, शैतानले गर्ने सबथोक अनुमोदन गरेर त्यसका आधारमा तिनीहरूले हर मोडमा परमेश्‍वरका वचनहरू र कामबारे प्रश्‍न उठाउँछन् र धारणा र रायहरू बनाउँछन्, र अन्ततः उहाँका वचनहरू र कामलाई निन्दा गर्छन्। त्यसकारण, परमेश्‍वरलाई पछ्याउने क्रममा, ख्रीष्टविरोधीहरू परमेश्‍वरका वचनहरूलाई आफ्नो जीवन, सत्यता, वा जीवनको दिशा र लक्ष्यका रूपमा स्विकार्दैनन्। बरु, तिनीहरू हर मोडमा परमेश्‍वरको विरोध गर्छन्, र तिनीहरूका धारणा र कल्पनाहरू, शैतानका तर्क र सोचहरू, साथै शैतानका स्वभाव र विधिहरूद्वारा परमेश्‍वरको पहिचान र सार मापन गर्छन्। परमेश्‍वरलाई पछ्याउने क्रममा, तिनीहरू निरन्तर परमेश्‍वरलाई शङ्का, सन्देह र निगरानी गर्छन्, तिनीहरू सधैँ उहाँलाई आलोचना गर्छन्, र हृदयमा उहाँलाई हेला, निन्दा र इन्कार गर्छन्। ख्रीष्टविरोधीहरूले गर्ने यी सारा कामकुरा र तिनीहरूका विभिन्‍न प्रकटीकरणहरूले तिनीहरू परमेश्‍वरका अनुयायी, साँचो विश्‍वासी, वा सत्यता र सकारात्मक कुरा प्रेम गर्ने मानिसहरू होइनन्, बरु तिनीहरू त सत्यता र परमेश्‍वरका शत्रुहरू हुन् भन्‍ने कुरा वास्तवमै प्रमाणित गर्छन्। जब यी मानिसहरू परमेश्‍वरको घर, अर्थात् मण्डलीमा आउँछन्, तिनीहरू परमेश्‍वरको मुक्ति प्राप्त गर्न वा परमेश्‍वरसामु आउन र उहाँका वचनहरूलाई जीवनका रूपमा स्विकार्न आएका हुँदैनन्। त्यसोभए, तिनीहरू के गर्न आएका हुन्छन् त? जब यी मानिसहरू परमेश्‍वरको घरमा आउँछन्, पहिलो कुरा, तिनीहरू, कम्तीमा आफ्नो जिज्ञासालाई सन्तुष्ट पार्न खोजिरहेका हुन्छन्; दोस्रो कुरा, तिनीहरू यो लहर पछ्याउने इच्छा राख्छन्; र तेस्रो कुरा, तिनीहरू आशिष्‌हरू चाहन्छन्। तिनीहरूका अभिप्राय र उद्देश्यहरू यिनै हुन्, त्यत्ति हो। ख्रीष्टविरोधीहरूको प्रकृति सारका आधारमा मूल्याङ्कन गर्दा, तिनीहरू कहिल्यै परमेश्‍वरका वचनहरूलाई जीवनको रूपमा स्विकार्ने अभिप्राय राख्दैनन्, कहिल्यै परमेश्‍वरका वचनहरूलाई अभ्यासका सिद्धान्तहरू वा आफ्नो जीवनका दिशा र लक्ष्यका रूपमा लिने योजना गर्दैनन्, र कहिल्यै आफ्नै विचारहरू बदल्ने वा त्याग्ने, वा आफ्नै धारणाहरू रूपान्तरण गर्ने वा त्याग्ने, पूर्ण रूपमा पश्‍चात्ताप गर्न परमेश्‍वरसामु आउने, र उहाँसामु लम्पसार परेर उहाँलाई आफ्नो मुक्तिदाताको रूपमा स्विकार्ने योजना गर्दैनन्। तिनीहरूसित यस्ता कुनै अभिप्रायहरू हुँदैनन्। तिनीहरू आफ्ना महत्त्वाकाङ्क्षा र चाहनाहरू पूरा गर्नका निम्ति तिनीहरू कति महान्, कति सक्षम, कति शक्तिशाली, वरदानयुक्त, र प्रतिभाशाली छन्, तिनीहरू कसरी परमेश्‍वरको घरको खम्बा र मेरुदण्ड बन्‍न सक्छन्, र आदि इत्यादि भन्दै परमेश्‍वरसामु धाक-रवाफ देखाइरहन्छन्, र यसमार्फत परमेश्‍वरको घरमा उच्च मानिने, परमेश्‍वरद्वारा चिनिने, र परमेश्‍वरको घरमा बढुवा प्राप्त गर्ने लक्ष्य हासिल गर्ने उद्देश्य राख्छन्। त्यति मात्र होइन, तिनीहरू “यो जीवनमा सय गुणा र आउँदो संसारमा अनन्त जीवन प्राप्त गर्ने” आफ्नो महत्त्वाकाङ्क्षा, चाहना र योजना पनि पूरा गर्न चाहन्छन्। के तिनीहरूले कहिल्यै यी महत्त्वाकाङ्क्षा, चाहना र योजनाहरू त्यागेका हुन्छन्? के तिनीहरूले व्यक्तिपरक रूपमा यी समस्याहरू बुझ्न, त्याग्न, र समाधान गर्न सक्छन्? तिनीहरू कहिल्यै यसो गर्ने योजना गर्दैनन्। परमेश्‍वरका वचनहरूले चाहे जे भने पनि वा जे खुलासा गरे पनि, उहाँका वचनहरूलाई तिनीहरूले आफूसित जोड्न सके पनि, तिनीहरूलाई तिनीहरूका योजना, सोच, र अभिप्रायहरू परमेश्‍वरका वचनहरूविपरीत छन् र तीअनुरूप छैनन्, ती सत्यता सिद्धान्तहरूविपरीत जान्छन् र ती ख्रीष्टविरोधीहरूको स्वभावका प्रकटीकरणहरू हुन् भन्‍ने थाहा भए पनि, तिनीहरू अझै आफ्नै विचार, महत्त्वाकाङ्क्षा र चाहनाहरूमा अडिग रहन्छन्, र तिनीहरूसित आफूलाई बदल्ने, आफ्ना विचारहरू सुल्ट्याउने, आफ्ना महत्त्वाकाङ्क्षा र चाहनाहरू त्याग्ने, र परमेश्‍वरको खुलासा, न्याय, सजाय, र काटछाँट स्विकार्न उहाँसामु आउने कुनै योजना हुँदैनन्। यी मानिसहरू हृदयमा हठी मात्र हुँदैनन्, अहङ्कारी र अभिमानी पनि हुन्छन्—तिनीहरू पूर्ण रूपमा असमझ हुने गरी अहङ्कारी हुन्छन्। त्यो सँगसँगै, तिनीहरू हृदयको गहिराइमा परमेश्‍वरले बोल्‍नुभएका हरेक वचनप्रति गहन रूपमा वितृष्ण हुन्छन् र तिनलाई घृणा गर्छन्; तिनीहरू परमेश्‍वरले गर्नुहुने भ्रष्ट मानवजातिको प्रकृति सारको खुलासा, र विभिन्‍न भ्रष्ट स्वभावहरूको खुलासालाई घृणा गर्छन्। तिनीहरू बिना कारण परमेश्‍वर र सत्यतालाई घृणा गर्छन्, सत्यता पछ्याउने र परमेश्‍वरले प्रेम गर्नुहुनेहरूलाई समेत घृणा गर्छन्। यसले ख्रीष्टविरोधीहरूको स्वभाव वास्तवमै दुष्ट हुन्छ भनेर पूर्ण रूपमा देखाउँछ। परमेश्‍वर र सत्यताप्रति तिनीहरूका अकारण घृणा, शत्रुता, विरोध, आलोचना, र इन्कारले पनि ख्रीष्टविरोधीहरूमा वास्तवमै क्रूर स्वभाव हुन्छ भन्‍ने देखाउँछ।

ख्रीष्टविरोधीहरूका विभिन्‍न स्वभावहरू भ्रष्ट मानवजातिमा हुने स्वभावका ठेट उदाहरणहरू हुन्, र ख्रीष्टविरोधीहरूका विभिन्‍न स्वभावहरूको गम्भीरता कुनै पनि साधारण भ्रष्ट तुल्याइएको व्यक्तिको भन्दा बढी हुन्छ। परमेश्‍वरले चाहे जति गहन वा ठोस रूपमा मानवजातिका भ्रष्ट स्वभावहरू खुलासा गर्नुभए नि, ख्रीष्टविरोधीहरूले यसलाई इन्कार र अस्वीकार गर्छन्, यसलाई सत्यता वा परमेश्‍वरको कामका रूपमा स्विकार्दैनन्। तिनीहरू पर्याप्त मात्रामा दुष्ट, निर्मम, दुर्जन, अनिष्टकर र द्वेषपूर्ण हुनु नै अन्ततः अडिग रूपमा खडा हुने, र यो समाज र दुष्ट प्रवृत्तिहरूमाझ अन्त्यसम्‍मै पृथक्‌ देखिने र आफ्नो स्थान कायम राख्ने एउटै उपाय हो भनेर मात्र मान्छन् र विश्‍वास गर्ने गर्छन्। यो ख्रीष्टविरोधीहरूको तर्क हो। त्यसकारण, ख्रीष्टविरोधीहरूले परमेश्‍वरको धर्मी र पवित्र सारप्रति, परमेश्‍वरको विश्‍वसनीयता र सर्वशक्तिमान्‌ताप्रति, साथै यस्तै अन्य सकारात्मक कुराहरूप्रति शत्रुता र घृणा पाल्छन्। मानिसहरूले परमेश्‍वरको पहिचान, सार र उहाँको सारा कामको चाहे जसरी गवाही दिए पनि, र जति नै ठोस र साँचो रूपमा त्यसो गरे पनि, ख्रीष्टविरोधीहरूले स्विकार्दैनन्, तिनीहरूले यो परमेश्‍वरको काम हो, यसभित्र खोज्‍नुपर्ने सत्यता हुन्छ, वा यो परमेश्‍वरबारे ज्ञानको मानवजातिको सबैभन्दा राम्रो शैक्षिक सामग्री र गवाही हो भनेर मान्दैनन्। यस विपरीत, ख्रीष्टविरोधीहरू शैतानले जानीजानी वा अनजानमै गर्ने हरेक सानो कामको प्रशंसामा लम्पसार पर्छन्। शैतानले गर्ने कामकुराहरूलाई मानवजातिमाझ कुलीन वा नीच मानिए पनि, ख्रीष्टविरोधीहरूले यी कुरालाई एकैरूपमा स्वीकार, विश्‍वास, आराधना, र अनुसरण गर्छन्। तर एउटा कुराबाट चाहिँ ख्रीष्टविरोधीहरूलाई छटपटी हुन्छ: बुद्धले मानिसहरूलाई शुद्ध भूमिमा पुर्‍याउन सक्छु भनेको छ, र ख्रीष्टविरोधीहरू सोच्छन्: “यो शुद्ध भूमि स्वर्गको राज्य र परमेश्‍वरले भनेको स्वर्गभन्दा निकृष्ट भएझैँ देखिन्छ—यो खासै आदर्शमयी छैन। शैतान शक्तिशाली छ, र त्यसले मानिसहरूलाई असीमित लाभहरू दिन सक्ने, र तिनीहरूका सारा महत्त्वाकाङ्क्षा र चाहनाहरू पूरा गर्न सक्ने भए पनि, त्यसले गर्न नसक्ने कुरा भनेको मानिसहरूलाई प्रतिज्ञा दिने, र स्वर्गको राज्य प्रवेश गर्न र अनन्त जीवन प्राप्त गर्न सक्षम तुल्याउने हो। शैतानले यस्तो दाबी गर्ने आँट गर्दैन, न त त्यसले यस्तो कुरा हासिल गर्न नै सक्छ।” हृदयको गहिराइमा, ख्रीष्टविरोधीहरूले यो असोचनीय, र साथसाथै, सबैभन्दा पछुताउनुपर्ने कुरा हो भन्‍ने महसुस गर्छन्। त्यसकारण, अनिच्छापूर्वक परमेश्‍वरलाई पछ्याउँदा, तिनीहरू झन् ठूला आशिष्‌हरू कसरी प्राप्त गर्ने, र तिनीहरूका चाहना र महत्त्वाकाङ्क्षाहरू कसले पूरा गर्न सक्छ भन्‍नेबारे अझै तानाबाना बुन्छन्। तिनीहरूले हिसाब गरेको गर्‍यै गर्छन्, र अन्ततः तिनीहरूसँग परमेश्‍वरको घरमै रहने सम्झौता गर्नुको विकल्पै हुँदैन। ख्रीष्टविरोधीहरूका यी प्रकटीकरणहरूका आधारमा हेर्दा, परमेश्‍वरप्रति तिनीहरूको मनोवृत्ति र दृष्टिकोण के हुन्छ? के तिनीहरूमा अलिकति पनि साँचो विश्‍वास हुन्छ त? के तिनीहरूमा परमेश्‍वरमाथिको साँचो आस्था हुन्छ त? के तिनीहरूले परमेश्‍वरका कार्यहरूलाई अलिकति पनि मान्यता दिन्छन् त? के तिनीहरूले परमेश्‍वरका वचनहरू सत्यता, जीवन र मार्ग हुन् भन्‍ने तथ्यलाई हृदयबाटै “आमेन” भन्‍न सक्छन् त? परमेश्‍वरले मानवजातिमाझ यस्तो महान् काम गर्नुभएको छ—के ख्रीष्टविरोधीहरूले परमेश्‍वरको महान् शक्ति र धर्मी स्वभावलाई हृदयको गहिराइबाटै प्रशंसा गर्न सक्छन् त? (सक्दैनन्।) यसको ठ्याक्कै कारण के हो भने, ख्रीष्टविरोधीहरूले परमेश्‍वरको पहिचान, सार र उहाँको सारा काम इन्कार्ने भएरै तिनीहरूले उहाँलाई पछ्याउने क्रममा निरन्तर आफूलाई उच्च पार्ने र आफूबारे गवाही दिने गर्छन्, साथै मानिसहरूको निगाह र हृदय जित्ने कोसिस गर्छन्, र मानिसहरूको हृदय नियन्त्रणमा राख्ने र थुन्‍नेसमेत कोसिस गर्छन्, अनि परमेश्‍वरका चुनिएका मानिसहरूका लागि उहाँसित प्रतिस्पर्धा गर्छन्। यी सबै प्रकटीकरणहरूले यो प्रमाणित गर्छन् कि ख्रीष्टविरोधीहरूले कहिल्यै पनि परमेश्‍वरको पहिचान र सारलाई मान्दैनन्, वा मानवजाति र यावत्‌ थोक सृष्टिकर्ताको सार्वभौमिकताअन्तर्गत पर्छन् भनेर मान्‍दैनन्। परमेश्‍वरको अस्तित्वका सम्बन्धमा ख्रीष्टविरोधीहरूमा हुने विचार, प्रकटीकरण र खुलासाहरूबारे यसअघि हामीले चिरफार गरेको कुरा यही हो। परमेश्‍वरको अस्तित्व सम्बन्धमा ख्रीष्टविरोधीहरूसँग यी विचार र प्रकटीकरणहरू हुने हुनाले, ख्रीष्ट, देहधारी परमेश्‍वरप्रति तिनीहरूको मनोवृत्ति कस्तो हुन्छ त? के तिनीहरूले साँच्चिकै उहाँलाई विश्‍वास गर्न, मान्न, पछ्याउन र उहाँमा समर्पित हुन सक्छन्? (सक्दैनन्।) परमेश्‍वरको अस्तित्वप्रति ख्रीष्टविरोधीहरूको व्यवहार हेर्दा, तिनीहरूले परमेश्‍वरको आत्माप्रति यस्तो मनोवृत्ति पाल्छन्, त्यसैले परमेश्‍वरको देहधारी देहप्रति तिनीहरूको मनोवृत्ति उहाँको आत्माप्रतिभन्दा बढी घृणित हुन्छ, र त्यसका झनै प्रस्ट र गम्भीर प्रकटीकरणहरू हुन्छन् भनेर भन्नै पर्दैन।

आ. ख्रीष्टविरोधीहरूले ख्रीष्टको सार इन्कार गर्छन्

आज, हामी ख्रीष्टविरोधीहरूले, ख्रीष्ट अर्थात् परमेश्‍वरको देहधारी देहलाई कस्तो व्यवहार गर्छन् भन्‍नेबारे, परमेश्‍वरको अस्तित्वमाथि तिनीहरूको अविश्‍वासमा आधारित भएर, सङ्गति गर्नेछौँ। ख्रीष्टविरोधीहरूले परमेश्‍वरको अस्तित्वमा विश्‍वास गर्दैनन् भन्‍ने कुरा व्यापक रूपमा मानिएको तथ्य हो। यो सबै सङ्गति, खुलासा, र चिरफारपश्‍चात्‌, के तिमीहरूले ख्रीष्टविरोधीहरूका स्वभाव र प्रकटीकरणहरूबारे केही ठोस बुझाइ प्राप्त गरेका छौ? तिनीहरूले देहधारी परमेश्‍वरले गरेको काम, वा परमेश्‍वर देह बनेको तथ्य स्विकारे वा नस्विकारे पनि, वास्तवमा, तिनीहरूले परमेश्‍वरको अस्तित्वलाई इन्कार गर्छन्। त्यसैले, तिनीहरू ठ्याक्कै कस्ता मानिसहरू हुन्? ठ्याक्कै भन्‍नुपर्दा, तिनीहरू अवसरवादी अविश्‍वासीहरू हुन्, तिनीहरू फरिसीहरू हुन्। तिनीहरूमध्ये कतिपय त प्रस्ट रूपमै दुष्ट देखिन्छन्, जबकि अरूचाहिँ परिष्कृत, सम्मानजनक, र आदर्शमयी व्यवहारसहित नम्र देखिन्छन्—तिनीहरू खाँटी फरिसीहरू हुन्। यी दुई दुष्ट देखिनेहरू र भक्त देखिने तर दुष्ट नदेखिनेहरू, यी दुई थरीका मानिसहरूको कुरा आउँछ, यदि तिनीहरूले मूलभूत रूपमा परमेश्‍वरको अस्तित्वमा विश्‍वास गर्दैनन् भने, के हामीले तिनीहरू अविश्‍वासी हुन् भन्‍न मिल्छ? (मिल्छ।) आज हामी अविश्‍वासीहरूमा ख्रीष्टप्रति के-कस्ता विचार र मनोवृत्तिहरू हुन्छन्, तिनीहरूले ख्रीष्टका विभिन्‍न पक्षहरूप्रति कस्ता प्रकटीकरणहरू देखाउँछन्, र हामीले यी प्रकटीकरणहरूमार्फत ख्रीष्टविरोधीहरूको सार कसरी बुझ्न सक्छौँ भन्‍नेबारे सङ्गति गरिरहेका छौँ।

क. ख्रीष्टविरोधीहरू ख्रीष्टको उत्पत्तिलाई कसरी लिन्छन्

जब ख्रीष्टको कुरा आउँछ, जो विशेष पहिचान भएको एक साधारण व्यक्ति हुनुहुन्छ, मानिसहरूले प्राय: के-के कुरामा सबैभन्दा बढी चासो राख्छन्? सर्वप्रथम, के धेरै मानिसहरूले उहाँको उत्पत्तिबारे चासो राख्दैनन् र? त्यही नै मानिसहरूको ध्यानको केन्द्रबिन्दु हुन्छ। त्यसैले, पहिला ख्रीष्टविरोधीहरूले ख्रीष्टको उत्पत्तिलाई कसरी लिन्छन् भन्‍नेबारे सङ्गति गरौँ। यसबारे सङ्गति गर्नुअघि, परमेश्‍वर देहधारी बन्‍नुहुँदा उहाँले उहाँको देहको उत्पत्तिका विभिन्‍न पक्षहरूको कसरी योजना गर्नुभयो भन्‍नेबारे कुरा गरौँ। सबैलाई थाहै छ, अनुग्रहको युगको अवधिमा, ख्रीष्टलाई पवित्र आत्माले गर्भाधान गर्नुभएको र एउटी कुमारीले जन्माएको हो। उहाँ अत्यन्तै साधारण, सामान्य परिवारमा जन्मिनुभएको थियो, जसलाई आजको दिनमा सर्वसाधारणको घर भनिनेथ्यो। उहाँ कुनै धनी, आधिकारिक, वा प्रतिष्ठित ठूलो परिवारमा जन्मिनुभएको थिएन—उहाँ त गोठमा जन्मिनुभएको थियो, जुन निकै असोचनीय र सबैको कल्पनाभन्दा बाहिरको कुरा थियो। परमेश्‍वरको पहिलो देहधारी देहको उत्पत्तिको हरेक पक्ष हेर्दा, देहधारी परमेश्‍वर जन्मिनुभएको परिवार निकै साधारण थियो। उहाँकी आमा, मरियम पनि साधारण नै थिइन्, र कुनै विशिष्ट व्यक्ति थिइनन्, र उनमा निश्‍चय नै कुनै विशेष शक्ति, वा असाधारण र अद्वितीय प्रतिभाहरू थिएनन्। तर, उनी कुनै अविश्‍वासी वा गैरविश्‍वासी नभएर परमेश्‍वरको अनुयायी थिइन् भन्‍ने कुरा याद गर्नलायक छ। यो निकै महत्त्वपूर्ण कुरा हो। मरियमका श्रीमान्‌ यूसुफ सिकर्मी थिए। सिकर्मी भनेको एकप्रकारको शिल्पकार हो, र उनको आय औसत थियो, तर उनी धनी थिएनन् र उनीसँग खर्च गर्ने धेरै पैसा थिएन। यद्यपि, उनी अत्यन्तै गरिबचाहिँ थिएनन्, र उनले आफ्नो परिवारका सारा आधारभूत आवश्यकताहरू पूरा गर्न सक्थे। प्रभु येशू यस्तो परिवारमा जन्मिनुभएको थियो; आजको दिनको आय र जीवनयापनका मानकहरूका आधारमा भन्‍ने हो भने, उहाँको परिवारलाई बल्लबल्ल मध्यम वर्गीय कहलिन सकिन्थ्यो। के यस्तो परिवारलाई मानवजातिमाझ कुलीन मानिनेथियो कि निम्न स्तरीय? (निम्न स्तरीय।) त्यसकारण, प्रभु येशू जुन परिवारमा जन्मिनुभएको थियो, त्यो चर्चित, धनी, वा प्रतिष्ठित छँदै थिएन, र आजकाल उच्च वर्गीय मानिनेजस्तो त झनै थिएन। धनी वा उच्च हैसियत भएका परिवारका छोराछोरीहरू बाहिर जाँदा, मानिसहरू प्रायः तिनीहरूलाई घेर्छन्, र तिनीहरूको वरपर झुम्मिन्छन्, तर प्रभु येशूको परिवार त्यसको उल्टो थियो। उहाँ विलासी जीवन अवस्था वा उल्लेखनीय हैसियतबिनाको परिवारमा जन्मिनुभएको थियो। त्यो नजरअन्दाज गरिने र मानिसहरूले बेवास्ता गर्ने निकै साधारण परिवार थियो, र कोही पनि उनीहरूको प्रशंसा गाउने र उनीहरूको वरपर झुम्‍मिने गर्दैनथे। त्यो समयको त्यस्तो पृष्ठभूमि र सामाजिक वातावरणमा, के ख्रीष्ट उच्च शिक्षा प्राप्त गर्ने वा उपल्लो समाजका विभिन्‍न जीवनशैली, सोचविचार, दृष्टिकोण आदि इत्यादिद्वारा प्रभावित र सङ्क्रमित हुने अवस्थामा हुनुहुन्थ्यो त? प्रस्ट रूपले नै हुनुहुन्थेन। उहाँले सामान्य शिक्षा प्राप्त गर्नुभयो, घरमै धर्मशास्‍त्रहरू पढ्नुभयो, उहाँका आमाबुबाको मुखबाट कथाहरू सुन्‍नुभयो, र उनीहरूसँगै मण्डली सेवाहरूमा सहभागी हुनुभयो। सबै हिसाबमा, प्रभु येशूको उत्पत्ति र उहाँ हुर्कनुभएको परिवेश प्रतिष्ठित, वा मानिसहरूले कल्पना गरेजस्तो कुलीन थिएनन्। उहाँ जुन वातावरणमा हुर्किनुभयो, त्यो कुनै साधारण व्यक्तिकै जस्तो थियो। उहाँको दैनिक जीवन सरल र साधारण थियो, उहाँका जीवन अवस्थाहरू औसत व्यक्तिकै जस्ता थिए, ती विशेष थिएनन्, र उहाँसँग समाजका माथिल्लो तहका विशेष र श्रेष्ठतर जीवन अवस्थाहरू थिएनन्। पहिलो देहधारी परमेश्‍वर जन्मिनुभएको परिवेश, र उहाँ हुर्किनुभएको वातावरण यही थियो।

यस पटक देहधारी परमेश्‍वरको लिङ्ग पछिल्लो पटक भन्दा पूरै फरक भए पनि, उहाँको पारिवारिक पृष्ठभूमि उस्तै गरी साधारण, र उल्लेखनीय हैसियतबिनाकै छ। कतिपयले सोध्छन्, “कति साधारण?” अहिलेको युगमा, साधारण भन्‍नुको अर्थ सामान्य जीवन वातावरण हो। ख्रीष्ट एक श्रमिकको परिवारमा जन्मिनुभयो, जुन परिवार जीविकोपार्जनका लागि ज्यालामा निर्भर हुन्छ, जसले आफ्ना आधारभूत आवश्यकताहरू पूरा गर्न सक्छ, तर धनीहरूजतिकै सम्पन्‍न हुँदैन। ख्रीष्टको साधारण मानिसहरूसँग उठबस थियो, र उहाँले साधारण मानिसहरूकै जीवन जिउनुभयो; उहाँ यस्तै वातावरणमा जिउनुभएको थियो, त्यसमा विशेष कुरा केही थिएन। सामान्यतया, के श्रमिक परिवारका छोराछोरीहरू कलात्मक सीप सिक्ने अवस्थामा हुन्छन् र? के तिनीहरूसँग उच्च समाजमा प्रचलित विभिन्‍न विचारहरूसित परिचित हुने अवसर हुन्छ र? (हुँदैन।) तिनीहरू विभिन्‍न सीपहरू सिक्ने अवस्थामा नहुने मात्र नभई, अझ बढी, तिनीहरूसँग उच्च समाजका मानिस, घटना, र कामकुराहरूसित अन्तरक्रिया गर्ने अवसरहरूसमेत हुँदैन। यो दृष्टिकोणबाट हेर्दा, यसपटक देहधारी परमेश्‍वर निकै साधारण परिवारमा जन्मिनुभएको छ। उहाँका आमाबुबा सम्मानित तरिकाले दिन कटाउने मानिसहरू हुन्, उनीहरूको जीविका उनीहरूका काम र जागिरमा निर्भर छ, र उनीहरूका जीवन अवस्थाहरू औसत छन्। यस्ता अवस्थाहरू आधुनिक समाजमा सबैभन्दा आम छन्। गैरविश्‍वासीहरूको दृष्टिकोणबाट हेर्दा, ख्रीष्टको जन्म वातावरणमा कुनै श्रेष्ठतर परिस्थितिहरू थिएनन्, र उहाँको पारिवारिक पृष्ठभूमि वा जीवनको गुणस्तरमा घमण्ड गर्नलायक केही थिएन। कतिपय प्रसिद्ध मानिसहरू विद्वत्तापूर्ण परिवारमा जन्मेका छन्; तिनीहरूका पुर्खाहरू सबै शिक्षक र वरिष्ठ बुद्धिजीवी थिए। तिनीहरू यही वातावरणमा, यससँगैको विद्वत्तापूर्ण परिवारको शैली र चालढालसँगै हुर्किए। के परमेश्‍वरले उहाँको देहधारी देहका लागि त्यस्तै पारिवारिक पृष्ठभूमि रोज्नुभयो त? रोज्नुभएन। यस पटक पनि देहधारी परमेश्‍वरको विशिष्ट पारिवारिक पृष्ठभूमि र नामी सामाजिक हैसियत छैन, र उहाँसित श्रेष्ठतर जीवन वातावरण हुनु त झन् परै जाओस्—उहाँको परिवार अत्यन्तै साधारण परिवार हो। देहधारी परमेश्‍वरले किन यस्तो परिवार, जीवन वातावरण, र हुर्किने पृष्ठभूमि रोज्नुभयो भन्‍नेबारे अहिले नै छलफल गरी नहालौँ; हामी अहिलेका लागि यसको महत्त्वबारे कुरा गर्नेछैनौँ। ल भन् त, के कतिपय मानिसहरू ख्रीष्ट विश्‍वविद्यालय जानुभयो कि भएन भन्‍नेबारे चासो राख्दैनन् र? म तिमीहरूलाई सत्य कुरा भन्‍नेछु: कलेजको प्रवेश परीक्षा दिनुअघि नै म विद्यालय जान छोडेँ र मैले १७ वर्षको उमेरमै घर छोडेँ। त्यसोभए, के म विश्‍वविद्यालय गएँ त? (जानुभएन।) तिमीहरूका लागि यो खबर नराम्रो हो कि राम्रो हो? (मलाई लाग्छ, यो जानेर केही फरक पर्दैन, यो परमेश्‍वरलाई पछ्याउनुसँग असान्दर्भिक छ।) त्यो सही दृष्टिकोण हो। मैले यसअघि यो कुरा कहिल्यै उल्लेख गरेको छैन, मैले यो कुरा लुकाउन वा ढाकछोप गर्न चाहेर होइन, बरु यो भन्‍नु जरुरी नभएर मैले भनिनँ, किनभने यस्ता कुराहरू परमेश्‍वरलाई जान्‍नु र पछ्याउनुसँग पूरै असान्दर्भिक छन्। देहधारी परमेश्‍वरको जन्मको पृष्ठभूमि, उहाँको पारिवारिक वातावरण, र उहाँ हुर्कनुभएको वातावरणले परमेश्‍वर वा देहधारी परमेश्‍वरलाई चिन्‍नमा कुनै प्रभाव पार्दैनन्, र यससँग यी कुराहरूको वास्तवमै कुनै सम्बन्ध हुँदैन, तैपनि किन म यहाँ यी मामलाहरू सम्बोधन गरिरहेको छु त? यो कुरा आज हामीले चिरफार गरिरहेको ख्रीष्टविरोधीहरूको ख्रीष्टसम्बन्धी एउटा विचारसँग जोडिएको छ। परमेश्‍वरले उहाँको देहधारी देहका लागि कुनै नामी हैसियत, कुलीन पहिचान, वा विशिष्ट परिवार र सामाजिक पृष्ठभूमि रोज्नुभएन, र उहाँले आफ्नो हुर्काइका लागि श्रेष्ठतर, निस्फिक्री, सम्पन्‍न, विलासी वातावरण त झनै रोज्नुभएन। परमेश्‍वरले उच्च शिक्षा लिन सक्ने वा उपल्लो समाजको सम्पर्कमा आउने पारिवारिक पृष्ठभूमि पनि रोज्नुभएन। परमेश्‍वर देहधारी बन्नुहुँदा उहाँले रोज्‍नुभएका यी पक्षहरूलाई ख्याल गर्दा, के यी कुराहरूले ख्रीष्ट जुन काम गर्न आउनुभएको थियो, त्यसमा कुनै प्रभाव पार्थे र? (पार्थेनन्।) उहाँको पछिल्लो कामको प्रक्रिया, प्रकृति, र नतिजाहरू हेर्दा, यी पक्षहरूले परमेश्‍वरको कामका योजना, कदम, वा नतिजाहरूमा कुनै पनि तरिकाले असर गर्दैनन्, बरु त्यस विपरीत, उहाँको रोजाइका यी पक्षहरूको एउटा निश्‍चित फाइदा छ, जुन के हो भने, उहाँले यस्तो वातावरणमा जन्मिन रोज्नु परमेश्‍वरका चुनिएका मानिसहरूको मुक्तिका लागि झनै लाभदायक छ, किनभने तिनीहरूमध्येका ९९ प्रतिशत मानिसहरू त्यस्तै पृष्ठभूमिबाट आउँछन्। यो देहधारी परमेश्‍वरको उत्पत्तिको महत्त्वको एउटा पक्ष हो, जुन मानिसहरूले बुझ्नुपर्छ।

भर्खरै, मैले ख्रीष्टको जन्मको पृष्ठभूमि र वातावरणबारे सरल, फराकिलो रूपमा कुरा गरेँ, ताकि तिमीहरूलाई यसबारे सामान्य बुझाइ मिलोस्। अब, ख्रीष्टविरोधीहरूले देहधारी परमेश्‍वरको उत्पत्तिलाई कसरी लिन्छन् भन्‍ने कुरालाई चिरफार गरौँ। पहिलो कुरा त, ख्रीष्टविरोधीहरूले ख्रीष्टको जन्मको वातावरण र पृष्ठभूमिलाई गुप्त रूपले तिरस्कार गर्छन् र त्यसप्रति अवज्ञा महसुस गर्छन्। तिनीहरूले किन यसलाई तिरस्कार गर्छन् र त्यसप्रति अवज्ञा महसुस गर्छन्? किनभने तिनीहरूले आफूभित्र सोच र धारणाहरू पालेका हुन्छन्। यसबारे तिनीहरूको दृष्टिकोण के हुन्छ? “परमेश्‍वर सृष्टिकर्ता हुनुहुन्छ, उहाँ सबैभन्दा माथि सर्वोच्च हुनुहुन्छ, उहाँ स्वर्गभन्दा माथि, साथै मानवजाति र अन्य सारा सृजित प्राणीहरूभन्दा माथि हुनुहुन्छ। यदि यो व्यक्ति परमेश्‍वर हो भने, उहाँ मानवजातिमाझ सबैभन्दा उच्च स्थानमा उठ्नुपर्छ।” तिनीहरूले उहाँ सबैभन्दा उच्च स्थानमा उठ्नुपर्छ भन्‍नुको मतलब के हो? तिनीहरूको मतलब उहाँ सबै जनाभन्दा उत्कृष्ट हुनुपर्छ, उहाँ एक विशिष्ट, ठूलो कुलीन परिवारमा जन्मिनुपर्छ, र उहाँलाई कुनै कुराको कमी हुनु हुँदैन; उहाँ धनी परिवारमा जन्मिनुपर्छ, उहाँसँग पूर्ण शक्ति, साथै अख्तियार र प्रभाव हुनुपर्छ, र उहाँ निकै धनी र अरबपति हुनुपर्छ। साथ साथै, उहाँ अत्यन्तै शिक्षित, यो संसारमा मानवले सिक्नुपर्ने सबथोक सिकेको हुनुपर्छ। उदाहरणका लागि, कुनै युवराजझैँ, उहाँले एकल शिक्षा प्राप्त गर्नुपर्छ, कुलीन विद्यालय जानुपर्छ, र माथिल्लो वर्गको जीवन जिउनुपर्छ। उहाँ कुनै साधारण परिवारको बच्चा हुनु हुँदैन। ख्रीष्ट देहधारी देह हुनुभएकाले, उहाँको शिक्षा अरू सबैको भन्दा बढी हुनुपर्छ, र उहाँको पाठ्यसामग्री साधारण मानिसहरूको भन्दा बेग्लै हुनुपर्छ। तिनीहरू सोच्छन् कि ख्रीष्ट राजाका रूपमा शासन गर्न आउनुहुने भएकाले उहाँले शासनकला, साथै मानवजातिलाई शासन र नियन्त्रण कसरी गर्ने भनी सिक्नुपर्छ, छत्तीस युक्तिहरू अध्ययन गर्नुपर्छ, साथै धेरै भाषाहरू र केही कलात्मक सीपहरू सिक्नुपर्छ, ताकि यी कुराहरूलाई उहाँको भावी काममा उपयोग गर्न सकियोस्, र भविष्यमा उहाँले हर प्रकारका मानिसहरूलाई शासन गर्न सक्नुहोस्। तिनीहरूका लागि, यस्तो ख्रीष्ट मात्र कुलीन, महान्, र मानिसहरूलाई मुक्ति दिन सक्षम हुनुहुनेछ, किनभने उहाँसँग पर्याप्त ज्ञान र प्रतिभाहरू हुनेछन्, र मानिसहरूलाई नियन्त्रण गर्न तिनीहरूको मन पढ्न सक्ने पर्याप्त क्षमता हुनेछ। ख्रीष्टविरोधीहरूले देहधारी परमेश्‍वरको देहको उत्पत्तिबारे यस्ता धारणाहरू पाल्छन् र देहधारी परमेश्‍वरलाई स्विकार्दै गर्दा तिनीहरू यी धारणाहरूमा अडिन्छन्। सर्वप्रथम, तिनीहरूले आफ्ना धारणाहरू पन्छाउँदैनन् र परमेश्‍वरले फेरि सुरुदेखि गर्नुहुने कामलाई हृदयको गहिराइबाट बुझ्न वा बोध गर्न पुग्दैनन्। तिनीहरू आफ्नै धारणा र विचारहरू नकार्ने, वा आफूले पालेका भ्रमहरू बुझ्ने गर्दैनन्, र तिनीहरू ख्रीष्ट र परमेश्‍वरको देहधारी देहलाई जान्न र ख्रीष्टले भन्‍नुहुने र गर्नुहुने सबथोकलाई सत्यतामा समर्पित हुने मनोवृत्ति र सिद्धान्तका साथ स्विकार्न पुग्दैनन्। बरु, तिनीहरू ख्रीष्टले भन्‍नुहुने सबथोकलाई आफ्नै धारणा र विचारहरूद्वारा मापन गर्छन्। “ख्रीष्टको यो भनाइ तर्कसङ्गत छैन; त्यो नराम्रो शब्दमा भनिएको छ; यसमा व्याकरणीय त्रुटि छ; ख्रीष्ट त्यति शिक्षित हुनुहुन्न भनेर भन्‍न सकिन्छ। के उहाँ सामान्य व्यक्तिझैँ बोलिरहनुभएको छैन र? ख्रीष्टले कसरी यसरी बोल्न सक्नुहुन्छ? यो उहाँको गल्ती होइन। वास्तवमा, उहाँ पनि विशिष्ट हुन, अरूबाट सम्मान पाउन चाहनुहुन्छ, तर त्यो सम्भव छँदै छैन—उहाँ राम्रो परिवारबाट आउनुभएको होइन। उहाँका आमाबुबा साधारण मानिस मात्र थिए, र उनीहरू जेजस्ता थिए, त्यसले उहाँलाई पनि त्यस्तै प्रकारको व्यक्ति बन्न प्रभावित गरेको छ। परमेश्‍वरले कसरी यसो गर्न सक्नुहुन्थ्यो र? ख्रीष्टका वचनहरू र शैली किन त्यति शिष्ट र कुलीन देखिँदैनन्? किन उहाँसँग समाजका विद्वान् र परिष्कृत बुद्धिजीवीहरूको जस्तो, समाजको माथिल्लो वर्गका राजकुमारी र राजकुमारहरूको जस्तो बोली र हाउभाउ छैनन्? किन ख्रीष्टका वचन र कार्यहरू उहाँको पहिचानसित अत्यन्तै नमिल्दो देखिन्छन्?” ख्रीष्टविरोधीहरूले ख्रीष्टलाई हेर्दा, उहाँका सारा वचन र कामलाई हेर्दा, र उहाँले मानिसहरूलाई गर्ने व्यवहार, र उहाँको बोली र हाउभाउलाई हेर्दा, यस्तो विचार र अवलोकनकारी दृष्टिकोण पाल्छन्, अनि तिनीहरूको हृदयमा अपरिहार्य रूपमै धारणाहरू पैदा हुन्छन्। तिनीहरू ख्रीष्टप्रति समर्पित नहुने मात्र होइन, तिनीहरूले उहाँका वचनहरूप्रति सही व्यवहार गर्नसमेत सक्दैनन्। तिनीहरू यसो भन्छन्, “के यस्तो साधारण व्यक्ति, यस्तो सामान्य व्यक्ति मेरो मुक्तिदाता हुन सक्छ र? के उनले मलाई आशिष् दिन सक्छन् र? के मैले उनीबाट कुनै लाभहरू प्राप्त गर्न सक्छु र? के मेरा इच्छा र आकाङ्क्षाहरू पूरा हुन सक्छन् र? यी व्यक्ति यति साधारण छन्, उनी त हेयको दृष्टिले हेरिन लायक छन्।” ख्रीष्टविरोधीहरूले ख्रीष्टलाई जति बढी साधारण र औसत ठान्छन्, र ख्रीष्टलाई जति बढी अति सामान्य सोच्छन्, त्यति नै बढी तिनीहरूले आफूलाई उच्च र कुलीन ठान्छन्। सँगसँगै, कतिपय ख्रीष्टविरोधीहरूले त यस्तो तुलनासमेत गर्छन्, “तिमी सानै छौ र पोसाक लाउन वा मानिसहरूसित कुराकानी गर्न जान्दैनौ। तिमी मानिसहरूबाट कुरा धुत्न जान्दैनौ। तिमी किन यति सिधा छौ? तिमीले भनेको कुनै पनि कुरा कसरी परमेश्‍वरसित मिल्दोजुल्दो हुन्छ र? तिमीले भनेको कुनै पनि कुराले कसरी तिमी परमेश्‍वर हौ भन्‍ने जनाउँछ र? तिम्रा कार्य, बोली, व्यवहार, हाउभाउ, र लवाइ कसरी परमेश्‍वरसित मिल्दोजुल्दो छन् र? मलाई त तिमी यी कुनै पनि हिसाबमा परमेश्‍वरसँग मिल्दोजुल्दो छौ जस्तो लाग्दैन। ख्रीष्ट त उच्च शिक्षाप्राप्त, बाइबलबारे सबै कुरा थाहा भएको, र कुशल वक्ता हुनुपर्छ, तर तिमी त सधैँ एउटै कुरा दोहोर्‍याउँछौ र कहिलेकाहीँ अनुचित वचनहरूसमेत प्रयोग गर्छौ।” धेरै वर्षसम्म ख्रीष्टलाई पछ्याएपछि, ख्रीष्टविरोधीहरूले हृदयमा परमेश्‍वरका वचनहरू र सत्यता नस्विकारेका मात्र हुँदैनन्, तिनीहरूले त ख्रीष्ट परमेश्‍वरको देहधारी देह हुनुहुन्छ भन्ने तथ्य पनि स्विकारेका हुँदैनन्। यो तिनीहरूले ख्रीष्टलाई आफ्नो मुक्तिदाताका रूपमा नस्विकार्नु बराबर हो। यसको साटो, तिनीहरूले हृदयमा परमेश्‍वरको देहधारी देह, अर्थात् यो साधारण व्यक्तिलाई झनै बढी तिरस्कार गर्छन्। तिनीहरूले ख्रीष्टमा कुनै पनि विशेष कुरा नदेख्‍ने हुनाले, उहाँको उत्पत्ति निकै सामान्य र साधारण भएकाले, र उहाँले समाज वा मानवजातिमाझ तिनीहरूलाई कुनै लाभ दिन वा तिनीहरूलाई कुनै फाइदाको आनन्द उठाउन सक्षम तुल्याउन नसक्ने देखिने हुनाले, तिनीहरू जथाभाबी र खुलेआम उहाँको आलोचना गर्न थाल्छन्, “के तिमी केवल फलानो-ढिस्कानो परिवारको बच्चा होइनौ र? त्यसोभए मैले तिम्रो आलोचना गर्दा के बिग्रिन्छ? तिमीले मलाई के गर्न सक्छौ? यदि तिम्रो परिवार विख्यात भएको भए वा तिम्रा आमाबुबा आधिकारिक पदमा भएका भए, मलाई तिम्रो डर लाग्न सक्थ्यो। तिमी यस्तै हौ भने त, म तिमीदेखि किन डराउनु र? त्यसकारण, तिमी ख्रीष्ट, परमेश्‍वरले गवाही दिनुभएको देहधारी देह नै भए पनि, मलाई तिम्रो डर लाग्दैन! म अझै पनि तिम्रो पिठ्यूँपछाडि तिम्रो आलोचना गर्नेछु, र निर्बाध रूपमा तिमीबारे टिप्पणी गर्नेछु। मौका पाउनेबित्तिकै म तिम्रो परिवार र जन्मस्थलबारे अध्ययन गर्नेछु।” ख्रीष्टविरोधीहरूलाई किचलो गर्न सबैभन्दा मनपर्ने कुराहरू यिनै हुन्। तिनीहरू कहिल्यै सत्यता खोज्दैनन्, र तिनीहरूका धारणा र कल्पनाहरूसित नमिल्ने जुनसुकै कुरालाई तिनीहरूले बारम्बार आलोचना र प्रतिरोध गर्छन्। यी मानिसहरूलाई ख्रीष्टले जे व्यक्त गर्नुहुन्छ त्यो सत्यता हो भनेर राम्ररी थाहा छ, त्यसोभए तिनीहरूले किन सत्यता पछ्याउँदैनन्? तिनीहरू साँच्चिकै असमझ छन्!

ख्रीष्टविरोधीहरूले शक्ति र हैसियतलाई अत्यन्तै आराधना गर्छन्। यदि ख्रीष्ट कुनै सम्पन्न, शक्तिशाली परिवारबाट आउनुभएको भए, तिनीहरूले केही भन्ने आँट गर्नेथिएनन्। तर यदि उहाँ शक्तिबिनाको एक साधारण परिवारबाट आउनुभएको भए, तिनीहरू उहाँदेखि पटक्कै डराउनेथिएनन्, तिनीहरूलाई आफूले परमेश्‍वर, ख्रीष्टलाई सजिलै अध्ययन र आलोचना गर्न मिल्छ भन्ने लाग्नेथियो, र तिनीहरू यसबारे पूर्णतया निस्फिक्री रहनेथिए। यदि तिनीहरूले यो व्यक्ति परमेश्‍वरको देहधारी देह हो भनेर साँच्चै मान्न र विश्‍वास गर्ने भए, के तिनीहरूले यसरी व्यवहार गर्न सक्थे त? के परमेश्‍वरको अलिकति भए पनि डर मान्ने हृदय भएको कसैले यसो गर्नेथ्यो होला त? के उसले आफूलाई रोक्नेथिएन र? (रोक्नेथियो।) कस्ता मानिसहरूले यसरी व्यवहार गर्न सक्छन्? के यो ख्रीष्टविरोधीहरूको व्यवहार होइन र? (हो।) यदि तैँले ख्रीष्टको सार भनेको परमेश्‍वर स्वयम् हो र तैँले पछ्याउने व्यक्ति परमेश्‍वर हुनुहुन्छ भनेर मान्छस् भने, तैँले ख्रीष्टसँग सम्बन्धित सबथोकलाई कसरी हेर्नुपर्छ? के मानिसहरूसित सिद्धान्तहरू हुनुपर्दैन र? (हुनुपर्छ।) त्यसोभए तिनीहरू किन कुनै संशयबिना यी सिद्धान्तहरू उल्लङ्घन गर्ने आँट गर्छन् त? के यो ख्रीष्टप्रति शत्रुताको प्रकटीकरण होइन र? ख्रीष्ट एक साधारण परिवारमा जन्मिनुभएकोले, ख्रीष्टविरोधीहरू उहाँसित असन्तुष्ट महसुस गर्दै गर्दा उहाँका परिवार र पारिवारिक सदस्यहरूप्रति पनि शत्रुता पाल्छन्। अनि तिनीहरूमा यो शत्रुता उत्पन्न हुँदै गर्दा, तिनीहरू त्यहीँ रोकिने वा विश्राम लिने गर्दैनन्, बरु तिनीहरू ख्रीष्टको घर वरपर डुलिरहन्छन् र अवसर पाउनेबित्तिकै सोधपुछ गरिहाल्छन्, मानौँ तिनीहरू कुनै जायज पेसामा संलग्न छन्: “के ख्रीष्ट फर्किआएका छन्? के ख्रीष्ट देखा परेदेखि परिवारको जीवनको कुनै पक्ष परिवर्तन भएको छ?” तिनीहरूले हरेक अवसरमा यी मामलाहरूमा नाक घुसाउँछन्। के यस्ता मानिसहरू तिरस्कारयोग्य हुँदैनन् र? के तिनीहरू घिनलाग्दा हुँदैनन् र? के तिनीहरू घृणास्पद हुँदैनन् र? तिनीहरू अत्यन्तै घृणास्पद र घिनलाग्दा हुन्छन्! परमेश्‍वरमाथि तिनीहरूको आस्था कस्तो छ भन्ने कुरा अहिलेका लागि थाती राखौँ, र यति मात्र ख्याल गरौँ: यस्ता कामकुराहरू गर्न र यस्ता घिनलाग्दा सोचहरू पाल्न सक्ने मानिसहरूको चरित्र कस्तो हुन्छ होला? तिनीहरू पक्कै पनि निकृष्ट चरित्रको हुनुपर्छ। तिनीहरू सबै निम्नस्तरीय, घृणास्पद र हदैसम्म घिनलाग्दा हुन्छन्! यदि तँ ख्रीष्टमा विश्‍वास गर्दैनस् भने, तैँले मलाई प्रस्ट रूपमा भने हुन्छ, “तिमी त परमेश्‍वरजस्तो देखिँदैनौ; तिमी त एक व्यक्ति मात्र हौ। मैले तिम्रो पिठ्यूँपछाडि तिम्रो आलोचना गरेको छु—तिमीले त्यसबारे के गर्न सक्छौ? मैले तिमीलाई इन्कार गरेको छु—तिमीले त्यसबारे के गर्न सक्छौ?” यदि तँ विश्‍वास गर्दैनस् भने, म तँलाई जबरजस्ती गर्नेछैनँ, र तैँले विश्‍वास गर्नुपर्छ भनेर कसैले करकाप गर्नेछैन। तर तँ गोप्य रूपमा यी तुच्छ कार्यहरूमा संलग्न हुनु आवश्यक छैन। तिनले के उद्देश्य पूरा गर्छन्? के तिनले तँलाई तेरो आस्था बढाउन मदत गर्न सक्छन्? के तिनले तेरो जीवनमा प्रगति गराउन मदत गर्छन्, कि तँलाई परमेश्‍वरबारे अझ बढी बुझ्न मदत गर्छन्? तिनले यी कुनै पनि उद्देश्य पूरा गर्दैनन्, तब किन ती कुरामा संलग्न हुन्छस्? कम्तीमा पनि, यस्ता कार्यहरूमा संलग्न हुनेहरूको मानवता अत्यन्तै निकृष्ट हुन्छ; तिनीहरू ख्रीष्टको सारमा विश्‍वास गर्ने वा उहाँको पहिचानलाई मान्ने गर्दैनन्। यदि तँलाई विश्‍वास लाग्दैन भने विश्‍वास नगर्। गइहाल्! किन परमेश्‍वरको घरमा आफ्नो बसाइ लम्ब्याउँछस्? परमेश्‍वरमा विश्‍वास नगर्नु तैपनि आशिष्‌हरू चाहनु र महत्त्वाकाङ्क्षा र चाहनाहरू पाल्नु—यो नै ख्रीष्टविरोधीहरूको नीचता हो। यस्ता मानिसहरू अत्यन्तै घृणास्पद हुने भएकाले यस्ता “असाधारण” कार्यहरू गर्न सक्षम हुन्छन्। म २० वर्ष घरबाट टाढा थिएँ, र यी मानिसहरूले २० वर्षसम्‍मै त्यो घरको “राम्रो हेरचाह गरे”; म ३० वर्षसम्म टाढा थिए, र तिनीहरूले ३० वर्षसम्‍मै त्यसको “हेरचाह गरे।” मलाई तिनीहरू किन यति “दयालु” र फुर्सदिला छन् भनेर अचम्म लाग्यो। मैले यो प्रश्‍नको जवाफ भेट्टाएँ, र त्यो के हो भने, तिनीहरू अन्त्यसम्‍मै परमेश्‍वरको विरोध गर्न चाहन्छन्। तिनीहरू परमेश्‍वरको सार वा उहाँले गर्नुभएको सबथोकमा विश्‍वास गर्दैनन्। सतहमा, तिनीहरू जिज्ञासु र उत्सुक देखिन्छन्, तर सारमा, तिनीहरू निगरानी गरिरहेका र गलचेपहरू खोजिरहेका हुन्छन्, भित्री रूपमा तिनीहरू शत्रुवत्, अनि इन्कार्ने र निन्दा गर्ने हुन्छन्। यी मानिसहरू किन अझै पनि विश्‍वास गर्छन्? तिनीहरूले परमेश्‍वरमा विश्‍वास गर्नुको के अर्थ छ? तिनीहरू विश्‍वास गर्न छाडेर यहाँबाट तुरुन्तै निस्किनुपर्छ! परमेश्‍वरको घरलाई यस्ता मानिसहरू चाहिँदैन। तिनीहरूले आफैलाई लज्जित तुल्याउनु हुँदैन! के तिमीहरूले पनि यस्तै परिस्थिति र अवस्थाहरूमा यस्तै गर्नेथियौ? यदि यसो गर्न सक्नेथियौ भने, तिमीहरू पनि अन्त्यसम्‍मै परमेश्‍वरको विरोध गर्न दृढ रहने, नमरेसम्म नथाक्ने, र परमेश्‍वर, उहाँको सार, र उहाँको पहिचानलाई इन्कार्न उहाँविरुद्ध गलचेपहरू र प्रमाण खोज्ने कोसिस गरिरहेका ख्रीष्टविरोधीहरूको समूहजस्तै छौ।

परमेश्‍वरले चाहे जे गर्नुभए पनि, उहाँ कहिल्यै गलत हुनुहुन्न। उहाँ चाहे कुनै सामान्य, साधारण वा चाहे कुनै प्रतिष्ठित वातावरण र पृष्ठभूमिमा जन्मिनुभएको भए पनि, यसमा कुनै त्रुटि हुन्थेन, र त्यसमा मानिसहरूले उहाँविरुद्ध गलचेप निकाल्ने कुनै ठाउँ रहनेथिएन। यदि तैँले परमेश्‍वर ख्रीष्ट हुनुहुन्न वा उहाँमा परमेश्‍वरको सार छैन भनी प्रमाणित गर्न परमेश्‍वरको देहधारी देहमा कुनै त्रुटि वा प्रमाण खोज्‍ने कोसिस गर्छस् भने, म तँलाई भन्छु, तैँले कोसिस गर्ने कष्ट नगरे हुन्छ, र विश्‍वास गर्ने कष्ट पनि नगरे हुन्छ। बस यहाँबाट गइहाल्—के तँ त्यसपछि त्यो कष्टबाट जोगिनेछैनस् र? तेरो आफ्नै जीवन किन यति गाह्रो बनाउँछस्? ख्रीष्टलाई दोष लगाउन, इन्कार्न वा निन्दा गर्नका लागि उहाँमा त्रुटि वा प्रमाण खोज्ने कोसिस गर्नु तेरो मान्य पेसा, कर्तव्य वा जिम्मेवारी होइन। ख्रीष्ट जस्तोसुकै परिवारमा जन्मिनुभएको भए पनि, जस्तोसुकै वातावरणमा हुर्किनुभएको भए पनि, वा उहाँसँग जस्तोसुकै मानवता भए पनि, यो परमेश्‍वर स्वयम्, सृष्टिकर्ताको छनौट थियो, र कसैसँग यसको कुनै सरोकार छैन। परमेश्‍वरले जे गर्नुहुन्छ त्यो सही नै हुन्छ, त्यो नै सत्यता हो, र त्यो मानवजातिका निम्ति गरिन्छ। यदि परमेश्‍वर एउटा साधारण परिवारमा नजन्मिएर कुनै दरबारमा जन्मिनुभएको भए, के तँ, साधारण आम मानिस, समाजको तल्लो स्तरको तुच्छ व्यक्तिले, अझै पनि परमेश्‍वरसित अन्तरक्रिया गर्ने मौका पाउनेथिइस् र? तैँले त्यो अवसर पाउनेथिइनस्। त्यसैले, के परमेश्‍वरले यसरी जन्मिन र हुर्किन रोज्नुमा कुनै त्रुटि छ र? यो त संसारमा कतै नपाइने प्रेम हो, र यो नै सबैभन्दा सकारात्मक कुरा हो। तर, ख्रीष्टविरोधीहरू परमेश्‍वरले गर्नुभएको सबैभन्दा सकारात्मक कुरालाई पनि उहाँलाई सजिलै हेप्न र खेलाउन सकिन्छ भन्ने सङ्केतका रूपमा हेर्छन्, र निरन्तर उहाँको निगरानी गर्न र उहाँविरुद्ध प्रयोग गर्न गलचेपहरू खोज्न चाहन्छन्। तैँले केको निगरानी गरिरहेको छस्? यदि तँ ख्रीष्टको चरित्र र मानवतामा भरोसा गर्नसमेत सक्दैनस्, तैपनि तैँले उहाँलाई परमेश्‍वरका रूपमा पछ्याउँछस् भने, के तैँले आफ्नै गालामा थप्पड हानिरहेको हुँदैनस् र? के तैँले आफैलाई अप्ठ्यारोमा पारिरहेको हुँदैनस् र? यस्तो खेल किन खेल्छस्? के यो रमाइलो हुन्छ? अनि त्यसपछि, मैले थाहा पाएँ कि सर्वशक्तिमान् परमेश्‍वरलाई पछि गएर मात्र स्विकार्ने धेरैजसो मानिसहरूले यो मामलालाई सही तरिकाले लिन सक्ने रहेछन्। मसित कुराकानी गर्दा केही व्यक्तिहरू उत्सुक थिए, तर मैले यस्ता मानिसहरूलाई पन्छाएँ र बेवास्ता गरेँ। यदि तैँले सत्यता स्विकार्न सक्छस् भने, हामी एउटै परिवार हौँ। यदि सक्दैनस् र तँ सधैँ मेरा व्यक्तिगत जानकारीबारे सोधपुछ गर्ने कोसिस गरिरहन्छस् भने, गइहाल्। म तँलाई चिन्दिनँ; हामी परिवार होइनौँ, शत्रु हौँ। यदि, परमेश्‍वरका यति धेरै वचनहरू सुनेपछि, अनि यति धेरै वर्षसम्म उहाँको काम र रखवारी पाएपछि पनि मानिसहरूले परमेश्‍वरको देहधारी देहबारे यस्ता सोचहरू पाल्छन् र तिनलाई कार्यान्वयनसमेत गर्छन् भने, यो भन्‍नैपर्ने हुन्छ कि यस्ता मानिसहरूमा परमेश्‍वरप्रति वैरी स्वभाव छ। तिनीहरू परमेश्‍वरका जन्मजात शत्रुहरू हुन्, र तिनीहरू सकारात्मक कुराहरू स्विकार्न असक्षम हुन्छन्।

दुई हजार वर्षअघि, पावल प्रभु येशूलाई पागलझैँ गरी सताउँदै, आलोचना र निन्दा गर्दै उहाँको प्रतिरोध गर्न हदैसम्म गयो। किन? किनकि प्रभु येशू एक साधारण परिवारमा जन्मिनुभएको थियो, उहाँ एक सर्वसाधारण हुनुहुन्थ्यो, र उहाँले शास्‍त्री र फरिसीहरूको तथाकथित शिक्षा, असर वा प्रभावमा पर्नुभएको थिएन। पावलका नजरमा, यस्तो व्यक्ति ख्रीष्ट कहलिन लायक थिएन। किन थिएन? किनकि उहाँको पहिचान विनम्र थियो, ठूलो सामाजिक प्रतिष्ठा थिएन, र उहाँ मानव समाजमा तल्लो वर्गको सदस्य हुनुहुन्थ्यो, र त्यसकारण ख्रीष्ट वा जिउँदो परमेश्‍वरको पुत्र कहलिन लायक हुनुहुन्थेन। यसैले गर्दा, पावलले प्रभु येशूको प्रतिरोध गर्न हरप्रयास गर्ने आँट गर्थ्यो, उहाँलाई निन्दा र प्रतिरोध गर्न, उहाँको काम बिगार्न, र उहाँका अनुयायीहरूलाई गिरफ्तार गर्न आफ्नो प्रभाव, करिश्मा, र सरकार प्रयोग गर्थ्यो। पावलले प्रभु येशूको प्रतिरोध गर्दै गर्दा, उसले परमेश्‍वरको कामको प्रतिरक्षा गरिरहेको, उसका कार्यहरू न्यायोचित भएको, र उसले न्यायोचित शक्तिको प्रतिनिधित्व गरिरहेको ठान्थ्यो। उसले आफूले परमेश्‍वरको नभई एक साधारण व्यक्तिको प्रतिरोध गर्दै छु भन्‍ने सोच्थ्यो। यस्तो ठ्याक्‍कै किन भयो भने, उसले ख्रीष्टको जन्म निम्नस्तरीय रहेको र भव्य नरहेको ठानेकाले, उसले ख्रीष्टलाई स्वेच्छाचारी र बेपर्वाह तरिकाले आलोचना र निन्दा गर्ने आँट गर्थ्यो, र उसलाई हृदयमा आफ्ना कार्यहरूबारे निकै शान्ति र ढुक्क महसुस हुन्थ्यो। ऊ कस्तो प्रकारको प्राणी थियो? उसले प्रभु येशू परमेश्‍वरको देहधारी देह हुनुहुन्छ भनेर थाहा नपाएको भए पनि वा उहाँका प्रवचन र वचनहरू परमेश्‍वरबाट आएका हुन् भनेर नजानेको भए पनि, के यस्तो साधारण व्यक्ति उसको चौतर्फी आक्रमणको हकदार थियो त? के उहाँ यस्तो दुर्भावनापूर्ण आक्रमणको हकदार हुनुहुन्थ्यो त? के उहाँ पावलले अरूलाई धोका दिन र मानिसहरूका लागि उहाँसित होड गर्न अफवाह र झूट रच्नुको हकदार हुनुहुन्थ्यो त? के पावलका झूटहरू आधारहीन थिएनन् र? के प्रभु येशूका कुनै पनि कार्यले पावलका स्वार्थ वा हैसियतमा असर पारेका थिए त? थिएनन्। प्रभु येशूले तल्ला सामाजिक वर्गहरूमाझ प्रचार गर्नुभयो र प्रवचनहरू दिनुभयो, र सँगसँगै, निकै मानिसहरूले उहाँलाई पछ्याए। यो पावलजस्तो व्यक्तिको जिउने वातावरणभन्दा पूर्णतः फरक संसार थियो, त्यसोभए पावलले प्रभु येशूलाई किन सतायो त? यो त उसको ख्रीष्टविरोधी सार काममा लागेको हो। उसलाई लाग्यो, “तिम्रा प्रवचनहरू जति नै भव्य, सही, वा स्वीकृत भए पनि, यदि मैले तिमी ख्रीष्ट होइनौँ भनेँ भने, तिमी ख्रीष्ट हुँदैनौ। यदि मलाई तिमी मन परेन भने, म तिमीलाई सताउनेछु, जथाभाबी आरोप लाउनेछु, र तिमीलाई मूल्य तिराउनेछु।” ख्रीष्टसँग भएको उहाँको सामान्य मानवताभित्रका यी कुराहरूले पावलका मागहरू पूरा गर्दैनथे, र यी कुराहरू पावलका धारणा र कल्पनाहरूअनूरूप गरिँदैनथे वा हुँदैनथे, त्यसैले पावलजस्ता ख्रीष्टविरोधीहरूले स्वेच्छाचारी रूपमा उहाँको आलोचना, इन्कार, र निन्दा गर्न सक्थे। अन्त्यमा के भयो? प्रभु येशूले ढाल्नुभए पछि, अन्ततः पावलले स्विकार्‍यो, “तपाईं को हुनुहुन्छ, प्रभु?” त्यसपछि प्रभु येशूले भन्नुभयो, “म येशू हुँ, जसलाई तैँले प्रतिरोध गर्छस्।” त्यसपश्‍चात, पावलले उप्रान्त येशूलाई उहाँको साधारण उत्पत्तिका कारण साधारण व्यक्ति वा ख्रीष्टजस्तो नभएको ठान्‍न छोड्यो। किन? किनकि प्रभु येशूको ज्योतिले मानिसहरूलाई अन्धो पार्न सक्थ्यो, उहाँसित अख्तियार थियो, र उहाँका वचनहरूले मानिसहरूलाई ढाल्न सक्थे, र तिनीहरूको आत्मालाई ढाल्न सक्थे। पावलले मनमनै सोच्यो, “के यी येशू भनिने व्यक्ति वास्तवमै परमेश्‍वर हुन सक्छन्? के उनी जिउँदो परमेश्‍वरका पुत्र हुन सक्छन्? उनले मानिसहरूलाई ढाल्न सक्छन्, त्यसकारण उनी परमेश्‍वर नै हुनुपर्छ। तर यसमा बस एउटै कुरा छ—मानिसहरूलाई ढाल्ने त ख्रीष्ट भनिने यो साधारण व्यक्तिले होइन, परमेश्‍वरको आत्माले हो। त्यसकारण, जेसुकै भए पनि, जबसम्‍म तिमीलाई येशू भनिन्छ, तबसम्‍म म तिमीलाई आराधना गर्न झुक्नेछैनँ। म स्वर्गको परमेश्‍वरको, परमेश्‍वरको आत्माको मात्र आराधना गर्छु।” ढालिएपछि, पावलको मनमा एउटा विचार आयो। ऊ ढालिनु नराम्रो कुरा भए पनि, त्यसले उसलाई ख्रीष्ट भनिने व्यक्तिको विशेष पहिचान छ, र ख्रीष्ट बन्नु निकै सम्मानको कुरा हो, र जो ख्रीष्ट बन्छ ऊ जिउँदो परमेश्‍वरको पुत्र बन्न, परमेश्‍वरसित नजिकिन, र परमेश्‍वरसँगको सम्बन्ध बदल्न सक्छ, जसले त्यो साधारण व्यक्तिलाई विशेष बनाउँछ, र त्यो साधारण व्यक्तिको पहिचानलाई परमेश्‍वरको पुत्रको पहिचानमा रूपान्तरित गर्छ भन्ने महसुस गरायो। उसले सोच्यो, “तिमी, येशू, जिउँदो परमेश्‍वरको पुत्र भए पनि, त्यसमा त्यस्तो प्रभावशाली कुरा के छ र? तिम्रा बुबा एक गरिब सिकर्मी थिए, र तिम्री आमा एक सामान्य गृहिणी थिइन्। तिमी सामान्य मानिसहरूमाझ हुर्कियौ, र तिम्रो परिवारको सामाजिक हैसियत निम्नस्तरको थियो, अनि तिमी आफैमा कुनै विशेष क्षमताहरू छैनन्। के तिमीले कहिल्यै कुनै मन्दिरमा प्रचार गरेका छौ र? के शास्‍त्री र फरिसीहरूले तिमीलाई मान्यता दिन्छन्? तिमीले के-कस्तो शिक्षा पाएका छौ? के तिम्रा आमाबुबासँग उच्चस्तरको ज्ञान छ? तिमीसित यीमध्ये कुनै पनि कुराहरू छैनन्, तैपनि तिमी जिउँदो परमेश्‍वरको पुत्र हौ। त्यसोभए त, मसित यस्तो उच्चस्तरको ज्ञान भएकाले, र मैले उच्च समाजका मानिसहरूसित अन्तरक्रिया गर्ने भएकाले, अनि मेरा आमाबुबा अत्यन्तै बौद्धिक, शिक्षित भएका र उनीहरू कुनै निश्‍चित पृष्ठभूमिबाट आएका हुनाले, के मलाई पो ख्रीष्ट बन्न सजिलो हुनेथिएन र?” उसको तात्पर्य के थियो? “यदि येशूजस्तो कुनै व्यक्ति ख्रीष्ट बन्न सक्छ भने, अत्यन्तै असाधारण, मोहक, ज्ञानवान्, र उच्च सामाजिक हैसियत भएका कारण, म पावल ख्रीष्ट बन्‍न अर्थात् जिउँदो परमेश्‍वरको पुत्र बन्न अझ बढी सक्षम छैन र? जब येशू जीवित थिए, उनले केवल प्रचार गरे, धर्मशास्‍त्रहरू पढे, पश्‍चात्तापको मार्ग फैलाए, जताततै हिँडे, मानिसहरूको रोग निको पारे, पिशाचहरू धपाए, र थुप्रै चिन्ह र चमत्कारहरू देखाए। त्यति त हो, होइन र? त्यसपछि, उनी जिउँदो परमेश्‍वरको पुत्र बने र स्वर्गतिर उक्लिए। त्यो कति कठिन हुन सक्छ र? म, पावल, ज्ञानले भरिपूर्ण छु, र मसित कुलीन सामाजिक हैसियत र पहिचान छ। यदि म येशूझैँ मानिसहरूमाझ अझ धेरै हिँडेँ भने, मैले आफ्नो ख्याति बढाएँ, धेरै अनुयायीहरू बनाएँ, र धेरै मानिसहरूलाई लाभ पुर्‍याएँ भने, अनि यदि मैले कठिनाइहरू सहन, मूल्य तिर्न, आफ्नो सामाजिक हैसियत घटाउन, अझ धेरै प्रवचनहरू प्रचार गर्न, अझ बढी काम गर्न, र अझ धेरै मानिसहरू प्राप्त गर्न सकेँ भने, के त्यसपछि मेरो पहिचान बदलिनेछैन र? के म मानिसको पुत्रबाट परमेश्‍वरको पुत्रमा परिणत हुनेछैनँ र? के परमेश्‍वरको पुत्र ख्रीष्ट हुँदैन र? ख्रीष्ट हुनुमा त्यस्तो गाह्रो कुरा के छ र? के ख्रीष्ट मानिसबाट जन्मिएको मानिसको पुत्र होइनन् र? येशू ख्रीष्ट बन्न सक्छन् भने, म पावलचाहिँ किन ख्रीष्ट बन्न सक्दिनँ र? यो अत्यन्तै सजिलो छ! येशूले जे गरे, म त्यही गर्नेछु; उनले जे भने, म त्यही भन्नेछु; उनी मानिसहरूमाझ जसरी हिँडे, म पनि त्यसरी नै हिँड्नेछु। के त्यसपछि मसँग येशूसरहको पहिचान र हैसियत हुनेछैन र? के मैले येशूले झैँ परमेश्‍वरद्वारा अनुमोदित हुने सर्तहरू पूरा गर्नेछैनँ र?” त्यसकारण, पावलका पत्रहरूबाट येशूको पहिचानबारे उसको बुझाइ र बोध के थियो भनेर देख्‍न गाह्रो छैन। उसले प्रभु येशू एक साधारण व्यक्ति हुनुहुन्थ्यो, जो काम र मूल्य चुकाइमार्फत, र विशेषगरी क्रूसमा टाँगिएपछि, स्वर्गमा हुनुहुने पिताको अनुमोदन प्राप्त गरेर जिउँदो परमेश्‍वरको पुत्र बन्नुभयो—उहाँको पहिचान पछि बदलियो भन्‍ने विश्‍वास गर्थ्यो। यसर्थ, पावलजस्ता मानिसहरूले मनमा कहिल्यै येशूलाई धर्तीमा परमेश्‍वरले पहिरनुभएको देहका रूपमा, मानवजातिमाझको परमेश्‍वरको देहधारी देहका रूपमा मान्दैनन्। तिनीहरूले कहिल्यै ख्रीष्टको सार मान्दैनन्।

आजका ख्रीष्टविरोधीहरू पावलजस्तै छन्। पहिलो कुरा त, तिनीहरूका सोच, महत्त्वाकाङ्क्षा, र विधिहरू, साथै अर्को एउटा कुरा—मूर्खताको साझा गुण—एउटै हुन्छन्। तिनीहरूको मूर्खता कहाँबाट आउँछ? यो तिनीहरूका महत्त्वाकाङ्क्षा र चाहनाहरूबाट आउँछ। जब ख्रीष्टविरोधीहरूले परमेश्‍वरको देहधारी देहलाई हेर्छन्, तिनीहरूले जुनसुकै कोणबाट हेरे पनि, ख्रीष्टमा परमेश्‍वरको सार देख्न असफल हुन्छन्। तिनीहरूले जसरी हेरे पनि, यसबाट सत्यता प्राप्त गर्न वा परमेश्‍वरको स्वभाव बुझ्न सक्दैनन्। तिनीहरूले जसरी हेरे पनि, तिनीहरू सधैँ ख्रीष्ट एक साधारण व्यक्ति हुन् भन्ने विश्वास गर्छन्। तिनीहरू सोच्छन् कि यदि ख्रीष्ट सबैले देख्नेगरी स्वर्गबाट सिधै ओर्लेका भए, उनी साधारण हुनेथिएनन्; तिनीहरू सोच्छन् कि यदि ख्रीष्टको कुनै उत्पत्ति वा पृष्ठभूमि बिलकुलै नभएको भए, र उनी मानिसहरूमाझ अचानक देखा परेका भए, त्यो अत्यन्तै असामान्य र असाधारण हुनेथ्यो! मानिसहरूले बुझ्नै नसक्ने, असाधारण कुराहरूले नै ख्रीष्टविरोधीहरूका महत्त्वाकाङ्क्षा, चाहना, र जिज्ञासाहरू सन्तुष्ट पार्छन्। तिनीहरू सत्यता व्यक्त गर्न सक्‍ने र तिनीहरूलाई जीवन प्रदान गर्न सक्ने साधारण व्यक्तिभन्दा बरु त्यस्तै ख्रीष्टलाई पछ्याउन तयार हुन्छन्। ठ्याक्कै भन्नुपर्दा, ख्रीष्ट मान्छेबाट जन्मिनुभएको, र उहाँ साँच्चिकै एक साधारण व्यक्ति—पर्याप्त ध्यान नखिच्‍ने वा स्वर्ग र पृथ्वी हल्लिने तरिकाले नबोल्ने एक सामान्य व्यवहारिक व्यक्ति—हुनुभएकाले नै ख्रीष्टविरोधीहरूले उहाँलाई केही बेर नियालेपछि ख्रीष्टले गर्नुहुने कामकुराबारे थप विशेष केही पनि नभएको विश्‍वास गर्छन्। केही ढाँचा बनाएपछि, तिनीहरू ख्रीष्टको अनुकरण गर्न थाल्छन्। तिनीहरूले उहाँको लवज, बोल्ने शैली, र स्वरको लयको अनुकरण गर्छन्। कतिले त उहाँले प्रयोग गर्ने विशेष शब्दहरूसमेतको अनुकरण गर्छन्, र उहाँका सासका आवाज र खोकीहरूसमेतको नक्कल गर्छन्। कतिपय मानिसहरू सोध्छन्, “के यो अनुकरण अज्ञानताका कारण गरिएको हो?” होइन। यसको कारण के हो त? जब ख्रीष्टविरोधीहरूले ख्रीष्टजस्तो साधारण व्यक्तिलाई देख्छन्, जो केही साधारण वचनहरू मात्र बोल्छन्, र जसका अति धेरै अनुयायीहरू छन् र जसमा अति धेरै मानिसहरू समर्पित हुन्छन्, तब के यो मामलाबारे तिनीहरूको हृदयको गहिराइमा केही सोचहरू उत्पन्न हुँदैनन् र? के तिनीहरू परमेश्‍वरका लागि रमाउने, उहाँका लागि खुसी महसुस गर्ने, र उहाँको प्रशंसा गर्ने गर्छन्, कि तिनीहरूले क्रुद्धता, रुष्टता, शत्रुता, ईर्ष्या, र डाहा महसुस गर्छन्? (ईर्ष्या र डाहा।) तिनीहरू सोच्छन्, “तिमी कसरी परमेश्‍वर बन्यौ? म किन परमेश्‍वर होइनँ? तिमी कति वटा भाषाहरू बोल्न सक्छौ? के तिमी चिन्ह र आश्चर्यकर्महरू गर्न सक्छौ? तिमी मानिसहरूलाई के ल्याइदिन सक्छौ? तिमीमा के-कस्ता वरदान र प्रतिभाहरू छन्? तिमीसँग कस्ता क्षमताहरू छन्? तिमीले कसरी यति धेरै मानिसहरूलाई आफ्नो पछाडि लाग्ने बनायौ? यदि तिम्रा क्षमताहरूले नै यति धेरै मानिसहरूलाई तिम्रो पछाडि लाग्ने बनाएको हो भने, मेरा क्षमताहरूका कारण त, अझ धेरै मानिसहरूले मलाई पछ्याउनेछन्।” त्यसकारण, ख्रीष्टविरोधीहरू यो कुरामा आफ्नो प्रयत्न केन्द्रित गर्न चाहन्छन्। त्यसकारण, तिनीहरू ख्रीष्ट बन्नु भनेको हासिल गर्न सकिने सपना हो भन्ने पावलको विचारसँग पूर्ण रूपमा सहमत हुन्छन्।

जब परमेश्‍वरले मानिसहरूलाई कर्तव्यनिष्ठ मानव र कर्तव्यनिष्ठ सृजित प्राणी बन्न भन्नुहुन्छ, तब ख्रीष्टविरोधीहरूले यी वचनहरूप्रति अत्यन्तै तिरस्कार महसुस गर्छन्, र यसो भन्छन्, “परमेश्‍वरले भन्नुहुने सबथोक राम्रो र सही हो, तर हामीलाई ख्रीष्ट बन्ने अनुमति नदिनुचाहिँ गलत हो। किन मानिसहरू ख्रीष्ट बन्न सक्दैनन्? के ख्रीष्ट भनेको बस परमेश्‍वरको जीवन भएको व्यक्ति होइन र? त्यसकारण, यदि हामी परमेश्‍वरका वचनहरू स्विकार्छौँ, उहाँको मलजल र रखवारी प्राप्त गर्छौँ, र हामीसँग परमेश्‍वरको जीवन छ भने, के हामी पनि ख्रीष्ट बन्न सक्दैनौँ र? तिमी मानवबाट जन्मिएका एक साधारण व्यक्ति हौ, र हामी पनि त्यही हौँ। तिमी केका आधारमा ख्रीष्ट बन्न सक्छौ, तर हामी सक्दैनौँ? के तिमी जीवनमा पछि ख्रीष्ट बनेका होइनौ र? यदि हामीले कष्ट भोग्छौँ र मूल्य तिर्छौँ, परमेश्‍वरका वचनहरू अझ धेरै पढ्छौँ, हामीसँग परमेश्‍वरको जीवन हुन्छ, हामी परमेश्‍वरले बोल्ने वचनहरू नै बोल्छौँ, परमेश्‍वरले जे गर्न चाहन्छन् त्यही गर्छौँ, र परमेश्‍वरको अनुकरण गर्छौँ भने, के हामी पनि ख्रीष्ट बन्न सक्दैनौँ र? त्यसमा त्यस्तो कठिन कुरा के छ र?” ख्रीष्टविरोधीहरू ख्रीष्टलाई पछ्याउन र ख्रीष्टका साधारण अनुयायी बन्न, वा सृष्टिकर्ताको प्रभुत्वमा रहने सृजित प्राणी बन्नुपर्दा खुसी हुँदैनन्। तिनीहरूका चाहना र महत्त्वाकाङ्क्षाहरूले तिनीहरूलाई यस्तो आग्रह गर्छन्: “कुनै साधारण व्यक्ति नबन्। हरमोडमा ख्रीष्टलाई पछ्याउनु र पालन गर्नु भनेको अयोग्यताको प्रकटीकरण हो। ख्रीष्टका वचनहरू र परमेश्‍वरका प्रतिज्ञाहरूभन्दा बाहिर, तैँले अझै उच्च पछ्याइहरू राख्नुपर्छ, जस्तै परमेश्‍वरको पुत्र बन्ने, ज्येष्ठ पुत्र बन्ने, ख्रीष्ट बन्ने, परमेश्‍वरद्वारा धेरै प्रयोगमा लगाइने, वा परमेश्‍वरको राज्यको खम्बा बन्ने। ती कति ठूला र प्रेरणादायी लक्ष्यहरू हुन्!” तिमीहरूलाई यी विचारहरू कस्ता लाग्छन्? के ती प्रवर्द्धन गर्नलायक छन्? के ती सामान्य मानिसहरूसँग हुनुपर्ने कुरा हुन्? (होइनन्।) ख्रीष्टविरोधीहरूमा ख्रीष्टको पहिचान र सारबारे ठ्याक्कै यस्तो बुझाइ भएकाले नै तिनीहरूले ख्रीष्टलाई प्रतिरोध, आलोचना, परीक्षा, अस्वीकार र निन्दा गर्ने आफ्ना शब्द र कार्यहरूलाई गम्भीरतापूर्वक लिँदैनन्। तिनीहरू सोच्छन्, “कुनै व्यक्तिको आलोचना गर्नुमा त्यस्तो डरलाग्दो कुरा के हुन्छ र? तिमी एउटा व्यक्ति मात्र हौ, होइनौ र? तिमी आफू एक व्यक्ति भएको मान्छौ भने, मैले तिम्रो आलोचना, मूल्याङ्कन, वा निन्दा गर्नुमा के गलत छ र? मैले तिम्रो निगरानी र अध्ययन गर्नुमा के गलत छ र? यी कुराहरू गर्नु त मेरो स्वतन्त्रताको कुरा हो!” तिनीहरूले यसलाई परमेश्‍वरको प्रतिरोध वा विरोध गरेको रूपमा हेर्दैनन्, जुन निकै खतरनाक दृष्टिकोण हो। तसर्थ, धेरै ख्रीष्टविरोधीहरूले २०-३० वर्षसम्‍मै यसरी ख्रीष्टको विरोध गरेका छन्, हृदयमा सधैँ उहाँसँग प्रतिस्पर्धा गरेका छन्। म तँलाई सत्य कुरा भन्नेछु—तैँले जे गर्छस् त्यो तेरो स्वतन्त्रता हो, तर परमेश्‍वरको अनुयायीका रूपमा, यदि तँ परमेश्‍वरको देहधारी देहलाई यति स्वेच्छाचारी रूपले व्यवहार गर्छस् भने, एउटा कुरा निश्‍चित छ: तैँले कुनै व्यक्तिलाई दुःख दिइरहेको छैनस्, तैँले खुलेआम परमेश्‍वरविरुद्ध होहल्ला मच्‍चाइरहेको छस् र आफूलाई परमेश्‍वरविरुद्ध उभ्याइरहेको छस्—तँ परमेश्‍वरविरुद्ध खडा भइरहेको छस्। परमेश्‍वरको सार, स्वभाव, कार्यहरू, र विशेषगरी परमेश्‍वरको देहधारी देहलाई छुने जुनसुकै कुरा प्रशासनिक आदेशहरूसँग सम्बन्धित हुन्छ। यदि तैँले ख्रीष्टलाई यति स्वेच्छाचारी रूपमा व्यवहार गर्छस्, अनि यति स्वेच्छाचारी रूपमा उहाँको आलोचना र निन्दा गर्छस् भने, सुन्, तेरो परिणाम तय भइसकेको छ। परमेश्‍वरले तँलाई मुक्ति दिनुहुनेछ भन्ने अपेक्षा नगर्। परमेश्‍वरले त्यस्तो व्यक्तिलाई मुक्ति दिन सक्नुहुन्न, जो खुलेआम उहाँविरुद्ध होहल्ला मच्‍चाउँछ र स्वेच्छाचारी रूपमा आफूलाई उहाँविरुद्ध उभ्याउँछ। त्यस्तो व्यक्ति परमेश्‍वरको शत्रु हो, ऊ शैतान र दियाबलस हो, र परमेश्‍वरले उसलाई मुक्ति दिनुहुनेछैन। चाँडो गर् र तँलाई जसले मुक्ति दिन सक्छ जस्तो लाग्छ उसैकहाँ जा। परमेश्‍वरको घरले तँलाई रोक्नेछैन, त्यसका ढोकाहरू खुला छन्। यदि तँलाई पावलले तँलाई मुक्ति दिन सक्छ जस्तो लाग्छ भने, ऊकहाँ जा; यदि पास्टरले मुक्ति दिन सक्छ जस्तो लाग्छ भने, उसैकहाँ जा। तर एउटा कुराचाहिँ निश्‍चित छ: परमेश्‍वरले तँलाई मुक्ति दिनुहुनेछैन। तैँले जे गर्छस् त्यो तेरो स्वतन्त्रता हो, तर परमेश्‍वरले तँलाई मुक्ति दिनु-नदिनु उहाँको स्वतन्त्रता हो, र अन्तिम निर्णय उहाँकै हुन्छ। के परमेश्‍वरसित यो शक्ति छ? के उहाँमा यो मर्यादा छ? (छ।) देहधारी परमेश्‍वर मानिसहरूमाझ जिउनुहुन्छ, उहाँले आफू ख्रीष्ट भएको गवाही दिनुहुन्छ, र उहाँ आखिरी दिनहरूको काम गर्न आउनुहुन्छ। कतिपय मानिसहरूले परमेश्‍वरको सार चिन्छन् र सम्पूर्ण हृदयले उहाँलाई पछ्याउँछन्, र तिनीहरू उहाँलाई परमेश्‍वरको रूपमा व्यवहार गर्छन् र उहाँप्रति समर्पित हुन्छन्। अन्यले चाहिँ अन्त्यसम्‍मै जिद्दीपूर्वक उहाँको प्रतिरोध गर्न चाहन्छन्: “जतिसुकै मानिसहरूले तिमी ख्रीष्ट हौ भनेर विश्‍वास गरे पनि, म विश्‍वास गर्नेछैनँ। तिमीले जे भने पनि, म तिमीलाई सम्पूर्ण हृदयले परमेश्‍वर मान्नेछैनँ। मैले परमेश्‍वरले साँच्चिकै तिमीसित बोलेको र तिम्रो गवाही दिएको देखेपछि मात्र, स्वर्गको परमेश्‍वरले व्यक्तिगत रूपमा मलाई मेघगर्जनको आवाजमा ‘यो मेरो देहधारी देह, मेरो प्रिय, मेरो प्यारो पुत्र हो’ भनेपछि मात्र म तिमीलाई परमेश्‍वरको रूपमा मान्ने र स्विकार्नेछु। म आफैले स्वर्गको परमेश्‍वरले तिमीसित बोलेको र तिम्रो गवाही दिएको सुनेपछि र देखेपछि मात्र म तिमीलाई स्विकार्नेछु, नत्र यो असम्भव छ!” के यस्ता मानिसहरू ख्रीष्टविरोधीहरू होइनन् र? जब त्यो दिन साँच्चिकै आउँछ, तब तिनीहरूले ख्रीष्टलाई परमेश्‍वरका रूपमा माने नै भने पनि, त्यो तिनीहरूको दण्ड भोग्ने दिन नै हुनेछ। तिनीहरूले परमेश्‍वरको प्रतिरोध गरे, उहाँविरुद्ध होहल्ला गरे, र तिनीहरू हरमोडमा उहाँप्रति शत्रुवत् रहे—के यस्ता कार्यहरू यति सजिलै क्षमा दिन सकिन्छ र? (सकिँदैन।) त्यसकारण, यहाँ एउटा साँचो भनाइ छ, र त्यो के हो भने, परमेश्‍वरले हरेक व्यक्तिलाई उसका कार्यहरूअनुसार इनाम वा सजाय दिनुहुनेछ। यी मानिसहरूले प्रतिशोध मात्र सामना गर्नेछैनन्, परमेश्‍वरले तिनीहरूसित व्यक्तिगत रूपमा बोल्नुभएको पनि तिनीहरूले कहिल्यै सुन्नेछैनन्। के तिनीहरू यसलायक छन् र? परमेश्‍वर मानवहरूलाई आफ्नो गवाही दिने, मानवहरू र साँचो सृजित प्राणीहरूसामु देखा पर्ने इच्छा गर्नुहुन्छ, र यसरी उहाँले उहाँको साँचो स्वरूप प्रकट गर्नुहुन्छ, र वचनहरू बोल्ने र व्यक्त गर्नुहुन्छ। उहाँ दियाबलसहरूसामु देखा पर्ने वा तिनीहरूसित वचनहरू बोल्ने वा व्यक्त गर्ने गर्नुहुन्न। त्यसकारण, ख्रीष्टविरोधीहरूले कहिल्यै पनि परमेश्‍वरको साँचो स्वरूप देख्ने वा आफ्नै कानले उहाँका वचन र वाणीहरू सुन्ने मौका पाउनेछैनन्। तिनीहरूसित यो मौका कहिल्यै हुनेछैन। अनि भविष्यमा के तिनीहरूलाई कठिनाइ हुनेछ? (हुनेछ।) किन? ख्रीष्टविरोधीहरू, यी निर्लज्ज प्राणीहरू हरमोडमा परमेश्‍वरको विरोध गर्छन् र उहाँविरुद्ध होहल्ला गर्छन्, साथै तिनीहरू उहाँले गर्नुहुने सबथोकलाई तिरस्कार, निन्दा, र उपहाससमेत गर्छन्। त्यसैले, परमेश्‍वरले तिनीहरूलाई कस्तो व्यवहार गर्नुहुनेछ? के उहाँले तिनीहरूलाई दयालु व्यवहार गरेर क्षमा गर्नुहुनेछ? के उहाँले तिनीहरूलाई आशिष् दिनुहुनेछ? के उहाँले तिनीहरूलाई आफ्नो प्रतिज्ञा दिनुहुनेछ? के उहाँले तिनीहरूलाई मुक्ति दिनुहुनेछ? व्यावहारिक रूपमा भन्नुपर्दा, के त्यस्ता मानिसहरूले परमेश्‍वरको अन्तर्दृष्टि र मार्गदर्शन प्राप्त गर्न सक्छन्? यो जुनीमा त, तिनीहरूले परमेश्‍वरको अन्तर्दृष्टि र ज्योति, वा उहाँको ताडना र अनुशासन, वा तिनीहरूको जीवनका लागि उहाँको आपूर्ति प्राप्त गर्नेछैनन्। तिनीहरूलाई मुक्ति दिइनेछैन, र आउँदो संसारमा, तिनीहरूले सदासर्वदा आफ्ना दुष्ट कार्यहरूको ठूलो मूल्य तिर्नेछन्। तिनीहरूको परिणाम यही हो। ख्रीष्टविरोधीहरूको परिणाम पावलको सरह हुनेछ।

ख. ख्रीष्टविरोधीहरू ख्रीष्टको सामान्यता र व्यावहारिकतालाई कसरी लिन्छन्

हामीले भर्खरै, ख्रीष्टविरोधीहरूले ख्रीष्टको सार इन्कार गर्नुको पहिलो प्रकटीकरण, जुन ख्रीष्टविरोधीहरूले ख्रीष्टको उत्पत्तिलाई कसरी लिन्छन्, तिनीहरूले कस्ता विचार र बुझाइहरू पाल्छन्, र तिनीहरूले कस्ता कार्यहरू गर्छन् भन्‍नेबारे सङ्गति र चिरफार गर्‍यौँ। हामीले ख्रीष्टविरोधीहरूका विभिन्‍न प्रकटीकरणहरू चिरफार गर्‍यौँ, ताकि यस्ता मानिसहरूको सार पहिचान गर्न सकियोस्। ख्रीष्टको अर्को पक्ष—उहाँको सामान्यता र व्यावहारिकता सम्बन्धमा, ख्रीष्टविरोधीहरूले कस्ता विचारहरू बोक्छन्, कस्ता कार्यहरू गर्छन्, र कस्ता स्वभाव र सारहरू देखाउँछन्? अब, हामी ख्रीष्टविरोधीहरूले ख्रीष्टको सार इन्कार गर्नुको दोस्रो प्रकटीकरण चिरफार गर्नेछौँ, त्यो हो: ख्रीष्टविरोधीहरू ख्रीष्टको सामान्यता र व्यावहारिकतालाई कसरी लिन्छन्। सामान्यता र व्यावहारिकताको कुरा आउँदा, धेरैजसो मानिसहरूसित निश्‍चित विचार र बुझाइहरू हुनुपर्छ। उदाहरणका लागि, तीन दिनसम्म पानी नपिउँदा वा खाना नखाँदा पनि भोक वा तिर्खा नलाग्नु, बरु वास्तवमै शारीरिक रूपमा पहिलेभन्दा झन् बलियो र ऊर्जाशील महसुस हुनु—के यो सामान्यता र व्यावहारिकतामा पर्छ? सामान्य मानिसहरू चार-पाँच किलोमिटर हिँडेपछि थकित महसुस गर्छन्; यदि ख्रीष्टले ४० किलोमिटर हिँडेर पनि थकित महसुस गर्नुहुन्‍न, र उहाँका खुट्टा दुख्दैनन्, र उहाँ वायुभन्दा हलुङ्गो हुनुहुन्छ, र अझ बढी ऊर्जाशील महसुस गर्नुहुन्छ भने, के यसलाई सामान्य र व्यावहारिक मान्‍न सकिन्छ? यदि ख्रीष्ट चिसोमा बस्नुभए पनि उहाँलाई चिसो लाग्दैन, र उहाँ जस्तोसुकै परिस्थितिहरूमा पनि कहिल्यै बिरामी पर्नुहुन्‍न भने, यदि उहाँका आँखाहरूले आफूले सामना गर्ने प्रकाशभन्दा दर्जनौँ गुणा बलिष्ठ प्रकाश झल्काउन सक्छन्, र उहाँले चाहे जति लामो समय कम्प्युटर हेर्नुभए पनि उहाँका आँखाहरू थकित हुँदैनन् वा देख्ने शक्ति घट्दैन भने, यदि उहाँले सूर्यको प्रकाशलाई चाहे जति लामो समयसम्म हेरे पनि उहाँलाई त्यो तेज लाग्दैन, र रातमा हिँड्दा उहाँलाई अरूलाई जस्तो बत्ती आवश्यक पर्दैन, र दिन बित्दै जाँदा उहाँका आँखाहरू झन् चम्किला बन्छन् भने—के यी कुरा सामान्यता र व्यावहारिकता मानिन्छन्? यी कुनै पनि कुरा त्यस्ता मानिँदैनन्, यो त सामान्य ज्ञानको कुरा हो जुन मानिसहरूसित प्राय: ठोक्किरहन्छ। सामान्यता र व्यावहारिकता भन्‍नुको अर्थ लामो समय पानी नपिएपछि तिर्खा लाग्नु, धेरै बोलेपछि थकित महसुस हुनु, धेरै हिँडेपछि खुट्टा दुख्नु, साथै दुःखद र हृदयविदारक खबर सुन्दा दुःखी महसुस हुनु र आँसु झार्नु हो—सामान्यता र व्यावहारिकता यही हो। त्यसोभए, सामान्यता र व्यावहारिकताको ठ्याक्कै सही परिभाषा के हो त? जुन कुरा देहका सामान्य खाँचो र नैसर्गिक प्रवृत्तिहरूसँग मिल्छ, र यो दायराभन्दा बाहिर जाँदैन त्यो नै सामान्यता र व्यावहारिकताको परिभाषा हो। जुन कुरा सामान्य मानवताका सामर्थ्यहरू र दायरासँग, सामान्य मानवताका चेतनासँग, र सामान्य मानवताका खुसी, रिस, दुःख, र आनन्दजस्ता संवेगहरूसँग मिल्छ, त्यो नै सामान्यता र व्यावहारिकताको दायराभित्र पर्छ। ख्रीष्ट भनेको पृथ्वीमा परमेश्‍वरले पहिरनुभएको देह हो; उहाँसँग, कुनै पनि सामान्य व्यक्तिको जस्तै, सामान्य बोली र व्यवहार, सामान्य जीवनचर्या र समयतालिका हुन्छ। यदि उहाँ तीन दिन र तीन रात सुत्नुभएन भने, उहाँलाई निन्द्रा लाग्नेछ, र उभिँदाखेरि पनि सुत्न मन लाग्नेछ; यदि उहाँले दिनभरि खानुभएन भने, उहाँलाई भोक लाग्नेछ; र यदि उहाँ लामो समयसम्म हिँड्नुभयो भने, उहाँ थकित हुनुहुनेछ, र उहाँले चाँडै विश्राम लिनेभन्दा बढी अरू केही चाहनुहुनेछैन। उदाहरणका लागि, तिमीहरूसित तीन-चार घण्टा भेला र सङ्गति गरेपछि मलाई पनि थकान महसुस हुन्छ, र मैले पनि विश्राम लिनुपर्छ। यो नै देहको सामान्यता र व्यावहारिकता हो, यो देहका विशेषताहरूसँग र सामान्य मानवताका विभिन्‍न प्रकटीकरणहरू र नैसर्गिक प्रवृत्तिहरूसँग पूर्णतया मिल्दो हुन्छ, यो बिलकुलै अलौकिक होइन। त्यसकारण, यस्तो देहमा मानवताका थुप्रै प्रकटीकरण र प्रकाशहरू हुन्छन्, साथै यो देहको मानवताका बाह्य जीवनशैली र जीवनचर्या हरेक साधारण, सामान्य व्यक्तिले प्रदर्शन र प्रकट गर्ने कुराभन्दा फरक हुँदैनन्, ती ठ्याक्कै उही हुन्छन्। परमेश्‍वरले मानवजाति सृष्टि गर्नुभयो, र परमेश्‍वरको देहधारी देहका विशेषताहरू र सामान्य व्यावहारिक जीवन नैसर्गिक प्रवृत्तिहरू मानवजातिकै सरह हुन्छन्, उहाँ पटक्कै अलौकिक हुनुहुन्‍न। मानवहरू पर्खालबाट वा बन्द ढोकाबाट छिर्न सक्दैनन्, देहधारी परमेश्‍वर पनि सक्नुहुन्‍न। कति मानिसहरू भन्छन्, “के तिमी देहधारी परमेश्‍वर होइनौ र? के तिमी ख्रीष्ट होइनौ र? के तिमीसँग परमेश्‍वरको सार छैन र? के तिमी बन्द ढोकाले साँच्चिकै सीमित हुन सक्छौ? तिमी त बन्द ढोकाबाट छिर्न सक्नुपर्ने हो। मानिसहरू पाँच किलोमिटर हिँडेपछि थकित महसुस गर्छन्, तर तिमीलाई त ४० किलोमिटर हिँडेपछि पनि थकित महसुस हुनु हुँदैन; मानिसहरू दिनमा तीन छाक खाना खान्छन्, तर तिमी ३० दिनसम्म नखाइबस्‍न सक्नुपर्छ, खाऊँ-खाऊँ लाग्दा मात्र खाएर, खाऊँ-खाऊँ नलाग्दा नखाएर पनि, भेलाहरूमा प्रचार गर्न, र अरूभन्दा बढी जोसले जिउन सक्षम हुनुपर्छ। बिरामी पर्नु मानव जीवनको एउटा पाटो हो, तर तिमी बिरामी पर्नु हुँदैन। तिमी ख्रीष्ट भएकोले, तिमीमा एउटा पाटो हुनुपर्छ जुन साधारण मानिसहरूको भन्दा फरक होस्, त्यसपछि मात्र तिमी ख्रीष्ट भनिन लायक हुनेछौ, यसले मात्र तिमीसँग परमेश्‍वरको सार भएको प्रमाणित गर्नेछ।” के यो सही हो त? (होइन।) यो कसरी गलत हो? यी मानव धारणा र कल्पनाहरू हुन्, सत्यता होइनन्।

परमेश्‍वरको देहधारी देह सामान्य र व्यावहारिक हुन्छ—उहाँको सामान्य मानवताले गर्ने सारा गतिविधिहरू, साथै उहाँको दैनिक जीवन, बोली, र व्यवहार, सबै सकारात्मक कुराका वास्तविकताहरू हुन्। परमेश्‍वरले मानवजातिको सृष्टि गर्नुभएदेखि, उहाँले तिनीहरूलाई यी सामान्य, व्यावहारिक नैसर्गिक प्रवृत्तिहरू प्रदान गर्नुभयो; त्यसकारण, परमेश्‍वरको देहधारी देहले पनि यी व्यवस्थाहरू कहिल्यै उल्लङ्घन गर्नेछैन। ख्रीष्टका सामान्यता र व्यावहारिकता सकारात्मक कुराहरू हुनुको कारण र आधार यही हो। परमेश्‍वरले मानवजाति सृष्टि गर्नुभयो, र तिनीहरूका सारा प्रकटीकरण र नैसर्गिक प्रवृत्तिहरू ठ्याक्कै उहाँकै चाहनाहरूअनुसार बनाउनुभयो। परमेश्‍वरले मानिसलाई यी नैसर्गिक प्रवृत्तिहरू दिनुभयो, र मानिसका दैनिक जीवनका नियमहरू यिनै हुन्—के परमेश्‍वरले उहाँको देहधारी देहलाई सामान्यता र व्यावहारिकताका यी नियमहरू उल्लङ्घन गर्न लगाउनुहुनेथियो र? प्रस्ट रूपले नै, परमेश्‍वरले मान्नुहुनेथिएन। परमेश्‍वरले मानवजाति सृष्टि गर्नुभयो, र देहधारी देहको सार पनि परमेश्‍वर हो—ती एउटै स्रोतबाट आउँछन्, त्यसकारण तिनीहरूका कार्यहरूका सिद्धान्त र उद्देश्यहरू पनि एउटै हुन्छन्। ख्रीष्टको सामान्यता र व्यावहारिकताको प्रकटीकरणका कारण, उहाँ सर्वसाधारणका नजरमा अत्यन्तै साधारण व्यक्ति झैँ, स्वतः देखिनुहुन्छ। धेरै कुराहरूमा, उहाँसँग मानिसहरूले कल्पना गरेझैँ पूर्वज्ञान र दूरदृष्टिका शक्तिहरू हुँदैनन्, र उहाँले मानिसहरूले कल्पना गरेझैँ, वस्तुहरू गायब पार्न वा प्रकट गराउन सक्नुहुन्‍न, उहाँ मानिसहरूले कल्पना गरेझैँ, साधारण मानिसहरूभन्दा माथि उठ्न, देहका क्षमता र नैसर्गिक प्रवृत्तिहरूपार जान, वा मानवको सामान्य सोचाइपार गएर कुनै पनि व्यक्तिले गर्न नसक्ने कामकुराहरू गर्न त झनै सक्नुहुन्‍न। यी कल्पनाहरूको विपरीत, मानिसको नाङ्गो आँखाले, यो साधारण व्यक्तिले उहाँको कामको सुरुवातदेखि हालसम्म परमेश्‍वरको एउटा सङ्केत पनि प्रकाश वा प्रकट गर्नुभएको देखेको छैन। उहाँको बोली र कामबाहेक, मान्छेको नाङ्गो आँखाले, उहाँको कुनै पनि सामान्य मानव गतिविधिहरूमा परमेश्‍वरको कुनै सङ्केत वा परमेश्‍वरको पहिचान र सारका प्रकटीकरणहरू देख्न सक्दैन। मानिसहरूले उहाँलाई चाहे जसरी हेरे पनि, तिनीहरूका लागि उहाँ सधैँ एक साधारण व्यक्तिझैँ देखिनुहुन्छ। किन त? यसको एउटै कारण छ: मानिसले जे देख्छ त्यो सही हो; परमेश्‍वरको देहधारी देह साँच्चिकै एक सामान्य, व्यावहारिक व्यक्ति, एक सामान्य र व्यावहारिक देह हुनुहुन्छ। बाहिरी रूपमा यतिको सामान्य र व्यावहारिक देहले अरू मानिसहरूलेझैँ ठूलो रातो अजिङ्गरको सतावट र खेदो अनुभव गर्नुहुन्छ, र आफ्नो टाउको राख्ने वा बिसाउने ठाउँ कतै पाउनुहुन्‍न। यो कुरामा, उहाँ अरू कुनै मानवभन्दा फरक हुनुहुन्‍न, र उहाँ अपवाद हुनुहुन्‍न। यस्तो सतावट अनुभव गरिरहँदा, उहाँ जहाँ सकिन्छ आफूलाई त्यहीँ लुकाउनु पनि हुन्छ; उहाँ आफूलाई अदृश्य बनाउन वा भागेर भूमिगत हुन सक्नुहुन्‍न, उहाँसँग यी खतराहरूबाट पन्छिने अलौकिक शक्ति छैन। उहाँले गर्न सक्ने भनेकै ती कुराहरूबारे पहिल्यै जानकारी प्राप्त गर्ने, र चाँडो गरेर उम्कने मात्र हो। खतरनाक अवस्थाहरू सामना गर्नुपर्दा, मानिसहरू आत्तिन्छन् र डराउँछन्, के तिमीहरूलाई ख्रीष्ट पनि डराउनुहुन्छ जस्तो लाग्छ? के तिमीहरूलाई उहाँ पनि आत्तिनुहुन्छ जस्तो लाग्छ? (लाग्छ।) ठिक भन्यौ; तिमीहरूलाई कसरी थाहा भयो? (त्यो अवस्थामा जुनसुकै सामान्य व्यक्ति पनि आत्तिनेथियो।) ठिक भन्यौ। तिमीहरूले यो कुरा निकै राम्रोसँग बताएका छौ। तिमीहरू सामान्यता र व्यावहारिकतालाई साँच्चिकै बुझ्छौ, तिमीहरूले यसलाई पूर्ण रूपमा बुझेका छौ। ख्रीष्ट पनि यी परिस्थितिहरूमा आत्तिनु र डराउनुहुनेछ, तर के उहाँले कायरता देखाउनुहुनेछ? के उहाँ सत्ताधारी पार्टीदेखि आतङ्कित हुनुहुनेछ? के उहाँले त्योसँग सम्झौता गर्नुहुनेछ? गर्नुहुनेछैन। उहाँले घबराहट र डर मात्र महसुस गर्नुहुनेछ, र पिशाचहरूको यो गुफाबाट चाँडो उम्कने इच्छा गर्नुहुनेछ। यी सबै ख्रीष्टको सामान्यता र व्यावहारिकताका प्रकटीकरणहरू हुन्। अवश्य नै, ख्रीष्टको सामान्यता र व्यावहारिकताका केही अझै धेरै प्रकटीकरणहरू छन्, जस्तै कहिलेकाहीँ बिर्सने हुनु, लामो समय नदेखेपछि मानिसहरूको नाम बिर्सनु, आदि इत्यादि। सामान्यता र व्यावहारिकता भनेका एक सामान्य, साधारण व्यक्तिका विशेषता, नैसर्गिक प्रवृत्ति, चिन्ह र सङ्केतहरू मात्र हुन्। ठ्याक्कै भन्‍नुपर्दा, ख्रीष्टसँग सामान्य र व्यावहारिक मानवता, जीवन बचाउने नैसर्गिक प्रवृत्ति, र देहका सारा विशेषताहरू भएकै कारण उहाँ सामान्य रूपमा बोल्न र काम गर्न, मानिसहरूसित सामान्य तवरले अन्तरक्रिया गर्न, र मानिसहरूलाई सामान्य र व्यावहारिक तरिकाले अगुवाइ गर्न, साथै मानिसहरूलाई आफ्नो कर्तव्यभित्र पर्ने काम सामान्य र व्यावहारिक तरिकाले गर्न मार्गदर्शन र मदत गर्न पनि सक्नुहुन्छ। ख्रीष्टको सामान्यता र व्यावहारिकताकै कारण सम्पूर्ण सृजित मानवहरूले परमेश्‍वरको कामको व्यावहारिकता अझ बढी महसुस गर्छन्, यो कामबाट लाभ प्राप्त गर्छन्, र यसबाट अझ ठोस र फाइदाजनक लाभहरू हासिल गर्छन्। ख्रीष्टको सामान्यता र व्यावहारिकता सामान्य मानवताका सङ्केतहरू हुन्, उहाँको देहधारी देहलाई सारा सामान्य काम, गतिविधिहरू, र मानव जीवनमा संलग्न हुनका लागि ती जरुरी हुन्छन्, र ती परमेश्‍वरलाई पछ्याउने सबैलाई अझ बढी आवश्यक पर्ने कुरा हुन्। तर, ख्रीष्टविरोधीहरूले ख्रीष्टको सामान्यता र व्यावहारिकतालाई यसरी बुझ्दैनन्। ख्रीष्टविरोधीहरू ख्रीष्ट सामान्य र व्यावहारिक अनि मानिसहरूसँग अति मिल्दो हुनुभएकाले उहाँ एक साधारण व्यक्ति मात्र हुनुहुन्छ भन्‍ने ठान्छन्—जसको मतलब उहाँ परमेश्‍वरको पुत्र, मानिसहरूमाझ परमेश्‍वरको मूर्तरूप, वा ख्रीष्ट भनिन लायक हुनुहुन्‍न, किनभने उहाँ अत्यन्तै सामान्य र व्यावहारिक हुनुहुन्छ, यतिसम्म व्यावहारिक कि मानिसहरूले उहाँमा परमेश्‍वरको कुनै सङ्केत वा सार नै देख्न सक्दैनन्। ख्रीष्टविरोधीहरू भन्छन्, “के यस्तो परमेश्‍वरले मानिसहरूलाई मुक्ति दिन सक्छन् र? के यस्तो परमेश्‍वर ख्रीष्ट भनिन लायक हुन्छन् र? यी परमेश्‍वर परमेश्‍वरजस्तो पटक्कै छैनन्! उनीसँग परमेश्‍वरबारे मानिसका धारणाहरूका धेरै तत्त्वहरू छैनन्: पहिलो, अलौकिक, असाधारण, र रहस्यमय हुनु; दोस्रो, महाशक्ति, र भयङ्कर शक्तिहरू देखाउने क्षमता हुनु; तेस्रो, परमेश्‍वरको जस्तो रूप, परमेश्‍वरको पहिचान, मर्यादा, सार, आदि इत्यादि हुनु। यदि उनमा यी कुनै पनि तत्त्वहरू देख्न सकिन्‍न भने, उनी कसरी परमेश्‍वर हुन सक्छन्? के उनले ती केही वचनहरू बोल्नु र त्यति काम गर्नुको अर्थ उनी परमेश्‍वर हुन् भन्‍ने हुन्छ त? त्यसो हो भने त, परमेश्‍वर बन्‍न अति सजिलो छ, होइन र? कुनै साधारण र सामान्य देह कसरी परमेश्‍वर हुन सक्छ र?” यो ख्रीष्टविरोधीहरूले कहिल्यै स्विकार्न नसक्ने कुरा हो।

मूलभूमि चीनमा ठूलो रातो अजिङ्गरको सतावट अनुभव गर्दै गर्दा, म र मेरा केही दाजुभाइ-दिदीबहिनीहरू, जहाँ गए पनि प्राय: लुक्नुपर्थ्यो, हामीसँग कुनै व्यक्तिगत स्वतन्त्रता थिएन। कहिलेकाहीँ, खतराको समाचार सुनेपछि, हामी तुरुन्तै भाग्नुपर्ने हुन्थ्यो। यी परिस्थितिहरूमा, मसँग भएका कोही पनि मानिसहरू कमजोर बनेनन्। त्यसको कारण के थियो? के तिनीहरू मूर्ख थिए? के तिनीहरू सिधा-साधा थिए? होइन, त्यसको कारण के थियो भने, तिनीहरूले देहधारी परमेश्‍वरको सार दह्रिलो गरी चिनेका थिए। तिनीहरूले ख्रीष्टको सामान्यता र व्यावहारिकताबारे कुनै धारणा वा निन्दाहरू नबोकेका मात्र होइनन्, तर तिनीहरूले यी गुणहरूप्रति विचारशीलता र बुझ पनि देखाए, साथै तिनलाई सही तरिकाले बोध पनि गरे। ख्रीष्टले जस्तोसुकै कष्ट सहनुभए पनि, तिनीहरूले पनि उहाँसँगै कष्ट सहे, अनि ख्रीष्टले जस्तोसुकै सतावट र खेदो भोग्नुभए पनि, तिनीहरूले अझै पनि उहाँलाई पछ्याए, कुनै गुनासो गरेनन्, यी परिस्थितिहरूका कारण कहिल्यै कमजोर बनेनन्। म केही निश्‍चित ठाउँहरू गएपछि मात्र, म खतरनाक वातावरणहरूबाट बच्न हतारमा भागेको, र म बस्न सक्ने अरू कुनै ठाउँ नहुन सक्छ, मैले आराम गर्ने ठाउँ अरू कतै नभेटाउन सक्छु भन्‍ने थाहा पाएर, मनमनै यस्तो सोच्‍ने व्यक्तिहरू भेटिए: “उफ्! तिमी ख्रीष्ट, देहधारी परमेश्‍वर भएको दाबी गर्छौ, तैपनि हेर त, तिमी कति दयनीय स्थितिमा छौ। तिमी कसरी ख्रीष्ट हुन योग्य छौ? तिमी कुनचाहिँ रूपमा परमेश्‍वरजस्तो देखिन्छौ? के तिमी अरूलाई मुक्ति दिन सक्छु भन्ठान्छौ? तिमीले त चाँडो गरेर पहिले आफूलाई मुक्ति दिनुपर्छ! के तिमीलाई पछ्याउँदा आशिष्‌हरू पाइन सक्छ त? त्यो असम्भव देखिन्छ! यदि तिम्रा वचनहरूले अरूलाई मुक्ति दिन सक्छन् भने, तिनले तिमीलाई किन मुक्ति दिन सक्दैनन्? अहिले हेर त, तिमीसँग त टाउको राख्ने ठाउँसमेत छैन, र तिमीले हामी मानवहरूबाट, शक्तिशाली मानिसहरूबाट मद्दत खोज्नुपर्छ। यदि तिमी परमेश्‍वर हौ भने, तिमी यति दयनीय हुनु हुँदैन। यदि तिमी परमेश्‍वरको देहधारी देह हौ भने, तिमी घर भन्‍ने ठाउँविहीन हुनु हुँदैन!” त्यसकारण, यस्ता मानिसहरूले यो मामला कहिल्यै बुझ्न सक्दैनन्। यदि कुनै दिन तिनीहरूले राज्यको सुसमाचार विदेशमा फैलाइँदै गरेको, विभिन्‍न देशका धेरै मानिसहरूले त्यसलाई स्विकारेको देखेमा, र तिनीहरूले ठूलो रातो अजिङ्गरको पतन भएको, परमेश्‍वरका अनुयायीहरूले आफ्ना शिर उच्च राखेको, उनीहरू उप्रान्त सतावटमा पर्न छाडेको, साथै तिनीहरूले शासन र शक्ति चलाइरहेको र कसैले पनि उनीहरूलाई हेप्ने आँट नगरेको देखेमा, तिनीहरूले निश्‍चय नै आफ्नो ठेट मनोवृत्ति पूर्ण रूपमा बदल्नेथिए, र परमेश्‍वरले देहमा शासन गर्नुभएको कुराबारे उप्रान्त धारणाहरू पाल्न छाड्नेथिए। यस्तो आकस्मिक परिवर्तन किन हुनेथ्यो? यी व्यक्तिहरू आफ्ना आँखाले जे देख्छन् त्यसैमा मात्र भर पर्छन्; तिनीहरू परमेश्‍वरका वचनहरू सत्यता हुन्, उहाँ सर्वशक्तिमान् हुनुहुन्छ, वा उहाँले भन्‍नुभएको सबथोक पूरा हुनेछ भनेर विश्‍वास गर्दैनन्। के त्यस्ता मानिसहरूले परमेश्‍वरमा विश्‍वास गर्छन् त? तिनीहरूले केमा विश्‍वास गर्छन्? (शक्तिमा।) के ख्रीष्टसँग शक्ति छ? भ्रष्ट तुल्याइएका मानवजातिमाझ ख्रीष्टको कुनै शक्ति छैन। कतिपय मानिसहरू यसो भन्छन्, “के परमेश्‍वरसित अख्तियार हुँदैन र? यदि ख्रीष्टको सार परमेश्‍वर हो भने, उनीसँग किन परमेश्‍वरको अख्तियार छैन? अख्तियार भनेको शक्तिभन्दा धेरै ठूलो हुन्छ, त्यसकारण के उनीसँग शक्ति पनि हुनुपर्दैन र?” देहधारी परमेश्‍वरको कामको उद्देश्य के हो? देहधारी परमेश्‍वरको जिम्मेवारी के हो? के त्यो शक्ति प्रदर्शन गर्नु भन्‍ने हो त? (होइन।) त्यसकारण, कुनै पनि सामान्य व्यक्तिझैँ उहाँले यो संसारबाट इन्कार, बेइज्जत, बदनामी, र शत्रुता भोग्नुहुन्छ—ख्रीष्टले यी सबै कुराहरू सहनैपर्छ, उहाँले ती कुराहरूबाट छुट पाउनुहुन्‍न।

जो सच्चा रूपले सत्यता पछ्याउँछन्, तिनीहरूमा ख्रीष्टको सामान्यता र व्यावहारिकताबारे कुनै धारणाहरू नहुने मात्र होइन—बरु यसको ठीक विपरीत, तिनीहरूले यी गुणहरूमा परमेश्‍वरको प्रेमिलोपन अझ बढी पनि देख्छन्, र तीमार्फत परमेश्‍वरको साँचो सार र सृष्टिकर्ताको साँचो सारबारे अझ राम्रो बुझाइ प्राप्त गर्छन्। अनि परमेश्‍वरबारे तिनीहरूको बुझाइ अझै गहन, अझै व्यावहारिक, अझै साँचो, र अझै सही बन्छ। यसको विपरीत, ख्रीष्टविरोधीहरू भने उहाँको सारा सामान्यता र व्यावहारिकताका कारण यस्तो ख्रीष्टलाई पछ्याउन प्राय: अनिच्छुक महसुस गर्छन्, किनभने तिनीहरूले सोच्छन् कि उहाँमा अलौकिक क्षमताहरू नै छैनन् र उहाँ साधारण मानिसहरूभन्दा वरिष्ठ हुनुहुन्‍न, र त्यसमाथि उहाँले मानवजातिका जस्तै जियाइ वातावरणहरूसमेत अनुभव गर्नुहुन्छ। ख्रीष्टविरोधीहरू खुसीसाथ यो सबै कुरा स्विकार्न, र यसबाट परमेश्‍वरको स्वभाव बुझ्न असक्षम मात्र हुँदैनन्, तिनीहरू त यसलाई निन्दा गर्ने र यसबाट सावधान रहने, र यसबारे झनै बढी आरोपहरू लगाउनेसमेत गर्छन्। उदाहरणका लागि, जब कसैले सिद्धान्तविपरीत केही काम गर्छ, तब यदि मैले त्यसबारे सोधिनँ र कसैले मलाई त्यसबारे बताएन भने, मैले त्यसबारे थाहा पाउनेछैनँ—के यो सामान्यता र व्यावहारिकताको दायराभित्रै पर्ने एउटा प्रकटीकरण होइन र? (हो।) जो-जोसँग सही बुझाइ र सामान्य मानवता हुन्छ, तिनीहरूले त्यो मामलाबारे मलाई प्रस्ट रूपमा र पूर्ण रूपमा बुझाउनेछन्, र त्यसपछि मलाई जसरी उचित लाग्छ त्यसरी त्यो कुरा सम्हाल्न दिनेछन्। ख्रीष्टविरोधीहरूले भने ठ्याक्कै उल्टो गर्छन्; तिनीहरू आफ्नो आँखाले मलाई नियाल्छन्, र मबाट कुराहरू धुत्ने उपाय लाउँदै मलाई जाँच्छन्। त्यसपछि तिनीहरूले मनमनै सोच्छन्, “तिमीलाई यो मामलाबारे थाहा नभएकोले, यसलाई सम्हाल्न सजिलो भयो—तिमीलाई यो कुरा थाहा भएको भए, मसित तिमीलाई सम्हाल्ने एउटा योजना थियो, र तिमीलाई थाहा नभएको भए, तिमीलाई सम्हाल्ने मसित अर्को योजना छँदै थियो; कुनै ठूलो मामलालाई म सानो बनाइदिनेथिएँ, र त्यसलाई घटाएर शून्यतामा झार्नेथिएँ, तिमीलाई बिलकुलै थाहा दिन्‍नथिएँ, र यो मामला यतिकै बिलाउन दिनेथिएँ—तिमीलाई यो मामलाबारे थाहा नभएकोले, भविष्यमा तिमीले यसबारे जान्‍नुपर्ने वा थाहा पाउनुपर्नेछैन। म यसको जिम्‍मा सम्हाल्छु। जब तिमीले कुनै दिन यसबारे थाहा पाउँछौ, त्यो मैले चाहेझैँ घटित भइसकेको हुनेछ, अनि त्यसबेला तिमीले मलाई के नै गर्न सक्नेछौ र?” कुन मानिसहरूले ख्रीष्टलाई यसरी व्यवहार गर्छन्? के तिनीहरू असल मानिसहरू हुन्? के तिनीहरू सत्यता पछ्याउने मानिसहरू हुन्? के तिनीहरूसँग मानवता र निष्ठा हुन्छ? (हुँदैन।) केही अगुवाहरू थिए, जसले केही निश्‍चित कामकुराहरू गरे; तिनीहरूले मण्डलीमा जथाभाबी ढङ्गले व्यक्तिहरूलाई प्रवर्द्धन गरे, भेटीहरू फजुलमा उडाए, र अति धेरै जथाभाबी खरिदहरू गरे, अनि जतिसुकै पैसा खर्च भए पनि, वा जस्तोसुकै उल्लेखनीय समस्याहरू देखा परे पनि, तिनीहरूले त्यसबारे एक शब्द बोलेनन्। म त्यहाँ धेरैपटक गएँ, तर तिनीहरूले मसँग ती कुराहरूबारे कहिल्यै परामर्श लिने वा सोध्ने गरेनन्, तिनीहरूले केवल आफैले निर्णयहरू गरे; तिनीहरूले मलाई कुनै जाँचपडताल समेत गर्न दिएनन्, र मैले तिनीहरूबाट जानकारी कोट्याइरहनुपरेको थियो। तिनीहरूले मलाई कुनै बाह्य व्यक्ति झैँ व्यवहार गरे: “तिमी यहाँ आएकोले, हामी तिमीलाई रिपोर्ट मात्र गर्नेछौँ र तिमीले देख्न मिल्ने कुराहरूबारे मात्र बताउनेछौँ। जहाँसम्म हामीले तिम्रो पिठ्यूँपछाडि गरेका कामकुराहरू छन्, तिमीले ती कुनै पनि कुराबारे पत्ता लगाउनेबारे नसोचेकै राम्रो हुनेछ। हामी तिमीलाई हस्तक्षेप वा सोधपुछ गर्न दिनेछैनौँ।” म जतिपटक त्यहाँ गए पनि, तिनीहरूले मलाई कहिल्यै सोधपुछ गर्न दिएनन्। मैले प्रश्‍नहरू सोध्न थाल्छु भन्‍ने डरले, तिनीहरूले छलकपट गर्दै, जानाजान झूटा र कर्णप्रिय शब्दहरू प्रयोग गरेर सत्यता लुकाए। तिनीहरूले मिलेमतो गरे, सहमतिमा पुगे, र एकअर्कासँग अर्थपूर्ण रूपमा हेराहेर गरे; तिनीहरूले एकताबद्ध मोर्चा कायम राखे, र एकअर्काका समस्याहरू रिपोर्ट गरेनन्, र एकअर्कालाई ढाकछोप गरे। जब मैले तिनीहरूले मेरो पिठ्यूँपछाडि गरिरहेका कामकुराबारे थाहा पाएँ र तिनीहरूलाई जिम्मेवार बनाउन चाहेँ, तब तिनीहरूले एकअर्कालाई ढाकछोप गर्न जारी राखे, को जिम्मेवार छ भनेर भनेनन्, लाटोझैँ व्यवहार गरे, र मसित शब्दखेल खेले। तिनीहरूले के त्रुटि गरे? तिनीहरूले सोचे, “यो साधारण व्यक्ति—ख्रीष्टसँग सामान्य, सरल सोचाइ, अनि साधारण र सामान्य मानवताबाहेक, गर्व गर्नलायक केही छैन, र कुनै अलौकिक शक्ति छैन। त्यस्तो भएकोले, हामी पिठ्यूँपछाडि केही सानातिना चलखेल गर्न सक्छौँ, र सहज रूपमा आफ्नै उद्यममा लाग्न सक्छौँ। मण्डलीको पैसा हाम्रो नियन्त्रणमा छ, त्यसकारण हामी जे चाहन्छौँ त्यही किन्छौँ। हामीलाई कुनै हस्ताक्षर आवश्यक पर्दा हामीले त्यो माग्नु पर्दै पर्दैन, हामीले खरिद गरिएका सामानहरूको समीक्षा नगरी, स्वेच्छाचारी रूपमा हस्ताक्षर गर्न, र त्यत्तिकै पैसा खर्च गर्न सक्छौँ। के ख्रीष्ट भनेको परमेश्‍वर होइन र? के तिमीले यी कुराहरू तह लाउन सक्छौ? हामी आफूलाई जे मन लाग्छ त्यही गर्नेछौँ; तिमी वरपर हुँदाबाहेक, बाँकी समय त सबै हाम्रै अधिकारक्षेत्र हो!” तिनीहरूले ख्रीष्टको सामान्यता र व्यावहारिकतालाई कसरी लिए? के तिनीहरूले उहाँलाई सजिलै हेप्न सकिने व्यक्तिका रूपमा लिएनन् र? तिनीहरूले यसो सोचे, “तिमीसँग सामान्य मानवता हुन्जेल, हामी तिमीलाई हेप्न डराउँदैनौँ। यदि तिमीसित अलौकिक मानवता छैन भने, हामी तिमीसँग डराउँदैनौँ।” तिनीहरू कस्ता प्रकारका मानिसहरू थिए? यदि तिनीहरूको मानवताका आधारमा मूल्याङ्कन गर्ने हो भने, के तिनीहरू असल मानिस मानिनेथिए? के तिनीहरू नैतिकता र मानवता भएका मानिस मानिनेथिए? के तिनीहरू आदर्शमयी निष्ठा भएका मानिस मानिनेथिए? तिनीहरू साँच्चिकै के थिए? के तिनीहरू बदमासहरूको हूल थिएनन् र? ती मानिसहरूले परमेश्‍वरको घरमा काम गर्दा कसको प्रतिनिधित्व गर्थे? तिनीहरूले त मानिसको प्रतिनिधित्व समेत गर्थेनन्, तिनीहरू शैतानको प्रतिनिधित्व गर्थे। तिनीहरूले शैतानका निम्ति कामकुरा गरे, तिनीहरू त्यसका नोकर र मतियार थिए; तिनीहरू त्यहाँ परमेश्‍वरको घरको कामलाई बाधा दिन र नष्ट गर्न आएका थिए, तिनीहरूले कर्तव्य निर्वाह गरिरहेका थिएनन्, बरु दुष्ट्याइँ गरिरहेका थिए। शैतानका ती मतियारहरूको समूह कसरी परमेश्‍वरका चुनिएका मानिसहरूलाई पक्रने, सताउने, र दुर्व्यवहार गर्ने ठूलो रातो अजिङ्गरभन्दा फरक थिए र? ठूलो रातो अजिङ्गरले परमेश्‍वरको देहधारी देह एक साधारण व्यक्ति मात्र हुनुहुन्छ, उहाँ बिलकुलै डरलाग्दो हुनुहुन्‍न भन्‍ने देख्छ, त्यसैले त्यसले स्वेच्छाचारी रूपमा उहाँलाई पक्रने कोसिस गर्छ, र उहाँलाई पक्रेपछि, त्यसले उहाँलाई मार्ने कोसिस गर्नेछ। के शैतानका यी मतियारहरू, यी ख्रीष्टविरोधीहरूले ख्रीष्टलाई त्यस्तै व्यवहार गरेनन् र? के तिनीहरूको सार उस्तै छैन र? (छ।) तिनीहरूले आफ्नो विश्‍वासमा ख्रीष्टलाई के माने? के तिनीहरूले उहाँलाई परमेश्‍वर मानेर विश्‍वास गरे कि मानव मानेर? यदि तिनीहरूले ख्रीष्टलाई परमेश्‍वर मानेका भए, के तिनीहरूले उहाँलाई यसरी व्यवहार गर्नेथिए त? (गर्ने थिएनन्।) यसको एउटै मात्र व्याख्या छ: तिनीहरूले ख्रीष्टलाई मानव मानेर हेर्थे, तिनीहरूले यतिकै आलोचना गर्न, झुक्याउन, खेलबाड गर्न, उपहास गर्न, र जस्तो मन लाग्यो त्यस्तो व्यवहार गर्न सक्ने व्यक्तिका रूपमा हेर्थे; यसको मतलब तिनीहरू निकै दुस्‍साहसी थिए। यदि हामीले त्यस्ता दुस्साहसी मानिसहरूलाई वर्गीकृत गर्ने हो भने, के तिनीहरूलाई सृजित प्राणी, परमेश्‍वरका चुनिएका मानिस, उहाँका अनुयायी, उहाँद्वारा सिद्ध पार्न सकिने मानिस, र उहाँद्वारा मुक्ति दिन सकिने मानिसहरूको वर्ग र समूहमा राख्न मिल्छ? (मिल्दैन।) त्यस्ता रद्दीहरूलाई कता राखिनुपर्छ? शैतानको गुटमा। यस समूहका मानिसहरूलाई ख्रीष्टविरोधीका रूपमा चित्रण गरिन्छ। तिनीहरूले “मामला जे भए पनि, मैले तिमीबाट खोजी नगरुन्जेल वा यसबारे तिमीलाई जानकारी नगराउन्जेल, तिमीलाई हस्तक्षेप गर्ने कुनै अधिकार छैन, र तिमीले यसबारे कहिल्यै थाहा पाउनेछैनौ” भन्‍ने सोच्दै, ख्रीष्टलाई एक साधारण व्यक्तिझैँ व्यवहार गरे, मनोमानी र जथाभाबी रूपमा कार्य गरे अनि आफ्नो प्रभावको दायराभित्रको पूर्ण शक्ति चलाए। मलाई भन् त, के ख्रीष्टसँग तिनीहरूलाई तह लगाउने अधिकार छ? (छ।) त्यसो गर्ने उचित तरिका के हुनेथियो? (तिनीहरूलाई मण्डलीबाट निष्कासित गर्ने।) ख्रीष्टविरोधी र शैतानहरूलाई यसरी नै तह लगाउनुपर्छ; तिनीहरूप्रति उदारता देखाउनै हुँदैन। जब त्यस्ता मानिसहरूले परमेश्‍वरमा विश्‍वास गर्छन्, तब परमेश्‍वरले चाहे जे गर्नुभए पनि, उहाँले मानिसहरूलाई चाहे जसरी सत्यता आपूर्ति गर्नुभए पनि, वा उहाँले जे काम गर्नुभए पनि, तिनीहरूले त्यसप्रति ध्यानै दिँदैनन्। यदि तिनीहरूमा शक्तिको कमी छ भने, तिनीहरू त्यो प्राप्त गर्ने उपायहरू सोच्छन्, र शक्तिमा पुगिसकेपछि, ख्रीष्टसँग समान स्तरमा उभिन, उहाँसँग संसार विभाजित गर्न, को श्रेष्ठ छ भनी प्रतिस्पर्धा गर्न र उहाँसित हैसियतका लागि लड्न खोज्छन्। तिनीहरूको प्रभाव क्षेत्रभित्र, तिनीहरू यसो भन्दै ख्रीष्टलाई चुनौती दिन चाहन्छन्, “तिम्रो र मेरोबीच, कसको कुरामा बढी दम छ, म हेर्न चाहन्छु। यो मण्डली मेरो अधिकारक्षेत्र हो; म मण्डलीको पैसा जसरी मन लाग्छ त्यसरी खर्च गर्नेछु, मलाई जे चाहना छ त्यही किन्‍नेछु, र मलाई जसरी मन लाग्छ त्यसरी मामलाहरू सम्हाल्नेछु। म जसलाई निकम्मा ठान्छु, ऊ निकम्मा नै हो। म जसलाई चाहन्छु, उसैलाई प्रयोग गर्नेछु, र मैले प्रयोग गर्न रोजेका मानिसहरूलाई छुने अनुमति कसैलाई छैन। यदि कसैले छोयो भने, म त्यो मामला कहिल्यै छोड्नेछैनँ—परमेश्‍वरले उनको चाहना हो भने पनि, म स्विकार्नेछैनँ!” के यो काल निम्त्याउनु होइन र?

यदि मानिसहरूले परमेश्‍वरको प्रेमिलोपनलाई अझ धेरै बुझ्छन् र देहधारी परमेश्‍वरको सामान्य र व्यावहारिक मानवतामार्फत परमेश्‍वरको व्यावहारिकता र सारबारे अझ प्रस्ट र सही बुझाइ हासिल गर्छन् भने, तिनीहरू सत्यता पछ्याउने र मानवता बोकेका मानिसहरू हुन्। तर कतिपय मानिसहरू ख्रीष्टको सामान्य, व्यावहारिक पाटोका कारण उहाँलाई परमेश्‍वर मान्दैनन्। तिनीहरू उहाँसामु बढी ढिठो र दुस्‍साहसी भएर प्रस्तुत हुन्छन्, तिनीहरू स्वतन्त्र रूपमा कार्य गर्न थप हिम्मतिलो हुन्छन्, र ख्रीष्टलाई नाघ्ने र परमेश्‍वरका चुनिएका मानिसहरूलाई नियन्त्रण गर्ने सोचहरूले अझ धेरै ग्रसित हुन्छन्। तिनीहरू ख्रीष्टलाई तिरस्कार गर्न र उहाँसँग प्रतिस्पर्धा गर्न आफूसँग पुँजी भएको, र ख्रीष्टलाई मानव मान्‍ने प्रमाण भएको महसुस गर्छन्। तिनीहरूले यो प्रमाण प्राप्त गरेपछि, ख्रीष्टसँग डराउनु नपर्ने, र स्वतन्त्र रूपमा उहाँको आलोचना गर्न, अनौपचारिक रूपमा उहाँसित कुराकानी र हाँस-खेल गर्न र आफूलाई उहाँसँग समान स्तरमा राख्न, साथै उहाँसित आफ्ना घरायसी मामला र व्यक्तिगत चिन्ताका कुराहरू छलफल गर्न सकिने सोच्छन्। कतिले त यस्तोसमेत भन्छन्, “मैले मेरा भित्री सोच, कमजोरी, र भ्रष्ट स्वभावहरू तिमीलाई भनेको छु, त्यसकारण मलाई तिम्रो स्थितिबारे भन। मैले तिमीलाई परमेश्‍वरमा विश्‍वास गर्नुअघि र पछिका मेरा अनुभवहरूबारे बताएको छु, र मैले कसरी परमेश्‍वरको काम स्विकारेँ भन्‍नेबारे बताएको छु, त्यसैले मलाई तिम्रा अनुभवहरू सुनाऊ।” तिनीहरू के गर्ने प्रयास गरिरहेका छन्? के तिनीहरूले देहधारी परमेश्‍वरलाई अत्यन्तै साधारण र सामान्य देख्ने, र उहाँलाई परिवारको सदस्य, मित्र, साथी, वा छिमेकीका रूपमा हेर्न चाहने गर्दैनन् र? ख्रीष्ट जतिसुकै सामान्य र व्यावहारिक हुनुभए पनि, उहाँको सार अनन्तकालसम्म उही नै रहनेछ। उहाँको उमेर चाहे जति भए पनि, उहाँ जहाँ जन्मिनुभएको भए पनि, वा उहाँका योग्यता र अनुभव तेराभन्दा बढी देखिए पनि वा कम देखिए पनि, उहाँ उच्च वा नगण्य जस्तोसुकै देखिनुभए नि, कहिल्यै नबिर्सी कि उहाँ सधैँ तँभन्दा फरक नै हुनुहुनेछ। यस्तो किन हुन्छ? उहाँ बाहिरी रूपमा सामान्य र व्यावहारिक देहमा जिउने परमेश्‍वर हुनुहुन्छ; उहाँको सार सदैव तेरोभन्दा फरक हुन्छ; उहाँको सार सदैव र सधैँ सर्वोच्च परमेश्‍वरको सार हो, जो सारा मानवजातिभन्दा माथि हुनुहुन्छ। यो कुरा नबिर्सी। सतहमा, उहाँ एक साधारण र सामान्य व्यक्तिझैँ देखिनुहुन्छ, उहाँलाई ख्रीष्ट भनिन्छ, र उहाँको पहिचान ख्रीष्टको पहिचान हो, तर यदि तँ मानवका रूपमा उहाँमा विश्वास गर्छस्, र उहाँलाई एक साधारण व्यक्ति, भ्रष्ट मानवजातिको एउटा सदस्यका रूपमा हेर्छस् भने, तँ खतरामा छस्। जहिले भए पनि, ख्रीष्टको पहिचान र सार कहिल्यै बदलिँदैन; उहाँको सार भनेको परमेश्‍वर स्वयम्‌को सार हो, र उहाँसित सधैँ परमेश्‍वरको पहिचान हुन्छ। उहाँ एक सामान्य, व्यावहारिक देहको आवरणमा जिउनुको अर्थ उहाँ भ्रष्ट मानवजातिको एउटा सदस्य हुनुहुन्छ भन्‍ने होइन, न त त्यसको अर्थ मानवले उहाँलाई आफूअनुकूल प्रयोग गर्न वा उहाँमाथि हाबी हुन सक्छन्, वा तिनीहरू उहाँसित बराबर हुन र शक्तिका लागि उहाँसित होड गर्न सक्छन् भन्‍ने नै हो। तैँले उहाँलाई मानवका रूपमा हेरुन्जेल, र मानव उपाय र दृष्टिकोणहरू प्रयोग गरेर उहाँको मापन गरुन्जेल, र उहाँलाई एक साथी, दौँतरी, सहकर्मी, वा उच्च अधिकारीमा परिणत गर्ने कोसिस गरुन्जेल, तँ खतरनाक स्थानमा हुन्छस। यो किन खतरनाक छ? तैँले ख्रीष्टलाई एक साधारण, सामान्य मानवका रूपमा हेरेसम्म, तेरा भ्रष्ट स्वभावहरू दन्कनेछन्। तैँले ख्रीष्टलाई मानव ठान्‍न थालेको क्षणदेखि, तेरा दुष्ट कार्यहरू खुलासा हुन थाल्नेछन्। खतरा यहीँ नै छैन र? मानिसहरूले ख्रीष्टलाई मानवको रूपमा हेरुन्जेल, र उहाँ सामान्य र व्यावहारिक हुनुहुन्छ, उहाँलाई छल्न सजिलो छ, र उहाँ मानवजातिजस्तै हुनुहुन्छ भन्‍ने ठानुन्जेल, तिनीहरू परमेश्‍वरसँग डराउनेछैनन्, र यो बेला तिनीहरूको परमेश्‍वरसँगको सम्बन्ध बदलिन्छ। यो सम्बन्ध केमा परिणत हुन्छ? तिनीहरूको सम्बन्ध उप्रान्त कुनै सृजित प्राणी र सृष्टिकर्ताको हुँदैन, कुनै अनुयायी र ख्रीष्टको हुँदैन, साथै यो मुक्ति पाइरहेको व्यक्ति र परमेश्‍वरको पनि हुँदैन, बरु यो त शैतान र यावत्‌ थोकमाथिको सार्वभौमको सम्बन्ध बन्छ। मानिसहरू परमेश्‍वरको विरोधमा उभिन्छन्, र उहाँका शत्रु बन्छन्। जब तैँले ख्रीष्टलाई मानवका रूपमा हेर्छस्, तब तैँले परमेश्‍वरसामु आफ्नो पहिचान, र परमेश्‍वरका नजरमा तेरो मूल्य बदल्छस्; तैँले आफ्नो भविष्य र नियति पूर्ण रूपमा नष्ट गर्छस्, तेरो आत्मरति, विद्रोहीपन, दुष्टता, र अहङ्कारले यी कुराहरू नष्ट गर्छस्। परमेश्‍वरले तँ एक सृजित प्राणी, ख्रीष्टको अनुयायी, र परमेश्‍वरको मुक्ति स्विकार्ने व्यक्ति भएको आधारमा मात्र तँलाई अनुमोदन, मार्गदर्शन र जीवन प्रदान गर्नुहुनेछ र मुक्ति प्राप्त गर्ने मौका दिनुहुनेछ। अन्यथा, परमेश्‍वरसँगको तेरो सम्बन्ध परिवर्तन हुनेछ। जब मानिसहरूले परमेश्‍वर, ख्रीष्टलाई एक व्यक्ति ठान्छन्, तब के तिनीहरूले ठट्टा गरिरहेका हुँदैनन् र? मानिसहरूले प्रायजसो यसलाई समस्याका रूपमा हेर्दैनन्, तिनीहरूले सोच्छन्, “ख्रीष्टले उनी एक साधारण र सामान्य व्यक्ति हुन् भनेका छन्, त्यसोभए उनलाई एक व्यक्तिका रूपमा लिँदा के बिग्रिन्छ र?” वास्तवमा, यसमा केही पनि गलत छैन, तर यसका गम्भीर परिणामहरू हुन्छन्। ख्रीष्टलाई एक व्यक्तिलाई झैँ व्यवहार गर्दा, तेरा लागि धेरै फाइदाहरू हुन्छन्। एकातिर, यसले तेरो हैसियत माथि उठाउँछ, अर्कोतिर, यसले तँ र परमेश्‍वरबीचको दूरी घटाउँछ, र त्यसबाहेक, तँ परमेश्‍वरको उपस्थितिमा अति अल्पभाषी हुनेछैनस्, तँलाई आराम र स्वतन्त्र महसुस हुनेछ। तँसित तेरो मानव अधिकार, स्वतन्त्रता, र तेरो अस्तित्वको मूल्यबोध हुनेछ, र तैँले तेरो आफ्नै उपस्थितिको आभास महसुस गर्नेछस्—के त्यो राम्रो होइन र? कुनै वास्तविक व्यक्तिलाई यसरी व्यवहार गर्दा केही गलत हुँदैन, यसले तँसित मर्यादा र निष्ठा छ भन्‍ने देखाउँछ। मानिस सजिलै झुक्‍नु हुँदैन; मानिसहरूले हल्का रूपमा कुनै पनि व्यक्तिसामु घुँडा टेक्ने, आत्मसमर्पण गर्ने, वा आफ्नो निकृष्टता स्विकार्ने गर्नु हुँदैन—के मानव अस्तित्वका नियमहरू र मानिसका व्यवहारका नियमहरू यिनै होइनन् र? धेरैले ख्रीष्टसँगका अन्तरक्रियाहरूमा यी व्यवस्था र व्यवहारका नियमहरू लागु गर्छन्। यसले समस्या निम्त्याउँछ, र यसले परमेश्‍वरको स्वभाव चिढ्याउने सम्भावना धेरै हुन्छ। यस्तो किन हुन्छ भने, सारा मानवजातिको वर्ण जे भए पनि, तिनीहरूको प्रकृति सार एउटै हुन्छ। ख्रीष्ट मात्र मानवजातिभन्दा फरक हुनुहुन्छ। ख्रीष्टमा सामान्यता र व्यावहारिकताको प्रकटीकरण भए पनि, र उहाँसँग सामान्य र व्यावहारिक मानवका जीवनशैली र जीवनचर्या भए पनि, उहाँको सार कुनै पनि भ्रष्ट तुल्याइएको मानवको जस्तो हुँदैन। ठ्याक्कै यही कारणले, उहाँ आफ्ना अनुयायीहरूबाट आफूले चाहेको तरिकामा व्यवहार गर्ने माग गर्न योग्य हुनुहुन्छ। ख्रीष्टबाहेक, अरू कुनै पनि व्यक्ति मानिसहरूसँग यी विधि र मानकहरू प्रयोग गरेर मागहरू गर्न योग्य हुँदैन। किन? किनकि ख्रीष्टको सार भनेको परमेश्‍वर स्वयम् हो, र किनकि ख्रीष्ट, यो साधारण, सामान्य व्यक्ति, परमेश्‍वरले पहिरनुभएको सामान्य देह र मानवहरूमाझ परमेश्‍वरको देहधारण हुनुहुन्छ। यसैलाई मात्र आधार बनाएर, ख्रीष्टलाई एक व्यक्तिका रूपमा हेर्नु गलत हो, उहाँलाई व्यक्तिझैँ व्यवहार गर्नु झनै गलत हो, र उहाँलाई झुक्याउनु, उहाँसित खेलबाड गर्नु, र उहाँविरुद्ध लड्नु झनै नराम्रो कुरा हो। ख्रीष्टविरोधीहरू, सत्यतालाई घृणा गर्ने दुष्ट व्यक्तिहरूको यो गिरोह, सदासर्वदा यो उल्लेखनीय समस्या र स्पष्ट गल्तीबारे बेखबर रहन्छन्। यस्तो किन हुन्छ? किनकि तिनीहरूको प्रकृति सार भनेको ख्रीष्टविरोधीको सार हो। तिनीहरू आत्मिक क्षेत्रमा परमेश्‍वरसित लड्छन्, उहाँसित हैसियतका निम्ति होड गर्छन्, उहाँलाई कहिल्यै पनि परमेश्‍वर भनेर सम्बोधन गर्ने वा त्यही रूपमा व्यवहार गर्ने गर्दैनन्। परमेश्‍वरका घरमा, तिनीहरूले यही व्यवहार दोहोर्‍याउँछन्, र ख्रीष्टलाई उही शैलीमा व्यवहार गर्छन्। तिनीहरूको पुर्खाले परमेश्‍वरलाई यसरी व्यवहार गर्‍यो, त्यसकारण तिनीहरूले यसरी व्यवहार गर्नबाट आफूलाई रोक्न नसक्नु कुनै आश्‍चर्य होइन। तिनीहरूले यसरी नै व्यवहार गर्नबाट आफूलाई रोक्न नसकेकाले र तिनीहरूको स्वभाव सार निर्धारित भएकोले, के यस्ता मानिसहरूले अझै पनि परमेश्‍वरको मुक्ति पाउन सक्छन् त? के तिनीहरू परमेश्‍वरको घरबाट निकालिने र निष्कासित हुनेछैनन् र? के तिनीहरू परमेश्‍वरका चुनिएका सारा मानिसहरूद्वारा अस्वीकृत हुनेछैनन् र? (हुनेछन्।) के परमेश्‍वरको घरले यस्ता व्यक्तिहरूलाई निन्दा गर्ने, निकाल्ने र हटाउने कार्यबारे तिमीहरूसँग अझै पनि धारणाहरू छन्? (छैनन्।) के तिनीहरू दयालायक छन्? (छैनन्।) तिनीहरू किन दयालायक छैनन्? तिनीहरू घृणा र तिरस्कार गरिनलायक छन्, त्यसकारण तिनीहरू दयालायक छैनन्।

ग. ख्रीष्टविरोधीहरू ख्रीष्टको नम्रता र गुप्ततालाई कसरी लिन्छन्

ख्रीष्टविरोधीहरू ख्रीष्टको सामान्यता र व्यावहारिकतालाई कसरी लिन्छन् भन्‍ने कुरा विभिन्‍न तरिकाले प्रकट हुन्छ, र हामीले भर्खरै केही विशिष्ट उदाहरणहरू खुलासा गरेका छौँ। हामी यस पक्षबारे हाम्रो सङ्गति यहीँ टुङ्ग्याउनेछौँ। ख्रीष्टको अर्को पक्ष—उहाँको नम्रता र गुप्तता—का सन्दर्भमा ख्रीष्टविरोधीहरूले अझै पनि आफ्ना अद्वितीय स्वभाव सार देखाउँछन्, साथै तिनीहरूले ख्रीष्टको सामान्यता र व्यावहारिकताप्रतिको व्यवहारमा जस्तै उही सारगत प्रकटीकरण र दृष्टिकोणहरू राख्छन्। तिनीहरूले अझै पनि यी कुराहरू परमेश्‍वरबाट स्विकार्न, वा तिनलाई सकारात्मक कुराका रूपमा स्विकार्न सक्दैनन्, बरु तिनीहरूले तिनलाई तिरस्कार गर्छन्, तिनको उपहास र निन्दासमेत गर्छन्, र त्यसपछि तिनलाई इन्कार गर्छन्। यो तीन भागको शृङ्खला हो: सर्वप्रथम, तिनीहरूले नियाल्छन्, त्यसपछि निन्दा गर्छन्, र अन्त्यमा इन्कार गर्छन्। यी सबै ख्रीष्टविरोधीहरूका बानी परेका कार्यहरू हुन्; यो ख्रीष्टविरोधीहरूको सारद्वारा निर्धारित हुन्छ। नम्रता र गुप्तता भनेको के हो? यसको शाब्दिक अर्थ बुझ्न कठिन नहुनुपर्ने हो—यसको अर्थ देखावट गर्न मन नपराउनु, शान नदेखाउनु, ध्यान आकर्षित नगर्नु, र अज्ञात रहनु हो। यो देहधारी परमेश्‍वरको स्वभाव र परमेश्‍वरको अन्तर्निहित व्यक्तित्वसँग सम्बन्धित छ। देखिने कुराहरूका आधारमा भन्‍नुपर्दा, मानिसहरूलाई यो याद गर्न कठिन नहुनुपर्ने हो: ख्रीष्टसँग कुनै महत्त्वाकाङ्क्षा छैन, उहाँ शक्ति हत्याउने प्रयास गर्नुहुन्‍न, उहाँसित शक्तिको कुनै चाहना छैन, उहाँ मानिसहरूको हृदयलाई बन्दी बनाउनुहुन्‍न, न त उहाँले दिमाग पढ्ने कला नै अध्ययन गर्नुहुन्छ; ख्रीष्टले केवल सरल, सिधा, र प्रस्ट रूपमा बोल्नुहुन्छ, मानिसहरूका वास्तविक विचारहरू खुलाउन जासुसी शब्द वा चालहरू कहिल्यै प्रयोग गर्नुहुन्‍न। यदि मानिसहरूले केही भन्‍ने चाहना गर्छन् भने, तिनीहरूले भन्‍न सक्छन्; यदि चाहना गर्दैनन् भने, उहाँले तिनीहरूलाई जबरजस्ती गर्नुहुन्‍न। ख्रीष्टले मानिसहरूका भ्रष्ट स्वभाव र विभिन्‍न स्थितिहरू खुलासा गर्नुहुँदा, उहाँले सिधा रूपमा बोल्नुहुन्छ र तिनलाई प्रस्ट रूपमा औँल्याउनुहुन्छ; त्यसमाथि, कामकुरा सम्हाल्ने ख्रीष्टको तरिका अत्यन्तै सरल छ। मसँग अन्तरक्रिया गरिसकेकाहरूमा यो छाप परेको हुनुपर्छ, र यसो भन्‍ने गरेको हुनुपर्छ, “तपाईँ अलिक सिधा हुनुहुन्छ, संसारसँग व्यवहार गर्ने कुनै रणनीतिहरू विहीन हुनुहुन्छ। हैसियत हुँदा पनि, तपाईँले कुनै पनि समूहमा श्रेष्ठताको आभास गरेजस्तो देखिनुहुन्‍न।” यो भनाइ वास्तवमै सही हो; म चर्चाको विषय बन्‍नमा वा अरूसामु आफ्नो प्रसिद्धि बढाउनमा आनन्द लिँदिनँ। यदि मसँग साँच्चिकै यो हैसियत नभएको र परमेश्‍वरले मलाई गवाही नदिनुभएको भए, मेरो अन्तर्निहित व्यक्तित्व भनेको भिडहरूको पछाडि बस्नु, आफू देखिन नचाहनु, आफूसँग केही विशेष सीपहरू भए पनि अरूलाई थाहा दिन नचाहनु हो, किनकि यदि मानिसहरूले थाहा पाएमा, तिनीहरू मेरो पछि लागिरहनेछन्, जुन सम्हाल्न समस्या र कठिनाइ हुन्छ। त्यसकारण, म चाहे जहाँ गए नि, मानिसहरूले मेरो पछि लागिरहन थाल्नेबित्तिकै, म तिनीहरूलाई पठाउने उपायहरू खोज्छु, आवश्यक पर्दा मामलाहरूबारे छलफल गर्छु, र आवश्यक नपर्दा, तिनीहरूले जे गर्नुपर्ने हो त्यो गर्न तिनीहरूलाई तुरुन्तै आ-आफ्नो उचित ठाउँमा फिर्ता पठाउँछु। भ्रष्ट तुल्याइएका मानिसहरूलाई यो कुरा अबोध्य हुन्छ, “हामी मानवहरू तपाईँलाई कति धेरै प्रेम गर्छौँ र कति धेरै साथ दिन्छौँ! हामी तपाईँप्रति निकै मोहित छौँ! तपाईँ किन हाम्रो यो स्नेह स्विकार्नुहुन्‍न?” यो कस्तो कुरा हो? मैले जे भन्‍नुपर्ने हो तँलाई भनिसकेको छु, दिनुपर्ने निर्देशन दिइसकेको छु, त्यसकारण गएर आफ्नो काम गर्, मेरो वरपर नझुम्‍मी, म त्यसलाई भाउ दिन्नँ। मानिसहरू आफ्नो दृष्टिकोणमा यसो सोच्छन्, “परमेश्‍वर, यस्तो महान् काम गर्नुभएपछि, के तपाईँ प्रायः आत्मसन्तुष्ट पनि महसुस गर्नुहुन्‍न र? यतिका धेरै अनुयायीहरू भएपछि, के तपाईँलाई सधैँ श्रेष्ठता पनि महसुस हुँदैन र? के तपाईँलाई सधैँ विशेष व्यवहारको आनन्द उठाउने इच्छा हुँदैन र?” म भन्छु मैले कहिल्यै त्यस्तो महसुस गरेको छैन; म कहिल्यै यति धेरै अनुयायीहरू छन् भनेर सचेत हुँदिनँ, म श्रेष्ठता महसुस गर्दिनँ, र मलाई मेरो हैसियत कति उच्च छ भन्‍ने कुनै आभास हुँदैन। ल भन् त, यदि कुनै सामान्य व्यक्ति यस्तो पदमा भएको भए, ऊ दैनिक रूपमा साधारणतया कति उल्लसित हुन्थ्यो होला? के उसलाई के खाने वा के लाउने भनेर थाहै नहुने हुन्थेन र? दिनभरि उसको खुट्टा भुइँमै हुनेथिएन, होइन र? के ऊ सधैँ मानिसहरूले उसको पछि लागिरहून् भन्‍ने आशामा हुन्थेन र? (हुनेथ्यो।) विशेषगरी, केही क्षमता भएकाहरू सधैँ बैठकहरू राख्ने, र भाषणहरू दिँदा ध्यान र वाहवाहीको अनुभूतिमा रमाउने उपायहरू खोज्नेथिए, र यो मासु खानु र रक्सी पिउनुभन्दा बढी रमाइलो हुन्छ भनी सोच्नेथिए। मलाई अचम्म लाग्छ, मलाई किन त्यस्तो अनुभूति हुँदैन? मलाई किन त्यो राम्रो कुरा हो भन्‍ने अनुभूति हुँदैन? म किन त्यसलाई भाउ दिन्नँ? विश्‍वको साङ्गीतिक परिदृश्यमा, अलिकति क्षमता भएकाहरू, विशेषगरी गाउन र नाच्न सक्नेहरू देवी, देवता, सङ्गीतका राजा, सङ्गीतकी रानी, र सङ्गीतका पिता, माता, र हजुरबासमेत कहलिन्छन्। यी राम्रा उपाधिहरू होइनन्। त्यसमाथि, कतिपय मानिसहरू “साओ[क] वाङ” वा “साओ लि” भनेर बोलाइँदा, यसले तिनीहरूको वरिष्ठता घटाउँछ भन्‍ने सोचेर, असन्तुष्ट हुन्छन्, त्यसकारण तिनीहरूले आफ्नो वरिष्ठताको स्तर बदल्ने, भविष्यमा मानिसहरूले तिनीहरूलाई राजा वा रानी भनेर बोलाउन लगाउने उपायहरू खोज्छन्। यो भ्रष्ट तुल्याइएको मानवजाति हो। कतिपय मानिसहरू, परमेश्‍वरमा विश्‍वास गर्न थालेपछि, विश्‍वासीहरू गैरविश्‍वासी जतिकै धृष्ट हुनु हुँदैन, तिनीहरूलाई परमेश्‍वर, राजा, वा रानी भनेर बोलाइनु हुँदैन, तिनीहरू पृष्ठभूमिमा रहने र नम्र हुनुपर्छ भन्छन्। तिनीहरू आफूलाई सिधै नम्र भन्‍नु अलि तुच्छ हुने, यो पर्याप्त मात्रामा सानो वा निचो नभएको ठान्छन्, त्यसकारण तिनीहरूले आफूलाई अति सानो, सूक्ष्म, धूलो, जाबो भन्छन्, र कतिले त बालुवाको कण र अति सूक्ष्म कणिकासमेत भन्छन्। तिनीहरू सत्यतामा जोड दिँदैनन्, बरु तुच्छताबारे सोच्छन्, र साना झार, टुसा, र माटो, हिलो, गोबर, आदिसमेतका नामहरू राख्छन्। यी प्रत्येक नामहरू अघिल्लाभन्दा झन् अभद्र र तुच्छ हुन्छन्, तर के तिनले केही बदल्न सक्छन् र? म यस्ता नामका मानिसहरू पनि निकै अहङ्कारी, खराब, र कति त दुष्ट मानिसहरू समेत रहेको देख्छु। यस्ता नामले बोलाइनेहरू अझ साना र विनम्र बनेका हुँदैनन्, बरु धृष्ट, दुष्ट र दुर्भावपूर्ण नै रहन्छन्।

परमेश्‍वर पृथ्वीमा काम गर्न पहिलोपटक देहधारी बन्‍नुहुँदा, उहाँको काम सरल र छोटो थियो, तर मानवजातिको मुक्तिका लागि त्यो एक अपरिहार्य र महत्त्वपूर्ण कामको चरण थियो। तथापि, प्रभु येशूलाई क्रूसमा टाँगिएपछि, उहाँ जीवनमा फर्केर स्वर्गमा आरोहण गर्नुभयो, र मानवजातिसामु फेरि देखा पर्नुभएन। उहाँ किन मानवजातिसामु फेरि देखा पर्नुभएन? यो परमेश्‍वरको नम्रता र गुप्तता हो। सामान्य मानव तर्कअनुसार, परमेश्‍वर देह बन्‍नुभयो र साढे तेत्तिस वर्ष कष्ट भोग्नुभयो, मानवजातिको इन्कार, बदनामी, निन्दा, दुर्व्यवहार, आदि इत्यादि सहनुभयो, अनि क्रूसमा टाँगिएर जीवनमा फर्कनुभएपछि उहाँ आफ्नो विजय र महिमाका फलहरूको आनन्द उठाउन मानिसहरूमाझ फर्कनुपर्थ्यो। उहाँले थप साढे तेत्तिस वर्ष वा त्योभन्दा बढी जिउनुपर्थ्यो, र उहाँ मानवजातिबाट प्राप्त हुने आराधना र आदरपूर्ण हेराइ, साथै आफूले पाउनयोग्य हैसियत र व्यवहारमा रमाउनुपर्थ्यो। तर, परमेश्‍वरले त्यसो गर्नुभएन। कामको यस चरणमा, परमेश्‍वर कुनै समारोहबिना चुपचाप र मौन रूपमा आउनुभयो, र मानवले आफूसँग अलिकति क्षमता हुनेबित्तिकै आफ्नो उपस्थिति जमाउन खोज्ने मानिसहरूझैँ परमेश्‍वरले “म आएँ, म परमेश्‍वर स्वयम् हुँ!” भनेर उद्‌घोष गर्न चाहनुहुनेथिएन! परमेश्‍वरले आफ्ना लागि यस्तो एउटा शब्द पनि बोल्नुभएन बरु उहाँ एउटा गोठमा चुपचाप जन्मिनुभयो। परमेश्‍वरको आराधना गर्न आएका तीन बुद्धिमान् मानिसहरूबाहेक, प्रभु येशू ख्रीष्टको बाँकी जीवन कठिनाइ र कष्टले भरिएको थियो, जुन उहाँको क्रूसीकरणपछि मात्र समाप्त भयो। परमेश्‍वरले महिमा प्राप्त गर्नुभयो र मानिसका पापहरू क्षमा गर्नुभयो—त्यसको मतलब उहाँले मानवजातिको लागि एउटा महान् कार्य गर्नुभयो, किनकि उहाँले मानिसहरूलाई पापबाट र दुःखको सागरबाट उम्कन मदत गर्नुभयो, र उहाँ मानवजातिको उद्धारकर्ता हुनुहुन्छ। त्यसकारण, परमेश्‍वरले मानवजातिले गर्ने आराधना, प्रशंसा, र ढोगाइको आनन्द उठाउनुपर्थ्यो भन्‍नु तर्कसङ्गत नै हुन्छ। तर परमेश्‍वर आवाज नै ननिकाली, चुपचाप र मौन रूपमा बिदा हुनुभयो। विगत दुई हजार वर्षमा, परमेश्‍वरको काम सधैँ फैलिँदै आएको छ। यो फैलाइको प्रक्रिया कठिनाइ, रक्तपात, र सम्पूर्ण मानवजातिले गर्ने निन्दा र बदनामीले भरिएको छ। तर, परमेश्‍वरप्रति मानवजातिको मनोवृत्ति चाहे जे भए नि, उहाँले सत्यता व्यक्त गर्न जारी राख्नुभएको छ र मानिसलाई मुक्ति दिने उहाँको काम गर्न कहिल्यै छोड्‍नुभएको छैन। त्यसमाथि, यी दुई हजार वर्षको अवधिमा, परमेश्‍वरले आफ्नो उद्‌घोष गर्न, र प्रभु येशू उहाँको देहधारी देह हुनुहुन्छ र मानवजातिले उहाँलाई आराधना गर्नु र स्विकार्नुपर्छ भनेर बताउन कहिल्यै प्रस्ट वचनहरू प्रयोग गर्नुभएको छैन। परमेश्‍वरले केवल सबैभन्दा सरल विधि प्रयोग गर्नुहुन्छ, र स्वर्गको राज्यको सुसमाचार सबै देश र ठाउँहरूमा प्रचार गर्न आफ्ना सेवकहरूलाई पठाउनुहुन्छ, अझ धेरै मानिसहरूले पश्‍चात्ताप गर्ने, परमेश्‍वरसामु आउने, र उहाँको मुक्ति स्विकार्ने, र यसरी आफ्ना पापहरूका लागि क्षमा प्राप्त गर्ने तुल्याउनुहुन्छ। परमेश्‍वरले उहाँ नै आउँदै गरेको मसीह हुनुहुन्छ भनेर भन्नका लागि कहिल्यै कुनै अनावश्यक वचनहरू प्रयोग गर्नुभएको छैन; बरु, उहाँले तथ्यहरूमार्फत प्रमाणित गर्नुभएको छ कि उहाँले गर्नुभएको सारा काम परमेश्‍वर स्वयम्‌को काम हो, प्रभु येशूको मुक्ति परमेश्‍वर स्वयम्‌को मुक्ति हो, प्रभु येशूले सारा मानवजातिलाई छुटकारा दिनुभएको हो, र उहाँ परमेश्‍वर स्वयम् हुनुहुन्छ। हालको देहधारणमा, परमेश्‍वर उस्तै शैली र स्वरूपमा मानिसहरूमाझ आउनुभएको छ। परमेश्‍वर देह बनेर आउनु भनेको मानवजातिका लागि ठूलो आशिष्, अत्यन्तै दुर्लभ अवसर, र त्योभन्दा पनि बढी, मानवजातिको सौभाग्य हो। तर परमेश्‍वर स्वयम्‌का लागि चाहिँ यसको अर्थ के हुन्छ त? यो सबैभन्दा पीडादायी कुरा हो। के तिमीहरूले यो कुरा बुझ्न सक्छौ? परमेश्‍वरको सार भनेको परमेश्‍वर हो। परमेश्‍वरको पहिचान भएका परमेश्‍वरसित अन्तर्निहित रूपमै अहङ्कार हुँदैन, बरु उहाँ विश्‍वासयोग्‍य, पवित्र, र धर्मी हुनुहुन्छ। मानवजातिमाझ आएर, उहाँले मानिसका विभिन्‍न भ्रष्ट स्वभावहरू सामना गर्नुपर्छ, यसको अर्थ उहाँ जसलाई मुक्ति दिने चाहना गर्नुहुन्छ ती सारा मानिसहरू उहाँलाई घृणित र घिनलाग्दा लाग्नेहरू हुन्। परमेश्‍वरसित अहङ्कारी स्वभाव, दुष्टता र छलीपन हुँदैन, उहाँ सकारात्मक कुराहरूलाई प्रेम गर्नुहुन्छ, उहाँ धर्मी र पवित्र हुनुहुन्छ, तर उहाँले जे सामना गर्नुहुन्छ, ठ्याक्कै भन्‍नुपर्दा त्यो उहाँको सारको विपरीत र विरोधी मानिसहरूको एउटा समूह हुन्छ। परमेश्‍वरले सबैभन्दा बढी के दिनुहुन्छ? उहाँको प्रेम, धैर्यता, कृपा, र सहनशीलता। परमेश्‍वरको प्रेम, कृपा, र सहनशीलता उहाँका नम्रता र गुप्तता हुन्। भ्रष्ट मानवजातिले यसो सोच्छ, “परमेश्‍वरले यस्तो महान् काम गर्नुहुन्छ, यस्तो ठूलो महिमा प्राप्त गर्नुहुन्छ, र उहाँ यति धेरै कुराहरूमाथि सार्वभौम हुनुहुन्छ, त्यसोभए उहाँले किन आफ्नो घोषणा वा उद्‌घोष गर्नुहुन्‍न त?” मानिसहरूका लागि, यो चुट्की बजाउनुझैँ सजिलो देखिन्छ; तिनीहरूले एउटा असल कुरा गर्दा तिनीहरूले त्यसको दश गुणा बढाइचढाइ गर्छन्, अलिकति असल कुरा गर्दा पनि तिनीहरूले त्यसलाई दुईतीन गुणा बढाएर भन्छन्, र त्यसलाई असीमित रूपमा ठूलो बनाउँछन्, र जति विस्तृतताका साथ त्यसो गरियो त्यति राम्रो हो भन्‍ने सोच्छन्। तर यी कुराहरू परमेश्‍वरको सारमा छैनन्। परमेश्‍वरले चाहे जे गर्नुभए पनि, त्यसमा मान्छेका कुनै पनि तथाकथित “लेनदेनहरू” हुँदैन; परमेश्‍वर कुनै पनि कुरा लिन चाहनुहुन्न, उहाँ मानिसहरूले भन्‍ने गरेको “पारिश्रमिक खोज्ने” काम गर्नुहुन्‍न। परमेश्‍वरलाई भ्रष्ट मानवजातिलाई जस्तो हैसियतको चाहना छैन, उहाँ यसो भन्‍नुहुन्‍न, “म परमेश्‍वर हुँ; म जे चाहन्छु त्यही गर्छु, र मैले जे गरे पनि, तिमीहरूले मेरो असलपन सम्झनैपर्छ, मैले गर्ने कामकुरालाई हृदयमा लिएर सधैँ मलाई सम्झनैपर्छ।” परमेश्‍वरसँग ठ्याक्कै यसप्रकारको सारको अभाव हुन्छ; उहाँमा कुनै महत्त्वाकाङ्क्षा हुँदैन, उहाँमा भ्रष्ट मानवजातिको अहङ्कारी स्वभाव हुँदैन, र उहाँ आफ्नो उद्‌घोष गर्नुहुन्‍न। कतिपयले भन्छन्, “यदि तपाईँले आफ्नो उद्‌घोष गर्नुहुन्‍न भने, मानिसहरूले तपाईँ परमेश्‍वर हुनुहुन्छ भनेर कसरी थाहा पाउन सक्छन्? तिनीहरूले तपाईँसँग परमेश्‍वरको हैसियत छ भनेर कसरी देख्न सक्छन्?” यो आवश्यक छैन; परमेश्‍वरको सारले हासिल गर्न सक्ने कुरा नै यही हो। परमेश्‍वरसित परमेश्‍वरको सार हुन्छ; उहाँ जतिसुकै नम्र र गोप्य हुनुभए पनि, उहाँले जति नै गोप्य तरिकाले काम गर्नुभए पनि, मानवजातिलाई उहाँले चाहे जसरी कृपा र सहनशीलता देखाउनुभए पनि, मानिसहरूमाथि उहाँका वचन, काम, कार्य, आदि इत्यादिको अन्तिम प्रभाव भनेको निश्‍चय नै सृजित प्राणीहरूले सृष्टिकर्ताको सार्वभौमिकता स्विकार्नु, सृष्टिकर्तासामु झुक्‍नु र उहाँको आराधना गर्नु, साथै तिनीहरू स्वेच्छाले सृष्टिकर्ताको सार्वभौमिकता र प्रबन्धहरूप्रति समर्पित हुनु हो। यो परमेश्‍वरको सारद्वारा निर्धारित हुन्छ। अनि ख्रीष्टविरोधीहरूले हासिल गर्न नसक्ने कुरा पनि ठ्याक्कै यही हो। तिनीहरूमा महत्त्वाकाङ्क्षा र चाहनाहरू, साथै अहङ्कारी, क्रूर, र दुष्ट स्वभावहरू हुन्छन्, तिनीहरूसँग सत्यता हुँदैन, तैपनि तिनीहरू मानिसहरूलाई कब्जा र नियन्त्रण गर्न, अनि तिनीहरूमा समर्पित हुन र तिनीहरूको आराधना गर्न लगाउन चाहन्छन्। ख्रीष्टविरोधीहरूको सारका आधारमा मूल्याङ्कन गर्दा, के तिनीहरू दुष्ट छैनन् र? ख्रीष्टविरोधीहरू परमेश्‍वरसित उहाँका चुनिएका मानिसहरूका लागि प्रतिस्पर्धा गर्छन्, तर के परमेश्‍वरले तिनीहरूसित प्रतिस्पर्धा गर्नुहुन्छ र? के परमेश्‍वरमा यस्तो सार छ र? के परमेश्‍वरले प्रतिस्पर्धा गरेर सृजित प्राणीहरूको आराधना र समर्पण प्राप्त गर्नुहुन्छ र? (गर्नुहुन्‍न।) उहाँले त्यो कसरी प्राप्त गर्नुहुन्छ त? सृजित प्राणीहरू परमेश्‍वरद्वारा बनाइएका हुन्; मानवजातिलाई के चाहिन्छ, उसमा के हुनुपर्छ, र मानवजाति कसरी जिउनुपर्छ भनेर सृष्टिकर्तालाई मात्र थाहा हुन्छ। उदाहरणका लागि, मानौँ कुनै व्यक्तिले एउटा मेसिन बनाउँछ रे। त्यसका खोट र त्रुटिहरू, अनि त्यसलाई सुल्झाउने तरिका त्यो आविष्कारकलाई मात्र थाहा हुन्छ, त्यो मेसिनको नक्कल बनाउने जोसुकैलाई थाहा हुँदैन। यसैगरी, मानवजातिलाई परमेश्‍वरले सृष्टि गर्नुभएको हो; मानिसहरूलाई के चाहिन्छ भनेर परमेश्‍वरलाई मात्र थाहा हुन्छ, परमेश्‍वरले मात्र मानवजातिलाई मुक्ति दिन सक्नुहुन्छ, र परमेश्‍वरले मात्र भ्रष्ट तुल्याइएका मानवलाई साँचो मानवमा रूपान्तरित गर्न सक्नुहुन्छ। परमेश्‍वरले यो सबै उहाँको अख्तियारद्वारा गर्नुहुन्न, स्वघोषणाद्वारा, स्वस्पष्टीकरणद्वारा, वा मानिसहरूलाई दमन गरेर, भ्रममा पारेर, वा नियन्त्रणमा राखेर गर्नुहुन्‍न; परमेश्‍वरले यी उपाय र विधिहरू प्रयोग गर्नुहुन्‍न, यी त शैतान र ख्रीष्टविरोधीहरूले मात्र प्रयोग गर्छन्।

यति धेरै सङ्गतिपछि, परमेश्‍वरको नम्रता र गुप्तताबारे तिमीहरूले के बुझेका छौ? परमेश्‍वरको नम्रता र गुप्तता भनेको के हो? के गुप्तता भनेको उहाँको पहिचान जानाजानी लुकाउनु, उहाँको सार जानाजान लुकाउनु र साँचो परिस्थिति जानाजान लुकाउनु हो? (होइन।) के नम्रता कृत्रिम रूपले स्वाङ पारिने कुरा हो? के यो आत्मसंयम हो? के यो ढोँग हो? (होइन।) कति मानिसहरू भन्छन्, “तपाईँ देहधारी परमेश्‍वर हुनुहुन्छ, यस्तो आदर्शवान्‌ हैसियत भएको व्यक्तिले कसरी यति साधारण कपडाहरू लाउन मिल्छ?” म भन्छु, म एक साधारण जीवन जिइरहेको, साधारण व्यक्ति मात्र हुँ; मेरो सबथोक साधारण छ, त्यसकारण मैले किन साधारण कपडाहरू लाउन मिल्दैन? कतिपयले यसो भन्छन्, “तपाईँ ख्रीष्ट, देहधारी परमेश्‍वर हुनुहुन्छ। तपाईँको हैसियत आदर्शवान्‌ छ—आफ्नो अवमूल्यन नगर्नुस्।” म भन्छु, कस्तो अवमूल्यन? म आफूलाई अधिमूल्यन वा अवमूल्यन गर्दिनँ; म जो हुँ त्यही हुँ, मैले जे गर्नुपर्ने हो म त्यही गर्छु, र मैले भन्‍नुपर्ने जे हो त्यही भन्छु—त्यसमा के गलत छ र? न त अधिमूल्यन न अवमूल्यन गर्नु नै सही हो; अधिमूल्यन गर्नु भनेको अहङ्कार हो, अवमूल्यन गर्नु भनेको ढोँग र छल हो। कतिपयले यसो भन्छन्, “देहधारी परमेश्‍वरको हाउभाउ त कुनै सेलिब्रेटीको जस्तो हुनुपर्छ, र तपाईँको बोली र व्यवहार सुरुचिपूर्ण हुनुपर्छ। समाजका शक्तिशाली महिलाहरूका कपाल, पहिरन, र मेकअप हेर्नुस् त, हैसियत भएका मानिसहरू तिनै हुन्, मानिसहरूले उच्च मान्ने तिनीहरूलाई नै हो!” म भन्छु, हैसियत भनेको के हो? मानिसहरूले मलाई उच्च सम्मान गरे पनि या नगरे पनि के फरक पर्छ र? मलाई यसको कुनै मतलब छैन; यदि तँ मलाई उच्च सम्मान गर्छस् भने, मलाई घिन र वाकवाकी लाग्छ। तेरो उच्च सम्मान तँसँगै राख्। अरूले यसो भन्छन्, “समाजका ती महिला उद्यमीहरूलाई हेर्नुस् त, उनीहरू अत्यन्तै कुलीन र सुशिष्ट पहिरन लगाउँछन्। झट्ट हेर्दै, उनीहरू शक्तिशाली र कुलीन व्यक्तित्वहरू हुन् भन्‍ने देखिन्छ—तपाईँ किन उनीहरूबाट सिक्नुहुन्‍न?” मैले किन मलाई मनै नपर्ने कुरा सिक्ने? म मेरो उमेर सुहाउँदो कपडा लगाउँछु, मैले किन नौटङ्की गर्ने? मैले किन अरूबाट सिक्‍ने? म म नै हुँ, मैले कसको लागि नौटङ्की गर्ने? के त्यो छल होइन र? ल भन् त, देहधारी परमेश्‍वरको पहिचानसँग मिल्नका लागि उहाँको रूप, हुलिया, बोली, र व्यवहार कस्तो हुनुपर्छ? के तिमीहरूसित यसका मानकहरू छन्? तिमीहरूसँग पक्‍कै हुनुपर्छ, नत्र त तिमीहरूले ख्रीष्टलाई यसरी हेर्नेथिएनौ। मसित मेरा मानकहरू छन्—के मेरा मानकहरू सत्यता सिद्धान्तहरूको दायराभन्दा बाहिर जान्छन्? (जाँदैनन्।) किन केही मानिसहरू म के लगाउँछु वा के खान्छु भन्‍नेबारे सधैँ धारणाहरू राख्छन्, मेरो बारे निरन्तर निष्कर्ष निकाल्छन् र फैसला गर्छन्—के त्यो घिनलाग्दो कुरा होइन र? किन तिनीहरू मलाई यस तरिकाले हेर्छन्? तिनीहरूका नजरमा, ख्रीष्टले जे गर्नुहुन्छ त्यो गलत हुन्छ, त्यो सबै नकारात्मक हुन्छ, त्यसमा सधैँ केही न केही गडबड भइरहेको हुन्छ। तिनीहरू कति दुष्ट होलान् त! यी विभिन्‍न पहिचानहरू, र परमेश्‍वरका विभिन्‍न दृष्टिकोणहरूबाट—परमेश्‍वरको आत्मा, परमेश्‍वर स्वयम्‌को सारदेखि, देहधारी परमेश्‍वरको मानवतासम्म—मूल्याङ्कन गर्दा, परमेश्‍वरको सारभित्र कुनै अहङ्कार वा कुनै शैतानी महत्त्वाकाङ्क्षा र चाहना छैन, र त्यसमा मान्छेको तथाकथित हैसियतप्रतिको हुटहुटी त झनै छैन। परमेश्‍वर स्वयम्‌को सारबाहेक, परमेश्‍वरसित जे छ, चाहे यो परमेश्‍वरको आत्मा होस् वा उहाँको देहधारी देह, यसको सबैभन्दा प्रमुख विशेषता भनेको उहाँको नम्रता र गुप्तता हो। यो नम्रता नक्कली होइन, यो गुप्तता जानाजानी तर्किनु होइन; यो परमेश्‍वरको सार हो, यो परमेश्‍वर स्वयम् हो। चाहे परमेश्‍वर आत्मिक क्षेत्रमा हुनुहोस् वा मानव रूपमा देहधारी हुनुहोस्, उहाँको सार बदलिँदैन। यदि कसैले यसको आधारमा देहधारी ख्रीष्टसँग परमेश्‍वरको सार छ भन्ने देख्न सक्दैन भने, ऊ कस्तो प्रकारको व्यक्ति हो? ऊ आत्मिक बुझाइ नभएको, एक अविश्‍वासी हो। मानिसहरूले परमेश्‍वरको नम्रता र गुप्तताको सार हेरेमा, तिनीहरूले सोच्छन्: “परमेश्‍वरसित त्यस्तो ठूलो अख्तियार छजस्तो देखिँदैन। परमेश्‍वर सर्वशक्तिमान् हुनुहुन्छ भनेर भन्‍नु त्यति विश्‍वसनीय देखिँदैन, परमेश्‍वर शक्तिमान्‌ हुनुहुन्छ भन्‍नुचाहिँ बढी उचित हुन्छ। उहाँसँग त्यति ठूलो अख्तियार नभएकोले, उहाँले कसरी मानवजातिमाथि सार्वभौमिकता राख्न सक्नुहुन्छ? उहाँले कहिल्यै परमेश्‍वरको हैसियत र पहिचान नदेखाउनुहुने हुनाले, के उहाँले शैतानलाई पराजित गर्न सक्नुहुन्छ? परमेश्‍वरसित बुद्धि छ भनिन्छ—के बुद्धिले नै सबथोक निर्क्योल गर्न सक्छ? कुनचाहिँ ठूलो हो, बुद्धि कि सर्वशक्तिमान्‌ता? के बुद्धिले सर्वशक्तिमान्‌तालाई डगमगाउन सक्छ? के बुद्धिले सर्वशक्तिमान्‌तामाथि प्रभाव पार्न सक्छ?” मानिसहरू यसबारे मनन गर्छन् तर यसलाई छर्लङ्ग देख्न वा यसलाई बुझ्न सक्दैनन्। कतिपय मानिसहरूले हृदयमा केही शङ्काहरू पाल्छन्, तर त्यसपछि तिनलाई बिस्तारै पचाउँछन्, निरन्तर खोजी गरिरहन्छन् र आफ्ना अनुभवहरूमार्फत यो मामला बुझ्ने कोसिस गरिरहन्छन्, अनि तिनीहरूले अनजानमा केही अनुभूतिजनक ज्ञान हासिल गर्छन्। ख्रीष्टविरोधीहरूले मात्र परमेश्‍वरको सारका यी सारा पक्षहरू, यी सारा प्रकटीकरणहरू, र उहाँका सबै कार्यहरूबारे शङ्का गरेपछि, यो परमेश्‍वरको नम्रता र गुप्तता हो, परमेश्‍वरको प्रेमिलो कुरा यही हो, भन्‍ने कुरा नबुझ्ने मात्र नभई, उल्टै परमेश्‍वरबारे थप शङ्का गर्ने र परमेश्‍वरलाई अझ गम्भीर निन्दा गर्ने गर्छन्। तिनीहरूले सबथोकमाथि परमेश्‍वरको सार्वभौमिकता छ, परमेश्‍वरले शैतानलाई पराजित गर्न सक्नुहुन्छ, परमेश्‍वरले मानवजातिलाई मुक्ति दिन सक्नुहुन्छ, र परमेश्‍वरको छ हजार वर्षे व्यवस्थापन योजना सफलतापूर्वक पूरा हुन सक्छ भन्‍ने कुरामा शङ्का गर्छन्, र त्यो भन्दा पनि बढी, तिनीहरूले परमेश्‍वर उहाँको महिमासाथ असङ्ख्य मानिसहरूसामु प्रकट हुनुहुनेछ भन्‍ने कुरामा शङ्का गर्छन्। यी कुराहरूबारे शङ्का गरेपछि, तिनीहरूले के गर्छन् त? तिनीहरूले यी कुराहरू इन्कार गर्छन्। त्यसकारण, ख्रीष्टविरोधीहरू भन्‍ने गर्छन्, “ख्रीष्टको नम्रता र गुप्तताको कुनै अर्थ छैन, ती प्रशंसा वा गुणगान गर्न लायक छैनन्, र ती परमेश्‍वरको सार होइनन्। यस्ता नम्रता र गुप्तता परमेश्‍वरसँग हुने कुराहरू होइनन्; ख्रीष्टका नम्रता र गोप्यता उनको अयोग्यताका प्रकटीकरणहरू हुन्। संसारमा, यदि कोहीसँग अलिकति हैसियत भएसम्म, उसलाई राजा, अमिर, वा सम्राट् घोषित गरिन्छ। ख्रीष्टले उनको राज्य स्थापित गरेका छन् र उनीसँग अत्यन्तै धेरै अनुयायीहरू छन्, र सँगसँगै सुसमाचारको काम तीव्र गतिमा फैलिरहेको छ—के यसको अर्थ ख्रीष्टको शक्ति बढ्दो छ भन्‍ने होइन र? तर उनका कार्यहरूका आधारमा मूल्याङ्कन गर्दा, उनी आफ्नो शक्ति बढाउन, वा यस्तो शक्ति धारण गर्न चाहँदैनन्। यस्तो लाग्छ, मानौँ उनीसँग यो शक्ति धारण गर्ने, ख्रीष्टको राज्य धारण गर्ने क्षमता नै छैन। त्यसैले, के मैले उनलाई पछ्याएर आशिष्‌हरू प्राप्त गर्न सक्छु त? के म अबको युगको मालिक बन्‍न सक्छु त? के म असङ्ख्य राष्ट्र र मानिसहरूमाथि शासन गर्न सक्छु त? के उनले यो पुरानो संसार, यो भ्रष्ट मानवजातिलाई नष्ट गर्न सक्छन् त? ख्रीष्टको साधारण हुलिया हेर्दा, उनले कसरी महान् काम हासिल गर्न सक्छन् त?” ख्रीष्टविरोधीहरूको हृदयमा यस्ता शङ्काहरू सधैँ उब्जिरहन्छन्। ख्रीष्टको नम्रता र गुप्तता त्यस्ता कुराहरू हुन् जुन सारा भ्रष्ट तुल्याइएका मानिसहरूले, विशेषगरी ख्रीष्टविरोधीहरूले, स्विकार्न, अनुमोदन गर्न, वा देख्न सक्दैनन्; ख्रीष्टविरोधीहरूले परमेश्‍वरको नम्रता र गोप्यतालाई परमेश्‍वरको पहिचान र सारबारे तिनीहरूले गर्ने शङ्काको प्रमाणका रूपमा, परमेश्‍वरको अख्तियार इन्कार्ने प्रमाण र गलचेपका रूपमा लिन्छन्, यसरी तिनीहरूले परमेश्‍वरको पहिचान र सार, अनि ख्रीष्टको सार इन्कार्छन्। ख्रीष्टको सार इन्कारेपछि, ख्रीष्टविरोधीहरूले आफ्नो क्षेत्राधिकारभित्रका परमेश्‍वरका चुनिएका मानिसहरूविरुद्ध कुनै कृपा, उदारता, र डरबिना कार्य गर्न थाल्छन्, तर साथसाथै तिनीहरूले आफ्ना क्षमता, सीप, वा महत्त्वाकाङ्क्षाहरूलाई कति पनि इन्कार वा शङ्का गर्दैनन्। तिनीहरूको प्रभावको दायराभित्र, तिनीहरूले कार्य गर्न सक्ने दायराभित्र, ख्रीष्टविरोधीहरूले आफ्ना पन्जाहरू फिँजाउँछन्, आफूले नियन्त्रण गर्न सक्नेहरूलाई नियन्त्रण गर्छन्, र बहकाउन सकिनेहरूलाई बहकाउँछन्; तिनीहरूले ख्रीष्ट र परमेश्‍वरलाई पूरै बेवास्ता गर्छन्, र परमेश्‍वर, ख्रीष्ट, र परमेश्‍वरको घरसँगको आफ्नो सम्बन्ध पूर्ण रूपमा विच्छेद गर्छन्।

ख्रीष्टविरोधीहरूले ख्रीष्टको नम्रता र गुप्ततालाई कसरी लिन्छन् भन्‍ने यो विषयवस्तु सम्बन्धमा हामी मूलतः केबारे सङ्गति गरिरहेका छौँ? मानिसहरूले बुझ्नुपर्ने—परमेश्‍वरको नम्रता र गुप्तता—ख्रीष्टविरोधीहरूका नजरमा तिनीहरूले गर्न चाहेको मनपरी कामकुरा गर्न र परमेश्‍वरको घरमा स्वतन्त्र राज्य स्थापित गर्नका लागि सबैभन्दा लाभदायक अवस्थाहरू हुन्। परमेश्‍वर देहमा लुक्नुभएको हुन्छ, र आखिरी दिनहरूको कामको यो चरण रूपमा अनुग्रहको युगको भन्दा फरक छ। परमेश्‍वरले यो चरणमा चमत्कार र अचम्मका कामहरू नगर्नुभए पनि, उहाँले योभन्दा अत्यन्तै धेरै वचनहरू, अनगिन्ती धेरै वचनहरू बोल्नुभएको छ। परमेश्‍वरले चाहे जसरी काम गर्नुभए पनि, उहाँ देहधारी रहुन्जेल, उहाँले आफ्नो काम गर्दा त्योसँगै ठूलो अपमान पनि आउँछ। ईश्‍वरीय सार भएको यस्तो परमेश्‍वरले मात्र, साधारण व्यक्ति बनेर आफ्नो काम गर्न, साँच्चिकै आफूलाई नम्र र गुप्त राख्न सक्नुहुन्छ, किनकि उहाँसित नम्रता र गुप्तताको सार हुन्छ। तर यसविपरीत, शैतानले किमार्थ यसो गर्न सक्दैन। शैतानले मानिसहरूमाझ काम गर्न कस्तो देह धारण गर्नेथियो? सर्वप्रथम त, त्यसको हुलिया भव्य हुनेथियो, र त्यो क्रूर, छली, र दुष्ट हुनेथियो; त्यसपछि, मानिसहरूसित खेलबाड र चालबाजी गर्न विभिन्‍न रणनीति र विधिहरू, साथै विभिन्‍न छलपूर्ण चालहरूमा त्यो निपुण हुनुपर्छ, र त्यो पर्याप्त मात्रामा निर्दयी र दुर्भावपूर्ण हुनुपर्छ। त्यो लगातार मानिसहरूमाझ देखिनुपर्छ, र कसैले त्यसलाई नचिन्ला कि भन्‍ने डरले चारैतिर चर्चामा रहनुपर्छ, र त्यसले सधैँ आफ्नो प्रसिद्धि बढाउने र आफूलाई प्रवर्द्धन गर्ने कोसिस गर्नुपर्छ। जब मानिसहरूले अन्ततः त्यसलाई राजा वा सम्राट् भन्छन्, तब त्यो सन्तुष्ट हुनेछ। परमेश्‍वरले शैतानको ठ्याक्कै उल्टो गर्नुहुन्छ। परमेश्‍वर धैर्यता अभ्यास गरिरहनुहुन्छ र लुकिरहनुहुन्छ, र यसो गर्दै गर्दा, उहाँले सृष्टिकर्ताको कृपा र प्रेमिलो दयालुपन प्रयोग गरेर मानिसहरूमा उहाँका वचनहरू र उहाँको जीवन ढाल्नुहुन्छ, ताकि मानिसहरूले सत्यता बुझ्न, मुक्ति पाउन सकून्, र ताकि तिनीहरू सामान्य मानवता र सामान्य मानव जीवनसहितका साँचो सृजित प्राणी बनून्। परमेश्‍वरले जे गर्नुहुन्छ मानवजातिका लागि त्यो अमूल्य भए पनि, परमेश्‍वरले त्यसलाई आफ्नै जिम्मेवारी मान्‍नुहुन्छ। त्यसकारण, उहाँ आफै देह बन्‍नुभयो र उहाँले एक आमा वा बुबाले झैँ अथक रूपमा मानिसहरूलाई आपूर्ति गर्ने, मदत गर्ने, साथ दिने, अन्तर्दृष्टि दिने, र ज्योति दिने गर्नुहुन्छ। अनि अवश्य नै, उहाँले मानिसहरूलाई सजाय दिने, न्याय गर्ने, र ताडना दिने, र अनुशासनमा राख्ने पनि गर्नुहुन्छ, र यसरी तिनीहरू दिनप्रतिदिन परिवर्तन भएको, तिनीहरूले दिनप्रतिदिन सामान्य मण्डली जीवन जिएको, र दिनप्रतिदिन तिनीहरू जीवनमा बढेको हेर्नुहुन्छ। तसर्थ, परमेश्‍वरले जे गर्नुहुन्छ त्यो सबै, सकारात्मक कुराहरूको वास्तविकता हो। मानवजातिमाझ, मानिसहरू परमेश्‍वरले चुकाउनुभएको मूल्य, उहाँको महान् शक्ति, र उहाँको महिमाको प्रशंसा गर्छन्, तर परमेश्‍वरका वचनहरूमा, उहाँले मानिसहरूलाई कहिलेचाहिँ “मैले मानवजातिका लागि यो र त्यो गरेको छु, मैले धेरै त्याग गरेको छु; मानिसहरूले मेरो प्रशंसा र गुणगान गर्नैपर्छ” भनेर भन्‍नुभएको छ र? के परमेश्‍वरले मानवजातिबाट यस्ता मागहरू गर्नुहुन्छ? गर्नुहुन्न। यो परमेश्‍वर स्वयम् हुनुहुन्छ। परमेश्‍वरले मानिसहरूसित लेनदेन गर्न यसो भन्दै, कहिल्यै सर्तहरू प्रयोग गर्नुभएको छैन, “मैले ख्रीष्टलाई तिमीहरूमाझ राखेको छु, तिमीहरूले उहाँलाई राम्रो व्यवहार गर्नुपर्छ, उहाँका वचनहरू सुन्‍नुपर्छ, उहाँमा समर्पित हुनुपर्छ, र उहाँलाई पछ्याउनुपर्छ। तिमीहरूले बाधा वा अवरोधहरू सिर्जना नगर्नू, उहाँले तिमीहरूलाई जे गर्न भन्‍नुहुन्छ त्यही गर्नू, जसरी गर्न भन्‍नुहुन्छ त्यसरी नै गर्नू, अनि जब सबथोक सम्पन्‍न हुन्छ, तब तिमीहरू सबैले श्रेय पाउनेछौ।” के परमेश्‍वरले कहिल्यै यस्तो कुरा भन्‍नुभएको छ र? के परमेश्‍वरको अभिप्राय यही हो र? होइन। बरु यसको उल्टो, मानिसहरूलाई प्रलोभन, बन्धन, र नियन्त्रणमा पार्न र मानिसहरूको सबथोकको मालिक बन्‍न, र मानिसहरूलाई परमेश्‍वर छोडेर आफूसामु आउने तुल्याउन, सधैँ विभिन्न माध्यमहरू उपयोग गर्न खोज्ने त ख्रीष्टविरोधीहरू हुन्। आफूले केही सानो कृत्य गर्नेबित्तिकै चारैतिर उद्‌घोष र घोषणा गर्ने ख्रीष्टविरोधीहरू हुन्। ख्रीष्टविरोधीहरूले परमेश्‍वरको नम्रता र गुप्ततालाई बुझ्न, स्विकार्न, प्रशंसा गर्न, वा त्यसको गुणगान गर्न नसक्ने मात्र होइन, उल्टै तिनीहरूले यी कुराहरूको तिरस्कार र ईशनिन्दासमेत गर्छन्। यो ख्रीष्टविरोधीहरूको स्वभाव सारद्वारा निर्धारित हुन्छ।

आज हामीले ख्रीष्टविरोधीहरूले कसरी ख्रीष्टको सार इन्कार गर्छन् भन्‍ने कुराका तीनवटा प्रकटीकरणहरूबारे सङ्गति गरेका छौँ। यसबारे हाम्रो सङ्गति यहीँ टुङ्ग्याऔँ। के तिमीहरूसँग केही प्रश्नहरू छन्? (छैन।) त्यसोभए ठिक छ, अलबिदा!

नोभेम्बर २१, २०२०

फूटनोटहरू:

क. चिनियाँभाषीहरूले आफूभन्दा सानो व्यक्तिको थरअगाडि “साओ” राख्छन्।


परिशिष्ट चार: ख्रीष्टविरोधीहरूको चरित्र र तिनीहरूको स्वभाव सारको सारांश (भाग एक)

हामीले पछिल्लो भेलामा ख्रीष्टविरोधीहरूका विभिन्‍न प्रकटीकरणहरू सम्बन्धी पन्ध्रौँ विषयवस्तुको हाम्रो सङ्गतिलाई टुङ्ग्यायौँ। यी पन्ध्रवटा विषयवस्तुहरूबारे सङ्गति गरेपछि, के तिमीहरूले ख्रीष्टविरोधीहरूका विभिन्‍न प्रकटीकरण र सारहरूको सारांश निकालेका छौ? के तिमीहरूले तिनको आधारभूत अवधारणा र बुझाइ प्राप्त गरेका छौ? के तिमीहरू ख्रीष्टविरोधीको सार बोकेका व्यक्तिहरूलाई खुट्ट्याउन सक्छौ? (म तुलनात्मक रूपमा स्पष्ट देखिने घटनाहरू खुट्ट्याउन सक्छु, तर मलाई धूर्त र कपटी घटनाहरू खुट्ट्याउन अझै पनि गाह्रो लाग्छ।) आज दुइटा पक्षबाट ख्रीष्टविरोधीहरूका विभिन्‍न प्रकटीकरणहरूको सारांश निकालौँ: पहिलो, ख्रीष्टविरोधीहरूको चरित्र, र दोस्रो, तिनीहरूको स्वभाव सार। के ख्रीष्टविरोधीहरूलाई यी दुई पक्षहरूबाट खुट्ट्याउन सजिलो हुन्छ? (हुन्छ।) यदि हामीले कम सङ्गति गर्‍यौँ र धेरै उदाहरणहरू दिएनौँ भने तिमीहरू तिनलाई खुट्ट्याउन सक्षम नहुन सक्छौ; यदि हामीले बढी सङ्गति गर्‍यौँ भने तिमीहरूले बुझ्न सक्छौ, तर ख्रीष्टविरोधीहरूले दुष्टता गरिरहेको देख्दा यी कुराहरूलाई तिनीहरूसँग दाँज्न तिमीहरूलाई अझै गाह्रै पर्न सक्छ। ख्रीष्टविरोधीहरूको प्रकृति सारको सारांश निकाल्दा र तिनीहरूलाई यी दुइटा पक्षहरूबाट खुट्ट्याउँदा तिमीहरूका लागि यो अझ प्रस्ट हुन सक्छ।

अ. ख्रीष्टविरोधीहरूको चरित्र

पहिलो पक्ष ख्रीष्टविरोधीहरूको चरित्र हो। किटेरै भन्‍नुपर्दा यो पक्ष ख्रीष्टविरोधीहरूमा कस्तो प्रकारको मानवता हुन्छ भन्‍नेसित सम्बन्धित छ। मानवताले के-के समेट्छ? यसले विवेक, समझ, निष्ठा, इज्जतका साथै मानवताको असलपन र दुष्टता समेट्छ। ख्रीष्टविरोधीहरूको चरित्र खुट्ट्याउने कुरामा तिनीहरूको मानवताका विभिन्‍न पक्षहरू समावेश हुन्छन्। पहिला सामान्य मानवतामा आम रूपमा हुने प्रकटीकरणहरू अथवा सामान्य मानवतामा हुनुपर्ने गुणहरूबारे छलफल गरौँ। ल भन त, यस वर्गमा कुन निश्चित विषयवस्तु पर्छ? (इमानदारी र दया।) अरू के पर्छ? (सम्मानको भावना।) सोझोपन र सम्मानको बोध दुइटै हुनु अत्यावश्यक छ। (साथै, अरूलाई प्रेम, सहनशीलता, विचारशीलता र क्षमा देखाउनु।) त्यो पनि हो। यो सबैबारे सारांशमा कुरा गरौँ। सर्वप्रथम, सामान्य मानवतामा इमानदारीको गुण हुन्छ—के यो सकारात्मक हो? (हो।) यसबाहेक त्यसमा दया र निष्कपटता हुन्छ, अनि हदको हिसाबले निष्कपटता र इमानदारीबीच भिन्‍नता हुन्छ। के तिमीहरूलाई व्यक्तिको चरित्रमा करुणा समावेश हुनुपर्छ जस्तो लाग्छ? (लाग्छ।) के करुणालाई दयाअन्तर्गत वर्गीकरण गर्न सकिन्छ? (सकिन्छ।) दयालु हृदय भएको व्यक्तिमा निश्चय नै करुणा हुन्छ। त्यसपछि त्यसमा सरलता र सम्मानको भावना हुन्छ। सम्मानको भावनामा इज्जत, आत्म-सचेतना र समझ समावेश हुन्छन्। अर्को भनेको सोझोपन हो। सोझोपनका प्रकटीकरणहरू के-के हुन्? यिनमा इन्साफको बोध, दुष्टताप्रति घिन, दुष्टताप्रति घृणा र सकारात्मक कुराहरूप्रति अनुराग समावेश हुन्छन्। यदि कोहीमा सत्यनिष्ठा मात्र छ भने पनि त्यो अपर्याप्त हुन्छ; यदि उसमा सहनशीलता र धैर्यता छैन, उसले मानिसहरूका स्थिति वा परिस्थितिहरूबारे विचार नगरी खरो रूपमा बोल्छ भने त्यो ठिक होइन र उसको चरित्रमा केही कुराहरूको कमी हुन्छ। सहनशीलता र धैर्यता पनि छ, जुन दुइटै दयाका निश्चित प्रकटीकरणहरू हुन् र तिनलाई अवश्यै एउटै गुणका रूपमा लिन सकिन्छ। सामान्य मानवतामा हुनुपर्ने गुणहरू यिनै हुन्: इमानदारी, दया, निष्कपटता, सरलता, सम्मानको भावना, सत्यनिष्ठा र सहनशीलताका साथ धैर्यता—जम्मा सातवटा छन्। सामान्य मानवतामा हुने यी गुणहरूलाई कुनै व्यक्तिमा सामान्य मानवता छ कि छैन भनी मापन गर्नका लागि प्रयोग गर्न सकिन्छ। तर आजको सङ्गतिको विषय सामान्य मानवतामा हुनुपर्ने निश्चित प्रकटीकरणहरू वा यी गुणहरू कुन व्यक्तिहरूमा हुन्छन् भन्‍नेबारे होइन। बरु, हामी “ख्रीष्टविरोधीहरूको चरित्रचाहिँ ठ्याक्कै के हो” भन्‍ने विषयमा सङ्गति गर्न गइरहेका छौँ। भर्खरै उल्लिखित सामान्य चरित्रका विभिन्‍न पक्षहरूसँग तुलना गर्दा के ख्रीष्टविरोधीहरूमा यीमध्ये कुनै गुण हुन्छ अथवा तिनीहरूमा कुन-कुन गुणहरू हुन्छन्? (तिनीहरूमा कुनै पनि गुण हुँदैन।) तिमीहरूमा ख्रीष्टविरोधीहरूबारे यस्तो छाप बसेको हुनाले ख्रीष्टविरोधीहरूको चरित्रका कुन तत्त्वहरूका कारण मानिसहरूले तिनीहरूलाई ख्रीष्टविरोधीका रूपमा चित्रण गर्छन् र यी व्यक्तिहरूमा खराब मानवता हुन्छ, तिनीहरूमा सामान्य मानवता हुँदैन र ख्रीष्टविरोधी मानवता हुन्छ भनेर देखाउँछन् भन्‍नेबारे सारांशमा कुरा गरौँ। यदि कसैसँग यसअघि सारांश निकालिएका सामान्य मानवताका कैयौँ प्रकटीकरणहरूमध्ये एकदुईवटा प्रकटीकरणहरू छन् भने उसमा केही सामान्य मानवता हुन सक्छ। यदि उसमा ती सबै छन् भने उसमा सबैभन्दा धेरै सामान्य मानवता हुन्छ। तर ख्रीष्टविरोधीहरूमा यी कुनै पनि गुणहरू हुँदैन, त्यसोभए तिनीहरूको मानवतामा ठ्याक्कै केचाहिँ समावेश हुन्छ? पहिला यस पक्षबारे सङ्गति गरौँ।

क. झुट बोल्ने बानी

सामान्य चरित्रमा हुने पहिलो गुण इमानदारी हो। के ख्रीष्टविरोधीहरूको चरित्रमा इमानदारी समावेश हुन्छ? प्रस्ट रूपमा ख्रीष्टविरोधीहरूमा इमानदार मानवताको कमी हुन्छ; तिनीहरूको मानवता निश्चय नै इमानदारीविरुद्ध हुन्छ। त्यसोभए ख्रीष्टविरोधीहरूको मानवतामा इमानदारीको विपरीत असामान्य मानवताका कस्ता तत्त्वहरू हुन्छन्? (तिनीहरूले बारम्बार झुट बोल्छन् र मानिसहरूलाई झुक्क्याउँछन्।) के हामी बारम्बार झुट बोल्नु र झुट बोल्ने बानी हुनु एउटै हो भन्‍न सक्छौँ? के यो सारांश झन् प्रस्ट छैन र? यदि हामीले यो व्यक्तिले सधैँ झुट बोल्छ वा खासै साँचो बोल्दैन भन्यौँ भने, त्यो पर्याप्त हुँदैन। यदि हामीले तिनीहरूको चरित्र वर्णन गर्न “झुट बोल्ने बानी” जस्ता अभिव्यक्तिहरू प्रयोग गर्‍यौँ भने त्यो पर्याप्त मात्रामा औपचारिक होइन। त्यसकारण तिनीहरूको वर्णन गर्न र ख्रीष्टविरोधीहरूको मानवता इमानदार हुँदैन भनी व्यक्त गर्न “झुट बोल्ने बानी” भन्‍ने वाक्यांश प्रयोग गर्दा बढी सुहाउँछ। “झुट बोल्ने बानी” पहिलो गुण हो—जुन ख्रीष्टविरोधीहरूको मानवताबाट बारम्बार प्रकट र खुलासा हुने कुरा हो। यो नै मानिसहरूले सामना गर्न सक्ने सबैभन्दा सामान्य, सजिलै देख्न सकिने र सहज रूपमा खुट्ट्याउन सकिने गुण हुनुपर्छ। अब के झुट बोल्ने बानीका खास प्रकटीकरणहरूबारे सङ्गति गर्नु योग्य हुन्छ? (हुन्छ।)

ख्रीष्टविरोधीहरूको मानवता बेइमान हुन्छ, जसको अर्थ तिनीहरू अलिकति पनि सत्यवादी हुँदैनन्। तिनीहरूले भन्‍ने र गर्ने हरेक कुरा अशुद्ध हुन्छन्, ती तिनीहरूका आफ्नै अभिप्राय र लक्ष्यहरूद्वारा दूषित भएका हुन्छन्, त्यो सबैमा तिनीहरूका भन्‍न नमिल्ने तथा अकथनीय चाल र योजनाहरू लुकेका हुन्छन्। त्यसकारण ख्रीष्टविरोधीहरूका बोलीवचन तथा कार्यहरू अत्यन्तै धेरै दूषित र ढोँगले भरिएका हुन्छन्। तिनीहरूले जति धेरै बोले पनि तिनीहरूका शब्दहरूमध्ये कुन साँचो, कुन झूटो, कुन सही र कुन गलत हुन् भनी थाहा पाउन असम्भव हुन्छ। किनभने तिनीहरू बेइमान हुन्छन्, तिनीहरूका मन अत्यन्तै जटिल, षड्यन्त्रपूर्ण युक्तिहरूले भरिएका र चलाकीपनले गाँजिएका हुन्छन्। तिनीहरूले भन्‍ने कुनै कुरा पनि सीधा र स्पष्ट हुँदैन। तिनीहरूले एकलाई एक, दुईलाई दुई, होलाई हो अनि होइनलाई होइन भन्दैनन्। त्यसको साटो तिनीहरू सबै मामलाहरूमा घुमाउरो कुरा गर्छन् र परिणामहरूको बारेमा परिकल्पना गर्दै हरेक कोणबाट गुण र दोष तौलँदै मनमस्तिष्कमा कामको बारेमा थुप्रैपटक विचारविमर्श गर्छन्। त्यसपछि तिनीहरूले आफूले भन्‍न चाहेका कुराहरूलाई भाषामार्फत यसरी हेरफेर गर्छन् कि तिनीहरूले भन्‍ने हरेक कुरा भद्दा सुनिन्छ। इमान्दार मानिसहरूले तिनीहरूले भन्‍ने कुरा कहिल्यै बुझ्दैनन् अनि सजिलै तिनीहरूको धोका र छलमा पर्छन्, त्यस्ता मानिसहरूसित बोल्ने र कुराकानी गर्ने जोकोहीले पनि आफ्नो अनुभव पट्यारलाग्दो र कठिन पाउँछन्। तिनीहरूले कहिल्यै एकलाई एक, दुईलाई दुई भन्दैनन्, तिनीहरूले कहिल्यै तिनीहरूले के सोचिरहेका छन् भनेर भन्दैनन् अनि तिनीहरूले कहिल्यै कामकुरा जस्तो छ, त्यस्तै बयान गर्दैनन्। तिनीहरूले भन्‍ने हरेक कुरा बुझ्न नसकिने हुन्छ अनि तिनीहरूका कामहरूका लक्ष्य र अभिप्रायहरू धेरै नै जटिल हुन्छन्। यदि सत्यता बाहिरियो भने—यदि अरू मानिसहरूले तिनीहरूको वास्तविक रूप देखे र तिनीहरूलाई छर्लङ्ग देखे भने—कुरो मिलाउनलाई तिनीहरूले तुरुन्तै अर्को झुट सिर्जना गर्छन्। यस प्रकारको मानिसले बारम्बार झूटो बोलिरहन्छ र झूटो बोलिसकेपछि त्यो झुटलाई कायम गराउन त्यस्तो मानिसले थप झुटहरू बोल्नुपर्ने हुन्छ। तिनीहरूले आफ्ना अभिप्राय लुकाउन अरूलाई धोका दिन्छन् र आफूले बोलेका झुटहरूको समर्थनमा हरप्रकारका बहाना र स्पष्टीकरणहरू कथ्छन्, ताकि कुन कुरा साँचो हो र कुनचाहिँ साँचो होइन भनेर छुट्याउन मानिसहरूलाई कठिन होस् र यसले गर्दा तिनीहरूले कहिले साँचो बोलिरहेका छन् भन्‍ने कुरा मानिसहरूलाई थाहै हुँदैन, तिनीहरूले कहिले झुट बोलिरहेका हुन्छन् भनी जान्‍ने त कुरै भएन। जब तिनीहरूले झुट बोल्छन्, तिनीहरू लाज मान्दैनन् वा हिचकिचाउँदैनन्, मानौँ तिनीहरूले सत्यता नै बोलिरहेका छन्। के यसको अर्थ, तिनीहरूलाई झूटो बोल्ने बानी परेको छ भन्‍ने होइन र? उदाहरणको लागि, कहिलेकाहीँ ख्रीष्टविरोधीहरू बाहिरबाट अरूप्रति असल, तिनीहरूप्रति विचारशील, न्यानो हृदयले बोल्ने देखिन्छन्, जुन सुन्‍नमा दयालु र मार्मिक लाग्छ। तर तिनीहरूले यसरी बोले पनि तिनीहरू निष्कपट हुन् कि होइनन् भनी कसैले बताउन सक्दैन, केही दिनपछि कुनै घटना घटेर तिनीहरू निष्कपट थिए कि थिएनन् भनी प्रकाश हुन्जेलसम्म सधैँ पर्खनुपर्छ। ख्रीष्टविरोधीहरू सधैँ केही निश्‍चित अभिप्राय र लक्ष्यहरू लिएर बोल्छन्, तर तिनीहरू वास्तवमा कुन कुराको पछाडि लागेका छन् भनी कसैले बताउन सक्दैन। त्यस्ता मानिसहरूलाई झुट बोल्ने बानी परेको हुन्छ र तिनीहरू आफ्ना कुनै पनि झुटहरूका परिणामहरूबारे विचारै गर्दैनन्। यदि तिनीहरूको झुटले तिनीहरूलाई फाइदा दिन्छ र अरूलाई छल्न सक्छ भने, यदि त्यसले आफ्नो लक्ष्य हासिल गर्न सक्छ भने, परिणामहरू जेसुकै हुन् तिनीहरूले केही मतलब गर्दैनन्। तिनीहरूको खुलासा हुनेबित्तिकै तिनिहरूले निरन्तर ढाकछोप गर्ने, झूटो बोल्ने र छल्ने काम गरिरहन्छन्। यी मानिसहरूले जुन सिद्धान्त र विधिद्वारा आफूलाई आचरणमा ढाल्छन् र संसारसँग व्यवहार गर्छन् त्यो झुटहरूद्वारा मानिसहरूलाई छल्ने हो। तिनीहरू दुई-जिब्रे हुन्छन् अनि आफ्ना श्रोताहरूसित अनुकूल हुने गरी बोल्छन्; परिस्थितिले जस्तो भूमिका माग गर्दछ, तिनीहरूले त्यही भूमिका निर्वाह गर्दछन्। तिनीहरू चाप्लुसीपूर्ण र धूर्त हुन्छन्, तिनीहरूका मुख झुटहरूले भरिएका हुन्छन् र तिनीहरू भरोसा गर्न नसकिने किसिमका हुन्छन्। तिनीहरूसित थोरै समय सम्पर्कमा हुनेहरू भ्रममा पर्छन् वा व्याकुल हुँदै जान्छन् अनि तिनीहरूले कुनै रसद, सहायता वा प्रवर्द्धन प्राप्त गर्न सक्दैनन्। त्यस्ता मानिसहरूका मुखबाट निस्कने वचनहरू अप्रिय वा राम्रो, तर्कसङ्गत वा हास्यास्पद, अथवा मानवतासित मेल वा बेमेलमा रहेको, अशिष्ट वा सभ्य जे-जस्तो भए पनि ती सबै नै मूलत: मिथ्या, दूषित शब्द र झुटहरू हुन्।

ख्रीष्टविरोधी वर्गका मानिसहरूमा, झुट बोल्ने बानी तिनीहरूको एउटा मुख्य गुण हो। तिनीहरूको भाषा, बोल्ने तरिका, अभिव्यक्तिको शैली, तिनीहरूका शब्दहरूको अर्थ र तीपछाडिका अभिप्रायमार्फत, यी मानिसहरूमा सामान्य मानवताको कमी छ र तिनीहरूसँग इमानदार मानिसहरूको मानवताका मानकहरू छैनन् भन्‍ने देखिन्छ। ख्रीष्टविरोधीहरूको झुट बोल्ने बानी हुन्छ। तिनीहरूका झुट र छल धेरैजसो मानिसहरूकोभन्दा बढी गम्भीर हुन्छ; यो कुनै साधारण भ्रष्ट स्वभाव होइन, तर यसले विवेक र समझ गुमेको अनि मानवता पूर्ण रूपमा हराएको रूप लिइसकेको छ। सारमा भन्‍नुपर्दा यी मानिसहरू पिशाचहरू हुन्; पिशाचहरू प्राय: झुट बोल्छन् र यसरी मानिसहरूलाई छल्छन्, तिनीहरूले भनेको कुनै पनि कुरा सत्य हुँदैन। जब धेरैजसो मानिसहरूले झुट बोल्छन्, तिनीहरूले त्यो झुटलाई बनाउनुपर्ने हुन्छ, तिनीहरूले त्यसको लागि सावधानीपूर्ण सोच्नुपर्छ; तर एक ख्रीष्टविरोधीले कुनै पनि कुरा बनाउनु पर्दैन वा कुनै सोचविचार गर्नु पर्दैन: तिनीहरूले मुख मात्र खोल्नुपर्छ र त्यो झुट आइहाल्छ—तैँले थाहा पाउनुअगावै तँलाई फन्दामा पारिसकिएको हुन्छ। तिनीहरूका झुट र छल यस्ता हुन्छन् कि ढिलो प्रतिक्रिया दिने मानिसहरूलाई यो कुरा पत्ता लगाउन दुई-तीन दिन लाग्न सक्छ; त्यसपछि मात्र तिनीहरूले उक्त व्यक्तिले के आशय राखेको थियो भन्‍ने थाहा पाउँछन्। सत्यता नबुझ्ने मानिसहरूले खुट्ट्याउन सक्दैनन्। ख्रीष्टविरोधीहरूको झुट बोल्ने बानी हुन्छ: तँलाई तिनीहरूको यो चरित्रबारे के लाग्छ? प्रस्ट रूपमा यो सामान्य मानवताको अंश होइन। के यसमा कुनै भूतिया कुरा छैन र? किटेरै भन्‍नुपर्दा यो भूतिया प्रकृति हो। झुट बोल्ने बानी, झुटहरू बोल्नु र मानिसहरूलाई छल्नु: के ती विद्यालयमा सिकिएका कामकुरा गर्ने तरिकाहरू हुन्, कि ती तिनीहरूको पारिवारिक प्रभावको नतिजा हुन्? दुइटै होइनन्। यी कुराहरू तिनीहरूका अन्तर्निहित प्रकृति हुन्, तिनीहरूले जन्मिँदै यी कुराहरू लिएर आएका थिए। आमाबुबाले आफ्ना छोराछोरीलाई शिक्षा दिँदा कसैले पनि आफ्नो बच्चालाई सानै उमेरदेखि ढाँट्न र छल्न सिकाउँदैन, न त कसैले तिनीहरूलाई जबरजस्ती ढाँट्न वा छल्न नै लगाउँछ, तैपनि हुर्के-बढेपछि झुट मात्र बोल्ने छोराछोरीहरू पनि हुन्छन्, जो आफूले जस्तोसुकै झुटहरू बोले पनि गम्भीर मुद्रामै हुन्छन् र आफूले बोलेका झुटहरूबारे आफ्नो विवेकमा कहिल्यै पछुतो, यातना वा असहजता महसुस गर्दैनन्; बरु, यस्ता बालबालिकाहरू आफूलाई निकै चलाख, उच्च बौद्धिकता भएको ठान्छन्, तिनीहरू झुट र अन्य दाउपेचहरू प्रयोग गरेर अरूलाई मूर्ख बनाउन र छल्न सकेकोमा खुसी, गर्व र मनमनै हर्षित महसुस गर्छन्। यो तिनीहरूको अन्तर्निहित प्रकृति हो। ख्रीष्टविरोधीहरू प्राकृतिक रूपमै यस्तै हुन्छन्। झुट बोल्ने बानी तिनीहरूको प्रकृति सार नै हो। तिनीहरू प्राय: भेलाहरूमा सहभागी हुने, प्रवचन र सङ्गतिहरू सुन्‍ने भए पनि ख्रीष्टविरोधीहरूले कहिल्यै आत्मचिन्तन वा आफूलाई चिन्‍ने कोसिस गर्दैनन्, अरूलाई झुक्क्याउन तिनीहरूले चाहे जतिसुकै झुटहरू बोलेका भए पनि तिनीहरूलाई विवेकले धिक्कार्दैन, तिनीहरू कुनै समाधानका लागि सक्रिय रूपमा सत्यता खोज्ने कोसिस त झनै गर्दैनन्—यसले सारमा ख्रीष्टविरोधीहरू अविश्‍वासी हुन् भन्‍ने प्रमाणित गर्छ। तिनीहरूले मानिसहरूलाई चाहे जतिसुकै धर्मसिद्धान्तहरूको भाषण दिन सक्ने भए पनि तिनीहरूले यी धर्मसिद्धान्तहरू आफूमा कहिल्यै लागु गर्दैनन्, तिनीहरूले कहिल्यै आफ्नो चिरफार गर्दैनन्, तिनीहरूले चाहे जतिसुकै झुटहरू बोले पनि वा जतिसुकै मानिसहरूलाई झुक्क्याए पनि तिनीहरू त्यसबारे कहिल्यै खुल्दैनन्, बरु त्यसको साटो ढोँग गर्छन्, नाटक गर्छन् र आफू छली मानिस भएको कुरा अरूसामु स्विकार्ने आँट कहिल्यै गर्दैनन्। यसबाहेक तिनीहरू आफूलाई आवश्यक लाग्नेबित्तिकै झुट बोल्ने र मानिसहरूलाई झुक्क्याउने काम गरिरहन्छन्। के यो तिनीहरूको प्रकृति होइन र? हो, र यसलाई परिवर्तन गर्ने कुनै उपाय नै छैन। यो प्रकृति सामान्य मानवताको अभिव्यक्ति होइन; ठ्याक्कै भन्‍नुपर्दा यो भूतिया प्रकृति हो, यो शैतानको स्वभाव हो, यस्ता मानिसहरू दियाबलस हुन्, तिनीहरू देहधारी भूत हुन्।

ख्रीष्टविरोधीहरूको चरित्रको पहिलो प्रकटीकरण झुट बोल्ने बानी हो, जसलाई हामी दानवीय प्रकृति भनेर चित्रण गर्नेछौँ। यस पैशाचिक प्रकृतिको प्रकटीकरण के हो भने जहिलेसुकै वा जहाँसुकै भए पनि, चाहे जुनसुकै अवसरमा भए पनि वा तिनीहरूले जोसँग अन्तरक्रिया गरे पनि, यस्ता मानिसहरूले भन्‍ने शब्दहरू साँप र पिशाचहरूका कुराजस्तै हुन्छन्—ती भरोसा योग्य हुँदैनन्। यस्ता मानिसहरूसित विशेष रूपले सावधान र खुट्ट्याउने हुनैपर्छ, पिशाचहरूका शब्दहरू हतारमा विश्‍वास गरिहाल्नु हुँदैन। तिनीहरूको झुट बोल्ने बानीको निश्चित प्रकटीकरण के हो भने तिनीहरूका जिब्रोबाट झुटहरू निस्किहाल्छन्; तिनीहरूले बोल्ने शब्दहरूले विचार-विमर्श, विश्लेषण वा खुट्ट्याइको सामना गर्न सक्दैनन्। तिनीहरूले जुनसुकै बेला झुट बोल्न सक्छन्, तिनीहरू सारा मामलाहरूमा तिनीहरूले कुनै पनि साँचो कुरा भन्‍न नमिल्ने र तिनीहरूले भनेको सबथोक झुट नै हुनुपर्ने विश्‍वास गर्छन्। तैँले तिनीहरूको उमेरबारे नै सोधिस् भने पनि तिनीहरूले यसबारे सोचविचार गर्छन्, यसो सोच्छन्, “तिनीहरू मेरो उमेर सोधेर के गर्न खोजिरहेका छन्? यदि मैले म बूढो भएँ भनेँ भने, के तिनीहरूले मलाई हेयको दृष्टिले हेर्नेछन् र संवर्धन गर्नेछैनन्? यदि मैले म सानै उमेरको छु भनेमा तिनीहरूले ममा अनुभवको कमी छ भन्दै मलाई हेयको दृष्टिले हेर्नेछन्? मैले कसरी जवाफ दिनुपर्ला?” यति सानो मामलामा पनि तिनीहरूले अझै पनि झुट बोल्न सक्छन् र तँलाई साँचो कुरा बताउँदैनन्, उल्टै तँलाई नै यस्तो प्रश्न गर्छन्, “तिमीलाई के लाग्छ?” तैँले भन्छस् “पचास वर्ष हो?” “मिल्न-मिल्न लाग्यो।” “पैँतालिस हो?” “झन्डै मिल्यो।” के तिनीहरूले तँलाई सही जवाफ दिनेछन् त? तिनीहरूका प्रतिक्रियामार्फत के तैँले तिनीहरूको उमेर थाहा पाउन सक्छस्? (सक्दिनँ।) त्यो झुट बोल्ने बानी हो।

ख्रीष्टविरोधीहरूको झुट बोल्ने बानीको अर्को प्रकटीकरण पनि छ, त्यो के हो भने तिनीहरू गवाही दिँदासमेत झुट बोल्छन्। झूटो गवाही दिनु भनेको श्रापित कार्य हो जसले परमेश्‍वरको स्वभाव चिढ्याउँछ। गवाही दिने मामलामासमेत तिनीहरू बनावटीपन, झुट र छलकपटमा संलग्न हुने आँट गर्छन्, जसले साँच्चिकै परिणामहरूप्रति तिनीहरूको लापरवाहीपूर्ण बेवास्ता र तिनीहरूको अपरिवर्तनशील प्रकृति देखाउँछ! जब तिनीहरू अरूले अनुभव र बुझाइका आधारमा गवाही दिएको तर आफूले नसकेको देख्छन्, तब तिनीहरू अरूको नक्कल गर्छन्, अरू मानिसहरूले जे भन्छन् त्यही नै भन्छन् र अरूले भोगेका अनुभवहरू नै बनाएर भन्छन्। यदि तिनीहरूले कुनै कुरा अरूलेझैँ बुझ्दैनन् भने तिनीहरू आफूले बुझ्ने दाबी गर्छन्। यदि तिनीहरूमा यस्ता अनुभवात्मक बुझाइ र अन्तर्दृष्टि छैनन् भने तिनीहरू आफूमा यी कुराहरू भएको जिद कस्छन्। परमेश्‍वरले तिनीहरूलाई ताडना नदिनुभएको भए पनि उहाँले दिनुभएको छ भनेर जिद कस्छन्। यो मामलामासमेत तिनीहरूले झुट बोल्न र जाल-झेल गर्न सक्छन्, परिणामहरू जतिसुकै गम्भीर हुन सक्ने भए पनि कुनै चिन्ता वा चासो देखाउँदैनन्। के यो झुट बोल्ने बानी होइन र? यसबाहेक यस्ता मानिसहरूले जोकोहीलाई झुक्क्याउनेछन्। कतिपयलाई आश्चर्य लाग्ला, “जे भए पनि, ख्रीष्टविरोधीहरू मानिस नै त हुन्: तिनीहरूले आफ्नो सबैभन्दा नजिकका, आफूलाई मदत गरेका वा आफूसँगै कठिनाइहरू भोगेका मानिसहरूलाई त झुक्क्याउँदैनन् होला नि? तिनीहरूले परिवारका सदस्यहरूलाई त झुक्क्याउँदैनन् होला नि?” तिनीहरूको झुट बोल्ने बानी हुन्छ भन्‍नुको आशय के हो भने तिनीहरूले जसलाई पनि झुक्याउन सक्छन्, आफ्ना आमाबुबा, छोराछोरी, र, अवश्य नै, दाजुभाइ-दिदीबहिनीहरूलाई समेत झुक्याउन सक्छन्। ठूला हुन् वा साना मामलाहरूमा तिनीहरूले मानिसहरूलाई झुक्क्याउन सक्छन्, यहाँसम्म कि जहाँ तिनीहरूले साँचो बोल्नुपर्छ, जहाँ साँचो बोल्दा कुनै परिणाम भोग्नु पर्दैन वा तिनीहरूलाई कुनै रूपमा असर गर्दैन, जहाँ बुद्धि प्रयोग गर्नु आवश्यक नै हुँदैन, त्यहाँसमेत मानिसहरूलाई झुक्क्याउँछन्। तिनीहरू साना मामलाहरू समाधान गर्न पनि मानिसहरूलाई झुक्क्याउँछन् र झुटहरू प्रयोग गर्छन् जुन मामलाहरू बाह्य मानिसहरूका लागि झुट बोल्न योग्य नै हुँदैन, जहाँ तिनीहरूलाई सिधा कुरा गर्न नै सजिलो हुनेथ्यो र पटक्कै समस्या हुँदैनथ्यो। के यो झुट बोल्ने बानी होइन र? झुट बोल्ने बानी शैतान र पिशाचहरूको एउटा प्रमुख प्रकटीकरण हो भन्‍न सकिन्छ। यस दृष्टिकोणबाट के हामी ख्रीष्टविरोधीहरूको मानवता बेइमान मात्र हुँदैन, त्यसको चिन्ह झुट बोल्ने बानी पनि हुन्छ, जसका कारण त्यो भरहीन हुन्छ भन्‍न सक्दैनौँ र? (हो, सक्छौँ।) यदि यस्ता व्यक्तिहरूले कुनै गल्ती गर्छन्, र दाजुभाइ-दिदीबहिनीहरूबाट काटछाँट गरिएपछि र आलोचित भएपछि आँसु झार्छन्, बाहिरी रूपमा परमेश्‍वरप्रति ऋणी भएको दाबी गर्छन् र भविष्यमा पश्चात्ताप गर्ने प्रतिज्ञा गर्छन् भने के तैँले तिनीहरूको विश्‍वास गर्ने आँट गर्छस्? (गर्दिनँ।) किन गर्दैनस्? सबैभन्दा दरिलो प्रमाण यो हो कि तिनीहरूमा झुट बोल्ने बानी हुन्छ! तिनीहरूले बाहिरी रूपमा पश्चात्ताप गर्ने, नराम्रोसँग रुने, छाती पिट्ने र कसम खाने काम गरे पनि तिनीहरूको विश्‍वास नगर् किनभने तिनीहरू मानिसहरूलाई झुक्क्याउनका लागि गोहीको आँसु झारिरहेका हुन्छन्। तिनीहरूले बोल्ने दुःखी र पछुतोका शब्दहरू हृदयदेखि भनिएको नभई मानिसहरूको विश्‍वास जित्नका लागि ठगीपूर्ण माध्यममार्फत बनाइएका अनैतिक चालहरू हुन्। मानिसहरूका अगाडि तिनीहरू नराम्रोसँग रुन्छन्, गल्ती स्विकार्छन्, कसम खान्छन् र आफ्नो स्थानबारे थाहा दिन्छन्। तर निजी रूपमा तिनीहरूसँग राम्रो सम्बन्ध भएका र तिनीहरूले तुलनात्मक रूपमा भरोसा गर्ने मानिसहरूले फरक कथा सुनाउँछन्। सार्वजनिक रूपमा गल्ती स्विकार्नु र आफ्ना तरिकाहरू बदल्ने कसम खानु बाहिरबाट सच्चा देखिएला तर तिनीहरूले पर्दापछाडि जे भन्छन् त्यसले प्रमाणित गर्छ कि तिनीहरूले त्यसअघि भनेको कुरा साँचो नभई झूटो थियो, जसको उद्देश्य अझ धेरै मानिसहरूको आँखामा छारो हाल्नु थियो। पर्दापछाडि तिनीहरूले के भन्‍नेछन्? के तिनीहरूले यसअघि आफूले भनेको कुरा झुट थियो भनेर स्विकार्नेछन्? अहँ, स्विकार्नेछैनन्। तिनीहरूले नकारात्मकता फैलाउनेछन्, तर्कहरू प्रस्तुत गर्नेछन् र आफूलाई जायज साबित गर्नेछन्। यस बचाउ र बहसले तिनीहरूका स्वीकारोक्ति, पश्चात्ताप र कसमहरू सबै झूटा थिए, जसको उद्देश्य मानिसहरूलाई झुक्क्याउनु थियो भन्‍ने पुष्टि गर्छ। के यस्ता व्यक्तिहरूको भरोसा गर्न सकिन्छ? के यो झुट बोल्ने बानी होइन र? तिनीहरूले झुटा स्वीकारोक्ति रच्न, झूटो आँसु झार्न र आफ्ना मार्गहरू परिवर्तन गर्ने कसम खानसमेत सक्छन् र तिनीहरूको कसमसमेत झुट हुन्छ। के यो पैशाचिक प्रकृति होइन र? तिनीहरूले “म यति मात्र बुझ्छु; मलाई बाँकी कुरा थाहा छैन, म बिस्तारै बुझाइ प्राप्त गर्नका निम्ति परमेश्‍वरको अन्तर्दृष्टि खोज्छु र दाजुभाइ-दिदीबहिनीहरूको सहयोगको आशा गर्छु” भने पनि यो इमानदार मनोवृत्ति र भनाइ हुनेथ्यो। तर ख्रीष्टविरोधीहरूले यस्ता साँचो शब्दहरू कदापि भन्न सक्दैनन्। तिनीहरूलाई के महसुस हुन्छ भने “मैले सत्य बोलेँ भने मानिसहरूले मलाई हेयको दृष्टिले हेर्नेछन्: मेरो इज्जत घट्नेछ र मलाई अपमानित महसुस हुनेछ—के मेरो प्रतिष्ठा पूर्ण रूपमा गुम्नेछैन र? म को हुँ? के मैले हार स्विकार्न मिल्छ? मैले नबुझे पनि निकै राम्ररी बुझेको ढोँग गर्नैपर्छ; मैले पहिला मानिसहरूलाई झुक्क्याएर तिनीहरूको हृदयमा आफ्नो स्थान बलियो बनाउनैपर्छ।” के यो ख्रीष्टविरोधीहरूको प्रकटीकरण होइन र? ख्रीष्टविरोधीहरूले बोल्ने स्रोत र तरिकाका साथै तिनीहरूले बोल्ने शब्दहरूबाट यस्ता मानिसहरू कहिल्यै इमानदार हुनेछैनन् भन्‍ने प्रस्ट हुन्छ; यो तिनीहरूको क्षमताभन्दा बाहिरको कुरा हो। झुट बोल्ने बानी तिनीहरूको चरित्रमै अन्तर्निहित भएकाले तिनीहरू हरेक कुरामा मानिसहरूलाई झुक्याउन र मामलाहरू लुकाउन चाहन्छन्, साँचो तथ्य वा वास्तविक स्थिति कसैले थाहा नपाऊन् वा नदेखून् भन्‍ने चाहन्छन्। तिनीहरूको सबैभन्दा भित्री सत्त्व अत्यन्तै अन्धकारमय हुन्छ। ख्रीष्टविरोधीहरूको चरित्रको यो पक्षलाई विश्‍वसनीय रूपमा मानवता नभएको र पैशाचिक प्रकृति भएको भनेर चित्रण गर्न सकिन्छ। तिनीहरूको जिब्रोबाट बिनासोच सजिलै झुटहरू निस्कन्छन्, यतिसम्म कि तिनीहरू निद्रामा बोल्दा पनि साँचो कुरा केही भन्दैनन्—सबै चालबाजी, सबै झुट हुन्छ। यो झुट बोल्ने बानी हो।

ख्रीष्टविरोधीहरूको चरित्रमा इमानदारी हुँदैन। तिनीहरूले नबोलिरहेको बेलामा पनि तिनीहरू कसरी मानिसहरूलाई झुक्याउने, फुस्ल्याउने र भ्रममा पार्ने—कसलाई भ्रममा पार्ने तिनीहरूलाई भ्रममा पार्न चाहेको बेलामा के भन्‍ने, कुराकानी सुरु गर्न कस्ता विधिहरू प्रयोग गर्ने र मानिसहरूलाई विश्‍वास दिलाउन कुन उदाहरणहरू प्रयोग गर्ने भनेर हृदयमा चिन्तन गरिरहेका हुन्छन्। तिनीहरूले जे भने पनि वा जे सोचे पनि हृदयमा इमानदार मनोवृत्ति, इमानदार राय वा इमानदार सोचहरू बोकेका हुँदैनन्। तिनीहरूको जीवनको हरक्षण र हरसेकेन्ड मानिसहरूलाई झुक्याउन र मानिसहरूसित खेलबाड गर्न चाहने स्थितिमा बित्छ। हरसेकेन्ड र हरक्षण तिनीहरू अरूलाई कसरी झुक्क्याउने, कसरी भ्रममा पार्ने र कसरी फुस्ल्याउने भनेर सोचिरहेका हुन्छन्, र यिनै सोचहरूले नै तिनीहरूको सम्पूर्ण मन र भित्री हृदय ओगटेका हुन्छन्। के यो तिनीहरूको प्रकृति होइन र? के यस्ता मानिसहरूले प्रवचनहरू सुन्दा वा परमेश्‍वरका वचनहरू पढ्दा सत्यता बुझ्न सक्छन् त? बुझे पनि के तिनीहरूले त्यसलाई अभ्यास गर्न सक्छन् त? (सक्दैनन्।) तिनीहरूको भित्री हृदय र चरित्रलाई मूल्याङ्कन गर्दा यस्ता व्यक्तिहरू पक्कै पनि मुक्तिका ग्रहणकर्ता होइनन्, किनभने तिनीहरूका मन र भित्री संसारमा तिनीहरूले प्रेम गर्ने र सोच्ने सबथोक पैशाचिक प्रकृतिले भरिएको हुन्छ, सत्यता र सकारात्मक कुराहरूको विरुद्धमा हुन्छ, त्यसमा एउटा पनि सराहनीय अंश हुँदैन। त्यसोभए के ख्रीष्टविरोधीहरूको मानवतामा झुट बोल्ने बानीको गुण निश्चित हुन्छ? (हुन्छ।) झुट बोल्ने बानी भएका मानिसहरूले कुनै पनि सत्यता अभ्यास गर्दैनन्। यसका परिणामहरू के-के हुन्छन्? कुनै पनि सत्यता अभ्यास नगर्ने व्यक्तिका निश्चित प्रकटीकरणहरू के-के हुन्? के तिनीहरूले जथाभावी कार्य गर्न सक्छन्? के तिनीहरू स्वेच्छाचारी बनेर नियमकानुनको धज्जी उडाउन सक्छन्? के तिनीहरूले स्वतन्त्र राज्यहरू स्थापना गर्न सक्छन्? के तिनीहरूले भेटीहरू फजुलमा उडाउन सक्छन्? के तिनीहरूले मानिसहरूलाई भ्रममा पार्न सक्छन्? के तिनीहरूले मानिसहरूको मन जित्न सक्छन्? तिनीहरूले यी सबै गर्न सक्छन्। यो एउटा नमुना ख्रीष्टविरोधी हो—उसको झुट बोल्ने बानी हुन्छ। जब तथ्यहरू खुलासा हुन्छन्, जति जोडा आँखाले उसलाई हेरिरहेका भए पनि, जतिसुकै मानिसहरूले सामूहिक रूपमा उसको गवाही दिएर खुलासा गरे पनि, ऊ त्यसलाई स्विकार्न मान्दैन। अन्त्यमा तँलाई झेल्न उसले एउटा तरकिब अपनाउँछ, बिर्सेको दाबी गर्छ र अज्ञानताको नाटक गर्छ। यो समयमा, यस परिस्थितिमा, उसले एक शब्द पनि सत्य बोल्न सक्दैन, न त टाउको हल्लाएर “त्यो म नै थिएँ, म गलत थिएँ, म अर्कोपटक बदलिनेछु र निश्चय नै फेरि यस्तो गल्ती गर्नेछैन” भनेर स्विकार्न नै सक्छ। यो एक ख्रीष्टविरोधी हो, जसले कहिल्यै दोष स्वीकार्दैन, कहिल्यै कुनै पनि बेला एक शब्द पनि साँचो बोल्दैन। के यस्तो मानवता हुँदा उसलाई मुक्ति दिन सकिन्छ? के उसले सत्यता प्राप्त गर्न सक्छ? कदापि सक्दैन। उसले सत्यता बुझे पनि त्यो प्राप्त गर्न सक्दैन किनकि ऊ सत्यतालाई अस्वीकार, प्रतिरोध र विरोध गर्छ। इमानदारीपूर्वक बोल्ने र आफ्ना गल्तीहरू स्विकार्ने सबैभन्दा आधारभूत स्तरमा उसले यो सबैभन्दा सरल सत्यतालाई अभ्यास गर्न वा त्यसलाई व्यवहारमा लागु गर्नसमेत सक्दैन। उसले आफ्नो हैसियत त्याग्छ, आफ्ना सम्भाव्यताहरू र नियति त्याग्छ र आफ्नै अभिप्रायहरू त्याग्छ भनेर कसरी अपेक्षा गर्न सकिन्छ? के उसले तिनलाई त्याग्न र तिनको विरुद्धमा विद्रोह गर्न सक्छ? ऊ त्यसो गर्न झनै सक्दैन। यदि ऊ एउटा साँचो कुरासमेत बोल्न सक्दैन भने उसले योभन्दा पनि गाह्रो काम गर्छ भनेर अपेक्षा गर्नु अव्यावहारिक हुन्छ।

के तिमीहरू वरपर झुट बोल्ने बानी भएका मानिसहरू छन्? कतिपयले भन्लान्, “मैले अहिलेसम्म झुट बोल्ने बानी भएको व्यक्ति भेटेको छैन, तर मलाई म नै झुट बोल्ने व्यक्ति हुँ कि जस्तो लाग्छ।” म तँलाई सत्य कुरा भन्छु; तँ एक खतरनाक परिस्थितिमा छस्। के झुट बोल्ने बानी भएका मानिसहरूमा मानवताको कुनै छनक हुन्छ? के तिनीहरू पिशाचहरूभन्दा अलिकति पनि फरक हुन्छन्? के तिमीहरूमध्ये कसैको झुट बोल्ने बानी छ? मानिलिऊँ, चाहे जस्तोसुकै वातावरण वा पृष्ठभूमि भए पनि, जेसुकै आइपरे पनि, व्यक्तिबाट अत्यन्तै प्राकृतिक रूपमा झुटहरू निस्कन्छन्, तर उसको अनुहार रातो हुँदैन वा उसको धड्कन बढ्दैन र उसले त्यो सबै झुटहरूद्वारा सम्हाल्न र समाधान गर्न सक्छ। आफूलाई आचरणमा ढाल्ने र संसारसँग व्यवहार गर्ने क्रममा र जीवनको हरेक पक्षमा, बोल्ने अवसर भएसम्म, तिनीहरूले भन्‍ने सबथोक झुट हुन्छ, एउटा पनि वाक्य साँचो हुँदैन। सबै वाक्यहरूले अभिप्राय र उद्देश्यहरू बोकेका हुन्छन् र साथमा शैतानका षड्यन्त्रहरू हुन्छन्। यो कुनै इमानदार व्यक्ति होइन। कुनै पनि परिस्थितिमा, घाँटीमा छुरा हुँदासमेत झुट बोल्न सक्नु—के यो आशा नै नभएको व्यक्ति होइन र? ख्रीष्टविरोधीहरूको झुट बोल्ने बानीका विभिन्‍न प्रकटीकरणहरू मूल्याङ्कन गर्दा तिनीहरूले अति धेरै झुटहरू बोल्छन्। तिनीहरूको बोलीको उद्देश्य नै मानिसहरूलाई झुक्क्याउनु, भ्रममा पार्नु र फुल्याउनु हो। तिनीहरूका सबै शब्दहरू शैतानका षड्यन्त्र र अभिप्रायहरूले भरिएका हुन्छन्, तिनमा सामान्य मानवताको इमानदारीको कुनै प्रकटीकरण हुँदैन। यो भन्‍न सकिन्छ कि ख्रीष्टविरोधीहरूमा इमानदारीको गुण हुँदै हुँदैन जुन सामान्य मानवताको अंश हो। इमानदारी नभएका र झुट बोल्ने बानी भएका मानिसहरूलाई दानवीय प्रकृति भएका भनेर चित्रण गरिन्छ—तिनीहरू पिशाच हुन्। यस्ता मानिसहरूले सजिलै मुक्ति पाउँदैनन्, किनभने तिनीहरू सत्यतालाई स्विकार्दैनन् र तिनीहरूलाई त्यो स्विकार्न चुनौतीपूर्ण लाग्छ।

ख. कपटी र निर्दयी

झुट बोल्ने बानीबाहेक ख्रीष्टविरोधीहरूका अरू कस्ता प्रकटीकरणहरू हुन्छन्? हामीले भर्खरै सामान्य मानवतामा हुने दया र सच्चाइजस्ता अत्यावश्यक गुणहरूबारे सङ्गति गर्‍यौँ र के प्रस्टै छ भने ख्रीष्टविरोधीहरूमा यी गुणहरूको पूर्णतया कमी हुन्छ। जे कुरा सामान्य मानवतामा अन्तर्निहित रूपमै हुन्छ त्यो कुरा ख्रीष्टविरोधीहरूमा हुँदैन; तिनीहरूमा सामान्य मानवताविपरीतका कुराहरू अर्थात् नकारात्मक कुराहरू मात्र हुन्छन्। त्यसोभए, दया र सच्चाइविपरीत के हुन्छ? (कपट र निर्दयता।) ठ्याक्कै मिलाइस्, तैँले सही बोलेको छस्—त्यो कपट र निर्दयता नै हो। ख्रीष्टविरोधीहरूमा दया र सच्चाइजस्ता गुणहरूको कमी हुन्छ, बरु, तिनीहरूमा दया र सच्चाइविपरीतका कपटी र निर्दयी तत्वहरू हुन्छन्। के कपटी र निर्दयी हुनु र हामीले यसअघि छलफल गरेको झुट बोल्ने बानीबीच कुनै सम्बन्ध छ? (छ।) कुनै न कुनै सम्बन्ध छ। ख्रीष्टविरोधीहरूले आफ्नो कपट र निर्दयता कसरी प्रकट गर्छन्? (झूटहरू रच्ने र अरूलाई फसाउने तिनीहरूको क्षमतामार्फत।) झूटहरू रच्नु र अरूलाई फसाउनुमा झुट बोल्ने बानी अनि कपटी र निर्दयी हुनु दुइटै संलग्न हुन्छन्; यी दुई गुणको निकट सम्बन्ध छ। उदाहरणका लागि, यदि तिनीहरूले कुनै गलत कार्य गर्छन् र जिम्मेवारी लिन चाहँदैनन् भने तिनीहरूले भ्रमपूर्ण परिस्थिति बनाउँछन्, झूटहरू बोल्छन् र मानिसहरूलाई त्यो आफूले नभई अरू कसैले गरेको भनी विश्‍वास गराउँछन्। तिनीहरूले दोष अरू कोहीमाथि थोपर्छन् र उसैलाई परिणामहरू भोग्न बाध्य पार्छन्। यो दुष्टता र नीचता मात्र होइन, त्योभन्दा बढी कपट र निर्दयता हो। ख्रीष्टविरोधीहरूका कपट र निर्दयताका अरू केही प्रकटीकरण के-के हुन्? (तिनीहरूले मानिसहरूलाई यातना दिन, आक्रमण गर्न र उनीहरूविरुद्ध प्रतिशोध लिन सक्छन्।) मानिसहरूलाई सताउन सक्नु भनेको निर्दयी हुनु हो। त्यसले तिनीहरूको हैसियत, ख्याति वा प्रतिष्ठामा खतरा पुर्‍याउँछ वा जो तिनीहरूप्रति प्रतिकूल हुन्छ, तिनीहरू उसलाई हमला गर्न र ऊविरुद्ध प्रतिशोध लिन हदैसम्म जान्छन्। कहिलेकाहीँ तिनीहरूले अरूलाई प्रयोग गरेर पनि मानिसहरूलाई हानि गर्न सक्छन्—यो कपट र निर्दयता हो। छोटकरीमा, “कपटी र निर्दयी” भन्‍ने वाक्यांशले ख्रीष्टविरोधीहरू निकै दुर्भावनापूर्ण हुन्छन् भन्‍ने जनाउँछ। तिनीहरूले मानिसहरूसित जसरी व्यवहार र अन्तरक्रिया गर्छन्, त्यो विवेकमा आधारित हुँदैन, साथै तिनीहरू समान स्तरमा मिलेर बस्दैनन्; बरु हरमोडमा, तिनीहरू अरूलाई आफ्नो प्रयोजनका लागि शोषण, नियन्त्रण र आफूअनुकूल प्रयोग गर्न खोज्छन्। तिनीहरूको अरूसँग अन्तरक्रिया गर्ने तरिका सामान्य वा सोझो हुँदैन; बरु, तिनीहरू निश्चित उपाय र विधिहरू प्रयोग गरेर मानिसहरूलाई भ्रममा पार्छन्, शोषण गर्छन् र थाहै नदिई चलाखीपूर्ण तरिकाले हतियारका रूपमा प्रयोग गर्छन्। जोकोहीप्रति तिनीहरूका व्यवहारमा, बाहिरबाट त्यो असल वा खराब जस्तोसुकै देखिए पनि त्यसमा कुनै प्रकारको सच्चाइ हुँदैन। तिनीहरू आफूलाई उपयोगी लागेकाहरूसँग नजिकिन्छन्, आफूलाई बेकार लागेकाहरूबाट टाढिन्छन् र तिनीहरूप्रति कुनै ध्यान दिँदैनन्। केही हदसम्म निष्कपट वा जोखिममा रहेका व्यक्तिहरूप्रति समेत तिनीहरू विभिन्‍न उपाय र विधिहरू प्रयोग गरेर उनीहरूलाई भ्रम र पासोमा पार्ने उपायहरू सोच्छन् र उनीहरूलाई आफ्ना लागि उपयोगी बनाउँछन्। तर जब मानिसहरू कमजोर हुन्छन्, कठिनाइमा हुन्छन् वा सहायता चाहिएको अवस्थामा हुन्छन्, तब ख्रीष्टविरोधीहरू सिधै आँखा चिम्लन्छन् र उनीहरूप्रति उदासीन रहन्छन्। तिनीहरू यस्ता मानिसहरूप्रति कहिल्यै प्रेम देखाउँदैनन् र उनीहरूलाई मदत गर्दैनन्। बरु उल्टै तिनीहरू उनीहरूलाई हेप्न, भ्रममा पार्न र अझ बढी शोषण गर्ने उपायहरू सोच्न प्रवृत्त हुन्छन्। यदि तिनीहरूले उनीहरूलाई शोषण गर्न सक्दैनन् भने उनीहरूलाई पाखा लगाउँछन् र उनीहरूप्रति कुनै प्रेम वा सहानुभूति देखाउँदैनन्—के यसमा दयाको कुनै छनक छ र? के यो दुर्भावनाको प्रकटीकरण होइन र? ख्रीष्टविरोधीहरूले मानिसहरूसँग अन्तरक्रिया गर्ने तरिका र दर्शन भनेको षड्यन्त्र र रणनीतिहरू प्रयोग गरेर मानिसहरूलाई शोषण गर्नु र छल्नु हो, जसले गर्दा मानिसहरूले तिनीहरूलाई छर्लङ्गै चिन्‍न नसकून्, तैपनि उनीहरू तिनीहरूका लागि दास बन्‍न तयार रहून् र सधैँ तिनीहरूका हुकुममा चलून्। तिनीहरूले आफूलाई खुट्ट्याउने र अब शोषण गर्न नसकिनेहरूलाई हेप्न र यातना दिन सक्छन्। तिनीहरूले ती मानिसहरूमाथि सजिलै दोष लगाउन सक्छन्, जसले गर्दा दाजुभाइ-दिदीबहिनीहरूले तिनीहरूलाई परित्याग गर्छन् र त्यसपछि निष्कासित गर्छन् वा निकाल्छन्। छोटकरीमा, ख्रीष्टविरोधीहरू कपटी र निर्दयी हुन्छन्, तिनीहरूमा दया र सच्चाइ हुँदै हुँदैन। तिनीहरू कहिल्यै सच्चा रूपमा अरूलाई मदत गर्दैनन्, अरू कठिनाइहरूमा पर्दा कुनै सहानुभूति वा प्रेम देखाउँदैनन्। अन्तरक्रिया गर्दा तिनीहरू आफ्नै फाइदा र लाभका निम्ति षड्यन्त्र गर्छन्। तिनीहरूकहाँ जो आए पनि वा जसले कठिनाइमा तिनीहरूबाट मदत मागे पनि तिनीहरू सधैँ त्यस व्यक्तिबारे आकलन गरिरहेका हुन्छन् र हृदयमा यस्तो सोचिरहेका हुन्छन्: “यदि मैले यस व्यक्तिलाई मदत गरेँ भने भविष्यमा ऊबाट के फाइदा लिन सक्छु? के उसले मलाई मदत गर्न सक्छ? के ऊ मेरा लागि उपयोगी हुन सक्छ? म ऊबाट के पाउन सक्छु?” के तिनीहरूले सधैँ यी मामलाहरूबारे सोचिरहनु स्वार्थी र दुष्ट होइन र? (हजुर, हो।) मण्डलीका चुनावहरूमा, ख्रीष्टविरोधीहरूले कस्ता विधिहरू अपनाउनेछन्? (तिनीहरूले अरूलाई तुच्छ ठान्‍नेछन् र आफूलाई उच्च तुल्याउनेछन् साथै आफूभन्दा राम्रालाई तल झार्नेछन्।) अरूलाई तुच्छ ठान्‍नु र आफूलाई उच्च तुल्याउनु पनि कपटी र निर्दयी कुरा नै हो। ख्रीष्टविरोधीहरूले मानिसहरूलाई आफूतिर तान्‍न र आफ्ना योगदानहरूबारे धाक देखाएर सम्मान कमाउन र मत सुरक्षित गर्नका लागि स-साना निगाहहरू पनि प्रयोग गर्न सक्छन्। अरू केही छ? (तिनीहरूले उम्मेद्वारहरूको निष्पक्ष र वस्तुगत मूल्याङ्कन गर्न सक्दैनन्; तिनीहरूले आफ्नै पूर्वाग्रह र पक्षपात मिसाउनेछन्।) यसमा अरूको बदनामी गर्न झूटहरू रच्ने काम पनि पर्छ। ख्रीष्टविरोधीहरू कपटी र निर्दयी हुनुका धेरैवटा विशेष प्रकटीकरणहरू यसअघि नै सङ्गति गरिएका छन्। कपटी भनेको थुप्रै षड्यन्त्रहरू हुनु हो अनि तिनीहरूको आफूलाई आचरणमा ढाल्ने, संसारसँग व्यवहार गर्ने र कुनै पनि काम गर्ने सिद्धान्त भनेको रणनीतिमा निर्भर हुनु हो—जसमा सच्चाइ हुँदैन, झूटोपन र छलकपट मात्र हुन्छ। निर्दयता मूलत: तिनीहरूका कार्यविधिहरूका निर्दयता र क्रूरतासँग सम्बन्धित छ, जसमा कृपा देखाइँदैन, मानव संवेदना हुँदैन, अरूलाई हानि पुर्‍याइन्छ र तिनीहरू अरूलाई चोट पुर्‍याएर आफ्ना उद्देश्यहरू हासिल गर्न तयार हुन्छन्—यो निर्दयता हो र यो सिधै मानव दयाको विपरीत हो। यदि कुनै व्यक्तिका मानवतामा दया छ भने साधारण मामलाहरू सामना गर्नुपर्दा तिनीहरू सकेसम्म अरूप्रति उदार हुनेछन्, साथै तिनीहरूले मानिसहरूलाई माफी दिनेछन्। यस्तो व्यक्ति अरू मानिसहरूका समस्या र गल्तीहरूप्रति सहनशील हुन्छ, उसले सानातिना कुराहरूमा खोट देखाउँदैन र ऊ सकेसम्म मिलेर बस्छ। यसअलावा तिनीहरू करुणामय हुन्छन् र अरू मानिसहरू कठिनाइबाट गुज्रिरहेको देख्नेबित्तिकै, तिनीहरू मदत गर्न तयार हुन्छन्, अरूलाई मदत गर्न पाउँदा खुसी हुन्छन् र अरूलाई शिक्षित तुल्याउनुलाई व्यक्तिगत जिम्मेवारी ठान्छन्—यो दया हो। के ख्रीष्टविरोधीहरूमा यो गुण हुन्छ? (हुँदैन।) तिनीहरू यस्तो विश्‍वास गर्छन्, “यदि तिमी कठिनाइमा छौ र मैले तिमीलाई मदत गरेँ भने तिमीले मूल्य तिर्नुपर्छ। यदि मैले तिमीलाई फाइदा पुऱ्याएँ भने म त्यसबाट के पाउँछु? यदि मैले तिमीलाई सहानुभूति दिएँ भने मलाई चाहिँ कसले सहानुभूति दिनेछ? यदि मैले तिमीलाई मदत गरेँ भने के तिमीले मेरो भलाइ सम्झिने छौ? यदि तिमी मलाई तिमीलाई मदत गर्नका निम्ति आफूलाई त्याग्न अनुरोध गरिरहेका छौ भने तिमी सपनामा हुनुपर्छ! हामीबीच के सम्बन्ध छ? तिमीले मलाई के फाइदा दिन सक्छौ? के तिमीले यसअघि कहिल्यै मलाई मदत गरेका छौ? तिमी को हौ? के तिमी मदत गर्न लायक छौ? यदि तिमी राजाकी छोरी वा एक धनाढ्य व्यक्तिको छोरा थियौ भने सायद तिमीलाई मदत गर्दा मलाई केही महिमा र नाफा मिल्न सक्थ्यो। तर तिमी त्यो होइनौ। मैले तिमीलाई किन मदत गर्ने? तिमीलाई मदत गरेर मैले कस्ता फाइदाहरू पाउँछु?” तिनीहरू कोही कठिनाइमा परेको, कोही कमजोर भएको वा कसैलाई मदत चाहिएको देख्दा यस्तै सोच्छन्। के यो दयालु कुरा हो? यी मानिसहरूले कसैलाई कमजोर स्थितिमा देख्दा, उसलाई उपहास र गिल्ला मात्र गर्दैनन्, हृदयमा आकलनहरूसमेत गर्छन्। कतिपयले त यसलाई आफ्नो प्रदर्शन गर्ने वा त्यस व्यक्तिको मन जित्ने अवसरका रूपमा समेत हेर्छन्। यो कुनै दयालु कुरा होइन। ख्रीष्टविरोधीहरू प्राय: यस्ता अवसरहरूको फाइदा लिएर आफ्नो प्रदर्शन गर्छन्। तिनीहरू नाफा नहुने देखिएसम्म र आफूसँग कुनै उद्देश्य र उत्प्रेरणा नहुन्जेल कार्य गर्दैनन्। यदि तिनीहरू कसैलाई सहयोग गर्छन् भने उसलाई आफ्नो सहयोगीका रूपमा पाउन चाहन्छन्। यदि तिनीहरूले दुई जना मानिसलाई मदत गर्छन् र सहानुभूति देखाउँछन् भने तिनीहरू दुई जना सहयोगी अर्थात् दुईवटा दाहिने हात प्राप्त गर्न चाहन्छन्। नत्र तिनीहरूले सिन्कोसमेत भाँच्ने छैनन्, साथै तिनीहरूले सहायता चाहिएकाहरूप्रति निश्चय नै प्रेम देखाउने छैनन्।

ख्रीष्टविरोधीहरूको कपट र निर्दयताको मूल प्रकटीकरण के हो भने तिनीहरूले गर्ने सबथोकको एउटा अत्यन्तै प्रस्ट उद्देश्य हुन्छ। तिनीहरूले सोच्ने पहिलो कुरा तिनीहरूका आफ्नै हितहरू हो; साथै तिनीहरूका विधिहरू घृणास्पद, कच्चा, घिनलाग्दा, तुच्छ र शङ्कास्पद हुन्छन्। तिनीहरूको कामकुरा गर्ने तरिकामा, तिनीहरूले मानिसहरूलाई व्यवहार गर्ने तरिकामा र उनीहरूलाई व्यवहार गर्ने सिद्धान्तहरूमा कुनै सच्चाइ हुँदैन। तिनीहरू जुन तरिकाले मानिसहरूसित व्यवहार गर्छन् त्यो उनीहरूबाट फाइदा लिनु र उनीहरूसित खेलबाड गर्नु हो, अनि जब तिनीहरूका लागि मानिसहरूको उपयोगी मूल्य हुँदैन, तिनीहरूले उनीहरूलाई पाखा लगाउँछन्। यदि तिनीहरूका लागि तेरो कुनै उपयोगी मूल्य छ भने तिनीहरूले तेरो बारेमा चासो राखेको बहाना बनाउँछन्: “तिमीलाई कस्तो छ? तिमीलाई केही गाह्रोसाह्रो भयो? म तिमीलाई तिम्रा कठिनाइहरू समाधान गर्न मदत गर्न सक्छु। तिमीलाई केही समस्या छ भने मलाई भन। तिम्रा लागि म छु। यस्तो राम्रो सम्बन्ध हुनु हामी कति भाग्यमानी छौँ!” तिनीहरूले अत्यन्तै ध्यान दिइरहेको देखिन्छ। तर यदि त्यस्तो कुनै दिन तिनीहरूका लागि तेरो कुनै उपयोगी मूल्य बाँकी रहेन भने तिनीहरूले तँलाई परित्याग गर्नेछन्, कुनातिर फालिदिनेछन् र बेवास्ता गर्नेछन्, मानौँ तिनीहरूले तँलाई यसअघि कहिल्यै भेटेका पनि थिएनन्। जब तँलाई साँच्चिकै समस्या आइपरेको हुन्छ र तँ तिनीहरूकहाँ मदत खोज्दै जान्छस्, तब तिनीहरूको मनोवृत्ति अचानक परिवर्तन हुन्छ, तिनीहरूका शब्दहरू अब तिनीहरूले पहिलोपटक सहयोगको वाचा गर्ने बेला जति मिठा सुनिँदैनन्—अनि यस्तोचाहिँ किन हुन्छ? किनभने तिनीहरूका लागि तेरो कुनै उपयोगी मूल्य छैन। अन्तत: तिनीहरूले तँप्रति ध्यान दिनै छाड्नेछन्। त्यति मात्र होइन: यदि तिनीहरूले तैँले केही गलत गरेको छस् भनेर थाहा पाएमा वा आफ्नो फाइदाका लागि प्रयोग गर्न सक्ने केही फेला पारेमा, तिनीहरू तँप्रति निर्मम आलोचक बन्छन्, र तिनीहरूले तँलाई निन्दासमेत गर्न सक्छन्। तँलाई यो विधिबारे के लाग्छ? के यो दया र सच्चाइको प्रकटीकरण हो? जब ख्रीष्टविरोधीहरूले अरूप्रति व्यवहार गर्दा यस्तो कपट र निर्दयता प्रकट गर्छन्, के त्यसमा मानवताको कुनै छनक हुन्छ? के तिनीहरूमा मानिसहरूप्रति अलिकति पनि सच्चाइ हुन्छ? कदापि हुँदैन। तिनीहरूले गर्ने सबथोक आफ्नै नाफा, गौरव र प्रतिष्ठाका लागि, अरूमाझ आफूलाई हैसियत र ख्याति दिनका लागि हुन्छ। यदि तिनीहरूले भेट्ने हरेक व्यक्तिबाट फाइदा लिन सक्ने भए फाइदा लिनेछन्। तिनीहरूले जोबाट फाइदा लिन सक्दैनन्, उनीहरूलाई तिरस्कार गर्छन् र कुनै चासो दिँदैनन्; तँ आफैले तिनीहरूसँग कुरा गर्ने प्रयास गरे पनि तिनीहरूले तँलाई बेवास्ता गर्छन् र तँलाई हेर्नसमेत हेर्दैनन्। तर यदि कुनै दिन तिनीहरूलाई तेरो आवश्यकता पर्‍यो भने तँप्रति तिनीहरूको मनोवृत्ति अचानक बदलिन्छ र तिनीहरू अत्यन्तै सचेत र मिलनसार बन्छन्, जसले तँलाई अलमल्ल पार्छ। तँप्रति तिनीहरूको मनोवृत्ति किन बदलिएको हो? (किनभने अब मसित तिनीहरूका लागि उपयोगी मूल्य छ।) ठिक भनिस्: जब तिनीहरूले तँसित उपयोगी मूल्य भएको देख्छन्, तब तिनीहरूको मनोवृत्ति बदलिन्छ। के तिमीहरू वरपर यस्ता मानिसहरू छन्? यी मानिसहरूले अरूसँग अन्तरक्रिया गर्दा तिनीहरूले प्रस्ट रूपमा केही खराब गरिरहेका छन् जस्तो देखिँदैन। तिनीहरूका दैनिक हाउभाउ, बोलीचाली र व्यवहारबाट पनि कुनै प्रस्ट समस्याहरू छन् जस्तो देखिँदैन। तर, यदि तैँले तिनीहरूले अरू मानिसहरूसँग कसरी अन्तरक्रिया गर्छन्, विशेषगरी तिनीहरूले आफूनिकट र आफ्ना प्रियजनहरूसित कसरी अन्तरक्रिया गर्छन् भनेर राम्ररी हेरिस् भने, यदि तैँले तिनीहरूले कसरी अरूको शोषण गर्छन् र तिनीहरूले पछि उनीहरूलाई कस्तो व्यवहार गर्छन् भनेर हेरिस् भने, यसमार्फत तैँले अरूसँगका अन्तरक्रियाहरूमा ख्रीष्टविरोधीहरूका अभिप्राय, मनोवृत्ति र तरिकाहरू नियाल्न सक्छस्। तिनीहरू सबै व्यक्तिगत लाभ मात्र खोजिरहेका हुन्छन्, शैतानका दर्शनद्वारा जिइरहेका हुन्छन् र तिनीहरूमा कुनै सामान्य मानवता हुँदैन।

ख्रीष्टविरोधीहरूका मानवतामा कपट र निर्दयताजस्ता गुणहरू हुन्छन्। के तिनीहरू मानिस र वस्तुहरूसँग व्यवहार गर्दा इमानदार, दयालु र सच्चा मानिसहरूसित मिलेर बस्न सक्छन्? के तिनीहरू यस्ता मानिसहरूसित नजिकिन इच्छुक हुन्छन्? (अहँ, हुँदैनन्।) तिनीहरू यी मानिसहरूलाई कसरी हेर्छन्? तिनीहरू यसो भन्छन्, “यी सबै मानिस महामूर्ख हुन् र तिनीहरूको बोलीवचन एकदमै सिधा हुन्छ। तिमीले विचार पुर्‍याएर मात्र बोल्नुपर्छ—तिमी किन यति साँचो रूपमा बोल्छौ? किन तिम्रो बोलीवचन सधैँ यति सरल हुन्छ?” यी मानिसहरू ख्रीष्टविरोधीहरूका लागि दयनीय रूपमा मूर्ख हुन्छन् र ख्रीष्टविरोधीहरू उनीहरूलाई हेय दृष्टिले हेर्छन्। यी मानिसहरूले कुनै दयालु र मानिसहरूलाई सच्चा व्यवहार गर्ने व्यक्ति देख्दा त्यो व्यक्ति कठिनाइमा परेर उसलाई मदत चाहिएको खण्डमा उनीहरूले उसलाई साँच्चिकै मदत गर्छन्, साथै यी मानिसहरूले त्यस व्यक्तिको भलाइको आशा गर्छन् र त्यस व्यक्तिलाई लाभ, सहायता र शिक्षा प्रदान गर्ने इच्छा राख्छन्—ख्रीष्टविरोधीहरू यी मानिसहरूलाई मूर्ख र बेवकूफ ठान्छन्। ख्रीष्टविरोधीहरू मानवताका यी सकारात्मक तत्त्वहरू मानिसहरूमा हुनुपर्ने असल र सुन्दर कुरा हुन् भन्‍ने विश्‍वास गर्दैनन्। बरु तिनीहरूलाई सामान्य मानवताका यी अत्यावश्यक गुणहरूप्रति घृणा, दिगमिग र तिरस्कार लाग्छ। तिनीहरू इमानदार मानिसहरूलाई मूर्ख भन्छन्; तिनीहरू दयालु मानिसहरूलाई पनि त्यही भन्छन् र सच्चा मानिसहरूलाई त झन् त्यसरी नै बोलाउँछन्। जसले केही हदसम्म इमानदारीका साथ परमेश्‍वरमा विश्‍वास गर्छन् र जसले केही हदसम्म इमानदारीका साथ आफ्ना कर्तव्य निभाउँछन्, जो दयालु हृदयका हुन्छन् र अरू मानिसहरूलाई कहिल्यै चोट पुर्‍याउँदैनन् वा हानि गर्दैनन्, जसले अरूलाई प्रेम र सहानुभूति दिन्छन्, जसले अरूलाई सहयोग गर्नका लागि आफ्ना नाफाहरू त्याग्न र आफ्ना कठिनाइहरूलाई जित्न सक्छन्, जसले कमजोर र सहयोगको आवश्यकता परेका मानिसहरू देख्दा बोझिलो र जिम्मेवार महसुस गर्छन्—ख्रीष्टविरोधीहरू भित्री रूपमा यी मानिसहरूलाई झन् बढी तिरस्कार गर्छन्। जो परमेश्‍वरप्रतिका आस्थामा केही हदसम्म निष्कपट छन्, जोसँग परमेश्‍वरको डर मान्‍ने हृदय छ, जसले यावत् थोकमा परमेश्‍वरको छानबिन स्विकार्छन्, जो इमानदारी, बफादारी र जिम्मेवारीका साथ आफ्ना कर्तव्यहरू निभाउन सक्षम छन्, साथै जसले आफ्ना कर्तव्यहरूलाई इमानदार मनोवृत्तिले हेर्छन्, उनीहरूका सन्दर्भमा भन्‍नुपर्दा—ख्रीष्टविरोधीहरूले भित्री रूपमा यस्ता व्यक्तिहरूलाई तिरस्कार र घृणा गर्छन्, बाहिरी रूपमा देखिनेगरी उनीहरूलाई पन्छाउँछन् र आफूलाई उनीहरूदेखि टाढा राख्छन्। ख्रीष्टविरोधीहरूका नजरमा, सामान्य मानवताका लागि अत्यावश्यक यी सारा सकारात्मक तत्वहरू सकारात्मक कुरै होइनन्: ती प्रशंसा वा प्रवर्धनका लायक छैनन्। बरु ख्रीष्टविरोधीहरू तिनीहरूका आफ्नै षड्यन्त्र, रणनीति, मानिसहरूसँग व्यवहार गर्ने भित्री तरिकाहरू र क्रूरतालाई प्रशंसनीय ठान्छन्। सधैँभरि, तिनीहरूले जे गरे पनि, तिनीहरू मनन गरिरहेका र मनमा आफ्ना विधि र षड्यन्त्रहरू निखारिरहेका हुन्छन्। उक्त मामला जतिसुकै ठूलो वा सानो भए पनि, तिनीहरू यसरी व्यवहार गर्नु जायज र जरुरी भएको ठान्छन्; नत्र, यसले तिनीहरूका प्रतिष्ठामा घाटा र क्षति पुर्‍याउनेछ। ख्रीष्टविरोधीहरूका मानवतामा यी तत्त्वहरू हुँदाहुँदै के तिनीहरू सत्यतालाई स्विकार्न सक्छन्? के तिनीहरू सत्यता अभ्यास गर्न सक्छन्? कदापि सक्दैनन्। तैँले इमानदारी, दया र अन्य सकारात्मक कुराहरूलाई जतिसुकै जोड दिए पनि, तैँले मानिसहरूमा यी पक्षहरू हुन र तिनीहरूले यस सकारात्मक मानवताबमोजिम मानिसहरूलाई व्यवहार गर्न, आफ्ना कर्तव्यहरूलाई व्यवहार गर्न र विभिन्‍न मामलाहरूलाई सम्हाल्न आवश्यक गराए पनि, ख्रीष्टविरोधीहरूको हृदयका गहिराइमा यी कुराहरूप्रति अस्वीकार, तिरस्कार र शत्रुता हुन्छ। किन? किनभने ख्रीष्टविरोधीहरूमा यी सकारात्मक कुराहरू पटक्कै हुँदैन; तिनीहरूको सारमा कपट र निर्दयताको चरित्र हुन्छ, जुन दानवीय प्रकृतिको हुन्छ। के यो चरित्र र परमेश्‍वरले आवश्यक गर्नुहुने इमानदार, दयालु र सच्चा हुनेबीच दूरी छ? यी दुईबीच दूरी हुने मात्र नभई ती त ठ्याक्कै एकअर्काका विपरीत छन्—ती अलग प्रकृतिका दुई चरित्र हुन्। के ख्रीष्टविरोधीहरूका कपट र निर्दयताको कुनै प्रकटीकरण र प्रकाश सामान्य मानवतासँग मिल्छ? के त्यो सत्यतासँग मिल्छ? पक्कै पनि मिल्दैन; यी सबै शैतानका युक्ति र षड्यन्त्रहरू हुन्। शैतानका युक्ति र योजनाहरूले प्रकट गर्ने प्रकृति ठ्याक्कै कपटी र निर्दयी हुन्छ, जुन परमेश्‍वरले आवश्यक गराउनुभएअनुसार सामान्य मानवतामा हुन नहुने तत्वहरू हुन्। सङ्गति गरिएका कपट र निर्दयताका विभिन्‍न प्रकटीकरणका आधारमा, तिमीहरूका वरिपरि यस्तो मानवता भएका मानिसहरू छन् कि छैनन् भनेर विचार गर। यस्तो कपटी र निर्दयी चरित्र भएका ख्रीष्टविरोधीहरूले निस्सन्देह कदम चाल्न सक्छन्। तिनीहरूका कदमहरू अरूले हेर्न, सुन्‍न सक्ने र पहुँचयोग्य हुन्छन्। यदि ती पहुँचयोग्य छन् भने मानिसहरूले तिनको आभास पाउनुपर्छ र यस्ता व्यक्तिहरूलाई चिन्‍न र खुट्ट्याउन सक्नुपर्छ। ख्रीष्टविरोधीहरूको कपटी र निर्दयी चरित्र अत्यन्तै सामान्य र प्रस्ट प्रकटीकरण हुनुपर्छ। यो कुनै गुप्त विचार, सोच वा अभिप्राय होइन, बरु तिनीहरूको खुलासा भएको मानवता र तिनीहरूका कार्यविधि, उपाय र रणनीतिहरू हुन्। मानिसहरूले यस पक्षलाई बोध गर्न सक्नुपर्छ।

ग. सम्मानबोध नभएको र लाजसरम पचेको

सामान्य मानवतामा सरलता हुन्छ, तर के ख्रीष्टविरोधीहरू सरल हुन्छन्? हुँदैनन् भन्ने स्पष्ट छ। हामीले भर्खरै सङ्गति गरेका कपटी, निर्दयता र झुट बोल्ने बानी सरलताका विपरीत हुन्। सरलता बुझ्न सहज छ, त्यसकारण हामी त्यसबारे सङ्गति गर्नेछैनौँ। सम्मानबोध हुनेबारे सङ्गति गरौँ। सम्मानबोध हुनु भनेको सामान्य मानवतामा हुनुपर्ने कुरा हो; यसको मतलब समझ हुनु हो। सम्मानबोध हुनुको विपरीतार्थी शब्द के हो? (लाजसरम पचेको।) लाजसरम पचेको हुनुको अर्थ लज्जाहीन हुनु हो। अर्को शब्दमा भन्दा यसलाई सम्मानबोध नभएको हुनु हो भनेर सारांश गर्न सकिन्छ। ख्रीष्टविरोधीहरू के-कस्ता क्रियाकलापहरू गर्छन्? तिनीहरूमा सम्मानबोध नभएको र तिनीहरू लाजसरम पचेका हुन् भनी देखाउने निश्चित प्रकटीकरण वा अभ्यासहरू के-के हुन्? ख्रीष्टविरोधीहरू हैसियतका लागि परमेश्‍वरसित खुलेआम प्रतिस्पर्धा गर्छन्, यसमा सम्मानबोध हुँदैन र यो लाजसरम पचाउनु हो। ख्रीष्टविरोधीहरूले मात्र खुलेआम रूपमा हैसियत र परमेश्‍वरका चुनिएका मानिसका लागि उहाँसित प्रतिस्पर्धा गर्न सक्छन्। मानिसहरू इच्छुक भए पनि वा नभए पनि ख्रीष्टविरोधीहरू उनीहरूलाई नियन्त्रणमा राख्न चाहन्छन्। आफूमा सामर्थ्य भए पनि वा नभए पनि ख्रीष्टविरोधीहरू हैसियतका निम्ति लागिपर्न चाहन्छन् र त्यो प्राप्त गरेपछि, तिनीहरू मण्डलीकै भरमा जिउँछन्, परमेश्‍वरका चुनिएका मानिसको श्रमबाट खाने र पिउने गर्छन् र आफूले चाहिँ केही नगरी परमेश्‍वरका चुनिएका मानिसलाई तिनीहरूको आपूर्ति गर्न लगाउँछन्। तिनीहरू परमेश्‍वरका चुनिएका मानिसका लागि बिलकुलै जीवन आपूर्ति गर्दैनन्, तैपनि उनीहरूलाई आफ्नो शक्तिअन्तर्गत ल्याउन चाहन्छन्, उनीहरूलाई आफ्नो कुरा सुन्ने, सेवा गर्ने र आफ्ना लागि दासझैँ काम गर्ने तुल्याउँछन्, साथै तिनीहरू मानिसहरूका हृदयमा आफ्नै स्थान स्थापित गर्न चाहन्छन्। यदि तैँले अरूका बारेमा राम्रो कुरा गरिस्, परमेश्‍वरको महान् दया, अनुग्रह, आशिष् र सर्वशक्तिमान्‌ताको प्रशंसा गरिस् भने तिनीहरू बेखुसी र अप्रसन्‍न महसुस गर्छन्। तिनीहरू सधैँ तैँले तिनीहरूका बारेमा उच्च प्रशंसाका साथ बोलेको, हृदयमा तिनीहरूका लागि स्थान राखेको, तिनीहरूलाई श्रद्धा गरेको र उच्च मानेको चाहन्छन्, अनि त्यो अप्रदूषित हुनुपर्छ। तैँले गर्ने सबथोक तिनीहरूकै लागि र तिनीहरूका बारेमा ख्याल गरेर गरिएको हुनुपर्छ। तैँले हरमोडमा, तेरो हरेक भनाइ र कार्यमा, तिनीहरूलाई अग्रस्थानमा राख्नैपर्छ र सधैँ तिनीहरूका सोच र भावनाहरूलाई ध्यानमा राख्नुपर्छ। के यो सम्मानबोध नहुनु र लाजसरम पचाएको हुनु होइन र? के ख्रीष्टविरोधीहरू यस्तै व्यवहार गर्दैनन् र? (हजुर, गर्छन्।) अरू कस्ता प्रकटीकरणहरू छन्? तिनीहरूले भेटीहरू चोर्ने र फजुलमा उडाउने गर्छन्, परमेश्‍वरका भेटीहरू हिनामिना गरेर आफैसँग राख्छन्। यो पनि सम्मानबोध नहुनु र लाजसरम पचाउनु हो—यो कुरा प्रस्टै छ!

भेटीहरू चोर्ने कुरा गर्दा एउटा विशेष घटना भयो। दाजुभाइ-दिदीबहिनीहरूले केही वस्तु चढाए जुन एउटा निश्चित मण्डलीमा पठाइयो, अनि चढाइएका वस्तुहरूको रक्षा गर्ने प्रभारी व्यक्तिले दुइटा बोत्तल देख्यो, जसमा माथिका लागि भनेर लेबल थिएन र कुनै निश्चित निर्देशनहरू पनि थिएनन्। ती के थिए भन्‍ने थाहा नपाएर त्यस व्यक्तिले अनुमतिबिना ती वस्तुहरू राख्यो र माथि पठाएन। पछि मैले ऊसँग ती वस्तु छन् कि भनी सोध्दा उसले दुइटा बोत्तल रहेको बतायो। मैले ऊसँग ती वस्तु कसरी तयारी अवस्थामा थिए भनेर सोधेँ र उसले उक्त परिस्थितिबारे स्पष्टीकरण दियो, “यी दुई बोत्तलमा ती के हुन् वा ती माथिका लागि हुन् भनेर जनाउने लेबल नभएको हुनाले हामीले तिनलाई यहीँ राख्यौँ। यदि तिनमा हामीले उपयोग गर्न मिल्ने वस्तुका रूपमा लेबल लगाइएको भए हामीले तिनलाई राखेर प्रयोग गर्नेथियौँ। यदि ती बेच्न मिल्ने भएका भए हामीले बेच्नेथियौँ।” तिमीहरूलाई यहाँ समस्या चाहिँ के हो जस्तो लाग्छ? यहाँ विभिन्‍न ठाउँहरूबाट केही मूल्यवान् सामानहरू ल्याइन्छन्, कतिपयमा निर्देशनहरू हुन्छन् र धेरैजसोमा निर्देशन वा लेबलहरू राखिएका हुँदैनन्। सामान्य परिस्थितिमा तिमीहरूले तर्कसङ्गत विश्लेषण प्रयोग गर्ने हो भने यी वस्तुहरू कसलाई दिइनुपर्छ? (ती वस्तुहरू परमेश्‍वरलाई भेटीस्वरूप दिइनुपर्छ।) सामान्य चेतना भएका मानिसले यसरी सोच्नुपर्छ। तर, कसैले यसो भन्यो, “यी वस्तुहरू माथिका लागि हुन् भनेर लेबल गरिएका छैनन्।” घुमाउरो रूपमा त्यस व्यक्तिले यसो भन्‍न खोजेको थियो, “ती तिम्रा लागि होइनन्। तिमीसँग तिनको के सरोकार छ? ती तिम्रा लागि हुन् भनेर लेबल नगरिएको हुनाले मसँग तिनलाई सम्हाल्ने अधिकार छ। म ती वस्तुहरू तिमीलाई दिन्नँ। यदि मैले तिनलाई बेच्न चाहेँ भने म बेचिदिनेछु। यदि मैले तिनलाई प्रयोग गर्न चाहेँ भने म प्रयोग गर्नेछु। यदि मैले तिनलाई प्रयोग गर्न वा बेच्न चाहिनँ भने म तिनलाई त्यहीँ राखेर खेर फाल्नेछु!” प्रभारी व्यक्तिको दृष्टिकोण यही थियो। तँलाई यस दृष्टिकोणबारे के लाग्छ? के टाढाबाट यी मूल्यवान् वस्तुहरू मण्डलीमा ल्याउने वा ती कसलाई दिनुपर्ने हो भनी निर्दिष्ट नगरी व्यक्तिहरूलाई दिने मानिसहरू हुन्छन्? (हुँदैनन्।) मूल्यवान् वस्तुहरू मण्डलीलाई, परमेश्‍वरको घरलाई वा दाजुभाइ-दिदीबहिनीहरूलाई दिएर प्रेमको यति महान् भण्डारको प्रदर्शन कसले गर्नेथ्यो र? आजको दिनसम्म मैले यस्तो महान् प्रेम भएको वा यस्तो भेटी वा दान दिने व्यक्ति देखेकै छैन। साधारण र सस्तो वस्तुहरूका लागिसमेत तैँले पैसा तिर्नुपर्छ। त्यसकारण के यी मूल्यवान् सामानहरू त्यत्तिकै अरूलाई सित्तैमा दिने कोही छ? (छैन।) यी वस्तुहरू पठाउने मानिसहरूले ती कसका लागि हुन् भनेर नतोके पनि मानिसहरूलाई ती कसले पाउनुपर्ने हो भनेर थाहा हुनुपर्छ; यो मानवतामा हुनुपर्ने चेतना हो। प्रभारी व्यक्तिले यस मामलालाई कसरी सम्हाल्नुपर्छ? उसले यी वस्तुहरूसँग के गर्नुपर्छ? कम्तीमा पनि उसले माथिलाई सोध्नुपर्छ, “के तपाईँ यी वस्तुहरू चाहनुहुन्छ? यदि चाहनुहुन्‍न भने हामीले तिनलाई के गर्नुपर्छ?” केवल यी दुइटा प्रश्न सोधिएमा उक्त समस्या समाधान हुन सक्थ्यो; यी दुइटा प्रश्नले व्यक्तिको चरित्रमा सामान्य चेतना छ भन्‍ने जनाउनेथ्यो। तर भेटीहरूको रक्षा गर्ने प्रभारी व्यक्तिले यी दुई सामान्य प्रश्नसमेत सोध्न सकेन, न त उसमा एक व्यक्तिसँग हुनुपर्ने सबैभन्दा अत्यावश्यक चेतना नै थियो। उसले कसरी यी वस्तुहरू मण्डलीका लागि हुन् भन्‍ने विश्वास गर्न सक्यो? उसले अर्को भनाइ पनि थप्यो: “ती माथिका लागि भनेर लेबल गरिएका छैनन्।” के यो समस्या होइन र? “ती माथिका लागि भनेर लेबल गरिएका छैनन्” भन्‍नुले के अर्थ्याउँछ? उसले किन यो भनाइ थप्यो? (उसले परमेश्‍वरका भेटीहरू त्यत्तिकै फजुलमा उडाउनुको कारण फेला पार्नका लागि।) ठ्याक्कै त्यही हो। के यस्ता कामकुरा गर्ने व्यक्तिको मानवतामा साँच्चिकै सम्मानबोध हुन सक्छ? स्पष्ट रूपमा हुन सक्दैन। यो चरित्र नभएको व्यक्तिमा कस्तो मानवता हुन्छ? के यो सम्मानबोध नहुनु होइन र? के उसलाई यी भेटी हुन् भन्‍ने साँच्चिकै थाहा थिएन र? उसलाई यी भेटी हुन् भन्‍ने थाहा थियो, तर उसको मानवतामा सम्मानबोध नभएकोले उसले लाजसरम पचेका यस्ता शब्दहरू बोल्न सक्यो, पछि उसले ती भेटीहरूलाई आफ्नै भएको भनी दाबी गर्दै प्राकृतिक र सहज रूपमा तिनको आनन्द उठाउन, तिनलाई कब्जा गर्न र फजुलमा उडाउन सक्यो। ख्रीष्टविरोधी मानवता भएका मानिसले मात्र यस्ता प्रकटीकरणहरू देखाउन सक्छन्।

ख्रीष्टविरोधीहरूमा विवेक र समझको कमी हुन्छ; तिनीहरूले सम्मानबोध नभएको र लाजसरम पचेको कुरा अरू कसरी प्रकट गर्छन्? जब तिनीहरूले कुनै गल्ती गर्छन्, तिनीहरू पछुतो महसुस गर्न जान्दैनन्, साथै तिनीहरूले हृदयमा कुनै दोष महसुस गर्दैनन्। तिनीहरू कसरी गल्ती सपार्ने वा पश्चात्ताप गर्ने भनी चिन्तन गर्दैनन् र आफ्ना कार्यहरू जायज भएको विश्‍वाससमेत गर्छन्। काटछाँट वा बर्खासी सामना गर्नुपर्दा तिनीहरू अन्यायपूर्ण व्यवहारमा परेको महसुस गर्छन्। तिनीहरू लगातार बहस गर्छन् र कुतर्कमा संलग्न हुन्छन्—यो सम्मानबोध नहुनु हो। तिनीहरू कुनै वास्तविक काम गर्दैनन्; हरेक मोडमा तिनीहरू अरूलाई भाषण दिन्छन्, खोक्रो सिद्धान्तवादहरूले मानिसहरूलाई भ्रममा पार्छन्, अरूलाई आफू आत्मिक भएको र आफूले सत्यता बुझेको सोच्ने तुल्याउँछन्। तिनीहरू आफूले कति काम गरेको छु र दुःख भोगेको छु भन्‍नेबारे पनि बारम्बार फाइँफुट्टी लाउँछन्, आफू परमेश्‍वरको अनुग्रहका साथै दाजुभाइ-दिदीबहिनीहरूको अतिथिसत्कार र हेरचाह पाउन योग्य भएको भन्छन्, यसरी हक जमाएर मण्डलीमा निर्भर भएर जिउँछन्, साथै तिनीहरू स्वादिष्ठ चिजहरू खान र पिउन अनि विशेष व्यवहारको आनन्द उठाउन पनि चाहन्छन्। यो सम्मानबोध नहुनु र लाज पचेको हुनु हो। यसबाहेक प्रस्ट रूपमा क्षमता कमजोर भए पनि, सत्यता नबुझे पनि, अभ्यासका सिद्धान्तहरू फेला पार्न नसके पनि, साथै कुनै पनि काम गर्न नसके पनि, तिनीहरू सक्षम र सबथोकमा राम्रो भएको धाक लगाउँछन्। के यो लाजसरम पचाउनु होइन र? प्रस्ट रूपमा आफू केही नहुँदा पनि तिनीहरू सबथोक थाहा भएको ढोँग गर्छन् ताकि मानिसहरूले तिनीहरूलाई सम्मान गरून् र उच्च मानून्। यदि कसैलाई समस्याहरू आइपरेको छ तर उसले तिनीहरूको सल्लाह लिनुको साटो अरू मानिसलाई सोध्छ भने तिनीहरू रिसाउँछन्, ईर्ष्या गर्छन् र रुष्ट बन्छन्, अनि जसरी सकिन्छ त्यस व्यक्तिलाई यातना दिने उपाय खोज्छन्। के यो लाजसरम पचाएको हुनु होइन र? तिनीहरूले प्रायः झुट बोल्छन् र तिनीहरूमा विभिन्‍न भ्रष्ट स्वभावहरू छन् भन्ने प्रस्टै छ, तर तिनीहरू आफूमा भ्रष्ट स्वभावहरू नभएको, तिनीहरूलाई परमेश्‍वरद्वारा निगाहपूर्वक हेरिने र उहाँद्वारा प्रेम गरिने ढोँग गर्छन्; हरेक मोडमा तिनीहरू दुःख सहन निकै सक्षम भएको, समर्पित हुन सक्ने, सत्यता र काटछाँट स्विकार्न सक्ने, मेहनत वा आलोचनादेखि नडराउने र कहिल्यै गुनासो नगर्ने ढोँग गर्छन्—तर वास्तवमा तिनीहरू रुष्टताले भरिएका हुन्छन्। तिनीहरूले स्पष्ट रूपले कुनै बुझाइ सङ्गति गर्न वा प्रस्ट रूपमा सत्यताहरूबारे कुरा गर्न नसक्ने भए पनि, तिनीहरूमा अनुभवात्मक गवाही नभए पनि, तिनीहरू ढोँग र छलकपटमा संलग्न हुन्छन्, आत्मज्ञानबारे खोक्रो रूपमा बोल्छन् ताकि मानिसहरूले तिनीहरूलाई निकै आत्मिक भएको र निकै बुझाइ भएको व्यक्तिका रूपमा हेरून्। के यो लाजसरम पचेको हुनु होइन र? तिनीहरूमा स्पष्ट रूपमा अनेकौँ समस्या र खराब मानवता छन्, तिनीहरू कुनै बफादारीबिना आफ्नो कर्तव्य पूरा गर्छन्, जे काम गरे पनि आफ्नै बौद्धिकता र चलाखीपनमा भर पर्छन्, बिलकुलै सत्यता खोज्दैनन्, तैपनि आफूले बोझ बोकेको, आफू निकै आत्मिक भएको, आफूमा क्षमता भएको र आफू धेरैजसो मानिसभन्दा श्रेष्ठ रहेको विश्‍वास गर्छन्। के यो लाजसरम पचेको हुनु होइन र? के यी कुराहरू ख्रीष्टविरोधीहरूमा मानवता नहुनुका प्रकटीकरणहरू होइनन् र? के तिनीहरूले बारम्बार यस्ता कुराहरू प्रकट गर्दैनन् र? स्पष्ट रूपमा तिनीहरूमा सत्यता सिद्धान्तहरूको बुझाइको कमी छ, तिनीहरूले चाहे जे गरे पनि अभ्यासका कुनै सिद्धान्तहरू फेला पार्न सक्दैनन्, तर तिनीहरू खोजी वा सङ्गति गर्न मान्दैनन्; तिनीहरू काम फत्ते गर्न आफ्नै चलाखीपन, अनुभव र बौद्धिकतामा भर पर्छन्। तिनीहरू अगुवा हुने, अरूलाई निर्देशन दिने र सबैलाई आफ्नो कुरा सुन्‍न लगाउने कामनासमेत गर्छन्, अनि कसैले यसो नगर्दा तिनीहरू रिसले बहुलाउँछन्। के यो लाजसरम पचेको हुनु होइन र? तिनीहरूमा महत्त्वाकाङ्क्षा, वरदान र थोरै चलाखीपन भएका कारण सधैँ परमेश्‍वरको घरमा पृथक् देखिन र परमेश्‍वरको घरले तिनीहरूलाई महत्त्वपूर्ण पदमा राखेर संवर्धन गरोस् भन्‍ने चाहन्छन्। यदि तिनीहरूको संवर्धन भइरहेको छैन भने तिनीहरू निराश र रुष्ट हुन्छन्, परमेश्‍वरको घर अन्यायपूर्ण भएको, त्यसले प्रतिभाशाली मानिसहरू चिन्‍न नसक्ने, र तिनीहरूका असाधारण क्षमताहरू पत्ता लगाउनका लागि परमेश्‍वरको घरमा प्रतिभा चिन्‍न सक्ने राम्रो न्यायाधीश नभएको गुनासो गर्छन्। यदि तिनीहरूको संवर्धन भइरहेको छैन भने तिनीहरू आफ्ना कर्तव्यहरू पूरा गर्नका लागि कडा मेहनत गर्न, कठिनाइहरू सहन वा मूल्य तिर्न चाहँदैनन्, बरु तिनीहरू आफ्नो धूर्त्याइँ प्रयोग गरेर कामबाट उम्कन मात्र चाहन्छन्। तिनीहरू हृदयमा आशा गर्छन् कि परमेश्‍वरको घरको कसैले तिनीहरूलाई सम्मान गर्नेछ र उत्थान गर्नेछ, ताकि तिनीहरूले अरूलाई उछिन्न र आफ्ना भव्य योजनाहरू यहीँ कार्यान्वयन गर्न सकून्। के यी महत्त्वाकाङ्क्षा र चाहना होइनन् र? के यो लाजसरम पचाएको हुनु होइन र? के यो ख्रीष्टविरोधीहरूको सबैभन्दा आम प्रकटीकरण होइन र? यदि तँसित साँच्चिकै क्षमताहरू छन् भने तैँले सत्यता पछ्याउनुपर्छ, आफ्ना कर्तव्यहरू राम्ररी पूरा गर्नमा ध्यान दिनुपर्छ, अनि परमेश्‍वरका चुनिएका मानिसले तँलाई स्वतः सम्मान गर्नेछन्। यदि तँसित कुनै पनि सत्यता छैन तर तँ अझै पनि सधैँ पृथक देखिन चाहन्छस् भने त्यो समझको अत्यन्तै कमी हुनु हो! यदि तँमा महत्त्वाकाङ्क्षा र चाहनाहरू पनि छन्, साथै तँ सधैँ पूर्णतः लागिपर्न चाहन्छस् भने तेरो पतन हुने निश्चित छ। समाजमा एकपटक निश्चित हैसियत र प्रतिष्ठा पाएपछि केही मानिस, उहाँको घरमा प्रवेश गर्न पुगेपछि, अनुचित रूपमा आफ्नो प्रभाव जमाउन, अन्तिम निर्णय गर्न, परमेश्‍वरमा विश्‍वास गर्न र सबैलाई आफ्ना आज्ञाहरू मान्ने बनाउन चाहन्छन्। तिनीहरू आफ्ना योग्यता र प्रमाणपत्रहरू पेश गर्न चाहन्छन्, सबैलाई आफूभन्दा मूनिको ठान्छन् र ती सबै आफ्नो शक्तिको अधीनमा हुनुपर्ने सोच्छन्। के यो लाजसरम पचेको हुनु होइन र? हो नि। जब केही मानिसले परमेश्‍वरको घरमा आफ्ना कर्तव्यहरू पूरा गर्दा केही नतिजाहरू हासिल गर्छन् र केही योगदानहरू दिन्छन्, तब तिनीहरू सधैँ दाजुभाइ-दिदीबहिनीहरूले तिनीहरूलाई उच्च सम्मानका साथ आफूभन्दा जेठो, उच्चपदस्थ अधिकारी र विशेष व्यक्तित्वका रूपमा व्यवहार गरून् भन्‍ने चाहन्छन्। तिनीहरू आफूलाई मानिसहरूले उच्च मानून्, पछ्याऊन् र तिनीहरूको कुरा सुनून् भन्‍नेसमेत चाहन्छन्। तिनीहरू मण्डलीका अग्रणी व्यक्तित्व बन्‍ने आकाङ्क्षा राख्छन्; तिनीहरू सबै कुराको निर्णय गर्न, फैसला गर्न र सबै मामलाहरूमा अन्तिम निर्णय गर्न चाहन्छन्। यदि कसैले पनि तिनीहरूको कुरा सुनेन वा अवलम्बन गरेन भने तिनीहरू आफ्नो काम त्याग्न, अरू सबैको खोइरो खन्न र सबैलाई हाँसोमा उडाउन चाहन्छन्। के यो लाजसरम पचेको हुनु होइन र? लाजसरम पचेको हुनु बाहेक तिनीहरू अत्यन्तै दुर्भावनापूर्ण हुन्छन्—यिनीहरू ख्रीष्टविरोधी हुन्।

ख्रीष्टविरोधीहरूको लाजसरम पचाउने चरित्रको प्रकटीकरण अत्यन्तै व्यापक छ। धेरैजसो मानिसले यो कुरा केही हदसम्म देखाउँछन्, तर ख्रीष्टविरोधीहरूमा यो प्रकटीकरण हुने मात्र होइन, तिनीहरूले त्यो कति गम्भीर प्रकृतिको छ भनेर पनि कहिल्यै चिन्दैनन्, न त तिनीहरू पश्चात्ताप गर्छन्, त्यसबारे जान्‍न खोज्छन् वा त्यसविरुद्ध विद्रोह नै गर्छन्। बरु तिनीहरू त्यसलाई प्राकृतिक ठान्छन्, जुन तिनीहरूले सत्यता स्विकार्न नमान्‍नु हो। तिनीहरूको व्यवहार जति नै लाजसरम पचेको, समझहीन, घिनलाग्दो र घृणास्पद भए पनि तिनीहरू त्यो प्राकृतिक र जायज नै हो भन्‍ने विश्‍वास गर्छन्। तिनीहरू त्यो व्यावहारिक भएको र आफ्ना वरदान र क्षमताहरूका कारण आफू अगुवाइ गर्न योग्य भएको, साथै तिनीहरूले आफ्ना योगदानहरूका कारण श्रेष्ठता प्रस्तुत गर्नुपर्ने, अरूले तिनीहरूको कुरा सुन्‍नुपर्ने ठान्छन् र तिनीहरू यसलाई लाजसरम पचाउने कुराका रूपमा हेर्दैनन्। के तिनीहरू आशारहित छैनन् र? यो सामान्य मानवता होइन; यो ख्रीष्टविरोधीहरूको चरित्र हो। साधारण भ्रष्ट मानिसहरूसँग धेरै वा थोरै मात्रामा र गम्भीरताको फरक-फरक हदमा यी प्रकटीकरणहरू र सोचहरू होलान्, तर परमेश्‍वरका वचनहरू पढेर, अनि सत्यतालाई स्विकारेर र बुझेर, तिनीहरूले यस्ता कुराहरू सामान्य मानवतामा हुनुपर्ने कुरा होइनन् भन्ने पहिचान गर्छन्। तिनीहरूले यो पनि पहिचान गर्छन् कि जब यस्ता विचार, सोच, योजना वा अनुचित मागहरू उत्पन्‍न हुन्छन्, तब तिनीहरूले तिनका विरुद्धमा विद्रोह गर्नुपर्छ, तिनलाई त्याग्नुपर्छ, तिनलाई उल्ट्याउनुपर्छ, पश्चात्ताप गर्न सिक्नुपर्छ, सत्यता स्विकार्नुपर्छ र सत्यताअनुरूप अभ्यास गर्नुपर्छ। ख्रीष्टविरोधीहरू र साधारण भ्रष्ट व्यक्तिहरूबीच के भिन्‍नता छ? भिन्‍नता ख्रीष्टविरोधीहरूले कहिल्यै आफ्ना विचार, सोच र चाहनाहरू गलत छन्, परमेश्‍वरद्वारा निन्दित र तिरस्कृत छन् वा ती शैतानका नकारात्मक कुराहरू हुन् भनेर विश्‍वास गर्नेछैनन् भन्ने तथ्यमा छ। फलस्वरूप तिनीहरूले यी सोच वा विश्‍वासहरू कहिल्यै छोड्दैनन्। बरु तिनीहरू त्यसैमा अडिग रहन्छन्, तिनका विरुद्ध विद्रोह गर्दैनन्, तिनीहरूले निश्चय नै सही र सकारात्मक कुरालाई स्विकार्दैनन् र तिनलाई आफूले गर्नुपर्ने अभ्यास र पालना गर्नुपर्ने सिद्धान्त बन्न दिन्छन्। ख्रीष्टविरोधीहरू र साधारण भ्रष्ट व्यक्तिहरूबीचको भिन्‍नता यही हो। यताउता हेर्: जसले यस्तो लाजसरम पचाउँछ, तर कहिल्यै त्यसलाई पहिचान गर्दैन वा जसमा त्यसबारे कुनै चेतना छैन, त्यो नै नमुना ख्रीष्टविरोधी हो।

ख्रीष्टविरोधीहरूको अर्को खास विशेषता छ जुन मानिसहरूले खुट्टयाउन निकै सहज हुन्छ: तिनीहरूमा लज्जाबोध हुँदैन। बाइबलमा लेखिएझैँ, “दुष्ट मानिसलाई लाजको बोध हुँदैन” (हितोपदेश २१:२९)—ख्रीष्टविरोधीहरू मात्र साँच्चिकै दुष्ट मानिसहरू हुन्। ख्रीष्टविरोधीहरू निर्लज्ज हुन्छन्; तिनीहरूले जतिसुकै लाजसरम पचेका, मानिसहरूका भावनाहरूप्रति असंवेदनशील वा सत्यताविपरीत कार्यहरू गरे पनि तिनीहरू यसबारे सचेत हुँदैनन्, न त यसलाई पहिचान गर्छन्। तिनीहरू सही र सकारात्मक कुरालाई स्विकार्दैनन् अनि आफ्ना गलत दृष्टिकोण र अभ्यासहरू छोड्दैनन्; बरु तिनीहरू अन्त्यसम्म तिनमै अडिग रहन्छन्। ख्रीष्टविरोधीहरू यस्तै हुन्छन्। तिमीहरू कुन अवस्थामा छौ? जब तिमीहरूमा यी अनुचित मागहरू, निर्लज्ज सोचहरू र परमेश्‍वरले घृणा गर्नुहुने अभिप्राय र विचारहरू आउँछन्, के तिमीहरू यी कुराहरू परमेश्‍वरद्वारा तिरस्कृत छन् भनेर सचेत भई तीविरुद्ध विद्रोह गर्न र तिनलाई छोड्न सक्षम हुन्छौ? कि सत्यता सुनेपछि तिमीहरू तिनलाई छोड्न अस्वीकार गर्छौ, तिनमै अडिग हुन्छौ र आफू नै सही छु भन्‍ने सोच्छौ? (जब म तिनका बारेमा सचेत हुन्छु, म तिनलाई परमेश्‍वरका वचनहरूसित जोड्न र यी सोचहरू घृणास्पद र लाजसरम पचेका छन् भन्‍ने महसुस गर्छु, साथै म प्रार्थना गर्न र तीविरुद्ध विद्रोह गर्न सक्षम हुन्छु।) जो सचेत रूपमा प्रार्थना गर्न र तीविरुद्ध विद्रोह गर्न सक्छन् तिनीहरू ख्रीष्टविरोधी होइनन्; जो कहिल्यै प्रार्थना गर्दैनन् वा तीविरुद्ध विद्रोह गर्दैनन्, बरु आफ्नै सोचहरूको पछि लाग्छन्, हृदयमा परमेश्‍वरको विरोध गर्छन् र सत्यतालाई स्विकार्न मान्दैनन् भने तिनीहरू नमुना ख्रीष्टविरोधीहरू हुन्। तिनीहरूले गरेका कामकुरा जतिसुकै निर्लज्ज भए पनि तिनीहरू तिनको स्वीकारोक्ति गर्न वा मान्‍न इन्कार गर्छन्। के यिनीहरू सकारात्मक कुराहरू नस्विकार्ने बरु नकारात्मक र दुष्ट कुराहरूलाई प्रेम गर्ने मानिसहरू हुन् भन्‍ने प्रस्ट छैन र? के तिमीहरू आफू कुन वर्गमा पर्छु भनेर छुट्ट्याउन असक्षम छौ, कि तिमीहरूलाई लाजसरम पचेका यी सोचहरू कहिल्यै आएका छैनन्? (मलाई यी सोचहरू आएका छन्, तीबारे सचेत बनेपछि मैले परमेश्‍वरलाई प्रार्थना गर्न र तीविरुद्ध विद्रोह गर्न सकेको छु। कहिलेकाहीँ म तिनका बारेमा सचेत भइनँ, मैले ती लाजसरम पचेका कुरा हुन् भन्‍ने थाहै नपाई व्यवहार गरेको र बोलेको छु, पछि मेरो खुलासा भएपछि मात्र त्यो कुरा महसुस गरेको छु, त्यसपछि म प्रार्थना गर्न र तीविरुद्ध विद्रोह गर्न सक्षम भएँ।) यदि तिमीहरूलाई यी कुराहरू निर्लज्ज हुन् भन्‍ने थाहै छैन भने त्यो कुनै समस्या होइन; यदि तिमीहरू थाहा पाएर पनि सत्यता स्विकार्दैनौ वा आफूविरुद्ध विद्रोह गर्दैनौ भने यो चाहिँ गम्भीर समस्या हो। धेरैजसो समय तिमीहरू असंवेदनशील हुन्छौ, यो कुरालाई परमेश्‍वरको वचनसित जोड्न सक्दैनौ र आफ्नो समस्या के हो भनेर पत्तो पाउँदैनौ। तर यदि तिमीहरूले त्यसको पत्तो पाएपछि तिमीहरूलाई हृदयमा तुरुन्तै दोषी र ग्लानि महसुस हुन्छ, कसैलाई हेर्न पनि अत्यन्तै लाज लाग्छ, अनि तिमीहरू आफूलाई घृणास्पद, नीच र कमजोर निष्ठा भएको सोच्छौ, र त्यसकारण तिमीहरूले आफूलाई घृणा गर्छौ र आफैसँग घिन महसुस गर्छौ, त्यसपछि कसरी परिवर्तन हुने र यी कुराहरूलाई छोड्ने भनेर चिन्तन गर्छौ भने, यो एक सामान्य अवस्था हो। यदि तिमीहरू सचेत बनेपछि आफूविरुद्ध विद्रोह गर्न सक्छौ भने, तिमीहरूले मुक्ति पाउने आशा रहन्छ। यदि तिमीहरू सचेत बनेर पनि आफूविरुद्ध विद्रोह गर्दैनौ भने तिमीहरूमा मुक्तिको कुनै आशा रहँदैन। कुनै व्यक्तिले मुक्ति पाउन सक्नु वा नसक्नु उसले सत्यता स्विकार्न सक्नु वा नसक्नुमा भर पर्छ। कतिपयले भन्लान्, “म असंवेदनशील र मन्द-बुद्धिको छु, मेरो क्षमता पनि कमजोर छ, तर मैले सुनेको कुरा अलिकति बुझुञ्जेल म परमेश्‍वरका वचनहरूअनुसार अभ्यास गर्न र आफूविरुद्ध विद्रोह गर्न सक्छु।” यस्ता मानिसले मुक्ति पाउन सक्छन्। कुनै व्यक्तिको क्षमता चाहे जति नै राम्रो भए पनि वा उसले सत्यता जतिसुकै बुझे पनि, यदि उसले आफूविरुद्ध विद्रोह गर्दैन भने, यदि उसले सत्यता अभ्यास नगर्ने वा नस्विकार्ने भनेर जिद कस्छ र हृदयमा त्यसको प्रतिरोध र विरोध गर्छ भने कुरै सक्कियो—उसले मुक्ति पाउने आशा रहँदैन। लाजसरम पचेको हुनु पनि ख्रीष्टविरोधीहरूको चरित्रको एउटा खाँटी विशेषता हो। आफू वरिपरि त्यस्ता मानिस छन् कि भनेर हेर, अनि त्यसपछि तिमीहरू यस वर्गमा पर्छौ कि पर्दैनौ भनेर निर्धारण गर्न आत्म-जाँच गर—तिमीहरूलाई निरन्तर रूपमा आफू सिद्ध र महान् भएको महसुस हुन्छ कि हुँदैन, तिमीहरू सधैँ आफूलाई मुक्तिदाता ठान्छौ कि ठान्दैनौ, तिमीहरू सधैँ आफूलाई अरू सबैभन्दा माथि राखियोस् भन्‍ने आकाङ्क्षा राख्छौ कि राख्दैनौ, तिमीहरू आफू कति उच्च स्थानमा उभिएको छु भनी हेर्न आफूलाई जुनसुकै समूहका अरू मानिससित दाँज्छौ कि दाँज्दैनौ, अनि तिमीहरूले अन्त्यमा अरू मानिसलाई उछिन्न सके वा नसके पनि, तिमीहरू उत्कृष्ट बन्‍ने चाहना राख्छौ, र आफूलाई अरूले उच्च ठानेको चाहन्छौ, भीडभन्दा पृथक् हुन र समूहको विशेष सदस्य बन्‍न चाहन्छौ। तँलाई के कुराले विशेष बनाउँछ? के तेरो टाउकोमा सिङ पलाएको छ? तँसित त्रिनेत्र छन् कि तिन वटा टाउको र छवटा हातहरू छन्? तँमा त्यस्तो विशेष केही पनि छैन भने तँलाई किन सधैँ आफू पृथक र अद्वितीय भएझैँ लाग्छ? यो लाजसरम पचेको हुनु हो। एकातिर तेरो शारीरिक जन्मजात योग्यतामा अत्यन्तै विशेष कुरा केही छैन र अर्कोतर्फ तेरो क्षमतामा पनि अत्यन्तै विशेष कुरा केही छैन। अझ महत्त्वपूर्ण कुरा तँ पनि अरूजस्तै भ्रष्ट स्वभावहरूले भरिएको छस्, तँमा पनि सत्यताको बुझाइको कमी छ र तँ पनि परमेश्‍वरको प्रतिरोध गर्ने शैतानी प्रवृत्तिको छस्। तैँले धाक लगाउनुपर्ने के छ र? धाक लगाउनलाई स्पष्ट रूपमा केही छैन। तँसित भएका थोरै सीप, योग्यता, वरदान र प्रतिभाहरू उल्लेख गर्नलायक छैनन्, किनकि तिनले सामान्य मानवताको प्रतिनिधित्व गर्दैनन् र ती सकारात्मक कुराहरूसँग असम्बन्धित छन्। तैपनि तँ उल्लेख गर्न लायक नभएका कुराहरू अगाडि ल्याउन जिद कस्छस्, तिनलाई आफ्नै सम्मानको पदकका रूपमा लिन्छस्, मानिसहरूको सम्मान र आदर पाउनका निम्ति तिनलाई चारैतिर आफ्नो महिमा र पुँजीका रूपमा प्रदर्शन गर्छस्, अरू मानिसबाट आपूर्ति पाउन पुँजीका रूपमासमेत प्रयोग गर्छस् र अरूले दिने सम्मान र अनुकूल व्यवहारमा रमाउँछस्। के यो लाजसरम पचेको हुनु होइन र? यी अनुचित माग, सोच, अभिप्राय, विचारहरू, साथै असाधारण मानवता र समझले निम्त्याएका अन्य त्यस्ता कुराहरू सबै लाजसरम पचेको हुनुका प्रकटीकरणहरू हुन्। यदि लाजसरम पचेको हुनुका यी प्रकटीकरणहरू कसैको मानवतामा हाबी हुन्छन्, तिनीहरूलाई सत्यता स्विकार्न र बुझ्नबाट रोक्ने ठूलो विशेषता बन्छन् भने यो ख्रीष्टविरोधीहरूको खास विशेषता हो।

कतिपय मानिस दाजुभाइ-दिदीबहिनीहरूका लागि स्वादिष्ठ, उच्च गुणस्तरीय र चलेका चिजहरू किन्‍नका लागि भेटीहरू खर्च गर्छन्, अनि दाबी गर्छन् कि तिनीहरूले उनीहरूको ख्याल गरेर यो गरिरहेका हुन्, ताकि उनीहरू परमेश्‍वरको घरमा खुसी र मस्त जीवन जिउन सकून् र त्यसपछि परमेश्‍वरको प्रेमप्रति कृतज्ञ हुन सकून्। तँलाई यो युक्ति कस्तो लाग्छ? के यो करुणामय कुरा नै हो? (अहँ, होइन। तिनीहरू परमेश्‍वरका भेटीहरूलाई आफ्नै पैसाका रूपमा लिन्छन्, भेटीलाई परमेश्‍वरको घरका सिद्धान्तहरूअनुसार सामान्य र व्यावहारिक ढङ्गले प्रयोग गर्नुको साटो जसरी मन लाग्छ त्यसरी खर्च गर्छन्।) यो मानवताको कस्तो समस्या हो? (लाज पचेको हुनु।) यस्ता व्यक्तिहरूले हैसियत प्राप्त गर्नेबित्तिकै तिनीहरू खाँटी ख्रीष्टविरोधी बन्छन्। तिनीहरू आफूलाई अरूको कृपापात्र तुल्याउन भेटीहरू प्रयोग गर्छन् र भन्छन्, “दाजुभाइ-दिदीबहिनीहरूसँग लत्ताकपडाको अभाव छ र उनीहरू कठोर जीवन जिउँछन्। उनीहरूसित धेरै कठिनाइहरू छन् तर यसबारे कसैले चासो दिँदैन। मैले यो कुरा याद गरेको छु र म यसको जिम्मेवारी लिनेछु। दाजुभाइ-दिदीबहिनीहरूका लागि कामकुरा सहज बनाउन, उनीहरू परमेश्‍वरको घरमा जिउने क्रममा उनीहरूलाई परमेश्‍वरको हार्दिकता, परमेश्‍वरको महान् प्रेम र परमेश्‍वरको अनुग्रह अनुभव गर्ने तुल्याउन, परमेश्‍वरको घरले उनीहरूको जीवनको हरेक पक्षको तृप्ति गर्न केही पैसा खर्च गर्नु आवश्यक हुन्छ। त्यसकारण मैले यसबारे थप सोच्नु र दाजुभाइ-दिदीबहिनीहरूलाई के कुराको कमी वा आवश्यकता छ भनेर राम्रोसँग ख्याल गर्नु आवश्यक छ। पानी तातो राख्ने कपहरू किन्‍नुपर्छ ताकि दाजुभाइ-दिदीबहिनीहरूका लागि पानी पिउन र बाहिर जाँदा बोक्न सजिलो होस्। दाजुभाइ-दिदीबहिनीहरूका लागि कुर्सीहरू किन्‍नुपर्छ: कुर्सीहरूमा ढाड अड्याउने ठाउँ नरम हुनुपर्छ ताकि लामो समयसम्म बस्दा उनीहरूको ढाड नदुखोस्। यी कुर्सीहरूमा बस्न आरामदायी हुनुपर्छ, तिनको उचाइ, कोण र नरमपन उचित हुनुपर्छ। जतिसुकै मूल्य परे पनि हामीले दाजुभाइ-दिदीबहिनीहरूका लागि कुनै खर्च गर्न बाँकी राख्नु हुँदैन, किनकि उनीहरू परमेश्‍वरको घरका खम्बा र परमेश्‍वरको घरको काम फैलाउने पुँजी र मुख्य आधार हुन्। त्यसकारण दाजुभाइ-दिदीबहिनीहरूको राम्रो हेरचाह गर्नाले परमेश्‍वरको घरको काममा सुधार आउँछ।” अधिकांश दाजुभाइ-दिदीबहिनीहरू यो सुनेर रुन थाल्छन्, कृतज्ञताले भरिन्छन् र यो परमेश्‍वरको महान् प्रेम हो भन्दै चिच्याइरहन्छन्। यो मामला सम्हाल्नेहरू यो कुरा सुनेपछि भित्री रूपमा न्यानो महसुस गर्छन् र सोच्छन्, “बल्ल मेरो मनको कुरा बुझ्ने मानिसहरू आए।” यो के हो? (लाजसरम पचेको हुनु।) दाजुभाइ-दिदीबहिनीहरूलाई त्यति ठूला लाभहरू प्रदान गर्नुलाई कसरी लाजसरम पचेको हुनु मान्‍न सकिन्छ? के यो बदनामी हो? (अहँ, होइन।) तिनीहरू मानिसहरूको मन जित्नका निम्ति यो उदारता देखाउन परमेश्‍वरको घरको पैसा प्रयोग गरिरहेका छन् र दाजुभाइ-दिदीबहिनीहरूप्रति विचारशीलता र प्रेमिलो हेरचाह देखाउने नाटक गरिरहेका छन्। तिनीहरूको वास्तविक उद्देश्य चाहिँ के हो? हल्का रूपमा भन्दा तिनीहरूको उद्देश्य दाजुभाइ-दिदीबहिनीहरूसँगै यी लाभहरूको आनन्द उठाउनु हो। गम्भीर रूपमा भन्दा यो आफूलाई मानिसहरूसामु कृपापात्र तुल्याउनु हो, ताकि मानिसहरूले सधैँ तिनीहरूलाई सम्झिउन्, आफ्नो हृदयमा तिनीहरूका लागि ठाउँ राखून् र तिनीहरू कति असल थिए भनेर सम्झिरहून्। यदि तिनीहरूले आफ्नै पैसा खर्च गरिरहेका भए के तिनीहरूले दाजुभाइ-दिदीबहिनीहरूलाई उस्तै व्यवहार गर्नेथिए त? (निश्चय नै गर्नेथिएनन्।) तिनीहरूको साँचो रङ्ग खुलासा हुनेथ्यो र तिनीहरूले मानिसहरूलाई यस्तो व्यवहार गर्नेथिएनन्। तिनीहरूले परमेश्‍वरका भेटीहरूलाई आफ्नै इच्छाअनुसार जथाभाबी प्रयोग गरिरहेको कार्यलाई मूल्याङ्कन गर्दा तिनीहरू निष्ठा र नैतिक स्तर नभएका नीच र निर्लज्ज मानिस हुन्। के तिनीहरू साँच्चिकै अरू मानिसलाई दयालु व्यवहार गर्न सक्छन्? तिनीहरू कस्ता व्यक्ति हुन्? (तिनीहरू लाजसरम पचेका ख्रीष्टविरोधी हुन्।) ख्रीष्टविरोधीहरूको मानवतामा हुने र त्यसमा प्रकट हुने लाजसरम पचाउने कार्यमा केही कपटी र निर्दयी कुरा पनि छ—तिनीहरू आफ्ना व्यक्तिगत लक्ष्यहरू हासिल गर्नका लागि झुट प्रयोग गर्छन्। तिनीहरूका मुखबाट निस्कने कुन शब्दहरू चाहिँ साँचो हुन्छ? तिनीहरू मानिसहरूप्रति निकै विचारशील, उनीहरूलाई साँच्चिकै प्रेम गर्ने र उनीहरूबारे धेरै नै सोच्नेझैँ देखिए पनि पर्दापछाडि तिनीहरू वास्तवमा दुर्भावनापूर्ण आशयहरू बोकिरहेका हुन्छन्। तिनीहरू आफैले कुनै मूल्य तिर्दैनन्; तिनीहरूले भेटीहरू खर्च गर्छन् र अन्त्यमा तिनीहरूले लाभ पाइरहँदा घाटा भोग्ने त परमेश्‍वरको घरले नै हो। ख्रीष्टविरोधीहरू यही नै गर्छन्—तिनीहरू लाजसरम पचेका मात्र होइन, कपटी र निर्दयी पनि हुन्छन्। तिनीहरूमा झुट बोल्ने बानी हुन्छ, तिनीहरू जहाँ गए पनि मानिसहरूलाई झुट बोल्ने र झुक्क्याउने गर्छन्, एक शब्द पनि सत्य बोल्दैनन्। यो नै घिनलाग्दो कुरा हो, तर तिनीहरू अझै पनि निष्कपट, दयालु, अरूप्रति असल, प्रेमिलो, सहानुभूतिपूर्ण, कोहीप्रति कठोर हृदय बनाउन वा आफूलाई हेप्नेहरूविरुद्ध प्रतिकार गर्न असक्षम भएकोबारे धाक लगाउँछन्। तिनीहरू आफ्नो छवि बनाउने र मानिसहरूको हृदयमा स्थान ओगट्ने कामनासाथ आफू सिद्ध र शिष्ट व्यक्ति भएको धाकसमेत देखाउँछन्। के यो लाजसरम पचाउनु होइन र? यो ख्रीष्टविरोधीहरूको प्रकृति हो; तिनीहरूको मानवता यस्तै कुराहरूले भरिएको हुन्छ।

खराब कामकुरा गर्दै छाडा रूपमा दौडने र लाजसरम पचाउनेहरूलाई मानिसहरूले केही हदसम्म खुट्ट्याउन सक्छन्, तर ख्रीष्टविरोधीहरू लाजसरम पचेका हुन्छन् भन्‍ने कुरा खुट्ट्याउन सजिलो छैन। मैले एक जना ख्रीष्टविरोधीले लाजसरम पचाएको एउटा विशेष प्रकटीकरण देखेको छु: ऊ प्रायः जङ्गली र धृष्ट व्यवहार देखाउँथ्यो, उसको झुट बोल्ने बानी थियो र उसको निश्चित बोल्ने शैली थियो, जुन मिलेको र सुव्यवस्थित थियो। तर कार्यहरू सम्हाल्ने सन्दर्भमा उसले सुरु गरेको काम सम्पन्‍न गर्न सक्दैनथ्यो, ऊ खराब कामकुरा गर्दै छाडा दौडिन्थ्यो र उसमा कुनै पनि सिद्धान्तहरू छँदै थिएन। केही समय परमेश्‍वरको घरमा आफ्ना कर्तव्यहरू पूरा गरेपछि उसले गरेको सबथोक बिग्र्यो र उसले जे गरे पनि राम्रो भएन। सबैभन्दा ठूलो समस्या त यो थियो कि ऊ अझै पनि मानिसहरूलाई भ्रममा पार्न, उनीहरूको हृदयमा राम्रो छाप छोड्न चाहन्थ्यो, हरेक मोडमा अरूले उसका बारेमा के सोच्छन् र उसलाई उच्च ठान्छन् कि ठान्दैनन् भनेर सोधपुछ गर्थ्यो। अन्ततः जब उसले आफ्ना कर्तव्यहरूमा निरन्तर रूपले गल्तीहरू गरिरहेको छ र केही पनि राम्रोसँग गर्न सकिरहेको छैन भन्‍ने प्रस्ट भयो, तब परमेश्‍वरको घरले उसलाई खेदायो। ऊ यी स्पष्ट प्रकटीकरणहरू चिन्‍न असफल भएको मात्र होइन, उसलाई खेदाउँदा उसले अत्यन्तै निर्दोष भएको नाटक पनि गर्‍यो। निर्दोष भएको नाटक गर्नु भन्‍नुको मतलब के हो? यसको मतलब उसले विगतका आफ्ना दुष्ट कार्यहरू—उसका झुटहरू, छलकपट, अरू मानिसलाई भ्रममा पार्ने कार्य, साथै उसले एउटा स्वतन्त्र राज्य सिर्जना गरेर मण्डलीलाई आफ्नै परिवारको नियन्त्रणमा ल्याएको, खराब कार्यहरू गर्दै छाडा दौडेको र सिद्धान्तविना व्यवहार गरेको, कहिल्यै सत्यता खोजी नगरेको र आफूलाई जे मन लाग्छ त्यही गरेको, लगायतका दुष्ट कार्यहरू—कहिल्यै स्विकारेन र उसले आफ्ना यी दुष्ट कार्यहरू बिलकुलै चिन्‍न सकेन भन्‍ने हो। यसको उल्टो ऊ आफूले परमेश्‍वरको घरमा कैयौँ वर्ष आफ्नो कर्तव्य पूरा गरेको, धेरै कष्ट भोगेको, उच्च मूल्य तिरेको, अत्यन्तै लामो समय बिताएको र आफ्नो धेरै ऊर्जा खर्चेको, तर अन्त्यमा ऊ त्यस्तो अवस्थामा पुगेको जहाँ उसको प्रतिष्ठा खराब भयो र सबैले उसलाई हेयको दृष्टिले हेरे, जहाँ उसलाई कसैले पनि दया गरेन वा सहानुभूति देखाएन र कसैले पनि उसको पक्षमा बोलिदिएन भन्ने विश्वास गर्थ्यो। के यो निर्दोष भएको नाटक गर्नु होइन र? यो निर्दोष भएको नाटक गर्नु कस्तो मानवताको प्रकटीकरण हो? (समझ नहुनु र लाजसरम पचाएको हुनुको।) ठ्याक्कै त्यही हो। उसले आफूले गरेका कामकुरा र निर्वाह गर्नुपर्ने कर्तव्यहरूलाई आफ्नै योगदान ठान्थ्यो। ऊ आफूले गरेका सत्यता सिद्धान्तहरूसँग नमिल्ने वा बाधा र अवरोध पुर्‍याउने कुनै पनि कार्यलाई पूर्ण रूपमा अस्वीकार गर्थ्यो, र अन्त्यमा उसले निर्दोष भएको नाटक गर्थ्यो। यो लाजसरम पचाएको हुनु हो र ऊ एक खाट्टी ख्रीष्टविरोधी हो। के तिमीहरूले कहिल्यै यस्ता व्यक्तिहरू भेटेका छौ? तिमीहरूले तिनीहरूलाई चाहे जुन कार्यको प्रभारी बनाए पनि वा जे कार्य दिए पनि, तिनीहरू बल पुष्ट गर्न, स्वतन्त्र राज्य स्थापित गर्न र अरूलाई चर्चा बाहिर राख्न खोज्छन् ताकि आफू चर्चामा आउन सकियोस्। तिनीहरू सबैलाई उछिन्न चाहन्छन्, कसैलाई पनि कुनै सत्य कुरा भन्दैनन्, तिनीहरूका कुरा सुन्‍नेहरूलाई तिनीहरूका कुन भनाइहरू साँचो हुन् र कुन गलत हुन् भन्‍नेबारे अनिश्चित हुने तुल्याउँछन्। जब अन्त्यमा तिनीहरूलाई खेदाइन्छ, तिनीहरू आफूलाई अत्यन्तै निर्दोषसमेत ठान्छन् र कसैले आफ्नो प्रतिरक्षा गर्ने आशा गर्छन्। के तिमीहरूलाई कसैले तिनीहरूको बचाउ गर्नेछ जस्तो लाग्छ? (अहँ, गर्नेछैनन्।) यदि कसैले गर्‍यो भने ऊ साँचो तथ्यहरूबारे अनजान, बुद्धि नभएको, तिनीहरूले भ्रममा पारेको वा तिनीहरूजस्तै व्यक्ति हुनुपर्ने हुन्छ।

घ. स्वार्थी र दुष्ट

ख्रीष्टविरोधीहरूसित कुनै विवेक, समझ वा मानवता हुँदैन। तिनीहरू लाज पचाउने मात्र हुँदैनन्, तिनीहरूको अर्को विशेषता पनि हुन्छ: तिनीहरू असामान्य रूपले स्वार्थी र दुष्ट हुन्छन्। “स्वार्थी र दुष्ट” को शाब्दिक अर्थ बुझ्न गाह्रो छैन। यसको अर्थ व्यक्तिले नाफाबाहेक केही खोज्दैन भन्ने हो। यदि कुनै कुरा तिनीहरूका हितसँग सम्बन्धित छ भने तिनीहरूले त्यसमै हृदय लगाउनेछन्, तिनीहरूले दुःख भोग्नेछन् र त्यसको मूल्य तिर्नेछन्, साथै त्यसमा सोच र ऊर्जा लगाउनेछन्। यदि कुनै कुरा तिनीहरूको हितसँग सम्बन्धित छैन भने, तिनीहरूले त्यसप्रति आँखा चिम्लन्छन् र त्यसलाई ध्यान दिँदैनन्; तिनीहरूले अरूलाई जे मन लाग्यो त्यही गर्न दिन्छन्—यदि कसैले बाधा वा अवरोध सिर्जना गरिरहेको भए पनि तिनीहरूले त्यसलाई बेवास्ता गर्छन् र आफूसँग त्यसको कुनै सम्बन्ध छैन भन्ने सोच्छन्। राम्रो तरिकाले भन्‍नुपर्दा, तिनीहरूले आफ्नै काममा ध्यान दिन्छन्, तर यस किसिमको व्यक्ति नीच, तुच्छ र घिनलाग्दो हुन्छ भन्नु अझै सटीक हुन्छ—हामी तिनीहरूलाई “स्वार्थी र दुष्ट” भनेर चित्रण गर्दछौँ। ख्रीष्टविरोधीहरूको स्वार्थीपन र दुष्टता कसरी प्रकट हुन्छ? आफ्नो हैसियत वा इज्‍जतमा फाइदा पुर्‍याउने कुनै पनि कुरामा तिनीहरूले गर्नुपर्ने वा भन्‍नुपर्ने कुराहरू गर्न वा भन्‍नलाई लागिपर्छन् र तिनीहरूले स्वैच्छिक रूपमा कुनै पनि कष्ट सहन्छन्। तर परमेश्‍वरको घरले बन्दोबस्त गरेको काम वा परमेश्‍वरका चुनिएका मानिसहरूको जीवन वृद्धिमा फाइदा पुर्‍याउने कामको हकमा तिनीहरूले यसलाई पूर्ण रूपमा बेवास्ता गर्छन्। दुष्ट मानिसहरूले बाधा र अवरोधहरू सिर्जना गर्दा, अनेक प्रकारको दुष्टता गर्दा, र त्यसरी मण्डलीको काममा गम्भीर असर पुर्‍याउँदा पनि तिनीहरूले त्यसमा चासो देखाउदैनन् वा त्यसबारे सोधपुछ गर्दैनन्, मानौँ तिनीहरूसँग त्यसको केही सम्बन्ध नै छैन। अनि यदि कसैले थाहा पाएर कुनै दुष्ट व्यक्तिका दुष्ट कार्यहरूबारे उजुरी गऱ्यो भने तिनीहरूले केही देखेको छैन भन्दै अनभिज्ञ भएको बहाना गर्छन्। तर यदि कसैले तिनीहरूको उजुरी गर्छन् र तिनीहरूले वास्तविक काम गर्दैनन्, केवल ख्याति, प्राप्ति र हैसियत मात्र पछ्याउँछन् भनेर खुलासा गरिदिन्छन् भने तिनीहरू रिसले चुर हुन्छन्। कस्तो प्रतिक्रिया दिने भनेर छलफल गर्न हतारमा बैठकहरू बोलाउँछन्, तिनीहरूको पिठिउँपछाडि को गयो, त्यसको मुख्य अगुवा को हो र त्यसमा को संलग्न थियो भनी पत्ता लगाउन अनुसन्धानहरू गरिन्छन्। तिनीहरू त्यसको जडमा नपुगुञ्जेल र त्यो विषयलाई पूर्ण रूपमा समाधान नगरुञ्जेल खाँदैनन् वा निदाउँदैनन्—यहाँसम्म कि तिनीहरूले आफ्नो बारेमा रिपोर्ट गर्नमा संलग्‍न रहेका हरेकलाई गिराएपछि मात्र तिनीहरू खुसी हुनेछन्। यो स्वार्थीपन र दुष्टताको अभिव्यक्ति हो, होइन र? के तिनीहरूले मण्डलीको काम गरिरहेका हुन्छन्? तिनीहरू विशुद्ध रूपमा आफ्नै शक्ति र हैसियतका निम्ति काम गरिरहेका हुन्छन् र आफ्नै उद्यममा संलग्न भइरहेका हुन्छन्। तिनीहरूले चाहे जुनै कार्यको जिम्मा लिए पनि ख्रीष्टविरोधीहरू परमेश्‍वरको घरका हितहरूबारे कहिल्यै केही पनि सोच्दैनन्। तिनीहरू आफ्ना हितहरू प्रभावित भएका छन् कि छैनन् भन्‍ने कुरालाई मात्र ख्याल गर्छन्, र आफ्नो अगाडि भएको र आफूलाई फाइदा गर्ने थोरै कामको बारेमा मात्र सोच्छन्। तिनीहरूका लागि मण्डलीको प्राथमिक काम आफ्नो फुर्सदको समयमा गर्ने काम मात्र हुन्छ। तिनीहरूले यसलाई कुनै गम्भीरतासाथ लिँदैनन्। तिनीहरू करकापमा मात्र काम गर्छन्, आफूलाई मनपर्ने काम मात्र गर्छन् र आफ्नो शक्ति र हैसियतलाई कायम राख्नका निम्ति मात्र काम गर्छन्। तिनीहरूको नजरमा परमेश्‍वरको घरद्वारा प्रबन्ध गरिएको कुनै पनि काम, सुसमाचार फैलाउने काम र परमेश्‍वरका चुनिएका जनहरूको जीवन प्रवेशको कुनै महत्त्व हुँदैन। अरू मानिसहरूलाई तिनीहरूको काममा जस्तोसुकै कठिनाइहरू भए पनि, तिनीहरूले जे-जस्ता समस्याहरू पहिचान गरेर रिपोर्ट गरे पनि, तिनीहरूको कुरा जति नै सच्चा भए पनि, ख्रीष्टविरोधीहरूले त्यसमा ध्यान दिँदैनन्, तिनीहरू संलग्न हुँदैनन्, मानौं तिनीहरूसित यसको कुनै सम्बन्ध छैन। मण्डलीको काममा जति ठूला समस्याहरू उत्पन्‍न भइरहेका भए पनि तिनीहरू बिलकुलै उदासीन हुन्छन्। तिनीहरूकै अगाडि कुनै समस्या प्रस्तुत हुँदा पनि तिनीहरूले झाराटारुवा तरिकाले मात्र त्यसलाई सम्बोधन गर्छन्। जब माथिकाले तिनीहरूलाई सिधै काटछाँट गर्नुहुन्छ र कुनै समस्या समाधान गर्न आदेश दिनुहुन्छ, तब मात्रै तिनीहरूले अनिच्छापूर्वक अलिकति वास्तविक काम गर्छन् र माथिकालाई नाटक देखाउँछन्। त्यसपछि, तिनीहरू आफ्नै मामिलाहरूमा व्यस्त रहिरहन्छन्। जब मण्डलीको कामको, र समग्र अवस्थासँग सम्बन्धित महत्त्वपूर्ण मामिलाहरूको कुरा आउँछ, तिनीहरूले यी कुनै पनि कुरालाई चासो दिँदैनन् र तिनलाई बेवास्ता गर्छन्, र तिनीहरूले समस्याहरू पत्ता लगाउँदा समेत तिनलाई सम्हाल्दैनन्। अरूले जस्तोसुकै समस्याहरूको कुरा उठाए पनि, तिनीहरूले झाराटारुवा तरिकाले जवाफ दिन्छन् र आनाकानी गर्छन्, र ठूलो अनिच्छाका साथ मात्रै समस्याहरूलाई सम्बोधन गर्छन्। के यो स्वार्थीपन र दुष्टताको प्रकटीकरण होइन र? यसबाहेक, ख्रीष्टविरोधीहरूले जुनसुकै कर्तव्य निर्वाह गरे पनि, तिनीहरूले सधैँ आफू चर्चामा आउन सक्छु कि सक्दिनँ भन्ने कुरालाई ख्याल गर्छन्; जबसम्म कुनै कर्तव्यले तिनीहरूको ख्याति बढाउन सक्छ, तबसम्म तिनीहरूले दिमाग खियाउनेछन् र त्यो कसरी गर्ने र त्यसलाई कसरी अगाडि बढाउने भनी सिक्न हर सम्भव तरिका अपनाउने प्रयास गर्नेछन्। तिनीहरू अरूभन्दा माथि उठ्न सकुन्जेल सन्तुष्ट हुन्छन्। तिनीहरू जे गरिरहेका वा जे कुराका बारेमा सोचिरहेका भए पनि, तिनीहरू हरेक मोडमा आफ्नै ख्याति, प्राप्ति, र हैसियतको लागि मात्रै सोच्छन्। तिनीहरूले जुनसुकै कर्तव्य निर्वाह गरे पनि, तिनीहरू को श्रेष्ठ छ, कसले जित्छ, र कसको ठूलो प्रतिष्ठा छ भनी हेर्न मात्रै प्रतिस्पर्धा गर्छन्। तिनीहरू कति जना मानिसले आफूलाई आदर्श मान्छन् र आदरभावले हेर्छन्, कति जना मानिसहरूले आफ्नो कुरा सुन्छन् र आफूलाई पछ्याउँछन् भन्‍नेबारे मात्र चासो राख्छन्। तिनीहरूले कहिल्यै सत्यताबारे सङ्गति गर्दैनन् वा वास्तविक समस्याहरू समाधान गर्दैनन्। तिनीहरूले सिद्धान्तहरूअनुसार परिस्थितिहरूलाई सम्हाल्ने तरिकाले आफ्नो कर्तव्य कसरी निर्वाह गर्ने भनी कहिल्यै ख्याल गर्दैनन्, न त तिनीहरू आफूमा भक्तिभाव छ कि छैन, तिनीहरूले आफ्ना जिम्मेवारीहरू पूरा गरेका छन् कि छैनन्, तिनीहरूको काममा कुनै विचलन, भूलचुक, वा समस्याहरू छन् कि छैनन् भनी आत्मचिन्तन गर्छन्, र परमेश्‍वरका मागहरू के-के हुन्, र परमेश्‍वरका अभिप्रायहरू के-के हुन् भन्ने कुरालाई त झनै ख्याल गर्दैनन्। तिनीहरूले यी सबै कुराहरूप्रति अलिकति पनि ध्यान दिँदैनन्। तिनीहरू ख्याति, प्राप्ति, र हैसियतका लागि, र आफ्नै महत्त्वाकाङ्क्षा र चाहनाहरू पूरा गर्नका लागि मात्रै आफ्नो काममा डुब्छन्। के यो स्वार्थीपन र दुष्टताको प्रकटीकरण होइन र? यसले तिनीहरूका हृदयहरू महत्त्वाकाङ्क्षा, चाहना, र अनुचित मागहरूले भरिएका छन्, र तिनीहरूको हरेक कार्य तिनीहरूका महत्त्वाकाङ्क्षा र चाहनाहरूद्वारा निर्देशित हुन्छ भन्‍ने तथ्यलाई पूर्ण रूपमा खुलासा गर्छ। तिनीहरूले जे गरे पनि, तिनीहरूका कार्यहरूको उत्प्रेरणा र स्रोत आफ्नै महत्त्वाकाङ्क्षा, चाहना, र अनुचित मागहरूबाट आउँछन्। यो स्वार्थीपन र दुष्टताको एउटा नमुना प्रकटीकरण हो।

कतिपय अगुवाहरूले कुनै वास्तविक काम नै गर्दैनन्; माथिलाई रिपोर्ट गर्नका निम्ति, काटछाँट र बर्खासीबाट जोगिनका निम्ति, आफ्नै हैसियत सुरक्षित गर्नका लागि तिनीहरू दाजुभाइ-दिदीबहिनीहरूसँग हदैसम्म जान्छन् र उनीहरूलाई तिनीहरूका लागि सेवा प्रदान गर्ने तुल्याउँछन्। तिनीहरूका काममा तिनीहरू केवल शब्द र धर्मसिद्धान्तहरू मात्र बोल्छन्, सत्यता सिद्धान्तहरूबारे सङ्गति गर्ने, वास्तविक समस्याहरू समाधान गर्ने, अरूलाई प्रेमिलो हृदयले मदत गर्ने, अरू मानिसका कठिनाइहरूलाई ख्याल गर्ने गर्दैनन्, साथै आफ्ना कर्तव्यहरू पूरा गर्ने क्रममा र आफ्नो जीवन प्रवेशमा मानिसहरूले सामना गर्ने वास्तविक कठिनाइहरूलाई कहिल्यै सम्बोधन गर्दैनन्। तिनीहरू नकारात्मक हुने कसैलाई कहिल्यै सहयोग गर्दैनन्। दमन गर्ने र झपार्ने बाहेक तिनीहरू केवल धर्मसिद्धान्तहरू बोल्छन् र आफ्ना नाराहरू फलाक्छन्। तिनीहरूको उद्देश्य के हो? तिनीहरू परमेश्‍वरको बोझलाई ख्याल गर्दैनन्, बरु आफूलाई सुशोभित गर्न र आफ्नो हैसियत सुरक्षित गर्नका निम्ति दाजुभाइ-दिदीबहिनीहरूले कर्तव्य निर्वाह गरेर ल्याएका परिणाम दुरुपयोग गर्न चाहन्छन्। यदि दाजुभाइ-दिदीबहिनीहरूले आफ्नो कर्तव्य निर्वाहमा राम्रा नतिजाहरू देखाएमा तिनीहरू प्रसन्‍न हुन्छन्। तिनीहरू भित्री रूपमा आफ्नै सद्गुणको प्रशंसा गर्दै र आफूले निकै राम्रोसँग आफ्ना कर्तव्यहरू पूरा गरेको सोच्दै माथिसामु श्रेय आफै लिन्छन्। यसका साथै तिनीहरू यो काम गर्ने क्रममा आफूले सामना गरेका धेरै कठिनाइहरू, परमेश्‍वरले कसरी तिनीहरूका लागि बाटो खोलिदिनुभयो, तिनीहरूले दाजुभाइ-दिदीबहिनीहरूलाई सँगै मिहिनेत गर्न र यी कठिनाइहरू पार गर्न कसरी अगुवाइ गरे, तिनीहरूले उनीहरूलाई यो काम पूरा गर्न कसरी मदत गरे, तिनीहरूले सिद्धान्तहरू कसरी पालना गरे, र दुष्ट मानिसहरूलाई कसरी निकाले भनी माथिलाई रिपोर्ट गर्छन्। तिनीहरू आफूले काममा तिरेको मूल्य र गरेका योगदानहरूमा पनि विशेष रूपमा प्रकाश पार्छन्, ताकि माथिले तिनीहरूकै प्रयासका कारण काम राम्रोसँग सम्पन्‍न भएको हो भन्‍ने थाहा पाऊन्। अप्रत्यक्ष रूपमा तिनीहरूले माथिलाई यसो भनिरहेका हुन्छन्, “मेरो अगुवाइले नामअनुसारको काम गर्छ र तिमीहरूले मलाई अगुवा चुनेर सही निर्णय गर्‍यौ।” के यो स्वार्थी र दुष्ट हुनुको प्रकटीकरण होइन र? स्वार्थी र दुष्ट हुने मानवता प्रकट गर्ने मानिसहरूसँग प्रायः केही थेगोहरू हुन्छन्। उदाहरणका लागि तिनीहरूलाई कुनै मण्डलीको अगुवाइ गर्न प्रबन्ध गरेपछि तिनीहरूले सधैँ यसो भन्छन्, “मेरो मण्डलीमा त हाम्रो मण्डली जीवन असाध्यै राम्रो, अति गजब छ। मेरा दाजुभाइ-दिदीबहिनीहरूले गजबको र गहिरो जीवन प्रवेश पाएका छन् र सबैसँग जीवन अनुभवहरू छन्। उनीहरूले परमेश्‍वरलाई कसरी प्रेम गर्छन् र हाम्रो काम कति राम्रोसँग गरिन्छ भन्‍ने कुरा नै हेर न।” यी कुराहरू ख्रीष्टविरोधीहरूका थेगोहरू हुन्। तिनीहरूका थेगोहरू मूल्याङ्कन गर्दा तिनीहरूले आफू जिम्मेवार रहेको मण्डलीका दाजुभाइ-दिदीबहिनीहरूलाई आफ्नै भेडाझैँ व्यवहार गर्छन्, मण्डलीमा आफ्नो नियन्त्रणमा रहेको सबथोकलाई आफ्नै निजी सम्पत्ति ठान्छन् भन्‍ने प्रस्टै देखिन्छ। के यो लाजसरम पचाउनु होइन र? यो किन लाजसरम पचाउनु हो? स्वार्थीपन र दुष्टताको कुनै पनि प्रकटीकरण लाजसरम पचाउने व्यवहारबाटै पैदा हुन्छ। त्यसकारण, स्वार्थी र दुष्ट हुनु भनेको लाजसरम पचेको हुनु हो। स्वार्थीपन र दुष्टताका प्रकटीकरणहरू देखाउने यी मानिस पक्कै पनि लाजसरम पचाउँछन्। अगुवाइ सुम्पिएको र एउटा मण्डलीको जिम्मेवारी दिइएको बेला परमेश्‍वरका चुनिएका मानिसलाई तिनीहरूका कर्तव्यहरू निर्वाह गर्न अगुवाइ गर्दा, निश्चित काम गर्दा, तिनीहरूले यी कुराहरूलाई आफ्नै निजी सम्पत्तिका रूपमा लिन्छन्। कसैले पनि हस्तक्षेप गर्न पाउँदैन; हरेक कुरामा तिनीहरूले नै अन्तिम निर्णय गर्छन्। ख्रीष्टविरोधीहरूले परमेश्‍वरका चुनिएका मानिस, मण्डलीको कामका साथै मण्डलीका सुविधाहरू र सम्पत्तिलाई आफ्नै निजी सम्पत्ति ठान्छन्। यो आफैमा समस्याजनक कुरा होः तिनीहरू परमेश्‍वरको घरका सम्पत्तिहरू कब्जा गर्ने र परमेश्‍वरका चुनिएका मानिसमाथि हाबी हुने उद्देश्य राख्छन्। यसबाहेक तिनीहरूले यी कुराहरूलाई अरूसित प्रतिस्पर्धा गर्ने पुँजीका रूपमा हेर्छन् र परमेश्‍वरको घरका हितहरूलाई धोका दिन र परमेश्‍वरका चुनिएका मानिसलाई हानि गर्नसमेत सङ्कोच मान्दैनन्। के तिमीहरूलाई ख्रीष्टविरोधीहरूसँग विवेक र समझ हुन्छ जस्तो लाग्छ? के तिनीहरूको हृदयमा परमेश्‍वरका लागि ठाउँ हुन्छ? के तिनीहरूमा परमेश्‍वरको डर मान्‍ने र उहाँप्रति समर्पित हुने हृदय हुन्छ? बिलकुलै हुँदैन। त्यसकारण ख्रीष्टविरोधीहरूलाई शैतानका नोकर वा धर्तीका दुष्ट पिशाच भन्‍नु कुनै रूपमा अतिशयोक्ति हुँदैन। ख्रीष्टविरोधीको हृदयमा परमेश्‍वर वा मण्डली हुँदैन, साथै उसले निश्चय नै परमेश्‍वरका चुनिएका मानिसको वास्ता गर्दैन। मलाई भन् त जहाँ दाजुभाइ-दिदीबहिनीहरू हुन्छन्, जहाँ परमेश्‍वर काम गर्नुहुन्छ, यस्तो ठाउँलाई कसरी परमेश्‍वरको घर भन्‍न सकिँदैन र? कुन अर्थमा ती मण्डली होइनन् र? तर ख्रीष्टविरोधीहरूले आफ्नो प्रभाव क्षेत्रभित्रका कुराबारे मात्र सोच्छन्। तिनीहरू अरू ठाउँबारे वास्ता गर्दैनन् वा चासो राख्दैनन्। तिनीहरूले कुनै समस्या फेला पारे भने पनि त्यसप्रति ध्यान दिँदैनन्। अझ नराम्रो कुरा त के हो भने कुनै ठाउँमा केही गलत भएर मण्डलीको काममा नोक्सान पुग्दा पनि तिनीहरूले त्यसप्रति ध्यान दिँदैनन्। किन बेवास्ता गरेको भनेर सोध्दा तिनीहरू यसो भन्दै कुतर्क गर्छन्, “अर्काको मामलामा हात हाल्‍नु हुँदैन।” तिनीहरूको कुरा तर्कसंगत लाग्छ, तिनीहरूले आफूले गर्ने कामको सीमा बुझेजस्तो र तिनीहरूमा बाह्य समस्या नभएजस्तो देखिन्छ, तर सारचाहिँ कस्तो हुन्छ? यो त तिनीहरूको स्वार्थीपन र दुष्टता प्रकट भएको हो। तिनीहरू आफ्नै लागि आफ्नै ख्याति, लाभ र हैसियतको लागि मात्र काम गर्छन्। तिनीहरूले आफ्ना कर्तव्य फिटिक्‍कै पूरा गरिरहेका हुँदैनन्। यो ख्रीष्टविरोधीहरूको अर्को ठेट विशेषता हो—तिनीहरू स्वार्थी र दुष्ट हुन्छन्।

ख्रीष्टविरोधीहरूको स्वार्थीपन र दुष्टताको सार प्रस्टै छ; तिनीहरूका यस्ता प्रकटीकरणहरू एकदमै स्पष्ट हुन्छन्। मण्डलीले तिनीहरूलाई काम सुम्पन्छ र यदि त्यसले नाम र फाइदा दिन्छ र तिनीहरूलाई आफ्नो प्रदर्शन गर्न दिन्छ भने तिनीहरू अत्यन्तै चासो लिएर त्यो काम स्विकार्न इच्छुक हुन्छन्। यदि त्यो काममा जस पाइँदैन वा मानिसलाई चिढ्याउनुपर्ने हुन्छ वा त्यसले तिनीहरूलाई आफ्नो प्रदर्शन गर्न दिँदैन वा तिनीहरूको ख्याति, प्राप्ति वा हैसियतलाई फाइदा गर्दैन भने तिनीहरू चासो देखाउँदैनन् र त्यो काम स्विकार्नेछैनन्, मानौँ यो कामको तिनीहरूसँग कुनै सम्बन्ध छैन र त्यो तिनीहरूले गर्नुपर्ने काम होइन। तिनीहरूलाई कठिनाइहरू आइपर्दा तिनीहरू ती समाधान गर्न मरे-काटे सत्यता खोज्दैनन्, झन् त्यसलाई समग्रतामा हेरेर मण्डलीको कामबारे सोच्ने त कुरै छाडौँ। उदाहरणका लागि परमेश्‍वरको घरको कामको दायराभित्र, कामको समग्र आवश्यकताको आधारमा, केही व्यक्तिहरूलाई स्थानान्तर गरिनुपर्ने हुन सक्छ। यदि मण्डलीबाट एकदुई जना मानिसलाई स्थानान्तर गरियो भने मण्डलीका अगुवाहरूले यस मामिलालाई सम्हाल्ने बुद्धिमानी तरिका के होला? तिनीहरू समग्र हितहरूबारे नभई आफ्‍नै मण्डलीको हितबारे मात्रै चिन्तित हुन्छन् भने र यदि ती मानिसलाई सरुवा गर्न बिलकुलै अनिच्छुक हुन्छन् भने के समस्या हुन्छ? किन मण्डली अगुवाका रूपमा तिनीहरूले परमेश्‍वरको घरका केन्द्रीकृत बन्दोबस्तहरू पालना गर्न सक्दैनन्? के त्यस्तो व्यक्तिले परमेश्‍वरका अभिप्रायहरूको ख्याल गर्छ? के उसले कामको समग्र परिदृश्यमा ध्यान दिन्छ? यदि तिनीहरूले परमेश्‍वरको घरको कामलाई समग्र रूपमा सोच्दैनन्, केवल आफ्‍नै मण्डलीका हितहरूबारे सोच्छन् भने के तिनीहरू अत्यन्तै स्वार्थी र दुष्ट हुँदैनन् र? मण्डली अगुवाहरू बिनासर्त परमेश्‍वरका सार्वभौमिकता र बन्दोबस्तहरूमा अनि परमेश्‍वरको घरका केन्द्रीय बन्दोबस्त र समन्वयमा समर्पित हुनुपर्छ। यो कुरा सत्यता सिद्धान्तअनुरूप हुन्छ। परमेश्‍वरको घरको कामले मागेमा व्यक्ति जोसुकै भए पनि हरेक व्यक्तिले परमेश्‍वरको घरका समन्वय र बन्दोबस्तहरूलाई मान्‍नुपर्छ, र कुनै पनि व्यक्तिगत अगुवा वा कामदारको स्वामित्वमा वा उसको निर्णयको अधीनमा भएजस्तै गरी उसको नियन्त्रणमा बस्‍नु हुँदैन। परमेश्‍वरका चुनिएका मानिसले परमेश्‍वरको घरका केन्द्रीय बन्दोबस्तहरूलाई पालना गर्नु पूर्णतया स्वाभाविक र जायज कुरा हो, र कुनै अगुवा वा कामदारले सिद्धान्तविपरीत आफूखुसी सरुवा नगरेसम्म यी बन्दोबस्तहरूलाई कसैले पनि उल्‍लङ्घन गर्न मिल्दैन, आफूखुसी सरुवा गरेको खण्डमा यो बन्दोबस्तलाई अवज्ञा गर्न सकिन्छ। यदि सिद्धान्तहरूबमोजिम सामान्य सरुवा गरिएको छ भने परमेश्‍वरका चुनिएका मानिस सबैले पालना गर्नुपर्छ, र कुनै पनि अगुवा वा कामदारसँग अरू कसैलाई नियन्त्रण गर्ने अधिकार वा कारण हुँदैन। के तिमीहरू यस्तो कुनै काम हुन्छ भनेर भन्छौ जुन परमेश्‍वरको घरको काम हुँदैन? के यस्तो कुनै काम हुन्छ जसमा परमेश्‍वरको राज्यको सुसमाचार फैलाउने काम सामेल हुँदैन? यो सबै परमेश्‍वरको घरको काम हो, प्रत्येक काम बराबर छ, र यहाँ “तेरो” र “मेरो” हुँदैन। यदि सरुवा सिद्धान्तहरूअनुरूप छ र मण्डलीको कामका मागहरूका आधारमा गरिएको हो भने यी मानिसको आवश्यकता जहाँ धेरै छ तिनीहरू त्यहीँ जानुपर्छ। तर यस प्रकारको परिस्थितिको सामना गर्दा ख्रीष्टविरोधीहरूको प्रतिक्रियाचाहिँ कस्तो हुन्छ त? तिनीहरू यी उचित मानिसहरूलाई आफ्‍नो नजिक राख्‍न विभिन्‍न निहुँ र बहाना बनाउँछन्, अनि तिनीहरू दुईजना साधारण मानिस मात्र उपलब्ध गराउँछन्, त्यसपछि कि त व्यस्तता छ भनेर वा काम गर्ने हातहरूको कमी छ, मानिसहरू भेट्टाउन गाह्रो छ भनेर, यदि यी दुईलाई सरुवा गरियो भने काम प्रभावित हुनेछ भन्दै तँ तिरै दबाब पारिदिने बहाना खोज्छन्। अनि उनीहरूले के गर्नुपर्छ भनी तँलाई सोध्छन् र तँलाई मानिसहरूलाई सरुवा गर्नुको मतलब तँ उनीहरूप्रति ऋणी भएको अर्थ लाग्छ भन्‍ने महसुस गराउँछन्। के दियाबलसहरू यस्तै प्रकारले काम गर्दैनन् र? गैरविश्‍वासीहरूले यसरी नै कामकुरा गर्छन्। मण्डलीमा सधैँ आफ्‍नै हितहरू रक्षा गर्न प्रयास गर्ने मानिसहरू—के ती असल मानिसहरू हुन्? के उनीहरू सिद्धान्तअनुसार काम गर्ने मानिसहरू हुन्? अवश्यै होइनन्। तिनीहरू गैरविश्‍वासीहरू र अविश्‍वासीहरू हुन्। अनि के यो स्वार्थी र दुष्ट कुरा होइन र? यदि कुनै ख्रीष्टविरोधीको अधीनमा रहेर काम गर्ने राम्रो क्षमता भएको व्यक्तिलाई अर्को कर्तव्य पूरा गर्न सरुवा गरियो भने ख्रीष्टविरोधीले आफ्‍नो हृदयमा हठी भएर यसलाई विरोध र इन्कार गर्छ—तिनीहरू कर्तव्य त्याग्न चाहन्छन् र तिनीहरूसँग अगुवा वा समूह प्रमुख भएर काम गर्ने कुनै जाँगर हुँदैन। यो कस्तो समस्या हो? मण्डलीका बन्दोबस्तहरूप्रति किन तिनीहरूमा कुनै आज्ञापालन हुँदैन? तिनीहरूले आफ्नो “दाहिने हात” को सरुवा हुँदा यसले तिनीहरूको कामको नतिजा र प्रगतिमा असर गर्छ, फलस्वरूप तिनीहरूको हैसियत र प्रतिष्ठामा असर पुग्‍नेछ, जसले गर्दा तिनीहरूले कामका नतिजाहरू सुनिश्‍चित गर्नका लागि आफूले अझै धेरै परिश्रम गर्न र कष्ट भोग्‍न बाध्य हुनुपर्छ भन्‍ने सोच्छन्—जुन तिनीहरूले अन्तिम विकल्पको रूपमा मात्र गर्न चाहने कुरा हो। तिनीहरूलाई आरामको बानी परेको हुन्छ, तिनीहरू अझै बढी परिश्रम गर्न वा कष्ट भोग्‍न चाहँदैनन्, त्यसैले तिनीहरू त्यस व्यक्तिलाई जान दिन चाहँदैनन्। यदि परमेश्‍वरको घरले स्थानान्तरलाई जोड दिन्छ भने तिनीहरूले धेरै गुनासो गर्छन् र तिनीहरूको आफ्नै कामसमेत त्याग्न चाहन्छन्। के यो स्वार्थी र दुष्ट कुरा होइन र? परमेश्‍वरका चुनिएका मानिसलाई परमेश्‍वरको घरले केन्द्रीय रूपमा अह्राउखटाउ गर्छ। यसको कुनै अगुवा, समूह प्रमुख वा व्यक्तिसँग कुनै सरोकार हुँदैन। सबैले सिद्धान्तअनुसार काम गर्नुपर्छ; यो परमेश्‍वरको घरको नियम हो। ख्रीष्टविरोधीहरू परमेश्‍वरको घरका सिद्धान्तहरूअनुसार व्यवहार गर्दैनन्, तिनीहरू आफ्‍नै हैसियत र हितहरूको खातिर निरन्तर षड्यन्‍त्र रच्छन्, आफ्नै शक्ति र हैसियतलाई दह्रिलो बनाउन असल क्षमता भएका दाजुभाइ-दिदीबहिनीहरूलाई आफ्नो सेवा गर्न लगाउँछन्। के यो स्वार्थी र दुष्ट होइन र? बाहिरबाट हेर्दा असल क्षमता भएका मानिसलाई आफ्नै साथमा राख्दा र परमेश्‍वरको घरलाई ती मानिसलाई सरुवा गर्न नदिँदा तिनीहरूले मण्डलीको कामको बारेमा सोचेर तिनीहरूलाई सरुवा हुन नदिएजस्तो देखिन्छ, तर वास्तवमा तिनीहरूले आफ्‍नै शक्ति र हैसियतको बारेमा मात्र सोचिरहेका हुन्छन्, मण्डलीको कामको बारेमा बिलकुलै सोचिरहेका हुँदैनन्। तिनीहरू आफूले मण्डलीको काम राम्रोसित नगर्ने, आफूलाई बर्खास्त गरिने र आफ्‍नो हैसियत गुम्ने हो कि भनी डराउने गर्छन्। ख्रीष्टविरोधीहरूले परमेश्‍वरको घरको बृहत् कामको बारेमा सोच्दैनन्, बरु आफ्‍नै हैसियतको बारेमा मात्रै सोच्छन्, परमेश्‍वरको घरका हितहरूमा पुग्‍ने क्षतिको बारेमा कुनै हिसाबकिताब नगरी आफ्‍नै हैसियत जोगाउँछन्, र मण्डलीको काममा हानि पुर्‍याउँदै आफ्‍नै हैसियत र हितहरूको रक्षा गर्छन्। यो स्वार्थी र दुष्ट हो। यस्तो परिस्थितिको सामना गर्दा व्यक्तिले कम्तिमा पनि आफ्नो अन्तस्करणले सोच्नुपर्छ: “यी मानिस सबै परमेश्‍वरको घरका हुन्, तिनीहरू मेरो व्यक्तिगत सम्पत्ति होइनन्। म पनि परमेश्‍वरको घरको सदस्य हुँ। परमेश्‍वरको घरलाई मानिसको सरूवा गर्नबाट रोक्‍ने मलाई के अधिकार छ र? मैले आफ्नै जिम्मेवारीको क्षेत्रभित्रको काममा मात्र ध्यान केन्द्रित गर्नुको सट्टा परमेश्‍वरको घरको समग्र हितलाई विचार गर्नुपर्छ।” विवेक र समझ हुने व्यक्तिहरूमा यस्ता विचारहरू पाइनुपर्छ र परमेश्‍वरमा विश्‍वास गर्नेहरूमा यस्तो समझ हुनुपर्छ। परमेश्‍वरको घर समग्र काममा सामेल हुन्छ अनि मण्डलीहरू आंशिक कामहरूमा सामेल हुन्छन्। त्यसकारण जब परमेश्‍वरको घरले मण्डलीलाई विशेष अनुरोध गर्छ, तब अगुवा र कामदारहरूका लागि सबैभन्दा महत्त्वपूर्ण कुरा भनेको परमेश्‍वरको घरका बन्दोबस्तहरूलाई पालना गर्नु हो। झूटा अगुवा र ख्रीष्टविरोधीहरूमा त्यस्तो विवेक र समझ हुँदैन। तिनीहरू सबै निकै स्वार्थी हुन्छन्, तिनीहरूले आफ्‍नै बारेमा मात्रै सोच्छन् र तिनीहरूले मण्डलीको कामको बारेमा सोच्दैनन्। तिनीहरूले आफ्नै आँखाअगाडि फाइदा हुने कुरा मात्रै सोच्छन्, तिनीहरूले परमेश्‍वरको घरको व्यापक कामबारे सोच्दैनन्, त्यसकारण तिनीहरू परमेश्‍वरको घरका बन्दोबस्तहरू पटक्कै पालना गर्दैनन्। तिनीहरू अत्यन्तै स्वार्थी र दुष्ट हुन्छन्! परमेश्‍वरको घरमा तिनीहरू निडर भई बाधक बन्‍छन् र अटेरी गर्ने दुस्साहससमेत गर्छन्, तिनीहरू मानवताको कमी भएका मानिस हुन्, तिनीहरू दुष्ट मानिसहरू हुन्। ख्रीष्टविरोधीहरू त्यस्तै प्रकारका मानिसहरू हुन्। तिनीहरू सधैँ मण्डलीको काम, दाजुभाइ-दिदीबहिनीहरूलाई र आफ्नै जिम्मेवारीको दायराभित्र पर्ने परमेश्‍वरको घरको सम्पत्तिलाई समेत तिनीहरूको आफ्नै निजी सम्पत्तिजस्तो व्यवहार गर्छन्। तिनीहरू यी कुराहरूलाई कसरी वितरण, स्थानान्तरण र प्रयोग गर्ने त्यो तिनीहरूकै तजबिजमा निर्भर हुन्छ र परमेश्‍वरको घरलाई हस्तक्षेप गर्न अनुमति दिइँदैन भन्‍ने विश्‍वास गर्छन्। एकपल्ट ती कुराहरू तिनीहरूको हातमा पुगेपछि यस्तो लाग्छ मानौँ ती शैतानको कब्जामा छन् र कसैलाई पनि ती कुराहरू छुने कुनै अनुमति हुँदैन। तिनीहरू ठूलाठालू र नाइके हुन्छन्, तिनीहरूको क्षेत्रमा जाने जोकोहीले सुशील र नम्र तरिकाले तिनीहरूको आदेश र प्रबन्धहरू पालन गर्नुपर्छ र तिनीहरूका भावहरूअनुसार चल्नुपर्छ। यो ख्रीष्टविरोधीहरूको चरित्रभित्रको स्वार्थीपन र दुष्टताको प्रकटीकरण हो। तिनीहरूले परमेश्‍वरको घरको कामप्रति कुनै विचार गर्दैनन्, सिद्धान्त अलिकति पनि पालन गर्दैनन् र केवल तिनीहरूको आफ्नै हित र हैसियतका बारेमा मात्र सोच्छन्—यी कुराहरू ख्रीष्टविरोधीहरूका स्वार्थीपन र दुष्टताका पहिचान हुन्।

अर्को परिस्थिति पनि छ। चाहे त्यो दाजुभाइ-दिदीबहिनीहरूले चढाएका पैसा होस् वा सामानहरू, सामान्य परिस्थितिहरूमा रकम जतिसुकै भए पनि त्यो परमेश्‍वरको घरलाई नै हस्तान्तरण गरिनुपर्छ। तर कतिपय ख्रीष्टविरोधीहरूले यस्तो गलत बुझाइ राख्छन् “दाजुभाइ-दिदीबहिनीहरूले हाम्रो मण्डलीमा चढाएको पैसा हाम्रो मण्डलीकै हुन्छ र त्यो हाम्रो मण्डलीलाई नै राख्न र प्रयोग गर्नका लागि हो। कसैसँग पनि हामीले त्यसलाई कसरी प्रयोग वा वितरण गर्छौँ भन्‍ने कुरामा हस्तक्षेप गर्ने अधिकार छैन र ती कुराहरू खोसेर लाने योग्यता निश्चय नै छैन।” त्यसैले यदि तैँले तिनीहरूलाई मण्डलीले भेटीस्वरूप कति प्राप्त गरेको छ भनेर सोधिस् भने तिनीहरू तैँले त्यो खोसेर पो लाने हो कि भनेर डराउनेछन् र तिनीहरूले तँलाई वास्तविक रकम बताउनेछैनन्। कतिपय मानिसलाई अचम्म लाग्ला “तिनीहरू त्यो खोसेर लगिने पो हो कि भनेर डराउँछन् भन्‍नुको मतलब के हो? के तिनीहरू आफैले त्यसलाई खर्च गर्न चाहन्छन्?” चाहन्छन् नै भन्‍ने छैन। तिनीहरूले सोच्छन्, “हाम्रो मण्डलीलाई पनि पैसा चाहिन्छ। यदि त्यो खोसेर लगियो भने हामीले कसरी आफ्नो काम गर्न सक्छौँ?” माथिसँग यी मामलाहरूका लागि सिद्धान्तहरू छन्, त्यसैले तैँले ती मामला सम्हाल्दा सिद्धान्तहरू किन पालना गर्दैनस्? उनीहरूले तेरा काममा प्रयोग गर्नका लागि पर्याप्त छुट्याएका हुन्छन् र बाँकी सबै परमेश्‍वरको घरले एकरूपताका साथ प्रबन्ध गर्छ। यी स्रोतसाधनहरू मण्डली अगुवाका निजी सम्पत्ति होइनन्; ती त परमेश्‍वरको घरका हुन्। तर आफ्ना महत्त्वाकाङ्क्षा र चाहनाहरू पूरा गर्नका निम्ति र आफ्नै कामका खातिर अनि आफ्नो प्रभावको दायराभित्रका स्रोतसाधनहरू सुनिश्चित गर्नका लागि कतिपय ख्रीष्टविरोधीहरूले यी चिजहरू आफैसँग राख्छन् र आफ्नै ठानेर हडप्छन् र अरू कसैलाई ती प्रयोग गर्न दिँदैनन्। के यो स्वार्थीपन र दुष्टताको प्रकटीकरण होइन र? यो पनि ख्रीष्टविरोधीहरूको चरित्रको एउटा खाँटी र निश्चित प्रकटीकरण हो।

यी ख्रीष्टविरोधीहरू खराब र दुष्ट, कुरूप, खल, नीच र तुच्छ हुन्छन्। तिनीहरूबारे कुरा गर्नु नै घिनलाग्दो र रिसउठ्दो हुन्छ। तिनीहरू बाहिरबाट मानवझैँ देखिएलान् र तिनीहरूले मिठो बोली बोल्लान्, तिनीहरू हर प्रकारका धर्मसिद्धान्त बुझेर त्यसमा निपुण बनेजस्तो देखिन्छन्, तर तिनीहरूले कार्य गर्नेबित्तिकै तिनीहरूको कुरूप र दुष्ट मानवता खुलासा हुन्छ, जुन विकर्षक हुन्छ। हरेक ख्रीष्टविरोधीको चरित्रमा यी कुरूप र दुष्ट गुणहरू हुने भएकाले तिनीहरूले यस्ता दुष्ट कार्यहरू गर्न सक्छन्। त्यही कारणले तिनीहरूलाई ख्रीष्टविरोधी भनिएको हो। के यो तर्कले अर्थ राख्छ? (राख्छ।) अर्को शब्दमा भन्दा तिनीहरूको चरित्रमा ती क्रूर र दुष्ट स्वभावहरू हुनुले नै तिनीहरूलाई ख्रीष्टविरोधीहरूका दुष्ट कार्यहरू गर्ने तुल्याउँछ र यसरी तिनीहरू त्यो रूपमा चित्रण हुन्छन्। कुरा त्यही नै हो। यदि कुनै व्यक्ति ख्रीष्टविरोधी हो भने के उसको मानवतालाई दयालु, सोझो, इमानदार र सच्चा भनेर व्याख्या गर्दा सही हुनेथ्यो? पक्कै हुनेथिएन। यदि कुनै व्यक्तिमा झुट बोल्ने बानी छ भने उसमा ख्रीष्टविरोधीको गुण छ। यदि कोही कपटी र निर्दयी छ भने उसमा पनि ख्रीष्टविरोधीको गुण हुन्छ। यदि कुनै व्यक्ति स्वार्थी र दुष्ट छ, व्यक्तिगत लाभले मात्र हाँकिएको छ, खराब कामहरू गर्दै छाडा दौडन्छ र लाजसरम पचाउँछ भने ऊ दुष्ट व्यक्ति हो। यदि यस्तो दुष्ट व्यक्ति शक्तिमा पुग्यो भने ऊ ख्रीष्टविरोधी बन्छ।

ङ. शक्तिशालीसँग लपक्क टाँसिने र कमजोरलाई दमन गर्ने

ख्रीष्टविरोधीहरूको मानवतामा घिनलाग्दो र घृणित कुरा पनि हुन्छ—त्यो हो, तिनीहरू शक्तिशालीसँग लपक्क टाँसिन्छन् र कमजोरलाई दमन गर्छन्। यदि मण्डलीमा वा संसारमा निश्चित प्रतिष्ठित व्यक्तित्वहरू वा शक्ति वा हैसियत भएका मानिस छन् भने उनीहरू जोसुकै भए पनि ख्रीष्टविरोधीहरूले आफ्ना हृदयमा उनीहरूप्रति अनन्त ईर्ष्या र प्रशंसा बोक्छन्, साथै तिनीहरूको चापलुसी समेत गर्छन्। जब तिनीहरू इसाई जगतमा विश्‍वास गर्छन्, तिनीहरूले निश्चित शीर्षस्थ राजनीतिज्ञहरू विश्‍वासी भएको दाबी गर्छन्, जब तिनीहरूले आखिरी दिनहरूमा परमेश्‍वरको यो चरणको काम स्विकार्छन्, तिनीहरू नामी सम्प्रदायहरूका केही पाष्टरहरूले पनि यो कुरा स्विकारेका छन् भनेर भन्छन्। तिनीहरूले जे गरे पनि त्यसलाई सधैँ प्रभावशाली शीर्षक दिन्छन्, तिनीहरूले सधैँ सेलिब्रेटीहरूको श्रद्धा र अनुकरण गर्छन्, अनि तिनीहरू कम्तीमा कुनै प्रतिष्ठित व्यक्तित्व वा हैसियत भएको व्यक्तिसँग लपक्क टाँसिन पाएपछि मात्र सन्तुष्ट महसुस गर्छन्। जब हैसियत भएका मानिसको कुरा आउँछ, चाहे तिनीहरू असल होऊन् वा खराब, ख्रीष्टविरोधीहरू अथक रूपमा आफूलाई कृपापात्र तुल्याउँछन् र उनीहरूको चापलुसी र खुसामद गर्छन्। तिनीहरू उनीहरूलाई चिया ल्याइदिन र उनीहरूको शौच-टोकरी सफा गर्नसमेत इच्छुक हुन्छन्। अर्कोतिर हैसियत नभएकाहरूसित व्यवहार गर्दा यी व्यक्तिहरू जति नै सोझो, इमानदार र दयालु भए पनि ख्रीष्टविरोधीहरू मौका पाउने बित्तिकै उनीहरूलाई हेप्ने र कुल्चीमिल्ची गर्छन्। तिनीहरू प्रायः फलानो-फलानो व्यक्ति समाजको व्यावसायिक कार्यकारी हो, फलानो-फलानो व्यक्तिको बुबा धनी छ, फलानो-फलानो व्यक्तिसँग यति पैसा छ, फलानो-फलानो व्यक्तिको परिवार वा कम्पनी यति ठूलो छ भनेर रबाफ देखाउँछन् र समाजमा उनीहरूको ख्यातिलाई जोड दिन्छन्। मण्डलीमा रहेका झूटा अगुवा र ख्रीष्टविरोधीहरूका सम्बन्धमा भन्‍नुपर्दा तिनीहरूले जस्तोसुकै दुष्ट कार्यहरू गरे पनि ख्रीष्टविरोधीहरूले कहिल्यै तिनीहरूको रिपोर्ट गर्ने, खुलासा गर्ने वा तिनीहरूलाई खुट्ट्याउने गर्दैनन्। बरु तिनीहरूको पछिपछि लाग्छन् र आफूलाई जे गर्न भनियो त्यही गर्छन्। तिनीहरू आफूले जुन तहका अगुवालाई पछ्याउँछन् उसैको अनुयायी, पैदल सैनिक र दास-दासी बन्छन्। शक्ति, प्रभाव, सम्पत्ति र हैसियत भएकाहरूसँग व्यवहार गर्दा तिनीहरू अत्यन्तै अधीनस्थ, विनम्र र अनाडी देखिन्छन्। तिनीहरू अत्यन्तै आज्ञाकारी र समर्पणकारी हुन्छन्, ती मानिसहरूले भनेको सबै कुरामा टाउको हल्लाएर सहमति जनाउँछन् र त्यसको पालन गर्छन्। तर हैसियतबिनाका साधारण मानिसहरूसित व्यवहार गर्दा तिनीहरूले फरक शैली अपनाउँछन्, रोबदार बोल्ने शैली प्रयोग गरेर मानिसलाई दबाउन खोज्छन्, श्रेष्ठ हुन चाहन्छन्, मानौँ तिनीहरू अजेय, अरू सबैभन्दा बलिया र उच्च छन्, जसले गर्दा तिनीहरूमा भएका कुनै पनि समस्या, त्रुटि वा कमजोरीहरू खुट्ट्याउन कठिन हुन्छ। यो कस्तो चरित्र हो? के यो कुरा र कपटी, निर्मम हुनु अनि लाजसरम पचेको हुनुबीच कुनै सम्बन्ध छ? (हो, छ।) शक्तिशालीसँग लपक्क टाँसिने र कमजोरलाई दमन गर्ने—के ख्रीष्टविरोधीहरूको मानवताको कुरूप र दुष्ट पक्ष यही होइन र? के तिमीहरूलाई त्यस्तो मानवता भएका मानिस सोझा हुन्छन् जस्तो लाग्छ? (लाग्दैन।) के तिनीहरूले हैसियत र शक्ति भएकाहरूलाई भन्‍ने कुराहरू सत्य हुन्छन्? के तिनीहरूले कमजोरहरूलाई भन्‍ने कुराहरू सत्य हुन्छन्? (ती कुनै पनि सत्य हुँदैनन्।) त्यसकारण झुट बोल्ने बानीसँग यस विषयवस्तुको केही सम्बन्ध छ। यस विषयवस्तुलाई मूल्याङ्कन गर्दा ख्रीष्टविरोधीहरूको चरित्र हदैसम्म घृणायोग्य हुन्छ र तिनीहरूसँग दुई पूर्णतया फरक मुहारहरू हुन्छन्। यस्तो व्यक्तिका लागि एउटा उपनाम छ—“छेपारो।” तिनीहरूले मानिसहरूलाई कहिल्यै पनि सत्यता सिद्धान्तहरू, मानवता वा ती मानिसहरूले परमेश्‍वरका घरमा सत्यता पछ्याइरहेका छन् कि छैनन् भन्‍ने आधारमा व्यवहार गर्दैनन्। बरु तिनीहरूले मानिसहरूलाई उनीहरूका हैसियत र प्रभावका आधारमा मात्र फरक-फरक व्यवहार गर्छन्। हैसियत र क्षमता भएका मानिससँग व्यवहार गर्दा तिनीहरू हदैसम्म गएर आफूलाई कृपापात्र तुल्याउँछन्, उनीहरूको चापलुसी गर्छन् र नजिकिन्छन्। तिनीहरूलाई यी मानिसहरूले कुटे पनि वा गाली नै गरे पनि तिनीहरूले कुनै गुनासोबिना त्यसलाई इच्छुक भई सहन्छन्। तिनीहरू आफ्नै उपयोगहीनता निरन्तर रूपमा स्विकार्छन् र दास बन्छन्, तैपनि भित्री रूपमा तिनीहरूले साँच्चिकै जे सोच्छन् त्यो तिनीहरूको बाहिरी व्यवहारभन्दा पूर्ण रूपमा फरक हुन्छ। यदि हैसियत र प्रतिष्ठा भएको कसैले बोलेमा त्यो सत्यतासँग पूर्ण रूपमा असम्बन्धित शैतानको कुनै भ्रम वा विधर्म नै भए पनि तिनीहरूले त्यो सुन्‍नेछन्, टाउको हल्लाएर सहमति जनाउनेछन् र सतही रूपमा स्विकार्नेछन्। अर्कोतिर यदि कसैसित सामर्थ्य वा हैसियत छैन भने उसका शब्दहरू जति नै सही भए पनि ख्रीष्टविरोधीहरूले तिनलाई बेवास्ता गर्नेछन् र हेयको दृष्टिले हेर्नेछन्। उसले भनेको कुरा सिद्धान्तहरू र सत्यतासित मिले पनि तिनीहरूले त्यो सुन्‍नेछैनन्, बरु उसको खण्डन गर्नेछन्, उसलाई गिज्याउनेछन् र गिल्ला गर्नेछन्। यो ख्रीष्टविरोधीहरूको चरित्रमा भेटिने अर्को विशेषता हो। आफूलाई आचरणमा ढाल्ने र संसारसँग व्यवहार गर्ने तिनीहरूका तरिका र सिद्धान्तहरू मूल्याङ्कन गर्दा यी व्यक्तिहरूलाई निश्चय नै विवादरहित रूपमा अविश्‍वासी भनेर चित्रण गर्न सकिन्छ। तिनीहरूको चरित्रका प्रकटीकरणहरू निकृष्ट, घिनलाग्दा र नीच हुन्छन्।

शक्तिशालीसँग लपक्क टाँसिने र कमजोरलाई दमन गर्ने व्यवहार ख्रीष्टविरोधीहरूजस्ता मानिसहरूको सामाजिक अन्तरक्रियाको एउटा खाँटी विधि हो। तिनीहरू गैरविश्‍वासीहरूसँग जमेर कुरा गर्छन् र निकटता देखाउँछन्, तर दाजुभाइ-दिदीबहिनीहरूलाई देख्ने बित्तिकै तिनीहरूसँग भन्‍ने कुरा नै हुँदैन र कुनै साझा भाषा हुँदैन। यी ख्रीष्टविरोधीहरू हुन्। परमेश्‍वरमाथिको आस्था, कर्तव्य निर्वाह, जीवन प्रवेश वा स्वभाव परिवर्तनहरूसँग सम्बन्धित मामलाहरू छलफल गर्दा तिनीहरूसँग भन्‍ने कुरा पनि हुँदैन र तिनीहरूलाई रुचि पनि हुँदैन। तर विशेषगरी सम्पत्ति र प्रभाव भएका गैरविश्‍वासीहरू, राजनीतिक व्यक्तित्व, समाजका कुलीन वर्ग, सङ्गीत र चलचित्रका प्रतिष्ठित व्यक्तित्वहरू, सामाजिक प्रचलनहरू, साथै भोजन र मनोरञ्जनसँग सम्बन्धित मामलाहरूबारे कुरा गर्दा तिनीहरू अत्यन्तै बोलक्कड हुन्छन् र तिनीहरूलाई रोक्नै सकिँदैन। तिनीहरू त्यस्तो जीवन र सामाजिक हैसियतको अत्यन्तै तृष्णा गर्छन् भन्‍ने देखिन्छ। यस्ता व्यक्तिहरूले परमेश्‍वरमा विश्‍वास गर्ने भए पनि त्यो तिनीहरूका आफ्नै कठिनाइहरू र गोप्य अभिप्रायहरू अनि उद्देश्यहरूका कारणले गर्दा मात्रै हो। तिनीहरू आशिष्‌का लागि मात्र परमेश्‍वरमा विश्‍वास गर्छन् र परमेश्‍वरमा विश्‍वास गरिसकेपछि पनि तिनीहरूले त्यस्ता कुराहरू छोड्न सक्दैनन्। त्यसकारण भोजन र मनोरञ्जनका मामलाहरू छलफल गर्दा तिनीहरू निकै उत्साहित हुन्छन्। दाजुभाइ-दिदीबहिनीहरूसँग कुरा गर्दा कथा अर्कै हुन्छ। हृदय र आत्माको गहिराइदेखि तिनीहरू ती मानिसहरूलाई हेयको दृष्टिले हेर्छन् जो परमेश्‍वरमा विश्‍वास गर्छन्, जो सत्यता पछ्याउँछन् र जो इमानदार र सोझा छन्। तिनीहरू त्यस्ता व्यक्तिविरुद्ध विभेद गर्छन् र उनीहरूलाई हेला गर्छन्। ख्रीष्टविरोधीहरूले मण्डलीमा अगुवाहरू देख्दा यस्तो सोच्छन्, “तिनीहरू अगुवाजस्ता नै देखिँदैनन्; तिनीहरू अधिकारीहरूसँग बिलकुलै मिल्दोजुल्दो छैनन्। सांसारिक अधिकारीहरूको तुलनामा तिनीहरू अत्यन्तै निकृष्ट छन्, तिनीहरूको आचरण र शैलीमा कमी छ!” यदि तिनीहरूले केही अगुवाहरूले उच्च तहको शिक्षा हासिल गरेका छैनन् भन्‍ने थाहा पाएमा तिनीहरूले हृदयमा उनीहरूविरुद्ध विभेद गर्छन्। मलाई देख्दा तिनीहरूलाई कस्तो महसुस हुन्छ जस्तो तिमीहरूलाई लाग्छ? एकै नजरमा तिनीहरूले सोच्छन्, “ख्रीष्ट, देहधारी ईश्वर उच्च शिक्षाबिना कोही पनि होइन, जो खासै अग्लो छैन, जसको रूपरङ्ग साधारण छ, जसमा आभा छैन र जसको पहिरन सामान्य छ। सबैले ऊसँग सत्यता छ भन्छन्; ध्यान दिन लायक कुरा यही मात्र हो र उसमा अरू केही प्रशंसाजनक कुरा छैन। हेर त, ती शक्तिशाली मानिसहरूले समाजमा कस्ता पहिरन लगाउँछन्! तिम्रा कपडा र जुत्ता कुन ब्रान्डका हुन्? तिम्रो कपालको ढाँचा के हो? के तिमीले कुनै चर्चित सैलुनमा कपाल कटायौ? एकपटक कपाल काट्दा कति मूल्य पर्‍यो?” म भन्छु, “म कपाल काट्नमा एक सुका पनि खर्च गर्दिनँ; म घरमा आफै काट्छु।” तिनीहरूले भन्छन्, “के तिमी सौन्दर्य उपचार गराउँछौ? के तिमी होटेलमा बस्छौ? कति तारे होटेलमा बस्छौ? के तिमीले कहिल्यै विलासी समुद्री-जहाज चढेका छौ?” म भन्छु, “मलाई यी कुराहरूका बारेमा थाहा छैन।” तिनीहरूले भन्छन्, “त्यसोभए तिमी त अत्यन्तै अज्ञानी रहेछौ। पहिचान र हैसियत यति शिष्ट हुँदा पनि किन तिमीलाई संसारका यी विलासी र उच्चस्तरीय कुराहरूको ज्ञान वा बुझाइ छैन? तिम्रा परिस्थिति अनुसार तिमी आफैले यो कुराको केही अनुभव लिनुपर्छ। कम्तीमा पनि तिमी कुनै उच्चस्तरीय ब्युटी सैलुनमा जानुपर्छ, कुनै पाँचतारे होटेलमा बस्नुपर्छ र कुनै विलासी समुद्री जहाज चढ्नुपर्छ। कम्तीमा पनि जहाज चढ्दा तिमी पहिलो श्रेणीमा बस्नुपर्छ।” तिनीहरूले मलाई देख्दा हेला गर्छन्, तर तिनीहरू एउटा कुरा स्विकार्न बाध्य हुन्छन्, त्यो हो, “तिमीले भेलाहरूमा भनेको कुनै पनि कुरा मैले यसअघि कहिल्यै सुनेको छैनँ: मैले तिमीले भनेको कुरा सुन्नैपर्छ।” तर भेला सकिएपछि तिनीहरूले मलाई चिन्नै छोड्छन्। ठ्याक्कै ब्वाँसोजस्तै: तैँले त्यसलाई खाना दिएपछि त्यसले फनक्क फर्केर तँलाई नै टोक्छ। ब्वाँसोको प्रकृति नै त्यही हो। जब ख्रीष्टविरोधीहरूले पैसा र प्रभाव नभएका ती साधारण दाजुभाइ-दिदीबहिनीहरूलाई देख्छन्, जो केवल सत्यतालाई प्रेम गर्छन् र त्यसलाई पछ्याउन सक्षम हुन्छन्, जो इच्छुक भई आफ्ना कर्तव्यहरू निर्वाह गर्छन्, तब तिनीहरूले उनीहरूलाई तिरस्कार र बहिष्कार गर्छन्। जब तिनीहरूले ख्रीष्टलाई हेर्छन् र एक साधारण व्यक्ति देख्छन्, जो हुलिया, रूपरङ्ग, आचरण जस्ता हरेक हिसाबमा सादा र साधारण व्यक्ति हुन्छ, तब के तिनीहरूले आफ्ना भित्री स्वभाव र दृष्टिकोण तुरुन्तै बदल्न सक्छन्? (अहँ, सक्दैनन्।) कामकुराहरूप्रति तिनीहरूको मनोवृत्ति तिनीहरूको चरित्रमा आधारित हुन्छ। सामान्य मानवताको कमी हुँदा तिनीहरूको ख्रीष्टप्रतिको मनोवृत्ति निस्सन्देह रूपमा कुनै साधारण व्यक्तिप्रतिको मनोवृत्ति जस्तै हुन्छ। त्यसमा अलिकति पनि सम्मान हुँदैन; यो तिनीहरूको सार र चरित्रद्वारा निर्धारित हुन्छ। ख्रीष्टविरोधीको मानवताको यस पक्षको प्रकटीकरण अरू पक्षहरूमा जत्तिकै घिनलाग्दो र घृणास्पद हुन्छ।

हामीले भर्खरै सङ्गति गरेका ख्रीष्टविरोधीको चरित्रमा रहेका विभिन्‍न विशेषताहरूले एक-एक गरेर तिनीहरूको चरित्रको असलपन वा खराबपन, उत्कृष्टता वा निकृष्टतालाई प्रकट गर्न सक्छन्। झुट बोल्ने बानी भएको व्यक्तिको चरित्र उत्कृष्ट हुन्छ कि निकृष्ट? (निकृष्ट।) स्वार्थी र दुष्ट व्यक्तिको मानवता असल हुन्छ कि खराब? (खराब।) लाजसरम पचेको व्यक्तिको मानवता असल हुन्छ कि खराब? (खराब।) कपटी र निर्मम व्यक्तिको चरित्र उत्कृष्ट हुन्छ कि निकृष्ट? (निकृष्ट।) शक्तिशालीसँग लपक्क टाँसिन र कमजोरलाई दमन गर्न मात्र जान्‍ने, अनि त्यस्ता सिद्धान्तहरू मात्र पालना गर्ने व्यक्तिको चरित्र कस्तो हुन्छ? (घृणायोग्य।) त्यस्ता व्यक्ति हदैसम्म घृणायोग्य हुन्छन्, सामान्य मानवता नभएको मात्र नभई तिनीहरू मानव नै होइनन्—तिनीहरू सबैभन्दा दुष्ट हुन्, दियाबलस हुन् भन्दा पनि सही हुन्छ। जसमा अलिकति पनि विवेक र समझ हुँदैन, ऊ दियाबलस हो, मानव होइन।

च. भौतिक वस्तुहरूप्रति सामान्य मानिसहरूले भन्दा धेरै चाहना राख्ने

ख्रीष्टविरोधीहरूको मानवतामा अर्को प्रकटीकरण पनि छ: तिनीहरू भौतिक वस्तुहरूप्रति सामान्य मानिसहरूले भन्दा धेरै चाहना राख्छन्। भन्‍नुको मतलब भौतिक वस्तुहरूप्रति तिनीहरूको चाहना र माग अत्यन्तै ठूलो छ—त्यो असीमित छ। तिनीहरू विलासी जीवनशैलीको आकाङ्क्षाहरूले भरिएका हुन्छन् र तिनीहरूको लोभको तृप्ति कहिल्यै हुँदैन। कतिपयले भन्लान्: “अधिकांश ख्रीष्टविरोधीहरूमा यो प्रकटीकरण हुँदैन।” यो नहुनुको अर्थ तिनीहरूको मानवतामा यो कुरा छैन भन्‍ने होइन। त्यस्ता मानिसहरूले एकपटक हैसियत प्राप्त गरेपछि के खाने, कस्तो पहिरन लगाउने र कस्तो देखिने भन्‍नेबारे तिनीहरूका सिद्धान्तहरू के-के हुन्छन्? आफूसँग हैसियत हुने बित्तिकै तिनीहरूलाई आफ्नै तरिकाले चल्नैपर्ने हुन्छ, तिनीहरूले अवसरहरू फेला पार्छन्, तिनीहरूका निश्चित सर्तहरू हुन्छन् र तिनीहरूको जीवन फरक हुन्छ। तिनीहरूले खानेकुरामा धेरै ध्यान दिन थाल्छन्, देखावट र विलासीतामा जोड दिन्छन्। तिनीहरू ब्रान्डेड वस्त्र लगाउने र सामानहरू प्रयोग गर्ने अड्डी कस्छन्, तिनीहरू बस्ने घर र चढ्ने गाडी उच्चस्तरीय र विलासी नै हुनुपर्छ। तिनीहरूले कामकाजको वाहन किन्दा पनि त्यसमा विलासी सामान जोडिएको हुनुपर्छ। कतिपयले सोध्लान्: “यदि तिनीहरूसँग पैसा छैन भने किन यस्ता वस्तुहरूमा जोड दिन्छन्?” तिनीहरूसँग पैसा छैन भन्दैमा त्यस्ता वस्तुहरू पछ्याउँदैनन् र तिनीहरूको मानवतामा यो चाहना हुँदैन भन्‍ने होइन। त्यसकारण ख्रीष्टविरोधीहरूले एकपटक परमेश्‍वरको घरका भेटीहरूमाथि पकड पाएपछि तिनीहरूले जथाभाबी तिनलाई फजुल रूपमा उडाउँछन्। तिनीहरू सबथोक किन्‍न र त्यसको आनन्द लिन चाहन्छन्, यतिसम्म कि तिनीहरू निर्लज्ज बन्छन् र तिनीहरूलाई नियन्त्रणमा राख्नै गाह्रो हुन्छ। तिनीहरूलाई सुनले लेपन गरिएको कपमा उच्च गुणस्तरीय चिया पिउनुपर्छ, तिनीहरूको खाना भव्य भोज हुनैपर्छ, तिनीहरू विशेष स्तरको जिनसेंग मात्र खान अड्डी कस्छन्, सधैँ नयाँ मोडेलका विश्‍व-स्तरीय ब्रान्डका कम्प्युटर र फोन मात्र प्रयोग गर्छन्। तिनीहरू हजारौँ रुपैयाँ पर्ने चस्मा लगाउँछन्, कपाल मिलाउन सयौँ रुपैयाँ खर्च गर्छन्, मसाज र साउनाका लागि हजार वा त्योभन्दा बढी मूल्य तिर्छन्। छोटकरीमा भन्दा तिनीहरू सबथोक उच्च-गुणस्तरीय र ब्रान्डेड माग गर्छन्, प्रतिष्ठित व्यक्तित्व र शक्तिशाली मानिसहरूले आनन्द लिने वस्तुहरूको आनन्द लिन चाहन्छन्। ख्रीष्टविरोधीहरूसँग एकपटक हैसियत भएपछि यी सारा कुरूप चिजहरू स्पष्ट हुन्छन्। भेलाहरूमा यदि तीनदेखि पाँचजना मानिसहरूले मात्र तिनीहरूको प्रवचन सुनेमा तिनीहरूलाई त्यो अपर्याप्त लाग्छ र तिनीहरू तीन-सयदेखि पाँच-सय मानिसहरू हुनुपर्ने अड्डी कस्छन्। जब अरूले बाह्य परिस्थितिहरू प्रतिकूल भएका कारण तीनदेखि पाँच जना मानिसहरू भेला हुनु राम्रै हो भन्छन्, तब तिनीहरू प्रतिवाद गर्छन्: “यस्तो त हुँदैन—मेरो प्रवचन सुन्‍ने मानिसहरू किन यति थोरै छन्? यो मैले समय दिन लायक छैन। हामीले एउटा भव्य मण्डली भवन किन्‍नुपर्छ जसले अलि गरिमामय प्रवचनका लागि दसौँ हजार मानिसहरू अटाउन सकोस्।” के तिनीहरू काल खोजिरहेका छैनन् र? ख्रीष्टविरोधीहरूले गर्ने कामकुरा यस्तै हुन्छ। के तिनीहरू लाजसरम पचेका पनि भइरहेका छैनन् र? तिनीहरूमा विलासी जीवन र भौतिक वस्तुहरूप्रति अत्यन्तै अनियन्त्रित चाहना र रुचि हुन्छ, जुन ख्रीष्टविरोधीहरूको चरित्रको अर्को विशेषता हो। कसैले मिठो खाना, विलासी गाडी, ब्रान्डेड कपडा, अनि उच्च-स्तरीय र महँगो वस्तुहरू उल्लेख गर्ने बित्तिकै तिनीहरूका आँखा चम्किन्छन् र लोभले हरिया बन्छन्, साथै तिनीहरूका चाहनाहरू सतहमा आउँछन्। यो चाहना कसरी पैदा हुन्छ? यो निस्सन्देह तिनीहरूको भूतिया प्रकृतिको प्रकाश हो। कतिपय ख्रीष्टविरोधीहरूमा पैसाको अभाव हुन सक्छ, उच्च-स्तरीय गहना वा दुई-तीन क्यारेटको हिराको औँठी लगाएको व्यक्ति देख्दा तिनीहरूको आँखा चम्किन्छ र तिनीहरूले यसो सोच्छन्, “यदि मैले परमेश्‍वरमा विश्‍वास नगरेको भए मैले पाँच क्यारेटको लाउन सक्थेँ।” तिनीहरूले आफूसँग एक क्यारेटको औँठीसमेत नभएको तथ्यबारे सोच-विचार गर्छन्, अनि दुःखी हुन्छन् र तिनीहरू परमेश्‍वरमा विश्‍वास गर्नु सार्थक छैन भनेर सोच्न थाल्छन्। तैपनि थप सोच-विचार गरेपछि तिनीहरूले यसो सोच्छन्, “मैले परमेश्‍वरमा आस्था राखेकाले भविष्यमा ठूला आशिष्‌हरू प्राप्त गर्नेछु। म पाँच-सय क्यारेटको हिरा लिएर टाउकोमा पहिरिन सक्छु।” के तिनीहरूमा चाहनाहरू छैनन् र? टिभीमा धनी व्यक्तिहरू डिजाइनर कपडा लगाएर र समुद्रमा विलासी जहाजमा तैरिरहेको देख्दा तिनीहरूलाई त्यो अत्यन्तै आनन्दमयी, मनोरम, प्रतिष्ठित र डाहलाग्दो लाग्छ। तिनीहरूले र्‍याल चुहाउँछन् र यसो भन्छन्, “म कहिले त्यस्तो व्यक्ति अर्थात् मानिसहरूमाझको अतिमानुष बन्‍न सक्छु होला? मैले कहिले यस्तो जीवनको आनन्द लिन सक्ने होला?” तिनीहरू त्यो कुरा बारम्बार हेर्छन् र अन्त्यमा परमेश्‍वरमा विश्‍वास गर्नु भनेको साँच्चिकै अरोचक हुन्छ भन्‍ने सोचाइमा पुग्छन्। तर त्यसपछि तिनीहरूले फेरि एकपटक चिन्तन गर्छन् र सोच्छन्, “मैले यसरी सोच्न मिल्दैन। म किन परमेश्‍वरमा विश्‍वास गर्छु? ‘अब्बल मानिस हुनका लागि ठूला कठिनाइहरू सहनुपर्छ।’ भविष्यमा मेरो जीवन तिनीहरूको भन्दा धेरै राम्रो हुनेछ। तिनीहरू विलासी समुद्री-जहाजमा घुम्छन्, तर म कुनै विलासी हवाइ-जहाज वा विलासी उडन तस्तरीमा उड्नेछु—म चन्द्रमामा जानेछु!” के यी सोचहरू अलिकति पनि व्यावहारिक छन् त? के ती सामान्य मानवतासँग मिल्छन्? (अहँ, मिल्दैनन्।) यो ख्रीष्टविरोधीहरूको मानवतामा हुने अर्को तत्त्व हो—भौतिक वस्तुहरू र विलासी जीवनशैलीप्रतिको अत्यन्तै अनियन्त्रित चाहना हो। तिनीहरूले एकपटक यी कुराहरू पाएपछि तिनीहरू अतृप्त रूपमा लोभी बन्छन्, अत्यन्तै लोभी नजर र प्रकृति देखाउँछन् र यी चिजहरू सदाका लागि आफूसँग होस् भन्‍ने चाहन्छन्। ख्रीष्टविरोधीहरूको मानवतामा तिनीहरूले शक्तिशालीलाई ईर्ष्या गर्ने कुरा मात्र पर्दैन; तिनीहरू भौतिक वस्तुहरू र उच्च गुणस्तरीय जीवनको चाहना पनि राख्छन्। सामान्य मानवतामा जीवन र भौतिक वस्तुहरूप्रति आवश्यकताहरूको यथोचित दायरा हुन्छ: तिनीहरूको दैनिक आवश्यकताहरू, काम र जियाइ परिवेशका आवश्यकताका साथै शारीरिक आवश्यकताहरू पनि हुन्छन्। यी आवश्यकताहरू पूरा भएमा त्यो नै काफी हुन्छ, आफ्नो क्षमता र आर्थिक अवस्थाका आधारमा तिनलाई समायोजन गर्नु केही हदसम्म सामान्य मानिन्छ। तर ख्रीष्टविरोधीहरूको भौतिक वस्तुहरूप्रतिको आवश्यकता र लिप्तता असामान्य र कहिल्यै तृप्त नहुने प्रकारको हुन्छ। कतिपय ख्रीष्टविरोधीहरू विशेषगरी उच्च गुणस्तरीय जीवन पछ्याउँछन्—जब तिनीहरू कुनै अतिथि सत्कारक परिवारमा बस्छन् र त्यहाँको खानामा सबै सामान्य परिकार मात्र हुन्छन्, तब तिनीहरू अलि झर्को मान्छन्। यसका साथै यदि त्यस परिवारका मानिसले सत्यता पछ्याइरहेका छन्, अलिक इमानदार छन्, तिनीहरूलाई मक्ख पार्दैनन्, खुसामद गर्दैनन् वा तिनीहरूले सुन्‍न चाहेको कुरा भन्दैनन् भने तिनीहरूलाई त्यो कुरा झनै दिक्क लाग्छ र तिनीहरूले सोच्छन्, “मैले कहाँचाहिँ राम्रो खाना खान र ठूलो घरमा बस्न पाउँछु? बस्ने व्यवस्था कसकोमा राम्रो छ? कोसँग गाडी छ र कसले मलाई ठाउँ-ठाउँमा लान र त्यहाँबाट ल्याउन सक्छ ताकि मैले हिँड्न नपरोस्?” तिनीहरू सधैँ यस्ता मामलाहरूको चासो लिइरहेका हुन्छन्। के तिमीहरूका वरिपरि यस्ता मानिसहरू छन्? के तिमीहरू यस्ता व्यक्ति हौ? (यी कुराहरू हाम्रो मानवतामा पनि छन्।) त्यसोभए के तिमीहरूले तिनलाई नियन्त्रणमा राख्न सक्छौ? आराम भोग गर्नु भनेको अतृप्त लोभ जस्तो होइन; आफ्नो कर्तव्य निर्वाहलाई असर नगरी यसलाई संयममा राख्नुपर्छ। यो सामान्य भ्रष्ट मानिसहरूमा हुने मानवता हो। तर ख्रीष्टविरोधीहरूले संयम अभ्यास गर्दैनन्; तिनीहरू अतृप्त र अत्यन्तै लोभ गर्ने बानी भएका हुन्छन्। यस प्रकटीकरणका सम्बन्धमा के तिमीहरूलाई अरू केही थप्नु छ? (परमेश्‍वर, मैले यसअघि एउटा ख्रीष्टविरोधी देखेको छु। त्यसबखत एक जना दिदीले उसलाई दशवटा भन्दा बढी ज्याकेट किनिदिएकी थिइन्, ती सबै चर्चित ब्रान्डका थिए, त्यस ख्रीष्टविरोधीले तिनलाई पालैपालो लगाई, हरेक पटक बाहिर निस्कँदा नयाँ लगाई। पछि ऊ अगुवा बनी र उसले गाडी किन्‍नका लागि परमेश्‍वरका भेटीहरू प्रयोग गरी। एक जनाले त उसलाई पाहुना राख्नकै लागि एउटा राम्रो घरसमेत किनिन्, अनि जब ऊ किनमेल गर्न बाहिर जान्थी, अतिथिसत्कार गर्ने यी दिदी उसकै पछि लाग्थिन्। यदि उसलाई एउटा कपडा मन पर्‍यो भने उसले औँलाले देखाउने बित्तिकै त्यस दिदीले हतार-हतार उसका लागि त्यो किनिदिन्थिन्। जब ऊ घर फर्कन्थी, उसले अतिथि सत्कार गर्ने परिवारलाई पहिल्यै फोन गर्थी र आफूलाई मःमः खान मन लागेको भन्थी। मःमः पकाउने समय ठ्याक्कै हिसाब गर्नुपर्थ्यो—चाँडो भयो भने चिसो हुन्थ्यो र ढिला भयो भने ऊ घर पुग्दा भोक-भोकै पर्खेर बस्नुपर्थ्यो। ऊ बूढी महारानीझैँ थिई; उसको जीवनशैली अत्यन्तै विलासी थियो। पछि यस ख्रीष्टविरोधी निष्कासित भई।) हेर्, यी मानिसहरू कति अज्ञानी र मूर्ख थिए, तिनीहरूले एउटी ख्रीष्टविरोधीका लागि घर र पारिवारिक गाडी नै किने! ख्रीष्टविरोधीहरू विश्‍वास गर्छन् कि मानिसहरू यस संसारमा रमाइलो गर्नकै लागि आउँछन्, यदि कोही यी चिजहरूमा रमाइलो गर्दैन भने उसले व्यर्थमा जीवन जिएको हुन्छ। यो नै तिनीहरूको सिद्धान्त र वाद हो। के यो वाद सही हो? यो विशुद्ध रूपमा गैरविश्‍वासी, पशु र आत्माविहीन मृत मानिसहरूको विचार हो। जो मानिसहरू परमेश्‍वरमा विश्‍वास गर्छन् र अझै पनि त्यस्ता दृष्टिकोणहरू बोक्छन् तिनीहरू पूर्णतः अविश्‍वासी र गैरविश्‍वासीहरू हुन्। यस्ता मानिसहरू एकपटक हैसियत प्राप्त गरेपछि पूर्ण रूपमा ख्रीष्टविरोधी बन्छन् र हैसियतबिना तिनीहरू दुष्ट मानिस हुन्छन्।

झुट बोल्ने बानी, कपट र निर्दयता, सम्मानबोध नहुनु र लाजसरम पचेको हुनु, स्वार्थी र दुष्ट हुनु, शक्तिशालीसँग लपक्क टाँसिनु र कमजोरलाई दमन गर्नु, अनि भौतिक वस्तुहरूप्रति सामान्य मानिसहरूले भन्दा धेरै चाहना राख्नु—ख्रीष्टविरोधीहरूको चरित्रका यी विशेषताहरू खाँटी, अत्यन्तै प्रतिनिधि गर्ने र प्रस्ट छन्। यीमध्ये कतिपय प्रकटीकरणहरू साधारण मानिसहरूमा केही हदसम्म देखा पर्न सक्छन्, तर तिनीहरूका प्रकटीकरणहरू भ्रष्ट स्वभाव मात्र हुन् वा शैतानको भ्रष्टताबाट पैदा हुने असामान्य मानवता वा मानवताको कमीका प्रकटीकरणहरू मात्र हुन्। परमेश्‍वरका वचनहरू पढेर यी मानिसहरूले विवेकको चेतना अनि यी वस्तुहरू छोड्ने र तिनका विरुद्ध विद्रोह गर्ने र पश्चात्ताप गर्ने क्षमता विकास गर्छन्। यी विशेषताले तिनीहरूमा प्रबल भूमिका खेल्दैनन्, र तिनले तिनीहरूको सत्यता पछ्याइलाई वा तिनीहरूका कर्तव्य निर्वाहलाई असर गर्नेछैनन्। ख्रीष्टविरोधीहरूले मात्र चाहे जतिवटा प्रवचन सुने पनि सत्यता स्विकार्न मान्दैनन्। तिनीहरूको मानवतामा अन्तर्निहित प्रवृत्ति र विशेषताहरू बदलिनेछैनन्, त्यही कारणले गर्दा त्यस्ता मानिसहरू परमेश्‍वरको घरमा निन्दित हुन्छन् र तिनीहरूले कहिल्यै मुक्ति पाउन सक्दैनन्। तिनीहरूले किन मुक्ति पाउन सक्दैनन्? त्यस्तो चरित्र भएका मानिसहरूले मुक्ति पाउन सक्दैनन् किनभने तिनीहरूले सत्यता स्विकार्न मान्दैनन्, तिनीहरू सत्यताप्रति, परमेश्‍वरप्रति अनि सारा सकारात्मक कुराहरूप्रति शत्रुवत् हुन्छन्। तिनीहरूमा मुक्ति प्राप्त गर्ने अवस्था र मानवता नै हुँदैन, त्यसकारण हटाइनु र नरकमा फालिनु नै यी व्यक्तिहरूको नियति हुन्छ।

परिशिष्ट पाँच: ख्रीष्टविरोधीहरूको चरित्र र तिनीहरूको स्वभाव सारको सारांश (भाग दुई)

आ. चरित्र र स्वभाव सारबीचको भिन्नता

हामीले पछिल्लो पटक, ख्रीष्टविरोधीहरूको चरित्रको सारांश निकाल्यौँ। के तिमीहरू यसमा के-के पर्छन् भनेर बताउन सक्छौ? (पहिलो विषयवस्तु हो, झुट बोल्ने बानी; दोस्रो हो, कपटी र निर्दयी हुनु; तेस्रो हो, सम्मानबोध नभएको र लाजसरम पचेको बन्‍नु; चौथो हो, स्वार्थी र दुष्ट हुनु; पाँचौँ हो, शक्तिशालीसँग लपक्क टाँसिनु र कमजोरलाई दमन गर्नु; र छैठौँ हो, सामान्य मानिसहरूले भन्दा भौतिक वस्तुहरूको धेरै चाहना राख्ने हुनु।) समग्रमा छ वटा विषयवस्तु छन्। यी छ विषयवस्तु हेर्दा, ख्रीष्टविरोधीहरूको चरित्रमा मानवता, विवेक, र समझ नरहेको देख्न सकिन्छ। तिनीहरूमा न्यून निष्ठा हुन्छ, र तिनीहरूको चरित्र घिनलाग्दो हुन्छ। उदाहरणका लागि, मानौँ तँ कुनै व्यक्तिको स्वभाव, वा त्यो स्वभाव असल छ कि खराब भनेर जान्दैनस् वा बुझ्न सक्दैनस्, तर उसको चरित्रबारे जानेर तैँले उसको चरित्र घिनलाग्दो छ भन्ने पत्ता लगाउँछस्, जस्तै झुट बोल्ने बानी भएको, सम्मानबोध नभएको, वा कपटी र निर्दयी रहेको। त्यसपछि तैँले उसलाई विवेक, दयालु हृदय, वा भद्र चरित्र नभएको, बरु खराब, एकदमै कमजोर, र दुष्ट मानवता भएको व्यक्तिका रूपमा प्रारम्भिक रूपमा चित्रण गर्न सक्छस्। यदि त्यस्ता मानिसहरूसँग हैसियत छैन भने, तिनीहरूलाई अस्थायी रूपमा दुष्ट मानिसहरूका रूपमा चित्रण गर्न सकिन्छ; तिनीहरूको चरित्र मूल्याङ्कन गर्दा, के तिनीहरूलाई पूर्णतया र सम्पूर्ण रूपले ख्रीष्टविरोधीहरूका रूपमा चित्रण गर्न सकिन्छ? यदि हामीले तिनीहरूको मानवताका यी प्रकटीकरणहरूलाई मात्रै ख्याल गर्ने हो भने, त्यस्ता मानिसलाई ८०% निश्चिततासाथ ख्रीष्टविरोधीहरूका रूपमा चित्रण गर्न सकिन्छ। तिनीहरूमा ख्रीष्टविरोधीहरूको स्वभाव मात्र हुँदैन, र यो केवल तिनीहरूको मानवता दुष्ट, खराब, र कमजोर रहेको अवस्था मात्र होइन, त्यसैले हामीले प्रारम्भिक रूपमा तिनीहरूलाई ख्रीष्टविरोधीहरूका रूपमा चित्रण गर्न सक्छौँ। ख्रीष्टविरोधीहरूका रूपमा चित्रण गरिएको कुनै पनि व्यक्तिमा असल मानवता, इमानदारिता, दया, सरलता, सोझोपन, अरूप्रतिको निष्कपटता, वा सम्मानभाव हुँदैन; त्यसकारण चरित्रका यी पक्षहरू हुने कुनै पनि व्यक्ति ख्रीष्टविरोधी हुँदैन। ख्रीष्टविरोधीहरूको मानवता सर्वप्रथम निकै कमजोर हुन्छ। तिनीहरूमा विवेक र समझको कमी हुन्छ, अनि तिनीहरूमा मानवता र उच्च निष्ठा भएका मानिसहरूमा हुने चरित्र निश्चय नै हुँदैन। त्यसकारण, ख्रीष्टविरोधीहरूको चरित्रका आधारमा मूल्याङ्कन गर्दा, यदि तिनीहरूमा हैसियत छैन र तिनीहरू सामान्य अनुयायी वा आफ्नो कर्तव्य पूरा गरिरहेको कुनै समूहका साधारण सदस्य मात्र हुन्, तर तिनीहरूको चरित्र निकै कमजोर छ, अनि तिनीहरूमा ख्रीष्टविरोधीको चरित्रका विशेषताहरू छन् भने, हामीले प्रारम्भिक रूपमा यी मानिसहरूलाई ख्रीष्टविरोधीहरूका रूपमा चित्रण गर्न सक्छौँ। अनि छर्लङ्गै देख्न नसकिनेहरूका हकमा चाहिँ के गर्नुपर्छ? तिनीहरूलाई प्रवर्धन गर्नु वा हैसियत दिनु हुँदैन। कतिपयले भन्न सक्छन्, “यदि हामीले तिनीहरूलाई हैसियत दियौँ भने, के त्यसले तिनीहरू ख्रीष्टविरोधी हुन् होइनन् भन्ने कुरा निर्धारित गर्दैन र?” के यो भनाइ सही छ? (अहँ, छैन।) यदि हामीले त्यस्ता मानिसहरूलाई हैसियत दियौँ भने, तिनीहरूले ख्रीष्टविरोधीहरूले गर्ने कुराहरू नै गर्नेछन्, र तिनीहरूले ख्रीष्टविरोधी जे-जे गर्न सक्षम हुन्छ, ती सब गर्नेछन्। सबभन्दा पहिले, तिनीहरूले स्वतन्त्र राज्यहरू स्थापना गर्नेछन्, र त्यस-अतिरिक्त, तिनीहरूले मानिसहरूलाई नियन्त्रण गर्नेछन्। के यस्तो मानिसले परमेश्‍वरको घरलाई फाइदा हुने कामकुरा गर्नेछ? (अहँ, गर्नेछैन।) यस्ता मानिसहरूले एकपटक हैसियत पाएपछि स्वतन्त्र राज्यहरू स्थापना गर्न, मनोमानी रूपमा कार्य गर्न, बाधा र अवरोध पुर्‍याउन, गुटहरू बनाउन, र दुष्ट मानिसहरूका सबै कार्य अघि बढाउन सक्छन्। यो त दाखबारीमा स्याल पस्न दिनुसरह हो, अर्थात् परमेश्‍वरका चुनिएका मानिसहरूलाई दुष्ट मानिसहरूको हातमा राख्नु, र तिनीहरूलाई दियाबलसहरू र शैतानहरूको हातमा सुम्पनुसरह हो। एकपटक यी मानिसहरू सत्तामा आइसकेपछि, तिनीहरू निस्सन्देह नै ख्रीष्टविरोधीहरू हुन् भन्ने पूर्वनिष्कर्ष निस्कन्छ। यदि कसैले कुनै व्यक्ति ख्रीष्टविरोधी हो कि होइन भन्ने कुरा उसको चरित्रका आधारमा मात्रै निर्धारित गर्छ भने, सत्यतथ्य थाहा नभएका, ख्रीष्टविरोधीको स्वभाव सार नबुझ्ने वा खुट्ट्याउन नसक्ने धेरैलाई यो सब अलिक ज्यादा भएजस्तो लाग्न सक्छ। तिनीहरूले यस्तो सोच्न सक्छन्, “केवल यसैका आधारमा किन कसैलाई पूर्ण रूपमा नकार्नु वा निन्दा गर्नु? केही गर्नुअघि नै तिनीहरूलाई ख्रीष्टविरोधीको बिल्ला भिराउनु अन्यायपूर्ण देखिन्छ।” तर ख्रीष्टविरोधीहरूको स्वभाव सारका आधारमा मूल्याङ्कन गर्दा, तिनीहरूमा निस्सन्देह रूपमा नै असल मानवता हुँदैन। पहिलो कुरा त, तिनीहरू निश्चय नै सत्यता पछ्याउनेहरू होइनन्; दोस्रो कुरा, तिनीहरू निस्सन्देह रूपमा नै सत्यतालाई प्रेम गर्दैनन्; यसअतिरिक्त, तिनीहरू परमेश्‍वरका वचनहरूमा समर्पित हुने, परमेश्‍वरको डर मान्ने, र दुष्टताबाट अलग बस्ने खालका मानिसहरू बिलकुलै होइनन्। त्यस्ता गुण नहुने मानिसहरूका हकमा, तिनीहरूको चरित्र भद्र छ कि नीच, असल छ कि खराब भन्ने कुरा एकदमै प्रस्ट हुन्छ।

हामीले पछिल्लो भेलामा, ख्रीष्टविरोधीहरूको चरित्रमार्फत प्रकट हुने विविध व्यवहार, बोल्ने र मामला सम्हाल्ने तरिका, आदि इत्यादिबारे सङ्गति गर्‍यौँ। यदि हामीले कुनै व्यक्ति ख्रीष्टविरोधी हो होइन भन्ने कुरा उसको चरित्रका आधारमा पूर्ण रूपमा निर्धारित गर्न सक्दैनौँ भने, हामीले ख्रीष्टविरोधीहरूको स्वभाव सारबारे थप सङ्गति गर्नु आवश्यक हुन्छ। एकातिर ख्रीष्टविरोधीहरूको चरित्र, र अर्कोतिर तिनीहरूको स्वभाव सार जाँचेर अनि खुट्ट्याएर, र त्यसपछि यी दुवैलाई जोडेर हामीले कुनै व्यक्तिमा ख्रीष्टविरोधी स्वभाव मात्र छ कि ऊ वास्तवमै ख्रीष्टविरोधी हो भन्ने कुरा निर्धारित गर्न सक्छौँ। आज, हामी ख्रीष्टविरोधीहरूमा के-कस्ता स्वभाव सारहरू हुन्छन् त्यसको सारांश निकालौँ। यो एउटा झनै महत्त्वपूर्ण विशेषता हो, जसले हामीलाई कुनै व्यक्ति ख्रीष्टविरोधी हो कि होइन भनेर अझ राम्रोसँग पहिचान गर्ने, खुट्ट्याउने, वा निर्धारण गर्ने तुल्याउँछ।

स्वभावका सम्बन्धमा, हामीले पहिले त्यसको एक ठोस सारांश निकालेका थियौँ—मानिसहरूका भ्रष्ट स्वभावहरू के-के हुन्? (हठीपन, अहङ्कार, छलीपन, सत्यताप्रतिको वितृष्णा, क्रूरता, र दुष्टता।) ती करिबकरिब यिनै छ स्वभावहरू हुन्, अनि स्वार्थीपन र नीचताजस्ता स्वभावका अन्य व्याख्याहरू पनि यी छमध्येकै कुनै एकसँग कहीँकतै सम्बन्धित वा त्योजस्तै छन्। मलाई भन त, के कसैको चरित्र र स्वभाव सारबीच कुनै भिन्‍नता हुन्छ? त्यो भिन्‍नता के हो? चरित्र मुख्यतः विवेक र समझका आधारमा मापन गरिन्छ। यसमा कुनै व्यक्तिमा निष्ठा छ कि छैन, उसको निष्ठा उच्च छ कि छैन, उसमा मर्यादा छ कि छैन, उसमा मानव नैतिकता छ कि छैन, त्यो नैतिकता कुन स्तरको छ, ऊसँग आफूलाई कसरी आचरणमा ढाल्ने भन्‍नेबारे कुनै न्यूनतम सीमारेखा वा सिद्धान्त छ कि छैन, उसको मानवता असल छ कि दुष्ट, अनि ऊ साधारण र इमानदार छ कि छैन भन्ने कुराहरू पर्छन्—यी पक्षहरू मानव चरित्रसँग सम्बन्धित छन्। चरित्र मूलतः मानिसहरूले आफ्नो दैनिक जीवनमा प्रकट गर्ने असलता र दुष्टताप्रतिका, सकारात्मक र नकारात्मक कुराहरूप्रतिका, अनि सही र गलतप्रतिका छनौट र झुकावहरूले बनेको हुन्छ—यो यिनै कुराहरूसँग सम्बन्धित छ। यसमा मुख्य रूपमा सत्यता संलग्न हुँदैन; यसलाई विवेकको मानक, साथै असल र दुष्ट मानवताको मानक प्रयोग गरेर मात्र मापन गरिन्छ, र यो सत्यताको स्तरसम्म खासै पुग्दैन। यदि स्वभाव संलग्न छ भने, यसलाई व्यक्तिको सार प्रयोग गरेरै मापन गर्नुपर्छ। तिनीहरूले असलता वा दुष्टता जे रुचाए पनि, अनि इन्साफ र दुष्टता, साथै सकारात्मक र नकारात्मक कुराहरूको सवालमा, तिनीहरूले के प्रकट गर्छन्, र तिनीहरूका छनौटहरू र तिनीहरूले प्रकट गर्ने स्वभावहरू वास्तवमा के हुन्, अनि तिनीहरूको प्रतिक्रिया के-कस्तो हुन सक्छ—यी कुराहरू सत्यता प्रयोग गरेरै मापन गर्नुपर्छ। यदि कुनै व्यक्तिको चरित्र तुलनात्मक रूपमा दयालु छ भने, यदि उसमा विवेक र समझ छ भने, के उसमा भ्रष्ट स्वभाव छैन भनेर भन्न सकिन्छ? (अहँ, सकिन्न।) यदि कुनै व्यक्ति अत्यन्तै दयालु छ भने, के उसमा अहङ्कार हुन्छ? (हो, हुन्छ।) यदि कुनै व्यक्ति एकदमै इमानदार छ भने, के उसमा हठी स्वभाव हुन्छ? (हो, हुन्छ।) यो भन्न सकिन्छ कि, कुनै व्यक्तिको चरित्र जतिसुकै राम्रो भए पनि, उसको निष्ठा जतिसुकै उच्च भए पनि, यी सबको अर्थ उसमा भ्रष्ट स्वभाव छैन भन्ने हुँदैन। यदि व्यक्तिमा विवेक र समझ छ भने, के यसको अर्थ तिनीहरू कहिल्यै परमेश्‍वरको प्रतिरोध वा उहाँविरुद्ध विद्रोह गर्दैनन् भन्ने हुन्छ? (अहँ, हुँदैन।) त्यसोभए यो विद्रोह कसरी हुन्छ? यो मानिसहरूमा भ्रष्ट स्वभाव भएकोले, र तिनीहरूको स्वभाव सारमा हठीपन, अहङ्कार, दुष्टता, आदि इत्यादि भएकोले गर्दा हुन्छ। त्यसकारण, व्यक्तिको चरित्र जतिसुकै राम्रो भए पनि, यसको अर्थ ऊसँग सत्यता छ, उसमा भ्रष्ट स्वभाव छैन, वा ऊ परमेश्‍वरको प्रतिरोध गर्न, उहाँलाई धोका दिन, र उहाँविरुद्ध विद्रोह गर्नबाट जोगिन, अनि सत्यता नपछ्याई परमेश्‍वरमा समर्पित हुन सक्छ भन्ने हुँदैन। यदि उसमा असल चरित्र छ, ऊ तुलनात्मक रूपमा साधारण, इमानदार, सीधा, दयालु हृदयवाला छ, र उसमा सम्‍मानबोध छ भने, यसको अर्थ उसमा सत्यता स्विकार्न सक्ने चरित्र भएको कारण उसले सत्यता स्विकार्न, सत्यतालाई प्रेम गर्न, र परमेश्‍वरले जे गर्नुहुन्छ त्यसमा समर्पित हुन सक्छ भन्ने मात्र हुन्छ।

असल वा खराब चरित्र विवेक, नैतिकता, र निष्ठाजस्ता आधारभूत मापदण्ड प्रयोग गरेर मापन गरिन्छ। तर, व्यक्तिको स्वभाव सारचाहिँ यसभन्दा अघि उल्लेख गरिएका छवटा भ्रष्ट स्वभावहरू प्रयोग गरेरै मापन गर्नुपर्छ। यदि व्यक्तिमा उच्च नैतिक मानक, निष्ठा, विवेक, समझ, र दयालु हृदय छ भने, उसको चरित्र तुलनात्मक रूपमा असल छ मात्र भन्न सकिन्छ। तर, त्यसको अर्थ त्यस व्यक्तिले सत्यता बुझ्छ, ऊसँग सत्यता छ, वा उसले सत्यता सिद्धान्तहरूअनुसार मामिलाहरू सम्हाल्न सक्छ भन्ने हुँदैन। यसले के पुष्टि गर्छ? ऊसँग असल चरित्र, तुलनात्मक रूपमा भद्र निष्ठा, र आफूलाई आचरणमा ढाल्ने र कार्य गर्ने उच्च नैतिक मानक भए पनि, यसको अर्थ उसमा भ्रष्ट स्वभाव छैन, ऊसँग सत्यता छ, वा उसको स्वभाव पूर्ण रूपमा परमेश्‍वरका मागहरूअनुरूप हुन्छ भन्ने हुँदैन। यदि व्यक्तिको भ्रष्ट स्वभावमा कुनै परिवर्तन देखिँदैन र उसले सत्यता बुझ्दैन भने, उसको चरित्र जतिसुकै असल भए पनि, ऊ साँचो रूपमा असल व्यक्ति होइन। मानौँ कुनै व्यक्तिले स्वभावमा तुलनात्मक परिवर्तन अनुभव गर्छ, अर्थात्, उसले आफ्ना कार्यहरूमा सत्यता खोज्छ, मामिलाहरू सम्हाल्ने तरिकामा सक्रिय रूपमा सत्यता सिद्धान्तहरू पछ्याउँछ, र सत्यता र परमेश्‍वरमा समर्पित हुन्छ, अनि बेलाबेलामा उसको भ्रष्ट स्वभाव सतहमा देखा परे पनि, उसले अहङ्कार र छलीपन, र गम्भीर अवस्थामा क्रूर स्वभाव प्रकाश गरे पनि, समग्रमा, उसका कार्यहरूका स्रोत, दिशा, र उद्देश्य सत्यता सिद्धान्तहरूअनुरूप हुन्छन्, र उसले कार्य गर्दा खोजी र समर्पणतासाथ गर्छ। त्यसैले, के उसको चरित्र स्वभावमा कुनै परिवर्तन नदेखाउने व्यक्तिहरूको भन्दा भद्र हुन्छ भनेर भन्न सकिन्छ? (सकिन्छ।) यदि कुनै व्यक्तिको चरित्र केवल प्राकृतिक रूपमा असल छ, र अरूको नजरमा उसको मानवता असल छ, तर उसले सत्यता पटक्कै बुझ्दैन, ऊ परमेश्‍वरबारे धारणा र कल्पनाहरूले भरिएको छ, ऊ परमेश्‍वरका वचनहरू अनुभव गर्न जान्दैन, र परमेश्‍वरले गर्नुहुने सबथोकमा कसरी समर्पित हुने भन्ने त कुरै छोडौँ, ऊ परमेश्‍वरका योजनाबद्ध कार्य र प्रबन्धहरूलाई कसरी स्वीकार गर्ने भन्नेबारे समेत अनभिज्ञ छ भने, के ऊ साँचो रूपमा असल व्यक्ति हो त? वास्तवमा भन्नुपर्दा, ऊ साँचो रूपमा असल व्यक्ति होइन, तर उसको चरित्र निकै असल छ भनेर चाहिँ ठीकसँग भन्न सकिन्छ। निकै असल चरित्र हुनु भनेको के हो? यसको अर्थ कानून तोड्न र नैतिक सम्बन्धहरू उल्लङ्घन गर्नबाट जोगिनु मात्र नभई, तुलनात्मक निष्ठा हुनु, आफ्ना कार्य र अरूसँगको अन्तरक्रियामा तुलनात्मक रूपमा निष्पक्ष र न्यायसङ्गत हुनु, अरूको फाइदा नउठाउनु, तुलनात्मक रूपमा इमानदार हुनु, अरूलाई चोट वा हानि नपुऱ्याउनु, विवेकसाथ कार्य गर्नु, र निश्चित नैतिक मानक हुनु हो—यो यी दुई मानकभन्दा अलिक उच्च कुरा हो। जब मानिसहरूले यस्तो व्यक्तिसँग अन्तरक्रिया गर्छन्, तिनीहरूलाई त्यो व्यक्ति तुलनात्मक रूपमा सोझो छ र सँगै छँदा तिनीहरू ऊविरुद्ध प्रतिरक्षात्मक रहनुपर्दैन भन्ने महसुस गर्छन्, किनकि त्यस व्यक्तिले अरूलाई हानि वा चोट पुऱ्याउँदैन र ऊसँग अन्तरक्रिया गर्दा मानिसहरूको मन शान्त रहन्छ—यी गुणहरू हुनु भनेको एक निकै असल व्यक्तिको सङ्केत हो। तर, सत्यता बुझ्ने र सत्यता अभ्यास गर्न र त्यसमा समर्पित हुन सक्नेहरूको तुलनामा, त्यस्तो मानवता कत्ति पनि भद्र होइन। अर्को शब्दमा भन्नुपर्दा, व्यक्तिको मानवता जतिसुकै असल भए पनि, त्यसले सत्यता बुझ्नु वा सत्यता अभ्यास गर्नुलाई प्रतिस्थापन गर्न सक्दैन, र त्यसले स्वभावमा परिवर्तनलाई निश्चय नै प्रतिस्थापन गर्न सक्दैन।

चरित्रले मानिसहरूको विवेक, नैतिकता, र निष्ठालाई जनाउँछ। व्यक्तिको चरित्र मापन गर्न उसको विवेक, नैतिकता, र निष्ठालाई मूल्याङ्कन गर्नु आवश्यक हुन्छ। तर स्वभावले के जनाउँछ, र यसलाई कसरी मापन गरिन्छ? यसलाई सत्यताले, परमेश्‍वरका वचनहरूले मापन गरिन्छ। मानौँ कुनै व्यक्तिको चरित्रको सबै पक्ष राम्रो छ, सबैले ऊ असल व्यक्ति हो भनेर विश्वास गर्छन्, र भ्रष्ट मानवजातिका नजरमा ऊ सिद्ध र पूर्ण छ, उसमा कुनै खोट वा दोष देखिँदैन भनेर भन्न सकिन्छ; तर सत्यताले मापन गर्दा, उसको तथाकथित असलताको सानो अंश पनि मुस्किलले उल्लेख गर्न लायक हुन्छ। उसको स्वभाव जाँच्दा अहङ्कार, हठीपन, छलीपन, दुष्टता, सत्यताप्रतिको वितृष्णा, अनि त्योभन्दा पनि बढी, क्रूर स्वभावको प्रकटीकरणसमेत भेट्टाउन सकिन्छ। के यो तथ्य होइन र? (हो।) व्यक्तिको स्वभाव सारलाई कसरी मापन गरिन्छ? यसलाई सत्यताले, सत्यता र परमेश्‍वरप्रति व्यक्तिको मनोवृत्तिको मूल्याङ्कन गरेर गरिन्छ। यसरी, त्यस व्यक्तिको भ्रष्ट स्वभाव पूर्णतया र सम्पूर्ण रूपले प्रकाश हुन्छ। मानिसहरूले उसलाई विवेक, निष्ठा, र उच्च नैतिक मानक भएको व्यक्तिका रूपमा देखे पनि, र अरूमाझ उसलाई सन्त वा सिद्ध व्यक्ति मानिए पनि, सत्यता र परमेश्‍वरसामु आउँदा उसको भ्रष्ट स्वभाव उदाङ्गो हुन्छ, उसमा कुनै सद्गुण हुँदैन, र उसमा पनि बाँकी मानवजातिसमान भ्रष्ट स्वभावहरू छन् भनेर देखिन्छ। जब परमेश्‍वरले सत्यता व्यक्त गर्नुहुन्छ, मानिसहरूसामु देखा पर्नुहुन्छ, र काम गर्नुहुन्छ, उसले अन्य मानिसहरूझैँ हठीपन, अहङ्कार, छलीपन, सत्यताप्रतिको वितृष्णा, दुष्टता, र क्रूरता जस्ता प्रत्येक भ्रष्ट स्वभावहरू प्रकट गर्छ। के त्यस्ता मानिसहरू सिद्ध होइनन्? के तिनीहरू सन्त होइनन्? के तिनीहरू असल मानिस होइनन्? तिनीहरू अरू मानिसहरूका नजरमा मात्र असल हुन्; मानिसहरूमा सत्यता नहुने र उही भ्रष्ट स्वभावहरू हुने भएकाले, तिनीहरूले एकअर्कालाई मापन गर्ने मानक सत्यतामा नभई केवल विवेक, निष्ठा, र नैतिकतामा आधारित हुन्छ। व्यक्तिको चरित्रलाई सत्यताले मापन नगरिँदा त्यो कस्तो देखिन्छ? के ऊ साँचो रूपमा असल व्यक्ति हो? स्पष्टतः होइन, किनकि अरू मानिसहरूद्वारा असल भनेर निर्क्योल र मूल्याङ्कन गरिएको व्यक्तिमा कुनै पनि भ्रष्ट स्वभावको कमी हुँदैन। त्यसोभए, मानिसहरूका भ्रष्ट स्वभाव कसरी विकसित र खुलासा हुन्छन्? परमेश्‍वरले सत्यता व्यक्त नगर्दा वा उहाँ मानवजातिसामु देखा नपर्दा, मानिसहरूका भ्रष्ट स्वभाव अस्तित्वमै नरहेझैँ देखिन्छ। तर जब परमेश्‍वरले सत्यता व्यक्त गर्नुहुन्छ र मानिसहरूसामु देखा पर्नुहुन्छ, तब तथाकथित सन्त वा अरूका नजरमा सिद्ध मानिसहरूका भ्रष्ट स्वभाव पूर्ण रूपमा खुलासा हुन्छन्। यस दृष्टिकोणबाट हेर्दा, मानिसहरूका भ्रष्ट स्वभाव तिनीहरूको चरित्रसँग सह-अस्तित्वमा रहन्छन्। परमेश्‍वर देखा पर्नुहुँदा मात्र मानिसहरूमा भ्रष्ट स्वभाव हुन्छ भन्ने होइन; बरु, जब परमेश्‍वरले सत्यता व्यक्त गर्नुहुन्छ अनि मानवजातिमाझ देखा पर्नुहुन्छ र काम गर्नुहुन्छ, तब तिनीहरूको भ्रष्ट स्वभाव र कुरूपता उदाङ्गो हुन्छ। यस बिन्दुमा, मानिसहरूले असल चरित्रको पछाडि भ्रष्ट स्वभाव पनि हुन्छ भन्ने कुरा बुझ्छन् र पत्ता लगाउँछन्। असल मानिस, सिद्ध मानिस, वा अरूका नजरमा सन्त देखिनेहरूमा पनि अन्य सबैजस्तै भ्रष्ट स्वभाव हुन्छ, र अन्य व्यक्तिभन्दा कहीँकतै कम हुँदैनन्—यी मानिसहरूका भ्रष्ट स्वभाव अरू मानिसहरूका भन्दा पनि लुकेका हुन्छन् र तिनमा बहकाउने क्षमता झनै बढी हुन्छ। त्यसोभए, भ्रष्ट स्वभाव ठ्याक्कै के हो, र स्वभाव सार भनेको के हो? व्यक्तिको भ्रष्ट स्वभाव उसको सार हो; व्यक्तिको चरित्रले आत्म-आचरणका केही सतही नियमलाई मात्र प्रतिनिधित्व गर्छ, र त्यसले व्यक्तिको मानवता सारलाई झल्काउँदैन। जब हामी व्यक्तिको मानवता सारको कुरा गर्छौँ, हामीले उसको स्वभावलाई जनाइरहेका हुन्छौँ। जब हामीले व्यक्तिको चरित्रको कुरा गर्छौँ, हामी उसमा असल अभिप्राय छन् कि छैनन्, ऊ दयालु हृदयको छ कि छैन, उसको निष्ठा कस्तो छ, र उसमा नैतिक मानकहरू छन् कि छैनन् जस्ता बाहिरी रूपमै देखिने पक्षहरूलाई जनाइरहेका हुन्छौँ। के तिमीहरूले अब चरित्र भनेको के हो र स्वभाव सार भनेको के हो भनी बुझ्यौ? यस मामिलालाई भित्री रूपमा आफ्नो हृदयमा मात्रै बोध गर्न सकिन्छ; यसलाई एउटा शब्द वा वाक्यांशले परिभाषित गर्न सकिँदैन। यो निकै जटिल विषय हो। यदि यसलाई अत्यन्तै सङ्कीर्ण रूपमा परिभाषित र व्याख्या गरियो भने, यो मानकीकृत देखिन सक्छ तर वास्तवमा अस्पष्ट हुन्छ। म यसमाथि कुनै परिभाषा लागू गर्नेछैनँ, मैले यसलाई यसरी व्याख्या गरेको छु, र यदि तिमीहरूले भित्री रूपमा यसलाई बोध गऱ्यौ भने, तिमीहरूले यसलाई बुझ्नेछौ।

मानिसका कुल छ वटा भ्रष्ट स्वभावहरू छन्: हठीपन, अहङ्कार, छलीपन, सत्यताप्रतिको वितृष्णा, क्रूरता, र दुष्टता। यी छमध्ये कुन चाहिँ तुलनात्मक रूपमा गम्भीर हुन्छन्, अनि कुन चाहिँ अलिक साधारण वा सामान्य, तीक्ष्णताको हिसाबले अलिक मन्द, र परिस्थितिको हिसाबले कम तीव्र हुन्छन्? (हठीपन, अहङ्कार, र छलीपन अलिक मन्द हुन्छन्।) त्यो सही हो। तिमीहरूमा मानिसका भ्रष्ट स्वभावहरूका विभिन्न प्रकटीकरणसम्बन्धी अलिकति बोध र बुझाइ भएजस्तो देखिन्छ। यी तीन स्वभाव शैतानद्वारा भ्रष्ट तुल्याइएको मानवजातिमा रहेका भ्रष्ट स्वभावसँग पनि सम्बन्धित छन्, र सारका हिसाबले, तिनलाई परमेश्‍वरले पनि घृणा गर्नुहुन्छ, ती सत्यतासँग मेल खाँदैनन् र तिनले परमेश्‍वरको प्रतिरोध गर्छन्, तैपनि तुलनात्मक रूपमा तीक्ष्णताको हिसाबले ती हल्का र छिपछिपे हुन्छन्, अर्थात्, ती अलि बढी सामान्य हुन्छन्; भ्रष्ट मानवजातिको प्रत्येक सदस्यसँग फरक-फरक मात्रामा यी स्वभाव हुन्छन्। यी तीनबाहेक, सत्यताप्रतिको वितृष्णा, क्रूरता, र दुष्टता तीक्ष्णताको हिसाबले तुलनात्मक रूपमा धेरै नै कडा हुन्छन्। यदि अघिल्ला तीनलाई साधारण भ्रष्ट स्वभाव भनिन्छ भने, पछिल्ला तीनचाहिँ असाधारण भ्रष्ट स्वभाव हुन्, जुन तीक्ष्णताको हिसाबले झनै कडा हुन्छन्। ती झनै कडा हुनुको अर्थ के हो? यसको अर्थ परिस्थिति, सार, र व्यक्तिले कुन हदसम्म परमेश्‍वरको प्रतिरोध गर्छ, उहाँविरुद्ध विद्रोह गर्छ, र उहाँको विरोध गर्छ भन्ने हिसाबले यी तीन झनै कडा छन् भन्ने हो। यी तीन स्वभाव मानिसहरूले प्रत्यक्ष रूपमा सत्यतालाई अस्वीकार गर्ने, परमेश्‍वरलाई नकार्ने, परमेश्‍वरविरुद्ध कोलाहल मच्चाउने, परमेश्‍वरलाई आक्रमण गर्ने, परमेश्‍वरको जाँच गर्ने, परमेश्‍वरको आलोचना गर्ने, आदि जस्ता काम गरेर प्रकट गर्ने झनै गम्भीर स्वभाव हुन्। मानिसहरूका यी तीन भ्रष्ट स्वभाव अघिल्ला तीनभन्दा कसरी भिन्न छन्? अघिल्ला तीन अलि धेरै सामान्य छन्, ती समस्त भ्रष्ट मानिसहरूका साझा भ्रष्ट स्वभावहरूका विशेषता हुन्, अर्थात्, उमेर, लिङ्ग, जन्मस्थान, नश्ल, वा जाति जे भए पनि, हरेक व्यक्तिमा यी तीन स्वभाव हुन्छन्। पछिल्ला तीन स्वभाव फरक-फरक मात्रामा र कम वा अधिक हदसम्म प्रत्येक व्यक्तिमा तिनीहरूको सारका आधारमा हुन्छन्, तर भ्रष्ट मानवजातिमाझ ख्रीष्टविरोधीहरूमा मात्र यी तीन स्वभाव—दुष्टता, सत्यताप्रतिको वितृष्णा, र क्रूरता—सबैभन्दा गम्भीर हदसम्म हुन्छन्। ख्रीष्टविरोधीहरूबाहेक, साधारण भ्रष्ट मानिसहरूले निश्चित हदसम्म, वा निश्चित परिवेशमा वा विशेष प्रसङ्गमा मात्र दुष्टता, सत्यताप्रतिको वितृष्णा, र क्रूरताका स्वभाव प्रकाश गर्छन्। तिनीहरूमा यी स्वभावहरू भए पनि, तिनीहरू ख्रीष्टविरोधी होइनन्। तिनीहरूको सार दुष्ट वा क्रूर हुँदैन, र त्यो निश्चय नै सत्यताप्रति वितृष्ण हुँदैन। यो तिनीहरूको चरित्रसँग सम्बन्धित छ। यिनीहरू तुलनात्मक रूपमा दयालु हृदयका, निष्ठा भएका, सोझा, सम्मानबोध भएका, इत्यादि मानिस हुन्—तिनीहरूको चरित्र तुलनात्मक रूपमा असल हुन्छ। त्यसकारण, तिनीहरूले बेलाबेलामा, वा निश्चित परिवेश र प्रसङ्गमा मात्र पछिल्ला तीन गम्भीर भ्रष्ट स्वभाव प्रकाश गर्छन्। तर, यी स्वभावहरू तिनीहरूको सारमा हाबी हुँदैनन्। उदाहरणका लागि, साधारण भ्रष्ट स्वभाव भएका व्यक्तिहरूले आफ्नो कर्तव्य निर्वाह गर्ने क्रममा झाराटारुवा तरिकाले कार्य गरेर परमेश्‍वरको ताडनाको सामना गर्दा, तिनीहरूले यस्तो सोच्दै त्यसअघि शिर झुकाउन नमान्न सक्छन्, “अरू पनि त झाराटारुवा छन्; तिनीहरूलाई चाहिँ किन ताडना दिइँदैन? किन मैले मात्र यस्तो अनुशासन र ताडना पाइरहेको छु?” शिर झुकाउन नमान्ने यो कस्तो खालको स्वभाव हो? यो स्पष्टतः क्रूर स्वभाव हो। तिनीहरू परमेश्‍वरको अन्याय र पक्षपाती व्यवहारबारे गुनासो गर्छन्, जसमा केही हदसम्म परमेश्‍वरको विरोध गर्ने र उहाँविरुद्ध कोलाहल मच्चाउने गुण हुन्छ—यो क्रूर स्वभाव हो। यस्ता मानिसहरूका क्रूर स्वभाव यस्तै परिस्थितिहरूमा प्रकट हुन्छन्, तर फरक के हो भने, यी मानिसहरूमा दयालु हृदय, विवेकको चेतना, निष्ठा, र तुलनात्मक सोझोपन हुन्छ। जब तिनीहरूले परमेश्‍वरविरुद्ध गुनासो गर्छन् र क्रूर स्वभाव प्रकट गर्छन्, तब तिनीहरूको विवेकले काम गर्न थाल्छ। जब तिनीहरूको विवेकले काम गर्न थाल्छ, तब त्यो तिनीहरूको क्रूर स्वभावसँग द्वन्द गर्न थाल्छ, र तिनीहरूको मनमा निश्चित सोचहरू विकसित हुन थाल्छन्: “मैले यसरी सोच्नुहुँदैन। परमेश्‍वरले मलाई निकै आशिष् दिनुभएको छ, र उहाँले मलाई अनुग्रह देखाउनुभएको छ। के मैले यसरी सोच्नु भनेको विवेकको कमी हुनु होइन र? के यो परमेश्‍वरको प्रतिरोध गर्नु र उहाँको हृदय तोड्नु होइन र?” के यो तिनीहरूको विवेकले काम गरिरहेको होइन र? यस बिन्दुमा, तिनीहरूको असल चरित्रले काम गर्न थाल्छ। तिनीहरूको विवेकले काम गर्न थाल्नेबित्तिकै तिनीहरूको रिस, गुनासा, र शिर झुकाउने अस्वीकृति बिलाउन थाल्छन्, र अलिअलि गर्दै पन्छिँदै र हट्दै जान्छन्। के यो तिनीहरूको विवेकको असर होइन र? (हो।) त्यसोभए, के तिनीहरूले क्रूर स्वभाव प्रकाश गरिरहेका छन् त? (छन्।) तिनीहरूले क्रूर स्वभाव प्रकाश गरिरहेका छन्, तर त्यस्ता व्यक्तिमा विवेक र मानवता हुने भएकाले, तिनीहरूको विवेकले तिनीहरूको क्रूर स्वभावलाई नियन्त्रण गर्न, र तिनीहरूलाई विवेकी बन्न लगाउन सक्छ। जब तिनीहरू विवेकी र शान्त बन्छन्, तिनीहरूले आत्मचिन्तन गर्छन् र तिनीहरूले आफू पनि परमेश्‍वरको प्रतिरोध गर्न सक्षम रहेको कुरा बुझ्छन्। त्यतिबेला, नजानीकनै तिनीहरूमा ऋणीपन र पछुतोको भाव उत्पन्न हुन्छ: “म अहिले भर्खरै निकै आवेगमा आएको थिएँ, परमेश्‍वरको प्रतिरोध र उहाँविरुद्ध विद्रोह गरिरहेको थिएँ। के परमेश्‍वरले मलाई उहाँको प्रेमको ताडना दिनु उहाँको प्रेम नै होइन र? के यो उहाँको कृपा होइन र? मैले किन यस्तो अनुचित तरिकाले कार्य गरेँ? के मैले परमेश्‍वरलाई रिस उठाएको छैन? मैले यसो गरिरहन मिल्दैन; मैले परमेश्‍वरलाई प्रार्थना गर्नुपर्छ, पश्चात्ताप गर्नुपर्छ, मैले गरिरहेको दुष्टता त्याग्नुपर्छ, र मेरो विद्रोह अन्त्य गर्नुपर्छ। मैले झाराटारुवा तरिकाले कार्य गर्दैथिएँ भनेर स्विकार्ने हुनाले मैले झाराटारुवा तरिकाले कार्य गर्न बन्द गर्नुपर्छ, गम्भीरतापूर्वक कामकुरा गर्नुपर्छ, र मेरा कार्यमार्फत आफ्नो बफादारी कसरी अर्पण गर्ने, साथै मेरो कर्तव्य निर्वाह गर्नुका सिद्धान्तहरू के-के हुन् भनी खोज्नुपर्छ।” के यो तिनीहरूको असल चरित्रको प्रभाव होइन र? यी मानिसहरूमा पनि निस्सन्देह क्रूर स्वभाव छ, तर तिनीहरूको विवेकको प्रभाव र आफ्नो चेतना प्रयोग गरी गरेको कामकुराको लेखाजोखाले गर्दा अन्ततः तिनीहरूको असल, सत्यतालाई प्रेम गर्ने चरित्र प्रबल हुन्छ। यी मानिसहरूका भ्रष्ट स्वभावहरूमा क्रूरता हुन्छ, के त्यसोभए त्यसकारण तिनीहरूसँग क्रूर सार हुन्छ भनेर भन्न सकिन्छ? के तिनीहरूको सार क्रूर छ भनेर भन्न सकिन्छ? सकिन्न। वस्तुगत रूपमा बोल्दा, तिनीहरूले प्रकाश गर्ने भ्रष्ट स्वभावहरूमा क्रूरता समावेश हुने भए पनि, तिनीहरूमा विवेक, चेतना, र तुलनात्मक रूपमा सत्यताप्रतिको प्रेम हुने भएकाले, तिनीहरूको क्रूरता तिनीहरूको सार नभई, एक खालको भ्रष्ट स्वभाव मात्र हो। त्यो किन तिनीहरूको सार होइन? किनभने तिनीहरूको यो भ्रष्ट स्वभाव परिवर्तन हुन सक्छ। तिनीहरूले यस्तो खालको भ्रष्ट स्वभाव प्रकाश गर्ने गरे पनि, र तिनीहरूले परमेश्‍वरको प्रतिरोध र उहाँविरुद्ध विद्रोह गर्न सक्ने भए पनि, चाहे छोटो समयका लागि होस् वा लामो, तिनीहरूको चरित्रमा रहेको तिनीहरूको विवेक, निष्ठा, र समझ, आदिको प्रभावले तिनीहरूको क्रूर स्वभावलाई सत्यताप्रतिको तिनीहरूको व्यवहार वा मनोवृत्तिमाथि हाबी हुनबाट रोक्छ। अन्तिम नतिजा के हुन्छ? तिनीहरूले बिना कुनै गुनासो आफ्नो पाप स्विकार्न, पश्चात्ताप गर्न, सत्यता सिद्धान्तअनुसार कार्य गर्न, सत्यताप्रति समर्पित हुन, र परमेश्‍वरको योजनाबद्ध कार्य स्विकार्न सक्छन्। क्रूर स्वभाव प्रकाश गरे पनि, अन्तिम नतिजा के हुन्छ भने, तिनीहरूले परमेश्‍वरविरुद्ध विद्रोह गर्दैनन् वा परमेश्‍वरको सार्वभौमिकताको विरोध गर्दैनन्—तिनीहरू समर्पित हुन्छन्। यो एक साधारण भ्रष्ट व्यक्तिको प्रकटीकरण हो। त्यस्ता मानिसहरूमा केवल भ्रष्ट स्वभावहरू हुन्छन्; तिनीहरूमा ख्रीष्टविरोधीहरूको स्वभाव सार हुँदैन। यो सही छ।

उदाहरणका लागि, दुष्ट स्वभावहरूलाई लिऊँ: मानिसहरूले परमेश्‍वरसामु प्रकट गर्ने सबैभन्दा दुष्ट स्वभाव के हो? परमेश्‍वरको परीक्षा लिनु हो। कतिपय मानिस आफूले राम्रो गन्तव्य नपाइएला, र परमेश्‍वरमा विश्वास गर्न थालेपछि आफूले बाटो बिराएको, कुनै दुष्टता गरेको, र धेरै अपराध गरेको हुनाले आफ्नो परिणाम निश्चित नहोला भनेर चिन्ता गर्छन्। तिनीहरू आफू नरकमा पुगिने चिन्ता गर्छन्, र आफ्नो परिणाम र गन्तव्यबारे निरन्तर त्रासमा रहन्छन्। तिनीहरू लगातार चिन्तित हुन्छन्, र तिनीहरूले सधैँ यस्तो सोच्ने गर्छन्, “मेरो भविष्यको परिणाम र गन्तव्य असल हुनेछ कि खराब? म नरकमा जानेछु कि स्वर्गमा? के म परमेश्‍वरका मानिसहरूमध्येको एक हुँ कि सेवाकर्ता? म नष्ट हुनेछु कि मैले मुक्ति पाउनेछु? मैले ईश्वरका कुन वचनले यसबारे बोलेका छन् भनेर पत्ता लगाउनुपर्छ।” तिनीहरू परमेश्‍वरका सबै वचन सत्यता हुन्, र ती सबैले मानिसहरूका भ्रष्ट स्वभाव खुलासा गर्छन् भन्ने देख्छन्, र तिनीहरूले आफूले खोजेका जवाफहरू भेट्टाउँदैनन्, त्यसैले तिनीहरू अन्यत्र कता सोधखोज गर्ने भनेर चिन्तन गरिरहन्छन्। पछि, बढुवा हुने र महत्त्वपूर्ण भूमिकामा खटाइने अवसर पाएपछि तिनीहरू माथिलाई यस्तो सोच्दै तिनीहरूको मनको कुरा जान्ने प्रयास गर्न चाहन्छन्: “मेरोबारे माथिको राय के छ? यदि तिनको राय अनुकूल छ भने, त्यसले ईश्वरले मैले विगतमा गरेका दुष्टता र अपराध सम्झिनुभएको छैन भन्ने प्रमाणित गर्छ। त्यसले ईश्वरले मलाई अझै पनि मुक्ति दिनुहुनेछ, र ममा अझै आशा बाँकी छ भन्ने प्रमाणित गर्छ।” त्यसपछि, आफ्नो विचारलाई अगाडि बढाउँदै तिनीहरू सिधै भन्छन्, “हामी जहाँ छौँ, त्यहाँ अधिकांश दाजुभाइ-दिदीबहिनीहरू आफ्ना काममा त्यति दक्ष छैनन्, र तिनीहरूले छोटो समयदेखि मात्र ईश्वरमा विश्वास गरेका हुन्। मैले नै सबैभन्दा लामो समयसम्म ईश्वरमा विश्वास गरेको छु। म लडेको र असफल भएको छु, मैले केही अनुभव बटुलेको र केही पाठ सिकेको छु। मौका पाएँ भने, म भारी बोझ बोक्न र ईश्वरका अभिप्रायलाई ख्याल गर्न इच्छुक छु।” तिनीहरू यी वचनलाई माथिले तिनीहरूलाई बढुवा गर्ने अभिप्राय राख्छन् कि राख्दैनन्, वा माथिले तिनीहरूलाई त्यागेका छन् कि छैनन् भनी हेर्नका लागि परीक्षाका रूपमा प्रयोग गर्छन्। वास्तवमा, तिनीहरू साँचो रूपमा यो जिम्मेवारी वा बोझ उठाउन चाहँदैनन्; तिनीहरूले यी वचन बोल्नुको उद्देश्य केवल परिस्थितिलाई जाँच्न, र तिनीहरूसँग अझै पनि मुक्ति पाउने आशा छ कि छैन भनेर हेर्नका लागि हो। यो जाँच गर्नु हो। जाँच गर्ने यो तरिकापछाडिको स्वभाव के हो? यो दुष्ट स्वभाव हो। यो तरिका चाहे जति समयसम्म प्रकट भए पनि, तिनीहरूले यो कुरा चाहे जसरी गरे पनि, वा यो जति कार्यान्वयन भए पनि, तिनीहरूले प्रकट गर्ने स्वभाव निश्चय नै दुष्ट हुन्छ, किनभने त्यो गर्ने क्रममा तिनीहरूमा धेरै सोच, आशङ्का, र चिन्ताहरू हुन्छन्। जब तिनीहरू यो दुष्ट स्वभाव प्रकट गर्छन्, तब तिनीहरू आफूले गर्ने कुन कार्यले मानवता भएका र सत्यता अभ्यास गर्न सक्ने मानिस हुन् भन्ने देखाउँछ, र तिनीहरूमा दुष्ट सार नभई भ्रष्ट स्वभाव मात्र छ भन्ने कुराको पुष्टि गर्छ? यस्ता कुराहरू गरे र बोलेपश्चात्, विवेक, समझ, निष्ठा, र मर्यादा हुनेहरूले हृदयमा असहजता र पीडा महसुस गर्छन्। तिनीहरू वेदनामा पर्छन् र यस्तो सोच्छन्, “मैले धेरै वर्षदेखि परमेश्‍वरमा विश्वास गर्दै आएको छु; म कसरी परमेश्‍वरलाई जाँच्न सक्छु? म कसरी अझै पनि आफ्नै गन्तव्यबारे मग्न रहन, र परमेश्‍वरबाट केही कुरा निकाल्न र परमेश्‍वरलाई मलाई एउटा ठोस जवाफ दिन लगाउन त्यस्तो विधि प्रयोग गर्न सक्छु? यो अत्यन्तै नीच कुरा हो!” तिनीहरू हृदयमा असहज महसुस गर्छन्, तर कार्य त भइसकेको छ, र वचनहरू त बोलिसकिएका छन्—तिनलाई फिर्ता लिन मिल्दैन। त्यसपछि तिनीहरूले बुझ्छन्, “ममा अलिकति सद्भावना र इन्साफको बोध भए पनि, म अझै पनि त्यस्ता नीच कार्यहरू गर्न सक्छु; यो त नीच व्यक्तिको व्यवहार हो! के यो परमेश्‍वरको परीक्षा लिने प्रयास होइन र? के यो परमेश्‍वरसँग असुली गर्नु होइन र? यो अत्यन्तै नीच र निर्लज्ज कुरा हो!” यस्ता परिस्थितिमा कस्तो कार्य तर्कसङ्गत हुन्छ? के परमेश्‍वरसामु आएर प्रार्थना गर्दै आफ्नो पाप स्विकार्नु तर्कसङ्गत हुन्छ, कि आफ्नै तरिकाहरूमा अड्डी कसेर टाँसिरहनु? (प्रार्थना गर्नु र पाप स्विकार्नु।) त्यसोभए, पूरै प्रक्रियाका क्रममा, त्यो विचार फुराएको क्षणदेखि त्यसलाई व्यवहारमा उतार्ने, अनि तिनीहरूले प्रार्थना र स्वीकार गर्ने बिन्दुसम्म, कुन चरणचाहिँ भ्रष्ट स्वभाव सामान्य रूपमा प्रकट हुनु हो, कुन चरण विवेकले काम गर्न थाल्नु हो, अनि कुन चरणमा सत्यता अभ्यासमा लागु हुनु हो? विचार फुर्नुदेखि कार्यान्वयन हुने चरण दुष्ट स्वभावद्वारा शासित हुन्छ। त्यसोभए, के आत्मनिरीक्षणको चरण तिनीहरूको विवेकको प्रभावद्वारा नियन्त्रित हुँदैन र? तिनीहरू आफूले गरेको कुरा गलत थियो भन्ने महसुस गर्दै आफैलाइ जाँच्न थाल्छन्—यो कुरा तिनीहरूको विवेकको प्रभावद्वारा नियन्त्रित हुन्छ। यसको पछाडि प्रार्थना र स्वीकार हुन्छन्, जुन समेत तिनीहरूको निष्ठा, विवेक, र चरित्रद्वारा शासित हुन्छन्; तिनीहरूले ग्लानि महसुस गर्न, पश्चात्ताप गर्न, र परमेश्‍वरप्रति ऋणी महसुस गर्न सक्छन्, अनि तिनीहरू आफ्नै मानवता र भ्रष्ट स्वभावबारे चिन्तन गर्न र तिनलाई बुझ्न, र सत्यता अभ्यास गर्ने बिन्दुसम्म पुग्न पनि सक्छन्। के यसका तीन चरणहरू छैनन् र? भ्रष्ट स्वभावको प्रकटीकरणदेखि तिनीहरूको विवेकको प्रभावसम्म, अनि त्यसपछि आफूले गरिरहेको दुष्टता त्याग्न, पश्चात्ताप गर्न, आफ्ना दैहिक चाहना र सोचहरू त्याग्न, आफ्नै भ्रष्ट स्वभावविरुद्ध विद्रोह गर्न, र सत्यता अभ्यास गर्न सक्नुसम्म—यी तीन चरणहरू मानवता र भ्रष्ट स्वभावहरू भएका साधारण मानिसहरूले हासिल गर्नुपर्ने कुरा हुन्। तिनीहरूको विवेकको चेतना, र तुलनात्मक रूपमा असल मानवताले गर्दा यी मानिसहरूले सत्यता अभ्यास गर्न सक्छन्। सत्यता अभ्यास गर्न सक्षम हुनुको अर्थ यस्ता मानिसहरूसँग मुक्ति पाउने आशा हुनु हो। अर्को शब्दमा भन्नुपर्दा, असल मानवता भएकाहरूमा मुक्ति पाउने सम्भावना तुलनात्मक रूपमा बढी हुन्छ।

केले ख्रीष्टविरोधीहरूलाई ख्रीष्टविरोधीको स्वभाव भएकाहरूबाट छुट्ट्याउँछ? पहिलो चरणमा, ख्रीष्टविरोधीहरूले प्रकट गर्ने कुरा बाहिरी रूपमा कुनै पनि भ्रष्ट मानवको प्रकटीकरणसँग मूलतः मेल खान्छ, तर त्यसपछिका दुई चरण फरक हुन्छन्। उदाहरणका लागि, काटछाँटमा परिरहेको बेला व्यक्तिले क्रूर भ्रष्ट स्वभाव प्रकट गर्दा, अर्को चरणमा उसको विवेकले काम गर्न थाल्नु आवश्यक हुन्छ। तर, ख्रीष्टविरोधीहरूमा विवेक हुँदैन, त्यसैले तिनीहरूले के सोच्नेछन्? तिनीहरूमा के-कस्ता प्रकटीकरणहरू हुनेछन्? तिनीहरूले परमेश्‍वर अन्यायपूर्ण हुनुभएको गुनासो गर्नेछन्, र परमेश्‍वरलाई तिनीहरूमा खोट निकाल्न खोजेको, र तिनीहरूका लागि हरेक मोडमा कठिनाइ र सङ्कट सिर्जना गर्न खोजेको आरोप लगाउनेछन्। त्यसपछि, तिनीहरू जिद्दी भई पश्चात्ताप नगरी रहिरहन्छन्, आफ्ना सबैभन्दा सुस्पष्ट गल्ती वा भ्रष्ट स्वभाव स्विकार्दैनन्, कहिल्यै आफ्ना त्रुटिहरू स्विकार्दैनन्, बढी भएर गुप्त रूपमा आफ्ना कार्यलाई जारी राख्न हरेक माध्यमसमेत अपनाउँछन्। ख्रीष्टविरोधीहरूले प्रकट गरेका भ्रष्ट स्वभावका आधारमा हेर्दा, तिनीहरूको चरित्र कस्तो हुन्छ? तिनीहरूमा अलिकति पनि विवेक हुँदैन, तिनीहरू आफूलाई जाँच्न जान्दैनन्, अनि क्रूरता, दुर्भावना, आक्रमण, र प्रतिकार प्रकट गर्छन्। तिनीहरू तथ्यलाई ढाकछोप गर्न झूटहरू रच्छन्, अरूमाथि जिम्मेवारी थोपर्छन्; तिनीहरू अरूलाई पासोमा पार्न षड्यन्त्रहरू रच्छन्, दाजुभाइ-दिदीबहिनीहरूबाट सत्य-तथ्य लुकाउँछन्; अनि तिनीहरू दृढतासाथ आफ्नो बचाउ गर्छन् र आफ्ना लागि औचित्य प्रस्तुत गर्छन्, आफ्ना तर्क जताततै फैलाउँछन्। यो तिनीहरूको क्रूर स्वभावको निरन्तरता हो। तिनीहरूमा विवेकको चेतना नहुने, र तिनीहरू आफूलाई जाँच्न, आत्मचिन्तन गर्न र आफूलाई बुझ्न असफल हुने मात्र नभई, तिनीहरूले अझ बढी भएर आफ्नो क्रूर स्वभाव प्रकट गरिरहन्छन्, परमेश्‍वरको घरविरुद्ध कोलाहल मच्चाउँछन्, दाजुभाइ-दिदीबहिनीहरूविरुद्ध रडाको मच्चाउँछन् र तिनीहरूको विरोध गर्छन्, र अझ गम्भीर कुरा त, तिनीहरू परमेश्‍वरको विरोध पनि गर्छन्। केही समयपश्चात् परिस्थिति अलिक थामिएपछि, के तिनीहरूले पश्चात्ताप गरेर आफ्नो पाप स्विकार्नेछन्? उक्त घटना घटेको केही समय भइसकेको, सत्य-तथ्य प्रकट भइसकेको, जिम्मेवारी तिनीहरूकै हो भन्ने कुरा सर्वविदित भइसकेको, र तिनीहरूले यो जिम्मेवारी वहन गर्नुपर्ने भए पनि—के तिनीहरूले त्यो कुरा स्विकार्न सक्छन्? के तिनीहरू पछुतो वा ऋणीपनको बोध महसुस गर्न सक्छन्? (सक्दैनन्।) तिनीहरू विरोधमा लागिरहन्छन्, र सोच्छन्, “जे भए पनि, म कहिल्यै गलत थिइनँ, तर यदि म भएको भए पनि, मेरा अभिप्राय असल थिए, मेरो गल्ती भएको भए पनि, मलाई मात्र यसको दोष दिन मिल्दैन। तिमीहरू किन अरूलाई दोष दिँदैनौ—मलाई किन निशाना बनाउँछौ? मैले कहाँ गल्ती गरेँ? मैले जानाजानी कुनै गल्ती गरेको छैनँ। तिमीहरू सबैले गल्ती गरेका छौ, त्यसोभए तिमीहरू किन आफूलाई जवाफदेही ठहऱ्याउँदैनौ? यसबाहेक, जीवनभर गल्ती नगरी बस्न को सक्छ?” के तिनीहरू पश्चात्ताप गर्छन्? के तिनीहरू ऋणी महसुस गर्छन्? तिनीहरू आफू ऋणी भएको महसुस गर्दैनन् र पश्चात्ताप गर्दैनन्। कतिपयले त यस्तोसमेत भन्छन्, “मैले निकै ठूलो मूल्य चुकाएको छु—किन तिमीहरूमध्ये कसैले पनि यो कुरालाई ध्यान दिएको छैन? किन कसैले पनि मेरो प्रशंसा गरेको छैन? किन मलाई इनाम दिइएको छैन? केही आइपर्दा, तिमीहरू सधैँ मलाई नै दोष दिन्छौ र ममा खोट निकाल्छौ। के तिमीहरूले मविरुद्ध प्रयोग गर्न कुनै गलचेपको खोजी गरिरहेका छैनौ र?” तिनीहरूको मानसिकता र स्थिति यस्तै हुन्छ। स्पष्टतः यो क्रूर स्वभाव हो—तिनीहरू जिद्दी भई पश्चात्ताप गर्दैनन्, तथ्यहरूलाई तिनीहरूसामु उदाङ्गो पार्दा पनि तिनीहरू ती स्विकार्न मान्दैनन्, र लगातार विरोध गरिरहन्छन्। तिनीहरूले ठूलो स्वरले कसैलाई नसरापे पनि, भित्रभित्रै अनगिन्ती पटक त्यसो गरेका हुन सक्छन्—अन्धा भएकामा अगुवाहरूलाई, र असल मानिस नभएकामा, र आफूसँग हैसियत भएको बेलामा आफ्नो चाकरी गरेको, तर अहिले आफ्नो हैसियत गुमेपछि आफूलाई ध्यान नदिएको, वा आफूसँग सङ्गति नगरेको, वा आफूलाई हेरेर नमुस्कुराएकामा समेत दाजुभाइ-दिदीबहिनीहरूलाई सरापेका हुन सक्छन्। तिनीहरू आफ्ना हृदयमा परमेश्‍वरलाई समेत सराप्छन्, र उहाँ धर्मी नभएको भन्दै उहाँको आलोचना गर्छन्। सुरुदेखि अन्त्यसम्म तिनीहरूले प्रकट गर्ने स्वभाव क्रूर हुन्छ, तिनीहरूमा विवेकको अलिकति पनि प्रभाव, र थोरै आत्मग्लानि वा पछुतोसमेत हुँदैन। तिनीहरूमा निश्चय नै सुध्रिने, सत्यता सिद्धान्तहरू खोज्ने, पाप स्विकार्न र पश्चात्ताप गर्न परमेश्‍वरसामु आउने, वा परमेश्‍वरका योजनाबद्ध कार्य र प्रबन्धहरूमा समर्पित हुने अभिप्राय हुँदैन। त्यसविपरित, तिनीहरू लगातार बहस, विरोध, र गुनासो गरिरहन्छन्। ख्रीष्टविरोधीहरू र पश्चात्ताप गर्न सक्नेहरू दुवैले उही भ्रष्ट स्वभावहरू प्रकट गर्छन्, तर के यी प्रकटीकरणहरूको प्रकृतिमा कुनै भिन्नता छैन र? यीमध्ये कुन समूहसँग ख्रीष्टविरोधीको स्वभाव हुन्छ, अनि कुन समूहसँग ख्रीष्टविरोधीको सार हुन्छ? (पश्चात्ताप नगर्नेहरूमा ख्रीष्टविरोधीको सार हुन्छ।) पश्चात्ताप गर्न सक्नेहरू को हुन्? तिनीहरू ख्रीष्टविरोधीको स्वभाव भएका भ्रष्ट मानिसहरू हुन्, तर तिनीहरू ख्रीष्टविरोधी होइनन्। ख्रीष्टविरोधीको सार भएकाहरू ख्रीष्टविरोधी हुन्, जबकि ख्रीष्टविरोधीको स्वभाव भएकाहरू साधारण भ्रष्ट मानिस हुन्। ती दुईमध्ये कुन समूहचाहिँ दुष्ट मानिसहरू मिलेर बनेको हुन्छ? (ख्रीष्टविरोधीको सार भएकाहरू।) तिमीहरू यसलाई खुट्ट्याउन सक्छौ, होइन त? यो कुरा कुन समूहले तिनीहरूको विवेकले तिनीहरूलाई दोष दिइरहेको छ भन्ने कुराको कुनै सङ्केत देखाउँदैन, नसुध्री वा आत्मचिन्तन नगरी लगातार बहस गरिरहन्छ, र आफूले कुनै गल्ती गरेर काटछाँट, बर्खासी वा ताडना इत्यादि जस्ता परिस्थितिको सामना गर्दा बेपरवाह ढङ्गले आलोचना गर्दै र आफ्ना तर्कहरू फैलाउँदै हिँड्छ भन्ने कुरामा भर पर्छ। यदि तिनीहरूलाई रोक्ने कोही नभएको भए, के तिनीहरूले आफ्ना कार्य बन्द गर्नेथिए? गर्नेथिएनन्। तिनीहरूको हृदय नकारात्मकता र विरोधले भरिएको हुनेथियो, र तिनीहरूले यसो भन्नेथिए, “मानिसहरूले मलाई अन्यायपूर्ण व्यवहार गर्ने हुनाले, अनि परमेश्‍वरले मलाई अनुग्रह नदेखाउने वा मेरो तर्फबाट कार्य नगर्ने हुनाले, भविष्यमा आफ्नो कर्तव्य निर्वाह गर्दा म केवल झारा टार्नेछु। मैले आफ्नो कर्तव्य राम्रोसँग निर्वाह गरे पनि, मैले इनाम पाउनेछैनँ, कसैले पनि मेरो प्रशंसा गर्नेछैनन्, र म अझै पनि काटछाँटमा पर्नेछु, त्यसैले म त्यसलाई लापरवाहीपूर्वक गर्नेछु। मलाई सिद्धान्तअनुसार मामिलाहरू सम्हाल्न, वा मेरा काममा अरूसँग छलफल र सहकार्य गर्न, वा सत्यता खोज्न आग्रह गर्नेबारे त नसोचे पनि हुन्छ! म न त अभिमानी हुनेछु, न विनम्र नै हुनेछु, बरु उदासीन रहनेछु। यदि तिमीहरूले मलाई कुनै कुरा गर्न भन्यौ भने, म त्यो गर्नेछु; यदि तिमीहरूले मलाई कुनै कुरा गर्न भनेनौ भने, म जानेछु। तिमीहरूलाई जसरी कार्य गर्न मन छ, त्यसरी नै गर; म जस्तो छु, त्यस्तै रहनेछु। मबाट धेरै मागहरू नगर; यदि तिमीहरूले अत्यधिक मागहरू गऱ्यौ भने, म तिनलाई बेवास्ता गर्नेछु।” के यो क्रूर स्वभावकै निरन्तरता होइन र? के त्यस्ता मानिसहरूले पश्चात्ताप गर्न सक्छन्? (अहँ, सक्दैनन्।) यो त ख्रीष्टविरोधीको सार भएकाहरूको प्रकटीकरण हो। यो त ख्रीष्टविरोधीहरूले दुष्ट स्वभाव प्रकट गर्दा, उसमा विवेकको कमी भएकाले उसले पनि कहिल्यै आत्मचिन्तन नगर्नुसरह हो। तिनीहरूले जुनसुकै भ्रष्ट स्वभाव प्रकट गरे पनि वा तिनीहरूलाई कुनै पनि कुरा हुँदा तिनीहरूमा जस्तोसुकै मनसाय, चाहना, वा महत्त्वाकाङ्क्षा भए पनि, तिनीहरू कहिल्यै आफ्नो विवेकले बाँधिदैनन्। त्यसकारण, समय सही र तिनीहरूका लागि अनुकूल हुँदा, तिनीहरू आफूलाई जे मन लाग्यो त्यही गर्छन्। तिनीहरूका कार्यको नतिजा चाहे जे भए पनि, तिनीहरू सुध्रिँदैनन्, र आफ्ना दृष्टिकोणहरूमै टाँसिइरहन्छन् र अलिकति पनि आत्म-ग्लानिविना आफ्ना महत्त्वाकाङ्क्षा, चाहना, र मनसाय, साथै आफूले कामकुरा गर्दा सधैँ प्रयोग गर्दै आइरहेका माध्यम र विधिहरू कायम राख्छन्। तिनीहरू किन आत्म-ग्लानि महसुस गर्दैनन्? किनभने त्यस्ता मानिसहरूमा विवेक हुँदैन, तिनीहरूमा सम्मानबोध हुँदैन, र तिनीहरूलाई लाजको कुनै अनुभूति नै हुँदैन; तिनीहरूको सम्पूर्ण मानवताभित्र, तिनीहरूका भ्रष्ट स्वभावलाई रोक्न सक्ने केही पनि छैन, र तिनीहरूले आफूले प्रकट गर्ने भ्रष्ट स्वभावहरू सही हुन् वा गलत भनी जाँच्न प्रयोग गर्न मिल्ने केही पनि छैन। त्यसकारण, यी मानिसहरूले दुष्ट स्वभाव प्रकट गर्दा, अरूले त्यसलाई चाहे जसरी हेरे पनि वा प्रक्रिया र नतिजा जे भए पनि, सुरुदेखि अन्त्यसम्मै अलिकति पनि आत्म-ग्लानि, उदासी, पछुतो, ऋणीबोध महसुस गर्दैनन्, र तिनीहरू आफ्नो हृदयमा निश्चय नै सुध्रिँदैनन्। यिनीहरू ख्रीष्टविरोधी हुन्। यी दुई उदाहरणलाई विश्लेषण गर्दा, ख्रीष्टविरोधीहरूको सबैभन्दा सुस्पष्ट विशेषता के हो? (तिनीहरूमा रहेको विवेक र समझको कमी।) यो विवेक र समझको कमीले कस्तो खालको प्रकटीकरणतर्फ डोऱ्याउँछ? तिनीहरूले प्रकट गर्ने स्वभावहरूको नतिजा के हुन्छ? (तिनीहरू आत्मचिन्तन वा पश्चात्ताप गर्न सक्दैनन्।) के आत्मचिन्तन वा पश्चात्ताप गर्न नसक्नेहरूले सत्यता अभ्यास गर्न सक्छन्? कहिल्यै सक्दैनन्!

ख्रीष्टविरोधीको स्वभाव मात्र भएको व्यक्तिलाई सारमा ख्रीष्टविरोधीका रूपमा चित्रण गर्न मिल्दैन। ख्रीष्टविरोधीको प्रकृति सार भएकाहरू मात्र साँचो रूपमा ख्रीष्टविरोधी हुन्। ती दुईबीचका मानवतामा भिन्नताहरू हुन्छन्, अनि त्यसैगरी, भिन्न प्रकारका मानवताको शासनमा रहँदै गर्दा, सत्यताप्रति ती मानिसहरूले राख्ने मनोवृत्ति पनि उही हुँदैनन्—अनि जब सत्यताप्रति मानिसहरूले राख्ने मनोवृत्ति उही हुँदैन, तब तिनीहरूले छनोट गर्ने बाटो पनि फरक हुन्छन्; अनि जब मानिसहरूले छनोट गर्ने बाटो फरक हुन्छन्, तब त्यसको परिणामस्वरूप निस्कने सिद्धान्तहरू र तिनीहरूका कार्यका परिणामहरूमा पनि भिन्नता हुन्छन्। ख्रीष्टविरोधीको स्वभाव मात्र भएको व्यक्तिको विवेकले काम गरिरहने हुनाले, र उसमा समझ र सम्मानबोध हुने हुनाले, र तुलनात्मक रूपमा भन्नुपर्दा, उसले सत्यतालाई प्रेम गर्ने हुनाले, उसले आफ्नो भ्रष्ट स्वभाव प्रकट गर्दा, उसको हृदयमा त्यसप्रतिको हप्की हुन्छ। त्यस्ता बेला, उसले आत्मचिन्तन गर्न र आफूलाई चिन्न सक्छ, र आफ्नो भ्रष्ट स्वभाव र भ्रष्टताको प्रकटीकरणलाई स्विकार्न सक्छ, जसले उसलाई देह र आफ्नो भ्रष्ट स्वभावविरुद्ध विद्रोह गर्ने, अनि सत्यता अभ्यास गर्ने र परमेश्‍वरमा समर्पित हुने तुल्याउँछ। तर, ख्रीष्टविरोधीका हकमा भने यस्तो हुँदैन। उसको विवेकले काम नगर्ने र उसमा विवेकशील चेतना नहुने हुनाले, र उसमा सम्मानबोध त झनै नहुने हुनाले, उसले आफ्नो भ्रष्ट स्वभाव प्रकट गर्दा, उसको प्रकटीकरण सही हो कि गलत, अथवा आफूमा भ्रष्ट स्वभाव छ कि सामान्य मानवता छ, वा त्यो सत्यताअनुरूप छ कि छैन भनेर परमेश्‍वरका वचनअनुसार मापन गर्दैन। उसले कहिल्यै यी कुराहरूबारे चिन्तन गर्दैन। त्यसोभए, उसले कस्तो व्यवहार गर्छ? ऊ सधैँ आफूले प्रकट गर्ने भ्रष्ट स्वभाव र छनोट गर्ने बाटो सही हुन् भन्ने कुरामा कायम रहिरहन्छ। ऊ आफूले गर्ने जे पनि सही हो, आफूले बोल्ने जे पनि सही हो भन्ने सोच्छ; ऊ आफ्नै विचारमा अडिग रहन कम्मर कस्छ। अनि त्यसैले, उसले जतिसुकै ठूलो गल्ती गरे पनि, उसले जतिसुकै गम्भीर भ्रष्ट स्वभाव प्रकट गरे पनि, उसले मामिलाको गम्भीरतालाई बुझ्नेछैन, र आफूले प्रकट गरेको भ्रष्ट स्वभावलाई निश्चय नै बुझ्नेछैन। अनि उसले निश्चय नै आफ्ना चाहनालाई पन्छाउनेछैन, र आफ्नै महत्त्वाकाङ्क्षा वा भ्रष्ट स्वभावविरुद्ध विद्रोह गर्दै परमेश्‍वर र सत्यताप्रतिको समर्पणको बाटो छनोट गर्नेछैन। यी दुई परिणामबाट के देख्न सकिन्छ भने, यदि ख्रीष्टविरोधीको स्वभाव भएको मानिसले हृदयमा सत्यतालाई प्रेम गर्छ भने, ऊसँग त्यसको बुझाइ प्राप्त गर्ने र त्यसलाई अभ्यास गर्ने, अनि मुक्ति पाउने अवसर हुन्छ, जबकि ख्रीष्टविरोधीको सार हुने खालको व्यक्तिले सत्यता बुझ्न वा त्यसलाई अभ्यास गर्न सक्दैन, न त उसले मुक्ति नै पाउन सक्छ। यी दुईबीचको भिन्नता यही नै हो।

इ. ख्रीष्टविरोधीहरूको स्वभाव सार

आजको सङ्गतिको जोड मुख्यतः अझै पनि ख्रीष्टविरोधीहरूको स्वभाव सार ठ्याक्कै के हो भन्ने कुराको सारांश निकाल्नु हो। हामीले भर्खरै छलफल गरेका, मानिसका छ भ्रष्ट स्वभावहरूमध्ये कुन तीनलाई ख्रीष्टविरोधीहरूको स्वभाव सार भएका मानिसहरूलाई चित्रण गर्न अझ सही रूपमा प्रयोग गरिन्छ? (सत्यताप्रतिको वितृष्णा, क्रूरता, र दुष्टता।) हामीले दायरालाई घटाएर यी तीनमा सीमित गरेकाले, अघिल्ला तीन यस सङ्गतिको भाग हुनेछैनन्। त्यसोभए, के ख्रीष्टविरोधीहरूको स्वभाव सार भएका मानिसहरूमा हठीपन, अहङ्कार, र छलीपनका भ्रष्ट स्वभावहरूको कमी हुन्छ? (हुँदैन।) त्यसोभए अघिल्ला तीनलाई ख्रीष्टविरोधीहरूको स्वभाव सारलाई चित्रण गर्न किन प्रयोग नगर्ने? (किनभने साधारण भ्रष्ट मानिसहरूमा पनि ती अघिल्ला तीन स्वभाव हुन्छन्, र तिनले व्यक्तिको सारलाई प्रतिनिधित्व गर्दैनन्।) यो एकदमै सटिक सारांश हो। स्वभाव सारको विषयमा भन्नुपर्दा, अघिल्ला तीन भ्रष्ट स्वभाव, अनुपातमा तुलनात्मक रूपमा हल्का हुन्छन्, जबकि ख्रीष्टविरोधीहरूको स्वभाव सारको साँच्चै सारांश निकाल्न सक्ने चाहिँ पछिल्ला तीन हुन्—सत्यताप्रतिको वितृष्णा, क्रूरता, र दुष्टता। यी तीन भ्रष्ट स्वभावले ख्रीष्टविरोधीहरूको स्वभाव सारलाई अझ सही रूपमा चित्रण गर्न सक्छन्। अघिल्ला तीनलाई ख्रीष्टविरोधीहरूको सार चित्रण गर्न प्रयोग नगरिए पनि, ख्रीष्टविरोधीमा ती तीनै भ्रष्ट स्वभाव हुन्छन्, र ती आम मानिसहरूमा हुने भन्दा गम्भीर हुन्छन्। सत्यताप्रतिको वितृष्णा, क्रूरता, र दुष्टता सबैलाई तिनीहरूको हठीपनको सारांश निकाल्न र चित्रण गर्न, र तिनीहरूको हठीपनको हद वर्णन गर्नका लागि प्रयोग गर्न सकिन्छ। साथै, पछिल्ला तीन स्वभावलाई तिनीहरूको अहङ्कार र छलीपनको सारांश निकाल्न र चित्रण गर्न समान रूपमा प्रयोग गर्न सकिन्छ। ख्रीष्टविरोधीहरूको स्वभाव सारका मुख्य विशेषताहरू सत्यताप्रतिको वितृष्णा, क्रूरता, र दुष्टता हुन् भन्ने कुरा सुस्पष्ट छ।

क. दुष्टता

यी तीन भ्रष्ट स्वभावहरू—सत्यताप्रतिको वितृष्णा, क्रूरता, र दुष्टता—मध्ये ख्रीष्टविरोधीको स्वभाव सारभित्रको स्वभावको सबैभन्दा विस्तृत सारांश दुष्टता हो, र ख्रीष्टविरोधीको स्वभाव सारमा हुने सबैभन्दा आम स्वभाव यही हो। दुष्टतालाई किन ख्रीष्टविरोधीको स्वभाव सार वर्णन गर्न प्रयोग गरिन्छ? यदि ख्रीष्टविरोधीहरू निकै दुष्ट हुन्छन् भनेर भनिन्छ भने, तिनीहरूका सोचलाई मूल्याङ्कन गर्दा, तिनीहरूले हरदिन सोच्ने, बोल्ने, र गर्ने कुन कुराले तिनीहरू दुष्ट सार भएका मानिस हुन् भनेर प्रमाणित गर्छ? के यो मनन गर्नुपर्ने प्रश्न होइन र? (हो।) त्यसोभए, हामीले यी मानिसहरूमा साँच्चै दुष्ट सार छ कि छैन भनी ठम्याउन आफ्नो विश्लेषण र अवलोकन, तिनीहरूले के सोच्छन्, तिनीहरूको बोली र हाउभाउ, तिनीहरूले आफूलाई कस्तो आचरणमा ढाल्छन् र कसरी संसारसँग व्यवहार गर्छन् भन्ने कुराबाट सुरु गर्नुपर्छ। सुरुमा ख्रीष्टविरोधीहरूले हरेक दिन के सोच्छन् भन्ने कुरालाई हेरौँ। कतिपय मानिसले आफ्नो हृदयमा यस्तो सोच्ने गर्छन्: “मानिसहरूको यस समूहमाझमा मलाई सबैभन्दा सक्षम मानिँदैन, न त मसँग सबैभन्दा उच्च प्रतिभाहरू नै छन्, त्यसोभए मैले कसरी अझ धेरै लोकप्रियता पाउन, सबैको सम्मान जित्न, मेरा पुर्खाको नामलाई महिमित तुल्याउन, र आफ्नो शिरमाथि प्रभामण्डल पाउन सक्छु? मैले कसरी अरूलाई मनाएर तिनीहरूलाई मेरो कुरा सुन्न र मलाई उच्च नजरले हेर्न लगाउन सक्छु? हैसियत हुनु त राम्रो कुरा हो जस्तो देखिन्छ। कतिपय मानिसहरू साँच्चै इज्जतसाथ बोल्छन्, अरूलाई समस्याहरू आइपर्दा तिनीहरू उनीहरूकहाँ जान्छन्—मकहाँ चाहिँ किन कोही आउँदैन? किन कसैले पनि मलाई ख्याल गर्दैन? मसँग दिमाग, विचार, र आफ्ना कार्य गर्ने व्यवस्थित तरिका छ, र म मामिलाहरू सम्हाल्दा मूल्याङ्कन गर्न सक्छु—किन कसैले पनि मलाई ध्यान दिँदैन वा मलाई उच्च मान्दैन? म कहिले अरूभन्दा माथि पुग्नेछु? मानिसहरू कहिले मकहाँ मद्दत माग्दै आउनेछन् र मलाई समर्थन गर्नेछन्?” यी मानिसहरू केबारे सोचिरहेका छन्? तिनीहरू सकारात्मक कुराहरूबारे सोचिरहेका छन् कि नकारात्मक? (नकारात्मक कुराहरू।) कतिपय मानिसहरूले अरूहरूबीच एक-आपसमा राम्रो सम्बन्ध भएको देख्दा यस्तो सोच्ने गर्छन्: “तिनीहरूको सम्बन्ध कसरी यति राम्रो भयो? मैले कलहको बिउ छर्ने र तिनीहरूको सम्बन्धलाई बिगार्ने तरिका खोज्नुपर्छ; यसरी म एक्लिने छैन र मसँग सहयोगी हुनेछ।” यी मानिसहरूले के गरिरहेका हुन्छन्? तिनीहरूले जुनसुकै विधि प्रयोग गरे पनि, मुख्य कुरा कलहको बिउ छर्नु नै हो। कसैले उत्साह र जोशसाथ आफ्नो कर्तव्य निर्वाह गरिरहेको, र आफ्नो कर्तव्य निर्वाह गर्ने क्रममा जे गरे पनि ज्योति पाएको देख्दा, तिनीहरूले ईर्ष्या गर्छन् र त्यस व्यक्तिलाई कसरी कमजोर बनाउने, कसरी तिनीहरूको उत्साह मेटाउने र तिनीहरूलाई नकारात्मक महसुस गराउने भनी चिन्तन गर्छन्। यी विचारहरूलाई, व्यवहारमा उतारे वा नउतारे पनि, यी नकारात्मक विचार हुन्। यस्तो सोच्ने मानिसहरू पनि हुन्छन्: “नवनिर्वाचित अगुवाले मलाई कसरी हेर्छन्? म यस अगुवाको नजिक जानुपर्छ। हाम्रो सम्बन्ध त्यति राम्रो छैन, र हामी त्यति नजिक छैनौँ, त्यसैले मैले कसरी उनको चापलुसी गर्न सक्छु? मसँग हातमा केही पैसा छ, त्यसैले म उनलाई चाहिएको कुरा पत्ता लगाएर त्यो किनिदिनेछु। तर उनलाई कम्प्युटर चाहिएको छ भने, म त्यति पैसा खर्च गर्न इच्छुक छैनँ; यदि भविष्यमा उनी अगुवा रहेनन् भने, के त्यो पैसा खेर जानेछैन र? यदि उनलाई पन्जा वा लुगाजस्ता कुनै चीज चाहिएको छ भने, म त्यो किन्न सक्छु, र त्यो खर्च गर्न लायक छ। पैसालाई सही कुरामा खर्च गरिनुपर्छ, खेर फाल्नु हुँदैन। मैले खोक्रा शब्दले मात्र नभई वास्तविक कार्यले अगुवाको चापलुसी गर्नुपर्छ र उनलाई प्रसन्न पार्नुपर्छ—यो अगुवालाई के मन पर्छ भनेर मैले निरन्तर ख्याल राख्नुपर्छ। साथसाथै, म हरेक दिन खाना खाने बेलामा अगुवाका लागि खाना पस्किन मद्दत गर्नेछु र उनले खाना खाइसकेपछि भाँडा माझिदिनेछु। यदि अगुवाले कसैको आलोचना गरे भने, म पनि सँगसँगै लागेर उनको कुरा दोहोऱ्याउनेछु; यदि अगुवाले कसैको प्रशंसा गरे भने, म तुरुन्तै त्यस व्यक्तिलाई सिफारिस गर्नेछु र उसका सद्गुणहरूको प्रशंसा गर्नेछु।” यी मानिसहरू केबारे सोचिरहेका छन्? (अगुवालाई सन्तुष्ट पार्ने र उसको खुसामद गर्ने बारे।) परमेश्‍वरको घरमा काम गर्दै गर्दा, कतिपयले यस्तो पनि सोच्ने गर्छन्: “अरूले कडा मेहनत र इमानदारीसाथ काम गर्छन्। म चलाख हुनुपर्छ, म मूर्ख हुनु हुँदैन, र मैले आफैँलाई धेरै मेहनत गराउनु हुँदैन। भविष्यमा परमेश्‍वरको घरलाई मेरो आवश्यकता परेन भने, यो सब मेहनत खेर जानेछैन र? के मैले बित्थैमा मेहनत गरिरहेको हुनेछैन र? तर यदि मैले काम गर्दै गरिनँ भने, परमेश्‍वरको घरले मलाई धपाउनेछ। मैले के गर्ने? अगुवा उपस्थित हुँदा, म पूरै मेहनतसाथ काम गर्नेछु, पसिना बगाउनेछु, र अगुवालाई देखाउनेछु; ऊ आसपास नभएको बेला, म शौचालयतिर जानेछु, पानी पिउनेछु, डुल्न निस्कनेछु, वा कुनातिर गएर आराम गर्नेछु। यदि अरूले तीन बेल्चा माटो खने भने, मचाहिँ आधा बेल्चा मात्र खन्नेछु; यदि अरूले सामान बोकेर चार-पाँच चोटि ओहोरदोहोर गरे भने, म एक चोटि मात्र गर्नेछु। मौका पाउनेबित्तिकै आराम गर्नेछु र अल्छी गर्नेछु। म त्यति भोलो मनको हुनुहुन्न; धेरै मेहनत गरेर म बिरामी परेँ वा थकित भएँ भने, मलाई कसले बिचरा भन्नेछ? मेरो बिमारीको उपचार कसले गर्नेछ? के ती अगुवाले गर्नेछन्? के परमेश्‍वरले त्यसलाई सम्हाल्नुहुनेछ? के यी कुराका लागि परमेश्‍वर जिम्मेवार हुनुहुनेछ? त्यसकारण, मैले काम गर्दा, कता चाहिँ सबैभन्दा बढी देखिने गरी काम गर्न सक्छु भनेर पत्ता लगाउनुपर्छ। अल्छी गर्न मन लाग्यो भने, म फेला पर्ने सबैभन्दा कम सम्भावना कहाँ छ, मैले ध्यान आकर्षित गर्ने सबैभन्दा कम सम्भावना कहाँ छ भनेर पत्ता लगाउनुपर्छ।” यी मानिसहरू केबारे सोचिरहेका छन्? (काममा अल्छी गर्ने र धूर्त हुनेबारे।)

१. ख्रीष्टविरोधीहरूले मानिसहरूलाई के गर्छन्

दिनभरि दुष्ट विचार हुने मानिसहरूको चरित्र कस्तो हुन्छ? न्यून निष्ठा र कपटीपन भएको हुन्छ। तिनीहरूको स्वभावलाई मूल्याङ्कन गर्दा, यो के हो? (दुष्टता।) तिनीहरूले सोच्ने यी कुराहरूको प्रकृतिमा कुनै सत्यनिष्ठा छ? के त्यसमा भद्र, खुल्ला, र निष्कपट सुनिने कुनै कुरा छ? के त्यसमा कुनै राम्रो कुरा छ? (अहँ, केही पनि छैन।) त्यसोभए, संक्षेपमा भन्नुपर्दा, ख्रीष्टविरोधीको सार भएका मानिसहरूको दुष्ट स्वभावमा प्रकट हुने पहिलो कुरा भनेको तिनीहरूले दिनभरि दुष्टताबारे मात्रै सोच्छन्। तिनीहरूले चाहे ठूलै समस्या सामना गरून् वा सानोतिनो, तिनीहरूका विचार दुष्टताले भरिएका हुन्छन्। ठ्याक्कै भन्नुपर्दा, तिनीहरूले मानिसहरूलाई निश्चित कुराहरू गर्छन्, र तिनीहरूमा परमेश्‍वरप्रति फरक-फरक प्रकटीकरण र अभ्यासहरू हुन्छन्। त्यसोभए, तिनीहरूले मानिसहरूलाई के-कस्ता कुरा गर्छन्? तिनीहरूका विचारमा के-कस्ता अभ्यासहरू विकसित हुन्छन्? अहिले भर्खरै उल्लेख गरिएका कैयौँ उदाहरणहरूमा, के तिमीहरूले यस्तो व्यक्तिले कसरी निरन्तर अरूविरुद्ध षड्यन्त्र गरिरहेको हुन्छ भनेर देख्न सक्छौ? तिनीहरूले लगातार षड्यन्त्र रच्छन्, र तिनीहरूसँग व्यवहार गर्ने वा सम्पर्कमा आउने जोकोही पनि तिनीहरूको षड्यन्त्रको सिकार बन्छ। दोस्रो, कामकुरा गर्दा तिनीहरू कहिलेकाहीँ नबोल्ने भए पनि, तिनीहरूका कार्यका तरिका, विधि, र उत्प्रेरणाहरू सच्चा हुँदैनन्, र तिनीहरूले सत्यता अभ्यास गरिरहेका हुँदैनन्—यो एउटा भ्रामक स्वरूप मात्र हो। यसको प्रकृति के हो, र यो अभ्यास के हो? यो छल र ढोँग हो, र तिनीहरूले अरूलाई जाँच पनि गरिरहेका हुन्छन्। तिनीहरूले ढोँग गर्न र मानिसहरूलाई ठग्न सक्ने हुनाले, के तिनीहरूले मानिसहरूलाई प्रलोभनमा पार्न र बहकाउन पनि सक्छन् त? (हो, सक्छन्।) साथै, यस्तो खालको व्यक्ति हैसियत, प्रतिष्ठा, इज्जत, र आफ्नै हितका लागि अरूसँग निरन्तर सङ्घर्षमा संलग्न भइरहेको हुन्छ। तिनीहरू ख्याति, कसको अन्तिम निर्णय हुन्छ, कोसँग धेरै विचारहरू छन्, कसका राय धेरै बुद्धिमानीपूर्ण र तर्कसङ्गत छन्, कसलाई सबैले धेरै समर्थन गर्छन्, र कसले धेरै लाभ हासिल गर्न सक्छ भन्ने कुराका लागि लडाइँ गर्छन्—तिनीहरू यिनै कुराका लागि प्रतिस्पर्धा गर्छन्। आफूसँग हैसियत नभए पनि, तिनीहरू यसरी मानिसहरूविरुद्ध षड्यन्त्र रच्छन्, त्यसोभए तिनीहरूसँग हैसियत भएको बेला चाहिँ के गर्छन् त? त्यतिबेला, तिनीहरूको प्रभुत्वअन्तर्गत रहेका मानिसहरू निरन्तर सास्तीमा परिरहेका हुन्छन्; तिनीहरूले सत्यतालाई प्रेम नगर्नेहरूलाई आकर्षित गर्छन् र तिनीहरूको मन जित्छन्, अनि तिनीहरूले सत्यता स्विकार्न सक्नेहरूलाई आक्रमण र बहिष्कार गर्छन्, जसको उद्देश्य सबैलाई आफ्नो कुरा सुन्न र पालन गर्न लगाउनु हो; तिनीहरूले जहिल्यै गुट बनाइरहेका र समूहहरूमा कलहको बिउ छरिरहेका, र अन्त्यमा सबैलाई आफ्नो स्वामित्वमा ल्याइरहेका हुन्छन्। यी सबै कुराहरू तिनीहरूको सास्तीको दायराभित्र पर्छन्। ख्रीष्टविरोधीहरूले दिनभरि दुष्टताबारे सोचिरहेका हुन्छन्, र तिनीहरूले प्रकट गर्ने हरेक स्वभाव दुष्ट हुन्छ। त्यसोभए, के त्यस्ता मानिसहरूको स्वभाव दुष्ट हुन्छ भनेर भन्नु सही हुन्छ? (हो, हुन्छ।) सबैलाई आफ्नो स्थान थाहा हुने, आफ्नै काममा लागिरहने, र आफूले गर्नुपर्ने कार्य गर्ने मानिसहरूको समूहमा ख्रीष्टविरोधी देखा पर्नेबित्तिकै, उसले भित्रैबाट कलहको बिउ छर्छ, र एउटा व्यक्तिको अगाडि अर्को व्यक्तिका बारेमा नराम्रो बोल्छ, र ठ्याक्कै त्यसको विपरित पनि गर्छ, र ती दुई व्यक्तिलाई जुधाइदिन्छ। के यो कलहको बिउ छर्नुको नतिजा होइन? त्यसोभए, ख्रीष्टविरोधीको षड्यन्त्रका केही प्रकटीकरणहरू के-के हुन्? उदाहरणका लागि, जब मण्डलीमा चुनाव हुन्छ, तब महत्त्वाकाङ्क्षा विनाका साधारण मानिसहरूले यस्तो सोच्न सक्छन्, “जोसुकै चुनिए पनि, म उसप्रति समर्पित हुनेछु; परमेश्‍वरले जोकोहीलाई अगुवा बन्ने अनुमति दिनुहुन्छ, म उसैलाई समर्थन गर्नेछु, र म कसैका लागि झन्झट बन्नेछैनँ वा समस्या खडा गर्नेछैनँ।” तर खराब अभिप्राय बोकेकाहरूले यसरी सोच्दैनन्। यस चुनावमा आफूले जित्ने अलिकति पनि आशा नरहेको देखे भने, तिनीहरू मनमनै लेखाजोखा गर्न थाल्छन्: “मैले सबैका लागि राम्रा कुराहरू किनिदिनुपर्छ। आजकल मण्डलीमा के कुराको कमी छ? म वायु-शोधक यन्त्र किन्नेछु र त्यसलाई भेला हुने स्थानमा राखिदिनेछु, ताकि सबैले स्वच्छ हावा लिँदा मलाई याद गरून्। यसरी, चुनावको समय आउँदा के म तिनीहरूले याद गर्ने पहिलो उम्मेदवार हुनेछैन र? त्यसकारण, मैले व्यर्थैमा कार्य वा पैसा खर्च गरिरहेको हुनेछैनँ।” यो सोचेर, तिनीहरूले तुरुन्तै सबैभन्दा सस्तो र हेर्नमा राम्रो वायु-शोधक यन्त्र किन्छन्। त्यसका साथै, तिनीहरूले सोच्छन्: “यस समयावधिमा, म होसियार हुनुपर्छ। मैले गलत कुराहरू बोल्नुहुन्न, र मैले नकारात्मक र अरूका लागि शिक्षाप्रद नहुने कुराहरू गर्नुहुन्न; मानिसहरू भेट्दा मैले चापलुसीपूर्ण शब्दहरू बोल्नुपर्छ र ‘तिमी निकै सुन्दर देखिएका छौ! तिमीले साँच्चै सत्यता पछ्याइरहेका छौ! तिमीले मैले जति लामो समयसम्म परमेश्‍वरमा विश्वास नगरेका भए पनि, तिमीले मभन्दा धेरै सत्यता पछ्याएका छौ। तिम्रो मानवता असल छ, र तिमीजस्ता असल मानवता भएका मानिसहरूले मुक्ति पाउन सक्छन्—मजस्तोले चाहिँ सक्दैन’ भन्ने जस्ता कुराहरू गर्दै अरूको बारम्बार प्रशंसा गर्नुपर्छ। म विनम्र देखिनुपर्छ र अरूलाई सबै पक्षमा आफूभन्दा राम्रो भन्दै तिनीहरूको प्रशंसा गर्नुपर्छ, र अरूलाई पर्याप्त सम्मान पाएको महसुस गराउनुपर्छ।” के यो षड्यन्त्र रच्नु होइन र? ख्रीष्टविरोधीहरूले यस्ता कुराहरू सजिलै गर्छन्; साधारण मानिसहरूले तिनीहरूलाई उल्टै दाउपेचमा जित्न सक्दैनन्। गैरविश्‍वासीहरूमाझ भनिने भनाइ के हो? (तँलाई कसैले बेच्यो, तैपनि तँ त्यसैलाई पैसा गन्न सघाउँछस्।) ख्रीष्टविरोधीहरूले यस्ता कुराहरू गर्छन्, र धेरैजसो मानिस तिनीहरूको धोका र षड्यन्त्रको सिकार हुन्छन्।

मलाई भन त, के ख्रीष्टविरोधीहरूले काटछाँट स्विकार्छन्? के तिनीहरूले आफूमा भ्रष्ट स्वभाव भएको कुरा स्विकार्छन्? (अहँ, तिनीहरूले स्विकार्दैनन्।) तिनीहरूले आफूमा भ्रष्ट स्वभाव भएको कुरा स्विकार्दैनन्, तर काटछाँट गरिएपछि पनि तिनीहरू आफूलाई चिन्ने ढोँग गर्छन्। तिनीहरू मानवतारहित र कमजोर क्षमताका दियाबलस र शैतान हौँ, र कामकुरालाई राम्रोसँग ख्याल गर्न सक्दैनौँ, मण्डलीले प्रबन्ध गरेका कार्यहरू गर्न अयोग्य छौँ, र आफ्ना कर्तव्य राम्ररी निर्वाह गरेका छैनौँ भनेर भन्छन्। त्यसपछि, तिनीहरूले अधिकांश मानिसहरूको अगाडि आफ्नो भ्रष्ट स्वभाव स्विकार्छन्, आफू दियाबलस भएको स्विकार्छन्, र अन्त्यमा, यो परमेश्‍वरले तिनीहरूलाई शोधन गरिरहनुभएको र मुक्ति दिइरहनुभएको हो भन्छन्, र यसो गरेर मानिसहरूलाई तिनीहरू काटछाँट स्विकार्न कति सक्षम छन् र तिनीहरू सत्यताप्रति कति समर्पित छन् भन्ने कुरा देखाउँछन्। तिनीहरू आफूलाई किन काटछाँट गरिएको हो वा आफ्ना कार्यले मण्डलीको कामलाई कति हानि र नोक्सान पुऱ्याएको छ भन्ने कुरा उल्लेख गर्दैनन्। तिनीहरू मानिसहरूलाई परमेश्‍वरको घरले आफूमाथि गरेको काटछाँट अनुपयुक्त र अन्यायपूर्ण छ भनी गलत अर्थ लगाउने तुल्याउन यी मामिलाहरूदेखि टाढै बस्छन् र खोक्रा वचन, धर्मसिद्धान्त, कुतर्क, र व्याख्यात्मक टिप्पणीहरू बोल्छन्, मानौँ तिनीहरूले कुनै ठूलो अन्याय भोगेका छन्। काटछाँट गरिएपछि पनि तिनीहरू हृदयमा जब्बर रहन्छन्, आफ्ना कुनै पनि विविध दुष्ट कार्यहरूलाई अलिकति पनि स्विकार्दैनन्। त्यसोभए, आफ्नो भ्रष्ट स्वभाव स्विकार्ने, सत्यता स्विकार्न इच्छुक हुने, र काटछाँटमा समर्पित हुन सक्ने भन्नेबारे तिनीहरूले गरेको सङ्गतिका यी शब्दहरू के हुन् त? के यी तिनीहरूका साँचो भावना हुन्? बिलकुलै होइनन्। ती सब मानिसहरूलाई बहकाउन र प्रलोभनमा पार्नका खातिर बोलिएका झूट, ढोँग, दुष्ट शब्दहरू हुन्। तिनीहरूले मानिसहरूलाई बहकाउनुको उद्देश्य के हो? (मानिसहरूलाई तिनीहरूको आराधना गर्न र तिनीहरूलाई पछ्याउन लगाउनु।) ठ्याक्कै यही हो, यसको उद्देश्य मानिसहरूलाई बहकाउ र प्रलोभनमा पारेर आफूलाई पछ्याउन र सुन्न लगाउनु, र सबैलाई आफू सही र असल भएको सोच्न लगाउनु हो। यसरी, तिनीहरूलाई कसैले पनि छर्लङ्गै देख्न वा तिनीहरूको विरोध गर्न सक्दैन। त्यस विपरीत, मानिसहरूले तिनीहरू सत्यता स्विकार्ने, काटछाँट स्विकार्ने, र पश्चात्ताप गर्ने मानिस हुन् भनेर विश्वास गर्छन्। त्यसोभए, तिनीहरूले किन आफ्ना दुष्ट कार्यहरू वा आफूले परमेश्‍वरको घरको काममा पुऱ्याएका नोक्सानीलाई स्विकार्दैनन्? तिनीहरूले किन यी मामिलाहरूलाई सङ्गति गर्नका लागि सार्वजनिक गर्दैनन्? (यदि तिनीहरूले यी कुरा भन्ने हो भने, मानिसहरूले तिनीहरूलाई खुट्ट्याउने थिए।) यदि मानिसहरूले तिनीहरूलाई खुट्ट्याउने, छर्लङ्ग देख्ने, र तिनीहरूको मानवता र स्वभाव सार छर्लङ्ग देख्ने हो भने, उनीहरूले तिनीहरूलाई त्याग्ने थिए। के उनीहरू अझै पनि तिनीहरूका छलकपटमा परेर बहकिने थिए त? के उनीहरूले अझै पनि तिनीहरूलाई उच्च सम्मान दिनेथिए त? के उनीहरूले अझै पनि तिनीहरूको अचाक्ली प्रशंसा गर्नेथिए त? के उनीहरूले अझै पनि तिनीहरूको आराधना गर्नेथिए त? उनीहरूले यीमध्ये केही पनि गर्नेथिएनन्। ख्रीष्टविरोधीहरूले आफूलाई चिनेको नाटक गर्छन्, तर वास्तवमा, यो सब मानिसहरूलाई बहकाउन र आफ्ना लागि खडा गराउन रचिएका मिथ्या र आत्म-स्पष्टीकरण हुन्, जुन तिनीहरूको गुप्त मनसाय हो। तिनीहरू मानिसहरूलाई बहकाउन र प्रलोभनमा पार्न, आफूलाई सम्मान र आराधना गर्न लगाउन महत्त्वपूर्ण मामिलाहरूलाई छल्छन् र आफैलाई चिन्ने र काटछाँट स्विकार्ने कुराबारे हल्का रूपमा कुरा गर्छन्। के यो विधि निकै दुष्ट छैन र? कतिपय मानिसहरू साँच्चै यो कुराको छलमा पर्छन्, र ख्रीष्टविरोधीहरूद्वारा बहकाइएपछि यसो भन्छन्, “त्यो व्यक्ति कस्तो राम्ररी बोल्छ—म निकै उत्प्रेरित भएँ। म धेरै पटक रोएँ!” त्यतिबेला, यी मानिसहरूले तिनीहरूलाई निकै आराधना गर्छन् र आदरभावले हेर्छन्, तर अन्त्यमा तिनीहरू ख्रीष्टविरोधी निस्कन्छन्; यो ख्रीष्टविरोधीहरूले अरूलाई बहकाउनु र प्रलोभनमा पार्नुको नतिजा हो। ख्रीष्टविरोधीहरूले मानिसहरूलाई यसरी नै बहकाउन सक्छन्, र यसको फन्दामा पर्ने र ठगिने मानिसहरूको कुनै कमी हुँदैन। यदि यस मामिलामा कसैले ख्रीष्टविरोधीहरूलाई खुट्ट्याउन सक्छ भने, ऊ सत्यता बुझ्ने र सुझबुझ भएको मान्छे हो।

ख्रीष्टविरोधीहरूले मानिसहरूलाई प्रायः सास्ती दिने गर्छन्। तिनीहरूको एउटा प्रख्यात भनाइ छ, त्यो हो: “हे साना प्यारा, तँ मसामु नझुक्ने हुनाले, म तँलाई एक-दुई चालमै घुँडा टेकाएर मेरो आराधना गर्न लगाउनेछु—यदि तँ झुकिनस् भने म तँलाई मृत्युदण्ड दिनेछु!” ख्रीष्टविरोधीहरूले के गर्न चाहन्छन्? तिनीहरू मानिसहरूलाई सास्ती दिन चाहन्छन्। तिनीहरू कस्ता मानिसहरूलाई सास्ती दिन चाहन्छन्? तैँले तिनीहरूलाई पालना गरिस्, तिनीहरूको खुसामद गरिस्, र तिनीहरूको आराधना गरिस् भने, के तिनीहरूले तँलाई सास्ती दिनेछन्? यदि तँ तिनीहरूप्रति विनम्र र आज्ञाकारी छस्, यदि तिनीहरूले तँलाई खतराका रूपमा लिँदैनन्, तँलाई निकम्मा वा दास ठान्छन् भने, तिनीहरूले तँलाई सास्ती दिने कष्ट लिनेछैनन्। यदि तिनीहरूले कुनै खराब काम वा दुष्ट कार्यहरू गरे भने, यदि तिनीहरूले आफूलाई खुट्ट्याउने, आफ्नो खुलासा र पर्दाफास गरिदिने, आफूलाई आफ्नो पदबाट तानेर तल झारिदिने, आफ्नो प्रतिष्ठालाई बर्बाद गरिदिने र आफ्ना कार्यलाई कमजोर पारिदिने कोही भेटे भने, तिनीहरूले त्यस व्यक्तिलाई कसरी सास्ती दिने भनी सोच्नेछन्। ख्रीष्टविरोधीहरूले लहडमै मानिसहरूलाई सास्ती दिने गर्दैनन्; बरु, तिनीहरूले निरन्तर मानिसहरूलाई निरीक्षण र परीक्षण गरिरहेका हुन्छन्, र पिठ्यूँपछाडि तिनीहरूका बारेमा कसले नराम्रो बोलिरहेको छ, को तिनीहरूसामु झुक्दैन, कसले तिनीहरूका कार्यलाई खुट्ट्याउँछ, कसले तिनीहरूलाई ध्यान दिँदैन, र कसले तिनीहरूसँग घुलमिल गर्न अस्वीकार गर्छ भनेर हेरिरहेका हुन्छन्। केही बेर निरीक्षण गरेर दुई वा तीनजना त्यस्ता व्यक्तिहरू भेट्टाएपछि, तिनीहरूले भेलामा ती मानिसहरूका समस्याबारे सङ्गति गर्न थाल्छन्। तिनीहरूले भन्ने कुरा सतहमा सही देखिए पनि, वास्तवमा यो कारण र उद्देश्यसाथ कसैप्रति लक्षित हुन्छ। त्यो कारण के हो? तिनीहरूले राम्ररी अनुसन्धान गरिसकेका हुन्छन्; यी व्यक्तिहरू तिनीहरूसामु झुक्दैनन्, र उनीहरूले तिनीहरूलाई खुट्ट्याउँछन्, सधैँ तिनीहरूको खुलासा र पर्दाफास गर्ने, तिनीहरूलाई कार्यालयबाट निकाल्ने प्रयास गरिरहेका हुन्छन्। तिनीहरूले ती व्यक्तिहरूलाई चेतावनी दिन, खबरदारी गर्न यी कुराहरू भन्छन्। यदि ती व्यक्तिहरू पछि हटे र अघि बढिरहने आँट गरेनन् भने, र सबथोक ख्रीष्टविरोधीहरूकै चाहनाअनुसार भयो भने, ख्रीष्टविरोधीहरूले उनीहरूलाई बेवास्ता गर्छन्। तर यदि ती व्यक्तिहरूले पहिलेजस्तै गरिरहे, तिनीहरूसँग घुलमिल हुन अस्वीकार गरे अनि अझै पनि तिनीहरूको पर्दाफास गर्ने, तिनीहरूलाई माथिलाई रिपोर्ट गर्ने, र उनीहरूलाई कार्यालयबाट निकाल्ने मनसाय राखिरहे भने, उनीहरू ख्रीष्टविरोधीहरूको सास्तीको अर्को निसाना बन्छन्। तिनीहरूले अन्य तरिकाहरूबारे सोच्छन्, र झनै सशक्त र कठोर विधिहरू अपनाउँछन्, तिनीहरूका कमीकमजोरीको फाइदा उठाउने तरिकाहरू सोच्ने र तिनीहरूलाई सास्ती दिने अवसरहरू खोज्ने गर्छन्, र तिनीहरूलाई मण्डलीबाट निष्कासित नगरिएसम्म रोकिँदैनन्। ख्रीष्टविरोधीहरूले असहमत हुनेहरूलाई यस्तै प्रकारको सास्तीको स्वाद चखाउँछन्, र आफ्नो लक्ष्य हासिल नभएसम्म आराम गर्दैनन्। ख्रीष्टविरोधीहरूले मानिसहरूलाई सास्ती दिन प्रयोग गर्ने विधिहरू क्रूर हुन्छन्। तिनीहरूले सुरुमा कुनै बहाना खोज्छन् र मानिसहरूलाई बिल्ला भिराउँछन्, अनि त्यसपछि तिनीहरूलाई सास्ती दिन थाल्छन्, र मानिसहरूले तिनीहरूको पालन नगरेसम्म र तिनीहरूसामु पूर्ण रूपमा नझुकेसम्म रोकिँदैनन्—नत्र त्यो सकिएकै हुँदैन। ख्रीष्टविरोधीहरूले गुट निर्माण गर्ने र मण्डलीलाई नियन्त्रण गर्ने उद्देश्यसाथ मण्डलीमा सधैँ कलहको बिउ छर्छन् र गिरोहहरू बनाउँछन्। के यो आम रूपमा घट्ने घटना होइन र? ख्रीष्टविरोधीहरूले गिरोहहरू बनाउँछन्, कलहको बिउ छर्छन्, मानिसहरूलाई आफूतिर तान्छन्, आफ्ना लागि फाइदाजनक, आफ्ना लागि बोलिदिन सक्ने, आफ्ना दुष्ट कार्यहरू ढाकछोप गरिदिने, र महत्त्वपूर्ण क्षणहरूमा आफ्नो प्रतिरक्षा गरिदिने मानिसहरूसँग मिलेर षड्यन्त्र रच्छन्। तिनीहरूले यी मानिसहरूलाई आफ्ना लागि कामकुरा गर्न लगाउँछन्, अरूको रिपोर्ट ल्याउन र आफ्नो दूत बन्न समेत लगाउँछन्। यदि तिनीहरूसँग हैसियत छ भने, यो समूह तिनीहरूको स्वतन्त्र राज्य बन्छ। यदि तिनीहरूसँग हैसियत छैन भने, तिनीहरू र तिनीहरूको समूहले मण्डलीभित्र एउटा शक्ति निर्माण गर्छन्, मण्डलीको सामान्य कामकारवाहीमा बाधा दिन्छन् र हस्तक्षेप गर्छन्, र मण्डलीको सामान्य जीवनमा र काममा बाधा दिन्छन्।

ख्रीष्टविरोधीहरूको दुष्ट सारको सबैभन्दा आम प्रकटीकरण भनेको तिनीहरू ढोँग र पाखण्डमा निकै निपुण हुनु हो। तिनीहरूको स्वभाव अत्यन्तै क्रूर, कपटी, घातक, र अहङ्कारी भए पनि, तिनीहरूले आफूलाई बाहिरी रूपमा निकै विनम्र र सौम्य देखाउँछन्। के यो ढोँग होइन र? यी मानिसहरू हरेक दिन आफ्नो हृदयमा यस्तो सोच्दै चिन्तन गर्छन्, “मैले आफूलाई झनै इसाई, झनै सम्माननीय, झनै आत्मिक, झनै बोझ बोकेको, र झनै अगुवाजस्तो देखाउन कस्तो लुगा लगाउनुपर्छ? मैले मानिसहरूलाई आफू पर्याप्त रूपमा परिष्कृत, शिष्ट, मर्यादित र भद्र छु भनी महसुस गराउन कसरी खाना खानुपर्छ? मैले नेतृत्व र आकर्षणको भाव ल्याउन, साधारण नभई असाधारण व्यक्तिजस्तो देखिन कस्तो हिँड्ने मुद्रा अपनाउनुपर्छ? अरूसँग कुराकानी गर्दा, कस्तो लबज, शब्दावली, रूप, र मुखाकृतिले मानिसहरूलाई म सामाजिक उच्च खानदान वा उच्चपदस्थ बुद्धिजीवीजस्तो उच्च वर्गको हुँ भन्ने महसुस गराउन सक्छ? मेरो पोशाक, शैली, बोली, र व्यवहारले कसरी मानिसहरूलाई मलाई उच्च सम्मान गर्ने तुल्याउन, तिनीहरूमा अमिट छाप छोड्न, र म सदाका लागि तिनीहरूका हृदयमा रहिरहन सुनिश्चित गर्न सक्छ? मैले मानिसहरूको मन जित्न र तिनीहरूलाई न्यानोपन दिन, र चिरस्थायी छाप छोड्न के भन्नुपर्छ? मैले अरूलाई मद्दत गर्न र अरूबारे राम्रो बोल्न अझ धेरै गर्नैपर्छ, परमेश्‍वरका वचनहरूबारे बारम्बार बोल्नैपर्छ र मानिसहरूसामु केही आत्मिक शब्दहरू प्रयोग गर्नैपर्छ, अरूलाई परमेश्‍वरका थप वचनहरू पढेर सुनाउनैपर्छ, तिनीहरूका लागि अझ धेरै प्रार्थना गर्नैपर्छ, मानिसहरूलाई कान थापेर मेरो कुरा सुन्न लगाउन सानो स्वरमा बोल्नैपर्छ, र तिनीहरूलाई म सौम्य, ख्याल राख्ने, माया गर्ने, दिलदार, र क्षमाशील छु भन्ने महसुस गराउनैपर्छ।” के यो ढोँग होइन र? ख्रीष्टविरोधीहरूको हृदय यिनै सोचहरूले ओगटिएको हुन्छ। तिनीहरूका सोचभरि अरू केही नभई गैरविश्वासी संसारका प्रचलनहरू हुन्छन्, जसले तिनीहरूका सोच र दृष्टिकोण संसार र शैतानका हुन् भनेर पूर्णतः सङ्केत गर्छ। कतिपय मानिसले गोप्य रूपमा वेश्या वा दुराचारी महिलाले जस्तै लुगा लगाउलान्; तिनीहरूको पहिरनले विशेष गरी दुष्ट प्रवृत्तिहरू पूरा गर्छ र त्यो निकै चल्तीको हुन्छ। तर, जब तिनीहरू मण्डलीमा आउँछन्, तब ब्रदर-सिस्टरहरूमाझ तिनीहरूको पहिरन र चालढाल पूर्णतः फरक हुन्छ। के तिनीहरू ढोँग गर्नमा एकदमै निपुण छैनन् र? (छन्।) ख्रीष्टविरोधीहरूले आफ्नो हृदयमा चिन्तन गर्ने कुरा, तिनीहरूले गर्ने कुरा, तिनीहरूका विविध प्रकटीकरण, र तिनीहरूले प्रकट गर्ने स्वभाव सबैले तिनीहरूको स्वभाव सार दुष्ट छ भनेर चित्रण गर्दछन्। ख्रीष्टविरोधीहरू सत्यता, सकारात्मक कुरा, सही मार्ग, वा परमेश्‍वरका मागहरूबारे चिन्तन गर्दैनन्। तिनीहरूका सोच, र तिनीहरूले छनोट गर्ने तरिका, विधि, र उद्देश्य सब दुष्ट हुन्छन्—ती सबै सही मार्गबाट विचलित हुन्छन् र सत्यतासँग मिल्दैनन्। ती सत्यताविरुद्ध समेत जान्छन्, र तिनलाई सामान्यतया दुष्टताका रूपमा सारांशीकृत गर्न सकिन्छ; यति मात्र हो कि यस दुष्टताको प्रकृति दुष्ट हुन्छ—त्यसैले, यसलाई समग्रमा दुष्टता भनिन्छ। तिनीहरू इमानदार व्यक्ति बन्ने, शुद्ध र खुल्ला हुने, वा निष्कपट र बफादार हुनेबारे चिन्तन गर्दैनन्; बरु तिनीहरू दुष्ट विधिहरूबारे सोच्ने गर्छन्। उदाहरणका लागि, आफूबारे शुद्ध तरिकाले खुलस्त बताउन सक्ने कुनै व्यक्तिलाई लिऔँ, जुन सकारात्मक कुरा र सत्यता अभ्यास गर्नु हो। के ख्रीष्टविरोधीहरू यसो गर्छन्? (गर्दैनन्।) तिनीहरू के गर्छन्? तिनीहरू निरन्तर रूपमा ढोँग गरिरहेका हुन्छन्, अनि जब तिनीहरू कुनै खराब कुरा गर्छन् र तिनीहरूको चर्तिकला पर्दाफास हुन थाल्छ, तब तिनीहरू त्यो उग्र रूपले लुकाउँछन्, आफ्नो सफाइ दिन्छन् र आफ्नो बचाव गर्छन्, र तथ्यहरू ढाकछोप गर्छन्—त्यसपछि तिनीहरू अन्ततः आफ्ना कारणहरू दिन्छन्। के यीमध्ये कुनै पनि अभ्यास सत्यता अभ्यास गर्नुसमान हुन्छन्? (हुँदैनन्।) के तीमध्ये कुनै सत्यता सिद्धान्तहरूअनुरूप हुन्छन्? झनै हुँदैनन्।

भर्खरै, हामीले ख्रीष्टविरोधीहरूको स्वभाव सारको पहिलो पक्ष—दुष्टताबारे सङ्गति र त्यसको चिरफार गऱ्यौँ। हामीले ख्रीष्टविरोधीहरूले दिनभरि सोच्ने कुराको चिरफारबाट सुरु गऱ्यौँ, र ख्रीष्टविरोधीहरूको दुष्ट स्वभाव चिरफार गर्न तिनीहरूका सोच, दृष्टिकोण, र तिनीहरूले विविध मामिलाहरूप्रति दिने प्रतिक्रियाका तरिका र विधिहरू प्रयोग गऱ्यौँ। हामीले ख्रीष्टविरोधीहरूले आफ्ना सोचमा रहेका कुराका आधारमा गर्ने विभिन्न कुराको प्रकृतिलाई पनि चिरफार गऱ्यौँ। हामीले यी घटनाहरूमार्फत प्रकट भएका तिनीहरूको स्वभाव सार चिरफार गर्न केही उदाहरण पनि दियौँ। यी उदाहरणका सन्दर्भमा भन्नुपर्दा, के तिमीहरूले यी व्यवहार देखाउने र यी स्वभाव प्रकट गर्नेहरूमाझ तुलनात्मक रूपमा असल मानवता भएको कोही देखेका छौ? यस्ता प्रकाश र प्रकटीकरणहरू भएको व्यक्तिको कुरा गर्नुपर्दा, के तिनीहरूका चरित्रमा इमानदारी, भलाइ, सरलता, निष्कपटता, सत्यनिष्ठा इत्यादि हुन्छ? (हुँदैन।) स्पष्टतः तिनीहरूमा यी गुणहरू हुँदैनन्। त्यसको विपरित, तिनीहरूको चरित्र कपटी, निर्दयी, झुट बोल्ने बानी भएको, स्वार्थी, दुष्ट, र सम्मानबोध नभएको हुन्छ। तिनीहरूको चरित्रका यी विशेषताहरू निकै सुस्पष्ट छन्। दिनभरि नै दुष्ट सोच पाल्ने, र विभिन्न दुष्ट कुराहरू गर्न सक्नेहरू सबैमा एकदमै खराब चरित्र हुन्छ भनेर सही रूपमा भन्न सकिन्छ। यो कुन हदसम्म खराब हुन्छ? यसमा विवेक, निष्ठा, र विशेष गरी सामान्य चेतनाको कमी हुन्छ। के यी कुराहरू नभएका मानिसहरूलाई मानव मान्न सकिन्छ? यी कुराहरू नभएका मानिसहरू मानव होइनन् भनेर निश्चिततासाथ भन्न सकिन्छ; तिनीहरूले मानवको बाहिरी खोल ओढेका मात्र हुन्छन्। कतिपयले सोध्लान्, “के यो त भेडाका भेषमा ब्वाँसोजस्तै होइन र?” त्यो त एउटा रूपक मात्र हो। भेडाका भेषमा ब्वाँसा के हुन्? ती मूलतः ब्वाँसा नै हुन्। के ब्वाँसा र दियाबलस वा ख्रीष्टविरोधीहरूबीच कुनै सारगत भिन्नता छ? ब्वाँसोले गाईवस्तु र भेडाको सिकार गर्छ र तिनलाई खान्छ, तर लोभले गर्दा नभई परमेश्‍वरले निर्धारित गरेको प्रकृतिले गर्दा गर्छ। तर ब्वाँसाहरूमा एउटा यस्तो कुरा हुन्छ, जुन ख्रीष्टविरोधीहरूमा हुँदैन। यदि कसैले ब्वाँसोलाई दत्तक लिन्छ र हुर्काउँछ वा त्यसको ज्यान बचाएको छ भने, त्यो ब्वाँसोले त्यस व्यक्तिलाई कहिल्यै हानि गर्नेछैन र कृतज्ञता देखाउनेछ। त्यसको विपरीत, ख्रीष्टविरोधीहरूले परमेश्‍वरको अनुग्रह, अगुवाइ, र परमेश्‍वरका वचनहरूको भरणपोषण पाउँछन्, तर तिनीहरू सबथोकमा परमेश्‍वरविरुद्ध षड्यन्त्र रच्छन्, सधैँ उहाँको विरोध गर्छन् र उहाँसँग वैमनस्यता साँध्छन्। तिनीहरू परमेश्‍वरले गर्ने कुनै पनि कुरामा समर्पित हुन सक्दैनन्; तिनीहरू त्यसप्रति आमेन भन्न सक्दैनन्—तिनीहरू विरोध गर्न चाहन्छन्। के ख्रीष्टविरोधीहरू भेडाका भेषमा ब्वाँसा हुन् भनेर भन्नु उचित हुन्छ? के यो रूपक सही छ त? (अहँ, छैन।) विगतमा, धर्ममा, ख्रीष्टविरोधी वा दुष्ट व्यक्तिको बिल्ला लागेको जोकोहीलाई भेडाका भेषमा ब्वाँसो मान्ने गरिन्थ्यो। यो त मानिसहरूले सत्यता र विभिन्न व्यक्तिहरूको मानवता सार र स्वभाव नबुझ्दा प्रयोग गरेको रूपक मात्र थियो। तथापि, जब यो स्तरमा सत्यताबारे सङ्गति गरिन्छ, तब यो रूपक प्रयोग गर्न त्यति सुहाउँदैन। दियाबलसहरू दियाबलस नै हुन्, र ख्रीष्टविरोधीहरू दियाबलससरह हुन्, र तिनीहरू परमेश्‍वरले सृष्टि गरेका सबै जीवित प्राणीसँग तुलना गरिन लायक छैनन्। परमेश्‍वरले सृष्टि गरेको कुनै पनि कुरा, जस्तै ब्वाँसाहरू वा अन्य कुनै मांसाहारी जन्तुले कहिल्यै परमेश्‍वरको प्रतिरोध वा उहाँविरुद्ध विद्रोह गरेका छन् त? के तिनले परमेश्‍वरविरुद्ध भाँडभैलो मच्चाउनेथिए वा उहाँको विरोध गर्नेथिए? के तिनले परमेश्‍वरले बोल्ने कुनै पनि कुरालाई आलोचना, निन्दा वा आक्रमण गर्नेथिए? तिनीहरू त्यस्ता थोक गर्दैनन्; तिनीहरू परमेश्‍वरले तिनका लागि नियोजन गरेको जन्मजात प्रवृत्ति र जिउने वातावरणअनुसार मात्र जिउँछन्। परमेश्‍वरले तिनीहरूलाई जे बन्न सृष्टि गर्नुभयो, तिनीहरू—विना कुनै ढोँग—त्यही नै हुन्। तर ख्रीष्टविरोधीहरू फरक हुन्छन्: तिनीहरूमा शैतानको प्रकृति हुन्छ, र तिनीहरू सकारात्मक कुराहरू र सत्यताविरुद्ध कार्य गर्नमा खप्पिस हुन्छन्। तिनीहरू ठूलो रातो अजिङ्गर जस्तै हुन्: तिनीहरू परमेश्‍वरविरुद्ध प्रतिरोधका कार्य गर्नमा खप्पिस हुन्छन्।

२. ख्रीष्टविरोधीहरू परमेश्‍वरप्रति के गर्छन्

ख्रीष्टविरोधीहरूले मानिसहरूप्रति प्रदर्शन गर्ने विभिन्न दुष्ट प्रकटीकरणहरूबारे सङ्गति गरिसकेपछि, अब हामी ख्रीष्टविरोधीहरूले दिनभरि दुष्ट कुराहरू मात्रै सोच्ने सन्दर्भमा परमेश्‍वरप्रति कस्ता प्रकटीकरणहरू प्रदर्शन गर्छन् भन्नेबारे सङ्गति गरौँ। हामीले यस विषयबारे धेरै कुरा समेटिसकेका छौँ, त्यसैले सारांश निकालौँ। हामी हल्का मामिलाहरूबाट सुरु गर्नेछौँ र बिस्तारै गम्भीर मामिलाहरूमा परिगमन गर्नेछौँ। पहिलो हो शङ्का, त्यसपछि आउँछ परमेश्‍वरलाई छानबिन गर्नु, अनि आशङ्का, रक्षात्मकता, माग गर्नु, र लेनदेन पनि छन्। अरू केही पनि छ कि? (परमेश्‍वरलाई जाँच्नु।) यो व्यवहारको प्रकृति निकै गम्भीर हुन्छ। अघि बढ्दै जाँदा, हरेक व्यवहारको प्रकृति झन्-झन् गम्भीर बन्दै जान्छ—अस्वीकार, निन्दा, फैसला गर्नु, ईशनिन्दा, दुर्वचन, आक्रमण, कोलाहल, र विरोध। यीमध्ये केही शब्दहरूको अर्थ बाहिरी रूपमा केही हदसम्म समान देखिए पनि, नजिकबाट जाँच गर्दा, तिनको गहिराइ वा जोड फरक हुन्छ। ख्रीष्टविरोधीहरूका विविध दृष्टिकोण अपनाएर वा फरक-फरक तरिकालाई ख्याल गरेर, हामी यी शब्दहरूको प्रकृतिको भिन्नता छुट्याउन सक्छौँ।

(१) शङ्का

शङ्का, छानबिन, र आशङ्का तुलनात्मक रूपमा प्रारम्भिक प्रकटीकरण हुन्। कतिपय मानिसले आफ्नो हृदयमा शङ्का पाल्ने मात्र गर्छन्, र सोच्छन्, “के देहधारी देह साँच्चै परमेश्‍वर हुनुहुन्छ? मलाई त उहाँ व्यक्ति जस्तै लाग्छ। के उहाँका सबै वचन सत्यता हुन्? तीमध्ये कुन चाहिँ सत्यताजस्तै सुनिन्छ? उहाँले बोल्ने केही कुरा मानव बोली र ज्ञानको दायराभन्दा बाहिर हुन सक्छ। मानिसहरूले रहस्य र अगमवाणीहरूलाई स्पष्ट रूपमा व्याख्या नगर्लान्, तर के अगमवक्ताहरूले पनि त्यस्ता कुराहरू भन्न सक्दैनन् र? परमेश्‍वर धर्मी हुनुहुन्छ भनेर भनिन्छ, तर परमेश्‍वर कसरी धर्मी हुनुहुन्छ? परमेश्‍वरले सबथोकमाथि सार्वभौमिकता राख्नुहुन्छ भनेर भनिन्छ, तर त्यसोभए शैतानले किन सधैँ खराब कुराहरू गरिरहेको हुन्छ त? जब शैतानले हामीलाई पक्रन्छ र सताउँछ, जब त्यसले हामीमाथि अत्याचार गर्छ, तब परमेश्‍वरले किन हस्तक्षेप गर्नुहुन्न? परमेश्‍वर कहाँ हुनुहुन्छ? के परमेश्‍वर साँच्चै अस्तित्वमा हुनुहुन्छ?” जब मानिसहरूमा साँचो आस्थाको कमी हुन्छ, जब तिनीहरूले परमेश्‍वरको सार्वभौमिकतालाई पहिचान गर्दैनन्, परमेश्‍वरको स्वभाव, वा परमेश्‍वरको सारलाई चिन्दैनन्, र सत्यता बुझ्दैनन्, तब तिनीहरूको हृदयमा यस्ता शङ्का उत्पन्न हुनेछन्। तर, मानिसहरूले बिस्तारै परमेश्‍वरको काम अनुभव गर्दै, सत्यता बुझ्दै, र परमेश्‍वरको सार्वभौमिकता पहिचान गर्दै जाँदा, यी शङ्का क्रमिक रूपमा हल हुँदै जान्छन् र साँचो आस्थामा परिणत हुनेछन्। परमेश्‍वरलाई पछ्याउने सबैका लागि अपरिहार्य मार्ग यही नै हो। तर के दुष्ट सार भएका ख्रीष्टविरोधीका शङ्कालाई बदल्न सकिन्छ? (अहँ, सकिन्न।) किन बदल्न सकिन्न? (ख्रीष्टविरोधीहरू अविश्‍वासी हुन्—तिनीहरू परमेश्‍वरलाई स्विकार्दैनन्।) सैद्धान्तिक रूपमा भन्नुपर्दा, तिनीहरू अविश्वासी हुन्, त्यसैले तिनीहरूले लगातार परमेश्‍वरमाथि शङ्का गर्छन्। वस्तुगत कारण के हो भने, यस्ता मानिसले अन्तर्निहित रूपमा नै सत्यता र सकारात्मक कुराहरू स्विकार्न मान्दैनन्। तर, परमेश्‍वरले गर्ने सबथोक सकारात्मक र सत्यता हुन्छ। ख्रीष्टविरोधीहरू सत्यताप्रति वितृष्ण र शत्रुवत् भएका कारण, परमेश्‍वरले गर्ने हरेक कुरा तथ्य हो, त्यो सब परमेश्‍वरको सार्वभौमिकताअन्तर्गत पर्छ, र परमेश्‍वरजस्तै—परमेश्‍वरको सार्वभौमिकता पनि—निश्चय नै अस्तित्वमा छ भनेर सबैले स्विकार्ने भए पनि, ख्रीष्टविरोधीहरूले यी तथ्य हुन् भनेर मान्दैनन् वा स्विकार्दैनन्। तिनीहरूको हृदयमा परमेश्‍वरबारे शङ्का सदाका लागि रहिरहन्छ। स्पष्टतः यी तथ्य हुन्, तिनलाई सबैले देख्छन्, र धेरै वर्षसम्म परमेश्‍वरको काम अनुभव गरेपछि सामान्यतया सबैभन्दा थोरै आस्था राख्नेहरूको समेत परमेश्‍वरसम्बन्धी शङ्का हटेर जान्छ, र तिनीहरूमा परमेश्‍वरप्रतिको साँचो आस्था विकास हुन्छ। ख्रीष्टविरोधीहरूले मात्रै परमेश्‍वरबारेको आफ्ना शङ्का बदल्न सक्दैनन्। वस्तुगत रूपमा भन्नुपर्दा, यी व्यक्तिहरू सैद्धान्तिक रूपमा, सत्यता नस्विकार्ने अविश्वासी हुन्, तर वास्तवमा, ख्रीष्टविरोधीहरू सत्यताप्रति वितृष्ण हुने र तिनीहरूमा दुष्ट सार हुने भएकाले यस्तो हुन्छ—मूलभूत कारण यही नै हो। परमेश्‍वरले गर्नुभएको कुराको पुष्टि गर्ने वा गवाही दिने मानिसहरू चाहे जति नै भए पनि, वा ख्रीष्टविरोधीहरूको आँखाअगाडि जतिसुकै जबरजस्त प्रमाण राखिदिए पनि, तिनीहरू परमेश्‍वरको सार वा परमेश्‍वर यावत् थोकमाथि सार्वभौम हुनुहुन्छ भन्ने कुरामा विश्वास गर्न इन्कार गर्छन्—यो अत्यन्तै दुष्ट कुरा हो। यसलाई एउटा बुँदाले चित्रण गर्न सकिन्छ: जब ख्रीष्टविरोधीहरूले यावत् थोकमाथि परमेश्‍वरको सार्वभौमिकताको जबरजस्त र सुस्पष्ट तथ्यलाई देख्छन्, तब तिनीहरू न त त्यसमा विश्वास गर्छन्, न त त्यसलाई मान्छन्, र तिनीहरूले परमेश्‍वरलाई शङ्का समेत गर्छन्। तर, गैरविश्‍वासी, दियाबलस र दुष्टात्माहरूले कुरा गर्ने तथाकथित बुद्ध वा अमरहरूका कार्यहरू—ख्रीष्टविरोधीहरूले नदेखेका, र मूर्त प्रमाण नभएका कार्यहरूको कुरा आउँदा—तिनीहरूले तत्परताका साथ विश्वास गर्छन्। यो चरम रूपमा दुष्टता देखाउनु हो। परमेश्‍वरका कार्य जतिसुकै महान् वा पृथ्वी हल्लाउने भए पनि, ख्रीष्टविरोधीहरूले अझै पनि शङ्का र अवहेलना गर्छन्, हृदयमा लगातार शङ्का पालिरहन्छन्। तैपनि, जब दियाबलस वा शैतानले कुनै विचित्रको काम गर्छन्, तब तिनीहरू वशीभूत हुन्छन्, र प्रशंसामा शिर झुकाउँछन्। परमेश्‍वरले जति महान् काम गरे पनि, तिनीहरूले परमेश्‍वरप्रतिको डर वा साँचो आस्था उत्पन्न गर्न सक्दैनन्। त्यस विपरीत, तिनीहरूले तत्परताका साथ शैतानका झूटलाई विश्वास गर्छन्, र पूर्ण हृदयले तिनलाई श्रद्धा गर्छन्। यो दुष्टता प्रदर्शन गर्नु हो। ख्रीष्टविरोधीहरूले परमेश्‍वरलाई शङ्का गर्छन् भन्ने तथ्य सधैँ अस्तित्वमा रहन्छ। तिनीहरू परमेश्‍वर यावत् थोकमाथि सार्वभौम हुनुहुन्छ भन्ने कुरालाई कहिल्यै विश्वास गर्दैनन्, र परमेश्‍वर सत्य हुनुहुन्छ भन्ने कुरा कहिल्यै मान्दैनन्; यी कुराहरूको गवाही जतिसुकै मानिसहरूले दिए पनि वा जतिसुकै प्रमाण पेश गरिए पनि, तिनीहरूले तिनलाई न त मान्न सक्छन्, न त विश्वास गर्न नै सक्छन्। एकातिर, यो ख्रीष्टविरोधीहरूको दुष्ट स्वभाव सारका कारण हुन्छ, र अर्कोतिर, यसले यी मानिसहरूमा सामान्य मानवताको विचार प्रक्रियाको कमी भएकाले त्यस्ता व्यक्तिहरू निश्चय नै मानव होइनन् भन्ने कुरालाई सङ्केत गर्छ। तिनीहरूसँग सामान्य मानवताका विचार प्रक्रियाको कमी हुन्छ भन्नुको अर्थ के हो? यसको अर्थ के हो भने, तिनीहरूमा सकारात्मक कुराहरू, सत्यता, र यावत् थोकपछाडिको सार र मूलबारे सही मूल्याङ्कन र बुझाइको कमी हुन्छ। परमेश्‍वरका वचन पढेर, प्रवचनहरू सुनेर, अनि परमेश्‍वरका वचनहरू अनुभव गरेर पनि तिनीहरू पुष्टि वा विश्वास गर्न सक्दैनन्, बरु शङ्कामै डुबिरहन्छन्। यो कुरा स्पष्ट छ कि यी व्यक्तिहरूमा सामान्य मानवताका विचार प्रक्रियाको कमी हुन्छ। के सामान्य विचार प्रक्रियाको कमी भएका, सत्यता, परमेश्‍वरका वचन, र सकारात्मक कुरा र तथ्यहरू बुझ्न नसक्ने मानिसहरू मानव नै हुन् त? (होइनन्। तिनीहरू मानव होइनन्।) तिनीहरू मानव होइनन्, तर तिनीहरू जनावर हुन् भनेर भन्न त सकिन्न, किनकि जनावरहरूमा दुष्ट स्वभाव हुँदैन; यी व्यक्तिहरूमा दुष्ट स्वभाव हुने भएकाले, यो वाक्य सही ठहरिन्छ: यी व्यक्तिहरू वास्तवमा नै पैशाचिक प्रकृति भएका खाँटी ख्रीष्टविरोधी हुन्। शङ्का भनेको ख्रीष्टविरोधीहरूले परमेश्‍वरप्रति प्रकट गर्ने सोचहरूमा रहेको एउटा स्थिति हो, र यो तिनीहरूको व्यवहारमा प्रकाश हुने एक खालको स्वभाव सार पनि हो, जुन सबैभन्दा सतही, आधारभूत, बाहिरी, र आम प्रकटीकरण हो।

(२) छानबिन

ख्रीष्टविरोधीहरूको हृदय, परमेश्‍वरबारेको शङ्काले भरिएको हुन्छ, त्यसोभए के तिनीहरूले साँचो रूपमा परमेश्‍वरका वचन, उहाँको स्वभाव, र उहाँको कामलाई स्विकार्छन्? के तिनीहरू साँचो रूपमा यी सबमा समर्पित हुन्छन्? के तिनीहरूले साँच्चै परमेश्‍वरलाई पछ्याउँछन्? स्पष्ट छ, यसको उत्तर हो, अहँ, तिनीहरूले त्यसो गर्दैनन्। यसपछि के हुन्छ? जब यी व्यक्तिहरू परमेश्‍वरको घरमा आउँछन्, तब तिनीहरूले सोच्छन्: “परमेश्‍वर कहाँ छन्? म उनलाई देख्न सक्दिनँ, म उनको आवाज सुन्न मात्र सक्छु। आवाजबाट मूल्याङ्कन गर्दा त, उनी महिला हुन् जस्तो लाग्छ; शब्दहरूबाट मूल्याङ्कन गर्दा, उनी शिक्षित छिन्, अशिक्षित छैनन् जस्तो देखिन्छ; तर उनको बोल्ने शैली र उनका शब्दका विषयवस्तुबाट मूल्याङ्कन गर्दा, उनले के भनिरहेकी छिन्? यो किन अन्योलपूर्ण सुनिन्छ? सुनिसकेपछि, धेरै मानिसहरू त्यो सत्यता हो भन्छन्, तर मलाई किन त्यस्तो लाग्दैन? यो सब मानवता, मानव स्वभाव, मानिसहरूले आफ्ना कार्यमा प्रकाश गर्ने विविध स्थितिसँग सम्बन्धित विषय हुन्—के यसमा जीवन र मार्ग छ? म साँच्चै बुझ्दिनँ। सुनिसकेपछि सबैले भन्छन् कि तिनीहरूले आफ्नो कर्तव्य बफादारीपूर्वक पूरा गर्नुपर्छ, परमेश्‍वरलाई सन्तुष्ट पार्नुपर्छ, र मुक्ति पछ्याउनुपर्छ। धेरै मानिसले त अनुभवात्मक गवाहीका लेख लेख्ने र गवाही दिने समेत गर्छन्। के यी व्यक्ति परमेश्‍वर हुन्? के उनी परमेश्‍वरजस्तो देखिन्छिन्? मैले उनको अनुहार देखेको छैन; देखेको भए, सायद मैले उनको अनुहारको भाव पढेर ठोस जवाफ पाउनेथिएँ। अहिले, उनको आवाज र उनले भनेका कुरा सुन्दा, म अझै अलि अनिश्चित छु।” तिनीहरूले के गरिरहेका छन्? तिनीहरूले छानबिन र परीक्षा गरिरहेका छन्, वास्तविक परिस्थिति बोध गर्ने प्रयास गरिरहेका छन्, उहाँ साँच्चै परमेश्‍वर हुनुहुन्छ कि हुनुहुन्न भनी हेर्ने, अनि त्यसपछि उहाँलाई पछ्याउने कि नपछ्याउने, उहाँलाई कसरी पछ्याउने भनी निर्धारण गर्ने प्रयास गरिरहेका छन्, र तिनीहरूले प्राप्त गर्न चाहेको आशिष् र गन्तव्यका साथै आफ्ना चाहनाको उत्तर यस व्यक्तिमा पाउन सकिन्छ कि सकिन्न, र तिनीहरूले यस व्यक्तिमार्फत स्वर्गमा हुनुहुने परमेश्‍वर कस्तो हुनुहुन्छ, उहाँ साँच्चै अस्तित्वमा हुनुहुन्छ कि हुनुहुन्न, उहाँको स्वभाव कस्तो छ, मानवप्रति उहाँको विधि र मनोवृत्ति कस्तो हुन सक्छ, र उहाँसँग कस्ता क्षमता, सीप, र अख्तियार छन् भनी निश्चय गर्न खोजिरहेका छन्। के यो परमेश्‍वरलाई छानबिन गर्नु होइन र? स्पष्ट रूपमै हो।

के ख्रीष्टविरोधीहरूले परमेश्‍वरलाई छानबिन गरिरहँदा, परमेश्‍वरका वचनलाई आफ्नो जीवनका रूपमा स्विकार्न, र आफ्नो दैनिक जीवन र व्यवहारका लागि मार्गदर्शन र उद्देश्यका रूपमा लिन सक्छन्? (सक्दैनन्।) एक साधारण भ्रष्ट व्यक्तिले केही समयका लागि परमेश्‍वरलाई छानबिन गर्न सक्ला र त्यसपछि यस्तो सोच्ला, “यो मार्ग गलत हो, मलाई हृदयमा अशान्ति महसुस भइरहेको छ; यसरी परमेश्‍वरलाई छानबिन गरेर मैले उत्तरहरू पाउन सक्दिनँ। परमेश्‍वरको विश्वासीले कसरी उहाँलाई छानबिन गर्न सक्छ? परमेश्‍वरलाई छानबिन गरेर के पाउन सकिन्छ? जब विश्वासीहरूले परमेश्‍वरलाई छानबिन गर्छन्, परमेश्‍वरले तिनीहरूबाट आफ्नो मुहार लुकाउनुहुन्छ, र तिनीहरूले सत्यता पाउन सक्दैनन्। परमेश्‍वरका वचन सत्यता हुन् र मानिसहरूले उहाँका वचनभित्रबाट मार्ग भेट्टाउन र जीवन प्राप्त गर्न सक्छन् भनेर भनिन्छ। मैले यसरी कार्य गर्नु मेरा लागि राम्रो हुँदैन—मैले उहाँलाई छानबिन गरिरहन मिल्दैन।” प्रवचनहरू सुन्दै जाँदा र परमेश्‍वरका वचन पढ्दै जाँदा, तिनीहरूले मानिसहरूमा भ्रष्ट स्वभावहरू हुन्छन् भन्ने कुरा क्रमिक रूपमा पत्ता लगाउँछन्, र यी भ्रष्ट स्वभाव नसुल्झेसम्म तिनीहरू परमेश्‍वरसँग मिल्न, आफ्ना कर्तव्य उचित रूपमा पूरा गर्न, वा कुनै पनि कुरा राम्ररी गर्न सक्दैनन् भन्ने कुरा बिस्तारै महसुस गर्न थाल्छन्। तिनीहरूले मानिसहरूका भ्रष्ट स्वभाव र विद्रोहीपनले तिनीहरूलाई बाधा पुऱ्याइरहेकाले, र तिनीहरूले आफ्ना भ्रष्ट स्वभावअनुसार कार्य गरिरहेकाले, र सत्यता सिद्धान्तहरूअनुसार मामलाहरू सम्हाल्न नसक्ने हुनाले, मानिसहरूले आफ्नो कर्तव्य राम्ररी पूरा गर्न सक्दैनन् भन्ने कुरा बिस्तारै पत्ता लगाउँछन्। तिनीहरू त्यसपछि, यस्तो सोच्न थाल्छन्, “मैले कसरी सत्यता सिद्धान्तहरूअनुसार कार्य गर्न सक्छु? मेरा भ्रष्ट स्वभाव प्रकट हुँदा, म कसरी तिनलाई सुल्झाउन सक्छु?” मानिसहरूका भ्रष्ट स्वभावको सर्वोत्तम समाधान भनेको सत्यता र परमेश्‍वरका वचन हुन्। मानिसहरूले सत्यताभित्र प्रवेश गर्ने सबैभन्दा सीधा तरिका भनेको तिनीहरूले सत्यता सिद्धान्तहरूको खोजी गर्नु, र आफूले गर्ने सबथोकका लागि सिद्धान्तहरू फेला पार्नु हो। यसले लक्ष्य, दिशा, मार्ग, र अभ्यासका विधि स्थापित गर्छ। यी स्थापित भइसकेपछि, मानिसहरूसँग पछ्याउने मार्ग हुन्छ, र तिनीहरूले, कार्य गर्दा, प्रशासनिक आदेशहरू उल्लङ्घन गर्ने, आफ्ना भ्रष्ट स्वभाव प्रकट गर्ने, वा बाधा र अवरोध पुऱ्याउने खासै सम्भावना हुँदैन, र तिनीहरूले परमेश्‍वरको प्रतिरोध गर्ने सम्भावना त झनै कम हुन्छ। तिनीहरूले यस्तो अनुभव भोगेपछि, आफूले परमेश्‍वरमाथिको विश्वासका लागि उपयुक्त मार्ग भेट्टाएको, र त्यो नै तिनीहरूलाई आवश्यक, तिनीहरूले प्रवेश गर्नुपर्ने, परमेश्‍वरमाथिको विश्वास र जीवनका लागि सही मार्ग भएको, र त्यो उहाँलाई छानबिन गर्नुभन्दा र उहाँप्रति सधैँ पर्ख र हेरको रवैया अपनाउनुभन्दा धेरै राम्रो भएको महसुस गर्छन्। तिनीहरूले परमेश्‍वरलाई छानबिन गर्नु व्यर्थ हो, र कसैले उहाँलाई जतिसुकै छानबिन गरे पनि, यसले तिनीहरूले प्रकट गर्ने विविध भ्रष्ट स्वभावलाई, वा आफ्नो कर्तव्य निर्वाह गर्दा उत्पन्न हुने समस्याहरूलाई सुल्झाउँदैन भन्ने महसुस गर्छन्। त्यसकारण, तिनीहरू परमेश्‍वरलाई छानबिन गर्ने मार्गबाट सत्यता सिद्धान्तहरू खोज्ने मार्गमा बिस्तारै परिगमन गर्छन्। साधारण भ्रष्ट मानवहरूका लागि प्रवेशको सामान्य तरिका र अनुभवात्मक प्रक्रिया यही नै हो। तर, ख्रीष्टविरोधीहरूका हकमा यो अलग छ। परमेश्‍वरको घरमा प्रवेश गरेको र त्यसको सङ्घार पार गरेको पहिलो दिनदेखि नै तिनीहरूले यस्तो सोच्छन्, “परमेश्‍वरको घरभित्रका सबथोक निकै चाखलाग्दा छन्। सबै कुरा कति नयाँ छ—यो गैरविश्‍वासी संसारभन्दा फरक छ। परमेश्‍वरको घरमा सबैजना इमानदार हुनैपर्छ; यो एउटा ठूलो परिवारजस्तो छ, र निकै जीवन्त छ!” आफ्ना ब्रदर-सिस्टरहरूलाई छानबिन गरेपछि, उनीहरूसँग परिचित भएपछि, र उनीहरूलाई राम्ररी बुझेपछि, परमेश्‍वरलाई छानबिन गर्ने समय आउँछ। तिनीहरूले मनमनै सोच्छन्, “परमेश्‍वर कहाँ छन्? परमेश्‍वरले के गर्दैछन्? उनले त्यो कसरी गर्दैछन्? स्वर्गमा हुने परमेश्‍वरलाई छानबिन गर्न गाह्रो छ; उनलाई बुझ्न गाह्रो छ र हामी त्यहाँसम्म पुग्न सक्दैनौँ। तर अब एउटा सुविधाजनक छोटो बाटो छ—परमेश्‍वर पृथ्वीमा आएका छन्, जसले उनलाई छानबिन गर्न सजिलो बनाइदिएको छ।” तीमध्ये केही भाग्यले पृथ्वीमा आउनुभएका परमेश्‍वरको सम्पर्कमा आउँछन् र यस व्यक्तिलाई आफ्नै आँखाले देख्छन्, जसले गर्दा तिनीहरूलाई परमेश्‍वरको छानबिन गर्न झनै सजिलो हुन्छ। तिनीहरूले यो कसरी गर्छन्? तिनीहरूले पृथ्वीमा हुनुहुने परमेश्‍वरका हर्षिलो कुराकानीलाई, उहाँले कुन मामिलाहरूमा एक प्रकारको बोल्ने शैली प्रयोग गर्नुहुन्छ र कुन मामिलाहरूमा अर्को प्रकारको बोल्ने शैली प्रयोग गर्नुहुन्छ भन्ने कुरालाई, उहाँ कुन प्रसङ्गमा हाँस्नुहुन्छ र खुसी हुनुहुन्छ भन्ने कुरालाई, अनि ती समयमा उहाँ केबारे कुरा गरिरहनुभएको हुन्छ भन्ने कुराका साथै, उहाँ खुसी नहुँदा वा रिसाउँदा केका बारेमा कुरा गर्नुहुन्छ भन्ने कुरालाई छानबिन गर्छन्। तिनीहरूले उहाँले के-कस्ता परिस्थितिमा मानिसहरूलाई बेवास्ता गर्नुहुन्छ वा उनीहरूसँग निकै सौहार्दपूर्ण बन्नुहुन्छ, उहाँले कहिले मानिसहरूलाई काटछाँट गर्नुहुन्छ र कहिले गर्नुहुन्न, उहाँले कस्ता मामिलाहरूलाई ध्यान दिनुहुन्छ र कस्तालाई वास्ता गर्नुहुन्न, साथै मानिसहरूले उहाँको पिठ्यूँपछाडि उहाँलाई छानबिन गर्छन्, छलकपट गर्छन् वा चोट पुऱ्याउँछन् भन्ने उहाँलाई थाहा छ कि छैन भन्ने कुराको छानबिन गर्छन्। फराकिला पक्षहरूको छानबिन गरिसकेपछि, ख्रीष्टविरोधीहरू खास-खास मुद्दामा छिर्छन्, जस्तै पृथ्वीमा हुनुहुने परमेश्‍वरले के खानुहुन्छ, के लगाउनुहुन्छ, र उहाँको दैनिकी कस्तो छ। तिनीहरू उहाँले के मन पराउनुहुन्छ, उहाँ कहाँ जान मन पराउनुहुन्छ, र उहाँले कुन रङ्ग मन पराउनुहुन्छ र कुन मन पराउनुहुन्न, उहाँलाई घमाइलो मौसम मन पर्छ कि बादल लागेको, र उहाँ खराब मौसममा बाहिर निस्कनुहुन्छ कि निस्कनुहुन्न भन्ने कुरा—यी सबै विशिष्ट विवरणहरूको छानबिन गर्छन्। ख्रीष्टविरोधीहरू सुरुदेखि अन्त्यसम्म छानबिन गरिरहेका हुन्छन्, र परमेश्‍वरको पहिचान बोकेको यो व्यक्ति के गर्न आएको हो भन्ने कुरालाई बेवास्ता गर्छन्। तिनीहरू भन्छन्, “तिमी यहाँ के गर्न आएका हौ, मलाई त्यसको मतलब छैन; मैले देख्नेबित्तिकै तिमी मेरो छानबिनको पात्र बन्नेछौ।” तिनीहरूको छानबिनको उद्देश्य के हो? तिनीहरू सोच्छन्, “यदि तिमी साँच्चै परमेश्‍वर हौ भन्ने कुराको पुष्टि गर्न सकेँ भने, म दृढतापूर्वक र पूरै हृदयले तिमीलाई पछ्याउन सबथोक छोड्न सक्छु। परमेश्‍वरमा विश्वास गर्नु भनेको बाजी थाप्नु बराबर भएकाले, र तिमीले आफू परमेश्‍वर र परमेश्‍वरको देहधारी देह भएको दाबी गर्ने हुनाले, तिमीमा विश्वास गर्नु भनेको तिमीमा बाजी थाप्नु बराबर हो। म तिम्रो छानबिन नगर्न कसरी सक्छु? मैले तिमीलाई छानबिन गरिनँ भने, त्यो मेरा लागि अन्यायपूर्ण हुनेछ। मैले तिमीलाई छानबिन गरिनँ भने, मैले आफ्नै गन्तव्य, भविष्य, र नियतिको जिम्मेवारी उठाइरहेको हुनेछैनँ। मैले अन्त्यसम्मै तिमीलाई छानबिन गर्नुपर्छ।” आजसम्म, तिनीहरूको सबै छानबिनपछि पनि, तिनीहरू निश्चित छैनन्: “के यो व्यक्ति साँच्चै ख्रीष्ट हो? के ऊ साँच्चै देहधारी परमेश्‍वर हो? यो त्यति स्पष्ट छैन। जे भए पनि, धेरै मानिसहरूले उनलाई पछ्याइरहेका छन्, र सुसमाचार फैलाउने कार्यको परिस्थिति तुलनात्मक रूपमा आशाजनक छ। यो अझै फैलिन्छ जस्तो देखिन्छ, त्यसैले मैले आफूलाई पछि पर्न दिनु हुँदैन। तर मैले अझै पनि उनलाई छानबिन गरिरहनुपर्छ।” तिनीहरूलाई सुधार्न सकिन्न।

ख्रीष्टविरोधीहरूमा दुष्ट स्वभाव सार हुन्छ, त्यसैले तिनीहरूले आफ्नो छानबिन कहिल्यै रोक्दैनन्। तिनीहरूले गैरविश्वासीहरूको कुनै संस्था वा समुदायमा, सबै खालका मानिसहरूलाई छानबिन र शोषण गर्छन्, तिनीहरूका वरिष्ठहरूलाई मन पर्ने कुरा पत्ता लगाउँछन्, तिनीहरूका कमजोरीहरू पहिचान गर्छन्, र त्यसपछि ती वरिष्ठहरूको चापलुसी गर्न आफ्ना कार्यलाई तिनीहरूकै स्वादअनुसार ढाल्छन् र तिनीहरूको सेवा गर्छन्। परमेश्‍वरको घरमा प्रवेश गरेपछि पनि तिनीहरूको प्रकृति बदलिँदैन—तिनीहरूले आफ्नो छानबिन जारी राख्छन्। तिनीहरू परमेश्‍वरलाई छानबिन गर्नु भनेको विश्वासीहरूले पछ्याउनुपर्ने मार्ग होइन भन्ने कुरा बुझ्न असफल हुन्छन्। परमेश्‍वरलाई छानबिन गरेर, तिनीहरूले कहिल्यै परमेश्‍वरका कार्य बुझ्नेछैनन्, वा परमेश्‍वरले व्यक्त गर्नुहुने सबथोक सत्यता हो भन्ने कुरा देख्नेछैनन्, वा परमेश्‍वरका यी सबै सत्यता र कार्य मानवजातिको मुक्तिका लागि हुन् भनी बुझ्नेछैनन्। ख्रीष्टविरोधीहरूले यो बुँदा कहिल्यै बुझ्दैनन्। तिनीहरूले परमेश्‍वरका चुनिएका मानिसहरूले लगातार शैतानको सतावट र पछ्याइ भोगेको मात्र देख्छन्। तिनीहरूले दुष्ट मानिसहरूले दुष्ट कार्य गरिरहेको र मण्डलीभित्र बाधा पुऱ्याइरहेको, र धार्मिक संसारका ख्रीष्टविरोधी शक्तिहरूले परमेश्‍वरलाई निरन्तर बदनाम र निन्दा गरेको, तर परमेश्‍वरले यी कुनै कुरा समाधान नगरेको मात्र देख्छन्। त्यसैले, ख्रीष्टविरोधीहरू आफ्ना धारणा र कल्पनाहरूमा टाँसिइरहन्छन्, र परमेश्‍वरले व्यक्त गर्नुभएको कुनै पनि सत्यता स्विकार्न जिद्दीपूर्वक इन्कार गर्छन्। नतिजा के हुन्छ? परमेश्‍वरको प्रतिरोध गर्नका लागि तिनीहरूका धारणा र कल्पना तिनीहरूको प्रमाण बन्छन्। ख्रीष्टविरोधीहरूको नजरमा, यी तथाकथित प्रमाणका टुक्राहरू नै तिनीहरूले परमेश्‍वरको पहिचान र सारमा विश्वास नगर्ने वा तिनलाई स्वीकार नगर्ने कारण हुन्। सत्यता स्विकार्न इन्कार गर्ने हुनाले नै तिनीहरूले कहिल्यै यी तथ्यभित्र रहेका सत्यता, मानिसहरूले बुझ्नुपर्ने र बोध गर्नुपर्ने सत्यता, र परमेश्‍वरका अभिप्रायहरू देख्नेछैनन्। यो तिनीहरूकै छानबिनको नतिजा हो। यी तथ्यहरूको सामना गर्दा, सत्यता पछ्याउने, सत्यतालाई प्रेम गर्ने, र परमेश्‍वरमा साँचो आस्था हुनेहरूले परमेश्‍वरको घरमा जेसुकै घटित भए पनि परमेश्‍वरबाट आउने कुराहरू स्विकार्न र सही तरिकाले प्रतिक्रिया जनाउन सक्छन्, र तिनीहरू परमेश्‍वरलाई पर्खिन, परमेश्‍वरसामु शान्त हुन र उहाँलाई प्रार्थना गर्न, परमेश्‍वरका अभिप्राय बोध गर्न खोज्न, र यी सबथोक हुनुपछाडि परमेश्‍वरका असल अभिप्रायहरू छन् भनेर बुझ्न र बोध गर्न सक्छन्। दुष्ट मानिसहरूलाई प्रकाश गर्न र जरैदेखि उखेलेर फाल्न परमेश्‍वरले मानिसहरूले सोच्नै नसक्ने धेरै कुरा गर्नुहुन्छ। साथसाथै, परमेश्‍वरका चुनिएका मानिसहरूलाई सिद्ध पार्न, र तिनीहरूलाई सुझबुझ पाउने र पाठ सिक्ने तुल्याउन उहाँले सेवा प्रदान गर्नका निम्ति दुष्ट मानिस र तिनीहरूका दुष्कर्म पनि प्रयोग गर्नुहुन्छ। एकातिर, उहाँले तिनीहरूलाई प्रकाश गर्नुहुन्छ र जरैदेखि उखेलेर फाल्नुहुन्छ; अर्कोतिर, उहाँले आफ्ना चुनिएका मानिसहरूलाई कुन कुरा सकारात्मक हुन् र कुन नकारात्मक हुन्, परमेश्‍वरले कसलाई अनुमोदन गर्नुहुन्छ, कसलाई तिरस्कार गर्नुहुन्छ, परमेश्‍वरले कसलाई हटाउनुहुन्छ, र कसलाई आशिष् दिनुहुन्छ भनेर देख्न सक्षम तुल्याउनुहुन्छ। यी सब परमेश्‍वरका चुनिएका मानिसहरूले सिक्नुपर्ने पाठ, सत्यता पछ्याउनेहरूले हासिल गर्नुपर्ने सकारात्मक नतिजा, र मानिसहरूले बुझ्नुपर्ने सत्यता हुन्। तर, तिनीहरूको दुष्ट स्वभाव सारका कारण, ख्रीष्टविरोधीहरूले यी सबैभन्दा बहुमूल्य कुराहरू कहिल्यै पाउनेछैनन्। त्यसकारण, तिनीहरूमा एउटा मात्र स्थिति हुन्छ—परमेश्‍वरको उपस्थितिमा हुँदा उहाँलाई शङ्का गर्नुबाहेक, तिनीहरू उहाँलाई निरन्तर छानबिन गरिरहेका हुन्छन्। तिनीहरू यसको जरामा पुग्न नसके पनि उहाँलाई छानबिन गर्न जारी राख्छन्। यदि तैँले तिनीहरूलाई तिनीहरू थाके कि भनेर सोधिस् भने, तिनीहरू यसो भन्छन्, “बिलकुलै छैन। परमेश्‍वरलाई छानबिन गर्नु त कति रमाइलो, रोचक, चाखलाग्दो, र आकर्षक कुरा हो!” के यी दुष्ट शब्दहरू होइनन् र? तिनीहरूमा शैतानको मुहार छ, तिनीहरूमा ख्रीष्टविरोधीहरूको प्रकृति सार छ। तिनीहरूले सत्यता वा परमेश्‍वरको मुक्ति स्विकार्ने कुनै अभिप्राय राख्दैनन्; तिनीहरू परमेश्‍वरलाई छानबिन गर्न मात्र यहाँ छन्।

(३) आशङ्का

यसपछि, हामी परमेश्‍वरप्रति ख्रीष्टविरोधीहरूको आशङ्काबारे सङ्गति गर्नेछौँ। आशङ्काको शाब्दिक अर्थ के हो? परमेश्‍वरलाई छानबिन गर्नुका निश्चित प्रकटीकरण, सोच, र व्यवहारहरू छन्, र यही कुरा आशङ्काको हकमा पनि साँचो हो भनेर भन्नु पूर्णतः सही हुन्छ। कतिपय मानिसहरूले परमेश्‍वरलाई छानबिन गरिसकेपछि पनि, परमेश्‍वरको स्वभाव साँच्चै के हो वा परमेश्‍वरसँग कस्ता भावनाहरू छन् भन्ने कुरा जान्दैनन्, र परमेश्‍वर साँच्चै अस्तित्वमा हुनुहुन्छ कि हुनुहुन्न भन्नेबारेमा निश्चित हुँदैनन्। तिनीहरू यो साधारण व्यक्ति ख्रीष्ट हो कि होइन वा ऊसँग परमेश्‍वरको सार छ कि छैन भनेर निर्धारण गर्न त झनै सक्दैनन्। तिनीहरू यी कुरा बुझ्दैनन् र तीबारे स्पष्ट हुँदैनन्। पछि, परमेश्‍वरसँग अन्तरक्रिया गर्ने अवसर पाउँदा तिनीहरूले सोच्छन्, “ख्रीष्टले मसँग मानिसहरूले झारा टारुवा तरिकाले कर्तव्य निर्वाह गर्नेबारे सङ्गति गरे; के कसैले मैले झारा टारुवा तरिकाले आफ्नो कर्तव्य निर्वाह गरेको बारे भनेको अनि ख्रीष्टले त्यसबारे थाहा पाएका हुन सक्छन्? के त्यसैकारण हामी भेटेको बेला उनले त्यो कुरा निकाले? यो पक्कै पनि कसैले मेरोबारे कुरा लगाइदिएकाले हो, र ख्रीष्टले थाहा पाएपछि उनले मलाई खुलासा गर्न निसाना साँधे। म कस्तो खालको व्यक्ति हुँ भन्ने जानेर पनि ख्रीष्टले मलाई मन पराउँछन् र? के उनी मप्रति वितृष्ण महसुस गर्छन्, वा मलाई तुच्छ ठान्छन्? के उनले मलाई बर्खास्त गर्ने तयारी गरिरहेका छन्?” केही समय पर्खँदा आफूलाई बर्खास्त नगरिएको देखेपछि, तिनीहरूले यसो सोच्छन्, “उफ्फ, म त निकै तर्सिएको थिएँ। म त ख्रीष्ट क्षुद्र होलान् भन्ने सोचिरहेको थिएँ, तर उनले त्यसो गरेनन्। अब म निश्चिन्त हुन सक्छु।” कतिपयले भन्लान्, “ख्रीष्टसँगको पछिल्लो भेटमा, म अशिक्षित व्यक्तिझैँ असङ्गत रूपमा बोलेँ, र मेरो बोली विचलित थियो। मैले आफ्नो साँचो रूप खुलासा गरेँ। के ख्रीष्टमाथि मेरो नराम्रो छाप पर्नेछ? के पछि उनले मलाई हटाउनेछन्? उनलाई नदेख्दा सबै कुरा ठीक हुन्छ—उनलाई भेटेपछि मात्र मेरा समस्याहरू आइपर्छन्। मैले उनलाई फेरि भेट्नु हुँदैन, उनलाई देख्दा म तर्कनुपर्छ, र उनीदेखि सकेसम्म टाढा बस्नुपर्छ, र मैले ख्रीष्टसँग व्यवहार, अन्तरक्रिया, वा निकट सम्पर्क गर्नु त हुँदै हुँदैन। अन्यथा, उनले मलाई तुच्छ ठान्न सक्छन्।” यी कस्ता सोच र तरिका हुन्? (आशङ्का।) यी आशङ्का हुन्। यसो भन्नेहरू पनि छन्, “गएको भेलामा परमेश्‍वरले एउटा सरल प्रश्न सोध्नुभयो, तर मैले त्यसको जवाफ राम्ररी दिइनँ, जसले मेरा कमजोरी खुलासा गऱ्यो। के परमेश्‍वरले ममा असल क्षमता छैन भन्ने सोच्नुहुनेछ, र के भविष्यमा उहाँले मलाई संवर्धन गर्नुहुनेछैन? पछिल्लो पटक कसैले म मूर्ख छु र मैले सोचविचारै नगरी कार्य गरेँ भन्दै मैले गरेको कुनै कुराको खुलासा गरिदियो। परमेश्‍वरले यो थाहा पाउनुभयो भने, के भविष्यमा उहाँले अझै पनि मलाई सिद्ध पार्नुहुनेछ? परमेश्‍वरको मनमा मेरो हैसियत के छ—उच्च कि निम्न, श्रेष्ठ कि निकृष्ट? म कुन कोष्ठकमा पर्छु? भविष्यमा, परमेश्‍वरसँग कुरा गर्दा, मैले आफ्ना शब्दहरूको खाका तयार पार्नुपर्छ। मैले त्यतिकै बोल्न वा मनमा भएको कुरा भन्न मिल्दैन। मैले अझ धेरै चिन्तन गर्नुपर्छ, कामकुराहरूबारे अझ धेरै सोचविचार गर्नुपर्छ, अझ धेरै ख्याल गर्नुपर्छ, आफ्नो भाषालाई सुव्यवस्थित बनाउनुपर्छ, र ख्रीष्टसामु आफ्नो सबैभन्दा उत्कृष्ट र कुशल पक्ष प्रस्तुत गर्नुपर्छ। त्यो कति अद्भुत र उत्तम हुनेथ्यो!” यो पनि आशङ्का नै हो।

ख्रीष्टविरोधीहरूको दुष्ट स्वभावको अर्को विशेषता भनेको आशङ्का हो। शङ्का र छानबिन गर्नुबाहेक, ख्रीष्टविरोधीहरूले आशङ्का पनि पाल्छन्। छोटकरीमा भन्नुपर्दा, तिनीहरूका सोचमा जुनसुकै पक्ष हाबी भए पनि, तीमध्ये कुनै पनि सत्यता अभ्यास गर्नु र खोज्नुसँग सम्बन्धित छैनन्। के यी तरिका, सोच, वा विधिहरूले ख्रीष्टविरोधीहरूको स्वभाव सार दुष्ट हुन्छ भन्ने कुरालाई पुष्टि गर्न सक्छन्? (सक्छन्।) ख्रीष्टविरोधीहरूले चाहे परमेश्‍वरलाई शङ्का गरिरहेका, परमेश्‍वरको छानबिन गरिरहेका, वा परमेश्‍वरप्रति आशङ्का पालिरहेका भए पनि, तिनीहरू जहिल्यै सत्यतामा केन्द्रित हुन असफल हुन्छन्, तिनीहरू कहिल्यै पछि फर्कँदैनन्, र तिनीहरू सत्यता खोज्दै नखोजी परमेश्‍वरसँग सम्बन्धित मामिलाहरूबारे चिन्तन गर्न र परमेश्‍वरसँग व्यवहार गर्न लगातार यी विधिहरू प्रयोग गर्छन्। यी कार्यहरू जतिसुकै थकाइलाग्दा र कठिन भए पनि, तिनीहरू अथक रूपमा ती गरिरहन्छन् र तिनलाई दोहोऱ्याइरहन्छन्। तिनीहरूले परमेश्‍वरलाई जतिसुकै लामो समयसम्म छानबिन गरेका वा उहाँबारे आशङ्का पालेका भए पनि, वा तिनीहरूले कुनै नतिजा हासिल गरेका वा नगरेका भए पनि, तिनीहरू पहिलेझैँ यो मार्ग पछ्याइरहन्छन्, यसरी नै व्यवहार गरिरहन्छन् र आफ्ना कार्य दोहोऱ्याइरहन्छन्। तिनीहरू यस्तो सोच्दै कहिल्यै आफूलाई जाँच गर्दैनन्, “के सृजित प्राणीले यही विधि र मनोवृत्तिले परमेश्‍वरसँग व्यवहार गर्नुपर्छ? मैले परमेश्‍वरलाई कस्तो व्यवहार गर्छु भन्ने कुराको प्रकृति के हो? मैले कस्तो खालको स्वभाव प्रकाश गरिरहेको छु? के उहाँलाई यस्तो व्यवहार गर्नु सत्यताअनुरूप छ? के परमेश्‍वरले यसलाई घृणा गर्नुहुन्छ? मैले परमेश्‍वरले घृणा गर्नुहुने कामकुराहरू गरिरहेँ भने, अन्तिम परिणाम के हुनेछ? के म परमेश्‍वरद्वारा त्यागिने र हटाइने छु? नकारात्मक परिणामहरू आउने हुनाले, मैले किन परमेश्‍वरका वचन र मागहरूअनुसार कार्य र अभ्यास गर्न सक्दिनँ?” के तिनीहरू यी मामिलाबारे चिन्तन गर्छन्? (गर्दैनन्।) किन गर्दैनन्? किनकि तिनीहरूको चरित्रमा विवेक र चेतनाको कमी हुन्छ। तिनीहरूमा विवेक हुँदैन, त्यसैले थाहै नपाई त्यस्ता अतार्किक र बेतुका कार्य गर्छन्। चेतनाको कमीले तिनीहरूलाई तिनीहरू को हुन् भन्ने कुरा, वा तिनीहरूले अपनाउनुपर्ने पद, दृष्टिकोण, र हैसियत कहिल्यै नबुझ्ने तुल्याउँछ। तिनीहरू कहिल्यै आफू साधारण व्यक्ति, भ्रष्ट मानव, वा परमेश्‍वरले घृणा गर्नुहुने शैतानसमान व्यक्ति वा शैतानको सन्तान भएको महसुस गर्दैनन्। मानिसहरूले स्विकार्नुपर्ने कुराहरू भनेको परमेश्‍वरका वचन, परमेश्‍वरका माग, तिनीहरूलाई परमेश्‍वरले आपूर्ति गर्नुहुने सत्यता हुन्; तिनीहरूले आफू परमेश्‍वरको बराबर भएझैँ गरी उहाँलाई छानबिन गर्नुहुन्न, र अन्य कुनै व्यक्तिसँग अन्तरक्रिया गरेझैँ परमेश्‍वरसँग हाँस्नु र कुरा गर्नुहुन्न—के यी गैर-मानवले गर्ने कुरा होइनन् र? यस क्षणमा ख्रीष्टविरोधीहरूको चरित्र प्रकाश हुन्छ, र ख्रीष्टविरोधीहरूको दुष्ट स्वभाव सार तिनीहरूमाथि हाबी हुन्छ, जसले तिनीहरूलाई अरूलाई हानि गर्ने र आफैलाई पनि कुनै फाइदा नपुऱ्याउने मूल्यहीन र अर्थहीन कार्यहरूमा अथक रूपमा संलग्न हुने तुल्याउँछ। तैपनि, तिनीहरूले छोड्न सक्दैनन्; तिनीहरू यस मार्गका त्रुटि र यी कार्यहरू पछाडिको प्रकृतिबारे अनभिज्ञ नै रहन्छन्। यस मामिलामा जतिसुकै मेहनत, कष्ट, र असफलता संलग्न भए पनि, तिनीहरूले अलिकति पनि आत्म-दोष, आरोप भाव, र ऋणीपन महसुस गर्दैनन्। तिनीहरू परमेश्‍वरको बराबर रहने जिद्दी गरिरहन्छन्, उच्च स्थानबाट परमेश्‍वरलाई छानबिन र घृणासमेत गर्छन्, र उहाँलाई बारम्बार शङ्का गर्छन् र उहाँबारे आशङ्का पाल्छन्। तिनीहरूले जतिसुकै वर्ष परमेश्‍वरमा विश्वास गरेका भए पनि, परमेश्‍वरप्रतिको तिनीहरूको मनोवृत्ति र उहाँसँग व्यवहार गर्ने तरिका कहिल्यै बदलिएको हुँदैन। यदि तिनीहरूले उहाँलाई शङ्का गरिरहेका छैनन् भने, तिनीहरूले उहाँलाई छानबिन गरिरहेका हुन्छन्, अनि उहाँलाई छानबिन गरिरहेका छैनन् भने, उहाँबारे आशङ्का पालिरहेका हुन्छन्। यस्तो लाग्छ, तिनीहरूलाई भूत चढेको छ वा मोहनी लागेको छ—ख्रीष्टविरोधीहरूको दुष्ट सारका विविध प्रकटीकरणहरू यिनै हुन्। ख्रीष्टविरोधीहरू प्राकृतिक रूपमै दुष्ट हुन्छन्; ख्रीष्टविरोधीहरूको सारलाई छर्लङ्ग देख्न नसक्ने केही मानिसहरूले यसो भन्लान्, “के तँ परमेश्‍वरलाई छानबिन गर्नबाट पर रहन सक्दैनस्? के तँ उहाँलाई शङ्का गर्न बन्द गर्न सक्दैनस्? के तँ उहाँबारे आशङ्का पाल्ने कार्य बन्द गर्न सक्दैनस्? यदि तैँले यी कुराहरू गर्न बन्द गरिस् भने, तँ सत्यता बुझ्न, परमेश्‍वरलाई परमेश्‍वरझैँ व्यवहार गर्न, परमेश्‍वरप्रति साँचो आस्था विकास गर्न, र जायज रूपमै परमेश्‍वरका मानिसहरूमध्ये एक बन्न सक्नेछस्; तँसँग अझै पनि एक मानक अनुरूपको सृजित प्राणी बन्ने अवसर हुनेछ, अनि के तँ त्यसपछि परमेश्‍वरका चुनिएका मानिसहरूमध्ये एकको नामको योग्य हुनेछैनस् र? त्यो कति अद्भुत हुनेथ्यो!” तर ख्रीष्टविरोधीहरूले यस्तो प्रत्युत्तर दिन्छन्, “म त्यति मूर्ख छैनँ। मानक अनुरूपको सृजित प्राणी बन्नुको के फाइदा छ र? त्यो निकै पट्यारलाग्दो हुन्छ। मैले परमेश्‍वरलाई शङ्का गर्नु, छानबिन गर्नु, र उहाँबारे आशङ्का पाल्नु मात्र चाखलाग्दो हुन्छ!” ख्रीष्टविरोधीहरूको यो प्रकटीकरण ठूलो रातो अजिङ्गरले भन्ने कुराजस्तै छ: “अरू मानिस र स्वर्गसँग लडाइँ गर्नु अनन्त रमाइलोको स्रोत हो।” ख्रीष्टविरोधीहरूको दुष्ट प्रकृति सारको सही परिभाषा र साँचो प्रतिबिम्ब यही नै हो। सारांशमा भन्नुपर्दा, ख्रीष्टविरोधीहरू अत्यन्तै दुष्ट हुन्छन्, तिनीहरू चरम रूपमा दुष्ट हुन्छन्। परमेश्‍वरमा विश्वास गर्ने तर सत्यता स्विकार्न सरासर इन्कार गर्नेहरू दुष्ट मानिस हुन्। धेरै मानिसहरू ख्रीष्टविरोधीहरूले एक दिन पश्चात्ताप गर्नेछन् भन्ने सोच्दै तिनीहरूलाई सधैँ पश्चात्तापको एउटा मौका दिन चाहन्छन्—के यो तर्क सही छ? भनाइ नै छ नि, “नानीदेखिको बानी कहिल्यै हट्दैन” र “कुकुरको पुच्छर बाह्र वर्ष ढुङ्ग्रोमा राखे पनि बाङ्गो नै हुन्छ।” त्यसकारण, तैँले मानवसँग व्यवहार गर्ने मानकहरू र विधिहरू ख्रीष्टविरोधीहरूसँग व्यवहार गर्न वा तिनीहरूबाट माग गर्नका निम्ति प्रयोग गर्न सक्दैनस्। तिनीहरू जे हुन्, त्यही नै हुन्। तिनीहरूले परमेश्‍वरलाई छानबिन वा शङ्का गरेनन् भने, वा उहाँबारे आशङ्का पालेनन् भने, तिनीहरूले असहज महसुस गर्छन्, किनकि तिनीहरू आफ्नो दुष्ट प्रकृतिद्वारा शासित हुन्छन्।

(४) रक्षात्मकता

यसपछि, हामी प्रतिरक्षात्मकताबारे सङ्गति गर्नेछौँ। ख्रीष्टविरोधीहरूमा एउटा प्रधान र सबैभन्दा स्पष्ट सोच र दृष्टिकोण हुन्छ। तिनीहरू भन्छन्, “मानिसहरूले परमेश्‍वरलाई तिनीहरूको नियतिलाई नियन्त्रण गर्न वा त्यसमाथि सार्वभौम हुन दिनुहुन्न; यदि परमेश्‍वरले कुनै व्यक्तिको नियति नियन्त्रण गरे भने, उसका लागि सब खतम भयो। खुसी प्राप्त गर्न, र कुनै चिन्ता नगरी खान, पिउन, र रमाइलो गर्नका लागि मानिसहरूले नै आफूमाथि नियन्त्रण राख्नुपर्छ। परमेश्‍वरले मानिसहरूलाई खान, पिउन, र रमाइलो गर्न दिँनुहुन्न, उहाँले तिनीहरूलाई राम्रोसँग जिउन दिनुहुन्न; उहाँले मानिसहरूलाई कष्ट भोग्न मात्र लगाउनुहुन्छ। त्यसकारण, हामीले आफ्नो खुसीको कमान आफै लिनुपर्छ; हामीले आफ्नो नियति परमेश्‍वरलाई सुम्पनु, वा निष्क्रिय रूपमा सबथोकका लागि पर्खेर बस्नु, वा परमेश्‍वरलाई तयारी गर्न, र हामीलाई अन्तर्दृष्टि दिन र अगुवाइ गर्न दिनु हुँदैन—हामी त्यस्तो व्यक्ति बन्न मिल्दैन। हामीसँग मानव अधिकार, स्वायत्त कार्यवाहीको अधिकार, र स्वतन्त्र इच्छा छ। हामीले सबथोक परमेश्‍वरलाई रिपोर्ट गर्नु र सबथोकमा उहाँबाट खोजी गर्नुपर्दैन—त्यसले हामीलाई निकै असक्षम देखाउनेछ; मूर्खहरूले मात्र त्यस्तो गर्छन्!” तिनीहरूले के गरिरहेका छन्? (परमेश्‍वरविरुद्ध रक्षात्मक भइरहेका छन्।) कतिपय मानिसले भन्छन्, “परमेश्‍वरसामु शपथ खाँदा सावधान हुनु; आफ्ना शब्दबारे होसियारीपूर्वक सोच्नु। मानिसले कार्य गर्दा स्वर्गले हेरिरहेको हुन्छ!” कतिपयले यसो भन्दै प्रार्थना गर्छन्, “हे परमेश्‍वर, म आफ्नो सम्पूर्ण जीवन र युवावस्था तपाईँलाई अर्पण गर्छु; म जोडी खोज्ने वा विवाह गर्नेछैनँ।” तर यसो भनेपछि तिनीहरूले पछुतो गर्छन्, र सोच्छन्, “के परमेश्‍वरले मेरा शब्दहरू पूरा गर्नेछन्? मलाई साँच्चै जीवनसङ्गीको आवश्यकता पऱ्यो वा बिहे गर्न मन लाग्यो भने के गर्ने? के परमेश्‍वरले मलाई दण्ड दिनेछन्? यो त खराब कुरो हो!” तिनीहरू त्यसबेलादेखि अवसादी र हर्षविहीन हुन्छन्, विपरित लिङ्गीदेखि टाढा बस्छन् र दण्डको डर मान्छन्। तिनीहरूले के गरिरहेका हुन्छन्? (परमेश्‍वरविरुद्ध रक्षात्मक भइरहेका हुन्छन्।) अर्को खालको व्यक्तिले भन्छ, “परमेश्‍वरप्रति आफूलाई समर्पित गर्न न त सजिलो छ, न त सरल नै। तँसँग एउटा वैकल्पिक योजना हुनुपर्छ; आफूलाई परमेश्‍वरप्रति समर्पित गर्नुअघि, तैँले उम्किने एउटा बाटो तयार गर्नुपर्छ। नत्र, साधनस्रोत समाप्त भएपछि परमेश्‍वरले तेरो हेरचाह गर्नेछैनन्! परमेश्‍वरप्रति आफूलाई समर्पित गर्नु तेरो मामिला हो; परमेश्‍वर यावत् थोकमाथि सार्वभौम हुनु अर्कै कुरा हो। परमेश्‍वर यावत् थोकमाथि सार्वभौम छन्—के उनले तँजस्तो सानो व्यक्तिको हेरचाह गर्नेछन्? परमेश्‍वरले ठूल्ठूला मामिलाहरू मात्र सम्हाल्छन्; उनले यी झिनामसिना कुराहरूको वास्ता गर्दैनन्। त्यसकारण, तैँले योजना बनाउनुपर्छ र उम्किने बाटो तयार गर्नुपर्छ; परमेश्‍वरले पछि तँलाई चाहेनन् र निकाले भने, उनले तँलाई कुनै कृपा देखाउनेछैनन्।” यो कस्तो खालको सोचाइ हो? (परमेश्‍वरविरुद्धको रक्षात्मकता।) सामान्यतया, मानिसहरूले धेरै लेखाजोखा गरिरहेका हुन्छन्। कतिपयले चाहिँ अगुवा बनेपछि, केही मूल्य चुकाउँछन्, र आफूलाई साँच्चै अलिकति समर्पित गर्छन्, तर तिनीहरूको खराब मानवता, घिनलाग्दो स्वभाव, र तिनीहरूसँग भएको ख्रीष्टविरोधीहरूको स्वभावका कारण, तिनीहरूले परमेश्‍वरको घरमा ठूलो नोक्सानी निम्त्याउँछन्। फलस्वरूप, तिनीहरूलाई निकालिन्छ। पछि, तिनीहरूले आफूलाई आचरणमा ढाल्न सिक्छन्, आफूतिर ध्यान आकर्षित गराउँदैनन्, कसैसँग आफ्ना कुरा खोल्दैनन्, र यसो भन्छन्, “म सधैँ मानिसहरूसँग आफ्ना कुरा खोल्ने गर्थेँ, त्यसैले मेरो वास्तविकता सबैलाई थाहा हुन्थ्यो, तर त्यसपछि कसैले परमेश्‍वरको घरमा मलाई रिपोर्ट गरिदियो र मलाई निकालियो। त्यसैले अब मैले आफ्नो मनको ढोका बन्द गर्न, आफैलाई लुकाउन, आफ्नो प्रतिरक्षा र सुरक्षा गर्न सिक्नुपर्छ। म मानिसहरूसँग आफ्ना कुरा खोल्नेबारे सतर्क हुनुपर्छ, र मैले परमेश्‍वरसँग पनि आफ्ना कुरा खोल्नु हुँदैन। म उप्रान्त परमेश्‍वर सत्यता हुन्, र उनी विश्वासयोग्य छन् भनेर विश्वास गर्दिनँ। ब्रदर-सिस्टरहरूमा त मलाई झनै कम भरोसा छ। कोही पनि मेरो भरोसाको लायक छैन, मेरो परिवारका सदस्यहरू वा आफन्तहरू पनि छैनन्, सत्यता पछ्याउनेहरूको त कुरै नगरौँ।” तिनीहरूले के गरिरहेका छन्? (तिनीहरू रक्षात्मक भइरहेका छन्।) ख्रीष्टविरोधीहरूले काटछाँट, असफलता, गिरावट, र प्रकट अनुभव गर्दा यो सबैको लेखाजोखा राख्छन्, र यो भनाइ लिएर आउँछन्: “अरूलाई हानि गर्ने मनसाय कहिल्यै नराख्‍नू, तर अरूले गर्ने हानिप्रति सधैँ रक्षात्मक रहनु।” वास्तवमा, तिनीहरूले अरूलाई निकै हानि पुऱ्याएका हुन्छन्, र अन्त्यमा, तिनीहरूले आफ्नो भेष बदल्छन् र यो भ्रान्ति विकास गर्छन्। धेरै वर्षसम्म परमेश्‍वरमा विश्वास गरेपछि र अनेकौँ असफलता र ठक्करका साथै परमेश्‍वरको प्रकट र काटछाँट अनुभव गरेपछि, सामान्य परिस्थितिहरूमा मानिसहरूले यी असफलताका पाठहरूमार्फत आत्मचिन्तन गर्नुपर्छ र आफूलाई चिन्नुपर्छ, समस्या समाधान गर्न सत्यता खोज्नुपर्छ, र परमेश्‍वरका वचनहरूमा तिनीहरूका असफलता र गिरावटका कारणहरूका साथै तिनीहरूले अपनाउनुपर्ने अभ्यासको मार्ग खोज्नुपर्छ। तर ख्रीष्टविरोधीहरूले यस्तो गर्दैनन्। कैयौँ भूल र असफलतापश्चात्, तिनीहरूले आफ्नो व्यवहारलाई झनै तीव्र बनाउँछन्, परमेश्‍वरबारे तिनीहरूको शङ्का झनै बढ्छन् र झनै गम्भीर बन्छन्, तिनीहरूले परमेश्‍वरलाई गर्ने छानबिन झनै उग्र बन्छ, परमेश्‍वरबारे तिनीहरूको आशङ्का झनै गहन बन्छ, र त्यसरी नै, तिनीहरूको हृदय परमेश्‍वरविरुद्धको रक्षात्मकताले भरिन्छ। तिनीहरूको प्रतिरक्षात्मकता गुनासा, रिस, अवज्ञा, र आक्रोशले भरिपूर्ण हुन्छ, र तिनीहरूले बिस्तारै परमेश्‍वरविरुद्ध इन्कार, आलोचना, र निन्दा समेत विकास गर्छन्। के तिनीहरू बढ्दो खतरामा छैनन् र? (छन्।)

परमेश्‍वर, परमेश्‍वरले खडा गर्नुभएका वातावरण र मानिस, घटना, र कामकुराहरू, परमेश्‍वरले ख्रीष्टविरोधीहरूलाई प्रकाश गर्नु र ताडना दिनु, इत्यादिप्रति ख्रीष्टविरोधीहरूको मनोवृत्तिबाट मूल्याङ्कन गर्दा, के तिनीहरूले सत्यताको खोजी गर्ने अलिकति पनि अभिप्राय राख्छन् त? के तिनीहरूले परमेश्‍वरमा समर्पित हुने अलिकति पनि अभिप्राय राख्छन्? के तिनीहरूमा यो सब आकस्मिक रूपमा भएको होइन, बरु परमेश्‍वरको सार्वभौमिकताअन्तर्गत पर्छ भन्ने अलिकति पनि आस्था छ त? के तिनीहरूमा यो बुझाइ र सचेतना छ? स्पष्ट छ, छैन। तिनीहरूको रक्षात्मकताको जड परमेश्‍वरबारे तिनीहरूको शङ्काबाट आउँछ भनेर भन्न सकिन्छ। तिनीहरूको आशङ्काको जड पनि परमेश्‍वरबारे तिनीहरूको शङ्काबाट आउँछ भनेर भन्न सकिन्छ। तिनीहरूले परमेश्‍वरलाई गर्ने छानबिनका नतिजाले तिनीहरूमा परमेश्‍वरबारे थप आशङ्का उत्पन्न गराउँछ, र साथसाथै परमेश्‍वरविरुद्ध थप प्रतिरक्षात्मक बनाउँछ। ख्रीष्टविरोधीहरूको सोचाइबाट उत्पन्न विविध सोच र दृष्टिकोण, साथै यी सोच र दृष्टिकोणको प्रभुत्वअन्तर्गत पैदा भएका विविध तौरतरिका र व्यवहारबाट मूल्याङ्कन गर्दा, यी मानिसहरू एकदम समझहीन छन्; तिनीहरू सत्यता बुझ्न सक्दैनन्, तिनीहरू परमेश्‍वरप्रति साँचो आस्था विकास गर्न सक्दैनन्, तिनीहरू परमेश्‍वरको अस्तित्वमा पूर्ण रूपमा विश्वास गर्न र त्यसलाई स्विकार्न सक्दैनन्, र तिनीहरू परमेश्‍वर सारा सृष्टिमाथि सार्वभौम हुनुहुन्छ, उहाँ सबथोकमाथि सार्वभौम हुनुहुन्छ भन्ने कुरालाई विश्वास गर्न र स्विकार्न सक्दैनन्। यो सब तिनीहरूको दुष्ट स्वभाव सारका कारण हो।

परिशिष्ट छ: ख्रीष्टविरोधीहरूको चरित्र र तिनीहरूको स्वभाव सारको सारांश (भाग तीन)

इ. ख्रीष्टविरोधीहरूको स्वभाव सार

क. दुष्टता

२. ख्रीष्टविरोधीहरू परमेश्‍वरप्रति के गर्छन्

हामीले यसअघिको भेलामा मुख्यतः ख्रीष्टविरोधीको स्वभाव सारबारे सङ्गति गऱ्यौँ र त्यसको सारांश निकाल्यौँ, र भ्रष्ट मानवताका छ वटा स्वभावबाट तीन वटा विशेषताहरू छानेर तिनलाई विश्लेषण गऱ्यौँ। यी तीन विशेषता हुन्, सत्यताप्रतिको वितृष्णा, क्रूरता, र दुष्टता। हामीले पछिल्लो पटक दुष्टताबारे सङ्गति गऱ्यौँ, र ख्रीष्टविरोधीहरूको सोच दिनभरि नै दुष्टताले भरिएको हुन्छ भन्‍ने तिनीहरूको दुष्ट प्रकटीकरणको विश्लेषणमार्फत हामीले ख्रीष्टविरोधीहरूलाई पहिचान गऱ्यौँ र यी प्रकटीकरणमार्फत तिनीहरूको दुष्ट स्वभाव सार पुष्टि गऱ्यौँ। हामी तिनीहरूका सोच दिनभरि नै दुष्टताले भरिएका हुन्छन् भन्‍ने तथ्यलाई दुइटा पक्षबाट विश्लेषण गर्दै छौँ: पहिलो, अरूसँग व्यवहार गर्दा तिनीहरूको सोचमा के हुन्छ, आफ्नो भ्रष्ट सारमा तिनीहरूले के-कस्ता तौरतरिका र प्रकटीकरणहरू प्रकाश गर्छन्; दोस्रो, परमेश्‍वरबारे तिनीहरूको सोचमा के हुन्छ। तिनीहरूले मानिसहरूसँग कस्तो व्यवहार गर्छन् भन्‍नेबारे हामीले सङ्गति सकायौँ। ख्रीष्टविरोधीहरूमा के-कस्ता विचार, धारणा, दृष्टिकोण, र उत्प्रेरणा हुन्छन्, र तिनीहरूको मनमा परमेश्‍वरप्रति के-कस्ता पूर्वनिर्धारित कार्य हुन्छन् भन्‍ने कुरामा समेत हामीले पछिल्लो पटक आंशिक रूपमा सङ्गति गऱ्यौँ: उदाहरणका लागि, शङ्का, छानबिन, अनि अरू के? (आशङ्का र रक्षात्मकता।) शङ्का, छानबिन, आशङ्का, र रक्षात्मकता। अब ख्रीष्टविरोधीहरूले परमेश्‍वरलाई जाँच्नेबारे सङ्गति गरौँ।

(५) जाँच

जाँचका प्रकटीकरणहरू के-के हुन्? कुन तौरतरिका वा सोचले जाँचको स्थिति वा सार प्रकट गर्छ? (यदि मैले कुनै अपराध वा कुनै दुष्टता गरेको छु भने, म सधैँ परमेश्‍वरलाई सोधखोज गर्न, स्पष्ट जवाफ माग्न, र मैले असल परिणाम वा गन्तव्य पाउनेछु कि पाउनेछैनँ भनेर हेर्न चाहन्छु।) यो सोचहरूसँग सम्बन्धित कुरा हो; त्यसैले, सामान्यतया कसैले बोल्दा वा कार्य गर्दा, वा उसले कुनै कुरा सामना गर्दा उसको कुन प्रकटीकरणचाहिँ जाँच हो? यदि कसैले कुनै अपराध गरेको छ र परमेश्‍वरले उसको अपराध याद राख्नुहोला वा त्यसलाई निन्दा गर्नुहोला भनेर महसुस गर्छ, र ऊ आफै अनिश्‍चित छ, परमेश्‍वरले उसलाई वास्तवमै निन्दा गर्नुहुनेछ कि गर्नुहुनेछैन भनेर उसलाई थाहा छैन भने, उसले परमेश्‍वरको मनोवृत्ति साँच्चै कस्तो छ भनी हेर्नका लागि त्यसको जाँच गर्न एउटा उपाय निकाल्छ। उसले प्रार्थनाबाट सुरु गर्छ, र त्यसबाट कुनै ज्योति वा अन्तर्दृष्टि पाएन भने पछ्याइको अघिल्लो विधिलाई पूर्ण रूपमा त्याग्नेबारे सोच्छ। यसअघि उसले सधैँ झाराटारुवा तरिकाले कामकुरा गर्थ्यो, ५०% मेहनत लगाउन सक्ने ठाउँमा ३०%, वा ३०% लगाउन सक्ने ठाँउमा १०% मात्र लगाउँथ्यो। अहिले, यदि उसले ५०% मेहनत लगाउन सक्छ भने लगाउनेछ। ऊ अरूले गर्न नमान्‍ने फोहोरी वा थकाइलाग्दो काम गर्छ, सधैँ अरूलेभन्दा पहिले नै त्यो काम गर्छ, र अधिकांश दाजुभाइ-दिदीबहिनीहरूले त्यो देखून् भन्‍ने कुरा सुनिश्‍चित गर्छ। अझ महत्त्वपूर्ण कुरा त, ऊ परमेश्‍वरले यस मामिलालाई कसरी हेर्नुहुन्छ र उसको अपराधको परिपूर्ति गर्न सकिन्छ कि सकिन्‍न भनेर हेर्न चाहन्छ। अधिकांश मानिसहरूले पार गर्न नसक्ने कठिनाइ वा कामकुराको सामना गर्दा, ऊ परमेश्‍वरले के गर्नुहुनेछ, उहाँले उसलाई अन्तर्दृष्टि र मार्गदर्शन प्रदान गर्नुहुनेछ कि गर्नुहुनेछैन भनी हेर्न चाहन्छ। यदि उसले परमेश्‍वरको उपस्थिति र उहाँको विशेष निगाह महसुस गर्न सक्यो भने, ऊ विश्‍वास गर्छ कि परमेश्‍वरले उसको अपराधलाई सम्झनुभएको वा निन्दा गर्नुभएको छैन, जसले त्यो कुरा माफ हुन सक्ने प्रमाणित गर्छ। यदि उसले आफूलाई यसरी समर्पित गर्छ र यस्तो मूल्य चुकाउँछ, यदि उसको मनोवृत्ति उल्लेखनीय रूपमा बदलिए पनि उसले परमेश्‍वरको उपस्थिति महसुस गर्दैन, र पहिलेभन्दा खुट्ट्याउन सकिने कुनै फरक महसुस गर्दैन भने, यो सम्भव छ कि परमेश्‍वरले उसको पहिलेको अपराधलाई निन्दा गर्नुभएको छ र अबउप्रान्त उसलाई चाहनुहुन्‍न। परमेश्‍वरले उसलाई नचाहने भएपछि, उसले भविष्यमा आफ्नो कर्तव्य निर्वाह गर्दा पहिले जत्तिको मेहनत लगाउनेछैन। यदि परमेश्‍वरले उसलाई अझै पनि चाहनुहुन्छ, उसलाई निन्दा गर्नुहुन्‍न, उसले आशिष्‌हरू पाउने आशा अझै पनि बाँकी छ भने, उसले आफ्नो कर्तव्य निर्वाहमा अलि सच्चाइका साथ आफ्नो कर्तव्य निर्वाह गर्नेछ। के यी प्रकटीकरण र विचार जाँचकै एउटा स्वरूप हुन्? के यो एउटा निश्‍चित तौरतरिका हो? (हो।) तिमीहरूले भर्खरै एउटा सैद्धान्तिक पक्ष मात्रै उल्लेख गऱ्यौ, तर परमेश्‍वरलाई जाँच्नेसम्बन्धी विस्तृत प्रकटीकरणमा र तिनीहरूको हृदयमा यस मामिलाप्रति के-कस्ता ठोस तौरतरिका र योजनाहरू छन् भन्‍ने विषयमा विशिष्ट रूपमा प्रवेश गरेनौ, वा ख्रीष्टविरोधीहरू यस क्रियाकलापमा संलग्न हुँदा तिनीहरूका दृष्टिकोण र स्थितिहरू कस्ता हुन्छन् भन्‍ने कुराको खुलासा गरेनौ।

कतिपय मानिसमा सधैँ परमेश्‍वरको सर्वशक्तिमान्‌ता र उहाँले गर्नुहुने मानव हृदयको गहिराइको छानबिन सम्बन्धी ज्ञान वा अनुभवको कमी हुन्छ। तिनीहरूमा परमेश्‍वरले गर्नुहुने मानव हृदयको छानबिनबारे साँचो बोधको पनि कमी हुन्छ, त्यसैले स्वाभाविक रूपमा तिनीहरू यस मामिलाबारे शङ्काले भरिएका हुन्छन्। तिनीहरूले आफ्ना व्यक्तिपरक इच्छाहरूमा परमेश्‍वरले मानव हृदयको गहिराइलाई छानबिन गर्नुहुन्छ भनी विश्‍वास गर्न चाहे पनि, तिनीहरूसँग निर्णायक प्रमाण हुँदैन। फलस्वरूप, तिनीहरूले हृदयमा निश्‍चित कुराहरूको योजना बनाउँछन् र एकैसाथ तिनलाई कार्यान्वयन र लागू गर्न थाल्छन्। लागू गर्दै गर्दा, तिनीहरूले परमेश्‍वरलाई यीबारे साँच्चै थाहा छ कि छैन, उक्त मामिला खुलासा हुनेछन् कि हुनेछैनन्, र तिनीहरू चुपचाप बसे भने यो कुरा कसैले पत्ता लगाउन सक्छ कि सक्दैन, वा परमेश्‍वरले कुनै निश्‍चित वातावरणमार्फत यसलाई प्रकाश गर्न सक्नुहुन्छ कि सक्नुहुन्‍न भनेर निरन्तर नियालिरहेका हुन्छन्। अवश्य नै, साधारण मानिसहरूमा परमेश्‍वरको सर्वशक्तिमान्‌ता र उहाँले गर्नुहुने मानव हृदयको गहिराइको छानबिनबारे केही अनिश्‍चितता हुन सक्छ, तर ख्रीष्टविरोधीहरू अनिश्‍चित मात्र हुँदैनन्—साथसाथै, तिनीहरू शङ्काले भरिएका र परमेश्‍वरविरुद्ध पूर्ण सावधानी अपनाइरहेका हुन्छन्। त्यसकारण, तिनीहरूले परमेश्‍वरलाई जाँच्ने धेरै तौरतरिकाहरू विकास गर्छन्। तिनीहरूले परमेश्‍वरले गर्नुहुने मानव हृदयको छानबिनलाई शङ्का गर्ने, र अझ परमेश्‍वरले त्यसलाई छानबिन गर्नुहुन्छ भन्‍ने तथ्यलाई इन्कार्ने हुनाले, तिनीहरूले प्रायः निश्‍चित मामिलाहरूबारे सोच्ने गर्छन्। त्यसपछि, अलिकति डर वा कुनै अवर्णनीय त्रासको भावनासाथ, तिनीहरूले गोप्य रूपमा सुटुक्क यी विचारहरू फैलाएर निश्‍चित मानिसहरूलाई बहकाउँछन्। यसैबीच, तिनीहरूले अलिअलि गर्दै आफ्ना तर्क र विचारहरू लगातार खुलासा गर्छन्। तिनलाई खुलासा गरिरहँदा, तिनीहरू परमेश्‍वरले तिनीहरूको यो व्यवहारलाई अवरोध पुऱ्याउनुहुन्छ वा खुलासा गर्नुहुन्छ कि भनी हेर्छन्। यदि उहाँले यसलाई खुलासा वा चित्रण गर्नुभयो भने, तिनीहरू तुरुन्तै पछि हट्छन्, र अर्को तरिका अपनाउँछन्। यदि यसबारे कसैलाई थाहा छैन, र तिनीहरूलाई कसैले पनि छर्लङ्ग देख्न वा खोतल्न सक्दैन भन्‍ने देखिएमा, तिनीहरू आफ्नो अन्तर्ज्ञान सही छ, र परमेश्‍वरबारे आफ्नो ज्ञान सही छ भनेर हृदयमा झनै पूर्ण रूपमा विश्‍वस्त हुन्छन्। तिनीहरूको दृष्टिकोणमा, परमेश्‍वरले मूलतः मानव हृदयको छानबिन गर्दै गर्नुहुन्‍न। यो कस्तो खालको तौरतरिका हो? यो जाँचको तौरतरिका हो।

आफ्नो अन्तर्निहित दुष्ट स्वभावका कारण, ख्रीष्टविरोधीहरू कहिल्यै सिधै बोल्ने वा कार्य गर्ने गर्दैनन्। तिनीहरू इमानदार मनोवृत्ति र निष्कपटतासाथ कामकुराहरू सम्हाल्दैनन्, वा इमानदार शब्द प्रयोग गरेर बोल्ने र हार्दिक मनोवृत्तिसाथ कार्य गर्ने गर्दैनन्। तिनीहरूले बोल्ने वा गर्ने कुनै पनि कुरा सुस्पष्ट हुँदैन, बरु घुमाउरो र गुपचुप हुन्छ, र तिनीहरूले कहिल्यै आफ्ना सोच वा उत्प्रेरणा सिधै व्यक्त गर्दैनन्। किनभने तिनीहरू विश्‍वास गर्छन् कि यदि ती व्यक्त गरियो भने, तिनीहरूलाई पूर्ण रूपमा बुझिनेछ र छर्लङ्गै देखिनेछ, तिनीहरूका महत्त्वाकाङ्क्षा र चाहनाहरू ज्योतिमा परेर खुलासा हुनेछन्, र तिनीहरूलाई अन्य व्यक्तिहरूमाझ उच्च वा कुलीन मानिनेछैन, वा तिनीहरूलाई अरूले आदरभावले हेर्ने वा आराधना गर्नेछैनन्; तसर्थ, तिनीहरू जहिल्यै आफ्ना निन्दनीय मनसाय र चाहनाहरूलाई ढाक्ने र लुकाउने प्रयास गर्छन्। त्यसोभए, तिनीहरूले कसरी बोल्छन् र कार्य गर्छन् त? तिनीहरूले विभिन्‍न विधि प्रयोग गर्छन्। गैरविश्‍वासीहरूमाझ प्रचलित “परिस्थितिको नाडी छाम्ने” भन्‍ने भनाइजस्तै, ख्रीष्टविरोधीहरूले त्यस्तै तौरतरिका अपनाउँछन्। तिनीहरूले केही गर्न चाहँदा र कुनै निश्‍चित दृष्टिकोण वा मनोवृत्ति राख्दा, तिनीहरू कहिल्यै त्यसलाई सिधै व्यक्त गर्दैनन्; बरु तिनीहरू आफूले खोजेको जानकारी बटुल्न सूक्ष्म वा सोधपुछ गर्ने विधि वा मानिसहरूबाट कुरा धुत्नेजस्ता निश्‍चित विधिहरू प्रयोग गर्छन्। आफ्नो दुष्ट स्वभावका कारण ख्रीष्टविरोधीहरू कहिल्यै सत्यता खोजी गर्दैनन्, न त त्यसलाई बुझ्न नै चाहन्छन्। तिनीहरूको एक मात्र चासो भनेको आफ्नै ख्याति, प्राप्ति, र हैसियत हो। तिनीहरू आफूलाई ख्याति, लाभ, र हैसियत दिलाउन सक्ने क्रियाकलापहरूमा संलग्न हुन्छन्, र त्यस्ता कुरा दिन नसक्नेहरूबाट टाढै बस्छन्। तिनीहरू प्रतिष्ठा, हैसियत, अलग पहिचान, र महिमासँग सम्बन्धित क्रियाकलापहरू उत्सुकतासाथ गर्छन्, जबकि मण्डलीको कामको सुरक्षा गर्ने वा अरूलाई चिढ्याउन सक्ने कुराहरूदेखि टाढै बस्छन्। त्यसकारण, ख्रीष्टविरोधीहरू कुनै पनि कुरालाई खोजीको मनोवृत्तिले लिँदैनन्; बरु तिनीहरू कामकुरा परीक्षण गर्नका लागि जाँचको विधि प्रयोग गर्छन्, र त्यसपछि अघि बढ्ने कि नबढ्ने भनेर निर्णय गर्छन्—ख्रीष्टविरोधीहरू यति धूर्त र दुष्ट हुन्छन्। उदाहरणका लागि, परमेश्‍वरको नजरमा आफू कस्तो व्यक्ति हुँ भनेर जान्‍न चाहँदा, तिनीहरूले आफूलाई चिनेर परमेश्‍वरका वचनमार्फत आफूलाई मूल्याङ्कन गर्दैनन्। बरु, तिनीहरू वरपर सोधखोज गर्छन् र इङ्गित बोली सुन्‍न कान थाप्छन्, अगुवा र माथिको लबज र मनोवृत्तिलाई हेर्छन्, र परमेश्‍वरले तिनीहरूजस्ता मानिसहरूको परिणाम कसरी निर्धारण गर्नुहुन्छ भनी हेर्न उहाँका वचनमा खोजतलास गर्छन्। तिनीहरू परमेश्‍वरको घरभित्र आफ्नो स्थान कहाँ छ भनी हेर्न र आफ्नो भावी परिणाम के हुनेछ भनी पत्ता लगाउन यी मार्ग र विधिहरू प्रयोग गर्छन्। के यसमा जाँचको कुनै प्रकृति संलग्न हुँदैन र? उदाहरणका लागि, कतिपय मानिसहरूलाई काटछाँट गरिएपछि, तिनीहरूले आफूलाई काटछाँट गरिनुको कारण, काम गर्ने क्रममा आफूले प्रकाश गरेका भ्रष्ट स्वभाव र गल्तीहरू, र आफूलाई चिन्‍न र आफ्ना विगतका गल्ती सुधार्न आफूले सत्यताका कस्ता पक्षहरूको खोजी गर्नुपर्छ भनी जाँच गर्नुको साटो, तिनीहरू आफूप्रति माथिको साँचो मनोवृत्ति पत्ता लगाउन अप्रत्यक्ष माध्यम प्रयोग गर्दै अरूमा आफ्नो झूटो छाप पार्छन्। उदाहरणका लागि, काटछाँट गरिएपछि तिनीहरू माथिको खोजी गर्न, माथिको लबज कस्तो छ, माथि धैर्यवान छ कि छैन, तिनीहरूले खोजी गरिरहेका प्रश्नहरूको जवाफ गम्भीरतापूर्वक दिइन्छ कि दिइन्‍न, उनीहरूले तिनीहरूप्रति नरम मनोवृत्ति अपनाउँछन् कि अपनाउँदैनन्, उनीहरूले तिनीहरूलाई कार्यहरू सुम्पनेछन् कि सुम्पनेछैनन्, उनीहरूले तिनीहरूलाई अझै पनि उच्च प्रशंसा गर्नेछन् कि गर्नेछैनन्, र तिनीहरूका पहिलेका गल्तीहरूबारे माथिले वास्तवमा के सोच्छ भनी हेर्न तुरुन्तै कुनै चानचुने मामिलाको कुरा उठाउँछन्। यी सबै तौरतरिका एक खालको जाँच हो। छोटकरीमा भन्‍नुपर्दा, मानिसहरूले यस्ता परिस्थितिको सामना गर्दा र यी प्रकटीकरणहरू प्रदर्शन गर्दा, के तिनीहरूलाई हृदयमा थाहा हुन्छ? (हजुर, हुन्छ।) त्यसोभए, तिमीहरूलाई थाहा हुँदा र तिमीहरूले यी कुरा गर्न चाहँदा, त्यसलाई कसरी सम्हाल्छौ? पहिलो कुरा, सबैभन्दा सरल स्तरमा, के तँ आफूविरुद्ध विद्रोह गर्न सक्छस्? कतिपय मानिसहरूलाई समय आउँदा आफूविरुद्ध विद्रोह गर्न चुनौतीपूर्ण लाग्छ; तिनीहरू यसमाथि विचार गर्छन्, “होस्, यसपालि यो कुरा मेरा आशिष् र परिणामसँग सम्बन्धित छ। म आफूविरुद्ध विद्रोह गर्न सक्दिनँ। अर्कोपालि गरौँला।” अर्कोपालि आउँदा, र फेरि तिनीहरूका आशिष् र परिणामसँग सम्बन्धित कुनै मुद्दा सामना गर्दा, तिनीहरूले अझै आफूविरुद्ध विद्रोह गर्न सक्दैनन्। यस्ता व्यक्तिहरूमा विवेकको भावना हुन्छ, र तिनीहरूसँग ख्रीष्टविरोधीको स्वभाव सार नभए पनि, यो तिनीहरूका लागि निकै समस्याजनक र खतरनाक हुन्छ। अर्कोतिर, ख्रीष्टविरोधीहरू प्रायः यी सोचहरू पाल्छन् र त्यस्तो स्थितिमा जिउँछन्, तर तिनीहरू कहिल्यै आफूविरुद्ध विद्रोह गर्दैनन्, किनकि तिनीहरूमा विवेकको भावना हुँदैन। कसैले तिनीहरूको स्थिति औल्याउँदै तिनीहरूलाई खुलासा र काटछाँट गरे भने पनि, तिनीहरू अडिग रहन्छन् र आफूविरुद्ध बिलकुलै विद्रोह गर्दैनन्, न त त्यसले गर्दा तिनीहरूले आफूलाई घृणा गर्छन् न यस स्थितिलाई त्याग्छन् र सुल्झाउँछन्। बर्खास्त गरिएपछि कतिपय ख्रीष्टविरोधीहरू सोच्छन्, “बर्खास्त हुनु त सामान्य कुराजस्तो देखिन्छ, तैपनि यो अलि अपमानजनक लाग्छ। यो कुनै उल्लेखनीय मामला नभए पनि, म एउटा महत्त्वपूर्ण कुरालाई छोड्नै सक्दिनँ। यदि म बर्खास्त भएँ भने, के त्यसको अर्थ परमेश्‍वरको घरले अबउप्रान्त मलाई संवर्धन गर्नेछैन भन्‍ने हुन्छ? त्यसपछि म परमेश्‍वरका नजरमा कस्तो खालको व्यक्ति हुनेछु? के मसँग अझै पनि आशा हुनेछ? के म अझै पनि परमेश्‍वरका घरमा उपयोगी हुनेछु?” तिनीहरूले यो चिन्तन गर्छन् र एउटा योजना बनाउँछन्, “मसँग दस हजार युआन छ, र त्यो प्रयोग गर्ने समय अहिले नै हो। म यो दस हजार युआन भेटीका रूपमा चढाउनेछु, र मप्रति माथिको मनोवृत्ति अलिकति बदलिन सक्छ कि, अनि उनीहरूले मप्रति केही निगाह देखाउन सक्छन् कि भनी हेर्नेछु। यदि परमेश्‍वरको घरले पैसा स्विकाऱ्यो भने, त्यसको अर्थ मसँग अझै पनि आशा छ भन्‍ने हुन्छ। यदि त्यसले पैसा स्विकारेन भने, त्यसले मसँग कुनै आशा छैन भन्‍ने प्रमाणित गर्छ, र म अरू नै योजना बनाउनेछु।” यो कस्तो खालको तौरतरिका हो? यो जाँच हो। छोटकरीमा भन्‍नुपर्दा, जाँच भनेको दुष्ट स्वभाव सारको तुलनात्मक रूपमा सुस्पष्ट प्रकटीकरण हो। मानिसहरू आफूले चाहेको जानकारी प्राप्त गर्न, निश्‍चित हुन, र त्यसपछि मनको शान्ति हासिल गर्न विभिन्‍न उपायहरू प्रयोग गर्छन्। जाँच गर्ने अनेकौँ तरिका छन्, जस्तै शब्दहरू प्रयोग गरेर परमेश्‍वरबाट कुराहरू धुत्ने, वस्तुहरू प्रयोग गरेर उहाँको जाँच गर्ने, मनमनै सोच्ने र चिन्तन-मनन गर्ने। तिमीहरूले परमेश्‍वरलाई जाँच्ने सबैभन्दा आम विधि के हो? (कहिलेकाहीँ परमेश्‍वरलाई प्रार्थना गर्दा, म आफूप्रति परमेश्‍वरको मनोवृत्ति जाँच्छु र आफ्नो हृदयमा शान्ति छ कि छैन भनी हेर्छु। परमेश्‍वरलाई जाँच्न म यही विधि प्रयोग गर्छु।) यो विधि निकै आम रूपमा प्रयोग गरिन्छ। अर्को विधि भनेको भेलामा सङ्गतिको दौरान कसैलाई केही भन्‍नु छ कि छैन, परमेश्‍वरले अन्तर्दृष्टि वा ज्योति प्रदान गर्नुहुन्छ कि गर्नुहुन्‍न भनी हेर्नु, र त्यसलाई प्रयोग गरेर परमेश्‍वर अझै पनि तिनीहरूसँग हुनुहुन्छ कि हुनुहुन्‍न, उहाँले अझै पनि तिनीहरूलाई प्रेम गर्नुहुन्छ कि गर्नुहुन्‍न भनी जाँच्नु हो। साथै, तिनीहरूले कर्तव्य निर्वाह गर्ने क्रममा, परमेश्‍वरले तिनीहरूलाई अन्तर्दृष्टि दिने वा मार्गदर्शन गर्ने काम गर्नुहुन्छ कि गर्नुहुन्‍न, तिनीहरूसँग कुनै विशेष सोच, विचार, वा अन्तर्दृष्टि छन् कि छैनन् भनी हेर्नु—यिनलाई प्रयोग गरेर तिनीहरूप्रति परमेश्‍वरको मनोवृत्ति कस्तो छ भनी जाँच्नु हो। यी सबै विधिहरू निकै आम रूपमा प्रयोग गरिन्छन्। अरू केही छ? (यदि मैले प्रार्थनामा परमेश्‍वरप्रति कुनै सङ्कल्प गरेको छु तर त्यो पूरा गर्न सकिनँ भने, म परमेश्‍वरले मलाई मैले खाएको शपथअनुसार व्यवहार गर्नुहुनेछ कि गर्नुहुनेछैन भनी नियाल्छु।) यो पनि एक प्रकारको विधि हो। मानिसहरूले परमेश्‍वरलाई व्यवहार गर्न जुनसुकै विधि प्रयोग गरे पनि, यदि तिनीहरूलाई त्यसबारे आत्म-ग्लानि भयो, र त्यसपछि तिनीहरूले यी कार्य र स्वभावबारे ज्ञान पाए र तिनलाई तुरुन्तै उल्ट्याउन सके भने, उक्त समस्या त्यति ठूलो होइन—यो एउटा सामान्य भ्रष्ट स्वभाव हो। तर, यदि कसैले निरन्तर र हठपूर्वक यसो गरिरहन सक्छ, यो गलत हो र परमेश्‍वरले यसलाई तिरस्कार गर्नुहुन्छ भन्‍ने थाहा पाएर पनि ऊ त्यसैमा अडिग रहन्छ, त्यसविरुद्ध कहिल्यै विद्रोह गर्दैन वा त्यसलाई त्याग्दैन भने, यो ख्रीष्टविरोधीको सार हो। ख्रीष्टविरोधीहरूको स्वभाव सार साधारण मानिसहरूकोभन्दा कुन हिसाबले फरक हुन्छ भने, तिनीहरूले कहिल्यै आत्म-चिन्तन गर्दैनन् वा सत्यता खोज्दैनन्, बरु निरन्तर रूपमा र हठपूर्वक विभिन्‍न विधिहरू प्रयोग गरेर परमेश्‍वर, मानिसहरूप्रति उहाँको मनोवृत्ति, कुनै व्यक्तिसम्बन्धी उहाँको निष्कर्ष, र व्यक्तिको विगत, वर्तमान र भविष्यबारे उहाँका सोच र विचार के छन् भनी जाँच्छन्। तिनीहरूले परमेश्‍वरका अभिप्राय, सत्यता, र विशेष गरी आफ्नो स्वभावमा परिवर्तन हासिल गर्न सत्यताप्रति समर्पित हुने तरिका कहिल्यै खोज्दैनन्। तिनीहरूका सबै कार्यपछाडिको उद्देश्य परमेश्‍वरका सोच र विचारलाई सोधखोज गर्नु हो—यो एक ख्रीष्टविरोधी हो। ख्रीष्टविरोधीहरूको यो स्वभाव स्पष्ट रूपमा दुष्ट हुन्छ। तिनीहरू यी कार्यहरूमा संलग्न हुँदा र तिनीहरूले यी प्रकटीकरणहरू प्रदर्शन गर्दा, तिनीहरूमा अलिकति पनि ग्लानि वा पछुतोको झल्को हुँदैन। तिनीहरूले आफूलाई यी कुराहरूसँग जोडे पनि कुनै पश्‍चात्ताप वा रोकिने अभिप्राय देखाउँदैनन्, बरु तिनीहरू आफ्ना तरिकामै अडिग रहन्छन्। परमेश्‍वरप्रति तिनीहरूको व्यवहार, तिनीहरूको मनोवृत्ति, र तिनीहरूको तौरतरिकालाई हेर्दा, यो कुरा स्पष्ट हुन्छ कि तिनीहरू परमेश्‍वरलाई आफ्नो प्रतिद्वन्द्वी मान्छन्। तिनीहरूका सोच र दृष्टिकोणमा परमेश्‍वरलाई जान्‍ने, परमेश्‍वरलाई प्रेम गर्ने, परमेश्‍वरमा समर्पित हुने, वा परमेश्‍वरको डर मान्‍ने कुनै विचार वा मनोवृत्ति हुँदैन; तिनीहरू केवल परमेश्‍वरबाट आफूले चाहेको जानकारी प्राप्त गर्न, र आफ्नै विधि र उपायहरू प्रयोग गरेर तिनीहरूप्रति परमेश्‍वरको यथार्थ मनोवृत्ति र परिभाषा निश्‍चित गर्न चाहन्छन्। झनै गम्भीर कुरा त के हो भने, तिनीहरूले आफ्ना तौरतरिकालाई परमेश्‍वरका खुलासाका वचनहरूसँग मिलाए पनि, यो व्यवहारलाई परमेश्‍वरले तिरस्कार गर्नुहुन्छ र यो मानिसले गर्नुपर्ने कुरा होइन भन्‍ने कुराको अलिकति सचेतना भए पनि, तिनीहरूले त्यसलाई कहिल्यै त्याग्नेछैनन्।

विगतमा, परमेश्‍वरका घरमा एउटा प्रावधान थियो: निष्कासित गरिएका वा निकालिएका मानिसहरूले पछि साँचो पश्‍चात्ताप प्रकट गरे, र तिनीहरू परमेश्‍वरका वचनहरू पढ्नमा, सुसमाचार प्रचार गर्नमा, र परमेश्‍वरको गवाही दिनमा दृढतापूर्वक लागिरहे, र तिनीहरूले साँच्चै पश्‍चात्ताप गरे भने, तिनीहरूलाई मण्डलीमा पुनः भित्र्याउन सकिन्छ। एउटा व्यक्ति थियो, जसले निकालिएपछि यी मापदण्ड पूरा गऱ्यो, र मण्डलीले उसलाई खोज्न, ऊसँग सङ्गति गर्न, उसलाई पुनः मण्डलीमा भित्र्याइएको छ भनी बताउन कसैलाई पठायो। यो सुनेपछि, ऊ निकै खुसी भयो, तर उसले गम खायो, “के यो स्वीकार साँचो हो, कि यसपछाडि कुनै विचार छ? के परमेश्‍वरले साँच्चै मेरो पश्‍चात्ताप देखेका हुन्? के उनले मलाई साँच्चै कृपा देखाएका र माफ गरेका हुन्? के मेरा विगतका कार्यहरूलाई साँच्चै बेवास्ता गरिएको हो?” उसले त्यो विश्‍वास गरेन, र सोच्यो, “तिनीहरूले मलाई फिर्ता लिन चाहे पनि, म संयमित हुनुपर्छ र तुरुन्तै सहमत हुनु हुँदैन, मैले निष्कासित भएपछिका यी वर्षहरूमा ठूलो कष्ट भोगेझैँ र निकै दयनीय भएझैँ व्यवहार गर्नु हुँदैन। मैले अलिक संयमित व्यवहार गर्नुपर्छ र पुनः भित्र्याइनेबित्तिकै मण्डली जीवनमा कहाँ सहभागी हुन सक्छु वा कुन कर्तव्य निर्वाह गर्न सक्छु भनेर सोध्नुहुँदैन। म धेरै उत्साहित देखिनु हुँदैन। भित्र निकै खुसी महसुस भए पनि, म शान्त रहनुपर्छ र परमेश्‍वरको घरले मलाई साँच्चै फेरि भित्र्याउन चाहेको हो कि मलाई निश्‍चित कार्यहरूमा प्रयोग गर्नका निम्ति कपट गरेको मात्र हो भनी हेर्नुपर्छ।” मनमा यो कुरा राखेर उसले भन्यो, “निष्कासित गरिएपछिको समयमा मैले चिन्तन गरेँ र आफूले गरेका गल्ती निकै ठूला भएको महसुस गरेँ। मैले परमेश्‍वरको घरका हितमा निकै ठूला नोक्सानी पुऱ्याएको थिएँ, र म कहिल्यै तिनको परिपूर्ति गर्न सक्दिनँ। म साँच्चै परमेश्‍वरद्वारा श्रापित दियाबलस र शैतान हुँ। तर, मेरो आत्मचिन्तन अझै अपूरो छ। परमेश्‍वरको घरले मलाई फिर्ता ल्याउन चाहेकाले, मैले अझ बढी परमेश्‍वरका वचन खानु र पिउनुपर्छ र चिन्तन गर्नुपर्छ र आफूलाई अझ बढी चिन्‍नुपर्छ। अहिले, म परमेश्‍वरका घरमा फिर्ता जान, परमेश्‍वरका घरमा आफ्नो कर्तव्य निर्वाह गर्न, आफ्ना दाजुभाइ-दिदीबहिनीहरूलाई भेट्न योग्य छैनँ, र म निश्‍चय नै परमेश्‍वरको सामना गर्न निकै लज्जित छु। म आफ्नो आत्मज्ञान र चिन्तन पर्याप्त भएको महसुस भएपछि मात्रै मण्डलीमा फर्कनेछु, ताकि सबैले मलाई मान्यता दिऊन्।” यो भनिरहँदा, ऊ यो सोच्दै घबराइरहेको पनि थियो, “म यसो भन्‍ने ढोँग मात्रै गरिरहेको छु। मलाई मण्डलीमा फिर्ता नलैजान अगुवाहरू सहमत भए भने के गर्ने? के म खतम हुदिनँ र?” वास्तवमा, ऊ निकै व्यग्र थियो, तैपनि उसले यसरी बोल्नुपऱ्यो र मण्डलीमा फिर्ता जान त्यति आतुर नभएको नाटक गर्नुपऱ्यो। उसले यी कुराहरू भन्‍नुको अर्थ के थियो? (ऊ मण्डलीले उसलाई साँच्चै पुनः स्विकार्छ कि स्विकार्दैन भन्‍ने कुरा जाँच्दै थियो।) के यो जरुरी छ? के यो शैतान र दियाबलसहरूले गर्ने काम होइन र? के सामान्य व्यक्तिले यस्तो व्यवहार गर्ला त? (अहँ, गर्दैन।) सामान्य व्यक्तिले त्यसो गर्दैन। त्यस्तो सुनौलो अवसर पाउँदा पनि उसले त्यस्तो कदम उठाउन सक्नु दुष्ट कुरा हो। मण्डलीमा पुनः भित्र्याइनु परमेश्‍वरको प्रेम र कृपाको अभिव्यक्ति हो, र उसले आफ्नै भ्रष्टता र कमीकमजोरीमाथि चिन्तन गर्नुपर्छ र तिनलाई चिन्‍नुपर्छ, र विगतका ऋण चुक्ता गर्ने तरिकाहरू खोज्नुपर्छ। यदि कसैले अझै पनि यसरी परमेश्‍वरलाई जाँच्न र परमेश्‍वरको कृपालाई यस तरिकाले व्यवहार गर्न सक्छ भने, उसले साँच्चै उहाँको दयालाई कदर गर्न सक्दैन! मानिसहरूले आफ्नो दुष्ट सारका कारण नै त्यस्ता सोच र तौरतरिका विकास गर्छन्। मूलतः, मानिसहरूले परमेश्‍वरलाई जाँच्दा, तिनीहरूले प्रकट र प्रकाश गर्ने कुरा सैद्धान्तिक रूपमा सधैँ अन्य कुराबाहेक परमेश्‍वरका सोचका साथै, मानिसहरूबारे उहाँका दृष्टिकोण र परिभाषा जाँच्नेसँग सम्बन्धित हुन्छन्। यदि मानिसहरू सत्यता खोजी गर्छन् भने, तिनीहरूले त्यस्ता अभ्यासविरुद्ध विद्रोह गर्नेछन् र तिनलाई त्याग्नेछन्, साथै सत्यता सिद्धान्तहरूअनुसार कार्य र व्यवहार गर्नेछन्। तर, ख्रीष्टविरोधीको स्वभाव सार भएका व्यक्तिहरूले त्यस्ता अभ्यास त्याग्न नसक्ने र तिनीहरूलाई ती घृणित नलाग्ने मात्र होइन, बरु तिनीहरू आफूसँग त्यस्ता उपाय र विधिहरू भएकोमा प्रायजसो आफैलाई सराहना गर्छन्। तिनीहरूले सोच्लान्, “हेर त, म कति चलाख छु। म तिमीहरूजस्तो मूर्ख होइन, जसले केवल परमेश्‍वर र सत्यतामा समर्पित हुन र तिनलाई पालन गर्न जानेको हुन्छ—म तिमीहरूजस्तो बिलकुलै छैनँ! म उपाय र विधिहरू प्रयोग गरेर यी कुराहरू पत्ता लगाउने प्रयास गर्छु। मैले समर्पित हुनुपऱ्यो र पालन गर्नुपऱ्यो भने पनि, म कुरोको चुरोमा पुग्ने नै छु। मबाट केही कुरा लुकाउन वा मलाई छल्न र मूर्ख बनाउन सक्छु भन्‍ने नसोच।” तिनीहरूको सोच र दृष्टिकोण यही नै हो। ख्रीष्टविरोधीहरूले कहिल्यै समर्पण, डर, वा निष्ठा देखाउँदैनन्, र देहधारी परमेश्‍वरलाई गर्ने व्यवहारमा बफादारी त झनै देखाउँदैनन्। जाँचसँग सम्बन्धित प्रकटीकरणहरूबारे हाम्रो छलफल यहीँ सक्किन्छ।

(६) माग राख्नु

अर्को विषयवस्तु के हो भने, ख्रीष्टविरोधीहरू परमेश्‍वरसँग मागहरू राख्छन्, र यसका झनै विशिष्ट प्रकटीकरणहरू छन्। ख्रीष्टविरोधीहरूलाई गैरविश्‍वासीहरूको “इनामविना औँलो पनि नउठाउनू” भन्‍ने भनाइले वर्णन गर्न सकिन्छ। अरू के छ? (तिनीहरूले “फाइदा नदेखेसम्म एक सिन्को भाँच्दैनन्।”) तिनीहरूले फाइदा नदेखेसम्म एक सिन्को भाँच्दैनन्—नाफा हुन्छ भने तिनीहरू लागिपर्छन्, तर नाफा हुँदैन भने लागिपर्दैनन्। परिस्थिति चाहे जस्तो भए पनि, तिनीहरूले यस्तो सोच्दै मनमा यसको लेखाजोखा गर्नुपर्छ, “यो गरेर मैले कति ठूलो फाइदा पाउन सक्छु? मैले कति नाफा कमाउन सक्छु? के यसका लागि यति ठूलो मूल्य तिर्नु जायज हो? यदि मैले ठूलो मूल्य तिरेँ तर फाइदा भने अरूलाई नै भयो, र मैले आफूलाई प्रदर्शन गर्न पाइनँ भने, म अवश्यै त्यसो गर्नेछैनँ!” के परमेश्‍वरका आज्ञा र मागहरूप्रति ख्रीष्टविरोधीहरूको मनोवृत्ति यही होइन र? यदि तिनीहरूले आफ्नो कर्तव्य निर्वाहमा अलिकति मेहनत लगाए, तर कुनै फाइदा पाएनन्, र केही कष्ट सहेर पनि अनुग्रह पाएनन् भने, तिनीहरूले तुरुन्तै मनमनै यस्तो प्रतिक्रिया जनाउँछन्, र भन्छन्, “मैले कति धेरै मेहनत लगाएँ—मैले किन कुनै लाभ पाइनँ? मेरो पारिवारिक व्यवसाय लाभप्रद छ कि छैन?” यदि तिनीहरूले हिसाबकिताब गरेर आफ्नो आम्दानी गएको महिनाको भन्दा बढी भएको पत्ता लगाए भने, तिनीहरू बाहिर गएर सुसमाचार प्रचार गर्न जारी राख्छन्, त्यसमा हुने जोखिमहरूदेखि डराउँदैनन्। तर पारिवारिक व्यवसायमा कुनै समस्या देखिनेबित्तिकै, र तिनीहरूको नाफा अघिल्लो महिनाभन्दा उल्लेखनीय रूपमा कम हुनेबित्तिकै तिनीहरूले तुरुन्तै परमेश्‍वरबारे गुनासो गर्छन्, हृदयमा उहाँलाई शङ्का गर्छन्, र सोच्छन्, “परमेश्‍वर, मैले अल्छी वा धूर्त नभई आफ्नो कर्तव्य निर्वाह गरेँ, र त्यो पनि मैले झाराटारुवा तरिकाले गरिनँ। यो महिनामा, मैले अघिल्लो महिनामा भन्दा बढी यात्रा र बढी काम गरेँ। तपाईँ किन मेरो परिवारलाई आशिष् दिइरहनुभएको छैन? मेरो पारिवारिक व्यवसाय किन राम्ररी चलिरहेको छैन?” परमेश्‍वर र परमेश्‍वरको आज्ञाप्रति तिनीहरूको मनोवृत्ति तुरुन्तै परिवर्तन हुन्छ, र तिनीहरू सोच्छन्, “यदि तपाईँले मेरो परिवारलाई आशिष् दिनुभएन भने, मैले झाराटारुवा तरिकाले आफ्नो कर्तव्य निर्वाह गर्दा मलाई दोष नदिनुहोला। अर्को महिना, म त्यति नै मेहनत लगाउनेछैनँ। म पाँच बजे उठ्नुपर्ने हो भने छ बजे उठ्नेछु। म आठ बजे जानुपर्ने हो भने दस बजे जानेछु। विगतमा, मैले महिनामा सुसमाचार स्विकार्ने पाँच जनालाई धर्मान्तरित गर्न सक्थेँ; यसपालि, म दुई जनालाई मात्र धर्मान्तरित गर्नेछु। त्यति भए त पुग्ला नि!” तिनीहरू केको हिसाबकिताब गरिरहेका हुन्छन्? तिनीहरू आफ्नो लगानी र योगदान परमेश्‍वरले तिनीहरूलाई दिनुहुने कुरा बराबर छ कि छैन भनेर हिसाबकिताब गरिरहेका हुन्छन्। यसबाहेक, यदि परमेश्‍वरले तिनीहरूलाई दिनुहुने कुरा तिनीहरूले मागेको र चाहना गरेको भन्दा कैयौँ गुणा बेसी छ भने मात्रै तिनीहरूले त्यसलाई मितव्ययी साथै कष्ट भोग्न र मूल्य चुकाउन लायक ठान्छन्। अन्यथा, परमेश्‍वरको घरले तिनीहरूलाई जे-जस्तो काम वा कर्तव्यमा खटाए पनि, तिनीहरूले तिनलाई एउटै तरिकाले लिन्छन्—झाराटारुवा शैलीमा कार्य गर्छन्, सकेको बेला काम चलाउ गर्छन्, सकेको बेला झारा टार्छन्, र कहिल्यै अलिकति पनि सच्चापन अर्पण गर्दैनन्। यो प्रकटीकरण मागहरू राख्नु र सौदा गर्नु दुवै हो; मानिसहरूले सौदा गर्नुपर्दा मात्रै मागहरू राख्छन्, र सौदाविना कुनै माग राख्दैनन्।

परमेश्‍वरको आज्ञा, परमेश्‍वरको घरको काम, वा आफ्नै कर्तव्यप्रति ख्रीष्टविरोधीहरूले कहिल्यै अलिकति पनि निष्कपटता वा बफादारी राखेका हुँदैनन्। तिनीहरू केवल आशिष्‌प्रतिका चाहना, पाउन चाहेका इनाम, र अवश्य पनि, देहको शान्ति र हर्ष, आन्तरिक स्थिरता, यस जुनीमा पारिवारिक खुसी, र आफू वरिपरिको वातावरणमा सहजताका साथै अरू मानिसहरूको सम्मान, प्रशंसा, र सकारात्मक मूल्याङ्कनको बदलामा आफ्नो बुद्धिमत्ता, ऊर्जा, समय, र शारीरिक कष्ट र आफूले तिर्ने मूल्य उपयोग गर्छन्। छोटकरीमा भन्‍नुपर्दा, ख्रीष्टविरोधीहरूले कहिल्यै परमेश्‍वरका घरमा निष्कपटताका साथ आफ्नो कर्तव्य निर्वाह गर्दैनन्, र तिनीहरूले अलिकति पनि बफादारी अर्पण गर्दै-गर्दैनन्। कष्टहरू सहे पनि र मूल्य चुकाए पनि वा झाराटारुवा तरिकाले काम चलाए पनि, तिनीहरूको अन्तिम उद्देश्य आफ्ना चाहनाहरू पूरा गर्नका लागि परमेश्‍वरबाट आफूले चाहेको कुरा माग्नु हो। त्यसैले, प्रतिकूलता, काटछाँट, आफूले समर्थन नगर्ने मानिस, घटना, र कामकुराको सामना गर्दा, तिनीहरूले तुरुन्तै यस्तो सोच्छन्, “के यी कुराहरूको आगमनले मेरा हितलाई असर गरिरहेको छ? के तिनले मेरो प्रतिष्ठालाई असर गर्नेछन्? के तिनले मेरा सम्भाव्यता र भावी विकासलाई प्रभाव पार्नेछन्?” कर्तव्य निर्वाह गर्ने क्रममा तिनीहरूका प्रकटीकरणहरू चाहे सकारात्मक वा नकारात्मक, जे भए पनि, तिनीहरू कहिल्यै सत्यता सिद्धान्तहरूअनुसार चल्दैनन्। तिनीहरूको दिमाग लेनदेनले भरिएको हुन्छ, तिनीहरू एक व्यवसायीले जस्तै आफूले चुकाउने र अर्पण गर्ने कुराको मूल्यको मूल्याङ्कन गर्छन्, र तिनीहरूको लागतले कति ठूलो नाफा निकाल्न सक्छ भनेर आकलन गर्छन्। कतिपयले यसो भन्‍न सक्छन्, “हामी सत्यता र जीवन प्राप्त गर्न, मुक्ति पाउन परमेश्‍वरमा विश्‍वास गर्छौँ।” तर ख्रीष्टविरोधीहरू सोच्छन्, “मुक्तिको मूल्य कति हो? अनि सत्यता बुझ्नुको चाहिँ नि? यी कुराहरूको कुनै मूल्य छैन। साँच्चै मूल्यवान् कुरा त यस जीवनमा सय गुणा र आउँदो संसारमा अनन्त जीवन प्राप्त गर्नु हो। यस जीवनमा अरूद्वारा उच्च मानिनु र सम्मान पाउनु, परमेश्‍वरको घरमा र आउँदो संसारमा महान् भनी सम्मानित हुनु, असङ्ख्य देशहरूमाथि अख्तियार जमाउनु—यो पो साँच्चै निकै ठूलो नाफा हो त।” ख्रीष्टविरोधीहरूको महत्त्वाकाङ्क्षा, तिनीहरूले कर्तव्य निर्वाहको पछाडि आफ्नो हृदयको गहिराइमा गर्ने हिसाबकिताब यही नै हो। यो हिसाबकिताब लेनदेन र मागहरूले भरिएको हुन्छ। आफ्नो कर्तव्य र परमेश्‍वरप्रतिको तिनीहरूको जाबो “निष्कपटता” परमेश्‍वरले तिनीहरूलाई अनन्त जीवन दिनुहोओस्, विपत्तिबाट बचाउनुहोओस्, तिनीहरूलाई आशिष् र अनुग्रह दिनुहोओस्, र तिनीहरूका सबै चाहनाहरू पूरा गर्नुहोओस् भन्‍ने कुरा सुनिश्‍चित गर्नका लागि मात्र हो। त्यसकारण, ख्रीष्टविरोधीहरूको हृदय परमेश्‍वरप्रतिका विभिन्‍न मागहरूले भरिएको हुन्छ, जसलाई समग्रमा माग राख्नु भनिन्छ। सत्यता नचाहनुबाहेक, ख्रीष्टविरोधीहरू अरू सबथोक—भौतिक तथा अभौतिक दुइटै कुराको चाहना राख्छन्।

केही ख्रीष्टविरोधीहरू छन् जसले कुनै बेला दाजुभाइ-दिदीबहिनी वा मण्डलीलाई सानो योगदान पुर्‍याएका थिए। उदाहरणका लागि, तिनीहरूले मण्डलीमा केही जोखिमपूर्ण कार्य गरेका वा घर फर्कन नपाएका दाजुभाइ-दिदीबहिनीलाई आफ्नो घरमा राखेका हुन सक्छन्। तिनीहरूले परमेश्‍वरमाथि तुलनात्मक रूपमा लामो समय आस्था राखेका कारण, अधिकांश मानिसले तिनीहरूलाई इनामको हकदार र योग्य व्यक्ति मान्छन्। साथसाथै, तिनीहरू आफैले श्रेष्ठता र लाभको भावना महसुस गर्छन्। तिनीहरू आफ्नो वरिष्ठतामा भर परेर त्यसको धाक दिन्छन्, र भन्छन्, “मैले परमेश्‍वरमा धेरै वर्ष विश्‍वास गरेको छु र परमेश्‍वरको घरलाई केही योगदान दिएको छु। परमेश्‍वरले मलाई विशेष व्यवहार गर्नुपर्दैन र? उदाहरणका लागि, विदेश जानु भनेको एउटा आशिष् हो जसमा मानिसहरू रमाउँछन्। मानिसहरूको वरिष्ठतालाई ध्यानमा राख्दा मैले प्राथमिकता पाउनुपर्ने होइन र? मैले परमेश्‍वरको घरलाई योगदान पुर्‍याएकाले मलाई प्राथमिकता र विशेष हेरचाह दिइनुपर्छ, र मलाई सिद्धान्तअनुसार मूल्याङ्कन गरिनुहुन्‍न।” कतिपय मानिसहरूलाई त कैदसमेत गरिएको हुन्छ, र जेलबाट छुटेपछि आफू घरबारविहीन भएको पाउँदा, तिनीहरूलाई लाग्छ कि परमेश्‍वरको घरले तिनीहरूलाई विशेष हेरचाह प्रदान गर्नुपर्छ: उदाहरणका लागि, त्यसले तिनीहरूलाई घर किन्‍न मद्दत गर्न अलिकति पैसा छुट्ट्याइदिनुपर्छ, जीवनको उत्तरार्धमा तिनीहरूको जीविकाको जिम्मेवारी लिइदिनुपर्छ, वा तिनीहरूले अघि सार्ने सम्पूर्ण भौतिक आवश्यकताहरू पूरा गरिदिनुपर्छ। आवश्यक परेको खण्डमा परमेश्‍वरको घरले तिनीहरूलाई कार उपलब्ध गराइदिनुपर्छ। यदि तिनीहरूलाई कुनै स्वास्थ्य समस्या भएमा, परमेश्‍वरको घरले तिनीहरूलाई स्वास्थ्य पूरक किनिदिनुपर्छ। के तिनीहरूले आफ्नो वरिष्ठताका आधारमा फाइदा उठाइरहेका र आफ्ना योग्यताको सान देखाइरहेका छैनन् र? यी व्यक्तिहरू आफूले योगदान गरेको छु भनेर विश्‍वास गर्छन्, त्यसैले तिनीहरू निर्लज्ज रूपमा र खुल्लमखुल्ला परमेश्‍वरसँग मागहरू राख्छन्। तिनीहरू गाडी, घर, र विलासी जीवनशैली माग्छन्। तिनीहरू दाजुभाइ-दिदीबहिनीहरूलाई आफ्नो नोकर वा दास बनाएर कामकुरा सम्हाल्न र तिनीहरूका निम्ति निःशुल्क रूपमा कामकाज गर्न लगाउँछन्। के तिनीहरू मण्डलीको भरमा बाँच्ने व्यक्तिमा परिणत भएका छैनन् र? परमेश्‍वरमाथिको तेरो आस्था वास्तवमा तेरै खातिर हो, र तँ आफ्नै खातिर जेल पर्छस्। तैँले निर्वाह गर्ने जुनसुकै कर्तव्य तेरै जिम्मेवारी हो। तैँले आफ्नो कर्तव्य निर्वाह गर्दा र सत्यता प्राप्त गर्दा, त्यो तेरै खातिर हुन्छ। परमेश्‍वरमाथिको तेरो विश्‍वास स्वैच्छिक हो, तँलाई कसैले पनि जोरजबर्जस्ती गरिरहेको छैन। जीवन प्राप्त गर्नु अरूका लागि नभई तेरै खातिर हो। तैँले परमेश्‍वरको घर वा मण्डलीका लागि केही जोखिमपूर्ण कार्य गरेको भए पनि, के त्यसलाई इनामयोग्य मान्‍न सकिन्छ? त्यो इनामयोग्य होइन; यो त तैँले गर्नुपर्ने कुरा नै हो। यो त परमेश्‍वरले तँलाई उचाल्नु र तँलाई त्यस्तो अवसर दिनु हो; यो त परमेश्‍वरबाट प्राप्त आशिष् हो। यो तैँले मण्डलीको भरमा बाँच्न पुँजीका रूपमा उपयोग गर्नका लागि होइन। त्यसोभए के यी मानिसहरू ख्रीष्टविरोधी हुन् त? विशेष गरी, यी मानिसहरूले कुनै पनि सत्यता वास्तविकताबारे सङ्गति गर्न सक्दैनन्, र अलि कम समय विश्‍वास गरेका र आफूभन्दा कम उमेरका दाजुभाइ-दिदीबहिनीहरूसँग हुँदा, तिनीहरूले केवल आफ्ना पुराना अनुभवबारे सङ्गति गर्ने र आफ्ना योग्यताको सान देखाउने गर्छन्; तिनीहरूले मूल्यवान् जीवन अनुभवबारे कुनै सङ्गति गरेका वा ज्ञान प्राप्त गरेका हुँदैनन्। तिनीहरूले अरूलाई सुधार्दैनन्, बरु रवाफ देखाउँछन् र उच्च र शक्तिशाली भएको स्वाङ पार्छन्। तिनीहरू परमेश्‍वरका घरमा कुनै आधारभूत काम गर्न सक्दैनन्, न त कुनै वास्तविक कर्तव्य राम्ररी निर्वाह गर्न नै सक्छन्। तैपनि, तिनीहरू मण्डलीको भरमा बाँच्छन्, र हात फैलाएर परमेश्‍वरसँग मागहरू राख्छन्। के यो निर्लज्ज कुरा होइन र? यदि हामीले योग्यताका बारेमा कुरा गर्ने हो भने, के म तिमीहरूभन्दा बढी योग्य छैनँ र? के मैले तिमीहरूलाई रवाफ देखाएको छु? के मैले तिमीहरूबाट केही मागेको छु? (छैन।) त्यसोभए ख्रीष्टविरोधीहरूले किन त्यस्तो काम गर्न सक्छन्? किनभने तिनीहरू निर्लज्ज हुन्छन्। तिनीहरूले आफ्नो कर्तव्य स्विकार्दा तिनीहरूको मन लेनदेनले भरिएको हुन्छ। जब तिनीहरूले आफ्नो कर्तव्य निर्वाह गर्छन्, तब तिनीहरूमा सही दृष्टिकोण हुँदैन र तिनीहरू यसलाई आफ्नो कर्तव्य वा दायित्व, अर्थात् सृजित प्राणीले गर्नुपर्ने कुरा मान्दैनन्। तिनीहरूले केही कर्तव्य निर्वाह गर्लान्, केही कष्ट सहलान्, र मूल्य चुकाउलान्, तर तिनीहरूले हृदयमा के सोचिरहेका हुन्छन्? “यो अरू कसैले गर्न नसक्ने कार्य हो। यदि मैले यो गरेँ भने म परमेश्‍वरका घरमा प्रख्यात हुनेछु, जहाँ गए पनि सम्मानित हुनेछु, जताततै सर्वोत्तम आनन्द पाउन योग्य हुनेछु। म परमेश्‍वरका घरमा प्रभावशाली व्यक्ति हुनेछु, जे चाह्यो त्यही पाउन सक्षम हुनेछु, र मसँग योग्यता भएकाले कसैले पनि केही भन्‍ने आँट गर्नेछैन!” तिनीहरूको चरित्रका आधारमा हेर्दा, ख्रीष्टविरोधीहरूले सम्भवतः परमेश्‍वर, उहाँको आज्ञा, वा परमेश्‍वरको घरको कामलाई थोरै पनि निष्कपट वा तत्परताका साथ व्यवहार गर्न सक्दैनन्। बाहिरी रूपमा तिनीहरू कष्ट सहन र मूल्य चुकाउन इच्छुक र सक्षम देखिए पनि, तिनीहरू यसलगत्तै परमेश्‍वरसँग माग राख्न र इनाम माग्नका लागि हात पसार्न तयार हुन्छन्, मण्डलीको भरमा बाँच्ने र जताततै फाइदा लुट्ने प्रयास गर्छन्। त्यसकारण, तिनीहरूका तौरतरिकाबाट मूल्याङ्कन गर्दा, तिनीहरूको ख्रीष्टविरोधी स्वभाव सारलाई दुष्ट भनेर परिभाषित गर्नु सबैभन्दा उपयुक्त हुन्छ। आफ्ना कर्तव्य र परमेश्‍वरको आज्ञाप्रति तिनीहरूले पाल्ने सोच र दृष्टिकोण दुष्ट हुन्छन्, सत्यतासँग मिल्दैनन्, र विवेकको मानकसँग त निश्‍चय नै मिल्दैनन्।

ख्रीष्टविरोधीहरू आफूले गर्ने जुनै पनि कर्तव्यमा, आफ्नै इच्छाहरू पछ्याउँछन्, व्यक्तिगत ख्याति र हैसियतको खोजी गर्छन्। तिनीहरू कहिल्यै सत्यताको खोजी वा आत्मचिन्तन गर्दैनन्। काममा कुनै विचलन वा समस्या उत्पन्‍न हुँदा, तिनीहरूको मनोवृत्ति न त सत्यता खोज्ने न त त्यसलाई स्विकार्ने हुन्छ। बरु, तिनीहरू सधैँ तथ्यहरूलाई ढाकछोप गर्न, आफ्नो इज्जत र व्यर्थको महिमा बचाउन लागिपर्छन्, हरेक पक्षमा आफूलाई प्रदर्शन गर्छन्, मानिसहरूको सम्मान जित्छन्। छोटकरीमा भन्‍नुपर्दा, तिनीहरूको हृदय दुष्टता, शैतानको दर्शन साथै मानव धारणा र कल्पनाहरूले भरिएको हुन्छ, र सत्यतासँग मिल्ने केही पनि हुँदैन। ख्रीष्टविरोधीहरू आफूले निर्वाह गर्ने कुनै पनि कर्तव्यमा कहिल्यै सत्यता खोज्दैनन्, र कहिल्यै परमेश्‍वरको घरका कार्य प्रबन्धहरूमा समर्पित हुने अभिप्राय राख्दैनन्। तिनीहरू सधैँ कामकुरा गर्ने आफ्नै तरिकाहरूमा टाँसिइरहन्छन्, र आफ्नै प्राथमिकताअनुसार कार्य गर्छन्। जुनसुकै काम गरिरहेका भए पनि, तिनीहरू हृदयमा आफूले कसरी लाभ लिन सकिन्छ भनेर हिसाबकिताब गरिरहेका हुन्छन्। तिनीहरू कुन कर्तव्य निर्वाह गर्दा ख्याति, लाभ र हैसियत, अरू मानिसहरूको सम्मान, र अलिकति मान जित्न सकिन्छ भनेर मात्र मापन गर्छन्। एकपटक आफ्नो कर्तव्य निर्वाह गरिसकेपछि तिनीहरू परमेश्‍वरको अभिलेख पुस्तकमा आफ्ना उपलब्धिहरू अभिलेख गरियोस् भन्‍ने आशा गर्छन्, मनमा तिनको लेखाजोखा राख्छन् र हरेक योगदान राम्ररी अभिलेख गरिएको र केही पनि नछुटाइएको सुनिश्‍चित गर्छन्। तिनीहरू आफूले जति धेरै काम गरियो र जति ठूलो योगदान दिइयो, तिनीहरूको राज्यमा प्रवेश गर्ने र इनाम र मुकुट पाउने आशा त्यति नै धेरै हुन्छ भनेर विश्‍वास गर्छन्। ख्रीष्टविरोधीहरूले आफ्नो कर्तव्यप्रति राख्ने मनोवृत्ति र दृष्टिकोण यस्तै हुन्छन्। तिनीहरूको मन लेनदेन र मागहरूले भरिएको हुन्छ—के यसले तिनीहरूको प्रकृति सार प्रकाश गर्दैन र? तिनीहरूको मन किन परमेश्‍वरप्रतिका लेनदेन र मागहरूले भरिएको हुन्छ? किनभने तिनीहरूको स्वभाव सार दुष्ट हुन्छ—यो बिलकुलै साँचो हो। यो कुरा ख्रीष्टविरोधीहरूले आफ्नो कर्तव्यप्रति पाल्ने विचार र दृष्टिकोणमार्फत देख्न सकिन्छ—यिनले तिनीहरूको स्वभाव सार दुष्ट छ भनेर पूर्ण रूपमा पुष्टि गर्छन्। जतिसुकै सत्यता सङ्गति गरिए पनि वा मानिसहरूका भ्रष्ट स्वभावहरू जतिसुकै खुलासा र विश्लेषण गरिए पनि, ख्रीष्टविरोधीहरूले आफ्नो स्वभाव सारबारे कुनै ज्ञान देखाउँदैनन्। तिनीहरूले सत्यता स्विकार्न इन्कार गर्ने मात्र नभई हृदयमा रोष पनि विकास गर्छन्। जब तिनीहरूलाई आशिष् र इनामहरू पाउने आफ्नो आशा चकनाचुर भएको महसुस हुन्छ, तब तिनीहरू परमेश्‍वरले छल गरिरहनुभएको छ भन्‍ने विश्‍वास गर्छन्, र परमेश्‍वरको खुलासा र विश्लेषण गर्नु भनेको जानीजानी इनामहरू रोक्ने प्रयास हो, जसले मानिसहरूलाई व्यर्थैमा परमेश्‍वरप्रति समर्पित हुने र अन्त्यमा केही पनि प्राप्त नगर्ने तुल्याउँछ भनेर सोच्छन्। तिनीहरूको हृदयमा परमेश्‍वरको काम र सत्यता सम्बन्धी सकारात्मक बुझाइ नहुने मात्र नभई तिनीहरूले धारणा र गलतफहमीहरूसमेत विकास गर्छन्, जसले गर्दा परमेश्‍वरविरुद्ध तिनीहरूको प्रतिरोध उग्र बन्छ। त्यसकारण, भ्रष्ट मानवजातिको शैतानी स्वभाव र सारलाई जति विश्लेषण गरिन्छ, र शैतानका षड्यन्त्र, उत्प्रेरणा, र उद्देश्यहरूको जति धेरै खुलासा गरिन्छ, ख्रीष्टविरोधीहरू सत्यताप्रति त्यति नै बढी वितृष्ण हुन्छन् र त्यसप्रति घृणा पाल्छन्। यो किन हुन्छ? तिनीहरू विश्‍वास गर्छन् कि सत्यताबारे जति धेरै सङ्गति गरियो, तिनीहरूको आशिष् पाउने आशा त्यति नै मत्थर हुन्छ। सत्यताबारे जति धेरै सङ्गति गरियो, उति नै तिनीहरूलाई लाग्छ कि इनाम र मुकुटका लागि कष्ट भोग्ने र मूल्य चुकाउने मार्ग व्यवहार्य छैन, जसले तिनीहरूलाई आशिष्‌हरू प्राप्त गर्ने कुनै आशा छैन भन्‍ने विश्‍वास गराउँछ। यसरी सत्यताबारे जति बढी सङ्गति गरिन्छ र यस्तो खालको खुलासा जति धेरै हुन्छ, ख्रीष्टविरोधीहरूले परमेश्‍वरप्रतिको आस्थामा त्यति नै कम रुचि राख्छन्। परमेश्‍वरले भन्‍नुभएको कुनै पनि कुराले कति कष्ट सहँदा र मूल्य चुकाउँदा तिनीहरूले त्यसबराबरको इनाम पाउन सक्छन् भनेर उल्लेख नगरेको, र केवल मेहनतका आधारमा स्वर्गको राज्यमा प्रवेश गर्नेबारे उहाँले केही नभन्‍नुभएको देखेर, तिनीहरू परमेश्‍वरसँग लेनदेन गर्ने तिनीहरूको मार्ग अन्त्यमा पुगेझैँ महसुस गर्छन्। तिनीहरू परमेश्‍वरले दण्ड दिन दृढनिश्चय गर्नुभएको तिनीहरूलाई नै हो भनेर भित्री रूपमा अनुभूति गर्छन्, बेचैन डर अनुभव गर्छन् र तिनीहरूसँग अब धेरै दिन बाँकी छैन भन्‍ने महसुस गर्छन्, मानौँ तिनीहरूको अन्तिम समय आएको छ। ख्रीष्टविरोधीहरूलाई खुलासा गर्ने एकपछि अर्को प्रवचन सुनेर तिमीहरूलाई कस्तो महसुस हुन्छ? म तिमीहरू सबैले टाउको निहुर्‍याइरहेको देख्छु; के तिमीहरूलाई केही हतोत्साहको अनुभूति हुन्छ? के तिमीहरूले आफू ख्रीष्टविरोधीहरूको मार्गमा हिँडिरहेको थाहा पाएका छौ? के तिमीहरूको सोच पनि परमेश्‍वरसँग सौदाबाजी गर्ने यी दुष्ट सोचहरूले भरिएको छ? के अब तिमीहरूले केही बुझेका छौ? के तिमीहरू कामकुरालाई चाँडै उल्ट्याउन सक्छौ? (म पनि कामकुरालाई चाँडै उल्ट्याउनुपर्छ भनेर सोच्दैछु; म यी ख्रीष्टविरोधी स्वभावहरू बोकेर जिइरहन सक्दिनँ।) तिमीहरू सबैमा ख्रीष्टविरोधीहरूका स्वभाव र परमेश्‍वरसँग सौदाबाजी गर्ने र आशिष्‌हरू पाउने अभिप्राय भए पनि, तिमीहरू ख्रीष्टविरोधी भइसकेका छैनौ। त्यसकारण, तिमीहरूले समाधानका लागि तत्कालै सत्यता खोज्नुपर्छ, खतराबाट आफूलाई पछाडि तान्‍नुपर्छ, र सत्यता पछ्याउने मार्गमा हिँड्न थाल्नुपर्छ। के त्यसपछि समस्या समाधान हुँदैन र? ख्रीष्टविरोधीहरूको स्वभाव हुनु र तिनीहरूको मार्गमा हिँड्नु भनेको सजिलै समाधान गर्न सकिने समस्या हो। यदि तैँले सत्यता स्विकार्न, आत्मचिन्तन गर्न, आफूभित्रको भ्रष्ट स्वभावलाई चिन्‍न, ख्याति, लाभ, र हैसियत पछ्याउने समस्याको सार बुझ्न सक्छस्, र त्यसपछि पछ्याइको यो त्रुटिपूर्ण विधिलाई त्याग्छस्, परमेश्‍वरमाथिको आस्थाको गलत दृष्टिकोणलाई फाल्छस्, आशिष्‌हरू पाउने अभिप्रायलाई हटाउँछस्, सत्यता पछ्याउन र नयाँ व्यक्ति बन्‍नका लागि मात्रै परमेश्‍वरमा विश्‍वास गर्छस्, केवल परमेश्‍वरमा समर्पित हुने व्यक्ति बन्‍न खोज्छस्, परमेश्‍वरको मात्रै आराधना गर्छस्, मानवहरूलाई आदर्श मान्दैनस् वा पछ्याउँदैनस् भने, तेरो स्थिति बिस्तारै सामान्य बन्दै जानेछ। तैँले सत्यता पछ्याउने मार्गमा पाइला राख्नेछस्—यसमा कुनै शङ्कै छैन। यदि तँ सत्यतालाई स्विकार्दैनस्, यदि तँ सत्यताप्रति वितृष्ण छस्, र यदि तँ, परमेश्‍वरसँग सौदाबाजी गर्नु गलत हो र ख्याति, लाभ, र हैसियत पछ्याउनु पनि गलत हो भन्‍ने थाहा हुँदा हुँदै पनि जिद्दी नै रहन्छस् र कहिल्यै पश्‍चात्ताप गर्दैनस् भने, यी कुराको चाहिँ डर मान्‍नुपर्छ। त्यस्तो अवस्थामा तँमा ख्रीष्टविरोधीको प्रकृति सार छ र तँलाई हटाइनैपर्छ। यदि तैँले धेरै दुष्ट कुराहरू गरिस् भने, तैँले दण्ड सामना गर्नेछस्।

ख्रीष्टविरोधीहरू र साधारण भ्रष्ट मानवहरूबीचको भिन्‍नता यस तथ्यमा निहित छ कि ख्रीष्टविरोधीहरूका लागि ख्याति, प्राप्ति, हैसियत, र आशिष् पछ्याउनु र परमेश्‍वरसँग लेनदेन गर्नु अस्थायी वा आक्कल-झुक्कल हुने प्रकटीकरण मात्र होइन—तिनीहरू यी कुराअनुसार नै जिउँछन्। तिनीहरू एउटै मार्ग रोज्छन्, जुन ख्रीष्टविरोधीहरूको मार्ग हो, र तिनीहरू ख्रीष्टविरोधीहरूको प्रकृति र शैतानी दर्शनहरूअनुसार जिउँछन्। साधारण भ्रष्ट मानिसहरू दोस्रो रोजाइमा पुग्न र सत्यता पछ्याउने मार्गमा हिँड्न सक्छन्, तर ख्रीष्टविरोधीहरू सत्यतालाई मन पराउँदैनन् र तिनीहरूलाई यसको खाँचो हुँदैन। तिनीहरूको प्रकृति शैतानी दर्शनहरूले भरिएको हुन्छ, र तिनीहरूले सही छनोट गर्नेछैनन्। ख्रीष्टविरोधीहरूले कहिल्यै सत्यता स्विकार्नेछैनन्; तिनीहरू अन्त्यसम्मै आफ्ना गल्तीहरूमा अडिग रहनेछन्, कहिल्यै बाटो बदल्दैनन् वा पश्‍चात्ताप गर्दैनन्। तिनीहरूलाई थाहा छ कि तिनीहरू परमेश्‍वरसँग गरिने सौदाले भरिएका छन्, तिनीहरूले हर मोडमा उहाँको परीक्षा लिन्छन् र उहाँप्रति वैरभाव राख्छन्। तर तिनीहरूका आफ्नै कारण हुन्छन् र तिनीहरूले सोच्छन्, “यसमा के गलत छ र? परमेश्‍वरसँग केही भौतिक आशिष्‌हरू माग्नु र हैसियतका केही लाभहरूमा लिप्त हुनु लज्जास्पद कार्य होइनन्। मैले हत्या वा आगजनी गरेको छैन, न त मैले सार्वजनिक रूपमा परमेश्‍वरको प्रतिरोध गरेको छु। निश्‍चय नै, मैले एउटा स्वतन्त्र राज्य स्थापना गर्न काम गर्दै आइरहेको छु र एक हदसम्म स्वेच्छाचारी रूपमा कार्य गरेको छु, तर मैले कसैलाई हानि वा चोट पुर्‍याएको छैन, न त मैले परमेश्‍वरको घरका काममा असर पारेको वा नोक्सानी पुर्‍याएको छु।” के यो अपूरणीय कुरा होइन र? परमेश्‍वरको घरले सत्यताबारे जसरी सङ्गति गरे पनि वा तिनीहरूलाई जसरी खुलासा र काटछाँट गरे पनि, तिनीहरू आफ्ना गल्ती स्विकार्न इन्कार गर्छन्—यो अपूरणीय कुरा हो। ख्रीष्टविरोधीहरूको सार यही नै हो। यदि तैँले तिनीहरू दुष्ट वा क्रूर छन् भनेर भनिस् भने, तिनीहरूले मतलब गर्दैनन्, तिनीहरू आफ्नो दुष्टता र क्रूरतामा लागिरहनेछन्। यसले ख्रीष्टविरोधीहरू कट्टर रूपमा अपश्‍चात्तापी व्यक्ति हुन् भन्‍ने देखाउँछ। के तैँले अझै पनि त्यस्ता मानिसहरूसँग सत्यताबारे सङ्गति गर्नेथिइस्? तिनीहरूलाई त कुन कुराहरू सकारात्मक हुन् र कुन नकारात्मक हुन् भन्‍ने समेत थाहा हुँदैन; तैँले तिनीहरूलाई के भन्‍न सक्छस्? भन्‍नका लागि केही पनि हुँदैन। ख्रीष्टविरोधीहरू दुष्ट स्वभाव सारले भरिएका हुन्छन्, र तिनीहरू यही स्वभावभित्र जिउँछन्। परमेश्‍वरको जाँच लिनु र उहाँसँग लेनदेन गर्नु तिनीहरूको अन्तर्निहित प्रकृति हो, र तिनीहरूलाई कसैले पनि परिवर्तन गर्न सक्दैन—तिनीहरू हरेक परिस्थितिमा अपरिवर्तित नै रहन्छन्। तिनीहरू किन परिवर्तन हुँदैनन्? किनभने तिनीहरूलाई चाहे जति वटा सत्यता सङ्गति गरिए पनि, वचनहरू जतिसुकै बुझ्न सकिने र छर्लङ्गै खुलासा गर्ने भए पनि, तिनीहरू वास्तविक समस्याबारे सचेत हुँदैनन्। तिनीहरू सत्यता बुझ्न सक्दैनन् र सत्यता के हो र नकारात्मक कुरा के हुन् भनी जान्दैनन्; कारण त्यही हो।

ख्रीष्टविरोधीहरू परमेश्‍वरसँग लेनदेन गर्छन् र विविध मामिलामा उहाँसँग माग राख्छन्। अवश्य नै, तिनीहरूले कैयौँ कुराहरूको माग गर्छन्—मूर्त र अमूर्त, भौतिक र अभौतिक, वर्तमान र भविष्य। यदि तिनीहरूले त्यसको कल्पना गर्न सक्छन्, यदि तिनीहरूले आफू त्यसको हकदार भएको विश्‍वास गर्छन्, र यदि त्यो तिनीहरूले चाहना गरेको कुरा हो भने, तिनीहरूले निर्लज्ज रूपमा परमेश्‍वरसँग माग राख्छन्, र उहाँले ती माग पूरा गरिदिनुहुनेछ भन्‍ने आशा गर्छन्। उदाहरणका लागि, जब तिनीहरू कुनै निश्‍चित कर्तव्य निर्वाह गरिरहेका हुन्छन्, तिनीहरू अलग देखिन र असाधारण व्यक्तित्व बन्‍न, चर्चामा रहने अवसर पाउन र आफूले चाहेको हैसियतका साथै अझ धेरै मानिसहरूको सम्मान पाउन, परमेश्‍वरले तिनीहरूलाई केही विशेष क्षमताहरू प्रदान गर्नुहुनेछ भन्‍ने आशा गर्छन्। तिनीहरू यसो भन्दै उहाँलाई प्रार्थना गर्छन्, “परमेश्‍वर, म बफादारीपूर्वक आफ्नो कर्तव्य निर्वाह गर्न इच्छुक छु। तपाईँबाट यो कर्तव्य स्वीकार गरेपछि, म हरदिन यो कसरी राम्ररी निर्वाह गर्ने भन्‍नेबारे सोचिरहन्छु। म यसका लागि जुनीभरको ऊर्जा अर्पण गर्न, तपाईँलाई आफ्नो युवावस्था र आफूसँग भएको सबथोक अर्पण गर्न इच्छुक छु; यसका लागि म कष्ट सहन इच्छुक छु। कृपया मलाई बोल्नका लागि वचनहरू प्रदान गर्नुहोस्, मलाई बौद्धिकता र बुद्धि प्रदान गर्नुहोस्, र यो कर्तव्य निर्वाह गर्ने क्रममा मेरा पेसागत सीप र क्षमताहरू सुधार्न दिनुहोस्।” आफ्नो बफादारी व्यक्त गरेपछि र आफ्नो दृष्टिकोण बताएपछि, ख्रीष्टविरोधीहरू यी कुराहरू माग्न सिधै परमेश्‍वरकहाँ जान्छन्। यी कुराहरू अमूर्त भए पनि, र मानिसहरूलाई परमेश्‍वरसँग यी कुराहरू माग्नु उचित हो भन्‍ने लागे पनि, के यो लेनदेन गर्नु र माग राख्नुकै एउटा स्वरूप होइन र? (हो।) यस लेनदेनको केन्द्रबिन्दु के हो? हामीले विश्लेषण गरिरहेको सार के हो? परमेश्‍वरले सुम्पनुभएका कर्तव्यप्रति ख्रीष्टविरोधीहरूमा अलिकति पनि इमानदारी हुँदैन, न त तिनीहरूको यस मामिलामा बफादार हुने अभिप्राय नै हुन्छ। त्यो गर्नुअघि, यो मौकाको सदुपयोग गरेर आफ्नो कर्तव्य राम्ररी निर्वाह गर्न र आफूले बुझ्नुपर्ने सत्यता र त्यो निर्वाह गर्ने क्रममा आफूले खोज्नुपर्ने सिद्धान्तहरू खोज्नुको साटो, तिनीहरूका सोच मानिसहरूमाझ आफ्नो प्रतिभा प्रदर्शन गर्न र ख्याति पाउन यस अवसरलाई कसरी हात पार्ने भन्‍ने कुराको वरिपरि घुमिरहेका हुन्छन्। त्यसैले, जब ख्रीष्टविरोधीहरू प्रार्थना गर्न परमेश्‍वरसामु आउँछन्, तिनीहरू सुरुमा बौद्धिकता, बुद्धि, अद्वितीय अन्तर्ज्ञान, सर्वोत्कृष्ट सीप, आफ्ना आत्मिक आँखा खुलाउने, इत्यादि जस्ता आफ्नो प्रतिष्ठा र हैसियतलाई लाभ पुर्‍याउने कुराहरूतिर हात लम्काउँछन् र ती कुराहरू माग्छन्। तिनीहरूले सत्यता बुझ्न वा आफ्नो इमानदारी अर्पण गर्न र आफ्नो कर्तव्य राम्ररी निर्वाह गर्नका लागि यी कुराहरू चाहने होइन। स्पष्टतः यी अनुरोधहरू सौदाबाजी र मागहरूले भरिएका हुन्छन्, तैपनि तिनीहरूलाई आफू अझै न्यायसङ्गत छौँ भन्‍ने लाग्छ। मानिसहरूले गर्ने यस खालको प्रार्थना र यस्ता लेनदेनको कुरा आउँदा, मानिसहरूले कर्तव्य निर्वाह गर्ने क्रममा कष्ट भोगे र मूल्य चुकाए पनि, र तिनीहरूले केही मात्रामा समय र ऊर्जा खर्चिए पनि, के परमेश्‍वरले त्यो स्विकार्नुहुनेछ? परमेश्‍वरको दृष्टिकोणबाट, उहाँले त्यस्तो कर्तव्य निर्वाहलाई बिलकुलै स्विकार्नुहुनेछैन, किनकि त्यस्ता मानिसहरूमा कुनै इमानदारी, बफादारी हुँदैन, र निश्‍चय नै साँचो समर्पण हुँदैन। यस पक्षका आधारमा, तिनीहरूले व्यक्तिपरक रूपमा पछ्याउन चाहेको कुरा हैसियत र ख्याति साथै अरूको सम्मान र प्रशंसा हो, तैपनि आफ्नो कर्तव्य निर्वाह गर्ने क्रममा, तिनीहरूको जीवन प्रवेश वा स्वभाव परिवर्तनमा कुनै सुधार भएको हुँदैन।

मामिलाहरू आइपर्दा, ख्रीष्टविरोधीहरू तुरुन्तै हृदयमा षड्यन्त्र बुन्‍न, हिसाबकिताब गर्न, र योजना बनाउन थालिहाल्छन्। तिनीहरू लेखापाल जस्तै हुन्, जो हरेक कुरामा परमेश्‍वरसँग लेनदेन गर्छन्, धेरै कुरा चाहन्छन् र परमेश्‍वरसँग धेरै मागहरू राख्छन्। छोटकरीमा भन्‍नुपर्दा, परमेश्‍वरका नजरमा यी सबै मागहरू अनुचित छन्; ती परमेश्‍वरले मानिसहरूलाई दिन चाहनुभएका कुरा होइनन्, न त ती मानिसहरूले पाउनुपर्ने कुरा नै हुन्, किनकि यी कुराहरूले मानिसहरूको स्वभाव परिवर्तनको पछ्याइ वा मुक्ति प्राप्तिमा अलिकति पनि फाइदा पुर्‍याउँदैनन्। कर्तव्य निर्वाह गर्ने क्रममा, यदि परमेश्‍वरले तँलाई केही ज्योति वा तेरो पेसासम्बन्धी केही नयाँ विचार प्रदान गर्नुभयो भने पनि, त्यो परमेश्‍वरसँग माग राख्ने तेरो चाहना पूरा गर्नका लागि होइन, मानिसहरूमाझ भएको तेरो लोकप्रियता वा प्रतिष्ठा बढाउनका लागि त झनै होइन। परमेश्‍वरबाट त्यस्तो ज्योति र अन्तर्दृष्टि प्राप्त गरेपछि, एउटा साधारण व्यक्तिले तिनलाई आफ्नो कर्तव्यमा लागु गर्छ, आफ्नो कर्तव्य अझ राम्ररी निर्वाह गर्छ, आफूलाई अझ सही रूपमा सिद्धान्तहरू बुझ्ने बनाउँछ, र आफ्नो कर्तव्य निर्वाह गर्ने क्रममा परमेश्‍वरबाट धेरै अन्तर्दृष्टि, ज्योति, र अनुग्रह कसरी पाउँछ भन्‍ने कुरा प्रत्यक्ष रूपमा बिस्तारै अनुभव गर्छ—यो सब परमेश्‍वरद्वारा नै गरिन्छ। तिनीहरूले जति धेरै अनुभव गर्छन्, त्यति नै तिनीहरूलाई परमेश्‍वरले गर्नुहुने कामकुरा महान् लाग्छ, र त्यति नै तिनीहरूले आफूसँग धाक लगाउनका लागि केही छैन, यो सब परमेश्‍वरको अनुग्रह र मार्गदर्शन हो भनेर थाहा पाउँछन्। यो एक साधारण व्यक्तिले महसुस गर्न र सचेत रहन सक्ने कुरा हो। तर, ख्रीष्टविरोधीहरू फरक हुन्छन्, र परमेश्‍वरले तिनीहरूलाई जतिसुकै अन्तर्दृष्टि र ज्योति दिनुभए पनि, तिनीहरू यो सबको श्रेय आफैलाई दिन्छन्। कुनै दिन, जब तिनीहरूले आफ्नो योगदानको हिसाब निकालेर परमेश्‍वरसँग इनामहरू माग्न पुग्छन्, तब उहाँले आफ्नो अन्तर्दृष्टि र ज्योति फिर्ता लिनुहुन्छ, र ख्रीष्टविरोधीहरू प्रकाश हुन्छन्। पहिले, तिनीहरूले जे-जे गर्न सक्थे ती सबै पवित्र आत्माको काम र परमेश्‍वरको मार्गदर्शनका कारण थियो। तिनीहरू अरू मानिसहरूभन्दा फरक छैनन्: परमेश्‍वरको अन्तर्दृष्टि र ज्योतिविना, तिनीहरूले आफ्ना वरदान, बौद्धिकता, बुद्धि, असल विचार र असल सोच गुमाउँछन्—तिनीहरू केही न कामका र मूर्ख बन्छन्। ख्रीष्टविरोधीहरूले यस्ता कुराहरू सामना गर्दा र तिनीहरू यति टाढासम्म पुग्दा पनि, तिनीहरू आफ्नो मार्ग गलत छ भन्‍ने तथ्यबारे अझै पनि बेखबर हुन्छन्, र तिनीहरूले परमेश्‍वरसँग लेनदेन गरिरहेका र अनुचित रूपमा उहाँसँग मागहरू राखिरहेका छन् भन्‍नेबारे अनभिज्ञ हुन्छन्। तिनीहरू अझै पनि आफू जे पनि गर्न सक्षम र योग्य भएको, अरूको उच्च सम्मान, प्रशंसा, आदर, साथ, र बढाइ पाउन लायक भएको सोच्छन्। यदि तिनीहरूले यी कुराहरू पाएनन् भने, तिनीहरू परिस्थिति आशाविहीन भएको मान्छन् र झनै जथाभाबी रूपमा कार्य गर्छन्, साथै परमेश्‍वर र दाजुभाइ-दिदीबहिनीहरू दुवै विरुद्ध रोषले भरिन्छन्। तिनीहरू परमेश्‍वर अधर्मी हुनुहुन्छ भन्दै हृदयमा उहाँलाई गाली गर्छन् र उहाँबारे गुनासो गर्छन्, दाजुभाइ-दिदीबहिनीहरूलाई विवेक नभएको र काम सकिएपछि सम्बन्ध तोडिदिएको भन्दै सराप्छन्, र यहाँसम्म कि परमेश्‍वरको घरले तिनीहरूलाई प्रयोग गरिसकेपछि हटाउन खोजेको आरोपसमेत लगाउँछन्। यो के हो? यो एक निर्लज्ज व्यक्ति हो! के सबै ख्रीष्टविरोधीहरू यस्तै हुँदैनन् र? के तिनीहरूले प्रायः यस्तै कुरा गर्दैनन् र? तिनीहरू भन्छन्, “म उपयोगी छँदा र महत्त्वपूर्ण स्थानमा हुँदा, सबै जना मेरै वरिपरि झुम्मिन्थे। अहिले म महत्त्वपूर्ण स्थानमा नहुँदा, कसैले पनि मलाई ध्यान दिँदैन, सबैले मलाई हेयको दृष्टिले हेर्छन्, र मसँग बोल्दा तिमीहरू सबैले रुखो मनोवृत्ति देखाउँछौ।” यी शब्दहरू कहाँबाट आउँछन्? के तिनको जड ख्रीष्टविरोधीहरूको दुष्ट स्वभावमा नै हुँदैन र? तिनीहरूको दुष्ट स्वभाव मानिसहरू र परमेश्‍वरसँग गर्ने सौदाबाजीले भरिएको हुन्छ, जसमा तिनीहरूले परमेश्‍वर र मानिसहरूसँग मागहरू राख्छन्, मानौँ तिनीहरूले यसो भनिरहेका छन्, “म तिमीहरूका लागि कामकुराको ख्याल राख्छु, तिमीहरूको तर्फबाट आफूलाई समर्पित गर्छु, मूल्य चुकाउँछु, र चिन्ता गर्छु, त्यसकारण तिमीहरूले मलाई सम्मानसाथ हेर्नुपर्छ र मसँग नम्र भएर कुरा गर्नुपर्छ। चाहे मसँग हैसियत होस् वा नहोस्, मैले गरेका सबथोक तिमीहरूले सधैँ याद राख्नुपर्छ, मलाई सदैव आफ्नो मनमा राख्नुपर्छ, र मलाई कहिल्यै बिर्सनु हुँदैन—मलाई बिर्सनु भनेको तिमीहरूमा विवेक नहुनु हो। जब-जब तिमीहरूले राम्रा कुरा खान्छौ वा प्रयोग गर्छौ, तब-तब तिमीहरूले मेरा बारेमा सोच्नुपर्छ, र मैले सधैँ प्राथमिकता पाउनुपर्छ।” के ख्रीष्टविरोधीहरूले प्रायः यस्तै मागहरू राख्दैनन् र? (हो, राख्छन्।) यस्ता मानिसहरू पनि छन् जो यसो भन्छन्, “तिमीहरूले पढ्ने गरेको परमेश्‍वरका वचनको पुस्तक कसले छापेको हो? तिनलाई तिमीहरूका हातसम्म कसले पुर्‍यायो? यदि मैले जोखिम मोलेर पक्राउ पर्ने, जेल हालिने वा मृत्युदण्ड पाउने खतराको सामना नगरेको भए, के तिमीहरूले यी पुस्तक पढ्न पाउनेथियौ? यदि मैले तिमीहरूलाई मलजल गर्न कठिनाइ नसहेको र मूल्य नचुकाएको भए, के तिमीहरूले मण्डली जीवन पाउन सक्नेथियौ? यदि मैले सुसमाचार प्रचार गर्न कष्ट नसहेको र मूल्य नचुकाएको भए, के मण्डलीले यति धेरै मानिस प्राप्त गर्न सक्नेथियो? यदि मैले तिमीहरूलाई दिनभरि परमेश्‍वरका वचनहरू सङ्गति नगरेको भए, के तिमीहरूमा यति ठूलो आस्था हुनेथियो? यदि मैले तिमीहरूलाई रसद प्रबन्धको सहयोग गर्न दौडधुप नगरेको भए, के तिमीहरूले अहिले शान्तिपूर्वक आफ्ना कर्तव्य निर्वाह गर्न सक्नेथियौ? यदि मैले कमान नसम्हालेको भए, के मण्डलीको काम अहिले जति विकसित हुन सक्नेथियो?” के तिमीहरूले यस्ता मानिसहरू भेटेका छौ? तिनीहरूको कुरा सुन्दा लाग्छ कि तिनीहरूविना परमेश्‍वरको घरका काममा प्रगति नै हुन सक्नेथिएन, र पृथ्वी नै घुम्न छोड्नेथियो। के यो ख्रीष्टविरोधीहरूको मानसिकता होइन र? तिनीहरूले यी शब्दहरू चिच्याउनुको उद्देश्य के हो? तिनीहरूले कामकुराको श्रेय लिइरहेका छन् कि विलाप र गुनासो गरिरहेका छन्? तिनीहरू अब उप्रान्त आफू परमेश्‍वरको घरलाई आवश्यक नरहेको, दाजुभाइ-दिदीबहिनीहरूले तिनीहरूलाई उपेक्षा गरेको, परमेश्‍वरको घर मानिसहरूप्रति अन्यायपूर्ण रहेको, परमेश्‍वरको घरले तिनीहरूका लागि आपूर्ति नगरिरहेको, तिनीहरूलाई सम्मान नगरिरहेको, वा तिनीहरूलाई त्यहाँ वृद्ध हुन नदिइरहेको विश्‍वास गर्छन्। के तिनीहरूको चिच्च्याइमा सरापको तत्त्व पनि छैन र? तिनीहरू अरूलाई विवेक नभएको भन्दै सराप्दैछन्। ख्रीष्टविरोधीहरूले वास्तवमा कस्तो सेवा प्रदान गर्छन्? तिनीहरूले गर्ने सबै कुराले बाधा र अवरोध पुर्‍याउँछ, र तिनीहरूले भन्‍ने सबै कुरा बहकाउने खालका हुन्छन्। तिनीहरूमा मानवता हुँदैन; तिनीहरू दियाबलस हुन्। तिनीहरूप्रति कसैले पनि किन विवेक प्रयोग गर्ने? के यसो गर्नु उपयोगी हुन्छ? (हुँदैन।) किन उपयोगी हुँदैन? के कसैले तिनीहरूलाई पछ्याएर सत्यता बुझ्न सक्छ? (सक्दैन।) ख्रीष्टविरोधीहरूलाई आराधना गर्ने र पछ्याउने सबैले के प्राप्त गर्छन्? तिनीहरू सबैले यी ख्रीष्टविरोधीहरूसँगै मिलेर परमेश्‍वरलाई धोका दिन्छन् र तिनीहरू नर्कमा डोर्‍याइन्छन्। ख्रीष्टविरोधीहरू आफूलाई केका रूपमा हेर्छन्? (तिनीहरू आफूलाई परमेश्‍वरका रूपमा हेर्छन्।) यो एक निर्लज्ज सोच हो। मानिसहरूमा परमेश्‍वरप्रति विवेक हुनुपर्छ, तर परमेश्‍वरले मानिसहरूबाट कहिल्यै त्यो माग गर्नुहुन्‍न; उहाँले त केवल मानिसहरूले सत्यता बुझून्, तिनीहरू सत्यता अभ्यास गर्न र मुक्ति पाउन सक्षम होऊन् र मानकअनुरूपका सृजित प्राणी होऊन् भन्‍ने माग गर्नुहुन्छ। मैले आजसम्म तिमीहरूले मीठो खाना खाइरहेको बेला तिमीहरूलाई कहिले मलाई सम्झन र मेरा लागि अलिकति बचाएर राख्न भनेको छु, वा राम्रो ठाउँमा बस्दा मलाई सम्झन भनेको छु? तिमीहरूले राम्रो खाइरहेको, राम्रोसँग जिइरहेको र तिमीहरू खुसी भएको बेला, मैले कहिले ईर्ष्या गरेको छु र? मैले कहिले तिमीहरूमा विवेक छैन भनेर भनेको छु? तैपनि ख्रीष्टविरोधीहरू यस्ता कुराहरू भन्‍न र विवेक नभएकोमा मानिसहरूलाई सराप्न सक्छन्—के यो निर्लज्ज कुरा होइन र? जब परमेश्‍वरको घरले तिनीहरूलाई बर्खास्त गर्छ, जब तिनीहरूप्रति दाजुभाइ-दिदीबहिनीहरू पहिलेको जस्तो उत्साहित हुन छोड्छन्, तब तिनीहरूले यस्ता कुरा भन्‍न, आफ्ना गुनासाबारे रोइकराइ गर्न, र मानिस र परमेश्‍वरलाई सराप्न सक्छन्। तिनीहरूको मुखबाट हरेक प्रकारका कुराहरू निस्कन सक्छन्, र तिनीहरूको पैशाचिक प्रकृति पूर्ण रूपमा खुलासा हुन्छ। ख्रीष्टविरोधीहरूको दुष्ट स्वभावले प्रकाश गर्ने विभिन्‍न प्रकटीकरणहरू यिनै हुन्। तिनीहरूको हृदय परमेश्‍वरसँग गरिने सौदाले भरिएको हुनाले, तिनीहरू उहाँसँग विभिन्‍न माग र सर्तहरू राख्न थाल्छन्। ख्रीष्टविरोधीहरूलाई बढुवा वा बर्खास्त गरिँदा, परमेश्‍वरको घरले तिनीहरूलाई महत्त्वपूर्ण पदमा राख्दा वा नराख्दा, तिनीहरूबाट पैदा हुने विविध प्रकारका सबै प्रकटीकरणहरू तिनीहरूको दुष्ट सारसँग सम्बन्धित हुन्छ—यो पूर्णतः सही हो।

(७) अस्वीकार, निन्दा, आलोचना गर्नु, र ईश्‍वरनिन्दा

अब, हामी अस्वीकार, निन्दा, आलोचना गर्नु, र ईश्‍वरनिन्दा भन्ने शब्दहरूबारे सङ्गति गरौँ। ख्रीष्टविरोधीहरू परमेश्‍वरबारेका शङ्काहरूले भरिएका हुनाले तिनीहरू परमेश्‍वरद्वारा व्यक्त कुनै पनि सत्यतामा कुनै रुचि देखाउँदैनन्। तिनीहरूको हृदय वितृष्णा र घृणाले भरिएको हुन्छ, र तिनीहरू ख्रीष्ट सत्य हुनुहुन्छ भनेर कहिल्यै स्वीकार गर्दैनन्, अलिकति पनि समर्पण देखाउनु त टाढाको कुरा हो। तिनीहरूले प्रायः हृदयमा परमेश्‍वरलाई शङ्का उपशङ्का गर्ने, बारम्बार परमेश्‍वरका कार्यबारे धारणा र विभिन्न विचारहरू बुनिरहने हुनाले, तिनीहरूले लगातार अनि अनैच्छिक रूपमै मूल्याङ्कन गर्छन्, र यस्तो सोच्छन्, “के परमेश्‍वर साँच्चै अस्तित्वमा हुनुहुन्छ? उहाँले भन्नुहुने कुराको अर्थ के हो? यदि तिनलाई ज्ञान र धर्मसिद्धान्तको दृष्टिकोणबाट मूल्याङ्कन गरिने हो भने, यी वचनहरूलाई कसरी बुझ्नुपर्छ? परमेश्‍वरले यी कुराहरू भन्नुको अर्थ के हो? उहाँले यो शब्द प्रयोग गर्नुको अर्थ के हो? उहाँले कसलाई सम्बोधन गरिरहनुभएको छ?” तिनीहरूले अनुसन्धानमाथि अनुसन्धान गर्छन् अनि वर्षौँको त्यस्तो छानबिनपछि पनि परमेश्‍वरले व्यक्त गर्नुहुने वचन र उहाँले गर्नुहुने काममा सबैभन्दा महत्त्वपूर्ण सत्यता देख्न सक्दैनन्: अर्थात् परमेश्‍वर सत्य, जीवन, र मार्ग हुनुहुन्छ भन्ने कुरा तिनीहरूले बुझ्न वा देख्न सक्दैनन्। जब मानिसहरूले परमेश्‍वरका सबै वचन सत्यता हुन् भनेर भन्छन्, तब ख्रीष्टविरोधीहरूले गम खान्छन् र सोच्छन्, “उहाँका सबै वचन सत्यता हुन् रे? के ती केही साधारण वचन मात्रै होइनन् र? केही चल्तीका भनाइ मात्र होइनन् र? तिनमा कुनै गहन कुरा छैन।” परमेश्‍वरको कामलाई हेर्दा, तिनीहरू यस्तो सोच्छन्, “परमेश्‍वरले मण्डलीमा र आफ्ना चुनिएका जनहरूमाझ गर्ने कामबाट म त परमेश्‍वरको आभा देख्दिनँ। परमेश्‍वर यावत् थोकमाथि सार्वभौम हुनुहुन्छ भनेर भनिन्छ, तर म त्यो देख्न सक्दिनँ। चाहे मैले अभिवर्धक काँचले हेरूँ वा खगोलीय दूरबिनले, म परमेश्‍वरको स्वरूप देख्न सक्दिनँ, र मैले चाहे जसरी हेरे पनि म उहाँका कार्य पत्ता लगाउन सक्दिनँ। त्यसैले, अहिले म परमेश्‍वर साँच्चिकै अस्तित्वमा हुनुहुन्छ भनेर १००% पुष्टि गर्न सक्दिनँ। तर यदि मैले परमेश्‍वर अस्तित्वमा हुनुहुन्न भनेर भने पनि, संसारमा केही अनौठा र असाधारण कुराहरू छन् भन्ने सुनेको छु; त्यसैले यदि त्यसो हो भने, परमेश्‍वर अस्तित्वमा हुनुपर्ने हो। तर परमेश्‍वर वास्तवमा कस्तो देखिनुहुन्छ? परमेश्‍वरले कसरी कार्य गर्नुहुन्छ? मलाई थाहा छैन। सबैभन्दा सरल उपाय भनेको परमेश्‍वरले आफूलाई पछ्याउनेहरूमा के गर्नुहुन्छ र तिनीहरूलाई के भन्नुहुन्छ भनेर हेर्नु हो।” तिनीहरूले अवलोकनमार्फत देख्छन् कि परमेश्‍वरको घरले मानिसहरूलाई प्रायः काटछाँट गर्छ, मानिसहरूलाई बारम्बार बढुवा र बर्खास्त गरिरहन्छ, र बारम्बार मानिसहरूसँग विभिन्न कर्तव्य र विभिन्न पेसागत कामका बारेमा सङ्गति, छलफल, आदान प्रदान, र इत्यादि गरिरहन्छ। तिनीहरू यस्तो सोच्छन्, “के यी सब मानिसहरूले गर्ने कुरा होइनन् र? तीमध्ये कुनै पनि अलौकिक कुरा होइनन्; ती सब त निकै सामान्य कुरा हुन्, र म परमेश्‍वरको आत्माले कसरी काम गरिरहेका छन् भनेर देख्न वा महसुस गर्न सक्दिनँ। यदि म त्यो महसुस गर्न सक्दिनँ भने, पवित्र आत्माको काम अस्तित्वमा छैन भनेर भन्न सकिन्न र? के यो सब मानिसहरूको चेतना र मनमा कल्पित कुरा होइन र? यदि पवित्र आत्माको काम अस्तित्वमा छैन भने, के परमेश्‍वरको आत्मा साँच्चै अस्तित्वमा छ त? यो पनि शङ्कास्पद नै छ जस्तो छ। यदि परमेश्‍वरको आत्मा अस्तित्वमा छैन भने, के परमेश्‍वर साँच्चै अस्तित्वमा हुनुहुन्छ त? भन्न गाह्रो छ।” पाँच वर्षको अनुभवपछि पनि तिनीहरू पक्का हुन सक्दैनन्, र दश-पन्ध्र वर्षको अनुभवपछि पनि सक्दैनन्। यी कस्ता मानिस हुन्? तिनीहरूको खुलासा भएको छ—तिनीहरू अविश्‍वासी हुन्। यी अविश्‍वासीहरू यसरी नै परमेश्‍वरका घरमा हल्लिएर बस्छन्, र प्रवाह सँगसँगै चल्छन्। यदि अरूले सुसमाचार प्रचार गरिरहेका छन् भने तिनीहरूले पनि गर्छन्; अरूले आफ्नो कर्तव्य पूरा गरिरहेका छन् भने, तिनीहरूले पनि गर्छन्। यदि तिनीहरूले बढुवाको अवसर पाए भने, तिनीहरू आफूले परमेश्‍वरका घरमा “पद सम्हाल्न” सक्ने सोच्छन् र हैसियतका खातिर केही मेहनत गर्न सक्षम हुन्छन्। साथसाथै, तिनीहरूले जथाभाबी दुष्कर्म गर्न पनि सक्छन्, जसले गर्दा बाधा र अवरोध निम्तिन्छन्; यदि तिनीहरू हैसियतविनाका साधारण मण्डली सदस्य हुन् भने, तिनीहरूले केही देखावटी काम गर्नका लागि छोटो बाटो अपनाउन सक्छन्। हल्लिएर बस्नुको अर्थ यही हो। म किन “हल्लिएर बस्छन्” भन्छु? तिनीहरू हृदयमा परमेश्‍वरप्रति शङ्का र अस्वीकार पाल्छन्, परमेश्‍वरको अस्तित्व र सारप्रति अस्वीकारको मनोवृत्ति कायम राख्छन्, जसले तिनीहरूलाई परमेश्‍वरका घरमा आफ्नो कर्तव्य अनिच्छापूर्वक निर्वाह गर्ने तुल्याउँछ। तिनीहरू बुझ्दैनन् र सधैँ मनमनै यस्तो सोचिरहेका हुन्छन्, “यसरी आफ्नो कर्तव्य पूरा गर्नु र परमेश्‍वरलाई पछ्याउनुको के अर्थ हुन्छ र? मैले कुनै जागिर खाएर पैसा कमाइरहेको वा सामान्य जीवन जिइरहेको छैनँ। कतिपय युवाहरूले त आफ्नो सारा जीवन नै परमेश्‍वरप्रति आफूलाई समर्पित गर्नमा लगाउँछन्, तर तिनीहरूले के प्राप्त गर्नेछन्? त्यसैले, म सुरुमा नियालेर हेर्नेछु। यदि म साँच्चै कुरोको चुरोमा पुग्न र मैले आशिष्‌हरू पाउने आशा देख्न सकेँ भने, मेहनत गर्नु र आफूलाई समर्पित गर्नु व्यर्थ हुनेछैन। यदि मैले परमेश्‍वरका सटिक वचन पाउन वा कुरोको चुरोमा पुग्न सक्दिनँ भने, हल्लिएर बस्दा कुनै नोक्सानी हुँदैन। आखिरमा, म थकित हुनेछैनँ र मैले धेरै दिएको हुनेछैनँ।” के यो यतिकै हल्लिएर बस्नु होइन र? तिनीहरू आफूले गर्ने कुनै पनि कुरामा निष्कपट हुँदैनन्, तिनीहरू कुनै पनि कुरामा टिक्न वा त्यसमा उत्कृष्ट हुन सक्दैनन्, र तिनीहरूले साँचो रूपमा मूल्य चुकाउन सक्दैनन्। हल्लिएर बस्नुको अर्थ यही हो। तिनीहरू हल्लिएर बसिरहेका भए पनि, तिनीहरूका सोच निष्क्रिय हुँदैनन्—ती निकै व्यस्त हुन्छन्। तिनीहरू परमेश्‍वरले गर्नुहुने विभिन्न कुराबारे धारणा र विचारहरूले भरिएका हुन्छन्, अनि आफ्ना धारणासँग नमिल्ने धेरै कुराहरूलाई तिनीहरूले आफ्नो हृदयमा ज्ञान, कानुन, सामाजिक नैतिकता, परम्परागत संस्कृति, इत्यादि प्रयोग गरेर मूल्याङ्कन गर्छन्। तिनीहरूका सबै मूल्याङ्कन बाबजुद तिनीहरूले आफ्नो लेखाजोखामार्फत सत्यता देख्न वा सत्यता अभ्यास गर्ने सिद्धान्तहरू भेट्टाउन नसक्ने मात्र होइन, बरु तिनीहरू परमेश्‍वर र उहाँको कामप्रति हरप्रकारका निन्दा, आलोचना र ईश्‍वरनिन्दासमेत निर्माण गर्न पुग्छन्। ख्रीष्टविरोधीहरूले सुरुमा के कुराको आलोचना गर्छन्? तिनीहरू यसो भन्छन्, “परमेश्‍वरको घरको काम सबै मानिसहरूले नै तय गर्छन्; त्यो सब मानिसहरूले नै गर्छन्। म परमेश्‍वरले काम गर्नुभएको वा पवित्र आत्माले अगुवाइ वा मार्गदर्शन गर्नुभएको त देख्न सक्दिनँ।” के यो अविश्‍वासीहरूको भनाइ होइन र? सबथोक मानिसहरूले नै गर्छन् भनेर दाबी गर्नुले धेरै समस्याहरू प्रकाश गर्छ। उदाहरणका लागि, परमेश्‍वरको घरले तिनीहरूलाई मन नपर्ने कसैलाई चुन्यो र संवर्धन गऱ्यो भने, तिनीहरूको हृदय खरो बन्छ। के ख्रीष्टविरोधीहरू साँच्चै समर्पित हुन सक्छन् त? (अहँ, सक्दैनन्।) त्यसोभए, तिनीहरूले के गर्नेछन्? तिनीहरूले त्यसलाई कमजोर पार्ने प्रयास गर्नेछन्। यदि त्यसलाई कमजोर पार्ने कार्य असफल भयो, र दाजुभाइ-दिदीबहिनीहरूमध्ये कसैले पनि तिनीहरूको कुरा सुनेन वा तिनीहरूलाई सहयोग गरेन भने, तिनीहरू त्यसलाई निन्दा गर्न थाल्छन्, र यसो भन्छन्, “परमेश्‍वरको घर अन्यायपूर्ण छ र यसले मानिसहरूलाई सम्हाल्ने तरिकामा सिद्धान्तहरू छैनन्। संसारमा द्रुत घोडाहरू धेरै छन्, तर तिनलाई चिन्‍न सक्ने कोही पनि छैन।” यसको अर्थ के हो? यसले तिनीहरू द्रुत घोडा हुन्, तर दुर्भाग्यवश, परमेश्‍वरका घरमा तिनीहरूलाई चिन्न सक्ने व्यक्ति छैन भन्ने अर्थ दिन्छ। परमेश्‍वरको घरले गरेको आफ्ना धारणाहरूसँग मेल नखाने यस मामलालाई निन्दा गरेपछि, तिनीहरूले आधारहीन अफवाह, धारणा, र नकारात्मकताजस्ता कुराहरू फैलाउन थाल्नेछन्। अवश्य नै, तिनीहरूका सारा शब्दहरू कठोर हुनेछन्। कतिपयले त यस्तो समेत भन्न सक्छन्, “यी मानिसहरू शिक्षित छन्, राम्रा देखिन्छन्, राम्रा पहिरनमा छन् र सहरबाट आएका हुन्; हामी ग्रामीण मानिस हौँ, हामीमा केही प्रतिभा छ तर हामी आफ्ना कुरा व्यक्त गर्न, वा माथिसँग कुराकानी गर्न सक्दैनौँ—हामीलाई बढुवा पाउन सजिलो छैन। परमेश्‍वरका घरमा बढुवा पाउनेहरू सबै वाक्पटु, खुसामद गर्न माहिर हुन्छन्, र तिनीहरूसँग दाउपेचहरू हुन्छन्। अर्कोतिर, म स्पष्ट-वक्ता वा वाक्पटु होइन, र भित्री प्रतिभाहरू मात्र हुनु बेकार हो। त्यसैले, ‘द्रुत घोडाहरू धेरै हुन्छन्, तर थोरैले मात्रै तिनीहरूलाई चिन्‍न सक्छन्’ भन्ने भनाइ संसारमा जस्तै परमेश्‍वरका घरमा पनि लागु हुन्छ।” यस भनाइको अर्थ के हो? के यो आलोचना गर्नु होइन र? तिनीहरू परमेश्‍वरको घरको कामको आलोचना गर्छन् र पर्दापछाडि आफ्ना आलोचना फैलाउँछन्। परमेश्‍वर, उहाँको काम, उहाँका अभिव्यक्तिहरू, उहाँका वचनहरू, उहाँको स्वभाव, र उहाँका काम गर्ने विविध तरिकाहरूका सन्दर्भमा, ख्रीष्टविरोधीहरूले ती बारे लेखाजोखा, अनुसन्धान, र तर्क गर्न ज्ञान र दर्शन प्रयोग गर्छन्। अन्ततः तिनीहरू एउटा त्रुटिपूर्ण निष्कर्षमा पुग्छन्। त्यसकारण, परमेश्‍वरले बोल्नुभएका कुनै पनि वचनलाई तिनीहरू आफ्नो हृदयमा कहिल्यै गम्भीरतापूर्वक स्विकार्दैनन्, बुझ्दैनन्, वा मनन गर्दैनन्। बरु, तिनीहरू परमेश्‍वरका वचनलाई एक प्रकारको प्रतिपादित सिद्धान्त वा कर्णप्रिय शब्दका रूपमा मात्र लिन्छन्। मामिलाहरू उत्पन्न हुँदा, तिनीहरूले परमेश्‍वरका वचनलाई हरेक मामिलालाई हेर्ने, परिभाषित गर्ने, र मापन गर्ने तरिकाको आधार र सिद्धान्तका रूपमा लिँदैनन्। बरु तिनीहरूले यी मामिलाहरूलाई मूल्याङ्कन गर्न मानव दृष्टिकोण र शैतानको दर्शन र प्रतिपादित सिद्धान्तहरू प्रयोग गर्छन्। तिनीहरूले निकाल्ने निष्कर्ष के हो भने, तिनीहरूका धारणासँग कुनै पनि कुरा मेल खाँदैन, र परमेश्‍वरले व्यक्त गर्नुहुने हरेक वचन र उहाँले गर्नुहुने हरेक कार्य तिनीहरूलाई मनपर्दो हुँदैन। अन्त्यमा, ख्रीष्टविरोधीहरूको दृष्टिकोणबाट परमेश्‍वरले गर्नुहुने हरेक कुरा निन्दित हुन्छ।

कतिपय ख्रीष्टविरोधीहरू सधैँ परमेश्‍वरका घरमा शक्तिमा रहन चाहन्छन्, तर तिनीहरूमा क्षमता र विशेष सीपहरूको कमी हुन्छ, त्यसैले तिनीहरू अपरिहार्य रूपमा परमेश्‍वरका घरमा सरसफाइ, सामान बाँडफाँट, र अन्य सामान्य, नित्यचर्या जस्ता सानातिना कार्य गर्न पुग्छन्। छोटकरीमा भन्नुपर्दा, यस्ता मानिसहरू निश्‍चित रूपमा मण्डली अगुवा, प्रचारक, इत्यादि बन्न सक्दैनन्। तर, तिनीहरू साधारण अनुयायी हुन वा तिनीहरूलाई औसत लाग्ने काम गर्नमै सन्तुष्ट हुँदैनन्, किनकि तिनीहरू महत्त्वाकाङ्क्षाले भरिएका हुन्छन्। महत्त्वाकाङ्क्षाले भरिनुको प्रकटीकरण कसरी हुन्छ? तिनीहरू परमेश्‍वरको घरका हरेक साना वा ठूला मामिलाबारे जिज्ञासा राख्न, सोधपुछ गर्न, जानकार रहन, र विशेष गरी त्यसमा हस्तक्षेप गर्न चाहन्छन्। यदि तिनीहरूको श्रम आवश्यक पर्ने कुनै काम छ भने, तिनीहरूले सधैँ यस्तो सोध्ने गर्छन्, “हाम्रो परमेश्‍वरको घरको किताब छपाइ कस्तो चल्दैछ? हाम्रो मण्डलीको चलचित्र निर्देशकको छनोट कस्तो छ? हाल निर्देशक को छ? पटकथा कसले लेख्दैछ? यहाँको जिल्ला अगुवा को हो, र ऊ कस्तो छ?” तिनीहरूले यी कुराहरूबारे सोध्नुको अर्थ के हो? के तिनीहरूले यी मामिलाबारे सोधपुछ गर्नु वा तिनमा संलग्न हुनुपर्छ र? (अहँ, पर्दैन।) यी सब सत्यतासँग असम्बन्धित सामान्य मामिला हुन्। यी “असल मनसाय राख्ने मानिसहरू” किन सधैँ सोधखोज गरिरहन्छन्? तिनीहरूलाई साँच्चै चिन्ता लागेर हो कि तिनीहरूसँग अरू केही काम नभएर हो? दुवै होइन—तिनीहरूमा महत्त्वाकाङ्क्षा भएकाले र तिनीहरूले पदोन्नति र शक्ति कब्जा गर्न चाहने हुनाले हो। के तिनीहरूले यो महत्त्वाकाङ्क्षा र शक्ति कब्जा गर्ने चाहना हो भनेर थाहा पाउन सक्छन्? अहँ, सक्दैनन्; तिनीहरूमा त्यो समझ नै हुँदैन। तिनीहरूको घिनलाग्दो मानवता र कमजोर क्षमताका कारण, तिनीहरू कुनै पनि कुरा हासिल गर्न वा सबैभन्दा सरल कर्तव्यसमेत राम्ररी निर्वाह गर्न सक्दैनन्। आफ्नो कर्तव्य निर्वाह गरुन्जेल, तिनीहरू निरन्तर रूपमा खराब व्यवहार गर्छन्, अल्छे हुन्छन्, आराम गर्न उद्धत हुन्छन्, र विविध मामिलाबारे सोधखोजसमेत गर्छन्। अन्त्यमा, यी प्रकटीकरणहरूका कारण तिनीहरू निकालिन्छन्। के परमेश्‍वरको घरले तिनीहरूलाई निकाल्नु सही हो? (हो।) के तिनीहरू ज्यादा चासो राख्ने र जिज्ञासु भएका कारण निकालिएका हुन्? (होइनन्।) तिनीहरूले उचित मामलाहरूमा ध्यान नदिएकाले र परमेश्‍वरका घरमा निरन्तर सित्तैँमा खान चाहेकाले तिनीहरूलाई अन्तै पठाइएको र हल्लिएर बस्न नदिइएको हो। तिनीहरूले केही पनि राम्ररी गर्न सक्दैनथे, त्यसैले तिनीहरूलाई राख्नु सार्थक हुनेथिएन—के तिनीहरू अविश्‍वासी होइनन् र? के तिनीहरूलाई निकाल्नुपर्दैन र? निकालिने समय आउँदा तिनीहरू बेचैन भए र त्यसपछि मात्र तिनीहरूले सत्यता सिद्धान्तहरूको खोजी गरे, र सोधे, “परमेश्‍वरको घरले मानिसहरूलाई निकाल्ने र निष्कासित गर्ने सिद्धान्त वास्तवमा के हुन् भनेर मैले खोज्नुपर्छ: मलाई केका आधारमा निकालिँदैछ?” तैँले तिनीहरूलाई यस्तो प्रतिक्रिया दिनुपर्छ, “आराम मन पराउने र कामलाई घृणा गर्ने, आफूले गर्ने हरेक कुरामा बाधा र विनाश उत्पन्न गराउने तँजस्तो व्यक्ति, निकाल्नुका सिद्धान्तहरूसँग पूर्ण रूपमा मेल खान्छस्।” तिनीहरूले आफू कस्तो प्रकारको व्यक्ति हुँ भन्ने नबुझी त्यति धेरै खराब कुराहरू गरेपछि मानिसहरूलाई निकाल्नुका सिद्धान्तहरू खोज्नु अलिक हास्यास्पद देखिन्न र? (हो, देखिन्छ।) यस्ता केही मानिसहरू निकालिएका छन्, जबकि अरूलाई साधारण मण्डलीहरूमा पठाइएको छ। तिनीहरू परमेश्‍वरका घरमा कर्तव्य निर्वाह गर्न उपयुक्त छैनन् र तिनीहरूमा आफ्नो कर्तव्य निर्वाह गर्न चाहिने अवस्था छैन। के यस प्रकारका व्यक्तिहरूले परमेश्‍वरले गर्नुभएको कुरा सत्यतासँग मिल्छ भन्ने कुरा बुझ्न सक्छन्? म भन्न सक्छु कि ख्रीष्टविरोधीहरूले यो कहिल्यै बुझ्नेछैनन्, किनकि तिनीहरू अविश्‍वासी हुन्, र तिनीहरूले सत्यतासँग मिल्ने कुनै पनि सकारात्मक कुरालाई निन्दा र आलोचना गर्छन्। त्यो ख्रीष्टविरोधी, जो सोधखोज गर्न सधैँ आतुर हुन्छ, महत्त्वाकाङ्क्षाले भरिएको छ, र लगातार माथि उक्लन खोज्छ, जबकि आफ्नो कर्तव्य पूरा गर्ने सन्दर्भमा अलिकति पनि निष्कपट र बफादार हुँदैन, अन्यत्रै पठाइँदा ऊ थचक्क भुईँमा बस्छ र जोडले विलाप गर्छ। उसले भन्छ, “मेरो असल मनसाय बोकेको हृदय, मेरो निष्कपटता र बफादारीलाई कसैले पनि बुझ्दैन। मलाई किन अन्यत्र पठाइँदै छ? ममाथि अन्याय भएको छ, र म इच्छुक छैनँ! परमेश्‍वरबारे यत्ति चिन्तित कोही पनि छैन, र परमेश्‍वरका घरमा यत्ति बफादार कोही पनि छैन। मेरो ठूलो जोस र ठूलो दयालाई खराब आशयका रूपमा लिइँदैछ—परमेश्‍वर निकै अन्यायपूर्ण हुनुहुन्छ!” के यो निर्दोषताको याचना होइन र? के तिनीहरूका कुनै पनि शब्द मानिसहरूले भन्नुपर्ने कुरा हुन् त? के तीमध्ये कुनै सत्य-तथ्यसँग मिल्छन्? (मिल्दैनन्।) ती सब गुनासा, गनगन, र निन्दाले भरिएका बेमनासिब, बेतुका, अविश्‍वासीहरूका शब्द हुन्। यो तिनीहरू प्रकाश हुनु हो। यदि तिनीहरूलाई अन्यत्र नपठाइएको भए, तिनीहरूले आफ्नो ढोँग जारी राख्नेथिए र परमेश्‍वरको घरको मालिक बन्ने आकाङ्क्षा राख्नेथिए। के कुनै मालिकले यस्तो व्यवहार गर्ला त? के कुनै मालिकले यसरी झर्कोफर्को गर्ला त? के कुनै मालिकले परमेश्‍वरको घरलाई यसरी व्यवस्थापन गर्ला त? तिनीहरूलाई सरसफाइ गर्न भनिएको थियो, तर तिनीहरू जताततै चहारेर बसे र तिनीहरूले कुनै काम गरेनन्। तिनीहरूलाई खाना पकाउन भनिएको थियो, तर तिनीहरू दुई जनाका लागि समेत खाना पकाउन इच्छुक थिएनन्। तिनीहरूलाई थकित हुने डर थियो र तिनीहरूलाई त्यो निम्न-वर्गीय कुरा हो भन्ने लाग्यो—त्यसोभए तिनीहरूले अरू के गर्न सक्छन् त? के तिनीहरूले अगुवा हुनु र आदेशहरू जारी गर्नुबाहेक केही गर्न सक्छन् त? के परमेश्‍वरको घरले तिनीहरूलाई निकाल्नु उचित होइन र? (हो।) यो पूर्णतः उचित कुरा हो, तैपनि तिनीहरू पर्दापछाडि सरापिरहन्छन्, झर्कोफर्को गर्छन् र उद्दण्ड महिलाहरूले जस्तो व्यवहार गर्छन्। के यिनीहरू ख्रीष्टविरोधी होइनन् र? यो ख्रीष्टविरोधीको स्वभाव सारको प्रकटीकरण हो। आफ्ना हित वा प्राथमिकतासँग नमिल्ने मामिलाहरू सामना गर्दा, आफ्ना कामना वा चाहनाहरू पूरा नगर्ने कुराहरू सामना गर्दा, के तिनीहरू अलिकति पनि समर्पित हुन्छन्? के तिनीहरू सत्यता खोज्न सक्छन्? के तिनीहरू शान्त हुन, आफ्ना पाप स्विकार्न, र पश्‍चात्ताप गर्न सक्छन्? अहँ, सक्दैनन्। तिनीहरूको तात्कालिक प्रतिक्रिया भनेको उठेर निन्दा, आलोचना, ईश्‍वरनिन्दा, र श्रापले भरिएका शब्दहरू प्रयोग गर्दै परमेश्‍वरविरुद्ध रडाको मच्चाउनु हो। तिनीहरू यस्तो सोच्छन्, “यदि परमेश्‍वरको घरले मलाई चाहँदैन भने, ठीकै छ। तिमी कुनै कृपा देखाउँदैनौ, त्यसैले हृदयविहीन भएकोमा मलाई दोष नदेऊ। भिडौँ र को बढी क्रूर छ भन्ने हेरौँ!” के यो सत्यताको खोजी गर्नुको प्रकटीकरण हो? के यो सामान्य सृजित प्राणीमा हुनुपर्ने प्रकटीकरण हो? (अहँ, होइन।) त्यसोभए यो कस्तो खालको प्रकटीकरण हो त? साँचो रूपमा परमेश्‍वरमा विश्‍वास गर्ने र उहाँलाई पछ्याउनेहरूले उहाँसँग कस्तो व्यवहार गर्नुपर्छ? तिनीहरू साँचो र निसर्त रूपमा परमेश्‍वरप्रति समर्पित हुनैपर्छ। केवल परमेश्‍वरका शत्रुहरू—शैतान र दियाबलसहरूले—परमेश्‍वरलाई इन्कार, निन्दा, आलोचना, ईश्‍वरनिन्दा गर्नेछन् र सराप्नेछन्, यहाँसम्म कि उहाँविरुद्ध रडाको मच्चाउने र उहाँको विरोध गर्नेछन्। तैँले अहिले नै यो तथ्य स्विकार्न नसक्ने र परमेश्‍वरको घरले तँलाई अन्यायपूर्ण व्यवहार गरेको दाबी गर्दै सयौँ कारणहरू अघि सार्न सक्ने भए पनि, यदि तँमा चेतना, मानवता, र परमेश्‍वरको अलिकति पनि डर छ भने, के तैँले परमेश्‍वरसँग यसरी व्यवहार गर्न सक्छस्? बिलकुलै सक्दैनस्! यदि कसैले त्यसो गर्न सक्छ भने, के उसमा अलिकति पनि विवेक हुन्छ? के उसमा कुनै मानवता हुन्छ? के उसमा अलिकति पनि परमेश्‍वरको डर हुन्छ? (अहँ, हुँदैन।) स्पष्ट छ कि ऊ परमेश्‍वरका भेडाहरूमध्येको एक होइन। उसले परमेश्‍वरलाई कहिल्यै आफ्नो मालिकका रूपमा व्यवहार गरेको छैन; उसले कहिल्यै पनि परमेश्‍वरलाई आफ्नो परमेश्‍वर मानेन। उसका हृदयमा, परमेश्‍वर उसको परमेश्‍वर नभई उसको शत्रु हुनुहुन्छ। परमेश्‍वरका शत्रुहरू ख्रीष्टविरोधी र शैतान हुन्; त्यसविपरित, ख्रीष्टविरोधीहरू परमेश्‍वरका शत्रु हुन्—तिनीहरू शैतान र दियाबलस हुन्। ख्रीष्टविरोधीहरूले परमेश्‍वरले गर्ने कुनै पनि कुरा कहिल्यै पनि स्विकार्नेछैनन् र परमेश्‍वरले बोल्नुभएको कुनै पनि वचनलाई आमेन भन्नेछैनन्। परमेश्‍वरको शत्रु—शैतान—को सार यही हो र ख्रीष्टविरोधीहरूको अन्तर्निहित सार यही हो। तिनीहरू विनाकारण परमेश्‍वरप्रति शत्रुवत् हुन्छन्, र विनाकारण परमेश्‍वरलाई निन्दा गर्न सक्षम हुन्छन्। के यो दुष्टता होइन र? यो सरासर दुष्टता हो।

हरेक व्यक्तिमा ख्रीष्टविरोधीका यी स्वभावहरू फरक-फरक मात्रामा हुन्छन्, तर के तिमीहरू यी स्वभावहरूको प्रकटीकरण र मानिसहरूले विश्‍वास गर्दा चयन गर्ने मार्गमार्फत को ख्रीष्टविरोधी हो, को श्रमिक हो, र कोचाहिँ मुक्ति दिन सकिने परमेश्‍वरका चुनिएका मानिसहरूमध्येको एक हो भनेर मूल्याङ्कन गर्न सक्छौ? (सबैले ख्रीष्टविरोधी स्वभाव प्रकाश गरे पनि, आफ्नो भ्रष्ट स्वभाव प्रकाश गरेपछि केही मानिसहरूमा विवेक बोध पलाउँछ, तिनीहरूले दोषी महसुस गर्छन्, तिनीहरूले पश्‍चात्ताप गर्न, र सत्यता अभ्यास गर्न सक्छन्—मुक्ति पाउन सक्नेहरू यिनै हुन्। तर, विवेक बोध नभएका, गल्ती गरेपछि पनि आफूलाई सही ठान्ने, जिद्दी भई पश्‍चात्ताप गर्न इन्कार गर्ने, र सत्यतालाई पूर्ण रूपमा इन्कार गर्नेहरू—यी मानिसहरू ख्रीष्टविरोधी हुन् र तिनीहरूले मुक्तिको कुनै अवसर पाउँदैनन्।) के यी दुई भनाइ सही छन्? (छन्।) भर्खरै भनिएको कुरा आधारभूत रूपमा सही छ, तर यो पर्याप्त रूपमा निर्दिष्ट छैन। कतिपय मानिसहरूमा ख्रीष्टविरोधीहरूको स्वभाव भए पनि, परिस्थितिहरू सामना गर्दा तिनीहरू सत्यताको खोजी गर्न, देहविरुद्ध विद्रोह गर्न, आफ्नो भ्रष्ट स्वभाव चिनेपछि पश्चात्ताप महसुस गर्न, ऋणीपन महसुस गर्न, पछाडि फर्कन, सत्यता सिद्धान्तहरूअनुसार अभ्यास गर्न, सही मार्ग चयन गर्न, सत्यता अभ्यास गर्ने छनोट गर्न, र अन्ततः सत्यताबारे बुझाइ प्राप्त गर्न र सत्यता वास्तविकतामा प्रवेश गर्न, परमेश्‍वरप्रति समर्पण हासिल गर्न सक्षम हुन्छन्। त्यस्ता मानिसहरूले मुक्ति पाउन सक्छन् र तिनीहरू परमेश्‍वरका चुनिएका मानिस हुन्। एउटा अर्को प्रकारको व्यक्ति हुन्छ, जसलाई आफूमा ख्रीष्टविरोधीको स्वभाव छ भनेर थाहा हुन्छ, तर परिस्थितिहरू आइपर्दा उसले आफूलाई जाँच गर्दैन। आफूले कुनै गल्ती गरेको पत्ता लाग्दा उसमा कुनै साँचो बुझाइ हुँदैन, उसले आफूभित्र ऋणीपनको दह्रो बोध विकास गर्न सक्दैन, ऊ पश्‍चात्ताप गर्न वा पछाडि फर्कन सक्षम हुँदैन, र सत्यता र मुक्तिबारे अलमल्ल हुन्छ। ऊ परमेश्‍वरका घरमा श्रम गर्न तयार र इच्छुक हुन्छ, उसले आफूलाई अह्राइएको जुनसुकै काम गर्न सक्छ, तैपनि त्यसलाई गम्भीरतापूर्वक लिँदैन; उसले बेलाबेलामा बाधा र अवरोध निम्त्याउन सक्छ, तर ऊ दुष्ट मानिस होइन। उसले काटछाँट स्विकार्न सक्छ, तर कामकुरा गर्दा कहिल्यै सक्रिय रूपमा सत्यताको खोजी गर्दैन वा कामकुरा सम्हाल्दा सत्यता सिद्धान्तहरू पछ्याउँदैन। उसले परमेश्‍वरका वचन खान र पिउनमा अनि सत्यतामा कुनै चाख राख्दैन। उसले आफ्ना कर्तव्यमा ठीकठाक मेहनत लगाउन सके पनि, सत्यतालाई पछ्याउने मामिलामा उसमा जोसको कमी हुन्छ र उसलाई यो गर्ने कुनै रुचि हुँदैन। उसले आफ्नो कर्तव्य निर्वाहमा कुनै बफादारी देखाउँदैन; उसले तुलनात्मक रूपमा केही इच्छुकता र निष्कपटता देखाउँछ। उसले विविध भ्रष्ट स्वभाव चिन्न सक्छ, तर परिस्थितिहरू सामना गर्दा उसले कहिल्यै आत्मचिन्तन गर्दैन, र ऊ सत्यता बुझ्न र त्यसलाई अभ्यास गर्न सक्ने मान्छे बन्ने पछ्याइमा लाग्दैन। ऊ श्रमिक हो। सबैभन्दा अन्तिम श्रेणीमा ख्रीष्टविरोधीहरू पर्छन्। तिनीहरू परमेश्‍वर, सत्यता र सकारात्मक कुराका शत्रु हुन्। तिनीहरूको हृदय दुष्टता, परमेश्‍वरविरुद्धको रडाको, परमेश्‍वरको विरोध, साथै इन्साफ, सकारात्मक कुराहरू, र सत्यताविरुद्धको निन्दा, मूल्याङ्कन, र ईश्‍वरनिन्दाले भरिएको हुन्छ। तिनीहरू परमेश्‍वरको अस्तित्व, यावत् थोकमाथिको उहाँको सार्वभौमिकतामा विश्‍वास गर्दैनन्, र परमेश्‍वरलाई मानवजातिको नियतिमाथि सार्वभौम हुन दिन त झनै अनिच्छुक हुन्छन्। तिनीहरू कहिल्यै पनि आफूलाई बुझ्दैनन्, र तिनीहरूले जतिसुकै गल्ती वा अपराध गरे पनि, ती कहिल्यै स्विकार्दैनन्, पश्‍चात्ताप गर्दैनन् वा पछाडि फर्कँदैनन्। तिनीहरूको हृदयमा कुनै पछुतो हुँदैन, र तिनीहरू सत्यतालाई पूर्ण रूपमा इन्कार गर्छन्। यी ख्रीष्टविरोधी हुन्। कुनै व्यक्ति कुन श्रेणीको व्यक्ति हो भनेर निर्धारण गर्नका लागि उसमा सत्यताप्रति स्वीकारको मनोवृत्ति छ कि छैन भनेर मूल्याङ्कन गर्नु सामान्यतया सही हुन्छ। तिमीहरू कुन श्रेणीमा पर्छौ? के तिमीहरू मुक्ति पाउन सक्ने परमेश्‍वरका चुनिएका मानिसहरूमध्येका हौ, कि ख्रीष्टविरोधी हौ, कि श्रमिक हौ? के तिमीहरू पहिलो श्रेणीतर्फ सर्दै छौ, कि यी कुनै पनि श्रेणीमा पर्दैनौ? यीमध्ये कुनै पनि श्रेणीमा नपर्ने कोही पनि छैन: सबैजना यी तीनमध्ये एउटामा पर्छन्। मानवता नभएका दुष्ट मानिसहरू ख्रीष्टविरोधीहरूको सार भएकाहरू हुन्; केही मानवता भएका, विवेक र समझ भएका, साथै तुलनात्मक रूपमा असल चरित्र भएका, सत्यता पछ्याउन सक्ने, सकारात्मक कुराहरूलाई प्रेम गर्न सक्ने, सत्यतालाई प्रेम गर्ने, र परमेश्‍वरको डर मान्ने र उहाँमा समर्पित हुन सक्नेहरूले मुक्ति पाउन सक्छन्—तिनीहरू परमेश्‍वरका चुनिएका मानिस हुन्। औसत चरित्र भएका, न त खासै असल, न त खासै खराब, सत्यताबारे अलिकति पनि रुचि नराख्ने र त्यसलाई पछ्याउन बिलकुलै इच्छुक नभएका, तर थोरै निष्कपटताका साथ आफ्नो कर्तव्य निर्वाह गर्नेहरू श्रमिक हुन्। मूल्याङ्कनको मानक यही हो। के कुनै ख्रीष्टविरोधी श्रमिक बन्न सक्छ? (सक्दैन।) त्यसोभए के श्रमिकहरूमध्ये मानिसहरूको कुनै श्रेणी छ, जुन परमेश्‍वरका चुनिएका मानिस बन्न सक्छ? (छ।) यहाँ परिवर्तनको कस्तो सम्भावना छ? (तिनीहरूले सत्यता पछ्याउनुपर्छ।) सायद, अझ धेरै वर्षको आस्था, अझ धेरै अनुभव र परिस्थितिहरू सामना गरेपछि, र अझ धेरै सत्यताको बुझाइ प्राप्त गरेपछि तिनीहरू बिस्तारै श्रम गर्ने चरणबाट परमेश्‍वरका चुनिएका मानिस बन्ने चरणमा प्रवेश गर्छन्। अहिले सत्यताबारे तिनीहरूको बुझाइ सानो र परमेश्‍वरमाथिको तिनीहरूको आस्था निकै सानो भएकाले, तिनीहरूलाई आफ्नो कर्तव्य पूरा गर्न र सत्यता अभ्यास गर्नमा त्यत्ति धेरै रुचि छैन। तिनीहरूसँग सत्यता पछ्याउने कद छैन र तिनीहरू देहका अन्य विभिन्न आवश्यकता साथै आफ्ना महत्त्वाकाङ्क्षा र चाहनाहरू त्याग्न सक्दैनन्। त्यसकारण, तिनीहरू अहिलेका लागि श्रम गर्ने चरणमा मात्र रहन सक्छन्। तर, तुलनात्मक रूपमा भन्नुपर्दा, यी मानिसहरूमा विवेक छ र तिनीहरू सकारात्मक कुराहरूलाई प्रेम गर्छन्; तिनीहरूले बिस्तारै सत्यता बुझ्दै जाँदा, तिनीहरूको वातावरण परिवर्तन हुँदै जाँदा, परमेश्‍वरमा विश्‍वास गर्ने तिनीहरूको समय बढ्दै जाँदा, तिनीहरूले झनै गहन अनुभवहरू बटुल्दै जाँदा, र तिनीहरूले परमेश्‍वरमा साँचो आस्था विकास गर्दै जाँदा, तिनीहरूले बिस्तारै सत्यता र सकारात्मक कुराहरूलाई झनै प्रष्टसँग देख्न थाल्छन्, तिनीहरूले पछ्याउनुपर्ने मार्ग झनै स्पष्ट बन्छ, तिनीहरूले सत्यताप्रति रुचि विकास गर्छन्, र तिनीहरूले झन्-झन् सत्यतालाई प्रेम गर्छन्। त्यस्ता मानिसहरू बिस्तारै मुक्तिको मार्गमा पाइला चाल्न र परमेश्‍वरका चुनिएका मानिस बन्न सक्छन्; तिनीहरूमा सुध्रिने र परिवर्तन हुने ठाउँ हुन्छ। अर्कोतिर, ख्रीष्टविरोधीहरूको सार भएकाहरू परमेश्‍वरका चुनिएका मानिस बन्न र तिनीहरूले मुक्ति पाउन सक्छन् भन्नु जायज हुँदैन, किनकि ख्रीष्टविरोधीहरूको सार दियाबलस र परमेश्‍वरका शत्रुहरूको सार हो—ख्रीष्टविरोधीहरू कहिल्यै बदलिन सक्दैनन्।

हामीले भर्खरै तिनीहरूले परमेश्‍वरलाई र उहाँको कामलाई गर्ने व्यवहारमा तिनीहरूले प्रकाश गर्ने दुष्ट स्वभाव सारबाट उत्पन्न अस्वीकार, निन्दा, आलोचना, र ईश्‍वरनिन्दाबारे सङ्गति गरिरहेका थियौँ। जब कुनै कुरा ख्रीष्टविरोधीहरूका धारणा विपरीत हुन्छ वा जब त्यसले तिनीहरूको हितलाई हानि गर्छ, तब तिनीहरूको तात्कालिक प्रतिक्रिया भनेको यसो भन्दै उठ्नु, प्रतिरोध गर्नु, र त्यसलाई निन्दा गर्नु हो: “यो गलत हो, यो मानिसहरूद्वारा गरिएको हो, र म योसामु झुक्नेछैन। म यसको उजुरी गर्नेछु र यस मामिलालाई स्पष्ट पार्न प्रमाण खोज्नेछु। म आफ्नो अडान राख्नेछु, आफ्नो प्रतिरक्षा गर्नेछु, यस मामिलाका विस्तृत कुरा खोल्नेछु र यसमाझ समस्या खडा गर्ने, मेरो राम्रो प्रतिष्ठा र मेरा चलिरहेका राम्रा कामकुरा बिगार्ने व्यक्ति को हो भनेर हेर्नेछु।” ख्रीष्टविरोधीहरूका हृदयमा “यावत् थोकमा परमेश्‍वरका असल अभिप्राय हुन्छन्” भन्ने वाक्यांश एउटा खोक्रो भनाइ बन्छ, र त्यसले तिनीहरूको कार्य गर्ने साधन, विधि, र सिद्धान्तहरूलाई मार्गदर्शन गर्न वा बदल्न सक्दैन। त्यसविपरीत, कुनै पनि परिस्थिति सामना गर्दा तिनीहरू आफूलाई जे स्वाभाविक लाग्छ त्यसैमा भर पर्छन्, कार्य गर्नका लागि हरेक विधिबारे सोच्छन् र आफ्ना सबै क्षमता र रणनीति प्रयोग गर्छन्। निस्सन्देह रूपमा, तिनीहरूले गर्ने भनेको परमेश्‍वरविरुद्धको निन्दा, आलोचना, र ईश्‍वरनिन्दा हो। मानिसहरूका सोच शैतानका तर्क र विचारहरूले भरिपूर्ण हुन्छन्, र तिनमा कुनै सत्यता हुँदैन। त्यसकारण, त्यस्ता मामिलाहरू सामना गर्दा ख्रीष्टविरोधीहरूका प्रकटीकरणले शैतानकै प्रकटीकरणहरूलाई प्रतिविम्बित गर्छ: शैतानले परमेश्‍वरलाई जस्तो व्यवहार गर्छ, ख्रीष्टविरोधीहरूले पनि उहाँलाई त्यस्तै व्यवहार गर्छन्, र शैतानले परमेश्‍वरप्रति जे-जस्ता साधन वा शब्द प्रयोग गर्छ, ख्रीष्टविरोधीहरूले पनि त्यही प्रयोग गर्छन्। यसरी, परमेश्‍वरको शत्रु हुने ख्रीष्टविरोधीहरूको दुष्ट सारबारे केही भनिरहनै पर्दैन। यदि परमेश्‍वरमा एक-दुई दिन मात्रै विश्‍वास गरेको व्यक्ति छ भने पनि, के उसले आफ्नो सामान्य मानव सोचाइ र चेतनामा, मानव र परमेश्‍वरबीचको भिन्नता बुझ्छ? (हो, बुझ्छ।) सामान्य मानवता भएको वयस्क व्यक्तिका रूपमा, के उसले आफ्नो हृदयमा परमेश्‍वरसँग कसरी व्यवहार गर्ने भन्ने जान्दछ? (जान्दछ।) के मानव चेतनामा कसैले आराधना गर्ने व्यक्तिसँग व्यवहार गर्ने सबैभन्दा उपयुक्त र सर्वोत्तम तरिकासम्बन्धी मानक छ? (छ।) मानिसहरू चापलुसी गर्न, खुसामद गर्न, र आफूलाई कृपापात्र तुल्याउन प्रवृत्त हुन्छन्; यदि त्यस व्यक्तिले तिनीहरूलाई कुटे वा सरापे पनि, तिनीहरू विनम्र र आज्ञाकारी रहने उपाय भेट्टाउँछन्। यसैले, आफ्ना बाबुआमाको कुरा आउँदा, के मानिसहरूलाई सम्मान र प्रेम देखाउन आउँछ, अनि के तिनीहरूलाई कुन व्यवहार हानि र घृणा हो भन्ने थाहा हुन्छ? के यसको मूल्याङ्कन गर्न कुनै मानक छ? (छ।) यसले मानव, अर्थात् मानव छालाले ढाकिएका जीवित प्राणी जनावरहरूभन्दा फरक र माथि छन् भन्ने प्रमाणित गर्छ। तँलाई आफ्ना बाबुआमालाई सम्मान र प्रेम गर्न आउँछ, त्यसोभए परमेश्‍वरसँग प्रेम र सम्मानसाथ व्यवहार गर्न किन आउँदैन? तैँले कसरी परमेश्‍वरलाई यस्तो व्यवहार गर्न सक्छस्? यतिकै निन्दा र आलोचना गर्ने, यतिकै ईश्‍वरनिन्दा गर्न र सराप्न साहस गर्ने—के त्यो सामान्य मानिसहरूले गर्ने कुरा हो? (होइन।) जनावरहरूले समेत यस्तो व्यवहार गर्दैनन्। यदि कुनै व्यक्तिले कुनै जनावर पाल्यो, चाहे त्यो जङ्गली नै किन नहोस्, र त्योसँग केही समय बितायो भने, त्यसले आफ्नो मालिक को हो भनेर चिनेसम्म त्यसले त्यो मालिकलाई सधैँ सम्मान गर्नेछ, मालिकलाई आफ्नो आफन्त, आफ्नो परिवारको सदस्यका रूपमा व्यवहार गर्नेछ, जुन त्यसले अरू जनावर वा मानिसहरूलाई गर्ने व्यवहारभन्दा फरक हुन्छ। मानौँ, तँ त्यसको मालिक थिइस्: अरू दुई वा तीन वटा घरको हुन पुगेपछि तैँले त्यसलाई फेरि भेट्दा, त्यसले तेरो गन्ध मात्रै सुँघ्नुपर्छ अनि त्यसले तँप्रति स्नेह देखाउँछ। त्यो उग्र जनावर भए पनि, त्यसले तँलाई खानेछैन। त्यसको उग्रता अन्तर्निहित कुरा हो, जुन परमेश्‍वरको सृष्टि र पूर्वनिर्धारणबाट आउँछ। यो क्रूर वा दुष्ट स्वभाव नभई, परमेश्‍वरले त्यसलाई दिनुभएको बाँच्ने नैसर्गिक प्रवृत्ति हो—यो ख्रीष्टविरोधीहरूको दुष्टताभन्दा भिन्नै हुन्छ। दुई जना मानिस थिए, जसले एउटा सानो सिंहको बच्चालाई दत्तक लिएका थिए। त्यो सिंह हुर्कँदै गएपछि, त्यसको मांसाहारको खर्च उठाउन चुनौतीपूर्ण बन्यो, त्यसैले त्यो एक वर्षको भएपछि, तिनीहरूले त्यसलाई त्यसको प्राकृतिक वातावरणमै लगेर छोडिदिए। तीन वर्षपछि, तिनीहरूले त्यस सिंहलाई फेरि भेटे। सिंहले तिनीहरूलाई टाढैबाट देख्यो, र उत्सुकतासाथ तिनीहरूतिर दौडियो। तिनीहरू सुरुमा यस्तो सोच्दै चिन्तित भए, “कतै यसले हामीलाई खाने त होइन? यो त सिंह हो नि।” हेर्दै जाँदा त, त्यो सिंह नजिकै आयो, साथीले जस्तै गरी तिनीहरूलाई अङ्गालो हाल्यो, र तिनीहरूले पनि बदलामा त्यसलाई अङ्गालो हाले र सुमसुम्याए। त्यसपछि सिंहले तिनीहरूलाई आफ्नो परिवारका सदस्यहरू भेटायो, र जब तिनीहरू जाने बेला आयो, त्यसले तिनीहरूलाई बिदा गर्न हिचकिचायो। जनावरहरूमध्ये सबैभन्दा भयङ्कर जङ्गली, मांसाहारी जनावरले मानवहरूसँग अन्तरक्रिया गर्दा यस्तो दृश्य देख्न सकिन्छ। के यसले मन छुँदैन र? (छुन्छ।) मानिसहरूले भयङ्कर जनावरहरूमा पनि तिनको मैत्रीपूर्ण पक्ष देख्न सक्छन्, तर ख्रीष्टविरोधीमा यो कुरा हुँदैन। ख्रीष्टविरोधीहरूसँग शैतानको स्वभाव हुने र तिनीहरू शैतानी स्वभाव सार भएका मानिस भएकाले, फलस्वरूप तिनीहरूले परमेश्‍वरलाई आलोचना गर्न, निन्दा गर्न, र उहाँविरुद्ध ईश्‍वरनिन्दा गर्न सक्छन्। त्यस्ता मनोवृत्तिले सोहीअनुसारका प्रकटीकरण र विशेष गरी तौरतरिकाहरूमा पुऱ्याउँछन्। के ख्रीष्टविरोधीहरू जनावरभन्दा खराब हुँदैनन् र? मानिसहरू आफूले आराधना गर्नेहरू र आफ्ना सबैभन्दा नजिकका आफन्त र आमाबुबालाई सम्मान र प्रेमिलो हेरचाह देखाउन जान्दछन्, र तिनीहरूका कुन कार्यले उनीहरूलाई चोट र हानि पुऱ्याउन सक्छ भनेर जान्दछन्। तिनीहरू यी कुरा मूल्याङ्कन गर्न सक्छन्। तर, ख्रीष्टविरोधीहरू परमेश्‍वरप्रति त्यस्ता व्यवहार प्रदर्शन गर्न सक्षम हुन्छन्, जुन साँच्चिकै रिस उठ्दो कुरा हो। यसले त्यस्ता व्यक्तिहरूको अन्तर्निहित प्रकृति ख्रीष्टविरोधीहरूको सार हो भन्ने सङ्केत गर्छ। ठ्याक्कै भन्नुपर्दा, यी व्यक्तिहरू शैतानको मूर्तरूप हुन्, तिनीहरू जिउँदा शैतान हुन्, तिनीहरू दियाबलस हुन्—तिनीहरू परमेश्‍वरका भेडा होइनन्। के परमेश्‍वरका भेडाले उहाँलाई सराप्नेथिए? के परमेश्‍वरका भेडाले उहाँलाई निन्दा गर्नेथिए? (गर्नेथिएनन्।) किन गर्नेथिएनन्? (किनकि तिनीहरू परमेश्‍वरलाई सुन्छन् र उहाँमा समर्पित हुन्छन्।) तिनीहरू सुन्छन् र समर्पित हुन्छन्—त्यो एउटा पक्ष हो। मुख्य कुरा परमेश्‍वरमाथिको तिनीहरूको साँचो विश्‍वास हो। यदि तँ साँच्चै परमेश्‍वरको पहिचान, हैसियत, र सारमा विश्‍वास गर्छस् भने, परमेश्‍वरले चाहे जे गर्नुभए पनि वा उहाँले त्यो चाहे जसरी गर्नुभए पनि, त्यसले हानि नै पुऱ्याए पनि, तैँले उहाँलाई निन्दा गर्नेछैनस्। केवल साँचो रूपमा परमेश्‍वरमा विश्‍वास गर्ने, उहाँप्रति साँचो विश्‍वास राख्नेहरूले, आफूलाई सृजित प्राणीका स्थानमा राख्छन्, र परमेश्‍वरलाई सधैँ परमेश्‍वरझैँ व्यवहार गर्छन्। यो एक तथ्य हो।

हामीले ख्रीष्टविरोधीहरूले परमेश्‍वरलाई सरापेको, विरोध गरेको र उहाँविरुद्ध रडाको मच्चाएको बारे सङ्गति गरिसकेका छौँ। कतिपयले उहाँलाई खुल्लमखुल्ला विरोध गर्ने, गुटहरू स्थापित गर्ने, गठबन्धन निर्माण गर्ने, र स्वतन्त्र राज्यहरू सिर्जना गर्ने गर्छन्। अरूले बन्द ढोकापछाडि गोप्य रूपमा उहाँलाई सराप्छन्, कतिले हृदयमा उहाँलाई सराप्छन्, र हृदयमा उहाँलाई विरोध गर्छन् र उहाँविरुद्ध रडाको मच्चाउँछन्। तिनीहरूले उहाँलाई चाहे खुल्लमखुल्ला वा गोप्य रूपमा सरापे पनि, तिनीहरू सबै ख्रीष्टविरोधी हुन्; तिनीहरू परमेश्‍वरका भेडा होइनन्। तिनीहरू शैतानजस्तै नै हुन्, र तिनीहरू निस्सन्देह साधारण मानिस वा मानकअनुरूपका सृजित प्राणी होइनन्। धेरैजसो मानिसहरूले आफ्नै धारणासँग नमिल्ने परिस्थिति वा परमेश्‍वरको न्याय र सजाय सामना गर्दा, तिनीहरू केवल उदास, अलमल, र स्विकार्न असमर्थ रहेको अनुभूति गर्छन्। तिनीहरू गुनासो पोख्छन्, वा हठीपन प्रदर्शन गर्छन्; तिनीहरू नकारात्मक बन्न वा सुस्ताउन समेत सक्छन्, तर तिनीहरू विरोध गर्ने र रडाको मच्चाउने बिन्दु सम्म पुग्दैनन्। समय बित्दै जाँदा तिनीहरू प्रार्थना, परमेश्‍वरका वचनहरूको पठन, दाजुभाइ-दिदीबहिनीहरूको सहयोग, र पवित्र आत्माको अन्तर्दृष्टि, मार्गदर्शन, र ताडनामार्फत बिस्तारै बदलिन सक्छन्। कामकुरा आइपर्दा साधारण भ्रष्ट मानवहरूको प्रकटीकरण यही हुन्छ। अर्कोतिर, ख्रीष्टविरोधीहरूमा यी सकारात्मक प्रकटीकरणहरू हुँदैनन्, र तिनीहरूले आफ्नो बाटो बदल्नेछैनन्। यदि कुनै परिस्थिति तिनीहरूका चाहनासँग मिलेन भने, तिनीहरू सराप्छन्। यदि आगामी परिस्थिति पनि तिनीहरूका चाहनासँग मिलेन भने, तिनीहरू फेरि सराप्छन्। सराप्नु विरोध गर्नु र रडाको मच्चाउनुसँगसँगै चल्छ। कतिपय ख्रीष्टविरोधीहरूले त यसो समेत भन्छन्, “यदि मजस्तो मान्छेले मुक्ति पाउन सक्दैन भने, कसले चाहिँ सक्छ त?” के यो रडाको मच्चाउनु होइन र? के यो विरोध होइन र? (हजुर, हो।) यो विरोध हो। तिनीहरूमा समर्पणको कुनै निशान नै हुँदैन, र तिनीहरू परमेश्‍वरविरुद्ध रडाको मच्चाउने र उहाँलाई विरोध गर्ने आँट गर्छन्—यिनीहरू शैतान हुन्। दुष्ट स्वभावका विभिन्न प्रकटीकरणबारेको हाम्रो सङ्गतिलाई यहीँ टुङ्ग्याऔँ।

ख. सत्यताप्रति वितृष्ण हुनु

यसपछि, हामी ख्रीष्टविरोधीहरूको स्वभाव सारको दोस्रो विषयवस्तु—सत्यताप्रति वितृष्ण हुनेबारे सङ्गति गर्नेछौँ। हामीले सत्यताप्रति वितृष्ण हुने यस विषयबारेका धेरै विवरणमा यसभन्दा पहिले सङ्गति गरिसकेका छौँ, तर यहाँ हामी मुख्यतः ख्रीष्टविरोधीहरूको सत्यताप्रति वितृष्ण हुने स्वभाव सारको विश्लेषण गरेर तिनीहरूलाई चित्रण गर्नेछौँ। ख्रीष्टविरोधीहरूले सत्यतालाई कसरी लिन्छन् भन्ने कुराको प्रमुख स्वभावगत विशेषता भनेको अरुचि हुनु मात्र नभई वितृष्ण हुनु हो। अरुचि भनेको शत्रुता, निन्दा, वा विरोधको स्तरसम्म नपुगिसकेको सत्यताप्रतिको तुलनात्मक रूपमा नरम मनोवृत्ति मात्र हो। यो त केवल सत्यताप्रति रुचि नहुनु, त्यसलाई ध्यान दिन नचाहनु, र यसो भन्नु हो, “कस्ता सकारात्मक कुरा, कस्तो सत्यता? यदि मैले यी कुरा पाएँ भने पनि, के हुन्छ? के तिनले मेरो जीवन सुधार्नेछन् वा मेरा क्षमता बढाउनेछन्?” तिनीहरूलाई यी कुराहरूमा अरुचि हुन्छ, त्यसैले तिनीहरू तिनलाई वास्ता गर्दैनन्, तर यो वितृष्णाको स्तरसम्म पुग्दैन। वितृष्णाले निश्‍चित मनोवृत्तिलाई सङ्केत गर्छ। कस्तो प्रकारको मनोवृत्ति? कुनै पनि सकारात्मक कुरा र सत्यतासँग सम्बन्धित कुनै पनि कुरा सुन्नेबित्तिकै तिनीहरूले घृणा, विकर्षण, प्रतिरोध, र सुन्ने अनिच्छा महसुस गर्छन्। तिनीहरूले सत्यतालाई निन्दा र बदनाम गर्न प्रमाण खोज्ने प्रयास समेत गर्न सक्छन्। तिनीहरूको सत्यताप्रति वितृष्ण हुने स्वभाव सार यही नै हो।

अन्य मानिसहरूजस्तै, ख्रीष्टविरोधीहरूले पनि परमेश्‍वरका वचन पढ्न, परमेश्‍वरले भन्नुहुने कुरा सुन्न, र परमेश्‍वरको काम अनुभव गर्न सक्छन्। बाहिरबाट हेर्दा, तिनीहरूले परमेश्‍वरका वचनहरूको शाब्दिक अर्थ बुझ्न, परमेश्‍वरले भन्नुभएको कुरा थाहा पाउन, र यी वचनहरूले मानिसहरूलाई सही मार्ग लिन र असल मानिस बन्न सक्षम बनाउँछन् भनेर पनि जान्न सक्छन् जस्तो देखिन्छ। तर तिनीहरूका लागि यी कुरा सैद्धान्तिक मात्र रहन्छन्। ती सैद्धान्तिक मात्र रहन्छन् भन्नुको अर्थ के हो? यो कतिपय मानिसले कुनै किताबमा भएको निश्‍चित प्रतिपादित सिद्धान्त राम्रो छ भनेर विश्‍वास गर्नु, तर त्यसलाई वास्तविक जीवनसँग तुलना गर्दा, र दुष्ट प्रचलन, मानव भ्रष्टता, र समस्त मानवजातिका विभिन्न आवश्यकताहरूबारे सोच्दा, त्यो प्रतिपादित सिद्धान्त अव्यावहारिक र वास्तविक जीवनसँग नजोडिएको पाउनु, अनि यसले मानिसहरूलाई यी दुष्ट प्रचलन र यस दुष्ट समाजसँग घुलमिल हुन र तिनलाई पछ्याउन मद्दत गर्न सक्दैन भनेर बुझ्नुजस्तै हो। त्यसैले, तिनीहरूले यो प्रतिपादित सिद्धान्त राम्रो छ, तर यो सुन्दर चीजहरूप्रति मानवजातिका कामना र स्वैरकल्पना पूरा गर्न बोलिनुपर्ने कुरा मात्र हो भन्ने महसुस गर्छन्। उदाहरणका लागि, यदि कसैलाई हैसियत मन पर्छ, र ऊ एक अधिकारी बन्ने, मानिसहरूमाझ उच्च पारिने र आराधना गरिने कामना गर्छ भने, ऊ यो लक्ष्य हासिल गर्नका लागि झूट बोल्ने, आफूलाई प्रदर्शन गर्ने, र अरूलाई दमन गर्ने, इत्यादि जस्ता असामान्य विधिहरूमा भर पर्नै पर्छ। तर, सत्यताले निन्दा गर्ने कुराहरू ठ्याक्कै यिनै हुन्। त्यसले मानिसहरूका यी चाहना र महत्त्वाकाङ्क्षाहरूलाई निन्दा र इन्कार गर्छ। वास्तविक जीवनमा, मानिसहरू आफूलाई विशिष्ट देखाउनु उचित कार्य हो भन्ने सोच्छन्, तर त्यस्ता मागहरू परमेश्‍वर र सत्यताद्वारा निन्दित हुन्छन्। त्यसकारण, परमेश्‍वरका घरमा यी मागहरू स्विकारिँदैनन्, तिनलाई कार्यान्वयन गर्ने कुनै स्थान हुँदैन, र तिनलाई साकार पार्नका लागि कुनै ठाउँ हुँदैन। तर के ख्रीष्टविरोधीहरूले ती कुराहरू त्याग्नेछन्? (तिनीहरूले त्याग्नेछैनन्।) हो, तिनीहरूले ती कुरा त्याग्नेछैनन्। ख्रीष्टविरोधीहरूले यो देख्नेबित्तिकै यस्तो सोच्छन्, “अब मैले बुझेँ। त्यसोभए, सत्यताले मानिसहरू निःस्वार्थ होऊन्, आफ्नो बलिदान दिऊन्, सहनशील र उदार होऊन्, आफ्नो अहम्‌लाई फालेर अरूका लागि जिऊन् भन्ने माग गर्छ। यो नै सत्यता हो।” सत्यतालाई यसरी परिभाषित गरिसकेपछि, तिनीहरू सत्यतामा रुचि राख्छन्, कि त्यसबाट विकर्षित हुन्छन्? तिनीहरू त्यसबाट र परमेश्‍वरबाट विकर्षित हुन्छन्, र यसो भन्छन्, “परमेश्‍वर सधैँ सत्यता बोल्नुहुन्छ, उहाँ सधैँ मानव चाहना र महत्त्वाकाङ्क्षाजस्ता अशुद्ध कुराहरूको खुलासा गर्नुहुन्छ, र उहाँ सधैँ मानव प्राणको गहनतम स्थानमा रहेका कुराको खुलासा गर्नुहुन्छ। परमेश्‍वरले मानिसहरूलाई तिनीहरूको हैसियत, चाहना, र महत्त्वाकाङ्क्षाको पछ्याइबाट वञ्चित गर्ने उद्देश्यले सत्यताबारे सङ्गति गर्नुभएको जस्तो देखिन्छ। सुरुमा, म परमेश्‍वरले मानिसहरूका चाहना, कामना र सपनाहरू पूरा गर्न, र मानिसहरूलाई तिनीहरूले चाहेका कुरा दिन सक्नुहुन्छ भन्ने सोच्थेँ। मैले परमेश्‍वर यस्तो खालको परमेश्‍वर हुनुहोला भनेर अपेक्षा नै गरेको थिइनँ। उहाँ त्यति महान् त देखिनुहुन्न। म महत्त्वाकाङ्क्षा र चाहनाहरूले भरिएको छु: के परमेश्‍वरले मजस्तो व्यक्तिलाई मन पराउन सक्नुहुन्छ? परमेश्‍वरले सधैँ भन्दै आउनुभएका कुरालाई मूल्याङ्कन गर्दा, र उहाँका वचनहरूको भित्री अर्थ बुझ्दा, परमेश्‍वरले मजस्ता मानिसलाई मन पराउनुहुन्न, र मजस्तो व्यक्तिसँग मिलेर बस्न सक्नुहुन्न जस्तो देखिन्छ। म यस्तो खालको व्यावहारिक परमेश्‍वरसँग मिलेर बस्न सक्दिनँ जस्तो देखिन्छ। उहाँले बोल्नुहुने वचनहरू, उहाँले गर्नुहुने काम, उहाँका कार्यका सिद्धान्तहरू, र उहाँको स्वभाव—मलाई किन ती यति अप्रिय लाग्छ? परमेश्‍वरले मानिसहरूलाई इमानदार हुन, विवेक राख्न, तिनीहरूमाथि कामकुरा आइपर्दा खोजी गर्न, पालन गर्न, र परमेश्‍वरको डर मान्न, अनि आफ्ना महत्त्वाकाङ्क्षा र चाहनाहरू त्याग्न भन्नुहुन्छ—यी मैले गर्न नसक्ने कुरा हुन्! परमेश्‍वरको माग मानव धारणाहरूसँग नमिल्ने मात्र नभई, मानव भावनाप्रति असंवेदनशील पनि हुन्छ। म कसरी उहाँमा विश्‍वास गर्न सक्छु?” आफ्नो मनमा यसरी कुरा खेलाएपछि, के तिनीहरू परमेश्‍वरप्रति असल भावना विकास गर्छन् कि तिनीहरू उहाँबाट टाढिन्छन्? (तिनीहरू टाढिन्छन्।) एक अवधिको अनुभवपछि, ख्रीष्टविरोधीहरूले महत्त्वाकाङ्क्षा र चाहनाहरू भएका, र आकाङ्क्षाले भरिएका तिनीहरूजस्ता मानिसलाई परमेश्‍वरका घरमा स्वागत गरिनेछैन, यहाँ तिनीहरूका लागि आफ्ना सीपहरू प्रयोग गर्ने कुनै ठाउँ छैन, र तिनीहरूले यहाँ आफ्ना आकाङ्क्षाहरूलाई स्वतन्त्र रूपमा व्यवहारमा उतार्न सक्दैनन् भनेर झन्-झन् महसुस गर्दै जान्छन्। तिनीहरू यस्तो सोच्छन्, “मैले परमेश्‍वरका घरमा आफ्नो असाधारण प्रतिभा उजागर गर्न सक्दिनँ। मैले अब्बल हुने मौका कहिल्यै पाउनेछैन। तिनीहरू मसँग आत्मिक बुझाइ छैन, म सत्यता बुझ्दिनँ, र ममा ख्रीष्टविरोधीको स्वभाव छ भनेर भन्छन्। मलाई बढुवा नगरिएको वा महत्त्वपूर्ण पदमा नराखिएको मात्र नभई, निन्दा पनि गरिएको छ। मेरो आफ्नै स्वतन्त्र राज्य स्थापना गर्नुमा के गलत छ र? मैले अरूलाई यातना दिनुमा के गलत छ र? मसँग शक्ति भएकाले, मैले यस्तै व्यवहार गर्नुपर्छ! शक्ति भएको भए कसले यस्तो व्यवहार गर्नेथिएन र? त्यसैले चुनावका बेला म केही छलछाम र छक्कापन्जामा संलग्न भएँ भने, त्यसमा के गलत छ र? के सबै गैरविश्‍वासीहरूले त्यही गर्दैनन् र? परमेश्‍वरका घरमा किन त्यसो गर्न दिइँदैन? तिनीहरू त यो निर्लज्ज कुरा हो समेत भन्छन्। यसलाई कसरी निर्लज्ज कुरा मान्न सकिन्छ? मानिस उभोतिर जान खोज्छ, तर खोला तलतिर बग्छ। यो उचित कुरो हो! परमेश्‍वरको घर रमाइलो छैन। तर यस संसारमा मानिसहरू निकै क्रूर छन्, र तिनीहरूसँग मिलजुल गर्न सजिलो छैन। तुलना गर्दा, परमेश्‍वरका घरमा भएका मानिसहरू अलिक राम्रो व्यवहार गर्ने हुन्छन्। कुनै परमेश्‍वर नभएको भए, यतातिर हल्लिएर बस्न निकै मज्जा आउनेथियो; यदि मानिसहरूलाई शासन गर्ने परमेश्‍वर र सत्यता नभएका भए, परमेश्‍वरका घरमा म नै हाकिम, मालिक, र राजा हुनेथिएँ।” परमेश्‍वरका घरमा आफ्नो कर्तव्य निर्वाह गर्दै गर्दा, तिनीहरूले निरन्तर विभिन्न कुराहरू अनुभव गर्छन्, तिनीहरू लगातार काटछाँटमा पर्छन्, र तिनीहरू विविध फरक-फरक कर्तव्यमा लाग्छन्, अनि अन्ततः केही कुरा थाहा पाउँछन्, र यसो भन्छन्, “परमेश्‍वरका घरमा घट्ने कुनै पनि घटनालाई सत्यता प्रयोग गरेर मापन र समाधान गरिन्छ। सत्यतालाई जहिल्यै जोड दिइन्छ, र परमेश्‍वरले सधैँ त्यसबारे कुरा गरिरहनुभएको हुन्छ। म यहाँ आफ्ना आकाङ्क्षा स्वतन्त्र रूपमा व्यक्त गर्न सक्दिनँ!” आफ्ना अनुभवहरूमा यो बिन्दुमा पुगिसकेपछि, तिनीहरू सत्यता, सत्यताको शासन, परमेश्‍वरले गर्नुहुने सबथोक सत्यता हुने तथ्य, र सत्यताको खोजीप्रति झन्-झन् वितृष्ण बन्दै जान्छन्। तिनीहरू कुन हदसम्म यी कुराहरूप्रति वितृष्णा महसुस गर्छन्? तिनीहरू आफैले सुरुमा स्विकारेका सत्यताका धर्मसिद्धान्तहरूसमेत स्विकार्न वा मान्न चाहँदैनन्, र तिनीहरू आफ्नो हृदयमा चरम विकर्षण महसुस गर्छन्। त्यसकारण, भेला हुने समय आउनेबित्तिकै, तिनीहरूलाई निद्रा लाग्छ र बेचैनी हुन्छ। तिनीहरू किन बेचैन हुन्छन्? तिनीहरू सोच्छन्, “यी भेलाहरू एकै पटक तीन-चार घण्टासम्म चल्छन्—यो कहिले सकिन्छ? म अब सुन्न चाहन्नँ!” तिनीहरूको मुडलाई वर्णन गर्न सक्ने एउटा वाक्यांश छ, जुन “काँटी र सियोमाथि बस्नु” हो। तिनीहरूले जबसम्म परमेश्‍वरका घरमा सत्यताले शासन गर्छ, तबसम्म तिनीहरूले अब्बल हुने मौका कहिल्यै पाउनेछैनन्, बरु तिनीहरूलाई सबैले रोक्नेछन्, निन्दा र अस्वीकार गर्नेछन्, अनि तिनीहरू जतिसुकै सक्षम भए पनि, तिनीहरूलाई महत्त्वपूर्ण भूमिका दिइनेछैन भनेर बुझ्छन्। फलस्वरूप, सत्यता र परमेश्‍वरप्रतिको तिनीहरूको घृणा झनै तीव्र हुन्छ। कसैले यस्तो सोध्न सक्छ, “तिनीहरूले किन सुरुदेखि नै घृणा महसुस गरेनन्?” तिनीहरूले वास्तवमै सुरुदेखि नै घृणा महसुस गरेका थिए, तर त्यतिबेला परमेश्‍वरको घरका सबैथोक तिनीहरूका लागि अपरिचित थिए। तिनीहरूसँग त्यसको कुनै अवधारणा थिएन, तर त्यसको मतलब यो होइन कि तिनीहरूले घृणा वा वितृष्णा महसुस गरेनन्। वास्तवमा, तिनीहरूले आफ्नो प्रकृति सारभित्रै सत्यताप्रति वितृष्णा महसुस गर्थे, यति मात्र हो कि तिनीहरू आफैले यो कुरा बुझेका थिएनन्। यी मानिसहरूको प्रकृति सार निस्सन्देह रूपमै सत्यताप्रति वितृष्ण हुन्छ। म किन यसो भन्छु? तिनीहरू अन्तर्निहित रूपमै अन्याय, दुष्टता, शक्ति, दुष्ट प्रचलनहरू, प्रभारी हुन, मानिसहरूलाई नियन्त्रण गर्न, र यस्ता सबै नकारात्मक कुराहरू मन पराउँछन्। तिनीहरूले प्रेम गर्ने यी कुराहरूका आधारमा हेर्दा, ख्रीष्टविरोधीहरू सत्यताप्रति वितृष्णा महसुस गर्छन् भन्ने कुरामा कुनै शङ्का छैन। अझ, तिनीहरू केका लागि लागिपर्छन् भन्ने सन्दर्भमा भन्नुपर्दा, तिनीहरू हैसियत पाउन, आफूलाई विशिष्ट देखाउन, आफ्नो टाउकोमाथि प्रभामण्डल राख्न, मानिसहरूमाझ अगुवा बन्न, रोबदार र शक्तिशाली बन्न, आफूले जहाँसुकै बोल्दा र कार्य गर्दा प्रतिष्ठा र बल पाउन, साथै मानिसहरूलाई नियन्त्रण गर्ने क्षमता पाउन लागिपर्छन्—तिनीहरू यी कुराहरूका लागि लागिपर्छन्। यो पनि सत्यताप्रति वितृष्णा महसुस गर्नुको एउटा प्रकटीकरण हो। सत्यताप्रतिको तिनीहरूको मनोवृत्तिका आधारमा अझ हेर्दा, यी व्यक्तिहरूले जतिसुकै सत्यता सुने पनि, त्यो कुनै कामको हुनेछैन। कतिपयले सोध्न सक्छन्, “के तिनीहरूको खराब स्मरणशक्तिका कारण यस्तो भएको हो?” अहँ, होइन। कतिपय ख्रीष्टविरोधीहरूसँग उत्कृष्ट स्मरणशक्ति हुन्छ, तिनीहरू निकै वाक्पटु हुन्छन्, र तिनीहरू आफूले सिकेका कुरालाई तुरुन्तै लागु र देखावट गर्न सक्छन्। फलस्वरूप, खुट्ट्याउन नसक्ने मानिसहरूले यी व्यक्तिहरूमा राम्रो क्षमता छ र पवित्र आत्माले तिनीहरूमा काम गरिरहनुभएको छ भन्ने सोच्छन्। तर, खुट्ट्याउन सक्ने मानिसहरूले तिनीहरूले बोल्ने कुरा सब धर्मसिद्धान्त र खोक्रा शब्द हुन्, तिनमा कुनै सत्यता वास्तविकता छैन, र तिनको उद्देश्य मानिसहरूलाई बहकाउनु हो भनेर एकैपटकमा चिन्न सक्छन्। ख्रीष्टविरोधीहरू यस्तै मानिस हुन्: तिनीहरू विशेष गरी उच्च प्रवचनहरू प्रचार गर्न, आत्मिक सिद्धान्तवादहरूबारे खोक्रो तरिकाले छलफल गर्न, र शब्दहरूको खोलो बगाउन मन पराउँछन्, जुन एकचोटी सुरु भइसकेपछि विषयबाहिर जान्छ र गनगन हुन्छ। धेरै मानिसहरूले ती बुझ्न सक्दैनन्, अनि ख्रीष्टविरोधीहरूले यसो भन्छन्, “यो त तेस्रो स्वर्गको भाषा हो; तिमीहरूले कसरी बुझ्न सक्थ्यौ र?” ख्रीष्टविरोधीहरू सत्यताप्रति वितृष्ण हुनुको मुख्य प्रकटीकरण तिनीहरूको त्यसप्रतिको मनोवृत्तिमा देखिन्छ, अनि, निश्‍चित रूपमा, यो तिनीहरूको आम दैनिक जीवन र क्रियाकलापमा, विशेष गरी तिनीहरूले आफ्नो कर्तव्य पूरा गर्ने तरिकामा प्रकट हुन्छ। तिनीहरूले कैयौँ प्रकटीकरणहरू प्रदर्शन गर्छन्। पहिलो कुरा, तिनीहरू आफूले सत्यताको खोजी गर्नुपर्छ भन्ने कुरा स्पष्ट रूपमा थाहा हुँदा हुँदै पनि कहिल्यै त्यसो गर्दैनन्। दोस्रो कुरा, तिनीहरू कहिल्यै सत्यता अभ्यास गर्दैनन्। तिनीहरूले सत्यताको खोजी नै नगर्ने भएपछि कसरी त्यसलाई अभ्यास गर्न सक्छन् त? खोजी गरेर मात्रै बुझाइ पाउन सकिन्छ, र बुझाइले मात्रै अभ्यासतर्फ डोऱ्याउन सक्छ; तिनीहरूले खोजी गर्दैनन्, र सत्यता सिद्धान्तहरूलाई हृदयमा बिलकुलै लिँदैनन्। यहाँसम्म कि तिनीहरू तिनलाई तिरस्कार गर्छन्, तीप्रति वितृष्णा महसुस गर्छन्, र तिनलाई शत्रुताको नजरले हेर्छन्। फलस्वरूप, तिनीहरूले सत्यताको अभ्यासलाई छुँदा पनि छुँदैनन्, र बेलाबेलामा सत्यता बुझे पनि, त्यसलाई अभ्यास गर्दैनन्। उदाहरणका लागि, तिनीहरूमाथि केही आइपर्दा, र अरूले कुनै राम्रो उपाय सुझाउँदा, तिनीहरूले यसरी प्रतिवाद गर्न सक्छन्, “त्यसमा के राम्रो छ? यदि मैले त्यसो गरेँ भने, मेरा आफ्नै विचारहरू खेर जानेछैनन् र?” कतिपयले यसो भन्न सक्छन्, “हामीले तिम्रो तरिकाले कामकुरा गऱ्यौँ भने परमेश्‍वरको घरलाई नोक्सानी हुनेछ; हामीले सिद्धान्तहरूअनुसार कार्य गर्नैपर्छ।” तिनीहरूले यस्तो जवाफ फर्काउँछन्, “के सिद्धान्त! मेरो तरिका नै सिद्धान्त हो; म जे सोच्छु, त्यही नै सिद्धान्त हो!” के यो सत्यता अभ्यास नगर्नु होइन र? (हो।) तिनीहरूको अर्को प्रमुख प्रकटीकरण के हो भने, तिनीहरू कहिल्यै परमेश्‍वरका वचनहरू पढ्ने वा आत्मिक भक्तिमा संलग्न हुने गर्दैनन्। काममा व्यस्त भएर परमेश्‍वरका वचनहरू पढ्ने समय नपाउँदा, कतिपय मानिसहरू चुपचाप चिन्तन गर्छन् वा केही भजन गाउँछन्, र परमेश्‍वरका वचन नपढी धेरै दिन बिताए भने खोक्रोपनको भाव महसुस गर्छन्। व्यस्तताका बीचमा, तिनीहरूले एउटा खण्ड पढ्ने र आफूलाई पुनः भरणपोषण गर्ने समय निकाल्छन्, परमेश्‍वरको उपस्थिति महसुस गर्न नसकुञ्जेल मनन गरिरहन्छन्, अनि तिनीहरूको हृदय स्थिर बन्छ। त्यस्ता मानिसहरू परमेश्‍वरबाट त्यति धेरै टाढा हुँदैनन्। अर्कोतिर, ख्रीष्टविरोधीहरूले कुनै दिन परमेश्‍वरका वचनहरू नपढी बिताए भने, तिनीहरूलाई व्यथा हुँदैन। तिनीहरूले १० दिनसम्मै परमेश्‍वरका वचनहरू नपढे पनि केही महसुस गर्दैनन्। तिनीहरू एक वर्षसम्मै परमेश्‍वरका वचनहरू नपढी पनि राम्रैसँग जिउन सक्छन्, र तिनीहरू तीन वर्षसम्म पनि परमेश्‍वरका वचनहरू नपढी बस्न सक्छन्, र तिनीहरूलाई केही महसुस हुँदैन—तिनीहरूले हृदयमा डर वा खोक्रो महसुस गर्दैनन्, र तिनीहरू आरामदायी जीवन जिइरहन्छन्। तिनीहरूलाई परमेश्‍वरका वचनहरूप्रति घोर वितृष्णा महसुस हुनुपर्छ! कुनै व्यक्तिले व्यस्तताका कारण एक दिन वा सायद दस दिनसम्म परमेश्‍वरका वचनहरू नपढी जिउन सक्छ। तर, यदि कसैले परमेश्‍वरका वचनहरू नपढी पूरै महिना बिताएर पनि केही महसुस गर्दैन भने, त्यहाँ समस्या छ। परमेश्‍वरका वचनहरू नपढी कुनै व्यक्तिको एक वर्ष बित्यो भने, उसमा परमेश्‍वरका वचनहरूप्रति तिर्सना नहुने मात्र होइन—उसमा सत्यताप्रति वितृष्णा हुन्छ।

ख्रीष्टविरोधीहरूले सत्यताप्रति वितृष्ण महसुस गर्नुको अर्को प्रकटीकरण भनेको तिनीहरूले ख्रीष्टलाई गर्ने अवहेलना हो। हामीले यसअघि पनि तिनीहरूले ख्रीष्टलाई गर्ने अवहेलनाबारे सङ्गति गरेका छौँ। त्यसोभए, ख्रीष्टले तिनीहरूलाई त्यस्तो के गर्नुभएको छ, जसका कारण तिनीहरू उहाँलाई अवहेलना गर्छन्? के उहाँले तिनीहरूलाई हानि वा चोट पुऱ्याउनुभयो, वा तिनीहरूको कामना विपरीत केही गर्नुभयो? के उहाँले तिनीहरूका कुनै पनि हितलाई हानि गर्नुभयो? अहँ। ख्रीष्टले तिनीहरूविरुद्ध कुनै पनि व्यक्तिगत तुस राख्नुहुन्न, र तिनीहरूले त उहाँलाई भेटेका समेत छैनन्। त्यसोभए, तिनीहरूले कसरी उहाँलाई अवहेलना गर्न सक्छन्? यसको मूल जड सत्यताप्रति वितृष्ण महसुस गर्ने ख्रीष्टविरोधीहरूको सारमा छ। ख्रीष्टविरोधीहरूले सत्यताप्रति वितृष्ण महसुस गर्नुको अर्को प्रकटीकरण भनेको सारा सकारात्मक कुराहरूको वास्तविकताप्रतिको तिनीहरूको अवहेलना हो। सारा सकारात्मक कुराहरूको वास्तविकताले धेरै प्रकारका कुराहरू समावेश गर्छ जस्तै परमेश्‍वरले सृष्टि गर्नुभएका यावत् थोक र तिनका व्यवस्थाहरू, विविध जीवित प्राणीहरू र तिनको जीवनलाई शासन गर्ने व्यवस्थाहरू, र मुख्यतः मानव भनिने यी जीवित प्राणीका जीवनलाई शासन गर्ने विभिन्न व्यवस्थाहरू। उदाहरणका लागि, मानव जीवनको सबैभन्दा नजिक रहेका जन्म, उमेर, बिमारी, र मृत्युका मामिलाहरू—बुढो हुँदै गएपछि सामान्य मानिसहरूका खुट्टा कमजोर बन्छन्, तिनीहरूको स्वास्थ्य खस्किन्छ, आँखा धमिलो हुन्छन्, तिनीहरूको श्रवनशक्ति कम हुन्छ, तिनीहरूका दाँत खुकुला हुन्छन्, र तिनीहरूले सोच्छन् कि तिनीहरूले बुढ्यौलीसँग सम्झौता गर्नुपर्छ। परमेश्‍वर यो सबथोकमाथि सार्वभौम हुनुहुन्छ, र यो प्राकृतिक व्यवस्थाविरुद्ध कोही पनि जान सक्दैन—साधारण मानिसहरूले यी सब कुराहरू मान्न र स्विकार्न सक्छन्। तर, कुनै व्यक्ति जतिसुकै लामो समय जिए पनि, वा उसको शारीरिक स्वास्थ्य स्थिति जस्तोसुकै भए पनि, केही निश्‍चित कुराहरू बदलिँदैनन्, जस्तै, उसले आफ्नो कर्तव्य पूरा गर्दा अपनाउनुपर्ने तरिका, उसले लिनुपर्ने स्थान, र उसले आफ्नो कर्तव्य पूरा गर्दा अपनाउनुपर्ने मनोवृत्ति। अर्कोतिर, ख्रीष्टविरोधीहरू झुक्न तयार हुँदैनन्। तिनीहरू भन्छन्, “म को हुँ? म बुढो हुन सक्दिनँ। म हरसमय साधारण मानिसहरूभन्दा फरक हुनुपर्छ। के तिमी मलाई बुढो देख्छौ? त्यस्ता केही कुराहरू छन् जुन तिमीहरूले यो उमेरमा गर्न सक्दैनौ, तर म गर्न सक्छु। पचास कटेपछि तिमीहरूका खुट्टा कमजोर हुन सक्छन्, तर मेरा खुट्टाचाहिँ फुर्तिला नै रहन्छन्। म एउटा छतबाट अर्को छतमा हाम फाल्ने अभ्यास पनि गर्छु!” तिनीहरू सधैँ परमेश्‍वरले तोक्नुभएका यी सामान्य व्यवस्थाहरूलाई चुनौती दिन चाहन्छन्, तिनीहरू लगातार तिनलाई तोड्ने र अरूलाई आफू साधारण मानिसहरूभन्दा फरक, असाधारण, र श्रेष्ठ भएको देखाउने प्रयास गरिरहेका हुन्छन्। तिनीहरू किन यसो गर्छन्? तिनीहरू परमेश्‍वरका वचनहरूलाई चुनौती दिन र उहाँका वचनहरू सत्यता हुन् भन्ने कुरालाई इन्कार गर्न चाहन्छन्। के यो सत्यताप्रति वितृष्णा महसुस गर्ने ख्रीष्टविरोधीहरूको सारको प्रकटीकरण होइन र? (हो।) अर्को पक्ष पनि छ, त्यो के हो भने, ख्रीष्टविरोधीहरू दुष्ट प्रचलन र काला शक्तिहरूलाई आदर गर्छन्; यसले तिनीहरू सत्यताका शत्रु हुन् भन्ने कुरालाई थप पुष्टि गर्छ। ख्रीष्टविरोधीहरू शैतानको शासन, साथै दन्त्यकथामा भनिएका दुष्टात्माहरूका विभिन्न क्षमता, सीप, र कार्यहरूका साथसाथै दुष्ट प्रचलन र काला शक्तिहरूलाई गहिरो रूपमा प्रशंसा र आदर गर्छन्। यी कुराहरूमाथि तिनीहरूको विश्‍वास अटल हुन्छ, र तिनीहरू तिनलाई कहिल्यै शङ्का गर्दैनन्। तिनीहरूको हृदय वितृष्ण नहुने मात्र होइन, त्यो त ती कुराप्रतिको सम्मान, आदर, र ईर्ष्याले भरिएको हुन्छ। हृदयको गहिराइमा समेत, तिनीहरू यी कुराहरूलाई नजिकबाट पछ्याउँछन्। ख्रीष्टविरोधीहरूको हृदयको गहिराइमा यी दुष्ट र काला कुराप्रति यस प्रकारको मनोवृत्ति हुन्छ—के यसको अर्थ तिनीहरू सत्यताप्रति वितृष्ण हुन्छन् भन्ने होइन र? बिलकुलै हो! यी दुष्ट र काला कुरालाई प्रेम गर्ने कुनै पनि व्यक्तिले कसरी सत्यतालाई प्रेम गर्न सक्छ र? यिनीहरू दुष्ट शक्ति र शैतानको गिरोहका मानिस हुन्। अवश्य नै, तिनीहरू शैतानका कुराहरूमा अटल भई विश्‍वास गर्छन्, जबकि तिनीहरूको हृदय सत्यता र सकारात्मक कुराहरूप्रतिको विकर्षण र तिरस्कारले भरिएको हुन्छ। हामी सत्यताप्रतिको वितृष्णाको विषयवस्तुको सारांश करिब करिब यहीँ टुङ्ग्याउनेछौँ।

ग. क्रूरता

ख्रीष्टविरोधीहरूको स्वभाव सारको अर्को भाग भनेको क्रूरता हो। ख्रीष्टविरोधीहरूलाई एउटा वाक्यांशमा संक्षेप गर्न सकिन्छ: ख्रीष्टविरोधीहरू दुष्ट मानिस हुन्। तिनीहरूसँग हैसियत हुँदा, तिनीहरू ख्रीष्टविरोधी हुन् भन्ने कुरा स्पष्ट हुन्छ। तिनीहरूसँग हैसियत नहुँदा, तिमीहरूले तिनीहरू ख्रीष्टविरोधी हुन् कि होइनन् भनेर कसरी मूल्याङ्कन गर्न सक्छौ? तिमीहरूले तिनीहरूको मानवता नै हेर्नुपर्छ। यदि तिनीहरूको मानवता दुर्भावनापूर्ण, कपटी, र विषालु छ भने, तिनीहरू शतप्रतिशत ख्रीष्टविरोधी हुन्। यदि कुनै व्यक्तिले कहिल्यै हैसियत पाएको छैन, र ऊ कहिल्यै अगुवा बनेको छैन, र उसको मानवता असल छैन भने, तिमीहरूले ऊ ख्रीष्टविरोधी हो कि होइन भनी कसरी निर्धारण गर्न सक्छौ? तिमीहरूले उसको मानवता विषालु छ कि छैन, र ऊ दुष्ट व्यक्ति हो कि होइन भनी हेर्नुपर्छ। यदि ऊ दुष्ट व्यक्ति हो भने, ऊसँग हैसियत छैन भने पनि, ऊ शतप्रतिशत ख्रीष्टविरोधी हो। त्यसकारण, ख्रीष्टविरोधीहरूको स्वभाव सारको अर्को प्रतिनिधिमूलक पक्ष भनेको क्रूरता हो। के ख्रीष्टविरोधीहरूको क्रूर स्वभाव सिकार गर्ने सिंह वा बाघको क्रूरता समान हुन्छ? (हुँदैन।) मांसाहारी जनावरहरू भोकका कारण सिकार गर्छन्; यो शारीरिक आवश्यकता र नैसर्गिक प्रवृत्ति हो। तर ती भोका नहुँदा, तिनले सिकार गर्नेछैनन्। यो ख्रीष्टविरोधीहरूको क्रूरता भन्दा कसरी फरक छ? ख्रीष्टविरोधीहरूलाई उक्साइएन भने तिनीहरू उग्र नहुने, र उक्साइयो भने मात्र उग्र हुने हुन् र? कि तैँले तिनीहरूको कुरा सुनिनस् भने तिनीहरूले तँलाई नियन्त्रण नगर्ने, तर सुनिस् भने चाहिँ नियन्त्रण गर्ने हो? कि तैँले तिनीहरूको कुरा सुनुञ्जेल तिनीहरूले तँलाई यातना नदिने, तर सुनिनस् भने चाहिँ तँलाई यातना दिने हो? (होइन।) ख्रीष्टविरोधीहरूको क्रूरता एउटा स्वभाव, एउटा सार हो—यो वास्तविक शैतानी सार हो। यो नैसर्गिक प्रवृत्ति होइन, न त देहको आवश्यकता नै हो, बरु ख्रीष्टविरोधीहरूको स्वभावको एउटा प्रकटीकरण र विशेषता हो। त्यसोभए, ख्रीष्टविरोधीहरूका क्रूर स्वभावका प्रकटीकरण, प्रकाश, र तौरतरिकाहरू के-के हुन्? तिनीहरूका कुन-कुन कार्यले तिनीहरूको स्वभाव क्रूर छ, तिनीहरूमा दुष्ट मानिसहरूको सार छ भन्ने कुरा दर्शाउँछ? आफ्ना विचारहरू बताओ। (तिनीहरू अरूलाई यातना दिन्छन्।) (तिनीहरू आफूभन्दा फरक मानिसहरूलाई दमन र अलग गर्छन्।) (तिनीहरू अरूलाई फसाउँछन् र उनीहरूका लागि पासो थाप्छन्।) (तिनीहरू मानिसहरूलाई नियन्त्रण र चालबाजी गर्छन्।) (तिनीहरू गिरोह सिर्जना गर्छन् र कलहको बिउ रोप्छन्।) गिरोह सिर्जना गर्नु र कलहको बिउ रोप्नु अलिकति कपटी कुरा हुन्; यी दुष्ट स्वभावका प्रकटीकरण हुन्, तर क्रूरताको स्तरसम्म पुग्दैनन्। धारणहरू फैलाउनु, स्वतन्त्र राज्यहरू स्थापना गर्नु—के यी क्रूर कुरा हुन्? (हुन्।) कामका प्रबन्धहरूको विरोध गर्नु, परमेश्‍वरको घरको काममा बाधा पुऱ्याउनु, परमेश्‍वरका भेटीहरू कब्जा गर्नु, र परमेश्‍वरलाई सिधै विरोध गर्नु—के यी क्रूर कुरा हुन्? (हुन्।) भेटीहरू कब्जा गर्नु लोभी कुरा मात्र होइन; यो क्रूर स्वभावको प्रकटीकरण पनि हो। ख्रीष्टविरोधीहरूले भेटीहरू कब्जा गर्न सक्छन् भन्ने कुराले डाँकाहरूको स्वभाव समान अत्यन्त क्रूर स्वभावलाई सङ्केत गर्छ। हामीले भर्खरै सारांश गरेका विषयवस्तुहरू फेरि भन त। (तिनीहरू अरूलाई यातना दिन्छन्, आफूभन्दा फरक मानिसहरूलाई दमन र अलग गर्छन्, उनीहरूलाई फसाउँछन् र उनीहरूका लागि पासो थाप्छन्, मानिसहरूलाई नियन्त्रण र चालबाजी गर्छन्, धारणाहरू फैलाउँछन्, स्वतन्त्र राज्यहरू स्थापना गर्छन्, कामका प्रबन्धहरूको विरोध गर्छन्, परमेश्‍वरलाई आक्रमण गर्छन्, र भेटीहरू कब्जा गर्छन्।) जम्मा नौ वटा विषयवस्तु छन्। ख्रीष्टविरोधीहरूको क्रूर स्वभावका प्रकटीकरणहरू लगभग यिनै हुन्। वास्तवमा, अझै केही विशिष्ट प्रकटीकरणहरू पनि छन्, तर ती करिब करिब यीसँग मिल्दाजुल्दा छन्, त्यसैले म तिनलाई विस्तृत रूपमा सूचिकृत गर्नेछैनँ। छोटकरीमा भन्नुपर्दा, यी तौरतरिका र रणनीतिहरू अपनाउनेहरू दुष्ट मानिस हुन्। एकातिर, तिनीहरूका तौरतरिका कपटी हुन्छन्, उदाहरणका लागि, फसाउनु, पासो थाप्नु, र धारणाहरू फैलाउनु, यी सब तुलनात्मक रूपमा कपटी कुरा नै हुन्। अर्कोतिर, तिनीहरूका रणनीतिहरू निकै विषाक्त र उग्र हुन्छन्, जुन तिनीहरूमा क्रूर स्वभाव छ भन्ने देखाउन पर्याप्त हुन्छ।

ख्रीष्टविरोधीहरूको स्वभाव सारका यी तीन पक्षहरूबाट मूल्याङ्कन गर्दा, के तिनीहरूले मुक्ति पाउन सक्छन् त? (अहँ, सक्दैनन्।) के तिनीहरू परमेश्‍वरका घरमा श्रम गर्न इच्छुक हुन्छन् त? (अहँ, हुँदैनन्।) तिनीहरू सत्यता पछ्याउँदैनन्, तिनीहरू सत्यतालाई प्रेम गर्दैनन्, र तिनीहरूको हृदय परमेश्‍वर र सकारात्मक कुराहरूप्रतिको शत्रुताले भरिएको हुन्छ। तिनीहरू सबैभन्दा आधारभूत कुराहरू—परमेश्‍वरका घरमा श्रम गर्न र आफ्नो कर्तव्य पूरा गर्न—समेत अनिच्छुक हुन्छन् अर्थात्, तिनीहरू एउटा व्यक्तिले सामान्य रूपमा गर्नुपर्ने कामकुरासमेत गर्न सक्दैनन्। तिनीहरूले त्यो गर्न नसक्ने मात्र नभई, त्यसविपरीत तिनीहरू आफ्नो कर्तव्य पूरा गरिरहेका दाजुभाइ-दिदीबहिनीहरूको सामान्य व्यवस्था, साथै सामान्य मण्डली जीवनलाई बाधा, अवरोध पुऱ्याउँछन् र बरबाद पार्छन्। साथसाथै, तिनीहरूले परमेश्‍वरको घरको काम, मानिसहरूको सामान्य जीवन प्रवेश, मानिसहरूमा परमेश्‍वरले गर्नुहुने सामान्य काममा बाधा पुऱ्याउँछन्। अनि त्यति मात्र होइन, तिनीहरू परमेश्‍वरका घरमा शासन गर्ने र शक्ति चलाउने चाहना पनि राख्छन्; तिनीहरू मानिसहरूलाई बहकाउने, आकर्षित गर्ने र नियन्त्रण गर्ने, परमेश्‍वरका घरमा आफ्नै स्वतन्त्र राज्यहरू र गुटहरू स्थापना गर्ने, र परमेश्‍वरलाई पछ्याउनेहरूलाई पूर्ण रूपमा आफ्नै अनुयायीमा बदल्ने कामना गर्छन्, ताकि तिनीहरूले शक्ति र प्रभाव जमाउने, परमेश्‍वरका चुनिएका मानिसहरूलाई नियन्त्रण गर्ने, परमेश्‍वरसँग प्रतिस्पर्धा गर्ने महत्त्वाकाङ्क्षा र चाहना हासिल गर्न सकून्। त्यसोभए, के परमेश्‍वरका घरमा ख्रीष्टविरोधीहरूलाई प्रयोग गर्नुको कुनै मूल्य छ त? के तिनीहरू परमेश्‍वरका घरमा कुनै राम्रो भूमिका निर्वाह गर्न सक्छन्? (सक्दैनन्।) तिनीहरूको मानवतादेखि तिनीहरूका पछ्याइसम्म, तिनीहरूका महत्त्वाकाङ्क्षा र चाहनादेखि तिनीहरू हिँड्ने मार्गसम्म, अनि सत्यता र परमेश्‍वरप्रतिको तिनीहरूको मनोवृत्तिसम्मलाई मूल्याङ्कन गर्दा, परमेश्‍वरका घरमा त्यस्ता मानिसहरूले परमेश्‍वरको कामलाई बाधा, अवरोध पुऱ्याउने र बरबाद गर्ने कार्य मात्र गर्न सक्छन्। तिनीहरूले अलिकति पनि सकारात्मक कार्य गर्न सक्दैनन्, किनकि तिनीहरू कहिल्यै सत्यता पछ्याउँदैनन्, तिनीहरूको प्रकृति सारमा तिनीहरू सत्यताप्रति वितृष्ण हुन्छन्, र सत्यता र परमेश्‍वरप्रतिको शत्रुताले भरिएका हुन्छन्। यो ख्रीष्टविरोधीहरूको सार हो।

अहिलेसम्म, हामीले ख्रीष्टविरोधीहरूका विभिन्न प्रकटीकरणहरूबारे पूर्ण रूपमा सङ्गति गरिसकेका छौँ। आज हामीले जेबारे सङ्गति गरेका छौँ, तीमार्फत के तिमीहरू अब ख्रीष्टविरोधीहरूलाई खुट्ट्याउन सक्छौ त? त्यसलाई सबैभन्दा सरल वाक्यांशमा सारांशीकृत गर्नुपर्दा: दुष्ट मानिसहरू ख्रीष्टविरोधी हुन्, र ख्रीष्टविरोधीहरू सबै दुष्ट मानिस हुन्। त्यसलाई यसरी भन्दा, के तिमीहरूलाई कुराहरू धेरै स्पष्ट भएका छैनन् र? अब तिनलाई बुझ्न झनै सजिलो भए न र? हामीले विगत दुई वर्षदेखि लगातार रूपमा ख्रीष्टविरोधीहरूको प्रकृति सारलाई विश्लेषण गर्दै आइरहेका छौँ, र तिमीहरूले आफू ख्रीष्टविरोधी पो हौँ कि भन्ने चिन्ता गर्दै धेरै शोधन भोगेका छौ। अब, अन्ततः नतिजा आएको छ। यो प्रक्रिया निकै चुनौतीपूर्ण रहेको छ, तर अन्तिम नतिजा राम्रो छ: तिमीहरूमा ख्रीष्टविरोधीको स्वभाव छ, तर तिमीहरू ख्रीष्टविरोधी होइनौ। तिमीहरू कसरी यो बुझाइमा पुग्यौ? मेरा सङ्गतिहरूको कुन हरफले तिमीहरूलाई यो महसुस गरायो? (अस्ति, ख्रीष्टविरोधीहरू र अन्य मानिसहरूको चरित्र र स्वभाव सारबीचका भिन्नताबारे परमेश्‍वरको सङ्गतिमार्फत, हामीले अलिअलि बुझ्न थाल्यौँ। विवेक र समझ भएका मानिसहरूले दुष्टता गरेपछि पश्‍चात्ताप गर्न सक्छन् र तिनीहरू बदलिन सक्छन्, जबकि ख्रीष्टविरोधीहरूको स्वभाव सार भएकाहरू अडिग रूपमा पश्‍चात्तापहीन हुन्छन्, र तिनीहरूले जतिसुकै दुष्टता गरे पनि केही महसुस गर्दैनन्।) मानिसहरूमा ख्रीष्टविरोधीहरूको स्वभावका केही प्रकाशहरू हुन्छन्, तर ती अनैच्छिक हुन्छन् र तिनीहरूको सक्रिय इच्छाबाट आउँदैनन्; यी प्रकाशहरू पत्ता लाग्दा, मानिसहरूले असहजता, पीडा, पछुतो, र ऋणीपनको बोध महसुस गर्छन्, र त्यसपछि तिनीहरूले बिस्तारै आफ्नो बाटो उल्ट्याउन सक्छन्। मानिसहरूले यो बुँदा बुझेपछि झन् बढी सहज महसुस गर्छन्, र तिनीहरूले मुक्ति पाउने मौका अझै पनि बाँकी छ, र तिनीहरू ख्रीष्टविरोधी होइनन् भनी थाहा पाउँछन्। ख्रीष्टविरोधीहरूको स्वभावसँग तिनीहरूको कुनै न कुनै सम्बन्ध हुने भए पनि, सौभाग्यवश, ख्रीष्टविरोधीहरूको स्वभाव सारसँग तिनीहरूको कुनै सम्बन्ध हुँदैन। जबसम्म तँ दुष्ट व्यक्ति होइनस्, तबसम्म तँ ख्रीष्टविरोधी होइनस्। तर के त्यसको अर्थ तँमा ख्रीष्टविरोधीहरूको स्वभाव छैन भन्ने हो त? (अहँ, होइन।) अहिले मैले सबैजनामा ख्रीष्टविरोधीहरूको स्वभाव छ भनेर भन्दा, के तिमीहरू आफ्नो हृदयमा प्रतिरोध महसुस गर्छौ? (म गर्दिनँ।) तिमीहरू प्रतिरोध महसुस गर्दैनौ; अब तिमीहरूले यो तथ्य स्विकार्न सक्छौ। ख्रीष्टविरोधीहरूको स्वभाव सारका प्रकटीकरणहरूलाई सारांशीकृत गर। (ख्रीष्टविरोधीहरू सत्यताप्रति वितृष्ण हुन्छन्, तिनीहरूले सत्यतालाई घृणा गर्छन्, र सत्यतालाई कहिल्यै स्विकार्नेछैनन्।) यो सारसम्मै पुग्छ; ख्रीष्टविरोधीहरूले सत्यतालाई कहिल्यै स्विकार्नेछैनन्; तिनीहरू सत्यताप्रति वितृष्ण र शत्रुवत् महसुस गर्छन्। कतिपय मानिसहरू सत्यता पछ्याउँदैनन्, तर तिनीहरू त्यसप्रति शत्रुवत् हुँदैनन् र परमेश्‍वरले भन्नुहुने सबथोक सही र राम्रो हुन्छ भनेर पनि सोच्छन्, अनि तिनीहरू त्यसको प्रशंसा गर्छन् र त्यसलाई पछ्याउन चाहन्छन्, तर तिनीहरूमा कमजोर क्षमता हुन्छ र मार्ग हुँदैन। अरूलाई सत्यतामा कुनै रुचि हुँदैन, तर तिनीहरू त्यसप्रति शत्रुवत् पनि हुँदैनन्; तिनीहरू मनतातो किसिमका हुन्छन्। तर, ख्रीष्टविरोधीहरू फरक हुन्छन्; तिनीहरू सत्यताप्रति वितृष्ण र शत्रुवत् महसुस गर्छन्। सत्यता वा परमेश्‍वरको उल्लेख हुनेबित्तिकै तिनीहरूले घृणा महसुस गर्छन्, र तिनीहरूलाई सत्यता स्विकार्न लगाउने प्रयत्नले तिनीहरूलाई असामान्य बनाउँछ, तिनीहरू हृदयमा विकर्षित महसुस गर्छन् र त्यसलाई कहिल्यै स्विकार्दैनन्—ख्रीष्टविरोधीहरूको सार यही नै हो। अरू के छ? (ख्रीष्टविरोधीहरूले जस्तोसुकै गल्ती गरे पनि तिनीहरू अडिग रूपमा पश्‍चात्तापहीन रहन्छन्, र तिनीहरूले कहिल्यै सत्यता अभ्यास गर्नेछैनन्।) तिनीहरूले आफ्नै गल्तीहरू चिन्नेछैनन्, तिनीहरू कहिल्यै पश्‍चात्ताप गर्दैनन्, र धेरै वर्षसम्म पनि आफूलाई परिवर्तित गर्नेछैनन्। तिनीहरूले परमेश्‍वर सत्यता हुनुहुन्छ, परमेश्‍वरका वचन सत्यता हुन् भनेर स्विकार्दैनन्, त्यसैले तिनीहरूले कसरी सत्यता अभ्यास गर्न सक्थे त? तिनीहरूमा मानवता हुँदैन, तिनीहरू मानव होइनन्, तिनीहरू दियाबलस, शैतान, र परमेश्‍वरका शत्रु हुन्, त्यसैले तिनीहरूले बिलकुलै सत्यता अभ्यास गर्नेछैनन्।

डिसेम्‍बर २६, २०२०

